
        မာတိကာ

      
  
    
      	
        အချက် ၁- လူတို့၏စိတ်နှလုံးများ စည်းရုံးသိမ်းသွင်းရန် ၎င်းတို့ကြိုးစားကြသည်
      
        	
          ဖြည့်စွက်ချက်- ဧဝံဂေလိတရားဟောခြင်းအကြောင်း ထပ်ဆင့်သမ္မာတရားများ
        

        	
          ခေါင်းဆောင်များနှင့် အမှုဆောင်များ၏ အဓိပ္ပာယ်ဖွင့်ဆိုချက်များနှင့် သူတို့ကို နေရာချထားခြင်း အကြောင်းရင်းများ
        

        	
          အန္တိခရစ်များက လူတို့ကို ထိန်းချုပ်ရန် အသုံးပြုသည့် နည်းနိဿယများ
        

        	
          အန္တိခရစ်များက လူတို့၏ စိတ်နှလုံးများအား စည်းရုံးသိမ်းသွင်းရန် မည်သို့ ကြိုးစားပုံကို စိတ်ဖြာလေ့လာဆွေးနွေးခြင်း
        
          	
            က။ အကူအညီလေးများဖြင့် လူတို့ကို ဆွဲဆောင်သိမ်းသွင်းခြင်း
          

          	
            ခ။ ၎င်းတို့ကို လူများက ကိုးကွယ်စေရန် ၎င်းတို့၏ စွမ်းပကားများကို ကြွားလုံးထုတ်ပြခြင်း
          

          	
            ဂ။ လူတို့ကို အထင်အမြင်မှားစေရန်နှင့် သူတို့၏ အကောင်းမြင်ခြင်းကို ရရှိရန် အယောင်ဆောင်ဗန်းပြခြင်းကို အသုံးပြုခြင်း
          

        

        

      

      

      	
        အချက် ၂- အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏
      

      	
        အချက် ၃- သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်
      

      	
        အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်
      
        	
          ဖြည့်စွက်ချက်- ကြွက်များကို လိုက်ဖမ်းခြင်း
        

        	
          အန္တိခရစ်များက မိမိကိုယ်ကို မည်သို့ ဂုဏ်တင်ချီးကျူးပြီး သက်သေခံပုံကို စိတ်ဖြာလေ့လာဆွေးနွေးခြင်း
        

      

      

      	
        အချက် ၅- ၎င်းတို့သည် လူတို့ကို အထင်အမြင်မှားစေကာ ဆွဲဆောင်သိမ်းသွင်း၍ ခြိမ်းခြောက်ပြီး ထိန်းချုပ်လေ၏
      
        	
          ဖြည့်စွက်ချက်- ဒါ့ပေါင်နှင့် ရှောင်ပေါင်တို့၏ ဇာတ်လမ်း
        

        	
          ၁။ အန္တိခရစ်များက လူတို့အား မည်သို့ အထင်အမြင်မှားစေပုံကို စိတ်ဖြာလေ့လာဆွေးနွေးခြင်း
        

        	
          ၂။ အန္တိခရစ်များက လူတို့အား မည်သို့ ဆွဲဆောင်သိမ်းသွင်းပုံကို စိတ်ဖြာလေ့လာဆွေးနွေးခြင်း
        

        	
          ၃။ အန္တိခရစ်များက လူတို့အား မည်သို့ ခြိမ်းခြောက်ပုံကို စိတ်ဖြာလေ့လာဆွေးနွေးခြင်း
        

        	
          ၄။ အန္တိခရစ်များက လူတို့အား မည်သို့ ထိန်းချုပ်ပုံကို စိတ်ဖြာလေ့လာဆွေးနွေးခြင်း
        

      

      

      	
        အချက် ၆- သူတို့သည် စဉ်းလဲသော နည်းလမ်းများဖြင့် ပြုမူကြ၏၊ ထင်တိုင်းကြဲပြီး အာဏာရှင်ဆန်ကြ၏၊ အခြားသူများနှင့် မည်သည့်အခါမျှ မိတ်သဟာယမဖွဲ့ကြ၊ ထို့ပြင် အခြားသူများအား သူတို့ကို အတင်းအကျပ် နာခံစေ၏
      
        	
          ဖြည့်စွက်ချက်- ဒါ့မင်းနှင့် ရှောင်မင်းတို့၏ ဇာတ်လမ်း
        

        	
          ၁။ အန္တိခရစ်တို့၏ စဉ်းလဲသည့် အပြုအမူကို စိတ်ဖြာလေ့လာဆွေးနွေးခြင်း
        

        	
          ၂။ အန္တိခရစ်တို့၏ ထင်တိုင်းကြဲပြီး အာဏာရှင်ဆန်သည့် အပြုအမူနှင့် လူတို့အား သူတို့ကို မည်သို့အတင်းအကျပ်နာခံစေပုံတို့ကို စိတ်ဖြာလေ့လာဆွေးနွေးခြင်း
        

      

      

      	
        အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၁)
      
        	
          ဖြည့်စွက်ချက်- ကနေဒါနိုင်ငံ၌ အန္တိခရစ်ဖြစ်ရပ်ကို ကိုင်တွယ်ခြင်း
        

        	
          အရင်းအနှီးအကြောင်း ဆွေးနွေးချက်တစ်ခု- “ဘာပဲဖြစ်ဖြစ်ပါ”
        

        	
          ၁။ အပြုသဘောဆောင်သောအရာများနှင့် သမ္မာတရားအပေါ် အန္တိခရစ်များ၏ ရန်လိုခြင်းနှင့် စက်ဆုပ်ရွံရှာခြင်းကို စိတ်ဖြာလေ့လာဆွေးနွေးခြင်း
        

      

      

      	
        အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၂)
      
        	
          ဖြည့်စွက်ချက်- ကနေဒါနိုင်ငံရှိ အသင်းတော်တစ်ပါးကို ကိုင်တွယ်ဖြေရှင်းမှုနှင့်ပတ်သက်၍ လူတို့၏ အထင်လွဲခြင်းများကို ဖြေရှင်းခြင်း
        

        	
          ၂။ အပျက်သဘောဆောင်သောအရာများကို အန္တိခရစ်တို့၏ ချစ်ခြင်းအား စိတ်ဖြာလေ့လာဆွေးနွေးခြင်း
        

      

      

      	
        အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၃)
      
        	
          ဖြည့်စွက်ချက်- လက်ဆောင်များ
        

        	
          ၃။ အန္တိခရစ်များ ကိုးကွယ်ပြီး လေးစားအားကျသော အရာများကို စိတ်ဖြာလေ့လာဆွေးနွေးခြင်း
        

      

      

      	
        အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)
      
        	
          ဖြည့်စွက်ချက်- တရားဒေသနာများကို ကူးယူရေးမှတ်ရာ၌ ပေါ်ပေါက်လာသော ပြဿနာများကို စိတ်ဖြာလေ့လာဆွေးနွေးခြင်း
        

        	
          ရှောင်ဂန်း၏ အိပ်မက်များ
        

        	
          ၁။ အန္တိခရစ်များ၏ မည်သူနှင့်မျှ ပူးပေါင်းဆောင်ရွက်နိုင်စွမ်း မရှိခြင်းကို စိတ်ဖြာလေ့လာဆွေးနွေးခြင်း
        

        	
          ၂။ အန္တိခရစ်များ၌ လူတို့ကို ထိန်းချုပ်ပြီး သိမ်းပိုက်ရန် လိုအင်ဆန္ဒနှင့် ရည်မှန်းချက်တို့ မည်သို့ အစဉ်အမြဲ ရှိနေပုံကို စိတ်ဖြာလေ့လာဆွေးနွေးခြင်း
        

      

      

      	
        အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)
      
        	
          ဖြည့်စွက်ချက်- ပုံမှန်လူ့သဘာဝ၏ အချက်သုံးချက်ကို အတိုချုံးဆွေးနွေးချက်
        
          	
            က။ အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထား
          

          	
            ခ။ မိမိတို့၏ တစ်ကိုယ်ရေ ပတ်ဝန်းကျင်များကို လူတို့၏ ကြီးကြပ်အုပ်ချုပ်မှု
          

          	
            ဂ။ ဆန့်ကျင်ဘက်လိင်နှင့် ထိတွေ့ဆက်ဆံရာ၌ လူတို့၏ သဘောထားနှင့် အပြုအမူ
          

        

        

        	
          ၃။ မိမိတို့၏အလုပ်၌ အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့ကို ကြီးကြပ်ခွင့် ပေးရန် အန္တိခရစ်တို့၏ ငြင်းဆန်မှုကို စိတ်ဖြာလေ့လာဆွေးနွေးခြင်း
        

      

      

      	
        အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၃)
      
        	
          ဖြည့်စွက်ချက်- အရှေ့တိုင်းနှင့် အနောက်တိုင်း ရိုးရာယဉ်ကျေးမှုကို စိတ်ဖြာလေ့လာဆွေးနွေးချက်
        

        	
          “ရှောင်းဂျာအသက်တာ၏ တစ်နေ့တာ”
        

        	
          ၄။ အနည်းငယ်သော အတွေ့အကြုံနှင့် အသိပညာကို ရရှိသွားလျှင်သွားချင်း သမ္မာတရား၏ ပြယုဂ်အဖြစ်အန္တိခရစ်တို့ အယောင်ဆောင်ခြင်းကို စိတ်ဖြာလေ့လာဆွေးနွေးခြင်း
        

      

      

      	
        နောက်ဆက်တွဲ ၁- သမ္မာတရားဟူသည်မှာ
      
        	
          ၁။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်ခြင်း” ဟူသည့် အတွေးအခေါ်ကို စိတ်ဖြာလေ့လာဆွေးနွေးခြင်း
        

        	
          ၂။ “နေသေးသပ ချုံထဲက၊ ချိုသွေးသပ တမြမြ” ဟူသည့် အတွေးအခေါ်ကို စိတ်ဖြာလေ့လာဆွေးနွေးခြင်း
        
          	
            က။ ရှုံးနိမ့်ကြောင်း ဝန်မခံခြင်း
          

          	
            ခ။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း
          

          	
            ဂ။ လှေခွက်ချည်းကျန် အလံမလှဲသည့် ယှဉ်ပြိုင်တိုက်ခိုက်လိုစိတ်
          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၁)
      
        	
          ဖြည့်စွက်ချက်- သမ္မာတရားဟူသည်မှာ
        

        	
          ၁။ ဘုရားသခင်၏ အကျိုးစီးပွားများက အဘယ်အရာများဖြစ်ပြီး လူတို့၏ အကျိုးစီးပွားများက အဘယ်အရာများ ဖြစ်ပုံ
        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၂)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            က။ သူတို့၏ တစ်ကိုယ်ရေ ဘေးကင်းရေး
          

          	
            ခ။ သူတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း
          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၃)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ခ။ သူတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း
          
            	
              ၁။ အန္တိခရစ်တို့က ပြုပြင်ခံရခြင်းကို မည်သို့သဘောထားပုံ
            

            	
              ၂။ အန္တိခရစ်တို့က မိမိတို့ထက် ခွန်အားကြီးသူများကို မည်သို့ဆက်ဆံပုံ
            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၄)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဂ။ မိမိတို့ကိုယ်ပိုင် အကျိုးအမြတ်များအတွက် လျှို့ဝှက်ကြံစည်ခြင်း
          
            	
              ၁။ ဘုရားအိမ်တော်၏ ပစ္စည်းဥစ္စာများကို အလွဲသုံးစားပြုခြင်း
            

            	
              ၂။ ၎င်းတို့ကို အစေခံစေရန်နှင့် ၎င်းတို့အတွက် အလုပ်လုပ်ပေးစေရန် ညီအစ်ကိုမောင်နှမများကို အသုံးချခြင်း
            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၅)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဂ။ မိမိတို့ကိုယ်ပိုင် အကျိုးအမြတ်များအတွက် လျှို့ဝှက်ကြံစည်ခြင်း
          
            	
              ၃။ စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူရန် မိမိတို့၏ ရာထူးဂုဏ်သိမ်ကို အသုံးချခြင်း
            
              	
                အကြောင်းအရာ ၁- စားစရာနှင့် သောက်စရာအတွက် အခွင့်အရေးယူရန်အလို့ငှာ အလုပ်လုပ်ယောင်ဆောင်ခြင်း
              

              	
                အကြောင်းအရာ ၂- နိုင်ငံရပ်ခြားမသွားနိုင်ခြင်းကြောင့် မကျေမချမ်းဖြစ်ခြင်း
              

              	
                အကြောင်းအရာ ၃- ကျေးလက်ဒေသရှိ နေအိမ်သို့ ပြန်လာပြီးနောက်တွင် ဆက်လက်ရှင်သန်နေထိုင်ရန် မဖြစ်နိုင်သည်ကို မြင်ရခြင်း
              

              	
                အကြောင်းအရာ ၄- အကြွေးများကို ပေးချေရန်အတွက် လှူဖွယ်ပစ္စည်းများကို ကလိမ်ကကျစ်ကျစွာ အသုံးချခြင်း
              

              	
                အကြောင်းအရာ ၅- ဘုရားအိမ်တော်တွင် အလုပ်လုပ်ခြင်းအတွက် လုပ်အားခ တောင်းဆိုခြင်း
              

              	
                အကြောင်းအရာ ၆- အစားအစာနှင့် အဝတ်အထည်တို့အတွက် ရာထူးရရှိရန် ခက်ခဲပင်ပန်းစွာ ကြိုးစားအားထုတ်ခြင်း
              

            

            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၆)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဃ။ ၎င်းတို့၏ အလားအလာများနှင့် ကံကြမ္မာ
          
            	
              ၁) အန္တိခရစ်များက ဘုရားသခင်၏ နှုတ်ကပတ်တော်များကို မည်သို့သဘောထားပြုမူပုံ
            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၇)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဃ။ ၎င်းတို့၏ အလားအလာများနှင့် ကံကြမ္မာ
          
            	
              ၂) အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံ
            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၈)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဃ။ ၎င်းတို့၏ အလားအလာများနှင့် ကံကြမ္မာ
          
            	
              ၃။ အန္တိခရစ်များက ပြုပြင်ခံရခြင်းကို မည်သို့သဘောထားပြုမူပုံ
            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၉)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဃ။ ၎င်းတို့၏ အလားအလာများနှင့် ကံကြမ္မာ
          
            	
              ၄) အန္တိခရစ်များက “အစေခံသူ” ဟူသည့် အမည်ကို မည်သို့သဘောထားပြုမူပုံ
            
              	
                (က) “အစေခံသူ” ဟူသော အမည်၏ အနက်အဓိပ္ပာယ်နှင့် ဇာစ်မြစ်
              

              	
                (ခ) “အစေခံသူ”ဟူသော အမည်ကို အန္တိခရစ်တို့ သဘောထားပြုမူသည့် ပုံစံများ
              

              	
                (ဂ) အန္တိခရစ်တို့က အစေခံသူဖြစ်ရန် မလိုလားခြင်း၏ အကြောင်းအရင်း
              

            

            

          

          

        

        

      

      

      	
        အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၁၀)
      
        	
          ၂။ အန္တိခရစ်တို့၏ အကျိုးစီးပွားများ
        
          	
            ဃ။ ၎င်းတို့၏ အလားအလာများနှင့် ကံကြမ္မာ
          
            	
              ၅) အန္တိခရစ်များက အသင်းတော်ထဲရှိ မိမိတို့၏ရာထူးကို မည်သို့ချဉ်းကပ်ပုံ
            
              	
                (က) ဟန်ဆောင်မှုဖြင့်
              

              	
                (ခ) အယောင်ဆောင်၍ လိမ်လည်ခြင်းဖြင့်
              

              	
                (ဂ) လူအားလုံးထက် သာလွန်အောင်ပြုလုပ်ခြင်းဖြင့်
              

            

            

          

          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၁)
      
        	
          ၁။ ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုခြင်း
        
          	
            က။ ဘုရားသခင်၏ ဖြောင့်မတ်မှုကို မထီမဲ့မြင်ပြုခြင်း
          

          	
            ခ။ ဘုရားသခင်၏ အနန္တတန်ခိုးကို မထီမဲ့မြင်ပြုခြင်း
          

          	
            ဂ။ ဘုရားသခင်၏ သန့်ရှင်းမှုနှင့် အတုမရှိမှုကို မထီမဲ့မြင်ပြုခြင်း
          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၂)
      
        	
          ၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း
        
          	
            က။ မျက်နှာလို မျက်နှာရလုပ်ခြင်း၊ မြှောက်ပင့်ပြောခြင်းနှင့် နားဝင်ချိုသော စကားများ
          

          	
            ခ။ သိလိုစိတ် ပြင်းပြမှုနှင့်အတူ စေ့စေ့စပ်စပ် ကြည့်ရှုစစ်ဆေးကာ ခွဲခြမ်းစိတ်ဖြာခြင်း
          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၃)
      
        	
          ၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း
        
          	
            ဂ။ ခရစ်တော်ကို ၎င်းတို့ပြုမူဆက်ဆံပုံသည် ၎င်းတို့၏စိတ်ခံစားချက်ပေါ်တွင် မူတည်၏
          
            	
              ၁။ ပြုပြင်ခြင်းတို့ကို ရင်ဆိုင်ရသောအခါ ၎င်းတို့၏အပြုအမူ
            

            	
              ၂။ ခရစ်တော်သည် ခေါင်းချရာမျှ မရှိအောင် လိုက်လံဖမ်းဆီးခံရသောအခါ သူ့အပေါ် ၎င်းတို့၏အပြုအမူ
            

            	
              ၃။ ခရစ်တော်နှင့်ပတ်သက်သည့် အယူအဆများကို ၎င်းတို့ပေါက်ဖွားစေသောအခါ ၎င်းတို့၏အပြုအမူ
            

            	
              ၄။ ရာထူးတိုးခံရသောအခါ၊ သို့မဟုတ် အဖြုတ်ခံရသောအခါ ၎င်းတို့၏အပြုအမူ
            

            	
              ၅။ အသင်းတော်၏ အခြေအနေအမျိုးမျိုးအပေါ် တုံ့ပြန်ရာ၌ ၎င်းတို့၏အပြုအမူ
            

          

          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၄)
      
        	
          ၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း
        
          	
            ဃ။ ခရစ်တော်ပြောသည့်အရာကို နာရုံမျှသာ ပြုပြီး မလိုက်နာသကဲ့သို့ ကျိုးနွံနာခံခြင်းလည်း မရှိခြင်း
          

        

        

      

      

      	
        နောက်ဆက်တွဲ ၂- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၁)
      
        	
          ၁။ နောဧသည် သင်္ဘောကို တည်ဆောက်၏
        

        	
          ၂။ အာဗြဟံသည် ဣဇာက်ကို ယဇ်ပူဇော်၏
        

        	
          ၃။ ယနေ့ခေတ်လူတို့က ဘုရားသခင်၏ နှုတ်ကပတ်တော်များအား မည်သို့သဘောထားပြုမူသည်ကို ဖော်ထုတ်ခြင်း
        

      

      

      	
        နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)
      
        	
          ၁။ ဘုရားသခင်၏ နှုတ်ကပတ်တော်များအပေါ် နောဧ၏ သဘောထား
        

        	
          ၂။ ဘုရားသခင်၏ နှုတ်ကပတ်တော်များအပေါ် အာဗြဟံ၏ သဘောထား
        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၅)
      
        	
          ၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း
        
          	
            က။ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ် ကြပြီး အနက်ဖွင့်ဆိုကြ၏
          

          	
            ခ။ ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုကြ၏
          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၆)
      
        	
          ၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း
        
          	
            ဂ။ ဘုရားသခင်၏ နှုတ်ကပတ်တော်များက ပြည့်စုံလာခြင်း ရှိမရှိကို အန္တိခရစ်များက စပ်စုကြ၏
          
            	
              ၁) လူသားအတွက် ကတိတော်များ၊ ကောင်းချီးမင်္ဂလာတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း
            

            	
              ၂) လူသားကို ကျိန်ခြင်းအမင်္ဂလာ၊ အပြစ်ဒဏ်ပေးခြင်းတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း
            

            	
              ၃) ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို စပ်စုခြင်း
            

            	
              ၄) ကမ္ဘာမြေကြီးကို ဘုရားသခင် စွန့်ခွာသွားမည့်အချိန်နှင့် ကြီးမြတ်သော သူ့အမှုတော် ပြီးမြောက်မည့်အချိန်တို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း
            

            	
              ၅) ဘုရားသခင်၏ စိတ်သဘောထား၊ ဘုရားသခင်၏ ပင်ကိုလက္ခဏာ၊ ဘုရားသခင်၏ အနှစ်သာရတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း
            

          

          

        

        

      

      

      	
        အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၇)
      
        	
          ၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း
        
          	
            ဃ။ အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူကြသည်
          
            	
              ၁။ ဘုရားသခင်၏ နှုတ်ကပတ်တော်များကို အဆင့်အတန်း၊ ဂုဏ်သတင်းနှင့် ဂုဏ်သိက္ခာတို့ကို ရရှိမှုအတွက် တန်ဆာပလာတစ်ခုအဖြစ် သဘောထားပြုမူခြင်း
            

            	
              ၂။ ဘုရားသခင်၏ နှုတ်ကပတ်တော် စာအုပ်များကို တစ်ကိုယ်ရေ အကျိုးအမြတ်အတွက် ရောင်းချခြင်း
            

          

          

        

        

      

      

      	
        အချက် ၁၁- ၎င်းတို့သည် အမှားတစ်စုံတစ်ခုကို ကျူးလွန်သည့်အခါ ပြုပြင်ခံရခြင်းကို လက်ခံပြီး နောင်တရသည့် သဘောထားတစ်ခု ရှိရမည့်အစား အယူအဆများကို ဖြန့်ဝေကာ ဘုရားသခင်ကို လူသိရှင်ကြား ဝေဖန်အကဲဖြတ်ကြလေသည်
      
        	
          ၁။ အန္တိခရစ်များသည် ပြုပြင်ခြင်းကို ခံရခြင်းအကြောင်းအရင်း
        

        	
          ၂။ အန္တိခရစ်များသည် ပြုပြင်ခြင်းကို လက်မခံသောအခါ မည်သို့ပြုမူပုံ
        
          	
            က။ ၎င်းတို့အမှားလုပ်ထားသည်ကို ဝန်ခံရန် ငြင်းဆိုခြင်း
          

          	
            ခ။ ၎င်းတို့၌ ဖောက်ပြန်ပျက်စီးသော စိတ်သဘောထားရှိသည်ကို ဝန်ခံရန် ငြင်းဆိုခြင်း
          

          	
            ဂ။ ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ငြင်းဆိုခြင်း
          

        

        

      

      

      	
        အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်
      
        	
          ၁။ ပြုပြင်ခံရခြင်းကို အန္တိခရစ်များ၏ ချဉ်းကပ်မှု
        

        	
          ၂။ မိမိတို့၏တာဝန်ခန့်အပ်မှုကို ပြုပြင်ခြင်းများအပေါ် အန္တိခရစ်များ၏ ချဉ်းကပ်မှု
        

        	
          ၃။ ဖြုတ်ချခံရခြင်းအပေါ် အန္တိခရစ်များ၏ ချဉ်းကပ်မှု
        

        	
          ၄။ ရာထူးတိုးပေးခြင်း မခံရသောအခါ၊ အန္တိခရစ်များ၏ အပြုအမူ
        

      

      

      	
        အချက် ၁၃- ၎င်းတို့သည် အသင်းတော်ဘဏ္ဍာရေးအပြင် လူတို့၏စိတ်နှလုံးကိုလည်း ထိန်းချုပ်၏
      
        	
          ၁။ အန္တိခရစ်များသည် လူတို့၏စိတ်နှလုံးများကို ထိန်းချုပ်၏
        

        	
          ၂။ အန္တိခရစ်များသည် အသင်းတော်ဘဏ္ဍာရေးကို ထိန်းချုပ်၏
        
          	
            က။ အသင်းတော်ပစ္စည်းဥစ္စာကို မိမိတို့၏ ပိုင်ဆိုင်ခြင်းနှင့် အသုံးပြုခြင်းကို ဦးစားပေးမှု
          

          	
            ခ။ ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားပေးခြင်း၊ လိမ်လည်လှည့်ဖြား၍ အသုံးပြုခြင်းနှင့် ခိုးယူခြင်း
          
            	
              ၁။ ပူဇော်သက္ကာများကို ဖြုန်းတီးခြင်း
            

            	
              ၂။ ပူဇော်သက္ကာများကို တလွဲအသုံးပြုခြင်း
            

            	
              ၃။ ပူဇော်သက္ကာများကို ချေးငှားပေးခြင်း
            

            	
              ၄။ ပူဇော်သက္ကာများကို လိမ်လည်လှည့်ဖြား၍ အသုံးပြုခြင်း
            

            	
              ၅။ ပူဇော်သက္ကာများကို ခိုးယူခြင်း
            

          

          

        

        

      

      

      	
        အချက် ၁၄- ၎င်းတို့သည် ဘုရားသခင်၏အိမ်တော်ကို မိမိတို့၏ကိုယ်ပိုင် ပိုင်နက်အဖြစ် သဘောထားကြ၏
      
        	
          ၁။ အန္တိခရစ်များသည် အာဏာကို လက်ဝါးကြီး အုပ်ထားကြ၏
        

        	
          ၂။ အန္တိခရစ်များသည် အခြေအနေများကို ကြိုးကိုင်ညွှန်ကြားကြ၏
        

        	
          ၃။ အန္တိခရစ်များသည် လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ကြ၏
        

      

      

      	
        အချက် ၁၅- ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏ (အပိုင်း ၁)
      
        	
          ၁။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြ
        
          	
            က။ ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်ပြုရန် ငြင်းဆိုခြင်း
          

          	
            ခ။ အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းကို အသိအမှတ်ပြုရန် ငြင်းဆိုခြင်း
          

        

        

      

      

      	
        အချက် ၁၅- ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏ (အပိုင်း ၂)
      
        	
          ၂။ အန္တိခရစ်များသည် ခရစ်တော်၏ အနှစ်သာရကို ငြင်းပယ်ကြ၏
        
          	
            က။ အန္တိခရစ်များသည် ခရစ်တော်၏ မူလဇာစ်မြစ်ကို မည်သို့သဘောထားပြုမူပုံ
          

          	
            ခ။ အန္တိခရစ်များသည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကို မည်သို့သဘောထားပြုမူပုံ
          

          	
            ဂ။ အန္တိခရစ်များက ခရစ်တော်၏ နှိမ့်ချမှုနှင့် ပုန်းကွယ်မှုကို မည်သို့သဘောထားပြုမူပုံ
          

        

        

      

      

      	
        နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)
      
        	
          ၁။ အန္တိခရစ်များ၏ ကိုယ်ကျင့်စရိုက်
        
          	
            က။ အကျင့်ဖြစ်နေသော လိမ်ညာခြင်း
          

          	
            ခ။ မသိမသာ ဒုက္ခပေးပြီး ရက်စက်သည်
          

          	
            ဂ။ ဟိရိဩတ္တပ မရှိသည့်အပြင် အရှက်မဲ့သည်
          

          	
            ဃ။ တစ်ကိုယ်ကောင်းဆန်ပြီး ယုတ်မာသည်
          

          	
            င။ အာဏာကြီးသူများကို တွယ်ကပ်ခြင်းနှင့် အားနည်းသူများကို ဖိနှိပ်ခြင်း
          

          	
            စ။ ရုပ်ဝတ္ထုပစ္စည်းများကို သာမန်လူများထက် ပို၍လိုချင်တောင့်တသည်
          

        

        

      

      

      	
        နောက်ဆက်တွဲ ၅- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၂)
      
        	
          ၂။ ကိုယ်ကျင့်စရိုက်နှင့် စိတ်သဘောထား အနှစ်သာရတို့အကြား ကွာခြားချက်
        

        	
          ၃။ အန္တိခရစ်များ၏ စိတ်သဘောထား အနှစ်သာရ
        
          	
            က။ ကောက်ကျစ်ဆိုးယုတ်ခြင်း
          
            	
              ၁။ လူတို့အပေါ် အန္တိခရစ်များ လုပ်ဆောင်သည့်အရာ
            

            	
              ၂။ ဘုရားသခင်အပေါ် အန္တိခရစ်များ လုပ်ဆောင်သည့်အရာ
            
              	
                (က) သံသယ
              

              	
                (ခ) စေ့စေ့စပ်စပ် ကြည့်ရှုစစ်ဆေးခြင်း
              

              	
                (ဂ) မသင်္ကာမှု
              

              	
                (ဃ) သတိထားကာကွယ်ခြင်း
              

            

            

          

          

        

        

      

      

      	
        နောက်ဆက်တွဲ ၆- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၃)
      
        	
          ၃။ အန္တိခရစ်များ၏ စိတ်သဘောထား အနှစ်သာရ
        
          	
            က။ ကောက်ကျစ်ဆိုးယုတ်ခြင်း
          
            	
              ၂) ဘုရားသခင်အပေါ် အန္တိခရစ်များ လုပ်သည့်အရာ
            
              	
                (င) စမ်းသပ်ခြင်း
              

              	
                (စ) တောင်းဆိုမှုများ ပြုလုပ်ခြင်း
              

              	
                (ဆ) ငြင်းဆိုခြင်း၊ ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်း
              

            

            

          

          

          	
            ခ။ သမ္မာတရားကို အလွန်အမင်း မနှစ်မြို့ခြင်း
          

          	
            ဂ။ ရက်စက်ကြမ်းကြုတ်ခြင်း
          

        

        

      

      

    

  


အချက် ၁- လူတို့၏စိတ်နှလုံးများ စည်းရုံးသိမ်းသွင်းရန် ၎င်းတို့ကြိုးစားကြသည်

ဖြည့်စွက်ချက်- ဧဝံဂေလိတရားဟောခြင်းအကြောင်း ထပ်ဆင့်သမ္မာတရားများ

ယခင် စုဝေးပွဲ အနည်းငယ်၌ ဆွေးနွေးခဲ့သော အကြောင်းအရာသည် လူတစ်ဦး၏ တာဝန်များကို စံနှုန်းပြည့်မီအောင် ထမ်းဆောင်ခြင်းအကြောင်း ဖြစ်ပြီး ကျွန်ုပ်တို့သည် လူတို့ ထမ်းဆောင်သင့်သော တာဝန်များအပြင် လူများကိုပါ အမျိုးအစားခွဲခဲ့သည်။ တိကျသော အမျိုးအစားများမှာ အဘယ်နည်း။ (ပထမအမျိုးအစားမှာ ဧဝံဂေလိ အမှုဆောင်များ ဖြစ်သည်၊ ဒုတိယအမျိုးအစားတွင် အသင်းတော်ရှိ အဆင့်အသီးသီးမှ ခေါင်းဆောင်များနှင့် အမှုဆောင်များ ပါဝင်သည်၊ တတိယအမျိုးအစားမှာ အမျိုးမျိုးသော အထူး တာဝန်များကို ထမ်းဆောင်သော လူများ အကျုံးဝင်သည်၊ စတုတ္ထအမျိုးအစားတွင် သာမန် တာဝန်များကို ထမ်းဆောင်သောသူများ ပါဝင်သည်၊ ပဉ္စမအမျိုးအစားမှာ သူတို့၏ အားလပ်ချိန်တွင် တာဝန်များကို ထမ်းဆောင်သောသူများ ပါဝင်သည်၊ ပြီးလျှင် ဆဋ္ဌမအမျိုးအစားမှာ တာဝန်များကို မထမ်းဆောင်သောသူများကို ရည်ညွှန်းသည်။) စုစုပေါင်း အမျိုးအစား ခြောက်ခု ရှိသည်။ နောက်ဆုံးတစ်ကြိမ်က ကျွန်ုပ်တို့သည် ပထမအမျိုးအစားကို ဆွေးနွေးခဲ့ကြပြီး ယင်းမှာ ဧဝံဂေလိတရားဟောခြင်း တာဝန်နှင့် သက်ဆိုင်သော စည်းမျဉ်းများ၊ သမ္မာတရားများနှင့် ပတ်သက်သည်၊ ဧဝံဂေလိတရားဟောခြင်း၏ ရှုထောင့်အားလုံးမှ အကြောင်းအရာများ ပါဝင်ကာ သတိပြုရန် အချက်များ၊ သက်ဆိုင်ရာ စည်းမျဉ်းများနှင့် သမ္မာတရားများအပြင် လူတို့ သတိထားသင့်သော နယ်ပယ်များ၊ ထို့အတူ ဤတာဝန်ကို ထမ်းဆောင်ခြင်း ဖြစ်စဉ်အတွင်း ဖြစ်ပေါ်သော တွေ့နေကျ အမှားများနှင့် လွဲချော်မှုများလည်း ပါဝင်သည်။ တိကျသော အကြောင်းအရာတစ်ခုနှင့် ပတ်သက်သော တရားဒေသနာတစ်ပုဒ်ကို နားထောင်ပြီးသည့်နောက် သင်တို့သည် ယင်းထဲမှ အဓိက အချက်များကို အကျဉ်းချုပ်နိုင်သလော။ အကယ်၍ သင်တို့သည် အကြောင်းအရာတစ်ခု၏ အဓိကအချက်ကို နားလည်သဘောပေါက်နိုင်ပြီး သက်ဆိုင်ရာ သမ္မာတရားများကို စိတ်နှလုံးထဲ၌ မှတ်သားကာ ထို့နောက် သင်တို့၏ တာဝန်ကို ထမ်းဆောင်ခြင်း ဖြစ်စဉ်အတွင်း တဖြည်းဖြည်း ယင်းတို့ကို သင်တို့၏ ကိုယ်ပိုင် လက်တွေ့ကျမှု၊ သင်တို့၏ ကိုယ်ပိုင် အသက်နှင့် သင်တို့၏ ကိုယ်ပိုင် လက်တွေ့လုပ်ဆောင်ခြင်း လမ်းကြောင်းအဖြစ်သို့ ပြောင်းလဲပါက သင်တို့သည် ငါ မိတ်သဟာယဖွဲ့နေခဲ့သော အကြောင်းအရာများကို အမှန်တကယ် မှတ်သားခဲ့ပြီး ဖြစ်သည်။ အကယ်၍ တရားဒေသနာတစ်ခုအကြောင်း မိတ်သဟာယဖွဲ့ပြီးသည့်နောက် သင်တို့၌ ယေဘုယျ အကြံတစ်ခုသာ ရှိပါက သို့မဟုတ် အချို့သော အဖြစ်အပျက်များနှင့် ဇာတ်လမ်းများကိုသာ မှတ်မိသော်လည်း ဖုံးကွယ်နေသော သမ္မာတရားများနှင့် စည်းမျဉ်းများမှာ အဘယ်အရာဖြစ်ကောင်း ဖြစ်နိုင်သည်ကိုလည်းကောင်း၊ ဤအမှုအရာများကို အဘယ်ကြောင့် ဆွေးနွေးခဲ့သည်ကိုလည်းကောင်း နားမလည်ပါက ယင်းသည် သဘောပေါက်နားလည်မှု ရှိသည်ဟု မှတ်ယူပါသလော။ ယင်းသည် သမ္မာတရားကို နားလည်သည်ဟု မှတ်ယူ၍ရသလော။ (မရပါ။) ယင်းသည် သမ္မာတရားကို နားလည်သည်ဟု မှတ်ယူ၍မရနိုင်ပေ။ ဆိုလိုသည်မှာ သင်တို့သည် မည်သည့် သမ္မာတရားများ အသိပေးနေခြင်းဖြစ်သည်ကို နားမလည်ခဲ့ပေ၊ သင်တို့သည် ယင်းတို့ကို သဘောပေါက်နားလည်ခြင်း မရှိသကဲ့သို့ ယင်းတို့ကို လက်မခံခဲ့ပေ။ သို့ဆိုလျှင် သင်တို့ အကျဉ်းချုပ်တစ်ခု ပြုလုပ်နိုင်သလော။ ကျွန်ုပ်တို့၏ နောက်ဆုံး မိတ်သဟာယဖွဲ့ခြင်းမှ အဓိက အချက်များကို တစ်စုံတစ်ဦး ငါ့ကို ပြောပြနိုင်သလော။ (ကျွန်ုပ်တို့သည် အချက် ခုနစ်ချက်ကို အကျဉ်းချုပ်ခဲ့ပါသည်၊ ပထမအနေဖြင့် ဧဝံဂေလိ အမှုဆောင်များကို မည်သို့ အဓိပ္ပာယ်ဖွင့်ဆိုရမည်၊ ဒုတိယအနေဖြင့် ဧဝံဂေလိတရားဟောခြင်း တာဝန်၏ အနှစ်သာရမှာ အဘယ်အရာဖြစ်သည်၊ တတိယအနေဖြင့် ဤတာဝန်အပေါ် လူတို့၏ သဘောထားများအပြင် သူတို့၏ စိတ်အတွင်းပိုင်း အမြင်ရှုထောင့်များ၊ စတုတ္ထအနေဖြင့် မည်သူသည် ဧဝံဂေလိတရားဟောခြင်းကို လက်ခံခြင်းအတွက် စည်းမျဉ်းများနှင့် ကိုက်ညီပြီး မည်သူ မကိုက်ညီ ဟူသကဲ့သို့သော ဧဝံဂေလိတရားဟောခြင်းအတွက် တိကျသော လက်တွေ့လုပ်ဆောင်ခြင်း စည်းမျဉ်းများ၊ ပဉ္စမအနေဖြင့် ဧဝံဂေလိတရားဟောခြင်းကို လက်ခံခြင်း စည်းမျဉ်းများနှင့် ကိုက်ညီသောသူတို့ကို မည်သို့ ဆက်ဆံရမည်၊ ဆဋ္ဌမအနေဖြင့် ဧဝံဂေလိ အမှုဆောင်များ သူတို့၏ တာဝန်ကို ထမ်းဆောင်ခြင်း ဖြစ်စဉ်အတွင်း သူတို့၏ ရာထူးကို စွန့်ခွာပြီး ထွက်ပြေးသည့်အခါ အကျိုးဆက်များ၊ သတ္တမအနေဖြင့် ဧဝံဂေလိတရားဟောခြင်း သမိုင်းတစ်လျှောက်၌ သန့်ရှင်းသူများ စွန့်လွှတ်အနစ်နာခံခြင်း၊ ကျွန်ုပ်တို့သည် ကျွန်ုပ်တို့၏ တာဝန်များကို ထမ်းဆောင်ရန် လက်ရှိ အခွင့်အလမ်းများကို တန်ဖိုးထားသင့်ပုံနှင့် သမ္မာတရားဖြင့် မိမိကိုယ်ကို လျင်မြန်စွာ ပြင်ဆင်သင့်ပုံ ဟူသည်တို့ဖြစ်ပါသည်။) သင်၏ အကျဉ်းချုပ်သည် အခြေခံအားဖြင့် ငါတို့၏ ယခင် မိတ်သဟာယဖွဲ့ခြင်း၏ အဓိက ရှုထောင့်များကို ခြုံပြောသွားသည်။ အလွန် ကောင်းသည်။ တစ်စုံတစ်ရာ ကျန်ရစ်ခဲ့သလော။ (နောက်ထပ် အချက်တစ်ချက် ရှိပါသည်၊ ယင်းမှာ လူတို့အနေဖြင့် ဧဝံဂေလိတရားဟောခြင်းသည် ဧဝံဂေလိ အမှုဆောင်များ၏ တာဝန်မျှသာ မဟုတ်ဘဲ ဘုရားသခင်ကို ယုံကြည်ပြီး လိုက်လျှောက်သောသူအားလုံး ရှောင်လွှဲ၍မရသော တာဝန်ဝတ္တရားတစ်ရပ် ဖြစ်သည်ကို နားလည်စေဖို့အလို့ငှာ လူတို့၏ ရှုမြင်ပုံများကို ပြောင်းလဲခြင်း ဖြစ်သည်။ ဤသည်မှာ ဘုရားသခင် ရွေးချယ်ထားသောသူများ မုချ နားလည်သဘောပေါက်ရမည့် သမ္မာတရား ဖြစ်ပါသည်။) ဧဝံဂေလိတရားဟောခြင်းသည် တစ်ဦးချင်းစီတိုင်း၏ တာဝန်နှင့် ဝတ္တရား ဖြစ်သည်။ ဤသည်မှာလည်း ယင်း၏ ရှုထောင့်တစ်ရပ် ဖြစ်သည်။ ဤသမ္မာတရားအကြောင်း မိတ်သဟာယဖွဲ့ခြင်း၏ ရည်ရွယ်ချက်ကို သင်တို့ သိသလော။ ယင်းမှာ လူတို့၏ သဘောပေါက်နားလည်မှုအတွင်းမှ လမ်းလွဲမှုများကို ဖြေရှင်းရန် ဖြစ်သည်။ မည်သည့် ရှုထောင့်များ၌ လမ်းလွဲမှုများ ရှိသည်ကို သင်တို့ သိပါသလော။ (ကျွန်ုပ် မသိပါ။) မသိခြင်းမှာ သင်တို့သည် သမ္မာတရား၏ ဤရှုထောင့်ကို နားမလည်ကြောင်း သက်သေပြသည်။ သို့ဆိုလျှင် ငါသည် အဘယ်ကြောင့် ဤသမ္မာတရားအကြောင်း မိတ်သဟာယဖွဲ့ရန် လိုအပ်ခဲ့သနည်း။ အပြုသဘောဆောင်သောဘက်၌ ယင်းသည် လူတို့ နားလည်သင့်သော သမ္မာတရား၏ ရှုထောင့်တစ်ရပ် ဖြစ်သည်။ အပျက်သဘောဆောင်သောဘက်၌ ယင်းမှာ လူအားလုံး ဧဝံဂေလိတရားဟောခြင်းအပေါ် သူတို့၏ နားလည်မှု၌ ရှိသော လမ်းလွဲမှုများကို ဖြေရှင်းရန် ဖြစ်သည်။

လူများစွာတို့သည် ဧဝံဂေလိတရားဟောခြင်း ဤကိစ္စရပ်အပေါ် သူတို့၏ နားလည်မှု၌ လမ်းလွဲမှုများ ရှိကြသည်။ အချို့သောသူတို့သည် “ကျွန်ုပ်သည် လက်ရှိ အထူး တာဝန်တစ်ခုကို လုပ်ဆောင်နေသည်၊ ထို့ကြောင့် ဧဝံဂေလိတရားဟောခြင်းသည် ကျွန်ုပ်နှင့် ဘာမျှ မသက်ဆိုင်ပါ။ ယင်းမှာ ကျွန်ုပ်၏ ကိစ္စမဟုတ်ပါ။ ထို့ကြောင့် ဧဝံဂေလိတရားဟောရန်အလို့ငှာ နားလည်ရန် လိုအပ်သော သမ္မာတရားများ၊ စည်းမျဉ်းများနှင့် ဘုရားသခင်၏ တောင်းဆိုချက်များသည် ကျွန်ုပ်နှင့် မသက်ဆိုင်ပါ။ ကျွန်ုပ်သည် ဤအမှုအရာများကို နားလည်ရန် မလိုအပ်ပါ” ဟု ထင်ကြသည်။ သို့ဖြစ်၍၊ ဧဝံဂေလိတရားဟောခြင်းနှင့်ပတ်သက်သည့် သမ္မာတရား၏ ဤရှုထောင့်ကို မိတ်သဟာယဖွဲ့နေသည့်အခါ သူတို့သည် ပေါ့ဆကြသည်၊ သူတို့သည် မည်သည့်ဂရုတစိုက် ထည့်သွင်းစဉ်းစားမှုမျှ မပြုကြဘဲ သူတို့သည် အာရုံမစိုက်ကြပေ။ သူတို့ နားထောင်လျှင်ပင် မည်သည့်အရာ ဆွေးနွေးခဲ့သည်ကို သူတို့ မသိကြပေ။ ဤသို့ ဆိုကြသော အခြားသူများလည်း ရှိသေးသည်။ “ဘုရားသခင်ကို ယုံကြည်ပြီးသည့်နောက် ကျွန်ုပ်သည် ခေါင်းဆောင်တစ်ဦး အစဉ် ဖြစ်ခဲ့ပါသည်။ ကျွန်ုပ်၌ အရည်အချင်းနှင့် အလုပ်လုပ်နိုင်စွမ်း ရှိပါသည်။ ကျွန်ုပ်သည် ခေါင်းဆောင်တစ်ဦး ဖြစ်ရန် မွေးဖွားလာခဲ့ပါသည်။ ဘုရားသခင် ကျွန်ုပ်အား ပေးခဲ့သော တာဝန်နှင့် ကျွန်ုပ်၏ တစ်သက်တာ အထူးတာဝန်မှာ ခေါင်းဆောင်တစ်ဦး ဖြစ်ရန် ဖြစ်ပုံရသည်” ဟူ၍ ဖြစ်လေသည်။ သွယ်ဝိုက်ညွှန်းဆိုသည်မှာ သူတို့သည် ဧဝံဂေလိတရားဟောခြင်းသည် သူတို့နှင့် ဘာမျှ မသက်ဆိုင်ဟု ဆိုလိုခြင်း ဖြစ်သည်။ သို့ဖြစ်၍ ဧဝံဂေလိတရားဟောခြင်းနှင့်ပတ်သက်သည့် သမ္မာတရားကို မိတ်သဟာယဖွဲ့သည့်အခါ သူတို့သည် ယင်းကို အလေးအနက်မထားကြပေ။ နောက်ဆုံး စုဝေးပွဲ၌ မိတ်သဟာယဖွဲ့ခဲ့သောအရာကို အကျဉ်းချုပ်ရန် တောင်းဆိုခံရသည့်အခါ အချို့သောသူတို့သည် သူတို့၏ မှတ်စုများကို အချိန်ကြာမြင့်စွာ လှန်လှောကြည့်ကြပြီး မည်သည့်အရာဖြစ်သည်ကို မသိမြဲမသိကြပေ။ အဘယ်ကြောင့် ဤသို့ ဖြစ်ပျက်ရသနည်း။ ယင်းမှာ သူတို့၏ မှတ်ဉာဏ် မကောင်းသောကြောင့်လော။ (မဟုတ်ပါ။) ယင်းမှာ သူတို့၌ ကိစ္စများစွာ ရှိနေပြီး သူတို့၏ စိတ်ထဲ၌ ပြည့်နေသောကြောင့်လော။ (မဟုတ်ပါ။) မဟုတ်ပေ။ ဤသည်မှာ သမ္မာတရားအပေါ် လူတို့၏ သဘောထားသည် ယင်းကို အလွန်အမင်း မနှစ်မြို့ခြင်းနှင့် သမ္မာတရားကို မချစ်ခြင်းတို့ထဲမှ တစ်ခု ဖြစ်ကြောင်း ပြသသည်။ ထို့ကြောင့် ငါသည် လူတိုင်းကို သတိပေးဆုံးမပြီး လူတိုင်းအား ဧဝံဂေလိတရားဟောခြင်းသည် အချို့သော လူအမျိုးအစား သို့မဟုတ် လူအုပ်စုအတွက် အထူး တာဝန်ဝတ္တရားတစ်ခု မဟုတ်ဘဲ ဘုရားသခင်နောက် လိုက်သူတိုင်း၏ တာဝန် ဖြစ်သည်ကို သိရှိစေသည်။ လူတို့သည် ဧဝံဂေလိတရားဟောခြင်း၏ သမ္မာတရားကို အဘယ်ကြောင့် နားလည်ရမည်နည်း။ လူတို့သည် ဤသမ္မာတရားများကို အဘယ်ကြောင့် သိရှိရန် လိုအပ်သနည်း။ ဖန်ဆင်းခံတစ်ဦးအနေဖြင့် ဘုရားသခင်နောက်သို့ လိုက်လျှောက်သူများထဲမှ တစ်ဦးအနေဖြင့် အသက်အရွယ်ဖြစ်စေ၊ လိင်ဖြစ်စေ၊ အသက်မည်မျှကြီးသည်ဖြစ်စေ၊ ငယ်သည်ဖြစ်စေ ဧဝံဂေလိတရားဟောခြင်းသည် လူတိုင်း လက်ခံရမည့် အထူးတာဝန်နှင့် တာဝန်တစ်ရပ် ဖြစ်သည်။ အကယ်၍ ဤအထူးတာဝန်သည် သင့်ထံရောက်လာပြီး သင့်အနေဖြင့် သင့်ကိုယ်သင် အသုံးခံဖို့၊ အဖိုးအခပေးဆပ်ဖို့၊ သို့မဟုတ် သင့်အသက်ကိုပင် စွန့်လွှတ်ဖို့ လိုအပ်လာပါက သင်သည် မည်သည့်အရာကို လုပ်ဆောင်သင့်သနည်း။ သင်သည် ယင်းကို လက်ခံရန် တာဝန်ရှိသည်။ ဤသည်မှာ သမ္မာတရားတည်း။ ယင်းသည် သင်နားလည်သင့်သည့်အရာ ဖြစ်သည်။ ဤသည်မှာ ရိုးရှင်းသော အယူဝါဒတစ်ခု မဟုတ်ပေ။ ယင်းသည် သမ္မာတရားဖြစ်သည်။ ယင်းသည် သမ္မာတရားဖြစ်သည်ဟု အဘယ်ကြောင့် ငါ ဆိုရသနည်း။ အဘယ်ကြောင့်ဆိုသော် အချိန်မည်သို့ပြောင်းလဲသွားပါစေ၊ ဆယ်စုနှစ်များ မည်သို့ကုန်လွန်သွားပါစေ သို့မဟုတ် နေရာများနှင့် တည်နေရာများ မည်သို့ပြောင်းလဲပါစေ၊ ဧဝံဂေလိတရားဟောခြင်းနှင့် ဘုရားသခင်အတွက် သက်သေခံခြင်းတို့သည် အစဉ်သဖြင့် အပြုသဘောဆောင်သော အရာတစ်ခုဖြစ်နေလိမ့်မည်။ ယင်း၏အဓိပ္ပာယ်နှင့်တန်ဖိုးတို့သည် မည်သည့်အခါမျှ ပြောင်းလဲမည် မဟုတ်ပေ။ အချိန် သို့မဟုတ် ပထဝီတည်နေရာ အပြောင်းအလဲများ၏ လွှမ်းမိုးခြင်းကို လုံးဝ ခံရလိမ့်မည်မဟုတ်ပေ။ ဧဝံဂေလိတရားဟောခြင်းနှင့် ဘုရားသခင်အတွက် သက်သေခံခြင်းတို့သည် အဆုံးမရှိ ထာဝရဖြစ်သည်။ ပြီးလျှင် ဖန်ဆင်းခံတစ်ဦးအနေဖြင့် သင်သည် ယင်းကို လက်ခံသင့်ပြီး လက်တွေ့လုပ်ဆောင်သင့်သည်။ ဤသည်မှာ ထာဝရသမ္မာတရားဖြစ်သည်။ အချို့သောသူများက “ဧဝံဂေလိတရားဟောခြင်းသည် ကျွန်ုပ် ထမ်းဆောင်သော တာဝန် မဟုတ်ပါ” ဟု ဆိုကြသည်။ သို့သော်လည်း ဧဝံဂေလိတရားဟောခြင်းနှင့် သက်ဆိုင်သော ဤသမ္မာတရားသည် လူတို့ နားလည်သင့်သော အရာတစ်ခု ဖြစ်သည်၊ အကြောင်းမှာ ယင်းသည် ရူပါရုံများနှင့် သက်ဆိုင်သော သမ္မာတရား ဖြစ်ပြီး ဘုရားသခင်ကို ယုံကြည်သောသူအားလုံးသည် ယင်းကို နားလည်သင့်သောကြောင့် ဖြစ်သည်၊ ယင်းသည် ဘုရားသခင်အပေါ် ယုံကြည်ခြင်းအတွက် အခြေခံကျပြီး အသက်ဝင်ရောက်မှုအတွက် အကျိုးရှိသည်။ ထို့ထက်မက သင်သည် အသင်းတော်၌ မည်သည့်တာဝန်ကို ထမ်းဆောင်သည်ဖြစ်စေ၊ သင်သည် ဘာသာတရားမရှိသူများနှင့် ထိတွေ့ဆက်ဆံရန် အခွင့်အလမ်းများ ရှိမည်ဖြစ်ပြီး ထို့ကြောင့် သူတို့ထံ ဧဝံဂေလိတရားဟောရန် တာဝန် ရှိသည်။ သင်သည် ဧဝံဂေလိတရားဟောခြင်း၏ သမ္မာတရားကို နားလည်သည်နှင့်တစ်ပြိုင်နက် သင်၏ စိတ်နှလုံးထဲ၌ ဤသို့ သိရှိလာလိမ့်မည်။ “ဘုရားသခင်၏ အမှုတော်သစ်ကို ဖြန့်ချိရန်နှင့် လူသားမျိုးနွယ်ကို ကယ်တင်သည့် ဘုရားအမှုတော်၏ ဧဝံဂေလိကို ဖြန့်ချိရန်မှာ ကျွန်ုပ်၏ တာဝန် ဖြစ်သည်။ မည်သည့်အချိန်ဖြစ်စေ၊ မည်သည့်နေရာဖြစ်စေ ကျွန်ုပ်၏ ရာထူး သို့မဟုတ် ကဏ္ဍမှာ မည်သို့ပင် ဖြစ်စေကာမူ အကယ်၍ ကျွန်ုပ်သည် သရုပ်ဆောင်တစ်ဦးအဖြစ် အစေခံနေပါက ဧဝံဂေလိတရားဟောရန် ကျွန်ုပ်၌ ဝတ္တရား ရှိသည်၊ အကယ်၍ ကျွန်ုပ်သည် လက်ရှိ အသင်းတော် ခေါင်းဆောင်တစ်ဦး ဖြစ်ပါက ဧဝံဂေလိတရားဟောရန် ကျွန်ုပ်၌ ဝတ္တရား ရှိသည်လည်း ဖြစ်သည်။ ကျွန်ုပ် လက်ရှိ မည်သည့်တာဝန်ကို ထမ်းဆောင်နေသည်ဖြစ်စေ နိုင်ငံတော် ဧဝံဂေလိတရားကို ဖြန့်ချိရန် ကျွန်ုပ်၌ ဝတ္တရား ရှိသည်။ အခွင့်အလမ်း သို့မဟုတ် အားလပ်ချိန် ရှိသည့်အခါတိုင်း ကျွန်ုပ်သည် သွား၍ ဧဝံဂေလိတရားဟောသင့်သည်။ ဤသည်မှာ ကျွန်ုပ် ရှောင်လွှဲ၍မရသော တာဝန်တစ်ရပ် ဖြစ်သည်” ဟူ၍ ဖြစ်လေသည်။ ဤသည်မှာ လူအများစု လက်ရှိ ထင်မြင်ပုံ ဟုတ်သလော။ (မဟုတ်ပါ။) သို့ဆိုလျှင် လူအများစု အဘယ်အရာကို ထင်ကြသနည်း။ “ကျွန်ုပ်၌ ယခုအခါတွင် သတ်သတ်မှတ်မှတ် တာဝန်တစ်ခု ရှိသည်။ ကျွန်ုပ်သည် သီးခြား အသက်မွေးဝမ်းကျောင်းမှုတစ်ခု၊ ပညာရပ် နယ်ပယ်တစ်ခုကို လေ့လာပြီး နှိုက်နှိုက်ချွတ်ချွတ် စူးစမ်းလေ့လာနေသည်၊ ထို့ကြောင့် ဧဝံဂေလိတရားဟောခြင်းသည် ကျွန်ုပ်နှင့် ဘာမျှ မသက်ဆိုင်ပါ” ဟူ၍ ဖြစ်သည်။ ဤသည်မှာ မည်သည့်သဘောထားမျိုး ဖြစ်သနည်း။ ယင်းမှာ လူတစ်ဦး၏ တာဝန်နှင့် အထူးတာဝန်ကို ရှောင်လွှဲခြင်း သဘောထား၊ အပျက်သဘောဆောင်သော သဘောထား ဖြစ်သည်။ ဤလူများသည် ဘုရားသခင်၏ ရည်ရွယ်ချက်များကို အလေးထားခြင်း မရှိကြပေ၊ သူတို့သည် ဘုရားသခင်ကို ပုန်ကန်သောသူများ ဖြစ်ကြသည်။ သင် မည်သူဖြစ်သည်ဖြစ်စေ သင်သည် ဧဝံဂေလိတရားဟောရန် ဝန်ထုပ်ဝန်ပိုး မရှိပါက ဤသည်မှာ သင်၌ အသိစိတ်နှင့် ဆင်ခြင်တုံတရား ကင်းမဲ့ကြောင်း လက္ခဏာတစ်ရပ် မဟုတ်လော။ အကယ်၍ သင်သည် တက်ကြွစွာ ပူးပေါင်းဆောင်ရွက်ခြင်း၊ တာဝန်ယူခြင်းနှင့် ကျိုးနွံနာခံခြင်း မရှိပါက သင်သည် မထုံတက်သေးဖြစ်ပြီး အပျက်သဘောဆောင်စွာ ဝတ်ကျေတမ်းကျေ လုပ်ဆောင်နေခြင်း ဖြစ်သည်။ ဤသဘောထားသည် လက်မခံနိုင်ဖွယ် ဖြစ်သည်။ သင် မည်သည့်တာဝန်ကို ထမ်းဆောင်သည်ဖြစ်စေ၊ ယင်းတွင် မည်သည့် အသက်မွေးဝမ်းကျောင်းမှု သို့မဟုတ် ပညာရပ် နယ်ပယ် ပါဝင်သည်ဖြစ်စေ သင် ရရှိသင့်သော အဓိက ရလဒ်များထဲမှ တစ်ခုမှာ ဘုရားသခင် လူသားမျိုးနွယ်ကို ကယ်တင်သည့် အမှုတော်၏ ဧဝံဂေလိတရားကို သက်သေခံပြီး ဖြန့်ချိနိုင်စွမ်း ဖြစ်သင့်သည်။ ဤသည်မှာ ဖန်ဆင်းခံတစ်ဦးအတွက် အနည်းဆုံး တောင်းဆိုချက် ဖြစ်သည်။ အကယ်၍ သင်သည် ဤအနည်းဆုံး တောင်းဆိုချက်ကိုပင် မပြည့်မီနိုင်ပါက ဘုရားသခင်ကို ယုံကြည်သော ဤနှစ်များအတွင်း သင်၏ တာဝန်ကို ထမ်းဆောင်ခြင်းမှ သင် အဘယ်အရာကို ရရှိခဲ့ပြီနည်း။ သင်သည် အဘယ်အရာကို ရရှိခဲ့ပြီနည်း။ သင်သည် ဘုရားသခင်၏ ရည်ရွယ်ချက်များကို နားလည်သလော။ သင်သည် သင်၏ တာဝန်ကို နှစ်ပေါင်းများစွာ ထမ်းဆောင်ခဲ့ပြီး သင်၏ အသက်မွေးဝမ်းကျောင်းမှု၌ ကျွမ်းကျင်လာခဲ့ပြီး ဖြစ်သော်လည်း ဘုရားသခင်ကို သက်သေခံရန် တောင်းဆိုခံရသည့်အခါ သင်သည် မည်သည့်အရာမျှ မပြောဆိုနိုင်ပါက သို့မဟုတ် သမ္မာတရား၏ မည်သည့်ရှုထောင့်ကိုမျှ မိတ်သဟာယမဖွဲ့နိုင်ပါက ဤနေရာ၌ ပြဿနာမှာ အဘယ်နည်း။ ပြဿနာမှာ သင်သည် သမ္မာတရားကို နားမလည်ခြင်း ဖြစ်သည်။ အချို့သောသူတို့အား ၎င်းတို့သည် သမ္မာတရားကို နားမလည်ဟု ဆိုလျှင် တရားမျှတမှုမရှိဟု ခံစားရနိုင်ပါသည်။ သူတို့သည် မိမိတို့၏ တာဝန်ကို ထမ်းဆောင်ရာ၌ ထိရောက်ခဲ့သည်ဟု သူတို့ ထင်မှတ်နိုင်သည်၊ သို့သော် သူတို့သည် ဘုရားသခင်၏ အမှုတော်ဆိုင်ရာ ရူပါရုံများနှင့် လူသားမျိုးနွယ်ကို ကယ်တင်ရန် ကိုယ်တော်၏ ရည်ရွယ်ချက်တို့ကို နားမလည်ကြပေ။ ဤသည်မှာ သမ္မာတရားကို နားလည်ခြင်းနှင့် ညီမျှသလော။ အနည်းဆုံးအနေဖြင့် သင်သည် ဘုရားသခင်အပေါ် သင်၏ ယုံကြည်ခြင်းအတွက် မှန်သော လမ်းခရီး၌ အခြေခံအုတ်မြစ်ကို မတည်ထောင်ရသေးပေ။ သင်သည် ဘုရားသခင်၏ အမှုတော်နှင့် လူသားမျိုးနွယ်အတွက် သူ၏ ကယ်တင်ခြင်း ဧဝံဂေလိတရားကို ဖြန့်ချိခြင်းအတွက် ဝန်ထုပ်ဝန်ပိုးကို မခံယူပေ၊ ထို့ပြင် သင့်၌ မည်သည့် ထိုးထွင်းသိမြင်မှု၊ နားလည်မှု၊ သို့မဟုတ် သဘောပေါက်နားလည်မှုမျှ မရှိပေ။ သို့ဆိုလျှင် သင်သည် ဘုရားသခင်နောက် လိုက်သော တစ်စုံတစ်ဦးအဖြစ် အမှန်တကယ် မှတ်ယူခြင်း ခံရနိုင်ပါမည်လော။ သင်သည် ဘုရားသခင်နှင့် ပုံမှန် ဆက်ဆံရေးကို ထူထောင်ခဲ့ပြီးပြီလော။ အကယ်၍ သင်သည် ဤအမှုအရာများ တစ်ခုတလေကိုမျှ စွမ်းဆောင်ရရှိခြင်း မရှိသေးပါက သင်သည် သမ္မာတရား လက်တွေ့ကျမှုကို မပိုင်ဆိုင်ပေ။

ယခု ကျွန်ုပ်တို့ ယခင်က ဆွေးနွေးခဲ့သော ခေါင်းစဉ်ကို ပြန်ဆွေးနွေးကြစို့။ ဧဝံဂေလိတရားဟောခြင်းသည် ဘုရားသခင် ရွေးချယ်ထားသောသူအားလုံး၏ တာဝန်နှင့် ဝတ္တရား ဖြစ်သည်။ သမ္မာတရား၏ ဤရှုထောင့်ကို ဆွေးနွေးခဲ့ပြီးဖြစ်သည့်နောက်တွင် လူတိုင်း နားလည်သင့်သော အချက်တစ်ချက်မှာ အဘယ်နည်း။ လူတစ်ဦးသည် အဖိုးအခကို ပေးဆပ်သည်ဖြစ်စေ၊ ဘုရားသခင်အတွက် အသုံးခံရန် သူတို့၏ မိသားစုနှင့် အလုပ်ကို စွန့်လွှတ်သည်ဖြစ်စေ၊ သို့မဟုတ် သူတို့၏ အသက်ကိုပင် ဆက်ကပ်သည်ဖြစ်စေ အမှန်တကယ်တွင် ဤသည်တို့အားလုံးမှာ အပေါ်ယံ အရာများ ဖြစ်ကြသည်။ ဘုရားသခင်သည် လူတို့ထံမှ အဆုံးစွန်၌ အဘယ်အရာကို တောင်းဆိုတော်မူသနည်း။ ယင်းမှာ သင်၏ ဝိညာဉ်ရင့်ကျက်မှု တိုးပွားလာပြီး သင်၏ အသက် ရင့်ကျက်လာသည်နှင့်အမျှ အချိန် ကုန်လွန်လာသည်နှင့်အမျှ သင်သည် ဘုရားသခင်၏ အမှုတော်နှင့် လူသားမျိုးနွယ်ကို ကယ်တင်ခြင်း၌ ကိုယ်တော်၏ ရည်ရွယ်ချက်တို့နှင့်ပတ်သက်သည့် အမျိုးမျိုးသော သမ္မာတရားများကို တဖြည်းဖြည်း စတင် နားလည်လာခြင်း ဖြစ်သည်။ ဧဝံဂေလိတရားဟောခြင်းနှင့် ဘုရားသခင်ကို သက်သေခံခြင်းအတွက် သင်၏ ဝန်ထုပ်ဝန်ပိုးသည် တိုး၍တိုး၍ ထင်ရှားလာပြီး ဤတာဝန်ကို ထမ်းရွက်ရန် သင်၏ စိတ်ပိုင်းဖြတ်မှုသည် ပို၍ ခိုင်မာလာသည်။ အကယ်၍ အသင်းတော် ခေါင်းဆောင်တစ်ဦးသည် နှစ်ပေါင်းများစွာ အမှုတော်ကို ဆောင်ရွက်ခဲ့သော်လည်း သူတို့ အသင်းတော်ကို ဦးဆောင်သည့် နှစ်များ ကုန်လွန်သွားသည်နှင့်အမျှ ဧဝံဂေလိ တရားဟောပြောခြင်းအတွက် သူ၌ ရှိသော စိတ်အားထက်သန်မှု၊ စိတ်လှုပ်ရှားခြင်းနှင့် ဝန်ထုပ်ဝန်ပိုးတို့ လျော့နည်းလာပါက ထိုသူသည် မိမိ၏တာဝန်ကို မည်မျှ ကောင်းစွာ ထမ်းဆောင်သနည်း။ (မကောင်းပါ။) အဘယ်ကြောင့်နည်း။ ပေါ်ပေါက်လာသော ပြဿနာမှာ အဘယ်နည်း။ အကယ်၍ သူတို့သည် ထိုသို့သော အခြေအနေဖြစ်လာပါက သို့မဟုတ် ထိုသို့သော အခြေအနေ၌ အသက်ရှင်ပါက အနည်းဆုံး အချက်တစ်ချက်မှာ သေချာသည်။ ဤပုဂ္ဂိုလ်သည် ဤနှစ်များအတွင်း သမ္မာတရားကို မလိုက်စားခဲ့ဘဲ မည်သည့် တကယ့်အလုပ်ကိုမျှ မလုပ်ဆောင်ခဲ့ပေ။ သူတို့သည် အဆင်းနီသော နဂါးကြီး၏ ဗျူရိုကရက် ကေဒါများကဲ့သို့ ဖြစ်သည်။ ရလဒ်အနေဖြင့် သူတို့၌ ဘုရားသခင်၏ နာမတော်ကို ကြေညာခြင်းနှင့် ကိုယ်တော်၏ အမှုတော်ကို သက်သေခံခြင်းအတွက် ဝန်ထုပ်ဝန်ပိုး မရှိသကဲ့သို့ ထိုးထွင်းသိမြင်မှုလည်း မရှိပေ။ ဤသည်မှာ အကျိုးရလဒ် မဟုတ်လော။ (ဟုတ်ပါသည်။) ယင်းသည် ရှောင်လွှဲမရသော အကျိုးဆက် ဖြစ်သည်။ ဤပုဂ္ဂိုလ်သည် နှစ်ပေါင်းမည်မျှ အမှုတော်ကို ဆောင်ရွက်ခဲ့သည်ဖြစ်စေ သူတို့၌ ကြီးမားသော ဝိညာဉ်ရင့်ကျက်မှု ရှိကြောင်း၊ သူတို့သည် ဘုရားသခင်၏ ဝန်ထုပ်ဝန်ပိုးကို အလေးထားနိုင်ကြောင်းနှင့် ဘုရားသခင်၏ ရည်ရွယ်ချက်များအတိုင်း အစေခံနိုင်ကြောင်း သူတို့ ထင်လျှင်ပင် သို့တိုင်အောင် ဧဝံဂေလိတရားဟောခြင်းနှင့် ပတ်သက်လာသောအခါ သူတို့သည် နောက်ဆုတ်ကြသည်၊ ယင်းကို မည်သို့ လုပ်ဆောင်ရမည်ကို သူတို့ မသိကြပေ။ သူတို့သည် ဘုရားသခင်၏ ပေါ်ထွန်းခြင်းကို စိတ်အားထက်သန်ပြီး မှန်သော လမ်းခရီးကို လာရောက်ရှာဖွေကာ စုံစမ်းစစ်ဆေးသော လူတို့နှင့် ကြုံတွေ့ရသောအခါ၊ သူတို့သည် စကား ဆွံ့အသွားကြသည်။ သူတို့သည် စကားတစ်ခွန်းမျှ မပြောဆိုနိုင်ကြဘဲ အဘယ်မှ စတင်ရမည်ကို မသိကြပေ။ ဤနေရာ၌ ပြဿနာမှာ အဘယ်နည်း။ ယင်းမှာ သူတို့သည် သမ္မာတရားကို နားမလည်ဘဲ သမ္မာတရားကို မရရှိသေးသောကြောင့် သူတို့သည် ဘုရားသခင်ကို သက်သေမခံနိုင်ခြင်း ဖြစ်သည်။ သမ္မာတရားကို နားလည်သောသူတို့သာလျှင် ဘုရားသခင်ကို သက်သေခံနိုင်သည်။ ဧဝံဂေလိတရားဟောခြင်းနှင့် ဘုရားသခင်ကို သက်သေခံခြင်းသည် သင်၏ တာဝန်များ နယ်ပယ်အတွင်း ကျရောက်သည်။ အကယ်၍ သင်သည် သမ္မာတရားကို နားလည်ပါက၊ အကယ်၍ သင်သည် သမ္မာတရားကို ရရှိခဲ့ပြီးပါက မှန်သော လမ်းခရီးကို စုံစမ်းစစ်ဆေးနေသော လူတို့နှင့် သင် တွေ့ဆုံသည့်အခါ သင်သည် အဘယ်ကြောင့် ပြောစရာ စကား မရှိရမည်နည်း။ ဤသည်မှာ ပြဿနာတစ်ရပ် မဟုတ်လော။ သင်တို့သည် ဤကဲ့သို့သော အခြေအနေများ၌ မကြာခဏ ကြုံတွေ့ရသလော။ (ဟုတ်ပါသည်။) ဤနေရာ၌ ပြဿနာမှာ အဘယ်နည်း။ သင်၌ ဝန်ထုပ်ဝန်ပိုး မရှိခြင်း ဖြစ်သည်။ ဝန်ထုပ်ဝန်ပိုး မရှိခြင်းသည် ပြဿနာတစ်ရပ် ဟုတ်သလော။ သင်သည် ဝန်ထုပ်ဝန်ပိုး မရှိဘဲ သင်၏ တာဝန်ကို ထမ်းဆောင်နိုင်သလော။ သင်သည် သင်၏ တာဝန်ကို ထမ်းဆောင်လျှင်ပင် သင်သည် ယင်းကို သစ္စာစောင့်သိစွာ လုပ်ဆောင်နိုင်မည်လော။ သင်သည် ယင်းကို စံနှုန်းပြည့်မီသော နည်းလမ်းဖြင့် လုပ်ဆောင်နိုင်မည်လော။ ဝန်ထုပ်ဝန်ပိုး မရှိခြင်းသည် သေစေနိုင်သော ပြဿနာတစ်ရပ် မဟုတ်နိုင်သော်လည်း ယင်းသည် ဆိုးရွားသော ပြဿနာတစ်ရပ် ဖြစ်နေဆဲ ဖြစ်သည်၊ အကြောင်းမှာ ယင်းသည် သင်၏ တာဝန်ကို မည်မျှ ကောင်းစွာ ထမ်းဆောင်သည်ကို သက်ရောက်မှုရှိသောကြောင့် ဖြစ်သည်။ ဤပြဿနာသည် ဖြေရှင်းရန် မလိုအပ်သလော။ (လိုအပ်ပါသည်။) သို့ဆိုလျှင် သင်သည် ဤသည်ကို မည်သို့ ဖြေရှင်းမည်နည်း။ သင်သည် ဧဝံဂေလိတရားဟောခြင်းနှင့် ပတ်သက်၍ သင်၏ မှားယွင်းသော ရှုမြင်ပုံများကို ပြောင်းပြန်လှန်ပြီး ယင်း၏ သမ္မာတရားကို နားလည်ရမည်။ သင်တို့ လက်ရှိ လုပ်ဆောင်နေသော အမှုအားလုံးသည် ဧဝံဂေလိတရားဟောခြင်း အမှုနှင့် တိုက်ရိုက် သက်ဆိုင်ပြီး ဧဝံဂေလိတရားဟောခြင်း နယ်ပယ်အတွင်း ကျရောက်သည်။ ယင်းသည် ဘုရားသခင်ကို သက်သေခံရန်၊ ဧဝံဂေလိ အလုပ်ကို ဖြန့်ဝေရန်၊ ဘုရားသခင်၏ နာမတော်အကြောင်း သက်သေခံရန်နှင့် လူသားမျိုးနွယ်ကို ကယ်တင်ခြင်း၌ ဘုရားသခင်၏ အမှုတော်၏ ဤဧဝံဂေလိတရားကို ဖြန့်ချိရန် ရည်ရွယ်သည်။ ဤသို့ဖြင့် လူများ ပိုမို၍ ယင်းကို သိရှိလာကြပြီး လူများ ပိုမို၍ ဘုရားသခင်၏ ရှေ့မှောက်သို့ လာရောက်ကာ ဘုရားသခင်၏ သိမ်းပိုက်ခြင်းကို လက်ခံပြီး ဘုရားသခင်၏ ကယ်တင်ခြင်းကို လက်ခံရရှိကြစေရန် ဖြစ်လေသည်။ ပြီးလျှင် အဆုံး၌ သူတို့သည် သူတို့ကို ဘုရားသခင်၏ စုံလင်အောင်ပြုခြင်းကို လက်ခံရရှိရန် အတော်အတန် ကံကောင်းကြပါက ယင်းသည် သာ၍ပင် ကောင်းလေသည်။ ပိုမို၍ များပြားသောလူများအား ဘုရားသခင်၏ ရှေ့မှောက်သို့ လာရောက်စေခြင်းသည် အဘယ်အရာကို ဆိုလိုသနည်း။ ပြီးလျှင် ဤအရာက စွမ်းဆောင်ရရှိသင့်သော အဆုံးသတ် ရလဒ်မှာ အဘယ်နည်း။ (ပို၍များသော လူများ ဘုရားသခင်၏ ကယ်တင်ခြင်းကို ရရှိစေရန်ဖြစ်သည်။) အဘယ်ကြောင့် ဤပန်းတိုင်ကို စွမ်းဆောင်ရရှိသင့်သနည်း။ အကြောင်းမှာ ယင်းသည် ဘုရားသခင်၏ ရည်ရွယ်ချက် ဖြစ်သောကြောင့် ဖြစ်သည်။ ထို့ကြောင့် ငါတို့သည် ဤသမ္မာတရားများကို မမောနိုင်မပန်းနိုင် ရှင်းပြရခြင်း ဖြစ်သည်။ အကယ်၍ ယင်းသည် ဘုရားသခင်၏ ရည်ရွယ်ချက်နှင့် မည်သို့မျှ မသက်ဆိုင်ခဲ့ပါက ဤအမှုအရာများအကြောင်း ပြောဆိုခြင်းသည် အသုံးမဝင်ဘဲ အနှစ်မဲ့နေပေမည်။ အကြောင်းမှာ ယင်းသည် ဘုရားသခင်၏ ရည်ရွယ်ချက် ဖြစ်သောကြောင့် ငါတို့သည် ယင်းကို ရှင်းလင်းစေပြီး လူတိုင်းအား ယင်းကို နားလည်ရန် ကူညီသည်၊ ဤသို့ဖြင့် သူတို့သည် ဤသည်မှာ သမ္မာတရား ဖြစ်ပြီး ဧဝံဂေလိတရားဟောခြင်း၏ ဤသမ္မာတရားထဲသို့ လူတိုင်းသည် ကြိုးပမ်းအားထုတ်မှု ပြုသင့်သည်ကို သိရှိကြစေရန် ဖြစ်လေသည်။ ဤသို့ဖြင့် လူတစ်ဦးစီတိုင်း၌ ဤသို့သော ထိုးထွင်းသိမြင်မှု ရှိပြီး ဤသို့သော ဝန်ထုပ်ဝန်ပိုးမျိုး တိုးပွားလာစေရန် ဖြစ်လေသည်။

နောက်မေးခွန်းတစ်ခုမှာ ငါတို့သည် လူများအနေဖြင့် ဧဝံဂေလိကို ပိုမို ဟောကြားနိုင်ပြီး ၎င်းတို့၏ တာဝန်များကို ကောင်းမွန်စွာ ဖြည့်ဆည်းနိုင်ရန်အလို့ငှာ ဘုရားသခင်၏ ရည်ရွယ်ချက်ကို ပိုမိုများပြားသော လူများအား အဘယ်ကြောင့် နားလည်အောင် ထောက်ကူပေးသင့်သနည်း။ အဘယ်ကြောင့် ဤသည်ကို လုပ်ဆောင်သင့်သနည်း။ အချို့က “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ပျက်စီးခြင်းသို့ မရောက်စေလိုပေ၊ ထို့ကြောင့် ကျွန်ုပ်တို့သည် ပို၍များသော လူများအား ဘုရားသခင်၏ အမှုကို လက်ခံအောင် ထောက်ကူပေးသင့်သည်” ဟု ဆိုကောင်းဆိုနိုင်သည်။ ဤပြောဆိုချက်သည် မှန်ကန်သည်၊ သို့သော် ယင်းသည် မေးခွန်း၏ အနှစ်သာရရှိသော အဖြေ မဟုတ်ပေ။ သို့ဆိုလျှင် ဤမေးခွန်း၏ အနှစ်သာရရှိသော အဖြေမှာ အဘယ်နည်း။ သင်တို့ သိကြသလော။ (ဘုရားသခင်သည် သူ၏ စိတ်တော်နှင့် တညီတညွတ်တည်းရှိသော လူတစ်စုကို ရရှိလိုသည်။) ဘုရားသခင်သည် သူ၏ စိတ်တော်နှင့် တညီတညွတ်တည်းရှိသော လူတစ်စုကို ရရှိလိုသည်၊ ဤသည်ကို ဧဝံဂေလိတရား ဖြန့်ဝေခြင်းမှတစ်ဆင့် ဖြစ်မြောက်အောင်မြင်ရပေမည်။ ကျွန်ုပ်တို့ ယခု ပြောဆိုနေသောအရာမှာ ဧဝံဂေလိတရားကို အနှံ့အပြား ဖြန့်ဝေခြင်း ဖြစ်သည်။ ဧဝံဂေလိတရားကို အနှံ့အပြား ဖြန့်ဝေခြင်းနှင့် လူတစ်စုကို ရရှိခြင်းတို့ကြား ခြားနားချက် ရှိသလော။ (ရှိပါသည်။) သို့ဆိုလျှင် ဧဝံဂေလိတရားကို အနှံ့အပြား ဖြန့်ဝေခြင်း၏ ရည်ရွယ်ချက်မှာ အဘယ်နည်း။ (များစွာသော လူတို့ကို တတ်နိုင်သမျှ ကယ်တင်ရန် ဖြစ်ပါသည်။) များစွာသော လူတို့ကို တတ်နိုင်သမျှ ကယ်တင်ရန်မှာ ဘုရားသခင်၏ ကယ်တင်ခြင်းဆိုင်ရာ စည်းမျဉ်းတစ်ခု ဖြစ်သော်လည်း ဤမေးခွန်း၏ အဖြေ မဟုတ်ပေ။ ဤတစ်ကြိမ်၌ ခေတ်တစ်ခေတ်ကို ဖွင့်လှစ်ရန်၊ ခေတ်သစ်တစ်ခုကို ဖြစ်ပေါ်စေပြီး ခေတ်ဟောင်းကို အဆုံးသတ်ရန်၊ နိုင်ငံတော်ခေတ်ကို ဖြစ်ပေါ်စေပြီး ကျေးဇူးတော်ခေတ်ကို အဆုံးသတ်ရန်အလို့ငှာ ဘုရားသခင် အမှုပြုဖို့ ကြွလာခဲ့ပုံကို ဤအမှုစတင်သည့်အချိန်မှစ၍ ငါ ထပ်ခါတလဲလဲ ပြောဆိုခဲ့ပြီးဖြစ်သည်။ နောက်ဆုံးသောကာလ၌ ဘုရားသခင်၏ အမှုကို လက်ခံသောသူအားလုံးသည် ဤအချက်ကို သက်သေခံခဲ့ကြပြီးဖြစ်သည်။ ဘုရားသခင်သည် လူသားမျိုးနွယ်ကို တရားစီရင်ရန်၊ လူသားမျိုးနွယ်ကို သန့်စင်ပြီး ကယ်တင်ရန် သမ္မာတရားကို ဖော်ပြလျက် အမှုတော်သစ်ကို ပြုနေခဲ့ပြီးဖြစ်သည်။ နိုင်ငံတော်၏ ဧဝံဂေလိတရားသည် နိုင်ငံများစွာတို့၌ စတင် ပျံ့နှံ့ခဲ့ပြီးဖြစ်သည်။ ဤလူသားမျိုးနွယ်သည် ပညတ်တော်ခေတ်နှင့် ကျေးဇူးတော်ခေတ်တို့မှ ထွက်ခွာလာခဲ့ပြီးသား ဖြစ်သည်။ သူတို့သည် သမ္မာကျမ်းစာကို မဖတ်ရှုကြတော့ပေ၊ သူတို့သည် လက်ဝါးကပ်တိုင်အောက်၌ အသက်မရှင်ကြတော့ပေ၊ ထို့ပြင် သူတို့သည် ကယ်တင်ရှင်ယေရှု၏ နာမတော်ကို အော်မခေါ်တော့ပေ။ ထိုအစား သူတို့သည် အနန္တတန်ခိုးရှင် ဘုရားသခင်၏ နာမတော်၌ ဆုတောင်းကြပြီး တစ်ချိန်တည်းတွင် ဘုရားသခင်၏ လက်ရှိ နှုတ်ကပတ်တော်များကို သူတို့၏ အသက်တာ၌ ရှင်သန်မှု၏ စည်းမျဉ်းများ၊ နည်းလမ်းများနှင့် ပန်းတိုင်များအဖြစ် လက်ခံကြသည်။ ဤသဘောအရ ဤလူများသည် ခေတ်သစ်တစ်ခုသို့ ဝင်ရောက်ခဲ့ကြပြီးသားဖြစ်သည် မဟုတ်လော။ (ဟုတ်ပါသည်။) သူတို့သည် ခေတ်သစ်တစ်ခုသို့ ဝင်ရောက်ခဲ့ကြပြီးဖြစ်သည်။ သို့ဆိုလျှင် နောက်ဆုံးသောကာလ၌ ဧဝံဂေလိတရားနှင့် ဘုရားသခင်၏ နှုတ်ကပတ်တော်အသစ်တို့ကို လက်မခံရသေးသော သာ၍များပြားသော လူတို့ အသက်ရှင်နေထိုင်နေဆဲဖြစ်သည့် ခေတ်မှာ အဘယ်နည်း။ ၎င်းတို့သည် ကျေးဇူးတော်ခေတ်တွင် ရှင်သန်နေဆဲဖြစ်သည်။ ယခုအခါတွင် သင်တို့၏ တာဝန်မှာ အဘယ်နည်း။ ယင်းမှာ ၎င်းတို့ကို ကျေးဇူးတော်ခေတ်မှ ခေတ်သစ်ထဲသို့ ခေါ်ဆောင်ရန် ဖြစ်သည်။ သင်တို့သည် ဘုရားသခင်ထံ ဆုတောင်းပြီး သူ၏နာမတော်ကို ခေါ်ရုံမျှဖြင့် ဘုရားသခင်၏ တာဝန်ပေးစေခိုင်းချက်ကို ပြီးမြောက်စေနိုင်သလော။ ဘုရားနှုတ်ကပတ်တော် အနည်းငယ်ကို တရားဟောရုံဖြင့် လုံလောက်သလော။ သေချာပေါက် မလုံလောက်ချေ။ ဤသည်မှာ ဧဝံဂေလိ တရားဟောခြင်းဖြစ်သည့် ဤတာဝန်ပေးစေခိုင်းချက်ကို တာဝန်ယူဖို့၊ ဘုရားနှုတ်ကပတ်တော်များကို ကျယ်ပြန့်စွာ ဖြန့်ဝေဖို့၊ ဘုရားနှုတ်ကပတ်တော်များကို နည်းလမ်းမျိုးစုံဖြင့် ဖြန့်ချိဖို့၊ နိုင်ငံတော် ဧဝံဂေလိကို ဖြန့်ချိပြီး ဖြန့်ဝေဖို့ ဝန်တာထားစိတ် သင်တို့အားလုံးတွင် ရှိရန် လိုအပ်သည်။ ဖြန့်ဝေဖို့သည်မှာ အဘယ်အရာကို ဆိုလိုသနည်း။ နောက်ဆုံးသောကာလရှိ ဘုရားအမှုတော်ကို လက်မခံရသေးသည့်သူများအား ဘုရားနှုတ်ကပတ်တော်များကို သိရှိစေဖို့၊ ဘုရားသခင်သည် အမှုအသစ်ပြုနေခဲ့ခြင်းဖြစ်ကြောင်း ပို၍များသော လူများအား သိစေပြီးနောက် ၎င်းတို့ထံ ဘုရားနှုတ်ကပတ်တော်များကို သက်သေခံဖို့၊ ဘုရားအမှုတော်ကို သက်သေခံရန် သင်တို့၏ အတွေ့အကြုံများကို အသုံးပြုပြီး ၎င်းတို့ကိုလည်း ခေတ်သစ်ထဲသို့ ဆောင်ကြဉ်းဖို့ဖြစ်သည်။ ဤနည်းအားဖြင့် ၎င်းတို့သည် သင်တို့ကဲ့သို့ပင် ခေတ်သစ်ထဲသို့ ဝင်ရောက်လိမ့်မည်။ ဘုရားသခင်၏ ရည်ရွယ်ချက်က ရှင်းပေသည်။ ခေတ်သစ်ထဲ ဝင်ရောက်ဖို့မှာ သူ၏ နှုတ်ကပတ်တော်များကို ကြားနာပြီးဖြစ်သော၊ လက်ခံပြီးဖြစ်သော၊ သူ့နောက်သို့ လိုက်ပြီးဖြစ်သော သင်တို့အတွက်သာ မဟုတ်ဘဲ သူသည် လူသားမျိုးနွယ်တစ်ရပ်လုံးကို ခေတ်သစ်ထဲသို့ ဦးဆောင်လမ်းပြမည် ဖြစ်သည်။ ဤသည်မှာ ဘုရားသခင်၏ ရည်ရွယ်ချက်ဖြစ်ပြီး ယခု ဘုရားသခင်နောက် လိုက်နေသည့်သူအားလုံး နားလည်သင့်သည့် သမ္မာတရား ဖြစ်သည်။ ဘုရားသခင်သည် လူတစ်စု သို့မဟုတ် လူအစုအဖွဲ့ငယ်လေးတစ်ခု သို့မဟုတ် လူမျိုးနွယ်စုငယ်လေးတစ်ရပ်ကိုသာ ခေတ်သစ်ထဲသို့ ဦးဆောင်လမ်းပြနေခြင်း မဟုတ်။ ထိုအစား လူသားမျိုးနွယ် တစ်ရပ်လုံးကို ခေတ်သစ်ထဲသို့ ဦးဆောင်လမ်းပြရန် သူရည်ရွယ်၏။ ဤပန်းတိုင်ကို မည်သို့စွမ်းဆောင်ရရှိနိုင်မည်နည်း။ (ဧဝံဂေလိကို အနှံ့အပြား တရားဟောခြင်းအားဖြင့် ဖြစ်ပါသည်။) အမှန်ပင်။ ယင်းကို ဧဝံဂေလိအား ကျယ်ပြန့်စွာ တရားဟောခြင်းဖြင့်၊ ဧဝံဂေလိအား ကျယ်ပြန့်စွာ တရားဟောရန်မျိုးစုံသော နည်းစနစ်များနှင့် လမ်းကြောင်းများအားဖြင့် စွမ်းဆောင်ရရှိရမည်။ ဧဝံဂေလိကို ကျယ်ပြန့်စွာ တရားဟောခြင်းအကြောင်း ပြောခြင်းသည် လွယ်ကူသော်လည်း ယင်းကို အတိအကျအားဖြင့် မည်သို့လုပ်ဆောင်သင့်သနည်း။ (ယင်းမှာ လူ၏ ပူးပေါင်းဆောင်ရွက်မှု လိုအပ်ပါသည်။) အတိအကျပင်။ ဤသည်မှာ လူ၏ ပူးပေါင်းဆောင်ရွက်မှု လိုအပ်ပေသည်။ အကယ်၍ လူတို့သည် မိမိတို့၏ စိတ်နှလုံးထဲ၌ အချို့သော အရာဟောင်းများကို အစဉ်သဖြင့် စွဲကိုင်ထားကာ အချို့သော လွဲချော်သည့် အယူအဆများကို အစဉ်သဖြင့် သိုထားပြီး စည်းမျဉ်းစည်းကမ်းအဟောင်းများနှင့် ကျင့်ကြံပြုမူမှုများကို စွဲကိုင်ထားသော်လည်း ဧဝံဂေလိအလုပ်ကို အလေးအနက် မထားသည့်အပြင် ဘုရားသခင်၏ တာဝန်ပေးစေခိုင်းချက်ကို လက်မခံဘဲ ဧဝံဂေလိအလုပ်ကို မိမိတို့နှင့် မသက်ဆိုင်ဟု သဘောထားလျှင် ထိုသို့သော လူများသည် ဘုရားသခင်၏ ရာထူးတိုးမြှင့်ခြင်းနှင့် အသုံးပြုခြင်းကို ခံရနိုင်မည်လော။ သူတို့သည် ဘုရားသခင်၏ ရှေ့မှောက်၌ အသက်ရှင်ရန် အရည်အချင်းများ ရှိနိုင်မည်လော။ သူတို့သည် ဘုရားသခင်၏ အသိအမှတ်ပြုခြင်းကို ရရှိနိုင်မည်လော။ လုံးဝ မဟုတ်ပေ။ ထို့ကြောင့် ငါသည် သင်တို့၏ တွေးခေါ်ပုံနည်းလမ်းအတွက် လမ်းညွှန်ပေးရမည်၊ သင်တို့ နားမလည်သော မည်သည့်အချက်များကိုမဆို မှတ်သားထားပြီး သင်တို့ နားလည်သဘောပေါက်သည်အထိ သက်ဆိုင်ရာ သမ္မာတရားများကို မမောမပန်း ရှင်းပြရမည်။ သင်တို့သည် မည်မျှပင် ထုံထိုင်းပြီး ဉာဏ်မကောင်းပါစေ ငါသည် သင်တို့အား ဆက်လက်၍ စကားပြောဆိုရမည်ဖြစ်ပြီး ဤသည်မှာ ဘုရားသခင်၏ ရည်ရွယ်ချက် ဖြစ်သည်၊ ဤသည်မှာ သင်တို့ ဆောင်ရွက်ရမည့် တာဝန် ဖြစ်ကြောင်း၊ ဤသည်မှာ ဤတစ်သက်တာ၌ သင်တို့၏ အထူးတာဝန်နှင့် ဝတ္တရား ဖြစ်ကြောင်းကို သင်တို့အား နားလည်စေရမည်။ အကယ်၍ သင်သည် ငါ ဆိုသောစကားကို ဂရုမပြု သို့မဟုတ် နားမလည်ပါက၊ ငါသည် ဆက်လက် ပြောဆိုရမည်။ သင်သည် ယင်းကို ငြီးငွေ့နေလျှင်ပင် သမ္မာတရားကို နားလည်သည်အထိ ငါ ဆက်လက် ပြောဆိုရမည်။ သမ္မာတရားဟူသည် အဘယ်နည်း။ သမ္မာတရားသည် ဘုရားသခင် ဖော်ပြသောအရာ ဖြစ်သည်၊ ယင်းသည် ဘုရားသခင်၏ ရည်ရွယ်ချက်များ၊ လူသားမျိုးနွယ်အပေါ် ဘုရားသခင်၏ တောင်းဆိုချက်များနှင့် ခေတ်သစ်မှ လူတို့ မုချ ပိုင်ဆိုင်ရမည့် သမ္မာတရား လက်တွေ့ကျမှု ဖြစ်သည်။ လူတို့သည် ဘုရားသခင်၏ ရည်ရွယ်ချက်များကို မည်သို့ သဘောထားပြုမူသင့်သနည်း။ သူတို့သည် ယင်းတို့ကို ခြွင်းချက်မရှိဘဲ လုံးဝ လက်ခံသင့်သည်၊ ထို့နောက် မိမိတို့ကိုယ်တိုင် ကျိုးနွံနာခံပြီး ပူးပေါင်းဆောင်ရွက်သင့်ကာ ဤသို့ဖြင့် ဘုရားသခင်၏ ရည်ရွယ်ချက်များကို ကျေနပ်စေသင့်သည်။ ဤသည်မှာ လူတစ်ဦး၏ ဝတ္တရား ဖြစ်သည်။ ငါ ဤကဲ့သို့ ဆိုလျှင် သင်တို့ နားလည်သလော။ အချို့က “အလိုလေး၊ ဘုရားသခင်သည် လူတို့အား သူ၏ တာဝန်ပေးစေခိုင်းချက်ကို လက်ခံရန် တောင်းဆိုသည်၊ သို့သော် ယင်းသည် ကျွန်ုပ်တို့ အရေးမပါသော သူများနှင့် ဘာသက်ဆိုင်သနည်း” ဟု ပြောကောင်းပြောနိုင်သည်။ ယင်းသည် သူတို့နှင့် တစ်စုံတစ်ရာ သက်ဆိုင်ခြင်း ရှိသည်ဟု သင်တို့တွေးထင်သလော။ (သက်ဆိုင်ပါသည်။) ယင်းသည် သူတို့နှင့် အဘယ်အရာ သက်ဆိုင်သနည်း။ ငါ ရှင်းပြမည်။ ဘုရားသခင်သည် ဖန်ဆင်းရှင် ဖြစ်ပြီး လူသားများသည် သူ၏ ဖန်ဆင်းခံများ ဖြစ်ကြသည်။ “ဖန်ဆင်းခြင်း” နှင့် “ဖန်ဆင်းခံ” တို့ကြား ဆက်နွှယ်မှုမှာ အဘယ်နည်း။ ယင်းသည် ပြုမူခြင်းနှင့် ပြုမူခံရခြင်းတို့ကြား၊ ဖန်ဆင်းခြင်းနှင့် ဖန်ဆင်းခံရခြင်းတို့ကြား ဆက်နွှယ်မှု ဖြစ်သည်။ ဖန်ဆင်းရှင်၏ ရည်ရွယ်ချက်များကို သင့်အား သိစေပြီးဖြစ်သောကြောင့် သင်သည် မည်သည့်သဘောထားဖြင့် တုံ့ပြန်သင့်သနည်း။ (လက်ခံပြီး အစွမ်းကုန် ပူးပေါင်းဆောင်ရွက်ခြင်း ဖြစ်ပါသည်။) အတိအကျပင်၊ သင်သည် ယင်းတို့ကို ကျိုးနွံနာခံပြီး လက်ခံသင့်ကာ မည်မျှပေးဆပ်ရပါစေ သင်၏ အစွမ်းကုန် ပူးပေါင်းဆောင်ရွက်သင့်သည်။ ဤပူးပေါင်းဆောင်ရွက်ခြင်းတွင် သမ္မာတရားကို ရှာဖွေခြင်း ပါဝင်သလော။ ယင်းတွင် သမ္မာတရားကို နားလည်ခြင်း ပါဝင်သလော။ ယင်းတွင် နှစ်မျိုးလုံး ပါဝင်သည်။ သင်သည် ဘုရားသခင်၏ တောင်းဆိုချက်များနှင့် တာဝန်ပေးစေခိုင်းချက်တို့ကို နားလည်သောကြောင့် ဤအရာများသည် သင်၏ အထူးတာဝန်နှင့် သက်ဆိုင်သည်၊ ယင်းတို့သည် သင်၏ တာဝန် ဖြစ်သည်။ သင် ဤသည်ကို သိရှိသောကြောင့် သင်သည် ယင်းကို လက်ခံသင့်သည်။ ဤသည်မှာ အသိစိတ်နှင့် ဆင်ခြင်တုံတရား ရှိသော တစ်စုံတစ်ဦး လုပ်ဆောင်သင့်သောအရာ ဖြစ်သည်။ အကယ်၍ သင်သည် ဘုရားသခင်၏ တောင်းဆိုချက်များနှင့် တာဝန်ပေးစေခိုင်းချက်တို့ကို သိရှိသော်လည်း ယင်းတို့ကို လက်မခံနိုင်ပါက သင်သည် အသိစိတ်နှင့် ဆင်ခြင်တုံတရား နှစ်မျိုးလုံး ကင်းမဲ့ပြီး သင်သည် လူသားတစ်ဦးဟု အခေါ်မခံရထိုက်ပေ။ အချို့သောသူတို့သည် “ဘုရားသခင်၏ ရည်ရွယ်ချက်များသည် ကျွန်ုပ်တို့နှင့် ဘာသက်ဆိုင်သနည်း” ဟု ထင်မှတ်လျက် နားမလည်ကြသေးပေ။ အကယ်၍ ဘုရားသခင်၏ ရည်ရွယ်ချက်များသည် သင်နှင့် မည်သို့မျှ မသက်ဆိုင်ပါက သင်သည် ဘုရားသခင်နောက် လိုက်သူတစ်ဦး သို့မဟုတ် ဘုရားသခင်၏ အိမ်တော်သားတစ်ဦး မဟုတ်ပေ။ ဥပမာအားဖြင့် သင်၏ မိဘများသည် သင့်ကို မွေးဖွားပေးခဲ့ပြီး နှစ်ပေါင်းများစွာ သင့်ကို ပြုစုပျိုးထောင်ခဲ့သည်၊ သင်သည် သူတို့၏ အစာကို စားခဲ့သည်၊ သူတို့၏ အိမ်၌ နေထိုင်ခဲ့သည်နှင့် သူတို့၏ ငွေကို သုံးစွဲခဲ့သည်။ သို့သော် အိမ်၌ ပြဿနာတစ်ခု ရှိသည့်အခါ သင်သည် ယင်းမှာ သင်နှင့် မည်သို့မျှ မသက်ဆိုင်ဟု ဆိုလျက် ယင်းကို လျစ်လျူရှုပြီး ထွက်ပြေးသွားပါက ဤသည်မှာ မည်သို့သော ဆိုးရွားသောသူ ဖြစ်သနည်း။ သင့်ကို ပြင်ပလူတစ်ဦးဟု ဆိုခြင်းသည် နှစ်လိုဖွယ် ကောင်းသည်ဟု ထင်ရသည်၊ အမှန်တကယ်တွင် သင်သည် ပုန်ကန်သော ဆိုးရွားသောသူ၊ လူ့အဝတ်အစား ဝတ်ဆင်ထားသော တိရစ္ဆာန်၊ သားရဲထက် နိမ့်ကျသောသူ ဖြစ်သည်။ ဘုရားသခင်၏ ရည်ရွယ်ချက်ကို သင့်အား ရှင်းလင်းစွာ သိစေပြီးဖြစ်သည်၊ ပြီးလျှင် ဘုရားသခင်က “သင်တို့သည် ဤအမှုတော် အဆင့်ကို လက်ခံခဲ့ပြီးဖြစ်သည်၊ သင်တို့အနေဖြင့် ဤနှုတ်ကပတ်တော်များကို ဦးစွာ ကြားသိရပြီး ယင်းတို့ကို သိနားလည်ပြီး သဘောပေါက်နားလည်ပြီး ဖြစ်နိုင်ဖို့အလို့ငှာ ငါသည် သင်တို့အား ဤနှုတ်ကပတ်တော်များကို ဦးစွာ ပေးအပ်ခဲ့ပြီး ဖြစ်သည်။ ယခုအခါတွင် ငါသည် သင်တို့အား ငါ၏ ရည်ရွယ်ချက်နှင့် သင်တို့အပေါ် ငါ၏ တောင်းဆိုချက်ကိုလည်း ပြောပြမည်။ လူသားမျိုးနွယ်တစ်ရပ်လုံး ငါ၏ အသံကို ကြားနာခွင့်ပြုရန်အလို့ငှာ သင်တို့သည် ငါ၏ အမှုတော်၊ ငါ၏ နှုတ်ကပတ်တော်များနှင့် ငါ ပြီးမြောက်အောင်မြင်စေမည့် အမှုအရာများကို ဖြန့်ချိသင့်သည်၊ လူသားမျိုးနွယ်အားလုံး ဘုရားသခင်၏ အမှုကို လျင်မြန်စွာ လက်ခံပြီး နိုင်ငံတော်ခေတ်သို့ ဝင်ရောက်ခွင့်ပြုရန်အလို့ငှာ ငါ၏ နိုင်ငံတော် ဧဝံဂေလိတရားကို သင်တို့ ဖြန့်ဝေသင့်သည်။ ဤသည်မှာ ဘုရားသခင်၏ ရည်ရွယ်ချက်နှင့် တောင်းဆိုချက် ဖြစ်သည်” ဟု မိန့်တော်မူသည်။ ဤသည်ကို ကြားပြီးနောက် သင်သည် မည်သို့ ဆင်ခြင်သုံးသပ်သင့်သနည်း။ သင်၌ မည်သို့သော သဘောထား ရှိသင့်သနည်း။ သင်သည် မည်သို့ ရွေးချယ်သင့်သနည်း။ ဖန်ဆင်းခံတစ်ဦး ဖြည့်ဆည်းသင့်သော တာဝန်ကို သင် မည်သို့ ကောင်းမွန်စွာ ဖြည့်ဆည်းသင့်သနည်း။ အချို့သောသူတို့က ဝန်ထုပ်ဝန်ပိုးသည် လေးလံသည်ဟု ခံစားရနိုင်သည်၊ သို့သော် ခံစားချက်တစ်ခုတည်းဖြင့် မလုံလောက်ပေ၊ သင့်၌ လုပ်ဆောင်ချက်နှင့် စစ်မှန်သော နားလည်မှု လိုအပ်သည်။ သင်သည် ဘုရားသခင်ထံ ဤကဲ့သို့ ဆုတောင်းသင့်သည်။ “အို ဘုရားသခင်၊ ကိုယ်တော်သည် ဧဝံဂေလိတရားဟောခြင်း တာဝန်ကို ကျွန်ုပ်အား အပ်နှံခဲ့ပါသည်၊ ဤသည်မှာ ကိုယ်တော်၏ ချီးမြှောက်ခြင်း ဖြစ်ပါသည်။ ကျွန်ုပ်သည် အလွန်နည်းပါးစွာသော သမ္မာတရားကိုသာ နားလည်သော်လည်း ဤတာဝန်ပေးစေခိုင်းချက်ကို ကောင်းမွန်စွာ ပြီးမြောက်စေရန် ကျွန်ုပ် အစွမ်းကုန် ကြိုးပမ်းလိုပါသည်။ ကျွန်ုပ်သည် တရားဒေသနာများစွာကို ကြားနာခဲ့ပြီး အချို့သော သမ္မာတရားများကို နားလည်ခဲ့ပါသည်။ ဤအရာအားလုံးသည် သူ၏ ကောင်းချီးမင်္ဂလာဖြစ်ပြီး ဤတာဝန်ပေးစေခိုင်းချက်ကို ကောင်းမွန်စွာ ဖြည့်ဆည်းရန်အလို့ငှာ ဘုရားသခင်၏ နှုတ်ကပတ်တော်များနှင့် အမှုတော်တို့ကို သက်သေခံရန် ကျွန်ုပ်၌ ယခုအခါတွင် ဤတာဝန် ရှိပါသည်” ဟူ၍ ဖြစ်လေသည်။ ယင်းသည် မှန်ကန်သည်၊ လူတို့၌ ဘုရားသခင်ကို ကျိုးနွံနာခံသော စိတ်နှလုံး ရှိသောအခါ သူသည် သူတို့ကို လမ်းပြတော်မူသည်။ ဘုရားသခင်သည် လူတို့အား ရှင်းရှင်းလင်းလင်း ပြောပြခဲ့ပြီးဖြစ်၍ ဘုရားသခင်၏ ဧဝံဂေလိတရားကို ဖြန့်ချိခြင်းသည် မည်သူမျှ မရှောင်လွှဲနိုင်သော ဝတ္တရားနှင့် တာဝန်တစ်ရပ် ဖြစ်သည်ဟု မိန့်တော်မူခဲ့ပြီးဖြစ်သည်။ ယင်းသည် တစ်သက်တာ တာဝန်၊ ဖန်ဆင်းခံတိုင်း၏ တာဝန် ဖြစ်သည်။ ဤနှုတ်ကပတ်တော်များ၌ ဘုရားသခင်ထံမှ အမိန့်တစ်ခု ပါဝင်သလော။ ယင်းတို့၌ သူ၏ တိုက်တွန်းနှိုးဆော်ချက် ပါဝင်သလော။ (ပါဝင်ပါသည်။) ယင်းတို့၌ ဘုရားသခင်၏ ရည်ရွယ်ချက် ပါဝင်သလော။ (ပါဝင်ပါသည်။) ယင်းတို့၌ လူတို့ နားလည်သင့်သော သမ္မာတရားများ ပါဝင်သလော။ (ပါဝင်ပါသည်။) ဤနေရာ၌ လူတစ်ဦး လိုက်လျှောက်နိုင်သော လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများ ရှိသလော။ (ရှိပါသည်။) ငါသည် စုစုပေါင်း အချက် မည်မျှ ဖော်ပြခဲ့သနည်း။ (အချက် လေးချက် ဖြစ်ပါသည်၊ ပထမအချက်မှာ ဘုရားသခင်၏ အမိန့်နှင့် မှာကြားချက် ဖြစ်ပါသည်။ ဒုတိယအချက်မှာ ဘုရားသခင်၏ ရည်ရွယ်ချက် ဖြစ်ပါသည်။ တတိယအချက်မှာ ကျွန်ုပ်တို့ နားလည်သင့်သော သမ္မာတရားများ ဖြစ်ပါသည်။ စတုတ္ထအချက်မှာ လူတစ်ဦး လိုက်လျှောက်သင့်သော လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများ ဖြစ်ပါသည်။) မှန်ပါသည်။ ငါသည် ဤအချက် လေးချက်ကို စုစုပေါင်း ဖော်ပြခဲ့ပြီးဖြစ်သည်။ ဆက်လက်၍ တစ်ခုချင်းစီ၏ တိကျသော အကြောင်းအရာကို မိတ်သဟာယဖွဲ့ကြစို့။

ပထမအချက်မှာ ဘုရားသခင်၏ အမိန့် ဖြစ်သည်။ ဘုရားသခင်၏ အမိန့်ကား အဘယ်နည်း။ (နိုင်ငံတော် ဧဝံဂေလိတရားကို ဖြန့်ချိရန် ဖြစ်ပါသည်။) ယင်းမှာ နိုင်ငံတော် ဧဝံဂေလိတရားကို အနှံ့အပြား ဟောပြောရန် ဖြစ်သည်။ ဒုတိယအချက်မှာ ဘုရားသခင်၏ ရည်ရွယ်ချက် ဖြစ်သည်။ ဘုရားသခင်၏ ရည်ရွယ်ချက်ကား အဘယ်နည်း။ ယင်းမှာ ဘုရားသခင် ကြွလာခဲ့ပြီးဖြစ်ကြောင်း၊ သူသည် အမှုတော်သစ်ကို လုပ်ဆောင်နေကြောင်း၊ ဘုရားသခင်သည် ခေတ်ကို ပြောင်းလဲရန်၊ ခေတ်ဟောင်းကို အဆုံးသတ်ရန်နှင့် လူသားမျိုးနွယ်ကို ခေတ်သစ်တစ်ခုသို့ ဦးဆောင်ရန် ရည်ရွယ်တော်မူကြောင်း ပို၍များသော လူများကို သိရှိစေရန် ဖြစ်သည်။ ဤသည်မှာ ဘုရားသခင်၏ ရည်ရွယ်ချက် ဖြစ်သည်၊ ဟုတ်သည် မဟုတ်လော။ ဘုရားသခင်၏ ရည်ရွယ်ချက်သည် ဧဝံဂေလိတရားကို ဖြန့်ဝေခြင်း ဖြစ်သည်ဟု ဆိုနိုင်ပါသလော။ ယင်းသည် ထိုမျှ မရိုးရှင်းပေ။ ဧဝံဂေလိတရားကို ဖြန့်ဝေခြင်း၌ အဆုံးစွန် ရည်ရွယ်ချက်နှင့် ရလဒ်တစ်ခု ရှိသည်။ ယင်းမှာ အဘယ်အရာ ဖြစ်သင့်သနည်း။ (ဘုရားသခင် ကြွလာခဲ့ပြီးဖြစ်ကြောင်း၊ သူသည် အမှုတော်သစ်ကို လုပ်ဆောင်နေကြောင်းနှင့် သူသည် ခေတ်ဟောင်းကို အဆုံးသတ်ပြီး လူသားမျိုးနွယ်တစ်ရပ်လုံးကို ခေတ်သစ်တစ်ခုသို့ ဦးဆောင်ရန် ရည်ရွယ်တော်မူကြောင်း လူများ ပိုမို သိရှိစေရန်။) မှန်ပေသည်၊ လူသားမျိုးနွယ်တစ်ရပ်လုံးကို ခေတ်သစ်တစ်ခုသို့ ဦးဆောင်ရန် ဖြစ်သည်။ ဤသည်မှာ လူသားမျိုးနွယ်အပေါ် မည်သည့်သက်ရောက်မှု ရှိသနည်း။ လူသားမျိုးနွယ်သည် ခေတ်သစ်တစ်ခုသို့ ဝင်ရောက်သည်၊ ဤခေတ်သည် ပြောင်းလဲသွားသည်။ သို့ဆိုလျှင် ဘုရားသခင်၏ ရည်ရွယ်ချက်မှာ အဘယ်နည်း။ ကျေးဇူးပြု၍ ယင်းကို ထပ်မံ ပြောဆိုလော့။ (ဘုရားသခင်သည် ခေတ်ကို ပြောင်းလဲရန်၊ ခေတ်ဟောင်းကို အဆုံးသတ်ပြီး လူသားမျိုးနွယ်ကို ခေတ်သစ်တစ်ခုသို့ ဦးဆောင်ရန် ရည်ရွယ်တော်မူသည်။) ဤစကားများမှ မည်သည့်အရာမျှ ချန်လှပ်၍မရပေ။ သင်တို့ အားလုံး မှတ်သားထားပြီးပြီလော။ (မှတ်သားထားပြီးဖြစ်ပါသည်။) တတိယအချက်မှာ လူတို့ နားလည်သင့်သော သမ္မာတရား ဖြစ်သည်။ ဤသမ္မာတရားမှာ အဘယ်အရာ ဖြစ်သင့်သနည်း။ (ဧဝံဂေလိတရားဟောခြင်းသည် ဖန်ဆင်းခံတိုင်း၏ တာဝန်နှင့် တာဝန်ဝတ္တရား ဖြစ်သည်။) ယင်းသည် သမ္မာတရား ဖြစ်သည်။ ဤသမ္မာတရားအတွင်း၌ လူတို့ လုပ်ဆောင်သင့်သည်မှာ ဧဝံဂေလိတရားဟောခြင်း တာဝန်ကို လက်ခံရန်၊ ထို့နောက် ဤပြောဆိုချက်အတွင်းမှ လက်တွေ့လုပ်ဆောင်ခြင်း စည်းမျဉ်းများနှင့် လမ်းကြောင်းများကို ရှာဖွေရန် ဖြစ်သည်။ ဤပြောဆိုချက်သည် လူတို့အတွက် သမ္မာတရား ဖြစ်သည်။ ထိုပြောဆိုချက်ကား အဘယ်နည်း။ (ဧဝံဂေလိတရား ဟောခြင်းသည် ဖန်ဆင်းခံတိုင်း၏ တာဝန်နှင့် တာဝန်ဝတ္တရား ဖြစ်သည်။) ယင်းသည် တာဝန်နှင့် အထူးတာဝန် ဖြစ်သင့်သည်။ သင်တို့သည် တာဝန်နှင့် အထူးတာဝန်ကို မည်သို့ နားလည်သနည်း။ တာဝန်သည် လူတစ်ဦး ကောင်းမွန်စွာ ဖြည့်ဆည်းသင့်သော တာဝန်ဝတ္တရား ဖြစ်ပြီး လူတစ်ဦး ကောင်းမွန်စွာ ဖြည့်ဆည်းသင့်သော တာဝန်ဝတ္တရားသည်လည်း သူတို့၏ တာဝန် ဖြစ်သည်။ သို့သော် အထူးတာဝန်မှာ ကွဲပြားသည်၊ အထူးတာဝန်သည် တာဝန်ဝတ္တရားထက် ပို၍ကြီးမြတ်သည်၊ ပို၍သင့်လျော်သည်၊ ပို၍နက်ရှိုင်းသော အဓိပ္ပာယ်နှင့် ပို၍ကြီးမားသော ဝန်တာ ရှိသည်။ သင်တို့ ဤသည်ကို မှတ်သားထားပြီးပြီလော။ (မှတ်သားထားပြီးဖြစ်ပါသည်။) ယခုအခါတွင် ငါသည် တစ်စုံတစ်ရာကို သတိပြုမိခဲ့ပြီးဖြစ်သည်၊ သင်တို့သည် သဘောပေါက်နားလည်မှုတစ်ခုကို မရမီငါတို့ ဆွေးနွေးနေသော ဤအကြောင်းအရာအားလုံးကို စာဖြင့် မှတ်တမ်းတင်ထားရန် လိုအပ်သည်။ အကယ်၍ သင်တို့ ယင်းတို့ကို မှတ်သားမထားဘဲ ဤကဲ့သို့သာ နားထောင်နေလျှင် ယင်းသည် အမှတ်ရစရာတစ်ခုမျှပင် ချန်ထားရစ်မည် မဟုတ်ပေ။ ဤသည်မှာ အဘယ်အရာကို ညွှန်းဆိုသနည်း။ ယင်းသည် လူတို့က သမ္မာတရားကို နားမလည်ကြကြောင်း၊ အနည်းငယ်သော အယူဝါဒကိုသာ ဆုပ်ကိုင်ထားကြပြီး အချို့သော သမ္မာတရားများ၏ အဓိပ္ပာယ်ဖွင့်ဆိုချက်၊ အယူအဆနှင့် အကြမ်းဖျင်းကိုသာ သိရှိကြကြောင်း ညွှန်းဆိုသည်။ ဤသမ္မာတရားများ၏ တိကျသော အသေးစိတ်အချက်များဖြစ်သည့် ယင်းတို့ကို မည်သို့ လက်တွေ့လုပ်ဆောင်ရမည်နှင့် မည်သို့ အသုံးချရမည်တို့နှင့် ပတ်သက်လာသောအခါတွင် သူတို့သည် ဘာမျှမသိကြပေ၊ ဟုတ်သည် မဟုတ်လော။ သင်တို့ အများစုအတွက်၊ အယူဝါဒအကြောင်း နှစ်နာရီ သို့မဟုတ် သုံးနာရီကြာ ပြောဆိုခြင်းသည် မခက်ခဲပေ၊ သို့သော် အခြေအနေများကို ဖြေရှင်းရန် သမ္မာတရားကို အသုံးချခြင်းနှင့် ပတ်သက်လာသည့်အခါ သင်တို့ တွေ့ကြုံခံစားပြီး နားလည်ခဲ့သော လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများကို အသုံးပြုခြင်းနှင့်ပတ်သက်သည့်အခါ ယင်းမှာ ခက်ခဲသည်။ ဤနေရာ၌ ပြဿနာမှာ အဘယ်နည်း။ သမ္မာတရားကို နားမလည်ခြင်း ဖြစ်သည်၊ မှန်သည် မဟုတ်လော။ ယခုအခါတွင် စတုတ္ထအချက်သို့ ဆက်သွားကြပါစို့။ စတုတ္ထအချက်ကား အဘယ်နည်း။ (လိုက်လျှောက်သင့်သော လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများ။) ဤစည်းမျဉ်းများနှင့် လမ်းကြောင်းများကို မည်သို့ ဆုံးဖြတ်သနည်း။ ယင်းတို့ကို အချက်နှစ်ချက်အပေါ် အခြေခံ၍ ဆုံးဖြတ်သည်။ တစ်ခုမှာ ဘုရားသခင်၏ ရည်ရွယ်ချက် ဖြစ်ပြီး အခြားတစ်ခုမှာ သမ္မာတရား ဖြစ်သည်။ ဤအချက်နှစ်ချက်မှာ လူတို့ မုချ နားလည်ရမည့်အရာ ဖြစ်သည်။ ဥပမာအားဖြင့် အကယ်၍ သင်သည် ဧဝံဂေလိတရားဟောရန် တောင်းဆိုခံရသည့်အခါ တွန့်ဆုတ်နေသော်လည်း ဘုရားသခင်က ဧဝံဂေလိတရားဟောခြင်းသည် သူ၏ ရည်ရွယ်ချက် ဖြစ်သည်ဟု မိန့်တော်မူပါက သင်သည် အဘယ်အရာ လုပ်ဆောင်သင့်သနည်း။ သင်၏ လက်တွေ့လုပ်ဆောင်ခြင်း စည်းမျဉ်းများမှာ အဘယ်အရာ ဖြစ်သင့်သနည်း။ သင်၏ သဘောထားမှာ အဘယ်အရာ ဖြစ်သင့်သနည်း။ သင်သည် ငြင်းပယ်ခြင်းမရှိဘဲ၊ ခွဲခြမ်းစိတ်ဖြာခြင်း သို့မဟုတ် စေ့စေ့စပ်စပ် ကြည့်ရှုစစ်ဆေးခြင်း မရှိဘဲ၊ အကြောင်းပြချက်ကို မေးမြန်းခြင်းမရှိဘဲ ယင်းကို လုံးလုံးလျားလျား ကျိုးနွံနာခံပြီး လက်ခံသင့်သည်။ ဤသည်မှာ စစ်မှန်သော ကျိုးနွံနာခံခြင်း ဖြစ်သည်။ ယင်းသည် သမ္မာတရားကို လက်တွေ့လုပ်ဆောင်ရာ၌ လိုက်နာရမည့် အရေးကြီးသော စည်းမျဉ်းတစ်ခု ဖြစ်သည်။ ကျွန်ုပ်တို့သည် ဘုရားသခင်၏ ရည်ရွယ်ချက်အကြောင်း အဓိပ္ပာယ်ဖွင့်ဆိုသည့် နည်းလမ်းဖြင့် ပြောဆိုသောအခါ ယင်းသည် ပုံမှန်အားဖြင့် အဘယ်အရာကို ရည်ညွှန်းသနည်း။ ဘုရားသခင်၏ ရည်ရွယ်ချက်သည် အနှစ်သာရအားဖြင့် သူ၏ လုပ်ဆောင်ချက်များအတွက် ဘုရားသခင်၏ လိုအင်ဆန္ဒ၊ ရည်ရွယ်ချက်၊ အရင်းအမြစ်နှင့် စမှတ် ဖြစ်သည်။ ဝိညာဉ်ရေးရာ အသုံးအနှုန်းများဖြင့် ယင်းကို သူ၏ “ရည်ရွယ်ချက်” သို့မဟုတ် “ရူပါရုံ” ဟု ရည်ညွှန်းသည်။ ဘုရားသခင်သည် သူ၏ ရည်ရွယ်ချက်ကို သင့်အား ဖော်ပြသောအခါ သူသည် သင့်အား ယေဘုယျ ဦးတည်ချက်တစ်ခုကို ပေးသည်၊ သူ အဘယ်အရာ လုပ်ဆောင်ရန် ရည်ရွယ်တော်မူသည်ကို သင့်အား သိရှိစေသည်။ သို့သော်လည်း အကယ်၍ ဘုရားသခင်သည် တိကျသောအချက်များကို မပေးပါက သို့မဟုတ် စည်းမျဉ်းများကို သင့်အား မပြောပြပါက သင်သည် လက်တွေ့လုပ်ဆောင်ရန် တိကျသော လမ်းကြောင်းနှင့် ဦးတည်ချက်တို့ကို သိရှိသလော။ သင် သိရှိမည် မဟုတ်ပေ။ ထို့ကြောင့် ငါသည် လူတို့အား တစ်စုံတစ်ရာကို လုပ်ဆောင်ရန် ပြောဆိုသောအခါ ဦးနှောက်ရှိသောသူတို့၊ စိတ်နှလုံးနှင့် ဝိညာဉ် ရှိသောသူတို့သည် ယင်းကို လက်ခံပြီးသည့်နောက် အသေးစိတ်အချက်အလက်များနှင့် မည်သို့တိတိကျကျ လုပ်ဆောင်ရမည်ကို ချက်ချင်း ရှာဖွေကြလိမ့်မည်။ ဦးနှောက်မရှိသောသူတို့၊ စိတ်နှလုံးနှင့် ဝိညာဉ် မရှိသောသူတို့မူကား ယင်းသည် လွယ်ကူသည်ဟု ထင်မှတ်ကောင်း ထင်မှတ်ပြီး နောက်ထပ် အသေးစိတ်အချက်များအတွက် မစောင့်ဆိုင်းဘဲ အလျင်စလို လုပ်ဆောင်ကြပေမည်။ ဤသည်မှာ ဦးနှောက်မရှိခြင်းနှင့် အလုပ်တစ်ခုကို ကြောင်းကျိုးမမြင် လုပ်ဆောင်ခြင်းကို ဆိုလိုခြင်း ဖြစ်သည်။ သင်သည် ဘုရားသခင်ထံမှ တာဝန်ပေးစေခိုင်းချက်တစ်ခုကို လက်ခံရရှိပြီး သင်၏ တာဝန်ကို ကောင်းမွန်စွာ ဖြည့်ဆည်းကာ သင်၏ အထူးတာဝန်ကို ပြီးမြောက်စေရန် ရည်ရွယ်သောအခါ သင်သည် ဦးစွာ ဘုရားသခင်၏ ရည်ရွယ်ချက်ကို နားလည်ရမည်။ ဤတာဝန်ပေးစေခိုင်းချက်သည် ဘုရားသခင်ထံမှ လာကြောင်း၊ ယင်းသည် သူ၏ ရည်ရွယ်ချက် ဖြစ်ကြောင်း သင် သိရှိရန် လိုအပ်ပြီး သင်သည် ယင်းကို လက်ခံသင့်သည်၊ ယင်းကို အလေးထားသင့်သည်၊ ပြီးလျှင်ပို၍ အရေးကြီးသည်မှာ ယင်းကို ကျိုးနွံနာခံသင့်သည်။ ဒုတိယအနေဖြင့် သင်သည် ဤတာဝန်ကို ထမ်းဆောင်ရန် မည်သည့်သမ္မာတရားများကို သင် နားလည်ရန် လိုအပ်ကြောင်း၊ မည်သည့်စည်းမျဉ်းများကို သင် လိုက်လျှောက်သင့်ကြောင်းနှင့် ဘုရားသခင် ရွေးချယ်ထားသောသူများနှင့် ဘုရား အိမ်တော်အလုပ်ကို အကျိုးပြုမည့် နည်းလမ်းဖြင့် မည်သို့ လက်တွေ့လုပ်ဆောင်ရမည် ဖြစ်ကြောင်းတို့ကို သင် ရှာဖွေသင့်သည်။ ဤသည်တို့မှာ လက်တွေ့လုပ်ဆောင်ခြင်း၏ စည်းမျဉ်းများ ဖြစ်ကြသည်။ ဘုရားသခင်၏ ရည်ရွယ်ချက်ကို နားလည်ပြီးသည့်နောက် သင်သည် ဤတာဝန်ကို ထမ်းဆောင်ခြင်းနှင့် သက်ဆိုင်သော သမ္မာတရားများကို ချက်ချင်း ရှာဖွေပြီး နားလည်သင့်ကာ သမ္မာတရားကို နားလည်ပြီးသည့်နောက် ဤသမ္မာတရားများကို လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းတို့ကို သေချာအောင် လေ့လာစိစစ်သင့်သည်။ “စည်းမျဉ်းများ” သည် အဘယ်အရာကို ရည်ညွှန်းသနည်း။ တိတိကျကျ ဆိုရလျှင် စည်းမျဉ်းတစ်ခုဟူသည်မှာ သမ္မာတရားကို လက်တွေ့လုပ်ဆောင်သည့်အခါ ပစ်မှတ်တစ်ခုကို စွမ်းဆောင်ရရှိခြင်း သို့မဟုတ် ရလဒ်များ ဖြစ်ပေါ်စေခြင်းတို့အတွက် အခြေခံရမည့်အရာကို ရည်ညွှန်းသည်။ ဥပမာအားဖြင့် အကယ်၍ သင်သည် ပစ္စည်းတစ်ခုကို ဝယ်ယူရန် တာဝန်ပေးခံရပါက ဤအမှု၏ တိကျသော လက်တွေ့လုပ်ဆောင်ခြင်း စည်းမျဉ်းများမှာ အဘယ်နည်း။ ပထမဦးစွာ သင်သည် ဝယ်ယူရမည့် ပစ္စည်း၏ သတ်မှတ်ချက်များနှင့် ပုံစံ၊ ယင်း ပြည့်မီရမည့် အရည်အသွေး စံနှုန်းများနှင့် ဈေးနှုန်း သင့်လျော်ခြင်း ရှိမရှိတို့ကို နားလည်ရန် လိုအပ်သည်။ ရှာဖွေခြင်း ဖြစ်စဉ်တွင် သင်သည် တိကျသော လက်တွေ့လုပ်ဆောင်ခြင်း စည်းမျဉ်းများအပေါ် ရှင်းလင်းမှုကို ရရှိပေမည်။ ဤစည်းမျဉ်းများသည် သင့်အား အတိုင်းအတာတစ်ခုနှင့် ဘောင်တစ်ခုကို ပေးသည်။ သင်သည် ဤဘောင်အတွင်း၌ နေသမျှ ကာလပတ်လုံး သင် အဆင်ပြေပေမည်။ သင်သည် ပစ္စည်း၏ သတ်မှတ်ချက်များ၊ အရည်အသွေး၊ ဈေးနှုန်းတို့နှင့်ပတ်သက်၍ အခြေခံ စည်းမျဉ်းများကို နားလည်ပြီးသည်နှင့်တစ်ပြိုင်နက် ယင်းသည် သင်က ဤအလုပ်တာဝန်အတွက် လိုအပ်သော စံနှုန်းများကို သဘောပေါက်ပြီးဖြစ်ကြောင်း ပြသသည်။ ယင်းသည် သင်သည် မည်သို့ လက်တွေ့လုပ်ဆောင်ရမည်ကို အခြေခံအားဖြင့် သင်ယူပြီးဖြစ်သည်ဟု ဆိုလိုသည်။ လူတစ်ဦးသည် သမ္မာတရားကို လက်တွေ့လုပ်ဆောင်နိုင်ရန်အလို့ငှာ စည်းမျဉ်းများကို သဘောပေါက်ရမည်။ စည်းမျဉ်းများသည် သော့ချက်၊ အခြေခံအကျဆုံးသော အစိတ်အပိုင်း ဖြစ်သည်။ သင်၏ တာဝန်ကို ထမ်းဆောင်ခြင်း၏ အခြေခံ စည်းမျဉ်းများကို သင် သဘောပေါက်ပြီးသည်နှင့် တစ်ပြိုင်နက် ယင်းသည် ထိုတာဝန်ကို ထမ်းဆောင်ရန် လိုအပ်သော စံနှုန်းများကို သင် နားလည်ကြောင်း ပြသသည်။ ဤစည်းမျဉ်းများကို ကျွမ်းကျင်ခြင်းသည် သမ္မာတရားကို မည်သို့ လက်တွေ့လုပ်ဆောင်ရမည်ကို သိရှိခြင်းနှင့် ညီမျှသည်။ သို့ဆိုလျှင် ဤလက်တွေ့လုပ်ဆောင်နိုင်စွမ်းသည် အဘယ်အရာအပေါ်၌ အခြေခံထားသနည်း။ ယင်းသည် ဘုရားသခင်၏ ရည်ရွယ်ချက်နှင့် သမ္မာတရားကို နားလည်ခြင်း အခြေခံအုတ်မြစ်အပေါ်၌ တည်ရှိသည်။ ဘုရားသခင် တောင်းဆိုသောအရာ၏ ဝါကျတစ်ကြောင်းတည်းကိုသာ သိရှိပါက ယင်းသည် သမ္မာတရားကို နားလည်ခြင်းဟု မှတ်ယူပါသလော။ မဟုတ်ပါ၊ မှတ်ယူသည် မဟုတ်ပါ။ သမ္မာတရားကို နားလည်ခြင်းဟု မှတ်ယူရန် မည်သည့် စံနှုန်းများကို ပြည့်မီရမည်နည်း။ သင်သည် သင်၏ တာဝန်ကို ထမ်းဆောင်ခြင်း၏ အဓိပ္ပာယ်နှင့် တန်ဖိုးမှာ အဘယ်အရာဖြစ်သည်ကို နားလည်ရမည်၊ ပြီးလျှင် သင်သည် ဤရှုထောင့်နှစ်ရပ်အပေါ် ရှင်းလင်းပြီးသည်နှင့်တစ်ပြိုင်နက် သင်၏ တာဝန်ကို ထမ်းဆောင်ခြင်း၏ သမ္မာတရားကို နားလည်ပြီးဖြစ်သည်။ ထို့ထက်မက သမ္မာတရားကို နားလည်ပြီးသည့်နောက် သင်သည် သင်၏ တာဝန်ကို ထမ်းဆောင်ခြင်း၏ စည်းမျဉ်းများနှင့် လက်တွေ့လုပ်ဆောင်ခြင်း လမ်းကြောင်းများကိုလည်း ဆုပ်ကိုင်ရမည်။ သင်သည် သင်၏ တာဝန်ကို ထမ်းဆောင်ခြင်း၏ စည်းမျဉ်းများကို သဘောပေါက်ပြီး အသုံးပြုနိုင်သည်နှင့်တစ်ပြိုင်နက် တစ်ခါတစ်ရံ အနည်းငယ်သော ဉာဏ်ပညာကို အသုံးပြုပါက သင်သည် သင်၏ တာဝန်ကို ထမ်းဆောင်ခြင်း၏ ထိရောက်မှုကို အာမခံနိုင်ပေမည်။ ဤစည်းမျဉ်းများကို သဘောပေါက်ပြီး ယင်းတို့အတိုင်း ပြုမူခြင်းအားဖြင့် သင်သည် သမ္မာတရားကို လက်တွေ့လုပ်ဆောင်ရန် အရည်အချင်းပြည့်မီနိုင်သည်။ အကယ်၍ သင်သည် သင်၏ တာဝန်ကို မည်သည့် လူ့ရည်ရွယ်ချက်မျှ ရောနှောခြင်းမရှိဘဲ ထမ်းဆောင်ပါက၊ အကယ်၍ ယင်းကို ဘုရားသခင်၏ တောင်းဆိုချက်များကို လုံးဝ ကျိုးနွံနာခံခြင်းအားဖြင့်လည်းကောင်း၊ ဘုရား အိမ်တော်မှ အမှုတော် စီစဉ်ညွှန်ကြားမှုများအတိုင်းလည်းကောင်း၊ ဘုရားသခင်၏ နှုတ်ကပတ်တော်များနှင့် အပြည့်အဝ ကိုက်ညီလျက်လည်းကောင်း လုပ်ဆောင်ပါက သင်သည် သင်၏ တာဝန်ကို စံနှုန်းပြည့်မီအောင် လုံးဝ ကောင်းမွန်စွာ ဖြည့်ဆည်းပြီးဖြစ်သည်၊ ရလဒ်များ၌ ဘုရားသခင်၏ တောင်းဆိုချက်များနှင့် နှိုင်းယှဉ်လျှင် အချို့သော ကွဲလွဲချက်များ ရှိကောင်းရှိနိုင်လျှင်ပင် ဤသည်မှာ ဘုရားသခင်၏ တောင်းဆိုချက်များကို ဖြစ်မြောက်အောင်မြင်သည်ဟု မှတ်ယူဆဲ ဖြစ်သည်။ အကယ်၍ သင်သည် သင်၏ တာဝန်ကို စည်းမျဉ်းများနှင့် အပြည့်အဝ ကိုက်ညီစွာ ထမ်းဆောင်ပါက၊ အကယ်၍ သင်သည် သင်၏ အစွမ်းသတ္တိရှိသမျှ သစ္စာစောင့်သိပါက သင်၏ တာဝန် ထမ်းဆောင်ခြင်းသည် ဘုရားသခင်၏ ရည်ရွယ်ချက်နှင့် လုံးဝ ကိုက်ညီသည်။ သင်သည် သင်၏ တာဝန်ကို ဖန်ဆင်းခံတစ်ဦးအဖြစ် သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် ကောင်းမွန်စွာ ဖြည့်ဆည်းခဲ့ပြီးဖြစ်သည်၊ ဤသည်မှာ သမ္မာတရားကို လက်တွေ့လုပ်ဆောင်ခြင်းမှ ရရှိသော အကျိုးရလဒ် ဖြစ်သည်။ ယခုအခါတွင် လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများကို သဘောပေါက်ရန် ဤရလဒ်ကို စွမ်းဆောင်ရရှိရန်အလို့ငှာ သင် ဦးစွာ အဘယ်အရာကို နားလည်သင့်သနည်း။ (ပထမဦးစွာ ကျွန်ုပ်တို့သည် ဘုရားသခင်၏ ရည်ရွယ်ချက်ကို နားလည်သင့်ပြီး ထို့နောက် ယင်းကို ငြင်းပယ်ခြင်းမရှိဘဲ အပြည့်အဝ လက်ခံပြီး ကျိုးနွံနာခံသင့်ပါသည်။) ဤသည်မှာ လူတို့သည် လက်တွေ့လုပ်ဆောင်ခြင်းနှင့် သဘောထားအရ ပိုင်ဆိုင်သင့်သောအရာ ဖြစ်သည်။ နောက်တစ်ခု နားလည်သင့်သောအရာမှာ အဘယ်နည်း။ သင်သည် သမ္မာတရားကို နားလည်သင့်သည်၊ သမ္မာတရားအတွင်းမှ အသေးစိတ်အချက်များသည် စည်းမျဉ်းများနှင့် လမ်းကြောင်းများ ဖြစ်ကြသည်။ သင် လိုက်လျှောက်သင့်သော လက်တွေ့လုပ်ဆောင်ခြင်း၏ စည်းမျဉ်းများနှင့် လမ်းကြောင်းများကို သဘောပေါက်ရန်၊ သင် နားလည်ရမည့် ပထမအရာမှာ ဘုရားသခင်၏ ရည်ရွယ်ချက် ဖြစ်ပြီး ထို့နောက်တွင် သမ္မာတရား ဖြစ်သည်။ ဤသည်တို့မှာ အဓိက အချက်နှစ်ချက် ဖြစ်ပြီး အခြားအရာအားလုံးမှာ ဤအထဲ၌ ပါဝင်သော အသေးစိတ် အကြောင်းအရာများ ဖြစ်ကြသည်။

ဧဝံဂေလိတရားဟောခြင်း၌ မိမိတို့၏ တာဝန်ကို ထမ်းဆောင်သောသူတို့နှင့် သက်ဆိုင်သည့် ပထမအမျိုးအစားကို ဤနေရာ၌ ယာယီ နိဂုံးချုပ်မည်။ ယနေ့အခါတွင် ငါသည် နောက်ဆုံးတစ်ကြိမ် ဆွေးနွေးခဲ့သော အဓိက အကြောင်းအရာအတွက် သတိပေးချက်တစ်ခုအဖြစ် ဆောင်ရွက်ရန် ဖြည့်စွက်ချက်အဖြစ် အနည်းငယ် ထပ်ထည့်ခဲ့သည်။ တစ်ချိန်တည်းတွင် သင် လက်ရှိ လုပ်ဆောင်နေသော အလုပ်တာဝန်တိုင်းနှင့် သင် ထမ်းဆောင်နေသော တာဝန်တိုင်းသည် ဤဦးတည်ချက်နှင့် ပန်းတိုင်သို့ သွားနေပြီး ဤအခြေခံအုတ်မြစ်ပေါ်တွင် ဆောင်ရွက်စေဖို့အလို့ငှာ လူတိုင်း ဤသမ္မာတရား၏ အရေးပါမှုကို အသိအမှတ်ပြုစေရန် သတိပေးချက်တစ်ခုအဖြစ် ဆောင်ရွက်သည်။ အားလုံးသည် ဧဝံဂေလိတရားဟောခြင်းနှင့် သက်ဆိုင်သည်။ သင်သည် ဧဝံဂေလိ လက်ခံရန် အလားအလာရှိသူများနှင့် ထိတွေ့ဆက်ဆံလျက် ရှေ့တန်းများ၌ မရှိသော်ငြားလည်း သင် လက်ရှိ ထမ်းဆောင်နေသော တာဝန်အားလုံးသည် ဧဝံဂေလိ အလုပ်နှင့် သက်ဆိုင်သည်ဟု ဆိုနိုင်သည်။ ဤအခြေခံအချက်အရ လူတိုင်းသည် ဧဝံဂေလိတရား‌ဟောခြင်းနှင့် သက်ဆိုင်သော သမ္မာတရားအပေါ် ပိုမိုရှင်းလင်းပြီး ပိုမို အလင်းပွင့်သော နားလည်မှု ရှိသင့်သည် မဟုတ်လော။ (ဟုတ်ပါသည်။) ယနေ့ ဖြည့်စွက်ချက်နည်းလမ်းအားဖြင့် သင်တို့သည် ဧဝံဂေလိတရားဟောခြင်း တာဝန်၏ ဝန်တာနှင့် အရေးပါမှုအပေါ် ရှင်းလင်းသော အမြင်တစ်ခုကို ရရှိခဲ့ပြီးပြီလော။ (ရခဲ့ပါပြီ။) သို့ဆိုလျှင် အနာဂတ်၌ ဤသမ္မာတရားအပေါ် ထားရှိရန် အသင့်လျော်ဆုံးနှင့် သင့်တင့်လျောက်ပတ်မှု အရှိဆုံး သဘောထားမှာ အဘယ်နည်း။ ဧဝံဂေလိတရားဟောခြင်းသည် ဘုရားသခင်၏ ရည်ရွယ်ချက် ဖြစ်သည်။ ဘုရားသခင်သည် ဤခေတ်ဟောင်းကို အဆုံးသတ်ရန်နှင့် ပို၍များသော လူများကို သူ့ရှေ့မှောက်သို့ ဦးဆောင်ရန်၊ ခေတ်ဟောင်းမှ ထွက်၍ ခေတ်သစ်ထဲသို့ ဝင်ရောက်ရန် ရည်ရွယ်တော်မူသည်။ ဤသည်မှာ ဘုရားသခင်၏ ရည်ရွယ်ချက် ဖြစ်ပြီး ယင်းသည် လူတိုင်း နားလည်သင့်သော အရာတစ်ခု ဖြစ်သည်။ အချို့က “ကျွန်ုပ် နားလည်ပါသည်၊ သို့သော် ဧဝံဂေလိတရားဟောရန် လိုအပ်သော ဇွဲလုံ့လကို ကျွန်ုပ်မမွေးနိုင်ပါ၊ ကိုယ့်ကဏ္ဍကိုယ် လုပ်ဆောင်လိုစိတ်လည်း ကျွန်ုပ်၌ မရှိပါ” ဟု ပြောကောင်းပြောနိုင်သည်။ ဤနေရာ၌ ပြဿနာမှာ အဘယ်နည်း။ (လူ့သဘာဝ ကင်းမဲ့ခြင်းဖြစ်သည်။) အတိအကျပင်။ သင်သည် သင့်ကိုယ်သင် ဖန်ဆင်းခံတစ်ဦးနှင့် ဘုရားသခင်နောက် လိုက်သူတစ်ဦးအဖြစ် အသိအမှတ်ပြုသော်လည်း သူ လူတိုင်းကို မကြာခဏ သတိပေးဆုံးမတော်မူသော ဘုရားသခင်၏ ရည်ရွယ်ချက်၊ လူအားလုံးကို ရှင်းလင်းစွာ ရှင်းပြထားသော သူ၏ အရေးတကြီး ရည်ရွယ်ချက်တို့နှင့်ပတ်သက်လာပါက အကယ်၍ သင်သည် ဂရုမပြုဘဲ အလေးမမူပါက ယင်းက သင့်ကို မည်သို့သော ပုဂ္ဂိုလ်မျိုး ဖြစ်စေသနည်း။ ယင်းသည် လူ့သဘာဝ ကင်းမဲ့ခြင်း၏ သရုပ်သကန်တစ်ခု ဖြစ်သည်။ သင်သည် ဘုရားသခင်ကို ကြီးမြတ်သူအဖြစ် ဂုဏ်ပြုလိုပြီး သူသည် သင်၏ ဘုရားသခင်နှင့် သင်၏ သခင် ဖြစ်သည်ဟု ဆိုသည်၊ သို့သော် ဘုရားသခင်၏ ရည်ရွယ်ချက်နှင့် ပတ်သက်ပါက သင်သည် အနည်းငယ်မျှသော ဂရုပြုမှု မပြဘဲ အလေးထားခြင်း တစ်စက်မျှ လုံးဝပင် မရှိပေ။ ဤသည်မှာ လူ့သဘာဝ ကင်းမဲ့ခြင်း ဖြစ်ပြီး ထိုသို့သော ပုဂ္ဂိုလ်သည် အကြင်နာမဲ့သူ ဖြစ်သည်။ ဤအကြောင်းအရာကို ဤနေရာ၌ နိဂုံးချုပ်သည်။

ခေါင်းဆောင်များနှင့် အမှုဆောင်များ၏ အဓိပ္ပာယ်ဖွင့်ဆိုချက်များနှင့် သူတို့ကို နေရာချထားခြင်း အကြောင်းရင်းများ

ဆက်လက်၍ ခေါင်းဆောင်များနှင့် အမှုဆောင်များ၏ တာဝန်ကို ထမ်းဆောင်သူတို့ဖြစ်သည့် ဒုတိယအမျိုးအစားကို ဆွေးနွေးကြစို့။ ထိုကဲ့သို့သောလူတို့သည် အရေအတွက်အားဖြင့် နည်းသော်လည်း ၎င်းတို့၏ အလုပ်သဘာဝအရ အရေးကြီးသော အခန်းကဏ္ဍ၌ ပါဝင်ကြသည်။ ခေါင်းဆောင်များနှင့် အမှုဆောင်များ၏ တာဝန်များ၌လည်း ဧဝံဂေလိတရားဟောခြင်းထက်ပင် ပိုများသော သမ္မာတရားများစွာ ပါဝင်၏။ ငါသည် အဘယ့်ကြောင့် ဤသို့ဆိုသနည်း။ ဤတာဝန်များသည် နယ်ပယ်အားဖြင့် အလွန်ကျယ်ပြန့်၏။ ဤတာဝန်များ၏ ကဏ္ဍတစ်ခုမှာ အသင်းတော်ပြင်ပတွင် ဧဝံဂေလိဖြန့်ဝေခြင်းအလုပ် ဖြစ်ပြီး အခြားကဏ္ဍမှာ အသင်းတော်အတွင်းပိုင်း၌ ဘုရားသခင်ရွေးကောက်ထားသော လူတို့အား ရေလောင်းပေးခြင်းနှင့် ထောက်ပံ့ပေးခြင်း၊ အသင်းတော်အသက်တာအား ကောင်းစွာ စီမံခန့်ခွဲခြင်းအပြင် အသင်းတော်ကိစ္စများအား ကိုင်တွယ်ခြင်းနှင့် ပြဿနာမျိုးစုံအား ဖြေရှင်းခြင်းတို့ ဖြစ်သည်။ ဆိုလိုသည်မှာ ခေါင်းဆောင်များနှင့် အမှုဆောင်များသည် ပိုများသော သမ္မာတရားများကို နားလည်ရမည်ဖြစ်ပြီး အချို့သော လက်တွေ့လုပ်ဆောင်မှု စည်းမျဉ်းများနှင့်ပတ်သက်၍ ပိုမိုတင်းကျပ်သော တောင်းဆိုမှုများကို ၎င်းတို့အပေါ် ပြဋ္ဌာန်းထားသည့်အပြင် ဘုရားသခင်နှင့် ၎င်းတို့၏ဆက်ဆံရေးမှာ ပိုမိုနီးကပ်ရမည် ဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းတွင် သမ္မာတရား၏ ကဏ္ဍ အမျိုးမျိုးကို လက်တွေ့လုပ်ဆောင်ခြင်းနှင့် ဝင်ရောက်ခြင်း၊ လူတို့လျှောက်သည့် လမ်းကြောင်းများအပြင် အခြားကဏ္ဍ များစွာလည်း ပါဝင်သည်။ ဧဝံဂေလိတရားဟောသည့်တာဝန်ကို ထမ်းဆောင်ခြင်းနှင့် နှိုင်းယှဉ်ကြည့်လျှင် ခေါင်းဆောင်တစ်ဦး သို့မဟုတ် အမှုဆောင်တစ်ဦးဖြစ်ခြင်းက အသက်ဝင်ရောက်မှုနှင့် ပို၍နီးကပ်စွာ ဆက်စပ်နေပြီး စိတ်သဘောထားပြောင်းလဲမှုကို စွမ်းဆောင်ရရှိခြင်းလည်း လိုအပ်သည်။ ဤသည်မှာ ခေါင်းဆောင်ပိုင်း၏ အလုပ်ကို မည်ကဲ့သို့ ကောင်းစွာလုပ်ဆောင်ရမည်နှင့် ဆက်စပ်သည့် သမ္မာတရားအမျိုးမျိုးသည် အရေအတွက်နှင့် နယ်ပယ်အားဖြင့် ပို၍ များပြားကျယ်ပြန့်သည်ဟု ဆိုလိုပေသည်။ သို့သော် မည်မျှရှိသည်ဖြစ်စေ ယင်းတို့မှာ အဓိကကျသော ကဏ္ဍအချို့ထဲ၌ ထည့်သွင်းနိုင်ဆဲဖြစ်သည်။ သို့ဖြစ်၍ ယင်းတို့ကို တစ်ချက်ချင်း၊ တစ်ဆင့်ချင်း လေ့လာကြစို့။ ပြီးလျှင် သင်တို့သည် ယင်းတို့ကို တဖြည်းဖြည်း နားလည်လာလိမ့်မည်။ ခေါင်းဆောင်များနှင့် အမှုဆောင်များ၏ အဓိပ္ပာယ်ဖွင့်ဆိုချက်နှင့် ပတ်သက်၍ ပြောဆိုခြင်းဖြင့် အစပြုကြစို့။ ၎င်းတို့ကို အဘယ့်ကြောင့် အဓိပ္ပာယ်ဖွင့်ဆိုဖို့ လိုသနည်း။ အဓိပ္ပာယ်ဖွင့်ဆိုချက်ဟူသည်မှာ တစ်စုံတစ်ခုကို နေရာချပေးခြင်းနှင့် ညီမျှသည်။ ဆိုလိုသည်မှာ ယင်းက လူတို့အား ဤတာဝန်များနှင့်ဆိုင်သည့် တာဝန်ဝတ္တရားများ၏ သဘောသဘာဝနှင့် နယ်ပယ်အပြင် ၎င်းတို့၏ ဂုဏ်ပုဒ်များ၊ တစ်နည်းအားဖြင့် ၎င်းတို့ကို မည်သို့ခေါ်ရမည်ကိုလည်း ပြောပြသည်။ ဤတာဝန်များကို တိကျမှန်ကန်စွာ အဓိပ္ပာယ်ဖွင့်ဆိုခြင်းဖြင့် ဘုရားသခင်စိတ်ထဲ၌ ဤလူအမျိုးအစားက ရှိထားသည့် အဆင့်အတန်း၊ ၎င်းတို့အား မည်သည့်အရာကို ကိုယ်တော်တောင်းဆိုသည်၊ ဤတာဝန်များအား ၎င်းတို့ထမ်းဆောင်မှုအတွက် ကိုယ်တော်၌ မည်သည့်သတ်မှတ်ချက်များ ရှိသည်၊ မည်သည့်လမ်းကြောင်းကို ၎င်းတို့ လျှောက်သင့်သည်၊ မည်သည့်စည်းမျဉ်းများကို ၎င်းတို့ လက်တွေ့လုပ်ဆောင်သင့်သည်တို့နှင့် ပတ်သက်၍ စိတ်ရှင်းလင်းမှုကို လူတို့ရနိုင်သည်။ ၎င်းတို့ ငယ်ရွယ်သည်ဖြစ်စေ၊ အိုမင်းသည်ဖြစ်စေ၊ သာလွန်မြင့်မြတ်သော ရာထူးရှိသည်ဖြစ်စေ၊ သို့မဟုတ် နိမ့်ကျပြီး အောက်ခြေရာထူးရှိသည်ဖြစ်စေ၊ ထို့ပြင် ၎င်းတို့၏ နောက်ခံအကြောင်း မည်သို့ရှိသည်ဖြစ်စေ၊ မည်သို့ဆိုစေ ဘုရားသခင်သည် ထိုကဲ့သို့သော လူတို့အတွက် သတ်မှတ်ထားသော စံနှုန်းများ ရှိပြီးဖြစ်သည်။ တစ်နည်းအားဖြင့် ထိုကဲ့သို့သော တာဝန်များကို ထမ်းဆောင်သည့်လူတို့ နားလည်ထားရမည့် သမ္မာတရားများ ရှိလေသည်။ ၎င်းတို့ နားလည်သဘောပေါက်ပြီး လက်တွေ့လုပ်ဆောင်သင့်သည့် သမ္မာတရားစည်းမျဉ်းများ ရှိသည့်အပြင် ၎င်းတို့လိုက်လျှောက်သင့်သည့် သေချာသောလမ်းကြောင်းတစ်ခု ရှိလေသည်။ သို့ဆိုလျှင် ဘုရားသခင်နောက်လိုက်များထဲမှ ဦးဆောင်၊ အမှုဆောင်ဖို့ ရွေးကောက်ခံရသူတို့ကို အများအားဖြင့် မည်ကဲ့သို့ သတ်မှတ်ထားသနည်း။ တိကျသော သတ်မှတ်ချက်မှာ အဘယ်နည်း။ သတ်မှတ်ချက်ကို မည်သည့်အရာဖြစ်သည်ဟု လူတို့ ယုံကြည်ကြသနည်း။ ထို့ပြင် အခြားသူများ၏ စိတ်နှလုံးထဲတွင် ထိုသို့သော လူတို့က မည်သည့်အဆင့်အတန်းကို အတိအကျ ပိုင်ဆိုင်ကြသနည်း။ ဤသည်မှာ ထိုသို့သော လူတို့၏ ပင်ကိုလက္ခဏာနှင့် အဆင့်အတန်းကို သတ်မှတ်ခြင်းနှင့် ဆက်စပ်နေသည် မဟုတ်လော။ အခြားသူများသည် ဤလူစုကို မိမိတို့၏ စိတ်နှလုံးတွင် မည်သို့နေရာထားရှိသနည်း။ ယင်းမှာ တမန်တော်များလော။ မဟုတ်ပေ။ ယင်းမှာ တပည့်တော်များလော။ ယင်းမှာ တပည့်တော်များလည်း မဟုတ်ပေ။ ၎င်းတို့ကို သိုးထိန်းများဟုခေါ်သောသူ တစ်စုံတစ်ယောက် ရှိသလော။ (ရှိပါသည်။) “သိုးထိန်းများ” ဟူသည်မှာ သင့်တော်သော ဂုဏ်ပုဒ်တစ်ခု ဟုတ်သလော။ (မဟုတ်ပါ။) အဘယ့်ကြောင့် မဟုတ်သနည်း။ (ယင်းက လွဲမှားသောရာထူး ဖြစ်သည်။) လူတို့သည် သိုးထိန်းများ၏ အခန်းကဏ္ဍကို ထမ်းဆောင်နိုင်စွမ်းရှိကြသလော။ (မရှိပါ။) ၎င်းတို့သည် တမန်တော်များ သို့မဟုတ် တပည့်တော်များ မဟုတ်သည့်အပြင် “သိုးထိန်းများ” ဟူသည်မှာလည်း မသင့်လျော်သဖြင့် ဤတာဝန်များကို ထမ်းဆောင်သော လူတို့အတွက် အသင့်တော်ဆုံး အမည်နာမအတိအကျမှာ အဘယ်နည်း။ ပို၍ဆီလျော်‌သော အသုံးအနှုန်းမှာ အဘယ်နည်း။ (ကင်းစောင့်များ ဖြစ်သည်။) “ကင်းစောင့်များ” ဟူသည်မှာ သင့်တော်သလော။ ဤဂုဏ်ပုဒ်နှင့် “သိုးထိန်းများ” ကြား၌ မည်သည့်ခြားနားမှုကိုမျှ ငါမမြင်ပေ။ ယင်းမှာ ကြီးကျယ်ခမ်းနားပုံပေါက်သော အမည်နာမဖြစ်‌သော်လည်း ဤလူတို့ လုပ်ဆောင်သည့်အလုပ်မှာ အတော်သေးငယ်သည်။ ဤဂုဏ်ပုဒ်များတစ်ခုမျှ မသင့်တော်ပေ။ သို့ဆိုလျှင် ဤလူတို့ထမ်းဆောင်သည့် တာဝန်များ၏ သဘောသဘာဝကို အခြေခံလျှင် ပို၍ဆီလျော်သော အမည်နာမနှင့် သတ်မှတ်ချက်မှာ အဘယ်နည်း။ ထိုသို့သောလူတို့ကို သတ်မှတ်ခြင်းအတွက် စည်းမျဉ်းများမှာ အဘယ်နည်း။ သတ်မှတ်ချက်သည် ၎င်းတို့၏အလုပ် သဘောသဘာဝကိုအပြင် ၎င်းတို့၏ ပင်ကိုလက္ခဏာ၊ အဆင့်အတန်းနှင့်လည်း လိုက်ဖက်ရမည်ဖြစ်ပြီး မှန်ကန်သင့်တော်ရုံဖြစ်ရမည် ဖြစ်ကာ ကြီးကျယ်ခမ်းနားလွန်းခြင်း မရှိရပေ။ ဤလူတို့ကို “တမန်တော်များ” အဖြစ် ငါတို့ သတ်မှတ်လျှင် ယင်းသည် ကိန်းကြီးခမ်းကြီးနိုင်လွန်းမည်လော။ (ဟုတ်ပါသည်။) သို့တည်းမဟုတ်လျှင် “ကင်းစောင့်” ကကော အဘယ်သို့ရှိသနည်း။ (ယင်းက ပို၍ပင် ကိန်းကြီးခမ်းကြီးနိုင်သည်။) သင်သည် လူတို့ကို စောင့်ကြပ်ကြည့်ရှုနိုင်စွမ်း ရှိသလော။ မရှိလျှင် သင်သည် ကင်းစောင့်မဟုတ်ပေ။ “သိုးထိန်းများ” ဟူသည်ကော အဘယ်သို့နည်း။ “သိုးထိန်းများ” ဟူသည် မည်သည့်အရာကို ရည်ညွှန်းသနည်း။ (သိုးစုကို ထိန်းကျောင်းသော လူများဖြစ်ပါသည်။) ယင်းက သိုးစုတစ်စုကို ထိန်းကျောင်းပြီး စောင့်ကြပ်ကြည့်ရှုသော လူတို့ကို ရည်ညွှန်းလေသည်။ ၎င်းတို့အလုပ်၏ သဘောသဘာဝကို အခြေခံလိုက်လျှင် ဤအမည်နာမသည် ဤအုပ်စုနှင့် အမှန်ပင် ကိုက်ညီသည်။ သို့သော်လည်း ဤကာလတွင် လူတို့ တာဝန်ယူနိုင်သည့်အရာ၊ ၎င်းတို့ စွမ်းဆောင်ရရှိနိုင်သည့်အရာနှင့် ၎င်းတို့၏ ဖောက်ပြန်ပျက်စီးသော စိတ်သဘောထားတို့ကို ထောက်ဆလျှင် “သိုးထိန်းများ” ဟူသည့် ဂုဏ်ပုဒ်မှာ သင့်တော်သလော။ (မသင့်တော်ပါ။) ယင်းက အနည်းငယ် ကိန်းကြီးခမ်းကြီးနိုင်သည်။ ၎င်းတို့သည် ဤအရာကို မစွမ်းဆောင်နိုင်သကဲ့သို့ ယင်းက ဤကာလတွင် လူတို့ပြုလုပ်သည့် အလုပ်၏ သဘောသဘာဝ သို့မဟုတ် နယ်ပယ်နှင့်လည်း မကိုက်ညီချေ။ ဤဂုဏ်ပုဒ်က ၎င်းတို့နှင့် မလိုက်ဖက်သည်မှာ သိသာထင်ရှား၏။ သို့ဆိုလျှင် ဤလူအမျိုးအစားကို သတ်မှတ်ရန်အတွက် အသင့်တော်ဆုံး နည်းလမ်းမှာ အဘယ်နည်း။ (ခေါင်းဆောင်များနှင့် အမှုဆောင်များအဖြစ် သတ်မှတ်ရန် ဖြစ်သည်။) ဤစကားရပ်သည် အတော်လေး သင့်တော်၏။

ခေါင်းဆောင်များနှင့် အမှုတော်ဆောင်များ ဖြစ်သည့်လူများ၏ ကဏ္ဍ ပေါ်ပေါက်လာရသည့် အကြောင်းရင်းမှာ အဘယ်နည်း။ ယင်းတို့သည် မည်သို့ ပေါ်ပေါက်လာသနည်း။ အကျယ်တဝင့်ဆိုရလျှင် ၎င်းတို့သည် ဘုရားသခင်၏ အမှုတော်အတွက် လိုအပ်သည်။ အတိုချုပ်ဆိုရလျှင် ၎င်းတို့ကို အသင်းတော်၏အလုပ်အတွက် လိုအပ်သည်၊ ဘုရားသခင် ရွေးချယ်ထားသောသူများက ၎င်းတို့ကို လိုအပ်သည်။ ၎င်းတို့၏ ပင်ကိုလက္ခဏာနှင့် အဆင့်အတန်း မည်သို့ပင် ရှိပါစေ၊ ၎င်းတို့ဆောင်ရွက်သည့် အခန်းကဏ္ဍက မည်သို့ပင် ရှိပါစေ၊ ၎င်းတို့သည် ဘုရားသခင် ရွေးချယ်ထားသော လူတို့အထဲမှ သာမန်အဖွဲ့ဝင်များနှင့် ညီမျှသည်။ ဘုရားသခင်၏ ရှေ့မှောက်ရှိ ၎င်းတို့၏ ပင်ကိုလက္ခဏာနှင့် အဆင့်အတန်းတို့သည် အတူတူပင် ဖြစ်သည်။ အသင်းတော်ထဲတွင် “ခေါင်းဆောင်များနှင့် အမှုတော်ဆောင်များ” ဆိုသည့် အသုံးအနှုန်းများ ရှိပြီးလျှင် ဤသူတို့သည် ၎င်းတို့၏ ညီအစ်ကို မောင်နှမများနှင့် မတူညီသော တာဝန်များကို ထမ်းဆောင်ရသော “ခေါင်းဆောင်များ” နှင့် “အမှုဆောင်များ” ဖြစ်ကြသော်လည်း ဘုရားသခင်၏ ရှေ့မှောက်ရှိ ၎င်းတို့၏ “ဖန်ဆင်းခံများ” ဟူသည့် ဂုဏ်ပုဒ်မှာမူ အတူတူဖြစ်နေဆဲ ဖြစ်သည်။ ဤပင်ကိုလက္ခဏာသည် ပြောင်းလဲမည် မဟုတ်ပေ။ ခေါင်းဆောင်များ၊ အမှုဆောင်များနှင့် ဘုရားသခင်ရွေးချယ်ထားသော လူတို့အထဲမှ သာမန်အဖွဲ့ဝင်များကြား၌ရှိသော ကွာခြားချက်မှာ ၎င်းတို့ထမ်းဆောင်သည့် တာဝန်များရှိ ထူးခြားချက် တစ်ခုသာဖြစ်သည်။ ဤထူးခြားချက်သည် အဓိကအားဖြင့် ၎င်းတို့၏ ခေါင်းဆောင်ကဏ္ဍများတွင် ပြသည်။ ဥပမာအနေဖြင့် အသင်းတော်က လူမည်မျှရှိပါစေ၊ ခေါင်းဆောင်သည် ဦးသျှောင် ဖြစ်သည်။ သို့ဆိုလျှင် ဤခေါင်းဆောင်သည် အသင်းသားများအကြား မည်သည့်အခန်းကဏ္ဍတွင် ပါဝင် ဆောင်ရွက်သနည်း။ ၎င်းတို့သည် အသင်းတော်ရှိ ဘုရားသခင် ရွေးချယ်ထားသောသူများအားလုံးကို ဦးဆောင်ပါသည်။ သို့ဆိုလျှင် ၎င်းတို့သည် အသင်းတော်တစ်ခုလုံးအပေါ် အဘယ်သက်ရောက်မှု ရှိသနည်း။ ဤခေါင်းဆောင်သည် မှားယွင်းသော လမ်းကြောင်းကို လျှောက်မိလျှင်၊ အသင်းတော်ရှိ လူများအားလုံးသည် မှားယွင်းသော လမ်းကြောင်းတွင် ၎င်း၏နောက်သို့ လိုက်ကြပေလိမ့်မည်။ ယင်းက အသင်းတော်ရှိ ဘုရားသခင် ရွေးချယ်ထားသောသူများအားလုံးအပေါ်တွင် ကြီးမားသော သက်ရောက်မှု ရှိလိမ့်မည်။ ပေါလုကို နမူနာကြည့်လော့။ သူသည် ၎င်းတည်ထောင်ခဲ့သော အသင်းတော်များစွာနှင့် ဘုရားသခင် ရွေးချယ်ထားသောသူများကို ဦးဆောင်ခဲ့သည်။ ပေါလု လမ်းလွဲသွားသည့်အချိန်တွင်၊ သူဦးဆောင်ခဲ့သည့် အသင်းတော်များနှင့် ဘုရားရွေးချယ်ထားသောလူများသည်လည်း လမ်းလွဲသွားကြပေသည်။ ထို့ကြောင့် ခေါင်းဆောင်များက မိမိတို့ကိုယ်ပိုင် ခွဲထွက်သည့် လမ်းကြောင်းကို လျှောက်ကြသည့်အခါ ၎င်းတို့တစ်ဦးတည်းအပေါ်သာ သက်ရောက်မှုရှိသည် မဟုတ်ဘဲ၊ ၎င်းတို့ဦးဆောင်သည့် အသင်းတော်များနှင့် ဘုရားသခင် ရွေးချယ်ထားသူများကိုလည်း အကျိုးသက်ရောက်မှုရှိပေသည်။ ခေါင်းဆောင် တစ်ယောက်သည် သင့်တော်သည့် လူတစ်ယောက် ဖြစ်ကာ မှန်ကန်သော လမ်းကြောင်းကို လျှောက်နေပြီး သမ္မာတရားကို လိုက်စား၍၊ လက်တွေ့လုပ်ဆောင်နေသောသူဖြစ်ပါက ၎င်းတို့ ဦးဆောင်သည့်လူများကလည်း ဘုရားသခင်၏ နှုတ်ကပတ်တော်များကို ပုံမှန်အားဖြင့် စားသောက်လိမ့်မည် ဖြစ်ပြီး သမ္မာတရားကို ပုံမှန်အားဖြင့် လိုက်စားလိမ့်မည်ဖြစ်သည်၊ ပြီးလျှင် တစ်ချိန်တည်းမှာပင်၊ ခေါင်းဆောင်၏ အသက်တာအတွေ့အကြုံနှင့် တိုးတက်မှုတို့သည် အခြားသူများအတွက် ထင်ရှားသိသာလိမ့်မည်ဖြစ်ပြီး အခြားသူများကို အကျိုးသက်ရောက်လိမ့်မည်။ ထို့ကြောင့် ခေါင်းဆောင် တစ်ယောက် လျှောက်သင့်သည့် မှန်ကန်သည့် လမ်းကြောင်းမှာ အဘယ်နည်း။ ယင်းသည် အခြားသူများကို သမ္မာတရားနှင့် သက်ဆိုင်သည့် နားလည်မှု တစ်ခုဆီသို့၊ သမ္မာတရားထဲသို့ ဝင်ရောက်မှု တစ်ခုဆီသို့ ဦးဆောင်နိုင်ခြင်းနှင့် အခြားသူများကို ဘုရားသခင်ထံသို့ ဦးဆောင်နိုင်ခြင်းတို့ ဖြစ်ပေသည်။ မှားယွင်းသည့် လမ်းကြောင်းတစ်ခုမှာ အဘယ်နည်း။ ယင်းသည် ဂုဏ်အဆင့်အတန်း၊ ကျော်ကြားမှု၊ အကျိုးအမြတ် နောက်လိုက်ခြင်း၊ မိမိကိုယ်ကို မကြာခဏ ကြွားဝါခြင်း၊ မိမိကိုယ်ကို သက်သေခံခြင်း၊ မည်သည့်အခါမျှ ဘုရားသခင်အတွက် သက်သေမခံခြင်းတို့ဖြစ်သည်။ ယင်းသည် ဘုရားသခင်ရွေးချယ်ထားသော လူတို့အပေါ် မည်သို့ သက်ရောက်သနည်း။ (၎င်းတို့ကို မိမိကိုယ်ကိုရှေ့သို့ ယူဆောင်ပေးသည်။) ၎င်းတို့သည် ဘုရားသခင်ထံမှ ဝေးရာသို့ လမ်းလွဲကြပြီး၊ ဤခေါင်းဆောင်၏ ထိန်းချုပ်မှု အောက်သို့ လာကြလိမ့်မည် ဖြစ်သည်။ သင်သည် လူများကို သင်၏ရှေ့သို့ လာဖို့ ဦးဆောင်ပါက၊ သင်သည် ၎င်းတို့ကို ဖောက်ပြန်ပျက်စီးသော လူတစ်ဦးရှေ့သို့ လာဖို့ ဦးဆောင်လမ်းပြနေခြင်းဖြစ်သည်၊ ပြီးလျှင် သင်သည် ၎င်းတို့ကို ဘုရားသခင်၏ ရှေ့မှောက်သို့ မဟုတ်ဘဲ၊ စာတန်၏ရှေ့သို့ လာဖို့ ဦးဆောင်လမ်းပြနေခြင်း ဖြစ်သည်။ လူများကို သမ္မာတရား၏ ရှေ့မှောက်သို့ လာဖို့ ဦးဆောင်လမ်းပြခြင်းသည်သာလျှင် ၎င်းတို့ကို ဘုရားသခင်၏ ရှေ့မှောက်သို့ လာဖို့ ဦးဆောင်လမ်းပြနေခြင်း ဖြစ်သည်။ ခေါင်းဆောင်များနှင့် အမှုဆောင်များသည် မှန်ကန်သော လမ်းကြောင်းကို လျှောက်သည်ဖြစ်စေ၊ မှားယွင်းသော လမ်းကြောင်းကို လျှောက်သည်ဖြစ်စေ ဘုရားသခင် ရွေးချယ်ထားသော လူများအပေါ် တိုက်ရိုက် ဩဇာလွှမ်းမိုးမှုရှိသည်။ ၎င်းတို့သည် သမ္မာတရားကို နားမလည်သေးသောအခါ ဘုရားသခင် ရွေးချယ်ထားသော လူအများစုက မမြင်မကန်း လိုက်လျှောက်ကြသည်။ ခေါင်းဆောင်သည် ကောင်းမွန်သည့် သူတစ်ယောက်ဖြစ်နိုင်ပြီး ၎င်းတို့က ထိုခေါင်းဆောင်တို့နောက်ကို လိုက်ကြလိမ့်မည်။ ခေါင်းဆောင်သည် မကောင်းသောသူတစ်ယောက် ဖြစ်နိုင်ပြီး ၎င်းတို့က ထိုခေါင်းဆောင်တို့ နောက်သို့လည်း လိုက်ကြလိမ့်မည်။ ၎င်းတို့သည် ခွဲခြားသိခြင်းမရှိပေ။ ၎င်းတို့သည် ခေါင်းဆောင်မည်သူပင် ဖြစ်စေကာမူ၊ ဦးဆောင်ခံရသည့်အတိုင်း နောက်လိုက်ကြသည်။ ထို့ကြောင့် အသင်းတော်များသည် လူကောင်းများကို ယင်းတို့၏ခေါင်းဆောင်များအဖြစ် ရွေးချယ်ရန်မှာ အလွန်အရေးကြီးပေသည်။ ဘုရားသခင်ကို ယုံကြည်သော လူတစ်ဦးစီက လျှောက်သည့် လမ်းကြောင်းသည် ၎င်းတို့၏ခေါင်းဆောင်များလျှောက်သည့် လမ်းကြောင်းနှင့် တိုက်ရိုက်ဆက်နွှယ်နေသည်၊ ပြီးလျှင် ထိုခေါင်းဆောင်များနှင့် အမှုဆောင်များ၏ ဩဇာလွှမ်းမိုးမှုကို အတိုင်းအတာအမျိုးမျိုးဖြင့် ခံကြရသည်။ ခေါင်းဆောင်များနှင့် အမှုဆောင်များ၏ တာဝန်များ၌ ပါဝင်သော သမ္မာတရားမျိုးစုံနှင့် ပတ်သက်သည့် ဤအချက်နှစ်ချက်ကို မိတ်သဟာယပြုခြင်းအားဖြင့် စတင်ကြစို့။ တစ်ဖက်တွင် မှန်ကန်သောလမ်းကြောင်းနှင့် အခြားတစ်ဖက်တွင် မမှန်ကန်သော လမ်းကြောင်း။ ဤနှစ်ခုအနက် မည်သည့်အရာကို ငါတို့ အလျင်ဦးစွာ မိတ်သဟာယ ပြုသင့်သနည်း။ (မမှန်ကန်သော လမ်းကြောင်း။) ဤအရာကို အဘယ်ကြောင့် ရွေးချယ်သနည်း။ မှန်ကန်သောလမ်းကြောင်းကို ဦးစွာဆွေးနွေးလျှင် ပိုကောင်းမည်လော၊ သို့မဟုတ် မမှန်ကန်သော လမ်းကြောင်းကို ဦးစွာဆွေးနွေးလျှင် ပိုကောင်းမည်လော။ (မမှန်ကန်သောလမ်းကြောင်း။) စင်စစ်အားဖြင့် နှစ်ခုလုံး မှန်ကန်ပေသည်။ သို့သော် ငါတို့ ဦးစွာဆွေးနွေးသည့်အရာက မတူညီသော အကျိုးသက်ရောက်မှုကို ဖြစ်စေမည်ဖြစ်သည်။ မမှန်ကန်သောလမ်းကြောင်းကို ဆွေးနွေးခြင်းဖြင့် ငါတို့စတင်ပါက လူများသည် မမှန်ကန်သော လမ်းကြောင်းထဲ၌ရှိသည့် မှန်ကန်သော လမ်းကြောင်းနှင့်ပတ်သက်၍ သာ၍ ရှာဖွေတွေ့ရှိနိုင်ပြီး မိမိတို့ကိုယ်ကို သတိပေးဖို့ ၎င်းတို့အသုံးပြုနိုင်သည့် အပျက်သဘောဆောင်သည့် အရာများစွာ၊ သို့မဟုတ် သိမြင်မှုများစွာကိုလည်း သိရှိနိုင်သည်။ ၎င်းတို့သည် ဤအရာမှ အပြုသဘောဆောင်သည့် တစ်စုံတစ်ရာကို ရရှိနိုင်ပြီး ထို့နောက်တွင် မှန်ကန်သော လမ်းကြောင်းကို ငါတို့ဆက်လက်ဆွေးနွေးလျှင် လူများက အပြုသဘောဆောင်သည့် အရာကို ပို၍ နက်နဲသောအဆင့်နှင့် ပို၍လျင်မြန်စွာ သဘောပေါက်နားလည်နိုင်လိမ့်မည်ဖြစ်သည်။ အခြေခံအားဖြင့် ဤချဉ်းကပ်မှုသည် အလားအလာရှိပြီး လူများကို အကျိုးဖြစ်စေသည်။ ထို့ကြောင့် မမှန်ကန်သော လမ်းကြောင်းကို ဆွေးနွေးခြင်းဖြင့် စတင်ကြစို့။

အန္တိခရစ်များက လူတို့ကို ထိန်းချုပ်ရန် အသုံးပြုသည့် နည်းနိဿယများ

လူတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခြင်းခံရပြီး သူ၏တာဝန်များ ထမ်းဆောင်ခြင်းကို အစပြုလိုက်သည်နှင့် သူသည် ပြောဆိုပြုမူပုံတစ်ခုခုကို ခံယူကျင့်သုံးသင့်သလော။ အချို့က “မည်သည့်ပြောဆိုပြုမူပုံနည်း။ ၎င်းတို့သည် မိုးတိမ်များကို စီးရမည်လော သို့မဟုတ် လေနှင့် မိုးကို အမိန့်ပေးရမည်လော” ဟု မေးကြသည်။ တစ်ခုမျှ မမှန်ပေ။ ၎င်းတို့သည် မိုးတိမ်များကို မစီးရသကဲ့သို့၊ မိုးသက်မုန်တိုင်းကိုလည်း အမိန့်ပေးရမည် မဟုတ်သည့်အပြင် ကိုယ်ရည်သွေးရမည်မဟုတ်သော်လည်း ၎င်းတို့သည် ဖောက်ပြန်ပျက်စီးသော စိတ်သဘောထားနှင့် စာတန်၏ အနှစ်သာရရှိသည့် ဖောက်ပြန်ပျက်စီးသော လူသားဖြစ်သည်နှင့်အမျှ ထိုကဲ့သို့သော အချိန်များတွင် လူတိုင်းက မိမိအတွင်းထဲ၌ အလွန်လှိုင်းထန်နေသော စွမ်းအားကို အမှန်ပင် ခံစားကြရသည်။ ၎င်းတို့အားလုံး၌ အလွန်မြင့်သော ရည်မှန်းချက်များ ရှိကြပြီး ၎င်းတို့၏ လုပ်ငန်း၌ အောင်မြင်ရန်၊ မိမိတို့၏ စွမ်းရည်များကို ကြွားလုံးထုတ်ရန်၊ ဂယက်ရိုက်သွားစေရန်နှင့် မီးကုန်ယမ်းကုန် ကြိုးစားရန်အတွက် စိတ်ဓာတ်ခွန်အားကို ခံစားကြသည်။ လောလောဆယ်တွင် ဤစိတ်ဓာတ်ခွန်အားမျိုးက မှန်သလော၊ မှားသလော ဆိုသည်ကို မဆွေးနွေးကြဦးစို့။ လူတစ်ဦးသည် ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်ခြင်းခံရသောအခါ ထိုသူ၏အတွင်းထဲ၌ အလွန်ရှုပ်ထွေးသော စိတ်ခံစားမှုများ ရှိကြသည်။ ရှုပ်ထွေးသည်ဆိုခြင်းအားဖြင့် မည်သည့်အရာကို ငါဆိုလိုသနည်း။ အချို့က ခေါင်းဆောင်တစ်ဦးအဖြစ် ရွေးချယ်ခံရဖို့ လုံးဝ မလွယ်ကူဟု ယုံကြည်ကြပြီး ၎င်းတို့က ကောင်းစွာလုပ်ဆောင်နိုင်ခြင်း ရှိမည်၊ မရှိမည်ကို မသေချာသည့်အပြင် ၎င်းတို့၏ အနာဂတ်လမ်းကြောင်း မည်သို့ရှိမည်ကို မသိသော်လည်း ဤအခွင့်အရေးအတွက် အလွန်ဝမ်းသာကြသည်၊ ဤဂုဏ်သိက္ခာရှိသော တာဝန်ဝတ္တရားနှင့် ကြီးလေးသောဝန် လက်ခံရယူခြင်းအတွက် အလွန်ပျော်ကြသည်မှာ ၎င်းတို့၏ ပင်ကိုသဘာဝပင် ဖြစ်လေသည်။ စိတ်ထဲတွင်လည်း မိမိကိုယ်ကို အနည်းငယ် ကျေနပ်နေပြီး ကံကောင်းသည်ဟု ခံစားကြသည်။ ၎င်းတို့က မည်သည့်အရာနှင့်ပတ်သက်၍ ကံကောင်းသည်ဟု ခံစားကြသနည်း။ “ကျွန်ုပ်သည် အခြားလူ များစွာကြားထဲမှ ရွေးချယ်ခံခဲ့ရခြင်း ဖြစ်သည်။ ကျွန်ုပ်သည် အတော်ပင် ထွန်းတောက်အောင်မြင်နေပြီး လုပ်နိုင်စွမ်းရှိသည်ပင် ဖြစ်ရမည်။ ကျွန်ုပ်သည် သာမန်လူတို့ထက် ပိုတော်ပြီး အများစုထက် သာလွန်သော သဘောပေါက်နားလည်နိုင်စွမ်းရှိကာ ဝိညာဉ်ရေးရာ နားလည်သဘောပေါက်မှု ပိုရှိခြင်း ဖြစ်ရမည်။ ကျွန်ုပ်သည် ဘုရားကို နှစ်ပေါင်းများစွာ ယုံကြည်လာပြီဖြစ်ကာ များစွာ အသုံးတော်ခံပြီး အားထုတ်ကြိုးပမ်းခဲ့ပြီ ဖြစ်သည်။ ကျွန်ုပ်သည် အသင်းတော်ထဲတွင် လူတို့ကို ဘုရားနှုတ်ကပတ်တော်ထဲသို့ ဝင်ရောက်ခြင်းနှင့် သမ္မာတရား နားလည်ခြင်း၌ လမ်းပြလျက် ဦးဆောင်မှုပြုရန် အရည်အချင်း ပြည့်မီနေကြောင်း အချက်အလက်များက သက်သေပြသည်။ ကျွန်ုပ်ထက် ထက်မြက်သော၊ ပို၍ပညာတတ်သော၊ ပို၍ အပြောအဆို ပါးနပ်သော လူများစွာ ရှိသည်ဖြစ်၍ ထိုသူတို့အစား ကျွန်ုပ်ကို အဘယ့်ကြောင့် ရွေးချယ်ခဲ့သနည်း။ ယင်းက ကျွန်ုပ်သည် တတ်နိုင်စွမ်းရှိပြီး ကောင်းမွန်သော လူ့သဘာဝရှိကြောင်း ပြသသည်။ ဤသည်မှာ ဘုရား၏ ကျေးဇူးတော်ဖြစ်သည်” ဟု ၎င်းတို့ ယုံကြည်ကြသည်။ ဤသည်မှာ ၎င်းတို့စိတ်ထဲ၌ မိမိကိုယ်ကိုပြောသောစကား ဖြစ်၏။ “ဘုရား၏ ကျေးဇူးတော်”ကို အဆုံး၌ အပိုထည့်ပြောထားသော်လည်း အမှန်မှာမူ ၎င်းတို့၏ တကယ့်စိတ်ကူးနှင့် စစ်မှန်သော သိနားလည်ခြင်းမှာ ၎င်းတို့တစ်ကိုယ်တော်စကား၏ ပထမပိုင်းတွင် ရှိလေသည်။ ၎င်းတို့က “ကျွန်ုပ်သည် ဤအရာအတွက် ယှဉ်ပြိုင်ခြင်း သို့မဟုတ် တိုက်ခိုက်ခြင်း မပြုခဲ့လင့်ကစား ရွေးချယ်ခံခဲ့ရဆဲ ဖြစ်သည်။ ယခု ကျွန်ုပ် မည်သည့်အရာ ပြုလုပ်သင့်သနည်း။ လူတိုင်းကို စိတ်ပျက်စေ၍ မဖြစ်ပါ။ မီးကုန်ယမ်းကုန် ကြိုးစားရမည်” ဟု စဉ်းစားကြသည်။ သို့ဆိုလျှင် ၎င်းတို့သည် မီးကုန်ယမ်းကုန် မည်သို့ကြိုးစားကြသနည်း။ လုပ်ငန်းခွင် ပထမရက်တွင် ၎င်းတို့သည် အဖွဲ့တိုင်း၏ ကြီးကြပ်ရေးမှူးများကို အတူတကွ တွေ့ဆုံပွဲတစ်ခုခေါ်လျက် ၎င်းတို့နှင့်ပတ်သက်၍ ဟန်ပန်အမူအရာနှင့် အရှိန်အဝါ အတန်ငယ် ရှိကြသည်။ မည်ကဲ့သို့သော အရှိန်အဝါမျိုး ဖြစ်သနည်း။ ၎င်းတို့သည် မြန်မြန်ဆန်ဆန်၊ ပြတ်ပြတ်သားသား ပြုမူလုပ်ဆောင်ကာ အထင်ကြီးလောက်စရာ အစပျိုးခြင်းပြုရန် စိတ်အားထက်သန်လျက် စကားကို အတည်ပြောလေသည်။ ပထမဦးဆုံး ၎င်းတို့သည် မိမိတို့ အဘယ်မျှ တတ်နိုင်စွမ်းကြောင်း လူတိုင်းကိုပြဖို့ ကြိုးစားသည်။ ထို့နောက် ၎င်းတို့၏ ယခင်ခေါင်းဆောင်ကို လူတို့အနေဖြင့် ပိုင်းခြားသိမြင်ပြီး ပစ်ပယ်အောင် ပြုလုပ်ဖို့ ကြိုးစားသည်။ ၎င်းတို့က “ယနေ့ အရင်ဦးစွာ ယခင်ခေါင်းဆောင်ကို ဥပမာအဖြစ် လူတို့အား ဘောင်ခတ်သည့် နည်းလမ်းများ၊ အလုပ်၏ မည်သည့်ကဏ္ဍများ၌ သူ အားနည်းခဲ့သည် သို့မဟုတ် ပျက်ကွက်ခဲ့သည် အစရှိသည်တို့ကို စိတ်ဖြာလေ့လာ ဆွေးနွေးလျက် အချိန်အနည်းငယ် အသုံးပြုကြစို့။ ဤအရာများအားလုံးနှင့် ပတ်သက်၍ ကျွန်ုပ်တို့ မိတ်သဟာယပြုနိုင်သည်။ မိတ်သဟာယပြုပြီး၍ သင်တို့၌ ယခင်‌ခေါင်းဆောင်အပေါ် ရှင်းလင်းသော ပိုင်းခြားသိမြင်နိုင်စွမ်း ရှိသောအခါ၊ သူ့ကို ပစ်ပယ်နိုင်သောအခါ၊ သူ၏ ဘောင်ခတ်ခြင်းကို နောက်ထပ် မခံရသောအခါနှင့် သူ့အား နောက်ထပ် မတမ်းတတော့သောအခါ၌ သိနားလည်ခြင်းကို သင်တို့ ပိုင်ဆိုင်ပြီး ဘုရားကို သစ္စာစောင့်သိကာ ကျိုးနွံနာခံတတ်သည်ဟူ၍ သင်တို့ကို သဘောထား၍ရပေမည်။ ယနေ့စည်းဝေးပွဲတွင် ငါတို့သည် ယခင်က အတုအယောင် ခေါင်းဆောင်နှင့် အန္တိခရစ်ကို ဆန်းစစ်ဝေဖန်ခြင်းဖြင့် အစပြုကြမည်။ သူ့ကို ဖော်ထုတ်ကြစို့” ဟု ဆိုကြသည်။ တုံ့ပြန်သည့်အနေဖြင့် လူတိုင်းက ၎င်းတို့အနေဖြင့် ဤအရာနှင့်ပတ်သက်၍ မိတ်သဟာယပြုပြီးသား ဖြစ်ပြီး ယခင်ခေါင်းဆောင်သည် အယောင်ဆောင်ထားသော ခေါင်းဆောင်တစ်ဦးနှင့် အန္တိခရစ်တစ်ဦးဖြစ်ကြောင်း ပိုင်းခြားသိမြင်ပြီးသား ဖြစ်သောကြောင့် မိမိတို့အနေဖြင့် ဖော်ထုတ်စရာမရှိဟု ဆိုလေသည်။ သို့သော် ဤခေါင်းဆောင်သစ်များက သဘောမတူဘဲ လူတို့ကို စတင်၍ တစ်ဦးချင်း ရွေးထုတ်ပြီး ၎င်းတို့ကို မိတ်သဟာယပြုစေသည်။ လူအချို့၏ မိတ်သဟာယပြုချက်မှာ ၎င်းတို့၏ အကြိုက်မဟုတ်သောကြောင့် ယခင်ခေါင်းဆောင်နှင့် အရင်းနှီးဆုံးဖြစ်ခဲ့သော ညီအစ်ကိုမောင်နှမထဲမှ တစ်ဦးအား သူ့ကို ဖော်ထုတ်ရန်နှင့် စိတ်ဖြာလေ့လာဆွေးနွေးရန် တောင်းဆိုသော်လည်း ဤမိတ်သဟာယဖွဲ့ခြင်းကို ကြားပြီးသောအခါ ဤခေါင်းဆောင်သစ်များက “ဤသူသည် ယခင်ခေါင်းဆောင်အပေါ် ပိုင်းခြားသိမြင်နိုင်စွမ်း မရှိသည့်အပြင် သူ့ကိုပစ်ပယ်ခြင်းလည်း မရှိသေးပေ။ ယခင်ခေါင်းဆောင်သည် ဤသူ၏ စိတ်နှလုံးထဲတွင် နေရာယူနေဆဲ ဖြစ်သည့်ပုံပေါက်သည်။ ယင်းသည် လုံးဝအဆင်မပြေပေ။ ယခင်ခေါင်းဆောင်အား လုံးလုံးလျားလျား ဖော်ထုတ်ရမည့် နည်းလမ်းတစ်ခုကို ယနေ့စဉ်းစားရမည်” ဟု တွေးကြသည်။ ထို့နောက် ၎င်းတို့သည် ယခင်ခေါင်းဆောင်နှင့် မသင့်မြတ်ဆုံးဖြစ်ခဲ့သည့် လူတစ်ဦးကို ထ၍ ဖော်ထုတ်ရန် ဖိတ်ခေါ်သည်။ ထိုသူက ယခင်ခေါင်းဆောင်ကို ဖော်ထုတ်ပြီးသည်နှင့်တစ်ပြိုင်နက် ၎င်းတို့ ကျေနပ်သွားကာ ဤသူသည် ပျိုးထောင်ဖို့ရန် ထိုက်တန်သည်ဟု စဉ်းစားကြသည်။ ၎င်းတို့က မည်သည့်အရာကို ပျိုးထောင်လိုသနည်း။ ၎င်းတို့သည် ကြံရာပါတစ်ဦးကို ပျိုးထောင်လိုသည်၊ မိမိတို့၏ ကိုယ်ပိုင် အင်အားစုများကို ပျိုးထောင်လိုခြင်း ဖြစ်သည်။ ဤသည်မှာ ပထမဆုံးသော တွေ့ဆုံပွဲက ဖြစ်ပျက်သွားသည့်ပုံ ဖြစ်သည်။ ပြီးလျှင် ၎င်းတို့က ဤတွေ့ဆုံပွဲအပြီး၌ ၎င်းတို့၏ ရည်မှန်းချက်ပန်းတိုင်ကို စွမ်းဆောင်ရရှိနိုင်သလော။ သိပ်လုံးလုံးလျားလျား မဟုတ်ပေ၊ သို့မဟုတ် သိပ်မြန်မြန်ဆန်ဆန် မဟုတ်ပေ။ ၎င်းတို့၏ စိတ်နှလုံးများထဲ၌ မည်သည့်အရာကို လျှို့ဝှက်ကြံစည်နေကြသနည်း။ “လူ့စိတ်နှလုံးထက် ပို၍ လျှို့ဝှက်သောအရာ မရှိသည့်အပြင် ပို၍ အန္တရာယ်ပြုနိုင်သည့်အရာ မရှိချေ။ ယခင်ခေါင်းဆောင်နှင့်ပတ်သက်၍ လူတစ်ဦးစီ ထင်မြင်သည့်အရာကို ကျွန်ုပ် သေချာအောင် လေ့လာစိစစ်ရမည်။ ထို့ပြင် ကျွန်ုပ်နှင့်ပတ်သက်၍ ၎င်းတို့ ထင်မြင်သည့်အရာ၊ ကျွန်ုပ်၏ အတိတ်အကြောင်း ၎င်းတို့ သိမသိနှင့် ကျွန်ုပ်အကြောင်း ခရေစေ့တွင်းကျ သိမသိဟူသည့်အပေါ် ကျွန်ုပ် ရှင်းလင်းစွာ သိရမည်ဖြစ်ပြီး ကျွန်ုပ်သည် ထိ၍ရမည့်သူ မဟုတ်ကြောင်း နောက်ဆုံးတွင် ၎င်းတို့ကို ပြသရမည်။ သို့သော်လည်း ကျွန်ုပ်သည် ကျွန်ုပ်၏ နည်းလမ်းများနှင့် နည်းစနစ်များကို ဂရုတစိုက် ရွေးချယ်ရမည်။ ကျွန်ုပ်သည် မိမိ၏ ရည်ရွယ်ချက်များကို ဖော်ထုတ်၍မရပါ။ ယင်းတို့ကို ကျွန်ုပ် ဖုံးကွယ်ထားရမည်” ဟူ၍ ဖြစ်သည်။ သို့ဆိုလျှင် ဤစိတ်ကူးများ၊ အလုပ်နည်းလမ်းများနှင့် စေ့‌ဆော်မှုများအားလုံးသည် မည်သည့်နေရာမှ လာသနည်း။ ၎င်းတို့၏ စာတန်ဆန်သော သဘာဝမှလာ၏။ သင်တို့၌ ထိုကဲ့သို့သော သရုပ်သကန်များ ရှိသလော။ သင်တို့သည် ခေါင်း‌ဆောင်များ သို့မဟုတ် အမှုဆောင်များအဖြစ် ရွေးချယ်ခြင်းခံခဲ့ရသောနေ့တွင် သင်တို့သည် မှားယွင်းသောလမ်းကြောင်းကို မလိုက်ဖို့၊ အတုအယောင် ခေါင်း‌ဆောင်များနှင့် အန္တိခရစ်များ၏ လမ်းကြောင်းကို မလျှောက်ဖို့ မိမိတို့ကိုယ်ကို သတိပေးခြင်းအားဖြင့် စတင်ကောင်း စတင်ခဲ့ပြီးဖြစ်မည်။ သင်တို့အနေဖြင့် အဆင့်အတန်းကို လက်လွှတ်ရမည်ဖြစ်ပြီး သင်တို့၏ကိုယ်ပိုင် ကျော်ကြားမှု၊ အကျိုးအမြတ် သို့မဟုတ် အဆင့်အတန်းအတွက် မလုပ်ဆောင်ဖို့၊ သို့မဟုတ် အလုပ်လုပ်စဉ်တွင် အလိုဆန္ဒ၏ စေစားခြင်းကို မခံရဖို့၊ ထိုအစား တာဝန်များကို လုပ်ဆောင်ရန်အတွက် ကြိုးစားပြီး ဘုရားသခင်အား သစ္စာစောင့်သိဖို့ မိမိတို့ကိုယ်ကို ပြောကောင်း ပြောခဲ့ပြီးဖြစ်မည်။ သို့သော်လည်း အချိန်ကုန်လွန်သည်နှင့်အမျှ အချို့က မိမိကိုယ်ကို မထိန်းချုပ်နိုင်တော့ဘဲ စကားပြောလိုက်သည်နှင့် သို့မဟုတ် လုပ်ဆောင်ပြုမူလိုက်သည်နှင့် ၎င်းတို့၏ ရည်မှန်းချက်ပန်းတိုင်က လွန်စွာ ရှင်းလင်းလာသည်။ ၎င်းတို့သည် မိမိတို့၏ကိုယ်ပိုင် အဆင့်အတန်းကို ခိုင်မာစေဖို့နှင့် လူတို့၏စိတ်နှလုံးများကို စည်းရုံးသိမ်းသွင်းဖို့ ချက်ချင်းကြိုးစားကြလေသည်။ တစ်စုံတစ်ယောက်က မကျေနပ်မှု သို့မဟုတ် ဖီဆန်မှု အရိပ်အယောင်ကို စိုးစဉ်းမျှ ထုတ်ဖော်လိုက်သည်နှင့် တစ်ပြိုင်နက် ယင်းက ၎င်းတို့ကို စိတ်ဆိုးစေသည်။ ပြီးလျှင် ၎င်းတို့သည် ထိုသူ့ကို ပွင့်ပွင့်လင်းလင်း ဖယ်ကြဉ်ခြင်း သို့မဟုတ် တိုက်ခိုက်ခြင်း ပြုကောင်းပြုမည် မဟုတ်သော်လည်း စိတ်ထဲတွင် ထိုသူ့ကို လွန်စွာ အမြင်ကတ်ကြသည်။ ၎င်းတို့သည် ဤအမြင်ကတ်သည့် စိတ်ခံစားမှုကို မည်ကဲ့သို့ ပြသနည်း။ (ထိုသူ့ကို လျစ်လျူရှုကြသည်။) ထိုသူ့ကို လျစ်လျူရှုခြင်းသည် အသံတိတ်ဆိတ်သော သရုပ်သကန်ဖြစ်သဖြင့် အမြင်ကတ်ခြင်း၌ တိကျသော မည်သည့်လုပ်ဆောင်ချက်များ ပါဝင်သနည်း။ ဥပမာ ၎င်းတို့သည် စုဝေးပွဲများ၌ ၎င်းတို့နှစ်သက်သော လူတို့ကို မျက်နှာချင်းဆိုင် ထိုင်စေပြီး ၎င်းတို့ မနှစ်သက်သော လူတို့ကိုမူ အကြောင်းရှာ၍ ဘေးတွင် ထိုင်စေသည်။ ဤသည်မှာ တိုက်ခိုက်မှုတစ်ခု မဟုတ်သလော။ (ဟုတ်ပါသည်။) ဤသည်မှာ ၎င်းတို့၏တိုက်ခိုက်မှုအစ ဖြစ်၏။ ၎င်းတို့က အရေးယူဆောင်ရွက်နေခြင်း မဟုတ်လော။ (ဟုတ်ပါသည်။) လုပ်ဆောင်ချက်များသည် စကားလုံးများ သို့မဟုတ် စိတ်ကူးများထက် ပို၍ လေးနက်ပြင်းထန်သည်။ ယင်းတို့သည် အဘယ့်ကြောင့် ပို၍ ပြင်းထန်သနည်း။ တစ်စုံတစ်ခုကို စဉ်းစားသော်လည်း မလုပ်ဆောင်ခြင်းသည် လူတစ်ဦး၏ စိတ်နှင့် အတွေးများမှ လာလေသည်။ သို့သော် လုပ်ဆောင်ချက်ပါသည်နှင့်တစ်ပြိုင်နက် ယင်းက အဖြစ်မှန်တစ်ခု ဖြစ်လာသည်။ အပြုအမူ ဖြစ်သွားသောအခါ ယင်းသည် စာတန်၏ ဖောက်ပြန်ပျက်စီးသော စိတ်သဘောထား ဖြစ်ရုံမျှမက ဒုစရိုက်အမှုတစ်ခု ဖြစ်သည်။ လူတို့သည် ခေါင်းဆောင်များအဖြစ် ရွေးချယ်ခံရပြီးနောက်တွင် ၎င်းတို့လုပ်ဆောင်သည့် အလုပ်နှင့် ၎င်းတို့ထမ်းဆောင်သည့် တာဝန်များတွင် မိမိတို့၏ကိုယ်ပိုင် စိတ်ဆန္ဒများ၊ ရည်မှန်းချက်များနှင့် ရည်သန်မျှော်မှန်းချက်များ ပါလာတတ်သည်။ သို့သော် စာတန်၏ ဖောက်ပြန်ပျက်စီးသော စိတ်သဘောထားကို ပိုင်ဆိုင်ထားသော လူသားများအားလုံး၌ ရှိသည့် တူညီသော သရုပ်သကန်မှာ အဘယ်နည်း။ ၎င်းတို့အားလုံး၌ တူညီသည့် မည်သည့်အရာရှိသနည်း။ ၎င်းတို့သည် အာဏာကိုရယူရန်နှင့် ၎င်းတို့၏ကိုယ်ပိုင် အဆင့်အတန်းကို ခိုင်မာစေရန် ကြိုးစားကြသည်။ ၎င်းတို့သည် မည်သည့်နည်းဖြင့် အာဏာရယူရန် ကြိုးစားသနည်း။ ပထမဦးစွာ ၎င်းတို့သည် မိမိတို့အား မျက်နှာလိုမျက်နှာရလုပ်ပြီး ၎င်းတို့အား ချဉ်းကပ်ဖို့ ကြိုးစားနေသောသူများကို အဖွဲ့လိုက် လေ့လာအကဲခတ်ကြသည်။ ထို့နောက် ထိုလူတို့ကို တက်တက်ကြွကြွ ချဉ်းကပ်ပြီး မြှောက်ပင့်ခြင်းဖြင့်ဖြစ်စေ၊ အကူအညီလေးများ ပေးခြင်းဖြင့်ဖြစ်စေ ထိုသူတို့နှင့် လူမသိသူမသိ ဆက်နွှယ်မှုများကို ဖန်တီးပြီး မျက်နှာချိုသွေးကြသည်။ ဤသို့ဖြင့် ၎င်းတို့နှင့် တူညီသော နှစ်သက်မှုများ၊ စိတ်ဝင်စားမှုများ၊ ပြင်းထန်သော ရည်မှန်းချက်များ သို့မဟုတ် တူညီသော သဘာဝများရှိသည့် ဤလူတို့သည် အရိုးစွဲသော နောက်လိုက်များ ဖြစ်လာပြီး ၎င်းတို့နှင့် ပူးပေါင်းလာကြမည် ဖြစ်သည်။ သို့ဆိုလျှင် ဤလူတို့ကို ၎င်းတို့နှင့်ပူးပေါင်းဖို့ ပြုလုပ်ရာ၌ ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ ၎င်းတို့၏ အဆင့်အတန်းကို ခိုင်မာစေဖို့နှင့် အာဏာသက်ရောက်မှုများ၏ နယ်ပယ်ကို ကျယ်ပြန့်စေဖို့ ဖြစ်သည်။ ၎င်းတို့သည် အခွင့်အာဏာရသည်နှင့် တစ်ပြိုင်နက် ယင်းမှာ ၎င်းတို့တွင် ဆုံးဖြတ်ပိုင်ခွင့် ရှိခြင်းကိစ္စသာမဟုတ် ၎င်းတို့နောက်လိုက်ဖို့၊ ၎င်းတို့ကို ထောက်ခံကာကွယ်ဖို့နှင့် ၎င်းတို့ကိုယ်စား စကားပြောဖို့အတွက် ပိုများသော လူတို့ကိုလည်း ရရှိလိုကြသည်။ ဤသို့ဖြင့် ၎င်းတို့ တစ်စုံတစ်ခု ပြောဆိုမှားသောအခါ၊ မကောင်းသော အရာများ ပြုလုပ်သောအခါ၊ သို့မဟုတ် လူတို့ကို တိုက်ခိုက်ပြီး ကန့်သတ်ချုပ်ချယ်သောအခါ၌ပင် ၎င်းတို့ပြောသည့်အတိုင်း ပြုလုပ်ပြီး ၎င်းတို့အား ထောက်ခံမည့်သူများ ရှိနေမည်ဖြစ်သည်။ ဤသည်မှာ ၎င်းတို့၏ ရည်မှန်းချက်ပန်းတိုင် ဖြစ်၏။ ထို့နောက် အထက်က ၎င်းတို့၏ ပြဿနာများကို သိရှိသွားပြီး တစ်နေ့နေ့တွင် ၎င်းတို့ကို ဖြုတ်ချပါက ၎င်းတို့ကိုယ်စား စကားပြောဖို့ အစွမ်းကုန် လုပ်ဆောင်မည့်သူ၊ ၎င်းတို့ကို ကာကွယ်ပေးမည့်သူ၊ ထို့ပြင် ၎င်းတို့၏ဂုဏ်သတင်းကို ကာကွယ်ဖို့ ကြိုးစားမည့်လူများ ရှိနေဦးမည်ဖြစ်သည်။ ပြီးလျှင် ၎င်းတို့သည် ဤအဆုံးသတ်မျိုးကို စွမ်းဆောင်ရရှိဖို့ ၎င်းတို့၏ ဤလုပ်ဆောင်ချက်များအတွက် မည်သည့်နည်းလမ်းကို အသုံးပြုနေကြသနည်း။ လူတို့၏စိတ်နှလုံးများကို စည်းရုံးသိမ်းသွင်းခြင်း နည်းလမ်းဖြစ်သည်။ ၎င်းတို့သည် မိမိတို့၏ အဆင့်အတန်းကို ခိုင်မာစေရန်နှင့် အာဏာသက်ရောက်မှုများ၏ နယ်ပယ်ကို ကျယ်ပြန့်စေရန်အတွက် လူတို့၏စိတ်နှလုံးများကို စည်းရုံးသိမ်းသွင်းခြင်း ဟူသည့်နည်းလမ်းကို အသုံးပြုကြသည်။ ဤသည်မှာ အန္တိခရစ်များက အခွင့်အာဏာကို အရယူသည့် နည်းလမ်းများထဲမှ တစ်ခုပင် ဖြစ်၏။

မိမိတို့၏ အဆင့်အတန်းကို ခိုင်မာစေဖို့အတွက် အန္တိခရစ်များ အသုံးပြုသည့် နည်းနိဿယများနှင့် ပတ်သက်လာလျှင် ပထမနည်းမှာ လူတို့၏စိတ်နှလုံးများကို စည်းရုံးသိမ်းသွင်းခြင်း ဖြစ်ပြီး ဒုတိယနည်းမှာ အမြင်မတူသူများအား တိုက်ခိုက်ကာ ကြဉ်ထားခြင်း ဖြစ်သည်။ လူတို့၏စိတ်နှလုံးများကို စည်းရုံးသိမ်းသွင်းခြင်းဟူသည်မှာ ၎င်းတို့ကို မျက်နှာလိုမျက်နှာရလုပ်သော လူများ၊ ၎င်းတို့ကို ချဉ်းကပ်သောလူများ၊ ၎င်းတို့ကို ယုံကြည်သောလူများ၊ ၎င်းတို့ မှားသည်ဖြစ်စေ၊ မှန်သည်ဖြစ်စေ ၎င်းတို့၏ နောက်သို့လိုက်သော လူများကို စည်းရုံးသိမ်းသွင်းခြင်းဟူသည့် နည်းလမ်းအား အသုံးပြုခြင်းကို ဆိုလိုသည်။ အမြင်မတူသူများအား တိုက်ခိုက်ကာ ကြဉ်ထားခြင်းဟူသည်မှာ သမ္မာတရား နားလည်သောသူများ၊ ၎င်းတို့ကို ပိုင်းခြားသိမြင်သောသူများ၊ ၎င်းတို့၏နောက်သို့လိုက်ခြင်းကို ရှောင်ကြဉ်ပြီး ၎င်းတို့ကို ဖယ်ခွာသောသူများ အားလုံးကို ရန်သူများအဖြစ် ရှုမြင်ခြင်းကို ဆိုလိုသည်။ ၎င်းတို့သည် ဤလူတို့ကို မျက်စိထဲရှိ တံကျင်များနှင့် နံဘေးကြားရှိ ဆူးငြောင့်များအဖြစ် သဘောထားပြုမူကြပြီး ဤလူတို့အပေါ် ၎င်းတို့အသုံးပြုသော နည်းနိဿယမှာ ၎င်းတို့အား တိုက်ခိုက်ခြင်းနှင့် ဖယ်ကြဉ်ခြင်းဖြစ်သည်။ ဥပမာအနေဖြင့် အန္တိခရစ်တစ်ဦးက သူမိတ်သဟာယပြုသည့်အခါတိုင်း လူတို့က အလွန် စိတ်ပါဝင်စားကြခြင်း၊ အချို့က မှတ်စုယူခြင်း သို့မဟုတ် အသံဖမ်းစက်ဖြင့် ဖမ်းယူမှတ်သားထားခြင်းကို သတိပြုမိသည်ဟု ဆိုပါစို့။ မည်သည့်အခါမျှ မှတ်စုမယူသည့် သို့မဟုတ် စကားမပြောသည့် ငယ်ရွယ်သော ညီအစ်မတစ်ဦးသာ ရှိသည်။ ထို့ကြောင့် သူက “သူမသည် ကျွန်ုပ်နှင့်ပတ်သက်၍ ပြဿနာရှိသလော။ သို့မဟုတ် ကျွန်ုပ်သည် ကောင်းစွာ မိတ်သဟာယမပြုဟု သူမ ထင်သလော။ ထိုမျှမက ကျွန်ုပ် ရောက်လာသည့်အခါတိုင်း အခြားသူများက ကျွန်ုပ်ကို တရင်းတနှီးဖြင့် နှုတ်ဆက်ပြီး ခေါင်းညိတ်ပြလျက် ကျွန်ုပ်အတွက် ရေငှဲ့ပေးကာ ထိုင်စရာနေရာ ပေးကြသည်။ သို့သော် သူမသည် ကျွန်ုပ်ကို ထိုကဲ့သို့ လုံးဝ မဆက်ဆံပေ။ ယင်းမှာ သူမသည် ကျွန်ုပ်ကို အလျှော့မပေးသည့်ပုံပေါက်သည်။ နည်းလမ်းတစ်ခု စဉ်းစားပြီး သူမအား သင်ခန်းစာပေးဖို့ အခွင့်အရေး ရှာရမည်။ မည်ကဲ့သို့သော အခွင့်အရေးမျိုးကို ကျွန်ုပ်ရှာသင့်သနည်း။ သူမအနေဖြင့် ညံ့ဖျင်းစွာ လုပ်ဆောင်ဖို့သေချာမည့် အရာတစ်ခုကို သူမအား သွားရောက်ကိုင်တွယ်ရန် ကျွန်ုပ်စီစဉ်ရမည်။ ယင်းက ကျွန်ုပ်အား သူမကို သြဝါဒပေးဖို့ အကြောင်းရင်းတစ်ခု ပေးမည်ဖြစ်သည်။ ဤသည်မှာ သူမအား ကျွန်ုပ်ကို အလျှော့ပေးအောင်လုပ်ဖို့ အကောင်းဆုံး အခွင့်အရေးဖြစ်သည်” ဟု မိမိကိုယ်ကို စဉ်းစားလေသည်။ သို့ဖြစ်၍ သူသည် ဤညီအစ်မကို အန္တရာယ်ရှိသော တစ်နေရာသို့ သွားရောက် အလုပ်လုပ်ဖို့ စီစဉ်ပေးသည်။ သူက “အနည်းငယ် ကာမရာဂ သောင်းကျန်းပြီး သမ္မာတရားကို လက်မခံသော အသက်ကြီးသည့် ဘာသာရေး သင်းအုပ်ဆရာတစ်ဦးအား သူမကို သွား၍ ဧဝံဂေလိတရားဟောခိုင်းမည်။ သူမက သူ့ကို ပြောင်းလဲယုံကြည်အောင် လုပ်နိုင်၊ မလုပ်နိုင်ဆိုသည်ကို ကြည့်ရချည်သေးရဲ့။ အကယ်၍ မလုပ်နိုင်လျှင် သူမသည် မိမိကိုယ်ကိုအတွက် မည်သည့်အရာ ပြောမည်နည်း။ သူမသည် ကျွန်ုပ်ကို အလျှော့မပေးလျှင် သူမကို အဝေးသို့နှင်ထုတ်မည်” ဟု စဉ်းစားသည်။ ထို့နောက် သူက သူမကို ဆက်လက်၍ “ယခုတွင် အခြားညီအစ်ကို မောင်နှမများက သင့်ကို လွန်စွာ အထင်ကြီးကြသည်။ သင်သည် ဘုရားကို နှစ်ပေါင်းများစွာ ယုံကြည်လာပြီဖြစ်ပြီး သမ္မာတရားများစွာကို နားလည်သည်။ ကျမ်းစာကို ကောင်းစွာသိနားလည်သော ဘာသာရေး သင်းအုပ်ဆရာတစ်ဦး ရှိပြီး သူ့ထံသို့ သွား၍ ဧဝံ‌ဂေလိတရားဟောဖို့ အကိုက်ညီဆုံးသောသူမှာ သင်ဖြစ်သည်” ဟု ပြောလေသည်။ ညီအစ်မက ထိုသင်းအုပ်ဆရာနှင့် တွေ့သောအခါ သင်းအုပ်ဆရာက သူမသည် အသက်ငယ်ပြီး ချောမောလှပသည်ကို မြင်တွေ့ပြီး သူမကို သဘောကျလေသည်။ သူက သူမကို အနည်းငယ်ပင် လက်လွတ်စပယ် ပြုမူလေသည်။ ထိုညီအစ်မ ပြန်လာပြီးနောက် နောက်ထပ် ပြန်မသွားလိုကြောင်း ပြောသည်ကို အန္တိခရစ်က “အသင်းတော်သည် သူ့ထံ ဧဝံဂေလိတရားဟောဖို့ရန် သင့်အား တာဝန်ပေးထားသည်။ ဤသည်မှာ သင်၏တာဝန်ဖြစ်ပြီး သင် သွားကိုသွားရမည်”ဟု ပြန်ပြောသည်။ ဤသည်ကို ကြားရသောအခါ နာခံရုံမှတစ်ပါး ရွေးချယ်စရာမရှိဘဲ ရလဒ်အနေဖြင့် တစ်ခါသွားလည်ပတ်ပြီးတိုင်း သူမ ငိုကြွေးလေသည်။ ဤခေါင်းဆောင်သည် အခြားသူများကို တိုက်ခိုက်ရန်နှင့် လက်တုံ့ပြန်ရန်အတွက် ထိုကဲ့သို့သော အရာများကို ပြုလုပ်နိုင်စွမ်းရှိ၏။ ဤသူသည် မည်ကဲ့သို့သော လူစားမျိုးဖြစ်သနည်း။ ဆိုးယုတ်သောသူ ဖြစ်၏။ အကယ်၍ ထိုသူသည် အမျိုးသမီးတစ်ဦး ဖြစ်ခဲ့လျှင် ဤအခြေအနေမျိုးထဲသို့ သွားမည်လော။ (သွားမည် မဟုတ်ပါ။) လုံးဝ သွားမည်မဟုတ်ပေ။ ထိုသူသည် အခြားသူတို့အားလုံးထက် ယင်းကို ပို၍ ရှောင်ကြဉ်မည်ဖြစ်သည်။ ထိုသူသည် သူ့အား ဒေါသထွက်စေသောသူ၊ ရမယ်ရှာဖို့ လွယ်သောသူ၊ သူ့အား အလျှော့မပေးသည့်အပြင် သူ့အား မျက်နှာလိုမျက်နှာရ မလုပ်သောသူကို မြင်တွေ့ပြီးနောက် ဤလူတို့အား လျှို့ဝှက်ကြံစည်ပြီး ထိုသူတို့အပေါ် လက်စားချေဖို့ အခွင့်အရေးများကို ရှာဖွေသည်။ ငါ့ကိုပြောလော့၊ တစ်စုံတစ်ယောက်၌ မကောင်းသော၊ ဆိုးယုတ်သော ရည်ရွယ်ချက်များ ရှိသောအခါ ၎င်းတို့သည် ကြောက်မက်ဖွယ်ကောင်းသော အရာမျိုးစုံကို လုပ်နိုင်စွမ်းရှိသည် မဟုတ်လော။ ထို့ပြင် မကောင်းသော၊ ဆိုးယုတ်သော ဤရည်ရွယ်ချက်များက မည်ကဲ့သို့ ဖြစ်လာသနည်း။ အဓိက အကြောင်းရင်းတစ်ခုမှာ ထိုသူ၏ သဘာဝအနှစ်သာရသည် ဆိုးလွန်းကာ မလိုမုန်းထားလွန်းပြီး နောက်ထပ်အကြောင်းရင်းမှာ ထိုသူ၌ ဘုရားသခင်ကိုကြောက်ရွံ့သော စိတ်နှလုံးမရှိပေ။ လူတို့သည် ဘုရားသခင်ကိုကြောက်ရွံ့သော စိတ်နှလုံးကို ပိုင်ဆိုင်မထားသောအခါ ၎င်းတို့ မလုပ်ဝံ့သောအရာ မည်သည့်အရာမျှ မရှိတော့ချေ။ ၎င်းတို့သည် အခြားလူတို့အား ထိခိုက်နစ်နာစေရုံမျှ ပြုမည်မဟုတ်။ ဘုရားသခင်အား အကဲဖြတ်ခြင်းနှင့် သစ္စာဖောက်ခြင်းကဲ့သို့သော အရာများကိုပင် ပြုလုပ်နိုင်သည်။ လူတို့အား ထိခိုက်နစ်နာစေခြင်းမှာ ၎င်းတို့အတွက် အလွယ်ကလေးပင်။ ၎င်းတို့သည် အခြားလူတို့ကို အဘယ်မျှ ထိခိုက်နစ်နာစေသည်ဖြစ်စေ ကိစ္စကြီးကြီးမားမားဟု ထင်မည်မဟုတ်ပေ။ ၎င်းတို့သည် အခြားသူများအတွက် စာနာထောက်ထားမှု မရှိသည့်အပြင် အတွင်းစိတ်ထဲမှနေ၍ပင် လွန်စွာ မလိုမုန်းထားကြသည်။ သို့ဆိုလျှင် ဤညီမငယ်ကို မီးလျှံများပြည့်နေသော တွင်းထဲသို့ တွန်းပို့သောအခါ ဤအန္တိခရစ်၏ ရည်မှန်းချက်ပန်းတိုင်မှာ အဘယ်နည်း။ သူသည် ဧဝံဂေလိတရားဟောပြီး လူတို့ကို ရယူဖို့ ဤအရာကို ပြုလုပ်ခဲ့ခြင်းမဟုတ်။ ယင်းမှာ သူမကို ညှဉ်းပန်းဖို့သာ ဖြစ်သည်။ သူသည် မည်သို့သောလူစားမျိုးကို ညှဉ်းပန်းသနည်း။ အကယ်၍ သူ့အား လိုက်လျောပြီး နာခံသည့် တစ်စုံတစ်ယောက် ဖြစ်နေလျှင် သူ ညှဉ်းပန်းမည်လော။ ညှဉ်းပန်းမည်မဟုတ်ပေ။ သို့ဆိုလျှင် ထိုညီအစ်မသည် အဘယ့်ကြောင့် ထိုကဲ့သို့သော ဆက်ဆံမှုကို ခံခဲ့ရသနည်း။ (သူမက သူ့ကို အလျှော့မပေးခဲ့သောကြောင့် ဖြစ်သည်။) သူမသည် သူ့အား အလျှော့မပေး၊ သူ့အား မျက်နှာလိုမျက်နှာရ မလုပ်၊ သူပြောသည့်အတိုင်း လုပ်ရမည့်အစား သို့မဟုတ် သူ့ကို ရေးကြီးခွင့်ကျယ် ဆက်ဆံရမည့်အစား သူ့ကို မထီမဲ့မြင်ပြုခဲ့သောကြောင့် ရလဒ်အနေဖြင့် သူမ ဤကဲ့သို့ ဆက်ဆံခံရပြီး ထိခိုက်နစ်နာခဲ့ခြင်း ဖြစ်သည်။ အန္တိခရစ်များက လူတို့ကို ဤနည်းအတိုင်း ထိခိုက်နစ်နာစေသောအခါ ဝိညာဉ်ရင့်ကျက်မှု သေးငယ်ပြီး သမ္မာတရားကို နားမလည်သောသူတို့သည် အများအားဖြင့် မည်ကဲ့သို့ တုံ့ပြန်ကြမည်နည်း။ ထိုသူတို့က “ဒေသန္တရအမှုဆောင်များသည် ဗဟိုအမှုဆောင်များထက် ပို၍ အခွင့်အာဏာ ရှိကြသည်။ ယခုတွင် ကျွန်ုပ်တို့သည် ဤပုဂ္ဂိုလ်၏ အခွင့်အာဏာအောက်၌ ရှိနေသောကြောင့် သူပြောသည့်အတိုင်း ပြုလုပ်ပြီး သူသွားခိုင်းသည့် မည်သည့်နေရာသို့မဆို သွားသင့်သည်။ အခြားလူတို့က သူ့အပေါ် ပြုမူသည့် မည်သည့်ပုံစံမဆိုသည် သူ့အား ကျွန်ုပ်တို့ ပြုမူသင့်သည့်ပုံစံပင် ဖြစ်သည်။ ကျွန်ုပ်တို့သည် လူအုပ်နှင့်တစ်သားတည်းဖြစ်အောင် နေရမည်။ ကျွန်ုပ်တို့သည် အခြားလူတို့ ပြုသည့်နည်းအတိုင်း သူ့ကို မျက်နှာလိုမျက်နှာရ ပြုလုပ်သင့်ပြီး အခြားသူများထက် ပို၍ ကောင်းမွန်အောင်နှင့် ပို၍အာရုံစိုက်လျက် လုပ်ဆောင်သင့်သည်။ သို့မှသာ ဤခေါင်းဆောင်က ကျွန်ုပ်တို့ကို အပြစ်မပေးအောင် ကျွန်ုပ်တို့ တားဆီးနိုင်မည် ဖြစ်သည်။ ဤခေါင်းဆောင်ကို အစေခံရသည်မှာ မလွယ်ကူ။ သူ့ကို ကျွန်ုပ်တို့ သွားမထိသင့်” ဟု မိမိတို့ကိုယ်ကို စဉ်းစားကြမည်ဖြစ်သည်။ သို့ဆိုလျှင် ဤသည်မှာ အန္တိခရစ်များ မြင်တွေ့လိုသည့် အဆုံးသတ်အတိအကျပင် မဟုတ်လော။ (ဟုတ်ပါသည်။) ဤအရာတွင် ၎င်းတို့သည် ၎င်းတို့၏ ရည်မှန်းချက်ပန်းတိုင်ကို စွမ်းဆောင်ရရှိကြပြီးဖြစ်သည်။ ဤသည်မှာ လူတို့အား နှိပ်စက်ညှဉ်းပန်းဖို့ စာတန်အသုံးပြုသည့် နည်းနိဿယနှင့် အတူတူပင်ဖြစ်သည် မဟုတ်လော။ (ဟုတ်ပါသည်။) ဤအရာက မည်သည့်အရာကို ပြသနည်း။ ၎င်းတို့၏ လုပ်ဆောင်ချက်များက စာတန်ကို ကိုယ်စားပြုကြောင်း ပြသည်။ ၎င်းတို့သည် စာတန်၏ ထွက်ပေါက်နှင့် စာတန်၏ ကိုယ်စားလှယ် ဖြစ်သွားကြပြီ။ ၎င်းတို့က သူ၏ကိုယ်စား လုပ်ဆောင်ကြခြင်း ဖြစ်သည်။ တာဝန်တစ်ခုကို ထိုသို့ လုပ်ဆောင်ခြင်းသည် မှန်ကန်သော တာဝန်ထမ်းဆောင်ခြင်း ဟုတ်သလော။ ဘုရားသခင်ကို အစေခံခြင်း ဟုတ်သလော။ (မဟုတ်ပါ။) ထိုကဲ့သို့သော ခေါင်းဆောင်များကို ခေါင်းဆောင်ဟု‌ခေါ်ရန် မထိုက်တန်ပေ။ ထိုသူတို့သည် ဆိုးယုတ်သောလူများနှင့် စာတန်များ ဖြစ်ကြ၏။

အန္တိခရစ်များသည် ခေါင်းဆောင်များ ဖြစ်လျှင်ဖြစ်ချင်း ၎င်းတို့ ပထမဆုံး ပြုလုပ်သောအရာမှာ လူတို့၏စိတ်နှလုံးများကို စည်းရုံးသိမ်းသွင်းဖို့၊ လူတို့အား ၎င်းတို့ကို ယုံကြည်အောင်၊ ၎င်းတို့ကို စိတ်ချအောင်နှင့် ၎င်းတို့ကို ထောက်ခံအောင်လုပ်ဖို့ ကြိုးစားခြင်းပင် ဖြစ်သည်။ ၎င်းတို့၏ အဆင့်အတန်းက စိတ်ချရသောအခါ စတင်၍ မူမမှန်လာကြသည်။ ၎င်းတို့သည် မိမိတို့၏ အဆင့်အတန်းနှင့် တန်ခိုးအာဏာကို ကာကွယ်ဖို့အတွက် အမြင်မတူသူများကို စတင်၍ တိုက်ခိုက်ပြီး ကြဉ်ထားကြသည်။ ၎င်းတို့သည် အမြင်မတူသူများအပေါ်၊ အထူးသဖြင့် သမ္မာတရားလိုက်စားသော လူတို့အပေါ် ဖိနှိပ်ရန်နှင့် တိုက်ခိုက်ရန်၊ ၎င်းတို့ကို ညှင်းပန်းရန်အတွက် မြဲမြံ၊ တိကျပြီး၊ မဆုတ်မနစ်သော နည်းလမ်းများကို အသုံးပြုလျက် မည်သည့်အရာကိုမဆို ကြိုးစားမည် ဖြစ်သည်။ မိမိတို့၏ အဆင့်အတန်းကို ခြိမ်းခြောက်သော မည်သူ့ကိုမဆို ဖြုတ်ချပြီး အပုပ်ချပြီးမှသာလျှင် ၎င်းတို့ စိတ်အေးလက်အေး ဖြစ်ကြသည်။ အန္တိခရစ်တိုင်းမှာ ဤသို့ဖြစ်သည်။ လူတို့အား စည်းရုံးသိမ်းသွင်းပြီး ဖိနှိပ်ရန်အတွက် ဤနည်းဗျူဟာ အမြောက်အမြားကို အသုံးပြုရာ၌ ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့၏ ရည်မှန်းချက်ပန်းတိုင်မှာ တန်ခိုးအာဏာရဖို့၊ မိမိတို့၏ အဆင့်အတန်းကို ခိုင်မာစေဖို့၊ လူတို့ကို အထင်အမြင်မှားစေပြီး ထိန်းချုပ်ဖို့ ဖြစ်သည်။ ၎င်းတို့၏ ရည်ရွယ်ချက်များနှင့် စေ့ဆော်မှုများက မည်သည့်အရာကို ကိုယ်စားပြုသနည်း။ ၎င်းတို့သည် မိမိတို့ကိုယ်ပိုင်၊ လွတ်လပ်သော နိုင်ငံကို တည်ထောင်လိုသည်၊ ဘုရားသခင်ကို ဆန့်ကျင်ဘက်ပြု၍ ရပ်တည်လိုကြသည်။ ထိုကဲ့သို့သော အနှစ်သာရသည် ဖောက်ပြန်ပျက်စီးသော စိတ်သဘောထားထက်ပင် ပို၍ ဆိုးရွားလေသည်။ စာတန်၏ ပြင်းထန်သော ရည်မှန်းချက်များနှင့် ကောက်ကျစ်သော အကြံအစည်များက လုံးလုံးလျားလျား ပေါ်လွင်ပေသည်။ ဤသည်မှာ ဖောက်ပြန်ပျက်စီးသော စိတ်သဘောထားအား ထုတ်ဖော်ပြခြင်းနှင့်ဆိုင်သည့် ပြဿနာတစ်ခုတည်း မဟုတ်ပေ။ ဥပမာအနေဖြင့် လူတို့သည် အနည်းငယ် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောအခါ၊ သို့မဟုတ် တစ်ခါတစ်ရံ အနည်းငယ် လှည့်ဖြားတတ်ပြီး လိမ်လည်သောအခါ ဤသည်တို့မှာ ဖောက်ပြန်ပျက်စီးသော စိတ်သဘောထား ထုတ်ဖော်ခြင်းသက်သက် ဖြစ်သည်။ ထိုစဉ်အတွင်းတွင် အန္တိခရစ်များ ပြုလုပ်သမျှမှာ လူတို့၏ စိတ်နှလုံးများကို စည်းရုံးသိမ်းသွင်းရန်၊ အမြင်မတူသူများကို တိုက်ခိုက်ပြီး ကြဉ်ထားရန်၊ မိမိတို့၏ အဆင့်အတန်းကို ခိုင်မာစေရန်၊ တန်ခိုးအာဏာကို အမိအရယူရန်နှင့် လူတို့ကို ထိန်းချုပ်ရန်အတွက် ဖြစ်သည်။ ဤလုပ်ဆောင်ချက်များ၏ သဘာဝမှာ အဘယ်နည်း။ ၎င်းတို့သည် သမ္မာတရားကို လက်တွေ့လုပ်ဆောင်နေကြသလော။ ၎င်းတို့သည် ဘုရားသခင်၏ နှုတ်ကပတ်တော်များထဲသို့ ဝင်ရောက်ခြင်းနှင့် ဘုရားရှေ့မှောက်သို့ လာရောက်ခြင်းတွင် ဘုရားသခင် ရွေးကောက်ထားသော လူတို့ကို ဦးဆောင်နေကြသလော။ (မဦးဆောင်ကြပါ။) သို့ဆိုလျှင် ၎င်းတို့ မည်သည့်အရာ လုပ်နေသနည်း။ ၎င်းတို့သည် ဘုရားသခင်ကို သူရွေးကောက်ထားသော လူတို့အတွက် တုပြိုင်ကာ လူတို့၏ စိတ်နှလုံးများအတွက် ပြိုင်ဆိုင်ပြီး မိမိတို့ကိုယ်ပိုင်၊ လွတ်လပ်သော နိုင်ငံတော်ကို ထူထောင်ရန် ကြိုးစားနေခြင်း ဖြစ်သည်။ လူတို့၏ စိတ်နှလုံးထဲ၌ အဘယ်သူ နေရာရသင့်သနည်း။ ဘုရားသခင် နေရာရသင့်သည်။ သို့သော် အန္တိခရစ်များ ပြုလုပ်သမျှမှာ ဤအရာ၏ ဆန့်ကျင်ဘက် အတိအကျ ဖြစ်၏။ ၎င်းတို့သည် လူတို့၏ စိတ်နှလုံးထဲ၌ ဘုရားသခင် သို့မဟုတ် သမ္မာတရားကို နေရာရခွင့်မပေးကြပေ။ ထိုအစား ၎င်းတို့က လူတို့၏ စိတ်နှလုံးထဲ၌ လူ၊ ၎င်းတို့ကဲ့သို့ ခေါင်းဆောင်နှင့် စာတန်ကို နေရာရှိစေလိုကြသည်။ တစ်စုံတစ်ယောက်၏ စိတ်နှလုံးထဲ၌ ၎င်းတို့ နေရာမရှိကြောင်း၊ ထိုသူသည် ၎င်းတို့ကို ခေါင်းဆောင်တစ်ဦးကဲ့သို့ မဆက်ဆံကြောင်း ၎င်းတို့ တွေ့ရှိသည်နှင့်တစ်ပြိုင်နက် အလွန်တရာ မကျေမချမ်း ဖြစ်ပြီး ထိုသူတို့ကို ဖိနှိပ်ရန်နှင့် ညှဉ်းပန်းရန် ကြိုးစားကောင်း ကြိုးစားမည်ဖြစ်သည်။ အန္တိခရစ်များ ပြုလုပ်သမျှနှင့် ပြောသမျှသည် ၎င်းတို့၏ အဆင့်အတန်းနှင့် ဂုဏ်သတင်းကို ဗဟိုပြုပြီး လူတို့အား ၎င်းတို့ကို အထင်ကြီးစေရန်၊ လူတို့အား ၎င်းတို့ကို အားကျပြီး ကိုးကွယ်စေရန်၊ လူတို့အား ၎င်းတို့ကို ကြောက်စေရန်ပင် ရည်ရွယ်လေသည်။ ၎င်းတို့သည် “မည်သည့်အသင်းတော်၌ ကျွန်ုပ်ရှိသည်ဖြစ်စေ ကျွန်ုပ်ကို လူတို့ နားထောင်ရမည်၊ ၎င်းတို့သည် ကျွန်ုပ်ထံမှ အရိပ်နိမိတ်ယူရမည်။ မည်သည့်ပြဿနာကို အထက်သို့ မည်သူတိုင်ကြားသည်ဖြစ်စေ ယင်းက ကျွန်ုပ်မှတစ်ဆင့် ဖြစ်ရမည်၊ ထိုသူတို့သည် ကျွန်ုပ်ထံ၌သာ တိုင်ကြားမှုများ ပြုလုပ်ခွင့်ရှိပြီး အထက်သို့ တိုက်ရိုက်မတိုင်ကြားရပေ။ တစ်စုံတစ်ယောက်သည် ကျွန်ုပ်ကိုငြင်းလျှင် ထိုသူကို အပြစ်ပေးမည်။ ဤသို့ဖြင့် ကျွန်ုပ်ကို မြင်တွေ့သူတိုင်း ၎င်းတို့၏ စိတ်နှလုံးထဲ၌ ကြောက်ရွံ့မှု၊ စိုးရိမ်ပူပင်မှုနှင့် ကြောက်ဒူးတုန်မှုများကို ခံစားရပေမည်။ ထိုမျှမက ကျွန်ုပ် အမိန့်ပေးလျှင် သို့မဟုတ် တစ်စုံတစ်ခုကို အခိုင်အမာဆိုလျှင် မည်သူမျှ သဘောမကွဲလွဲဝံ့ရပေ။ ကျွန်ုပ် မည်သည့်အရာကို ပြောသည်ဖြစ်စေ လူတို့သည် ထိုအရာနှင့်အညီ ဖြစ်ရမည်။ ၎င်းတို့သည် ကျွန်ုပ်ကို လုံးလုံးလျားလျား နားထောင်ရမည်။ အရာခပ်သိမ်း၌ ကျွန်ုပ်ကို နာခံရမည်။ ပြီးလျှင် ကျွန်ုပ်သည် အဆုံးအဖြတ်ပေးပိုင်ခွင့် ရှိသောသူ ဖြစ်ရမည်” ဟု စဉ်းစားလျက်၊ ဘုရားသခင်ရွေးကောက်ထားသော လူတို့အား ၎င်းတို့ကို ဘုရားကဲ့သို့ သဘောထားပြုမူစေလိုသည်။ ဤသည်မှာ အန္တိခရစ်များ စကားပြောသည့် လေသံအတိအကျ ဖြစ်သည်။ ဤသည်မှာ အန္တိခရစ်များ၏ အသံဖြစ်သည်။ ဤသည်မှာ အသင်းတော်များအပေါ် အန္တိခရစ်များ မင်းမူရန် ကြိုးစားသည့်ပုံ ဖြစ်သည်။ အကယ်၍ ဘုရားသခင်ရွေးကောက်ထားသော လူတို့က ၎င်းတို့ပြောသည့်အတိုင်း လုပ်ဆောင်ပြီး ၎င်းတို့ကို နာခံပါက ထိုသို့သော အသင်းတော်များသည် အန္တိခရစ်များ၏ နိုင်ငံများ ဖြစ်လာသည် မဟုတ်လော။ ၎င်းတို့က “အထက်မှ ထုတ်ပြန်သည့် အလုပ်အစီအစဉ်များကို ကျွန်ုပ် စိစစ်ဖို့ လိုသည်။ သင်တို့အတွက် ကျွန်ုပ် တာဝန်ခံရမည်။ ကျွန်ုပ်သည် အမှားအမှန်ကို စိစစ်သောသူ ဖြစ်ရမည်။ ရလဒ်ကို ကျွန်ုပ် ဆုံးဖြတ်ရမည်။ သင်တို့၌ ဝိညာဉ်ရင့်ကျက်မှု အလုံအလောက် မရှိသည့်အပြင် လုံလုံလောက်လောက် အရည်အချင်းမပြည့်မီပေ။ ကျွန်ုပ်သည် အသင်းတော်၏ ခေါင်းဆောင်ဖြစ်ပြီး အရာရာသည် ကျွန်ုပ်အ‌ပေါ် မူတည်နေသည်” ဟု ဆိုကြသည်။ ဤအရာများကို ပြောသောလူတို့သည် အလွန်အမင်း ဟိတ်ဟန်များနေကြသည် မဟုတ်လော။ ၎င်းတို့သည် အလွန် မာနထောင်လွှားသဖြင့် မည်သည့် ဆင်ခြင်တုံတရားမျှ မရှိကြ။ ၎င်းတို့သည် မိမိတို့ကိုယ်ပိုင်၊ လွတ်လပ်သော နိုင်ငံကို တည်ထောင်ဖို့ ကြိုးစားနေကြသည် မဟုတ်လော။ မည်ကဲ့သို့သော လူတို့သည် မိမိတို့ကိုယ်ပိုင် နိုင်ငံကို ဖန်တီးဖို့ ကြိုးစားတတ်သနည်း။ ၎င်းတို့သည် အန္တိခရစ်စစ်စစ်များ ဖြစ်ကြသည် မဟုတ်လော။ အန္တိခရစ်များ ပြောဆိုလုပ်ဆောင်သည့် အရာတိုင်းသည် မိမိတို့ကိုယ်ပိုင် အဆင့်အတန်းကို ကာကွယ်ဖို့အတွက် မဟုတ်လော။ ၎င်းတို့သည် လူတို့ကို အထင်အမြင်မှားစေရန်နှင့် ထိန်းချုပ်ရန် ကြိုးစားနေကြသည် မဟုတ်လော။ ၎င်းတို့ကို အန္တိခရစ်များဟု အဘယ့်ကြောင့် ခေါ်သနည်း။ “အန္တိ” ၏ အဓိပ္ပာယ်မှာ အဘယ်နည်း။ ယင်းမှာ ရန်လိုခြင်းနှင့် အမုန်းတရားတို့ကို ဆိုလို၏။ ယင်းမှာ ခရစ်တော်အပေါ် ရန်လိုမှု၊ သမ္မာတရားအပေါ် ရန်လိုမှုနှင့် ဘုရားသခင်အပေါ် ရန်လိုမှုကို ဆိုလိုသည်။ “ရန်လိုမှု” ဟူသည်မှာ မည်သည့်အရာကို ဆိုလိုသနည်း။ ယင်းမှာ ဆန့်ကျင်ဘက်တွင် ရပ်တည်ခြင်း၊ ကြီးမားပြီး လေးနက်သော အမုန်းတရားနှင့် ပြည့်နှက်နေသူတစ်ဦးကဲ့သို့ သင့်ကို ရန်သူတစ်ဦးပမာ ဆက်ဆံခြင်းကို ဆိုလိုသည်။ ယင်းမှာ သင်နှင့် လုံးဝဆန့်ကျင်ဘက်၌ ရှိနေခြင်းကို ဆိုလိုသည်။ ထိုအရာသည် အန္တိခရစ်များက ဘုရားသခင်ကို ဆက်ဆံသည့် စိတ်နေစိတ်ထားမျိုး ဖြစ်၏။ ဤကဲ့သို့ ဘုရားသခင်ကို မုန်းသောလူတို့သည် သမ္မာတရားအပေါ် မည်သည့်စိတ်သဘော ထားရှိကြသနည်း။ ၎င်းတို့သည် သမ္မာတရားကို ချစ်နိုင်ကြသလော။ သမ္မာတရားကို လက်ခံနိုင်ကြသလော။ လုံးဝ လက်မခံနိုင်ကြပေ။ ထို့ကြောင့် ဘုရားသခင်နှင့် ဆန့်ကျင်ဘက်၌ ရပ်တည်သောလူတို့သည် သမ္မာတရားကို မုန်းသောလူများ ဖြစ်ကြ၏။ ၎င်းတို့အပေါ် ထုတ်ဖော်ပြထားသည့် ပထမဆုံးလက္ခဏာမှာ သမ္မာတရားအား အလွန်အမင်း မနှစ်မြို့ခြင်းနှင့် သမ္မာတရားအား မုန်းတီးခြင်း ဖြစ်သည်။ ၎င်းတို့သည် သမ္မာတရား သို့မဟုတ် ဘုရားသခင်၏ နှုတ်ကပတ်တော်များကို ကြားလျှင်ကြားချင်း ၎င်းတို့၏ စိတ်နှလုံးထဲ၌ အမုန်းတရား ရှိပြီး တစ်စုံတစ်ယောက်က ၎င်းတို့ထံ ဘုရားသခင်၏ နှုတ်ကပတ်တော်များကို ဖတ်ပြသောအခါ ဧဝံဂေလိ တရားဟောသောအချိန်၌ နတ်ဆိုးတစ်ကောင်အား ဘုရားနှုတ်ကပတ်တော်များအား ဖတ်ပြသကဲ့သို့ပင် ၎င်းတို့၏မျက်နှာပေါ်တွင် ဒေါသအမျက်ထွက်သည့် အမူအရာတစ်ခု ပေါ်လာလေသည်။ သမ္မာတရားကို အလွန်အမင်း မနှစ်မြို့သည့်အပြင် သမ္မာတရားကို မုန်းတီးသော လူတို့သည် ၎င်းတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များနှင့် သမ္မာတရားအပေါ် အဆုံးစွန် မနှစ်မြို့ခြင်းကို ခံစားကြသည်။ ၎င်းတို့၏ စိတ်သဘောထားမှာ အတိုက်အခံလုပ်သော စိတ်သဘောထားမျိုးဖြစ်ပြီး သူတို့အား ဘုရားသခင်၏ နှုတ်ကပတ်တော်များကို ဖတ်ပြသော သို့မဟုတ် သူတို့အား သမ္မာတရားကို မိတ်သဟာယပြုသော မည်သူ့ကိုမဆို မုန်းတီးသည်အထိပင် ဖြစ်ကြသည်။ ထိုသူကို ရန်သူတစ်ဦးကဲ့သို့ပင် ဆက်ဆံကြသည်။ ၎င်းတို့သည် သမ္မာတရားအမျိုးမျိုးနှင့် အပြုသဘောဆောင်သော အရာများအပေါ် အလွန်တရာ မနှစ်မြို့ခြင်းကို ခံစားကြသည်။ ဘုရားသခင်အား ကျိုးနွံနာခံခြင်း၊ မိမိ၏တာဝန်များကို သစ္စာရှိစွာ ထမ်းဆောင်ခြင်း၊ ရိုးသားသူတစ်ဦး ဖြစ်ခြင်း၊ အရာခပ်သိမ်း၌ သမ္မာတရားကို ရှာဖွေခြင်း အစရှိသည့် သမ္မာတရားအားလုံးအပေါ် ၎င်းတို့သည် မိမိတို့၏ စိတ်ဆန္ဒအရ တမ်းတခြင်း သို့မဟုတ် ချစ်ခြင်း အနည်းငယ်မျှ ရှိသလော။ စိုးစဉ်းမျှပင် မရှိချေ။ ထို့အတွက်ကြောင့် ၎င်းတို့၌ရှိသည့် ဤသဘာဝအနှစ်သာရမျိုးကို ထောက်ဆလျှင် ၎င်းတို့သည် ဘုရားသခင်နှင့် သမ္မာတရား၏ တိုက်ရိုက်ဆန့်ကျင်ဘက်၌ ရပ်တည်နေကြပြီး ဖြစ်လေသည်။ ထိုသို့သောလူတို့သည် စိတ်ထဲ၌ သမ္မာတရား သို့မဟုတ် အပြုသဘောဆောင်သော မည်သည့်အရာကိုမျှ မချစ်သည်မှာ သံသယဖြစ်စရာ မလိုပေ။ ၎င်းတို့သည် စိတ်ထဲတွင် သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်းပင် ခံစားကြသည်။ ဥပမာအနေဖြင့်၊ ခေါင်းဆောင်ရာထူးများ၌ရှိသော လူတို့သည် ၎င်းတို့ ညီအစ်ကို မောင်နှမများ၏ ကွဲပြားသော ထင်မြင်ချက်များကို လက်ခံနိုင်ရမည် ဖြစ်သည်။ ၎င်းတို့သည် မိမိတို့ကိုယ်ကို ရင်ဖွင့်ပြီး ညီအစ်ကို မောင်နှမများထံ မိမိတို့ကိုယ်ကို ဖွင့်ချပြကာ ထိုသူတို့၏ အပြစ်ဆိုခြင်းကို လက်ခံနိုင်ရမည် ဖြစ်သည့်အပြင် ၎င်းတို့သည် ဂိုက်မပေးရပေ။ အန္တိခရစ်တစ်ဦးသည် လက်တွေ့လုပ်ဆောင်ခြင်းနှင့် ဆိုင်သည့် မှန်ကန်သော ဤနည်းလမ်းများအားလုံးကို မည်သို့ပြောမည်နည်း။ ၎င်းတို့က “အကယ်၍ ညီအစ်ကိုမောင်နှမများ၏ ထင်မြင်ချက်များကို နားထောင်ခဲ့လျှင် ကျွန်ုပ်သည် ခေါင်းဆောင်တစ်ဦး ဖြစ်ဦးမည်လော။ ကျွန်ုပ်တွင် အဆင့်အတန်းနှင့် ဂုဏ်သိက္ခာ ရှိဦးမည်လော။ အကယ်၍ ကျွန်ုပ်၌ ဂုဏ်သိက္ခာမရှိလျှင် မည်သည့်အလုပ်ကို ကျွန်ုပ် လုပ်ဆောင်နိုင်မည်နည်း” ဟု ဆိုကြပေမည်။ ဤသည်မှာ အန္တိခရစ်တစ်ဦး ပိုင်ဆိုင်သည့် စိတ်သဘောထားမျိုး အတိအကျပင် ဖြစ်သည်။ ၎င်းတို့သည် သမ္မာတရားကို အသေးမွှားဆုံးမျှပင် လက်မခံဘဲ လက်တွေ့လုပ်ဆောင်ခြင်း နည်းလမ်း ပို၍မှန်ကန်လေ၊ ယင်းကို ၎င်းတို့ အတိုက်အခံလုပ်လေဖြစ်၏။ စည်းမျဉ်းအတိုင်း ပြုမူလုပ်ဆောင်ခြင်းက သမ္မာတရားကို လက်တွေ့လုပ်ဆောင်ခြင်းဖြစ်ကြောင်း ၎င်းတို့ လက်မခံကြပေ။ သမ္မာတရားအား လက်တွေ့လုပ်‌ဆောင်ခြင်းကို မည်သည့်အရာဖြစ်သည်ဟု ၎င်းတို့ ထင်မှတ်ကြသနည်း။ ဘုရားသခင်၏ နှုတ်ကပတ်တော်များ၊ သမ္မာတရားနှင့် ချစ်ခြင်းမေတ္တာအပေါ် အမှီပြုခြင်းထက် လူတိုင်းအပေါ် လုပ်ကြံခြင်း၊ လှည့်စားမှုများနှင့် အကြမ်းဖက်မှုကို အသုံးပြုရမည်ဟု ၎င်းတို့ ယူဆကြသည်။ ၎င်းတို့ နည်းလမ်းတိုင်းနှင့် လမ်းကြောင်းမှာ ကောက်ကျစ်ဆိုးယုတ်၏။ ဤအရာအားလုံးသည် အန္တိခရစ်များ၏ သဘာဝအနှစ်သာရကို လုံးလုံးလျားလျား ကိုယ်စားပြုသည်။ ၎င်းတို့ မကြာခဏ ထုတ်ဖော်သည့် စေ့ဆော်မှုများ၊ ထင်မြင်ချက်များ၊ အမြင်များနှင့် ရည်ရွယ်ချက်များအားလုံးမှာ သမ္မာတရားကို အလွန်အမင်း မနှစ်မြို့သည့်အပြင် မုန်းတီးသည့် စိတ်သဘောထားများ ဖြစ်ကာ၊ ယင်းမှာ အန္တိခရစ်များ၏ သဘာဝအနှစ်သာရ ဖြစ်၏။ သို့ဆိုလျှင် သမ္မာတရားနှင့် ဘုရားသခင်အား ဆန့်ကျင်လျက် ရပ်တည်ခြင်းဟူသည်မှာ မည်သည့်အရာကို ဆိုလိုသနည်း။ ယင်းမှာ သမ္မာတရားနှင့် အပြုသဘောဆောင်သော အရာများအား မုန်းတီးခြင်းကို ဆိုလိုသည်။ ဥပမာအားဖြင့် တစ်စုံတစ်ယောက်က “ဖန်ဆင်းခံတစ်ဦးအနေဖြင့် လူတစ်ဦးသည် ဖန်ဆင်းခံတစ်ဦး၏ တာဝန်ကို ဖြည့်ဆည်းသင့်သည်။ ဘုရားသခင်က မည်သည့်အရာကို ပြောပါစေ ကျွန်ုပ်တို့သည် ဖန်ဆင်းခံများ ဖြစ်ကြသောကြောင့် ကျိုးနွံနာခံသင့်သည်” ဟု ဆိုသောအခါ အန္တိခရစ်တစ်ဦးက မည်သို့ တွေးထင်သနည်း။ “ကျိုးနွံနာခံဖို့လော။ ကျွန်ုပ်သည် ဖန်ဆင်းခံတစ်ဦး ဖြစ်သည်မှာ မမှားသော်လည်း ကျိုးနွံနာခံခြင်းနှင့် ပတ်သက်လာသည့်အခါ အခြေအနေအပေါ် မူတည်၏။ ဦးစွာပထမ၊ ကျိုးနွံနာခံရာ၌ ကျွန်ုပ်အတွက် အကျိုးအမြတ်တစ်ခုခု ရှိရမည်။ ကျွန်ုပ် အနစ်နာမခံနိုင်သည့်အပြင် ကျွန်ုပ်၏ကိုယ်ကျိုးစီးပွားက ဦးစားပေးဖြစ်ရမည်။ အကယ်၍ ဆုလာဘ်များ သို့မဟုတ် ကြီးမားသော ကောင်းချီးများ ရစရာရှိပါက ကျွန်ုပ် ကျိုးနွံနာခံနိုင်သည်။ သို့သော် ဆုလာဘ်များမရှိသကဲ့သို့ ခရီးပန်းတိုင်မရှိပါက ကျွန်ုပ် အဘယ့်ကြောင့် ကျိုးနွံနာခံရမည်နည်း။ မနာခံနိုင်ပါ” ဟူ၍ ဖြစ်သည်။ ဤသည်မှာ သမ္မာတရား လက်မခံခြင်းနှင့်ဆိုင်သည့် သဘောထားဖြစ်၏။ ၎င်းတို့၏ ဘုရားသခင်အား ကျိုးနွံနာခံခြင်းသည် အခြေအနေပေါ်မူတည်ပြီး၊ ၎င်းတို့၏ သတ်မှတ်ချက်များ မပြည့်ဝပါက ကျိုးနွံနာခံခြင်း မရှိသည်သာမက ဘုရားသခင်ကို ဆန့်ကျင်ခြင်းနှင့် ခုခံခြင်းလည်း ရှိတတ်သည်။ ဥပမာ ဘုရားသခင်က လူတို့ကို ရိုးသားရန် တောင်းဆိုသော်လည်း ဤအန္တိခရစ်များက လူနုံလူအများသာ ရိုးသားဖို့ ကြိုးစားသည်၊ ထို့ပြင် လူတော်များက ရိုးသားဖို့ မကြိုးစားကြဟု ယုံကြည်ကြသည်။ ထိုကဲ့သို့သော သဘောထား၏ အနှစ်သာရမှာ အဘယ်နည်း။ သမ္မာတရားအား မုန်းတီးခြင်းဖြစ်၏။ ယင်းမှာ အန္တိခရစ်များ၏ အနှစ်သာရဖြစ်ကာ ၎င်းတို့၏ အနှစ်သာရက ၎င်းတို့လျှောက်သည့် လမ်းကြောင်းကို အဆုံးအဖြတ်ပေးပြီး ၎င်းတို့လျှောက်သည့် လမ်းကြောင်းက ၎င်းတို့ ပြုလုပ်သမျှတိုင်းကို အဆုံးအဖြတ်ပေးသည်။ အန္တိခရစ်များ၌ သမ္မာတရားနှင့် ဘုရားသခင်အား မုန်းတီးခြင်းဟူသည့် သဘာဝအနှစ်သာရ ရှိသောအခါ ၎င်းတို့သည် မည်သို့သောအရာမျိုးများကို လုပ်ဆောင်တတ်သနည်း။ ၎င်းတို့သည် ကြိုးစား၍ လူတို့၏ စိတ်နှလုံးများကို စည်းရုံးသိမ်းသွင်းခြင်း၊ အမြင်မတူသူများကို တိုက်ခိုက်ကာ ကြဉ်ထားခြင်းနှင့် လူတို့အား ညှင်းပန်းခြင်းတို့ကို ပြုတတ်၏။ ဤအရာများ ပြုလုပ်ရာ၌ ၎င်းတို့ ရရှိဖို့ကြိုးစားနေသည့် ရည်မှန်းချက်မှာ အာဏာစွဲကိုင်ဖို့၊ ဘုရားသခင်ရွေးကောက်ထားသော လူတို့ကို ထိန်းချုပ်ဖို့နှင့် မိမိတို့၏ကိုယ်ပိုင်၊ လွတ်လပ်သော နိုင်ငံကို ထူထောင်ဖို့ ဖြစ်လေသည်။ ဤအရာနှင့်ပတ်သက်၍ သံသယဖြစ်စရာ မရှိပေ။ အဆင့်အတန်းရှိသည်နှင့် တစ်ပြိုင်နက် ဘုရားသခင်အား အကြွင်းမဲ့ ကျိုးနွံနာခံနိုင်စွမ်း မရှိတော့သည့်အပြင် ဘုရားသခင်နောက် လိုက်နိုင်စွမ်း သို့မဟုတ် သမ္မာတရားအား လိုက်စားနိုင်စွမ်းမရှိသည့် မည်သူမဆိုသည် အန္တိခရစ်တစ်ဦး ဖြစ်သည်။

အန္တိခရစ်များသည် ခေါင်းဆောင်များ၏ တာဝန်ကို လုပ်ဆောင်နေစဉ် မည်သို့သော အရာမျိုးများကို ပြုလုပ်ကြသနည်း။ ၎င်းတို့အနေဖြင့် လူတို့၏ စိတ်နှလုံးများကို စည်းရုံးသိမ်းသွင်းဖို့ မည်သို့ ကြိုးစားပြီး အမြင်မတူသူများကိုလည်း မည်သို့ တိုက်ခိုက်ကာ ကြဉ်ထားကြသည် ဟူသည်နှင့်ပတ်သက်၍ ငါတို့ ယခုတင် ပြောဆိုခဲ့ကြသော်လည်း အန္တိခရစ်များတွင် တွေ့ရလေ့ရှိသည့် နောက်ထပ်သရုပ်သကန် ရှိကြသည်။ သမ္မာတရား လိုက်စားသူတို့အပေါ် ၎င်းတို့၏ သဘောထားမှာ အဘယ်နည်း။ (မုန်းတီးခြင်း ဖြစ်၏။) ယင်းက ၎င်းတို့ကို မည်သည့်အရာ ပြုလုပ်စေသနည်း။ ၎င်းတို့သည် ထိုလူတို့ကို မုန်းရုံသာ မုန်းပြီး ထိုမျှသာဟုတ်သလော။ မဟုတ်ပေ။ ထိုသူတို့ကို ကြဉ်ထားရန်နှင့် ဖိနှိပ်ရန်အတွက် နည်းလမ်းရှာကြသည်။ အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏။ ဤအမြင်မတူသူများသည် အနည်းငယ် နားဝေတိမ်တောင်ဖြစ်သော လူများ၊ အခြားသူများကို မည်သို့ မျက်နှာလိုမျက်နှာရလုပ်ရန် သို့မဟုတ် လောကီဆက်ဆံမှုများအတွက် အတွေးအခေါ်များကို မည်သို့ အသုံးပြုရန် မသိသောသူများ ဖြစ်ကောင်းဖြစ်ကြမည်။ ၎င်းတို့သည် အတော်အတန် စိတ်အားထက်သန်ပြီး သမ္မာတရားကို အတော်ကလေး လိုက်စားသော လူတို့လည်း ဖြစ်နိုင်သည်။ သို့ဆိုလျှင် အန္တိခရစ်များ၏ တတိယမြောက် နည်းနိဿယမှာ အဘယ်နည်း။ သမ္မာတရားကို လိုက်စားသောသူတို့အား ၎င်းတို့ပထုတ်ပြီး တိုက်ခိုက်ကြသည်။ နောက်တစ်ခုလည်း ရှိသေးသည်။ ၎င်းတို့သည် လူတို့၏ စိတ်နှလုံးများထဲ၌ မိမိတို့အတွက် နေရာတစ်နေရာရယူဖို့ ကြိုးစား၏။ ဤအရာကို မည်သို့ခေါ်သနည်း။ (လူတို့၏စိတ်နှလုံးများကို သိမ်းပိုက်ခြင်းဟု ခေါ်ပါသည်။) ဤသည်မှာ ၎င်းတို့ စွမ်းဆောင်ရရှိဖို့ ကြိုးစားနေသည့်အရာ ဖြစ်၏။ ဤအရာပြုလုပ်ဖို့ ၎င်းတို့ မည်သည့်နည်းလမ်းကို အသုံးပြုသနည်း။ (၎င်းတို့သည် မိမိတို့ကိုယ်ကို ချီးမြှောက်ပြီး သက်သေခံကြသည်။) မိမိတို့ကိုယ်ကို ချီးမြှောက်ကာ သက်သေခံရာ၌ အန္တိခရစ်များ၏ ရည်ရွယ်ချက်မှာ အဘယ်နည်း။ လူတို့၏ စိတ်နှလုံးများကို သိမ်းပိုက်ရန်နှင့် ၎င်းတို့အား ထိန်းချုပ်ရန်ဖြစ်သည်။ လူတို့သည် မိမိတို့ကိုယ်ကို ချီးမြှောက်ပြီး သက်သေခံသောအခါ အများအားဖြင့် မည်သို့သော အရာမျိုးများနှင့် ပတ်သက်၍ ပြောကြသနည်း။ တစ်ခုမှာ ၎င်းတို့၏ အရည်အချင်းများအကြောင်းကို ပြောခြင်းဖြစ်သည်။ ဥပမာ လူအချို့သည် အထက်တန်း အသင်းတော်ခေါင်းဆောင်တစ်ချို့ကို မည်ကဲ့သို့ ဧည့်ဝတ်ပြုပေးထားသည်နှင့် ပတ်သက်၍ ပြောကြသည်။ အချို့က “ကျွန်ုပ်သည် ဘုရားသခင်ကိုယ်တော်တိုင်ကို ဧည့်ဝတ်ပြုခဲ့ပြီး သူသည် ကျွန်ုပ်အပေါ် အတော်ပင်သဘောကောင်းခဲ့သည်။ ကျွန်ုပ်သည် စုံလင်အောင်ပြုခြင်းခံရတော့မည်မှာ သေချာသည်” ဟုပင် ပြောကြသည်။ ဤသို့ပြောဆိုခြင်းဖြင့် ၎င်းတို့ မည်သည့်အရာကို ဆိုလိုသနည်း။ (၎င်းတို့သည် လူတို့ကို မိမိတို့အား အထင်ကြီးစေဖို့ ကြိုးစားနေကြခြင်း ဖြစ်သည်။) ဤအရာများ ပြောဆိုရာ၌ ၎င်းတို့တွင် ရည်မှန်းချက်တစ်ခု ရှိ၏။ အခြားသူများက “ကျွန်ုပ်သည် အထက်နှင့် အဆက်အသွယ်ရခဲ့ပြီး ဖြစ်ကာ ၎င်းတို့က ကျွန်ုပ်အပေါ် အထင်ကြီးကြသည့်အပြင် ကျွန်ုပ်၏လိုက်စားမှုတွင် ကြိုးစားရန် ကျွန်ုပ်ကို တိုက်တွန်းခဲ့ပြီး ဖြစ်သည်” ဟု ပြောကြသည်။ အမှန်တွင် အထက်က ၎င်းတို့ကို မည်သို့ထင်ကြောင်း မည်သူမျှ လုံးဝမသိပေ။ လူအချို့က အမှုအရာများကို အမှန်တကယ်ပင် ပုံကြီးချဲ့ကြပြီး တစ်ခါတစ်ရံ ကိစ္စများကိုပင် ဖန်တီးကြသည်။ အကယ်၍ လူတစ်စုက ၎င်းတို့၏ ဇာတ်လမ်းများကို အတည်ပြုရန်နှင့် စစ်ဆေးရန် အတူတကွ ရောက်လာပါက ၎င်းတို့ မည်သည့်အရာ ပြုလုပ်ရမှန်း သိမည်မဟုတ်ပေ။ အထက်ကလည်း တစ်စုံတစ်ယောက်အား “သင်သည် အစွမ်းအစကောင်း ရှိပြီး နားလည်သဘောပေါက်နိုင်စွမ်း ရှိပေ၏။ သင်၏ အတွေ့အကြုံဆိုင်ရာ သက်သေခံချက်အား ရေးသားခြင်းကို လေ့ကျင့်သင့်သည်။ သင်၌ အသက်တာအတွေ့အကြုံ ရှိသည်နှင့်တစ်ပြိုင်နက် ခေါင်းဆောင်တစ်ဦး ဖြစ်လာနိုင်သည်” ဟုလည်း ဆိုကောင်းဆိုမည် ဖြစ်သည်။ ဤတွင် သွယ်ဝိုက်ညွှန်းဆိုချက်မှာ အဘယ်နည်း။ ဤသူသည် ပါရမီရှိလင့်ကစား သူသည် အချိန်ကာလတစ်ခုအထိ လေ့ကျင့်သင်ယူရန်နှင့် အမှုအရာများအား တွေ့ကြုံရန် လိုနေသေးသည်။ ထိုသူသည် လေ့ကျင့်သင်ယူခြင်း သို့မဟုတ် အတွေ့အကြုံရယူခြင်း မတိုင်မီတွင် ကြွားလုံးထုတ်ပြီး ပြစားသောအခါ ဤအရာ၏ သဘောသဘာဝမှာ အဘယ်နည်း။ ၎င်းတို့သည် မာနထောင်လွှားပြီး စိတ်ကြီးဝင်သည့်အပြင် မိမိတို့၏အသိစိတ် ပျောက်ဆုံးသွားပြီမဟုတ်လော။ အကယ်၍ အထက်လူကြီးဖြစ်သည့် ညီအစ်ကိုက ဤသူသည် အစွမ်းအစ ပိုင်ဆိုင်ထားကြောင်း၊ သူသည် ပါရမီရှိကြောင်း ပြောလျှင်ပင် ဤသည်မှာ ၎င်းတို့အား အားပေးတိုက်တွန်းခြင်း သို့မဟုတ် သုံးသပ်ချက်ပေးခြင်းသာ ဖြစ်သည်။ ဤကဲ့သို့ လျှောက်သွားပြီး ကြွားလုံးထုတ်ရာ၌ ထိုသူ၏ ရည်ရွယ်ချက်မှာ အဘယ်နည်း။ လူတို့အား မိမိတို့ကို အထင်ကြီးလေးစားစေရန်၊ အခြားသူများအား မိမိတို့ကို ကိုးကွယ်စေရန် ဖြစ်သည်။ ၎င်းတို့ပြောနေသည့် အရာမှာ “ကြည့်လော။ အထက်လူကြီးဖြစ်သည့် ညီအစ်ကိုသည် ကျွန်ုပ်ကို အထင်ကြီးသည်။ သို့ဆိုလျှင် သင် အဘယ့်ကြောင့် အထင်မကြီးသနည်း။ ယခုတွင် သင့်အား ဤအရာကို ကျွန်ုပ်ပြောပြပြီးပြီဖြစ်သဖြင့် သင်သည်လည်း ကျွန်ုပ်ကို အထင်ကြီးသင့်သည်” ဟူ၍ ဖြစ်၏။ ဤသည်မှာ ၎င်းတို့ စွမ်းဆောင်ရရှိလိုစိတ်ရှိသည့် ရည်ရွယ်ချက်ဖြစ်သည်။ “ကျွန်ုပ်သည် ယခင်က ခေါင်းဆောင်တစ်ဦး ဖြစ်ခဲ့ဖူးသည်။ ကျွန်ုပ်သည် ဒေသတစ်ခု၊ ခရိုင်တစ်ခု၊ အသင်းတော် တစ်ပါး၏ ခေါင်းဆောင်ဖြစ်ခဲ့သည်။ ကျွန်ုပ်သည် တက်လိုက်ကျလိုက် တောက်လျှောက် ဖြစ်ခဲ့သည်။ အကြိမ်ကြိမ် ရာထူးတိုးမြှင့်ခံရလိုက်၊ ရာထူးလျှော့ချခံရလိုက် ဖြစ်ခဲ့သည်။ နောက်ဆုံးတွင် ကောင်းကင်သည် ကျွန်ုပ်၏ ရိုးသားဖြောင့်မှန်ခြင်းကြောင့် တို့ထိခြင်းခံရပြီး ယနေ့တွင် ကျွန်ုပ်သည် နောက်တစ်ကြိမ် အထက်တန်း ခေါင်းဆောင်တစ်ဦး ဖြစ်နေခြင်း ဖြစ်သည်။ ထို့ပြင် နောက်ထပ် တစ်ကြိမ်တစ်ခါမျှ အပျက်သဘော မဆောင်ဖူးတော့ပါ”ဟု ပြောသောသူတို့လည်း ရှိ၏။ အဘယ့်ကြောင့် မည်သည့်အခါမျှ အပျက်သဘော မဆောင်သနည်းဟု ၎င်းတို့ကို သင် မေးသောအခါ ၎င်းတို့က “စစ်မှန်သောရွှေသည် နောက်ဆုံးတွင် တလက်လက်တောက်ပဖို့ ကံစီမံထားပြီးဖြစ်သည်ဟု ကျွန်ုပ်၌ ယုံကြည်ခြင်းရှိသည်”ဟု ပြန်ပြောကြသည်။ ဤသည်မှာ ၎င်းတို့ ရလာသည့် ကောက်ချက်ဖြစ်သည်။ ဤသည်မှာ သမ္မာတရားစစ်မှန်မှု ဟုတ်သလော။ (မဟုတ်ပါ။) သို့ဆိုလျှင် ယင်းသည် သမ္မာတရားလက်တွေ့ကျမှု မဟုတ်ပါက မည်သည့်အရာနည်း။ သဘာဝယုတ္တိနှင့် မညီသော သဘောတရားဖြစ်သည်။ ယင်းသည် အတွေးမှားတစ်ခု ဖြစ်သည်ဟုလည်း ငါတို့ဆိုနိုင်သည်။ ၎င်းတို့ ဤသို့စကားပြောခြင်းတွင် မည်သည့်အကျိုးဆက်များ ရှိနိုင်သနည်း။ လူအချို့က “ဤသူသည် သမ္မာတရားကို အမှန်တကယ် လိုက်စားသည်။ ၎င်းသည် အကြိမ်ပေါင်းများစွာ ရာထူးတိုးမြှင့်ခံရခြင်းနှင့် ရာထူးလျှော့ချခံရခြင်းနောက်တွင် အပျက်သဘော ဆောင်လာခြင်း မရှိခဲ့ပါ။ ထို့ပြင် ယခုတွင် ၎င်းသည် နောက်တစ်ကြိမ် ခေါင်းဆောင်ပြန်ဖြစ်ကာ၊ စစ်မှန်သောရွှေသည် အမှန်ပင် တလက်လက်တောက်ပလေသည်။ ၎င်းတို့ စုံလင်အောင်ပြုခြင်း ခံရဖို့မှာ အချိန်နှင့်သာဆိုင်သည်” ဟု ပြောကောင်းပြောမည်။ ဤသည်မှာ ထိုသူ ရည်မှန်းနေခဲ့သည့်အရာ မဟုတ်လော။ အမှန်တွင်မူ ဤသည်မှာ ၎င်းတို့ ရည်မှန်းနေခဲ့သည့်အရာ ဖြစ်သည်။ အန္တိခရစ်တို့ စကားပြောသည့်ပုံစံ မည်သို့ပင်ဖြစ်စေကာမူ၊ အခြားသူများအား ၎င်းတို့ကို အထင်ကြီးစေဖို့နှင့် ၎င်းတို့အား ကိုးကွယ်စေဖို့၊ ထိုသူများ၏စိတ်နှလုံးများထဲ၌ နေရာတစ်ခုခုကို သိမ်းပိုက်ရယူဖို့နှင့် ထိုနေရာတွင် ဘုရားသခင်၏နေရာကိုပင် အစားထိုးယူဖို့တို့အတွက် အစဉ် ဖြစ်လေသည်။ ဤအရာများသည် အန္တိခရစ်တို့ မိမိတို့ကိုယ်ကို သက်သေခံသည့်အခါ ၎င်းတို့ စွမ်းဆောင်ရရှိလိုသည့် ရည်မှန်းချက်ပန်းတိုင်များ အားလုံးဖြစ်သည်။ လူတို့ပြောသည့်အရာ၊ ဟောကြားသည့်အရာနှင့် မိတ်သဟာယပြုသည့်အရာတို့၏ နောက်ကွယ်ရှိ အရင်းခံအကြောင်းက အခြားသူများအား ၎င်းတို့ကို အထင်ကြီးစေဖို့နှင့် ကြည်ညိုလေးစားစေဖို့ လုပ်သည့်အခါတိုင်း ထိုသို့သော အပြုအမူသည် မိမိတို့ကိုယ်ကို ချီးမြှောက်ပြီး သက်သေခံခြင်း ဖြစ်ကာ အခြားသူများ၏ စိတ်နှလုံးများ၌ နေရာတစ်နေရာ သိမ်းပိုက်ရယူဖို့အလို့ငှာ ယင်းကိုပြုလုပ်ခြင်း ဖြစ်လေသည်။ ဤလူတို့ စကားပြောသည့် ပုံစံများသည် လုံးလုံးလျားလျား တူညီခြင်း မရှိသော်ငြားလည်း၊ အနည်းနှင့်အများ ယင်းတို့၌ မိမိတို့ကိုယ်ကို သက်သေခံခြင်းနှင့် အခြားသူများအား ၎င်းတို့ကို ကိုးကွယ်စေခြင်းဟူသည့် အကျိုးသက်ရောက်မှုရှိသည်။ ထိုသို့သော အပြုအမူများသည် ခေါင်းဆောင်များနှင့် အမှုဆောင်များ အားလုံးနီးပါး၌ မတူညီသော အတိုင်းအတာများဖြင့် ရှိကြသည်။ ၎င်းတို့သည် မိမိတို့ကိုယ်ကို ရပ်တန့်နိုင်ခြင်း မရှိသည့်၊ သို့မဟုတ် မိမိတို့ကိုယ်ကို ချုပ်တည်းဖို့ ခက်ခဲသည်ဟုထင်ရသည့် တစ်စုံတစ်ခုသော အတိုင်းအတာအထိ ရောက်ရှိပြီး ၎င်းတို့သည် ဘုရားသခင် သို့မဟုတ် ကိုးကွယ်ထိုက်သည့် ပုဂ္ဂိုလ်တစ်ဦး ဖြစ်သည့်အလား လူတို့အား ၎င်းတို့ကို ဆက်ဆံစေလိုသည့် အထူးသဖြင့် ခိုင်မာပြီး ရှင်းလင်းသည့် ရည်ရွယ်ချက်နှင့် ပန်းတိုင်တစ်ခုရှိပါက၊ ထိုသို့ဖြင့် အခြားသူများကို ဘောင်ခတ်ခြင်း၊ ထိန်းချုပ်ခြင်းနှင့် အခြားလူများကို သူတို့အား နာခံစေခြင်းနှင့် ကိုးကွယ်စေခြင်းဟူသည့် ရည်မှန်းချက်ပန်းတိုင်ကို ရရှိပါက ဤအရာအားလုံး၏ သဘာဝသည် မိမိတို့ကိုယ်ကို ချီးမြှောက်ခြင်းနှင့် သက်သေခံခြင်းဖြစ်ကာ ထိုအရာအတွက် အန္တိခရစ်များ၏ သဘောသဘာဝတစ်ခု ရှိလေသည်။ လူများသည် မိမိတို့ကိုယ်ကို ချီးမြှောက်ဖို့နှင့် သက်သေခံဖို့ အဘယ်နည်းလမ်းများကို ထုံးစံအတိုင်း အသုံးပြုကြသနည်း။ (၎င်းတို့က အရင်းအနှီးအကြောင်း ပြောကြပါသည်။) အရင်းအနှီးအကြောင်း ပြောခြင်း၌ အဘယ်အရာ ပါဝင်သနည်း။ ၎င်းတို့ ဘုရားသခင်ကို ယုံကြည်ပြီးဖြစ်သည်မှာ မည်မျှကြာပြီဖြစ်ကြောင်း၊ မည်မျှ ဒုက္ခခံပြီးဖြစ်ကြောင်း၊ ၎င်းတို့ မည်မျှ အဖိုးအခကို ပေးပြီးဖြစ်ကြောင်း၊ ၎င်းတို့ အလုပ်မည်မျှ လုပ်ပြီးဖြစ်ကြောင်း၊ ၎င်းတို့ မည်မျှ ဝေးဝေးလံလံ ခရီးနှင်ပြီးဖြစ်ကြောင်းသာမက ၎င်းတို့သည် ဧဝံဂေလိတရားဟောခြင်းဖြင့် လူဦးရေမည်မျှကို ၎င်းတို့ ရရှိပြီး ဖြစ်ကြောင်းနှင့် အရှက်ရခြင်းကို မည်မျှကြံ့ကြံ့ခံပြီးဖြစ်ကြောင်းတို့ကို ပြောကြသည်။ လူအချို့က ၎င်းတို့သည် အသင်းတော်၊ သို့မဟုတ် ညီအစ်ကိုမောင်နှမများကို မည်သည့်အခါမျှ သစ္စာဖောက်ခြင်း မရှိဘဲ၊ မိမိတို့၏သက်သေခံခြင်းတွင် ခိုင်မာစွာ ရပ်တည်နိုင်ခြင်းဖြင့် ဖမ်းဆီးခြင်းနှင့် ထောင်ထဲသို့ ထည့်ခြင်းကို အကြိမ်ပေါင်းမည်မျှ ခံရပြီးဖြစ်ကြောင်း စသည်တို့ကိုလည်း မကြာခဏ ပြောကြသည်။ ဤအရာများအားလုံးသည် အရင်းအနှီးအကြောင်း ပြောခြင်းနှင့် သက်ဆိုင်သည်။ အသင်းတော်၏ အလုပ်ကို လုပ်ယောင်ဆောင်မှုတွင် ၎င်းတို့က မိမိတို့၏ ကိုယ်ပိုင်လုပ်ငန်းကို လုပ်ဆောင်ကာ ၎င်းတို့၏ အဆင့်အတန်းကို ခိုင်မြဲအောင်လုပ်ပြီး လူများ၏စိတ်နှလုံးများထဲတွင် မိမိတို့နှင့်ပတ်သက်၍ အကောင်းမြင်မှုများကို ဖြစ်ပေါ်စေကြသည်။ တစ်ချိန်တည်းမှာပင် ၎င်းတို့သည် မိမိတို့၏ အမြင်ရှုထောင့်များနှင့် ကွဲပြားခြားနားသည့် မည်သူ့ကိုမဆို အထူးသဖြင့် သမ္မာတရားလိုက်စားပြီး စည်းမျဉ်းများကို စွဲမြဲလိုက်နာသည့်သူများကို တိုက်ခိုက်ကာ ကြဉ်ထားရန်အတွက် ၎င်းတို့ ပြုလုပ်နိုင်သမျှကို ပြုလုပ်ခြင်းတို့ပင် လုပ်ဆောင်လျက် လူတို့၏စိတ်နှလုံးများကို စည်းရုံးသိမ်းသွင်းဖို့ နည်းစနစ်မျိုးစုံနှင့် လှည့်ကွက်မျိုးစုံကို အသုံးပြုကြသည်။ မသိနားမလည်ကာ ပညာမဲ့ပြီး မိမိတို့၏ယုံကြည်မှု၌ နားဝေတိမ်တောင် ဖြစ်သည့်သူများအပြင် ဘုရားသခင်ကို အချိန်တစ်ခဏမျှသာ ယုံကြည်လာပြီးသည့် သူများနှင့် ဝိညာဉ်ရင့်ကျက်မှု သေးငယ်သူများအတွက်မူ ၎င်းတို့သည် ဤလူတို့အပေါ် အဘယ်နည်းစနစ်များကို အသုံးပြုသနည်း။ ၎င်းတို့က မိမိတို့၏ အဆင့်အတန်းကို ခိုင်မြဲစေခြင်းဖြစ်သည့် မိမိတို့၏ ရည်မှန်းချက်ပန်းတိုင်ကို စွမ်းဆောင်ရရှိဖို့ ဤနည်းဗျူဟာများကို အသုံးပြုလျက် ထိုသူများကို အထင်အမြင်မှားစေသည်၊ ဆွဲဆောင်သိမ်းသွင်းပြီး ၎င်းတို့ကို ခြိမ်းပင်ခြိမ်းခြောက်သည်။ ဤသည်တို့အားလုံးမှာ အန္တိခရစ်များ၏ နည်းဗျူဟာများပင် ဖြစ်လေသည်။

ဤအမှုကိစ္စမျိုးသည် အသင်းတော်များ၌ မကြာခဏ ဖြစ်ပျက်လေသည်။ အချို့သော ညီအစ်ကိုမောင်နှမများသည် ဒေသနာများနှင့် မိတ်သဟာယပြုချက်ကို နားထောင်ကြသည်။ ထိုထဲ၌ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ဘုရားအိမ်တော်၏ အလုပ်အစီအစဉ်များကို ချိုးဖောက်သည့် အရာတစ်ခုကို လုပ်ဆောင်ပါက၊ ဘုရားသခင်ရွေးကောက်ထားသော လူတို့အနေဖြင့် တိုင်ကြားခွင့်ရှိသည်ဟု အထက်က ပြောထားသည်။ လူအချို့သည် ဤအရာကို ကြားသိပြီး မိမိတို့၏ အသင်းတော်ရှိ ခေါင်းဆောင်တစ်ဦးသည် အလုပ်အစီအစဉ်များနှင့် မကိုက်ညီသည့်ပုံစံဖြင့် အလုပ်လုပ်နေသည်ကို ပိုင်းခြားသိမြင်ပြီးနောက်တွင် ထိုခေါင်းဆောင်ကို တိုင်ကြားလိုသည်ဟု ၎င်းတို့အချို့က ဆုံးဖြတ်ကြသည်။ ထို့နောက် ခေါင်းဆောင်က ဤအရာနှင့်ပတ်သက်၍ သိရှိသွားကာ၊ “လက်စသတ်တော့၊ ကျွန်ုပ်ကို တိုင်ကြားဖို့ သတ္တိရှိသည့်သူများ ရှိနေသေးသည်။ သူတို့ ရဲတင်းလိုက်သည့်ဖြစ်ခြင်း။ ဤလူများသည် အဘယ်သူများနည်း” ဟု မိမိတို့ဘာသာ တွေးကြသည်။ နောက်ပိုင်းတွင် ၎င်းတို့သည် အသင်းတော်၏ အသင်းသား ဒါဇင်အချို့ထဲမှ တစ်ဦးချင်းစီကို စုံစမ်းမေးမြန်းကြသည်။ ၎င်းတို့သည် ဤစုံစမ်းစစ်ဆေးခြင်း၌ အဘယ်မျှထိအောင် လုပ်ဆောင်ကြသနည်း။ ၎င်းတို့သည် လူတိုင်း၏အသက်အရွယ်၊ ဘုရားသခင်ကို ၎င်းတို့ မည်မျှ ယုံကြည်ပြီးဖြစ်သည်၊ အတိတ်တွင် ၎င်းတို့ အဘယ်တာဝန်များကို ထမ်းဆောင်ပြီးဖြစ်သည်၊ လက်ရှိတာဝန်များမှာ အဘယ်အရာများဖြစ်သည်၊ ၎င်းတို့သည် အဘယ်သူနှင့် အဆက်အသွယ်ရှိသည်၊ ၎င်းတို့သည် အထက်နှင့် အဆက်အသွယ် ရှိမရှိ စသည်တို့ကို စုံစမ်းစစ်ဆေးကြသည်။ များစွာ ကြိုးပမ်းအားထုတ်လျက် ဤအရာများအားလုံးကို ၎င်းတို့ စုံစမ်းစစ်ဆေးကြသည်။ ၎င်းတို့၏ စေ့စေ့စပ်စပ် စုံစမ်းမေးမြန်းခြင်း ပြီးဆုံးသည့်နောက်တွင် လူနှစ်ဦး သုံးဦးသည် သံသယဖြစ်ဖွယ် ကောင်းပုံရသည်ကို တွေ့ရှိရသောကြောင့် နောက်ထပ် စည်းဝေးပွဲအတွင်းတွင် ခေါင်းဆောင်က ဤအရေးကိစ္စကို အထူးသဖြင့် ပစ်မှတ်ထားသည့် ဒေသနာတစ်ပုဒ်ကို ဟောကြားလေသည်။ ၎င်းတို့က “လူများ၌ အသိစိတ်ရှိရမည်။ ဘုရား၌ သင်၏ယုံကြည်ခြင်းတွင် ယခုအချိန်ထိ သင့်ကို အဘယ်သူက ဦးဆောင်ခဲ့သနည်း။ ယခုအခါတွင် သင်သည် သမ္မာတရားများစွာကို နားလည်လေသည်။ ကျွန်ုပ်က သင်နှင့်အတူ စုဝေးပွဲများနှင့် မိတ်သဟာယများကို မပြုလုပ်ခဲ့ပါက၊ ဤသမ္မာတရားများကို သင်နားလည်သလော။ ကျွန်ုပ်တို့၏အသင်းတော်သည် လူများစွာကို ဧဝံဂေလိတရားဟောခြင်းအားဖြင့် ၎င်းတို့ကို ခေါ်ယူပြီးဖြစ်ကာ၊ ကျွန်ုပ်တို့၏ ဧဝံဂေလိအလုပ်သည် အလွန်ကြီးစွာသော တိုးတက်မှု ပြုပြီးဖြစ်သည်။ ကျွန်ုပ်က ဤနေရာတွင် ယင်းကို ညွှန်ကြားနေခြင်း မရှိခဲ့ပါက သင်တို့သည် တစ်ဦးတလေကို ခေါ်ယူလာနိုင်မည်လော။ မည်သို့ပင် ဖြစ်စေကာမူ ဤအရာအားလုံးအတွက် အဘယ်သူကို သင် ကျေးဇူးတင်ဖို့ လိုအပ်သနည်း” ဟု ပြောကြသည်။ လူအချို့သည် ဤအရာကို အချိန်ယူစဉ်းစားပြီး “ဘုရားသခင်သည် ငါ ကျေးဇူးတင်သည့်သူ ဖြစ်သည်။ လူသားက အဘယ်ဖြည့်ဆည်းမှု ပြုပြီးဖြစ်သနည်း” ဟု တွေးကြသည်။ သို့ရာတွင် ထို့နောက်၌ ခေါင်းဆောင်က “ဘုရား၏ နှုတ်ကပတ်တော်များ ဤစာအုပ်များကို သင်တို့အတွက် ကျွန်ုပ် ပြန်မယူဆောင်လာပါက သင်တို့သည် ယင်းတို့ကို ရနိုင်မည်လော။ ကျွန်ုပ် စုဝေးပွဲများ စီမံခြင်းမရှိပါက၊ သင်တို့သည် စုရုံးနိုင်မည်လော။ လူတို့၌ အသိစိတ်ရှိရမည်။ ထို့ကြောင့် သင်သည် အသိစိတ် ရှိပါက၊ အဘယ်အရာကို ပြုသင့်သနည်း။ သင်၏ခေါင်းဆောင်က ရံဖန်ရံခါ သေးငယ်သော အမှားတစ်ခုကို ပြုလုပ်သောအခါ ယင်းကို အလွန်စေ့စေ့စပ်စပ် စုံစမ်းစစ်ဆေးခြင်း မပြုသင့်ပေ။ ၎င်းတို့၏ အားနည်းချက်များကို ဆုပ်ကိုင်ထားခြင်းနှင့် ထိုအားနည်းချက်များကို လက်လွှတ်ရန် ငြင်းဆန်ခြင်းဖြင့် သင်သည် ၎င်းတို့ကို ပုန်ကန်ဖီဆန်ဖို့ ကြိုးစားနေသလော။ အကယ်၍ အသေးအဖွဲ အရာတစ်ခု ဖြစ်ပေါ်ပါက ငါတို့သည် ယင်းကို မိမိတို့အတွင်းထဲ၌ ကိုင်တွယ်သင့်သည်။ တိုင်ချက်ဖွင့်ရသည့် အကြောင်းရင်းမှာ အဘယ်နည်း။ အရေးကိစ္စများကို တိုင်ကြားသောလူတို့သည် ညံ့ဖျင်းပြီး ဝိညာဉ်ရင့်သန်မှု သေးငယ်ကြသည်။ အရာရာတိုင်းကို အထက်သို့ တိုင်ကြားခြင်းက သင့်တော်သလော။ အထက်က ထိုကဲ့သို့သော ပြဿနာများကို ဖြေရှင်းဖို့ မည်သို့ အချိန်ရှိနိုင်မည်နည်း။ အကယ်၍ ယင်းတို့ကို ဖြေရှင်းရမည်ဆိုလျှင် အသင်းတော်ခေါင်းဆောင်များက ဖြေရှင်းလိမ့်မည်။ အမှုအရာများကို မိမိအတွင်းထဲ၌ ဆွေးနွေး၍ မရသလော။ အရာရာတိုင်းကို အထက်သို့ တိုင်ကြားစရာ လိုသလော။ ဤအရာက အထက်ကို အနှောင့်အယှက်သာ ပေးနေမည်မဟုတ်လော။ နားထောင်လော့၊ အကယ်၍ သင်သည် ကျွန်ုပ်အား တစ်စုံတစ်ခုကို တိုင်ကြားလျှင် ကျွန်ုပ်သည် သင်တို့ကို ပြုပြင်ခြင်းမရှိဘဲ ဖြေရှင်းချက်တစ်ခုကို အေးအေးဆေးဆေးနှင့် အခင်မင်မပျက် ရှာဖွေမည်ဖြစ်သည်။ သို့သော် သင်သည် ယင်းကို အထက်ကိုတိုင်ကြားလျှင် အထက်၏ သဘောထားက မည်သည့်အရာ ဖြစ်မည်ကို သင်သိသလော။ အထက်ကို ပြက်ချော်ချော်လုပ်စရာ မဟုတ်ပေ။ သူတို့သည် ခြင်္သေ့များနှင့် လင်းယုန်များကဲ့သို့ ဖြစ်ကြသည်။ ကျွန်ုပ်တို့ကဲ့သို့ သေးငယ်သော ဝိညာဉ်ရင့်သန်မှုရှိသည့် လူတို့သည် သူတို့၏အဆင့်ကို မှီနိုင်သလော။ ပြဿနာတစ်ခုကို အထက်သို့ တိုင်ကြားခြင်းတွင် သင့်အတွက် မည်သည့်ကောင်းကျိုးမျှ ဖြစ်လာမည်မဟုတ်ပေ။ သင်သည် ပြုပြင်ခြင်း ခံရမည်မှာ အသေအချာဖြစ်သည်။ ကျွန်ုပ်အပေါ် အကြိမ်ပေါင်းများစွာ ဤအရာ ဖြစ်ပျက်ခဲ့ပြီဖြစ်သည်။ သင်၏ ဝိညာဉ်ရင့်သန်မှုလောက် သေးငယ်သော ဝိညာဉ်ရင့်သန်မှုရှိသည့် လူတစ်ဦးသည် ယင်းကို အဘယ်သို့ ကိုင်တွယ်နိုင်မည်နည်း။ သင်သည် ယုံပင်ယုံကြည်တော့မည် မဟုတ်သကဲ့သို့ မည်သူသည် ထိုအရာ၏ အကျိုးဆက်များကို တာဝန်ယူသောသူ ဖြစ်လိမ့်မည်နည်း။ သင်သည် တစ်စုံတစ်ရာကို တိုင်ကြားလိုလျှင် အကျိုးဆက်များကို တာဝန်ယူရမည် ဖြစ်သည်။ အချိန်တန်၍ သင်သည် ပြုပြင်ခြင်းကို ခံရကာ အပျက်သဘောဆောင်ပြီး အားနည်းလာသောအခါ ကျွန်ုပ်ကို လာ၍ အပြစ်မတင်နှင့်။ တိုင်ကြားချက်ဖွင့်လိုပါက ကျွန်ုပ် သင့်ကို တားမည်မဟုတ်ပေ။ တိုင်သာ တိုင်လေလော့။ အဘယ်သူ တိုင်ကြားသည်ကို ကျွန်ုပ်ကြည့်မည်” ဟု ဆက်၍ ပြော၏။ ဤခေါင်းဆောင်က အလွန် ခြိမ်းခြောက်နေသောအခါ တစ်ဦးတလေက တိုင်ကြားချက်ဖွင့်ဝံ့မည်လော။ (ဖွင့်ဝံ့မည်မဟုတ်ပါ။) လူအချို့က တိုင်ကြားလိုသော်လည်း လွန်စွာ ထိတ်လန့်ကြတော့မည် ဖြစ်သည်။ ဤလူတို့သည် အသုံးမကျသောသူများ မဟုတ်လော။ ၎င်းတို့သည် မည်သည့်အရာကို ကြောက်ရွံ့နေကြသနည်း။ ၎င်းတို့သည် ထိုခေါင်းဆောင်ကြောင့် အဘယ်သို့ဖြစ်ပြီး လွန်စွာ ထိတ်လန့်နိုင်ကြသနည်း။ ထိုခေါင်းဆောင်က ၎င်းတို့ကို သေသည်အထိ ညှင်းဆဲလိုလျှင်ပင် ၎င်းတို့၏အသက်သည် ထို‌ခေါင်းဆောင်၏ လက်ထဲတွင် မရှိပေ။ ထိုခေါင်းဆောင်က ၎င်းတို့ကို ဘုရားသခင်၏ ခွင့်ပြုချက်မရှိဘဲနှင့် အဘယ်သို့ ညှင်းဆဲဝံ့မည်နည်း။ ထိုခေါင်းဆောင်ထံမှ ခြိမ်းခြောက်သော စကားအနည်းငယ်ကြားပြီးနောက် တိုင်ကြားချက်ဖွင့်ဖို့ အမှန်ပင် လွန်စွာ ကြောက်ရွံ့မည့်လူများ ရှိသည်။ ၎င်းတို့က “မည်သည့်နေရာတွင်မျှ ဘုရားသခင်ကို မမြင်ရပါ။ အကယ်၍ ကျွန်ုပ်သည် တိုင်ကြားချက်ဖွင့်လျှင် အထက်က ထိုခေါင်းဆောင်ကို ကိုင်တွယ်လိမ့်မည်လော။ မကိုင်တွယ်လျှင်ကော။ ထိုခေါင်းဆောင်က ကျွန်ုပ်အပေါ် လက်စားချေလိမ့်မည်လော။ ထိုအခါ ကျွန်ုပ်သည် မိမိ၏တာဝန်ကို ပုံမှန်အတိုင်း လုပ်ဆောင်နိုင်ဦးမည်လော။ သို့ဆိုလျှင် ကျွန်ုပ်သည် တိုင်ကြားချက်မဖွင့်ရပါ။ ထို့ပြင် ဤကိစ္စသည် ကျွန်ုပ်နှင့် မဆိုင်ပါ။ အခြားမည်သူမျှ မတိုင်ကြားလေပြီ။ ကျွန်ုပ်က အဘယ်ကြောင့် တိုင်ကြားရမည်နည်း”ဟု မိမိတို့ကိုယ်ကို စဉ်းစားကြမည်ဖြစ်သည်။ ၎င်းတို့သည် တိုင်ကြားချက် မဖွင့်ရဲတော့ဘဲ နောက်တွန့်သွားကြမည် ဖြစ်သည်။ အန္တိခရစ်တစ်ဦးသည် ထိုသို့သောလူတို့ကို သနားကရုဏာ ထားနိုင်ခြေရှိသလော။ (မရှိပါ။) ထိုသူတို့ကို ၎င်းတို့ မည်သည့်အရာ ပြုလုပ်မည်နည်း။ မည်သူက မိမိတို့ကို တိုင်ကြားရန် ပြင်ဆင်နေကြောင်း၊ မည်သူက မိမိတို့နှင့် တစ်စိတ်တည်း တစ်ဝမ်းတည်း မရှိကြောင်းကို ၎င်းတို့သေချာအောင် လေ့လာစိစစ်ပြီးသည်နှင့် “သင်သည် အမြဲတမ်း တစ်စုံတစ်ခုပြုလုပ်ရန် ကြံနေသည်။ ကြီးကျယ်သော စိတ်ကူးများကို အမြဲတမ်း လေပန်းချင်သည်။ အမြဲတမ်း ပြဿနာရှာရန် ကြိုးစားနေသည်။ ငါ၏ အရေးကိစ္စများကို အမြဲတမ်း တိုင်ကြားချင်နေသည်။ ဤသည်မှာ တရားလွန်၏။ ငါ၏အခြေအနေကို အထက်သို့တိုင်ကြားနိုင်ရန် သင်သည် သူတို့နှင့် အဆက်အသွယ်ရဖို့ အခွင့်အရေး အမြဲတမ်း ရှာဖွေလာနေသည်။ ယခု သင်သည် တပ်ခေါက်နေပြီ။ မတိုင်ဝံ့တော့ပေ။ သို့သော် မည်သူသိမည်နည်း၊ သင်သည် အခွင့်အရေးကောင်းရလျှင် ငါ့ကို တိုင်ချင်တိုင်ဦးမည်ဖြစ်သည်။ အင်း၊ ငါသင့်ကို ဒုက္ခပေးမည်”ဟု စတင်၍ စဉ်းစားကြမည်ဖြစ်သည်။ ထို့ကြောင့် ထိုအန္တိခရစ်သည် ထိုလူတို့ကို မတရားချိုးနှိမ်ရန်၊ ညီအစ်ကို မောင်နှမများအား ထိုသူတို့အပေါ် ရွံရှာစက်ဆုပ်မှု ခံစားအောင်လုပ်ရန်အတွက် အကြောင်းပြချက်များနှင့် အခွင့်အရေးများကို ရှာဖွေမည်ဖြစ်သည်။ ထို့နောက် ၎င်းတို့က ထိုသူတို့ကို အမိဖမ်းရန်၊ သူတို့အတွက် ပြဿနာဖန်တီးရန်နှင့် သူတို့၏ ဂုဏ်သိက္ခာ စွန်းထင်းသွားစေရန်အတွက် နည်းလမ်းမျိုးစုံကို အကြံထုတ်မည် ဖြစ်သည်။ ပြီးလျှင် ထိုလူတို့သည် သူတို့ကိုယ်သူတို့ မည်ကဲ့သို့ စဉ်းစားကြမည်နည်း။ “ဤသည်မှာ အလွန်ဆိုးဝါး၏။ ခေါင်းဆောင်ကို ငါ မနာခံခဲ့ပါ။ သူ့ကို ကြောင်းကျိုးမမြင်ဘဲ တိုင်ကြားဖို့ ကြိုးစားခဲ့သည်။ ယခုတွင်မူ ငါ ဒုက္ခခံစားအောင် အလုပ်ခံရလေပြီ။ ဤသင်ခန်းစာကို ငါ သတိရရမည်။ ခေါင်းဆောင်ကို ပုန်ကန်ပြစ်မှားခြင်း လုံးဝ မပြုရပေ။ ယခုတွင် ဦးစီးဦးဆောင် လုပ်နေသူမှာ ဤခေါင်းဆောင်ပင် ဖြစ်သည်။ အကယ်၍ သူက ‘အရှေ့’ ဟု ဆိုလျှင် ငါက ‘အနောက်’ ဟု ဆို၍ မရပေ။ သူက ‘တစ်’ ဟု ဆိုလျှင် ငါက ‘နှစ်’ ဟု ဆို၍ မရပေ။ ခေါင်းဆောင်ခိုင်းသမျှကို ငါလုပ်ရမည်။ ပြဿနာများကို တိုင်ကြားရန် အထက်ကို ငါ လုံးဝ မဆက်သွယ်ရပေ။ ဤသည်မှာ အမှန်တကယ် ပြင်းထန်သည်။ ငါသည် ခေါင်းဆောင်၏ ဒုက္ခရောက်အောင်လုပ်ခြင်းကို ခံရပြီဖြစ်ပြီး အထက်က ယင်းနှင့်ပတ်သက်၍ မသိပေ။ အဘယ်သူသည် ငါ့အတွက် ရပ်တည်ပေးမည်နည်း။ ‘ဒေသန္တရအမှုဆောင်များသည် ဗဟိုအမှုဆောင်များထက် ပို၍ အခွင့်အာဏာ ရှိကြသည်’ဟု သူတို့ ဆိုသကဲ့သို့ပင် ဖြစ်သည်”ဟူ၍ ဖြစ်လေသည်။ ဤလူတို့သည် အပျက်သဘော ဆောင်လာကြပြီဖြစ်သည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိကြောင်းကို မဆိုထားနှင့်၊ သမ္မာတရားက ဘုရားအိမ်တော်တွင် အစိုးရကြောင်း ၎င်းတို့ မယုံကြည်ကြပေ။ ၎င်းတို့သည် စိတ်နှလုံးများထဲ၌ ဘုရားသခင် ရှိသေးသလော။ မရှိ၊ ၎င်းတို့သည် စိတ်နှလုံးများထဲ၌ ဘုရားသခင် မရှိပေ။ ၎င်းတို့သည် ဘုရားသခင်၌ စစ်မှန်သော ယုံကြည်ခြင်း ကင်းမဲ့ကြသည်။ ၎င်းတို့သည် ပြဿနာတစ်ခုကို တိုင်ကြားလိုသော်လည်း ထိုဆိုးယုတ်သောလူကို ကြောက်နေကြသည်။ ၎င်းတို့သည် ကောက်ကျစ်ဆိုးညစ်သော စွမ်းအားများအား ပိုင်းခြားသိမြင်နိုင်စွမ်း ဘာဆိုဘာမျှ မရှိကြပေ။ ၎င်းတို့သည် ၎င်းတို့ တန်ခိုးအာဏာရှိသော နေရာတွင် ထိုဆိုးယုတ်သောလူ၏ ဒုက္ခရောက်အောင်လုပ်ခြင်းကို ခံကြရပြီဖြစ်ပြီး အသုံးမကျသောသူများ ဖြစ်လာကြပြီးဖြစ်သည်။ ၎င်းတို့သည် နဂိုက လိုချင်ဖွယ်ကောင်းသော အရည်အချင်းတစ်ခုဖြစ်သည့် တရားမျှတစိတ် အနည်းငယ် ရှိခဲ့သော်လည်း သမ္မာတရားကို နားမလည်သည့်အပြင် စည်းမျဉ်းများအတိုင်း မည်သို့ ပြုမူလုပ်ဆောင်ရမည်ကို မသိသောကြောင့် ယုံကြည်ချက်တစ်ခုလုံး ပျောက်ဆုံးသွားသည့်အထိ ထိုဆိုးယုတ်သောလူ၊ အယောင်ဆောင် ခေါင်းဆောင်နှင့် အန္တိခရစ်၏ နင်းချေခြင်းကို ခံခဲ့ကြရသည်။ ၎င်းတို့သည် သမ္မာတရားကို ရှာဖွေရန် သို့မဟုတ် ဉာဏ်ပညာကို အခြေခံ၍ ပြုမူလုပ်ဆောင်ရန်အတွက် ဘုရားသခင်အပေါ် မည်သို့အမှီပြုရမည်ကို မသိကြပေ။ ယခုတွင် ၎င်းတို့သည် အန္တိခရစ်တစ်ဦးကို မြင်တွေ့တိုင်း ကြောက်လန့်ပြီး တွန့်ဆုတ်လာကြ၏။ ၎င်းတို့ အဘယ်မျှကြောက်လန့်ကြသနည်း။ ၎င်းတို့က “ဤကမ္ဘာပေါ်တွင် ဆိုးယုတ်သောလူတို့က တန်ခိုးအာဏာ ကိုင်စွဲကြသည်။ ကျွန်ုပ်သည် မည်သည့်အဖွဲ့တွင် ပါဝင်သည်ဖြစ်စေ ဣန္ဒြေရရ နေရမည်။ ကျွန်ုပ်၌ ထိုကြမ်းကြုတ်ရက်စက်ခြင်းနှင့် သတ္တိမျိုး ကင်းမဲ့သောကြောင့် မည်သည့်နေရာ သွားသည်ဖြစ်စေ မတရားဆက်ဆံခြင်းကို လိုလိုလားလား သည်းခံပြီး အခြားသူများကို လိုလိုလားလား နာခံရမည်ဖြစ်သည်။ ထိုသူတို့ကို ကျွန်ုပ်၏ ဘိုးဘေးများကဲ့သို့ ဆက်ဆံရမည်။ အကယ်၍ ၎င်းတို့က ‘အရှေ့’ ဟုဆိုလျှင် ကျွန်ုပ်က ‘အနောက်’ ဟု ဆို၍မရပေ။ ကျွန်ုပ်သည် ကွဲပြားခြားနားသော ထင်မြင်ချက်များကို ဖွင့်ဟ၍မဖြစ်ပေ။ အခြားလူများ၏ အရေးကိစ္စများနှင့် ပတ်သက်၍ ကျွန်ုပ်သည် တိုင်ကြားချက် ဖွင့်၍မဖြစ်သည့်အပြင် အခြားသူများ၏ ကိစ္စတွင် ကျွန်ုပ် ကိုယ်နှင့်မဆိုင်သည်ကို ဝင်စွက်၍မဖြစ်‌ပေ။ ကျွန်ုပ်သည် ဘုရားသခင်အား ယုံကြည်ခြင်း၌သာ အာရုံစိုက်နိုင်သည်။ ခေါင်းဆောင်များနှင့် အမှုဆောင်များကို ပုန်ကန်ပြစ်မှားခြင်း၊ သမ္မာတရားစည်းမျဉ်းများကို လိုက်နာစောင့်ထိန်းခြင်း၊ အလင်းကို တောင့်တခြင်း သို့မဟုတ် တရားမျှတမှုကို ချစ်မြတ်နိုးခြင်း မပြုရပေ။ ဤကမ္ဘာလောကတွင် အလင်းဖြစ်စေ တရားမျှတမှုဖြစ်စေ မရှိပေ။ ကျွန်ုပ်သည် အဆုံးတိုင်အောင် သည်းခံခြင်းကိုသာ အာရုံစိုက်ပြီး အနာဂတ်တွင် မည်သည့်နေရာ သွားသည်ဖြစ်စေ ငြိမ်းချမ်းမှု ထိန်းသိမ်းရေးကို အမြဲ ဦးစားပေးဖို့ကိုသာ သတိရမည်” ဟု စဉ်းစားကြသည်။ ဤသည်မှာ ၎င်းတို့ချမှတ်သော ကောက်ချက်ဖြစ်သည်။ ၎င်းတို့သည် ထိုအန္တိခရစ်၏ အနိုင်ယူခြင်းကို ခံကြရပြီ မဟုတ်လော။ (ဟုတ်ပါသည်။) ဤအရာကို မည်သည့်အရာက အတည်ပြုသနည်း။ ထိုအန္တိခရစ်၏ ဖိနှိပ်ခြင်းကို ခံရပြီးနောက် ၎င်းတို့သည် အသိဉာဏ်ပျောက်သွားလောက်အောင် ကြောက်လန့်သွားကြသည်။ မည်သည့်အရာမျှ မပြောနိုင်၊ မလုပ်နိုင်အောင် အကြောက်လွန်ကြသည်။ ၎င်းတို့သည် မိမိတို့၏ စစ်မှန်သော ယုံကြည်ခြင်းကို ဆုံးရှုံးသွားကြပြီး မိမိတို့၏ တာဝန်များကို သစ္စာရှိစွာ မလုပ်ဆောင်ကြတော့ပေ။ ၎င်းတို့၏ စိတ်နှလုံးများထဲတွင် တရားမျှတမှုအား ချစ်မြတ်နိုးသည့် မီးတောက်ငယ်လေးမှာလည်း ချုပ်ငြိမ်းသွားပြီဖြစ်သည်။ ၎င်းတို့သည် ထိုအန္တိခရစ်၏ လုံးလုံးလျားလျား အနိုင်ယူခြင်းနှင့် တိုက်ခိုက်ခြင်းကို ခံကြရပြီ။ ၎င်းတို့သည် အသုံးမကျသောသူများ ဖြစ်သည်မဟုတ်လော။ သူရဲဘောကြောင်သူများ မဟုတ်လော။ (ဟုတ်ပါသည်။) သင်တို့ မည်သို့ပြောနိုင်သနည်း။ အကယ်၍ သင်က ၎င်းတို့ကို “မည်သူမည်ဝါသည် သင်တို့၏ အသင်းတော်၌ မည်သို့ ရှိသနည်း” ဟု မေးလျှင် ၎င်းတို့က “မဆိုးပါ” ဟု ပြန်ဖြေကြလိမ့်မည်။ အကယ်၍ သင်က “ပြီးလျှင် သင်တို့အားလုံး ရွေးချယ်ခဲ့သည့် ထိုအသင်းတော်ခေါင်းဆောင် အသစ်ကော အဘယ်သို့နည်း။ သူ့ကို သင် သိသလော” ဟု ဆိုလျှင် ၎င်းတို့က “ကျွန်ုပ်သည် သူနှင့် သိပ်မရင်းနှီးပါ” ဟု အဖြေပေးလိမ့်မည်။ သင်က “ယခု ထိုနေရာတွင် အသင်းတော်အသက်တာက မည်သို့ ရှိသနည်း။ တစ်စုံတစ်ယောက်က အနှောင့်အယှက်များကို ဖြစ်လာစေသလော” ဟု မေးလျှင် ၎င်းတို့က “ကောင်းပါသည်။ အဆင်ပြေနေပါသည်” ဟု ပြောကြလိမ့်မည်။ ၎င်းတို့ကို သင် မည်သည့်အရာ မေးသည်ဖြစ်စေ၊ ၎င်းတို့က ဤစကားလုံးအနည်းငယ်ဖြင့်သာ ပြန်ဖြေကြလိမ့်မည်။ ဤသည်မှာ ၎င်းတို့ ထိတ်လန့်ခဲ့ကြသောကြောင့် မဟုတ်လော။ အဘယ့်ကြောင့် ၎င်းတို့ ဤသို့ ထိတ်လန့်နေကြသနည်း။ ဘုရားသခင်၏ ဖြောင့်မတ်ခြင်းကို ၎င်းတို့ မသိသောကြောင့် ဖြစ်သည်။ ၎င်းတို့သည် ကောက်ကျစ်ဆိုးယုတ်မှု၊ ရက်စက်ခြင်း၊ အကြင်နာမဲ့ခြင်းနှင့် စာတန်၏ အမှောင်ထုကို မရိပ်စားမိနိုင်ကြပေ။ သမ္မာတရားက အုပ်စိုးခြင်းဟူသည်မှာ မည်သည့်အရာကို ဆိုလိုကြောင်း ၎င်းတို့ မသိသကဲ့သို့ ဤအရာက မည်သည့်အရေးပါမှု ရှိကြောင်းကိုလည်း မသိကြသောကြောင့် ၎င်းတို့ ကြောက်ရွံ့ကြခြင်း ဖြစ်သည်။ ထို့ကြောင့် မည်သည့်အရာကို သင် မေးသည်ဖြစ်စေ ၎င်းတို့၏အဖြေက မရေမရာနှင့် မရှင်းမလင်း ဖြစ်ပေလိမ့်မည်။ ၎င်းတို့ထံမှနေ၍ အသင်းတော်၌ အမှန်တကယ် ဖြစ်ပျက်နေသည့်အရာနှင့် ပတ်သက်သော အဖြေတစ်ခုကို သင် ရလိမ့်မည်မဟုတ်၊ သို့မဟုတ် ၎င်းတို့သည် စိတ်ထဲ၌ အမှန်တကယ် မည်သည့်အရာ စဉ်းစားနေသည်ကို သင် သိလိမ့်မည်မဟုတ်ပေ။ ၎င်းတို့သည် မိမိတို့ကိုယ်ကို အလွန်လုံအောင် ဖုံးကွယ်ထားသည်ဖြစ်၍ ၎င်းတို့ မည်သည့်အရာ ပြောနေသည်ကိုပင် သင် သေချာမည်မဟုတ်ပေ။ ၎င်းတို့က အသင်းတော်ထဲတွင်ရှိသော ပြဿနာများ၊ သို့မဟုတ် ခေါင်းဆောင်များနှင့် အမှုဆောင်များ မည်သို့ရှိသည်နှင့်ပတ်သက်၍ မည်သည့်အရာမျှ ပြောကြလိမ့်မည် မဟုတ်သည့်အပြင် ဘုရားသခင် ရွေးကောက်ထားသောလူတို့ ရင်ဆိုင်နေရသော အခက်အခဲများနှင့် ပတ်သက်၍ မည်သည့်အရာမျှ သင် သိရှိရမည် မဟုတ်ပေ။ ဤအရာတစ်ခုကိုမျှ သိရလိမ့်မည်မဟုတ်။ ၎င်းတို့က သင့်ကို ဤပုံစံဖြင့်သာ စကားပြောလိမ့်မည်။ ၎င်းတို့ပြောသည်ကို သင် နားထောင်ရင်း မည်သည့်အရာ ခံစားရလိမ့်မည်နည်း။ သင်တို့နှစ်ဦး၏ စိတ်နှလုံးများကြားထဲတွင် တစ်စုံတစ်ခုရှိနေကြောင်း သင် ခံစားရမည်။ ၎င်းတို့၏ စိတ်ဓာတ်မှာ “ကျွန်ုပ်နှင့်ပတ်သက်၍ မည်သည့်အရာမျှ လေ့လာဖို့ မကြိုးစားနှင့်။ ကျွန်ုပ်သည် မည်သည့်သတင်းအချက်အလက် သို့မဟုတ် မည်သည့်အရာ အမှန်တကယ် ဖြစ်ပျက်နေသည်ကို သင့်အား မထုတ်ဖော်လိုပါ။ ကျွန်ုပ်နှင့် ဝေးဝေးနေလော့။ အကယ်၍ သင်သည် ကြိုးစားပြီး အသင်းတော်ထဲတွင် မည်သည့်အရာ ဖြစ်ပျက်နေသည်ကို ကျွန်ုပ်ထံမှ သိရှိသွားလျှင် ကျွန်ုပ်အတွက် ဒုက္ခဖြစ်စေရန်နှင့် ကျွန်ုပ်၏ လက်ရှိ အသက်ရှင်မှုဝန်းကျင်၊ ပုံမှန်လုပ်ရိုးလုပ်စဉ်နှင့် အခြေအနေကို နှောင့်ယှက်ရန် သင် ကြိုးစားနေခြင်း ဖြစ်သည်။ ကျွန်ုပ်ဘဝ၏ မည်သည့်ကဏ္ဍ၌မျှ ဝင်မပါနှင့်။ ဤအရာများကို ကျွန်ုပ်ဘာသာ ကိုင်တွယ်ပါရစေ” ဟူ၍ ဖြစ်လေသည်။ အန္တိခရစ်က ၎င်းတို့ကို ဒုက္ခခံစားစေမည် သို့မဟုတ် ၎င်းတို့အား လက်စားချေမည်ကို ၎င်းတို့ စိုးရွံ့နေကြပြီး ၎င်းတို့အသင်းတော်နှင့် ပတ်သက်သည့် ပြဿနာတစ်ခုခုကို တိုင်ကြားဖို့ ကြောက်လန့်နေကြသည်။ ဤသည်မှာ ထိုအန္တိခရစ်ကို အရှုံးပေးခြင်း မဟုတ်လော။ ၎င်းတို့သည် ထိုအန္တိခရစ်၏ အထင်အမြင်မှားစေခြင်းနှင့် ထိန်းချုပ်ခြင်းကို ခံကြရပြီမဟုတ်လော။ (ဟုတ်ပါသည်။) ဤသည်ကို မြင်တွေ့ရခြင်းက ထိုအန္တိခရစ်ကို ကျေနပ်စေသည်။ သူသည် လူတို့ကို ၎င်းတို့၏ အရေးကိစ္စများအား နောက်ထပ် မတိုင်ကြားဝံ့သည်အထိ ညှဉ်းဆဲထားပြီးဖြစ်သဖြင့် ၎င်းတို့သည် အသင်းတော်အပေါ် ထိန်းချုပ်မှုကို အခိုင်အမာ ရရှိလေသည်။ အသင်းတော်ထဲရှိ လူများစွာတို့သည် ဤနည်းဖြင့် အန္တိခရစ်တစ်ဦး၏ ထိန်းချုပ်ခြင်းကို ခံရကြသလော။ သင်တို့ကိုယ်တိုင် တစ်စုံတစ်ယောက်အား အရေးကိစ္စတစ်ခုကို တိုင်ကြားခြင်းမှ တားဆီးဖူးသလော။ သင်တို့သည် တားဆီးဖူးသော်လည်း သတိမပြုမိခြင်း ဖြစ်ကောင်းဖြစ်နိုင်သည်၊ သို့မဟုတ် နောင်တွင် ထိုသို့ တားဆီးကောင်း တားဆီးနိုင်ပေသည်။ သို့ဆိုလျှင် အန္တိခရစ်များ၏ စည်းရုံးသိမ်းသွင်းခြင်းနှင့် ထိန်းချုပ်ခြင်းကို ခံရသော လူတို့ကို ပြဿနာတစ်ခုအဖြစ် ယူဆ၍ရသလော။ (ရပါသည်။) လူအချို့က “အသင်းတော်ထဲမှ လူအချို့သည် အန္တိခရစ်တစ်ဦးကို ကြောက်ရွံ့နေကြသည်။ သို့သော် ၎င်းတို့သည် ထိုအန္တိခရစ်ကို အစေခံဖို့ နေနေသာသာ၊ ယုံလည်းမယုံကြည်သကဲ့သို့ ထိုအန္တိခရစ်နောက်လည်း မလိုက်ကြပါ။ ၎င်းတို့သည် ထိုအန္တိခရစ်၏ ဘောင်ခတ်ခြင်းကို အနည်းငယ် ခံထားကြရခြင်းနှင့် ဘုရားသခင်အား ယုံကြည်ခြင်းနှင့်ဆိုင်သည့် လမ်းမှန်သို့ ဝင်ရောက်ရာ၌ နှောင့်နှေးခြင်းကြသာ ဖြစ်သည်။ ဤအရာကို ပြဿနာတစ်ခုဖြစ်သည်ဟု ကိုယ်‌တော် အဘယ့်ကြောင့် ဆိုရသနည်း” ဟု ဆိုကြသည်။ တစ်ဖက်တွင် လူတို့ကို စည်းရုံးသိမ်းသွင်းရန်နှင့် ထိန်းချုပ်ရန် အန္တိခရစ်များ အသုံးချသည့် နည်းလမ်းများကို ကြည့်ခြင်းအားဖြင့် ၎င်းတို့၏ သဘာဝ အနှစ်သာရသည် စာတန်၏ အနှစ်သာရဖြစ်မှန်း သင် မြင်တွေ့နိုင်သင့်သည်။ ယင်းသည် သမ္မာတရားနှင့် ဘုရားသခင်ကို ရန်လိုသည်။ အန္တိခရစ်များသည် လူတို့ကိုရဖို့ ဘုရားသခင်နှင့် တုပြိုင်ရန်၊ သူရွေးကောက်ထားသော လူတို့ကိုရဖို့ ယှဉ်ပြိုင်ရန် အလိုရှိသည်။ အခြားတစ်ဖက်တွင် အန္တိခရစ်များ အလုပ်လုပ်သည့် နည်းစနစ်များနှင့် နည်းလမ်းများသည် စဉ်းစားဉာဏ်မရှိသော၊ မသိနားမလည်သော၊ မရှင်းလင်းသည့်အပြင် သမ္မာတရားကို နားမလည်သော လူတို့အပေါ် အမှန်ပင် သက်ရောက်မှု ရှိနိုင်သည်။ ၎င်းတို့သည် ထိုလူတို့ကို အမှန်ပင် အထင်အမြင်မှားစေနိုင်သည်၊ အန္တိခရစ်များ၏ ထိန်းချုပ်မှုအောက်တွင် ဆက်၍ ဣန္ဒြေရရ နေစေနိုင်သည့်အပြင် အရာခပ်သိမ်းတွင် အန္တိခရစ်များကို တိုင်ပင်ဆွေးနွေးပြီး ၎င်းတို့အား လိုက်နာရအောင် လုပ်နိုင်သည်။ အန္တိခရစ်များသည် ထိုလူတို့ ပါးစပ်များပိတ်သွားစေသည်သာမက သူတို့၏ လုပ်ဆောင်ချက်များကိုလည်း ထိန်းချုပ်သည်၊ သူတို့၏ အတွေးများနှင့် စိတ်ကူးများကိုလည်း လွှမ်းမိုးပြီး သူတို့ လျှောက်နေသည့် ဦးတည်ချက်ကိုလည်း ထိခိုက်လေသည်။ ဤသည်တို့မှာ စဉ်းစားဉာဏ်မရှိ၊ မသိနားမလည်သော သူတို့အပေါ် အန္တိခရစ်တို့၏ လုပ်ရပ်များက ဖြစ်စေသည့် သက်ရောက်မှုများနှင့် အကျိုးဆက်များ ဖြစ်၏။

ခေါင်းဆောင် သို့မဟုတ် အမှုဆောင်တစ်ဦး၏ တာဝန်အား ထမ်းဆောင်ခြင်းနှင့် ဆက်စပ်သည့် သမ္မာတရားအမျိုးမျိုးအကြောင်းကို ယခုလေးတင် ငါပြောပြပြီးဖြစ်သည်။ အဆိုးဝါးဆုံး လူစားမျိုး၏ သရုပ်သကန်များကို အထူးသဖြင့် ဗဟိုပြုလျက်၊ ခေါင်းဆောင်များနှင့် အမှုဆောင်များ ပိုင်ဆိုင်သည့် အရေးကိစ္စအချို့ကိုလည်း ငါ ဖော်ထုတ်ခဲ့သည်။ သို့ဆိုလျှင် ယင်းမှာ မည်သည့်လူစားမျိုး ဖြစ်သနည်း။ (အန္တိခရစ်များ ဖြစ်ပါသည်။) အန္တိခရစ်များအားလုံး၌ တွေ့နေကျ သရုပ်သကန်တစ်ခုမှာ အဘယ်နည်း။ ၎င်းတို့သည် မိမိတို့ကိုယ်ကိုအတွက် တန်ခိုးအာဏာကို အရယူဖို့နှင့် အသင်းတော်ကို ထိန်းချုပ်ဖို့ ကြိုးစားကြသည်။ တန်ခိုးအာဏာ ရယူလိုသော ၎င်းတို့၏ လိုအင်ဆန္ဒက အခြားအရာအားလုံးကို ကျော်လွန်သည်။ တန်ခိုးအာဏာသည် ၎င်းတို့၏အသက်၊ ၎င်းတို့၏ အရင်းအမြစ်ပင် ဖြစ်၏။ ၎င်းတို့ပြုလုပ်သမျှတိုင်း၌ ဗဟိုပြုသည့် ဘဝ ပင်မအကြောင်းအရာ၊ ဦးတည်ချက်နှင့် ရည်မှန်းချက်ပန်းတိုင် ဖြစ်သည်။ ထို့ကြောင့် အန္တိခရစ်များ၏ လုပ်ရပ်များနှင့် ၎င်းတို့ထုတ်ဖော်သည့် စိတ်သဘောထားများသည် လူတို့အား အထင်အမြင်မှားစေဖို့၊ စည်းရုံးသိမ်းသွင်းဖို့နှင့် ထိန်းချုပ်ဖို့ စာတန်အသုံးချသည့် နည်းဗျူဟာများနှင့် တထေရာတည်း ဖြစ်သည်။ ဤလူစားမျိုး ပြုလုပ်သည့်အရာတိုင်းက ၎င်းတို့အား စာတန်၏ ထွက်ပေါက်တစ်ခု၊ ပြယုဂ်တစ်ခုနှင့် ဖော်ပြချက်တစ်ခုကိုသာလျှင် ဖြစ်စေသည်ဟု ဆိုနိုင်သည်။ ၎င်းတို့၏ လုပ်ဆောင်ချက်တိုင်းနှင့် ၎င်းတို့၏ အပြုအမူအားလုံး၏ အဓိက ရည်မှန်းချက်ပန်းတိုင်မှာ တန်ခိုးအာဏာ ပိုင်ဆိုင်ဖို့ဖြစ်သည်။ ၎င်းတို့သည် မည်သူ့ကို ထိန်းချုပ်ရန် ကြိုးစားကြသနည်း။ ဘုရားသခင်၏ နောက်လိုက်များဖြစ်သည့် ၎င်းတို့ ဦးဆောင်သည့်လူများပင် ဖြစ်သည်။ ၎င်းတို့တန်ခိုးအာဏာ၏ နယ်ပယ်အောက်၌ ရှိသော၊ ၎င်းတို့ ထိန်းချုပ်နိုင်သော လူတို့ပင် ဖြစ်ကြသည်။ တစ်ခဏအကြာတုန်းက လူတို့ကို ထိန်းချုပ်ဖို့ အန္တိခရစ်များ အသုံးချသည့် နည်းနိဿယများနှင့် ပတ်သက်၍လည်း ငါတို့ ဆွေးနွေးခဲ့ကြသည်။ ပထမအချက်မှာ လူတို့၏စိတ်နှလုံးများကို စည်းရုံးသိမ်းသွင်းခြင်း ဖြစ်သည်။ ဒုတိယမှာ အမြင်မတူသူများကို တိုက်ခိုက်ကာ ကြဉ်ထားခြင်း ဖြစ်သည်။ တတိယမှာ သမ္မာတရားကို လိုက်စားသောသူတို့အား ပထုတ်ပြီး တိုက်ခိုက်ခြင်း ဖြစ်သည်။ စတုတ္ထမှာ ကိုယ့်ကိုယ်ကိုယ် အစဉ်သဖြင့် ဂုဏ်တင်ချီးကျူးပြီး သက်သေခံခြင်းဖြစ်ပြီး ပဉ္စမအချက်မှာ လူတို့ကို အထင်အမြင်မှားစေကာ သိမ်းသွင်းစည်းရုံး၍ ခြိမ်းခြောက်ပြီး ထိန်းချုပ်ခြင်း ဖြစ်လေသည်။ ဤအဓိကသရုပ်သကန် ငါးခုလုံးသည် တန်ခိုးအာဏာ ရရှိဖို့နှင့် လူတို့အား ပိုင်ဆိုင်ပြီး ထိန်းချုပ်ဖို့အလို့ငှာ အန္တိခရစ်များ အသုံးပြုသည့် အခြေခံနည်းနိဿယများနှင့် နည်းလမ်းများ ဖြစ်ကြသည်။ ဤသည်တို့မှာ ကျယ်ပြန့်သော အမျိုးအစားများ ဖြစ်ကြ၏။ ဆက်လက်၍၊ ဤကျယ်ပြန့်သော အမျိုးအစားများကို ပို၍အသေးစိတ်ကျကျ ငါတို့ စိတ်ဖြာလေ့လာပြီး မိတ်သဟာယပြုကြမည်ဖြစ်သည်။

အန္တိခရစ်များက လူတို့၏ စိတ်နှလုံးများအား စည်းရုံးသိမ်းသွင်းရန် မည်သို့ ကြိုးစားပုံကို စိတ်ဖြာလေ့လာဆွေးနွေးခြင်း

က။ အကူအညီလေးများဖြင့် လူတို့ကို ဆွဲဆောင်သိမ်းသွင်းခြင်း

လူတို့ကို ထိန်းချုပ်ရန် အန္တိခရစ်များ အသုံးပြုသည့် ပထမ နည်းနိဿယမှာ ၎င်းတို့၏ စိတ်နှလုံးများကို စည်းရုံးသိမ်းသွင်းခြင်း ဖြစ်၏။ လူတို့၏ စိတ်နှလုံးများကို စည်းရုံးသိမ်းသွင်းရန်အတွက် နည်းလမ်းမည်မျှ ရှိသနည်း။ နည်းလမ်းတစ်ခုမှာ အကူအညီလေးများဖြင့် ၎င်းတို့ကို ဆွဲဆောင်သိမ်းသွင်းခြင်း ဖြစ်သည်။ တစ်ခါတစ်ရံ အန္တိခရစ်များက လူတို့ကို ကောင်းမွန်သည့်အရာများ ပေးကြသည်။ တစ်ခါတစ်ရံ ၎င်းတို့ကို ချီးမွမ်းကြသည်။ တစ်ခါတစ်ရံ ၎င်းတို့ကို ကတိလေးများ ‌ပေးကြသည်။ ထို့ပြင် တစ်ခါတစ်ရံ တာဝန်အချို့က လူတို့ကို ထင်ရှားကျော်ကြားအောင် ထောက်ကူပေးနိုင်ကြောင်း၊ သို့မဟုတ် ဤတာဝန်များက လုပ်ဆောင်သောသူ မည်သူမဆိုအတွက် အကျိုးကျေးဇူးများကို ဖြစ်စေနိုင်ပြီး လူတိုင်းအား သူ့ကို အထင်ကြီးလေးစားအောင် လုပ်စေနိုင်သည်ဟု အခြားသူများက ထင်မှတ်ကြောင်း အန္တိခရစ်များက သိမြင်ပြီး ၎င်းတို့ စည်းရုံးသိမ်းသွင်းလိုသော သူတို့အား ဤတာဝန်များကို ပေးကြသည်။ “အကူအညီလေးများ” တွင် အမှုအရာများစွာ ပါဝင်၏။ တစ်ခါတစ်ရံ ယင်းတို့မှာ ရုပ်ဝတ္ထုပစ္စည်းများ ဖြစ်သည်။ တစ်ခါတစ်ရံ လက်ဆုပ်လက်ကိုင် မပြနိုင်သော အရာများဖြစ်သည်။ တစ်ခါတစ်ရံ လူတို့ကြားချင်သော နှစ်လိုဖွယ်ကောင်းသည့် စကားများဖြစ်သည်။ သာဓကအနေဖြင့် လူတစ်ဦးသည် သူ့အပေါ် တစ်စုံတစ်ရာ ကျရောက်သောအခါ အားနည်းလာပြီး သူ၏တာဝန်၌ စိတ်ပါဝင်စားမှု ပျောက်ဆုံးသည့်အပြင် ၎င်းတို့၏ အားနည်းချက်ကို ဘုရားနှုတ်ကပတ်တော်များနှင့် ယှဉ်ကြည့်သောအခါ၊ ယင်းသည် ဘုရားသခင်အား သစ္စာမစောင့်သိခြင်း၊ မိမိတို့၏ တာဝန်အား လုပ်ဆောင်လိုစိတ် မရှိခြင်း၊ စစ်မှန်သော ကျိုးနွံနာခံမှုကင်းမဲ့ခြင်း ဖြစ်ကြောင်း ၎င်းတို့ သ‌ဘောပေါက်ပြီး လွန်စွာ အပြစ်တင်ဆုံးမခြင်းကို ခံစားကြရသည်။ ဤသည်ကို တွေ့မြင်လျက် ခေါင်းဆောင်တစ်ဦးက “သင်သည် ဝိညာဉ်ရင့်သန်မှု သေးငယ်ခြင်းသာ ဖြစ်သည်။ ဘုရားက ဤကိစ္စကို ထိုပုံစံအတိုင်း ရှုမြင်မည်မဟုတ်ပါ။ သင်သည် အချိန်တိုတိုလေးသာ ယုံကြည်ခဲ့သေးသည်။ မိမိကိုယ်မိမိထံမှ များစွာ မျှော်လင့်ထား၍ မဖြစ်ပေ။ ဤအရာမျိုးက အချိန်ယူရသည်။ ယင်းကို အလောတကြီး လုပ်၍မရပေ။ ဘုရားသည် လူတို့အတွက်နှင့် သူ့အား အချိန်တိုတိုလေးသာ ယုံကြည်လာခဲ့သည့် လူတစ်ဦးဖြစ်သော သင့်အတွက် မြင့်မားသော တောင်းဆိုမှုများ မထားရှိပေ။ တစ်ခါတစ်ရံ အနည်းငယ် အားနည်းခြင်းသည် ပုံမှန်ဖြစ်ပြီး ယင်းနှင့်ပတ်သက်၍ မစိုးရိမ်သင့်” ဟု ပြောကောင်း ပြောမည်ဖြစ်သည်။ ဤအရာက ဆိုလိုသည်မှာ ဆက်လက် အားနည်းခြင်းနှင့်ပတ်သက်၍ စိုးရိမ်ရန် မဆိုထားနှင့်၊ အားနည်းခြင်းနှင့် ပတ်သက်၍ မည်သည့်အရာမျှ စိုးရိမ်စရာ မရှိသည့်အပြင် ဤအရာအားလုံးမှာ သာမန် အပျက်သဘောဆောင်ခြင်း ဖြစ်ပြီး ယင်းကို ဘုရားသခင် အောက်မေ့ခြင်းမရှိဟူ၍ ဖြစ်သည်။ လူအချို့သည် အလွန်အကျွံ ခံစားချက်ပြင်းပြတတ်ကြပြီး ၎င်းတို့သည် မိမိတို့၏တာဝန်ကို လုပ်ဆောင်သောအခါ ခံစားချက်များ၏ ဘောင်ခတ်ခြင်းကို အမြဲတမ်း ခံရသည့်အပြင် ၎င်းတို့၏ခေါင်းဆောင်ကလည်း “ဤသည်မှာ သင်၏ သေးငယ်သော ဝိညာဉ်ရင့်သန်မှုကြောင့် ဖြစ်ပြီး ကိစ္စမရှိ”ဟု ပြောလေသည်။ လူအချို့သည် ပျင်းရိပြီး ၎င်းတို့၏တာဝန်၌ သစ္စာမစောင့်သိသော်လည်း ၎င်းတို့၏ခေါင်းဆောင်က ၎င်းတို့ကို ပြစ်တင်ရှုတ်ချခြင်း မရှိပေ။ ထိုအစား ထိုလူတို့ကို ကျေနပ်စေရန်နှင့် ၎င်းတို့က ကြင်နာတတ်သည်ဟု ပြောရန်သာမက မိမိတို့သည် အဘယ်မျှ နားလည်မှုရှိပြီး ချစ်ခင်ကြင်နာတတ်ကြောင်းကို ၎င်းတို့အား ပြရန်အတွက် အချိန်တိုင်းတွင် ၎င်းတို့ကြားချင်သည့် သာယာနာပျော်ဖွယ် အရာများကို ပြောကြသည်။ ထိုလူတို့က “ကျွန်ုပ်တို့၏ ခေါင်းဆောင်သည် ချစ်ခင်ကြင်နာတတ်သော မိခင်တစ်ဦးနှင့် တူသည်။ သူသည် ကျွန်ုပ်တို့အပေါ် အမှန်တကယ် ချစ်ခြင်းမေတ္တာ ရှိသည်။ သူသည် အမှန်ပင် ဘုရားသခင်ကို ကိုယ်စားပြုပါသည်။ သူသည် အမှန်တကယ် ဘုရားသခင်ထံမှ လာခြင်းဖြစ်သည်”ဟု တွေးထင်ကြသည်။ ဤအရာ၌ ထုတ်ဖော်မပြောသော သွယ်ဝိုက်ညွှန်းဆိုချက်မှာ ၎င်းတို့၏ ခေါင်းဆောင်သည် ဘုရားသခင်ကိုယ်စား စကားပြောသူအဖြစ် ပြုမူလုပ်ဆောင်နိုင်သည်၊ သူက ဘုရားသခင်ကို ကိုယ်စားပြုနိုင်သည် ဟူ၍ဖြစ်သည်။ ဤသည်မှာ ဤခေါင်းဆောင်၏ ရည်မှန်းချက်ပန်းတိုင် ဟုတ်သလော။ ယင်းသည် ထိုမျှ ရှင်းလင်းကောင်း ရှင်းလင်းမည် မဟုတ်သော်လည်း သူ၏ ရည်မှန်းချက်များထဲမှ တစ်ခုမှာ သိသာထင်ရှား၏။ သူသည် အခြားသူများအား ထောက်ထားညှာတာသည့်၊ လူတို့၏ အားနည်းချက်များကို စာနာတတ်ပြီး ၎င်းတို့၏ စိတ်နှလုံးအား အလွန်ပင် နားလည်တတ်သည့် နှစ်သက်ဖွယ်ကောင်းသော ခေါင်းဆောင်တစ်ဦးဖြစ်ကြောင်း လူတို့အား ပြောစေမည် ဖြစ်သည်။ အသင်းတော်ခေါင်းဆောင်အချို့သည် ညီအစ်ကိုများ သို့မဟုတ် ညီအစ်မများက မိမိတို့၏ တာဝန်များအား ဝတ်ကျေတမ်းကျေ ဆောင်ရွက်နေသည်ကို ၎င်းတို့မြင်တွေ့ရသောအခါ ၎င်းတို့အား ပြစ်တင်မောင်းမဲခြင်း ပြုသင့်သော်ငြားလည်း မပြုကြချေ။ ဘုရားအိမ်တော်၏ အကျိုးစီးပွား ထိခိုက်နစ်နာစေသည်ကို ၎င်းတို့ ရှင်းရှင်းလင်းလင်း မြင်သည့်အခါ ၎င်းတို့သည် စိတ်ဝင်စားခြင်းမရှိ သို့မဟုတ် မည်သည့် မေးမြန်းစုံစမ်းခြင်းကိုမျှ မပြုသည့်အပြင် အခြားသူများအား စိတ်အနှောင့်အယှက် တစ်စက်မျှပင် မဖြစ်စေကြပေ။ အမှန်မှာမူ ၎င်းတို့သည် လူများ၏ အားနည်းချက်များကို အမှန်တကယ် ထည့်တွက်စဉ်းစားနေခြင်း မဟုတ်ပေ။ ထိုအစား ၎င်းတို့၏ ရည်ရွယ်ချက်နှင့် ရည်မှန်းချက်ပန်းတိုင်က လူတို့၏ စိတ်နှလုံးများကို စည်းရုံးသိမ်းသွင်းဖို့ ဖြစ်သည်။ ၎င်းတို့သည် “ဤအရာကို ငါ ပြုလုပ်ပြီး မည်သူ့ကိုမျှ စိတ်အနှောင့်အယှက် မဖြစ်စေသရွေ့ ငါသည် ခေါင်းဆောင်ကောင်းတစ်ဦးဖြစ်သည်ဟု ၎င်းတို့ ထင်ကြလိမ့်မည်။ ၎င်းတို့သည် ငါနှင့်သက်ဆိုင်၍ ကောင်းမွန်၊ မြင့်မားသည့် ထင်မြင်ချက်တစ်ခု ရှိကြလိမ့်မည်။ ငါ့ကို ၎င်းတို့ သဘောကျကာ နှစ်သက်ကြလိမ့်မည်” ဟူ၍ ကောင်းစွာ သိရှိကြလေသည်။ ဘုရားအိမ်တော်၏ အကျိုးစီးပွားအား မည်မျှ ထိခိုက်နစ်နာစေသည်ဖြစ်စေ သို့မဟုတ် ဘုရားသခင် ရွေးချယ်ထားသော လူများ၏ အသက်ဝင်ရောက်မှုကို မည်မျှကြီးမားသော ဆုံးရှုံးမှုများ ဖြစ်ပျက်သည်ဖြစ်စေ သို့မဟုတ် ၎င်းတို့၏ အသင်းတော်အသက်တာသည် မည်မျှကြီးမားစွာ နှောင့်ယှက်ခံရသည်ဖြစ်စေ ၎င်းတို့ ဂရုမစိုက်ချေ။ ၎င်းတို့သည် ၎င်းတို့၏ စာတန်ဆန်သော အတွေးအခေါ်ကိုပင် မလျှော့တမ်း ထားရှိပြီး မည်သူ့ကိုမျှ မစော်ကားကြချေ။ ၎င်းတို့၏ စိတ်နှလုံးများထဲတွင် မည်သည့်အခါတွင်မျှ မိမိကိုယ်ကို အပြစ်တင်မှု တစ်ခုမျှ မရှိကြပေ။ တစ်စုံတစ်ဦးက နှောင့်ယှက်မှုများနှင့် အဖျက်အမှောင့်လုပ်ခြင်းများ ဖြစ်စေသည်ကို ၎င်းတို့မြင်သည့်အခါ အလွန်ဆုံးအနေဖြင့် ၎င်းတို့သည် ယင်းနှင့်ပတ်သက်၍ ထိုသူ့ကို စကားအနည်းငယ်မျှ ပြောကောင်းပြောမည်ဖြစ်ပြီး ထိုပြဿနာကို ဖော့ပြောလိုက်ပြီး အဆုံးသတ်လိုက်သည်။ ၎င်းတို့သည် ထိုလူကို သမ္မာတရားအပေါ် မိတ်သဟာယပြုခြင်း သို့မဟုတ် ထိုပြဿနာ၏ အနှစ်သာရကို ထောက်ပြခြင်း ရှိမည်မဟုတ်ပေ။ ထိုသူ၏ အခြေအနေအား စိတ်ဖြာလေ့လာဆွေးနွေးခြင်းကို သာ၍ပင် လုပ်မည် မဟုတ်သည့်အပြင် ၎င်းတို့သည် ဘုရားသခင်၏ ရည်ရွယ်ချက်များက မည်သည့်အရာဖြစ်သည်ကို မိတ်သဟာယပြုခြင်း လုံးဝ ရှိမည် မဟုတ်ပေ။ အယောင်ဆောင် ခေါင်းဆောင်များသည် လူတို့ မကြာခဏ ပြုလုပ်သည့် အမှားများ သို့မဟုတ် လူများ မကြာခဏ ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို မည်သည့်အခါမျှ ဖော်ထုတ်ခြင်း သို့မဟုတ် စိတ်ဖြာလေ့လာဆွေးနွေးခြင်း မရှိပေ။ ၎င်းတို့သည် မည်သည့် တကယ့်ပြဿနာကိုမျှ မဖြေရှင်းဘဲ၊ ထိုအစား လူများ၏ မှားယွင်းသော လက်တွေ့လုပ်ဆောင်မှုများနှင့် ဖောက်ပြန်ပျက်စီးမှု ထုတ်ဖော်ခြင်းများကို အစဉ်သဖြင့် အလိုလိုက်ကြသည်။ ပြီးလျှင် လူတို့သည် မည်မျှ အပျက်သဘောဆောင်ပါစေ၊ အားနည်းပါစေ ၎င်းတို့သည် ဤအရာကို အလေးအနက် မထားကြချေ။ ၎င်းတို့သည် အချို့သော စကားလုံးများနှင့် အယူဝါဒများကို ဟောပြောရုံမျှ ဟောပြောပြီး ထိုအခြေအနေကို ကိုင်တွယ်ဖြေရှင်းဖို့အတွက် ဝတ်ကျေတမ်းကျေ ပုံစံဖြင့် တိုက်တွန်းအားပေးခြင်း စကားအနည်းငယ် ပြောရုံမျှပြောလျက် သဟဇာတဖြစ်ခြင်းကို ထိန်းသိမ်းဖို့ ကြိုးစားလေသည်။ အကျိုးဆက်အနေဖြင့် ဘုရားသခင် ရွေးချယ်ထားသော လူများသည် မိမိတို့ကိုယ်ကို မည်သို့ ဆင်ခြင်သုံးသပ်ရမည်ကိုလည်းကောင်း၊ မိမိတို့ကိုယ်ကို မည်သို့ သိနားလည်ရမည်ကိုလည်းကောင်း မသိကြချေ။ ၎င်းတို့သည် မိမိတို့ထုတ်‌ဖော်သည့် မည်သည့် ဖောက်ပြန်ပျက်စီးသော စိတ်သဘောထားများအတွက်ကိုမျှ ဖြေရှင်းချက် မရှိသည့်အပြင် ၎င်းတို့သည် အသက်ဝင်ရောက်မှု တစ်စုံတစ်ရာမရှိဘဲ စကားလုံးများနှင့် အယူဝါဒများ၊ အယူအဆများနှင့် စိတ်ကူးများအလယ်တွင် အသက်ရှင်ကြသည်။ ၎င်းတို့၏ စိတ်နှလုံးများထဲ၌ “ငါတို့၏ခေါင်းဆောင်သည် ငါတို့၏ အားနည်းချက်များအတွက် ဘုရားသခင်ထက်ပင် ပို၍များသော နားလည်မှုရှိသည်။ ငါတို့၏ဝိညာဉ်ရင့်ကျက်မှုသည် ဘုရားသခင်၏ သတ်မှတ်ချက်များအတိုင်း အသက်ရှင်ဖို့အတွက် အလွန်သေးငယ်သည်။ ငါတို့သည် ငါတို့ခေါင်းဆောင်၏ သတ်မှတ်ချက်များကို ဖြည့်ဆည်းရန်သာ လိုအပ်သည်။ ငါတို့၏ခေါင်းဆောင်ကို ကျိုးနွံနာခံခြင်းအားဖြင့် ငါတို့သည် ဘုရားသခင်ကို ကျိုးနွံနာခံနေခြင်း ဖြစ်သည်။ အထက်က ငါတို့၏ခေါင်းဆောင်ကို ရာထူးမှဖြုတ်ချသည့် နေ့ရက်ရောက်လာပါက ငါတို့၏ သဘောထားကို သိအောင်ထုတ်ပြောမည်။ ငါတို့ ခေါင်းဆောင်ကို ဆက်ထားရှိဖို့နှင့် သူ့ကို ဖြုတ်ချခြင်းမှ တားဆီးဖို့ ငါတို့သည် အထက်နှင့်ညှိနှိုင်းရမည်ဖြစ်ပြီး ၎င်းတို့အား ငါတို့၏ တောင်းဆိုမှုကို လက်ခံသဘောတူအောင် ဖိအားပေးရမည်။ ဤသည်မှာ ငါတို့၏ခေါင်းဆောင်ကို ကျေးဇူးသိတတ်သည့် ပုံစံဖြစ်ပေသည်” ဟုပင် ထင်မြင်ယူဆကြသည်။ လူများသည် ၎င်းတို့၏စိတ်နှလုံးထဲတွင် ထိုသို့သော အတွေးများရှိသည့်အခါ၊ ၎င်းတို့၌ ခေါင်း‌ဆောင်နှင့် ထိုသို့သော ဆက်ဆံရေးတစ်ခုကို တည်ဆောက်ထားပြီး ၎င်းတို့၏ခေါင်းဆောင်အပေါ် ဤသို့သော မှီခိုမှု၊ အားကျမှု၊ ကိုးကွယ်ခြင်းတို့ ၎င်းတို့၏ စိတ်နှလုံးများထဲတွင် ပေါ်ထွက်လာပြီးသည့်အခါ ၎င်းတို့သည် ဤခေါင်းဆောင်အပေါ် သာ၍ပင် ကြီးမားသော ယုံကြည်ခြင်း ရှိလာကြလေသည်။ ထို့ပြင် ၎င်းတို့သည် ဘုရားသခင်၏ နှုတ်ကပတ်တော်များ၌ သမ္မာတရားကို ရှာဖွေခြင်းထက် ထိုခေါင်းဆောင်၏ စကားများကို အမြဲတမ်း နားထောင်လိုကြသည်။ ထိုသို့သော ခေါင်းဆောင်သည် လူများ၏ စိတ်နှလုံးများထဲ၌ ဘုရားသခင်၏ နေရာကို ယူပြီးလုနီးပါး ဖြစ်လေသည်။ ခေါင်းဆောင်တစ်ဦးသည် ဘုရားသခင် ရွေးချယ်ထားသော လူများနှင့် ထိုသို့သော ဆက်ဆံရေးကို ထိန်းသိမ်းထားလိုပါက၊ ၎င်းတို့၏ စိတ်နှလုံးထဲတွင် ဤအရာမှ ပျော်ရွှင်မှု ခံစားချက်တစ်ခု ရရှိပါက၊ ဘုရားသခင် ရွေးချယ်ထားသောလူများသည် ၎င်းတို့ကို ဤကဲ့သို့ ဆက်ဆံသင့်သည်ဟု ယုံကြည်ပါက၊ ဤခေါင်းဆောင်နှင့် ပေါလုကြားတွင် ကွာခြားချက်မရှိသည့်အပြင် ၎င်းတို့သည် အန္တိခရစ်တစ်ဦး၏ လမ်းကြောင်းပေါ် ခြေချမိနှင့်ပြီးဖြစ်သည်။ ထို့ပြင် ဘုရားသခင် ရွေးကောက်ထားသော လူတို့သည် ဤအန္တိခရစ်၏ အထင်အမြင်မှားစေခြင်းကို ခံခဲ့ရပြီးသားဖြစ်ကာ ပိုင်းခြားသိမြင်နိုင်စွမ်း လုံးဝ ကင်းမဲ့ကြသည်။ အမှန်တွင်မူ ထိုခေါင်းဆောင်၌ သမ္မာတရား လက်တွေ့ကျမှု မရှိသည့်အပြင် ဘုရားသခင် ရွေးကောက်ထားသော လူတို့၏ အသက်ဝင်ရောက်မှုနှင့် ပတ်သက်၍ လုံးဝ ဝန်တာမထားကြပေ။ သူသည် စကားများနှင့် အယူဝါဒများကိုသာ ‌ဟောပြောနိုင်ပြီး အခြားသူတို့နှင့် သူ၏ ပေါင်းသင်းဆက်ဆံရေးများကိုသာ ထိန်းထားနိုင်ကြသည်။ သူသည် သူတော်ကောင်းယောင်ဆောင်သော နည်းလမ်းများကို အသုံးပြုလျက် ကြွားဝါရာ၌ ကျွမ်းကျင်သည်။ သူ၏ စကားပြောခြင်းနှင့် လုပ်ဆောင်ချက်များသည် လူတို့၏ အယူအဆများနှင့် လျော်ညီပြီး၊ ထိုသို့ဖြင့် လူတို့ကို အထင်အမြင်မှားစေကြသည်။ သူသည် သမ္မာတရားနှင့်ပတ်သက်၍ မည်ကဲ့သို့ မိတ်သဟာယပြုရမည်ကို မသိသကဲ့သို့ မိမိကိုယ်ကိုမိမိ မသိသည့်အပြင် ဤအရာက သူ့အနေဖြင့် အခြားသူများအား သမ္မာတရားလက်တွေ့ကျမှုထဲသို့ ခေါ်ဆောင်သွားဖို့ မဖြစ်နိုင်အောင် ဖြစ်သွားစေသည်။ သူသည် ဂုဏ်သတင်းနှင့် အဆင့်အတန်းအတွက်သာ အလုပ်လုပ်ပြီး လူတို့ကို ကျော့ကွင်းမိစေရန် သာယာနာပျော်ဖွယ်ကောင်းသော စကားများကိုသာ ပြောဆိုရာ ယင်းက လူတို့အား သူ့ကို ကိုးကွယ်၍ ကြည်ညိုမော်ဖူးလာစေပြီး အသင်းတော်၏ အလုပ်နှင့် ဘုရားသခင် ရွေးချယ်ထားသောလူများ၏ အသက် ဝင်ရောက်မှုကို ပြင်းထန်စွာ ထိခိုက်စေကာ နှောင့်နှေးစေ၏။ ဤကဲ့သို့သော လူတစ်ဦးသည် အန္တိခရစ်တစ်ဦး မဟုတ်လော။ လူအချို့သည် အန္တိခရစ်များကဲ့သို့ တစ်ပုံစံတည်း ပြုမူလုပ်ဆောင်ကြသော်လည်း အန္တိခရစ်တစ်ဦး ထုတ်ဖော်ခံရသည်ကို မြင်ရသောအခါတွင် ထိုအန္တိခရစ်နှင့် မိမိတို့ကိုယ်ကို နှိုင်းယှဉ်ကြည့်နိုင်ကြသည်။ ၎င်းတို့ ရောက်ရှိနေသည့် လမ်းကြောင်းသည်လည်း အန္တိခရစ်များ၏ လမ်းကြောင်းဖြစ်ကြောင်း၊ ၎င်းတို့သည် ဘေးအန္တရာယ် ရောက်တော့မည့်ဆဲဆဲ အခြေအနေမှနေ၍ မိမိတို့ကိုယ်ကို ချုပ်ထိန်းထားပြီး ဘုရားသခင်ထံ၌ ချက်ချင်း နောင်တရသင့်ကာ မိမိတို့တစ်ကိုယ်ရေ အဆင့်အတန်းနှင့် ပုံရိပ်အား အာရုံစိုက်နေခြင်းကို ရပ်လိုက်သင့်ကြောင်း ခံစားမိကြသည်။ ၎င်းတို့သည် အရာခပ်သိမ်း၌ ဘုရားသခင်ကို ချီးမြှောက်ပြီး သက်သေခံသင့်ကာ လူတို့အား သူတို့၏ စိတ်နှလုံးများထဲ၌ ဘုရားသခင်အတွက် နေရာတစ်ခုရှိစေကာ သူ့ကို ကြီးမြတ်သူအဖြစ် ဂုဏ်ပြုစေသင့်သည်ဟု စဉ်းစားသည်။ သို့မှသာ ၎င်းတို့သည် မိမိတို့၏ စိတ်နှလုံးထဲ၌ စစ်မှန်သော ငြိမ်သက်ခြင်းကို ရရှိမည်ဟု ခံစားကြသည်။ ဤအရာကိုပြုလုပ်သော လူတစ်ဦးသာလျှင် သမ္မာတရားကို ချစ်ပြီး လက်ခံနိုင်သောသူ ဖြစ်သည်။ အကယ်၍ လူတစ်ဦး၌ အန္တိခရစ်တစ်ဦး၏ သဘာဝရှိလျှင် အန္တိခရစ်များကို ဖော်ထုတ်သည့် စကားများကို ကြားရသောအခါ သူ၏စိတ်နှလုံးထဲ၌ အနေရလည်းခက်မည် ဖြစ်သည်။ သို့သော် သူသည် ဘုရားနှုတ်ကပတ်တော်များ၏ တရားစီရင်မှုနှင့် ပြစ်တင်ဆုံးမခြင်းကို လက်ခံနိုင်မည် မဟုတ်ပေ။ သို့မဟုတ် မိမိ၏ ဖောက်ပြန်ပျက်စီးသော စိတ်သဘောထားကို ဖွင့်ဟကာ ဖော်ထုတ်ပြနိုင်ခြင်းလည်း ရှိမည်မဟုတ်ပေ။ ဤအရာက သူသည် သမ္မာတရားကို လက်မခံနိုင်ကြောင်းနှင့် စစ်မှန်သော နောင်တတရားသည် သူ့အတွက် မဖြစ်နိုင်ကြောင်းကို ဖော်ပြသည်။ သူသည် မိမိ၏ အဆင့်အတန်းကို အခိုင်အမာ စွဲကိုင်ခြင်း၊ အဆင့်အတန်း၏ အကျိုးအမြတ်များကို မွေ့လျော်ခြင်းနှင့် သူ့အား ဘုရားသခင် ရွေးကောက်ထားသော လူတို့က ကိုးကွယ်ခြင်းနှင့် ကြည်ညိုလေးစားခြင်းတို့၌ ဆက်လက်တည်ရှိတော့မည် ဖြစ်သည်။ ဤအရာက သူ၏ အထင်အမြင်မှားစေခြင်းကို ခံထားရသောသူတို့အား မှန်သောလမ်းခရီးနှင့် ဘုရားသခင်၏ နှုတ်ကပတ်တော်များမှနေ၍ လမ်းလွဲစေသည်။ ၎င်းတို့သည် ဘုရားသခင်ကို ရှောင်ပြီး ထိုအစား ထိုလူနောက်ကို လိုက်လေသည်။ သို့သော် ထိုလူသည် မိမိကိုယ်ကို ဆင်ခြင်သုံးသပ်ခြင်း လုံးဝ မလုပ်ပေ။ ကြီးမားသော အန္တရာယ်ထဲသို့ ကျရောက်သွားပြီးဖြစ်ကြောင်း သတိမထားမိဘဲ သူသည် မိမိကိုယ်ကို အတော်လေး အဆင်ပြေသည်ဟု ထင်နေဆဲဖြစ်ကာ အခြားသူများအား အထင်အမြင်မှားစေခြင်းနှင့် စည်းရုံးသိမ်းသွင်းခြင်းကို ဆက်၍ ပြုလုပ်နေဆဲ ဖြစ်သည်။ သူပြောသည့်အရာကို လူတို့ အရေးစိုက်ပြီး သူ့ကို နာခံသရွေ့ ထိုလူတို့အနေဖြင့် မိမိတို့၏ တာဝန်များထမ်းဆောင်ခြင်း၌ မည်မျှ ဝတ်ကျေတမ်းကျေ ဖြစ်ပါစေ သို့မဟုတ် မည်မျှ တာဝန်မဲ့ပါစေ သူသည် မသိကျိုးကျွံပြုလိမ့်မည်။ ထိုမျှမက သူသည် ထိုမသိနားမလည်သည့်၊ မိုက်မဲသော လူတို့က သူ့အား ကိုးကွယ်ပြီး ကြည်ညိုလေးစားသည်ကို မွေ့လျော်ရာ၌ နှစ်သက်ကာ ၎င်းတို့ကို ကွယ်ကာမှုပင် ပေးလျက် ၎င်းတို့အား ဖော်ထုတ်ခွင့် သို့မဟုတ် ပိုင်းခြားသိမြင်ခွင့်ကို မည်သူ့ကိုမျှ မပေးချေ။ ဤသို့ပြုရာ၌ အန္တိခရစ်သည် မိမိကိုယ်တိုင်အတွက် သီးခြားနိုင်ငံတော်တစ်ခုကို တည်ထောင်နေခြင်း မဟုတ်လော။ အန္တိခရစ်တစ်ဦးသည် တကယ့်အလုပ်ကို မလုပ်၊ ပြဿနာများကို ဖြေရှင်းဖို့အတွက် သမ္မာတရားကို မိတ်သဟာယမပြု၊ လူတို့အား ဘုရားသခင်၏ နှုတ်ကပတ်တော်များကို စားသောက်ခြင်းနှင့် သမ္မာတရား လက်တွေ့ကျမှုထဲသို့ ဝင်ရောက်ခြင်း၌ လမ်းမပြချေ။ ၎င်းသည် အဆင့်အတန်း၊ ကျော်ကြားမှုနှင့် အမြတ်အစွန်းအတွက်သာ အလုပ်လုပ်သည်။ ၎င်းတို့သည် မိမိကိုယ်ကို တည်ဆောက်ခြင်း၊ လူတို့၏စိတ်နှလုံးများထဲ၌ သူယူထားသည့် နေရာကို ကာကွယ်ခြင်းနှင့် လူတိုင်းကို သူ့အား ကိုးကွယ်၊ ကြည်ညိုလေးစားစေပြီး၊ သူ့နောက် အမြဲတစေ လိုက်စေခြင်းတို့ကိုသာ ဂရုစိုက်သည်။ ဤသည်တို့မှာ သူစွမ်းဆောင်ရရှိလိုသည့် ရည်မှန်းချက်များ ဖြစ်သည်။ ဤသည်မှာ အန္တိခရစ်တစ်ဦးက လူတို့၏ စိတ်နှလုံးများကို စည်းရုံးသိမ်းသွင်းရန်နှင့် ဘုရားသခင် ရွေးကောက်ထားသော လူတို့ကို ထိန်းချုပ်ရန် ကြိုးစားသည့်ပုံစံပင် ဖြစ်သည်။ ထိုကဲ့သို့ အလုပ်လုပ်ခြင်း နည်းလမ်းက ကောက်ကျစ်ဆိုးညစ်သည် မဟုတ်လော။ ယင်းမှာ တကယ့်ကို စက်ဆုပ်ရွံရှာဖွယ်ကောင်းလွန်း၏။ ၎င်းသည် ဤကဲ့သို့ တစ်ခဏမျှ အလုပ်လုပ်ပြီး လူတို့ကို သူ့အပေါ် အကောင်းမြင်အောင်၊ သူ့ကို ယုံကြည်စိတ်ချအောင်၊ သူ့ကို မှီခိုအားထားအောင် လုပ်လေသည်။ သို့သော် အကျိုးဆက်များမှာ အဘယ်နည်း။ ထိုလူတို့သည် သမ္မာတရားကို နားမလည်နိုင်ရုံမျှမဟုတ်၊ ၎င်းတို့၏ အသက်ဝင်ရောက်မှုတွင် လုံးဝ မတိုးတက်နိုင်ရုံမျှမဟုတ်၊ ထိုအစား ၎င်းတို့က ထိုအန္တိခရစ်ကို ၎င်းတို့၏ ဝိညာဉ်မိဘအဖြစ်၊ ဘုရားနေရာ၌ အစားဝင်ပေးသူအဖြစ် ခံယူကာ ၎င်းတို့၏ စိတ်နှလုံးများထဲ၌ ထိုအန္တိခရစ်ကို ဘုရားသခင်၏ နေရာအား အစားထိုးခွင့်ပေးကြသည်။ တစ်စုံတစ်ဦးတွင် အရေးကိစ္စတစ်ခုရှိသောအခါ ဘုရားသခင်ရှေ့သို့ မလာကြတော့ဘဲ သူ့အပေါ် မည်သည့်ပြဿနာ ကျရောက်စေသည်ဖြစ်စေ ဘုရားသခင်ကို ဆုတောင်းခြင်း သို့မဟုတ် သူ့အပေါ် မှီခိုအားထားခြင်း မရှိသကဲ့သို့ သူ၏ နှုတ်ကပတ်တော်များထဲ၌ သမ္မာတရားကို မရှာဖွေတော့ပေ။ ထိုအစား သူသည် ဤခေါင်းဆောင်ထံ ထိုအရာနှင့် ပတ်သက်၍ သွားမေးသည်။ သူ့အား လမ်းပြရန် ခေါင်းဆောင်ကို တောင်းဆိုကာ ပို၍ပို၍ပင် ဤခေါင်းဆောင်ကို ကြည်ညိုလေးစားပြီး သူ့အပေါ် မှီခိုတော့သည်။ သူသည် ဘုရားသခင်ကို မည်သို့ရှာဖွေရမည် မသိသည့်အပြင် သမ္မာတရား၊ စည်းမျဉ်းများနှင့်အညီ မည်သို့ ပြုမူလုပ်ဆောင်ရမည်ကို မဆိုထားဘိ၊ ဘုရားသခင်ကို မည်သို့ ကြည်ညိုလေးစားပြီး သူ့အပေါ် မည်သို့ မှီခိုအားထားရမည်ကိုပင် မသိတော့ပေ။ သူ့အပေါ် မည်သည့်အရာ ကျရောက်သည်ဖြစ်စေ ထိုအရာနှင့်ပတ်သက်၍ ထိုခေါင်းဆောင်က ဆုံးဖြတ်ချက်ချမည်ကို စိတ်စောကာ စောင့်ဆိုင်းလေသည်။ သူလုပ်သင့်သည်ဟု ခေါင်းဆောင်ပြောသမျှကို လုပ်ပြီး ခေါင်းဆောင်၏ လမ်းညွှန်မှုများက မည်သည့်အရာဖြစ်စေ လိုက်နာသည်။ လူတို့ကို ဤအဆင့်အထိအောင် ခေါ်ဆောင်လာခြင်းဖြင့် အန္တိခရစ်တစ်ဦးသည် ၎င်းတို့ကို အထင်အမြင်မှားစေပြီး ထိန်းချုပ်နေသည် မဟုတ်လော။ ဘုရားသခင်ရွေးကောက်ထားသော လူတို့သည် သူတို့အပေါ် အမှုအရာများ ဖြစ်ပျက်သောအခါ အဘယ့်ကြောင့် ဘုရားသခင်ထံမှ သမ္မာတရားကို မရှာဖွေဘဲ နေကြသနည်း။ ဘုရားသခင် ရွေးကောက်ထားသော လူတို့သည် ၎င်းတို့၏ ခေါင်းဆောင် ပြောသည့်အရာကို အဘယ့်ကြောင့် ကြောင်းကျိုးမမြင်ဘဲ၊ သူ့စကားများကို ဆန်းစစ်ခြင်းမရှိ သို့မဟုတ် ပိုင်းခြားသိမြင်နိုင်စွမ်းကို အသုံးမပြုဘဲ နာခံကြသနည်း။ ဘုရားသခင်ရွေးကောက်ထားသော လူတို့သည် ၎င်းတို့ခေါင်းဆောင်၏ စကားများကို ကြားလျှင်ကြားချင်း ကျိုးနွံနာခံနိုင်သော်လည်း ဘုရားသခင်၏ စကားများနှင့်ပတ်သက်၍ အဘယ့်ကြောင့် ဤသို့မလုပ်နိုင်ကြသနည်း။ ၎င်းတို့သည် ဘုရားသခင်၏ လိုအင်ဆန္ဒများကို ရှာဖွေရမည့်အစား ၎င်းတို့ခေါင်းဆောင်၏ လိုအင်ဆန္ဒများကို ရှာဖွေကြသည်။ ၎င်းတို့သည် ဘုရားသခင်၏ စကားများကို အရေးစိုက်ရမည့်အစားနှင့် သမ္မာတရားကို ရှာဖွေပြီး ကျိုးနွံနာခံရမည့်အစား ၎င်းတို့ခေါင်းဆောင်၏ စကားများကို အရေးစိုက်ကြသည်။ ၎င်းတို့သည် ဘုရားသခင်ကို မှီခိုအားထားကာ သူ့ကို ကြည်ညို‌လေးစားပြီး သူ့အား ကျိုးနွံနာခံရမည့်အစား ပြုမူလုပ်ဆောင်ရန်အတွက်သာမက မိမိတို့ကို ထောက်ခံအားပေးရန်၊ မိမိတို့အတွက် စကားပြောရန်နှင့် မိမိတို့အတွက် ဆုံးဖြတ်ချက်ချမှတ်ပေးရန်အတွက် မိမိတို့၏ ခေါင်းဆောင်အပေါ် မှီခိုအားထားကြသည်။ ဤမည်သောခေါင်းဆောင်များသည် လူတို့၏ စိတ်နှလုံးများထဲ၌ သေချာသော နေရာတစ်နေရာကို သိမ်းပိုက်ထားကြပြီ မဟုတ်လော။ ဤသည်မှာ အန္တိခရစ်တစ်ဦးက လူတို့အား အထင်အမြင်မှားစေခြင်းနှင့် ၎င်းတို့အား ထောင်ချောက်ဆင်ဖမ်းခြင်း၏ အကျိုးဆက်ပင် ဖြစ်သည်။

အချို့သောလူတို့အပေါ် တစ်စုံတစ်ရာ ဖြစ်ပျက်ပြီး သင်သည် ၎င်းတို့အား ဘုရားသခင်ထံ ဆုတောင်းဖို့ ပြောသောအခါ ၎င်းတို့သည် ဝိညာဉ်ရင့်သန်မှု သေးငယ်လွန်းပြီး မည်သို့ရှာဖွေရမည် မသိဟု ၎င်းတို့ ဆိုကြသည်။ အကယ်၍ သင်သည် ၎င်းတို့အား ဘုရားသခင်၏ နှုတ်ကပတ်တော်များကို စားသောက်ရန် ပြောပါက ၎င်းတို့၌ အစွမ်းအစ မရှိသကဲ့သို့ ကြီးမားသောအလင်းကို မရရှိနိုင်ဟု ၎င်းတို့ပြောကြသည်။ သင်သည် ၎င်းတို့အား တရားဒေသနာများကို နားထောင်ရန် ပြောသောအခါ တရားဒေသနာများ၏ အကြောင်းအရာသည် ၎င်းတို့အတွက် မြင့်မြတ်ပြီး လေးနက်လွန်းကြောင်း၊ ယင်းကို ၎င်းတို့ နားမလည်ကြောင်း ပြောကြသည်။ အကယ်၍ လူတစ်ဦးသည် အစွမ်းအစ ညံ့ဖျင်းကာ အားနည်းချက်များရှိပြီး အဖက်ဖက်မှ ချို့တဲ့နေပါက ခေါင်းဆောင်များကို ရှာဖို့လိုသည်ဟု ၎င်းတို့ ယုံကြည်ကြသည်။ သင်သည် ၎င်းတို့အား “သင်သည် အဘယ့်ကြောင့် ခေါင်းဆောင်တစ်ဦးကို ရှာဖို့လိုသနည်း။ အဘယ့်ကြောင့် ဘုရားသခင်ကို ရှာဖွေပြီး သူ့ရှေ့မှောက်သို့ မသွားသနည်း”ဟု မေးသည်ဆိုပါစို့။ ၎င်းတို့က “လူတို့အနေဖြင့် ဘုရားသခင်ရှေ့မှောက်သို့ သွားရောက်ဖို့ ခက်ခဲလွန်းသည်။ ကျွန်ုပ်တို့၌ အယူအဆများ ရှိသည်။ ကျွန်ုပ်တို့၏ အစွမ်းအစမှာ ညံ့ဖျင်းသည့်အပြင် ကျွန်ုပ်တို့သည် ဉာဏ်တုံးပြီး ထုံထိုင်းသည်။ ဘုရားသခင်၏ နှုတ်ကပတ်တော်များသည် အမြဲတမ်း ရိုးစင်းလှသည် မဟုတ်သည့်အပြင် ယင်းတို့က မည်သည့်အရာ ဆိုလိုကြောင်းကိုပြရန် သူ၏စကားများ၌ မည်သည့်သာဓကမျှ မပါရှိပါ။ ကျွန်ုပ်တို့၏ ခေါင်းဆောင်သည် မည်သည့်အရာ ပြုလုပ်ရမည်ကို ရှင်းရှင်းလင်းလင်း၊ တကယ့်ရိုးရိုးစင်းစင်း ပုံစံဖြင့်၊ တစ်နှင့်တစ်ပေါင်းနှစ် မည်သို့ ဖြစ်သည်ဟူသကဲ့သို့ပင် ကျွန်ုပ်တို့အား ပြောပြသည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် ပတ်သက်လာလျှင် ကျွန်ုပ်သည် ယင်းတို့ကို အသံထွက်ဖတ်နိုင်လျှင် အတော်လေးအဆင်ပြေနေပြီ ဖြစ်သော်လည်း ယင်းတို့သည် မည်သည့်အရာကိုဆိုလိုကြောင်း ကျွန်ုပ် ဘာမျှမသိသည့်အပြင် ဘုရားသခင်က လူကို မည်သည့်အရာ တောင်းဆိုထားကြောင်း သို့မဟုတ် ဘုရားသခင်၏ ရည်ရွယ်ချက်များနှင့် အညီဖြစ်သည့် နည်းလမ်းဖြင့် မည်သို့ လက်တွေ့လုပ်ဆောင်ရမည် ဖြစ်ကြောင်း ကျွန်ုပ်မသိပါ။ ကျွန်ုပ်သည် မည်သည့်အခါမျှ အဖြေမတွေ့နိုင်ပါ။ ကျွန်ုပ်သည် အစွမ်းအစညံ့ဖျင်းသောလူ၊ ဝိညာဉ်ရင့်သန်မှု အလွန်သေးငယ်သောသူ၊ ထုံထိုင်းပြီး ဉာဏ်ထိုင်းသောသူ၊ မည်သည့်အရာကိုမျှ ထိုးထွင်းသိမြင်နိုင်ခြင်း မရှိသောသူတစ်ဦးဖြစ်ကြောင်း သိမြင်ထားသည်နှင့်အမျှ ဖြစ်ပေါ်လာသည့် အရာတိုင်းနှင့် ပတ်သက်၍ ကျွန်ုပ်တို့၏ခေါင်းဆောင်ကို ကျွန်ုပ်မေးပြီး သူ၏ အဆုံးအဖြတ်ကို ခံယူဖို့ လိုအပ်သည်။ ကျွန်ုပ်တို့၏ ခေါင်းဆောင်သည် ကျွန်ုပ်အတွက် အဖြေရှာတွေ့နိုင်သည်။ သူပြောသမျှကိုသာ ကျွန်ုပ်ပြုလုပ်သည်။ ယင်းမှာ ကျွန်ုပ်သည် ရိုးစင်းပြီး နာခံတတ်သည့် လူစားမျိုး ဖြစ်ခြင်းပင်ဖြစ်သည်” ဟု ပြောကြသည်။ “ရိုးစင်းပြီး နာခံတတ်ခြင်း၌ အမှားမရှိပေ။ သို့သော် သင်တို့၏ခေါင်းဆောင်၌ သမ္မာတရား လက်တွေ့ကျမှု အမှန်တကယ် ရှိသလော။ သူသည် ဘုရားသခင်ကို ကျိုးနွံနာခံသောသူတစ်ဦး အမှန်တကယ် ဟုတ်သလော။ အကယ်၍ သူလုပ်နိုင်သမျှက စကားများနှင့် အယူဝါဒများအား ဟောပြောခြင်းဖြစ်ပြီး သူသည် ဘုရားသခင်ကို ကျိုးနွံနာခံသောသူတစ်ဦး မဟုတ်လျှင်၊ သူ့ကို သင် ကျိုးနွံနာခံခြင်းက ဘုရားသခင်ကို သင် ကျိုးနွံနာခံနေသည်ဟု ဆိုလိုသလော” ဟု မေးလျှင် ၎င်းတို့က “ကျွန်ုပ်တို့၏ ခေါင်းဆောင်သည် အစွမ်းအစ မြင့်မားပြီး သူပြောသမျှသည် မှန်ကန်၏။ ယင်းက သူသည် သမ္မာတရားကို နားလည်ကြောင်းနှင့် သူသည် ဘုရားသခင်၏ ရည်ရွယ်ချက်များနှင့် ကိုက်ညီကြောင်းကို သက်သေပြသည်”ဟု ဆိုကြသည်။ ၎င်းတို့ပြောနေသည့်အရာ၌ ယုတ္တိတန်သော တွေးခေါ်မြော်မြင်မှု အနည်းငယ်ရှိသည် မဟုတ်လော။ ယင်းသည် သူ၏ တစ်ကိုယ်ရေ ခံစားချက်များအပေါ် လုံးလုံးမူတည်၏။ ၎င်းတို့၏ အစွမ်းအစသည် ညံ့ဖျင်းပြီး ၎င်းတို့၌ ပိုင်းခြားသိမြင်နိုင်စွမ်း ကင်းမဲ့သဖြင့် ၎င်းတို့၏ခေါင်းဆောင်နှင့် ပတ်သက်၍ အမှားတစ်ခုခု အမှန်တကယ်ရှိလျှင် ယင်းကို ၎င်းတို့ သိမြင်နိုင်မည် မဟုတ်ပေ။ လူအများစုသည် မသိနားမလည်၊ ပညာမဲ့ပြီး ညံ့ဖျင်းသော အစွမ်းအစ ရှိကြသည်။ သို့သော် ထိုအကြောင်းရင်းကို ယခုလောလောဆယ် ဘေးဖယ်ထားစို့။ ယင်းကို ထိုခေါင်းဆောင်နှင့်ပတ်သက်၍ ကြည့်ပါက လူတို့သည် ဤသရုပ်သကန်များကို ထုတ်ဖော်ပြကာ ၎င်းတို့၏ခေါင်းဆောင်အပေါ် ထိုကဲ့သို့သော အားကိုးနေရခြင်းမျိုး ရှိပြီး ၎င်းတို့အပေါ် ဤသို့သော အမြင်နှင့် သဘောထားမျိုးရှိလျှင် ယင်း၌ လူတို့၏ စိတ်နှလုံးများကို စည်းရုံးသိမ်းသွင်းဖို့အတွက် ထိုခေါင်းဆောင်၏ နည်းဗျူဟာများ၊ နည်းစနစ်များနှင့် ဆက်စပ်မှုအချို့ ရှိသည်မဟုတ်လော။ (ရှိပါသည်။) ဆက်စပ်မှုမှာ အဘယ်မျှကြီးမားသနည်း။ ယင်းသည် ခေါင်းဆောင်၏ အလုပ်လုပ်သည့်နည်းလမ်းနှင့် တိုက်ရိုက် ဆက်စပ်သလော။ အပြည့်အဝ၊ တိုက်ရိုက် ဆက်စပ်မှုရှိကြောင်း၊ ဤအရာများက တစ်ရာရာခိုင်နှုန်း ဆက်စပ်နေကြောင်း ကျွန်ုပ်တို့ ကျိန်းသေပြောနိုင်သည်။ အဘယ့်ကြောင့် ဤသို့ ငါဆိုသနည်း။ မိမိတို့၏ စိတ်ခံစားချက်အရဖြစ်သော ဆန္ဒအားဖြင့် လူတို့အား ဘုရားသခင်ရှေ့မှောက်သို့ ခေါ်ဆောင်လိုသော ခေါင်းဆောင်များစွာ ရှိသော်လည်း သမ္မာတရားကို နားမလည်သောကြောင့် သို့မဟုတ် လက်တွေ့ပြဿနာအမျိုးမျိုးကို မည်သို့ ဖြေရှင်းရမည် မသိသောကြောင့် စီမံအုပ်ချုပ်ရေးဆိုင်ရာ အလုပ်တာဝန်များနှင့် အထွေထွေအရေးကိစ္စများ အချို့ကိုသာ ကိုင်တွယ်နိုင်ပြီး လူတို့အနေဖြင့် ၎င်းတို့ကို အထင်ကြီးလေးစားဖို့အတွက် ကြွားလုံးထုတ်နိုင်သောကြောင့် ၎င်းတို့သည် အန္တိခရစ်များ၏ လမ်းကြောင်းပေါ်သို့ အမှုမဲ့အမှတ်မဲ့ စတင် ခရီးပြုမိကြလေသည်။ ၎င်းတို့သည် လူတို့၏ စိတ်နှလုံးများကို စည်းရုံးသိမ်းသွင်းဖို့ ဆက်လက်ကြိုးစားရန်နှင့် သူတို့၏ စိတ်နှလုံးများ၊ အမူအကျင့်နှင့် အတွေးများကို ထိန်းချုပ်ရန်အတွက် ကိုယ်ပိုင် နည်းလမ်းများနှင့် နည်းစနစ်များကို အသုံးပြုကြလေသည်။ ဤသို့ဖြင့် လူတို့သည် ၎င်းတို့၏ လုပ်ရပ်များ၊ သမ္မာတရားအား ၎င်းတို့ လက်တွေ့လုပ်ဆောင်မှုနှင့် မိမိတို့၏ တာဝန်ထမ်းဆောင်မှုနှင့် ဆိုင်သည့် သွင်ပြင်လက္ခဏာတိုင်း၌ ၎င်းတို့ပြောသမျှကို အမြဲ လုပ်ဆောင်ကြမည် ဖြစ်သည်။ အကယ်၍ လူတို့သည် အန္တိခရစ်တစ်ဦးကို ကျိုးနွံနာခံပြီး ဘုရားသခင်ကို အမှန်တကယ် ကျိုးနွံနာခံခြင်း မရှိပါက၊ ၎င်းတို့သည် ဘုရားသခင်ကို ကျိုးနွံနာခံသည်ထက် များစွာပို၍ ထိုအန္တိခရစ်ကို ကျိုးနွံနာခံပါက၊ ထို့ပြင် ၎င်းတို့၏ တာဝန်ထမ်းဆောင်မှုသည် မည်သည့်ရလဒ်ကိုမျှ မဖြစ်ထွန်းစေသည့်အပြင် လူ၏တာဝန်ကို ၎င်းတို့ ကောင်းစွာ မလုပ်ဆောင်ပါက ထိုကဲ့သို့သော လူတို့သည် ကယ်တင်ခြင်းခံရမည့် သူများ ဟုတ်သလော။ လူတို့၌ ခေါင်း‌ဆောင်များနှင့် အမှုဆောင်များအား နာခံခြင်းနှင့် သစ္စာစောင့်သိခြင်းအတွက် လက်တွေ့လုပ်ဆောင်ခြင်းဆိုင်ရာ “မှန်ကန်တိကျသော” လမ်းကြောင်းများ ရှိကြသော်လည်း၊ ၎င်းတို့သည် ဘုရားသခင်အား ကျိုးနွံနာခံခြင်းနှင့် သူ့အား သစ္စာစောင့်သိခြင်းနှင့် ပတ်သက်လာသည့်အခါ တိကျမှန်ကန်စွာ လက်တွေ့လုပ်ဆောင်ခြင်းပင် မရှိကြပေ။ ဤအရာနှင့်ပတ်သက်၍ မည်သူမျှ မိတ်သဟာယမပြုသည့်အပြင် လက်တွေ့အလုပ်၏ ဤသွင်ပြင်လက္ခဏာကို မည်သူမျှ မထမ်းဆောင်ကြပေ။ လူတို့အားလုံးသည် မိမိတို့၏ကိုယ်ပိုင် အဆင့်အတန်းနှင့် ဂုဏ်သတင်းအလို့ငှာ စကားပြောပြီး ပြုမူလုပ်ဆောင်လိုကြသည့်အပြင် ဦးနှောက်ခြောက်အောင် စဉ်းစားပြီး ဘုရားရွေးကောက်ထားသော လူတို့ကို မိမိတို့အား နာခံပြီး ကိုးကွယ်အောင် ပြုလုပ်ရန်အတွက် အလုပ်လုပ်ရင်း စားသောက်ဖို့ သို့မဟုတ် အိပ်ဖို့ပင် မေ့တတ်ကြသည်။ ၎င်းတို့သည် အသင်းတော်၌ ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ကြီးစိုးရန်ဟူသည့် ၎င်းတို့၏ ရည်ရွယ်ချက်ကို စွမ်းဆောင်ရရှိရန်အတွက် ဤအရာအားလုံးကို လုပ်ဆောင်ကြသည်မှာ သိသာထင်ရှားသည်။ ဤအရာအတွက် အကြောင်းရင်းမှာ အဘယ်နည်း။ ဖောက်ပြန်ပျက်စီးသော လူသားမျိုးနွယ်တစ်ရပ်လုံး၌ တူညီသော စိတ်သဘောထားနှင့် တူညီသော နှစ်သက်မှုများ ရှိကြခြင်း ဖြစ်၏။ လူတစ်ဦးသည် သင့်အတွက် လမ်း‌ကြောင်းတစ်ခုကို ညွှန်ပြပြီး သင်သည် ယင်းကို လွန်စွာ လက်တွေ့လုပ်ဆောင်လိုစိတ် ရှိသောအခါ သင်သည် သမ္မာတရားကို လက်တွေ့လုပ်ဆောင်နေသည်ဟု မဆိုလိုပေ။ ယင်းမှာ သင်က ထိုသူပြောသည့်အရာကို လုပ်ဆောင်နေပြီး သူ့ကို နာခံနေသည်ဟု ဆိုလိုသည်။ သို့ဆိုလျှင် လူတို့သည် ဘုရားသခင် ရှေ့မှောက်သို့ ရောက်လာလိုစိတ် သို့မဟုတ် သူ့အား ရှာဖွေလိုစိတ် အဘယ့်ကြောင့် မရှိကြသနည်း။ အဘယ့်ကြောင့်ဆိုသော် လူသား၏ လူ့သဘာဝထဲ၌ သမ္မာတရားနှင့်ညီသော မည်သည့်အရာမျှ မရှိသောကြောင့် ဖြစ်သည်။ လူတို့ နှစ်သက်သည့်အရာ၊ ၎င်းတို့ တောင့်တသည့်အရာနှင့် ၎င်းတို့၏ စိတ်နှလုံးများထဲ၌ ဆုပ်ကိုင်ထားသည့်အရာ အားလုံးသည် သမ္မာတရားနှင့် ဖီလာဆန့်ကျင်ပြီး သမ္မာတရားနှင့် ကွဲလွဲ၏။ သို့ဖြစ်၍ လူတစ်ဦးအား သူ့အပေါ် တစ်စုံတစ်ရာ ဖြစ်ပျက်သောအခါ သမ္မာတရားကို ရှာဖွေဖို့ သင်စေခိုင်းပါက ယင်းကို လကမ္ဘာဆီသို့ ပျံသန်းသွားခြင်းထက် ပို၍ခက်သည်ဟု ခံစားကြလိမ့်မည်။ သို့သော် လူတစ်ဦးကို နာခံဖို့ သူ့ကို ပြောပါက ယင်းကို များစွာပို၍ လွယ်ကူသည်ဟု မြင်လိမ့်မည် ဖြစ်သည်။ အန္တိခရစ်များသည် လူတို့ကို ထိန်းချုပ်ရန်အတွက် လူတို့၏ စိတ်နှလုံးများကို စည်းရုံးသိမ်းသွင်းခြင်းဟူသည့် နည်းနိဿယကို အသုံးပြုသောအခါ ရလဒ်များကို အလွန်လျင်မြန်စွာ စွမ်းဆောင်ရရှိကြကြောင်း ထင်ရှားလေသည်။ ၎င်းတို့သည် ကြုံကြိုက်တုန်း ပေးလိုက်သည့် ချီးကျူးစကား တစ်ခွန်းတည်းဖြင့် လူတစ်ဦးကို မိမိတို့အား ထောက်ခံသော သဘောထားရှိလာအောင် လုပ်နိုင်ကြသည်။ ရည်ရွယ်ချက် သို့မဟုတ် အမြင်ရှုထောင့် အနည်းငယ် ပါဝင်သည့် သာမန်ကာလျှံကာ ချီးကျူးစကား တစ်ခွန်းတည်းဖြင့် လူတစ်ဦးကို မိမိတို့အား အသစ်သော ရှုထောင့်မှနေ၍၊ အသစ်သော နားလည်မှုဖြင့် ကြည့်မြင်အောင် လုပ်နိုင်ကြသည်။ ဤအရာက လူတို့ထဲ၌ရှိသော အရာများသည် မည်သည့်အရာများဖြစ်ကြောင်း အတိအကျ ထုတ်ဖော်သည်။ ဤအရာက သင်သည် သမ္မာတရားကို လိုက်စားရမည့်အစား အဆင့်အတန်းနှင့် အခွင့်အာဏာကို လိုက်စားသည့် လမ်းကြောင်းအား လျှောက်ပါက သင်လုပ်ဆောင်သမျှ၏ သက်‌ရောက်မှုနှင့် အကျိုးဆက်များသည် ဖောက်ပြန်ပျက်စီးသော လူသားမျိုးနွယ်ဝင် မည်သူမဆိုအပေါ်၌ ရှိမည်ဖြစ်ပြီး၊ ၎င်းတို့အား မှန်သောလမ်းခရီးကို လျစ်လျူရှုစေခြင်း၊ သမ္မာတရားကို ရှောင်ရှားစေခြင်း၊ ဘုရားသခင်ကို ရှောင်ကြဉ်စေခြင်းနှင့် ဘုရားသခင်ကို ငြင်းပယ်စေခြင်းတို့ကို လုပ်ဆောင်မည်ဖြစ်သည်ကို ဆိုလိုသည်။ ယင်းမှာ တစ်ခုတည်းသော အကျိုးဆက်၊ တစ်ခုတည်းသော အဆုံးသတ်ပင် ဖြစ်၏။ ဤအရာကို ရှင်းလင်းစွာ မြင်ရသည်။

လူတို့၏ စိတ်နှလုံးများကို စည်းရုံးသိမ်းသွင်းဖို့ ကြိုးစားခြင်းဟူသည့် အန္တိခရစ်များ၏ ပထမသရုပ်သကန်မှာ အကူအညီလေးများဖြင့် လူတို့ကို ဆွဲဆောင်သိမ်းသွင်းခြင်း ဖြစ်၏။ အကူအညီလေးများဟူသည်မှာ ရုပ်ဝတ္ထုပစ္စည်းများသက်သက် မဟုတ်ပေ။ ယင်းတို့၌ အမျိုးမျိုးသော အမှုအရာများစွာ ရှိသည်။ တစ်ခါတစ်ရံ ယင်းတို့မှာ စာနာထောက်ထားသော စကားလုံးများ ဖြစ်သည်။ တစ်ခါတစ်ရံ ယင်းတို့မှာ လူတစ်ဦး၏ လိုအင်ဆန္ဒများ သို့မဟုတ် နှစ်ခြိုက်မှုများကို ဖြည့်ဆည်းပေးမှု ဖြစ်သည်။ ထို့ပြင် တစ်ခါတစ်ရံ ယင်းတို့မှာ လူတစ်ဦး၏ ထင်မြင်ချက်များအား အသေအချာ သိအောင်လုပ်ခြင်းနှင့် ထိုသူအား သူတို့၏ခေါင်းဆောင်သည် အလွန်ကောင်းမွန်ပြီး အလွန် နားလည်မှုရှိသည်ဟု ထင်အောင်လုပ်ရန်အတွက် ထိုသူကြားချင်သည့် မည်သည့် သာယာနာပျော်ဖွယ်ရာများကိုမဆို ပြောဆိုခြင်းဖြစ်သည်။ တစ်နည်းဆိုရလျှင် အန္တိခရစ်များသည် လူတို့အား ထိန်းချုပ်ဖို့ ၎င်းတို့၏ လျှို့ဝှက်အကြံအစည်ကို ဖုံးကွယ်ရန်အတွက် သည်းခံခြင်း၊ ချစ်ခြင်းမေတ္တာ၊ နွေးထွေးမှုနှင့် အမည်ခံ စာနာထောက်ထားမှုတို့ကို ပုံအောပေးကြသည်။ သာဓကအနေဖြင့် အကယ်၍ ညီအစ်ကို မောင်နှမများသည် ကောင်းမွန်သော အရာအချို့ကို ပေးလှူထားပါက ၎င်းတို့သည် ထိုအရာအနည်းငယ်ကို မိမိတို့နှင့် အဆင်ပြေသော မည်သူ့ကိုမဆို ဝေမျှကောင်း ဝေမျှမည်ဖြစ်သည်။ ၎င်းတို့သည် လူတို့၏ စိတ်နှလုံးများကို စည်းရုံးသိမ်းသွင်းနိုင်ဖို့အတွက် ဤအကူအညီလေးများကို အသုံးပြုပြီး ထိုသူတို့အား စည်းရုံးကြသည်။ အကယ်၍ အသင်းတော်ထဲတွင် သဘာဝ လေနှင့်မိုးဒဏ်ခံရန် မလိုအပ်သည့်အပြင် တစ်စုံတစ်ယောက်ကို ပရိသတ်အာရုံရရှိဖို့ ထောက်ကူပေးနိုင်သည့် မပင်ပန်းရသော အလုပ်တစ်ခုရှိလျှင် ၎င်းတို့သည် မိမိတို့နှင့် အဆင်ပြေနေသည့် မည်သူ့ကိုမဆို သွားလုပ်ခိုင်းမည် ဖြစ်သည်။ ၎င်းတို့သည် အဘယ့်ကြောင့် ဤသို့ပြုလုပ်နိုင်စွမ်း ရှိကြသနည်း။ တစ်စိတ်တစ်ပိုင်းအားဖြင့် ၎င်းတို့သည် ပင်ကိုအားဖြင့် သမ္မာတရားကို မချစ်သည့်အပြင် စည်းမျဉ်းများမရှိဘဲ ပြုမူလုပ်ဆောင်ကြခြင်း ဖြစ်သည်။ အခြားတစ်စိတ်တစ်ပိုင်းမှာ ၎င်းတို့သည် ဤကောင်းမွန်သော တာဝန်ကို ၎င်းတို့နှင့် အဆင်ပြေနေသော သူတို့အတွက် သီးသန့်ထားရှိပြီးနောက် ထိုလူတို့အနေဖြင့် ၎င်းတို့အပေါ် ကျေးဇူးတင်ရှိရန်အတွက် ထိုသူတို့အား သာယာနာပျော်ဖွယ်သောအရာများ အချို့ကို ပြောဆိုခြင်း ဖြစ်သည်။ ထိုသို့ပြုလုပ်ရာတွင် ၎င်းတို့သည် ဤလူတို့၏ စိတ်နှလုံးများကို စည်းရုံးသိမ်းသွင်းခြင်းဟူသည့် ၎င်းတို့၏ ရည်မှန်းချက်ပန်းတိုင်ကို ဖြစ်မြောက်အောင်မြင်ကြသည်။ ဤနည်းဗျူဟာမှာ အကူအညီလေးများ ပေးခြင်းနှင့် ချိုသာသော အရာကို ဟိုပြောသည်ပြော ပြောခြင်းမျှသာမဟုတ်၊ ယင်း၌ ရည်မှန်းချက်ပန်းတိုင်ဟူသည့် ရည်ရွယ်ချက်တစ်ခု ရှိ၏။ ထို့ပြင် ယင်းမှာ မည်သည့်ရည်မှန်းချက်ပန်းတိုင် ဖြစ်သနည်း။ ယင်းမှာ လူတို့အား ၎င်းတို့၏ စိတ်နှလုံးများထဲ၌ မိမိတို့အပေါ် ထောက်ခံသော အကဲဖြတ်ချက်တစ်ခုကို ထားရှိစေရန် ရည်ရွယ်ထားခြင်း ဖြစ်သည်။ လူဆယ်ဦးရှိသည့် အုပ်စုတစ်စုရှိလျှင် “ဤလူဆယ်ဦးထဲ၌ လူတို့ကို ဖော်လံဖားလုပ်ရာတွင် ကျွမ်းကျင်သောသူနှစ်ဦး ရှိသည်။ ထိုသူတို့ကို ကျွန်ုပ် အရေးစိုက်ဖို့ မလိုသည့်အပြင် တစ်ချိန်တည်းမှာပင် သူတို့က ကျွန်ုပ်ကို မျက်နှာချိုသွေးမည်ဖြစ်သည်။ ထို့နောက် နားဝေတိမ်တောင်ဖြစ်သော လူနှစ်ဦးရှိသည်။ ထိုသူတို့ကို အကျိုးခံစားခွင့် အနည်းငယ်ပေးလျှင် ကျွန်ုပ်ပြောသည့်အရာကို သူတို့ လုပ်ဆောင်လိမ့်မည်။ အခြားနှစ်ယောက်မှာ အစွမ်းအစအချို့ ရှိကြသည်။ ကျွန်ုပ်သည် ထိုသူတို့အား အဆင့်မြင့်သော တရားဒေသနာ အနည်းငယ်ကို ဟောပြောပြီး အထင်ကြီးလောက်သော စကားအချို့ကို ပြောဆိုသရွေ့ ၎င်းတို့သည် ကျွန်ုပ်အား နာခံမည်ဖြစ်သည်။ ထို့နောက် သမ္မာတရားကို လိုက်စားဟန်ရှိသောသူ သုံးယောက်ရှိသဖြင့် ထိုသူတို့ကို ကိုင်တွယ်ဖို့ အနည်းငယ် ခက်ခဲလိမ့်မည်။ ထိုသူတို့၏ တကယ့်အခြေအနေနှင့် ပတ်သက်၍ ကျွန်ုပ်သည် ရှင်းလင်းသော လေ့လာမှုပြုဖို့ လိုအပ်ကာ သူတို့လိုအပ်သည့်အရာကို သိမြင်ပြီး သူတို့အား ကျေနပ်စေမည်။ အကယ်၍ သူတို့ထဲမှ မည်သူကမျှ ဤအရာကို လက်မခံဘဲ ကျွန်ုပ်ကို မနာခံပါက သူတို့ကို နောက်ဆုံးတွင် ကျွန်ုပ် ကိုင်တွယ်ပြီး ရှင်းလင်းပစ်မည်ဖြစ်သည်။ နောက်ဆုံးတစ်ဦးက ကျွန်ုပ်ကို ဆန့်ကျင်လျှင်ပင် သူတို့သည် ကျွန်ုပ်အား ဒုက္ခများစွာသာ မဖြစ်စေနိုင်ဘဲ သူတို့ကို ကိုင်တွယ်ဖြေရှင်းဖို့ လွယ်ကူလိမ့်မည်” ဟူ၍ ထိုသူတို့အား အကဲဖြတ်ခြင်းဖြင့် အစပြုကြမည်ဖြစ်သည်။ ၎င်းတို့၏ မျက်လုံးများ တစ်ချက်ဝေ့ကြည့်လိုက်ရုံဖြင့် ၎င်းတို့က အုပ်စုထဲ၌ မည်သူ့ကို ၎င်းတို့ ကိုင်တွယ်နိုင်ပြီး မည်သူ့ကို မကိုင်တွယ်နိုင်သည်ကို စိစစ်တွက်ချက်နိုင်သည်။ ဤအရာကို ၎င်းတို့ မည်သို့ အလွန်လျင်မြန်စွာ သိနိုင်သနည်း။ ၎င်းတို့၏စိတ်နှလုံးများသည် စာတန်ဆန်သော နိုင်ငံရေးသဘောများ၊ အတွေးအခေါ်များဖြင့် ပြည့်နှက်နေသောကြောင့် ၎င်းတို့သည် ဤအရာကို တတ်နိုင်စွမ်းသည်။ ၎င်းတို့အပြုအမူနှင့်ဆိုင်သည့် စည်းမျဉ်းများ၊ ၎င်းတို့၏ ကျင့်ကြံပြုမူခြင်းနှင့် အခြားသူများနှင့် ပေါင်းသင်းဆက်ဆံသည့် နည်းလမ်းများသည် လူများနှင့် အခင်အမင်မပျက် သင့်မြတ်ခြင်းနှင့် မဆိုင်သကဲ့သို့ ပုံမှန် အပြန်အလှန် ပေါင်းသင်းဆက်ဆံရေးကို ရှိခြင်းနှင့်လည်းမဆိုင်၊ ယင်းတို့သည် အခြားသူများကို ကူညီခြင်း သို့မဟုတ် ထောက်ပံ့ပေးခြင်း၊ သို့မဟုတ် ၎င်းတို့အား တည်ဆောက်ပေးခြင်း၊ သို့မဟုတ် ၎င်းတို့သည် အခြားသူများနှင့် တန်းတူရည်တူအဖြစ် ထိတွေ့ခြင်း၊ သို့မဟုတ် အရေးကိစ္စများကို ကိုင်တွယ်ဖို့နှင့် အခြားလူတို့ကို ကိုင်တွယ်ဖြေရှင်းဖို့အတွက် သမ္မာတရားစည်းမျဉ်းများကို အသုံးပြုခြင်းနှင့်လည်း မသက်ဆိုင်ပေ။ ၎င်းတို့သည် ဤစည်းမျဉ်းများ စိုးစဉ်းကိုမျှ လုံးဝ မပိုင်ဆိုင်ချေ။ ၎င်းတို့၏ စည်းမျဉ်းများမှာ အဘယ်နည်း။ “လူတစ်ဦးချင်းစီသည် မိမိတို့၏စိတ်နှလုံး၌ ငါ့ကို အဘယ်သို့ သဘောထားသနည်း။ ငါ့ကို အထင်ကြီးသောသူများ၊ ၎င်းတို့၏စိတ်နှလုံးထဲ၌ ငါ့ကို ထားရှိသောသူများနှင့် ငါ့ကို ကြောက်ရွံ့သော၊ ငါ့ကို လေးစားပြီး ငါ့ကို ကြည်ညိုသောသူများကို ငါ စိတ်အနှောင့်အယှက်ပေးဖို့ မလိုအပ်ပေ။ ထိုထိုသောအရာတို့မှာ ဆက်လက်၍ ငါ့ကို မကြည်ညိုသည့် သူများကို ငါ လုပ်သင့်သည့်အရာပင် ဖြစ်ပြီးလျှင် ထိုထိုသော အရာတို့မှာ ငါ့ကို ကြည်ညိုသော်လည်း၊ လိုက်နာခြင်း အတော်လေး မရှိသေးသည့်သူများကို ငါလုပ်သင့်သည့်အရာပင် ဖြစ်သည်။ ပြီးလျှင် အခြားသူများကို အများအားဖြင့် များစွာ အာရုံမစိုက်သည့်သူများအတွက် ထိုထိုသော အရာတို့သည် ၎င်းတို့နှင့်ပတ်သက်၍ ငါ လုပ်သင့်သည့် အရာပင် ဖြစ်သည်” ဟူ၍ဖြစ်သည်။ လူတို့ကို ထိန်းချုပ်ရန်အတွက် ၎င်းတို့၌ တစ်ဆင့်ပြီးတစ်ဆင့် လုပ်ငန်းစဉ်တစ်ခုရှိသည်။ ၎င်းတို့သည် ဤအဆင့်များနှင့် အတွေးများကို အဘယ်ကြောင့် ဖန်တီးရသနည်း။ အကြောင်းမှာ ၎င်းတို့၏ စိတ်နှလုံးများထဲရှိ လိုအင်ဆန္ဒသည် ထိန်းချုပ်မရနိုင်သောကြောင့် ဖြစ်သည်။ ၎င်းတို့သည် အုပ်စုထဲ၌ လူများဖြင့် အခင်အမင်မပျက် သင့်မြတ်ပါက၊ ၎င်းတို့သည် အတော်အတန် ဆန္ဒ မပြည့်ဝသကဲ့သို့ သိက္ခာမဲ့သည်ဟု ခံစားရပေမည်။ သို့ဆိုလျှင် ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ လူတိုင်းကို ၎င်းတို့၏စိတ်နှလုံးများထဲ၌ မိမိတို့အတွက် နေရာတစ်ခုရှိအောင် လုပ်ရန်ဖြစ်သည်။ ပထမနေရာမဟုတ်လျှင် ဒုတိယနေရာဖြစ်ပြီး ဒုတိယနေရာမဟုတ်လျှင် တတိယနေရာတွင် ဖြစ်သည်။ အဆင့်တူသည့် အခြားသူများနှင့် ပေါင်းသင်းဆက်ဆံခြင်းက အလုပ်ဖြစ်မည် မဟုတ်ပေ။ ခေါင်းဆောင်များအနေဖြင့် ဤလူတို့သည် အခြားသူများအပေါ် ကွဲပြားခြားနားသော ထင်မြင်ချက်များကို အရေးစိုက်နိုင်သလော။ ၎င်းတို့ အရေးမစိုက်နိုင်ပေ။ ၎င်းတို့ လုပ်ဆောင်သမျှသည် မည်သည့်အရာကို ဗဟိုပြုသနည်း။ (အာဏာကို ဗဟိုပြုပါသည်။) ၎င်းတို့ လုပ်ဆောင်သမျှသည် အာဏာကို ဗဟိုပြုသည်။ အဘယ်အရာကို ၎င်းတို့ လုပ်ဆောင်သနည်း။ ပထမဦးစွာ ၎င်းတို့က သင်၏စိတ်နှလုံးထဲကို စူးစမ်းပြီး ယင်းနှင့်ပတ်သက်ပြီး ရှင်းလင်းစွာ နားလည်သဘောပေါက်သည်။ ဆိုလိုသည်မှာ ပထမအနေဖြင့် ၎င်းတို့သည် သင့်အား စည်းရုံးသိမ်းသွင်းပြီး သင့်အား ၎င်းတို့ထံ ပွင့်လင်းလာအောင် ပြုလုပ်သည်။ ၎င်းတို့က သင့်ထံမှ သင်၏စစ်မှန်သော ခံစားချက်များကို ရရှိပြီး ၎င်းတို့နှင့်ပတ်သက်သည့် သင်၏စစ်မှန်သော ထင်မြင်ချက်ကို သိအောင်လုပ်သည်။ ဤအရာကို နားလည်ပြီးသည့်နောက်၊ ၎င်းတို့က ကိစ္စတစ်ခုချင်းစီကို သီးခြား ကိုင်တွယ်ဖြေရှင်းလျက် အခြေအနေ တစ်ခုချင်းစီအပေါ် ဖြေရှင်းလျက် မိမိတို့၏နည်းစနစ်များကို ပြုပြင်ပြောင်းလဲသည်။ ၎င်းတို့က လူများ၏စိတ်နှလုံးများကို ထိန်းချုပ်လိုပြီး တစ်စုံတစ်ဦးသည် ၎င်းတို့နှင့် တစ်စိတ်တစ်သဘောတည်း မဟုတ်ကြောင်း၊ တစ်စုံတစ်ဦးသည် ၎င်းတို့အား မကြည်ညိုကြောင်း၊ တစ်စုံတစ်ဦးသည် ၎င်းတို့အပေါ် သစ္စာမစောင့်သိကြောင်း ၎င်းတို့ တွေ့ရှိသည့်အခါ၊ ယင်းသည် ထိုလူအား ၎င်းတို့ ထိုးနှက်ပြီး ညှဉ်းဆဲသည့်အချိန်ဖြစ်သည်။ ထို့ကြောင့် လူတို့၏ စိတ်နှလုံးများကို စည်းရုံးသိမ်းသွင်းရာတွင် အန္တိခရစ်များ၏ တွန်းအားက အခွင့်အာဏာ ဖြစ်သည်။ ထို့ပြင် အခွင့်အာဏာကို ရရှိဖို့ ၎င်းတို့အသုံးပြုသည့် နည်းစနစ်များနှင့် နည်းနိဿယများမှာ အဘယ်နည်း။ ၎င်းတို့သည် လူများ၏စိတ်နှလုံးများကို လုံးစေ့ပတ်စေ့ နားလည်ပြီး သဘောပေါက်ကာ ထိန်းချုပ်သည်။ ထိန်းချုပ်ခြင်းခံရသည့် လူများ၏ စိတ်ကူးများမှာ အဘယ်နည်း။ ၎င်းတို့၏စိတ်နှလုံးများနှင့် ၎င်းတို့၏ သဘာဝအားဖြင့် ထိန်းချုပ်ခံရခြင်း ဖြစ်လေသည်။ တစ်စုံတစ်ဦး၏ စိတ်နှလုံးသည် အန္တိခရစ်တစ်ဦး၏ ထိန်းချုပ်ခြင်းခံရသောအခါ ထိုလူ၏စိတ်ကူးများနှင့် အတွေးများမှာ နောက်ထပ် အလေးထားစရာ မဟုတ်တော့ပေ။ ထိုအန္တိခရစ်သည် တစ်စုံတစ်ဦး၏ စိတ်နှလုံးကို ထိန်းချုပ်သည်နှင့်တစ်ပြိုင်နက် ၎င်းတို့သည် ထိုလူတစ်ယောက်လုံးကို ထိန်းချုပ်ပေတော့သည်။

ခ။ ၎င်းတို့ကို လူများက ကိုးကွယ်စေရန် ၎င်းတို့၏ စွမ်းပကားများကို ကြွားလုံးထုတ်ပြခြင်း

ငါတို့ ယခုတင် ပြောခဲ့သည့် အကူအညီလေးများကို အသုံးပြုခြင်းအပြင် လူတို့၏ စိတ်နှလုံးများကို စည်းရုံးသိမ်းသွင်းရန် အများအားဖြင့် သို့မဟုတ် အန္တိခရစ်များ အသုံးပြုနေကျဖြစ်သည့် အခြား နည်းနိဿယများမှာ အဘယ်နည်း။ ဥပမာအားဖြင့် လူတိုင်းတွင် ခေါင်းဆောင်တစ်ဦးအပေါ် မကောင်းသော ထင်မြင်ချက်ရှိသည် ဆိုပါစို့။ ဤခေါင်းဆောင်၌ ပါရမီကင်းမဲ့သည်၊ သူသည် စကားလုံးများနှင့် အယူဝါဒများကိုသာ ပြောနိုင်သည်၊ ပြီးလျှင် သူ၌ အမှန်တကယ် သမ္မာတရားနားလည်မှု မရှိဟု လူတို့ ထင်ကြ၏။ အကယ်၍ ထိုခေါင်းဆောင်က သူ့အပေါ် ဤထင်မြင်ချက်မျိုး လူတို့တွင်ရှိကြောင်း သိရှိသွားလျှင် သူသည် ဤအမှားများနှင့် ချို့ယွင်းချက်များကို ဖုံးကွယ်ဖို့ အစွမ်းကုန်ကြိုးစားလိမ့်မည်လော။ (ကြိုးစားမည်ဖြစ်ပါသည်။) သူ မည်သည့်အရာ ပြုလုပ်လိမ့်မည်နည်း။ မည်သည့်အရာမျိုးတို့ကို သူပြောလိမ့်မည်နည်း။ ပွင့်လင်းဟန်ဆောင်ခြင်းမှာ ဤအရာ၏ လက္ခဏာသွင်ပြင်တစ်ခု ဖြစ်သည်။ အခြားအရာရှိသေးသလော။ (အမှုအရာများအတွက် ဆင်ခြေပေးခြင်း ဖြစ်သည်။) အမှုအရာများအတွက် ဆင်ခြေပေးခြင်းသည်လည်း ဖုံးကွယ်ခြင်းနည်းလမ်းတစ်ခုအဖြစ် လုပ်ဆောင်သည်။ ထို့အပြင် ထိုခေါင်းဆောင်က သူ၏အားနည်းချက်များကို ဖုံးကွယ်ရန်အတွက် အခြားသူများက ထူးကဲသည်ဟု မြင်သည့် သူ၏ အားသာချက်များနှင့် အမှုအရာများကို အသုံးပြုကောင်း အသုံးပြုနိုင်သည်။ ဤသည်မှာ သုံးနေကျ နည်းနိဿယတစ်ခု ဟုတ်သလော။ (ဟုတ်ပါသည်။) ဥပမာအားဖြင့် လူတစ်ဦးက “ကျွန်ုပ်သည် ဘုရားကို ယုံကြည်ခဲ့သည်မှာ တစ်ခဏမျှတာ ရှိသေးသဖြင့် ကျွန်ုပ်ကို အဘယ့်ကြောင့် ခေါင်းဆောင်တစ်ဦးအဖြစ် ရွေးချယ်ခဲ့သနည်း။ ယင်းမှာ ကျွန်ုပ်သည် လောကီကမ္ဘာတွင် ကုမ္ပဏီတစ်ခုဖွင့်ခဲ့ပြီး ကျွန်ုပ်တို့၏ ဝန်ထမ်းများမှာ လူ ၁၀ ယောက်မှ အယောက် ၂၀၀ အထိ တိုးလာခဲ့ကာ၊ ယင်းက ကျွန်ုပ်၌ ခေါင်းဆောင်မှုစွမ်းရည်ရှိကြောင်းကို ပြသောကြောင့် ဖြစ်သည်။ ဘုရားအိမ်တော်က ထိုသို့သော အရေးကိစ္စများကို အလေးမထားသော်လည်း ဤအစွမ်းအစသည် အချို့သော အခြေအနေများတွင် အသုံးဝင်သည် မဟုတ်လော”ဟု ဆိုသည်။ ဤအရာကို ကြားပြီးနောက် အခြားသူများက သဘောမတူကြပေ။ သို့ဖြစ်၍ ဤသူက “ဥပမာအနေဖြင့် သင်သည် သင်၏ အလုပ်သမားများကို ပြောပြသော်လည်း သူတို့က နားမထောင်လျှင် သင် ဘာလုပ်သင့်သနည်း။ ရလဒ်ကောင်းများကို သင် စွမ်းဆောင်ရရှိသောအခါ သူတို့က သင့်စကားကို နားထောင်ကြလိမ့်မည်ဖြစ်သည်။ ကျွန်ုပ်သည် သက်သေကို ခင်းပြပြီးသား ဖြစ်၏။ ကျွန်ုပ်ကုမ္ပဏီကို အများသူငါ သိသွားကြပြီဖြစ်သည်”ဟု ဆိုလျက် သူ၏ ဟန်လုပ်ချက်ကို ဆက်ပြောသည်။ အစပထမတွင် ဤသည်မှာ ဆုကျေးဇူးတစ်ခုဖြစ်ကြောင်း၊ ဤသည်မှာ ဘာသာတရား မရှိသူများက အမှုအရာများ ပြုလုပ်သည့်ပုံဖြစ်သော်လည်း ဤသူ ပြုမူလုပ်ဆောင်သည့်ပုံနှင့် ပတ်သက်၍ နည်းလမ်းများနှင့် ရလဒ်များ အမှန်တကယ်ရှိကြောင်းကို အချို့က ပြောကောင်းပြောမည် ဖြစ်သည်။ ထို့ကြောင့် လူအချို့က သူ့ကို သံသယထားခြင်းမှ ယုံကြည်စိတ်ချခြင်းအဖြစ်သို့ ပြောင်းလဲသွားကာ ထိုသူ ပြုမူလုပ်ဆောင်သည်နှင့်အမျှ တစ်စတစ်စဖြင့် မသိလိုက်မီမှာပင် သူ့ကို စတင်ကိုးကွယ်လာသည်အထိ ဖြစ်သွားလေသည်။ ထို့အပြင် ဤသူက အခြားသူများကို အထင်အမြင်မှားစေပြီး မိမိ၏ ချို့ယွင်းချက်များကို ဖုံးကွယ်ထားသည်။ လူတို့၏ စိတ်နှလုံးများမှာ သူတို့ကိုယ်တိုင် မသိလိုက်ဘဲ ထိုသူ၏ အပိုင်သိမ်းသွင်းခြင်းကို ခံလိုက်ရသည်။ ၎င်းတို့သည် သူ၏ အထင်အမြင်မှားစေခြင်းကို ခံရပြီး သူ၏ရှေ့တွင် ဦးညွှတ်ကြသည်။ ဤသည်မှာ နည်းနိဿယတစ်ခု မဟုတ်လော။ (ဟုတ်ပါသည်။) ယင်းမှာ မည်သည့်အရာဖြစ်သနည်း။ ယင်းသည် မိမိ၏ ကျွမ်းကျင်မှုနှင့် ဆုကျေးဇူးများကို ကြွားလုံးထုတ်ပြီး မိမိ၏ အစွမ်းအစများနှင့် စွမ်းရည်များအပေါ် ကြွားဝါရန်အတွက် အစွမ်းကုန် လုပ်ဆောင်ခြင်းဖြစ်သည်။ ဤလုပ်ရပ်များ၏ ရည်ရွယ်ချက်မှာ အဘယ်နည်း။ ယင်းသည်လည်း အခြားသူတို့၏ စိတ်နှလုံးများကို စည်းရုံးသိမ်းသွင်းဖို့ ဖြစ်လေသည်။ အခြားသူတို့၏ စိတ်နှလုံးများကို စည်းရုံးသိမ်းသွင်းဖို့ရန်အတွက် ကောင်းမွန်သောအရာအချို့ ပေးကမ်းခြင်းအပြင် အခြားသူများက သူ့ကို အထင်ကြီးအောင်လည်း ပြုလုပ်ရသည်။ အကယ်၍ သူသည် သာမန်လူတစ်ဦး သို့မဟုတ် အတန်းပညာသိပ်မရှိသည့် ပညာမတတ်သော လူတစ်ဦးသာ ဖြစ်ခဲ့ပါက သူ့ကို မည်သူက အထင်ကြီးမည်နည်း။ ထို့ကြောင့် ဤသူသည် သူ၏ အောင်လက်မှတ်များကို တမင်ထုတ်ကြွားလျက် သူ၌ အဆင့်မြင့်ဘွဲ့များနှင့် အဆင့်မြင့် ပညာရေး အထောက်အထားများ ရှိကြောင်း လူတို့အား အသိပေးကာ ရလဒ်အနေဖြင့် လူအချို့ကို အထင်အမြင်မှားစေကြသည်။ သူသည် အခြားလူတို့အား သူ့အပေါ် အထင်ကြီးပြီး ထင်မြင်ချက်ကောင်းများ ရှိစေဖို့အတွက် သူ၏ ဆုကျေးဇူးများ၊ ကျွမ်းကျင်မှုနှင့် အစွမ်းအစများကို အစွမ်းကုန် ကြွားလုံးထုတ်ပြီး၊ ဤသို့ဖြင့် လူတို့သည် အမှုအရာများ လုပ်ဆောင်စဉ်တွင် မကြာခဏပင် သူ၏အကြံဉာဏ်ကို တောင်းခံဖို့ စဉ်းစားခြင်း သို့မဟုတ် စိတ်ကူးပေါက်ခြင်း ရှိကြသည်။ ဤရည်မှန်းချက်ပန်းတိုင်ကို ရရှိဖို့ သူပြုလုပ်သည့်အရာတိုင်းသည်လည်း လူတို့၏ စိတ်နှလုံးများကို စည်းရုံးသိမ်းသွင်းဖို့အတွက် မဟာဗျူဟာတစ်ခု မဟုတ်လော။ ဤသည်တို့မှာ လူတို့၏ စိတ်နှလုံးများကို စည်းရုံးသိမ်းသွင်းနိုင်သည့် အန္တိခရစ်များ၏ သရုပ်သကန်နှစ်ခု ဖြစ်သည်။ ပထမမှာ အကူအညီလေးများကို အသုံးပြုခြင်းဖြစ်၏။ ဒုတိယမှာ သူ၏ကိုယ်ပိုင် အစွမ်းအစများနှင့် ဆုကျေးဇူးများ၊ တစ်နည်းအားဖြင့် သူ့ကို သာလွန်စေသည့် အရာများကို ကြွားလုံးထုတ်ခြင်းသာမက သူ့အနေဖြင့် လူအုပ်ထဲမှ ထင်ပေါ်နေရန်လည်းကောင်း၊ လူတိုင်းက သူ့ကို အထင်ကြီးဖို့၊ သူ့ကို လေးစားလျက် သူ၏ အမိန့်ကို နာခံဖို့နှင့် သူ၏ ဦးဆောင်မှုကို လက်ခံဖို့ သူ၏ရှေ့မှောက်သို့ လိုလိုလားလား ရောက်လာကာ သူ၏ အစီအမံများအားလုံးကို လိုလိုလားလား လက်ခံပြီး နာခံရန်လည်းကောင်း ကျန်သည့်လူအုပ်ကို အနိုင်ယူဖို့အတွက် ဤနည်းလမ်းကို အသုံးပြုခြင်းဖြစ်သည်။ ဤသည်မှာ စိတ်ဓာတ်ရေးရာ တိုက်ခိုက်မှုပုံစံတစ်ခု မဟုတ်လော။ (ဟုတ်ပါသည်။) အခြားသူများ၏ စိတ်နှလုံးများကို စည်းရုံးသိမ်းသွင်းခြင်းသည် စိတ်ဓာတ်ရေးရာ တိုက်ခိုက်မှုပုံစံတစ်မျိုး ဖြစ်သည်။ “စိတ်ဓာတ်ရေးရာ တိုက်ခိုက်မှု” ဟု ဆိုခြင်းဖြင့် မည်သည့်အရာကို ဆိုလိုသနည်း။ ယင်းမှာ လူတို့၏ စိတ်နှလုံးများကို စာတန် သိမ်းပိုက်ထိန်းချုပ်သည့် နည်းလမ်းတစ်ခု ဖြစ်သည်။ ဘုရားသခင်သည် လူ၏ အတွင်းနှလုံးသားကို စေ့စေ့စပ်စပ် ကြည့်ရှုစစ်ဆေးသည်။ သူသည် လူတို့၏ စိတ်နှလုံးများကို သိမ်းပိုက်ရယူသည်။ သို့ဆိုလျှင် “လူတို့၏ စိတ်နှလုံးများကို ရယူသည်” ဟူသည့် အသုံးအနှုန်းကို စာတန်နှင့် အန္တိခရစ်များအား ရည်ညွှန်းရာ၌ အဘယ့်ကြောင့် အသုံးမပြုသနည်း။ ဤသည်မှာ အဘယ့်ကြောင့်ဆိုသော် စာတန်နှင့် အန္တိခရစ်များသည် လူတို့၏ စိတ်နှလုံးများကို အမိအရယူဖို့၊ အထင်အမြင်မှားစေဖို့၊ သိမ်းသွင်းစည်းရုံးဖို့နှင့် ထိန်းချုပ်ဖို့အတွက် မူမမှန်သော၊ ကောက်ကျစ်ဆိုးညစ်သော နည်းနိဿယများကို အသုံးပြုသောကြောင့် ဖြစ်၏။ ဤသို့ဖြင့် လူတို့သည် သူ့အပေါ် အထင်ကြီးခြင်းနှင့် သူ့အား အလွန်အမင်း လေးစားအားကျခြင်း မရှိဘဲ မနေနိုင်ကြချေ။

လူတို့၏ စိတ်နှလုံးများကို စည်းရုံးသိမ်းသွင်းသည့် နည်းဗျူဟာနှစ်ခုအကြောင်း ငါတို့ ယခုတင် မိတ်သဟာယပြုခဲ့ကြသည်။ အခြား စံပြုလောက်သော မည်သည့်နည်းဗျူဟာများ ရှိသေးသနည်း။ အကယ်၍ သင်တို့သည် လူတို့အား အထင်အမြင်မှားစေပြီး ဘောင်ခတ်ရန် အန္တိခရစ်များ အသုံးချသည့် နည်းဗျူဟာများနှင့် နည်းလမ်းများကို မတွေ့ကြုံရသေးပါက သင်သည် မိမိကိုယ်ကိုနှင့် မည်သို့နှိုင်းယှဉ်ချိန်ဆရမည်ကို ကြည့်နိုင်သည်။ သင့်ထံတွင် ဤသရုပ်သကန်များ ရှိမရှိကို ကြည့်ရှုလော့။ ဖောက်ပြန်ပျက်စီးသော စိတ်သဘောများအလယ်၌ နေထိုင်သောသူတိုင်း ဤအရာများကို ပိုင်ဆိုင်ထားကြသည်။ အကူအညီ‌လေးများ ပေးကမ်းခြင်း၊ လူတို့အား အထင်အမြင်မှားစေခြင်း၊ လူတို့ကို သိမ်းသွင်းစည်းရုံးခြင်းဟူသည့် ဤအရာများကို သင် မကြာခဏ လုပ်ဆောင်သည်မဟုတ်လော။ ထို့ပြင် သင်၏ ဆုကျေးဇူးများနှင့် အားသာချက်များကို ကြွားလုံးထုတ်ဖို့ အစွမ်းကုန်ကြိုးစားခြင်းသည်လည်း သင် မကြာခဏပြုလုပ်သည့် အရာတစ်ခုမဟုတ်လော။ (ဟုတ်ပါသည်။) အထူးသဖြင့် သင်တို့သည် သမ္မာတရားနှင့် ဆန့်ကျင်သည့် အရာတစ်ခုကို ပြုလုပ်သည့်အခါ၊ သင်တို့၏ အားနည်းချက်များနှင့် အမှားများက ပေါ်လွင်လာသောအခါနှင့် သင်တို့သည် ပြုပြင်ခြင်းခံရကာ အမှန်တကယ် မျက်နှာပျက်ရပြီး သင်တို့၏ဂုဏ်သိက္ခာ တစ်ခုမကျန် ဖျက်ဆီးခြင်းကို ခံရသောအခါ၌ပင် သင်တို့သည် အခြေအနေကို ကုစားရန်နှင့် လူတို့၏ စိတ်နှလုံးများထဲတွင် သင်၏နေရာနှင့် ဂုဏ်သိက္ခာကို ပြန်လည်ရယူရန်အတွက် ဤနည်းလမ်းများနှင့် နည်းနိဿယများကို အသုံးပြုခြင်းကဲ့သို့သော အရာများကို ပြုလုပ်ကြသည် မဟုတ်လော။ (ကျွန်ုပ်တို့သည် ဤအရာမျိုးတို့ကိုလည်း ပြုလုပ်ကြပါသည်။) သင်တို့သည် ဤအရာများကို ပြုလုပ်သောအခါ သိမြင်ခြင်းတစ်ခုတလေ ရှိပြီး ဤသည်မှာ လမ်းကြောင်းအမှားဖြစ်ကြောင်းနှင့် ဤအရာကို လုပ်၍မဖြစ်ကြောင်း ခံစားမိသလော။ မိမိကိုယ်ကိုအပြစ်တင်မှုကို ခံစားမိသလော။ ထိုအရာကို သင်တို့ မကြာခဏ ခံစားမှုမဲ့သလော သို့မဟုတ် သင်တို့သည် မိမိတို့ကိုယ်ကို အပြစ်တင်သော်လည်း သင်တို့၏ နာမည်ဂုဏ်သတင်းနှင့် ပုံရိပ်သည် သင်တို့အဖို့ အလွန် အရေးကြီးသောကြောင့် ဤအရာများကို မရည်ရွယ်ဘဲ တစ်နည်းနည်းဖြင့် ပြုလုပ်ရခြင်း ဟုတ်သလော။ မည်သည့်အရာ ဖြစ်သနည်း။ (ကျွန်ုပ်တို့ မရည်ရွယ်ဘဲ ပြုလုပ်ခြင်းဖြစ်ပါသည်။) သင်တို့သည် ယင်းတို့ကို မရည်ရွယ်ဘဲ ပြုလုပ်ခြင်းဖြစ်သည်ဆိုလျှင် မိမိတို့ကိုယ်ကို အပြစ်တင်မှုကို ခံစားရသလော။ သို့မဟုတ် ထိုသို့ လုံးဝမခံစားရဘဲ ထိုအရာတို့ကို ပြုလုပ်ပြီးသည်နှင့် တစ်ပြိုင်နက် ယင်းတို့ကို ပေါ့ပေါ့တန်တန် ယူဆပြီး သင် ယခင်ကပြုသည့်အတိုင်း ဆက်၍ပင် စားဝင်အိပ်ပျော်နေသ‌လော။ (ကျွန်ုပ်တို့သည် မိမိကိုယ်ကို အပြစ်တင်မိပါသည်။) သင်တို့သည် မိမိကိုယ်ကို အနည်းငယ် အပြစ်တင်သည်ဆိုပါက သိပ်မဆိုးလှပေ။ သင်တို့၏ ထုံထိုင်းခြင်းက ထိုမျှမနက်ရှိုင်းသေးခြင်းသာ ဖြစ်သည်ကို ထိုအရာက သက်သေပြသည်။ သိမြင်ခြင်းကို သင်တို့ ပိုင်ဆိုင်နေဆဲဖြစ်၏။ သိမြင်ခြင်းရှိသည့် လူတို့၌ ကယ်တင်ခြင်းခံရမည့် မျှော်လင့်ချက်ရှိပေသည်။ သိမြင်ခြင်းမရှိသောသူတို့တွင်မူ လူ့သဘာဝမရှိသဖြင့် ထိုသူတို့ အန္တရာယ်ရှိနေပေသည်။

ဂ။ လူတို့ကို အထင်အမြင်မှားစေရန်နှင့် သူတို့၏ အကောင်းမြင်ခြင်းကို ရရှိရန် အယောင်ဆောင်ဗန်းပြခြင်းကို အသုံးပြုခြင်း

လူတို့၏ စိတ်နှလုံးများကို စည်းရုံးသိမ်းသွင်းဖို့အတွက် အန္တိခရစ်များက အခြား မည်သည့်နည်းနိဿယများကို ပုံမှန်အတိုင်း အသုံးပြုကြသနည်း။ နောက်ထပ် အခြေအနေတစ်ခု ရှိပြီး ယင်းမှာ အန္တိခရစ်များက မည်သည့်အရာ လုပ်ဆောင်နေသည်ဖြစ်စေ ဘုရားသခင်ရှေ့၌ မလုပ်ဘဲ လူတို့ရှေ့၌သာ ပြုလုပ်ကြသည်။ ယင်း၌ ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ (လူတို့ကို ဆွဲဆောင်သိမ်းသွင်းရန် ဖြစ်ပါသည်။) ယင်းမှာ လူတို့၏ စိတ်နှလုံးများကို ဆွဲဆောင်သိမ်းသွင်းရန် ဖြစ်သည်။ အပြင်ပန်းတွင် ၎င်းတို့သည် အခြားသူများထက် ပို၍ ဒုက္ခခံစားလိုပြီး အဖိုးအခ ပေးလိုကြသည်။ ၎င်းတို့သည် အခြားသူများထက် ပို၍ ဝိညာဉ်သဘော ပိုရှိဟန်၊ ဘုရားသခင်ကို ပို၍ သစ္စာစောင့်သိဟန်ရှိပြီး မိမိတို့၏တာဝန်နှင့် ပတ်သက်၍ ပို၍ လေးနက်ထားဟန် ရှိကြသည်။ သို့သော် ၎င်းတို့ကို စောင့်ကြည့်မည့်သူ မည်သူမျှ မရှိသောအခါ ၎င်းတို့ ပြုမူလုပ်ဆောင်သည့်ပုံမှာ ထိုကဲ့သို့ မဟုတ်ပေ။ ထိုသို့ ပြုမူလုပ်ဆောင်ဖို့သည် ၎င်းတို့၏ စစ်မှန်သော ရည်ရွယ်ချက်မဟုတ်ပေ။ ထိုအစား ၎င်းတို့၌ ဖုံးကွယ်ထားသော ကြံရွယ်ချက် ရှိလေ၏။ ၎င်းတို့သည် အခြားသူများရှေ့တွင် ထိုကဲ့သို့ ပြုမူနေထိုင်ကြသောကြောင့် ၎င်းတို့ ပြုမူလုပ်ဆောင်နေသည်မှာ အဘယ်မျှ ကောင်းမွန်ကြောင်း၊ အမှန်တွင် သစ္စာစောင့်သိမှုဟူသည်မှာ ၎င်းတို့၏ အတွင်းစိတ်လှုံ့ဆော်မှု လုံးဝမဟုတ်သော်လည်း ၎င်းတို့သည် မိမိတို့၏ တာဝန်များကို ထိုကဲ့သို့သော သစ္စာစောင့်သိမှုဖြင့် လုပ်ဆောင်နေကြောင်း ထိုလူတို့ မြင်တွေ့ကြမည်ဖြစ်သည်။ ၎င်းတို့၏ ရည်ရွယ်ချက်မှာ ၎င်းတို့က သစ္စာစောင့်သိပြီး တာဝန်သိတတ်သည်ဟု လူတို့ကို မြင်စေရန် ဖြစ်သည်။ ၎င်းတို့သည် ဤပုံစံအတိုင်း အဖိုးအခပေးခြင်းဖြင့် အခြားသူများကို လုံးလုံးလျားလျား လက်ခံယုံကြည်အောင် စည်းရုံးကြသည်။ အကျိုးဆက်အနေဖြင့် အခြားလူတို့သည် ၎င်းတို့၏ ဦးဆောင်မှုကို လက်ခံရန်နှင့် ၎င်းတို့အနေဖြင့် မည်သည့်အမှားများကို ပြုလုပ်သည်ဖြစ်စေ ၎င်းတို့ကို ခွင့်လွှတ်ရန် ဆန္ဒရှိကြသည်။ ဤသည်မှာ မည်သည့်အပြုအမူမျိုး ဖြစ်သနည်း။ ဤသည်မှာ လူတို့ကို အထင်အမြင်မှားစေရန် အယောင်ဆောင်ဗန်းပြခြင်းကို အသုံးပြုခြင်း ဖြစ်သည်။ ဤတွင် “အယောင်ဆောင်ဗန်းပြခြင်း” ဟူသည် မည်သည့်အရာကို ဆိုလိုသနည်း။ ကောင်းသောအပြုအမူများနှင့် သမ္မာတရားနှင့်ညီသည်ဟု ထင်ရသည့် ပြုမူဆောင်ရွက်မှုများကို ဆိုလိုသည်။ လူတို့ကို အထင်အမြင်မှားစေရန်နှင့် သူတို့၏ အကောင်းမြင်ခြင်းကို ရရှိရန်အတွက် သမ္မာတရားနှင့်ညီသည်ဟု ထင်ရသည့် အယောင်ဆောင်ဗန်းပြခြင်းကို အသုံးပြုခြင်း၊ ဤအရာက ဤအပြုအမူ၏ ပင်ကိုလက္ခဏာများကို ပေါင်းရုံးဖော်ပြသည် မဟုတ်လော။ ၎င်းတို့၏ ရည်မှန်းချက်ပန်းတိုင်မှာ လူတို့၏ အကောင်းမြင်ခြင်းကို နောက်ဆုံးတွင် ရရှိရန် ဖြစ်သည်။ လူတို့သည် အန္တိခရစ်များအပေါ် အကောင်းမြင်ခြင်း ရှိသည်နှင့်တစ်ပြိုင်နက် ၎င်းတို့သည် သူတို့အတွက် ရိုသေမှု အတန်အသင့်ရှိကြသည်။ အန္တိခရစ်များသည် ဤနည်းလမ်းကို အသုံးပြုရင်း ၎င်းတို့၏ စိတ်နှလုံးများထဲတွင် နေရာတစ်ခုခုကို သိမ်းပိုက်ရယူပြီး ဖြစ်ကြပေမည်။ ဥပမာအနေဖြင့် မိမိတို့၏တာဝန်အား ထမ်းဆောင်ရာ၌ အဖိုးအခပေးလိုစိတ်ရှိသည့် လူစားတစ်မျိုးရှိကာ အများအားဖြင့် ၎င်းတို့၏ လုပ်ဆောင်ချက်များတွင် အတွေ့အကြုံကို အားထားကြပြီး၊ အဓိကကျသော စည်းမျဉ်းများ တစ်ခုကိုမျှ အခြေခံအားဖြင့် မချိုးဖောက်သော်လည်း သင်သည် သမ္မာတရား စည်းမျဉ်းများနှင့် ပတ်သက်၍ ၎င်းတို့နှင့် သင် မိတ်သဟာယပြုသောအခါ ၎င်းတို့က မည်သည့်အရာကို ပြောကြသနည်း။ “ဤအရာနှင့်ပတ်သက်၍ ကျွန်ုပ်ကို မိတ်သဟာယပြုစရာ မလိုပေ။ ငါ၏စိတ်ထဲတွင် ဤအရာများအားလုံး ရှိသည်” ဟူ၍ ဖြစ်သည်။ ၎င်းတို့သည် ပြဿနာတစ်ခုကို အမှန်တကယ် ကြုံတွေ့ရသောအခါ မရှာဖွေသည်သာမက အခြားတစ်ဦးတလေ၏ ထင်မြင်ချက်များကို မဆိုထားနှင့်၊ ထိုသူ၏ အကြံဉာဏ်ကိုလည်း နားထောင်ဖို့ ငြင်းဆန်ကြသည်။ ၎င်းတို့ ကောင်းသည်ထင်သည့် မည်သည့်အရာကိုမဆို ပြုလုပ်ကြသည်။ အဖိုးအခပေးသောအခါ၊ ၎င်းတို့၏ လုပ်ဆောင်ချက်များက ၎င်းတို့ကို မြန်ဆန်ပြီး တိကျပြတ်သားသည့်အပြင် တန်ခိုးအာဏာတစ်ခုခု ပိုင်ဆိုင်သည်ဟု ထင်ရစေသောအခါ အခြားလူတို့က သူတို့၏စိတ်နှလုံးထဲ ၎င်းတို့ကို မည်ကဲ့သို့ ရှုမြင်ကြသနည်း။ ၎င်းတို့သည် ထိုသူတို့ကို အကောင်းမြင်ခြင်း ရှိသလော၊ မရှိဘူးလော။ အခြားသူများ၏ ရှု‌ထောင့်မှနေ၍ ၎င်းတို့သည် သမ္မာတရားကို သိသာထင်ရှားသော မည်သည့်နည်းလမ်းနှင့်မျှ မချိုးဖောက်သေးသည့်အပြင် အမှုအရာများကို ပြုလုပ်ပုံ၌ အလွန် ကျွမ်းကျင်ကြသည်။ မိမိတို့၏ တာဝန်များကို လုပ်ဆောင်ရာ၌ ၎င်းတို့၏ “သစ္စာစောင့်သိမှု” အဆင့်နှင့် ၎င်းတို့၏ အတွေ့အကြုံများသည် အခြားသူများကို လက်ခံယုံကြည်လာအောင် လုပ်ဖို့ လုံလောက်သည်။ လူတို့က “သူတို့ကို ကြည့်ပါ။ သူတို့သည် ဘုရားသခင်ကို နှစ်ပေါင်းများစွာ ယုံကြည်လာကြပြီဖြစ်ပြီး ဤတာဝန်ကို လုပ်ဆောင်ရင်း အတွေ့အကြုံ ရရှိပြီးဖြစ်သည်။ သူတို့သည် ဝါရင့်ကြပြီ။ ယင်းကို ငါတို့ မလုပ်ဆောင်နိုင်ပါ”ဟု စဉ်းစားကြသည်။ လူတို့က ၎င်းတို့အပေါ် အပြုသဘောဆောင်သော ထိုအမြင်မျိုးရှိသောအခါ ၎င်းတို့သည် ထိုလူတို့၏ စိတ်နှလုံးများထဲ၌ သြဇာသက်ရောက်မှု များစွာ ရှိသလော သို့မဟုတ် အနည်းငယ် ရှိသလော။ (များစွာ ရှိပါသည်။) များစွာရှိ၏။ ၎င်းတို့သည် ထိုသူတို့၏ စိတ်နှလုံးများထဲ၌ သြဇာသက်ရောက်မှု ရှိကြ၏။ လူအချို့သည် သမ္မာတရားကို မည်သည့်အခါမျှ မရှာဖွေကြ၊ တစ်စိတ်တစ်ပိုင်းအားဖြင့် ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့သောကြောင့်ဖြစ်ပြီး တစ်စိတ်တစ်ပိုင်းအားဖြင့် ၎င်းတို့သည် သမ္မာတရား၌ စိတ်ဝင်စားမှု မရှိသောကြောင့်သာမက သမ္မာတရားကို လုံးဝ မချစ်ကြသည့်အပြင် သမ္မာတရားစည်းမျဉ်းများမှာ မည်သည့်အရာများ ဖြစ်ကြောင်း သိနားလည်မှု လုံးလုံးလျားလျား မရှိသောကြောင့် ဖြစ်သည်။ ၎င်းတို့သည် မိမိတို့တာဝန်များကို လုပ်ဆောင်ရန် မိမိတို့၏ တဒင်္ဂစိတ်အားထက်သန်မှု၊ မိမိတို့၏ကိုယ်ပိုင် ရည်ရွယ်ချက်ကောင်းများနှင့် နှစ်ကာလများ၏ အတွေ့အကြုံသက်သက်အပေါ် အမှီပြုကြသည်။ သို့ရာတွင် ၎င်းတို့သည် အခြားလူတို့အား ဤအရာများကို သိခွင့်မပေးလိုကြသဖြင့် ကြီးမားသော အားထုတ်ကြိုးပမ်းမှုကို စိုက်ထုတ်ဖို့နှင့် အဖိုးအခပေးဖို့ အစွမ်းကုန် ကြိုးစားကြသည်။ အကယ်၍ လူတစ်ဦးတစ်ယောက်က ၎င်းတို့၌ ဝိညာဉ်ရေးရာ နားလည်သဘောပေါက်မှု ကင်းမဲ့ကြောင်း၊ သို့မဟုတ် သမ္မာတရားကို ၎င်းတို့ နားမလည်ကြောင်းနှင့် အမှုအရာများကို စည်းမျဉ်းများမပါဘဲ လုပ်ဆောင်ကြောင်း သိရှိသွားပါက ၎င်းတို့သည် လူတို့မြင်တွေ့ရန်အတွက် စွမ်းဆောင်ရရှိမှု အချို့ကို အလျင်အမြန် ထုတ်ဖော်ပြကြသည်။ ၎င်းတို့က “ကျွန်ုပ်၌ ဝိညာဉ်ရေးရာ သိနားလည်မှု အမှန်တကယ် ရှိမရှိကို ကြည့်၍ မြင်ကြလော့။ ကြည့်လော့။ ကျွန်ုပ်သည် စည်းမျဉ်းများဖြင့် အမှန်တကယ် ပြုမူခြင်းရှိမရှိ၊ ကျွန်ုပ်သည် သမ္မာတရားကို အမှန်တကယ် နားလည်ခြင်းရှိမရှိကို မြင်လော့” ဟု ဆိုကြသည်။ ၎င်းတို့ ဤကဲ့သို့ ပြုမူလုပ်ဆောင်သည်နှင့်အမျှ လူအတော်များများမှာ ၎င်းတို့ကြောင့် အထင်အမြင်မှားသွားကြသည်။ ၎င်းတို့က “ထိုလူတို့သည် သူတို့၏ တာဝန်များကို လုပ်ဆောင်ရာ၌ အတွေ့အကြုံ ရှိကြပြီး စည်းမျဉ်းများကို နားလည်ကြသည်။ ကျွန်ုပ်တို့မှာမူ နားမလည်သောသူများ ဖြစ်ကြသည်” ဟု ပြောကြသည်။ “ကျွန်ုပ်တို့သည် နားမလည်သောသူများ ဖြစ်ကြသည်” ဟူသည့် ဤပြောဆိုချက်က မည်သည့်အရာကို ထုတ်ဖော်သနည်း။ ယင်းက ၎င်းတို့သည် စိတ်နှလုံးထဲ၌ ထိုလူတို့၏ အပြင်ပန်း အပြုအမူကောင်းများကို အသိအမှတ်ပြုကြသည်ကို ထုတ်ဖော်သည်။ ဤအသိအမှတ်ပြုခြင်းသည် မည်သည့်အရာနှင့် ညီမျှသနည်း။ ယင်းမှာ ၎င်းတို့သည် သမ္မာတရားကို လက်တွေ့လုပ်ဆောင်သောသူများ၊ ဘုရားသခင်ကို ချစ်ပြီး ၎င်းတို့အပေါ် ဘုရားသခင်၏ စုံလင်အောင်ပြုခြင်းကို ရရှိသော သူများဖြစ်သည်ဟု ထင်မြင်ခြင်းနှင့် ညီမျှသည်။ အခြားသူများက ထိုကဲ့သို့သော ပုံစံအတိုင်း ၎င်းတို့အား အကဲဖြတ်ခြင်းသည် ၎င်းတို့က လူတို့၏ စိတ်နှလုံးများထဲ၌ နေရာတစ်နေရာ သိမ်းပိုက်ရရှိသည့် သဘောသက်ရောက်သည် မဟုတ်လော။ ပို၍တိကျစွာ ဆိုရလျှင် ၎င်းတို့၌ သြဇာတိက္ကမတစ်မျိုး ရှိကြသည်ဟု ပြောနိုင်သည်။ သို့ဆိုလျှင် ဤသြဇာတိက္ကမက ၎င်းတို့အား မည်သည့်အရာကို ရရှိစေသနည်း။ ယင်းက အခြားသူများကို ၎င်းတို့အား ကြည်ညိုလေးစားသည်၊ ၎င်းတို့အား အထင်ကြီးစေပြီး ၎င်းတို့အပေါ်၌ပင် အမှီပြုစေသည်။ အခြားသူများသည် ၎င်းတို့အပေါ် မည်သို့ အမှီပြုကြသနည်း။ ၎င်းတို့၌ ပြဿနာတစ်ခု ရှိလျှင်ရှိချင်း ထိုသူတို့ကို ချက်ချင်းရှာကြသည်။ လူတစ်ဦးက “ဤသည်မှာ ကြီးမားသော အရေးကိစ္စ ဖြစ်ပြီး ယင်းကို ကျွန်ုပ်တို့ နားမလည်ပါ။ ကျွန်ုပ်တို့သည် အထက်ကို မေးသင့်သည်မဟုတ်လော” ဟု ပြောသည်ဆိုပါစို့။ ထိုအခါ အချို့က “မလိုပါ။ ကျွန်ုပ်တို့၏ ခေါင်းဆောင်ကိုပင် မေး၍ရသည်။ ကျွန်ုပ်တို့၏ ခေါင်းဆောင်က ထိုအရာကို အားလုံးနားလည်သည်”ဟု ပြောမည်ဖြစ်သည်။ ခေါင်းဆောင်များနှင့် အမှုဆောင်များသည် အများအားဖြင့် ၎င်းတို့၏ အလုပ်ဖြင့် မအားမလပ်ဖြစ်ကြပြီး မကောင်းမှု ပြုလုပ်ထားခြင်းမရှိသဖြင့် အကျိုးဆက်အားဖြင့် ၎င်းတို့သည် သမ္မာတရားကို နားလည်ပြီး စည်းမျဉ်းများဖြင့် ပြုမူလုပ်ဆောင်သောလူများ အမှန်တကယ် ဖြစ်သည်ဟု လူတိုင်းက သူ၏စိတ်ထဲ၌ ထင်ကြသည်။ ဤခံယူချက်ကို သင်တို့ မည်ကဲ့သို့ နားလည်သဘောပေါက်ကြသနည်း။ အကယ်၍ လူတစ်ဦးသည် အပြင်ပန်းအားဖြင့် မကောင်းမှု မပြုလုပ်ထားလျှင် သူသည် သမ္မာတရားကို နားလည်သည်ဟု ဆိုလိုသလော။ သေချာပေါက် မဆိုလိုပေ။ မည်သူမဆို၏ သမ္မာတရား သိနားလည်မှုတွင် အကန့်အသတ်ရှိသည်။ အကယ်၍ သင်က ခေါင်းဆောင်များသည် အရာရာကို နားလည်သည်ဟု ယုံကြည်လျက် သင်၌ မည်သည့်ပြဿနာ ရှိလင့်ကစား၊ ဘုရားသခင်ကို ဆုမတောင်း၊ သူ့ထံမှ မရှာဖွေ၊ သို့မဟုတ် သူ၏ နှုတ်ကပတ်တော်များထဲ၌ မရှာဖွေဘဲ ထိုအရာနှင့်ပတ်သက်၍ ခေါင်းဆောင်တစ်ဦးထံ တန်းတန်းမတ်မတ် သွားမေးပါက ဤအရာသည် အမှုအရာများကို ကြန့်ကြာစေမည် မဟုတ်လော။ အကယ်၍ သင်သည် ခေါင်းဆောင်များ ပြောသည့်အရာကို အမြဲတမ်း လုပ်ဆောင်နေပြီး ၎င်းတို့ကို အမြဲတမ်း ကြည်ညိုလေးစားနေပါက အမှုအရာအချို့သည် မှားယွင်းကောင်း မှားယွင်းသွားပြီး အသင်းတော်၏အလုပ်အပေါ် ဆုံးရှုံးမှုများ ဖြစ်စေနိုင်ဖွယ် ရှိလေသည်။ ဤသည်မှာ လူတို့ကို ကိုးကွယ်စေခြင်းနှင့် ကြည်ညိုလေးစားခြင်းက လမ်းလွဲပြီး အမှားများလုပ်မိဖို့၊ သင့်ကိုယ်ပိုင် အသက်တာအပေါ်၊ ဘုရားသခင်၏ အိမ်တော်နှင့် အသင်းတော်၏ အလုပ်အပေါ် ဆုံးရှုံးမှုဖြစ်ပေါ်စေမိဖို့ အလွယ်ကူဆုံး နည်းလမ်းဖြစ်ရသည့် အကြောင်းရင်း ဖြစ်သည်။

လူတို့၏ စိတ်နှလုံးများကို စည်းရုံးသိမ်းသွင်းသည့် အန္တိခရစ်များ၏ အဓိကသရုပ်သကန် သုံးခုရှိ၏။ ပထမမှာ အကူအညီလေးများဖြင့် လူတို့ကို ဆွဲဆောင်သိမ်းသွင်းခြင်း ဖြစ်သည်။ ဒုတိယမှာ ၎င်းတို့၏ စွမ်းပကားများ၊ ဆုကျေးဇူးများနှင့် အရည်အချင်းများကို ကြွားလုံးထုတ်ပြခြင်း ဖြစ်သည်။ တတိယမှာ လူတို့ကို အထင်အမြင်မှားစေရန်နှင့် သူတို့၏ အကောင်းမြင်ခြင်းကို ရရှိရန် အယောင်ဆောင်ဗန်းပြခြင်းကို အသုံးပြုခြင်း ဖြစ်သည်။ ဤသရုပ်သကန်များကို လူတိုင်း၌ တွေ့နိုင်လေသည်။ လူအချို့သည် အခြားလူများ မသိသည့် အတင်းအဖျင်းတချို့ကို မကြာခဏ ထုတ်ဖော်ပြောကြသည်၊ အကြောင်းအရာမျိုးစုံကို ပြောကြသည်၊ သို့မဟုတ် ထူးခြားသော၊ ပညာရှင်ဆန်သော ထင်မြင်ချက်များအချို့ကို မျှဝေပြောပြကြသည်။ ဤသည်ကို မည်သို့ခေါ်သနည်း။ “အဘွားအိုသည် နှုတ်ခမ်းနီဆိုးခြင်းမှာ သင် ကြည့်စရာတစ်ခုခုရှိစေရန် ဖြစ်သည်” ဟူသည့် အပိုင်းနှစ်ပိုင်းပါသော ဆိုရိုးစကားတစ်ခု ရှိ၏။ ဤလူတို့သည် မိမိတို့၏ စွမ်းရည်များကို ထုတ်ပြရန်နှင့် လူတို့၏ အထင်ကြီးမှုကို ရရှိရန် အမြဲ အလိုရှိကြသည်။ သို့သော်လည်း တစ်ခါတစ်ရံတွင် ၎င်းတို့သည် ဤအရာကို ကောင်းကောင်း မလုပ်နိုင်ကြဘဲ လူတို့က ၎င်းတို့၌ ချို့ယွင်းချက်များကို မြင်သောကြောင့် ၎င်းတို့သည် အခြေအနေကို ကုစားရန်အတွက် ၎င်းတို့တတ်နိုင်သမျှကို လုပ်ဆောင်ပြီး မသမာသောနည်းများဖြင့် ရှင်းချက်ထုတ်ရန် ကြိုးစားကြသည်။ ၎င်းတို့သည် မိမိတို့၏ အသိတရားနှင့် သမ္မာတရားကို ဆန့်ကျင်သည့် သို့မဟုတ် မိမိတို့၏တာဝန်များအား လုပ်ဆောင်ခြင်းနှင့် ဆက်စပ်မှုမရှိသည့် မည်သည့်အရာများကို ပြုလုပ်ထားသည်ဖြစ်စေ မည်သည့်အခါမျှ အမှားဝန်ခံတတ်ခြင်း သို့မဟုတ် မိမိတို့ကိုယ်ကို ဆင်ခြင်သုံးသပ်တတ်ခြင်းနှင့် နောင်တရတတ်ခြင်း မရှိသည်သာမက ဤအရေးကိစ္စသည် အဘယ်မျှ ပြင်းထန်သည်ကို ၎င်းတို့ သဘောမ‌ပေါက်ဖူးကြချေ။ ဆန့်ကျင်ဘက်အနေဖြင့် ၎င်းတို့သည် မသမာသောနည်းများဖြင့် မိမိတို့ကိုယ်ကို ရှင်းချက်ထုတ်ရန် ကြိုးစားပြီး အမှုအရာများကို ရင်ကြားစေ့ပေးဖို့အတွက် နည်းလမ်းများကို ရှာဖွေရန် အပြင်းအထန် တွေးပြီး ဦးနှောက်ခြောက်အောင် စဉ်းစားကြသည်။ ၎င်းတို့သည် အခြားသူများ၏ အမြင်၌ မိမိတို့၏ နာမည်ကောင်းရထားခြင်းက ရုတ်တရက်နှင့် အကြီးအကျယ် ဖျက်ဆီးတတ်သော ကျဆင်းခြင်း ကြုံရမည်စိုးသဖြင့် မစားနိုင်၊ မအိပ်နိုင် ဖြစ်သည်အထိပင် မိမိတို့၏ ရည်မှန်းချက်ပန်းတိုင်များကို ရရှိရန်အတွက် စိတ်မရှည်မှုဖြင့် ဆန္ဒစောနေကြသည်။ သာဓကအနေဖြင့် လူအချို့က ၎င်းတို့၏ အရေးအသား ကောင်းသည်၊ ၎င်းတို့သည် ကျွမ်းကျင်သော စာရေးသူများ ဖြစ်ကြသည်ဟု ထင်ကြသည်။ အချို့က ၎င်းတို့သည် ခေါင်းဆောင်ကောင်းများ ဖြစ်ကြသည်၊ ၎င်းတို့သည် အသင်းတော်ကို ထောက်မနေကြသော အဓိကလူများ ဖြစ်ကြသည်ဟု ထင်ကြသည်။ အခြားသူများက ၎င်းတို့သည် ကောင်းသောသူများ ဖြစ်ကြသည်ဟု ထင်ကြသည်။ ဤလူတို့က အကြောင်းရင်းတစ်ခုခုကြောင့် မိမိတို့၏ ကိုယ်ပိုင်ပုံရိပ်ကောင်းကို ဆုံးရှုံးသည်နှင့်တစ်ပြိုင်နက် ယင်းအတွက်အလို့ငှာ အကြံအစည်များစွာ ရင်းနှီးမြှုပ်နှံပြီး အဖိုးအခပေးကာ အခြေအနေကို ကုစားဖို့ကြိုးစားရင်း ဦးနှောက်ခြောက်အောင် စဉ်းစားကြသည်။ သို့သော် ၎င်းတို့သည် ရှက်စိတ် သို့မဟုတ် မိမိကိုယ်ကို အပြစ်တင်ခြင်း၊ သို့တည်းမဟုတ် ၎င်းတို့ လျှောက်ခဲ့ပြီးသည့် မှားယွင်းသော လမ်းကြောင်းများအတွက် သို့မဟုတ် သမ္မာတရားနှင့် ဆန့်ကျင်သည့် ၎င်းတို့ ပြုထားခဲ့သော အရာအမျိုးမျိုးအတွက် ဘုရားသခင်အား အကြွေးတင်ခြင်းကို မည်သည့်အခါမျှ မခံစားကြပေ။ ၎င်းတို့သည် လူတို့ကို အထင်အမြင်မှားစေရန်နှင့် သူတို့၏ စိတ်နှလုံးများကို စည်းရုံးသိမ်းသွင်းရန် နည်းဗျူဟာမျိုးစုံကို အသုံးပြုကြသည်။ ဤသည်မှာ ဖန်ဆင်းခံတစ်ဦး၏ တာဝန်ကို လုပ်ဆောင်ခြင်း ဟုတ်သလော။ လုံးဝ မဟုတ်ချေ။ ထိုအရာမှာ အသင်းတော်ခေါင်းဆောင်များ ပြုလုပ်နေသင့်သော အလုပ်ဟုတ်သလော။ လုံးဝ မဟုတ်ပေ။ ၎င်းတို့သည် စာတန်ဆန်သော စိတ်သဘောထားများဖြင့် အသက်ရှင်လျက် မကောင်းမှုကို ပြုလုပ်ပြီး အသင်းတော်၏ အလုပ်ကို နှောင့်ယှက်ကာ ဘုရားအိမ်တော်၏ အလုပ်ကို အဖျက်အမှောင့်လုပ်ခြင်းနှင့် နှောင့်ယှက်ခြင်းတို့ ပြုကြသည်။ ၎င်းတို့၏ လုပ်ဆောင်ချက်များနှင့် အပြုအမူများ၊ ၎င်းတို့လျှောက်သည့် လမ်းကြောင်းများနှင့် လူတို့ကို အထင်အမြင်မှားစေပြီး ထိန်းချုပ်သည့် အမျိုးမျိုးသော အပြုအမူများကို အခြေခံ၍ အကဲဖြတ်သည့်အခါ၊ ၎င်းတို့သည် ခေါင်းဆောင်တစ်ဦး၏ တာဝန်ကို လုပ်ဆောင်နေခြင်းမရှိဘဲ ဘုရားသခင်၏ လူကို ကယ်တင်ခြင်းအလုပ်ကို ဖြိုဖျက်ခြင်းနှင့် အဖျက်အမှောင့်လုပ်ခြင်း၊ လူတို့အား ဘုရားသခင်ရှေ့မှောက်သို့ လာရောက်ခြင်းမှ တားဆီးခြင်းနှင့် လူတို့အား မိမိတို့၏လက်ထဲ၊ မိမိတို့၏ ထိန်းချုပ်မှုအောက်၌ ထားရှိဖို့ ကြိုးပမ်းနေကြခြင်း ရှိကြသည်။ ဤအရာများသည် အန္တိခရစ်တစ်ဦး၏ လုပ်ဆောင်ချက်များနှင့် အပြုအမူများ မဟုတ်လော။ ယင်းနှင့်ပတ်သက်၍ သံသယဖြစ်စရာ မလိုပေ။ ဤသည်မှာ အန္တိခရစ်များက စာတန်၏ အခန်းကဏ္ဍကို အတိအကျ ကပြကြသည်ဟူသည့် လုံလောက်သော သက်သေဖြစ်သည်။ ၎င်းတို့လုပ်ဆောင်သည့် ဤအရာများကို သဘာဝဖြင့် အကဲဖြတ်သည့်အခါ၊ ၎င်းတို့သည် မိမိတို့လုပ်ဆောင်သင့်သည့် တာဝန်ကို ကောင်းစွာလုပ်ဆောင်ဖို့ ပျက်ကွက်နေကြရုံမက အမှန်တွင် ၎င်းတို့သည် စာတန်၏ အခန်းကဏ္ဍကို ကပြနေကြခြင်းဖြစ်သည်။ ၎င်းတို့ပြုလုပ်သမျှမှာ ဘုရားသခင်ကို သူရွေး‌ကောက်ထားသော လူတို့အတွက် လုံးလုံးလျားလျား တုပြိုင်ခြင်းဖြစ်သည်။ ဘုရားသခင်နှင့်ဆိုင်သော သိုးများသည် ဘုရားသခင်နောက်သို့ လိုက်သင့်ပြီး သူ၏ရယူခြင်းကို ခံရသင့်သည်။ သို့တစေ ဤလူတို့သည် အခြားသူများကို ဘုရားသခင်နောက်မလိုက်ရန် တားဆီးကြသည်။ ၎င်းတို့သည် ဘုရားသခင်၏ သိုးများကို မိမိတို့၏လက်ထဲရောက်အောင် ယူငင်ပြီး ထိန်းချုပ်သည့်အပြင် လူတို့အား မိမိတို့ကို ကိုးကွယ်စေပြီး မိမိတို့နောက်သို့ လိုက်စေကြသည်။ ယင်းမှာ ၎င်းတို့လုပ်ဆောင်ချက်များ၏ သဘာဝဖြစ်၏။ ထိုသို့သော လူတို့ကို “ခေါင်းဆောင်များ”ဟု ခေါ်နိုင်သလော။ (မခေါ်နိုင်ပါ။) သို့ဆိုလျှင် ၎င်းတို့ကို ငါတို့ မည်သို့ခေါ်သင့်သနည်း။ (ဆိုးညစ်သော အစေခံများဟု ခေါ်သင့်သည်။) “ဆိုးညစ်သော အစေခံများ”မှာ သင့်တော်သော အမည်နာမဖြစ်သည်။ “အန္တိခရစ်များ” “ဆိုးညစ်သော အစေခံများ” ဤဂုဏ်ပုဒ်နှစ်ခုလုံးမှာ အဆင်ပြေမည် မဟုတ်လော။ ဤလူတို့သည် ခေါင်းဆောင်တစ်ဦး၏ တာဝန်ကို လုပ်ဆောင်ခြင်းဟူသည့် အောင်လံကိုလွှင့်ထူနေသော်လည်း ခေါင်းဆောင်တစ်ဦး လုပ်ဆောင်ရမည့်အရာကို မလုပ်ဆောင်ကြချေ။ ၎င်းတို့ လုပ်ဆောင်သည်မှာ ခေါင်းဆောင်တစ်ဦး၏ တာဝန်ထမ်းဆောင်ခြင်း လုံးဝ မဟုတ်၊ အန္တိခရစ်၏ အခန်းကဏ္ဍကို ပါဝင်လုပ်ဆောင်နေခြင်း၊ ဘုရားအိမ်တော်၏ အလုပ်ကို နှောင့်ယှက်ရန်နှင့် ဖျက်ဆီးရန်အတွက် စာတန်ကိုယ်စား ရပ်တည်ခြင်းနှင့် ဘုရားသခင်ရွေးကောက်ထားသော လူတို့အား မှန်သောလမ်းခရီးကို ရှောင်ရှားအောင်၊ ဘုရားသခင်ကို ရှောင်ရှားအောင် အထင်အမြင်မှားစေခြင်းသာ ဖြစ်သည်။ ၎င်းတို့၏ လုပ်ဆောင်ချက်များနှင့် အပြုအမူများအားလုံးက စာတန်၏ စိတ်သဘောထားနှင့် သဘာဝကို ထုတ်ဖော်ပြီး လူတို့အား ဘုရားသခင်ကို ရှောင်စေခြင်း၊ သမ္မာတရားနှင့် ဘုရားသခင်ကို ငြင်းပယ်စေခြင်းနှင့် မိမိတို့ကို ကိုးကွယ်စေကာ နောက်လိုက်စေခြင်း ဟူသည့် ရလဒ်ကို စွမ်းဆောင်ရရှိကြသည်။ တစ်နေ့တွင် ၎င်းတို့သည် လူတို့အား လုံးလုံးလျားလျား အထင်အမြင်မှားစေပြီး သူတို့ကို မိမိတို့၏ ထိန်းချုပ်မှုအောက်သို့ ရောက်ရှိစေပြီးသောအခါ လူတို့သည် ၎င်းတို့ကို စတင် ကိုးကွယ်ကာ နောက်သို့လိုက်ပြီး နာခံကြလိမ့်မည်ဖြစ်သည်။ ထိုအခါ ၎င်းတို့သည် လူတို့၏ စိတ်နှလုံးများကို အမိဖမ်းရာ၌ ၎င်းတို့၏ ရည်မှန်းချက်ပန်းတိုင်ကို စွမ်းဆောင်ရရှိပြီး ဖြစ်မည်။ ၎င်းတို့သည် အသင်းတော်ခေါင်းဆောင်များ ဖြစ်ကြသော်လည်း ၎င်းတို့အား ဘုရားသခင် အပ်နှံထားသည့် အလုပ်ကို မလုပ်ဆောင်ကြပေ။ ၎င်းတို့သည် ခေါင်းဆောင်များနှင့် အမှုဆောင်များ၏ အလုပ်ကို မလုပ်ဆောင်ကြပေ။ ထိုအစား ၎င်းတို့သည် ဘုရားသခင် ရွေးကောက်ထားသော လူတို့အပေါ် ပစ်မှတ်ထားတိုက်ခိုက်လျက် သူတို့ကို အထင်အမြင်မှားစေခြင်း၊ သူတို့ကို လှောင်ပိတ်ခြင်းနှင့် သူတို့ကို ထိန်းချုပ်ခြင်းရှိကာ ဘုရားသခင်နှင့် သိသာထင်ရှားစွာ သက်ဆိုင်သည့် သိုးများကို မိမိတို့လက်ထဲ၊ မိမိတို့၏ ထိန်းချုပ်မှုအောက်သို့ သိမ်းယူကြသည်။ ၎င်းတို့သည် သူခိုးများနှင့် ဓားပြများ မဟုတ်လော။ ဘုရားသခင် ရွေးချယ်ထားသောလူတို့နှင့်ပတ်သက်၍ ဘုရားသခင်ကို ၎င်းတို့က ဤသို့တုပြိုင်ရာတွင် ၎င်းတို့သည် စာတန်၏ အစေခံများအဖြစ် အသုံးခံနေကြခြင်း ဖြစ်သည် မဟုတ်လော။ ထိုသို့သော အန္တိခရစ်များသည် ဘုရားသခင်၏ ရန်သူများ ဖြစ်ကြသည် မဟုတ်လော။ ၎င်းတို့သည် ဘုရားသခင် ရွေးချယ်ထားသောလူများ၏ ရန်သူများ ဖြစ်ကြသည် မဟုတ်လော။ (ဟုတ်ပါသည်။) ၎င်းတို့သည် တစ်ရာရာခိုင်နှုန်း ဖြစ်ကြသည်။ ၎င်းတို့သည် ဘုရားသခင်နှင့် သူရွေးကောက်ထားသော လူတို့၏ ရန်သူများ ဖြစ်ကြသည်။ ဤသည်ကို သံသယအရိပ်အယောင်တစ်ခုမျှ မရှိနိုင်လောက်အောင် ဖြစ်သည်။

ယခင် ငါသည် တရုတ်ပြည်မကြီးရှိ အသင်းတော်များအားလုံး၌ စကားပြောနေပြီး အမှုပြုနေခဲ့ချိန်တွင်၊ အသံဖမ်းခြင်းနှင့် တရားဒေသနာများအား ကူးယူခြင်းအတွက် တာဝန်ရှိခဲ့သော လူတစ်ဦးသည် ငါနှင့်အတူ ရှိခဲ့သည်။ ဤလူ၌ အတော်ပင် အထုံပါရမီရှိသည်။ သူ၌ ထက်မြက်သောဉာဏ်နှင့် မြန်ဆန်သောတုံ့ပြန်မှုများ ရှိသည်။ သို့သော် သူနှင့်ပတ်သက်၍ ဤအရာတစ်ခုရှိ၏။ သူသည် လူတို့ကြားချင်သည့် သာယာနာပျော်ဖွယ်ရာများကို ပြောရာ၌ အထူးကျွမ်းကျင်သည်။ အကယ်၍ သင်က တစ်စုံတစ်ခုသည် အရသာရှိသည်ဟု ပြောလျှင် သူက “နင် မှန်တယ်။ ငါစမ်းကြည့်ပြီးပြီ။ အရမ်းကောင်းတယ်” ဟု ဆိုလိမ့်မည်။ အကယ်၍ သင်က အပြင်၌ ပူနေသည်ဟု ဆိုလျှင် သူက “အသေအချာပဲ။ ငါတစ်ကိုယ်လုံး ချွေးပြန်နေပြီ” ဟု ဆိုလိမ့်မည်။ အကယ်၍ သင်က အပြင်၌ အေးနေသည်ဟု ဆိုလျှင် သူက “အေးတယ်နော်။ ငါတော့ သိုးမွေးစီထားတဲ့ ရှူးဖိနပ်တွေ ဝတ်ထားတယ်”ဟု ဆိုလိမ့်မည်။ သူသည် မှန်ကန်သောအရာ သို့မဟုတ် ရိုးသားသောအရာတစ်ခုကို ပြောဖို့ ဝန်ပိနေသည်။ သူသည် အမှန်တကယ် လိုက်စားသောသူတစ်ဦး ဖြစ်သကဲ့သို့ ထင်ရသော်လည်း အဖိုးအခပေးဖို့ တောင်းဆိုသည့်အရာတစ်ခု ပေါ်လာသောအခါ သူက ပုန်းကွယ်သည်။ ကောက်ကျစ်စဉ်းလဲပြီး လိမ်လည်လှည့်ဖြားတတ်သည်။ ယင်းမှာ သူဖြစ်သည့် လူစားမျိုး ဖြစ်၏။ အချို့က “အင်း ကိုယ်တော်သည် ထိုကဲ့သို့သော လူတစ်ဦးကို အဘယ့်ကြောင့် ရွေးချယ်ရသနည်း”ဟု မေးကောင်း မေးကြမည်ဖြစ်သည်။ သူ့ကို ငါ မရွေးချယ်ခဲ့ပေ။ ထိုအချိန်တွင် အခြေအနေများက ဆုံးဖြတ်ပေးခဲ့ခြင်း ဖြစ်သည်။ ထိုစဉ်အချိန်က သူကဲ့သို့သော လူတစ်ဦးကို ရှာတွေ့ဖို့ပင် ခက်ခဲကာ၊ အနည်းဆုံးအနေဖြင့် သူ၌ လျင်မြန်သောတုံ့ပြန်မှုများ ရှိခဲ့သည်။ ငါ စကားစပြောသောအခါတိုင်း သူက “အသံဖမ်း” ခလုတ်ကို နှိပ်ပြီးဖြစ်သည်။ သူသည် ငါ့နောက်သို့ နေရာအနှံ့လိုက်ပြီး တရားဒေသနာများကို အသံဖမ်းကာ ကူးယူခဲ့သည်။ သူသည် လက်တွေ့ကျသော အလုပ်ကို အတန်အသင့် လုပ်ဆောင်ခဲ့သည်။ သို့သော် ငါ၏မျက်မှောက်တွင် သူပြုမူခဲ့သည့်ပုံစံနှင့် အသင်းတော်ထဲတွင် သူလုပ်ဆောင်ခဲ့သည့် အရာများမှာ လုံးလုံးလျားလျား ခြားနားသော လူနှစ်ဦး၏ လုပ်ဆောင်ချက်များကဲ့သို့ ဖြစ်ခဲ့သည်။ ငါ၏မျက်မှောက်တွင် သူသည် အလွန် နာခံခြင်း၊ လိမ္မာခြင်း၊ ဇွဲကောင်းခြင်း၊ တာဝန်ကျေပွန်ခြင်းနှင့် တာဝန်သိခြင်းကို ဟန်လုပ်သော်လည်း အသင်းတော်၌ သူသည် တာဝန်ကို လုပ်ဆောင်သောအခါ ထိုကဲ့သို့ဟုတ်သလော။ သူသည် အထက်နှင့် ထိတွေ့သောအခါ ယင်းမှာ သူဖြစ်သည့်ပုံစံဖြစ်သည်ကို ထောက်ဆလျှင် သူသည် ဘုရားသခင်ရွေးကောက်ထားသော လူတို့ကြား၌ ရှိသောအခါလည်း ထိုကဲ့သို့ဟုတ်ခဲ့သလော။ ဤအရာနှင့်ပတ်သက်၍ သင်သည် သေချာသော အဖြေတစ်ခုကို ပေးဝံ့မည်လော။ သင် ပေးဝံ့မည်မဟုတ်ပေ။ သို့ဆိုလျှင် သင်သည် သူ၏တကယ့် အခြေအနေမှန်ကို မည်ကဲ့သို့ သိနိုင်မည်နည်း။ သိနိုင်ဖို့အတွက် သင်သည် သူနှင့်အတူ ထိတွေ့ဆက်ဆံဖို့ လိုမည်ဖြစ်သည်။ သင်သည် သူနှင့် တစ်ခဏမျှ ပေါင်းသင်းဆက်ဆံပြီးနောက်တွင် သူ၏ သဘာဝအနှစ်သာရ၌ရှိသော အရာတိုင်းက ပေါ်ထွက်လာမည် ဖြစ်သည်။ သူသည် အဆင့်အတန်းကို အထူးချစ်ပြီး အထူးသဖြင့် ဂုဏ်မောက်လေသည်။ သူသည် တစ်ဦးတလေနှင့် အတူရှိသောအခါတိုင်းတွင် သူ၏ အရင်းအနှီးအကြောင်း ပြောခြင်းနှင့် သူလုပ်ဆောင်နိုင်သည့် အရာများ၊ သူပြုလုပ်ခဲ့ပြီးသော အရာများ၊ သူ အဘယ်မျှလောက် ဒုက္ခခံခဲ့ပြီး သူအဘယ်မျှလောက် တော်သည် စသည်တို့အား ကြွားလုံးထုတ်ခြင်းကို အမှန်ပင် နှစ်သက်သည်။ သူသည် ဤအရာများကို ပြုလုပ်ပြီး ဤကဲ့သို့ တကယ့်ကို မကြာခဏ ပြောပြတတ်ကာ ငါရှိစဉ်ကနှင့် နှိုင်းယှဉ်ကြည့်လျှင် လုံးလုံးလျားလျား ခြားနားသော လူတစ်ဦး ဖြစ်သွားခဲ့သည်။ ထိုမျှမက သူ့ဘေးနားတွင်ရှိသော မည်သူမဆိုသည် ဘောင်ခတ်ခြင်းနှင့် အနိုင်ကျင့်ခြင်းကို ခံစားကြရပြီး ယင်းနှင့်ပတ်သက်၍ မည်သည့်အရာမျှ မပြောဝံ့ခဲ့ကြချေ။ ဤတွင် အကြီးမားဆုံး ပြဿနာမှာ အဘယ်နည်း။ သူသည် သူလုပ်ဆောင်နေခဲ့သည့် ဤအလုပ်အနည်းငယ်၊ သူလုပ်ဆောင်နေခဲ့သည့် ဤတာဝန်အနည်းငယ်ကို ယူကာ သူသွားသည့် နေရာတိုင်းတွင် ကြွားလုံးထုတ်ရန် အရင်းအနှီးအဖြစ် သဘောထားခဲ့သည်။ သူသည် ယင်းကို မည်သည့်အတိုင်းအတာအထိ ကြွားလုံးထုတ်ခဲ့သနည်း။ လူတိုင်းက သူ့ကို အထင်ကြီးခဲ့သည်၊ ကိုးကွယ်ခဲ့ကြပြီး အားကျခဲ့ကြလေသည်။ နောက်ဆုံးတွင် သူတို့က “ဤသူသည် ဘုရားသခင်အဖို့အလို့ငှာ များစွာ ဒုက္ခခံခဲ့ပြီ။ သူ၌ရှိသည့် ယုံကြည်ခြင်းနှင့် ဘုရားသခင်အတွက် သူထားရှိသည့် ချစ်ခြင်းမေတ္တာကိုသာ ကြည့်လော။ ကျွန်ုပ်တို့သည် သူ၏ဦးခေါင်းထက်က ဆံတစ်မျှင်မျှပင် မယှဉ်နိုင်ပါ။ ကျွန်ုပ်တို့သည် သူ့ထက် အလွန်နိမ့်ကျသည်” ဟု ဆိုကြသည်။ သူ့အကြောင်းကို လူတို့ အမြဲတမ်း ထုတ်ဖော်ပြောဆိုကြပြီး ငါ့ကို မမြင်တွေ့နိုင်သောသူတို့က သူ့အား မြင်တွေ့ခြင်းကို ငါ့အား မြင်တွေ့သကဲ့သို့ ဖြစ်သည်ဟု တွေးထင်ကြသည်။ လူတို့၏ အသိ၊ အတွေးများနှင့် စိတ်အာရုံများအပေါ် သူ၏ သြဇာလွှမ်းမိုးမှုက နောက်ဆုံးတွင် ဤအတိုင်းအတာအထိ ရောက်ရှိလေသည်။ ဤအဆင့်ထိရောက်ဖို့ သူသည် အမှုအရာ အတော်များများကို ပြောဆိုလုပ်ဆောင်ခဲ့ပြီး ဖြစ်ရမည် မဟုတ်‌လော။ မည်သည့်တာဝန်များကို သူလုပ်ဆောင်ခဲ့ပြီးကြောင်း ဖော်ထုတ်ပြောဆိုဖို့ စကားလုံးအနည်းငယ်ကိုသာ အသုံးပြုခဲ့ခြင်း မဟုတ်သည်မှာ ကျိန်းသေပြီး၊ ဤအရာများအကြောင်းကို အကျယ်တဝင့် ပြောဆိုခဲ့သည်မှာ ကျိန်းသေသည်။ ထို့ပြင် သူ၌ သူ၏ကိုယ်ပိုင် စေ့ဆော်မှုများနှင့် ရည်မှန်းချက်များ ရှိသည်။ သူသည် လူတို့ကို သွေးဆောင်ပြီး အထင်အမြင်မှားစေနိုင်သည့် အရာအချို့ကိုပြောလျက် လူတို့ကို သူ့အား ကိုးကွယ်စေကာ အဆုံး၌ သူ၏ ရည်မှန်းချက်ပန်းတိုင်ကို စွမ်းဆောင်ရရှိခဲ့သည်။ ဤသို့သောလူစားမျိုးနှင့် ပတ်သက်၍ သင်တို့ မည်သို့ ထင်သနည်း။ သူ့အနေဖြင့် မည်သို့ ပြုမူနေထိုင်ရမည်ကို သင်ယူသည်ဖြစ်စေ သို့မဟုတ် သမ္မာတရားကို ရရှိသည်ဖြစ်စေ ငါ၏နံဘေး၌ သူ၏တာဝန်အား လုပ်ဆောင်စေသည်မှာ သူ့အတွက် ကောင်းသောအရာတစ်ခု ဖြစ်လေသည်။ စောစီးစွာ စုံလင်အောင်ပြုလုပ်ပေးခြင်းခံရရန် သူ့အတွက် ထိုအရာက အခွင့်အရေးတစ်ခု ဖြစ်ခဲ့သည်။ ဝမ်းနည်းစရာမှာ သူသည် ဤအခွင့်အရေးကို တန်ဖိုးမထားခဲ့ပေ။ ဤအခွင့်အ‌ရေးသည် အဘယ်မျှ အဖိုးတန်ပြီး အလွန် အရေးပါကြောင်း မမြင်ခဲ့သည်သာမက ယင်းသည် သမ္မာတရားကို ရယူခြင်းနှင့် ဘုရားသခင်အား သိကျွမ်းခြင်းကို ရရှိခြင်းအတွက် လမ်းကြောင်း၊ အခြေခံအုတ်မြစ်နှင့် အရင်းအမြစ်ဖြစ်ကြောင်းကိုလည်း မမြင်ခဲ့ချေ။ ထိုအစား သူသည် လူအုပ်များထဲမှ ထင်ပေါ်ခြင်းနှင့် လူတို့၏ စိတ်နှလုံးများကို စည်းရုံးသိမ်းသွင်းခြင်းဟူသည့် သူ၏ကိုယ်ပိုင် ရည်မှန်းချက်ပန်းတိုင်ကို စွမ်းဆောင်ရရှိဖို့အတွက် ဤအခွင့်အရေးကို အသုံးပြုခဲ့သည်။ ယင်းက ဒုက္ခပြဿနာ ဖြစ်သွားစေခဲ့သည်။ သူသည် မှားယွင်းသော လမ်းကြောင်းကို လျှောက်လှမ်းနေမိခဲ့သည်။ ငါ့ကိုပြောလော့၊ သူသည် အဘယ်မျှလောက် ဒုက္ခခံခဲ့ပြီးကြောင်း၊ သူ့အား ဘုရားသခင် အဘယ်သို့ လမ်းပြခဲ့ကြောင်း၊ သူ့အား ဘုရားသခင် အဘယ်သို့ သဘောထားပြုမူခဲ့ပြီး၊ သူ့အား ဘုရားသခင် အဘယ်သို့ စိတ်ချယုံကြည်ခဲ့သည်တို့နှင့် ဆိုင်သည့် စကားကို တကယ်ကို လက်လွတ်စပယ် ဖြန့်ဝေနေသည်နှင့်အမျှ ဤအရာ၌ တစ်ကိုယ်ရေကြံရွယ်ချက် ရှိကြောင်း သူ သတိပြုမိနိုင်သလော။ (ပြုမိနိုင်ပါသည်။) သူ သတိပြုမိသင့်သည်။ ယင်းမှာ သတိပြုဖို့ မဖြစ်နိုင်သော အရာတစ်ခု မဟုတ်ခဲ့ပေ။ ယင်းကို သူ သတိပြုနိုင်သည်ဆိုလျှင် သူ၏ ဒုစရိုက်အမှုများကို အဘယ့်ကြောင့် မထိန်းချုပ်နိုင်ခဲ့သနည်း။ သူက သမ္မာတရားကို မချစ်သောကြောင့် ဖြစ်သည်။ သူသည် သြဇာလွှမ်းမိုးမှုနှင့် အဆင့်အတန်းကိုသာ နှစ်သက်ခဲ့သည်။ သမ္မာတရားကို အမှန်တကယ်ချစ်သော လူတစ်ဦးသည် ဖောက်ပြန်ပျက်စီးမှုကို ထုတ်ဖော်သောအခါ၊ သူသည် အဘယ်သို့ ဒုက္ခခံခဲ့ပြီဖြစ်ကြောင်း သက်သေခံနေသောအခါ သူသည် မိမိကိုယ်ကိုအတွက် အပြစ်တင်ခြင်းနှင့် စွပ်စွဲခြင်းကို ခံစားရသည်။ သူ လုပ်ဆောင်ခဲ့သည့်အရာသည် ယုတ်ညံ့ပြီး ဘုရားသခင်ကို အတိုက်အခံလုပ်ခြင်းဖြစ်ကာ ယင်းကို သူထပ်၍ မပြုလုပ်သင့်ဟု ခံစားရသည်။ အနာဂတ်တွင် ယင်းကို ထပ်၍ ပြုလုပ်လိုသောအခါ မိမိကိုယ်ကို ချုပ်တည်းနိုင်ပြီး ထိုသို့သောအရာများအား ၎င်းတို့ ပြုလုပ်နေခြင်းကို အဆုံးသတ်နိုင်သည်။ ယင်းမှာ တကယ့်ကို ပုံမှန်ဖြစ်၏။ သို့သော် ထိုသို့သော အချိန်များတွင် အန္တိခရစ်များသည် ၎င်းတို့၏ အသိတရားက ၎င်းတို့ကို အပြစ်တင်လျှင်ပင် ၎င်းတို့၏ ပြင်းထန်သော ရည်မှန်းချက်နှင့် လိုအင်ဆန္ဒကို မထိန်းချုပ်နိုင်သည့်အပြင် ၎င်းတို့ ပြုပြင်ခြင်းခံရလျှင်ပင် သမ္မာတရားကို လက်ခံမည်မဟုတ်ပေ။ ၎င်းတို့၏ သဘာဝသည် အဘယ့်ကြောင့် အဖတ်ဆယ်၍မရအောင် ဖောင်းပွလာပြီး ထိန်းမနိုင်သိမ်းမရ ဖြစ်သွားရသနည်း။ (၎င်းတို့သည် သမ္မာတရားကို မချစ်သောကြောင့် ဖြစ်ပါသည်။) ၎င်းတို့၏ သဘာဝတွင် သမ္မာတရားကို ၎င်းတို့ မချစ်ကြပေ။ သို့ဆိုလျှင် ၎င်းတို့က မည်သည့်အရာကို ချစ်သနည်း။ (အဆင့်အတန်းကို ချစ်ကြသည်။) အဆင့်အတန်းက ၎င်းတို့ကို မည်သည့်အရာ ယူဆောင်ပေးမည်နည်း။ ယင်းက လူတို့အား ၎င်းတို့ကို ကိုးကွယ်စေမည်၊ ၎င်းတို့ကို လေးစားစေမည် ဖြစ်ပြီး ၎င်းတို့အား အားကျလာစေမည် ဖြစ်သည်။ နောက်ဆုံးတွင် ၎င်းတို့၏ ရည်မှန်းချက်ပန်းတိုင်မှာ ဘုရားနှင့် တူညီသော အဆင့်အတန်းနှင့် အရေးယူဆက်ဆံမှုကိုသာမက ဤအဆင့်အတန်းက ၎င်းတို့အား ယူဆောင်လာပေးသည့် ဂုဏ်သိက္ခာ၊ ပျော်ရွှင်မှုနှင့် ဝမ်းမြောက်ခြင်းတို့ကို မွေ့လျော်ဖို့ ဖြစ်လေသည်။ ယခုတင် ငါပြောခဲ့ပြီးသည့် အရာတိုင်းကို နားထောင်ပြီးနောက် စက်ဆုပ်ရွံရှာဖွယ် ကောင်းသည်ဟု သင်တို့ မခံစားရသလော။ (ခံစားရပါသည်။) ထိုသူလုပ်ဆောင်ခဲ့သည့် ပို၍ပင် စက်ဆုပ်ရွံရှာဖွယ်ကောင်းသောအရာ နောက်ထပ်တစ်ခု ရှိသေးသည်။ နောက်ပိုင်းတွင် သူသည် ဖျားနာပြီး သူ၏ ဇာတိမြို့သို့ ပြန်သွားခဲ့ကာ ယင်းက သူသည် အဆင့်အတန်း၏ အကျိုးအမြတ်များကို မွေ့လျော်ထိုက်သည်ဟု ပို၍ပင် ခံစားစေခဲ့သည်။ ဤထင်မြင်ချက်၏ ထိန်းချုပ်မှုအောက်၌ ရှိနေစဉ် သူသည် မည်ကဲ့သို့ ပြုမူမည်ဟု သင်တို့ထင်သနည်း။ လူတို့အနေဖြင့် သူ့ကို ပို၍ပင် များပြားသော၊ ပိုကောင်းမွန်သော အရေးယူဆက်ဆံမှုကို ပေးရမည်ဟု သူ တောင်းဆိုမည်မဟုတ်လော။ (ဟုတ်ပါသည်။) ဤအရာကို သူ အဘယ့်ကြောင့် တောင်းဆိုခဲ့သနည်း။ ယင်းသည် လွန်ကဲသည် သို့မဟုတ် မလျော်ကန်ဟု သူ မခံစားခဲ့သလော။ သူက ထိုအရာနှင့် ထိုက်တန်သည်ဟု ခံစားခဲ့သည်။ သူက “ငါသည် ဘုရားနှင့် ငါ၏ ညီအစ်ကိုမောင်နှမများအဖို့ အလို့ငှာ မြောက်မြားစွာ ဆင်းရဲဒုက္ခခံရပြီး ဖြစ်သည်။ ဤအရာအတွက် ငါ ထိုက်တန်သည်။ ငါသည် များစွာ ဒုက္ခခံခဲ့ရသောကြောင့် နာမကျန်းဖြစ်လာခဲ့သဖြင့် ငါ၏ ညီအစ်ကိုမောင်နှမများက ငါ့ကို အစေခံရမည်” တွေးတောခဲ့သည်။ သူသည် ဖျားနာနေစဉ် မည်သည့်အရာမျှ မလုပ်ခဲ့ပေ။ တစ်နေကုန် အိပ်ယာထဲတွင်သာ လဲလျောင်းကာ အခြားသူများကို သူ့အား ဂရုစိုက်စေပြီး ကျွေးမွေးစေခဲ့သည်။ ထိုနေရာတွင် ကြာမြင့်စွာ လဲလျောင်းခဲ့ပြီးနောက်တွင် သူသည် စတင်ငြီးငွေ့လာသောကြောင့် လူတို့ကို အစားအသောက်များ ယူလာစေပြီး သူ၏ငြီးငွေ့ခြင်းကို သက်သာရာရစေဖို့ သူနှင့်အတူ အပြင်သွားစေခဲ့သည်။ ဤသည်မှာ အတော့်ကို စက်ဆုပ်ရွံရှာဖွယ်ကောင်းသည် မဟုတ်လော။ အကယ်၍ သူသည် အမှန်တကယ် ထိုမျှ ဖျားနာခဲ့လျှင် ယင်းမှာ သိပ်ကြီးကြီးမားမားကိစ္စ ဖြစ်မည်မဟုတ်ပေ။ အကယ်၍ သူသည် ထိုမျှ ဖျားနာခြင်း မရှိခဲ့လျှင် သူ၏အပြုအမူသည် တကယ့်ကို ဆင်ခြင်တုံတရား ချို့တဲ့လွန်းသည် မဟုတ်လော။

လူအချို့သည် ၎င်းတို့၏ ဘုရားသခင်ကို ယုံကြည်ခြင်း၌ အ‌တော်ပင် စိတ်အားထက်သန်ကြသည်ဟု ထင်ရသည်။ ၎င်းတို့သည် အသင်းတော်၏ အရေးကိစ္စများကို ဂရုစိုက်ပြီး စိတ်ဝင်စားရသည်ကို နှစ်သက်ကာ အမြဲရှေ့ရောက်ကြသည်။ သို့ဖြစ်လင့်ကစား ခေါင်းဆောင်များ ဖြစ်လာသည်နှင့် တစ်ပြိုင်နက် မမျှော်လင့်ဘဲ လူတိုင်းကို စိတ်ပျက်စေကြသည်။ ၎င်းတို့သည် ဘုရားသခင်ရွေးကောက်ထားသော လူတို့၏ လက်တွေ့ပြဿနာများကို ဖြေရှင်းရာ၌ အာရုံစိုက်ရမည့်အစား ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်းအဖို့အလို့ငှာ အစွမ်းကုန် ပြုမူလုပ်ဆောင်ကြသည်။ ၎င်းတို့သည် အခြားသူများကို မိမိတို့အား လေးစားအောင်လုပ်ဖို့အတွက် ကြွားဝါခြင်းကို နှစ်သက်ကြသည်။ ထို့ပြင် ၎င်းတို့သည် ဘုရားသခင်အတွက် မိမိကိုယ်ကို မည်ကဲ့သို့ အသုံးခံပြီး ဒုက္ခခံရသည်နှင့် ပတ်သက်၍ အမြဲတမ်း ပြောဆိုနေကြစေကာမူ သမ္မာတရားလိုက်စားခြင်းနှင့် ၎င်းတို့၏ အသက်ဝင်ရောက်မှု၌ အားထုတ်ကြိုးပမ်းမှု မပြုကြပေ။ ဤသည်မှာ ၎င်းတို့အပေါ် လူတိုင်း မျှော်လင့်သည့်အရာ မဟုတ်ချေ။ ၎င်းတို့သည် မိမိတို့၏ အလုပ်နှင့် မိမိတို့ဘာသာ မအားမလပ်ဖြစ်နေကြသော်လည်း၊ အခွင့်သင့်တိုင်း ကြွားဝါကြသော်လည်း၊ စကားများနှင့် အယူဝါဒများ အချို့ကို ဟောပြောကြသော်လည်း၊ လူအချို့၏ လေးစားမှုနှင့် ကိုးကွယ်မှုကို ရရှိကြသော်လည်း၊ လူတို့၏ စိတ်နှလုံးများကို အထင်အမြင်မှားစေပြီး၊ ၎င်းတို့၏ အဆင့်အတန်းကို ခိုင်မာစေကြသော်လည်း အဆုံးတွင် ဤအရာက မည်သည့်အရာ ဖြစ်လာသနည်း။ ဤလူတို့သည် အခြားသူများကို လာဘ်ထိုးဖို့ အကူအညီလေးများကို အသုံးပြုသည်ဖြစ်စေ မပြုသည်ဖြစ်စေ၊ သို့မဟုတ် ၎င်းတို့၏ ဆုကျေးဇူးများနှင့် အစွမ်းအစများကို ကြွားလုံးထုတ်သည်ဖြစ်စေ မထုတ်သည်ဖြစ်စေ၊ သို့မဟုတ် လူတို့ကို အထင်အမြင်မှားစေရန်နှင့် ထိုသို့ဖြင့် သူတို့၏ အကောင်းမြင်မှုကို ရရှိရန်အတွက် နည်းလမ်းအမျိုးမျိုးအား အသုံးပြုသည်ဖြစ်စေ မပြုသည်ဖြစ်စေ၊ ၎င်းတို့သည် လူတို့၏ စိတ်နှလုံးများကို စည်းရုံးသိမ်းသွင်းရန်နှင့် ယင်း၌ နေရာတစ်ခု သိမ်းပိုက်ရရှိရန်အတွက် မည်သည့်နည်းလမ်းကို အသုံးပြုသည်ဖြစ်စေ ၎င်းတို့သည် မည်သည့်အရာကို ဆုံးရှုံးပြီးဖြစ်သနည်း။ ၎င်းတို့သည် ခေါင်းဆောင်တစ်ဦး၏ တာဝန်များကို လုပ်ဆောင်နေစဉ်တွင် သမ္မာတရားကို ရယူဖို့အခွင့်အ‌ရေး ဆုံးရှုံးသွားပြီဖြစ်သည်။ တစ်ချိန်တည်းမှာပင် ၎င်းတို့၏ သရုပ်သကန်အမျိုးမျိုးကြောင့် ၎င်းတို့၏ နောက်ဆုံး အဆုံးသတ်ကို ဖြစ်စေမည့် ဒုစရိုက်အမှုများကိုလည်း စုဆောင်းထားပြီး ဖြစ်သည်။ ၎င်းတို့သည် လူတို့ကို လာဘ်ထိုးရန်နှင့် အမိဖမ်းရန်အတွက် အကူအညီလေးများကို အသုံးပြုသည်ဖြစ်စေ၊ သို့မဟုတ် မိမိတို့ကိုယ်ကို ကြွားလုံးထုတ်သည်ဖြစ်စေ၊ သို့မဟုတ် လူတို့ကို အထင်အမြင်မှားစေဖို့ အယောင်ဆောင်ဗန်းပြခြင်းကို အသုံးပြုသည်ဖြစ်စေ၊ ထို့ပြင် ဤအရာ ပြုလုပ်ခြင်းအားဖြင့် ၎င်းတို့သည် အပြင်ပန်းတွင် အကျိုးအမြတ်မည်မျှနှင့် ကျေနပ်အားရမှုမည်မျှကို ရရှိသည်ဟု ထင်ရသည်ဖြစ်စေ၊ ယခု ကြည့်သည့်အခါ၊ ဤလမ်းကြောင်းမှာ မှန်ကန်သောလမ်းကြောင်း ဟုတ်သလော။ သမ္မာတရားကို လိုက်စားသည့်လမ်းကြောင်း ဟုတ်သလော။ မိမိ၏ ကယ်တင်ခြင်းကို ဆောင်ကြဉ်းပေးနိုင်သည့် လမ်းကြောင်း ဟုတ်သလော။ မဟုတ်သည်မှာ သိသာထင်ရှား၏။ ဤနည်းလမ်းများနှင့် လှည့်ကွက်များက အဘယ်သို့ ချက်ချာပါးနပ်သည်ဖြစ်စေ ၎င်းတို့သည် ဘုရားသခင်ကို မလှည့်ဖြားနိုင်သည့်အပြင် ၎င်းတို့အားလုံးသည် နောက်ဆုံးတွင် ဘုရားသခင်၏ ပြစ်တင်ရှုတ်ချခြင်းနှင့် ရွံရှာစက်ဆုပ်ခြင်းကို ခံကြရသည်။ အဘယ့်ကြောင့်ဆိုသော် ထိုသို့သော အပြုအမူများ၏နောက်ကွယ်၌ ကွယ်ဝှက်ထားသည်မှာ လူ၏ ပြင်းထန်သော ရည်မှန်းချက်၊ ဘုရားသခင်အပေါ် ရန်ငြိုးဖွဲ့သော စိတ်သဘောနှင့် အနှစ်သာရပင် ဖြစ်သည်။ ဘုရားသခင်၏ စိတ်နှလုံးထဲတွင် သူသည် ဤလူတို့ကို မိမိတို့၏ တာဝန်များအား လုပ်ဆောင်နေသူများအဖြစ် မည်သည့်အခါမျှ လုံးဝ အသိအမှတ်ပြုမည် မဟုတ်။ ထိုအစား ၎င်းတို့ကို မကောင်းမှုပြုသူများအဖြစ် သတ်မှတ်မည်ဖြစ်သည်။ မကောင်းမှုပြုသူများကို ကိုင်တွယ်ဖြေရှင်းရာ၌ မည်သည့်စီရင်ချက်ကို ဘုရားသခင် ချမှတ်သနည်း။ “အဓမ္မအမှုကို ပြုသောသူတို့၊ ငါ့ထံမှဖယ်ကြ” ဟူ၍ ဖြစ်သည်။ ဘုရားသခင်က “ငါ့ထံမှ ဖယ်ကြ”ဟု ပြောသောအခါ သူသည် ထိုသို့သောလူတို့ကို မည်သည့်နေရာသို့ သွားစေချင်သနည်း။ သူသည် ထိုသူတို့ကို စာတန်ဆီသို့၊ စာတန်များအုပ်စု နေထိုင်သည့် နေရာများသို့ လွှဲပြောင်းပေးခြင်း ဖြစ်သည်။ ထိုသူတို့အတွက် နောက်ဆုံးအကျိုးဆက်က မည်သည့်အရာ ဖြစ်သနည်း။ ထိုသူတို့သည် ဆိုးညစ်သောဝိညာဥ်များ၏ သေသည့်တိုင်အောင် ညှဉ်းပန်းနှိပ်စက်ခြင်းကို ခံရသည်။ ဆိုလိုသည်မှာ စာတန်၏ ဝါးမျိုခြင်းကို ခံရသည်။ ဘုရားသခင်သည် ဤလူတို့ကို အလိုမရှိ၊ ယင်းမှာ သူသည် ထိုသူတို့ကို ကယ်တင်မည်မဟုတ်၊ ထိုသူတို့သည် ဘုရားသခင်၏ နောက်လိုက်များမဆိုနှင့်၊ သူ၏သိုးများလည်း မဟုတ်ဟု ဆိုလိုခြင်းဖြစ်သည်။ ထို့ကြောင့် ထိုသူတို့သည် သူကယ်တင်မည့် သူများထဲ၌ မပါပေ။ ဤသည်မှာ ဤလူတို့ကို ဘုရားသခင် သတ်မှတ်သည့်ပုံစံ ဖြစ်သည်။ သို့ဆိုလျှင် အခြားသူများ၏ စိတ်နှလုံးများကို စည်းရုံးသိမ်းသွင်းရန် ကြိုးစားခြင်း၏ သဘာဝမှာ မည်သည့်အရာပင် ဖြစ်သနည်း။ ယင်းမှာ အန္တိခရစ်တစ်ဦး၏ လမ်းကြောင်းကို လျှောက်နေခြင်း ဖြစ်၏။ အန္တိခရစ်တစ်ဦး၏ အပြုအမူနှင့် အနှစ်သာရပင် ဖြစ်၏။ ပို၍ပင်ဆိုးရွားသည်မှာ ဘုရားသခင် ရွေးချယ်ထားသော လူများအတွက် ဘုရားသခင်နှင့် တုပြိုင်ခြင်း အနှစ်သာရ ဖြစ်၏။ ထိုသို့သောလူတို့သည် ဘုရားသခင်၏ ရန်သူများဖြစ်ကြ၏။ ဤသည်မှာ အန္တိခရစ်များကို သတ်မှတ်ကာ အမျိုးအစားခွဲသည့်ပုံစံ ဖြစ်ပြီး လုံးဝ တိကျမှန်ကန်ပေသည်။

၂၀၁၉ ခုနှစ်၊ ဇန်နဝါရီလ ၂၂ ရက်


အချက် ၂- အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏

အန္တိခရစ်များက လူတို့အား မည်သို့ထိန်းချုပ်သည် ဟူသည့်အရာ၏ ပထမသရုပ်သကန်ဖြစ်သည့် လူတို့၏ စိတ်နှလုံးများကို စည်းရုံးသိမ်းသွင်းခြင်းနှင့် ပတ်သက်၍ ငါတို့ မိတ်သဟာယပြုခြင်းပြီးဆုံးခဲ့ပြီဖြစ်ပြီး ယခုတွင် ဒုတိယသရုပ်သကန်အကြောင်း ငါတို့ မိတ်သဟာယပြုကြမည်။ လူတို့အား ထိန်းချုပ်ဖို့ အန္တိခရစ်များ အသုံးပြုသည့် ဒုတိယနည်းလမ်းမှာ အမြင်မတူသူများကို တိုက်ခိုက်ကာ ကြဉ်ထားခြင်း ဖြစ်သည်။ ပထမနည်းလမ်းတွင် လူတို့အား အထင်မြင်မှားစေခြင်းနှင့် ၎င်းတို့၏ စိတ်နှလုံးများကို စည်းရုံးသိမ်းသွင်းခြင်းတို့ ပါဝင်သည်။ အပေါ်ယံတွင် ဤကဲ့သို့သော လူတစ်ဦးသည် အလွန်နူးညံ့သိမ်မွေ့စွာနှင့် လူ့အယူအဆများနှင့် ကိုက်ညီစွာ စကားပြောဟန်တူမည်ဖြစ်ပြီး အခြားသူများအပေါ် မည်သည့်ထိခိုက်နစ်နာမှုမျှ ဖြစ်စေမည် မဟုတ်ပေ။ သူသည် အလွန်ပင် လိမ္မာပါးနပ်ပြီး ထင်ပေါ်မည်မဟုတ်။ အခြားသူများက သူ၏ ဆိုးယုတ်သော ရည်ရွယ်ချက်များနှင့် မလိုမုန်းထားသော၊ သွေးထွက်သံယိုဖြစ်စေသော၊ တိုက်ခိုက်ရန်အသင့်ရှိနေသော သရုပ်သကန်များကို မမြင်နိုင်သည့်အပြင် သူသည် ကောက်ကျစ်စဉ်းလဲသော နည်းလမ်းများကိုသာ အသုံးပြုလေသည်။ ဒုတိယနည်းလမ်းဖြစ်သော အမြင်မတူသူများကို တိုက်ခိုက်ကာ ကြဉ်ထားခြင်းက ပို၍ ပေါ်လွင်ထင်ရှားသည်။ “တိုက်ခိုက်ကာ ကြဉ်ထားသည်” ဟူသည့် စကားလုံးများ၏ အဓိပ္ပာယ်မှနေ၍ လူတစ်ဦးက ယင်းတို့သည် အပြုသဘော မဆောင်ဘဲ အပျက်သဘောဆောင်ကြောင်း သိမြင်နိုင်သည်။ တိုက်ခိုက်ကာ ကြဉ်ထားခြင်းဟူသည့် ဤနည်းလမ်းမှာ သိသာထင်ရှားစွာပင် လူသိရှင်ကြားဖြစ်ပြီး အားလုံးက မြင်တွေ့နိုင်သည်။ ယင်းမှာ လမ်းမထက်တွင် အပေါက်ဆိုးသော အမျိုးသမီးများက ဆူဆဲကြိမ်းမောင်းလျက် စကားလုံးများ ပွင့်လင်းပြီး တစ်တစ်ခွခွဖြင့် ကြားရသူအားလုံးက နားလည်ကာ တစ်ဦးနှင့်တစ်ဦး အားနည်းချက်များကို ဖော်ထုတ်နေကြသည်နှင့်ပင် တူသည်။ ထိုစကားလုံးများ၌ ရန်မူခြင်းတစ်ခုခု ပါရှိကာ သည်းခံမှုကို ပြမည့်အစား ရန်ဖြစ်ဖို့သာ တာစူနေသည်။ လူတို့အပေါ် အန္တိခရစ်များ၏ လူသိရှင်ကြား ဖိနှိပ်ခြင်း၊ ဖယ်ကြဉ်ခြင်း၊ တိုက်ခိုက်ခြင်းနှင့် လူတို့၏ ပြဿနာများကို ဖော်ထုတ်ခြင်းတို့သည် တိကျစွာ ရည်ရွယ်ထားခြင်းသာ ဖြစ်သည်။ ၎င်းတို့သည် သမ္မာတရားလိုက်စားပြီး ၎င်းတို့အား ပိုင်းခြားသိမြင်နိုင်သူတို့ကို ပစ်မှတ်ထားရန် ဤသို့သော နည်းလမ်းများကို ဧကန်မုချ အသုံးပြုကြသည်။ ဤလူတို့ကို ဖြိုလှဲခြင်းဖြင့် ၎င်းတို့သည် မိမိတို့ကိုယ်ပိုင် ရာထူးများကို ခိုင်ခံ့စေခြင်းဟူသည့် ရည်မှန်းချက်ကို စွမ်းဆောင်ရရှိကြသည်။ ဤကဲ့သို့ လူတို့ကို တိုက်ခိုက်ခြင်းနှင့် ဖယ်ကြဉ်ခြင်းသည် သဘာဝအားဖြင့် မလိုမုန်းထားခြင်း ဖြစ်သည်။ ၎င်းတို့၏ စကားနှင့် ပြောပုံဆိုပုံတွင် ရန်လိုစိတ်ရှိသည်။ ဖော်ထုတ်ခြင်း၊ ရှုတ်ချခြင်း၊ အသရေပျက်အောင် မမှန်မကန် ပြောခြင်းနှင့် ဆိုးယုတ်သော မတော်မတရားပြောဆိုခြင်းတို့ ရှိသည်။ ၎င်းတို့သည် အပြုသဘောဆောင်သော အရာများကို အပျက်သဘော ဆောင်သည့်အလား၊ အပျက်သဘောဆောင်သည့် အရာများကို အပြုသဘော ဆောင်သည့်အလား ပြောဆိုလျက် အမှန်တရားများကို မလိမ့်တပတ်ပင် လုပ်ကြသည်။ ဤကဲ့သို့ အဖြူအမည်းကို ပြောင်းပြန်လှန်ပြီး အမှန်အမှားကို ရောထွေးစေခြင်းက လူတို့ကို အနိုင်ယူခြင်းနှင့် ၎င်းတို့နာမည်များ ပျက်စီးစေခြင်းတည်းဟူသော အန္တိခရစ်တို့၏ ရည်မှန်းချက်ကို ပြည့်စုံစေသည်။ အမြင်မတူသူများအပေါ် ဤတိုက်ခိုက်ခြင်းနှင့် ဖယ်ကြဉ်ခြင်းတို့အား မည်သည့် စိတ်ဓာတ်က ဖြစ်ပေါ်စေသနည်း။ အချိန်အများစုတွင် ယင်းသည် မနာလိုသော စိတ်ဓာတ်မှ လာသည်။ ရက်စက်ကြမ်းကြုတ်သော စိတ်သဘောထားတွင် မနာလိုမှုသည် ယင်းနှင့်အတူ အားကောင်းသော မုန်းတီးမှုကို သယ်ဆောင်ပြီး ၎င်းတို့၏ မနာလိုမှု အကျိုးဆက်အနေဖြင့် အန္တိခရစ်များသည် လူတို့ကို တိုက်ခိုက်ကာ ဖယ်ကြဉ်ကြသည်။ ဤကဲ့သို့သော အခြေအနေမျိုးတွင် အန္တိခရစ်တို့သည် ဖော်ထုတ်ခံရခြင်း၊ တိုင်ကြားခံရခြင်း၊ မိမိတို့၏ အဆင့်အတန်းများ ဆုံးရှုံးခြင်းနှင့် ထိုးနှက်ခံရခြင်းတို့ကို ကြုံတွေ့ရပါက သူတို့သည် အာခံကာ မကျေမနပ် ဖြစ်လာကြမည်ဖြစ်ပြီး ၎င်းတို့အနေဖြင့် ပြင်းပြင်းထန်ထန် အငြိုးထားလိုစိတ်လည်း ပို၍ပင် ရှိလာရန် လွယ်ကူပေလိမ့်မည်။ အငြိုးထားခြင်းသည် စိတ်ထားတစ်မျိုးဖြစ်ပြီး ဖောက်ပြန်ပျက်စီးသော စိတ်သဘောထား အမျိုးအစားတစ်ခုလည်း ဖြစ်သည်။ တစ်စုံတစ်ဦး လုပ်သည့်အရာက မိမိတို့အဖို့ ထိခိုက်နစ်နာစရာဖြစ်သည်ကို အန္တိခရစ်တို့က မြင်သည့်အခါ ၎င်းတို့ထက် အခြားသူများ ပိုစွမ်းဆောင်နိုင်သည်၊ သို့မဟုတ် တစ်စုံတစ်ဦး၏ ပြောဆိုချက်များနှင့် အကြံပြုချက်များက ၎င်းတို့ထက် ပိုကောင်းပြီး သို့မဟုတ် ပို၍ အမြော်အမြင်ရှိပြီး လူတိုင်းက ထိုလူ၏ ပြောဆိုချက်များနှင့် အကြံပြုချက်များအား သဘောတူ လက်ခံကြသည်ကို မြင်သည့်အခါ၊ အန္တိခရစ်များက ၎င်းတို့၏ ရာထူး ခြိမ်းခြောက်ခံရသည်ဟု ခံစားကြသည်၊ ၎င်းတို့၏ စိတ်နှလုံးများတွင် မနာလိုမှုနှင့် မုန်းတီးခြင်းတို့ ဖြစ်ပေါ်ပြီး ၎င်းတို့က တိုက်ခိုက်ကာ လက်စားချေကြသည်။ လက်စားချေသည့်အခါ အန္တိခရစ်များသည် ယေဘုယျအားဖြင့် မိမိတို့၏ ပစ်မှတ်များကို လက်ဦးမှုယူသည့် ထိုးနှက်ချက်တစ်ခု လုပ်ကြသည်။ တစ်ဖက်လူက အညံ့ခံသည်အထိ လူတို့ကို တိုက်ခိုက်ပြီး ဖြိုလှဲရာတွင် လက်ဦးမှုရယူကြသည်။ ထိုအခါမှသာ ၎င်းတို့သည် စိတ်ခံစားချက်များ ထွက်ပေါက်ပေးလိုက်ရပြီ ဖြစ်သည်ဟု ခံစားကြသည်။ လူတို့ကို တိုက်ခိုက်ခြင်းနှင့် ဖယ်ကြဉ်ခြင်းနှင့်ဆိုင်သည့် အခြားသော သရုပ်သကန်များမှာ အဘယ်နည်း။ (အခြားသူများကို သိမ်ငယ်စေခြင်း ဖြစ်သည်။) အခြားသူများကို သိမ်ငယ်စေခြင်းသည် ပေါ်လွင်အောင်ပြသသည့် နည်းလမ်းများထဲမှ တစ်ခု ဖြစ်သည်။ အလုပ်ကို သင် မည်မျှကောင်းစွာ လုပ်ဆောင်သည်ဖြစ်စေ သင် အပျက်သဘောဆောင်ပြီး အားနည်းကာ မရပ်တည်နိုင်သည်အထိ အန္တိခရစ်များက သင့်ကို သိမ်ငယ်စေဦးမည်၊ သို့မဟုတ် ရှုတ်ချဦးမည်ဖြစ်သည်။ ထို့နောက် ၎င်းတို့သည် ကျေနပ်လိမ့်မည်ဖြစ်ပြီး မိမိတို့၏ ရည်မှန်းချက် ပြည့်စုံပြီးဖြစ်မည်။ ရှုတ်ချခြင်းသည် အခြားသူများအား သိမ်ငယ်စေသည့်အရာ၏ တစ်စိတ်တစ်ပိုင်း ဖြစ်သလော။ (ဟုတ်ပါသည်။) အန္တိခရစ်များသည် လူတို့ကို မည်သို့ ရှုတ်ချကြသနည်း။ ၎င်းတို့သည် တစ်ဆိတ်ကို တစ်အိတ်လုပ်ကြသည်။ ဥပမာ ပြဿနာမဟုတ်သည့်အရာတစ်ခုကို သင် လုပ်မိခဲ့သော်လည်း ၎င်းတို့သည် သင့်ကို တိုက်ခိုက်ရန် ထိုအရာကို ရေးကြီးခွင့်ကျယ် လုပ်လိုကြပေသည်။ ထို့ကြောင့် ၎င်းတို့သည် သင့်အပေါ် နိုင်ကွက်အဖြစ် ဤအရာကို အသုံးပြုရန် နည်းလမ်းမျိုးစုံ စဉ်းစားကြပြီး တစ်ဆိတ်ကိုတစ်အိတ် လုပ်ခြင်းအားဖြင့် သင့်ကို ရှုတ်ချကြသည်မှာ၊ နားထောင်သည့် အခြားသူများက အန္တိခရစ်များ ပြောသည့်အရာ အဓိပ္ပာယ်ရှိပြီး မှားယွင်းသည့် အရာတစ်ခုခု သင် လုပ်ခဲ့သည်ဟု တွေးထင်ကြလေသည်။ ဤသို့ဖြင့် အန္တိခရစ်များသည် မိမိတို့၏ ရည်မှန်းချက် ပြည့်စုံကြသည်။ ဤသည်မှာ အမြင်မတူသူများကို ရှုတ်ချခြင်း၊ တိုက်ခိုက်ခြင်းနှင့် ဖယ်ကြဉ်ခြင်း ဖြစ်သည်။ ဖယ်ကြဉ်ခြင်းမှာ မည်သည့်အရာကို ဆိုလိုသနည်း။ ယင်းမှာ ၎င်းတို့၏ စိတ်နှလုံးများထဲတွင် သင်ပြုလုပ်ခဲ့သည့်အရာမှာ မှန်ကန်သည်ကို သိသော်လည်း သင့်ကို ၎င်းတို့ မနာလိုဖြစ်ပြီး မုန်းကြကာ သင့်ကို တိုက်ခိုက်ရန် တမင်တကာ ကြိုးစားကြသောကြောင့် သင် လုပ်ဆောင်ခဲ့သည့်အရာ မှားယွင်းသည်ဟု ၎င်းတို့ဆိုကြသည်။ ထို့နောက်တွင် နားထောင်သည့်လူတိုင်းက ၎င်းတို့ ပြောသည့်အရာ မှန်ကန်ပြီး ကောင်းမွန်လိုက်လေခြင်းဟု ခံစားဖို့အလို့ငှာ အလွန်ချက်ကျလက်ကျဖြစ်သော နည်းလမ်းဖြင့် စကားပြောရင်း သင့်ကို စကားရည်လုအနိုင်ယူရန် မိမိတို့ကိုယ်ပိုင် အမြင်များနှင့် အတွေးမှားများကို အသုံးပြုကြလိမ့်မည်ဖြစ်သည်။ ထို့နောက် ထိုလူအားလုံးက သူတို့ကို ထောက်ခံမည်ဖြစ်ပြီး သင့်ကို ဆန့်ကျင်လျက် ၎င်းတို့ဘက်တွင် ရပ်တည်ကြလိမ့်မည်။ အန္တိခရစ်များသည် သင့်ကို တိုက်ခိုက်ရန်၊ အပျက်သဘောဆောင်စေပြီး အားနည်းစေရန် ဤအရာကို အသုံးပြုကြသည်။ ဤအရာဖြင့် ၎င်းတို့သည် အမြင်မတူသူများကို တိုက်ခိုက်ခြင်းနှင့် ဖယ်ကြဉ်ခြင်းဟူသော မိမိတို့၏ ရည်မှန်းချက်ကို စွမ်းဆောင်ရရှိကြပြီး ဖြစ်သည်။ အမြင်မတူသူများကို ဖယ်ကြဉ်ခြင်းသည် မျက်နှာချင်းဆိုင် စကားရည်လုခြင်းပုံစံဖြင့် တစ်ခါတစ်ရံ ဖြစ်နိုင်သည်၊ သို့မဟုတ် တစ်ခါတစ်ရံတွင် တစ်စုံတစ်ဦးကို ဝေဖန်ခြင်း၊ အငြင်းပွားစရာ ဖြစ်စေခြင်း၊ ၎င်းတို့ကို အသရေဖျက်ခြင်းနှင့် ၎င်းတို့ နောက်ကွယ်တွင် ၎င်းတို့နှင့်ပတ်သက်၍ လုပ်ကြံပြောဆိုခြင်းတို့ဖြင့် ဖြစ်နိုင်သည်။ ဥပမာ၊ အန္တိခရစ်တစ်ဦးသည် အမြင်မတူသူတစ်ဦးကို ကြဉ်ထားလိုသောအခါ သူက မည်သူသည် ထိုအမြင်မတူသူနှင့် သင့်မြတ်သည်ကို အရင်ဆုံး စုံစမ်းသည်။ ထို့နောက် သူသည် ထိုသူထံသွား၍ “သင်၌ အစွမ်းအစကင်းမဲ့သည်၊ နားလည်သဘောပေါက်နိုင်စွမ်း အားနည်းပြီး ဝိညာဉ်ရေးရာ နားလည်သဘောပေါက်မှု မရှိသည့်အပြင် သင်၏တာဝန်များကို စည်းမျဉ်းများမပါဘဲ လုပ်ဆောင်သည်ဟု ဤသူဤဝါက ဆိုသည်ကို သင်သိသလော။ သင်သည် အမှန်တွင် အတော်ပင် လူကောင်းတစ်ဦး ဖြစ်သည်ဟု ကျွန်ုပ်ထင်သောကြောင့် သူနှင့် ကျွန်ုပ် ငြင်းခုံခဲ့သည်” ဟု ပြောလေသည်။ သဘောထားကွဲလွဲမှုကို ဤကဲ့သို့ သွေးထိုးပြီးနောက် ဤလူတို့နှစ်ဦးကြားမှ ဆက်ဆံရေးမှာ အဆိုးအဖြစ်သို့ ပြောင်းလဲသွားသည်။ အန္တိခရစ်သည် ဘေးထွက်နေလျက် ဆက်ဆံရေး လုံးဝပျက်စီးသွားသည်အထိ သဘောထားကွဲလွဲမှုကို ဆက်၍ မီးလောင်ရာလေပင့်နေသည်။ ဤနည်းအားဖြင့် အန္တိခရစ်သည် လူတို့နှင့် အမြင်မတူသူကြားထဲရှိ သဘောထားကွဲလွဲမှုကို သွေးထိုးကာ အမြင်မတူသူကို သီးခြားခွဲထားဖို့ ပန်းတိုင်ကို စွမ်းဆောင်ရရှိရန်အတွက် လူတို့ကို အမြင်မတူသူထံမှ ကင်းကွာအောင်လုပ်လေသည်။ သူသည် အမြင်မတူသူရှုံးနိမ့်ပြီး နာမည်ပျက်သည်အထိ အမြင်မတူသူအပေါ် နိုင်ကွက်ရရှိဖို့ အခွင့်အရေးကို ဆက်လက်ရှာဖွေနေသည်။ အန္တိခရစ်တစ်ဦးက ဤသူသည် သူ၏အဆင့်အတန်းအတွက် ခြိမ်းခြောက်မှုမဖြစ်ဖို့အတွက် ဤအရာကို ပြိုင်ဘက်တစ်ဦးအား ဖြုတ်ချခြင်းအဖြစ် ရှုမြင်လေသည်။ အန္တိခရစ်သည် အမြင်မတူသူတစ်ဦးကို နှိပ်ကွပ်ဖို့ရန် အကောင်းဆုံးဖြစ်သည်ဟု ယုံကြည်သော်လည်း သူ့ကို နှိပ်ကွပ်၍မရပါက သူ့ကို သီးသန့်ခွဲပြီးလျှင် ကြဉ်ထားရန်အတွက် ဖြစ်နိုင်သမျှကို ပြုလုပ်သည်။ အကယ်၍ သူ့ကို ကြဉ်ထား၍မရပါက အန္တိခရစ်သည် သူ့ကို ဆက်လက်၍ သီးသန့်ခွဲထားကာ နောက်ဆုံးတွင် သူ့ကို ကျိုးနွံစေပြီး အသနားခံအောင် လုပ်လေသည်။ အန္တိခရစ်သည် သမ္မာတရားကို လိုက်စားသော လူများ သို့မဟုတ် ၎င်းတို့၏ ထင်မြင်ချက်များ မိမိတို့၏ ထင်မြင်ချက်များနှင့် အညီမဟုတ်သော လူများကို တိုက်ခိုက်ရန်အတွက် အင်အားစုအချို့ကို ဆွဲသွင်းပြီး အသုံးချသည်။ သူသည် အသင်းတော်ကို ဖြိုဖျက်ပြီး အစိတ်စိတ်အမွှာမွှာဖြစ်အောင် ချိုးဖဲ့ပစ်ကာ အဆုံးတွင် အသင်းတော်သည် အုပ်စုနှစ်ခုသုံးခုအဖြစ် ကွဲလျက် အုပ်စုတစ်ခုက သူ့အား နာခံသူ၊ တစ်ခုက မနာခံသူနှင့် နောက်တစ်ခုက ကြားနေဖြစ်သွားသည်။ သူ၏ “ထူးခြားပြောင်မြောက်သော” လမ်းပြမှုအောက်၌ သူ့ကို နာခံသူများက ပို၍ပို၍များပြားလာပြီး မနာခံသူတို့က ပို၍ပို၍နည်းပါးလာသည်။ သူ့ကို အရှုံးပေးကြသည့်လူတို့က ပို၍များလာကာ ထိုအန္တိခရစ်နှင့် ကွဲပြားသည့် ထင်မြင်ချက်များရှိသော သူတို့မှာ သီးခြားဖြစ်သွားပြီး အသံမထွက်ဝံ့ကြတော့ချေ။ သူ့ကို ပိုင်းခြားသိမြင်နိုင်သည့်သူများဖြစ်စေ၊ အာခံနိုင်သည့်သူများဖြစ်စေ ပို၍ပို၍ နည်းလာပြီး ဤသို့ဖြင့် အန္တိခရစ်သည် အသင်းတော်အတွင်းရှိ လူအများစုအပေါ် တဖြည်းဖြည်း ထိန်းချုပ်ကာ သြဇာအာဏာရှိသည့် ရာထူးနေရာတစ်ခု ယူတော့သည်။ ဤသည်မှာ အန္တိခရစ်ချိန်ရွယ်သည့် ရည်မှန်းချက်ပန်းတိုင်ပင် ဖြစ်၏။ သူနှင့် ကွဲပြားသည့် ထင်မြင်ချက်များရှိသော လူတို့နှင့် ဆက်ဆံရာ၌ အန္တိခရစ်သည် သည်းခံမှုနည်းနည်းလေးမျှ မပြသချေ။ သူက “သင်၌ ကွဲပြားသော ထင်မြင်ချက်ရှိလျှင်ပင် ယခုငါ၌ အပြီးသတ် ဆုံးဖြတ်ပိုင်ခွင့် ရှိသောကြောင့် သင်သည် ငါ၏ဦးဆောင်မှုကို ကျိုးနွံနာခံရမည်။ သင်သည် ငါ၏အောက်၌ ရှိ၏။ သင်က နဂါးတစ်ကောင်ဖြစ်လျှင် မိမိဘာသာ ခွေ၍နေရမည်။ ကျားတစ်ကောင် ဖြစ်လျှင် မှောက်လျက်သား လဲနေရမည်။ သင်၌ မည်သည့်အစွမ်းအစများ ရှိပါစေ ဤနေရာတွင် ငါရှိနေသရွေ့ သင်သည် အသာစီးမှုရယူခြင်း သို့မဟုတ် ပြဿနာလှုံ့ဆော်ခြင်းကို မေ့ထား၍ရသည်” ဟု စဉ်းစားသည်။ ဤသည်မှာ အသင်းတော်ကို တစ်ဦးတည်း ထိန်းချုပ်ပြီး ဘုရားသခင်ရွေးကောက်ထားသော လူတို့ကို ထိန်းချုပ်ခြင်းဟူသော အန္တိခရစ် ချိန်ရွယ်သည့် ရည်မှန်းချက်ပန်းတိုင်ပင် ဖြစ်သည်။

အမြင်မတူသူတစ်ဦးကို တိုက်ခိုက်ပြီး ကြဉ်ထားသည့်အခါ အန္တိခရစ်တစ်ဦး၏ အဓိကရည်မှန်းချက်မှာ အဘယ်နည်း။ ၎င်းတို့က အသင်းတော်ထဲ၌ မိမိတို့၏ကိုယ်ပိုင် သဘောထားနှင့် ဆန့်ကျင်သော သဘောထားလုံးဝ မရှိသည့်အခြေအနေတစ်ခု၊ ၎င်းတို့၏အာဏာ၊ ၎င်းတို့၏ ခေါင်းဆောင်မှုရာထူးနှင့် ၎င်းတို့၏စကားများအားလုံးက အကြွင်းမဲ့ဖြစ်သည့် အခြေအနေတစ်ခုကို ဖန်တီးရန် ကြိုးစားကြ၏။ လူတိုင်းက ၎င်းတို့ကို အလေးဂရုပြုရပြီး ၎င်းတို့သည် ထင်မြင်ချက်မတူညီလျှင်ပင် ယင်းကို မဖော်ပြရဘဲ စိတ်ထဲတွင် မျိုသိပ်ထားလေသည်။ ၎င်းတို့နှင့် ပြောင်ပြောင်တင်းတင်း သဘောထားကွဲလွဲရဲသောသူ မည်သူမဆိုသည် အန္တိခရစ်၏ ရန်သူဖြစ်လာသည်။ ပြီးလျှင် ထိုသူတို့ကို ညှဉ်းပန်းရန် မည်သည့်နည်းလမ်းကိုမဆို စဉ်းစားကြလိမ့်မည်ဖြစ်ပြီး ၎င်းတို့ကို ပျောက်ကွယ်သွားစေရန် အမြန်ပင် ပြုလုပ်လိုကြသည်။ ဤသည်မှာ အန္တိခရစ်များက ၎င်းတို့၏ ဂုဏ်အဆင့်အတန်းကို ခိုင်မာစေပြီး ၎င်းတို့၏ အာဏာကို ကာကွယ်ရန်အတွက် အမြင်မတူသူတစ်ဦးကို တိုက်ခိုက်ပြီး ဖယ်ကြဉ်သည့် နည်းလမ်းများထဲမှ တစ်ခုဖြစ်သည်။ ၎င်းတို့က “သင်၌ မတူညီသည့် ထင်မြင်ချက်များ ရှိသည်မှာ အဆင်ပြေသည်၊ သို့ရာတွင် ငါ၏အာဏာနှင့် ဂုဏ်အဆင့်အတန်းကို ထိခိုက်စေဖို့မဆိုထားနှင့်၊ ထိုထင်မြင်ချက်များကို သင့်သဘောရှိ လျှောက်ပြောနေ၍ မရပေ။ သင့်မှာ ပြောစရာရှိပါက ငါ့ကို နှစ်ကိုယ်ကြား ပြောနိုင်သည်။ လူတိုင်းရှေ့တွင် သင်ပြောပြီး ငါမျက်နှာပျက်ရအောင် လုပ်ပါက သင်သည် ကိုယ့်ဒုက္ခကိုယ် ရှာနေခြင်းဖြစ်ပြီး သင့်ကို ငါညှဉ်းပန်းရလိမ့်မည်” ဟု ထင်ကြသည်။ ဤသည်မှာ အဘယ်စိတ်သဘောထားမျိုးဖြစ်သနည်း။ အန္တိခရစ်တို့သည် အခြားသူများကို လွတ်လပ်စွာ စကားပြောခွင့်မပေးချေ။ သူတို့၌ အန္တိခရစ်အကြောင်းဖြစ်စေ၊ အခြားအရာ တစ်ခုတလေအကြောင်းဖြစ်စေ ထင်မြင်ယူဆချက်တစ်ခု ရှိပါက ကြုံသလို ထုတ်ပြော၍မရပေ။ သူတို့သည် အန္တိခရစ်၏မျက်နှာကို ဆင်ခြင်ထောက်ထားရသည်။ မထောက်ထားပါက အန္တိခရစ်သည် သူတို့ကို ရန်သူတစ်ဦးအဖြစ် ဆက်ဆံကာ သူတို့ကို တိုက်ခိုက်ပြီး ကြဉ်ထားလိမ့်မည်။ ဤသည်မှာ အဘယ်သဘာဝမျိုးနည်း။ ယင်းသည် အန္တိခရစ်တစ်ဦး၏ သဘာဝဖြစ်သည်။ ၎င်းတို့သည် ဤအရာကို အဘယ်ကြောင့် ပြုသနည်း။ ၎င်းတို့သည် အသင်းတော်တွင် မည်သည့်အမြင်မတူသော ပြောဆိုမှုကိုမျှ ခွင့်မပြုပေ။ အသင်းတော်တွင် အမြင်မတူသူတစ်ယောက်ကိုမျှ ခွင့်မပြုပေ။ ၎င်းတို့သည် ဘုရားသခင်ရွေးချယ်ထားသောသူများကို သမ္မာတရားကို ပွင့်ပွင့်လင်းလင်း မိတ်သဟာယဖွဲ့ပြီး လူများကို ပိုင်းခြားသိမြင်ရန် ခွင့်မပြုပေ။ ၎င်းတို့အကြောက်ဆုံးအရာသည် လူတို့၏ ဖော်ထုတ်ခြင်း၊ ပိုင်းခြားသိမြင်ခြင်းကိုခံရခြင်းဖြစ်သည်။ ၎င်းတို့သည် လူတို့၏ စိတ်နှလုံးထဲတွင်ရှိသော ၎င်းတို့၏ အာဏာနှင့် အဆင့်အတန်းကို ခိုင်မာစေရန် အစဉ်ကြိုးစားနေကြသည်။ ဤအရာများသည် မည်သည့်အခါမျှ ယိုင်နဲ့၍မဖြစ်ဟု ၎င်းတို့က ခံစားကြရသည်။ ၎င်းတို့သည် ၎င်းတို့၏ မာန၊ ဂုဏ်သတင်း၊ သို့မဟုတ် ခေါင်းဆောင်အဖြစ် အဆင့်အတန်းနှင့် တန်ဖိုးတို့ကို ခြိမ်းခြောက်သော၊ သို့မဟုတ် ထိခိုက်သော မည်သည့်အရာကိုမျှ လုံးဝ သည်းမခံနိုင်ကြပေ။ ဤသည်မှာ အန္တိခရစ်တို့၏မလိုမုန်းထားသော သဘာဝဆိုင်ရာ သရုပ်သကန်တစ်ခု ဖြစ်သည်မဟုတ်လော။ ၎င်းတို့သည် မိမိတို့ပိုင်ဆိုင်နှင့်ပြီးဖြစ်သည့် အာဏာဖြင့် မတင်းတိမ်နိုင်ဘဲ ယင်းကို ခိုင်မြဲစေပြီး လုံခြုံစေကာ ရာသက်ပန် စိုးမိုးခြယ်လှယ်မှုကို ရှာဖွေသည်။ ၎င်းတို့သည် အခြားသူများ၏အပြုအမူကို ထိန်းချုပ်လိုသည်သာမက၊ သူတို့၏စိတ်နှလုံးကိုလည်း ထိန်းချုပ်လိုသည်။ အန္တိခရစ်တို့ အသုံးပြုသည့် ဤနည်းလမ်းများသည် ၎င်းတို့၏ အာဏာနှင့် ဂုဏ်အဆင့်အတန်းကို ထိန်းသိမ်းရန်သက်သက်ဖြစ်ပြီး အာဏာကို ကိုင်စွဲဖို့ ၎င်းတို့ အလိုဆန္ဒ၏ ရလဒ် လုံးလုံးဖြစ်သည်။ အကယ်၍ အန္တိခရစ်များသည် ပွင့်လင်းရိုးသားစွာဖြင့် သမ္မာတရားနှင့်အညီ ပြုမူလုပ်ဆောင်ခဲ့ပါက အခြားသူများ အသံထွက်လာခြင်း၊ ခြားနားသော အဆိုပြုချက်များပြုလုပ်ခြင်းနှင့် ၎င်းတို့ကို ဖော်ထုတ်ခြင်းကို အဘယ့်ကြောင့် ကြောက်နေရမည်နည်း။ ယင်းမှာ ၎င်းတို့၌ အန္တရာယ်ပြုမည့် လက္ခဏာရှိသော ရည်ရွယ်ချက်များနှင့် မလုံလဲစိတ်ဖိစီးသော အသိတရားရှိနေသောကြောင့်ပင် ဖြစ်၏။ အန္တိခရစ်များက သူတို့သည် ဒုစရိုက်အမှုများစွာကို ကျူးလွန်ထားကြောင်း သိပြီး ယင်းတို့ ဖော်ထုတ်ခံရသည်နှင့် တစ်ပြိုင်နက် ၎င်းတို့၏ အဆင့်အတန်းကို ထိန်းသိမ်းထားဖို့ ခက်ခဲမည် ဖြစ်ရုံမက ဖယ်ထုတ်ပစ်ခြင်း သို့မဟုတ် နှင်ထုတ်ခြင်းခံရမည့် အန္တရာယ်လည်း ရှိမည်ဖြစ်သည်။ ထို့ကြောင့် ၎င်းတို့သည် အခြားသူများအား ဘောင်ခတ်ပြီး ကန့်သတ်ရာ၌ အားကုန် အားထုတ်ကြိုးပမ်းပြီး ထိုသူတို့အား သမ္မာတရားနှင့်ပတ်သက်၍ မိတ်သဟာယပြုခြင်းနှင့် ပိုင်းခြားနားလည်နိုင်စွမ်း ကျင့်သုံးခြင်းမှ တားဆီးသည်။ အထူးသဖြင့် ခိုင်မာသော တရားမျှတမှုအသိရှိသူများ သို့မဟုတ် ဆိုးယုတ်သောလူများကို ဖော်ထုတ်ဝံ့သူများသည် အန္တိခရစ်အတွက် ဆူးငြောင့်ခလုတ်၊ ၎င်းတို့အတွက် အမြဲတမ်း ဒေါသထွက်စရာ ဖြစ်နေသည်။ အကယ်၍ တရားမျှတစိတ်ရှိသူတို့ ကျိုးနွံနာခံလာသည်အထိ နှိပ်ကွပ်ခံရပြီး ဂုဏ်သိက္ခာထိခိုက်သွားလျှင် မိမိကို မည်သူကမျှ နောက်ထပ် ဖော်ထုတ်ဝံ့တော့မည် မဟုတ်သည့်အပြင် ကွဲလွဲသောသဘောထားများ ရှိတော့မည်မဟုတ်ဘဲ၊ ယင်းက မိမိအား လုံခြုံသောခံစားမှုကို ပေးလိမ့်မည်ဟု အန္တိခရစ်များက ထင်မြင်ကြသည်။ ဤသည်မှာ အန္တိခရစ်၏ အပြောင်းအလဲမရှိသော နည်းဗျူဟာဖြစ်၏။ ၎င်းတို့သည် မိမိတို့၏ အာဏာဆုပ်ကိုင်ထားမှုကို လုံးဝ အလျှော့ပေးမည် မဟုတ်သည့်အပြင် အာဏာကို ခိုင်မာစေဖို့ မိမိတို့၏ အားထုတ်ကြိုးပမ်းမှုကို မည်သည့်အခါမျှ ဖြေလျော့မည်မဟုတ်။ ၎င်းတို့ ပြောသမျှ စကားတိုင်းနှင့် ၎င်းတို့လုပ်သမျှ အရာတိုင်းကို ၎င်းတို့၏ အာဏာနှင့် အဆင့်အတန်းအား ကာကွယ်ဖို့ ရည်ရွယ်လေသည်။ ဤသည်မှာ အမြင်မတူသူတစ်ဦး ရှိနေပြီး ထိုအမြင်မတူသူသည် ၎င်းနှင့်ပတ်သက်၍ တစ်စုံတစ်ခုကို ပြောကြောင်း၊ သို့မဟုတ် ၎င်း၏နောက်ကွယ်၌ ၎င်းကို ဝေဖန်ပုတ်ခတ်ကြောင်းကို အန္တိခရစ် ကြားသည့်အခါတွင် အထူးသဖြင့် မှန်ကန်လေသည်။ ဤအခြေအနေတွင် ၎င်းတို့သည် အအိပ်ပျက်၊ အစားပျက်ဖြစ်ရလျှင်ပင် ထိုကိစ္စကို မကြာမတင်မှာပင် ဖြေရှင်းလိမ့်မည်ဖြစ်သည်။ ၎င်းတို့သည် ထိုသို့သော ကြိုးပမ်းအားထုတ်မှုကို အဘယ်သို့လျှင် ပြုနိုင်သနည်း။ ဤသည်မှာ ၎င်းတို့၏ အဆင့်အတန်းအတွက် အန္တရာယ်ရှိသည်၊ စိန်ခေါ်ခြင်းခံရသည်ဟု ၎င်းတို့ ခံစားရသောကြောင့်ဖြစ်သည်။ ၎င်းတို့သည် ဤသို့သော အရေးယူဆောင်ရွက်မှုကို မပြုလုပ်လျှင် ၎င်းတို့၏ အာဏာနှင့် အဆင့်အတန်းသည် အန္တရာယ်ကျရောက်လိမ့်မည်ဟု ခံစားကြရသည်။ ၎င်းတို့၏ ဒုစရိုက်အမှုများနှင့် အရှက်ရဖွယ်သတင်းများက ဖော်ထုတ်ခံရသည်နှင့် ၎င်းတို့သည် ၎င်းတို့၏ အဆင့်အတန်းနှင့် အာဏာကို မထိန်းသိမ်းနိုင်ဖြစ်မည်သာမက အသင်းတော်မှလည်း ရှင်းလင်းခံရမည်၊ သို့မဟုတ် နှင်ထုတ်ခံရမည်။ ဤအတွက်ကြောင့် ၎င်းတို့သည် အမှုကိစ္စကို ဖုံးဖိပြီး ၎င်းတို့အတွက် အန္တရာယ်ရှိစေနိုင်သော ပုန်းကွယ်နေသည့် အရာများအားလုံးကို လွင့်ပျယ်စေရန် နည်းလမ်းများကို စဉ်းစားရာတွင် အသည်းအသန်ပင် စိတ်မရှည်ကြခြင်းဖြစ်သည်။ ဤသည်မှာ ၎င်းတို့၏ ဂုဏ်အဆင့်အတန်းကို ထိန်းသိမ်းနိုင်ရန် တစ်ခုတည်းသော နည်းလမ်းဖြစ်သည်။ အန္တိခရစ်များအတွက် ဂုဏ်အဆင့်အတန်းသည် အသက်သွေးကြောဖြစ်သည်။ တစ်စုံတစ်ယောက်က ၎င်းတို့ကို ဖော်ထုတ်တော့မည်၊ သို့မဟုတ် တိုင်ကြားတော့မည်ဟု ၎င်းတို့ ကြားသည်နှင့်တစ်ပြိုင်နက် ၎င်းတို့သည် ကြောက်လန့်ပြီး စိတ်ဂနာမငြိမ် ဖြစ်ကြသည်။ မနက်ဖြန်တွင် ၎င်းတို့၏ အဆင့်အတန်းကို ဆုံးရှုံးပြီး ဂုဏ်အဆင့်အတန်းက ၎င်းတို့ကို ယူဆောင်ပေးသော အထူးအခွင့်အရေး ခံစားချက်များနှင့် ဂုဏ်အဆင့်အတန်း၏ အကျိုးအမြတ်များကိုပါ မည်သည့်အခါမျှ တစ်ဖန်မခံစားရတော့မည်ကို ကြောက်ရွံ့ကြသည်။ မည်သူကမျှ ၎င်းတို့ကို မလိုက်လျောတော့မည်ကို လည်းကောင်း၊ သို့မဟုတ် ၎င်းတို့နောက်သို့ မလိုက်တော့မည်ကို လည်းကောင်း၊ မည်သူကမျှ ၎င်းတို့ကို မျက်နှာလိုမျက်နှာရ မလုပ်တော့မည်ကို လည်းကောင်း၊ သို့မဟုတ် ၎င်းတို့စေခိုင်းသည့်အတိုင်း မလုပ်တော့မည်ကို လည်းကောင်း ကြောက်ရွံ့ကြသည်။ သို့သော် ၎င်းတို့အတွက် သည်းမခံနိုင်ဆုံးသော အရာမှာ ၎င်းတို့၏ ဂုဏ်အဆင့်အတန်းနှင့် အာဏာကို ဆုံးရှုံးရမည်ကိုသာ မဟုတ်ဘဲ ရှင်းလင်းပစ်ခံရနိုင်ခြင်း၊ သို့မဟုတ် နှင်ထုတ်ခံရနိုင်ခြင်းပင်ဖြစ်သည်။ ဤသို့ဖြစ်လျှင် ဂုဏ်အဆင့်အတန်းနှင့် အာဏာကြောင့် ၎င်းတို့ရရှိခဲ့သော အထူးအခွင့်အရေး၏ အကျိုးကျေးဇူးများနှင့် ခံစားချက်များ၊ ထို့အပြင် ဘုရားသခင်အား ယုံကြည်ခြင်းအားဖြင့် ရရှိသည့် ကောင်းချီးနှင့် ဆုလာဘ်အားလုံးအတွက် မျှော်လင့်ချက်တို့သည် ချက်ချင်းပင် ပျောက်သွားလိမ့်မည်။ ဤအလားအလာသည် ၎င်းတို့အတွက် ခံယူရန် အခက်ခဲဆုံးသောအရာ ဖြစ်သည်။ ၎င်းတို့သည် မိမိတို့၏ အာဏာနှင့် အဆင့်အတန်းက မိမိတို့အား ပေးထားသည့် အကျိုးကျေးဇူးများနှင့် အထူးအခွင့်အရေးသဘောကို ဆုံးရှုံးရသည်နှင့်တစ်ပြိုင်နက် ၎င်းတို့၏ သာယာသောနေ့ရက်များ ကုန်ဆုံးတော့မည်ဖြစ်သည်။ ထို့ပြင် ၎င်းတို့သည် ဒုစရိုက်အမှုများစွာ ကျူးလွန်ထားပြီးခြင်းကြောင့် ကပ်ဘေးထဲတွင်ရှိနေသည်ကို မိမိတို့ကိုယ်ကို တွေ့ရှိကာ ဘုရားသခင်၏ အပြစ်ဒဏ်ပေးခြင်းကို စောင့်မျှော်နေမည်ဖြစ်သည်။

အမြင်မတူသူတစ်ဦးဆိုသည်မှာ အဘယ်နည်း။ အမြင်မတူသူများအဖြစ် အန္တိခရစ်မြင်သောသူများက မည်သူတို့ ဖြစ်ကြသနည်း။ အနည်းဆုံးအနေဖြင့် ၎င်းတို့သည် အန္တိခရစ်ကို ခေါင်းဆောင်အဖြစ် အလေးအနက် မမှတ်ယူသောသူများ ဖြစ်ကြကာ၊ ၎င်းတို့သည် ထိုသူတို့ကို အထင်ကြီးလေးစားခြင်းမရှိ သို့မဟုတ် ကိုးကွယ်ခြင်းမရှိဘဲ ထိုသူတို့ကို သာမန်လူအဖြစ် ဆက်ဆံကြသည်ဟု ဆိုလိုသည်။ ဤသည်မှာ အမျိုးအစားတစ်မျိုးဖြစ်သည်။ ထို့နောက်တွင် သမ္မာတရားကို ချစ်သော၊ သမ္မာတရားကို လိုက်စားသော၊ မိမိတို့၏ စိတ်သဘောထား ပြောင်းလဲအောင် ကြိုးပမ်းအားထုတ်သော၊ ဘုရားသခင်အတွက် ချစ်ခြင်းကို လိုက်စားသောသူများ ရှိကြသည်။ ၎င်းတို့သည် အန္တိခရစ်တစ်ယောက်နှင့် မတူညီသော လမ်းကို လျှောက်ကြသည်။ ၎င်းတို့သည် အန္တိခရစ်၏ အမြင်တွင် အမြင်မတူသူများ ဖြစ်သည်။ အခြားသူများ ရှိသေးသလော။ (အန္တိခရစ်များကို အကြံပြုချက်များ အမြဲတမ်း ပေးသောသူနှင့် ၎င်းတို့ကို ဖော်ထုတ်ရဲသောသူတို့ ဖြစ်ကြပါသည်။) အန္တိခရစ်တစ်ဦးအား မိမိတို့၏ အကြံပြုချက်များ ပေးပြီး ဖော်ထုတ်ရဲသောသူ သို့မဟုတ် မိမိတို့၏ရှုထောင့်အမြင်များက အန္တိခရစ်၏ ရှုထောင့်အမြင်များနှင့် ခြားနားသော မည်သူမဆိုကို အန္တိခရစ်က အမြင်မတူသူများအဖြစ် မြင်လေသည်။ ပြီးလျှင် အခြားအမျိုးအစားတစ်ခုရှိသည်။ အစွမ်းအစနှင့် အရည်အချင်းတွင် အန္တိခရစ်နှင့် ညီမျှသောသူများ၊ ပြောဆိုပြုမူနိုင်စွမ်းက အန္တိခရစ်နှင့် ဆင်တူသောသူများ၊ သို့မဟုတ် ၎င်း၏ အထက်တွင်ရှိပြီး ၎င်းကို ပိုင်းခြားသိမြင်နိုင်သည်ဟု ၎င်းတို့ မြင်သောသူများ ဖြစ်သည်။ ဤသည်မှာ အန္တိခရစ်တစ်ယောက်အတွက် လက်မခံနိုင်စရာဖြစ်သည်။ ၎င်း၏ အဆင့်အတန်းအပေါ် ခြိမ်းခြောက်မှုတစ်ခုဖြစ်သည်။ ဤသို့သောသူများသည် အန္တိခရစ်အတွက် အကြီးမားဆုံးသော အမြင်မတူသူများ ဖြစ်သည်။ အန္တိခရစ်သည် ဤသို့သောသူများကို လျှော့မတွက်ရဲပေ၊ သို့မဟုတ် အနည်းငယ်မျှပင် သတိမလစ်ဟင်းရဲပေ။ အန္တိခရစ်က ၎င်းတို့ကို ခလုတ်ဆူးငြောင့်များအဖြစ်၊ အမြဲတမ်း ဒေါသထွက်စရာအဖြစ် သတ်မှတ်ကာ၊ ၎င်းတို့ကို အချိန်ပြည့်သတိထားပြီး ကာကွယ်သည့်အပြင် သူလုပ်ဆောင်သမျှတွင် ၎င်းတို့ကို ရှောင်ကြဉ်ကြသည်။ အထူးသဖြင့် အန္တိခရစ်က အမြင်မတူသူတစ်ယောက်သည် သူ့ကို ပိုင်းခြားသိမြင်ပြီး ဖော်ထုတ်တော့မည်ကို မြင်သောအခါ ပို၍ပင် ထိတ်လန့်သည်။ ဤသို့သော အမြင်မတူသူတစ်ယောက်ကို အသည်းအသန် ဖယ်ကြဉ်ပြီး တိုက်ခိုက်သည်။ ထိုအမြင်မတူသူက အသင်းတော်မှနေ၍ ရှင်းလင်းပစ်ခြင်း မခံရမချင်း သူကျေနပ်မည် မဟုတ်သည်အထိပင် ဖြစ်သည်။ ဤအရာများဖြင့် ပြည့်နေသည့် ထိုသို့သော စိတ်ဓာတ်နှင့် စိတ်နှလုံးတို့ဖြင့် ၎င်းတို့သည် မည်သို့သောအရာမျိုးကို လုပ်ဆောင်နိုင်စွမ်း ရှိသနည်း။ ဤညီအစ်ကိုမောင်နှမများကို ရန်သူများအဖြစ် ဆက်ဆံမည်လော။ ၎င်းတို့ကို နှိပ်ကွပ်ပြီး ဖယ်ရှားပစ်ရန် နည်းလမ်းများ စဉ်းစားမည်လော။ သေချာပေါက် လုပ်ဆောင်မည်ဖြစ်သည်။ ၎င်းတို့သည် အမြင်မတူသူများကို ကျိုးနွံစေဖို့နှင့် ထိုသူတို့ကို အနိုင်ယူရန်အတွက် မည်သည့်အရာမဆိုလုပ်ဖို့ နည်းလမ်းများကို ဦးနှောက်ခြောက်အောင် စဉ်းစားကြမည် မဟုတ်လော။ အမြင်မတူသူများကို ကျိုးနွံစေခြင်းဟူသည်မှာ အန္တိခရစ်သည် လူတိုင်းကို သူ့အား နားထောင်စေလျက် သူ့ကို ဖော်ထုတ်ဖို့မဆိုထားနှင့်၊ မည်သူကမျှ နောက်ထပ်မည်သည့်အရာကိုမျှ ပြောဝံ့မည် သို့မဟုတ် ခြားနားသော ထင်မြင်ချက်များရှိဝံ့မည် မဟုတ်စေရန် လုပ်ဆောင်ခြင်းကို ဆိုလိုသည်။ အမြင်မတူသူတစ်ဦးကို အနိုင်ယူခြင်းဟူသည်မှာ အန္တိခရစ်က ထိုသူကို အမှုဆင်ပြီး ပြစ်တင်ရှုတ်ချလျက် အမြင်မတူသူအား အရှက်ရစေပြီး ပြုပြင်ခြင်းခံရဖို့အတွက် ထင်မြင်ချက်အမှားအချို့ကို ဖန်တီးကာ ထိုသူ၏ ဂုဏ်သိက္ခာကို အနိမ့်ဆုံးသို့ ကျဆင်းစေသည်ကို ဆိုလိုသည်။ ဤကဲ့သို့သောအရာကို ပြုလုပ်ခြင်းသည် ဒုစရိုက်အမှု၏ အကြီးမားဆုံးပုံစံ မဟုတ်လော။ ယင်းက ဘုရားသခင်၏ စိတ်နေသဘောထားကို ပုန်ကန်ပြစ်မှားသည် မဟု‌တ်လော။ အန္တိခရစ်တစ်ဦး၌ အမြင်မတူသူများကို တိုက်ခိုက်ကာ ကြဉ်ထားခြင်းအတွက် ပရိယာယ်များနှင့် နည်းစနစ်များစွာ ရှိသည်။ လူသိရှင်ကြား ထိပ်တိုက်ရင်ဆိုင်မှုနှင့် စွန့်ပယ်ခြင်းတို့အပြင် သူ၏ အားအကောင်းဆုံး ပရိယာယ်တွင် အမြင်မတူသူများကို သိမ်းသွင်းစည်းရုံးကာ ထိုသူတို့အားလုံးကို သူ့အား နားထောင်အောင် လုပ်ဆောင်ခြင်းတို့ပါဝင်သည်။ အကယ်၍ အမြင်မတူသူများက နားမထောင်လျှင် အန္တိခရစ်သည် ဘာသာတရားမရှိသူတို့က နိုင်ငံရေးပြိုင်ဘက်များနှင့် ဆက်ဆံသည့် နည်းလမ်းအတိုင်းပင် ထိုသူတို့အား ဖိနှိပ်မည်၊ ချုပ်ချယ်မည်၊ ပြီးလျှင် သိက္ခာချမည်။ အန္တိခရစ်များသည် ဤမျှ ကောက်ကျစ်ဆိုးယုတ်ပြီး ရက်စက်ကြမ်းကြုတ်လေ၏။ သို့သော် တစ်ခါတစ်ရံ အန္တိခရစ်များသည် လူတို့ကို သိမ်းသွင်းစည်းရုံးဖို့အတွက် နူးညံ့သောနည်းလမ်းကို အသုံးပြုမည်။ ဥပမာ အမြင်မတူသူတစ်ဦး၏ ထင်မြင်ချက်က ၎င်းတို့၏ ထင်မြင်ချက်များနှင့်အညီ မဟုတ်လျှင် ၎င်းတို့က ထိုသူ မည်သည့်အရာ နှစ်သက်ပြီး သူ၏ အားနည်းချက်များက မည်သည့်နေရာ၌ရှိသည်ကို အကဲခတ်လျက် သူ့အား ကျိုးနွံစေဖို့ စက်ဆုပ်ဖွယ်နည်းလမ်းမျိုးစုံကို အသုံးပြုမည်ဖြစ်သည်။ သို့မဟုတ်ပါက ၎င်းတို့သည် အမြင်မတူသူ၏ ရှေ့တွင် ကျိုးနွံနာခံမှုကို အယောင်ဆောင်ပြီး မိမိတို့၏ အမှားများကို ဝန်ခံမည်၊ သို့မဟုတ် အမြင်မတူသူအတွက် အကျိုးကျေးဇူးများကို ဖြစ်ပေါ်စေဖို့နှင့် သူ့အား ကျေနပ်အားရစေဖို့ သို့မဟုတ် သူ၏ အရင်းနှီးဆုံး မိတ်ဆွေများအား အမြင်မတူသူကို ဖျောင်းဖျကောင်း ဖျောင်းဖျစေဖို့အတွက် မည်သည့်အရာကိုမဆို ပြုလုပ်မည်ဖြစ်သည်။ ထို့နောက် ၎င်းတို့သည် ထိုအမြင်မတူသူအား သမ္မာတရားနှင့် ပတ်သက်၍ မိတ်သဟာယပြုနေသကဲ့သို့ ဟန်ဆောင်လျက် “အသင်းတော်အလုပ်အတွက် ကျွန်ုပ်တို့တွဲလုပ်နေခြင်းမှာ တကယ့်ကို အံကိုက်ဖြစ်သည်။ ကျွန်ုပ်တို့သည် အနာဂတ်တွင် ဤအသင်းတော်ကို တစ်ဝက်စီ ဝေယူနိုင်သည်။ ကျွန်ုပ်သည် ခေါင်းဆောင်တစ်ဦး ဖြစ်လင့်ကစား သင်၌ရှိသော မည်သည့်အကြံပြုချက်များကိုမဆို နားထောင်မည်။ အမှန်တွင် သင်နှင့် ပူးပေါင်းဆောင်ရွက်နေမည့်သူမှာ ကျွန်ုပ်ပင်ဖြစ်သည်” ဟု ဆို၏။ ထိုအမြင်မတူသူသည် သမ္မာတရားကို နားမလည်သည့်သူ တစ်ဦးဖြစ်ပါက အန္တိခရစ်အနေဖြင့် ၎င်းကို စည်းရုံးဖို့ လွယ်ကူမည် ဖြစ်သည်။ သမ္မာတရားကို နားလည်သည့်သူများသည် ဤအရာကို ချက်ချင်းရိပ်စားမိပြီး “ဤလူသည် အကြံသမား ဖြစ်သည်၊ ကောင်းပြီ။ ၎င်းသည် ပွင့်ပွင့်လင်းလင်း တိုက်ခိုက်နေခြင်း မဟုတ်ဘဲ လှည့်ကွက်တစ်ခုကို သုံးနေခြင်းဖြစ်သည်။ ခက်ခဲသော နည်းဗျူဟာအစား ၎င်းက ညင်သာစွာ လာနေသည်” ဟု ပြောလိမ့်မည်။ အန္တိခရစ်တစ်ဦးအတွက်မူ အမြင်မတူသူသည် သူ၏ ဂုဏ်အဆင့်အတန်းနှင့် အာဏာအတွက် ခြိမ်းခြောက်မှုတစ်ခု ဖြစ်သည်။ ၎င်းတို့၏ ဂုဏ်အဆင့်အတန်းနှင့် အာဏာကို ခြိမ်းခြောက်သည့်သူ မည်သူမဆို၊ ထိုသူသည် မည်သူဖြစ်နေပါစေ၊ အန္တိခရစ်တို့က သူတို့ကို ရှင်းလင်းဖယ်ရှားဖို့ မည်သည့်အရာမဆို လုပ်လိမ့်မည်။ ဤလူများကို နာခံအောင် အမှန်တကယ် မလုပ်နိုင်လျှင်၊ သို့မဟုတ်မစည်းရုံးနိုင်လျှင် အန္တိခရစ်တို့သည် သူတို့ကို ဖြုတ်ချလိမ့်မည်၊ သို့မဟုတ်ရှင်းလင်းပစ်လိမ့်မည်။ အဆုံး၌ အန္တိခရစ်တို့သည် အကြွင်းမဲ့ အာဏာရရှိဖို့နှင့် ထင်ရာစိုင်းဖို့ဟူသည့် မိမိတို့၏ ပန်းတိုင်ကို စွမ်းဆောင်ရရှိလိမ့်မည်။ ဤသည်မှာ မိမိတို့၏ ဂုဏ်အဆင့်အတန်းနှင့် အာဏာကို ထိန်းသိမ်းဖို့ အန္တိခရစ်များ အသုံးပြုနေကျ နည်းနိဿယများထဲမှ တစ်ခုဖြစ်သည်။ ၎င်းတို့သည် အမြင်မတူသူများကို တိုက်ခိုက်ပြီး ကြဉ်ထားသည်။

အန္တိခရစ်များက အမြင်မတူသူများကို တိုက်ခိုက်ရာနှင့် ကြဉ်ထားရာ၌ နည်းလမ်းများ၊ သရုပ်သကန်များ၊ လုပ်ဆောင်ရသည့် ရည်ရွယ်ချက်များနှင့် လုပ်ဆောင်ရသည့် အကြောင်းရင်းများ၏ ဇာစ်မြစ်မှာ အဘယ်နည်း။ (စာတန်ဖြစ်ပါသည်။) အတိအကျဆိုရလျှင် ယင်းတို့သည် လူတို့၏ ရည်မှန်းချက်များနှင့် လိုအင်ဆန္ဒများအပြင် စာတန်၏ သဘာဝဆီမှ လာသည်။ သို့ဆိုလျှင် အန္တိခရစ်၏ ရည်မှန်းချက်ပန်းတိုင်မှာ အဘယ်နည်း။ ၎င်း၏ ရည်မှန်းချက်ပန်းတိုင်မှာ အာဏာကို အမိအရ ရယူရန်၊ လူတို့၏ စိတ်နှလုံးများကို ထိန်းချုပ်ရန်နှင့် သူ့အဆင့်အတန်း၏ အကျိုးအမြတ်များကို မွေ့လျော်ခံစားရန် ဖြစ်သည်။ ဤသည်မှာ အန္တိခရစ်စစ်စစ်တစ်ဦးကို ဖြစ်စေသည့်အရာပင်။ လူတို့၏ စိတ်နှလုံးများကို စည်းရုံးသိမ်းသွင်းခြင်းနှင့် အမြင်မတူသူများအား တိုက်ခိုက်ကာ ကြဉ်ထားခြင်းဟူသည့် အရာနှစ်ခု၏ ရှုထောင့်မှနေ၍ ကြည့်လျှင်၊ အန္တိခရစ်တစ်ဦးသည် “ခေါင်းဆောင်” ဟူသည့် စကားလုံး၏ အဓိပ္ပာယ်နှင့် ခေါင်းဆောင်တစ်ဦးပါဝင်သည့် အခန်းကဏ္ဍကို မည်သို့ နားလည်သဘောပေါက်သနည်း။ ခေါင်းဆောင်တစ်ဦးသည် အာဏာနှင့် အဆင့်အတန်းကို ပိုင်ဆိုင်သော တစ်စုံတစ်ဦးဖြစ်သည်၊ သူဦးဆောင်သည့် လူတို့ကို အမိန့်ပေးဖို့၊ သိမ်းသွင်းစည်းရုံးဖို့၊ အထင်အမြင်မှားစေဖို့၊ ခြိမ်းခြောက်ဖို့နှင့် ထိန်းချုပ်ဖို့အတွက် အာဏာရှိသည်ဟု ၎င်းတို့ ယုံကြည်သည်။ ဤသည်မှာ “ခေါင်းဆောင်” ဟူသည့် စကားလုံးကို ၎င်းတို့ နားလည်သဘောပေါက်သည့်ပုံစံ ဖြစ်သည်။ ထို့ကြောင့် ၎င်းတို့သည် ခေါင်းဆောင်မှုအခန်းကဏ္ဍ၌ ရှိနေသောအခါ ၎င်းတို့၏အလုပ်တွင် ဤနည်းဗျူဟာများကို အကောင်အထည်ဖော်ကာ ဤသည်မှာ ၎င်းတို့ တာဝန်လုပ်ဆောင်သည့်ပုံစံ ဖြစ်သည်။ သို့ဆိုလျှင် ၎င်းတို့သည် မိမိတို့၏ တာဝန်များကို လုပ်ဆောင်သည့်အခါ ၎င်းတို့ အမှန်တကယ် လုပ်ဆောင်နေသည့်အရာမှာ မည်သည့်အရာများ ဖြစ်သနည်း။ ၎င်းတို့သည် ဒုစရိုက်အမှုများကို ကျူးလွန်နေခြင်း ဖြစ်သည့်အပြင် ပို၍တိကျရလျှင် ၎င်းတို့သည် မိမိတို့၏ ကိုယ်ပိုင်သီးခြားနိုင်ငံကို တည်ထောင်လျက် ရွေးကောက်ထားသော လူများ၊ လူတို့၏ စိတ်နှလုံးများနှင့် အဆင့်အတန်းအတွက် ဘုရားသခင်နှင့် တုပြိုင်ကြသည်။ ၎င်းတို့သည် လူတို့ကို မိမိတို့အား ကိုးကွယ်စေရန် လူတို့၏ စိတ်နှလုံးများထဲရှိ ဘုရားသခင်၏ နေရာကို အစားထိုးလိုသည်။ သင်တို့သည် ထိုကဲ့သို့သော ရည်ရွယ်ချက်များနှင့် စေ့ဆော်မှုများ မကြာခဏ ရှိတတ်ပြီး ထိုကဲ့သို့သော အပြုအမူများနှင့် ကျင့်ကြံမှုများကို ပြတတ်သည် မဟုတ်လော။ ဤစာတန်ဆန်သော စိတ်သဘောထားများကို မကြာခဏ ထုတ်ဖော်ကြသည် မဟုတ်လော။ (ထုတ်ဖော်ကြပါသည်။) ဤစာတန်ဆန်သော စိတ်သဘောထားများအား ထုတ်ဖော်ခြင်းသည် အဘယ်မျှ ပြင်းထန်နိုင်သနည်း။ ယင်းသည် သင့်ကိုယ်သင် မထိန်းချုပ်နိုင်သည့်အဆင့်အထိ ရောက်ရှိပြီးပြီလော။ ဤအရာဖြစ်ပျက်သောအခါ သင်တို့၌ သိမြင်ခြင်း၊ ချုပ်ထိန်းခြင်းနှင့် စည်းကမ်းစောင့်ထိန်းခြင်း တစ်ခုခု ရှိနိုင်သလော။ (ရှိနိုင်ပါသည်။) အာဏာကို လုံးဝ မလိုချင်သောသူ တစ်ယောက်တလေ ရှိသလော၊ ငါ့ကိုပြောလော့။ အာဏာကို မနှစ်သက်သောသူ တစ်ယောက်တလေ ရှိသလော။ အဆင့်အတန်း၏ အကျိုးကျေးဇူးများကို ငမ်းငမ်းမတက်သောသူ တစ်ယောက်တလေ ရှိသလော။ မရှိပါချေ။ ဤအရာအတွက် အကြောင်းရင်းမှာ အဘယ်နည်း။ ယင်းမှာ လူတို့အားလုံးသည် စာတန်ကြောင့် ဖောက်ပြန်ပျက်စီးသွားသောကြောင့် ဖြစ်သည်။ ၎င်းတို့အားလုံး၌ စာတန်ဆန်သော သဘာဝရှိသည်။ လူတို့အားလုံး၌ တူညီစွာရှိသော အရာတစ်ခုမှာ ၎င်းတို့သည် အာဏာ၊ အဆင့်အတန်းနှင့် အဆင့်အတန်း၏ အကျိုးအမြတ်များအား မွေ့လျော်ခြင်းကို နှစ်သက်ကြခြင်းဖြစ်သည်။ ဤသည်မှာ လူတို့အားလုံး၏ ဘုံလက္ခဏာဖြစ်၏။ သို့ဆိုလျှင် အခြားလူတို့သည် အန္တိခရစ်တစ်ဦး၏ စိတ်သဘောထားကို ထုတ်ဖော်ရုံမျှသာ ရှိသော်လည်း သို့မဟုတ် အန္တိခရစ်တစ်ဦး၏ လမ်းကြောင်းကို လျှောက်ရုံမျှသာ ရှိသော်လည်း လူအချို့မှာမူ အဘယ့်ကြောင့် အန္တိခရစ်များအဖြစ် သတ်မှတ်ခြင်းခံရသနည်း။ ဤအုပ်စုနှစ်ခုကြားထဲမှ ခြားနားချက်များမှာ မည်သည့်အရာများ ဖြစ်သနည်း။ ပထမဦးစွာ ၎င်းတို့၏လူ့သဘာဝရှိ ခြားနားချက်အကြောင်း ငါပြောမည်။ အန္တိခရစ်များ၌ လူ့သဘာဝ ရှိသလော။ အန္တိခရစ်များ၏ လမ်းကြောင်းကိုလျှောက်သော လူတို့၏ လူ့သဘာဝနှင့် အန္တိခရစ်များကိုယ်၌၏ ကြားမှ ခြားနားချက်များမှာ မည်သည့်အရာများ ဖြစ်သနည်း။ (အန္တိခရစ်များ၏ လမ်းကြောင်းကို လျှောက်သောလူတို့၌ အသိစိတ်နှင့် ဆင်ခြင်တုံတရားအနည်းငယ် ရှိနေဆဲ ဖြစ်သော်လည်း အန္တိခရစ်များ၌ အသိစိတ်နှင့် ဆင်ခြင်တုံတရားမရှိ၊ လူ့သဘာဝ မရှိပေ။ ၎င်းတို့သည် သမ္မာတရားကို လက်ခံနိုင်ပြီး ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံနိုင်သေးသည့်အပြင် စစ်မှန်သော နောင်တကိုလည်း ပြသနိုင်သေးသည်။) နောင်တကို ပြသခြင်းမှာ ခြားနားမှုတစ်ချက် ဖြစ်၏။ အန္တိခရစ်များသည် နောင်တရဖို့ သိကြသလော။ (မသိကြပေ။) အန္တိခရစ်များသည် သမ္မာတရားကို စိုးစဉ်းမျှ လက်မခံကြပေ။ ၎င်းတို့သည် ရှေ့မတိုးသာအောင် ဖြစ်လျှင်ပင် နောင်တရမည် မဟုတ်ပေ။ မိမိတို့ကိုယ်ကို မည်သည့်အခါမျှ သိကြမည် မဟုတ်ပေ။ လူ့သဘာဝနှင့် ပတ်သက်လာလျှင် အန္တိခရစ်များ၏ လမ်းကြောင်းကိုလျှောက်သည့် လူတို့မှာ အန္တိခရစ်များနှင့် ကွဲပြားသည့် နောက်ထပ် ကွာခြားချက်တစ်ခု ရှိကာ ယင်းမှာ သာမန် ကောင်းမွန်သောသူနှင့် ဆိုးယုတ်သောသူကြားမှ ခြားနားချက်ဖြစ်၏။ ကောင်းမွန်သောလူတို့သည် အမှုအရာများကို အသိစိတ်နှင့် ဆင်ခြင်တုံတရားဖြင့် ပြောဆိုလုပ်ဆောင်ကြသော်လည်း ဆိုးယုတ်သော လူများ၌ အသိစိတ်နှင့် ဆင်ခြင်တုံတရား မရှိကြပေ။ ဆိုးယုတ်သောလူများက မကောင်းသောအရာတစ်ခုကို လုပ်ဆောင်ပြီး ဖော်ထုတ်ခြင်း ခံရသောအခါ “ဟွန်း၊ လူတိုင်းသိလျှင်ပင် ယင်းနှင့်ပတ်သက်၍ ၎င်းတို့တတ်နိုင်သည့် တစ်စုံတစ်ရာရှိသလော။ ကျွန်ုပ် လုပ်ချင်သည့်အရာ မှန်သမျှ ပြုလုပ်မည်။ ကျွန်ုပ်ကို မည်သူ ဖော်ထုတ်သည် သို့မဟုတ် ဝေဖန်သည်ဖြစ်စေ ဂရုမစိုက်ပါ။ တစ်ယောက်တလေက ကျွန်ုပ်ကို အမှန်တကယ် မည်သည့်အရာ ပြုလုပ်နိုင်မည်နည်း” ဟူ၍ သူ၏ စိတ်ထဲတွင် အာခံပြီး မကျေမနပ်ဖြစ်သွားသည်။ ဆိုးယုတ်သော သူတစ်ဦးက မကောင်းသော အရာမည်မျှ ပြုလုပ်သည်ဖြစ်စေ အရှက်မရှိပေ။ သာမန်လူတစ်ဦးက မကောင်းသောအရာတစ်ခု ပြုလုပ်မိသောအခါ ယင်းကို ဖုံးကွယ်ပြီး ကွယ်ဝှက်ထားလိုသည်။ အကယ်၍ တစ်စုံတစ်ယောက်က သူ့ကို ဖော်ထုတ်လိုက်ပါက သူသည် မည်သူ့ကိုမျှ မျက်နှာချင်း မဆိုင်ဝံ့လောက်အောင် အရှက်ရပြီး “အလို ဤကဲ့သို့သော အရာတစ်ခုကို ကျွန်ုပ် အဘယ်သို့ ပြုလုပ်ခဲ့မိသနည်း။ ကျွန်ုပ်သည် အမှန်ပင် အရှက်မဲ့ပါတကား” ဟူ၍ ဆက်၍ပင် အသက်မရှင်ချင်တော့ပေ။ သူသည် အလွန်အမင်း နောင်တရပြီး မိမိကိုယ်ကိုပင် ကျိန်ဆဲကာ ဤကဲ့သို့သောအရာကို မည်သည့်အခါမျှ နောက်ထပ်မလုပ်ဟု ကျိန်ပြောသည်။ ဤသို့သော အပြုအမူမျိုးက သူ၌ ရှက်တတ်သောစိတ်ရှိကြောင်း၊ သူ၌ လူ့သဘာဝအနည်းငယ် ရှိနေဆဲဖြစ်ကြောင်း သက်သေဖြစ်သည်။ အရှက်မဲ့သော လူတစ်ဦး၌ အသိစိတ်နှင့် ဆင်ခြင်တုံတရားမရှိသည့်အပြင် ဆိုးယုတ်သော လူများအားလုံးသည် အရှက်မဲ့ကြ၏။ ဆိုးယုတ်သောသူတို့သည် မည်သည့်မကောင်းမှုကို ပြုလုပ်သည်ဖြစ်စေ၊ မျက်နှာမပူ၊ စိတ်မလှုပ်ရှားဘဲ၊ မိမိတို့ကိုယ်ကို အရှက်ကင်းမဲ့စွာ ကာကွယ်ပြောဆိုနိုင်ကြသေးသည့်အပြင် အပျက်သဘောဆောင်သည့်အရာကို အပြုသဘောဆောင်သည့်အရာအဖြစ်၊ မကောင်းမှုကို ကောင်းမှုအဖြစ် ပြောဆိုကြသည်။ ဤသို့သောလူစားမျိုး၌ ရှက်တတ်သောစိတ် ရှိသလော။ (မရှိပါ။) အကယ်၍ သူ၌ ဤသဘောထားမျိုး ရှိပါက အနာဂတ်တွင် အမှန်တကယ် နောင်တရမည်ဖြစ်သလော။ မဖြစ်ပေ။ သူသည် ယခင်အတိုင်း ပြုမူနေမြဲသာ ပြုမူနေမည်ဖြစ်သည်။ ဤအရာမှာ သူသည် အရှက်မဲ့သည်ဟု ဆိုလိုပြီး အရှက်မဲ့ခြင်းဟူသည်မှာ အသိစိတ်နှင့် ဆင်ခြင်တုံတရားမရှိခြင်းကို ဆိုလို၏။ အသိစိတ်နှင့် ဆင်ခြင်တုံတရားရှိသော လူတို့သည် မကောင်းသော အရာတစ်ခု ပြုလုပ်ခြင်းအတွက် ဖော်ထုတ်ခံရပြီးနောက်တွင် မည်သူ့ကိုမျှ ရင်မဆိုင်ဝံ့လောက်အောင် အရှက်ရလွန်းကာ ဤအရာကို မည်သည့်အခါမျှ နောက်ထပ် မပြုလုပ်တော့ချေ။ ဤသည်မှာ အဘယ့်ကြောင့်နည်း။ ယင်းမှာ သူသည် ဤအရာပြုလုပ်သည်မှာ ရှက်စရာကောင်းသော အရာတစ်ခုဖြစ်ကာ မည်သူ့ကိုမျှ ရင်မဆိုင်ဝံ့လောက်အောင် အရှက်ရစရာ ပြည့်နှက်လွန်းသည်ဟု ခံစားရသောကြောင့် ဖြစ်သည်။ သူ၏ လူ့သဘာဝထဲ၌ ရှက်တတ်သောစိတ် ရှိသည်။ ဤသည်မှာ ပုံမှန်လူ့သဘာဝအတွက် အနိမ့်ဆုံးစံနှုန်း မဟုတ်လော။ (ဟုတ်ပါသည်။) အရှက်ပင်မသိသော လူတစ်ဦးကို လူဟု ခေါ်၍ရနိုင်သေးသလော။ ခေါ်၍မရပေ။ အရှက်မသိသော လူတစ်ဦး၌ ပုံမှန်စိတ်ရှိသလော။ (မရှိပါ။) ထိုသူ၌ အပြုသဘောဆောင်သော အရာများအား ချစ်ခြင်းကိုမဆိုနှင့်၊ ပုံမှန်စိတ်ပင်မရှိပေ။ ထိုသူအတွက် အသိစိတ်နှင့် ဆင်ခြင်တုံတရားရှိခြင်းမှာ မြင့်မားလွန်းသော စံနှုန်းတစ်ခု ဖြစ်ကာ ၎င်းတို့ မပြည့်မီသောအရာ ဖြစ်၏။ ယခုတွင် အန္တိခရစ်များနှင့် အန္တိခရစ်များ၏ လမ်းကြောင်းကို လျှောက်သောသူတို့ကြားရှိ အခြေခံအကျဆုံး ခြားနားချက်မှာ အဘယ်နည်း။ အန္တိခရစ်တစ်ဦး၏ အနှစ်သာရကို ပိုင်ဆိုင်ထားသည့် လူတစ်ဦးသည် အဆင့်အတန်းအတွက် ဘုရားသခင်အား ယှဉ်ပြိုင်နေခြင်းကို အခြားသူတစ်ဦးက ဖော်ထုတ်သည့်အခါတွင် ၎င်းတို့အမှားပြုပြီး ဖြစ်သည်ဟု ၎င်းတို့တွေးမည်မဟုတ်ချေ။ နောက်ပိုင်းတွင် ၎င်းတို့သည် သင်ခန်းစာရမည် မဟုတ်သကဲ့သို့ ဘုရားသခင်ထံ လှည့်မည်လည်း မဟုတ်ရုံမျှ မကပေ။ သို့သော် ထိုအစား ၎င်းတို့သည် ခေါင်းဆောင်တစ်ဦး၊ သို့မဟုတ် အမှုတော်ဆောင်တစ်ဦးအဖြစ် ရွေးကောက်ခံရဖို့ အခွင့်ရှိသည်နှင့် တစ်ပြိုင်နက် ယခင်ကဲ့သို့ပင် ဆက်လက်လုပ်ဆောင်လျက် အဆင့်အတန်းအတွက် ဘုရားသခင်ကို ဆက်လက် ယှဉ်ပြိုင်လိမ့်မည်ဖြစ်ကာ နောင်တရမည့်အစား သေသာ အသေခံကြမည် ဖြစ်သည်။ ဤလူများသည် ဆင်ခြင်တုံတရား တစ်စုံတစ်ရာကို ပိုင်ဆိုင်ကြသလော။ (မပိုင်ဆိုင်ကြပါ။) ထို့ပြင် ဆင်ခြင်တုံတရားမရှိသည့် လူများသည် အရှက်တစ်စုံတစ်ရာကို ခံစားကြရသလော။ (မခံစားကြရချေ။) ထိုကဲ့သို့သော လူတို့၌ ဆင်ခြင်တုံတရား မရှိသည့်အပြင် ရှက်တတ်သောစိတ် မရှိကြပေ။ ပုံမှန်လူ့သဘာဝ၊ အသိတရားနှင့် ဆင်ခြင်တုံတရားတို့ကို ပိုင်ဆိုင်သည့်လူများသည် ၎င်းတို့အနေဖြင့် အဆင့်အတန်းအတွက် ဘုရားသခင်ကို ယှဉ်ပြိုင်နေကြကြောင်း အခြားသူများပြောသည်ကို ကြားသည့်အခါ ၎င်းတို့က “အလိုလေး။ ဤသည်မှာ စိုးရိမ်ရသော ကိစ္စတစ်ခု ဖြစ်လေစွတကား။ ငါသည် ဘုရားသခင်၏ နောက်လိုက်တစ်ဦး ဖြစ်သည်ပင်။ ငါ့အနေဖြင့် ဂုဏ်အဆင့်အတန်းအတွက် ကိုယ်တော့်ကို အဘယ်သို့လျှင် ယှဉ်ပြိုင်နိုင်ရသနည်း။ ဂုဏ်အဆင့်အတန်းအတွက် ဘုရားသခင်ကို တုပယှဉ်ပြိုင်ခြင်းသည် အလွန်အရှက်ရဖွယ် ကောင်းလိုက်လေစွ။ ဤအရာကို ငါလုပ်လိုက်ရသည်မှာ အဘယ်မျှ ထုံထိုင်းပြီး အဘယ်မျှ စဉ်းစားဉာဏ်ကင်းမဲ့ကာ အဘယ်မျှ ဆင်ခြင်တုံတရား ကင်းမဲ့လေခြင်း။ ထိုကဲ့သို့သော အရာကို ငါအဘယ်သို့လျှင် လုပ်ထားခဲ့နိုင်ရသနည်း” ဟု တွေးလိမ့်မည်။ ၎င်းတို့သည် မိမိတို့ပြုခဲ့သည့် အရာအတွက် စိတ်ကသိကအောက်ဖြစ်ခြင်းနှင့် အရှက်ရခြင်းတို့ကို ခံစားရလိမ့်မည်ဖြစ်ပြီး အလားတူ အခြေအနေများကို ကြုံရသည့်အခါ ၎င်းတို့၏ရှက်စိတ်သည် ၎င်းတို့၏အပြုအမူကို ချုပ်ထိန်းလိမ့်မည်။ လူတို့အားလုံး၏ သဘာဝအနှစ်သာရတို့သည် စာတန်၏ သဘာဝအနှစ်သာရ ဖြစ်သော်လည်း ပုံမှန်လူ့သဘာဝ၏ ဆင်ခြင်တုံတရားကို ပိုင်ဆိုင်သောသူတို့၌ ရှက်တတ်သောစိတ် ရှိမည်ဖြစ်ပြီး ၎င်းတို့၏ အပြုအမူများသည် ချုပ်ချုပ်ထိန်းထိန်း ရှိမည်ဖြစ်သည်။ လူတစ်ဦး၏ သမ္မာတရားနှင့်သက်ဆိုင်သည့် သဘောပေါက် နားလည်နိုင်စွမ်းသည် တဖြည်းဖြည်း နက်ရှိုင်းလာပြီး ဘုရားသခင်အပေါ် ၎င်းတို့၏ သိကျွမ်းခြင်းနှင့် နားလည်ခြင်းအပြင် သမ္မာတရားအပေါ် ၎င်းတို့၏ ကျိုးနွံနာခံခြင်းသည် နက်ရှိုင်းလာသည်နှင့်အမျှ ဤရှက်တတ်သောစိတ်သည် အနိမ့်ဆုံးအတိုင်းအတာ ဖြစ်တော့မည် မဟုတ်ချေ။ ၎င်းတို့သည် သမ္မာတရားအားဖြင့်၊ ထို့ပြင် ၎င်းတို့၏ ဘုရားသခင်ကိုကြောက်ရွံ့သော စိတ်နှလုံးအားဖြင့် တိုး၍တိုး၍ ချုပ်တည်းမှု ရှိလာကြမည်ဖြစ်သည်။ ၎င်းတို့သည် မိမိတို့ကိုယ်မိမိ ဆက်လက်၍ တိုးတက်စေလိမ့်မည်ဖြစ်ပြီး သမ္မာတရားနှင့် ပို၍ပို၍ညီအောင် ပြုမူလုပ်ဆောင်ကြမည် ဖြစ်သည်။ သို့ရာတွင် အန္တိခရစ်များသည် သမ္မာတရားကို လိုက်စားကြမည်လော။ လုံးဝ လိုက်စားကြမည် မဟုတ်ပေ။ ၎င်းတို့သည် ပုံမှန်လူသားဆင်ခြင်တုံတရားကို မပိုင်ဆိုင်ကြ၊ သမ္မာတရားကို လိုက်စားခြင်းက အဘယ်အရာကို ဆိုလိုကြောင်း မသိကြသည့်အပြင် သမ္မာတရားအား အလွန်အမင်း မနှစ်မြို့ကြဘဲ ယင်းအပေါ် ချစ်ခြင်းတစ်စိမျှလည်း မရှိကြသောကြောင့် ၎င်းတို့သည် သမ္မာတရားကို မည်သို့ လိုက်စားနိုင်မည်နည်း။ သမ္မာတရားကို လိုက်စားခြင်းသည် ပုံမှန်လူ့သဘာဝ၏ လိုအပ်ချက်တစ်ခု ဖြစ်သည်။ ဖြောင့်မတ်ခြင်းကို ဆာလောင်ပြီး ငတ်မွတ်သည့် သူများသာလျှင် သမ္မာတရားကို ချစ်ပြီး လိုက်စားလိမ့်မည်။ သာမန်လူ့သဘာဝကို မပိုင်ဆိုင်သည့်သူများသည် သမ္မာတရားကို မည်သည့်အခါမျှ လိုက်စားမည် မဟုတ်ချေ။

အန္တိခရစ်တစ်ဦး၏ လမ်းကြောင်းကိုလျှောက်သော လူတို့သည် တကယ့်အန္တိခရစ်များနှင့် ခြားနား၏။ လူအချို့က ၎င်းတို့သည် အန္တိခရစ်၏ စိတ်သဘောထားများဖြင့် ပြည့်နှက်နေသည်ဟုလည်းကောင်း၊ ၎င်းတို့သည် ကျော်ကြားမှု၊ အမြတ်အစွန်းနှင့် အဆင့်အတန်းကို လိုက်စားပြီး အလွန်အမင်း တန်ဖိုးထားသည့်အပြင် မည်သည့်အခါမျှ လက်မလွှတ်နိုင်ကြဟုလည်းကောင်း မြင်ကြသည်။ ၎င်းတို့၌ အန္တိခရစ်၏ သဘာဝရှိပြီး ကယ်တင်၍မရကြောင်း ထိုသူတို့ အခိုင်အမာ ယုံကြည်ကြသည်။ အကယ်၍ သင်သည် မိမိကိုယ်ကို အမှန်တကယ် မသိသည့်အပြင် မိမိသည် အန္တိခရစ် သို့မဟုတ် ဆိုးယုတ်သောသူ ဖြစ်မဖြစ် မသိလျှင် သင်သည် မိမိ၌ ရှက်တတ်သောစိတ် သို့မဟုတ် ရှက်စိတ်ခံစားမှု ရှိမရှိကို ပြန်လည်သုံးသပ်သင့်သည်။ အကယ်၍ မရှိလျှင် သင်၌ အန္တရာယ်ရှိနေပြီဖြစ်ကာ သင်၌ ဆိုးယုတ်သောသူ သို့မဟုတ် အန္တိခရစ်၏ သဘာဝအနှစ်သာရကို ပိုင်ဆိုင်နေသည်ဟု ဆို၍ရသည်။ အကယ်၍ သင်သည် ယခု အန္တိခရစ်တစ်ဦး မဟုတ်လျှင်ပင် အနာဂတ်တွင် အန္တိခရစ်တစ်ဦး ဖြစ်ကောင်း ဖြစ်လာနိုင်သည်။ သမ္မာတရားကို မလိုက်စား‌သောသူတို့ မလုပ်ချင်ဆုံးသော အရာမှာ မိမိတို့ကိုယ်ကို ပြန်လည်သုံးသပ်ပြီး သိနားလည်ဖို့ ဖြစ်သည်။ ၎င်းတို့က “ကျွန်ုပ်သည် အန္တိခရစ်တစ်ဦး ဖြစ်သည်ဟု ဆိုသောသူကို ကျွန်ုပ်ဂရုမစိုက်ပေ။ အဘယ်သူသည် ကျော်ကြားမှု၊ အကျိုးအမြတ်နှင့် အဆင့်အတန်းကို မကြိုက်ဘဲ ရှိသနည်း။ ကျော်ကြားမှု၊ အကျိုးအမြတ်နှင့် အဆင့်အတန်းကို မကြိုက်ဟုဆိုသည့် မည်သူမဆိုသည် လိမ်ညာနေခြင်းဖြစ်သည်။ အဘယ်သူသည် အဆင့်အတန်းရှိပြီး ယင်း၏ အကျိုးအမြတ်များကို မမွေ့လျော်ဘဲ နေနိုင်သနည်း။ လူနုံလူအတစ်ဦးသည်သာ ထိုသို့ ဖြစ်နိုင်သည်။ အဆင့်အတန်း၏ အကျိုးအမြတ်များအား မွေ့လျော်ခံစားနိုင်ခြင်းကို လုပ်ဆောင်နိုင်စွမ်းဟု ခေါ်လေသည်” ဟု ဆိုကြသည်။ မည်သို့သော လူစားမျိုးက ဤကဲ့သို့သော အရာများကို ပြောသနည်း။ ယင်းမှာ သမ္မာတရားကို အလွန်အမင်း မနှစ်မြို့သော သူတစ်ဦးပင် မဟုတ်လော။ ဤသို့သော လူစားမျိုးသည် ပေကတ်ကတ်ဖြင့် ခေါင်းမာသည်ဖြစ်ကာ ထိုသူကို ကယ်တင်၍ ရနိုင်သလော။ သူ့ကို ကယ်တင်၍မရသည်မှာ အသေအချာဖြစ်ပြီး ဘုရားသခင်သည် ဆိုးယုတ်သောလူများကို မကယ်တင်သောကြောင့် ဖြစ်လေသည်။ ဤကဲ့သို့သောလူတို့သည် စာတန်၏ အမျိုးအစားနှင့် ဆိုင်ကာ ၎င်းတို့သည် လူ့တိရစ္ဆာန်များ ဖြစ်ကြသည်။ လူအချို့သည် ၎င်းတို့က ဘုရားသခင်၏ ကယ်တင်ခြင်းရမည့်သူများ ဖြစ်နိုင်ခြင်းရှိမရှိကို မသိကြပေ။ ဤကိစ္စတွင် ဘုရားသခင်၏ နှုတ်ကပတ်တော်များက သင်၏ သဘာဝအနှစ်သာရနှင့် သင်၏ ဖောက်ပြန်ပျက်စီးသော စိတ်သဘောထားကို ဖော်ထုတ်သောအခါ သင်သည် ဤအရာကို သတိပြုမိပြီး စိတ်ထဲတွင် အရှက်ရနိုင်ခြင်းရှိမရှိနှင့် ဘုရားသခင် ဖော်ထုတ်သည့်အရာမှာ သင်၏ သရုပ်မှန်ဖြစ်ကာ ယင်းက သင့်အား အရှက်ရစေပြီး သင်၌ မိမိကိုယ်ကို ဖုံးကွယ်ရမည့်နေရာ မရှိသကဲ့သို့ ခံစားရခြင်းရှိမရှိ လေ့လာကြည့်ရှုလော့။ အကယ်၍ သင်၌ ဤအရှက်ခံစားမှု ရှိလျှင်၊ ဤသိမြင်ခြင်း ရှိလျှင် ဤသည်မှာ ကောင်းသောအရာတစ်ခု ဖြစ်သည်။ “ဘုရားသခင်၏ နှုတ်ကပတ်တော်များသည် ကျွန်ုပ်ကို လုံးလုံးလျားလျား ဖော်ထုတ်ပြီး ဖြစ်သည်။ ကျွန်ုပ်သည် မည်သူ့ကိုမျှ မျက်နှာချင်း မဆိုင်ဝံ့လောက်အောင် အလွန်ရှက်ပြီး ကျွန်ုပ်အတွက် ပုန်းကွယ်ဖို့ နေရာမရှိပေ။ ကျွန်ုပ်ကို ငရဲသို့ပို့ဆောင်သင့်သည်၊ ကျွန်ုပ်သည် ဘုရားသခင်၏ ကယ်တင်ခြင်းကို မထိုက်တန်ဟု ထင်မြင်သည်။ ကျွန်ုပ်၏ အပျက်သဘောဆောင်ခြင်းမှာ ကျွန်ုပ် အသက်ရှင်ထိုက်သည်ဟု မထင်သည်အထိပင် ဖြစ်သည်။ ကျွန်ုပ် သေသာသေလိုက်သင့်ပြီး ဤသို့ဖြင့် အဆုံးသတ်သင့်သည်” ဟု ပြောသော လူအချို့ပင်ရှိသည်။ ဤအတိုင်းခံစားခြင်းသည် ကောင်းသောအရာလော၊ ဆိုးသောအရာလော။ ယင်းမှာ ကောင်းသော အရာဖြစ်၏။ လူအချို့က နားမလည်ဘဲ “ဤအရာက အဘယ်သို့ ကောင်းသောအရာ ဖြစ်နိုင်သနည်း” ဟု ဆိုကြသည်။ (ယင်းက ဤသူ၌ ရှက်တတ်သောစိတ် ရှိကြောင်းပြပါသည်။) ယင်းကို အရှက်တရားက အဆုံးအဖြတ်မပေးချေ။ ပထမအနေဖြင့် ဤခံစားမှုမျိုးရှိခြင်းက သင်သည် အနည်းဆုံး ဘုရားသခင်၏ နှုတ်ကပတ်တော်များကို နားလည်သည်ဟု ဆိုလိုသည်။ ဒုတိယမှာ သင်၏ မိမိကိုယ်ကိုသိခြင်းအတွက် အခြေခံအုတ်မြစ်မှာ အဘယ်နည်း။ (ဘုရားသခင်၏ နှုတ်ကပတ်တော်များကို လက်ခံခြင်းဖြစ်ပါသည်။) မှန်ပေ၏။ ဘုရားသခင်၏ နှုတ်ကပတ်တော်များမှာ သမ္မာတရားဖြစ်ကြောင်း သင် ဝန်ခံခြင်းဖြစ်ပြီး၊ ယင်းမှာ သင်သည် ကယ်တင်ခြင်းခံရနိုင်ခြင်း ရှိမရှိနှင့် သင်သည် မည်သို့သော လူစားမျိုးဖြစ်သည်ကို အကဲဖြတ်ဖို့အတွက် သင်သည် ဘုရားသခင်၏ နှုတ်ကပတ်တော်များကို စံနှုန်းအဖြစ် အသုံးပြုနေသည်ကို ဆိုလိုသည်။ သင်သည် သူ၏ နှုတ်ကပတ်တော်များကို မိမိကိုယ်ကို အကဲဖြတ်ခြင်းအတွက် စံနှုန်းဖြစ်စေပြီးသား ဖြစ်၏။ ဤအရာက သင်၌ နှုတ်ကပတ်တော်များအပေါ် စစ်မှန်သော ယုံကြည်ခြင်းရှိကြောင်း သက်သေပြသည်။ သင်သည် ဘုရားသခင်၌ စစ်မှန်သော ယုံကြည်ခြင်း ရှိသောအခါမှသာ သင်သည် သူ၏ နှုတ်ကပတ်တော်များကို သမ္မာတရားအဖြစ်၊ မိမိကိုယ်ကို အကဲဖြတ်ခြင်းအတွက် စံနှုန်းအဖြစ် သဘောထားနိုင်မည် ဖြစ်သည်။ ဤအရာကို ပြုလုပ်သောသူတစ်ဦး၌ ကယ်တင်ခြင်းခံရဖို့ အခွင့်အရေးရှိ၏။ ယင်းမှာ လူတစ်ဦး၌ ရှက်တတ်သောစိတ် ရှိမရှိ‌လောက် မရိုးစင်းပေ။

အန္တိခရစ်များက အမြင်မတူသူများကို တိုက်ခိုက်ကာ ကြဉ်ထားခြင်းဟူသည့် ဤသရုပ်သကန်နှင့်ပတ်သက်၍ ငါတို့သည် “အမြင်မတူသူ” ဟူသည့် စကားလုံး၏ အဓိပ္ပာယ်ဖွင့်ဆိုချက်ကို ဆွေးနွေးပြီးသား ဖြစ်သည်။ သို့ဆိုလျှင် မည်သည့်လူတို့သည် ဤအသုံးအနှုန်း၏ နယ်ပယ်တွင် အကျုံးဝင်သနည်း။ ယင်းမှာ အမှုအရာများအပေါ် အန္တိခရစ်များနှင့် ခြားနားသော အမြင်များရှိသောသူနှင့် အန္တိခရစ်များနှင့် ခြားနားသော လမ်းကြောင်းများကို လျှောက်သောသူတို့ အဓိကအားဖြင့် ဖြစ်ကြ၏။ အန္တိခရစ်များ၏ အမြင်တွင် ဤလူတို့အားလုံးသည် အမြင်မတူသူများ ဖြစ်သွားပြီး ထိုသူတို့သည် အန္တိခရစ်များ၏ တိုက်ခိုက်မှုပစ်မှတ်များ ဖြစ်ကြသည်။ အမြင်မတူသူများကို တိုက်ခိုက်ကာ ကြဉ်ထားခြင်းသည် အပြည့်အဝ လျော်ကန်သည်၊ ယင်းမှာ ဘုရားအိမ်တော်၏ အလုပ်ကို ကာကွယ်ခြင်းနှင့် အသင်းတော်အသက်တာကို ကာကွယ်ခြင်း ဖြစ်သည်ဟု အန္တိခရစ်များက ယုံကြည်သော်လည်း အမှန်မှာမူ ယင်းမှာ ၎င်းတို့ကိုယ်တိုင်၏ အဆင့်အတန်းနှင့် အာဏာကို ကာကွယ်နေသည့် နည်းလမ်းနှင့် နည်းစနစ်ဖြစ်လေသည်။ ယင်းသည် ဘုရားသခင် ရွေးကောက်ထားသူတို့အတွက် အသင်းတော်အသက်တာ၏ ပုံမှန် စနစ်တကျရှိခြင်းကို ထိန်းသိမ်းဖို့မဆိုနှင့်၊ ဘုရားအိမ်တော်၏ အလုပ်ကို ကာကွယ်ဖို့ လုံးဝ အသုံးမဝင်ပေ။ ဤနေရာတွင် ဖော်ပြထားသော အမြင်မတူသူအချို့မှာ သမ္မာတရားကို လိုက်စားသောသူများ ဖြစ်ကြသည်။ အန္တိခရစ်များသည် သမ္မာတရား လိုက်စားသောသူများကို ဆန့်ကျင်သောကြောင့် ဤအရာနှင့်ပတ်သက်၍ ငါတို့ ယုံမှားဖွယ်မရှိနိုင်သကဲ့သို့၊ သမ္မာတရားကို လိုက်စားသောသူတို့သာလျှင် အန္တိခရစ်များကို ပိုင်းခြားသိမြင်နိုင်ပေသည်။

၂၀၁၉ ခုနှစ်၊ ဇန်နဝါရီလ ၂၂ ရက်


အချက် ၃- သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်

အန္တိခရစ်များက လူတို့ကို ထိန်းချုပ်ဖို့ အသုံးပြုသည့် တတိယမြောက် နည်းနိဿယမှာ သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်။ လူအချို့သည် အပြုသဘောဆောင်သော အရာများ၊ တရားမျှတမှုနှင့် အလင်းကိုသာမက သမ္မာတရားနှင့် ပတ်သက်၍ မိတ်သဟာယပြုခြင်းကို ချစ်မြတ်နိုးသည်။ ၎င်းတို့သည် မိတ်သဟာယပြုဖို့အတွက် သမ္မာတရားကို လိုက်စားပြီး ရှာဖွေသော ညီအစ်ကိုမောင်နှမများကို မကြာခဏဆိုသလို တကူးတက လိုက်ရှာကြသည်။ ဤသည်ကို တွေ့မြင်သောအခါ အန္တိခရစ်၏ ဒေါသမှာ ခြောင်းခြောင်းထွက်တော့သည်။ ၎င်းတို့အတွက်မှာမူ သမ္မာတရားကို လိုက်စားသူတိုင်းသည် ၎င်းတို့၏ မျက်လုံးထဲမှ အပ်တစ်ချောင်း၊ ၎င်းတို့၏နံဘေးမှ ဆူးတစ်ချောင်းပင် ဖြစ်၏။ ၎င်းတို့သည် သမ္မာတရားကို လိုက်စားသောသူအားလုံးကို ၎င်းတို့၏ တိုက်ခိုက်မှုများ၊ ဖယ်ကြဉ်ခြင်းနှင့် ချေမှုန်းခြင်း ပစ်မှတ်အဖြစ် သတ်မှတ်ကြသည်။ အန္တိခရစ်တစ်ဦးသည် လူတို့အနေဖြင့် ရိပ်စားမိဖို့ သိသာထင်ရှားလှသည့် လူမဆန်သော၊ ရက်စက်ကြမ်းကြုတ်သော နည်းဗျူဟာများဖြင့် ဤလူတို့ကို အသေအချာပင် တိုက်ခိုက်မည်သာမကပေ။ ၎င်းတို့သည် သမ္မာတရားအား မိတ်သဟာယပြုခြင်းပုံစံကို ယူပြီး အနည်းငယ်သော စကားများနှင့် အယူဝါဒများ လူတို့အပေါ် ဝေဖန်ကာ သူတို့ကို ထိုးနှက်မည် ဖြစ်သည်။ ဤအရာက လူတို့အား ၎င်းတို့ ပြုလုပ်နေသည့်အရာက သင့်တော်ပြီး ကျိုးကြောင်းဆီလျော်သည်၊ ၎င်းတို့သည် ကူညီတတ်သည်၊ ၎င်းတို့ ပြုလုပ်နေသည့်အရာ၌ မည်သည့်အရာမျှ အမှားမရှိဟု ထင်စေသည်။ ၎င်းတို့၏ “သင့်တော်ပြီး ကျိုးကြောင်းဆီလျော်သည့်” ဤနည်းစနစ်များမှာ မည်သည့်အရာများ ဖြစ်သနည်း။ (၎င်းတို့သည် လူတို့အပေါ် ဝေဖန်ပြီး သူတို့ကို ထိုးနှက်ဖို့အတွက် ဘုရားသခင်၏ နှုတ်ကပတ်တော်များကို ကိုးကားကြပါသည်။) မှန်ပေ၏၊ ၎င်းတို့သည် လူတို့ကို ဖော်ထုတ်ပြီး သူတို့အပေါ် ဝေဖန်ဖို့အတွက် ဘုရားသခင်၏ နှုတ်ကပတ်တော်များကို ကိုးကားကြသည်။ ယင်းမှာ ၎င်းတို့ အသုံးအပြုဆုံး နည်းစနစ်ဖြစ်၏။ အပေါ်ယံတွင် ဤစကားပြောနည်းမှာ မျှတသည်၊ ကျိုးကြောင်းဆီလျော်ပြီး အတော်ပင် သင့်တော်ဟန် တူသော်လည်း အတွင်းထဲ၌ ၎င်းတို့၏ ရည်ရွယ်ချက်မှာ အခြားသူများ အကျိုးရှိဖို့ ကူညီခြင်း မဟုတ်ဘဲ သူတို့ကို ဖော်ထုတ်ဖို့၊ သူတို့အပေါ် ဝေဖန်ဖို့၊ သူတို့ကို ပြစ်တင်ရှုတ်ချဖို့နှင့် သိက္ခာချဖို့သာ ဖြစ်၏။ ယင်းမှာ ၎င်းတို့ပြီးမြောက်ဖို့ ကြိုးပမ်းနေသည့်အရာ ဖြစ်သည်မှာ အသေအချာဖြစ်သည်။ ထို့ကြောင့် ပြဿနာမှာ ၎င်းတို့အစပြုသည့် နေရာ၌ပင် ရှိလေသည်။ ထိုးထွင်းသိမြင်နိုင်သော အမြင်ရှိသည့် လူတို့က ထိုလူတို့သည် သမ္မာတရားကို လိုက်စားပြီး ချစ်မြတ်နိုးသည့်အပြင် သူတို့က အန္တိခရစ်အတွက် ခြိမ်းခြောက်မှုတစ်ခု ဖြစ်သောကြောင့် ၎င်းတို့က ဤသို့ပြုလုပ်ခြင်းဖြစ်ကြောင်း သိမြင်နိုင်ကြသည်။ ထို့ပြင် ယင်းမှာ မည်သည့်ခြိမ်းခြောက်မှု ဖြစ်သနည်း။ ထိုသူတို့၏ သမ္မာတရားကိုချစ်ခြင်းက အန္တိခရစ်အား မည်သည့်နည်းဖြင့် ဟန့်တားသနည်း။ (ထိုသူတို့သည် ၎င်းတို့ကို ရိပ်စားမိပြီး ပိုင်းခြားသိမြင်နိုင်ခြင်း ဖြစ်သည်။) မှန်ပေ၏။ ဤသမ္မာတရားချစ်သူများက အန္တိခရစ်တစ်ဦးအပေါ် ဖြစ်ပေါ်စေသည့် အကြီးမားဆုံး ခြိမ်းခြောက်မှုမှာ အန္တိခရစ်လုပ်ဆောင်သည့် မကောင်းမှုတစ်ခုခုက မည်သည့်အရာ ဖြစ်စေကာမူ ထိုသူတို့ ပိုင်းခြားသိမြင်နိုင်ခြင်း ဖြစ်သည်။ သူတို့သည် ၎င်းတို့၏ အနှစ်သာရကို ရိပ်စားမိနိုင်ပြီး ၎င်းတို့ကို ဖော်ထုတ်ခြင်း၊ ၎င်းတို့ကို တိုင်ကြားခြင်းနှင့် ၎င်းတို့ကို ဖော်ထုတ်လိုက်ခြင်း၊ ပြီးလျှင် ၎င်းတို့ကို ပြစ်တင်ရှုတ်ချပြီး ပစ်ပယ်ခြင်းအပြင် ၎င်းတို့ကို အသင်းတော်ထဲမှ ဖယ်ရှားခြင်းကို မည်သည့်နေရာ၊ မည်သည့်အချိန်၌မဆို ပြုလုပ်တတ်ကြသည်။ ထိုသို့ဖြစ်ပျက်ပါက ၎င်းတို့သည် မိမိတို့၏ အဆင့်အတန်းနှင့် အာဏာကို ထာဝရ ဆုံးရှုံးရမည်ဖြစ်ပြီး ၎င်းတို့၏ ကောင်းချီးပေးခံရမည့် အလားအလာမှာ လုံးလုံးလျားလျား ပျက်စီးသွားမည် ဖြစ်သည်။ ဤအကြောင်းကြောင့်ပင် အမြင်မတူသူများပြီးလျှင် သမ္မာတရားကို လိုက်စားသည့် ဤလူတို့သည် အန္တိခရစ်တစ်ဦးအတွက် အကြီးမားဆုံး ခြိမ်းခြောက်မှုဖြစ်သည်။

သမ္မာတရား လိုက်စားသောလူတို့ကို ထိုးနှက်ရန်နှင့် ထိုသူတို့အပေါ် ဝေဖန်ရန်အတွက် ဘုရားသခင်၏ နှုတ်ကပတ်တော်များနှင့် ပတ်သက်၍ မိတ်သဟာယပြုချက်ကို အသုံးပြုခြင်းကဲ့သို့သော အဆိုပါ အပြင်ပန်းအားဖြင့် သင့်တော်ဟန်တူသည့် နည်းစနစ်များအပြင် အန္တိခရစ်များသည် ထိုသူတို့အပေါ် ပြင်းထန်သော ဆောင်ရွက်မှုများကိုပင် လုပ်ဆောင်မည်ဖြစ်သည်။ ယင်းတို့မှာ မည်သည့် ပြင်းထန်သော ဆောင်ရွက်မှုများ ဖြစ်သနည်း။ ဥပမာအနေဖြင့် ၎င်းတို့သည်‌ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ တဒင်္ဂပြစ်မှားခြင်းကို မလွတ်တမ်း အသုံးချသည်။ ယင်း၏ အခြေအနေ မည်သည့်အရာဖြစ်စေ၊ ထိုသူသည် ယင်းမှနေ၍ အသိပညာရရှိပြီး နောင်တရနိုင်ခြင်း ရှိသည်ဖြစ်စေ မရှိသည်ဖြစ်စေ၊ ထို့ပြင် ထိုသူသည် သမ္မာတရား လိုက်စားသောသူ ဟုတ်သည်ဖြစ်စေ၊ မဟုတ်သည်ဖြစ်စေ ၎င်းတို့သည် ထိုသူအပေါ် ဝေဖန်ပြီး သူ့ကို ပြစ်တင်ရှုတ်ချရန်နှင့် ထိုသူကို ရှင်းလင်းပစ်ရန်အတွက် ထိုပြစ်မှားခြင်း၏ အရေးပါမှုကို ပုံကြီးချဲ့မည်ဖြစ်သည်။ အန္တိခရစ်များက မြက်ပင်ကို ရှင်းပစ်ရန် အမြစ်ကို နုတ်ပယ်ရမည်ဟု တွက်ဆသောကြောင့် ၎င်းတို့သည် ထိုသို့သော လူတို့ကို အသင်းတော်ထဲမှ ရှင်းလင်းပစ်ကြသည်။ ဤသို့ဖြင့် ထိုသူတို့သည် အန္တိခရစ်များ၏ အဆင့်အတန်းအတွက် ခြိမ်းခြောက်မှုဖြစ်ပေါ်စေမည် မဟုတ်ပေ။ ဆိုးယုတ်သောလူများနှင့် အန္တိခရစ်များအားလုံးသည် ခေါင်းဆောင်များနှင့် အမှုဆောင်များအပေါ် အသုံးပြုနိုင်မည့် အမှုအရာများကို မလွတ်တမ်း အသုံးချရာ၌ ကျွမ်းကျင်ကြပြီး အသုံးချပြီးသည်နှင့်တစ်ပြိုင်နက် ၎င်းတို့သည် ထိုသူတို့ကို အယောင်ဆောင် ခေါင်းဆောင်များနှင့် အန္တိခရစ်များအဖြစ် ပြစ်တင်ရှုတ်ချကြသည်။ အသေးအဖွဲ စွပ်စွဲချက်မဟုတ်ပေ။ ခေါင်းဆောင်များနှင့် အမှုဆောင်များမှာ ဘုရားသခင် ရွေးချယ်ထားသော လူများမှ ရွေးချယ်ခြင်းဖြစ်သည်။ ထိုသူတို့အပေါ် အသုံးချဖို့အတွက် သင်သည် အဘယ့်ကြောင့် အမှုအရာများကို အမြဲတမ်း မလွတ်တမ်း အသုံးချနေရမည်နည်း။ ထိုဩဇာကို ရရှိရာ၌ သင်၏ ရည်မှန်းချက်ပန်းတိုင်မှာ အဘယ်နည်း။ သင်သည် ထိုသူတို့၏ နေရာတွင် ခေါင်းဆောင်အဖြစ် အစားထိုးဝင်ရောက်လိုသောကြောင့် ဖြစ်သလော။ ဆိုးယုတ်သောသူ တစ်ဦးက ခေါင်းဆောင်တစ်ဦး သို့မဟုတ် အမှုဆောင်တစ်ဦးကို အယောင်ဆောင် ခေါင်းဆောင်နှင့် အန္တိခရစ်တစ်ဦးဟူသည့် ပြစ်မှုဖြင့် စွပ်စွဲပြီးနောက်တွင် သူသည် လက်ရှိ နမူနာများကို စာရင်းပြုစုနိုင်ပြီး ဘုရားသခင် ရွေးချယ်ထားသော လူများအား ယင်းက အချက်အလက်များနှင့် ကိုက်ညီသည်ဟု ထင်အောင်လုပ်နိုင်လျှင် ဒုက္ခရောက်ပြီဟု အဓိပ္ပာယ်ဆိုက်လေသည်။ ထိုခေါင်းဆောင် သို့မဟုတ် အမှုဆောင်သည် အသင်းတော်မှ ရှင်းလင်းပစ်ခြင်းကို အတော်လေး အလွယ်တကူ ခံရနိုင်သည်။ အယောင်ဆောင်ခေါင်းဆောင် သို့မဟုတ် အန္တိခရစ်တစ်ဦးဖြစ်ခြင်းသည် အလွန်ကြီးမားသော ပြစ်မှုဖြစ်သည့်အတွက် ထိုပြစ်မှုကို သက်သေပြလိုက်သည်နှင့် တရားခံကို ပြစ်ဒဏ်ချမှတ်ပြီး ဘုရားသခင်၌ ယုံကြည်သူတစ်ဦးအဖြစ် သူ၏ အချိန်က ပြီးဆုံးပြီဖြစ်သည်။ ယင်းက ထိုသူတို့ကို တကယ့်ကို ဖျက်ဆီးပစ်မည် မဟုတ်လော။ ဆိုးယုတ်လိုက်လေခြင်းပါတကား။ ထို့ထက်ပို၍ အန္တိခရစ်သည် မိမိကိုယ်ကို ခေါင်းဆောင်တစ်ဦးအဖြစ် အရွေးချယ်ခံရဖို့ အခွင့်အရေးယူပြီး အသင်းတော်ကို ထိန်းချုပ်ပါက ဘုရားသခင် ရွေးချယ်ထားသော လူတို့သည် အန္တိခရစ်၏ ထိန်းချုပ်မှုအောက်သို့ ရောက်မည်မဟုတ်လော။ သို့ဆိုလျှင် ထိုအသင်းတော်သည် အန္တိခရစ်၏ နိုင်ငံဖြစ်လာမည် မဟုတ်လော။ (ဖြစ်လာပေမည်။) ဤသည်မှာ စိုးရိမ်ဖွယ် အန္တရာယ်တစ်ခု ဖြစ်၏။ ဆိုးယုတ်သောလူတို့နှင့် အန္တိခရစ်များ၌ သမ္မာတရား လိုက်စားသောသူတို့ကို တိုက်ခိုက်ကာ ဖယ်ကြဉ်ခြင်းအတွက် အခြားနည်းနိဿယတစ်ခုခု ရှိသလော။ အချို့က အာဏာဆုပ်ကိုင်ပြီး မိမိတို့၏ ကိုယ်ပိုင်အဆင့်အတန်းကို ခိုင်ခံ့စေဖို့အတွက် သမ္မာတရား လိုက်စားသော ညီအစ်ကိုမောင်နှမများကို အန္တရာယ်အရှိဆုံးသော နေရာများ၌ အလုပ်လုပ်ဖို့ စေလွှတ်ကြသည် မဟုတ်လော။ ၎င်းတို့က “ယုံကြည်ခြင်း၌ စိမ်းနေသေးသော ညီအစ်ကို မောင်နှမများ များစွာဖြင့် မကြာမီက တည်ထောင်ထားသော အသင်းတော်တစ်ပါး ရှိ၏။ ၎င်းတို့၌ အခြေခံအုတ်မြစ် မရှိသည့်အပြင် ဉာဏ်ပညာ၌ မပြည့်ဝကြပေ။ ၎င်းတို့သည် ၎င်းတို့ကို ရေလောင်းပေးပြီး ကြည့်ရှုစောင့်ရှောက်ဖို့ရန် သမ္မာတရားအား နားလည်သောသူ တစ်စုံတစ်ဦးကို လိုအပ်သည်။ သင်သည် ရူပါရုံများ၏ သမ္မာတရားကို နားလည်သည်။ ထိုလူသစ်များသည် သူတို့ကို ရေသွားလောင်းပေးဖို့ သင်ကဲ့သို့သော လူတစ်ဦးကို လိုအပ်သည်။ ယင်းအတွက် အခြားမည်သူနှင့်မျှ မကိုက်ညီ” ဟု ဆိုကြသည်။ ထိုသို့ဆိုရင်း အန္တိခရစ်သည် ကွယ်ဝှက်နေသည့် ပြင်းထန်သော ခြိမ်းခြောက်မှုကို အဝေးသို့ ပို့လိုက်ကြသည်။ အမှန်တွင် ၎င်းတို့သည် ထိုသူကို ထိုအသင်းတော်ကို ဦးဆောင်ပြီး အသင်းတော်ကို ထောက်ပံ့ပေးစေဖို့အတွက် အမှန်တကယ် ဤသို့ ပြုနေခြင်းလော။ (မဟုတ်ပါ။) မဟုတ်ပေ။ ထိုနေရာသည် ရန်လိုသော၊ အန္တရာယ်ရှိသော ပတ်ဝန်းကျင်ဖြစ်သောကြောင့် ၎င်းတို့ ထိုသို့ပြုလုပ်ရခြင်း ဖြစ်သည်။ ၎င်းတို့သည် အဆင်းနီသော နဂါးကြီး၏ ဖမ်းဆီးခေါ်ဆောင်သွားခြင်းကို ထိုသူခံရဖို့ကို စိတ်အားထက်သန်စွာ မျှော်လင့်စောင့်စားရင်း ထိုသူကို အန္တရာယ်ရှိသော တစ်နေရာတွင် အသင်းတော်အလုပ် လုပ်ဆောင်ရန် ထားရှိလေသည်။ ထိုသူ အဖမ်းခံရပါက ထိုအန္တိခရစ်၏ အဆင့်အတန်းကို ခြိမ်းခြောက်မည့်သူ တစ်ဦးမျှ ရှိတော့မည်မဟုတ်ဘဲ အသင်းတော်ကို ထိန်းချုပ်နိုင်တော့မည် ဖြစ်သည်။ ဤသည်မှာ ၎င်းတို့၏ နည်းဗျူဟာတစ်ခု မဟုတ်လော။ ၎င်းတို့သည် ထိုသူကို လူသစ်များအား ရေလောင်းပေးခြင်းအတွက် ကောင်းကောင်းသင့်တော်သည်ဟူသည့် မူမမှန်သော အကြောင်းပြချက်ဖြင့် အဝေးသို့ ပို့လိုက်သောကြောင့် ၎င်းတို့၏ ယုတ်မာသော ရည်ရွယ်ချက်များကို မည်သူမျှ သိမြင်နိုင်တော့မည် မဟုတ်ပေ။ ယင်းမှာ ၎င်းတို့၏ ကျွမ်းကျင်လိမ္မာခြင်း မဟုတ်လော။ ထို့ပြင် ညီအစ်ကို မောင်နှမများက ထိုအန္တိခရစ်သည် ထိုသို့သော အစီအစဉ်များ ပြုလုပ်ခြင်းကြောင့် တော်ပြီး ဉာဏ်ပညာရှိသည်၊ သူသည် ဘုရားသခင်၏ ရည်ရွယ်ချက်များနှင့်အညီ ဖြစ်သော လူတစ်ဦးဖြစ်သည်ဟု ထင်ကြသည်။ သို့သော် အမှန်တကယ်မှာ ထိုအန္တိခရစ်သည် ထိုသူတို့ကို လှည့်စားနေပြီး အထင်အမြင်မှားအောင် လုပ်နေခြင်း ဖြစ်သည်။ ထိုအန္တိခရစ်၏ ဤနည်းနိဿယသည် အ‌တော်လေး ရိုးသားဟန်တူ၏။ အမှန်တကယ် ဖြစ်ပျက်နေသည့်အရာကို မည်သူမျှ ရှင်းရှင်းလင်းလင်း မသိမြင်နိုင်ဘဲ လူတိုင်းသည် အထင်အမြင်မှားအောင် အလုပ်ခံရလျက် အဆုံးသတ်ရသည်။ အထင်အမြင်မှားအောင် အလုပ်ခံရသောသူတို့က ထိုအန္တိခရစ် ပြုလုပ်နေသည့်အရာသည် တရားမျှတပြီး ကျိုးကြောင်းဆီလျော်သည်၊ ၎င်းက အလုပ်ကို အလေးထားခြင်းကြောင့် ယင်းသို့ ပြုလုပ်နေသည်ဟု ထင်ကြသည်။ သို့သော် ၎င်း၏အကြံကို မည်သူမျှ မရိပ်စားမိနိုင်ချေ။ အန္တိခရစ်များသည် ကောက်ကျစ်ဆိုးယုတ်သည် မဟုတ်လော။ အန္တရာယ်ရှိသည့် နေရာတိုင်းသည် သင့်ကို ၎င်းတို့သွားစေသည့် နေရာပင်ဖြစ်လျက် မိမိတို့ကိုယ်ကို “သင်သည် သမ္မာတရား လိုက်စားသည် မဟုတ်လော။ ထို့ပြင် သင်သည် ငါ့ကိုဆန့်ကျင်သည် မဟုတ်လော။ သင်သည် ငါ့ကို အမြဲတမ်း ရိပ်စားမိနေတတ်ပြီး ငါ့ကိုဆန့်ကျင်၍ အသုံးပြုဖို့ အမှုအရာများကို ယူငင်နေသည်မဟုတ်‌လော။ ကောင်းပြီ။ သို့ဆိုလျှင် သင့်ကို ဤနေရာမှနေ၍ ချက်ချင်းထွက်သွားစေရန် ဤအခွင့်အရေးကို ငါ အသုံးချမည်။ သင် အဖမ်းခံရလျှင် အကောင်းဆုံးဖြစ်မည်။ သင်သည် မည်သည့်အခါမျှ ကိုယ့်ခြေထောက်ပေါ်ကိုယ် နောက်တစ်ကြိမ် ပြန်ရပ်နိုင်မည်မဟုတ်” ဟု ပြောကြသည်။ အသင်းတော်ထဲတွင် အန္တိခရစ်များက အကွက်ဆင်ပြီး ညှဉ်းပန်းနှိပ်စက်သော လူအများမှာ အတော်အသင့် လိုက်စားသောသူများ ဖြစ်ကြသည်မှာ သေချာ၏။ ဤလူတို့ ညှဉ်းပန်းနှိပ်စက်ခြင်းနှင့် ဖယ်ကြဉ်ခြင်းခံနေရစဉ် အန္တိခရစ်များသည် ၎င်းတို့ကို မည်သို့ သဘောထားသနည်း။ ၎င်းတို့က “ဤလူတို့သည် တရားဒေသနာများကို အမြဲတမ်း နားထောင်နေကြသည်။ သူတို့က သမ္မာတရားအချို့ကို နားလည်ကြသည်။ သူတို့ကို ငါ နားထောင်စေ၍ မဖြစ်။ တရားဒေသနာများသည် လူတိုင်းကြားရအောင် ပြန့်သဖြင့် သူတို့အား နားထောင်ခွင့်မပြုရခြင်းအတွက် ရှင်းချက်ထုတ်ရန် မဖြစ်ပေ။ သို့သော် ငါ သူတို့ကို နားထောင်ခွင့်ပြုသည်ဆိုပါစို့။ ထိုတရားဒေသနာများထဲ၌ ပြောသည့်အရာများစွာက အယောင်ဆောင် ခေါင်းဆောင်များနှင့် အန္တိခရစ်များကို ထုတ်ဖော်သည့်အတွက် သူတို့က အတော်လေး ကြားပြီး နားလည်သဘော‌ပေါက်မှုနှင့် ပိုင်းခြားသိမြင်နိုင်စွမ်း ရရှိလျှင် ယင်းက ငါ့အတွက် ကောင်းစွာ အဆင်ပြေမည်လော။ ငါသည် တစ်နေ့နေ့တစ်ချိန်ချိန် ခေါင်းဆောင်နေရာမှ ဆင်းပေးလိုက်ရခြင်းဖြင့် အဆုံးသတ်မည် မဟုတ်လော။ ယင်းမှာ အဆင်ပြေမည်မဟုတ်။ ငါက ဦးစွာ လှုပ်ရှားရပေမည်” ဟု မိမိတို့ကိုယ်ကို ဆိုကြသည်။ အန္တိခရစ်တစ်ဦး၌ ထိုသို့သော အကြံရှိသည်နှင့်တစ်ပြိုင်နက် စတင်လှုပ်ရှားတော့သည်။ သမ္မာတရားကို နားမလည်ခဲ့လျှင် လူအနည်းငယ်ကပင် အန္တိခရစ်တစ်ဦးကို ဖော်ထုတ်ခွဲခြားနိုင်ခြင်း မရှိပေ။ သမ္မာတရား လိုက်စားသောလူတို့ စတေးခံနေရစဉ် အန္တိခရစ်များသည် လွတ်မြောက်နေကြသည်မှာ အဘယ့်ကြောင့်နည်း။ အသေအချာ ပါဝင်နေသည့် အကြောင်းရင်းတစ်ခု ရှိ၏။ ထိုလူတို့သည် စိတ်နှလုံးထဲ၌ သမ္မာတရားနှင့် အပြုသဘောဆောင်သော အရာများအား ချစ်မြတ်နိုးခြင်းအနည်းငယ် ရှိကောင်းရှိမည်ဖြစ်ပြီး သမ္မာတရားကို လိုက်စားဖို့ ပြင်းပြသောဆန္ဒ အနည်းငယ် ရှိကောင်းရှိမည်ဖြစ်သော်လည်း သူတို့သည် သူရဲဘောကြောင်လွန်း၏။ သူတို့သည် သမ္မာတရား နားမလည်သည့်အပြင် ပိုင်းခြားသိမြင်နိုင်စွမ်း ကင်းမဲ့ပြီး အလွန်မိုက်မဲကြသည်။ သူတို့သည် အန္တိခရစ်တစ်ဦး၏ အနှစ်သာရကို မရိပ်စားမိနိုင်သည့်အပြင် ထိုအန္တိခရစ်ကို ဖော်ထုတ်‌ဖို့ လုံးဝ သတ္တိမရှိကြပေ။ ယင်းက ထိုအန္တိခရစ်ကို ဦးစွာ လှုပ်ရှားခွင့်ပေးပြီး သူတို့အား ထိခိုက်အောင်လုပ်သည်ကို ခွင့်ပြုခြင်းဖြစ်သည်။ အကယ်၍ ယင်းသည် ၎င်းတို့ရရှိသည့် ရလဒ် သို့မဟုတ် ၎င်းတို့ရောက်ရှိသည့် အခြေအနေဖြစ်လျှင် ယင်းက မည်ကဲ့သို့ ဖြစ်ပျက်သွားပြီး ဖြစ်မည်နည်း။ ၎င်းတို့သည် ထိုအန္တိခရစ်၏ ရက်ရက်စက်စက် ဖျက်ဆီးခြင်းကို ခံရပြီးဖြစ်မည် မဟုတ်လော။ (ဟုတ်ပါသည်။) သမ္မာတရား လိုက်စားသည့် လူတို့သည် ဤအရာမှ အဘယ်သင်ခန်းစာကို ယူသင့်သနည်း။ ခေါင်းဆောင်တစ်ဦး သို့မဟုတ် အမှုဆောင်တစ်ဦးကို ဆက်ဆံပုံနှင့်ပတ်သက်၍ လူတို့၌ ရှိသင့်သည့် သဘောထားမှာ အဘယ်နည်း။ ခေါင်းဆောင်တစ်ဦး၊ သို့မဟုတ် အမှုတော်ဆောင်တစ်ဦး လုပ်ဆောင်သည့်အရာ မှန်ကန်ပြီး သမ္မာတရားနှင့်ညီပါက၊ ၎င်းတို့ကို သင် နာခံနိုင်သည်။ ၎င်းတို့ လုပ်ဆောင်သည့်အရာ မှားယွင်းပြီး သမ္မာတရားနှင့်မညီပါက၊ ၎င်းတို့ကို သင်မနာခံသင့်ဘဲ ၎င်းတို့ကို သင်ဖော်ထုတ်နိုင်ပြီး၊ ဆန့်ကျင်ကာ ကွဲပြားသော အယူအဆကို တင်ပြနိုင်သည်။ ၎င်းတို့သည် လက်တွေ့ကျသော အလုပ်ကို မလုပ်ဆောင်နိုင်လျှင်၊ သို့မဟုတ် အသင်းတော်အလုပ်ကို အနှောင့်အယှက်ဖြစ်သော မကောင်းမှုများကို လုပ်ဆောင်သည့်အပြင် အယောင်ဆောင် ခေါင်းဆောင်တစ်ဦး၊ အယောင်ဆောင် အမှုတော်ဆောင်တစ်ဦး၊ သို့မဟုတ် အန္တိခရစ်တစ်ဦးအဖြစ် ထုတ်ဖော်ပြခံရပါက သင်သည် သူ့ကို ပိုင်းခြားသိမြင်ကာ ဖော်ထုတ်ပြီး တိုင်ကြားနိုင်သည်။ သို့သော် ဘုရားသခင် ရွေးချယ်ထားသော လူအချို့သည် သမ္မာတရားကို နားမလည်ကြသကဲ့သို့ အထူးသဖြင့် သူရဲဘောကြောင်ကြ၏၊ ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များ၏ ဖိနှိပ်ခြင်းနှင့်ညှဉ်းပန်းခြင်းတို့ကို ခံရမည်စိုးသောကြောင့် စည်းမျဉ်းများကို မထိန်းသိမ်းရဲကြပေ။ ၎င်းတို့က “ခေါင်းဆောင်က ကျွန်ုပ်ကို ထုတ်လိုက်ပါက ကျွန်ုပ် အဆုံးသတ်ပြီ။ သူက အယောက်တိုင်းအား ကျွန်ုပ်ကို ဖော်ထုတ်စေပါက သို့မဟုတ် ကျွန်ုပ်ကို ပစ်ပယ်စေပါက ဘုရားသခင်ကို ကျွန်ုပ် ယုံကြည်နိုင်တော့မည် မဟုတ်။ အသင်းတော်မှ ကျွန်ုပ် ထုတ်ပယ်ပါက ဘုရားသခင်က ကျွန်ုပ်ကို လိုချင်မည်မဟုတ်သလို ကျွန်ုပ်ကို ကယ်တင်မည်မဟုတ်ပါ။ ပြီးလျှင် ကျွန်ုပ်၏ ယုံကြည်ခြင်းသည် အလဟဿ ဖြစ်ပြီးဖြစ်လိမ့်မည် မဟုတ်လော” ဟု ပြောကြသည်။ ထိုသို့သောအတွေးအခေါ်သည် ရယ်ဖွယ်မကောင်းပေသလော။ ထိုသို့သော လူများသည် ဘုရားသခင်ကို စစ်မှန်သော ယုံကြည်ခြင်း ရှိသလော။ အယောင်ဆောင်ခေါင်းဆောင်၊ သို့မဟုတ် အန္တိခရစ်သည် သင့်ကို နှင်ထုတ်သောအခါ ဘုရားသခင်ကို ကိုယ်စားပြုမည်လော။ အယောင်ဆောင်ခေါင်းဆောင်၊ သို့မဟုတ် အန္တိခရစ်က သင့်အား ညှဉ်းပန်းပြီး နှင်ထုတ်သောအခါ ဤသည်မှာ စာတန်က လုပ်ဆောင်ခြင်းဖြစ်သည်။ ဘုရားသခင်နှင့် လုံးဝ မသက်ဆိုင်ပေ။ လူတို့သည် အသင်းတော်မှ ရှင်းလင်းပစ်ခြင်း၊ သို့မဟုတ် နှင်ထုတ်ခြင်းခံရသောအခါ ဤသည်မှာ အသင်းတော်နှင့် ဘုရားသခင် ရွေးချယ်ထားသော သူများအားလုံးကြား ပူးတွဲဆုံးဖြတ်ချက်တစ်ခု ရှိသောအခါ ရှင်းလင်းပစ်မှုနှင့် နှင်ထုတ်မှုသည် ဘုရားအိမ်တော်၏ အလုပ်အစီအစဉ်များ၊ ဘုရားနှုတ်ကပတ်တော်၏ သမ္မာတရားစည်းမျဉ်းများနှင့် အလုံးစုံကိုက်ညီသည့်အခါမှသာ ဘုရားသခင်၏ ရည်ရွယ်ချက်များနှင့် ညီသည်။ အယောင်ဆောင် ခေါင်းဆောင်၊ သို့မဟုတ် အန္တိခရစ်တစ်ဦးက နှင်ထုတ်ခြင်းကို ခံရခြင်းသည် သင်က ကယ်တင်မခံရနိုင်ခြင်း ဖြစ်သည်ဟု အဘယ်သို့ အဓိပ္ပာယ် ရနိုင်မည်နည်း။ ဤသည်မှာ စာတန်နှင့် အန္တိခရစ်၏ ညှဉ်းပန်းနှိပ်စက်ခြင်းဖြစ်သည်။ ဘုရားသခင်၏ ကယ်တင်ခြင်းကို သင်ခံရမည်မဟုတ်ဟု မဆိုလိုပေ။ သင်ကယ်တင်ခံရနိုင်ခြင်း ရှိမရှိသည် ဘုရားသခင်အပေါ်တွင် မူတည်သည်။ သင်သည် ဘုရားသခင်၏ ကယ်တင်ခြင်း ခံရနိုင်ခြင်းရှိမရှိကို မည်သည့်လူသားကမျှ ဆုံးဖြတ်ရန် အရည်အချင်းမပြည့်မီပေ။ ဤအရာကို သင် ရှင်းလင်းစွာသိထားရမည်။ အယောင်ဆောင်ခေါင်းဆောင်နှင့် အန္တိခရစ်က သင့်အား နှင်ထုတ်ခြင်းကို ဘုရားသခင်က နှင်ထုတ်ခြင်းအဖြစ် မှတ်ယူခြင်းသည် ဘုရားသခင်ကို အနက်အဓိပ္ပာယ် ကောက်လွဲခြင်း မဟုတ်လော။ ဟုတ်ပေသည်။ ဤသည်မှာ ဘုရားသခင်ကို အနက်အဓိပ္ပာယ်ကောက်လွဲရုံသာ မဟုတ်ဘဲ ဘုရားသခင်အား ပုန်ကန်ခြင်းလည်း ဖြစ်သည်။ ဘုရားသခင်အား ပြစ်မှားစော်ကားခြင်းမျိုးလည်း ဖြစ်သည်။ ဘုရားသခင်အား ဤသို့ အနက်အဓိပ္ပာယ်ကောက်လွဲခြင်းသည် မသိနားမလည်ခြင်း၊ မိုက်မဲခြင်း မဟုတ်သလော။ အယောင်ဆောင် ခေါင်းဆောင်တစ်ဦးက သို့မဟုတ် အန္တိခရစ်တစ်ဦးက သင့်အား ထုတ်ပယ်သည့်အခါ သင်သည် အဘယ်ကြောင့် သမ္မာတရားကို မရှာဖွေသနည်း။ သင်သည် ပိုင်းခြားသိမြင်မှုတစ်ခုခု ရရှိရန်အတွက် သမ္မာတရားအား နားလည်သူတစ်ယောက်ယောက်ကို အဘယ်ကြောင့် မရှာဖွေသနည်း။ သင်သည် ဤအရာကို အထက်သို့ အဘယ်ကြောင့် မတိုင်ကြားသနည်း။ ဤအရာက သင်သည် ဘုရားသခင်၏အိမ်တော်၌ သမ္မာတရားက အထွတ်အထိပ်အုပ်စိုးသည်ကို မယုံကြည်ကြောင်း သက်သေပြနေသည်၊ ယင်းက သင်သည် ဘုရားသခင်ကို စစ်မှန်သော ယုံကြည်ခြင်း မရှိကြောင်း၊ ဘုရားသခင်ကို အမှန်တကယ် ယုံကြည်သူတစ်ဦး မဟုတ်ကြောင်း သက်သေပြနေသည်။ သင်သည် ဘုရားသခင်၏ အနန္တတန်ခိုးရှိခြင်းကို ယုံကြည်ပါက အယောင်ဆောင် ခေါင်းဆောင်တစ်ဦး၏၊ သို့မဟုတ် အန္တိခရစ်တစ်ဦး၏လက်တုံ့ပြန်ခြင်းကို အဘယ်ကြောင့် ကြောက်ရွံ့သနည်း။ ၎င်းတို့သည် သင်၏ကံကြမ္မာကို သတ်မှတ်နိုင်သလော။ သင်သည် ချင့်ချိန်နိုင်စွမ်းရှိပြီး ၎င်းတို့၏လုပ်ရပ်များကသမ္မာတရားနှင့် မကိုက်ညီသည်ကို သတိပြုမိနိုင်စွမ်းရှိပါက သမ္မာတရားကို နားလည်သည့် ဘုရားသခင် ရွေးချယ်ထားသောသူများနှင့် အဘယ်ကြောင့် မိတ်သဟာယမပြုသနည်း။ သင့်၌ နှုတ်ရှိသည်၊ သို့ဆိုလျှင် အဘယ့်ကြောင့် ထုတ်မပြောရဲရသနည်း။ အယောင်ဆောင်ခေါင်းဆောင်ကို၊ သို့မဟုတ် အန္တိခရစ်ကို အဘယ်ကြောင့် သင်အလွန် ကြောက်ရွံ့ရသနည်း။ ဤအရာက သင်သည် သူရဲဘောနည်းကာ အသုံးမကျသူတစ်ဦး၊ စာတန်၏ လက်ပါးစေတစ်ဦးဖြစ်ကြောင်း သက်သေပြပေသည်။ အကယ်၍ အယောင်ဆောင်ခေါင်းဆောင် သို့မဟုတ် အန္တိခရစ်တစ်ဦး၏ ခြိမ်းခြောက်ခံရသောအခါ သင်သည် သူ့ကို ပိုကြီးသော အထက်လူကြီးများထံ မတိုင်ရဲလျှင် ဤအရာက သင်သည် စာတန်၏ ချည်နှောင်ခြင်းကို ခံရပြီးသားဖြစ်ကြောင်း၊ သင်သည် ထိုသူနှင့် တစ်ကျိတ်တည်းတစ်ဉာဏ်တည်း ဖြစ်ကြောင်း ပြသည်။ ဤသည်မှာ စာတန်နောက်သို့ လိုက်နေခြင်း မဟုတ်လော။ ဤကဲ့သို့သော လူတစ်ဦးသည် ဘုရားသခင် ရွေးချယ်ထားသော လူတို့ထဲမှတစ်ဦး အဘယ်သို့ ဖြစ်နိုင်မည်နည်း။ သူသည် လူဖျင်းမှလွဲ၍ အခြားမဟုတ်ပေ။ အယောင်ဆောင် ခေါင်းဆောင်များ၊ အန္တိခရစ်များနှင့် တစ်ကျိတ်တည်းတစ်ဉာဏ်တည်း ရှိသောသူအားလုံးမှာ မည်သည့်အခါမျှ အကောင်းတစ်စုံတစ်ရာ မဖြစ်နိုင်ပေ။ သူသည် မကောင်းမှုပြုသူ ဖြစ်၏။ ထိုသို့သောလူတို့သည် နတ်ဆိုး၏ နောက်လိုက်ပါမွှားလေးများအဖြစ် မွေးဖွားလာကြခြင်း ဖြစ်သည်။ ထိုသူတို့သည် စာတန်၏ လက်ပါးစေများ ဖြစ်ပြီး ရွေးနုတ်၍ မရနိုင်လောက်အောင် ဖြစ်၏။ အန္တိခရစ်များ မကောင်းမှု ကျူးလွန်သည်ကို မြင်တွေ့သောအခါ ၎င်းတို့ကို မဖော်ထုတ်ဝံ့သောသူတို့၊ ထိုအန္တိခရစ်များကို စိတ်အနှောင့်အယှက်ဖြစ်အောင်လုပ်ဖို့ ကြောက်သောသူတို့၊ ၎င်းတို့ကို အကာအကွယ်ပင် ပေးပြီး နာခံသောသူတို့ အားလုံးသည် စဉ်းစားဉာဏ်မရှိသော၊ ပညာမဲ့သော လူတို့ဖြစ်ကြသည် မဟုတ်လော။ အကယ်၍ သင်သည် သမ္မာတရားစည်းမျဉ်းများကို အပြည့်အဝ သိမြင်နားလည်လျက်နှင့် ယင်းတို့ကို ချိုးဖောက်နေသေးကာ ဆိုးယုတ်သောလူများ၊ အန္တိခရစ်များနှင့် မဟာမိတ်ဖွဲ့ခြင်း၊ အုပ်စုဖွဲ့ခြင်းပင် ပြုပါက သင်သည် စာတန်၏ ကြံရာပါနှင့် လက်ပါးစေအဖြစ် ပြုမူနေခြင်း မဟုတ်လော။ သို့ဆိုလျှင် သင်သည် နောက်ဆုံးတွင် ဆိုးယုတ်သောသူနှင့် အန္တိခရစ်များ၏ ကြံရာပါတစ်ဦးအဖြစ် ကိုင်တွယ်ခြင်းခံရသောအခါ ယင်းက သင်နှင့် ထိုက်တန်သည်မဟုတ်လော။ အကယ်၍ သင်သည် ဘုရားသခင်ကို ယုံကြည်သော်လည်း ဘုရားသခင်နောက် လိုက်ရမည့်အစား အန္တိခရစ်များနောက်သို့ လိုက်ကာ ၎င်းတို့၏ လက်ပါးစေများ သို့မဟုတ် ကြံရာပါများထဲမှ တစ်ဦးအဖြစ် ပြုမူနေပါက သင်သည် ကိုယ့်သေတွင်းကိုယ် တူးနေခြင်း၊ ကိုယ့်သေမိန့်ကိုယ် လက်မှတ်ရေးထိုးနေခြင်း မဟုတ်လော။ အကယ်၍ သင်သည် ဘုရားသခင်ကို ယုံကြည်သော်လည်း ဘုရားသခင်ကို ကျိုးနွံနာခံမည့်အစား ဘုရားသခင်၏ ရန်သူများဖြစ်သည့် အန္တိခရစ်များထံ အညံ့ခံပြီး ခိုလှုံသည့်အပြင် ရလဒ်မှာ ဤအန္တိခရစ်များ၏ ကြိုးကိုင်ခြင်းနှင့် မတရားဖိနှိပ်ခြင်းကို သင်ခံရပါက သင်သည် ကိုယ့်ဒုက္ခကိုယ်ရှာခဲ့ခြင်း ဖြစ်သည်။ သင်သည် ယင်းနှင့် ထိုက်တန်သည်မဟုတ်လော။ အကယ်၍ သင်သည် ထိုအန္တိခရစ်ကို သင်၏ သခင်အဖြစ်၊ သင်၏ ခေါင်းဆောင်အဖြစ်၊ မှီခိုစရာ ပခုံးအဖြစ် သဘောထားပါက သင်သည် စာတန်ထံ၌ ခိုလှုံနေခြင်း၊ စာတန်နောက် လိုက်နေခြင်းဖြစ်ကာ ယင်းမှာ သင်သည် လမ်းလွဲသွားပြီ၊ လမ်းမှားလိုက်မိပြီဖြစ်ပြီး ပြန်လှည့်စရာမရှိသော လမ်းပေါ်ခြေချမိပြီဟု ဆိုလိုသည်။ အန္တိခရစ်များအပေါ် မည်သည့်သဘောထား သင်၌ ရှိသင့်သနည်း။ သင်သည် ၎င်းတို့ကို ဖော်ထုတ်သင့်ပြီး ၎င်းတို့နှင့် စစ်ခင်းသင့်သည်။ အကယ်၍ သင်တို့ တစ်ဦးနှစ်ဦးသာ ရှိပြီး အန္တိခရစ်များကို သင်တစ်ဦးတည်း ရင်ဆိုင်ဖို့အတွက် အားနည်းလွန်းပါက သင်သည် ဤအန္တိခရစ်များအား တိုင်ကြားရန်နှင့် ဖော်ထုတ်ရန်အတွက် သမ္မာတရားနားလည်သည့် လူအချို့နှင့် အင်အားပေါင်းစည်းသင့်ကာ ၎င်းတို့ ရှင်းလင်းခံရသည်အထိ ဆက်လက်လုပ်ဆောင်သင့်သည်။ လွန်ခဲ့သော နှစ်နှစ်အကြာတွင် တရုတ်ပြည်မကြီးရှိ သင်းအုပ်နယ်ပယ်အချို့တွင် ဘုရားသခင် ရွေးချယ်ထားသော လူတို့သည် အယောင်ဆောင်ခေါင်းဆောင်များနှင့် အန္တိခရစ်များကို ရာထူးမှ ဖယ်ရှားရန် စည်းလုံးခဲ့ကြကြောင်း ငါကြားသိခဲ့ဖူးသည်။ အယောင်ဆောင် အချို့သော ခေါင်းဆောင်များနှင့် အန္တိခရစ်များမှာ ဆုံးဖြတ်ချက်ချသော အဖွဲ့များ၌ ဦးဆောင်သူပင် ဖြစ်ကြသော်လည်း ၎င်းတို့သည်လည်း ထို့အတူ ဘုရားသခင် ရွေးချယ်ထားသော လူတို့၏ ဖယ်ရှားခြင်းခံခဲ့ကြရသည်။ ဘုရားသခင် ရွေးချယ်ထားသော လူတို့သည် အထက်မှနေ၍ ခွင့်ပြုချက် စောင့်ဆိုင်းစရာ မလိုပေ။ တကယ့်အလုပ်ကို မလုပ်ဆောင်ခဲ့သည့်အပြင် ညီအစ်ကို မောင်နှမများကို အမြဲတမ်း ညှဉ်းဆဲနေခဲ့သည့်၊ သွေးရူးသွေးတန်း ပြုမူလုပ်ဆောင်ပြီး ဘုရားအိမ်တော်၏ အလုပ်ကို အဖျက်အမှောင့် လုပ်နေခဲ့သည့် ဤအယောင်ဆောင် ခေါင်းဆောင်များနှင့် အန္တိခရစ်များကို ဘုရားသခင် ရွေးချယ်ထားသော လူတို့က သမ္မာတရားစည်းမျဉ်းများအရ ခွဲခြားဖော်ထုတ်နိုင်ခဲ့ကြကာ ၎င်းတို့ကို မဆိုင်းမတွ ကိုင်တွယ်ဖြေရှင်းခဲ့ကြသည်။ အချို့ကို ဆုံးဖြတ်ချက်ချသော အဖွဲ့များထဲမှ ထုတ်ပစ်ခဲ့ကြပြီး အချို့ကို အသင်းတော်ထဲမှ ရှင်းလင်းပစ်ခဲ့ကြသည်။ ယင်းမှာ ကောင်းမွန်လှပေ၏။ ဤအရာက ဘုရားသခင်ရွေးချယ်ထားသော လူတို့သည် ဘုရားသခင်ကို ယုံကြည်လက်ခံခြင်းဟူသည့် မှန်ကန်သော လမ်းကြောင်းအပေါ် ရပ်တည်ပြီးသား ဖြစ်ကြောင်းပြသည်။ ဘုရားသခင် ရွေးချယ်ထားသော လူအချို့သည် သမ္မာတရားကို နားလည်ပြီးသား ဖြစ်ပြီး ယခုတွင် ဝိညာဉ်ရင့်ကျက်မှု အနည်းငယ်ကို ပိုင်ဆိုင်ထားကြပြီ ဖြစ်သည်။ ၎င်းတို့သည် စာတန်၏ ထိန်းချုပ်ခြင်းနှင့် အရူးလုပ်ခြင်းကို နောက်ထပ်မခံရတော့။ ၎င်းတို့သည် ထ၍ စာတန်၏ ဆိုးယုတ်သော အင်အားစုများနှင့် စစ်ခင်းဝံ့ကြသည်။ ဤအရာက အသင်းတော်အတွင်းရှိ အယောင်ဆောင် ခေါင်းဆောင်များနှင့် အန္တိခရစ်များ၏ အင်အားစုများသည် နောက်ထပ် အသာစီး မရတော့ကြောင်းကိုလည်း ပြလေသည်။ သို့ဖြစ်၍ ၎င်းတို့သည် မိမိတို့၏ စကားများနှင့် လုပ်ဆောင်မှုများ၌ နောက်ထပ် ပြောင်ပြောင်တင်းတင်း မလုပ်ဝံ့ကြတော့ပေ။ ၎င်းတို့သည် မိမိတို့၏ လျှို့ဝှက်ချက်ကို အမှတ်တမဲ့ ဖော်မိလျှင်မိချင်း ၎င်းတို့ကို ကြီးကြပ်ဖို့၊ ၎င်းတို့ကို ပိုင်းခြားသိမြင်ဖို့နှင့် ၎င်းတို့ကို ပစ်ပယ်ဖို့အတွက် တစ်စုံတစ်ဦး ရှိနေမည်ဖြစ်သည်။ တစ်နည်းဆိုရလျှင် သမ္မာတရားကို အမှန်တကယ် နားလည်သောသူများ၏ စိတ်နှလုံးထဲ၌ လူသား၏ အဆင့်အတန်း၊ ဂုဏ်သတင်းနှင့် တန်ခိုးအာဏာကို ကြီးစိုးသော အဆင့်အတန်း မရှိပေ။ ထိုကဲ့သို့သော လူတို့သည် ထိုအရာများကို အလေးမထားပေ။ လူတစ်ဦးသည် သမ္မာတရားကို လိုလားတက်ကြွစွာ ရှာဖွေပြီး ယင်းအပေါ် မိတ်သဟာယ ပြုနိုင်သောအခါတွင်လည်းကောင်း၊ သူသည် ဘုရားသခင်အား ယုံကြည်သောသူတို့ လျှောက်သင့်သည့် လမ်းကြောင်းနှင့် ခေါင်းဆောင်များနှင့် အမှုဆောင်များကို မည်သို့ဆက်ဆံသင့်ပုံတို့ကို စတင်၍ ပြန်လည်ချင့်ချိန်ပြီး ပြန်၍သုံးသပ်သောအခါတွင်လည်းကောင်း၊ လူတို့ လိုက်လျှောက်သင့်သောသူမှာ မည်သူဖြစ်ကြောင်း၊ မည်သည့်အပြုအမူများသည် လူသားနောက် လိုက်သောသူတို့၏ အပြုအမူများဖြစ်ပြီး မည်သည်တို့သည် ဘုရားသခင်နောက် လိုက်သောသူတို့၏ အပြုအမူများဖြစ်ကြောင်း စတင်၍ တွေးဆသောအခါတွင်လည်းကောင်း၊ ထို့ပြင် ဤသမ္မာတရားများကို စမ်းတဝါးဝါးရှာပြီး ယင်းတို့ကို နှစ်ကာလအတန်ကြာ တွေ့ကြုံထားပြီးနောက် မသိလိုက်မီတွင်ပင် သမ္မာတရားအချို့ကို နားလည်လာပြီး ပိုင်းခြားသိမြင်တတ်လာသောအခါတွင်လည်းကောင်း ၎င်းတို့သည် ဝိညာဉ်ရင့်ကျက်မှု အနည်းငယ် ရရှိထားပြီးဖြစ်လိမ့်မည်။ အရာခပ်သိမ်းတွင် သမ္မာတရားကို ရှာဖွေနိုင်ခြင်းဟူသည် ဘုရားသခင်အား ယုံကြည်လက်ခံခြင်းဟူသည့် မှန်ကန်သောလမ်းကြောင်းကို ဝင်ရောက်ထားပြီးဖြစ်ခြင်းပင်။

ဘုရားသခင်ရွေးချယ်ထားသော လူတို့အနေဖြင့် အယောင်ဆောင် ခေါင်းဆောင်များနှင့် အန္တိခရစ်များကို ပိုင်းခြားသိမြင်နိုင်စွမ်းနှင့် ပစ်ပယ်နိုင်စွမ်း ရှိသည်မှာ ကောင်းသောအရာတစ်ခု၊ ကောင်းသော ဖြစ်ရပ်တစ်ခု ဖြစ်လေသည်။ ခေါင်းဆောင်အချို့သည် တကယ့်အလုပ်ကို မလုပ်နိုင်ကြပေ။ ၎င်းတို့ပြုလုပ်သမျှမှာ အသင်းတော်အသက်တာ၌ ငြိမ်သက်မှုမရှိသည်အထိ နှောင့်ယှက်ခြင်းနှင့် အဖျက်အမှောင့်များ လုပ်ခြင်းသာ ဖြစ်သည်။ ညီအစ်ကို မောင်နှမများအားလုံးသည် ယင်းတို့ကို မနှစ်မြို့စရာအဖြစ် သိမြင်ကြပြီး အဆုံးတွင် ၎င်းတို့ကို ပစ်ပယ်ကြသည်။ ထိုသူတို့ ဤသို့ပြုလုပ်သည်မှာ မှန်သလော။ (မှန်ပါသည်။) ခေါင်းဆောင်များအဖြစ် ရွေးချယ်ခံရသော အခြားသူတို့ရှိပြီး အစကနဦးတွင် ညီအစ်ကို မောင်နှမများက “ထိုသူသည် ကျွန်ုပ်တို့ ရွေးချယ်ခဲ့သောသူ ဖြစ်သောကြောင့် သူ၏အလုပ်၌ ကျွန်ုပ်တို့ ပူးပေါင်းလုပ်ဆောင်ဖို့ လိုသည်” ဟု ဆိုကြသည်။ အတန်ကြာပြီးနောက် ထိုသူသည် မှားယွင်းသောရွေးချယ်မှုပင် ဖြစ်လာတော့သည်။ သူသည် ဘုရားသခင်အပေါ် သူ၏ယုံကြည်လက်ခံခြင်း၌ စိတ်အားထက်သန်သော်လည်း သူ၌ ဝိညာဉ်ရေးရာ သိနားလည်မှုမရှိပေ။ သူသည် လွဲချော်မှုများ ရှိတတ်ပြီး မာနထောင်လွှားကာ မိမိကိုယ်ကို မှန်ကန်သည်ဟု ယူမှတ်တတ်သည်။ သူသည် အရေးကိစ္စများကို အခြားသူများနှင့် မဆွေးနွေးသည့်အပြင် မည်သည့်အရာကိုမျှ စည်းမျဉ်းများနှင့်အညီ မပြုလုပ်ဘဲ မဆင်မခြင်ပင် ပြုလုပ်တတ်သည်။ ဤအရာက လုံခြုံမှုကျိုးပေါက်မှုများကို ဖြစ်စေနိုင်သည်။ အသင်းတော်၏ ညီအစ်ကိုမောင်နှမများမှာ မကြာခဏ အဖမ်းခံနေရပြီး အသင်းတော်၏အလုပ်က ကြီးမားသော ဆုံးရှုံးနစ်နာမှုများကို ကြုံရလေသည်။ ထိုခေါင်းဆောင်သည် မိမိကိုယ်ကို မဆင်ခြင်သည့်အပြင် မိမိကိုယ်ကို မှန်ကန်သည်ဟု ပြောသည်၊ မိမိကိုယ်ကို ကာကွယ်လျက် ငြင်းခုံသည့်အပြင် တာဝန်ကိုလည်း ရှောင်လွှဲလေသည်။ အဆုံးတွင် ထိုအုပ်စုက သူ့ကို ရာထူးတာဝန်မှ ပြန်လည်ခေါ်ယူစေသည်။ ၎င်းတို့သည် ထိုအခြေအနေကို မှန်ကန်သောနည်းလမ်းဖြင့် ကိုင်တွယ်ခဲ့ကြသည်ဟု သင်ထင်သလော။ (ထင်ပါသည်။) အလွန်မှန်ပေ၏။ ထို့ပြင် ထိုသူကို အရေးယူပြီးနောက် ချက်ချင်းပင် အ‌ခြားတစ်ယောက်ကို ရွေးချယ်လိုက်ကာ အတန်ကြာပြီးနောက် ဤသူသည် ထိုအယောင်ဆောင် ခေါင်းဆောင်ထက် များစွာ ပို၍ကောင်းမွန်လျက် ထိုအုပ်စုသည် ပိုင်းခြားသိမြင်နိုင်စွမ်းရှိပြီး ကြီးထွားရင့်သန်လာကြောင်း သက်သေပြသည်မှာ လူတိုင်းအသိဖြစ်သည်။ ဤသည်မှာ ဘုရားသခင် ရွေးချယ်ထားသော လူတို့ အသက်တာ၌ ကြီးထွားတိုးတက်သည့်ဖြစ်စဉ်ပင် ဖြစ်၏။ ယင်းမှာ အတော်ပင် ပုံမှန်ဖြစ်သည်။ လူတို့သည် နှစ်ပေါင်းများစွာ တရားဒေသနာများကို နားထောင်သောအခါ ၎င်းတို့အားလုံးသည် ပိုင်းခြားသိမြင်မှု ပို၍ရှိလာပြီး ခေါင်းဆောင်နှင့် အမှုဆောင်တိုင်းအတွက် မှန်ကန်သော ရွေးချယ်မှုပြုကြသည်၊ ၎င်းတို့ ရွေးချယ်သောမည်သူမဆို ရာထူးတာဝန်ကို ယူမည့်သူဖြစ်သည်ဟု သင် ထင်သလော။ ထိုသို့ဖြစ်သလော။ (မဟုတ်ပါ။) လူတို့သည် သမ္မာတရားစည်းမျဉ်းများကို နားမလည်သောအခါ ခေါင်းဆောင်တစ်ဦးကို ရွေးချယ်ရာ၌ ၎င်းတို့၏ အာရုံစိုက်မှုသည် ထက်မြက်လျင်မြန်သော ဦးနှောက်ရှိသူတစ်ဦး၊ စကားပြောကောင်းသူ တစ်ဦး၊ ပါရမီရှိသူတစ်ဦးကို ရွေးချယ်ခြင်း၌ အမြဲတမ်း အာရုံစိုက်သည်။ ထိုသူသည် သူ၏ရာထူးတာဝန်၌ အချိန်အတိုင်းအတာတစ်ခုပြီးနောက် အယောင်ဆောင်ခေါင်းဆောင် သို့မဟုတ် အန္တိခရစ်တစ်ဦးဖြစ်မှန်း ထင်ရှားသည့်အချိန်မှသာ လူတို့သည် ပိုင်းခြားသိမြင်နိုင်စွမ်း စတင်တိုးတက်လာခြင်း ဖြစ်သည်။ ထို့နောက်တွင် ၎င်းတို့သည် ထိုသို့သောလူတစ်ဦးကို ထပ်မံ၍ ရွေးချယ်မည် မဟုတ်တော့ပေ။ သို့ဆိုလျှင် ခေါင်းဆောင်များနှင့် အမှုဆောင်များကို ရွေးချယ်ရာ၌ အတိအကျ မည်သူ့ကို ရွေးချယ်ရမည်နည်း။ သတ်မှတ်ထားသော စည်းမျဉ်းများ မရှိပေ။ လူတစ်ဦးသည် သင့်တော်သော လူတစ်ဦးဟုတ်မဟုတ်နှင့် သူသည် သမ္မာတရားကို လိုက်စားခြင်း ရှိမရှိအပေါ် အများဆုံး မူတည်သည်။ မည်သို့ပင်ဖြစ်စေကာမူ လူတစ်ဦးသည် ဆိုးယုတ်သောသူ သို့မဟုတ် အန္တိခရစ်တစ်ဦး ဖြစ်ပါက သူသည် မည်သို့သော လူစားမျိုးဖြစ်ပါစေ ထိုသူ့ကို သင်မရွေးချယ်ရပေ။ ရွေးချယ်ပါက သင်သည် ကိုယ့်သေတွင်းကိုယ် တူးသကဲ့သို့ ဖြစ်လိမ့်မည်။ ယင်းမှာ မမှန်သလော။ (မှန်ပါသည်။)

ငါတို့ ယခုလေးတင် ပြောခဲ့သည့် အကြောင်းအရာကို ပြန်သွားရလျှင် သမ္မာတရားလိုက်စားသူတို့အား အန္တိခရစ်များ၏ တိုက်ခိုက်ပြီး ဖယ်ကြဉ်ခြင်း၌ ယင်းနှင့်ပတ်သက်၍ ပြောစရာရှိသည့်အရာကို အခြေခံအားဖြင့် ငါတို့ ပြောခဲ့ပြီးပြီမဟုတ်လော။ အန္တိခရစ်တို့သည် သမ္မာတရား လိုက်စားသူများကို မည်သို့ ကြဉ်ထားပြီး တိုက်ခိုက်ကြသနည်း။ ၎င်းတို့သည် အခြားလူတို့ကိုတိုက်ခိုက်ရန်၊ ရှုတ်ချရန်၊ အထင်အမြင်မှားစေရန်အတွက် ကျိုးကြောင်းသင့်ပြီး မှန်ကန်သည်ဟု အခြားလူများက မြင်သော နည်းလမ်းများကို မကြာခဏ အသုံးပြုပြီး နိုင်ကွက်ရရန် သမ္မာတရားအကြောင်း ငြင်းခုံဆွေးနွေးမှုများကိုပင် အသုံးပြုကြသည်။ ဥပမာအားဖြင့် အန္တိခရစ်များက ၎င်းတို့၏ တွဲဖက်များသည် သမ္မာတရားကို လိုက်စားသော လူများဖြစ်ပါက ၎င်းတို့အဆင့်အတန်းကို သူတို့ခြိမ်းခြောက်နိုင်သည်ဟု ထင်သဖြင့် လူတို့ကို အထင်အမြင်မှားစေပြီး လူတို့ကို ၎င်းတို့အား အထင်ကြီးအောင် ပြုလုပ်ရန်အတွက် ထိုအန္တိခရစ်သည် အဆင့်မြင့်သော တရားဒေသနာများကို ဟောပြောပြီး ဝိညာဉ်ရေးရာသဘောတရားများကို ဆွေးနွေးကြလိမ့်မည်။ ဤနည်းအားဖြင့် ၎င်းတို့သည် ၎င်းတို့၏ တွဲဖက်များနှင့် တွဲဖက်အမှုဆောင်များကို သေးသိမ်အောင်ပြုလုပ်ပြီး ဖိနှိပ်နိုင်ကြကာ လူတို့အား ၎င်းတို့ခေါင်းဆောင်၏ တွဲဖက်များက သမ္မာတရားကို လိုက်စားသောသူများ ဖြစ်သော်လည်း အစွမ်းအစ၊ အရည်အချင်းနှင့် ပတ်သက်လျှင် ၎င်းတို့သည် ၎င်းတို့၏ ခေါင်းဆောင်နှင့် တန်းတူညီခြင်းမရှိဟု ခံစားရစေရန် ပြုလုပ်နိုင်ကြသည်။ လူအချို့က “ကျွန်ုပ်တို့ခေါင်းဆောင်၏ တရားဒေသနာများက အဆင့်မြင့်ပြီး မည်သူကမျှ မယှဉ်နိုင်” ဟုပင် ပြောကြသည်။ အန္တိခရစ်တစ်ဦးအတွက် ဤသို့သော မှတ်ချက်မျိုးကို ကြားရခြင်းက အလွန့်အလွန် ကျေနပ်ဖွယ်ရာဖြစ်သည်။ ၎င်းတို့က “သင်သည် ကျွန်ုပ်၏ တွဲဖက်ဖြစ်သည်။ သင်၌ သမ္မာတရား စစ်မှန်မှုအချို့ မရှိသလော။ သင်သည် အဘယ့်ကြောင့် ကျွန်ုပ်ကဲ့သို့ နှုတ်ရေးကောင်းခြင်းဖြင့်လည်းကောင်း၊ မြင့်မြတ်ခြင်းဖြင့်လည်းကောင်း စကားမပြောနိုင်ရသနည်း။ သင်သည် ယခုအခါ ကမ်းကုန်အောင် အရှက်ကွဲပြီဖြစ်သည်။ သင့်တွင် အရည်အချင်းမရှိပေ။ သို့တိုင်အောင် ကျွန်ုပ်နှင့် ယှဉ်ပြိုင်ရဲသလော” ဟူ၍ မိမိတို့ဘာသာ စဉ်းစားကြသည်။ ဤသည်မှာ အန္တိခရစ်များက စဉ်းစားသောအရာဖြစ်သည်။ အန္တိခရစ်၏ ပန်းတိုင်မှာ အဘယ်နည်း။ ၎င်းတို့သည် အခြားလူတို့ကို ဖိနှိပ်ရန်၊ သေးသိမ်စေရန်၊ အခြားလူတို့အထက်တွင် မိမိတို့ကိုယ်ကို ထားရှိရန် တတ်နိုင်သမျှ နည်းလမ်းတိုင်းကို စမ်းသပ်ကြသည်။ ဤသည်မှာ သမ္မာတရားကို လိုက်စားသောသူတိုင်း၊ သို့မဟုတ် ၎င်းတို့နှင့်အတူ ပူးပေါင်းဆောင်ရွက်သောသူတိုင်းကို အန္တိခရစ်က ဆက်ဆံသောပုံစံဖြစ်သည်။ အန္တိခရစ်တစ်ဦးက မည်သည့်အရာကို ပြုလုပ်သည်ဖြစ်စေ ယင်းသည် သူ၏ တန်ခိုးအာဏာနှင့် အဆင့်အတန်းအပေါ် ဗဟိုပြုပြီး အခြားသူများ၏ အထင်ကြီးခြင်းနှင့် ကြည်ညိုလေးစားမှုကို အရယူဖို့အတွက် ရည်ရွယ်လေသည်။ သူသည် မည်သူ့ကိုမျှ သူ့အား ကျော်လွန်ခွင့်မပြုပေ။ သူ့ထက် ပို၍တော်သောသူတိုင်းသည် သူ၏ သိမ်ငယ်အောင်ပြုလုပ်ခြင်း၊ ဖယ်ကြဉ်ခြင်းနှင့် ဖိနှိပ်ချုပ်ချယ်ခြင်းကို ခံရဖို့ သေချာ၏။ အန္တိခရစ်များသည် သမ္မာတရားကို လိုက်စားသောသူတို့အပေါ် ၎င်းတို့ အသုံးပြုသည့် နည်းလမ်းများအားလုံး၏ နောက်ကွယ်တွင် ရည်ရွယ်ချက်များနှင့် ပန်းတိုင်များရှိကြသည်။ ဘုရားအိမ်တော်၏ အလုပ်ကို ကာကွယ်ရန် ကြိုးစားရမည့်အစား ၎င်းတို့ရည်ရွယ်ချက်သည် ၎င်းတို့၏ ကိုယ်ပိုင်အာဏာနှင့် အဆင့်အတန်းအပြင် ဘုရားသခင်ရွေးချယ်ထားသော လူများ၏ စိတ်နှလုံးထဲမှ ၎င်းတို့၏ နေရာနှင့် ပုံရိပ်တို့ကို ကာကွယ်ရန်ဖြစ်သည်။ ၎င်းတို့၏ နည်းလမ်းများနှင့် အပြုအမူများသည် ဘုရားအိမ်တော်၏ အလုပ်အဖို့ အနှောင့်အယှက်၊ အဖျက်အမှောင့်များ ဖြစ်သည်။ ယင်းတို့သည် အသင်းတော်အသက်တာအပေါ်တွင်လည်း ပျက်စီးစေသည့် သက်ရောက်မှုရှိသည်။ ဤသည်မှာ အန္တိခရစ်၏ မကောင်းမှုများနှင့်ဆိုင်သည့် အတွေ့ရအများဆုံးသော သရုပ်သကန် မဟုတ်သလော။ ဤမကောင်းမှုများအပြင် အန္တိခရစ်များသည် ပို၍ပင် စက်ဆုပ်ဖွယ်ကောင်းသောအရာကို လုပ်ဆောင်ကြသည်။ ယင်းမှာ ၎င်းတို့သည် သမ္မာတရားကို လိုက်စားသူတို့အပေါ် မည်သို့နိုင်ကွက်ယူရမည်ကို အဖြေရှာဖို့ အစဉ် ကြိုးစားနေကြခြင်းဖြစ်သည်။ ဥပမာ လူအချို့သည် မထိမ်းမြားမီ ကာမကျူးလွန်ခဲ့လျှင်၊ သို့မဟုတ် အခြားပြစ်မှားမှုအချို့ကျူးလွန်ခဲ့လျှင် အန္တိခရစ်များသည် ထိုသူတို့ကို တိုက်ခိုက်ရန် ဤအရာများကို ခုတုံးအဖြစ် လက်မလွှတ်တမ်း အသုံးချသည်။ ထိုသူများ အပျက်သဘောဆောင်စေရန်အတွက် ၎င်းတို့၏ တာဝန်များထမ်းဆောင်ရာတွင် စိတ်ထက်သန်မှုလျော့ကျစေရန်အတွက် ၎င်းတို့ကို စော်ကားရန်၊ ဖော်ထုတ်ရန်၊ အသရေဖျက်ရန်၊ တံဆိပ်ကပ်ရန် အခွင့်အလမ်းများကို ရှာသည်။ သမ္မာတရားကို လိုက်စားသောသူတို့ အထီးကျန်စေရန် ဘုရားသခင် ရွေးချယ်ထားသောသူများကို ထိုသူတို့အား ခွဲခြားဆက်ဆံရန်၊ ရှောင်ကြဉ်ရန်၊ ငြင်းပယ်ရန်လည်း အန္တိခရစ်များက ပြုလုပ်သည်။ အဆုံးတွင် သမ္မာတရားကို လိုက်စားသော ထိုသူအားလုံးတို့သည် အပျက်သဘောဆောင်ပြီး အားနည်းလာသောအခါ၊ ၎င်းတို့၏ တာဝန်များကို တက်တက်ကြွကြွ ထမ်းဆောင်ခြင်း မရှိတော့သောအခါ၊ စုဝေးပွဲများကို မတက်လိုသောအခါတွင် အန္တိခရစ်များ၏ ပန်းတိုင်ကို စွမ်းဆောင်ရရှိပြီဖြစ်သည်။ သမ္မာတရားကို လိုက်စားသောသူတို့က ၎င်းတို့၏ အဆင့်အတန်းနှင့် အာဏာကို မခြိမ်းခြောက်တော့သည့်အတွက်၊ ၎င်းတို့ကို မည်သူကမျှ မတိုင်ကြားရဲသည့်အတွက်၊ သို့မဟုတ် မဖော်ထုတ်ရဲတော့သည့်အတွက် အန္တိခရစ်များက စိတ်အေးလက်အေး ဖြစ်နိုင်သည်။ အန္တိခရစ်တစ်ဦးက အသင်းတော်ထဲ၌ အမုန်းဆုံးသောသူတို့မှာ သမ္မာတရားကို လိုက်စားသော၊ အထူးသဖြင့် အယောင်ဆောင်ခေါင်းဆောင်နှင့် အန္တိခရစ်တစ်ဦးကို ဖော်ထုတ်ပြီး တိုင်ကြားဝံ့မည့် တရားမျှတစိတ်ရှိသော လူတို့ပင် ဖြစ်ကြသည်။ အန္တိခရစ်တစ်ဦးက ထိုသို့သောလူတို့ကို သူ၏မျက်လုံးထဲမှ တံကျင်များအဖြစ်၊ သူ၏နံဘေးထဲမှ ဆူးများအဖြစ် ရှုမြင်ကြသည်။ အကယ်၍ သူသည် သမ္မာတရားကို လိုက်စားပြီး မိမိ၏တာဝန်အား လိုလိုလားလား ထမ်းဆောင်သောသူ တစ်ဦးကို တွေ့ရှိသွားလျှင် သူ၏စိတ်နှလုံးထဲ၌ ချစ်ခြင်းမေတ္တာ တစ်စက်မျှမရှိဘဲ မလိုမုန်းထားမှုနှင့် ရန်လိုမှုတို့ ပေါ်လာသည်။ အန္တိခရစ်တစ်ဦးသည် သမ္မာတရားကို လိုက်စားသောလူတို့၌ အခက်အခဲများ ရှိပါစေ သို့မဟုတ် အဘယ်သို့ အားနည်းပြီး အပျက်သဘောဆောင်ကောင်း ဆောင်ပါစေ မကူညီရုံ သို့မဟုတ် အားမပေးရုံသာမဟုတ်၊ ယင်းကို ဘေးချိတ်ရုံ ဘေးချိတ်ထားမည် မဟုတ်ပေ။ ထိုအစား ထိုကိစ္စနှင့်ပတ်သက်၍ သူသည် ကျိတ်၍ ပျော်နေမည် ဖြစ်သည်။ ထို့ပြင် တစ်စုံတစ်ယောက်က ထိုသူတို့အပေါ် စွပ်စွဲချက်များ ပြုခဲ့ပြီး သို့မဟုတ် ထိုသူတို့အား ဖော်ထုတ်ခဲ့ပြီးဖြစ်ပါက ထိုသူတို့ကို ပညာပြရန်၊ ထိုသူတို့ကို ပြစ်တင်ရှုတ်ချရန်၊ ထိုသူတို့ ရှေ့ဆက်စရာလမ်းမရှိအောင် ထားရန်နှင့် နောက်ဆုံးတွင် ထိုသူတို့သည် မိမိတို့၏တာဝန်ကို မထမ်းဆောင်နိုင်လောက်အောင် လွန်စွာ အပျက်သဘောဆောင်စေရန် ပြစ်မှုမျိုးစုံဖြင့် ထိုသူတို့ကို စွပ်စွဲလျက် ထိုသူတို့ ရေနစ်စဉ်တွင် ဝါးကူထိုးဖို့ အခွင့်အရေးကို အသုံးချမည်ဖြစ်သည်။ ထိုအခါ အန္တိခရစ်သည် မိမိကိုယ်ကို ဂုဏ်ယူလာပြီး ထိုသူ၏ ကံဆိုးခြင်းအဖြစ်၌ စတင်ပျော်မြူးလေသည်။ ဤအရာမျိုးသည် အန္တိခရစ်များ အကျွမ်းကျင်ဆုံး အရာဖြစ်၏။ သမ္မာတရားကို လိုက်စားသောသူတို့အားဖယ်ကြဉ်ကာ တိုက်ခိုက်ခြင်းနှင့် ပြစ်တင်ရှုတ်ချခြင်းသည် ၎င်းတို့၏ အကြီးမားဆုံးသော ကျွမ်းကျင်မှုပင် ဖြစ်သည်။ အန္တိခရစ်များသည် မိမိတို့အား ထိုမျှလောက် မကောင်းမှုအား ပြုလုပ်နိုင်စွမ်းရှိစေသည့် မည်သည့်အရာကို စဉ်းစားသနည်း။ “အကယ်၍ သမ္မာတရားကို လိုက်စားသောသူတို့က တရားဒေသနာများကို မကြာခဏ နားထောင်လျှင် သူတို့သည် ကျွန်ုပ်၏ လုပ်ဆောင်ချက်များကို တစ်နေ့နေ့ ရိပ်စားမိကောင်း ရိပ်စားမိမည်ဖြစ်ပြီး ထိုအခါ ကျွန်ုပ်ကို ဖော်ထုတ်ပြီး အစားထိုးကြမည်မှာ အသေအချာပင်။ သူတို့သည် မိမိတို့၏တာဝန်များကို ထမ်းဆောင်နေကြစဉ်တွင် ကျွန်ုပ်၏ အဆင့်အတန်း၊ သိက္ခာနှင့် ဂုဏ်သတင်းသည် ခြိမ်းခြောက်မှုခံနေရသည်။ သူတို့သည် မိမိတို့၏ တာဝန်များကို ထမ်းဆောင်ဖို့ မည်သည့်လိုအင်ဆန္ဒမျှ မရှိစေရန်အတွက် သူတို့ကို အရင်ဦးစွာ တိုက်ခိုက်ပြီး သူတို့ကို အဖျက်အမှောင့်လုပ်ကာ ပြစ်တင်ရှုတ်ချရန်နှင့် အပျက်သဘောဆောင်စေရန်အတွက် နိုင်ကွက်ကို အမိအရယူဖို့ အခွင့်အရေးရှာလျှင် ပိုကောင်းမည်။ ခေါင်းဆောင်များ၊ အမှုဆောင်များသည် သူတို့ကို စက်ဆုပ်ရွံရှာရန်၊ သူတို့ထံမှ မိမိတို့ကိုယ်ကို ကင်းအောင်နေရန်နှင့် သူတို့ကို နောက်ထပ် တန်ဖိုးမထားရန် သို့မဟုတ် မြှင့်တင်မပေးရန်အတွက် ငါသည် ခေါင်းဆောင်များ၊ အမှုဆောင်များနှင့် သမ္မာတရားလိုက်စားသော သူတို့ကြားတွင် ရန်တိုက်ပေးရမည်။ ထိုသို့ဖြင့် သူတို့သည် နောက်ထပ် သမ္မာတရားကို လိုက်စားလိုသော သို့မဟုတ် မိမိတို့၏ တာဝန်များကို ထမ်းဆောင်လိုသော မည်သည့်လိုအင်ဆန္ဒမျှ ရှိမည် မဟုတ်တော့ချေ။ သမ္မာတရား လိုက်စားသောသူတို့ ဆက်လက်၍ အပျက်သဘောဆောင်နေလျှင် အကောင်းဆုံးဖြစ်၏” ဟူ၍ ဖြစ်သည်။ ဤသည်မှာ အန္တိခရစ်များ စွမ်းဆောင်ရရှိလိုသည့် ရည်မှန်းချက်ပန်းတိုင် ဖြစ်၏။ အန္တိခရစ်တစ်ဦး သို့မဟုတ် ဆိုးယုတ်သောသူတစ်ဦးက သင့်ကို သူ၏ လိမ်လည်လှည့်စားမှုဖြင့် အကွက်ဆင်သောအခါ၊ သင့်ကို ပြစ်တင်ရှုတ်ချသောအခါနှင့် သင့်ကို အရှက်ကွဲစေသောအခါ မည်သည့်အရာ ဖြစ်ပျက်နေကြောင်း သင်သည် ပိုင်းခြားသိမြင်နိုင်သလော။ စာတန်၏ ပရိယာယ်များကို သင်သည် ရိပ်စားမိနိုင်သလော။ သင်သည် “သူပြောခဲ့သည့်အရာမှာ အတော်လေး မှန်ကန်သည့်ပုံ ရှိသော်လည်း ကျွန်ုပ်သည် အဘယ့်ကြောင့် အပျက်သဘောဆောင်သွားရသနည်း။ ကျွန်ုပ်သည် အဘယ့်ကြောင့် မိမိတာဝန်ကို ထမ်းဆောင်ချင်စိတ် မရှိရသနည်း။ ကျွန်ုပ်သည် အဘယ့်ကြောင့် ဘုရားသခင်နှင့်ပတ်သက်၍ ဒွိဟဖြစ်နေရသနည်း။ သူပြောသည့်အရာ၌ ပြဿနာရှိသလော။ အဘယ့်ကြောင့် ယင်း၌ အပျက်သဘောဆောင်သော သက်ရောက်မှု ရှိခဲ့ရသနည်း။ ကျွန်ုပ်သည် ဘုရားသခင်နှင့်ပတ်သက်၍ အဘယ့်ကြောင့် အထင်လွဲမှားမှုများနှင့် အယူအဆများ ရှိလာကာ ကျိုးနွံနာခံလိုစိတ် နောက်ထပ်မရှိဘဲ ဖြစ်သွားရသနည်း။ ကျွန်ုပ်သည် ဘုရားသခင်အဘို့ မိမိကိုယ်ကို အသုံးခံရန်အတွက် မိမိ၏ ယခင်က စိတ်အားထက်သန်မှုနှင့် သန္နိဋ္ဌာန်တို့ အဘယ့်ကြောင့် နောက်ထပ် မရှိတော့သနည်း။ ထို့ပြင် ကျွန်ုပ်၌ ဘုရားသခင်၏ အလုပ်နှင့်ပတ်သက်၍ အချို့သော ဒွိဟများ ရုတ်တရက် ဖြစ်လာကာ ကျွန်ုပ်၏ ရူပါရုံများက မရှင်းလင်းသကဲ့သို့ ခံစားရသည်။ ဤကဲ့သို့ မိမိ၏တာဝန်ကို ထမ်းဆောင်ခြင်းက မည်သည့်အရာအတွက်ဖြစ်ကြောင်း မသိသည့်အပြင် ဘုရားသခင်အား ယုံကြည်လာသည့် နှစ်အတန်ကြာနှင့် ကျွန်ုပ် ကြုံတွေ့လာသည့် အခက်အခဲများအတွက် ကျွန်ုပ်၌ ပြစရာ မည်သည့်အရာမျှ မရှိသကဲ့သို့ ခံစားရသည်။ ယခုတွင် ကျွန်ုပ်၏ စိတ်နှလုံးထဲ၌ အမှောင်ထုအနည်းငယ် ရှိနေသည်” ဟူ၍ ပိုင်းခြားသိမြင်နိုင်ဖို့ သင်ယူရမည်။ ယင်းမှာ အနည်းငယ် မူမမှန်ပေ။ အပေါ်ယံတွင် မှန်ကန်ဟန်ရှိသည့် စကားများကို ကြားရခြင်းက ထိုကဲ့သို့သော အကျိုးဆက်များကို ဖြစ်ပေါ်စေရသနည်း။ ထိုစကားများ၌ တစ်စုံတစ်ရာ မှား‌ယွင်းနေကြောင်း သင် မခံစားရသလော။ သို့ဆိုလျှင် ယင်းတို့ကို ကြားရသောအခါ သင့်အထဲ၌ ထိုကဲ့သို့သော တုံ့ပြန်ချက်များကို ဖြစ်စေသည်မှာ မည်သည့်စကားမျိုးများ ဖြစ်သနည်း။ ယင်းတို့ကို ကြားရသောအခါ သင့်အား ဘုရားသခင်အပေါ် ယုံကြည်မှု ကင်းမဲ့စေသည်မှာ မည်သည့်စကားမျိုးများ ဖြစ်သနည်း။ ပထမအနေဖြင့် အရာတစ်ခုမှာ သေချာ၏။ အန္တိခရစ်များ၏ စကားများမှာ မြွေကြီးကဲ့သို့ပင် အထင်အမြင် မှားစေ၏။ ၎င်းတို့အားလုံးက လူတို့ကို အပြစ်ပြုဖို့နှင့် ဘုရားသခင်မှ ကင်းကွာအောင်နေပြီး ဘုရားသခင်ကို ပစ်ပယ်ဖို့ သွေးဆောင်ဖြားယောင်းကြသည်။ ၎င်းတို့စကားများ တစ်ခွန်းမျှသည် လူတို့ကို အထောက်အပံ့မပေး သို့မဟုတ် သူတို့ကို အကူအညီမပေးချေ။ ၎င်းတို့၏စကားများသည် မည်သည့်နေရာမှ လာသနည်း။ စာတန်နှင့် နတ်ဆိုးများထံမှ ဖြစ်၏။ သမ္မာတရားကို လိုက်စားသူတို့အား တိုက်ခိုက်ရန်နှင့် ပြစ်တင်ရှုတ်ချရန်အတွက် အန္တိခရစ်များ အသုံးပြုသည့် စကားများနှင့် ပတ်သက်လာလျှင် သင်တို့သည် ပိုင်းခြားသိမြင်နိုင်သလော။ အန္တိခရစ်များ ကြောက်ရွံ့သည့် တစ်ခုတည်းသောအရာမှာ သမ္မာတရားကို လိုက်စားသောလူများ ဖြစ်သည်။ ၎င်းတို့သည် ဘုရားသခင်ကို ကျိုးနွံနာခံသောလူများ၊ ဘုရားသခင်နောက်လိုက်ရန်နှင့် ဖန်ဆင်းခံများ၏ တာဝန်ကို ထမ်းဆောင်ရန် ထကြွရပ်တည်သောလူများကို ကြောက်လန့်နေကြသည်။ ၎င်းတို့သည် ဘုရားသခင်ရှေ့သို့ ရောက်လာပြီး သမ္မာတရားကို ရှာဖွေသော လူများကို ကြောက်ရွံ့နေကြသည်။ ဤသည်မှာ ၎င်းတို့ အကြောက်ဆုံးသော အရာဖြစ်၏။ ဤသည်မှာ ဘုရားသခင် ရွေးချယ်ထားသော လူတို့ သမ္မာတရားလိုက်စားသည့် လမ်းကြောင်းပေါ် ခြေချလိုက်သည်နှင့် တစ်ပြိုင်နက် အသက်တာ၌ သူတို့၏ ကြီးထွားရင့်သန်မှုမှာ မြန်ဆန်ပြီး ထိုသို့ဖြင့် သူတို့သည် ဝိညာဉ်ရင့်ကျက်မှု ပို၍ပို၍ တိုးပွားလျက် ကြီးထွားလာကြသောကြောင့်ဖြစ်သည်။ ထို့ပြင် သမ္မာတရားသည် လူတို့၏ စိတ်နှလုံးများထဲ၌ စိုးမိုးပြီး သူတို့၏ အသက် ဖြစ်လာသောအခါ ယင်းမှာ အန္တိခရစ်များ၏ နောက်ဆုံးသောနေ့ ဖြစ်လိမ့်မည်။ ထိုအခါ ၎င်းတို့သည် ပြစ်တင်ရှုတ်ချခံရခြင်း၊ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းအပြင် လုံးလုံးလျားလျား စွန့်ပစ်ခံရခြင်းနှင့် ရင်ဆိုင်ရမည်ဖြစ်သည်။ ယင်းမှာ အန္တိခရစ်များက အမုန်းဆုံးအရာသည် သမ္မာတရားလိုက်စားသူတို့ ဖြစ်ရခြင်း အကြောင်းရင်းဖြစ်သည်။ အန္တိခရစ်တစ်ဦး၏ အမြင်တွင် သမ္မာတရား လိုက်စားသူတို့သည် အမုန်းခံရသော ရန်သူများ၊ မိမိ၏ တိုက်ခိုက်မှုများနှင့် အကျပ်ကိုင်မှုကိုသာမက မိမိ၏ မုန်းတီးခြင်းနှင့် ပစ်ပယ်ခြင်း၊ မိမိ၏ အန္တရာယ်ပြုခြင်းနှင့် နှိပ်စက်ညှဉ်းပန်းခြင်းကို ခံရမည့်သူများ ဖြစ်သည့်အပြင် ထို့ထက်ပင်ပိုသည်မှာ ထိုသူတို့သည် အထင်အမြင်မှားစေခြင်းကို ခံရမည့်သူများ ဖြစ်ကြသည်။ အန္တိခရစ်များသည် သမ္မာတရားကို လိုက်စားသောသူတို့၏ စိတ်နှလုံးများကို အထင်အမြင်မှားစေဖို့၊ ထိန်းချုပ်ဖို့ သို့မဟုတ် အကွက်ဆင်ဖို့အတွက် မည်သို့မျှ မဖြစ်နိုင်သည့်အပြင် ၎င်းတို့သည် ထိုသူတို့ကို ကြုံရာကျပန်း ပြောင်ပြောင်တင်းတင်း ဖယ်ကြဉ်ပြီး တိုက်ခိုက်၍မရပေ။ ထို့ကြောင့် ၎င်းတို့ လုပ်နိုင်သမျှမှာ တိကျမှန်ကန်ပြီး နှစ်လိုဖွယ်ရာဖြစ်သော အရာများကို ပြောခြင်း၊ လူတို့ကို ၎င်းတို့အဆင့်အထိ နိမ့်ကျစေဖို့ နူးညံ့သိမ့်မွေ့သော နည်းဗျူဟာများကို အသုံးပြုခြင်းပင် ဖြစ်သည်။ ထို့ပြင် ထိုလူတို့သည် ၎င်းတို့နောက် မလိုက်သည့်အပြင် ၎င်းတို့အတွက် အသုံးမဝင်နိုင်ပါက ၎င်းတို့သည် သူတို့ကို ဖယ်ကြဉ်ရန်၊ သူတို့ကို အပျက်သဘော ဆောင်စေပြီး အားနည်းစေရန်၊ မိမိတို့၏တာဝန်ကို ထမ်းဆောင်လိုစိတ် နောက်ထပ်မရှိတော့အောင်ပင် ပြုလုပ်ရန်နှင့် အဆုံး၌ ဘုရားသခင်ကို စွန့်ပစ်စေရန်အတွက် ဆိုးညစ်သော နည်းဗျူဟာမျိုးစုံကို အသုံးချမည်ဖြစ်သည်။ ဤသည်မှာ အန္တိခရစ်များ၏ အဓိကကျသော ဒုစရိုက်အမှုများထဲမှ တစ်ခုဖြစ်ပြီး ယင်းမှာ ၎င်းတို့၏ သဘာဝအနှစ်သာရအား နောက်ထပ် ခွဲခြားသိမြင်နိုင်သော အင်္ဂါရပ်ပင် ဖြစ်၏။ ယင်းမှာ ၎င်းတို့သဘာဝ၏ မည်သည့်အင်္ဂါရပ် ဖြစ်သနည်း။ ၎င်းတို့၏ တိတ်တဆိတ်အန္တရာယ်ပြုတတ်ခြင်း၊ ၎င်းတို့၏ ကလိမ်ကကျစ်ကျခြင်း၊ ၎င်းတို့၏ မလိုမုန်းထားခြင်းပင် ဖြစ်၏။ အသင်းတော်ထဲ၌ မင်းမူစိုးမိုးခြင်းဟူသည့် ၎င်းတို့၏ ရည်ရွယ်ချက်နှင့် ပန်းတိုင်ကို ကြိုးပမ်းရရှိဖို့အလို့ငှာ အန္တိခရစ်များသည် သမ္မာတရား လိုက်စားသောသူတို့အား အထင်အမြင်မှားစေခြင်း၊ ဖယ်ကြဉ်ပြီး တိုက်ခိုက်ခြင်းကို အစဉ်သဖြင့် အားကိုးကြရသည်။ ၎င်းတို့သည် မိမိတို့၏ ပြောထွက်၍မရသော ရည်မှန်းချက်ပန်းတိုင်ကို ကြိုးပမ်းရရှိဖို့အတွက် ဤအရာကို လုပ်ဆောင်ကာ သမ္မာတရား လိုက်စားသူတိုင်းကို မိမိတို့အထဲ၌ ဘုရားသခင်အပေါ် အထင်လွဲမှားမှုများ ပေါ်ထွက်လာခြင်းဖြင့် အပျက်သဘောဆောင်ပြီး အားနည်းအောင်၊ မိမိတို့၏ ယုံကြည်ခြင်း၌ စိတ်မပါ့တပါဖြစ်လာအောင် ပြုလုပ်လေသည်။ ဤလူတို့အထဲ၌ ဘုရားသခင်အပေါ် အထင်လွဲမှားမှုများနှင့် သူ့အပေါ် မကျေနပ်မှုများ ထွက်ပေါ်လာသည်နှင့် တစ်ပြိုင်နက် ၎င်းတို့သည် သမ္မာတရားကို နောက်ထပ် လိုက်စားကြတော့မည် မဟုတ်သကဲ့သို့ မိမိတို့၏ တာဝန်ကို လိုလိုလားလား ထမ်းဆောင်ကြတော့မည် မဟုတ်ပေ။ ထိုသို့ဖြင့် ၎င်းတို့သည် ဘုရားသခင်ထံမှ ကင်းကွာအောင်နေကြမည် ဖြစ်သည်။ ထို့ပြင် ယင်းမှာ အန္တိခရစ်တစ်ဦးအတွက် မည်သည့်အရာကို ဆိုလိုသနည်း။ ပထမဆုံးအနေဖြင့် ယင်းမှာ ၎င်းတို့၏ ရာထူးနေရာကို ခြိမ်းခြောက်မည် မဟုတ်သည်ကို ဆိုလိုသည်။ ဒုတိယမှာ ဤအပြုသဘောဆောင်သော ပုဂ္ဂိုလ်များသည် အပျက်သဘောဆောင်ပြီး အားနည်းလာကာ ဘုရားသခင်ထံမှ ကင်းကွာအောင်နေကြသည်နှင့် တစ်ပြိုင်နက် ထိုအန္တိခရစ်သည် လူတို့ကို အထင်အမြင်မှားစေပြီး ဘောင်ခတ်ရန်နှင့် ဘုရားသခင် ရွေးချယ်ထားသော လူတို့ကို ထိန်းချုပ်ရန်အတွက် အသင်းတော်ထဲ၌ စိတ်ကြိုက် မင်းမူကြီးစိုးနိုင်မည် ဖြစ်သည်။ ဤသို့ဖြင့် ထိုသူတို့သည် ၎င်းတို့နောက်သို့ လိုက်မည်၊ ၎င်းတို့ကို ထောက်ခံအားပေးမည်၊ ပြီးလျှင် ၎င်းတို့အား အောက်ကျို့လျက် ဦးညွှတ်မည်ဖြစ်သည်။ ထိုသို့ဖြင့် ထိုအန္တိခရစ်၏ ရည်မှန်းချက်ပန်းတိုင်ကို စွမ်းဆောင်ရရှိလေပြီ။ ဤသို့ပြုလုပ်ရာတွင် အန္တိခရစ်များသည် မိမိတို့၏ တာဝန်ကို ထမ်းဆောင်နေကြခြင်း ဟုတ်သလော။ (မဟုတ်ပါ။) သို့ဆိုလျှင် ၎င်းတို့ ပြုလုပ်သမျှ၏ ဝိသေသလက္ခဏာမှာ အဘယ်နည်း။ (၎င်းတို့သည် မကောင်းမှုကို လုပ်ဆောင်နေကြခြင်း ဖြစ်ပါသည်။) “မကောင်းမှု လုပ်ဆောင်ခြင်း” ဟူသည် ယင်းကို ဖော်ပြရာ၌ အတော်ပင် ကျယ်ပြန့်သော နည်းလမ်းဖြစ်၏။ အတိအကျဆိုရလျှင် ၎င်းတို့သည် လူတို့ကို အနှောင့်အယှက်ပေးနေပြီး ဟန့်တားနေကြကာ သူတို့ကို သမ္မာတရား လိုက်စားခြင်းလမ်းကြောင်းပေါ် လျှောက်လှမ်းခြင်းနှင့် ဘုရားသခင်၏ ကယ်တင်ခြင်းခံရခြင်းမှ တားဆီးနေကြသည်။ အန္တိခရစ်တစ်ဦးသည် သမ္မာတရား လိုက်စားနေသော လူတစ်ဦးကို မြင်တွေ့သောအခါ အလွန်ပင် ဒေါသထွက်၏။ ထိုသူတို့ကို သူမုန်း၏။ ထိုအမုန်းတရားက အဘယ်အတိုင်းအတာအထိ ရောက်သနည်း။ ၎င်းတို့သည် လူတစ်ဦးက သမ္မာတရားကို လိုက်စားပြီး ခရစ်တော်နောက်လိုက်နေကာ ၎င်းတို့နောက်လိုက်ခြင်း သို့မဟုတ် ၎င်းတို့ကို ကိုးကွယ်ခြင်း မရှိသည့်အပြင် ၎င်းတို့နှင့် တူညီသောလမ်းကြောင်းပေါ်တွင် မလျှောက်သည်ကို မြင်တွေ့သောအခါ ၎င်းတို့သည် ထိုသူကို ပျောက်ကွယ်သွားအောင် လုပ်ဖို့ တရွရွဖြစ်သောလိုအင်ဆန္ဒဖြင့် ထိုသူကို တိုက်ခိုက်မည်၊ ဖယ်ကြဉ်မည်၊ ပြီးလျှင် ဖိနှိပ်ထိန်းချုပ်မည် ဖြစ်လေသည်။ ယင်းမှာ ၎င်းတို့၏ အမုန်းတရား ရောက်နိုင်သည့် အတိုင်းအတာပင်။ အချုပ်အားဖြင့် အန္တိခရစ်များ၏ ဤသရုပ်သကန်များကို အခြေခံ၍ ၎င်းတို့သည် ဘုရားသခင်၏ နှုတ်ကပတ်တော်များအား စားသောက်ခြင်း သို့မဟုတ် သမ္မာတရားအကြောင်း မိတ်သဟာယပြုခြင်း၌ လူတို့အား ဦးဆောင်ခြင်း မရှိသည့်အပြင် ၎င်းတို့သည် လူတို့အား ရေလောင်းပေးခြင်း သို့မဟုတ် ထောက်ပံ့ကျွေးမွေးခြင်း၊ ၎င်းတို့အား သမ္မာတရားကို ရရှိခွင့်ပေးခြင်း မရှိသောကြောင့် ၎င်းတို့သည် ခေါင်းဆောင်မှုတာဝန်ကို ထမ်းဆောင်နေကြခြင်း မရှိဟု ငါတို့ သတ်မှတ်နိုင်မည်ဖြစ်သည်။ ထိုအစား ၎င်းတို့သည် အသင်းတော်အသက်တာကို အနှောင့်အယှက်ပြုပြီး အဖျက်အမှောင့်လုပ်သည်၊ အသင်းတော်၏အလုပ်ကို ဖြိုဖျက်ပြီး ဖျက်ဆီးသည်၊ ပြီးလျှင် သမ္မာတရား လိုက်စားခြင်းနှင့် ကယ်တင်ခြင်းရရှိခြင်းဟူသည့် လမ်းကြောင်းပေါ်ရောက်ဖို့ လူတို့ကို ဟန့်တားသည်။ ၎င်းတို့သည် ဘုရားသခင် ရွေးချယ်ထားသော လူတို့ကို လမ်းလွဲစေဖို့နှင့် ၎င်းတို့ကို ကယ်တင်ခြင်းပေးအပ်ခံရဖို့ အခွင့်အရေးအား ဆုံးရှုံးစေဖို့ အလိုရှိသည်။ ဤသည်မှာ အသင်းတော်၏အလုပ်ကို နှောင့်ယှက်ခြင်းနှင့် အဖျက်အမှောင့်လုပ်ခြင်းဖြင့် အန္တိခရစ်များ စွမ်းဆောင်ရရှိလိုသည့် အဆုံးစွန်သော ရည်မှန်းချက်ပန်းတိုင် ဖြစ်လေသည်။

ဘုရားသခင် ရွေးချယ်ထားသော လူတို့သည် အန္တိခရစ်များကို မည်သို့ဆက်ဆံသင့်သနည်း။ ၎င်းတို့သည် ထိုသူတို့ကို ပိုင်းခြားသိမြင်ရမည်၊ ဖော်ထုတ်ရမည်၊ တိုင်ကြားရမည်၊ ပြီးလျှင် ပစ်ပယ်ရမည်။ ထိုမှသာ အဆုံးတိုင်အောင် ဘုရားသခင်နောက် လိုက်ခြင်းနှင့် ဘုရားသခင်၌ ယုံကြည်ခြင်းနှင့်ဆိုင်၍ မှန်ကန်သော လမ်းကြောင်းအပေါ် ဝင်ရောက်ခြင်းက သေချာနိုင်မည်။ အန္တိခရစ်များသည် ၎င်းတို့ကို ခေါင်းဆောင်အဖြစ် ရွေးချယ်လာအောင် အခြားသူများကို မည်သို့ အထင်အမြင်မှားစေခဲ့သည်ဖြစ်စေ ထိုသူတို့သည် သင်၏ ခေါင်းဆောင်များမဟုတ်ပေ။ ထိုသူတို့ကို အသိအမှတ်မပြုနှင့်၊ ထို့ပြင် သူတို့၏ ခေါင်းဆောင်မှုကို လက်သင့်မခံနှင့်။ သူတို့ကို ပိုင်းခြားသိမြင်ပြီး ပစ်ပယ်ရမည်။ အဘယ့်ကြောင့်ဆိုသော် သူတို့သည် သင့်ကို သမ္မာတရား နားလည်အောင် မကူညီနိုင်သကဲ့သို့ သင့်ကို အထောက်အမလည်း မပေးနိုင် သို့မဟုတ် သင့်အတွက်လည်း မထောက်ပံ့ပေးနိုင်ချေ။ ဤသည်တို့မှာ အဖြစ်မှန်များပင်။ အကယ်၍ သူတို့သည် သင့်ကို သမ္မာတရားစစ်မှန်မှုထဲသို့ ခေါ်ဆောင်မသွားနိုင်လျှင် သူတို့သည် ခေါင်းဆောင်များ သို့မဟုတ် အမှုဆောင်များဖြစ်ဖို့ မသင့်တော်ပေ။ အကယ်၍ သူတို့သည် သင့်ကို သမ္မာတရား နားလည်ခြင်းနှင့် ဘုရားသခင်၏ အလုပ်အား တွေ့ကြုံခြင်းသို့ ခေါ်ဆောင်မသွားနိုင်လျှင် သူတို့သည် ဘုရားသခင်ကို ဆန့်ကျင်သောသူတို့ ဖြစ်ကြပြီး သူတို့ကို သင် ပိုင်းခြားသိမြင်သင့်သည်၊ ဖော်ထုတ်သင့်သည်၊ ပြီးလျှင် ပစ်ပယ်သင့်သည်။ သူတို့ပြုလုပ်သမျှမှာ သူတို့၏နောက် လိုက်အောင် သင့်အား အထင်အမြင်မှားစေရန်နှင့် အသင်းတော်၏ အလုပ်အား ပျက်စီးစေပြီး အနှောင့်အယှက်လုပ်ဖို့အတွက် သူတို့၏အုပ်စုတွင် ပါဝင်အောင်လုပ်ရန်၊ သူတို့လျှောက်သကဲ့သို့ပင် အန္တိခရစ်များ၏ လမ်းကြောင်းအား လျှောက်ရာတွင် လိုက်ပါလာအောင် သင့်ကို ဆွဲသွင်းရန် ဖြစ်သည်။ ထိုသူတို့သည် သင့်ကို ငရဲပြည်သို့ ဆွဲချသွားချင်ကြသည်။ အကယ်၍ သင်သည် သူတို့၏ သရုပ်မှန်ကို မခွဲခြားနိုင်ဘဲ သူတို့သည် သင်၏ ခေါင်းဆောင်များဖြစ်သဖြင့် သူတို့ကို နာခံသင့်ပြီး လိုက်လျောသင့်သည်ဟု ယုံကြည်နေပါက သင်သည် သမ္မာတရားကိုရော ဘုရားသခင်ကိုပါ သစ္စာဖောက်သောသူ ဖြစ်သွားကာ ထိုသို့သော လူတို့သည် ကယ်တင်ခြင်းကို မခံရနိုင်ပေ။ သင်သည် ကယ်တင်ခြင်းခံရလိုပါက အဆင်းနီသော နဂါးကြီးနှင့်ဆိုင်သော အကျပ်အတည်းကို ကျော်လွန်ရမည်သာမက ပြီးလျှင် အဆင်းနီသော နဂါးကြီးကို သိမြင်ဖို့၊ ယင်း၏ အကျည်းတန်သော မျက်နှာကို ရိပ်စားမိဖို့နှင့် ယင်းကို လုံးလုံး ပုန်ကန်ဖို့ လုပ်နိုင်စွမ်းရှိရမည်သာမက သင်ကျော်ဖြတ်ဖို့ အန္တိခရစ်တို့နှင့်ဆိုင်သည့် အကျပ်အတည်းကလည်း ရှိနေသည်။ အသင်းတော်၌ အန္တိခရစ်တစ်ဦးသည် ဘုရားသခင်၏ ရန်သူဖြစ်ရုံသာမက ဘုရားသခင် ရွေးချယ်ထားသောသူများ၏ ရန်သူလည်း ဖြစ်ပေသည်။ သင်သည် အန္တိခရစ်တစ်ဦးကို ပိုင်းခြားသိမြင်နိုင်ခြင်း မရှိပါက အထင်အမြင်မှားစေခြင်းခံရပြီး သိမ်းသွင်းစည်းရုံးခံရနိုင်ကာ အန္တိခရစ်တစ်ဦး၏ လမ်းကြောင်းကို လျှောက်ပြီး ဘုရားသခင်၏ ကျိန်ဆဲခြင်းနှင့် အပြစ်ဒဏ်ပေးခြင်း ခံရဖို့ ဖြစ်နိုင်ပေသည်။ ထိုသို့ဖြစ်ပါက ဘုရားသခင်အပေါ် သင်၏ယုံကြည်ခြင်းသည် လုံးလုံး ကျရှုံးပြီးဖြစ်သည်။ ကယ်တင်ခြင်းပေးအပ်ခံရဖို့ လူများသည် မည်သည့်အရာကို ပိုင်ဆိုင်ရမည်နည်း။ ဦးစွာ ၎င်းတို့သည် သမ္မာတရားများစွာကို နားလည်ရမည်ဖြစ်ပြီး အန္တိခရစ်တစ်ဦး၏ အနှစ်သာရ၊ စိတ်သဘောထားနှင့် လမ်းကြောင်းတို့ကို ပိုင်းခြားသိမြင်နိုင်ရမည် ဖြစ်သည်။ ဤသည်မှာ ဘုရားသခင်ကို ယုံကြည်စဉ် လူများကို မကိုးကွယ်ဖို့၊ သို့မဟုတ် နောက်မလိုက်ဖို့ သေချာစေရန် တစ်ခုတည်းသော နည်းလမ်းဖြစ်ပြီး တကယ့်အဆုံးထိ ဘုရားနောက်လိုက်ဖို့ တစ်ခုတည်းသော နည်းလမ်းဖြစ်သည်။ အန္တိခရစ်တစ်ဦးကို ပိုင်းခြားသိမြင်နိုင်သည့် လူများသာလျှင် ဘုရားသခင်ကို အမှန်တကယ် ယုံကြည်နိုင်ကာ ဘုရားသခင်နောက်ကို အမှန်တကယ် လိုက်ပြီး ဘုရားသခင်အတွက် သက်သေခံနိုင်ပေသည်။ ထိုအခါ အချို့က “ကျွန်ုပ်တွင် လောလောဆယ်တွင် ထိုအရာအတွက် သမ္မာတရား မရှိပါက မည်သို့ပြုရမည်နည်း” ဟု ဆိုကြမည်ဖြစ်သည်။ သင်သည် အလျင်အမြန်ပင် မိမိကိုယ်ကို သမ္မာတရားဖြင့် ပြင်ဆင်ထားရမည်။ လူတို့နှင့် အမှုအရာများထဲသို့ မြင်တွေ့တတ်အောင် သင်ယူရမည်။ အန္တိခရစ်တစ်ဦးကို ပိုင်းခြားသိမြင်ခြင်းသည် ရိုးရှင်းသောကိစ္စ မဟုတ်သကဲ့သို့ ၎င်းတို့၏ အနှစ်သာရကို ရှင်းလင်းစွာမြင်နိုင်ကာ ၎င်းတို့ လုပ်ဆောင်သမျှ နောက်ကွယ်ရှိ လျှို့ဝှက်ကြံစည်မှုများ၊ လှည့်ကွက်များ၊ ရည်ရွယ်ချက်များနှင့် ရည်မှန်းချက်ပန်းတိုင်များကို ရိပ်စားမိနိုင်စွမ်းရှိဖို့ လိုအပ်သည်။ ထိုသို့ဖြင့် သင်သည် ၎င်းတို့၏ အထင်အမြင်မှားစေခြင်း၊ သို့မဟုတ် ထိန်းချုပ်ခြင်းကို ခံရမည်မဟုတ်သကဲ့သို့ ခိုင်မာစွာ ရပ်တည်နိုင်ကာ သမ္မာတရားကို ဘေးကင်းစွာနှင့် လုံခြုံစွာ လိုက်စားနိုင်ပြီး သမ္မာတရားကို လိုက်စားခြင်းနှင့် ကယ်တင်ခြင်း ရရှိခြင်း လမ်းကြောင်းပေါ်တွင် တည်မြဲနိုင်ပေမည်။ သင်သည် ထိုအန္တိခရစ်များနှင့် ပတ်သက်သော အခက်အခဲကို မကျော်လွန်နိုင်ပါက သင်သည် ကြီးမားသော အန္တရာယ်ရှိနေပြီး အန္တိခရစ်၏ အထင်အမြင်မှားစေခြင်းခံရကာ ဖမ်းဆီးခံရသည့်အပြင် စာတန်၏ စွမ်းအားအောက်တွင် အသက်ရှင်လာရနိုင်ဖွယ် ရှိသည်ဟု ဆိုနိုင်ပေသည်။ သင်တို့ကြားတွင် သမ္မာတရား လိုက်စားသည့် လူများကို တားဆီးပြီး ခြေထိုးကြသူအချို့ ရှိနိုင်ချေရှိပြီး ၎င်းတို့သည် လူတို့၏ရန်သူများ ဖြစ်၏။ ဤအရာကို သင်တို့လက်ခံသလော။ ဤအချက်ကို ရင်မဆိုင်ဝံ့သကဲ့သို့ ယင်းကို အမှန်တရားအဖြစ်လည်း လက်မခံဝံ့သူ အချို့ရှိ၏။ သို့သော် အန္တိခရစ်များ၏ လူတို့အား အထင်အမြင်မှားစေခြင်းသည် အသင်းတော်များ၌ အမှန်တကယ် ဖြစ်ပျက်ပြီး မကြာခဏ ဖြစ်ပျက်လေသည်။ လူတို့က ယင်းကို ပိုင်းခြားသိမြင်နိုင်ခြင်း မရှိခြင်းသာဖြစ်သည်။ အကယ်၍ သင်သည် အန္တိခရစ်များနှင့်ဆိုင်သော စစ်ဆေးမှုဖြစ်သည့် ဤစစ်ဆေးမှုကို မအောင်မြင်နိုင်ပါက သင်သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်း ခံရပေသည်၊ သို့မဟုတ် ၎င်းတို့၏ ဆင်းရဲဒုက္ခခံစေခြင်း၊ ညှဉ်းဆဲခြင်း၊ တွန်းထုတ်ခြင်း၊ ဖိနှိပ်ခြင်းနှင့် စော်ကားခြင်းတို့ကို ခံရပေသည်။ နောက်ဆုံးတွင် သင်၏ အလွန်တန်ဖိုးနည်းသည့် သေးငယ်သောဘဝသည် ကြာကြာ တောင့်ခံနိုင်လိမ့်မည် မဟုတ်သကဲ့သို့ ညှိုးခြောက်သွားလိမ့်မည် ဖြစ်သည်။ သင်သည် ဘုရားသခင်၌ ယုံကြည်ခြင်းရှိတော့မည် မဟုတ်သကဲ့သို့ “ဘုရားသည် ဖြောင့်ပင်မဖြောင့်မတ်ပါ။ အဘယ်မှာ ဘုရားရှိသနည်း။ ဤလောကတွင် တရားမျှတမှုလည်းမရှိ၊ သို့မဟုတ် အလင်းလည်း မရှိသကဲ့သို့ ဘုရား၏ လူသားမျိုးနွယ်အား ကယ်တင်ခြင်းကဲ့သို့သော အရာမျိုးမရှိပါ။ ကျွန်ုပ်တို့သည်လည်း ကျွန်ုပ်တို့၏ နေ့ရက်များကို အလုပ်သွားခြင်းနှင့် ငွေရှာခြင်းဖြင့် ဖြတ်သန်းပါက ပိုကောင်းဦးမည်” ဟု သင်ပြောလိမ့်မည်။ သင်သည် ဘုရားသခင်ကို ငြင်းပယ်ပြီး ဘုရားသခင်မှ လမ်းလွဲကာ သူတည်ရှိကြောင်း မယုံကြည်တော့ပေ။ သင်ကယ်တင်ခြင်း ရမည်ဆိုသည့် မျှော်လင့်ချက်တစ်ခုတလေ လုံးဝ ကုန်ဆုံးသွား၏။ ထို့ကြောင့် သင်သည် ကယ်တင်ခြင်း ရရှိနိုင်သည့် နေရာသို့ ရောက်ရှိလိုပါက သင်အောင်မြင်ရမည့် ပထမဆုံး စမ်းသပ်မှုမှာ စာတန်ကို သတိမူမိခြင်းနှင့် ရိပ်စားမိနိုင်ခြင်းဟူသော စမ်းသပ်မှုတစ်ခု ဖြစ်ပြီး သင်သည် ရင်ဆိုင်ပြီး စာတန်ကို ဖော်ထုတ်ကာ စွန့်ပစ်ဖို့ သတ္တိလည်း ရှိရမည်။ သို့ဆိုလျှင် စာတန် အဘယ်မှာရှိသနည်း။ စာတန်သည် သင့်နံဘေးနှင့် သင်၏ ဘက်ပေါင်းစုံတွင် ရှိသည်။ သူသည် သင့်စိတ်နှလုံးအတွင်းတွင်ပင် အသက်ရှင်နေနိုင်သည်။ သင်သည် စာတန်၏ စိတ်သဘောထားအတွင်းတွင် အသက်ရှင်နေပါက သင်သည် စာတန်နှင့် သက်ဆိုင်သည်ဟု ဆိုနိုင်၏။ သင်သည် ဝိညာဉ်လောကနှင့်ဆိုင်သည့် စာတန်နှင့် ဆိုးယုတ်သော ဝိညာဉ်များကို မမြင်နိုင်၊ သို့မဟုတ် မထိတွေ့နိုင်သော်လည်း လက်တွေ့ဘဝတွင် တည်ရှိသည့် စာတန်များနှင့် အသက်ရှင်သော နတ်ဆိုးများသည် နေရာတကာတွင် ရှိ၏။ သမ္မာတရားကို အလွန်အမင်း မနှစ်မြို့သည့်သူ မည်သူမဆိုသည် ဆိုးယုတ်ပြီး သမ္မာတရားကို လက်မခံသည့် မည်သည့်ခေါင်းဆောင်၊ သို့မဟုတ် မည်သည့်အမှုတော်ဆောင်မဆိုသည် အန္တိခရစ်တစ်ဦး၊ သို့မဟုတ် အယောင်ဆောင်ခေါင်းဆောင်တစ်ဦး ဖြစ်သည်။ ထိုသို့သော လူများသည် စာတန်များနှင့် ရှင်သန်နေသည့်နတ်ဆိုးများ ဖြစ်ကြသည် မဟုတ်လော။ ဤလူများမှာ သင်ကိုးကွယ်ပြီး ကြည်ညိုသည့်သူများစင်စစ် ဖြစ်နေနိုင်၏။ ၎င်းတို့မှာ သင့်ကို ဦးဆောင်သော လူများ၊ သို့မဟုတ် သင်၏စိတ်နှလုံးထဲတွင် သင်ကြာမြင့်စွာ လေးစားနေခဲ့ရသူများ၊ ယုံကြည်ကိုးစားပြီး အားကိုးနေခဲ့ရသူများနှင့် မျှော်လင့်နေခဲ့ရသူများ ဖြစ်နိုင်သည်။ သို့သော် စင်စစ်အားဖြင့် ၎င်းတို့သည် သင့်ကိုတားဆီးနေပြီး သမ္မာတရားကို လိုက်စားခြင်းနှင့် ကယ်တင်ခြင်းကို ရရှိခြင်းတို့မှ သင့်ကိုဟန့်တားနေသည့် လမ်းဆို့များဖြစ်သည်။ ၎င်းတို့သည် အယောင်ဆောင် ခေါင်းဆောင်များနှင့် အန္တိခရစ်များဖြစ်ကြ၏။ ၎င်းတို့သည် သင်၏ဘဝနှင့် သင်လျှောက်လှမ်းသည့် လမ်းကြောင်းတို့ကို ထိန်းချုပ်နိုင်ပြီး ကယ်တင်ခြင်း ပေးအပ်ခံရမည့် သင်၏အခွင့်အရေးကို ဖျက်ဆီးနိုင်သည်။ ၎င်းတို့ကို သင်ပိုင်းခြားသိမြင်ခြင်း မရှိနိုင်သကဲ့သို့ မရိပ်စားမိနိုင်ပါက သင်သည် ၎င်းတို့၏ အထင်အမြင်မှားစေခြင်းနှင့် ၎င်းတို့၏ ဖမ်းဆီးခြင်းကို အချိန်မရွေး ခံရနိုင်ပေသည်။ ထို့ကြောင့် သင်သည် ကြီးမားသော အန္တရာယ် ရှိ၏။ ဤအန္တရာယ်မှ ရုန်းထွက်လွတ်မြောက်အောင် အားမထုတ်နိုင်ပါက သင်သည် စာတန်၏ ယဇ်ကောင်ဖြစ်၏။ အန္တိခရစ်တစ်ဦး၏ အထင်အမြင်မှားစေခြင်းနှင့် ထိန်းချုပ်ခြင်းခံရကာ အန္တိခရစ်တစ်ဦး၏ နောက်လိုက်များဖြစ်လာသည့် လူများသည် မည်သို့ပင်ဖြစ်စေကာမူ ကယ်တင်ခြင်းကို မည်သည့်အခါမျှ မရရှိနိုင်ပေ။ အကြောင်းမှာ ၎င်းတို့သည် သမ္မာတရားကို ချစ်မြတ်နိုးခြင်း သို့မဟုတ် လိုက်စားခြင်း မရှိသောကြောင့် ၎င်းတို့သည် အထင်အမြင်မှားသွားပြီး အန္တိခရစ်တစ်ဦးနောက်သို့ လိုက်သွားသည်မှာ ရှောင်လွှဲ၍မရနိုင်သော ရလဒ်ဖြစ်သည်။

လူအချို့က ၎င်းတို့သည် သမ္မာတရားကို လိုက်စားသောသူ ဖြစ်သည်ဟု ထင်ကြပြီး အန္တိခရစ်များကို ပိုင်းခြားသိမြင်နိုင်စွမ်း ရှိသည်ဟု ဆိုကြသည်။ ၎င်းတို့သည် မိမိတို့ကိုယ်ကို အထင်ကြီးနေကြသည် မဟုတ်လော။ အကယ်၍ သင်သည် အစွယ်များထွက်နေပြီး ညံ့ဖျင်းသော လူ့သဘာဝရှိကာ အချို့သော ဒုစရိုက်အမှုများကို ကျူးလွန်ထားသည့် သိသာထင်ရှားသော အန္တိခရစ်တစ်ဦးနှင့် ကြုံတွေ့ရပါက သင်သည် ထိုသူတို့ကို လွယ်လွယ်ကူကူ သတိပြုမိနိုင်မည်။ သို့သော် သင်သည် ဘာသာတရား ကိုင်းရှိုင်းပုံပေါက်ပြီး အပြောအဆို အလွန်သိမ်မွေ့ညင်သာကာ သဘောကောင်းသော လူတစ်ဦးပုံ‌ပေါက်သည့် အန္တိခရစ်တစ်ဦး၊ လူတို့၏ အယူအဆများနှင့် ကိုက်ညီသည့် အန္တိခရစ်တစ်ဦးနှင့် ကြုံတွေ့ရပါက ၎င်း၏ သရုပ်အမှန်ကို ခွဲခြားနိုင်သည်ဟု အခိုင်အမာ ဆိုနိုင်ရလောက်အောင် သတ္တိရှိနေဦးမည်လော။ သူတို့ကို အန္တိခရစ်တစ်ဦးအဖြစ် သင် စရိုက်လက္ခဏာ သရုပ်ဖော်ရဲသလော။ အကယ်၍ သင်သည် သူတို့ကို ပိုင်းခြားသိမြင်နိုင်စွမ်း မရှိပါက သူတို့ကို လေးစားကြည်ညိုဖို့နှင့် သူတို့ကို သဘောတူထောက်ခံဖို့ သေချာသည်။ ဤသို့ဖြစ်နေလျှင် သူတို့၏ အပြုအမူ၊ သူတို့၏ ထင်မြင်ချက်များနှင့် ရှုမြင်ချက်များ၊ သူတို့၏ လုပ်ဆောင်ချက်များအပြင် သမ္မာတရားအား သူတို့၏ သ‌ဘောပေါက်နားလည်မှုကပင် သင့်ကို ဧကန်မုချ လွှမ်းမိုးလိမ့်မည်။ ဤအရာများက သင့်ကို မည်သည့်အတိုင်းအတာအထိ လွှမ်းမိုးမည်နည်း။ သင်သည် ထိုအန္တိခရစ်ကို အားကျမည်၊ အတုခိုးမည်၊ တုပြိုင်မည်၊ နောက်လိုက်မည်ဖြစ်ပြီး ယင်းက သင်၏ အသက်ဝင်ရောက်မှုကို ထိခိုက်မည်ဖြစ်သည်။ ယင်းက သင်၏ သမ္မာတရားလိုက်စားမှုနှင့် စစ်မှန်မှုထဲသို့ ဝင်ရောက်ခြင်းကို ထိခိုက်မည်။ ယင်းက ဘုရားသခင်အပေါ် သင်၏ သဘောထားကို ထိခိုက်မည် ဖြစ်သည့်အပြင် ဘုရားသခင်အား သင် အမှန်တကယ် ကျိုးနွံနာခံပြီး အဆုံးတိုင်အောင် ဘုရားသခင်နောက် လိုက်ခြင်းရှိမရှိအပေါ် ထိခိုက်မည် ဖြစ်သည်။ နောက်ဆုံးတွင် ထိုအန္တိခရစ်သည် သင်၏ ဘုရားသဖွယ်ကိုးကွယ်ရသူ ဖြစ်လာမည်။ သူသည် သင်၏ စိတ်နှလုံးထဲတွင် နေရာရလာမည်ဖြစ်ပြီး သူ့ထံမှနေ၍ သင် လွတ်မြောက်နိုင်မည် မဟုတ်ပေ။ သင်သည် ဤအတိုင်းအတာအထိ အထင်အမြင်မှားစေခြင်း ခံရသောအခါ သင်၌ ကယ်တင်ခြင်းခံရဖို့ မျှော်လင့်ချက်သည် တကယ့်ကို မဖြစ်စလောက်သာ ရှိပေသည်။ အဘယ့်ကြောင့်ဆိုသော် ဘုရားသခင်နှင့် သင်၏ ဆက်ဆံရေးမှာ အစိတ်စိတ်အမြွှာမြွှာ ကွဲသွားပြီဖြစ်သည်။ သင်သည် ဘုရားသခင်နှင့် ပုံမှန်ဆက်ဆံရေး ပျောက်ဆုံးသွားပြီဖြစ်ပြီး အန္တရာယ်ထဲ ကျလုနီးနီး ဖြစ်နေပြီ။ ထို့ပြင် ဤသည်မှာ သင့်အတွက် ဘေးအန္တရာယ်တစ်ခုလော၊ သို့မဟုတ် ကောင်းချီးမင်္ဂလာတစ်ခုလော။ ယင်းမှာ ဘေးအန္တရာယ်တစ်ခု ဖြစ်သည်မှာ အသေအချာပင်။ ကောင်းချီးမင်္ဂလာ လုံးဝ မဟုတ်ချေ။ သေးငယ်သော အမှုကိစ္စများ၌ အချို့အန္တိခရစ်များက သင့်ကို ကူညီနိုင်ပြီး သင့်အတွက် အကျိုးကျေးဇူးပေးနိုင်သော်လည်း သို့တည်းမဟုတ် သင့်ကို အသိဉာဏ်ပွင့်လင်းစေဖို့အတွက် စကားလုံးများနှင့် အယူဝါဒများကို ဟောပြောနိုင်သော်လည်း သင့်ကို သူတို့ အထင်အမြင်မှားစေပြီးသည်နှင့် တစ်ပြိုင်နက် သူတို့ကို ကိုးကွယ်ပြီး သူတို့နောက်လိုက်သည်နှင့် တစ်ပြိုင်နက် သင် ဒုက္ခရောက်ပြီ။ သင်သည် ကိုယ့်ဒုက္ခကိုယ်ရှာခြင်း ဖြစ်ပြီး ကယ်တင်ခြင်း၌ အခွင့်အရေး ဆုံးရှုံးသွားပြီးဖြစ်လိမ့်မည်။ လူအချို့က “ထိုသူတို့သည် စာတန်တစ်ကောင် သို့မဟုတ် ဆိုးယုတ်သောသူတစ်ဦး မဟုတ်၊ ဝိညာဉ်သဘောရှိသောသူ၊ သမ္မာတရား လိုက်စားသောသူတစ်ဦး ဖြစ်ပုံ‌ပေါ်ပါသည်” ဟု ပြောကြသည်။ ဤစကားများသည် ခိုင်လုံသလော။ (မခိုင်လုံပါ။) အဘယ့်ကြောင့်နည်း။ သမ္မာတရားကို အမှန်စင်စစ် လိုက်စားသောသူ မည်သူမဆိုနှင့်ဆိုလျှင် သူတို့၏ လမ်းညွှန်ချက်၊ အကူအညီ၊ ထောက်ပံ့ပေးခြင်းတို့နှင့်ပတ်သက်သော လွှမ်းမိုးမှု သို့မဟုတ် အကျိုးကျေးဇူးသည် သင့်အား ဘုရားသခင်ရှေ့မှောက်သို့ ခေါ်ဆောင်သွားဖို့အတွက် အသုံးတည့်မည်ဖြစ်ကာ ဤသို့ဖြင့် သင်သည် ဘုရားသခင်၏ နှုတ်ကပတ်တော်များနှင့် သမ္မာတရားကို ရှာဖွေကောင်း ရှာဖွေမည်ဖြစ်သည့်အပြင် ဘုရားသခင်၏ ရှေ့မှောက်သို့ သင်လာ၍ သူ့အပေါ် အမှီပြုပြီး သူ့ကိုရှာဖွေတတ်အောင် သင်ယူမည်ဖြစ်သည်။ ထို့ပြင် သူနှင့် သင်၏ ဆက်ဆံရေးသည်လည်း ပို၍နီးစပ်သည်ထက် နီးစပ်လာမည်ဖြစ်၏။ ဆန့်ကျင်ဘက်အားဖြင့် သင်သည် အန္တိခရစ်တစ်ဦး၏ ထားရာနေ စေရာသွားဖြစ်သည်အထိ အန္တိခရစ်တစ်ဦးနှင့် သင်၏ဆက်ဆံရေးက ပို၍ နီးစပ်သည်ထက် နီးစပ်လာပါက မည်သည့်အရာ ဖြစ်လာမည်နည်း။ သင်သည် လမ်းကြောင်းအမှားပေါ် လမ်းလွဲပြီး ကိုယ့်ဒုက္ခကိုယ်ရှာမိလိမ့်မည်။ သင်သည် အန္တိခရစ်တစ်ဦးနှင့် နီးကပ်သော ဆက်ဆံရေးရှိသောအခါ ဘုရားသခင်နှင့် သင်၏ ဆက်ဆံရေးက ဝေးကွာလာသည်။ ထို့ပြင် ဤအရာ၏ အကျိုးဆက်မှာ အဘယ်နည်း။ ထိုသူသည် သင့်ကို သူ့ရှေ့မှောက်သို့ ခေါ်ဆောင်သွားမည်ဖြစ်ပြီး သင်သည် ဘုရားသခင်ထံမှ ခပ်ခွာခွာနေလိမ့်မည်။ အကယ်၍ သင်၏ စိတ်နှလုံးထဲ၌ ဘုရားသဖွယ်ကိုးကွယ်ရသူတစ်ဦး ရှိလျှင် သင်သည် ဘုရားသခင်၏ နှုတ်ကပတ်တော်များနှင့် အလုပ်အပေါ် အယူအဆများ စတင်၍ ထားရှိသည်နှင့်တစ်ပြိုင်နက်၊ သို့မဟုတ် ဘုရားသခင်၏ နှုတ်ကပတ်တော်များက သင်၏ ဘုရားသဖွယ်ကိုးကွယ်ရသူကို ဖော်ထုတ်သောအခါ သင်သည် ဘုရားသခင်ကို ချက်ချင်းပင် ပုန်ကန်မည်ဖြစ်ပြီး ဘုရားသခင်ကို ဆန့်ကျင်ခြင်းနှင့် သစ္စာဖောက်ခြင်းပင် ရှိကောင်းရှိလာမည်ဖြစ်သည်။ သင်သည် သင်၏ ဘုရားသဖွယ် ကိုးကွယ်ရသူဘက်၌ ရပ်တည်ပြီး ဘုရားသခင်ကို ဆန့်ကျင်မည်ဖြစ်သည်။ ဤအရာသည် မကြာခဏ ဖြစ်ပျက်လေ့ရှိ၏။ အချို့သော အယောင်ဆောင် ခေါင်းဆောင်များနှင့် အန္တိခရစ်များသည် ဖြုတ်ချခြင်း သို့မဟုတ် နှင်ထုတ်ခြင်း ခံရသောအခါ သူတို့၏ ကြံရာပါများနှင့် လက်ပါးစေများသည် စတင်၍ သူတို့ဘက်၌ ရပ်တည်ပြီး မကျေမနပ်ပြောကြသည်။ အချို့မှာ အပျက်သဘောပင် ဆောင်လာပြီး ဘုရားသခင်ကို ဆက်၍ မယုံကြည်ကြတော့ပေ။ ဤသည်မှာ ဖြစ်နေကျ မဟုတ်လော။ ထို့ပြင် ၎င်းတို့က ဆက်၍ မယုံကြည်ကြသည်မှာ အဘယ့်ကြောင့်နည်း။ ၎င်းတို့က “ကျွန်ုပ်တို့၏ခေါင်းဆောင် ဖြုတ်ချခြင်းခံရပြီး နှင်ထုတ်ခံရပြီ။ သို့ဆိုလျှင် သာမန်ယုံကြည်သူတစ်ဦး အနေဖြင့် ကျွန်ုပ်၌ မည်သည့်မျှော်လင့်ချက် ရှိသနည်း” ဟု ပြောကြသည်။ ဤသည်မှာ အဓိပ္ပာယ်မဲ့သည် မဟုတ်လော။ ၎င်းတို့၏ စကားများက ၎င်းတို့သည် ထိုအန္တိခရစ်နောက်ကို လိုက်နေကြောင်း၊ ၎င်းတို့သည် ထိုအန္တိခရစ်၏ အထင်အမြင်မှားစေခြင်းကို လုံးလုံးလျားလျား ခံရပြီဖြစ်ကြောင်း ပြညွှန်သည်။ ထို့ပြင် ၎င်းတို့ အထင်အမြင်မှားအောင်ပြုခံရခြင်း၏ အကျိုးဆက်မှာ အဘယ်နည်း။ ထိုအန္တိခရစ်သည် ၎င်းတို့ ကိုးကွယ်နေသည့် ဘုရားသဖွယ်ကိုးကွယ်ရသူ ဖြစ်သွားပြီ။ ထိုအန္တိခရစ်သည် ၎င်းတို့၏ ဘိုးဘေးများကဲ့သို့ ဖြစ်သွားပြီဖြစ်သည်။ ၎င်းတို့၏ ဘိုးဘေးက နှင်ထုတ်ခံရသည်ဖြစ်၍ ၎င်းတို့သည် အဘယ်သို့ ထွက်ခွာမသွားဘဲ နေတော့မည်နည်း။ ၎င်းတို့သည် ထိုအန္တိခရစ်ကိုသာ နာခံကြပြီး ထိုအန္တိခရစ်၏ အပြည့်အဝ ထိန်းချုပ်မှုအောက်တွင် ရှိနေကြသည်။ ၎င်းတို့က ထိုအန္တိခရစ် ပြောသမျှနှင့် လုပ်သမျှသည် မှန်ကန်ပြီး သမ္မာတရားအဖြစ် လက်ခံကာ ကျိုးနွံနာခံသင့်သည်ဟု ထင်သောကြောင့် ဘုရားအိမ်တော်ရှိ တစ်ဦးဦးက ထိုအန္တိခရစ်အား ဖော်ထုတ်ပြီး ပြစ်တင်ရှုတ်ချသည်ကို သည်းမခံကြပေ။ ထိုအန္တိခရစ်ကို ဘုရားအိမ်တော်က နှင်ထုတ်လိုက်သည်နှင့် တစ်ပြိုင်နက် ထိုအန္တိခရစ်နောက် လိုက်သောသူတို့က အလိုအလျောက် အသင်းတော်မှ ထွက်သွားကြသည်။ “သစ်ပင်လဲလျှင် မျောက်များ ကွဲလွင့်သည်” ဟူသကဲ့သို့ပင်။ ထိုကဲ့သို့သော အရာများက အန္တိခရစ်များနှင့် သူတို့၏ နောက်လိုက်များသည် ဘုရားသခင်၏အလုပ်ကို နှောင့်ယှက်ပြီး အဖျက်အမှောင့်လုပ်ဖို့ လာခဲ့သော စာတန်၏ အစေခံများပင် ဖြစ်ကြသည်။ ထိုသူတို့သည် ဘုရားသခင် ရွေးချယ်ထားသော လူတို့၏ ဖွင့်ဟခြင်း၊ ဖော်ထုတ်ခြင်းနှင့် ပစ်ပယ်ခြင်းကို ခံရသည်နှင့်တစ်ပြိုင်နက် ဘုရားသခင်၌ ၎င်းတို့၏ ယုံကြည်ခြင်းမှာ အဆုံးသတ်သွား၏။ အန္တိခရစ်များ၏ နောက်လိုက်များအားလုံး၌ ရှင်းရှင်းလင်းလင်း သိသာမြင်သာသော အင်္ဂါရပ်တစ်ခု ရှိ၏။ မည်သူ့စကားမျှ နားမဝင်ကြပေ။ ၎င်းတို့က အန္တိခရစ်များကိုသာ အရေးစိုက်ကြသည်။ ထို့ပြင် ၎င်းတို့သည် အန္တိခရစ်များ၏ အထင်အမြင်မှားစေခြင်းကို ခံရပြီးသည်နှင့်တစ်ပြိုင်နက် ဘုရားသခင်၏ နှုတ်ကပတ်တော်များကို ဆက်၍ နားမထောင်တော့ဘဲ ထိုအန္တိခရစ်ကိုသာ ၎င်းတို့၏ သခင်အဖြစ် အသိအမှတ်ပြုကြသည်။ ဤအရာ၌ ၎င်းတို့သည် အထင်အမြင်မှားစေခြင်း ခံရပြီ မဟုတ်လော၊ ၎င်းတို့သည် ထိန်းချုပ်ခြင်းခံနေရသည် မဟုတ်လော။ အန္တိခရစ်များ၏ နောက်လိုက်များကသာ ထိုအန္တိခရစ်များအတွက် ကာကွယ်ဖို့ ကြိုးစားမည်ဖြစ်သည်။ ထိုအန္တိခရစ်များ ဖော်ထုတ်ခြင်းနှင့် ထုတ်ဖော်ခြင်း ခံရသောအခါ ထိုသူတို့နောက်လိုက်သော လူတို့သည် သူတို့အတွက် စိုးရိမ်ကြောင့်ကြလာပြီး သူတို့အတွက် မျက်ရည်ကျကာ သူတို့ကိုယ်စား မကျေမနပ် ပြောသည့်အပြင် သူတို့ကို ကာကွယ်ဖို့ ကြိုးစားကြသည်။ ထိုကဲ့သို့သော အချိန်များတွင် ဘုရားသခင်ကို ၎င်းတို့ မေ့လျော့သွားပြီး ဘုရားသခင်ထံ နောက်ထပ် ဆုမတောင်းတော့ သို့မဟုတ် သမ္မာတရားကို မရှာဖွေတော့ချေ။ ၎င်းတို့လုပ်သမျှမှာ ထိုအန္တိခရစ်များကို ကာကွယ်ခြင်းနှင့် သူတို့အတွက် ဦးနှောက်ခြောက်အောင် စဉ်းစားခြင်းပင် ဖြစ်သည်။ ၎င်းတို့သည် ဘုရားသခင်ကိုပင် နောက်ထပ် အသိအမှတ် မပြုတော့ပေ။ ၎င်းတို့သည် ဘုရားသခင်ကို အမှန်တကယ် ယုံကြည်ကြသလော။ မည်သူ့ကို ၎င်တို့ တကယ်ယုံကြည်ကြသနည်း။ ဤသည်မှာ သိသိသာသာပင် ရှင်းနေပြီးသား ဖြစ်သည်။ ၎င်းတို့ မည်သည့်အရာ ပြောသည်ဖြစ်စေ၊ လုပ်သည်ဖြစ်စေ အန္တိခရစ်များ၌ ရည်ရွယ်ချက်တစ်ခုတည်းသာ ရှိသည်။ ယင်းမှာ လူတို့ကို ဦးဆောင်ဖို့၊ ၎င်းတို့၏ သခင်လုပ်ဖို့ဖြစ်ပြီး သူတို့သည် လူတိုင်းကို သူတို့အား ကျိုးကျိုးနွံနွံ လိုက်နာပြီး နာခံစေကာ နောက်ဆုံးတွင် သူတို့ကို ဘုရားကဲ့သို့ သဘောထားစေလိုသည်။ ဤသည်မှာ ပေါလုလျှောက်ခဲ့သည့် လမ်းကြောင်းနှင့် မည်ကဲ့သို့ ကွဲပြားသနည်း။ ပေါလု၏အလုပ်သည် အပြီးသတ်ပိုင်း ရောက်ရှိသောအခါ သူ၏ စိတ်နှလုံးထဲရှိသည့် စကားများကို ပြောခဲ့သည်။ သူ့အတွက် အသက်ရှင်ခြင်းက ခရစ်တော်ဖြစ်သည်ဟု ပေါလုဆိုခဲ့ပြီး ဤအရာကို ပြောရာ၌ သူ၏ရည်ရွယ်ချက်မှာ သခင်၌ ယုံကြည်သောသူ အားလုံးကို သူ့အား အတုခိုးစေဖို့၊ သူ့နောက်လိုက်စေဖို့နှင့် သူ့အား ဘုရားကဲ့သို့ သဘောထားစေဖို့ ဖြစ်ခဲ့လေသည်။ ဤသည်မှာ ဤစကားများကို ပြောရာ၌ ပေါလု၏ ရည်ရွယ်ချက်ဖြစ်ခဲ့သည် မဟုတ်လော။ ထို့ပြင် အကယ်၍ ထိုအန္တိခရစ်များ၏ အလုပ်သည် လူတို့က သူတို့အား ကိုးကွယ်ပြီး နာခံသည့်အဆင့်သို့ အမှန်တကယ် ရောက်ရှိပါက ဘုရားသခင်သည် ဤလူတို့၏ စိတ်နှလုံးများထဲ၌ နောက်ထပ် နေရာရတော့မည် မဟုတ်ပေ။ ၎င်းတို့၏ စိတ်နှလုံးများကို ထိုအန္တိခရစ်များက ရယူထားပြီးသား ဖြစ်ပေမည်။ ဤသည်မှာ အကျိုးဆက်ဖြစ်၏။ သင်သည် အန္တိခရစ်တစ်ဦး၏ အထင်အမြင်မှားစေခြင်း ခံရဖို့ မစိုးရိမ်ကြောင်း၊ အန္တိခရစ်တစ်ဦး နောက်လိုက်ဖို့ သင် မကြောက်ရွံ့ကြောင်း ဆိုသော်လည်း ဤသို့ဆိုခြင်း၌ အကျိုးမရှိချေ။ ဤသည်မှာ မရေရာသော စကားပင်ဖြစ်၏။ ဤသည်မှာ သင်သည် သမ္မာတရားကို မလိုက်စားဘဲ လူတို့ကို အမြဲတမ်း ကိုးကွယ်ပြီး နောက်လိုက်နေပါက မသိလိုက်မီတွင်ပင် သင်သည် အန္တိခရစ်များ၏ လမ်းကြောင်းကို လျှောက်လိမ့်မည် ဖြစ်သောကြောင့်ပင်။ ဘုရားသခင်ကို နှစ်အတန်ကြာ ယုံကြည်လာသော်လည်း အတွေ့အကြုံဆိုင်ရာ သက်သေခံချက် ကင်းမဲ့သည့်အပြင် သမ္မာတရားနှင့် အသက်ကို ရရှိမထားသည်သာမက ဘုရားသခင်ကို ဆန့်ကျင်သောသူတစ်ဦး ဖြစ်လာခြင်းသည် အန္တိခရစ်များနောက်လိုက်ခြင်း၏ အဆုံးစွန်သော အကျိုးဆက်ဖြစ်ပြီး ယင်းမှာ သင်ဖယ်ရှားရန် အားထုတ်၍မရနိုင်သော အရာတစ်ခု၊ မပြောင်းလဲနိုင်သော အဖြစ်မှန်တစ်ခုပင် ဖြစ်၏။ ယင်းမှာ တစ်စုံတစ်ဦးက လျှပ်စစ်စီးကြောင်းတစ်ခုကို ထိမိသကဲ့သို့ပင်။ ၎င်းတို့သည် ဓာတ်လိုက်ခံရဖို့ သေချာ၏။ အချို့က “ကျွန်ုပ် ထိုအရာကို မယုံကြည်ပါ။ ကျွန်ုပ် မကြောက်ပါ” ဟု ပြောကောင်းပြောမည် ဖြစ်သော်လည်း ယင်းမှာ သင် ယုံကြည်သည်၊ မယုံကြည်သည် သို့မဟုတ် သင် ကြောက်သည်၊ မကြောက်သည်နှင့်ဆိုင်သည့် ကိစ္စတစ်ခု ဟုတ်သလော။ လျှပ်စီးကြောင်းကို ထိကြည့်လော့၊ ကျင်ခနဲဖြစ်သွားပြီ။ သင် ဓာတ်လိုက်ခံရမည်။ ယင်းကို မယုံကြည်ခြင်းက အကူအညီပေးမည် မဟုတ်ပေ။ ယင်းကို မယုံကြည်ခြင်းက မသိနားမလည်မှုဖြစ်သည်။ ထိုသို့ ပြောခြင်းသည် တာဝန်မဲ့သော အရာတစ်ခုဖြစ်၏။ သို့ဖြစ်၍ သင်သည် အန္တိခရစ်တစ်ဦးနောက်သို့ လိုက်ဖို့ ဆန္ဒရှိသည်ဖြစ်စေ၊ မရှိသည်ဖြစ်စေ သင်သည် သမ္မာတရားကို မလိုက်စားဘဲ သင်၏ကြိုးပမ်းမှုများကို ကျော်ကြားမှု၊ အကျိုးအမြတ်နှင့် အဆင့်အတန်းအတွက် အမြဲတမ်း ရည်ရွယ်ထားပါက သင်သည် အန္တိခရစ်များ၏ လမ်းကြောင်းအပေါ် အစပျိုးနေပြီးသား ဖြစ်သည်။ ဤအကျိုးဆက်က ပင်လယ်ထဲတွင် မျောနေသော သင်္ဘောပျက် အပိုင်းအစက ရေမျက်နှာပြင်ပေါ် တက်လာသကဲ့သို့ သူ့ဘာသာသူ တစ်စတစ်စနှင့် ပေါ်လာမည်ဖြစ်သည်။ ဤအရာကို ရှောင်လွှဲ၍မရပေ။ ထိုအန္တိခရစ်များ ပြုလုပ်သည့်အရာမှာ လူတို့ကို သူတို့ရှေ့မှောက်သို့ ခေါ်ဆောင်လာဖို့ ဖြစ်သည်။ သူတို့သည် ၎င်းတို့အား ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို လက်ခံရမည့်အစား၊ သို့မဟုတ် ဘုရားသခင်၏ အချုပ်အခြာအာဏာကို ကျိုးနွံနာခံရမည့်အစား မိမိတို့၏ ထိန်းချုပ်မှုနှင့် ကြိုးကိုင်ညွှန်ကြားခြင်းကို လက်ခံအောင် ပြုလုပ်ကြသည်။ အန္တိခရစ်များသည် လူတို့ကို စည်းရုံးသိမ်းသွင်းလိုကြသည်။ ၎င်းတို့ကို ရယူလိုကြသည်။ သူတို့၏ ရည်ရွယ်ချက်မှာ ဘုရားသခင် ရွေးချယ်ထားသော လူတို့အားလုံးကို ထိန်းချုပ်ရန်၊ ဘုရားသခင် ရွေးချယ်ထားသော လူတို့ကို သူတို့၏ လက်ထဲ၌ ထိန်းချုပ်ရန်ဖြစ်သည်။ သူတို့သည် လူကုန်ကူးသူများ ဖြစ်ကြ၏။ ထို့ပြင် အန္တိခရစ်များသည် လူတို့အား ထိန်းချုပ်ဖို့ သူတို့၏ ရည်ရွယ်ချက်ကို စွမ်းဆောင်ရရှိဖို့ မည်သည့်အရာကို အသုံးချသနည်း။ သူတို့က လူတို့ကိုးကွယ်သော ဝိညာဉ်ရေးရာ အယူဝါဒကို အသုံးချသည်။ ဟုတ်မှန်သယောင်ရှိသော သဘောတရားများကို အသုံးချသည်။ သဘောတရားကို ကိုးကွယ်ခြင်းဟူသည့် လူတို့၏ ဖောက်ပြန်ပျက်စီးသော စိတ်နေစိတ်ထားကို ပေါက်တတ်ကရ ပြောပြီး စိတ်ဝင်စားအောင် ကွန့်ညွန့်ဖို့၊ လူတို့အား အထင်အမြင်မှားစေဖို့ ကောင်းကောင်း အသုံးချကြသည်။ အတိုချုပ်အားဖြင့် ထိုသူတို့ပြောသမျှမှာ စကားလုံးများနှင့် အယူဝါဒများ၊ အနှစ်မဲ့သော သဘောတရား၊ ဟုတ်မှန်သယောင်ရှိပြီး သမ္မာတရားကို ဆန့်ကျင်သည့် အရာများသာ ဖြစ်၏။ အကယ်၍ လူတို့သည် သမ္မာတရားကို နားမလည်လျှင် အထင်အမြင်မှားအောင် လုပ်ခြင်းခံရမည်မှာ အသေအချာပင်။ အနည်းဆုံး အနေဖြင့် ၎င်းတို့သည် အသိတရားပြန်မရလာမီအထိ အချိန်ကာလတစ်ခုမျှ အထင်အမြင်မှားအောင် လုပ်ခြင်းခံရမည် ဖြစ်သည်။ ၎င်းတို့ တကယ် အသိတရားရလာသည့်အချိန်သည် ထိုအန္တိခရစ်များ၏ ဇာတိရုပ်ကို ဖော်ထုတ်သောအချိန် ဖြစ်ကာ ထိုအချိန်တွင် ၎င်းတို့ အဆုံးစွန် နောင်တရလိမ့်မည်ဖြစ်သည်။ အန္တိခရစ်များနောက်လိုက်သော လူတို့သည် သန့်ရှင်းသော ဝိညာဉ်တော်၏အလုပ်ကို ဆုံးရှုံးခဲ့သည်မှာ အချိန်ကြာမြင့်ပြီ ဖြစ်သည်။ ဤသည်မှာ ၎င်းတို့သည် ဘုရားသဖွယ် ကိုးကွယ်ရသူများကို ၎င်းတို့၏ စိတ်နှလုံးများထဲ၌ ကိုးကွယ်သောကြောင့်၊ လူတို့နောက်ကို လိုက်သောကြောင့်ဖြစ်သည့်အပြင် ၎င်းတို့သည် ဘုရားသခင်၏ ပစ်ပယ်ခြင်းကို ခံရပြီး ဘုရားသခင်က ၎င်းတို့ကို ထိုသူတို့အား ထုတ်ဖော်ဖို့အတွက် အခြားတစ်ဖက်သို့ ဘေးဖယ်ထားသောကြောင့် ဖြစ်၏။ ထို့ကြောင့် အန္တိခရစ်များနောက်လိုက်ခြင်းသည် အလွန်အမင်း အန္တရာယ်ရှိ၏။ အန္တိခရစ်များကဲ့သို့ပင် အန္တိခရစ်များနောက်လိုက်သော လူတို့ကို ဘုရားသခင် စက်ဆုပ်ရွံရှာမှု အရှိဆုံးဖြစ်သည်။ ထို့ပြင် ဤလူတို့အား အခြားတစ်ဖက်သို့ ဘေးဖယ်ထားရာ၌ ဘုရားသခင်၏ ရည်ရွယ်ချက်မှာ အဘယ်နည်း။ ယင်းမှာ ဘုရားသခင် ရွေးချယ်ထားသော လူတို့အနေဖြင့် အသိတရားရလာဖို့၊ ထိုအန္တိခရစ်များကို ပိုင်းခြားသိမြင်ပြီး ဖော်ထုတ်နိုင်ဖို့နှင့် ဤအန္တိခရစ်များအား လုံးလုံးလျားလျား ငြင်းပယ်ဖို့ စောင့်ဆိုင်းရန်ဖြစ်ကာ ထိုအချိန်တွင် ထိုအန္တိခရစ်များ၏ အဆုံးသတ် နေ့ရက်များက ရောက်လာပြီဖြစ်လိမ့်မည်။ ထိုအန္တိခရစ်များ ပြုလုပ်သည့် အရာတိုင်းသည် လူတို့အတွက် အန္တရာယ်ရှိသည်မဟုတ်လော။ ထိုသူတို့သည် သမ္မာတရားကို မလိုက်စားဘဲ ဘုရားသခင် ရွေးချယ်ထားသော လူတို့ကို အထင်အမြင်မှားစေပြီး ထိန်းချုပ်ဖို့ ကြိုးစားကြသည်။ သူတို့သည် လူတို့အား သမ္မာတရား လိုက်စားခွင့်မပြု။ သူတို့သည် ဘုရားသခင်၏ အလုပ်ကို ကျိုးနွံနာခံခြင်းမရှိဘဲ ဘုရားသခင် ရွေးချယ်ထားသော လူတို့ကို မိမိတို့နောက်လိုက်စေရန် အထင်အမြင်မှားအောင်လုပ်ဖို့ ကြိုးစားကြသည်။ ဤအရာအားလုံးက ထိုအန္တိခရစ်များ၌ ဘုရားသခင်ကို ကြောက်ရွံ့ပြီး ကျိုးနွံနာခံသည့် စိတ်နှလုံး သို့မဟုတ် သမ္မာတရားအား ချစ်မြတ်နိုးခြင်း မည်သည့်နည်းနှင့်မျှ မရှိကြောင်း ပြသည်။ ထိုအစား သူတို့သည် ဘုရားသခင်အား ဆန့်ကျင်ပြီး ဘုရားသခင် ရွေးချယ်ထားသော လူတို့ကိုရဖို့ ဘုရားသခင်နှင့် တုပြိုင်ရန် မိမိတို့အတွက် အဆင့်အတန်းနှင့် တန်ခိုးအာဏာကို ကြံဖန်လုပ်ယူနိုင်မည့် နည်းလမ်းဟူသမျှကို စဉ်းစားကာ နောက်ဆုံးတွင် ဘုရားသခင်အား ဆန့်ကျင်သည့် သူတို့၏ကိုယ်ပိုင်နိုင်ငံကို ဖန်တီးကြ၏။ ထိုအရာအားလုံးက အန္တိခရစ်များသည် လူ့ဇာတိခံဘုရားသခင်ကို အသေအကြေတိုက်မည့် ရန်သူများ ဖြစ်ကာ ဘုရားသခင်၏ ဖျက်ဆီးခြင်း တကယ်ခံရမည့်သူများ ဖြစ်ကြသည်။ ဘုရားသခင်အား လူတို့၏ ယုံကြည်မှုတွင် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်း ခံရသည်ထက် ပို၍ အန္တရာယ်ရှိသောအရာ မရှိပေ။ အကယ်၍ လူတို့သည် အန္တိခရစ်များနောက်သို့ စတင်လိုက်နေပြီးသားဖြစ်ပါက ၎င်းတို့သည် ထိုအန္တိခရစ်များဘက်၌ လုံးလုံးလျားလျား ရှိနေပြီးသားဖြစ်ပါက ၎င်းတို့သည် ဘုရားသခင်ကို သစ္စာဖောက်သွားသော လူတို့ဖြစ်ကြပြီး ဘုရားသခင်နှင့် ဆန့်ကျင်လျက် ရှိနေကြကာ ဤသို့ဖြစ်နေလျှင် ၎င်းတို့၏ အဆုံးသတ်မှာ အလွန်ပင် သိသာထင်ရှားပေသည်။

ယင်းမှာ သမ္မာတရား လိုက်စားသည့်လူများကို အန္တိခရစ်တို့က မည်သို့ ကြဉ်ထားပြီး တိုက်ခိုက်သည့်အကြောင်း မိတ်သဟာယပြုစရာ ရှိသမျှအကုန်နီးပါး ဖြစ်ပေသည်။ သမ္မာတရားကို လိုက်စားသည့် လူများကို ၎င်းတို့ ကြဉ်ထားပြီး တိုက်ခိုက်ရာ၌ ၎င်းတို့၏ရည်ရွယ်ချက်၊ အကြံနှင့် သမ္မာတရား လိုက်စားသည့်လူများကို ၎င်းတို့ ဆက်ဆံသည့် သဘောထား၊ နည်းစနစ်များနှင့် နည်းနိဿယများအပြင် အန္တိခရစ်တို့အပေါ် သမ္မာတရားကို လိုက်စားသည့်လူများ ထားရှိသင့်သည့် ဆောင်ရွက်ပုံနည်းလမ်းများဖြစ်သော ဤအရာတစ်ခုချင်းစီကို အနည်းအကျဉ်း ငါတို့ မိတ်သဟာယပြုပြီးဖြစ်သော်ငြားလည်း အကုန်အစင် မဟုတ်သေးပေ။ လာလတ္တံ့သော မိတ်သဟာယသည် သတ်သတ်မှတ်မှတ်ရှိသော အခြေအနေများ၊ သတ်သတ်မှတ်မှတ်ရှိသော ကိစ္စရပ်များနှင့် လိုက်လျောညီထွေ ဖြစ်သည့်အခါ ဤနယ်ပယ်များရှိ သမ္မာတရား ပါဝင်ပတ်သက်နိုင်ပေသည်။ ထိုကဲ့သို့ သတ်သတ်မှတ်မှတ်ရှိသည့် အကြောင်းအရာကိစ္စကို မိတ်သဟာယပြုသောအခါ ထိုဒေသနာကို ကြားနာသူများ၌ မည်သည့်သဘောထားကို ပိုင်ဆိုင်ရမည်နည်း။ ၎င်းတို့သည် အာရုံစိုက်ရမည်၊ ဘုရားသခင်ရှေ့မှောက်တွင် မိမိတို့ကိုယ်ကို အာရုံမထွေပြားဘဲ ငြိမ်သက်နေရမည်။ အဘယ့်ကြောင့်ဆိုသော် သမ္မာတရား၏ လက္ခဏာသွင်ပြင်တိုင်း၌ သတ်သတ်မှတ်မှတ်ရှိသော ပြောဆိုချက်များနှင့် အဓိပ္ပာယ်ဖွင့်ဆိုချက်များ ရှိပြီး တစ်ခုချင်းစီတွင် သတ်သတ်မှတ်မှတ်ရှိသော အကြောင်းအရာနှင့် လက်တွေ့လုပ်ဆောင်မှု စည်းမျဉ်းများ ပါရှိလေသည်။ ထိုမျှမက အကြောင်းအရာတစ်ခုစီ၏ နယ်ပယ်အတွင်းရှိ သမ္မာတရားသာမက လူတို့နားလည်သင့်သည့် သမ္မာတရားများနှင့် ၎င်းတို့ လက်တွေ့လုပ်ဆောင်သင့်သည့် လမ်းကြောင်းတို့ ပါဝင်သည့် အယူအဆအပေါ်အခြေခံသော အရာများကို ရှုထောင့်အမျိုးမျိုးနှင့် နည်းလမ်းအမျိုးမျိုးမှ ငါတို့ပြောကြမည်။ ဤအရာအားလုံးကို ရလဒ်များ မထွက်မီ ရှင်းလင်းသည်အထိ မိတ်သဟာယပြုရန်နှင့် အချိန်ယူ စဉ်းစားရန် လိုအပ်သည်။ လူတစ်ဦး၏ တာဝန်ထမ်းဆောင်ခြင်း၌ ပါဝင်သည့် သမ္မာတရားစည်းမျဉ်းများသည် လူတို့ထင်သလောက် မရိုးရှင်းကြောင်း ငါတို့၏ အသေးစိတ်ကျသော မိတ်သဟာယပြုချက်မှနေ၍ ငါတို့ ယခု တွေ့မြင်ရလေသည်။ သမ္မာတရားအား နားလည်ခြင်းသည် သဘောပေါက်နားလည်နိုင်စွမ်း မရှိသောသူတို့အတွက် တကယ့်အခက်အခဲကို ရင်ဆိုင်စေသည်။ သမ္မာတရားကို နားလည်ခြင်းသည် တက္ကသိုလ်တက်သကဲ့သို့ အခက်အခဲအတိုင်းအတာတစ်ခုခု လိုအပ်သော်လည်း လူတစ်ဦးတွင် သဘောပေါက်နားလည်နိုင်စွမ်း ရှိပါက ခက်ခဲသည်ဟု ထင်ရမည် မဟုတ်ပေ။ လူတစ်ဦးသည် သမ္မာတရားကို ကြားရပြီးနောက် နားလည်နိုင်သရွေ့ ယင်းကို လက်တွေ့လုပ်ဆောင်ဖို့ရန် သူ၌ ပင်ကိုအားဖြင့် လမ်းကြောင်းတစ်ခု ရှိလာမည်ဖြစ်ကာ သမ္မာတရားကို လက်တွေ့လုပ်ဆောင်ရာ၌ လေ့ကျင့်လေလေ လက်တွေ့လုပ်ဆောင်ရာတွင် သူ၏လမ်းကြောင်းက ပို၍ ကျယ်ပြန့်လေလေဖြစ်ပြီး စည်းမျဉ်းများအား ပို၍အတိအကျ နားလည်သဘောပေါက်မှု သူ၌ ရှိလာမည် ဖြစ်သည်။ တစ်ဖက်တွင် ထိုသို့သော အသေးစိတ်ကျသည့် မိတ်သဟာယကို သင်နားမထောင်ဘဲ ခြုံငုံကောက်ချက်ချထားပြီး အယူအဆအပေါ် အခြေတည်သော အရာများကိုသာ နားလည်ပါက လက်တွေ့လုပ်ဆောင်ခြင်းနှင့် ပတ်သက်လာလျှင် သင် လုပ်ဆောင်နိုင်လိမ့်မည် မဟုတ်ချေ။ သင်သည် သမ္မာတရား စည်းမျဉ်းများကို ရှာဖွေသည့်အခါ သင်လုပ်သမျှ အရာတိုင်းက မှားနေသည့်ပုံပေါက်မည်ဖြစ်ပြီး သင်သည် မည်သည့်အရာကို လုပ်ဆောင်ပါစေ ယင်းတို့ကို တိကျမှန်ကန်စွာ နားလည်နိုင်ခြင်းမရှိဟု ခံစားရလိမ့်မည်။ သို့ရာတွင် ယခုမူ ထိုသို့သော ခိုင်လုံသည့် အဓိပ္ပာယ်ဖွင့်ဆိုချက်များနှင့် အသေးစိတ်ဖော်ပြချက်များဖြင့် နယ်ပယ် ကျဉ်းမြောင်းလာပြီး သမ္မာတရားက တိတိကျကျ သတ်မှတ်လိုက်သည့်အခါ ယင်းသည် အသေးစိတ်ကျသောကြောင့် သမ္မာတရားကို တစ်ဖန် စတင် လက်တွေ့လုပ်ဆောင်သည့်အခါ သင်သည် များစွာ လွတ်လပ်လိမ့်မည် ဖြစ်သည်။ သာဓကအနေဖြင့် သင့်အား ငါ မှတ်စုစာအုပ်တစ်အုပ် ဝယ်ခိုင်းသည်ဟု ဆိုကြပါစို့။ သင့်အား ယင်း၏အရွယ်အစား၊ အထူအပါးနှင့် ဈေးနှုန်းတို့ကဲ့သို့ အခြေခံလိုအပ်ချက်များသာ ငါပေးပါက သင့်အနေဖြင့် ဤစည်းမျဉ်းများကို နားလည်ဖို့နှင့် ယင်းတို့ကို လက်တွေ့လုပ်ဆောင်ဖို့ ကြိုးပမ်းအားထုတ်မှု အချို့ လိုကောင်းလိုနိုင်သည်။ သို့သော် မှတ်စုစာအုပ်၏ တိကျသော အရောင်၊ အရွယ်အစား၊ စာမျက်နှာ အရေအတွက်၊ ပုံစံအချိုးအစား အတိအကျကဲ့သို့သော အရာများနှင့် စာရွက်အရည်အသွေး အစရှိသည့် အရာများကို သင့်အား ငါပြောပြပါက ထိုသို့သော အသေးစိတ်အချက်အလက်များကို သင်သိရှိရပြီးနောက် သင်နားလည်သည့် စည်းမျဉ်းများသည် သာ၍ ခိုင်လုံမည် မဟုတ်လော။ ငါသာ သင့်အား စာရွက်တစ်ရွက်ပေးပြီး ထိုစာရွက်နှင့် တစ်ထပ်တည်း အရည်အသွေး၊ အထူအပါး၊ အရောင်၊ အကွက်အရွယ်များနှင့် အရေအတွက် ပါရှိသည့် မှတ်စုစာအုပ်တစ်အုပ်ကို ဝယ်ခိုင်းလျက် သာ၍ တိကျပါက သို့မဟုတ် အင်္ဂါရပ်တစ်ခုချင်းစီအတွက် လက်သင့်ခံနိုင်သော ခြားနားချက်အပေါ် ငါ သတ်မှတ်ချက်များပေးပါက သင် သွားဝယ်သည့်အခါ ရွေးချယ်မှု အမျိုးမျိုးသည် နည်းသွားမည် မဟုတ်လော။ (နည်းသွားမည်ဖြစ်ပါသည်။) သင် လက်တွေ့လုပ်ဆောင်သည့်အခါ ဆီလျော်သော စည်းမျဉ်းများသည် သင့်အတွက် သာ၍ ခိုင်လုံပြီး တိုး၍ ရိုးရှင်းလာသည် မဟုတ်လော။ ဤအရာက သင်၏ လက်တွေ့လုပ်ဆောင်မှုနှင့် ပတ်သက်လာလျှင် သင့်အား အထောက်အကူပေးမည်လော၊ သို့မဟုတ် အနှောင့်အယှက်ပေးမည်လော။ (ယင်းက အထောက်အကူပေးလိမ့်မည်။) အမှန်တွင် သမ္မာတရား၏ အမျိုးမျိုးသော လက္ခဏာသွင်ပြင်များကို သာ၍ ခိုင်လုံစွာနှင့် သာ၍ အသေးစိတ်ကျကျ ပြောထားပြီးဖြစ်သည့်အပြင် သီးသန့်အရေးကိစ္စများ၊ အထူး သရုပ်သကန်များကို မည်သို့ သဘောထားကိုင်တွယ်ရမည်ဟူသော အသေးစိတ်များကိုလည်းကောင်း၊ လက်တွေ့လုပ်ဆောင်နည်းနှင့် ပတ်သက်သည့် အသေးစိတ်အချက်အလက်အထိလည်းကောင်း ဤအရာအားလုံးကို သင့်အား စေ့စေ့စပ်စပ် ပြောပြီးဖြစ်သောကြောင့် ယင်းက အထောက်အကူ ဖြစ်လောက်ပေသည်။ သင်သည် ယင်းကို လက်တွေ့လုပ်ဆောင်နိုင်ခြင်း မရှိသေးပါက သမ္မာတရားကို သဘောပေါက်နားလည်ဖို့ သင်၌ မည်သည့် စွမ်းရည်မျှ မရှိချေ။

ယခု သင်တို့၌ သမ္မာတရားကို သဘောပေါက်နားလည်နိုင်စွမ်း ရှိမရှိဟူသည်မှာ သင်တို့အနေဖြင့် သမ္မာတရားကို ရရှိပြီး စုံလင်အောင် ပြုလုပ်ပေးခြင်း ခံရနိုင်ခြင်း ရှိမရှိဟူသည့်ကိစ္စအတွက် အခရာဖြစ်သည်။ ယခုတွင် တာဝန်တစ်ခုချင်းစီကို ထမ်းဆောင်သည့် အမှုထမ်းများအရ စံနှုန်းပြည့်မီသော တာဝန်ထမ်းဆောင်မှုနှင့် ဆက်စပ်သည့် သမ္မာတရားများကို အမျိုးအစားခြောက်မျိုးအဖြစ် ငါ ခွဲခြားသည်အထိ ပြောခဲ့ပြီးပြီ။ ထိုအမျိုးအစားတစ်ခုကို တိကျသော အမျိုးအစားများအဖြစ် ထပ်ဆင့် ခွဲထားပြီး အမျိုးအစားတစ်ခု၌ အသေးစိတ်ကျသော မိတ်သဟာယပြုချက် ခေါင်းစဉ်ခွဲများ ရှိသည်။ သင်တို့၏ကိစ္စတွင် ဤတရားဟောချက်မျိုးနှင့် ထိုသို့သောသမ္မာတရားများအား မိတ်သဟာယပြုချက်က သင်တို့အား သမ္မာတရားကို ပို၍နားလည်စေပြီး လက်တွေ့လုပ်ဆောင်ရမည့် စည်းမျဉ်းများကို ပိုပေးသလော၊ သို့မဟုတ် ယင်းက စည်းမျဉ်းများကို ရှာတွေ့ဖို့ ပို၍ခက်ခဲစေသလော။ (ထိုအရာကြောင့် ကျွန်ုပ်တို့တွင် ပိုများသော စည်းမျဉ်းများရှိသည်။) ယင်းက ပို၍ကြီးမားသော နားလည်ခြင်းသို့ ဆိုက်ရောက်စေသင့်သည်ဖြစ်၍ ငါ၏ အသေးစိတ်ကျသော ဒေသနာသည် သင်တို့အတွက် အသုံးတည့်လောက်သည်။ ယင်းက သင်တို့ကို ပို၍ရှုပ်ထွေးမှုမဟုတ်ဘဲ ပို၍ရှင်းလင်းမှုကို ပေးရမည်။ လူတစ်ဦးသည် သမ္မာတရားကို သဘောပေါက်နားလည်နိုင်စွမ်းရှိမရှိသာ အဓိကဖြစ်သည်။ အကယ်၍ လူတစ်ဦးသည် ဝိညာဉ်ရေးရာ နားလည်သဘောပေါက်မှု ရှိသည့် အစွမ်းအစကောင်းရှိသော လူတစ်ဦး အမှန်တကယ်ဖြစ်ပါက သူသည် ပို၍ပို၍ ရှင်းလင်းနားလည်လာမည် ဖြစ်သည်။ အကယ်၍ လူတစ်ဦးသည် အစွမ်းအစညံ့ဖျင်းပြီး ဝိညာဉ်ရေးရာ နားလည်သဘောပေါက်မှု ကင်းမဲ့ပါက သူသည် နားလည်နိုင်စွမ်း ပို၍လျော့နည်းမည်ဖြစ်ပြီး ပို၍ပို၍သာ ရှုပ်ထွေးလာမည် ဖြစ်သည်။ အချို့က “ကျွန်ုပ် အနည်းငယ် နားလည်ခဲ့သည်ဟု ထင်နေကျဖြစ်သော်လည်း ယခုတွင်မူ ကျွန်ုပ်အထဲ၌ မည်သည့်အရာမျှ မရှိတော့သည့်အလား ကြားရလေလေ ရှုပ်ထွေးလေလေ ဖြစ်သည်။ ယင်းမှာ မည်သည့်အရာ ဖြစ်ပျက်နေသနည်း” ဟု ပြောကောင်း ပြောကြမည်။ အကယ်၍ အသက်ဝင်ရောက်မှုအကြောင်း ပြောပြချက်က အသေးစိတ်ကျလွန်းသွားပါက လူတို့တွင် အတွေ့အကြုံကင်းမဲ့ပြီး အစွမ်းအစညံ့ဖျင်းလျှင် နားလည်ဖို့ခက်ခဲသည်။ ပြောပြချက်က အသေးစိတ်ကျလေလေ အစွမ်းအစညံ့ဖျင်းသော လူတို့မှာ ပို၍ပို၍ ရှုပ်ထွေးသွားတတ်သည်။ ၎င်းတို့သည် အဘယ့်ကြောင့် ပို၍ ရှုပ်ထွေးသွားရသနည်း။ ဤအရာ၌ အခြေအနေအချို့ရှိ၏။ တစ်ခုမှာ ထိုကဲ့သို့သော လူတို့၌ ဝိညာဉ်ရေးရာ နားလည်သဘောပေါက်မှု ကင်းမဲ့သည်။ ၎င်းတို့သည် သမ္မာတရားကို နားမလည်၊ ဆိုလိုသည်မှာ ၎င်းတို့သည် သမ္မာတရားက မည်သည့်အရာဖြစ်သည် သို့မဟုတ် သီးခြားအခြေအနေ တစ်ခုက မည်သည့်အရာဖြစ်သည်ကို နားမလည်ပေ။ ဤအရာများကို ၎င်းတို့ နားမလည်ပေ။ ဤအနေအထားမှာ သမ္မာတရားကို သဘောပေါက်နားလည်နိုင်စွမ်း ကင်းမဲ့သည့်အနေအထား ဖြစ်၏။ ထိုကဲ့သို့သော လူတို့နှင့်ဆိုလျှင် နောက်ဆုံး ဆောင်ရွက်စရာ တစ်ခုတည်းရှိ၏။ အမိန့်များကို လိုက်နာဆောင်ရွက်ဖို့ စက်ရုပ်တစ်ရုပ်အား လိုအပ်သလို စီစဉ်ညွှန်ကြားသကဲ့သို့ပင် ၎င်းတို့အ‌ပေါ် အမှုအရာများ ကျရောက်သောအခါ မည်သည့်အရာ ပြုလုပ်သင့်ကြောင်း ၎င်းတို့အား တိတိကျကျ ပြောပြခြင်းပင်ဖြစ်သည်။ ၎င်းတို့အား စည်းမျဉ်းစည်းကမ်းများကို ပုံသေစောင့်ထိန်းစေခြင်းသည်ပင် လုံလောက်၏။ ဤနည်းစနစ်က ထိုသို့သော လူတို့၌ ရလဒ်များကို ထွက်ပေါ်စေနိုင်သည်။ ၎င်းတို့အတွက် အခြားနည်းလမ်း မရှိပေ။ လက်ဆုပ်လက်ကိုင် အပြနိုင်ဆုံးသော အရာများအထိ အသေးစိတ်အကျဆုံးပုံစံဖြင့် စကားပြောခြင်း၊ လက်ဆုပ်လက်ကိုင် အပြနိုင်ဆုံးသော အရာများအထိ ရှင်းလင်းပြောပြခြင်း ဟူသည့် ဤနောက်ဆုံးဆောက်ရွက်ချက်ကို ယခု ငါ အသုံးပြုနေသည်။ လူအချို့က ၎င်းတို့သည် နားမလည်သေးဟု ဆိုကြသဖြင့် ငါသည် ဆက်လက်၍ ၎င်းတို့၌ ဖြစ်ပေါ်လာသည့် မည်သည့်အရာမဆို မည်သို့ သဘောထားပြီး ကိုင်တွယ်ရမည်ကို ၎င်းတို့အား တိတိကျကျ ပြောပြမည် ဖြစ်သည်။ ၎င်းတို့အား စည်းမျဉ်းများကို ထိန်းသိမ်းအောင်လုပ်နေခြင်း ဖြစ်သည်။ ဤသည်မှာ ငါတတ်နိုင်သမျှ ဖြစ်၏။ အဘယ့်ကြောင့်ဆိုသော် ၎င်းတို့၌ သမ္မာတရားကို သဘောပေါက်နားလည်နိုင်စွမ်း မရှိပေ။ လူတိုင်း၏ အခြေအနေမှာ အတိအကျ တူညီသည်မဟုတ်သော်လည်း ခြားနားချက်က အနည်းငယ်သာ ဖြစ်သည်။ အကယ်၍ သင်တို့သည် ငါ့ကို ထိုခြားနားချက်များ တစ်ခုချင်းစီကို သင်တို့အား တိတိကျကျနှင့် ရှင်းရှင်းလင်းလင်း ပြောခိုင်းသည်ဆိုလျှင် သင်တို့သည် အစွမ်းအစ ညံ့ဖျင်းသောသူ များပြားလွန်းသည်ဖြစ်၍ အားလုံးကို ခြုံငုံနိုင်ဖို့ ငါတစ်ယောက်တည်းနှင့် လက်မလည်နိုင်ဖြစ်မည်။ အလုပ်၏ ထိုအပိုင်းကို လုပ်ဆောင်ဖို့အတွက် ဝိညာဉ်ရေးရာ နားလည်သဘောပေါက်မှုရှိပြီး သမ္မာတရားကို သဘောပေါက်နားလည်နိုင်စွမ်းရှိသော သင်တို့အတွက် လိုအပ်မည်ဖြစ်သည်။ ငါသည် မိမိ၏ အလုပ်ကို စေ့စေ့စပ်စပ် လုပ်ဆောင်ခဲ့ပြီးသားဖြစ်၏။ အားထုတ်ပေးဆပ်နိုင်သမျှမှာ ဤမျှသာဖြစ်သည်။ ငါ တတ်နိုင်သမျှကို လုပ်ဆောင်ပြီးပြီ။ လူ့ဇာတိ၌ရှိသော ဘုရားသခင် လုပ်ဆောင်သည့် အလုပ်အားလုံးနှင့် ပြောသည့် စကားအားလုံးမှာ သာမန်လူတစ်ဦးအတွက် နားလည်နိုင်စရာ ဖြစ်ပြီး ရရှိနိုင်စရာ ဖြစ်၏။ ယင်းမှာ ပုံမှန်လူ့သဘာဝ၏ စဉ်းစားဉာဏ်နှင့် တုံ့ပြန်ချက်များရှိသော လူတို့၌ လုပ်ဆောင်၍ရနိုင်သည့် အတိုင်းအတာဖြစ်၏။ အချို့က “ဘုရားသခင်သည် ထူးဆန်းသော တန်ခိုးများကို ပြုလုပ်မည်မဟုတ်လော” ဟု မေးကြသည်။ ဘုရားသခင်သည် ထူးဆန်းသော တန်ခိုးများကို မပြုလုပ်ပေ။ ဤအရာများအားလုံးကို စစ်မှန်ပြီး လက်တွေ့ကျသော နည်းလမ်းဖြင့် လုပ်ဆောင်ရန် လိုအပ်သည်။ ယင်းမှာ အဆင့်သုံးဆင့်ရှိသည့် ဘုရားသခင်၏ အလုပ်ကဲ့သို့သော ဖြစ်၏။ လူသားမျိုးနွယ်အား ၎င်းတို့၏ အသက်များထဲသို့ ခေါ်ဆောင်သွားဖို့ ၎င်းတို့အတွက် သူ၏ ဥပဒေထုတ်ပြန်ကြေညာချက်ဖြင့် အစပြုလျက် ကားစင်တင်သတ်ခံရခြင်းနှင့် ရွေးနုတ်ခြင်းအမှု လုပ်ဆောင်ခြင်းအထိ၊ ထို့ပြင် ထိုမှနေ၍ ဘုရားသခင်၏ လူ့ဇာတိခံယူခြင်းက လူသားမျိုးနွယ်ကို ကယ်တင်သည့်၊ သမ္မာတရားများအားလုံးကို ဖော်ပြသည့် နောက်ဆုံးသောကာလအထိ အဆင့်တစ်ခုစီတိုင်းကို လူသားနှင့် မျက်နှာချင်းဆိုင် စကားပြောပြီး အလုပ်လုပ်ကာ စစ်မှန်သော၊ လက်တွေ့ကျသော နည်းလမ်းဖြင့် လုပ်ဆောင်လေသည်။ ယင်း၌ မည်သည့် ထူးဆန်းသောတန်ခိုးမျှ မရှိချေ။ အကြီးမားဆုံး ထူးဆန်းသော တန်ခိုးမှာ ဘုရားသခင်သည် ကိုယ်တိုင်ကိုယ်ကျ စကားပြောပြီး အလုပ်လုပ်ခြင်းဖြစ်ပြီး မည်သည့်နည်းလမ်းကို သူအသုံးပြုသည်ဖြစ်စေ နောက်ဆုံးတွင် သူသည် လူတစ်စုကို စုံလင်အောင်ပြုပြီး ရရှိမည့်အကြောင်းပင် ဖြစ်သည်။ ဤအရာသည် ဧကန်မုချ ဖြစ်မြောက်အောင်မြင်မည် ဖြစ်သည်။ ယင်းက အချိန်နှင့်သာဆိုင်၏။ ဤသည်မှာ အကြီးမားဆုံးသော နိမိတ်လက္ခဏာများနှင့် အံ့ဖွယ်အမှုများဖြစ်ပြီး ဘုရားသခင်သည် လူသား၏ စိတ်နှလုံးထဲ၌ သမ္မာတရားကို အမှုပြုဖို့အတွက် အခြား သဘာဝလွန် နည်းလမ်းကိုမျှ အသုံးချမည် မဟုတ်ပေ။ ယခုတွင် ဤသမ္မာတရားများကို ထိုမျှအသေးစိတ်ဖြင့် မိတ်သဟာယပြုထားပြီး ဖြစ်ကာ အကယ်၍ သင်၌ သဘောပေါက်နားလည်နိုင်စွမ်းရှိပြီး သမ္မာတရားကို လိုက်စားသောသူ အမှန်တကယ် ဖြစ်ပါက၊ ထို့နောက် အမှန်ပင် အလေးဂရုပြုပြီး အနည်းငယ် ကြိုးပမ်းမှုပြုပါက သင့်အနေဖြင့် သမ္မာတရား သို့မဟုတ် လက်တွေ့လုပ်ဆောင်မှု စည်းမျဉ်းများကို နားလည်ဖို့ မဖြစ်နိုင်စရာ အကြောင်းမရှိပေ။ မိမိတို့သည် သမ္မာတရားကို ချစ်မြတ်နိုးသည်ဟု ဆိုသောသူ အချို့ရှိသော်လည်း တရားဒေသနာများကို နှစ်ပေါင်းများစွာ ကြားနာပြီးနောက် ၎င်းတို့ အဘယ့်ကြောင့် နားမလည်သေးသနည်း။ ဖြစ်နိုင်ချေနှစ်ခု ရှိ၏။ တစ်ခုမှာ ၎င်းတို့၌ မည်သည့် ဝိညာဉ်ရေးရာ နားလည်သဘောပေါက်မှုမျှ လုံးဝ မရှိသည့်အပြင် သမ္မာတရားကို သဘောပေါက်နားလည်နိုင်စွမ်း မရှိပေ။ နောက်တစ်ခုမှာ ၎င်းတို့သည် သမ္မာတရားကို အမှန်တကယ် ချစ်မြတ်နိုးခြင်းမရှိသည့်အပြင် ယင်းကို လိုက်စားရာ၌ မည်သည့်အခါမျှ ကြိုးပမ်းအားထုတ်မှု မပြုခဲ့ဖူးချေ။ ဤသည်တို့မှာ ဖြစ်နိုင်ချေရှိသော အကြောင်းရင်းနှစ်ခု ဖြစ်သည်။ အခြားသော လူအချို့က ၎င်းတို့သည် ဘုရားသခင်ကို အချိန်ကြာမြင့်စွာ ယုံကြည်ခြင်း မရှိသေးသည့်အပြင် တရားဒေသနာများစွာကို မကြားနာရသေးဘဲ အတွေ့အကြုံများစွာ မရှိသောကြောင့် သမ္မာတရားကို နားမလည်ကြဟု ဆိုကြသည်။ ဤသည်မှာလည်း နောက်ထပ် အကြောင်းရင်းတစ်ခုဖြစ်၏။ သို့သော်လည်း သင်သည် သမ္မာတရားကို အမှန်တကယ် ချစ်မြတ်နိုးသော လူတစ်ဦးဖြစ်ပါက ဘုရားသခင်ကို သင်ယုံကြည်သည့်နှစ်ကာလ များပြားလာသည်နှင့်အမျှ သမ္မာတရားအား သင်၏ သိနားလည်မှု ပို၍တိုးပွားလာလေ ဖြစ်မည်ဖြစ်ပြီး သင်သည် ဝိညာဉ်ရေးရင့်သန်မှု ပို၍ကြီးထွားလာလေ ဖြစ်မည်တည်း။

သမ္မာတရား၏ မည်သည့်လက္ခဏာသွင်ပြင်ကိုမဆို မိတ်သဟာယပြုရာ၌ ပြဿနာများကို ဖြေရှင်းနိုင်သည့်ပုံစံဖြင့် အပြည့်အဝ တင်ပြဖို့ စကားလုံးအနည်းငယ်မျှထက် ပို၍လိုအပ်သည်။ ယနေ့ခေတ်လူများအဖို့ ယေဘုယျဖြစ်ခြင်းသည် အယူဝါဒသက်သက်၊ သဘောတရားသက်သက် ဖြစ်သည်။ ထို့ကြောင့် လူများသည် တစ်စုံတစ်ခုကို လက်ခံပြီးသည့်အခါ ယင်းကို ၎င်းတို့၏ လက်တွေ့လုပ်ဆောင်မှု၌ စည်းမျဉ်းများအဖြစ် ပြောင်းလဲဖို့ ငါသည် ၎င်းတို့ကို အဘယ်သို့ နားလည်စေပြီး အဘယ်သို့ တတ်နိုင်စွမ်းစေနိုင်သနည်း။ ငါသည် သာ၍ တိတိကျကျနှင့် များစွာ အသေးစိတ်ကျကျ စကားပြောရမည် ဖြစ်သည်။ ငါသည် ဇာတ်လမ်းတစ်ခုကို ပြောနေသည်ဖြစ်စေ၊ သမ္မာတရားကို မိတ်သဟာယပြုနေသည်ဖြစ်စေ၊ လက်တွေ့လုပ်ဆောင်ခြင်းနှင့် ပတ်သက်၍ ပြောနေသည်ဖြစ်စေ ၎င်းတို့သည် တစ်ခုလုံး၌ သာ၍ အသေးစိတ်ကျပြီး တိကျရမည်။ တိကျသည့် စကားသည် သင်တို့အဖို့ အကျိုးဖြစ်ထွန်းစေသည်။ ထို့ကြောင့် သင်တို့ အနည်းငယ် သာ၍ နားလည်ဖို့အလို့ငှာ သင်တို့အတွက် ဇာတ်လမ်းများနှင့် နမူနာတို့ကို အကြံထုတ်ရန် ငါ အစဉ် ဦးနှောက်ခြောက်ရမည်ဖြစ်သည်။ ထိုသို့သော နည်းလမ်းဖြင့် ပြုမူဖူးခြင်းရှိမရှိ၊ သို့မဟုတ် ထိုသို့သော လူတစ်ဦးကဲ့သို့ ပြုမူမည်ဟုတ်မဟုတ်၊ သို့မဟုတ် ထိုသို့သော နည်းလမ်းဖြင့် တွေးဖူးခြင်းရှိမရှိ၊ သို့မဟုတ် ထိုသို့သော အခြေအနေတစ်ခုတွင် လှောင်ပိတ်မိဖူးခြင်း ရှိမရှိတို့ကို သိမြင်ဖို့အတွက် သင်တို့၏စိတ်ထဲတွင် မိမိတို့ကိုယ်ကို တိုက်ဆိုင်စစ်ဆေးရန် သင်တို့၌ ပုံစံတစ်ခု ရှိဖို့အလို့ငှာ ငါသည် ဤသမ္မာတရားများအားလုံးကို ဖြစ်ရပ်တိုင်းဖြစ်ရပ်တိုင်း၌ စစ်မှန်ခိုင်လုံစေပြီး ငါမိတ်သဟာယပြုသည့် သမ္မာတရားများကို ငါပြောပြထားသည့် ဖြစ်ရပ်တိုင်းနှင့် ငါပေါင်းစပ်ထားသည်။ ဤသမ္မာတရားများကို သင်တို့ နားထောင်သည့်အခါ သင်သည် ယင်းတို့၌ နစ်မြုပ်နေသည့်အလား ယင်းတို့နှင့်ပတ်သက်၍ သင်၌ ကွက်ကွက်ကွင်းကွင်း နားလည်ခံယူမှုတစ်ခုကို အစဉ်မပြတ် ရနေလေအောင် ငါ ပြုလုပ်လေသည်။ ဤသည်မှာ ငါ ဇာတ်လမ်းများပြောပြီး နမူနာများ ပေးသည့် အကြောင်းအရင်း ဖြစ်သည်။ ဇာတ်လမ်းတစ်ခု စတင်သည်ကို ကြားသည်နှင့် စိတ်မရှည် ဖြစ်လာသည့်သူ အချို့ရှိကြသည်။ “နောက်ထပ် ဇာတ်လမ်းလာပြန်ပြီလား။ ငါက ဘာလဲ၊ သုံးနှစ်သားလေးလား” ဟူ၍ပင်။ သင်သည် အသက်အရ မငယ်ကောင်း မငယ်နိုင်သော်လည်း ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်း လမ်းကြောင်းပေါ်တွင်မူ သင်သည် သုံးနှစ်ထက်ပင် ငယ်နိုင်သေးသည်။ ယင်းမှာ အကြောင်းအရာအဖြစ်မှန်ပင်။ ထို့ကြောင့် သင်တို့အား သုံးနှစ်အောက် ကလေးများအနေဖြင့် ဆက်ဆံသည်မှာ သင်တို့ကို စော်ကားခြင်း မဟုတ်သည့်အပြင် ယင်းမှာ လုံးဝ အလွန်အကျွံ မဟုတ်ချေ။ ငါမြင်ရသလောက်မှာ ယင်းသည် သင်တို့ကို ပိုခန့်မှန်းထားခြင်း ဖြစ်သည်။ သုံးနှစ်သားတစ်ဦးက ကပ်ကြေးသည် ထက်ပြီး မကိုင်ရဟု လူကြီးတစ်ဦး ပြောသည့်အရာကို ကြားသည်နှင့် ဤအရာကို စည်းမျဉ်းတစ်ခုအဖြစ် ၎င်းတို့ အမှတ်ရလိမ့်မည်။ ၎င်းတို့က ယင်းကို ကိုင်မည် မဟုတ်ဘဲ၊ ယင်းတို့နှင့်ဆင်တူသည့် ကိရိယာများ၊ သို့မဟုတ် ဓါးများကိုပင် ကိုင်မည် မဟုတ်ချေ။ ယင်းတို့အားလုံး ထက်သည်ကို ၎င်းတို့ သိကြသည်။ ဤစည်းမျဉ်းကို ကျွမ်းကျင်ပိုင်နိုင်ရမည်ဆိုသည်ကို ၎င်းတို့ သိကြသည်။ သို့ဆိုလျှင် လူများသည် မိမိတို့၏ လက်တွေ့လုပ်ဆောင်ခြင်း၌ အကြိမ်ရေအနည်းငယ် အောင်မြင်စွာ တွေ့ကြုံခံစားပြီးသည့် အရာတစ်ခု၌ စည်းမျဉ်းများကို ရှာတွေ့နိုင်သလော။ တစ်နည်းဆိုသော် ဘုရားသခင်၏ အပြုအမူများ၊ သင့်အပေါ် သူ၏သတ်မှတ်ချက်များနှင့် ကိစ္စရပ်တစ်ခု၌ သူ၏ သတ်မှတ်ထားသော စံနှုန်းများသည် အဘယ်အရာဖြစ်သည် စသည်တို့၏နောက်ကွယ်မှ ရည်ရွယ်ချက်များကို သင်နားလည်နိုင်သလော။ ပုံမှန်လူတစ်ဦး၏ ဉာဏ်ရည်အတိုင်း လိုက်နာပါက ဤအရာများကို သင်နားလည်နိုင်သင့်သည်။ သို့ဆိုလျှင် ငါ အဘယ်အရာကို ပြောပါစေ လူများ နားမလည်သည့် အခြေအနေများမှာ အဘယ်နည်း။ ပထမဦးစွာ ဤအရာ ဖြစ်ပျက်ခြင်း၏ အဓိကအကြောင်းအရင်းမှာ လူများသည် ဘုရားသခင်၏ နှုတ်ကပတ်တော်များကို ဂရုတစိုက် ဆုတောင်းရင်းဖြင့် ဖတ်ရှုဖို့ မလိုလားသည်အထိ အသေးအဖွဲနှင့် ကိုယ်ရောစိတ်ပါ ပင်ပန်းရသော အရာများစွာ ကိုင်တွယ်ရန်ရှိသည့် လူများ ရှင်သန်နေထိုင်သည့် ကသုတ်ကရက်နိုင်သော ပတ်ဝန်းကျင်နှင့် ဆက်နွှယ်နေသည်။ ၎င်းတို့သည် သမ္မာတရားအတွက် မည်သည့်အားထုတ်မှုကိုမျှ ဦးမတည်ကြပေ။ ဤသည်မှာ အကြောင်းရင်း၏ လက္ခဏာသွင်ပြင်တစ်ခု ဖြစ်သည်။ အခြားတစ်ဖက်မှာ လူများသည် သမ္မာတရားအတွက် ဆာငတ်ခြင်းနှင့် ချစ်ခြင်း အလွန်နည်းပါးလှသည်မှာ တစ်ဆယ်သည် အပြည့်စုံဆုံး အမှတ်ဖြစ်ပါက သင်တို့၏ သမ္မာတရားကို ချစ်ခြင်း လက်ရှိအတိုင်းအတာသည် အများဆုံး သုံး သို့မဟုတ် ငါးဟု သတ်မှတ်ရမည် ဖြစ်သည်။ ထို့ကြောင့် အဆုံး၌ လူများသည် သမ္မာတရားကို နားမလည်ဘဲ မရရှိရခြင်း အကြောင်းရင်း၏ အကြီးမားဆုံး အစိတ်အပိုင်းမှာ ၎င်းတို့သည် အားထုတ်မှု မပြုရသေးသောကြောင့် ဖြစ်သည့်အပြင် ၎င်းတို့သည် ထိုအရာ၌ မိမိတို့၏ စိတ်မနှစ်ထားရှိသည့်အပြင် သမ္မာတရားကို ထိုမျှ လုံးဝ မချစ်သောကြောင့်လည်း ဖြစ်သည်။ လူတို့၏ သမ္မာတရားအား ချစ်မြတ်နိုးခြင်းက အတိုင်းအတာအားဖြင့် မလုံလောက်ပေ။ ယင်းမှာ စိတ်ဝင်စားမှု အနည်းငယ်မျှသာ ဖြစ်၏။ ချစ်မြတ်နိုးခြင်းအထိ တက်မလာ‌ပေ။ ယင်းမှာ လူတို့သည် ဤလောက၌ များစွာသော ဆုတ်ဆိုင်းမှုနှင့် ဒုက္ခဝေဒနာကို ခံစားလာပြီးဖြစ်သဖြင့် ဆက်လက်၍ အသက်မရှင်နိုင်တော့သောကြောင့်၊ ထို့ပြင် ဘုရားသခင်သည် လူတို့အား ကယ်တင်ပြီး သမ္မာတရားအား နေ့စဉ် မိတ်သဟာယပြုလျက် အလုပ်လုပ်နေကြောင်းနှင့် လူသားအား သူဖြည့်ဆည်းပေးသည့် အရာတိုင်း၏ အလျှံပယ်များပြားခြင်းကို ၎င်းတို့ မြင်တွေ့ပြီး ဖြစ်သောကြောင့်၊ ကောင်းသောသူမှာ ဘုရားသခင်ဖြစ်သည်ဟု ၎င်းတို့ခံစားရပြီး သူ၏ နှုတ်ကပတ်တော်များကို ဖတ်ကာ သမ္မာတရားကို အားထုတ်ကြိုးပမ်းလိုစိတ် ရှိလာသောကြောင့်သာ ဖြစ်၏။ ယင်းမှာ ၎င်းတို့၌ရှိသည့် အနည်းငယ်သော စိတ်ဝင်စားမှုဖြစ်သည်။ လူတို့၏ စိတ်နှလုံးများသည် ၎င်းတို့၏အချိန်ကို မည်သည့်အရာတွင် ပို၍ အသုံးပြုသနည်း။ ၎င်းတို့အားလုံးသည် အသေးအဖွဲကိစ္စများစွာ၌ ရှုပ်ထွေးနေကြကာ စိတ်ခံစားမှုဆိုင်ရာများ၊ လူမှုဆက်ဆံရေးဆိုင်ရာများ၊ အဆင့်အတန်းနှင့် ပကာသန၊ လူမှုအဖွဲ့အစည်း၏ ခေတ်ရေစီးကြောင်းဟူသည့် အရေးကိစ္စမျိုးစုံဖြင့် အချိန်ကုန်ကြသည်။ မိမိတို့၏ အစားအသောက်၊ အဝတ်အစား၊ လက်ဝတ်လက်စားနှင့် သွေးသားပျော်ရွှင်မှုများအတွက် မိမိတို့၏အချိန်နှင့် ခွန်အားကို ပို၍ အသုံးပြုသော လူအချို့ပင်ရှိ၏။ ၎င်းတို့သည် ဤအရာများအတွက် အမှန်တကယ် တန်ဖိုးရှိသော နေ့ရက်များကို ဖြုန်းတီးကြပြီး “ကျွန်ုပ်သည် ဘုရားသခင်အဘို့ အသုံးခံနေသည်” ဟု ယင်းကို အမွှမ်းတင်ကြ၏။ နောက်ဆုံးအနှစ်ချုပ်လိုက်သော် ၎င်းတို့သည် ပြန်တွေးကြည့်သောအခါ ဘုရားသခင်သည် မြောက်မြားစွာသော နှုတ်ကပတ်တော်များကို မိန့်မြွက်ခဲ့ပြီး အချိန်ကြာမြင့်စွာ အမှုပြုခဲ့ပြီဖြစ်သည့်တိုင် သမ္မာတရားကို ၎င်းတို့ မရရှိသေးကြောင်း သိနားလည်ရသည်။ ဤသည်မှာ ဘုရားသခင်က ၎င်းတို့အပေါ် သမ္မာတရားကို မပေးအပ်ခဲ့သောကြောင့် မဟုတ်ဘဲ ၎င်းတို့က သမ္မာတရားကို မိမိတို့၏ စိတ်နှလုံးများဖြင့် လက်မခံခဲ့သောကြောင့် သို့မဟုတ် ဘုရားသခင်က သမ္မာတရား မြောက်မြားစွာကို ဖော်ထုတ်ကြောင်း တွေ့ခဲ့သော်လည်း သမ္မာတရားအတွက် လုံ့လမစိုက်ထုတ်ခဲ့သောကြောင့်ပင် ဖြစ်၏။ ယင်းမှာ ဘုရားသခင်အား ၎င်းတို့ယုံကြည်လက်ခံလာသည့် နှစ်ပေါင်းများစွာ၌ ၎င်းတို့အား သမ္မာတရားနှင့် အသက်ကို မရရှိစေသည့်၊ အဆုံး၌ ဖယ်ရှားရှင်းလင်းခြင်းကို ခံရစေမည့်အရာပင် ဖြစ်သည်။

၂၀၁၉ခုနှစ်၊ ဇန်နဝါရီလ ၂၂ရက်နေ့။


အချက် ၄- ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်

ဖြည့်စွက်ချက်- ကြွက်များကို လိုက်ဖမ်းခြင်း

မကြာသေးမီက ကိစ္စသစ်တစ်ခုကို ငါကြားခဲ့သည်။ ဤအရာသည် လူတို့၏ အပြုအမူများ၊ စိတ်သဘောထားများနှင့် မည်သို့ဆက်စပ်ကြောင်း၊ ဤပုံဥပမာသည် မည်သည့် အကြောင်းအရာဖြစ်ကြောင်းနှင့် မည်သည့်ပြဿနာမျိုးကို ယင်းက ပုံဆောင်ကြောင်းကို နားထောင်၍ စဉ်းစားကြလော့။ တရုတ်လူမျိုးအချို့ အမေရိကသို့ ရောက်လာခဲ့ပြီးနောက် ဤနေရာ၏ လူမှုပတ်ဝန်းကျင်နှင့် လူမှုအငွေ့အသက်သည် တရုတ်ပြည်နှင့် အကြီးအကျယ် ခြားနားကြောင်း မြင်တွေ့ရသည်သာမက အလွန်စိတ်ဝင်စားဖွယ် ကောင်းသည်ဟု ၎င်းတို့တွေ့ရှိသည့် အခြားတစ်ခုလည်း ရှိခဲ့သည်။ ယင်းမှာ ဤနိုင်ငံတွင် လူတို့သာလျှင် လွတ်လပ်သည်မဟုတ်ဘဲ မျိုးစုံသော သက်ရှိသတ္တဝါများနှင့် တိရစ္ဆာန်များလည်း လွန်စွာ လွတ်လပ်ကြပြီး ၎င်းတို့ကို မည်သူမျှ ဒုက္ခမပေးကြချေ။ လူသား၏ လွတ်လပ်မှုသည် လူမှုရေးစနစ်များ၏ ထုတ်ကုန်ဖြစ်သည်မှာ အမှန်ဖြစ်သောကြောင့် မျိုးစုံသော သက်ရှိသတ္တဝါများနှင့် တိရစ္ဆာန်များကို မည်သည့်အရာက လွတ်လပ်မှုပေးသနည်း။ ဤသည်မှာ လူမှုရေးစနစ်များနှင့် ဆက်စပ်သလော။ (ဆက်စပ်ပါသည်။) ယင်းမှာ လူမှုရေးစနစ်များနှင့် အစိုးရမူဝါဒများက သဘာဝပတ်ဝန်းကျင် တစ်ခုလုံးကို မည်သို့ကာကွယ်ပြီး စီမံခန့်ခွဲသည်ဟူသည့်အရာနှင့် ဆက်စပ်သည်။ ဤနေရာတွင် တောရိုင်းတိရစ္ဆာန်များသည် နေရာတိုင်း၌ ရှိကြပြီး နေရာအနှံ့တွေ့နိုင်သည်။ ဥပမာ လမ်းမကြီးဘေးရှိ မြက်ခင်းပြင်တွင် တောဘဲငန်းများ မြက်စားနေသည်ကို တွေ့နိုင်ပြီး အချို့သော သမင်များ၊ ဝက်ဝံများ သို့မဟုတ် ဝံပုလွေများသာမက ကြက်ဆင်များ၊ ရစ်ငှက်များအပြင် အမျိုးစုံသော ငှက်များနှင့် အခြား တောရိုင်းတိရစ္ဆာန်များကို တွေ့နိုင်သော ပန်းခြံ၊ မြက်ခင်းပြင်နှင့် တောအချို့လည်း ရှိသည်။ လူတို့သည် ဤသို့သော မြင်ကွင်းမျိုးကို တွေ့သောအခါ ပထမဆုံး မည်သည့်ထင်မြင်ချက် ရှိတတ်သနည်း။ (၎င်းတို့သည် သဘာဝကို မြင်တွေ့ရပြီဟု ခံစားကြသည်။) ထို့ပြင် သဘာဝကို မြင်တွေ့သောအခါ ၎င်းတို့၌ မည်သည့်ခံစားချက်မျိုး ရှိသနည်း။ “သူတို့၏နိုင်ငံကို ကြည့်လော့။ လူတို့သာလျှင် လွတ်လပ်သည်မဟုတ်၊ ဤနေရာတွင် တိရစ္ဆာန်များပင် လွတ်လပ်သည်။ ဤနေရာ၌ တိရစ္ဆာန်တစ်ကောင်အဖြစ် ပြန်ဝင်စားရလျှင် တရုတ်ပြည်၌ လူတစ်ဦးအဖြစ် နေရသည်ထက် ပို၍ကောင်းမည်။ အဘယ့်ကြောင့်ဆိုသော် ဤနေရာတွင် တိရစ္ဆာန်များပင် လွတ်လပ်ပြီး သူတို့ကို မည်သူမျှ ဒုက္ခမပေး” ဟု ပြောကြမည်မဟုတ်လော။ ၎င်းတို့၌ ထိုသို့သော ခံစားချက်မျိုး ရှိသည်မဟုတ်လော။ (ရှိပါသည်။) ဤနေရာတွင် အချိန်ကြာမြင့်စွာ နေထိုင်ခဲ့ပြီးသောသူတို့အနေဖြင့် ဤအရာများမှာ ရိုးလာပြီဖြစ်ပြီး လုံးဝ မထူးဆန်းတော့ပေ။ ဤအရာများက တကယ့်ကို ပုံမှန်ဖြစ်သည်ဟု ထင်ကြသည်။ သို့သော် လူအချို့အနေဖြင့် ဤပတ်ဝန်းကျင်မျိုးနှင့် ရင်းနှီးလာပြီးနောက်တွင် သူတို့စိတ်ထဲ၌ နိုးကြားတက်ကြွသော အတွေးတချို့ စတင်ပေါ်‌ထွက်လာသည်မှာ “ဤတိရစ္ဆာန်များအားလုံးသည် အလွန်ပင် လွတ်လပ်ကြပြီး သူတို့ကို မည်သူမျှ မကြီးကြပ်သဖြင့် သို့မဟုတ် မစောင့်ကြည့်သဖြင့် သူတို့ကို ငါဖမ်းဆီးပြီး စားသောက်နိုင်သလော။ သူတို့ကို ငါစားသောက်နိုင်လျှင် အလွန်ကောင်းမည်ဖြစ်သော်လည်း သူတို့ကို ဥပဒေအရ အကာအကွယ်ပေးထားသည်ဆိုလျှင် ငါသည် လက်လွတ်စပယ် လုပ်၍မရပေ။ ဤအရာကို ငါ စုံစမ်းရမည်” ဟူ၍ပင်ဖြစ်သည်။ သတင်းအချက်အလက်များကို စစ်ဆေးပြီးနောက် တောရိုင်းတိရစ္ဆာန်များသည် အမျိုးသားဥပဒေက တညီတညာတည်း အကာအကွယ်ပေးထားကြောင်း၊ ၎င်းတို့ကို လူတို့နှစ်သက်သလို အမဲလိုက်ပြီး သတ်ဖြတ်၍မရကြောင်း ဥပဒေက အတိအလင်း ဖော်ပြထားသည်ကို သူတို့ တွေ့ရှိကြ၏။ အကယ်၍ လူတို့က အမဲလိုက်လိုလျှင် အစိုးရပြဋ္ဌာန်းထားသော အမဲလိုက်နယ်မြေအတွင်း၌ လိုက်ရမည်။ သူတို့တွင် လိုင်စင်လည်း လိုအပ်ပြီး သူတို့ဖမ်းဆီးသည့် တိရစ္ဆာန်များအတွက် အခကြေးငွေ ဆောင်ကောင်း ဆောင်ရမည်။ အတိုချုပ်အားဖြင့် ဥပဒေက ဤတောရိုင်းတိရစ္ဆာန်များကို အကာအကွယ် ပေးထားပြီး ယင်း၌ ၎င်းတို့နှင့်ပတ်သက်၍ ရှင်းလင်းသော ပြဋ္ဌာန်းချက်များ ရှိ၏။ လူအချို့က တောရိုင်းတိရစ္ဆာန်ကာကွယ်မှုဆိုင်ရာ ဥပဒေကို နားမလည်နိုင်ဘဲ “ဤတောရိုင်းတိရစ္ဆာန် စားကောင်းသောက်ဖွယ်များ အားလုံးရှိလင့်ကစား အစိုးရက ငါတို့နှစ်သက်သလို ဖမ်းဆီးစားသောက်ခွင့် မပြုချေ။ ယင်းမှာ နှမြောစရာ ကောင်းလေစွ။ တရုတ်ပြည်တွင် ဤအရာနှင့်ပတ်သက်၍ မည်သူမျှ ဂရုမစိုက်၊ ‘မည်သူမျှ မတိုင်တန်းလျှင် အာဏာပိုင်များက စုံစမ်းမည်မဟုတ်။’ ယင်းနှင့်ပတ်သက်၍ မည်သူမျှ မသိသရွေ့ တိရစ္ဆာန်တစ်ကောင်ကို သင် ဖမ်းဆီးစားသောက်နိုင်သည်။ သို့သော် ဒီမိုကရေစီနိုင်ငံတစ်နိုင်ငံတွင် သင် ဤသို့လုပ်၍မရပေ။ ဤနေရာတွင် တရားဝင်စည်းမျဉ်းများ ရှိပြီး အခြားလူတို့၏ မြေပေါ်တွင် မိမိလုပ်ချင်သမျှကို လုပ်၍မရပေ။ သို့သော် ဤတိရစ္ဆာန်များအားလုံးက တောရိုင်းသားကောင်ပင်ဖြစ်သည်။ ၎င်းတို့ကို ငါတို့ ကြည့်သာကြည့်နိုင်ပြီး စားသောက်၍မရသည်မှာ နှမြောစရာ ကောင်းလိုက်လေစွ။ ဖြေရှင်းချက်တစ်ခုကို ငါထုတ်ဖို့လိုသည်။ ဤသားကောင်ကို မည်သူမျှ သတိမထားမိသည့်အပြင် ဥပဒေကို မချိုးဖောက်ဘဲ မည်သို့ စားရနိုင်မည်နည်း” ဟု တွေးဆကြသည်။ လူအချို့က လှည့်ကွက်တစ်ခုကို စဉ်းစားပြီး “အကယ်၍ ငါသည် လှောင်အိမ်တစ်ခု ပြုလုပ်ပြီး သားကောင်များကို အာရုံဖမ်းစားဖို့အတွက် အထဲတွင် အရသာရှိသော စားစရာအနည်းငယ်ကို ထားကာ တောယုန်များကဲ့သို့ သားကောင်လေး အနည်းငယ်ကို ဖမ်းပြီး သတ်စားဖို့ ချောင်တစ်နေရာကို ရှာလျှင် ငါသည် ဥပဒေကို ချိုးဖောက်နေခြင်းဖြစ်မည် မဟုတ်ပေ၊ ဟုတ်သလော။ ထိုတိရစ္ဆာန်အငယ်လေးများကို အစိုးရက အကာအကွယ် မပေးထားသည့်အပြင် ဥပဒေ၌ ၎င်းတို့နှင့်ပတ်သက်၍ တိကျသော ပြဋ္ဌာန်းချက်များ မရှိပေ။ ငါ ဤသို့ပြုလျှင် တောကောင်သားစားရနိုင်ပြီး ဥပဒေမချိုးဖောက်မိအောင်လည်း သေချာစေနိုင်သည်။ ယင်းမှာ ရှဉ့်လည်းလျှောက်သာ၊ ပျားလည်းစွဲသာ ဖြစ်၏” ဟု ပြောကြသည်။ သူတို့၌ ဤစိတ်ကူးရှိပြီးနောက် လှောင်အိမ်တစ်ခုကို တည်ဆောက်ပြီး အမဲစလိုက်တော့သည်။ နှစ်ရက်မလွန်ခင် ကြွက်တစ်ကောင် လှောင်အိမ်ထဲ ဝင်လာသဖြင့် သူတို့က အလျင်စလို သတ်စားကာ ဤအရာသည် တောကောင်သားအစစ် ဖြစ်သည်ဟု ခံစားနေကြသည်။ ယင်းကို စားပြီးနောက် သူတို့သည် မည်သို့ ကောက်ချက်ချသနည်း။ “တောကောင်သားများက အတော်ပင် အရသာရှိသည်။ ယခုမှစ၍ အခြားတောကောင် အမျိုးအစားများကို စားရဖို့ နည်းလမ်းပိုရှာရမည်။ ငါသည် ဥပဒေမချိုးဖောက်သရွေ့ ယင်းတို့ကို စားဖို့ဝန်မလေးပါ” ဟူ၍ပင် ဖြစ်လေသည်။ ပုံဥပမာမှာ ဤတွင် ပြီးဆုံး၏။

လူအချို့က “ဤသည်မှာ တကယ့်ဇာတ်လမ်းတစ်ခုလော သို့မဟုတ် ဖန်တီးထားသလော” ဟု မေးကြသည်။ လောလောဆယ်တွင် ယင်းက တကယ်ဖြစ်စေ၊ ဖန်တီးထားသည်ဖြစ်စေ၊ ယင်းက အမှန်တကယ် ဖြစ်ပျက်ခဲ့သည်ဖြစ်စေ၊ မဖြစ်ပျက်ခဲ့သည်ဖြစ်စေ မစိုးရိမ်နှင့်။ ဤဇာတ်လမ်းကို အခြေခံ၍ အမှုအရာများကို ဤသို့ပြုလုပ်သည့် လူတို့နှင့်ပတ်သက်၍ မည်သည့်အရာ မှားယွင်းသည်ကိုသာ စဉ်းစားလော့။ ဤအရာမျိုး ပြုလုပ်ခြင်းသည် ကြီးမားသော အမှားတစ်ခုလော။ ယင်းကို ဥပဒေချိုးဖောက်ခြင်းဟု သတ်မှတ်ထားသလော။ ယင်းသည် လူ့ကျင့်ဝတ်တရားကို ဆန့်ကျင်သည်ဟု သတ်မှတ်ထားသလော။ (ဟုတ်ပါသည်။) ယင်းက လူ့ကျင့်ဝတ်တရားကို ဆန့်ကျင်သလော၊ သို့မဟုတ် လူ့သဘာဝကို ဆန့်ကျင်သလော၊ သို့မဟုတ် အခြားတစ်ခုခုကို ဆန့်ကျင်သလော။ ဦးစွာ ဤအပြုအမူမျိုးသည် ချီးမွမ်းထိုက်သလော သို့မဟုတ် ရှုတ်ချထိုက်သလော၊ ငါ့ကိုပြောလော့။ သင်တို့သည် မည်သည့်ဘက်ကို လိုက်သနည်း။ (ရှုတ်ချခြင်းကို လိုက်ပါသည်။) ယင်းက လူ့ကျင့်ဝတ်တရားကို ဆန့်ကျင်သည်ဖြစ်စေ၊ ဥပဒေကို ဆန့်ကျင်သည်ဖြစ်စေ၊ သို့မဟုတ် လူ့သဘာဝကို ဆန့်ကျင်သည်ဖြစ်စေ၊ မည်သို့ပင်ဖြစ်စေ ဤအပြုအမူမျိုးက မကောင်းသည့်အပြင် လူ့သဘာဝကို ပိုင်ဆိုင်သော လူတို့၏ အပြုအမူမဟုတ်ပေ။ သို့ဆိုလျှင် ယင်းမှာ မည်သည့်အရာ ဖြစ်သနည်း။ ဤစိတ်သဘောထားမျိုး သို့မဟုတ် အပြုအမူမျိုးက ဆိုးဝါးသော ပြဿနာဟုတ်သလော။ သင်တို့၏ ကိုယ်ပိုင်စံနှုန်းအရ ဤကိစ္စကို သင်တို့ မည်သို့ အကဲဖြတ်မည်နည်း။ နေ့စဉ်ဘဝနှင့် လူတန်းစားမျိုးစုံတွင် ဤအပြုအမူမျိုးမှာ တွေ့မြင်နေကျဟုတ်သလော။ (ဟုတ်ပါသည်။) ယင်းမှာ အလွန့်အလွန် ကောက်ကျစ်စဉ်းလဲသော သို့မဟုတ် ဆိုးယုတ်သော လုပ်ဆောင်မှု မဟုတ်သော်လည်း မသင့်တော်သည့်အပြင် ပုံမှန်လူ့သဘာဝရှိသည့် လူတို့ ပိုင်ဆိုင်ထားရမည့် သရုပ်သကန်တစ်ခု မဟုတ်ပေ။ ဤသည်မှာ အတိအကျအားဖြင့် မည်သည့်သရုပ်သကန်မျိုး ဖြစ်သနည်း။ ရှေ့ဆက်ကာ အမျိုးအစားခွဲပြလော့။ ဤသည်မှာ မည်သည့်အပြုအမူမျိုး ဖြစ်သနည်း။ ယင်းကို အားပေးသင့်သလော။ (အားမပေးသင့်ပါ။) ယင်းသည် အားမပေးထိုက်သည့်အပြင် လူတို့က မချီးမွမ်းသည့်အတွက် ယင်းကို ရှုတ်ချပြီး စက်ဆုပ်ရွံရှာသင့်သည်။ ဤအပြုအမူမျိုးမှာ တွေ့မြင်နေကျဖြစ်၏။ လူတန်းစားမျိုးစုံနှင့် နေ့စဉ်ဘဝတွင် မကြာခဏ မြင်ရတတ်သည်။ ယင်းကို မကြာမကြာ သတိပြုမိပြီး ဤအရာမျိုး မကြာမကြာ ပြုလုပ်သောလူများ ရှိသည်။ သို့ဆိုလျှင် ယင်းကို ရွေးထုတ်ပြီး ဆွေးနွေးကာ၊ ထိုသို့ဖြင့် ဤကိစ္စနှင့်ဆိုင်သည့် တိကျမှန်ကန်သော အဓိပ္ပာယ်သတ်မှတ်ချက်ရှိဖို့နှင့် ဖြစ်နိုင်လျှင် သူတို့ကို ဤအပြုအမူမျိုးမှ ကင်းအောင်နေဖို့ အယောက်တိုင်းကို ထောက်ကူပေးရန် ထိုက်တန်သလော။ ယင်းက ကောင်းမည် မဟုတ်လော။ (ကောင်းမည်ဖြစ်ပါသည်။) သို့ဆိုလျှင် ယင်းကို အဓိပ္ပာယ် သတ်မှတ်ကြစို့။ ဤသည်မှာ မည်သည့်အပြုအမူမျိုး ဖြစ်သနည်း။ ယင်းမှာ မာနထောင်လွှားခြင်းလော။ စိတ်နှလုံးမာကျောခြင်းလော။ လှည့်ဖြားတတ်ခြင်းလော။ (မဟုတ်ပါ။) ယင်းမှာ ကောက်ကျစ်ဆိုးယုတ်ခြင်းလော။ (အနည်းငယ် မှန်ပါသည်။) ယင်းသည် ထိုအရာနှင့် အတော်ပင် နီးစပ်သည်။ သင်တို့ လေ့လာသင်ယူထားပြီး နားလည်သည့် စကားလုံးများထဲတွင် ဤအပြုအမူမျိုးကို အဓိပ္ပာယ်သတ်မှတ်နိုင်သည့် စကားလုံး တစ်လုံးတလေ ရှိသလော။ (ယုတ်ညံ့ခြင်းဟူသည့် စကားလုံးပင်။) ယုတ်ညံ့ခြင်းဟူသည့် စကားလုံးတွင် ဤအရည်အသွေးအနည်းငယ် ရှိပါသည်။ ဤစကားလုံးတွင် ဤအပြုအမူနှင့် အနှစ်သာရမျိုး ပါဝင်သော်လည်း ယင်းကို အပြည့်အဝနှင့် လုံးလုံးလျားလျား မခြုံငုံပေ။ ဤအပြုအမူကို မလိုမုန်းထားသည်ဟု သတ်မှတ်၍မရပေ။ အဘယ့်ကြောင့်ဆိုသော် ကြွက်တစ်ကောင်ကို သတ်ဖြတ်ခြင်းက မလိုမုန်းထားခြင်းဖြစ်လျှင် ကြွက်များကို မျိုးဖြုတ်ခြင်းသည် အပျက်သဘောဆောင်သော အရာတစ်ခုဖြစ်ပေမည်။ ကြွက်မျိုးဖြုတ်ခြင်းသည် အပြုသဘောဆောင်သော အရာတစ်ခုဖြစ်၏။ ကြွက်များက လူတို့ကို ဒုက္ခပေးသဖြင့် ၎င်းတို့ကို မျိုးဖြုတ်ခြင်းက မှန်ကန်၏။ သို့သော် ၎င်းတို့ကို မျိုးဖြုတ်ခြင်းနှင့် စားသောက်ခြင်း၌ ခြားနားချက်ရှိသည် မဟုတ်လော။ (ရှိပါသည်။) သို့ဆိုလျှင် ဤအပြုအမူကို မည်သို့ ပေါင်းရုံးဖော်ပြနိုင်သနည်း။ ဤအပြုအမူမျိုးနှင့် ဆက်စပ်သည့် မည်သည့်စကားလုံးများကို သင်တို့ စဉ်းစားမိနိုင်သနည်း။ (ယုတ်ပတ်ခြင်းပင်။) (အောက်တန်းကျသော စရိုက်ပင်။) အောက်တန်းကျသော စရိုက်၊ ယုတ်ညံ့ခြင်း၊ ယုတ်ခြင်းတို့ဖြစ်သည်။ နေ့စဉ်ဘဝတွင် အောက်တန်းကျသော အပြုအမူနှင့် မိမိ၏ လုပ်သင့်လုပ်ထိုက်သော အလုပ်ကို အလေးမထားခြင်းတို့ကို ပေါင်းရုံးဖော်ပြဖို့ မည်သည့်စကားလုံးကို အသုံးပြုသနည်း။ (သိမ်ဖျင်းခြင်းပင်။) “သိမ်ဖျင်းခြင်း” ဟူသည့် စကားလုံးက ဤအပြုအမူမျိုးကို အတိအကျနှင့် ရှင်းရှင်းလင်းလင်း ပေါင်းရုံးဖော်ပြသည်။ ယင်းကို အဘယ့်ကြောင့် “သိမ်ဖျင်းသည်” ဟု အဓိပ္ပာယ် သတ်မှတ်ရသနည်း။ အကယ်၍ ယင်းကို ယုတ်ညံ့သည်၊ တစ်ကိုယ်ကောင်းဆန်သည် သို့မဟုတ် ယုတ်သည်ဟု ဆိုလျှင် ယင်းမှာ သိမ်ဖျင်းသောလူတို့ ထုတ်ဖော်သည့် သရုပ်သကန်တစ်မျိုးသာ ဖြစ်သည်။ “သိမ်ဖျင်းခြင်း” တွင် ယုတ်ညံ့ခြင်း၊ စာရိတ္တပျက်ပြားခြင်း၊ ယုတ်ခြင်း၊ တစ်ကိုယ်ကောင်းဆန်ခြင်း၊ အကျင့်ပျက်ခြင်း၊ လက်မခံနိုင်သော အပြုအမူများ ကျင့်ကြံပြုမူခြင်း၊ မိမိ၏ လုပ်ရပ်များတွင် ပွင့်လင်းမှု သို့မဟုတ် ရိုးဖြောင့်မှု ရှိရမည့်အစား ခိုးကြောင်ခိုးဝှက်ပုံစံဖြင့် ပြုမူခြင်းနှင့် မသင့်လျော်သော အရာများကိုသာ လုပ်ဆောင်ခြင်း စသည့် အဓိပ္ပာယ်များစွာ ပါဝင်သည်။ ဤသည်တို့မှာ သိမ်ဖျင်းသောလူများ၏ အမျိုးစုံသော အပြုအမူများနှင့် သရုပ်သကန်များ ဖြစ်၏။ ဥပမာ ပုံမှန်လူတစ်ဦးက တစ်စုံတစ်ခုကို ပြုလုပ်လိုလျှင် ယင်းက လျော်ကန်နေသရွေ့ ပွင့်လင်းမြင်သာသော ပုံစံဖြင့် ပြုလုပ်ပြီး ယင်းက ဥပဒေကို ချိုးဖောက်လျှင် သူက လက်လျှော့ပြီး ယင်းကို လုပ်ဆောင်မည်မဟုတ်ပေ။ သိမ်ဖျင်းသော လူတို့မှာမူ ထိုသို့မဟုတ်ပေ။ သူတို့သည် မိမိတို့၏ ရည်မှန်းချက်ပန်းတိုင်များကို မရရသည့်နည်းဖြင့် စွမ်းဆောင်ရရှိမည်ဖြစ်ပြီး ဥပဒေ၏ ကန့်သတ်ချက်များကို တန်ပြန်ကာကွယ်ဖို့ နည်းဗျူဟာများ ရှိမည်ဖြစ်သည်။ သူတို့သည် ဥပဒေကို ရှောင်ကွင်းပြီး ထိုသို့ပြုခြင်းက လူ့ကျင့်ဝတ်၊ ကိုယ်ကျင့်တရား အပြုအမူ သို့မဟုတ် လူ့သဘာဝနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ ထို့ပြင် အကျိုးဆက်များက မည်သည့်အရာဖြစ်စေ မိမိတို့၏ ရည်မှန်းချက်ပန်းတိုင်များ ဖြစ်မြောက်အောင်မြင်ဖို့ နည်းလမ်းများကို ရှာဖွေကြသည်။ ဤအရာများတစ်ခုကိုမျှ သူတို့ ဂရုမစိုက်ဘဲ သူတို့၏ ရည်မှန်းချက်ပန်းတိုင်များကို ဖြစ်နိုင်သော မည်သည့်နည်းဖြင့်မဆို ဖြစ်မြောက်အောင်မြင်ဖို့သာ ကြိုးပမ်းကြသည်။ ဤသည်မှာ “သိမ်ဖျင်း” ခြင်းပင်။ သိမ်ဖျင်းသောလူတို့၌ တည်ကြည်မှု သို့မဟုတ် ဂုဏ်သိက္ခာ တစ်ခုတလေ ရှိသလော။ (မရှိပါ။) သူတို့သည် မြင့်မြတ်သလော၊ အောက်တန်းကျသလော။ (အောက်တန်းကျသည်။) သူတို့သည် မည်သည့်ပုံစံဖြင့် အောက်တန်းကျသနည်း။ (သူတို့၏ ကျင့်ကြံပြုမူခြင်းအတွက် ကိုယ်ကျင့်တရားအပြုအမူဆိုင်ရာ အခြေခံစည်း မရှိပါ။) မှန်ပေ၏။ ဤလူစားမျိုးသည် သူတို့၏ ကျင့်ကြံပြုမူခြင်း၌ အခြေခံစည်း သို့မဟုတ် စည်းမျဉ်းများ မရှိကြပေ။ သူတို့သည် အကျိုးဆက်များကို မထောက်ရှုဘဲ သူတို့လိုချင်သည့်အရာ မှန်သမျှကိုသာ ပြုလုပ်ကြသည်။ သူတို့သည် ဥပဒေနှင့်ပတ်သက်၍၊ ကိုယ်ကျင့်တရား အပြုအမူနှင့် ပတ်သက်၍၊ သူတို့၏ အသိတရားက သူတို့၏ လုပ်ရပ်များကို လက်ခံနိုင်ခြင်းရှိမရှိ၊ သို့မဟုတ် သူတို့ကို တစ်စုံတစ်ဦးက လူသိရှင်ကြား ရှုတ်ချသည်၊ ဝေဖန်သည် သို့မဟုတ် အပြစ်တင်သည်ဖြစ်စေ ဂရုမစိုက်ကြပေ။ သူတို့သည် ဤအရာအားလုံးကို အလေးမထားသည့်အပြင် သူတို့ အကျိုးအမြတ်ရပြီး ပျော်ရွှင်နေသရွေ့ အရေးမစိုက်ပေ။ အမှုအရာများအား သူတို့ ပြုလုပ်သည့်နည်းလမ်းသည် စာရိတ္တပျက်ပြားကာ သူတို့၏ အတွေးအခေါ်သည် စက်ဆုပ်ဖွယ်ကောင်းပြီး နှစ်ခုလုံးမှာ ရှက်စရာကောင်းသည်။ ဤသည်မှာ သိမ်ဖျင်းခြင်းကို ဆိုလို၏။ “သိမ်ဖျင်းခြင်း” ဟူသည့် စကားလုံးကို ငါတို့ ယခင်က ပြောဆိုခဲ့သည့် ထိုစိတ်သဘောထားအချို့၏ သရုပ်သကန်များနှင့် အစားထိုး၍ရသလော။ ယင်းမှာ အမှန်တကယ် အဆင်ပြေမည်မဟုတ်ပေ။ “သိမ်ဖျင်းခြင်း” ဟူသည့် စကားလုံးမှာ အတော်ပင် ထူးခြားသဖြင့် သိမ်ဖျင်းသော လူတို့သည် ထူးခြားသော လူစားမျိုးဟုတ်သလော။ မဟုတ်ပေ။ သင်တို့အထဲ၌ သိမ်ဖျင်းသောအရာ တစ်ခုခုရှိသလော။ (ရှိပါသည်။) ဤအရာ၏ တိကျသော သရုပ်သကန်များမှာ အဘယ်နည်း။ (တစ်ခါတစ်ရံ လူတို့သည် မျက်နှာသစ်ပြီးနောက် မျက်နှာသစ်စင်တစ်ခုလုံးတွင် ရေကျန်ခဲ့ပြီး သုတ်မပစ်ကြချေ။ ထို့ပြင် လူတို့သည် စားသောက်ပြီးသောအခါ စားပွဲပေါ်မှ ထမင်းလုံးများနှင့် ဟင်းရည်ဖတ်များကို သန့်ရှင်းရေးမလုပ်ကြပေ။ မိမိတို့၏ အဝတ်အစားများ ညစ်ပေသောအခါ ယင်းတို့ကို မခေါက်ဘဲ ဘေးတစ်နေရာရာ၌သာ ချောင်ထိုးကြသည်။ ဤသည်တို့မှာလည်း သိမ်ဖျင်းခြင်း၏ သရုပ်သကန်များ ဖြစ်သည်ဟု ထင်ပါသည်။) အမှန်တွင် ဤအရာများမှာ နေ့စဉ်ဘဝ၏ အသေးစိတ်အချက်များသာ ဖြစ်ပြီး သန့်ရှင်းစင်ကြယ်မှု မရှိခြင်းသည် အမှန်တကယ် သိမ်ဖျင်းခြင်းမဟုတ်၊ လူ့သဘာဝထဲ၌ မိမိ၏ အသက်ရှင်နေထိုင်ခြင်းနှင့် ဆိုင်၏။ အကယ်၍ လူတစ်ဦးသည် အဖွဲ့တစ်ခုတွင် ပါဝင်သောအခါ အခြားသူများအတွက် အကျိုးပြုသော အရာများကို မပြုလုပ်ပါက၊ လူတစ်ဦးသည် ကောင်းမွန်စွာ သွန်သင်လေ့ကျင့်ပေးခြင်း မခံရပါက သို့မဟုတ် မလိမ္မာပါက၊ ထို့ပြင် လူတို့၏ မကောင်းမြင်ခြင်းကို ခံရပြီး အခြားသူများအား သူ့ကို မုန်းတီးစက်ဆုပ်အောင် လုပ်သည့်အပြင် သူသွားသည့် မည်သည့်နေရာမဆို၏ စည်းကမ်းများ သို့မဟုတ် ဖွဲ့စည်းပုံများကို မလိုက်နာတတ်ဘဲ ဤနားလည်သဘောပေါက်ခြင်း မရှိပါက သူ၏ လူ့သဘာဝ၌ တစ်စုံတစ်ခု ပျောက်ဆုံးနေသည် မဟုတ်လော။ (ဟုတ်ပါသည်။) မည်သည့်အရာ ပျောက်ဆုံးနေသနည်း။ ဆင်ခြင်တုံတရား ပျောက်ဆုံးနေသည်။ ဤသို့သော လူတို့သည် ဂုဏ်သိက္ခာကင်းမဲ့နေသည် မဟုတ်လော။ (ဟုတ်ပါသည်။) သူတို့၌ ဂုဏ်သိက္ခာမရှိ၊ တည်ကြည်မှု မရှိသည့်အပြင် ညံ့ဖျင်းစွာ သွန်သင်လေ့ကျင့်ပေးခြင်း ခံခဲ့ရပေသည်။ ဤအရာသည် ကျင့်ကြံပြုမူခြင်း၏ အခြေခံစည်း၊ ပုံမှန်လူ့သဘာဝအား နေထိုင်အသက်ရှင်ခြင်းတို့နှင့် သက်ဆိုင်သည်။ အကယ်၍ လူတစ်ဦးသည် ဤစံနှုန်းများကိုပင် မပြည့်မီနိုင်ပါက သူသည် သမ္မာတရားကို မည်သို့များ လက်တွေ့လုပ်ဆောင်နိုင်မည်နည်း။ ဘုရားသခင်ကို မည်သို့များ ဘုန်းတော်ထင်ရှားစေနိုင်မည်နည်း။ သမ္မာတရားစည်းမျဉ်းများအတိုင်း မည်သို့များ ပြုမူလုပ်ဆောင်နိုင်မည်နည်း။ ဤအရာများတစ်ခုတလေ လုပ်ဆောင်ခြင်းမှ သိပ်ကို အလှမ်းဝေးနေသည်။ ဤလူစားမျိုး၌ အသိတရား သို့မဟုတ် ဆင်ခြင်တုံတရား မရှိပေ။ ထိုသူကို ထိန်းကျောင်းဖို့ လွယ်ကူသလော။ သူ့အနေဖြင့် ပြောင်းလဲဖို့ လွယ်ကူသလော။ လုံးဝ မလွယ်ကူပေ။ သို့ဆိုလျှင် သူသည် မည်သို့ ပြောင်းလဲနိုင်သနည်း။ ဤအရာမှာ သူ့ကို လူတိုင်း ကြီးကြပ်ခြင်း၊ ချုပ်ထိန်းခြင်းနှင့် တိုက်တွန်းနှိုးဆော်ခြင်းတို့အပေါ် မူတည်မည်ဖြစ်သည်။ ဆိုးဝါးသော အရေးကိစ္စများတွင် လူတိုင်း သူ့ကို ဝေဖန်ထောက်ပြရဲရမည်။ ဤဝေဖန်ထောက်ပြခြင်း၏ ရည်မှန်းချက်ပန်းတိုင်မှာ အဘယ်နည်း။ ယင်းမှာ သူ့ကို ထောက်မပေးဖို့၊ သူ့ကို ကောင်းမွန်စွာ ကျင့်ကြံပြုမူအောင် အကူအညီပေးဖို့နှင့် ရှက်ဖွယ်ကောင်းပြီး မသင့်လျော်သော အရာများကို ပြုလုပ်ခြင်းမှ တားဆီးဖို့ ဖြစ်၏။ သို့ဆိုလျှင် သိမ်ဖျင်းခြင်းသည် အတိအကျအားဖြင့် မည်သည့်အရာကို ရည်ညွှန်းသနည်း။ ယင်း၏ အခြေခံ လက္ခဏာများနှင့် သရုပ်သကန်များမှာ အဘယ်နည်း။ ငါ၏ ပေါင်းရုံးသုံးသပ်ချက်သည် တိကျမှန်ကန်မှု ရှိမရှိကို ကြည့်လော့။ သိမ်ဖျင်းသော လူတို့သည် မည်သည့်အရာနှင့် တူညီသနည်း။ သူတို့သည် မယဉ်ပါးသော၊ ညံ့ဖျင်းစွာ သွန်သင်လေ့ကျင့်ပေးခြင်း ခံခဲ့ရသော၊ တောရိုင်းတိရစ္ဆာန်များနှင့် တူညီပြီး ဤအရာ၏ အခြေခံ သရုပ်သကန်များမှာ မာနထောင်လွှားခြင်း၊ အရိုင်းအစိုင်း ဖြစ်ခြင်း၊ ချုပ်ထိန်းမှု ကင်းမဲ့ခြင်း၊ မဆင်မခြင် ပြုမူခြင်း၊ သမ္မာတရားကို စိုးစဉ်းမျှ လက်မခံခြင်းသာမက မိမိနှစ်သက်သည့် အရာမှန်သမျှ ပြုလုပ်ခြင်း၊ မည်သူ့ကိုမျှ နားမထောင်ခြင်း၊ သို့မဟုတ် မည်သူ့ကိုမျှ သူ့အား စီမံခွင့်မပြုခြင်း၊ လူတိုင်းကို ဆန့်ကျင်ဝံ့ခြင်းနှင့် အခြားမည်သူ့အတွက်မျှ အ‌လေးထားမှု မရှိခြင်းတို့ ဖြစ်ကြသည်။ သိမ်ဖျင်းခြင်း၏ သရုပ်သကန်အမျိုးမျိုးမှာ ဆိုးဝါးသလော၊ ငါ့ကိုပြောလော့။ (ဆိုးဝါးပါသည်။) အနည်းဆုံးအနေဖြင့် မာနထောင်လွှားခြင်း၊ ဆင်ခြင်တုံတရား ကင်းမဲ့ခြင်းနှင့် မဆင်မခြင် ပြုမူခြင်းနှင့်ဆိုင်သည့် ဤစိတ်သဘောထားမှာ အလွန်ဆိုးဝါး၏။ ဤသို့သော လူတစ်ဦးသည် ဘုရားသခင်အား ဝေဖန်သုံးသပ်သည့် သို့မဟုတ် အတိုက်အခံလုပ်သည့် အရာများကို မလုပ်သည့်ပုံ‌ ပေါက်နေလျှင်ပင် သူ၏ မာန‌ထောင်လွှားသော စိတ်သဘောထားကြောင့် မကောင်းမှုကို ပြုလုပ်ပြီး သူ့ကို အတိုက်အခံ လုပ်မည်မှာ အလွန်အမင်း ဖြစ်နိုင်ချေ ရှိလေသည်။ သူ၏ လုပ်ဆောင်ချက်များအားလုံးမှာ ဖောက်ပြန်ပျက်စီးသော သူ၏ စိတ်သဘောထားများ ထုတ်ဖော်ပြမှုများဖြစ်သည်။ လူတစ်ဦးသည် တစ်စုံတစ်ခုသော အဆင့်အထိ သိမ်ဖျင်းလာသောအခါ သူသည် ဓားပြတစ်ဦးနှင့် နတ်ဆိုးတစ်ကောင် ဖြစ်လာပြီး ဓားပြများနှင့် နတ်ဆိုးများက သမ္မာတရားကို မည်သည့်အခါမျှ လက်ခံမည်မဟုတ်ပေ။ ၎င်းတို့သည် ဖျက်ဆီးခြင်းကိုသာ ခံရနိုင်၏။

ဤပုံဥပမာအကြောင်း ပြောရာတွင် တန်ဖိုးရှိသလော။ (ရှိပါသည်။) ဤပုံဥပမာသည် လူသား၏ သဘာဝအနှစ်သာရ သို့မဟုတ် စိတ်သဘောထားကို မဖော်ပြသော်လည်း ယင်းမှာ လူ့အပြုအမူနှင့် သက်ဆိုင်ပြီး လူသား၏ အနှစ်သာရနှင့် ကွာခြားသည့် သို့မဟုတ် မဆက်စပ်သည့် အရာများသာ မဟုတ်ပေ။ ဤပုံဥပမာကို မည်သို့ ခေါ်သင့်သနည်း။ ယင်းကို ပုံဆောင်ခိုင်းနှိုင်းသော အရည်အသွေးတစ်ခုဖြင့် တဲ့တိုးကြီးမဖြစ်လွန်းစေဘဲ အမည်ပေးကြစို့။ (ကြွက်များကို လိုက်ဖမ်းခြင်း။) “ကြွက်များကို လိုက်ဖမ်းခြင်း” သည် အတော်လေး ကောင်းမွန်သည့်အမည် ဖြစ်၏။ တစ်စုံတစ်ယောက်သည် “လုံးဝ တရားနည်းလမ်းကျသော” နည်းလမ်းဖြင့် ကြွက်တစ်ကောင်ဖမ်းခဲ့ပြီး “ကျွန်ုပ် ဘာလုပ်နိုင်မည်နည်း။ သင်းက ဤနေရာတွင် ပြေးဝင်လာခြင်းဖြစ်ပြီး ထိုအတွက် ကျွန်ုပ်စိတ်မကောင်း ဖြစ်ရပေသည်။ ထို့ပြင် သင်းက ဒဏ်ရာရထားသည်။ အကယ်၍ သင်းက ပြန်ထွက်ပြေးသွားလျှင်လည်း သေမည်ဖြစ်ပြီး မည်သို့ဆိုစေ အခြားတိရစ္ဆာန်များက သင်းကို စားပစ်လိုက်မည်ပင်။ ထို့ကြောင့် သင်းကို ကျွန်ုပ် အဘယ့်ကြောင့် မစားဘဲနေရမည်နည်း။ ယင်းသည် လုံးဝ တရားနည်းလမ်းကျမည် မဟုတ်လော” ဟု ပြောလေ၏။ ထိုကြွက်ကို စားဖို့ရန်အတွက် သူသည် ထိုဆင်ခြေများ အကုန်လုံးကို လုပ်ဇာတ်ခင်းပြီး ထိုအကြောင်းပြချက်များ အကုန်လုံးကို ဖန်တီးပြီးနောက် ကြွက်ကို စိတ်သန့်သန့်ဖြင့် စားပစ်လိုက်၏။ ဤသည်မှာ သိမ်ဖျင်းခြင်းပင်။ ယင်းမှာ အမေရိကားရှိ လူတို့က အသားစား၍ မရသည့်အလား မဟုတ်သောကြောင့် ထိုသို့သောအရာကို ပြုလုပ်ဖို့အတွက် ထိုပြဿနာအလုံးစုံကို တွေ့ကြုံခြင်းနှင့် လုံ့လစိုက်ထုတ်မှု အလုံးစုံကို ပြုလုပ်ခြင်းမှာ အကျိုးမရှိပေ။ ဤသည်မှာ သိမ်ဖျင်းသောလူတို့ ပြုလုပ်သည့် အရာမျိုးဖြစ်၏။ ပုံမှန်လူတို့က ဤအရာမျိုးလုပ်သလော။ လူ့သဘာဝနှင့် တည်ကြည်မှုရှိသော လူတို့က ဤအရာမျိုးလုပ်သလော။ (မလုပ်ပါ။) ၎င်းတို့ အဘယ့်ကြောင့် မလုပ်ကြသနည်း။ ဤသည်မှာ တည်ကြည်မှုနှင့် ဆိုင်၏။ သဘာဝအရ ပြုပြင်၍မရသော သူခိုးများသည် အမြဲတစေ ခိုးဝှက်ပြီး တစ်တိတစ်တိ ခိုးနေကာ ရှက်ဖွယ်ကောင်းသော အရာများကို ပြုလုပ်ကြသည်။ ၎င်းတို့သည် အိမ်တွင် တစ်စုံတစ်ခု ချို့တဲ့နေ၍လော။ ဟုတ်ချင်မှ ဟုတ်မည်။ ၎င်းတို့သည် သိမ်ဖျင်းသဖြင့် ခိုးဝှက်နေရမည်ဖြစ်ကာ မိမိတို့၏ ကိုယ်ပိုင် နှစ်သက်မှုများနှင့် မတင်းတိမ်နိုင်အောင် လောဘကြီးသော စိတ်သဘောထားကို ကျေနပ်စေဖို့အတွက် ခိုးဝှက်ခြင်းကို အမှီပြုနေသည်။ ဤအရာများ ပြုလုပ်ခြင်းက ၎င်းတို့၏ စိတ်နှလုံးများကို နှစ်သိမ့်မှုပေးသည်။ အကယ်၍ ၎င်းတို့သည် ဤအရာမျိုးကို မလုပ်လိုက်ရလျှင် စိတ်မချမ်းမသာ ဖြစ်နေမည်။ ဤသည်မှာ သိမ်ဖျင်းခြင်းဖြစ်၏။ ယခု ငါသည် ပုံဥပမာကို အပြီးသတ်ပြီး အဓိကအကြောင်းအရာသို့ ဆက်သွားမည်။

အဓိကအကြောင်းအရာအကြောင်း မပြောမီ ငါတို့၏ ပြီးခဲ့သည့် မိတ်သဟာယပြုချက်တွင် ပါဝင်သည့် အကြောင်းအရာကို ဦးစွာ တွေးဆကြစို့။ ဘုရားသခင် ရွေးချယ်ထားသောလူတို့ ထမ်းဆောင်သည့် တာဝန်များကို အဓိကအားဖြင့် အမျိုးအစားခြောက်ခုအဖြစ် ခွဲခြားနိုင်သည်။ ပထမအမျိုးအစားကို ငါတို့ ဆွေးနွေးပြီးဖြစ်ကာ ယင်းမှာ ဧဝံ‌ဂေလိတရားဟောခြင်းဟူသည့် တာဝန်ကို ထမ်းဆောင်သောလူတို့ ဖြစ်၏။ ဒုတိယ အမျိုးအစားမှာ အသင်းတော်ထဲရှိ အဆင့်အမျိုးမျိုးတွင် ခေါင်းဆောင်များနှင့် အမှုဆောင်များ၏ တာဝန်များကို ထမ်းဆောင်သောသူတို့ ဖြစ်သည်။ ဤအမျိုးအစား၌ ပါဝင်သူများကို အခြေခံအားဖြင့် အဓိကအမျိုးအစားနှစ်ခုအဖြစ် ခွဲခြားနိုင်ကာ ပြီးခဲ့သည့်အခေါက်တွင် အန္တိခရစ်များဟု အမည်ရသည့် ဤအမျိုးအစားများမှ တစ်ခုအကြောင်းကို ငါတို့ ဆွေးနွေးခဲ့ကြသည်။ အန္တိခရစ်များ မည်သို့အလုပ်လုပ်သည်၊ ၎င်းတို့၌ မည်သည့် သရုပ်သကန်များ ရှိသည်နှင့် ၎င်းတို့ကို အန္တိခရစ်များဟု စရိုက်လက္ခဏာ သရုပ်ဖော်နိုင်သည့် မည်သည့်အရာများကို ၎င်းတို့လုပ်သည်ဟူသည့် အန္တိခရစ်များ၏ ဤသရုပ်သကန်များနှင့် စိတ်သဘောထားများကို ငါတို့ ဆွေးနွေးခဲ့ကြသည်။ ယင်း၌ တိကျသော မည်သည့်အချက်များ ရှိသနည်း။ (အချက် ၁။ လူတို့၏ စိတ်နှလုံးများကို စည်းရုံးသိမ်းသွင်းရန် ၎င်းတို့ကြိုးစားကြသည်။ အချက် ၂။ အမြင်မတူသူများကို ၎င်းတို့ တိုက်ခိုက်ကာ ကြဉ်ထားကြ၏။ အချက် ၃။ သမ္မာတရားကို လိုက်စားသောသူတို့အား ၎င်းတို့ဖယ်ကြဉ်ပြီး တိုက်ခိုက်ကြသည်။ အချက် ၄။ ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ အချက် ၅။ ၎င်းတို့သည် လူတို့ကို အထင်အမြင်မှားစေကာ သိမ်းသွင်းစည်းရုံး၍ ခြိမ်းခြောက်ပြီး ထိန်းချုပ်လေ၏။) ပြီးခဲ့သည့်အခေါက်တွင် အချက်ငါးချက်ကို အကျဉ်းချုပ် ပြောခဲ့ပြီး သင်တို့သည် ထိုအရာများအားလုံးကို မှတ်သားခဲ့ကြသည်။ ယခုအခါတွင် နောက်ထပ်လာမည့် အချက်များကို မှတ်သားကြလော့။ အချက် ၆။ သူတို့သည် စဉ်းလဲသော နည်းလမ်းများဖြင့် ပြုမူကြ၏၊ ထင်တိုင်းကြဲပြီး အာဏာရှင်ဆန်ကြ၏၊ အခြားသူများနှင့် မည်သည့်အခါမျှ မိတ်သဟာယမဖွဲ့ကြ၊ ထို့ပြင် အခြားသူများအား သူတို့ကို အတင်းအကျပ် နာခံစေ၏။ အချက် ၇။ ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည်။ အချက် ၈။ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည်။ အချက် ၉။ ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည်။ အချက် ၁၀။ ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်။ အချက် ၁၁။ ၎င်းတို့သည် အမှားတစ်စုံတစ်ခုကို ကျူးလွန်သည့်အခါ ပြုပြင်ခံရခြင်းကို လက်ခံပြီး နောင်တရသည့် သဘောထားတစ်ခု ရှိရမည့်အစား အယူအဆများကို ဖြန့်ဝေကာ ဘုရားသခင်ကို လူသိရှင်ကြား ဝေဖန်အကဲဖြတ်ကြလေသည်။ အချက် ၁၂။ အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်။ အချက် ၁၃။ ၎င်းတို့သည် အသင်းတော်ဘဏ္ဍာရေးအပြင် လူတို့၏ စိတ်နှလုံးကိုလည်း ထိန်းချုပ်၏။ အချက် ၁၄။ ၎င်းတို့သည် ဘုရားသခင်၏ အိမ်တော်ကို မိမိတို့၏ကိုယ်ပိုင် ပိုင်နက်အဖြစ် သဘောထားကြ၏။ အချက် ၁၅။ ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏။ စုစုပေါင်း ၁၅ ချက် ရှိကာ ယင်းတို့အားလုံးက အန္တိခရစ်များ၏ သရုပ်သကန်အမျိုးမျိုးကို စိတ်ဖြာလေ့လာဆွေးနွေးပြီး ဖော်ထုတ်သည်။ ဤ ၁၅ ချက်က အန္တိခရစ်များ၌ရှိသည့် မတူညီသော အပြုအမူမျိုး၊ သရုပ်သကန်မျိုးနှင့် စိတ်သဘောထားမျိုးတို့ကို အခြေခံအားဖြင့် အကျဉ်းချုပ်ဖော်ပြသည်။ ယင်းတို့အချို့သည် အပေါ်ယံတွင် အပြုအမူများ ဖြစ်ဟန်တူသော်လည်း ဤအပြုအမူများ၏ နောက်ကွယ်တွင် အန္တိခရစ်များ၏ ငုပ်နေသော စိတ်သဘောထား အနှစ်သာရရှိ၏။ ယင်းတို့၏ တိုက်ရိုက်အဓိပ္ပာယ်အရ ဤ ၁၅ ချက်ကို နားလည်ဖို့ လွယ်ကူသလော။ ယင်းတို့အားလုံးကို ရိုးရှင်းသော ဘာသာစကားဖြင့် ရေးဖွဲ့ထားပြီး တစ်ဖက်တွင် ယင်းတို့မှာ နားလည်ရ လွယ်ကူသည့်အပြင် ယင်းတို့တစ်ခုစီက အကျဉ်းချုပ်ဖော်ပြသည့် အရာသည် လူ၏ သရုပ်သကန်များ၊ ထုတ်ဖော်ပြမှုများနှင့် အနှစ်သာရတို့နှင့် ဆက်စပ်လေသည်။ အချက်တိုင်းသည် စိတ်သဘောထား အမျိုးအစားတစ်ခု ဖြစ်၏။ ယင်းမှာ ခဏတာ အပြုအမူ သို့မဟုတ် အကြံအစည်သာ မဟုတ်ပေ။ စိတ်သဘောထားဟူသည်မှာ အဘယ်နည်း။ စိတ်သဘောထားသည် မည်သည့်အရာဖြစ်ကြောင်း လူတစ်ဦး မည်သို့ ရှင်းပြနိုင်သနည်း။ စိတ်သဘောထားဟူသည်မှာ လူတစ်ဦး မည်သည့်နေရာ သွားသည်ဖြစ်စေ သူ၏ စိတ်ကူးများ၊ ထင်မြင်ချက်များ၊ အမှုအရာများ ပြုလုပ်ဖို့အတွက် စည်းမျဉ်းများ၊ လုပ်ဆောင်မှုနည်းလမ်းများနှင့် သူလိုက်စားနေသည့် ရည်မှန်းချက်ပန်းတိုင်တို့သည် အချိန်နှင့် ပထဝီဝင်တည်နေရာ ပြောင်းလဲမှုများအတိုင်း လိုက်၍ မပြောင်းလဲပေ။ အကယ်၍ လူတစ်ဦး၏ အမှုအရာများ ပြုလုပ်ပုံသည် သူ၏ ပတ်ဝန်းကျင် ပြောင်းလဲလိုက်သည်နှင့် တစ်ပြိုင်နက် ပျောက်ကွယ်သွားလျှင် ဤသည်မှာ ဖောက်ပြန်ပျက်စီးသော စိတ်သဘောထား ထုတ်ဖော်ပြမှု မဟုတ်တော့ဘဲ ခဏတာအပြုအမူသာ ဖြစ်၏။ တကယ့်စိတ်သဘောထားမှာ မည်သည့်အရာကို ရည်ညွှန်းသနည်း။ (ယင်းက လူတစ်ဦးကို မည်သည့်အချိန်၊ မည်သည့်နေရာ၌မဆို စိုးမိုးခြယ်လှယ်နိုင်သည်။) မှန်၏၊ ယင်းသည် အချိန်မရွေး၊ နေရာမရွေး အခြေအနေ၏ ချုပ်ထိန်းမှုများ သို့မဟုတ် လွှမ်းမိုးမှုများ မပါဘဲ လူတစ်ဦး၏ စကားများနှင့် လုပ်ဆောင်ချက်များကို စိုးမိုးခြယ်လှယ်နိုင်သည်။ ယင်းသည် အနှစ်သာရဖြစ်၏။ အနှစ်သာရဟူသည်မှာ အသက်ရှင်ရပ်တည်ဖို့အတွက် လူတစ်ဦး အမှီသဟဲပြုသည့်အရာ ဖြစ်၏။ ယင်းသည် အချိန်၊ တည်နေရာ သို့မဟုတ် အခြားသော ပြင်ပအကြောင်းရင်းများ၏ ပြောင်းလဲမှုအပေါ် မူတည်၍ ပြောင်းလဲမည်မဟုတ်ပေ။ ဤသည်မှာ လူတစ်ဦး၏ အနှစ်သာရ ဖြစ်၏။ လူအချို့က “ကျွန်ုပ်တွင် ကိုယ်တော်အကျဉ်းချုပ်ဖော်ပြထားသည့် အန္တိခရစ်များ၏ ဤသရုပ်သကန် ၁၅ ခုလုံး အနည်းနှင့်အများ ရှိသော်လည်း အဆင့်အတန်းကို မလိုက်စားသည့်အပြင် မည်သည့်ရည်မှန်းချက်နှင့်မျှ မွေးဖွားလာခဲ့ခြင်း မဟုတ်ပေ။ ထို့အပြင် ကျွန်ုပ်သည် ယခုလောလောဆယ် မည်သည့်တာဝန်ဝတ္တရားကိုမျှ တာဝန်ယူခြင်း မရှိပါ။ ကျွန်ုပ်သည် ခေါင်းဆောင်တစ်ဦး မဟုတ်သကဲ့သို့ အမှုဆောင်တစ်ဦးလည်း မဟုတ်သည့်အပြင် ထင်ရှားကျော်ကြားမှုဖြင့် နေရခြင်းကို မနှစ်သက်ပေ။ သို့ဆိုလျှင် အန္တိခရစ်များ၏ သဘာဝအနှစ်သာရသည် ကျွန်ုပ်နှင့် မဆိုင်ဘူး မဟုတ်လော။ အကယ်၍ ယင်းနှင့် မဆိုင်ပါက ကျွန်ုပ်အနေဖြင့် ဤမိတ်သဟာယပြုချက်များကို နားထောင်ဖို့မလို သို့မဟုတ် မိမိကိုယ်ကို သူတို့နှင့် နှိုင်းယှဉ်ကြည့်စရာမလိုသည်မှာ မှန်သည်မဟုတ်လော” ဟု ပြောကြသည်။ ဤသည်မှာ အမှုအရာများ၏ ပကတိအခြေအနေများ ဟုတ်သ‌လော။ (မဟုတ်ပါ။) သို့ဆိုလျှင် လူတစ်ဦးသည် အန္တိခရစ်များ၏ ဤသရုပ်သကန်များကို မည်သို့ ကိုင်တွယ်ဖြေရှင်းသင့်သနည်း။ ဤသရုပ်သကန်များနှင့် ပတ်သက်၍ မိတ်သဟာယပြုထားသည့် သမ္မာတရားများကို လူတစ်ဦးသည် မည်သို့ ကိုင်တွယ်ဖြေရှင်းသင့်သနည်း။ လူတစ်ဦးသည် သမ္မာတရားကို နားလည်ရမည်ဖြစ်ပြီး ဤမိတ်သဟာယပြုချက်များထဲတွင် မိမိကိုယ်ကို သိနားလည်ရမည်။ ထို့နောက် မှန်ကန်သောလမ်းကြောင်းကို ရှာတွေ့ပြီး မိမိ၏ တာဝန်ထမ်းဆောင်မှုနှင့် ဘုရားသခင်အား အစေခံရာတွင် စည်းမျဉ်းများကို ပိုင်ဆိုင်လာရမည် ဖြစ်သည်။ ဤနည်းအားဖြင့်သာ သူသည် အန္တိခရစ်များ၏ လမ်းကြောင်းမှ လွတ်မြောက်ပြီး စုံလင်အောင်ပြုခြင်းခံရမည့် လမ်းကြောင်းကို အစပြုနိုင်သည်။ အကယ်၍ သင်တို့သည် အန္တိခရစ်များ၏ ဤသရုပ်သကန်များကို မိမိတို့ကိုယ်ကိုနှင့် ဆက်စပ်နိုင်လျှင် ဤသည်မှာ သင်တို့အတွက် သတိပေးချက်၊ နှိုးဆော်ချက်၊ ဖော်ထုတ်ပြချက်နှင့် တရားစီရင်ချက်တစ်ခု ဖြစ်မည်။ အကယ်၍ မိမိတို့ကိုယ်ကိုနှင့် မဆက်စပ်နိုင်သော်လည်း သင်တို့၌လည်း တူညီသော အခြေအနေများ ရှိကြောင်း သတိပြုမိနိုင်လျှင် သင်တို့သည် မိမိတို့ကိုယ်ကို ပြန်လည်သုံးသပ်ပြီး ပိုမိုသိနားလည်ရန် ကြိုးစားသင့်ပြီး ထိုအခြေအနေများကို ဖြေရှင်းဖို့ သမ္မာတရားကို ရှာဖွေသင့်သည်။ ဤသို့ဖြင့် သင်တို့၏ ဖောက်ပြန်ပျက်စီးသော စိတ်သဘောထားများကိုလည်း တဖြည်းဖြည်းချင်း ဖယ်ရှားနိုင်ပြီး အန္တိခရစ်များ၏ လမ်းကြောင်းကို လိုက်လျှောက်ခြင်းမှ ရှောင်ကြဉ်နိုင်မည် ဖြစ်သည်။

အန္တိခရစ်များက မိမိကိုယ်ကို မည်သို့ ဂုဏ်တင်ချီးကျူးပြီး သက်သေခံပုံကို စိတ်ဖြာလေ့လာဆွေးနွေးခြင်း

ယနေ့မိတ်သဟာယပြုချက်သည် အန္တိခရစ်များ၏ သရုပ်သကန် အမျိုးမျိုးအနက် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် စတုတ္ထမြောက် သရုပ်သကန်အကြောင်း ဖြစ်သည်။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၊ မိမိတို့ကိုယ်ကို ဝါကြွားခြင်း၊ လူအများ အထင်ကြီးပြီး ကိုးကွယ်အောင် ကြိုးစားခြင်းဟူသည့် ဤအရာတို့ကို ဖောက်ပြန်ပျက်စီးသော လူသားမျိုးနွယ်က လုပ်ဆောင်နိုင်စွမ်းရှိကြသည်။ ဤသည်မှာ လူများသည် ၎င်းတို့၏ စာတန်ဆန်သော သဘာဝများ၏အုပ်စိုးခြင်းကို ခံရသောအခါ အလိုအလျောက် တုံ့ပြန်ကြသည့် ပုံစံဖြစ်ပြီး ယင်းက ဖောက်ပြန်ပျက်စီးသည့် လူသားမျိုးနွယ် တစ်ရပ်လုံးအဖို့ ဖြစ်လေ့ရှိသည်။ လူများသည် ပုံမှန်အားဖြင့် မည်သို့ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသနည်း။ ၎င်းတို့သည် လူအများအား ၎င်းတို့ကို အထင်ကြီးပြီး ကိုးကွယ်စေရန် လုပ်ဆောင်ဖို့ဖြစ်သည့် ထိုရည်မှန်းချက်ကို မည်သို့စွမ်းဆောင်ရရှိသနည်း။ ၎င်းတို့သည် အလုပ်မည်မျှ လုပ်ဆောင်ပြီးဖြစ်ကြောင်း၊ ၎င်းတို့ မည်မျှဒုက္ခခံစားပြီး ဖြစ်ကြောင်း၊ ၎င်းတို့သည် မိမိတို့ကိုယ်ကို မည်မျှ အသုံးခံပြီး ဖြစ်ကြောင်းနှင့်၊ အဖိုးအခမည်မျှကို ပေးဆပ်ပြီး ဖြစ်ကြောင်းတို့ကို သက်သေခံကြသည်။ သူတို့သည် လူတို့၏ စိတ်နှလုံးများတွင် ပို၍ မြင့်မားပြီး ခိုင်မာကာ လုံခြုံသော နေရာတစ်ခုကို ရရှိရန်အလို့ငှာ မိမိတို့၏ အရင်းအနှီးကို ထုတ်ဖော်ပြောဆိုခြင်းဖြင့် မိမိကိုယ်ကို ချီးမြှောက်ကြပြီး ထိုသို့ဖြင့် လူအများက သူတို့ကို တန်ဖိုးထား၊ အထင်ကြီး၊ မနာလိုဖြစ်စေရန်၊ ထို့ပြင် ကိုးကွယ်သည်အထိ ကိုးစားကာ သူတို့နောက်သို့ လိုက်လာစေရန် ဖြစ်ပေသည်။ လူတို့သည် ဤဦးတည်ချက်ကို ရရှိရန် လူတို့သည် အပေါ်ယံတွင် ဘုရားသခင်ကို သက်သေခံသည့်အရာများစွာကို လုပ်ဆောင်ကြသော်လည်း အခြေခံအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ထိုနည်းအားဖြင့် ပြုမူဆောင်ရွက်ခြင်းဖြင့် ၎င်းတို့သည် ဆင်ခြင်တုံတရားကို ပိုင်ဆိုင်သလော။ ၎င်းတို့သည် ဆင်ခြင်တုံတရားနယ်ပယ်ကို ကျော်လွန်သွားကြပြီး အရှက်မရှိကြ။ ၎င်းတို့သည် ဘုရားသခင်အတွက် ၎င်းတို့ လုပ်ဆောင်သည့်အရာနှင့် သူ့အတွက် ၎င်းတို့မည်မျှ ဒုက္ခခံစားပြီး ဖြစ်သည်တို့ကို မရှက်မကြောက် သက်သေခံကြသည်။ ၎င်းတို့သည် ၎င်းတို့၏ဆုကျေးဇူးများ၊ ပင်ကိုစွမ်းရည်၊ အတွေ့အကြုံ အထူးကျွမ်းကျင်မှုများ၊ လောကီဆိုင်ရာ ဆက်ဆံမှုများအတွက် ၎င်းတို့၏ပါးနပ်သော နည်းစနစ်များ၊ လူများကို လှည့်စားဖို့ ၎င်းတို့အသုံးပြုသည့် နည်းလမ်းများ စသည်တို့ကိုပင် ကြွားလုံးထုတ်သည်။ ၎င်းတို့၏ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် သူတို့၏ နည်းလမ်းများအနက် တစ်ခုမှာ မိမိကိုယ်ကို ထုတ်ဖော်ကြွားဝါကာ အခြားသူများကို နှိမ့်ချခြင်း ဖြစ်သည်။ ထို့ပြင် သူတို့သည် မိမိတို့၏ အားနည်းချက်များ၊ ချို့ယွင်းချက်များနှင့် လိုအပ်နေမှုများကို လူတို့ထံမှ ဖုံးကွယ်ထားပြီး မိမိတို့၏ ထူးချွန်ပြောင်မြောက်မှုများကိုသာ အစဉ်ပြသခြင်းဖြင့် မိမိကိုယ်ကို အယောင်ဆောင်၍ အလှဆင်ကြသည်။ သူတို့သည် အပျက်သဘောဆောင်သော ခံစားချက်များ ဖြစ်ပေါ်လာသည့်အခါတွင်ပင် အခြားသူများကို ပြောပြရန် မဝံ့ကြသည့်အပြင် သူတို့နှင့် ပွင့်ပွင့်လင်းလင်း ဖွင့်ဟ၍ မိတ်သဟာယဖွဲ့ရန်လည်း သတ္တိမရှိကြချေ။ ၎င်းတို့ တစ်စုံတစ်ခု အမှားပြုလုပ်သည့်အခါ၊ ယင်းကို ဖုံးထားဖို့နှင့် ထိမ်ချန်ကွယ်ဝှက်ထားဖို့ အစွမ်းကုန် ကြိုးစားကြသည်။ ၎င်းတို့၏တာဝန်ကို ထမ်းဆောင်သည့် ကာလတွင် ၎င်းတို့ကြောင့် အသင်းတော်၏ အလုပ်အပေါ် ဖြစ်ပေါ်စေခဲ့သည့် ထိခိုက်နစ်နာမှုကို ၎င်းတို့ မည်သည့်အခါမျှ မပြောပြပေ။ ၎င်းတို့က အသေးစား ဖြည့်ဆည်းမှုအချို့ကို ပြုလုပ်ပြီးသည့်အခါ သို့မဟုတ် အောင်မြင်မှုလေးအချို့ စွမ်းဆောင်ရရှိပြီးသည့်အခါ ယင်းကို အလျင်အမြန် ကြွားဝါကြသည်။ ၎င်းတို့သည် မည်မျှစွမ်းဆောင်နိုင်သည်၊ ၎င်းတို့၏အစွမ်းအစ မည်မျှမြင့်မားသည်၊ ၎င်းတို့သည် မည်မျှထူးခြားသည်၊ ပြီးလျှင် ၎င်းတို့သည် သာမန်လူများထက် မည်မျှတော်သည်တို့ကို တစ်ကမ္ဘာလုံးကို အသိပေးဖို့ အသည်းအသန်ဖြစ်ကြသည်။ ဤသည်တို့မှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း နည်းလမ်းများ မဟုတ်သလော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အသိစိတ်နှင့် ဆင်ခြင်တုံတရားရှိသောလူတစ်ယောက်က လုပ်ဆောင်သော အရာတစ်ခုဟုတ်သလော။ မဟုတ်ပေ။ ထို့ကြောင့် လူများက ဤသည်ကို လုပ်ဆောင်သည့်အခါ မည်သည့်စိတ်သဘောထားကို ပုံမှန်အားဖြင့် ထုတ်ဖော်ပြသနည်း။ မာနထောင်လွှားခြင်း ဖြစ်သည်။ ဤသည်မှာ ဖွင့်ပြသော အဓိက စိတ်သဘောထားများထဲမှ တစ်ခုဖြစ်သည်၊ ထို့နောက်တွင် လှည့်စားတတ်ခြင်းပါရှိကာ၊ ယင်းနောက်တွင် အခြားလူများက ၎င်းတို့ကို အလွန်တန်ဖိုးထားစေဖို့ ဖြစ်နိုင်သည့်အရာမှန်သမျှကို အစွမ်းကုန် လုပ်ဆောင်ခြင်း ပါဝင်ပေသည်။ ၎င်းတို့၏ စကားများသည် စဉ်းလဲသော ကြံရွယ်ချက်များနှင့် အကြံအစည်များ ပါဝင်နေပြီး မိမိတို့ကိုယ်ကို ကြွားဝါနေသည့်တိုင် ၎င်းတို့သည် ဤအချက်ကို ဖုံးကွယ်ချင်ကြသည်။ ၎င်းတို့ ပြောသည့်အရာ၏ ရလဒ်မှာ ၎င်းတို့သည် အခြားသူများထက် သာလွန်ပြီး မည်သူမျှ ၎င်းတို့နှင့် တန်းတူမဟုတ်ကြောင်း၊ အခြားလူတိုင်းသည် ၎င်းတို့ထက် နိမ့်ပါးကြောင်းကို လူများအား ခံစားစေမြဲ ဖြစ်သည်။ ပြီးလျှင် ဤရလဒ်ကို မသမာသော နည်းလမ်းများမှတစ်ဆင့် စွမ်းဆောင်ရရှိထားခြင်းဖြစ်သည် မဟုတ်သလော။ ထိုသို့သော နည်းလမ်းများ၏ နောက်ကွယ်တွင်မည်သည့် စိတ်သဘောထား ရှိသနည်း။ ကောက်ကျစ်စဉ်းလဲခြင်း၏ အရိပ်အယောင် တစ်ခုတလေ ရှိသလော။ (ရှိပါသည်။) ဤသည်မှာ ကောက်ကျစ်သော စိတ်သဘောထား အမျိုးအစားတစ်ခု ဖြစ်သည်။ ၎င်းတို့အသုံးပြုသည့် ဤနည်းလမ်းများကို လှည့်ဖြားတတ်သော စိတ်သဘောထားက ညွှန်ကြားခြင်းဖြစ်ကြောင်း တွေ့မြင်နိုင်သည်။ သို့ဆိုလျှင် ယင်းကို ကောက်ကျစ်ဆိုးယုတ်သည်ဟု အဘယ့်ကြောင့် ငါဆိုရသနည်း။ ဤအရာသည် ကောက်ကျစ်ဆိုးယုတ်ခြင်းနှင့် မည်သည့်ဆက်စပ်မှု ရှိသနည်း။ သင်တို့ မည်သို့ ထင်သနည်း။ ၎င်းတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရာ၌ မိမိတို့၏ ရည်ရွယ်ချက်များနှင့် ပတ်သက်၍ ပွင့်လင်းနိုင်သလော။ မပွင့်လင်းနိုင်ကြပေ။ သို့သော် ၎င်းတို့၏ စိတ်နှလုံးအတွင်းထဲ၌ လိုအင်ဆန္ဒတစ်ခု အမြဲရှိပြီး ၎င်းတို့ပြောဆိုလုပ်ဆောင်သည့် အရာမှာ ထိုလိုအင်ဆန္ဒကို အထောက်အကူ ပြုဖို့အတွက် ဖြစ်သည့်အပြင် ၎င်းတို့ပြောဆိုလုပ်ဆောင်သည့် အရာ၏ ရည်ရွယ်ချက်များနှင့် အရင်းခံအကြောင်းများကို အလွန်လျှို့ဝှက်စွာ ထိန်းသိမ်းထားသည်။ ဥပမာအားဖြင့် ၎င်းတို့သည် ဤရည်ရွယ်ချက်များကို စွမ်းဆောင်ရရှိဖို့ တလွဲပြုမူခြင်း သို့မဟုတ် ကလိမ်ကကျစ် နည်းလမ်းတစ်ခုခုကို အသုံးပြုမည်ဖြစ်သည်။ ထိုသို့သော လျှို့ဝှက်ခြင်းသည် သဘာဝအားဖြင့် စဉ်းလဲသည်မဟုတ်လော။ ထိုသို့သော စဉ်းလဲခြင်းကို ကောက်ကျစ်ဆိုးယုတ်သည်ဟု ခေါ်ဆိုနိုင်သည်မဟုတ်လော။ (ခေါ်ဆိုနိုင်ပါသည်။) ယင်းကို ကောက်ကျစ်ဆိုးယုတ်သည်ဟု စင်စစ် ခေါ်ဆို၍ရပြီး ယင်းသည် လှည့်ဖြားခြင်းထက် ပို၍နက်ရှိုင်းစွာ ရှိနေသည်။ ၎င်းတို့သည် မိမိတို့၏ ရည်မှန်းချက်ပန်းတိုင်များကို စွမ်းဆောင်ရရှိဖို့ နည်းလမ်းတစ်ခုခု သို့မဟုတ် နည်းစနစ်တစ်ခုခုကို အသုံးပြုကြသည်။ ဤစိတ်သဘောထားမှာ လှည့်ဖြားခြင်းဖြစ်၏။ သို့ရာတွင် လူတို့အား မိမိတို့နောက်လိုက်စေဖို့၊ မိမိတို့ကို ကြည်ညိုစေဖို့နှင့် ကိုးကွယ်စေဖို့ အမြဲတမ်း အလိုရှိနေသည့် စိတ်နှလုံးထဲရှိ ရည်မှန်းချက်နှင့် လိုအင်ဆန္ဒက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန်၊ ဤအရာများကို မည်သည့်နည်းဖြင့်မဆို အရှက်မရှိ လုပ်ဆောင်ရန်အတွက် ၎င်းတို့ကို မကြာခဏ ညွှန်ကြားလေသည်။ ဤစိတ်သဘောထားမှာ မည်သည့်အရာနည်း။ ဤအရာမှာ ကောက်ကျစ်ဆိုးယုတ်ခြင်းအဆင့်ထိ မြင့်တက်လေသည်။ ကောက်ကျစ်ဆိုးယုတ်ခြင်းသည် သာမန် စိတ်သဘောထား သေးသိမ်ခြင်း သို့မဟုတ် လှည့်ဖြားတတ်ခြင်းနှင့် လိမ်လည်ပြောဆိုခြင်းမျှသာ မဟုတ်ပေ။ လူတစ်ဦးသည် သာမန်ဖောက်ပြန်ပျက်စီးမှုမှ ကောက်ကျစ်ဆိုးယုတ်ခြင်း အဆင့်သို့ မြင့်တက်နိုင်လျှင် ဤသည်မှာ ၎င်းတို့ ပို၍ ပြင်းပြင်းထန်ထန် ဖောက်ပြန်ပျက်စီးသည်ဟု ဆိုလိုသည် မဟုတ်လော။ (ဟုတ်ပါသည်။) သို့ဆိုလျှင် ကောက်ကျစ်ဆိုးယုတ်ခြင်း၏ အတိုင်းအတာကို ဖော်ပြလော့။ မည်သည့်နည်းလမ်းဖြင့် ပြောဆိုခြင်းက သင့်တော်မည်နည်း။ လူတစ်ဦးသည် သာမန်ဖောက်ပြန်ပျက်စီးမှုမှ ကောက်ကျစ်ဆိုးယုတ်ခြင်းသို့ အဘယ်ကြောင့် မြင့်တက်သွားသနည်း။ ဤကိစ္စကို သင်တို့ ရှင်းလင်းစွာ သိမြင်နိုင်သလော။ လှည့်ဖြားတတ်ခြင်းနှင့် ကောက်ကျစ်ဆိုးယုတ်ခြင်းကြားတွင် မည်သည့်ကွာခြားချက် ရှိသနည်း။ ၎င်းတို့ ဖော်ပြပုံအရဆိုလျှင် ကောက်ကျစ်ဆိုးယုတ်ခြင်းနှင့် လှည့်ဖြားတတ်ခြင်းတို့သည် အသေအချာ ဆက်စပ်နေသော်လည်း ကောက်ကျစ်ဆိုးယုတ်ခြင်းက ပို၍ပြင်းထန်သည်။ ယင်းသည် အဆုံးစွန်ထိရောက်သော လှည့်ဖြားတတ်ခြင်း ဖြစ်သည်။ လူတစ်ဦးတွင် ကောက်ကျစ်ဆိုးယုတ်သော စိတ်သဘောထားရှိသည်ဟု ဆိုလျှင် ထိုသူသည် သာမန်အားဖြင့် လှည့်ဖြားတတ်သူမဟုတ်ပေ၊ အကြောင်းမှာ သာမန်လှည့်ဖြားတတ်ခြင်းသည် ထိုသူက အကျင့်ပါနေသော လိမ်လည်ပြောဆိုသူဖြစ်ခြင်း သို့မဟုတ် သူ၏လုပ်ဆောင်ချက်များတွင် သိပ်မရိုးသားခြင်းဟု ဆိုလိုနိုင်သော်လည်း ကောက်ကျစ်ဆိုးယုတ်ခြင်းမှာမူ လှည့်ဖြားတတ်ခြင်းထက် ပို၍ ဆိုးရွားပြီး ပို၍နက်ရှိုင်းသောအဆင့်တွင် ရှိသောကြောင့်ဖြစ်သည်။ ကောက်ကျစ်ဆိုးယုတ်သော စိတ်သဘောထား ရှိသူတစ်ဦး၏ လှည့်ဖြားတတ်ခြင်းသည် သာမန်လူတစ်ဦး၏ လှည့်ဖြားတတ်ခြင်းထက် ပို၍ကြီးမားပြီး ပို၍ဆိုးရွားသည်၊ ပြီးလျှင် ၎င်းတို့၏ အမှုအရာများကို လုပ်ဆောင်သည့် နည်းလမ်းများနှင့် နည်းစနစ်များ၊ ၎င်းတို့၏လုပ်ဆောင်ချက်များ နောက်ကွယ်မှ ပရိယာယ်များသည်လည်း ပို၍ကောက်ကျစ်စဉ်းလဲပြီး ပို၍လျှို့ဝှက်ကာ လူအများစုသည် ၎င်းတို့ကို ပိုင်းခြားသိမြင်နိုင်ခြင်း မရှိကြပေ။ ဤသည်မှာ ကောက်ကျစ်ဆိုးယုတ်ခြင်း ဖြစ်သည်။

အန္တိခရစ်တစ်ဦး ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် သာမန်လူက အလားတူပြုလုပ်သည်နှင့် မည်သို့ ကွာခြားသနည်း။ သာမန်လူသည် လူတို့အား မိမိတို့ကို အထင်ကြီးစေရန် မကြာခဏ လေထွားပြီး ကြွားလုံးထုတ်ကြကာ ဤစိတ်သဘောထားများ၊ အခြေအနေများနှင့်ဆိုင်သည့် သရုပ်သကန်များလည်း ရှိမည်ဖြစ်သည်။ သို့ဆိုလျှင် အန္တိခရစ်တစ်ဦး ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် ပုံမှန်လူတို့က အလားတူပြုလုပ်သည်နှင့် မည်သို့ ကွာခြားသနည်း။ ခြားနားချက်က မည်သည့်နေရာတွင် ရှိသနည်း။ ဤအရာနှင့် ပတ်သက်၍ သင် ရှင်းလင်းနေရမည်။ မိမိကိုယ်ကို ရံဖန်ရံခါ ဂုဏ်တင်ချီးကျူးခြင်း သို့မဟုတ် ကြွားဝါခြင်းဟူသည့် သရုပ်သကန်အားလုံးကို အန္တိခရစ်များ၏ အမျိုးအစားအောက်၌ ပေါင်းမထည့်လေနှင့်။ ဤသည်မှာ အယူအဆဆိုင်ရာ အမှားတစ်ခု မဟုတ်လော။ (ဟုတ်ပါသည်။) သို့ဆိုလျှင် ဤကိစ္စကို မည်ကဲ့သို့ ရှင်းရှင်းလင်းလင်း ခွဲခြားနိုင်သနည်း။ ခြားနားချက်က မည်သည့်နေရာတွင် ရှိသနည်း။ အကယ်၍ သင်သည် ဤအရာကို ရှင်းလင်းစွာ ဖော်ပြနိုင်လျှင် အန္တိခရစ်တစ်ဦး၏ အနှစ်သာရမှာ မည်သည့်အရာဖြစ်ကြောင်း သင် လုံးလုံးလျားလျား နားလည်နိုင်သည်။ ကြိုးစားပြောကြည့်လော့။ (အန္တိခရစ်တစ်ဦး၏ အမှုအရာများပြုလုပ်သည့် နည်းလမ်းမှာ ပို၍ ခိုးကြောင်ခိုးဝှက်နိုင်သည်။ ၎င်းတို့သည် လူတို့ကို အထင်အမြင်မှားစေရန် အလွန် မှန်ကန်သင့်တော်သည်ဟု ထင်ရသည့် နည်းလမ်းအချို့ကို အသုံးချသည်။ ၎င်းတို့သည် မှန်ကန်သင့်တော်သော ကိစ္စတစ်ခုအကြောင်း ပြောနေသည့်ပုံပေါက်သော်လည်း သင်မသိလိုက်မီ ၎င်းတို့က မည်သူမျှ သတိမထားမိဘဲ စတင်၍ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံကြသည်။ ၎င်းတို့၏နည်းလမ်းက အတော်ပင် ခိုးကြောင်ခိုးဝှက်နိုင်သည်။) အတော်ပင် ခိုးကြောင်ခိုးဝှက်နိုင်သည် ဟူသည့် ဤအရာက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် ၎င်းတို့၏နည်းလမ်းအားဖြင့် ၎င်းတို့ကို သိသာစေခြင်း ဖြစ်သည်။ အခြားနောက်ထပ်တစ်ခုခု ရှိသလော။ ရည်ရွယ်ချက်ရှိရှိဖြင့် မိမိကိုယ်ကို ဂုဏ်တင်ချီးကျူးပြီး သက်သေခံခြင်းနှင့် ရည်ရွယ်ချက်မရှိဘဲ ထိုသို့ပြုလုပ်ခြင်းတို့ကြားထဲမှ သဘာဝအားဖြင့် ခြားနားချက်မှာ မည်သည့်အရာ ဖြစ်သနည်း၊ ငါ့ကိုပြောလော့။ (ရည်ရွယ်ချက်များက ခြားနားပါသည်။) ဤသည်မှာ ခြားနားချက်ရှိသည့်နေရာ မဟုတ်လော။ (ဟုတ်ပါသည်။) ဖောက်ပြန်ပျက်စီးသော စိတ်သဘောထားများရှိသည့် သာမန်လူတစ်ဦးသည် မိမိတို့ကိုယ်ကို ဂုဏ်တင်ချီးကျူးပြီး ကြွားလုံးထုတ်သောအခါ ယင်းမှာ ပြစားဖို့သက်သက် ဖြစ်သည်။ ထိုသူတို့က ပြစားပြီးသည်နှင့် ကိစ္စအဆုံးသတ်ပြီဖြစ်ပြီး အခြားသူတို့က သူတို့ကို အထင်ကြီးသည်ကိုဖြစ်စေ၊ အထင်သေးသည်ကိုဖြစ်စေ ၎င်းတို့ ဂရုမစိုက်ကြပေ။ ထိုသူတို့၏ ရည်ရွယ်ချက်က တိကျပြတ်သားလွန်းခြင်း မရှိ၊ ယင်းက သူတို့ကို ထိန်းချုပ်နေသော စိတ်သဘောထားတစ်ခု၊ စိတ်သဘောထား ထုတ်ဖော်မှုတစ်ခုသက်သက်ပင်။ ဤမျှသာဖြစ်၏။ ဤစိတ်သဘောထားမျိုးကို ပြောင်းလဲဖို့ လွယ်ကူသလော။ အကယ်၍ အဆိုပါလူသည် သမ္မာတရားကို လိုက်စားပါက ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံသောအခါ သူသည် တဖြည်းဖြည်း ပြောင်းလဲနိုင်မည်ဖြစ်သည်။ သူ၌ ရှက်စိတ်နှင့် ဆင်ခြင်တုံတရား တဖြည်းဖြည်း ပိုရှိလာမည်ဖြစ်ပြီး ဤအပြုအမူမျိုး ပြသခြင်း ပို၍ပို၍ လျော့နည်းလာမည်။ သူသည် ဤအပြုအမူမျိုးကို ပြစ်တင်ရှုတ်ချမည်ဖြစ်ကာ ချုပ်တည်းမှုကို ကျင့်သုံးပြီး မိမိကိုယ်ကို ထိန်းမည်ဖြစ်သည်။ ဤသည်မှာ ရည်ရွယ်ချက်မရှိဘဲ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဖြစ်၏။ ရည်ရွယ်ချက်ရှိရှိ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် မရည်ရွယ်ဘဲ ထိုသို့ပြုလုပ်ခြင်းတို့အထဲ၌ ပါရှိသော စိတ်သဘောထားများမှာ အတူတူဖြစ်သော်လည်း ထိုအရာနှစ်ခု၏ သဘာဝမှာ ခြားနား၏။ ယင်းတို့သည် သဘာဝအားဖြင့် မည်သို့ခြားနားသနည်း။ ရည်ရွယ်ချက်ရှိရှိ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းကို အကြံအစည်ဖြင့် ပြုလုပ်သည်။ ဤအရာကို ပြုလုပ်သော လူတို့က သာမန်ကာလျှံကာ စကားပြောနေခြင်းမဟုတ်၊ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် အချိန်တိုင်းတွင် ၎င်းတို့သည် အချို့သော ရည်ရွယ်ချက်များနှင့် ဖုံးကွယ်နေသော ရည်မှန်းချက်များကို ထားရှိကြပြီး စာတန်ဆန်သော ရည်မှန်းချက်များနှင့် လိုအင်ဆန္ဒများဖြင့် ဤအရာမျိုးကို ပြုလုပ်ကြသည်။ အပေါ်ယံတွင် ယင်းသည် တူညီသော သရုပ်သကန်မျိုးဖြစ်ဟန် တူသည်။ အခြေအနေနှစ်ခုလုံးတွင် လူတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေကြသော်လည်း ရည်ရွယ်ချက်မရှိဘဲ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းကို ဘုရားသခင်က မည်သို့ အဓိပ္ပာယ်သတ်မှတ်သနည်း။ ဖောက်ပြန်ပျက်စီးသော စိတ်သဘောထား ဖော်ထုတ်ချက်တစ်ခုအဖြစ် သတ်မှတ်သည်။ ထို့ပြင် ရည်ရွယ်ချက်ရှိရှိ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းကို ဘုရားသခင်က မည်သို့ အဓိပ္ပာယ်သတ်မှတ်သနည်း။ လူတစ်ဦးက လူတို့ကို မိမိအား အထင်ကြီးစေရန်၊ မိမိအား ကိုးကွယ်စေရန်၊ ကြည်ညိုလေးစားစေပြီးနောက် မိမိနောက်သို့ လိုက်စေရန် ဆုံးဖြတ်ထားလျက် လူတို့ကို အထင်အမြင်မှားစေရန် အလိုရှိခြင်းအဖြစ် သတ်မှတ်သည်။ သူ၏လုပ်ရပ်သည် သဘာဝအားဖြင့် အထင်အမြင်မှားစေခြင်း ဖြစ်သည်။ ထို့ကြောင့် လူတို့က သူ့နောက်လိုက်ပြီး သူ့အား ကိုးကွယ်ရန်အတွက် လူတို့ကို အထင်အမြင်မှားစေဖို့နှင့် လူတို့အား လက်ဝယ်ရရှိဖို့ သူ၌ ရည်ရွယ်ချက် ရှိလျှင်ရှိချင်း သူသည် စကားပြောပြီး ပြုမူလုပ်ဆောင်သည့်အခါ သမ္မာတရားကို နားမလည်သည့်အပြင် နက်ရှိုင်းသည့် အခြေခံအုတ်မြစ်ကင်းမဲ့သောသူတို့ကို အလွယ်တကူ အထင်အမြင်မှားစေပြီး လမ်းမှားစေနိုင်သည့် နည်းလမ်းများနှင့် နည်းစနစ်များအချို့ကို အသုံးပြုကြမည်ဖြစ်သည်။ ထိုသို့သော လူတို့သည် ပိုင်းခြားသိမြင်နိုင်စွမ်း ကင်းမဲ့သည်သာမက ဆန့်ကျင်ဘက်အားဖြင့် ဤသူပြောသည့်အရာ မှန်သည်ဟုထင်ကာ သူ့ကို ကြည်ညိုလေးစားပြီး အထင်ကြီးကောင်း ကြီးနိုင်သည့်အပြင် အချိန်ကြာလာသည်နှင့်အမျှ သူ့ကို ကိုးကွယ်ပြီး သူ့နောက်ကိုပင် လိုက်ကြမည်ဖြစ်သည်။ နေ့စဉ်အသက်တာတွင် အဖြစ်များဆုံး ဖြစ်ရပ်မှာ လူတစ်ဦးသည် တရားဒေသနာတစ်ပုဒ်ကို ကြားပြီးနောက် အတော်ပင် ကောင်းစွာ နားလည်သည့်ဟန်တူသော်လည်း သူ့အပေါ် တစ်စုံတစ်ရာကျရောက်သည့် နောက်ပိုင်းတွင် ယင်းကို မည်သို့ဖြေရှင်းရမည် မသိပေ။ သူသည် ရှာဖွေရန် ဘုရားသခင်ရှေ့မှောက်သို့ သွားသော်လည်း ဤအရာက အကျိုးမထူးသည့်အပြင် နောက်ဆုံးတွင် ဤကိစ္စအကြောင်း မေးမြန်းပြီး ဖြေရှင်းချက်တစ်ခုကို တောင်းဆိုဖို့ရန် သူ၏ခေါင်းဆောင်ထံသို့ သွားရလေသည်။ သူ့အပေါ် တစ်စုံတစ်ရာ ကျရောက်သည့် အချိန်တိုင်း ယင်းကိုဖြေရှင်းပေးဖို့ သူ၏ခေါင်းဆောင်ကို တောင်းဆိုချင်သည်။ ယင်းမှာ လူအချို့အတွက် ဘိန်းရှူခြင်းက စွဲလမ်းမှုနှင့် ပုံစံတစ်ခုဖြစ်လာပြီး အချိန်တန်သောအခါ ထိုသူတို့သည် ဘိန်းမရှူရဘဲ မနေနိုင်တော့မည့်ပုံစံနှင့် တူနေသည်။ ထို့ကြောင့် အန္တိခရစ်များ မသိမသာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် ဝိညာဉ်ရင့်သန်မှု နုနယ်သော၊ ပိုင်းခြားသိမြင်နိုင်ခြင်း မရှိသော၊ စဉ်းစားဉာဏ်မရှိဘဲ ပညာမဲ့သော သူတို့အတွက် မူးယစ်ဆေးဝါးတစ်မျိုး ဖြစ်လာသည်။ ၎င်းတို့အပေါ် တစ်စုံတစ်ရာကျရောက်တိုင်း ယင်းနှင့်ပတ်သက်၍ ထိုအန္တိခရစ်ကို သွားမေးကြမည်ဖြစ်ပြီး ထိုအန္တိခရစ်က အမိန့်မထုတ်လျှင် လူတိုင်းက ပြောဆိုဆွေးနွေးပြီး ထိုကိစ္စအပေါ် အများသဘောတူညီမှု ရရှိပြီးသားဖြစ်လျှင်ပင် ၎င်းတို့က မည်သည့်အရာကိုမျှ မဆောင်ရွက်ရဲပေ။ ၎င်းတို့သည် ထိုအန္တိခရစ်၏ ဆန္ဒမပါဘဲ လုပ်ဆောင်ပြီး ဖိနှိပ်ခံရဖို့ ကြောက်သဖြင့် ကိစ္စရပ်တိုင်းတွင် ထိုအန္တိခရစ်က စကားပြောပြီးမှသာ အရေးယူဆောင်ရွက်ရဲကြသည်။ ၎င်းတို့သည် သမ္မာတရားစည်းမျဉ်းများကို ရှင်းရှင်းလင်းလင်း နားလည်ထားသောအခါ၌ပင် ဆုံးဖြတ်ချက်မချရဲ သို့မဟုတ် ထိုကိစ္စကို မကိုင်တွယ်ရဲကြပေ။ ထိုအစား နောက်ဆုံးထင်မြင်ချက်နှင့် ဆုံးဖြတ်ချက်အတွက် ၎င်းတို့ မျှော်ကိုးရသည့် “ဆရာကြီး” ကို စောင့်ဆိုင်းကြသည်။ အကယ်၍ ၎င်းတို့၏ဆရာကြီးက မည်သည့်အရာကိုမျှ မပြောလျှင် ထိုကိစ္စကိုကိုင်တွယ်သော မည်သူမဆို မည်သို့ပြုလုပ်သင့်သည်နှင့် ပတ်သက်၍ မသေမချာ ဖြစ်နေကြမည်။ ဤလူတို့သည် အဆိပ်မိထားပြီ မဟုတ်လော။ (ဟုတ်ပါသည်။) ဤသည်ကို အဆိပ်ခတ်ခံထားရပြီဟု ဆိုလိုသည်။ ၎င်းတို့အနေဖြင့် အကြီးအကျယ် အဆိပ်ခတ်ခံရဖို့အတွက် ထိုအန္တိခရစ်က အလုပ်မည်မျှ လုပ်ဆောင်ဖို့လိုပြီး ၎င်းတို့ကို အဆိပ်မည်မျှ တိတ်တဆိတ် ထည့်ပေးဖို့လိုသနည်း။ အကယ်၍ ထိုအန္တိခရစ်သည် မိမိကိုယ်ကို မကြာမကြာ စိတ်ဖြာလေ့လာဆွေးနွေးပြီး မိမိကိုယ်ကိုမိမိ သိကျွမ်းကာ မိမိ၏ အားနည်းချက်များ၊ အမှားများနှင့် ပြစ်မှားခြင်းများကို လူတို့မြင်တွေ့ဖို့ မကြာခဏ ဖွင့်ဟဝန်ခံလျှင် သူ့ကို လူတိုင်းက ယခုကဲ့သို့ ကိုးကွယ်နေဦးမည်လော။ လုံးဝ ကိုးကွယ်တော့မည်မဟုတ်ပေ။ ထိုအန္တိခရစ်သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၌ အတော်များများ ကြိုးစားအားထုတ်နေပုံပေါက်ကာ ယင်းမှာ ထိုကဲ့သို့သော “အောင်မြင်မှု” ကို သူ ရရှိထားသည့် အကြောင်းရင်းဖြစ်သည်။ ဤသည်မှာ သူလိုချင်သည့် ရလဒ်ဖြစ်၏။ သူမပါလျှင် မည်သူကမျှ မိမိ၏တာဝန်ကို သင့်လျော်အောင် မည်သို့ထမ်းဆောင်ရမည် မသိဘဲ လူတိုင်းက လုံးဝ လမ်းစပျောက်နေမည် ဖြစ်သည်။ ဤလူတို့ကို ထိန်းချုပ်နေစဉ် ထိုအန္တိခရစ်သည် ၎င်းတို့ကို အဆိပ်များစွာ တိတ်တဆိတ် ထည့်ပေးပြီး များစွာ ကြိုးစားအားထုတ်နေသည်မှာ ထင်ရှားလေ၏။ အကယ်၍ ၎င်းက စကားအနည်းငယ်သာ ပြောခဲ့ပါက ဤလူတို့သည် ယခုကဲ့သို့ ၎င်း၏ ဘောင်ခတ်ခြင်းကို ခံရဦးမည်လော။ လုံးဝ ခံရမည်မဟုတ်ပေ။ ထိုအန္တိခရစ်က လူတို့ကို မိမိအား ကိုးကွယ်အောင်၊ မိမိအား လေးစားကြည်ညိုအောင်သာမက ကိစ္စရပ်တိုင်းတွင် မိမိအား အရေးစိုက်အောင် လုပ်ခြင်းဟူသည့် မိမိ၏ ရည်မှန်းချက်ပန်းတိုင်ကို စွမ်းဆောင်ရရှိဖို့ ကြိုးစားသောအခါ ၎င်းတို့သည် အမှုအရာများစွာနှင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် စကားများစွာကို ပြုလုပ်ပြောဆိုပြီးပြီ မဟုတ်လော။ ဤသို့ပြုလုပ်ခြင်းဖြင့် ၎င်းတို့ စွမ်းဆောင်ရရှိသည့် ရလဒ်မှာ အဘယ်နည်း။ ယင်းမှာ လူတို့၌ လမ်းကြောင်းတစ်ခု ကင်းမဲ့ပြီး ၎င်းတို့မပါဘဲ ဆက်လက် အသက်မရှင်နိုင်တော့ခြင်း ဖြစ်သည်။ ယင်းမှာ ၎င်းတို့မပါလျှင် မိုးပြိုကျပြီး မြေကြီးက ဆက်မလည်ပတ်တော့မည့် ပုံစံဖြစ်ကာ ဘုရားသခင်အား ယုံကြည်ခြင်း၌ တန်ဖိုးမရှိကာ သို့မဟုတ် အဓိပ္ပာယ် ကင်းမဲ့ကာ တရားဒေသနာများ နားထောင်ခြင်းက အလဟဿဖြစ်မည့်အလားပင် ဖြစ်သည်။ ယင်းမှာ လူတို့သည် ထိုအန္တိခရစ် အနားတွင်ရှိနေလျှင် မိမိတို့၏အသက်တာ၌ မျှော်လင့်ချက်တစ်ခုခု ရှိသည်ဟု ခံစားရပြီး ထိုအန္တိခရစ် သေဆုံးခဲ့လျှင် မျှော်လင့်ချက်ဟူသမျှ ပျောက်ဆုံးသွားမည့် ပုံစံလည်း ဖြစ်သည်။ ဤလူတို့သည် စာတန်၏ ဖမ်းဆီးချုပ်နှောင်ခြင်းကို ခံထားရပြီမဟုတ်လော။ (ဟုတ်ပါသည်။) ထို့ပြင် ဤကဲ့သို့သော လူတို့သည် ထိုအရာနှင့် မထိုက်တန်သလော။ (ထိုက်တန်ပါသည်။) ထိုအရာနှင့် ၎င်းတို့ထိုက်တန်သည်ဟု ငါတို့ အဘယ့်ကြောင့် ဆိုရသနည်း။ ဘုရားသခင်သည် သင်ယုံကြည်နေသည့် တစ်ပါးတည်းသောသူသာ ဖြစ်သည်။ သို့ဆိုလျှင် နေရာတိုင်းတွင် အန္တိခရစ်များကို သင့်အား ဘောင်ခတ်ပြီး ထိန်းချုပ်ခွင့်ပေးကာ ၎င်းတို့ကို သင် အဘယ့်ကြောင့် ကိုးကွယ်လိုက်လျှောက်ရသနည်း။ ထို့ပြင် မိမိသည် မည်သည့်တာဝန်ကို ထမ်းဆောင်နေသည်ဖြစ်စေ ဘုရားအိမ်တော်က လူတို့ကို ရှင်းလင်းသော စည်းမျဉ်းများနှင့် နည်းဥပဒေသများကို ထောက်ပံ့ပေးထားပြီး ဖြစ်သည်။ အကယ်၍ မိမိဘာသာ မဖြေရှင်းနိုင်သည့် အခက်အခဲတစ်ခု ရှိပါက သမ္မာတရားနားလည်သူ တစ်စုံတစ်ဦးထံ၌ ရှာဖွေသင့်ပြီး ပို၍ကြီးလေးသော အရေးကိစ္စများတွင် အထက်ထံ၌ ရှာဖွေသင့်သည်။ သို့သော် သင်သည် သမ္မာတရားကို မရှာဖွေသည်သာမက ဆန့်ကျင်ဘက်အနေဖြင့် ဤအန္တိခရစ်များ ပြောသည့်အရာကို ယုံကြည်လျက် လူတို့ကိုသာ ကိုးကွယ်ပြီး မျှော်ကိုးသည်။ ထို့ကြောင့် သင်သည် စာတန်၏ လက်ပါးစေဖြစ်လာပြီး မိမိကိုယ်ကိုသာ အပြစ်တင်ဖို့ရှိသည် မဟုတ်လော။ ဤအရာနှင့် သင်ထိုက်တန်သည် မဟုတ်လော။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အန္တိခရစ်များကြားတွင် တူညီသော အပြုအမူနှင့် သရုပ်သကန်ဖြစ်ကာ ယင်းသည် အဖြစ်များဆုံး သရုပ်သကန်တစ်ခု ဖြစ်၏။ အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံပုံနှင့်ဆိုင်သည့် အဓိက ပင်ကိုလက္ခဏာမှာ အဘယ်နည်း။ ယင်းသည် သာမန်လူတစ်ဦး မိမိကိုယ်ကို ဂုဏ်တင်ချီးကျူးပြီး သက်သေခံသည့်ပုံနှင့် မည်သည့်ပုံစံအားဖြင့် ခြားနားသနည်း။ ယင်းမှာ အန္တိခရစ်များ၌ ဤလုပ်ဆောင်ချက်၏ နောက်ကွယ်၌ ၎င်းတို့ကိုယ်ပိုင် ရည်ရွယ်ချက်ရှိကာ ယင်းကို မရည်ရွယ်ဘဲ လုပ်နေခြင်း လုံးဝမဟုတ်ခြင်း ဖြစ်သည်။ ထိုအစား ၎င်းတို့သည် အကြံများ၊ လိုအင်ဆန္ဒများနှင့် ရည်မှန်းချက်များကို ထားရှိနေကြပြီး မိမိတို့ကိုယ်ကို ဤနည်းဖြင့် သက်သေခံနေခြင်း၏ အကျိုးဆက်များကို မှန်းဆကြည့်လျှင် အင်မတန် ကြောက်စရာကောင်း၏။ ၎င်းတို့သည် လူတို့ကို အထင်အမြင်မှားစေပြီး ထိန်းချုပ်နိုင်ကြလေသည်။

ဥပမာတစ်ခု ပေးမည်။ ဤသရုပ်သကန်နှင့် စိတ်သဘောထားမျိုးသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် ဆက်စပ်မှုရှိမရှိ သင်တို့ စဉ်းစားကြည့်နိုင်သည်။ တစ်ကြိမ်တွင် နေရာတစ်နေရာရာ၌ နှစ်နှစ်သုံးနှစ်ကြာ အသင်းတော်၏ အလုပ်ကို လုပ်ဆောင်ခဲ့သည့် ခေါင်းဆောင်တစ်ဦး ရှိခဲ့သည်။ သူသည် အသင်းတော်များကြားတွင် လှည့်လည်သွားလာခဲ့ပြီး နောက်ဆုံးတွင် ထိုနေရာ၌ အခြေချခဲ့သည်။ သူ အခြေချခဲ့သည်ဟူသည်မှာ မည်သည့်အရာကို ဆိုလိုသနည်း။ ယင်းမှာ လူအများစုက သူ့ကိုသိပြီး အထင်ကြီးကြသည့်အပြင် သူသည် ထိုနေရာတွင် အတော်လေး လူသိများကြသည်ကို ဆိုလိုသည်။ သူ့ကို လူတို့ တွေ့လိုက်သည်နှင့် သူ့ကို ကြိုဆိုပြီး မိမိတို့၏ထိုင်ခုံပေးကာ စားစရာကောင်းကောင်း တစ်ခုခု ပေးတတ်ကြသည်။ ဆန့်ကျင်ကွဲလွဲသည့် အသံမထွက်၊ မည်သူကမျှ သူ့ကို မဆန့်ကျင်ကြ။ လူတိုင်းက ဤခေါင်းဆောင်နှင့် အတော်လေး ရင်းနှီးကြပြီး အမှုအရာများကို သူလုပ်ဆောင်ပုံကို သူတို့အားလုံး၏ စိတ်ထဲမှ အတော့်ကို သဘောကျပြီး သူ၏ဦးဆောင်မှုကို လက်ခံကြသည် ဟူ၍ဖြစ်သည်။ ထိုခေါင်းဆောင်က ထိုနေရာ၌ အလုပ်မည်မျှ လုပ်ဆောင်ခဲ့သည်၊ သူ မည်မျှစကားပြောခဲ့သည်၊ သို့မဟုတ် မည်သည့်အကြောင်းအရာကို သူ ပြောခဲ့သည်မှာ မသေချာပေ။ ဤအသေးစိတ်အချက်များကို မသိရသော်လည်း တိုတိုပြောရလျှင် လူအများစုက သူ၏ဦးဆောင်မှုကို အတော်လေး ထောက်ခံခဲ့ကြသည်။ အချိန်အတန်ကြာပြီးနောက် ထိုခေါင်းဆောင်က “ဤနေရာရှိ ညီအစ်ကို မောင်နှမများအားလုံးသည် နာခံမှုရှိပြီး ကျိုးကျိုးနွံနွံ ရှိကြကာ အသင်းတော်ထဲတွင် အဘက်ဘက်မှကြည့်လျှင် အမှုအရာများက အဆင်ပြေနေသည်။ ဝမ်းနည်းဖွယ်ရာမှာ လုံးလုံးလျားလျား ကျေနပ်စရာ မကောင်းသည့် အရာတစ်ခုရှိကာ ယင်းမှာ ဤနေရာရှိ ပတ်ဝန်းကျင်က ညံ့ဖျင်းနေခြင်းဖြစ်သည်။ အကယ်၍ ပတ်ဝန်းကျင်က ကောင်းမွန်ခဲ့လျှင် နေသာ၍ ပျော်စရာကောင်းသော နေ့တစ်နေ့တွင် လူထောင်ချီ၍ ကြီးမားသော စုဝေးပွဲလုပ်ဖို့ ပန်းခြံကြီးကြီးတစ်ခုသို့ သွားရမည်ဖြစ်ကာ မိုက်ခွက်နှင့် ဆောင်းဘောက်ကြီးများကို သုံးလျက် ငါတို့သည် သမ္မာတရားကို ထုတ်ပြန်ကြမည်ဖြစ်ပြီး ပိုများသောလူတို့အား ဘုရားကို ယုံကြည်စေနိုင်လောက်သည်။ ထိုအခါ ငါတို့၏အလုပ်က အသီးသီးမည် မဟုတ်လော” ဟု ဆိုသည်။ ဤသည်ကို ကြားပြီးနောက် လူတိုင်းက “အာမင်” ဟု ဆိုပြီး ယင်းကို ထောက်ခံခဲ့ကြသည်။ “ငါတို့သည် သမ္မာတရားကို ထုတ်ပြန်ကြမည်” ဟူသည့် စကားရပ်တွင် ပြဿနာရှိသလော၊ ငါ့ကိုပြောလော့။ (ရှိပါသည်။) ပြဿနာက အဘယ်နည်း။ (ထိုခေါင်းဆောင်က မိမိကိုယ်ကို ဘုရားသခင်အဖြစ် သဘောထားနေခြင်း ဖြစ်သည်။) ယင်း၌ ပြဿနာရှိကြောင်း သင်တို့အားလုံး သတိထားမိသော်လည်း ထိုနေရာ၌ ရှိသည့် နားဝေတိမ်တောင်ဖြစ်သော လူတို့က သတိမထားမိခဲ့ကြပေ။ ထိုသူတို့က ဤစကားကို “အာမင်” ဟုပင် တုံ့ပြန်ခဲ့ကြသည်။ သမ္မာတရားကို ဤခေါင်းဆောင်က ထုတ်ပြန်ထားသလော။ သူက မည်သူနည်း။ သူသည် သာမန်ခေါင်းဆောင်သာ ဖြစ်သည်။ သူက နှစ်အနည်းငယ်မျှသော အလုပ်ကို လုပ်ဆောင်ခဲ့ပြီးနောက် လူတိုင်းထက် သူက ပို၍သာလွန်သည်ဟု စတင်တွေးထင်ပြီး ဘဝမေ့သွားကာ သမ္မာတရားကိုပင် ဖော်ပြလိုခဲ့သည်။ ယင်းမှာ သူ့အတွက် မလွယ်သောလုပ်ငန်း ဖြစ်ပေမည်။ ဤအရာက မည်သည့်အရာကို သက်သေပြသနည်း။ ယင်းက သူသည် မည်သူဖြစ်ကြောင်း မသိသည့်အပြင် မည်သည့်တာဝန်ကို သူ လုပ်ဆောင်နေကြောင်း မသိခဲ့သည်ကို သက်သေပြသည်။ သူ၌ ဤစိတ်သဘောထားမျိုး ရှိသဖြင့် သူ၏ လုပ်နေကျအလုပ် သို့မဟုတ် ပြောနေကျစကား၏ အစိတ်အပိုင်းတစ်ခုတလေသည် သမ္မာတရားနှင့် ကိုက်ညီသလော။ သူ၏ လုပ်နေကျအလုပ်နှင့် စကားတို့မှာ နားဝေတိမ်တောင်ဖြစ်သော စကားများ၊ နတ်ဆိုးဆန်သော စကားများနှင့် ပြည့်နှက်နေသည်မှာ သေချာပြီး အသင်းတော်ကို ထောက်ပံ့ပေးခြင်းနှင့် ရေလောင်းပေးခြင်းဟူသည့် ရလဒ်ကို စွမ်းဆောင်ရရှိနိုင်ခြင်း လုံးဝ မရှိပေ။ သူသည် သမ္မာတရားကို ဖော်ပြသည်မှာ မည်သည့်အရာကို ဆိုလိုကြောင်း သိဖို့မဆိုနှင့်၊ သမ္မာတရားက မည်သည့်အရာဖြစ်ကြောင်း မသိပေ။ နှစ်နှစ်သုံးနှစ်မျှ တစ်နေရာရာတွင် အလုပ်လုပ်ပြီးနောက် သူသည် ဂုဏ်သိက္ခာနှင့် အရည်အသွေးကောင်း အနည်းငယ်ရရှိပြီဟု ထင်ပြီးနောက် ဘဝမေ့သွားကာ မိမိဘာသာ အတော်လေး ကျေနပ်နေပြီး သမ္မာတရားကို ဖော်ပြချင်သည်။ ထိုသို့သော နားလည်မှုလွဲခြင်း ရှိနေခြင်းက စက်ဆုပ်ဖွယ်ကောင်းသည် မဟုတ်လော။ ဤနားလည်မှုလွဲခြင်းက မည်သည့်နေရာမှ လာသနည်း။ သူ၌ စိတ်ပိုင်းဆိုင်ရာ ဖောက်ပြန်မှု ရှိခဲ့သလော၊ သို့မဟုတ် ယင်းက တဒင်္ဂစိတ်ကူးပေါက်ခြင်း ဖြစ်သလော။ သူသည် အလုပ်အနည်းငယ် လုပ်ဆောင်ခဲ့ပြီး ထိုဒေသန္တရ အသင်းတော်ထဲရှိ မည်သူကမျှ သူ့ကို မဆန့်ကျင်ခဲ့ဘဲ သူ့အတွက် အရာရာအဆင်ပြေ ချောမွေ့နေဟန်တူသဖြင့် သူက အရာရာသည် သူပြုလုပ်ခဲ့သည့်အရာ၏ ရလဒ်ဖြစ်သည်ဟု ယုံကြည်ကာ ထိုအရာအတွက် သူက ချီးကျူးမှုရနိုင်သည်ဟု ရုတ်တရက် တွေးထင်မိသည်။ သူက “ထိုမျှအရေးပါသော အလုပ်ကို ငါလုပ်နိုင်လျှင် ငါသည် ဘုရားမဟုတ်လော။ ထို့ပြင် ငါသည် ဘုရားဖြစ်လျှင် ယခု ငါသည် ဆိုးဆိုးရွားရွား ဖိနှိပ်ခံနေရသည်။ အကယ်၍ အပြင်ပတ်ဝန်းကျင်က ပိုကောင်းခဲ့လျှင် ငါသည် သမ္မာတရားကို ဖော်ပြနိုင်သည်” ဟု စဉ်းစားမိခဲ့သည်။ ဤအတွေးက ရုတ်တရက် သူ၏စိတ်ထဲသို့ ဝင်ရောက်လာသည်။ သူ၏ဦးနှောက်တွင် မှားယွင်းသည့်အရာ တစ်ခုခုရှိသည် မဟုတ်လော။ (ရှိပါသည်။) သူ၏ ဦးနှောက်တွင် တစ်စုံတစ်ခု မှားနေသည်။ သူ၌ ဆင်ခြင်တုံတရားကင်းမဲ့သည် မဟုတ်လော။ စာတန်များနှင့် အန္တိခရစ်များ၏ လုပ်ရပ်များနှင့် စကားများက ပုံမှန်လူ့သဘာဝ၏ ဆင်ခြင်တုံတရားကို ပိုင်ဆိုင်နိုင်သလော။ ယင်းတို့က လုံးဝ မပိုင်ဆိုင်နိုင်ပေ။ ဤခေါင်းဆောင်သည် အလုပ်အနည်းငယ် လုပ်ဆောင်ပြီး ရလဒ်အချို့ ရရှိခဲ့ပြီးနောက် ရုတ်တရက် သူသည် လူသားဖြစ်ကြောင်း မေ့သွားသည်။ ထိုမျှမလျော်ကန်သော စကားများကို သူမဆင်မခြင် ပြောချလိုက်နိုင်ခြင်းသည် သူ၏ စိတ်သဘောများနှင့် ဆက်စပ်သည်မဟုတ်လော။ (ဆက်စပ်ပါသည်။) ယင်းနှင့် မည်သို့ ဆက်စပ်သနည်း။ သူ၏ စိတ်သဘောထားများတွင် သူသည် နောက်လိုက်တစ်ဦး ဖြစ်လိုစိတ်ရှိသလော။ သူသည် ဘုရားသခင်၏ သာမန်နောက်လိုက်တစ်ဦးသာ ဖြစ်ကြောင်း သူသိသလော။ သူ လုံးဝ မသိပေ။ သူ၏ အဆင့်အတန်းနှင့် ပင်ကိုလက္ခဏာသည် အခြားသူများ အားလုံးထက် အလွန်အမင်း ဂုဏ်အသရေရှိပြီး သာလွန်သည်ဟု သူက ယုံကြည်နေသည်။ ဤသို့သော အပြုအမူမျိုး၊ ယင်း၏ သဘာဝနှင့် သင်တို့ ရင်းနှီးသည် မဟုတ်လော။ စာတန်သည် အဘယ့်ကြောင့် လေထုထဲသို့ ဆွဲချခြင်း ခံခဲ့ရသနည်း။ (သူသည် ဘုရားသခင်နှင့် တူညီသော အဆင့်အတန်း၌ နေချင်ခဲ့၍ ဖြစ်သည်။) သူသည် ဘုရားသခင်နှင့် တူညီသော အဆင့်အတန်း၌ နေချင်ခဲ့ခြင်း ဖြစ်သည်။ စာတန်သည် စကြဝဠာထဲတွင် သူ၏နေရာကို မသိခဲ့၊ သူသည် မည်သူဖြစ်မှန်း မသိခဲ့သည့်အပြင် သူ၏ ကိုယ်ပိုင်အတိုင်းအတာကို အကဲမဖြတ်နိုင်ခဲ့သောကြောင့် ဘုရားသခင်က စာတန်ကို သူနှင့် တစ်နေရာတည်းတွင် သွားလာခွင့်ပြုသောအခါ စာတန်က သူသည် ဘုရားဖြစ်သည်ဟု စတင်၍ စဉ်းစားတော့သည်။ သူသည် ဘုရားသခင် ပြုလုပ်သည့် အရာများကို ပြုလုပ်ချင်ခဲ့သည်။ သူ့ကို ကိုယ်စားပြုရန်၊ သူ့ကို အစားထိုးရန်နှင့် သူတည်ရှိကြောင်းကို ငြင်းဆန်ရန် အလိုရှိခဲ့ကာ ရလဒ်အနေဖြင့် သူသည် လေထုထဲသို့ ပစ်ချခြင်းခံခဲ့ရသည်။ အန္တိခရစ်များသည် ထိုကဲ့သို့ တစ်ပုံစံတည်းသော အရာမျိုးကို ပြုလုပ်သည်။ ၎င်းတို့ လုပ်ရပ်များ၏ သဘာဝမှာ အတူတူဖြစ်ပြီး ၎င်းတို့သည် စာတန်နှင့် ဇာစ်မြစ်တစ်ခုတည်းသာ ဖြစ်ကြသည်။ အန္တိခရစ်တစ်ဦးအတွက် ထိုသရုပ်သကန်မျိုးသည် တစ်ခါတလေဖြစ်သော ထုတ်ဖော်မှု သို့မဟုတ် စိတ်ကူးပေါက်ရာတွေးခြင်း၏ ရလဒ်မဟုတ်။ ယင်းသည် ၎င်းတို့၏ စာတန်ဆန်သော သဘာဝ၏ ကြီးစိုးမှုနှင့် ၎င်းတို့၏ စာတန်ဆန်သော စိတ်သဘောထား၏ နဂိုအတိုင်း ထုတ်ဖော်မှုတစ်ခု အသေအချာ ဖြစ်၏။ ငါ ခုလေးတင် ပြောပြသွားသည့် ခေါင်းဆောင်၏ သရုပ်သကန်နှင့်ဆိုင်သော သဘာဝမှာ အဘယ်နည်း။ (ယင်းမှာ အန္တိခရစ်၏ သဘာဝပင် ဖြစ်သည်။) ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် အချက်အတွက် ဤသရုပ်သကန်ကို ငါတို့ အဘယ့်ကြောင့် ဆွေးနွေးနေကြသနည်း။ ဤသရုပ်သကန်၏ သဘာဝသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် မည်သို့ ဆက်စပ်နေသနည်း။ သူပြောခဲ့သည့် “သမ္မာတရားကို ထုတ်ပြန်သည်” ဟူသည့် စကားများ၏ သဘာဝမှာ အဘယ်နည်း။ ဤစကားများသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် ဆက်စပ်သည်ဟု အဘယ့်ကြောင့် ငါဆိုရသနည်း။ (ထိုခေါင်းဆောင်က သူသည် လူတို့ကို သမ္မာတရား ထောက်ပံ့ပေးနိုင်သည်ဟု ယုံကြည်ခဲ့၍ ဖြစ်သည်။) ယင်းမှာ သူဆိုလိုခဲ့သည့်အရာ ဖြစ်၏။ ထိုသို့သော အရာများကို သူပြောသည့်အခါ ယင်းတို့ကိုကြားသော လူတို့က “သင်သည် ထိုမျှအထင်ကြီးလောက်သော ဟန်ပန်ရှိပြီး သင်သည် ထိုလေသံမျိုးဖြင့် စကားပြောနိုင်သည်။ ဤသည်မှာ ဘုရားသခင် စကားပြောရမည့် လေသံမျိုးဖြစ်သည် မဟုတ်လော။ ဤသည်မှာ အထင်ကြီးလောက်သော ဟန်ပန်မျိုးနှင့် ဘုရားသခင်၌ရှိရမည့် ဉာဏ်အကျယ်အဝန်းပင် ဖြစ်သည်မဟုတ်လော” ဟု စဉ်းစားကြသည်။ ဤခေါင်းဆောင်သည် သူ့ကိုယ်သူ ဂုဏ်တင်ချီးကျူးပြီး သက်သေခံဖို့ ရည်ရွယ်ချက်ကို စွမ်းဆောင်ရရှိထားပြီး ဖြစ်သည်မဟုတ်‌လော။ သူသည် လူတို့အား သူ့အပေါ် လေးစားမှု၊ ကိုးကွယ်ခြင်းနှင့် သဘောကျခြင်းဟူသည့် ခံစားမှုများကို အမှုမဲ့အမှတ်မဲ့ ဖြစ်ပေါ်လာစေခဲ့ပြီး ဖြစ်သည်။ ယင်းမှာ မှန်ကန်သည်မဟုတ်လော။ (မှန်ကန်ပါသည်။) ဤသည်မှာ အန္တိခရစ်တစ်ဦး၏ အကျည်းတန်သော ပုံပန်းဖြစ်၏။ ဤသည်မှာ အန္တိခရစ်တစ်ဦးက တိတ်တခိုး ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေခြင်း ဖြစ်၏။

ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း၏ အခြား သရုပ်သကန်တစ်ခုခု ရှိသေးသလော။ သင်တို့အားလုံးသည် ဤကိစ္စနှင့် ပတ်သက်၍ မိမိတို့ကိုယ်ကို ပြန်လည်သုံးသပ်သင့်သည်။ သင်တို့သည် ကိုယ့်ကိုယ်ကိုယ် သက်သေခံခြင်းဟူသည့် ထိုအရာမျိုးကို ပြုလုပ်မည်လော။ သင်သည် အသိစိတ်နှင့် ဆင်ခြင်တုံတရား၏ ချုပ်ထိန်းခြင်းကို ခံနိုင်ပြီး ထိုမျှရှက်ဖွယ်ကောင်းသော အရာတစ်ခု ပြုလုပ်ခြင်းမှ မိမိကိုယ်ကို ကာကွယ်နိုင်သ‌လော။ အကယ်၍ သင်သည် မိမိကိုယ်ကို ချုပ်ထိန်းနိုင်ပါက ဤသည်မှာ သင်၌ ဆင်ခြင်တုံတရား ရှိကြောင်း၊ သင်သည် အန္တိခရစ်များနှင့် ကွဲပြားကြောင်း သက်သေပြသည်။ အကယ်၍ သင်၌ ဤဆင်ခြင်တုံတရားကို မပိုင်ဆိုင်ဘဲ ဤရည်မှန်းချက်နှင့် လိုအင်ဆန္ဒမျိုးတို့ ရှိကာ သင့်ကိုယ်သင် သက်သေခံခြင်းကဲ့သို့သော အရာမျိုးကိုလည်း ပြုလုပ်နိုင်စွမ်းရှိပါက သင်သည် အန္တိခရစ်တစ်ဦးနှင့် အတူတူပင်ဖြစ်၏။ သို့ဆိုလျှင် သင်တို့၏ အခြေအနေမှာ အဘယ်နည်း။ သင်သည် ချုပ်တည်းမှုဖြင့် ပြုမူလုပ်ဆောင်သလော။ အကယ်၍ သင်၌ ဘုရားသခင်ကို ကြောက်ရွံ့သော စိတ်နှလုံး၊ အရှက်တရားနှင့် ဆင်ခြင်တုံတရားရှိပါက ဤအရာများကို လုပ်ဆောင်လိုစိတ် ရှိသော်လည်း ယင်းတို့က ဘုရားသခင်ကို ပုန်ကန်ပြစ်မှားပြီး သူ၏ ရွံရှာစက်ဆုပ်ခြင်းကို ခံရမည်ဟု စဉ်းစားမည်ဖြစ်ပြီး ထိုအချိန်တွင် သင်သည် မိမိကိုယ်ကို ချုပ်တည်းနိုင်ကာ မိမိကိုယ်ကို သက်သေခံရဲမည် မဟုတ်ပေ။ အကယ်၍ သင်သည် တစ်ကြိမ်နှစ်ကြိမ် မိမိကိုယ်ကို ချုပ်တည်းပါက အတန်ကြာလျှင် ဤစိတ်ကူးများ၊ ဤရည်ရွယ်ချက်များနှင့် အတွေးအခေါ်များက တဖြည်းဖြည်းချင်း စတင်၍ တစ်စတစ်စနှင့် လျော့နည်းလာမည် ဖြစ်သည်။ သင်၌ ဤစိတ်ကူးများအား ပိုင်းခြားသိမြင်နိုင်စွမ်း ရှိမည်ဖြစ်ပြီး ယင်းတို့သည် စက်ဆုပ်ဖွယ်နှင့် ရွံရှာဖွယ်ကောင်းသည်ဟု ခံစားမည်ဖြစ်သည်။ ထိုအရာမျိုးပြုလုပ်ဖို့ သင်၏ စေ့ဆော်မှုနှင့် လိုအင်ဆန္ဒများက လျော့နည်းသွားမည်ဖြစ်ပြီး သင်သည် ဤစိတ်ကူးများ မကြာခဏ ထွက်ပေါ်လာခြင်း ပို၍ပို၍ လျော့နည်းလာသည်အထိ မိမိကိုယ်ကို တဖြည်းဖြည်းချင်း ထိန်းနိုင်ပြီး ထိန်းချုပ်နိုင်မည် ဖြစ်သည်။ အကယ်၍ သင်သည် ယင်းတို့ကို သတိထားမိသော်လည်း မိမိကိုယ်ကို မချုပ်ထိန်းနိုင်သည့်အပြင် အထူးသဖြင့် ပြင်းပြသော ရည်ရွယ်ချက်များ ထားရှိကာ လူတို့ကို သင့်အား ကိုးကွယ်စေလိုခြင်း၊ သင့်ကို မည်သူမျှ မကိုးကွယ်လျှင်ဖြစ်စေ၊ သင့်နောက်မလိုက်လျှင်ဖြစ်စေ မကျေမနပ်ဖြစ်ပြီး အမုန်းနှင့်ပြည့်နှက်လာကာ တစ်စုံတစ်ခု ပြုလုပ်လိုခြင်းနှင့် သင့်ကိုယ်သင် မဆင်မခြင်ဘဲ သက်သေခံပြီး သင့်ကိုယ်သင် ကြွားလုံးထုတ်နိုင်ခြင်းတို့ ရှိပါက သင်သည် အန္တိခရစ်တစ်ဦး ဖြစ်နေသည်။ သင်တို့၏ အခြေအနေမှာ အဘယ်နည်း။ (ကျွန်ုပ်သည် ယင်းတို့ကို သတိထားမိသောအခါ မိမိကိုယ်မိမိ ချုပ်ထိန်းနိုင်ပါသည်။) မိမိကိုယ်ကို ချုပ်ထိန်းရန်အတွက် မည်သည့်အရာကို သင် အမှီပြုသနည်း။ (ကျွန်ုပ်သည် ဘုရားသခင်နှင့်ဆိုင်သည့် အသိ အနည်းငယ်ရှိခြင်းအပေါ်နှင့် ဘုရားသခင်အား ကြောက်ရွံ့သော စိတ်နှလုံးရှိခြင်းအပေါ် အမှီပြုသည်။) အကယ်၍ လူတစ်ဦး၌ ဘုရားသခင်ကို ကြောက်ရွံ့သော စိတ်နှလုံးရှိလျှင် ချုပ်ထိန်းမှုကို ကျင့်သုံးနိုင်သည်။ ချုပ်ထိန်းမှုကို မိမိကိုယ်ကို ချုပ်တည်းထားခြင်း သို့မဟုတ် မိမိကိုယ်ကို ဟန့်တားခြင်းအားဖြင့် မရရှိဘဲ ထိုအစား သမ္မာတရား သိနားလည်ခြင်းနှင့် ဘုရားသခင်ကို ကြောက်ရွံ့ခြင်းအားဖြင့် ရရှိသည့် ရလဒ်ပင်ဖြစ်၏။ လူတစ်ဦးသည် ဆင်ခြင်တုံတရားနှင့် သိမြင်ခြင်းနည်းလမ်းဖြင့် မိမိကိုယ်ကို ချုပ်ထိန်းကာ တစ်ချိန်တည်းမှာပင် သူ၌ ဘုရားသခင်ကိုကြောက်ရွံ့သော စိတ်နှလုံး အနည်းငယ်ရှိပြီး သူ့အား ပုန်ကန်ပြစ်မှားမည် ကြောက်ရွံ့သောကြောင့် ချုပ်ထိန်းမှုကို ကျင့်သုံးသည်။ အကယ်၍ သင်၏ ဆင်ခြင်တုံတရားက သင့်ကို မချုပ်ထိန်းနိုင်သည့်အပြင် ဘုရားသခင်ကို ကြောက်ရွံ့သော စိတ်နှလုံးလည်း မရှိပါက၊ ထို့ပြင် သင်သည် မိမိကိုယ်ကို သက်သေခံသောအခါ အရှက်တရားကို မခံစားဘဲ ထိုသို့ မရမကပြုရန် ဆန္ဒရှိကာ သင်၏ရည်ရွယ်ချက်ကို စွမ်းဆောင်ရရှိသည်အထိ အလျှော့မပေးပါက ဤအရာ၏ သဘာဝမှာ ကွဲပြားသည်။ သင်သည် အန္တိခရစ်တစ်ဦးပင် ဖြစ်၏။

ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံဖို့အတွက် အန္တိခရစ်များ ပိုင်ဆိုင်သည့် နည်းနိဿယများနှင့် သရုပ်သကန်များမှာ မျိုးစုံဖြစ်၏။ အချို့တွင် အန္တိခရစ်များ ပြောင်ပြောင်တင်းတင်း ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် ၎င်းတို့၏ အရည်အသွေးအားလုံးကို ပြောပြခြင်းတို့ ပါဝင်သော်လည်း ကျန်သည့်အရာများ၌ လူတို့ကို မိမိတို့အား အထင်ကြီးအောင် တစ်ဖက်လှည့်ဖြင့် လုပ်ဖို့သော်လည်းကောင်း၊ လူတို့ကို မိမိတို့အား အထင်ကြီးစေရန်၊ ကိုးကွယ်ရန်၊ မိမိတို့နောက်လိုက်ရန်နှင့် လူတို့၏ စိတ်နှလုံးများထဲ၌ နေရာတစ်နေရာပင် ယူရန်ဟူသည့် ၎င်းတို့၏ ရည်ရွယ်ချက်ကို စွမ်းဆောင်ရရှိဖို့သော်လည်းကောင်း သွယ်ဝိုက်သော စကားအသုံးအနှုန်းများ သို့မဟုတ် နည်းစနစ်များကို အသုံးချရန်အတွက် နည်းလမ်းများကို ရှာဖွေခြင်းတို့ ပါဝင်သည်။ ဤသည်မှာ ထိုသို့သော အပြုအမူ၏ သဘာဝဖြစ်၏။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် အန္တိခရစ်များ၏ စိတ်သဘောထားသည် ယင်း၏သဘာဝ၊ ယင်းက အကျိုးသက်ရောက်စေသည့် ရလဒ်များသာမက သိသာထင်ရှားသည့် နည်းလမ်းများနှင့် ယင်း၏ ဖုံးကွယ်နေသော ရည်မှန်းချက်များနှင့် ရည်ရွယ်ချက်များအရ သာမန်လူတို့၏ စိတ်သဘောထားနှင့် ခြားနား၏။ ထိုမျှမက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသော လူတို့သည် ၎င်းတို့၏ အရည်အသွေးအားလုံးကို ပြောပြရုံမျှ ပြောပြကြသလော။ တစ်ခါတစ်ရံ ၎င်းတို့သည် မိမိတို့၏ မကောင်းသောဘက်ခြမ်းကိုလည်း ပြောပြကြသည်။ သို့သော် ၎င်းတို့သည် ဤသို့ပြုသောအခါ မိမိတို့ကိုယ်ကို အမှန်တကယ် စိတ်ဖြာလေ့လာဆွေးနွေးပြီး သိကျွမ်းဖို့ ကြိုးစားနေကြသလော။ (မဟုတ်ပါ။) သို့ဆိုလျှင် လူတစ်ဦးသည် သူ၏ မိမိကိုယ်ကို သိကျွမ်းမှုက မစစ်မှန်ကြောင်းနှင့် ထိုအစား ယင်းက မသန့်စင်ဘဲ နောက်ကွယ်တွင် ရည်ရွယ်ချက်ရှိကြောင်း မည်သို့ ရှာဖွေတွေ့ရှိသနည်း။ လူတစ်ဦးသည် ဤကိစ္စကို မည်ကဲ့သို့ လုံးစေ့ပတ်စေ့ နားလည်နိုင်သနည်း။ ဤတွင် အခရာကျသော အချက်မှာ ၎င်းတို့ မိမိတို့ကိုယ်ကို သိကျွမ်းဖို့နှင့် ၎င်းတို့၏ အားနည်းချက်များ၊ အနာအဆာများ၊ ချို့ယွင်းချက်များနှင့် ဖောက်ပြန်ပျက်စီးသော စိတ်သဘောထားများကို ဖော်ထုတ်ဖို့ ကြိုးစားနေစဉ် တစ်ချိန်တည်း၌ မိမိတို့ကိုယ်တိုင် အပြစ်တင်ခံရခြင်းမှ လွတ်မြောက်ရန်အတွက် ဆင်ခြေများနှင့် အကြောင်းပြချက်များကိုလည်း ရှာဖွေနေကြသည်။ ၎င်းတို့က လူတို့ကို “လူတိုင်းသည် အမှားပြုလုပ်နိုင်စွမ်း ရှိပြီး ကျွန်ုပ်သာ မဟုတ်ပေ။ သင်တို့အားလုံးသည်လည်း အမှားပြုလုပ်နိုင်စွမ်း ရှိကြသည်။ ကျွန်ုပ်ပြုမိသည့် အမှားမှာ ခွင့်လွှတ်နိုင်လောက်သည်။ ယင်းမှာ အမှားသေးသေးလေး ဖြစ်၏။ အကယ်၍ သင်တို့သည် တစ်ပုံစံတည်းသော ဤအမှားမျိုးကို ပြုမိခဲ့လျှင် ကျွန်ုပ်၏ကိစ္စထက် များစွာပို၍ ကြီးလေးသောကိစ္စ ဖြစ်ပေမည်။ အဘယ့်ကြောင့်ဆိုသော် သင်တို့သည် မိမိတို့ကိုယ်ကို ပြန်လည်သုံးသပ်ပြီး စိတ်ဖြာလေ့လာမည် မဟုတ်သောကြောင့် ဖြစ်သည်။ ကျွန်ုပ်သည် အမှားများပြုမိလျှင်ပင် သင်တို့ထက် ပိုကောင်းမွန်ပြီး ဆင်ခြင်တုံတရားနှင့် တည်ကြည်မှု ပို၍ရှိ၏” ဟု တိတ်တခိုး ပြောပြလေသည်။ ဤသည်ကို လူတိုင်းက ကြားသောအခါ “သင်သည် လုံးဝမှန်ကန်၏။ သင်သည် သမ္မာတရားကို များစွာ နားလည်ပြီး ဝိညာဉ်ရင့်သန်မှု အမှန်တကယ် ပိုင်ဆိုင်၏။ အမှားများကို ပြုမိသောအခါ သင်သည် မိမိကိုယ်ကို ပြန်လည်သုံးသပ်ပြီး စိတ်ဖြာလေ့လာနိုင်သည်။ ကျွန်ုပ်တို့ထက် များစွာ ပို၍ကောင်းမွန်သည်။ အကယ်၍ ကျွန်ုပ်တို့ အမှားများပြုမိလျှင် မိမိတို့ကိုယ်ကို ပြန်လည်သုံးသပ်ပြီး မိမိတို့ကိုယ်ကို သိကျွမ်းဖို့ မကြိုးစားကြသည့်အပြင် အရှက်ရမည်စိုးသဖြင့် မိမိတို့ကိုယ်ကို စိတ်ဖြာလေ့လာမှု မပြုရဲကြပေ။ သင်၌ ကျွန်ုပ်တို့ထက် ပို၍ကြီးမားသော ဝိညာဉ်ရင့်ကျက်မှုနှင့် သတ္တိရှိသည်” ဟု စဉ်းစားကြသည်။ ဤလူတို့သည် အမှားများကို ပြုလုပ်လင့်ကစား အခြားသူများ၏ လေးစားသမှုရှိခြင်းကို ရယူပြီး မိမိတို့ကိုယ်ကို ချီးမွမ်းခန်းဖွင့်ကြသေးသည်။ ဤသည်မှာ မည်သို့သော စိတ်သဘောထား ဖြစ်သနည်း။ အချို့သော အန္တိခရစ်များသည် ဟန်ဆောင်ခြင်း၊ လူတို့ကို လိမ်ညာခြင်းနှင့် မျက်နှာဖုံးတပ်ထားခြင်း၌ အထူးသဖြင့် ကျွမ်းကျင်ကြသည်။ သမ္မာတရား နားလည်သော လူတို့ကို ကြုံတွေ့သောအခါ ၎င်းတို့သည် မိမိတို့ကိုယ်ကို သိကျွမ်းမှုကို စတင်ပြောပြကြပြီး ၎င်းတို့သည် နတ်ဆိုးတစ်ကောင်နှင့် စာတန်တစ်ကောင်ဖြစ်ကြောင်း၊ ၎င်းတို့၏ လူ့သဘာဝမှာ ဆိုးဝါးကြောင်း၊ ၎င်းတို့သည် ကျိန်စာတိုက်ခံထိုက်ကြောင်းကိုလည်း ပြောကြသည်။ ၎င်းတို့ကို သင်က “သင်သည် နတ်ဆိုးတစ်ကောင်နှင့် စာတန်တစ်ကောင် ဖြစ်သည်ဟု သင်ဆိုသည့်အတွက် မည်သည့် ဒုစရိုက်အမှုများကို သင် ကျူးလွန်ခဲ့သနည်း” ဟု မေးသည် ဆိုပါစို့။ ၎င်းတို့က “ကျွန်ုပ်သည် မည်သည့်အရာမျှ မပြုလုပ်ခဲ့သော်လည်း နတ်ဆိုးတစ်ကောင် ဖြစ်၏။ ထို့ပြင် ကျွန်ုပ် နတ်ဆိုးတစ်ကောင်ဖြစ်သည်သာမက စာတန်တစ်ကောင်လည်း ဖြစ်၏” ဟု ပြောမည်ဖြစ်သည်။ ထိုအခါ ၎င်းတို့ကို သင်က “သင်သည် နတ်ဆိုးတစ်ကောင်နှင့် စာတန်တစ်ကောင် ဖြစ်သည်ဟု ဆိုသဖြင့် နတ်ဆိုးတစ်ကောင်နှင့် စာတန်တစ်ကောင်၏ မည်သည့်ဆိုးယုတ်သော လုပ်ရပ်များကို သင် ကျူးလွန်ခဲ့ပြီး ဘုရားသခင်ကို မည်သို့အာခံခဲ့သနည်း။ သင်ပြုလုပ်ခဲ့သည့် ဆိုးယုတ်သော အရာများနှင့်ပတ်သက်၍ အမှန်တရားကို သင် ပြောနိုင်မည်လော” ဟု မေးသည်။ ၎င်းတို့က “ကျွန်ုပ်သည် ဆိုးယုတ်သောအရာတစ်ခုမျှ မပြုလုပ်ခဲ့” ဟု ဆိုမည်ဖြစ်သည်။ ထိုအခါ သင်သည် ဆက်လက်၍ မရမကဖိမေးပြီး “အကယ်၍ သင်သည် ဆိုးယုတ်သော မည်သည့်အရာကိုမျှ ပြုလုပ်မထားလျှင် နတ်ဆိုးတစ်ကောင်နှင့် စာတန်တစ်ကောင်ဖြစ်သည်ဟု အဘယ့်ကြောင့် သင်ဆိုရသနည်း။ ဤသို့ပြောခြင်းဖြင့် မည်သည့်အရာကို သင် ရရှိဖို့ကြိုးစားနေသနည်း” ဟု မေး၏။ သင်သည် ဤသို့ဖြင့် ၎င်းတို့အပေါ် အတည်မေးသောအခါ ၎င်းတို့၌ ပြောစရာ တစ်ခုမျှ ရှိမည်မဟုတ်တော့ချေ။ အမှန်တွင် ၎င်းတို့သည် မကောင်းသောအရာ များစွာ ပြုလုပ်ထားပြီးဖြစ်သော်လည်း သင့်အား ဤအရာနှင့်ပတ်သက်သည့် အချက်အလက်များကို လုံးဝ ဖွင့်ပြောမည် မဟုတ်ချေ။ ၎င်းတို့သည် စကားကြီးစကားကျယ် အနည်းငယ်ကိုသာ ပြောပြီး ၎င်းတို့၏ မိမိကိုယ်ကို သိကျွမ်းမှုနှင့် ပတ်သက်၍ ပြောဖို့အတွက် အချို့သော အယူဝါဒများကို အနှစ်မဲ့သောပုံစံဖြင့် လေပန်းမည်ဖြစ်သည်။ လူတို့ကို အထူးသဖြင့် မည်သို့ သိမ်းသွင်းစည်းရုံးကြောင်း၊ လူတို့ကို မည်သို့ လိမ်လည်လှည့်စားကြောင်း၊ ၎င်းတို့၏ ကိုယ်ပိုင်ခံစားချက်များကို အခြေခံ၍ လူတို့ကို မည်သို့ အသုံးချခဲ့ကြောင်း၊ ဘုရားအိမ်တော်၏ အကျိုးကျေးဇူးကို အလေးအနက်ထားရန် မည်သို့ ပျက်ကွက်ခဲ့ကြောင်း၊ အလုပ်အစီအစဉ်များကို မည်သို့ ဆန့်ကျင်ခဲ့ကြောင်း၊ အထက်ကို မည်သို့ လိမ်လည်လှည့်စားခဲ့ကြောင်း၊ အမှုအရာများကို ညီအစ်ကို မောင်နှမများထံမှ မည်သို့ ဖုံးကွယ်ခဲ့ကြောင်းနှင့် ဘုရားအိမ်တော်၏ အကျိုးကျေးဇူးကို မည်မျှ ထိခိုက်ပျက်စီးစေခဲ့ကြောင်းတို့နှင့် ပတ်သက်လာလျှင် ၎င်းတို့သည် ဤအချက်အလက်များနှင့် ပတ်သက်၍ တစ်လုံးတစ်ပါဒမျှ ပြောမည်မဟုတ်ချေ။ ဤသည်မှာ မိမိကိုယ်ကို စစ်မှန်သော သိကျွမ်းခြင်းဟုတ်သလော။ (မဟုတ်ပါ။) ၎င်းတို့သည် နတ်ဆိုးတစ်ကောင်နှင့် စာတန်တစ်ကောင်ဖြစ်သည်ဟု ဆိုရာ၌ သူသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံဖို့အတွက် မိမိကိုယ်ကို သိကျွမ်းခြင်းကို အယောင်ဆောင်နေသည် မဟုတ်လော။ ဤသည်မှာ ၎င်းတို့ အသုံးပြုသည့် နည်းစနစ်တစ်ခု မဟုတ်လော။ (ဟုတ်ပါသည်။) သာမန်လူတစ်ဦးက ဤနည်းစနစ်ကို ရိပ်စားမိနိုင်ခြင်း မရှိပေ။ ခေါင်းဆောင်အချို့ ဖြုတ်ချခြင်းခံရကာ များမကြာမီ ပြန်လည် ရွေးကောက်ခံရပြီး ဤအရာအတွက် အကြောင်းရင်းကို သင် မေးသောအခါ လူအချို့က “ထိုခေါင်း‌ဆောင်သည် အစွမ်းအစကောင်း ရှိ၏။ သူသည် နတ်ဆိုးတစ်ကောင်နှင့် စာတန်တစ်ကောင်ဖြစ်ကြောင်း သူသိ၏။ အခြားမည်သူသည် ထိုသိကျွမ်းမှုအဆင့်မျိုး ရှိသနည်း။ သမ္မာတရားကို အမှန်တကယ် လိုက်စားသော လူတို့၌သာ ထိုသိကျွမ်းမှုကို ပိုင်ဆိုင်ကြသည်။ ကျွန်ုပ်တို့ မည်သူမျှ မိမိတို့ကိုယ်ကိုနှင့် ပတ်သက်၍ ထိုသိကျွမ်းမှုကို မရရှိနိုင်ကြပေ။ သာမန်လူတစ်ဦး၌ ထိုဝိညာဉ်ရင့်ကျက်မှု မရှိပေ။ ဤအကြောင်းကြောင့် လူတိုင်း သူ့ကို ပြန်လည်ရွေးချယ်ခဲ့ကြခြင်း ဖြစ်သည်” ဟု ပြောကြသည်။ ဤနေရာ၌ မည်သည့်အရာ ဖြစ်ပျက်နေသနည်း။ ဤလူတို့သည် အထင်အမြင် မှားသွားပြီဖြစ်သည်။ ဤခေါင်းဆောင်က သူသည် နတ်ဆိုးတစ်ကောင်နှင့် စာတန်တစ်ကောင်ဖြစ်မှန်း သိခဲ့သော်လည်း လူတိုင်း၏ ရွေးချယ်ခြင်းကို ခံခဲ့ရဆဲဖြစ်သည်။ သို့ဆိုလျှင် ထိုသူသည် နတ်ဆိုးတစ်ကောင်နှင့် စာတန်တစ်ကောင်ဖြစ်သည်ဟု သူဆိုရာ၌ လူတို့အပေါ် မည်သည့်သက်ရောက်မှုနှင့် အကျိုးဆက်ရှိသနည်း။ (ယင်းက လူတို့ကို သူ့အား အထင်ကြီးစေပါသည်။) မှန်ပေ၏။ ယင်းက လူတို့ကို သူ့အား ပို၍ အထင်ကြီးစေသည်။ ဘာသာတရားမရှိသူများက ဤနည်းစနစ်ကို “ရှေ့တိုးဖို့ နောက်ဆုတ်ခြင်း” ဟု ခေါ်ကြသည်။ ဤသည်မှာ အခြားသူများက ထိုသူသည် မိမိကိုယ်ကို ဖွင့်ဟနိုင်ပြီး သိကျွမ်းနိုင်ကြောင်း၊ ထိုသူ၌ သိနားလည်နိုင်စွမ်းနှင့် ထိုးထွင်းအမြင်တို့အပြင် ထူးခြားလေးနက်သော သိနားလည်ခြင်းရှိကြောင်း ယုံကြည်လာကာ ဤအရာကြောင့် လူတိုင်းက ထိုသူ့ကို ပို၍ ကိုးကွယ်ကြစေရန်အတွက် လူတို့ကို မိမိအား ပို၍ အထင်ကြီးစေဖို့ ထိုသူသည် မိမိနှင့်ပတ်သက်၍ မကောင်းသော အရာများကို အလျင်ဦးစွာ ပြောသည်။ ထို့ပြင် လူတိုင်း သူ့ကို ပို၍ ကိုးကွယ်ကြခြင်း၏ ရလဒ်မှာ အဘယ်နည်း။ ခေါင်းဆောင်ရွေးချယ်ဖို့ အချိန်နောက်ထပ် ရောက်လာသောအခါ ထိုသူကို တာဝန်အတွက် အသင့်တော်ဆုံးလူအဖြစ် သဘောထားနေကြဆဲ ဖြစ်သည်။ ဤနည်းစနစ်မှာ အတော်‌လေးပါးနပ်သည် မဟုတ်လော။ အကယ်၍ သူသည် ဤကဲ့သို့ သူ၏ မိမိကိုယ်ကိုသိကျွမ်းမှုအကြောင်း မပြောခဲ့သည့်အပြင် သူသည် နတ်ဆိုးတစ်ကောင်နှင့် စာတန်တစ်ကောင် ဖြစ်သည်ဟု မပြောခဲ့ဘဲ၊ ထိုအစား အပျက်သဘောဆောင်၍သာ နေခဲ့လျှင် ဤသည်ကို အခြားသူများ တွေ့သောအခါ ၎င်းတို့က “သင်သည် ဖြုတ်ချခြင်းခံရပြီး သင်၏ အဆင့်အတန်းကို ဆုံးရှုံးရသည်နှင့် တစ်ပြိုင်နက် အပျက်သဘော ဆောင်လာခဲ့သည်။ သင်သည် ကျွန်ုပ်တို့ကို အပျက်သဘောမဆောင်ဖို့ သွန်သင်နေကျဖြစ်ပြီး ယခုတွင် သင်၏ အပျက်သဘော‌ဆောင်ခြင်းသည် ကျွန်ုပ်တို့၏ အပျက်သဘောဆောင်ခြင်းထက် ပို၍ပင် ဆိုးရွားသည်။ သင့်ကို ကျွန်ုပ်တို့ ရွေးချယ်မည်မဟုတ်” ဟု ပြောမည်ဖြစ်သည်။ ဤခေါင်းဆောင်ကို မည်သူမျှ အထင်ကြီးမည်မဟုတ်ပေ။ လူတိုင်းသည် ထိုသူနှင့်ပတ်သက်၍ ပိုင်းခြားသိမြင်နိုင်စွမ်း ကင်းမဲ့နေဆဲဖြစ်သော်လည်း အနည်းဆုံးအနေဖြင့် သူ့ကို ခေါင်း‌ဆောင်တစ်ဦးအဖြစ် ၎င်းတို့ နောက်ထပ်ရွေးချယ်မည် မဟုတ်‌တော့ဘဲ ဤသူသည် အခြားသူတို့ကို သူ့အား အထင်ကြီးစေဖို့ဟူသည့် သူ၏ ရည်ရွယ်ချက်ကို စွမ်းဆောင်ရရှိမည် မဟုတ်တော့ပေ။ သို့သော် ဤခေါင်းဆောင်က “ကျွန်ုပ်သည် နတ်ဆိုးတစ်ကောင်နှင့် စာတန်တစ်ကောင် ဖြစ်သည်။ ဘုရားက ကျွန်ုပ်ကို ကျိန်ဆဲပြီး တစ်ဆယ့်ရှစ်ထပ်မြောက် ငရဲထဲသို့ ချကာ ထာဝရကာလပတ်လုံး ကျွန်ုပ်ကို လူပြန်ဝင်စားဖို့ အခွင့်မပေးပါစေနှင့်” ဟု အလျင်ဦးအောင် ပြောဆိုသည်။ လူအချို့က ဤသည်ကို ကြားရလျှင် သူ့အတွက် စိတ်မကောင်းဖြစ်ပြီး “ကျွန်ုပ်တို့၏ ခေါင်းဆောင်သည် များစွာ ဒုက္ခခံခဲ့ရပြီ။ အို သူသည် မတရားခံခဲ့ရလေခြင်း။ အကယ်၍ သူ့ကို ခေါင်းဆောင်တစ်ဦးဖြစ်ဖို့ ဘုရားသခင် အခွင့်မပေးလျှင် သူ့ကို ကျွန်ုပ်တို့ ရွေးကောက်မည်” ဟု ဆိုကြသည်။ လူတိုင်းက ဤခေါင်းဆောင်ကို ထိုအတိုင်းအတာအထိ ထောက်ခံအားပေးကြသည်ဖြစ်၍ ၎င်းတို့သည် အထင်အမြင်မှားသွားကြပြီ မဟုတ်လော။ သူ့စကားများ၏ မူလရည်ရွယ်ချက်ကို အတည်ပြုပြီဖြစ်ကာ သူသည် လူတို့ကို ဤနည်းအားဖြင့် စင်စစ် အထင်အမြင်မှားစေကြောင်း သက်သေပြသည်။ စာတန်သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဖြင့် တစ်ခါတစ်ရံ လူတို့ကို အထင်အမြင်မှားစေပြီး တစ်ခါတစ်ရံ သူ၌ အခြားရွေးစရာ မရှိတော့သောအခါ သူ၏အမှားများကို ဝေ့ဝိုက်သောနည်းဖြင့် ဝန်ခံနိုင်သည်။ သို့သော် ယင်းသည် အပြင်ပန်းသာလျှင် ဖြစ်ပြီး သူ၏ ရည်ရွယ်ချက်မှာ လူတို့၏ သနားကရုဏာနှင့် နားလည်ပေးခြင်းကို ရယူဖို့ဖြစ်သည်။ သူက “မည်သူမျှ မပြည့်စုံပေ။ လူတိုင်းတွင် ဖောက်ပြန်ပျက်စီးသော စိတ်သဘောထားများ ရှိပြီး လူတိုင်း အမှားလုပ်နိုင်စွမ်း ရှိကြသည်။ လူတစ်ဦးသည် သူ၏အမှားများကို ပြုပြင်နိုင်သရွေ့ သူသည် လူကောင်းတစ်ဦးဖြစ်သည်” ဟုပင် ပြောမည်။ ဤသည်ကို လူတို့ကြားသောအခါ ယင်းက မှန်ကန်သည်ဟု သူတို့ ထင်မှတ်ကြပြီး စာတန်ကို ဆက်လက်၍ ကိုးကွယ်ပြီး လိုက်လျှောက်ကြသည်။ စာတန်၏ နည်းစနစ်မှာ သူ၏အမှားများကို အလျင်ဦးအောင် ဝန်ခံရန်နှင့် သူ့ကိုယ်သူ တိတ်တခိုး ဂုဏ်တင်ချီးကျူးပြီး လူတို့၏ စိတ်နှလုံးများထဲရှိ သူ၏ နေရာကို တိုးမြှင့်ရန် ဖြစ်သည်။ ဤသို့ဖြင့် လူတို့က သူနှင့်ပတ်သက်သည့် အရာရာတိုင်း၊ သူ၏အမှားများကိုပင် လက်ခံပြီးနောက် ဤအမှားများကို ခွင့်လွှတ်ကာ ယင်းတို့နှင့်ပတ်သက်၍ တဖြည်းဖြည်း မေ့သွားရန်နှင့် နောက်ဆုံးတွင် စာတန်ကို လုံးလုံးလျားလျား လက်ခံလျက် သေသည့်တိုင်အောင် သူ့အပေါ် သစ္စာစောင့်သိလာကာ သူ့ကို မည်သည့်အခါမျှ ချန်ရစ်မထား သို့မဟုတ် စွန့်ခွာမသွားဘဲ အဆုံးတိုင်အောင် သူ့နောက်လိုက်ရန် ဖြစ်သည်။ ဤသည်မှာ စာတန်၏ အမှုအရာများကို ပြုလုပ်သည့် နည်းစနစ် မဟုတ်လော။ ဤသည်မှာ စာတန်ပြုမူလုပ်ဆောင်သည့်ပုံ ဖြစ်ပြီး အန္တိခရစ်များကလည်း လူတို့ကို ၎င်းတို့အား ကိုးကွယ်ပြီး လိုက်လျှောက်စေဖို့ဟူသည့် ၎င်းတို့၏ ရည်မှန်းချက်များနှင့် ရည်ရွယ်ချက်များကို ဖြည့်ဆည်းရန်အတွက် ပြုမူလုပ်ဆောင်သည့်အခါ ဤနည်းကို အသုံးပြုကြသည်။ ဤအရာက ဆိုက်ရောက်စေသည့် အကျိုးဆက်များမှာ အတူတူပင်ဖြစ်ကာ လူတို့ကို စာတန် အထင်အမြင် မှားစေခြင်းနှင့် ဖောက်ပြန်ပျက်စီးစေခြင်း၏ အကျိုးဆက်များနှင့် လုံးဝ မခြားနားပေ။

လူအချို့က ၎င်းတို့၏ မိမိကိုယ်ကိုသိကျွမ်းမှုအကြောင်း ပြောကြသောအခါ မိမိကိုယ်ကို တကယ့်အရှုပ်ထုပ်နှင့် အသုံးမကျသူအဖြစ် သရုပ်ဖော်လျက် ၎င်းတို့သည် နတ်ဆိုးတစ်ကောင်နှင့် စာတန်တစ်ကောင် ဖြစ်သည်၊ ကျိန်ဆဲခြင်းကို ခံထိုက်သည်၊ အကယ်၍ ဘုရားသခင်က ၎င်းတို့ကို ဖယ်ရှားရှင်းလင်းခဲ့လျှင်လည်း မကျေမနပ်ပြောမည် မဟုတ်ဟူ၍ပင် ပြောကြသည်။ သို့သော်လည်း ဤလူတို့၌ မိမိတို့၏ သဘာဝ အနှစ်သာရအပေါ်ဖြစ်စေ၊ ဖောက်ပြန်ပျက်စီးသော စိတ်သဘောထားများအပေါ်ဖြစ်စေ စစ်မှန်သော သိနားလည်ခြင်း မရှိသည့်အပြင် ၎င်းတို့သည် မိမိတို့၏ အခြေအနေအကြောင်းခြင်းရာအမှန်နှင့်ပတ်သက်၍ မည်သည့်အရာကိုမျှ မပြောပြနိုင်ကြပေ။ ထိုအစား ၎င်းတို့သည် အခြားသူများကို အထင်အမြင် မှားစေရန် အယောင်ဆောင်ဗန်းပြခြင်းကို အသုံးပြုဖို့ကိုလည်းကောင်း၊ လူတို့ကို အမြင်ဖုံးကွယ်ရန်နှင့် လှည့်စားရန်အပြင် ထို့နောက်တွင် လူတို့ကို မိမိတို့အား အကောင်းမြင်စေရန်အတွက် မိမိတို့၏ အမှားများကို အလျင်ဦးအောင် ဝန်ခံခြင်းနှင့် “ရှေ့တိုးဖို့ နောက်ဆုတ်ခြင်း” ဟူသည့် နည်းလမ်းနှင့် နည်းနိဿယကို အသုံးပြုဖို့ကိုလည်းကောင်း ကြိုးစားကြသည်။ ဤသည်မှာ အန္တိခရစ်များ၏ လက်တွေ့ကျင့်သုံးမှု ဖြစ်သည်။ သင်တို့သည် နောက်တစ်ကြိမ် ဤသို့သော လူတစ်ဦးကို ကြုံတွေ့သောအခါ မည်ကဲ့သို့ သဘောထားသင့်သနည်း။ (အသေးစိတ် အချက်အလက်များကို နှိုက်နှိုက်ချွတ်ချွတ် စစ်ဆေးကြည့်ရမည်။) မှန်၏။ အရေးကိစ္စကို စုံစမ်းပြီး အသေးစိတ် အချက်အလက်များကို နှိုက်နှိုက်ချွတ်ချွတ် စစ်ဆေးကြည့်တတ်ရမည်။ ထို့ပြင် မည်သို့ ထဲထဲဝင်ဝင် စုံစမ်းသင့်သနည်း။ သက်ညှာဖို့အတွက် သူ တောင်းပန်ပြီး “သင်တို့ကို ကျွန်ုပ် နောက်ထပ် မည်သည့်အခါမျှ အထင်အမြင်မှားအောင်လုပ်မည် မဟုတ်တော့ပေ။ ကျွန်ုပ်ကို ခေါင်းဆောင်ဖြစ်ဖို့ သင်တို့ ရွေးချယ်လျှင်ပင် ထိုတာဝန်ကို ကျွန်ုပ် ယူတော့မည်မဟုတ်” ဟု ပြောသည်အထိ စုံစမ်းလော့။ “ကျွန်ုပ်တို့သည် သင်၏ အထင်အမြင်မှားအောင်လုပ်ခြင်းကို မည်သည့်အခါမျှ ခံတော့မည် မဟုတ်သကဲ့သို့ သင့်ကိုလည်း ကျွန်ုပ်တို့၏ ခေါင်းဆောင်အဖြစ် မည်သည့်အခါမျှ ရွေးတော့မည်မဟုတ်သဖြင့် မျှော်လင့်မနေလေနှင့်” ဟု သူ့ကို ပြောလော့။ ယင်းမှာ မည်သို့ သဘောရသနည်း။ မိမိကိုယ်ကို သိကျွမ်းမှုအကြောင်း အလွန်ပုံကြီးချဲ့သည့် ပုံစံဖြင့် စကားပြောပြီး မိမိကိုယ်ကို ကျိန်၍ပင် ပြောလင့်ကစား မည်သည့်အရာမျှ မှန်သည်ဟု လုံးဝမထင်ရသော သူတို့အားလုံးသည် ဝိညာဉ်ရေးရာဆန်ယောင်ဆောင်ပြီး သူတော်ကောင်း ဟန်ဆောင်သောလူများ ဖြစ်ကြကာ သူတို့၏ စကားများအားလုံးက အထင်အမြင်မှားစေနိုင်သည်။ ထိုသို့သော လူတို့၏ စကားတွင် သင်ပိုင်းခြားသိမြင်ရမည့် ထူးခြားသောလက္ခဏာနှင့် အသေးစိတ် အချက်အလက်အနည်းငယ် ရှိသည်။ ငါ့ကို ပြောလော့၊ ဥပမာ လူတစ်ဦးအား အလှူငွေများကို လုံခြုံအောင် သိမ်းဆည်းရန်အတွက် ကတိသစ္စာဆိုချက်တစ်စောင်‌ ရေးခိုင်းပါက ထိုကတိသစ္စာဆိုချက်၏ ပထမစာကြောင်းတွင် မည်သို့ဆိုထားသင့်သနည်း။ ဆင်ခြင်တုံတရားနှင့် လူ့သဘာဝရှိသော လူတစ်ဦးက မည်သည့်အရာ ရေးမည်နည်း။ သူသည် မိမိ၏ သင့်လျော်သော ရပ်တည်ချက်၌ ရပ်တည်ရန်နှင့် မိမိ၏သဘောထားကို သိသာစေရန်အတွက် မည်သည့်လေသံနှင့် စကားရပ်ကို အသုံးပြုမည်နည်း။ သာမန်လူများ စကားပြောသောအခါ ၎င်းတို့သည် ပုံမှန်အတိုင်း စကားပြောနေကြောင်း လူတိုင်းက သိရှိခံစားနိုင်သော်လည်း ဆိုးယုတ်သောလူများ သို့မဟုတ် အန္တိခရစ်များဖြစ်သော ပုဂ္ဂိုလ်များက စကားပြောသောအခါ ရည်မှန်းချက်ကြီးသည့် ထိုသို့သောလူစားမျိုး၌ သာမန်လူနှင့်ကွဲပြားသည့် သီးခြားလေသံမျိုး ရှိကြသည်။ ဥပမာ ၎င်းတို့က “အကယ်၍ ကျွန်ုပ် မည်သူမည်ဝါသည် ဘုရား၏ ပူဇော်သက္ကာများမှ တစ်ပြားတစ်ချပ်ကို အလွဲသုံးစား လုပ်လျှင် စိတ်မချမ်းမြေ့ဖွယ်ရာ သေခြင်းမျိုးဖြင့် သေရပါစေ။ ကားတိုက်ခံရပါစေ” ဟု ဆိုသည်။ ဤသည်မှာ မည်သို့သော လေသံမျိုး ဖြစ်သနည်း။ ၎င်းတို့သည် ကြီးကြီးကျယ်ကျယ် အဖြစ်ဆုံးသော လေသံကိုယူ၍ “ကျွန်ုပ်” ဟူသည့် စကားလုံးဖြင့် အစချီသည်။ ၎င်းတို့ပြောဆိုသည့် လေသံနှင့် ဟန်ပန်နောက်ကွယ်ရှိ အရင်းခံအကြောင်းကို ၎င်းတို့အသုံးပြုသည့် အရှိအတိုင်းဖြစ်သော စာသားများတွင် သတိပြုမိနိုင်သည်။ ပထမစကားလုံးမှာ “ကျွန်ုပ်” ဖြစ်ကာ ၎င်းတို့က ကြီးကြီးကျယ်ကျယ် အဖြစ်ဆုံးသော လေသံနှင့် ထိုမျှမြင့်မားသော အသံပေါက်ကို သုံးထားသည်မှာ ကြီးကျယ်သော ကတိသစ္စာဆိုချက် ဖြစ်သည် မဟုတ်လော။ ဤကတိသစ္စာဆိုချက်မျိုးကို မည်သို့ခေါ်သနည်း။ ယင်းကို ကြီးကျယ်ပြီး သူတော်ကောင်းယောင်ဆောင်သည်ဟု ခေါ်သည်။ ထိုမျှ ကြမ်းတမ်းမှုမျိုးဖြင့် ကတိသစ္စာဆိုချက်ရေးခြင်းသည် မည်သည့် စိတ်သဘောထားမျိုး ဖြစ်သနည်း။ ဤသည်မှာ ကတိသစ္စာဆိုချက် ဖြစ်သည့်အတွက် ဤကတိသစ္စာဆိုချက်ကို သင် မည်သူ့ထံ ကျိန်ဆိုနေသနည်း။ သင်သည် ဤကတိသစ္စာဆိုချက်ကို ဘုရားသခင်ထံ ကျိန်ဆိုနေခြင်းဖြစ်သဖြင့် ဤကိစ္စတွင် ပုံမှန်လူတစ်ဦးက မည်ကဲ့သို့ ပြောဆိုသင့်သနည်း။ ၎င်းတို့သည် နှိမ့်ချသောဟန်ပန်ဖြင့် စကားပြောသင့်သည်၊ မိမိတို့၏ သင့်လျော်သော ရပ်တည်ချက်ဖြင့် ရပ်တည်သင့်သည်၊ ဘုရားသခင်ကို ဆုတောင်းသင့်သည့်အပြင် စိတ်နှလုံးအရင်းခံပြီး ပြောဆိုသင့်သည်။ ကြီးကျယ်သော စကားလုံးများကို မသုံးသင့်ပေ၊ သို့မဟုတ် ကြမ်းလည်း မကြမ်းတမ်းသင့်ပေ။ ထိုသို့သောလူတို့သည် ကတိသစ္စာဆိုချက်ပေးသည့် အခါ၌ပင် အလွန်ကြမ်းတမ်းသည်။ ၎င်းတို့၏ စာတန်ဆန်သော စိတ်သဘောထားမှာ ဆိုးရွားလှ၏။ ၎င်းတို့၏ ကတိသစ္စာဆိုချက်က စစ်မှန်သည်၊ သို့မဟုတ် အတုအယောင် ဖြစ်သည်ကို ပြောရခက်၏။ ၎င်းတို့ ဆိုလိုသည့်အရာမှာ “သင် ကျွန်ုပ်ကို မယုံသလော။ ကျွန်ုပ်သည် ဘုရားအိမ်တော်အား အခွင့်ကောင်းယူမည်၊ အလှူငွေများအား ခိုးယူမည်ကို သင်စိုးရိမ်နေသလော။ ကျွန်ုပ်ကို သင် အသုံးပြုသော်လည်း မယုံကြည်ဘဲ ကျွန်ုပ်ကို ကတိသစ္စာဆိုချက် ကျိန်ဆိုခိုင်းသည်။ သို့ဖြစ်၍ ကျွန်ုပ် ကတိသစ္စာဆိုချက် ကျိန်ဆိုမည်။ ဤကတိသစ္စာဆိုချက်ကို ကျွန်ုပ် ကျိန်ဆိုရဲသည်၊ မကျိန်ဆိုရဲသည်ကို သင် စောင့်သာကြည့်တော့။ ထိုကဲ့သို့သော အရာတစ်ခုကို ကျွန်ုပ်လုပ်နိုင်သည်ဟု ယုံကိုမယုံကြည်ပါ” ဟူ၍ ဖြစ်သည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤသည်မှာ ရုန့်ရင်းကြမ်းတမ်းမှုနှင့် မဆင်ခြင်မှုဖြစ်၏။ ၎င်းတို့သည် ဘုရားသခင်ကို ပွက်လောညံအောင် ကန့်ကွက်ဖို့ပင် ရဲတင်းမှုရှိပြီး မိမိတို့အတွက် ခုခံချေပဖို့နှင့် လူတို့ကို အထင်အမြင်မှားစေဖို့အတွက် ကတိသစ္စာဆိုချက်ကို အသုံးချသည်။ ဤသည်မှာ ဘုရားသခင်ကို ကြောက်ရွံ့ခြင်းလော။ ဤအရာ၌ ဘုရားကိုင်းရှိုင်းမှု လုံးဝ မရှိပေ။ ဤလူစားမျိုးသည် စာတန်တစ်ကောင်နှင့် အန္တိခရစ်တစ်ဦး ဖြစ်၏။ ဤသည်မှာ အန္တိခရစ်များ စကားပြောပုံဖြစ်၏။ ပွက်လောညံ‌အောင် ကန့်ကွက်သည့် လေသံမျိုးဖြင့် ကတိသစ္စာဆိုခြင်းဖြစ်ကာ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤလူစားမျိုးကို ကယ်တင်၍ ရနိုင်ဦးမည်လော။ ဤလူစားမျိုးကို သင်တို့ ယခင်က မြင်တွေ့ဖူးသလော။ ၎င်းတို့ပြသည့် ဤသရုပ်သကန်များ၊ ထုတ်ဖော်ချက်များ သို့မဟုတ် စိတ်သဘောထားများအား မည်သို့ ပိုင်းခြားသိမြင်ရမည်ကို သင်တို့မသိဘူး မဟုတ်လော။ လူအချို့က ဤလူစားမျိုးသည် အတွေးအမြင်ရှင်းသည်၊ ဝိညာဉ်ရေးရာ နားလည်သဘောပေါက်မှု ရှိသည်၊ ရိုးသားပြီး ဘုရားသခင်အပေါ် သစ္စာစောင့်သိသည်ဟုပင် ယုံကြည်ကြသည်။ ဤသည်မှာ စဉ်းစားဉာဏ်မဲ့သည် မဟုတ်လော။ ဤသည်မှာ ပိုင်းခြားသိမြင်နိုင်စွမ်း ကင်းမဲ့ခြင်းမဟုတ်လော။ ဆိုးဝါးသော ဤအပြုအမူနှင့် စိတ်သဘောထားကို ၎င်းတို့ရေးသည့် ကတိသစ္စာဆိုချက်၏ အရှိအတိုင်းဖြစ်သော စကားလုံးများနှင့် စကားစုများထဲတွင် မြင်တွေ့နိုင်သော်လည်း လူတို့က ဤအန္တိခရစ်ကို အတော်ပင် ကောင်းမွန်သည်ဟု ထင်နေကြဆဲဖြစ်သည်။ ဤလူတို့သည် သမ္မာတရားကို နားလည်သလော။ မြင်ရသလောက်မှာမူ သင်တို့အားလုံး နားလည်သည်မှာ အယူဝါဒများဖြစ်သည်၊ သင်တို့သည် အယူဝါဒများအကြောင်းကိုသာ ပြောနိုင်ပြီး အနှစ်သာရမဲ့သော စကားများကိုသာ ပြောဆိုနိုင်ကာ တိကျသော အကြောင်းအရာများ၊ အရေးကိစ္စများနှင့် ပတ်သက်လာလျှင် ပိုင်းခြားသိမြင်မှု မရှိချေ။ အနာဂတ်တွင် ဤအရေးကိစ္စမျိုးတို့ကို ကြုံတွေ့ရပါက ပိုင်းခြားသိမြင်နိုင်မည်လော။ (ပိုင်ခြားသိမြင်နိုင်မည် ဖြစ်ပါသည်။) ထိုသို့သော ကတိသစ္စာဆိုချက်မျိုးကို ရေးသောလူတို့အားလုံးသည် လူ့တိရစ္ဆာန်များ ဖြစ်ပြီး ၎င်းတို့အားလုံး၌ လူ့သဘာဝ ကင်းမဲ့သည်။ ဤကတိသစ္စာဆိုချက်မျိုးကို ယခင်က မြင်တွေ့ဖူးသလော။ ဤကဲ့သို့သော ကတိသစ္စာဆိုချက်တစ်ခုကို သင်တို့ ယခင်က ရေးဖူးသလော။ (ရေးဖူးပါသည်။) ယင်းတွင် ဤကတိသစ္စာဆိုချက်မျိုးနှင့် တူညီသောလေသံ၊ တူညီသောနိဒါန်း ပါရှိသလော။ (ထိုမျှ တိုက်ရိုက်မကျပါ။) သို့ဆိုလျှင် ယင်း၏သဘာဝမှာ အတူတူဟုတ်သလော။ (ဟုတ်ပါသည်။) ယင်း၏သဘာဝမှာ အတူတူပင် ဖြစ်သည်။ ကတိသစ္စာဆိုချက်ကို ကျိန်ဆိုခြင်းသည် မိမိကိုယ်ကို သူရဲကောင်းဆန်ဆန် အနစ်နာခံသည်ဟူသော စိတ်ဓာတ်မျိုးလိုအပ်သည့် စစ်မြေပြင်ထဲ ဝင်ရောက်ခြင်းကဲ့သို့ မဟုတ်ပေ။ ယင်း၌ ထိုစိတ်ဓာတ်မျိုး မလိုအပ်ပေ။ ဘုရားသခင်ထံ ကတိသစ္စာ ကျိန်ဆိုသောအခါတွင် သင်သည် ယင်းကို လုံးစေ့ပတ်စေ့ စဉ်းစားရမည်ဖြစ်ပြီး အဘယ့်ကြောင့် ဤကတိသစ္စာဆိုချက်ကို ရေးဖို့လိုကြောင်း၊ ဤကတိသစ္စာဆိုချက်ကို မည်သူ့ထံ ကျိန်ဆိုနေပြီး ဤကတိကို မည်သူ့အား ပေးနေကြောင်း နားလည်ရမည်ဖြစ်သည်။ ဘုရားသခင် အလိုရှိသည်မှာ လူတစ်ဦး၏ သဘောထားဖြစ်ကာ စိတ်ဓာတ်တစ်မျိုး မဟုတ်ပေ။ သင်၏ ထိုစိတ်ဓာတ်မှာ ကြမ်းတမ်းပြီး ယင်းက ပွက်လောညံအောင် ကန့်ကွက်ရာရောက်သည်။ ယင်းမှာ စာတန်၏ မာနထောင်လွှားသော စိတ်သဘောထားနှင့်ဆိုင်သည့် သရုပ်သကန်ဖြစ်သည်။ ယင်းမှာ ဖန်ဆင်းခံများ ခံယူသင့်သည့် ရပ်တည်ချက် ဖြစ်ဖို့ဝေးစွ၊ ဘုရားကိုင်းရှိုင်းမှု မဟုတ်သည့်အပြင် ဖန်ဆင်းခံများ၌ ရှိသင့်သည့် သရုပ်သကန်လည်း မဟုတ်ချေ။ ဤသရုပ်သကန်ကို ပြသည့် လူတို့ကို အမျိုးသားရေး သူရသတ္တိက လွှမ်းမိုးထားပြီမဟုတ်လော။ ယင်းက ဤအရာနှင့် ဆက်စပ်နေသလော။ လူတို့သည် အလွန်နက်ရှိုင်းစွာ အဆိပ်မိထားပြီဖြစ်ကာ ကတိသစ္စာဆိုချက် သို့မဟုတ် ကတိပြုချက်တစ်ခု ရေးလျှင်ရေးချင်း ၎င်းတို့အားလုံးသည် ခေတ်အဆက်ဆက်မှ မိမိတို့၏ တိုင်းပြည်နှင့် လူမျိုးတို့အပေါ် သစ္စာစောင့်သိခဲ့သော ထင်ပေါ်ကျော်ကြားသည့် ပုဂ္ဂိုလ်များအကြောင်းကို စဉ်းစားကြသည်။ ထင်ပေါ်ကျော်ကြားသော ထိုပုဂ္ဂိုလ်များသည် စာတန်၏အဖွဲ့ဝင်များ ဖြစ်ကြပြီး ၎င်းတို့သည် ထင်ရှားကျော်ကြားမှု ရရှိကာ မိမိတို့ကိုယ်ကို သက်သေခံဖို့အတွက်နှင့် လူတို့၏စိတ်နှလုံးထဲ၌ နေရာတစ်နေရာရပြီး မိမိတို့အတွက် ကောင်းသောဂုဏ်သတင်းကို ချန်ရစ်ထားဖို့အတွက် မဆင်မခြင်ဖြင့် ပြုမူလုပ်ဆောင်ခဲ့ကြသည်။ ဤသို့ဖြင့် ၎င်းတို့သည် သမိုင်းတွင်နိုင်ပြီး ထာဝရတည်တံ့မည့် နာမည်ကောင်းတစ်ခု ရရှိနိုင်မည် ဖြစ်သည်။ နောင်လာနောက်သားများက ဤအရာကို ထိုသူတို့သည် မိမိတို့တိုင်းပြည်အတွက် မျက်ကန်းဆက်ကပ်မှု ရှိသည်ဟု အကဲဖြတ်ခဲ့ကြသည်။ ထိုသူတို့သည် အမှန်တကယ် မျက်ကန်းသည်ဟု သင် ထင်သလော။ ဤမျက်ကန်းမှုသည် စင်စစ်အားဖြင့် မည်သည့်အရာ ဖြစ်သနည်း။ ယင်းမှာ သစ္စာအဖောက်ဆုံး၊ ကောက်ကျစ်ဆိုးယုတ်မှု အရှိဆုံး ကျင့်သုံးမှုဖြစ်ပြီး ယင်း၌ တစ်ကိုယ်ရေ ရည်ရွယ်ချက် ပါရှိသည်။ ယင်းမှာ မျက်ကန်းခြင်းမဟုတ်သည့်အပြင် ဆက်ကပ်မှု မဟုတ်သည်မှာ သေချာ၏။ ယင်းမှာ ကောက်ကျစ်ဆိုးယုတ်ခြင်းပင် ဖြစ်၏။

ငါတို့သည် အန္တိခရစ်များ မိမိကိုယ်ကို သက်သေခံခြင်းဟူသည့် အကြောင်းအရာနှင့်ပတ်သက်၍ အမြောက်အမြား မိတ်သဟာယပြုခဲ့ကြပြီးသား ဖြစ်သည်။ ဤအကြောင်းအရာနှင့် ပတ်သက်၍ သင်တို့ လုံးစေ့ပတ်စေ့ နားမလည်သေးသော အခြားအရေးကိစ္စတစ်ခုခု ရှိသလော။ မိမိတို့အကြောင်း သက်သေခံရန် အခြားသူများက အပြုအမူများကို အသုံးပြုနေစဉ် လူအချို့သည် ဘာသာစကားကို အသုံးပြုပြီး မိမိတို့ကိုယ်ကို ကြွားဝါသည့် စကားအချို့ကို ပြောဆိုကြသည်။ မိမိကိုယ်ကို သက်သေခံရန် အပြုအမူများ အသုံးပြုသည့် လူတစ်ဦး၏ သရုပ်သကန်များမှာ အဘယ်နည်း။ အပေါ်ယံတွင် ၎င်းတို့သည် လူတို့၏ အယူအဆများနှင့် အတော်ပင် ကိုက်ညီပြီး လူတို့၏ အာရုံစိုက်မှုကို ဆွဲဆောင်သည့်အပြင် အတော်အတန် မြင့်မြတ်ကာ လူ့ကျင့်ဝတ် စံနှုန်းများနှင့် အတော်ပင် ကိုက်ညီမှုရှိသည့်အရာအဖြစ် လူတို့ မြင်ကြသည့် အပြုအမူအချို့ကို လုပ်ဆောင်ကြသည်။ ဤအပြုအမူက ၎င်းတို့ ဂုဏ်အသရေရှိကြောင်း၊ တည်ကြည်မှုရှိကြောင်း၊ ဘုရားသခင်ကို အမှန်တကယ် ချစ်ကြကြောင်း၊ အလွန် ဘာသာတရားကိုင်းရှိုင်းကာ ဘုရားကို ကြောက်ရွံ့သော စိတ်နှလုံး အမှန်တကယ် ပိုင်ဆိုင်ကြောင်းနှင့် ၎င်းတို့သည် သမ္မာတရားကို လိုက်စားသော လူတစ်ဦးဖြစ်ကြောင်း လူတို့အား တွေးထင်စေသည်။ လူတို့ကို အထင်အမြင်မှားစေရန် အပြင်ပန်း အပြုအမူကောင်းအချို့ကို မကြာခဏ ၎င်းတို့ ပြသကြသည်။ ဤသည်မှာလည်း မိမိကိုယ်ကိုနှင့်ပတ်သက်၍ ချီးမြှောက်ကာ သက်သေခံသည့် မနှစ်မြို့ဖွယ် လက္ခဏာ ဖြစ်သည် မဟုတ်လော။ ပုံမှန်အားဖြင့် လူတို့သည် ၎င်းတို့ကို အထင်ကြီးကာ ကြည်ညိုလေးစားရန်အလို့ငှာ အများနှင့် ၎င်းတို့ ကွဲပြားကြောင်းနှင့် ၎င်းတို့တွင် အခြားသူများထက် ပိုအမြော်အမြင်ရှိသည့် အယူအဆများ ရှိကြောင်း ဖော်ပြဖို့ ရှင်းလင်းသော စကားကို အသုံးပြုလျက် စကားလုံးများဖြင့် မိမိတို့ကိုယ်ကို ချီးမြှောက်ကာ သက်သေခံကြသည်။ သို့ရာတွင် လူများသည် ၎င်းတို့အနေဖြင့် အခြားသူများထက် သာကြောင်း သက်သေခံရန် တိကျပြတ်သားသော စကားများမပါဝင်ဘဲ ထိုအစား အပြင်ပန်း အလေ့အထများကို သုံးသည့် နည်းလမ်းအချို့ ရှိသည်။ ဤလက်တွေ့လုပ်ဆောင်မှုမျိုးများသည် ကောင်းစွာ ချင့်ချိန်စဉ်းစားထားသည့် အရာပင်ဖြစ်ကာ ၎င်းတို့၌ ကြံရွယ်ချက်နှင့် အကြံတစ်ခုခု ပါရှိသည့်အပြင် အတော်ပင် ရည်ရွယ်ချက်ဖြင့် ပြုလုပ်ခြင်း ဖြစ်သည်။ ယင်းတို့ကို မွမ်းမံထားပြီး စီမံပြုလုပ်ထားသဖြင့် လူတို့ မြင်တွေ့ရသည်မှာ လူ၏ အယူအဆများနှင့် ကိုက်ညီသည့်၊ မြင့်မြတ်ကာ ဘုရားကိုင်းရှိုင်းသည့်၊ သူတော်စင်၏ ကျင့်ဝတ်နှင့် ကိုက်ညီသည့်အပြင် ဘုရားသခင်ကိုပင် ချစ်သည့်၊ ဘုရားသခင်ကို ကြောက်ရွံ့သည့်၊ သမ္မာတရားနှင့် ကိုက်ညီသည့် အချို့သော အပြုအမူများနှင့် လက်တွေ့လုပ်ဆောင်မှုများပင် ဖြစ်လေသည်။ ဤအရာက မိမိတို့ကိုယ်ကို ချီးမြှောက်ကာ သက်သေခံခြင်းနှင့် လူတို့ကို မိမိတို့အား အထင်ကြီးပြီး ကိုးကွယ်အောင်လုပ်ခြင်းဟူသည့် တူညီသော ရည်မှန်းချက်ပန်းတိုင်ကို စွမ်းဆောင်ရရှိသည်။ ထိုကဲ့သို့သော အရာမျိုးကို သင်တို့ ကြုံတွေ့ဖူး သို့မဟုတ် မြင်တွေ့ဖူးကြသလော။ သင်တို့၌ ဤသရုပ်သကန်များကို ပိုင်ဆိုင်ထားသလော။ ငါဆွေးနွေးနေသည့် ဤအရာများနှင့် ဤအကြောင်းအရာတို့သည် လက်တွေ့ဘဝနှင့် သီးခြားဖြစ်နေသလော။ အမှန်တွင် သီးခြားမဟုတ်ပေ။ အလွန်ရိုးရှင်းသော ဥပမာတစ်ခုကို ငါ ပေးမည်။ လူအချို့က မိမိတို့၏ တာဝန်များကို ထမ်းဆောင်နေချိန် အပေါ်ယံတွင် ၎င်းတို့ အလွန့်အလွန် အလုပ်များနေပုံရသည်။ အခြားသူများက အစာစားနေချိန်၊ သို့မဟုတ် အိပ်နေချိန်များတွင် ၎င်းတို့က တမင်တကာ ဆက်၍ အလုပ်လုပ်ကြပြီး အခြားသူများက မိမိတို့ တာဝန်များကို စတင်လုပ်ဆောင်ချိန်တွင် ၎င်းတို့က သွား၍ စားကြသည်၊ သို့မဟုတ် အိပ်ကြသည်။ ဤအရာကို လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်နည်း။ ၎င်းတို့က အာရုံစိုက်ခံရရန် ဆွဲဆောင်လိုကြပြီး ၎င်းတို့အနေဖြင့် စားချိန်၊ အိပ်ချိန် မရှိအောင် မိမိတို့တာဝန်များကို ထမ်းဆောင်ရင်း အလွန် အလုပ်များကြောင်းကို လူတိုင်းအား ပြသလိုကြလေသည်။ ၎င်းတို့က “သင်တို့သည် တကယ်ကို ဝန်ထုပ် မထမ်းကြပါ။ အဘယ်သို့ဖြစ်ပြီး အစာစားခြင်းနှင့် အိပ်စက်ခြင်းတွင် သင်တို့ အလွန် တက်ကြွကြသနည်း။ သင်တို့ အသုံးမကျကြပါတကား။ ငါ့ကို ကြည့်ပါ၊ ငါသည် သင်တို့ အားလုံး အစာစားနေချိန်တွင် အလုပ်လုပ်နေပြီး သင်တို့ အိပ်နေချိန် ညဖက်တွင် အလုပ်လုပ်နေဆဲ ဖြစ်သည်။ ဤကဲ့သို့ သင်တို့ ဆင်းရဲဒုက္ခ ခံနိုင်ကြမည်လော။ ဤဆင်းရဲဒုက္ခကို ငါ သည်းညည်းခံနိုင်သည်။ ငါ၏ အပြုအမူဖြင့် ပုံသက်သေကို ငါ ပြသနေသည်”ဟု စဉ်းစားကြသည်။ ဤအပြုအမူနှင့် သရုပ်သကန်မျိုးကို သင်တို့ အဘယ်သို့ တွေးကြသနည်း။ ဤလူများသည် ဤအရာကို တမင်သက်သက် လုပ်ဆောင်နေကြခြင်း မဟုတ်လော။ လူအချို့သည် ဤအရာများကို တမင် လုပ်ဆောင်နေကြပြီး ဤသည်မှာ မည်သည့် အပြုအမူမျိုး ဖြစ်သနည်း။ ဤလူများသည် သူများနှင့်မတူ၊ တမူထူးသောသူများ ဖြစ်လိုကြသည်။ ၎င်းတို့သည် အများနှင့် ကွဲပြားချင်ကြပြီး ၎င်းတို့အနေဖြင့် တစ်ညလုံး အလုပ်များလျက် မိမိတို့တာဝန်များကို ထမ်းဆောင်နေကြကြောင်း၊ အထူးသဖြင့် ဆင်းရဲဒုက္ခကို ၎င်းတို့ သည်းညည်းခံနိုင်ကြောင်း လူတို့အား ပြချင်ကြသည်။ ဤနည်းဖြင့် လူတိုင်းက ၎င်းတို့အနေဖြင့် အလုပ်အလွန်ဝန်ပိကာ မစားနိုင်၊ မအိပ်နိုင်အောင်ပင် အလုပ်ထဲ နစ်မြုပ်နေသည်အထိ မိမိတို့၏ ပခုံးထက်တွင် လေးလံသော ဝန်ထုပ်တစ်ခု ရှိကြောင်း တွေးထင်လျက် ၎င်းတို့အတွက် အထူး စိတ်မကောင်းဖြစ်ကာ အထူးတလည် စာနာမှုကို ပြကြလိမ့်မည် ဖြစ်သည်။ ၎င်းတို့ ကယ်တင်မခံရနိုင်လျှင် လူတိုင်းက ၎င်းတို့အတွက် ဘုရားသခင်ကို အနူးအညွတ် တောင်းပန်ပေးကြလိမ့်မည်။ ၎င်းတို့ကိုယ်စား ဘုရားသခင်ထံ အသနားခံပေးကြလိမ့်မည် ဖြစ်ပြီး ၎င်းတို့အတွက် ဆုတောင်းပေးကြလိမ့်မည်ဖြစ်သည်။ ဤအရာကို လုပ်ဆောင်ရာတွင် ဤလူများသည် အခြားသူများကို လှည့်စားပြီး ၎င်းတို့၏ စာနာမှုနှင့် ချီးမွမ်းခြင်းတို့ကို လိမ်လည်လှည့်ဖြားလျက် ရရှိရန် အခက်အခဲများကို သည်းခံခြင်းနှင့် အဖိုးအခပေးခြင်းကဲ့သို့သော လူ၏ အယူအဆများနှင့် ကိုက်ညီသည့် ကောင်းမွန်သော အပြုအမူများနှင့် လက်တွေ့လုပ်ဆောင်မှုများကို အသုံးပြုနေကြသည်။ ဤအရာ၏ နောက်ဆုံးရလဒ်မှာ အဘယ်နည်း။ ၎င်းတို့နှင့် ထိတွေ့ဆက်ဆံလာရပြီး ၎င်းတို့ အဖိုးအခပေးသည်ကို မြင်သောလူတိုင်းက “ကျွန်ုပ်တို့၏ ခေါင်းဆောင်သည် အရည်အချင်းအရှိဆုံး၊ ဆင်းရဲဒုက္ခကို အသည်းခံနိုင်ဆုံးနှင့် အဖိုးအခအပေးနိုင်ဆုံးသောသူ ဖြစ်သည်”ဟူ၍ တစ်သံတည်းဖြင့် အားလုံး ပြောဆိုကြလိမ့်မည်။ ထိုအခါ ၎င်းတို့သည် လူတို့ကို အထင်အမြင်မှားစေခြင်းတည်းဟူသော ၎င်းတို့၏ ရည်မှန်းချက်ကို စွမ်းဆောင်ရရှိပြီး ဖြစ်သည် မဟုတ်လော။ ထို့နောက် တစ်နေ့တွင် ဘုရားအိမ်တော်က “သင်တို့၏ ခေါင်းဆောင်သည် တကယ့် အလုပ်ကို မလုပ်ပေ။ ၎င်းသည် မိမိကိုယ်ကို အလုပ်များစေပြီး ရည်ရွယ်ချက်မရှိဘဲ အလုပ်လုပ်သည်။ ၎င်းသည် မဆင်မခြင် ပြုမူကာ ထင်ရာမြင်ရာလုပ်ပြီး အာဏာရှင်ဆန်သည်။ ၎င်းသည် အသင်းတော်၏ အလုပ်ကို ရှုပ်ထွေးစေသည်။ ၎င်းအနေဖြင့် လုပ်သင့်သည့် မည်သည့်အလုပ်ကိုမျှ မလုပ်ဆောင်လေပြီ။ ဧဝံဂေလိ အလုပ် သို့မဟုတ် ရုပ်ရှင်ထုတ်လုပ်ရေး အလုပ်ကို မဆောင်ရွက်သကဲ့သို့ အသင်းတော် အသက်တာကလည်း ကစဉ့်ကလျားဖြစ်နေသည်။ ညီအစ်ကို မောင်နှမများက သမ္မာတရားကို နားမလည်ကြ။ အသက်ဝင်ရောက်မှု မရှိကြသကဲ့သို့ သက်သေခံချက် ဆောင်းပါးများကို မရေးနိုင်ကြပေ။ သနားဖွယ်အကောင်းဆုံးသောအရာမှာ ၎င်းက အယောင်ဆောင် ခေါင်းဆောင်များနှင့် အန္တိခရစ်များကိုပင် ပိုင်းခြားသိမြင်နိုင်မှု မရှိခြင်း ဖြစ်သည်။ ဤခေါင်းဆောင်မျိုးသည် အလွန် အရည်အချင်းမဲ့လေသည်။ ၎င်းသည် ဖြုတ်ချခံရသင့်သည့် အယောင်ဆောင် ခေါင်းဆောင် ဖြစ်သည်”ဟု ပြောလေသည်။ ဤအခြေအနေများအောက်တွင် ၎င်းတို့ကို ဖြုတ်ချရန် လွယ်ကူလိမ့်မည်လော။ ခက်ခဲကောင်းခက်ခဲမည်ဖြစ်သည်။ ညီအစ်ကို မောင်နှမများအားလုံးက ၎င်းကို အသိအမှတ်ပြုကာ အားပေးထောက်ခံကြသည့်အတွက် ဤခေါင်းဆောင်ကို တစ်ဦးတစ်ယောက်က ထုတ်ပယ်ရန် ကြိုးစားလျှင် ညီအစ်ကို မောင်နှမများက ကန့်ကွက်စာ တင်ကြလိမ့်မည်ဖြစ်ပြီး ထိုသူကို ဆက်လက်ထားရှိရန် အထက်သို့ တောင်းလျှောက်ချက် တင်ပြကြလိမ့်မည်။ အဘယ်ကြောင့် ထိုသို့သော ရလဒ် ရှိလိမ့်မည်နည်း။ အဘယ်ကြောင့်ဆိုသော် ဤအယောင်ဆောင် ခေါင်းဆောင်များနှင့် အန္တိခရစ်များသည် လူတို့ကို တို့ထိခံစားစေရန်၊ သိမ်းသွင်းစည်းရုံးရန်နှင့် အထင်အမြင်မှားစေရန် အခက်အခဲကို သည်းခံခြင်းနှင့် အဖိုးအခပေးခြင်းအပြင် ကြားကောင်းသည့် စကားလုံးများကဲ့သို့သော အပြင်ပန်း ကောင်းမွန်သည့် အပြုအမူများကို အသုံးပြုကြသောကြောင့် ဖြစ်သည်။ လူတို့ကို အထင်အမြင်မှားစေရန် ၎င်းတို့က ဤအတုအယောင် သွင်ပြင်များကို အသုံးပြုပြီးသည်နှင့်တစ်ပြိုင်နက် လူတိုင်းက ၎င်းတို့အတွက် ပြောပေးကြလိမ့်မည်ဖြစ်ပြီး ၎င်းတို့ကို မစွန့်ခွာနိုင်ဖြစ်ကြလိမ့်မည်။ ဤခေါင်းဆောင်က တကယ့်အလုပ် များများစားစား မလုပ်ကြောင်းနှင့် ဘုရားသခင် ရွေးချယ်ထားသူများ သမ္မာတရားကို နားလည်ကာ အသက်ဝင်ရောက်မှုကို ရရှိရန် ဦးဆောင်လမ်းပြခြင်း မရှိကြောင်း ၎င်းတို့ ရှင်းလင်းစွာ သိကြသော်လည်း ဤလူများက ထိုခေါင်းဆောင်များကို အားပေးထောက်ခံကြဆဲ၊ အသိအမှတ်ပြုကာ ၎င်းတို့နောက် လိုက်ကြဆဲဖြစ်သည်။ ယင်းက သမ္မာတရားနှင့် အသက်ကို ၎င်းတို့ ရရှိမည်မဟုတ်သည့် သဘောလောဟူသည်ကိုပင် အရေးမစိုက်ဘဲ ရှိကြလေသည်။ ထို့အပြင် ဤခေါင်းဆောင်၏ အထင်အမြင် မှားစေခြင်းကြောင့် ဤလူတို့အားလုံးက သူ့ကို ကိုးကွယ်ကြသည်။ သူမှလွဲ၍ အခြားခေါင်းဆောင်များကို လက်မခံသည့်အပြင် ဘုရားသခင်ကိုပင် အလိုမရှိကြတော့ပေ။ ၎င်းတို့သည် ဤခေါင်းဆောင်ကို ဘုရားသခင်အဖြစ် ဆက်ဆံနေကြသည် မဟုတ်လော။ အကယ်၍ ဘုရားအိမ်တော်က ဤသူသည် တကယ့် အလုပ်ကို မလုပ်ဆောင်ကြောင်း၊ ၎င်းသည် အတုအယောင်ခေါင်းဆောင်နှင့် အန္တိခရစ်ဖြစ်ကြောင်း ပြောပါက သူ၏ အသင်းတော်ရှိလူတို့သည် ကန့်ကွက်ပြီး ထကြွပုန်ကန်ကြမည် ဖြစ်သည်။ ဤအန္တိခရစ်သည် ထိုလူတို့ကို မည်သည့်အတိုင်းအတာအထိ အထင်အမြင်မှားစေပြီး ဖြစ်သနည်း၊ ငါ့ကိုပြောလော့။ အကယ်၍ ယင်းသည် သန့်ရှင်းသော ဝိညာဉ်တော်၏ အလုပ်ဖြစ်ပါက လူတို့၏ အခြေအနေများမှာ ပို၍သာ တိုးတက်လာမည်ဖြစ်ပြီး သမ္မာတရားကို ပို၍ နားလည်မည်၊ ဘုရားသခင်၌ ပို၍ ကျိုးနွံနာခံလာမည်၊ ၎င်းတို့၏ စိတ်နှလုံးများထဲ၌ ဘုရားသခင်အတွက် နေရာပိုရှိမည်ဖြစ်သည့်အပြင် အတုအယောင်ခေါင်းဆောင်များနှင့် အန္တိခရစ်များအား ပိုင်းခြားသိမြင်ရာ၌ ပို၍တိုးတက်လာမည် ဖြစ်သည်။ ဤရှုထောင့်မှနေ၍ ငါတို့ ယခုတင် ဆွေးနွေးသွားသည့် အခြေအနေသည် သန့်ရှင်းသော ဝိညာဉ်တော်၏အလုပ် လုံးဝ မဟုတ်ပေ။ အန္တိခရစ်များနှင့် ဝိညာဉ်ဆိုးများကသာ အချိန်အတန်ကြာ အလုပ်လုပ်ပြီးနောက်တွင် လူတို့ကို ထိုမျှအတိုင်းအတာအထိ အထင်အမြင်မှားစေနိုင်သည်။ လူများစွာတို့သည် ဤအန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံထားရပြီး ၎င်းတို့၏ စိတ်နှလုံးများထဲတွင် ထိုအန္တိခရစ်များအတွက်သာ နေရာရှိကာ ဘုရားသခင်အတွက် နေရာမရှိပေ။ ဤသည်မှာ အပြင်ပန်း အပြုအမူကောင်းများအားဖြင့် မိမိတို့ကိုယ်ကို ချီးမြှောက်ကာ သက်သေခံကြသည့် အန္တိခရစ်များ စွမ်းဆောင်ရရှိသည့် နောက်ဆုံးရလဒ်ဖြစ်သည်။ ထိုသူတို့သည် မိမိတို့ကိုယ်ကို ချီးမြှောက်ကာ သက်သေခံရန်အတွက် အခက်အခဲကို ကြံ့ကြံ့ခံခြင်းနှင့် အဖိုးအခပေးခြင်းဟူသည့် အပြင်ပန်း အပြုအမူကောင်းများကို အသုံးချကြသည်။ ယင်းမှာ လူတို့ကို အထင်အမြင် မှားစေရန်နှင့် ထိန်းချုပ်ရန်အတွက် အန္တိခရစ်များ အသုံးပြုသည့် နည်းလမ်းများထဲမှ တစ်ခုဖြစ်သည်။ ဤကိစ္စကို သင်တို့ ယခု ရှင်းရှင်းလင်းလင်း သိမြင်ပြီမဟုတ်လော။ လူတို့ကို အထင်အမြင် မှားစေရန်အတွက် အခက်အခဲကို ကြံ့ကြံ့ခံခြင်းနှင့် အဖိုးအခပေးခြင်းဟူသည့် အပြင်ပန်း အပြုအမူကောင်းများကို အသုံးချသည့် အန္တိခရစ်တစ်ဦးသည် အလွန် လှည့်ဖြားတတ်ပြီး တိတ်တဆိတ် အန္တရာယ်ပြုတတ်သည် မဟုတ်လော။ ထို့ပြင် သင်တို့သည် ဤအရာများကို ရံဖန်ရံခါ ပြုလုပ်သည်မဟုတ်လော။ လူအချို့သည် မိမိတို့၏ တာဝန်များကို ထမ်းဆောင်ရင်း ညနက်သည်အထိနေဖို့ ပြင်ဆင်ရာတွင် မိမိတို့၏စွမ်းအင်ကို မြှင့်တင်ရန်အတွက် ကော်ဖီသောက်ကြသည်။ ညီအစ်ကို မောင်နှမများက ထိုသူတို့၏ ကျန်းမာရေးနှင့်ပတ်သက်၍ စိုးရိမ်ပြီး ကြက်စွပ်ပြုတ် ချက်ပြုတ်ပေးကြသည်။ ၎င်းတို့သည် စွပ်ပြုတ်ကို သောက်ပြီးသောအခါ ဤလူတို့က “ဘုရားကို ကျေးဇူးတင်ပါ၏။ ကျွန်ုပ်သည် ဘုရားကျေးဇူးတော်ကို ခံစားရပြီ။ ဤအရာနှင့် ကျွန်ုပ် မထိုက်တန်ပါ။ ကျွန်ုပ်သည် ယခုတွင် ဤကြက်စွပ်ပြုတ်ကို သုံးဆောင်ပြီးပြီဖြစ်၍ ကျွန်ုပ်၏ တာဝန်များကို ထမ်းဆောင်ရာ၌ ပို၍ ထိရောက်မှုရှိလာရမည်” ဟု ဆိုကြသည်။ လက်တွေ့တွင်မူ ၎င်းတို့၏ ထိရောက်မှုက လုံးဝ တိုးတက်မလာဘဲ မိမိတို့၏တာဝန်များကို ပုံမှန်လုပ်ဆောင်သည့် နည်းအတိုင်း ဆက်လက်၍ လုပ်ဆောင်ကြသည်။ ၎င်းတို့က ဟန်ဆောင်နေကြသည် မဟုတ်လော။ ၎င်းတို့သည် ဟန်ဆောင်နေကြခြင်း ဖြစ်ပြီး ဤအပြုအမူမျိုးက တိတ်တခိုးဖြင့် မိမိတို့ကိုယ်ကို ချီးမြှောက်ကာ သက်သေခံနေကြခြင်းလည်း ဖြစ်သည်။ ယင်းကရရှိသည့် ရလဒ်မှာ လူတို့အား မိမိတို့ကို အသိအမှတ်ပြုအောင်၊ မိမိတို့ကို အထင်ကြီးအောင်နှင့် မိမိတို့၏ အမာခံနောက်လိုက်များ ဖြစ်လာအောင် ပြုလုပ်ဖို့ဖြစ်သည်။ အကယ်၍ လူတို့၌ ဤစိတ်နေစိတ်ထားမျိုး ရှိသည်ဆိုပါက ဘုရားသခင်ကို မေ့လျော့ထားကြပြီး ဖြစ်သည်မဟုတ်လော။ ၎င်းတို့၏ စိတ်နှလုံးထဲ၌ ဘုရားသခင် မရှိတော့သည့်အတွက် ၎င်းတို့ နေ့နေ့ညည စဉ်းစားသူမှာ မည်သူဖြစ်သနည်း။ ယင်းမှာ ၎င်းတို့၏ “ခေါင်းဆောင်ကောင်း”၊ ၎င်းတို့၏ “ချစ်ခင်လေးစားရသူ” ဖြစ်၏။ အန္တိခရစ်အချို့မှာ အပြင်ပန်းတွင် လူအများစုအပေါ် အလွန်ချစ်ခင်တတ်ပြီး ထိုသူတို့ စကားပြောသောအခါ နည်းနိဿယများကို အသုံးပြုကြသည်။ ဤသို့ဖြင့် လူတို့က ထိုသူတို့သည် ချစ်ခင်တတ်ကြောင်း သိမြင်ပြီး ထိုသူတို့နှင့် ရင်းနှီးလိုစိတ်ရှိကြမည် ဖြစ်သည်။ ထိုသူတို့သည် မိမိတို့နှင့် ရင်းနှီးပြီး ထိတွေ့မှုရှိသူတိုင်းကို အားပါးတရ ပြုံးပြပြီး ထိုသို့သောလူတို့ကို အလွန်နူးညံ့သိမ်မွေ့သော လေသံဖြင့် စကားပြောကြသည်။ အကယ်၍ ညီအစ်ကို မောင်နှမအချို့သည် သူတို့၏လုပ်ရပ်များ၌ စည်းမျဉ်းနှင့် ကိုက်ညီမှု မရှိကြောင်း၊ ထိုသို့ဖြင့် အသင်းတော်၏ အကျိုးစီးပွားကို ထိခိုက်ကြောင်း ၎င်းတို့ မြင်တွေ့လျှင်ပင် ထိုသူတို့ကို ပြုပြင်ခြင်း စိုးစဉ်းမျှ မရှိဘဲ ထိုသူတို့၏ တာဝန်များကို ထမ်းဆောင်နေစဉ် တွန်းအားပေးခြင်း၊ နှစ်သိမ့်ခြင်းနှင့် ချော့မော့ခြင်းကိုသာ ပြုကြသည်။ ၎င်းတို့သည် လူတိုင်းကို ၎င်းတို့ရှေ့မှောက်သို့ ခေါ်ဆောင်လာပြီးသည်အထိ လူတို့အား ချော့ပြီးရင်း ချော့ကြသည်။ လူတို့သည် ဤအန္တိခရစ်များ၏ စေ့ဆော်ခြင်းကို တဖြည်းဖြည်းခံရသည်။ လူတိုင်းက ထိုသူတို့၏ ကြင်နာတတ်သော စိတ်နှလုံးများကို အလွန်အသိအမှတ်ပြုပြီး ထိုသူတို့အား ဘုရားသခင်ကို ချစ်သောသူများဟု ခေါ်ကြသည်။ နောက်ဆုံးတွင် လူတိုင်းက ထိုသူတို့ကို ကိုးကွယ်ပြီး အရေးကိစ္စတိုင်းတွင် ထိုသူတို့၏ မိတ်သဟာယပြုချက်ကို တောင်းခံကာ ဘုရားသခင်ထံ ဆုတောင်းခြင်း သို့မဟုတ် ဘုရားသခင်၏ နှုတ်ကပတ်တော်များ၌ သမ္မာတရားရှာဖွေခြင်းကိုပင် မပြုတော့သည်အထိ ဤအန္တိခရစ်များအား မိမိတို့၏ ရင်တွင်းဖြစ် စိတ်ကူးများနှင့် ခံစားချက်များအားလုံးကို ပြောပြကြသည်။ ဤလူတို့သည် ဤအန္တိခရစ်များ၏ အထင်အမြင်မှားစေခြင်းကို ခံထားရပြီ မဟုတ်လော။ ဤသည်မှာ လူတို့အား အထင်အမြင်မှားစေရန်အတွက် အန္တိခရစ်များ အသုံးပြုသည့် အခြားနည်းလမ်းဖြစ်၏။ သင်တို့သည် ဤအပြုအမူများနှင့် လက်တွေ့လုပ်ဆောင်မှုများ ပါဝင်သောအခါ သို့မဟုတ် ဤရည်ရွယ်ချက်များကို ထားရှိသောအခါ ဤအရာ၌ ပြဿနာရှိနေပြီ ဖြစ်ကြောင်း သင်တို့ သတိပြုမိသလော။ ထို့ပြင် ဤအရာကို သတိပြုမိသောအခါ သင်သည် မိမိ၏ဆောင်ရွက်ပုံနည်းလမ်းများကို ပြောင်းလဲနိုင်သလော။ အကယ်၍ သင်သည် မိမိ၏ အပြုအမူ၊ လက်တွေ့လုပ်ဆောင်မှုများ သို့မဟုတ် ရည်ရွယ်ချက်များက ပြဿနာ ရှိကြောင်း သတိပြုမိပြီး ဆန်းစစ်သောအခါ မိမိကိုယ်ကို ဆင်ခြင်သုံးသပ်ပြီး စစ်မှန်သောနောင်တ ရနိုင်ပါက ဤသည်မှာ သင်သည် သင်၏ ဆောင်ရွက်ပုံနည်းလမ်းကို ပြောင်းလဲလိုက်ပြီးဖြစ်ကြောင်း သက်သေပြသည်။ အကယ်၍ သင်၏ပြဿနာများကို သတိပြုမိသော်လည်း လျစ်လျူရှုထားလိုက်ပြီး မိမိ၏ကိုယ်ပိုင် ရည်ရွယ်ချက်များအတိုင်း ပြုမူလျက် မိမိဘာသာ ရုန်းထွက်လွတ်မြောက်နိုင်ခြင်း မရှိတော့သည့် အဆင့်အထိ ရောက်ရှိသွားအောင် ပို၍ပို၍ နက်ရှိုင်းစွာ ကျဆင်းသွားပါက သင်သည် မိမိ၏နည်းလမ်းကို မပြောင်းလဲရသေးဘဲ ဘုရားသခင်နှင့် တမင်သက်သက် ဆန့်ကျင်ရပ်တည်နေခြင်းဖြစ်ကာ မိမိတို့ကိုယ်ကို ချီးမြှောက်ကာသက်သေခံနေခြင်းနှင့် မှန်သောလမ်းခရီးမှ သွေဖည်နေခြင်း ဖြစ်သည်။ ဤသည်မှာ မည်သည့်စိတ်သဘောထား ဖြစ်သနည်း။ ယင်းမှာ အန္တိခရစ်တစ်ဦး၏ စိတ်သဘောထားပင် ဖြစ်၏။ ယင်းက ဆိုးဝါးသလော။ (ဆိုးဝါးပါသည်။) အဘယ်မျှ ဆိုးဝါးသနည်း။ ပို၍ အန္တရာယ်ဖြစ်စေပြီး လှည့်စားတတ်သော နည်းလမ်းများကို လက်ခံကျင့်သုံးသည့်၊ လူတို့အား အထင်အမြင်မှားစေဖို့အတွက် အခက်အခဲကို ခါးစည်းခံခြင်းနှင့် အဖိုးအခပေးခြင်းကို အသုံးချသည့်၊ ထိုလူတို့ကို မိမိအား ကိုးကွယ်အောင်နှင့် မိမိ၏နောက်လိုက်အောင် ပြုလုပ်ဖို့ ကြိုးစားသည့် လူတစ်ဦး၏ အဆုံးသတ်မှာ မိမိကိုယ်ကို ပွင့်ပွင့်လင်းလင်း ချီးမြှောက်ကာ သက်သေခံသည့် လူတစ်ဦး၏ အဆုံးသတ်နှင့် အတူတူပင်ဖြစ်သည်။ ယင်းမှာ သဘောသဘာဝ အတူတူပင် ဖြစ်၏။ သင်သည် မိမိတို့ကိုယ်ကို ချီးမြှောက်ကာ သက်သေခံဖို့အတွက် မည်သည့်နည်းလမ်းကို အသုံးပြုသည်ဖြစ်စေ ယင်းမှာ ရှင်းလင်းသော စကား သို့မဟုတ် အတော်လေး သိသာထင်ရှားသော အပြုအမူကောင်းတစ်ခုခု ဖြစ်စေကာမူ ယင်းတို့အားလုံးက သဘောသဘာဝ အတူတူပင်ဖြစ်၏။ ယင်း၌ အန္တိခရစ်အရည်အသွေးနှင့် ဘုရားသခင်ရွေးချယ်ထားသောသူများကို ရရှိဖို့ ဘုရားသခင်နှင့် တိုက်ခိုက်ခြင်းဟူသည့် အရည်အသွေးမျိုး ရှိလေသည်။ သင်၏ သရုပ်သကန်များက မည်သည့်ပုံစံရှိသည် သို့မဟုတ် သင်သည် မည်သည့်နည်းလမ်းကို အသုံးပြုသည်ဖြစ်စေ သင်၏ ရည်ရွယ်ချက်က မပြောင်းလဲသည့်အပြင် အကျိုးဆက်များက အတူတူပင်ဖြစ်နေသရွေ့ ယင်းတို့အားလုံးသည် သဘာဝအားဖြင့် အတူတူပင်ဖြစ်၏။ ထိုအတွက်ကြောင့် အန္တိခရစ်များသည် အလွန်ကောက်ကျစ်စဉ်းလဲသည်။ ၎င်းတို့သည်သမ္မာတရားကို ချစ်ခြင်း သို့မဟုတ် လိုက်စားခြင်း မရှိသည်မှာ ထင်ရှားသော်လည်း ထိုသူတို့သည် လူတို့အား အထင်အမြင်မှားစေသည့် နည်းလမ်းတစ်ခုအဖြစ် အခက်အခဲကို ခါးစည်းခံခြင်းနှင့် အဖိုးအခ ပေးခြင်းကို အသုံးပြုနိုင်စွမ်း ရှိကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်ခြင်းပင် ဖြစ်၏။

သူတို့သည် အသိဉာဏ်ရှိပြီး နှံ့စပ်သည် ဟူ၍လည်းကောင်း၊ သူတို့၏ လုပ်ဆောင်ချက်များသည် အလွန် နက်နဲသည် ဟူ၍လည်းကောင်း လူတို့ကို ထင်မြင်စေရန်အတွက် ထူးခြားဆန်းကြယ် အယူအဆသဘောများနှင့် သဘောတရားအရဖြစ်သော အကြောင်းပြချက်များအကြောင်းကို ပြောကြပြီး ထိုသို့ဖြင့် လူတို့အား မိမိတို့ကို ကိုးကွယ်အောင် လုပ်ခြင်းဟူသည့် သူတို့၏ ရည်ရွယ်ချက်ကို စွမ်းဆောင်ရရှိကြသည်။ ဆိုလိုသည်မှာ ထိုသူတို့သည် အရေးကိစ္စအားလုံး၌ ပါဝင်ပြီး မိမိတို့၏ ထင်မြင်ချက်ကို အမြဲတမ်း ပေးချင်ကြကာ လူတိုင်းက နောက်ဆုံးဆုံးဖြတ်ချက်ကို ချမှတ်ပြီးသောအခါ၌ပင် ယင်းအပေါ် သူတို့ ကျေနပ်မှုမရှိပါက ကြီးကျယ်သော ထင်မြင်ယူဆချက်များအချို့ကို လေပန်းပြီး ကြွားလုံးထုတ်ကြသည်။ ဤသည်မှာလည်း မိမိကိုယ်ကိုချီးမြှောက်ပြီး သက်သေခံခြင်းဟူသည့် နည်းလမ်းတစ်ခုပင် မဟုတ်လော။ အချို့ကိစ္စများနှင့်ပတ်သက်၍ လူတိုင်းက အမှုအရာများကို အမှန်ပင် ပြောဆိုဆွေးနွေးပြီး တစ်ဦးနှင့်တစ်ဦး တိုင်ပင်ညှိနှိုင်းထားကာ စည်းမျဉ်းများကို တွေ့ရှိထားပြီးသား ဖြစ်သည့်အပြင် လုပ်ဆောင်မှု အစီအစဉ်တစ်ခုကို ချမှတ်ပြီးသားဖြစ်သော်လည်း ထိုသူတို့က ဆုံးဖြတ်ချက်ကို လက်မခံဘဲ အမှုအရာများကို မလျော်ကန်သော ပုံစံဖြင့် နှောင့်ယှက်ဟန့်တားကာ “ယင်းက အဆင်ပြေမည်မဟုတ်။ သင်တို့သည် ဤအရာကို လုံးစေ့ပတ်စေ့ မစဉ်းစားကြသေးချေ။ ကျွန်ုပ်တို့ ပြောဆိုဆွေးနွေးသည့် ရှုထောင့်အနည်းငယ်အပြင် ကျွန်ုပ်သည် အခြားရှုထောင့်တစ်ခုကိုလည်း စဉ်းစားမိသည်” ဟု ဆိုသည်။ အမှန်တွင် ထိုသူစဉ်းစားမိသည့် ရှုထောင့်မှာ အဓိပ္ပာယ်မဲ့သော အယူအဆသဘော တစ်ခုခုသာဖြစ်၏။ ထိုသူသည် ချစ်တီးခေါင်း သန်းရှာနေခြင်းသာ ဖြစ်၏။ သူသည် ချစ်တီးခေါင်းသန်းရှာနေပြီး အခြားလူတို့ ဘေးကျပ်နံကျပ် ဖြစ်အောင် လုပ်နေမှန်း ထိုသူ လုံးလုံးလျားလျား သတိပြုမိသော်လည်း ဆက်လုပ်ဆဲဖြစ်သည်။ ဤအရာ၌ သူ၏ရည်ရွယ်ချက်မှာ အဘယ်နည်း။ ယင်းမှာ သူသည် ကွဲပြားကြောင်း၊ အခြားသူများထက် ပို၍ တော်ကြောင်း လူတို့အား ပြရန်ဖြစ်သည်။ သူဆိုလိုသည်မှာ “သို့ဆိုလျှင် ဤသည်မှာ သင်တို့အားလုံး ရောက်နေသည့်အဆင့် ဟုတ်သလော။ ကျွန်ုပ်သည် ပို၍မြင့်သော အဆင့်၌ ရောက်နေသည်ကို သင်တို့အား ကျွန်ုပ်ပြရမည်” ဟူ၍ ဖြစ်သည်။ သူသည် အခြားသူတစ်ယောက်ယောက် ပြောဆိုသမျှကို လျစ်လျူရှုနေကျ ဖြစ်သော်လည်း အရေးကြီးသောအရာတစ်ခု ဖြစ်ပေါ်လာသည်နှင့် တစ်ပြိုင်နက် အမှုအရာများကို စတင်၍ ကမောက်ကမ ဖြစ်စေတော့သည်။ ဤကဲ့သို့သောလူမျိုးကို မည်သို့ခေါ်သနည်း။ အရပ်စကားအားဖြင့် ထိုသူကို ချစ်တီးခေါင်း သန်းရှာသူနှင့် အကျင့်စာရိတ္တ မကောင်းသူဟု ခေါ်သည်။ ချစ်တီးခေါင်း သန်းရှာသူတစ်ဦး၏ တွေ့နေကျဖြစ်သော လုပ်နည်းကိုင်နည်းများမှာ အဘယ်နည်း။ ထိုသူသည် ကြီးကျယ်သော ထင်မြင်ယူဆချက်များအား လေပန်းခြင်းနှင့် ဆိုးညစ်ပြီး မရိုးဖြောင့်သော လက်တွေ့လုပ်ဆောင်မှု အချို့၌ ပါဝင်ခြင်းကို ပျော်မွေ့သည်။ အကယ်၍ သင်သည် သူ့အား မှန်ကန်သော လုပ်ဆောင်မှုအစီအစဉ်တစ်ခုကို တင်ပြခိုင်းလျှင် တစ်ခုမျှ တင်ပြနိုင်မည် မဟုတ်သည့်အပြင် အရေးကြီးသော အရာတစ်ခုကို ကိုင်တွယ်ခိုင်းလျှင်လည်း ကိုင်တွယ်နိုင်မည် မဟုတ်ပေ။ ထိုသူသည် ဆိုးညစ်သော အရာများကိုသာ ပြုလုပ်ပြီး လူတို့အား “မျှော်လင့်မထားသည့်အရာ” ကို အမြဲတမ်း ပေးလိုကာ သူ၏ အစွမ်းအစများကို အမြဲတမ်း ကြွားလုံးထုတ်လိုသည်။ ပြောနေကျစကားမှာ အဘယ်သို့ဖြစ်သနည်း။ “အဘွားအိုသည် နှုတ်ခမ်းနီဆိုးခြင်းမှာ သူ့အရည်အချင်းကို သင့်အားပြရန်ဖြစ်သည်” ဟူ၍ပင်။ ဤအရာက ဆိုလိုသည်မှာ ထိုသူသည် မိမိ၏ အစွမ်းအစများကို အမြဲတမ်း ကြွားလုံးထုတ်လိုသည့်အပြင် ယင်းတို့ကို ကောင်းမွန်စွာ ကြွားလုံးထုတ်နိုင်သည် ဖြစ်စေ၊ မထုတ်နိုင်သည်ဖြစ်စေ “ကျွန်ုပ်သည် သင်တို့တတွေထက် ပို၍ ထူးချွန်ပြောင်မြောက်သည်။ သင်တို့အားလုံးသည် အသုံးမကျ၊ သင်တို့သည် သေမျိုးသက်သက်၊ သာမန်လူများသာ ဖြစ်ကြသည်။ ကျွန်ုပ်မှာမူ သာမန်ထက်ထူးခြားပြီး သာလွန်ထူးကဲသည်။ ကျွန်ုပ်သည် သင်တို့ကို အံ့အားသင့်စေရန် ကျွန်ုပ်၏ ထင်မြင်ယူဆချက်များကို ပြောပြမည်ဖြစ်ပြီးလျှင် ကျွန်ုပ် သာလွန်သည်၊ မသာလွန်သည်ကို သင်တို့ မြင်တွေ့နိုင်မည်” ဟူ၍ လူတို့အား သိစေလိုသည်။ ဤသည်မှာ အမှုအရာများကို ကမောက်ကမ ဖြစ်စေခြင်း မဟုတ်လော။ ထိုသူသည် အမှုအရာများကို တမင်သက်သက် ကမောက်ကမ ဖြစ်စေခြင်းပင်။ ဤသည်မှာ မည်သည့်အပြုအမူမျိုး ဖြစ်သနည်း။ ထိုသူသည် အဖျက်အမှောင့် လုပ်ခြင်းများနှင့် နှောင့်ယှက်မှုများကို ဖြစ်စေသည်။ ထိုသူဆိုလိုသည်မှာ ဤသို့ဖြစ်၏။ ကျွန်ုပ်သည် ဤကိစ္စတွင် ကျွန်ုပ် မည်မျှတော်ကြောင်း မပြရသေးချေ။ ထို့ကြောင့် မည်သူ၏ အကျိုးအမြတ်ကို ထိခိုက်သည်ဖြစ်စေ၊ ပြီးလျှင် မည်သူ၏ ကြိုးစားအားထုတ်မှုများ အချည်းနှီးဖြစ်သည်ဖြစ်စေ ကျွန်ုပ်သည် သာလွန်သည်၊ စွမ်းဆောင်နိုင်ပြီး တတ်နိုင်သည်ကို လူတိုင်း ယုံကြည်သည်အထိ ဤအရာကို တမင်ဖျက်ဆီးမည်ဖြစ်သည်။ သို့မှသာ ကျွန်ုပ်သည် ဤကိစ္စကို အတားအဆီးမရှိ ဆက်လုပ်ခွင့်ပြုမည် ဖြစ်သည်။ ဤကဲ့သို့သော လူဆိုးများ ရှိသလော။ သင်တို့သည် ဤကဲ့သို့သော အရာမျိုးတို့ကို ယခင်က ပြုလုပ်ခဲ့ဖူးသလော။ (ပြုလုပ်ခဲ့ဖူးပါသည်။ တစ်ခါတစ်ရံတွင် အခြားသူများသည် အရေးကိစ္စတစ်ခုအား ဆွေးနွေးခြင်းကို အဆုံးသတ်ပြီး သင့်တော်သော အစီအစဉ်တစ်ခုကို တွေ့ရှိပြီးဖြစ်သော်လည်း ဆုံးဖြတ်ချက်ချသော ထိုဖြစ်စဉ်အတွင်း ကျွန်ုပ်ကို အသိမပေးခဲ့ကြသဖြင့် ယင်းနှင့်ပတ်သက်၍ ကျွန်ုပ်သည် အပြစ်တချို့ကို တမင်သက်သက် ရှာခဲ့ပါသည်။) ဤအရာကို ပြုလုပ်သောအခါ မှန်သည်၊ မှားသည်ကို သင်သည် စိတ်နှလုံးထဲ၌ သိခဲ့သလော။ ဤပြဿနာ၏ သဘာဝမှာ ဆိုးဝါးကြောင်း၊ ယင်းသည် နှောင့်ယှက်မှုနှင့် အဖျက်အမှောင့်လုပ်ခြင်းတို့ကို ဖြစ်စေကြောင်း သင်သိခဲ့သလော။ (ထိုအချိန်တွင် ဤအရာကို ကျွန်ုပ် သတိမပြုမိခဲ့သော်လည်း ကျွန်ုပ်၏ ညီအစ်ကို မောင်နှမများ၏ အပြင်းအထန် ပြုပြင်မှုခံရခြင်းအားဖြင့်လည်းကောင်း၊ တရားစီရင်မှုနှင့် ပြစ်တင်ဆုံးမမှုဆိုင်ရာ ဘုရားသခင်၏ နှုတ်ကပတ်‌တော်များကို စားသောက်ခြင်းအားဖြင့်လည်းကောင်း ဤပြဿနာသည် သဘာဝအားဖြင့် ဆိုးဝါးကြောင်း၊ ယင်းသည် အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်ကာ စာတန်ဆန်သော အပြုအမူမျိုး ဖြစ်ကြောင်း ကျွန်ုပ်မြင်တွေ့ခဲ့သည်။) ဤသည်မှာ အဘယ်မျှဆိုးဝါးသည်ကို သင် သတိပြုမိခဲ့သဖြင့် ယင်းနောက် အလားတူအမှုအရာများ သင့်အပေါ် ကျရောက်သောအခါ သင်သည် အနည်းငယ် ပြောင်းလဲပြီး သင်၏ လုပ်ပုံကိုင်ပုံအရ ဝင်ရောက်မှုတစ်ခုခု ရှိနိုင်ခဲ့သလော။ (ရှိနိုင်ခဲ့ပါသည်။ ကျွန်ုပ်သည် ထိုသို့သော စိတ်ကူးများနှင့် ထင်မြင်ချက်များကို ထုတ်ဖော်သောအခါ ယင်းသည် စာတန်ဆန်သော စိတ်သဘောထား ဖြစ်ကြောင်း၊ ကျွန်ုပ်သည် အမှုအရာများကို ထိုပုံစံအတိုင်း လုပ်၍မဖြစ်ကြောင်းနှင့် ဘုရားသခင်ထံ အသိနိုးကြားစွာ ဆုတောင်းပြီး မမှန်ကန်သော ထိုစိတ်ကူးများနှင့် ထင်မြင်ချက်များကို ပုန်ကန်နိုင်ကြောင်း သတိပြုမိခဲ့သည်။) သင်သည် အတော်လေး ပြောင်းလဲနိုင်ခဲ့ပေသည်။ သင်၌ ထိုသို့ဖောက်ပြန်ပျက်စီးသော ပြဿနာများ ရှိသောအခါ ယင်းတို့ကို ဖြေရှင်းဖို့အတွက် သမ္မာတရားကို ရှာဖွေရမည်၊ မိမိကိုယ်ကို ချုပ်တည်းရမည်၊ ပြီးလျှင် ဘုရားသခင်ထံ ဆုတောင်းရမည်။ အခြားသူများက သင့်ကို မထီမဲ့မြင်ပြုသည်၊ ၎င်းတို့က သင့်ကို အထင်မကြီး သို့မဟုတ် အလေးအနက်မထားဟု သင်ထင်မြင်ကာ အကျိုးဆက်အားဖြင့် သင်သည် အနှောင့်အယှက် ဖြစ်ပွားစေလိုသောအခါ၊ ဤစိတ်ကူးရှိသောအခါ ယင်းသည် သာမန်လူ့သဘာဝမှ မလာဘဲ စာတန်ဆန်သော စိတ်သဘောထားမှ လာခြင်းသာဖြစ်ကြောင်းနှင့် သင် ဤသို့ဆက်လက်လုပ်ဆောင်နေလျှင် ဒုက္ခရောက်မည် ဖြစ်သည့်အပြင် ဘုရားသခင်၏ စိတ်သဘောထားကို ပုန်ကန်ပြစ်မှားနိုင်ဖွယ် ရှိမည်ဖြစ်ကြောင်း သင် သတိပြုရမည်ဖြစ်သည်။ သင်သည် ပထမဦးစွာ မိမိကိုယ်ကို ချုပ်တည်းဖို့ကို သိရမည်၊ ထို့နောက် ဘုရားသခင်ထံ ဆုတောင်းရန် သူ့ရှေ့မှောက်သို့ ရောက်လာပြီး သင်၏လမ်းကြောင်းကို ပြောင်းလဲရမည် ဖြစ်သည်။ လူတို့သည် မိမိတို့ကိုယ်ပိုင် အတွေးအခေါ်များထဲ၌၊ မိမိတို့၏ ဖောက်ပြန်ပျက်စီးသော စိတ်သဘောထားများထဲ၌ အသက်ရှင်သောအခါ ၎င်းတို့လုပ်ဆောင်သော မည်သည့်အရာမျှ သမ္မာတရားနှင့် မကိုက်ညီသကဲ့သို့ ဘုရားသခင်ကိုလည်း ကျေနပ်စေနိုင်မည် မဟုတ်ပေ။ ၎င်းတို့ပြုလုပ်သမျှသည် သူ့အပေါ် ဆန့်ကျင်ရန်မူနေသည်။ သင်တို့သည် ဤအချက်ကို ယခု သတိပြုမိနိုင်သည် မဟုတ်လော။ ကျော်ကြားမှုနှင့် အမြတ်အစွန်းအတွက် အမြဲတမ်း ကြိုးပမ်းလိုခြင်းအပြင် ဂုဏ်သတင်းနှင့် အဆင့်အတန်းကို ရရှိဖို့အတွက် အသင်းတော်အလုပ်ကို နှောင့်ယှက်ရန်နှင့် အဖျက်အမှောင့်လုပ်ရန် ဝန်မလေးခြင်းတို့သည် အန္တိခရစ်များ၏ အသိသာဆုံးသော သရုပ်သကန်များပင် ဖြစ်၏။ အမှန်တွင် လူတို့အားလုံးက ဤသရုပ်သကန်များကို ပိုင်ဆိုင်ထားကြသော်လည်း သင်သည် ဤအရာကို အသိအမှတ်ပြုပြီး ဝန်ခံနိုင်ပြီးနောက် သင်၏ လမ်းကြောင်းကို ပြောင်းလဲနိုင်ကာ ဘုရားသခင်ရှေ့မှောက်တွင် စစ်မှန်သော နောင်တရခြင်း သဘောထားကို ခံယူသည့်အပြင် သင်၏ လုပ်ပုံလုပ်နည်း၊ အပြုအမူများနှင့် စိတ်သဘောထားများကို ပြောင်းလဲပါက သင်သည် သမ္မာတရားကို လိုက်စားနေသူတစ်ဦး ဖြစ်ပေသည်။ အကယ်၍ သင်သည် စစ်မှန်သော ဤပြဿနာများကို အသိအမှတ်မပြုပါက သင်၌ နောင်တရခြင်း သဘောထား မရှိသည်မှာ သေချာပြီး သင်သည် သမ္မာတရား လိုက်စားသော လူတစ်ဦး မဟုတ်ပေ။ အကယ်၍ သင်သည် အန္တိခရစ်တစ်ဦး၏ လမ်းကြောင်းကို မလျှော့တမ်းလျှောက်နေပြီး ဤလမ်းကြောင်းကို အဆုံးတိုင်အောင် လိုက်လျှောက်သည့်အပြင် ဤအရာကို ပြဿနာမဟုတ်ဟု ထင်နေဆဲဖြစ်ကာ နောင်တရလိုစိတ် မရှိဘဲ ဤနည်းအတိုင်း မလျှော့တမ်းပြုမူခြင်း၊ ကျော်ကြားမှုနှင့် အကျိုးအမြတ်အတွက် အမှုဆောင်များ၊ ခေါင်းဆောင်များနှင့် ယှဉ်ပြိုင်ခြင်း၊ အခြားသူများထက် ပို၍ထင်ပေါ်အောင်၊ လူထုထဲတွင် ထင်ရှားပေါ်လွင်အောင်နှင့် မည်သည့်အဖွဲ့၌ ရှိနေသည်ဖြစ်စေ အခြားသူများထက် ပိုသာအောင် အပြင်းအထန် ကြိုးစားခြင်းတို့ ရှိနေလျှင် သင်သည် ဒုက္ခရောက်နေပြီ။ အကယ်၍ သင်သည် ဂုဏ်သတင်းနှင့် အဆင့်အတန်းကို ဆက်လက်၍ လိုက်စားနေပြီး နောင်တရဖို့ ဇွတ်ငြင်းပါက သင်သည် အန္တိခရစ်တစ်ဦးဖြစ်ပြီး အဆုံးတွင် ပြစ်ဒဏ်ပေးခံရကိန်း ရှိနေသည်။ ဘုရားသခင်၏ နှုတ်ကပတ်တော်များ၊ သမ္မာတရား၊ အသိတရားနှင့် ဆင်ခြင်တုံတရားက သင့်အပေါ် အကျိုးသက်ရောက်မှု မရှိသည့်အပြင် သင်သည် အန္တိခရစ်များ၏ အဆုံးသတ်ကို တွေ့ရဖို့ သေချာသည်။ သင်သည် ကယ်တင်ခြင်းကို မခံရနိုင်သည့်အပြင် အဖတ်ဆယ်၍ မရတော့ပေ။ လူတို့သည် ကယ်တင်ခြင်းကို ရရှိနိုင်ကာ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်သည့်လမ်းကြောင်းကို အစပြုနိုင်ခြင်း ရှိမရှိဟူသည် မိမိတို့ကိုယ်ကို သိနားလည်လာပြီးနောက် စစ်မှန်သော နောင်တတရား၏ သရုပ်သကန်များ၊ သမ္မာတရားကို ၎င်းတို့ချဉ်းကပ်ရာတွင် ထားရှိသော သဘောထားသာမက ၎င်းတို့ရွေးချယ်သည့် လမ်းကြောင်းကို ပြသခြင်းရှိမရှိအပေါ် မူတည်၏။ အကယ်၍ သင်သည် အန္တိခရစ်တစ်ဦး၏ လမ်းကြောင်းကို စွန့်ခွာရမည့်အစား သင့်ကိုယ်ပိုင် ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့သာ ဆုံးဖြတ်လျက် သမ္မာတရားကို ပြောင်ပြောင်တင်းတင်း ဆန့်ကျင်ကာ ဘုရားသခင်အား ဆန့်ကျင်ရပ်တည်နေပါက သင်သည် အဖတ်ဆယ်၍ မရပေ။ အကယ်၍ လူတစ်ဦးသည် သူ၏အမှားပမာဏ မည်သို့ရှိစေ သို့မဟုတ် သူသည် ဒုစရိုက်အမှုများ မည်မျှပြုလုပ်ပါစေ မစိုးရိမ်တတ်သည့်အပြင် အပြစ်ရှိသည်ဟု မခံစား၊ နောင်တတရား တစ်စက်မျှမရှိဘဲ မိမိအတွက် အကြောင်းပြချက်များ ဆက်၍ ပေးနေပါက သူသည် အန္တိခရစ်နှင့် နတ်ဆိုးအစစ်ပင် ဖြစ်၏။ အကယ်၍ လူတစ်ဦးသည် အန္တိခရစ်များ၏ အမျိုးမျိုးသော သရုပ်သကန်များကို ပိုင်ဆိုင်ထားသော်လည်း မိမိ၏ အမှားများကို ဝန်ခံနိုင်ပြီး လှည့်ပြန်နိုင်ကာ နောင်တရသော စိတ်နှလုံးရှိနိုင်ပါက ဤသည်မှာ အန္တိခရစ်များနှင့် သဘာဝအားဖြင့် ကွာခြားပြီး အခြားကိစ္စတစ်ခု လုံးလုံးဖြစ်လေ၏။ ထို့ကြောင့် လူတစ်ဦး ကယ်တင်ခြင်းကို ရရှိနိုင်ခြင်းရှိမရှိနှင့် ဆိုင်သည့် သော့ချက်သည် သူသည် မိမိကိုယ်ကို ပြန်လည်သုံးသပ်နိုင်ခြင်း ရှိမရှိ၊ သူ၌ နောင်တရသော စိတ်နှလုံးရှိမရှိ၊ ထို့ပြင် သမ္မာတရားလိုက်စားခြင်း လမ်းကြောင်းကို အစပြုနိုင်ခြင်းရှိမရှိတွင် မူတည်၏။

စတုတ္ထအချက်ဖြစ်သည့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အန္တိခရစ်များ၏ တစ်သမတ်တည်းဖြစ်သော နည်းလမ်းဖြစ်သည်။ သင်တို့သည် အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် သိသာထင်ရှားသော နည်းလမ်းများ၊ ပုံစံများနှင့် နည်းစနစ်တို့ကို ပိုင်းခြားသိမြင်နိုင်သော်လည်း ပို၍ လျှို့ဝှက်သော အပြုအမူများနှင့် သရုပ်သကန်များကို ပိုင်းခြားသိမြင်နိုင်သလော။ မိမိကိုယ်ကို ဂုဏ်တင်ချီးကျူးပြီး သက်သေခံရန်အတွက် ဘာသာစကားကို အသုံးပြုခြင်းကဲ့သို့ သိသာထင်ရှားသော အရာများနှင့် ပတ်သက်လာလျှင် သင်တို့သည် ဤအရာများကို ထုတ်ဖော်သည်၊ အခြားသူများ ထုတ်ဖော်သည်ကိုလည်း တွေ့မြင်ခဲ့ပြီးဖြစ်၍ ယင်းတို့ကို သင်တို့ ပိုင်းခြားသိမြင်နိုင်လေသည်။ သို့သော် ဘာသာစကားကို အသုံးမပြုသည့်အပြင် အပြုအမူပိုင်း သရုပ်သကန်များသာ ရှိပါက ယင်းတို့ကို သင်တို့ ပိုင်းခြားသိမြင်နိုင်ဦးမည်လော။ လူအများစုက ပိုင်းခြားသိမြင်နိုင်ခြင်းမရှိဟု ဆိုနိုင်သည်။ သို့ဆိုလျှင် အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် အပြုအမူများနှင့် ပတ်သက်သော ထူးခြားသည့်လက္ခဏာများမှာ အဘယ်နည်း။ ၎င်းတို့၏ အပြုအမူသည် လူသား၏ အယူအဆများ၊ စိတ်ကူးများ၊ ကိုယ်ကျင့်တရားအပြုအမူ၊ အသိတရား၊ ခံစားချက်များနှင့် မုချ ကိုက်ညီသည်။ အခြားမည်သည့်အရာ ရှိသေးသနည်း။ (ယင်းက လူတို့၏ အသိအမှတ်ပြုခြင်းနှင့် ကိုးကွယ်ခြင်းကို ရရှိလေသည်။) ယင်းက အသိအမှတ်ပြုခြင်းနှင့် ကိုးကွယ်ခြင်းကို ရရှိသည်။ ဤသည်မှာ ယင်းကပေးသည့် ရလဒ်ဖြစ်၏။ အကယ်၍ ယင်းကို ထိုရလဒ်၏ ရှုထောင့်မှကြည့်လျှင် ဤအပြုအမူက အမှန်ပင် ထိုအရာအတွက် အထင်အမြင်မှားစေသည့် လက္ခဏာရှိသည်။ ဤလုပ်ရပ်၏ သဘာဝဆိုင်ရာ ရှုထောင့်မှနေ၍ ကြည့်လျှင် ယင်းမှာ တကယ့်ကို ရည်ရွယ်ချက်ဖြင့် လုပ်ဆောင်ခြင်းဖြစ်လေသည်။ ဥပမာ လူတစ်ဦး ဖျားနာသောအခါ လူတို့ကို အထင်အမြင်မှားစေပြီး သူ့ကို အထင်ကြီးစေလိုပါက လူတို့ရှေ့တွင် ဆေးသောက်မည်လော၊ သို့မဟုတ် မည်သူမျှ မရှိသောအခါ သောက်မည်လော။ (လူတို့ရှေ့တွင် သောက်ပါမည်။) ဤအရာ၏ နောက်ကွယ်တွင် ရည်မှန်းချက်တစ်ခု ရှိသည်မဟုတ်လော။ ဤသည်မှာ သူသည် တကယ့်ကို ရည်ရွယ်ချက်ဖြင့် လုပ်ဆောင်ခြင်းဖြစ်သည်ဟု ဆိုလိုခြင်းဖြစ်၏။ ဆေးကို ဤကဲ့သို့ သောက်သုံးရာတွင် သူ၏တကယ့်ရည်ရွယ်ချက်မှာ အဘယ်နည်း။ သူသည် ဤကဲ့သို့ပြုလုပ်ခြင်းဖြင့် မိမိအတွက် နာမည်ကောင်းရယူလိုကာ သင့်အား “ကိုင်း ကျွန်ုပ်သည် မိမိ၏တာဝန်ကို လုပ်ဆောင်ရာတွင် အလွန်ပင်ပန်းသဖြင့် ဖျားနာပြီဖြစ်သော်လည်း မညည်းညူသေး သို့မဟုတ် မျက်ရည်တစ်စက်ပင် မကျသေးပေ။ ကျွန်ုပ်သည် မိမိ၏နာမကျန်းမှုကို ကုသနေသော်လည်း ဆေးသောက်သောအခါ ကျွန်ုပ်၏တာဝန်ကို ဆက်လက်၍ လုပ်ဆောင်နိုင်သေးသည်” ဟု ပြောလိုသည်။ အမှန်တွင် သူသည် တာဝန်လုပ်ဆောင်ရင်း သို့မဟုတ် ဘုရားသခင်ကို ယုံကြည်လာပြီးနောက် ခြေကုန်လက်ပန်း ကျခြင်းကြောင့် ဤနာမကျန်းမှုကို ရရှိခဲ့ခြင်းမျိုး ဖြစ်ချင်မှဖြစ်ပေမည်။ သူသည် လူတို့အား သတင်းစကားတစ်ခွန်း ပေးပို့ရန်အတွက် အပြုအမူမျိုးစုံကို အသုံးပြုဖို့ ကြိုးစားနေခြင်းသာ ဖြစ်ကာ ထိုသတင်းစကားမှာ သူသည် ဆင်းရဲဒုက္ခကို ကြံ့ကြံ့ခံပြီး အဖိုးအခပေးနေသည်၊ သူသည် ဤဝန်းကျင်ထဲတွင် ဆင်းရဲဒုက္ခများစွာ ခံခဲ့ရပြီဖြစ်သော်လည်း တစ်ခါမျှ မညည်းညူခဲ့သေးဘဲ မိမိ၏ တာဝန်ကို အလွန်တက်ကြွစွာ လုပ်ဆောင်နေဆဲဖြစ်သည်၊ ထို့ပြင် သူ့ထံတွင်ဆင်းရဲဒုက္ခခံရန် သန္နိဋ္ဌာန် ရှိသည်ဟူ၍ ဖြစ်သည်။ ဤအရာက လူတို့အား မည်သည့်အရာကို မသိမသာ ပြောနေသနည်း။ ဘုရားသခင်အပေါ် သူ၏ သစ္စာစောင့်သိမှုက သံသယဖြစ်စရာမရှိ ဟူ၍ဖြစ်သည်။ သူဖော်ပြလိုသည့်အရာမှာ သူသည် သစ္စာစောင့်သိပြီး အဖိုးအခပေးလိုစိတ် ရှိသည် ဟူ၍ဖြစ်သည်။ ဤသည်မှာ ကိုယ့်ကိုယ်ကိုယ် တိတ်တခိုး ဂုဏ်တင်ချီးကျူးနေသည့် ပုံစံတစ်ခု မဟုတ်လော။ အကယ်၍ သူ၌ အသိစိတ်ရှိခဲ့လျှင် ဤကိစ္စကို ဖော်ထုတ်မည်မဟုတ်၊ မည်သူမျှ မရှိသောအခါ ဘုရားသခင်ထံ ဆုတောင်းပြီး မိမိ၏ စိတ်ဓာတ်ကြံ့ခိုင်မှုကို ဖော်ပြကာ မိမိကိုယ်ကို သိနားလည်ဖို့ ကြိုးစားမည် သို့မဟုတ် မိမိ၏ဆေးကိုသာ ပုံမှန်အားဖြင့် သောက်မည် ဖြစ်သည်။ အတိုချုပ်ဆိုရလျှင် သူသည် ဆင်းရဲဒုက္ခ ခံနေကြောင်း၊ မိမိ၏ တာဝန်ကို သစ္စာစောင့်သိစွာ လုပ်ဆောင်နေကြောင်းနှင့် ထောမနာပြုခံရသင့်ကြောင်း လူတို့ကိုပြောဖို့ ဤအပြင်ပန်း အပြုအမူများကို အသုံးချမည် မဟုတ်ပေ။ ဤရည်ရွယ်ချက်များ ထားရှိမည်မဟုတ်ပေ။ သို့ရာတွင် သူသည် အထူးသဖြင့် ဝံ့ကြွားလွန်းသော နည်းလမ်းဖြင့် ပြုမူကာ လူတို့ကို သူ့အား အထင်ကြီးပြီး ချီးမွမ်းစေချင်ပါက ဤသည်မှာ တကယ့်ကို ရည်ရွယ်ချက်ဖြင့် လုပ်ဆောင်ခြင်း ဖြစ်သည်။ သို့ဆိုလျှင် သူ၏ ရည်ရွယ်ချက်မှာ အဘယ်နည်း။ ယင်းမှာ လူတို့ကို သူပေးပို့သည့် သတင်းစကားအားဖြင့် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် ရလဒ်ကို စွမ်းဆောင်ရရှိရန် ဖြစ်သည်။ အကယ်၍ သူသည် သစ္စာစောင့်သိလျှင် ဤသည်ကို ဘုရားသခင် သိမည်ဖြစ်သဖြင့် အဘယ့်ကြောင့် အခြားလူတို့အား ဤအကြောင်းကို ကြွားဝါပြီး အခြားလူတိုင်းကို သိစေရမည်နည်း။ ထိုအကြောင်းကို လူတိုင်းအား သိစေရာတွင် သူ၏ ရည်မှန်းချက်မှာ အဘယ်နည်း။ ယင်းမှာ လူတို့အား သူတို့ကို အထင်ကြီးအောင် လုပ်ဖို့ဖြစ်သည်။ သူ၌ ဤရည်မှန်းချက် မရှိခဲ့လျှင် ဤအမှုကို ပြုခြင်းသည် ရည်ရွယ်ချက်မဲ့သွားမည်ဖြစ်ပြီး အခြားသူများက ဤအရာများ သူ ပြုလုပ်သည်ကို မြင်တွေ့မည် မဟုတ်ပေ။ အကယ်၍ သူသည် တကယ့်ကို ရည်ရွယ်ချက်ဖြင့် လုပ်ဆောင်ခြင်းဖြစ်လျှင် သူ့လုပ်ဆောင်ချက်များ၏ အတိုင်းအတာကို ချင့်ချိန်မည်ဖြစ်ပြီး အချိန်နှင့် နေရာကို အရေးပေး၍ ဆင်ခြင်စဉ်းစားမည်ဖြစ်ကာ တစ်စုံတစ်ဦးကို သူ့အား ဆေးယူပေးခိုင်းဖို့ လူတိုင်းရှိနေသည့် အချိန်အထိ စောင့်ဆိုင်းခြင်း၊ ထိုကိစ္စကို လူရှေ့သူရှေ့တွင် တခမ်းတနားကြီး ဖွင့်ပြောခြင်း ပြုလုပ်မည်ဖြစ်သည်။ ဤအရာတွင် အလွန်ရှင်းလင်းသော ရည်ရွယ်ချက်တစ်ခု ရှိလေသည်။ အကယ်၍ သူ၌ ဤရည်ရွယ်ချက် မရှိခဲ့လျှင် ဆေးသောက်ရန်အတွက် မည်သူမျှ မရှိတော့သည့်အချိန်အထိ စောင့်မည်ဖြစ်သည်။ ဆင်းရဲဒုက္ခခံရန်နှင့် အဖိုးအခပေးရန်အတွက် သင်၏ လိုလိုလားလား ရှိခြင်းသည် ဘုရားသခင်နှင့် သင်၏ဆက်ဆံရေးနှင့် သက်ဆိုင်လေသည်။ ထိုကိစ္စကို ရှင်းလင်းအောင် လုပ်ရန်နှင့် အခြားသူများကို သိအောင်လုပ်ရန် မလိုပေ။ အကယ်၍ သင်သည် အခြားသူများအား ရှင်းလင်းအောင်လုပ်လျှင် သင့်အား သူတို့ မည်သည့်အရာ ပေးနိုင်မည်နည်း။ သူတို့၏ ကရုဏာနှင့် ချီးမွမ်းခြင်းကို ရရှိသည့်အပြင် သင်သည် သူတို့ထံမှ အခြားအရာတစ်ခုခု ရရှိနိုင်စရာ ရှိသေးသလော။ မရှိ၊ ဘာမျှမရှိချေ။ သင်သည် သင်၏ တာဝန်ထမ်းဆောင်ရာတွင် ဆင်းရဲဒုက္ခအနည်းငယ် ခံစားပြီး အဖိုးအခအနည်းငယ် ပေးဆပ်ရသောအခါ တစ်ဖက်တွင် ဤသည်တို့မှာ သင်ပြုလုပ်သင့်သည့်၊ သင်ပြုလုပ်လိုသည့် အရာများဖြစ်ပြီး သင်သည် မိမိ၏တာဝန်ကို လုပ်ဆောင်နေခြင်း ဖြစ်ပေသည်။ အခြားတစ်ဖက်တွင် ယင်းတို့သည် ဖန်ဆင်းခံတစ်ဦးအနေဖြင့် ဖန်ဆင်းရှင်အပေါ် ပြသသင့်သည့် သရုပ်သကန်များ ဖြစ်သဖြင့် အဘယ့်ကြောင့် ယင်းတို့ကို လူသိရှင်ကြားဖြစ်အောင် လုပ်သင့်သနည်း။ သင် ကြော်ငြာသောအခါ ယင်းတို့မှာ အော်ဂလီဆန်စရာ ဖြစ်လာ၏။ ထိုသို့သော အပြုအမူ၏ သဘာဝမှာ မည်သည့်အရာ ဖြစ်လာသနည်း။ ယင်းက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် အခြားသူများအား အထင်အမြင် မှားစေခြင်းသို့ ပြောင်းလဲသွားသည်။ သဘာဝက ပြောင်းလဲသွားသည်။ ဥပမာ လူအချို့သည် အခြားသူများရှေ့တွင် အမြဲတမ်း ခေါင်းကုပ်တတ်ကြပြီး ထိုကိစ္စနှင့်ပတ်သက်၍ တစ်စုံတစ်ဦးက မေးမြန်းသောအခါ သူတို့က “ကျွန်ုပ် ခေါင်းမလျှော်ရသေးသည်မှာ ၁၀ ရက်ကျော်ပြီ။ ဧဝံဂေလိလက်ခံရန် အလားအလာရှိသူများနှင့် တစ်ယောက်ပြီးတစ်ယောက် တွေ့ဆုံနေရသည်။ အလျင်တစ်နေ့က ခေါင်းလျှော်ရန် အချိန်အနည်းငယ်ယူဖို့ ကြိုးစားခဲ့သော်လည်း ဧဝံဂေလိလက်ခံရန် အလားအလာရှိသူတစ်ဦး စုံစမ်းမေးမြန်းဖို့ လာခဲ့သဖြင့် ထားခဲ့၍ မရပါ” ဟု ပြောလေသည်။ အမှန်တွင် ထိုသူတို့သည် မိမိတို့၏ တာဝန်များကို လုပ်ဆောင်ရင်း အလွန်အလုပ်ရှုပ်နေသည့် အသွင်မျိုးကို လူတို့အား ပြဖို့အတွက် တမင်သက်သက် ခေါင်းမလျှော်ခြင်းဖြစ်သည်။ ဤသည်ကို ကိုယ်ရည်သွေးခြင်းဟုခေါ်သည်။ ကိုယ်ရည်သွေးရာတွင် သူတို့၏ ရည်ရွယ်ချက်မှာ အဘယ်နည်း။ ယင်းမှာ လူတို့အား မိမိတို့ကို အထင်ကြီးစေဖို့ဖြစ်ပြီး ဤအပြုအမူ၏ သဘာဝမှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဖြစ်လေသည်။ ဤကဲ့သို့ သေးငယ်သောကိစ္စ၌ပင်လျှင် သူတို့သည် အလွတ်မပေး၊ ယင်းကို ရေးကြီးခွင့်ကျယ်ဖြစ်အောင် လုပ်ကာ ကြွားလုံးထုတ်ဖို့၊ မိမိတို့၏ ရည်မှန်းချက်များနှင့် လိုအင်ဆန္ဒများ အထမြောက်ဖို့၊ လူတို့အား သူတို့ကို အထင်ကြီးပြီး ကိုးကွယ်အောင်လုပ်ရန်ဟူသည့် သူတို့၏ရည်မှန်းချက်ကို စွမ်းဆောင်ရရှိဖို့အတွက် သူတို့အသုံးပြုနိုင်သည့် တန်ဖိုးရှိသော အရင်းအမြစ်မျိုးအဖြစ် ပြောင်းလဲချင်သေးသည်။ ဤသည်မှာ ရှက်စရာ ကောင်းသည်မဟုတ်လော။ ယင်းမှာ ရှက်စရာနှင့် ရွံရှာစရာကောင်းသည်။ ဤအရာများသည် မည်သည့်နေရာမှ လာသနည်း။ ယင်းတို့သည် စာတန်၏ ဖောက်ပြန်ပျက်စီးသော စိတ်သဘောထားမှ လာကာ ယင်း၌ ဟန်ဆောင်မှု၊ လှည့်စားမှု၊ ကောက်ကျစ်ဆိုးယုတ်မှုနှင့် ရည်မှန်းချက်များ ရှိလေသည်။ ဤကဲ့သို့သော လူတို့သည် သူတို့၏ ပုံရိပ်၊ အဆင့်အတန်းနှင့် ဂုဏ်သတင်းအကြောင်းကို အမြဲတစေ စဉ်းစားနေကြသည်။ သူတို့သည် မည်သည့်အရာကိုမျှ အလွတ်မပေး၊ လူတို့အား သူတို့ကို အထင်ကြီးပြီး ကိုးကွယ်အောင် လုပ်ဖို့အတွက် ထိုအရာများကို သူတို့အသုံးပြုနိုင်မည့် အရင်းအနှီးအဖြစ်၊ အရင်းအမြစ်များအဖြစ် ပြောင်းလဲပစ်ရန် နည်းလမ်းများကို အမြဲတမ်း ရှာဖွေနေသည်။ အဆုံးတွင် မိမိတို့၏ ရည်မှန်းချက်ကို စွမ်းဆောင်ရရှိသောအခါ သူတို့သည် ယင်းနှင့်ပတ်သက်၍ ဂရုမစိုက်သကဲ့သို့ ပြုမူကြသည်။ ဤသည်မှာ အတုအယောင်ဟန်ပန်မျိုးလည်း ဖြစ်ပြီး အတွင်းထဲ၌ အမှန်တွင် မိမိတို့ကိုယ်ကို တိတ်တခိုး ချီးကျူးဂုဏ်ပြုနေပြီး ကျေနပ်အားရနေခြင်း ဖြစ်သည်။ ဤသည်မှာ ပို၍ပင် စက်ဆုပ်ရွံရှာစရာကောင်းသည် မဟုတ်လော။ သူတို့၌ အလွန်မြင့်မားသော အဆင့်အတန်းရှိကြောင်း၊ လူတိုင်းက သူတို့ကို လေးစားကြောင်း၊ အထင်ကြီးကြောင်း၊ နာခံကြောင်းနှင့် လိုက်လျှောက်ကြောင်း ရှင်းနေသော်လည်း အပေါ်ယံတွင် သူတို့သည် အဆင့်အတန်းကို မနှစ်သက်သကဲ့သို့ ဟန်ဆောင်နေကြသေးသည်။ ဤသည်မှာ ပို၍ပင် ကြောင်သူတော် ဆန်လေသည်။ အဆုံးတွင် လူတိုင်းသည် သူတို့၏ အထင်အမြင် မှားစေခြင်းကို ခံရပြီး ထိုသူတို့သည် မည်သည့်ရည်မှန်းချက်မျှ မရှိဘဲ မွေးဖွားလာသည်၊ ထိုသူတို့သည် လက်တွေ့လုပ်ဆောင်တတ်သော လူများဖြစ်သည်ဟု ဆိုကြလေသည်။ အမှန်တွင် သေးငယ်သော စမ်းသပ်မှုက ဤအရာကို ထုတ်ဖော်နိုင်၏။ အကယ်၍ သူတို့သည် အဆင့်အတန်းမှ ဖြုတ်ချခံရလျှင် သူတို့၏ တာဝန်များအား လုပ်ဆောင်ခြင်းကို ချက်ချင်း ရပ်တန့်မည်ဖြစ်သည်။ ယင်းက ထိုမျှ မြန်ဆန်မည်ဖြစ်သည်။ သေးငယ်သော အရာတစ်ခုက သူတို့၏ ရည်မှန်းချက်များကို ထုတ်ဖော်မည်ဖြစ်သည်။ ဤသည်တို့မှာ လူတို့၌ စာတန်၏ ဖောက်ပြန်ပျက်စီးသော စိတ်သဘောထားက ပေါ်လွင်စေသည့် အပြုအမူများနှင့် နည်းလမ်းများ ဖြစ်သည်သာမက လူတို့၏ အကျည်းတန်သော အခြေအနေအမျိုးမျိုးလည်း ဖြစ်၏။ ဤသရုပ်သကန်များမှနေ၍ လူတို့သည် အဆင့်အတန်းကို နှစ်သက်ပြီး အခြားသူတို့၏ စိတ်နှလုံးထဲ၌ နေရာယူလိုကြောင်း မြင်တွေ့နိုင်သည်။ ထိုသူတို့သည် အခြားသူများ၏ စိတ်နှလုံးကို ပိုင်ဆိုင်လိုသည်၊ အခြားသူများကို စည်းရုံးသိမ်းသွင်းလိုသည်၊ ထို့ပြင် အခြားသူများအား သူတို့ကို ကိုးကွယ်စေလိုသည်၊ အထင်ကြီးစေလိုပြီးလျှင် သူတို့နောက်သို့ပင် လိုက်စေလိုကာ၊ ထိုသို့ဖြင့် အခြားလူတို့၏ စိတ်နှလုံးထဲရှိ ဘုရားသခင်၏နေရာကို အစားထိုးလိုသည်။ ဤသည်မှာ လူတိုင်း မွေးကတည်းက ပိုင်ဆိုင်ထားသည့် လိုအင်ဆန္ဒဖြစ်၏။ သို့ဆိုလျှင် ဤအရာက မည်သည့်အရာကို သက်သေပြသနည်း။ လူတို့၏ အသက်တာထဲ၌ သူတို့ကို ထိန်းချုပ်သည့်အရာမှာ စာတန်၏ စိတ်သဘောထား ဖြစ်၏။ ဖောက်ပြန်ပျက်စီးသော လူသားမျိုးနွယ်ထဲတွင် အဆင့်အတန်းကို မနှစ်သက်သောသူ တစ်ဦးတစ်ယောက်မျှမရှိ၊ လူနုံလူအများပင်လျှင် အရာရှိများ ဖြစ်ချင်ကာ ဉာဏ်တုံးသောသူများပင် အခြားသူများကို စီမံခန့်ခွဲချင်ကြ၏။ လူတိုင်းက အဆင့်အတန်းကို နှစ်သက်ပြီး အဆင့်အတန်းအတွက် အမှုအရာများကို လုပ်ကာ အဆင့်အတန်းရဖို့ ဘုရားသခင်နှင့် ယှဉ်ပြိုင်ကြ၏။ လူတိုင်း၌ ဤအပြုအမူမျိုးနှင့် နည်းလမ်းများသာမက ဤစိတ်သဘောထားမျိုး ရှိ၏ဟူ၍ဖြစ်လေသည်။ သို့ဖြစ်၍ အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည်ကို ငါတို့ ဖော်ထုတ်သောအခါ လူတိုင်း၏ ဖောက်ပြန်ပျက်စီးသော စိတ်သဘောထားများကိုလည်း ဖော်ထုတ်နေခြင်း ဖြစ်သည်။ ဤအရာကို ဖော်ထုတ်ခြင်း၏ ရည်ရွယ်ချက်မှာ အဘယ်နည်း။ ယင်းမှာ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် ဤအပြုအမူများနှင့် သရုပ်သကန်များသည် သာမန်လူ့သဘာဝက ပိုင်ဆိုင်ထားသင့်သည့် အရာမဟုတ်ကြောင်း၊ ထိုအစား ဖောက်ပြန်ပျက်စီးသော စိတ်သဘောထားများနှင့် အပျက်သဘောဆောင်သော၊ မုန်းတီးစက်ဆုပ်ဖွယ်ကောင်းသော အရာများ၏ ထုတ်ဖော်ခြင်းများ ဖြစ်ကြောင်းကို လူတို့အား နားလည်စေဖို့ဖြစ်သည်။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် သင်၏ နည်းစနစ်များက အဘယ်မျှကောင်းနေပြီး သင်၏ လုပ်ဆောင်ချက်များက အဘယ်မျှ ခိုးကြောင်ခိုးဝှက် ဖြစ်နေပါစေ ဤအရာများတစ်ခုမျှ ပုံမှန်လူ့သဘာဝက ပိုင်ဆိုင်သင့်သည့် အရာများ မဟုတ်ဘဲ ယင်းတို့အားလုံးကို ဘုရားသခင်က ရွံရှာစက်ဆုပ်သည်၊ ပြစ်တင်ရှုတ်ချပြီး ကျိန်ဆဲလေသည်။ ထို့ကြောင့် လူတို့အားလုံးသည် ဤနည်းလမ်းများကို ဘေးဖယ်ထားသင့်သည်။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် လူသားအတွက် ဘုရားသခင် ဖန်ဆင်းထားသည့် ပင်ကိုစရိုက်မဟုတ်၊ ထို့ထက် ယင်းသည် စာတန်၏ ဖောက်ပြန်ပျက်စီးသော စိတ်သဘောထားနှင့်ပတ်သက်၍ စံဖြစ်သော ထုတ်ဖော်ပြမှုတစ်ခု ဖြစ်ကာ ထို့ထက်ပို၍ စာတန်၏ ဖောက်ပြန်ပျက်စီးသော အနှစ်သာရနှင့်ပတ်သက်၍ အထူးခြားဆုံး လက္ခဏာနှင့် အတိကျဆုံးသော စိတ်သဘောထားနှင့် နည်းလမ်းတစ်ခု ဖြစ်၏။

သိသာထင်ရှားသော စကားပြောခြင်းနှင့် ပြုမူခြင်းနည်းလမ်းဖြစ်စေ၊ ပို၍လျှို့ဝှက်သော စကားပြောခြင်းနှင့် ပြုမူခြင်းနည်းလမ်းဖြစ်စေ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့်ဆိုင်သည့် သရုပ်သကန်အမျိုးမျိုးကို နားလည်ခြင်းနှင့်ပတ်သက်၍ တိကျသော ဥပမာများအချို့အကြောင်း မိတ်သဟာယပြုခြင်းသည် သင်တို့အတွက် အထောက်အကူ ဖြစ်သလော။ (အထောက်အကူဖြစ်ပါသည်။) ယင်းက မည်သည့်အရာနှင့် ပတ်သက်၍ အထောက်အကူပေးသနည်း။ ယင်းက လူတို့ကိုယ်တိုင်နှင့် အခြားသူများကို ပိုင်းခြားသိမြင်ရန် အထောက်အကူပေးသည်။ ငါပြောပြနေသည့် ဤအခြေအနေများ၊ သရုပ်သကန်များနှင့် ထုတ်ဖော်မှုများသည် သင်တို့ မကြာခဏ ပြသသည့် အရာများအားလုံးဖြစ်ပြီး သင်တို့သည် မိမိတို့၏ကိုယ်ပိုင် အခြေအနေများကို ယင်းတို့နှင့် နှိုင်းယှဉ်ကြည့်သင့်သည်၊ သင်တို့သည် အတိအကျ မည်သည့်အရာဖြစ်ကြောင်း၊ ရှင်သန်ကျန်ရစ်ရန်အတွက် သင်တို့ အမှီပြုပြီး အားထားသည့် အသက်တာက အတိအကျ မည်သည့်အရာဖြစ်ကြောင်း၊ ဤအသက်တာထဲ၌ အတိအကျ မည်သည့်အရာ ပါဝင်ကြောင်း၊ ဤစိတ်သဘောထားများက လူတို့အား အတိအကျ မည်သည့်အရာကို ပြုလုပ်စေကြောင်းနှင့် ယင်းတို့က လူတို့အား မည်သို့ အသက်ရှင်နေထိုင်စေကြောင်း နားလည်သင့်သည်။ သတ်သတ်မှတ်မှတ်ရှိသော ဤအပြုအမူများ၊ သရုပ်သကန်များ၊ နည်းလမ်းများနှင့် စိတ်သဘောထားများကို နားလည်ခြင်းဖြင့် လူတို့သည် တဖြည်းဖြည်းချင်း စိတ်ဖြာလေ့လာဆွေးနွေးနိုင်ပြီး မိမိတို့ကိုယ်ကို၊ မိမိတို့၏ကိုယ်ပိုင် အနှစ်သာရနှင့် ဘုရားသခင်ကို ဆန့်ကျင်လိုသော မိမိတို့၏ သဘာဝကို သိနားလည်လာနိုင်ကာ ထိုသို့ဖြင့် ဤနည်းလမ်းများကို လက်လွှတ်နိုင်သည်၊ ဘုရားသခင်၏ ရှေ့မှောက်သို့ ရောက်လာပြီး မိမိတို့ကိုယ်ကို အမှန်တကယ် ပြောင်းလဲပစ်နိုင်သည့်အပြင် သမ္မာတရားနှင့်အညီ လက်တွေ့လုပ်ဆောင်၍ အသက်ရှင်နေထိုင်နိုင်သည်။ လူအချို့က “ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် သမ္မာတရားနှင့် မကိုက်ညီသည့် နည်းလမ်း၊ စာတန်နှင့် အန္တိခရစ်များ၏ နည်းလမ်းဖြစ်သည့်အတွက် ကျွန်ုပ်သည် မည်သည့်အရာကိုမျှ မပြောလျှင် သို့မဟုတ် မလုပ်လျှင် ကျွန်ုပ်သည် မိမိကိုယ်ကို ဂုဏ်တင်ချီးကျူးခြင်း သို့မဟုတ် သက်သေခံခြင်းမရှိဟု ဆိုလိုသည် မဟုတ်လော” ဟု ဆိုကြသည်။ ဤသည်မှာ မမှန်ကန်ပေ။ သို့ဆိုလျှင် မည်သည့် ပြုမူလုပ်ဆောင်နည်းသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မဟုတ်သနည်း။ အကယ်၍ သင်သည် အကြောင်းအရာတစ်ခုခုနှင့် ပတ်သက်၍ ကြွားလုံးထုတ်ပြီး မိမိကိုယ်ကို သက်သေခံပါက လူအချို့အား သင့်ကို အထင်ကြီးပြီး ကိုးကွယ်အောင် လုပ်ခြင်းဟူသည့် ရလဒ်ကို စွမ်းဆောင်ရရှိမည် ဖြစ်သည်။ သို့သော် သင်သည် ထိုတူညီသော အကြောင်းအရာနှင့် ပတ်သက်၍ မိမိကိုယ်ကို ဖော်ထုတ်ပြပြီး သင်၏ ကိုယ့်ကိုယ်ကိုယ် သိကျွမ်းခြင်းကို ဝေမျှလျှင် ဤအရာ၏ သဘာဝမှာ ကွဲပြား၏။ ဤသည်မှာ မမှန်ကန်သလော။ မိမိ၏ ကိုယ့်ကိုယ်ကိုယ် သိကျွမ်းခြင်းအကြောင်း ပြောပြဖို့အတွက် မိမိကိုယ်ကို ဖော်ထုတ်ပြခြင်းသည် သာမန်လူ့သဘာဝက ပိုင်ဆိုင်ထားရမည့် အရာတစ်ခုဖြစ်၏။ ယင်းသည် အပြုသဘောဆောင်သော အရာတစ်ခု ဖြစ်၏။ အကယ်၍ သင်သည် မိမိကိုယ်ကို အမှန်တကယ် သိနားလည်ပြီး မိမိ၏အခြေအနေအကြောင်း မှန်ကန်စွာ၊ စစ်မှန်စွာနှင့် တိကျစွာ ပြောပြလျှင်၊ သင်သည် ဘုရားသခင်၏ နှုတ်ကပတ်တော်များကို လုံးလုံးလျားလျား အခြေခံသည့် အသိပညာအကြောင်း ပြောပြလျှင်၊ သင့်အား နားထောင်သောသူတို့သည် တည်ဆောက်ပေးခြင်း ခံရပြီး ယင်းမှနေ၍ အကျိုးဖြစ်လျှင်၊ ထို့ပြင် ဘုရားသခင်၏ အလုပ်ကို သက်သေခံပြီး သူ့ကို ဘုန်းတော်ထင်ရှားစေလျှင် ယင်းသည် ဘုရားသခင်အား သက်သေခံနေခြင်း ဖြစ်၏။ အကယ်၍ မိမိကိုယ်ကို ဖော်ထုတ်ပြခြင်းအားဖြင့် သင်သည် သင်၏ စွမ်းပကားများ၊ သင်သည် မည်ကဲ့သို့ ဆင်းရဲဒုက္ခခံရပြီး အဖိုးအခပေးခဲ့ကာ သင်၏ သက်သေခံချက်တွင် အခိုင်အမာ ရပ်တည်ခဲ့ပြီဖြစ်ကြောင်း များစွာ ပြောပြ၍ ရလဒ်အနေဖြင့် လူတို့က သင့်ကို အထင်ကြီးပြီး ကိုးကွယ်ပါက ဤသည်မှာ မိမိကိုယ်ကို သက်သေခံခြင်း ဖြစ်၏။ ဤအပြုအမူနှစ်ခုကြားမှ ခြားနားချက်ကို ပြောပြနိုင်ဖို့ လိုသည်။ ဥပမာ စမ်းသပ်မှုများကို ရင်ဆိုင်ရသောအခါ သင်သည် မည်ကဲ့သို့ အားနည်းပြီး အပျက်သဘောဆောင်ကြောင်းနှင့် ဆုတောင်း၍ သမ္မာတရားကို ရှာဖွေပြီးနောက် သင်သည် နောက်ဆုံးတွင် ဘုရားသခင်၏ ရည်ရွယ်ချက်ကို မည်ကဲ့သို့ နားလည်ကာ ယုံကြည်ခြင်းကို ရရှိပြီး သင်၏ သက်သေခံချက်တွင် အခိုင်အမာ ရပ်တည်ခဲ့ကြောင်း ရှင်းပြခြင်းသည် ဘုရားသခင်ကို ဂုဏ်တင်ချီးကျူးပြီး သက်သေခံခြင်း ဖြစ်၏။ ယင်းမှာ မိမိကိုယ်ကို ကြွားလုံးထုတ်ပြီး သက်သေခံနေခြင်း လုံးဝ မဟုတ်ပေ။ ထို့ကြောင့် မိမိကိုယ်ကို ကြွားလုံးထုတ်ပြီး သက်သေခံနေခြင်း ဟုတ်မဟုတ်က သင်၏ တကယ့်အတွေ့အကြုံများကို ပြောပြနေခြင်း ဟုတ်မဟုတ်နှင့် ဘုရားသခင်အကြောင်း သက်သေခံခြင်းဟူသည့် သဘောသက်ရောက်ခြင်း ရှိမရှိအပေါ် လုံးလုံးလျားလျား မူတည်သည်။ သင်၏ အတွေ့အကြုံဆိုင်ရာ သက်သေခံချက်အကြောင်း ပြောသောအခါ သင်၏ ရည်ရွယ်ချက်များနှင့် ရည်မှန်းချက်များက မည်သည့်အရာ ဖြစ်သည်ကို ကြည့်ဖို့လည်း လိုအပ်သည်။ ထိုသို့ပြုခြင်းက သင်သည် မည်သည့်အပြုအမူမျိုး၌ ပါဝင်နေကြောင်း ပိုင်းခြားသိမြင်ဖို့ လွယ်ကူစေမည် ဖြစ်သည်။ သင်သည် မိမိ၏ သက်သေခံချက်ကို ဝေမျှသောအခါတွင် မှန်ကန်သော ရည်ရွယ်ချက်ရှိပါက လူတို့က သင့်အား အထင်ကြီးပြီး ကိုးကွယ်လျှင်ပင် ယင်းက တကယ့် ပြဿနာမဟုတ်ပေ။ အကယ်၍ သင်၌ မှားယွင်းသော ရည်ရွယ်ချက်ရှိပါက မည်သူမျှ သင့်ကို အထင်ကြီးခြင်း မရှိလျှင်ပင်၊ သို့မဟုတ် မကိုးကွယ်လျှင်ပင် ယင်းက ပြဿနာဖြစ်နေဆဲပင်။ ထို့ပြင် လူတို့က သင့်ကို အထင်ကြီးပြီး ကိုးကွယ်လျှင် ယင်းက ပို၍ပင် ပြဿနာဖြစ်ပေသည်။ ထို့ကြောင့် လူတစ်ဦးသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေခြင်း ဟုတ်မဟုတ် အဆုံးအဖြတ် ပေးရန်အတွက် ရလဒ်များကိုသာ အဓိကထား ကြည့်၍မရပေ။ သူ၏ ရည်ရွယ်ချက်ကို အဓိကအားဖြင့် ကြည့်ရမည်ဖြစ်သည်။ ဤအပြုအမူနှစ်ခုကို ခွဲခြားသိမြင်ဖို့ မှန်ကန်သောနည်းလမ်းမှာ ရည်ရွယ်ချက်များအပေါ် အခြေခံ၏။ အကယ်၍ ဤအရာကို ရလဒ်များအပေါ် အခြေခံ၍သာ ပိုင်းခြားသိမြင်ဖို့ ကြိုးစားလျှင် သင်သည် လူကောင်းတို့ကို မှားယွင်းစွာ စွပ်စွဲမိနိုင်ဖွယ် ရှိပေမည်။ လူအချို့သည် အထူးသဖြင့် စစ်မှန်သော သက်သေခံချက်ကို မျှဝေကြပြီး အကျိုးဆက်အားဖြင့် တချို့တလေက သူတို့ကို အထင်ကြီးကာ ကိုးကွယ်ကြသည်။ ထိုလူတို့က မိမိတို့ကိုယ်ကို သက်သေခံနေကြသည်ဟု သင်ဆိုနိုင်သလော။ မဆိုနိုင်ပေ။ ထိုလူတို့နှင့်ပတ်သက်၍ ပြဿနာ မရှိပေ။ သူတို့မျှဝေသော သက်သေခံချက်နှင့် သူတို့လုပ်ဆောင်သော တာဝန်သည် အခြားသူများအတွက် အကျိုးရှိပြီး လွဲချော်သော သ‌ဘောပေါက်နားလည်မှု ရှိသည့် စဉ်းစားဉာဏ်မဲ့ပြီး ပညာမဲ့သော လူတို့ကသာ အခြားလူများကို ကိုးကွယ်ကြလေသည်။ လူတို့သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေကြခြင်း ဟုတ်မဟုတ် ပိုင်းခြားသိမြင်ဖို့ အဓိကသော့ချက်မှာ စကားပြောသူ၏ ရည်ရွယ်ချက်ကို ကြည့်ခြင်းဖြစ်သည်။ အကယ်၍ သင်၏ ရည်ရွယ်ချက်မှာ သင်၏ ဖောက်ပြန်ပျက်စီးခြင်းက မည်ကဲ့သို့ ထုတ်ဖော်ကြောင်းနှင့် သင် မည်ကဲ့သို့ ပြောင်းလဲသွားကြောင်း လူတိုင်းကို ပြသရန်နှင့် အခြားသူများကို ဤအရာမှ အကျိုးရှိအောင် ထောက်ကူပေးရန်ဖြစ်လျှင် သင်၏ စကားများသည် အလွန် အလေးအနက်ထားပြီး မှန်ကန်သည့်အပြင် အဖြစ်မှန်နှင့် ကိုက်ညီသည်။ ထိုကဲ့သို့သော ရည်ရွယ်ချက်များက မှန်ကန်ပြီး သင်သည် ကြွားလုံးထုတ်နေခြင်း သို့မဟုတ် မိမိကိုယ်ကို သက်သေခံနေခြင်း မဟုတ်ပေ။ သင်၏ ရည်ရွယ်ချက်မှာ လူတိုင်း သင့်ကို အထင်ကြီးပြီး ကိုးကွယ်ရန်အတွက် သင်၌ တကယ့် အတွေ့အကြုံများ ရှိကြောင်း၊ သင်သည် ပြောင်းလဲသွားပြီး သမ္မာတရား လက်တွေ့ကျမှုကို ပိုင်ဆိုင်ထားကြောင်း သူတို့ကို ပြဖို့ဆိုပါက ဤရည်ရွယ်ချက်များမှာ မမှန်ကန်ပေ။ ယင်းက ကြွားလုံးထုတ်ခြင်းနှင့် မိမိကိုယ်ကို သက်သေခံခြင်း ဖြစ်၏။ အကယ်၍ သင်ပြောပြနေသော အတွေ့အကြုံဆိုင်ရာ သက်သေခံချက်က မှားယွင်းပြီး မစင်ကြယ်သည့်အပြင် လူတို့ကို လိမ်လည်ရန်၊ သူတို့ကို သင်၏ စစ်မှန်သော အခြေအနေအား မြင်တွေ့ခြင်းမှ တားဆီးရန်နှင့် သင်၏ ရည်ရွယ်ချက်များ၊ ဖောက်ပြန်ပျက်စီးမှု၊ အားနည်းချက် သို့မဟုတ် အပျက်သဘောဆောင်ခြင်းကို အခြားသူများထံ ထုတ်ဖော်ခံရခြင်းမှ ကာကွယ်ရန်အတွက် ရည်ရွယ်ပါက ထိုသို့သော စကားများသည် လှည့်စားပြီး အထင်အမြင်မှားစေသည်။ ဤသည်မှာ အတုအယောင် သက်သေခံချက်ဖြစ်ကာ ဘုရားသခင်ကို လှည့်စားပြီး ဘုရားသခင်ကို အရှက်ရစေသည့်အပြင် ယင်းသည် ဘုရားသခင် အမုန်းဆုံးအရာပင် ဖြစ်၏။ ဤအခြေအနေများကြားတွင် ရှင်းလင်းသော ခြားနားချက်များ ရှိကာ ယင်းတို့အားလုံးကို ရည်ရွယ်ချက်အပေါ် အခြေခံ၍ ပိုင်းခြားသိမြင်နိုင်သည်။ အကယ်၍ သင်သည် အခြားသူများကို ပိုင်းခြားသိမြင်နိုင်ပါက သူတို့၏ အခြေအနေများကို ရိပ်စားမိနိုင်မည် ဖြစ်ကာ ထို့နောက် သင်သည် မိမိကိုယ်ကိုလည်း ပိုင်းခြားသိမြင်ပြီး သင့်ကိုယ်ပိုင် အခြေအနေကို ရိပ်စားမိနိုင်မည် ဖြစ်သည်။

ဤတရားဟောချက်များအားလုံးကို နာယူပြီးနောက် အချို့လူတို့သည် ယခင်ကအတိုင်း ဆက်လက်၍ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံနေကြဆဲ ဖြစ်သည်။ သင်တို့သည် ထိုသို့သော လူတို့ကို မည်ကဲ့သို့ ဆက်ဆံသင့်သနည်း။ ထိုသူတို့ကို ပိုင်းခြားသိမြင်ကာ ထုတ်ဖော်ပြီး သူတို့ထံမှ ခပ်ဝေးဝေး၌ နေလော့။ အကယ်၍ သူတို့၏ စကားများသည် ကိုးကားစရာ အချက်တစ်ခုအဖြစ် တန်ဖိုးရှိပါက ထိုစကားလုံးများကို လက်ခံနိုင်သည်။ သို့သော် ယင်းတို့၌ ကိုးကားနိုင်စရာ မည်သည့်တန်ဖိုးမျှ မရှိလျှင် ယင်းတို့ကို ပစ်ပယ်ပြီး ယင်းတို့၏ လွှမ်းမိုးခြင်း မခံသင့်ပေ။ အကယ်၍ အဆိုပါလူတို့သည် ခေါင်းဆောင်များ ဖြစ်နေလျှင် ၎င်းတို့ကို ဖော်ထုတ်ပြီး တိုင်ကြားကာ ပစ်ပယ်လော့။ ထို့ပြင် ၎င်းတို့၏ ခေါင်းဆောင်မှုကို လက်သင့်မခံနှင့်။ “သင်သည် မိမိကိုယ်ကို အမြဲတမ်း သက်သေခံပြီး ဂုဏ်တင်ချီးကျူးသည်။ သင်သည် ကျွန်ုပ်တို့ကို အမြဲတမ်း ထုံထိုင်းအောင်လုပ်ပြီး ထိန်းချုပ်ကာ အထင်အမြင်မှားစေသည်။ ကျွန်ုပ်တို့အားလုံးသည် ဘုရားသခင်ထံမှ ကင်းကွာလာပြီဖြစ်ပြီး ကျွန်ုပ်တို့၏ စိတ်နှလုံးထဲ၌ ဘုရားသခင်ပင် မရှိတော့ချေ။ သင်သာလျှင် ရှိသည်။ ယခု ကျွန်ုပ်တို့ ရင်ဆိုင်ပြီး သင့်ကို ပစ်ပယ်တော့မည်” ဟူ၍ ပြောလော့။ သင်သည် ဤပုံစံအတိုင်း ပြုမူရမည်၊ အချင်းချင်း ကြီးကြပ်ကာ မိမိကိုယ်ကိုရော အခြားသူများကိုပါ ကြီးကြပ်ရမည်။ သင်တို့သည် အခြားသူများရှေ့တွင် မကြာခဏ ခေါင်းကုတ်ဖူးသ‌လော။ သို့မဟုတ် လူတို့နောက်ကွယ်တွင် သရေစာအများကြီး အမှန်တကယ် စား‌နေစဉ် သင်သည် ထမင်းနှစ်နပ်သုံးနပ် လွတ်သွားခဲ့သည်ဟု လူတို့ကို ပြောဖူးသ‌လော။ တစ်ခါတစ်ရံ ပတ်ဝန်းကျင်အခြေအနေက အခွင့်မပေးလျှင် လူတို့အနေဖြင့် အလုပ်နှင့် မအားမလပ်လွန်းသောကြောင့် တစ်လလောက် ရေမချိုးသည်မှာ သို့မဟုတ် ရေမချိုးဖြစ်သည်မှာ သို့မဟုတ် ခေါင်းမလျှော်ဖြစ်သည်မှာ ပုံမှန်ဖြစ်သည်။ ဤသည်တို့အားလုံးမှာ သာမန်ဖြစ်စဉ်များ ဖြစ်ပြီး လူတို့ပေးဆပ်သင့်သည့် အဖိုးအခများ ဖြစ်၏။ ယင်းတို့မှာ အထွေအထူး ကိစ္စမဟုတ်၊ တစ်ဆိတ်ကို တစ်အိတ်မလုပ်နှင့်။ အကယ်၍ လူတစ်ဦးသည် ထိုသို့သော ကိစ္စများကို နဂိုရှိရင်းစွဲထက် ပို၍ကြီးမားသော အရာတစ်ခုအဖြစ် အမှန်တကယ် ပြုလုပ်လျက် အခြားသူများရှေ့တွင် တမင်တကာ ခေါင်းကုတ်ပြီး ရက်အတန်ကြာ ခေါင်းမလျှော်ခဲ့ရကြောင်း ပြောခြင်း၊ အခြားသူများရှေ့တွင် တမင်တကာ ဆေးသောက်ခြင်း၊ သို့မဟုတ် သူသည် ခြေကုန်လက်ပန်းကျနေပြီး ကျန်းမာရေး အလွန် ညံ့ဖျင်းပြနေခြင်းတို့ ရှိပါက လူတိုင်းသည် သူ့ကို ရင်ဆိုင်၍ ဖော်ထုတ်သင့်ကာ သူ့အပေါ် မကျေနပ်မှုကို ဖော်ပြသင့်သည်။ ဤနည်းဖြင့် အရှက်မရှိသော ဤလူကို ကန့်သတ်၍ရသည်။ သူသည် အယောင်ဆောင်နေသည်။ သူသည် အခြားလူများ မြင်တွေ့ဖို့အတွက် ကိုယ်ရည်သွေးနေသည့်တိုင်လူတို့အား သူ၏အပြုအမူကို အသိအမှတ်ပြုကြောင်း ဖော်ပြအောင်လုပ်ဖို့၊ သူ့ကို အားကျမှု၊ လေးစားမှုနှင့် အသိအမှတ်ပြုမှုဖြင့် ငေးကြည့်အောင်လုပ်ဖို့ ကြိုးစားနေခြင်း ဖြစ်သည်။ သူသည် လူတို့ကို လှည့်စားနေသည် မဟုတ်လော။ ဤနည်းလမ်းများမှာ ဖာရိရှဲများက ကျမ်းစာများကို ကိုင်ထားပြီး လမ်းဆုံလမ်းခွများ၌ ဘုရားသခင်အား ဆုတောင်းခဲ့သည့်အချိန်ကနှင့် တူသည်။ သူသည် ဤအရာနှင့် မကွာခြားပေ။ ဖာရိရှဲများ ကျမ်းစာများကို ကိုင်ထားပြီး လမ်းဆုံလမ်းခွများ၌ မတ်တပ်ရပ်လျက် ကျမ်းစာဖတ်သည့် သို့မဟုတ် ဆုတောင်းသည့်အကြောင်းကို လူတစ်ဦးက ဖော်ပြသည်နှင့် တစ်ပြိုင်နက် ဤလူတို့က “ယင်းမှာ ရှက်ဖွယ် ကောင်းလွန်းသည်။ ထိုကဲ့သို့သောအရာကို ကျွန်ုပ် လုပ်မည်မဟုတ်” ဟု စဉ်းစားသည်။ သို့တိုင် သူက အခြားသူများရှေ့တွင် တမင်တကာ ဆေးသောက်ခြင်း သို့မဟုတ် ခေါင်းကုတ်ခြင်း ပြုလုပ်ကာ သူလုပ်နေသည့်အရာက တူညီသော သဘာဝရှိကြောင်း သတိမထားမိပေ။ ဤအရာကို သူမရိပ်စားမိနိုင်ပေ။ နောင်တွင် ထိုကဲ့သို့သော ကိစ္စများကို ကြုံတွေ့သောအခါ သင်တို့သည် ဤကဲ့သို့သော လူတို့ကို ပိုင်းခြားသိမြင်ပြီး ဖော်ထုတ်ကာ ထိုသူတို့၏ လူကောင်း အယောင်ဆောင်ခြင်းဟူသမျှကို ဖော်ထုတ်ဖို့ သင်ယူရမည်။ ထိုအခါ ထိုသူတို့သည် ဤသို့သောနည်းမျိုးဖြင့် ပြုမူဝံ့မည်မဟုတ်ပေ။ ထိုသူတို့အပေါ် ဖိအားအနည်းငယ် ပေးပြီး ထိုသို့သော နည်းလမ်းများ၊ အပြုအမူများနှင့် စိတ်သဘောထားများသည် ရှက်စရာဖြစ်ပြီး အားလုံးက အလွန်တရာ မုန်းတီးစက်ဆုပ်ကြောင်း ထိုသူတို့ကို စဉ်းစားအောင် လုပ်ရမည်။ အကယ်၍ လူတို့က ထိုသူတို့ကို အလွန် မုန်းတီးစက်ဆုပ်လျှင် သူတို့ကို ဘုရားသခင် မုန်းတီးစက်ဆုပ်သလော။ သူသည် ထိုသူတို့ကို ပို၍ပင် မုန်းတီးစက်ဆုပ်၏။ ပင်ကိုအားဖြင့် သင်သည် ဘာမျှမဟုတ်ပေ။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေမခံလျှင်ပင် သင်သည် သနားချင့်စဖွယ် ကောင်းနေပြီးသား ဖြစ်သောကြောင့် အကယ်၍ သင်သည် သနားချင့်စဖွယ်ကောင်းရုံမက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသေးသည်ဆိုလျှင် ဤအရာသည် လူတို့ကို စက်ဆုပ်ရွံရှာစေမည် မဟုတ်လော။ သင်သည် တာဝန်ကို မည်သည့်အခါမျှ သစ္စာစောင့်သိစွာ လုပ်ဆောင်ဖူးခြင်းမရှိ၊ မည်သည့်အခါမျှ စည်းမျဉ်းများနှင့် ပြုမူလုပ်ဆောင်ဖူးခြင်း မရှိသည့်အပြင် ဘုရားသခင်၏ တောင်းဆိုချက်များကို မည်သည့်အချက်တွင်မျှ မပြည့်မီခဲ့သေးချေ။ သင်သည် ဒုက္ခရောက်ပြီးသား ဖြစ်သောကြောင့် အကယ်၍ သင်သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းလည်း ပြုလုပ်လျှင် အမှုအရာများသည် သင့်အတွက် ပို၍ပင် အဆင်မပြေ ဖြစ်မည်မဟုတ်လော။ သင်သည် ဘုရားသခင်၏ တောင်းဆိုချက်များမှ ပို၍ပင် အလှမ်းဝေးမည်ဖြစ်ပြီး ကယ်တင်ခြင်းရရှိရန်အတွက် စံနှုန်းကို ရောက်ဖို့အတွက် ပို၍ပင် ကွာဝေးမည်ဖြစ်သည်။

ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် ပြဿနာ၏ သဘာဝမှာ အဘယ်နည်း၊ ငါ့ကိုပြောလော့။ စာတန်သည် လူတို့ကို ထိုမျှအတိုင်းအတာအထိ ဖောက်ပြန်ပျက်စီးစေပြီး ဖြစ်သဖြင့် သူတို့၏ လူ့သဘာဝနှင့် ဆင်ခြင်တုံတရားတို့သည် ပုံမှန်မဟုတ်တော့ပြီ မဟုတ်လော။ သင်တို့သည် တာဝန်ထမ်းဆောင်ရာတွင် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် သရုပ်သကန်များကို ပြဖူးသလော။ ဤအရာနှင့်ပတ်သက်၍ မည်သူပြောနိုင်သနည်း။ (ကျွန်ုပ်သည် ထိုသို့သော သရုပ်သကန်မျိုးကို ပြဖူးပါသည်။ ကျွန်ုပ်သည် ညနက်သည်အထိ တာဝန်ထမ်းဆောင်နေသောအခါ အခြားသူများက ဤအချိန်၌ပင် ကျွန်ုပ် မအိပ်ရသေးကြောင်း သိရန်နှင့် ကျွန်ုပ်သည် ဆင်းရဲဒုက္ခခံပြီး အဖိုးအခပေးနိုင်သည်ဟု သူတို့ထင်ရန်အတွက် စုဝေးနေသောအဖွဲ့သို့ မက်ဆေ့ဂျ်တစ်စောင် ပေးပို့လိုက်မည် ဖြစ်သည်။ ဤအရာကို ကျွန်ုပ်ကိုယ်တိုင် ပြုလုပ်ခဲ့ပြီးဖြစ်ကာ အခြားသူများလည်း ပြုလုပ်သည်ကို မကြာခဏ မြင်တွေ့ပြီးဖြစ်သည်။) ထိုသို့သောလူတို့ အမြောက်အမြားရှိပြီး လူနည်းစုမဟုတ်ပုံပေါ်သည်။ ထိုကဲ့သို့သော အရာမျိုးကို ပြုလုပ်ခြင်းသည် အကြောင်းမဲ့သက်သက်ဖြစ်သည် မဟုတ်လော။ မိုက်မဲလိုက်လေခြင်း။ အခြားမည်သူသည် တစ်စုံတစ်ရာ ပြောလိုသနည်း။ (ကျွန်ုပ်လည်း ထိုသရုပ်သကန်မျိုးကို ပြဖူးသည်။ အသင်းတော်၏အလုပ်တွင် ပြဿနာအချို့ရှိကြောင်း ကျွန်ုပ် သိမြင်သောအခါ ယင်းတို့ကို ဖြေရှင်းဖို့ အစီအစဉ်စချကာ ကျွန်ုပ်သည် အလွန် စိတ်အားထက်သန်သည့် အသွင်မျိုးကို လူတို့အား လိမ်လည်၍ ပြသော်လည်း များသောအားဖြင့် ထုတ်ပြောပြီးလျှင် မည်သည့်အရာမျှ အမှန်တကယ် မလုပ်ပေ။ ကျွန်ုပ်၏ လုပ်ဆောင်ချက်များသည် ခရီးမပေါက်သည့်အပြင် ထိရောက်မှုလည်း မရှိဖြစ်ကာ အဆုံးတွင် ပြဿနာ မပြေလည်ဘဲ ထိုကိစ္စက မပြီးပြတ်ဘဲ ကျန်ရစ်သည်။ ကျွန်ုပ်သည် လူတို့ကို လိမ်လည်ဖို့အတွက် ကျွန်ုပ်၏ အပေါ်ယံ စိတ်အားထက်သန်မှုကို အသုံးချပြီး ကျွန်ုပ်သည် သမ္မာတရားကို လက်တွေ့မလုပ်ဆောင်သည့် အချက်ကို ဖုံးကွယ်သည်။) သင်သည် အနှစ်မဲ့သော စကားများကို ပြောနေသည်၊ လေကြီးနေပြီး မည်သည့် တကယ့်လုပ်ဆောင်ချက်မျှ မရှိပေ။ သင်သည် သမ္မာတရားကို လက်တွေ့လုပ်ဆောင်နေသည့်အလား လူတို့အား သင်၏ တက်ကြွမှုကို မြင်တွေ့ခွင့်ပေးသော်လည်း တစ်စုံတစ်ရာ ပြုလုပ်ဖို့အချိန် ရောက်လာသောအခါ ယင်းကို အသိတရားရှိရှိနှင့် လက်တွေ့ကျသော စိတ်နေသဘောထားဖြင့် သင်လုပ်ဆောင်ခြင်းမရှိဘဲ ကြွေးကြော်သံများကိုသာ ဟစ်ကြွေးသည်။ နောက်ဆုံးတွင် ဝုန်းကနဲ အစပြုပြီး တအင့်အင့်ဖြင့် အဆုံးသတ်ကာ ထိုအရေးကိစ္စကို လက်စမသတ်ဘဲ ချန်ရစ်သည်။ ထိုသို့သော သရုပ်သကန်သည်လည်း အထင်အမြင် မှားစေသည်။ သို့ဆိုလျှင် အနာဂတ်တွင် တူညီသောအရာတစ်ခု ဖြစ်ပျက်သောအခါ ထိုအရေးကိစ္စတွင် ပိုင်းခြားသိမြင်လိမ့်မည်လော။ (ယခု ကျွန်ုပ်သည် ယင်းကို အတော်လေး ပိုင်းခြားသိမြင်နိုင်ပါပြီ။) သို့ဆိုလျှင် သင်၏ လမ်းကြောင်းကို ပြောင်းပြန်လှန်ရန်အတွက် ဦးတည်ချက် သင်၌ ရှိသလော။ ထိုကဲ့သို့သော အရာတစ်ခု သင့်အပေါ် ထပ်မံဖြစ်ပျက်လျှင် ခြေလှမ်းနှစ်ခုကို သင် လိုက်လျှောက်နိုင်၏။ ပထမခြေလှမ်းမှာ ဤအရေးကိစ္စကို သင် အမှန်တကယ် ဖြေရှင်းနိုင်ခြင်းရှိမရှိ အကဲဖြတ်ခြင်းဖြစ်သည်။ အကယ်၍ ဖြေရှင်းနိုင်လျှင် ယင်းနှင့်ပတ်သက်၍ အလေးအနက်နှင့် လက်တွေ့ကျကျ လုပ်ဆောင်သင့်သည်။ ဒုတိယခြေလှမ်းမှာ ဘုရားသခင်ထံ၌ ဆုတောင်းပြီး ဤကိစ္စ၌ သင့်အား လမ်းပြဖို့ သူ့ကို တောင်းလျှောက်ခြင်းဖြစ်ကာ ဆောင်ရွက်သောအခါ သင်သည် လူတိုင်း၏ ကြီးကြပ်မှုကိုလည်း လက်ခံရန် လိုအပ်ကာ တစ်ချိန်တည်းတွင်ပင် ဤတာဝန်ကို ပြီးမြောက်ဖို့ သင်၏ အပိုင်းကို လုပ်ဆောင်ရန် သန္နိဋ္ဌာန်ရှိခြင်းနှင့် လူတိုင်းနှင့် ပူးပေါင်းဆောင်ရွက်ခြင်း လိုအပ်သည်။ အမှုအရာများကို တစ်ဆင့်ချင်း လုပ်ဆောင်ပြီး လက်တွေ့ကျသော ပုံစံဖြင့် လုပ်ဆောင်ဖို့ သင်ယူပါက ဤပြဿနာကို ဖြေရှင်းနိုင်မည်ဖြစ်သည်။ တစ်စုံတစ်ခုကို ပြုလုပ်သောအခါ အနှစ်မဲ့သော စကားများကို အမြဲတမ်း ပြောလျှင်၊ လေကြီးလျှင်၊ ပါးစပ်ဖွာလျှင်၊ အပေါ်ယံ ဟန်ပြသာ လုပ်ဆောင်သည့်အပြင် လုံးဝ လက်တွေ့မကျလျှင် သင်သည် သိမ်ဖျင်းပေသည်။ အသင်းတော်အလုပ်တွင် ပြဿနာရှိကြောင်း သင်သိမြင်ပြီး ထိုပြဿနာကို မည်သို့ဖြေရှင်းသင့်ကြောင်း အကြံပြုနိုင်သည်ကို ထောက်ဆလျှင် ဤအရာက သင်၌ စွမ်းရည်ကို ပိုင်ဆိုင်ကောင်း ပိုင်ဆိုင်ပြီး ဤအရေးကိစ္စကို ဖြေရှင်းနိုင်မည့် လုပ်ရည်ကိုင်ရည်များ ရှိကောင်းရှိမည်ဖြစ်ကြောင်း သက်သေပြသည်။ တစ်ခုတည်းသော အရာမှာ သင်၏ စိတ်သဘောထားတွင် ပြဿနာတစ်ခု ရှိ၏။ သင်သည် စိတ်လိုက်မာန်ပါဖြစ်သည်၊ အဖိုးအခပေးလိုစိတ် မရှိသည့်အပြင် အနှစ်မဲ့သော ကြွေးကြော်သံများကို ဟစ်ကြွေးဖို့သာ အာရုံစိုက်သည်။ ပြဿနာတစ်ခုကို တွေ့ရှိသည်နှင့်တစ်ပြိုင်နက် သင့်အနေဖြင့် ဖြေရှင်းနိုင်ခြင်း ရှိမရှိကို ပထမဦးစွာ ကြည့်လော့။ အကယ်၍ ဖြေရှင်းနိုင်လျှင် ဤတာဝန်ကို လက်ခံပြီး အဆုံးထိလိုက်လျက် ပြဿနာကို ဖြေရှင်းပြီး သင်၏တာဝန်ကို ဆောင်ရွက်ခြင်းနှင့် ကောင်းမွန်စွာ ဖြည့်ဆည်းခြင်းရှိကာ ဖြစ်စဉ်ကို ဘုရားသခင်၏ ရှေ့မှောက်၌ တာဝန်ခံလော့။ ဤသည်မှာ လက်တွေ့ကျသော ပုံစံဖြင့် သင်၏တာဝန်များကို ထမ်းဆောင်ခြင်းနှင့် ပြုမူနေထိုင်ခြင်းကို ဆိုလိုသည်။ အကယ်၍ သင်သည် ဤပြဿနာကို မဖြေရှင်းနိုင်လျှင် သင်၏ခေါင်းဆောင်ထံ တင်ပြပြီး ဤကိစ္စကို ကိုင်တွယ်ရန် မည်သူ အသင့်လျော်ဆုံးဖြစ်သည်ကို ကြည့်လော့။ ပထမအနေဖြင့် သင်သည် မိမိ၏တာဝန်ဝတ္တရားကို ကောင်းမွန်စွာ ဖြည့်ဆည်းရမည်။ ဤနည်းဖြင့် သင်သည် မိမိ၏တာဝန်ကို ထိန်းသိမ်းထားကာ မှန်ကန်သော ရပ်တည်ချက်ဖြင့် ရပ်တည်ထားပြီးဖြစ်ပေမည်။ ပြဿနာကို တွေ့ရှိပြီးနောက် သင် မဖြေရှင်းနိုင်သော်လည်း ယင်းကို တင်ပြနိုင်လျှင် သင်သည် မိမိ၏ ပထမတာဝန်ကို ကောင်းစွာ ဖြည့်ဆည်းပြီးပြီဖြစ်သည်။ အကယ်၍ ဤသည်မှာ သင်ထမ်းဆောင်သင့်သည့် တာဝန်တစ်ခုဖြစ်ပြီး ထိုလုပ်ငန်းဆောင်တာကို သင်ကိုင်တွယ်နိုင်စွမ်း ရှိသည့် တာဝန်တစ်ခု ဖြစ်ကြောင်း ခံစားရလျှင် သင်၏ ညီအစ်ကို မောင်နှမများ၏ အကူအညီကို ရှာဖွေလျက် ပထမအနေဖြင့် စည်းမျဉ်းများကို မိတ်သဟာယပြုကာ အစီအစဉ်တစ်ခုကို ချမှတ်သင့်သည်၊ ထို့နောက်တွင် ဤကိစ္စကို လက်စသတ်ဖို့ရန် တက်ညီလက်ညီ အတူတကွ ပူးပေါင်းဆောင်ရွက်လော့။ ဤသည်မှာ သင်၏ ဒုတိယတာဝန် ဖြစ်၏။ အကယ်၍ သင်သည် ဤတာဝန်နှစ်ခုလုံးကို တာဝန်ယူနိုင်လျှင် သင်၏တာဝန်များကို ကောင်းမွန်စွာ ထမ်းဆောင်ပြီးဖြစ်ကာ သင်သည် စံနှုန်းပြည့်မီသောဖန်ဆင်းခံတစ်ဦး ဖြစ်မည်ဖြစ်သည်။ လူတို့၏ တာဝန်များကို ဤကဏ္ဍနှစ်ခုဖြင့်သာ ဖွဲ့စည်းထားသည်။ အကယ်၍ သင်သည် သင်သိမြင်ပြီး လုပ်ဆောင်နိုင်သည့် အရာများကို တာဝန်ယူပြီး သင့်တာဝန်များကို ကောင်းမွန်စွာ ထမ်းဆောင်နိုင်လျှင် သင်သည် ဘုရားသခင်၏ ရည်ရွယ်ချက်များနှင့် အညီဖြစ်သည်။

ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် ဆိုင်သည့် အခြားသရုပ်သကန်များ ရှိသလော။ (မကြာသေးမီက ကျွန်ုပ်၌ ထိုသရုပ်သကန်မျိုး ရှိခဲ့သည်။ တာဝန်များကို ထမ်းဆောင်နေခဲ့စဉ်က ကျွန်ုပ်သည် တစ်နေကုန် အလုပ်ရှုပ်ကာ အသင်းတော်ထဲတွင် ကျွန်ုပ် လက်တွေ့ကျကျ ဖြေရှင်းခဲ့ရမည့်အစား ဝတ်ကျေတမ်းကျေသာ ကိုင်တွယ်ခဲ့သည့် ပြဿနာအချို့ ရှိလေသည်။ သို့သော်လည်း ကျွန်ုပ်သည် နေ့စဉ် တာဝန်ထမ်းဆောင်ရင်း အလုပ်ရှုပ်နေသည်ကို လူအချို့ တွေ့သဖြင့် ကျွန်ုပ်ကို အထင်ကြီးပြီး လေးစားကြသည်။ ဤအပြုအမူတွင်လည်း ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့် အရိပ်လက္ခဏာများ ပါဝင်သည် မဟုတ်လော။ ကျွန်ုပ်သည် ဤကိစ္စကို ရှင်းရှင်းလင်းလင်း မသိမြင်နိုင်ဘဲ အမြဲတစေ အနည်းငယ် စိတ်ကျဉ်းကျပ်နေသည်။) ဤသည်မှာ မိမိကိုယ်ကို သက်သေခံခြင်းလော။ အကယ်၍ သင်သည် တာဝန်များကို ထမ်းဆောင်ရင်း အလုပ်ရှုပ်ကာ ဆင်းရဲဒုက္ခကို ခါးစည်းခံနိုင်ပြီး မညည်းညူသည့်အပြင် ဘုရားသခင် ရွေးချယ်ထားသောသူများက သင့်ကို အထင်ကြီးပြီး လေးစားလျှင် ဤသည်မှာ ပုံမှန်ဖြစ်ပြီး မိမိကိုယ်ကို သက်သေခံခြင်းကြောင့် ဖြစ်ခြင်းမဟုတ်ပေ။ သင်သည် မိမိ၏ တာဝန်များကို ထမ်းဆောင်ရင်း အလုပ်ရှုပ်နေခြင်းသာ ဖြစ်ပြီး မိမိကိုယ်ကို ကြွားလုံးထုတ်နေခြင်း သို့မဟုတ် ပြစားနေခြင်း မဟုတ်ဘဲ သင်၏ ဆင်းရဲဒုက္ခအတွေ့အကြုံများနှင့် ပတ်သက်၍ ဆက်တိုက် မပြောဆိုခြင်းသာ ဖြစ်သောကြောင့် ဤသည်မှာ မိမိကိုယ်ကို သက်သေခံခြင်းနှင့် မသက်ဆိုင်ပေ။ သို့သော်လည်း လူများစွာတို့သည် မိမိတို့၏ တာဝန်များကို ထမ်းဆောင်စဉ် သူတို့၏အလုပ်က အမှန်တွင် မည်သည့်ရလဒ်မျှ မဖြစ်ထွန်းသည့်အပြင် မည်သည့်ပြဿနာကိုမျှ မဖြေရှင်းရသေးသော်လည်း အပေါ်ယံတွင် အလုပ်ရှုပ်နေသည့်ပုံ ပေါက်လေသည်။ ဘုရားသခင်သည် ထိုပုံစံဖြင့် အလုပ်ရှုပ်နေသော လူတို့ကို အသိအမှတ်ပြုသလော။ အကယ်၍ သင်သည် သမ္မာတရားကို နားလည်ပြီး စည်းမျဉ်းများကို နားလည်သဘောပေါက်သော လူတို့က နှစ်နာရီမျှအတွင်း ဖြေရှင်းနိုင်မည့် ရိုးရှင်းသော ပြဿနာများဖြင့် တစ်နေကုန် အလုပ်ရှုပ်နေပြီး အတော့်ကို ပင်ပန်းနွမ်းလျကာ ဆင်းရဲဒုက္ခများစွာ ခံစားရပြီးပြီဟု ထင်ပါက ဘာမျှမဟုတ်သည့်အရာဖြင့် မိမိဘာသာ အလုပ်ရှုပ်နေပြီး ရည်ရွယ်ချက်မရှိဘဲ ပြေးလွှားအလုပ်များနေခြင်းသာ မဟုတ်လော။ မိမိ၏ တာဝန်များကို ဤပုံစံအတိုင်း ထမ်းဆောင်ခြင်းဖြင့် ဘုရားသခင်၏ အသိအမှတ်ပြုခြင်းကို ရရှိနိုင်သလော။ (မရရှိနိုင်ပါ။) သင်သည် ထိရောက်မှုမရှိဘဲ အလုပ်လုပ်နေပေသည်။ ဤကိစ္စတွင် သမ္မာတရားစည်းမျဉ်းများကို ရှာဖွေရမည်။ တစ်ခါတစ်ရံတွင် လူတို့တွင် အရေးတကြီး ကိုင်တွယ်စရာ လုပ်ငန်းဆောင်တာများစွာ ရှိပြီး အမှန်ပင် အလုပ်ရှုပ်နေကြကာ ယင်းက ပုံမှန်ဖြစ်သော်လည်း တစ်ခါတစ်ရံတွင် လုပ်စရာများစွာ မရှိလင့်ကစား အလုပ်ရှုပ်နေကြသေးသည်။ ဤအရာကို မည်သည့်အရာက ဖြစ်စေသနည်း။ အကြောင်းရင်းတစ်ခုမှာ သင်၏ အလုပ်ကို စဉ်းစဉ်းစားစား ကြိုတင်စီစဉ်ထားခြင်းနှင့် စီမံထားခြင်း မရှိခြင်းဖြစ်သည်။ အဓိကကျသော အလုပ်တာဝန်များကို သဘောပေါက်လျက် ယင်းတို့ကို စဉ်းစဉ်းစားစား ကြိုတင်စီစဉ်ပြီး စီမံထားကာ ပို၍ကြီးမားသော ထိရောက်မှုဖြင့် တာဝန်များကို ထမ်းဆောင်ရမည်။ ရည်ရွယ်ချက်မရှိဘဲ ပြေးလွှားအလုပ်များနေခြင်းနှင့် မိမိဘာသာ အချည်းနှီး အလုပ်ရှုပ်နေခြင်းကို ဘုရားသခင်က အသိအမှတ်ပြုမည် မဟုတ်ပေ။ အခြားနောက်ထပ် အခြေအနေမှာ သင်၏ ရည်ရွယ်ချက်က လူတို့အား သင်အလုပ်ရှုပ်နေသည်ဟု ထင်အောင်လုပ်သည့်အခါ ဖြစ်ပြီး သင်သည် အခြားသူများအား လိမ်လည်ဖို့အတွက် ဤနည်းလမ်းနှင့် အယောင်ဆောင်ပုံပန်းကို အသုံးပြုသည်။ စုဝေးကြသည့်အခါတိုင်း ခေါင်းဆောင်များနှင့် အမှုဆောင်များအချို့သည် တကယ့်ပြဿနာများကို ဖြေရှင်းရမည့်အစား အဓိပ္ပာယ်မရှိသော မှတ်ချက်စကားများကို ပြောလျက် လိုရင်းအချက်သို့ မရောက်ဘဲ တောင်ရောက်မြောက်ရောက်ဖြင့် မနားတမ်း ဆက်ကာဆက်ကာ ပြောကြသည်။ ထိရောက်မှု သို့မဟုတ် တိုးတက်မှုရှိအောင် ကြိုးပမ်းခြင်းမဟုတ်ဘဲ ဤနည်းဖြင့် အလုပ်ရှုပ်ခြင်းကို ဘာမျှမဟုတ်သည့်အရာဖြင့် မိမိဘာသာ အလုပ်ရှုပ်ခြင်းဟု ခေါ်သည်။ ဤသည်မှာ မည်သည့်သဘောထားမျိုး ဖြစ်သနည်း။ ယင်းမှာ မိမိ၏ အလုပ်တွင် ဟန်ပြလုပ်ဆောင်ခြင်း၊ ဝတ်ကျေတမ်းကျေ လုပ်ခြင်း၊ အချိန်ဖြုန်းခြင်းဖြစ်ပြီး နောက်ဆုံးတွင် “အခြားလူတို့ သို့မဟုတ် ဘုရားသခင်က မည်သို့စဉ်းစားသည်ဖြစ်စေ ကျွန်ုပ်၏ အသိစိတ်က လိပ်ပြာသန့်သရွေ့ ကျွန်ုပ် အဆင်ပြေမည်။ အနည်းဆုံးအနေဖြင့် ကျွန်ုပ်သည် အလဟဿ နေနေသည်မဟုတ်၊ အနည်းဆုံးအနေဖြင့် မည်သည့်ဖြည့်ဆည်းမှုမျှ မရှိဘဲ အခွင့်ကောင်း ယူနေခြင်းမဟုတ်” ဟု စဉ်းစားနေသေးသည်။ အပေါ်ယံတွင် သင်သည် အလဟဿနေသည်မဟုတ်၊ မည်သည့်ဖြည့်ဆည်းမှုမျှ မရှိဘဲ အခွင့်ကောင်းယူနေခြင်းမဟုတ်၊ နေ့စဉ်နေ့တိုင်း စည်းဝေးပွဲများ တက်ရောက်နေသည် သို့မဟုတ် သင်၏တာဝန်ထမ်းဆောင်နေသည်၊ ပြီးလျှင် သင်လုပ်ဆောင်နေသမျှသည် အသင်းတော်အလုပ်နှင့် သက်ဆိုင်နေသည်ဟု ထင်ရကောင်း ထင်ရသော်လည်း အမှန်တွင်မူ စိတ်ထဲ၌ သင်လုပ်ဆောင်နေသမျှသည် လုံးဝ အသုံးမဝင် သို့မဟုတ် လုံးဝ တန်ဖိုးမရှိကြောင်း၊ သင်သည် ဟန်ပြလုပ်ဆောင်နေခြင်းသာ ဖြစ်ကြောင်း သင်သိနေသည်။ ဤသည်မှာ ပြဿနာဖြစ်၏။ သို့ဆိုလျှင် သင်သည် မိမိ၏တာဝန်ကို အဘယ်မျှကောင်းစွာ ထမ်းဆောင်နေသနည်း။ သင်၌ ပြဿနာရှိနေကြောင်း သင် ကောင်းကောင်း သိသော်လည်း ယင်းကို ဖြေရှင်းရန် သမ္မာတရားကို မရှာဖွေပေ။ ဤသည်မှာ ဝတ်ကျေတမ်းကျေ လုပ်ခြင်း၊ ထုံထိုင်းခြင်းနှင့် စိတ်နှလုံးခိုင်မာခြင်းပင်။ သင်၏ တာဝန်များကို ထမ်းဆောင်နေစဉ် ဝတ်ကျေတမ်းကျေလုပ်ခြင်းနှင့် အချိန်ဆွဲနေခြင်း၏ အကျိုးဆက်မှာ အဘယ်နည်း။ သင်သည် ဘုရားသခင်၏ အသိအမှတ်ပြုခြင်းကို သေချာပေါက် ရရှိမည်မဟုတ်ပေ။ အဘယ့်ကြောင့်ဆိုသော် သင်သည် စည်းမျဉ်းများဖြင့် သို့မဟုတ် ထိရောက်စွာဖြင့် ပြုမူခြင်းမရှိသည့်အပြင် သင်၏တာဝန်ကို ဤကဲ့သို့ ထမ်းဆောင်ခြင်းသည် အလုပ်လုပ်ပေးခြင်းသက်သက်သာ ဖြစ်သည်။ အကယ်၍ သင်သည် ပြုပြင်ခြင်းနှင့် ကူညီထောက်ပံ့ခြင်း ခံရသော်လည်း နောင်တမရသေးဘဲ မကျေမနပ်ပင် ပြောလျက် အပျက်သဘောဆောင်နေပြီး အလုပ်လုပ်စဉ် အချောင်ခိုနေပါက ဖယ်ရှားရှင်းလင်းခြင်းသာ ခံရနိုင်သည်။ ထို့ကြောင့် ဝတ်ကျေတမ်းကျေ လုပ်ခြင်းပြဿနာကို ဖြေရှင်းဖို့အတွက် သမ္မာတရားကို မလိုက်စားပါက တာဝန်များကို မည်မျှကြာရှည် ထမ်းဆောင်သည်ဖြစ်စေ အကျိုးရှိမည် မဟုတ်သည့်အပြင် သစ္စာရှိစွာဖြင့် သင်၏တာဝန်များကို ထမ်း‌ဆောင်ခြင်းအတွက် စံနှုန်းများကို ပြည့်မီမည်မဟုတ်ပေ။ ဤပြဿနာနှင့်ပတ်သက်၍ ဆင်ခြင်သုံးသပ်ထိုက်သည်။ လူတို့ စည်းမျဉ်းများဖြင့် ပြုမူရန်၊ သမ္မာတရားကို လက်တွေ့လုပ်ဆောင်ရန်နှင့် ရိုးသားရန် ဘုရားသခင် တောင်းဆိုသည်။ အကယ်၍ လူတစ်ဦးသည် ဤသမ္မာတရားများကို ဝင်ရောက်နိုင်လျှင် မိမိ၏ တာဝန်များကို ထမ်းဆောင်ရာ၌ ရလဒ်များကို စွမ်းဆောင်ရရှိမည် ဖြစ်ပြီး အနည်းဆုံးအနေဖြင့် စည်းမျဉ်းများဖြင့် ပြုမူနိုင်မည် ဖြစ်သည်။ လူတစ်ဦး၏ ထိရောက်နိုင်စွမ်းကို မြှင့်တင်ဖို့အတွက် အခြေခံအုတ်မြစ်နှင့် အဓိကအချက်မှာ ဤနေရာ၌ ရှိလေသည်။ အကယ်၍ လူတစ်ဦး၌ သမ္မာတရားစည်းမျဉ်းများ မရှိပါက သူ၏တာဝန်များကို အဘယ်မျှ မအားမလပ်အောင် ထမ်းဆောင်သည့်အပြင် နေ့စဉ်နေ့တိုင်း အဘယ်မျှကြာအောင် အလုပ်လုပ်သည်ဖြစ်စေ စစ်မှန်သော ရလဒ်များကို တွေ့ရမည်မဟုတ်ပေ။ လူတို့သည် မိမိတို့၏ တာဝန်များကို သစ္စာစောင့်သိစွာဖြင့် ထမ်းဆောင်ခြင်းရှိမရှိ အကဲဖြတ်သောအခါ ဘုရားသခင်သည် ၎င်းတို့၏ တာဝန်များကို အဘယ်မျှကြာရှည် ထမ်းဆောင်သည်ကို ကြည့်မည့်အစား ၎င်းတို့၏ လက်တွေ့ကျသော ရလဒ်များနှင့်အတူ လုပ်ငန်းထိရောက်မှုနှင့် ၎င်းတို့သည် စည်းမျဉ်းများဖြင့် သမ္မာတရားနှင့်အညီ ပြုမူနေခြင်း ရှိမရှိကိုသာ ကြည့်သည်။ ရိုးရိုးရှင်းရှင်း ပြောရလျှင် သူသည် လူတို့အနေဖြင့် မိမိတို့၏ တာဝန်ထမ်းဆောင်မှုတွင် အတွေ့အကြုံဆိုင်ရာ သက်သေခံချက်နှင့် အသက်ဝင်ရောက်မှုရှိမရှိကို ကြည့်လေသည်။ အကယ်၍ လူတို့တွင် မည်သည့် သမ္မာတရားစစ်မှန်မှုမျှ မရှိလျှင် ၎င်းတို့သည် အလုပ်လုပ်ပေးသူများသာလျှင် ဖြစ်ကြသည်။ သို့သော် ၎င်းတို့သည် သမ္မာတရားကို လက်တွေ့လုပ်ဆောင်ပြီး စည်းမျဉ်းများဖြင့် ပြုမူနိုင်လျှင် ယင်းမှာ ၎င်းတို့သည် ဘုရားသခင်၏လူများအဖြစ် မိမိတို့၏ တာဝန်များကို ထမ်းဆောင်နေကြသည်ဟူသော လက္ခဏာတစ်ခု ဖြစ်၏။ ဤနှိုင်းယှဉ်ချက်မှနေ၍ မိမိတို့၏တာဝန်များကို ထမ်းဆောင်ရာ၌ စံနှုန်းပြည့်မီသောသူများသာလျှင် ဘုရားသခင်၏လူများဟု သတ်မှတ်၍ရကြောင်း နားလည်နိုင်သည်။ မိမိတို့၏ တာဝန်ထမ်းဆောင်ရာတွင် အစဉ်သဖြင့်အမြဲ ဝတ်ကျေတမ်းကျေလုပ်ကာ စံနှုန်းပြည့်မီခြင်း မရှိသည့်သူများသည် အလုပ်လုပ်ပေးသူများ ဖြစ်ကြ၏။ အကယ်၍ လူတစ်ဦးသည် သမ္မာတရားကို နားလည်လာပြီး စည်းမျဉ်းများဖြင့် ပြုမူနိုင်လျှင် မည်သည့်တာဝန်ကိုမဆို ထမ်းဆောင်ခြင်းသည် သူ့အတွက် ပြဿနာဖြစ်မည် မဟုတ်ဘဲ တစ်ခဏမျှ စမ်းတဝါးဝါးလုပ်နေသရွေ့ နောက်ဆုံးတွင် ၎င်းတို့သည် မိမိတို့၏ တာဝန်များကို စံနှုန်းပြည့်မီအောင် ထမ်းဆောင်လိမ့်မည်။ အစွမ်းအစ အလွန်နိမ့်ကျသောသူ သို့မဟုတ် အမြဲတမ်း ဝတ်ကျေတမ်းကျေလုပ်သောသူတို့အနေဖြင့် တောင်းဆိုချက်များကို ပြည့်မီဖို့ ခက်ခဲမည်ဖြစ်ပြီး ၎င်းတို့၏ တာဝန်များကို ထမ်းဆောင်မှုသည် အလုပ်လုပ်ပေးခြင်းသာလျှင် ဖြစ်သည်။ နားဝေတိမ်တောင် ဖြစ်သောလူများ၊ ငတုံးများနှင့် မည်မည်ရရ အလုပ်မလုပ်သည့်၊ သမ္မာတရားကို အဘယ်မျှ မိတ်သဟာယပြုသည်ဖြစ်စေ လက်မခံဘဲ ဆက်လက်၍ မဆင်မခြင် ပြုမူသည့် ညံ့ဖျင်းသော လူ့သဘာဝရှိသော လူများအနေဖြင့် ဖယ်ရှားရှင်းလင်းခြင်းနှင့် ဘုရားသခင်ကို ၎င်းတို့နှစ်သက်သလို ယုံကြည်ဖို့ ချန်ရစ်ထားခြင်းသာ ခံရနိုင်သည်။ ထို့ကြောင့် လူတစ်ဦးသည် မိမိ၏တာဝန်ကို စည်းမျဉ်းများဖြင့် မထမ်းဆောင်ဘဲ ရည်ရွယ်ချက်မရှိ ပြေးလွှားအလုပ်များနေသည့်အပြင် နေ့စဉ်နေ့တိုင်း ဘာမျှမဟုတ်သည့်အရာဖြင့် မိမိဘာသာ အလုပ်ရှုပ်နေလျှင် သူသည် ဤအရာကို ဖြေရှင်းဖို့အတွက် သမ္မာတရားကို အလျင်အမြန် ရှာပြီး စည်းမျဉ်းများဖြင့် ပြုမူရမည်။ သူသည် နေ့စဉ် မိမိ၏တာဝန်ကို ပုံမှန်အတိုင်း ထမ်းဆောင်နိုင်ရမည် ဖြစ်ပြီး ကြာမြင့်စွာ သူအလုပ်လုပ်ပြီးသည့်အချိန်ဖြင့်သာ မတင်းတိမ်ဘဲ ထိရောက်နိုင်စွမ်းအပေါ် အရေးထားကာ ပြီးပြတ်သော အကျိုးရလဒ်တစ်ခုကို ဖန်တီးသင့်သည်။ ထိုကဲ့သို့သော လူတို့သာလျှင် ဘုရားသခင်၏ အသိအမှတ်ပြုခြင်းကို ခံရပြီး မိမိ၏တာဝန်များကို သစ္စာစောင့်သိစွာ ထမ်းဆောင်သောလူများ ဖြစ်ကြသည်။

ယခုကာလတွင် ဘုရားသခင်နောက်လိုက်ပြီး မိမိတို့၏ တာဝန်များကို ထမ်းဆောင်နေကြသော လူများစွာ ရှိသော်လည်း တချို့တဝက်က သမ္မာတရားကို လုံးဝ မလိုက်စားဘဲ မိမိတို့၏ တာဝန်များကို ထမ်းဆောင်သောအခါ မဆင်မခြင်နှင့် မိမိတို့ကိုယ်ပိုင် ဆန္ဒများအတိုင်း အမြဲတစေ ပြုမူကြပြီး မိမိတို့လုပ်ချင်သမျှကို လုပ်ကြသည်။ ၎င်းတို့သည် အမှားကြီးကြီးမားမားကို မလုပ်သော်လည်း အမှားလေးများကို တစ်ချိန်လုံး လုပ်ကြကာ အထူးသဖြင့် နေ့စဉ်နေ့တိုင်း အလုပ်ရှုပ်နေသည့်ပုံ ပေါက်စေကာမူ အမှန်တွင် မည်သည့်မည်မည်ရရကိစ္စကိုမျှ ဖြစ်ဖြစ်မြောက်မြောက် မကိုင်တွယ်ရသေးသည့်အပြင် မိမိတို့၏အချိန်ကို အလဟဿ ဖြုန်းနေကြသည်။ ၎င်းတို့သည် မိမိတို့၏အလုပ်ကို အဆင်ပြေရုံသာ လုပ်ဆောင်ကြသည်ဟုလည်း ဆိုနိုင်သည်။ ထိုသို့သော လူတို့၌ အန္တရာယ်ရှိနေသည် မဟုတ်လော။ အကယ်၍ လူတစ်ဦးသည် မိမိ၏ တာဝန်နှင့် ဘုရားသခင်၏ တာဝန်ပေးစေခိုင်းချက်ကို ထိုကဲ့သို့ မလေးစားသော သဘောထားဖြင့် အမြဲတမ်း ကိုင်တွယ်ဖြေရှင်းနေပါက မည်သည့်အကျိုးဆက်မျိုး ရှိမည်နည်း။ အလုပ်လုပ်သည်မှာ ထိရောက်ခြင်းမရှိဘဲ မိမိ၏တာဝန်မှ ထုတ်ပစ်ခံရခြင်းသည် ပေါ့တန်သောအကျိုးဆက်တစ်ခု ဖြစ်၏။ လူတစ်ဦးသည် ဒုစရိုက်အမှု အမျိုးမျိုးကို လုပ်ဆောင်ပါက ဖယ်ထုတ်ပစ်ခြင်း ခံရသင့်ကာ ဘုရားသခင်သည် ထိုသို့သောလူတစ်ဦးကို စာတန်လက်ထဲသို့ လွှဲအပ်မည်။ စာတန်လက်ထဲသို့ လွှဲအပ်ခံရခြင်းဟူသည်မှာ မည်သည့်အရာကို ဆိုလိုသနည်း။ ယင်းမှာ ဘုရားသခင်က သူ့ကို နောက်ထပ် ကြည့်ရှုစောင့်ရှောက်တော့မည် မဟုတ်၊ သူ့ကို ကယ်တင်မည် မဟုတ်သည့်အပြင် သူသည် လမ်းကြောင်းမှားကို စတင် လျှောက်လှမ်းမည် ဖြစ်ပြီး အပြစ်ဒဏ်ပေးခံရမည် ဖြစ်သည်ဟု ဆိုလိုခြင်းဖြစ်သည်။ ဤအရာကို သင် နားလည်သည် မဟုတ်လော။ ယခုသည် လူတို့ကို ဘုရားသခင် ထုတ်ဖော်သည့်အချိန် ဖြစ်ပြီး အကယ်၍ သင်သည် အခိုက်အတန့်တွင် လမ်းကြောင်းမှန်ကို လျှောက်နေခြင်းမရှိပါက မိမိ၏ ပြဿနာများကို သင်သတိပြုမိဖို့အတွက် အခွင့်အရေးတစ်ခုကို ပေးရန် ဘုရားသခင်သည် လက်တွေ့ကျသော ပတ်ဝန်းကျင်ကို အသုံးချမည် ဖြစ်သည်။ သို့ရာတွင် ဘုရားသခင်က သင့်ကို ပြန်လည်သုံးသပ်ဖို့ အချိန်အနည်းငယ် ပေးထားကြောင်း၊ ဘုရားသခင်က သင့်ကို နောက်ဆုံးအခွင့်အရေး ပေးနေကြောင်း သင်သိသည်နှင့်တစ်ပြိုင်နက် သင်သည် မပြောင်းလဲသေးဘဲ ခေါင်းမာစွာဖြင့် မိမိတာဝန်ကို ဝတ်ကျေတမ်းကျေ ဆက်လက်၍ ထမ်းဆောင်ပါက ဘုရားသခင် အရေးယူမည်ဖြစ်သည်။ ဘုရားသခင်က နိနေဝေမြို့ကို ဖျက်ဆီးဖို့ ရည်ရွယ်သောအခါ ချက်ချင်း ဖျက်ဆီးခဲ့သလော။ ချက်ချင်း မဖျက်ဆီးခဲ့ပေ။ ဘုရားသခင် လုပ်ဆောင်ခဲ့သောအခါ သူ၏ ပထမခြေလှမ်းမှာ အဘယ်နည်း။ သူသည် ဦးစွာ ယောနကို အသိပေးခဲ့ကာ ဖြစ်စဉ်တစ်ခုလုံး မည်သို့ဖြစ်ပျက်မည်နှင့် သူ၏ ရည်ရွယ်ချက်များမှာ မည်သည့်အရာများ ဖြစ်သည်ကို တိကျပွင့်လင်းစွာ ပြောပြခဲ့သည်။ ဤနောက်တွင် ယောနသည် နိနေဝေသို့ သွားပြီး တစ်မြို့လုံးပတ်ကာ “အရက်လေးဆယ်ကျော်ပြီးနောက် နိနေဝေမြို့သည် ဖျက်ဆီးခြင်း ခံရလိမ့်မည်” (ယောနဝတ္ထု ၃:၄) ဟု ကြေညာခဲ့သည်။ ဤသတင်းစကားက လူတိုင်း၏နားသို့ ရောက်ရှိခဲ့သည်။ ယောက်ျားမိန်းမ၊ လူကြီးလူငယ်နှင့် လူ့အတန်းအစားအလွှာပေါင်းစုံမှ လူတို့က ထိုအကြောင်းကို ကြားခဲ့ရသည်။ ထိုအကြောင်းကို အိမ်ထောင်စုတိုင်းက သိရကာ သူတို့၏ဘုရင်ကြီးကပင် ထိုသတင်းကို ကြားသိခဲ့သည်။ ဘုရားသခင်သည် အဘယ့်ကြောင့် ထိုသို့သောနည်းဖြင့် လုပ်ဆောင်ခဲ့သနည်း။ ဤအကြောင်းအရာကို ကြည့်ခြင်းအားဖြင့် သူသည် လူတို့ကို ကယ်တင်နေသည်ဖြစ်စေ၊ လူတို့ကို ထုတ်ဖော်နေသည်ဖြစ်စေ၊ သူတို့ကို အပြစ်ဒဏ်ပေးနေသည်ဖြစ်စေ လူတို့ကို သူဆက်ဆံသည့် နည်းလမ်းများအားလုံးတွင် လုပ်ထုံးလုပ်နည်းများနှင့် စည်းမျဉ်းများ ရှိလေသည်။ သူသည် ဗြုန်းစားကြီး စိတ်ကူးပေါက်ရာဖြင့် ပြုမူနေခြင်း မဟုတ်၊ ၎င်းတို့၏ပုံပန်းကို မကြိုက်သောအခါ လူတစ်ဦးကို ချက်ချင်း ဖျက်ဆီးခြင်းမရှိပေ။ ထိုအစား သူသည် အချိန်အနည်းငယ် ကုန်လွန်ခွင့်ပြုသည်။ ဤအချိန်ကုန်လွန်ခြင်းကို အခွင့်ပေးရာ၌ သူ၏ ရည်ရွယ်ချက်မှာ အဘယ်နည်း။ (လူတို့ကို နောင်တရရန် အခွင့်ပေးဖို့ ဖြစ်သည်။) ယင်းမှာ သူပြုလုပ်မည့်အရာကို နိနေဝေလူတို့အား သိစေရန်၊ သူတို့အား ပြန်လည်သုံးသပ်ခွင့်ပေးကာ သူ၏ ရည်ရွယ်ချက်များကို တစ်စတစ်စ နားလည်ပြီး တဖြည်းဖြည်းချင်း စတင်ပြောင်းလဲဖို့ အခွင့်ပေးရန် ဖြစ်သည်။ လူတို့အနေဖြင့် ဤအရာကို သတိပြုမိရန်အတွက် ဖြစ်စဉ်တစ်ခုရှိကာ ဤရက်ပေါင်း ၄၀ သည် လူတို့အနေဖြင့် ပြောင်းလဲဖို့ ဘုရားသခင် ပေးထားသည့် အချိန်ဖြစ်သည်။ အကယ်၍ သူတို့သည် ရက်ပေါင်း ၄၀ ပြီးနောက် မပြောင်းလဲသေးသည့်အပြင် မိမိတို့၏ အပြစ်များကို သူ့အား မဝန်ချသေးလျှင် ဘုရားသခင်က သူပြုလုပ်မည်ဟု ဆိုထားသည့်အတိုင်း ဤကိစ္စကို ဖြစ်မြောက်အောင်မြင်စေမည် ဖြစ်သည်။ ဤသည်မှာ ဘုရားသခင်က သူဆိုသည့်အတိုင်း တကယ်ရည်ရွယ်ပြီး သူဆိုသည့်အရာက ပြီးပြည့်စုံလာမည် ဖြစ်သောကြောင့်ပင်။ ဤစကားများ၌ ယုံမှားစေခြင်း မရှိပေ။ သို့ဆိုလျှင် ဤသတင်းကို သူတို့ ရရှိသောအခါ နိနေဝေလူတို့၏ တုံ့ပြန်ချက်က အဘယ်နည်း။ သူတို့သည် ချက်ချင်းပင် မိမိတို့ကိုယ်ကို လျှော်တေဝတ်ဆင်ပြီး ပြာလူးခဲ့ကြသလော။ မဟုတ်ပေ၊ ဖြစ်စဉ်တစ်ခု ရှိလေ၏။ အစပိုင်းတွင် လူတို့သည် “ဘုရားသခင်က ကျွန်ုပ်တို့ကို ဖျက်ဆီးတော့မည်။ သူသည် ယင်းကို အမှန်တကယ် ဆိုခဲ့သလော။ ကျွန်ုပ်တို့ ဘာလုပ်ခဲ့ကြသနည်း” ဟု သံသယဝင်ကောင်း ဝင်ကြမည်ဖြစ်သည်။ ဤနောက်တွင် အိမ်ထောင်စုများ အားလုံးသည် ဤကိစ္စနှင့်ပတ်သက်၍ အချင်းချင်း အသိပေးပြီး အတူတကွ ဆွေးနွေးခဲ့ကြသည်။ ဘေးကျပ်နံကျပ် အခြေအနေတစ်ခု ဆိုက်ရောက်လာပြီ ဖြစ်ကြောင်းနှင့် သူတို့သည် သေရေးရှင်ရေးနှင့်ဆိုင်သော ဘဝတစ်ဆစ်ချိုး၌ ရှိနေကြကြောင်း ခံစားခဲ့ကြရသည်။ သို့ဆိုလျှင် သူတို့ ဘာလုပ်သင့်သနည်း။ အပြစ်ဝန်ချပြီး နောင်တရသင့်သလော၊ သို့မဟုတ် အယုံအကြည်ကင်းမဲ့ပြီး အတိုက်အခံ လုပ်သင့်သလော။ အကယ်၍ သူတို့သည် အယုံအကြည်ကင်းမဲ့ပြီး အတိုက်အခံလုပ်ဖို့ အမှန်တကယ် ဆုံးဖြတ်ခဲ့လျှင် အကျိုးဆက်မှာ ၎င်းတို့သည် ရက်ပေါင်း ၄၀ ပြီးနောက် ဖျက်ဆီးခံရမည်ဖြစ်သည်။ သို့သော် မိမိတို့၏ အပြစ်များကို ဝန်ချပြီး ပြောင်းလဲခဲ့လျှင် ကယ်တင်ခံရခွင့် ရှိနေဦးမည်ဖြစ်သည်။ ဤကိစ္စကို ရက်ပေါင်းများစွာ အဘက်ဘက်မှ ဆွေးနွေးပြီးနောက် ပြည်သူပြည်သားများမှ တကယ့်လူနည်းစုက မိမိတို့၏ အပြစ်များကို ဝန်ချပြီး ပြောင်းလဲဖို့ သဘောထားတစ်ခုကို ခံယူနိုင်ခဲ့ကြသည်။ သူတို့သည် ပျပ်ဝပ်လျက် ကိုးကွယ်နိုင်ခဲ့ကြသည်၊ ယဇ်ပူဇော်နိုင်ခဲ့ကြသည်၊ သို့မဟုတ် အချို့သော အပြုအမူကောင်းများနှင့် သရုပ်သကန်များကို ပြသနိုင်ခဲ့ကြသည်။ သို့သော် ဤမြို့ကို ကယ်တင်သည့် အရေးပါဆုံးသော လူတစ်ဦးရှိခဲ့သည်။ ဤသူမှာ မည်သူနည်း။ နိနေဝေဘုရင်ပင် ဖြစ်၏။ သူသည် ရှင်ဘုရင်မှစ၍ အနိမ့်ဆုံး အရပ်သူအရပ်သားအထိ တိုင်းပြည်တစ်ခုလုံးကို မိမိတို့ကိုယ်ကို လျှော်တေဝတ်ပြီး ပြာလူးကြရန်၊ မိမိတို့၏ အပြစ်များကို ဝန်ချပြီး ယေဟောဝါဘုရားသခင်ထံ နောင်တရရန် အမိန့်ပေးခဲ့သည်။ ထိုသို့သော အမိန့်ကို ထုတ်ပြန်ပြီးနောက် ထိုမြို့ထဲမှ တစ်စုံတစ်ယောက်က ထိုသို့မလုပ်ဘဲ နေဝံ့သလော။ ရှင်ဘုရင်တစ်ဦး၌ ဤအာဏာမျိုး ရှိ၏။ အကယ်၍ သူသည် မကောင်းမှုအချို့ပြုလုပ်ဖို့ သူစွဲကိုင်ထားသည့် အာဏာကို အသုံးပြုခဲ့ပါက တိုင်းသူပြည်သားတို့သည် ကြီးမားသော ကပ်ဘေးကို ခံစားကြပြီးဖြစ်မည်။ ထိုအစား သူသည် ဤအာဏာကို ကောင်းသောအရာများ၊ ဘုရားသခင်ကို ကိုးကွယ်ပြီး သူ့ထံ ပြန်လှည့်ခြင်းနှင့်ဆိုင်သော အရာများ ပြုလုပ်ဖို့ စွဲကိုင်ခဲ့ကာ ထိုမြို့မှာ ထိန်းသိမ်းထားခြင်း ခံရသည်။ တစ်တိုင်းပြည်လုံးမှ လူတို့မှာ ကယ်တင်ခံရပြီး သူတို့၌ အပြစ်ဖြေပေးသည်ကိုခံရခြင်းဟူသည့် မျှော်လင့်ချက် ရှိခဲ့သည်။ ဤသည်ကို ဤရှင်ဘုရင်၏ အတွေးတစ်ချက်က ဆုံးဖြတ်ပေးခဲ့ခြင်း မဟုတ်လော။ အကယ်၍ သူက “သင်တို့၌ နောင်တရလိုစိတ် ရှိသည်ဖြစ်စေ၊ မရှိသည်ဖြစ်စေ ငါသည် နောင်တရမည် မဟုတ်။ သင်တို့သဘောအတိုင်း ဖြစ်သည်။ ထိုသို့သော အရာများကို ငါမယုံကြည်သည့်အပြင် မည်သည့်မကောင်းမှုမျှ ငါမလုပ်ခဲ့ဖူးချေ။ ထို့အပြင် ငါ၌ အဆင့်အတန်းရှိသည်ဖြစ်၍ ဘုရားသခင်သည် ငါ့အား ဘာလုပ်နိုင်သနည်း။ သူသည် ငါ့ကို ထီးနန်းချနိုင်သလော။ အကယ်၍ မြို့ဖျက်ဆီးခံရလျှင်လည်း ခံရစေတော့။ ဤအရပ်သူအရပ်သားများ မရှိလျှင်လည်း ငါသည် ယခင်အတိုင်း ဘုရင်ဖြစ်နေဦးမည်” ဟု ဆိုခဲ့လျှင် မည်သို့ရှိမည်နည်း။ သူ၌ ထိုသို့သော စိတ်ကူးမျိုး၊ ထိုသို့သော ဆင်ခြင်တွေးခေါ်မှုမျိုး ရှိခဲ့လျှင်ကော။ သို့ဆိုလျှင် အလွန်နည်းပါးသော သာမန်လူများသာ ကယ်တင်ခံခဲ့ရမည် ဖြစ်ပြီး ဘုရားသခင်သည် နောက်ဆုံးတွင် နောင်တရလိုစိတ်ရှိသော လူတို့ကိုသာ သီးသန့်ကယ်ထုတ်ခဲ့မည် ဖြစ်သည်။ ထိုသူတို့ကို သူ ကယ်ထုတ်ပြီးနောက် နောင်တရဖို့ထက် အသေခံဖို့လိုလားသောသူတို့သည် ထိုမြို့နှင့်အတူ ဖျက်ဆီးခံခဲ့ရမည် ဖြစ်ကာ ရှင်ဘုရင်လည်း ထိုသူတို့အထဲ ပါခဲ့မည်ဖြစ်သည်။ နောင်တရလိုစိတ်ရှိသော သူတို့မှာမူ ဘုရားသခင်က သူတို့ကို ထိုမြို့မှ ကယ်ထုတ်သည်ကို ခံရပြီးနောက် ဆက်လက်၍ အသက်ရှင်နိုင်မည် ဖြစ်သည်။ သို့သော် ဤအရာနှင့်ပတ်သက်၍ အကောင်းဆုံးအရာမှာ နိနေဝေဘုရင်က မိမိကိုယ်ကို လျှော်တေဝတ်ဆင်ပြီး ပြာလူးခြင်းအားဖြင့် ရှေ့ဆောင်လမ်းပြနိုင်ပြီး မိန်းမဖြစ်စေ ယောက်ျားဖြစ်စေ၊ လူငယ်ဖြစ်စေ လူကြီးဖြစ်စေ၊ မည်သူပင်ဖြစ်စေ၊ မည်မျှအဆင့်မြင့်သော အရာရှိဖြစ်စေ၊ မည်မျှနိမ့်ကျသော တောင်သူလယ်သမားဖြစ်စေ မင်းမျိုးမင်းနွယ်မှသည် သာမန်အရပ်သားများအထိ ထိုမြို့မှ သာမန်လူတို့ကို ၎င်းတို့အားလုံး မိမိတို့ကိုယ်ကို လျှော်တေဝတ်ကာ ပြာလူးပြီး ယေဟောဝါ ဘုရားသခင်ကို ဒူးထောက်၍ ကိုးကွယ်ရမည်ဖြစ်ကြောင်း၊ မိမိတို့ကိုယ်ကို ပျပ်ဝပ်ပြီး မိမိတို့၏ အပြစ်များကို ဝန်ချရမည်ဖြစ်ကြောင်း၊ ပြောင်းလဲသည့် ၎င်းတို့၏ သဘောထားကို ဖော်ပြရမည်ဖြစ်ကြောင်း၊ မိမိတို့၏ မကောင်းမှုလမ်းခရီးမှ ပြန်လှည့်ပြီး မိမိတို့လက်ထဲမှ မကောင်းမှုကို စွန့်ပစ်ရမည်ဖြစ်ကြောင်း၊ ဘုရားသခင်ထံ နောင်တရပြီး မိမိတို့ကို မဖျက်ဆီးဖို့ ဆုတောင်းရမည်ဖြစ်ကြောင်း ပြောပြနိုင်ခဲ့သည်။ နိနေဝေဘုရင်သည် နောင်တရပြီး ဘုရားသခင်ထံ သူ၏အပြစ်များကို ဝန်ချခြင်းဖြင့် ရှေ့ဆောင်လမ်းပြကာ ထိုသို့ပြုလုပ်ခြင်းအားဖြင့် သူနှင့်အတူ လူများစွာက အကျိုးခံစားရလျက် ထိုမြို့၏ ပြည်သူလူထုတစ်ရပ်လုံးကို ကယ်တင်ခဲ့သည်။ ဤသို့ပြုလုပ်ရာ၌ ရှေ့ဆောင်လမ်းပြခြင်းအားဖြင့် သူ၏အာဏာမှာ တန်ဖိုးရှိလာခဲ့သည်။ ဤရှင်ဘုရင်က သူ၏လူတို့အား ဘုရားသခင်ရှေ့မှောက်သို့ ပြန်လှည့်ဖို့ ဦးဆောင်ခြင်းသည် ဘုရားသခင် အမှတ်ရသည့် အရာတစ်ခုဖြစ်၏။

အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသော အကြောင်းအရာနှင့်ပတ်သက်၍ ထိုမျှအသေးစိတ်ဖြင့် မိတ်သဟာယပြုခြင်းတွင် သင်တို့အတွက် အကျိုးကျေးဇူးတစ်ခုခု ရှိသလော။ ယင်းကို ဖော်ပြရန်နှင့် အဓိပ္ပာယ်ဖွင့်ရန်အတွက် ဤသို့ ထပ်ကာတလဲလဲ မိတ်သဟာယပြုခြင်း၊ ဥပမာများပေးခြင်း၊ ဇာတ်ကြောင်းများ ပြောပြခြင်း၊ မတူညီသော နည်းလမ်းများနှင့် ဝေါဟာရများ အသုံးပြုခြင်းကို လူတို့ နားမလည်သေးပါက ၎င်းတို့တွင် ဝိညာဉ်ရေးရာ နားလည်သဘောပေါက်မှု အမှန်တကယ် ကင်းမဲ့ခြင်းဖြစ်ပြီး ဤသို့သော လူတို့ကို အဖတ်ဆယ်၍ မရပေ။ ထိုမျှအသေးစိတ်ဖြင့် မိတ်သဟာယပြုခြင်း၏ ရည်ရွယ်ချက်မှာ အဘယ်နည်း။ ယင်းမှာ လူတို့သည် ဤစကားများကို ကြားပြီးနောက် ၎င်းတို့ နားလည်လက်ခံသည့် အရာမှာ အယူဝါဒများမဟုတ်ကြောင်း၊ စာသားအရှိအတိုင်း အဓိပ္ပာယ်မဟုတ်ကြောင်းနှင့် သတ်သတ်မှတ်မှတ် ရှိသော ဖော်ပြချက်မဟုတ်ဘဲ အမှုအရာများ၏ ပကတိအခြေအနေများနှင့် ပတ်သက်သည့် သမ္မာတရားနှင့် လူတို့၏ အနှစ်သာရ၊ တည်ရှိမှု၊ အသက်တာများနှင့် ဆက်စပ်သည့် အချို့သော သမ္မာတရားများ၊ စည်းမျဉ်းများသာ ဖြစ်ကြောင်း သေချာစေဖို့ဖြစ်သည်။ အကယ်၍ သင်တို့သည် ငါပြောဆိုခဲ့သော ဤဆိုရိုးများ သို့မဟုတ် ဤနမူနာများကို သင်၏ တကယ့်အခြေအနေဖြင့်ဖြစ်စေ၊ သင့်ကိုယ်ပိုင် အသက်တာ၌ သင်ထုတ်ဖော်သည့် အရာများဖြင့်ဖြစ်စေ နှိုင်းယှဉ်ကြည့်နိုင်ပါက သင်တို့သည် သမ္မာတရားကို နားလည်နိုင်ပြီး ဝိညာဉ်ရေးရာ နားလည်သဘောပေါက်မှု ရှိသည့် လူတစ်ဦးဖြစ်ပေသည်။ ယင်းတို့ကို နှိုင်းယှဉ်ကြည့်ခြင်းဟူသည်မှာ ဆွေးနွေးသည့် ဥပမာနှင့် အကြောင်းအရာတစ်ခုစီကို သင်၏အခြေအနေနှင့် ဆက်စပ်မိခြင်း၊ မိတ်သဟာယပြုသည့် သမ္မာတရား၏ လက္ခဏာသွင်ပြင်တစ်ခုစီကို သင့်ကိုယ်ပိုင် အခြေအနေ၊ သင့်ကိုယ်ပိုင် သရုပ်သကန်များနှင့် ဆက်စပ်မိခြင်းကို ဆိုလိုသည်။ အကယ်၍ သင်သည် ဤအရာများကို အတူတကွ ဆက်စပ်ပြီး ဤအရာကို ကျင့်သုံးတတ်ပါက သင်သည် ဝိညာဉ်ရေးရာ နားလည်သဘောပေါက်မှု ရှိကာ သင်၌ သမ္မာတရား လက်တွေ့ကျမှုကို ဝင်‌ရောက်ရန် မျှော်လင့်ချက်ရှိပြီး သင်သည် သမ္မာတရားကို နားလည်နိုင်လေသည်။ အကယ်၍ သင်သည် မည်သည့်အရာကို ပြောပြသည်ဖြစ်စေ နားမလည်ပါက၊ ဤအကြောင်းအရာများကို မိမိကိုယ်ကိုနှင့် မဆက်စပ်နိုင်ပါက၊ သင်သည် မည်သည့်အရာ ကြားသည်ဖြစ်စေ ယင်းမှာ သင်ထုတ်ဖော်သည့်အရာနှင့်လည်းကောင်း၊ သင့်ကိုယ်ပိုင် သဘာဝအနှစ်သာရနှင့်လည်းကောင်း ဘာမျှမဆိုင်ဟု ခံစားရပါက၊ ထို့ပြင် အပြန်အလှန်အားဖြင့် ဆက်နွှယ်နေမှုကို ရှာမတွေ့နိုင်ပါက သင်သည် လုံးလုံးလျားလျား ပညာမဲ့ပြီး သင်၏ခေါင်းထဲသို့ မည်သည့်အရာကိုမျှ မထည့်နိုင်ခြင်း ဖြစ်သည်။ သင်သည် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း ဖြစ်သည်။ ဝိညာဉ်ရေးရာ နားလည်သဘောပေါက်မှု ကင်းမဲ့သည့် ထိုသို့သော လူတို့သည် အလုပ်လုပ်ပေးခြင်းအတွက်သာ သင့်တော်ပြီး သမ္မာတရားလက်တွေ့ကျမှုထဲသို့ မဝင်ရောက်နိုင်ပေ။ ကယ်တင်ခြင်းကို ကြိုးပမ်းရယူလိုသည့် လူတို့သည် သမ္မာတရားလက်တွေ့ကျမှုထဲသို့ ဝင်ရောက်ရမည် ဖြစ်ကာ သမ္မာတရားလက်တွေ့ကျမှုထဲသို့ ဝင်ရောက်ရန်အတွက် လူတစ်ဦးသည် ဤစကားများကို နားလည်ပြီး ငါပြောပြထားသည့် ဤဇာတ်ကြောင်းများနှင့် အခြေအနေများကိုသာမက အကြောင်းအရာတစ်ခုစီ၊ ထုတ်ဖော်ချက်တစ်မျိုးစီအပြင် လူတစ်မျိုးစီ၏ အနှစ်သာရ၊ သူ၏ သရုပ်သကန်များနှင့် အခြေအနေများက မည်သည့်အရာများ ဖြစ်ကြောင်းတို့ကိုပါ နားလည်ရမည်ဖြစ်ကာ ဤအရာများအားလုံးကို မိမိတို့ကိုယ်ကိုနှင့် နှိုင်းယှဉ်ချိန်ဆကြည့်လာနိုင်ရမည် ဖြစ်သည်။ ဤနည်းအားဖြင့်သာ ၎င်းတို့သည် သမ္မာတရားကို နားလည်နိုင်မည်ဖြစ်သည်။ အကယ်၍ ၎င်းတို့သည် ဤအဆင့်အထိ မရောက်ပါက သမ္မာတရားကို နားမလည်နိုင်ပေ။ ယင်းမှာ လူတို့ ကြက်မွေးသောအခါနှင့် တူညီ၏။ အကယ်၍ လူတစ်ဦးသည် နှစ်တစ်ဝက်မျှ ကြက်တစ်ကောင်မွေးကာ ယင်းက ဥတစ်လုံးပင် မဥရသေးပါက ဤကြက်သည် ဥမဥပါဟု ဆို၍ရသလော။ (မရပါ။) အကယ်၍ ကြက်ပိုင်ရှင်က ဤကြက်ကို သုံးနှစ်မျှ မွေးခဲ့ပြီး ဆန်စပါးနှင့် ဟင်းသီးဟင်းရွက်များဖြင့် ကျွေးမွေးသော်လည်း ယင်းက မည်သည့်အရာ စားစေကာမူ ဥတစ်လုံးပင် မဥသေးပါက ဤကြက်သည် ဥမဥဟု ဆို၍ရသလော။ (ရပါသည်။) ထို့ကြောင့် လူတို့နှင့်ပတ်သက်လျှင် လူအချို့က မည်သည့်တရားဒေသနာများကို နားထောင်သည်ဖြစ်စေ၊ ၎င်းတို့အား သမ္မာတရားအကြောင်း သင်မည်သို့ မိတ်သဟာယပြုသည် ဖြစ်စေ နားမလည်ကြပေ။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသည့်လူတစ်ဦး ဖြစ်၏။ မိမိကြားဖူးသည့်အရာကို နားလည်နိုင်သော်လည်း လက်တွေ့မလုပ်ဆောင်သည့်၊ မပြောင်းလဲသည့် အခြားလူတစ်မျိုး ရှိလေသည်။ ဤလူစားမျိုးသည် ဇာတ်သိမ်းသွားပြီဖြစ်ပြီး သောဒုံမြို့မှ လူတို့နှင့် အတူတူပင် ဖျက်ဆီးခြင်းခံရမည့်သူများ ဖြစ်ကိန်းဆိုက်လေသည်။ အန္တိခရစ်များသည် ဤလူတန်းစားမျိုး၌ ပါဝင်သည်။ ၎င်းတို့ကို သမ္မာတရားအကြောင်း သင် မည်သို့ မိတ်သဟာယပြုသည်ဖြစ်စေ ပြောင်းလဲမည်မဟုတ်ပေ။ ဤသည်မှာ စိတ်နှလုံးခိုင်မာသည့် စိတ်သဘောထားသက်သက် ဟုတ်သလော။ (မဟုတ်ပါ။) ၎င်းတို့တွင် ဘုရားသခင်ကို ရန်မူပြီး သမ္မာတရားကို ဆန့်ကျင်သော သဘာဝအနှစ်သာရ ရှိကာ ထိုသို့သောလူတစ်ဦးအနေဖြင့် သမ္မာတရားကို နားလည်ရန်မှာ လုံးဝမဖြစ်နိုင်ပေ။ ၎င်းတို့သည် သမ္မာတရား၏ ရန်သူဖြစ်လာကာ သမ္မာတရားနှင့် ဘုရားသခင်ကို ရန်မူသည့်အပြင် အပြုသဘောဆောင်သော အရာများကို ဆန့်ကျင်သဖြင့် သင်သည် သမ္မာတရားအကြောင်း မိတ်သဟာယပြုသောအခါ ၎င်းတို့က ယင်းကို သမ္မာတရားအဖြစ် သဘောထားရမည့်အစား သဘောတရားတစ်မျိုးအဖြစ်ဖြစ်စေ၊ ပညာအရည်အချင်းတစ်မျိုးအဖြစ်ဖြစ်စေ၊ အယူဝါဒတစ်မျိုးအဖြစ်ဖြစ်စေ သဘောထားကြသည်။ မိတ်သဟာယပြုချက်ကို နားထောင်ပြီးနောက် ကြွားလုံးထုတ်နိုင်ဖို့နှင့် မိမိတို့ကိုယ်ပိုင် အကျိုးအမြတ်၊ အဆင့်အတန်း၊ ဂုဏ်သတင်းနှင့် အမြတ်အစွန်းကို ရရှိနိုင်ဖို့အတွက် ၎င်းတို့သည် မိမိတို့၏ စိတ်နှလုံးများကို ထိုအရာနှင့် ပြင်ဆင်ထားကြသည်။ ဤသည်မှာ ၎င်းတို့၏ ရည်ရွယ်ချက်ဖြစ်၏။ သမ္မာတရားအကြောင်းကို မည်သို့ မိတ်သဟာယပြုပြီး မည်သည့်ဥပမာများကို ဆွေးနွေးသည်ဖြစ်စေ သင်သည် ၎င်းတို့ကို ပြုပြင်ပြောင်းလဲ၍ မရသည့်အပြင် ၎င်းတို့၏ ရည်ရွယ်ချက်များကို ပြောင်းပြန်လှန်နိုင်ခြင်း သို့မဟုတ် အမှုအရာများအား ၎င်းတို့ပြုလုပ်သည့် နည်းလမ်းကို ပြောင်းလဲနိုင်ခြင်း မရှိပေ။ ၎င်းတို့သည် သမ္မာတရားကို မလိုက်စားသောသူ ဖြစ်သည်။ သမ္မာတရားကို ကြားနာပြီးနောက် လက်ခံခြင်းနှင့် လက်တွေ့လုပ်ဆောင်ခြင်းမရှိသော လူတို့သည် သမ္မာတရား၏ ပြောင်းလဲခြင်းကို မခံရနိုင်သည့်အပြင် ဘုရားသခင်သည် ထိုသို့သောလူတို့ကို ကယ်တင်မည်မဟုတ်ပေ။ ဤအမျိုးအစား ဖြစ်သောသူတို့ကို အခြေခံအားဖြင့် သမ္မာတရားကို ရန်လိုသောလူများဟု စရိုက်လက္ခဏာ သရုပ်ဖော်နိုင်ပြီး ပို၍အတိအကျဆိုရလျှင် ၎င်းတို့သည် အန္တိခရစ်များ ဖြစ်ကြသည်။ ဤသည်မှာ အန္တိခရစ်များနှင့် သာမန်လူတို့ကြားမှ ခြားနားချက်ဖြစ်၏။

လူအချို့တွင် အန္တိခရစ်၏ စိတ်သဘောထားရှိပြီး ဖောက်ပြန်ပျက်စီးသော စိတ်သဘောထားတစ်ခုခုကို မကြာခဏ ထုတ်ဖော်ကြသော်လည်း ထိုသို့သော ထုတ်ဖော်ချက်များရှိသည့် တစ်ချိန်တည်းမှာပင် ၎င်းတို့သည် မိမိတို့ကိုယ်ကို ပြန်လည်သုံးသပ်ပြီး သိကျွမ်းခြင်း၊ သမ္မာတရားကို လက်ခံနိုင်ခြင်းနှင့် လက်တွေ့လုပ်ဆောင်နိုင်ခြင်းလည်း ရှိကြပြီး အချိန်အတန်ကြာပြီးနောက် ၎င်းတို့အထဲ၌ ပြောင်းလဲမှုကို မြင်တွေ့နိုင်သည်။ ၎င်းတို့သည် ကယ်တင်ခြင်းခံရနိုင်ဖွယ် ရှိသူများဖြစ်ကြ၏။ အပြင်ပန်းတွင် အမှုအရာများကို စွန့်ပစ်နိုင်စွမ်း၊ မိမိတို့ကိုယ်ကို အသုံးခံနိုင်စွမ်း၊ အခက်အခဲကို ခါးစည်းခံပြီး အဖိုးအခ ပေးနိုင်စွမ်းရှိဟန်တူသောသူများ ရှိသော်လည်း ၎င်းတို့၏ သဘာဝအနှစ်သာရတွင် ၎င်းတို့သည် သမ္မာတရားကို အလွန်အမင်း မနှစ်မြို့ဘဲ မုန်းတီးကြသည်။ သင်သည် ၎င်းတို့အား သမ္မာတရားနှင့် ပတ်သက်၍ မိတ်သဟာယပြုသောအခါ ၎င်းတို့သည် ယင်းကို အလွန်အမင်း မနှစ်မြို့သည့်အပြင် အတိုက်အခံလုပ်ကြသည်။ ၎င်းတို့သည် စုဝေးပွဲများနှင့် တရားဒေသနာချိန်များတွင် ငိုက်မျဉ်းအိပ်ပျော်ကြသည်။ ယင်းတို့ကို ပျင်းစရာကောင်းသည်ဟု ထင်ကြပြီး ၎င်းတို့ကြားနာသည့် အရာကို တကယ်နားလည်လျှင်ပင် လက်တွေ့မလုပ်ဆောင်ကြပေ။ တရားဒေသနာများကို အလေးအနက် နားထောင်ပုံပေါက်သည့် အခြားသူများ ရှိသော်လည်း ၎င်းတို့၏ စိတ်နှလုံးများက သမ္မာတရားကို မဆာငတ်ဘဲ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားမှာ ယင်းတို့ကို ဝိညာဉ်ရေးရာ အသိပညာတစ်မျိုးအဖြစ်ဖြစ်စေ၊ အယူအဆသဘောတရားတစ်မျိုးအဖြစ်ဖြစ်စေ တန်ဖိုးဖြတ်ခြင်းပင် ဖြစ်သည်။ ထို့ကြောင့် ၎င်းတို့သည် နှစ်ပေါင်းမည်မျှ ယုံကြည်သူတစ်ဦး ဖြစ်လာစေကာမူ၊ သို့မဟုတ် ဘုရားသခင်၏ နှုတ်ကပတ်တော်များကို မည်မျှဖတ်ရှုခဲ့ပြီး ဖြစ်စေကာမူ၊ သို့မဟုတ် တရားဒေသနာများကို မည်မျှများစွာ ကြားနာခဲ့ပြီး ဖြစ်စေကာမူ အဆင့်အတန်းကို လိုက်စားခြင်းနှင့် အာဏာကို အထင်ကြီးခြင်းအပေါ် ၎င်းတို့၏ အမြင်ရှုထောင့်၌၊ သို့မဟုတ် သမ္မာတရားကို အလွန်အမင်း မနှစ်မြို့ခြင်း၊ သမ္မာတရားကို မုန်းတီးခြင်းနှင့် ဘုရားသခင်ကို အတိုက်အခံလုပ်ခြင်းအပေါ် ၎င်းတို့၏သဘောထား၌ ပြောင်းလဲမှု မရှိပေ။ ၎င်းတို့သည် တကယ့်အန္တိခရစ်စစ်စစ်များ ဖြစ်ကြသည်။ အကယ်၍ သင်က “သင်ပြုလုပ်နေသည့်အရာမှာ လူတို့ကို စည်းရုံးသိမ်းသွင်းဖို့ ကြိုးစားခြင်းဖြစ်ပြီး သင်သည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံသည့်အခါ လူတို့ကို အထင်အမြင်မှားစေခြင်းနှင့် အဆင့်အတန်းရဖို့ ဘုရားသခင်နှင့် တုပြိုင်နေခြင်း ဖြစ်သည်။ ဤသည်တို့မှာ စာတန်နှင့် အန္တိခရစ်များ၏ လုပ်ရပ်များဖြစ်သည်” ဟု ပြောခြင်းဖြင့် ၎င်းတို့ကို ဖော်ထုတ်ပါက ၎င်းတို့သည် ထိုသို့သော ပြစ်တင်ရှုတ်ချခြင်းကို လက်ခံနိုင်စွမ်းရှိသလော။ လုံးဝ မရှိပေ။ ၎င်းတို့ မည်သို့စဉ်းစားသနည်း။ “ကျွန်ုပ် ဤပုံစံအတိုင်း ပြုမူသည်မှာ မှန်သည်ဖြစ်၍ ဤသည်မှာ ကျွန်ုပ် ပြုမူသည့်ပုံဖြစ်၏။ ကျွန်ုပ်ကို သင် မည်သို့ပြစ်တင်ရှုတ်ချသည်ဖြစ်စေ၊ သင် မည်သည့်အရာ ပြောသည်ဖြစ်စေ၊ ထို့ပြင် ယင်းက မည်မျှ မှန်ကန်ပုံပေါက်သည်ဖြစ်စေ ကျွန်ုပ်သည် ဤနည်းအတိုင်း အမှုအရာများကို လုပ်ဆောင်ခြင်း၊ ဤလိုအင်ဆန္ဒ၊ ဤလိုက်စားမှုကို စွန့်လွှတ်မည်မဟုတ်” ဟူ၍ပင်။ သို့ဆိုလျှင် ဤသူတို့သည် အန္တိခရစ်များဖြစ်သည်မှာ အဆုံးသတ် သတ်မှတ်ချက်ပင်တည်း။ သင်ပြောသော မည်သည့်အရာမျှ ၎င်းတို့၏ ရှုထောင့်အမြင်များ၊ ရည်ရွယ်ချက်၊ ကွယ်ဝှက်ထားသော ကြံရွယ်ချက်များ၊ ရည်မှန်းချက်များ သို့မဟုတ် လိုအင်ဆန္ဒများကို ပြောင်းလဲနိုင်မည် မဟုတ်ပေ။ ဤသည်မှာ အန္တိခရစ်တို့၏ သဘာဝအနှစ်သာရ စစ်စစ်ဖြစ်သည်။ ၎င်းတို့ကို မည်သူမျှ ပြောင်းလဲ၍မရပေ။ လူတို့က ၎င်းတို့ကို သမ္မာတရားနှင့် ပတ်သက်၍ မည်သို့ မိတ်သဟာယပြုသည်ဖြစ်စေ၊ သို့မဟုတ် မည်သည့် ဘာသာစကား သို့မဟုတ် စကားအသုံးအနှုန်းကို ထိုသူတို့ အသုံးပြုသည်ဖြစ်စေ၊ မည်သည့်အချိန်၊ နေရာ သို့မဟုတ် အခြေအနေဖြစ်ပါစေ ၎င်းတို့ကို မည်သည့်အရာကမျှ မပြောင်းလဲနိုင်ချေ။ ၎င်းတို့၏ ဝန်းကျင်အခြေအနေ မည်သို့ပြောင်းလဲပါစေ၊ ၎င်းတို့ပတ်လည်ရှိ လူများ၊ အဖြစ်အပျက်များနှင့် အမှုအရာများက မည်သို့ပြောင်းလဲပါစေ၊ ထို့ပြင် ခေတ်ကာလများ မည်သို့ပြောင်းလဲပါစေ၊ ဘုရားသခင် ပြသသည့် နိမိတ်လက္ခဏာများနှင့် အံ့ဖွယ်သော အမှုအရာများက မည်မျှကြီးမားသည်ဖြစ်စေ၊ ဘုရားသခင်က ၎င်းတို့အပေါ် ကျေးဇူးတော်ကို မည်မျှများစွာ ပေးအပ်သည်ဖြစ်စေ၊ ၎င်းတို့ကို ဘုရားသခင် မည်သို့အပြစ်ဒဏ်ကို ပေးသည်ပင်ဖြစ်စေ အမှုအရာများကို ၎င်းတို့ ရှုမြင်သည့်ပုံစံနှင့် ၎င်းတို့၏ ကွယ်ဝှက်ထားသော ရည်ရွယ်ချက်က မည်သည့်အခါမျှ ပြောင်းလဲမည် မဟုတ်သည့်အပြင် အာဏာကို လုယူမည့် ၎င်းတို့၏ ရည်မှန်းချက်နှင့် လိုအင်ဆန္ဒက မည်သည့်အခါမျှ ပြောင်းလဲမည် မဟုတ်ချေ။ ၎င်းတို့ ကျင့်ကြံပြုမူပြီး အခြားသူများနှင့် ပေါင်းသင်းဆက်ဆံသည့် နည်းလမ်းမှာ မည်သည့်အခါမျှ ပြောင်းလဲမည် မဟုတ်သကဲ့သို့ သမ္မာတရားနှင့် ဘုရားသခင်အား မုန်းသည့် ၎င်းတို့၏ သဘောထားလည်း မည်သည့်အခါမျှ ပြောင်းလဲမည်မဟုတ်ချေ။ ၎င်းတို့လုပ်ဆောင်နေသည့်အရာသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဖြစ်ပြီး လူများကို အထင်အမြင်မှားစေဖို့ ကြိုးစားနေခြင်း ဖြစ်ကြောင်း အခြားသူများက ထောက်ပြသည့်အခါ ၎င်းတို့သည် ၎င်းတို့၏ စကားပြောသည့်ဟန်ပန်ကို အခြားသူများက အမှားရှာမတွေ့နိုင်သည့် သို့မဟုတ် ပိုင်းခြားသိမြင်ခြင်း မရှိနိုင်သည့် ဟန်ပန်တစ်ခုသို့ ပြောင်းလဲလိုက်သည်။ ၎င်းတို့သည် မိမိတို့၏ ကိုယ်ပိုင်လုပ်ငန်းကို ဆက်လက် ဆောင်ရွက်ရန်နှင့် ဘုရားသခင် ရွေးချယ်ထားသောလူများအား အုပ်စိုးခြင်းနှင့် ထိန်းချုပ်ခြင်းတို့ဖြစ်သည့် မိမိတို့၏ ရည်မှန်းချက်ကို ဖြစ်မြောက်အောင်မြင်စေရန် စဉ်းလဲသော နည်းလမ်းများကိုပင် အသုံးပြုကြသည်။ ဤသည်မှာ အန္တိခရစ်တစ်ဦးတွင် ပြသသည့် အရာဖြစ်ပြီး ယင်းသည် အန္တိခရစ်တစ်ဦး၏ အနှစ်သာရမှ ပေါက်ဖွားလာသည်။ ၎င်းတို့သည် အပြစ်ဒဏ်ပေးခြင်း ခံရလိမ့်မည်ဖြစ်ကြောင်း၊ ၎င်းတို့၏အဆုံးသတ် ရောက်ရှိခဲ့ပြီးဖြစ်ကြောင်း၊ ၎င်းတို့သည် ကျိန်စာသင့်နေခဲ့ကြောင်း ၎င်းတို့အား ဘုရားသခင်က ပြောလျှင်ပင် ဤအရာက ၎င်းတို့၏ အနှစ်သာရကို ပြောင်းလဲနိုင်မည်လော။ ယင်းက သမ္မာတရားအပေါ် ၎င်းတို့၏ စိတ်သဘောထားကို ပြောင်းလဲနိုင်မည်လော။ ယင်းက အဆင့်အတန်း၊ ကျော်စောမှုနှင့် အကျိုးအမြတ်တို့ကို ၎င်းတို့၏ နှစ်သက်ခြင်းအား ပြောင်းလဲနိုင်မည်လော။ မပြောင်းလဲနိုင်ချေ။ စာတန်၏ ဖောက်ပြန်ပျက်စီးစေခြင်း ခံရပြီးဖြစ်သောလူများကို ဘုရားသခင်ကို ကိုးကွယ်သည့် သာမန်လူ့သဘာဝရှိသည့် လူများအဖြစ်သို့ ပြောင်းလဲခြင်းသည် ဘုရားသခင်၏အမှု ဖြစ်သည်။ ယင်းကို စွမ်းဆောင်ရရှိနိုင်ပေသည်။ သို့သော် မကောင်းဆိုးဝါးများ၊ လူ့အရေကို ခြုံထားသော်လည်း စာတန်ဆန်သော အနှစ်သာရ ရှိသည့် လူများနှင့် ဘုရားသခင်ကို ရန်လိုသူများကို သာမန်လူများအဖြစ်သို့ ပြောင်းလဲရန်မှာ ဖြစ်နိုင်သလော။ ယင်းမှာ ဖြစ်နိုင်မည် မဟုတ်ပေ။ ဘုရားသခင်သည် ဤသို့သော အမှုမျိုးကို မလုပ်ဆောင်ချေ။ ဤလူများသည် ဘုရားသခင် ကယ်တင်သည့် သူများထဲတွင် မပါဝင်ပေ။ သို့ဆိုလျှင် ဘုရားသခင်သည် ထိုသို့သောလူများအပေါ် မည်သို့ဆုံးဖြတ်သတ်မှတ်သနည်း။ ၎င်းတို့သည် စာတန်နှင့် သက်ဆိုင်ကြသည်။ ၎င်းတို့သည် ဘုရားသခင်၏ ရွေးချယ်ခြင်း၊ သို့မဟုတ် ကယ်တင်ခြင်းကို ခံရသည့်သူများ မဟုတ်ကြပေ။ ဘုရားသခင်သည် ထိုသို့သောလူများကို မလိုချင်ပေ။ ၎င်းတို့သည် ဘုရားသခင်ကို မည်မျှကြာမြင့်စွာ ယုံကြည်လာခဲ့ပြီးဖြစ်ပါစေ၊ ၎င်းတို့ မည်မျှဒုက္ခခံပြီးဖြစ်ပါစေ၊ ၎င်းတို့ မည်မျှပြီးမြောက်ဖြစ်မြောက်ပြီးဖြစ်ပါစေ ၎င်းတို့၏ ကွယ်ဝှက်ထားသော ရည်ရွယ်ချက်က ပြောင်းလဲမည်မဟုတ်ပေ။ ၎င်းတို့သည် ၎င်းတို့၏ ရည်မှန်းချက်များ သို့မဟုတ် လိုအင်ဆန္ဒများကို စွန့်လွှတ်ကြမည် မဟုတ်ချေ၊ အဆင့်အတန်းနှင့် လူများအတွက် ဘုရားသခင်နှင့် တုပယှဉ်ပြိုင်ရန် ၎င်းတို့၏ စေ့ဆော်မှုနှင့် အာသာဆန္ဒတို့ကို စွန့်လွှတ်ရန်မှာ သာ၍နည်းပါးပေသည်။ ထိုသို့သော လူများသည် အန္တိခရစ်စစ်စစ်များ ဖြစ်ကြလေသည်။

လူအချို့က “အန္တိခရစ်များသည် မကောင်းမှုပြုပြီး ဘုရားသခင်ကို အတိုက်အခံလုပ်သည်မှာ ခဏတာ နားဝေတိမ်တောင်ဖြစ်ခြင်းကြောင့်သာ မဟုတ်လော။ အကယ်၍ ၎င်းတို့သည် ဘုရားသခင်ကို မြင်နိုင်ဖို့အတွက် ဘုရားသခင်သည် နိမိတ်လက္ခဏာများနှင့် အံ့ဖွယ်သော အမှုအရာများကို ပြမည်ဆိုပါက သို့မဟုတ် ၎င်းတို့ကို အနည်းငယ် အပြစ်ဒဏ်ပေးမည်ဆိုပါက ၎င်းတို့သည် ဘုရားသခင်ကို အသိအမှတ်ပြုပြီး ကျိုးနွံနာခံနိုင်မည် မဟုတ်လော။ ထိုအခါ ၎င်းတို့သည် ဘုရားသခင်သည် သမ္မာတရားဖြစ်ကြောင်း လက်ခံ၍ အသိအမှတ်ပြုနိုင်မည် မဟုတ်လော၊ ပြီးလျှင် အဆင့်အတန်းရဖို့ ဘုရားသခင်ကို တုပြိုင်ခြင်း မရှိတော့မည် မဟုတ်လော။ ယင်းမှာ ၎င်းတို့က ဘုရားသခင် နိမိတ်လက္ခဏာနှင့် အံ့ဖွယ်သော အမှုအရာ တစ်ခုတလေ ပြသည်ကိုလည်းကောင်း၊ ကိုယ်တော်၏ ဝိညာဉ်ခန္ဓာကိုလည်းကောင်း မမြင်တွေ့ရသောကြောင့် ယုံကြည်ခြင်းကင်းမဲ့ကာ အားနည်း၍ စာတန်၏လှည့်ဖြားခြင်းကို ခံရလေသလော” ဟု ဆိုကြသည်။ မဟုတ်ပေ။ ယင်းမှာ မမှန်ကန်‌ပေ။ အန္တိခရစ်များ၏ ရည်မှန်းချက်များ၊ လိုအင်ဆန္ဒများနှင့် အနှစ်သာရမှာ လုံးလုံးလျားလျား ခြားနားပြီး အခိုက်အတန့် လိမ်လည်ခံရပြီး စဉ်းစားဉာဏ်မဲ့ကာ သမ္မာတရားကို နားမလည်သောသူတစ်ဦးနှင့် မတူပေ။ အန္တိခရစ်များ၌ စာတန်ဆန်သော သဘာဝကို ပင်ကိုအားဖြင့် ပိုင်ဆိုင်ထားပြီး သမ္မာတရားကို အလွန်အမင်း မနှစ်မြို့သည့်အပြင် သမ္မာတရားကို မွေးကတည်းက မုန်း၏။ ၎င်းတို့သည် ဘုရားသခင်နှင့် စေ့စပ်၍မရသော၊ အဆုံးအထိ ဘုရားသခင်ကို အတိုက်အခံလုပ်ပြီး ဘုရားသခင်ကို တုပြိုင်သော စာတန်များဖြစ်ကြပြီး လူ့အရေကိုခြုံသော သက်ရှိထင်ရှားရှိသော စာတန်များ ဖြစ်ကြသည်။ ထိုသို့သောလူတို့ကို ၎င်းတို့၏ သဘာဝအနှစ်သာရအရ အန္တိခရစ်များအဖြစ် စရိုက်လက္ခဏာကို သရုပ်ဖော်ခြင်းခံရသဖြင့် ၎င်းတို့သည် ဘုရားအိမ်တော်ထဲတွင် မည်သည့်အခန်းကဏ္ဍ၌ ပါဝင်နိုင်ပြီး မည်သည့်အရာများကို လုပ်ဆောင်နိုင်မည်နည်း။ ၎င်းတို့သည် ဘုရားသခင်၏အလုပ်ကို နှောင့်ယှက်သည်၊ အဖျက်အမှောင့်လုပ်သည်၊ ဖြိုဖျက်ပြီး ဖျက်ဆီးလေသည်။ ဤလူတို့သည် ဘုရားအိမ်တော်တွင် ဤအရာများကို မလုပ်ဘဲမနေနိုင်ကြချေ။ ၎င်းတို့သည် ဤသို့သော သတ္တဝါမျိုးဖြစ်ကာ ၎င်းတို့၌ စာတန်ဆန်သော သဘာဝရှိပြီး သိုးများကို ဝါးမျိုဖို့ ကြံရွယ်လျက် သိုးစုထဲသို့ ဝင်ရောက်သည့် ဝံပုလွေများကဲ့သို့ပင် ဖြစ်သည်။ ဤသည်မှာ ၎င်းတို့၏ တစ်ခုတည်းသော ရည်ရွယ်ချက်ဖြစ်၏။ အခြားရှု‌ထောင့်မှ ပြောရလျှင် ဘုရားသခင်သည် ဤလူတို့ကို အဘယ့်ကြောင့် ဘုရားအိမ်တော်ထဲသို့ ရောက်လာဖို့ အခွင့်ပေးရသနည်း။ ယင်းမှာ ဘုရားသခင် ရွေးချယ်ထားသော လူများသည် ပိုင်းခြားသိမြင်နိုင်စွမ်းတွင် တိုးတက်ဖို့အတွက် ဖြစ်၏။ နတ်ဆိုး စာတန်သည် မည်သည့်အရာမျိုးဖြစ်သည်ကိုဖြစ်စေ၊ ၎င်း၏ စကားများနှင့် လုပ်ရပ်များသည် မည်သည့်အနှစ်သာရ ဖြစ်သည်ကိုဖြစ်စေ၊ ၎င်းသည် မည်သည့်စိတ်သဘောထား ထုတ်ဖော်သည်ကိုဖြစ်စေ၊ လောကထဲတွင် လူများကို ၎င်းက မည်သို့အထင်အမြင်မှားစေပြီး ဘုရားသခင်ကို မည်သို့ဆန့်ကျင်သည်ကိုဖြစ်စေ လူတို့ ရှင်းလင်းစွာ မြင်နိုင်သလော။ နတ်ဆိုးစာတန်ကို ဖော်ပြသည့်အခါတွင် ယင်းမှာ နတ်ဆိုးဖြစ်စေ၊ စာတန်ဖြစ်စေ အတိအကျ မည်သည့်အရာဖြစ်သည်ကို လူတို့ ရှင်းလင်းစွာ မပြောနိုင်ကြပေ။ ယင်းမှာ စိတ်ကူးသက်သက်ဖြစ်ပြီး အနှစ်သာရမဲ့သည်၊ လက်ဆုပ်လက်ကိုင် မပြနိုင်လောက်ဟု ၎င်းတို့က ခံစားကြသည်။ ၎င်းတို့က “စာတန် အဘယ်မှာရှိသနည်း” ဟု မေးကြ၏။ အဖြေက “လေထဲမှာ” ဟု ဖြစ်၏။ “သို့ဆိုလျှင် စာတန်သည် အဘယ်မျှ ကြီးမားသနည်း။ သူသည် အတိအကျအားဖြင့် မည်သည့် ထူးဆန်းသော တန်ခိုးများကို ပြုလုပ်သနည်း။ သူသည် ဘုရားသခင်ကို အတိအကျအားဖြင့် မည်ကဲ့သို့ ဆန့်ကျင်သနည်း။ သူ၏ သဘာဝ အနှစ်သာရမှာ အဘယ်နည်း” ဟူ၍ ဆိုကြ၏။ ၎င်းတို့က ယင်းကို လုံးဝ စိတ်ကူးသက်သက် ဖြစ်သည်၊ မရေမရာဖြစ်ပြီး အနှစ်သာရမဲ့လွန်းသည်ဟု ထင်မြင်ကြသည်။ သို့သော်လည်း အန္တိခရစ်များ၏ သရုပ်သကန်များနှင့် ထုတ်ဖော်ချက်များအားဖြင့် ၎င်းတို့သည် ဤအရာများကို စာတန်ပြုလုပ်သည့်အရာ၊ စာတန်၏ သဘာဝ အနှစ်သာရနှင့် ဆက်စပ်နိုင်ကြောင်း သိမြင်နိုင်သောအခါ ယင်းမှာ လုံးဝ ခိုင်လုံလာပြီး စိတ်ကူးသက်သက် သို့မဟုတ် အဓိပ္ပာယ်မဲ့ခြင်း မရှိတော့ပေ။ ယင်းက လုံးဝ ခိုင်လုံလာသောအခါ လူတို့သည် သူစကားပြောသည်ကို ကြားနိုင်သည်၊ သူ၏ အပြုအမူကို တွေ့မြင်နိုင်သည်၊ ပြီးလျှင် သူ၏ သဘာဝ အနှစ်သာရကို အာရုံစိုက်လျက် ပိုင်းခြားသိမြင်နိုင်လေသည်။ ဤနည်းအားဖြင့် ဘုရားသခင်ပြောသည့် နတ်ဆိုးစာတန်၏ အနှစ်သာရက ပို၍ ခိုင်လုံလာပြီး စစ်မှန်လာကာအမှန်တကယ်ဖြစ်သော သရုပ်သကန်များနှင့် လက်တွေ့ကျကျ ကိုက်ညီနိုင်သည်။ လူအချို့သည် ဝိညာဉ်ရင့်သန်မှု သေးငယ်ပြီး သမ္မာတရားကို နားမလည်ဘဲ အခိုက်အတန့် စဉ်းစားဉာဏ်မဲ့ခြင်း တစ်ခုခုအားဖြင့် အန္တိခရစ်များ၏ လိမ်လည်ခြင်းကို ခံရပြီး အထင်အမြင်မှားစေခြင်းကို ခံကြရသောကြောင့် တစ်နှစ် နှစ်နှစ်မျှ ထွက်သွားကြသည်။ ၎င်းတို့သည် ဘုရားအိမ်တော်သို့ ပြန်ရောက်လာသောအခါ စာတန်နောက်လိုက်ရသည်မှာ နှစ်လိုဖွယ် မကောင်းကြောင်း သဘောပေါက်ကြသည်။ ဤလူတို့သည် အန္တိခရစ်များနောက်သို့ အရင်ဆုံး စလိုက်သောအခါ ၎င်းတို့တွင် လုံလောက်သော အကြောင်းရင်းရှိပြီး ကြီးမားသော စိတ်ချယုံကြည်မှု ရှိသည်ဟု ခံစားလျက် “အထက်က ကျွန်ုပ်တို့ကို အန္တိခရစ်များနောက် မလိုက်စေလိုသော်ငြားလည်း သူတို့နောက်သို့ ကျွန်ုပ်တို့ လိုက်မည်ဖြစ်ပြီး တစ်နေ့နေ့တွင် ကျွန်ုပ်တို့မှန်ကန်ကြောင်း သက်သေပြလိမ့်မည်ဖြစ်သည်” ဟု ဆိုကြသည်။ ဤအရာ၏ ရလဒ်မှာ အချိန်အတန်ကြာပြီးနောက် ၎င်းတို့သည် သန့်ရှင်းသော ဝိညာဉ်တော်၏ အလုပ် ပျောက်ဆုံးသွားပြီဟု ခံစားကာ ၎င်းတို့၏ စိတ်နှလုံးများထဲတွင် မည်သည့် အတည်ပြုချက်ကိုမျှ မခံစားရနိုင်တော့ခြင်း ဖြစ်ပေသည်။ ၎င်းတို့အတွက် ဘုရားသခင်သည် ၎င်းတို့နှင့်အတူ မရှိတော့သည့်အလား၊ ၎င်းတို့၏ ယုံကြည်ခြင်းသည် အဓိပ္ပာယ်နှင့် ဦးတည်ချက် ပျောက်ဆုံးသွားသည်ဟု ခံစားရကာ တဖြည်းဖြည်းဖြင့် အန္တိခရစ်များနှင့်ပတ်သက်၍ ပိုင်းခြားသိမြင်နိုင်စွမ်း ပို၍ပို၍ ရှိလာကြသည်။ အန္တိခရစ်များသည် သမ္မာတရားကို အမှန်တကယ် နားလည်သည်၊ ထိုသူတို့နောက်ကို လိုက်ခြင်းဖြင့် ၎င်းတို့၏ ယုံကြည်ခြင်း၌ မမှားယွင်းနိုင်ဟု ၎င်းတို့ ယခင်က တွေးထင်ကြသော်လည်း ယခုတွင် အန္တိခရစ်များ၌ ဆိုးရွားသော ပြဿနာများရှိကြောင်း၊ အန္တိခရစ်များသည် သမ္မာတရားကို နားလည်သယောင် စကားပြောလင့်ကစား သမ္မာတရားကို မည်သည့်အခါမျှ လက်တွေ့မလုပ်ဆောင်ကြောင်း မြင်တွေ့ကြသည်။ ဤသည်မှာ အဖြစ်မှန်ပင်။ ၎င်းတို့သည် အန္တိခရစ်များကို အချိန်ကြာမြင့်စွာ နောက်လိုက်ပြီး သမ္မာတရား မရရှိကြောင်းနှင့် အန္တိခရစ်များနောက်သို့ ဆက်လိုက်ခြင်းသည် အမှန်ပင် အလွန် အန္တရာယ်ရှိကြောင်း သိမြင်ကြသဖြင့် နောင်တရကြသည်၊ အန္တိခရစ်များကို ငြင်းပယ်ကြသည်၊ ပြီးလျှင် ဘုရားအိမ်တော်သို့ ပြန်လာလိုစိတ် ရှိလာကြသည်။ ဘုရားအိမ်တော်က ထိုသို့သောလူတို့ကို ပြန်လက်ခံပြီးသောအခါ ထိုလူတို့အား သူတို့၏ အတွေ့အကြုံကို ပြန်ပြောပြခိုင်းကာ သူတို့က “ထိုအန္တိခရစ်သည် လူတို့ကို အထင်အမြင်မှားစေရာ၌ အလွန်ကျွမ်းကျင်သည်။ ယခင်က ထိုသူတို့ကို ကျွန်ုပ် မည်သို့ထင်မြင်ပါစေ သူတို့သည် မှန်ကန်ပုံပေါက်ခဲ့သည်။ သို့သော် ရလဒ်မှာမူ ကျွန်ုပ်သည် မည်သည့်အရာကို မရရှိ၊ သမ္မာတရားကို နားမလည်သည့်အပြင် သူတို့နောက် တစ်နှစ်ကျော်မျှ လိုက်ပြီးနောက် သမ္မာတရား လက်တွေ့ကျမှု အရိပ်အယောင်မျှပင် ပိုင်ဆိုင်မလာခဲ့ပေ။ ကျွန်ုပ်သည် တန်ဖိုးရှိသော အချိန်ကို ဖြုန်းတီးခဲ့သည်။ ကြီးမားသော ဆုံးရှုံးမှုကို အမှန်ပင် ခံစားခဲ့ရပေသည်” ဟု ဆို၏။ ဤကျရှုံးမှုအတွေ့အကြုံသည် ၎င်းတို့၏ အနက်နဲဆုံးသော အမှတ်ရစရာ ဖြစ်လာ၏။ ဘုရားအိမ်တော်သို့ ၎င်းတို့ ပြန်ရောက်လာပြီးနောက် တရားဒေသနာများကို ပို၍နားထောင်လေလေ သမ္မာတရားကို ပို၍နားလည်လာလေလေ ဖြစ်ပြီး ၎င်းတို့၏ စိတ်နှလုံးများက ပို၍ တောက်ပလာသည်။ ၎င်းတို့သည် ထိုအန္တိခရစ်‌များနောက်လိုက်ရင်း ကုန်လွန်ခဲ့သည့် အချိန်များကို ပြန်တွေးပြီး ဆုံးရှုံးမှုကို ၎င်တို့ မည်သို့ခံစားခဲ့ရကြောင်း သိမြင်သောအခါ အန္တိခရစ်များသည် အမှန်ပင် စာတန်များဖြစ်ပြီး အခြေခံအားဖြင့် သမ္မာတရားမရှိကြောင်း၊ ဘုရားသခင်သည်သာ သမ္မာတရားဖြစ်ကြောင်း ခံစားလာရကာ အခြားလူသားနောက်သို့ ထပ်မံ မလိုက်ဝံ့တော့ချေ။ ခေါင်းဆောင်ရွေးချယ်ဖို့ နောက်ထပ်အချိန် ရောက်လာသောအခါ ၎င်းတို့သည် ဂရုတစိုက် မဲပေးလျက် “ကျွန်ုပ်သည် မည်သူမည်ဝါကို မဲပေးပါက အန္တိခရစ်တစ်ဦး ရွေးကောက်ခြင်းခံရအောင် ကူညီပေးနေခြင်း ဖြစ်ကောင်းဖြစ်နိုင်သည်။ ၎င်းအတွက် ကျွန်ုပ် မဲမပေးပါက အန္တိခရစ်တစ်ဦး ရွေးကောက်ခြင်းမခံရအောင် ကာကွယ်ကောင်း ကာကွယ်နိုင်သည်။ ကျွန်ုပ်သည် ဂရုစိုက်ပြီး စည်းမျဉ်းများအတိုင်း လူတို့ကို အကဲဖြတ်ရမည်” ဟု စဉ်းစားလေသည်။ ယခုတွင် ၎င်းတို့၏ လုပ်ရပ်များသည် စည်းမျဉ်းများနှင့် စံနှုန်းများအပေါ် အခြေခံသည်မဟုတ်လော။ (ဟုတ်ပါသည်။) ဤသည်မှာ ကောင်းသောအရာဖြစ်၏။ လူအချို့သည် အန္တိခရစ်များ၏ အထင်အမြင် မှားအောင်လုပ်ခြင်းခံရပြီး “ကျွန်ုပ်တို့တွင် အဘယ့်ကြောင့် ဤအရာ ဖြစ်ပျက်ခဲ့ရသနည်း။ ကျွန်ုပ်တို့သည် ဘုရားသခင်၏ ဘေးဖယ်ထားခြင်းကို ခံရပြီလော။ ကိုယ်တော်သည် ကျွန်ုပ်တို့ကို နောက်ထပ် ဂရုမစိုက်တော့သလော” ဟု ဆိုကြသည်။ ထိုကဲ့သို့သော အခြေအနေမျိုးတွင် ဘုရားသခင်က သင့်အား အန္တိခရစ်များနောက်သို့ မလိုက်ဖို့ပြောလျှင် သင် သဘောတူမည်လော။ သင် သဘောတူမည် မဟုတ်။ သင်သည် ၎င်းတို့နောက်လိုက်ဖို့ မရမက လုပ်နေဦးမည်ဖြစ်ကာ ဘုရားသခင် တတ်နိုင်သမျှမှာ သင့်ကို လိုက်ခွင့်ပြုပြီး အဖြစ်အပျက်များကို အသုံးပြုရင်း သင့်အား သင်ခန်းစာပေးဖို့သာ ဖြစ်မည်။ အန္တိခရစ်များနောက်ကို အတန်ကြာအောင် လိုက်ပြီးနောက် သင်သည် ရုတ်တရက် အသိတရား‌ရလာပြီး သင့်အသက်တာတွင် ဆုံးရှုံးမှုကို ခံစားရပြီဖြစ်ကြောင်း သိမြင်လာသည်။ ထိုအခါမှသာ သင်သည် နောင်တရကာ အန္တိခရစ်များကို ငြင်းပယ်ပြီး ဘုရားသခင်ရှေ့မှောက်သို့ နောက်တစ်ဖန် ပြန်လာလိုစိတ် ရှိလာသည်။ သင့်အတွက် ကံကောင်းထောက်မ၍ ဘုရားသခင်သည် သည်းခံစိတ်ရှည်ပြီး သနားကရုဏာဖြင့် ပြည့်ဝကာ သင့်ကို သူ အလိုရှိနေဆဲဖြစ်သည်။ အကယ်၍ သူ အလိုမရှိခဲ့ပါက သင်သည် လုံးဝ အဆုံးသတ်ပြီးဖြစ်မည်။ ကယ်တင်ခြင်းကို ရရှိဖို့ နောက်ထပ် အခွင့်အရေး ရှိမည်မဟုတ်တော့ပေ။ အန္တိခရစ်များနောက် လိုက်ရာ၌ ကောင်းသောနိဂုံး မရှိပေ။

သင်သည် အန္တိခရစ်များကို ရှင်းလင်းစွာ သိမြင်ပြီး မှန်ကန်စွာ သတိပြုမိရမည်။ အန္တိခရစ်များ၏ သရုပ်သကန်အမျိုးမျိုးကို ပိုင်းခြားသိမြင် တတ်ရမည်ဖြစ်ပြီး တစ်ချိန်တည်းမှာပင် သင့်ကိုယ်ပိုင် သဘာဝ အနှစ်သာရတွင် အန္တိခရစ်များနှင့် တူညီသည့် အရာများစွာရှိကြောင်း ရှင်းလင်းစွာ သိသင့်သည်။ ဤသည်မှာ သင်တို့အားလုံးသည် စာတန်၏ ဖောက်ပြန်ဖျက်ဆီးစေခြင်း ခံထားရသည့် လူသားမျိုးနွယ်တွင် ပါဝင်သောကြောင့် ဖြစ်ကာ တစ်ခုတည်းသော ခြားနားချက်မှာ အန္တိခရစ်များသည် စာတန်၏ ထိန်းချုပ်မှုအောက်တွင် လုံးလုံးလျားလျား ရှိပြီး ထိုသူတို့သည် စာတန်၏ ကြံရာပါများ ဖြစ်လာကြကာ သူ၏ကိုယ်စား စကားပြောကြခြင်း ဖြစ်သည်။ သင်သည်လည်း ဖောက်ပြန်ပျက်စီးသော လူသားမျိုးနွယ်တွင် ပါဝင်သော်ငြား သမ္မာတရားကို လက်ခံနိုင်ပြီး ကယ်တင်ခြင်းရရှိဖို့ မျှော်လင့်ချက် ရှိသည်။ သို့သော်လည်း သင်၌ အန္တိခရစ်များနှင့် တူညီသည့် အနှစ်သာရနှင့် ပတ်သက်၍ အရာများစွာရှိကာ သင်တို့၏ နည်းစနစ်များနှင့် ကွယ်ဝှက်ထားသော ရည်ရွယ်ချက်များမှာ အတူတူပင်ဖြစ်၏။ သင်သည် သမ္မာတရားကို ကြားနာပြီး တရားဒေသနာများကို နားထောင်ပြီးသောအခါ လမ်းကြောင်းပြောင်းနိုင်ကာ လမ်းကြောင်းပြောင်းနိုင်ခြင်းက သင်၌ ကယ်တင်ခြင်းရရှိဖို့ မျှော်လင့်ချက် ရှိကြောင်း အဆုံးအဖြတ်ပေးခြင်းသာ ဖြစ်သည်။ ဤသည်မှာ သင်နှင့် အန္တိခရစ်များကြားရှိ ခြားနားချက်ပင်။ ထို့ကြောင့် အန္တိခရစ်များကို ငါဖော်ထုတ်နေသောအခါ သင်သည် နှိုင်းယှဉ်ချက်တစ်ခုကိုလည်း ပြုလုပ်သင့်ပြီး သင်နှင့် အန္တိခရစ်များ၌ မည်သည့်အရာများသည် တူညီပြီး သူတို့နှင့် မည်သည့် သရုပ်သကန်များ၊ စိတ်သဘောထားများနှင့် အနှစ်သာရ၏ လက္ခဏာသွင်ပြင်များ တူညီကြောင်း သတိပြုမိသင့်သည်။ ဤအရာပြုလုပ်ခြင်းဖြင့် သင်သည် မိမိကိုယ်ကို ပို၍သိကျွမ်းနိုင်မည် မဟုတ်လော။ သင်သည် အန္တိခရစ်တစ်ဦးမဟုတ်ဟု ယုံကြည်ခြင်း၊ အန္တိခရစ်များကို ပြင်းပြင်းထန်ထန် မုန်းတီးခြင်းဖြင့် အစဉ်သဖြင့် အတိုက်အခံလုပ်ပြီး ဤနှိုင်းယှဉ်ချက်ကို ပြုလုပ်လိုစိတ် သို့မဟုတ် မိမိကိုယ်ကို ပြန်လည်သုံးသပ်လိုစိတ်နှင့် မည်သည့်လမ်းကြောင်းကို သင် လျှောက်နေကြောင်း နားလည်လိုစိတ် မရှိပါက အကျိုးဆက်မှာ မည်သည့်အရာ ဖြစ်မည်နည်း။ စာတန်ဆန်သော စိတ်သဘောထားဖြင့် သင်သည် အန္တိခရစ်တစ်ဦး ဖြစ်လာနိုင်ဖွယ် အလွန်ရှိသည်။ ဤသည်မှာ မည်သည့် အန္တိခရစ်ကမျှ အန္တိခရစ်တစ်ဦး ဖြစ်လာဖို့ တမင်သက်သက် မကြိုးစားဘဲ အန္တိခရစ်တစ်ဦး ဖြစ်လာသောကြောင့် ဖြစ်၏။ ယင်းမှာ ၎င်းတို့သည် သမ္မာတရားကို မလိုက်စားသောကြောင့် ဖြစ်ပြီး အန္တိခရစ်တစ်ဦး၏ လမ်းကြောင်းကို လိုက်ရင်း ထုံးစံအတိုင်း အဆုံးသတ်ရသည်။ ဘာသာရေးလောကထဲရှိ သမ္မာတရားကို မချစ်သည့် သူတို့အားလုံးသည် အန္တိခရစ်များ မဟုတ်သလော။ မိမိ၏ကိုယ်ပိုင် သဘာဝ အနှစ်သာရကို ပြန်လည်သုံးသပ်ခြင်း မရှိသည့်အပြင် နားမလည်ဘဲ မိမိ၏ အယူအဆများနှင့် စိတ်ကူးများအတိုင်း ဘုရားသခင်ကို ယုံကြည်သော လူအယောက်စီတိုင်း အန္တိခရစ်ဖြစ်၏။ သင်သည် အန္တိခရစ်တစ်ဦး၏ လမ်းကြောင်းကို စတင်လိုက်သောအခါ အဆင့်အတန်းကို သင် ရရှိပြီး သင်၌ ဆုကျေးဇူးအချို့နှင့် ဗဟုသုတရှိသည့်အပြင် လူတိုင်းက သင့်ကို လေးစားသဘောကျသည် ဟူသည့်အချက်နှင့် ပေါင်းစပ်လိုက်သောအခါ အလုပ်လုပ်ရင်း သင်ကုန်လွန်စေသည့်အချိန် ရှည်ကြာသည်နှင့်အမျှ သင်သည် လူတို့၏ စိတ်နှလုံးများထဲ၌ နေရာတစ်နေရာ ရှိလာသည်။ သင် တာဝန်ရှိသည့် အလုပ်သည် နယ်ပယ်ကြီးမားလာသည်နှင့်အမျှ သင်သည် လူတို့ကို ပို၍ပို၍ ဦးဆောင်လာရသည်။ သင်၌ အရင်းအနှီး ပို၍ပို၍ ရရှိသည်။ ထိုအခါတွင် သင်သည် ပေါလုအစစ်ဖြစ်လာသည်။ ဤအရာအားလုံး သင်၏သဘောအတိုင်း ဖြစ်သလော။ ဤလမ်းကြောင်းကို လိုက်ဖို့ သင်၌ အစီအစဉ် မရှိခဲ့သော်လည်း အန္တိခရစ်တစ်ဦး၏ လမ်းကြောင်းကို မည်သို့များ အမှုမဲ့အမှတ်မဲ့ စတင်ခဲ့သနည်း။ ဤအရာအတွက် အရေးကြီးသော အကြောင်းပြချက်တစ်ခုမှာ သင်သည် သမ္မာတရားကို မလိုက်စားလျှင် သင်သည် အဆင့်အတန်းနှင့် ဂုဏ်သိက္ခာကို လိုက်စားမည်မှာ အသေချာဆုံးဖြစ်ကာ သင်၏ကိုယ်ပိုင် လုပ်ငန်း၌ ပါဝင်မည်ဖြစ်သည်။ နောက်ဆုံးတွင် သတိပင် မထားလိုက်မိဘဲ အန္တိခရစ်တစ်ဦး၏ လမ်းကြောင်းကို လိုက်လျှောက်နေမည်ဖြစ်သည်။ အကယ်၍ အန္တိခရစ်လမ်းကြောင်းကို လိုက်နေသော လူတို့သည် အချိန်မီ လမ်းကြောင်းမပြောင်းလျှင် အဆင့်အတန်းကို ရရှိသောအခါ အန္တိခရစ်များ ဖြစ်လာနိုင်ချေ အတော်ရှိမည်။ ဤရလဒ်ကို ရှောင်လွှဲမရပေ။ အကယ်၍ ၎င်းတို့သည် ဤကိစ္စကို ရှင်းလင်းစွာ မမြင်တွေ့နိုင်လျှင် အန္တရာယ်ရှိနေပြီ။ အဘယ့်ကြောင့်ဆိုသော် လူတိုင်း၌ ဖောက်ပြန်ပျက်စီးသော စိတ်သဘောထားများကို ပိုင်ဆိုင်ပြီး လူတိုင်းက ဂုဏ်သတင်းနှင့် အဆင့်အတန်းကို ခုံမင်နှစ်သက်သည်။ အကယ်၍ ၎င်းတို့သည် သမ္မာတရားကို မချစ်ပါက ဂုဏ်သတင်းနှင့် အဆင့်အတန်းကြောင့် လဲကျဖို့ အလွန်လွယ်သည်။ ဘုရားသခင်၏ တရားစီရင်မှုနှင့် ပြစ်တင်ဆုံးမမှု မပါလျှင် လူတိုင်း အန္တိခရစ်လမ်းကြောင်းကို လိုက်ပြီး ဂုဏ်သတင်းနှင့် အဆင့်အတန်းကြောင့် လဲကျမည်ဖြစ်ကာ ဤသည်မှာ မည်သူမျှ မငြင်းနိုင်သော အရာတစ်ခု ဖြစ်၏။ သင်က “ကျွန်ုပ်၌ ရံဖန်ရံခါဆိုသလိုသာ ဤထုတ်ဖော်ချက်များ ရှိပါသည်။ ယင်းတို့သည် တဒင်္ဂသရုပ်သကန်များသာ ဖြစ်သည်။ ကျွန်ုပ်၌ အန္တိခရစ်များနှင့်တူညီသော အနှစ်သာရရှိသော်လည်း ကျွန်ုပ်၌ သူတို့ကဲ့သို့ ထိုမျှကြီးမားသော ရည်မှန်းချက်များ မရှိသောကြောင့် အန္တိခရစ်များနှင့် ကွဲပြားနေသေးသည်။ ထို့ပြင် မိမိ၏တာဝန်ကို လုပ်ဆောင်နေစဉ်အတွင်း ကျွန်ုပ်သည် မိမိကိုယ်ကို အမြဲတစေလည်း ပြန်လည်သုံးသပ်ကာ နောင်တစိတ်ရှိပြီး သမ္မာတရားကို ရှာဖွေသည့်အပြင် သမ္မာတရားစည်းမျဉ်းများအတိုင်း ပြုမူသည်။ ကျွန်ုပ်၏ အပြုအမူကို အကဲဖြတ်ခြင်းဖြင့် ကျွန်ုပ်သည် အန္တိခရစ်တစ်ဦး မဟုတ်သည့်အပြင် အန္တိခရစ်တစ်ဦး ဖြစ်လာဖို့လည်း ဆန္ဒမရှိသောကြောင့် အန္တိခရစ်တစ်ဦး ဖြစ်လာနိုင်ချေမရှိပါ” ဟု ပြောသည်။ သင်သည် ယခုလက်ရှိတွင် အန္တိခရစ်တစ်ဦး ဖြစ်ချင်မှဖြစ်ပေမည်၊ သို့သော်လည်း သင်သည် အန္တိခရစ်လမ်းကြောင်းကို လိုက်ပြီး အန္တိခရစ်တစ်ဦး ဖြစ်မလာဟု သင် တပ်အပ်ပြောနိုင်သ‌လော။ သင်သည် ထိုအာမခံချက်မျိုး ပေးနိုင်သလော။ သင် မပေးနိုင်ချေ။ သို့ဆိုလျှင် ထိုအာမခံချက်မျိုး သင် မည်ကဲ့သို့ ပေးနိုင်မည်နည်း။ ဤသို့ပြုလုပ်ဖို့ တစ်ခုတည်းသော နည်းလမ်းမှာ သမ္မာတရားကို လိုက်စားခြင်းဖြစ်၏။ သို့ဆိုလျှင် သမ္မာတရားကို မည်သို့ လိုက်စားသင့်သနည်း။ ဤသို့ပြုလုပ်ဖို့ သင်၌ နည်းလမ်းရှိသလော။ ပထမအနေဖြင့် သင်သည် အန္တိခရစ်များနှင့် တူညီသော စိတ်သဘောထား အနှစ်သာရ ရှိသည်ဟူသည့်အချက်ကို ဝန်ခံရမည်။ သင်သည် ယခုလက်ရှိတွင် အန္တိခရစ်တစ်ဦး မဟုတ်သော်လည်း သင့်အတွက် အသေနိုင်လောက်ဆုံးနှင့် အန္တရာယ်အရှိဆုံး အရာမှာ အဘယ်နည်း။ ယင်းမှာ သင်၌ အန္တိခရစ်များနှင့် တူညီသော သဘာဝအနှစ်သာရ ပိုင်ဆိုင်ခြင်းပင် ဖြစ်သည်။ ဤသည်မှာ သင့်အတွက် ကောင်းသောအရာ တစ်ခုလော။ (မဟုတ်ပါ။) လုံးဝ မဟုတ်ပေ။ ဤသည်မှာ သင့်အတွက် သေနိုင်လောက်လေသည်။ ထို့ကြောင့် သင်သည် အန္တိခရစ်များ၏ သရုပ်သကန် အမျိုးမျိုးကို ထုတ်ဖော်သည့် ဤတရားဒေသနာများကို နားထောင်နေစဉ် ဤအရာများသည် သင်နှင့်မဆိုင်ဟု မထင်နှင့်။ ဤသည်မှာ မှားယွင်းသော သဘောထားရှိခြင်းဖြစ်၏။ သို့ဆိုလျှင် ဤအဖြစ်မှန်များနှင့် သရုပ်သကန်များကို လက်ခံဖို့ သင်၌ မည်သည့်သဘောထားမျိုး ရှိသင့်သနည်း။ မိမိကိုယ်ကို ယင်းတို့နှင့် နှိုင်းယှဉ်လော့။ သင်၌ အန္တိခရစ်တစ်ဦး၏ သဘာဝအနှစ်သာရရှိကြောင်း ဝန်ခံပြီးနောက် သင်၏ မည်သည့် သရုပ်သကန်များနှင့် ထုတ်ဖော်ချက်များက အန္တိခရစ်များ၏ သရုပ်သကန်များ၊ ထုတ်ဖော်ချက်များနှင့် တထေရာတည်းဖြစ်သည်ကို သိရအောင်လုပ်ဖို့ မိမိကိုယ်ကို ဆန်းစစ်လော့။ ပထမဦးစွာ ဤအချက်ကို အသိအမှတ်ပြုလော့။ မိမိကိုယ်ကို အယောင်ဆောင်ဖို့ သို့မဟုတ် မိမိကိုယ်ကို ဖုံးကွယ်ဖို့ မကြိုးစားနှင့်။ သင်လျှောက်သည့်လမ်းကြောင်းသည် အန္တိခရစ်တစ်ဦး၏ လမ်းကြောင်းဖြစ်၏။ ထို့ကြောင့် သင်သည် အန္တိခရစ်တစ်ဦး ဖြစ်သည်ဟု ဆိုခြင်းသည် အချက်အလက်များနှင့် ကိုက်ညီ၏။ ဘုရားအိမ်တော်က သင့်ကို ထိုသို့ စရိုက်လက္ခဏာ သရုပ်မဖော်သေးဘဲ သင့်အား နောင်တရဖို့ အခွင့်အရေး ပေးနေခြင်းသာလျှင် ဖြစ်၏။ သင်နားလည်သလော။ ပထမအနေဖြင့် ဤအချက်ကို လက်ခံကာ အသိအမှတ်ပြုလော့။ ထို့နောက် သင်ပြုလုပ်ရမည်မှာ ဘုရားသခင်ရှေ့သို့ လာရောက်ပြီး သင့်အား ဆုံးမပဲ့ပြင်ပြီး ထိန်းချုပ်ရန် တောင်းဆိုဖို့ဖြစ်သည်။ ဘုရားမျက်မှောက်တော်၏ အလင်းမှ ထွက်မသွားနှင့် သို့မဟုတ် သူ၏ စောင့်ရှောက်ခြင်းကို စွန့်ပစ်မသွားနှင့်။ ဤနည်းအားဖြင့် သင်သည် အမှုအရာများ လုပ်ဆောင်သောအခါ မိမိ၏ အသိတရားနှင့် ဆင်ခြင်တုံတရား၏ ထိန်းချုပ်ခြင်းခံရမည် ဖြစ်ပြီး သင့်အား အလင်းပေးဖို့၊ သင့်အား ဦးဆောင်လမ်းပြဖို့နှင့် သင့်အား ထိန်းချုပ်ဖို့အတွက် ဘုရားသခင်၏ နှုတ်ကပတ်တော်များကိုလည်း ရရှိမည်ဖြစ်သည်။ ထိုမျှမက သင့်အား လမ်းညွှန်ဖို့၊ သင့်အတွက် သတိပေးချက်များအဖြစ် အသုံးချရန်နှင့် သင့်အား ဆုံးမပဲ့ပြင်ရန်အတွက် သင့်အနီးအနားရှိ လူများ၊ ဖြစ်ရပ်များနှင့် အမှုအရာများကို စီမံပေးဖို့အလိုငှာ သန့်ရှင်းသော ဝိညာဉ်တော်၏ အလုပ်လည်း ရရှိမည်ဖြစ်သည်။ ဘုရားသခင်က သင့်ကို မည်ကဲ့သို့ သတိပေးသနည်း။ ဘုရားသခင်သည် နည်းလမ်းများစွာဖြင့် လုပ်ဆောင်၏။ တစ်ခါတစ်ရံတွင် ဘုရားသခင်က သင်၏စိတ်နှလုံးထဲတွင် သိသာထင်ရှားသော စိတ်ခံစားမှုရှိစေကာ သင်သည် ထိန်းချုပ်ခံရဖို့ လိုကြောင်း၊ သင်သည် ဇွတ်တရွတ်ဖြင့် ပြုမူ၍မရကြောင်း၊ အကယ်၍ မှားယွင်းစွာ ပြုမူလျှင် ဘုရားသခင်ကို အရှက်ရစေပြီး မိမိကိုယ်ကို အရူးလုပ်မိမည် ဖြစ်ကြောင်း ရှင်းရှင်းလင်းလင်း သဘောပေါက်ဖို့ အခွင့်ပေးမည်ဖြစ်သောကြောင့် သင်သည် မိမိကိုယ်ကို ချုပ်တည်းလေသည်။ ဤသည်မှာ သင့်ကို ဘုရားသခင် စောင့်ရှောက်နေခြင်း မဟုတ်လော။ ဤသည်မှာ နည်းလမ်းတစ်ခု ဖြစ်၏။ တစ်ခါတစ်ရံတွင် ဘုရားသခင်က သင့်စိတ်အတွင်း၌ အပြစ်တင်မည် ဖြစ်ပြီး ထိုပုံစံဖြင့် ပြုမူခြင်းသည် ရှက်ဖွယ်ကောင်းကြောင်း၊ သူသည် ယင်းကို အလွန်မုန်းတီးကြောင်း၊ ယင်းသည် ကျိန်စာသင့်ကြောင်း သင့်ကို ပြောပြဖို့အတွက် သင့်အား ရှင်းလင်းသော စကားများကို ပေးမည်ဖြစ်ကာ ဆိုလိုသည်မှာ သင်သည် မိမိကိုယ်ကိုနှင့် နှိုင်းယှဉ်ချိန်ဆဖို့အတွက် သင့်အား အပြစ်တင်ရန် ရှင်းလင်းသော စကားလုံးများကို သူ အသုံးပြုခြင်း ဖြစ်သည်။ သင့်အား ဤနည်းအတိုင်း အပြစ်တင်ရာ၌ ဘုရားသခင်၏ ရည်ရွယ်ချက်မှာ အဘယ်နည်း။ သင်၏ အသိတရားက တစ်စုံတစ်ခုကို ခံစားစေဖို့အတွက် ယင်းကို သူ ပြုလုပ်ခြင်းဖြစ်ပြီး သင်သည် တစ်စုံတစ်ခုကို ခံစားရသောအခါ အကျိုးသက်ရောက်မှု၊ အကျိုးဆက်များနှင့် သင်ကိုယ်တိုင်၏ ရှက်စိတ်အသိကို သင် သုံးသပ်ဆင်ခြင်ကာ သင်၏ လုပ်ဆောင်ချက်များနှင့် လက်တွေ့လုပ်ဆောင်မှုများ၌ ချုပ်တည်းမှု အနည်းငယ်ကို ကျင့်သုံးမည်ဖြစ်သည်။ သင်သည် ထိုသို့သော အတွေ့အကြုံများစွာ ရှိထားပြီးသောအခါ ဖောက်ပြန်ပျက်စီးသော ဤစိတ်သဘောထားများသည် လူတို့အထဲ၌ အမြစ်တွယ်ထားသော်လည်း လူတို့သည် သမ္မာတရားကို လက်ခံလာပြီး မိမိတို့၏ ဖောက်ပြန်ပျက်စီးသော စိတ်သဘောထားများနှင့် ဆိုင်သည့် သမ္မာတရားကို ရှင်းလင်းစွာ သိမြင်လာနိုင်သောအခါ မိမိတို့၏ ဇာတိပကတိကို ရည်ရွယ်ချက်ရှိရှိ ပုန်ကန်နိုင်သည်ကို သင်တွေ့မြင်လာလိမ့်မည်။ လူတို့သည် သမ္မာတရားကို လက်တွေ့လုပ်ဆောင်ကြည့်လာနိုင်သောအခါ ၎င်းတို့၏ စာတန်ဆန်သော စိတ်သဘောထားက သန့်စင်ပြီး ပြောင်းလဲသွားသည်။ လူသား၏ စာတန်ဆန်သော စိတ်သဘောထားမှာ ဖျက်ဆီး၍ရသောအရာဖြစ်စေ၊ ပြောင်းလဲ၍မရသောအရာဖြစ်စေ မဟုတ်ပေ။ သင်သည် သမ္မာတရားကို လက်ခံလာပြီး လက်တွေ့လုပ်ဆောင်ကြည့်လာနိုင်သောအခါ သင်၏ စာတန်ဆန်သော စိတ်သ‌ဘောထားက ပင်ကိုအားဖြင့် ပျက်စီးသွားပြီး အသစ်လဲခြင်း ခံရမည်ဖြစ်သည်။ သမ္မာတရားကို လက်တွေ့လုပ်ဆောင်ကြည့်ခြင်းက အဘယ်မျှ နှစ်လိုဖွယ်ကောင်းသည်ကို သင် မြည်းစမ်းရသည်နှင့်တစ်ပြိုင်နက် “ကျွန်ုပ်သည် ယခင်က အလွန် အရှက်ကင်းမဲ့ခဲ့သည်။ ကျွန်ုပ်၏ စကားလုံးများက အဘယ်မျှ မျက်နှာပြောင်တိုက်ခဲ့သည်ဖြစ်စေ၊ အခြားသူများကို ကျွန်ုပ်အား ကိုးကွယ်စေဖို့ မိမိကိုယ်ကို အဘယ်သို့ ချီးမြှောက်ခဲ့သည်ဖြစ်စေ ထို့နောက်တွင် ကျွန်ုပ်သည် အရှက်မရှိသည့်အပြင် နားလည်သဘောပေါက်ခြင်းလည်း မရှိခဲ့ပေ။ ယခုတွင် ထိုပုံစံအတိုင်း ပြုမူခြင်းက မှားယွင်းပြီး ကျွန်ုပ်သည် သိက္ခာကျရကြောင်း ကျွန်ုပ်ခံစားရကာ မျက်လုံးပေါင်းများစွာက ကျွန်ုပ်ကို စောင့်ကြည့်နေသကဲ့သို့ ကျွန်ုပ်ခံစားရသည်” ဟု သင် စဉ်းစားမည်ဖြစ်သည်။ ဤသည်မှာ ဘုရားသခင်၏ လုပ်ဆောင်မှုဖြစ်၏။ သူက သင့်ကို စိတ်ခံစားမှုတစ်ခု ပေးပြီး သင်သည် မိမိကိုယ်ကို အပြစ်တင်နေသကဲ့သို့ ခံစားရမည်ဖြစ်ပြီးနောက် သင်သည် မကောင်းမှုကို ကျူးလွန်တော့မည်မဟုတ် သို့မဟုတ် သင့်ကိုယ်ပိုင် လမ်းကြောင်းကို ဖက်တွယ်ထားတော့မည် မဟုတ်ပေ။ အမှုမဲ့အမှတ်မဲ့ဆိုသလိုပင် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် သင်၏ နည်းလမ်းများက ပို၍ပို၍ နည်းပါးလာကာ သင်သည် မိမိကိုယ်ကို ချုပ်တည်းမှုကို ပို၍ပို၍ ကျင့်သုံးလာမည်ဖြစ်သည်။ ထို့ပြင် ဤပုံစံအတိုင်း ပြုမူခြင်းဖြင့် သင်၏ စိတ်နှလုံးသည် သောကကင်းဝေးပြီး သင်၏ အသိတရားသည် အေးချမ်းကြောင်း ပို၍ပို၍ ခံစားရသည်။ ဤသည်မှာ အလင်းထဲ၌ အသက်ရှင်ခြင်းဖြစ်ကာ ရင်တမမဖြစ်နေဖို့၊ မိမိကိုယ်ကို ဖုံးကွယ်ရန်အတွက် မုသားများ သို့မဟုတ် နှစ်လိုဖွယ်စကားလုံးများကို အသုံးပြုဖို့ နောက်ထပ် လုံးဝမလိုတော့ပေ။ အတိတ်တွင် သင်သည် မိမိ၏ ဂုဏ်သတင်းကို ကာကွယ်ဖို့အတွက် နေ့စဉ်နှင့်အမျှ မုသားပြောပြီး ထိုမုသားများအတိုင်း ဆက်၍ လိမ်ညာနေခဲ့သည်။ သင် မုသားတစ်ခု ပြောသည့်အခါတိုင်း ထိုမုသားအတိုင်း ဆက်၍ လိမ်ညာနေရန် လိုအပ်ကာ အလိမ်ပေါ်အောင် လုပ်ကောင်းလုပ်မိနိုင်သည်ကို အလွန်ကြောက်ခဲ့သည်။ ဤအရာ၏ရလဒ်မှာ သင်သည် မုသားများကို ပို၍ပို၍ ပြောပြီး နောက်ပိုင်းတွင် သင်၏မုသားအတိုင်း ဆက်လက်၍ လိမ်ညာနေရန်အတွက် ကြီးစွာသော လုံ့လကို စိုက်ထုတ်ပြီး ဦးနှောက်ခြောက်အောင် စဉ်းစားရခြင်းပင် ဖြစ်သည်။ သင်သည် လူသားများ၏ ဘဝရော နတ်ဆိုးများ၏ ဘဝနှင့်ပါ မတူညီသည့် ဘဝတစ်ခုကို အသက်ရှင်နေပြီး ခြေကုန်လက်ပန်းကျဖွယ်ပါတကား။ ယခုအခါတွင် သင်သည် ရိုးသားသောလူတစ်ဦး ဖြစ်ဖို့ကြိုးပမ်းနေပြီး သင်၏ စိတ်နှလုံးကို ဖွင့်ဟကာ စစ်မှန်သော အရာများကို ပြောဆိုနိုင်သည်။ သင့်အနေဖြင့် နေ့စဉ် မုသားပြောဖို့နှင့် သင်၏မုသားများအတိုင်း ဆက်လက်၍ လိမ်ညာနေဖို့ မလိုအပ်ပေ။ သင်သည် မုသားများ၏ ဘောင်ခတ်ခြင်း မခံရတော့ပေ။ သင်ခံစားရသည်မှာ များစွာ လျော့နည်းပြီ။ ပို၍ပို၍ ငြိမ်းအေးသော၊ လွတ်လပ်ပြီး လွတ်မြောက်သော ဘဝတစ်ခုကို နေထိုင်ရသည်။ သင်၏အတွင်းစိတ်ထဲတွင် ငြိမ်သက်ခြင်းနှင့် ဝမ်းမြောက်ခြင်း စိတ်ခံစားမှုများကို ရရှိခံစားသည်။ သင်သည် ဤဘဝ၏ ချိုမြိန်မှုကို မြည်းစမ်းနေခြင်းဖြစ်သည်။ ထို့ပြင် ဤဘဝ၏ ချိုမြိန်မှုကို မြည်းစမ်းနေစဉ် သင်၏အတွင်းစိတ်ကမ္ဘာသည် နောက်ထပ် လိမ်လည်လှည့်ဖြားခြင်း၊ ကောက်ကျစ်ဆိုးယုတ်ခြင်း သို့မဟုတ် အယောင်ဆောင်ခြင်း မရှိတော့ပေ။ ထိုအစား သင်သည် ယခုတွင် ဘုရားသခင်၏ ရှေ့မှောက်သို့ ရောက်လာလိုစိတ် ရှိသည်။ သင်၌ အရေးကိစ္စတစ်ခု ရှိသောအခါ ဘုရားသခင်ထံ ဆုတောင်းပြီး သမ္မာတရားကို ရှာဖွေသည်။ သင်၌ အရေးကိစ္စတစ်ခု ရှိသောအခါ ယင်းကို အခြားသူများနှင့် ဆွေးနွေးနိုင်သည်။ ထို့ပြင် တစ်ဖက်သတ် သို့မဟုတ် ထင်ရာမြင်ရာ မပြုမူတော့ပေ။ အမှုအရာများကို သင်ပြုလုပ်နေကျ နည်းလမ်းက စက်ဆုပ်ဖွယ် ဖြစ်ကြောင်းနှင့် အမှုအရာများကို ထိုကဲ့သို့ နောက်ထပ် မပြုလုပ်ချင်တော့ကြောင်း သင်သည် ပို၍ပို၍ ခံစားရသည်။ ထိုအစား သမ္မာတရားနှင့်လည်းကောင်း၊ ဆင်ခြင်တုံတရားနှင့်လည်းကောင်း၊ ဘုရားသခင်၏ ရည်ရွယ်ချက်များနှင့်လည်းကောင်း ကိုက်ညီသည့် မည်သည့်နည်းလမ်းဖြင့်မဆို သင် ပြုမူသည်။ သင်ပြုမူနေထိုင်သည့်ပုံစံ ပြောင်းလဲသွားသည်။ ဤအရာများကို သင်စွမ်းဆောင်ရရှိနိုင်သောအခါ ယင်းက သင်သည် အန္တိခရစ်တစ်ဦး၏ လမ်းကြောင်းမှ ထွက်သွားပြီဖြစ်သည်ဟု ဆိုလိုသည် မဟုတ်လော။ ထို့ပြင် သင်သည် အန္တိခရစ်လမ်းကြောင်းမှ ထွက်ခွာပြီးသောအခါ ကယ်တင်ခြင်း လမ်းကြောင်းပေါ် စတင်ပြီဖြစ်သည်ဟု ဆိုလိုသည် မဟုတ်လော။ သင်သည် ကယ်တင်ခြင်း လမ်းကြောင်းပေါ် စတင်ပြီး ဘုရားသခင်၏ ရှေ့မှောက်သို့ မကြာခဏ ရောက်လာပြီဖြစ်သောအခါ သင်၏ သဘောထား၊ ရည်ရွယ်ချက်၊ ရှုထောင့်အမြင်၊ သင်၏ ဘဝရည်မှန်းချက်ပန်းတိုင်များနှင့် ဘဝ၏ ဦးတည်ချက်တို့သည် ဘုရားသခင်နှင့် မဆန့်ကျင်တော့ပေ။ သင်သည် အပြုသ‌ဘောဆောင်သော အရာများကို စတင်၍ ချစ်လာပြီး တရားမျှတခြင်း၊ ဖြောင့်မတ်ခြင်းနှင့် သမ္မာတရားကို စတင်၍ ချစ်လာသည်။ ဤအရာဖြစ်ပျက်သောအခါ သင်၏ အတွင်းစိတ်နှလုံးနှင့် အကြံအစည်များ စတင်၍ အသွင်ပြောင်းလဲသွားပြီး ဖြစ်သည်။ သင်သည် ကယ်တင်ခြင်း လမ်းကြောင်းပေါ် စတင်ပြီးသောအခါ သင်သည် အန္တိခရစ်တစ်ဦး ဖြစ်လာနိုင်သေးသလော။ သင်သည် ဘုရားသခင်ကို တမင်တကာ အတိုက်အခံလုပ်နိုင်သေးသလော။ မလုပ်နိုင်တော့သည့်အပြင် ယခု သင်သည် အန္တရာယ်မှ လွတ်ပြီဖြစ်သည်။ ဤအခြေအနေသို့ ဝင်ရောက်ခြင်းဖြင့်သာ လူတို့သည် ဘုရားသခင်၌ မှန်ကန်သော ယုံကြည်ခြင်းလမ်းကြောင်းပေါ် ရောက်ရှိမည်ဖြစ်ကာ သမ္မာတရားကို ဤနည်းအတိုင်း ရှာဖွေပြီး လက်ခံခြင်းဖြင့်သာ ၎င်းတို့သည် ၎င်းတို့၏ စာတန်ဆန်သော သဘာဝနှင့် အန္တိခရစ်သဘာဝက ဖြစ်ပွားစေသည့် ဒုက္ခပြဿနာများ၊ ထိန်းချုပ်မှုနှင့် နှောင့်ယှက်မှုကို ဖယ်ရှားနိုင်မည် ဖြစ်သည်။ ယခုတွင် သင်သည် သမ္မာတရားကို လိုက်စားခြင်းဟူသည့် ဘဝ၏ မှန်ကန်သောလမ်းကြောင်းပေါ် စတင်ပြီးပြီလော။ မစတင်ရသေးလျှင် ထိုလမ်းကြောင်းပေါ် ရောက်ရှိဖို့ အမြန်ကြိုးစားလော့။ အကယ်၍ သမ္မာတရားအား လိုက်စားခြင်းလမ်းကြောင်းပေါ် မရောက်ရှိနိုင်လျှင် သင်သည် အန္တရာယ်ထဲ၌ အသက်ရှင်နေဦးမည် ဖြစ်သည်။ အန္တိခရစ်များ၏ လမ်းကြောင်းကိုလျှောက်သော သူတို့အားလုံးသည် မည်သည့်အချိန်မဆို ဖယ်ရှားရှင်းလင်းခံရမည့် အန္တရာယ်ရှိနေသည်။

လူအများစုသည် မိမိတို့၏တာဝန်ကို ထမ်းဆောင်နေစဉ် မိမိတို့၏ အန္တိခရစ်စိတ်သဘောထားနှင့် တွန်းလှန်တိုက်ခိုက်နေကြပြီး ဂုဏ်သတင်း၊ အဆင့်အတန်း၊ ငွေနှင့် အကျိုးစီးပွားတို့အတွက် ကြိုးပမ်းရာမှ ခြေကုန်လက်ပန်းကျကာ စိတ်ရောကိုယ်ပါ ပင်ပန်းနွမ်းနယ်နေကြသည်။ သို့ဆိုလျှင် ဤပြဿနာကို မည်သည့်အခါ ဖြေရှင်းနိုင်မည်နည်း။ သမ္မာတရားကို လိုက်စားခြင်းနှင့် သမ္မာတရားကို လက်ခံနိုင်ခြင်းဖြင့်သာ သင်သည် အန္တိခရစ် သဘာဝ အနှစ်သာရ၏ ဘောင်ခတ်မှုများနှင့် ချည်နှောင်မှုများကို တဖြည်းဖြည်းချင်း ဖယ်ရှားနိုင်ပြီး စာတန်ဆန်သော စိတ်သဘောထားကို တဖြည်းဖြည်းချင်း အားနည်းပြီး ပျောက်ကွယ်သွားအောင် လုပ်နိုင်မည်ဖြစ်ကာ ထိုသို့ပြုလုပ်ရာတွင် သင်သည် စာတန်၏အာဏာမှ မိမိကိုယ်ကို လွတ်မြောက်စေဖို့ မျှော်လင့်ချက် ရှိမည်ဖြစ်သည်။ မိမိတို့သည် မည်သည့်အခါမျှ မပြောင်းလဲနိုင်၊ သမ္မာတရားကို မည်သည့်အခါမျှ မချစ်နိုင်သည့်အပြင် အမှုအရာများကို သမ္မာတရား စည်းမျဉ်းများအတိုင်း မည်သည့်အခါမျှ မကိုင်တွယ်နိုင်ဟု ခံစားရင်းနှင့် မိမိတို့ကိုယ်ကို မုန်းတီးလှသည်မှာ ကိုယ့်ပါးကိုယ် ပြန်ရိုက်ပြီး ခါးသီးသော မျက်ရည်များ ကျရသည်အထိ ဖြစ်ရင်း ဤအရာများကြောင့် သင်တို့သည် ကျိတ်၍ ငိုကြွေးဖူးသလော။ သင်တို့သည် ဤသို့ ကြိမ်ဖန်များစွာ ဖြစ်ဖူးသလော။ အကယ်၍ လူတစ်ဦးသည် ဤသို့ သိပ်မဖြစ်ခဲ့ဖူးလျှင် ယင်းက သူ့ကို မထုံတက်သေးဖြစ်အောင် လုပ်သည်မဟုတ်လော။ ထိုသို့သော လူတစ်ဦးက သူသည် ဖောက်ပြန်ပျက်စီးနေကြောင်း မည်သည့်အခါမျှ သတိမူမိနိုင်မည် မဟုတ်သည့်အပြင် သူသည် ကောင်းမွန်စွာ အလုပ်လုပ်နေသည်၊ သူ၌ အစွမ်းအစနှင့် ပင်ကိုစွမ်းရည်ရှိသည်၊ သူသည် သမ္မာတရားများစွာကို နားလည်သည်၊ သူသည် ကိုယ့်ကိုယ်ကိုယ် ယုံကြည်စိတ်ချစွာဖြင့် အမှုအရာများကို စည်းမျဉ်းများအတိုင်း ကိုင်တွယ်နိုင်သည်ဟု ယုံကြည်နေသေးသည်။ ထိုသို့သော လူတစ်ဦးသည် မထုံတက်သေးနိုင်သည်၊ သူက မိမိကိုယ်ကို ထူးကဲသည်ဟု ထင်သဖြင့် ဤသည်မှာ သူ့အတွက် အလွန် အန္တရာယ်ရှိ၏။ သင်တို့၏ ဝိညာဉ်ရင့်သန်မှုသည် သေးငယ်လွန်းကြောင်း၊ မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်ဖို့ များစွာ လိုနေသေးကြောင်း၊ သင်တို့သည် အန္တရာယ်နယ်မြေထဲတွင် ရှိနေဆဲ ဖြစ်ကြောင်းကို ယခု သင်တို့ အမှန်တကယ် သတိမူမိနိုင်ပြီလော။ သမ္မာတရားကို မလိုက်စားသော လူတို့၌ ဤအသိအမြင်မရှိသကဲ့သို့ သန့်ရှင်းသော ဝိညာဉ်တော်၏ အလုပ်မပါသော လူတို့၌လည်း ဤအသိအမြင် မရှိပေ။ လူအများစုသည် ၎င်းတို့က မိမိတို့၏တာဝန်ကို စနစ်တကျဖြင့် ထမ်းဆောင်ပြီး မကောင်းမှု မပြုလုပ်သရွေ့ အန္တိခရစ်များ၏ လမ်းကြောင်းကို လိုက်လျှောက်နေခြင်း မဟုတ်သည့်အပြင် မကောင်းမှုမျိုးစုံကို မလုပ်သရွေ့ ၎င်းတို့သည် အန္တိခရစ်များမဟုတ်ဟု ထင်လျက် မရှင်းမလင်းဖြစ်ကာ နားဝေတိမ်တောင် ဖြစ်နေကြသည်။ ဤအရာကြောင့် ၎င်းတို့သည် မကြာခဏ မိမိတို့ကိုယ်ကို ကျေနပ်နေကြကာ မိမိတို့ကိုယ်ကို ထူးကဲသည်၊ ကယ်တင်ခြင်းကို မကြာမီ ရရှိမည်၊ ပြီးလျှင် အန္တိခရစ်များ၏ လမ်းကြောင်းသည် မိမိတို့နှင့်မဆိုင်ဟု ထင်လျက် များသောအားဖြင့် ထုံထိုင်းခြင်းဟူသည့် စိတ်အခြေအနေတွင် ရှိနေကြသည်။ သင်သည် ဤစိတ်အခြေအနေတွင် ရှိသည်၊ မရှိသည်ကို အကဲဖြတ်ရန် သင်တို့၏ နေ့စဉ်ဆုတောင်းချက်များကို အသုံးပြုနိုင်သည်။ သင်တို့သည် နေ့စဉ်နေ့တိုင်း ဘုရားသခင်ရှေ့မှောက် ရောက်လာသောအခါ မည်သည့်အရာကို ဆုတောင်းကြသနည်း။ အကယ်၍ သင်သည် နေ့စဉ် “အို ဘုရားသခင်၊ ကိုယ်တော့်ကို ကျွန်ုပ်ချစ်ပါ၏။ အို ဘုရားသခင်၊ ကိုယ်တော့်ကို ကျွန်ုပ် ကျိုးနွံနာခံလိုစိတ် ရှိပါ၏။ အို ဘုရားသခင်၊ ကျွန်ုပ်အား ကိုယ်တော် ပေးထားသော တာဝန်ပေးစေခိုင်းချက်ကို ဖြည့်ဆည်းလိုစိတ် ရှိပါ၏။ ကျွန်ုပ်သည် မိမိ၏တာဝန်ကို သစ္စာစောင့်သိစွာ လုပ်ဆောင်နိုင်သည့်အပြင် ကိုယ်တော့်ကို ကျေနပ်စေပြီး ကိုယ်တော်၏ စုံလင်အောင် ပြုလုပ်ပေးခြင်းကို ခံရရန် သန္နိဋ္ဌာန် ရှိပါသည်။ အန္တိခရစ်၏ မည်သည့် သရုပ်သကန်များကို ကျွန်ုပ်ပိုင်ဆိုင်ထားပါစေ၊ ကျွန်ုပ်သည် မိမိ၏အကြောင်းကိုမိမိ သိနားလည်သည်မှာ အဘယ်မျှနည်းပါးပါစေ ကိုယ်တော်သည် ကျွန်ုပ်ကို ချစ်နေဆဲနှင့် ကယ်တင်လိုဆဲ ဖြစ်ပါ၏” ဟု ပြောလျှင် ဤသည်မှာ မည်သည့်သရုပ်သကန် ဖြစ်သနည်း။ ဤသည်မှာ ထုံထိုင်းခြင်းဖြစ်၏။ သင်သည် စိတ်ပိုင်းဖြတ်ခြင်းကိုသာ ဖော်ပြပြီး မိမိ၏ သဘာဝအနှစ်သာရအား သိနားလည်ခြင်း တစ်စက်မျှ မရှိပေ။ သင်သည် စိတ်အားထက်သန်သည့် အဆင့်တွင် ရှိနေပြီး သမ္မာတရား လက်တွေ့ကျမှုအား ပိုင်ဆိုင်ခြင်းရှိဖို့ များစွာ လိုနေသေးသည်။ သင်တို့သည် မိမိတို့၏ စိတ်နှလုံးထဲရှိသည့်အရာကို ဘုရားသခင်အား ပြောဖို့၊ မိမိတို့၏ တကယ့်အခြေအနေကို သူ့အား ပြောပြဖို့၊ မိမိတို့၏ စိတ်နှလုံးထဲ၌ ငြိမ်သက်ခြင်းနှင့် ဝမ်းမြောက်ခြင်းကို ခံစားရဖို့နှင့် မိမိတို့သည် ဘုရားသခင်၏ ရှေ့မှောက်တွင် အမှန်တကယ် နေထိုင်အသက်ရှင်နေသည်ဟု ခံစားရဖို့အတွက် သင်တို့သည် စစ်မှန်သော ဆုတောင်းချက်တစ်ခုကို ဆုမတောင်းနိုင်မီ အချိန်မည်မျှ ကုန်လွန်သနည်း။ ဤကဲ့သို့ တစ်ကြိမ်တစ်ခါ မပြုလုပ်နိုင်မီ အချိန်မည်မျှ ကုန်လွန်သနည်း၊ ငါ့ကိုပြောလော့။ တစ်လလော၊ နှစ်လလော၊ ခြောက်လလော၊ သို့မဟုတ် တစ်နှစ်လော။ အကယ်၍ သင်သည် စစ်မှန်သော ဆုတောင်းချက်တစ်ခုကို မည်သည့်အခါမျှ ဆုမတောင်းခဲ့ဖူးသည့်အပြင် ဘာသာရေးလောကထဲရှိ လူများ ဆုတောင်းသကဲ့သို့ ဆုတောင်းနေသေးကာ ဘုရားသခင်ကို သင် ချစ်သည်ဟု အမြဲတမ်း ပြောဆိုနေလျှင်လည်းကောင်း၊ သင်၏ စိတ်ပိုင်းဖြတ်ချက်ကို အမြဲတမ်း ဖော်ပြနေလျှင်လည်းကောင်း၊ တစ်ပုံစံတည်းသော ပုံသေစကားရပ်များကို အမြဲတမ်း ဆုတောင်းနေလျှင်လည်းကောင်း သင်တို့သည် အလွန် ချို့တဲ့နေကြပြီး သင်တို့၌ သမ္မာတရားစစ်မှန်မှု တစ်စက်မျှ မရှိချေ။ သာမန်အားဖြင့် ဘုရားသခင်ကို သုံးနှစ် သို့မဟုတ် ငါးနှစ်မျှ ယုံကြည်လက်ခံလာပြီးသော လူတို့က ဘုရားသခင်၏ရှေ့မှောက် ရောက်လာသောအခါ ထိုမျှ ကလေးကလားဆန်ပြီး ပညာမဲ့သော အရာများကို မပြောကြပေ။ အဘယ့်ကြောင့်ဆိုသော် ထိုသူတို့သည် ဘုရားသခင်နောက် လိုက်မည်ဖြစ်ကြောင်း၊ သူတို့၌ ယုံကြည်ခြင်းလည်း ရှိကြောင်း၊ ပြီးလျှင် ဘုရားသခင်၏ အလုပ်၊ ဘုရားသခင်၏ ရည်ရွယ်ချက်များ၊ ဘုရားသခင်၏ စီမံခန့်ခွဲမှု အစီအစဉ်နှင့် ဘုရားသခင့်အလုပ်၏ ရည်ရွယ်ချက်တို့နှင့် ပတ်သက်သည့် ရူပါရုံများ၏ သမ္မာတရားများကို ရှင်းရှင်းလင်းလင်း နားလည်ပြီးသားဖြစ်ကြောင်း ကျိန်းသေကြသောကြောင့်ဖြစ်သည်။ ထိုသူတို့သည် ဘုရားသခင်၏ရှေ့မှောက် ရောက်လာသောအခါ အများအားဖြင့် မည်သည့်အရာအဖို့ ဆုတောင်းကြသနည်း။ တစ်ချက်မှာ မိမိတို့ကိုယ်ကို သိရှိခြင်းဖြစ်ကာ နောက်တစ်ချက်မှာ အို ဘုရားသခင်၊ ယနေ့ ကျွန်ုပ်၌ အခက်အခဲ အနည်းငယ်ရှိသည်၊ ကျွန်ုပ်သည် ကိုယ်တော်အပေါ် အကြွေးတင်ရှိစေသည့် အရာတစ်ခုကို ပြုလုပ်မိပါပြီ၊ ကျွန်ုပ်သည် ကိစ္စအနည်းငယ်တွင် မပြည့်စုံသဖြင့် ကျွန်ုပ်အား ကာကွယ်ပေးရန်၊ ဦးဆောင်လမ်းပြရန်၊ ဉာဏ်ပွင့်စေရန်နှင့် အလင်းပေးရန် ကိုယ်တော့်ကို တောင်းလျှောက်ပါသည်ဟူ၍ စစ်မှန်သော စကားများကို ပြောခြင်းဖြစ်သည်။ ဤသူသည် သမ္မာတရားစစ်မှန်မှုနှင့် စပ်ဆိုင်သည့် အတော်ပင် စစ်မှန်သော အရာတချို့ကို စတင်၍ တောင်းလျှောက်သည့်အပြင် မကြာမီက ယုံကြည်လက်ခံပြီးခါစဖြစ်သည့် စိတ်အားထက်သန်သော ထိုသူတို့ ပြောသည့် စိတ်ပိုင်းဖြတ်ချက်နှင့်ဆိုင်သော ထိုအသုံးအနှုန်းများနှင့် ကြွေးကြော်သံများကို နောက်ထပ် မပြောတော့ချေ။ ထိုသူတို့က အဘယ့်ကြောင့် ဤအရာများကို မပြောသနည်း။ သူတို့သည် ထိုသို့သော အရာများကို ပြောရာ၌ အကျိုးမရှိဟုလည်းကောင်း၊ ထိုသို့သော အရာများက သူတို့၏ စိတ်ထဲမှ သမ္မာတရားလိုအပ်မှု သို့မဟုတ် သူတို့၏ အသက်ဝင်ရောက်မှု လိုအပ်ချက်ကို မဖြည့်ဆည်းပေးနိုင်ဟုလည်းကောင်း ထင်ကြသည်။ သင် ယုံကြည်လာခဲ့သည်မှာ နှစ်ကာလ မည်မျှရှိပြီဖြစ်စေ၊ သင်သည် ဟန်ဆောင်လုပ်ဆောင်နေခြင်း ဟုတ်သည်ဖြစ်စေ၊ မဟုတ်သည်ဖြစ်စေ သို့မဟုတ် ဘုရားသခင်အား ဆုတောင်းသောအခါ သူ၏ရှေ့မှောက်သို့ ရိုးသားစစ်မှန်စွာ ရောက်လာခြင်း ဟုတ်သည်ဖြစ်စေ၊ မဟုတ်သည်ဖြစ်စေ သင်သည် အနှစ်မဲ့သော ထိုစကားလုံးများနှင့် ပြောနေကျဖြစ်သော စကားလုံးများကို ဆယ်ရက်တွင် ရက်ပေါင်းမည်မျှ ပြောသနည်း။ တစ်စုံတစ်ယောက်က တစ်ရက်ဟု ပြောမည်ဆိုလျှင် အခြားကိုးရက်တွင် မည်သည့်အရာကို ဆုတောင်းသနည်း။ အကယ်၍ သူ၏ ဆုတောင်းချက်များက သူ၏တာဝန်၊ အသက်ဝင်ရောက်မှုနှင့် ပတ်သက်နေလျှင် ကောင်း၏။ ထို့ပြင် ဤအရာက သူသည် သမ္မာတရားအပေါ်၊ ဘုရားသခင်၏ နှုတ်ကပတ်တော်များအပေါ်နှင့် သူ၏တာဝန်အပေါ် ဝန်တာအချို့ကို တာဝန်ယူနေကြောင်း၊ သူသည် သိပ်မထုံထိုင်းတော့ကြောင်းကို ပြသည်။ “သူသည် သိပ်မထုံထိုင်းတော့” ဟု ဆိုရာတွင် ငါသည် မည်သည့်အရာကို ဆိုလိုသနည်း။ ငါဆိုလိုသည်မှာ လူတို့၏ ဖောက်ပြန်ပျက်စီးသော စိတ်သဘောထားများ၊ စိတ်အခြေအနေ အမျိုးမျိုးနှင့် ပတ်သက်သည့် ကိစ္စရပ်များကို ပြောပြသောအခါ ထိုသူတို့သည် တစ်မျိုးတစ်မည် ခံစားကြပြီး သိမြင်ခြင်းရှိကာ နားလည်နိုင်ကြသည်။ ထိုသူတို့သည် သိနားလည်ခြင်းနှင့် သဘောပေါက်နားလည်ခြင်းကို ရရှိနိုင်ကြကာ ဤအရာများကို မည်သို့ရှင်းပြသည်ဖြစ်စေ နားလည်ကြပြီး ၎င်းတို့၏ နားလည်သဘောပေါက်မှုသည် ရှင်းပြသွားသည့်အရာနှင့် ကိုက်ညီလုနီးပါး ဖြစ်၏။ ဤအရာက သူတို့သည် ဝိညာဉ်ရင့်သန်မှု အနည်းငယ်ရှိကြောင်း ပြသည်။ ထုံထိုင်းသောလူတို့က မည်သည့်သရုပ်သကန်များက ပြသသနည်း။ ၎င်းတို့သည် နေ့စဉ်နေ့တိုင်း ထိုကဲ့သို့ အသက်ရှင်ကာ ကြိုးစားအားထုတ်ခြင်းနှင့် တိုးတက်ခြင်းမရှိသဖြင့် ဘုရားသခင်ထံ ဆုတောင်းရာ၌ မပြောင်းလဲသော ဆု‌တောင်းချက် အဟောင်းများကိုသာ အမြဲတမ်း ပြောကြခြင်းဖြစ်သည်။ ၎င်းတို့သည် အသက်ဝင်ရောက်မှုကို လုံးဝနားမလည်၊ ဝိညာဉ်ရေးရာ နားလည်သဘောပေါက်ခြင်း မရှိ၊ ဘာမျှမခံစားရဘဲ တရားဒေသနာမည်မျှကို နားထောင်သည်ဖြစ်စေ၊ ထို့ပြင် သမ္မာတရားကို မည်ကဲ့သို့ မိတ်သဟာယပြုသည်ဖြစ်စေ ယင်းကို တစ်ခါလာ မဲပြာပုဆိုးချည်း ဖြစ်ပြီး အကုန်လုံး ဆိုလိုရင်းအတူတူပင် ဖြစ်သည်ဟု ခံစားကြရသဖြင့် မည်သည့်တုံ့ပြန်ချက်မျှ မပေးကြချေ။ သို့ဆိုလျှင် ၎င်းတို့၌ ဘုရားသခင်ထံ တောင်းစရာတစ်ခုခု ရှိသလော။ ဘုရားသခင်ရှေ့မှောက်သို့ ရောက်လာသောအခါ လူတို့ မည်သည့်အရာကို ဆုတောင်းပြီးပြောမည် ဟူသည့်အရာမှာ ဘုရားသခင်ထံ သူတို့ပြောချင်သည့် သူတို့၏ စိတ်နှလုံးထဲမှ စကားလုံးများအပေါ် မူတည်ကာ ဤအရာများကို ဘုရားသခင်ထံ တကယ်ပြောဖို့ လိုသည်ဟု ထင်ကြသည်။ သင်၏ စိတ်နှလုံးထဲတွင် သင်သည် ဘုရားသခင်၏ သတ်မှတ်ချက်များ၊ သင်ရင်ဆိုင်ရသည့် အခက်အခဲများနှင့် ဘုရားသခင်၏ သတ်မှတ်ချက်များအား သင် ဖြည့်ဆည်းသင့်ပုံတို့အပေါ် သင်၏ သိနားလည်မှုတို့ အနည်းဆုံး ရှိနေရမည်။ အကယ်၍ သင်၏ စိတ်နှလုံးထဲ၌ မည်သည့်အရာမျှ မရှိဘဲ ကြား၍ကောင်းသော စကားလုံးများအချို့၊ ဆောင်ပုဒ်များနှင့် အယူဝါဒများအချို့ကိုသာ သင်ပြောနိုင်ခြင်းဖြစ်ပြီး ဟန်ပြလုပ်ဆောင်ခြင်းသာ ဖြစ်လျှင် ယင်းမှာ ဆုတောင်းခြင်းမဟုတ်ပေ။ အကယ်၍ သင်သည် ထိုနှစ်ကာလများတစ်လျှောက် သစ္စာဆိုခဲ့ပြီးသော်လည်း လက်တွေ့ကျသော မည်သည့်အရာမျှ လုံးဝ မလုပ်ဆောင်ထားသည့်အပြင် အဆုံးတွင် ဘုရားသခင်ကို သစ္စာဖောက်ခြင်း၊ ဘုရားသခင်ကို ငြင်းပယ်ခြင်းနှင့် မည်သည့်အချိန်မဆို နုတ်ထွက်ခြင်း ဖြစ်နိုင်ချေရှိသေးလျှင် ဤအရာက သင်၌ ဝိညာဉ်ရင့်သန်မှု မရှိကြောင်း ပြသည်။ အကယ်၍ သင်တို့သည် ယခုအခါတွင် ဘုရားသခင်၏ ရှေ့မှောက်သို့ ဆုတောင်းဖို့ ရောက်လာသောအခါ ဘုရားသခင်နှင့် သင်၏ ဆက်ဆံရေးကို ဘုရားသခင်၏ သတ်မှတ်ချက်များ၊ သင်၏ စိတ်သဘောထား ပြောင်းလဲမှုနှင့် အဓိကအားဖြင့် ဆက်စပ်အောင် ထိန်းသိမ်းထားနိုင်လျှင် ဘုရားသခင်နှင့် သင်၏ ဆက်ဆံရေးသည် အခြေကျပြီး ဖြစ်လိမ့်မည်၊ သင်တို့သည် အန္တိခရစ်၏ လမ်းကြောင်းကို လိုက်မည်မဟုတ်သဖြင့် ဤအရာက သင်တို့သည် ဘုရားသခင်၌ မှန်ကန်သော ယုံကြည်ခြင်းလမ်းကြောင်းပေါ် အစပြုပြီး ဖြစ်လိမ့်မည်ဟု ဆိုလိုသည်။

အန္တိခရစ်များ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းဟူသည့် သရုပ်သကန်အမျိုးမျိုးအပေါ်သာမက ထိုသို့သော အပြုအမူ၏ သဘာဝနှင့်ဆိုင်သည့် သတ်မှတ်ချက်များအပေါ် သင်တို့ ယခု ရှင်းလင်းပြီလော။ အန္တိခရစ်များ၏ သရုပ်သကန်များနှင့် သာမန်လူတို့၏ ဖောက်ပြန်ပျက်စီးသော စိတ်သဘောထားများ၏ သရုပ်သကန်များကြားတွင် ခြားနားချက်တစ်ခုခု ရှိသလော။ အရေးကိစ္စတစ်ခုနှင့် အမှန်တကယ် ကြုံတွေ့သောအခါ သင်တို့သည် နှိုင်းယှဉ်ချိန်ဆကြည့်နိုင်သလော။ အန္တိခရစ်များ၏ သရုပ်သကန်များကို ဖောက်ပြန်ပျက်စီးသော သာမန်လူတို့၏ သရုပ်သကန်များ၊ အပြန်အလှန်အားဖြင့် သာမန်လူတို့၏ သရုပ်သကန်များကို အန္တိခရစ်များ၏ သရုပ်သကန်များအဖြစ် သတ်မှတ်နိုင်သလော။ ဤအရာနှစ်ခုကို သင်တို့ မည်သို့ ခွဲခြားသိမြင်သင့်သနည်း။ လူတစ်ဦး၏ စိတ်သဘောထားကို သူ၏ မပြောင်းလဲသော သရုပ်သကန်များနှင့် ထုတ်ဖော်ချက်များအားဖြင့် အကဲဖြတ်ခြင်း၊ သူ၏ အနှစ်သာရကို သူ၏ စိတ်သ‌ဘောထားမှ အကဲဖြတ်ခြင်းသည် သူနှင့်ပတ်သက်၍ စရိုက်လက္ခဏာ သရုပ်ဖော်ရန်အတွက် တိကျမှန်ကန်သော နည်းလမ်းတစ်ခု ဖြစ်၏။ အန္တိခရစ်များသည် သမ္မာတရားကို လက်မခံသကဲ့သို့ ဘုရားသခင်ကိုလည်း ဂုဏ်တင်ချီးကျူးခြင်း မရှိပေ။ ၎င်းတို့သည် ကိုယ့်ကိုယ်ကိုယ်သာ ဂုဏ်တင်ချီးကျူးပြီး သက်သေခံ၏။ ဤသရုပ်သကန်သည် အလွန်အမင်း သိသာထင်ရှားပြီး ပေါ်လွင်ကာ ယင်းကို ၎င်းတို့၏ စာတန်ဆန်သော သဘာဝက လုံးလုံးလျားလျား ကြီးစိုးလေသည်။ သာမန်လူတို့သည်လည်း ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံလျှင်ပင် ထိုသူတို့အား သမ္မာတရားနှင့်ပတ်သက်၍ သင် မိတ်သဟာယပြုသောအခါ ယင်းကို လက်ခံနိုင်ကြပြီး ဘုရားသခင်သည် သမ္မာတရားဖြစ်ကြောင်း ဝန်ခံနိုင်သည့်အပြင် သမ္မာတရားကို လက်ခံနိုင်ကြကာ သူတို့အတွက် ပြောင်းလဲမှုက အလွန် မြန်မြန်ဆန်ဆန် သို့မဟုတ် လွယ်လွယ်ကူကူ ဖြစ်မလာခြင်းသာ ဖြစ်သည်။ ဤသည်မှာ အန္တိခရစ်များနှင့် သာမန်လူတို့ကြားမှ ခြားနားချက်ပင် ဖြစ်၏။ ယခု ဤအရာကို ပြောပြီးနောက်တွင် ၎င်းတို့ကို ခွဲခြားသိမြင်ဖို့ လွယ်ကူပြီလော။ အန္တိခရစ်များတွင် ထူးခြားသည့်လက္ခဏာတစ်ခု ရှိ၏။ ၎င်းတို့သည် သမ္မာတရားကို မချစ်သကဲ့သို့ သမ္မာတရားကို ငြင်းပယ်သောအခါ တဲ့တိုး ငြင်းပယ်ကြခြင်း ဖြစ်သ‌လော။ (မဟုတ်ပါ။) သမ္မာတရားကို ၎င်းတို့ အသိအမှတ်မပြုကြောင်း သင် မြင်တွေ့ရဖို့အတွက် ၎င်းတို့သည် သမ္မာတရားကို ငြင်းပယ်ရန် မည်သည့်နည်းလမ်းကို အသုံးပြုသနည်း။ ၎င်းတို့သည် သင့်ကို ချေပရန် နှစ်ပေါက်တစ်ပေါက် ရိုက်ကာ သင် မိတ်သဟာယပြုနေသည့်အရာမှာ သမ္မာတရား မဟုတ်ကြောင်း၊ ၎င်းတို့ မိတ်သဟာယပြုသည့်အရာသာ သမ္မာတရား ဖြစ်ကြောင်း ပြောမည်ဖြစ်သည်။ ဥပမာ ၎င်းတို့သည် ကိုယ့်ကိုယ်ကိုယ် သက်သေခံပြီး တစ်စုံတစ်ယောက်က ၎င်းတို့ကို ဖော်ထုတ်ပြီးနောက်တွင် ၎င်းတို့သည် သမ္မာတရားကို မချစ်ကြောင်း သို့မဟုတ် လက်မခံကြောင်း အခြားသူများအား အတည်ပြုခွင့်ပေးသော မည်သည့်သရုပ်သကန်များကို ၎င်းတို့ ပြသသနည်း။ နှစ်ပေါက်တစ်ပေါက် ရိုက်ခြင်းနှင့် ကိုယ့်ကိုယ်ကိုယ် သင်္ကာရှင်းဖို့ ကြိုးစားခြင်းက သရုပ်သကန်တစ်ခု ဖြစ်ကာ တကယ့်အမှန်တရားကို ဖုံးကွယ်ခြင်းလည်း ရှိသည့်အပြင် ယင်းမှာ ၎င်းတို့၏ ကွယ်ဝှက်ထားသော ရည်ရွယ်ချက်ဖြစ်သည့် အမှန်တရားဖြစ်သည်။ ၎င်းတို့၏ ကွယ်ဝှက်ထားသော ရည်ရွယ်ချက်မှာ အခြားသူများက ၎င်းတို့အား အထင်ကြီးရန်အတွက် ကိုယ့်ကိုယ်ကိုယ် သက်သေခံခြင်း ဖြစ်သည်။ ၎င်းတို့သည် သူတို့၏ ကွယ်ဝှက်ထားသော ရည်ရွယ်ချက်ကို သင့်အား အသိပေးမည် မဟုတ်ပေ။ ၎င်းတို့သည် အတုအယောင်ဖြစ်သော၊ နှစ်လိုဖွယ်ကောင်းသော အရာများကိုသာ ပြောမည်။ နှစ်ပေါက်တစ်ပေါက် ရိုက်မည်။ သင့်ကို လိမ်လည်မည်။ သင့်ကို မရှင်းမလင်းဖြစ်စေမည်ဖြစ်ကာ ဤသို့ဖြင့် အဆုံးတွင် ၎င်းတို့သည် ကိုယ့်ကိုယ်ကိုယ် သက်သေခံနေခြင်းမဟုတ်ဟု သင် ပြောပြီးနောက် ၎င်းတို့က သူတို့၏ ရည်ရွယ်ချက်ကို စွမ်းဆောင်ရရှိပြီး ဖြစ်မည်။ ၎င်းတို့သည် အတုအယောင်ဖြစ်သော၊ နှစ်လိုဖွယ်ကောင်းသော အရာများကို ပြောသည်။ နှစ်ပေါက်တစ်ပေါက် ရိုက်သည်။ လူတို့ကို လိမ်လည်သည်။ ၎င်းတို့သည် ကိုယ့်ကိုယ်ကိုယ် သက်သေခံနေကြောင်း မဝန်ခံကြပေ။ သင် ၎င်းတို့အား ဖော်ထုတ်သည်ကို ၎င်းတို့ လက်မခံပေ။ ၎င်းတို့သည် အမှန်တကယ်ဖြစ်သော စရိုက်လက္ခဏာ သရုပ်ဖော်ခြင်းကို လက်ခံဖို့မဆိုနှင့်၊ သင်၏ အပြစ်ဆိုမှုများကိုပင် လက်မခံပေ။ ဤအရာကို လုံးဝ လက်မခံသည့်အပြင် “ယင်းသည် ကျွန်ုပ် ကိုယ့်ကိုယ်ကိုယ် သက်သေခံနေခြင်း မဟုတ်။ ထိုသို့ပြောရာတွင် ကျွန်ုပ်အတွက် အကြောင်းရင်းတစ်ခုနှင့် အခြေအနေတစ်ခု ရှိ၏။ ထိုအနေအထားတွင် မသင့်လျော်သော အရာအနည်းငယ်ကို ပြောခြင်းသည် လုံးဝ ပုံမှန်ဖြစ်ပြီး ပြဿနာမဟုတ်ပေ။ ယင်းကို ကိုယ့်ကိုယ်ကိုယ် သက်သေခံခြင်းဟု သဘောထား၍ ရမည်လော။ ထိုမျှမက ကျွန်ုပ်သည် ဤအလုပ်များအားလုံးကို လုပ်ဆောင်ပြီးဖြစ်ကာ မည်သည့်အောင်မြင်မှုမျှ ကျွန်ုပ် မရရှိသေးလျှင်ပင် ကျွန်ုပ်သည် ဆင်းရဲဒုက္ခကို ခါးစည်းခံပြီးဖြစ်လေသည်။ အကယ်၍ လူအချို့က ကျွန်ုပ်အား အထင်ကြီးပြီး ကိုးကွယ်ခြင်း ရှိသည်ဖြစ်စေ၊ မရှိသည်ဖြစ်စေ အရေးမကြီးပါ” ဟု ဆိုလျက် ဆင်ခြေများပင် ထွက်ပေါ်လာကြသည်။ ၎င်းတို့က ထိုမျှ ရှက်ဖွယ်ကောင်းသော အပြုအမူကို၊ ထိုမျှ စက်ဆုပ်ရွံရှာဖွယ် လုပ်ရပ်ကို အရေးကြီးသည်ဟု မထင်ကြပေ။ ဤသည်မှာ သမ္မာတရားကို လက်ခံသော သဘောထား ဟုတ်သလော။ ၎င်းတို့သည် ဤဒုစရိုက်အမှုများကြောင့် ရှက်စိတ် မရှိသည့်အပြင် မိမိတို့ကိုယ်ကို ထူးမြတ်သည်ဟုပင် ထင်ကြသည်။ ဤသည်မှာ ဆိုးယုတ်သောလူများ၏ အနှစ်သာရပင် ဖြစ်၏။ အန္တိခရစ်များက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် လုံးဝ သင့်တော်ပြီး ၎င်းတို့ပြုလုပ်ရမည့် အရာဖြစ်သည်ဟု ယုံကြည်ကြသည်။ ၎င်းတို့က “ငါ၌ ဤလုပ်နိုင်စွမ်း ရှိသောကြောင့် ငါထိုသို့ လုပ်သည်။ ထိုသို့ပြုထိုက်သော အခြားသူများ ရှိသလော။ ငါသည် လူတို့၏ ထောက်ခံအားပေးမှုကို ရရှိပြီးပြီ။ အသင်းတော်အလုပ်ကို လုပ်ဆောင်ရင်း များစွာသော ကြိုးစားအားထုတ်မှုကို ငါ အသုံးခံခဲ့ပြီးပြီ။ ဘုရားအိမ်တော်အတွက် ထိုမျှကြီးမားသော အကျိုးပြုဆောင်ရွက်မှုများကို ပြုလုပ်ခဲ့ပြီး စွန့်စားမှုများစွာကို လုပ်ဆောင်ခဲ့ပြီးလေပြီ။ သင်သည် ငါ့အား ဆုလာဘ်နှင့် အကျိုးအမြတ်ကို မပေးလျှင် တရားသလော။ ဘုရားသည် ဖြောင့်မတ်သည် မဟုတ်လော။ သူသည် လူတစ်ဦးစီကို သူ၏ လုပ်ဆောင်ချက်များအတိုင်း တုံ့ပြန်သည်မဟုတ်လော။ သို့ဆိုလျှင် ငါသည် ဤအကျိုးပြုဆောင်ရွက်မှုများ အားလုံးကို ပြုလုပ်ခြင်းနှင့် ဤစွန့်စားမှုအားလုံးကို လုပ်ဆောင်ခြင်းကြောင့် လူတိုင်း၏ ထောက်ခံအားပေးမှုကို ရထိုက်သည်မဟုတ်‌လော” ဟု စဉ်းစားကြသည်။ မိမိတို့၏ တာဝန်ကို ထမ်းဆောင်ခြင်းအတွက် အပြန်အလှန်အားဖြင့် တစ်စုံတစ်ခု ရသင့်သည်၊ အနည်းဆုံးသော ဆုလာဘ်က လူတိုင်း၏ ထောက်ခံအားပေးမှုနှင့် ၎င်းတို့ရထိုက်သည့် သစ္စာခံခြင်း၊ ဂုဏ်ပြုခြင်း၊ အကျိုးကျေးဇူးကို ခံစားရနိုင်ခြင်းတို့ ဖြစ်သင့်သည်ဟု ၎င်းတို့ ထင်ကြသည်။ ဤသည်မှာ သမ္မာတရားကို လက်ခံသည့်သဘောထား ဟုတ်သလော။ (မဟုတ်ပါ။) သို့ဆိုလျှင် ဤတွင် သမ္မာတရားမှာ အဘယ်နည်း။ သာဓကအားဖြင့် သင်က ၎င်းတို့ကို “လူတို့သည် အဘယ်မျှ ဒုက္ခခံသည်ဖြစ်စေ သူတို့သည် ဖန်ဆင်းခံများဖြစ်ကြပြီး သူတို့၌ ဖောက်ပြန်ပျက်စီးသော စိတ်သဘောထားများ ရှိသောကြောင့် ဒုက္ခခံသင့်သည်။ မိမိ၏တာဝန်ကို ထမ်းဆောင်စဉ် ဒုက္ခခံခြင်းသည် လူတို့ ဒုက္ခခံရမည့် နည်းလမ်းတစ်ခုသာ ဖြစ်သည်။ ကျွန်ုပ်တို့သည် အဘယ်မျှ လုပ်နိုင်စွမ်းရှိသည်ဖြစ်စေ သို့မဟုတ် မည်သည့်ဆုကျေးဇူးများကို ပိုင်ဆိုင်သည်ဖြစ်စေ မည်သည့်ဆုလာဘ်ကိုမျှ မျှော်လင့်မထားသင့် သို့မဟုတ် ဘုရားသခင်နှင့် အပေးအယူ မလုပ်သင့်” ဟု ပြောလေသည်။ ဤသည်မှာ သမ္မာတရား မဟုတ်သလော။ ဤသည်မှာ ဖန်ဆင်းခံများ နားလည်ထားသင့်သည့် အခြေခံအကျဆုံးသော သမ္မာတရား ဖြစ်၏။ သို့သော်လည်း လောကီဆိုင်ရာ ဆက်ဆံမှုများအတွက် ၎င်းတို့၏ အတွေးအခေါ်များ၊ ၎င်းတို့၏ ထင်မြင်ချက်များနှင့် အမြင်ရှုထောင့်များ၌ ဤသမ္မာတရားကို တွေ့ရှိနိုင်သလော။ (မတွေ့ရှိနိုင်ပါ။) ၎င်းတို့သည် ဤသမ္မာတရားကို ကြားရသောအခါ လက်ခံသလော။ ၎င်းတို့က လက်မခံပေ။ ၎င်းတို့၏ သဘောထားမှာ အဘယ်နည်း။ ဘုရားသခင်၏ အိမ်တော်ထဲ၌ နေခြင်းသည် ကမ္ဘာလောကထဲ၌ နေခြင်းနှင့် တူသည်၊ ၎င်းတို့သည် မိမိတို့ အလုပ်လုပ်ပေးသည့်အတိုင်း ဆုလာဘ်ပေးခြင်းခံရမှဖြစ်မည်၊ မိမိတို့၏ တာဝန်ကို ထမ်းဆောင်ခြင်းအတွက် တစ်စုံတစ်ခု ရမှဖြစ်မည်၊ ပြီးလျှင် ၎င်းတို့က စွန့်စားမှုတစ်ခုခု လုပ်ဆောင်ပါက ၎င်းတို့ရထိုက်သည့် အကျိုးကျေးဇူးနှင့် ကျေးဇူးတော်ကို ရရှိသင့်သည်ဟု ယုံကြည်ကြသည်။ မိမိ၏တာဝန်ကို ထမ်းဆောင်ခြင်းသည် လူတိုင်းလူတိုင်း၏ တာဝန်နှင့် ဝတ္တရားဖြစ်ပြီး အခကြေးငွေပေးခြင်းသည် ဆက်စပ်မှုမရှိပေ။ အန္တိခရစ်များက ဤသမ္မာတရားကို လက်ခံသလော။ ၎င်းတို့၏ သဘောထားက အဘယ်နည်း။ ၎င်းတို့သည် ကဲ့ရဲ့တတ်ပြီး အတိုက်အခံလုပ်တတ်ကာ “သင်တို့ လူအလူနများက ဤအရာကိုပင် လက်ခံကြသည်။ ထိုအရာက သမ္မာတရားဟုတ်သလော။ ထိုအရာသည် သမ္မာတရားမဟုတ်၊ လူတို့ကို လှည့်ဖြားခြင်းသာ ဖြစ်၏။ လူတို့ကြားရှိ မျှတမှုနှင့် တန်းတူညီမျှမှုသာ သမ္မာတရားဖြစ်သည်” ဟု ဆိုကြသည်။ ဤသို့ပြောခြင်းက မည်သို့သောအရာမျိုး ဖြစ်သနည်း။ ဤသည်မှာ စာတန်၏ ဆင်ခြင်တွေးခေါ်မှုစနစ်၊ မိစ္ဆာဒိဋ္ဌိအယူနှင့် မှားယွင်းပြီးအဓိပ္ပာယ်မဲ့ခြင်း ဖြစ်၏။ ထို့ပြင် ယင်းတို့သည် သမ္မာတရားကို နားမလည်သောသူတို့အား အထင်အမြင် မှားစေနိုင်သလော။ ယင်းတို့သည် ထိုသူတို့ကို လွယ်ကူစွာ အထင်အမြင် မှားစေနိုင်သည်။ လူအချို့က အားနည်းသည်။ သူတို့သည် မိမိ၏ တာဝန်ထမ်းဆောင်ခြင်းနှင့် ဆက်စပ်သည့် သမ္မာတရားများကို နားမလည်ကြသည်သာမက အစွမ်းအစနှင့် သဘောပေါက်နားလည်နိုင်စွမ်း ကင်းမဲ့ကြသည်။ ထို့ပြင် ၎င်းတို့၌ ယုံကြည်ခြင်း များစွာမရှိဘဲ ထိုသို့သောအရာများကို ကြားရသောအခါ သူတို့၏အကြိုက်နှင့် သွား၍ ကိုက်ညီသည်ဟု ထင်ကာ “အလွန်မှန်ပေ၏။ ကျွန်ုပ် အဘယ့်ကြောင့် လွန်စွာ မိုက်မဲနေခဲ့သနည်း။ ယနေ့ ကျွန်ုပ်သည် နောက်ဆုံးတွင် တတ်သိနားလည်သော လူတစ်ဦးနှင့် ကြုံတွေ့ရပြီ။ သူပြောသည့်အရာသည် မှန်ပေ၏” ဟု စဉ်းစားသည်။ ဤလူတို့က ယုတ္တိရှိပြီး မိမိတို့၏ အယူအဆများနှင့် ကိုက်ညီသည်ဟုထင်ရသည့် အရာများကိုသာ နားထောင်ကာ လက်ခံကြ၏။ ဘုရားသခင်၏ နှုတ်ကပတ်တော်များသည် သမ္မာတရား ဖြစ်သည်ဟူသည့် စည်းမျဉ်းအတိုင်း ဘုရားသခင်၏ နှုတ်ကပတ်တော်များကို မချဉ်းကပ်ကြပေ။ ဘုရားသခင်၏ နှုတ်ကပတ်တော်များက လူတို့၏ ခံစားချက်များ၊ လူတို့၏ စဉ်းစားဉာဏ်နှင့် ဆင်ခြင်တွေးခေါ်မှုစနစ်၊ လူတို့၏ ဓလေ့ထုံးတမ်းများနှင့် အလေ့အထများ သို့မဟုတ် ရိုးရာယဉ်ကျေးမှုတို့နှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ဘုရားသခင်၏ နှုတ်ကပတ်တော်များသည် အတည်ဖြစ်ပြီး အစမှအဆုံးထိ ထိုစကားလုံး တစ်လုံးချင်းသည် သမ္မာတရား ဖြစ်၏။ ဘုရားသခင်၏ နှုတ်ကပတ်တော်များကို မည်သူမျှ မေးခွန်းထုတ်ဖို့ သို့မဟုတ် စိစစ်ပိုင်းခြားဖို့ မလိုသည့်အပြင် လူသားမျိုးနွယ်အားလုံးက ယင်းတို့ကို မှန်သည်ဟု ထင်သည်ဖြစ်စေ၊ မှားသည်ဟု ထင်သည်ဖြစ်စေ၊ လူတိုင်းက ယင်းတို့ကို လက်ခံနိုင်သည်ဖြစ်စေ၊ လက်မခံနိုင်သည်ဖြစ်စေ ဘုရားသခင်၏ နှုတ်ကပတ်တော်များသည် အစဉ်အမြဲ သမ္မာတရား ဖြစ်၏။ ဘုရားသခင်၏ နှုတ်ကပတ်တော်များသည် အချိန်အားဖြင့် သက်သေပြစရာ မလိုသကဲ့သို့ အတွေ့အကြုံအားဖြင့် လူသားမျိုးနွယ်၏ မှန်ကန်ကြောင်း အတည်ပြုဖို့လည်း မလို။ ဘုရားသခင်၏ နှုတ်ကပတ်တော်များသည် သမ္မာတရားဖြစ်၏။ ဤသည်မှာ အန္တိခရစ်များ စဉ်းစားသည့်အရာ ဟုတ်သလော။ ၎င်းတို့က “ဘုရားဟူသည် ယုတ္တိတန်ရမည်။ ဘုရား၏ ဖြောင့်မတ်ခြင်းဟူသည်မှာ မည်သည့်အရာကို ဆိုလိုသနည်း။ ယင်းမှာ ဒုက္ခများစွာခံပြီး အလွန်တရာ လုပ်ဆောင်နိုင်စွမ်း ရှိသောသူတို့က ကြီးမားသော ဆုလာဘ်များကို ရရှိခြင်းနှင့် အနည်းငယ်သာ ဒုက္ခခံသော၊ လုပ်ဆောင်နိုင်စွမ်း သိပ်မရှိသော၊ ပြီးလျှင် အကျိုးပြုဆောင်ရွက်မှု မပြုလုပ်သောသူတို့က ဆုလာဘ်အနည်းငယ်ကို ရရှိခြင်းပင် မဟုတ်လော” ဟု စဉ်းစားကြသည်။ ဘုရားသခင်က ဤသို့ဆိုသလော။ (မဆိုပါ။) ဘုရားသခင်က ဤသို့မဆိုပေ။ ဘုရားသခင် မည်သည့်အရာကို ဆိုသနည်း။ ဘုရားသခင်က မိမိ၏ တာဝန်ထမ်းဆောင်ခြင်းသည် လူတိုင်းလူတိုင်း၏ မွေးရာပါတာဝန် ဖြစ်သည်၊ မိမိ၏ တာဝန်ထမ်းဆောင်ခြင်းနှင့်အတူ ယင်း၏စည်းမျဉ်းများ ပါရှိသည်၊ လူတိုင်းက မိမိ၏တာဝန်ကို သမ္မာတရား စည်းမျဉ်းများနှင့်အညီ ထမ်းဆောင်သင့်သည်၊ ပြီးလျှင် ဤသည်မှာ ဖန်ဆင်းခံများ လုပ်ဆောင်ရမည့် အရာဖြစ်သည်ဟု ဆို၏။ ဤနေရာတွင် အခကြေးငွေပေးခြင်းနှင့်ပတ်သက်၍ ပြောဆိုချက်တစ်ခုခု ရှိသလော။ ဆုလာဘ်နှင့်ပတ်သက်၍ ပြောဆိုချက်တစ်ခုခုကော။ (မရှိပါ။) လုပ်ခပေးခြင်း သို့မဟုတ် ဆုလာဘ်နှင့်ဆိုင်၍ ပြောပြချက်မရှိပေ။ ယင်းမှာ ဝတ္တရားတစ်ခု ဖြစ်၏။ “ဝတ္တရား” ဟူသည် မည်သည့်အရာကို ဆိုလိုသနည်း။ ဝတ္တရားဟူသည်မှာ လူတို့ ပြုလုပ်သင့်သည့် အရာတစ်ခုဖြစ်ကာ မိမိ၏ အလုပ်လုပ်ပေးခြင်းအရ ဆုလာဘ်ပေးခံရသည့် အရာတစ်ခုနှင့် မသက်ဆိုင်ပေ။ ဘုရားသခင်သည် မိမိ၏ တာဝန်ကို များစွာ ထမ်းဆောင်သည့် လူတစ်ဦးက ကြီးမားသော ဆုလာဘ်ရရှိသင့်ကြောင်း၊ မိမိ၏တာဝန်ကို အနည်းငယ်သာ ထမ်းဆောင်သည့် သို့မဟုတ် ညံ့ဖျင်းသောပုံစံဖြင့် ထမ်းဆောင်သည့် လူတစ်ဦးက ဆုလာဘ်အနည်းငယ်သာ ရရှိသင့်ကြောင်း မည်သည့်အခါမျှ ပြဋ္ဌာန်းမထားချေ။ ဘုရားသခင်က ထိုသို့သောအရာကို မည်သည့်အခါမျှ မပြောခဲ့ဖူးချေ။ သို့ဆိုလျှင် ဘုရားသခင်၏ နှုတ်ကပတ်တော်များက မည်သည့်အရာကို ဆိုထားသနည်း။ မိမိ၏ တာဝန်ကို ထမ်းဆောင်ခြင်းသည် လူတိုင်းလူတိုင်း၏ မွေးရာပါတာဝန် ဖြစ်သည်၊ ပြီးလျှင် ယင်းမှာ ဖန်ဆင်းခံများ လုပ်ဆောင်ရမည့် အရာဖြစ်သည်ဟု ဘုရားသခင်က ဆိုသည်။ ဤသည်မှာ သမ္မာတရားဖြစ်၏။ ဤသည်မှာ အန္တိခရစ်များက ယင်းကို နားလည်ပုံ ဟုတ်သလော။ ၎င်းတို့က ဘုရားသခင်၏ ဤနှုတ်ကပတ်တော်များကို မည်သို့ သဘောထားသနည်း။ ၎င်းတို့က ယင်းတို့ကို ကွဲပြားသည့်နည်းလမ်းဖြင့် သဘောထားကြသည်။ ၎င်းတို့၏ ကိုယ်ကျိုးနှင့်ဆိုင်သည့် ရှုထောင့်မှကြည့်လျှင် ၎င်းတို့သည် ဘုရားသခင်၏ နှုတ်ကပတ်တော်များအား လွဲချော်သော အနက်ဖွင့်ခြင်း ရှိမည်ဖြစ်သည်။ အတိအကျဆိုရလျှင် ၎င်းတို့ပြုလုပ်သည့်အရာသည် ဘုရားသခင်၏ နှုတ်ကပတ်တော်များကို လိမ်လည်ပြင်ဆင်ကာ ဘုရားသခင်၏ နှုတ်ကပတ်တော်များနှင့် သမ္မာတရားအား အခြားသော အနက်ဖွင့်ခြင်းအဖြစ် ပြောင်းလဲပစ်ရန်အတွက် မိမိတို့၏ နည်းလမ်းနှင့် သိနားလည်ခြင်းကို အသုံးပြုသည်။ ထို့ပြင် ထိုသို့သော အနက်ဖွင့်ခြင်း၏ သဘာဝမှာ အဘယ်နည်း။ ယင်းသည် ၎င်းတို့ကို အကျိုးပြုကာ လူတို့ကို အထင်အမြင် မှားစေနိုင်သည့်အပြင် ယင်းက လူတို့ကို လှုံ့ဆော်ပြီး သိမ်းသွင်းနိုင်သည်။ ဘုရားသခင်၏ နှုတ်ကပတ်တော်များသည် ၎င်းတို့ ဖော်ပြနေသည့် သမ္မာတရားများ ဖြစ်သည့်အလား ဘုရားသခင်၏ နှုတ်ကပတ်တော်များကို ၎င်းတို့၏ စကားပြောပုံအဖြစ် ပြောင်းလဲကြကာ ဘုရားသခင်က တစ်စုံတစ်ခု ပြောပြီးနောက်တွင် ဘုရားသခင်ပြောသည့်ပုံစံနှင့် ဘုရားနှုတ်ကပတ်တော်များ၏ စည်းမျဉ်းများကို မိမိတို့၏ ကိုယ်ပိုင်ဟန်အဖြစ် ပြောင်းလဲတတ်သည်။ ၎င်းတို့က မိမိတို့၏ ကိုယ်ပိုင်ဟန်အဖြစ် ပြောင်းလဲလိုက်ပြီးနောက် ယင်းသည် သမ္မာတရား ဟုတ်သေးသလော။ မဟုတ်တော့ပေ။ ယင်းမှာ မှားယွင်းပြီး အဓိပ္ပာယ်မဲ့ခြင်းနှင့် မိစ္ဆာဒိဋ္ဌိအယူ ဖြစ်၏။ သင်တို့သည် ဤကိစ္စကို ပိုင်းခြားသိမြင်နိုင်သလော။ (အတိုင်းအတာ တစ်ခုအထိ ပိုင်းခြားသိမြင်နိုင်ပါသည်။) တရားဒေသနာ အမြောက်အမြားကို နားထောင်ပြီးနောက် လူအချို့သည် ပိုင်းခြားသိမြင်မှု အနည်းငယ်ကို ရရှိထားကြသည်။ သို့ဆိုလျှင် အန္တိခရစ်များ၏ သမ္မာတရားအား ဆန့်ကျင်ခြင်းနှင့် ငြင်းပယ်ခြင်း၏ အနှစ်သာရမှာ အဘယ်နည်း။ (ယင်းမှာ ဘုရားသခင်၏ နှုတ်ကပတ်တော်များအား လိမ်လည်ပြင်ဆင်ခြင်းနှင့် လွဲချော်သော အနက်ဖွင့်ခြင်း ဖြစ်ပါသည်။) သို့ဆိုလျှင် ဘုရားသခင်၏ နှုတ်ကပတ်တော်များအား ကလီကမာလုပ်ခြင်းနှင့် လွဲချော်သော အနက်ဖွင့်ခြင်းတွင် ၎င်းတို့၏ ရည်ရွယ်ချက်မှာ အဘယ်နည်း။ ယင်းမှာ လူတို့အနေဖြင့် သမ္မာတရားကို လက်ခံမည့်အစား မိမိတို့၏ မှားယွင်းပြီး အဓိပ္ပာယ်မဲ့ခြင်းများနှင့် မိစ္ဆာဒိဋ္ဌိအယူများကို လက်ခံရန်အတွက် ဖြစ်သည်။ ၎င်းတို့သည် မိမိတို့၏ စဉ်းစားဉာဏ်နှင့် ဆင်ခြင်တွေးခေါ်မှုစနစ်၊ မိမိတို့၏ အကျိုးစီးပွားနှင့် အမြင်ရှုထောင့်များအပြင် မိမိတို့၏ အယူအဆများအရ သမ္မာတရားကို မှားယွင်းစွာ ဖော်ပြကြသည်။ သို့ဖြစ်၍ ဤအရာသည် ၎င်းတို့ကို အကျိုးပြုပြီး စဉ်းစားဉာဏ်မဲ့ပြီး ပညာမဲ့သော၊ သမ္မာတရားကို နားမလည်သော လူအချို့ကိုလည်း လှုံ့ဆော်ပြီး အထင်အမြင် မှားစေနိုင်သည်။ ၎င်းတို့၏ စကားများသည် စကြားကြားချင်းတွင် သင့်အတွက် မှန်ကန်ပုံရနိုင်သော်လည်း သင် ဂရုတစိုက် စိစစ်ပိုင်းခြားပါက ယင်းတို့အထဲ၌ ပုန်းလျှိုးကွယ်လျှိုး ရှိနေသည့် စာတန်၏ ရည်မှန်းချက်များနှင့် အကြံအစည်များကို တွေ့ရမည်ဖြစ်သည်။ ၎င်းတို့၏ ရည်မှန်းချက်များနှင့် အကြံအစည်များ၏ ရည်ရွယ်ချက်မှာ အဘယ်နည်း။ ၎င်းတို့၏ ရည်ရွယ်ချက်မှာ မိမိတို့ကိုယ်ကို အကျိုးပြုရန်၊ မိမိတို့၏ကိုယ်ပိုင် အမှုအရာများ လုပ်ဆောင်ပုံနှင့် အပြုအမူကို ယုတ္တိတန်အောင် လုပ်ရန်၊ လူတို့အား မိမိတို့အပေါ် အကဲဖြတ်ချက် ကောင်းကောင်းပေးအောင် လုပ်ရန်၊ မိမိတို့၏ ညံ့ဖျင်းသော၊ ဆိုးယုတ်သော အပြုအမူကို သမ္မာတရားနှင့် ကိုက်ညီသည့် လျော်ကန်သော အပြုအမူနှင့် အမှုအရာများ လုပ်ဆောင်ပုံအဖြစ် ပြောင်းလဲရန် ဖြစ်သည်။ ဤနည်းအားဖြင့် ၎င်းတို့က လူတို့သည် မိမိတို့ကို ပစ်ပယ်မည်မဟုတ်၊ ဘုရားသခင်က မိမိတို့ကို ပြစ်တင်ရှုတ်ချမည် မဟုတ်ဟု ယုံကြည်ကြသည်။ ၎င်းတို့က လူတို့အနေဖြင့် မိမိတို့ကို မပစ်ပယ်ဖို့အတွက် အခြားသူများကို အထင်အမြင် မှားကောင်းမှားစေနိုင်ကြမည် ဖြစ်သော်လည်း မိမိတို့အား ဘုရားသခင် ပြစ်တင်ရှုတ်ချခြင်း မပြုအောင် လုပ်နိုင်ကြသလော။ လူသည် ဘုရားသခင်၏ အနှစ်သာရကို ပြောင်းလဲနိုင်သလော။ (မပြောင်းလဲနိုင်ပါ။) ဤသည်မှာ အန္တိခရစ်များ စဉ်းစားဉာဏ် အကင်းမဲ့ဆုံး နေရာပင် ဖြစ်၏။ ၎င်းတို့၏ စကားသည် ယုတ္တိတန်လာနိုင်အောင် သမ္မာတရားကို ကလီကမာလုပ်ဖို့ အချို့သော မှားယွင်းပြီး အဓိပ္ပာယ်မဲ့ခြင်းမျိုးနှင့် မိစ္ဆာဒိဋ္ဌိအယူမျိုးကို စဉ်းစားရန်အတွက် မိမိတို့၏ အပြောကောင်းခြင်းများနှင့် “ထက်မြက်သော ဦးနှောက်များ” ကို ၎င်းတို့ အသုံးချလိုကာ ထိုသို့ဖြင့် ဘုရားသခင်၏ မိန့်မြွက်ချက်များကို ငြင်းပယ်လိုပြီး သမ္မာတရား၏ အမှန်တည်ရှိမှုကို ငြင်းဆိုလိုကြသည်။ ဤသည်မှာ ၎င်းတို့ အတွေးမှားခြင်း မဟုတ်လော။ ၎င်းတို့သည် ၎င်းတို့၏ ရည်ရွယ်ချက်ကို စွမ်းဆောင်ရရှိနိုင်သလော။ (မရရှိနိုင်ပါ။) အန္တိခရစ်တစ်ဦးက လူတချို့ကို အထင်အမြင် မှားစေသောအခါ မည်သည့်အရာ ပြုလုပ်နိုင်သနည်းဟု အချို့သောလူတို့ မေးကြသည်။ အကယ်၍ ထိုသို့သော လူတို့သည် အမှန်တကယ် အထင်အမြင်မှားသွားပြီး လမ်းကြောင်းမပြောင်းနိုင်လျှင် ဤသည်မှာ သူတို့သည် ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံရခြင်းဖြစ်ကာ ဖြစ်သင့်သည့်အလျောက် ထိုသို့ဖြစ်ရခြင်းဖြစ်သည်ဟု ဆိုလိုသည်။ ဤသည်မှာ ထိုသူတို့ ပျက်စီးကိန်းကြုံရခြင်း ဖြစ်ပြီး မလွတ်မြောက်နိုင်ပေ။ ထိုသူတို့သည် သေကိန်းကြုံရပြီဖြစ်ပြီး သူတို့ကဲ့သို့သော လူတို့ကို ကယ်တင်ရန် ဘုရားသခင် မည်သည့်အခါမျှ မရည်ရွယ်ပေ။ ထိုသူတို့သည် မဟုတ်မမှန်သော အကြောင်းပြချက်ဖြင့် အသင်းတော်ထဲသို့ ဝင်ရောက်လာပြီး အလုပ်အနည်းငယ်ကို ထမ်းဆောင်ကာ ကျေးဇူးတော် အနည်းငယ်ကို ခံစားကြသည်ဖြစ်၍ သူတို့ကို ဘုရားသခင် အလိုမရှိတော့သောအခါ စာတန်ထံသို့ ပေးအပ်လေသည်။ တိုက်တိုက်ဆိုင်ဆိုင်ဆိုသလို ထိုသူတို့သည်လည်း မိစ္ဆာဒိဋ္ဌိအယူနှင့် မှားယွင်းပြီး အဓိပ္ပာယ်မဲ့ခြင်းကို ကြားရကာ ယင်းကို ကြားသောအခါ လက်ခုပ်တီး၍ အသိအမှတ်ပြုပြီးနောက် စာတန်နောက်သို့ ထွက်၍ လိုက်ကြခြင်းသာ ဖြစ်လေသည်။ ဤသည်မှာ အဘယ်နည်း။ ဤသည်မှာ အစေခံမှုပေးဖို့အတွက် စာတန်ကို အသုံးချခြင်းဖြစ်၏။ ဗျာဒိတ်ကျမ်းထဲတွင် “မဖြောင့်မတ်သောသူသည် မဖြောင့်မတ်စွာ ပြုစေဦး။ ညစ်ညူးသောသူသည် ညစ်ညူးစေဦး။ ဖြောင့်မတ်သောသူသည် ဖြောင့်မတ်စေဦး။ သန့်ရှင်းသောသူသည် သန့်ရှင်းစေဦး။” (ဗျာဒိတ်ကျမ်း ၂၂:၁၁) ဟုဆိုသည့် ကျမ်းပိုဒ်တစ်ပိုဒ် ရှိသည်။ ဤသည်မှာ လူတို့သည် ၎င်းတို့၏ အမျိုးအစားနှင့်အညီ ခွဲခြားသတ်မှတ်ခြင်းခံရသည်ကို ဆိုလိုသည်။ အန္တိခရစ်များနောက် လိုက်သော ထိုလူတို့နှင့် ပတ်သက်လာလျှင် ဤသည်မှာ သူတို့ဘက်မှ တဒင်္ဂ သတိမမူခြင်းသက်သက်လော။ ယင်းမှာ ဘုရားသခင်က မစောင့်ကြပ်ခဲ့သောကြောင့်လော။ ဤသည်မှာ သူတို့ သေကိန်းကြုံရခြင်း ဖြစ်၏။ ထိုသို့သော လူတို့နှင့် တစ်ခဏ ပတ်သက်ပြီးနောက် သူတို့သည် ကယ်တင်ခံရဖို့ မထိုက်တန်ကြောင်း သင် တွေ့လိမ့်မည်။ ထိုသူတို့သည် စိတ်ပျက်စရာ ကောင်းလွန်းပါတကား။ သူတို့၏ အကျင့်စရိုက်နှင့် သမ္မာတရား လိုက်စားမှုဖြင့် အကဲဖြတ်လျှင် ထိုသူတို့၏ သဘာဝသည် ကောက်ကျစ်ဆိုးယုတ်ပြီး သမ္မာတရားကို အလွန်အမင်း မနှစ်မြို့သည့်အပြင် ကယ်တင်ခံရဖို့ မထိုက်တန်၊ ဘုရားသခင်ထံမှ ထိုမျှကြီးမားသော ကျေးဇူးတော်ကို အမွေခံရဖို့ မထိုက်တန်ချေ။ အကယ်၍ ဘုရားသခင်သည် သူတို့အား ဤကျေးဇူးတော်ကို မပေးအပ်လျှင် သူတို့ရကိုရမည် မဟုတ်သောကြောင့် သူတို့အား စကားလုံးအနည်းငယ်တည်းဖြင့် အတိုချုံးဖို့ တိကျမှန်ကန်မှု အရှိဆုံးမှာ “သေကိန်းကြုံရပြီ” ဖြစ်၏။

ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အန္တိခရစ်များ၏ အဓိကသရုပ်သကန် ဖြစ်ပြီး ၎င်းတို့၏ အနှစ်သာရအား ဤသရုပ်သကန်အရ စရိုက်လက္ခဏာ သရုပ်ဖော်ခြင်းသည် အလွန် သင့်လျော်ပြီး ခိုင်လုံ၏။ ယင်းမှာ အဓိပ္ပာယ်မဲ့သော စရိုက်လက္ခဏာ သရုပ်ဖော်ခြင်းမဟုတ်ပေ။ ၎င်းတို့၏ ကွယ်ဝှက်ထားသော ရည်ရွယ်ချက်များ၊ ရည်မှန်းချက်များ၊ ၎င်းတို့၏ အနှစ်သာရနှင့်ဆိုင်သည့် ထုတ်ဖော်ချက်များနှင့် ၎င်းတို့လုပ်ရပ်များ၏ မပြောင်းလဲသော ရည်ရွယ်ချက်များကို ကြည့်ခြင်းဖြင့် လူတစ်ဦးက ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းသည် အန္တိခရစ်များ၏ ထူးခြားသည့်လက္ခဏာရှိသော သရုပ်သကန်တစ်ခုဖြစ်ကြောင်း မြင်တွေ့နိုင်သည်။ ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်း မည်သည့်အခါမျှ မပြုလုပ်သည့် အန္တိခရစ်တစ်ဦးဦး ရှိသလော။ (မရှိပါ။) အဘယ့်ကြောင့် မရှိသနည်း။ အဘယ့်ကြောင့်ဆိုသော် ၎င်းတို့၏ ရည်မှန်းချက်များနှင့် လိုအင်ဆန္ဒများက အလွန်ကြီးမားသောကြောင့် ဖြစ်ကာ ယင်းတို့ကို ၎င်းတို့ မထိန်းချုပ်နိုင်သောကြောင့် ဖြစ်ပေသည်။ ၎င်းတို့သည် မည်သည့်လူအုပ်စုထဲတွင် နေထိုင်သည်ဖြစ်စေ ၎င်းတို့ကို မည်သူမျှ ဂုဏ်တင်ချီးကျူးခြင်းနှင့် ကိုးကွယ်ခြင်းမရှိလျှင် ဘဝသည် တန်ဖိုးမရှိ သို့မဟုတ် အဓိပ္ပာယ်မရှိသကဲ့သို့ ခံစားကြကာ ဤအကြောင်းကြောင့်ပင် ၎င်းတို့၏ ရည်ရွယ်ချက်များကို စွမ်း‌ဆောင်ရရှိဖို့အတွက် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံရန် အလွန် စိတ်အားထက်သန်ကြခြင်း ဖြစ်သည်။ ၎င်းတို့သည် အခြားသူများထက် သာလွန်ရန် အသက်ရှင်ပြီး ၎င်းတို့အား ကိုးကွယ်ပြီး နောက်လိုက်ဖို့အတွက် လူတို့ကို အလိုရှိသည့်အပြင် ထိုလူတို့သည် စိတ်အနှောင့်အယှက်ပေးသော၊ စက်ဆုပ်ရွံရှာဖွယ်ကောင်းသော ယင်ကောင်များ သို့မဟုတ် သူတောင်းစားတစ်သိုက် ဖြစ်နေလျှင်ပင် ၎င်းတို့ ဂရုမစိုက်ချေ။ ၎င်းတို့အား ကိုးကွယ်ပြီး နောက်လိုက်သောလူတို့ ရှိနေသရွေ့ စိတ်ချမ်းသာကြသည်။ အကယ်၍ ၎င်းတို့သည် နာမည်ကျော် အဆိုတော်များကဲ့သို့ ပရိသတ်များထံမှ အလွန်ရူးသွပ်တက်ကြွသော လက်ခုပ်သြဘာသံကို ရရှိနိုင်လျှင် အရူးအမူး ဝမ်းသာကြမည် ဖြစ်ကာ ထိုအရာအား ခံစားရသည်ကို နှစ်သက်ကြသည်။ ဤသည်မှာ အန္တိခရစ်များ၏ သဘာဝဖြစ်၏။ ၎င်းတို့ကို မည်သို့သော လူစားမျိုးတို့က နောက်လိုက်သည်ဖြစ်စေ သို့မဟုတ် ကိုးကွယ်သည်ဖြစ်စေ အန္တိခရစ်များက အကုန်လုံးကို ကြိုက်သည်။ အကယ်၍ ၎င်းတို့နောက် လိုက်နေသော လူတို့သည် စိတ်ပျက်စရာနှင့် စက်ဆုပ်ရွံရှာစရာ အကောင်းဆုံးများ ဖြစ်ကြလျှင်ပင်၊ ထိုသူတို့သည် လူ့တိရစ္ဆာန်များ ဖြစ်လျှင်ပင် မိမိတို့ကို ဂုဏ်တင်ချီးကျူးပြီး အဆင့်အတန်းရဖို့ မိမိတို့၏ ရည်မှန်းချက်များနှင့် လိုအင်ဆန္ဒများကို အထမြောက်စေသရွေ့ အန္တိခရစ်များက ဂရုမစိုက်ချေ။ သို့ဆိုလျှင် အန္တိခရစ်များသည် ကိုယ့်ကိုယ်ကိုယ် ဂုဏ်တင်ချီးကျူးပြီး သက်သေခံခြင်းနှင့် သွားလေရာတိုင်း ကြွားလုံးထုတ်ခြင်းမှ ကိုယ့်ကိုယ်ကိုယ် တားဆီးနိုင်သလော။ (မတားဆီးနိုင်ပါ။) ဤသည်မှာ ၎င်းတို့၏ အနှစ်သာရ ဖြစ်၏။ မည်သို့သော လူစားမျိုးတို့သည် ဘုရားသခင်နောက် အမှန်တကယ် လိုက်သူတို့ ဖြစ်သနည်း၊ ငါ့ကိုပြောလော့။ လူသားမျိုးနွယ်ကြားတွင် ဘုရားသခင် ရွေးကောက်ပြီး ကယ်တင်လိုသော လူတစ်မျိုးရှိကာ ဤလူတို့၌ အသိတရား၊ ဆင်ခြင်တုံတရားနှင့် အရှက်တရား အနည်းဆုံး ရှိကြသည်။ ဤသူထက် အနည်းငယ် ပိုကောင်းမွန်သောသူတို့သည် သမ္မာတရားကို ချစ်နိုင်စွမ်း၊ အပြုသဘောဆောင်သော အရာများကို ချစ်နိုင်စွမ်း၊ ဘုရားသခင်၏ မျှတမှုနှင့် ဖြောင့်မတ်မှုကို ချစ်နိုင်စွမ်း ရှိကြ၏။ ထိုသူတို့သည် ကောက်ကျစ်ဆိုးယုတ်မှုကို မုန်းတီးနိုင်စွမ်း ရှိကြသည်။ မတရားသော သို့မဟုတ် ကောက်ကျစ်ဆိုးယုတ်သော အရာများကို မြင်တွေ့သောအခါ မခံမရပ်နိုင်အောင် ဖြစ်ကာ ဤအရာများနှင့်ပတ်သက်၍ ၎င်းတို့ မည်သည့်အရာမျှ မပြုလုပ်နိုင်လျှင်ပင် ယင်းတို့ကို ၎င်းတို့ မုန်းနေဆဲပင် ဖြစ်သည်။ ဤလူတို့မှာ အနည်းဆုံးအနေဖြင့် ဘုရားသခင် အလိုရှိသူများ ဖြစ်ကြသည်။ ဤလူ့သဘာဝနှင့် အနှစ်သာရကို မပိုင်ဆိုင်သောသူတို့မှာမူ ဘုရားသခင်၏ ကောင်းမြတ်ခြင်း သို့မဟုတ် ဘုရားသခင် အဘယ်မျှ ကြီးမြတ်ကြောင်း အဘယ်မျှ‌လောက် ပြောသည်ဖြစ်စေ ဘုရားသခင် အလိုမရှိပေ။ ဥပမာအနေဖြင့် ဘာသာရေးတွင်ရှိသော ဖာရိရှဲများသည် မပြောင်းလဲသော အနှစ်မဲ့သည့် အယူအဆဟောင်းများနှင့် အပေါ်ယံစကားလုံးများဖြင့် ဘုရားသခင်ကို ချီးမြှောက်ပြီး ဘုရားသခင်အား သက်သေခံကြကာ အနှစ်နှစ်ထောင် ကြာပြီးနောက်၌ပင် ယင်းတို့အား ပြောရသည်ကို မငြီးငွေ့ကြပေ။ ယခုအခါတွင် ဘုရားသခင်သည် သမ္မာတရား အမြောက်အမြားကို ဖော်ပြနေသော်လည်း ၎င်းတို့က မမြင်တွေ့နိုင်ဘဲ လျစ်လျူရှုသည့်အပြင် အချို့က ယင်းတို့ကိုပင် ပြစ်တင်ရှုတ်ချပြီး ပြစ်မှားစော်ကားကြသည်။ ဤအရာက ၎င်းတို့ကို လုံးလုံးလျားလျား ထုတ်ဖော်သဖြင့် ဘုရားသခင်သည် ၎င်းတို့ကို ကြောင်သူတော်ဖာရိရှဲများဟု စရိုက်လက္ခဏာ သရုပ်ဖော်ထားသည်မှာ ကြာပြီဖြစ်ကာ ၎င်းတို့အားလုံးမှာ စာတန်၏ ဂိုဏ်းသားများ ဖြစ်ကြသည်။ ဘုရားသခင်သည် ၎င်းတို့ကို မကောင်းဆိုးဝါးများနှင့် စာတန်များ၊ ဝက်များနှင့် ခွေးများအဖြစ် စရိုက်လက္ခဏာ သရုပ်ဖော်ထားပြီး ဖြစ်သည်။ အန္တိခရစ်များသည် ထိုသို့သော လူအုပ်စုထဲ ရောက်ရှိပြီး ၎င်းတို့ အနည်းငယ်ကသာ သမ္မာတရားကို နားလည်နိုင်ကြောင်း၊ ၎င်းတို့ မည်သူမျှ ပိုင်းခြားသိမြင်နိုင်စွမ်း သို့မဟုတ် ပင်ကိုစွမ်းရည်တစ်ခုမျှ မရှိကြောင်း မြင်တွေ့သောအခါ ကြွားလုံးထုတ်ရန်အတွက် ဤအခွင့်ကောင်းကို အလျင်အမြန် ယူကြလေသည်။ အချို့က သူတို့သည် တစ်ချိန်က ကမ္ဘာ့အဆင့်မီ တက္ကသိုလ်နှစ်ခုတွင် တစ်ပြိုင်နက်တည်း တက်ရောက်ခဲ့ပြီး သူတို့သည် ဘုရားသခင်ကို ယုံကြည်လက်ခံလာပြီး သူ၏ တာဝန်ပေးစေခိုင်းချက်ကို လက်ခံခဲ့သောကြောင့် ဆုံးခန်းမတိုင်ခဲ့ခြင်း ဖြစ်သည်ဟု ကြွားလေသည်။ ထိုသူတို့ ဤသို့ပြောသည်ကို ကြားရပြီးနောက် လူအချို့က ထိုသူတို့ကို စတင်၍ လွန်စွာ အထင်ကြီးတော့သည်။ အကယ်၍ သင်သည် သမ္မာတရားကို နားမလည်လျှင်၊ ထို့ပြင် သင်နှစ်သက်သည့် အရာများနှင့် သင်၏ လောကီအမြင်တို့က လောကီဆန်သော ထိုလူတို့နှင့် အတူတူပင် ဖြစ်လျှင် သင်သည် ဤကဲ့သို့သော လူတို့ကို ကိုးကွယ်မည်ဖြစ်ကာ ဤအကြောင်းကြောင့်ပင် အန္တိခရစ်များက ထိုကဲ့သို့သော အရာများကို ပြောသောအခါ သင်သည် ထိုသူတို့၏ အထင်အမြင် မှားစေခြင်းနှင့် အရူးလုပ်ခြင်းကို ခံရမည်ဖြစ်သည်။ အန္တိခရစ်များသည် ဤနည်းအတိုင်း မိမိတို့ကိုယ်ကို တိတ်တခိုး ဂုဏ်တင်ချီးကျူးကြပြီး ပိုင်းခြားသိမြင်နိုင်စွမ်း မရှိသော စဉ်းစားဉာဏ်မဲ့သည့် ထိုလူတို့သည် သူတို့၏ အထင်အမြင် မှားစေခြင်းကို ခံရသည်။ အန္တိခရစ်များက သူတို့အောက်၌ရှိသော မည်သူမျှ သာမန်မဟုတ်ဟု ထင်လျက် အလွန်ပျော်ရွှင်သွားကြလင့်ကစား အမှန်တွင် ထိုလူတို့အားလုံးမှာ နားဝေတိမ်တောင်ဖြစ်သော လူတစ်သိုက်နှင့် အသုံးမကျသူများသာ ဖြစ်ကြသည်။ သမ္မာတရားကို သဘောပေါက်နားလည်နိုင်စွမ်း မရှိသောသူတို့အားလုံးသည် စာတန်များနှင့် အန္တိခရစ်များ၏ အထင်အမြင် မှားစေခြင်းကို ခံရနိုင်သည်။ ၎င်းတို့သည် စာတန်များနှင့် အန္တိခရစ်များ စကားပြောသည်ကို ကြားရသောအခါ ယင်းသည် ၎င်းတို့ကိုယ်တိုင်၏ ထင်မြင်ချက်များ၊ အကြိုက်များနှင့် အမှန်ပင် လိုက်ဖက်သည်ဟု ခံစားကြသဖြင့် ထိုအရာအား နားထောင်ရသည်ကို မွေ့လျော်ကြသည်။ ၎င်းတို့သည် မိမိတို့ နားထောင်နေသည့်အရာနှင့် ပတ်သက်၍ အကဲဖြတ်ချက်ပြုလုပ်ဖို့အတွက် ပုံမှန်စဉ်းစားဉာဏ်ကို အသုံးပြုနိုင်စွမ်း မရှိသည်သာမက ထိုကဲ့သို့သော အရာများအား ပိုင်းခြားသိမြင်ဖို့ ၎င်းတို့ကို အကူအညီပေးရန်အတွက် သမ္မာတရား နားလည်သော လူတစ်ဦးကိုလည်း ရှာဖွေမည်မဟုတ်ပေ။ ၎င်းတို့ နားထောင်နေသောအရာက ယုတ္တိတန်ဟန်ရှိသည်ဟု ခံစားသရွေ့ ယင်းကို လက်ခံလိုစိတ်ရှိမည် ဖြစ်သောကြောင့် သတိပင်မထားမိလိုက်ဘဲ အထင်အမြင် မှားစေခြင်းကို ခံရခြင်းဖြစ်သည်။ အကယ်၍ သမ္မာတရားကို သဘောပေါက် နားလည်နိုင်စွမ်းရှိပြီး ပိုင်းခြားသိမြင်နိုင်စွမ်း ရှိသောသူတို့သည် အန္တိခရစ်များ စကားပြောသည်ကို ကြားရလျှင် ထိုလူတို့သည် အခြားသူများကို အထင်အမြင် မှားစေဖို့ ကြိုးစားနေခြင်းဖြစ်ကြောင်း သိမည်ဖြစ်ပြီး ထိုသူတို့ကို ပစ်ပယ်မည် ဖြစ်သည်။ ပိုင်းခြားသိမြင်နိုင်စွမ်း ကင်းမဲ့သည့် နားဝေတိမ်တောင်ဖြစ်သော ထိုလူတို့သည် အန္တိခရစ်များကို လေ့လာသင်ယူမှု ရှိသည်၊ အစွမ်းအစ ကောင်းရှိသည်၊ ထို့ပြင် အလားအလာရှိသည်ဟု ယုံကြည်မည်ဖြစ်သည်။ ၎င်းတို့က အမှုအရာများကို ဤပုံစံအတိုင်း ကြည့်မြင်ပြီး သာမန်ကာလျှံကာ ဖြစ်ရပ် အနည်းငယ်အားဖြင့် အထင်အမြင်မှားစေခြင်း ခံရမည်ဖြစ်သည်။ ၎င်းတို့သည် သမ္မာတရားစည်းမျဉ်းများက မည်သည့်အရာဖြစ်ကြောင်း သိကြမည်မဟုတ်ဘဲ စာတန်များနောက်သို့လိုက်ကြမည် ဖြစ်သည်။ ထိုသို့သော လူတို့သည် မိမိတို့၏ စဉ်းစားဉာဏ်မဲ့ခြင်းနှင့် ပညာမဲ့ခြင်းကြောင့် ကိုယ့်သေတွင်းကိုယ်တူးကြသည် မဟုတ်‌လော။ ဤသည်မှာ ပကတိအခြေအနေ ဖြစ်၏။ အကယ်၍ ကိုယ့်ကိုယ်ကိုယ် မကြာခဏ ဂုဏ်တင်ချီးကျူးပြီး သက်သေခံကြသည့် အန္တိခရစ်များ၏ သရုပ်သကန် အမျိုးမျိုး သို့မဟုတ် ထိုသို့ပြုရာတွင် သူတို့၏ ကွဲပြားသော နည်းလမ်းများနှင့် ပတ်သက်၍ သင်၌ ပိုင်းခြားသိမြင်နိုင်စွမ်း ရှိကာ သင်သည် သူတို့၏ စကားလုံးများနောက်ကွယ်မှ ရည်မှန်းချက်နှင့် ကွယ်ဝှက်ထားသော ရည်ရွယ်ချက်ကို အကဲဖြတ်နိုင်လျှင် သင့်အနေဖြင့် အန္တိခရစ်များ၏ အနှစ်သာရကို ရိပ်စားမိဖို့ လွယ်ကူမည် ဖြစ်သည့်အပြင် သူတို့ကို ချက်ချင်း ပစ်ပယ်ပြီး ကျိန်ဆဲနိုင်မည် ဖြစ်ပြီး သူတို့ကို မည်သည့်အခါမျှ ထပ်တွေ့တော့မည် မဟုတ်ပေ။ ဤသို့ သင် အဘယ့်ကြောင့် ပြုလုပ်ရမည်နည်း။ အဘယ့်ကြောင့်ဆိုသော် အန္တိခရစ်များ စကားပြောပြီး ပြုမူသည်ကို သင် တွေ့သောအခါ ထိုသူတို့ကို သင် စက်ဆုပ်ပြီး မုန်းတီးမည် ဖြစ်ကာ ယင်ကောင်များကို ကြည့်နေရသကဲ့သို့ စက်ဆုပ်ရွံရှာမည် ဖြစ်ပြီး သူတို့ကို မြန်နိုင်သမျှ အမြန်ဆုံး မောင်းထုတ်ဖို့ လိုအပ်မည်ဖြစ်သည်။ ထို့ကြောင့် အန္တိခရစ်များ၏ လုပ်ရပ်များ၊ အပြုအမူတို့နှင့် ပတ်သက်၍ ပိုင်းခြားသိမြင်နိုင်စွမ်း ရှိသောအခါ သင်သည် အခြားသူများအနေဖြင့် သူတို့ကို ပိုင်းခြားသိမြင်နိုင်ရန်အလို့ငှာ သူတို့ကို ချက်ချင်း ဖော်ထုတ်ပြီးနောက် စည်းမျဉ်းများနှင့်အညီ သူတို့ကို အသင်းတော်မှနေ၍ နှင်ထုတ်သင့်လေသည်။ သင်တို့သည် ဤသို့ ပြုလုပ်ဝံ့သ‌လော။ အကယ်၍ ဘုရားသခင် ရွေးချယ်ထားသော လူတို့သည် ဤအရာကို ပြုလုပ်နိုင်လျှင် ယင်းက ၎င်းတို့သည် ဝိညာဉ်ရင့်သန်မှု၌ ကြီးထွားလာပြီဖြစ်ကြောင်း၊ ၎င်းတို့သည် ဘုရားသခင်၏ ရည်ရွယ်ချက်များအပေါ် အ‌လေးထားမှုကို ပြနိုင်ပြီး ဘုရားအိမ်တော်၏ အလုပ်ကို ကာကွယ်ပေးနိုင်ကြောင်း ပြသည်။ ဘုရားသခင် ရွေးချယ်ထားသော လူတို့သည် သမ္မာတရားကို နားလည်ပြီး ပိုင်းခြားသိမြင်နိုင်စွမ်း ရှိသောအခါ အန္တိခရစ်များသည် အသင်းတော်ထဲ၌ သို့မဟုတ် ဘုရားသခင်၏ အိမ်တော်ထဲ၌ နောက်ထပ် ခြေကုပ်ယူနိုင်မည် မဟုတ်တော့ချေ။

မည်သည့်အခါသမယတွင်ဖြစ်စေ အန္တိခရစ်များသည် အခွင့်အရေး ရှိသရွေ့ ကြွားလုံးထုတ်ပြီး မိမိတို့ကိုယ်ကို သက်သေခံမည်ဖြစ်ကာ မိမိတို့အား ကိုးကွယ်ပြီး သဘောကျသော၊ အားကျသော၊ ကြည်ညိုလေးစားသော မျက်လုံးများဖြင့်ကြည့်သည့် လူတို့ရှိသရွေ့ ၎င်းတို့ ပျော်နေမည်ဖြစ်သည်။ ထိုလူတို့က မည်သူဖြစ်ဖြစ် ဂရုမစိုက်ပေ။ မိမိတို့ကို နောက်လိုက်သော၊ ကိုးကွယ်ပြီး အထင်ကြီးသောသူတို့အပေါ်၎င်းတို့ သတ်မှတ်ထားသည့် စံနှုန်းများရှိသလော။ (မရှိပါ။) ထိုလူတို့သည် အရူးအနှမ်းများ၊ စိတ်ပိုင်းဆိုင်ရာ မသန်စွမ်းသောသူများ၊ ဆိုးယုတ်သော လူများ၊ သို့မဟုတ် မယုံကြည်သူများ ဟုတ်သည်ဖြစ်စေ၊ မဟုတ်သည်ဖြစ်စေ၊ ဖယ်ထုတ်ပစ်ခြင်းနှင့် ဖယ်ရှားရှင်းလင်းပစ်ခြင်း ခံရသင့်သော လူတို့ပင်အပါအဝင် သူတို့သည် မည်သို့သော လူစားမျိုးဖြစ်စေ ထိုလူတို့က ၎င်းတို့အား နောက်လိုက်ပြီး ကိုးကွယ်ကာ ဂုဏ်တင်ချီးကျူးနိုင်သရွေ့ အန္တိခရစ်များက ထိုသူတို့ကို လက်ခံသည်၊ ထိုသူတို့ကို အလွန်နှစ်သက်သည်၊ ပြီးလျှင် ထိုလူတို့ကို မိမိတို့ဘက်သို့ စည်းရုံးသိမ်းသွင်းပြီး အကာအကွယ်ပေးသည်။ အန္တိခရစ်များက ထိုလူတို့ကို ၎င်းတို့၏ သိုးများအဖြစ်၊ ၎င်းတို့၏ ကိုယ်ပိုင်ပစ္စည်းအဖြစ် သဘောထားပြီး ထိုသူတို့ကို လွှဲပြောင်းရန်၊ ထိုသူတို့ကို ဖော်ထုတ်ရန်၊ သို့မဟုတ် ကိုင်တွယ်ရန် အခြားမည်သူ့ကိုမျှ အခွင့်မပေးချေ။ ထိုလူတို့ကိုယ်တိုင်က အန္တိခရစ်များကို မည်ကဲ့သို့ မျက်နှာချိုသွေးပြီး ကပ်ပါးရပ်ပါး လုပ်သည်ဖြစ်စေ၊ ထိုသူတို့က မည်သည့် အော်ဂလီဆန်ဖွယ်နှင့် ရွံရှာဖွယ် အရာများကို ပြောသည်ဖြစ်စေ အန္တိခရစ်များက ယင်းတို့အားလုံးကို အရသာတွေ့မည် ဖြစ်သည်။ ထိုလူတို့က မိမိတို့ကို မြှောက်ပင့်သရွေ့ အန္တိခရစ်များအတွက် အကုန်လုံး အဆင်ပြေသည်။ အန္တိခရစ်များ ပြောသမျှနှင့် လုပ်သမျှမှာ အခြားလူတို့က ၎င်းတို့ကို အထင်ကြီးလေးစားဖို့၊ ၎င်းတို့ကို နှစ်သက်ဖို့နှင့် ၎င်းတို့နောက်လိုက်ဖို့အတွက် ဖြစ်ပြီး ၎င်းတို့နောက်လိုက်သော လူတို့က အဘယ်မျှများပြားသော မကောင်းမှုများ ပြုလုပ်သည်ဖြစ်စေ အန္တိခရစ်များက ထိုသူတို့ကို စုံစမ်းစစ်ဆေးမည် မဟုတ်သည့်အပြင် ထိုသူတို့၏ လူ့သဘာဝက မည်သို့ ဒုက္ခကျိတ်ပေးပြီး မလိုမုန်းထားသည်ဖြစ်စေ ၎င်းတို့ အရေးစိုက်မည် မဟုတ်ပေ။ ထိုလူတို့သည် ၎င်းတို့နောက်လိုက်ပြီး ကိုးကွယ်သရွေ့ အန္တိခရစ်များက ထိုသူတို့ကို နှစ်သက်မည်ဖြစ်သည့်အပြင် ထိုလူတို့က အန္တိခရစ်များ၏ အာဏာနှင့် အဆင့်အတန်းကို ထိန်းသိမ်းနိုင်ပြီး ၎င်းတို့ကို အာမခံ သို့မဟုတ် မဆန့်ကျင်သရွေ့ အန္တိခရစ်များမှာ အတိုင်းအထက်အလွန် ကျေနပ်နေမည်ဖြစ်သည်။ ယင်းမှာ အန္တိခရစ်များ၏ ပကတိအခြေအနေဖြစ်၏။ ဆန့်ကျင်ဘက်အားဖြင့် အန္တိခရစ်များသည် မိမိတို့ကို အမြဲတမ်း ဖော်ထုတ်ကာ မိမိတို့ကိုယ်ကို ဂုဏ်တင်ချီးကျူးပြီး သက်သေခံခြင်းမှ ဟန့်တား‌သောသူနှင့် ထိုသို့ပြုသည့်အတွက် မိမိတို့ကို အထင်သေးသောသူသာမက မိမိတို့အား သမ္မာတရားကို မိတ်သဟာယပြုသူ၊ မိမိတို့ပြဿနာများ၏ အနှစ်သာရကို ရိပ်စားမိနိုင်သူနှင့် မိမိတို့အပေါ် စစ်မှန်သော ပိုင်းခြားသိမြင်နိုင်စွမ်း ရှိသူတို့ကို မည်ကဲ့သို့ ဆက်ဆံသနည်း။ ၎င်းတို့သည် ရှက်စိတ်ဖြင့် ချက်ချင်း စိတ်ဆိုးကာ ထိုလူတို့ကို သတိထားရှောင်၊ ပထုတ်၊ တိုက်ခိုက်လျက် နောက်ဆုံးတွင် မိမိတို့ကို ပိုင်းခြားသိမြင်ပြီး ဆန့်ကျင်နိုင်သောသူတို့ကို သီးခြားခွဲထားမည့် နည်းလမ်းပေါင်းမျိုးစုံကို ကြိုးစားလေသည်။ ၎င်းတို့ ဤသို့ပြုလုပ်ခြင်း၏ နောက်ကွယ်မှ အကြောင်းရင်းမှာ အဘယ်နည်း။ ယင်းမှာ ၎င်းတို့သည် မိမိတို့ကိုယ်ကို ဂုဏ်တင်ချီးကျူးပြီး သက်သေခံသောအခါ ထိုလူတို့သည် မျက်စိစပါးမွေးစူးစရာနှင့် မိမိတို့၏ နံကြားမှ ဆူးများဖြစ်သည် ဟူ၍လည်းကောင်း၊ ထိုလူတို့က မိမိတို့ကို ပိုင်းခြားသိမြင်ပြီး ငြင်းပယ်လိမ့်မည်၊ ဖော်ထုတ်လိမ့်မည်၊ ပြီးလျှင် မိမိတို့ ထိန်းသိမ်းထားသည့် အခြေအနေကောင်းများကို ဖျက်ဆီးလိမ့်မည် ဟူ၍လည်းကောင်း အမြဲတမ်း စဉ်းစားသောကြောင့် ဖြစ်၏။ ထိုလူတို့ကို ကြည့်လိုက်မိသည့်အခိုက်တွင် အန္တိခရစ်များသည် စိတ်နှလုံးထဲ၌ မသက်မသာဖြစ်ပြီး ထိုလူတို့ကို အမြဲတမ်း ကိုင်တွယ်လိုကာ ထိုလူတို့ကို ကိုင်တွယ်နိုင်သရွေ့ မိမိတို့ကိုယ်ကို ထပ်မံ၍ ဂုဏ်တင်ချီးကျူးပြီး သက်သေခံသောအခါ မိမိတို့ကို ဖော်ထုတ်မည့်သူ သို့မဟုတ် ဟန့်တားမည့်သူ မည်သူမျှရှိမည်မဟုတ်ဘဲ မိမိတို့သည် မကောင်းမှုကို လက်လွတ်စပယ် ကျူးလွန်နိုင်မည်ဟု စဉ်းစားကြသည်။ ဤသည်မှာ အန္တိခရစ်များ ပြုမူဆောင်ရွက်သည့် စည်းမျဉ်းပင်ဖြစ်၏။ မိမိတို့ကို မည်သည့်လူစားမျိုးက မြှောက်ပင့်၊ ချီးမွမ်းသည် သို့မဟုတ် ဂုဏ်တင်ချီးကျူးသည်ဖြစ်စေ၊ ထိုလူတို့ ပြောသည့်အရာက အချက်အလက်များနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ ၎င်းတို့က မုသားများကို ပြောနေလျှင်ပင် အန္တိခရစ်များသည် ယင်းတို့ကို လက်ခံလိုစိတ်ရှိမည်၊ ယင်းတို့အား နားထောင်ရခြင်းကို အရသာတွေ့နေမည်ဖြစ်ပြီး ထိုလူတို့ကို လှိုက်လှိုက်လှဲလှဲ နှစ်သက်မည် ဖြစ်သည်။ ထိုလူတို့၌ မည်သည့်ပြဿနာများ ရှိသည်ဖြစ်စေ ဂရုမစိုက်သည့်အပြင် ထိုလူတို့နှင့်ပတ်သက်သည့် ပြဿနာများကို ရှာတွေ့လျှင်ပင် ယင်းတို့ကို ကွယ်ဝှက်မည်၊ ဖုံးကွယ်မည်ဖြစ်ပြီး ယင်းတို့နှင့်ပတ်သက်၍ တစ်ခွန်းမျှဟမည်မဟုတ်ပေ။ အန္တိခရစ်များသည် ထိုလူတို့ မိမိနံဘေးတွင်နေကာ မိမိတို့နောက်လိုက်ပြီး မြှောက်ပင့်နေသရွေ့ ယင်းကို ပျော်မွေ့နေမည်။ ဤသည်မှာ အမှုအရာတို့ကို အန္တိခရစ်များ ပြုလုပ်သည့်ပုံစံဖြစ်သည်။ သင်တို့သည် အန္တိခရစ်များ ပြုလုပ်သည့် ဤအရာများကို ပြုလုပ်နိုင်စွမ်းရှိသလော။ ဥပမာ သင်တို့သည် အသင်းတော်ထဲတွင် ခေါင်းဆောင်များနှင့် အမှုဆောင်များ၊ ဘုရားသခင် ရွေးချယ်ထားသော လူတို့ကြားတွင် အဆင့်အတန်းနှင့် နာမည်ကောင်း ရှိနေသောလူများဖြစ်ကြသည် ဆိုပါစို့။ ညီအစ်ကို မောင်နှမများက သင့်ကို အထင်ကြီးလေးစားမည်၊ သင့်ကို မြှောက်ပင့်မည်၊ သင့်ကို မျက်နှာချိုသွေးပြီး သင့်ကို မကြာခဏ ချီးမွမ်းလျက် သင်သည် တရားဒေသနာ အဟောကောင်းသည်၊ ချောမောသည်၊ သူတို့အတွက် သင်သည် အကောင်းဆုံးခေါင်းဆောင် ဖြစ်သည်ဟု ပြောမည်ဆိုပါက သင် မည်သို့ခံစားမည်နည်း။ ထိုသူတို့၏ စကားလုံးများနောက်ကွယ်မှ အကြံကို သင် ပိုင်းခြားနားလည်နိုင်မည်လော။ ထိုသို့သောလူတို့ကို ငြင်းပယ်ပြီး ရှောင်နိုင်မည်လော။ မဟုတ်ပါက သင်သည် အန္တရာယ်ရှိနေပြီ။ သင်သည် မချောမောကြောင်း၊ သမ္မာတရားလက်တွေ့ကျမှုကို မိတ်သဟာယ မပြုနိုင်ကြောင်း ရှင်းရှင်းလင်းလင်း သိလင့်ကစား လူတို့က ဤပုံစံအတိုင်း မြှောက်ပင့်သည်ကို ကြားရသောအခါ ပျော်ရွှင်နေသေးကာ ထိုသို့သော လူတို့နှင့် အမြဲတမ်းရင်းနှီးလိုပြီး ရာထူးတိုးပေးလိုသည်။ ယင်းမှာ သင် ဒုက္ခရောက်နေပြီဟု ဆိုလိုသည်မဟုတ်လော။ ဤသည်မှာ သင်သည် အန္တရာယ်ရှိနေပြီဟု ဆိုလိုသည်။

ခေါင်းဆောင်များနှင့် အမှုဆောင်များ အလုပ်လုပ်နေသောအခါ ၎င်းတို့သည် တစ်ခါတစ်ရံတွင် သန့်ရှင်းသော ဝိညာဉ်တော်၏ ဉာဏ်ပွင့်စေခြင်းနှင့် အလင်းပေးခြင်းကို ခံရသည်။ ၎င်းတို့သည် စစ်မှန်သော အတွေ့အကြုံအချို့အကြောင်း ပြောပြနိုင်သည့်အခါ လူတို့သည် သူတို့ကို အထင်ကြီး ကြည်ညိုကိုးကွယ်ကြပြီး အရိပ်ပမာ မခွဲမခွာ နောက်သို့ လိုက်လျှောက်ကြသည့် လူများရှိမည်မှာ ဓမ္မတာပင် ဖြစ်သည်။ ဤကဲ့သို့သော အချိန်များတွင် ၎င်းတို့သည် ဤအရာများကို မည်သို့ ကိုင်တွယ်ဖြေရှင်းသင့်သနည်း။ လူတိုင်း၌ ကိုယ်ပိုင်မက်မောမှုများ ရှိသည်။ လူတိုင်း စိတ်ကြီးဝင်တတ်သည်။ အကယ်၍ လူတို့သည် မိမိတို့အကြောင်း သဘောကျစွာနှင့် နှစ်မြို့ဖွယ်ရာ စကားပြောသော လူတစ်ဦးကို ကြားရလျှင် ယင်းကို အလွန်အမင်း သာယာကြည်နူးကြမည် ဖြစ်သည်။ ဤသို့ခံစားရသည်မှာ သာမန်ကိစ္စဖြစ်ပြီး အထူးအထွေ မဟုတ်ပေ။ သို့သော်လည်း သူတို့သည် မိမိတို့အပေါ် ပုံအောချီးမွမ်းနိုင်ပြီး မြှောက်ပင့်နိုင်သောသူ တစ်စုံတစ်ယောက်ကို ရာထူးတိုးပေးကာ ဤကဲ့သို့သောသူကို အရေးကြီးသော အသုံးပြုမှုတစ်ခုခုအတွက် ထားရှိပါက ယင်းမှာ အန္တရာယ်ရှိသည်။ ဤသည်မှာ အခြားသူများအပေါ် မြှောက်ပင့်ပြီး ဗုံးပေါလအော ချီးမွမ်းရသည်ကို ခုံမင်သော လူတို့အားလုံးသည် အလွန်အမင်း လှည့်ဖြားတတ်ပြီး မရိုးဖြောင့်သည့်အပြင် ၎င်းတို့သည် ရိုးသားခြင်း သို့မဟုတ် ဖြောင့်မတ်မှန်ကန်ခြင်း မရှိသောကြောင့် ဖြစ်သည်။ ထိုသို့သော လူတို့သည် အဆင့်အတန်းကို ရရှိသည်နှင့်တစ်ပြိုင်နက် ဘုရားသခင် ရွေးချယ်ထားသော လူတို့၏ အသက်ဝင်ရောက်မှု သို့မဟုတ် အသင်းတော်အလုပ်အတွက် အကျိုးကျေးဇူး မရှိတော့ပေ။ ဤလူတို့သည် ကောက်ကျစ်စဉ်းလဲပြီး အမှုအရာများကို ရှုပ်ထွေးအောင် လုပ်နိုင်စွမ်း အရှိဆုံးဖြစ်သည်။ အများသူငှာထက် ဖြောင့်မတ်တည်ကြည်သော လူတို့သည် အခြားသူများအပေါ် မည်သည့်အခါမျှ ဗုံးပေါလအော မချီးမွမ်းပေ။ အကယ်၍ သူတို့က သင့်ကို စိတ်နှလုံးထဲ၌ အသိအမှတ်ပြုလျှင်ပင် အသံထွက်၍ ပြောမည်မဟုတ်သည့်အပြင် သင်၌ ချို့ယွင်းချက်များ ရှိကြောင်း သို့မဟုတ် သင်သည် အမှားတစ်စုံတစ်ခု ပြုလုပ်ထားကြောင်း တွေ့ရှိလျှင် သင့်အား ထောက်ပြမည်ဖြစ်သည်။ သို့သော်လည်း လူအချို့က ရိုးသားဖြောင့်မှန်သော လူတို့ကို မနှစ်သက်သည့်အပြင် တစ်စုံတစ်ယောက်က သူတို့၏ အားနည်းချက်များကို ထောက်ပြသောအခါ သို့မဟုတ် ပြစ်တင်ဝေဖန်သောအခါ ထိုလူကို သူတို့ ဖိနှိပ်ကာ ဖယ်ကြဉ်မည်ဖြစ်ပြီး ထိုလူကို အမြဲတစေ အကဲဖြတ်ပြီး ပြစ်တင်ရှုတ်ချဖို့အတွက် သူ၏ ချို့ယွင်းချက်များနှင့် အားနည်းချက်တို့ကိုပင် မလွတ်တမ်း အသုံးချမည်ဖြစ်သည်။ ဤသို့ပြုလုပ်ခြင်းဖြင့် သူတို့သည် လူကောင်းများကို ဖိနှိပ်ပြီး ဒုက္ခပေးကြသည် မဟုတ်လော။ ဤကဲ့သို့ အမှုအရာများကို ပြုလုပ်ခြင်းနှင့် ထိုသို့သောလူကောင်းများကို နှိပ်စက်ညှဉ်းပန်းခြင်းသည် ဘုရားသခင် အမုန်းတီးဆုံးသော အရာများဖြစ်၏။ လူကောင်းများကို နှိပ်စက်ညှဉ်းပန်းခြင်းသည် ယုတ်ကန်းသောအရာ ဖြစ်ပေ၏။ ထို့ပြင် လူတစ်ဦးသည် လူကောင်းအမြောက်အမြားကို နှိပ်စက်ညှဉ်းပန်းပါက သူသည် နတ်ဆိုးဖြစ်၏။ ခေါင်းဆောင်များနှင့် အမှုဆောင်များသည် လူတိုင်းကို မျှတစွာနှင့် ချစ်ခင်ကြင်နာစွာ ဆက်ဆံသင့်ပြီး အရေးကိစ္စများကို စည်းမျဉ်းနှင့်အညီ ကိုင်တွယ်သင့်သည်။ အထူးသဖြင့် သင်၌ သင့်အား မြှောက်ပင့်ပြီး မျက်နှာချိုသွေးသော၊ သင့်ကို ဝန်းရံနေသော လူတို့ ရှိနေလျှင် ၎င်းတို့ကို တိကျမှန်ကန်စွာ ဆက်ဆံရမည်၊ ချစ်ခင်ကြင်နာစွာ ကူညီရမည်၊ ပြီးလျှင် ၎င်းတို့၏ အလုပ်တာဝန်များကို ထမ်းဆောင်ခိုင်းပြီး ဘာသာတရားမရှိသူများကဲ့သို့ လူတို့အား မြှောက်ပင့်ခြင်းကို မလုပ်ဘဲ နေရမည်ဖြစ်သည်။ သင်၏ ရပ်တည်ချက်နှင့် ရှုထောင့်ကို ရှင်းရှင်းလင်းလင်း ထုတ်ပြောလော့။ ယင်းကို မည်သည့်အခါမျှ ထပ်မလုပ်အောင် ၎င်းတို့ကို အရှက်တကွဲဖြစ်စေပြီး အရှက်ရစေလော့။ အကယ်၍ သင်သည် စည်းမျဉ်းများကို လိုက်နာပြီး လူတို့ကို မျှတစွာ ဆက်ဆံနိုင်လျှင် စာတန်၏ အမျိုးအစားများဖြစ်သည့် စက်ဆုပ်ဖွယ်ဖြစ်သော ဤငပြောင်များသည် အရှက်ရမည် မဟုတ်လော။ ဤအရာက စာတန်ကို အရှက်ရစေမည်ဖြစ်ပြီး ဘုရားသခင်ကို ကျေနပ်စေမည်ဖြစ်သည်။ ခေါင်းဆောင်များနှင့် အမှုဆောင်များ အားလုံးသည် သူတို့ကို မြှောက်ပင့်သောလူတို့ကို ချစ်သည့်အပြင် တစ်စုံတစ်ဦးက သူတို့အား မြှောက်ပင့်သော သို့မဟုတ် မျက်နှာချိုသွေးသော အရာတစ်ခုခုကို ပြောသည့်အခါတိုင်း သူတို့၏ ဝင့်ဝါမှုနှင့် အဆင့်အတန်းရဖို့ လိုအင်ဆန္ဒတို့ ကျေနပ်တင်းတိမ်သွားသည်ဟု အခြားသူများကို မြှောက်ပင့်ရန် ခုံမင်သောသူတို့က ယုံကြည်ကြသည်။ သမ္မာတရားကို ချစ်သောလူတို့က ဤအရာအားလုံးကို မကြိုက်သည့်အပြင် အလွန်တရာ မုန်းတီးပြီး စက်ဆုပ်ရွံရှာကြသည်။ အတုအယောင် ခေါင်း‌ဆောင်များသာ မြှောက်ပင့်ခံရခြင်းကို ပျော်မွေ့ကြသည်။ ဘုရားအိမ်တော်က ထိုသူတို့ကို ဂုဏ်ပြုခြင်း သို့မဟုတ် ချီးမွမ်းခြင်း ပြုကောင်းပြုမည် မဟုတ်သော်လည်း ဘုရားသခင် ရွေးချယ်ထားသော လူတို့က သူတို့ကို ဂုဏ်ပြုပြီး ချီးမွမ်းလျှင် ထိုသူတို့ အလွန်ကျေနပ်ပြီး ယင်းကို အလွန်တရာ နှစ်သက်သည့်အပြင် နောက်ဆုံးတွင် ထိုအရာအားဖြင့် နှစ်သိမ့်မှုတစ်ခုခု ရရှိကြသည်။ အန္တိခရစ်များသည် မြှောက်ပင့်ခံရခြင်းကို ပို၍ပင် နှစ်သက်ကြပြီး သူတို့ အနှစ်သက်ဆုံးအရာမှာ ဤကဲ့သို့သောလူတို့က သူတို့နှင့် ရင်းနှီးပြီး သူတို့အား ဝန်းရံနေကြသောအချိန် ဖြစ်၏။ ဤသည်မှာ ဒုက္ခပေးသည် မဟုတ်လော။ ဤသည်မှာ အန္တိခရစ်များ ဖြစ်သည့်ပုံစံပင် ဖြစ်၏။ သူတို့သည် မိမိတို့အား ချီးမွမ်းပြီး ဂုဏ်ပြုသော၊ မိမိတို့အား ကိုးကွယ်ပြီး နောက်လိုက်သော လူများ ရရှိနေခြင်းကို နှစ်သက်ကြလင့်ကစား သမ္မာတရားကို လိုက်စားပြီး အတော်အတန် ဖြောင့်မတ်တည်ကြည်သောသူတို့က ဤသို့သော အရာတစ်ခုကိုမျှ မနှစ်သက်ကြပေ။ သင့်အား မှန်မှန်ကန်ကန် ပြောဆိုနိုင်သောသူတို့နှင့် သင်နီးစပ်အောင် လုပ်ဆောင်ရမည်။ သင့်ဘေးတွင် ဤသို့သောသူများ ရှိခြင်းသည် သင့်အတွက် ကြီးစွာသော အကျိုးကျေးဇူးရှိသည်။ အထူးသဖြင့် သင့်၌ ပြဿနာတစ်ခုရှိသည်ကို တွေ့ရှိသောအခါတွင် သင့်အား အပြစ်တင်ရန်၊ သင့်အား ဖော်ထုတ်ရန် သတ္တိရှိသော ထိုကဲ့သို့သောလူကောင်းများကို သင့်အနီးတွင် ထားရှိခြင်းသည် သင့်အား လမ်းမလွဲစေရန် တားဆီးနိုင်သည်။ သင်၏ အဆင့်အတန်းက မည်သို့ရှိသည်ကို ၎င်းတို့ ဂရုမစိုက်ပေ။ ပြီးလျှင် သမ္မာတရားစည်းမျဉ်းများနှင့် ဆန့်ကျင်သည့်အရာတစ်ခုအား သင်လုပ်ဆောင်ပြီးသည်ကို ၎င်းတို့တွေ့ရှိသည်နှင့် လိုအပ်လျှင် ၎င်းတို့သည် သင့်အား အပြစ်တင်ပြီး ဖော်ထုတ်လိမ့်မည်။ ဤသို့သောသူများသည်သာ ဖြောင့်မှန်သောလူများ၊ တရားမျှတစိတ် ရှိသောလူများဖြစ်သည်။ ထို့အပြင် ၎င်းတို့က သင့်အား မည်သို့ ဖော်ထုတ်ပြီး အပြစ်တင်ပါစေ အားလုံးက သင့်အတွက် အထောက်အကူဖြစ်ပြီး အားလုံးက သင့်အား ကြီးကြပ်ခြင်းနှင့် ရှေ့သို့ တွန်းတင်ခြင်းတို့သာ ဖြစ်သည်။ သင်သည် ဤသို့သောလူများနှင့် နီးစပ်အောင် လုပ်ဆောင်ရမည်။ သင့်အနီး၌ ဤသို့သောသူများရှိပြီး သင့်အား ကူညီခြင်းအားဖြင့် သင်သည် အတော်အတန်ပင် ပို၍ ဘေးကင်းလာသည်။ ဤသည်မှာ ဘုရားသခင်၏ ကွယ်ကာမှုရှိခြင်းဆိုသည့်အရာ ဖြစ်သည်။ နေ့စဉ် သင်၏နံဘေး၌ သမ္မာတရားကို နားလည်ပြီး စည်းမျဉ်းများကို ထိန်းသိမ်းသောသူများ ရှိနေပြီး သင့်အား ကြီးကြပ်ပေးနေခြင်းသည် သင့်တာဝန်နှင့် အလုပ်ကို ကောင်းစွာလုပ်ဆောင်ခြင်းအတွက် အလွန်အကျိုးဖြစ်စေသည်။ သင့်ကို ဖော်လံဖားပြီး မြှောက်ပင့်သည့် လှည့်ဖြားတတ်သော၊ မရိုးဖြောင့်သော လူတို့ကို သင်၏ လက်ထောက်များအဖြစ် လုံးဝ မထားရပေ။ ဤကဲ့သို့သောလူတို့ သင်ထံတွင် ကပ်တွယ်နေခြင်းသည် သင့်အပေါ် နံဟောင်နေသော ယင်ကောင်များ ပျံဝဲနေခြင်းနှင့် တူ၏။ သင်သည် ဗက်တီးရီးယားပိုး၊ ဗိုင်းရပ်စ်ပိုး အမြောက်အမြားနှင့် ထိတွေ့တော့မည်ဖြစ်၏။ ထိုသို့သောလူတို့သည် သင့်ကို နှောင့်ယှက်ပြီး သင့်အလုပ်ကို ထိခိုက်စေတတ်သည်။ ထိုသူတို့က သင့်ကို စုံစမ်းသွေးဆောင်ခြင်းထဲသို့ လဲကျစေပြီး လမ်းလွဲစေနိုင်သည့်အပြင် သင့်အား ကံဆိုးခြင်းနှင့် ဘေးဒုက္ခ ပေးနိုင်သည်။ ထိုသူတို့မှနေ၍ ဝေးလေကောင်းလေ ရှောင်ကြဉ်ရမည် ဖြစ်ကာ သူတို့၌ မယုံကြည်သူများ၏ အနှစ်သာရရှိသည်ကို သင် ပိုင်းခြားသိမြင်နိုင်ပြီး သူတို့ကို အသင်းတော်မှနေ၍ ရှင်းလင်းပစ်နိုင်လျှင် သာ၍ပင် ကောင်းသေး၏။ သမ္မာတရားကို လိုက်စားသည့် ဖြောင့်မတ်တည်ကြည်သော လူတစ်ဦးက သင်၌ ပြဿနာရှိကြောင်း သိမြင်သောအခါ သင်၏ အဆင့်အတန်းကို အမှုမထားဘဲ၊ သူတို့ကို သင် မည်သို့ဆက်ဆံမည်ကို အမှုမထားဘဲ သူတို့ကို သင် ဖြုတ်ပစ်မည်ဆိုလျှင်ပင် အမှန်တရားကို ပြောပြမည်ဖြစ်သည်။ ယင်းကို သူတို့ ဖုံးကွယ်ဖို့ သို့မဟုတ် ဝေ့လည်ကြောင်ပတ် ပြောဖို့ မည်သည့်အခါမျှ ကြိုးစားမည်မဟုတ်ပေ။ သင့်ဘေးတွင် ဤကဲ့သို့သောလူတို့ ပို၍ရှိသည်က အလွန်အကျိုးပြုလေ၏။ စည်းမျဉ်းများနှင့် ဆန့်ကျင်သော အရာတစ်ခုကို သင် လုပ်ဆောင်သောအခါ ၎င်းတို့က သင့်ကို ဖော်ထုတ်လိမ့်မည်။ သင်၏ ပြဿနာများအပေါ် ထင်မြင်ချက်များ ပေးလိမ့်မည်။ သင့်ပြဿနာများနှင့် အမှားများကို ပွင့်လင်းစွာနှင့် ရိုးသားစွာ ထောက်ပြလိမ့်မည်။ ၎င်းတို့သည် သင့်အား သိက္ခာဆည်ဖို့ ကူညီရန် ကြိုးစားမည်မဟုတ်။ ပြီးလျှင် လူအများရှေ့၌ အရှက်မရစေရန်အတွက်ပင် ၎င်းတို့က သင့်အား အခွင့်အရေး ပေးမည်မဟုတ်။ ဤသို့သောလူများကို သင်မည်သို့ ဆက်ဆံသင့်သနည်း။ သင်သည် ၎င်းတို့ကို ညှဉ်းပန်းသင့်သလော သို့မဟုတ် ၎င်းတို့နှင့် နီးစပ်အောင် လုပ်ဆောင်သင့်သလော။ (၎င်းတို့နှင့် နီးစပ်အောင် လုပ်ဆောင်သင့်ပါသည်။) မှန်သည်။ သင်သည် သင့်စိတ်နှလုံးကို ဖွင့်ဟပြီး ၎င်းတို့နှင့် မိတ်သဟာယဖွဲ့ကာ “ကျွန်ုပ်၌ ရှိသည့်ပြဿနာကို ကျွန်ုပ်ကို သင်ထောက်ပြခဲ့သည်မှာ မှန်ကန်သင့်တော်ပါသည်။ ထိုအချိန်က ကျွန်ုပ်သည် ဘဝင်မြင့်မှု၊ အဆင့်အတန်းတို့နှင့် သက်ဆိုင်သော အတွေးများဖြင့် ပြည့်နေခဲ့သည်။ ကျွန်ုပ်သည် နှစ်များစွာကြာ ခေါင်းဆောင် ဖြစ်ခဲ့သည့်တိုင်အောင် သင်သည် ကျွန်ုပ် သိက္ခာဆည်ဖို့ ကူညီရန် မကြိုးစားခဲ့ရုံမက လူများစွာရှေ့တွင်လည်း ကျွန်ုပ်၏ ပြဿနာများကို သင်ထောက်ပြခဲ့သည်ဟု ခံစားရသောကြောင့် ကျွန်ုပ် လက်မခံနိုင်ခဲ့ပါ။ သို့ရာတွင် ယခု၌ ကျွန်ုပ်လုပ်ဆောင်ခဲ့သော အရာသည် စည်းမျဉ်းများ၊ သမ္မာတရားတို့နှင့် အမှန်ပင် ကွဲလွဲနေကြောင်းကိုလည်းကောင်း၊ ကျွန်ုပ်သည် ဤသို့ မလုပ်ဆောင်ခဲ့သင့်ကြောင်းကိုလည်းကောင်း မြင်ပါသည်။ ခေါင်းဆောင်ရာထူး ရှိခြင်းသည် အဘယ်အရေးကြီးသနည်း။ ဤသည်မှာ ကျွန်ုပ်၏ တာဝန်ပင် မဟုတ်လော။ ကျွန်ုပ်တို့အားလုံးသည် ကျွန်ုပ်တို့၏ တာဝန်ကို ထမ်းဆောင်နေကြပြီး ကျွန်ုပ်တို့အားလုံးသည် အဆင့်အတန်းတွင် တန်းတူညီမျှသည်။ တစ်ခုတည်းသော ကွာခြားမှုမှာ ကျွန်ုပ်သည် တာဝန်အနည်းငယ်ပို၍ ထမ်းရွက်ခြင်းဖြစ်မျှသာ ဖြစ်သည်။ နောင်တွင် ပြဿနာတစ်ခုခုကို သင်ရှာဖွေတွေ့ရှိလျှင် သင်ပြောသင့်သည့်အရာကို ပြောလော့။ ပြီးလျှင် ကျွန်ုပ်တို့ကြားတွင် ပုဂ္ဂိုလ်ရေးအာဃာတ ရှိမည်မဟုတ်ပါ။ သမ္မာတရားအပေါ် ကျွန်ုပ်တို့၏ သဘောပေါက်နားလည်မှု၌ ကွဲပြားလျှင် ကျွန်ုပ်တို့ အတူတကွ မိတ်သဟာယ ဖွဲ့နိုင်သည်။ ဘုရားအိမ်တော်တွင်၊ ဘုရားသခင်နှင့် သမ္မာတရားရှေ့တွင် ကျွန်ုပ်တို့သည် စည်းလုံးကြမည်။ စိမ်းကားဖယ်ကြဉ်ကြမည် မဟုတ်” ဟု ဆိုသင့်သည်။ ဤသည်မှာ သမ္မာတရားအား လက်တွေ့လုပ်ဆောင်ခြင်းနှင့် ချစ်ခြင်းသဘောထား ဖြစ်သည်။ သင်သည် အန္တိခရစ်လမ်းကြောင်းကို ကောင်းစွာ ရှောင်ကြဉ်လိုလျှင် မည်သည့်အရာကို လုပ်ဆောင်သင့်သနည်း။ သင်သည် သမ္မာတရားအား ချစ်သောသူများ၊ ဖြောင့်မှန်သောသူများနှင့် နီးစပ်ရန်၊ သင်၏ ပြဿနာများအား ထောက်ပြနိုင်သောသူများ၊ သင့်ပြဿနာများအား တွေ့ရှိသောအခါ၌ သင့်အား မှန်မှန်ကန်ကန် ပြောဆိုပြီး အပြစ်တင်နိုင်သောသူများ၊ အထူးသဖြင့် သင့်ပြဿနာများအား တွေ့ရှိသောအခါ သင့်အား ပြုပြင်နိုင်သောသူများဖြင့် နီးစပ်ရန် စတင်လုပ်ဆောင်သင့်သည်။ ဤသူတို့မှာ သင့်အတွက် အကျိုးအရှိဆုံးသူများ ဖြစ်ပြီး ၎င်းတို့ကို သင်ချစ်မြတ်နိုးသင့်သည်။ ဤသို့သော လူကောင်းများကို သင်ပယ်ပြီး ဖယ်ရှားလျှင် ဘုရားသခင်၏ ကွယ်ကာမှုကို သင်ဆုံးရှုံးရမည်။ ပြီးလျှင် ကပ်ဘေးများက တဖြည်းဖြည်းချင်းဖြင့် သင့်ထံသို့ လာလိမ့်မည်။ လူကောင်းများနှင့် သမ္မာတရားကို နားလည်သောသူများဖြင့် နီးစပ်အောင် လုပ်ဆောင်ခြင်းအားဖြင့် သင့်တွင် ငြိမ်သက်ခြင်းနှင့် ဝမ်းမြောက်ခြင်း ရှိလိမ့်မည်။ ပြီးလျှင် သင်သည် ကပ်ဘေးကို ရှောင်နိုင်လိမ့်မည်။ ယုတ်မာသောလူများ၊ အရှက်မဲ့သောလူများ၊ သင့်အား မြှောက်ပင့်သောလူများဖြင့် နီးစပ်အောင် လုပ်ဆောင်ခြင်းအားဖြင့် သင်သည် အန္တရာယ်ကျရောက်လိမ့်မည်။ သင်သည် အလွယ်တကူ လိမ်လည်ခြင်းနှင့် လှည့်စားခြင်းတို့ကို ခံရမည်သာမကဘဲ ကပ်ဘေးက သင့်အပေါ်သို့ အချိန်မရွေး ရောက်လာနိုင်သည်။ မည်သို့သောသူမျိုးက သင့်အား အကျိုးအဖြစ်စေနိုင်ဆုံးဖြစ်သည်ကို သင်သိရမည်။ သင့်အား အကျိုးအဖြစ်စေနိုင်ဆုံးမှာ မှားသောအရာတစ်ခုခုကို သင်လုပ်ဆောင်သောအခါ၊ သို့မဟုတ် သင့်ကိုယ်သင် ဂုဏ်တင်ချီးကျူးပြီးကာ သက်သေခံ၍ သူတစ်ပါးတို့ကို လှည့်စားသောအခါတွင် သင့်အား သတိပေးနိုင်သောသူများ ဖြစ်လေသည်။ ဤသို့သောလူများနှင့် နီးစပ်အောင် လုပ်ဆောင်ခြင်းသည် လျှောက်လှမ်းရန်အတွက် မှန်ကန်သော လမ်းကြောင်းဖြစ်သည်။ သင်တို့သည် ဤအရာကို စွမ်းဆောင်နိုင်သလော။ အကယ်၍ လူတစ်ဦးက သင်၏ ဂုဏ်သတင်းကို ထိခိုက်သည့် အရာတစ်ခုကို ပြောပြီး သင်သည် တစ်ဘဝလုံး သူ့အပေါ် မကျေမချမ်းဖြင့် ကုန်ဆုံးကာ “သင်သည် ကျွန်ုပ်ကို အဘယ့်ကြောင့် ဖော်ထုတ်ခဲ့သနည်း။ သင့်ကို ကျွန်ုပ် မည်သည့်အခါမျှ လွဲမှားစွာ မဆက်ဆံခဲ့ဖူးပါ။ သင်သည် ကျွန်ုပ်အတွက် အမှုအရာများကို အဘယ့်ကြောင့် ခက်ခဲအောင် အမြဲတမ်း လုပ်ရသနည်း” ဟု ဆိုကာ သင့်စိတ်ထဲတွင် အာဃာတထားလျက် စိတ်ဝမ်းကွဲမှု ဖြစ်ပေါ်သည့်အပြင် “ငါသည် ခေါင်းဆောင်တစ်ဦးဖြစ်သည်။ ငါ၌ ဤကိုယ်ပိုင်လက္ခဏာနှင့် အဆင့်အတန်းရှိကာ သင့်ကို ထိုပုံစံဖြင့် စကားပြောခွင့် ပြုမည်မဟုတ်” ဟု အမြဲတမ်း စဉ်းစားနေလျှင် ဤသည်မှာ မည်သည့်သရုပ်သကန်မျိုး ဖြစ်သနည်း။ ယင်းသည် သမ္မာတရားကို လက်ခံခြင်းမဟုတ်ဘဲ မိမိကိုယ်ကို အခြားသူများနှင့် အတိုက်အခံပြုခြင်းဖြစ်၏။ ယင်းသည် အတော်အတန် အသိခေါက်ခက် အဝင်နက်ခြင်းပင်ဖြစ်၏။ ဤသည်မှာ အဆင့်အတန်းအပေါ် သင်၏ထင်မြင်ချက်က ပြဿနာရှာနေခြင်း မဟုတ်လော။ ဤအရာက သင်၏ ဖောက်ပြန်ပျက်စီးသော စိတ်သဘောထားသည် အလွန် ဆိုးဝါးနေသည်ကို ပြသည်။ အဆင့်အတန်းနှင့် ပတ်သက်၍ ထင်မြင်ချက်များ အမြဲတမ်း ထားရှိသောသူတို့သည် ဆိုးဝါးသော အန္တိခရစ်စိတ်သဘောထား ရှိသည့် လူများဖြစ်ကြသည်။ ထိုသူတို့သည်လည်း မကောင်းမှု ကျူးလွန်လျှင် ထုတ်ဖော်ခြင်းနှင့် ဖယ်ရှားရှင်းလင်းခြင်းကို အလွန်လျင်မြန်စွာ ခံရမည်ဖြစ်သည်။ လူတို့အနေဖြင့် သမ္မာတရားကို ငြင်းပယ်ပြီး လက်မခံခြင်းက အလွန် အန္တရာယ်ရှိ၏။ အဆင့်အတန်းရဖို့ အမြဲတမ်း ယှဉ်ပြိုင်လိုစိတ်ရှိခြင်းနှင့် အဆင့်အတန်း၏ အကျိုးကျေးဇူးများကို ပျော်မွေ့ခံစားလိုခြင်းသည် အန္တရာယ်၏ လက္ခဏာများ ဖြစ်ကြ၏။ လူတစ်ဦး၏ စိတ်နှလုံးကို အဆင့်အတန်းက အမြဲတမ်း ဘောင်ခတ်ထားသောအခါ သူသည် သမ္မာတရားကို လက်တွေ့လုပ်ဆောင်ပြီး အမှုအရာများကို စည်းမျဉ်းအတိုင်း ကိုင်တွယ်နိုင်ဦးမည်လော။ အကယ်၍ လူတစ်ဦးသည် သမ္မာတရားကို လက်တွေ့မလုပ်ဆောင်နိုင်ဘဲ ကျော်ကြားမှု၊ အကျိုးအမြတ်နှင့် အဆင့်အတန်းအဖို့အလို့ငှာ အမြဲတမ်း ပြုမူဆောင်ရွက်ပြီး အမှုအရာများ လုပ်ဆောင်ဖို့ မိမိ၏ အာဏာကို အမြဲတမ်း အသုံးချနေလျှင် သူသည် မိမိ၏ သရုပ်အမှန်ကို ပြသနေသည့် သိသာထင်ရှားသော အန္တိခရစ်တစ်ဦး မဟုတ်သလော။

မိမိကိုယ်ကို ဂုဏ်တင်ချီးကျူးပြီး သက်သေခံခြင်းကဲ့သို့သော သရုပ်သကန်များသည် အန္တိခရစ်များ၌ အတွေ့ရဆုံးသော သရုပ်သကန်များ ဖြစ်၏။ နေ့စဉ်ဘဝတွင်ဖြစ်စေ၊ အခြားသူများနှင့် ပေါင်းသင်းဆက်ဆံပြီး အမှုအရာများကို ကိုင်တွယ်သည့်နည်းလမ်းတွင်ဖြစ်စေ၊ အသင်းတော်အသက်တာ၌ ဖြစ်စေ ဤသရုပ်သကန်များကို အမြဲတမ်း တွေ့မြင်နိုင်သည်။ အဘယ့်ကြောင့်ဆိုသော် ဤသရုပ်သကန်များမှာ ဖောက်ပြန်ပျက်စီးသော စိတ်သဘောထားများ၏ ထုတ်ဖော်ချက်များ ဖြစ်၏။ သာဓကအနေဖြင့် လူတစ်ဦး၏ မိမိ၏တာဝန်ကို ကိုင်တွယ်ဖြေရှင်းသည့် ပုံစံ၊ အခြားသူများအား ဆက်ဆံသည့်ပုံစံ၊ အခြားသူများအား ပိုင်းခြားသိမြင်သည့် ပုံစံတို့နှင့် ဆက်စပ်သည့် သမ္မာတရားများသည် မိတ်သဟာယပြုချက်ထဲ၌ ငါတို့ ခြုံငုံပြီးဖြစ်သည့် သမ္မာတရားများ ဖြစ်သည်။ သင်တို့သည် ဤအရာများ၏ ခိုင်လုံသော သရုပ်သကန်များကို သင်တို့၏ သာမန်ဘဝထဲ၌ သိရှိသော်လည်း ယင်းတို့ကို ပြဿနာများဖြစ်သည်ဟု သတိမပြုမိနိုင်ခြင်းလော။ သို့တည်းမဟုတ် သတ်သတ်မှတ်မှတ်ရှိသော ဤပြဿနာများအပေါ် အခြေခံ၍ စတင်ဝင်ရောက်မှု မရှိသေးခြင်းလော။ အကယ်၍ သင်တို့သည် စိတ်သဘောထားများဖြင့် အစမပြုလျှင်၊ သို့မဟုတ် ဤသရုပ်သကန်များကို သင် တစ်ခါတစ်ရံ ပြသော်လည်း ယင်းက စိတ်သဘောထားဆိုင်ရာ ပြဿနာဖြစ်သည်၊ မဖြစ်သည်ကို မသိသောကြောင့် ယင်းတို့ကို မသိကျိုးကျွန်ပြုနေလျှင် သင်သည် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိဖို့ မည်သို့မျှ နီးစပ်မည်မဟုတ်ပေ။ အကယ်၍ ဤသရုပ်သကန်များက သင် မိမိကိုယ်ကို ဂုဏ်တင်ချီးကျူးပြီး သက်သေခံနေခြင်းဖြစ်‌ကြောင်း သင်သဘောပေါက်ရန် ပျက်ကွက်လျှင်၊ ဤသရုပ်သကန်များသည် သင်၏ ဖောက်ပြန်ပျက်စီးသော စိတ်သဘောထား၏ စိုးမိုးခြင်းကို ခံနေရကြောင်း သင်မသိဘဲ ယင်းတို့ကို ပင်ကိုစရိုက် လက္ခဏာတစ်မျိုး သို့မဟုတ် မွေးရာပါ အမှုအရာများလုပ်သည့် သို့မဟုတ် သိမြင်တတ်သည့် နည်းလမ်းအဖြစ် ယူမှတ်ပြီး ဖော့ပြောဖို့ ကြိုးစားသည့်အပြင် ယင်းတို့ကို သင်၏ ဖောက်ပြန်ပျက်စီးသော စိတ်သဘောထားနှင့် ဖောက်ပြန်ပျက်စီးသော အနှစ်သာရ ထုတ်ဖော်ချက်များအဖြစ် မယူမှတ်လျှင် သင်သည် ထိုသက်ဆိုင်သည့် ဖောက်ပြန်ပျက်စီးသော စိတ်သဘောထားကို ပြောင်းလဲဖို့ အခက်တွေ့လိမ့်မည်။ စိတ်သဘောထားများနှင့် ဆက်စပ်သည့် လူတို့ သဘောပေါက်နိုင်သောအရာမှာ ယင်းက အမှုအရာများကို ပြုလုပ်သည့်နည်းလမ်း သို့မဟုတ် ၎င်းတို့ ရောက်ရှိနေသည့် အခြေအနေဖြစ်စေ၊ အပြင်ပန်း အပြုအမူ သို့မဟုတ် ၎င်းတို့၏ ပြောပုံဆိုပုံနှင့် စကားများ ဖြစ်စေ၊ အကြောင်းအရာတစ်ခုခုအပေါ် ၎င်းတို့၏ ထင်မြင်ချက်များနှင့် ရှုထောင့်များ သို့မဟုတ် ၎င်းတို့၏ သိနားလည်ခြင်းဖြစ်စေ ယင်းသည် စိတ်သဘောထား အနှစ်သာရနှင့် ဆက်စပ်နေသရွေ့ ၎င်းတို့သည် ယင်းကို လူ့သဘာဝ အနှစ်သာရ၏ ပြယုဂ်တစ်ခု သို့မဟုတ် ထုတ်ဖော်ချက်များအဖြစ် အမြဲတမ်း သဘောထားသင့်သည်။ ထို့ပြင် ဤသို့ဖြင့် ၎င်းတို့၏ သိနားလည်ခြင်းကို ကျယ်ပြန့်စေမည် မဟုတ်လော။ ၎င်းတို့သည် လူတစ်ဦးသည် ဘုရားသခင်ကို အတိုက်အခံလုပ်သည်၊ သမ္မာတရားကို မချစ်၊ အဆင့်အတန်းရဖို့ လောဘကြီးသည်၊ သို့မဟုတ် လူတစ်ဦးသည် သူပြောသည့်အရာများဖြင့် လူတို့ကို အထင်အမြင်မှားစေသည် အစရှိသည့် ကြီးမားသော အရာများကိုသာ နားလည်သင့်သည်မဟုတ်ဘဲ အမှန်တွင် အသေးစိတ်ကျသော စိတ်ကူးများနှင့် အကြံများကဲ့သို့ သေးငယ်သော အရာများမှစ၍ အကြောင်းပြချက် သို့မဟုတ် ပြောဆိုချက်ကဲ့သို့ ကြီးမားသော အရာများအထိ အရာရာကိုလည်း နားလည်သင့်သည်။ ငါသည် အားလုံးပေါင်း အကြောင်းအရာ ခြောက်ခုကို ယခုတင် ဖော်ပြခဲ့ကာ ယင်းတို့အထဲတွင် ထင်မြင်ချက်များနှင့် ရှုထောင့်များသာမက အကြောင်းအရာတစ်ခုခုအပေါ် လူတစ်ဦး၏ သိနားလည်ခြင်းလည်း ပါဝင်၏။ ထင်မြင်ချက်များနှင့် ရှုထောင့်များသည် လူတစ်ဦး၏ အသိဉာဏ်နှင့် အတွေးအခေါ်ထဲတွင် တည်ရှိသော အရာများဖြစ်၏။ သိနားလည်ခြင်းသည် သတိပြုထားမိပြီးသော အရာတစ်ခုခုဖြစ်ပြီး လူတစ်ဦးက ခိုင်လုံသော စကားလုံးများနှင့် ပြောဆိုချက်များကို ပုံဖော်နိုင်သောအရာနှင့် ပတ်သက်သည်။ ထို့နောက်တွင် အပြုအမူနှင့် ဘာသာစကားလည်း ရှိ၏။ ဤအရာများမှာ အားလုံးပေါင်း အကြောင်းအရာ လေးခုဖြစ်သည်။ ပြောဆိုချက်များနှင့် အကြောင်းပြချက်များလည်း ပါဝင်သည်။ ပြောဆိုချက်များနှင့် အကြောင်းပြချက်များသည် မည်သည့်အရာနှင့် ဆန့်ကျင်သနည်း။ (အကြံများနှင့် စိတ်ကူးများ ဖြစ်ပါသည်။) စိတ်ကူးများမှာ စိတ်ထဲတွင် မရည်ရွယ်ဘဲ ထွက်ပေါ်လာသည့် အတော်ပင် မရေရာသော အရာများဖြစ်သည်။ ယင်းတို့ကို မှန်သည်၊ သို့မဟုတ် မှားသည်ဟု မသတ်မှတ်ရသေး၊ ယင်းတို့ကို သင် စဉ်းစားရုံစဉ်းစားခြင်း ဖြစ်ကာ သင့်အထဲတွင် ပုံစံမဖော်ရသေးသော်လည်း ပြောထွက်ပြီးသား အကြောင်းပြချက်များမှာ အမှန်တွင် ပုံဖော်ပြီးဖြစ်သည်။ အားလုံးပေါင်း အုပ်စုသုံးခုနှင့် အကြောင်းအရာ ခြောက်ခုဖြစ်၏။ ဤအကြောင်းအရာ ခြောက်ခုကို သင်တို့၏ ဖောက်ပြန်ပျက်စီးသော စိတ်သဘောထားများ၏ အနှစ်သာရကို စိတ်ဖြာလေ့လာဆွေးနွေးခြင်းနှင့် စိတ်သဘောထားဆိုင်ရာ ပြောင်းလဲမှုအား စွမ်းဆောင်ရရှိခြင်းအတွက် လမ်းကြောင်းတစ်ခုအဖြစ် လက်ခံလော့။ ယခုမှစ၍ ဤအကြောင်းအရာခြောက်ခုမှနေ၍ သင်တို့၏ ဖောက်ပြန်ပျက်စီးသော စိတ်သဘောထားများနှင့် ဖောက်ပြန်ပျက်စီးသော အနှစ်သာရအား စတင်၍ သိနားလည်လော့။ ထို့ပြင် ဤနည်းအားဖြင့် သင်တို့သည် မိမိတို့ကိုယ်ကို အမှန်တကယ် သိနားလည်လာမည် ဖြစ်သည်။

သင်တို့သည် ယနေ့မိတ်သဟာယပြုချက်ကို နားထောင်ပြီးနောက် ကြားခဲ့ပြီးသည့်အရာကို ကျေညက်အောင်နားလည်ဖို့ အချိန်အနည်းငယ် လိုသလော။ သင်တို့သည် အတူတကွ စုရုံးလာသောအခါ အမြင်မှန်တချို့ကို မိတ်သဟာယပြုနိုင်သလော သို့မဟုတ် ဤအခြေခံအုတ်မြစ်အပေါ်တွင် မိမိတို့ကိုယ်ကို နှိုင်းယှဉ်ချက် ပြုနိုင်သလော။ ဤသည်မှာ သော့ချက်ဖြစ်ပြီး သင်တို့အတွက် အကျိုးပြုဆုံးဖြစ်၏။ သင်တို့သည် အတူတကွ စုရုံးလာသောအခါ မိတ်သဟာယပြုဖို့၊ စိတ်ကူးများကို ဖလှယ်ဖို့အပြင် မိမိတို့၏ အတွေ့အကြုံများနှင့် သ‌ဘော‌ပေါက်မှုများကို ဆွေးနွေးဖို့ လိုသည်။ ဤသည်မှာ အထိရောက်ဆုံး ဖြစ်၏။ “တွေးဆသည်” ဟူသည့် စကားလုံးကို ယခင်က ငါတို့ အမြဲ အသုံးပြုခဲ့သည်။ အရပ်စကားတွင် “စားမြုံ့ပြန်သည်” ဟု ငါတို့ပြောတတ်သည်။ ဤသည်မှာ ပို၍ဖတ်ဖို့၊ ဆုတောင်းရင်း ဖတ်ရှုခြင်းကို ပိုလုပ်ဖို့၊ ပို၍စဉ်းစားဖို့၊ ထို့ပြင် ပို၍ရှာဖွေဖို့၊ ထိုအချိန်တွင် သင် နားလည်ခဲ့သည့် အရာကိုသာမက နားမလည်ဘဲ အယူဝါဒအဖြစ်သာ သဘောထားခဲ့သည့်အရာများ၊ အရေးကြီးသောအရာများ၊ လူတိုင်း တလွဲနားလည်ခဲ့ပြီးသည့် အချက်များအပြင် သင် သဘောပေါက်နားလည်ခြင်း မရှိခဲ့သေးသည့် အပိုင်းများ အားလုံးကို ထုတ်နုတ်၍ အလေးထား မိတ်သဟာယဖွဲ့ရန် ဖြစ်သည်။ ဤသည်ကို ပြန်လည် “စားမြုံ့ပြန်ခြင်း”ဟု ခေါ်ဆိုလေ၏။ ဤနည်းအားဖြင့် ဤသမ္မာတရားများ၏ အသေးစိတ်အချက်များ၊ သမ္မာတရားများထဲရှိ အမျိုးမျိုးသော ခြားနားချက်များနှင့် သမ္မာတရားတစ်ခုစီ၏ အဓိပ္ပာယ်ဖွင့်ဆိုချက်များအပေါ် သင်၏ သိနားလည်ခြင်းက ပို၍ပို၍ ရှင်းလင်းလာပြီး တိကျမှန်ကန်လာမည် ဖြစ်သည်။ မကြာသေးမီက နှစ်များအတွင်း မိမိတို့ နားလည်ထားခဲ့ပြီး လက်တွေ့လုပ်ဆောင်ခဲ့ပြီးသည့် အမျိုးမျိုးသော သမ္မာတရားများသည် ယခင်ကထက် ပို၍ ဒွိဟဖြစ်လာသည် သို့မဟုတ် ပို၍ ရှင်းလင်းလာသည်ဟု သင်တို့ ထင်သလော။ (ပို၍ ရှင်းလင်းလာသည်ဟု ထင်ပါသည်။) ထို့ပြင် ဤနှစ်ကာလများတွင် ဘုရားသခင်အပေါ် သင်တို့၏ ယုံကြည်မှုလမ်းကြောင်း၊ သင် ကျင့်ကြံပြုမူသည့် ဦးတည်ချက်အပြင် သင်၏ တာဝန်လုပ်ဆောင်ခြင်းနောက်ကွယ်ရှိ ရည်ရွယ်ချက်၊ အရင်းခံအကြောင်းနှင့် မူလတွန်းအားတို့တွင် ကြီးမားသော ပြောင်းလဲမှုတစ်ခုခု ရှိလာပြီလော။ (ဘုရားသခင်၏ ရိုက်နှက်ခြင်းနှင့် ဆုံးမပဲ့ပြင်ခြင်း အနည်းငယ်ကို ကြုံရကာ ဘုရားသခင်၏ နှုတ်ကပတ်တော်များအား စားသောက်ပြီးနောက် ပြောင်းလဲမှုတစ်ခုခု ရှိလာသကဲ့သို့ ခံစားရသည်။) ပြောင်းလဲမှုရှိလာသည်မှာ မှန်ကန်ပြီး ယင်းမှာ တကယ်ဖြစ်လာရမည့် အရာဖြစ်သည်။ လူအချို့သည် တစ်လျှောက်လုံး တုန်လှုပ်ခြင်းမရှိသည့်အပြင် တရားဒေသနာ အမြောက်အမြား နားထောင်ပြီးနောက် စိုးစဉ်းမျှ ပြောင်းလဲမသွားသေးချေ။ ထိုသူတို့သည် သူတို့၏ စိတ်နှလုံးများထဲ၌ စေ့ဆော်ခြင်းမခံရပေ။ ဆိုလိုသည်မှာ မည်သည့် စုဝေးပွဲ သို့မဟုတ် မိတ်သဟာယကမျှ သူတို့သွားနေသည့် ဦးတည်ချက်ကို မပြောင်းလဲနိုင်ပေ။ ထိုသူတို့သည် အလွန်ထုံထိုင်းပြီး ဉာဏ်တုံးကြပါတကား။ ကယ်တင်ခြင်းရရှိသည့် လမ်းကြောင်းသည် ယခုတွင် ပို၍ပို၍ ရှင်းလင်းလာသင့်ကာ အတွေ့အကြုံရှိသော သူတို့သည် လူကို ဘုရားသခင် ကယ်တင်သည့်နည်းလမ်းများနှင့် ထိုသို့ပြုလုပ်ခြင်း၌ သူ၏ ရည်ရွယ်ချက်ကို ရှင်းလင်းစွာနှင့် ကြည်လင်ပြတ်သားစွာ မြင်တွေ့သင့်သည်။ အကယ်၍ ဤနှစ်ကာလများတစ်လျှောက် ဘုရားသခင်ကို ယုံကြည်လက်ခံပြီးနောက်တွင် သင်သည် လူတို့အား ဘုရားသခင် မည်သို့ကယ်တင်သည်နှင့် ၎င်းတို့အား ဖောက်ပြန်ပျက်စီးခြင်းမှ မည်သို့သန့်စင်သည်ကို မသိသေးလျှင် ယင်းက သင်၌ သမ္မာတရားအား သိနားလည်ခြင်း ဘာမျှမရှိသည့်အပြင် ဘုရားသခင်၏ အလုပ်အား နားလည်သဘောပေါက်ခြင်း စိုးစဉ်းမျှ မရှိသည်ကို ပြသည်။ ထိုသို့သောလူတို့သည် ၎င်းတို့၏ ယုံကြည်ခြင်း၌ အကုန်ရှုပ်ထွေးနေသည် မဟုတ်လော။

၂၀၁၉ ခုနှစ်၊ မတ်လ ၂၀ ရက်


အချက် ၅- ၎င်းတို့သည် လူတို့ကို အထင်အမြင်မှားစေကာ ဆွဲဆောင်သိမ်းသွင်း၍ ခြိမ်းခြောက်ပြီး ထိန်းချုပ်လေ၏

ဖြည့်စွက်ချက်- ဒါ့ပေါင်နှင့် ရှောင်ပေါင်တို့၏ ဇာတ်လမ်း

ယနေ့ ငါတို့၏ မိတ်သဟာယဖွဲ့ခြင်းကို သတ်သတ်မှတ်မှတ် အစမပြုမီ ဇာတ်လမ်းတစ်ပုဒ်ဖြင့် ငါ အစပြုမည်။ သင်တို့အားလုံး ဇာတ်လမ်းများ နားထောင်ရသည်ကို နှစ်သက်ကြသလော။ (နှစ်သက်ပါသည်။) သို့ဆိုလျှင် ဇာတ်လမ်းများကို နားထောင်ခြင်း၌ စည်းမျဉ်းရှိသလော။ ပြောပြနေသော ဇာတ်လမ်းများတွင် သင်သည် သမ္မာတရား၏ လက္ခဏာသွင်ပြင်တစ်ခုကို သဘောပေါက်နားလည်ခြင်း၊ ဘုရားသခင်၏ ရည်ရွယ်ချက်များနှင့်ဆိုင်သည့် လက္ခဏာသွင်ပြင်တစ်ခုကို နားလည်ခြင်း၊ လူ့သဘာဝအနှစ်သာရ၏ လက္ခဏာသွင်ပြင်တစ်ခုကို သိနားလည်ခြင်း၊ သို့မဟုတ် ထိုဇာတ်လမ်းထဲတွင် လူတို့ လက်တွေ့လုပ်ဆောင်ပြီး ဝင်ရောက်သင့်သည့် သမ္မာတရား လက်တွေ့ကျမှုကို ရှာဖွေတွေ့ရှိခြင်း ရှိနိုင်ရမည်။ ဤသည်မှာ ဇာတ်လမ်းများ ပြောပြခြင်း၏ အဓိပ္ပာယ် ဖြစ်သည်။ ယင်းမှာ အလဟဿ စကားလျှောက်ပြောခြင်း မဟုတ်သည့်အပြင် အတင်းအဖျင်းပြောခြင်းလည်း သေချာပေါက် မဟုတ်ပေ။ လူအချို့သည် ဇာတ်လမ်းများကို နားထောင်သောအခါ ဖြစ်ရပ်များကိုသာ နားလည်သဘောပေါက်ကြသည်။ ၎င်းတို့သည် မည်သည့် လူအမျိုးအစားများ ဖြစ်သနည်း။ (အစွမ်းအစညံ့ဖျင်းသော လူတို့ဖြစ်ကြသည်။) ညံ့ဖျင်းသော အစွမ်းအစဟူသည်မှာ ၎င်းတို့ အတွေးအခေါ်မရှိသည်ကို ဆိုလိုသည်။ အဓိကအားဖြင့် ၎င်းတို့၌ ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။ ၎င်းတို့သည် မည်သည့်ဇာတ်လမ်းကို နားထောင်သည်ဖြစ်စေ ဖြစ်ရပ်များကိုသာ မှတ်မိနိုင်ကြသည် သို့မဟုတ် ထိုဇာတ်လမ်းမှ စည်းမျဉ်းစည်းကမ်း အနည်းငယ်ကိုသာ သိနားလည်နိုင်ကြသည်။ သို့သော် ဇာတ်လမ်းထဲမှ လူတို့နားလည်သင့်သည့် သမ္မာတရားအမျိုးမျိုးနှင့် ပတ်သက်လာလျှင် ၎င်းတို့သည် သဘောပေါက်ခြင်း၊ နားလည်ခြင်း သို့မဟုတ် သဘောပေါက်နားလည်ခြင်း မရှိကြပေ။ ဤသည်မှာ ဝိညာဉ်ရေးရာ နားလည်သဘောပေါက်မှု အကင်းမဲ့ဆုံးသော အပြုအမူ ဖြစ်သည် မဟုတ်လော။ (ဟုတ်ပါသည်။) သင်တို့ တစ်ယောက်တလေသည် ဇာတ်လမ်းတစ်ပုဒ်ကို နားထောင်ပြီးနောက် ဤအပြုအမူမျိုးကို ပြသဖူးသလော။ ယင်းကို ကြားနာပြီးနောက် သိပ်နားမလည်၊ ထိုဇာတ်လမ်းက အဓိပ္ပာယ်မရှိသည့်အပြင် ယင်းကို ပြောပြော၊ မပြောပြော ကိစ္စမရှိဟု ခံစားခြင်းဖြစ်သည်။ ထိုသို့သော လူတို့၌ သဘောပေါက်နားလည်နိုင်စွမ်း ရှိသလော။ သင်တို့သည် ဇာတ်လမ်းတစ်ပုဒ်ကို နားထောင်သောအခါ ထိုဇာတ်လမ်းထဲရှိ ဖြစ်ရပ်များမှနေ၍ အကျိုးကျေးဇူးတစ်ခုခု ရရှိနိုင်သလော။ ယင်းမှ သမ္မာတရားကို နားလည်နိုင်သည်ဖြစ်စေ၊ နားမလည်နိုင်သည်ဖြစ်စေ ဇာတ်လမ်းများ နားထောင်ခြင်းနှင့်ပတ်သက်၍ ငါ ယခုတင် ထုတ်ပြောသွားသော စည်းမျဉ်းကို သင်တို့ နားလည်သင့်သည်။ ကိုင်း၊ ဇာတ်လမ်းကို အစပြုကြစို့။

ရှောင်ပေါင်ဟု‌‌ခေါ်သော ကောင်လေးတစ်ယောက် ရှိခဲ့သည်။ မကြာသေးမီက လူတစ်ဦး သူ့အိမ်သို့ရောက်လာပြီး ဤလူက ရှောင်ပေါင်၏ မိဘများနှင့် မကြာခဏ အပြင်ထွက်ကာ ဧဝံဂေလိတရားဟောလေ့ရှိသည်။ တစ်နေ့တွင် ရှောင်ပေါင်၏ မိဘများသည် ကိစ္စလေးတစ်ခုလုပ်ဖို့ အပြင်ထွက်သွားကြပြီး အိမ်တွင် ထိုလူနှင့် ရှောင်ပေါင်ကို ချန်ထားခဲ့ကြသည်။ ငါတို့၏ ဇာတ်လမ်းက ဤတွင် အစပြု၏။ ရှောင်ပေါင်သည် ထိုလူနှင့် သိပ်မရင်းနှီးသဖြင့် ထိုလူသည် ရှောင်ပေါင်ဆော့ကစားနေစဉ် သွားပြီး သူနှင့်ရင်းနှီးရန် ဆုံးဖြတ်လိုက်သည်။ သူက ရှောင်ပေါင်ကို သိပြီး သူ၏နာမည်ကိုပင် သိသည်ဟု ပြောသည်။ ရှောင်ပေါင် ပျော်ရွှင်သွားပြီး ထိုလူသည် လူဆိုးတစ်ဦးမဖြစ်နိုင်ဟု တွေးလိုက်သည်။ ထို့နောက် ထိုလူက ရှောင်ပေါင်ကို “ရှောင်ပေါင်၊ မင်း၏ မိဘများက သူတို့ စကားပြောစဉ်တွင် ငါ့အကြောင်းကို ပြောဖူးကြသလား” ဟု မေး၏။ ရှောင်ပေါင်က တစ်ခဏ စဉ်းစားလိုက်ပြီး “ကျွန်တော် မသိပါ” ဟု ဆိုသည်။ ထိုလူက “မင်းသည် ရိုးသားသောကလေးတစ်ဦး ဖြစ်သည်။ လိမ္မာသောကလေးများသည် သူတို့သိသည့်အတိုင်း ပြောသည်” ဟု ပြောလေသည်။ သူသည် ရှောင်ပေါင်ကို ထပ်မံ၍ “မင်းမိဘများသည် ငါ့အကြောင်းကို ပြောဖူးသလား၊ သို့မဟုတ် မပြောဖူးဘူးလား” ဟု မေးပြန်၏။ ရှောင်ပေါင်က သူမသိကြောင်း ပြောနေသေးသည်။ ထိုလူက ဆက်လက်၍ “ရှောင်ပေါင်၊ လိမ္မာပါ။ အကယ်၍များ မင်း ငါ့ကို အမှန်အတိုင်းပြောလျှင် ချိုချဉ်အနည်းငယ် ကျွေးမည်” ဟု ပြောလေသည်။ ရှောင်ပေါင်က တစ်ခဏမျှ စဉ်းစားလိုက်သော်လည်း သူ မသိကြောင်း ပြောနေဆဲဖြစ်သည်။ ထိုလူက “သူအမှန်ပြောလာအောင် ငါ မည်သို့လုပ်ရပါမည်နည်း” ဟု ချင့်ချိန်စဉ်းစားလိုက်သည်။ သူက တစ်ခဏမျှ စဉ်းစားပြီးနောက် ရှောင်ပေါင်အား “ရှောင်ပေါင်၊ မင်းမိဘများက ဘုရားသခင်ကို ယုံကြည်ကြသည်။ ပြီးတော့ ငါလည်း ယုံကြည်သည်။ ငါက မင်းမိဘများနှင့် အရင်းနှီးဆုံး မိတ်ဆွေဖြစ်သည်။ ငါတို့သုံးယောက်လုံး ဘုရားသခင်ကို ယုံကြည်ပြီး မင်းလည်း ဘုရားသခင်ကို ယုံကြည်သည်။ ဘုရားသခင်က မည်သို့သောကလေးမျိုးကို နှစ်သက်သည်ကို မင်းသိသလား” ဟု မေးလေသည်။ ရှောင်ပေါင်က ထိုအကြောင်းကို စဉ်းစားပြီး “ကျွန်တော် မသိပါ” ဟု ဖြေ၏။ ထိုလူက “ဘုရားသခင်က မုသားမပြောသော၊ ရိုးသားသော ကလေးများကို နှစ်သက်သည်။ သူတို့ တစ်ခုခုကို သိသည့်အခါ သိသည်ဟုပြောပြီး မသိသည့်အခါတွင် မသိကြောင်းပြောကြသည်။ ယင်းမှာ ရိုးသားသည့် ကလေးဖြစ်ပြီး ထိုသို့သော ကလေးများကို ဘုရားသခင်က နှစ်သက်သည်” ဟု ပြောလိုက်သည်။ ရှောင်ပေါင်က ဤအကြောင်းကို စဉ်းစားပြီးမှ “ကောင်းပြီ” ဟု ဆို၏။ ထိုအခါ သူမသိကြောင်း ဆက်၍ မပြောတော့ပေ။ ထိုလူက ဆက်ပြီး “အကယ်၍များ မင်းက ငါ့ကို အမှန်အတိုင်းပြောလျှင် မင်းသည် ရိုးသားသောကလေးတစ်ဦး၊ ဘုရားသခင် ချစ်သောကလေး ဖြစ်မည်” ဟု ပြောသည်။ ရှောင်ပေါင်က ဤအကြောင်းကို စဉ်းစားလိုက်ပြီး “သို့ဆိုလျှင် ကောင်းပါပြီ” ဟု ဆိုသည်။ ထိုလူက “‘သို့ဆိုလျှင် ကောင်းပါပြီ’ ဟူသည်မှာ မည်သည့်အဓိပ္ပာယ်နည်း” ဟု မေး၏။ ရှောင်ပေါင်က “ယင်းမှာ ကျွန်တော့်မိဘများ ယခင်က ဦးလေးအကြောင်း တစ်ခုခုပြောဖူးကြသည်ဟု ဆိုလိုပါသည်” ဟု ပြောလိုက်တော့သည်။ ထိုအခါ ထိုလူက မည်သည့်အရာကို ပြောခဲ့ကြောင်း ဆက်မေးပြီး ရှောင်ပေါင်ကို ရိုးသားသောကလေးတစ်ဦး ဖြစ်ဖို့နှင့် လိမ်မပြောဖို့ ထပ်ခါတလဲလဲ ပြော၏။ ရှောင်ပေါင်က “ကျွန်တော့်အမေနှင့် အဖေတို့က ဦးလေးသည် လူကောင်းမဟုတ်ကြောင်း ပြောသည်။ ဦးလေးက ထိုမျှမရိုးသားကြောင်း၊ သို့ဖြစ်၍ ဦးလေးနှင့် စကားပြောသည့်အခါတွင် သူတို့ သတိထားသင့်ကြောင်း သူတို့ပြောကြသည်” ဟု ဆိုလေသည်။ ထိုလူက ထပ်ပြီး “မင်းအမေနှင့် အဖေက အခြားမည်သည့်အရာ ပြောခဲ့သေးသနည်း” ဟု မေးပြန်၏။ ရှောင်ပေါင်က “ကျွန်တော် မမှတ်မိတော့ပါ” ဟု ပြန်ဖြေသည်။ “လိမ္မာလိုက်စမ်းပါ” ဟု ထိုလူက ဆို၏။ ထိုအခါ ရှောင်ပေါင်က “ကျွန်တော့်အမေနှင့် အဖေတို့က ဦးလေးကို အကုန်လုံး မပြောပြသင့်ဟု ပြောသည်” ဟု ပြန်ဖြေသည်။ ထို့နောက် ထိုလူက သူ့ကို ဆက်လက် မေးမြန်းပြီး ရှောင်ပေါင်ကလည်း သူ့ကို အများကြီးပြောပြ၏။ ထိုလူသည် ပို၍ပို၍ စိတ်မသက်မသာ ဖြစ်ပြီး ရှောင်ပေါင်အား “ရှောင်ပေါင်၊ မင်းက ဘုရားသခင်ချစ်သော ကလေး၊ အင်မတန်လိမ္မာသော ကလေးတစ်ဦး ဖြစ်သည်။ အဘယ်ကြောင့်ဆိုသော် မင်းက ရိုးသားသော လူတစ်ဦး ဖြစ်သည့်အပြင် မင်းသိသမျှကိုလည်း ငါ့ကို ပြောပြသောကြောင့် ဖြစ်သည်” ဟု ဆိုလေ၏။ ဤအချိန်တွင် ရှောင်ပေါင်သည် ဤလူကို အစကကဲ့သို့ သတိထားရှောင်ပြီး မဆက်ဆံတော့သည့်အပြင် သူမေးသမျှကို “ကျွန်တော် မသိပါ” ဟု နောက်ထပ် မတုံ့ပြန်တော့ချေ။ သူက ထိုလူအား အရာရာကို ပြောပြချင်သည်မှာ ထိုလူ မသိသောအရာမှန်သမျှကို ရှောင်ပေါင်အား မေးလိုက်ရုံသာလိုလေသည်။ ထိုလူကလည်း ရှောင်ပေါင်ကို “ငါ၏ အိမ်နာမည်မှာ ဒါ့ပေါင်ဖြစ်သည်။ သို့ဆိုလျှင် သင်သိပြီ၊ မင်းကို ရှောင်ပေါင်လို့ခေါ်သကဲ့သို့ ငါ့ကိုလည်း ဒါ့ပေါင်ဟု ခေါ်ကြသည်။ ငါတို့နှစ်ဦးသည် အရင်းနှီးဆုံး မိတ်ဆွေများ မဖြစ်သင့်သလော” ဟု ထုတ်ဖော်ပြောလေသည်။ ရှောင်ပေါင်က “ဖြစ်သင့်ပါသည်” ဟု ဖြေ၏။ သူတို့သည် ဆက်လက်၍ ရောက်တတ်ရာရာဖြင့် အမှုအရာများစွာအကြောင်း ပြောကြကာ ပို၍ စကားပြောလေလေ၊ သူတို့မှာ ပျော်လေလေဖြစ်ကြသည်။ ရှောင်ပေါင်ကလည်း စားစရာချိုချဉ်တချို့ ရပြီး ထိုလူအား သတိထားရှောင်ပြီး မနေတော့ချေ။ ထို့နောက် ထိုလူက ရှောင်ပေါင်ကို “နောင်တွင် အကယ်၍များ မင်းအမေနှင့် အဖေတို့က ငါ့အကြောင်းတစ်ခုခု ထပ်ပြောလျှင် ငါ့ကို ပြန်ပြောပြနိုင်မည်လော” ဟူသည့် ဤတောင်းဆိုချက်ကို ပြုလေသည်။ ရှောင်ပေါင်က “ပြောပါမည်။ အကြောင်းမှာ ကျွန်တော်တို့က ရင်းနှီးသောမိတ်ဆွေများ ဖြစ်သောကြောင့် ဖြစ်သည်” ဟု ဆိုသည်။ ရှောင်ပေါင်သည် ဤလူအား သတိထားရှောင်ပြီး မနေတော့ဘဲ ဤလူသည် သူ့ထံမှလိုချင်သည့် သတင်းအချက်အလက်ကို ရရှိလေတော့သည်။ ထိုနေ့မှစ၍ သူတို့သည် တကယ့် မိတ်ဆွေကောင်းများ ဖြစ်သွားကြလေ၏။ ရှောင်ပေါင်၏ မိခင်နှင့်ဖခင်က ထိုလူအကြောင်း တစ်စုံတစ်ခု ပြောသည့်အခါတိုင်း ရှောင်ပေါင်က သူ့ကို အလျင်အမြန် ပြောပြတတ်သည်။ ထိုလူကလည်း ရှောင်ပေါင်ကို “ငါတို့နှစ်ဦးကြားမှ ကိစ္စကို မင်းအမေနှင့် အဖေကို ငါလုံးဝ ပြောပြမည် မဟုတ်ပါ။ ဤသည်မှာ ငါတို့၏ လျှို့ဝှက်ချက်ဖြစ်သည်။ နောင်တွင် မင်း အရသာရှိသော အစားအစာ တစ်ခုခု သို့မဟုတ် ပျော်စရာကောင်းသော ကစားစရာ တစ်ခုခု လိုအပ်ခဲ့လျှင် မင်းအတွက် ငါ သေချာပေါက် ဝယ်ပေးမည်။ ပြီးလျှင် အကယ်၍များ မင်းအမေနှင့် အဖေကို မင်းမသိစေချင်သည့်အရာ တစ်ခုခုရှိလျှင် မင်းအတွက် ငါ လျှို့ဝှက်ထားပေးမည်” ဟု ကတိပေးလေသည်။ ထို့ကြောင့် ရှောင်ပေါင်သည် ပို၍ပင် စိတ်အေးလက်အေး ဖြစ်ပြီး ထိုလူကို အကြွင်းမဲ့ ယုံကြည်သွားတော့သည်။ သူသည် ဆက်လက်၍ ထိုသူနှင့် စိတ်ရင်းအတိုင်း ဆက်ဆံကာ သူတို့သည် “တကယ့်မိတ်ဆွေကောင်းများ” ဖြစ်သွားကြလေ၏။

ယင်းမှာ ဇာတ်ကြောင်းကုန်စင် ဖြစ်၏။ ယင်း၌ ဇာတ်ကောင်များစွာ မပါဝင်ပေ။ အဓိကဇာတ်ကောင်များမှာ ဒါ့ပေါင်နှင့် ရှောင်ပေါင် ဖြစ်၏။ အကြောင်းအရာကိစ္စ အတိအကျသည် ဒါ့ပေါင်ဟူသည့်လူက ရှောင်ပေါင်ဟူသည့် ကလေးကို အထင်အမြင် မှားစေရန်၊ ဖျောင်းဖျရန်နှင့် ဆွဲဆောင်သိမ်းသွင်းရန် ကြိုးစားကာ သူသိချင်သည့် သတင်းအချက်အလက် တစ်ခုခုကို သူ့အား ပြောပြစေသည့်ပုံကို အဓိကထားသည်။ ယင်းမှာ ဤဇာတ်လမ်းနှင့် အပြန်အလှန်စကားပြောခြင်း အမျိုးအစားပင် ဖြစ်၏။ ဤရိုးရှင်းသော ဇာတ်လမ်းဇာတ်ကွက်နှင့် အပြန်အလှန်စကားပြောခြင်းမှ မည်သည့်အရာကို ငါတို့ မြင်တွေ့နိုင်သနည်း။ ဤတွင် မည်သူ၏ ပင်ကိုစရိုက်များကို အဓိကအားဖြင့် ဆွေးနွေးထားသနည်း။ ယင်းမှာ ကလေး၏ ပင်ကိုစရိုက်လော၊ သို့မဟုတ် လူကြီး၏ ပင်ကိုစရိုက်လော။ (လူကြီး၏ ပင်ကိုစရိုက်ဖြစ်သည်။) သို့ဆိုလျှင် ဤနေရာတွင် မည်သည့်အရာကို ပေါ်လွင်အောင်ပြနေသနည်း။ ထိုဇာတ်လမ်း၏ အဓိက အကြောင်းအရာကိစ္စမှာ အဘယ်နည်း။ အဓိက အကြောင်းအရာကိစ္စမှာ ဤလူကြီးက သူ၏ ရည်မှန်းချက်ပန်းတိုင် ဖြစ်မြောက်အောင်မြင်ဖို့ နည်းလမ်းအမျိုးမျိုးကို အသုံးပြုသည့်ပုံ ပါဝင်၏။ သူက မည်သည့်နည်းလမ်းများကို အသုံးပြုခဲ့ကြောင်း သင်တို့ နားလည်သလော။ (ဆွဲဆောင်သိမ်းသွင်းခြင်းနှင့် အထင်အမြင်မှားစေခြင်း ဖြစ်ပါသည်။) သူက ထိုသူငယ်ကို ဆွဲဆောင်သိမ်းသွင်းဖို့ မက်လုံးများနှင့် သူ့ကို အထင်အမြင်မှားစေဖို့ သင့်တော်သော စကားလုံးများကို အသုံးပြုကာ သူ့ကို ဖြားယောင်းခြင်းကိုပင် ပြုခဲ့သည်။ ၎င်းက သူ့ကို ဖြားယောင်းရန်အတွက် မည်သည့်အရာကို အသုံးပြုခဲ့သနည်း။ အကျိုးအမြတ်များပင် ဖြစ်ကာ သူသည် အကျိုးအမြတ်များကို အသုံးပြုပြီး ထိုသူငယ်ကို ဖြားယောင်းခဲ့၏။ ဆွဲဆောင်သိမ်းသွင်းခြင်း၊ ဖြားယောင်းခြင်းနှင့် အထင်အမြင်မှားစေခြင်းဖြစ်ကာ ဤအရာ၌ ဖြားယောင်းခြင်းနှင့် အထင်အမြင်မှားစေခြင်း၊ ဖြားယောင်းဖို့အတွက် သင့်တော်သော စကားလုံးများကို အသုံးပြုခြင်း ပါဝင်ပြီး အနည်းငယ် ခြိမ်းခြောက်သော သဘာဝကိုလည်း ဖော်ပြသည်။ ထိုစကားလုံးများကို မှန်သည်ဟု ထင်ရသော်လည်း ဤစကားလုံးများကို မည်သည့်အကြောင်းကြောင့် အသုံးပြုခဲ့သနည်း။ (သူ၏ ကွယ်ဝှက်ထားသော ရည်ရွယ်ချက်ကို ဖြစ်မြောက်အောင်မြင်ဖို့ရန် ဖြစ်သည်။) သူ၏ ကွယ်ဝှက်ထားသော ရည်ရွယ်ချက်များကို ဖြစ်မြောက်အောင်မြင်ဖို့ ယင်းတို့ကို အသုံးပြုခဲ့သည်။ သူအသုံးပြုခဲ့သည့် နည်းလမ်းများမှာ အခြေခံအားဖြင့် ရှင်းလင်းပေသည်။ ဤသည်မှာ ပုံမှန်လူ့သဘာဝက ပိုင်ဆိုင်သည့် အပြုအမူဟုတ်သလော။ (မဟုတ်ပါ။) သို့ဆိုလျှင် ဤအပြုအမူက စာတန်၏ ဖောက်ပြန်ပျက်စီးသော စိတ်သဘောထား၏ မည်သည့်လက္ခဏာသွင်ပြင်နှင့် ဆိုင်သနည်း။ (ကောက်ကျစ်ဆိုးယုတ်မှုနှင့် ဆိုင်သည်။) လှည့်ဖြားခြင်းအစား ကောက်ကျစ်ဆိုးယုတ်မှုဟု ငါတို့ အဘယ့်ကြောင့် ဆိုရသနည်း။ ကောက်ကျစ်ဆိုးယုတ်မှုသည် လှည့်ဖြားခြင်းထက် ပို၍နက်ရှိုင်းသော အဆင့်အထိ ရောက်လေသည်။ ယင်းမှာ မသိမသာနှင့် ပို၍ ဒုက္ခပေးတတ်သည်၊ ပို၍ သိုသိပ်သည်၊ ပို၍ အထင်အမြင် မှားစေကာ နားလည်ဖို့ ပို၍ ခက်ခဲသည့်အပြင် ကောက်ကျစ်ဆိုးယုတ်မှုအထဲ၌ ဖြားယောင်းခြင်း၊ ဖျောင်းဖျခြင်း၊ ဆွဲဆောင်သိမ်းသွင်းခြင်း၊ မိမိဘက် ပါလာအောင် လုပ်ခြင်း၊ လာဘ်ထိုးခြင်းနှင့် စုံစမ်းသွေးဆောင်ခြင်းတို့ ပါရှိလေသည်။ ဤလုပ်ရပ်များနှင့် အပြုအမူများသည် လှည့်ဖြားခြင်းထက် များစွာ ကျော်လွန်၏။ ယင်းတို့သည် သံသယဖြစ်စရာမရှိ ကောက်ကျစ်ဆိုးယုတ်၏။ ထိုလူက “အကယ်၍ မင်းငါ့ကို မပြောလျှင် ငါ မင်းကို ရိုက်နှက်မည်၊ ကန်ကျောက်မည်၊ သို့မဟုတ် သတ်ပစ်မည်” ဟု မပြောခဲ့ပေ။ သူသည် ထိုနည်းစနစ်မျိုးကို မကျင့်သုံးခဲ့သည့်အပြင် အပြင်ပန်းအားဖြင့် သူသည် မလိုမုန်းထားပုံ မပေါက်ခဲ့ချေ။ သို့သော်လည်း ဤသည်မှာ မလိုမုန်းထားမှုထက် ပို၍ပင် ကြောက်စရာကောင်း၏။ ဤသည်မှာ ကောက်ကျစ်ဆိုးယုတ်မှု ဖြစ်၏။ ယင်းကို ကောက်ကျစ်ဆိုးယုတ်မှု ဖြစ်သည်ဟု အဘယ့်ကြောင့် ငါဆိုရသနည်း။ လှည့်ဖြားခြင်းကို ပုံမှန်အားဖြင့် လူအများစုက သတိပြုမိနိုင်သော်လည်း သူ၏နည်းစနစ်မှာ ပို၍ စဉ်းလဲသည်။ အပေါ်ယံတွင် သူသည် လူသား၏ ချစ်ခင်တွယ်တာမှုနှင့် ကိုက်ညီသည့် ယဉ်ကျေးသော အသုံးအနှုန်းကို အသုံးပြုသည်။ သို့သော် အမှန်တွင် စိတ်ထဲ၌ ပို၍ကွယ်ဝှက်ထားသော အရာများ ရှိ၏။ သူ၏ လုပ်ရပ်များနှင့် နည်းစနစ်များသည် လူတို့ အများအားဖြင့် မြင်ရပြီး ကြုံတွေ့ရသော လှည့်ဖြားခြင်းထက် ပို၍ ဖုံးကွယ်ထားကာ မသိမသာနှင့် ပို၍ ဒုက္ခပေးတတ်သည်။ သူ၏ နည်းဗျူဟာများမှာ ပို၍ ဆန်းပြားသည်၊ ပို၍ တမင်လှည့်စားသည်၊ ပြီးလျှင် ပို၍ အထင်အမြင် မှားစေသည်။ ဤသည်မှာ ကောက်ကျစ်ဆိုးယုတ်မှုပင် ဖြစ်၏။

နေ့စဉ်အသက်တာတွင် အခြားလူတို့၏ ကောက်ကျစ်ဆိုးယုတ်သော စိတ်သဘောထား၊ ၎င်းတို့၏ ကောက်ကျစ်ဆိုးယုတ်သော အပြုအမူနှင့်ဆိုင်သည့် ထုတ်ဖော်ပြမှုကို သင်တို့ ခွဲခြားတတ်ပြီး ပိုင်းခြားသိမြင်နိုင်သလော။ လှည့်ဖြားသော လူပုဂ္ဂိုလ်များသည် အတော်အတန် ပညာသားပါနိုင်သော်လည်း သူတို့နှင့် အချိန်တစ်ခုကြာ ပေါင်းသင်းဆက်ဆံပြီးနောက်တွင် လူအများစုသည် ၎င်းတို့ကို ထိုးထွင်းမြင်နိုင်ဆဲဖြစ်သည်။ သို့ရာတွင် ကောက်ကျစ်ဆိုးယုတ်သော စိတ်သဘောထား ရှိသောသူတို့ကို ထိုးထွင်းသိမြင်ဖို့ သိပ်မလွယ်လှချေ။ အကယ်၍ အနှစ်သာရ သို့မဟုတ် အကျိုးဆက်များကို မမြင်နိုင်ပါက သင့်အနေဖြင့် ထိုသူတို့ကို ထိုးထွင်းသိမြင်ဖို့ မဖြစ်နိုင်ပေ။ ကောက်ကျစ်ဆိုးယုတ်သော လူပုဂ္ဂိုလ်များသည် လှည့်ဖြားသောသူများထက် မသိမသာနှင့် ပို၍ပင် ဒုက္ခပေးတတ်သည်။ သင်သည် စကားတစ်ခွန်းနှစ်ခွန်းမျှဖြင့် သူတို့အား ထိုးထွင်းသိမြင်ခြင်းငှာ မဖြစ်နိုင်ပေ။ ကောက်ကျစ်ဆိုးယုတ်သော စိတ်သဘောထားရှိသည့် လူတို့နှင့် ပတ်သက်လာလျှင် အချိန်တစ်ခဏ သို့မဟုတ် တိုတောင်းသော ကာလတစ်ခုအတွင်း ထိုအရာတစ်ခုခုကို ၎င်းတို့ အဘယ့်ကြောင့် ပြုလုပ်နေကြောင်း၊ အဘယ့်ကြောင့် ထိုပုံစံမျိုးအတိုင်း စကားပြောနေကြောင်း သို့မဟုတ် ပြုမူနေကြောင်းကို သင့်အနေဖြင့် ထိုးထွင်းသိမြင်ခြင်း သို့မဟုတ် ကောင်းစွာ သဘောပေါက်ခြင်း ရှိကောင်းရှိမည် မဟုတ်ပေ။ တစ်နေ့တွင် ၎င်းတို့သည် လုံးလုံးလျားလျား ထုတ်ဖော်ခြင်းနှင့် အပြည့်အဝ ဖော်ထုတ်ပြခြင်း ခံရသောအခါ ၎င်းတို့ မည်သည့်လူစားမျိုးဖြစ်ကြောင်းကို ‌နောက်ဆုံးတွင် လူတိုင်း သိရှိသွားမည် ဖြစ်သည်။ ဤသည်မှာ လှည့်ဖြားခြင်းမျှထက် ပို၏။ ယင်းမှာ ကောက်ကျစ်ဆိုးယုတ်မှု ဖြစ်၏။ ထို့ကြောင့် ကောက်ကျစ်ဆိုးယုတ်သော စိတ်သဘောထားအား ပိုင်းခြားသိမြင်နိုင်ခြင်းသည် အချိန်ကာလတစ်ခု လိုအပ်ပြီး တစ်ခါတစ်ရံတွင် ယင်းကို လူတစ်ဦး ပိုင်းခြားသိမြင်နိုင်ခြင်း မရှိမီ အကျိုးဆက်များက အရင်ဆုံး ပေါ်လာရမည်ဖြစ်သည်။ ဤသည်မှာ အလျင်အမြန် ပိုင်းခြားသိမြင်နိုင်သည့် အရာတစ်ခု မဟုတ်ပေ။ သာဓကအနေဖြင့် အဆင်းနီသော နဂါးကြီးက ဆယ်စုနှစ်များကြာအောင် လူတို့ကို အထင်အမြင် မှားစေပြီးဖြစ်ကာ ယခုမှသာ လူအနည်းငယ်က ပိုင်းခြားသိမြင်နိုင်စွမ်း အနည်းငယ်ရှိခြင်း ဖြစ်သည်။ အဆင်းနီသော နဂါးကြီးသည် လူတို့ကို အထင်အမြင် မှားစေဖို့အတွက် လူတို့အား အကျိုးပြုခြင်းဟူသည့် အကြောင်းပြချက်နှင့် သဘောထားကွဲလွဲသူများကို ဖယ်ရှားဖို့အတွက် တရားမျှတမှုဟူသည့် အကြောင်းပြချက်တို့ကို လွှင့်ကာ အကောင်းဆုံးဟု ထင်ရပြီး လူတို့၏ အယူအဆများနှင့် အကိုက်ညီဆုံးဖြစ်သော စကားများကို မကြာခဏ ပြောဆိုခြင်းဖြင့် မရေမတွက်နိုင်သော လူကောင်းများကို ဆိုးဆိုးရွားရွား ဒုက္ခပေးခဲ့သည်။ သို့သော် ယင်းက ပြောသည့်အရာနှင့် လုပ်သည့်အရာကို လူတို့အနေဖြင့် မှန်သည်ဟု ထင်ရသောကြောင့် ဤအရာကို အနည်းငယ်ကသာ ပိုင်းခြားသိမြင်နိုင်လေသည်။ ယင်းက လုပ်သမျှသည် တရားပြီး သင့်တင့်လျောက်ပတ်သည်၊ တရားဝင်ပြီး ဆင်ခြင်တုံတရားရှိကာ လူသားဝါဒနှင့် ကိုက်ညီသည်ဟု လူတို့အားလုံးက ထင်ကြသည်။ ရလဒ်အနေဖြင့် ယင်းသည် ဆယ်စုနှစ်များကြာအောင် လူတို့ကို အထင်အမြင် မှားစေခဲ့ပြီ ဖြစ်သည်။ ယင်းသည် လုံးလုံးလျားလျား ဖော်ထုတ်ခံရပြီး ပြိုလဲသောအခါ ယင်း၏ သရုပ်အမှန်သည် နတ်ဆိုး၏ သရုပ်မှန်ဖြစ်ကြောင်းနှင့် ယင်း၏ သဘာဝအနှစ်သာရမှာ ကောက်ကျစ်ဆိုးယုတ်ကြောင်း လူတို့ မြင်တွေ့ကြမည် ဖြစ်သည်။ အဆင်းနီသော နဂါးကြီးသည် လူတို့ကို နှစ်‌ပေါင်းများစွာ အထင်အမြင်မှားစေပြီဖြစ်ကာ အဆင်းနီသော နဂါးကြီး၏ အဆိပ်အတောက်က လူတိုင်း၏အထဲတွင် ရှိနေသည်။ သူတို့သည် ယင်း၏ သားစဉ်မြေးဆက်များ ဖြစ်လာကြသည်။ အဆင်းနီသော နဂါးကြီး ပြုလုပ်ခဲ့ပြီးသော အရာမျိုးများကို သင်တို့ထဲမှ တစ်စုံတစ်ယောက်က ပြုလုပ်နိုင်စွမ်း ရှိသလော။ လူအချို့သည် အဆင်းနီသော နဂါးကြီးကဲ့သို့ စကားပြောကာ အလွန်နှစ်လိုဖွယ်ရာ စကားလုံးများ အသုံးပြုသော်လည်း တကယ့်အလုပ်ကို မလုပ်ကြပေ။ ၎င်းတို့၏ စကားအားလုံးမှာ နှစ်လိုဖွယ်ဖြစ်သော်လည်း မည်သည့်တကယ့်အလုပ်ကိုမျှ မလုပ်ကြပေ။ ထို့ပြင် ၎င်းတို့သည် အထူးသဖြင့် မသိမသာ ဒုက္ခပေးတတ်ခြင်းနှင့် ကောက်ကျစ်ဆိုးယုတ်ခြင်းလည်း ရှိလေသည်။ ထိုသို့သောလူတို့နှင့် ပတ်သက်လာလျှင် တစ်ယောက်ယောက်က ၎င်းတို့ကို စော်ကားပါက ၎င်းတို့ လက်လွှတ်မည် မဟုတ်ပေ။ အနှေးနှင့်အမြန်ပင် ၎င်းတို့၏ လက်စားချေဖို့ ရည်ရွယ်ချက်ကို ဖြစ်မြောက်အောင်မြင်ဖို့ရန် သင့်တော်သော အခွင့်အရေးကို ရှာကာ ထိုသူတို့ကို မည်သည့်နိုင်ကွက်မျှ ပေးမည်မဟုတ်ပေ။ ၎င်းတို့သည် ရှေ့ထွက်ပြီး မိမိတို့၏မျက်နှာကို မပြဘဲနှင့်ပင် ထိုအရေးကိစ္စကို ကိုင်တွယ်ဖြေရှင်းကောင်း ဖြေရှင်းနိုင်လိမ့်မည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ ကောက်ကျစ်ဆိုးယုတ်သော လူတို့သည် အထူးသဖြင့် သိုသိပ်ပြီး ကွယ်ဝှက်ထားသော စည်းမျဉ်းများ၊ နည်းစနစ်များ၊ ရည်မှန်းချက်များ၊ အကြောင်းရင်းများနှင့် ရည်ရွယ်ချက်များဖြင့် လှုပ်ရှားကြ၏။ ကောက်ကျစ်ဆိုးယုတ်သော လူပုဂ္ဂိုလ်များသည် အခြားသူများကို ဒုက္ခပေးဖို့ လှည့်ကွက်များကို အသုံးချကာ တစ်ခါတစ်ရံတွင် ၎င်းတို့ကိုယ်စား သတ်ပေးဖို့ အခြားသူများကို အသုံးပြုခြင်း၊ တစ်ခါတစ်ရံတွင် အခြားသူများကို အပြစ်ကျူးလွန်ဖို့ရန် သွေးဆောင်ခြင်းဖြင့် သူတို့အား ညှဉ်းပန်းခြင်း၊ တစ်ခါတစ်ရံတွင် အခြားသူများကို ညှဉ်းပန်းဖို့ရန် ဥပဒေများကို အသုံးပြုခြင်း သို့မဟုတ် စက်ဆုပ်ဖွယ်ကောင်းသော နည်းလမ်းမျိုးစုံကို အားကိုးခြင်းတို့ ပြုလေသည်။ ဤသည်တို့မှာ ကောက်ကျစ်ဆိုးယုတ်မှု၏ သရုပ်သကန်များချည်း ဖြစ်ကာ ယင်းတို့တစ်ခုမျှ တရားသော သို့မဟုတ် ရိုးသားသော နည်းစနစ်မဟုတ်ပေ။ သင်တို့ထဲမှ တစ်ယောက်တလေသည် ဤအပြုအမူများ သို့မဟုတ် ထုတ်ဖော်ချက်များကို ပြသလော။ သင်တို့သည် ယင်းတို့ကို ပိုင်းခြားသိမြင်နိုင်သလော။ ယင်းတို့သည် ကောက်ကျစ်ဆိုးယုတ်သော စိတ်သဘောထားဖြစ်ကြောင်း သတိပြုမိသလော။ လှည့်ဖြားခြင်းကို ပုံမှန်အားဖြင့် အပြင်ပန်းတွင် မြင်တွေ့နိုင်သည်။ လူတစ်ယောက်က ဝေ့လည်ကြောင်ပတ် စကားပြောသည် သို့မဟုတ် စကားအလှ အသုံးပြုသည်ဖြစ်၍ သူ မည်သည့်အရာ စဉ်းစားနေကြောင်း မည်သူမျှ မမှန်းဆနိုင်ပေ။ ယင်းမှာ လှည့်ဖြားခြင်း ဖြစ်သည်။ ကောက်ကျစ်ဆိုးယုတ်မှု၏ အဓိက စရိုက်မှာ အဘယ်နည်း။ ယင်းမှာ သူ၏ စကားလုံးများက အထူးသဖြင့် နှစ်လိုဖွယ်ကောင်းသည်ဟု ထင်ရပြီး အပြင်ပန်းတွင် အရာရာ မှန်ကန်ပုံပေါက်ခြင်း ဖြစ်သည်။ မည်သည့်ပြဿနာမျှ ရှိပုံမပေါ်ဘဲ အမှုအရာများသည် မည်သည့်ရှုထောင့်မှမဆို အတော်လေး ကောင်းမွန်ပုံပေါက်လေသည်။ သူက တစ်စုံတစ်ခုကို ပြုလုပ်သောအခါ အထူးတလည်ဖြစ်သော နည်းလမ်းတစ်ခုခု အသုံးပြုသည်ကို သင် မတွေ့မြင်ရသည့်အပြင် အပြန်ပန်းအားဖြင့် အားနည်းချက်များ သို့မဟုတ် အပြစ်အနာအဆာများနှင့် ဆိုင်သည့်လက္ခဏာ မရှိလင့်ကစား သူသည် မိမိ၏ ရည်မှန်းချက်ပန်းတိုင်ကို ဖြစ်မြောက်အောင်မြင်လေသည်။ သူသည် အမှုအရာများကို အလွန်တရာ သိုသိပ်သောပုံစံဖြင့် လုပ်ဆောင်သည်။ ဤသည်မှာ အန္တိခရစ်များက လူတို့ကို အထင်အမြင်မှားစေသည့်ပုံ ဖြစ်၏။ ဤကဲ့သို့သော လူတို့နှင့် အရေးကိစ္စများမှာ ပိုင်းခြားသိမြင်ရန် အခက်ဆုံး ဖြစ်လေသည်။ လူအချို့က မကြာခဏပင် သင့်တော်သော အရာများကို ပြောသည်၊ ကောင်းမွန်သည်ဟု ထင်ရသော အကြောင်းပြချက်များကို အသုံးပြုသည်၊ ပြီးလျှင် လူတို့ကို နှစ်ပေါက်တစ်ပေါက်ရိုက်ရန်အတွက် လူ၏ ချစ်ခင်တွယ်တာမှုနှင့် ကိုက်ညီသည့် အချို့သော အယူဝါဒများ၊ ဆိုရိုးစကားများ သို့မဟုတ် လုပ်ရပ်များကို အသုံးချသည်။ ၎င်းတို့သည် မိမိတို့၏ ကွယ်ဝှက်ထားသော ရည်ရွယ်ချက်ကို ဖြစ်မြောက်အောင်မြင်ဖို့ရန် အရာတစ်ခုကို လုပ်ဆောင်နေစဉ် အခြားအရာတစ်ခုကို အယောင်‌ဆောင်လေသည်။ ဤသည်မှာ ကောက်ကျစ်ဆိုးယုတ်မှု ဖြစ်သော်လည်း လူအများစုက ဤအပြုအမူများကို လှည့်ဖြားသည်ဟု ယူဆကြသည်။ ကောက်ကျစ်ဆိုးယုတ်မှုအပေါ် လူတို့၏ နားလည်သဘောပေါက်မှုနှင့် စိတ်ဖြာလေ့လာဆွေးနွေးခြင်းတို့သည် အတော်အတန် နည်းပါး၏။ အမှန်တွင် ကောက်ကျစ်ဆိုးယုတ်မှုသည် လှည့်ဖြားခြင်းထက် ပိုင်းခြားသိမြင်ဖို့ ပို၍ခက်ခဲသည်မှာ ယင်းသည် ပို၍သိုသိပ်ပြီး ယင်း၏ နည်းစနစ်များနှင့် လုပ်ရပ်များက ပို၍ ဆန်းပြားသောကြောင့် ဖြစ်သည်။ အကယ်၍ လူတစ်ဦးသည် မိမိအထဲ၌ လှည့်ဖြားသော စိတ်သဘောထားရှိလျှင် ပုံမှန်အားဖြင့် အခြားသူများက ထိုသူနှင့် ပေါင်းသင်းဆက်ဆံသော နှစ်ရက်သုံးရက်အတွင်း သူ၏ လှည့်ဖြားခြင်းကို သတိပြုမိနိုင်သည်၊ သို့မဟုတ် ထိုလူ၏ လုပ်ရပ်များနှင့် စကားများ၌ သူ၏ လှည့်ဖြားသော စိတ်သဘောထား ထုတ်ဖော်ပြမှုကို သတိမူမိနိုင်သည်။ သို့ရာတွင် အကယ်၍ ထိုလူသည် ကောက်ကျစ်ဆိုးယုတ်သည်ဆိုပါက ဤသည်မှာ ရက်အနည်းငယ်အတွင်း ပိုင်းခြားသိမြင်နိုင်သည့် အရာမဟုတ်ပေ။ အဘယ့်ကြောင့်ဆိုသော် တိုတောင်းသော အချိန်ကာလတစ်ခု၌ ဖြစ်ပျက်သည့် သိသာထင်ရှားသော ဖြစ်ရပ်များ သို့မဟုတ် အထူးအခြေအနေများ တစ်ခုခုမရှိဘဲ သူစကားပြောသည်ကို နားထောင်ရုံမျှဖြင့် မည်သည့်အရာကိုမျှ ပိုင်းခြားသိမြင်နိုင်ဖို့ မလွယ်ကူချေ။ သူက အမြဲတမ်းပင် သင့်တော်သော အရာများကို ပြောဆိုလုပ်ဆောင်ပြီး သင့်တော်သော အယူဝါဒကို တစ်ခုပြီးတစ်ခု ပြောဆိုသည်။ သူနှင့် ပေါင်းသင်းဆက်ဆံသော ရက်အနည်းငယ်ပြီးနောက်တွင် ဤလူသည် အတော်လေး ကောင်းမွန်သည်၊ အမှုအရာများကို စွန့်လွှတ်ပြီး မိမိကိုယ်ကို အသုံးခံနိုင်သည်၊ ဝိညာဉ်ရေးရာ နားလည်သဘောပေါက်မှု ရှိသည်၊ ဘုရားသခင်ကိုချစ်သော စိတ်နှလုံးရှိသည်၊ ပြီးလျှင် သူပြုမူသည့်ပုံစံတွင် အသိတရားနှင့် ဆင်ခြင်တုံတရား နှစ်ခုလုံးရှိသည်ဟု သင် ထင်ကောင်းထင်မည် ဖြစ်သည်။ သို့သော် သူသည် အရေးကိစ္စအနည်းငယ်ကို ကိုင်တွယ်ဖြေရှင်းပြီးနောက် သူ၏ ပြောစကားနှင့် လုပ်ရပ်များသည် အမှုအရာ အမြောက်အမြား၊ နတ်ဆိုးဆန်သော ရည်ရွယ်ချက် အမြောက်အမြားနှင့် ရောထွေးနေကြောင်း သင် သိမြင်လေသည်။ ဤလူသည် မရိုးသားဘဲ လှည့်ဖြားကာ ကောက်ကျစ်ဆိုးယုတ်သော အရာတစ်ခု ဖြစ်ကြောင်း သင် သဘောပေါက်လေသည်။ သူသည် လူတို့နှင့် ပေါင်းသင်းဆက်ဆံရန်အတွက် သမ္မာတရားနှင့် လျော်ညီပြီး လူ၏ ချစ်ခင်တွယ်တာမှုကို ပိုင်ဆိုင်သည့် သင့်တော်သော စကားလုံးများနှင့် နှစ်လိုဖွယ်ကောင်းသော စကားစုများကို မကြာခဏ အသုံးပြုသည်။ တစ်ဖက်တွင် သူသည် မိမိကိုယ်ကို ဂုဏ်တင်ပြီး အခြားတစ်ဖက်တွင် အခြားသူများကို အထင်အမြင်မှားစေကာ လူတို့ကြားတွင် သိက္ခာနှင့် အဆင့်အတန်းကို စွမ်းဆောင်ရရှိလေသည်။ ထိုသို့သော လူပုဂ္ဂိုလ်များသည် အလွန့်အလွန် အထင်အမြင်မှားစေကာ တန်ခိုးအာဏာနှင့် အဆင့်အတန်းကို ရရှိသည်နှင့်တစ်ပြိုင်နက် လူများစွာကို အထင်အမြင်မှားစေပြီး ဒုက္ခပေးလေသည်။ ကောက်ကျစ်ဆိုးယုတ်သော စိတ်သဘောထားရှိသည့် လူတို့သည် အလွန်အမင်း အန္တရာယ်ရှိလေ၏။ သင်တို့ပတ်လည်တွင် ထိုကဲ့သို့သောလူများ ရှိသလော။ သင်တို့ကိုယ်တိုင်ရော ဤကဲ့သို့ဟုတ်သလော။ (ဟုတ်ပါသည်။) သို့ဆိုလျှင် ယင်းက အဘယ်မျှ ဆိုးဝါးသနည်း။ သမ္မာတရားစည်းမျဉ်း တစ်ခုမျှမရှိဘဲ စကားပြောခြင်းနှင့် ပြုမူလုပ်ဆောင်ခြင်း၊ ပြုမူလုပ်ဆောင်ရန်အတွက် သင်၏ ကောက်ကျစ်ဆိုးယုတ်သော သဘာဝကို လုံးလုံးလျားလျား အားထားခြင်း၊ အခြားသူများက သင့်ကို မရိပ်စားမိနိုင်ဖို့ သို့မဟုတ် သတိမပြုမိနိုင်ဖို့၊ ပြီးလျှင် သင်၏ လူ့သဘာဝနှင့် အဆင့်အတန်းကို အထင်ကြီးမှုနှင့် ‌လေးစားမှုဖြင့် ကြည့်ဖို့အတွက် အခြားသူများကို အထင်အမြင်မှားစေရန်နှင့် ဟန်ဆောင်မှုနောက်ကွယ်၌ အသက်ရှင်ရန် အမြဲအလိုရှိခြင်းသည် ကောက်ကျစ်ဆိုးယုတ်မှု ဖြစ်လေ၏။ သင်တို့သည် ကောက်ကျစ်ဆိုးယုတ်သော ဤအပြုအမူများကို ရံဖန်ရံခါမှသာ ထုတ်ဖော်ပြသလော သို့မဟုတ် များသောအားဖြင့် ဤကဲ့သို့ ဖြစ်သလော။ ဤသည်မှာ သင်၏ ပကတိအခြေအနေသာ ဖြစ်ပြီး ယင်းကို သင့်အနေဖြင့် ရုန်းထွက်လွတ်မြောက်ရန် ခက်ခဲသလော။ အကယ်၍ ထိုသို့သော နည်းစနစ်မျိုးကို သင် အသုံးချသည်မှာ ရံဖန်ရံခါမှသာ ဖြစ်လျှင် ဤသည်ကို ပြောင်းလဲနိုင်သေးသည်။ သို့သော်လည်း ဤသည်မှာ သင်၏ ပကတိအခြေအနေသာ ဖြစ်ပြီး ပါးပါးနပ်နပ်နှင့် လှည့်ဖြားခြင်းဖြင့် အမြဲတစေ ပြုမူကာ လှည့်ကွက်များကို စဉ်ဆက်မပြတ် အားထားနေလျှင် သင်သည် အလည်ဆုံးသော နတ်ဆိုးပင် ဖြစ်၏။ သင်တို့ကို ငါ အမှန်အကန် ဆိုသည်ကား ဤကဲ့သို့သော လူတို့သည် မည်သည့်အခါမျှ ပြောင်းလဲမည်မဟုတ်ချေ။

ဇာတ်လမ်းထဲတွင် ဒါ့ပေါင်သည် ရှောင်ပေါင်ကို အထင်အမြင် မှားစေရန်နှင့် ထိုကောင်လေးကို မိမိအား အမှန်အတိုင်း ပြောလာအောင် လုပ်ရန်အတွက် ဤနည်းစနစ်များကို အသုံးပြုသည်။ သူ့ကို ဤသို့ ပြုမူရန် မည်သူသင်ပေးသနည်း၊ ငါ့ကိုပြောလော့။ သူ့ကို မည်သူမျှ မသင်ပေးခဲ့ပေ။ သို့ဆိုလျှင် ဤပရိယာယ်များက မည်သည့်နေရာမှ လာသနည်း။ (သူ၏သဘာဝမှ လာပါသည်။) ယင်းတို့သည် သူ၏ သဘာဝမှ၊ သူ၏ ဖောက်ပြန်ပျက်စီးသော အနှစ်သာရမှ လာသည်။ သူသည် ထိုသို့သောလူစားမျိုးပင် ဖြစ်၏။ သူသည် ကလေးငယ်တစ်ဦးကိုပင် ချမ်းသာမပေးချေ။ စက်ဆုပ်ဖွယ် ကောင်းလိုက်လေခြင်း။ အကယ်၍ သူသည် အမှန်တရားကို သိလိုလျှင် ကလေးငယ်၏ မိဘများကို တိုက်ရိုက်မေးနိုင်သည်၊ သို့မဟုတ် ကိုယ့်ကိုယ်ကိုယ် သိရန် တက်ကြွစွာ လုပ်ဆောင်ပြီး သူတို့အား မိမိ၏စိတ်နှလုံးကို ဖွင့်ချပြထားနိုင်သည်။ ထိုအခါ သူတို့က သူ့ကို အမှန်အတိုင်း ပြောကောင်းပြောမည် ဖြစ်သည်။ အခြားသူများ၏ နောက်ကွယ်တွင် ရှက်ဖွယ်ကောင်းပြီး စက်ဆုပ်ဖွယ်ဖြစ်သော ဤအရာများကိုလုပ်ဖို့ ထိုကဲ့သို့သော နည်းစနစ်များကို အသုံးပြုစရာ မလိုပေ။ ဤသည်မှာ ကောက်ကျစ်ဆိုးယုတ်သော စိတ်သဘောထားများ ရှိသော လူတို့ ပြုလုပ်သည့်အရာ ဖြစ်၏။ ယင်းသည် စက်ဆုပ်ရွံရှာဖွယ် ကောင်းသည် မဟုတ်လော၊ ငါ့ကိုပြောလော့။ (စက်ဆုပ်ရွံရှာဖွယ် ကောင်းပါသည်။) သူသည် ကလေးငယ်တစ်ဦးကိုပင် အလွတ်မပေးချေ။ သူသည် ကလေးငယ်ကို အနိုင်ကျင့်ဖို့၊ အရူးလုပ်ဖို့နှင့် လိမ်လည်လှည့်စားဖို့ လွယ်သည်ဟု မြင်သဖြင့် သူ့ကို ဒုက္ခပေးရန် ကျိတ်ကြံလေ၏။ ယခုတွင် သူသည် ရိုးသားကြင်နာတတ်သော လူကြီးတစ်ယောက်ကို တွေ့ပါက ထိုသူကို မည်သို့ ဆက်ဆံမည်နည်း။ ထိုသူကို အလွတ်ပေးနိုင်မည်လော။ လုံးဝ ပေးနိုင်မည်မဟုတ်ပေ။ အကယ်၍ သူသည် သူကိုယ်တိုင်နှင့် အလားတူသော လူတစ်ဦး၊ မိမိ၏ စကားလုံးများနှင့် လုပ်ရပ်များတွင် နည်းဗျူဟာများကို အသုံးချရန် နှစ်သက်သည့် လူတစ်ဦးကို တွေ့ပါက သူမည်သည့်အရာ လုပ်မည်နည်း။ (ထိုလူသည် သူကဲ့သို့ပင် ကောက်ကျစ်ဆိုးယုတ်သည်ကို သိသဖြင့် ထိုသူအား သတိထားရှောင်ကြဉ်နိုင်ကာ မည်သည့်အရာကိုမျှ အလွယ်တကူ ထုတ်ဖော်မည် မဟုတ်ပေ။) သတိထားနေသည့်အပြင် အခြားမည်သည့်အရာ လုပ်ကောင်းလုပ်မည်နည်း။ (ယှဉ်ပြိုင်မည် ဖြစ်ပါသည်။) သူသည် ပွင့်ပွင့်လင်းလင်းနှင့် တိတ်တဆိတ် ယှဉ်ပြိုင်မည်။ ထိုသို့ပင် ဖြစ်သည်။ ဤသည်မှာ ကောက်ကျစ်ဆိုးယုတ်သော စိတ်သဘောထားရှိသည့် လူတို့၏ အပြုအမူဖြစ်သည်။ ဤကဲ့သို့သော လူတို့သည် အခြားသူများအား ပွင့်ပွင့်လင်းလင်းနှင့် တိတ်တဆိတ် ယှဉ်ပြိုင်ရသည်ကို နှစ်သက်ပြီး အခွင့်အရေးတိုင်းကို အမိအရ ယူကြသည်။ ၎င်းတို့၌ ထင်ရှားကျော်ကြားသော နီတိရှိကြကာ ဤသို့သော လူတို့ကို သင်ကြုံတွေ့ပြီး ထိုနီတိအား ၎င်းတို့ပြောသည်ကို ကြားလျှင် ၎င်းတို့၌ ကောက်ကျစ်ဆိုးယုတ်သော စိတ်သဘောထားရှိကြောင်း သင် သေချာနိုင်သည်။ ၎င်းတို့က မည်သည့်အရာကို ပြောကြသနည်း။ ဥပမာ တာဝန်ထမ်းဆောင်ဖို့အတွက် ၎င်းတို့သည် အခြားလူတစ်ဦးနှင့် ပူးပေါင်းဆောင်ရွက်ရန် သင် အကြံပြုသောအခါ ၎င်းတို့က “အို ကျွန်ုပ်သည် သူတို့ကို မယှဉ်နိုင်ပါ” ဟု ပြောကြသည်။ ၎င်းတို့၏ ပထမဆုံးအတွေးက “ယှဉ်ပြိုင်ခြင်း” ကိစ္စပင် အမြဲတမ်း ဖြစ်၏။ ၎င်းတို့၏ ပထမဆုံးစိတ်ကူးမှာ လုပ်ငန်းကို ကောင်းစွာလုပ်ဖို့ အခြားသူများနှင့် မည်သို့ ပူးပေါင်းဆောင်ရွက်ရမည် ဟူသည့်ကိစ္စမဟုတ်ဘဲ ထိုသူတို့နှင့် ယှဉ်ပြိုင်ရန်ကိစ္စသာ ဖြစ်သည်။ ဤသည်မှာ ၎င်းတို့၏ ထင်ရှားကျော်ကြားသော နီတိဖြစ်၏။ ၎င်းတို့သည် မည်သည့်လူစုထဲ၌ ရှိသည်ဖြစ်စေ၊ ၎င်းတို့သည် ဘာသာတရားမရှိသူများ၊ ညီအစ်ကို မောင်နှမများ၊ သို့မဟုတ် မိသားစုဝင်များကြားထဲတွင် ရှိသည်ဖြစ်စေ ၎င်းတို့၏ တစ်ခုတည်းသော စည်းမျဉ်းမှာ အဘယ်နည်း။ ယင်းမှာ ယှဉ်ပြိုင်ခြင်းဖြစ်ပြီး အကယ်၍ ၎င်းတို့သည် အခြားသူများကို လူရှေ့သူရှေ့တွင် အနိုင်မယူနိုင်လျှင် တိတ်တဆိတ် အနိုင်ယူမည်ဖြစ်သည်။ ဤစိတ်သဘောထားမျိုးသည် ကောက်ကျစ်ဆိုးယုတ်၏။ လူအချို့သည် အပြင်ပန်းတွင် အခြားသူများနှင့် သာမန်ကာလျှံကာ စကားစမြည် ပြောဆိုနေပုံပေါက်နိုင်သော်လည်း သူတို့၏ စိတ်နှလုံးများထဲတွင် ၎င်းတို့က တိတ်တဆိတ် ပြိုင်ဆိုင်နေကြကာ သူတစ်ပါးကို သွယ်ဝိုက် တိုက်ခိုက်ရန်နှင့် သေးသိမ်စေရန် နည်းလမ်းများနှင့် ပရိယာယ်အမျိုးမျိုးကို အသုံးချနေကြသည်။ ဤအရာကို ပိုင်းခြားနားလည်နိုင်ခြင်း မရှိသော လူတို့သည် ၎င်းတို့၏ နည်းဗျူဟာများကို ထိုးထွင်းသိမြင်မည် မဟုတ်ဘဲ ၎င်းတို့ ထိုးထွင်းသိမြင်လိုက်သည့် အချိန်တွင် ၎င်းတို့၏ ယှဉ်ပြိုင်ခြင်းက ရလဒ်တစ်ခုသို့ ရောက်ရှိသွားနှင့်ပြီ ဖြစ်သည်။ ဤသည်မှာ ကောက်ကျစ်ဆိုးယုတ်မှုပင် ဖြစ်၏။ ကောက်ကျစ်ဆိုးယုတ်သော လူတို့သည် အခြားသူများနှင့်‌ ပေါင်းသင်းဆက်ဆံသောအခါ ယင်းမှာ ပေါ်တင်ရော တိတ်တဆိတ်ပါ ယှဉ်ပြိုင်ခြင်း ကိစ္စချည်းသာဖြစ်ကာ အခြားသူများကို အနိုင်ရဖို့၊ ထိုသူတို့ကို အရှုံးပေးစေဖို့နှင့် နောက်ဆုံးတွင် လူတိုင်းကို မိမိတို့အား အလျှော့ပေးလာအောင် လုပ်ဖို့အတွက် အမျိုးမျိုးသော အစီအစဉ်များ၊ လှည့်ကွက်များ သို့မဟုတ် နည်းစနစ်တစ်ခုခုကို ကျင့်သုံးခြင်းပင် ဖြစ်သည်။ လူသားမျိုးနွယ် စတင်တည်ရှိလာကတည်းက ယခုအချိန်အထိ လူသားမျိုးနွယ်၏ သမိုင်းတစ်လျှောက်လုံးသည် “ယှဉ်ပြိုင်ခြင်း” နှင့် ပြည့်နှက်နေပြီး ဖြစ်သည်။ တိုင်းနိုင်ငံများကြားရှိ ကြီးမားသော အတိုင်းအတာ၌ဖြစ်စေ၊ မိသားစုများကြားရှိ သေးငယ်သော အတိုင်းအတာ၌ဖြစ်စေ၊ လူတို့ကြားရှိ တစ်သီးပုဂ္ဂလအဆင့်၌ဖြစ်စေ ပဋိပက္ခနှင့်မပြည့်နေသည့် အုပ်စု ဟူ၍မရှိပေ။ ယင်းမှာ ပွင့်ပွင့်လင်းလင်း ယှဉ်ပြိုင်မှု မဟုတ်လျှင်ပင် သိုသိုသိပ်သိပ် ဖြစ်သည်။ နှုတ်အားဖြင့် ထိပ်တိုက်ရင်ဆိုင်ခြင်း မဟုတ်လျှင်ပင် ရုပ်ပိုင်းဆိုင်ရာအရ ဖြစ်သည်။ တရုတ်သမိုင်းတွင် လူမျိုးနွယ်စုအမျိုးမျိုးကြား၌ ရှိခဲ့သည့် အဖြစ်များဆုံးသော စစ်ပွဲများကာလသည် နွေဦးနှင့် ဆောင်းဦးခေတ်အပြင် စစ်ဖက်ပြိုင်နေသော ပြည်နယ်များခေတ် ဖြစ်သည်။ ဆွန်ဇု၏ စစ်တိုက်ခြင်းအနုပညာထဲ၌ ပါဝင်သည့် နည်းဗျူဟာများကဲ့သို့သော စစ်ရေးမဟာဗျူဟာနှင့်ပတ်သက်၍ ထင်ရှားကျော်ကြားသော စာအုပ်အများစုမှာ ထိုခေတ်နှစ်ခေတ် အတောအတွင်း၌ ထုတ်ဝေခဲ့ခြင်း ဖြစ်သည်။ ဤသည်တို့အားလုံးကို ထိုအချိန်အတွင်း ရေးသားထုတ်ဝေခဲ့ခြင်း ဖြစ်သည်။ အသာစီးရယူနည်း သုံးဆယ့်ခြောက်နည်းဟူသည့် စာအုပ်လည်း ရှိပြီး ယင်းက စစ်မက်‌ရေးရာတွင် အသုံးပြုသော နည်းဗျူဟာအမျိုးမျိုးကို မှတ်တမ်းပြုစုထားသည်။ ဤစစ်‌ရေးမဟာဗျူဟာများနှင့် နည်းဗျူဟာများ အချို့ကို ယနေ့တိုင်အောင် အသုံးပြုနေကြဆဲ ဖြစ်သည်။ ယင်းမဟာဗျူဟာ အနည်းငယ်မှာ မည်သည့်အရာများ ဖြစ်သနည်း၊ ငါ့ကိုပြောလော့။ (“မိမိကိုယ်ကို အနာတရဖြစ်စေခြင်း” မဟာဗျူဟာ ဖြစ်ပါသည်။) (“အာရုံလွှဲ” မဟာဗျူဟာ ဖြစ်သည်။) (“နှစ်ဖက်ချွန်သူလျှို” မဟာဗျူဟာ၊ “မြို့ဗလာ” မဟာဗျူဟာနှင့် “ပျားရည်ထောင်ချောက်” မဟာဗျူဟာတို့ ဖြစ်ကြပါသည်။) ၎င်းတို့က “ပျားရည်ထောင်ချောက်”၊ “မြို့ဗလာ”၊ သို့မဟုတ် “အာရုံလွှဲ” တို့ဖြင့် အစပြုသည်ဖြစ်စေ၊ မပြုသည်ဖြစ်စေ ထင်ရှားကျော်ကြားသော ဤမဟာဗျူဟာများအားလုံးသည် “ပရိယာယ်” ဖြင့် အဆုံးသတ်သည်။ “ပရိယာယ်” ဆိုသည်မှာ မည်သည့်အရာကို ဆိုလိုသနည်း။ (“နည်းဗျူဟာ” သို့မဟုတ် “စဉ်းလဲသော အကြံအစည်” ဖြစ်သည်။) ယင်းသည် မသိမသာနှင့် ဒုက္ခပေးသော၊ စဉ်းလဲသော၊ ကွယ်ဝှက်ထားသော သို့မဟုတ် လျှို့ဝှက်သော မဟာဗျူဟာတစ်ခုခုကို ညွှန်းဆိုသည်။ ဤ “ပရိယာယ်” များမှာ စီမံရေးဆွဲခြင်းနှင့် မဆိုင်၊ လျှို့ဝှက်ကြံစည်ခြင်းနှင့် ဆိုင်၏။ ဤပရိယာယ်များ၏ နောက်ကွယ်တွင် မည်သည့်အရာကို ငါတို့ တွေ့ရသနည်း။ ၎င်းတို့၏ လုပ်ရပ်များ၊ ၎င်းတို့၏ အပြုအမူ၊ စစ်မက်ရေးရာတွင် ၎င်းတို့အသုံးချသော ဤမဟာဗျူဟာများနှင့် လုပ်ပုံလုပ်နည်းများမှာ လူ့သဘာဝ၊ သမ္မာတရားနှင့် ကိုက်ညီသလော။ (မကိုက်ညီပါ။) ဘုရားသခင်သည် ဤပုံစံအတိုင်း အလုပ်လုပ်သလော။ (မလုပ်ပါ။) လုံးဝ မလုပ်ပေ။ သို့ဆိုလျှင် ဤလုပ်ပုံလုပ်နည်းများက မည်သူ့ကို ကိုယ်စားပြုသနည်း။ ယင်းတို့က စာတန်နှင့် ကောက်ကျစ်ဆိုးယုတ်သော ဤလူသားများကို ကိုယ်စားပြုသည်။ ကောက်ကျစ်ဆိုးယုတ်သော လူသားများ၏ ဤမဟာဗျူဟာများသည် မည်သည့်နေရာမှ လာသနည်း။ (စာတန်ထံမှ လာပါသည်။) ယင်းတို့ကို စာတန်ဆီမှ ရရှိခြင်းဖြစ်သည်။ ဤအရာကို နားလည်ဖို့အတွက် အချို့တွင် ပြဿနာရှိကောင်းရှိမည် ဖြစ်သောကြောင့် ယင်းတို့ကို နတ်ဆိုးဘုရင်များထံမှ ရရှိသည်ဟု ငါဆိုသင့်သည်။ ထိုအခါ လူတို့နားလည်မည် ဖြစ်သည်။ မည်သူတို့သည် နတ်ဆိုးဘုရင်များ ဖြစ်ကြသနည်း။ ယင်းတို့မှာ လူသားများကြားတွင် စိတ်ဝမ်းကွဲပြားမှုကို ပေါ်ပေါက်စေပြီး ကသောင်းကနင်းဖြစ်ခြင်းကို ဖြစ်ပွားစေဖို့အတွက် ဤလောကထဲ၌ လူဝင်စားလာသော နတ်ဆိုးများနှင့် စာတန်ပင် ဖြစ်ကြသည်။ ယင်းတို့က ဤမဟာဗျူဟာများကို ရေးဆွဲပုံဖော်ခဲ့ကြခြင်း ဖြစ်သည်။ ဘုရားသခင်၏ အလုပ်နှင့်ဆိုင်သော မှတ်တမ်းများထဲတွင် “မြို့ဗလာ” မဟာဗျူဟာ သို့မဟုတ် “အာရုံလွှဲ” မဟာဗျူဟာတို့ကို သူအသုံးပြုကြောင်း သင်တို့ မြင်တွေ့ဖူးသလော။ ဘုရားသခင်၏ စီမံခန့်ခွဲမှုအစီအစဉ်၌ ဤမဟာဗျူဟာများ ပါဝင်သလော။ ဘုရားသခင်သည် သူ၏အလုပ်ကို စီမံခန့်ခွဲရန် ထိုမဟာဗျူဟာမျိုးကို မည်သည့်အခါမျှ အသုံးမပြုခဲ့ချေ။ ဤမဟာဗျူဟာများကို ကောက်ကျစ်ဆိုးယုတ်သော လူသားမျိုးနွယ်တစ်ရပ်လုံးက အသုံးပြုကြသည်။ ပို၍ကြီးမားသော အတိုင်းအတာဖြင့် နိုင်ငံတစ်နိုင်ငံ သို့မဟုတ် မင်းဆက်တစ်ဆက်မှသည် ပို၍သေးငယ်သော အတိုင်းအတာဖြင့် လူမျိုးနွယ်စုတစ်စု သို့မဟုတ် မိသားစုတစ်စုအထိအပြင် လူပုဂ္ဂိုလ်များကြားမှ ဆက်နွှယ်မှုများအထိပင် ဖောက်ပြန်ပျက်စီးသော လူသားမျိုးနွယ်ကို သင် တွေ့ရသည့် မည်သည့်နေရာ၌မဆို ယှဥ်ပြိုင်တိုက်ခိုက်မှုကို သင် တွေ့ရသည်။ ၎င်းတို့သည် မည်သည့်အရာအတွက် တိုက်ခိုက်နေကြသနည်း။ ၎င်းတို့သည် မည်သည့်အရာအတွက် ယှဉ်ပြိုင်နေကြသနည်း။ ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ ယင်းမှာ တန်ခိုးအာဏာ၊ အဆင့်အတန်းနှင့် အကျိုးအမြတ်အတွက်၊ ဤအရာများကို ရရှိဖို့အတွက်သာလျှင် ဖြစ်၏။ ပို၍များသော လူတို့ကို ထိန်းချုပ်ဖို့ရန် တိုင်းနိုင်ငံတစ်ခုနှင့်တစ်ခု တွန်းလှန်တိုက်ခိုက်ကြသည်။ လူမျိုးနွယ်စုများ အချင်းချင်းလည်း နယ်မြေ၊ လူမျိုးနှင့် အချုပ်အခြာအာဏာအတွက် အချင်းချင်း တိုက်ခိုက်ကြသည်။ လူပုဂ္ဂိုလ်များသည်လည်း သာလွန်ကြီးမြတ်ခြင်းနှင့် အကျိုးအမြတ်အတွက် တိုက်ခိုက်ကြသည်။ လူသားမျိုးနွယ်ရှိသော မည်သည့်နေရာ၌မဆို ပဋိပက္ခရှိသည်။ အဘယ့်ကြောင့်ဆိုသော် လူသားမျိုးနွယ်ရှိသော မည်သည့်နေရာ၌မဆို စာတန်၏ ဖောက်ပြန်ပျက်စီးခြင်း ရှိ၍ဖြစ်၏။ လူသားမျိုးနွယ် တစ်ရပ်လုံးသည် စာတန်၏ ဖောက်ပြန်ပျက်စီးစေခြင်းကို ခံထားရပြီဖြစ်သောကြောင့် လောကကြီးသည် ပဋိပက္ခနှင့် သွေးစွန်းခြင်းဖြင့် ပြည့်နေခြင်းဖြစ်သည်။ ဖောက်ပြန်ပျက်စီးသော လူသားမျိုးနွယ်က ပြုလုပ်သည့် အရာတိုင်းတွင် စာတန်စိတ်သဘောထား၏ အနှောင်အဖွဲ့များမှ မလွတ်မြောက်နိုင်ချေ။ ထို့ကြောင့် လူသားမျိုးနွယ်၏ သမိုင်းတစ်လျှောက်လုံး အနောက်တိုင်း၌ ဖြစ်စေ၊ အရှေ့တိုင်း၌ဖြစ်စေ ယင်း၏ သမိုင်းကာလ အပိုင်းအခြားတိုင်းသည် လူသားမျိုးနွယ်၏ ကောက်ကျစ်ဆိုးယုတ်သော ယှဉ်ပြိုင်တိုက်ခိုက်မှုဆိုင်ရာ ရှုတ်ချဖွယ်ရာ သမိုင်းမှတ်တမ်းပင် ဖြစ်၏။ လူသားများက ဤအရာများကို မွန်မြတ်သည်ဟုပင် သဘောထားကြ၏။ ယနေ့ လူအချို့က တရုတ်နိုင်ငံ၏ အသာစီးရနည်း သုံးဆယ့်ခြောက်နည်းကို လေ့လာနေကြဆဲ ဖြစ်သည်။ သင်တို့သည် ယင်းတို့ကို လေ့လာနေကြသလော။ (မလေ့လာပါ။) အကယ်၍ သင်သည် ဤအရာများကို တမင်တကာ လေ့လာပြီး သင်၏ဉာဏ်ရည် တိုးပွားစေဖို့နှင့် ယင်းတို့ကို သင်၏ ရှင်သန်လွတ်မြောက်ရေး စွမ်းရည်များ ဖြစ်စေဖို့အတွက် ယင်းတို့အထဲမှ အတွေ့အကြုံများ၊ သင်ခန်းစာများ၊ နည်းလမ်းများ၊ နည်းစနစ်များနှင့် ပရိယာယ်များကို လေ့ကျက်မှတ်သားပါက ယင်းသည် လုံးဝ မှားယွင်း၏။ သင်သည် စာတန်နှင့် မလွဲမသွေ နီးကပ်လာမည်ဖြစ်ကာ ပို၍ပို၍ ကောက်ကျစ်ဆိုးယုတ်လာပြီး ပို၍ပို၍ ဆိုးယုတ်လာမည် ဖြစ်သည်။ သို့သော်လည်း သင်သည် မိမိ၏ရှုထောင့်အမြင်ကို ပြောင်းလဲနိုင်ပြီး ယင်းတို့ကို ဘုရားသခင်၏ နှုတ်ကပတ်တော်များအတိုင်း စိတ်ဖြာလေ့လာ ဆွေးနွေးနိုင်ခြင်း၊ ပိုင်းခြားသိမြင်နိုင်ခြင်းနှင့် ဖော်ထုတ်နိုင်ခြင်း ရှိပါက မည်သည့်ရလဒ်မျိုးကို ရရှိမည်နည်း။ သင်သည် စာတန်ကို ပို၍ပင် မုန်းပြီး ပို၍ပင် မိမိကိုယ်မိမိ သိရှိနားလည်ကာ ပို၍ပင် မုန်းမည်ဖြစ်သည်။ ပို၍ပင် ကောင်းမွန်သော အဆုံးသတ်မှာ အဘယ်နည်း။ ယင်းမှာ စာတန်ကို ငြင်းပယ်ပြီး ဘုရားသခင်နောက်သို့ အသေအချာ စိတ်ပိုင်းဖြတ်ကာ လိုက်လျှောက်ခြင်း ဖြစ်သည်။ လူတို့ကို ညွှန်ကြားရန်နှင့် သွတ်သွင်းပေးရန် လူသားမျိုးနွယ်က နှစ်ပေါင်းထောင်ချီ၍ စုဆောင်းထားခဲ့သည့် ဤမည်ကာမတ္တ ရိုးရာယဉ်ကျေးမှုများ၊ အသိပညာနှင့် အယူအဆမျိုးစုံကို စာတန်အသုံးပြုကာ ပို၍နက်ရှိုင်းသော အတိုင်းအတာဖြင့် သူတို့ကို ဖောက်ပြန်ပျက်စီးစေပြီး ထိန်းချုပ်ရန် ရည်ရွယ်လေသည်။ အကယ်၍ သင်သည် ဤအရာများကို ကျွမ်းကျင်ပိုင်နိုင်ပြီး မည်သို့အသုံးပြုရမည်ကို သိပါက သင်သည် သက်ရှိထင်ရှားရှိသော စာတန်တစ်ဦး ဖြစ်လာမည်ဖြစ်ပြီး ဘုရားသခင်၏ လုံးလုံးလျားလျား ဖယ်ရှားရှင်းလင်းခြင်းကို ခံရမည်ဖြစ်၏။

ပြီးခဲ့သော စုဝေးပွဲများအတွင်း ကိုယ့်ကိုယ်ကိုယ် နားလည်သဘောပေါက်မှုနှင့် ပတ်သက်၍ မိတ်သဟာယဖွဲ့သောအခါ လူအများစုက အဖြစ်များဆုံး ဖောက်ပြန်ပျက်စီးသော စိတ်သဘောထား ဖြစ်သည့် မာနထောင်လွှားသော စိတ်သဘောထားနှင့်ဆိုင်သော ပြဿနာကို မကြာခဏ ထုတ်ပြောတတ်ကြပြီး ယင်း၏ ဖြစ်တည်မှုက ပျံ့နှံ့နေလေသည်။ ဖောက်ပြန်ပျက်စီးသော အခြားမည်သည့် စိတ်သဘောထားများသည် အတော်အတန် အဖြစ်များသနည်း။ (လှည့်ဖြားတတ်ခြင်းနှင့် စိတ်နှလုံးမာကျောခြင်း ဖြစ်သည်။) လှည့်ဖြားတတ်ခြင်း၊ စိတ်နှလုံးမာကျောခြင်း၊ သမ္မာတရားကို အလွန်အမင်း မနှစ်မြို့ခြင်းနှင့် ရက်စက်ကြမ်းကြုတ်ခြင်းတို့မှာ လူတို့ မကြာခဏ ကြုံတွေ့ရသော အရာများ ဖြစ်ကြသည်။ ကောက်ကျစ်ဆိုးယုတ်ခြင်းကို ယေဘုယျအားဖြင့် မြင်တွေ့ရမှု ပိုနည်းပြီး ယင်းကို များစွာ သိနားလည်ခြင်း မရှိပေ။ ကောက်ကျစ်ဆိုးယုတ်သော စိတ်သဘောထားကို သိနားလည်ဖို့ အခက်ဆုံးဖြစ်ကာ ယင်းမှာ နက်ရှိုင်းစွာ ကွယ်ဝှက်ထားသည့်၊ အတော်ပင် သိုဝှက်သည့် ဖောက်ပြန်ပျက်စီးသော စိတ်သဘောထားမျိုး ဖြစ်သည်ဟု ဆိုနိုင်သည် မဟုတ်လော။ ဥပမာ လူနှစ်ဦး အတူနေထိုင်ကြပြီး ၎င်းတို့အနက် မည်သူကမျှ သမ္မာတရားကို ချစ်ခြင်း သို့မဟုတ် လိုက်စားခြင်း မရှိသကဲ့သို့ မိမိတို့၏ တာဝန်များကို ထမ်းဆောင်ရာ၌ သစ္စာစောင့်သိခြင်း မရှိဟု ဆိုပါစို့။ အပြင်ပန်းတွင် ၎င်းတို့နှစ်ဦးသည် ပြဿနာလုံးဝ မရှိဘဲ သဟဇာတကျကျ အတူနေထိုင်ကြသည်ဟု ထင်ကောင်း ထင်ရနိုင်သည်။ သို့သော်လည်း အတွင်းစိတ်ထဲ၌ ၎င်းတို့မည်သူကမျှ သမ္မာတရားကို မလိုက်စားသည့်အပြင် သင့်အနေဖြင့် မမြင်နိုင်သော်လည်း ဖောက်ပြန်ပျက်စီးသော စိတ်သဘောထားအမျိုးမျိုး ရှိနေဆဲဖြစ်သည်။ ယင်းတို့ကို သင် အဘယ့်ကြောင့် မမြင်နိုင်သနည်း။ အဘယ့်ကြောင့်ဆိုသော် ဤသူနှစ်ဦးလုံးသည် မိမိတို့၏ လုပ်ရပ်များတွင် အထူးသဖြင့် လှည့်ဖြားတတ်ပြီး မရိုးဖြောင့်သောကြောင့် ဖြစ်သည်။ သင်သည် သမ္မာတရားကို နားမလည်သည့်အပြင် မည်သည့် ပိုင်းခြားသိမြင်နိုင်စွမ်းမျှ မရှိသဖြင့် ၎င်းတို့ပြဿနာများ၏ အနှစ်သာရကို သင် ထိုးထွင်းသိမြင်နိုင်ခြင်း မရှိပေ။ သင်နားလည်သ‌ဘောပေါက်သော သမ္မာတရားမှာ နည်းပါးပြီး သင်၏ ဝိညာဉ်ရင့်ကျက်မှုက သေးငယ်လွန်းသောကြောင့် သင့်အနေဖြင့် မည်သည့်နည်းနှင့်မျှ သဘောပေါက်နားလည်ဖို့ မဖြစ်နိုင်သည့် ရှုပ်ထွေးသော အရေးကိစ္စများစွာ ရှိကာ သင်သည် အခြားလူတို့ကို ၎င်းတို့၏ အရေးကိစ္စများကို ကူညီဖြေရှင်းပေးခြင်းငှာ မစွမ်းသာပြီဖြစ်သည်။ ခေါင်း‌‌ဆောင်များအဖြစ် သင်တို့သည် ဤကဲ့သို့သော လူတို့ကို ကြုံတွေ့ရသောအခါ မည်သည့်အရာ ပြုလုပ်သင့်သနည်း။ အကယ်၍ သင်သည် ၎င်းတို့ကို ဖော်ထုတ်ပြီး ပိုင်းခြားသိမြင်ပါက ယင်းကို ၎င်းတို့ အလွယ်တကူ လက်ခံကြမည်လော။ လက်ခံကြမည် မဟုတ်ပေ။ သို့ဆိုလျှင် ထိုသို့သော လူတို့ကို သင် မည်ကဲ့သို့ ကိုင်တွယ်ဖြေရှင်းသင့်သနည်း။ ကိုင်တွယ်ဖြေရှင်းဖို့ နည်းလမ်းရှိသလော။ ထိုကဲ့သို့သော လူတို့ကို ကိုင်တွယ်ရာ၌ စည်းမျဉ်းက အဘယ်နည်း။ အကယ်၍ ၎င်းတို့သည် ဘုရားသခင်၏ အိမ်တော်အတွက် အလုပ်လုပ်ပေးဖို့ နည်းပညာဆိုင်ရာ သို့မဟုတ် အတတ်ပညာဆိုင်ရာ ကျွမ်းကျင်မှုတစ်ခုခုကို ပိုင်ဆိုင်ထားပါက ၎င်းတို့ကို ညီအစ်ကိုမောင်နှမများကဲ့သို့ ဆက်ဆံပြီး ထိုနည်းတူပင် တောင်းဆိုမှုများ ပြုလုပ်သင့်သည်။ သို့ရာတွင် ထိုသို့သော လူတို့က သမ္မာတရား မလိုက်စားသည်ကို တွေ့ရသဖြင့် ၎င်းတို့သည် မိမိတို့၏ တာဝန်များထမ်းဆောင်ရာတွင် သစ္စာစောင့်သိနိုင်မည်လော။ (စောင့်သိနိုင်မည် မဟုတ်ပါ။) ၎င်းတို့၌ သစ္စာစောင့်သိမှု ကင်းမဲ့ကြောင်း မည်သည့်အပြုအမူက ပြညွှန်သနည်း။ ဤသို့သော လူတို့သည် အမှုအရာများကို အပြသက်သက် လုပ်ဆောင်ရာ၌ တော်ကြသည် မဟုတ်လော။ ဘေးနားတွင် မည်သူမျှ မရှိသောအခါ ၎င်းတို့သည် ကရော်ကမည်လုပ်ပြီး အချိန်ဆွဲကြသည်။ တစ်စုံတစ်ယောက် လာသည်ကို ၎င်းတို့ မြင်သောအခါ ကသုတ်ကရက် ကောက်လုပ်ကြသည်။ ၎င်းတို့သည် မေးခွန်းတစ်ပုံတစ်ခေါင်းကြီးကိုပင် ထုတ်ကာ ဤအရာ၊ ထိုအရာသည် လက်သင့်ခံနိုင်ဖွယ်ဖြစ်မဖြစ် မေးတတ်ကြသည်။ ထိုသူ ထွက်သွားသည်နှင့်တစ်ပြိုင်နက် ၎င်းတို့ အလုပ်ကို ရပ်လိုက်ကာ မည်သည့်အရာမျှ မလုပ်ဘဲ တင်ပြစရာ မည်သည့်အရေးမျှ မရှိတော့သည့်အပြင် မိမိတို့၏ စိတ်နှလုံးထဲတွင် “ငါသည် သင့်ကို ကပြက်ကချော် လုပ်နေခြင်းသာ ဖြစ်သည်။ ငါသည် ထိုမျှ စဉ်းစားဉာဏ်မမဲ့ချေ” ဟုပင် ပြောကြသည်။ ဤသို့သော လူတို့သည် အရာရာကို အပြသက်သက် လုပ်ဆောင်ကြ၏။ ၎င်းတို့သည် အယောင်ဗန်းပြခြင်း၌ အထူးကျွမ်းကျင်ပြီး ဟန်ဆောင်မှု၌ တော်ကာ လူတို့ကို မမှန်ကန်သော ထင်မြင်ချက်ကို ပေးကြသည်။ ၎င်းတို့နှင့် နှစ်ကာလချီ၍ ပေါင်းသင်းဆက်ဆံဖူးသော လူများစွာက ၎င်းတို့၏ မရိုးဖြောင့်သော၊ လှည့်ဖြားတတ်သော အနှစ်သာရကို ထိုးထွင်းသိမြင်နိုင်ခြင်း မရှိကြချေ။ အခြားသူများက ၎င်းတို့နှင့်ပတ်သက်၍ မေးမြန်းသောအခါ ၎င်းတို့က “ဤသူသည် အတော်ပင် ကောင်းပြီး လူတိုင်းကို ဖော်ရွေစွာ ဆက်ဆံကာ တစ်ဦးတလေကိုမျှ လုံးဝ ဒုက္ခမပေးသည့် လူ့အကြိုက်လိုက်သူတစ်ဦးသာ ဖြစ်၏။ တစ်စုံတစ်ယောက်က အမှားလုပ်မိသောအခါ၌ပင် သူက ထိုသူကို ပြုပြင်ခြင်း မရှိပေ။ သူသည် အခြားသူများကို စဉ်ဆက်မပြတ် တိုက်တွန်းအားပေးပြီး နှစ်သိမ့်ပေးတတ်သည်” ဟုပင် ပြော၏။ ဤလူတို့သည် အခြားသူများနှင့် ‌ပေါင်းသင်းဆက်ဆံမှုများတွင် မည်သည့် နည်းလမ်းများနှင့် နည်းစနစ်များကို အသုံးချကြသနည်း။ ၎င်းတို့သည် အချိန်အခါနှင့် ကိုက်ညီအောင် သရုပ်ဆောင်ပြီး ပြေပြစ်ပါးနပ်ကာ လူအများစုက ၎င်းတို့ကို လူကောင်းဖြစ်သည်ဟု ဆိုကြသည်။ သင်တို့၏ အနီးအနားတွင် ဤကဲ့သို့သောလူများ ရှိသလော။ (ရှိပါသည်။) လူတိုင်းသည် မိမိတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်တတ်ကြသော်လည်း ဤသီးခြားပုဂ္ဂိုလ်များက မိမိတို့ကိုယ်ကို လုံလုံခြုံခြုံ ဖုံးကွယ်ထားကာ မိမိတို့၏ ပြဿနာများကို မည်သူမျှ သတိပြုမိဖို့ မဖြစ်နိုင်အောင် လုပ်ကြသည်။ ဤသည်မှာ ပြဿနာတစ်ခုဖြစ်သည် မဟုတ်လော။ သမိုင်းတွင် ဧကရာဇ်ဘုရင်အချို့သည် မရေမတွက်နိုင်သော မကောင်းမှုများကို ကျူးလွန်ခဲ့ကြသည့်တိုင် နောင်လာနောက်သားများက ၎င်းတို့ကို ပညာရှိသော အုပ်ချုပ်သူများဟု ခေါ်ဆိုနေကြသေးသည်။ လူတို့က ၎င်းတို့နှင့်ပတ်သက်၍ ထိုသို့‌သောအမြင်များ အဘယ့်ကြောင့် ထားရှိကြသနည်း။ ၎င်းတို့သည် မိမိတို့၏ ဂုဏ်သတင်းကို ထိန်းသိမ်းဖို့ရန် အားထုတ်ကြိုးပမ်းမှုတစ်ခုခု စိုက်ထုတ်ပြီး အချို့သောအရာများကို လုပ်ဆောင်ခဲ့သည် မဟုတ်လော။ တစ်ဖက်တွင် ၎င်းတို့သည် မိမိတို့၏ နိုင်ငံရေး ဖြစ်ထွန်းအောင်မြင်မှုများအတွက် ကောင်းသောအရာအချို့ကို လုပ်ဆောင်ခဲ့ကြပြီး အခြားတစ်ဖက်တွင် သမိုင်းကို ပုံဖျက်ခဲ့ပြီး မိမိတို့၏ ပြစ်မှုများကို ဖုံးကွယ်ရန်အတွက် မိမိတို့အကြောင်း အမှန်တရားနှင့် အဖြစ်မှန်ကို‌ ရေးသားသောသူတို့ကို သတ်ဖြတ်ခဲ့ကြသည်။ သို့သော်လည်း ၎င်းတို့သည် ယင်းတို့ကို ဖုံးဖိဖို့ အဘယ်သို့ ကြိုးစားပါစေ ၎င်းတို့၏ လုပ်ရပ်များနှင့်ဆိုင်သည့် မှတ်တမ်းများရှိသည်မှာ သံသယမရှိပေ။ ၎င်းတို့သည် အမှန်တရားကိုသိခဲ့သော လူတိုင်းကို ဖယ်ရှားရှင်းလင်းနိုင်ခြင်း မရှိခဲ့ပေ။ နောက်ဆုံးတွင် ထိုအကြောင်းအရာများကို နောင်လာနောက်သားများက တစ်စတစ်စနှင့် ထုတ်ဖော်ခဲ့ကြသည်။ လူတို့ သိရှိသွားသောအခါ လိမ်လည်လှည့်စားခံရသည်ဟု ခံစားကြရသည်။ ဤသမိုင်းဆိုင်ရာ အချက်အလက်များကို ဖော်ထုတ်ခြင်းအားဖြင့် လူတို့တွင် လူသားမျိုးနွယ်အားလုံးနှင့် ပတ်သက်သည့် အဖြစ်မှန်အပေါ် အသစ်သော နားလည်သဘောပေါက်မှု ရှိသင့်ပေသည်။ မည်သို့သော နားလည်သဘောပေါက်မှုမျိုး ဖြစ်သနည်း။ ဘုရင်မင်းများမှအစ သာမန်ပြည်သူများအထိ လူသားထုတစ်ရပ်လုံးသည် ကောက်ကျစ်ဆိုးယုတ်သူတို့၏ လက်အောက်သို့ ကျရောက်နေကာ တစ်ယောက်ထက်တစ်ယောက် ပို၍ ကောက်ကျစ်ဆိုးယုတ်လာကြသည်အထိ စာတန်၏ ဖောက်ပြန်ပျက်စီးစေခြင်းကို ခံနေကြရသည်။ မဆိုးယုတ်သောသူ တစ်ယောက်မျှမရှိ၊ မဆိုးမိုက်သောသူ တစ်ယောက်မျှ မရှိပေ။ ၎င်းတို့အားလုံးသည် ပြစ်မှုများစွာကို ကျူးလွန်ကြပြီးဖြစ်သည်။ ၎င်းတို့အားလုံးသည် အတော်ပင် ကောက်ကျစ်ဆိုးယုတ်ကာ ၎င်းတို့ကြားထဲတွင် ကောင်းသောသူ တစ်ယောက်မျှ မရှိပေ။ အချို့က “မင်းဆက်တိုင်းတွင် ဖြောင့်မတ်သော မင်းမှုထမ်းများ အနည်းငယ်ရှိသည်။ ဖြောင့်မတ်သော ဤမင်းမှုထမ်းများကို ကောက်ကျစ်ဆိုးယုတ်သည်ဟု ယူဆရသ‌လော” ဟု ဆိုကြသည်။ အကယ်၍ သင်သည် ဤဖြောင့်မတ်သော မင်းမှုထမ်းများ၏ သြဇာအာဏာအောက်တွင် ဘုရားသခင်ကို ယုံကြည်လက်ခံပါက သင့်ကို ၎င်းတို့ ဖမ်းမည်၊ မဖမ်းမည်ကို ကြည့်လော့။ အကယ်၍ သင်သည် ၎င်းတို့အား ဘုရားသခင်အကြောင်း သက်သေခံပါက ၎င်းတို့၏ သဘောထားကို အကဲခတ်ကြည့်လော့။ ၎င်းတို့ ကောက်ကျစ်ဆိုးယုတ်ခြင်း ရှိသည်၊ မရှိသည်ကို သင် ချက်ချင်း သိလိမ့်မည်။ ဘုရားသခင်၏ ပေါ်ထွန်းခြင်းနှင့် အလုပ်သာမက သူဖော်ပြသည့် သမ္မာတရားက လူတို့ မည်သို့သောသူဖြစ်သည်ကို အခြားအရာအားလုံးထက် ပို၍ ဖော်ထုတ်လေသည်။ အချို့သော အုပ်ချုပ်မင်းလုပ်သူများနှင့် မင်းမှုထမ်းများက အချို့သော နိုင်ငံရေး ဖြစ်ထွန်းအောင်မြင်မှုများကို စွမ်းဆောင်ရရှိခဲ့ခြင်းနှင့် လုပ်ရပ်ကောင်းအချို့ကို လုပ်ဆောင်ခဲ့ခြင်း ရှိကောင်းရှိမည် ဖြစ်သော်လည်း ဤလုပ်ရပ်ကောင်းများ၏ သဘာဝမှာ မည်သည့်အရာဖြစ်သနည်း။ ယင်းတို့မှနေ၍ မည်သူသည် အကျိုးခံစားရသနည်း။ ယင်းတို့မှာ အုပ်ချုပ်မင်းလုပ်သော လူတန်းစားက တောင်းဆိုသည့် လုပ်ရပ်ကောင်းများ ဖြစ်ကြသည်။ ၎င်းတို့လုပ်ဆောင်သော လုပ်ရပ်ကောင်းများမှာ ဘုရားသခင် အသိအမှတ်ပြုသော ကောင်းမှုများ ဟုတ်သလော။ ဤ “နိုင်ငံရေး ဖြစ်ထွန်းအောင်မြင်မှုများ” သည် သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်အား ကျိုးနွံနာခံခြင်း ဟုတ်သလော။ လုံးဝ မဟုတ်ပေ။ ၎င်းတို့၏ နိုင်ငံရေး ဖြစ်ထွန်းအောင်မြင်မှုများနှင့် လုပ်ရပ်ကောင်းများသည် သမ္မာတရား သို့မဟုတ် ဘုရားသခင်အား ကျိုးနွံနာခံခြင်းနှင့် ဆက်စပ်မှု လုံးဝ မရှိချေ။ ၎င်းတို့လုပ်ဆောင်သည့် လုပ်ရပ်ကောင်းများနှင့် နိုင်ငံရေး ဖြစ်ထွန်းအောင်မြင်မှုများ၌ ရှိသည့်အရာအားလုံးကို ၎င်းတို့၏ ရည်ရွယ်ချက်များနှင့် အကြောင်းရင်းများက လှုံ့ဆော်လေသည်။ ယင်းတို့အားလုံးကို မိမိတို့ကိုယ်ကို မော်ကွန်းတင်ရန်နှင့် အခြားသူများ၏ ချီးကျူးဂုဏ်ပြုမှု ခံရရန်အတွက် လုပ်ဆောင်ထားခြင်း ဖြစ်သည်။ ထို့ကြောင့် ၎င်းတို့သည် လုပ်ရပ်ကောင်းများ မည်မျှကို ဆောင်ရွက်သည်ဖြစ်စေ သို့မဟုတ် နိုင်ငံရေး ဖြစ်ထွန်းအောင်မြင်မှုများ မည်မျှကို ရရှိထားသည်ဖြစ်စေ ၎င်းတို့သည် မကောင်းမှုကို မည်သည့်အခါမျှ ကျူးလွန်ထားခြင်းမရှိဖို့ သို့မဟုတ် ကောက်ကျစ်ဆိုးယုတ်သော သဘာဝကို ပိုင်ဆိုင်ထားခြင်းမရှိဖို့ မဆိုထားဘိ၊ ၎င်းတို့သည် ကြင်နာတတ်သော စိတ်နှလုံးရှိသည့် လူကောင်းများဖြစ်သည်ဟုပင် သက်သေမပြနိုင်ချေ။ ဤလူတို့သည် ဘုရားသခင်၏အမြင်တွင် မည်သည့်လူစားမျိုးဖြစ်ကြောင်း သင် ရှင်းပြီလော။ သင်တို့သည် ကိုယ့်ကိုယ်ကိုယ် သိနားလည်ရန် ဤအကြောင်းအရာများကို အသုံးပြုနိုင်သ‌လော။ ကောင်းမှုတစ်ခု လုပ်လျှင်လုပ်ချင်း လူတိုင်း မသိသိအောင်လုပ်ပြီး ကြွားလုံးထုတ်ချင်ကာ အပြင်ပန်းအားဖြင့် လူတစ်ဦးသည် မကြွားဝါသင့် သို့မဟုတ် မာနမထောင်လွှားသင့်ကြောင်း၊ လူတစ်ဦးသည် နှိမ့်ချခြင်းဖြင့် ကျင့်ကြံပြုမူသင့်ကြောင်း ပြောနေတတ်သည့် ထိုသို့သော လုပ်ပုံလုပ်နည်းများကို သင်တို့ လုပ်သလော။ သာဓကအားဖြင့် သင်သည် အမှုဆောင်ဖို့အတွက် အသင်းတော်သစ်တစ်ပါးသို့ သွားသော်လည်း သင်သည် ခေါင်းဆောင်ပိုင်းနေရာတွင် ရှိနေကြောင်း လူတို့ မသိသဖြင့် သင်သည် ခေါင်းဆောင်တစ်ဦးဖြစ်ကြောင်း လူတို့ကိုသိစေဖို့အတွက် ရသမျှနည်းလမ်းကို သင် လုပ်ကြည့်ဖို့လိုအပ်ကာ တစ်ညလုံး ဦးနှောက်ခြောက်အောင် စဉ်းစားလျက် နောက်ဆုံးမှ အဖြေကောင်းတစ်ခုကို စဉ်းစားမိလေသည်။ ထိုအဖြေမှာ မည်သည့်အရာ ဖြစ်သနည်း။ သင်သည် လူတိုင်းကို အစည်းအဝေးတစ်ခုအတွက် စုရုံးစေပြီး “ယနေ့စုဝေးပွဲတွင် ကျွန်ုပ်သည် ခေါင်းဆောင်တစ်ဦးအဖြစ် စံနှုန်းပြည့်မီခြင်း ရှိမရှိကို မိတ်သဟာယဖွဲ့ကြစို့။ ကျွန်ုပ် စံနှုန်းမပြည့်မီပါက ကျွန်ုပ်ကို သင်တို့ ထုတ်ဖော်ပြီး ဖြုတ်ချနိုင်သည်။ အကယ်၍ ကျွန်ုပ် စံနှုန်းပြည့်မီပါက ဤတာဝန်ကို ကျွန်ုပ် ဆက်ထမ်းဆောင်မည်” ဟု ပြောခြင်းဖြစ်သည်။ ဤသည်ကို လူတိုင်း ကြားရသောအခါ သင်သည် ခေါင်းဆောင်တစ်ဦး ဖြစ်မှန်း သူတို့ ချက်ချင်း သိကြလေသည်။ သင်သည် ဤသို့ဖြင့် သင်၏ ရည်မှန်းချက်ပန်းတိုင်ကို ဖြစ်မြောက်အောင်မြင်ခဲ့ပြီ မဟုတ်လော။ ဤရည်မှန်းချက်ပန်းတိုင်သည် မည်သည့်နေရာမှ လာသနည်း။ ယင်းသည် သင်၏ ကောက်ကျစ်ဆိုးယုတ်သော သဘာဝမှ အရင်းခံသည်။ ရည်မှန်းချက်များရှိခြင်းသည် လူတို့၌ တွေ့နေကျ လက္ခဏာတစ်ခု ဖြစ်သော်လည်း လူတို့အားလုံး၌ ရည်မှန်းချက်များ ရှိစေကာမူ အချို့က မိမိတို့လိုချင်သော ရည်မှန်းချက်ပန်းတိုင်များကို ဖြစ်မြောက်အောင်မြင်ဖို့ရန် မတူညီသော အချိန်များနှင့် မတူညီသော နေရာများတွင် မတူညီသော စကား၊ နည်းစနစ်နှင့် မဟာဗျူဟာအမျိုးမျိုးကို အသုံးပြုကြသည်။ ဤသည်မှာ ကောက်ကျစ်ဆိုးယုတ်မှုပင် ဖြစ်၏။

ကောက်ကျစ်ဆိုးယုတ်သော သဘာဝနှင့်ဆိုင်သည့် ဤအကြောင်းအရာနှင့် စပ်လျဉ်း၍ ငါတို့သည် ဆက်လက်၍ မကြာမကြာ ဆွေးနွေးကြမည်။ ဤသို့ဖြင့် သမ္မာတရား၏ ဤလက္ခဏာသွင်ပြင်၊ ဖောက်ပြန်ပျက်စီးသော စိတ်သဘောထားတို့နှင့် ပတ်သက်၍ ပို၍စေ့စပ်သေချာသော နားလည်သဘောပေါက်မှုကို သင်တို့ ရရှိမည်။ တစ်ဖက်တွင် သင်တို့သည် ကိုယ့်ကိုယ်ကိုယ် နားလည်နိုင်မည်ဖြစ်ပြီး အခြားတစ်ဖက်တွင် မတူညီသော လူစားမျိုးတို့ကို ပိုင်းခြားသိမြင်နိုင်မည် ဖြစ်သည်။ သင်တို့သည် သမ္မာတရားထဲသို့ ပို၍နက်ရှိုင်းသော ဝင်ရောက်မှုလည်း ရှိမည်ဖြစ်သည်။ အကယ်၍ ငါသည် ယေဘုယျဆန်သော အယူအဆတစ်ခု သို့မဟုတ် အဓိပ္ပာယ်ဖွင့်ဆိုချက်၏ ကဏ္ဍတစ်ခုကိုသာ မိတ်သဟာယဖွဲ့ပါက သင်တို့၏ နားလည်သဘော‌ပေါက်မှုမှာ အတော်လေး ပေါ့တန်မည်ဖြစ်သည်။ သို့ရာတွင် ငါတို့၏ မိတ်သဟာယဖွဲ့မှုအတွက် ဖြစ်ရပ်မှန်အချို့ကို အသုံးပြုခြင်းနှင့် ဥပမာများပေးခြင်းအားဖြင့် သင်တို့၏ နားလည်သဘောပေါက်မှုသည် ပို၍ နက်ရှိုင်းလာနိုင်သည်။ ဥပမာ ကလေးငယ်နှစ်ယောက် အတူစကားပြောနေကြသည် ဆိုပါစို့။ ကလေးတစ်ယောက်က “ယနေ့ သင်သည် သင်၏အိမ်စာကို လုပ်ခဲ့သလော” ဟု မေးသည်။ ကျန်သည့်ကလေးက “မလုပ်ခဲ့ပါ” ဟု ပြန်ဖြေသည်။ ထိုအခါ ပထမတစ်ဦးက “ကျွန်ုပ်လည်း မလုပ်ခဲ့ပါ” ဟု ဆိုသည်။ သူတို့နှစ်ဦးလုံး အမှန်တရားကို ပြောနေကြသလော။ (ပြောနေကြပါသည်။) သင် မှားသွားပြီ။ သူတို့ထဲမှ တစ်ယောက်သည် လိမ်ညာနေ၏။ ထိုသူသည် စိတ်နှလုံးထဲတွင် မည်သည့်အရာ စဉ်းစားနေသနည်း။ “ငအ၊ ကျွန်ုပ် တကယ်မလုပ်ခဲ့ဟု သင်ထင်သလော။ ကျွန်ုပ် ထိုမျှ မမိုက်မဲပေ။ ကျွန်ုပ် အိမ်စာမလုပ်ခဲ့လျှင် အပြစ်ဒဏ်ပေးခံရမည်။ အဘယ်သို့များ မလုပ်ခဲ့ဘဲ နေနိုင်မည်နည်း။ သင်လည်း အိမ်စာမလုပ်ဖို့အတွက် ကျွန်ုပ်မလုပ်ခဲ့ဟု သင့်အား တမင်သက်သက် ထင်စေခြင်းဖြစ်သည်။ ‌နောက်ဆုံးတွင် သင်သည် အပြစ်ဒဏ်ပေးခံရမည်ဖြစ်ပြီး ကျွန်ုပ်တော့ ကောင်းကောင်းကြီး လှောင်ရယ်နိုင်မည်” ဟူ၍ ဖြစ်သည်။ ဤကလေးသည် ဆိုးသလော။ (ဆိုးပါသည်။) သင်တို့အနက် တစ်ဦးဦးသည် ဤကဲ့သို့သောအရာကို ပြုလုပ်ခဲ့ဖူးသလော။ နောက်ထပ်ဥပမာက ဤသို့ဖြစ်၏။ တနင်္လာနေ့ အတန်းထဲတွင် ကျောင်းသားတစ်ဦးသည် တနင်္ဂနွေနေ့တွင် သူမ ‌ဈေးဝယ်ထွက်ခဲ့ကြောင်း ပြောစဉ် နောက်တစ်ဦးက သူငယ်ချင်းများထံ သွားလည်ခဲ့သည်ဟု ဆို၏။ တကယ်တမ်းတွင် သူတို့နှစ်ဦးလုံး အိမ်တွင် စာကျက်နေခဲ့ကြခြင်းဖြစ်သည်။ အထူးသဖြင့် တရုတ်နိုင်ငံကဲ့သို့ အလွန်အမင်း ယှဉ်ပြိုင်မှုများသော ဝန်းကျင်တစ်ခုတွင် သင်သည် မိမိ၏ပြိုင်ဘက်ကို သာလွန်နိုင်ဖို့အလို့ငှာ သူ့ကို သတိလစ်ဟင်းသွားစေရန် ဤသို့သော အရာများကို ပြောရလေသည်။ ဤသည်မှာ ပရိယာယ်ဟု ခေါ်သည့်အရာ ဖြစ်၏။ ထိုသို့သော အရာများမှာ နေ့စဉ်ဘဝတွင် မဆန်းတော့ပေ။ တစ်ခါတစ်ရံတွင် မိဘများနှင့် သားသမီးများသည် အလားတူသော အပြန်အလှန် ပြောဆိုမှုများ ပြုကြပြီး အလားတူသော စိတ်သ‌ဘောထားများကို ထုတ်ဖော်ကြကာ ယင်းကို သူငယ်ချင်းများကြားတွင်လည်း ထုတ်ဖော်ကြသည်။ ဤစိတ်သဘောထားနှင့်ဆိုင်သည့် ထုတ်ဖော်ပြမှုများကို နေရာတိုင်းတွင် မြင်နိုင်ကာ သင်သည် ယင်းတို့ကိုမြင်ရဖို့ မျက်စိရှင်ရှင်ဖြင့် စောင့်ကြည့်ဖို့သာ လိုသည်။ အဘယ့်ကြောင့် စောင့်ကြည့်ရမည်နည်း။ ယင်းမှာ အချက်အလက်ကို စုဆောင်းရရှိဖို့၊ အကြောင်းမဲ့သက်သက် စကားစမြည်ပြောဖို့၊ အတင်းအဖျင်းပြောဖို့ သို့မဟုတ် ဇာတ်လမ်းများထွင်ဖို့ မဟုတ်ပေ။ ထိုအစား ယင်းသည် သင်၏ ပိုင်းခြားနားလည်နိုင်စွမ်းကို တိုးတက်စေပြီး သင်သည်လည်း အလားတူအပြုအမူများကို ထုတ်ဖော်ပြခြင်း ရှိမရှိ မြင်တွေ့နိုင်ရန်အတွက် အခြားသူများ လုပ်ဆောင်သည့်အရာနှင့် ထုတ်ဖော်ပြသသည့်အရာကို မိမိကိုယ်ကိုနှင့် နှိုင်းယှဉ်ကြည့်ခွင့်ပေးဖို့ ဖြစ်သည်။ သင်သည် တစ်စုံတစ်ယောက်က ဤအပြုအမူမျိုးကို ထုတ်ဖော်ပြသည်ကို တွေ့ရသောအခါ သူ၌ ဤစိတ်သဘောထား ရှိကြောင်း သင် နားလည်မည်ဖြစ်သည်။ သို့သော်လည်း ထိုသို့သော အပြုအမူမျိုးကို သင်လည်း ထုတ်ဖော်ပြသောအခါ သင်၌လည်း ဤစိတ်သဘောထား ရှိကြောင်း သင် သိနားလည်နိုင်မည်လော။ အကယ်၍ သင် သိနားလည်နိုင်ခြင်းမရှိပါက ထိုသူ၏ စိတ်သဘောထားနှင့်ဆိုင်သည့် သင်၏ နားလည်သဘောပေါက်မှုက မှားလေသည်။ ယင်းကို သင် အမှန်တကယ် နားမလည်ခဲ့သေး၊ သို့မဟုတ် တစ်နည်းအားဖြင့် သင်၌ ဝိညာဉ်ရေးရာ နားလည်သဘော‌ပေါက်မှု မရှိသည့်အပြင် သင်သည် ယင်းကို တိကျမှန်ကန်စွာ နားမလည်ခဲ့သေးပေ။ ဤအကြောင်းအရာများကို ရက်အနည်းငယ်အတွင်း၌ အပြည့်အဝ မဆွေးနွေးနိုင်ချေ။ ယင်းနှင့်ပတ်သက်၍ အနည်းငယ် ဆွေးနွေးခြင်းက သင်တို့ကို အနည်းငယ် ရရှိအောင် အကူအညီပေးမည်ဖြစ်ပြီး သမ္မာတရားနှင့် ပတ်သက်၍ သင်တို့၏ နားလည်သဘော‌ပေါက်မှုက အတော်အတန် နက်ရှိုင်းမည်ဖြစ်သည်။ အကယ်၍ သင်သည် သမ္မာတရားကို စစ်မှန်စွာ ချစ်ပါက ပို၍နက်နဲသော ဝင်ရောက်မှုအဆင့်ကို ရရှိမည်။ သင်၏ အတွေ့အကြုံနှင့် ဝင်ရောက်မှု အတိမ်အနက်သည် သင်၏ နားလည်သဘောပေါက်မှုနှင့် ခွဲမရပေ။ သင်၏ အတွေ့အကြုံနှင့် ဝင်ရောက်မှု အတိမ်အနက်က သင်၏ နားလည်သဘော‌ပေါက်မှု အတိမ်အနက်ကို ပြတ်ပြတ်သားသား အဆုံးအဖြတ်ပေးမည် ဖြစ်သည်။ ထိုနည်းတူစွာ သင်၏ နားလည်သဘော‌ပေါက်မှု အတိမ်အနက်က သင်သည် အဘယ်မျှ နက်နဲစွာ တွေ့ကြုံပြီး ဝင်ရောက်ခဲ့ပြီး ဖြစ်ကြောင်းကိုလည်း ထင်ရှားစေနိုင်သည်။ ဤနှစ်ခုမှာ အပြန်အလှန် ဆက်စပ်နေ၏။ ဤသည်မှာ သမ္မာတရားထဲသို့ ဝင်ရောက်သည့် လမ်းကြောင်းဖြစ်ပြီး သမ္မာတရားထဲသို့ ဝင်ရောက်ခြင်းဖြင့်သာ လက်တွေ့ကျမှုကို သင် ပိုင်ဆိုင်နိုင်သည်။ ဤအကြောင်းအရာကို ငါတို့ ဤနေရာတွင် အဆုံးသတ်ပြီး ယနေ့မိတ်သဟာယဖွဲ့မှု၏ အဓိကအကြောင်းအရာသို့ ဆက်သွားကြမည်။

အန္တိခရစ်များက လူတို့ကို မည်သို့အထင်အမြင်မှားစေပြီး ဆွဲဆောင်သိမ်းသွင်း၍ ခြိမ်းခြောက်ကာ ထိန်းချုပ်ပုံကို စိတ်ဖြာလေ့လာဆွေးနွေးခြင်း

၁။ အန္တိခရစ်များက လူတို့အား မည်သို့ အထင်အမြင်မှားစေပုံကို စိတ်ဖြာလေ့လာဆွေးနွေးခြင်း

ပြီးခဲ့သော စုဝေးပွဲတွင် အန္တိခရစ်များ၏ သရုပ်သကန် အမျိုးမျိုးအနက် စတုတ္ထမြောက်အချက်အပေါ် ငါတို့၏ မိတ်သဟာယပြုချက်ကို အပြီးသတ်ခဲ့ကြသည်။ ယနေ့တွင် အန္တိခရစ်များက လူတို့ကို မည်သို့ အထင်အမြင်မှားစေပြီး ဆွဲဆောင်သိမ်းသွင်း၍ ခြိမ်းခြောက်ကာ ထိန်းချုပ်ပုံဟူသည့် အချက်ငါးအပေါ် စတင်၍ မိတ်သဟာယပြုမည်။ အန္တိခရစ်များ၏ သရုပ်သကန်များနှင့်ဆိုင်သည့် ဤလက္ခဏာသွင်ပြင်၌ ကြိယာလေးလုံး ပါဝင်ပြီး ဤကြိယာလေးလုံးနှင့် အန္တိခရစ်များ၏ အပြုအမူမှနေ၍ သူတို့၏ စိတ်သဘောထားများကို ငါတို့ တွေ့နိုင်သည်။ ပထမဆုံးကြိယာမှာ “အထင်အမြင်မှားစေသည်” ဖြစ်၏။ ဤအရာထဲ၌ မည်သည့် စိတ်သဘောထားမျိုး ပါရှိသနည်း။ ယင်းမှာ ကောက်ကျစ်ဆိုးယုတ်မှု ဖြစ်၏။ ယခုအခါတွင် “ဆွဲဆောင်သိမ်းသွင်းသည်” ဟူသည့် စကားလုံးတွင်ကော။ ဆွဲဆောင်သိမ်းသွင်းခြင်းက ပုံမှန်အားဖြင့် နှစ်လိုဖွယ်ကောင်းသော စကားလုံးများကို အသုံးပြုသလော၊ သို့မဟုတ် နှစ်လိုဖွယ်မကောင်းသော စကားလုံးများကို အသုံးပြုသလော။ (နှစ်လိုဖွယ်ကောင်းသော စကားလုံးများ ဖြစ်၏။) သို့ဆိုလျှင် ဤအပြုအမူကို မည်သည့်စိတ်သ‌ဘောထားမျိုးက ထိန်းချုပ်သနည်း။ ကောက်ကျစ်ဆိုးယုတ်မှုပင်။ “ခြိမ်းခြောက်သည်” နှင့် “ထိန်းချုပ်သည်” ဟူသည့် စကားလုံးများကော။ ဤအရာတို့ကို မည်သည့် စိတ်သ‌ဘောထားက ထိန်းချုပ်သနည်း။ (ရက်စက်ကြမ်းကြုတ်မှု ဖြစ်၏။) မှန်သည်၊ ရက်စက်ကြမ်းကြုတ်မှု ဖြစ်၏။ အချက်ငါးမှနေ၍ အန္တိခရစ်တို့၏ စိတ်သဘောထားများကို ငါတို့ တွေ့နိုင်သည်။ ဤအချက်တွင် အန္တိခရစ်များ၏ အခြေခံ သရုပ်သကန်များမှာ အဘယ်နည်း။ (ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှု ဖြစ်၏။) ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှုဟူသည့် ဤစိတ်သဘောထား နှစ်ခုလုံးသည် အလွန်ပင် သိသာမြင်သာပြီး ပေါ်လွင်ထင်ရှား၏။ ဤအပြုအမူများကို “အထင်အမြင်မှားစေသည်” ဟူသည့် စကားလုံးဖြင့် အစပြုလျက် တစ်ခုချင်း ဆွေးနွေးကြစို့။ “အထင်အမြင်မှားစေသည်” ဟူသည့် အသုံးအနှုန်းသည် ယေဘုယျအားဖြင့် မည်သည့်အရာကို ဆိုလိုသနည်း။ ယင်း၌ ရိုးသားမှုနှင့် ဆိုင်သည့် သရုပ်သကန်တစ်ခုခု ပါဝင်သလော။ ယင်း၌ ရိုးသားသည့် စကားလုံးတစ်ခုခု ရှိသလော။ (မရှိပါ။) ယင်း၌ ရိုးသားသည့် စကားလုံးမရှိ၊ အတုအယောင်ချည်း ဖြစ်၏။ မိမိပြောသည့်အရာ မှန်ကန်သည်ဟု အခြားသူများ ယုံကြည်အောင်ပြုလုပ်ပြီး ထိုသို့ဖြင့် မိမိကို အခြားသူများက အသိအမှတ်ပြုကာ ယုံကြည်စိတ်ချအောင် ပြုလုပ်ရန်အတွက် ယင်းက မမှန်ကန်သော ထင်မြင်ချက်များ၊ မမှန်ကန်သော ပြောဆိုချက်များနှင့် လှည့်စားသော စကားလုံးများကို အသုံးပြု၏။ ဤသည်မှာ “အထင်အမြင် မှားစေသည်” ဟူသည့် စကားလုံးက ဆိုလိုသည့်အရာ ဖြစ်၏။ အထင်အမြင်မှားစေခြင်း ခံရသောသူတို့သည် သမ္မာတရားကို ရရှိသလော၊ သို့မဟုတ် မှန်ကန်သောလမ်းကြောင်းကို အစပြုသလော။ ၎င်းတို့က ဤအရာတစ်ခုကိုမျှ ဖြစ်မြောက်အောင်မြင်ခြင်း မရှိပေ။ လူတို့အား အထင်အမြင်မှားစေခြင်းဟူသည့် အပြုအမူနှင့် ကျင့်သုံးမှုမှာ အပြုသဘောဆောင်သည်ထက် တကယ်ကို အပျက်သဘောဆောင်၏။ အထင်အမြင် မှားစေခြင်းခံရသောသူတို့မှာ အခြေခံအားဖြင့် လှည့်စားခံရလေပြီ။ ၎င်းတို့သည် တကယ့်အဖြစ်မှန်များ၊ လက်တွေ့အခြေအနေ သို့မဟုတ် မှန်ကန်သော နောက်ခံအကြောင်းရင်းတို့ကို နားမလည်ပေ၊ ထို့နောက်တွင် မှားယွင်းသော လမ်းကြောင်းနှင့် ဦးတည်ချက်သာမက မှားယွင်းသော လိုက်လျှောက်ဖို့ လူအရွေးမှားကြ၏။ ဤသည်မှာ အလှည့်စားခံရသော သူတို့အပေါ် အထင်အမြင်မှားစေခြင်းမှ ရရှိသည့် အကျိုးသက်ရောက်မှု ဖြစ်၏။ ယင်းမှာ ‌ဈေးဝယ်ကုန်တိုက်ထဲမှ ကြော်ငြာများနှင့် တူ၏။ ယင်းတို့ကို အလွန်ပင် စိတ်ဝင်စားဖွယ် ရေးသားထားပြီး လူတို့က တွေ့မြင်သောအခါ အမြင်အတိုင်း ဝယ်ယူလိုက်ကြသော်လည်း ဝယ်ယူပြီးသောအခါ ထိုကုန်ပစ္စည်းများကို အသုံးမကျမှန်း တွေ့ရှိကြ၏။ ယင်းမှာ လှည့်စားခံရခြင်း ဖြစ်သည်။ သို့ဆိုလျှင် အန္တိခရစ်များက လူတို့ကို အထင်အမြင်မှားစေသည့် နည်းလမ်းဖြင့် ပြုမူခြင်း၏ နောက်ကွယ်ရှိ ရည်ရွယ်ချက်မှာ အဘယ်နည်း။ လူတို့ကို အထင်အမြင် မှားစေဖို့အတွက် သူတို့သည် မည်သည့်နည်းလမ်းများကို အသုံးပြုသနည်း။ မည်သည့်စကားများကို ပြောသနည်း။ ထို့ပြင် မည်သည့်အရာများကို ပြုလုပ်သနည်း။ သူတို့၏ ရည်ရွယ်ချက်နှင့် ပတ်သက်၍ အရင်ဦးဆုံး ပြောကြစို့။ အကယ်၍ သူတို့၌ ရည်ရွယ်ချက် လုံးဝမရှိလျှင် လူတို့ကို ဆွဲဆောင်သိမ်းသွင်းပြီး အထင်အမြင် မှားစေရန်အတွက် ကြိုးပမ်းအားထုတ်ဖို့ သို့မဟုတ် နှစ်လိုဖွယ်ကောင်းသော အရာများကို ပြောဆိုဖို့ လိုမည်လော။ “အချောင်ရသည့် အရာဟူ၍မရှိ” ဟူသည့် ဘာသာတရား မရှိသူများကြားမှ ဆိုရိုးတစ်ခုရှိ၏။ ဤအရာကို သင် ထိုးထွင်းသိမြင်နိုင်ခြင်း မရှိလျှင် အလှည့်စားခံရမည် ဖြစ်သည်။ လောကကြီးသည် ဤမျှပင် ကောက်ကျစ်ဆိုးယုတ်ကာ လူတို့သည် တစ်ဦးနှင့်တစ်ဦး လျှို့ဝှက်ကြံစည်ပြီး အချင်းချင်း ဒုက္ခပေးကြသည်။ ဤသည်မှာ ဖောက်ပြန်ပျက်စီးသော လူသားတို့၏ ဘဝပင်ဖြစ်၏။ အန္တိခရစ်များသည် လူတို့ကို အထင်အမြင် မှားစေရန်အတွက် ဝေ့ဝိုက်သော စကားပြောဆိုခြင်းတွင် အဘယ့်ကြောင့် ကြိုးပမ်းအားထုတ်သနည်း။ သူတို့သည် အာဏာရအောင် ယှဉ်ပြိုင်ပြီး လူတို့ကို ထိန်းချုပ်ရန်ဟူသည့် ရှင်းလင်းသော ရည်ရွယ်ချက်ဖြင့် စကားပြောပြီး ပြုမူလုပ်ဆောင်ကြခြင်း ဖြစ်၏။ ဤသည်ကို သံသယဖြစ်စရာ မရှိပေ။ သူတို့၏ ရည်မှန်းချက်များမှာ နိုင်ငံရေးသမားများ၏ ရည်မှန်းချက်များနှင့် မခြားနားပေ။ သို့ဆိုလျှင် အန္တိခရစ်များသည် လူတို့ကို အထင်အမြင် မှားစေဖို့အတွက် မည်သည့် နည်းဗျူဟာများကို အသုံးပြုသနည်း။ ယင်းကို မည်သို့ လုပ်ဆောင်သနည်း။ ပထမဦးစွာ သင့်အား သူတို့ကို သ‌ဘောကျအောင် လုပ်သည်။ သူတို့အပေါ် အထင်အမြင်ကောင်း ရှိပြီဆိုသည်နှင့် သင်သည် သူတို့နှင့်ပတ်သက်၍ သတိထားရှောင်တော့မည် မဟုတ်တော့ပေ။ သူတို့ကို သင် ယုံကြည်စိတ်ချပြီးလျှင် သူတို့၏ ဦးဆောင်မှုကို လက်ခံကာ လိုလိုလားလား နာခံမည်ဖြစ်သည်။ သင်သည် သူတို့ပြောသမျှနှင့် သင့်အား ခိုင်းသမျှကို နားထောင်လိုစိတ် ရှိမည်ဖြစ်သည်။ ဤနားထောင်လိုစိတ်ဟူသည်မှာ မည်သည့်အရာကို ဆိုလိုသနည်း။ ယင်းမှာ ပိုင်းခြားသိမြင်နိုင်စွမ်းကို မကျင့်သုံးခြင်းနှင့် စည်းမျဉ်းများမရှိဘဲ နား‌ထောင်ခြင်းနှင့် နာခံခြင်းကို ဆိုလိုသည်။ အန္တိခရစ်များသည် စကားလုံးများ သို့မဟုတ် ပြစ်တင်ရှုတ်ချခြင်း နည်းလမ်းများကို အသုံးပြုခြင်းဖြင့် လူတို့အား အထင်အမြင်မှားစေခြင်းဟူသည့် အကျိုးရလဒ်ကို ရရှိနိုင်သလော။ လုံးဝ မရရှိနိုင်ပေ။ သို့ဆိုလျှင် သူတို့သည် ဤအကျိုးရလဒ်ကို ရရှိဖို့အတွက် ပုံမှန်အားဖြင့် မည်သည့်နည်းလမ်းများကို အသုံးချကြသနည်း။ များသောအားဖြင့် လူ့အယူအဆများသာမက လူ့ခံယူချက်နှင့်ဆိုင်သည့် အယူဝါဒများနှင့် လျော်ညီသည့် စကားလုံးများကို အသုံးပြုကြသည်။ တစ်ခါတစ်ရံတွင် သမ္မာတရားနှင့် လျော်ညီသည့် စကားလုံးများနှင့် အယူဝါဒအချို့ကိုလည်း ပြောကြသည်။ ဤအရာက လူတို့အား အထင်အမြင် မှားစေခြင်းဟူသည့် သူတို့၏ ရည်မှန်းချက်ပန်းတိုင်ကို သူတို့အနေဖြင့် စွမ်းဆောင်ရရှိရန် လွယ်ကူစေပြီး လူတို့သည်လည်း သူတို့ကို လက်ခံနိုင်ဖွယ် ရှိကြသည်။ ဥပမာ ညီအစ်ကို မောင်နှမများသည် အမှားတစ်စုံတစ်ခု ပြုလုပ်ကာ အသင်းတော်၏အလုပ်အပေါ် ဆုံးရှုံးနစ်နာမှုများ ဖြစ်ပွားစေပြီး အပျက်သဘောဆောင်ခြင်းနှင့် အားနည်းခြင်း ခံစားရသောအခါ အန္တိခရစ်များသည် ၎င်းတို့ကို အားပေးရန်နှင့် အကူအညီပေးရန်အတွက် သမ္မာတရားကို မိတ်သဟာယ မပြုကြပေ။ ထိုအစား သူတို့က “လူတို့အနေဖြင့် အားနည်းသည်မှာ ဖြစ်ပျက်နေကျ ဖြစ်စဉ်တစ်ခု ဖြစ်ပြီး ပုံမှန်ဖြစ်၏။ ကျွန်ုပ်သည်လည်း မကြာခဏ အားနည်းတတ်၏။ ဘုရားက ဤအရာများကို အမှတ်မရ” ဟု ဆိုကြသည်။ လက်တွေ့တွင်မူ ဘုရားက ဤအရာများကို အမှတ်ရသည်၊ သို့မဟုတ် အမှတ်မရသည်ကို သူတို့ သိသလော။ မသိကြပေ။ သူတို့က “ဤကိစ္စကို ကောင်းမွန်စွာ ကိုင်တွယ်ခဲ့ခြင်းရှိရှိ၊ မရှိရှိ အရေးမကြီးပေ။ နောက်တစ်ကြိမ်တွင် ယင်းကို မှန်ကန်အောင်သာ လုပ်ဆောင်လော့။ ဘုရားအိမ်တော်က မသိသည့်အပြင် မည်သူမျှ ယင်းကို စုံစမ်းစစ်ဆေးမှုများ ပြုလုပ်နေခြင်း မဟုတ်ပေ။ အထက်သို့ ငါ မတိုင်သရွေ့ အထက်ပိုင်းခေါင်းဆောင်များက ယင်းနှင့်ပတ်သက်၍ သိမည်မဟုတ်၊ အထက်က လုံးဝသိမည် မဟုတ်သည့်အပြင် ဘုရားလည်း သိမည်မဟုတ်ပေ။ ထို့ကြောင့် ဘုရားက ဤကိစ္စကို အာရုံစိုက်မည် မဟုတ်ပေ။ ကျွန်ုပ်တို့အားလုံးသည် ဖောက်ပြန်ပျက်စီးသော လူများ ဖြစ်ကြသည်။ သင်၌ ဖောက်ပြန်ပျက်စီးမှု ရှိသကဲ့သို့ ကျွန်ုပ်လည်း ရှိသည်။ ခေါင်းဆောင်တစ်ဦး အနေဖြင့် ကျွန်ုပ်သည် မိဘသဖွယ်ဖြစ်၏။ သင်တို့ ပြုမိသော မည်သည့်အမှားများမဆို ကျွန်ုပ်၏ တာဝန်ဖြစ်၏။ နုနယ်သော ဝိညာဉ်ရင့်ကျက်မှု ရှိပြီး သင်တို့အား အားပေးခြင်းနှင့် အကူအညီပေးခြင်း မပြုနိုင်သည်မှာ ကျွန်ုပ်၏ အမှားဖြစ်ကာ ယင်းက သင်တို့အား မှားယွင်းသော အရာများ ပြုလုပ်စေခဲ့ခြင်း ဖြစ်သည်။ အကယ်၍ ကျွန်ုပ်၌ ပို၍ကြီးမားသော ဝိညာဉ်ရင့်ကျက်မှု ရှိခဲ့ပါက သင်တို့အား ကျွန်ုပ် ကူညီနိုင်ခဲ့မည်ဖြစ်ပြီး သင်တို့သည် အမှားလုပ်ခဲ့ပြီး ဖြစ်မည်မဟုတ်ပေ။ ဤကိစ္စအတွက် ကျွန်ုပ်၌ တာဝန်ဝတ္တရား ရှိသည်။ ဤအရာက အသင်းတော်၏ အလုပ်အပေါ် ဆုံးရှုံးနစ်နာမှုအနည်းငယ် ဖြစ်ကောင်း ဖြစ်စေခဲ့မည် ဖြစ်သော်လည်း ဤအရာကို ကျွန်ုပ်တို့ကိုယ်တိုင် ကိုင်တွယ်ဖြေရှင်းနိုင်ပြီး ယင်းက ထိုကိစ္စ၏ အဆုံးသတ်ဖြစ်လိမ့်မည်။ ဤကိစ္စကို မည်သူမျှ စုံစမ်းစစ်ဆေးမှု မလုပ်ရ၊ ထို့ပြင် အထက်ပိုင်းသို့ မည်သူမျှ မတိုင်ကြားရပေ။ ယင်းကို သင်နှင့် ကျွန်ုပ်သာ သိပါစေ။ အကယ်၍ ကျွန်ုပ်သည် အခြား ညီအစ်ကိုမောင်နှမများထံ မပြောပြလျှင် မည်သူကမျှ အထက်ပိုင်းသို့ တိုင်ကြားမည်မဟုတ်ဘဲ ထိုကိစ္စက ရပ်ဆိုင်းသွားမည် ဖြစ်သည်။ ကျွန်ုပ်တို့သည် ဆုတောင်းပြီး ဤသို့သောအရာမျိုး သို့မဟုတ် ဤအမှားမျိုးကို ထပ်၍ မည်သည့်အခါမျှ ပြုလုပ်မည်မဟုတ်ဟု ဘုရားရှေ့၌ သစ္စာဆိုဖို့သာ လိုအပ်သည်။ ခေါင်းဆောင်တစ်ဦးအနေဖြင့် ကျွန်ုပ်၌ သင်တို့ကို ကာကွယ်ရန် တာဝန်ရှိသည်။ ဘုရားသည် အလွန်မြင့်မြတ်သဖြင့် ကျွန်ုပ်တို့အနေဖြင့် သူ၏ ကာကွယ်မှုကို တောင်းခံခြင်းသည် လက်တွေ့ကျသလော။ ထို့ပြင် ဘုရားသည် လူတို့၏ အသက်တာထဲရှိ ဤအသေးအဖွဲ ကိစ္စများဖြင့် အလုပ်ရှုပ်မခံသောကြောင့် သင်တို့အား ကာကွယ်ခြင်းဟူသည့် တာဝန်ဝတ္တရားမှာ ‌ခေါင်းဆောင်တစ်ဦးဖြစ်သည့် ကျွန်ုပ်အပေါ် ကျရောက်သည်မှာ ဓမ္မတာပင်ဖြစ်လေသည်။ သင်တို့၏ ဝိညာဉ်ရင့်ကျက်မှုမှာ နုနယ်သဖြင့် အမှားပြုလုပ်ပါက အပြစ်တင်မှုကို ကျွန်ုပ်ခံယူမည်။ မစိုးရိမ်နှင့်၊ တစ်စုံတစ်ရာ အမှန်တကယ် မှားသွားပြီး ယင်းကို အထက်က သိရှိသွားသည့် အချိန်ကျရောက်ပါက သင်တို့အတွက် ကျွန်ုပ်ရပ်တည်ပေးမည်” ဟု ဆိုကြသည်။ ဤသည်ကို လူတို့ ကြားရသောအခါ “ဤသည်မှာ အလွန်ကောင်းပေ၏။ ကျွန်ုပ်သည် တာဝန်ယူရမည်ကို အလွန် စိုးရိမ်ခဲ့သည်။ ဤခေါင်းဆောင်သည် အလွန် ချီးကျူးစရာကောင်း၏” ဟု တွေးကြသည်။ ၎င်းတို့သည် အထင်အမြင် မှားအောင်လုပ်ခြင်း ခံရပြီ မဟုတ်လော။ အန္တိခရစ်များ ပြောခဲ့သည့်အရာ၌ သမ္မာတရားနှင့် လျော်ညီသည့်အရာ တစ်ခုတလေ ရှိသလော။ လူတို့အတွက် အကျိုးပြုသည့် သို့မဟုတ် တည်ဆောက်ပေးသည့် အရာတစ်ခုခု ရှိသလော။ စည်းမျဉ်းများအ‌ပေါ် အခြေခံ၍ အရေးကိစ္စများကို ကိုင်တွယ်သည့်အရာ တစ်ခုခုရှိသလော။ (မရှိပါ။) သို့ဆိုလျှင် ဤသည်တို့မှာ မည်ကဲ့သို့သော စကားများ ဖြစ်သနည်း။ ယင်းတို့မှာ ခံစားချက်များနှင့် မိတ်ဆွေဖြစ်ခြင်းအပေါ် ဦးစားပေးရင်း ရင်းနှီးမှုများကို တည်ဆောက်ရန်၊ အန္တိခရစ်များသည် အထူးသဖြင့် နားလည်ပေးတတ်သည်၊ အထူးသဖြင့် လူတို့အား ခွင့်လွှတ်တတ်ပြီး သည်းခံတတ်သည်ဟု လူတို့ ခံစားရအောင် ပြုလုပ်ရင်း ထိုဆက်ဆံရေးကို တစ်စုံတစ်ခုသော အဆင့်သို့ မြင့်တက်စေရန်အတွက် လူသား၏ ခံယူချက်များ၊ ကိုယ်ချင်းစာစိတ်နှင့် ခွင့်လွှတ်ခြင်းကို အသုံးပြုသည့် စကားများပင် ဖြစ်၏။ သို့သော် ဤအရာ၌ စည်းမျဉ်းများ သို့မဟုတ် သမ္မာတရားများ မရှိပေ။ ဤအပေါ်ယံကြော နားလည်သဘောပေါက်မှုမှာ မည်သည့်အရာ ဖြစ်သနည်း။ ယင်းမှာ အမှုအရာများကို ဖော့ပြောခြင်းဖြစ်ကာ ကလေးငယ်တစ်ဦးကို ချော့မော့ခြင်းနှင့် တူ၏။ ဤတွင် မည်သည့် နည်းလမ်းများကို အသုံးပြုထားသနည်း။ လူတို့အား အရူးလုပ်ခြင်းနှင့် အထင်အမြင် မှားစေခြင်းဟူသည့် သူတို့၏ ရည်မှန်းချက်ပန်းတိုင်ကို စွမ်းဆောင်ရရှိဖို့ရန်အတွက် ညီအစ်ကိုမောင်နှမများ၏ အကျိုးကို အထိခိုက်ခံပြီး ဘုရားအိမ်တော်၏ အကျိုးကို သစ္စာဖောက်လျက် ချော့မော့ခြင်း၊ လှည့်စားခြင်း၊ ရင်းနှီးမှုများ တည်ဆောက်ခြင်း၊ အမှုအရာများကို ဖော့ပြောခြင်းနှင့် လူကောင်းယောင်ဆောင်ခြင်း အစရှိသည်တို့အားလုံးကို အသုံးပြုကြသည်။ ဤအရာ၏ နောက်ဆုံးအကျိုးဆက်မှာ အဘယ်နည်း။ ယင်းကြောင့် လူတို့သည် ဘုရားသခင်ထံမှ ကင်းကွာကာ ဘုရားသခင်ကို သတိထားရှောင်ကြဉ်ပြီး အန္တိခရစ်များနှင့် ပို၍ နီးစပ်လာလေသည်။ အထင်အမြင် မှားစေခြင်း ခံရပြီးနောက်တွင်ပင် ဤလူတို့က “ကျွန်ုပ်သည် ထိုအမှားကို ပြုလုပ်ပြီးနောက် အလွန် စိုးရိမ်ခဲ့သည်။ ဘုရားသခင်ထံ ကြိမ်ဖန်များစွာ ဆုတောင်းခဲ့သော်လည်း သူသည် ကျွန်ုပ်ကို မနှစ်သိမ့်ခဲ့ပေ။ ကျွန်ုပ်၏ စိတ်နှလုံးထဲတွင် မတည်ငြိမ်ဘဲ စိတ်ပူပန်ခဲ့ကာ ဘုရားသခင်ထံမှ ဖြေရှင်းချက် ရှာမတွေ့နိုင်ခဲ့ပေ။ သို့သော် ယခု အဆင်ပြေပြီ။ ထိုခေါင်းဆောင်ထံ သွားသရွေ့ ကျွန်ုပ်၏ ပြဿနာများအားလုံး ပြေလည်သွားသည်။ ကျွန်ုပ်၌ ထိုခေါင်းဆောင်မျိုး ရှိသည်မှာ အမှန်တကယ်ကို အတော်ပင် ကံကောင်းသည်။ ကျွန်ုပ်တို့၏ ခေါင်းဆောင်သည် အခြားသူအားလုံးထက် ပိုကောင်းသည်” ဟု ပြောကြသည်။ ဤအဆင့်တွင် ၎င်းတို့၏ စိတ်နှလုံးနှင့် အမြင်ရှုထောင့်များက ထိုအန္တိခရစ်များထံသို့ ရွှေ့ပြောင်းသွားပြီး ဖြစ်ကာ ၎င်းတို့သည် သူတို့၏ ထိန်းချုပ်ခြင်းကို ခံရပြီဖြစ်သည်။ ၎င်းတို့ကို အန္တိခရစ်များက အဘယ်သို့ ထိန်းချုပ်နိုင်ကြသနည်း။ အဘယ့်ကြောင့်ဆိုသော် ၎င်းတို့သည် ဤအန္တိခရစ်များထံ၌ စိတ်ချလုံခြုံရသော ခံစားချက်ကို ရှာတွေ့သောကြောင့် ဖြစ်သည်။ ၎င်းတို့သည် မျှဝေခံစားပေးခြင်းကို တွေ့ကြုံရပြီး ၎င်းတို့၏ စိတ်နှလုံးအတွင်းထဲ၌ ကျေနပ်မှုနှင့် နှစ်သိမ့်မှုကို ခံစားကြရသည်။ ဤအရာက ၎င်းတို့ အထင်အမြင်မှားစေခြင်းကို ခံထားရကြောင်း ပြလေ၏။

အတိတ်တွင် အသင်းတော်တစ်ပါး၌ နောင်တရဟန်မရှိဘဲ အဖျက်အမှောင့်လုပ်ပြီး နှောင့်ယှက်သည့် အရာများကို အဆက်မပြတ် ပြုလုပ်နေခဲ့သည့် မကောင်းသော လူ့သဘာဝရှိသည့် လူတစ်ဦးရှိနေကြောင်း အထက်က တွေ့ရှိခဲ့၏။ ထို့ကြောင့် ၎င်းတို့သည် ဒေသန္တရအသင်းတော် ခေါင်းဆောင်အား ဤပုဂ္ဂိုလ်ကို ဖယ်ရှားရန် ပြောခဲ့ကြသည်။ ဒေသန္တရအသင်းတော်ခေါင်းဆောင်က ဤသည်ကို ကြားသောအခါ “သူ့ကို ဖယ်ရှားဖို့လော။ ထိုကိစ္စကို ကျွန်ုပ် စဉ်းစားဖို့လိုသည်။ သူသည် ကျွန်ုပ်၏လူ ဖြစ်ပြီး သူ့ကို ဤအတိုင်းပင် ဖယ်ရှားပစ်လိုက်၍ မရပေ။ သူ့အတွက် ကျွန်ုပ်ရပ်တည်ပေးရမည်။ အခြေအနေအမှန်ကို အထက်က နားမလည်ပေ။ သူ့ကို ဤအတိုင်းပင် ဖယ်ရှားဖို့ ကြိုးစားခြင်းက အမှန်ပင် လွန်လွန်းသည်။ သူသည် အလွန်ပင် ဝမ်းနည်းပက်လက် ဖြစ်သွားမည်” ဟု စဉ်းစားလိုက်၏။ သူသည် ထိုသူကို ဖယ်ရှားဖို့အတွက် နှုတ်အားဖြင့် သ‌ဘောတူခဲ့သော်လည်း သူ၏ စိတ်နှလုံးထဲတွင်မူ ထိုသို့ပြုလိုစိတ် မရှိခဲ့ပေ။ သူက ဤအရာကို မည်သို့ကိုင်တွယ်ခဲ့ကြောင်း သင် ခန့်မှန်းနိုင်သလော။ သူက “အောက်မှလူတို့က သူတို့၏ ခေါင်းဆောင်အဖြစ် ကျွန်ုပ်အပေါ် ကျေနပ်ပြီး အထက်က ကျွန်ုပ်ကို မမုန်းတီးမည့် နည်းလမ်းဖြင့် ကျွန်ုပ်သည် ဤအခြေအနေကို မည်သို့ ကိုင်တွယ်ဖြေရှင်း၍ ရမည်နည်း” ဟု တွေးဆခဲ့သည်။ ယင်းကို စဉ်းစားပြီးနောက် အကြံတစ်ခု ထုတ်ခဲ့သည်။ သူသည် လူတိုင်းကို စုဝေးဖို့ ခေါ်လိုက်ပြီး “ယနေ့ ကျွန်ုပ်တို့ ကိုင်တွယ်ဖြေရှင်းဖို့ အထူးကိစ္စရပ်တစ်ခု ရှိသည်။ မည်သည့်အရာ ဖြစ်သနည်း။ အထက်မှ သူ့အပေါ် သိပ်မကျေနပ်သည့် လူတစ်ဦးရှိကာ သူတို့က ထိုသူ့ကို ဖယ်ရှားချင်ကြသည်။ သို့ဖြစ်၍ ယင်းနှင့်ပတ်သက်၍ ကျွန်ုပ်တို့သည် မည်သို့ ပြုလုပ်သင့်သနည်း။ ထိုသူ့ကို ဖယ်ရှားဖို့ဖြစ်စေ၊ မဖယ်ရှားဖို့ဖြစ်စေ မဲပေးခြင်းဖြင့် အားလုံး ဆုံးဖြတ်ကြစို့” ဟု ပြောလေသည်။ မဲရလဒ်ကို ရေတွက်ထားကာ လူ ၈၀ မှ ၉၀ ရာခိုင်နှုန်းခန့်က ထိုသူကို ဖယ်ရှားဖို့ သဘောတူသော်လည်း သဘောထားကွဲလွဲသည့် မဲအနည်းငယ် ရှိလေသည်။ ဤအမြင်မတူသူများသည် ထိုဆိုးယုတ်သောသူ၏ အရိုးစွဲနောက်လိုက်များ ဟုတ်မဟုတ်ကိုဖြစ်စေ၊ ၎င်းတို့သည် အခြားသော အကြောင်းရင်းများကြောင့် ထိုသို့ပြုသည်ကိုဖြစ်စေ ငါတို့ ပြောမည်မဟုတ်၊ မည်သို့ပင်ဆိုစေ လူအချို့က သဘောမတူသဖြင့် အမြင်ရှုထောင့်မှာ တညီတညွတ်တည်း မဖြစ်ခဲ့ပေ။ ထို့နောက် ခေါင်းဆောင်က “မဲအရဆိုလျှင် သဘောထား မတိုက်ဆိုင်မှုများရှိကြောင်း ကျွန်ုပ် သတိပြုမိသည်။ ဤသည်မှာ အရေးပါသော ကိစ္စတစ်ခု ဖြစ်ပြီး ဤသဘောထားများကို ကျွန်ုပ်တို့ လေးစားရမည်။ ကျွန်ုပ်တို့သည် ဒီမိုကရေစီကို ကျင့်သုံးဖို့လိုသည်။ အနောက်တိုင်း ဒီမိုကရေစီစနစ်သည် အဘယ်မျှ ချီးမွမ်းနှစ်လိုဖွယ်ကောင်းသည်ကို ကြည့်လော့။ အသင်းတော်ထဲတွင်လည်း ထိုအတိုင်း ကျင့်သုံးရမည်။ ဒီမိုကရေစီနှင့် လူ့အခွင့်အရေးကို စွမ်းဆောင်ရရှိဖို့ရန် ကျွန်ုပ်တို့ အတတ်နိုင်ဆုံး ကြိုးပမ်းရမည်။ ယခုတွင် သဘောထားကွဲလွဲသော မဲအနည်းငယ် ရှိသဖြင့် ဤသူကို ကျွန်ုပ်တို့ ဖယ်ရှား၍မရပေ။ ကျွန်ုပ်တို့ ညီအစ်ကိုမောင်နှမများ၏ သဘောထားများကို လေးစားရမည်။ ညီအစ်ကိုမောင်နှမများသည် မည်သူတို့ ဖြစ်ကြသနည်း။ ၎င်းတို့သည် ဘုရားရွေးကောက်ထားသော လူတို့ ဖြစ်ကြ၏။ သူတို့၏ သဘောထားများကို ကျွန်ုပ်တို့ လျစ်လျူရှု၍မရပေ။ ဘုရားရွေးကောက်ထားသော လူတို့ထဲမှ တစ်ဦးတည်းကပင် သဘောမတူပါက ဖယ်ရှားခြင်းကို ကျွန်ုပ်တို့ ဆက်လုပ်၍မရ” ဟု ပြော၏။ အမှန်တွင် သူပြောသည့်အရာ၌ အခြေခံအကြောင်းရင်း မရှိ၊ ဘုရားသခင်က ထိုသို့သောအရာမျိုးကို မည်သည့်အခါမျှ မပြောခဲ့ဖူးပေ။ သူသည် အဓိပ္ပာယ်မဲ့သော အရာကို ပြောနေခြင်းသာ ဖြစ်၏။ ထို့နောက်တွင် ဆိုးယုတ်သောသူသည် ဖယ်ရှားခြင်းမခံရသေးကြောင်း အထက်က တွေ့ရှိသောအခါ သူတို့က ‌ဒေသန္တရ‌ခေါင်းဆောင်ကို ထိုကိစ္စနှင့် ပတ်သက်၍ အလောတကြီး ဆောင်ရွက်ခိုင်းတော့သည်။ သူက “ဟုတ်ပါပြီ။ ယင်းမှာ မကြာမီ အပြီးသတ်မည် ဖြစ်သည်” ဟု ဆိုလျက် ကတိပေးလေသည်။ သူ၏ကတိမှာ မည်သည့်အရာကို ဆိုလိုသနည်း။ ယင်းမှာ သူသည် အချိန်ဆွဲဦးမည်ဟု ဆိုလို၏။ သူက “သင်တို့က ကျွန်ုပ်ကို သူ့အား ဖယ်ရှားဖို့ ခိုင်းနေသော်လည်း ကျွန်ုပ် ထိုသို့ ချက်ချင်း မလုပ်နိုင်ပေ။ အချိန်အတော်အတန် ကျော်လွန်သွားလျှင် သင်တို့သည် ထိုအကြောင်းကို မေ့ပျောက်ကောင်း မေ့ပျောက်သွားနိုင်ပြီး ကျွန်ုပ်လည်း သူ့ကို ဖယ်ရှားစရာ လိုတော့မည် မဟုတ်၊ အဘယ်သူပြောနိုင်မည်နည်း” ဟု စဉ်းစားသည်။ ထို့နောက် သူသည် လူတိုင်းကို နောက်ထပ် အတူတကွ စုဝေးရန်နှင့် နောက်ထပ် မဲပေးရန် ခေါ်ပြန်သည်။ မိတ်သဟာယပြုချက်နှင့် ပိုင်းခြားသိမြင်နိုင်စွမ်းအားဖြင့် ထိုသူကို အမှန်ပင် ဖယ်ရှားရန် လိုအပ်ကြောင်း လူတိုင်းအတွက် ရှင်းလင်းလာသည်။ သဘောထား ကွဲလွဲသောမဲများ လျော့နည်းလာသော်လည်း သူ့အား ဖယ်ရှားခြင်းကို ဆန့်ကျင်သောမဲတစ်မဲ ရှိနေသေးသည်။ ခေါင်းဆောင်က ဤတစ်ကြိမ်တွင်လည်း သူ့ကို မဖယ်ရှားဘဲ “ဆန့်ကျင်သော မဲတစ်မဲ ရှိနေသရွေ့ သူ့ကို ကျွန်ုပ်တို့ ဖယ်ရှား၍မရပါ” ဟု ဆိုလေသည်။ လူအများစုက “အကယ်၍ အထက်က ဖယ်ရှားရန် အမိန့်ပေးပါက သူ့ကို ဖယ်ရှားရမည်။ ဤကိစ္စကို အထက်က ထိုးထွင်းသိမြင်နိုင်သည်မှာ သေချာလောက်သည်မဟုတ်လော။ သူတို့သည် အမှားမလုပ် ခဲ့သည်မှာ သေချာလောက်သည်မဟုတ်လော” ဟု စဉ်းစားကြသည်။ အထက်၏ အစီအမံများကို ကျိုးနွံနာခံခြင်းက စည်းမျဉ်းတစ်ခုလော။ ယင်းက သမ္မာတရားလော။ (ဟုတ်ပါသည်။) ဤသည်မှာ သမ္မာတရားဖြစ်ကြောင်း ဤခေါင်းဆောင်က မသိခဲ့ပေ။ သူသည် မည်သည့်အရာ ပြုလုပ်ခဲ့သနည်း။ သူက “ဆန့်ကျင်သည့် မဲတစ်မဲ ရှိနေသေးသောကြောင့် သူ့ကို ကျွန်ုပ်တို့ ဖယ်ရှား၍မရပေ။ ကျွန်ုပ်တို့သည် ညီအစ်ကိုမောင်နှမများ၏ သဘောထားများကို လုံးလုံးလျားလျား လေးစားရမည်။ ဤသည်ကို အမြင့်ဆုံး လူ့အခွင့်အ‌ရေးဟု ခေါ်သည်” ဟု ဆိုခဲ့သည်။ ထို့နောက် အထက်က ထိုကိစ္စကို နောက်ထပ် စုံစမ်းသောအခါ ခေါင်းဆောင်က ၎င်းတို့ကို ဝတ်ကျေတမ်းကျေပုံစံဖြင့် ဆက်၍ ကိုင်တွယ်ဖြေရှင်းပြီး အချိန်ဆက်ဆွဲခဲ့သည်။ နောက်ဆုံးတွင် သူသည် ထိုဆိုးယုတ်သောသူကို ဖယ်ရှားမည်မဟုတ်ကြောင်း အထက်က တွေ့ရှိသောအခါ သူ့ကိုပါ ဖြုတ်ချပြီး ဖယ်ရှားကြတော့သည်။ အထက်က သူ့ကို ခေါင်းဆောင်တစ်ဦး ဖြစ်စေခဲ့သော်လည်း သူက ၎င်းတို့ကို နားမထောင်ခဲ့ပေ။ အထက်က သူ့ကို အသုံးပြုရန်နှင့် ဖြုတ်ချရန် အခွင့်အာဏာရှိ၏။ ဤသည်မှာ စီမံအုပ်ချုပ်ရေးဆိုင်ရာ အမိန့်ပင်။ ဤနောက်တွင် သူ့ကို အားပေးထောက်ခံသူများလည်း ဖယ်ရှားခံခဲ့ကြရသည်။ အထက်၏ အစီအစဉ်များကို လူတိုင်း၏ မဲဖြင့်အတည်ပြုရန် လိုသလော။ (မလိုပါ။) အဘယ့်ကြောင့် မလိုသနည်း။ အဘယ့်ကြောင့် မလိုသည်ကို သင်တို့ ရှင်းမပြနိုင်ပေ။ သင်တို့သည် ထိုနားဝေတိမ်တောင် ခေါင်းဆောင်နှင့် အတော်ပင် တူပုံရသည်။ ယင်းသည် မှန်ကန်သည် မဟုတ်လော။ သင်တို့အား ငါ မိတ်သဟာယပြုနေသော ဤစကားများမှာ အယူဝါဒများလော၊ သို့မဟုတ် လက်တွေ့ကျမှုများလော၊ ငါ့ကိုပြောလော့။ (လက်တွေ့ကျမှုများ ဖြစ်ပါသည်။) အကယ်၍ လူတို့သည် ယင်းတို့ကို လက်တွေ့လုပ်ဆောင်ပြီး အကောင်အထည်ဖော်လျှင် တိကျမှန်ကန်မည်လော။ (တိကျမှန်ကန်မည် ဖြစ်ပါသည်။) အကယ်၍ ယင်းသည် တိကျမှန်ကန်လျှင် ထိုကိစ္စနှင့်ပတ်သက်၍ လူတိုင်း လျှို့ဝှက်မဲပေးပြီး ဆုံးဖြတ်ဖို့ လိုသလော။ (မလိုပါ။) အထက်သည် ဖယ်ရှားဖို့ အမိန့်ပေးခြင်းဖြင့် လူတစ်ဦးကို မတရားသဖြင့် ပြုနိုင်မည်လော။ လုံးဝ ပြုနိုင်မည်မဟုတ်ပေ။ သို့ဆိုလျှင် အထက်က ဤဆိုးယုတ်သောသူအား ဖယ်ရှားဖို့ အမိန့်ပေးပြီး ဤခေါင်းဆောင်က ဆောင်ရွက်ဖို့ ငြင်းဆိုသောအခါ ဤတွင် ပြဿနာမှာ အဘယ်နည်း။ (ပြောင်ပြောင်တင်းတင်း ဖီဆန်ခြင်း ဖြစ်ပါသည်။) ယင်းမှာ ပြောင်ပြောင်တင်းတင်း ဖီဆန်ခြင်းထက်မကဘဲ သီးခြားနိုင်ငံတော် တစ်ခုကို ဖန်တီးခြင်းဖြစ်၏။ အထက်က ထိုဆိုးယုတ်သောသူကို ဖယ်ရှားဖို့ အမိန့်ပေးသောအခါ ဤအယောင်ဆောင်ခေါင်းဆောင်က အချိန်ဆွဲပြီး မဆောင်ရွက်ခဲ့သည့်အပြင် ဆန္ဒမဲပင်ကောက်ခံကာ လူအများ၏ သဘောထားကို ဆန်းစစ်သုံးသပ်ခဲ့သည်။ သူသည် မည်သည့် လူအများ၏ သဘောထားကို သုံးသပ်နေခဲ့သနည်း။ လူအများ၏ သဘောထားဟူသည် အဘယ်နည်း။ အများစုသည် မည်သည့်အရာ ဖြစ်သနည်း။ လူအများစုက သမ္မာတရားကို နားလည်သလော သို့မဟုတ် ပိုင်ဆိုင်သလော။ (မပိုင်ဆိုင်ပါ။) လူအများစုသည် ပိုင်းခြားသိမြင်နိုင်စွမ်းကိုပင် မပိုင်ဆိုင်သောကြောင့် သမ္မာတရားကို နားလည်သောလူများ ဖြစ်နိုင်မည်လော။ ဤခေါင်းဆောင်က လူအများ၏ သဘောထားကိုပင် ဆန်းစစ်သုံးသပ်ခဲ့သည်။ ယင်းက မည်သည့်ပြဿနာကိုမဆို အမှန်ပင် ဖြေရှင်းနိုင်သလော။ ယင်းသည် လိုအပ်သလော။ လူအများစုသည် ပိုင်းခြားသိမြင်နိုင်စွမ်း ကင်းမဲ့ပြီး အထက်က ကိုယ်တိုင်ကြီးကြပ်ကာ ဆိုးယုတ်သောသူကို ဖယ်ရှားဖို့ အမိန့်ပေးခဲ့သော်လည်း ဤအန္တိခရစ်က အချိန်ဆွဲသည့်အပြင် သူ့ကို မဖယ်ရှားဘဲ ဆိုးယုတ်သောသူတစ်ဦးကို ခိုလှုံခွင့်ပေးခြင်းနှင့် အကာအကွယ်ပေးခြင်း၊ အသင်းတော်ထဲ၌ နေထိုင်ရန်နှင့် နှောင့်ယှက်ရန် အခွင့်ပေးခြင်းတို့ ပြုလုပ်ခဲ့သည်။ ဆိုးယုတ်သောလူများ မည်သည့်နေရာ၌ရှိစေ ပရမ်းပတာဖြစ်ခြင်းနှင့် စနစ်တကျမှုကင်းမဲ့ခြင်းတို့ ရှိသည်။ ဘုရားသခင်ရွေးချယ်ထားသော လူများက မိမိတို့၏ တာဝန်များကို ပုံမှန်အတိုင်း မထမ်းဆောင်နိုင်သည့်အပြင် အသင်းတော်အလုပ်လည်း ပုံမှန်အတိုင်း မတိုးတက်နိုင်ပေ။ ဆိုးယုတ်သောလူများအား မဆိုင်းမတွ ဖယ်ရှားခြင်းကသာ အသင်းတော်အလုပ် ပုံမှန်အတိုင်း ရှေ့ဆက်ဖို့ သေချာစေနိုင်သည်။ သို့သော်လည်း အန္တိခရစ်များ အခွင့်အာဏာရှိသော နေရာများတွင် ဘုရားအိမ်တော်၏ အကျိုးကို ထိခိုက်နစ်နာစေသော၊ အနှောင့်အယှက်များ ဖြစ်ပွားစေသော၊ ကြောင်းကျိုးဆီလျော်မှု မရှိသော ပုံစံဖြင့် ပြုမူသော၊ ထို့ပြင် ရိုးသားမှန်ကန်မှု စိုးစဉ်းမျှမရှိဘဲ မိမိတို့၏ တာဝန်များကို ထမ်းဆောင်သောသူတို့ကို ဖယ်ရှားနိုင်ခြင်း မရှိပေ။ အန္တိခရစ်များသည် အသင်းတော်ထဲတွင် မကောင်းသောအရာများကို ပြုလုပ်ရင်း သောင်းကျန်းကာ ထိုဆိုးယုတ်သောလူများနှင့် မယုံကြည်သူများကို ခိုလှုံခွင့်ပေးပြီး အကာအကွယ်ပေးကြသည်။ ၎င်းတို့သည် မည်သည့်မူမမှန်သောအကြောင်းပြချက်ဖြင့် ဤသို့ ပြုလုပ်သနည်း။ ၎င်းတို့သည် အရာရှိများ ဖြစ်ကြသည်ဟူသည့် မဟုတ်မမှန်သော အကြောင်းပြချက်ဖြင့် ၎င်းတို့သည် အခြားလူတို့၏ သခင်များ ဖြစ်ရမည်ဟူ၍ပင်။ ၎င်းတို့သည် ဘုရားသခင်၏အိမ်တော်ထဲတွင် အရာရှိများအဖြစ် မိမိတို့ကိုယ်ကို ဟန်လုပ်ကြပြီး အခြားလူတို့၏ သခင်များ ဖြစ်ချင်ကြသည်။ လူ၏သခင်သည် အဘယ်သူနည်း၊ ငါ့ကိုပြောလော့။ (ဘုရားသခင်ပင်။) ဘုရားသခင်နှင့် သမ္မာတရားသည် လူ၏သခင်ဖြစ်၏။ ထိုအန္တိခရစ်များမှာ မည်သည့်အရာမျှ မဟုတ်ပေ။ ၎င်းတို့သည် ဤလူတို့၏သခင်များ ဖြစ်ချင်သော်လည်း ၎င်းတို့၏သခင် မည်သူမှန်းပင် မသိကြပေ။ ၎င်းတို့သည် လူလိမ်လူညစ်များ မဟုတ်ကြသလော။ အန္တိခရစ်များသည် လူတို့ကို “ကျွန်ုပ်သည် သင်တို့၏သခင် ဖြစ်နိုင်သည်။ အကယ်၍ သင်တို့၌ နာကြည်းချက်၊ မကျေနပ်ချက်တစ်ခုခု ရှိပါက သို့မဟုတ် သင်တို့သည် မတရားမှု သို့မဟုတ် အခက်အခဲတစ်ခုခုကို တွေ့ကြုံခံစားခဲ့ရပါက သင်တို့၏ ခေါင်း‌ဆောင်တစ်ဦးအဖြစ် ကျွန်ုပ်သည် သင်တို့အတွက် ရှင်းပေးနိုင်သည်” ဟူ၍ ပြောရန် ဤနည်းစနစ်ကို အသုံးပြုကြသည်။ ထိုအခါ သမ္မာတရား သို့မဟုတ် တကယ့်အဖြစ်မှန်ကို နားမလည်သောသူတို့သည် ထိုအန္တိခရစ်များ၏ အထင်အမြင်မှားစေခြင်းကို ခံရသည်။ ၎င်းတို့သည် ထိုသူတို့ကို လိုက်လျှောက်ပြီး ကိုးကွယ်ရမည့် ဘိုးဘေးများနှင့် ဘုရားသခင်အဖြစ် သဘောထားကြသည်။ သမ္မာတရားကို နားလည်သောသူတို့သည် ထိုကဲ့သို့သော အန္တိခရစ်များကို ကြုံတွေ့သောအခါ မည်သို့ ခံစားကြသနည်း။ ၎င်းတို့သည် ထိုသူတို့ကြောင့် စက်ဆုပ်ရွံရှာပြီး အော့ကြောလန်ကာ “သင်သည် ကျွန်ုပ်တို့၏သခင်ဖြစ်ပြီး ကျွန်ုပ်တို့ကို ထိန်းချုပ်လိုသလော။ လုံးဝ မဖြစ်နိုင်ပေ။ သင်သည် ကျွန်ုပ်တို့ကို သင့်ထံသို့ မဟုတ်ဘဲ ဘုရားသခင်ထံသို့ ခေါ်ဆောင်ရန်အတွက် ကျွန်ုပ်တို့၏ ခေါင်းဆောင်အဖြစ် သင့်ကို ရွေးချယ်ခဲ့ခြင်းဖြစ်သည်” ဟု ဆိုလေသည်။ ဤသည်မှာ ၎င်းတို့သည် အန္တိခရစ်များ၏ အကြံအစည်များကို ရိပ်စားမိပြီးဖြစ်သည်ဟု ဆိုလိုသည်။ အန္တိခရစ်များက လူတို့ကို ၎င်းတို့၏ သခင်များဖြစ်သည်ဟူသည့် မဟုတ်မမှန်သော အကြောင်းပြချက်ဖြင့် အထင်အမြင်မှားစေကာ ဤသည်မှာ စိတ်ခံစားမှုဆိုင်ရာဖြစ်စေ၊ စိတ်ဓာတ်ရေးရာဖြစ်စေ၊ ဝိညာဉ်ရေးရာဖြစ်စေ၊ အခြားသော လိုအပ်ချက်များဖြစ်စေ သူတို့၏ လိုအပ်ချက်များနှင့် ကိုက်ညီသည်ဟု သူတို့အား ထင်အောင်လုပ်ခြင်း ဖြစ်သည်။ သမ္မာတရား သို့မဟုတ် တကယ့်အဖြစ်မှန်ကို နားမလည်သောသူတို့သည် အန္တိခရစ်များ၏ အထင်အမြင် မှားစေခြင်းကို မကြာခဏ ခံရသည်မှာ အထင်အမြင် မှားအောင်လုပ်ခြင်း ခံရပြီးနောက်တွင် ၎င်းတို့သည် နောက်ကြောင်း ပြန်လှည့်နိုင်ခြင်းနှင့် ပြန်လည်သုံးသပ်နိုင်ခြင်း မရှိနိုင်သည်သာမက ထိုအန္တိခရစ်များဘက်ကပင် ရပ်တည်ပြီး ခုခံကာကွယ်နိုင်သည့် အတိုင်းအတာအထိပင် ဖြစ်သည်။ ၎င်းတို့သည် အန္တိခရစ်များဘက်က ရပ်တည်ပြီး ခုခံကာကွယ်နိုင်သည်ဟု အချက်က ၎င်းတို့သည် အမှန်တကယ် အထင်အမြင် မှားသွားပြီဖြစ်ကြောင်း အခိုင်အမာ ထင်ရှားစေသည်။ ဤသည်မှာ မှန်ကန်သည်မဟုတ်‌လော။ (မှန်ကန်ပါသည်။) လူတို့သည် ဘုရားသခင်ကို အဘယ့်ကြောင့် ယုံကြည်ကြသနည်း။ ယင်းမှာ ကယ်တင်ခြင်း ရရှိဖို့အတွက် မဟုတ်လော။ အကယ်၍ သင်သည် အန္တိခရစ်များနောက် လိုက်ပါက ဘုရားသခင်ကို အတိုက်အခံလုပ်နေခြင်းနှင့် သူ့ကို သစ္စာမဲ့နေခြင်း မဟုတ်လော။ ဘုရားသခင်အား ရန်လိုသည့် စွမ်းအားများဘက်၌ ရပ်တည်နေခြင်း မဟုတ်လော။ ထိုသို့ဖြစ်နေလျှင် ဘုရားသခင် သင့်ကို အလိုရှိနေဦးမည်လော။ အကယ်၍ သင်သည် ဘုရားသခင်နောက်သို့ အမည်ခံသက်သက် လိုက်နေသော်လည်း လူတစ်ဦးနောက်သို့ လိုက်နေပါက ဘုရားသခင်သည် သင့်ကို မည်သို့ ရှုမြင်ပြီး သင့်ကို မည်သို့ ဆက်ဆံမည်နည်း။ အကယ်၍ သင်သည် ဘုရားသခင်ကို ငြင်းပယ်လျှင် သူသည် သင့်အား ပစ်ပစ်ခါခါ ငြင်းမည်မဟုတ်လော။ အကယ်၍ လူတို့သည် ဤအယူဝါဒလေးကိုပင် နားမလည်ပါက သမ္မာတရားကို နားလည်နိုင်မည်လော။ ဤလူတို့သည် နားဝေတိမ်တောင် ဖြစ်ကြသည်မဟုတ်လော။

အန္တိခရစ်များအနေဖြင့် လူတို့ကို အထင်အမြင် မှားစေသည်မှာ ရံဖန်ရံခါမှပြသော သရုပ်သကန်တစ်ခု မဟုတ်ပေ။ သူတို့သည် ဤအရာကို မကြာခဏ ပြသည်။ ယင်းမှာ သူတို့၏ အပြောင်းအလဲမရှိသော လုပ်ဆောင်ခြင်းစည်းမျဉ်း၊ သို့မဟုတ် ယင်းမှာ သူတို့၏ အခြေခံ၊ နည်းစနစ်နှင့် အမှုအရာများ ပြုလုပ်သည့်နည်းလမ်း ဖြစ်သည်ဟု ဆိုကောင်းဆိုနိုင်သည်။ ယင်းမှာ သူတို့၏ လုပ်ဆောင်ချက်များနှင့် ဆိုင်သည့် အပြောင်းအလဲမရှိသော ပုံစံဖြစ်၏။ သို့မဟုတ်ပါက သူတို့ကို မည်သူ လေးစားမည်နည်း။ ပထမဆုံးအနေဖြင့် သူတို့သည် သမ္မာတရားကို နားမလည်ကြပေ။ ဒုတိယအနေဖြင့် သူတို့၌ မကောင်းသော လူ့သဘာဝရှိကြသည်။ တတိယအနေဖြင့် သူတို့သည် ဘုရားကို ကြောက်ရွံ့သော စိတ်နှလုံးလည်း မရှိကြပေ။ သို့ဆိုလျှင် လူတို့အား သူတို့ကို အပြည့်အဝ လိုက်လျောအောင်၊ သူတို့ကို လေးစားအောင်နှင့် သူတို့ကို သဘောကျအောင် မည်ကဲ့သို့ လုပ်နိုင်သနည်း။ သူတို့သည် ကြွားလုံးထုတ်ဖို့အတွက် အမျိုးမျိုးသော နည်းလမ်းများနှင့် နည်းစနစ်များကို အားထားကာ လူတို့အား သူတို့ကို လေးစားကိုးကွယ်အောင် လုပ်ကြသည်။ သူတို့သည် လူတို့ကို အထင်အမြင် မှားစေဖို့အတွက် ဤနည်းစနစ်များကို အသုံးပြုကာ ၎င်းတို့အား ထိုထိုသော မမှန်ကန်သော ထင်မြင်ချက်များကို ပေးပြီး သူတို့သည် ဝိညာဉ်ရေးဆန်သည်၊ ဘုရားသခင်ကို ချစ်သည်၊ အဖိုးအခပေးသည်၊ မှန်ကန်သော စကားလုံးများကို မကြာခဏ ပြောပြီး မှန်ကန်သော အယူအဆများကို ပေးတတ်သည်၊ ထို့ပြင် ညီအစ်ကို မောင်နှမများ၏ အကျိုးကို ကာကွယ်ပေးတတ်သည်ဟု ၎င်းတို့ သိမြင်အောင် လုပ်ကြသည်။ ထို့နောက်တွင် သူတို့သည် လူတို့အထဲ၌ လေးစားခြင်းနှင့် ကြည်ညိုခြင်း သဘောကို ဖြစ်ပေါ်စေဖို့အတွက် ဤမမှန်ကန်သော ထင်မြင်ချက်များကို အသုံးပြုကာ လူတို့ကို အထင်အမြင်မှားအောင် လုပ်နိုင်ခြင်းနှင့် သူတို့နောက်လိုက်အောင် လုပ်နိုင်ခြင်းဟူသည့် ရည်မှန်းချက်ပန်းတိုင် ဖြစ်မြောက်အောင်မြင်လေသည်။ သူတို့က လူတို့ကို ဤကဲ့သို့ အထင်အမြင် မှားစေသောအခါ သူတို့ပြုလုပ်သော အရာများသည် သမ္မာတရားနှင့် ကိုက်ညီသလော။ သူတို့သည် သင့်လျော်မှန်ကန်သည့် အရာမှန်သမျှကို ပြောသော်လည်း သူတို့ ပြုလုပ်သည့် အရာများက သမ္မာတရားနှင့် မလျော်ညီသည်မှာ အသေအချာပင်။ ပိုင်းခြားနားလည်နိုင်စွမ်း မရှိသောသူတို့က ထိုပြဿနာကို မမြင်နိုင်ပေ။ လူတို့အား အထင်အမြင် မှားစေခြင်းဟူသည့် အနှစ်သာရနှင့်ပတ်သက်၍ သူတို့၏ လုပ်ဆောင်ချက်များကြောင့် လူတို့အနေဖြင့် သူတို့သည် သမ္မာတရားနှင့် မကိုက်ညီသည်ကို မြင်တွေ့ရန်အတွက် ခက်ခဲလေသည်။ အကယ်၍ ဤအရာကို မြင်တွေ့နိုင်ပါက လူတို့သည် သူတို့၏ လိမ်လည်မှုကို ရိပ်စားမိမည် မဟုတ်လော။ လက်တွေ့တွင် သူတို့ ပြုလုပ်သည့်အရာနှင့် သူတို့ ထုတ်ဖော်သည့်အရာမှာ အယောင်ဆောင် ဝိညာဉ်ရေးဆန်ခြင်း ဖြစ်၏။ သို့ဆိုလျှင် အယောင်ဆောင် ဝိညာဉ်ရေးဆန်ခြင်း၏ သရုပ်သကန်မှာ အဘယ်နည်း။ အယောင်ဆောင် ဝိညာဉ်ရေးဆန်ခြင်းနှင့် သက်ဆိုင်သည့် များစွာသော အပြုအမူများ၊ လုပ်ဆောင်ချက်များနှင့် အပြောအဆိုများသည် မှန်ကန်သယောင် ရှိသော်လည်း ယင်းတို့သည် အမှန်တွင် အပြင်ပန်း လုပ်ဆောင်ချက်များသာ ဖြစ်ပြီး သမ္မာတရားအား လက်တွေ့လုပ်ဆောင်ခြင်းနှင့် ဘာမျှမဆိုင်ပေ။ သခင်ယေရှုကို အတိုက်အခံ လုပ်ခဲ့သည့် ဖာရိရှဲများကဲ့သို့ပင်။ ထိုသူတို့သည် လက်ထဲတွင် ကျမ်းစာများကို ကိုင်ပြီး လမ်းဆုံလမ်းခွများ၌ ကျယ်လောင်စွာဖြင့် “အို ကျွန်ုပ်၏သခင်...” ဟု ပြောလျက် ဆုတောင်းကြကာ လူတို့အား သူတို့၏ ဘာသာတရားကိုင်းရှိုင်းမှုကို ပြကြသည်။ ရလဒ်အနေဖြင့် ယနေ့ခေတ်တွင် “ဖာရိရှဲ” ဟူသည့် သူတော်ကောင်းယောင်ဆောင်သော လူတို့အား အခြားနည်းဖြင့်ခေါ်သော အသုံးအနှုန်း ဖြစ်လာ၏။ ဖာရိရှဲရှေ့တွင် မည်သည့် နာမဝိသေသန လာသနည်း။ သူတော်ကောင်းယောင်ဆောင်သော ဟူသည့် နာမဝိသေသနဖြစ်၏။ အမှန်တွင် “သူတော်ကောင်း ယောင်‌ဆောင်သော” ဟု မပြောဘဲ “ဖာရိရှဲ” ဟူသည့် စကားလုံးကို ပြောသရွေ့ ယင်းမှာ အပြုသဘောဆောင်သော စကားလုံးမဟုတ်မှန်း သင်တို့သိလိမ့်မည်။ ယင်းသည် “လူလိမ်လူညစ်” သို့မဟုတ် “နတ်ဆိုး” နှင့် အတူတူပင်ဖြစ်ပြီး တူညီသောအဓိပ္ပာယ် ဆောင်လေ၏။ အယောင်ဆောင် ဝိညာဉ်ရေးဆန်ခြင်းနှင့် ပတ်သက်၍ ဆိုရလျှင် ယနေ့ခေတ်တွင် လူများစွာက ဝိညာဉ်ရေးဆန်ခြင်းနှင့် ပတ်သက်၍ မပြောကြဘဲ လူတစ်ဦးဦးက ဝိညာဉ်ရေးဆန်ခြင်းဟု ဆိုသောအခါတိုင်းတွင် ထိုရှေ့တွင် မည်သည့်အရာကို ထပ်ဖြည့်တတ်သနည်း။ (အယောင်ဆောင် ဟူသည့် စကားလုံးပင်။) မှန်၏၊ အယောင်ဆောင်ဟူသည့် စကားလုံးပင်။ အခြေအနေအများစုတွင် လူတို့ကို အထင်အမြင်မှားစေသော အန္တိခရစ်များ၏ သရုပ်သကန်များသည် စင်စစ်အားဖြင့် အယောင်ဆောင် ဝိညာဉ်ရေးဆန်ခြင်းဟူသည့် သရုပ်သကန်များ ဖြစ်သည်။ အယောင်ဆောင် ဝိညာဉ်ရေးဆန်ခြင်းနှင့် ဆက်စပ်သည့် စကားလုံးများ၊ လုပ်ဆောင်ချက်များနှင့် အပြုအမူများသည် အတော်လေး ကောင်းမွန်ဟန်၊ ဘာသာတရားကို အတော်လေးကိုင်းရှိုင်းဟန်၊ သမ္မာတရားနှင့် ကိုက်ညီဟန် ရှိလေသည်။ လူတစ်ဦး အားနည်းသည်ကို တွေ့သောအခါ သူတို့သည် မိမိတို့၏ အစားအစာကိုပင် မေ့လျော့ပြီး ထိုသူကို အားပေးကူညီဖို့ အပြေးအလွှား သွားကြသည်။ လူတစ်ဦး မိသားစုထဲတွင် အခြေအနေတစ်ခု ရှိနေကြောင်း သိမြင်ရသောအခါ သူတို့သည် မိမိတို့၏ ကိုယ်ရေးကိုယ်တာ ကိစ္စများကိုပင် လျစ်လျူရှုပြီး ထိုသူကို အလျင်အမြန် ကူညီကြသည်။ သို့သော်လည်း သူတို့၏ အကူအညီ၌ သင့်တော်သော အချို့စကားလုံးများ သို့မဟုတ် ကြားကောင်းပြီး စာနာတတ်သော စကားလုံးများပြောခြင်း ပါဝင်လင့်ကစား စကားများစွာ ပြောပြီးနောက်၌ တစ်ဖက်လူ၏ တကယ့်အရေးကိစ္စများကမူ ပြေလည်မသွားပါချေ။ သို့ဆိုလျှင် ဤကဲ့သို့ သူတို့ဟန်လုပ်ခြင်း၏ ရည်ရွယ်ချက်မှာ အဘယ်နည်း။ လူတို့သည် အထူးသဖြင့် သူတို့၏ အပြုအမူအားဖြင့် စိတ်တို့ထိခြင်းခံကြရပြီး လိုအပ်သောအချိန်များတွင် အားထားရမည့် ဤကဲ့သို့သော ခေါင်းဆောင်တစ်ဦး ရှိခြင်းက အလွန် ကောင်းသည်ဟု ခံစားကြ၏။ ၎င်းတို့သည် အမှန်ပင် ပျော်ရွှင်ကြ၏။ ထို့ကြောင့် အန္တိခရစ်များသည် လူတို့ကို အထင်အမြင် မှားစေဖို့အတွက် စကားလုံးများကိုသာ အသုံးပြုခြင်းမဟုတ်ဘဲ တစ်ချိန်တည်းမှာပင် သူတို့ကို အထင်အမြင် မှားစေရန်၊ မိမိတို့သည် အလွန်မှပင် ဝိညာဉ်ရေးဆန်သည်၊ ထူးခြားအံ့သြလောက်သည်၊ ထို့ပြင် ၎င်းတို့၏ ယုံကြည်စိတ်ချမှု၊ မှီခိုအားထားမှုနှင့် ထိုက်တန်သည်ဟု လူတို့ယုံကြည်အောင် လုပ်ဖို့အတွက် အပြုအမူအမျိုးမျိုးကိုလည်း အသုံးချသည်။ အချို့က “ဘုရားသခင်ကို ယုံကြည်ခြင်းသည် အနည်းငယ် စိတ်ကူးသက်သက်ဖြစ်လွန်းသော်လည်း ကျွန်ုပ်တို့၏ ခေါင်းဆောင်အား ယုံကြည်ခြင်းမှာ လက်တွေ့ဆန်သည်။ ယင်းမှာ အလွန် စစ်မှန်ပြီး မှန်ကန်၏။ သူတို့ကို သင် ထိကိုင်နိုင်သည်၊ မြင်တွေ့နိုင်သည်၊ ပြီးလျှင် သင် အမှုအရာများကို ကိုင်တွယ်ဖြေရှင်းနေသောအခါ သူတို့ကို သင် တိုက်ရိုက် မေးမြန်းပြီး စကားပြောနိုင်သည်။ ယင်းမှာ အလွန်ပင် ကောင်းလိုက်လေခြင်း” ဟုပင် တွေးကောင်း တွေးကြမည်ဖြစ်သည်။ ထိုသို့သော ရလဒ်မျိုးကို စွမ်းဆောင်ရရှိရာ၌ အန္တိခရစ်များသည် မိမိတို့၏ ရည်မှန်းချက်များကို ပြည့်မြောက်အောင်မြင်ကြပြီး ဖြစ်သော်လည်း သူတို့ အထင်အမြင် မှားအောင်လုပ်ခဲ့သော သူတို့မှာမူ စိတ်မချမ်းမြေ့ဖွယ်ရာ အဆုံးသတ်ရသည်။ အန္တိခရစ်များ၏ အထင်အမြင် မှားစေခြင်းကို အချိန်ကာလတစ်ခုထိ ခံရပြီးနောက်တွင် ဤလူတို့သည် ဘုရားသခင်ရှေ့မှောက်သို့ ပြန်ရောက်လာကြသည့်အခါတွင် ၎င်းတို့သည် မည်သို့ဆုတောင်းရမည် သို့မဟုတ် သူ့ထံတွင် မိမိတို့၏ စိတ်နှလုံးများကို မည်သို့ဖွင့်ဟရမည်ကို မသိတော့ပေ။ ထို့မျှမက ဤလူတို့ အတူတကွ စုဝေးကြသောအခါ အချင်းချင်း မြှောက်ပင့်ကြသည်။ ဝိညာဉ်ရေးဆန်ချင်ယောင် ဆောင်ကြသည်။ ပြီးလျှင် တစ်ဦးနှင့်တစ်ဦး အထင်အမြင် မှားစေပြီး လှည့်စားကြသည်။ အဆုံးတွင် အန္တိခရစ်များက “ကျွန်ုပ်တို့၏ အသင်းတော်ထဲရှိ ညီအစ်ကို မောင်နှမ အယောက်တိုင်းက ဘုရားကိုချစ်ကြသည်။ အရေးကိစ္စများကို ရင်ဆိုင်ရသောအခါ သူတို့အယောက်စီတိုင်းက ပိုင်နိုင်စွာ ကိုင်တွယ်ဖြေရှင်းပေးနိုင်ကြသည်။ သူတို့သည် အဆင်းနီသော နဂါးကြီး၏ ဖမ်းဆီးခြင်းကို ခံခဲ့ရလျှင်ပင် မိမိတို့၏ သက်သေခံချက်တွင် အားလုံး ခိုင်မာစွာ ရပ်တည်နိုင်ကြသည်။ ကျွန်ုပ်တို့အထဲတွင် ယုဒတစ်ဦးမျှ ရှိမည်မဟုတ်။ ထိုအရာကို ကျွန်ုပ် အာမခံသည်” ဟုပင် အခိုင်အမာဆိုကြသည်။ အမှန်မှာမူ ၎င်းတို့ အဖမ်းခံရသောအခါ အများစုက ယုဒအဖြစ်သို့ ပြောင်းလဲသွားကြသည်။ ၎င်းတို့သည် လူဆိုးလူညစ်တစ်သိုက်ပင် မဟုတ်ကြသလော။ အန္တိခရစ်များသည် ညီအစ်ကိုမောင်နှမများကို အရူးလုပ်ဖို့၊ အထင်အမြင် မှားစေဖို့နှင့် လိမ်လည်လှည့်စားဖို့ရန် အနှစ်မဲ့သော စကားများနှင့် ဆောင်ပုဒ်များကို အသုံးပြုကြသည်။ လူအများစုသည် စဉ်းစားဉာဏ်မရှိဘဲ ပညာမဲ့ကာ ပိုင်းခြားနားလည်နိုင်စွမ်း ကင်းမဲ့သည့်အပြင် အန္တိခရစ်များကို လက်လွတ်စပယ် ပြုမူခွင့်ပေးကြသည်။ ဘုရားသခင်ရွေးချယ်ထားသော လူတို့အားလုံးက မိမိတို့၏ တာဝန်များကို လုံခြုံသောဝန်းကျင်၌ လုပ်ဆောင်နိုင်ဖို့ သေချာစေရန်ဟူသည့် ရည်မှန်းချက်ဖြင့် အခြေအနေများ ပေါ်လာသောအခါ ယင်းတို့ကို မည်သို့ ကိုင်တွယ်ရမည်နှင့် မည်သည့်အလုပ်ကို လုပ်ဆောင်ရမည်ကို အထက်မှလာသော အလုပ်အစီအစဉ်များက အလေးထားခဲ့သည်မှာ ကြာပြီဖြစ်သည်။ ဖမ်းဆီးမှုများနှင့် နှိပ်စက်ညှဉ်းပန်းမှု ရှိလာပါက ဆုံးရှုံးနစ်နာမှုများ နည်းနိုင်သမျှနည်းအောင် လုပ်သင့်သည်။ အကယ်၍ ဘုရားသခင် ရွေးချယ်ထားသော လူများအားလုံး အဖမ်းခံရပြီး ထောင်ကျကာ သူတို့၏ အသင်းတော်အသက်တာ တစ်ခုလုံး ဆုံးရှုံးရပါက ဤသည်မှာ သူတို့၏ အသက်ဝင်ရောက်မှုတွင် အနုတ်လက္ခဏာသို့ ဦးတည်စေသည် မဟုတ်လော။ ထောင်ထဲတွင် ဘုရားသခင်၏ နှုတ်ကပတ်တော်များကို စားသောက်နိုင်ခြင်း မရှိဘဲ လူတစ်ဦး၏အသက်တာ ရင့်ကျက်နိုင်သလော။ သူတို့သည် ဓမ္မသီချင်း စာသားအနည်းငယ်ကိုသာ မှတ်မိနိုင်ပြီး နေ့စဉ် သူတို့၏အသက်တာက ထိုစာသားအနည်းငယ်ကိုသာ အားကိုးရ၏။ သူတို့ ညအချိန် ဆုတောင်းသောအခါ သူတို့၏ စိတ်နှလုံးထဲ၌သာ အသံတိတ်ဖြင့် ဆုတောင်းနိုင်ပြီး နှုတ်ခမ်းကိုပင် မလှုပ်ဝံ့ကြပေ။ သူတို့၏ စိတ်နှလုံးထဲ၌ ကျန်ရှိသည့် တစ်ခုတည်းသောအရာမှာ “သစ္စာမဖောက်နှင့်။ ယုဒတစ်ဦး မဖြစ်လေနှင့်။ ဘုရားသခင်အတွက် သက်သေခံချက်တွင် ခိုင်မာစွာ ရပ်တည်ပြီး သူ့ကို ဘုန်းတော်ထင်ရှားစေလော့။ သူ့ကို ဂုဏ်သရေမဖျက်နှင့်” ဟူသည့် အတွေးမျိုးသာ ဖြစ်၏။ အခြားဘာမျှ မရှိ၊ လူတို့တွင် ထိုသို့သေးငယ်သော ဝိညာဉ်ရင့်ကျက်မှုသာ ရှိတော့သည်။ အန္တိခရစ်များက ဤအရာများကို ထည့်မတွက်ကြပေ။ သူတို့ကို အဘယ့်ကြောင့် အန္တိခရစ်များဟု ခေါ်ရသနည်း။ သူတို့သည် အခြားသူများကို ဒုက္ခပေးပြီး ညီအစ်ကို မောင်နှမများကို မျက်တောင်တစ်ချက်မျှ မခတ်ဘဲ ဒုက္ခပေးကြလေသည်။ အထက်မှလာသော အလုပ်အစီအစဉ်များက လူတို့အနေဖြင့် မိမိတို့၏ တာဝန်များကို လုံခြုံသော အခြေအနေအတွင်း လုပ်ဆောင်ရန်နှင့် မတော်တဆမှုများကို အတတ်နိုင်ဆုံး ‌ရှောင်ကြဉ်ရန် သတ်မှတ်ထားသော်လည်း အန္တိခရစ်များက သူတို့၏လုပ်ငန်းများကို လုပ်ဆောင်သောအခါ ဤအလုပ် အစီအစဉ်များကို မလိုက်နာကြပေ။ သူတို့သည် အော်ဟစ်ပြီး မိမိတို့အလိုကျအတိုင်း ကြောင်းကျိုးမမြင်ဘဲ ပြုမူကာ လုံခြုံမှုကို လျစ်လျူရှုကြသည်။ စဉ်းစားဉာဏ်မဲ့သော လူအချို့သည် ပိုင်းခြားနားလည်နိုင်စွမ်း ကင်းမဲ့ပြီး “‌အထက်မှနေ၍ လုံခြုံမှုကို အဘယ့်ကြောင့် အမြဲတမ်း ထုတ်ပြောနေရသနည်း။ ၎င်းတို့သည် အဘယ့်ကြောင့် မတော်တဆမှုများကို အလွန် ကြောက်ရသနည်း။ ဘာများ ကြောက်စရာရှိသနည်း။ အရာရာသည် ဘုရားသခင်၏ လက်ထဲတွင်ရှိသည်” ဟု စဉ်းစားကြသည်။ ထိုကဲ့သို့သော အရာများကို ပြောနေသည်မှာ စဉ်းစားဉာဏ်မဲ့သည် မဟုတ်လော။ သင်၏ ဝိညာဉ်ရင့်ကျက်မှုက နုနယ်ကောင်း နုနယ်မည်။ နားလည်သဘောပေါက်မှု ကင်းမဲ့ကောင်း ကင်းမဲ့ပေမည်၊ ထို့ပြင် အရေးကိစ္စများကို ထိုးထွင်းသိမြင်ချင်မှ သိမြင်မိနိုင်မည်။ သို့သော် သင်သည် စဉ်းစားဉာဏ်မဲ့စွာ ပြုမူ၍မရပေ။ လူတို့သည် အချို့သော အခြေအနေများတွင် မည်သို့ စုရုံးသင့်ကြောင်းနှင့် မည်သည့်စည်းမျဉ်းများကို လိုက်နာသင့်ကြောင်း အထက်က စီစဉ်ထားပြီးဖြစ်သည်။ အသေးစိတ်ကျသော ဤအစီအစဉ်များအားလုံးက ဘာအတွက်နည်း။ ယင်းတို့မှာ ဘုရားသခင်ရွေးချယ်ထားသော လူတို့အား ကာကွယ်ဖို့ အတိအကျပင်ဖြစ်ကာ ဤသို့ဖြင့် သူတို့သည် စုရုံးနိုင်ပြီး မိမိတို့၏ တာဝန်များကို ပုံမှန်နှင့် လုံခြုံသောနည်းလမ်းဖြင့် လုပ်ဆောင်နိုင်မည် ဖြစ်သည်။ လုံခြုံမှုက သင်တို့အား ဘုရားသခင်ကို ဆက်လက် ယုံကြည်နိုင်ရန်၊ သင်တို့၏ အသင်းတော်အသက်တာဖြင့် အသက်ရှင်ရန်နှင့် ဘုရားသခင်၏ နှုတ်ကပတ်တော်များကို ပုံမှန်အတိုင်း စားသောက်ရန် အခွင့်ပေးသည်။ အကယ်၍ သင်၏လုံခြုံမှုကိုပင် ဆုံးရှုံးရပါက သင်သည် အဆင်းနီသော နဂါးကြီး၏ အဖမ်းခံရပြီး ထောင်ထဲတွင် ဘုရားသခင်၏ နှုတ်ကပတ်တော်များကို နားမထောင်နိုင်ဘဲ သို့မဟုတ် မဖတ်နိုင်ဘဲ ဓမ္မသီချင်းများ မဆိုနိုင်သည့်အပြင် စုဝေးပွဲများလည်း မရှိပါက သင်သည် ဘုရားသခင်ကို အဘယ်သို့ ယုံကြည်နိုင်ဦးမည်နည်း။ သင်သည် အမည်ခံ ယုံကြည်သူတစ်ဦးသာ ဖြစ်လာနိုင်သည်။ အန္တိခရစ်များက ဤကိစ္စများကို ဂရုမစိုက်ပေ။ သူတို့သည် လူတို့၏ သေရေးရှင်ရေးကို ဂရုမစိုက်ပေ။ သူတို့၏ တစ်ကိုယ်ရေ ရည်မှန်းချက်များနှင့် အလိုဆန္ဒများ အထမြောက်ဖို့အလို့ငှာ လူတိုင်းကို “အခြေအနေများကို ကျွန်ုပ်တို့ မကြောက်ပါ။ ကျွန်ုပ်တို့တွင် ဘုရားရှိသည်” ဟု ကြောင်းကျိုးမမြင်ဘဲ ထအော်ဖို့ အားပေးကြသည်။ စဉ်းစားဉာဏ် မရှိသောသူတို့က ဘာကိုမျှ နားမလည်ဘဲ ဤစကားများဖြင့် အထင်အမြင်မှားအောင် အလုပ်ခံရသည်။ လူတိုင်း၌ မရေရာသော၊ ‌အနှစ်မဲ့သော အတွေးများရှိပြီး “ကျွန်ုပ်တို့သည် ဘုရားသခင်ကို ယုံကြည်၍ ဘုရားသခင်က ကျွန်ုပ်တို့ကို ကာကွယ်သည်။ အကယ်၍ ကျွန်ုပ်တို့အပေါ် တစ်စုံတစ်ရာ ဖြစ်ပျက်ပါက ယင်းမှာ ဘုရားသခင်၏ အခွင့်တော်အရ ဖြစ်သည်” ဟု စဉ်းစားကြသည်။ ဤသည်တို့မှာ အဓိပ္ပာယ်မရှိသော စကားများ မဟုတ်လော။ ဤသည်မှာ အန္တိခရစ်များနှင့် သမ္မာတရားကို နားမလည်သောသူတို့ ပြုမူသည့်ပုံ ဖြစ်၏။ ညီအစ်ကိုမောင်နှမများက နားလည်ကောင်း နားလည်မည် မဟုတ်သော်လည်း အလုပ်အစီအစဉ်များကို မကြာခဏ မိတ်သဟာယပြုသော ခေါင်းဆောင်များအဖြစ် သင်သည် ဤကိစ္စများကို မသိနားမလည်ဘဲ မနေသင့်ပေ။ သင်သည် လုပ်ငန်းကို အလုပ်အစီအစဉ်များနှင့်အညီ ဆောင်ရွက်ရမည်ဖြစ်ပြီး သင့်ကို နားထောင်သူ ပိုများလေ ကောင်းလေဖြစ်ပြီး လူပိုများလေ သင်၏ပြောပုံဆိုပုံက ပို၍ စိတ်အားထက်သန်လေဖြစ်သည်ဟုပင် ထင်မှတ်လျက် သင်၏ ရည်မှန်းချက်များနှင့် လိုအင်ဆန္ဒများ ဖြည့်ဆည်းဖို့အတွက် အမြဲတမ်း စကားများများ ပြောလိုခြင်း မရှိရပေ။ အန္တိခရစ်များသည် သူတို့လက်အောက်၌ ရှိသောသူတို့ကို စည်းရုံးသိမ်းသွင်းရန်နှင့် သူတို့၏ လမ်းညွှန်ချက်ကို နားထောင်စေရန်အတွက် ပတ်ဝန်းကျင်လုံခြုံမှုကို အလေးထားခြင်း လုံးဝမရှိဘဲ သူတို့အားလပ်သည့် အချိန်တွင် ဤလူတို့ကို စုဝေးစေပြီး နောက်ဆုံးတွင် ဤလူတို့ ပျက်စီးခြင်းသို့ ဦးတည်စေသည်။

အန္တိခရစ်များသည် လူတို့ကို အထင်အမြင် မှားစေရန်အတွက် ကြီးကျယ်ခမ်းနားသော အရာများကို ပြောခြင်းနှင့် အနှစ်မဲ့သော၊ အယောင်ဆောင် ဝိညာဉ်ရေးဆန်သော၊ အယူအဆဆန်သော အခြေခံသဘောအချို့ကို အသုံးပြုခြင်း၌ ကျွမ်းကျင်ကြသည်။ ပိုင်းခြားသိမြင်နိုင်စွမ်း ကင်းမဲ့သောသူအများက အန္တိခရစ်များကို နားထောင်လိုက်ပြီး မိမိတို့ကို အဘယ်သို့ ကြိုးကိုင်ညွှန်ကြားပါစေ နာခံကြသဖြင့် ဒုက္ခပြဿနာနှင့် ဖမ်းဆီးခံရမှုကို ဖြစ်ပေါ်လေသည်။ ဤဒုက္ခပြဿနာများက မည်သို့ ပေါ်‌လာနိုင်သနည်း။ ယင်းမှာ ဘုရားသခင်က ၎င်းတို့ကို မကာကွယ်သောကြောင့်ဟု အချို့က ပြောကောင်းပြောမည်။ သို့သော် ယင်းမှာ ဘုရားသခင်နှင့်ပတ်သက်၍ မကျေမနပ်ပြောခြင်း မဟုတ်လော။ ဤကိစ္စအတွက် ဘုရားသခင်အပေါ် အပြစ်တင်၍မရပေ။ ဘုရားသခင်က လူတို့အား သူ၏အလုပ်ကို အခြေအနေအမျိုးမျိုး၌ တွေ့ကြုံခွင့်ပေးလေသည်။ အကယ်၍ သင်သည် အလုပ်အစီအစဉ်များအပေါ် အခြေခံ၍ စည်းမျဉ်းများအတိုင်း လက်တွေ့လုပ်ဆောင်သည့်အပြင် လူမည်မျှ အတူတကွ စုရုံးသည်ဖြစ်စေ ပတ်ဝန်းကျင်အခြေအနေက အခွင့်ပေးသောအခါ ဘုရားသခင်၏ နှုတ်ကပတ်တော်များကို ပုံမှန်အတိုင်း သင်စားသောက်နိုင်ပြီး၊ ဘုရားသခင်၏ အလုပ်ကို တွေ့ကြုံကာ သင်ထမ်းဆောင်သင့်သည့် တာဝန်များကို ထမ်းဆောင်နိုင်ပါက ဘုရားသခင်သည် သင့်အား လမ်းပြမည်ဖြစ်ပြီး သင့်အထဲ၌ သူ၏အလုပ်ကို ဆောင်ရွက်မည်ဖြစ်သည်။ အကယ်၍ သင်သည် အထက်မှလာသည့် သတ်မှတ်ချက်များကို ဆန့်ကျင်ပြီး သင့်တစ်ကိုယ်ရေ ဆန္ဒအတိုင်း ကြောင်းကျိုးမမြင်ဘဲ ပြုမူကာ တစ်စုံတစ်ရာ ဖြစ်ပျက်ပါက ယင်းသည် စဉ်းစားဉာဏ်မဲ့ခြင်းနှင့် မသိနားမလည်ခြင်းသာ ဖြစ်၏။ ဘုရားသခင်သည် လူတိုင်းကို စစ်ဆေးရန်အတွက် ထောင်ထဲထည့်ဖို့ မရည်ရွယ်ပေ။ သူ၏ ရည်ရွယ်ချက်မှာ လူတစ်ဦးတစ်ယောက်စီအနေဖြင့် သူ၏ နှုတ်ကပတ်တော်များကို ကောင်းမွန်စွာ စား‌သောက်ပြီး သူ၏အလုပ်ကို တွေ့ကြုံဖို့ ဖြစ်သည်။ သို့သော်လည်း အန္တိခရစ်များက ဤအရာကို နားမလည်ကြပေ။ သူတို့က မိမိတို့ကိုယ်ပိုင် တွေးခေါ်နိုင်စွမ်းကို ယုံကြည်ကာ ဘုရားသခင်၏ ကာကွယ်ခြင်းရှိလျှင် ဘာမျှ ကြောက်စရာမရှိဟု စဉ်းစားကြသည်။ သူတို့သည် ဘုရားသခင်၏ ကာကွယ်ခြင်းနှင့်ဆိုင်သည့် စည်းမျဉ်းများအပေါ် နားလည်သဘောပေါက်မှု မရှိသည့်အပြင် စည်းမျဉ်းစည်းကမ်းများကို ကြောင်းကျိုးမမြင်ဘဲ ပုံသေစောင့်ထိန်းကာ ဘုရားသခင်ကို အမြဲတမ်း ဘောင်ခတ်ကြသည်။ လူများစွာတို့သည် သူတို့ကြောင့် အထင်အမြင် မှားသွားသည့်အပြင် သူတို့နှင့်အတူ ကြောင်းကျိုးမမြင်ဘဲ ပြုမူပြီး အထက်မှလာသော အစီအစဉ်များကို လျစ်လျူရှုကာ ရလဒ်အနေဖြင့် တစ်စုံတစ်ခု ဖြစ်ပျက်လေသည်။ ၎င်းတို့ အဖမ်းခံရပြီး ‌ထောင်ထဲတွင် နှိပ်စက်ခြင်းကို ခါးစည်းခံရသည်။ ဒုက္ခပြဿနာများ ပေါ်ပေါက်သောအခါ ဤလူတို့၌ မည်သည့် ဝိညာဉ်ရင့်ကျက်မှုမျိုး ရှိသနည်း။ ၎င်းတို့၌ စိတ်အားထက်သန်မှု အနည်းငယ်သာ ရှိကြသည်။ ၎င်းတို့သည် အယူဝါဒအနည်းကိုသာ နားလည်ပြီး ဆောင်ပုဒ်အနည်းငယ်ကို ဟစ်ကြွေးနိုင်သော်လည်း ဘုရားသခင်နှင့် ပတ်သက်၍ အသိပညာ လုံးဝမရှိပေ။ သမ္မာတရားနှင့်ပတ်သက်၍ စစ်မှန်သော နားလည်သဘောပေါက်မှု၊ သိမြင်မှု သို့မဟုတ် အတွေ့အကြုံ မရှိသည့်အပြင် လူတို့အား ကယ်တင်ဖို့ ဘုရားသခင် မည်သို့ အလုပ်လုပ်ကြောင်း နားလည်သဘောပေါက်မှု မရှိပေ။ ၎င်းတို့သည် ဘုရားသခင်နောက်လိုက်ဖို့ စိတ်အားထက်သန်မှုကိုသာ အမှီပြုပြီး စိတ်ပိုင်းဖြတ်မှု အနည်းငယ်သာ ရှိသည်။ ဤဝိညာဉ်ရင့်ကျက်မှုမျိုး ရှိသည့် လူတို့သည် အဖမ်းခံရပြီး ထောင်ချခံရသောအခါ သက်သေခံချက် ပေးနိုင်သ‌လော။ လုံးဝ မပေးနိုင်ချေ။ ၎င်းတို့သည် သစ္စာဖောက်လျှင် ဖောက်ချင်း အကျိုးဆက်များက အဘယ်နည်း။ ၎င်းတို့သည် “ဘုရားသည် အနန္တတန်ခိုးရှင် ဖြစ်သည် မဟုတ်လော။ အရာရာတိုင်းသည် သူ၏ လက်ထဲတွင် ရှိသည်ဖြစ်၍ အဘယ့်ကြောင့် ကျွန်ုပ်ကို မကယ်တင်သနည်း။ သူသည် ကျွန်ုပ်ကို အဘယ့်ကြောင့် ဤသို့ဒုက္ခခံစားဖို့ အခွင့်ပေးသနည်း။ ဘုရားတစ်ပါး ရှိပင်ရှိသလော။ ကျွန်ုပ်တို့၌ စိတ်အားထက်သန်မှု များစွာ ရှိသည်မှာ မှားနိုင်သလော။ အကယ်၍ ကျွန်ုပ်တို့၏ ခေါင်းဆောင်များက ကျွန်ုပ်တို့ကို လမ်းလွဲစေခဲ့ပြီးဖြစ်ပါက ဘုရားက ထိုသူတို့ကို အဘယ့်ကြောင့် ဆုံးမပဲ့ပြင်ခြင်း မရှိသနည်း။ ဘုရားက ကျွန်ုပ်တို့ကို အဘယ့်ကြောင့် ဤနေရာသို့ ပို့ဆောင်ခဲ့သနည်း။ သူက ကျွန်ုပ်တို့ကို အဘယ့်ကြောင့် ထိုအခြေအနေမျိုးကို ရင်ဆိုင်ဖို့ အခွင့်ပေးခဲ့သနည်း” ဟူ၍ စတင် တွေးတောလေတော့သည်။ စောဒကတက်ခြင်းများ စတင်ပေါ်လာပြီးနောက် ဘုရားသခင်အား ချက်ချင်း ငြင်းပယ်ကာ “ဘုရား၏ လုပ်ဆောင်ချက်များသည် လူသား၏ ဆန္ဒနှင့် မလျော်ညီပေ။ သူ၏ လုပ်ရပ်များက အမြဲတမ်း မမှန်ကန်နိုင်သည့်အပြင် သူသည် သမ္မာတရား ဖြစ်ချင်မှ ဖြစ်ပေမည်” ဟူ၍ ဖြစ်သည်။ အဆုံးတွင် များစွာ ဒုက္ခရောက်ကာ ယင်းကို အချိန်ကာလတစ်ခုအထိ ခါးစည်းခံရပြီးနောက် ၎င်းတို့သိခဲ့သည့် အယူဝါဒအနည်းငယ်နှင့် ၎င်းတို့၌ ရှိခဲ့သည့် စိတ်အားထက်သန်မှု သေးသေးလေးကပင် ပျောက်ဆုံးသွားသည်။ ၎င်းတို့သည် ဘုရားသခင်ကို ငြင်းပယ်ပြီး မိမိတို့၏ ယုံကြည်ခြင်း ပျောက်ဆုံးကာ ယုဒတစ်ဦးပင် ဖြစ်လာသည်။ ထောင်မှ လွတ်လာပြီးနောက် ၎င်းတို့က “ယခုတွင် ကျွန်ုပ်သည် အခြေအနေများနှင့် ပတ်သက်၍ နောက်ထပ် စိုးရိမ်စရာပင် မလိုတော့ပေ။ ဘုရားကို မယုံကြည်သောသူတို့ အဘယ်မျှ ကောင်းမွန်သည်ကို ကြည့်လော။ သူတို့သည် အပြင်ဘက်တွင် လွတ်လပ်မှုများစွာ ရှိသည်။ ကျွန်ုပ်တို့သည် အဘယ်ကြောင့် လျှို့ဝှက်စွာ ယုံကြည်နေကြသနည်း။ အကယ်၍ တိုင်းပြည်က ယုံကြည်မှုကို တားမြစ်ပါက ဆက်၍သာ မယုံကြည်တော့နှင့်” ဟုပင် စဉ်းစားလေသည်။ ထို့နောက်တွင် ထိုကဲ့သို့သော လူတို့သည် ဘုရားသခင်ကို ယုံကြည်နိုင်သေးသလော။ (မယုံကြည်နိုင်တော့ပါ။) အဘယ့်ကြောင့် မယုံကြည်နိုင်တော့သနည်း။ ဘုရားသခင်က ၎င်းတို့ကို နောက်ထပ် အလိုမရှိတော့၍ ဖြစ်သည်။ ဘုရားသခင်သည် သင့်ကို တစ်ကြိမ်တစ်ခါသာ ရွေးချယ်ပြီး သင်သည် သင်၏အခွင့်အရေးကို ဆုံးရှုံးပြီးဖြစ်သောကြောင့် သင့်ကို ဘုရားသခင် ဒုတိယအကြိမ် အလိုရှိတော့မည် မဟုတ်ပေ။ ထိုကဲ့သို့သော လူတို့အဖို့ ကယ်တင်ခြင်းရရှိမည့် မျှော်လင့်ချက်မှာ အဘယ်နည်း။ ယင်းမှာ သုညဖြစ်၏၊ မျှော်လင့်စရာ မကျန်တော့ချေ။ ဤသည်မှာ လူတို့ကို အထင်အမြင် မှားစေဖို့အတွက် လက်လွတ်စပယ် ပြုမူခြင်းနှင့် အယောင်ဆောင် ဝိညာဉ်ရေးဆန်သော အယူအဆအချို့ကို အသုံးပြုခြင်းဖြင့် နောက်ဆုံးတွင် အန္တိခရစ်များ ဖြစ်ပွားစေသည့် အကျိုးဆက်ပင် ဖြစ်ကာ သူတို့ကို အပြင်ပန်း ဝိညာဉ်ရေးဆန်ခြင်းနှင့် စိတ်အားထက်သန်မှုကို လိုက်စားစေသည်။ အကျိုးဆက်မှာ အဘယ်နည်း။ (၎င်းတို့ ပျက်စီးသွားလေသည်။) ဘုရားသခင်က ၎င်းတို့ကို ကယ်တင်သည်၊ မကယ်တင်သည်မှာ ဘုရားသခင်၏ အလုပ်ဖြစ်သော်လည်း အနည်းဆုံးအနေဖြင့် ယခုအခါတွင် ဘုရားသခင်၌ လူတို့၏ ယုံကြည်ခြင်းလမ်းကြောင်းက ဤအဆင့်သို့ ရောက်ရှိသောအခါ ၎င်းတို့၏ အလားအလာနှင့် ပန်းတိုင်သည် အခြေခံအားဖြင့် ပျက်စီးသွားသည့်ပုံ ပေါက်လေ၏။ အရာရာ ပြီးဆုံးသွားသောအခါ ဤအရာကို အဘယ်သူက ဖြစ်ပွားစေသနည်း။ ယင်းကို ဖြစ်ပွားစေသူမှာ အန္တိခရစ်များပင် ဖြစ်၏။ အကယ်၍ ၎င်းတို့သည် ကြောင်းကျိုးမမြင်အောင် မပြုမူဘဲ အလုပ်အစီအစဉ်များနှင့်အညီ ပြုမူလျက် ညီအစ်ကိုမောင်နှမများအား အထက်မှလာသည့် သတ်မှတ်ချက်များအတိုင်း ဦးဆောင်ပြီး လူတိုင်းကို ဘုရားသခင်ထံသို့ ခေါ်ဆောင်ခဲ့ပါက ဤအရာများ ဖြစ်ပျက်သွားခဲ့မည် မဟုတ်ပေ။ ဤလူတို့ ကယ်တင်ခံရဖို့ မျှော်လင့်ချက် ရှိနေနိုင်ဦးမည်လော။ (ရှိနေနိုင်ဦးမည် ဖြစ်ပါသည်။) ဤလူတို့တွင် ကယ်တင်ခြင်းနှင့်ယှဉ်သော မျှော်လင့်ခြင်း ရှိနေဦးမည်ဖြစ်သည်။ အန္တိခရစ်များ၏ ရည်မှန်းချက်များနှင့် လိုအင်ဆန္ဒများသည် အလွန်အမင်း ကြီးမားသောကြောင့် ၎င်းတို့ကို ကာကွယ်‌ပေးဖို့နှင့် နားထောင်ပေးဖို့ မည်သူမျှမရှိလျှင် ဘဝသည် ပျင်းစရာ ကောင်းပြီး ငြီးငွေ့ဖွယ်ဖြစ်သည်ဟု သူတို့ ခံစားကြရသည်။ သူတို့သည် မိမိတို့နောက်လိုက်သော ထိုနားဝေတိမ်တောင်ဖြစ်သူများကို ကြိုးကိုင်ညွှန်ကြားရမည့် အသုံးချခံများနှင့် အရုပ်များအဖြစ် ဆက်ဆံပြီး ၎င်းတို့အားလုံးကို မိမိတို့၏ ရှေ့ဆောင်လမ်းပြမှုနောက်သို့ လိုက်စေသည်။ သူတို့က မိမိတို့သည် စွမ်းဆောင်နိုင်ပြီး ပျော်စရာများကို ပိုင်ဆိုင်သည်၊ ထို့ပြင် ဤဘဝကို အသက်ရှင်ရကျိုးနပ်သည်ဟု ခံစားကြသည်။ မိမိတို့၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့အလို့ငှာ သူတို့သည် မိမိတို့နောက်လိုက်သောသူတို့ကို အထင်အမြင် မှားစေရန်အတွက် ဝိညာဉ်ရေးဆန်သည်ဟု ဆိုသော၊ ကြားကောင်းသော ဤစကားများကို အသုံးပြုကြလေသည်။ ပြီးလျှင် ထိုသူတို့သည် အထင်အမြင် မှားအောင် လုပ်ခြင်းခံရပြီးသည့်နောက်တွင်၊ မှန်သောလမ်းခရီးနှင့် ဘုရားသခင်၏ နှုတ်ကပတ်တော်များမှ လမ်းလွဲအောင် လုပ်ခြင်းခံရပြီးနောက်တွင် အန္တိခရစ်တို့နောက် လိုက်ဖို့အတွက် ဘုရားသခင်ထံမှ ခပ်ခွာခွာနေကြပြီး အန္တိခရစ်များ၏ လမ်းကြောင်းကို လိုက်လျှောက်ကြလေသည်။ နောက်ဆုံးရလဒ်မှာ အဘယ်နည်း။ ဤလူတို့၏ အလားအလာနှင့် ပန်းတိုင်မှာ ပျက်စီးသွားပြီး သူတို့သည် ကယ်တင်ခြင်းရဖို့ မိမိတို့၏ အခွင့်အ‌ရေး ဆုံးရှုံးရသည်။ လူတို့သည် ဘုရားသခင်ကို မှန်မှန်ကန်ကန် မယုံကြည်ဘဲ အခြားလူတို့နောက်သို့ လိုက်သောအခါ အကျိုးဆက်များမှာ အဘယ်နည်း။ ဝိညာဉ်ရေးဆန်ပုံရသောသူ တစ်ဦးဦးကို သင်တို့ အားကျနေသေးသ‌လော။ (အားမကျပါ။) “ဝိညာဉ်ရေးဆန်သည်” ဟူသည့် အသုံးအနှုန်းကို မည်သို့ သဘောရသနည်း။ ယင်းမှာ အနှစ်မဲ့၏။ လူတို့သည် ဇာတိပကတိ ဖြစ်ကြပြီး ဖန်ဆင်းခံများ ဖြစ်ကြသည်။ အကယ်၍ သင်သည် အမှန်တကယ် ဝိညာဉ်ရေးဆန်လျှင် သင်၏ ဇာတိပကတိက ရှိတော့မည်မဟုတ်၊ ထိုအခါ သင်သည် အဘယ်သို့ ဝိညာဉ်ရေး ဆန်တော့မည်နည်း။ ယင်းသည် အဓိပ္ပာယ်မဲ့သော ပြောဆိုခြင်းသာ မဟုတ်လော။ သို့ဖြစ်၍ “ဝိညာဉ်ရေးဆန်သည်” ဟူသည့် အသုံးအနှုန်းကိုယ်၌က မခိုင်လုံသည်ကို သင်သိမြင်၏။ ယင်းမှာ အဓိပ္ပာယ်မဲ့သော ပြောဆိုခြင်းသာ ဖြစ်သည်။ အနာဂတ်တွင် လူတစ်ဦးဦးက သူသည် ဝိညာဉ်ရေးဆန်ခြင်းကို လိုက်စားနေကြောင်း ပြောသည်ကို သင် ကြားလျှင် ထိုသူကို “သင်သည် ရိုးသားသောလူတစ်ဦး ဖြစ်ခြင်းနှင့် ဘုရားသခင်ရှေ့မှောက်၌ အသက်ရှင်ခြင်းကို လိုက်စားသင့်သည်။ ယင်းက ပို၍ လက်တွေ့ကျ၏။ အကယ်၍ သင်သည် ဝိညာဉ်ရေးဆန်ခြင်းကို လိုက်စားလျှင် ယင်းမှာ တစ်ဖက်ပိတ်လမ်းပင်။ ဝိညာဉ်ရေးဆန်ခြင်းကို လုံးဝ မလိုက်စားနှင့်။ ယင်းမှာ လူတို့လိုက်စားသည့် အရာတစ်ခု မဟုတ်။ ယင်းက တကယ့်ကို မခိုင်လုံပါ” ဟု ပြောလော့။ ဘုရားသခင်ကို နှစ်ပေါင်းများစွာ ယုံကြည်လက်ခံလာပြီးနောက် အဘယ်သူသည် ဝိညာဉ်ရေးဆန်သော လူတစ်ဦး ဖြစ်လာဖူးသနည်း၊ ငါ့ကိုပြောလော့။ ထင်ပေါ်ကျော်ကြားသော ထိုပုဂ္ဂိုလ်ကြီးများနှင့် ဘာသာရေးနှင့်ဆိုင်သည့် သမ္မာကျမ်းစာ အနက်ဖွင့်သူများသည် ဝိညာဉ်ရေးဆန်သလော။ ထိုသူတို့အားလုံးသည် သူတော်ကောင်းယောင်ဆောင်သူများ ဖြစ်ကြပြီး မည်သူမျှ ဝိညာဉ်ရေးမဆန်ပေ။ “ဝိညာဉ်ရေးဆန်သည်” ဟူသည့် အသုံးအနှုန်းကို တီထွင်ခဲ့သော လူတို့သည် အခြားသူများကို အထင်အမြင် မှားစေရန်အတွက် အနှစ်မဲ့သော ဤစကားလုံးကို အသုံးပြုနေကြခြင်း ဖြစ်သည်။ ထိုသူတို့အားလုံး လူလိမ်လူညစ်များနှင့် နတ်ဆိုးများ ဖြစ်သည်။ ထိုကဲ့သို့ အနှစ်မဲ့သော အရာများကို မည်သို့သော လူစားမျိုးက ပြောနိုင်သနည်း။ ထိုသူတို့တွင် ဝိညာဉ်ရေးရာ နားလည်သဘောပေါက်မှု ရှိသလော။ (မရှိကြပါ။) အကယ်၍ သင်သည် လူတို့အနေဖြင့် ဘုရားသခင်ကို ယုံကြည်သောအခါ မည်သည့်အရာကို လိုက်စားသင့်သည် သို့မဟုတ် မည်သည့်အရာနှင့် သက်ဆိုင်သင့်သည်ကိုပင် နားမလည်ပါက သမ္မာတရားကို သင် နားလည်နိုင်မည်လော။ သင်သည် ပင်ကိုအားဖြင့် ဖန်ဆင်းခံတစ်ဦး၊ စာတန်၏ ဖောက်ပြန်ပျက်စီးစေခြင်း ခံထားရသော လူသားမျိုးနွယ်ဝင်တစ်ဦး ဖြစ်၏။ တစ်စုံတစ်ခုနှင့် သက်ဆိုင်ခြင်းနှင့် ပတ်သက်လာသည့်အခါတွင် သင်သည် ဇာတိပကတိနှင့် သက်ဆိုင်၏။ ယင်းမှာ လူသားများ၏ ပင်ကိုအရည်အသွေး ဖြစ်၏။ ဇာတိပကတိဆန်ဖို့ ကြိုးပမ်းလျှင် သင်သည် စာတန်နှင့် သက်ဆိုင်သည်မှာ အမှန်ပင်။ ယင်းမှာ ကမ္ဘာလောက၏ လမ်းကြောင်းကို လျှောက်ခြင်းဖြစ်သည်။ ဘုရားသခင်ကို ယုံကြည်သော လူတို့သည် သမ္မာတရားကို လိုက်စားသင့်သည်မှာ မှန်ကန်၏။ အကယ်၍ လူတို့သည် ဝိညာဉ်ရေးဆန်ဖို့ သို့မဟုတ် ဘုရားသခင်နှင့် ဆင်တူဖို့ ကြိုးပမ်းလျှင် ဤသည်မှာ ၎င်းတို့ လျော်ညီအောင် နေနိုင်သည့် အရာတစ်ခု ဟုတ်သလော။ ၎င်းတို့ အဘယ်သို့ လိုက်စားသည်ဖြစ်စေ အချည်းနှီးဖြစ်၏။ ဤသည်မှာ ဘုရားသခင်အား ယုံကြည်ခြင်းအဖို့ မှန်ကန်သောလမ်းကြောင်း မဟုတ်ပေ။ ထို့ကြောင့် ဝိညာဉ်ရေးဆန်ဖို့ သို့မဟုတ် ဘုရားသခင်နှင့် ဆင်တူဖို့ ကြိုးပမ်းခြင်းသည် ဆောင်ပုဒ်တစ်ခု၊ အယောင်ဆောင် ဝိညာဉ်ရေးရာ သဘောတရားတစ်ခုသာ ဖြစ်ပြီး သမ္မာတရားနှင့် တခြားစီဖြစ်၏။ အကယ်၍ သင်သည် ဘုရားသခင်ကို ယုံကြည်ပြီး ဘုရားသခင်နောက်လိုက်ပါက ဖန်ဆင်းခံတစ်ဦးအဖြစ် သင်၏တာဝန်ကို ကောင်းမွန်စွာ ဖြည့်ဆည်းသင့်ကာ ဘုရားသခင်ကို ကျိုးနွံနာခံနိုင်၍ သူ့ကို ကျေနပ်စေနိုင်အပ်သည်။ ဤသည်မှာ သမ္မာတရားလက်တွေ့ကျမှု ဖြစ်၏။

အန္တိခရစ်များက တရားဒေသနာ မည်မျှနားထောင်သည်ဖြစ်စေ သမ္မာတရားကို နားမလည်နိုင်ကြပေ။ ၎င်းတို့ နားလည်ပြီး ရှင်းရှင်းလင်းလင်း ထုတ်ဖော်ပြောဆိုနိုင်သည်မှာ အယူဝါဒများသာ ဖြစ်၏။ ၎င်းတို့သည် မိမိတို့ သဘောပေါက်နားလည်ပြီး မှတ်မိနိုင်သည့် ထိုစကားများကို ယူ၍ လူ့အယူအဆများ၊ စိတ်ကူးများနှင့် ကိုက်ညီသည့် ဝိညာဉ်ရေးရာ အယူဝါဒများအဖြစ်သို့ ပြောင်းလဲရန်အတွက် မိမိတို့၏ စိတ်ကူးထဲ၌ စဉ်းစားစိစစ်ပြီးနောက် ယင်းတို့ကို လက်လွတ်စပယ် ဖြန့်ချိကာ အခြားသူများအား ရှင်းပြလေသည်။ ဝိညာဉ်ရေးရာ နားလည်သဘောပေါက်မှု ကင်းမဲ့ပြီး သမ္မာတရားကို နားမလည်သောသူတို့က ဤအရာများကို ကြားရသောအခါ ယင်းတို့သည် မှန်ကန်ပုံရသည်ဟု ခံစားရပြီး ယင်းတို့ကို လက်ခံလိုစိတ် ရှိကြသည်။ ရလဒ်အနေဖြင့် ၎င်းတို့သည် အထင်အမြင်မှားအောင် လုပ်ခြင်းခံလိုက်ရပြီး အန္တိခရစ်များကို စတင်၍ ကိုးကွယ်တော့သည်။ ယင်းမှာ ပြဿနာ ဖြစ်ပေါ်လာသည့်အချိန် ဖြစ်၏။ လက်တွေ့တွင်မူ အန္တိခရစ်များက သမ္မာတရားကို လုံးဝ နားမလည်ကြပေ။ အကယ်၍ မှန်ကန်သည်ဟုဆိုသော ၎င်းတို့၏ စကားများကို သင် ဂရုတစိုက် နားထောင်ပြီး ပိုင်းခြားသိမြင်ပါက ယင်းတို့သည် လူ့အယူအဆများ၊ စိတ်ကူးများနှင့် ကိုက်ညီသည့် အနှစ်သာရမရှိသော သဘောတရားများ ဖြစ်ကြောင်း တွေ့ရမည်ဖြစ်သည်။ သမ္မာတရားကို နားမလည်သောသူတို့က ဤစကားများသည် တိကျမှန်ကန်သည်ဟု ထင်ပြီး ယင်းတို့ကို အလွယ်တကူ ယုံတတ်ကြသည်မှာ အမှန်ပင်။ သင်တို့သည် ထိုသို့သော အခြေအနေများကို တွေ့ကြုံကြပြီးပြီလော။ သင်တို့သည် ဥပမာ ပေးနိုင်သလော။ အကယ်၍ သင်တို့သည် ဥပမာပေးပြီး စကားလုံးများနှင့် အယူဝါဒများကို ပြောဆိုရာ၌ ကျွမ်းကျင်သောသူတို့က အခြားသူများကို မည်သို့ အထင်အမြင်မှားအောင် လုပ်နိုင်ကြောင်း ရှင်းလင်းစွာ မြင်တွေ့နိုင်ပါက ဤသည်မှာ သင်တို့သည် ယင်းတို့ကို နားလည်ပြီး လက်တွေ့အသုံးချနိုင်ကြောင်း သက်သေပြသည်။ အကယ်၍ သင်တို့သည် ဥပမာမပေးနိုင်ပါက ယင်းမှာ သင်တို့သည် ယင်းတို့ကို နားမလည်သေးသည့်အပြင် လက်တွေ့လည်း အသုံးမချနိုင်ကြောင်း ညွှန်ပြနေပေသည်။ စကားလုံးများနှင့် အယူဝါဒများကို ပြောဆိုရာ၌ ကျွမ်းကျင်သောသူတို့ကို တွေ့ဆုံသောအခါ သင်တို့သည် ယင်းတို့ကို ပိုင်းခြားသိမြင်နိုင်ခြင်း မရှိသည်မှာ အသေအချာပင်။ (ကျွန်ုပ်သည် ထိုသို့သော အခြေအနေမျိုး၌ ရောက်ဖူးသည်။ ညီအစ်ကို မောင်နှမများသည် ပြုပြင်ခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းကို ရင်ဆိုင်ရပြီး ဘုရားသခင်၏ ရည်ရွယ်ချက်ကို နားမလည်သောအခါ ကျွန်ုပ်ထံ၌ လာရောက်ရှာဖွေကြသည်။ အမှန်တွင်မူ ကျွန်ုပ်သည်လည်း ဘုရားသခင်၏ ရည်ရွယ်ချက် သို့မဟုတ် ဤအရေးကိစ္စများ၏ အနှစ်သာရကို နားမလည်ပါ။ သို့သော် သူတို့ကို ဥပမာအနေဖြင့် “ပြုပြင်ခြင်း၊ ရိုက်နှက်ခြင်းနှင့် ဆုံးမပဲ့ပြင်ခြင်းတို့အားလုံးမှာ ဘုရားသခင်၏ ချစ်ခြင်းမေတ္တာနှင့် ဘုရားသခင်၏ ကယ်တင်ခြင်းပင် ဖြစ်သည်။ ဤအရာတို့မှာ ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများအပေါ် ဘုရားသခင် ကိုင်တွယ်ဖြေရှင်းရန် တစ်စုံတစ်ခုကို ဆောင်ရွက်သည့်ပုံ ဖြစ်သည်” ဟူသည့် အနှစ်သာရမရှိသော စကားအချို့ကို ပြောပြသည်။ ဤအရာကို ပြောနေစဉ်မှာပင် ၎င်းတို့သည် အဘယ့်ကြောင့် ဤအခြေအနေကို ရင်ဆိုင်နေရခြင်း ဖြစ်ကြောင်း၊ သူတို့၏ လုပ်ဆောင်ချက်များနှင့် ထုတ်ဖော်ပြမှုများသည် ဖောက်ပြန်ပျက်စီးသော မည်သည့်စိတ်သဘောထားမျိုးအောက်တွင် ပါဝင်ကြောင်း သို့မဟုတ် ယင်းတို့သည် မည်သည့်သဘာဝ ဖြစ်ကောင်းဖြစ်နိုင်ကြောင်းနှင့် ဘုရားသခင်၏ ရည်ရွယ်ချက်မှာ မည်သည့်အရာဖြစ်ကြောင်း စသည်တို့ကဲ့သို့သော သူတို့ပြဿနာ၏ အနှစ်သာရကို ကျွန်ုပ်သည် သူတို့အား အပြည့်အဝ မရှင်းပြရသေးကြောင်း၊ ဤအရာများနှင့် အခြားနောက်ထပ်ကို သူတို့အား မိတ်သဟာယ မပြုနိုင်‌သေးကြောင်းတို့ကို ကျွန်ုပ် သတိပြုမိလေသည်။ ကျွန်ုပ်သည် မည်သူ့ကိုမျှ အမှန်တကယ် အထောက်အကူ မပေးသည့် မှန်ကန်သော အယူဝါဒများနှင့် နားထောင်ကောင်းသော ကြွေးကြော်သံ အနည်းငယ်ကိုသာ ပြောပြခဲ့ပါသည်။) ဤသည်မှာ သင်ကိုယ်တိုင်က သမ္မာတရားနှင့် ပတ်သက်၍ ရှင်းလင်းသော နားလည်သဘောပေါက်မှု မရှိသောကြောင့် ဖြစ်သဖြင့် ညီအစ်ကို မောင်နှမများ၏ လက်တွေ့ပြဿနာများကို မဖြေရှင်းနိုင်ခြင်း ဖြစ်၏။ သို့ဆိုလျှင် အန္တိခရစ်များက လူတို့ကို အထင်အမြင်မှားစေခြင်းနှင့် ဤအရာအကြားတွင် ကွာခြားမှုရှိသလော။ အန္တိခရစ်များက လူတို့ကို စေတနာဖြင့် ကူညီခြင်းမရှိပေ။ ၎င်းတို့၏ ကြံရွယ်ချက်နှင့် ရည်ရွယ်ချက်မှာ သူတို့ကို အထင်အမြင်မှားစေရန်နှင့် ထိန်းချုပ်ရန် ဖြစ်သည်။ အန္တိခရစ်များသည် အမှုအရာများကို ဤကဲ့သို့ လုပ်ဆောင်သည့်အခါတွင်လည်းကောင်း၊ ကြွေးကြော်သံများကို ဟစ်အော်သောအခါတွင်လည်းကောင်း ၎င်းတို့၏ အပြုအမူနှင့် မည်သည့် စိတ်သဘောထားမျိုး ၎င်းတို့ ထုတ်ဖော်သည်ကို ကြည့်လော့၊ ဤသည်မှာ အန္တိခရစ်များအား ပိုင်းခြားသိမြင်ခြင်းအတွက် သော့ချက်ဖြစ်၏။ လူအချို့၌ သေးငယ်သော ဝိညာဉ်ရင့်သန်မှု ရှိပြီး သမ္မာတရားနှင့် ပတ်သက်၍ ရှင်းလင်းသော နားလည်သဘောပေါက်မှု မရှိပေ။ သူတို့အလုပ်၏ အားထုတ်မှုက လိုအပ်သော ရလဒ်များကို စွမ်းဆောင်ရရှိနိုင်ကောင်း ရရှိနိုင်မည် မဟုတ်သော်လည်း လူတို့အား အထင်အမြင်မှားစေဖို့ သို့မဟုတ် ထိန်းချုပ်ဖို့ ကြံရွယ်ချက် သို့မဟုတ် ရည်ရွယ်ချက်မရှိကြပေ။ သူတို့သည်လည်း လူတို့ကို ဘုရားသခင်၏ ရှေ့မှောက်သို့ ခေါ်ဆောင်သွားလိုကြကာ သူတို့၏ လုပ်ဆောင်နိုင်စွမ်းက သူတို့၏ လိုအင်ဆန္ဒကို လိုက်မမီခြင်းသာ ဖြစ်၏။ သူတို့သည် ရှင်းလင်းပြတ်သားသော ရလဒ်များကို စွမ်းဆောင်ရရှိနိုင်ခြင်း မရှိလင့်ကစား သူတို့၌ မှန်ကန်သော ရည်ရွယ်ချက်များရှိကြောင်း သူတို့သည် လူတို့အား ဘုရားသခင်၏ ရှေ့မှောက်သို့ ခေါ်ဆောင်သွားလိုကြောင်း လူတို့ မြင်တွေ့နိုင်သည်။ သို့သော်လည်း အန္တိခရစ်များ၏ ရည်မှန်းချက်မှာ အဘယ်နည်း။ (လူတို့၏ အသိအမှတ်ပြုခြင်းကို ရယူရန်နှင့် သူတို့အား မိမိတို့ကို နားထောင်ပြီး မိမိတို့နောက်သို့ လိုက်စေရန်ဖြစ်သည်။) သို့ဆိုလျှင် သူတို့ ပြောသည့်အရာနှင့် မိမိတို့၏ လိုအင်ဆန္ဒကို လိုက်မီနိုင်စွမ်း မရှိသောသူ ပြောသည့်အရာကြားမှ ကွာခြားချက်မှာ အဘယ်နည်း။ လုပ်ဆောင်နိုင်စွမ်း အားနည်းသောသူသည် သူ၏စိတ်ရင်းအတိုင်း စကားပြောသော်လည်း ပြဿနာ၏ အနှစ်သာရနှင့် အကြောင်းရင်းကို မရိပ်စားမိနိုင်ချေ။ သူသည် ထိုအရာကို ရှင်းလင်းစွာ မိတ်သဟာယ မပြုနိုင်သည့်အပြင် အဆုံးစွန်အားဖြင့် ထိုအရေးကိစ္စကို မဖြေရှင်းနိုင်သကဲ့သို့ အခြားသူများအတွက်လည်း မထောက်ပံ့ပေးနိုင်ချေ။ ယခုတွင် အန္တိခရစ်တစ်ဦး၏ စကားများမှာ အဘယ်နည်း။ ယင်းတို့သည် သူ၏ စိတ်ရင်းမှ လာသလော။ (မဟုတ်ပါ။) မဟုတ်သည်မှာ သိသာရှင်းလင်း၏။ သူပြောသည့်အရာမှာ အလိမ်အညာများချည်း ဖြစ်၏။ သူသည် အဘယ့်ကြောင့် အလိမ်အညာများကို ဆိုရသနည်း။ သူသည် သင့်ကို လိမ်လည်ပြီး အထင်အမြင်မှားအောင် လုပ်ချင်သည်။ သူ၏ ဆိုလိုရင်းမှာ “ကျွန်ုပ်သည် ခေါင်းဆောင်တစ်ဦးအနေဖြင့် လုပ်သင့်သည့် အလုပ်ကို လုပ်ပြီးသား ဖြစ်သည်။ ကျွန်ုပ်မိတ်သဟာယ ပြုသင့်သည့်အရာကို မိတ်သဟာယပြုပြီးသား ဖြစ်ပြီး ကျွန်ုပ်ပြောထားသမျှမှာ အမှန်ဖြစ်၏။ အကယ်၍ ယင်းတို့ကို သင် လက်မခံဘဲ ပြဿနာ မပြေလည်သေးလျှင် သင်၏အပြစ်သာ ဖြစ်၏။ ကျွန်ုပ်ကို အပြစ်မတင်နှင့်” ဟူ၍ ဖြစ်သည်။ သူသည် သင်၏ပြဿနာများကို အမှန်တကယ် ဖြေရှင်းလိုခြင်း မဟုတ်ဘဲ ဟန်ပြလုပ်ဆောင်နေခြင်း ဖြစ်ပြီး သူ၏အဆင့်အတန်းကို ထိန်းသိမ်းဖို့အတွက် ဤမှန်ကန်သော အရာများကို ပြောရုံမှတစ်ပါး အခြားမရှိတော့ချေ။ သူသည် ဤအရာများကို မိမိ၏ဆန္ဒမပါဘဲ ပြောခြင်းဖြစ်ပြီး ယင်းတို့ကို ပြောမိလျှင်ပင် မိမိဆန္ဒအလျောက် ပြောနေခြင်းမဟုတ်။ ယင်းမှာ သူ၏စိတ်နှလုံးထဲ၌ အမှန်တကယ် စဉ်းစားနေသည့်အရာ မဟုတ်ပေ။ ထို့ကြောင့် အချို့သော အန္တိခရစ်များက ထုံးစံအတိုင်း မှန်ကန်သော စကားအနည်းငယ်ပြောတတ်အောင် သင်ယူနိုင်ပြီး အခြားသူများအား သူတို့၏ အပျက်သဘောဆောင်ခြင်းကို အောင်မြင်ကျော်လွှားနိုင်ဖို့ အကူအညီ ပေးကြသော်လည်း သူတို့ကိုယ်တိုင် ပြုပြင်ခြင်းကို ရင်ဆိုင်ရသောအခါ သို့မဟုတ် ဖြုတ်ချခြင်း ခံရသောအခါ အလွန်အမင်း အပျက်သဘော ဆောင်လာကြသည်။ တစ်လျှောက်လုံး မိမိတို့ကိုယ်ကို မသိနိုင်ကြသည့်အပြင် မိမိတို့ကို ကူညီဖို့အတွက် ညီအစ်ကို မောင်နှမများအပေါ် မှီခိုကြရသည်။ ဤအရာ ဖြစ်ဖူးသလော။ (ဖြစ်ဖူးပါသည်။) ဤအရာမျိုးမှာ အလွန်မကြာခဏ ဖြစ်တတ်သည်။ အန္တိခရစ်တစ်ဦး အခြားသူများကို အမြဲတစေ ဟောသော စကားလုံးများနှင့် အယူဝါဒများက သူကိုယ်တိုင်အတွက်ပင် အထောက်အကူမဖြစ်ပေ။ သို့ဆိုလျှင် ဤစကားများမှာ သူ၏စိတ်နှလုံးထဲမှ လာသလော။ ယင်းတို့မှာ သူ့တကယ့်အတွေ့အကြုံ၏ ရလဒ်ဟုတ်သလော။ (မဟုတ်ပါ။) သို့ဆိုလျှင် သူပြောသည့်အရာမှာ စကားလုံးများနှင့် အယူဝါဒများသက်သက် ဖြစ်ပြီး သူ၏ စစ်မှန်သော ဝိညာဉ်ရင့်ကျက်မှုအား ထင်ဟပ်ခြင်း မဟုတ်ပေ။ အခြားသူများကို အကူအညီပေးဖို့ သူလုပ်သည့်အလုပ်တွင် ဟန်ပြလုပ်ဆောင်ဖို့၊ မိမိကို ခေါင်းဆောင်တစ်ဦးအဖြစ် လူတို့ကို အသိအမှတ်ပြုစေဖို့၊ လက်ခံစေဖို့နှင့် ထောက်ခံအားပေးစေဖို့ အပြင်ပန်း မမှန်ကန်သော ထင်မြင်ချက်များ၊ လုပ်ဆောင်ချက်များနှင့် အပြုအမူကောင်းကို အသုံးပြုခြင်းတို့သက်သက် ပါဝင်သည်။ လူတို့က သူ့ကို သူတို့၏ခေါင်းဆောင်အဖြစ် အသိအမှတ်ပြုသောအခါ သူတို့က သူ့ကို လိုက်လျောရသည် မဟုတ်လော။ သူတို့က သူ့ကို လိုက်လျောရလျှင် အန္တိခရစ်သည် အဆင့်အတန်းတစ်ခုကို ရရှိသည်မဟုတ်လော။ ထိုအခါ သူ၏အဆင့်အတန်းသည် လုံခြုံပြီမဟုတ်လော။ ဤသည်မှာ သူ၏ ရည်မှန်းချက်အတိအကျပင် ဖြစ်၏။ ခေါင်းဆောင်များနှင့် အမှုဆောင်များ အချို့သည် သမ္မာတရားအား နားလည်သဘောပေါက်မှု ကင်းမဲ့ကြပြီး အလုပ်တာဝန်ကို ကိုင်တွယ်ရာ၌ သူတို့၏ လုပ်ဆောင်နိုင်စွမ်းများက သူတို့၏ လိုအင်ဆန္ဒကို လိုက်မမီပေ။ ဤသည်မှာ အများဆုံးအနေဖြင့် သူတို့၏ သေးငယ်သော ဝိညာဉ်ရင့်ကျက်မှု လက္ခဏာဖြစ်ပြီး သူတို့သည် စံနှုန်းပြည့်မီသော ‌ခေါင်းဆောင်တစ်ဦး မဟုတ်သည့်လက္ခဏာပင် ဖြစ်၏။ သို့သော် အန္တိခရစ်တစ်ဦး အလုပ်လုပ်သောအခါ သူသည် ညီအစ်ကို မောင်နှမများကို အကူအညီ‌ပေးနိုင်ခြင်း သို့မဟုတ် ဖေးမကူညီနိုင်ခြင်း ရှိမရှိကို မစဉ်းစားပေ။ သူသည် မိမိ၏ကိုယ်ပိုင် အဆင့်အတန်းနှင့် အကျိုးအမြတ်ကိုသာ စဉ်းစား၏။ ဤသည်မှာ ဤနှစ်ဦးအကြားမှ ခြားနားချက်ဖြစ်၏။ ၎င်းတို့၏ စိတ်သ‌ဘောထားများက ကွာခြား၏။ ထို့ကြောင့် ထိုအန္တိခရစ်သည် နားထောင်ကောင်းသောစကား အမြောက်အမြားကို ပြောလျှင်ပင် သူ၏ လက်တွေ့ကျမှုကို မထင်ဟပ်ပေ။ သူသည် ယင်းတို့ကို မိမိ၏ဆန္ဒမပါဘဲ ပြောခြင်းဖြစ်သည်။ သူသည် အပြင်ပန်းအားဖြင့် မှန်ကန်သော အယူဝါဒများနှင့် ကြွေးကြော်သံများ တစ်ခုခု သို့မဟုတ် လူတို့ကို အကြံပေးရန်နှင့် ဟန်ပြလုပ်ဆောင်ရန်အတွက် လူ့ခံစားချက်နှင့် ကိုက်ညီသည့် စကားလုံးများ တစ်ခုခုကိုသာ အသုံးပြုနေခြင်း ဖြစ်သည်။ သူသည် အဘယ့်ကြောင့် ဟန်ပြလုပ်ဆောင်ရသနည်း။ ယင်းမှာ အပျက်သဘောဆောင်သော သို့မဟုတ် အားနည်းသောသူ တစ်စုံတစ်ယောက်ကို သူ မြင်တွေ့ပြီး ကူညီဖို့ လျစ်လျူရှုပါက သူသည် လက်တွေ့ကျသော အလုပ်ကို လုပ်ဆောင်နေခြင်း မရှိကြောင်းနှင့် ခေါင်းဆောင်တစ်ဦးအဖြစ် မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းနေခြင်း မရှိကြောင်း အခြားသူများက ပြောမည်ဖြစ်သည်။ ထိုသို့သော စွပ်စွဲချက်များကို ကြောက်သဖြင့် သူသည် ပြုမူလုပ်ဆောင်ရုံမှတစ်ပါး အခြားမရှိချေ။ ထို့ကြောင့် သူ၏ ရည်မှန်းချက်မှာ မိမိ၏ တာဝန်များကို လုပ်‌ဆောင်ဖို့သက်သက် မဟုတ်ပေ။ အကယ်၍ ညီအစ်ကို မောင်နှမများ အခက်အခဲ ရင်ဆိုင်ရသောအခါ သူသည် ချက်ချင်း ပေါ်လာပြီး သူတို့ကို အကူအညီပေးခြင်းနှင့် ထောက်ပံ့ပေးခြင်း၊ မိမိ၏ တာဝန်ဝတ္တရားများကို ကောင်းမွန်စွာ ဖြည့်ဆည်းခြင်းတို့ မရှိလျှင် ထိုသူတို့က သူ့ကို ‌‌ထောက်ခံအားပေးမည် မဟုတ်သည်ကို စိုးရိမ်နေသည်။ လာမည့် ရွေးကောက်ပွဲတွင် သူတို့က သူ့ကို ရွေးချယ်ကောင်း ရွေးချယ်မည် မဟုတ်သည့်အပြင် သူသည် တကယ့်ခေါင်းဆောင် ဖြစ်မည်မဟုတ်ဘဲ အမည်ခံ ဂုဏ်ပုဒ်တစ်ခုသာ ရှိတော့မည်ဖြစ်သည်။ အမည်ခံ ဂုဏ်ပုဒ်သက်သက် ပိုင်ဆိုင်ခြင်းသည် သူ၏ စိတ်နှလုံးထဲ၌ အလိုရှိသည့်အရာ ဟုတ်သလော။ (မဟုတ်ပါ။) သို့ဆိုလျှင် သူသည် မည်သည့်အရာကို အလိုရှိသနည်း။ သူက တကယ့်အာဏာနှင့် အဆင့်အတန်းကို အလိုရှိသည်။ သူက ညီအစ်ကို‌ မောင်နှမများကို သူ့အား စိတ်ထဲမှ ကိုးကွယ်ရန်၊ ထောက်ခံအားပေးရန်နှင့် သူ့နောက်လိုက်ရန် အလိုရှိသည်။ ထို့ကြောင့် သူသည် ရွေးကောက်ပွဲတိုင်းတွင် ခေါင်းဆောင်တစ်ဦးအဖြစ် အရွေးခံရရန် ကြိုးပမ်းခြင်းဖြစ်သည်။ ယင်းမှာ သူ၏ ရည်မှန်းချက်ပင် ဖြစ်၏။

ခေါင်းဆောင်များနှင့် အမှုဆောင်များဟုခေါ်သောသူ အချို့သည် ရွေးကောက်ပွဲများ နီးကပ်လာသောအခါ အထူးသဖြင့် စိတ်အားထက်သန်လာကြကာ နေရာတကာတွင် ကိုယ့်ဂုဏ်ကိုယ်ဖော်ကြပြီး မူမမှန်ဘဲ ပြုမူကြသည်။ ဤသို့သောလူတို့သည် အန္တိခရစ်များ၏ အတန်းအစား ဖြစ်ကောင်းဖြစ်နိုင်ကြသည်။ အကယ်၍ ၎င်းတို့သည် ဤသို့ အမှန်ပင် ပြုမူနိုင်ကြလျှင် ယင်းမှာ စက်ဆုပ်ဖွယ်ကောင်း၏။ အသိတရားနှင့် ဆင်ခြင်တုံတရားကို အမှန်တကယ် ပိုင်ဆိုင်သောသူတစ်ဦးသည် ကြံရွယ်ချက်များ၊ ရည်ရွယ်ချက်များဖြင့် ပြုမူသောအခါ စိတ်နှလုံးထဲတွင် အပြစ်ရှိသည်ဟု အလိုလို ခံစားရမည်ဖြစ်သည်။ မိမိ၏ အသိတရားနှင့် ဆင်ခြင်တုံတရား၏ ချုပ်ထိန်းခြင်းခံရသဖြင့် သူသည် ယခင်က ထိုသို့ စိတ်အားထက်သန်ခြင်း မရှိခဲ့ကြောင်း သဘောပေါက်မည် ဖြစ်ပြီး လူတို့က သူ၏ ရုတ်ချည်း စိတ်အားထက်သန်မှုကို အသေအချာ သတိပြုမိကြမည် ဖြစ်သည်။ သူသည် မိမိကိုယ်ကို စက်ဆုပ်ရွံရှာမှုကိုပင် ခံစားပြီး ထိုသို့ပြုမူရသည်ထက် ရွေးကောက်ပွဲမပြိုင်ဘဲ နေလိုက်ချင်သည်။ ဘုရားသခင်ကို နှစ်ပေါင်းမြောက်မြားစွာ ယုံကြည်လက်ခံလာပြီး ဝိညာဉ်ရင့်သန်မှု အနည်းငယ်နှင့် ရှက်စိတ်အနည်းငယ် ရှိထားပြီးဖြစ်သောကြောင့် အဆုံးတွင် သူသည် မိမိကိုယ်ကို ထိန်းချုပ်နိုင်သည်။ သို့သော် အန္တိခရစ်များကမူ မိမိတို့ကိုယ်ကို မထိန်းချုပ်ကြပေ။ ၎င်းတို့ စိတ်ကြိုက်လုပ်ဆောင်ပြီး သဘောရှိသည့်အတိုင်း ပြုမူကြသည်။ ၎င်းတို့၌ ရည်မှန်းချက်များနှင့် ကြံရွယ်ချက်၊ ရည်ရွယ်ချက်နှင့် အကြံအစည်အမျိုးမျိုး ရှိကြသည်။ ယင်းကို ၎င်းတို့၏ စိတ်နှလုံးထဲ၌ အကုန်လုံးသိထားသော်လည်း အမှုအရာများကို ဤအတိုင်းပင် မရမက ဆက်လုပ်ကာ မိမိတို့၏ကိုယ်ပိုင် ဂုဏ်သတင်းနှင့် အဆင့်အတန်းကိုသာ အမြဲစဉ်းစားနေကြသည်။ အသင်းတော်အတွက်နှင့် ညီအစ်ကို မောင်နှမများအတွက် အမှုအရာများ လုပ်ဆောင်ခြင်းသည် ကြီးစွာသော ထိခိုက်နစ်နာမှုဖြစ်ပြီး လုပ်ရကျိုးမနပ်ဟု ခံစားကြရသည်။ ထို့ကြောင့် ၎င်းတို့ပြုလုပ်သမျှတွင် မိမိတို့ကိုယ်ကို ဦးထိပ်ထားကြပြီး အရာရာကို မိမိအတွက်သာ အစဉ်သဖြင့် လုပ်ဆောင်သည်။ ရွေးကောက်ပွဲများ တစ်ဖန်ကျင်းပသောအခါ ၎င်းတို့သည် နေရာတကာတွင် မဲဆွယ်ဖို့ အစွမ်းကုန်ကြိုးစားလျက် မိမိတို့ကို ရွေးချယ်ကြဖို့ လူတို့ကို အထင်အမြင် မှားစေပြီး ဆွဲဆောင်သိမ်းသွင်းကာ မဲပေးစဉ်အတွင်း မိမိတို့ကိုယ်မိမိ မဲနှစ်မဲသုံးမဲခန့် လျှို့ဝှက်စွာဖြင့်ပင် ထပ်ဖြည့်ကြသည်။ အန္တိခရစ်များအနေဖြင့် ဤအတိုင်း ပြုမူသည်မှာ စက်ဆုပ်ရွံရှာဖွယ် ကောင်းသည်မဟုတ်လော။ အကယ်၍ ၎င်းတို့၌ ရည်မှန်းချက်များ မရှိခဲ့လျှင် အဘယ့်ကြောင့် ထိုအတိုင်းအတာအထိ ပြုလုပ်မည်နည်း။ ဤသည်မှာ ရည်မှန်းချက်က အလုပ်လုပ်နေသည်မှာ ရှင်းသည် မဟုတ်လော။ တစ်စုံတစ်ယောက်သည် ရည်မှန်းချက်ကြီးသည်ဟု ပြောလိုက်လျှင် ပြောလိုက်ချင်း ယင်းမှာ အပြုသဘောဆောင်ခြင်းတစ်ခုခု မဟုတ်ပေ။ ထိုသို့သောလူတို့ ပြုလုပ်သမျှမှာ စက်ဆုပ်ရွံရှာဖွယ်နှင့် ပြောမထွက်နိုင်အောင် ဆိုးရွားသည်မှာ အသေအချာဖြစ်၏။ အန္တိခရစ်များ ပြုလုပ်သမျှမှာ အတုအယောင်ဖြစ်ပြီး လှည့်စားတတ်သည်။ ၎င်းတို့သည် လူတို့ကို အထင်အမြင် မှားစေရန်အတွက် အယောင်ဆောင် ပုံပန်းများကို အမြဲတမ်း အသုံးပြုကြသည်။ ထိုအရေးကိစ္စနှင့်ပတ်သက်သည့် အမှန်တရားကို မသိ‌သောသူတို့က ဤအရာကို မြင်တွေ့ပြီး “ခေါင်းဆောင်သည် ဤရက်အနည်းငယ်အတွင်း လုံ့လဝီရိယ မြောက်မြားစွာ စိုက်ထုတ်ထားကာ အအိပ်ပျက်၊ အစားပျက်ဖြစ်လျက် နေ့နေ့ညည အလုပ်လုပ်ပြီး အရာရာ၌ ဦးဆောင်မှု ပြုခဲ့သည်။ သူသည် အတော့်ကို ဒုက္ခခံစားပြီးဖြစ်ကာ အလွန် ခြေကုန်လက်ပန်းကျထားသဖြင့် ကိုယ်အလေးချိန်များစွာ ကျခဲ့ပြီးဖြစ်သည်။ သူသည် ဆံပင်များ ပို၍ပင် ဖြူလာသည်” ဟု စဉ်းစားသည်။ ညီအစ်ကို မောင်နှမအချို့က ဤသည်ကို မြင်တွေ့ပြီး ထိုအန္တိခရစ်အတွက် စိတ်မကောင်းဖြစ်ကာ နောက်ဆုံး ရွေးကောက်ပွဲအတွင်း သူ့အတွက် မဲပေးကြသည်။ ထိုအန္တိခရစ်သည် သူ၏ ရည်မှန်းချက်ပန်းတိုင်ကို စွမ်းဆောင်ရရှိပြီးဖြစ်သည် မဟုတ်လော။ (ဟုတ်ပါသည်။) ဤသည်မှာ လျှို့ဝှက်ကြံစည်ခြင်းနှင့် နည်းလမ်းများ အသုံးပြုခြင်းကို ဆိုလိုသည်။ ဤသည်မှာ ကောက်ကျစ်ဆိုးယုတ်သည်ကို ဆိုလိုသည်။ ထို့ကြောင့် အန္တိခရစ်များသည် လူတို့ကို စကားဖြင့် အထင်အမြင် မှားစေသည်သာမက ၎င်းတို့သည် မည်မျှ စိတ်အားထက်သန်ကြောင်း၊ မည်မျှ ကျိုးနွံနာခံပြီး ညီအစ်ကိုမောင်နှမများအပေါ် မည်မျှ အရေးထားကြောင်း လူတို့အား တိတ်တဆိတ် ပြောပြသည့် လုပ်ရပ်များနှင့် အပြုအမူများဖြင့်လည်း ကြိမ်ဖန်များစွာ အထင်အမြင်မှားစေသည်။ ၎င်းတို့သည် လူတို့ လက်ခံသင့်သည့် စံနှုန်းပြည့်မီသော ခေါင်းဆောင်များ၊ ခေါင်းဆောင်ကောင်းများ ဖြစ်သည်ကို လူတို့အား အသိပေးဖို့အတွက် ထပ်တလဲလဲ ပြောပြဖို့၊ ထပ်တလဲလဲ အသားပေးဖို့အတွက် အမြင်အားဖြင့် ကောင်းမွန်သင့်တော်သည့် ဤ‌စကားအသုံးအနှုန်းများနှင့် အပြင်ပန်းအားဖြင့် အယောင်ဆောင် ပုံပန်းများကို အသုံးပြုသည်။ ဤသည်မှာ ကိုယ်စားလှယ်လောင်းများ မိန့်ခွန်းဟောပြောရင်း၊ မဲဆွယ်စည်းရုံးရင်းနှင့် စည်းရုံးလှုံ့ဆော်ရင်း နေရာအနှံ့ လှည့်လည်သွားလာကြသည့် ဒီမိုက‌ရေစီနိုင်ငံများရှိ ရွေးကောက်ပွဲများကဲ့သို့ပင် ဖြစ်၏။ ထိုသူတို့သည် မဲပေးမှုဖြစ်စဉ်အတွင်း မသမာသောနည်းကိုပင် အသုံးပြုကြသည်။ သို့သော် ဤလူတို့သည် မရှက်မကြောက်ဘဲ “ယောက်ျားအစစ်အမှန်ဟူသည် ရက်စက်ရမည်” ဟူသည့် ခံယူချက်နောက်သို့ လိုက်ကြသည်။ ထိုသူတို့သည် ရွေးကောက်ပွဲအနိုင်ရရန် မည်သည့်လိုအပ်သောနည်းလမ်းကိုမဆို အသုံးချကြသည်။ ဤသည်မှာ ဘာသာတရားမရှိသူများ၏ အတွေးအခေါ်နှင့် အမြင်ရှုထောင့်ဖြစ်၏။ ဤအန္တိခရစ်များကလည်း ဤသို့ပြုလုပ်သလော။ လုံးဝ ပြုလုပ်ကြသည်။ အာဏာနှင့် အဆင့်အတန်းအဖို့အလို့ငှာ ၎င်းတို့၏ စိတ်နှလုံးထဲတွင် ဤသူတို့သည် အရာရာ၌ ထက်သန်စွာနှင့် ပြင်းပြစွာ လုပ်ဆောင်ကာ ယင်းတို့ကို ပြီးမြောက်ဖို့ရန် ဦးနှောက်ခြောက်အောင် စဉ်းစားကြသည်။ ၎င်းတို့သည် မိမိတို့၏ လက်ရှိအခြေအနေအပေါ် လုံးဝ မရောင့်ရဲကြပေ။ ထို့ကြောင့် အာဏာနှင့် အဆင့်အတန်းအတွက် စိတ်အားထက်သန်မှု ပြင်းပြစွာ ရှိသောသူတို့၊ ဆိုလိုသည်မှာ မိမိတို့၏ ရည်မှန်းချက်များကို မထိန်းချုပ်နိုင်သောသူတို့သည် နောက်ဆုံးတွင် ခေါင်းဆောင်များအဖြစ် အရွေးခံရလျှင် ၎င်းတို့သည် အန္တိခရစ်များ၏ လမ်းကြောင်းကို လိုက်လျှောက်နေခြင်းသာ မဟုတ်။ ၎င်းတို့ကိုယ်တိုင်ပင် အန္တိခရစ်များ ဖြစ်ကောင်းဖြစ်လာနိုင်သည်။ သင်တို့တွင် ရည်မှန်းချက်များ ရှိသလော။ သင်တို့၏ ရည်မှန်းချက်များကို လူ့သဘာဝနှင့် ဆင်ခြင်တုံတရား၏ ဘောင်အတွင်း၌ ထိန်းချုပ်နိုင်သလော။ အကယ်၍ ယင်းတို့ကို ထိန်းချုပ်နိုင်လျှင် သင်သည် အန္တိခရစ်များ၏ လမ်းကြောင်းအား လိုက်လျှောက်ခြင်းဟူသည့် အန္တရာယ်ကို ရှောင်ကြဉ်နိုင်ပြီး အန္တိခရစ်တစ်ဦး ဖြစ်လာကာ ဖယ်ရှားရှင်းလင်းခြင်းကို ခံရမည်မဟုတ်ပေ။ အကယ်၍ သင်တို့သည် မိမိတို့၏ ရည်မှန်းချက်များက ကြီးမားလွန်းသည်၊ အဆင့်အတန်းအဖို့အလို့ငှာ မည်သည့်နည်းလမ်းကိုမဆို မကြာခဏ အားကိုးလိုက်ရကာ အစားအသောက်ကိုပင် စွန့်လွှတ်လိုစိတ်၊ မည်သည့် ဒုက္ခဆင်းရဲကိုမဆို သည်းခံလိုစိတ်နှင့် စက်ဆုပ်ဖွယ်ကောင်းသော မည်သည့် နည်းစနစ်ကိုမဆို အသုံးချဖို့ပင် အဆင်သင့် ဖြစ်နေသည်ဟု ခံစားရလျှင်၊ အကယ်၍ သင်တို့သည် အရှက်မရှိသည့်အပြင် သင်တို့၏ ရည်မှန်းချက်များကို ချုပ်တည်းရန် ခက်ခဲသည့်အဆင့်သို့ ရောက်ရှိသွားလျှင် ပြဿနာရှိပေပြီ။ သင်တို့သည် အန္တိခရစ်ဖြစ်သည်မှာ သံသယဖြစ်စရာ မလိုတော့ချေ။ အကယ်၍ သင်သည် အန္တိခရစ်တစ်ဦး၏ သရုပ်သကန်များကိုသာ ပြသလျှင် ကယ်တင်ခြင်းအတွက် မျှော်လင့်ချက်ရှိသေးသည်။ သို့သော် သင်သည် အန္တရာယ်မှ လွတ်ပြီလော။ မလွတ်သေးချေ။ အကယ်၍ သင်သည် အန္တိခရစ်တစ်ဦး၏ ဤသရုပ်သကန်များကို ပြသပါက သင်သည် ဘုရားသခင်အား ဆန့်ကျင်နေသေးသည်၊ သူ့ကို မည်သည့်အချိန်၌မဆို အတိုက်အခံလုပ်ရန်နှင့် ငြင်းပယ်ရန် အဆင်သင့်ဖြစ်နေသည်ဟု ဆိုလိုသည်။ သို့မဟုတ် ဘုရားသခင် ပြုလုပ်ထားသည့် တစ်စုံတစ်ရာသည် သင်၏ အယူအဆများနှင့် မလျော်ညီသောကြောင့် သင်သည် ဘုရားသခင်ကို လေ့လာကောင်း လေ့လာမည်၊ သူ့ကို အထင်အမြင် လွဲကောင်းလွဲမည်၊ သူ့အပေါ် ဝေဖန်ကောင်း ဝေဖန်မည်ဖြစ်ပြီး သူနှင့် ပတ်သက်၍ အယူအဆများကိုပင် ဖြန့်ဝေကောင်း ဖြန့်ဝေမည်ဖြစ်သည်။ ထိုအခါ သင်သည် ဘုရားသခင်ကို ငြင်းပယ်ကောင်း ငြင်းပယ်ပြီး ကိုယ့်လမ်းကိုယ်လျှောက်ကာ နောက်ဆုံးတွင် ဘုရားသခင်၏ ဖယ်ရှားရှင်းလင်းခြင်းကို ခံရကောင်း ခံရနိုင်သည်။ မည်သည့်အချိန်၊ မည်သည့်နေရာ၌မဆို သင်ထုတ်ဖော်သည့် အရာများက သင်၏ စိတ်သဘောထားကို ကိုယ်စားပြုနိုင်သည်။ ထို့ကြောင့် အချိန်တိုင်းနှင့် နေရာတိုင်းတွင် သင်ထုတ်ဖော်သည့် အရာများသည် သင့်စိတ်သဘောထား ထုတ်ဖော်ပြမှုပင် ဖြစ်၏။ ငါတို့သည် အဘယ့်ကြောင့် စိတ်သဘောထားဆိုင်ရာ ပြောင်းလဲမှုများအကြောင်းကို အမြဲတမ်း ဆွေးနွေးနေကြသနည်း။ အဘယ့်ကြောင့်ဆိုသော် စိတ်သဘောထား မပြောင်းလဲသော လူတစ်ဦးသည် ဘုရားသခင်၏ ရန်သူဖြစ်၏။ အန္တိခရစ်များအားလုံးသည် လုံးဝဥဿုံ နောင်တမရသည့်အပြင် ဘုရားသခင်ကို ဆန့်ကျင်ပြီး အဆုံးတိုင်အောင် သူ့အား ခုခံတိုက်ခိုက်ဖို့အတွက် ၎င်းတို့၏ အသက်များဖြင့် ရင်း၍ကျိန်ဆိုထားကြသည်။ အကယ်၍ ၎င်းတို့သည် ဘုရားသခင်၏ တည်ရှိမှုကိုလည်းကောင်း၊ ဘုရားသခင်က လူသားမျိုးနွယ်ကို ဖန်ဆင်းခဲ့ကြောင်းကိုလည်းကောင်း၊ ထို့ပြင် ဘုရားသခင်က လူသားမျိုးနွယ်ကို ကယ်တင်နိုင်ကြောင်းကို လည်းကောင်း စိတ်ထဲ၌ အသိအမှတ်ပြုလျှင်ပင် ၎င်းတို့၏ သဘာဝကြောင့် ၎င်းတို့လျှောက်သည့် လမ်းကြောင်းကို မပြောင်းလဲနိုင်သကဲ့သို့ ဘုရားသခင်အား အတိုက်အခံလုပ်ခြင်းနှင့် သူ့အပေါ် ရန်လိုခြင်းဟူသည့် အနှစ်သာရကိုလည်း မပြောင်းလဲနိုင်ကြပေ။

အန္တိခရစ်များ၏ လုပ်ရပ်များ၏ အနှစ်သာရမှာ ၎င်းတို့သည် မိမိတို့၏ ရည်မှန်းချက်များနှင့် လိုအင်ဆန္ဒများကို အထမြောက်စေရန်၊ လူတို့ကို အထင်အမြင် မှားစေပြီး ထောင်ချောက်ဆင်ရန်၊ လူတို့အနေဖြင့် ၎င်းတို့နောက်လိုက်ပြီး ၎င်းတို့ကို ကိုးကွယ်ဖို့အတွက် မြင့်မားသော အဆင့်အတန်းကို ရရှိရန် အမျိုးမျိုးသော နည်းလမ်းများနှင့် နည်းစနစ်များကို အမြဲတစေ အသုံးပြုခြင်း ဖြစ်သည်။ ၎င်းတို့သည် စိတ်နှလုံးအတွင်းထဲ၌ လူတို့အတွက် ဘုရားသခင်နှင့် တမင်သက်သက် ယှဉ်ပြိုင်နေခြင်း မဟုတ်သည်မှာ ဖြစ်နိုင်သော်လည်း သေချာသော အရာတစ်ခုရှိနိုင်၏။ ၎င်းတို့သည် လူတို့အတွက် ဘုရားသခင်နှင့် ယှဉ်ပြိုင်ခြင်း မရှိလျှင်ပင် လူတို့ကြားတွင် အဆင့်အတန်းနှင့် အာဏာကို ရရှိလိုစိတ် ရှိကြသေး၏။ ၎င်းတို့သည် အဆင့်အတန်းရရှိဖို့ ဘုရားသခင်နှင့် ယှဉ်ပြိုင်နေခြင်းဖြစ်ကြောင်း ၎င်းတို့ သဘောပေါက်လာပြီး မိမိတို့ကိုယ်ကို အနည်းငယ် ချုပ်တည်းထားသည့် နေ့တစ်နေ့ ရောက်လာလျှင်ပင် အဆင့်အတန်းနှင့် ဂုဏ်သတင်းကို လိုက်စားဖို့ မတူညီသော နည်းစနစ်များကို အသုံးချနေဦးမည် ဖြစ်သည်။ ၎င်းတို့သည် လူအချို့၏ အသိအမှတ်ပြုခြင်းနှင့် အထင်ကြီးလေးစားခြင်းကို ရရှိနိုင်သရွေ့ တရားဝင်သော အဆင့်အတန်းကို ရယူနိုင်မည်ဖြစ်သည်ကို ၎င်းတို့၏ စိတ်နှလုံးထဲ၌ ၎င်းတို့ ရှင်းရှင်းလင်းလင်း သိလေသည်။ အချုပ်အားဖြင့်ဆိုသော် အန္တိခရစ်များ ပြုလေသမျှသည် သူတို့၏ တာဝန်များကို ထမ်းဆောင်ခြင်းဖြစ်သည်ဟု ထင်ရသော်လည်း ယင်း၏ အကျိုးဆက်မှာ လူများကို အထင်အမြင်မှားစေပြီး သူတို့အား ကိုးကွယ်၍ လိုက်လျှောက်စေခြင်း ဖြစ်၏။ သို့ဖြစ်၍ ဤသို့ တာဝန်ထမ်းဆောင်ခြင်းသည် မိမိတို့ကိုယ်ကို ချီးမြှောက်ခြင်းနှင့် မိမိတို့ကိုယ်ကို သက်သေခံခြင်းပင် ဖြစ်သည်။ လူတို့ကို ထိန်းချုပ်ရန်နှင့် အသင်းတော်ထဲတွင် အဆင့်အတန်းနှင့် အာဏာရရှိရန် ၎င်းတို့၏ ရည်မှန်းချက်မှာ မည်သည့်အခါမျှ ပြောင်းလဲမည်မဟုတ်ပေ။ ၎င်းတို့သည် အန္တိခရစ်များ လုံးလုံးလျားလျား ဖြစ်ကြ၏။ ဘုရားသခင်က မည်သည့်အရာကို ပြောသည်ဖြစ်စေ၊ လုပ်သည်ဖြစ်စေ၊ ထို့ပြင် လူတို့ကို ဘုရားသခင်က မည်သည့်အရာ လုပ်ခိုင်းသည်ဖြစ်စေ အန္တိခရစ်များသည် မိမိတို့ ပြုလုပ်သင့်သည့်အရာကို ပြုလုပ်ခြင်းမရှိ သို့မဟုတ် မိမိတို့၏ တာဝန်များကို ဘုရားသခင်၏ နှုတ်ကပတ်တော်များ၊ တောင်းဆိုချက်များနှင့် လိုက်လျောညီထွေသည့် ပုံစံဖြင့် ထမ်းဆောင်ခြင်းမရှိသကဲ့သို့ သမ္မာတရားအနည်းငယ်အား နားလည်သဘောပေါက်သည့် ရလဒ်တစ်ခုအဖြစ် မိမိတို့၏ အာဏာနှင့် အဆင့်အတန်း လိုက်စားမှုကိုလည်း အလျှော့မပေးကြပေ။ အစဉ်အမြဲပင် ၎င်းတို့၏ ရည်မှန်းချက်များနှင့် လိုအင်ဆန္ဒများက ဆက်လက်၍ တည်ရှိနေဆဲဖြစ်ပြီး ယင်းတို့က ၎င်းတို့၏ စိတ်နှလုံးများတွင် နေရာယူကာ ၎င်းတို့၏ ဖြစ်ခြင်းတစ်ခုလုံးကို ထိန်းချုပ်နေသေးသည့်အပြင် ၎င်းတို့၏ အပြုအမူနှင့် စိတ်ကူးများကို လမ်းညွှန်ပြီး ၎င်းတို့လျှောက်သည့် လမ်းကြောင်းကို အဆုံးအဖြတ်ပေးလေသည်။ ၎င်းတို့သည် အန္တိခရစ် အစစ်များဖြစ်ကြ၏။ အန္တိခရစ်များထံတွင် မည်သည့်အရာကို အများဆုံး တွေ့ရသနည်း။ လူအချို့က “အန္တိခရစ်များသည် လူတို့အတွက် ဘုရားသခင်နှင့် ယှဉ်ပြိုင်ကြသည်။ ၎င်းတို့သည် ဘုရားသခင်ကို အသိအမှတ်မပြု” ဟု ဆိုကြသည်။ ၎င်းတို့သည် ဘုရားသခင်ကို အသိအမှတ်မပြုခြင်း မဟုတ်၊ ၎င်းတို့၏ စိတ်နှလုံးထဲတွင် ဘုရားသခင်၏ တည်ရှိမှုကို အမှန်ပင် အသိအမှတ်ပြုပြီး ယုံကြည်လက်ခံကြသည်။ ၎င်းတို့က သူ့နောက်လိုက်ပြီး သမ္မာတရား လိုက်စားလိုစိတ် ရှိသော်လည်း ဘာမျှမတတ်နိုင်သဖြင့် မကောင်းမှုကို ပြုလုပ်နိုင်ကြသည်။ နားထောင်၍ ကောင်းသောအရာ အမြောက်အမြားကို ပြောကောင်းပြောမည် ဖြစ်သော်လည်း အရာတစ်ခုမှာ မည်သည့်အခါမျှ ပြောင်းလဲမည်မဟုတ်ပေ။ အာဏာနှင့် အဆင့်အတန်းတို့အတွက် ၎င်းတို့၏ ရည်မှန်းချက်နှင့် လိုအင်ဆန္ဒတို့သည် မည်သည့်အခါမျှ ပြောင်းလဲမည် မဟုတ်။ ၎င်းတို့သည် ရှုံးနိမ့်မှုကြောင့်ဖြစ်စေ၊ အဆင်မပြေမှုကြောင့်ဖြစ်စေ၊ ဘုရားသခင်က ၎င်းတို့ကို ဘေးဖယ်ထားသောကြောင့်ဖြစ်စေ၊စွန့်ပစ်ထားသောကြောင့်ဖြစ်စေ အာဏာနှင့် အဆင့်အတန်းအပေါ် ၎င်းတို့၏ လိုက်စားမှုကို မည်သည့်အခါမျှ အလျှော့ပေးကြမည် မဟုတ်ပေ။ အန္တိခရစ်များ၏ သဘာဝမှာ ထိုသို့ပင်ဖြစ်၏။ သို့ဆိုလျှင် အခက်အခဲကို ခံစားရသောကြောင့် သို့မဟုတ် သမ္မာတရားအနည်းငယ်ကို နားလည်လာပြီး ဘုရားသခင်နှင့်ပတ်သက်သည့် သိမြင်မှုအနည်းငယ်ကို ဆည်းပူးမိသောကြောင့် မိမိ၏ နည်းလမ်းများကို ပြောင်းလဲပြီး သမ္မာတရားကို စတင်လိုက်စားသော အန္တိခရစ်တစ်ဦး ရှိဖူးသလော။ သင် မည်သို့ထင်သနည်း။ ထိုသို့သောလူများ ရှိသလော။ ထိုအရာကို ငါတို့ မည်သည့်အခါမျှ မမြင်ဖူးချေ။ အဆင့်အတန်း၊ အာဏာနှင့်ပတ်သက်၍ အန္တိခရစ်များ၏ ရည်မှန်းချက်နှင့် လိုက်စားမှုသည် မည်သည့်အခါမျှ ပြောင်းလဲမည် မဟုတ်သည့်အပြင် အာဏာကို စွဲကိုင်မိသည်နှင့် မည်သည့်အခါမျှ လက်လွှတ်တော့မည် မဟုတ်ချေ။ ဤအရာက ၎င်းတို့၏ သဘာဝအနှစ်သာရကို အတိအကျ အဆုံးအဖြတ်ပေးလေသည်။ ထိုသို့သောလူတို့ကို ဘုရားသခင်က အန္တိခရစ်များအဖြစ် စရိုက်လက္ခဏာ သရုပ်ဖော်ရာ၌ အမှားစိုးစဉ်းမျှ မရှိချေ။ ယင်းကို ၎င်းတို့၏ တကယ့်သဘာဝ အနှစ်သာရအားဖြင့် ချမှတ်ထားခြင်းဖြစ်သည်။ လူအချို့က အန္တိခရစ်များသည် လူသားမျိုးနွယ်ကို ရရှိဖို့ ဘုရားသခင်နှင့် ယှဉ်ပြိုင်ရန် ကြိုးစားသည်ဟု ယုံကြည်ကောင်း ယုံကြည်ကြလိမ့်မည်။ သို့သော်လည်း တစ်ခါတစ်ရံတွင် အန္တိခရစ်များသည် သူနှင့် ယှဉ်ပြိုင်စရာ မလွဲမသွေ လိုအပ်ခြင်းမျိုး ဟုတ်ချင်မှဟုတ်ပေမည်။ အဆင့်အတန်းနှင့် အာဏာအတွက် ၎င်းတို့၏ သိမြင်မှု၊ နားလည်သဘောပေါက်မှု၊ လိုအပ်မှုတို့မှာ ပုံမှန်လူတို့နှင့် မတူချေ။ ပုံမှန်လူတို့သည် တစ်ခါတစ်ရံ အချည်းနှီးသောဂုဏ်ကို အနည်းငယ် မက်မောတတ်ကြသည်။ အခြားသူများအပေါ် နာမည်ကောင်းရယူဖို့ ကြိုးစားနိုင်သည်။ ထိုသူတို့၏ အကောင်းမြင်ခြင်းခံရအောင် ကြိုးစားနိုင်သည်။ ပြီးလျှင် အဆင့်ကောင်းရရှိရန် ယှဉ်ပြိုင်ဖို့ ကြိုးစားနိုင်သည်။ ဤသည်မှာ ပုံမှန်လူတို့၏ ရည်မှန်းချက်ဖြစ်၏။ ၎င်းတို့သည် ခေါင်းဆောင်ပိုင်းမှ ဖြုတ်ချခြင်းခံရာ မိမိတို့၏ အဆင့်အတန်းကို ဆုံးရှုံးရလျှင် သူတို့အတွက် ခက်ခဲမည် ဖြစ်သော်လည်း သူတို့၏ ပတ်ဝန်းကျင်၌ ပြောင်းလဲမှု၊ သူတို့၏ ဝိညာဉ်ရင့်သန်မှု၌ တိုးတက်မှုအနည်းငယ်၊ သမ္မာတရားထဲသို့ ဝင်ရောက်မှုကို အနည်းငယ် ရရှိခြင်း၊ သို့မဟုတ် သမ္မာတရားအပေါ် ပို၍နက်နဲသော နားလည်သဘောပေါက်မှုအား ရရှိခြင်းရှိပါက သူတို့၏ ရည်မှန်းချက်မှာ တဖြည်းဖြည်းချင်း လျော့ကျသွားမည်ဖြစ်သည်။ သူတို့လျှောက်သည့် လမ်းကြောင်းနှင့် သူတို့ ‌ရှေ့ဆက်လာသည့် ဦးတည်ချက်၌ ပြောင်းလဲမှုတစ်ခု ဖြစ်ကာ အဆင့်အတန်းနှင့် အာဏာနှင့်ပတ်သက်သော သူတို့၏ လိုက်စားမှုက ‌မှေးမှိန်လျော့ပါးသွားမည်။ သူတို့၏ လိုအင်ဆန္ဒများလည်း တဖြည်းဖြည်း လျော့ပါးသွားမည်။ သို့သော်လည်း အန္တိခရစ်များမှာ ကွဲပြား၏။ ၎င်းတို့သည် အဆင့်အတန်းနှင့် အာဏာအပေါ် မိမိတို့၏လိုက်စားမှုကို မည်သည့်အခါမျှ လက်မလျှော့နိုင်ကြပေ။ မည်သည့်အချိန်တွင်ဖြစ်စေ၊ မည်သည့် ပတ်ဝန်းကျင်၌မဆို၊ မိမိတို့၏နံဘေးတွင် မည်သည့်လူများ ရှိနေသည်ဖြစ်စေ၊ ၎င်းတို့သည် မည်မျှအသက်ကြီးသည်ဖြစ်စေ ၎င်းတို့၏ ရည်မှန်းချက်နှင့် လိုအင်ဆန္ဒက မည်သည့်အခါမျှ ပြောင်းလဲသွားမည် မဟုတ်ပေ။ ၎င်းတို့၏ ရည်မှန်းချက် မည်သည့်အခါမျှ ပြောင်းလဲသွားမည် မဟုတ်သည်ကို မည်သည့်အရာက ညွှန်ပြသနည်း။ ဥပမာ ၎င်းတို့သည် အသင်းတော်ခေါင်းဆောင်တစ်ဦး ဖြစ်သည်ဆိုပါစို့။ ၎င်းတို့သည် စိတ်နှလုံးထဲ၌ အသင်းတော်ထဲရှိ လူတိုင်းအား မည်သို့ထိန်းချုပ်နိုင်မည်ကို အမြဲတမ်း စဉ်းစားကြသည်။ အကယ်၍ ၎င်းတို့သည် ခေါင်းဆောင်မလုပ်ရသည့် အခြားအသင်းတော်သို့ ပြောင်းရွှေ့ခံရလျှင် ပုံမှန်နောက်လိုက်တစ်ဦးအဖြစ် ဝမ်းမြောက်ဝမ်းသာစွာ ရှိနေမည်လော။ လုံးဝ မရှိနိုင်ပေ။ ၎င်းတို့သည် အဆင့်အတန်း မည်သို့ရယူရမည်နှင့် လူတိုင်းကို မည်သို့ ထိန်းချုပ်ရမည်ကို စဉ်းစားနေဦးမည် ဖြစ်သည်။ ၎င်းတို့ မည်သည့်နေရာ သွားသည်ဖြစ်စေ ရှင်ဘုရင်တစ်ဦးကဲ့သို့ အုပ်ချုပ်လိုသည်။ ၎င်းတို့ကို မည်သူမျှမရှိသော သိုးအုပ်တစ်အုပ်ရှိသည့် နေရာတစ်ခုတွင် ထားရှိလျှင်ပင် ထိုသိုးအုပ်ကို ဦးဆောင်ချင်ဦးမည် ဖြစ်သည်။ အကယ်၍ ၎င်းတို့ကို ကြောင်များ၊ ခွေးများနှင့်အတူထားလျှင် ကြောင်များ၊ ခွေးများ၏ဘုရင် ဖြစ်ပြီး ထိုတိရစ္ဆာန်များကို အုပ်ချုပ်ချင်မည်ဖြစ်သည်။ ၎င်းတို့သည် ရည်မှန်းချက်ဖြင့် ပြည့်ဝနေသည်မဟုတ်လော။ ထိုသို့သော လူတို့၏ စိတ်သဘောထားသည် နတ်ဆိုးဆန်သည် မဟုတ်လော။ ဤသည်တို့မှာ စာတန်၏ စိတ်သဘောထားများပင် မဟုတ်လော။ စာတန်သည် ထိုကဲ့သို့သော အရာတစ်ခုပင် ဖြစ်၏။ ကောင်းကင်တွင် စာတန်သည် ဘုရားသခင်နှင့်တန်းတူ ရပ်တည်လိုခဲ့ပြီး မြေကြီးသို့ပစ်ချခံရပြီးနောက် သူသည် လူကို ထိန်းချုပ်ရန်၊ လူတို့ မိမိအား ကိုးကွယ်အောင်၊ ဘုရားသခင်ကဲ့သို့ ဆက်ဆံအောင် အမြဲတမ်း ကြိုးစားခဲ့သည်။ အန္တိခရစ်များ၌ စာတန်ဆန်သော သဘာဝရှိသောကြောင့် ၎င်းတို့သည် လူတို့ကို အမြဲတမ်း ထိန်းချုပ်ချင်သည်။ ၎င်းတို့သည် ၎င်းတို့၏ စာတန်ဆန်သော စိတ်သဘောထားအတိုင်း အသက်ရှင်ကြကာ ယင်းသည် ပုံမှန်လူတို့၏ ဆင်ခြင်တုံတရား၏ ဘောင်ကိုကျော်လွန်နှင့်ပြီး ဖြစ်၏။ ဤသည်မှာ အနည်းငယ် မူမမှန်သည်မဟုတ်လော။ ဤမူမမှန်ခြင်းသည် မည်သည့်အရာကို ရည်ညွှန်းသနည်း။ ယင်းမှာ ဤအပြုအမူကို ပုံမှန်လူ့သဘာဝ၌ မတွေ့ရအပ်ဟု ဆိုလိုသည်။ သို့ဆိုလျှင် ဤအပြုအမူမှာ မည်သည့်အရာဖြစ်သနည်း။ ယင်းကို မည်သည့်အရာက ထိန်းချုပ်သနည်း။ ယင်းကို ၎င်းတို့၏သဘာဝက ထိန်းချုပ်သည်။ ၎င်းတို့၌ ဆိုးယုတ်သော ဝိညာဉ်၏ အနှစ်သာရရှိကြပြီး ဖောက်ပြန်ပျက်စီးသော ပုံမှန်လူသားမျိုးနွယ်နှင့် မတူချေ။ ဤသည်မှာ ကွာခြားချက်ဖြစ်၏။ အန္တိခရစ်များသည် အာဏာနှင့် အဆင့်အတန်းကို လိုက်စားရာ၌ မည်သည့်အရာကိုမဆို လုပ်ဆောင်မည်ဟူသည့် အချက်က ၎င်းတို့၏ သဘာဝအနှစ်သာရကို ဖော်ထုတ်သည်သာမက ၎င်းတို့၏ အကျည်းတန်သော မျက်နှာထားသည် စာတန်နှင့် နတ်ဆိုးများ၏ မျက်နှာပင် အတိအကျဖြစ်ကြောင်း လူတို့ကိုလည်း ပြသသည်။ ၎င်းတို့သည် အဆင့်အတန်းရဖို့ လူတို့နှင့် ယှဉ်ပြိုင်သည်သာမက အဆင့်အတန်းရဖို့ ဘုရားသခင်ကိုလည်း ယှဉ်ပြိုင်ဝံ့ကြသည်။ ၎င်းတို့သည် ဘုရားသခင် ရွေးချယ်ထားသောလူတို့ကို မိမိတို့အတွက် အပိုင်ရယူပြီး ထိုသူတို့အား မိမိတို့၏ ထိန်းချုပ်မှုအောက်တွင် လုံးလုံးလျားလျား ထားရှိသောအခါမှသာ ကျေနပ်မည်ဖြစ်သည်။ အန္တိခရစ်များသည် မည်သည့်အသင်းတော် သို့မဟုတ် မည်သည့်လူအုပ်စုထဲတွင် ရှိသည်ဖြစ်စေ အဆင့်အတန်းကို ရရှိလိုသည်၊ အာဏာစွဲကိုင်လိုသည်၊ ပြီးလျှင် လူတို့အား မိမိတို့ကို နာခံစေလိုသည်။ လူတို့က အလိုရှိရှိ၊ မရှိရှိ သို့မဟုတ် သဘောတူတူ၊ မတူတူ အန္တိခရစ်များသည် အဆုံးသတ် ဆုံးဖြတ်ပိုင်ခွင့်ရှိလိုပြီး လူတို့အား မိမိတို့ကို နာခံပြီး လက်ခံစေလိုကြသည်။ ဤသည်မှာ အန္တိခရစ်တစ်ဦး၏ သဘာဝ ဖြစ်သည်မဟုတ်လော။ လူတို့က ၎င်းတို့ကို နာခံလိုစိတ် ရှိကြသလော။ ၎င်းတို့ကို ရွေးကောက်ပြီး အကြံပြုထောက်ခံကြသ‌လော။ မဟုတ်ပေ။ သို့သော် အန္တိခရစ်များက အဆုံးသတ် ဆုံးဖြတ်ပိုင်ခွင့် ရရှိလိုဆဲဖြစ်သည်။ လူတို့က သဘောတူသည်ဖြစ်စေ၊ မတူသည်ဖြစ်စေ အန္တိခရစ်များက ၎င်းတို့ကိုယ်စား စကားပြောပြီး လုပ်ဆောင်ချင်ကြသည်။ အာရုံစိုက်ခံချင်ကြသည်။ ၎င်းတို့သည် အခြားလူများအပေါ် မိမိတို့၏ ထင်မြင်ချက်များကို အတင်းထိုးထည့်ဖို့ပင် ကြိုးစားကြကာ ယင်းကို လူတို့ လက်မခံလျှင်လည်း အန္တိခရစ်များသည် သူတို့ကို လက်ခံအောင်လုပ်ဖို့ ကြိုးစားရင်း ဦးနှောက်ခြောက်မည် ဖြစ်သည်။ ဤသည်မှာ မည်သည့်ပြဿနာ ဖြစ်သနည်း။ ဤသည်မှာ အရှက်ကင်းမဲ့ခြင်းနှင့် မျက်နှာပြောင်တိုက်ခြင်း ဖြစ်၏။ ဤကဲ့သို့သော လူတို့သည် အန္တိခရစ်အစစ်များ ဖြစ်ကြပြီး ၎င်းတို့သည် ခေါင်းဆောင်များ ဟုတ်သည်ဖြစ်စေ၊ မဟုတ်သည်ဖြစ်စေ အန္တိခရစ်များနှင့် အတူတူပင် ဖြစ်၏။ ၎င်းတို့၌ အန္တိခရစ်တစ်ဦး၏ သဘာဝအနှစ်သာရ ရှိကြ၏။

လူအချို့က အသင်းတော်၏ ခေါင်းဆောင်များက မည်သူဖြစ်ကြောင်း၊ ဧဝံဂေလိတရားဟောရာ၌ မည်သူပါဝင်ကြောင်း၊ ထိုသူတို့အားလုံး မည်သည့်နေရာတွင် နေထိုင်ကြောင်း၊ ၎င်းတို့သည် မည်သူနှင့် ရင်းနှီးသော ဆက်ဆံရေးရှိကြောင်း စသည်တို့အား ရှာဖွေဖော်ထုတ်ခြင်းကို အမြဲတမ်း အလေးထားကြသည်။ စာတန်၏ သူလျှိုများကဲ့သို့ ၎င်းတို့သည် ဤအရာများကို အမြဲတမ်း စပ်စုပြီး ရှာဖွေဖော်ထုတ်နေကြသည်။ ၎င်းတို့သည် ဤအရေးကိစ္စများနှင့် ပတ်သက်၍ အဘယ့်ကြောင့် အမြဲတမ်း အလေးထားကြသနည်း။ လူများစွာတို့က ၎င်းတို့၏ ကြံရွယ်ချက်များကို သဘောပေါက်နားလည်နိုင်ခြင်း မရှိပေ။ ဤသူတို့သည် အနည်းငယ် တစ်မူထူးသည်ကိုသာ ၎င်းတို့ ခံစားကြသည်။ လူအများစုက ဤအရာများ၌ စိတ်မဝင်စားကြပေ။ သူတို့သည် မိမိတို့၏ကိုယ်ပိုင် တာဝန်များဖြင့် အလုပ်ရှုပ်လှပြီဖြစ်ကာ ဝင်ရောက်စွက်ဖက်ဖို့ အချိန်မရှိကြပေ။ သူတို့သည် မိမိတို့၏ တာဝန်လုပ်ဆောင်ခြင်းကိုသာ အာရုံစိုက်ပြီး သမ္မာတရားအား လက်တွေ့လုပ်ဆောင်ခြင်းကို စူးစိုက်သဖြင့် မသိလိုက်မီမှာပင် သူတို့၏ စိတ်သဘောထားများ ပြောင်းလဲသွား၏။ ဤသည်မှာ ဘုရားသခင်၏ ကျေးဇူးတော်ပင်။ သို့ရာတွင် အသင်းတော်နှင့်ပတ်သက်သည့် အရေးကိစ္စမျိုးစုံကို စပ်စုပြီး ရှာဖွေဖော်ထုတ်ရာ၌ အထူးသဖြင့် စိတ်ပါဝင်စားသော လူတစ်မျိုးရှိလေသည်။ ထိုသူသည် ခေါင်းဆောင်တစ်ဦးနှင့် ဆုံမိသောအခါ “သင်တို့သည် အသင်းတော်ထဲမှ ဆိုးယုတ်သော မည်သူမည်ဝါကို မည်ကဲ့သို့ ကိုင်တွယ်ခဲ့သနည်း” ဟု မေးလေသည်။ ‌ခေါင်းဆောင်က “ယင်းကို ကျွန်ုပ်တို့ မည်သို့ ကိုင်တွယ်ခဲ့သည်မှာ သင်၏ကိစ္စလော။ သင်သည် အဘယ်အတွက်များ ဤအရာကို စပ်စုနေသနည်း။ ထိုသူကို သင်သိသလော” ဟု တုံ့ပြန်လေသည်။ ထိုသူက “ကျွန်ုပ် အလေးထား၍သာ ဖြစ်သည်၊ သင်သိသလော။ ဤသည်မှာ ဘုရားအိမ်တော်၏ အရေးကိစ္စတစ်ခု ဖြစ်သည်။ ဘုရားအိမ်တော်သားများ အနေဖြင့် ကျွန်ုပ်တို့သည် သူ့အိမ်တော်၏ အရေးကိစ္စများနှင့်ပတ်သက်၍ စိတ်အားထက်သန်ပြီး အထူးအာရုံစိုက်သင့်ပေသည်။ ထိုသူတို့နှင့် ပတ်သက်၍ ကျွန်ုပ်တို့သည် အဘယ်သို့ ဂရုမစိုက်ဘဲ နေနိုင်မည်နည်း” ဟု ဆို၏။ ခေါင်းဆောင်က “ဤကိစ္စနှင့်ပတ်သက်၍ သင် မစပ်စုသင့်ပေ။ တရားဒေသနာများ နားထောင်ခြင်းနှင့် စုဝေးပွဲများ တက်ရောက်ခြင်းကိုသာ အာရုံစိုက်လော့။ ဘုရားသခင်၏ နှုတ်ကပတ်တော်များအား စားသောက်ခြင်းသည်သာ သင်၏ တကယ့်အရေးဖြစ်၏။ သင့်အနေဖြင့် ဘုရားသခင်အား ကောင်းမွန်စွာ ယုံကြည်လျှင် လုံလောက်ပြီ” ဟု ထိုသူ့ကို ပြောပြသည်။ ထိုသူက “ယင်းသည် မတော်သေးပေ။ ကျွန်ုပ်သည် အလေးထားတတ်ရမည်” ဟု မလျှော့တမ်း ဆက်ပြော၏။ ထိုသူ့ကို မည်သူမျှ မပြောပြသဖြင့် မည်သည့်နေရာသွားပြီး စပ်စုရမည်ကို စဉ်းစားလေသည်။ အထက်ခေါင်းဆောင်များက မိမိ၏ အိမ်၌ လုပ်ဖော်ဆောင်ဖက်များ အစည်းအဝေးတစ်ခုကို ကျင်းပသောအခါ ဝင်ရောက်ပါဝင်ခြင်းက အနည်းငယ် တရားနည်းလမ်းမကျသည့်ပုံ ပေါက်မည်ဟု ခံစားရသောကြောင့် ရေ‌ယူလာပေးချင်ယောင်ဆောင်ပြီး ထိုဆိုးယုတ်သောသူအား နှင်ထုတ်သလော သို့မဟုတ် ဆက်နေခွင့်ပြုသလော ဟူသည်ကို စုံစမ်း၏။ ထိုသူ့ကို မည်သူမျှ မပြောပြသောအခါ အပြင်ထွက်ပြီး တံခါးကို အနည်းငယ်ဟထားပြီး ထိုနေရာ၌ရပ်လျက် ခိုးနားထောင်၏။ ဤသူသည် စိတ်ပိုင်းဆိုင်ရာ ချို့ယွင်းနေသည် မဟုတ်လော။ ဟုတ်သည်၊ သူသည် စိတ်ပိုင်းဆိုင်ရာ ချို့ယွင်းနေသည်။ အရပ်သုံးစကားဖြင့်ဆိုရလျှင် ယင်းကို ငါတို့ “ဟိုစပ်စပ် ဒီစပ်စပ်” ပါသည်ဟု ခေါ်၏။ ထိုသို့သောလူတစ်ဦး၌ ရည်မှန်းချက်များရှိသည်မှာ အတိအကျပင်။ ၎င်းတို့သည် ခေါင်းဆောင်တစ်ဦး ဖြစ်ချင်သော်လည်း မဖြစ်နိုင်သောကြောင့် မိမိတို့ကိုယ်ကို ဖြေသိမ့်ဖို့အတွက် အခြားသူများ၏ အရေးကိစ္စများထဲတွင် စွက်ဖက်ခြင်းဖြစ်ကာ တစ်ချိန်တည်းမှာပင် သူသည် များစွာသိထားပြီး ထူးခြားပြောင်မြောက်သော ထိုးထွင်းအမြင်ရှိကြောင်း လူတို့မြင်တွေ့ရန် သေချာအောင် လုပ်နေခြင်း ဖြစ်သည်။ ဤနည်းဖြင့် ထိုသူတို့သည် အနာဂတ်တွင် ခေါင်းဆောင်တစ်ဦးအဖြစ် ရွေးချယ်ခြင်းခံရကောင်း ခံရနိုင်သည်။ ခေါင်းဆောင်တစ်ဦး ဖြစ်ရန်အတွက် ထိုသူတို့သည် အရာရာ၌ ပါဝင်လိုကာ အရာရာကို စုံစမ်းပြီး အရာရာကို သိလိုကြသည်။ တစ်နေ့ပြီးတစ်နေ့ ဤအရေးကိစ္စများ၌ ပါဝင်ခြင်းအားဖြင့် မိမိသည် ခေါင်းဆောင်တစ်ဦး ဖြစ်မလာလျှင်ပင် အမှုအရာများအပေါ် တာဝန်ရှိသူဖြစ်နေသေးကာ လူတို့က သူ့ကို အထင်ကြီးလေးစားအောင် လုပ်ဆောင်နိုင်မည်ဟု ထိုသူတို့ ယုံကြည်ကြသည်။ ထိုသူတို့သည် သမ္မာတရား၌ စိတ်ဝင်စားမှု စိုးစဉ်းမျှပင် မရှိကြပေ။ အခြားသူများ၏ အရေးကိစ္စများ၌ စွက်ဖက်ခြင်းကိုသာ အရေးစိုက်သည်။ သူတို့သိလိုသည့် အရာများ၌ စပ်စုစုံစမ်းခြင်းကိုသာ အထူးပြုကြသည်။ ကိစ္စပြဿနာတစ်ခု ရှိသည့်နေရာတိုင်းတွင် ထိုသူတို့ ရှိနေကာ စိတ်အနှောင့်အယှက်ပေးသော ယင်ကောင်တစ်ကောင်ကဲ့သို့ ရစ်သီရစ်သီ လုပ်နေမည်ဖြစ်သည်။ ဤသို့သော လူတို့သည် စက်ဆုပ်ရွံရှာဖွယ်ကောင်းသည် မဟုတ်လော။ သူတို့သည် ဤအဆင့်ထိအောင် နားဝေတိမ်တောင် ဖြစ်လင့်ကစား အတော်ပင် တက်တက်ကြွကြွ ရှိကြသည်။ မည်သည့် တကယ့်အလုပ်ကိုမျှ လုပ်ဖို့ရန် မစဉ်းစားကြခြင်းသာ ဖြစ်သည်။ ထိုသူတို့သည် မိမိတို့အိမ်၌ လူတို့ကို ဧည့်ခံခြင်းဟူသည့် တာဝန်ကိုသာ လုပ်ဆောင်ကြသော်လည်း မီးဖိုဆောင်ကြမ်းပြင် ညစ်ပတ်နေလျှင်ပင် တိုက်ချွတ်လိုစိတ် မရှိကြပေ။ ထိုသူတို့က ၎င်းတို့သည် အရေးကြီးကိစ္စများကို ကိုင်တွယ်နေပြီး ကြမ်းတိုက်ခြင်းသည် သာမန်လူတို့လုပ်သည့် အရာတစ်ခု ဖြစ်သည်ဟု ယုံကြည်နေကြသည်။ ထိုသူတို့သည် မိမိတို့၏ အစွမ်းအစမျိုးဖြင့် ထိုမျှ အစေအပါးအလုပ်များကို မလုပ်နိုင်ချေ။ သူတို့သည် လက်တွေ့ကျသော မည်သည့်အလုပ်ကိုမျှ လုံးဝမလုပ်၊ မိမိတို့၏ကိုယ်ပိုင် တာဝန်၏ အစိတ်အပိုင်းဖြစ်သော အလုပ်ကို မထမ်းရွက်နိုင်၊ မည်သည့်တာဝန်ကိုမျှ ကောင်းစွာ မထမ်းဆောင်နိုင်၊ ပြီးလျှင် အမှုအရာများကို ရိုးသားဖြောင့်မှန်စွာ သို့မဟုတ် တည်ငြိမ်သော ပုံစံဖြင့် မလုပ်ကြချေ။ ထိုအစား အသင်းတော်၏ အလုပ်၌သာမက အသင်းတော်‌ခေါင်းဆောင်များ၊ အမှုဆောင်များ၊ ညီအစ်ကိုမောင်နှမများ ပါဝင်သည့် အရေးပါသော ကိစ္စရပ်များ၌ စပ်စုဖို့သာ တက်ကြွကြသည်။ ထိုသူတို့သည် အရာရာ၌ ထင်မြင်သုံးသပ်ချက်များ ပေးချင်ကြပြီး လူတို့က သူတို့ကို နားထောင်လိုစိတ် မရှိပါက “အကယ်၍ သင်သည် ကျွန်ုပ်၏ စကားများကို အရေးမစိုက်ပါက သင် ဆုံးရှုံးရပေလိမ့်မည်” ဟု ပြောတတ်၏။ ဤသည်မှာ ဆင်ခြင်တုံတရားမဲ့သည် မဟုတ်လော။ (ဟုတ်ပါသည်။) ထို့ကြောင့် အန္တိခရစ်အချို့သည် ငုပ်လျှိုးနေကြ၏။ ၎င်းတို့၌ မဖြစ်မနေ အဆင့်အတန်း ရှိရန် မလိုအပ်ပေ။ အဆင့်အတန်း မရှိလျှင်ပင် ၎င်းတို့သည် အားမာန်အပြည့်ဖြင့် ဟိုစပ်စပ် ဒီစပ်စပ် ဝင်ပါဦးမည် ဖြစ်သည်။ အကယ်၍ ၎င်းတို့သည် အဆင့်အတန်းကို ရရှိဦးမည်ဆိုပါက အဘယ်မျှပင် ပို၍ဆိုးရွားတော့မည်နည်း။ အဘယ်မျှ ပို၍ပင် ထိန်းမနိုင်သိမ်းမရ ဖြစ်မည်နည်း။ အကယ်၍ ၎င်းတို့သည် မိမိတို့၏ အသက်ထွက်သွားလျှင်ပင် ဂရုစိုက်မည်မဟုတ်ချေ။ ငါ့ကိုပြောလော့၊ အကယ်၍ ထိုသို့သော လူတို့သည် ခေါင်းဆောင်များအဖြစ် အရွေးခံရလျှင် ဘုရားသခင် ရွေးချယ်ထားသော လူတို့သည် ပျော်ရွှင်သောဘဝကို ပိုင်ဆိုင်နိုင်မည်လော။ အန္တိခရစ်အချို့သည် ငုပ်လျှိုးနေကြ၏။ ဤသည်မှာ မည်သည့်အရာကို ဆိုလိုသနည်း။ ယင်းမှာ အန္တိခရစ်များသည် အဆင့်အတန်းရှိမှသာ အန္တိခရစ်များ ဖြစ်လာကြသည် မဟုတ်ပေ။ ၎င်းတို့သည် မူလအစကပင် အန္တိခရစ်များ ဖြစ်ခဲ့ကြသည်။ လူတို့၏ ဝိညာဉ်ရင့်သန်မှု နုနယ်ပြီး သူတို့က ၎င်းတို့ကို ပိုင်းခြားသိမြင်နိုင်စွမ်း မရှိသောကြောင့် သို့မဟုတ် အချို့သော အသင်းတော်များသည် သမ္မာတရား လိုက်စားသောသူတို့ကို မတွေ့ရှိနိုင်သောကြောင့် သူတို့က အမှုအရာများကို စီစဉ်ပြီး တောက်တိုမည်ရ လုပ်နိုင်သည့် ဤစိတ်အားထက်သန်သော လူတို့ကို သူတို့၏ခေါင်းဆောင်အဖြစ် ရွေးချယ်ကြခြင်းသာ ဖြစ်သည်။ လောလောဆယ်တွင် ၎င်းတို့အား ခေါင်းဆောင်များအဖြစ် ရွေးချယ်ခြင်းက မှန်သည်၊ သို့မဟုတ် မှားသည်ကို မဆွေးနွေးကြစို့နှင့်။ ၎င်းတို့ကို အန္တိခရစ်များ ဖြစ်ကြောင်း တွေ့ရှိသောအခါ မည်သည့်အရာ ပြုလုပ်သင့်သည်ကိုသာ အာရုံစိုက်ကြစို့။ ၎င်းတို့ကို ဖော်ထုတ်ပြီး ငြင်းပယ်သင့်သည်။ လူတစ်ဦးသည် အန္တိခရစ်အဖြစ် စရိုက်လက္ခဏာ သရုပ်ဖော်ခြင်းခံရပြီး သူ၏ အလုပ်တာဝန်မှ ဖြုတ်ချခြင်းခံရပြီဆိုပါက ထိုသို့သော လူတို့ကို အနာဂတ်တွင် ခေါင်းဆောင်များအဖြစ် နောက်ထပ် တင်မြှောက်သင့်သလော။ (မတင်မြှောက်သင့်ပါ။) အဘယ့်ကြောင့်နည်း။ (၎င်းတို့၏ သဘာဝက ပြောင်းလဲမည်မဟုတ်ပါ။) အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်ခံရသောမည်သူ့ကိုမဆို ‌ခေါင်းဆောင်တစ်ဦးအဖြစ် နောက်ထပ် မရွေးချယ်သင့်ပေ။ အဘယ့်ကြောင့်ဆိုသော် သူ၏ သဘာဝအနှစ်သာရက မပြောင်းလဲနိုင်ပေ။ အန္တိခရစ်များသည် စာတန်အတွက်သာ အလုပ်လုပ်ကြ၏။ ၎င်းတို့သည် စာတန်၏ကျေးကျွန်များသာ ဖြစ်ကြ၏။ ၎င်းတို့သည် သမ္မာတရား၏အကျိုးအလို့ငှာ တစ်စုံတစ်ခု ပြုလုပ်ခြင်း သို့မဟုတ် တစ်စုံတစ်ခု ပြောဆိုခြင်း မည်သည့်အခါမျှ ရှိမည်မဟုတ်ချေ။ အန္တိခရစ်တစ်ဦး၏ အနှစ်သာရမှာ ဘုရားသခင်အား ရန်လိုခြင်း၊ သမ္မာတရားအား အလွန်အမင်း မနှစ်မြို့ခြင်းနှင့် ယင်းကို ငြင်းပယ်ပြီး မထီမဲ့မြင်ဖြင့် သဘောထားခြင်းပင် ဖြစ်၏။ ၎င်းတို့၏ သဘာဝက ပြောင်းလဲမည်မဟုတ်ပေ။ အကယ်၍ ဤသို့သော လူတို့သည် ယခင်က ခေါင်း‌ဆောင်မဖြစ်ဖူးလျှင် ၎င်းတို့ကို မရွေးချယ်သင့်သည့်အပြင် ယခင်က ခေါင်းဆောင်ဖြစ်ဖူးပြီး ဖြုတ်ချခြင်းခံခဲ့ရသည်ဆိုပါက အနာဂတ်တွင် ခေါင်းဆောင် ဖြစ်လာလျှင်လည်း ပြောင်းလဲမည်လော။ (ပြောင်းလဲမည် မဟုတ်ပါ။) ၎င်းတို့သည် အန္တိခရစ်များ ဖြစ်နေကြဆဲပင်။ ၎င်းတို့၏ သဘာဝအနှစ်သာရက ဤအရာကို သတ်မှတ်လေ၏။

၂။ အန္တိခရစ်များက လူတို့အား မည်သို့ ဆွဲဆောင်သိမ်းသွင်းပုံကို စိတ်ဖြာလေ့လာဆွေးနွေးခြင်း

လူတို့အား အထင်အမြင်မှားစေသော အန္တိခရစ်များ၏ သရုပ်သကန်များကို ငါတို့ ယခုတင် ဆွေးနွေးခဲ့ကြသည်။ အထင်အမြင်မှားစေခြင်းနှင့် ဆွဲဆောင်သိမ်းသွင်းခြင်းသည် အကြမ်းဖျင်းအားဖြင့် တူညီသောအရာ ဖြစ်သည်ဟု ဆိုလိုသော်လည်း သဘာဝအားဖြင့်လည်းကောင်း၊ နည်းလမ်းအားဖြင့်လည်းကောင်း နှစ်ခုလုံးတွင် ကွာခြားသည်။ အထင်အမြင်မှားစေခြင်းသည် လူတို့အား လမ်းလွဲစေဖို့ အယောင်ဆောင်ပုံပန်းများကို အသုံးပြုခြင်း၊ ယင်းတို့သည် မှန်ကန်သည်ဟု သူတို့အား ယုံကြည်အောင် ပြုလုပ်ခြင်း ဖြစ်သည်။ ဆွဲ‌ဆောင်သိမ်းသွင်းခြင်းသည် လူတို့အား လူတစ်ဦးဦးကို နာခံစေပြီး ၎င်း၏လမ်းကြောင်းကို လိုက်လျှောက်စေဖို့ နည်းလမ်းအချို့ကို တမင်တကာ အသုံးပြုခြင်း ဖြစ်ကာ ၎င်းတို့၏ ရည်ရွယ်ချက်မှာ အ‌တော်ပင် သိသာထင်ရှား၏။ အထင်အမြင်မှားစေခြင်းနှင့် ဆွဲဆောင်သိမ်းသွင်းခြင်း၌ လူတို့အား အထင်အမြင်မှားစေဖို့ အပြင်ပန်းအားဖြင့် မှန်ကန်သော စကားများကို အသုံးပြုခြင်း၊ လူ့အယူအဆများနှင့် လျော်ညီသည့် အရာများနှင့် သူတို့အား အထင်အမြင်မှားစေဖို့အတွက် လူတို့ လိုလိုလားလား လက်ခံသည့် အရာများအား ပြောဆိုခြင်း ပါဝင်၏။ လူတို့သည် ၎င်းတို့အား ဘုမသိဘမသိ စတင်၍ ယုံကြည်ပြီး လိုက်လျှောက်ကာ ၎င်းတို့နှင့်အတူ ရပ်တည်ပြီး ၎င်းတို့အဖွဲ့ကို ပူးပေါင်းကြသည်။ ဤနည်းအားဖြင့် အန္တိခရစ်များသည် လူတို့ကို မှန်ကန်သော လူအုပ်စုထဲမှ ဆွဲထုတ်ပြီး သူတို့၏ အုပ်စုထဲသို့ ဆွဲဆောင်သိမ်းသွင်းကြသည်။ တိုတိုပြောရလျှင် လူတို့သည် အန္တိခရစ်များဘက်မှ ထိုလုပ်ဆောင်ချက်မျိုးတို့ကို လက်ခံလျှင် ၎င်းတို့ကို ယုံကြည်ကောင်းယုံကြည်ကာ ကိုးကွယ်ကောင်း ကိုးကွယ်မိနိုင်ပြီး အန္တိခရစ်များ ပြောသမျှကို လက်ခံပြီး နာခံကာ ၎င်းတို့နောက်သို့ အမှုမဲ့အမှတ်မဲ့ဖြင့် စတင်၍ လိုက်လျှောက်နိုင်သည်။ သူတို့သည် အရူးလုပ်ခြင်းနှင့် အယုံသွင်းခြင်းကို ခံရပြီမဟုတ်လော။ အန္တိခရစ်အချို့သည် လူတို့နှင့် ပေါင်းသင်းဆက်ဆံပြီး စကားပြောနေစဉ် သူတို့အား အထင်အမြင် မှားစေရန်နှင့် ဆွဲဆောင်သိမ်းသွင်းရန်ဟူသည့် ၎င်းတို့၏ ရည်မှန်းချက်ပန်းတိုင်ကို စွမ်းဆောင်ရရှိဖို့အတွက် နည်းဗျူဟာအချို့ကို မကြာခဏ အသုံးပြုကာ ရလဒ်အနေဖြင့် အသင်းတော်အတွင်း၌ ကွဲပြားမှုများ၊ အုပ်စုများနှင့် ဂိုဏ်းကွဲများကို ဖြစ်စေသည်။ ဥပမာ အန္တိခရစ်တစ်ဦးသည် တောင်ပိုင်းမှဖြစ်ပြီး တောင်ပိုင်းသား အခြားတစ်ယောက်ကို တွေ့လျှင် ထိုအန္တိခရစ်က “ကျွန်ုပ်တို့ နှစ်ယောက်လုံးက တောင်ပိုင်းသားများ ဖြစ်ကြသည်။ ကျွန်ုပ်တို့သည် တစ်ခုတည်းသော မြစ်မှ ရေကို သောက်သုံးရင်း ကြီးပြင်းခဲ့ကြပြီး စိတ်တူကိုယ်တူ ရှိကြသည်။ မြောက်ပိုင်းသားများက ကျွန်ုပ်တို့၏ ဘာသာစကားကို မပြောတတ်ကြပေ။ သူတို့နှင့် ရင်းနှီးဖို့ မဖြစ်နိုင်ပေ။ တစ်ပါးတည်းသော ဘုရားကို ကျွန်ုပ်တို့အားလုံး ယုံကြည်သော်လည်း ‌မြောက်ပိုင်းသားများအဖြစ် သူတို့၏ ဘဝနေထိုင်မှု အ‌လေ့အထများက ကျွန်ုပ်တို့၏ အလေ့အထများနှင့် ကွာခြားပြီး ကျွန်ုပ်တို့၏ ပင်ကိုစရိုက်များက သဟဇာတ မဖြစ်ပေ။ ကျွန်ုပ်တို့အတွက် ပြောစရာ ဘာမျှမရှိပေ။ ထို့ကြောင့် သင်နှင့်ကျွန်ုပ်သည် မိသားစုကဲ့သို့ ဖြစ်ပြီး ကျွန်ုပ်တို့ အတူတကွ စည်းလုံးကြဖို့ လိုသည်” ဟု ပြောကောင်း ပြောမည်ဖြစ်သည်။ ဤသည်မှာ ကျိုးကြောင်းသင့်‌လျော်ဟန် ရှိနိုင်ကာ သူတို့သည် ရှုထောင့်တစ်ခုခုကို ပြောနေခြင်းသက်သက်နှင့် တူသော်လည်း ကြံရွယ်ချက်တစ်ခု၊ ရည်ရွယ်ချက်တစ်ခုဖြင့် ပြောကြခြင်းဖြစ်ပြီး လူတို့အနေဖြင့် ပိုင်းခြားသိမြင်သင့်သည်။ အမှန်တွင်မူ အန္တိခရစ်များ ပြောသည့်အရာသည် သူတို့၏ စိတ်နှလုံးထဲ၌ ရှိသောအရာ မဟုတ်ပေ။ သူတို့သည် အခြေအနေအလိုက် ပြောင်းလဲတတ်သူ ဖြစ်ပြီး သူတို့ စကားပြောနေသော လူပုဂ္ဂိုလ်အပေါ် မူတည်၍ သူတို့၏ စကားလုံးများကို အလိုက်သင့်ပြောကြသည်။ ထိုအန္တိခရစ်က မြောက်ပိုင်းသားများကို တွေ့သောအခါ “မြောက်ပိုင်းသည် အလွန် ကောင်း၏။ ထိုနေရာမှ လေသည် လတ်ဆတ်သည်။ ကျွန်ုပ်သည် တောင်ပိုင်းတွင် မွေးဖွားခဲ့သော်လည်း မြောက်ပိုင်းရေကို သောက်သုံးရင်း ကြီးပြင်းခဲ့သည်။ အနည်းဆုံးအနေဖြင့် ယင်းက ကျွန်ုပ်တို့ကို နီးစပ်စေသည်” ဟု ပြောကောင်းပြောမည်။ ဤသည်ကို မြောက်ပိုင်းသားများက ကြားသောအခါ ထိုအန္တိခရစ်သည် အတော်လေး သဘောကောင်းသော လူတစ်ဦးဖြစ်သည်ဟု ခံစားကောင်း ခံစားမည်ဖြစ်ပြီး သူနှင့် စတင်၍ ပေါင်းသင်းသွားနိုင်သည်။ ထိုအန္တိခရစ်သည် လူတို့ကို အထင်အမြင်မှားစေပြီး ဆွဲဆောင်သိမ်းသွင်းရာ၌ အလွန့်အလွန် ကျွမ်းကျင်ကာ အသင်းတော်ကို အုပ်စုခွဲဖို့ နည်းဗျူဟာ အမျိုးမျိုးကို အသုံးပြုလျက် ထိုအန္တိခရစ်၏ ကိုယ်ကျိုးအဖို့သက်သက်ဖြင့် အုပ်စုဖွဲ့ခြင်းနှင့် မိမိကိုယ်ပိုင် အုပ်စုအင်အားစုဖွဲ့ခြင်းဟူသည့် သူ၏ ရည်မှန်းချက်ပန်းတိုင် ဖြစ်မြောက်ဖို့အတွက် တောင်ပိုင်းသားများနှင့် မြောက်ပိုင်းသားများကို ကွဲပြားသော အုပ်စုများဖွဲ့စေကြသည်။ အထူးသဖြင့် အသင်းတော် ရွေးကောက်ပွဲများတွင် မြောက်ပိုင်းသား ညီအစ်ကို သို့မဟုတ် ညီအစ်မတစ်ဦး ရွေးချယ်ခံရနိုင်သည်ကို ထိုအန္တိခရစ် တွေ့ရှိလျှင် တိတ်တိတ်ပုန်း လှုပ်ရှားမှုပြုလုပ်ပြီး မဲများကို ခိုးကြောင်ခိုးဝှက် အစားထိုးကာ နောက်ဆုံးတွင် ရွေးချယ်ခံရသော အသင်းတော် ခေါင်းဆောင်များနှင့် သင်းထောက်များ အားလုံးမှာ တောင်ပိုင်းမှ ဖြစ်သွားတော့သည်။ အန္တိခရစ်များသည် လူတို့ကို အထင်အမြင် မှားစေရန်နှင့် ဆွဲဆောင်သိမ်းသွင်းရန် မည်သည့်အရာကိုမဆို လုပ်ဆောင်လိုကြပြီး ကွဲပြားမှုများနှင့် အုပ်စုများကို ဖြစ်စေကာ အသင်းတော်ကို အုပ်စုခွဲ၍ ထိန်းချုပ်ရန် ဤနည်းလမ်းများကို အသုံးပြုလေသည်။ ထိုသို့ပြုလုပ်ရာ၌ သူတို့၏ ရည်ရွယ်ချက်မှာ အဘယ်နည်း။ (သူတို့၏ သီးခြားနိုင်ငံတော်ကို တည်ထောင်ဖို့ဖြစ်ပါသည်။) သီးခြားနိုင်ငံတော်တစ်ခု တည်ထောင်ခြင်း၏ သဘာဝမှာ အဘယ်နည်း။ ယင်းမှာ ခရစ်တော်နှင့် စေ့စပ်၍မရခြင်း၊ ဘုရားသခင် ရွေးချယ်ထားသောလူများကို မိမိတို့၏ အပိုင်အဖြစ် ယူခြင်းနှင့် ဘုရားသခင်နှင့် တန်းတူရည်တူ ဖြစ်သည့်အလား သူ့ကို ဆန့်ကျင်ရပ်တည်ခြင်းကို ဆိုလိုသည်။ ဤသည်မှာ ဘုရားသခင်နှင့် ယှဉ်ပြိုင်မှုပြပွဲတစ်ခုကို စင်တင်ပြသနေခြင်းနှင့် တူသည်မဟုတ်လော။ (ဟုတ်ပါသည်။) ယင်းမှာ တကယ်ဖြစ်နေသည့်အရာ အတိအကျပင်။ သို့ဆိုလျှင် အန္တိခရစ်များ ဤသို့ ပြုမူနေခြင်း၏ အကျိုးဆက်များမှာ အဘယ်နည်း။ သူတို့၏ လုပ်ရပ်များက အသင်းတော်အလုပ်ကို အကြီးအကျယ် နှောင့်ယှက်ပြီး အဖျက်အမှောင့် လုပ်ကာ ယင်းတို့မှာ ဘုရားသခင်၏ စိတ်သဘောထားကို တိုက်ရိုက် ပုန်ကန်ပြစ်မှားသည့် အရာတစ်ခုဖြစ်၏။ ဘုရားသခင်သည် သူတို့ကို အမျက်ဒေါသဖြင့် တုံ့ပြန်မည်ဖြစ်ပြီး ထိုသို့သော အန္တိခရစ်များအားလုံးက အပြစ်ဒဏ်ပေးခြင်းနှင့် ပျက်စီးခြင်းကို မုချ ရင်ဆိုင်ရမည်။ ဤသည်ကို သံသယဖြစ်စရာ မရှိပေ။ ပညတ်တော်ခေတ်တွင် မောရှေကို တရားစီရင်ခဲ့သော ခေါင်းဆောင်အယောက် ၂၅၀ က တိုက်ရိုက် အပြစ်ဒဏ်ပေးခြင်းကို ခံခဲ့ကြရသည်။ ကျေးဇူးတော်ခေတ်တွင် သခင်ယေရှုကို ကားစင်တင်သတ်ခဲ့သော သူတို့သည်လည်း တိုက်ရိုက် အပြစ်ဒဏ်ပေးခြင်းကို ရင်ဆိုင်ခဲ့ကြသည်။ ထိုသူတို့သည် ကျိန်ခြင်းကို ခံခဲ့ရပြီး ဘဝနိဂုံး မကောင်းခဲ့ကြပေ။ ဤသည်မှာ ဘုရားသခင်ကို ဆန့်ကျင်သည့် အန္တိခရစ်များ၏ အဆုံးသတ်ဖြစ်ပြီး ဘုရားသခင်ကို အတိုက်အခံလုပ်သောသူတို့အတွက် မလွဲမရှောင်သာသော နိဂုံးပင်ဖြစ်၏။

အန္တိခရစ်များသည် အသင်းတော်ကို ကွဲစေရန် လူတို့အား ဆွဲဆောင်သိမ်းသွင်းဖို့အတွက် ခြားနားသော နည်းလမ်းများကို မည်သို့ အသုံးပြုသနည်း။ ပထမအနေဖြင့် အန္တိခရစ်တစ်ဦးသည် ဆုကျေးဇူးရှိပြီး စကားပြောတတ်ဆိုတတ်သည့် လူတို့ကို ဆွဲဆောင်သိမ်းသွင်းကာ ဦးစွာ ဤလူတို့အား မိမိအပေါ် အကောင်းမြင်စေရန် လုပ်ဆောင်လျက် မိတ်ဆွေဖွဲ့ခြင်းအားဖြင့် မိမိကိုယ်ပိုင်အင်အားစု၏ နယ်ပယ်ကို ချဲ့ထွင်သည်။ သူသည် ဆင်းရဲသောလူများ သို့မဟုတ် အစွမ်းအစညံ့ဖျင်းသောသူများ သို့မဟုတ် အတော်ပင် မာယာကင်းသောသူများကို အာရုံစိုက်ကြမည် မဟုတ် သို့မဟုတ် ဖယ်ကြဉ်ခြင်းပင် ပြုလုပ်နိုင်သည်။ သူက လူ့အသိုင်းအဝိုင်းထဲတွင် အဆင့်အတန်းနှင့် စည်းစိမ်ဥစ္စာရှိသော မည်သူ့ကိုမဆို စည်းရုံးသိမ်းသွင်းဖို့ နည်းလမ်းကို စဉ်းစားမည်ဖြစ်လင့်ကစား မိမိတို့ကိုယ်ကို ရိုးသားဖြောင့်မှန်စွာ အသုံးခံသော်လည်း ငွေအနည်းငယ်သာ ရှိသော၊ သို့မဟုတ် နိမ့်ကျသော လူမှုအဆင့်အတန်းရှိသော၊ ဩဇာသက်ရောက်မှု မရှိသည့်အပြင် အခြားသူများ၏ အနိုင်ကျင့်ခြင်းကို အလွယ်တကူ ခံရသောသူတို့ကို အသင်းတော်ထဲတွင် ဒုတိယတန်းစား နိုင်ငံသားများအဖြစ် သတ်မှတ်မည် ဖြစ်လေသည်။ ဤသို့ဖြင့် အသင်သားဒါဇင်အနည်းငယ်သာ ရှိသည့် အသင်းတော်သည် လူတန်းစားနှစ်ခုအဖြစ် မသိမသာ ကွဲသွားသည်။ ဤအတွက် မည်သူ၌ တာဝန်ရှိသနည်း။ (အန္တိခရစ်များပင် ဖြစ်ပါသည်။) အန္တိခရစ်များက ထိုသို့သော အရာများကို ပြုလုပ်မည်ဖြစ်သည်။ အကယ်၍ သမ္မာတရားကို အမှန်တကယ် နားလည်သော ခေါင်းဆောင်ကောင်းတစ်ဦးသည် အသင်းတော်အတွင်းတွင် ဤကဲ့သို့ အခြေအနေတစ်ခု ပေါ်ပေါက်လာသည်ကို တွေ့ရှိလျှင် ယင်းကို ဖြေရှင်းဖို့ သမ္မာတရားကို အသုံးပြုမည်ဖြစ်သည်။ သူသည် အသင်းတော်ထဲရှိ လူတို့ကို ရာထူးအဆင့်အတန်းအားဖြင့် အခွဲခံရဖို့ သို့မဟုတ် သူတို့၏ လူမှုအဆင့်အတန်းကို အခြေခံ၍ အမျိုးအစား သတ်မှတ်ခံရဖို့ ခွင့်ပြုမည် မဟုတ်သကဲ့သို့ အသင်းတော်ကိုလည်း ကွဲပြားစေမည် မဟုတ်ပေ။ ညီအစ်ကိုမောင်နှမများ အားလုံးသည် မည်သည့်နေရာမှ လာသည်ဖြစ်စေ သို့မဟုတ် မည်သည့် လူမှုအဆင့်အတန်း ရှိသည်ဖြစ်စေ ဘုရားသခင်၏ နှုတ်ကပတ်တော်များနှင့် ဘုရားသခင်၏ ရှေ့မှောက်၌ ပေါင်းစည်းကြဖို့ သေချာစေမည် ဖြစ်သည်။ တစ်ဖက်တွင်မူ အန္တိခရစ်များသည် ထိုသို့သော ပြဿနာများကို မဖြေရှင်းသည်သာမက ထိုအစား ၎င်းတို့၏ ရည်မှန်းချက်ပန်းတိုင်များကို ဖြစ်မြောက်ရန် လူတို့၏ ဖောက်ပြန်ပျက်စီးသော စိတ်သဘောထားများကို အသုံးချလေသည်။ ၎င်းတို့သည် လူမှုအဆင့်အတန်းနှင့် စည်းစိမ်ဥစ္စာရှိသောသူတို့ကို ရှာဖွေပြီး ဆွဲဆောင်သိမ်းသွင်းကြသည်။ ၎င်းတို့က သူတို့ကို မည်ကဲ့သို့ ဆွဲဆောင်သိမ်းသွင်းသနည်း။ ၎င်းတို့က “သင်၏ လူမှုအဆင့်အတန်းသည် ဘုရားစီမံထားသည့် ဘုရားမှလာသော ကောင်းချီးတစ်ခု ဖြစ်သည်။ သင်သည် ဘုရားအိမ်တော်၌ သင့်တာဝန်ကို ကောင်းမွန်စွာ ဖြည့်ဆည်းဖို့ရန် သင်၏ အခြေအနေများကို အသုံးပြုသင့်သည်။ ကျွန်ုပ်သည် ယခု ခေါင်းဆောင်တစ်ဦး ဖြစ်ပြီး ကျွန်ုပ်၏ယုံကြည်လက်ခံခြင်းကြောင့် ‌ဒေသထဲတွင် အတော်လေး လူသိများသည်။ ကျွန်ုပ်၏မိသားစုက ကျွန်ုပ်ကို အတော်ပင် နှိပ်စက်ညှဉ်းပန်းကာ ကျွန်ုပ်၏ ‌ခေါင်းဆောင်မှုတာဝန်နှင့် ဆက်စပ်၍ အန္တရာယ်တချို့ရှိ၏။ သင်ကဲ့သို့သော လူတို့အား ကျွန်ုပ်ကို လုံခြုံစေဖို့ အကူအညီပေးရန် ကျွန်ုပ်လိုအပ်သည်။ ကျွန်ုပ်အတွက် ထိုသို့ပြုလုပ်ပေးနိုင်လျှင် အနာဂတ်တွင် ကြီးမားသော ကောင်းချီးများ ရရှိမည်ဖြစ်ပြီး အသက်တာ၌ တိုးတက်မှု မြန်မြန်ဆန်ဆန် ရရှိမည်ဖြစ်သည်” ဟု ပြောကောင်းပြောမည်။ ဤသည်မှာ အန္တိခရစ်များက လူတို့ကို ၎င်းတို့နောက်လိုက်ဖို့ ဆွဲဆောင်သိမ်းသွင်းပြီး မျှားခေါ်သည့်ပုံ ဖြစ်၏။ အကယ်၍ အန္တိခရစ်တစ်ဦးက လူတစ်ဦးကို သဘောကျလျှင် သို့မဟုတ် သူ့ကို အသုံးဝင်သည်ဟု မြင်လျှင် သူ့အနေဖြင့် လွယ်ကူသော တာဝန်များ သို့မဟုတ် လူတို့အာရုံစိုက်ခြင်းကို ခံရနိုင်မည့် တာဝန်များကို ရရှိဖို့အတွက် စီစဉ်ပေးကာ သူ့ကို ချီးမြှောက်ဖို့ အစွမ်းကုန် လုပ်ဆောင်သည်။ ၎င်းတို့သည် ဘုရားသခင်၏အိမ်တော်၌ လူတို့ကို အသုံးပြုရာတွင် ၎င်းတို့အနေဖြင့် စည်းမျဉ်းများ ပြည့်မီသည်ဖြစ်စေ၊ မပြည့်မီသည်ဖြစ်စေ ဂရုမစိုက်ပေ။ ဤသူ၌ လူမှုအဆင့်အတန်း ရှိပြီး ၎င်းတို့အတွက် အသုံးဝင်နိုင်သရွေ့ ထိုသူကို ဆွဲဆောင်သိမ်းသွင်းကြသည်။ အန္တိခရစ်များသည် ၎င်းတို့၏ ရည်မှန်းချက်ပန်းတိုင်များ ဖြစ်မြောက်ရန်အတွက် စည်းစိမ်ဥစ္စာရှိပြီး လူ့အသိုင်းအဝိုင်းထဲတွင် အဆင့်အတန်းရှိသောသူတို့ကို ကပ်သည်၊ မြှောက်ပင့်သည်၊ ပြီးလျှင် ဆွဲဆောင်သိမ်းသွင်းလျက် မိမိတို့၏ အကျိုးအတွက် ချူစားလေသည်။ ၎င်းတို့တွင် ငွေကြေး၊ အာဏာနှင့် အဆင့်အတန်း ရှိသောလူများကို ဆွဲဆောင်သိမ်းသွင်းသည့် ဒုတိယမြောက်နည်းလမ်းတစ်ခု ရှိ၏။ ယင်းမှာ အလိုလိုက်ခြင်း ဖြစ်လေသည်။ ထိုသို့သော လူတို့သည် အသင်းတော်ထဲတွင် အမှားကျူးလွန်ခြင်းကို မကြာခဏ ပြုလုပ်ကာ ညီအစ်ကိုမောင်နှမများ၏ စိတ်အားထက်သန်မှုကို လျော့ကျစေပြီး အသင်းတော်အသက်တာကို အနှောင့်အယှက်ပေးလေသည်။ အန္တိခရစ်များက ပျော်ပျော်ကြီး လက်ပိုက်ကြည့်နေပြီး ထိုသူတို့ကြိုက်သည့် မည်သည့်မကောင်းမှုကိုမဆို ကျူးလွန်ခွင့်ပေးသည်။ အန္တိခရစ်တစ်ဦး၏ အလိုလိုက်ခြင်း ရည်ရွယ်ချက်မှာ အဘယ်နည်း။ ယင်းမှာ ထိုသူတို့ကို ဆွဲဆောင်သိမ်းသွင်းရန်နှင့် ဆွဲဆောင်သိမ်းသွင်းပြီးသည်နှင့် သူတို့ကို အမြတ်ထုတ်ရန်အထိပင် ဖြစ်လေသည်။ အန္တိခရစ်များက သူတို့ကို “သင်တို့က ကျွန်ုပ်ကို ခေါင်းဆောင်အဖြစ် ရွေးချယ်ထားပြီး ကျွန်ုပ်သည် သင်တို့ကို ဦးဆောင်ဖို့ တာဝန်ရှိသော်လည်း ဤအသင်းတော်ကို ကျွန်ုပ်တစ်ဦးတည်း မပိုင်ပေ။ အသင်းတော်ထဲတွင် ကျွန်ုပ်သဘောအတိုင်း ဆုံးဖြတ်ချက်ချ၍ မဖြစ်ပေ။ သင်တို့လည်း ကူညီဖို့ လိုသည်။ အကယ်၍ တစ်စုံတစ်ရာ ပေါ်ပေါက်လာပါက သင်တို့၌လည်း ပြောရေးဆိုခွင့် ရှိနိုင်သည်။ ဤသည်မှာ ပူးပေါင်းဆောင်ရွက်ခြင်းကို ဆိုလိုသည်” ဟု ဟန်ဆောင်၍ပင် ပြောလေသည်။ ၎င်းတို့က ချမ်းသာကြွယ်ဝသော၊ သြဇာညောင်းသော၊ မိမိတို့ကို အကျိုးကျေးဇူးပြုသော သူတို့အား ဤသို့ ပြောကာ ဤသူတို့ကို ထိန်းချုပ်နိုင်သည့်အဆင့် ရောက်သည်အထိ ဆွဲဆောင်သိမ်းသွင်းဖို့ အစွမ်းကုန် လုပ်ဆောင်သည်။ သို့ရာတွင် ဘုရားသခင်ကို စစ်မှန်စွာ ယုံကြည်‌သော်လည်း ငွေကြေး၊ လူမှုအဆင့်အတန်း သို့မဟုတ် အပြင်ပန်းအားဖြင့် အသုံးဝင်နိုင်ခြင်း တစ်ခုခု မရှိသောသူတို့ကိုမူ ဖယ်ကြဉ်ဖို့၊ တိုက်ခိုက်ဖို့၊ သို့မဟုတ် လျစ်လျူရှု၍သာ ထားလိုက်ဖို့ ၎င်းတို့ မရမက ကြိုးစားသည်။ ၎င်းတို့၏ အရေးမလုပ်ခြင်းဟူသည် မည်သည့်အရာကို ဆိုလိုသနည်း။ “အကယ်၍ ကျွန်ုပ်တို့အနည်းငယ်သည် စည်းလုံးညီညွတ်ပြီး သံမဏိခံတပ် ဖြစ်လာပါက သာမန်လူများဖြစ်သော သင်တို့သည် သိသာထင်ရှားသော အကျိုးသက်ရောက်မှု ပြုနိုင်မည်မဟုတ်ဟု ကျွန်ုပ် ခန့်မှန်းသည်။ သင်သည် နာခံသောဟန်ပန်ဖြင့် ကျွန်ုပ်၏ စကားများကို နားထောင်ပါက သင့်ကို ဆက်လက် ယုံကြည်ခွင့်ပြုမည်။ သို့သော် သင်သည် ဆက်လက်၍ ချစ်တီးခေါင်းသန်းရှာခြင်း၊ ကျွန်ုပ်နှင့်ပတ်သက်၍ သင်၏ ထင်မြင်ချက်များကို ဖွင့်ဟပြောဆိုခြင်း၊ သို့မဟုတ် ကျွန်ုပ်ကို အထက်လူများထံ တိုင်ကြားခြင်း ပြုလုပ်ပါက သင့်ကို ညှဉ်းပန်းပြီး သင့်ကို နှင်ထုတ်မည်” ဟူ၍ ဖြစ်သည်။ ဤသည်မှာ ၎င်းတို့၏ ကြိုတင်ကြံဆချက် ဖြစ်၏။ လူအချို့၌ ပိုင်းခြားသိမြင်နိုင်စွမ်း ကင်းမဲ့ပြီး ကြောက်ရွံ့လာကာ “သူတို့ကို ကျွန်ုပ်တို့ မစော်ကားရပေ။ သူတို့သည် ကိုယ်ပိုင်အုပ်စု ဖွဲ့ထားပြီးဖြစ်ကာ ကျွန်ုပ်တို့ ရန်မစရဲပါ။ ကျွန်ုပ်တို့၏ စကားသည် အရာသိပ်မရောက်သည့်အပြင် သူတို့ကို စိတ်အနှောင့်အယှက်ပေးသည့် အရာတစ်ခုခု မတော်တဆ ပြောမိပြီး ခေါင်းဆောင်က ကျွန်ုပ်တို့ကို တကယ်နှင်ထုတ်ပါက ကျွန်ုပ်တို့သည် ဘုရားသခင်ကို ယုံကြည်ဖို့အခွင့်အရေး ဆုံးရှုံးသွားမည် ဖြစ်သည်” ဟု ပြောလေသည်။ ဤလူတို့က အလွန်အမင်း ကြောက်နေကြသည်။ အန္တိခရစ်များက လူတို့ကို ဆွဲဆောင်သိမ်းသွင်းသောအခါ ဤအပြုအမူ၌ ကောက်ကျစ်ဆိုးယုတ်သော၊ ရက်စက်ကြမ်းကြုတ်သော၊ အငြိုးထားသော စိတ်သဘောထား ရှိ၏။ လူတို့ကို ဆွဲဆောင်သိမ်းသွင်းရာ၌ ၎င်းတို့၏ ရည်ရွယ်ချက်မှာ အဘယ်နည်း။ ယင်းမှာ ၎င်းတို့၏ ရာထူးနေရာကို ခိုင်မာအောင်လုပ်ရန် ဖြစ်သည်။ အုပ်စုများ သို့မဟုတ် ဂိုဏ်းကွဲများ ဖွဲ့ရာ၌ ၎င်းတို့၏ ရည်ရွယ်ချက်မှာ အဘယ်နည်း။ ယင်းမှာ ၎င်းတို့၏ အင်အားစုနယ်ပယ်ကို ချဲ့ထွင်ဖို့၊ လူတို့ကို ၎င်းတို့အား အားပေးကူညီစေဖို့ ဖြစ်ကာ ၎င်းတို့၏ အာဏာနှင့် အဆင့်အတန်းကို ပို၍ပင် လုံခြုံအောင်လုပ်ခြင်း ဖြစ်သည်။ သင်တို့အနက် တစ်ယောက်ယောက်က ထိုသို့သော အရေးကိစ္စများကို ကြုံတွေ့ဖူးသလော။ အန္တိခရစ်တစ်ဦးက အသင်းတော်တစ်ပါးကို ထိန်းချုပ်သောအခါ ငွေကြေး၊ အဆင့်အတန်း ရှိသော သို့မဟုတ် ကြီးစိုးခြယ်လှယ်သော မည်သူမဆို ၎င်းတို့ကို ဝန်းရံကြပြီး ၎င်းတို့သည် အတူတကွ ထိန်းချုပ်ကြကာ အုပ်စုတစ်ခု၊ လူ လေးငါးခြောက်ယောက် ပါဝင်သည့် ဂိုဏ်းကွဲတစ်ခု ဖြစ်လာသည်။ မည်သူ့ကိုမျှ ၎င်းတို့၏ ကိစ္စများအား ဖော်ထုတ်ခွင့်မပြုချေ။ ထိုအန္တိခရစ်သည် ဤလူတို့ကို ထိန်းချုပ်ဖို့ ခက်ခဲသောကြောင့် သူတို့ကို ဆွဲဆောင်သိမ်းသွင်းခြင်း ဖြစ်သည်။ ၎င်းတို့သည် သူတို့ကို အနီးကပ် ဆွဲဆောင်သိမ်းသွင်းပြီး ၎င်းတို့၏ လက်‌ထောက်များအဖြစ် ထားရှိကာ ထိုသို့ဖြင့် မိမိတို့၏ ရာထူးနေရာကို လုံခြုံအောင်လုပ်ရပေမည်။ ထို့အပြင် ဤလူတို့၌ ထိုအန္တိခရစ်အနေဖြင့် အသုံးချနိုင်မည့် တန်ဖိုးတစ်ခု ရှိလေ၏။ အတိုင်းအတာတစ်ခုအရ ၎င်းတို့၏ ဆွဲဆောင်သိမ်းသွင်းခြင်းသည် ထိုသူတို့ ငြိမ်သွားပြီး ၎င်းတို့၏ ရာထူးနေရာအတွက် မခြိမ်းခြောက်လာအောင် သူတို့ကို ထိန်းထားဖို့ နည်းလမ်းတစ်ခု ဖြစ်၏။

အန္တိခရစ်များသည် လူတို့အား ဆွဲဆောင်သိမ်းသွင်းခြင်းဟူသည့် ဤလက္ခဏာသွင်ပြင်နှင့် ပတ်သက်၍ သရုပ်သကန်နှစ်မျိုးကို ငါတို့ ယခုတင် ဆွေးနွေးခဲ့ကြသည်။ သင်တို့၏ အသင်းတော်၌ ထိုကဲ့သို့သော အရာများ ဖြစ်ပျက်သ‌လော။ ဤအရာမျိုး ရှိသလော၊ ငါ့ကိုပြောလော့။ (ရှိပါသည်။) သေချာပေါက် ရှိပေ၏။ သို့ဆိုလျှင် လူတို့အား ဆွဲဆောင်သိမ်းသွင်းခြင်းနှင့် ဆက်စပ်သည့် အရာတိုင်းတွင် လူတို့ကို ဆွဲဆောင်သိမ်းသွင်းသည့် အန္တိခရစ်များ၏ သဘာဝကို ပိုင်ဆိုင်သော အခြားသရုပ်သကန်အချို့မှာ အဘယ်နည်း။ သူတို့ကို ဆွဲဆောင်သိမ်းသွင်းခြင်း၏ အကျိုးဆက်များမှာ အဘယ်နည်း။ အန္တိခရစ်များသည် လူတို့ကို အဘယ့်ကြောင့် ဆွဲဆောင်သိမ်းသွင်းလိုသနည်း။ အကယ်၍ ၎င်းတို့သည် လူတို့ကို ဆွဲဆောင်သိမ်းသွင်းခြင်း မပြုလျှင် လူတို့အား ထိန်းချုပ်ရန်ဟူသည့် ၎င်းတို့၏ ရည်မှန်းချက်ပန်းတိုင် ဖြစ်မြောက်အောင်မြင်မည်လော။ (ဖြစ်မြောက်အောင်မြင်မည် မဟုတ်ပါ။) ၎င်းတို့သည် မိမိတို့ကို နာခံပြီး မိမိတို့၏ အလိုဆန္ဒနှင့် လျော်ညီသော လူတို့ကို မိမိတို့ရှေ့မှောက်သို့ ခေါ်ဆောင်ရမည်ဖြစ်သည်၊ ဤသို့ဖြင့် ၎င်းတို့သည့် ရာထူးနေရာတစ်ခုကို သိမ်းပိုက်ကာ သြဇာအာဏာကို အသုံးချခံရမည့်သူများ ရှိကောင်းရှိနိုင်မည်ဖြစ်သည်။ အကယ်၍ ၎င်းတို့ကို နာခံသော မည်သူမျှမရှိလျှင် အဆင့်အတန်းနှင့် အာဏာရဖို့ မိမိတို့၏ ရည်မှန်းချက်ကို ဖြည့်ဆည်းနိုင်စွမ်း ကင်းမဲ့‌တော့မည် မဟုတ်လော။ ထို့ကြောင့် ဆွဲဆောင်သိမ်းသွင်း၍ ရသည့် လူစားမျိုးတိုင်းကို ဆွဲဆောင်သိမ်းသွင်းသည့် အခါမှသာ ၎င်းတို့သည် ရာထူးနေရာနှင့် အာဏာကို အရယူနိုင်သည်။ ဆွဲဆောင်သိမ်းသွင်း၍ မရသောသူတို့ကို ၎င်းတို့ မည်သို့ ကိုင်တွယ်ဖြေရှင်းသနည်း။ (ထိုသူတို့ကို ဖယ်ကြဉ်ပြီး တိုက်ခိုက်ကြပါသည်။) ၎င်းတို့သည် ထိုသူတို့ကို စတင်၍ တိုက်ခိုက်ပြီး ဖယ်ကြဉ်ကြသည်။ အသင်းတော်ထဲရှိ ဆွဲဆောင်သိမ်းသွင်း၍ မရသောသူတို့ကို အမည်ခံ “ပွဲကြည့်ပရိသတ်များ” အဖြစ် ပြောင်းလဲလိုက်သော အန္တိခရစ်များ ရှိဖူးသည်မဟုတ်လော။ အသင်းတော်မှထုတ်သည့် တရားဒေသနာများ၊ ဓမ္မသီချင်းများနှင့် ဘုရားသခင်၏ နှုတ်ကပတ်တော်စာအုပ်များကို အမှန်ပင် ဤလူတို့အား မပေးကြပေ၊ သို့မဟုတ် စုဝေးပွဲများနှင့်ပတ်သက်၍ ထိုသူတို့ကို အကြောင်းမကြားကြသည်မှာ ကြာပြီဖြစ်ပေသည်။ ထိုကဲ့သို့သော အရာများသည် သေချာပေါက် ရှိနေပြီး ယင်းတို့မှာ အန္တိခရစ်များ လုပ်ဆောင်သည့် အရာများချည်း ဖြစ်၏။ အန္တိခရစ်များ၏ တိုက်ခိုက်ခြင်းနှင့် ဖယ်ကြဉ်ခြင်းခံရသောသူတို့၏ နာမည်များမှာ အသင်းတော်မှ ပယ်ဖျက်ခြင်း မခံထားရသေး၊ ထိုသူတို့သည် မိမိတို့၏ သဘောဆန္ဒအလျောက် ထွက်သွားခဲ့ကြခြင်း မဟုတ်သည့်အပြင် စုဝေးပွဲများ တက်‌ရောက်ခြင်းကို ဆန္ဒအလျောက် ရပ်တန့်ပစ်ခဲ့ကြခြင်း မဟုတ်ပေ။ ထိုသူတို့အားလုံးသည် ဘုရားသခင်အပေါ် စစ်မှန်သော ယုံကြည်သူများ ဖြစ်ကြသော်လည်း အန္တိခရစ်များနှင့်ပတ်သက်၍ ပိုင်းခြားသိမြင်နိုင်စွမ်း အနည်းငယ် ရှိသောကြောင့် သူတို့သည် ဖယ်ကြဉ်ခြင်းကို မကြာခဏ ခံရပြီး ဘုရားသခင်၏ နှုတ်ကပတ်တော် စာအုပ်များ သို့မဟုတ် တရားဒေသနာများ၊ ဓမ္မသီချင်းများနှင့် အသင်းတော်မှ ထုတ်ပြန်သော အလုပ်အစီအစဉ်အမျိုးမျိုးတို့ကို ချက်ချင်း မရရှိနိုင်သည်သာမက ဘုရားသခင်၏ နှုတ်ကပတ်တော်များကို စားသောက်နိုင်ခြင်းလည်း မရှိတော့ပေ။ တစ်ဖက်တွင် အန္တိခရစ်များ၏ အောက်တွင်ရှိသောသူတို့၊ ဆိုလိုသည်မှာ ၎င်းတို့အား နာခံနိုင်သော၊ ၎င်းတို့၏ ဆွဲဆောင်သိမ်းသွင်းခြင်း ခံထားရပြီး ၎င်းတို့အား အရှုံးပေးအပ်နှံထားသော သူတို့မှာမူ ဘုရားသခင်၏ အိမ်တော်မှ ထုတ်ဝေသည့် စာအုပ်နှင့် ဗီဒီယိုအမျိုးမျိုးကို ဦးစားပေး ရရှိကြကာ မျက်နှာသာပေးသော ဤအထူးခံစားခွင့်ကို ခံစားကြရသည်။ ထို့ကြောင့် အသင်းတော်သည် ပရမ်းပတာအခြေအနေထဲသို့ ကျရောက်သွားပြီး အန္တိခရစ်များ၏ အပြုအမူနှင့် လုပ်ရပ်များကြောင့် ပြိုကွဲရကာ လူတို့၏ စိတ်နှလုံးများ ဆောက်တည်ရာမရ ဖြစ်သွားသည်။

လူတို့ကို ဆွဲဆောင်သိမ်းသွင်းဖို့အတွက် အန္တိခရစ်များ ရှာဖွေသည့် အခြေအနေတစ်ခုခု ရှိသလော။ ၎င်းတို့သည် သမ္မာတရားကို ချစ်ပြီး ဘုရားသခင်အား အမှန်တကယ် ကျိုးနွံနာခံသောသူတို့ကို ဆွဲဆောင်သိမ်းသွင်းသလော။ (မသိမ်းသွင်းပါ။) သမ္မာတရားကို ချစ်ပြီး ဘုရားသခင်ကို ကျိုးနွံနာခံသောသူတို့သည် ပိုင်းခြားသိမြင်နိုင်စွမ်း အနည်းငယ်ကို ပိုင်ဆိုင်ထားကာ ဆွဲဆောင်သိမ်းသွင်း၍ မရသည့်အပြင် အန္တိခရစ်များနောက်သို့ လိုက်မည်မဟုတ်ပေ။ သို့ဆိုလျှင် အန္တိခရစ်များက မည်သူတို့ကို ဆွဲဆောင်သိမ်းသွင်းသနည်း။ အန္တိခရစ်များသည် အဆင့်အတန်းရှိသော လူတို့ကို မြှောက်ပင့်ရာ၌ ကျွမ်းကျင်သောသူ၊ ကပ်ပါးရပ်ပါးလုပ်ရာ၌ ကျွမ်းကျင်ပြီး အပြောကောင်းသော လူတို့အပြင် မကောင်းမှုများကို ပြုလုပ်ထားပြီး နှင်ထုတ်ခြင်းခံရမည်ကို ကြောက်သဖြင့် ထိုအန္တိခရစ်များအား ကျေနပ်စေဖို့ အစွမ်းကုန် ကြိုးစားသောသူအချို့ကို ၎င်းတို့၏ စိတ်နှလုံးထဲတွင် မျက်နှာသာအပေးဆုံး ဖြစ်သည်။ အန္တိခရစ်များသည် လူတို့ကို ဆွဲဆောင်သိမ်းသွင်းပြီး သူတို့၏ စိတ်နှလုံးများကို စည်းရုံးဖို့ရန် သူတို့အား ကာကွယ်ခြင်းဟူသည့် အခြေအနေကို အသုံးချကာ သူတို့ကို ချဉ်းကပ်စေလေသည်။ သမ္မာတရားကို နားမလည်သော ယုံကြည်သူလူသစ်များမှလွဲ၍ အန္တိခရစ်များ ဆွဲဆောင်သိမ်းသွင်းသည့် လူအများစုသည် သမ္မာတရားကို မချစ်သောလူများ ဖြစ်ကြသည်။ သမ္မာတရားကို မချစ်သောသူအားလုံးသည် အသိတရားနှင့် ဆင်ခြင်တုံတရားကို ပိုင်ဆိုင်ကြသလော။ ထိုသူတို့ မည်သူမျှ မကောင်းကြသည့်အပြင် ထိုသို့သော လူတို့ကို ဘုရားသခင် မရွေးချယ်ပေ။ အန္တိခရစ်များသည် ဤလူတို့ကို ဆွဲဆောင်သိမ်းသွင်းပြီး သူတို့ကို လူပြက်တစ်ဦးကဲ့သို့ ဦး‌ဆောင်လေသည်။ ၎င်းတို့က မိမိတို့သည် အရာရှိနေရာ တစ်နေရာကို ရရှိထားပြီး အဆင့်အတန်းကို ပိုင်ဆိုင်သည်ဟုပင် ထင်မှတ်ကာ ၎င်းတို့၏ စိတ်နှလုံးထဲတွင် အထူးသဖြင့် ကျေနပ်နေကြသည်။ ဤသည်မှာ အရှက်မဲ့သည် မဟုတ်လော။ အန္တိခရစ်များသည် အခြားမည်သည့်လူစားမျိုးကို ဆွဲဆောင်သိမ်းသွင်းသနည်း။ (အတော်လေး ဆိုးယုတ်သော လူ့သဘာဝရှိသည့် လူတို့ကို ဖြစ်ပါသည်။) အတိအကျပင် ဆိုးယုတ်သော လူတို့ကို ဆွဲဆောင်သိမ်းသွင်းသည်။ အန္တိခရစ်များသည် ဆိုးယုတ်သော လူများကို မည်ကဲ့သို့ ဆက်ဆံသနည်း။ ထိုသူတို့ကို ၎င်းတို့ စောင့်ရှောက်သည်။ ဥပမာ အသင်းတော်ထဲတွင် ဆိုးယုတ်သောသူတစ်ဦး ရှိပြီး ဤသူသည် အထူးသဖြင့် ဆိုးယုတ်ကာ ထိုသူရှိသည့်အချိန်တိုင်းတွင် အသင်းတော်ထဲ၌ ဆူပူမှုကို ဖြစ်ပွားစေလျက် လူတိုင်းကို မိမိတို့၏တာဝန် ထမ်းဆောင်ခြင်း၌ အနှောင့်အယှက်ပေးသည့်အပြင် အသင်းတော်၏ အလုပ်ကို အနှောင့်အယှက်ပေးသည်ဟု ညီအစ်ကိုမောင်နှမများ အားလုံးက တိုင်ကြားသည် ဆိုပါစို့။ ထိုသူကို တာဝန်ထမ်းဆောင်ဖို့ရန် ထားရှိနေသရွေ့ အသင်းတော်၏အလုပ်က ဆုံးရှုံးနစ်နာမှုကို ခံစားရမည်ဖြစ်သည်။ သို့သော် အန္တိခရစ်များက ထိုသို့ဆိုးယုတ်သော လူများကို အသုံးဝင်သည်ဟု မြင်ပြီး မိမိတို့ကို အစေခံရန် မိမိတို့ဘက်သို့ ဆွဲဆောင်သိမ်းသွင်းကြသည်။ အန္တိခရစ်များက ဆိုးယုတ်သောလူများကို နှင်ထုတ်ရမည့်အစား ကာကွယ်ကြသည်။ ဆိုးယုတ်သောလူအချို့က အန္တိခရစ်တစ်ဦးကို အားမပေးမှဖြစ်စေ၊ ၎င်းကို ပိုင်းခြားသိမြင်နိုင်စွမ်း ရှိပါမှဖြစ်စေ ၎င်းသည် ထိုသူတို့ကို ကိုင်တွယ်ဖြေရှင်းမည် ဖြစ်သည်။ ဆိုးယုတ်သောသူတစ်ဦးသည် ထိုအန္တိခရစ်ကို မြှောက်ပင့်နေသရွေ့၊ အားပေးသရွေ့၊ ပြီးလျှင် မဆန့်ကျင်သရွေ့ ၎င်းက မိမိ၏အင်အားကို ဖြည့်ဖို့အတွက် ထိုသူကို ဆွဲဆောင်သိမ်းသွင်းပြီး စည်းရုံးသိမ်းပိုက်ကြသည်။ သို့ဆိုလျှင် အန္တိခရစ်များသည် သမ္မာတရား မလိုက်စားသော ဤလူတို့နှင့် မည်သို့ အဆင်ပြေသနည်း။ ၎င်းတို့၏ ပေါင်းသင်းဆက်ဆံရေး နည်းလမ်းမှာ အခြေခံအားဖြင့် အပြန်အလှန် မြှောက်ပင့်ခြင်းနှင့် အပြောကောင်းခြင်း ဖြစ်၏။ အန္တိခရစ်များ မည်သည့်နေရာသို့ သွားသည်ဖြစ်စေ ဤဆိုးယုတ်သောလူများသည် ယင်ကောင်များသဖွယ် ၎င်းတို့ကို အုံနေကြသည်။ ၎င်းတို့သည် သမ္မာတရားကို မိတ်သဟာယပြုဖို့ အတူတကွ စုဝေးကြခြင်း မဟုတ်သည်မှာ သေချာသည်။ အဘယ့်ကြောင့်ဆိုသော် ၎င်းတို့အားလုံးသည် သမ္မာတရားကို အလွန်အမင်း မနှစ်မြို့ကြသည့်အပြင် ၎င်းတို့မည်သူမျှ သမ္မာတရားကို မိတ်သဟာယပြုခြင်းအားဖြင့် ပြဿနာများကို ဖြေရှင်းဖို့ မကြိုးစားကြသောကြောင့်ပင်။ ၎င်းတို့ပြောသမျှမှာ ဘာသာတရားမရှိသူများ ပြောသည့်အရာများ ဖြစ်ကာ ယင်းတို့သည် အများအားဖြင့် အတင်းအဖျင်းစကားနှင့် ရန်တိုက်ပေးခြင်း၊ အခြားသူများအား သေးသိမ်စေပြီး မိမိတို့ကိုယ်ကို ချီးမြှောက်ခြင်းနှင့် လူတို့အား ညှဉ်းပန်းဖို့အတွက် နည်းလမ်းများကို တိုင်ပင်ဆွေးနွေးခြင်းတို့ ဖြစ်သည်။ ထို့အပြင် ၎င်းတို့သည် ဘုရားသခင်၏ အိမ်တော်အား မည်သို့ သတိထားရှောင်ရမည်ကို သင်ယူကြသည်။ အထက်အား မည်သို့ ရင်ဆိုင်တိုက်ခိုက်ရမည်၊ တစ်စုံတစ်ဦးက မိမိတို့၏ ကိစ္စများကို တိုင်ကြားလိုခြင်းရှိမရှိ မည်သို့ကြိုသိရမည်နှင့် ၎င်းတို့ သိရသည်နှင့်တစ်ပြိုင်နက် မည်သို့ တုံ့ပြန်ရမည်တို့ကို ဆွေးနွေးကြသည်။ ဤသည်တို့မှာ ဆိုးယုတ်သောလူများဟူသည့် ဤဂိုဏ်းက ဆွေးနွေးသည့် အရေးကိစ္စများ ဖြစ်သည်။ ၎င်းတို့ အတူရှိနေသောအခါ မိမိတို့၏ တာဝန်ထမ်းဆောင်ခြင်းကဲ့သို့သော အရာများနှင့်ပတ်သက်၍ မည်သည့်အခါမျှ မိတ်သဟာယ မဖွဲ့ကြသည့်အပြင် ပြဿနာများကို ဖြေရှင်းဖို့ သမ္မာတရားနှင့် ပတ်သက်၍ မည်သည့်အခါမျှ မိတ်သဟာယ မဖွဲ့ကြပေ။ ဥပမာအားဖြင့် အပျက်သဘောဆောင်ကာ အားနည်းနေပြီး မိမိတို့၏ တာဝန်များကို ထမ်းဆောင်ရန် စွမ်းအင်မရှိကြသည့် ညီအစ်ကိုမောင်နှမများကို ထောက်ပံ့ခြင်းနှင့် ကူညီခြင်း၊ သို့မဟုတ် အသင်းတော်အလုပ်၏ ကဏ္ဍအချို့၏ ထိရောက်မှု တိုးတက်လာစေရန် ဖြေရှင်းနည်းများနှင့် လမ်းကြောင်းများကို ရှာဖွေခြင်းကဲ့သို့သော သင့်လျော်မှန်ကန်သည့် ကိစ္စများကို ၎င်းတို့သည် မည်သည့်အခါကမျှ မဆွေးနွေးကြပေ။ ၎င်းတို့သည် အထက်ကို မည်သို့ လှည့်စားရမည်နှင့် ဘုရားသခင်၏ အိမ်တော်ကို မည်သို့ လှည့်စားရမည်ကို ပြောဆိုကြပြီး ဘုရားသခင်၏ အိမ်တော်က ၎င်းတို့နှင့် ပတ်သက်သည့် အချက်အလက်များကို မသိအောင် အသေအချာလုပ်ကြသည်။ လူတစ်ဦးတစ်ယောက်သည် အထက်နှင့် ဆက်သွယ်သည် သို့မဟုတ် ၎င်းတို့၏ အခြေအနေအကြောင်း တိုင်ကြားထားသည်ကို ရှာဖွေတွေ့ရှိလိုက်သည်နှင့် တစ်ပြိုင်နက် ၎င်းတို့သည် ယင်းကို ၎င်းတို့၏ ရာထူးနေရာအတွက် ခြိမ်းခြောက်မှုတစ်ခု ဟူ၍လည်းကောင်း၊ မိမိတို့၏ အရေးကိစ္စများကို ပျက်စီးစေသည် ဟူ၍လည်းကောင်း သတ်မှတ်သည်။ ၎င်းတို့က မည်သူ၌ တာဝန်ရှိကြောင်း မဆုတ်မနစ် စုံစမ်းစစ်ဆေးကာ သံသယရှိသူများကို ရှာဖွေလျက် တွေ့ရှိသည်နှင့်တစ်ပြိုင်နက် ထိုသူ့ကို သီးသန့်ခွဲထားကာ အခြားတစ်နေရာ ပို့ပြီးနောက် လူတစ်ဦးတလေက ၎င်းတို့၏ အခြေအနေကို အထက်သို့ မတိုင်ကြားအောင် တားမြစ်သည့် အမိန့်များကို ထုတ်ပြန်သည်။ ဤအရာက ၎င်းတို့ကို မည်သူမျှ မတိုင်ဝံ့အောင် သေချာစေသည်။ အန္တိခရစ်များသည် ဤနည်းအားဖြင့် အသင်းတော်အပေါ် အလုံးစုံ ထိန်းချုပ်ခြင်းကို ရရှိကြသည်။ အထက်သည် အခြေအနေကို ကြားသိရပြီး ၎င်းတို့၏ အားနည်းချက်ကို ရှာတွေ့ပြီးနောက် ၎င်းတို့အပေါ် စုံစမ်းစစ်ဆေးဖို့ အမိန့်ထုတ်ကာ နောက်ဆုံးတွင် ၎င်းတို့ကို ဖြုတ်ချသည့် သို့မဟုတ် နှင်ထုတ်သည့် အချိန်အထိ မျက်ကွယ်ရာ၌ မည်သည့်မကောင်းမှုကို ၎င်းတို့ကျူးလွန်ကြောင်း အထက်က သိရဖို့လမ်းစ မရှိပေ။ အန္တိခရစ်များနှင့် ဆိုးယုတ်သောလူများဖြစ်သည့် ဤအုပ်စုသည် လအနည်းငယ်အတွင်းတွင်ပင် အသင်းတော်၏အလုပ်အား ကမောက်ကမ ဖြစ်စေနိုင်ပြီး ညီအစ်ကို မောင်နှမများအား အချင်းချင်း သင်္ကာမကင်းဖြစ်အောင်၊ အချင်းချင်း အားနည်းစေအောင်၊ အချင်းချင်း ဖော်ထုတ်အောင်နှင့် တစ်ဦးနှင့်တစ်ဦး တိုက်ခိုက်အောင် လုပ်ကာ အသင်းတော်ကို ပြိုကွဲစေနိုင်သည်။ ဤသည်မှာ အန္တိခရစ်တို့က လူများအား အထင်အမြင်မှားစေပြီး အသင်းတော်ကို ထိန်းချုပ်ခြင်း၏ အကျိုးဆက်ဖြစ်၏။ ဤနည်းအားဖြင့် အန္တိခရစ်များသည် သမ္မာတရား မလိုက်စားသောသူအားလုံးကို အထင်အမြင်မှားစေပြီး အသင်းတော်ကို ထိန်းချုပ်ဖို့အတွက် အသုံးဝင်သည့် ဆိုးယုတ်သောလူအချို့ကိုပင် ဆွဲဆောင်သိမ်းသွင်းလျက် မိမိတို့၏ ရာထူးနေရာနှင့် သြဇာအာဏာကို ခိုင်မာအောင်လုပ်ကြသည်။ အကယ်၍ ဆိုးယုတ်သောလူများက ၎င်းတို့ကို နာခံပါက သူတို့ကို ၎င်းတို့ စောင့်ရှောက်ကြသည်။ မနာခံပါက ၎င်းတို့သည် ဆိုးယုတ်သောလူများကို အရင်ဦးဆုံး ကိုင်တွယ်ဖြေရှင်းကြသည်။ ဆိုးယုတ်သောသူများက ၎င်းတို့နောက်သို့ လိုက်ပြီး စုဆောင်းခံကာ ဆွဲဆောင်သိမ်းသွင်းခံနိုင်လျှင် ၎င်းတို့သည် ထိုသူတို့ကို မိမိတို့၏ လက်ပါးစေများ၊ မကောင်းမှုပြုရန် လက်ရုံးများနှင့် မျက်စိများအဖြစ် ဖြစ်လာစေကြ၏။ ညီအစ်ကိုမောင်နှမများကြားထဲသို့ စိမ့်ဝင်စေကာ၊ မည်သူက ၎င်းတို့ကို ကန့်ကွက်သည်၊ မည်သူက ၎င်းတို့၏ လုပ်ရပ်များကို ပိုင်းခြားသိမြင်သည်၊ ၎င်းတို့၏ မည်သည့် ဒုစရိုက်အမှုများကို ဖော်ထုတ်တွေ့ရှိပြီးဖြစ်သည်၊ မည်သူက ၎င်းတို့၏ ပြဿနာများကို သတင်းပို့ရန် အထက်သို့ အစဉ်သဖြင့် ဆက်သွယ်လိုသည်တို့ကို ရှာဖွေဖော်ထုတ်စေကြ၏။ အန္တိခရစ်များနှင့် ဆိုးယုတ်သောလူများသည် ဤအရေးကိစ္စများကို အထူးသဖြင့် စုံစမ်းစစ်ဆေးကာ ယင်းမှာ ၎င်းတို့ အပူပန်ဆုံးသော အရာဖြစ်၏။ ၎င်းတို့သည် တန်ပြန်‌ရေးအစီအမံများကို မကြာခဏ အတူတကွ ဆွေးနွေးကာ မိမိတို့အား ပိုင်းခြားသိမြင်နိုင်သော သို့မဟုတ် မိမိတို့အား သံသယဝင်သော သူတို့ကို ရန်သူများသဖွယ် ဆက်ဆံကြသည်။ ၎င်းတို့သည် ယနေ့ လူတစ်ဦးကို ညှဉ်းပန်းဖို့ အကြောင်းပြချက်များ ရှာပြီး နက်ဖြန်တွင် အခြားလူတစ်ဦးကို ညှဉ်းပန်းဖို့ နိုင်ကွက်ရှာကြသည်။ ၎င်းတို့သည် ဤသူတို့ကို ရှင်းလင်းပစ်ပြီး နှင်ထုတ်ရန် ဘုရားသခင် ရွေးချယ်ထားသော လူတို့ကို လှုံ့ဆော်ဖို့အတွက် ဆင်ခြေနှင့် အကြောင်းပြချက်အမျိုးမျိုးကိုပင် အသုံးပြုကြသည်။ အန္တိခရစ်များသည် ခေါင်းဆောင်များ သို့မဟုတ် အမှုဆောင်များ ဖြစ်လာသည်နှင့် ဤလုပ်ရပ်များကို လုပ်ဆောင်ကြသည်။ လအနည်းငယ်အတွင်း၌ပင် ၎င်းတို့သည် အသင်းတော်ကို ပရမ်းပတာ အခြေအနေရောက်အောင် ဖန်တီးကာ ယုံကြည်သူလူသစ်များရှိသည့် အသင်းတော်တစ်ပါး၏ အလွန်တက်ကြွသော စိတ်အားထက်သန်မှုကိုပင် မီးကို ရေဖြင့်ငြိမ်းသကဲ့သို့ ကွယ်ပျောက်စေနိုင်သည်။ ထို့ကြောင့် အန္တိခရစ်များသည် အမှန်ပင် ဘုရားသခင်၏ ရန်သူများ ဖြစ်ကြပြီး ဘုရားသခင်ရွေးချယ်ထားသော လူတို့၏ ရန်သူများ ဖြစ်ကြသည်။ ဤသည်မှာ ချဲ့ကားပြောဆိုခြင်း လုံးဝ မဟုတ်။ ယင်းမှာ အလွန့်အလွန် တိကျမှန်ကန်ပေ၏။ အန္တိခရစ်များ သို့မဟုတ် ဆိုးယုတ်သောလူများ အာဏာကိုင်စွဲသည့် နေရာဟူသည် အသင်းတော်အနေဖြင့် ညစ်ညမ်းဆိုးယုတ်သော အငွေ့အသက်များဖြင့် လွှမ်းမိုးနေတော့သည်။ အသင်းတော်အသက်တာ လုံးဝမရှိ၊ ဘုရားသခင်၏ နှုတ်ကပတ်တော်အား ပုံမှန်စားသောက်ခြင်း မရှိသည့်အပြင် သမ္မာတရားအား မိတ်သဟာယပြုသည့် အငွေ့အသက်မရှိပေ။ ထိုအစား အငွေ့အသက်သည် လျှို့ဝှက်ကြံစည်ခြင်းနှင့် ထိန်းမနိုင် သိမ်းမရသည့် မကောင်းသောအပြုအမူဖြင့် ပြည့်နှက်နေသည်။ ဤသည်မှာ နတ်ဆိုးက ထိန်းချုပ်ထားခြင်းကို ဆိုလိုသည်။ နတ်ဆိုးက ထိန်းချုပ်ထားသောအခါ ရလဒ်ကောင်းတစ်ခုခု ရှိနိုင်သလော။ ဤအရာက ဘုရားသခင်ရွေးချယ်ထားသော လူတို့အပေါ် ဘေးအန္တရာယ်ကိုသာ ဖြစ်စေနိုင်သည်။ ယင်းကို သံသယဖြစ်စရာ မရှိသည်မှာ ကျိန်းသေ၏။

အန္တိခရစ်အချို့သည် ခေါင်းဆောင်မှုတာဝန်ယူဖို့ အသင်းတော်တစ်ပါးသို့ လာရောက်သောအခါ အသင်းတော်ထဲမှ မည်သူသည် အတိတ်တွင် ပြဿနာများကို အထက်သို့ မကြာခဏ တိုင်ကြားခဲ့ပြီးကြောင်း အရင်ဦးစွာ စုံစမ်းစစ်ဆေးသည်။ ၎င်းတို့သည် ထိုကဲ့သို့သော လူတို့ကို မိမိတို့ထံမှ ဝေးဝေးနေစေလိုပြီး ထိုသူတို့က ၎င်းတို့ကို ဧည့်ဝတ်ပြုနိုင်လျှင်ပင် သူတို့၏အိမ်သို့ သွားရောက်နေထိုင်ခြင်း မပြုကြပေ။ အကယ်၍ လူတစ်ယောက်ယောက်က လူတို့ကို ဖော်လံဖားရာ၌ ကျွမ်းကျင်ပြီး ခေါင်းဆောင်အနီးအပါးတွင် အမြဲတစေ ဝန်းရံနေပြီး ကပ်ပါးရပ်ပါး လုပ်နေပါက ထိုသူ၏အိမ်သည် ၎င်းတို့နေဖို့ ရည်ရွယ်သည့်နေရာ ဖြစ်၏။ လူတစ်ယောက်ယောက်က “သူတို့သည် ညီအစ်မနှစ်ဦးကို ဧည့်ဝတ်ပြုနေကြသည်” ဟု ဆိုလျှင် အန္တိခရစ်က “ယင်းမှာ မကောင်းပေ။ သူတို့ကို အခြားတစ်နေရာသို့ ရွှေ့ခိုင်းလော့” ဟု ပြန်ပြောသည်။ ထိုသူက “လူတို့ကို သင်နှစ်သက်သလို ဟိုသည်ရွှေ့ပြောင်းခိုင်း၍ မရပေ။ ထိုညီအစ်မနှစ်ဦးသည် ထိုနေရာနှင့် အတော်လေး သင့်တော်သည်။ သူတို့ကို ရွှေ့ပြောင်းခြင်းက သူတို့၏ တာဝန်ထမ်းဆောင်မှုကို ထိခိုက်နိုင်သည်” ဟု ဆိုသည်။ ၎င်းတို့က “ခေါင်းဆောင်တစ်ဦးအနေဖြင့် ကျွန်ုပ်ပြောသည့်အရာက အထမြောက်ပြီး ကျွန်ုပ်ကို သင် နာခံရမည်” ဟု တုံ့ပြန်၏။ ထို့နောက် ၎င်းတို့က ထိုညီအစ်မနှစ်ဦးကို အတင်းအကျပ် ရွှေ့ခိုင်းသည်။ သူတို့က ဤအိမ်၌နေဖို့ အဘယ့်ကြောင့် မရမက တောင်းဆိုရသနည်း။ ယင်းမှာ ဤမိသားစုသည် မာယာကင်းပြီး အားနည်းကာ ထိုအန္တိခရစ်အတွက် ခြိမ်းခြောက်မှုကို မဖြစ်ပေါ်စေသောကြောင့် ဖြစ်သည်။ မည်သည့် မကောင်းမှုများကို သူတို့ ကျူးလွန်သည်ဖြစ်စေ သို့မဟုတ် လူတို့၏နောက်ကွယ်တွင် သူတို့၏ အပြုအမူက မည်သို့ အတားအဆီးမဲ့သည်ဖြစ်စေ ထိုမိသားစုက သူတို့ကို တိုင်ကြားမည်မဟုတ်ပေ။ ထို့ကြောင့် ၎င်းတို့သည် နေထိုင်ရန် ဤကဲ့သို့သော နေရာကို ရှာဖွေကြ၏။ အချိန်အနည်းငယ်ကြာပြီးနောက် သူတို့က သူတို့၏ ဆိုးယုတ်သော အပေါင်းအသင်းများကို ခေါ်လာပြီး ထိုနေရာ၌ မကောင်းမှုများကို ပြုလုပ်ကာ တန်ပြန်ရေးအစီအမံများကို ဆွေးနွေးသည့်အပြင် ဤသူထိုသူကို မည်သို့ညှဉ်းပန်းရမည်ကို လျှို့ဝှက်ကြံစည်ကြသည်။ အန္တိခရစ်တစ်ဦး သို့မဟုတ် ဆိုးယုတ်သောသူတစ်ဦး အသင်းတော်၌ ပေါ်လာသောအခါ ၎င်းတို့သည် မိမိတို့နှစ်သက်ပြီး အခွင့်ကောင်းယူရနိုင်မည့် လူတို့ကို ပထမဦးစွာ ရှာကြပြီး မိမိတို့၏အင်အားကို အလျင်ဦးဆုံး တိုးချဲ့ကာ လုံခြုံအောင်လုပ်ကြသည်။ မိမိတို့၏ ရာထူးနေရာကို မထိခိုက်စေရန်အတွက် သမ္မာတရားကို နားလည်သောသူတို့ကို လောလောဆယ်တွင် မထိပါးသေးဘဲ ထားရှိကြသည်။ လက်ရှိအစီအစဉ်ကို အဖျက်အမှောင့် မလုပ်ကြသေးချေ။ မိမိတို့၏ ရာထူးနေရာကို ခိုင်မာအောင်လုပ်ကာ သင့်တော်သော ကြံရာပါများကို ရှာဖွေပြီးနောက် သမ္မာတရားလိုက်စားသော ထိုညီအစ်ကို မောင်နှမများအား ညှဉ်းပန်းပြီး ကိုင်တွယ်ဖြေရှင်းရန် တန်ပြန်ရေးအစီအမံများကို စတင်ဆွေးနွေးကြသည်။ ထိုသူတို့ကို ၎င်းတို့ မည်သို့ ညှဉ်းပန်းပြီး ကိုင်တွယ်ဖြေရှင်းကြသနည်း။ ပထမအနေဖြင့် ၎င်းတို့အား အသိအမှတ်ပြုသောသူ၊ ၎င်းတို့နှင့်ပတ်သက်၍ ပိုင်းခြားသိမြင်နိုင်စွမ်း မရှိသောသူနှင့် ၎င်းတို့ အသုံးချနိုင်မည့်သူတို့ကို ဆွဲဆောင်သိမ်းသွင်းကြသည်။ ၎င်းတို့ ဆွဲဆောင်သိမ်းသွင်း၍ မရသောလူ သို့မဟုတ် ၎င်းတို့အား ပိုင်းခြားသိမြင်သောသူတို့ ရှိပါက ထိုသူတို့ကို သီးသန့်ခွဲထားဖို့ သို့မဟုတ် ရှင်းလင်းပစ်ဖို့ အကြောင်းပြချက် သို့မဟုတ် အကြောင်းရင်းကို ရှာကြသည်။ ဤအန္တိခရစ်များ၏ အပြုအမူက မည်သည့်စိတ်သဘောထားမျိုးကို ထုတ်ဖော်သနည်း။ (ရက်စက်ကြမ်းကြုတ်ခြင်းပင်။) ခေါင်းဆောင်တာဝန်များကို ၎င်းတို့ ခံယူသည့်နေရာတိုင်းသည် ညစ်ညမ်းဆိုးယုတ်သော အငွေ့အသက်များဖြင့် လွှမ်းမိုးသော နေရာဖြစ်သည်။ အသင်းတော်အသက်တာ၏ အစီအစဉ်မှာ အဖျက်အမှောင့်လုပ်ခြင်း ခံရသည်။ အကယ်၍ သင်သည် ၎င်းတို့ကို မနာခံပါက သင်သည် ဖိနှိပ်ခြင်း၊ ချုပ်ချယ်ခြင်း သို့မဟုတ် ရှင်းလင်းပစ်ခြင်း သို့မဟုတ် နှင်ထုတ်ခြင်းပင် ခံရမည်ဖြစ်သည်။ အန္တိခရစ်အချို့သည် လူဆိုးလူမိုက်များ၊ လူရမ်းကားများ သို့မဟုတ် အပေါက်ဆိုးသောမိန်းမများကဲ့သို့ ပြုမူကြသည်။ ဘုရားသခင်ကို ယုံကြည်လက်ခံပြီးနောက်တွင်ပင် ၎င်းတို့သည် ရာထူးနေရာတစ်ခုကို ရယူချင်နေဆဲ၊ ဘုရားသခင်၏ အိမ်တော်တွင် တင်တင်စီးစီး ပြုမူချင်နေဆဲနှင့် ဘုရားသခင် ရွေးချယ်ထားသော လူတို့ကို ထိန်းချုပ်ချင်နေဆဲ ဖြစ်သည်။ ဤနည်းအားဖြင့် ၎င်းတို့သည် အသင်းတော်ကို ကမောက်ကမ ဖြစ်စေကြသည်။ အကယ်၍ လူတို့သည် ပိုင်းခြားသိမြင်နိုင်စွမ်း ကင်းမဲ့ပါက သူတို့သည် ၎င်းတို့၏ အထင်အမြင် မှားစေခြင်းနှင့် ထိန်းချုပ်ခြင်းကို ခံရမည်ဖြစ်ပြီး နောက်ဆုံးတွင် သူတို့၏ ပျက်စီးခြင်းသို့ ဦးတည်သွားမည်ဖြစ်သည်။

အန္တိခရစ်များက လူတို့ကို မည်သို့ ဆွဲဆောင်သိမ်းသွင်းကြောင်း ငါတို့၏ ဆွေးနွေးချက်သည် ပြီးလုနီးပါးရှိပြီ။ ငါဆွေးနွေးခဲ့ပြီးဖြစ်သည့် ဤအ‌ကြောင်းကိစ္စများကို သင်တို့ နားထောင်လာနေသည်နှင့်အမျှ ယင်းတို့သည် ရှားပါးသည့်အရာတစ်ခု ဖြစ်ကြောင်း သင်တို့ ခံစားမိသလော။ သင်တို့သည် “ဤအရာ အမှန်တကယ် ဖြစ်ပျက်နိုင်သလော။ မဖြစ်နိုင်သည် မဟုတ်လော။ ဤသို့သောလူတို့သည် ယုံကြည်သူများကြားတွင် အဘယ်သို့ ရှိနိုင်သနည်း” ဟု စဉ်းစားလျက် အလွန် အံ့အားသင့်သလော။ သင်တို့ကို ငါပြောမည်။ ဤအရာထက်ပင် ပို၍ဆိုးနိုင်၏။ လူတိုင်းသည် အခြားသူများရှေ့တွင် ရှိသောအခါ လူသားပုံသဏ္ဌာန်ကို အယောင်ဆောင်သော်လည်း လူတို့မျက်ကွယ်ရာ၌ သူသည် မည်သည့်ပုံစံရှိသည် ဟူသည့်အရာက သူ၏ စစ်မှန်သော သရုပ်မှန်ကို ထုတ်ဖော်သည်။ အခြားသူများရှေ့၌ သူ၏ စကားများနှင့် လုပ်ဆောင်မှုများမှာ ဟန်ဆောင်ခြင်း၊ အယောင်ဆောင် ပုံဖမ်းခြင်းသာ ဖြစ်၏။ လူတို့မျက်ကွယ်ရာ၌ သူ ပြောသည့်အရာနှင့် လုပ်သည့်အရာက သူ၏ စစ်မှန်သော ပင်ကိုအဖြစ်ကို ထင်ဟပ်စေသည်။ အကယ်၍ လူတစ်ဦးကို လူတို့ရှေ့တွင် ပုံစံတစ်မျိုး မြင်ရပြီး လူတို့မျက်ကွယ်ရာ၌ အခြားပုံစံတစ်မျိုးဖြင့် မြင်ရပါက မည်သည့်အရာသည် အစစ်ဖြစ်ပြီး မည်သည့်အရာက အတုဖြစ်သည်ကို သင်တို့ ပိုင်းခြားသိမြင်သင့်သည် မဟုတ်လော။ အန္တိခရစ်တစ်ဦးသည် လူတို့ရှေ့တွင် အလွန်ယဉ်ကျေးပုံ ပေါက်နိုင်သော်လည်း လူတို့မျက်ကွယ်ရာ၌ ထိုအန္တိခရစ် ပြုလုပ်ခဲ့သည့်အရာကို သူတို့သိပါက ယင်းကို စက်ဆုပ်ရွံရှာဖွယ် ကောင်းသည်ဟု မြင်ကြမည်ဖြစ်သည်။ ထိုအန္တိခရစ်နှင့် ဆက်ဆံရသည်ကို ရှက်စရာဖြစ်သည်၊ သူသည် တည်ကြည်မှုရှိသောသူတစ်ဦးမဟုတ်ဘဲ ယုတ်မာပြီး သိမ်ဖျင်းသည်ဟု ခံစားကြမည်။ ထိုသို့ဖြစ်လျှင် ထိုအန္တိခရစ်သည် ပုံမှန်လူတို့နှင့် အဆင်ပြေနိုင်သလော။ မပြေနိုင်ပေ။ ဤသည်မှာ ပုံမှန်လူတစ်ဦး၌ မကောင်းသော အကျင့်အနည်းငယ် ရှိသည့်ကိစ္စမဟုတ်ဘဲ သူ၏ စိတ်သဘောထားနှင့် ဆိုင်သောကိစ္စ ဖြစ်သည်။ သူ၏ စိတ်သဘောထားကို မြင်တွေ့လျှင် မြင်တွေ့ချင်း သူသည် လူမဟုတ်ဘဲ လူ့တိရစ္ဆာန်တစ်ကောင်၊ နတ်ဆိုးတစ်ကောင်ဖြစ်ကြောင်း သင်တို့ သဘောပေါက်လေသည်။ လူသားများသည် တိရစ္ဆာန်များနှင့် ပေါင်းသင်းဆက်ဆံသောအခါ မည်သည့်အရာကို ခံစားရသနည်း ဟူသည်ကို ငါ့ကိုပြောလော့။ ယင်းမှာ ဝက်တစ်ကောင်ကို အိမ်ထဲခေါ်သွားပြီး သန့်စင်ပေးကာ အဝတ်အစားလေးများ ဝတ်ဆင်ပေးသည့်အပြင် အိမ်မွေးတိရစ္ဆာန်တစ်ကောင်ကဲ့သို့ သဘောထားခြင်းနှင့် တူ၏။ နောက်တစ်နေ့တွင် အိမ်သည် ဝက်ခြံဖြစ်သွားသည်ကို သင် တွေ့ရလေသည်။ သူက သန့်သန့်ရှင်းရှင်း နေဖို့ လုံးဝ ဂရုမစိုက်ဘဲ အိမ်ထဲတွင် စားသောက်ပြီး ကျင်ကြီးကျင်ငယ် သွားလေသည်။ ထိုအခါ သင်သည် ဝက်များကို ဤအတိုင်း ထား၍မရမှန်း သဘောပေါက်တော့၏။ ယင်းတို့သည် တိရစ္ဆာန်များပင်။ အန္တိခရစ်များကဲ့သို့သော လူတို့သည် အပြင်ပန်းတွင် အစွမ်းအစ အနည်းငယ်နှင့် သွန်သင်လေ့ကျင့်ပေးခြင်းခံရမှု အနည်းငယ်ရှိနေသည့်ပုံ ပေါက်နိုင်သည် သို့မဟုတ် တစ်ချိန်က လူ့အသိုင်းအဝိုင်းထဲတွင် ဂုဏ်သတင်းကြီးသော ပုဂ္ဂိုလ်တစ်ဦး ဖြစ်ပြီး ရိုသေလေးစားမှု အနည်းငယ် ရရှိထားကောင်း ရရှိထားမည်။ သို့သော် ၎င်းတို့အများစုမှာ တိရစ္ဆာန်များကဲ့သို့ပင် ဖြစ်ကာ အသိတရားနှင့် ဆင်ခြင်တုံတရားပင် မရှိကြချေ။ ၎င်းတို့သည် ပုံမှန်လူ့သဘာဝကို ပိုင်ဆိုင်ထားကြသလော။ (ပိုင်ဆိုင်မထားကြပါ။) ၎င်းတို့သည် ပုံမှန်လူ့သဘာဝ မရှိလျှင် လူဟု သတ်မှတ်၍ ရနိုင်သေးသလော။ ၎င်းတို့၏ ဦးဆောင်မှုကို သင်တို့ လက်ခံနိုင်သလော။ ညီအစ်ကို မောင်နှမများသည် ထိုကဲ့သို့သော လူတို့၏လက်ထဲသို့ ကျရောက်သွားလျှင် ဘာဖြစ်သွားမည်နည်း။ ထိုသူတို့သည် အထင်အမြင်မှားစေခြင်းနှင့် ဆွဲဆောင်သိမ်းသွင်းခြင်းကို ခံရမည်ဖြစ်ပြီး ဒုက္ခခံစားရမည်မှာ အသေအချာပင်။ အန္တိခရစ်များသည် နတ်ဆိုးများဖြစ်ကြပြီး ၎င်းတို့၌ အသိတရား သို့မဟုတ် ဆင်ခြင်တုံတရား မရှိပေ။ အ‌ပေါ်ယံတွင် ၎င်းတို့က လူအချို့အပေါ် အလွန်ပင် ချစ်တတ်သည်၊ နားလည်တတ်သည်၊ ပြီးလျှင် လူတို့၏ အခက်အခဲများ၊ အားနည်းချက်များနှင့် စိတ်ခံစားမှုဆိုင်ရာ လိုအပ်ချက်များကို စာနာထောက်ထားသည်ဟု ထင်ရသည်။ လက်တွေ့တွင်မူ ဤသူတို့မှာ ၎င်းတို့ မျက်နှာပေးပြီး ၎င်းတို့ကို မြှောက်ပင့်သော လူတို့ပင် ဖြစ်ကြ၏။ သို့သော် ဤလူတို့က ၎င်းတို့၏ အဆင့်အတန်း သို့မဟုတ် ဂုဏ်သတင်းကို ခြိမ်းခြောက်လျှင် သူတို့သည် ကြင်နာစိတ်ဖြင့်ပင် ဆက်ဆံခံရမည် မဟုတ်ဘဲ သနားညှာတာမှု သို့မဟုတ် သည်းခံမှုတစ်စက်မျှ မရှိဘဲ ပို၍ပင် မလိုမုန်းထားသော နည်းလမ်းများကို အသုံးပြုလျက် စဉ်းလဲစွာ ကိုင်တွယ်ဖြေရှင်းခြင်း ခံရမည်ဖြစ်သည်။ အန္တိခရစ်များ၏ ချစ်ခြင်းမေတ္တာနှင့် သည်းခံခြင်းသည် အပေါ်ယံသာလျှင် ဖြစ်ပြီး ၎င်းတို့၏ ရည်မှန်းချက်ပန်းတိုင်မှာ လူတို့အား ဘုရားသခင်ထံ ခေါ်ဆောင်သွားရန် လုံးဝ မဟုတ်ဘဲ မိမိတို့ကို ကိုးကွယ်စေရန်နှင့် မိမိတို့နောက်လိုက်စေရန် ဖြစ်သည်။ လူတို့အား ဤနည်းအတိုင်း ထောင်ချောက်ဆင်သည့် ရည်ရွယ်ချက်မှာ မိမိတို့၏ ရာထူးနေရာကို လုံခြုံစေရန်နှင့် လူတို့၏ ကိုးကွယ်မှုနှင့် နောက်လိုက်မှုကို ရရှိရန် ဖြစ်၏။ လူတို့ကို အထင်အမြင် မှားစေရန်နှင့် ဆွဲဆောင်သိမ်းသွင်းရန် အန္တိခရစ်များက မည်သည့်နည်းလမ်းကို အသုံးပြုသည်ဖြစ်စေ သေချာသောအချက်တစ်ခု ရှိ၏။ ၎င်းတို့သည် မိမိတို့၏ အာဏာနှင့် အဆင့်အတန်းအဖို့အလို့ငှာ ဦးနှောက်ခြောက်အောင် စဉ်းစားပြီး လိုအပ်သော မည်သည့်နည်းလမ်းကိုမဆို အသုံးချကြမည် ဖြစ်သည်။ နောက်ထပ် သေချာသည့်အရာမှာ ၎င်းတို့ မည်သည့်အရာကို ပြုလုပ်သည်ဖြစ်စေ မိမိတို့၏ တာဝန်များကို ထမ်းဆောင်ဖို့ လုပ်ဆောင်နေခြင်း မဟုတ်သည့်အပြင် မိမိတို့၏ တာဝန်များကို ကောင်းစွာ ဖြည့်ဆည်းဖို့ လုပ်ဆောင်နေခြင်း မဟုတ်သည်မှာ သေချာ၏။ ထိုအစား အသင်းတော်ထဲတွင် အာဏာစွဲကိုင်ဖို့ဟူသည့် ၎င်းတို့၏ ရည်မှန်းချက်ပန်းတိုင်ကို စွမ်းဆောင်ရရှိရန် လုပ်ခြင်းသာ ဖြစ်သည်။ ထိုမျှမက ၎င်းတို့ မည်သည့်အရာကို လုပ်သည်ဖြစ်စေ ဘုရားအိမ်တော်၏ အကျိုးကို မည်သည့်အခါမျှ ထည့်မတွက်သကဲ့သို့ ဘုရားသခင် ရွေးချယ်ထားသော လူတို့၏ အကျိုးကို ထည့်မတွက်သည်မှာ မုချဖြစ်သည်။ အန္တိခရစ်များ၏ အဘိဓာန်ထဲတွင် ဤထည့်သွင်းစဉ်းစားခြင်း နှစ်ခုလုံး မရှိပေ။ ၎င်းတို့၌ ပင်ကိုအားဖြင့် ယင်းတို့ လုံးဝမရှိပေ။ ၎င်းတို့၏ ခေါင်းဆောင်မှုက မည်သည့်အဆင့် ရှိသည်ဖြစ်စေ ဘုရားအိမ်တော် သို့မဟုတ် ဘုရားသခင် ရွေးချယ်ထားသော လူတို့၏ အကျိုးအတွက် အလေးထားမှု နည်းနည်းမျှပင် မပြချေ။ ၎င်းတို့၏ စိတ်ကူးများနှင့် ရှုထောင့်များတွင် အသင်းတော်၏ အလုပ်နှင့် ဘုရားအိမ်တော်၏ အကျိုးမှာ မဆီမဆိုင် ဖြစ်ပြီး အထင်သေးသည်။ ၎င်းတို့က မိမိတို့၏ ရာထူးနေရာနှင့် ကိုယ်ပိုင်အကျိုးကိုသာ စဉ်းစားကြသည်။ ဤအရာအားဖြင့် အန္တိခရစ်များ၏ သဘာဝအနှစ်သာရမှာ ကောက်ကျစ်ဆိုးယုတ်ခြင်းအပြင် အထူးသဖြင့် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသည်ကို မြင်တွေ့နိုင်သည်။ ၎င်းတို့သည် အခြားသူများ၏ သေရေးရှင်ရေးကို စိုးစဉ်းမျှ အာရုံစိုက်ခြင်း မရှိဘဲ မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းအဖို့အလို့ငှာသာ ပြုမူဆောင်ရွက်ကြသည်။ မိမိတို့၏ ရာထူးနေရာအတွက် ခြိမ်း‌ခြောက်မှုပေးသော မည်သူမဆို မသမာသော နှိမ်နင်းခြင်းနှင့် ပထုတ်ခြင်းကို ခံစားရသည့်အပြင် အတိုင်းအတာ အပြည့်အဝ ညှဉ်းပန်းခြင်း ခံရလေသည်။ တစ်ခါတစ်ရံ အန္တိခရစ်များသည် မကောင်းမှုများစွာ ကျူးလွန်ခြင်းအတွက် အတိုင်ခံရပြီး ၎င်းတို့ကို အထက်က သိရှိသွားကာ မိမိတို့၏ ရာထူးနေရာကို ဆုံးရှုံးရတော့မလို ဖြစ်သောအခါ စတင်၍ သည်းထန်စွာ ငိုကြွေးတော့သည်။ အပြင်ပန်းအားဖြင့် ၎င်းတို့သည် နောင်တရဟန်တူပြီး ဘုရားသခင်ဆီသို့ ပြန်လှည့်လာသည့်ပုံ ပေါက်သော်လည်း ၎င်းတို့မျက်ရည်များ၏ နောက်ကွယ်မှ စစ်မှန်သော အကြောင်းရင်းမှာ အဘယ်နည်း။ ၎င်းတို့သည် မည်သည့်အရာကို အမှန်တကယ် နောင်တရသနည်း။ ၎င်းတို့သည် လူတို့၏ စိတ်နှလုံးများ၊ မိမိတို့၏ ရာထူးနေရာနှင့် ဂုဏ်သတင်းကို ဆုံးရှုံးသွားရသဖြင့် ဝမ်းနည်းပြီး ခံစားရခြင်းဖြစ်သည်။ ဤသည်မှာ ၎င်းတို့၏ မျက်ရည်များ၌ ပါဝင်သည့်အရာ ဖြစ်၏။ တစ်ချိန်တည်းမှာပင် ၎င်းတို့သည် မိမိတို့၏ ရာထူးနေရာကို ခိုင်မာစေရန်၊ မိမိတို့၏ ကျရှုံးမှုများမှ သင်ယူရန်နှင့် မိမိတို့ တစ်ကျော့ပြန်လာရန်အတွက် နောက်ထပ်ခြေလှမ်းများကို လုပ်ကြံဖန်တီးနေပြီ ဖြစ်သည်။ အန္တိခရစ်များ၏ ဤအပြုအမူမှနေ၍ အကဲဖြတ်ရလျှင် ၎င်းတို့သည် မိမိတို့၏ ပြစ်မှားခြင်းများနှင့် မိမိတို့ ထုတ်ဖော်ထားသည့် ဖောက်ပြန်ပျက်စီးသော စိတ်သဘောထားများ အတွက်ကြောင့် မည်သည့်အခါမျှ နောင်တမရ သို့မဟုတ် စိတ်ဒုက္ခမခံစားရသည့်အပြင် မိမိတို့ကိုယ်မိမိ အမှန်တကယ် သိကျွမ်းခြင်း သို့မဟုတ် နောင်တရခြင်း မရှိမည်မှာ အသေအချာပင်။ ၎င်းတို့သည် ဘုရားသခင်၏ ရှေ့တော်မှောက်တွင် ဒူးထောက်ကာ အသည်းအသန် ငိုကြွေးလျက် မိမိတို့ကိုယ်မိမိ ပြန်လည်သုံးသပ်ပြီး ကျိန်ဆဲကောင်း ကျိန်ဆဲမည် ဖြစ်သော်လည်း ဤသည်မှာ လူတို့ကို အထင်အမြင် မှားစေဖို့ ရည်ရွယ်သည့် အပေါ်ယံသာဖြစ်ပြီး လူအချို့က ယင်းကို စစ်မှန်သည်ဟုပင် ယုံကောင်းယုံကြမည် ဖြစ်သည်။ ထိုအခိုက်တွင် ၎င်းတို့၏ ခံစားချက်များက အစစ်အမှန် ဖြစ်နိုင်သည်။ သို့သော်လည်း အန္တိခရစ်များသည် မည်သည့်အခါမျှ စစ်မှန်သောနောင်တ ရှိမည် မဟုတ်သည်ကို သတိရဖို့လိုသည်။ ၎င်းတို့သည် တစ်နေ့တွင် ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံရလျှင်ပင် အမှန်တကယ် နောင်တရကြမည် မဟုတ်ပေ။ ၎င်းတို့သည် မိမိတို့၏ ကျရှုံးမှုနှင့် မိမိတို့၏ သရုပ်ဆောင်မှု ပျက်သွားပြီး မိမိတို့၏ ဒုစရိုက်အမှုများအားလုံးကို ဖော်ထုတ်ခဲ့မိသည်ကိုသာ အသိအမှတ်ပြုကြမည် ဖြစ်သည်။ အဘယ့်ကြောင့် ငါ ဤသို့ဆိုရသနည်း။ အဘယ့်ကြောင့်ဆိုသော် သမ္မာတရားနှင့် ဘုရားသခင်ကို မုန်းတီးခြင်းဟူသည့် အန္တိခရစ်များ၏ သဘာဝကို အခြေခံ၍ သမ္မာတရားကို မည်သည့်အခါမျှ လက်ခံကြမည် မဟုတ်ပေ။ ထို့ကြောင့် အန္တိခရစ်များ၏ မိမိကိုယ်ကိုသိမြင်မှုဟူသည်မှာ အမြဲတစေ မှား၏။ ၎င်းတို့သည် အာဏာလုယူဖို့နှင့် ရာထူးနေရာကို ခိုင်မာစေဖို့အတွက် အခွင့်အရေးများကို အမိအရ မယူနိုင်ခဲ့သောကြောင့် လူတို့၏ စိတ်နှလုံးများကို ဆုံးရှုံးရသည်ဟုသာ ဝန်ခံကြမည်။ ၎င်းတို့၏ နောင်တနှင့် ခံစားမှုမှာ ဤအကြောင်းရင်းများကြောင့် ဖြစ်၏။ အန္တိခရစ်များသည် သောကရောက်သောအခါတွင် မျက်ရည်ကျကောင်း ကျနိုင်သော်လည်း အဘယ့်ကြောင့် ငိုကြွေးကြသနည်း။ ၎င်းတို့မျက်ရည်များ၏ နောက်ကွယ်၌ မည်သည့်အရာ ရှိသနည်း။ ၎င်းတို့၏ ဒုစရိုက်အမှုတို့ အမြောက်အမြား ဖော်ထုတ်ခံထားရပြီး မိမိတို့၏ ရာထူးနေရာကို ဆုံးရှုံးသွားရသောကြောင့် ငိုကြွေးခြင်းဖြစ်၏။ အကယ်၍ ၎င်းတို့သည် အမှားကျူးလွန်ခြင်းနှင့် ဘုရားသခင်အပေါ် အကြွေးတင်ရှိသည်ဟု ခံစားရခြင်းကြောင့် အမှန်တကယ် နောင်တရနိုင်ပြီး ငိုကြွေးသည်ဆိုလျှင် ထိုသို့သော ဒုစရိုက်မျိုးစုံကို ကျူးလွန်မည် မဟုတ်ပေ။ ၎င်းတို့၌ အပြစ်ရှိသည်ဟူသော အသိစိတ် ကင်းမဲ့ပြီး မိမိတို့၏ ဒုစရိုက်အမှုများကို ဝန်မခံကြပေ။ ထိုအခါ စစ်မှန်သော နောင်တတရားက အဘယ်သို့ ဖြစ်ပေါ်နိုင်မည်နည်း။ ၎င်းတို့သည် ဒုစရိုက်ကျူးလွန်ပြီးနောက် နောင်တမရကြပေ။ ၎င်းတို့သည် ဥပေက္ခာပြုခြင်းနှင့် ပြည့်ဝကာ မိမိတို့သည် သိက္ခာကျရပြီဖြစ်ပြီး သူများလက်ညှိုးထိုး ခံရအောင် လုပ်မိပြီဟုသာ ခံစားကြသည်။ ၎င်းတို့၏ စိတ်အခြေအနေက အနည်းငယ် ကျဆင်းကောင်း ကျဆင်းသွားနိုင်သည်။ အပြင်ပန်းတွင် မည်သည့်အရာမျှ လွဲမှားမသွားသည့်ပုံ ပေါက်လင့်ကစား အဖြစ်မှန်မှာ ၎င်းတို့သည် စိတ်နှလုံးထဲ၌ ဆေးရွက်ခါးများကို စားမိသော ဆွံ့အသူတစ်ဦးနှင့် တူလျက် တိတ်တဆိတ် စိတ်ဒုက္ခခံစားကြသည်။ ၎င်းတို့သည် မိမိတို့၏ စိတ်နှလုံးထဲတွင် ခံစားချက်လေပွေများကို ခံစားရပြီး သည်းထန်စွာ ငိုကြွေးကြသော်လည်း စစ်မှန်သော နောင်တတရား မရှိပေ။ ဤသည်မှာ အခြေအနေ အမှန်ဖြစ်၏။ တစ်ခါတစ်ရံတွင် အန္တိခရစ်များက “ကျွန်ုပ်၏ အစွမ်းအစမှာ ညံ့ဖျင်းသောကြောင့် အလုပ်တာဝန်ကို ကောင်းမွန်စွာ မလုပ်ခဲ့မိသည့်အပြင် အဖျက်အမှောင့်လုပ်ခြင်းနှင့် နှောင့်ယှက်ခြင်း ဟူသည့် အပြုအမူအချို့ကို ကျူးလွန်ခဲ့မိခြင်း ဖြစ်သည်။ ကျွန်ုပ်သည် ဦးဆောင်မှုပြုဖို့ ပျက်ကွက်ခဲ့ပြီး ခေါင်းဆောင်မှုအတွက် မထိုက်တန်ပေ။ ဘုရားက ကျွန်ုပ်ကို ဆုံးမပဲ့ပြင်ပြီး ကျိန်ဆဲပါစေ။ အကယ်၍ သင်တို့သည် အနာဂတ်တွင် ကျွန်ုပ်ကို ခေါင်းဆောင်မှုအတွက် မရွေးချယ်ဖို့ ဆုံးဖြတ်လျှင်လည်း ကျွန်ုပ် မကျေမနပ် ပြောမည်မဟုတ်” ဟူသည့် နားထောင်ကောင်းသော စကားအချို့ကို ပြောကောင်းပြောမည် ဖြစ်သည်။ ထို့နောက် ၎င်းတို့သည် ဗြုန်းခနဲ ငိုတော့သည်။ လူအချို့သည် ပိုင်းခြားသိမြင်နိုင်စွမ်း ကင်းမဲ့လျက် ၎င်းတို့ကို သနားကြင်နာမှု ခံစားကာ “မငိုပါနှင့်။ အနာဂတ်တွင် သင့်ကို ကျွန်ုပ်တို့ ထပ်မံ ရွေးချယ်ကြပါမည်” ဟု ပြောလေသည်။ ဤသည်ကို ကြားရသောအခါ ၎င်းတို့ ချက်ချင်းပင် အငိုရပ်တော့သည်။ ၎င်းတို့၏ သရုပ်အမှန်ကို ယခု သင်တို့ တွေ့ပြီလော။ ၎င်းတို့သည် နှစ်လိုဖွယ်ကောင်းသော စကားအနည်းငယ်ကို ပြောလျှင် ယင်းမှာ လူတို့၏ စိတ်နှလုံးများကို စည်းရုံးသိမ်းသွင်းဖို့၊ ထိုလူတို့ကို အထင်အမြင် မှားစေဖို့နှင့် လှည့်စားဖို့ဖြစ်ပြီး အချို့က ထို့အတွက်ပင် အနှပ်ခံရသည်။ အန္တိခရစ်များ မျက်ရည်ကျသည့်အခါတိုင်း ယင်း၏ နောက်ကွယ်တွင် ကွယ်ဝှက်ထားသော ရည်ရွယ်ချက်တစ်ခု သေချာပေါက် ရှိလေသည်။ ၎င်းတို့ကို ကိုးကွယ်သောသူတို့က ၎င်းတို့ကို စတင်မေးခွန်းထုတ်ပြီး ၎င်းတို့၏ အဆင့်အတန်းအတွက် စိတ်မချရတော့သောအခါ ၎င်းတို့ ငိုတော့သည်။ ၎င်းတို့သည် အလွန် စိတ်ကယောက်ကယက်ဖြစ်သဖြင့် မစားနိုင်၊ မအိပ်နိုင်ဖြစ်ကာ ၎င်းတို့၏ မိသားစုထံ “ကျွန်ုပ်သည် ခေါင်းဆောင်မှုတာဝန် မယူရပါက အဘယ်သို့ ဆက်လက်၍ စခန်းသွားနိုင်မည်နည်း” ဟု ထပ်တလဲလဲ ပြောကြသည်။ ၎င်းတို့၏ မိသားစုက “သင်သည် ယခင်က အဆင့်အတန်းမရှိဘဲနှင့်ပင် အဆင်ပြေအောင် နေခဲ့သည်မဟုတ်လော။ အဘယ့်ကြောင့် သင် ဆက်လက်မနေနိုင်ရမည်နည်း” ဟု ပြန်ပြောကြသည်။ ၎င်းတို့က “ကျွန်ုပ်၏ အဆင့်အတန်းကြောင့် မဟုတ်ခဲ့လျှင် ဤအကျိုးအမြတ်များကို ရရှိခဲ့ပြီးဖြစ်မည်လော။ ကျွန်ုပ်တို့ ဤမျှလောက် ကောင်းစားမည်လော။ သင် အဘယ့်ကြောင့် အလွန် စဉ်းစားဉာဏ်မဲ့ရသနည်း” ဟု ပြန်ပြောသည်။ အချို့က အိမ်၌ ပွင့်ပွင့်လင်းလင်းဖြင့်ပင် “အဆင့်အတန်းမရှိဘဲ အသက်ရှင်ရခြင်း၏ အကျိုးမှာ အဘယ်နည်း။ ဘဝ၏ အဓိပ္ပာယ်မှာ အဘယ်နည်း။ ကျွန်ုပ်တို့၏ မိသားစု၌ လူအနည်းငယ်သာ ရှိပြီး အိမ်တွင် ကျွန်ုပ်သည် ဤလူအနည်းငယ်အ‌ပေါ်၌သာ စီမံကြီးကြပ်သည်။ ကျွန်ုပ်သည် အိမ်ထောင်စု၏ အကြီးအကဲတစ်ဦးသာ ဖြစ်ပြီး ကျွန်ုပ်၏ အဆင့်အတန်းက မမြင့်မားပေ။ ကျွန်ုပ်သည် အသင်းတော်ထဲ၌ ရာထူးရာခံ ရှိသင့်သည်။ သို့မဟုတ်လျှင် ကျွန်ုပ်၏ဘဝမှာ အလဟဿ ဖြစ်၏။ ထို့ပြင် အသင်းတော်၌ ဤရာထူးနေရာမရှိဘဲ ကျွန်ုပ်တို့၏ မိသားစု၌ ထိုမျှကောင်းမွန်သော ဘဝကို ပိုင်ဆိုင်နိုင်မည်လော” ဟု ပြောကြသည်။ နောက်ကွယ်တွင် ၎င်းတို့ အမှန်အတိုင်း စကားပြောကြပြီး ၎င်းတို့၏ ရည်မှန်းချက်များက ပွင့်ထွက်လာသည်။ ဤသည်မှာ အရှက်မဲ့သောသူတစ်ဦး မဟုတ်လော။ အန္တိခရစ်များ၏ အထင်အမြင်မှားစေခြင်းသည် ရံဖန်ရံခါမှဖြစ်သော ပြစ်မှားခြင်းမဟုတ်၊ ယင်းသည် မတော်တဆမဟုတ်။ အကယ်၍ ဤသည်တို့မှာ ရံဖန်ရံခါနှင့် မတော်တဆဖြစ်သည့် မကောင်းသော လုပ်ရပ်များ ဖြစ်ခဲ့ပါက ၎င်းတို့ကို အန္တိခရစ်များဟု သတ်မှတ်မည် မဟုတ်ပေ။ အန္တိခရစ်များက လူတို့ကို ရည်ရွယ်ချက်ရှိရှိ အထင်အမြင်မှားအောင် လုပ်ကြသည်။ ၎င်းတို့ကို စာတန်၏သဘာဝက ထိန်းချုပ်ထားသည်။ ဤသည်မှာ ၎င်းတို့အနေဖြင့် လူတို့ကို တစ်သမတ်တည်း အထင်အမြင် မှားအောင်လုပ်ကာ လူတို့ကို ထိန်းချုပ်ဖို့နှင့် နောက်ဆုံးတွင် အာဏာရရှိဖို့အတွက် ဤနည်းလမ်းကို ရည်ရွယ်ချက်ရှိရှိဖြင့် အသုံးပြုရခြင်း အကြောင်းရင်းဖြစ်သည်။ အမှန်အားဖြင့် လူတို့ကို အထင်အမြင်မှားအောင် လုပ်ခြင်းနှင့် ထိန်းချုပ်ခြင်း၌ အန္တိခရစ်တစ်ဦး၏ ရည်ရွယ်ချက်မှာ ထိုသူတို့ကို မိမိတို့အား နားထောင်စေရန်၊ မိမိတို့၏ ဦးဆောင်မှုနောက်သို့ လိုက်စေရန်နှင့် ဘုရားသခင်ထံမှ ကင်းကွာစေရန် ဖြစ်သည်။ ထိုအန္တိခရစ်၏ ရည်မှန်းချက်များမှာ အလွန် ရှင်းလင်း၏။ ၎င်းတို့သည် လူတို့ကိုရအောင် ဘုရားသခင်နှင့် ယှဉ်ပြိုင်ဖို့ ရည်ရွယ်သည်။ ၎င်းတို့၏ လုပ်ရပ်များမှာ ဖောက်ပြန်ပျက်စီးခြင်းအား ခဏတဖြုတ် ထုတ်ဖော်ပြမှုများ မဟုတ်သကဲ့သို့ ယင်းတို့ကို မရည်ရွယ်ဘဲ စိတ်လိုက်မာန်ပါ လုပ်မိခြင်းလည်း မဟုတ်သည့်အပြင် အထူးတလည် အခြေအနေများကြောင့် မလုပ်မဖြစ် လုပ်ရခြင်းလည်း မဟုတ်သည်မှာ အသေအချာပင်။ ယင်းမှာ လုံးလုံးလျားလျားပင် ၎င်းတို့၏ ကောက်ကျစ်ဆိုးယုတ်သော သဘာဝ၊ ၎င်းတို့၏ လွန်ကဲသော ရည်မှန်းချက်များနှင့် လိုအင်ဆန္ဒများ၊ ၎င်းတို့၏ မသိမသာနှင့် ဒုက္ခပေးတတ်သော စိတ်သဘောထားနှင့် ၎င်းတို့၏ မြောက်မြားစွာသော အကြံအစည်များကြောင့် ဖြစ်လေသည်။ ယခုတွင် ၎င်းတို့၏ ဤအရာများအား ပြုလုပ်နိုင်စွမ်းကို ၎င်းတို့၏ သဘာဝအနှစ်သာရက အဆုံးအဖြတ်ပေးခြင်း ဖြစ်သည်။ ဘုရားသခင်ကို ယုံကြည်လက်ခံပြီးနောက် ၎င်းတို့သည် ဤရည်မှန်းချက်များနှင့် အကြံအစည်များကို သိုထားလျက် ဤစိတ်ကူးယဉ်မှုများ စတင်၍ ပြည့်မြောက်လာစေပြီး မိမိတို့၏ ရည်မှန်းချက်ပန်းတိုင်များကို ဖြစ်မြောက်အောင်မြင်ဖို့အတွက် ခေါင်းဆောင်တစ်ဦး ဖြစ်လာရန် စောင့်စားနေခြင်းသာ ဖြစ်သည်။ ဤသည်မှာ အန္တိခရစ်တစ်ဦး၏ စိတ်နှလုံးနှင့်ဆိုင်သည့် အခြေအနေအမှန် အတိအကျပင် ဖြစ်၏။

အထက်တွင် ဆွေးနွေးခဲ့သော အကြောင်းအရာမှနေ၍ သင်တို့ ဝင်ရောက်ဖို့လိုသည့် သမ္မာတရားကို နားလည်ထားသင့်သည်။ တစ်ဖက်တွင် ထိုသို့သော အပြုအမူများနှင့် သဘာဝအနှစ်သာရကို ပြသည့် အန္တိခရစ်များနှင့် ဆိုးယုတ်သောလူများကို ပိုင်းခြားသိမြင်သင့်သည်။ အခြားတစ်ဖက်တွင် သင်တို့သည် ဤအပြုအမူများကို ထုတ်ဖော်ပြခြင်းရှိမရှိ သိရဖို့ မိမိကိုယ်မိမိနှင့်လည်း နှိုင်းယှဉ်သင့်သည်။ ယခုတွင် မိမိတို့ပြောသည့်အရာနှင့် အန္တိခရစ်များ၏ အပြောအဆိုကြားတွင် တစ်ပုံစံတည်းဖြစ်ခြင်းကို တွေ့ရှိနိုင်ပါက သို့မဟုတ် အလားတူသော အခြေအနေများတွင် တူညီသော အပြုအမူများကို နှစ်ဦးလုံးက ထုတ်ဖော်ပြပါက သင်နှင့် အန္တိခရစ်တို့ကြားမှ ထုတ်ဖော်သော စိတ်သဘောထား သို့မဟုတ် လက်တွေ့လုပ်ဆောင်မှုတွင် တူညီချက်များကို သင်တို့ ပိုင်းခြားသိမြင်နိုင်သလော။ ငါ ဆွေးနွေးသွားသည့် နမူနာအချို့မှတစ်ဆင့်ဖြစ်စေ၊ ထိုနမူနာများထဲတွင် ဖော်ပြထားသည့် အသေးစိတ်အချက်များ၊ စကားလုံးများနှင့် လုပ်ရပ်များမှတစ်ဆင့်ဖြစ်စေ ဤနေရာတွင် မိတ်သဟာယပြုသွားသည့် သမ္မာတရားကို သင်တို့ နားလည်နိုင်သလော သို့မဟုတ် ဤနေရာတွင် ဖော်ထုတ်ထားသည့် လူတို့၏ ဖောက်ပြန်ပျက်စီးသော စိတ်သဘောထားများကို သင်တို့ နားလည်နိုင်သလော။ သင်တို့သည် ဤကဲ့သို့ နားထောင်နိုင်သလော။ သင်တို့သည် မည်သည့်ရှုထောင့်မှနေ၍ နားထောင်နေသနည်း။ သင်တို့သည် ဤစိတ်သဘောထားများနှင့် အန္တိခရစ်များ၏ အနှစ်သာရများကို ပိုင်းခြားသိမြင်နေပြီး ဤအပြုအမူများနှင့် ကျင့်ကြံမှုများကို ပွဲကြည့်ပရိသတ်တစ်ဦး၏ ရှုထောင့်မှနေ၍ လုံးလုံးလျားလျား ကြည့်နေသည်ဆိုလျှင် သမ္မာတရားကို ရရှိနိုင်မည်လော။ (မရရှိနိုင်ပေ။) သို့ဆိုလျှင် သင်တို့သည် မည်သည့်ရှုထောင့်မှနေ၍ နားထောင်သင့်သနည်း။ (မိမိဘာသာ နှိုင်းယှဉ်ကြည့်ခြင်းမှနေ၍ ဖြစ်သည်။) မိမိဘာသာ နှိုင်းယှဉ်ကြည့်ခြင်းသည် အခြေခံအကျဆုံးအရာ ဖြစ်၏။ အခြားအရာ ရှိသေးသလော။ (မိမိကိုယ်ကို သမ္မာတရားနှင့် ပြင်ဆင်ထားခြင်း ဖြစ်သည်။) မှန်၏၊ သင်တို့သည် ငါဆွေးနွေးသည့် ဥပမာတိုင်းတွင် သင်တို့ နားလည်ဖို့လိုသည့် သမ္မာတရားကို နားလည်ရမည်။ ဝိညာဉ်ရေးရာ နားလည်သဘောပေါက်မှု မရှိသောသူတို့သည် အချက်အလက်များကိုသာ သဘောပေါက်နားလည်နိုင်သော်လည်း ဝိညာဉ်ရေးရာ နားလည်သဘောပေါက်မှု ရှိပြီး အစွမ်းအစကောင်းကို ပိုင်ဆိုင်သောသူတို့ကမူ ယင်းတို့မှနေ၍ သမ္မာတရားကို နားလည်ပြီး ရရှိနိုင်သည်။ သင်တို့သည် ဆွေးနွေးပေးထားသည့် ဇာတ်လမ်းများနှင့် ဥပမာများထဲတွင် ပါဝင်သည့် သမ္မာတရားများကို အမျိုးအစားခွဲခြားနိုင်သလော။ အချို့သော ဇာတ်လမ်းများ သို့မဟုတ် ဥပမာများနှင့် ပတ်သက်၍ မိတ်သဟာယပြုခြင်းကို လူတို့အနေဖြင့် ယင်းတို့ကို လက်တွေ့ကျမှုနှင့် ချိတ်ဆက်ဖို့ အကူအညီပေးရန်၊ လက်တွေ့ကျမှုတွင် ထင်ဟပ်သည့် ပြဿနာအမျိုးမျိုးကို ပို၍နားလည်စေရန်နှင့် ဤသမ္မာတရား လက္ခဏာသွင်ပြင်နှင့် ဆက်စပ်သည့် အမျိုးမျိုးသော သရုပ်သကန်များနှင့် အနှစ်သာရများနှင့် ပတ်သက်၍ ၎င်းတို့၏ စွဲမှတ်မှုကို လေးနက်စေရန် ရည်ရွယ်သည်။ တစ်နည်းဆိုသော် ဤသမ္မာတရား လက္ခဏာသွင်ပြင် သို့မဟုတ် သဘာဝအနှစ်သာရနှင့် ပတ်သက်လာလျှင် သင်သည် တိကျသော ဥပမာ သို့မဟုတ် အခြေအနေတစ်ခုကို စဉ်းစားမည်ဖြစ်သည်။ ထိုသို့ဖြင့် သင်သည် မိမိကိုယ်ကို နားလည်သောအခါ သို့မဟုတ် အခြားသူများကို ပိုင်းခြားသိမြင်သောအခါ အယူအဆသဘော သို့မဟုတ် စာသားသက်သက်ကို ဖတ်ရှုခြင်းထက် သဘောပေါက်နားလည်ရန် ပို၍လွယ်ကူသော၊ ပို၍ လက်တွေ့ကျသော၊ ထို့ပြင် ပို၍ လက်ဆုပ်လက်ကိုင်ပြနိုင်သော ရုပ်လုံးပေါ် နားလည်သဘောပေါက်မှုကို ရရှိမည်ဖြစ်သည်။ အကယ်၍ ယင်းသည် စာသားသက်သက် ဖြစ်ပြီး ယင်းနှင့်ပတ်သက်၍ သင်၌ အတွေ့အကြုံမရှိပါက ထိုစာသားအပေါ် သင်၏ နားလည်သဘောပေါက်မှုမှာ ထိုစာသားများဖြင့်သာ အကန့်အသတ်ရှိနိုင်ပြီး သင်၏ နည်းပါးသော ကိုယ်ပိုင်အတွေ့အကြုံများ၏ ဘောင်ခတ်ခြင်းကို အမြဲခံရနိုင်ကာ ထိုအတိုင်းအတာအတွင်း၌သာ နေရနိုင်သည်။ သို့သော်လည်း ငါသည် ငါ၏ မိတ်သဟာယပြုချက်ထဲတွင် အချို့သော ဥပမာများကို ထပ်ဖြည့်ပြီး ဇာတ်လမ်းအနည်းငယ်၊ မြင်ကွင်းအချို့၊ တိကျသော စကားများ၊ လုပ်ရပ်များနှင့် အပြုအမူများကို စုစည်းပြင်ဆင်ပါက ယင်းသည် ဤလက္ခဏာသွင်ပြင်ထဲရှိ သမ္မာတရားနှင့်ပတ်သက်သည့် သင်၏ နားလည်သဘောပေါက်မှုအပေါ် အထောက်အကူဖြစ်စေသော အကျိုးသက်ရောက်မှု ရှိမည်ဖြစ်သည်။ အကယ်၍ ဤအကျိုးသက်ရောက်မှုကို ရရှိပါက သင်၌ သမ္မာတရား၏ ဤလက္ခဏာသွင်ပြင်ကို နားလည်သဘောပေါက်ပြီဟု ဆိုလိုသည်။ နားလည်သဘောပေါက်သည်ဟု ယူဆနိုင်ရန်အတွက် သင်သည် နားလည်သဘောပေါက်မှုနှင့်ပတ်သက်၍ မည်သည့်အတိုင်းအတာအထိ ရောက်ရှိရမည်နည်း။ ယင်းသည် ၁၀၀ ရာခိုင်နှုန်းရှိစရာ မလိုသော်လည်း သမ္မာတရား၏ ဤလက္ခဏာသွင်ပြင်အပေါ် သင်၏ သဘောပေါက်နားလည်ခြင်း၊ အဓိပ္ပာယ်သတ်မှတ်ချက်၊ အယူအဆနှင့် သိမြင်မှုတို့သည် အနည်းဆုံးအနေဖြင့် ခိုင်မာသင့်သည်။ ဤခိုင်မာခြင်းမှာ မည်သည့်အရာကို ဆိုလိုသနည်း။ ယင်းက အတော်အတန် သန့်စင်လာပြီး အခြေခံအားဖြင့် မည်သည့် လူသား၏ သိမြင်မှု၊ အယူအဆများ၊ စိတ်ကူးများ သို့မဟုတ် ထင်ကြေးပေးခြင်းတို့ မရောနှောဘဲ သို့မဟုတ် ဤအရာများ ရောနှောမှု ပို၍နည်းပါးလာခြင်းကို ဆိုလိုသည်။ ဤသည်တို့မှာ ထိုဥပမာများ၌ ရှိသော အကျိုးသက်ရောက်မှုများ ဖြစ်သည်။ ဤဥပမာများထဲမှ အချို့၌ ငါပြောပြသော လူတို့ သို့မဟုတ် အဖြစ်အပျက်များကို သင် သိကောင်းသိမည်၊ သို့မဟုတ် ထိတွေ့ဆက်ဆံခဲ့ပြီး ထိုသို့သော လူတို့နှင့် အတော်လေး ရင်းနှီးကောင်း ရင်းနှီးထားမည်၊ သို့မဟုတ် သင်သည် ထိုသို့သော အဖြစ်အပျက်များနှင့် ထိတွေ့ထားပြီး ထိုသို့သော အရာများကို ပြုလုပ်သော ဤလူတို့၏ ဖြစ်စဉ်တစ်ခုလုံးကိုပင် မျက်မြင်တွေ့ဖူးကောင်း တွေ့ဖူးမည်ဖြစ်သည်။ သို့သော် သမ္မာတရားနှင့်ပတ်သက်၍ သင်၏ နားလည်သဘောပေါက်မှုနှင့် သိမြင်မှုအပေါ် ယင်း၏ အကျိုးဖြစ်ထွန်းမှုများမှာ အဘယ်နည်း။ သင်သည် ထိုသို့သော လူတို့နှင့် အတူနေထိုင်ကောင်း နေထိုင်ဖူးမည်၊ ဤကဲ့သို့သော ဇာတ်လမ်းများ ဇာတ်ရည်လည်လာသည်ကို သင် မြင်ဖူးပြီး ဤဇာတ်လမ်းများထဲ၌ ဖြစ်ပျက်ခဲ့သော အရာအားလုံးကို သင်ကိုယ်တိုင် တွေ့ကြုံပြီးသား ဖြစ်နိုင်သော်လည်း သင်သည် သမ္မာတရား၏ ဤလက္ခဏာသွင်ပြင်ကို နားလည်သည်ဟု သေချာပေါက် ဆိုလိုခြင်းမျိုး ဟုတ်ချင်မှဟုတ်ပေမည်။ ဤသို့ဆိုခြင်းဖြင့် ငါ မည်သည့်အရာကို ဆိုလိုသနည်း။ သင်သည် ငါပြောပြနေသော လူ သို့မဟုတ် အဖြစ်အပျက်ကို သိသောကြောင့် သို့မဟုတ် အကျွမ်းတဝင်ရှိသောကြောင့် ဤနေရာ၌ မိတ်သဟာယပြုထားသည့် အသေးစိတ်အချက်များကိုဖြစ်စေ၊ သမ္မာတရားနှင့် အသေးစိတ် အကြောင်းအရာတို့ကိုဖြစ်စေ သင် နားထောင်စရာမလိုဟု မယူဆနှင့်။ ယင်းသည် အမှားကြီးကြီးတစ်ခု ဖြစ်မည်။ အကယ်၍ ထိုသူသည် သင်နှင့် အတွင်းကျကျ ရင်းနှီးသော လူတစ်ဦးဖြစ်လျှင်ပင် သင်သည် ဤနေရာရှိ သမ္မာတရားကို နားလည်ပြီးသား၊ သဘောပေါက်ပြီးသား ဖြစ်သည်ဟု မဆိုလိုပေ။ ဤအရာကို ငါ အဘယ့်ကြောင့် သတိပေးနေသနည်း။ ယင်းမှာ သင်တို့ကို အသေးစိတ်အချက်များအပေါ် စွဲလမ်းနေခြင်းမှ ကာကွယ်ဖို့ဖြစ်သည်။ လူတစ်ဦးက ဤသို့သော အရာတစ်ခု လုပ်သည်ကို သင်တွေ့ပြီး ဘုရားသခင်က သူ့ကို ဥပမာအဖြစ် ဖော်ထုတ်သည့်အခါတိုင်း သင်သည် သူ့ကို လှောင်ပြောင်ပြီး ထိုသို့သော လူတို့ကို အထင်အမြင်သေးသည်။ ဤသည်မှာ သမ္မာတရားအပေါ် ထားရမည့် မှန်ကန်သော သဘောထား ဟုတ်သလော။ (မဟုတ်ပါ။) ဤသည်မှာ မည်သည့်သဘောထား ဖြစ်သနည်း။ ဤသည်မှာ လမ်းလွဲသွားခြင်း မဟုတ်လော။ ဤသည်မှာ အမြင်စောင်းသော သဘောပေါက် နားလည်မှုဖြစ်၏။ ကွက်ကွက်ကွင်းကွင်း ဖြစ်သော ဤဥပမာများ၊ ဇာတ်လမ်းများနှင့် သတ်သတ်မှတ်မှတ်ဖြစ်သော လူတို့နှင့် ဖြစ်ရပ်များကြောင့် လူတို့၏ ဖောက်ပြန်ပျက်စီးခြင်း ထုတ်ဖော်ခြင်းသည် မည်သည့်ပုံစံရှိသည်ကို လူတိုင်းက အမှန်တကယ် နားလည်သဘောပေါက်နိုင်ကာ လူတို့၏ ဖောက်ပြန်ပျက်စီးသော စိတ်သဘောထားနှင့် သဘာဝအနှစ်သာရတို့၏ ထုတ်ဖော်ခြင်းသည် မည်သည့်ပုံစံရှိသည်ကိုလည်းကောင်း၊ လူတို့၏ သဘာဝအနှစ်သာရသည် မည်သည့်အရာဖြစ်သည်ကိုလည်းကောင်း၊ ဖောက်ပြန်ပျက်စီးသော စိတ်သဘောထားက မည်သည့်အရာဖြစ်သည်ကိုလည်းကောင်း၊ ဖောက်ပြန်ပျက်စီးသော စိတ်သဘောထားနှင့် သဘာဝအနှစ်သာရရှိသည့် လူစားတစ်မျိုးမျိုးက မည်သည့်လမ်းကြောင်းမျိုးကို လျှောက်သည်ကိုလည်းကောင်း၊ သူတို့ မည်သည့်အရာကို နှစ်သက်သည်ကိုလည်းကောင်း၊ သူတို့၏ စိတ်ခံစားချက် အတိုင်းအတာက မည်သို့ရှိသည်ကိုလည်းကောင်း၊ သူတို့ မည်သို့ ကျင့်ကြံပြုမူပြီး ကမ္ဘာလောကကို မည်သို့ ဆက်ဆံကာ ဘဝအပေါ် သူတို့၏အမြင်က မည်သည့်အရာဖြစ်သည်ကိုလည်းကောင်း၊ အမှုအရာများကို ကိုင်တွယ်ဖြေရှင်းဖို့အတွက် သူတို့၏ စည်းမျဉ်းများမှာ မည်သည့်အရာများ ဖြစ်သည်ကိုလည်းကောင်း၊ ထို့ပြင် ဘုရားသခင်နှင့် သမ္မာတရားအပေါ် သူတို့၏ သဘောထားက မည်သည့်အရာ ဖြစ်နိုင်သည်ကိုလည်းကောင်း ဟူသည်တို့ကို အမှန်တကယ် မျက်မြင်တွေ့ကြုံနိုင်လေသည်။ ဤဥပမာများ၊ သတ်သတ်မှတ်မှတ်ရှိသော ဤပုဂ္ဂိုလ်များနှင့် လက်ဆုပ်လက်ကိုင်ပြနိုင်သော ဖြစ်ရပ်များကြောင့်ပင် လူတို့သည် သမ္မာတရား၏ လက်တွေ့ကျမှုကို လူသား၏ အနှစ်သာရနှင့်ဆိုင်သည့် ဘုရားသခင်၏ ထုတ်ဖော်ခြင်းဖြင့် ပို၍ပေါင်းစပ်နိုင်ကာ ယင်းတို့နှင့် ပတ်သက်၍ အတော်ပင် ပို၍ရှင်းလင်းပြီး ပို၍တိကျမှန်ကန်သော ရှုထောင့်အမြင်ကို ရရှိနိုင်သည်။ သို့ဆိုလျှင် ဤစကားများ၏ နောက်ကွယ်မှ ငါ၏ ဆိုလိုရင်းမှာ အဘယ်နည်း။ ယင်းမှာ သင်သည် ဤဇာတ်လမ်းများကို လျှော့မတွက်သင့် ဟူ၍ဖြစ်သည်။ ငါသည် မည်သည့် ဇာတ်လမ်းမျိုးကို ပြောသည်ဖြစ်စေ၊ ယင်းက မည်သူ့ဇာတ်လမ်းဖြစ်စေ၊ သို့မဟုတ် မည်သည့်လူစားမျိုး၏ ဇာတ်လမ်းဖြစ်စေ ရည်မှန်းချက်ပန်းတိုင် တစ်ခုသာရှိပြီး ယင်းမှာ သင် သမ္မာတရား နားလည်ဖို့ အကူအညီပေးရန် ဖြစ်သည်။ အကယ်၍ သင်သည် ယင်းမှနေ၍ သမ္မာတရားကို ရရှိလျှင် လိုချင်သော အကျိုးသက်ရောက်မှုကို ရရှိပြီးပြီဖြစ်သည်။ ထို့ကြောင့် ဤဇာတ်လမ်းများကို ပထမဆုံးအကြိမ် ကြားဖူးသောအခါ ယင်းတို့က သင့်အား အပေါ်ယံဆန်သော သမ္မာတရားအချို့ကိုသာ နားလည်စေဖို့၊ အပေါ်ယံ အဓိပ္ပာယ် သို့မဟုတ် တိုက်ရိုက်အဓိပ္ပာယ်ကိုသာ နားလည်သ‌ဘောပေါက်စေဖို့ အခွင့်ပေးကောင်းပေးမည်။ သို့သော်လည်း သင်၏ ဝိညာဉ်ရင့်သန်မှု ဆက်လက်ကြီးထွားသည်နှင့်အမျှ၊ သင် အသက်ကြီးလာသည်နှင့်အမျှ၊ အခြေအနေအမျိုးမျိုးအားဖြင့် အသက်တာ၌ သင် ကြီးထွားလာသည်နှင့်အမျှ၊ သင်၏ အသက်တာသည်လည်း တဖြည်းဖြည်း ရင့်ကျက်လာပြီး ဤဇာတ်လမ်းများထဲမှ ဖြစ်ရပ်များနှင့် ဤနေရာ၌ ထင်ဟပ်သည့် လူအမျိုးမျိုးတို့၏ သဘာဝအနှစ်သာရ၊ အပြုအမူနှင့် သရုပ်သကန်တို့နှင့် ပတ်သက်၍ မတူညီသော နားလည်သဘောပေါက်မှုများကို သင် ရရှိမည်ဖြစ်သည်။ ဤနားလည်သဘောပေါက်မှုများက မည်သို့ ဖြစ်လာသနည်း။ ယင်းတို့သည် ဤဇာတ်လမ်းများကိုယ်၌မှ မဟုတ်ဘဲ ဇာတ်လမ်းများ၌ ပါဝင်သည့် သမ္မာတရားများမှ လာခြင်းဖြစ်သည်။ အကယ်၍ ယင်းသည် “ကျားကျားနှင့် အမြဲအော်နေပြီး တကယ်ကျားလာသည့်အချိန်တွင် မည်သူကမျှ မယုံတော့သော ကောင်လေး” ဟူသည့် ပုံပြင်ကဲ့သို့သော ပုံပြင်တစ်ပုဒ်ကို ပြောပြခြင်းမျှသာ ဖြစ်ပါက သင် နားထောင်ပြီးသောအခါ ထိုမျှသာဖြစ်သည်။ ယင်းသည် သမ္မာတရားနှင့် ဘာမျှမဆိုင်ပေ။ ယင်းက လူတို့ကို မည်သို့ပြုမူရမည်ကိုသာ သွန်သင်သည်။ ယင်းသည် အလွန် လွယ်ကူရိုးစင်းပြီး အပေါ်ယံဆန်သည်။ သို့သော် သမ္မာတရားနှင့် ပတ်သက်လာလျှင် ထိုကဲ့သို့သော ဇာတ်လမ်းမျိုး၏ နက်နဲမှုက လူတစ်ဦး အလွယ်တကူ နားလည်နိုင်‌သည့် အပေါ်ယံ အဓိပ္ပာယ်များကို ကျော်လွန်သည်။ ယင်းက လူတို့၏ ဖောက်ပြန်ပျက်စီးသော စိတ်သဘောထားနှင့် သဘာဝအနှစ်သာရကို ထည့်သွင်းဖော်ပြကာ လူတို့အား မည်သို့ ပိုင်းခြားသိမြင်ရမည်၊ လူတစ်ဦး၏ လမ်းကြောင်း မည်သို့ ရွေးချယ်ရမည်၊ သမ္မာတရားကို မည်သို့ ချဉ်းကပ်ရမည်နှင့် ဘုရားသခင်၏ သတ်မှတ်ချက်ကို တုံ့ပြန်သည့်အနေဖြင့် လူတို့၏ သဘောထားများက မည်သို့ရှိသင့်သည် အစရှိသည်တို့ ပါဝင်၏။ ယင်း၌ လူတို့ ငြင်းပယ်သင့်သည့် အရာနှင့် ရွေးချယ်သင့်သည့် အရာတို့ ပါဝင်သည်။ အကယ်၍ သင်တို့သည် ဤပုံစံအတိုင်း နားထောင်နိုင်ပါက တရားဒေသနာများကို သင်တို့ ကြားသည့်အခါတိုင်း တစ်စုံတစ်ရာကို ရရှိမည်၊ အလင်းကို ပိုရရှိပြီး သမ္မာတရား၏ လက္ခဏာသွင်ပြင် အမျိုးမျိုးနှင့် ပတ်သက်၍ စည်းမျဉ်းများကို ပို၍ နားလည်ကာ အသက်ဝင်ရောက်မှု အနည်းငယ်ကို တွေ့ကြုံမည်ဖြစ်သည်။ လူတို့သည် အသက်ကြီးရင့်သည်နှင့်အမျှ၊ အချိန်ကုန်လွန်သည်နှင့်အမျှ၊ လူမှုအခြေအနေများ ပြောင်းလဲသည်နှင့်အမျှ၊ ခေတ်ရေစီးကြောင်းများ ပြောင်းသည်နှင့်အမျှ သမ္မာတရားသည် လူတို့၏ စိတ်နှလုံးများထဲတွင် ဆက်လက်အလုပ်လုပ်ပြီး သူတို့သည် သမ္မာတရားအား မည်သို့ လက်တွေ့လုပ်ဆောင်ရမည်၊ သမ္မာတရားကို အခြေခံ၍ လူတို့နှင့် အမှုအရာများအား မည်သို့ရှုမြင်ရမည်ကို သိမည်ဖြစ်သည်။ ဤသည်မှာ အသက်ရရှိခြင်းကို ဆိုလို၏။ သမ္မာတရားသည် လူတစ်ဦး၏ အသက် ဖြစ်လာနိုင်၏။ ထို့ကြောင့် ဇာတ်လမ်းတစ်ပုဒ်ကို မည်သည့်အချိန်၌ ပြောပြနေသည်ဖြစ်စေ တစ်ကြိမ်တစ်ခါသာ နားထောင်ပြီး ပြီးသွားပြီဟု သဘောမထားလေနှင့်။ ဆက်၍ နားထောင်ပြီး အကယ်၍ နားမလည်လျှင် ယင်းနှင့်ပတ်သက်၍ မိတ်သဟာယပြုနိုင်သည်။ အကယ်၍ ယင်းကို သင်၏ လက်ရှိအခြေအနေ၌ နားလည်သဘောပေါက်ဖို့ ခက်သည်ဟု သင်မြင်လျှင် သင်၏ ဝိညာဉ်ရင့်သန်မှု မလုံလောက်ခြင်းကြောင့် ဖြစ်ကောင်းဖြစ်မည်။ ထိုသို့ဖြစ်လျှင် သင် သဘောပေါက်နားလည်နိုင်သော အရာကို နားထောင်၍ သင်၏ လက်ရှိ ဝိညာဉ်ရင့်သန်မှုနှင့် ကိုက်ညီသည့်အရာကို ရွေးချယ်လော့။ အကယ်၍ ဇာတ်လမ်းတစ်ပုဒ်ကို ကြားရသောအခါ ရှင်းလင်းနေပုံပေါက်သော်လည်း နောက်တွင် နက်နဲသည်ဟု ထင်ရပါက၊ ယင်းကို သင် သဘောပေါက်နားလည်နိုင်ခြင်း မရှိပါက သို့မဟုတ် ဤအခြေအနေ၌ သင်၏ အတွေ့အကြုံများနှင့် ဘဝအနေအထားများနှင့် မကိုက်ညီပါက ယင်းကို သင်၏ စိတ်နှလုံးထဲ၌ သိမ်းထားပြီး သင် စွဲမှတ်လာအောင် ထားလိုက်ပါ။ နောင်တွင် သင်သည် အလားတူ အခြေအနေများကို ကြုံတွေ့သောအခါ သင့်စိတ်နှလုံးထဲ၌ သိမ်းဆည်းထားသောအရာက တစ်ဖန်ပြန်၍ ထင်ဟပ်လာနိုင်သည်။ ယင်းမှာ သင်လေ့လာထားသည့် ဝေါဟာရနှင့် အသုံးအနှုန်းများ သို့မဟုတ် သင့်ဦးနှောက်က စွဲမှတ်ထားသည့် သတင်းအချက်အလက်ကဲ့သို့ပင် ဖြစ်၏။ ယင်းတို့ကို သင် နေ့စဉ် စဉ်းစားသလော။ မစဉ်းစားသည်မှာ သေချာသလောက်ပင်။ သင်သည် ယင်းတို့ကို တစိမ့်စိမ့်တွေးနေကျ မဟုတ်သော်လည်း ဤအသုံးအနှုန်း၊ ဝေါဟာရ သို့မဟုတ် သတင်းအချက်အလက်နှင့် ဆီလျော်သည့် ဝန်းကျင်အခြေအနေ၌ ရောက်ရှိသောအခါ ယင်းတို့အချို့က စိတ်ထဲပေါ်လာသည်။ လူတို့၌ အမှတ်ရစရာများ ရှိကာ အချို့သောအရာများကို မိမိတို့၏ စိတ်ထဲ၌ အလိုအလျောက် သိမ်းထားသည်။ ဤအရာများကို သင့်အနေဖြင့် နေ့စဉ်အသက်တာ၌ အသုံးပြုဖို့ လုံလောက်ကာ အတော်လေး အကျိုးပြုနိုင်သော်လည်း သင်သည် ယင်းတို့ကို တမင်သက်သက် အသုံးပြုဖို့နှင့် စည်းမျဉ်းစည်းကမ်းများကို ပုံသေစောင့်ထိန်းဖို့ ကြိုးစားပါက ပို၍ အမှားလုပ်နိုင်ဖွယ်ရှိသည်။ သင်သည် မိမိ၏ ဝိညာဉ်ရင့်သန်မှုနှင့် မိမိတွေ့ကြုံထားသော အခြေအနေများကို အခြေခံ၍ စိစိစစ်စစ် နားထောင်သင့်သည်။ ဤနည်းဖြင့် သင်၏တိုးတက်မှုက ပို၍ မြန်ဆန်လာမည်။ မည်သို့နားထောင်ရမည်ကို သိသောသူတို့က ပို၍ ရရှိကြမည်ဖြစ်သော်လည်း မသိသောသူတို့က အနည်းငယ်သာ ရရှိမည်၊ သို့မဟုတ် မည်သည့်အရာမျှ ရရှိကောင်း ရရှိမည်မဟုတ်ပေ။ ၎င်းတို့သည် ဤဇာတ်လမ်းတစ်ခုတလေကိုမျှ နားမထောင်ချင်၊ ယင်းတို့တစ်ခုတွင်မျှ သမ္မာတရား မပါဝင်ဟုပင် ထင်ကောင်းထင်ပြီး ငါသည် အသုံးမကျသော အာလာပသလ္လာပ ပြောခြင်းနှင့် တစ်ချိန်လုံး အတင်းအဖျင်း ပြောခြင်း ပြုလုပ်မည့်အစား အဘယ့်ကြောင့် သမ္မာတရားအကြောင်း မပြောသနည်းဟုပင် တွေးကောင်းတွေးမည် ဖြစ်သည်။ မည်သို့သော လူအမျိုးအစားက ဤအပြုအမူကို ပြသနည်း။ (ဝိညာဉ်ရေးရာ နားလည်သဘော‌ပေါက်မှု မရှိသောသူတို့ပင်။) ဝိညာဉ်ရေးရာ နားလည်သဘောပေါက်မှု မရှိသော လူတို့က ဤအတိုင်း စဉ်းစားကောင်း စဉ်းစားမည်။ ငါ တရားဒေသနာများကို ‌ဟောသောအခါ ဤနေ့စဉ် အကြောင်းအရာများကိုသာ ငါပြောသည်၊ ထိုသို့ဆိုလျှင် သူတို့လည်း ပြောနိုင်သည်ဟု ထင်ကောင်းထင်ကြမည် ဖြစ်သောကြောင့် သူတို့ အခြားလုပ်စရာ မရှိသောအခါ အခြားသူများနှင့် အသုံးမကျသော အာလာပသလ္လာပ ပြောကြသည်။ သင်သည် ငါပြောသည့် ဇာတ်လမ်းများထက် အတင်းအဖျင်းစကားကို ပိုသိနိုင်သော်လည်း သင်၏ ဆွေးနွေးချက်များ၌ သမ္မာတရား ပါဝင်သလော။ (မပါဝင်ပါ။) အကယ်၍ ယင်းတို့၌ သမ္မာတရား မပါဝင်လျှင် လက်လွတ်စပယ် မပြောမိဖို့ ဂရုစိုက်လော့။ သို့မဟုတ်လျှင် သမ္မာတရားနှင့် မဆက်စပ်သည့် အရာများကို ဆွေးနွေးမိကောင်း ဆွေးနွေးမိမည် ဖြစ်သည်။ လူတို့အား သမ္မာတရားကို နားလည်ဖို့ အကူအညီပေးရန် ဇာတ်လမ်းများကို ငါပြောခြင်းဖြစ်သည်။ သင်တို့သည် ငါ့ကို ကြောင်းကျိုးမမြင်ဘဲ အတုမခိုးသင့်ပေ။ သမ္မာတရား ရှာဖွေခြင်း၊ သမ္မာတရား နားလည်ခြင်းနှင့် စည်းမျဉ်းများအတိုင်း အရေးကိစ္စများအား ကိုင်တွယ်ဖို့ ကြိုးပမ်းခြင်းကိုသာ သင်တို့ အာရုံစိုက်သင့်သည်။ သင်တို့၏ အပြော၌ဖြစ်စေ၊ သင်တို့၏ လုပ်ရပ်များ၌ဖြစ်စေ သမ္မာတရားစည်းမျဉ်းများနှင့် ချိန်ညှိခြင်းကို ဦးစားပေးလော့။ ဤနည်းဖြင့် သင်တို့သည် သမ္မာတရား လက်တွေ့ကျမှုထဲသို့ တဖြည်းဖြည်း ဝင်ရောက်မည်ဖြစ်သည်။

၃။ အန္တိခရစ်များက လူတို့အား မည်သို့ ခြိမ်းခြောက်ပုံကို စိတ်ဖြာလေ့လာဆွေးနွေးခြင်း

လူတို့အား အထင်အမြင် မှားစေပြီး ဆွဲဆောင်သိမ်းသွင်းသော အန္တိခရစ်များ၏ သရုပ်သကန်နှစ်မျိုးအကြောင်း ငါတို့ မိတ်သဟာယ ဖွဲ့ပြီးဖြစ်သည်။ လူတို့အား ၎င်းတို့ ခြိမ်းခြောက်ပုံနှင့်ပတ်သက်၍ ယခု မိတ်သဟာယဖွဲ့ကြစို့။ အန္တိခရစ်များ၏ ဤနည်းစနစ်များသည် တစ်ခုပြီးတစ်ခု ပို၍ ဆိုးရွားလာသည်။ အထင်အမြင်မှားစေခြင်း၊ ဆွဲဆောင်သိမ်းသွင်းခြင်းနှင့် နှိုင်းယှဉ်ကြည့်သောအခါ ဤခြိမ်းခြောက်ခြင်းဟူသည့် နည်းစနစ်က ဆန်းပြားမှု ပိုများသလော သို့မဟုတ် ပိုနည်းသလော။ (ပိုနည်းပါသည်။) အကယ်၍ ၎င်းတို့သည် အထင်အမြင်မှားစေခြင်းနှင့် ဆွဲဆောင်သိမ်းသွင်းခြင်းဖြင့် အဆင်မပြေလျှင် ခြိမ်းခြောက်မှုများကို ကျင့်သုံးရတော့သည်။ အန္တိခရစ်တစ်ဦးသည် လူတို့ကို မည်သို့ ခြိမ်းခြောက်သနည်း။ ၎င်းတို့သည် အဘယ့်ကြောင့် ထိုနည်းစနစ်မျိုးကို ကျင့်သုံးရသနည်း။ (၎င်းတို့၏ ရည်မှန်းချက်များ မဖြစ်မြောက်သောကြောင့် ဖြစ်သည်။) ၎င်းတို့၏ ရည်မှန်းချက်များမှာ မဖြစ်မြောက်ပေ။ ခြိမ်းခြောက်ခြင်း၌ အခြားအဓိပ္ပာယ်တစ်ခု ပါဝင်၏။ ယင်းကို ဖော်ပြဖို့ရန် မည်သည့် စကားအသုံးအနှုန်းကို အသုံးပြုနိုင်သနည်း။ (၎င်းတို့၏ သရုပ်အမှန်ကို ပြသခြင်းဖြစ်ပါသည်။) ယင်းမှာ တိကျမှန်ကန်ခြင်း သိပ်မရှိပေ။ နောက်ထပ်အသုံးအနှုန်းတစ်ခုကို ပြောကြည့်လော့။ (အရှက်ရခြင်းကြောင့် စိတ်ဆိုးလာခြင်း ဖြစ်သည်။) ပို၍ နီးစပ်လာပြီ။ ပို၍ သင့်လျော်သော အသုံးအနှုန်းတစ်ခု ရှိသလော။ (စိတ်အနှောင့်အယှက်ဖြစ်ပြီး ဒေါသထွက်ခြင်းဖြစ်ပါသည်။) အတိအကျပင်၊ စိတ်အနှောင့်အယှက်ဖြစ်ပြီး ‌ဒေါသထွက်ခြင်း ဖြစ်၏။ ယင်းမှာ “ရုတ်တရက် ဒေါသူပုန်ထခြင်း” ဟူသည့် အရပ်သုံးဆိုရိုးနှင့် တူ၏။ အဓိပ္ပာယ်မှာ “ကျွန်ုပ်သည် ကြင်နာသော စကားနှင့် ကြမ်းတမ်းသော စကားနှစ်မျိုးလုံးကို ပြောကြည့်ခဲ့ပြီ။ များသောအားဖြင့် သင်တို့ကို မည်သည့်အခါမျှ ကျွန်ုပ် မတရားမလုပ်ခဲ့ချေ။ အဘယ်ကြောင့် သင်သည် ကျွန်ုပ်စကားကို နားမထောင်သနည်း။ သင် နားထောင်မည် မဟုတ်သောကြောင့် သင်နှင့် ထိုက်တန်သည်ကို သင်ရမည်။ သင့်အပေါ် ခြိမ်းခြောက်မှုများဟူသည့် ဤနည်းဗျူဟာကို ကျွန်ုပ် အသုံးပြုမည်” ဟူ၍ ဖြစ်သည်။ ၎င်းတို့သည် နည်းဗျူဟာ ပြောင်းလဲကြ၏။ စာတန်၌ နည်းဗျူဟာအမျိုးမျိုးရှိကာ ယင်းတို့အားလုံးမှာ စက်ဆုပ်ဖွယ်ကောင်းသည်။ ခြိမ်းခြောက်မှုများသည် ထုံးစံအတိုင်း ဖြားယောင်းခြင်းနှင့် ပေါင်းစပ်တတ်၏။ အကယ်၍ ၎င်းတို့သည် ခြိမ်းခြောက်မှုများကိုသာ အသုံးပြုပါက လူအချို့သည် မကြောက်သည့်အပြင် ၎င်းတို့ကို နားမထောင်ကြပေ။ ထိုအခါ ၎င်းတို့သည် အခြားရွေးစရာ မရှိဘဲ တစ်ခါတစ်ရံ ဖြားယောင်းခြင်းကို ကျင့်သုံးကောင်း ကျင့်သုံးရတော့မည်။ အကယ်၍ ဤအရာဖြင့် အဆင်မပြေသောအခါ ထိုအရာကို လုပ်ကြည့်ရသည်။ ၎င်းတို့သည် နူးညံ့သော နည်းဗျူဟာနှင့် ကြမ်းတမ်းသော နည်းဗျူဟာ နှစ်မျိုးလုံးကို အသုံးပြုကြသည်။ သို့ဆိုလျှင် အန္တိခရစ်များသည် လူတို့ကို အဘယ့်ကြောင့် ခြိမ်းခြောက်ရသနည်း။ ၎င်းတို့သည် မည်သည့် အခြေအနေများတွင် ခြိမ်းခြောက်မှုများကို ကျင့်သုံးကြရသနည်း။ အကယ်၍ လူနှစ်ဦးသည် ငြိမ်းချမ်းစွာ အတူယှဉ်တွဲနေထိုင်လျက် မိမိ၏လမ်းကြောင်းကို ကိုယ်စီလျှောက်ကာ သူတို့ကြားတွင် အကျိုးအမြတ်နှင့်ဆိုင်သည့် ပဋိပက္ခများ မရှိပါက ခြိမ်းခြောက်မှုများကို သူတို့ ကျင့်သုံးမည်လော။ (ကျင့်သုံးမည် မဟုတ်ပါ။) ထိုအခါ ခြိမ်းခြောက်ခြင်းဟူသည့် ဤအပြုအမူနှင့် လက်တွေ့လုပ်ဆောင်မှုသည် မည်သည့်အခြေအနေများတွင် စတင်ပေါ်ပေါက်မည်နည်း။ ယင်းမှာ ၎င်းတို့၏ အကျိုးအမြတ် သို့မဟုတ် ဂုဏ်သတင်းနှင့် ပတ်သက်လာသောအချိန်၊ ၎င်းတို့၏ ရည်မှန်းချက်များ မဖြစ်မြောက်သောအချိန်တွင် ဖြစ်သည်မှာ အမှန်ပင်။ ၎င်းတို့သည် “သင် ငါ့ကို နားမထောင်ဘဲနေမည် မဟုတ်လော။ သို့ဆိုလျှင် သင့်အား အကျိုးဆက်များကို ပြရပေမည်” ဟု စဉ်းစားလျက် အပြင်းထန်ဆုံးသော နည်းလမ်းများကို ထုတ်သုံးတော့သည်။ ဤအကျိုးဆက်များမှာ အဘယ်နည်း။ သင် ကြောက်ရွံ့သည့် မည်သည့်အရာမဆို ဖြစ်၏။ သင်တို့ တွေ့ကြုံခဲ့ပြီးသော ခြိမ်းခြောက်မှုနှင့်ဆိုင်သည့် သာဓကတစ်ခုခုကို သင်တို့ ပြန်အမှတ်ရနိုင်သလော။ (ညီအစ်ကို မောင်နှမများက မိမိတို့အား ကျိုးနွံနာခံခြင်း မရှိသည်ကို တွေ့သောအခါ အန္တိခရစ်အချို့သည် ၎င်းတို့ကို စတင်၍ ဝေဖန်အပြစ်တင်ပြီး ရှုတ်ချကာ “‌ခေါင်းဆောင်များကို ကျိုးနွံနာခံဖို့ ပျက်ကွက်ခြင်းသည် ဘုရားကို ကျိုးနွံနာခံဖို့ ပျက်ကွက်ခြင်းဖြစ်သည်” ဟု ဆိုပြီးလျှင် လူတို့ကို ခြိမ်းခြောက်ဖို့ ဤအရာကို အသုံးချကြသည်။) (တစ်စုံတစ်ယောက်က ခေါင်းဆောင်ပိုင်းကို နားမထောင်ပါက ထိုခေါင်းဆောင်က သူ့အား ဖြုတ်ချဖို့အတွက် မိမိ၏ အာဏာကို အသုံးပြုသည့် အခြားဥပမာတစ်ခုကို ကျွန်ုပ် စဉ်းစားမိသည်။) မည်သို့ဆိုစေ ၎င်းတို့သည် မိမိတို့အား နားမထောင်ခြင်းက အကျိုးဆက်များကို ဖြစ်ပေါ်စေမည်ဖြစ်ကြောင်း လူတို့အား နားလည်စေလိုသည်။ သို့ဆိုလျှင် လူတို့အား မိမိတို့ကို နားထောင်စေခြင်းအတွက် ၎င်းတို့၏ အခြေခံအကြောင်းရင်းမှာ အဘယ်နည်း။ ၎င်းတို့က “ခေါင်းဆောင်ပိုင်းအား ကျိုးနွံနာခံခြင်းသည် ဘုရားကို ကျိုးနွံနာခံခြင်းဖြစ်သည်။ အကြောင်းမှာ ခေါင်းဆောင်မှုကို ဘုရားက အမိန့်ဖြင့်ပြဋ္ဌာန်းခြင်းဖြစ်သောကြောင့်ပင်ဖြစ်၏။ သင်သည် ကျိုးနွံနာခံရမည်။ အကယ်၍ သင်သည် ခေါင်းဆောင်များကို ကျိုးနွံနာခံခြင်း သို့မဟုတ် နားထောင်ခြင်းမရှိပါက ယင်းမှာ မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်းနှင့် ဘုရားကို အတိုက်အခံလုပ်ခြင်း ဖြစ်သည်။ ဘုရားကို အတိုက်အခံလုပ်ခြင်း၏ အကျိုးဆက်မှာ ဖယ်ရှားရှင်းလင်းခံရခြင်း ဖြစ်သည်။ မပြင်းထန်သော အခြေအနေများတွင် သင်သည် မိမိကိုယ်မိမိ ပြန်လည်သုံးသပ်ရန်အတွက် သီးခြားခွဲထားခြင်း ခံရနိုင်သည်။ ဆိုးရွားပြင်းထန်သော အခြေအနေများတွင် သင်သည် အသင်းတော်မှ နှင်ထုတ်ခြင်းပင် ခံရနိုင်သည်” ဟု မကြာခဏ ပြောလေသည်။ ၎င်းတို့သည် မိမိတို့အား လူတို့ကို အတင်းအကျပ် ကျိုးနွံနာခံစေဖို့အတွက် ကျိုးကြောင်းညီညွတ်ဟန်ရှိသည့် မှားယွင်းပြီး အဓိပ္ပာယ်မဲ့သည့် ဤအရာများကို အသုံးချသည်။ ဤမျှမက အခြားသော အန္တိခရစ်အချို့သည် လူတို့ကို မည်သို့ ခြိမ်းခြောက်ကြသနည်း။ မိမိတို့အား ကျိုးနွံနာခံခြင်း မရှိသောသူတို့ကို ဝိုင်းဝန်းဆန့်ကျင်ရန်နှင့် ငြင်းပယ်ရန် အခြားသူများကို သွေးထိုးလှုံ့ဆော်ကြသည်။ ထို့ပြင် မိမိတို့အား မနာခံသော သူတို့ကို ဖြုတ်ချကြသည်၊ သို့မဟုတ် ထိုသူတို့၏ တာဝန်ခန့်အပ်မှုကို ပြုပြင်ပေးကြသည်။ လူအချို့က မိမိတို့၌ ထမ်းဆောင်ဖို့ တာဝန်မရှိမည်ကို အမှန်ပင် ကြောက်ရွံ့ကြသည်။ မိမိတို့၏ တာဝန်များကို ထမ်းဆောင်ခြင်းဖြင့် ကယ်တင်ခြင်းရဖို့ အခွင့်အရေး ရှိကောင်းရှိမည်ဖြစ်ပြီး တာဝန်ထမ်းဆောင်ဖို့ ပျက်ကွက်ခြင်းက ထိုအရာကို နုတ်ယူသွားနိုင်သည်ဟု ထင်မြင်ယူဆကြသည်။ အန္တိခရစ်များက မိမိတို့၏ စိတ်နှလုံးထဲတွင် “သင်၏ အားနည်းချက်ကို ငါသိသည်။ သင် ငါ့ကို နားမထောင်ပါက သင်၏ တာဝန်ထမ်းဆောင်ခွင့်ကို ငါ ရုပ်သိမ်းမည်။ သင့်အား တာဝန်ထမ်းဆောင်စေမည် မဟုတ်” ဟု တွေးတောကြ၏။ ဤလူတို့သည် မိမိတို့၏တာဝန်ကို ထမ်းဆောင်ဖို့ စံနှုန်း မပြည့်မီသောကြောင့် သို့မဟုတ် မိမိတို့၏တာဝန်ကို သူတို့ ထမ်းဆောင်ခြင်းက ဘုရားအိမ်တော်၏ အကျိုးကို ထိခိုက်သောကြောင့် သူတို့အား တာဝန်ထမ်းဆောင်ခွင့် မပြုခြင်းလော။ (မဟုတ်ပါ။) သို့ဆိုလျှင် ၎င်းတို့ အဘယ့်ကြောင့် ထိုသို့လုပ်သနည်း။ ယင်းမှာ အမြင်မတူသူများကို ကြဉ်ထားရန်နှင့် လူတို့အား ခြိမ်းခြောက်ပြီး မိမိတို့အား နားထောင်စေဖို့ ဤနည်းစနစ်ကို အသုံးပြုရန်ဖြစ်သည်။ ခြိမ်းခြောက်မှုများနှင့် ပတ်သက်လာလျှင် အန္တိခရစ်များသည် လူတို့ကို ဆက်ဆံရာ၌ သို့မဟုတ် အမှုကိစ္စများကို ကိုင်တွယ်ရာ၌ သမ္မာတရားစည်းမျဉ်းများကို လုံးဝ မလိုက်နာကြပေ။ ထိုအစား ၎င်းတို့သည် လူတို့ကို မိမိတို့အား ကျိုးကျိုးနွံနွံ နာခံပြီး နားထောင်စေရန်နှင့် မိမိတို့အား မည်သည့်ပြဿနာမျှ မပေးရန် သို့မဟုတ် မိမိတို့၏ အရေးကိစ္စများကို မဖျက်ဆီးစေရန်အတွက် ခြိမ်းခြောက်ခြင်း၊ အင်အားနှင့် အကျပ်ကိုင်မှုတို့ကို အသုံးချကြသည်။

အန္တိခရစ်တစ်ဦး၏ ခြိမ်းခြောက်မှုများအား အသုံးပြုခြင်းသည် လူတို့က ၎င်းတို့အား မနာခံခြင်းသက်သက်ကြောင့် သို့မဟုတ် အလေးအနက်မထားဘဲ လျစ်လျူရှုခြင်းသက်သက်ကြောင့် မဟုတ်၊ ယင်းက ကဏ္ဍတစ်ခုသာ ဖြစ်၏။ နောက်ထပ် အကြောင်းရင်းတစ်ခုရှိကာ ဆိုလိုသည်မှာ အခြားသူများက အန္တိခရစ်များ၏ ပြဿနာများကို တွေ့ရှိပြီး ၎င်းတို့ကို ဖော်ထုတ်လိုသောအခါ သို့မဟုတ် အထက်သို့ တိုင်ကြားလိုသောအခါ ၎င်းတို့သည် ထိုအရာကို အထက်က သိရှိကောင်း သိရှိသွားမည်ကိုဖြစ်စေ၊ ပိုများသောလူတို့က သိကောင်းသိသွားမည်ကိုဖြစ်စေ ကြောက်ရွံ့သဖြင့် ၎င်းတို့သည် ဤအရာများကို ဖုံးကွယ်ရန်နှင့် ဖိနှိပ်ရန်အတွက် အစွမ်းကုန် ဆောင်ရွက်ကာ ယင်းတို့ကို ဖော်ထုတ်ခံရဖို့ လုံးဝ အခွင့်မပေးကြချေ။ ပိုများသော လူတို့က သိရှိသွားလျှင် မည်သည့်အရာ ဖြစ်ပျက်သွားမည်နည်း။ သူတို့သည် ထိုအန္တိခရစ်ကို ပစ်ပယ်ပြီး ကျိန်ဆဲကြမည်။ ၎င်းတို့ကို မည်သူမျှ နောက်ထပ် ကိုးကွယ်ကြမည် မဟုတ်တော့ဘဲ ၎င်းတို့သည် မိမိတို့၏ ရာထူးနေရာနှင့် သြဇာအာဏာကို ဆုံးရှုံးရမည်ဖြစ်သည်။ ထို့ကြောင့် လူတို့အား ခြိမ်းခြောက်သည့် ဤနည်းစနစ်ကို အသုံးပြုရာ၌ ထိုအန္တိခရစ်၏ ရည်ရွယ်ချက်မှာ မိမိတို့၏ ရာထူးနေရာနှင့် သြဇာအာဏာကို ကာကွယ်ဖို့လည်း ဖြစ်သည်။ ၎င်းတို့ ဤသို့မလုပ်ပါက ညီအစ်ကို မောင်နှမများက မိမိတို့ကို စတင်၍ ထိုးထွင်းသိမြင်လာမည် ဖြစ်ပြီး လာမည့် ရွေးကောက်ပွဲတွင် ၎င်းတို့ အရွေးခံရတော့မည် မဟုတ်ဘဲ သာမန်ယုံကြည်သူ တစ်ဦးအဖြစ်သာ လျှော့ချခံရမည်ဖြစ်သည်ဟု ယူဆကြသည်။ ၎င်းတို့အနေဖြင့် သာမန်ယုံကြည်သူတစ်ဦး ဖြစ်သည်မှာ မည်သည့်အရာကို ဆိုလိုသနည်း။ ယင်းမှာ ၎င်းတို့၌ သြဇာအာဏာမရှိ၊ မိမိတို့နောက်လိုက်ဖို့ သို့မဟုတ် မိမိတို့၏ အစေခံများဖြစ်လာဖို့ တစ်ဦးမျှမရှိသည့်အပြင် မိမိတို့၏ ရာထူးနေရာနှင့် သြဇာအာဏာ ဖြုတ်ချခံရပြီဖြစ်ကာ မိမိတို့၏ ရည်မှန်းချက်များနှင့် လိုအင်ဆန္ဒများ မပြည့်ဝတော့ဟု ဆိုလိုခြင်းဖြစ်သည်။ ၎င်းတို့သည် သာမန်ယုံကြည်သူ သို့မဟုတ် သာမန်နောက်လိုက်သူ မဖြစ်ချင်သောကြောင့် မိမိတို့အား နားထောင်ဖို့နှင့် နာခံဖို့၊ မိမိတို့အား သြဇာအာဏာနှင့် ရာထူးနေရာ ဆက်လက် ကိုင်စွဲခွင့်ပြုဖို့အတွက် လူတို့ကို ခြိမ်းခြောက်ပြီး အကျပ်ကိုင်ရန်၊ လူတို့ကို ဆက်လက်၍ ထိန်းချုပ်ထားပြီး လူအချို့၏ အားပေးမှုကို ရရှိရန်အလို့ငှာ လူတို့အား ခြိမ်းခြောက်ခြင်းဟူသည့် ဤနည်းစနစ်ကို အသုံးပြုခြင်း ဖြစ်သည်။ ထိုအန္တိခရစ် ပြုသမျှမှာ ၎င်း၏ ရာထူးနေရာနှင့် အဓိကပတ်သက်သည်။ တစ်စုံတစ်ခုသည် မိမိတို့၏ ရာထူးနေရာနှင့် ပတ်သက်လာသည့်အခါတိုင်း ၎င်းတို့သည် ယင်းကို အားသွန်ခွန်စိုက် ကာကွယ်ရန်နှင့် လုံခြုံစေရန် အချို့သော နည်းလမ်းများ သို့မဟုတ် နည်းစနစ်များကို အသုံးချကြမည်ဖြစ်သည်။ အထက်က အချို့သော ကိစ္စများနှင့် ပတ်သက်၍ ၎င်းတို့ထဲမှ အချို့ကို မေးမြန်းသောအခါ၌ပင် ၎င်းတို့သည် ထိုသူတို့ကို မျက်နှာပြောင်တိုက်၍ လိမ်ညာနိုင်ကြသည်။ ဥပမာ ဤလထဲတွင် ဧဝံဂေလိတရားဟောခြင်းဖြင့် အသင်းတော်သည် လူမည်မျှကို ရရှိကြောင်း အထက်က မေးမြန်းသောအခါ လူတစ်ဦးမျှ မရကြောင်း ထိုအန္တိခရစ် သိထားလျှင်ပင် သူက လိမ်ညာကောင်း လိမ်ညာပြီး လူငါးဦး ရရှိထားသည်ဟု ပြောကောင်းပြောမည်။ အမှန်တရားကို သိသော ညီအစ်ကို မောင်နှမများက ထိုအန္တိခရစ်ကို ထိပ်တိုက်တွေ့ကာ “ထိုလူငါးဦးတို့က လေ့လာစုံစမ်းနေကြခြင်းသာ ဖြစ်သည်။ ကျွန်ုပ်တို့ လူငါးဦး ရသည်ဟု သင် အဘယ့်ကြောင့်ဆိုသနည်း။ အထက်ကို သင် အမှန်အတိုင်း ပြောပြသင့်သည်” ဟု ပြောသောအခါ ထိုအန္တိခရစ်က မည်သည့်အရာကို ပြောသနည်း။ “ကျွန်ုပ်တို့သည် အဘယ့်ကြောင့် လူငါးဦးမရနိုင်ဘဲ နေမည်နည်း။ ကျွန်ုပ်က ငါးဦးရသည်ဟုဆိုလျှင် ငါးဦးဖြစ်သည်။ သင်၏ သဘောထားက အရေးမပါပေ။ ကျွန်ုပ်တို့ တစ်ဦးတစ်ယောက်မျှ မရဟု ဆိုလျှင် ယင်းကို အထက်သို့ ကျွန်ုပ် မည်သို့ ရှင်းပြရမည်နည်း။ ယင်းကို သင် တိုင်ကြားလိုပါက တိုင်ကြားလော့။ သို့သော် သင် အမှန်အတိုင်း ပြောလိုက်လျှင် အထက်က သင့်ကို ပြုပြင်ကောင်း ပြုပြင်မည်ပင်။ သူတို့က ဧဝံဂေလိတရားဟောရာ၌ ပါဝင်သော သင်တို့အားလုံးကို ဖြုတ်ကောင်း ဖြုတ်ချမည်၊ သို့မဟုတ် ဧဝံဂေလိအဖွဲ့ကိုပင် ဖျက်ကောင်း ဖျက်သိမ်းမည် ဖြစ်သည်။ ထိုအခါ သင်သည် သင်၏တာဝန်များကို ထမ်းဆောင်နိုင်မည် မဟုတ်ဘဲ ယင်းအတွက် ကျွန်ုပ် အပြစ်တင်ခံရမည်မဟုတ်” ဟူ၍ ဖြစ်သည်။ ထိုသူက ဤအရာကို ကြားရသောအခါ မှင်တက်သွားပြီး မတိုင်တန်းဝံ့တော့ပေ။ ဤသည်မှာ ခြိမ်းခြောက်မှုမဟုတ်လော။ (ဟုတ်ပါသည်။) ယင်းမှာ ပေါ်တင်ခြိမ်းခြောက်မှု ဖြစ်၍ လူပုံအလယ်တွင် ပြောချလိုက်ခြင်း ဖြစ်သည်။ ဤသည်ကို လူအချို့ ကြားရသောအခါ “ရိုးသားသော လူတစ်ဦး ဖြစ်ခြင်းတွင် အကျိုးဆက်များရှိသည်။ ငါသည် ရိုးသားပါက ငါ၏တာဝန်ကို ထမ်းဆောင်နိုင်မည် မဟုတ်သည့်အတွက် ယင်းကို တိုင်တန်းတော့မည် မဟုတ်။ လူငါးဦးဟု ငါတို့ အစီရင်ခံရမည်” ဟု စဉ်းစားလေသည်။ လူအချို့မှာ သူတို့၏ စိတ်နှလုံးထဲ၌ ဘဝင်မကျတော့ဘဲ “အကယ်၍ ကျွန်ုပ်တို့သည် မည်သူ့ကိုမျှ မရလျှင် ယင်းမှာ ပကတိအခြေအနေ ဖြစ်ပေသည်။ အထက်က ကျွန်ုပ်တို့ကို ကိုင်တွယ်ဖို့ မည်ကဲ့သို့ ဆုံးဖြတ်သည်ဖြစ်စေ ကျွန်ုပ်တို့ ကျိုးနွံနာခံသင့်သည်” ဟု ဆိုကြသည်။ ဤသည်ကို ကြားရသောအခါ ထိုအန္တိခရစ်၏ ရှုမြင်ပုံမှာ အဘယ်နည်း။ “ကျိုးနွံနာခံခြင်းလော။ ယင်းမှာ အခြေအနေအပေါ် မူတည်သည်။ ဧဝံဂေလိတရားဟောရာ၌ ကျွန်ုပ်တို့ ယခု ရင်ဆိုင်ရသော အခက်အခဲများနှင့် ပတ်သက်၍ အထက်က သိသလော။ ဤအရာနှင့် ပတ်သက်၍ သူတို့ အရေးစိုက်သလော” ဟူ၍ဖြစ်သည်။ အထက်က ဧဝံဂေလိ တရားဟောခြင်း အခြေအနေကို စုံစမ်းစစ်ဆေးသောအခါ သူတို့သည် ပါဝင်သည့် စိန်‌ခေါ်မှုများကို မသိရှိကြခြင်း မဟုတ်ပေ။ တစ်လတွင် အနည်းဆုံး လူမည်မျှကို ရရှိနိုင်ကြောင်း သူတို့ သိကြပြီး အကယ်၍ ဧဝံဂေလိအဖွဲ့သည် တစ်လတွင် တစ်ဦးတလေမျှကို မရပါက သူတို့ ဖျက်သိမ်းခံရမည်ဟု မည်သည့်အခါမျှ မပြောကြပေ။ သို့ဆိုလျှင် ထိုအန္တိခရစ်က ဤစကားကို မည်သည့်နေရာမှ စိတ်ကူးရလာခဲ့သနည်း။ (၎င်းတို့ ယင်းကို ဖန်တီးလိုက်ခြင်း ဖြစ်ပါသည်။) ၎င်းတို့သည် မိမိတို့၏ အလိမ်အညာများကို ဖုံးကွယ်ရန်၊ ဤလူတို့ကို ထိန်းချုပ်ရန်၊ မိမိတို့၏ အလိမ်အညာများကို အထက်က သို့မဟုတ် ညီအစ်ကိုမောင်နှမများက မရိပ်စားမိအောင် တားဆီးရန်နှင့် ၎င်းတို့ ဖြုတ်ချခြင်း မခံရအောင် မိမိတို့၏ ရာထူးနေရာကို လုံခြုံစေရန်အတွက် ယင်းကို ၎င်းတို့ကိုယ်တိုင် လုပ်ကြံပြောဆိုခြင်း ဖြစ်သည်။ ၎င်းတို့သည် ဤအတွက်ကြောင့် ထိုမျှ နတ်ဆိုးဆန်သော စကားများကို တီထွင်ဝံ့ကြခြင်း ဖြစ်သည်။ ထိုးထွင်းသိမြင်နိုင်သော လူများက ၎င်းတို့ကို ဖော်ထုတ်နိုင်သော်လည်း ပိုင်းခြားသိမြင်နိုင်စွမ်း မရှိသောသူတို့က အထင်အမြင်မှားအောင် လုပ်ခြင်းခံရကာ “အမှန်စင်စစ် ဤတာဝန်ကို အလွယ်တကူ မရနိုင်ပေ။ ငါတို့သည် အထက်ကို ရိုးသား၍မရပေ။ အကယ်၍ လူငါးဦးရှိသည်ဟု သင်ပြောပါက ငါးဦးဖြစ်ပေသည်။ ဤလတွင် ငါတို့ လူငါးဦး မရသော်လည်း လာမည့်လတွင် ငါးဦးရအောင် ရည်မှန်းချက်ထားရမည်။ အမှန်တွင်မူ လာမည့်လတွင် ငါးဦးရပါက အလိမ်အညာတစ်ခု ဖြစ်တော့မည်မဟုတ်” ဟု စဉ်းစားကြသည်။ ထိုအန္တိခရစ်သည် လိမ်လည်လှည့်စားမှု၌ ပါဝင်ပြီး ပိုင်းခြားသိမြင်နိုင်စွမ်း မရှိသောသူတို့လည်း ၎င်းတို့နှင့်အတူ ယင်း၌ ပါဝင်ကြသည်။ ၎င်းတို့သည် လူလိမ်လူညစ်အဖွဲ့ ဖြစ်ကြ၏။ အန္တိခရစ်တစ်ဦးအနေဖြင့် လူတို့ကို ခြိမ်းခြောက်သည့် ရည်မှန်းချက်ပန်းတိုင်မှာ အဘယ်နည်း။ ယင်းမှာ သူတို့ကို မိမိတို့အား နာခံစေပြီး နားထောင်စေရန် ဖြစ်သည်။ ၎င်းတို့သည် လိမ်ညာပြီး မကောင်းမှုကျူးလွန်သည်။ အသင်းတော်ကို ထိန်းချုပ်သည်။ လူတို့ကို အထင်အမြင်မှားစေသည်။ စည်းမျဉ်းများ သို့မဟုတ် အလုပ်အစီအစဉ်များကို လိုက်နာခြင်းမရှိဘဲ အလုပ်ကို ဦးစီးဦးရွက် ပြုသည်။ ထို့ပြင် ၎င်းတို့ မည်သို့ မဆင်မခြင် ပြုမူသည်ဖြစ်စေ ညီအစ်ကို မောင်နှမများအား မိမိတို့ကို ဖော်ထုတ်ဖို့ သို့မဟုတ် အထက်သို့ တိုင်ကြားဖို့ အခွင့်မပေးကြပေ။ တစ်စုံတစ်ယောက်က ၎င်းတို့ကို အထက်သို့ တိုင်ကြားဖို့ ပြင်ဆင်နေကြောင်း ၎င်းတို့ တွေ့ရှိသောအခါ ယင်းမှာ ခြိမ်းခြောက်မှုများကို ၎င်းတို့ ကျင့်သုံးကြရသောအချိန် ဖြစ်လေသည်။ ထိုလူကို ၎င်းတို့ မည်သို့ ခြိမ်းခြောက်သနည်း။ ၎င်းတို့က “ကျွန်ုပ်တို့သည် အောက်ခြေအဆင့်တွင် အလုပ်လုပ်နေကြကာ အလုပ်က ခက်ခဲပေသည်။ ကျွန်ုပ်တို့သည် အဆင်းနီသော နဂါးကြီး၏ ဖမ်းဆီးခံရခြင်း အန္တရာယ်ကိုပင် ရင်ဆိုင်ရသည်။ ကျွန်ုပ်တို့၏ လက်တွေ့လုပ်ဆောင်မှုက အလုပ်အစီအစဉ်များကို လိုက်နာဖို့ အထက်က အမြဲတောင်းဆိုသည်။ ကျွန်ုပ်တို့သည် ဧဝံဂေလိတရားဟောရာ၌ ဆင်းရဲဒုက္ခများစွာကို ခါးစည်းခံပြီး စွန့်စားမှုများစွာ လုပ်ကြသည်။ ရလဒ်များက ညံ့ဖျင်းသောအခါ သင်သည် ယင်းတို့ကို အထက်သို့ အစီရင်ခံလိုသေးသည်။ သင် အစီရင်ခံပြီးသောအခါ သင့်ကို သူတို့ ပြုပြင်ကြမည် ဖြစ်သည်။ သင့်ကို သူတို့ ပြုပြင်ပြီးသောအခါ ကျွန်ုပ်သည် ခေါင်းဆောင်တစ်ဦးအနေဖြင့် ဖြုတ်ချခံရဖို့ မစိုးရိမ်ပေ။ သင်တို့၌ ထမ်းဆောင်စရာ တာဝန် မရှိတော့မည်ကိုသာ စိုးရိမ်မိပါသည်။ အကယ်၍ သင်တို့သည် နောက်ထပ် ထမ်းဆောင်စရာ တာဝန်မရှိတော့လျှင် ကျွန်ုပ်ကို အပြစ်မတင်လေနှင့်” ဟု ပြောလေသည်။ ၎င်းမှာ အလွန် ကျိုးကြောင်းညီညွတ်ဟန်ရှိ၏။ ၎င်းတို့က “မည်သူသည် ယင်းကို အမှန်တကယ် အစီရင်ခံလိုသနည်း။ အကယ်၍ သင်တို့ အစီရင်ခံလိုပါက ကျွန်ုပ် တားမည်မဟုတ်။ မည်သို့ပင်ဖြစ်စေ ဤအရာများနှင့်ပတ်သက်၍ လူတိုင်းသိလေသည်။ သင်တို့သည် အထက်ကို အစီရင်မခံပါက ကျွန်ုပ်တို့ကို သူတို့ အပြစ်တင်မည်မဟုတ်ပေ။ အကယ်၍ အစီရင်ခံပါက ကျွန်ုပ်တို့ ပြုပြင်ခြင်းခံရမည်။ သင်တို့သည် ကိုယ့်အတွက်ကိုယ် ရွေးချယ်နိုင်သည်။ အကယ်၍ သင်တို့သည် အထက်ကို အစီရင်ခံလိုပါက အစီရင်ခံလော့။ ကိုင်း ယင်းကို အစီရင်ခံလိုသူတိုင်း လက်ထောင်ပါလော့” ဟူ၍လည်း ပြောလိုက်သည်။ ၎င်း၏လေသံကို လူတိုင်း ကြားရသောအခါ “ငါသည် ဤအရာကို အမှန်တကယ် အစီရင်ခံဖို့ ခွင့်ပြုခံရသလော၊ သို့မဟုတ် မခံရသလော” ဟု စတင်၍ ချင့်ချိန်စဉ်းစားကြည့်သည်။ စဉ်းစားပြီးနောက် လူအချို့က လက်ထောင်၏။ ဤသည်ကို တွေ့သောအခါ ထိုအန္တိခရစ်က “သင်သည် အစီရင်ခံချင်သေးသလော။ သင်သည် ပြဿနာရှာနေခြင်း မဟုတ်လော။ ကောင်းပြီ။ သင့်ကို ငါမမေ့တော့” ဟု တွေးလေတော့သည်။ ထို့နောက်တွင် ၎င်းတို့က ဤပုဂ္ဂိုလ်ကို ညှဉ်းပန်းရမည့် အခွင့်အရေးများကို စတင်၍ စိတ်ကူးလေသည်။ ၎င်းတို့သည် အကြောင်းပြချက်တစ်ခုကို ရှာကာ “သင်သည် သင့်တာဝန်များကို အခုတစ်လော ထမ်းဆောင်နေစဉ်အတွင်း မည်သည့်ရလဒ်မျှ မရသေးချေ။ သုံးလတိုင်အောင် တာဝန်ထမ်းဆောင်စဉ်အတွင်း ရလဒ်ရရှိမထားသူတိုင်း သူ၏ တာဝန်ထမ်းဆောင်ဖို့ အခွင့်အရေးကို ပြန်လည်ရုပ်သိမ်းခံရမည် ဖြစ်သည်။ သူ၏ စွမ်းဆောင်မှုက တိုးတက်မလာပါက သီးခြားခွဲထားခြင်း ခံရမည်။ အကယ်၍ နောင်တမရသေးလျှင် ဖယ်ထုတ်ပစ်ခြင်း သို့မဟုတ် နှင်ထုတ်ခြင်း ခံရမည်ဖြစ်သည်” ဟု ပြော၏။ ထိုလူအ၊ ထိုငကြောက်က ယင်းကို အစီရင်ခံရဲသေးသလော။ ဤသည်ကို ကြားပြီးနောက် သူတို့သည် “ငါ၏အကျိုးအလို့ငှာ ဤအရာကို ငါ တိုင်ကြားနေခြင်းမဟုတ်။ ငါ၏ တိုင်ကြားခြင်း အကျိုးမှာ မည်သည့်အရာ ဖြစ်သနည်း။ ယင်းကို ငါတိုင်ကြားလိုက်ပြီး ခေါင်းဆောင်က ငါ့ကို တိုက်ခိုက်ကာ ငါ့ကို လက်တုံ့ပြန်သည့်အပြင် ငါ၏ ညီအစ်ကိုမောင်နှမများက ငါ့ကို စွန့်ပယ်လျှင် အဘယ်သို့လုပ်မည်နည်း။ ထိုအခါတွင် ငါသည် အသင်းတော်ထဲ၌ အထီးကျန်နေမည်။ ငါ့အနေဖြင့် ခေါင်းဆောင်ကို နားထောင်ဖို့က ပိုအရေးကြီးသည်။ ဘုရားက မည်သည့်နေရာ၌ ရှိသည်ကိုပင် ငါမသိရ။ သူသည် ငါ၏ သေရေးရှင်ရေးကို အရေးစိုက်နိုင်သလော” ဟု တွေးမိလေသည်။ ထို့ကြောင့် သူတို့သည် ယင်းကို အစီရင်မခံကြတော့ပေ။ သူတို့သည် ထိုအန္တိခရစ်ကြောင့် ကြောက်ရွံ့တုန်လှုပ်သွားကြပြီ မဟုတ်လော။ (ဟုတ်ပါသည်။) ထိုသူက “ဘုရားကို ပုန်ကန်ပြစ်မှားခြင်းသည် ပြဿနာ ကြီးကြီးမားမား မဟုတ်။ ဘုရားသည် ချစ်တတ်သည်၊ သနားကရုဏာစိတ်ရှိသည်၊ သည်းခံနိုင်ပြီး စိတ်ရှည်သည်။ သူသည် အလွယ်တကူ အမျက်မထွက် သို့မဟုတ် လူတို့ကို မကျိန်ဆဲသည့်အပြင် အပြစ်ဒဏ်မပေးတတ်ချေ။ သို့သော် ခေါင်းဆောင်ကို ငါ စော်ကားမိပါက ငါ ဒုက္ခခံစားရပေမည်။ ပြဿနာများကို အစီရင်ခံခြင်းက ငါ့ကို မည်သည့်ကောင်းကျိုးမျှ ပေးမည်မဟုတ်။ လူတိုင်း၏ ပစ်ပယ်ခြင်းကိုသာ ငါခံရမည်။ ငါသည် ထိုမျှ စဉ်းစားဉာဏ် မရှိသောအရာကို ငါ မလုပ်နိုင်” ဟု ယူဆလေ၏။ ဤသည်မှာ သူရဲဘောနည်းခြင်း မဟုတ်လော။ (ဟုတ်ပါသည်။) ထိုသို့ သူရဲဘောနည်းသော လူတစ်ဦးကို မည်သို့ ကိုင်တွယ်ဖြေရှင်းသင့်သနည်း။ သူ့အတွက် စိတ်မကောင်းဖြစ်ထိုက်သလော။ ထိုသို့ သူရဲဘောနည်းသော လူတစ်ဦးကို ထိုအန္တိခရစ်အား ညှဉ်းပန်းခွင့်ပြုဖို့ စာတန်လက်သို့၊ ထိုအန္တိခရစ်၏လက်သို့ အပ်နှံသင့်သည်။ သူသည် ယင်းနှင့် ထိုက်တန်၏။ သူသည် သမ္မာတရားကို လက်တွေ့လုပ်ဆောင်ဖို့နှင့် ဘုရားသခင်ကို ကျိုးနွံနာခံဖို့အတွက် ယုံကြည်ခြင်း၊ စိတ်ဓာတ်ကြံ့ခိုင်ခြင်းနှင့် ခွန်အား ကင်းမဲ့သော်လည်း ထိုအန္တိခရစ်အား ကျိုးနွံနာခံခြင်းနှင့် ပတ်သက်လာလျှင် အထူးခွန်အား ရရှိလာသည်။ သူ့အား စေခိုင်းသည့် မည်သည့်အရာကိုမဆို လုပ်ဆောင်လိုစိတ် ရှိပြီး စိတ်အားထက်သန်မှုနှင့် ပြည့်ဝသည်။ ထိုအန္တိခရစ်က သူ့ကို ခြိမ်းခြောက်ပြီး ခြောက်လှန့်သောအခါ ပြဿနာများကို မတိုင်ကြားဝံ့တော့ပေ။ ဤသည်မှာ သူရဲဘောကြောင်သူ မဟုတ်လော။ ထိုအတွက် အရပ်သုံးစကားမှာ အဘယ်နည်း။ အန္တိခရစ်နှင့် ရင်ဆိုင်ရသောအခါ အညံ့ခံသူဖြစ်ခြင်းနှင့် အလျှော့ပေးခြင်းပင်ဖြစ်၏။ အသင်းတော်ထဲတွင် အန္တိခရစ်များ၏ ခြိမ်းခြောက်မှုများကြောင့် အညံ့ခံသူများ ဖြစ်လာသည့် လူအတော်အတန် ရှိနေပါတကား။ ဤလူတို့က “ဘုရားသခင်သည် အရာခပ်သိမ်းအပေါ် အချုပ်အခြာအာဏာ ရှိသည်” ဟူသော စကားရပ်ကို မည်သို့ သဘောထားပြုမူရမည်ကို မသိကြပေ။ အန္တိခရစ်က ထိုသူတို့ကို ခြိမ်းခြောက်သောအခါ၊ ပစ်ပယ်သောအခါ သို့မဟုတ် သီးခြားခွဲထားသောအခါ သူတို့တွင် မှီခိုအားထားရာ မရှိသကဲ့သို့ ခံစားကြသည်။ အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲသည်ကိုဖြစ်စေ၊ ဘုရားသခင်၏ ဖြောင့်မတ်ခြင်းကိုဖြစ်စေ မယုံကြည်သည့်အပြင် လူတို့၏ အသက်များသည် ဘုရားသခင်၏ လက်တော်ထဲ၌ ရှိကြောင်း မယုံကြည်ကြပေ။ ထိုအန္တိခရစ်ထံမှ ကြောက်လန့်စေနိုင်သော သို့မဟုတ် ခြိမ်းခြောက်သော စကားတစ်ခွန်းနှစ်ခွန်း ကြားရလျှင် သူတို့ ကြောက်လန့်သွားသည်။ အလျှော့ပေးကြသည်။ ပြီးလျှင် ယင်းကို မတိုင်ရဲကြတော့ပေ။

အန္တိခရစ်တစ်ဦးသည် မိမိတို့၏ အလုပ်ကို အထက်သို့ အစီရင်ခံသောအခါ ‌သူတို့ကို အရှက်မရှိ လိမ်ညာပြီး လှည့်စားသည်။ အမှန်တရားကို သိသူအချို့က ယင်းကို သည်းမခံနိုင်ဘဲ အခြေအနေကို အထက်သို့ တိုင်ကြားလိုသည်။ ထိုအန္တိခရစ်က လူတို့အပေါ် တင်းကျပ်စွာ ထိန်းချုပ်ထားပြီး ထိုသူတို့ကို အနီးကပ် စောင့်ကြည့်သည်။ သူသည် ကိစ္စတစ်ခုကို အထက်သို့ တိုင်ကြားကောင်း တိုင်ကြားလိုသော မည်သူ့ကိုမဆို ချက်ချင်း ရိပ်စားမိနိုင်သည်။ သူသည် အခြားလုပ်စရာ မရှိသောအခါ လူတို့၊ လူတို့၏ စကားများနှင့် မျက်နှာထားများအား အကဲခတ်ခြင်းကို အာရုံစိုက်ကာ မိမိနှင့်ပတ်သက်၍ ထင်မြင်ချက်ရှိသူများ၊ သစ္စာစောင့်သိခြင်း မရှိသူများ၊ မိမိကို မနာခံသူများ၊ မိမိ၏ ရာထူးနေရာအပေါ် ခြိမ်းခြောက်မှု ဖြစ်ပေါ်စေသူများ၊ မိမိကို ဂရုမစိုက်သူ၊ မိမိကို အလေးအနက်ထား မဆက်ဆံသူ၊ မိမိကို လေးစားဂုဏ်ပြုခြင်းဟူသည့် ထိုင်ခုံနေရာကို မပေးသောသူနှင့် အစာစားချိန်အတွင်း မိမိကို အလျင်ဦးအောင် စားခွင့်မပေးသူများကို ရှာလေသည်။ ဤသည်မှာ ထိုလူတို့ ဒုက္ခရောက်ပြီဟူသည့် သဘောသက်ရောက်၏။ အန္တိခရစ်သည် ထိုသို့သော လူများကို ဘာလုပ်သနည်း။ မသိမသာ ဒုက္ခပေးတတ်သော အန္တိခရစ်အချို့သည် မိမိတို့၏ သရုပ်အမှန်ကို ချက်ချင်း မထုတ်ဖော်ပေ။ သင့်အား ကိုင်တွယ်ဖြေရှင်းဖို့ အခွင့်အရေးကို စောင့်ဆိုင်းသည်။ အကယ်၍ ဤအရာက အဆင်မပြေလျှင် ၎င်းတို့က သင်၏အသက်ကို ၎င်းတို့၏ လက်ထဲတွင် ဆုပ်ကိုင်ထားသည်ဟု သင့်အား ခံစားရစေရန် ပြင်းထန်သော ခြိမ်းခြောက်မှုများကို ကျင့်သုံးရတော့သည်။ ယုံကြည်သူတစ်ဦး အနေဖြင့် သင်သည် ကယ်တင်ခံရနိုင်ခြင်း ရှိမရှိ၊ သင်သည် အဆုံးတိုင်အောင် ရောက်နိုင်ခြင်းရှိမရှိ၊ အသင်းတော်ထဲ၌ သင် နေထိုင်နိုင်ခြင်းရှိမရှိ ယင်းတို့အားလုံးက ၎င်းတို့၏ လက်ထဲတွင်ရှိပြီး ၎င်းတို့ထံမှ စကားတစ်ခွန်းသာ လိုသည်။ ၎င်းတို့၌ ဆုံးဖြတ်ပိုင်ခွင့် ရှိ၏။ အကယ်၍ သင် နားမထောင်လျှင်၊ ၎င်းတို့၏ ထိန်းချုပ်မှုကို မနာခံလျှင်၊ ၎င်းတို့ကို အ‌လေးအနက် မထားဘဲ ၎င်းတို့၏ အရေးကိစ္စများကို တိုင်ကြားဖို့ ကြိုးစားမြဲကြိုးစားနေလျှင် သင်သည် ဒုက္ခရောက်တော့မည် ဖြစ်သည်။ ၎င်းတို့က သင့်အား မည်သို့ ညှဉ်းပန်းရမည်ကို စတင် ကြံစည်ကြမည်ဖြစ်သည်။ မိမိတို့၏ အရေးကိစ္စများအား အထက်သို့ တိုင်ကြားသော ညီအစ်ကိုမောင်နှမများ၏ အပြုအမူကို ထိုအန္တိခရစ်က မည်သို့ ရှုမြင်သနည်း။ (တိုင်တောခြင်း အဖြစ်ရှုမြင်သည်။) အတိအကျပင်၊ သူက ယင်းကို အခြေအနေတစ်ခုအား အစီရင်ခံခြင်းအဖြစ် မမြင်ပေ။ တိုင်တောခြင်းအဖြစ် မြင်သည်။ တိုင်တောခြင်းဟူသည် မည်သည့်အရာကို ဆိုလိုသနည်း။ ယင်းမှာ သမ္မာတရားနှင့် ဆန့်ကျင်သော သူပြုလုပ်သည့် အရာမျိုးစုံနှင့် သူ၏ ဒုစရိုက်အမှုများအားလုံးကို အထက်သို့ အစီရင်ခံခြင်း၊ သို့မဟုတ် အခြားသူများမသိသော သူနှင့်ပတ်သက်သည့် အရာများကို အထက်သို့ ဖြစ်ကြောင်းကုန်စင် ပြောပြခြင်းကို ဆိုလိုသည်။ သူက ဤသည်ကို တိုင်တောခြင်းဟု သတ်မှတ်သည်။ သူက တစ်စုံတစ်ယောက် တိုင်တောသည်ကို သိရှိလိုက်သည်နှင့် ထိုသူသည် ညှဉ်းပန်းခံရမည်။ နားဝေတိမ်တောင်နှင့် သူရဲဘောနည်းသော လူအချို့မှာ ထိုအန္တိခရစ်၏ ခြိမ်းခြောက်မှုများကြောင့်၊ သူ၏ ဗိုလ်ကျခြယ်လှယ်ပြီး ယုတ်မာသော နည်းလမ်းများကြောင့် ကြောက်ရွံ့တုန်လှုပ်နေကြသည်။ အန္တိခရစ်က မည်သူသည် အထက်နှင့် အဆက်အသွယ်ရှိကြောင်း မေးသောအခါ သူတို့ကို မမေးမီတွင်ပင် “ကျွန်ုပ် မဟုတ်ပါ” ဟု အလျင်အမြန် ဖြေရှင်းကြသည်။ အန္တိခရစ်က “သို့ဆိုလျှင် ထိုကိစ္စနှင့်ပတ်သက်၍ အထက်က မည်သို့ သိရသနည်း” ဟု မေးသည်။ သူတို့က ဤအကြောင်းကို စဉ်းစားပြီး “ကျွန်ုပ်လည်း မသိပါ” ဟု ဆိုကြသည်။ အန္တိခရစ်က သူတို့ကို ညှဉ်းပန်းလိုက်သည်မှာ သူတို့သည် အမြဲတစေ ကြောက်ရွံ့လျက် အသက်ရှင်နေရသည်၊ ခြေမကိုင်မိ လက်မကိုင်မိ အမြဲဖြစ်ရသည်၊ ထိုအန္တိခရစ်က မိမိတို့အား အသင်းတော်မှနေ၍ နှင်ထုတ်ကောင်းနှင်ထုတ်မည်ကို စိုးရိမ်နေရသည်အထိပင် ဖြစ်၏။ ထိုသူတို့ စိုးရိမ်ပူပန်ပြီး ကြောက်ရွံ့နေသည်မှာ သူတို့အနေဖြင့် တစ်နေ့တာကို ဖြတ်သန်းဖို့ပင် ခက်ခဲရသည်အထိပင် ဖြစ်သည်။ အန္တိခရစ်က သူတို့ကို ဤသို့ ခြိမ်းခြောက်မထားခဲ့လျှင် သူတို့ ဤမျှ ကြောက်ရွံ့နေမည်လော။ ကြောက်ရွံ့မည်မဟုတ်ပေ။ ထို့အပြင် သူတို့သည် ဘုရားသခင်၌ စစ်မှန်သော ယုံကြည်ခြင်း ရှိသလော။ မရှိကြပေ။ သူတို့သည် သူရဲ‌ဘောနည်းပြီး နားဝေတိမ်တောင် ဖြစ်သူများပင်တည်း။ ထိုအန္တိခရစ်ကို ကြုံတွေ့ရသောအခါ သူတို့ အမြီးကုပ်သွားကြသည်။ သူတို့သည် ဘုရားသခင်၌ စစ်မှန်သော ယုံကြည်မှု မရှိသော်လည်း ထိုအန္တိခရစ်ကိုမူ ဆန္ဒအလျောက် အညံ့ခံကြပြီး သူ၏အမိန့်ကို လုပ်ဆောင်ဖို့ အသင့်ဖြစ်နေကြသည်။ ထိုသူတို့သည် သဘာဝအားဖြင့် စာတန်၏ အစေခံများ ဖြစ်ကြ၏။

လူတို့ကို ခြိမ်းခြောက်ဖို့အတွက် အန္တိခရစ်များ အသုံးပြုသည့် အခြားသော လုပ်ဆောင်ပုံအချို့မှာ အဘယ်နည်း။ အန္တိခရစ်အချို့သည် သင့်ကို ကန့်သတ်ရန်နှင့် ဘောင်ခတ်ရန်အတွက် မှန်ကန်ပြီး နှစ်သက်ဖွယ် အယူဝါဒအချို့ကို ပြောဆိုရာ၌ ကျွမ်းကျင်ကြသည်။ ၎င်းတို့က “သင်သည် သမ္မာတရားကို မချစ်သလော။ သင်သည် သမ္မာတရားကို ချစ်လျှင် ကျွန်ုပ်ကို နားထောင်ရမည်။ အဘယ့်ကြောင့်ဆိုသော် ကျွန်ုပ်သည် ခေါင်းဆောင်ဖြစ်သည်။ ကျွန်ုပ်ပြောသမျှသည် သမ္မာတရားနှင့် လျော်ညီ၏။ ကျွန်ုပ်ပြောသမျှကို သင် နာခံရမည်။ ကျွန်ုပ်က အရှေ့အရပ်သို့ သွားလော့ဟုဆိုလျှင် သင်သည် အနောက်အရပ်သို့ မသွားရပေ။ ကျွန်ုပ် တစ်စုံတစ်ခုပြောသောအခါ သင်၌ နောက်ထပ်အခြားစိတ်ကူး မရှိရပေ။ သင်၌ မည်သည့် ထင်မြင်ချက်မျှ မရှိရ သို့မဟုတ် ကြောင်းကျိုးမမြင်ဘဲ မစွက်ဖက်ရပေ။ ကျွန်ုပ်ပြောသောအရာမှာ သမ္မာတရားဖြစ်၏” ဟု ဆိုကြသည်။ အကယ်၍ သင်သည် ၎င်းတို့ကို နားမထောင်ပါက ၎င်းတို့သည် သင့်ကို မုန်းကောင်းမုန်းမည် သို့မဟုတ် ပြစ်တင်ရှုတ်ချခြင်း ရှိကောင်းရှိမည်။ မည်သည့် ပြစ်တင်ရှုတ်ချခြင်းမျိုး ဖြစ်သနည်း။ ၎င်းတို့က “သင်သည် သမ္မာတရားကို ချစ်နှစ်သက်သူတစ်ယောက် အမှန်တကယ် မဟုတ်။ အကယ်၍ သင်သည် သမ္မာတရားကို အမှန်တကယ် ချစ်နှစ်သက်ပါက ခေါင်းဆောင်တစ်ဦးအနေဖြင့် ကျွန်ုပ်၏ စကားများမှာ တိကျမှန်ကန်သဖြင့် သင်သည် ယင်းတို့ကို အဘယ့်ကြောင့် နားမထောင်သနည်း” ဟု ပြောမည်ဖြစ်သည်။ အန္တိခရစ်များသည် သင့်ကို ထိန်းချုပ်ရန်နှင့် ကန့်သတ်ရန်အတွက် မှန်ကန်သည်ဟု ထင်ရသော သဘောတရားများနှင့် အယူဝါဒများကို အသုံးချ၏။ ထိုမျှမက အန္တိခရစ်အချို့က လူတို့ကို ၎င်းတို့၏ ကိုယ်ရေးကိုယ်တာ ကိစ္စများအား တာဝန်ယူစေကာ “ကျွန်ုပ်သည် ယခု ခေါင်းဆောင်တစ်ဦး ဖြစ်ကာ ကိုယ်ရေးကိုယ်တာ ကိစ္စအချို့အတွက် အချိန်မရှိချေ။ ထို့ပြင် ကျွန်ုပ်သည် ခေါင်းဆောင်တစ်ဦး ဖြစ်ကာ ကျွန်ုပ်၏ အရေးကိစ္စများမှာ ဘုရားအိမ်တော်၏ ကိစ္စများဖြစ်၏။ ဘုရားအိမ်တော်၏ အရေးကိစ္စများမှာလည်း ကျွန်ုပ်၏ ကိစ္စဖြစ်၏။ ကျွန်ုပ်တို့သည် ယင်းတို့ကို အလွန်ရှင်းလင်းစွာ ခွဲခြား၍ မရတော့ပေ။ ထို့ကြောင့် သားသမီးများအား စောင့်ရှောက်ကြည့်ရှုခြင်း၊ စိုက်ပျိုးမွေးမြူရေး၊ ဟင်းသီးဟင်းရွက်များ ရောင်းချခြင်း၊ သို့မဟုတ် အိမ်ဆောက်လုပ်ခြင်း အစရှိသည့် အရာများနှင့် မိသားစု၌ ငွေကြေးအလုံအလောက် မရှိတော့ခြင်း ကဲ့သို့သော အရာများဖြစ်သည့် ကျွန်ုပ်၏ နေအိမ်ရှိ အရေးကိစ္စများ၌ ဝန်ထုပ်ဝန်ပိုးအချို့ကို သင်တို့ ဝိုင်းထမ်းပေးဖို့ လိုသည်။ ဤအရာများမှာ ကျွန်ုပ်၏တာဝန် ဖြစ်နေကျဖြစ်သော်လည်း ယခုတွင် ကျွန်ုပ်သည် ခေါင်းဆောင်တစ်ဦး ဖြစ်ကာ ယင်းတို့သည် သင်တို့၏တာဝန် ဖြစ်လာပြီ။ သင်တို့သည် ထိုဝန်ထုပ်ဝန်ပိုးကို မျှဝေတာဝန်ယူရမည်။ သို့မဟုတ်ပါက ကျွန်ုပ်သည် နေအိမ်အရေးများနှင့် ပတ်သက်၍ အမြဲတစေ ပူပန်ရမည်၊ ဤအရေးကိစ္စများကြောင့် အာရုံထွေပြားနေမည်ဖြစ်၍ ကျွန်ုပ်သည် ထိရောက်သော ခေါင်းဆောင်တစ်ဦး ဖြစ်နေနိုင်ဦးမည်လော” ဟု ဆိုလေ၏။ ၎င်းတို့က ပို၍ပြောလေ အရှက်ကင်းမဲ့လာလေ ဖြစ်လာကြသည်။ လူအချို့က ဤအရာကို ကြားပြီး “သင်၏ စိတ်နှလုံးကို ကျွန်ုပ်တို့ ထောက်ထားရကောင်းမှန်း မသိခဲ့ကြပေ။ ကျွန်ုပ်တို့သည် အမှန်ပင် အကြင်နာမဲ့ခဲ့ကြ၏။ သင်သည် မည်သည့်အရာမျှ ပြောစရာမလို။ ယခုမှစ၍ သင့်နေအိမ်၏ ဝေယျာဝစ္စများကို ငါတို့ တာဝန်ယူမည်” ဟု စဉ်းစားလေသည်။ ဤအန္တိခရစ်များက နေအိမ်ရှိ ၎င်းတို့၏ ကိုယ်ပိုင် အရေးကိစ္စများနှင့် ၎င်းတို့၏ နေ့စဉ်ဘဝ၏ အရေးကိစ္စများအပေါ် မည်သို့များ ကြားကောင်းအောင် အမည်ခံလိုက်သနည်း။ ယင်းတို့ကို “လူတို့၏တာဝန်” ဖြစ်သည်ဟု ၎င်းတို့ ခေါ်၏။ ဆိုလိုသည်မှာ ထိုအန္တိခရစ်များက လူတို့အနေဖြင့် ၎င်းတို့၏မိသားစုအတွက် အလုပ်လုပ်ပေးခြင်း၊ ၎င်းတို့အိမ်‌ထောင်စုရှိ ကလေးလူကြီးများကို အလုပ်အကျွေးပြုခြင်းနှင့် ၎င်းတို့၏ ကိုယ်ရေးကိုယ်တာ ဘဝအရေးများကို ကိုင်တွယ်ဖြေရှင်းခြင်းဟူသည်တို့ကို ယူပြီး ဤအရာများကို ဘုရားအိမ်‌တော်၏ အ‌ရေးကိစ္စများအဖြစ် ပြောင်းလေသည်။ ယခုတွင် ယင်းတို့သည် ဘုရားအိမ်တော်၏ အရေးကိစ္စများ ဖြစ်သည့်အတွက် လူတိုင်းက မိမိတာဝန်ကိုယ်စီ ယူသင့်သည့်အပြင် ခေါင်းဆောင်က သင့်ကို တစ်စုံတစ်ခု လုပ်စေလိုလျှင် ယင်းမှာ သင်၏တာဝန် ဖြစ်လာသည်။ ဤသည်ကို မှန်ကန်သည်ဟု ထင်ရသည်မဟုတ်လော။ ပိုင်းခြားသိမြင်နိုင်စွမ်း မရှိသော လူတို့က ယင်းကို မှန်ကန်သည်ဟု ထင်ကောင်းထင်မည်။ ခေါင်းဆောင်သည် မိမိအိမ်တွင်း အရေးကိစ္စများကို ကိုင်တွယ်ဖြေရှင်းခြင်း မပြုနိုင်လောက်အောင် အလုပ်ရှုပ်လွန်းသည့်အပြင် သူတို့ကိုယ်တိုင်၌ အစွမ်းအစညံ့ဖျင်းပြီး မည်သည့်တာဝန်ကိုမျှ မထမ်းဆောင်နိုင်သည့်အတွက် ခေါင်းဆောင်ကို မိသားစု၏ ဝေယျာဝစ္စ အနည်းငယ်ကိုသာ ကူညီ၍ ဆောင်ရွက်ပေးနိုင်သည်ဟု ထိုသူတို့က ထင်မြင်ကြသည်။ ထို့ကြောင့် သူတို့ အလုပ်မရှုပ်သောအခါတိုင်း ခေါင်းဆောင်၏အိမ်၌ အလုပ်လုပ်ကာ ဟိုဟိုဒီဒီအလုပ်အမျိုးမျိုး၌ အကူအညီပေးကြသည်။ ဤသည်ကို သူတို့၏တာဝန်အား ထမ်းဆောင်နေသည်ဟု သတ်မှတ်၍ရသလော။ ဤသည်ကို လူတို့အား စိတ်အားထက်သန်စွာ ကူညီနေသည်ဟုသာ ပြောနိုင်သည်။ ဘုရားသခင်အတွက် မိမိတို့ကိုယ်ကို အမှန်တကယ် အသုံးခံနေသော၊ ဘုရားသခင်၏ အလိုတော်ကို လိုက်လျှောက်သော လူတို့အတွက် သူတို့၏မိသားစုများ အခက်အခဲကြုံတွေ့ရသောအခါ အသင်းတော်က ထိုသူတို့ကို အကူအညီပေးဖို့နှင့် ထိုသူတို့၏ မိသားစုအရေးကိစ္စများကို တာဝန်ယူဆောင်ရွက်ပေးရန် လူတို့ကို စီမံပေးသည်။ ထိုသို့သော အခြေအနေများတွင် ဤသည်ကို တာဝန်ထမ်းဆောင်ခြင်းဟု အတိုင်းအတာတစ်ခုအထိ သတ်မှတ်၍ရသည်။ ယခု နားလည်သဘောပေါက်သွားပြီလော။ အသင်းတော်ထဲရှိ လူတို့ကို အထင်အမြင်မှားစေခြင်းနှင့် ထိန်းချုပ်ခြင်းဖြင့် အလုပ်ရှုပ်နေသော ထိုအန္တိခရစ်က မိမိ၏ အိမ်ထောင်စု ဝေယျာဝစ္စများကို ညီအစ်ကို မောင်နှမများအတွက် စီစဉ်ပေးကာ ဤသည်မှာ သူတို့၏ တာဝန်ကို ထမ်းဆောင်နေခြင်းလည်း ဖြစ်သည်ဟု အခိုင်အမာဆိုလေ၏။ ညီအစ်ကို မောင်နှမအချို့သည် သမ္မာတရားနားလည်မှု ကင်းမဲ့သောကြောင့် အထင်အမြင်မှားအောင် လုပ်ခြင်းခံရပြီး ဤအလုပ်တာဝန်များကို လိုလိုလားလား ဆောင်ရွက်လျက် ထိုသို့လုပ်ရသည်ကို ပျော်နေကြသည်။ နောက်ဆုံးတွင် သူတို့အပေါ်တွင် ခေါင်းဆောင်က ကျေးဇူးရှိသည်ဟုပင် သူတို့ ခံစားရကာ “ခေါင်းဆောင်သည် သူ၏ စိတ်နှလုံးကို ကွဲကြေခံပြီး မိမိတို့အတွက် သူ၏နှုတ်ခမ်းကို ဖွင့်ဟခဲ့ခြင်းဖြစ်သည်။ ငါတို့သည် အလွန်ပင် မထိုက်တန်ပါချေ။ ငါတို့သည် အလုပ်မြောက်မြားစွာ လုပ်ဆောင်ခဲ့ပြီဖြစ်သည့်တိုင် မည်သည့်သမ္မာတရားကိုမျှ ငါတို့ နားမလည်သေးသည်မှာ အဘယ်သို့နည်း” ဟု စဉ်းစားကြသည်။ အကယ်၍ သင်သည် ခေါင်းဆောင်အတွက် တစ်နေကုန် အလုပ်လုပ်ပေးခြင်းဖြင့် မအားမလပ် ဖြစ်နေပြီး စုဝေးပွဲများ တက်‌ရောက်ခြင်း သို့မဟုတ် တရားဒေသနာများအား နားထောင်ခြင်းကို လျစ်လျူရှုပါက သင်သည် သမ္မာတရားကို နားလည်သဘောပေါက်နိုင်မည်လော။ လုံးဝ မဖြစ်နိုင်ပေ။ ဤသည်မှာ သေလောက်အောင် မျက်နှာလိုမျက်နှာရ လုပ်နေခြင်းပင်။ ဤသည်မှာ ထိုအန္တိခရစ်နောက် ပြေးလိုက်နေခြင်းနှင့် ကောက်ကွေ့သော လမ်းကြောင်းအမှားပေါ်တွင် လျှောက်နေခြင်းဖြစ်သည်။ အန္တိခရစ်သည် မှန်ကန်သည်ဟု ထင်ရသော ပြောဆိုချက်များကို မကြာခဏ အသုံးပြုကာ ယင်းတို့ကို မှန်ကန်သော စကားအဖြစ် ထုပ်ပိုးပြုပြင်လျက် ဤစကားများသည် အမှန်စင်စစ် သမ္မာတရား၊ သူတို့ လိုက်နာကျင့်သုံးသင့်သော အရာတစ်ခုဖြစ်သည့်အပြင် ဤစကားများကို သူတို့ လက်သင့်ခံသင့်သည်ဟု လူတို့ကို တလွဲယုံကြည်စေသည်။ ထိုနည်းဖြင့် လူတို့အနေဖြင့် ထိုခေါင်းဆောင်လုပ်နေသည့် အရာက မှန်သည်ဖြစ်စေ၊ မှားသည်ဖြစ်စေ၊ သူတို့ လိုက်လျှောက်နေသည့် အရာက မှန်သည်ဖြစ်စေ၊ မှားသည်ဖြစ်စေ ပိုင်းခြားသိမြင်ဖို့ မလိုတော့ပေ။ ဤသည်မှာ မှန်ကန်သည်မဟုတ်လော။ ဤသည်ကို အထင်အမြင်မှားစေခြင်းဟု ခေါ်ပြီး ယင်းမှာ လူတို့ကို ခြိမ်းခြောက်ခြင်းလည်း ဖြစ်သည်။ အန္တိခရစ်သည် ဤလူတို့ကို ထိန်းချုပ်ဖို့အတွက် မှန်ကန်သည်ဟု ထင်ရသော သဘောတရားများနှင့် ပြောဆိုချက်များကို အသုံးချလေသည်။ ၎င်းတို့က သူတို့ကို မည်သည့် အတိုင်းအတာအထိ ထိန်းချုပ်ကြသနည်း။ ဤလူတို့သည် ၎င်းတို့အတွက် မိမိတို့ကိုယ်ကို လိုလိုလားလား အားသွန်ခွန်စိုက်လုပ်သည်။ ၎င်းတို့အတွက် အရိုးကြေကြေ အရေခန်းခန်း အလုပ်လုပ်ကြသည်။ ပြီးလျှင် ၎င်းတို့၏ ကိုယ်ရေးကိုယ်တာ အရေးကိစ္စအားလုံးကို တာဝန်ယူကြသည်။ သူတို့သည် စုဝေးပွဲများသာ အပျက်ခံလိုက်မည်၊ မိမိတို့၏ တာဝန်များကို လျစ်လျူရှုလိုက်မည်၊ မိမိတို့၏ အလုပ်တာဝန်များကို ချန်ရစ်လိုက်မည်၊ ထို့ပြင် ထိုအန္တိခရစ်အတွက် အချိန်ပြည့် အစေခံမှုပေးပြီး အရိုးကြေကြေ အရေခန်းခန်း အလုပ်လုပ်ဖို့ရန်အတွက်သာ ဝိညာဉ်ရေးရာ ဆက်ကပ်ခြင်းအတွက်၊ စုဝေးပွဲနှင့် ဘုရားသခင်၏ နှုတ်ကပတ်တော်များအား စားသောက်ခြင်းအတွက် မိမိတို့၏ ကိုယ်ပိုင်အချိန်ကို စတေးလိုက်မည် ဖြစ်သည်။ သူတို့သည် အဘယ့်ကြောင့် ဤသို့ အရိုးကြေကြေ အရေခန်းခန်း အလုပ်လုပ်နိုင်ကြသနည်း။ ဤအတွက် အကြောင်းရင်းရှိ၏။ မည်သည့် အကြောင်းရင်းနည်း။ ယင်းမှာ ထိုအန္တိခရစ်က သူတို့အား “အကယ်၍ သင်သည် ဤအရေးကိစ္စများကိုပင် ကောင်းမွန်စွာ မကိုင်တွယ်နိုင်ပါက မည်သည့်တာဝန်ကို သင် ထမ်းဆောင်နိုင်မည်နည်း။ သင်သည် မိမိ၏ တာဝန်ကို မထမ်းဆောင်နိုင်ပါက သင်သည် ဘုရားအိမ်တော်ဝင်တစ်ဦး ဟုတ်သေးသလော။ ထိုသို့ဖြစ်ပါက သင့်ကို ကျွန်ုပ် မဦးဆောင်ပေ။ အကယ်၍ သင့်ကို ကျွန်ုပ် မဦးဆောင်တော့လျှင် သင်သည် ဘုရားအိမ်တော်၌ စာရင်းဝင်မည် မဟုတ်ပေ။ ကျွန်ုပ်သည် ခေါင်းဆောင်တစ်ဦးအဖြစ် ရွေးချယ်ခံထားရသည့်အတွက် ကျွန်ုပ်သည် ဤအသင်းတော်၏ တံခါးဝဖြစ်သည်။ အသင်းတော်သို့ ဝင်ရောက်လိုသည့် မည်သူမဆို ကျွန်ုပ်၏ အတည်ပြုချက်ကို ရရှိရမည်။ ကျွန်ုပ်၏ သဘောတူညီချက် မပါဘဲ မည်သူမျှ မဝင်ရောက်နိုင်ပေ။ အသင်းတော်သည် တစ်စုံတစ်ယောက်ကို ဖယ်ထုတ်ပစ်တော့မည် ဆိုလျှင်ပင် သူ ထွက်မသွားမီ ကျွန်ုပ်၏ အတည်ပြုချက်ကို ရရှိရမည်။ ထို့ကြောင့် သင်တို့အား ကျွန်ုပ် စီစဉ်ပေးသည့် အလုပ်နှင့် သင်တို့အား ကျွန်ုပ် အပ်နှံသည့် လုပ်ငန်းဆောင်တာများသည် သင်တို့၏တာဝန် ဖြစ်ပေသည်။ သင်တို့သည် ဤတာဝန်ကို မထမ်းဆောင်လျှင် တာဝန်တစ်ခုကို မထမ်းဆောင်သော သူများသည် ကယ်တင်ခြင်းရဖို့ အခွင့်အရေး ရှိမည်မဟုတ်ဟုလည်းကောင်း၊ ၎င်းတို့သည် ဘုရားအိမ်တော်၌ စာရင်းဝင်မည်မဟုတ်ဟု ဘုရားနှုတ်ကပတ်တော်များတွင် ပြောထားသည်” ဟု ရည်ရွယ်ချက်ရှိရှိ ပြောပြသောကြောင့် ဖြစ်၏။ ဤသည်မှာ ခြိမ်းခြောက်မှုမဟုတ်လော။ (ဟုတ်ပါသည်။) လူတို့ကို ခြိမ်းခြောက်ဖို့အတွက် မည်သည့်နည်းစနစ်ကို အသုံးပြုသနည်း။ (မှန်ကန်သော စကားများကို ဖြစ်သည်။) ယင်းမှာ မှန်ကန်သော စကားများ၊ သမ္မာတရားနှင့် လျော်ညီသည်ဟု ထင်ရသည့် စကားများကို အသုံးပြုလျက် လူတို့ကို ခြိမ်းခြောက်ခြင်းပင်။ ဤသည်မှာ ကျွဲတစ်ဖက် နွားတစ်ဖက် ရောထားခြင်း ဖြစ်၏။ ထိုအန္တိခရစ်က မိမိ၏ ကိုယ်ရေးကိုယ်တာ ရည်မှန်းချက်ပန်းတိုင်များကို စွမ်းဆောင်ရရှိဖို့အတွက် တာဝန်ထမ်းဆောင်ခြင်းကို အကြောင်းပြချက်အဖြစ် အသုံးချသည်။ သို့သော် သူ့အတွက် အမှုအရာများ လုပ်ဆောင်ခြင်းသည် တာဝန်ထမ်းဆောင်ခြင်း တကယ်ဟုတ်သလော။ ယင်းသည် လူတို့ လုပ်ဆောင်သင့်သည့် တာဝန်တစ်ခု ဖြစ်သည်ဟု ထင်ရစေဖို့ မလိမ့်တပတ် လုပ်ပြီးနောက် ညီအစ်ကို မောင်နှမများအနေဖြင့် သူ့အတွက် အရိုးကြေကြေ အရေခန်းခန်း အလုပ်လုပ်ဖို့ တောင်းဆိုရန်အတွက် တာဝန်ထမ်းဆောင်ခြင်းနှင့်ဆိုင်သည့် စည်းမျဉ်းနှင့် စံနှုန်းများကို အသုံးချခြင်းဖြစ်သည်။ အကယ်၍ သူတို့သည် သူ့အတွက် အရိုးကြေကြေ အရေခန်းခန်း အလုပ်မလုပ်ပါက ကယ်တင်ခြင်းရဖို့ အခွင့်အရေးရှိမည် မဟုတ်ဘဲ အသင်းတော်ထဲမှ ဖယ်ထုတ်ပစ်ခြင်းနှင့် ဘုရားသခင်၏ အိမ်တော်မှ အဆက်အသွယ်ဖြတ်ခြင်း ခံရမည်ဟုပင် သူက ခြိမ်းခြောက်၏။ စဉ်းစားဉာဏ်မဲ့သော၊ ပိုင်းခြားသိမြင်နိုင်စွမ်း မရှိသော ဤလူတို့က အကျိုးဆက်၏ ပြင်းထန်မှုကို ကြားရသောအခါ ထိုခေါင်းဆောင်၏ အိမ်ထောင်စု ဝေယျာဝစ္စများနှင့် နေ့စဉ်အရေးကိစ္စများအားလုံးကို အလျင်အမြန် တာဝန်ယူကြကာ ပြီးစီးသောအခါ စိတ်သက်သာရာရကြသည်။ သူတို့သည် မိမိတို့ကိုယ်ကို ကျေနပ်လျက် “ယခုတွင် ငါသည် မိမိ၏တာဝန်ကို ကောင်းမွန်စွာ ဖြည့်ဆည်းပြီးပြီ။ ငါသည် လုံးဝ အပျင်းမထူဘဲ ခေါင်းဆောင်၏ စိတ်ဆန္ဒကို အလေးထားလျက်ရှိသည်။ ငါလုပ်ဆောင်ဖို့ ခေါင်းဆောင်က ညွှန်ကြားသမျှတိုင်းကို လုပ်ဆောင်ပြီးပြီဖြစ်ကာ ခေါင်းဆောင်၏ အိမ်ထောင်စု ဝေယျာဝစ္စများအာလုံးကို တာဝန်ယူပြီးပြီ ဖြစ်သည်။ ဤသည်မှာ ဘုရားကို အလေးထားခြင်းကို ဆိုလိုသည်။ ခေါင်းဆောင်ကျေနပ်ကာ ဘုရားလည်း ကျေနပ်သည်။ ယခု ငါ၌ ကယ်တင်ခြင်းရဖို့ မျှော်လင့်ချက်ရှိပြီ” ဟုပင် စဉ်းစားလေသည်။ ဤသည်ကို မျှော်လင့်ချက်ဟု ခေါ်သလော။ သူတို့သည် ထိုအန္တိခရစ်၏ ကျေးကျွန်များ ဖြစ်လာကြပြီ မဟုတ်လော။ သူတို့သည် ထိုအန္တိခရစ်၏ လမ်းလွဲ‌အောင် ဦး‌ဆောင်ခြင်းကို ခံရပြီမဟုတ်လော။ ထိုအန္တိခရစ်က ဤနေရာတွင် မည်သည့်အခန်းကဏ္ဍ၌ ပါဝင်နေသနည်း။ သူသည် အဓမ္မခေါ်ဆောင်သူ ပြုမူဆောင်ရွက်နေသည် မဟုတ်လော။ သူ၌ ကောက်ကျစ်ဆိုးယုတ်သော စိတ်သဘောထားရှိပြီး ကောက်ကျစ်ဆိုးယုတ်ခြင်းသည် လိမ်လည်လှည့်ဖြားခြင်းထက် များစွာ ပို၍ဆိုးသည်မှာ အမှန်ပင်။ ထို့အတွက်ကြောင့် သူသည် လူတို့ကို ကန့်သတ်ဖို့၊ သူ၏ ကွယ်ဝှက်ထားသော ရည်မှန်းချက်ကို ဖြစ်မြောက်အောင်မြင်ဖို့၊ လူတို့၏ စိတ်နှလုံးများကို စည်းရုံးသိမ်းသွင်းဖို့နှင့် သူတို့၏ အပြုအမူနှင့် အတွေးအခေါ်များကို ထိန်းချုပ်ဖို့အတွက် မည်သည့်အရာ ပြောရမည်နှင့် မည်သည့်အယူအဆ သဘောတရားများကို အသုံးပြုရမည်ကို အပြည့်အဝ သိလေသည်။ သူသည် ဤအရာအားလုံးကို ‌ကောင်းကောင်း နားလည်သဘောပေါက်သည်။ ထို့ကြောင့် အန္တိခရစ်တစ်ဦးက သူပြောဆိုလုပ်ဆောင်သည့် အရာရာမှနေ၍ စွမ်းဆောင်ရရှိလိုသည့် ရည်မှန်းချက်ပန်းတိုင်များကို စေ့စပ်သေချာစွာ ချင့်ချိန်ပြီး ကြာမြင့်စွာ ကြိုတင်ကြံရွယ်ထားလေသည်။ ဤသည်မှာ သတိမမူမိသည့် အရာတစ်ခုကို ပြောဆိုခြင်း သို့မဟုတ် လုပ်ဆောင်ခြင်း၊ ထို့နောက် မျှော်လင့်မထားသော ရလဒ်ကို စွမ်းဆောင်ရရှိခြင်းဟူသည့် ကိစ္စမဟုတ်သည်မှာ အသေအချာပင်။ ယင်းမှာ ဤကဲ့သို့ လုံးဝ မဟုတ်ပေ။ ထို့ကြောင့် အန္တိခရစ်တစ်ဦးအတွက် လိုလိုလားလား အစေခံမှုပေးပြီး အရိုးကြေကြေ အရေခန်းခန်း အလုပ်လုပ်သောသူတို့သည် သူ၏ စကားများဖြင့် အထင်အမြင်မှားအောင် လုပ်ခြင်းခံရသည့်အပြင်၊ ထိုအန္တိခရစ်၏ လေလုံးတစ်မျိုးဖြင့် ခြိမ်းခြောက်ခြင်းနှင့် အကျပ်ကိုင်ခြင်းကို ခံကြရခြင်းဖြစ်သည်။ သူတို့သည် ထိုအန္တိခရစ်အတွက် ထိုအရာများကို လိုလိုလားလား လုပ်ကောင်း လုပ်ကြမည် ဖြစ်သော်လည်း ဤ “လိုလိုလားလားဖြစ်ခြင်း” တွင် ပြဿနာတစ်ခု ရှိသည်မဟုတ်လော။ ယင်းကို စကားဦး၊ စကားပိတ် သင်္ကေတများအတွင်း၌ ထားသင့်သည် မဟုတ်လော။ (ဟုတ်ပါသည်။) ဤသည်မှာ စစ်မှန်သော တာဝန်ထမ်းဆောင်မှု လုံးဝ မဟုတ်ဘဲ လူတို့ကို အထင်အမြင်မှားစေသည့် အယူအဆသဘောထားတစ်ခုခု၊ မှန်ကန်ပြီး ကြားကောင်းသော ပြောဆိုချက်တစ်ခုခု သို့မဟုတ် လေလုံးတစ်ခုခုဖြင့် အထင်အမြင်မှားအောင် လုပ်ခြင်းခံရခြင်းက ဖြစ်ပေါ်စေသည့် အကျိုးဆက်တစ်ခုသာ ဖြစ်၏။ သူတို့သည် မိမိတို့၏ တာဝန်ကို မထမ်းဆောင်ရနိုင်မည်ကိုလည်းကောင်း၊ နှင်ထုတ်ခံရမည်ကိုလည်းကောင်း၊ ကယ်တင်ခြင်း မခံရမည်ကိုလည်းကောင်း စိုးရိမ်သောကြောင့် ထိုအန္တိခရစ်မှ သူတို့အား သတ်မှတ်ပေးထားသည့် လုပ်ငန်းတာဝန်များကို လိုလိုလားလား လက်ခံကာ သူတို့သည် ဘုရားသခင်အတွက် မိမိတို့၏တာဝန်ကို ထမ်းဆောင်နေသည်ဟုပင် ထင်မှတ်နေကြသည်။ သူတို့ နားဝေတိမ်တောင် ဖြစ်လိုက်လေခြင်း။

အန္တိခရစ်များ၏ ခြိမ်းခြောက်မှုများက လူတို့အား ၎င်းတို့၏ သရုပ်အမှန်ကို ရှင်းရှင်းလင်းလင်း မြင်တွေ့ခွင့်ပေးသည်။ သင်တို့သည် ထိုသို့သော ခြိမ်းခြောက်မှုများကို ပြုလုပ်သလော။ ခြိမ်းခြောက်မှုများနှင့် သတိပေးချက်များ သို့မဟုတ် အကြံပြုချက်တို့တွင် ကွဲပြားမှုရှိသလော။ (ရှိပါသည်။) ဤသည်ကို သင်တို့ ပိုင်းခြားသိမြင်နိုင်ခြင်း ရှိသလော၊ မရှိသလော။ ခြားနားချက်က အဘယ်မှာနည်း။ ဤခြားနားချက်ကို ရှာကြည့်လော့။ သို့ဆိုလျှင် သင်တို့သည် နားလည်ပြီး ပိုင်းခြားသိမြင်နိုင်မည် ဖြစ်သည်။ (ရည်ရွယ်ချက်များက ကွဲပြားသည်။) ရည်ရွယ်ချက်များနှင့် ကြံရွယ်ချက်များက အသေအချာပင် ကွဲပြား၏။ သို့ဆိုလျှင် အတိအကျ မည်သည့်နေရာ၌ ကွဲပြားသနည်း။ ခြိမ်းခြောက်မှုဟူသည် အဘယ်နည်း။ ခြိမ်းခြောက်မှုတွင် ကောင်းမွန်ပြီး မှန်ကန်သည်ဟု ထင်ကောင်းထင်ရသော စကားများပါဝင်ပြီး လူတို့က ယင်းတို့ကို ကြားရသောအခါ အလွန်အမင်း စိတ်မချမ်းမသာ မဖြစ်ကြသော်လည်း ယင်းတို့၏ ရည်ရွယ်ချက်မှာ ကိုယ်‌ရေးကိုယ်တာ အကျိုးအမြတ်ဖြစ်၏။ တစ်ဖက်တွင် အကြံပြုချက်နှင့် သတိပေးချက်များ၏ ရည်ရွယ်ချက်မှာ အဘယ်နည်း။ ယင်းမှာ လူတို့ကို အကူအညီပေးဖို့၊ သူတို့ကို အမှားလုပ်မိခြင်း၊ လမ်းကြောင်းမှ လွဲသွားခြင်း သို့မဟုတ် ကွေ့ပတ်သွားခြင်း၊ အထင်အမြင်မှားအောင် အလုပ်ခံရခြင်းမှ တားဆီးဖို့နှင့် ဆုံးရှုံးမှုများကို ကူညီ၍ လျှော့ချဖို့ရန် သို့မဟုတ် တားဆီးဖို့ရန် ဖြစ်သည်။ ရည်ရွယ်ချက်မှာ ကိုယ်ရေးကိုယ်တာ အကျိုးအမြတ် မဟုတ်ဘဲ အခြားသူများကို အထောက်အကူပေးဖို့ သက်သက်ဖြစ်၏။ ယင်းမှာ ထိုခြားနားချက် ဖြစ်သည်မဟုတ်လော။ (ဟုတ်ပါသည်။) ဤအရာနှင့် ပတ်သက်၍ ပိုင်းခြားသိမြင်ဖို့ သင်ယူရန် လိုသည်။ လူတို့အား ခြိမ်းခြောက်သော အန္တိခရစ်များ၏ သရုပ်သကန်နှင့် ပတ်သက်၍ မိတ်သဟာယဖွဲ့ခြင်းကြောင့် သင်တို့သည် အခြားသူများနှင့် စကားပြောနေစဉ် လိုအပ်သည့်အခါ သတိပေးချက်များ မပြောရဲဖို့ မဆိုလိုပေ။ သတိပေးချက် လိုအပ်သောအခါ ပေးလိုက်သင့်သည်။ သတိပေးချက်များနှင့် အကြံပြုချက်မှာ ခြိမ်းခြောက်မှုများနှင့် မတူချေ။ သတိပေးချက်များမှာ လူတို့အနေဖြင့် မိမိတို့၏ တာဝန်များကို ကောင်းမွန်စွာ ထမ်းဆောင်နိုင်ဖို့အတွက် သူတို့အား ကူညီရန် အမှန်တကယ် ရည်ရွယ်ပြီး ဘုရားအိမ်တော်၏ အလုပ်ကို အထိခိုက်မခံရဖို့ သေချာစေခြင်း ဖြစ်သည်။ ယင်းတို့၏ ရည်မှန်းချက်ပန်းတိုင်မှာ တရားနည်းလမ်းကျ၏။ တစ်ဖက်တွင် ခြိမ်းခြောက်မှုတွင် တရားနည်းလမ်းမကျသော၊ ကွယ်ဝှက်ထားသော ရည်မှန်းချက် ရှိ၏။ ယင်း၌ ကိုယ်ရေးကိုယ်တာ ရည်မှန်းချက်နှင့် တစ်ကိုယ်ကောင်းဆန်သော လိုအင်ဆန္ဒ ပါဝင်၏။ ဥပမာ ထိုအန္တိခရစ်သည် အခြားသူများအား သူ့အိမ်ထောင်စု၏ ဝေယျာဝစ္စများကို လုပ်ဆောင်စေသောအခါ သူ၏ တစ်ကိုယ်ကောင်းဆန်သော လိုအင်ဆန္ဒမှာ အဘယ်နည်း။ သူသည် အဆင့်အတန်း၏ အကျိုးခံစားမှုများကို ခံစားလိုပြီး သူက မည်သည့်အရာမျှ မလုပ်ဘဲနေစဉ် အခြားသူများအား ညစ်ပတ်ပြီး ပင်ပန်းနွမ်းနယ်သော အလုပ်ကို လုပ်စေခြင်းသာ ဖြစ်၏။ ထို့နောက် တစ်စုံတစ်ယောက်က သူ့ကို တစ်နေ့ အစာသုံးနပ်ပင် ပြင်ဆင်ပေးဖို့ လိုသည်။ သူသည် ယခု ရာထူးနေရာတစ်ခုကို ရရှိထားသဖြင့် သူ၏ ပျော်ရွှင်ခံစားမှုက စတင်ပြီဟု ထင်မြင်ကြသည်။ သို့သော်လည်း လူတို့အား မိမိအတွက် အလုပ်ကို လုပ်စေဖို့ တိုက်ရိုက်ပြောခြင်းက တရားနည်းလမ်း မကျသဖြင့် အန္တိခရစ်က အကြောင်းပြချက်မျိုးစုံကို ဖန်တီးကာ “ယခု ကျွန်ုပ်သည် ခေါင်းဆောင်တစ်ဦး ဖြစ်သဖြင့် ကျွန်ုပ်သည် တာဝန်များဖြင့် အလွန် အလုပ်ရှုပ်သည်။ အကယ်၍ သင်တို့တွင် ဝန်တာစိတ်နှင့် လူ့သဘာဝရှိလျှင် ပူးပေါင်းဆောင်ရွက်ဖို့ သင်ယူသင့်သည်။ သင်တို့ မည်သည့်အရာ လုပ်နိုင်သနည်း။ သင်တို့လုပ်နိုင်သမျှမှာ အားသွန်ခွန်စိုက်လုပ်ခြင်း မဟုတ်လော။ ကျွန်ုပ်၏ အိမ်ရှိ ဟင်းသီးဟင်းရွက်စိုက်ခင်းတွင် အလုပ်လုပ်မည့်သူ တစ်ဦးမျှ မရှိသည့်အပြင် သင်တို့သည် အကူအညီ မပေးကြပေ။ အကယ်၍ သင်တို့ ကူညီပါက သင်တို့၌ ကြင်နာတတ်သော စိတ်နှလုံးရှိကြောင်းနှင့် သင်တို့သည် ကျွန်ုပ်အား ထိုအလုပ်ကို ကူညီခြင်းဖြင့် မိမိတို့၏တာဝန်ကို အမှန်တကယ် ထမ်းဆောင်နေကြခြင်း ဖြစ်ကြောင်း သက်သေပြသည်။ ကျွန်ုပ်သည် သင်တို့၏ ခေါင်းဆောင်ဖြစ်၏။ ကျွန်ုပ်၏ အရေးကိစ္စများမှာ သင်တို့၏ အရေးကိစ္စလည်း မဟုတ်လော။ သင်တို့ လုပ်ဆောင်သင့်သည့် အရာများမှာ သင်တို့၏ အရေးကိစ္စများဖြစ်ပြီး သင်တို့ လုပ်ဆောင်သင့်သည့် အရာများမှာ သင်တို့၏ တာဝန်ပင်မဟုတ်လော” ဟု ဆိုလေသည်။ သူသည် သင့်အပေါ် ထိုမျှကြီးလေးသော တာဝန်ကို ထားရှိပြီး ထိုခေါင်းဆောင် ပြောသည့်အရာက ယုတ္တိတန်သည်ဟု သင် စဉ်းစားမိသောအခါ သူ့အတွက် သွား၍ အလုပ်လုပ်လေ၏။ ဤသည်မှာ နှပ်ချခံရခြင်း မဟုတ်လော။ အန္တိခရစ်တစ်ဦးသည် သူ၏ကိုယ်ပိုင် ရည်မှန်းချက်ပန်းတိုင်များ ရှိကာ ထိုရည်မှန်းချက်ပန်းတိုင်များကို မရရှိမီတွင် အကြောင်းပြချက် သတ်မှတ်ဖို့အတွက် သင့်လျော်သော ဆင်ခြေများနှင့် သဘောတရားများကို ရှာဖို့လို၏။ ထိုအခါ ဤသဘောတရားများကို လက်ခံသောသူတို့က သူ့အတွက် သွား၍ အလုပ်လုပ်ကြကာ သူက သူ၏ ရည်ရွယ်ချက်များကို စွမ်းဆောင်ရရှိပြီးနောက် အဆင့်အတန်း၏ အကျိုးအမြတ်များကို ခံစားနိုင်ကြသည်။ ဤသည်မှာ အသင်းတော်ကို ကပ်စားနေသောသူတစ်ဦး မဟုတ်လော။ (ဟုတ်ပါသည်။) ယင်းမှာ အမှန်တကယ် ပကတိအခြေအနေဖြစ်၏။ သူသည် အပျင်းထူပြီး အလုပ်လုပ်လိုစိတ် မရှိဘဲ ရုပ်ပိုင်းဆိုင်ရာ သက်သောင့်သက်သာ ရှိခြင်းနှင့် အဆင့်အတန်း၏ အကျိုးအမြတ်များကို ငမ်းငမ်းတက်လိုချင်သည်။ သူသည် ပရိယာယ်သုံး၍ အာဏာကစားကြပြီး သင့်တော်သော စကားများကို ရှာမတွေ့သောအခါ ဘုရားသခင်၏ နှုတ်ကပတ်တော်များနှင့် သူနားလည်သော အယူဝါဒထဲမှ ယုတ္တိတန်ပြီး ပို၍ အလွယ်တကူ လက်ခံထားသော စကားအသုံးအနှုန်းများကို ကောက်နုတ်ပြောပြသည်။ သူသည် သမ္မာတရားကို နားမလည်သောသူများနှင့် စဉ်းစားဉာဏ်မဲ့သောသူများကို အထင်အမြင်မှာစေပြီး ကန့်သတ်ရန် ဤစကားများကို အသုံးချခြင်းဖြစ်သည်။ ထိုသို့ပြုခြင်းဖြင့် သူသည် မိမိ၏ ကွယ်ဝှက်ထားသော ရည်မှန်းချက်များကို ပြီးမြောက်ကာ လူတို့အား မိမိ၏ ကြိုးကိုင်ညွှန်ကြားခြင်းကို လိုလိုလားလား လက်ခံအောင် လုပ်ကြသည်။ အကယ်၍ ထိုခေါင်းဆောင်၏ စကားများကို အ‌ရေးမစိုက်လျှင် သို့မဟုတ် သူတို့၏ ခေါင်းဆောင်သတ်မှတ်ပေးသော အလုပ်တာဝန်များကို ကောင်းမွန်စွာ ထမ်းဆောင်ဖို့ ပျက်ကွက်လျှင် မိမိတို့၏ တာဝန်ကို ကောင်းမွန်စွာ မလုပ်ဆောင်ခဲ့သေးဟုပင် လူအချို့က ထင်ကြသည်။ သူတို့သည် ဘုရားကို အကြွေးတင်သည်ဟု ခံစားကြပြီး မျက်ရည်များပင် ကျလေသည်။ ဤသည်မှာ အကြီးအကျယ် နားဝေတိမ်တောင်ဖြစ်ခြင်း အဆင့်ပင် မဟုတ်‌လော။ သူတို့သည် အလွန်ပင် နားဝေတိမ်တောင် ဖြစ်သည့်အတွက် စက်ဆုပ်စရာကောင်း၏။

အန္တိခရစ်များသည် မိမိတို့၏ ရည်မှန်းချက်ပန်းတိုင်များကို ရရှိဖို့ရန် ခြိမ်းခြောက်မှုများကို အသုံးပြုလျက် မကြာခဏ စကားပြောကြ‌သော်လည်း ၎င်းတို့၏ ခြိမ်းခြောက်မှုများသည် တစ်ခါတစ်ရံတွင် မှန်ကန်သော စကားများနှင့် ညင်သာသော ဟန်ပန်ပုံစံဖြင့် လာကာ မြွေတစ်ကောင်က သင့်ကို တဖြည်းဖြည်းချင်း ရစ်ပတ်နေသည်နှင့် တူ၏။ သင့်ကို ရစ်ပတ်ပြီးသည်နှင့် သူသည် သင်၏အသက်ကို တောင်းဆိုဖို့ အဆင်သင့်ဖြစ်ပြီ။ အခြားအချိန်များတွင် ၎င်းတို့၏ ခြိမ်းခြောက်မှုများမှာ မညင်သာဘဲ ကြမ်းတမ်းပြီး ရက်စက်ကြမ်းကြုတ်ကာ ဝံပုလွေတစ်ကောင် သိုးကို တွေ့ပြီး သူ၏ ရက်စက်ကြမ်းကြုတ်သော အသွင်သဏ္ဌာန်ကို ထုတ်ဖော်သည်နှင့် တူ၏။ ၎င်းတို့၏ ရည်ရွယ်ချက်မှာ “အကယ်၍ သင် ကျွန်ုပ်ကို နားမထောင်လျှင် သင်သည် သင်၌ ဖြစ်လာမည့်အရာကို ရရှိမည် ဖြစ်ပြီး အကျိုးဆက်များ ဖြစ်ပေါ်လာလျှင် ကိုယ်တိုင် တာဝန်ခံရမည်” ဟု လူတို့အား ပြောပြရန်ဖြစ်၏။ အန္တိခရစ်များ မိမိတို့၏ ခြိမ်းခြောက်မှုများတွင် အသုံးချလေ့ရှိသည့် ပုံစံကျသော အပေးအယူလုပ်စရာများမှာ အဘယ်အရာများ ဖြစ်သနည်း။ ၎င်းတို့သည် လူတို့၏ပန်းတိုင်၊ သူတို့၏တာဝန်၊ သူတို့၏ ရာထူးနေရာနှင့် အသင်းတော်ထဲ၌ ထွက်သွားခြင်း သို့မဟုတ် ဆက်နေခြင်းတို့ကိုပင် ပစ်မှတ်ထားသည်။ အန္တိခရစ်များက လူပုဂ္ဂိုလ်များကို ခြိမ်းခြောက်ဖို့အတွက် ဤနည်းလမ်းများနှင့် အခြားနည်းလမ်းများကို အသုံးချသည်မှာ အမှန်ဖြစ်၏။ သို့သော်လည်း ၎င်းတို့၏ မဟာဗျူဟာများမှာ များသောအားဖြင့် ဤအမျိုးအစားနှစ်ခုထဲ၌ ပါဝင်၏။ တစ်ခါတစ်ရံတွင် ၎င်းတို့သည် နှစ်လိုဖွယ်ကောင်းသော စကားများဖြင့် ချော့မော့ကာ အခြားအချိန်များတွင် သင့်ကို အတင်းအကျပ်နှင့် မလိုမုန်းထားစွာ ရန်မူမည်ဖြစ်သည်။ အန္တိခရစ်တို့၏ ခြိမ်းခြောက်မှုများ၏ ရည်ရွယ်ချက်မှာ အဘယ်နည်း။ ပထမဦးဆုံးအနေဖြင့် ၎င်းတို့သည် လူတို့အား မိမိတို့ကို နားထောင်စေလိုသည်။ ၎င်းတို့သည် အခြားလူတို့ထံမှ အကျိုးကျေးဇူးများကို ခံစားရဖို့၊ အဆင့်အတန်း၏ အကျိုးအမြတ်ကို ခံစားရဖို့၊ ပြီးလျှင် ယင်းနှင့်တစ်ပါတည်းလာသည့် အမျိုးမျိုးသော အကျိုးခံစားခွင့်များနှင့် သာယာမှုများကို မွေ့လျော်ဖို့အတွက် ရည်ရွယ်၏။ ဒုတိယအနေဖြင့် ၎င်းတို့သည် မိမိတို့အရေးကိစ္စများ၏ အခြေအနေအမှန်ကို ထုတ်ဖော်ဖို့ သို့မဟုတ် မိမိတို့၏ ရာထူးနေရာကို စိန်ခေါ်ဖို့ မည်သူ့ကိုမျှ အလိုမရှိပေ။ မိမိတို့၏ ရာထူးနေရာကို ခြိမ်းခြောက်သည့် အရာတစ်ခုခုကို လူတို့ ပြုလုပ်ခြင်းကို ၎င်းတို့ သည်းခံမည်မဟုတ်ပေ။ ဥပမာ အချို့သောလူတို့က ၎င်းတို့၏ အခြေအနေကို အထက်ပိုင်းသို့ တိုင်တန်းလိုပါက သို့မဟုတ် လူအချို့က ၎င်းတို့ကို ပိုင်းခြားသိမြင်ပြီး ၎င်းတို့အား ပစ်ပယ်ပြီး ရာထူးမှ ဖယ်ရှားဖို့ရန် ညီအစ်ကို မောင်နှမများနှင့် ပေါင်းစည်းလိုပါက အန္တိခရစ်များသည် ခြိမ်းခြောက်သော နည်းလမ်းများကို ကျင့်သုံးရတော့မည် ဖြစ်သည်။ ခြိမ်းခြောက်ခြင်း၏ ရည်မှန်းချက်ပန်းတိုင်နှင့်ဆိုင်သည့် ကဏ္ဍတစ်ခုမှာ ၎င်းတို့၏ ရာထူးနေရာနှင့် တစ်ပါတည်းလာသည့် အကျိုးကျေးဇူးများစွာကို ခံစားဖို့အတွက် ဖြစ်ကာ အခြားကဏ္ဍတစ်ခုမှာ ၎င်းတို့၏ ရာထူးနေရာကို ကာကွယ်ဖို့ ဖြစ်သည်။ ဤသည်တို့မှာ လူတို့အား ခြိမ်းခြောက်ရာတွင် အန္တိခရစ်များ၌ရှိသော ရည်မှန်းချက်နှစ်ခု အတိအကျဖြစ်၏။ ယင်းတို့နှစ်ခုလုံးမှာ ရာထူးနေရာနှင့် ဆိုင်၏။ အမျိုးမျိုးသော ဤအကျိုးကျေးဇူးအားလုံးသည် မည်သည့်နေရာမှ လာသနည်း။ ယင်းတို့သည်လည်း ၎င်းတို့၏ ရာထူးနေရာမှ လာ၏။ အန္တိခရစ်အချို့က “အကယ်၍ သင်တို့သည် ဤကိစ္စတွင် မလိုက်လျောပါက အကျိုးဆက်များကို ခံစားရမည်” ဟု ပြောကြ၏။ အကယ်၍ တစ်စုံတစ်ယောက်က ၎င်းတို့ကို ပိုင်းခြားသိမြင်ပြီး နားထောင်မည်မဟုတ်ပါက ယင်းကို ကိုင်တွယ်ဖို့ ၎င်းတို့ နည်းလမ်းတစ်ခုကို စဉ်းစားကြသလော။ ဖြစ်လာမည့်အရာကို ၎င်းတို့ ကြိတ်မှိတ်လက်ခံ၍သာ နေမည်မဟုတ်ပေ။ ၎င်းတို့အနေဖြင့် မိမိရာထူးနေရာကို ကာကွယ်စောင့်ရှောက်ဖို့ မျှော်လင့်ချက်တစ်စက်မျှ ရှိနေသရွေ့ ယင်းအတွက် ကျားကုတ်ကျားခဲ တိုက်ခိုက်တွန်းလှန်မည်ဖြစ်သည်။ ရာထူးနေရာအတွက် ၎င်းတို့၏ စိတ်အားထက်သန်မှုသည် လူအများစု၏ စိတ်အားထက်သန်မှုကို ကျော်လွန်၏။ ယင်းမှာ ဝံပုလွေက သိုးတစ်ကောင်ကို မြင်တွေ့သကဲ့သို့ ဖြစ်ကာ မစားမီတွင်ပင် ပါးစပ်မှ သွားရည်စကျလေသည်။ သူ၏မျက်လုံးများက ကြောက်မက်ဖွယ်ရာ ဝင်းလက်သွားပြီး စားရဖို့ စိတ်ကူးကြည့်လေတော့သည်။ ဤသည်မှာ ယင်း၌ရှိသော အာသာပြင်းပြခြင်းမျိုးပင် ဖြစ်၏။ ဤသည်မှာ ယင်း၏ သဘာဝဖြစ်သည် မဟုတ်‌လော။ (ဟုတ်ပါသည်။) အန္တိခရစ်များ၏ ရာထူးနေရာအတွက် အာသာပြင်းပြခြင်းသည် ဝံပုလွေတစ်ကောင်၏ သိုးကောင်အတွက် အာသာပြင်းပြခြင်းနှင့် ဆင်တူကာ ၎င်းတို့၏ မလိုမုန်းထားသော သဘာဝထဲရှိ လိုအပ်မှုတစ်ခု ဖြစ်၏။ ထို့ကြောင့် အခြားသူများအပေါ် ၎င်းတို့၏ ခြိမ်းခြောက်မှုများမှာ မရှိမဖြစ် ရှိလေ၏။

၄။ အန္တိခရစ်များက လူတို့အား မည်သို့ ထိန်းချုပ်ပုံကို စိတ်ဖြာလေ့လာဆွေးနွေးခြင်း

လူတို့အား ထိန်းချုပ်ခြင်းသည် အန္တိခရစ်များ အသုံးချသည့် နည်းဗျူဟာများထဲမှ တစ်ခုဖြစ်၏။ ၎င်းတို့က လူတို့ကို မည်ကဲ့သို့ ထိန်းချုပ်သနည်း။ အန္တိခရစ်များတွင် လူတို့အား ထိန်းချုပ်ရန်အတွက် နည်းလမ်းတစ်စုံထက်မက ရှိ၏။ ၎င်းတို့တွင် နည်းလမ်းအချို့ရှိ၏။ ဤသည်ကို သင်တို့ တွေ့ကြုံဖူးသလော။ လူပုဂ္ဂိုလ်အချို့သည် ခေါင်းဆောင်များအဖြစ် မည်သည့်အခါမျှ အစေခံဖူးခြင်း ရှိချင်မှရှိမည် ဖြစ်သော်လည်း အခြားသူများကို ထိန်းချုပ်ရန် လိုအင်ဆန္ဒတစ်ခု ထားရှိကြသည်။ ဤသည်မှာ အန္တိခရစ်တစ်ဦးအဖြစ် ပြောင်းလဲလာနိုင်သည့် အစောပိုင်းဉာဉ်များ ဖြစ်၏။ ၎င်းတို့၏ အသက်အရွယ်ဖြစ်စေ၊ တည်နေရာဖြစ်စေ၊ ကိစ္စက မည်သို့ဖြစ်စေ ၎င်းတို့သည် လူတို့အပေါ် ထိန်းချုပ်မှုကို ကျင့်သုံးလိုကြသည်။ အစာစားခြင်း၊ အလုပ်လုပ်ခြင်းဟူသည့် ကိစ္စများ၌ပင်ဖြစ်စေ၊ ကျွမ်းကျင်မှု သို့မဟုတ် အတတ်ပညာဆိုင်ရာ ကိစ္စများဟူသည့် နယ်ပယ်အမျိုးမျိုး၌ဖြစ်စေ ၎င်းတို့သည် လူတို့ကို မိမိတို့အား နားထောင်စေလိုပြီး နားမထောင်သည့် မည်သူ့ကိုမဆို သည်းခံမည်မဟုတ်ပေ။ ၎င်းတို့သည် အသင်းတော်ထဲ၌ အာဏာကိုင်စွဲလိုသည့် မိမိတို့၏ လိုအင်ဆန္ဒကိုပင် မထိန်းချုပ်နိုင်ပေ။ ၎င်းတို့က ဤအရာကို မိမိတို့၏ တာဝန်နှင့် ဝတ္တရားအား ကောင်းမွန်စွာ ဖြည့်ဆည်းခြင်းအဖြစ် ရှုမြင်ကာ ဤသည်မှာ မိမိတို့၏ ရည်မှန်းချက်နှင့် လိုအင်ဆန္ဒ ဖြစ်ကြောင်း၊ ယင်းမှာ မိမိတို့၏ ဖောက်ပြန်ပျက်စီးသော စိတ်သဘောထားဖြစ်ကြောင်း သဘောမပေါက်ဘဲ မိမိတို့သည် ကိုယ့်တာဝန်ကို ကျေပွန်အောင် ထမ်းရွက်နေခြင်းဖြစ်သည်ဟု ထင်မှတ်ကြသည်။ သို့ဆိုလျှင် အန္တိခရစ်တစ်ဦးသည် လူတို့ကို မည်ကဲ့သို့ ထိန်းချုပ်သနည်း။ ဥပမာအနေဖြင့် ၎င်းတို့သည် ခေါင်းဆောင်အဖြစ် ရွေးချယ်ခံရသောအခါ ပထမဆုံးနေ့တွင် ၎င်းတို့က “ဤလူတို့၌ နည်းလမ်းမကျသော အစားအသောက် အလေ့အထများနှင့် နေ့တစ်ဓူဝ လုပ်ရိုးလုပ်စဉ်များ ရှိသည်။ ပြုလုပ်စရာ အလုပ်များစွာ ရှိ၏။ ‌ခေါင်းဆောင်တစ်ဦး ဖြစ်ခြင်း၌ အရေးပါသော တာဝန်များပါရှိသည်။ ယင်းမှာ ကြီးမားသော ဝန်ထုပ်ဝန်ပိုးတစ်ခုပါတကား” ဟု စတင်၍ စဉ်းစားတော့သည်။ ထိုအန္တိခရစ်သည် မိမိတို့၏ အခန်းတံခါးကိုပိတ်ကာ တစ်နေကုန် အချိန်ကုန်ဆုံးလျက် စာမူနှစ်မျက်နှာသုံးမျက်နှာ ရေး၏။ ဤစာမူထဲတွင် မည်သည့်အရာ ပါရှိသနည်း။ ပထမဦးစွာ ယင်းမှာ အစာစားခြင်းနှင့် သက်ဆိုင်သည်။ တိကျသောအချိန်၊ တိကျသောနေရာ၊ တိကျသောပမာဏဖြင့် အစာကို သုံးဆောင်ရမည်။ နံနက်စာကို နံနက် ၆နာရီခွဲတွင်လည်းကောင်း၊ နေ့လယ်စာကို မွန်းလွဲ ၁၂နာရီခွဲတွင်လည်းကောင်း၊ ညနေစာကို ညနေ ၆နာရီခွဲတွင်လည်းကောင်း အစာကို တစ်မိနစ်မျှမစော၊ တစ်မိနစ်မျှ နောက်မကျဘဲ ဤသုံးချိန်တွင် သုံးဆောင်ရမည်။ မိုးရွာလျှင်ပင်ဖြစ်စေ၊ မုန်တိုင်း စတင်ကျရောက်လျှင်ပင်ဖြစ်စေ၊ မည်သည့်အခြေအနေများတွင်ဖြစ်စေ အချိန်မှန်ရမည် ဖြစ်သည့်အပြင် ဤစည်းကမ်းများကို ဖောက်ဖျက်ပါက အစာစားရမည်မဟုတ်ပေ။ ထို့ပြင် နေ့တစ်ဓူဝ လုပ်ရိုးလုပ်စဉ်များနှင့် ဆိုင်သည့် ကိစ္စလည်းရှိကာ ယင်းမှာ အလွန်အရေးကြီး၏။ ယမန်နေ့ညတွင် သင် အဘယ်မျှညနက်မှ အိပ်ရာဝင်သည်ဖြစ်စေ နံနက်တိုင်း ၆နာရီ ထရမည်။ မွန်းလွဲ ၁ နာရီတွင် နေ့လယ်စာ စားပြီးသောအခါ တစ်ခဏနားပြီး ညစဉ် ၁၀ နာရီတိတိတွင် အိပ်ရာဝင်ရမည်။ ၎င်းတို့သည် အစာစားခြင်းနှင့် နေ့စဉ် လုပ်ရိုးလုပ်စဉ်များအတွက် စည်းကမ်းချက်များ ရေးဆွဲပြီးသောအခါ အခြားတိကျသော စည်းမျဉ်းစည်းကမ်းများစွာလည်း ရှိသေးသည်။ သာဓကအားဖြင့် သင်သည် သတ်မှတ်ထားသော နေရာများတွင် စားရမည်ဖြစ်ပြီး စားသောက်နေစဉ် မည်သည့်ဆူညံသံမျှ မပြုလုပ်ရပေ။ လူတစ်ဦးစီသည် သတ်သတ်မှတ်မှတ်ရှိသော အဝတ်ကို ဝတ်ဆင်ဖို့လိုသည် အစရှိသည်တို့ ဖြစ်၏။ ဤစည်းကမ်းများမှာ အလွန်တရာမှ အသေးစိတ်ကျကာ ဘုရားအိမ်တော်ရှိ စီမံအုပ်ချုပ်ရေးဆိုင်ရာ အမိန့်များထက်ပင် အသေးစိတ်ပိုကျ၏။ ဤနေ့တစ်ဓူဝ၏ အသေးအဖွဲ ကိစ္စများမှာ သမ္မာတရားနှင့် လုံးဝ မဆိုင်ပေ။ လူတစ်ဦး၏ နေ့စဉ်အသက်တာနှင့် အစာစားခြင်း အလေ့အထများကို စနစ်တကျ စီစဉ်ထားပြီး သင့်လျော်ကာ လူတစ်ဦး၏ ကျန်းမာရေးကို မထိခိုက်သရွေ့ ဤစည်းမျဉ်းအား လိုက်လျှောက်ခြင်းက လုံလောက်ပေမည်။ ထိုမျှ အသေးစိတ်ကျသော စည်းမျဉ်းစည်းကမ်းများ မလိုပေ။ သို့ဆိုလျှင် ထိုအန္တိခရစ်က ထိုမျှ အသေးစိတ်ကျသော စည်းကမ်းများကို အဘယ့်ကြောင့် ဖန်တီးရသနည်း။ သူက “လူတို့ကို စီမံခန့်ခွဲမှုမရှိဘဲ ထားရသည်မှာ မကောင်းပေ။ ဤကိစ္စရပ်များကို ဘုရားနှုတ်ကပတ်တော်များထဲ၌ မည်သည့်အခါမျှ ဖော်ပြမထားသည့်အပြင် ဤတိကျသော အသေးစိတ်အချက်များ မပါလျှင် ကျွန်ုပ်တို့၏ အသက်တာများမှာ စည်းကမ်းမဲ့နေမည်၊ အစီအစဉ်တကျမရှိ၊ ထို့ပြင် မည်သည့် လူသားပုံသဏ္ဌာန်မျှ ရှိမည်မဟုတ်ပေ။ ယခု ကျွန်ုပ်သည် ခေါင်းဆောင်ဖြစ်သည့်အတွက် သင်တို့အားလုံးကို ပြုပြင်ပေး၍ရပြီ။ သင်တို့သည် လေလွင့်သော သိုးများ မဟုတ်တော့။ သင်တို့ကို စောင့်ရှောက်ပေးမည့်သူ တစ်ဦးရှိပြီ” ဟု ပြောလေသည်။ အဝတ်အထည်၊ အစားအစာ၊ နေထိုင်စရာနှင့် သွားလာရေးတို့ကဲ့သို့သော နေ့စဉ်အသက်တာ၏ အရေးပါသော ကိစ္စနှင့် အရေးမပါသော ကိစ္စနှစ်ခုလုံးကို ခရေစေ့တွင်းကျ စည်းကမ်းသတ်မှတ်ထားသည်။ ထို့နောက် သူက သင့်ကို “လျှို့ဝှက်ချက်” တစ်ခု ပြောပြကာ “ဘုရားနှုတ်ကပတ်တော်များက နေ့စဉ်အသက်တာ၏ တိကျသော ဤအသေးစိတ်အချက်များကို မည်သည့်အခါမျှ ဖော်ပြမထားပေ။ ယင်းနှင့်ပတ်သက်၍ ဘုရားက မပြောခဲ့ရုံဖြင့် ကျွန်ုပ်တို့ မသိသင့်ဟု မဆိုလိုပေ။ မည်သည့်အခါမျှ ဘုရားမပြောပြခဲ့သည့် ဤအသေးစိတ် ကိစ္စများအားလုံးနှင့်ဆိုင်သည့် အလုပ်ကို ကျွန်ုပ်တို့ လူသားများက တာဝန်ယူရမည်” ဟု ဆိုလေသည်။ သူက ဘုရားသခင်၏ နှုတ်ကပတ်တော်များအပြင် သမ္မာတရားကို အစားထိုးရန်နှင့် အခြားသူများကို ဦးဆောင်ရန်အတွက် အသေးစိတ်ကာ တိကျပြတ်သားသော စကားလုံးများဖြင့် ရှင်းလင်းစွာ ဖွင့်ဆိုထားပုံရသည့် စည်းမျဉ်းစည်းကမ်းများ တစ်စုကို ဖန်တီးသည်။ တိကျပြီး ရှင်းရှင်းလင်းလင်း ဖွင့်ဆိုထားသော ဤစည်းမျဉ်းစည်းကမ်းများကို ထုတ်ပြန်ပြီးသောအခါ လူတို့သည် သူ၏ မည်ကာမတ္တ စည်းကမ်းများကို လိုက်နာဖို့ လိုအပ်သည်။ အကယ်၍ တစ်စုံတစ်ယောက်က ဤစည်းကမ်းများကို လိုက်နာဖို့ ပျက်ကွက်လျှင်၊ မနာခံလျှင်၊ လျစ်လျူရှုလျှင် သို့မဟုတ် ဖောက်ဖျက်လျှင် ထိုအန္တိခရစ်က ထိုသူကို ပြုပြင်သည်။ သူ့ကို ပြုပြင်ပြီးသောအခါ ထိုပုဂ္ဂိုလ်သည် ဤစည်းကမ်းများကို လက်ခံပြီး ယင်းတို့ကို ဘုရားသခင်ထံမှ ခံယူရန်အတွက် သူက သေချာအောင်လုပ်သည်။ သူသည် သမ္မာတရားကို အစားထိုးပြီး လူတို့ကို ဦးဆောင်ရန်အတွက် ဤအရာများကို အသုံးပြုသည့်အတွက် ထိုလူတို့သည် မည်သည့်လမ်းကြောင်းမျိုးကို လျှောက်ကြမည်နည်း။ သူတို့သည် စည်းမျဉ်းစည်းကမ်းများနှင့် ကျင့်စဉ်များကိုသာ ပုံသေစောင့်ထိန်းလျက် အသွင်အပြင်နောက် လိုက်ခြင်းသက်သက်သာ ဖြစ်မည်။ ထိုသို့သော ‌ခေါင်းဆောင်မှုအောက်တွင် လူတို့က “အကယ်၍ ကျွန်ုပ်သည် ပြင်ပစည်းမျဉ်းစည်းကမ်းများနှင့် လုပ်ရိုးလုပ်စဉ်များကို လိုက်လျှောက်နိုင်ပါက၊ အိပ်ရာထခြင်း၊ အိပ်ရာဝင်ခြင်းနှင့် စားသောက်ခြင်းတို့အတွက် အချိန်ဇယားအတိုင်း လိုက်နိုင်ပါက ယင်းမှာ ကျွန်ုပ်သည် သမ္မာတရားကို လက်တွေ့လုပ်ဆောင်နေသည်ဟု ဆိုလိုသည်မဟုတ်လော။ သို့ဆိုလျှင် ကျွန်ုပ်သည် ကယ်တင်ခံရမည် မဟုတ်လော” ဟူ၍ မိမိတို့၏ ကိုယ်ပိုင်အယူအဆများကို တလွဲယုံကြည်ကောင်း ယုံကြည်မည်ဖြစ်သည်။ ကယ်တင်ခြင်းဟူသည် အမှန်ပင် ထိုမျှရိုးစင်းသလော။ သမ္မာတရားကို အလွန်လွယ်ကူစွာ ရရှိသလော။ သမ္မာတရားသည် လူ၏အပြုအမူနှင့်သာ သက်ဆိုင်သလော။ မသက်ဆိုင်ပေ။ ထိုအန္တိခရစ်သည် လူတို့၏ စိတ်သဘောထားများ၊ သူတို့၏ သမ္မာတရားအား နားလည်သဘောပေါက်မှုနှင့် သမ္မာတရားအား လက်တွေ့လုပ်ဆောင်မှုတို့၌ အပြောင်းအလဲများကို မည်ကဲ့သို့ မှတ်ယူသနည်း။ သူက ဤအရာတို့ကို အများပြည်သူ ငြိမ်ဝပ်ပိပြားရေးကို လိုက်နာခြင်း သို့မဟုတ် တိုင်းပြည်၏ ဥပဒေများကို စောင့်ထိန်းလိုက်နာခြင်းနှင့် ညီမျှသကဲ့သို့ မှတ်ယူသည်။ ဤစည်းမျဉ်းစည်းကမ်းများသည် ဘုရားသခင်၏ နှုတ်ကပတ်တော်များထက် ပို၍ မြင့်မားသည်၊ ပို၍ ခိုင်လုံပြီး လက်တွေ့ကျသည်ဟု လူတို့ကို တလွဲယုံကြည်အောင်ပင် သူက လုပ်လေသည်။ အဖြစ်မှန်မှာ သူက လူတို့ကို အထင်အမြင်မှားစေရန်နှင့် ထိန်းချုပ်ရန် ဤအရာများကို အသုံးပြုကာ သူတို့၏ အပြုအမူကို တင်းတင်းကျပ်ကျပ် ထိန်းချုပ်သည်။ သူသည် ပြဿနာများကို သမ္မာတရားဖြင့် မဖြေရှင်းသကဲ့သို့ လူတို့ကို သမ္မာတရား စည်းမျဉ်းများအတိုင်း နေထိုင်ရန်၊ ပြုမူလုပ်ဆောင်ရန်နှင့် မိမိတို့၏ တာဝန်များ ထမ်းဆောင်ရန်အတွက် အားမပေးချေ။ ထိုအစား သူက လူတို့လိုက်လျှောက်ရန် စည်းကမ်းများ၊ စည်းမျဉ်းများနှင့် စနစ်များတစ်စုကို အတုအယောင် ဖန်တီးဖော်ထုတ်သည်။ သူ၏ ရည်ရွယ်ချက်မှာ အဘယ်နည်း။ သူက လူတို့ကို မိမိအား လက်ခံစေလိုသည်၊ မိမိကျွမ်းကျင်သည်ဟု ထင်စေလိုသည်၊ ထို့ပြင် ဤစည်းမျဉ်းစည်းကမ်းများကို လက်တွေ့လုပ်ဆောင်ခြင်းနှင့် လိုက်နာခြင်းဖြင့် မိမိ၏ ခေါင်းဆောင်မှုကို လိုက်နာစေလိုသည်။ ဤနည်းဖြင့် သူသည် သူ၏ ရည်မှန်းချက်ပန်းတိုင်များကို ဖြစ်မြောက်အောင်မြင်လေသည်။ လူတို့၏ အပြုအမူကို ချုပ်ထိန်းခြင်းနှင့် စံသတ်မှတ်ခြင်းဖြင့် လူတိုင်းနှင့်ဆိုင်သည့် အရာတိုင်းကို ထိန်းချုပ်ခြင်းဟူသည့် သူ၏ ရည်မှန်းချက်ပန်းတိုင်ကို ဖြစ်မြောက်အောင်မြင်ဖို့ ရည်ရွယ်လေသည်။ ထို့ပြင် ပြုမူလုပ်ဆောင်ခြင်းအတွက် သူ၏ ကြံရွယ်ချက်များနှင့် ပတ်သက်၍ သူ၌ အဆင့်အတန်းရဖို့ သိသာထင်ရှားသော လိုအင်ဆန္ဒ ရှိကောင်းရှိမည် မဟုတ်သော်လည်း နောက်ဆုံးအကျိုးဆက်မှာ သူသည် လူတို့ကို ထိန်းချုပ်ပြီး လူတို့သည် သူ ချမှတ်ထားသည့် စည်းမျဉ်းစည်းကမ်းများနှင့် လုံးဝအညီ နေထိုင်ပြုမူကြခြင်း ဖြစ်၏။ ထိုသို့သော အခြေအနေမျိုးတွင် သမ္မာတရားသည် လူတို့၏ စိတ်နှလုံးများထဲ၌ နေရာယူသေးသလော။ မယူတော့ပေ။ အန္တိခရစ်များ၌ ဝိညာဉ်ရေးရာ နားလည်သဘောပေါက်မှု မရှိသည့်အပြင် ၎င်းတို့သည် သမ္မာတရားကို နားမလည်ကြပေ။ အကယ်၍ သင်သည် သင်၏ အသင်းတော်အသက်တာကို ၎င်းတို့နှင့်အတူတကွ နေထိုင်လျှင် ၎င်းတို့သည် သင့်အား တစ်နေ့တစ်မျိုး လုပ်ခိုင်းပြီး သမ္မာတရားစည်းမျဉ်းများနှင့် ပတ်သက်၍ အခြေခံအားဖြင့် မိတ်သဟာယ ဖွဲ့နိုင်မည်မဟုတ်ချေ။ ထိုအစား ၎င်းတို့က သင် ပုံသေစောင့်ထိန်းဖို့အတွက် စည်းမျဉ်းစည်းကမ်းအမြောက်အမြားကိုသာ ပေးမည်ဖြစ်သည်။ သင်သည် ယင်းတို့ကို လိုက်နာရင်း လုံးဝ ဖတ်ဖတ်မောသွားနိုင်သော်လည်း ယင်းတို့ကို လိုက်နာဖို့ ငြင်းဆန်ပိုင်ခွင့် မရှိချေ။ ၎င်းတို့က သင့်ကို လွတ်လပ်စွာ ပြုမူဆောင်ရွက်ခွင့် ပြုမည်မဟုတ်ပေ။ ဤသည်မှာ အန္တိခရစ်များက လူတို့ကို ထိန်းချုပ်သည့် နည်းလမ်းတစ်ခု ဖြစ်၏။

အန္တိခရစ်တစ်ဦးက လူတို့၌ မည်သည့်အရာကို အဓိကအားဖြင့် ထိန်းချုပ်သနည်း။ (သူတို့၏ အတွေးအခေါ်ဖြစ်သည်။) မှန်၏။ သူသည် လူတို့၏ အတွေးအခေါ်များကို အဓိကအားဖြင့် ထိန်းချုပ်သည်။ လူတို့ ပြောဆိုလုပ်ဆောင်သည့်အရာကို ထိန်းချုပ်ခြင်းသက်သက် မဟုတ်ပေ။ သမ္မာတရားနှင့် ပတ်သက်၍ မိတ်သဟာယဖွဲ့ခြင်းဟူသည့် အကြောင်းပြချက်အောက်တွင် သူသည် သင်၏အတွေးအခေါ်များကို ထိန်းချုပ်ရန်၊ သင့်အား သူ့ကို နာခံပြီး သူ၏ဦးဆောင်မှုနောက်သို့ လိုက်စေရန်ဟူသည့် ရည်ရွယ်ချက်ဖြင့် သင့်ကို အထင်အမြင်မှားစေဖို့အတွက် အနှစ်သာရမဲ့သော သဘောတရားများနှင့် ကျွမ်းကျင်သော တစ်ပတ်ရိုက်ခြင်းကို အသုံးပြုလေသည်။ ဤသည်မှာ လူတို့အား အထင်အမြင်မှားစေခြင်းနှင့် ထိန်းချုပ်ခြင်းကို ဆိုလိုသည်။ အကယ်၍ သူ၏ လမ်းညွှန်ချက်များကို သင် မလိုက်လျှောက်ပါက သင်သည် သမ္မာတရားကို ဆန့်ကျင်နေသကဲ့သို့ ခံစားကောင်း ခံစားရမည်ဖြစ်ကာ သူ့အပေါ် အကြွေးတင်ရှိသကဲ့သို့ပင် သို့မဟုတ် သူ့ကို မျက်နှာချင်း မဆိုင်ဝံ့သကဲ့သို့ ခံစားကောင်း ခံစားရမည် ဖြစ်သည်။ ဤသည်မှာ သင်သည် သူ၏ထိန်းချုပ်မှုအောက် ရောက်ရှိပြီဖြစ်ကြောင်း လက္ခဏာတစ်ခု ဖြစ်၏။ သို့သော်လည်း သင်သည် သမ္မာတရားကို လက်တွေ့လုပ်ဆောင်ခြင်းမရှိ သို့မဟုတ် ဘုရားသခင်ကို ကျိုးနွံနာခံခြင်းမရှိပါက သင်၏စိတ်နှလုံးထဲတွင် ဘုရားသခင်ကို အကြွေးတင်ရှိသည်ဟု သင်ခံစားရသလော။ အကယ်၍ အကြွေးတင်ရှိသည်ဟု မခံစားရပါက သင်၌ အသိတရားနှင့် လူ့သဘာဝ ကင်းမဲ့၏။ အကယ်၍ သင်သည် သင်၏စိတ်နှလုံးထဲတွင် ဘဝင်မကျခြင်းဖြစ်စေ၊ လိပ်ပြာမလုံခြင်းဖြစ်စေ တစ်စက်မျှ မရှိဘဲ သမ္မာတရားကို လက်တွေ့လုပ်ဆောင်ရမည့်အစား ထိုအန္တိခရစ်ကို နာခံနိုင်ပါက ဤသည်မှာ သင်သည် သူ၏ ထိန်းချုပ်မှုအောက်၌ ရှိနေပြီဟု ဆိုလိုသည်။ အန္တိခရစ်၏ ထိန်းချုပ်မှုနှင့်ဆိုင်သည့် အတွေ့ရဆုံးဖြစ်စဉ်မှာ သူ၏ သြဇာအာဏာစက်ကွင်းထဲတွင် သူတစ်ဦးတည်းသာလျှင် အပြီးသတ် ဆုံးဖြတ်ပိုင်ခွင့်ရှိသည်။ အကယ်၍ သူမရှိလျှင် ဆုံးဖြတ်ချက်ချရန် သို့မဟုတ် ကိစ္စတစ်ခုကို ဖြေရှင်းရန် မည်သူမျှ မဝံ့ရဲပေ။ သူမပါလျှင် အခြားသူများသည် မည်သို့ ဆုတောင်းရမည်၊ မည်သို့ ရှာဖွေရမည် သို့မဟုတ် အချင်းချင်း မည်သို့ ဆွေးနွေးတိုင်ပင်ရမည်ကို မသိနားမလည်သည့် လမ်းပျောက်သော ကလေးများကဲ့သို့ ဖြစ်သွားကာ ရုပ်သေးရုပ်များ သို့မဟုတ် လူသေများကဲ့သို့ ပြုမူကြသည်။ လူတို့အား အထင်အမြင်မှားစေပြီး ထိန်းချုပ်ဖို့အတွက် အန္တိခရစ်များ မကြာခဏ ပြောတတ်သည့်အရာနှင့် ပတ်သက်၍ ငါတို့သည် ဤနေရာတွင် အသေးစိတ်ပြောမည် မဟုတ်ပေ။ ၎င်းတို့ အသုံးချသည့် ပြောဆိုချက်နှင့် နည်းဗျူဟာများစွာ မုချရှိနေပြီး ဖြစ်ပေါ်လာသည့် အကျိုးဆက်များကို အထင်အမြင်မှားအောင် လုပ်ခြင်းခံရသူတို့အပေါ် ပြသထားကြောင်း မြင်တွေ့နိုင်သည်။ ဥပမာတစ်ခု ငါပေးမည်။ မိမိတို့၏ တာဝန်ကို သစ္စာစောင့်သိစွာ ထမ်းဆောင်ပြီး အပျက်သဘော ဆောင်ခဲလှသော သာမန်အစွမ်းအစရှိပြီး မဆိုးဝါးလှသည့် လူပုဂ္ဂိုလ်အနည်းငယ် ရှိသည်။ သို့ရာတွင် မိမိတို့၏ တာဝန်ကို ထမ်းဆောင်ဖို့ အန္တိခရစ်တစ်ဦးနှင့် အချိန်အတန်ကြာ ပူးပေါင်းဆောင်ရွက်ပြီးနောက် ထိုသူတို့သည် ထိုအန္တိခရစ်အပေါ် မှီခိုအားထားလာကြသည်။ သူတို့သည် အရာရာတွင် ထိုအန္တိခရစ်၏ ဦးဆောင်မှုနောက်သို့ လိုက်ရန်ဆန္ဒရှိပြီး ထိုအန္တိခရစ်သည် သူတို့၏ အဓိကအားကိုးရသူ ဖြစ်လာသည်။ သူတို့သည် ဤအန္တိခရစ်နှင့် ဝေးကွာလျှင်ဝေးကွာချင်း သူတို့လုပ်ဆောင်သည့် အရာရာ၌ မထိရောက်တော့ပေ။ ထိုအန္တိခရစ် မရှိလျှင် သူတို့၏ တာဝန်ထမ်းဆောင်မှု၌ တိုးတက်မှု ရပ်တန့်သွားပြီး ပြဿနာတစ်ခုကို ရင်ဆိုင်ရစဉ်တွင်ပင် မိတ်သဟာယဖွဲ့ခြင်းမှ ရလဒ်များ မရရှိနိုင်တော့ချေ။ သူတို့သည် ထိုအန္တိခရစ် ပြန်လာပြီး ယင်းကို ဖြေရှင်းပေးဖို့ကိုသာ စောင့်နိုင်ကြတော့သည်။ အဖြစ်မှန်မှာ ဤလူတို့သည် ထိုအန္တိခရစ်၏ ထိန်းချုပ်မှုမတိုင်မီတွင် သူတို့၏ အစွမ်းအစ၊ အသိဉာဏ်၊ အတွေ့အကြုံနှင့် နောက်ခံအခြေအနေတို့ကြောင့် ထိုအရာမျိုးကို ကိုင်တွယ်ဖြေရှင်းနိုင်စွမ်း နဂိုက ရှိခဲ့သော်လည်း ထိုအန္တိခရစ်၏ ထိန်းချုပ်ခြင်းခံရပြီးနောက် ယခုတွင် သူမရှိဘဲ အရေးကိစ္စများကို ကိုင်တွယ်ဖြေရှင်းဖို့ မည်သူမျှ ဆုံးဖြတ်ချက် မချရဲ သို့မဟုတ် ရှင်းလင်းသော ဖြေရှင်းချက်များ မပေးရဲတော့ချေ။ သူတို့၏ အတွေးအခေါ်များက အကျဉ်းချထားခြင်း ခံရသည်ဟု ထင်ရကာ သတိလစ်တစ်ချက် မလစ်တစ်ချက်ဖြစ်နေသည့် လူတို့၏ လက္ခဏာများနှင့် ဆင်တူ၏။ ဤလူတို့ကို ထိန်းချုပ်ထားသည့် အန္တိခရစ်သည် သူတို့အား ထိုအပြုအမူမျိုးတို့ကို ပြသစေဖို့အတွက် မည်သည့်အရာများကို ပြုလုပ်ထားသနည်း။ သူတို့အား နှလုံးစိတ်ဝမ်းဖြင့် နာခံစေဖို့အတွက် တိကျပြတ်သားသော အချို့သော ပြောဆိုချက်များ သို့မဟုတ် ထုတ်ဖော်ပြောဆိုချက်များ ရှိနှင့်ပြီး ဖြစ်ရမည်မှာ အသေအချာပင်။ ဤလူတို့ လက်ခံထားသည့် ပြောဆိုချက်၊ ရှုထောင့်အမြင် သို့မဟုတ် လုပ်ဆောင်ချက် တစ်ခုခုလည်း ရှိနှင့်ပြီး ဖြစ်ရမည်။ သို့ရာတွင် အန္တိခရစ်များ၌ သမ္မာတရားလက်တွေ့ကျမှု လုံးလုံးလျားလျား ကင်းမဲ့လေသည်။ ၎င်းတို့၏ ပြောဆိုချက်များနှင့် ရှုထောင့်အမြင်များက မှန်နေလျှင်ပင် လူတို့အား အထင်အမြင်မှားစေရန် ရည်ရွယ်ပြီး ယင်းတို့အထဲ၌ မည်သည့်သမ္မာတရား လက်တွေ့ကျမှုကိုမျှ ကိုယ်စားမပြုချေ။ အန္တိခရစ်များသည် အမှန်စင်စစ် ဆုကျေးဇူးနှင့် ပင်ကိုစွမ်းရည်အချို့ကို ပိုင်ဆိုင်ထားသောကြောင့် ၎င်းတို့ကို လူအချို့က လေးစားသဘောကျကြသည်။ သို့ရာတွင် ဤအရည်အချင်းများက ၎င်းတို့၌ သမ္မာတရားလက်တွေ့ကျမှု ပိုင်ဆိုင်သည့် သဘောကို မဆောင်ပေ။ အန္တိခရစ်များအား ကိုးကွယ်သူတို့၌ သမ္မာတရား ကင်းမဲ့ပြီး လူတို့ကို ပိုင်းခြားသိမြင်နိုင်ခြင်း မရှိသောကြောင့် ထိုသို့ပြုကြခြင်းဖြစ်ရာ ယင်းမှာ သူတို့က အန္တိခရစ်များနှင့် ထင်ပေါ်ကျော်ကြားပြီး မြင့်မြတ်သော ဝိညာဉ်ရေးရာ ပုဂ္ဂိုလ်အချို့ကိုပင် ကိုးကွယ်ကြသည့် အကြောင်းရင်းဖြစ်၏။ လူအချို့မှာ ထိုအန္တိခရစ်များ၏ အထင်အမြင်မှားအောင် လုပ်ခြင်းခံရနိုင်သော်လည်း ဤသည်မှာ တစ်ခဏသာဖြစ်ပြီး ထိုအန္တိခရစ်များက ဝိညာဉ်ရေးရာ သဘောတရားများနှင့် ပတ်သက်၍သာ ပြောပြနိုင်ကြပြီး သမ္မာတရားကို လက်တွေ့လုပ်ဆောင်မှု မရှိကြောင်း၊ ၎င်းတို့သည် အသင်းတော်၏အလုပ်ကို ကာကွယ်ပေးဖို့အတွက် မည်သည့်အရာကိုမျှ မလုပ်ဆောင်ဖူးဘဲ သူတော်ကောင်း အယောင်ဆောင်သော ဖာရိရှဲများ အမှန်တကယ် ဖြစ်ကြောင်း သဘောပေါက်နားလည်သည်နှင့် တစ်ပြိုင်နက် ၎င်းတို့ကို ပစ်ပယ်ပြီး မုန်းကြမည်ဖြစ်သည်။ သမ္မာတရား နားမလည်သောသူတို့ကို အထင်အမြင် မှားစေဖို့အတွက် မိမိတို့၏ ဆုကျေးဇူးများနှင့် နှုတ်ရေးကောင်းခြင်းကို အသုံးချသည့် အန္တိခရစ်များ၏သာဓက အမြောက်အမြားရှိသည်။ ဥပမာ သင်သည် ယုတ္တိတန်သော အကြံတစ်ခုကို အဆိုပြုပါက လူတိုင်းက ဤမှန်ကန်သော အဆိုပြုချက်ကို ဝန်းရံပြီး ယင်းနှင့်ပတ်သက်၍ ဆက်လက် မိတ်သဟာယဖွဲ့သင့်သည်၊ ဤသည်မှာ မှန်ကန်သော လမ်းကြောင်းဖြစ်ကာ မိမိတို့၏ တာဝန်အပေါ် သစ္စာစောင့်သိခြင်းနှင့် တာဝန်ကျေပွန်ခြင်းတို့ကို ထင်ရှားစေသည်။ သို့သော် အန္တိခရစ်တစ်ဦးက ၎င်း၏စိတ်နှလုံးထဲတွင် “ထိုအဆိုပြုချက်ကို ကျွန်ုပ် အဘယ့်ကြောင့် အစက မစဉ်းစားမိခဲ့သနည်း” ဟု တွေးလေသည်။ သူသည် စိတ်နှလုံးထဲတွင် ထိုအဆိုပြုချက် မှန်ကြောင်း ဝန်ခံသော်လည်း ယင်းကို သူ လက်ခံနိုင်သလော။ သူ၏သဘာဝကြောင့် သင်၏ မှန်ကန်သော အကြံပြုချက်ကို လုံးဝ လက်ခံမည်မဟုတ်ပေ။ သင်၏ အကြံပြုချက်ကို ငြင်းပယ်ဖို့ တတ်နိုင်သမျှ အရာအားလုံးကို ပြုလုပ်ပြီးနောက် သင်၏ အဆိုပြုချက်သည် လုံးဝ အလုပ်မဖြစ်ဘဲ သူ၏ အစီအစဉ်ကသာ ပိုကောင်းသည်ဟု သင့်ကို ထင်စေဖို့အတွက် အခြားသော အစီအစဉ်တစ်ခုကို အကြံထုတ်မည်ဖြစ်သည်။ သင်သည် သူမပါဘဲ မလုပ်နိုင်၊ ပြီးလျှင် သူအလုပ်လုပ်မှသာ လူတိုင်း ထိရောက်နိုင်သည်ဟု သင့်အား သူ ခံစားစေချင်သည်။ သူမပါဘဲ မည်သည့်အလုပ်ကိုမျှ မှန်ကန်စွာ မလုပ်ဆောင်နိုင်ဘဲ လူတိုင်းက အသုံးမကျသည့်အပြင် မည်သည့်အရာကိုမျှ မပြီးမြောက်နိုင်ပေ။ ထိုအန္တိခရစ်၏ နည်းဗျူဟာမှာ အမြဲတမ်း ဆန်းသစ်ပြီး တစ်မူထူးသည်ဟု ထင်ရရန်နှင့် ခမ်းကြီးနားကြီးနိုင်သော ပြောဆိုချက်များကို ပြုလုပ်ရန် ဖြစ်၏။ သူတစ်ပါး၏ ပြောဆိုချက်များ အဘယ်မျှ မှန်ကန်နေသည်ဖြစ်စေ ယင်းတို့ကို သူ ငြင်းပယ်မည်ဖြစ်သည်။ အခြားလူတို့၏ အကြံပြုချက်များက သူ၏ကိုယ်ပိုင် ထင်မြင်ချက်များနှင့် ကိုက်ညီနေလျှင်ပင် ယင်းတို့ကို သူက အလျင်ဦးအောင် အဆိုမပြုခဲ့ပါက မည်သည့်အခါမျှ သူ အသိအမှတ်လည်း မပြု၊ လက်သင့်လည်းခံမည် မဟုတ်ပေ။ ထိုအစား သူက ယင်းတို့ကို သေးသိမ်စေဖို့အတွက် သူတတ်နိုင်သည့် အရာအားလုံးကို ပြုလုပ်ကာ ငြင်းဆိုပြီး ရှုတ်ချလျက် အကြံပြုချက်များပေးသော ထိုလူက သူ၏ ထင်မြင်ချက်များ မှားယွင်းသည်ဟု ခံစားပြီး မိမိ၏အမှားကို ဝန်ခံသည်အထိ ထပ်တလဲလဲ ဝေဖန်အပြစ်တင်နေမည် ဖြစ်သည်။ ထိုအခါမှသာ ထိုအန္တိခရစ်က နောက်ဆုံးတွင် ယင်းကို လက်လွှတ်မည်ဖြစ်သည်။ အန္တိခရစ်များသည် အခြားသူများအား သိမ်ငယ်အောင်လုပ်ရင်း မိမိတို့ကိုယ်ကို ဂုဏ်တင်ရသည်ကို အရသာတွေ့ကာ အခြားသူများအား မိမိတို့ကို ကိုးကွယ်ပြီး ဗဟိုပြုစေဖို့ ရည်ရွယ်လေသည်။ သူတို့သည် မိမိတို့ကိုယ်တိုင်ကိုသာ ပေါ်လွင်ခွင့်ပြုပြီး အခြားသူများကိုမူ နောက်ကွယ်၌သာ ရပ်တည်ခွင့်ပြု၏။ ၎င်းတို့ ပြောသမျှ သို့မဟုတ် လုပ်သမျှမှာ မှန်ပြီး အခြားလူတို့ ပြောသမျှ သို့မဟုတ် လုပ်သမျှမှာ မှား၏။ ၎င်းတို့သည် အခြားသူများ၏ ရှု‌ထောင့်အမြင်များနှင့် လုပ်ဆောင်ချက်များကို ငြင်းဆိုဖို့အတွက် ထူးခြားသော ရှုထောင့်အမြင်များကို မကြာခဏ အဆိုပြုကာ အခြားသူများ၏ အကြံပြုချက်များကို အပြစ်ရှာပြီး အခြားသူများ၏ အဆိုပြုချက်များကို နှောင့်ယှက်ကာ ငြင်းပယ်သည်။ ဤနည်းဖြင့် အခြားလူတို့က ၎င်းတို့ကို နားထောင်ပြီး ၎င်းတို့၏ အစီအစဉ်များအတိုင်း ပြုမူဆောင်ရွက်ရမည်။ ၎င်းတို့က သင့်ကို ထပ်တလဲလဲ ငြင်းရန်၊ သင့်ကို တိုက်ခိုက်ရန်နှင့် သင် အရည်အချင်း မပြည့်မီသကဲ့သို့ ခံစားရစေရန် ဤနည်းလမ်းများနှင့် ဗျူဟာများကို အသုံးပြုခြင်းဖြင့် ၎င်းတို့အား သင် ပို၍ပို၍ ကျိုးနွံနာခံလာအောင်၊ ၎င်းတို့အား ပို၍ လေးစားအောင်နှင့် ပို၍ အထင်ကြီးအောင် ပြုလုပ်ခြင်း ဖြစ်သည်။ ထိုသို့ဖြင့် သင်သည် ၎င်းတို့၏ လုံးလုံးလျားလျား ထိန်းချုပ်ခြင်းကို ခံလာရ၏။ ဤသည်မှာ လူတို့ကို အန္တိခရစ်များ နှိပ်ကွပ်ပြီး ထိန်းချုပ်သည့် လုပ်ငန်းစဉ်ဖြစ်၏။

အန္တိခရစ်တစ်ဦးသည် လူတို့ကို အထင်အမြင်မှားစေရန်နှင့် ထိန်းချုပ်ရန် နည်းလမ်းအမျိုးမျိုးကို အသုံးချသည်။ ၎င်းတို့နောက်သို့ လူတို့ လိုက်စေသည်မှာ မျက်စိမှိတ်ပြခြင်း သို့မဟုတ် စကားအနည်းငယ်မျှ မဟုတ်။ ယင်းမှာ ထိုမျှ လုံးဝမရိုးစင်းပေ။ လူတို့အား ထိန်းချုပ်ခြင်း သို့မဟုတ် ဝန်ထမ်း‌ရေးရာ ဆုံးဖြတ်ချက်များ၊ ငွေရေးကြေးရေး ကိစ္စများ သို့မဟုတ် ဆုံးဖြတ်ပိုင်ခွင့် အစရှိသည့် သြဇာအာဏာ၏ လက္ခဏာသွင်ပြင်တစ်ခုကို ထိန်းချုပ်ခြင်းဖြစ်စေ ၎င်းတို့သည် မတူညီသော နည်းလမ်းများကို အသုံးပြုမည်ဖြစ်ပြီး ယင်းတို့ကို ရံဖန်ရံခါသာ ပြုလုပ်မည် လုံးဝမဟုတ်ဘဲ မိမိတို့အား လူတို့ လေးစားပြီး ရွေးချယ်သည်အထိ မိမိတို့ကိုယ်ကို ကြွားလုံးထုတ်ဖို့နှင့် သက်သေခံဖို့အတွက် မရပ်မနား ကြိုးပမ်းမည်ဖြစ်ကာ၊ ထို့နောက်တွင် သြဇာအာဏာသည် ၎င်းတို့အပိုင် ဖြစ်သည်။ ဤရည်မှန်းချက်ပန်းတိုင်ကို ဖြစ်မြောက်အောင်မြင်ဖို့ရန် ၎င်းတို့အတွက် အချိန်အတန်ကြာ ယူလေသည်။ လူတို့အား အထင်အမြင်မှားစေရန်နှင့် ထိန်းချုပ်ရန် အန္တိခရစ်တစ်ဦး အသုံးပြုသည့် အခြားနည်းလမ်းမှာ မိမိတို့ကိုယ်ကို အဆက်မပြတ် ကြွားလုံးထုတ်ရန်နှင့် မိမိတို့အကြောင်း လူတိုင်းကို လေ့လာစေပြီး ဘုရားသခင်၏ အိမ်တော်အတွက် ၎င်းတို့၏ အကျိုးပြုဆောင်ရွက်ချက်များနှင့် ပတ်သက်၍ လူတို့ကို ပိုသိစေရန် ဖြစ်သည်။ ဥပမာ ၎င်းတို့က “ကျွန်ုပ်သည် ဧဝံဂေလိတရားဟောရန်အတွက် နည်းလမ်းအချို့ကို ယခင်က ရထားပြီး ယင်းက ဧဝံဂေလိတရားဟောခြင်း၏ ထိရောက်မှုကို တိုးတက်စေပြီ။ ယခုအခါတွင် အခြားအသင်းတော်အချို့ကလည်း ဤနည်းလမ်းများကို ခံယူကျင့်သုံးနေကြသည်” ဟု ပြောကောင်းပြောမည်။ အဖြစ်မှန်မှာ အသင်းတော်အမျိုးမျိုးက ဧဝံဂေလိဟောပြောသည့် အတွေ့အကြုံ အတော်များများကို ထုတ်နုတ်ယူထားခြင်း ဖြစ်သော်လည်း ထိုအန္တိခရစ်က သူ၏ မှန်ကန်သော ဆုံးဖြတ်ချက်များနှင့် ပြီးမြောက်အောင်မြင်မှုများနှင့် ပတ်သက်၍ အဆက်မပြတ် ကြွားလျက် ယင်းတို့ကို လူအများ သိရှိစေရန် အသိပေးကာ အလေးပေးပြောဆိုပြီး လူတိုင်းသိသည်အထိ သူတို့ရောက်လေရာရာ၌ ထပ်ခါတလဲလဲ ပြောဆို၏။ သူ၏ ရည်မှန်းချက်ပန်းတိုင်မှာ အဘယ်နည်း။ မိမိ၏ကိုယ်ပိုင် ပုံရိပ်နှင့် ဂုဏ်ဒြပ်ကို တည်ဆောက်ရန်၊ ပို၍များသော လူတို့ထံမှ ချီးကျူးမှု၊ ထောက်ခံအားပေးမှုနှင့် လေးစားမှုကို ရှာမှီးရန်နှင့် လူတို့အား အရာရာတိုင်းအတွက် သူ့အား မှီခိုအားထားစေရန် ဖြစ်သည်။ ဤအရာက လူတို့အား အထင်အမြင်မှားစေခြင်းနှင့် ထိန်းချုပ်ခြင်းဟူသည့် ထိုအန္တိခရစ်၏ ရည်မှန်းချက်ပန်းတိုင်ကို ဖြစ်မြောက်အောင်မြင်စေသည် မဟုတ်လော။ အန္တိခရစ်အများစုသည် ဤနည်းဖြင့် ပြုမူလုပ်ဆောင်လျက် လူတို့အား အထင်အမြင်မှားစေခြင်း၊ ထောင်ချောက်ဆင်ခြင်းနှင့် ထိန်းချုပ်ခြင်းဟူသည့် တာဝန်ကို ယူလေသည်။ မည်သည့်အသင်းတော်၊ မည်သည့်လူစု သို့မဟုတ် မည်သည့်အလုပ်ဝန်းကျင် ဖြစ်စေ၊ အန္တိခရစ်တစ်ဦး ပေါ်ပေါက်လာသည့်အခါတိုင်း လူအများစုက သူ့ကို အမှုမဲ့အမှတ်မဲ့ဖြင့် စတင်၍ ကိုးကွယ်ကြည်ညိုတော့သည်။ သူတို့ စိတ်ရှုပ်ထွေးပြီး လမ်းညွှန်မှုပေးဖို့ တစ်စုံတစ်ယောက်ကို လိုအပ်သည့် အခက်အခဲများကို သူတို့ ကြုံတွေ့သည့်အခါတိုင်း၊ အထူးသဖြင့် ဆုံးဖြတ်ချက်တစ်ခု ချမှတ်ရမည့် အကျပ်အတည်းဆိုက်နေသော အခြေအနေများထဲတွင် သူတို့သည် ဆုကျေးဇူးရှိသော ထိုအန္တိခရစ်ကိုသာ အမှတ်ရကြမည် ဖြစ်သည်။ သူတို့၏ စိတ်နှလုံးများထဲတွင် “ဤနေရာ၌ သူသာ ရှိခဲ့လျှင် အဆင်ပြေမည်။ သူသာလျှင် ငါတို့အား ဤအခက်အခဲကို ကျော်လွှားရန် အကူအညီပေးဖို့အတွက် အကြံဉာဏ်နှင့် အကြံပြုချက်များ ပေးနိုင်သည်။ သူ၌ စိတ်ကူးနှင့် ဖြေရှင်းချက် အများဆုံးရှိ၏။ သူ၏ အတွေ့အကြုံများက အကြွယ်ဝဆုံးဖြစ်ပြီး သူ၏ ဉာဏ်သည် အသွက်လက်ဆုံး ဖြစ်၏” ဟု ထင်မှတ်ကြသည်။ ဤလူတို့က ထိုအန္တိခရစ်ကို ထိုမျှအတိုင်းအတာအထိ ကိုးကွယ်နိုင်သည်ဟူသည့် အချက်သည် ၎င်းတို့၏ ပုံမှန် ကြွားလုံးထုတ်ခြင်း၊ ဟန်လုပ်ခြင်းနှင့် မိမိတို့ကိုယ်ကို ပြစားဝင့်ဝါခြင်း နည်းလမ်းတို့နှင့် တိုက်ရိုက်ဆက်စပ်နေသည် မဟုတ်လော။ အကယ်၍ ၎င်းတို့သည် မိမိတို့၏ စကားများနှင့် လုပ်ရပ်များတွင် တည်ငြိမ်ရင့်ကျက်မှုကို ထင်ရှားစေခဲ့လျှင်၊ ၎င်းတို့သည် အာရုံနှစ်မြှုပ်ပြီး အလုပ်ကြိုးစားသည့် လူတစ်ဦးဖြစ်ခဲ့လျှင်၊ ၎င်းတို့သည် စကားကို လျှော့ပြောပြီး အလုပ်ကို ကြိုးစားလုပ်ကာ ကြွားဝါဖို့မဆိုထားနှင့်၊ မည်သည့်အခါမျှ ကြော်ငြာခြင်း သို့မဟုတ် ကြွားလုံးထုတ်ခြင်း ပြစားခြင်း မရှိခဲ့လျှင် လူတို့ကို အထင်အမြင်မှားအောင်နှင့် မိမိတို့အား တန်ဖိုးထားပြီး လေးစားအောင် လုပ်နိုင်မည်မဟုတ်ပေ။ သို့ဆိုလျှင် အတော်ပင် ရိုးသားပြီး သမ္မာတရားကို လက်တွေ့လုပ်ဆောင်နိုင်ကာ ကြိုးကြိုးစားစား အလုပ်လုပ်သော သူအချို့သည် ခေါင်းဆောင်များနှင့် အမှုဆောင်များအဖြစ် အဘယ့်ကြောင့် အရွေးခံရခဲသနည်း။ ယင်းမှာ လူအများစု၌ သမ္မာတရားလက်တွေ့ကျမှု ကင်းမဲ့ပြီး ပိုင်းခြားသိမြင်ခြင်း၌ မကျွမ်းကျင်သောကြောင့် ဖြစ်သည်။ လူတို့သည် ဆုကျေးဇူးများ၊ နှုတ်ရေးကောင်းခြင်းနှင့် ကြွားလုံးထုတ်ရသည်ကို ခုံမင်ခြင်းတို့ကို ပိုင်ဆိုင်သောသူတို့ကို မျက်နှာသာပေးတတ်ကြသည်။ ထိုသို့သောသူတို့ကို သူတို့ အထူးသဖြင့် အားကျပြီး အသိအမှတ်ပြုကြကာ ထိုသူတို့နှင့် ပေါင်းသင်းဆက်ဆံရသည်ကို နှစ်သက်ကြသည်။ အကျိုးဆက်အားဖြင့် အန္တိခရစ်များသည် လူအများစု၏ အကိုးကွယ်ခံများနှင့် အလေးစားခံများ ဖြစ်လာကြသည်။ မည်သို့ဆိုစေ အန္တိခရစ်များ၌ လူတို့ကို ထိန်းချုပ်ရန်အတွက် နည်းလမ်းတစ်စုံရှိပြီး သူတို့အပေါ် ထိန်းချုပ်မှုကို ရယူဖို့ဟူသည့် အဆုံးစွန်သော ရည်မှန်းချက်ပန်းတိုင် တစ်ခုတည်းဖြင့် လူတို့၏ စိတ်နှလုံးများထဲ၌ မိမိတို့၏ အဆင့်အတန်းနှင့် ပုံရိပ်ကို ထိန်းသိမ်းပြုပြင်ရာ၌ အချိန်နှင့် အင်အားကို ရင်းနှီးမြှုပ်နှံဖို့ ဝန်မလေးပေ။ အန္တိခရစ်တစ်ဦးသည် ဤရည်မှန်းချက်ပန်းတိုင်ကို ဖြစ်မြောက်အောင်မြင်ခြင်း မရှိမီ မည်သည့်အရာ ပြုလုပ်သနည်း။ အဆင့်အတန်းအပေါ် ၎င်းတို့၏ သဘောထားမှာ အဘယ်နည်း။ ယင်းမှာ သာမန် ခုံမင်ခြင်း သို့မဟုတ် အားကျခြင်းမဟုတ်ပေ။ ယင်းကို အရယူဖို့ရန် ရေရှည်စီမံကိန်း၊ တမင်ရည်ရွယ်သော အကြံဖြစ်၏။ ၎င်းတို့သည် တန်ခိုးအာဏာနှင့် အဆင့်အတန်းအပေါ် အထူးအရေးထားပြီး အဆင့်အတန်းကို လူတို့အား အထင်အမြင်မှားစေခြင်းနှင့် ထိန်းချုပ်ခြင်းဟူသည့် ရည်မှန်းချက်ပန်းတိုင်ကို ဖြစ်မြောက်အောင်မြင်ဖို့ မရှိမဖြစ် လိုအပ်ချက်အဖြစ် ရှုမြင်သည်။ အဆင့်အတန်းကို ၎င်းတို့ ရရှိလိုက်သည်နှင့် ယင်း၏ အကျိုးအမြတ်အားလုံးကို ခံစားခြင်းမှာ ထုံးစံပင်ဖြစ်၏။ ထို့ကြောင့် အန္တိခရစ်၏ လူတို့အား အထင်အမြင်မှားစေပြီး ထိန်းချုပ်နိုင်စွမ်းသည် လုံ့လဝီရိယရှိသော စီမံခန့်ခွဲမှု၏ ရလဒ်ဖြစ်၏။ ၎င်းတို့သည် ထိုလမ်းခရီးကို မတော်တဆ လျှောက်လှမ်းမိခြင်း လုံးဝမဟုတ်ပေ၊ ၎င်းတို့ပြုမူသမျှ အရာတိုင်းသည် ရည်ရွယ်ချက်ရှိပြီး ကြိုတင်ကြံစည်ထားကာ ဂရုတစိုက် တွက်ချက်ထားခြင်း ဖြစ်၏။ အန္တိခရစ်များအတွက် တန်ခိုးအာဏာကို ရရှိခြင်းနှင့် လူတို့အား ထိန်းချုပ်ရန်ဟူသည့် ၎င်းတို့၏ ရည်မှန်းချက်ပန်းတိုင်ကို ဖြစ်မြောက်အောင်မြင်ခြင်းသည် ဆုလာဘ်ဖြစ်၏။ ယင်းသည် ၎င်းတို့ အလိုချင်ဆုံးရလဒ် ဖြစ်၏။ တန်ခိုးအာဏာနှင့် အဆင့်အတန်းအား ၎င်းတို့လိုက်စားခြင်းသည် တွန်းအားပါ၏၊ ရည်ရွယ်ချက်ကြီးမား၏၊ တမင်ရည်ရွယ်ခြင်း ဖြစ်၏၊ ပြီးလျှင် ခက်ခက်ခဲခဲ စီမံထား၏။ ဆိုလိုသည်မှာ ၎င်းတို့ စကားပြောသောအခါ သို့မဟုတ် ပြုမူလုပ်ဆောင်သောအခါ ၎င်းတို့၌ ရည်ရွယ်ချက်နှင့် ရည်မှန်းချက်ဟူသည့် ပြင်းထန်သောသဘော ရှိကာ ၎င်းတို့၏ ရည်မှန်းချက်ပန်းတိုင်မှာ အထူးသဖြင့် တိကျရှင်းလင်း၏။ ဥပမာ ၎င်းတို့သည် ခေါင်းဆောင် သို့မဟုတ် အမှုဆောင်ဟူသည့် အဆင့်တစ်ခုခု ရှိလာခြင်း၊ ဧဝံဂေလိတရားဟောခြင်းဖြင့် လူအရေအတွက်အချို့ကို ရရှိထားခြင်း၊ သို့မဟုတ် ဧဝံဂေလိတရားဟောခြင်းအတွက် အတုယူစရာ နည်းလမ်းအမျိုးမျိုးကို ဖော်ထုတ်ထားခြင်းနှင့် ပတ်သက်၍ ကြွားကြသည်။ ၎င်းတို့သည် မိမိတို့၏ အတွေ့အကြုံများနှင့် အရည်အချင်းများကို ကြွားလုံးထုတ်ကြသည်။ ကြွားဝါသောအခါ ၎င်းတို့၏ စိတ်ကူးမှာ အဘယ်နည်း။ ၎င်းတို့၏ ငုပ်နေသော ကြံရွယ်ချက်မှာ အဘယ်နည်း။ ၎င်းတို့သည် မည်သည့်စကားလုံးများကို အသုံးပြုသင့်ကြောင်းနှင့် အမှန်တရားကို မုသားဖြင့် မည်ကဲ့သို့ ရောစပ်သင့်ကြောင်းကို စဉ်းစားချင့်ချိန်သည် မဟုတ်လော။ ၎င်းတို့၏ စကားလုံးများမှာ ကြုံရာကျပန်း မဟုတ်ပေ။ ၎င်းတို့ပြောသမျှတွင် ရည်ရွယ်ချက်ရှိပြီး ယင်းမှာ မိမိကိုယ်ကို အမွှမ်းတင်ခြင်းကိစ္စသက်သက် လုံးဝ မဟုတ်ပေ။ ၎င်းတို့၏ စကားလုံးများကို အထူးတလည် ချင့်ချိန်စဉ်းစားပြီး ချိန်ရွယ်ထားသည့်အတိုင်း အဓိပ္ပာယ်ပေါက်ကောင်း ပေါက်မည်ဖြစ်ကာ ရည်မွန်မှုဟူသည့် ပြင်းပြသောသဘောကို ပေါ်လွင်စေသည်။ သာဓကအနေဖြင့် ၎င်းတို့သည် သမ္မာတရားကို နားလည်သော လူပုဂ္ဂိုလ်များကို ကြုံတွေ့ရပါက ၎င်းတို့၏ စိတ်နှလုံးများမှာ သတိရှိနိုးကြားနေကာ မိမိတို့ကို ပိုင်းခြားသိမြင်မည်စိုးလျက် ထိုသူတို့၏ ရှေ့မှောက်တွင် အမှုအရာများကို သာမန်ကာလျှံကာ ပြောဆိုခြင်း သို့မဟုတ် လုပ်ဆောင်ခြင်း ရှိမည်မဟုတ်ပေ။ ၎င်းတို့သည် ပို၍ ထိန်းထိန်းသိမ်းသိမ်း ရှိမည်ဖြစ်သည်။ သို့သော်လည်း ၎င်းတို့သည် ယုံကြည်သူလူသစ်များ သို့မဟုတ် သာမန်ယုံကြည်သူများနှင့် ဆက်ဆံနေပါက ဤလူတို့အား မည်သည့်အရာ ပြောရမည်ကို အသေအချာ ဆင်ခြင်စဉ်းစားမည်ဖြစ်သည်။ ၎င်းတို့သည် ခေါင်းဆောင်များ၊ အမှုဆောင်များနှင့် ဆက်ဆံနေခြင်းဖြစ်ပါက ဤအုပ်စုကို မည်သည့်အရာ ပြောရမည်ကို ချင့်ချိန်စဉ်းစားကြလိမ့်မည်။ အကယ်၍ ၎င်းတို့သည် အတတ်ပညာဆိုင်ရာ သိမြင်မှုကို နားလည်သောသူတို့နှင့် ဆက်ဆံနေပါက ဤလူတို့အား မည်သည့်အရာ ပြောရမည်ကို ဆင်ခြင်မည် ဖြစ်သည်။ ၎င်းတို့သည် ပြင်ပကိစ္စရပ်များတွင် အထူးသဖြင့် လာဘ်မြင်တတ်ကာ မည်သူ့ကို မည်သည့်စကားလုံးဖြင့် ခေါ်ဝေါ်ပြောဆိုရမည်နှင့် မိမိတို့၏ သတင်းစကားကို မည်သို့ ထိထိရောက်ရောက် သိရှိစေရမည်ကို သိကြ၏။ ၎င်းတို့သည် ဤအရာအားလုံးနှင့် ပတ်သက်၍ အထူးသဖြင့် ရှင်းလင်းကြ၏။ တစ်နည်းဆိုသော် အန္တိခရစ်များသည် ပြုမူလုပ်ဆောင်သောအခါ သေချာသော ရည်ရွယ်ချက်များ အမြဲပါရှိကြသည်။ ၎င်းတို့၏ စကားများ၊ လုပ်ဆောင်ချက်များနှင့် နေထိုင်ကျင့်ကြံမှုအပြင် စကားပြောနေစဉ် ၎င်းတို့ ရွေးချယ်အသုံးပြုသည့် တိကျသော အသုံးအနှုန်းသည်ပင်လျှင် တမင်ရည်ရွယ်၏။ ၎င်းတို့သည် ဖောက်ပြန်ပျက်စီးမှု၊ နုနယ်သော ဝိညာဉ်ရင့်ကျက်မှု၊ စဉ်းစားဉာဏ်မရှိခြင်း သို့မဟုတ် မသိနားမလည်မှု ဟူသည့် တဒင်္ဂ ထုတ်ဖော်ချက်အတိုင်း ပြုမူလုပ်ဆောင်ခြင်း၊ ၎င်းတို့ သွားလေရာရာ၌ ပေါက်ကရလေပန်းခြင်း မဟုတ်။ ဤသည်မှာ ယင်း၏ ပကတိအခြေအနေ လုံးဝမဟုတ်ပေ။ ၎င်းတို့၏ နည်းလမ်းများ၊ အမှုအရာများအား ၎င်းတို့ပြုလုပ်ပုံနှင့် ၎င်းတို့၏ စကားရွေးချယ်မှုတို့ကို ဆန်းစစ်ခြင်းဖြင့် အန္တိခရစ်များသည် အတော်ပင် စဉ်းလဲပြီး ကောက်ကျစ်ဆိုးယုတ်ကြောင်း မြင်ရလေသည်။ ၎င်းတို့၏ကိုယ်ပိုင် အဆင့်အတန်းအတွက်နှင့် လူတို့အား ထိန်းချုပ်ရန်ဟူသည့် ၎င်းတို့၏ ရည်မှန်းချက်ပန်းတိုင်ကို ဖြစ်မြောက်အောင်မြင်ဖို့အတွက် ၎င်းတို့သည် ကြွားလုံးထုတ်ရန်၊ အရာသေးသေးလေးတိုင်းကို အသုံးချရန် အခွင့်အရေးဟူသမျှကို အမိအရယူကာ အခွင့်အရေးတစ်စက်မျှ အဆုံးရှုံးခံမည် မဟုတ်ပေ။ ထိုကဲ့သို့သော လူတို့သည် ငါ၏ရှေ့တွင် ဤလက္ခဏာများကို ထုတ်ဖော်မည်လော၊ ငါ့ကိုပြောလော့။ (ထုတ်ဖော်မည်။) ထုတ်ဖော်မည်ဟု သင်တို့ အဘယ့်ကြောင့် ဆိုသနည်း။ (၎င်းတို့၏ သဘာဝအနှစ်သာရမှာ ကြွားလုံးထုတ်ခြင်း ဖြစ်သောကြောင့်ပင်။) ကြွားလုံးထုတ်ခြင်းသည် အန္တိခရစ်တစ်ဦး၏ အဆုံးသတ် ရည်မှန်းချက်ပန်းတိုင် ဟုတ်သ‌လော။ ကြွားလုံးထုတ်ရာ၌ ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ ၎င်းတို့သည် အဆင့်အတန်းကို ကြိုးပမ်းရရှိလိုကာ ၎င်းတို့ဆိုလိုသည်မှာ ဤသို့ဖြစ်၏။ “ကျွန်ုပ် မည်သူဖြစ်သည်ကို သင် မသိသလော။ ကျွန်ုပ် လုပ်ဆောင်ခဲ့ပြီးသည့် အရာများကို ကြည့်လော့။ ဤကောင်းသော အရာများကို လုပ်ဆောင်ခဲ့သူမှာ ကျွန်ုပ်ဖြစ်၏။ ကျွန်ုပ်သည် ဘုရားအိမ်တော်အတွက် အကျိုးပြုဆောင်ရွက်ချက်များ အတော်လေး လုပ်ဆောင်ခဲ့သည်။ ယခု သင်သိပြီဖြစ်သဖြင့် ပို၍အရေးပါသော အလုပ်ကို သင် ကျွန်ုပ်အား မပေးသင့်သလော။ ကျွန်ုပ်ကို သင် အထင်ကြီးလေးစားသင့်သည် မဟုတ်လော။ သင်ပြုလေသမျှတွင် ကျွန်ုပ်ကို အားထားသင့်သည် မဟုတ်လော” ဟူ၍ဖြစ်သည်။ ဤသည်ကို တမင်ရည်ရွယ်သည် မဟုတ်လော။ အန္တိခရစ်များသည် မည်သူမည်ဝါဖြစ်စေ လူတိုင်းကို ထိန်းချုပ်လိုသည်။ ထိန်းချုပ်ခြင်းအတွက် အခြားအသုံးအနှုန်းမှာ အဘယ်နည်း။ ကြိုးကိုင်ညွှန်ကြားခြင်း၊ ကစားခြင်းဖြစ်ကာ ၎င်းတို့က သင့်ကို အုပ်စိုးလိုခြင်းသာ ဖြစ်၏။ ဥပမာ ညီအစ်ကိုမောင်နှမများက ကောင်းစွာ လုပ်ဆောင်ထားသည့် တစ်စုံတစ်ခုကို ချီးကျူးသောအခါ အန္တိခရစ်တစ်ဦးက ယင်းကို သူလုပ်ခဲ့သည်ဟု ချက်ချင်းပြောကာ လူတိုင်းက သူ့ကို ကျေးဇူးတင်ဖို့အတွက် ထိုသို့ပြောခြင်း ဖြစ်သည်။ အမှန်တကယ် ဆင်ခြင်တုံတရားရှိသော လူတစ်ဦးက ဤကဲ့သို့ ပြုမူမည်လော။ လုံးဝ ပြုမူမည် မဟုတ်ပေ။ အန္တိခရစ်များက ကောင်းသောအရာလေး လုပ်ဆောင်သောအခါ ယင်းနှင့်ပတ်သက်၍ လူတိုင်းက သိရှိရန်၊ ၎င်းတို့ကို အထင်ကြီးပြီး ချီးကျူးရန် အလိုရှိကြကာ ဤအရာက ၎င်းတို့ကို ကျေနပ်စေသည်။ ၎င်းတို့ မည်သည့်အရာ ပြုလုပ်သည်ဖြစ်စေ လူတို့၏ ချီးကျူးစကားများနှင့် ကိုးကွယ်မှုကို ရယူလိုကြကာ ယင်းကိုရရှိဖို့ရန် မည်သည့်အရာကိုမဆို ခါးစည်းခံလိုစိတ် ရှိကြသည်။ အဆင့်အတန်းနှင့် တန်ခိုးအာဏာအဖို့ဆိုလျှင် အန္တိခရစ်များသည် ၎င်းတို့၏ ကြွားလုံးထုတ်ခြင်းက စဉ်းစားဉာဏ် ကင်းမဲ့ပုံ‌ပေါက်နေလျှင်ပင် သို့မဟုတ် ၎င်းတို့၏ နည်းလမ်းက ရုန့်ရင်းပြီး အခြားသူများ၏ အထင်သေးခြင်း ခံရလျှင်ပင် ကြွားလုံးထုတ်ရန်အတွက် မည်သည့်အခွင့်အရေးကိုမျှ လက်လွှတ်ခံမည် မဟုတ်ပေ။ ၎င်းတို့က ထိုသို့သော အခွင့်အရေးမျိုးတို့ကို လွတ်မြောက်စေဦးမည် မဟုတ်ပေ။ ထိုနည်းတူစွာ လူတို့အား ထိန်းချုပ်ခြင်းဟူသည့် ၎င်းတို့၏ ရည်မှန်းချက် ပန်းတိုင်ကို ဖြစ်မြောက်အောင်မြင်ဖို့အတွက် လိုအပ်သော မည်သည့်နည်းလမ်းကိုမဆို ၎င်းတို့ အသုံးချပြီး ဤအရာကို ပြီးမြောက်ဖို့ရန် အစွမ်းကုန် ကြိုးစားကြသည်။ ၎င်းတို့သည် မိမိတို့၏ အကြံအစည်များကို ဖော်ထုတ်ဖို့အတွက် အပတ်တကုတ် ကြိုးစားပြီး ဦးနှောက်ခြောက်အောင် စဉ်းစားကြသည်။ ၎င်းတို့သည် ကောင်းသောအရာတစ်ခု လုပ်ဆောင်သောအခါ ယင်းကို နေရာတကာ၌ မရပ်မနား ကြွားလုံးထုတ်ပြီး ဂုဏ်ဆာကြသည်။ အကယ်၍ အခြားတစ်ယောက်ယောက်ကလည်း ကောင်းသောအရာတစ်ခု လုပ်ဆောင်ထားပါက ၎င်းတို့ မနာလိုဖြစ်ကာ မိမိတို့ပါ နာမည်ကောင်းရယူရန်အတွက် ယင်းကို မိမိတို့နှင့် သက်ဆိုင်စေရန် သို့မဟုတ် ယင်း၌ ပါဝင်ခဲ့သည်ဟု ပြောဆိုရန်အတွက် တတ်နိုင်သည့်အရာမှန်သမျှကို လုပ်ကြည့်ကြသည်။ အချုပ်အားဖြင့် အန္တိခရစ်များသည် လူတို့ကို ထိန်းချုပ်ရန်အတွက် နည်းဗျူဟာများ ရှိလေသည်။ ယင်းမှာ တဒင်္ဂ လိမ်လည်လှည့်ဖြားခြင်း မဟုတ်သကဲ့သို့ ရံဖန်ရံခါသာ ပြုလုပ်သော လုပ်ရပ်နှစ်ခုသုံးခုမျှသာ လုံးဝ မဟုတ်ပေ။ ထိုအစား ၎င်းတို့သည် အရာမြောက်မြားစွာ လုပ်ဆောင်ပြောဆိုကြသည်။ ၎င်းတို့၏ စကားများသည် အထင်အမြင်မှားစေ၏၊ ၎င်းတို့၏ လုပ်ရပ်များသည် အထင်အမြင်မှားစေ၏၊ ထို့ပြင် ဤအရာများအား လုပ်ဆောင်ပြောဆိုရာ၌ ၎င်းတို့၏ အဆုံးစွန်သော ရည်မှန်းချက်ပန်းတိုင်မှာ လူတို့ကို ထိန်းချုပ်ဖို့ ဖြစ်လေ၏။

လူတို့ကို ထိန်းချုပ်ရာ၌ အန္တိခရစ်တစ်ဦး၏ ရည်ရွယ်ချက်မှာ အဘယ်နည်း။ ယင်းမှာ လူတို့၏ စိတ်နှလုံးများထဲ၌ အဆင့်အတန်းနှင့် သြဇာအာဏာကို ရရှိဖို့ဖြစ်သည်။ ၎င်းတို့၌ သြဇာအာဏာနှင့် အဆင့်အတန်း ရှိသည်နှင့်တစ်ပြိုင်နက် အဆင့်အတန်းနှင့် ယင်းက ယူဆောင်လာသည့် အကျိုးအမျိုးမျိုးကို ခံစားနိုင်သည်။ သာဓကအနေဖြင့် ပူအိုက်သော ရာသီများတွင် အခြားသူများ လေအေးပေးစက် တပ်မထားသော အခန်းများ၌ နေစဉ် ၎င်းတို့သည် လေအေးစက်တပ်ထားသော အခန်း၌ နေရသည်။ အစာစားချိန်တွင် အခြားသူများက ဟင်းသီးဟင်းရွက်များနှင့် ထမင်းတစ်ပွဲ စားစဉ် ၎င်းတို့က အသားနှင့် ဟင်းရည်အနည်းငယ်ပါ ထည့်စားခွင့်ရသည်။ ထိုင်ခုံမရှိသော အခန်းထဲသို့ ဝင်သောအခါ အခြားသူများက ကြမ်းပြင်ပေါ်တွင် ထိုင်ရပြီး ၎င်းတို့အတွက် သီးသန့်ထားသည့် တစ်ခုတည်းသော ကုလားထိုင်ကို ချန်ထားရသည်။ ဤအထူးအခွင့်အရေးသည် ၎င်းတို့၏ အဆင့်အတန်းနှင့်ဆိုင်သော ရလဒ်ဖြစ်ပြီး ယင်းနှင့်အတူ ပါလာသည့် အကျိုးအမြတ်များအား မွေ့လျော်ခံစားခြင်းကို အရသာခံကြသည်။ ဤအကျိုးနှင့် ပျော်မွေ့ဖွယ်ရာများသည် ၎င်းတို့၏ ရည်မှန်းချက်များ အထမြောက်ရန် လုံလောက်ဖို့ အလှမ်းဝေးနေသည်မှာ အမှန်ပင်။ ၎င်းတို့သည် မိမိတို့၏ အဆင့်အတန်းက ပေးစွမ်းသည့် ဤရုပ်ဝတ္ထုဆိုင်ရာ အကျိုးကျေးဇူးများသာမက ယင်းက မိမိတို့၏ အတွင်းစိတ်ကမ္ဘာသို့ ယူဆောင်လာသည့် ဝင့်ဝါမှု၊ စိတ်ကျေနပ်မှုနှင့် လုံခြုံသောအသိကိုလည်း လိုအပ်သည်။ အန္တိခရစ်များ၏ အထင်အမြင်မှားစေခြင်း၊ ဆွဲဆောင်သိမ်းသွင်းခြင်းနှင့် ထိန်းချုပ်ခြင်းကို ခံထားရသောသူတို့၏ အပြုအမူများမှာ အဘယ်နည်း။ ထိုသူတို့သည် တစ်ဦးနှင့်တစ်ဦး၏ အဆင့်အတန်း၊ အာဏာ၊ ဆုကျေးဇူးများနှင့် အစွမ်းအစများကိုသာမက မိသားစုနှင့် လူတန်းစား နောက်ခံများကိုလည်း နှိုင်းယှဉ်ကြကာ မည်သူက ပို၍ကောက်ကျစ်ဆိုးယုတ်သော စိတ်ကူးများကို ရရှိထားပြီး မည်သူ၏ဉာဏ်က ပို၍သွက်လက်သည်ကို ယှဉ်ပြိုင်ကြသည်။ ဘာသာတရား၏ အန္တိခရစ်များကလည်း မည်သူသည် အကြာဆုံး ဆုတောင်းသည်ကို ယှဉ်ပြိုင်ကြသည်။ အကယ်၍ လူတစ်ယောက်သည် ဆယ်မိနစ်ဆုတောင်းလျှင် နောက်တစ်ယောက်က မိနစ်နှစ်ဆယ် ဆုတောင်းမည်ဖြစ်ပြီး စုဝေးပွဲအတွင်း၌ ထိုသူတို့သည် မရပ်မနား ဆုတောင်းရုံမှအပ အခြားဘာတစ်ခုမျှ လုပ်မည်မဟုတ်ဘဲ ဗုဒ္ဓဘာသာ ဘုန်းကြီးကျောင်းထဲ၌ တရားစာများကို ရွတ်ဖတ်သောလူတို့နှင့် တူကာ မနားတမ်း တတွတ်တွတ်ရွတ်ကြ၏။ ဘုရားသခင်သည် ထိုသို့သော ဆုတောင်းချက်မျိုးကို နားထောင်သလော။ ထိုသူတို့ ဆုတောင်းသည့်ပုံကို အကဲဖြတ်ကြည့်လျှင် သန့်ရှင်းသော ဝိညာဉ်တော်သည် သူတို့အပေါ် အလုပ်လုပ်မည် မဟုတ်ပေ။ ထိုသူတို့က မည်သူအကြာဆုံး ဆုတောင်းနိုင်သည်၊ အခြားသူများကို လွှမ်းသွားနိုင်သည့် အကျယ်ဆုံးအသံဖြင့် မည်သူဆုတောင်းနိုင်သည်ကို ကြည့်ကြ၏။ ဤသည်မှာ လုံးလုံးရူးသွပ်ခြင်း မဟုတ်လော။ သူတို့၏ လုပ်ရပ်များမှာ မယုံကြည်နိုင်စရာဖြစ်ပြီး ဆင်ခြင်တုံတရား ကင်းမဲ့၏။ ဤသည်တို့မှာ အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံထားရသောသူတို့၌ အဓိကအားဖြင့် မြင်တွေ့ရသော သရုပ်သကန်များ ဖြစ်သည်။ အန္တိခရစ်များက လူတို့ကို ဦးဆောင်သောအခါ ဤသည်မှာ ယင်းက ဖြစ်ပေါ်စေသည့် ရလဒ်ပင် ဖြစ်၏။ ထို့ကြောင့် သင်သည် အန္တိခရစ်တစ်ဦး၏ အထင်အမြင် မှားစေခြင်းနှင့် ထိန်းချုပ်ခြင်းကို ခံရလျှင် ၎င်းတို့ကို သင် အထင်ကြီးလေးစားမည်၊ ၎င်းတို့နောက်သို့ လိုက်မည်၊ ပြီးလျှင် အရာရာ၌ ၎င်းတို့ကို နာခံမည်။ သင်သည် အခြားမည်သူ့စကားကိုမျှ နားထောင်မည် မဟုတ်၊ ပြောဆိုနေသူမှာ ဘုရားသခင် ဖြစ်နေလျှင်ပင် နားထောင်မည် မဟုတ်ပေ။ ဤသည်တို့မှာ သင် ထုတ်ဖော်ပြသည့် အပြုအမူများ ဖြစ်ပေမည်။ အန္တိခရစ်များက လူတို့ကို ထိန်းချုပ်သောအခါ ယင်းမှာ ထိုသူတို့ကို စာတန်အုပ်စိုးနေသကဲ့သို့ ဖြစ်၏။ အကယ်၍ သင်သည် စာတန်၏ ထိန်းချုပ်မှုအောက်၌ ရှိနေပါက၊ ထို့ပြင် သင်၏ စိတ်နှလုံးထဲ၌ လူသားအတွက် တစ်နေရာ၊ စာတန်အတွက် တစ်နေရာ ရှိနေပါက သင့်အပေါ် သန့်ရှင်းသော ဝိညာဉ်တော် အလုပ်လုပ်မည် မဟုတ်ပေ။ သင့်ကို သူက စွန့်လွှတ်မည်ဖြစ်သည်။ သင်သည် အန္တိခရစ်များနောက်သို့ လိုက်လိုသည်မဟုတ်လော။ ၎င်းတို့ကို သင် အထင်ကြီးလေးစားလိုသည် မဟုတ်လော။ ၎င်းတို့၏ ထိန်းချုပ်ခြင်းနှင့် ကြိုးကိုင်ညွှန်ကြားခြင်းအား လက်ခံလိုသည် မဟုတ်လော။ သို့ဆိုလျှင် သင်သည် ၎င်းတို့လက်ထဲသို့ လွှဲပြောင်းပေးခြင်း ခံရမည်။ အကယ်၍ သင်က အန္တိခရစ်များ ပြောသမျှမှာ သမ္မာတရားဖြစ်သည်ဟု ထင်မြင်ယူဆပါက သင်သည် ၎င်းတို့ကို နား‌ထောင်ပြီး ၎င်းတို့နောက်သို့ လိုက်နိုင်မည်ဖြစ်ကာ ၎င်းတို့လက်ထဲသို့ လွှဲပြောင်းပေးခြင်း ခံရမည်ဖြစ်သည်။ သို့ရာတွင် သင်သည် အကျိုးဆက်များအတွက် ကိုယ်တိုင် တာဝန်ခံရမည်။ အကယ်၍ တစ်နေ့တွင် သင်သည် ကယ်တင်ခြင်း မရရှိပါက ဘုရားသခင်ကို တာဝန်မခံခိုင်းလေနှင့်၊ သို့မဟုတ် သူ့ကို မကျေမနပ် မပြောလေနှင့်။ ဤသည်မှာ ဘုရားသခင်နှင့် ဘာမျှ မသက်ဆိုင်ပေ။ ယင်းသည် သင်၏ကိုယ်ပိုင် ရွေးချယ်မှုဖြစ်ကာ သင်၏ရွေးချယ်မှုအတွက် အဖိုးအခကို သင် ပေးရမည်။

ငါတို့သည် လူတို့အား ထိန်းချုပ်သော အန္တိခရစ်များ၏ သရုပ်သကန်များနှင့် ပတ်သက်၍ ငါတို့၏ မိတ်သဟာယဖွဲ့ခြင်းကို အနည်းနှင့်အများဆိုသကဲ့သို့ လက်စသတ်လုနီးပြီ။ ထိန်းချုပ်ခံရခြင်းမှာ မည်သည့်အရာကို ဆိုလိုကြောင်း လူတို့ နားလည်ထားရမည်။ အပြင်ပန်းတွင် လူအချို့သည် ဘုရားသခင်နောက်သို့ လိုက်လျှောက်ခြင်း၊ သူ၏ တရားဒေသနာများကို နားထောင်ခြင်း၊ သူ၏ နှုတ်ကပတ်တော်များကို စားသောက်ခြင်း၊ အသင်းတော်အသက်တာဖြင့် နေထိုင်ခြင်းနှင့် မိမိတို့၏ တာဝန်များကို ထမ်းဆောင်ခြင်း ရှိနေကာ ဘုရားသခင်၏ အိမ်တော်ကို သူတို့ စွန့်ခွာမသွားသေးဟု ထင်ကောင်းထင်ရမည် ဖြစ်သည်။ သို့ဆိုလျှင် သူတို့ အဘယ့်ကြောင့် အန္တိခရစ်များ၏ ထိန်းချုပ်ခြင်းကို ခံရသနည်း။ ယင်းမှာ အဓိကအားဖြင့် သူတို့၌ သမ္မာတရား ကင်းမဲ့သောကြောင့် ဖြစ်သည်။ ပထမအနေဖြင့် ဤလူတို့သည် အန္တိခရစ်များ၏ အထင်အမြင် မှားစေခြင်းကို ခံခဲ့ရပြီးနောက် ၎င်းတို့ကို အထူးသဖြင့် ကြည်ညိုကိုးကွယ်လာကာ ယင်းက ၎င်းတို့၏ ထိန်းချုပ်မှုကို ခံရစေခြင်းဖြစ်သည်။ ထိန်းချုပ်ခံရခြင်းသည် မည်သည့်အရာကို ဆိုလိုသနည်း။ ယင်းမှာ ၎င်းတို့၏ စိုးမိုးခြယ်လှယ်ခံရခြင်းနှင့် ချည်‌နှောင်ခံရခြင်းကို ဆိုလိုသည်။ သင်သည် သင်၏ တာဝန်များကို ထမ်းဆောင်နေလင့်ကစား တာဝန်ထမ်းဆောင်ရာ၌ သမ္မာတရားစည်းမျဉ်းများကို ရှာဖွေနေစဉ် အန္တိခရစ်များ၏ အထင်အမြင်မှားစေခြင်းကို ခံရသည်။ ၎င်းတို့၏ ပြောဆိုချက်များနှင့် ရှုထောင့်အမြင်များက သင်၏ကိုယ်ပိုင် အယူအဆများ၊ စိတ်ကူးများနှင့် လျော်ညီလေလေ၊ ယင်းတို့ကို တိကျမှန်ကန်ပြီး သမ္မာတရားနှင့် ကိုက်ညီသည်ဟု သင် ယူဆလေလေ ဖြစ်ပြီး သင်သည် သမ္မာတရားစည်းမျဉ်းများအား ရှာဖွေခြင်းကို ရပ်တန့်ပစ်ကာ မိမိဘာသာ စဉ်းစားလိုစိတ်နှင့် သင်၏ လက်တွေ့လုပ်ဆောင်မှုကို ဘုရားသခင်၏ နှုတ်ကပတ်တော်များအပေါ် အခြေခံလိုစိတ် မရှိတော့ပေ။ အန္တိခရစ်များ၏ ရှုထောင့်အမြင်များသည် လုံးဝ မမှားယွင်းဟု သင် ယုံကြည်ပြီး ယင်းတို့ကို စိတ်နှလုံးအကြွင်းမဲ့ အတည်ပြုလေသည်။ ဤသို့ဖြစ်လာသည်နှင့်တစ်ပြိုင်နက် သင်သည် ဘုရားသခင်၏ နှုတ်ကပတ်တော်များနှင့်အညီ အမှန်တကယ် လက်တွေ့လုပ်ဆောင်ပါက သင်သည် စိတ်တထင့်ထင့်ဖြစ်ပြီး နေမထိထိုင်မသာ ခံစားရသည်။ ထိုအန္တိခရစ်များကို စိတ်ပျက်စေမိပြီ၊ ထို့ပြင် ဤနည်းအတိုင်း လုံးဝ ပြုမူလုပ်ဆောင်၍မရဟု သင် ခံစားရသည်။ သင်သည် အန္တိခရစ်များ၏ ပြောဆိုချက်များနှင့် ရှုထောင့်အမြင်များ၏ လုံးလုံးလျားလျား ချည်နှောင်ခံနေရသည် မဟုတ်လော။ သင်သည် အမှုအရာများကို လုပ်ဆောင်သောအခါ ဘုရားသခင်၏ နှုတ်ကပတ်တော်များကို အခြေခံ၍ မည်သို့ အကဲဖြတ်ရမည်၊ မည်သို့ ရှာဖွေရမည် သို့မဟုတ် မည်သို့လိုက်နာစောင့်ထိန်းရမည်ကို မသိချေ။ သင်သည် ထိုအတိုင်း မည်သို့လုပ်ရမည်ကို မသိသည်သာမက လုပ်လည်း မလုပ်ဝံ့ချေ။ မည်သို့လုပ်ရမည်ကို အဘယ့်ကြောင့် မသိသည့်အပြင် အဘယ့်ကြောင့် မဝံ့ရဲရသနည်း။ ထိုအန္တိခရစ်များက စကားပင် မပြောထွက်သေးချေ။ ၎င်းတို့က သင့်အား ဆုံးဖြတ်ချက် မပေးရသေး သို့မဟုတ် ကောက်ချက်တစ်ခု မချရသေးသည့်အပြင် သင့်အား ရလဒ်လည်း မပြောရသေး သို့မဟုတ် သင့်အား မည်သည့်လမ်းကြောင်းကိုမျှ မညွှန်ပြရသေးချေ။ ယင်းမှာ သင်သည် သင်၏ သဘောပေါက်နားလည်ခြင်းနှင့်အညီ ပြုမူလုပ်ဆောင်ဖို့ မဝံ့ရဲရသည့် အကြောင်းရင်းဖြစ်ကာ သင်သည် လမ်းမှားလျှောက်မိမည်ကိုလည်းကောင်း၊ အမှားတစ်ခုခု လုပ်မိမည်ကိုလည်းကောင်း ကြောက်နေခြင်းဖြစ်သည်။ သင်သည် ထိန်းချုပ်ခြင်းခံနေရသည် မဟုတ်လော။ သင်သည် အဘယ့်ကြောင့် အမြဲတမ်း လွန်စွာ ကြောက်ရွံ့နေရသနည်း။ ဘုရားသခင်၏ နှုတ်ကပတ်တော်များက အမှန်တကယ် မရှင်းလင်းခဲ့သလော။ ဘုရားသခင်၏ နှုတ်ကပတ်တော်များက သင့်အား စည်းမျဉ်းများကို ပြောပြဖို့ သို့မဟုတ် သင့်အား မည်သည့်အရာ လုပ်ရမည်ကို ပြောပြဖို့ ပျက်ကွက်ခဲ့သလော။ သင်သည် အဘယ့်ကြောင့် ဘုရားသခင်၏ နှုတ်ကပတ်တော်များကို မသိကျိုးကျွန်ပြုပြီး အန္တိခရစ်များကို မလျှော့တမ်း နားထောင်သနည်း။ သင်သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံနေရပေသည်။ ဥပမာ ငါသည် လူတစ်ဦးကို တံတိုင်းဆောက်လုပ်ဖို့ ခိုင်းလျက် ယင်း၏ အမြင့်၊ အလျားနှင့် တည်နေရာကို သတ်မှတ်ပေးသည်။ ထို့နောက် အန္တိခရစ်တစ်ဦးက လာပြီးလျှင် “ဤတံတိုင်း၏ အမြင့်မှာ သင့်တော်သော်လည်း ဤနေရာတွင် ပြဿနာတစ်ခု ရှိသည်။ အကယ်၍ သင်သည် ယင်းကို ဤအတိုင်းဆောက်လျှင် လေတိုက်သောအခါ ပြိုလဲမည်လော” ဟု ဆိုသည်။ ဤသည်ကို ကြားရသော် ထိုသူက “ယင်းသည် ကောင်းသော အချက်တစ်ခုဖြစ်၏။ ယင်းသည် ပြိုလဲနိုင်မည်လော။ ဘုရားသခင်က မပြောခဲ့သဖြင့် ကျွန်ုပ် ဆောက်လုပ်ဦးမည်မဟုတ်” ဟု ပြောလေသည်။ ထို့နောက်တွင် သူတို့ကို ငါ စုံစမ်းကြည့်သောအခါ ငါက “သင်သည် အဘယ့်ကြောင့် တံတိုင်းကို မဆောက်လုပ်သေးသနည်း။ ရက်အတန်ကြာ လွန်သွားပြီ ဖြစ်သည့်တိုင် တံတိုင်းကို မဆောက်လုပ်ရသေးပေ။ သင်သည် ကိစ္စရပ်များကို အချိန်ဆွဲနေသည် မဟုတ်လော” ဟု မေးသည်။ သူက တစ်စုံတစ်ယောက်သည် တံတိုင်း လေတိုက်၍ ပြိုကျခြင်း ကိစ္စနှင့်ပတ်သက်၍ စိုးရိမ်စရာအကြောင်းများကို တင်ပြလာခဲ့သည်ဟု ပြန်ဖြေ၏။ အကယ်၍ သူသည် လေနှင့်ပတ်သက်၍ စိုးရိမ်လျှင် ထောက်တိုင်တစ်လုံးကို အသုံးပြုဖို့ ငါ ပြောပြပြီး သူကလည်း ဤအရာကို အသေအချာ လေ့လာမှတ်သားထား၏။ ထို့နောက်တွင် ထိုအန္တိခရစ်က သူ့ကို အနှောင့်အယှက်ပေးဖို့ ပြန်လာခဲ့ကာ “တိုင်တစ်တိုင်သည် လုံလောက်သလော။ သင်သည် တိုင်နှစ်တိုင် အသုံးပြုသင့်သလော” ဟု ဆိုလေသည်။ ထိုလူက ဤအရာကို ချိန်ဆလျက် ဘုရားသခင်သည် နှစ်တိုင်မဟုတ်ဘဲ တစ်တိုင်တည်း အသုံးပြုဖို့သာ ပြောခဲ့သည်ဟု စဉ်းစားကာ ဘာလုပ်ရမည်ကို မသိပြန်တော့ချေ။ ထိုအန္တိခရစ်၏ အထင်အမြင် မှားစေခြင်းနှင့် အနှောင့်အယှက်ပေးခြင်းကို ခံရပြီးနောက် ယခင်က ငါပြောခဲ့သည့် စကားများအားလုံးမှာ အချည်းနှီး ဖြစ်သွားသည့်အပြင် သူသည် ဤလုပ်ငန်းတာဝန်ကို ဆက်လက်၍ မဆောင်ရွက်နိုင်တော့ချေ။ ဤအရာသည် ထိုအန္တိခရစ်၏ ထိန်းချုပ်ခံနေရခြင်းနှင့် ညီမျှသည်မဟုတ်လော။ ဤကိစ္စတွင် သူသည် မည်သူ့ကို နားထောင်သင့်သနည်း။ (ဘုရားသခင်ကို ဖြစ်၏။) သို့ဆိုလျှင် သူသည် ဘုရားသခင်၏ စကားများကို အဘယ့်ကြောင့် နားမထောင်ခဲ့သနည်း။ သူသည် နားမထောင်ချင်ခဲ့သလော။ သူသည် နားထောင်ချင်သော်လည်း အန္တိခရစ်များ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့ခြင်းများထဲမှ တစ်ခု၏ အထင်အမြင်မှားစေခြင်း ခံခဲ့ရသည်။ သူသည် အထင်အမြင်မှားစေခြင်း ခံရသောအခါ ထိုအန္တိခရစ်ကို နာခံကာ ယင်းသည် ၎င်း၏ အပိုင်စီးခြင်းကို ခံရသည်နှင့် တူညီ၏။ အကယ်၍ သူ၏ အပြုအမူနှင့် စိတ်ကူးများမှာ ထိုအန္တိခရစ်၏ ချည်နှောင်ခြင်းနှင့် ဖမ်းချုပ်ခြင်းကို ခံရပါက သူသည် ထိုအန္တိခရစ်၏ ထိန်းချုပ်မှုအောက်၌ ရှိနေပြီဖြစ်သည်။ နောက်ဆုံးတွင် ဤသူသည် သူ၏ တာဝန်ကို ကောင်းမွန်စွာ မဖြည့်ဆည်းခဲ့သည့်အပြင် ဘုရားသခင်ကို ကျိုးနွံနာခံခြင်း မရှိခဲ့ သို့မဟုတ် သူ၏ နှုတ်ကပတ်တော်များကို နားမထောင်ခဲ့ပေ။ ဤရလဒ်ကို မည်သူ ဖြစ်ပွားစေခဲ့သနည်း။ ယင်းမှာ ထိုသူ၏ မိုက်မဲမှုက ဖြစ်ပွားစေခဲ့ခြင်း ဖြစ်ကာ ထိုအန္တိခရစ်၏ အထင်အမြင်မှားစေခြင်း၊ အနှောင့်အယှက်ပေးခြင်းနှင့် ထိန်းချုပ်ခြင်းမှ ခွဲ၍မရပေ။ သို့ဆိုလျှင် ထိုအန္တိခရစ်က ဤသို့ ဝင်ရောက်စွက်ဖက်သည်ဆိုခြင်းမှာ မည်သည့်အရာကို ဆိုလိုသနည်း။ ထိုအန္တိခရစ်က ၎င်း၏ ထူးခြားပြောင်မြောက်မှုကို ဖော်ထုတ်ပြလိုခြင်း ဖြစ်ပြီး ၎င်းက အမှန်တကယ် ပြောနေသည့်အရာမှာ “ဘုရားက ဤနေရာ၌ ဤတံတိုင်းကို ဆောက်လုပ်ဖို့ သင့်ကို ပြောသောအခါ သင်သည် သူ့အား အဘယ့်ကြောင့် မစဉ်းမစား နားထောင်ခဲ့သနည်း။ သင်၏ တွေးခေါ်ပုံနည်းလမ်းက အဘယ့်ကြောင့် လွန်စွာ ရိုးရှင်းရသနည်း။ အကယ်၍ သင်သည် တံတိုင်းကို ဤနေရာ၌ တည်ဆောက်လျှင် လေစတင်၍ တိုက်ခတ်လျှင်တိုက်ခတ်ချင်း ပြိုလဲမည်မဟုတ်လော။ ဘုရားကို နားထောင်ခြင်းက ကျွန်ုပ်အား နား‌ထောင်ခြင်းလောက် မှန်ကန်တိကျခြင်း မရှိပေ။ ကျွန်ုပ်ကို သင် နားထောင်ရမည်။ သင် ကျွန်ုပ်ကို နားထောင်လျှင် ကျွန်ုပ် ကျေနပ်မည်ဖြစ်သည်။ သို့သော် အကယ်၍ သင်သည် ဘုရားကို နားထောင်လျှင် ယင်းသည် ကျွန်ုပ်အတွက် လက်သင့်ခံနိုင်ဖွယ် မဟုတ်သည့်အပြင် ကျွန်ုပ် ကျေနပ်မည်မဟုတ်ပေ။ သင့်အနေဖြင့် ဘုရားကို နားထောင်သည်မှာ အဆင်ပြေမည်မဟုတ်။ ယင်းက ကျွန်ုပ်ကို မည်သို့ ဖြစ်သွားစေမည်နည်း” ဟူ၍ဖြစ်သည်။ ၎င်းက ဤအရာကို တိုက်ရိုက် မပြောခဲ့ချေ။ ၎င်းက အနှောင့်အယှက်ပြုကာ အမှုအရာများကို တမင်သက်သက် မွှေနှောက်သွားခဲ့သည်။ ၎င်း၏ စွက်ဖက်ခြင်းနောက်တွင် အလုပ်က မပြီးမြောက်နိုင်တော့ဘဲ ၎င်းက အမြော်အမြင်ရှိသည်ဟု ထင်ရကာ ယင်းက ၎င်းကို ပျော်ရွှင်စေခဲ့သည်။ ဘုရားသခင်က တစ်စုံတစ်ယောက်က တံတိုင်းဆောက်လုပ်ဖို့ ညွှန်ကြားသောအခါ ထိုသူသည် ယင်းကို မဆိုင်းမတွ ဆောက်လုပ်သင့်သော်လည်း ယခုတွင်မူ ရလဒ်မှာ တံတိုင်းကို မဆောက်လုပ်ဖြစ်တော့ချေ။ ဤရလဒ်ကို အဘယ်သူ ဖြစ်ပေါ်စေခဲ့သနည်း။ ယင်းကို ထိုအန္တိခရစ်က ဖြစ်ပေါ်စေခဲ့သည်။ ဤသူသည် အန္တိခရစ်၏ အထင်အမြင် မှားစေခြင်း၊ အနှောင့်အယှက်ပေးခြင်းနှင့် ထိန်းချုပ်ခြင်းကို ခံခဲ့ရခြင်း ဖြစ်၏။ ဤသည်မှာ မြွေက အာဒံနှင့် ဧဝကို သွေးဆောင်သည့်ပုံနှင့် တူညီ၏။ ဘုရားသခင်က အာဒံနှင့် ဧဝအား “အကောင်း၊ အဆိုး သိကျွမ်းရာအပင်ကို သင်သည် မစားရ။ သင်စားသောနေ့တွင် ဧကန်မုချ သေရမည်” ဟု မိန့်မြွက်ခဲ့သည်။ ဘုရားသခင်၏ ဤစကားများမှာ သမ္မာတရား ဟုတ်သလော။ ယင်းတို့သည် သမ္မာတရားဖြစ်ပြီး သင်သည် ယင်းတို့၏ အဓိပ္ပာယ်ကို နားလည်ရန် မလိုပေ။ သင်သည် နားထောင်ပြီး ကျိုးနွံနာခံဖို့သာ လိုသည်။ အခြေအနေ မည်သို့ရှိစေ ဘုရားသခင်၏ စကားက မပြောင်းလဲဘဲ ဘုရားသခင်က တစ်စုံတစ်ခုကို သင့်အား လုပ်စေလိုလျှင် လုပ်လော့။ ပိုင်းခြားစိတ်ဖြာမနေနှင့်။ ယင်းကို သင် နားမလည်လျှင်ပင် ဘုရားသခင်၏ စကားမှာ မှန်ကန်ကြောင်း သင်သိရမည်။ ဤအဓိပ္ပာယ်ဖွင့်ဆိုချက်ကို သင့်စိတ်နှလုံးထဲ၌ နားလည်ရမည်။ တစ်နည်းဆိုလျှင် သင်သည် ဤသမ္မာတရားကို ပထမဦးဆုံး သိရမည်။ ဘုရားသခင်၏ စကားများသည် သင်၏ကိုယ်ပိုင် အယူအဆများနှင့် လျော်ညီသည်ဖြစ်စေ၊ မလျော်ညီသည်ဖြစ်စေ၊ ယင်းတို့ကို သင် နားလည်သည်ဖြစ်စေ၊ နားမလည်သည်ဖြစ်စေ၊ ထို့ပြင် သင်သည် အဘယ်သို့ နားဝေတိမ်တောင် ဖြစ်ကောင်းဖြစ်သွားသည် ဖြစ်စေ သင်သည် သူ၏ စကားများကို စွဲကိုင်ထားရမည်။ ဤသည်မှာ သင်၏ တာဝန်နှင့် ဝတ္တရားဖြစ်၏။ သင်သည် ဤအရာအပေါ် အကြွင်းမဲ့ အတည်ပြုပြီးသည်နှင့်တစ်ပြိုင်နက် သင့်အား သွေးဆောင်ဖြားယောင်းဖို့ စာတန်လာသောအခါ သင် ဘာလုပ်သင့်သနည်း။ ဘုရားသခင်၏ စကားများကို ကိုင်စွဲပြီး သူ၏လမ်းခရီးကို လိုက်လျှောက်သင့်သည်။ ဤသည်မှာ အဓိကစည်းမျဉ်း ဖြစ်၏။ စာတန်ပြောသည့်အရာကို မသိကျိုးကျွန်ပြုလော့။ အာဒံနှင့် ဧဝအနေဖြင့် မြွေ၏ စကားများကို နားထောင်ခြင်း၏ နောက်ဆုံးရလဒ်မှာ အဘယ်နည်း။ သူတို့သည် စာတန်၏ အထင်အမြင်မှားစေခြင်းနှင့် ထိန်းချုပ်ခြင်းကို ခံခဲ့ရသည်။ မှန်သယောင်နှင့် မှားသော၊ မရေရာသော၊ နတ်ဆိုးဆန်သော စကားတစ်ခွန်းတည်းဖြင့် စာတန်သည် အာဒံနှင့် ဧဝ၏ အပြုအမူကို စိုးမိုးခြယ်လှယ်ပြီး ထိန်းချုပ်နိုင်ခဲ့သည်။ ဤသည်မှာ ဘုရားသခင် မမြင်တွေ့လိုသည့် ရလဒ်တစ်ခု ဖြစ်ခဲ့၏။ ထိုစကားများကို ပြောရာ၌ မြွေ၏ ရည်ရွယ်ချက်မှာ အဘယ်နည်း။ ဤစကားများအားဖြင့် ယင်းက လူတို့၏ အတွေးအခေါ်များကို ရောထွေးစေလိုသည်၊ သူတို့၏ အပြုအမူကို စိုးမိုးခြယ်လှယ်လိုသည်၊ ပြီးလျှင် ဘုရားသခင်၏ စကားများအား နားထောင်ခြင်းကို ရပ်တန့်စေလိုပြီး စွန့်လွှတ်စေလိုခဲ့သည်။ ဤတက်ကြွသော အတွေးသည် လူတို့၏စိတ်ထဲ၌ နေရာယူထားပြီးသည်နှင့် သူတို့သည် ပြညွှန်ထားသော လမ်းကြောင်းကို လိုက်လျှောက်ကြလေသည်။ စာတန်၏ ရည်ရွယ်ချက်မှာ အဘယ်နည်း။ ယင်းမှာ “ဘုရားပြောသည့် အရာကို နားမထောင်နှင့်။ သင်သည် ကျွန်ုပ်ကို နားထောင်ရမည်။ သင်သည် ဤအသီးကို စားရမည်” ဟု ပြောရန်ဖြစ်သည်။ ဘုရားသခင်က သူတို့အား ယင်းကို မစားဖို့ ပြောခဲ့သော်လည်း စာတန်ကမူ စားဖို့ ပြောခဲ့သည်။ အဆုံးတွင် အာဒံနှင့် ဧဝသည် ထိုအသီးကို စားခဲ့သလော။ (စားခဲ့ကြသည်။) ဤသည်မှာ စာတန်က လူတို့ကို ထိန်းချုပ်သည့်ပုံ ဖြစ်၏။ သင်သည် အန္တိခရစ်တစ်ဦး၏ နတ်ဆိုးဆန်သော စကားများကို နားထောင်သောအခါ ဦးတည်ရာ ပျောက်သွားနိုင်ပြီး လမ်းမှန်ကို မတွေ့နိုင်တော့ဘဲ ဘုရားသခင်၏ စကားများအား အရေးမစိုက်တတ်တော့ပေ။ ဤသည်မှာ သင်၏ အပြုအမူနှင့် စိတ်ကူးများက ဤအန္တိခရစ်၏ စိုးမိုးခြယ်လှယ်ခြင်းနှင့် ထိန်းချုပ်ခြင်းကို ခံရသည်ဟု ဆိုလိုသည်မဟုတ်လော။ ဤသည်မှာ ထိန်းချုပ်ခြင်း၏ အဓိပ္ပာယ် ဖြစ်သည်။ သင်တို့သည် ထိုသို့သော အခြေအနေမျိုးတို့ကို ကြုံတွေ့ဖူးပြီလော။ စိတ်ရင်းစေတနာမကောင်းသော လူအချို့က သင်သည် အခက်အခဲမရှိဘဲ လုပ်ငန်းတစ်ခုကို လက်စသတ်နေပြီး ရလဒ်များ ရရှိတော့မည့်ဆဲဆဲ၊ ထင်ပေါ်တော့မည့်ဆဲဆဲ ဖြစ်သည်ကို မြင်တွေ့ကာ ဤကိစ္စတွင် သူတို့၏ ပါဝင်ပတ်သက်မှု များစွာ ရှိမည်မဟုတ်ကြောင်း သ‌ဘောပေါက်မိလေသည်။ အကယ်၍ သင်သည် ထင်ပေါ်သွားလျှင် သူတို့ ထင်ပေါ်တော့မည် မဟုတ်သောကြောင့် သင့်အား အထင်အမြင်မှားစေရန်၊ အနှောင့်အယှက်ပေးရန်နှင့် ထိန်းချုပ်ရန်အတွက် အပြင်ပန်းအားဖြင့် ယုတ္တိရှိသော ရှုထောင့်အမြင်များ သို့မဟုတ် မေးခွန်းများကို အဆိုပြုခြင်းဖြစ်သည်။ ရလဒ်အနေဖြင့် သင်သည် နားဝေတိမ်တောင် ဖြစ်သွားကာ သူတို့၏ စကားများသည်လည်း ယုတ္တိတန်သည်ဟု စဉ်းစားမိသည်။ ဘာလုပ်ရမည် မသိတော့ဘဲ မိမိ၏ တာဝန်ကို ဆက်မလုပ်နိုင်သဖြင့် ရပ်လိုက်တော့သည်။ ဤသည်မှာ စဉ်းစားဉာဏ်မဲ့သည် မဟုတ်လော။ ကနဦးတွင် သင်သည် အထင်အမြင် မှားစေခြင်း မခံခဲ့ရသေးသောအခါ အတော်ပင် အတွေးအမြင် ရှင်းလင်းပြီး ဘာလုပ်ရမည် သိခဲ့သော်လည်း ထိုအန္တိခရစ်က သင့်ကို အနှောင့်အယှက်ပေးလိုက်သည်နှင့် သင်သည် ခေါင်းရှုပ်သွားပြီး အမှုအရာများကို မည်ကဲ့သို့ သင့်လျော်သလို ကိုင်တွယ်ရမည် မသိတော့ချေ။ ဤတွင် ပြသာနာမှာ အဘယ်နည်း။ (အထင်အမြင်မှားစေသည်ကို ခံရခြင်း ဖြစ်သည်။) အန္တိခရစ်များ သို့မဟုတ် စာတန်၏ အထင်အမြင်မှားစေခြင်းနှင့် ထိန်းချုပ်ခြင်းကို အလွယ်တကူခံရသော လူတို့သည် ပညာမဲ့ပြီး နားဝေတိမ်တောင်ဖြစ်သော ပုဂ္ဂိုလ်များ ဖြစ်ကြ၏။ အန္တိခရစ်များက လူတို့ကို အထင်အမြင်မှားစေပြီး ထိန်းချုပ်သည့်ပုံနှင့်ဆိုင်သည့် သရုပ်သကန်များနှင့် ပတ်သက်၍ ငါတို့၏ မိတ်သဟာယဖွဲ့ခြင်းသည် လုံလုံလောက်လောက် တိကျသေချာနေသလော။ သင်သည် နားလည်နိုင်သင့်ပြီး အမှုအရာများ သင့်အပေါ် ကျရောက်သောအခါ မိမိ၏စကားများ၊ မိမိ၏လုပ်ရပ်များနှင့် မိမိ၏ အနှစ်သာရတို့ကို ဆင်ခြင်သုံးသပ်ရန်အတွက် ယင်းတို့ကို သမ္မာတရား အမျိုးမျိုးနှင့် နှိုင်းယှဉ်ကြည့်သင့်သည်။ တစ်ချိန်တည်းတွင် သမ္မာတရားအပေါ် ပို၍ရှင်းလင်းသော နားလည်သဘောပေါက်မှုနှင့် လူအမျိုးမျိုးတို့၏ သဘာဝအနှစ်သာရများအပေါ် ပို၍တိကျမှန်ကန်သော နားလည်သ‌ဘောပေါက်မှုကို ရရှိဖို့အလို့ငှာ သင့်ပတ်လည်ရှိ လူများ၊ ဖြစ်ရပ်များနှင့် အမှုအရာများကို နားလည်ပြီး ပိုင်းခြားသိမြင်ရန် ကြိုးစားသင့်သည်။

ယနေ့ကာလတွင် သင်တို့အများအပြားသည် သမ္မာတရားအမျိုးမျိုး၏ တိကျသော အခြေအနေများနှင့် ထင်ရှားပြမှုများကို ယခုမှသာ ထိတွေ့ဆက်ဆံမိကြ၏။ သင်တို့သည် ယင်းတို့နှင့် ယခုမှသာ ထိတွေ့ဆက်ဆံမိသည်ဟု ငါအဘယ်ကြောင့် ပြောရသနည်း။ အကြောင်းမှာ သင်တို့သည် အသေးစိတ်အချက်အချို့ကို ယခုမှသာ နားလည်လာကြသော်လည်း စစ်မှန်သော ဝင်ရောက်မှုသို့ ရောက်ရှိရန်မှာမူ အလှမ်းကွာနေသေးသောကြောင့် ဖြစ်၏။ နားလည်သဘောပေါက်မှုသည် ဝင်ရောက်မှုနှင့် မညီမျှပေ။ သင်သည် နားလည်သောအခါ ယင်းမှာ သင်၏စိတ်ထဲတွင် ဤအကြောင်းအရာများ၏ အမြင်သဘောထားများနှင့် အဓိပ္ပာယ်ဖွင့်ဆိုချက်များအပေါ် သင်၏ နားလည်သဘောပေါက်မှုသည် အတော်ပင် တိကျမှန်ကန်ပြီး သမ္မာတရားနှင့် ပို၍ တစ်သမတ်တည်း ဖြစ်သည်ဟု ဆိုလိုခြင်းဖြစ်သော်လည်း သင်သည် ကိုယ်တိုင်ကိုယ်ကျ ဝင်ရောက်မှုမှ ဝေးကွာနေသေးသည်။ နားလည်သဘောပေါက်ခြင်း၊ သိမှတ်ခြင်း၊ ဤအကြောင်းအရာများအား သင်၏ အခြေအနေနှင့်၊ သင်၏ပတ်လည်ရှိ လူများ၊ ဖြစ်ရပ်များ၊ အမှုအရာများနှင့် ဆက်စပ်နိုင်ခြင်းက သင်၌ ဝင်ရောက်မှုရှိပြီဟု ဆိုလိုခြင်းမဟုတ်ပေ။ ဤသည်တို့မှာ သီးခြား အရာနှစ်ခု ဖြစ်ကြ၏။ လူတစ်ဦးအနေဖြင့် ကယ်တင်ခံရဖို့နှင့် စိတ်သဘောထားဆိုင်ရာ ပြောင်းလဲမှုကို ရရှိဖို့အတွက် အမျိုးမျိုးသော သမ္မာတရားအားလုံးကို နားလည်သ‌ဘောပေါက်ခြင်းနှင့် အစပြုပြီး သမ္မာတရားလက်တွေ့ကျမှုထဲသို့ ဝင်ရောက်ခြင်းသည် ဤသမ္မာတရားများအား လက်တွေ့လုပ်ဆောင်ခြင်းနှင့် အစပြု၏။ သင်တို့သည် သမ္မာတရားအမျိုးမျိုးကို နားလည်ခြင်းနှင့် ဝင်ရောက်ခြင်း၌ အခြေခံအုတ်မြစ် အတိုင်းအတာတစ်ခုအထိ ရှိခဲ့ပါမူ ငါသည် သင်တို့ကို ဥပမာများ တောင်းသည့်အခါ သင်တို့သည် မိမိတို့၏ ထင်ရှားပြမှုများ သို့မဟုတ် သင်တို့ မြင်တွေ့ခဲ့ပြီး တွေ့ကြုံခဲ့ရသော အရာအချို့ကို ချက်ချင်း စဉ်းစားနိုင်ကြပေမည်။ ဤအရာက ငါ၏ မိတ်သဟာယဖွဲ့ခြင်းကို များစွာ ပို၍ လွယ်ကူစေမည်ဖြစ်ပြီး သင်တို့သည် အတွေ့အကြုံများ ရှိနှင့်ပြီးသား ဖြစ်ကာ ထိုအဆင့်ကို ရောက်ရှိနိုင်ခဲ့သောကြောင့် ထိုမျှ အသေးစိတ်ဖြင့် ပြောပြစရာ လိုတော့မည် မဟုတ်ပေ။ သို့သော်လည်း သင်တို့အား ယခု ငါမေးသောအခါ သင်တို့သည် ချက်ချင်း စဉ်းစားရမည်ဖြစ်ပြီး သင်တို့၏ မှတ်ဉာဏ်ကို လှန်လှောစစ်ဆေးပြီး ရှာဖွေဖို့လည်း လိုအပ်သည်။ ဤအရာများကို သင်တို့ မသိသည့်အပြင် သင်တို့ကိုယ်တိုင်က မတွေ့ကြုံဖူးကြောင်း ငါတွေ့ရှိသောအခါ ယင်းတို့ကို ငါ အသေးစိတ် ရှင်းပြရန်လည်းကောင်း၊ ဤအကြောင်းအရာများ၏ ဗဟိုပြုပြီး အဓိကကျသော လက္ခဏာသွင်ပြင်များနှင့် အနှစ်သာရကျသော ပြဿနာများကို ရှင်းလင်းဖော်ပြရန်လည်းကောင်း၊ သမ္မာတရားအမျိုးမျိုး၏ အသေးစိတ်အချက်များအပေါ် သင်တို့အား အခြေခံ နားလည်သဘောပေါက်မှု ပေးရန်လည်းကောင်း လိုအပ်လေသည်။ ဤသို့ဖြင့် သင်တို့သည် လက်တွေ့လုပ်ဆောင်သောအခါ အယူအဆပိုင်းဆိုင်ရာ လက္ခဏာသွင်ပြင်များ သို့မဟုတ် အဓိပ္ပာယ်ဖွင့်ဆိုမှုနှင့်ဆိုင်သော လက္ခဏာသွင်ပြင်များကို ရောထွေးမည် မဟုတ်ပေ၊ ဤသို့ဖြင့် အယူအဆတစ်ခုကို အခြားအယူအဆတစ်ခုဖြင့် အစားထိုးမည် မဟုတ်ပေ၊ သို့မဟုတ် ဤအရာများသည် အလွန်အမင်း ခက်ခဲရှုပ်ထွေးသည်ဟု တွေးထင်မည် မဟုတ်ပေ။ သင်တို့သည် မတူညီသော လက္ခဏာသွင်ပြင်များကို ရှင်းရှင်းလင်းလင်း ခွဲခြားနိုင်မည် ဖြစ်သည်။ ဤနည်းဖြင့် ဤအရာများကို နောက်တစ်ကြိမ် ငါ မိတ်သဟာယဖွဲ့သောအခါ လွယ်ကူမည်ဖြစ်သည်။ လောလောဆယ်တွင် သင်တို့သည် အဆင့်မမီသေးသောကြောင့် ယင်းတို့ကို အသေးစိတ်ဖြင့် ငါ အမြဲတမ်း ရှင်းပြရခြင်းဖြစ်သည်။ ငါတို့၏ စုဝေးပွဲများ၌ မိတ်သဟာယဖွဲ့ချက်များ၏ အကြောင်းအရာမည်မျှကို သင်တို့ တွေးဆပြီး နှလုံးသွင်းနိုင်သနည်း။ အကယ်၍ တစ်ဆယ်ရာခိုင်နှုန်း ဖြစ်ပါက သင်တို့သည် ပြောပြစရာ ဝိညာဉ်ရင့်သန်မှုတစ်ခုခုမျှ မရှိသလောက် ဖြစ်ပြီး သုံးဆယ်ရာခိုင်နှုန်း ဖြစ်ပါက အနည်းငယ်မျှသာ နားလည်မိလေပြီ။ အကယ်၍ ငါးဆယ်ရာခိုင်နှုန်း ရောက်ပါက သင်တို့သည် ဝိညာဉ်ရင့်သန်မှုနှင့် ဝင်ရောက်မှုအတန်ငယ် ရှိနေသည်။ သို့သော် ယင်းကို မရောက်နိုင်ပါက သင်တို့၌ မည်သည့် ဝင်ရောက်မှုမျှ မရှိချေ။ သင်တို့ နားလည်သည်မဟုတ်လော။ အကယ်၍ ဤသို့ ငါ မိတ်သဟာယဖွဲ့သောအခါ သင်တို့ နားမလည်သေးလျှင် သင်တို့၏ အစွမ်းအစမှာ နိမ့်ပါးလွန်းပြီး သမ္မာတရားကို နားလည်ဖို့ မည်သို့မျှ မဖြစ်နိုင်ဟု ဆိုလိုသည်။ ကောင်းပြီ၊ ယနေ့အဖို့ ငါတို့၏ မိတ်သဟာယဖွဲ့ခြင်းကို ထိုအရာဖြင့် နိဂုံးချုပ်သည်။ နောက်တစ်ကြိမ် ပြန်လည်တွေ့ဆုံကြစို့။

၂၀၁၉ ခုနှစ်၊ ဧပြီလ ၁၇ ရက်


အချက် ၆- သူတို့သည် စဉ်းလဲသော နည်းလမ်းများဖြင့် ပြုမူကြ၏၊ ထင်တိုင်းကြဲပြီး အာဏာရှင်ဆန်ကြ၏၊ အခြားသူများနှင့် မည်သည့်အခါမျှ မိတ်သဟာယမဖွဲ့ကြ၊ ထို့ပြင် အခြားသူများအား သူတို့ကို အတင်းအကျပ် နာခံစေ၏

ဖြည့်စွက်ချက်- ဒါ့မင်းနှင့် ရှောင်မင်းတို့၏ ဇာတ်လမ်း

ငါတို့မိတ်သဟာယ၏ အဓိကအကြောင်းအရာကို မပြောမီတွင် ဇာတ်လမ်းတစ်ပုဒ်ကို ပြောခြင်းအားဖြင့် အစပြုကြစို့။ ဇာတ်လမ်းများကို ပြောခြင်း၏ အကျိုးအမြတ်မှာ အဘယ်နည်း။ (ယင်းတို့သည် မှတ်မိရန် လွယ်ကူသည်။) ယခုအချိန်ထိတွင် မှတ်မိရန် လွယ်ကူသည့် ဇာတ်လမ်းမည်မျှကို ငါပြောခဲ့ပြီးသနည်း။ (ဒါ့ပေါင်နှင့် ရှောင်ပေါင်တို့၏ ဇာတ်လမ်းဖြစ်သည်။) “ဒါ့ပေါင်နှင့် ရှောင်ပေါင်တို့၏ ဇာတ်လမ်း”သည် ယခင်အခေါက်က ငါပြောခဲ့သည့်အရာ ဖြစ်သည်။ (“ကြွက်များကို လိုက်ဖမ်းခြင်း” နှင့် အမျိုးသမီးခေါင်းဆောင်များ၏ ဇာတ်လမ်းလည်းရှိသည်။) ဇာတ်လမ်းအတော်များများကို ပြောပြီးဖြစ်သည်။ အဘယ်ကြောင့် ဇာတ်လမ်းများကို ငါပြောသနည်း။ အမှန်တွင် ရည်ရွယ်ချက်မှာ လူတို့နားလည်သင့်သည့် သမ္မာတရားအချို့ကို မိတ်သဟာယဖွဲ့ရန်အတွက် ပို၍ သက်သောင့်သက်သာရှိသော၊ နားလည်ရန် လွယ်ကူသောပုံစံသို့ ပြောင်းရန်ဖြစ်သည်။ ငါပြောသည့် ဇာတ်လမ်းများမှ သမ္မာတရားများကို သင်တို့နားလည်လျှင်၊ ဤသမ္မာတရားများက နေ့စဉ်အသက်တာတွင် သင်၏ဝင်ရောက်မှု၏ ကဏ္ဍအမျိုးမျိုး၌ အထောက်အကူဖြစ်လျှင် ဇာတ်လမ်းများကို အချည်းနှီးပြောခြင်း မဟုတ်ပေ။ ဤသည်မှာ ဇာတ်လမ်းများအဖြစ်သာ ကြားနာခြင်းထက် ဇာတ်လမ်းများတွင် ပါဝင်သော သမ္မာတရားများကို သင်တို့ အမှန်တကယ် နားလည်သည်ကိုလည်းကောင်း၊ ဤသမ္မာတရားများ၏ လက်တွေ့ကျသောအခြမ်းကို သင်နားလည်သည်ကိုလည်းကောင်း ပြသည်။ ယခင်အခေါက်က ဒါ့ပေါင်နှင့် ရှောင်ပေါင်တို့၏ ဇာတ်လမ်းကို ငါပြောခဲ့သည်။ ယနေ့တွင် ဒါ့မင်းနှင့် ရှောင်မင်းတို့၏ ဇာတ်လမ်းကို ငါပြောမည်။ သင်တို့နားထောင်သည့်အခါတွင် ဤဇာတ်လမ်းသည် သင်တို့အား မည်သည့်အရာကို နားလည်စေရန် အမှန်တကယ် ကြိုးစားနေသည်နှင့် သမ္မာတရား၏ မည်သည့်ကဏ္ဍပါဝင်သည်ကို စဉ်းစားလော့။

ဒါ့မင်းနှင့် ရှောင်မင်းတို့သည် သားအဖဖြစ်သည်။ ဟိုတစ်လောက ဒါ့မင်းနှင့် သူ၏သားရှောင်မင်းသည် ဘုရားသခင်၏ အမှုတော်သစ်ကို လက်ခံခဲ့သည်။ ဤသည်မှာ ကောင်းသောအရာတစ်ခုလော။ (ဟုတ်ပါသည်။) ယင်းသည် ကောင်းသောအရာတစ်ခု ဖြစ်သည်။ ရှောင်မင်းက ငယ်ရွယ်ပြီး စာသိပ်မဖတ်တတ်ပေ။ ထို့ကြောင့် ဒါ့မင်းက သူ့အား ဘုရားနှုတ်ကပတ်တော်တို့ကို နေ့စဉ်ဖတ်ပြပြီး ရှောင်မင်း နားမလည်သည့် နှုတ်ကပတ်တော်များကို စိတ်ရှည်စွာရှင်းပြပေးသည်။ အချိန်ကာလတစ်ခု ပြီးနောက်တွင် ရှောင်မင်းသည် မည်သို့ကျင့်ကြံပြုမူရမည်နှင့်ပတ်သက်သည့် အယူဝါဒတော်တော်များများအပြင် ဘုရားသခင်ကို မယုံကြည်မီတွင် သူမည်သည့်အခါကမျှ မတွေ့ကြုံခဲ့ဖူးသည့် ကျိုးနွံနာခံခြင်း၊ ယုံကြည်ခြင်း၊ ရိုးသားမှု၊ လှည့်ဖြားခြင်း စသည်တို့ကဲ့သို့သော ဝေါဟာရအချို့ကိုပါ နားလည်လာသည်။ ဒါ့မင်းသည် သူ့သား၏ တိုးတက်မှုကို မြင်ပြီး အလွန်ကျေနပ်သည်။ သို့ရာတွင် ရှောင်မင်းကို ဘုရားနှုတ်ကပတ်တော် မည်မျှဖတ်ပြသည်ဖြစ်စေ သူ၏ အပြုအမူ သို့မဟုတ် စကားတွင် တိုးတက်မှုသိပ်မရှိသည်ကို ဒါ့မင်းက လတ်တလောတွင် သတိပြုမိသည်။ ဒါ့မင်းသည် စိုးရိမ်လာပြီး သူ့တွင် ဝန်တာရှိသည့်စိတ်တစ်ခု ဖြစ်လာကာ “ငါ၏ သားကို ဘုရားနှုတ်ကပတ်တော် ဖတ်ခြင်းအားဖြင့် သမ္မာတရားအချို့ကို နားလည်အောင်၊ အခြားလူများက သူ့ကို အသိအမှတ်ပြုရန်အတွက်၊ ထောက်ခံအားပေးရန်အတွက်၊ လိမ္မာသောကလေးအဖြစ် သူ့ကို ချီးမွမ်းရန်အတွက် အပြောင်းအလဲတစ်ခုခုကို ပြလာအောင် ငါမည်သို့ လုပ်ဆောင်နိုင်သနည်း။ ထို့နောက်တွင် ရှောင်မင်း၏ စွမ်းဆောင်မှုကြောင့် ဘုရားသခင်အား ယုံကြည်ခြင်းသည် ကောင်းသည်ဟု ၎င်းတို့ ချီးကျူးနိုင်ပြီး ငါ့သား၏ ပြောင်းလဲမှုများမှတစ်ဆင့် အခြားလူများထံသို့ ဧဝံဂေလိတရားဟောနိုင်သည်။ ယင်းမှာ ကောင်းလိုက်မည့်ဖြစ်ခြင်း” ဟု တွေးသည်။ ဤဝန်တာရှိသည့်စိတ် ဖြစ်လာပြီးသည့်နောက်တွင် ဒါ့မင်းက ဆက်လက်၍ တွေးတောသည်။ “ရှောင်မင်းကို ကျင့်ကြုံပြုမူခြင်းနှင့်ပတ်သက်ပြီး ပို၍နားလည်စေရန်၊ ဤသို့ဖြင့် သူသည် ပို၍ကောင်းစွာ ထမ်းဆောင်ပြီး ဘုရားသခင်၏ ရည်ရွယ်ချက်များဖြင့် ညီရန် ငါမည်သို့ ပညာသင်ပေးနိုင်သနည်း။ နောက်ဆုံးတွင် ရှောင်မင်းက လိမ္မာသောကလေးဖြစ်လာပြီး လူတိုင်းက သူ့ကို ချီးမွမ်းသောအခါ ဤဂုဏ်ကျက်သရေအားလုံးကို ဘုရားသခင်ထံသို့ ပေးနိုင်သည်။ ယင်းမှာ ကောင်းလိုက်မည့်ဖြစ်ခြင်းပါတကား။ ထိုအဆင့်တွင် ငါ့စိတ်နှလုံးရှိ လေးလံသောကျောက်တုံးသည် ကျသွားလိမ့်မည်” ဟူ၍ ဖြစ်သည်။ ဤသည်မှာ ဒါ့မင်းက ကျိုးကြောင်းသင့်သည်ဟု ခံစားရသော ဝန်ထုပ်ဖြစ်သလော။ ယင်းသည် သူ့အတွက် သင့်လျော်သောအလုပ်ကို ထမ်းဆောင်ခြင်းအဖြစ် သတ်မှတ်နိုင်သလော။ (သတ်မှတ်နိုင်ပါသည်။) ဤရှုထောင့်မှကြည့်လျှင် သူ၏ စမှတ်သည် မှန်ကန်သည်။ ကျိုးကြောင်းသင့်ပြီး သင့်လျော်သော တာဝန်အဖြစ် အကျုံးဝင်သည်။ ရှောင်မင်းအတွက် ဒါ့မင်းရွေးချယ်ခဲ့သည့် လမ်းကြောင်းသည် မှန်သလော၊ သို့မဟုတ် မှားသလော။ ကောင်းသလော၊ သို့မဟုတ် ဆိုးသလော။ ဆက်လက်၍ မည်သည့်အရာဖြစ်မည်ကို ကြည့်ကြပါစို့။ ဒါ့မင်းသည် မကြာခဏဆုတောင်းပြီး ဤအရာနှင့်ပတ်သက်၍ ဘုရားသခင်ကို အသနားခံသည်။ ပြီးလျှင် နောက်ဆုံးတွင် တစ်နေ့၌ သူ့တွင် “လှုံ့ဆော်အားပေးမှု” တစ်ခုရှိသည်။ မည်သည့် “လှုံ့ဆော်အားပေးမှု” နည်း။ ကိုးကားသည့် အမှတ်အသားများပါသည့် “လှုံ့ဆော်အားပေးမှု” ဟူသောအရာ ဖြစ်သည်။ ဤ “လှုံ့ဆော်အားပေးမှုသည်” ကိုးကားမှု သင်္ကေတတွင် ထည့်ထားသည့်အတွက် ဒါ့မင်းက မည်သည့်လမ်းကြောင်းမျိုးကို ရည်ညွှန်းနေသနည်း။ ဤဇာတ်လမ်းတွင် နောက်ထပ် မည်သည့်အရာဖြစ်မည်ကို သင်တို့ စိတ်ကူးကြည့်နိုင်သလော။ အလွန်ရှင်းလင်းခြင်းမရှိသည် မဟုတ်လော။ ယင်းမှာ အတော်အတန် မသိနိုင်သောအရာဖြစ်သည်။

တစ်နေ့တွင် သူ၏သားကို ဘုရားနှုတ်ကပတ်တော် ဖတ်ပြပြီးနောက်တွင် ဘုရားသခင်ကို ယုံကြည်ခြင်းသည် ကောင်းမကောင်းဆိုသည်ကို ဒါ့မင်းက ရှောင်မင်းကို အလွန်လေးနက်စွာမေးသည်။ ရှောင်မင်းက တည်ကြည်လေးနက်စွာဖြင့် ပြန်ဖြေသည်။ “ဘုရားသခင်ကို ယုံကြည်ခြင်းသည် ကောင်းသည်။ ဘုရားသခင်ကို ယုံကြည်သူတို့သည် အခြားလူများကို အနိုင်မကျင့်။ ဘေးအန္တရာယ်များနှင့် မကြုံရ။ ကောင်းကင်ဘုံသို့ ရောက်နိုင်ပြီး သေပြီးနောက် ငရဲကျခံရမည် မဟုတ်ပါ” ဟူ၍ ဖြစ်သည်။ ရှောင်မင်းသည် မှန်ကန်သလော။ သူ၏ ငယ်ရွယ်သော အသက်အရွယ်ကို ထောက်သော် ရှောင်မင်းက ဤသို့ပြောနိုင်ခြင်းသည်ပင် အလွန်ကောင်းနေပြီဖြစ်သည်။ ဘုရားသခင်အား ယုံကြည်ခြင်းအပေါ် သူ၏ နားလည်မှုသည် အလွန်ရိုးရှင်းသည်။ အခြေခံကျပြီး အလွန့်အလွန် အပေါ်ယံဆန်သည်။ သို့သော် သူ့အတွက်မူ အလွန်လေးနက်နေပြီ ဖြစ်သည်။ ဒါ့မင်းက ဤအရာကို ကြားပြီး ကျေနပ်ကာ သက်သောင့်သက်သာဖြစ်သွားသည်။ ပြီးလျှင် “ကောင်းလေစွ။ ရှောင်မင်း၊ သား တိုးတက်လာပြီဖြစ်သည်။ ဘုရားသခင်အပေါ် သား၏ ယုံကြည်မှုသည် အခြေခံအုတ်မြစ်တစ်ခုရှိသည့် ပုံစံရှိသည်။ အဖေ အလွန်ကျေနပ်ပြီး စိတ်သက်သာရာရသည်။ သို့သော် ဘုရားသခင်ကို ယုံကြည်ခြင်းသည် အမှန်ပင် ထိုမျှရိုးရှင်းသလော” ဟု ဆိုသည်။ ရှောင်မင်းသည် တစ်ခဏကြာ တွေးတောပြီး “ဤသည်မှာ ဘုရားနှုတ်ကပတ်တော်က ပြောသမျှ မဟုတ်လော။ အခြားမည်သည့်အရာ ရှိသနည်း” ဟု ပြောသည်။ ဒါ့မင်းက ချက်ချင်း ပြန်ပြောသည်။ “ဘုရားသခင်၏ တောင်းဆိုချက်များသည် ဤအရာများသာ ရှိသည်မဟုတ်။ သားက ဘုရားသခင်ကို အလွန်ကြာမြင့်စွာ ယုံကြည်ခဲ့ပြီး ညီအစ်ကိုမောင်နှမများက အလည်လာသောအခါ ၎င်းတို့အား ကြိုဆိုနှုတ်ဆက်ရမည်ကိုပင် မသိ။ ယခုမှစ၍ အသက်ကြီးသူများကို သား တွေ့သောအခါ သူတို့အား အဘိုးနှင့် အဘွားဟု ခေါ်ပါ။ ပို၍ငယ်သော လူကြီးများကို တွေ့သောအခါ ဦးလေး၊ အဒေါ် သို့မဟုတ် အစ်ကိုကြီး၊ အစ်မကြီးဟု ခေါ်ပါ။ ဤသို့ဖြင့် သားသည် လူတိုင်းကချစ်သော ကလေးဖြစ်လာလိမ့်မည်။ ဘုရားသခင်က လူတိုင်းကချစ်သော ကလေးများကိုသာ ချစ်သည်။ ယခုမှစ၍ အဖေပြောသည်ကို နားထောင်ပြီး အဖေပြောသည့်အတိုင်း လုပ်ဆောင်ပါ။ အဖေသည် သား တစ်စုံတစ်ယောက်ကို တစ်ခုခုခေါ်ရန် ပြောသောအခါ ထိုသို့ သားခေါ်ပါ” ဟူ၍ ဖြစ်သည်။ ရှောင်မင်းက သူ၏ ဖခင်ပြောသည့်အရာသည် မှန်ကန်သည်ဟု ခံစားမိလျက် သူ့ဖခင်၏ စကားများကို အလေးအနက်ထားသည်။ သူ၏ ငယ်ရွယ်သောစိတ်နှလုံးတွင် သူ့အဖေသည် ပို၍ အသက်ကြီးသည်၊ ဘုရားနှုတ်ကပတ်တော်များကို ပို၍ ဖတ်သည်။ သူသိသည်ထက် ပို၍သိသည်။ ထို့အပြင် သူ့အဖေသည် စိတ်တွင် သူ၏ကောင်းကျိုးအတွက်သာရှိပြီး သူ့ကို အသေအချာပင် လမ်းလွဲစေမည် မဟုတ်။ ထို့ကြောင့် သူ့ဖခင်ပြောသည့် မည်သည့်အရာမဆို မှန်ကန်ရမည်။ ရှောင်မင်းသည် သမ္မာတရားက မည်သည့်အရာဖြစ်သည်၊ အယူဝါဒက မည်သည့်အရာဖြစ်သည်ကို နားမလည်သော်လည်း အနည်းဆုံးအနေဖြင့် မည်သည့်အရာက အကောင်းနှင့်အဆိုးဖြစ်သည်၊ အမှန်နှင့် အမှားဖြစ်သည်ကို သိသည်။ ရှောင်မင်းသည်လည်း သူ၏ ဖခင်က စကားပြောပြီးနောက်တွင် ဤကိစ္စနှင့်ပတ်သက်၍ ဝန်တာရှိသည့်စိတ် အနည်းငယ် ဖြစ်လာသည်။ ရှေ့လျှောက်တွင် ရှောင်မင်းက သူ၏ဖခင်နှင့် အပြင်ထွက်ပြီး တစ်စုံတစ်ယောက်နှင့် ဆုံမိသည့်အခါတိုင်းတွင် သူ၏ဖခင်က သူ့အား ထိုသူကို “အဒေါ်” ဟု ခေါ်ရန် ပြောလျှင် သူက “မင်္ဂလာပါ၊ အဒေါ်” ဟု ဆိုသည်။ “ဦးလေး” ဟု ခေါ်ရန် ပြောလျှင် သူက “မင်္ဂလာပါ၊ ဦးလေး” ဟု ဆိုသည်။ လူတို့အားလုံးက ရှောင်မင်းအား ယဉ်ကျေးသော လိမ္မာသည့်ကလေးအဖြစ် ချီးမွမ်းကြပြီး ဒါ့မင်းကိုလည်း သူ၏ သင့်လျော်သော မိဘအုပ်ထိန်းမှုအတွက် ချီးကျူးကြသည်။ ရှောင်မင်းသည် အလွန်ကျေနပ်ပြီး “အဖေ၏ ညွှန်ကြားမှုသည် ကောင်းသည်။ ငါတွေ့သည့်သူတိုင်းက ငါ့ကို နှစ်သက်သည်” ဟု သူ့ဘာသာ စဉ်းစားလေသည်။ ရှောင်မင်းသည် စိတ်အတွင်းတွင် သာယာကြည်နူးပြီး အထူးပင် ဂုဏ်ယူကာ သူ့ဖခင်က သူ့ကို လမ်းပြသည့်နည်းသည် အမှန်ပင်ကောင်းပြီး မှန်ကန်သည်ဟု ထင်မြင်သည်။

တစ်နေ့တွင် ရှောင်မင်းသည် ကျောင်းမှအိမ်သို့ ရောက်သည်နှင့်တစ်ပြိုင်နက် သူ့အဖေဆီသို့ အမြန်ပြေးသွားပြီး “အဖေ၊ မည်သည့်အရာဖြစ်သည်ကို သိသလော။ ဘေးအိမ်ရှိ အဘိုးကြီးကျန်းသည် အလွန်ကြီးသော”ဟု သူ ပြော၍မပြီးမီတွင် ဒါ့မင်းက ကြားဖြတ်ပြောသည်။ “အဘိုးကြီး ကျန်း။ ရှောင်မင်း၊ သား အဘယ်၍များ ဤသို့ပြောနိုင်ရသနည်း။ သားက ယုံကြည်သူဟုတ်သေးရဲ့လော။ မဟုတ်တော့သလော။ သူ့ကို အဘယ်သို့ ‘အဘိုးကြီးကျန်း’ ဟု ခေါ်နိုင်ရသနည်း။ သားကို အဖေပြောခဲ့သည့်အရာကို သား မေ့လျော့ပြီးဖြစ်သည်။ ဘုရားသခင်အား သား အမှန်တကယ် ယုံကြည်ခြင်းမရှိ။ သားသည် စစ်မှန်သော ယုံကြည်သူတစ်ဦးမဟုတ်။ ကြည့်ပါ။ ဤအရာကို အဖေမှတ်မိသည်။ အဖေသည် သားကို ကူညီပြီး သတိပေးနိုင်သည်။ သူ့ကို အဘိုးကျန်းဟု ခေါ်သင့်သည်။ နားလည်သလော” ဟူ၍ ဖြစ်သည်။ ရှောင်မင်းက “သူ့ကို အဘိုးကျန်းဟု ခေါ်ခြင်းကလည်း အလုပ်ဖြစ်သည်” ဟု တွေးသည်။ သူက “ဤသို့ဖြင့် ဘေးအိမ်ရှိ အဘိုးကျန်းသည် ဤမျှကြီးသော ငါးတစ်ကောင်ဖမ်းမိသည်။ အဘွားကြီးကျန်းက ပျော်မြူးနေခဲ့သည်” ဟူ၍ ဆက်ပြောသည်။ “သား နောက်တစ်ဖန် မေ့သွားသလော” ဟု ဒါ့မင်းက ဆိုသည်။ “သားငယ်၊ သားက နားမလည်သေးပါ။ အဖေသည် သားကို ယခုပင်ပြောခဲ့သည်။ သူ့ကို အဘိုးကျန်းဟု ခေါ်သင့်သည်။ ဤသို့ဆိုလျှင် တစ်မျိုးဆက်တည်း ဖြစ်သည့် သူ၏ ဇနီးကို မည်သို့ခေါ်သင့်သနည်း။ အဘွားကျန်းဖြစ်သင့်သည်။ ဤအရာကို သတိရပါ။ အဘိုးကြီးကျန်း၊ သို့မဟုတ် အဘွားကြီးကျန်းဟု နောက်တစ်ဖန် လုံးဝ မပြောနှင့်။ သို့မဟုတ်လျှင် လူတို့က အဖေတို့ကို လှောင်လိမ့်မည်။ ဤသို့ဆိုလျှင် အဖေတို့သည် ယုံကြည်သူများအနေဖြင့် ရှက်ဖွယ်ကောင်းမည်မဟုတ်လော။ အဖေတို့သည် မယဉ်ကျေးသကဲ့သို့ မသင့်လျော်ဘဲ ယုံကြည်သူများကဲ့သို့ မဟုတ်ဟု ဆိုလိမ့်မည်။ ဤသည်မှာ ဘုရားသခင်အတွက် ဂုဏ်ကျက်သရေကို ယူဆောင်ပေးမည်မဟုတ်” ဟူ၍ဖြစ်သည်။ ရှောင်မင်းက အစပိုင်းတွင် အဘိုးကြီးကျန်း ဖမ်းမိသည့် ငါးကြီးအကြောင်းကို သူ၏ အဖေအား ပြောပြရန် စိတ်လှုပ်ရှားခဲ့သော်လည်း သူ၏ အဖေက ပြင်ပေးခြင်းကို ခံရပြီးနောက်တွင် သူသည် စိတ်ဝင်စားမှုပျောက်ဆုံးသွားပြီး ယင်းအကြောင်းကို မပြောလိုတော့ပေ။ သူသည် နောက်ပြန်လှည့်ပြီး သူ၏ ကျောပိုးအိတ်ကိုလွယ်ကာ လမ်းလျှောက်ထွက်သွားလျက် ရေရွတ်သည်။ “ဤအဘိုးကျန်း၊ အဘွားကျန်းကိစ္စများဖြင့် အရာရာတိုင်းကို အဖေသိသည်ဟု ထင်သည်။ သားတို့နှင့် မည်သို့သက်ဆိုင်သနည်း။ အဖေတစ်ဦးတည်းသာ ဝိညာဉ်ရေးရာဆန်နေသည့်အလား ဖြစ်လေသည်” ဒါ့မင်းက “ဟုတ်သည်။ အမှန်တွင် အဖေသည် ဝိညာဉ်ရေးရာဆန်သည်။ လူအများစုအတွက် ၎င်းတို့သည် မည်မျှအသက်ကြီးသည်ဖြစ်စေ ၎င်းတို့၏ အသက်အရွယ်ကို ကြည့်ခြင်းအားဖြင့်ပင် ၎င်းတို့၏ ဝါရင့်မှုကို အဖေ ပိုင်းခြားသိမြင်နိုင်ပြီး ၎င်းတို့အား မည်သို့ခေါ်ဆိုသင့်ပုံကို သိသည်။ အဖေသည် အသက်ကြီးသူတို့အား ဦးလေးနှင့် အဒေါ်ဟု ခေါ်သည်။ သားက ဂုဏ်ပုဒ်တစ်ခုကိုပင် အဘယ်ကြောင့် မှန်အောင်မပြောနိုင်သနည်း။ ယုံကြည်သူများအနေဖြင့် အဖေတို့က ဤအရာကို မေ့လျော့၍မရ။ မျိုးဆက်ဆိုင်ရာ ဝေါဟာရများကို မှား၍မဖြစ်” ဟု ပြန်ဖြေသည်။ ဤအပြစ်တင်စကားကို ပြောပြီးနောက်တွင် ရှောင်မင်းသည် ရင်ထဲတွင် စိတ်ချမ်းသာခြင်းမရှိဘဲ စိတ်ထဲ၌ သူ့အဖေက မှန်သည်ဟု ထင်ဆဲဖြစ်သည်။ သူ့အဖေလုပ်သည့် မည်သည့်အရာမဆို မှန်သည်။ သူက ဆန္ဒမရှိလျှင်ပင် သူ မှားသည်ဟု ဝန်ခံသည်။ ထိုအချိန်မှစ၍ အဘိုးကြီးကျန်း၊ သို့မဟုတ် အဘွားကြီးကျန်းကို သူမြင်တွေ့သည့်အခါတိုင်းတွင် သူသည် ၎င်းတို့ကို အဘိုးကျန်းနှင့် အဘွားကျန်းဟု ခေါ်သည်။ သူ့အဖေက သင်ကြားပြီး သူ့အတွင်းသို့ သွတ်သွင်းသည့်အရာတိုင်းကို ရှောင်မင်းက အလေးအနက် ထားသည်။ ဤသည်မှာ ကောင်းသောအရာလော၊ သို့မဟုတ် ဆိုးသောအရာလော။ ယခုအထိမူ ယင်းသည် ကောင်းသောအရာဖြစ်သည်ဟု ထင်ရသည် မဟုတ်လော။

တစ်နေ့တွင် ရှောင်မင်းနှင့် သူ၏အဖေသည် လမ်းထွက်လျှောက်ပြီး ဝက်ပေါက်တစ်မြုံကို ဦးဆောင်နေသည့် ဝက်မတစ်ကောင်ကို တွေ့ရသည်။ ဝက်မနှင့် သူမ၏ ဝက်ကလေးများကြား ဆက်ဆံရေးသည် အလွန်ရင်းနှီးသည်။ ဘုရားသခင်ဖန်ဆင်းသည့်အရာရာတိုင်းက ကောင်းသည်ဟု ရှောင်မင်းက တွေးထင်လေသည်။ ဝက်ဖြစ်စေ၊ ခွေးဖြစ်စေ ၎င်းတို့အားလုံးတွင် မိခင်ဗီဇစိတ် ရှိပြီး လေးစားသင့်သည်။ ဤတစ်ကြိမ်တွင် ရှောင်မင်းက ရိုင်းစိုင်းစွာ စကားမပြောပေ၊ သို့မဟုတ် ယင်းအား “ဝက်မအိုကြီး” ဟု အလောတကြီးမခေါ်ပေ။ အမှားလုပ်မိပြီး သူ့အဖေစိတ်ဆိုးမည်ကိုကြောက်ကာ သူက “အဖေ၊ ဤဝက်အမေကြီးသည် အသက်မည်မျှရှိသနည်း။ သူသည် ဝက်ပေါက်များစွာကို မွေးဖွားခဲ့သည်။ သူ့ကို သားမည်သို့ ခေါ်သင့်သနည်း” ဟု ညင်ညင်သာသာ မေးလိုက်သည်။ ဒါ့မင်းက “သူ့ကို ငါတို့ မည်သို့ခေါ်သင့်သနည်း။ ပြောရန် ခက်သည်” ဟု ခဏတာ တွေးလိုက်သည်။ သူ့ဖခင်က အဖြေတစ်ခု ထုတ်မပြောဘဲ အတွေးထဲတွင် နစ်မျောနေသည်ကို မြင်ပြီး ရှောင်မင်းက “အဖေသည် ဘုရားနှုတ်ကပတ်တော်များစွာကို ဖတ်ပြီးသည်မဟုတ်လော။ အဖေသည် သားထက်ပို၍ အသက်လည်းကြီးသည်။ ဤအရာကိုပင် အဖေအဘယ်သို့ မသိသနည်း” ဟူ၍ စောဒကတက်လေတော့သည်။ ရှောင်မင်း၏ ဆွခြင်းကိုခံရပြီး ဒါ့မင်းက အနည်းငယ် စိုးရိမ်ကာ “သူ့ကို ‘အဘွား’ ဟု ခေါ်လျှင် မကောင်းသလော” ဟု ဆိုသည်။ ရှောင်မင်းက ဝက်ကို မခေါ်မီတွင် ဒါ့မင်းက ပြန်လည်စဉ်းစားပြီး “သူ့ကို သားတို့ အဘွားဟု ခေါ်၍မဖြစ်။ ဤသို့ဆိုလျှင် သူသည် အမေ့ဘက်မှ အဘွားအရင်းနှင့် တစ်မျိုးဆက်တည်းဖြစ်သွားမည် မဟုတ်လော။ သူ့ကို အဘွားဝက်ဟု ခေါ်ခြင်းက ပို၍ပင်ဆိုးလိမ့်မည်။ ငါ၏ မိခင်နှင့် တစ်မျိုးဆက်တည်းဖြစ်သွားမည်။ သူသည် ဝက်ပေါက်များစွာကို မွေးဖွားပြီးသည့်အတွက် သူ၏ ပင်ကိုလက္ခဏာ သို့မဟုတ် အဆင့်အတန်းကို လျစ်လျူရှု၍မဖြစ်ဘဲ သူ၏ မျိုးဆက်ကို မှား၍မဖြစ်။ သူ့ကို ‘အဒေါ်ဝက်’ ဟု ခေါ်သင့်သည်” ဟု ဆိုသည်။ ဤအရာကို ကြားပြီး ရှောင်မင်းက ဝက်ကို လေးစားစွာဖြင့် ဦးညွှတ်ကာ “မင်္ဂလာပါ၊ အဒေါ်ဝက်” ဟု ခေါ်လိုက်သည်။ ဝက်မက လန့်ပြီး အထိတ်တလန့်ဖြစ်ကာ သူရော ဝက်ပေါက်အားလုံးပါ ခုန်ပေါက်ထွက်ပြေးသွားသည်။ ရှောင်မင်းက ဤအရာကိုမြင်ပြီး သူ့ကို ဂုဏ်ပုဒ်မှား၍ ခေါ်လိုက်သလောဟု တွေးသည်။ ဒါ့မင်းက “ဝက်သည် ဤသို့ တုံ့ပြန်သည်မှာ ပျော်ရွှင်ပြီး စိတ်လှုပ်ရှားနေခြင်း ဖြစ်မည်။ နောင်တွင် ဤသို့သောအခြေအနေများကို အဖေတို့ ကြုံရသည့်အခါ အခြားလူများက မည်သည့်အရာကို ပြောသည်ဖြစ်စေ၊ လုပ်ဆောင်သည်ဖြစ်စေ အဖေတို့သည် ဤသို့ ဆက်လက်ပြုမူသင့်သည်။ ယဉ်ကျေးပြီး လူမှုရေးစံသတ်မှတ်ချက်များကို လိုက်နာပါ။ ယင်းကို မြင်သည့်အခါ ဝက်များကပင် ကျေနပ်လိမ့်မည်” ဟု ဆိုသည်။ ဤဖြစ်ရပ်တွင် ရှောင်မင်းက အသစ်ဖြစ်သောအရာတစ်ခုကို သင်ယူရသည်။ မည်သည့်အရာကို သူ သင်ယူရသနည်း။ သူက “အရာအားလုံးကို ဘုရားသခင်ဖန်ဆင်းသည်။ သက်ရှိအားလုံးက အချင်းချင်းလေးစားသရွေ့၊ ယဉ်ကျေးသရွေ့၊ ဝါရင့်မှုကို နားလည်သရွေ့၊ ကြီးသူကို ရိုသေပြီး ငယ်သူကို ချစ်သရွေ့ သက်ရှိအားလုံးသည် သဟဇာတဖြစ်စွာ ယှဉ်တွဲတည်ရှိနိုင်သည်” ဟု ဆိုသည်။ ရှောင်မင်းသည် ယခုတွင် ဤအယူဝါဒကို နားလည်သည်။ သူ၏ ဖခင်သည် ဤအရာကိုကြားပြီး ရှောင်မင်းအား အလွန်ပင် သင်ကြား၍ရနိုင်သော ကောင်ကလေးအဖြစ် ချီးမွမ်းသည်။ ထိုအချိန်မှစ၍ ရှောင်မင်းသည် ပို၍ပင် ယဉ်ကျေးသိမ်မွေ့ပြီး ရည်မွန်လာသည်။ မည်သည့်နေရာသို့ သူသွားသည်ဖြစ်စေ သူသည် လိမ္မာပြီးလူထုထဲတွင် ထင်ပေါ်သည်။ သူသည် “လိမ္မာသော ယောက်ျားလေး” မဟုတ်သလော။ သူသည် ကိုးကားသင်္ကေတများဖြင့် “လိမ္မာသော ယောက်ျားလေး” ဖြစ်သည်။ ဤသည်မှာ ဇာတ်လမ်း၏ အဆုံးသို့ ရောက်ရှိပြီဖြစ်သည်။

ဤဇာတ်လမ်းကို မည်သို့ထင်သနည်း။ အလွန်ပင် ရယ်ရွှင်စရာမဖြစ်သလော။ ဤဇာတ်လမ်းသည် မည်သို့ ဖြစ်လာသနည်း။ ယင်းသည် လက်တွေ့ဘဝရှိ လူများ၏ စကား၊ လုပ်ရပ်များ၊ အပြုအမူ၊ အတွေးအခေါ်များ၊ အမြင်များမှ ဆင်းသက်လာခြင်းဖြစ်သည်။ ယင်းတို့ကို ဤဇာတ်လမ်းငယ်အတွင်းသို့ အကျဉ်းချုံးထည့်ထားခြင်း ဖြစ်သည်။ ဤဇာတ်လမ်းက မည်သည့်အရေးကိစ္စအကြောင်းကို ပြောသနည်း။ ဇာတ်လမ်းထဲရှိ ဒါ့မင်းတွင် မည်သည့်ပြဿနာများကို သင်တို့ မြင်နိုင်သနည်း။ ရှောင်မင်းကရော အဘယ်သို့ဖြစ်သနည်း။ ဒါ့မင်း၏ ပြဿနာများ၏ အနှစ်သာရမှာ အဘယ်နည်း။ ပထမဦးစွာ တွေးကြည့်လော့။ ဒါ့မင်းက အနှစ်ချုပ်ပြီး လက်တွေ့လုပ်ဆောင်ခဲ့သည့်အရာတို့တွင် သမ္မာတရားနှင့် ကိုက်ညီသည့်အပိုင်း တစ်ခုတလေရှိသလော။ (မရှိပါ။) ဤသို့ဆိုလျှင် မည်သည့်အရာကို သူ လက်တွေ့လုပ်ဆောင်နေသနည်း။ (အယူအဆများနှင့် စိတ်ကူးများဖြစ်သည်။) ဤအယူအဆများနှင့် စိတ်ကူးများက မည်သည့်နေရာမှ လာသနည်း။ (ရိုးရာယဉ်ကျေးမှုမှလာသည်။) အရင်းအမြစ်က ရိုးရာယဉ်ကျေးမှုဖြစ်သည်။ သူ၏ အယူအဆများနှင့် စိတ်ကူးများသည် ရိုးရာယဉ်ကျေးမှု၏ ကူးစက်ခြင်း၊ ပုံစံသွင်းခြင်း၊ ပညာပေးခြင်းတို့၏ ထုတ်ကုန်များဖြစ်သည်။ သူသည် ရိုးရာယဉ်ကျေးမှု၏ အကောင်းဆုံးသော၊ အပြုသဘောဆောင်ဆုံးသော၊ စံပြုလောက်သော အနှစ်သာရများ ဖြစ်သည်ဟု သူယုံကြည်သည့်အရာကို ယူပြီး ပြန်လည်ပုံဖော်ကာ သူ၏သား လက်တွေ့လုပ်ဆောင်ရန်အတွက် သမ္မာတရားဖြစ်သည်ဟု သူယုံကြည်သည့် အရာအဖြစ်သို့ ပြောင်းလဲခဲ့သည်။ ဤဇာတ်လမ်းကို သိသာထင်ရှားပြီး နားလည်ရန်လွယ်ကူသည်ဟု သတ်မှတ်နိုင်သလော။ (သတ်မှတ်နိုင်ပါသည်။) ဤဇာတ်လမ်းကို နားထောင်ခြင်းမှ သင်တို့ နားလည်ပြီး သဘောပေါက်နိုင်ခဲ့သည့်အရာကို မျှဝေလော့။ (နားထောင်ပြီးနောက်တွင် ဒါ့မင်း၏ ပြဿနာသည် ဘုရားသခင်ကို သူယုံကြည်သော်လည်း ဘုရားနှုတ်ကပတ်တော်များကို သူလုံးဝ အားမထုတ်ခဲ့ခြင်းဖြစ်သည်ဟု ကျွန်ုပ် ခံစားရသည်။ သူသည် လူတို့၏ ရိုးရာအယူအဆများအပေါ် အခြေခံ၍ ဘုရားသခင်အပေါ် ယုံကြည်ပြီး သူသည် ထိုအပေါ်ယံဆန်သော စံသတ်မှတ်ချက်များကို လိုက်နာလျှင် ဘုရားသခင်သည် ကျေနပ်လိမ့်မည်ဟု ထင်သည်။ သူသည် ဘုရားသခင်က လူတို့အပေါ် အမှန်တကယ်တွင် မည်သည့်အရာ တောင်းဆိုပြီး ပုံမှန် လူ့သဘာဝကို မည်သို့ အသက်ရှင်နေထိုင်သင့်သည်ဆိုသည်ကို ဘုရားနှုတ်ကပတ်တော်အတွင်းတွင် မရှာဖွေပေ၊ သို့မဟုတ် ချင့်ချိန်စဉ်းစားခြင်းမရှိပေ။) ဒါ့မင်းသည် မည်သည့်အရာဖြင့် အသက်ရှင်သနည်း။ (အယူအဆများ၊ စိတ်ကူးများဖြင့် ဖြစ်သည်။) အယူအဆများ၊ စိတ်ကူးများဖြင့် အသက်ရှင်ခြင်းသည် အနှစ်မရှိသော စကားရပ်ဖြစ်သည်။ အမှန်တွင် သူသည် ရိုးရာယဉ်ကျေးမှုဖြင့် အသက်ရှင်နေပြီး ရိုးရာယဉ်ကျေးမှုကို သမ္မာတရားအဖြစ် မှတ်ယူခဲ့သည်။ သူသည် ရိုးရာယဉ်ကျေးမှုဖြင့် အသက်ရှင်နေခဲ့သည်။ ဤတွင် မည်သည့်အသေးစိတ်အချက်အလက်များ ပါဝင်သနည်း။ သူသည် အဘယ်ကြောင့် ရှောင်မင်းအား လူတို့ကို ဂုဏ်ပုဒ်အချို့ဖြင့် ခေါ်စေလိုသနည်း။ (အပေါ်ယံတွင် ယင်းမှာ ဤကောင်းမှုများမှတစ်ဆင့် ဘုရားသခင် ဘုန်းတော်ထင်ရှားစေရန်ဖြစ်သည်ဟု သူက ပြောသည်။ သို့သော် အမှန်တကယ်တွင် သူသည် သူ၏ကိုယ်ပိုင် ဘဝင်မြင့်မှုကို ဖြည့်ဆည်းရန်ဖြစ်သည်။ သူ၏ကလေးကို ကောင်းစွာသွန်သင်ဆုံးမရန် အရည်အချင်းရှိသည့်အတွက် ချီးမွမ်းခံရဖို့ ဖြစ်သည်။) ဟုတ်သည်။ ယင်းသည် သူ၏ ရည်ရွယ်ချက်ဖြစ်သည်။ သူ၏ သွန်သင်လေ့ကျင့်ပေးမှုသည် သူ့ကလေးအား ဘုရားနှုတ်ကပတ်တော်နှင့် သမ္မာတရားကို နားလည်စေရန်မဟုတ်။ သူ့အတွက် ဂုဏ်ကျက်သရေ တိုးစေသည့်အရာများအား သူ့ကလေးလုပ်ဆောင်စေရန်၊ သူ၏ တစ်ကိုယ်ရေ ဘဝင်မြင့်မှုကို ဖြည့်ဆည်းစေရန် ဖြစ်သည်။ ဤသည်မှာလည်း ပြဿနာတစ်ခုဖြစ်သည်။ အပြုအမူမှတစ်ဆင့် မိမိကိုယ်ကို တန်ဆာဆင်ပြီး ပြရုပ်တင်ခြင်းပေါ် အစဉ်အာရုံစိုက်ခြင်းတွင် ပြဿနာတစ်ခုရှိသလော။ (ရှိပါသည်။) ဤသည်မှာ သူရောက်ရှိနေသော လမ်းကြောင်းရှိ ပြဿနာတစ်ခုကို ညွှန်ပြပြီး ဤသည်မှာ အဆိုးရွားဆုံး ပြဿနာဖြစ်သည်။ မိမိ၏ အပြုအမူကို ပြရုပ်တင်ခြင်းအပေါ် အစဉ်အာရုံစိုက်ခြင်း၏ ရည်ရွယ်ချက်မှာ အဘယ်နည်း။ ယင်းသည် လူတို့၏ လေးစားမှုကို ရရန်၊ လူတို့အား မြှောက်ပင့်စေရန်နှင့် မိမိကိုယ်ကို ချီးမွမ်းရန်ဖြစ်သည်။ ဤအရာ၏ သဘောသဘာဝမှာ အဘယ်နည်း။ ယင်းသည် ကြောင်သူတော်ဆန်ခြင်းဖြစ်သည်။ ဖာရိရှဲများ၏ နည်းလမ်းဖြစ်သည်။ အပြင်ပန်းရှိ အပြုအမူကောင်းများအပေါ် အာရုံစိုက်သော၊ မိမိအပြုအမူကို ပြရုပ်တင်ခြင်းအပေါ် အာရုံစိုက်သော၊ မိမိအပြုအမူတွင် များစွာ အားစိုက်ထုတ်သောသူတို့သည် သမ္မာတရားကို နားလည်သလော။ (နားမလည်ပါ။) ၎င်းတို့သည် ဘုရားနှုတ်ကပတ်တော်များစွာကို ဖတ်ပြီး များစွာ အားစိုက်ထုတ်သည်။ ဤသို့ဆိုလျှင် အဘယ်ကြောင့် သမ္မာတရားကို နားမလည်သနည်း။ ဘုရားသခင်၏ စီမံမှုနှင့် လူသားမျိုးနွယ်ကို ကယ်တင်ခြင်းသည် လူတို့အား သမ္မာတရားကိုနားလည်စေရန်၊ လူတို့အား စုံလင်အောင်ပြုလုပ်ရန်၊ စိတ်သဘောထားပြောင်းလဲမှုကို ကြုံရစေရန်ဖြစ်သည်ကို ၎င်းတို့ နားမလည်ပေ။ ယင်းကို ၎င်းတို့ နားမလည်။ ၎င်းတို့က “ဘုရားနှုတ်ကပတ်တော်ကို ငါမည်သို့ ဖတ်သည်ဖြစ်စေ လူတို့က အလွယ်တကူ သဘောတူသည့်၊ အသိအမှတ်ပြုသည့်၊ ထောက်ခံအားပေးမည့် အချို့သောစကားများ၊ လုပ်ရပ်များနှင့် အပြုအမူများကို ငါ အနှစ်ချုပ်မည်။ ထို့နောက်တွင် လက်တွေ့ဘဝ၌ ဤအရာများအတိုင်း ငါ အသက်ရှင်နေထိုင်ပြီး ယင်းတို့ကို စွဲစွဲမြဲမြဲ လိုက်နာစောင့်ထိန်းမည်။ ဤသည်မှာ စစ်မှန်သော ယုံကြည်သူတစ်ဦးက လုပ်ဆောင်မည့်အရာဖြစ်သည်” ဟု တွေးကြသည်။

သင်တို့တွင် ဒါ့မင်းနှင့်ဆင်တူသော ပြဿနာများရှိသလော။ လူမှုစံသတ်မှတ်ချက်များကို လိုက်လျှောက်ခြင်း၊ ဝါရင့်မှုကို အရေးစိုက်ခြင်း၊ ကြီးသူကို လေးစားပြီး ငယ်သူကို ဂရုစိုက်ခြင်း၊ သက်ကြီးသူနှင့် ငယ်ရွယ်သူတို့ကြား သင့်လျော်သော အစီအစဉ်ကျမှုကို ထိန်းသိမ်းခြင်းတို့ကဲ့သို့သော ယခုတင် ဆွေးနွေးခဲ့သည့် သိသာသော ကဏ္ဍများအပြင် အခြားဆင်တူသည့် အပြုအမူများ၊ အတွေးများ၊ အမြင်ရှုထောင့်များ၊ သို့မဟုတ် နားလည်မှုများရှိသလော။ ဤပြဿနာများအား စူးစမ်းပြီး စိစစ်ရန် သင်တို့ကိုယ်တိုင်သိသလော။ ဥပမာ အသင်းတော်တွင် လူတစ်ယောက်သည် အသက်ကြီးလျှင်၊ သို့မဟုတ် ဘုရားသခင်ကို နှစ်များစွာ ယုံကြည်ပြီးဖြစ်လျှင် သင်သည် အစဉ်သဖြင့် ထိုလူကို အရိုအသေပေးလိုသည်။ ၎င်းကို စကားပြီးအောင်ပြောခွင့်ပေးသည်။ ထိုသူက အဓိပ္ပာယ်မရှိသည့်အရာကို ပြောနေလျှင်ပင် ကြားဖြတ်မပြောပေ။ ပြီးလျှင် ထိုသူက မှားယွင်းသော တစ်စုံတစ်ခုကို လုပ်ဆောင်ပြီး ပြုပြင်ခြင်းခံရဖို့ လိုအပ်သောအခါတွင်ပင် သင်က ထိုသူကို သိက္ခာဆည်ရန် ကြိုးစားပြီး သူတစ်ပါးတို့ရှေ့တွင် ထိုသူအား ဝေဖန်ခြင်းကို ရှောင်ကြဉ်ဆဲဖြစ်ကာ ထိုသူ၏ လုပ်ရပ်များက မည်မျှ ကျိုးကြောင်းမသင့်ပါစေ၊ သို့မဟုတ် ဆိုးရွားပါစေ လူတိုင်းက ထိုသူကို ခွင့်လွှတ်ပြီး သည်းခံရန် လိုအပ်ဆဲဖြစ်သည်ဟု ထင်သည်။ သင်သည် သူတစ်ပါးတို့အား “ကျွန်ုပ်တို့သည် လူကြီးသူမကို အရိုအသေအနည်းငယ်ပေးသင့်ပြီး ၎င်းတို့၏ ဂုဏ်သိက္ခာကို မထိခိုက်သင့်ပါ။ ကျွန်ုပ်တို့သည် လူငယ်များဖြစ်သည်” ဟုလည်း မကြာခဏ သင်ကြားပေးသည်။ ဤ “လူငယ်များ” ဟူသည့် ဝေါဟာရသည် မည်သည့်နေရာမှ လာသနည်း။ (ရိုးရာယဉ်ကျေးမှုဖြစ်သည်။) ရိုးရာယဉ်ကျေးမှုဆိုင်ရာ အတွေးမှ ဆင်းသက်လာခြင်း ဖြစ်သည်။ ထို့အပြင် အသင်းတော်တွင် အလေ့အထတစ်ခု ဖြစ်ပေါ်လာပြီးဖြစ်သည်။ ထိုနေရာတွင် လူတို့က ပိုမိုအသက်ကြီးသော ညီအစ်ကိုမောင်နှမများကို တွေ့သောအခါတွင် ၎င်းတို့အား “ကိုကြီး”၊ “မကြီး”၊ “အဒေါ်”၊ သို့မဟုတ် “အစ်ကိုကြီး” ဟူ၍ နွေးထွေးစွာ ရည်ညွှန်းပြောဆိုသည်။ လူတိုင်းက မိသားစုကြီးတစ်ခု၏ တစ်စိတ်တစ်ပိုင်း ဖြစ်သည့်အလားပင် ဖြစ်သည်။ ဤအသက်ပိုကြီးသောလူတို့သည် ပို၍ လေးစားခြင်းခံရသည်။ ဤအရာက အခြားလူများ၏ စိတ်တွင် ထိုငယ်ရွယ်သောသူတို့အပေါ် အမှုမဲ့အမှတ်မဲ့ အကောင်းမြင်စေသည်။ ရိုးရာယဉ်ကျေးမှု၏ ဤအရာများသည် တရုတ်လူမျိုးတို့၏ အတွေးနှင့် ရိုးတွင်းချဉ်ဆီထဲတွင် နက်နဲစွာ အမြစ်တွယ်နေခဲ့သည်မှာ အသင်းတော်အသက်တာတွင် ထိုသွင်ပြင်အခြေအနေကို ဆက်တိုက်ဖြန့်ပြီး ပုံဖော်သည်အထိ ဖြစ်သည်။ လူတို့သည် ဤအယူအဆများ၏ ကန့်သတ်ခြင်းနှင့် ထိန်းချုပ်ခြင်းကို မကြာခဏခံရသောကြောင့် ၎င်းတို့သည် ယင်းတို့ကို ကိုယ်တိုင်ကိုယ်ကျ အတည်ပြုထောက်ခံကာ ဤဦးတည်ချက်တွင် လုပ်ဆောင်ပြီး လက်တွေ့လုပ်ဆောင်ရန် ကြိုးစားရုံမကဘဲ အခြားလူများအားလည်း ဤသို့ပြုလုပ်ခြင်းကို အသိအမှတ်ပြုကာ လိုက်လံလုပ်ဆောင်ရန် ၎င်းတို့ကို သွန်သင်ဆုံးမသည်။ ရိုးရာယဉ်ကျေးမှုသည် သမ္မာတရားမဟုတ်။ ဤသည်မှာ သေချာသည်။ သို့သော် သမ္မာတရားမဟုတ်သည်ကို လူတို့သိရုံမျှဖြင့် လုံလောက်သလော။ ယင်းက သမ္မာတရားမဖြစ်သည်မှာ တစ်ကဏ္ဍဖြစ်သည်။ ယင်းကို ငါတို့ အဘယ်ကြောင့် စိစစ်သင့်သနည်း။ ယင်း၏ အရင်းအမြစ်မှာ အဘယ်နည်း။ ပြဿနာ၏ အနှစ်သာရက မည်သည့်နေရာတွင် တည်ရှိသနည်း။ ဤအရာများကို မည်သို့ လက်လွှတ်နိုင်သနည်း။ ရိုးရာယဉ်ကျေးမှုကို စိစစ်ခြင်းသည် သင့်စိတ်နှလုံးအတွင်းထဲတွင် ဤကဏ္ဍ၏ သဘောတရားများ၊ အတွေးအခေါ်များ၊ အမြင်များကို အလုံးစုံ အသစ်ဖြစ်သော နားလည်ခြင်းတစ်ခု ပံ့ပိုးပေးရန် ရည်ရွယ်ချက်အတွက် ဖြစ်သည်။ ဤ အလုံးစုံ အသစ်ဖြစ်သော နားလည်ခြင်းကို မည်သို့ ရရှိနိုင်သနည်း။ ဦးစွာ ရိုးရာယဉ်ကျေးမှုသည် စာတန်ထံမှ ပေါ်ပေါက်လာသည်ကို သင်သိရမည်။ စာတန်က ဤရိုးရာယဉ်ကျေးမှု အကြောင်းအရာများကို လူသားများအတွင်းသို့ မည်သို့ သွတ်သွင်းသနည်း။ ခေတ်ကာလတိုင်းတွင် စာတန်သည် ဤ ဆိုရိုးစကားများနှင့် သဘောတရားများဆိုသော ဤအတွေးအခေါ်များကို ဖြန့်ရန် နာမည်ကြီးသော ပုဂ္ဂိုလ်များနှင့် ကြီးမြတ်သူများကို အသုံးပြုသည်။ ထို့နောက်တွင် တဖြည်းဖြည်းချင်းဖြင့် ဤအယူအဆများသည် စနစ်တကျဖြစ်လာပြီး ပို၍တိကျလာကာ လူတို့၏ ဘဝများနှင့် အစဉ် ပို၍နီးကပ်လာသည်။ နောက်ဆုံးတွင် ယင်းတို့သည် လူတို့ကြားတွင် ပျံ့နှံ့လာသည်။ အနည်းငယ်ချင်းစီဖြင့် ဤစာတန်ဆန်သော အတွေးအခေါ်များ၊ ဆိုရိုးစကားများ၊ သဘောတရားများသည် လူတို့၏ စိတ်အတွင်းသို့ သွတ်သွင်းခြင်းခံရသည်။ လူတို့သည် အယူဝါဒသွတ်သွင်းခြင်း ခံရပြီးနောက်တွင် စာတန်ထံမှလာသော ဤအတွေးအခေါ်များနှင့် သဘောတရားများကို ၎င်းတို့ လက်တွေ့လုပ်ဆောင်ပြီး လိုက်နာစောင့်ထိန်းသင့်သည့် အပြုသဘောအဆောင်ဆုံးသောအရာများအဖြစ် မှတ်ယူကြသည်။ ထို့နောက်တွင် စာတန်က လူတို့၏ စိတ်များကို အကျဉ်းချပြီး ထိန်းချုပ်ရန်အတွက် ဤအရာများကို အသုံးပြုသည်။ မျိုးဆက်တစ်ခုပြီးတစ်ခု လက်ရှိအချိန်ထိ တစ်လျှောက်လုံး ဤသို့သော အခြေအနေများအောက်တွင် ပညာသင်ကြားပေးခြင်း၊ ပုံစံသွင်းခြင်း၊ ထိန်းချုပ်ခြင်းခံရပြီး ဖြစ်သည်။ ရိုးရာယဉ်ကျေးမှုသည် မှန်ပြီး ကောင်းသည်ဟု ဤမျိုးဆက်များအားလုံးက ယုံကြည်ကြသည်။ ဤကောင်းပြီး မှန်သောအရာများဟူသည့် အရာများ၏ မူလဇာစ်မြစ် သို့မဟုတ် အရင်းအမြစ်ကို မည်သူကမျှ မစိစစ်ပေ။ ဤသည်မှာ ပြဿနာကို ဆိုးရွားစေသော အရာဖြစ်သည်။ ဘုရားနှုတ်ကပတ်တော်ကို နှစ်များစွာ ဖတ်ပြီးသူ ယုံကြည်သူအချို့သည်ပင် ဤအရာများသည် မှန်ကန်ပြီး အပြုသဘောဆောင်သောအရာများဖြစ်သည်ဟု ထင်ဆဲဖြစ်သည်မှာ ဤအရာများသည် သမ္မာတရားကို အစားထိုးနိုင်သည်၊ ဘုရားနှုတ်ကပတ်တော်ကို အစားထိုးနိုင်သည်ဟု ယုံကြည်သည်အထိ ဖြစ်သည်။ ထို့အပြင် လူအချို့က “ဘုရားနှုတ်ကပတ်တော်ကို ကျွန်ုပ်တို့ မည်မျှဖတ်သည်ဖြစ်စေ လူတို့ကြားတွင် နေထိုင်လျက်ဖြင့် နာခံခြင်းသုံးချက်နှင့် ကောင်းခြင်းလေးဖြာ အပြင် စေတနာသဒ္ဓါတရား၊ ဖြောင့်မတ်ခြင်း၊ ရည်မွန်ခြင်း၊ ဉာဏ်ပညာနှင့် ယုံကြည်ထိုက်ခြင်း ဟူသည့် အယူအဆများကဲ့သို့သော ရိုးရာအယူအဆများနှင့် ရိုးရာယဉ်ကျေးမှု ဆိုသည့်အရာများကို စွန့်ပစ်၍ မရနိုင်ပါ။ ဤသည်မှာ ယင်းတို့သည် ပညာရှိများဖြစ်သော ကျွန်ုပ်တို့၏ ဘိုးဘေးများထံမှ လက်ဆင့်ကမ်းလာသောကြောင့် ဖြစ်သည်။ ဘုရားသခင်ကို ကျွန်ုပ်တို့ ယုံကြည်ရုံသက်သက်ဖြင့် ကျွန်ုပ်တို့ ဘိုးဘေးများ၏ သွန်သင်မှုများကို မဆန့်ကျင်နိုင်ပါ။ ပြီးလျှင် ကျွန်ုပ်တို့ ဘိုးဘေးများနှင့် ထိုရှေးပညာရှိများ၏ သွန်သင်မှုများကို ကျွန်ုပ်တို့ မပြောင်းလဲနိုင်၊ သို့မဟုတ် မစွန့်ပစ်နိုင်ပါ” ဟု တွေးကြသည်။ ဤသို့သော အတွေးများနှင့် နားလည်သဘောပေါက်မှုသည် လူတို့၏ စိတ်နှလုံးတွင် တည်ရှိသည်။ အမှုမဲ့အမှတ်မဲ့ဖြင့် လူတို့အားလုံးသည် ဤရိုးရာယဉ်ကျေးမှုနှင့်ဆိုင်သော အရာများ၏ ထိန်းချုပ်ခြင်း၊ ချည်နှောင်ခြင်းကို ခံရဆဲ ဖြစ်သည်။ ဥပမာ သင်က အသက်နှစ်ဆယ်ကျော်အရွယ်တွင် ရှိသည်ကို ကလေးတစ်ယောက်က မြင်ပြီး သင့်အား “ဦးလေး” ဟု ခေါ်သောအခါ သင်က ဝမ်းမြောက်ပြီး ကျေနပ်အားရသည်။ သူက သင့်နာမည်ကို တိုက်ရိုက်ခေါ်လျှင် သင်က စိတ်မသက်မသာဖြစ်ပြီး ကလေးက မယဉ်ကျေးသကဲ့သို့ သွန်သင်လေ့ကျင့်ပေးသင့်သည်ဟု ထင်သည်။ ပြီးလျှင် သင်၏ သဘောထားက ပြောင်းလဲသည်။ အမှန်တကယ်တွင် သူက သင့်ကို ဦးလေးဟု ခေါ်သည်ဖြစ်စေ၊ သင့်အမည်ကို ခေါ်သည်ဖြစ်စေ ယင်းမှာ သင်၏ တည်ကြည်မှုနှင့် လုံးဝ ဆက်စပ်မှုမရှိပေ။ ဤသို့ဆိုလျှင် သင့်အား ဦးလေးဟု မခေါ်သောအခါတွင် သင်က အဘယ်ကြောင့် မပျော်မရွှင်ဖြစ်သနည်း။ ဤသည်မှာ အဘယ်ကြောင့်ဆိုသော် သင်သည် ရိုးရာယဉ်ကျေးမှု၏ အုပ်စိုးခြင်းနှင့် လွှမ်းမိုးခြင်းကို ခံရသောကြောင့် ဖြစ်သည်။ ယင်းသည် သင့်စိတ်တွင် အမြစ်တွယ်နှင့်ပြီးသားဖြစ်ကာ လူများ၊ ဖြစ်ရပ်များ၊ အမှုအရာများအပေါ် ဆက်ဆံပြုမူခြင်း၊ အမှုအရာအားလုံးကို စဉ်းစားသုံးသပ်ခြင်းနှင့် ကောက်ချက်ချခြင်းအတွက် အခြေခံအကျဆုံးသော စံနှုန်းဖြစ်လာခဲ့သည်။ သင်၏ စံနှုန်းက မှားယွင်းသောအခါ သင့်လုပ်ရပ်များ၏ သဘောသဘာဝက မှန်ကန်နိုင်သလော။ လုံးဝ လုံးဝ မမှန်ကန်နိုင်ပေ။ သမ္မာတရားနှင့် အကဲဖြတ်လျှင် ဤအမှုကိစ္စကို သင်မည်သို့ ကိုင်တွယ်မည်နည်း။ သူတစ်ပါးတို့က သင့်အား ခေါ်သည့်အရာကို သင် ဂရုစိုက်မည်လော။ (ဂရုစိုက်မည်မဟုတ်ပါ။) အကယ်၍ ဆိုလိုသည်မှာ ၎င်းတို့က သင့်အား စော်ကားခဲ့လျှင် သို့မဟုတ် အရှက်ရစေခဲ့လျှင် သို့ဖြစ်ပါက သင်သည် အသေအချာပင် စိတ်မသက်မသာဖြစ်မည်။ ဤသည်မှာ လူ့သဘာဝ၏ ပုံမှန်ဖော်ပြမှုတစ်ခု ဖြစ်သည်။ သို့ရာတွင် သင်၏ တိုင်းတာမှုစံနှုန်းက ဘုရားနှုတ်ကပတ်တော်၊ သမ္မာတရား၊ သို့မဟုတ် ဘုရားသခင်ဆီမှလာသော ယဉ်ကျေးမှုဖြစ်လျှင် လူတို့က သင့်အား နာမည်ဖြင့် ခေါ်သည်ဖြစ်စေ၊ “ဦးလေး”၊ သို့မဟုတ် “ညီအစ်ကို” ဟု ခေါ်သည်ဖြစ်စေ သင့်တွင် လုံးဝ တုံ့ပြန်မှုရှိမည်မဟုတ်။ ဤအမှုကိစ္စတွင် ဒေသထုံးတမ်းဓလေ့များကို သင်လိုက်လျှောက်နိုင်သည်။ ဥပမာ တရုတ်ပြည်တွင် လူတစ်ယောက်က သင့်ကို “ဦးလေး” ဟု ခေါ်သောအခါ သူသည် သင့်အပေါ် လေးစားမှုရှိသည်ဟု သင်ခံစားရသည်။ သို့သော် သင်သည် အနောက်နိုင်ငံတစ်ခုသို့ သွားပြီး လူတစ်ယောက်က သင့်အား “ဦးလေး” ဟု ခေါ်လျှင် သင်သည် အနေခက်လိမ့်မည်။ သင်သည် သင့်နာမည်အား ခေါ်ဆိုခြင်းကို ပို၍ နှစ်သက်ကာ ဤအရာကို လေးစားမှုပုံစံတစ်ခုအဖြစ် မြင်လိမ့်မည်။ တရုတ်ပြည်တွင် သင့်ထက်အလွန်ပို၍ ငယ်သောသူတစ်ဦးက သင့်အား နာမည်ဖြင့်ခေါ်လျှင် သင်သည် အလွန်ပင် မပျော်မရွှင်ဖြစ်ပြီး သူသည် သက်ကြီးသူကို အလေးမထားဟု ခံစားရမည်။ သင်သည် လွန်စွာ အရှက်ရလိမ့်မည်။ ပြီးလျှင် သင်သည် စိတ်ဆိုးပြီး ဤသူကို ရှုတ်ချခြင်းပင် ပြုလိမ့်မည်။ ဤသည်မှာ ဤစဉ်းစားပုံတွင် ပြဿနာတစ်ခုရှိသည်ဟု မပြသလော။ ဤသည်မှာ ငါကိုင်တွယ်ရန် ရည်ရွယ်သော ပြဿနာဖြစ်သည်။

နိုင်ငံတစ်ခုဆီနှင့် လူမျိုးစုတစ်ခုဆီတွင် ကိုယ်ပိုင်ရိုးရာယဉ်ကျေးမှုရှိသည်။ ရိုးရာယဉ်ကျေးမှုအားလုံးကို ငါတို့ ဝေဖန်သလော။ မဝေဖန်သင့်သော ယဉ်ကျေးမှုတစ်ခုရှိသည်။ ယင်းမှာ မည်သည့်ယဉ်ကျေးမှုဖြစ်သည်ကို သင်တို့ ပြောနိုင်သလော။ သင်တို့ကို ငါဥပမာတစ်ခုပေးမည်။ ဘုရားသခင်က အာဒံကို ဖန်ဆင်းခဲ့သည်။ အာဒံဟု အမည်ပေးခဲ့သည်မှာ မည်သူနည်း။ (ဘုရားသခင် ဖြစ်သည်။) ဤသို့ဆိုလျှင် ဘုရားသခင်က လူသားမျိုးနွယ်ကို ဖန်ဆင်းခဲ့ပြီး ၎င်းတို့နှင့် အပြန်အလှန်ဆက်ဆံသောအခါ၌ လူတို့ကို မည်သို့ခေါ်သနည်း။ (နာမည်ဖြင့် ခေါ်သည်။) မှန်သည်။ လူတို့ကို နာမည်ဖြင့် ခေါ်သည်။ ဘုရားသခင်က သင့်ကို နာမည်တစ်ခုပေးသည်။ ပြီးလျှင် ဤနာမည်သည် ဘုရားသခင်၏ အမြင်တွင် အဓိပ္ပာယ်ရှိသည်။ ယင်းသည် ဂုဏ်ပုဒ်တစ်ခုအဖြစ်၊ အမည်နာမတစ်ခုအဖြစ် အသုံးဝင်သည်။ ဘုရားသခင်က သင့်ကို ဂုဏ်ပုဒ်တစ်ခုပေးသောအခါ သူသည် သင့်ကို ဤဂုဏ်ပုဒ်ဖြင့် ခေါ်သည်။ ဤသည်မှာ လေးစားမှုပုံစံတစ်ခု မဟုတ်လော။ (ဟုတ်ပါသည်။) ဤသည်မှာ အကောင်းဆုံးသော လေးစားမှုပုံစံဖြစ်သည်။ သမ္မာတရားနှင့် အနီးကပ်ဆုံး ကိုက်ညီပြီး အပြုသဘောအဆောင်ဆုံးသော လေးစားမှုတစ်ခု ဖြစ်သည်။ ဤသည်မှာ လူတို့ကို လေးစားခြင်းအတွက် စံနှုန်းဖြစ်ပြီး ဘုရားသခင်ထံမှ လာသည်။ ဤသည်မှာ ယဉ်ကျေးမှုပုံစံတစ်ခုမဟုတ်သလော။ (ဟုတ်ပါသည်။) ဤယဉ်ကျေးမှုကို ငါတို့ ထောက်ခံသင့်သလော။ (ထောက်ခံသင့်ပါသည်။) ဤသည်မှာ ဘုရားသခင်ထံမှ လာသည်။ ဘုရားသခင်သည် လူတစ်ဦးအား သူ၏အမည်ဖြင့် တိုက်ရိုက်ခေါ်သည်။ ဘုရားသခင်က သင့်ကို အမည်တစ်ခုပေးသည်။ ဂုဏ်ပုဒ်တစ်ခု ပေးသည်။ ထို့နောက် သင့်ကို ကိုယ်စားပြုရန်၊ ခေါ်ရန် ဤဂုဏ်ပုဒ်ကို အသုံးပြုသည်။ ဤသည်မှာ ဘုရားသခင်က လူတို့ကို ဆက်ဆံပုံဖြစ်သည်။ ဘုရားသခင်က ဒုတိယလူကို ဖန်ဆင်းသောအခါတွင် သူမကို မည်သို့ ဆက်ဆံခဲ့သနည်း။ ဘုရားသခင်က အာဒံကို သူမအား အမည်ပေးစေသည်။ အာဒံက သူမအား ဧဝဟု အမည်ပေးခဲ့သည်။ ဘုရားသခင်က သူမကို ဤအမည်ဖြင့် ခေါ်သလော။ ခေါ်ခဲ့သည်။ ထို့ကြောင့် ဤသည်မှာ ဘုရားသခင်ထံမှလာသော ယဉ်ကျေးမှုတစ်ခု ဖြစ်သည်။ ဘုရားသခင်က ဖန်ဆင်းခံတစ်ဦးဆီအား ဂုဏ်ပုဒ်တစ်ခုပေးသည်။ ပြီးလျှင် ထိုဂုဏ်ပုဒ်ကို သူခေါ်သောအခါ မည်သူ့ကို ရည်ညွှန်းသည်ဆိုသည်ကို လူသားများနှင့် ဘုရားသခင်တို့နှစ်ဦးစလုံး သိသည်။ ဤသည်မှာ လေးစားမှုဟု ခေါ်သည်။ တန်းတူညီမျှမှုဟု ခေါ်သည်။ ဤသည်မှာ လူတစ်ဦးက ယဉ်ကျေးသလောဆိုသည်ကို၊ သူ၏ လူ့သဘာဝတွင် တင့်တယ်လျောက်ပတ်သော အမူအကျင့်နှင့်ဆိုင်သော အသိစိတ်တစ်ခု ရှိသလောဆိုသည်ကို တိုင်းတာရန် စံနှုန်းတစ်ခုဖြစ်သည်။ ဤသည်မှာ တိကျမှန်ကန်သလော။ (တိကျမှန်ကန်သည်။) ယင်းသည် အမှန်ပင် တိကျမှန်ကန်သည်။ ကျမ်းစာတွင် မိသားစုတစ်ခု၏ ဖြစ်ရပ်တစ်ခုခု သို့မဟုတ် မျိုးရိုးစဉ်ဆက်ကို မှတ်တမ်းတင်သည်ဖြစ်စေ ဇာတ်ကောင်အားလုံးတွင် နာမည်များရှိသည်။ ယင်းတို့တွင် ဂုဏ်ပုဒ်များရှိသည်။ သို့ရာတွင် သင်တို့ သတိပြုမိသည်ဟု ငါမသေချာသည့် အရာတစ်ခုရှိသည်။ ကျမ်းစာက အဘိုး၊ အဘွား၊ ဦးလေး၊ အဒေါ်၊ ဦးလေးကြီး၊ အဒေါ်ကြီး စသည်တို့ကဲ့သို့သော အမည်နာမများကို အသုံးမပြုပေ။ လူတို့၏ နာမည်များကိုသာ အသုံးပြုသည်။ ဤမှနေ၍ မည်သည့်အရာကို သင်တို့ ကောက်ယူနိုင်သနည်း။ လူတို့အတွက် ဘုရားသခင် သတ်မှတ်ခဲ့သည့်အရာသည် စည်းကမ်းများဖြစ်စေ၊ ဥပဒေများဖြစ်စေ လူသား၏ ဝေါဟာရတွင် လူတို့ကြား လက်ဆင့်ကမ်းလာခဲ့သော ရိုးရာတစ်မျိုးဖြစ်သည်။ ဘုရားသခင်ထံမှ လက်ဆင့်ကမ်းလာခဲ့သော ဤရိုးရာက မည်သည့်အရာ ဖြစ်သနည်း။ ဤသည်မှာ လူတို့ လိုက်နာသင့်သောအရာတစ်ခု ဖြစ်သည်။ ဝါစဉ် ဂုဏ်ပုဒ်များမလိုပေ။ ဘုရားသခင်၏ အမြင်တွင် အဘိုး၊ အဘွား၊ ဦးလေးကြီး၊ ဦးလေးငယ်၊ အဒေါ်ကြီး၊ အဒေါ်လေး စသည်တို့ကဲ့သို့ ရှုပ်ထွေးခက်ခဲလွန်းသော မိသားစုဂုဏ်ပုဒ်များမရှိပေ။ လူသားများသည် အဘယ်ကြောင့် ဝါစဉ်ဂုဏ်ပုဒ်များနှင့် အမည်နာမများကို အလွန်အရေးစိုက်သနည်း။ ယင်းမှာ မည်သည့်အရာကို ဆိုလိုသနည်း။ ဘုရားသခင်က ဤအရာများကို အမုန်းတီးဆုံး ဖြစ်သည်။ ဤအရာများကို ဇာချဲ့နေသည်မှာ အစဉ်သဖြင့် စာတန်၏ အမျိုးအစားဖြစ်သည်။ ဤရိုးရာယဉ်ကျေးမှုနှင့်ပတ်သက်လျှင် ဘုရားသခင်နှင့်သက်ဆိုင်သည့် အလွန်စစ်မှန်သော အချက်တစ်ခုရှိသည်။ ဘုရားသခင်က လူသားမျိုးနွယ် တစ်ရပ်လုံးကို ဖန်ဆင်းခဲ့ပြီး လူတစ်ဦးက မိသားစုနှင့် သားစဉ်မြေးဆက် မည်မျှရှိကောင်းရှိနိုင်သည်ကို ရှင်းလင်းစွာ သိသည်။ မည်သည့် ဝါစဉ်စနစ်မျှ မလိုပေ။ ဘုရားသခင်က အသီးအပွင့်ဖြစ်ထွန်းရန်၊ မျိုးပွားရန်သာပြောသည်။ သင့်မိသားစုကို ကြီးပွားချမ်းသာအောင်ပြုလုပ်ဖို့သာ ပြောသည်။ ယင်းမှာ သင်မှတ်မိရန် လိုအပ်သည့်အရာအားလုံးဖြစ်သည်။ မျိုးဆက်တစ်ခုဆီတွင် သားစဉ်မြေးဆက် မည်မျှရှိသည်၊ ထိုသားစဉ်မြေးဆက်များက သားစဉ်မြေးဆက် မည်မျှရှိသည်တို့သာ ရှိသည်။ ဝါစဉ်စနစ်ကို မလိုပေ။ နောက်ပိုင်း မျိုးဆက်များသည် ၎င်းတို့၏ ဘိုးဘေးများက မည်သူတို့ဖြစ်သည်ကို သိဖို့မလိုသကဲ့သို့ ဘိုးဘေးတို့နှင့်ဆိုင်သော ခန်းမများ၊ ဗိမာန်များ ဆောက်ရန်လည်း မလိုပေ။ ယဇ်ပူဇော်ခြင်းများ ပြုလုပ်ခြင်း၊ သို့မဟုတ် ၎င်းတို့အား ကိုးကွယ်ခြင်းတို့ကို ပို၍ပင် မလိုပေ။ ဘုရားသခင်ကို ယုံကြည်ပြီး လိုက်လျှောက်သောသူအားလုံး၊ ယေဟောဝါကို ယုံကြည်သူအားလုံးတို့သည် ယဇ်ပလ္လင်ရှေ့တွင် လှူဖွယ်ပစ္စည်းများကို တင်ကြသည်ဟု ကျမ်းစာက မှတ်တမ်းတင်သည်။ မိသားစုတစ်ခုတွင် ရှိသူတိုင်းသည် ဘုရားရှေ့သို့လာပြီး လှူဖွယ်ပစ္စည်းများကို တင်ကြသည်။ ဤသည်မှာ မိသားစုတစ်ခုစီက အဘိုး၏ အဘိုးများ၊ အဘိုး၏ အဖေများ၊ အဘွား၏ အမေများအတွက် အထိမ်းအမှတ်သစ်သားပြားများဖြင့် ပြည့်နေသည့် ဘိုးဘေးတို့နှင့်သက်ဆိုင်သော ခန်းမတစ်ခုဆီရှိသည့် တရုတ်လူမျိုးတို့ကဲ့သို့ မဟုတ်ပေ။ ဘုရားသခင်က သူ၏ အမှုကို ဦးစွာ စတင်ခဲ့သည့်နေရာတွင် ဤအရာများ မတည်ရှိပေ။ သို့ရာတွင် ဘုရားသခင်၏ အမှုတော်နေရာနှင့် ဝေးသောနေရာများကို စာတန်နှင့် ဝိညာဉ်ဆိုးများက ထိန်းချုပ်သည်။ ဤဗုဒ္ဓနိုင်ငံများတွင် ဤစာတန်ဆန်သော အလေ့အကျင့်များ ရှင်သန်ကြသည်။ ထိုနေရာတွင် လူတို့သည် ၎င်းတို့၏ ဘိုးဘေးများကို ကိုးကွယ်ရမည်။ အရာရာတိုင်းကို မိသားစုထံ တင်ပြရမည်။ အရာရာတိုင်းကို မိသားစု၏ ဘိုးဘေးများထံသို့ သတင်းပို့ရမည်။ ဘိုးဘေးများ၏ ပြာများက မရှိတော့လျှင်ပင် နောက်ပိုင်းမျိုးဆက်များက အမွှေးနံ့သာများဖြင့် ပူဇော်ပြီး ဦးညွှတ်ရမည်ဖြစ်ဆဲပင်။ လက်ရှိခေတ်ပေါ်အချိန်တွင် အနောက်တိုင်းနှင့် ပိုမိုသစ်လွင်သော၊ ပိုများပြားသော အယူအဆများဖြင့် ထိတွေ့ပြီး ရိုးရာမိသားစု အချုပ်အနှောင်များမှ ရုန်းထွက်လွတ်မြောက်ပြီးသူအချို့သည် ဤသို့သော မိသားစုများတွင် ဆက်၍ နေလိုစိတ်မရှိပေ။ ၎င်းတို့သည် ဤသို့သောမိသားစုက တင်းကျပ်စွာ၊ အကျောက်အကန် ထိန်းချုပ်ခြင်းကို ခံစားရသည်။ မိသားစုတွင်းရှိ လူကြီးသူမများက ကိစ္စတိုင်းနီးပါးတွင် ကြားဝင်သည်။ အထူးသဖြင့် အိမ်ထောင်နှင့် ပတ်သက်သောအခါတွင် ဖြစ်သည်။ တရုတ်ပြည်တွင် ဤသို့သောအရာများက မရှားပေ။ စာတန်က လူတို့အား ဝါရင့်မှုကို အာရုံစိုက်အောင် လုပ်ဆောင်ပြီး ဤအယူအဆကို လူတို့က လိုလိုလားလား လက်ခံသည့်ပုံစံရှိသည်။ ၎င်းတို့က “မျိုးဆက်တစ်ခုဆီတွင် အဆင့်ရှိသည်။ ထိပ်ဆုံးတွင်ရှိသူတို့မှာ ကျွန်ုပ်တို့၏ ဘိုးဘေးများဖြစ်သည်။ ‘ဘိုးဘေး’ ဟူသည့်စကားကို ပြောလိုက်သည်နှင့် လူတို့သည် ဒူးထောက်ပြီး ၎င်းတို့အား ဘုရားများကဲ့သို့ ကိုးကွယ်သင့်သည်” ဟု ယုံကြည်ကြသည်။ ကလေးဘဝကတည်းက ဤပုံစံဖြင့် မိမိ၏ မိသားစု၏ လွှမ်းမိုးခြင်း၊ ပုံစံသွင်းခြင်းနှင့် ပြုစုပျိုးထောင်ခြင်းကို ခံရသည်။ ၎င်းတို့၏ ငယ်ရွယ်သောစိတ်များသည် အရာတစ်ခု သွတ်သွင်းခံရသည်။ ဤကမ္ဘာလောကတွင် မိသားစုမရှိဘဲ အသက်မရှင်နိုင်၊ မိသားစုကို စွန့်ခွာခြင်း၊ သို့မဟုတ် မိသားစု အချုပ်အနှောင်များမှ ချိုးဖျက်လွတ်မြောက်ခြင်းသည် ကိုယ်ကျင့်တရား အပြုအမူအားဖြင့် ရှုတ်ချပြစ်တင်ထိုက်သော ပြစ်မှုဖြစ်သည်ဟူ၍တည်း။ ကိုယ်ကျင့်တရား အပြုအမူအားဖြင့် ရှုတ်ချပြစ်တင်ထိုက်သော ပြစ်မှုဆိုသည်မှာ မည်သည့်အရာကို သွယ်ဝိုက်ညွှန်းဆိုသနည်း။ ဤသည်မှာ သင့်မိသားစုကို နားမထောင်လျှင် သင်သည် သားသမီးဝတ်မကျေသော ကလေးဖြစ်သည်၊ သားသမီးဝတ်မကျေခြင်းဆိုသည်မှာ သင်သည် လူသားမဟုတ်ဟုဆိုလိုသည်ဟူ၍ သွယ်ဝိုက်ညွှန်းဆိုသည်။ ထို့ကြောင့် လူအများစုက ဤမိသားစုဆိုင်ရာ အချုပ်အနှောင်များကို မချိုးဖျက်ရဲပေ။ တရုတ်လူမျိုးတို့သည်ဝါစဉ်စနစ်၊ ထို့အပြင် နာခံခြင်းသုံးချက်နှင့် ကောင်းခြင်းလေးဖြာ၊ အခြေခံရင်းနှီးမှုသုံးခုနှင့် ပုံသေကောင်းခြင်းငါးဖြာတို့ကဲ့သို့သော အယူအဆများ၏ ပုံစံသွင်းခြင်း၊ လွှမ်းမိုးခြင်း၊ ထိန်းချုပ်ခြင်းကို ဆိုးဆိုးရွားရွားခံထားရသည်။ မိမိ၏ သက်ကြီးသူများကို ဦးလေး၊ အဒေါ်၊ အဘိုး၊ သို့မဟုတ် အဘွားဟု သင့်တင့်လျောက်ပတ်စွာ မခေါ်သော လူငယ်များသည် ရိုင်းစိုင်းပြီး ယဉ်ကျေးမှုမရှိဟု မကြာခဏ စွပ်စွဲခံရသည်။ ဤသည်မှာ မည်သည့်အရာကို ဆိုလိုသနည်း။ ဤသည်မှာ သင်သည် လူမှုထုံးတမ်းဓလေ့များကို မလိုက်လျှောက်သောကြောင့်၊ ယဉ်ကျေးမှု မရှိသောကြောင့်၊ တန်ဖိုးမရှိသောကြောင့် ဤလူမျိုးစုအုပ်စုတွင်၊ ဤလူ့အဖွဲ့အစည်းတွင် သင့်ကို နိမ့်ကျသည်ဟု သတ်မှတ်သည်ဟူ၍ ဆိုလိုသည်။ အခြားလူတို့မှာ ကောင်းစွာ ဝတ်စားဆင်ယင်သည်။ ဟန်ဆောင်မှုတွင် ကျွမ်းကျင်သည်။ ရည်မွန်ခြင်း၊ တင့်တယ်ခြင်းနှစ်မျိုးလုံးဖြင့် ပြောဆိုသည်။ ၎င်းတို့သည် စကားပြောရာတွင် သကာရည်လောင်းထားကြပြီး သင်ကမူ လူတစ်ယောက်အား ဦးလေး သို့မဟုတ် အဒေါ်ဟု ခေါ်ရန်ပင် မသိ။ သင်သည် ယဉ်ကျေးမှုမရှိဟု လူတို့က ဆိုလိမ့်မည်။ ပြီးလျှင် မည်သည့်နေရာသို့ သင်သွားသည်ဖြစ်စေ သင့်ကို အထင်သေးလိမ့်မည်။ ဤသည်မှာ တရုတ်လူမျိုးတို့ သွတ်သွင်းခြင်းခံရသော သဘောတရားမျိုးဖြစ်သည်။ လူတို့အား မည်သို့ခေါ်ရမည်ကိုမသိသော ကလေးအချို့သည် ၎င်းတို့မိဘများက ကြမ်းတမ်းစွာ ဆူခြင်း သို့မဟုတ် ရိုက်နှက်ခြင်းကိုပင် ခံရမည်။ မိဘအချို့က ၎င်းတို့အား ရိုက်နှက်စဉ်တွင် “သင်သည် ရိုင်းစိုင်းသည်။ အသုံးမကျ။ ယဉ်ကျေးမှုမရှိ။ သင့်ကို သေအောင်ရိုက်သတ်လိုက်သည်က ကောင်းဦးမည်။ သင်သည် ငါ့အား အရှက်ရစေရုံကလွဲ၍ အခြားမည်သည့်အရာမျှမလုပ်။ လူတို့ရှေ့တွင် ငါ့အား သိက္ခာကျစေသည်” ဟု ဆိုလိမ့်မည်။ ကလေးက အခြားလူများအား မည်သို့ခေါ်ရမည်ကို မသိရုံသက်သက်ဖြင့် မိဘများက ၎င်းတို့၏ ကိုယ်ပိုင်သိက္ခာအတွက် ပြဿနာကို ပုံကြီးချဲ့ကာ ကလေးကို ပြင်းထန်စွာ ရိုက်သည်။ ဤသည်မှာ မည်သည့်အပြုအမူမျိုးနည်း။ ဤသည်မှာ အဓိပ္ပာယ်မဲ့လိုက်ပါတကား။ ငါသည် ဤသို့ မိတ်သဟာယမပြုလျှင် ဤအရာများကို သင်တို့ သဘောပေါက်မည်လော။ သင်တို့သည် လက်တွေ့ဘဝ၌ သင်တို့ ကြည့်ရှုလေ့လာသော ဖြစ်ရပ်များမှတစ်ဆင့် သို့မဟုတ် ဘုရားနှုတ်ကပတ်တော်ကို ဖတ်ခြင်းမှတစ်ဆင့် သို့မဟုတ် သင်တို့၏ ကိုယ်ပိုင်အတွေ့အကြုံများမှတစ်ဆင့် တဖြည်းဖြည်းချင်း၊ အနည်းငယ်ချင်းစီဖြင့် ဤအမှုကိစ္စများကို သိမြင်နိုင်ပြီး ထို့နောက်တွင် သင့်အသက်တာ၏ ဦးတည်ချက်ကို ပြောင်းလဲကာ သင်ရောက်ရှိနေသည့် လမ်းကြောင်း၏ ဦးတည်ချက်ကို ပြောင်းလဲနိုင်သလော။ မပြောင်းလဲနိုင်လျှင် သင်တို့၏ အသိအမြင်သည် ချို့တဲ့နေသည်။ အမှုကိစ္စအားလုံးတွင် ဘုရားနှုတ်ကပတ်တော်၊ ဘုရားသခင်၏ အမှုတော်နှင့် ဘုရားသခင်၏ တောင်းဆိုချက်များကို စံနှုန်းအဖြစ် အသုံးပြုခြင်းသည် အမှန်ကန်ဆုံးသော လုပ်နည်းကိုင်နည်းဖြစ်၏။ ယင်းသည် အမှားတစ်ခုမျှ မရှိ။ ဤသည်မှာ သံသယဖြစ်ဖွယ်မရှိပေ။ စာတန်ထံမှလာသော မည်သည့်အရာမဆိုသည် လူသားအယူအဆများ၊ သို့မဟုတ် နှစ်သက်မှုများဖြင့် မည်မျှ ကိုက်ညီသည်ဖြစ်စေ မည်မျှသင့်တင့်လျောက်ပတ်သည့် ပုံစံပေါ်သည်ဖြစ်စေ သမ္မာတရားမဟုတ်ဘဲ အတုအယောင်တစ်ခုသာ ဖြစ်သည်။

ဤဇာတ်လမ်းကို ပြောခြင်း၏ ရည်ရွယ်ချက်မှာ သင်တို့ကို အလင်းမြင်ရစေရန်၊ သမ္မာတရားက မည်သည့်အရာဖြစ်သည်ကိုလည်းကောင်း၊ ဘုရားသခင်ကို ယုံကြည်ခြင်းမှ မည်သည့်အရာကို လူသားများရရှိသည်ကိုလည်းကောင်း၊ ဘုရားသခင်အနေဖြင့် လူတို့အား ၎င်းတို့၏ စိတ်သဘောထားကို ပြောင်းလဲစေပြီး သမ္မာတရားကို ရရှိစေရန်လုပ်ဆောင်ခြင်းသည် မည်သည့်အရာကို ဆိုလိုသည်ကိုလည်းကောင်း၊ ဘုရားသခင်ပြောဆိုသည့် သမ္မာတရားနှင့် သူ၏ တောင်းဆိုချက်များသည် လူတစ်ဦးက စိတ်ကူးပေါက်နိုင်သည်အရာနှင့်ဖြစ်စေ၊ လူတစ်ဦး၏ နိုင်ငံနှင့် လူမှုဆိုင်ရာ ပတ်ဝန်းကျင်မှ သွန်သင်လေ့ကျင့်ပေးခြင်းနှင့် ပုံစံသွင်းခြင်းမှတစ်ဆင့် ဖြစ်ပေါ်သော အတွေးအခေါ်များ၊ ရှုထောင့်များ၊ အမျိုးမျိုးသော နားလည်မှုများနှင့်ဖြစ်စေ ဆက်စပ်မှုတစ်ခုတလေ ရှိမရှိကိုလည်းကောင်း သင်တို့ နားလည်စေရန်ဖြစ်သည်။ သင်တို့အားလုံးသည် ဤအမှုကိစ္စများကို သင်တို့ဘာသာလည်း စိစစ်သင့်သည်။ ယနေ့တွင် ငါတို့၏ ဥပမာသည် ကဏ္ဍတစ်ခုကိုသာ ခြုံငုံသည်။ အမှန်တွင် လူတစ်ဦးချင်းစီ၏ စိတ်နှလုံး၌ ရိုးရာယဉ်ကျေးမှုမှ အမှုအရာများ ပြတ်လပ်သွားခြင်းမရှိပေ။ လူအချို့က “ကျွန်ုပ်တို့သည် ဝါစဉ်စနစ်ကို ဖယ်ထုတ်ရမည်ဖြစ်သည့်အတွက် ကျွန်ုပ်၏မိဘများကို ၎င်းတို့၏ အမည်ဖြင့် ခေါ်နိုင်သည်ဟု ဆိုလိုသလော” ဟု ဆိုကြသည်။ ဤသည်မှာ အဆင်ပြေသလော။ သင့်မိဘများကို အမေ၊ အဖေဟုခေါ်လျှင် သင်က ဝါစဉ်စနစ်ကို လိုက်နာစောင့်ထိန်းနေပြီး ရိုးရာယဉ်ကျေးမှုသို့ ပြန်လည်ကျရောက်သွားသည်ဟု ဆိုလိုသလော။ မဟုတ်ပေ။ မိဘများကို ၎င်းတို့အား ခေါ်သင့်သည့်အတိုင်း ခေါ်သင့်ဆဲဖြစ်သည်။ ၎င်းတို့အား အမေနှင့် အဖေဟုခေါ်ခြင်းသည် ဘုရားသခင်က လူတို့အား ၎င်းတို့ကို ခေါ်စေသည့်ပုံစံဖြစ်သည်။ ဤသည်မှာ ၎င်းတို့ ခေါ်သင့်သည့် ပုံစံဖြစ်သည်။ ယင်းမှာ သင့်မိဘများက သင့်အား “ကလေး”၊ “သား” သို့မဟုတ် “သမီး” ဟု ခေါ်သည့်ပုံစံကဲ့သို့ပင် ဖြစ်သည်။ ဤသို့ဆိုလျှင် ဤဇာတ်လမ်းကို ငါပြောခြင်းအားဖြင့် သင်တို့သည် အဓိကအားဖြင့် မည်သည့်အရာကို နားလည်ရမည်ဖြစ်သနည်း။ ယင်းက မည်သည့်အရာကို အဓိကအားဖြင့် ကိုင်တွယ်သနည်း။ (အမှုအရာများအား အကဲဖြတ်ခြင်းအတွက် ကျွန်ုပ်တို့၏ စံနှုန်းကို ပြောင်းလဲရမည်။ အရာရာတိုင်းကို ဘုရားသခင်၏ နှုတ်ကပတ်တော်များနှင့် တောင်းဆိုချက်များအတိုင်း အကဲဖြတ်သင့်သည်။) မှန်သည်။ အမှုအရာများကို သင့်ဘာသာ မစဉ်းမစားဖြင့် မဖန်တီးနှင့်။ လူတို့သည် အစဉ်သဖြင့် ၎င်းတို့၏ ကိုယ်ပိုင် “သမ္မာတရား” ကို ဖန်တီးလိုကြသည်။ တစ်စုံတစ်ခုကို ၎င်းတို့ လုပ်ဆောင်လိုသည့်အခါတိုင်းတွင် ၎င်းတို့သည် ငြင်းခုံမှုနှင့် သဘောတရားတစ်စုံ၊ ထို့နောက် နည်းလမ်းတစ်စုံကို ထုတ်ယူလာသည်။ ပြီးလျှင် ယင်းက မှန်သည်ဖြစ်စေ၊ မမှန်သည်ဖြစ်စေ ဆောင်ရွက်သည်။ ၎င်းတို့သည် ဤအရာကို နှစ်ချီ၍ လက်တွေ့လုပ်ဆောင်ပြီး မည်သည့်ရလဒ်ကို ရရှိသည်ဖြစ်စေ ခေါင်းမာစွာဖြင့် ဖက်တွယ်ထားသည်။ သို့တိုင်အောင် ၎င်းတို့သည် စေတနာသဒ္ဓါတရားရှိသည်၊ ဖြောင့်မတ်သည်၊ ကြင်နာသည်ဟု ခံစားရဆဲဖြစ်သည်။ ၎င်းတို့ အသက်ရှင်နေထိုင်နေသည့် အရာများသည် ကောင်းသည်၊ ပြီးလျှင် ဤသည်မှာ ၎င်းတို့အား ချီးမွမ်းမှုနှင့် လေးစားမှုကို စုစည်းပေးသည်ဟု ထင်ကြပြီး ၎င်းတို့သည် ကြီးမြတ်သည်ဟု ပို၍ ထင်လာကြခြင်းဖြင့် အဆုံးသတ်ကြသည်။ လူတို့သည် အမှုကိစ္စတစ်ခုစီအတွက် ဘုရားသခင်၏ တောင်းဆိုချက်များက မည်သည့်အရာဖြစ်သည်၊ အမှုအရာတစ်ခုစီကို လုပ်ဆောင်ခြင်းအတွက် လုပ်ဆောင်မှုစည်းမျဉ်းများက မည်သည့်အရာဖြစ်သည်၊ မိမိတို့တာဝန်ကို ထမ်းဆောင်သည့် လုပ်ငန်းစဉ်တွင် ဘုရားသခင်၏ တာဝန်ပေးစေခိုင်းချက်အပေါ် သစ္စာစောင့်သိမှုကို ၎င်းတို့ ထင်ရှားစေခဲ့ခြင်း ရှိမရှိတို့ကို မည်သည့်အခါမျှ ဆင်ခြင်တွေးတောခြင်း၊ နားလည်သဘောပေါက်ရန် ကြိုးစားခြင်း၊ သို့မဟုတ် ရှာဖွေခြင်းမရှိပေ။ ဤအရာများကို ၎င်းတို့ မတွေးတောပေ။ ထိုမူမမှန်ဘဲ ကောက်ကျစ်ဆိုးယုတ်သည့် အမှုကိစ္စများကိုသာ တွေးတောသည်။ ဤသည်မှာ ကောက်ကျစ်ဆိုးယုတ်မှုကို လုပ်ဆောင်နေခြင်းမဟုတ်လော။ (ဟုတ်ပါသည်။) အပြင်ပန်းတွင် နူးညံ့သော၊ သင့်လျော်စွာ ပြုမူသော၊ ပညာတတ်ပြီး လူမှုဓလေ့များကို လိုက်နာသော၊ စေတနာသဒ္ဓါတရား၊ ဖြောင့်မတ်ခြင်း၊ ရည်မွန်ခြင်း၊ ဉာဏ်ပညာနှင့် ယုံကြည်ထိုက်ခြင်းတို့အကြောင်းကို များစွာပြောဆိုသော၊ ယဉ်ကျေးသိမ်မွေ့မှုရှိသော ရည်မွန်မှုဖြင့် စကားပြောဆိုပြီး ကြားကောင်းသောအရာများအား ပြောဆိုသော မည်သူမဆိုဖြစ်စေ ထိုသို့သောသူသည် သမ္မာတရားအား လက်တွေ့လုပ်ဆောင်ခြင်းရှိမရှိကို ကြည့်ရှုလေ့လာလော့။ သူသည် သမ္မာတရားကို မည်သည့်အခါမျှ လက်တွေ့မလုပ်ဆောင်လျှင် ကောင်းခြင်းကို အယောင်ဆောင်သည့် ကြောင်သူတော်မှလွဲ၍ အခြားမဟုတ်။ သူသည် ဒါ့မင်းကဲ့သို့ဖြစ်ပြီး အနည်းငယ်မျှ ကွာခြားခြင်းမရှိ။ အခြားလူများအား ၎င်းတို့ကို ချီးမွမ်း၍ လေးစားစေရန် လှည့်ဖြားဖို့အတွက် ကောင်းသောအပြုအမူရှိခြင်းကိုသာ အာရုံစိုက်ပြီး အသုံးပြုသောသူတို့သည် မည်သို့သောသူမျိုးဖြစ်သနည်း။ (ကြောင်သူတော်များဖြစ်သည်။) ဤလူတို့တွင် ဝိညာဉ်ရေးရာ နားလည်သဘောပေါက်မှုရှိသလော။ (မရှိပါ။) ဝိညာဉ်ရေးရာ နားလည်သဘောပေါက်မှု မရှိသူတို့သည် သမ္မာတရားကို လက်တွေ့လုပ်ဆောင်နိုင်သလော။ (မလုပ်ဆောင်နိုင်ပါ။) အဘယ်ကြောင့် မလုပ်ဆောင်နိုင်သနည်း။ (သမ္မာတရားက မည်သည့်အရာဖြစ်သည်ကို ၎င်းတို့ နားမလည်သောကြောင့် လူတို့က ကောင်းသည်ဟုမြင်သော အပြင်ပန်းတွင် ကောင်းသည့် အပြုအမူနှင့် အမှုအရာအချို့ကို သမ္မာတရားအဖြစ် ယူ၍သာ လက်တွေ့လုပ်ဆောင်ကြသည်။) ယင်းသည် အဓိကအချက်မဟုတ်။ သမ္မာတရားကို ၎င်းတို့ မည်မျှ နားမလည်သည်ဖြစ်စေ အမှုအရာများအား လုပ်ဆောင်ခြင်း၏ အချို့သော သိသာသည့် စည်းမျဉ်းများကို သိဆဲမဖြစ်သလော။ သင်သည် ၎င်းတို့အား ၎င်းတို့တာဝန်ကို မည်သို့ထမ်းဆောင်ရမည်ကို ပြောသောအခါ ၎င်းတို့ နားမလည်နိုင်သလော။ ဤသို့သောလူတို့တွင် စရိုက်လက္ခဏာတစ်ခုရှိသည်။ ၎င်းတို့တွင် သမ္မာတရားကို လက်တွေ့လုပ်ဆောင်ရန် ရည်ရွယ်ချက်မရှိ။ မည်သည့်အရာကို သင်ပြောသည်ဖြစ်စေ သင့်ကို ၎င်းတို့ နားထောင်မည်မဟုတ်။ ၎င်းတို့သည် ၎င်းတို့ ကျေနပ်သလိုသာ လုပ်ဆောင်ပြီး ပြောဆိုလိမ့်မည်။ ယခုတစ်လောတွင် အန္တိခရစ်များ၏ သရုပ်သကန်အမျိုးမျိုးကို ငါတို့ မကြာခဏပြောဆိုနေကြသည်။ သင့်အနီးတွင်ရှိသူများကို ကြည့်လော့။ မည်သူက ပြောင်းလဲမှုတစ်ခုခုကို ပြပြီးဖြစ်သည်၊ မည်သူ၏ အပြုအမူနှင့် အမှုအရာများကို လုပ်ဆောင်သည့် စည်းမျဉ်းများက လုံးဝ မပြောင်းလဲသည်၊ မည်သူ၏ စိတ်နှလုံးက သင်မည်သို့ မိတ်သဟာယပြုသည်ဖြစ်စေ တို့ထိခံရခြင်းမရှိဘဲရှိနေသည်၊ မည်သူက မပြောင်းလဲသေးသည်၊ သို့မဟုတ် ပြောင်းလဲရန် မရည်ရွယ်သေးသည်၊ မည်သူက သင့်မိတ်သဟာယ၏ အကြောင်းအရာကို မိမိတို့ကိုယ်ကိုဖြင့် ချိတ်ဆက်နိုင်လျှင်ပင် အမှုအရာများကို မိမိတို့ ကျေနပ်သလို ဆက်လက်လုပ်ဆောင်နေသည်ဆိုသည်တို့ကို ကြည့်လော့။ ဤသို့သောလူများကို သင်တို့ ကြုံတွေ့ပြီးဖြစ်သလော။ ကြုံတွေ့ပြီး ဖြစ်သည်မဟုတ်လော။ ခေါင်းဆောင်နှင့် အမှုဆောင်အချို့သည် အဘယ်ကြောင့် ဖြုတ်ချခံရသနည်း။ သမ္မာတရားကို ၎င်းတို့ လက်တွေ့မလုပ်ဆောင်သောကြောင့်ဖြစ်သည်။ တကယ့်အလုပ်ကို မလုပ်သောကြောင့် ဖြစ်သည်။ ၎င်းတို့သည် အယူဝါဒမျိုးစုံကို နားလည်သည်။ ပြီးလျှင် ၎င်းတို့၏ ကိုယ်ပိုင်နည်းများဖြင့် မလျှော့တမ်း လုပ်ဆောင်သည်။ သမ္မာတရားစည်းမျဉ်းများကို သင်မည်သို့ မိတ်သဟာယပြုသည်ဖြစ်စေ ၎င်းတို့၏ ကိုယ်ပိုင်စည်းကမ်းတစ်စုံ ရှိဆဲဖြစ်ကာ ၎င်းတို့၏ ကိုယ်ပိုင်အမြင်များကို ဖက်တွယ်ထားပြီး မည်သူ့ကိုမျှ နားမထောင်ပေ။ ၎င်းတို့ ဆန္ဒရှိသလိုသာ လုပ်ဆောင်သည်။ သင်က တစ်ခုကို ပြောပြီး ၎င်းတို့က အခြားတစ်ခုကို လုပ်ဆောင်သည်။ ဤသို့သော ခေါင်းဆောင်များနှင့် အမှုဆောင်များကို ဖြုတ်ချသင့်သည်။ မှန်သလော။ (မှန်သည်။) အမှန်ပင် ဖြုတ်ချသင့်သည်။ ဤလူတို့သည် မည်သည့်လမ်းကြောင်းပေါ်တွင် ရှိသနည်း။ (အန္တိခရစ်၏ လမ်းကြောင်းဖြစ်သည်။) အန္တိခရစ်၏လမ်းကြောင်းကို လျှောက်ခြင်းသည် အချိန်အတော်အတန် ပေးလိုက်ပါက ၎င်းတို့ကိုယ်တိုင် အန္တိခရစ် ဖြစ်လာလိမ့်မည်။ မည်မျှကြာမည်ဆိုသည်နှင့်သာ သက်ဆိုင်သည်။ သင်က ၎င်းတို့နှင့် သမ္မာတရားကို မည်သို့ မိတ်သဟာယဖွဲ့သည်ဖြစ်စေ ၎င်းတို့က လက်မခံသေးဘဲ လုံးဝ မပြောင်းလဲလျှင် ယင်းသည် အမှန်ပင် ဒုက္ခပေးသည်။ ပြီးလျှင် ၎င်းတို့သည် အန္တိခရစ်ဖြစ်လာခဲ့ပြီး ဖြစ်သည်။

ယနေ့ပြောခဲ့သော ဇာတ်လမ်းမှ သင်တို့ရရှိခဲ့သော အကြီးဆုံး လှုံ့ဆော်မှုမှာ အဘယ်နည်း။ ယင်းသည် လူတို့အနေဖြင့် လမ်းလွဲရန် လွယ်ကူသည်။ လူတို့အတွက် လမ်းလွဲရန် လွယ်ကူသည်မှာ အဘယ်ကြောင့်နည်း။ ပထမဦးစွာ လူတို့၌ ဖောက်ပြန်ပျက်စီးသော စိတ်သဘောထားများရှိသည်။ ဒုတိယအနေဖြင့် လူတို့၏ အသက်အရွယ်က မည်သို့ဖြစ်စေ ၎င်းတို့၏ အတွေးများတွင်၊ ၎င်းတို့၏ စိတ်နှလုံးအတွင်းပိုင်းထဲတွင် လစ်ဟာခြင်းမရှိပေ။ ဤသို့ဆိုလျှင် ဤဇာတ်လမ်းက သင်တို့အား မည်သည့် အကြံပေးစကားများကို ပေးသနည်း။ လူတို့အနေဖြင့် လမ်းလွဲရန် လွယ်ကူသည်။ ယင်းသည် ပထမတစ်ခုဖြစ်သည်။ ဒုတိယအနေဖြင့် လူတို့သည် ၎င်းတို့ ကောင်းမွန်ပြီး မှန်ကန်သည်ဟု ယုံကြည်သည့်အရာကို သမ္မာတရားဖြစ်သကဲ့သို့ လိုက်နာစောင့်ထိန်းတတ်ကြပြီး ကျမ်းစာအသိပညာနှင့် ဝိညာဉ်ရေးရာ အယူဝါဒများကို လက်တွေ့လုပ်ဆောင်ရန် ဘုရားနှုတ်ကပတ်တော်များအဖြစ် မှတ်ယူကြသည်။ ဤပြဿနာနှစ်ခုကို နားလည်ပြီးနောက်တွင် အနာဂတ်၌ သင်တို့လျှောက်သင့်သည့် လမ်းကြောင်းအတွက်နှင့် အနာဂတ်တွင် သင်တို့ထမ်းဆောင်ရမည့် တာဝန်တစ်ခုစီအတွက် သင်တို့၌ မည်သည့် အသစ်သော နားလည်မှု၊ အယူအဆများ၊ သို့မဟုတ် အစီအစဉ်များရှိသနည်း။ (အနာဂတ်တွင် အမှုအရာများကို လုပ်ဆောင်သောအခါ ကျွန်ုပ်တို့က မှန်သည်ဟု ယုံကြည်သည့်အရာကို မလုပ်ဆောင်သင့်။ ရှေးဦးစွာ ကျွန်ုပ်တို့၏ အတွေးများသည် ဘုရားသခင် လိုအင်ဆန္ဒရှိသည့်အရာနှင့် ကိုက်ညီသလော၊ ဘုရားသခင်၏ တောင်းဆိုချက်များနှင့် ကိုက်ညီသလောဆိုသည်ကို ထည့်စဉ်းစားသင့်သည်။ ဘုရားနှုတ်ကပတ်တော်တွင် လက်တွေ့လုပ်ဆောင်ခြင်းအတွက် စည်းမျဉ်းများကို ရှာသင့်သည်။ ထို့နောက် ရှေ့ဆက်သင့်သည်။ ဤနည်းအားဖြင့်သာ ကျွန်ုပ်တို့သည် သမ္မာတရားကို လက်တွေ့လုပ်ဆောင်နေသည်ကိုလည်းကောင်း၊ ဘုရားသခင်အပေါ် ကျွန်ုပ်တို့၏ ယုံကြည်မှုတွင် ကျွန်ုပ်တို့ လျှောက်နေသည့်လမ်းကြောင်းသည် မှန်ကန်သည်ဟုလည်းကောင်း သေချာနိုင်သည်ဖြစ်သည်။) သင်တို့သည် ဘုရားနှုတ်ကပတ်တော်နှင့် ပတ်သက်ပြီး အားစိုက်ထုတ်ရမည်။ သင်၏ ကိုယ်ပိုင်ယူဆချက်များထားရှိခြင်းကို ရပ်လော့။ သင့်တွင် ဝိညာဉ်ရေးရာ နားလည်သဘောပေါက်မှုမရှိ။ သင့်အစွမ်းအစက ညံ့ဖျင်းသည်။ ပြီးလျှင် သင် အကြံထုတ်လိုက်သည့် အယူအဆများက မည်မျှ ကြီးကျယ်ခမ်းနားပါစေ ယင်းတို့သည် သမ္မာတရားမဟုတ်။ သင်လုပ်ဆောင်ခဲ့သည့်အရာသည် အပြစ်အနာအဆာကင်းပြီး မှန်ကန်သည်ဟု သင်ယုံကြည်မှုရှိလျှင်ပင် မိတ်သဟာယဖွဲ့ပြီး အတည်ပြုရန်အတွက် ညီအစ်ကိုမောင်နှမများထံ ယူဆောင်လာသင့်ဆဲ ဖြစ်သည်၊ သို့မဟုတ် သက်ဆိုင်မှုရှိသော ဘုရားနှုတ်ကပတ်တော်များနှင့် ယှဉ်ကြည့်သင့်သည်။ ဤနည်းဖြင့် ရာနှုန်းပြည့် အပြစ်အနာအဆာကင်းမှုကို သင်ရရှိနိုင်သလော။ ရချင်မှရပေမည်။ သမ္မာတရားစည်းမျဉ်းများနှင့် ဘုရားသခင်ပြောခဲ့သည့်အရာ၏ အရင်းအမြစ်ကို သင် အပြည့်အဝ သဘောပေါက်ပြီးခြင်းမရှိလျှင် သင်၏ လက်တွေ့လုပ်ဆောင်မှု၌ လမ်းလွဲမှုအချို့ ရှိနိုင်ဆဲ ဖြစ်သည်။ ယင်းသည် ကဏ္ဍတစ်ခုဖြစ်သည်။ ဒုတိယကဏ္ဍမှာ အဘယ်နည်း။ လူတို့သည် ဘုရားနှုတ်ကပတ်တော်များထံမှ ကင်းကွာလျှင် ၎င်းတို့၏ လုပ်ရပ်များက မည်မျှဆင်ခြင်တုံတရားရှိသည့်ပုံစံ ရှိသည်ဖြစ်စေ၊ မည်မျှလက်ခံနိုင်ဖွယ်ရှိသည့်ပုံစံ ရှိသည်ဖြစ်စေ သမ္မာတရားကို အစားမထိုးနိုင်ပေ။ သမ္မာတရားကို အစားမထိုးနိုင်သည့် မည်သည့်အရာမဆို သမ္မာတရားမဟုတ်သကဲ့သို့ အပြုသဘောဆောင်သောအရာမဟုတ်။ ယင်းက အပြုသဘောဆောင်သောအရာ မဟုတ်လျှင် မည်သည့်အရာဖြစ်သနည်း။ ယင်းသည် အသေအချာပင် ဘုရားသခင်ကို ကျေနပ်စေသည့်အရာတစ်ခုမဟုတ်သကဲ့သို့ သမ္မာတရားနှင့်လည်း မကိုက်ညီပေ။ ယင်းသည် ဘုရားသခင် ရှုတ်ချသည့်အရာတစ်ခုဖြစ်သည်။ ဘုရားသခင် ရှုတ်ချသည့်အရာတစ်ခုကို သင်လုပ်ဆောင်လျှင် အကျိုးဆက်များက မည်သည့်အရာ ဖြစ်မည်နည်း။ သင်သည် ဘုရားသခင်အား သင့်ကို အလွန်မုန်းတီးစေလိမ့်မည်။ ဘုရားသခင်ဆီမှ လာခြင်းမဟုတ်သောအရာ အားလုံးသည် အပျက်သဘောဆောင်သောအရာများ ဖြစ်ပြီး ယင်းတို့သည် စာတန်ထံမှ လာသည်။ လူအချို့သည် ဤအရာကို နားမလည်ကောင်းမလည်နိုင်ပေ။ သင်တို့ အတွေ့အကြုံရသည်နှင့်အမျှ တဖြည်းဖြည်းချင်း နားလည်လာစေလော့။

ယနေ့တွင် အကြောင်းအရာတစ်ခုကို ငါတို့ အလေးအနက် ဝေဖန်နေခဲ့သည်။ မည်သည့်အရာကို ငါတို့ ဝေဖန်နေသနည်း။ ဝက်မကြီးတစ်ကောင်ကို ဒေါ်ဝက်အဖြစ် ရည်ညွှန်းပြောခြင်းကိစ္စ ဖြစ်သည်။ မှန်သလော။ ဝက်တစ်ကောင်ကို “ဒေါ်ဝက်” ဟု ခေါ်ခြင်းသည် ရှက်ဖွယ်ဖြစ်သလော။ (ဖြစ်ပါသည်။) ယင်းသည် ရှက်ဖွယ်ကိစ္စတစ်ခု ဖြစ်သည်။ လူတို့သည် အစဉ်သဖြင့် ဂုဏ်ပြုသော ဂုဏ်ပုဒ်တစ်ခုရှိလိုသည်။ ဤ “ဂုဏ်”က မည်သည့်နေရာမှ လာသနည်း။ “ဂုဏ်” ဆိုသည်မှာ မည်သည့်အရာကို ရည်ညွှန်းသနည်း။ ဝါရင့်မှုနှင့် သက်ဆိုင်သလော။ (သက်ဆိုင်ပါသည်။) အစဉ်သဖြင့် သက်ကြီးသူတစ်ဦးအဖြစ် အလေးထားခံလိုခြင်း၊ ဝါရင့်မှုကို အစဉ်အာရုံစိုက်ခြင်းသည် ကောင်းသလော။ (မကောင်းပါ။) ဝါရင့်မှုကို အာရုံစိုက်ခြင်းသည် အဘယ်ကြောင့် မကောင်းသနည်း။ ဝါရင့်မှုကို အာရုံစိုက်ခြင်း၏ အရေးပါမှုက မည်သည့်အရာဖြစ်သည်ကို သင်စိစစ်သင့်သည်။ ဤသို့ ပြောလိုက်ခြင်းက အလွန်ရိုးရှင်းသည်။ “ဘုရားသခင်က လူတို့အား ဝါရင့်မှုအပေါ် အာရုံစိုက်ခွင့်မပြုပေ။ သို့ဖြစ်၍ သင်သည် အဘယ်ကြောင့် ယင်းနှင့်ပတ်သက်၍ အသိတရားမဲ့စွာ ဆွေးနွေးနေသနည်း။ သင်သည် ယဉ်ကျေးဟန်ဆောင်လျက် အဓိပ္ပာယ် မရှိသည့်အရာကို ပြောနေသည်။ သင်သည် တာဝန်ထမ်းဆောင်စဉ်တွင် ဘုရားအိမ်တော်၏ အကျိုးစီးပွားများကို မည်သည့်အခါမျှ ထည့်မစဉ်းစားဘဲ အစဉ်သဖြင့် ယင်းတို့ကို သစ္စာဖောက်နေသည်။ တစ်စုံတစ်ခု၌ သင်၏ ကိုယ်ပိုင်အကျိုးစီးပွားများ ပါဝင်သောအခါ သင်သည် ဘုရားအိမ်တော်၏ အကျိုးစီးပွားများကို သစ္စာဖောက်ရန် တွန့်ဆုတ်မည်မဟုတ်။ သင်သည် လူကောင်းတစ်ယောက်ကဲ့သို့ ပြုမူလုပ်ဆောင်လျက် မည်သူကို အရူးလုပ်ရန် ကြိုးစားနေသနည်း။ သင်သည် ကောင်းသည်ဟု မှတ်ယူဖို့ ထိုက်တန်သလော” ဟူ၍ ဖြစ်သည်။ ဤသို့ ပြောခြင်းသည် လက်ခံဖွယ်ဖြစ်မည်လော။ (ဖြစ်ပါမည်။) ပို၍ပင် ကြမ်းတမ်းစေရန် မည်သည့်အရာကို ပြောသင့်သနည်း။ “သင်သည် မည်သည့်အရာကို ဗလုံးဗထွေးပြောနေသနည်း။ သင်သည် သမ္မာတရားကို နားလည်ခြင်းလုံးဝမရှိသည့် မိုက်မဲသော ဝက်တစ်ကောင်၊ နုံအသူတစ်ဦးသာ ဖြစ်သည်။ သင်သည် မည်သည့်အရာအဖြစ် ဟန်လုပ်နေသနည်း။ သင်သည် ပညာသင်ကြားပြီးဖြစ်သည်။ ယဉ်ကျေးမှုရှိသည်။ ဘုရားကို ယုံကြည်သည်။ ဘုရားနှုတ်ကပတ်တော်များစွာကို ဖတ်ပြီး ဘုရားသခင်ကို အလွန်ကောင်းစွာ ယုံကြည်သည်ဟု သင်ထင်ဆဲဖြစ်သည်။ သို့သော် အဆုံးတွင် သမ္မာတရားကို လက်တွေ့လုပ်ဆောင်ခြင်းဆိုသည်မှာ မည်သည့်အရာကို ဆိုလိုသည်ကိုပင် မသိ။ သင်သည် မိုက်မဲသော ဝက်တစ်ကောင်၊ လုံးဝ ငတုံးငအတစ်ကောင်သာ ဖြစ်သည်မဟုတ်လော” ဟူ၍ ဖြစ်သည်။ ဤဇာတ်လမ်းမှာ ဤအထိဖြစ်သည်။ ယခုတွင် မိတ်သဟာယ၏ အဓိကအကြောင်းအရာကို ပြန်သွားကြစို့။

အန္တိခရစ်တို့၏ စဉ်းလဲသည့်၊ ထင်တိုင်းကြဲကာ အာဏာရှင်ဆန်သည့် အပြုအမူနှင့် လူတို့အား သူတို့ကို မည်သို့အတင်းအကျပ်နာခံစေပုံတို့ကို စိတ်ဖြာလေ့လာဆွေးနွေးခြင်း

၁။ အန္တိခရစ်တို့၏ စဉ်းလဲသည့် အပြုအမူကို စိတ်ဖြာလေ့လာဆွေးနွေးခြင်း

ယခင်တစ်ခေါက်က အန္တိခရစ်တို့ သရုပ်သကန်များ၏ ငါးခုမြောက်အချက်ဖြစ်သည့် ၎င်းတို့သည် လူတို့ကို အထင်အမြင်မှားစေကာ သိမ်းသွင်းစည်းရုံး၍ ခြိမ်းခြောက်ပြီး ထိန်းချုပ်လေ၏ ဆိုသည်ကို ငါတို့ မိတ်သဟာယပြုခဲ့သည်။ ယနေ့တွင် အချက်ခြောက်ဖြစ်သည့် သူတို့သည် စဉ်းလဲသော နည်းလမ်းများဖြင့် ပြုမူကြ၏၊ ထင်တိုင်းကြဲပြီး အာဏာရှင်ဆန်ကြ၏၊ အခြားသူများနှင့် မည်သည့်အခါမျှ မိတ်သဟာယမဖွဲ့ကြ၊ ထို့ပြင် အခြားသူများအား သူတို့ကို အတင်းအကျပ် နာခံစေ၏ ဆိုသည်ကို ငါတို့ မိတ်သဟာယဖွဲ့မည်။ ဤအချက်နှင့် အချက်ငါးတွင် ကွာခြားမှုတစ်ခုရှိသလော။ စိတ်သဘောထားနှင့်ပတ်သက်လျှင် အကြီးစား ကွာခြားမှုမရှိ။ နှစ်ခုလုံး၏ လုပ်ရပ်များမှာ အာဏာကို လက်မလွှတ်တမ်း အသုံးချခြင်းနှင့် ထင်ရာမြင်ရာ၊ အာဏာရှင်ဆန်စွာ လုပ်ဆောင်ခြင်းတို့သာ ဖြစ်သည်။ စိတ်သဘောထားနှစ်ခုလုံးက ကောက်ကျစ်ဆိုးယုတ်သည်၊ မာနထောင်လွှားသည်၊ စိတ်နှလုံးမာကျောသည်၊ ကြမ်းတမ်းသည်၊ စိတ်သဘောထားများက အတူတူဖြစ်သည်။ သို့ရာတွင် အချက်ခြောက်က အန္တိခရစ်များ၏ အခြား ထင်ရှားသော သရုပ်သကန်တစ်ခုကို မီးမောင်းထိုးပြသည်။ ယင်းမှာ ၎င်းတို့၏ လုပ်ရပ်များသည် စဉ်းလဲသည်ဟူ၍ ဖြစ်သည်။ ဤအရာတွင် အန္တိခရစ်တို့ လုပ်ရပ်များ၏ သဘာဝနှင့် ဆက်စပ်နေသည်။ ယခုတွင် “စဉ်းလဲသော” ဟူသည့် စကားကို ဦးစွာ ဆွေးနွေးကြစို့။ အပေါ်ယံတွင် “စဉ်းလဲသော” ဆိုသည်မှာ ယုတ်ညံ့ရိုင်းစိုင်းသော သို့မဟုတ် ချီးကျူးသောစကားတစ်လုံးဖြစ်သလော။ လူတစ်ယောက်က စဉ်းလဲသောအရာတစ်ခုကို လုပ်ဆောင်လျှင် ထိုအရာသည် ကောင်းသလော သို့မဟုတ် ဆိုးသလော။ (ဆိုးပါသည်။) လူတစ်ယောက်သည် စဉ်းလဲစွာ ပြုမူဆောင်ရွက်သည်ဟု ဆိုလျှင် ဤသူသည် ကောင်းသလော သို့မဟုတ် ဆိုးသလော။ သိသာထင်ရှားစွာပင် လူတို့၏ အမြင်များနှင့် ခံစားချက်များအရ စဉ်းလဲစွာ ပြုမူလုပ်ဆောင်သောသူတစ်ဦးသည် ဆန်ကုန်မြေလေးဖြစ်သော အရိုင်းအစိုင်းတစ်ကောင် ဖြစ်သည်ဟူ၍ ဖြစ်သည်။ လူတစ်ယောက်သည် စဉ်းလဲသောအရာတစ်ခုကို ကြုံရလျှင် ယင်းသည် ပျော်ရွှင်ရန် အကြောင်းတရားဖြစ်သလော၊ သို့မဟုတ် ထိုသူကို ကျောချမ်းစေသလော။ (ကျောချမ်းဖွယ်ဖြစ်ပါသည်။) ဤသည်မှာ ရိုးရှင်းစွာပင် ကောင်းသောအရာတစ်ခုမဟုတ်။ အတိုချုပ်အားဖြင့် အပေါ်ယံတွင် “စဉ်းလဲသော” ဟူသည်မှာ နိမ့်ကျသော ဝေါဟာရဖြစ်သည်။ လုပ်ရပ်သက်သက်ကို ဖော်ပြသည်ဖြစ်စေ၊ လူတစ်ယောက်၏ လုပ်ဆောင်ပုံကို ဖော်ပြသည်ဖြစ်စေ ယင်းတို့ထဲမှ တစ်ခုမျှ အပြုသဘောမဆောင်ပေ။ ယင်းသည် အသေအချာပင် အပျက်သဘောဆောင်သည်။ ယခုတွင် စဉ်းလဲခြင်း၏ သရုပ်သကန်များက မည်သည့်အရာဖြစ်သည်ကို ဦးစွာ ရှင်းလင်းကြစို့။ စဉ်းလဲသောဟု ခေါ်ပြီး အဘယ်ကြောင့် လှည့်ဖြားသောဟု မခေါ်သနည်း။ ဤတွင် “စဉ်းလဲသော” ဟူသည့် စကားသည် မည်သည့်အထူးသွယ်ဝိုက်ညွှန်းဆိုမှု ရှိသနည်း။ စဉ်းလဲခြင်းသည် လှည့်ဖြားခြင်းထက် ပို၍လေးနက်သည်။ ကောက်ကျစ်စဉ်းလဲစွာ ပြုမူသောသူတစ်ဦးကို လူတို့အနေဖြင့် ထွင်းဖောက်သိမြင်နိုင်ရန် အချိန်ပိုကြာပြီး ပို၍ခက်ခဲသည် မဟုတ်လော။ (ခက်ခဲပါသည်။) ဤမျှပင် သိသာသည်။ ထို့ကြောင့် “စဉ်းလဲသော” ဟူသည့် ဝေါဟာရကို ရှင်းပြရန်အတွက် သင်တို့အားလုံး သဘောပေါက်နားလည်နိုင်သည့် စကားများကို အသုံးပြုလော့။ ဤတွင် “စဉ်းလဲသော” ဟူသည်မှာ မသိမသာ အန္တရာယ်ရှိပြီး ဉာဏ်များခြင်းကို ဆိုလိုသည်။ ပုံမှန်မဟုတ်သော အပြုအမူကို ရည်ညွှန်းသည်။ ထိုသို့သောလူများ တွေးနေသည့်အရာ သို့မဟုတ် လုပ်ဆောင်နေသည့်အရာက မည်သည့်အရာဖြစ်သည်ကို မမြင်နိုင်သည့် သာမန်လူအတွက် ဤပုံမှန်မဟုတ်ခြင်းသည် နက်နဲစွာ ဖုံးကွယ်ထားပြီး ထိုးဖောက်မြင်နိုင်ရန် ခက်ခဲသည်ကို ရည်ညွှန်းသည်။ တစ်နည်းအားဖြင့် ဤသို့သောလူမျိုး၏ လုပ်ရပ်များ၏ နည်းလမ်းများ၊ ကြံရွယ်ချက်များ၊ စမှတ်များသည် နားလည်သဘောပေါက်ရန် အထူးပင်ခက်ခဲသည်။ ပြီးလျှင် တစ်ခါတစ်ရံတွင် ၎င်းတို့၏ အပြုအမူသည် ခိုးကြောင်ခိုးဝှက်နိုင်ပြီး ပုန်းလျှိုးကွယ်လျှိုးနိုင်သည်။ အတိုချုပ်အားဖြင့် လူတစ်ဦး၏ စဉ်းလဲမှု၏ အမှန်တကယ်ဖြစ်သော သရုပ်သကန်နှင့် အခြေအနေကို ဖော်ပြနိုင်သော ဝေါဟာရတစ်ခုရှိသည်။ ယင်းမှာ “ပွင့်လင်းမြင်သာမှု မရှိခြင်း” ဖြစ်ပြီး ထိုသူအား အခြားလူတို့က ဉာဏ်မမီနိုင်ခြင်းနှင့် နားမလည်နိုင်ခြင်း ဖြစ်စေသည်။ အန္တိခရစ်များ၏ လုပ်ရပ်များတွင် ဤသဘာဝရှိသည်။ ဆိုလိုသည်မှာ တစ်စုံတစ်ခုကို လုပ်ဆောင်ခြင်းအတွက် ၎င်းတို့၏ ရည်ရွယ်ချက်မှာ ရိုးစင်းခြင်း မရှိသည်ကို သင်သဘောပေါက်ပြီး ခံစားမိသောအခါ အလွန်ကြောက်မက်ဖွယ်ရာဖြစ်သည်ဟု သင်မြင်သည်။ သို့တိုင်အောင် တိုတောင်းသော အချိန်အတွင်းတွင်ဖြစ်စေ၊ အကြောင်းပြချက်တစ်ခုခုကြောင့်ဖြစ်စေ ၎င်းတို့၏ အကြောင်းရင်းများနှင့် ရည်ရွယ်ချက်များကို သင် မရိပ်စားမိနိုင်သေးဘဲ ၎င်းတို့၏ လုပ်ရပ်များသည် စဉ်းလဲသည်ဟုသာ သင် အမှုမဲ့အမှတ်မဲ့ ခံစားမိနေသည်။ ၎င်းတို့သည် သင့်အား ဤခံစားချက်မျိုးကို အဘယ်ကြောင့်ပေးသနည်း။ တစ်ဖက်တွင် ဤသည်မှာ ၎င်းတို့ပြောသည့်၊ လုပ်ဆောင်သည့် အရာကို မည်သူမျှ အာရုံမခံစားကြည့်နိုင်သောကြောင့်ဖြစ်သည်။ အခြားတစ်ဖက်တွင် ၎င်းတို့သည် မကြာခဏ ဝေ့ဝိုက်၍ ပြောဆိုသည်။ သင့်ကို လမ်းလွဲစေပြီး နောက်ဆုံးတွင် ၎င်းတို့၏ မည်သည့်ပြောဆိုချက်များက မှန်သည်၊ မည်သည့်ပြောဆိုချက်များက မှားသည်၊ ၎င်းတို့စကားများက အမှန်တကယ်တွင် မည်သည့်အရာကို ဆိုလိုသည်တို့ကို သင့်အား မသေမချာဖြစ်စေသည်။ ၎င်းတို့ လိမ်ညာသောအခါတွင် အမှန်တရားဖြစ်သည်ဟု သင်ထင်သည်။ မည်သည့်ပြောဆိုချက်က မှန်သည်၊ သို့မဟုတ် မှားသည်ကို သင်မသိ။ ပြီးလျှင် သင်သည် အရူးလုပ်ခံရသည်၊ လှည့်စားခံရသည်ဟု မကြာခဏ ခံစားရသည်။ အဘယ်ကြောင့် ဤခံစားချက် ဖြစ်ပေါ်သနည်း။ ဤသည်မှာ အဘယ်ကြောင့်ဆိုသော် ဤသို့သောလူများသည် မည်သည့်အခါမျှ ပွင့်လင်းမြင်သာစွာ မလုပ်ဆောင်သောကြောင့် ဖြစ်သည်။ ၎င်းတို့ မည်သည့်အရာကို လုပ်ဆောင်နေသည်၊ သို့မဟုတ် မည်သည့်အရာဖြင့် အလုပ်ရှုပ်နေသည်ဆိုသည်ကို သင်ရှင်းလင်းစွာ မမြင်နိုင်ဘဲ ဤသို့ဖြင့် သင်သည် ၎င်းတို့အား မလွှဲမရှောင်သာ သံသယဝင်သည်။ အဆုံးတွင် ၎င်းတို့၏ စိတ်သဘောထားသည် လှည့်ဖြားတတ်ကြောင်း၊ မသိမသာဖြင့် အန္တရာယ်များကြောင်းနှင့် ကောက်ကျစ်ဆိုးယုတ်ခြင်းလည်း ရှိကြောင်းကို သင်မြင်သည်။ “စဉ်းလဲသော” ဟူသည့်စကားသည် နက်နဲပြီး လူတို့အတွက် အလွန်ပင် ထူးခြားပုံပေါ်သည်။ သို့သော် “ပွင့်လင်းမြင်သာမှု မရှိခြင်း” ဟူသည့် အလွန် ရိုးရှင်းသော စကားရပ်တစ်ခုအနေဖြင့် အဘယ်ကြောင့် ရှင်းပြသနည်း။ ဤစကားရပ်တွင် သွယ်ဝိုက်ရည်ညွှန်းသော အဓိပ္ပာယ်တစ်ခုရှိသည်။ ဤသွယ်ဝိုက်ညွှန်းဆိုသော အဓိပ္ပာယ်မှာ အဘယ်နည်း။ ယင်းမှာ အန္တိခရစ်များသည် တစ်စုံတစ်ခုကို လုပ်ဆောင်လိုသောအခါ သင့်အား အယောင်ဆောင် ပုံရိပ်တစ်ခုကို မကြာခဏပြပြီး ယင်းကို သင်ထိုးထွင်းသိမြင်ရန် ခက်ခဲအောင် လုပ်ဆောင်သည်။ ဥပမာ အန္တိခရစ်တစ်ဦးသည် သင်၏ ဘယ်ဘက်ပါးကို ရိုက်လိုလျှင် သူ၏ ရိုက်ချက်ကို သင်၏ ညာဘက်ပါးသို့ ချိန်ရွယ်မည် ဖြစ်သည်။ သင်၏ ညာဘက်ပါးကို ကာကွယ်ရန်အတွက် သင်ရှောင်သောအခါတွင် ၎င်းတို့က သင်၏ ဘက်ဘက်ပါးကို အောင်မြင်စွာ ရိုက်လိုက်ပြီး ဤသို့ဖြင့် ၎င်းတို့၏ ပန်းတိုင် ဖြစ်မြောက်အောင်မြင်လေသည်။ ဤသည်မှာ စဉ်းလဲခြင်း ဖြစ်ပြီး အကြံအစည်များဖြင့် ပြည့်နေခြင်း ဖြစ်သည်။ ၎င်းတို့နှင့် အပြန်အလှန်ဆက်ဆံပြီး ပေါင်းသင်းဆက်ဆံမှု ရှိသူတိုင်းသည် ၎င်းတို့၏ တွက်ချက်မှုများအတွင်းတွင် ရှိသည်။ ၎င်းတို့သည် အဘယ်ကြောင့် အစဉ်တွက်ချက်နေသနည်း။ သူတို့သည် လူတို့ကို ထိန်းချုပ်လိုခြင်းနှင့် ထိုလူတို့၏ စိတ်နှလုံးကို သိမ်းပိုက်လိုခြင်းတို့အပြင် လူတိုင်းထံမှ အကျိုးအမြတ်များကိုလည်း ရယူလိုကြသည်။ ထို့အပြင် ဤသို့သောလူများ၌ ကောက်ကျစ်ဆိုးယုတ်သော စိတ်သဘောထားတစ်မျိုးကိုလည်း သင် ရှာဖွေတွေ့ရှိနိုင်သည်။ ၎င်းတို့သည် အခြားလူများအား အမြတ်ထုတ်ရသည်ကိုဖြစ်စေ၊ အခြားလူများ၏ အားနည်းချက်များကို လှောင်ပြောင်ရန်အတွက် ၎င်းတို့၏ ကိုယ်ပိုင်အားသာချက်များအား အသုံးချရသည်ကိုဖြစ်စေ အထူးပင် မွေ့လျော်သည်။ ပြီးလျှင် ၎င်းတို့သည် လူတို့အား ကစားရသည်ကို မွေ့လျော်သည်။ ဤသည်မှာ ၎င်းတို့၏ ကောက်ကျစ်ဆိုးယုတ်မှု သရုပ်သကန်ဖြစ်သည်။ လောကီဆိုင်ရာ အသုံးအနှုန်းတွင် ဤသို့သောလူများကို စဉ်းလဲသည်ဟု သတ်မှတ်ကြသည်။ သာမန်လူတို့က “အသက်ကြီးသောလူတို့သာ စဉ်းလဲနိုင်သည်။ လူငယ်များသည် အတွေ့အကြုံမရှိ၊ သို့မဟုတ် လောကီ ဉာဏ်ပညာမရှိ။ ထို့ကြောင့် ၎င်းတို့သည် အဘယ်သို့ လိမ္မာပါးနပ်နိုင်သနည်း” ဟု တွေးကြသည်။ ဤပြောဆိုချက်သည် မှန်ကန်သလော။ မမှန်ကန်ပေ။ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားသည် အသက်အရွယ်ပေါ်တွင် မမူတည်ပေ။ ၎င်းတို့သည် ဤစိတ်သဘောထားဖြင့် မွေးဖွားလာခြင်းဖြစ်သည်။ ၎င်းတို့က ပိုမိုငယ်ရွယ်ပြီး အတွေ့အကြုံနည်းသောအချိန်၌ ဤသို့သော ကျိတ်ကြံစည်ခြင်းကို ၎င်းတို့ ပါဝင်လုပ်ဆောင်ခြင်းသည် ပို၍ အခြေခံကျကောင်းကျနိုင်ပြီး ပြောင်မြောက်ခြင်း ပို၍ နည်းကောင်းနည်းနိုင်သည်။ ၎င်းတို့ အသက်ကြီးသောအခါ၌ အပြစ်ဆိုဖွယ် မရှိတော့ပေ။ လုပ်ရပ်များကို လုံနေအောင် ဖုံးဖိထားပြီး လူအများစုအတွက် လုံးလုံးလျားလျား နားမလည်နိုင်သော ထိုနတ်ဆိုးဘုရင်အိုများကဲ့သို့ ဖြစ်သည်။

“စဉ်းလဲသော” ဟူသည့် စကားကို ငါ ယခု အကြမ်းဖျင်းရှင်းပြခဲ့ပြီးဖြစ်သည်။ ထို့ကြောင့် ယခုတွင် စဉ်းလဲခြင်း၏ သတ်သတ်မှတ်မှတ် အခြေအနေများနှင့် သရုပ်သကန်များကို မိတ်သဟာယပြုကြစို့။ ဤအရာကို မိတ်သဟာယ မဖွဲ့ထိုက်သလော။ ဤအရာကို ငါတို့ မိတ်သဟာယမဖွဲ့လျှင် ယင်းတို့ကို သင်တို့ ပိုင်းခြားသိမြင်နိုင်မည်လော။ ယင်းတို့ကို သင်တို့ ရှင်းရှင်းလင်းလင်း သိမြင်နိုင်သလော။ (ရှင်းရှင်းလင်းလင်း မသိမြင်နိုင်ပါ။) သင်တို့သည် သူတို့ကို လုံးဝ ထွင်းဖောက်မသိမြင်နိုင်သည်တော့ မဟုတ်ပေ။ တစ်ခါတစ်ရံတွင် သင်တို့သည်လည်း လူတစ်ဦးတစ်ယောက်သည် သူက သင်တို့ကို သစ္စာဖောက်ပြီးသည့်နောက်မှာပင် သင်တို့သည် သူ၏ စေခိုင်းချက်အတိုင်း လုပ်ဆောင်မိသည်အထိ အလွန်စဉ်းလဲကောက်ကျစ်ပြီး သင်တို့သည် သူ့ကို သတိထားရမည်ဟုလည်း ခံစားရလိမ့်မည်။ ဤသို့ဆိုလျှင် အန္တိခရစ်များက မည်သည့်အရာများကို လုပ်ဆောင်သနည်း။ ညီအစ်ကိုမောင်နှမများနှင့် ၎င်းတို့အနီးရှိသောသူများကို ၎င်းတို့ ဆက်ဆံရာတွင် ၎င်းတို့သည် အမှုအရာများကို စဉ်းလဲသော ပုံစံဖြင့်၊ ကောက်ကျစ်ဆိုးယုတ်သော စိတ်သဘောထားတစ်ခုဖြင့် လုပ်ဆောင်သည်ဟု ပြသော မည်သည့်စကားနှင့် လုပ်ရပ်များကို ၎င်းတို့ ထုတ်ဖော်သနည်း။ ဤသည်မှာ မိတ်သဟာယဖွဲ့ထိုက်သည်။ “စဉ်းလဲသော” ဟူသည့် စကားကိုသာ ရှင်းပြသောအခါတွင် လူတို့က အကြမ်းဖျင်းအားဖြင့် အလွန်ရိုးရှင်းသည်ဟု မြင်သည်။ အဘိဓာန်ကို ကြည့်ခြင်းက ယင်း၏ အဓိပ္ပာယ်ကို နားလည်ရန် လုံလောက်ဖို့ များသည်။ သို့သော် လူတို့၏ မည်သည့်လုပ်ရပ်များ၊ မည်သည့်အပြုအမူများနှင့် မည်သည့်စိတ်သဘောထားများက ဤစကားနှင့် ပတ်သက်ပြီး ဤစကား၏ ခိုင်လုံသော သရုပ်သကန်များ၊ အခြေအနေများဖြစ်သည်ဆိုသည်နှင့် ပတ်သက်သောအခါတွင် ယင်းသည် ပို၍ အားစိုက်ရပြီး နားလည်ရန် ခက်ခဲသည် မဟုတ်လော။ ရှေးဦးစွာ သင်တို့ တွေ့ဆုံပြီး ကြုံခဲ့ရသည့် လူများ၊ သို့မဟုတ် သတ်သတ်မှတ်မှတ်ဖြစ်သော အန္တိခရစ်များအကြောင်းကို တွေးကြည့်လော့။ ၎င်းတို့၏ မည်သည့်လုပ်ရပ်များက ဤလုပ်ရပ်၏ သဘောသဘာဝသည် စဉ်းလဲခြင်းနှင့် ဆက်နွှယ်သည်ဟု သင့်ကို ခံစားရစေသနည်း၊ သို့မဟုတ် ၎င်းတို့၏ မည်သည့် နေ့စဉ် စကားများ၊ လုပ်ရပ်များ၊ အပြုအမူများက ဤအရာနှင့် ဆက်နွှယ်သည်ဟု သင့်ကို ခံစားရစေသနည်း။ (ကျွန်ုပ်သည် တစ်ခါက သိသာထင်ရှားစွာပင် အဆင့်အတန်းအတွက် ယှဉ်ပြိုင်ပြီး ခေါင်းဆောင်ဖြစ်လိုသည့် အန္တိခရစ်တစ်ဦးကို ကြုံခဲ့ရသော်လည်း ညီအစ်ကိုမောင်နှမများအား “ကျွန်ုပ်တို့သည် အယောင်ဆောင်ခေါင်းဆောင်များနှင့် အယောင်ဆောင်အမှုဆောင်များကို တိုင်ကြားဖို့လိုသည်။ ဤသို့လုပ်ဆောင်ခြင်းအားဖြင့်သာ သန့်ရှင်းသောဝိညာဉ်တော်၏ လုပ်ဆောင်မှုကို ကျွန်ုပ်တို့ ရရှိနိုင်သည်။ အယောင်ဆောင်ခေါင်းဆောင်များကို တိုင်ကြားပြီး ဖော်ထုတ်ခြင်းမပြုလျှင် သန့်ရှင်းသောဝိညာဉ်တော်၏ လုပ်ဆောင်မှုကို ကျွန်ုပ်တို့ မရနိုင်ပါ။ အသင်းတော်အလုပ်ကို ပူးပေါင်းကာကွယ်ဖို့ ကျွန်ုပ်တို့ ရပ်တည်ရမည်” ဟု ပြောခဲ့သည်။ အသင်းတော်အလုပ်ကို ကာကွယ်ပေးခြင်းဟူသည့် ခေါင်းစဉ်အောက်တွင် ပြုမူလုပ်ဆောင်လျက် သူသည် အသေးစားကိစ္စများကို ပုံကြီးချဲ့ကာ ခေါင်းဆောင်များ၊ အမှုဆောင်များကို တိုင်ကြားဖို့ ညီအစ်ကိုမောင်နှမများကို လှုံ့ဆော်လျက် ခေါင်းဆောင်များ၊ အမှုဆောင်များ အပေါ် နိုင်ကွက်ရရန် နည်းလမ်းများကို ရှာဖွေခဲ့သည်။ သူ၏ ပန်းတိုင်မှာ သူကိုယ်တိုင် ခေါင်းဆောင်ဖြစ်လာရန် အခွင့်အရေးရဖို့အတွက် ခေါင်းဆောင်များနှင့် အမှုဆောင်များကို ဖယ်ရှားရန်ဖြစ်သည်။ ညီအစ်ကိုမောင်နှမများစွာက ဤအရာကို ပိုင်းခြားသိမြင်ခြင်းမရှိဘဲ သူ၏ အထင်အမြင်မှားအောင် ပြုလုပ်ခြင်းကို ခံရသည်။ စည်းမျဉ်းများအပေါ် အခြေခံ၍ ပြဿနာကို ပိုင်းခြားသိမြင်မည့်အစား ၎င်းတို့သည် ခေါင်းဆောင်များနှင့် အမှုဆောင်များ၏ အသေးအဖွဲကိစ္စအချို့နှင့် ပေါ်လွင်သော ဖောက်ပြန်ပျက်စီးမှုများကို အကြောင်းပြုကာ ထိုသူတို့ကို ပြစ်တင်ရှုတ်ချခြင်း၊ သမုတ်ခြင်းနှင့် အဖြစ်အပျက်များကို ပုံကြီးချဲ့ခြင်းတို့ဖြင့် အသင်းတော်ကို ဖရိုဖရဲဖြစ်စေခဲ့ကြသည်။) ပြောလော့။ ဤသည်မှာ စဉ်းလဲခြင်း ဖြစ်သလော။ (ဟုတ်သည်။) အတိအကျပင် ဖြစ်သည်။ အဘယ်ကြောင့် စဉ်းလဲခြင်း ဖြစ်သနည်း။ သူသည် သူ၏ ဖွင့်ဟပြောခြင်း မရှိသော ပန်းတိုင်များ ဖြစ်မြောက်အောင်မြင်ရန် တရားမျှတမှုဟူသည့် စာတန်းကို ဝေ့ယမ်းပြပြီး တစ်ချိန်တည်းတွင်ပင် သူသည် အဆုံးသတ်များကို စောင့်ကြည့်လေ့လာရန်အတွက် သူ့ကိုယ်သူမပြသဘဲ ပုန်းကွယ်လျက်နေစဉ်တွင် အခြားလူများကို ပြုမူဆောင်ရွက်ရန် အားပေးတိုက်တွန်းသည်။ အမှုအရာများက အလုပ်ဖြစ်ခဲ့လျှင် ပို၍ကောင်းသည်။ အလုပ်မဖြစ်ခဲ့လျှင် သူသည် အလွန်အမင်း ပုန်းကွယ်နေသောကြောင့် မည်သူကမျှ သူ့ကို ထိုးထွင်းသိမြင်မည်မဟုတ်။ ဤသည်မှာ စဉ်းလဲခြင်း ဖြစ်သည်။ ဤသည်မှာ ယင်း၏ သရုပ်သကန် ပုံစံတစ်ခုဖြစ်သည်။ သူသည် သူ၏ စိတ်အတွင်းထဲရှိ တကယ့်အတွေးများကို သင့်အား သိစေမည်မဟုတ်။ ပြီးလျှင် သင်က အနည်းငယ်မျှပင် ခန့်မှန်းနိုင်လျှင် သူသည် အမှန်တရားကို လူတို့ ရှင်းရှင်းလင်းလင်း သိမြင်သွားမည်ကို စိုးရိမ်ပြီး မည်သို့ပင်ဖြစ်စေ သူ့ကိုယ်သူ ဖုံးကွယ်ပြီး ခုခံဖို့အတွက် အမျိုးမျိုးသော ဆင်ခြေများနှင့် အကြောင်းပြချက်များကို အလောတကြီး ဖန်တီးသည်။ သူသည် အမှုကိစ္စများကို တမင်တကာ ရှုပ်ထွေးစေသည်။ ဤသည်မှာ စဉ်းလဲခြင်း ဖြစ်သည်။ အခြားမည်သူ ပြောဦးမည်နည်း။ (လွန်ခဲ့သော နှစ်အနည်းငယ်က ကျွန်ုပ်တို့ အသင်းတော်တွင် အန္တိခရစ်တစ်စု ထွက်ပေါ်လာခဲ့ပြီး ထိန်းချုပ်မှုရယူကာ အသင်း‌တော်အလုပ်ကို ဖရိုဖရဲဖြစ်စေခဲ့သည်။ အထက်က အလုပ်ကို ချုပ်ကိုင်ရန်အတွက် လူတစ်ယောက်ကို စေလွှတ်ခဲ့သော်လည်း ဤအန္တိခရစ်တစ်စုက ဟန်ဆောင် ပြုမူကာ “ကျွန်ုပ်တို့တွင် ကိုယ့်ခေါင်းဆောင်များနှင့်ကိုယ် ရှိပြီး အခြားနေရာများမှ ကူးပြောင်းလာသော ခေါင်းဆောင်များကို လက်မခံပါ။ အလုပ်ကို ကျွန်ုပ်တို့ဘာသာ ကိုင်တွယ်နိုင်သည်” ဟု ဆိုကြသည်။ ရလဒ်အနေဖြင့် လူများစွာက အထင်အမြင်မှားအောင် ပြုလုပ်ခြင်းခံရပြီး အန္တိခရစ်များကို နားထောင်ကြကာ အထက်က စီစဉ်ပေးသော ခေါင်းဆောင်ကို လက်ခံရန် ငြင်းဆန်ကြသည်။ ဤအန္တိခရစ်များသည် အထက်က စေလွှတ်သော ခေါင်းဆောင်ကိုပင် နေရာတစ်နေရာ၌ ဘောင်ခတ်ထားပြီး ညီအစ်ကိုမောင်နှမများနှင့် အပြန်အလှန်ဆက်ဆံခြင်းကို တားမြစ်ကာ သူ့အနေဖြင့် အသင်းတော်အလုပ်ကို ကူညီရန်၊ သို့မဟုတ် မည်သည့်အလုပ်ကိုမဆို အကောင်အထည်ဖော်ရန် မဖြစ်နိုင်အောင် ပြုလုပ်သည်။) ဤသည်မှာ အန္တိခရစ်များ၏ ဆိုးရွားသော စဉ်းလဲမှုဖြစ်သည်။ ၎င်းတို့၏ ပုန်းကွယ်နေသော ရည်ရွယ်ချက်မှာ အဘယ်နည်း။ ၎င်းတို့သည် အသင်းတော်ကို ထိန်းချုပ်လိုပြီး ၎င်းတို့၏ ကိုယ်ပိုင် အမှီအခိုကင်းသော နယ်မြေကို တည်ဆောက်လိုသည်။ ဤသည်မှာ စဉ်းလဲသည်။ ဤသည်မှာ အန္တိခရစ်များ လုပ်ဆောင်သည့် အရာမျိုးဖြစ်သည်။

အန္တိခရစ်များက စဉ်းလဲစွာ လုပ်ဆောင်ခြင်း၏ အဓိက သရုပ်သကန်များမှာ အဘယ်နည်း။ တစ်ခုမှာ ပွင့်လင်းမြင်သာမှု မရှိခြင်း ဖြစ်သည်။ ပြီးလျှင် အခြားတစ်ခုမှာ ၎င်းတို့သည် လူကြားထဲတွင် ပြောမကောင်းသော အကြံအစည်များကို လျှို့ဝှက်စွာ ကျိတ်ကြံစည်ကြခြင်း ဖြစ်သည်။ ၎င်းတို့သည် ၎င်းတို့၏ အစီအစဉ်များနှင့် ရည်ရွယ်ချက်များကို လူတိုင်းအား ချပြခဲ့လျှင် ယင်းတို့ကို အကောင်အထည် ဖော်နိုင်မည်လော။ အသေအချာပင် ဖော်နိုင်မည်မဟုတ်။ စဉ်းလဲသောနည်းလမ်းများကို အသုံးပြုသောလူတို့သည် အဘယ်ကြောင့် အမှုအရာများကို ဤသို့ လုပ်ဆောင်သနည်း။ ဤလုပ်ရပ်များနောက်ကွယ်ရှိ ရည်ရွယ်ချက်မှာ အဘယ်နည်း။ ယခုအထိတွင် သင်တို့ တွေးပြီးဖြစ်သည့်အရာမှာ အသင်းတော်အပေါ် ထိန်းချုပ်ခြင်းသာ ဖြစ်သည်။ သို့သော် အချို့ကိစ္စများတွင် အသင်းတော်ကို ထိန်းချုပ်ခြင်း၊ သို့မဟုတ် လူတိုင်းအား ထိန်းချုပ်ခြင်း မပါဝင်ပေ။ အသင်းတော်တစ်ခု၏ သို့မဟုတ် ဒေသတစ်ခု၏ လူများကို အထင်အမြင်မှားအောင် လုပ်ဆောင်ခြင်းသည် အတော်အတန် ကြီးသော အမှုကိစ္စတစ်ခုဖြစ်သည်။ ထို့ကြောင့် သာမန်အချိန်များတွင် အန္တိခရစ်များ၏ ပို၍ အသေးစားဖြစ်သော အပြုအမူများနှင့် လုပ်ရပ်များနောက်ကွယ်ရှိ ရည်ရွယ်ချက်မှာ အဘယ်နည်း။ ယင်းမှာ ၎င်းတို့၏ အကျိုးစီးပွားများကို ဖြည့်ဆည်းရန်နှင့် ၎င်းတို့၏ ကိုယ်ပိုင်ပန်းတိုင်များအတွက် လူတို့ကို အသုံးချပြီး လူတို့အား ၎င်းတို့အတွက် အားထုတ်စေရန်ဖြစ်သည်။ ဘုရားသခင်သည် လူတို့ကို စီစဉ်ညွှန်ကြားပြီး ၎င်းတို့၏ ကံကြမ္မာအပေါ် အုပ်စိုးစဉ်တွင် အန္တိခရစ်များကလည်း လူတို့၏ ကံကြမ္မာများကို ထိန်းချုပ်ပြီး လူတို့ကို ကြိုးကိုင်ညွှန်ကြားလိုသည်။ သို့သော် ၎င်းတို့က သင့်အား ကြိုးကိုင်ညွှန်ကြားလိုသည်ဟု တိုက်ရိုက်ဆိုလျှင် သင်က သဘောတူမည်လော။ ၎င်းတို့သည် သင့်အား ကျွန်တစ်ဦးကဲ့သို့ အမိန့်ပေးစေခိုင်းလိုသည်ဟု ဆိုလျှင် သင် သဘောတူမည်လော။ ၎င်းတို့သည် ခေါင်းဆောင်ဖြစ်ပြီး သင်က ၎င်းတို့အား နားထောင်ရမည်ဟု ၎င်းတို့က ဆိုလျှင် သင် သဘောတူမည်လော။ သင်က အသေအချာပင် သဘောတူမည်မဟုတ်။ ထို့ကြောင့် သင်သည် ၎င်းတို့၏ အသုံးချခြင်းကို ဘုမသိဘမသိ ခံရဖို့အတွက် ၎င်းတို့သည် သမားရိုးကျမဟုတ်သော နည်းလမ်းအချို့ကို ကြိတ်မှိတ် ကျင့်သုံးရသည်။ ဤသည်မှာ စဉ်းလဲခြင်းဟု ခေါ်သည်။ ဥပမာ အဆင်းနီသောနဂါးကြီးသည် စဉ်းလဲသောပုံစံဖြင့် လုပ်ဆောင်လည်ပတ်ကာ လူတို့ကို အထင်အမြင်မှားစေရန်အတွက် တရားနည်းလမ်းကျပုံရသော မူမမှန်သည့် အကြောင်းပြချက်များကို အသုံးပြုသည်။ မြေရှင်များနှင့် အရင်းရှင်များ၏ အဖိုးတန် ပိုင်ဆိုင်မှုပစ္စည်းများကို သိမ်းယူခြင်းနှင့်ပတ်သက်၍ အဘယ်သို့ ဖြစ်ခဲ့သနည်း။ ပမာဏတစ်ခုခုတွင်ရှိသော အဖိုးတန် ပိုင်ဆိုင်မှုပစ္စည်းများအားလုံးကို နိုင်ငံတော်သို့ လွှဲပြောင်းပေးရမည်ဟု ဖော်ပြသည့် မူဝါဒတစ်ခုကို ရေးခြင်းဖြင့် ဤအရာကို တည်ဆောက်သလော။ ဤသို့ ပွင့်လင်းစွာ ကြေညာခဲ့လျှင် အလုပ်ဖြစ်မည်လော။ (အလုပ်ဖြစ်မည်မဟုတ်ပါ။) အလုပ်ဖြစ်မည်မဟုတ်သည့်အတွက် မည်သည့်အရာကို လုပ်ခဲ့သနည်း။ မြေရှင်များနှင့် အရင်းရှင်များ၏ အဖိုးတန် ပိုင်ဆိုင်မှုပစ္စည်းများကို တရားနည်းလမ်းတကျ သိမ်းယူပြီး သိမ်းဆည်းခြင်းမှာ မှန်ကန်သည်ဟု လူတိုင်းက ယုံကြည်သည့် နည်းလမ်းကို ရှာခဲ့ရသည်။ ဤသည်မှာ မြေရှင်များနှင့် အရင်းရှင်များကို အခွင့်အာဏာလျော့နည်းစေပြီး နိုင်ငံတော်အစိုးရကို ကြွယ်ဝချမ်းသာစေကာ နိုင်ငံတော်၏ အုပ်စိုးမှုကို ခိုင်မာစေသည်။ အဆင်းနီသောနဂါးကြီးက ဤအရာကို မည်သို့လုပ်ခဲ့သနည်း။ (မြေရှင်များကို တိုက်ခိုက်ခြင်းနှင့် မြေတို့ကို ပြန်လည်ခွဲဝေသတ်မှတ်ပေးခြင်းအားဖြင့် ဖြစ်သည်။) ယင်းသည် “မြေရှင်များကို တိုက်ခိုက်ခြင်းနှင့် မြေတို့ကို ပြန်လည်ခွဲဝေသတ်မှတ်ပေးခြင်း” နှင့် “အားလုံးအတွက် တန်းတူညီမျှမှု” ဟူသည့် စာတန်းကို ဝှေ့ယမ်းကာ ထို့နောက်တွင် မြေရှင်များနှင့် အရင်းရှင်များအားလုံးကို အမှုဆင်ပြီး ရှုတ်ချရန်အတွက် “ဆံပင်ဖြူနှင့် မိန်းကလေး” ကဲ့သို့သော ဇာတ်လမ်းများကို လုပ်ဇာတ်ခင်းသည်။ အဆင်းနီသော နဂါးကြီးသည် ဤ မှားယွင်းပြီး အဓိပ္ပာယ်မဲ့သော အယူအဆများဖြင့် လူတို့ကို အယူဝါဒသွတ်သွင်းရန်အတွက် အများပြည်သူ၏ ထင်မြင်ချက်စွမ်းအားနှင့် ဝါဒဖြန့်ခြင်းစွမ်းအားတို့ကို အသုံးပြုကာ မြေရှင်များနှင့် အရင်းရှင်များသည် ဆိုးသွမ်းပြီး လုပ်သားပြည်သူများနှင့် တန်းတူညီမျှခြင်း မရှိဟုလည်းကောင်း၊ ယခုတွင် ပြည်သူတို့သည် ၎င်းတို့၏ ကိုယ်ပိုင်နိုင်ငံ၏ အရှင်သခင်များဖြစ်သည်ဟုလည်းကောင်း၊ နိုင်ငံတော်ကို ပြည်သူတို့က ပိုင်သည်ဟုလည်းကောင်း၊ ဤအနည်းငယ်သောသူတစ်ဦးချင်းစီတို့သည် ချမ်းသာကြွယ်ဝမှုများစွာကို မပိုင်ဆိုင်သင့်ဟုလည်းကောင်း၊ ယင်းတို့ကို သိမ်းယူသင့်ပြီး လူတိုင်းထံသို့ ပြန်လည်ခွဲဝေပေးသင့်သည်ဟုလည်းကောင်း သိမြင်နားလည်မှုမရှိသော သူတို့အားလုံး ထင်မြင်စေရန် လုပ်ဆောင်သည်။ ဤသို့သော ကောင်းသော၊ မှန်ကန်သော၊ ဆင်းရဲသား ဦးစားပေးဖြစ်သော နိုင်ငံရေးအတွေးအမြင်စနစ်များနှင့် သဘောတရားများ ဆိုသောအရာများ၏ လှုံ့ဆော်မှုအောက်တွင် လူတို့သည် အထင်အမြင်မှားအောင် ပြုလုပ်ခြင်းခံရပြီး ကျိုးကြောင်းမမြင်ဖြစ်ကြရသည်။ ပြီးလျှင် ၎င်းတို့သည် ဩဇာကြီးသော နယ်ခံသူဌေးကြီးများကို စတင်တိုက်ဖျက်ချေမှုန်းပြီး မြေရှင်များနှင့် အရင်းရှင်များကို စတင်တိုက်ခိုက်ကြသည်။ နောက်ဆုံးရလဒ်မှာ အဘယ်နည်း။ အချို့သော ဤမြေရှင်များနှင့် အရင်းရှင်များသည် အသေရိုက်သတ်ခံကြရသည်။ အချို့မှာ ကိုယ်လက်အင်္ဂါ ချို့ယွင်းသွားပြီး အချို့မှာ အဝေးသို့ ထွက်ပြေးသွားကြသည်။ အတိုချုပ်အားဖြင့် အဆုံးသတ်ရလဒ်မှာ အဆင်းနီသောနဂါးကြီးသည် အကြံအောင်သွားခြင်းပင်ဖြစ်သည်။ ဤမိုက်မဲပြီး မသိနားမလည်သောလူထုသည် ဤနတ်ဆိုးများ အလိုရှိသော ပန်းတိုင်များ ဖြစ်မြောက်အောင်မြင်ရန်အတွက် ဤသို့သော အလိမ်အညာများအောက်တွင် တဖြည်းဖြည်းချင်း လမ်းပြပေးခြင်းခံရသည်။ အလားတူပင် အန္တိခရစ်များသည်လည်း အမှုအရာများကို လုပ်ဆောင်သောအခါ ဤသို့သော စဉ်းလဲသောနည်းလမ်းများကို ခံယူကျင့်သုံးကြသည်။ ဥပမာ အန္တိခရစ်တစ်ဦးသည် ခေါင်းဆောင်နေရာမှ တစ်စုံတစ်ဦးဖြင့် ပူးပေါင်းဆောင်ရွက်ပြီး ဤသူသည် တရားမျှတစိတ်ရှိသည်၊ သမ္မာတရားကို နားလည်သည်၊ အန္တိခရစ်ကို ပိုင်းခြားသိမြင်နိုင်သည်ဆိုသည်ကို တွေ့မြင်သောအခါ၌ သူသည် “ဤလူသည် ငါ၏ နောက်ကွယ်တွင် ငါ့အား အရိုသေတန်အောင် လုပ်မည်လော။ သူသည် နောက်ကွယ်တွင် တစ်စုံတစ်ခုကို ကြံစည်နေသလော။ ငါသည် သူ့အား အဘယ်ကြောင့် ရှင်းလင်းစွာ နားလည်နိုင်ခြင်း မရှိရသနည်း။ သူသည် ငါ့ဘက်တွင်ရှိသလော၊ မရှိသလော။ သူသည် ငါ့အား အထက်သို့ တိုင်ကြားနိုင်သလော” ဟူ၍ မသေမချာ ခံစားလာရသည်။ စိတ်ထဲတွင် ဤအတွေးများရှိလျက် ၎င်းတို့၏ အဆင့်အတန်းသည် လုံခြုံမှုမရှိဟု စတင်၍ စိတ်ပူလာသည် မဟုတ်လော။ ဤသို့ဆိုလျှင် ၎င်းတို့သည် ဆက်လက်၍ မည်သည့်အရာကို လုပ်ဆောင်သနည်း။ ၎င်းတို့သည် ထိုသူကို တိုက်ရိုက် ညှဉ်းပန်းသလော။ အန္တိခရစ်အချို့သည် ထိုသို့သောသူမျိုးကို ပွင့်လင်းစွာ ညှဉ်းပန်းလိမ့်မည်။ သို့သော် စဉ်းလဲသောသူမျိုးက တိုက်ရိုက် လုပ်ဆောင်မည်မဟုတ်။ ဤအစား ၎င်းတို့သည် အတော်အတန် ပို၍ အားနည်းသော၊ နားဝေတိမ်တောင်ဖြစ်သော၊ ပိုင်းခြားသိမြင်မှုမရှိသော ညီအစ်ကိုမောင်နှမအနည်းငယ်ကို စတင်စကားပြောပြီး ၎င်းတို့ကို မေးခွန်းထုတ်ကာ မသိမသာဖြင့် အစ်အောက်လိမ့်မည်။ “ထိုသူသည် ဆယ်စုနှစ်တစ်ခုကြာ ယုံကြည်သူတစ်ဦး ဖြစ်ခဲ့သောကြောင့် သူ၏ ယုံကြည်ခြင်းသည် အခြေခံအုတ်မြစ်တစ်ခုခု ရှိသင့်သည် မဟုတ်လော” ဟူ၍ ဖြစ်သည်။ တစ်စုံတစ်ယောက်က “သူ့တွင် အမှန်ပင် အခြေခံအုတ်မြစ်ကောင်းကောင်းရှိသည်။ ဘုရားသခင်ကို ယုံကြည်သည့် ထိုနှစ်များအားလုံးတွင် သူ့မိသားစုနှင့် သူ၏ အသက်မွေးအလုပ်ကို စွန့်ပစ်ခဲ့သည်။ သူ၏ ယုံကြည်ခြင်းသည် ကျွန်ုပ်တို့ထက်ပို၍ ကြီးမားသည်။ သူနှင့် ပူးပေါင်းဆောင်ရွက်ခြင်းသည် သင့်အတွက် အလွန်ပင် ကောင်းသင့်သည်” ဟု ဖြေကောင်းဖြေနိုင်သည်။ အန္တိခရစ်က “ဟုတ်သည်။ အလွန်ကောင်းသည်။ သို့သော် သူသည် အခြားညီအစ်ကိုမောင်နှမများဖြင့် မည်သည့်အခါမျှ ရောနှောခြင်းမရှိ။ သူသည် ထိုမျှ အပေါင်းအသင်းမင်ပုံမရပါ” ဟု ဆိုလိမ့်မည်။ အခြားသူတစ်ဦးက “ဤသို့မဟုတ်ပါ။ သူသည် ကျွန်ုပ်တို့ထက်ပို၍ သမ္မာတရားကို လိုက်စားသည်။ ကျွန်ုပ်တို့သည် မကြာခဏ စကားစမြည်ပြောဆိုကြသည်။ သို့သော် သူသည် အများအားဖြင့် ဘုရားနှုတ်ကပတ်တော်ကို ဖတ်လျက်၊ တရားဒေသနာများကို နားထောင်လျက်၊ ဓမ္မတေးသီချင်းများ သင်ယူလျက်ဖြင့် သူ၏ အချိန်ကို ကုန်ဆုံးပြီး သူသည် ကျွန်ုပ်တို့နှင့်အတူရှိသောအခါ၌ ဘုရားနှုတ်ကပတ်တော်များကို မိတ်သဟာယဖွဲ့သည်” ဟု ဖြည့်စွက်ကောင်း ဖြည့်စွက်နိုင်သည်။ အန္တိခရစ်သည် ဤလူနှင့်ပတ်သက်ပြီး ဤထောက်ခံသော၊ အသိအမှတ်ပြုသော မှတ်ချက်များကို ကြားပြီး ဆက်၍ များစွာပြော၍မဖြစ်ဟု ခံစားရသောကြောင့် အကြောင်းအရာကို ပြောင်းလိုက်ပြီး “သူသည် နှစ်များစွာကြာ ဘုရားသခင်ကို ယုံကြည်ခဲ့ပြီး ကျွန်ုပ်တို့ထက် ပို၍ အတွေ့အကြုံရှိသည်။ ကျွန်ုပ်တို့သည် နောင်တွင် သူနှင့်ပို၍ အပြန်အလှန်ဆက်ဆံသင့်ပြီး သူ့ကို သီးခြားမထားသင့်ပါ” ဟု ဆိုသည်။ အခြားလူများက ဤအရာကို ကြားပြီး မည်သည့်အရာကိုမျှ ပိုင်းခြားသိမြင်မှု မရှိသေးပေ။ အန္တိခရစ်သည် လူအများစုက ထိုသူအကြောင်းကို အကောင်းပြောသည်ကို မြင်ပြီး သူ၏ ရည်ရွယ်ချက်များကို မဖြစ်မြောက်နိုင်ဖြစ်ကာ ထိုအကြောင်းအရာကို ဆက်၍မပြောတော့ပေ။ နောက်ပိုင်းတွင် အန္တိခရစ်သည် အခြားလူတစ်စုကို ရှာပြီး “ထိုသူက ဘုရားနှုတ်ကပတ်တော်အား ဖတ်သည်ကို သင်တို့ မြင်ဖူးသလော။ သူသည် အခြားလူများနှင့် အစဉ်မိတ်သဟာယဖွဲ့ပြီး အပေါ်ယံတွင် အလုပ်ရှုပ်နေသည့် ပုံစံရှိသည်ဟု ကျွန်ုပ်ယူဆမိသည်။ သူသည် အဘယ်ကြောင့် ဘုရားနှုတ်ကပတ်တော်များကို လုံးဝ မဖတ်သနည်း” ဟု မေးသည်။ ဤအုပ်စုက ပို၍ အကင်းပါးသည်။ ၎င်းတို့သည် အရိပ်အခြည်ကို အကဲခတ်မိပြီး “ဤနှစ်ယောက်ကြားတွင် သဘောထားကွဲလွဲမှုရှိပုံရသည်။ သူသည် ကျွန်ုပ်တို့အား ထိုသူကို သေးသိမ်စေပြီး ဖယ်ကြဉ်ထားစေဖို့ ကြိုးစားနေခြင်း ဖြစ်သည်” ဟု တွေးသည်။ ထို့ကြောင့် ၎င်းတို့က “ဟုတ်သည်။ သူသည် အရေးမကြီးသော အလုပ်များဖြင့် အစဉ် အလုပ်ရှုပ်နေပြီး လူများ၊ အမှုအရာများနှင့်ပတ်သက်ပြီး အစဉ်သဖြင့် အလွန်အမင်း အပိုဆောင်း၍ ကောက်ချက်ချနေသည်။ ဘုရားနှုတ်ကပတ်တော်ကို သိပ်မဖတ်ပါ။ ဖတ်သည့်အချိန်တွင်မူ အိပ်ပျော်သွားသည်။ ကျွန်ုပ်သည် ယင်းကို အချိန်တော်တော်များများ သတိပြုမိသည်” ဟု ပြန်ဖြေသည်။ ပထမအုပ်စုနှင့် ဒုတိယအုပ်စုတို့ဖြင့် အန္တိခရစ် ပြောဆိုမှုများကိုကြည့်လျှင် အန္တိခရစ်၏ စကားများ၌ မည်သည့်စိတ်သဘောထားမျိုး တည်ရှိနေသနည်း။ ကောက်ကျစ်ဆိုးယုတ်ခြင်း မရှိသလော။ (ရှိပါသည်။) သူ့လုပ်ရပ်များ၏ သဘာဝနှင့် နည်းလမ်းများမှာ အဘယ်နည်း။ သူသည် စဉ်းလဲသည်။ ပထမအုပ်စုက အန္တိခရစ်သည် မည်သည့်အရာကို လုပ်ဆောင်ရန် ကြိုးစားနေသည်ကို သဘောမပေါက်ဘဲ ဒုတိယအုပ်စုမှာမူ မည်သည့်အရာ ဖြစ်နေသည်ကို ဖျတ်ကနဲ မြင်မိပြီး သူပြောသည့်အရာအတိုင်း လိုက်လုပ်ကြသည်။ အန္တိခရစ်သည် ဒုတိယအုပ်စုက သူပြောသည့်အရာကို လက်ခံသဖြင့် စည်းရုံး၍နိုင်သည်ကို မြင်ကာ သူ၏ တွဲဖက်ကို ဖယ်ရှားရန်အတွက် ဤအုပ်စုကို အသုံးပြုလိုသည်။ ဤအတွေးစဉ်တန်းသည် စဉ်းလဲသည်။ အယုံသွင်းမှုမျိုးစုံပြီးနောက်တွင် ဒုတိယအုပ်စုက အထင်အမြင်မှားအောင် ပြုလုပ်ခြင်းခံရကာ သိမ်းသွင်းစည်းရုံးခြင်း ခံရပြီး “ထိုသူသည် အသင်းတော် ခေါင်းဆောင်ဖြစ်ရန် စည်းမျဉ်းများနှင့် သတ်မှတ်ချက်များဖြင့် မကိုက်ညီသည့်အတွက် နောက်တစ်ခါတွင် သူ့အား ခေါင်းဆောင်အဖြစ် မဲမပေးသင့်သည်ဟု ကျွန်ုပ်ထင်သည်။ မှန်သလော” ဟု ဆိုသည်။ ဤအုပ်စုသည် အလွန်ပင် အလွန်ကောက်ကျစ်စဉ်းလဲကာ ၎င်းတို့ စကားပြောပြီးနောက်တွင် အန္တိခရစ်၏ သဘောထားကို စောင့်ကြည့်သည်။ အန္တိခရစ်က “ဤသည်မှာ အလုပ်ဖြစ်မည်မဟုတ်။ မမျှမတဖြစ်လိမ့်မည်။ ဤသည်မှာ ဘုရားအိမ်တော် ဖြစ်သည်။ လူ့အဖွဲ့အစည်းမဟုတ်” ဟု ဆိုသည်။ ဤအရာကို ကြားပြီး ၎င်းတို့က “ယင်းမှာ အမှန်ပင် အလုပ်မဖြစ်မည်လော။ ဤသို့ဆိုလျှင် မည်သည့်အရာကို ကျွန်ုပ်တို့ လုပ်ဆောင်သင့်သနည်း။ ဤသို့ဆိုလျှင် နောက်တစ်ကြိမ်တွင် သူ့ကို ကျွန်ုပ်တို့ မဲပေးမည်” ဟု ပြောသည်။ အန္တိခရစ်က “သူ့ကို မဲပေးခြင်းသည်လည်း အလုပ်ဖြစ်မည်မဟုတ်” ဟု ချက်ချင်းဆိုသည်။ မြင်သလော။ မည်သည့်အရာကို ၎င်းတို့ ပြောသည်ဖြစ်စေ မမှန်ပေ။ ဤသည်မှာ ပြဿနာတစ်ခု ဖြစ်သည်။ အမှန်တွင် အန္တိခရစ်သည် ဤလူတို့အား သူ၏လမ်းကြောင်းပေါ်သို့ ခေါ်ဆောင်လိုခြင်းသာဖြစ်ပြီး ၎င်းတို့ ကျဆင်းရန်အတွက် တွင်းတစ်တွင်းကို တူးလိုခြင်းဖြစ်သည်။ အဆုံးတွင် ဤအရာ၊ ထိုအရာကို နားထောင်ပြီးနောက် ဤလူတို့သည် အန္တိခရစ်၏ ရည်ရွယ်ချက်များကို အဖြေရှာတွေ့သွားသည်။ “မျှတသော ရွေးကောက်ပွဲတစ်ခုကိုသာ ပြုလုပ်ကြစို့။ သူသည် အရည်အချင်း များများစားစားမရှိသောကြောင့် မည်သို့ပင်ဖြစ်စေ အရွေးမခံရကောင်း မခံရနိုင်ပါ” ဟူ၍ ဖြစ်သည်။ အန္တိခရစ်က ကျေနပ်သွားသည်။ ကြည့်လော့။ ဤတွင် ဝံပုလွေတစ်ကောင်နှင့် မြေခွေးအချို့ရှိသည်။ ၎င်းတို့သည် နီးကပ်စွာ လုပ်ဆောင်ရန်အတွက် အတူတကွ စုပေါင်းနေကြသည်။ ဤသည်မှာ အသင်းတော်ရှိ အန္တိခရစ်နှင့် အန္တိခရစ်နောက်လိုက်သော အင်အားစုများက ဆောင်ရွက်သော လုပ်ရပ်များ၏ စည်းမျဉ်းနှင့် သဘာဝတို့ ဖြစ်သည်။ ဤသည်မှာ ၎င်းတို့၏ သရုပ်သကန်ဖြစ်သည်။ အန္တိခရစ်နောက်သို့ လိုက်သောသူများက “ဤသို့ဆိုလျှင် မဲပေးကြစို့။ ထို့အပြင် သူသည် ထိုမျှမတော်ပေ။ ကျွန်ုပ်တို့ မဲပေးလျှင် သူသည် ရွေးချယ်ခြင်းပင် မခံရကောင်း မခံရနိုင်ပေ” ဟု ဆိုသည်။ ဤတွင် သံသယဖြစ်စရာ တစ်ခုခုရှိသလော။ ၎င်းတို့သည် တစ်စုံတစ်ခုကို စီစဉ်နေသလော။ ၎င်းတို့သည် အချင်းချင်း၏ စကားများမှ သဲလွန်စများကို ရှာဖွေတွေ့ရှိပြီးဖြစ်သည်။ သို့သော် မည်သည့်အရာလုပ်ဆောင်ရမည်ကို မည်သူကမျှ တိုက်ရိုက်မပြော။ ၎င်းတို့ကြားတွင် အပြန်အလှန်နားလည်မှုဖြင့် ဖွင့်ဟပြောရန်မလိုသော အရာတစ်ခုရှိပြီး လူတိုင်း သဘောပေါက်သည်။ အပေါ်ယံတွင် အန္တိခရစ်သည် မည်သူ့ကိုမျှ သူ၏ တွဲဖက်ကို မရွေးချယ်ဖို့ တိုက်ရိုက်မညွှန်ကြားပေ။ ပြီးလျှင် ၎င်းတို့အောက်မှ လူများကလည်း “ကျွန်ုပ်တို့သည် သူ့ကို ရွေးမည်မဟုတ်။ သင့်ကို ရွေးမည်” ဟု မဆိုပေ။ အဘယ်ကြောင့် ၎င်းတို့ ရှင်းရှင်းလင်းလင်း မဆိုသနည်း။ အဘယ်ကြောင့်ဆိုသော် မည်သူကမျှ အခြားသူကို မည်သည့်နိုင်ကွက်မျှ မပေးလိုသောကြောင့် ဖြစ်သည်။ ဤသည်မှာ မစဉ်းလဲသလော။ ယင်းသည် အလွန့်အလွန် ကောက်ကျစ်ဆိုးယုတ်မှုဖြစ်သည်။ ၎င်းတို့သည် အချင်းချင်းစကား၏ လေသံကို နားထောင်သည်။ သို့သော် မည်သူကမျှ တိုက်ရိုက်မပြော။ အဆုံးတွင် အများသဘောတူညီချက်တစ်ခုကို ရရှိသည်။ ဤအရာကို စာတန်ဆန်သော အပြန်အလှန်ဆွေးနွေးမှုဟု ခေါ်သည်။ ၎င်းတို့ထဲတွင် နားထောင်ပြီးနောက် နားမလည်သေးဘဲ ၎င်းတို့သည် ထိုသူကို မဲပေးမည်လော၊ သို့မဟုတ် မပေးမည်လောဆိုသည်ကို အခြားလူများအား မေးသော “လူအ”တစ်ဦး ရှိသည်။ အန္တိခရစ်က မည်သို့ဖြေသနည်း။ ၎င်းတို့က “သင့်တော်သည်ဟု သင်မြင်သလို လုပ်ဆောင်ပါ” ဟု ဆိုလျှင် သိသာလွန်းမည် ဖြစ်သည်။ ဤသို့သော အဖြေသည် ခြိမ်းခြောက်မှုနှင့် မက်လုံးသဘောသဘာဝ ပါနေသည်။ ကောက်ကျစ်ဆိုးယုတ်သူတို့က ဤသို့ မပြောဆိုပေ။ ဤအစား ၎င်းတို့က “ဘုရားအိမ်တော်သည် အလုပ် အစီအစဉ်များမရှိသလော။ သင်မဲပေးသင့်သောသူကို ပေးလော့။ တစ်စုံတစ်ယောက်သည် ရွေးချယ်ခြင်းမခံရသင့်လျှင် ထိုသူ့အတွက် မဲမပေးနှင့်” ဟု ဆိုသည်။ ဤသည်မှာ မရေမရာ ပြောဆိုခြင်း မဟုတ်လော။ ၎င်းတို့သည် တရားနည်းလမ်းကျသည်ဟု ထင်ရသော မူမမှန်သည့်အကြောင်းပြချက်ကို သုံးပြီး “သင်သည် စည်းမျဉ်းများအတိုင်း လုပ်ဆောင်ရမည်။ ကျွန်ုပ်ကို နားထောင်၍ မဖြစ်။ ကျွန်ုပ်ပြောသည့်အရာက အရေးမကြီး။ ကျွန်ုပ်က စည်းမျဉ်းများမဟုတ်။ ဘုရားနှုတ်ကပတ်တော်များက စည်းမျဉ်းများ ဖြစ်သည်” ဟု ဆိုသည်။ “လူအ”က ဤအရာကို ကြားပြီး “ငါတို့သည် စည်းမျဉ်းများအတိုင်း လုပ်ဆောင်ရမည်ဆိုလျှင် ငါသည် သူ့အတွက် မဲပေးမည်” ဟု တွေးသည်။ ဤသူသည် မိုက်မဲပြီး ၎င်းတို့၏ အစီအစဉ်များအား ကမောက်ကမဖြစ်စေနိုင်သည်ကို မြင်ကာ အုပ်စုက ထိုသူအား စုပေါင်း၍ ထုတ်ပစ်လိုက်၍ “လူအ”ကို ၎င်းတို့ကြားတွင် နေခွင့်မပေးပေ။ အဆုံးတွင် “လူအ”က ထိုသူအတွက် မဲပေးသင့်၊ သို့မဟုတ် မပေးသင့်ကို ဆက်၍မေးနေသောအခါ လူတစ်ယောက်က “ထိုအကြောင်းကို နောက်မှ ပြောကြစို့။ သူ၏ စွမ်းဆောင်မှုအပေါ် အခြေခံပြီး ငါတို့ အဆုံးအဖြတ်ပေးမည်” ဟု ဆိုသည်။ ဤစကားများတွင် တိကျပြတ်သားခြင်း တစ်ခုတလေရှိသလော။ ရိုးသားခြင်း အစိတ်အပိုင်း တစ်ခုခုရှိသလော။ (မရှိပါ။) ဤသို့ဆိုလျှင် ဤစကားများတွင် အမှန်တကယ်၌ မည်သည့်အရာ ရှိသနည်း။ ဤစကားများသည် ၎င်းတို့၏ ကောက်ကျစ်ဆိုးယုတ်သော စိတ်သဘောထားကို ဖော်ပြပြီး ၎င်းတို့၏ ဖွင့်ဟပြောခြင်းမရှိသော အကြောင်းရင်းများ၊ ရည်ရွယ်ချက်များ၊ ရည်မှန်းချက်များကိုပါ ဖော်ပြလေသည်။ ဝံပုလွေနှင့် မြေခွေးတို့သည် အန္တိခရစ်အတွက် မျက်စိစပါးမွေးဆူးစရာဖြစ်သော ဤသူကို ဖယ်ရှားရန်အတွက် ၎င်းတို့ကြားတွင် လျှို့ဝှက်ပူးပေါင်းကြံစည်မှုတစ်ခုပါဝင်သည်။ ဤလူအုပ်စုသည် ဤသို့လုပ်ဆောင်နိုင်သည်မှာ အဘယ်ကြောင့်နည်း။ ၎င်းတို့၏ ကောက်ကျစ်ဆိုးယုတ်သော စိတ်သဘောထား၏ အုပ်စိုးခြင်းကို ခံရခြင်းကြောင့် ဖြစ်သည့်အပြင် ဤသို့ ၎င်းတို့လုပ်ဆောင်နိုင်သည့် အကြောင်းရင်းမှာ ၎င်းတို့၏ အထက်မှ အန္တိခရစ်က ထိုသူကို မနှစ်သက်သောကြောင့် ဖြစ်သည်။ ၎င်းတို့က သူ့အတွက် မဲပေးပြီး အန္တိခရစ်က သိသွားလျှင် ရလဒ်က ကောင်းမည်မဟုတ်။ ထို့ကြောင့် ၎င်းတို့အတွက် လုပ်ဆောင်ရန် အရေးအကြီးဆုံးနှင့် အရေးပါဆုံးသောအရာမှာ၊ လုပ်ဆောင်ရန် အကျိုးကျေးဇူးအရှိဆုံးသောအရာမှာ ထိုသူကို မဲမပေးခြင်း ဖြစ်သည်။ ၎င်းတို့အားလုံးသည် အန္တိခရစ်ကို နားထောင်ကြသည်။ ဤလူတို့က သမ္မာတရားစည်းမျဉ်းများနှင့် ဘုရားနှုတ်ကပတ်တော်များကို ဘေးဖယ်ကာ အန္တိခရစ် မည်သည့်အရာကို ပြောသည်ဖြစ်စေ၊ သူ၏ စကားများက မည်သည့်ဦးတည်ချက်သို့ သွားသည်ဖြစ်စေ နာခံကြသည်။ သင်သိသလော။ အန္တိခရစ်တစ်ဦး ပေါ်လာသရွေ့ သူ့ကို နာခံသောသူများ မလွှဲမရှောင်သာ ရှိလိမ့်မည်။ အန္တိခရစ်က ပြုမူလုပ်ဆောင်သရွေ့ လူအချို့က သူ့ကို အဖော်ပြုပြီး သူ့နောက်လိုက်လိမ့်မည်။ လုံးဝ တစ်ဦးတည်းလုပ်ဆောင်ပြီး သီးခြားလုပ်ဆောင်သော အန္တိခရစ် မရှိပေ။

ယခု ဆွေးနွေးခဲ့သည့်အရာသည် အန္တိခရစ်များက စဉ်းလဲစွာ လုပ်ဆောင်ပုံနှင့်သက်ဆိုင်သည့် သရုပ်သကန်များထဲမှ တစ်ခုဖြစ်သည်။ ဤတွင် ပြောသော စဉ်းလဲခြင်းသည် အန္တိခရစ်များက ၎င်းတို့လုပ်ဆောင်သည့်အရာတွင် ၎င်းတို့၏ ကိုယ်ပိုင်ရည်ရွယ်ချက်များနှင့် အရင်းခံအကြောင်းရင်းများရှိခြင်းကို ရည်ညွှန်းသည်။ သို့သော် ၎င်းတို့က သင့်အားပြောမည်မဟုတ်သကဲ့သို့ မြင်ခွင့်လည်းပြုမည်မဟုတ်။ သင်က ယင်းကို ရှာဖွေတွေ့ရှိသောအခါ ၎င်းတို့သည် ဖုံးကွယ်ရန်အတွက် လွန်စွာ အားထုတ်လိမ့်မည်ဖြစ်ပြီး သင့်အား အထင်အမြင်မှားစေရန်၊ ၎င်းတို့အပေါ် သင်၏ သိမြင်နားလည်မှုကို ပြောင်းလဲရန် နည်းအမျိုးမျိုးကို အသုံးပြုလိမ့်မည်။ ဤသည်မှာ အန္တိခရစ်များ၏ စဉ်းလဲသော သွင်ပြင်လက္ခဏာဖြစ်သည်။ ၎င်းတို့၏ ရည်ရွယ်ချက်များသည် အလွယ်တကူ ဖော်ထုတ်ခြင်းခံရလျှင်၊ လူသိရှင်ကြား ပျံ့နှံ့သွားလျှင်၊ လူတိုင်းကို မျှဝေပြီး လူတို့အား သိစေလျှင် ယင်းသည် စဉ်းလဲခြင်း ဖြစ်မည်လော။ စဉ်းလဲခြင်း ဖြစ်မည်မဟုတ်။ မည်သည့်အရာ ဖြစ်မည်နည်း။ (မိုက်မဲခြင်း ဖြစ်မည်။) မိုက်မဲခြင်း မဟုတ်။ ဆင်ခြင်တုံတရားကို လက်လွှတ်သည်အထိ မာနထောင်လွှားခြင်း ဖြစ်လိမ့်မည်။ အန္တိခရစ်များသည် ၎င်းတို့၏ အပြုအမူတွင် စဉ်းလဲကြသည်။ မည်သို့ စဉ်းလဲကြသနည်း။ ၎င်းတို့သည် လှည့်စားမှုကို မှီခိုသော နည်းလမ်းတစ်ခုဖြင့် အစဉ် ပြုမူကြသည်။ ၎င်းတို့၏ စကားများသည် မည်သည့်အရာကိုမျှ မထုတ်ဖော်ပေ။ ထို့ကြောင့် ၎င်းတို့၏ ရည်ရွယ်ချက်များနှင့် ပန်းတိုင်များကို နားလည်သဘောပေါက်ရန် လူတို့အတွက် ခက်ခဲသည်။ ဤသည်မှာ စဉ်းလဲခြင်းဖြစ်သည်။ ၎င်းတို့သည် ၎င်းတို့ ပြောဆိုသမျှတွင်ဖြစ်စေ၊ လုပ်ဆောင်သမျှတွင်ဖြစ်စေ အလွယ်တကူ ကောက်ချက်မချပေ။ ၎င်းတို့က ထိုသို့လုပ်ဆောင်သည်မှာ ၎င်းတို့၏ လက်အောင်ငယ်သားများနှင့် နားထောင်သူများက ၎င်းတို့၏ ရည်ရွယ်ချက်ကို သိရှိခံစားနိုင်ရန်ဖြစ်သည်။ ထိုသူများသည် အန္တိခရစ်ကို နားလည်ကြလျက် ၎င်းတို့၏ လုပ်ငန်းစဉ်နှင့် အရင်းခံအကြောင်းရင်းများအတိုင်း လုပ်ဆောင်ကြကာ ၎င်းတို့၏ အမိန့်များကို ဆောင်ရွက်ကြသည်။ လုပ်ငန်းတာဝန်တစ်ခု ပြီးစီးပါက၊ အန္တိခရစ်သည် ပျော်ရွှင်သည်။ မပြီးဆုံးလျှင် မည်သူကမျှ ၎င်းတို့ကို ဆန့်ကျင်လုပ်ဆောင်ရန် မည်သည့်အရာကိုမျှ မတွေ့ရှိနိုင်ပေ၊ သို့မဟုတ် ၎င်းတို့လုပ်ဆောင်သည့်အရာ၏ နောက်ကွယ်ရှိ အရင်းခံအကြောင်းရင်းများ၊ ရည်ရွယ်ချက်များ၊ သို့မဟုတ် ပန်းတိုင်များကို နားလည်သဘောပေါက်ခြင်း မရှိနိုင်ကြပေ။ အန္တိခရစ်တို့ လုပ်ဆောင်သည့်အရာ၏ စဉ်းလဲမှုသည် ကွယ်ဝှက်ထားသော လှည့်ကွက်များ၊ လျှို့ဝှက်ပန်းတိုင်များတွင် တည်ရှိသည်။ ထိုအရာအားလုံးက အခြားလူတိုင်းကို လှည့်စားရန်၊ ကစားရန်၊ ထိန်းချုပ်ရန် ရည်ရွယ်သည်။ ဤသည်မှာ စဉ်းလဲသော အပြုအမူ၏ အနှစ်သာရဖြစ်သည်။ စဉ်းလဲခြင်းသည် လိမ်ညာခြင်းသက်သက်၊ သို့မဟုတ် မကောင်းသောအရာတစ်ခုကို လုပ်ဆောင်ခြင်းသက်သက် မဟုတ်ပေ။ ထိုအစား သာမန်လူတို့အဖို့ ဉာဏ်မမီနိုင်သော ပို၍ကြီးသော ရည်ရွယ်ချက်များနှင့် ပန်းတိုင်များပါဝင်သည်။ သင်သည် မည်သူ့ကိုမျှ မသိစေလိုသောအရာတစ်ခုကို လုပ်ဆောင်ခဲ့ပြီး လိမ်ညာမှုတစ်ခုကို ပြောလျှင် ယင်းမှာ စဉ်းလဲခြင်းအဖြစ် အကျုံးဝင်သလော။ (မဝင်ပါ။) ယင်းမှာ လှည့်စားခြင်းသာဖြစ်ပြီး စဉ်းလဲခြင်းအဆင့်သို့ မရောက်ရှိပေ။ အဘယ်အရာက စဉ်းလဲခြင်းကို လှည့်စားခြင်းထက်ပို၍ နက်နဲစေသနည်း။ (လူတို့က ထိုအရာကို နားလည်သဘောပေါက်ခြင်း မရှိနိုင်ပါ။) လူတို့အတွက် ယင်းကို နားလည်သဘောပေါက်ရန် ခက်ခဲသည်။ ဤသည်မှာ တစ်စိတ်တစ်ပိုင်းဖြစ်သည်။ အခြားမည်သည့်အရာရှိသနည်း။ (လူတို့က စဉ်းလဲသောသူကို ဆန့်ကျင်ရန် မည်သည့်အရာမျှ မရှိပါ။) မှန်သည်။ ဆိုလိုသည်မှာ ၎င်းတို့ကို အပြစ်တင်ဖို့အရာတစ်ခုခုကို တွေ့ရှိရန် လူတို့အတွက် ခက်ခဲသည်။ ထိုသူသည် မကောင်းသောအရာများကို လုပ်ဆောင်ခဲ့သည်ဟု လူအချို့က သိလျှင်ပင် ထိုသူ လူကောင်းဖြစ်သလော၊ သို့မဟုတ် လူဆိုးဖြစ်သလော၊ ဆိုးယုတ်သူတစ်ဦးဖြစ်သလော သို့မဟုတ် အန္တိခရစ်ဖြစ်သလောဆိုသည်ကို မဆုံးဖြတ်နိုင်ကြပေ။ လူတို့သည် ထိုသူကို မရိပ်စားမိနိုင်ဘဲ ထိုသူသည် ကောင်းသည်ဟု ထင်မြင်ပြီး ထိုသူ၏ အထင်အမြင်မှားအောင် ပြုလုပ်ခြင်းကို ခံရနိုင်သည်။ ဤသည်မှာ စဉ်းလဲခြင်းဖြစ်သည်။ လူတို့သည် ယေဘုယျအားဖြင့် လိမ်ညာတတ်ပြီး ကျိတ်ကြံစည်တတ်ကြသည်။ ဤသည်မှာ လှည့်စားခြင်းသာဖြစ်သည်။ သို့သော် အန္တိခရစ်များသည် အတွေ့ရများသော လှည့်စားသူများထက်ပို၍ မသိမသာအန္တရာယ်များသည်။ ၎င်းတို့သည် နတ်ဆိုးဘုရင်များကဲ့သို့ ဖြစ်သည်။ ၎င်းတို့လုပ်ဆောင်သည့်အရာကို မည်သူကမျှ နားလည်သဘောမပေါက်နိုင်ပေ။ ၎င်းတို့သည် တရားမျှတမှုအမည်ခံပြီး မကောင်းမှုများစွာကို လုပ်ဆောင်နိုင်ကြကာ လူတို့ကို ဒုက္ခပေးကြသည်။ သို့သော် လူတို့က ၎င်းတို့ကို ချီးမွမ်းကြဆဲ ဖြစ်သည်။ ဤသည်မှာ စဉ်းလဲခြင်းဟု ခေါ်သည်။

ယခင်က ခေါင်းဆောင်တစ်ဦးသည် အထက်နှင့် အဆက်အသွယ်ပြုလုပ်ပြီး မိတ်သဟာယဖွဲ့သည့် အချိန်အတွင်းတွင် ဘုရားအိမ်တော်၏ အလုပ်အစီအစဉ်အချို့ကို အသိပေးခြင်းခံရသည့် ဖြစ်ရပ်တစ်ခု ရှိခဲ့သည်။ ထိုအချိန်တွင် အလုပ်အစီအစဉ်ကို တရားဝင် မထုတ်ပြန်ရသေးပေ။ သူသည် ပြန်လာပြီးနောက်တွင် စတင်၍ ကြွားဝါသည်။ သို့သော် ကြွားဝါနေခြင်းကို သင်မသိနိုင်ပေ။ သူသည် စုဝေးပွဲလုပ်နေစဉ်အတွင်းတွင် အလွန်လေးနက်စွာ စကားပြောနေသည်။ ပြီးလျှင် ရုတ်တရက်ဆိုသလို သူသည် မိတ်သဟာယဖွဲ့နေစဉ်တွင် ယခင်က မည်သူမျှ မကြားဖူးသည့်အရာတစ်ခုကို ပြောသည်။ “ယခုအချိန်ထိတွင် ဘုရားအမှုတော်၏ အဆင့်တစ်ခုစီက ပြီးမြောက်ပြီးဖြစ်ကာ လူတို့သည် အခြေခံအားဖြင့် တည်ငြိမ်နေကြပြီဖြစ်သည်။ နောက်လမှစပြီး ဧဝံဂေလိ ဖြန့်ဝေခြင်းကို ငါတို့ ချဲ့ထွင်မည်။ ထို့ကြောင့် ငါတို့သည် ဧဝံဂေလိ အဖွဲ့များကို ထူထောင်ဖို့လိုသည်။ ဧဝံဂေလိအဖွဲ့များကို မည်သို့ထူထောင်သင့်သနည်း။ ဤတွင် အသေးစိတ်အချက်အချို့ရှိသည်...” ဟူ၍ ဖြစ်သည်။ အခြားလူများက ဤအရာကို ကြားသောအခါ ၎င်းတို့က “ဤစကားများသည် မည်သည့်နေရာမှ လာခဲ့သနည်း။ အထက်က မည်သည့်အလုပ်အစီအစဉ်များကိုမျှ မထုတ်ပြန်သေးပါ။ သူသည် မည်သို့သိသနည်း။ သူ့တွင် အမြော်အမြင်ရှိခြင်း ဖြစ်ရမည်” ဟု တွေးကြသည်။ ၎င်းတို့သည် သူ့ကို ကိုးကွယ်နေခြင်း မဟုတ်လော။ သူ့အပေါ် လူတို့၏ သဘောထားသည် ရုတ်ချည်းပြောင်းလဲသွားသည်။ သူလုပ်သမျှမှာ ဧဝံဂေလိအဖွဲ့များကို ထူထောင်ခြင်းအကြောင်း စကားထဲထည့်ပြောခြင်း ဖြစ်သော်လည်း နောက်ပိုင်းတွင် သတ်သတ်မှတ်မှတ်ဖြစ်သော မည်သည့်အလုပ်ကိုမျှ မလုပ်ခဲ့ပေ။ အနှစ်မရှိသော ဆောင်ပုဒ်များကိုသာ သူဟစ်ကြွေးခဲ့သည်။ အနှစ်မရှိသော ဆောင်ပုဒ်များကို ဟစ်ကြွေးခြင်းအတွက် သူ၏ ရည်ရွယ်ချက်ရှိသည်မှာ အမှန်ပင်ဖြစ်သည်။ သူသည် သူ့ကိုယ်သူ ကြွားဝါနေခြင်း ဖြစ်ပြီး လူတို့အား သူ့ကို အထင်ကြီးစေလိုခြင်း၊ ကိုးကွယ်စေလိုခြင်း ဖြစ်သည်။ ထို့နောက် မကြာမီတွင် အထက်မှ အလုပ်အစီအစဉ်ကို ထုတ်ပြန်ခဲ့သည်။ ညီအစ်ကိုမောင်နှမများက မြင်သောအခါ ၎င်းတို့သည် အံ့အားသင့်ပြီး “အံ့ဖွယ်ပါတကား။ ဤသည်မှာ ပရောဖက်ပြုခြင်းမဟုတ်လော။ ဤအကြောင်းကို သင်မည်သို့သိခဲ့သနည်း။ သင်သည် ကျွန်ုပ်တို့ထက်ပို၍ သမ္မာတရားကို နားလည်သည်။ သင်၏ ဝိညာဉ်ရင့်ကျက်မှုသည် ပို၍ ကြီးသည်။ ကျွန်ုပ်တို့၏ ဝိညာဉ်ရင့်ကျက်မှုသည် သေးငယ်သည်။ ဧဝံဂေလိတရားဟောရန်အချိန်ကျသောအခါ၌ သင်က ကျွန်ုပ်တို့ကို ပြောပြီးဖြစ်သော်လည်း ကျွန်ုပ်တို့ကမူ ထုံထိုင်းပြီး သတိမမူမိပေ။ ကြည့်ပါ။ သင်မိတ်သဟာယ ပြုသောအရာသည် အထက်မှ အလုပ်အစီအစဉ်နှင့် မကိုက်ညီနေသလော။ ယင်းမှာ တိုက်တိုက်ဆိုင်ဆိုင် တူညီနေခြင်း ဖြစ်ပြီး ယခုတွင် မှန်မမှန်အတည်ပြုပြီး ဖြစ်သည်” ဟု ဆိုကြသည်။ ဤဖြစ်ရပ်မှတစ်ဆင့် လူတိုင်းက သူ့ကို ပို၍ပင် ကိုးကွယ်ကြသည်။ ပြီးလျှင် သာမန်မျှမဟုတ်ဘဲ အပြည့်အဝ ကျိုးနွံနာခံပြီး သူ့ရှေ့တွင် ဒူးထောက်ကာ ဦးညွှတ်လုနီးပါးဖြစ်သည်။ လူအများစုက ဤကိစ္စအကြောင်းကို မသိ။ ဤအကြောင်းကို သူကိုယ်တိုင်မပြောလျှင် မည်သူမျှ သိမည်မဟုတ်။ ဘုရားသခင်သာ သိသည်။ ယင်းသည် အလွန်သိသာသော အမှုကိစ္စတစ်ခုဖြစ်သည်။ သူသည် မည်သူ့ကိုမျှ မထုတ်ဖော်ပြဘဲ ဤအစား ၎င်းတို့ကို အလွန်ပင် ပြောင်ပြောင်တင်းတင်း လှည့်ဖြားရန် ရွေးချယ်ခဲ့သည်။ ဤအပြုအမူကို စဉ်းလဲခြင်းအဖြစ် သတ်မှတ်သလော။ (သတ်မှတ်ပါသည်။) သူသည် အဘယ်ကြောင့် အခြားလူများအား ဤသို့ လှည့်ဖြားသနည်း။ သူသည် အဘယ်ကြောင့် ဤသို့ ပြုမူပြီး လုပ်ဆောင်နိုင်သနည်း။ သူ၏ စိတ်နှလုံး၌ အမှန်တကယ်တွင် မည်သည့်အရာကို တွေးနေသနည်း။ သူသည် လူတို့အား သူ့ကို ထူးခြားသည်ဟု မြင်စေချင်သည်။ သူသည် သာမန်လူတစ်ယောက်မဟုတ်ဟု ထင်စေချင်သည်။ ဤသည်မှာ ပုံမှန်လူ့သဘာဝတွင် တွေ့သင့်သောအရာတစ်ခု ဖြစ်သလော။ (မဟုတ်ပါ။) ဤသို့သောသူ၏ လုပ်ရပ်များမှာ စက်ဆုပ်ဖွယ်ဖြစ်ပြီး အရှက်မဲ့သည်။ ဤအရာကို စဉ်းလဲခြင်းအဖြစ် သတ်မှတ်မည်လော။ (သတ်မှတ်ပါမည်။) စဉ်းလဲခြင်းဖြစ်သည့်အပြင် အနည်းငယ်လည်း စက်ဆုပ်ဖွယ်ဖြစ်သည်။

တစ်ခုခု အမှားပြောသည်ကို မကြားရဖူးသော သို့မဟုတ် တစ်ခုခု အမှားလုပ်သည်ကို မမြင်ရဖူးသော လူတစ်မျိုးတစ်စား အန္တိခရစ်တို့ထဲတွင် ရှိသည်။ ၎င်းတို့လုပ်ဆောင်သည့်အရာနှင့် ၎င်းတို့ပြုမူလုပ်ဆောင်ပုံတို့ကို လူတိုင်းက ယေဘုယျအားဖြင့် ကောင်းသည်ဟု သတ်မှတ်ပြီး အသိအမှတ်ပြုကြသည်။ ၎င်းတို့သည် မကြာခဏ ပြုံးနေတတ်ကြပြီး သနားကရုဏာထားတတ်သော သူတော်စင်တစ်ဦးကဲ့သို့သော မျက်နှာရိပ်မျက်နှာကဲ ရှိကာ မည်သူ့ကိုမျှ လုံးဝ မပြုပြင်ပေ။ လူတို့သည် မည်သည့်အမှားများကို ပြုလုပ်သည်ဖြစ်စေ ၎င်းတို့သည် ချစ်ခင်ကြင်နာသော မိခင်တစ်ဦးကဲ့သို့ ခွင့်လွှတ်တတ်သော စိတ်နှလုံးဖြင့် ထိုလူတို့ကို အစဉ်သည်းခံသည်။ အသင်းတော်တွင် စီမံခန့်ခွဲမှုဆိုင်ရာ အမိန့်များကို ချိုးဖောက်သော၊ အနှောင့်အယှက်၊ အဖျက်အမှောင့်လုပ်ခြင်းများကို ဖြစ်စေသော၊ သို့မဟုတ် မကောင်းမှုများကို ကျူးလွန်သောသူများကို မည်သည့်အခါမျှ ၎င်းတို့ မကိုင်တွယ်ပေ။ ဤသည်မှာ ဤအရာများကို ၎င်းတို့ မမြင်နိုင်သောကြောင့်၊ သို့မဟုတ် ပိုင်းခြားသိမြင်နိုင်ခြင်း မရှိသောကြောင့် ဖြစ်သလော။ နှစ်ခုလုံး မဟုတ်ပေ။ ၎င်းတို့သည် ယင်းတို့ကို မြင်နိုင်ပြီး ပိုင်းခြားသိမြင်နိုင်သည်။ သို့သော် ၎င်းတို့၏ စိတ်နှလုံးတွင် ဤလူတို့သည် ဖယ်ရှားခြင်းခံရပြီး အသင်းတော်က ငြိမ်သက်ခြင်းရှိလာလျှင်၊ သမ္မာတရားကို လိုက်စားသည့်သူများနှင့် ဘုရားသခင်အတွက် မိမိကိုယ်ကို ရိုးသားစစ်မှန်စွာ အသုံးခံသော ရိုးသားသည့် လူများနှင့်သာ ပြည့်နေလျှင် ၎င်းတို့ကိုယ်တိုင် အလွယ်တကူ ပိုင်းခြားသိမြင်ခြင်း ခံရနိုင်ပြီး အသင်းတော်တွင် ခြေကုပ်တစ်ခုကို မရကောင်းမရနိုင်တော့ဟု ယုံကြည်ကြသည်။ ဤသို့ဖြင့် ၎င်းတို့သည် ဤလူတို့ကို ဆက်လက်ထားရှိကာ မကောင်းမှုပြုသူများကို ဆက်လက်၍ မကောင်းမှုပြုခွင့်ပေးသည်။ လိမ်ညာသူများကို ဆက်၍ လိမ်ညာခွင့်ပေးပြီး အနှောင့်အယှက်ပြုသူများကို ဆက်၍ အနှောင့်အယှက်ပြုခွင့်ပေးကာ အသင်းတော်ကို မည်သည့်အခါမျှ ငြိမ်သက်ခြင်း မရှိစေရန်အတွက် ဤအဖျက်အမှောင့်လုပ်ခြင်းများမှတစ်ဆင့် သေချာစေသည်။ ဤသို့ဖြင့် ၎င်းတို့၏ ကိုယ်ပိုင်အဆင့်အတန်းကို စိတ်ချရစေသည်။ ထို့ကြောင့် လူတစ်ယောက်က နှင်ထုတ်ခံရခြင်း၊ ကိုင်တွယ်ဖြေရှင်းခံရခြင်း၊ သီးခြားခွဲခံရခြင်း၊ သို့မဟုတ် သူ၏ ရာထူးမှ ဖယ်ရှားခံရခြင်းရှိသည်နှင့် တစ်ပြိုင်နက် မည်သည့်အရာကို ၎င်းတို့ ပြောသနည်း။ “ကျွန်ုပ်တို့သည် လူတို့အား နောင်တရရန် အခွင့်အရေးပေးရမည်။ မည်သူက အားနည်းချက်များ သို့မဟုတ် ဖောက်ပြန်ပျက်စီးမှု မရှိသနည်း။ မည်သူက အမှားများ မပြုလုပ်ဖူးသနည်း။ သည်းခံခြင်းကို ကျွန်ုပ်တို့ သင်ယူရမည်” ဟူ၍ ဖြစ်သည်။ ညီအစ်ကိုမောင်နှမများက ဤအရာကို တွေးတောပြီး “ကျွန်ုပ်တို့သည် ဘုရားသခင်ကို အမှန်တကယ် ယုံကြည်ကာ ပြစ်မှားမှုများရှိသော သို့မဟုတ် မိုက်မဲပြီး မသိနားမလည်သောသူများကို သည်းခံသည်။ သို့သော် ဆိုးယုတ်သောလူများကို ကျွန်ုပ်တို့ သည်းမခံပါ။ သူသည် ဆိုးယုတ်သူတစ်ဦးဖြစ်သည်” ဟု ဆိုကြသည်။ အန္တိခရစ်က “သူသည် အဘယ်သို့ ဆိုးယုတ်သူတစ်ဦး ဖြစ်သနည်း။ သူသည် ကြမ်းတမ်းသောစကားများကို ရံဖန်ရံခါ ပြောဆိုခြင်းသာ ဖြစ်သည်။ ယင်းမှာ ဆိုးယုတ်ခြင်းမဟုတ်။ ကမ္ဘာလောကတွင် လူသတ်မှုနှင့် မီးရှို့မှု ကျူးလွန်သောသူတို့သည် တကယ့်ဆိုးယုတ်သူများဖြစ်သည်” ဟု ပြန်လည်တုံ့ပြန်သည်။ အန္တိခရစ်သည် အမှန်တကယ်တွင် မည်သို့တွေးသနည်း။ “သူသည် ဆိုးယုတ်သူတစ်ဦးဖြစ်သလော။ သူသည် ငါကဲ့သို့ ဆိုးယုတ်သလော။ ငါလုပ်ခဲ့သည့်အရာကို သင်မမြင်ရသေးပါ။ ငါသည် စိတ်အတွင်းတွင် မည်သည့်အရာတွေးနေသည်ကို သင်မသိ။ သိလျှင် သင်တို့သည် ငါ့ကို ဖယ်ရှားမည်မဟုတ်လော။ သူ့ကို ဖယ်ရှားပစ်ရန် တွေးနေသလော။ မရပါ။ ငါသည် သင့်အား သူ့ကို ကိုင်တွယ်ခွင့်ပြုမည်မဟုတ်။ မည်သူက ကြိုးစားသည်ဖြစ်စေ ငါသည် ထိုသူကို အမျက်ဒေါသထွက်မည်။ ထိုသူအတွက် အလွန်အခက်အခဲဖြစ်အောင် လုပ်ဆောင်မည်။ သူ့ကို ကိုင်တွယ်ရန် ကြိုးစားသူမည်သူမဆိုကို ငါ နှင်ထုတ်မည်” ဟူ၍ ဖြစ်သည်။ သို့သော် ဤအရာကို ၎င်းတို့ ထုတ်ပြောမည်လော။ ထုတ်ပြောမည်မဟုတ်။ ဤသို့ဆိုလျှင် မည်သည့်အရာကို ၎င်းတို့ လုပ်ဆောင်သနည်း။ ၎င်းတို့သည် ရှေးဦးစွာ အခြေအနေကို ငြိမ်သက်အောင်ပြုလုပ်ပြီး အရေးကိစ္စများ၏ အခြေအနေကို တည်ငြိမ်စေသည်။ အသင်းတော်ကို ဦးဆောင်နိုင်စွမ်းရှိကာ အင်အားစုအမျိုးမျိုးကို ဟန်ချက်ညီအောင်လုပ်နိုင်စွမ်း ရှိသည့်ပုံပေါ်စေသည်။ ဤသို့ဖြင့် အသင်းတော်က ၎င်းတို့မရှိဘဲ မဖြစ်နိုင်စေရန် ဖြစ်သည်။ ဤသို့ဖြင့် ၎င်းတို့၏ ရာထူးနေရာက စိတ်မချရသလော။ ၎င်းတို့၏ ရာထူးနေရာက စိတ်ချရသည်နှင့် ၎င်းတို့၏ အသက်မွေးမှုကို ထိန်းသိမ်းပြီး မဖြစ်သလော။ ဤသည်မှာ စဉ်းလဲခြင်းဟု ခေါ်သည့်အရာ ဖြစ်သည်။ ဤအတွက်ကြောင့် လူအများစုက ဤသို့သောပုဂ္ဂိုလ်များကို ထိုးထွင်းသိမြင်နိုင်ခြင်း မရှိချေ။ အဘယ်ကြောင့် ထိုးထွင်းသိမြင်နိုင်ခြင်း မရှိရသနည်း။ ၎င်းတို့သည် သမ္မာတရားကို မည်သည့်အခါမျှ မပြောသကဲ့သို့ ပေါ့ပေါ့တန်တန်လည်း မလုပ်ဆောင်ပေ။ အထက်က ၎င်းတို့အား မည်သည့်အရာကို လုပ်ဆောင်ခိုင်းသည်ဖြစ်စေ ၎င်းတို့သည် ဟန်ပြလုပ်ဆောင်သည်။ မည်သည့်စာအုပ်များကို ဖြန့်ချိဖို့ လိုသည်ဖြစ်စေ ၎င်းတို့က ပေးပို့လိုက်သည်။ ၎င်းတို့သည် တစ်ပတ်တွင် စုဝေးပွဲသုံးလေးပွဲ လုပ်ဖြစ်အောင် ဂရုတစိုက်ဆောင်ရွက်ပြီး စုဝေးပွဲပြုလုပ်နေစဉ်အတွင်း၌ မိတ်သဟာယကို တစ်ဦးတည်းမချုပ်ကိုင်ပေ။ အပေါ်ယံတွင် အရာရာတိုင်းက ပြည့်စုံပြီး အပြစ်အနာအဆာ မရှိသည့်ပုံစံရှိကာ ဝေဖန်စရာကို မရှိပေ။ သို့သော် သင်တို့ ပိုင်းခြားသိမြင်နိုင်သော အရာတစ်ခုရှိသည်။ ၎င်းတို့သည် ဆိုးယုတ်သောလူများကို မည်သည့်အခါမျှ မကိုင်တွယ်ပေ။ ပြောင်းပြန်ပင်ဖြစ်သည်။ ထိုသူတို့ကို ကာကွယ်ပြီး စဉ်ဆက်မပြတ် ဖုံးကွယ်ပေးကာ ခုခံပြောဆိုပေးသည်။ ဤသည်မှာ စဉ်းလဲခြင်း မဟုတ်သလော။ ဤတွင် ၎င်းတို့အပြုအမူ၏ စဉ်းလဲသော သွင်ပြင်လက္ခဏာမှာ အဘယ်နည်း။ ဗဟိုချက်မှာ အဘယ်နည်း။ ဤအရာများကို ရှင်းလင်းအောင် ပြုလုပ်ရမည်။ ၎င်းတို့သည် သမ္မာတရားကို မည်သည့်အခါမျှ မပြော။ ဘုရားအိမ်တော်ကို လှည့်ဖြားရန်အတွက် အစဉ်သဖြင့် မုသားများကို ပြောဆိုသည်။ ဆိုးယုတ်သူများက ဆိုးယုတ်မှုကျူးလွန်နေသည်ကို ၎င်းတို့မြင်သော်လည်း ထိုသူတို့ကို မကိုင်တွယ်ပေ။ အစဉ်သဖြင့် အမှုကိစ္စများကို ဖော့ပြောပြီး စိတ်ရှည်၊ သည်းခံခြင်းကို လက်တွေ့လုပ်ဆောင်သည်။ ဤအရာများကို လုပ်ဆောင်ခြင်းအတွက် ၎င်းတို့၏ ရည်ရွယ်ချက်မှာ အဘယ်နည်း။ လူတို့အား အချင်းချင်း၏ အားသာချက်များကို ဖြည့်စွက်ပေးပြီး အချင်းချင်းသည်းခံကြရန် အမှန်တကယ် ကူညီပေးဖို့ ဖြစ်သလော။ (မဟုတ်ပါ။) ဤသို့ဆိုလျှင် ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့သည် ၎င်းတို့ကိုယ်တိုင်၏ ဩဇာကို ခိုင်မာစေလိုသည်။ ၎င်းတို့၏ အဆင့်အတန်းကို တည်ငြိမ်စေလိုသည်။ ဆိုးယုတ်သောသူများက ဖယ်ရှားခြင်းခံရပြီးသည်နှင့် နောက်တစ်ကြိမ်တွင် ၎င်းတို့သွားရမည်ကို သိသည်။ ဤသည်မှာ ၎င်းတို့ကြောက်သည့်အရာ ဖြစ်သည်။ ထို့ကြောင့် ၎င်းတို့သည် ဆိုးယုတ်သောလူများကို ထားထားသည်။ ၎င်းတို့ ရှိနေသရွေ့ အန္တိခရစ်များ၏ အဆင့်အတန်းက စိတ်ချရသည်။ ဆိုးယုတ်သူများ ဖယ်ရှားခြင်းခံရလျှင် အန္တိခရစ်များသည် ဇာတ်သိမ်းသွားလိမ့်မည်။ ဆိုးယုတ်သူများသည် ၎င်းတို့ကို ကာကွယ်ပေးသော ထီး၊ ၎င်းတို့၏ ဒိုင်းဖြစ်သည်။ ထို့ကြောင့် ဆိုးယုတ်သူများကို မည်သူက ဖော်ထုတ်သည်ဖြစ်စေ၊ ဖယ်ရှားခြင်းခံရသင့်သည်ဟု အကြံပြုသည်ဖြစ်စေ ၎င်းတို့က သဘောမတူဘဲ “သူတို့သည် သူတို့၏ တာဝန်များကို လုပ်ဆောင်နိုင်ဆဲ ဖြစ်သည်။ ပိုက်ဆံပေးလှူနိုင်ဆဲ ဖြစ်သည်။ ယုတ်စွအဆုံး အလုပ်လုပ်ပေးနိုင်ဆဲ ဖြစ်သည်” ဟု ဆိုကြသည်။ ၎င်းတို့သည် ဆိုးယုတ်သူများကို ခုခံပြောဆိုပေးရန်အတွက် အကြောင်းပြချက်များနှင့် ဆင်ခြေများကို ရှာကြသည်။ ပုံမှန်အားဖြင့် ပိုင်းခြားသိမြင်နိုင်စွမ်း မရှိသူတို့သည် ၎င်းတို့အတွင်းတွင် ပုန်းကွယ်နေသော မလိုမုန်းထားသော ရည်ရွယ်ချက်ကို မမြင်နိုင်ပေ။ ၎င်းတို့သည် ယင်းကို ထိုးထွင်းသိမြင်နိုင်ခြင်း မရှိကြပေ။

အန္တိခရစ်၏ စဉ်းလဲသောလုပ်ရပ်များက သင်တို့အား နက်နဲသောခံစားမှုတစ်ခု ဖြစ်သွားစေသည့် အခြားသောဖြစ်ရပ်တစ်ခုတလေရှိသလော။ တစ်ယောက်ယောက် မျှဝေလော့။ (ဧဝံဂေလိအဖွဲ့တစ်ဖွဲ့၏ ကြီးကြပ်ရေးမှူးဖြစ်သော ညီအစ်မတစ်ယောက်ရှိခဲ့ပြီး သူသည် လတိုင်းတွင် လူအချို့ကို ရအောင်လုပ်ဆောင်နိုင်သည်။ ၎င်းတို့ထဲမှ အချို့မှာ ဘာသာတရားမရှိသူများ ဖြစ်သည်။ အန္တိခရစ်က အလုပ်အစီအစဉ်တစ်ခုကို ရှေ့နောက်စကားနှင့် ကင်းလွတ်စွာ အဓိပ္ပာယ်ကောက်လွဲခဲ့ပြီး ဧဝံဂေလိတရားဟောခြင်းသည် ဂိုဏ်းဂဏနှင့်သက်ဆိုင်သောလူတို့ကို အဓိကပစ်မှတ်ထားသင့်ပြီး ဘာသာတရားမရှိသူများကို ဒုတိယဦးစားပေးအဖြစ် ထားသင့်သည်ဟုလည်းကောင်း၊ အဓိကအာရုံစိုက်မှုက ဘာသာတရားမရှိသူများအပေါ် ဖြစ်လျှင် ယင်းမှာ အလုပ်အစီအစဉ်အပေါ် ကြီးလေးသော ချိုးဖောက်မှု ဖြစ်သည်ဟုလည်းကောင်း ဆိုသည်။ သူသည် ဤအပြုအမူကို စိစစ်ရန်အတွက် “သမ္မာတရားကို လက်တွေ့မလုပ်ဆောင်သောသူများကို သတိပေးချက်” မှ ဘုရားနှုတ်ကပတ်တော်များကိုပင် အသုံးပြုခဲ့သည်။ ထို့နောက် သူသည် လူတိုင်းကို မဲပေးစေကာ “ဤသို့သောသူသည် ကြီးကြပ်နိုင်သေးသလော” ဟု မေးသည်။ ထိုအချိန်တွင် အသင်းတော်ရှိ လူများစွာတို့သည် တစ်နှစ်၊ နှစ်နှစ်သာကြာသေးသည့် ယုံကြည်သူအသစ်များဖြစ်ကာ ပိုင်းခြားသိမြင်နိုင်မှုမရှိပေ။ ထို့ကြောင့် အလုပ်အစီအစဉ်ကို ချိုးဖောက်ခြင်းသည် ဆိုးရွားသည်ဟု ခံစားရပြီး ထိုညီအစ်မကို ဖြုတ်ချရန် သဘောတူခဲ့သည်။ ထိုညီအစ်မက ထိုအချိန်တွင် အလွန်အပျက်သဘောဆောင်လာခဲ့သည်။ သူသည် ဤအန္တိခရစ်၏ စိစစ်ခြင်းနှင့် ရှုတ်ချခြင်းကို ခံရပြီးနောက် သူကိုယ်တိုင်က အန္တိခရစ်ဖြစ်သည်ဟုလည်းကောင်း၊ ဘုရားသခင်၏ ဖယ်ရှားရှင်းလင်းခြင်းကို သေချာပေါက်ခံရမည်ဟုလည်းကောင်း ခံစားမိခဲ့ပြီး အလွန့်အလွန် အပျက်သဘောဆောင်လာကာ အသက်မရှင်လိုခဲ့ပေ။ ထို့အပြင် ဤအန္တိခရစ်သည် အထက်မှ တရားဒေသနာနှင့် မိတ်သဟာယအချို့ကို ထိမ်ချန်ထားပြီး ကျွန်ုပ်တို့ကို နားထောင်ခွင့်မပြု။ အထက်မှ မိတ်သဟာယသည် အလွန်ကြမ်းပြီး သေးငယ်သည့် ဝိညာဉ်ရင့်ကျက်မှုရှိသော ယုံကြည်သူများအနေဖြင့် ကျွန်ုပ်တို့သည် နားထောင်ပြီးနောက် အယူအဆများ ဖြစ်ပေါ်လာမည်ဟု ဆိုသည်။ အပေါ်ယံတွင် သူသည် ကျွန်ုပ်တို့ကို စောင့်ရှောက်နေသည့် ပုံစံရှိသော်လည်း လက်တွေ့တွင် အထက်မှ တရားဒေသနာများကို ကျွန်ုပ်တို့ နားထောင်ခဲ့လျှင် ကျွန်ုပ်တို့သည် သူ့ကို ပိုင်းခြားသိမြင်နိုင်လိမ့်မည်ကိုလည်းကောင်း၊ ထို့နောက်တွင် ကျွန်ုပ်တို့ကို သူ မထိန်းချုပ်နိုင်မည်ကိုလည်းကောင်း ကြောက်နေခဲ့သည်။ သူသည် လူတို့ကို ညှဉ်းပန်းပြီး လှည့်ဖြားရန်အတွက် ဤသင့်တင့်လျောက်ပတ်သည်ဟု ထင်ရသော နည်းလမ်းများကို အသုံးပြုကာ သူလုပ်ဆောင်ခဲ့သည့်အရာသည် ယုတ္တိတန်ပြီး ဘုရားအိမ်တော်၏ အလုပ် အစီအစဉ်များအတိုင်းဖြစ်သည်ဟု ထင်ရစေရန် လုပ်ဆောင်သည်။) ဤဖြစ်ရပ်ကို အသေအချာပင် စဉ်းလဲခြင်းအဖြစ် ဖော်ပြနိုင်သည်။ အန္တိခရစ်ဖြစ်သော မည်သူမဆို၏ တစ်သမတ်တည်းသော လက်တွေ့လုပ်ဆောင်မှုများသည် အစဉ်သဖြင့် အတူတူပင်ဖြစ်သည်။ အနည်းငယ်မျှပင် မပြောင်းလဲပေ။ ၎င်းတို့လုပ်ဆောင်သမျှတွင် တူညီသော ရည်ရွယ်ချက်များရှိပြီး တူညီသောပန်းတိုင်များကို ချိန်ရွယ်သည်။ အန္တိခရစ်များသည် အမှန်ပင် မကောင်းဆိုးဝါးများ၊ ဝိညာဉ်ဆိုးများ ဖြစ်သည်ဆိုသည်ကို ဤအရာက သက်သေမပြသလော။ (ပြပါသည်။) လုံးဝပင် သက်သေပြသည်။ အန္တိခရစ်များဖြစ်သည့် ဤမကောင်းဆိုးဝါးများနှင့် ဝိညာဉ်ဆိုးများ၏ လုပ်ရပ်များကို စဉ်းလဲခြင်းအဖြစ် ဖော်ပြခြင်းသည် လုံးဝ လျော်ကန်ပြီး ချဲ့ကားခြင်းလုံးဝ မဟုတ်။

ဤဥပမာများပြီးနောက်တွင် သင်တို့သည် အသိအမြင်အချို့ကို ရရှိသင့်သည်။ အန္တိခရစ်များ၏ စဉ်းလဲသောလုပ်ရပ်များနှင့်ပတ်သက်သော ပိုင်းခြားသိမြင်မှုတစ်ခုခု သင်တို့တွင် စတင်ဖြစ်ပေါ်လာပြီလော။ စဉ်းလဲသော အပြုအမူပါဝင်ပြီး ဖုံးကွယ်ထားသော ရည်ရွယ်ချက်များ၊ အကြောင်းရင်းများရှိသည့် မည်သည့်အရာမဆိုသည် ပုံမှန်လူတစ်ယောက်၏ လုပ်ရပ်များမဟုတ်ဘဲ ရိုးသားသူတစ်ဦး၏ လုပ်ရပ်များ မဟုတ်သကဲ့သို့ သမ္မာတရားကို လိုက်စားသူ၏ လုပ်ရပ်များ အသေအချာပင် မဟုတ်ပေ။ ၎င်းတို့လုပ်ဆောင်သည့်အရာများသည် သမ္မာတရားကို လက်တွေ့လုပ်ဆောင်ခြင်း ဖြစ်သလော။ ၎င်းတို့သည် ဘုရားအိမ်တော်၏ အကျိုးစီးပွားများကို ထိန်းသိမ်းနေသလော။ (မထိန်းသိမ်းပါ။) ဤသို့ဆိုလျှင် မည်သည့်အရာကို ၎င်းတို့ လုပ်ဆောင်နေသနည်း။ ၎င်းတို့သည် အသင်းတော်အလုပ်ကို နှောင့်ယှက်နေပြီး ဖြိုဖျက်နေခြင်း ဖြစ်သည်။ ဆိုးယုတ်မှုကျူးလွန်နေခြင်း ဖြစ်သည်။ ၎င်းတို့သည် ဘုရားသခင်၏လမ်းခရီးကို လိုက်လျှောက်ခြင်း မရှိသကဲ့သို့ ဘုရားအိမ်တော်၏ အလုပ်ကိုလည်း ထိန်းသိမ်းထားခြင်း မရှိပေ။ ၎င်းတို့လုပ်ဆောင်သည့်အရာသည် အသင်းတော်အလုပ် မဟုတ်။ ၎င်းတို့၏ ကိုယ်ပိုင်လုပ်ငန်းစဉ်ကို လိုက်စားရန်အတွက်၊ အထူးသဖြင့် ၎င်းတို့၏ တစ်ကိုယ်ရေ အကျိုးစီးပွားများနှင့် စာတန်၏ အကျိုးစီးပွားများကို ကာကွယ်ရန်အတွက် အသင်းတော်အလုပ်ကို လုပ်ဟန်ဆောင်ခြင်းအား အသုံးပြုနေခြင်းသာ ဖြစ်သည်။ အခြားဥပမာတစ်ခုခုရှိသလော။ (၂၀၁၅ တွင် အထက်မှ အလုပ်အစီအစဉ်တစ်ခုကို ထုတ်ပြန်ခဲ့ပြီး အယောင်ဆောင်ခေါင်းဆောင်များအား ပိုင်းခြားသိမြင်ခြင်းနှင့် စစ်မှန်သော အသင်းတော်များနှင့် အယောင်ဆောင်အသင်းတော်များကြား ခွဲခြားသိမြင်ခြင်းအပေါ် မိတ်သဟာယဖွဲ့ရန်အတွက် “နိုးထသူ” မှ ဆောင်းပါးကို အသုံးပြုဖို့ ကျွန်ုပ်တို့ကို ညွှန်ကြားထားသည်။ အသင်းတော်တွင် ဖြုတ်ချခံရသည်မှာ မကြာသေးသော ခေါင်းဆောင်တစ်ဦးရှိခဲ့သည်။ သူက ကျွန်ုပ်တို့သည် ဘုရားသခင်အား ယုံကြည်ခြင်းတွင် စိမ်းနေသေးပြီး သေးငယ်သော ဝိညာဉ်ရင့်ကျက်မှုရှိသည်ဟုလည်းကောင်း၊ ကျွန်ုပ်တို့သည် အထက်၏ အလုပ်အစီအစဉ်ကို အလွန်ပင် အပေါ်ယံဆန်စွာ နားလည်သဘောပေါက်သည်ဟုလည်းကောင်း၊ ဘုရားသခင်၏ လုပ်ရပ်များသည် ဉာဏ်မမီနိုင်သကဲ့သို့ အထက်က ဤစီစဉ်မှုကို ပိုမိုနက်နဲသော အဓိပ္ပာယ်ဖြင့် ထုတ်ပြန်ခဲ့သည်ဟုလည်းကောင်း ပြောခဲ့သည်။ သူက “အယောင်ဆောင်ခေါင်းဆောင်များနှင့် အန္တိခရစ်များအား ပိုင်းခြားသိမြင်ခြင်း သမ္မာတရားများနှင့် ပတ်သက်ပြီး အထက်သည် ယခင်က မိတ်သဟာယများစွာ ပေးခဲ့ပြီး တကယ်ကို အသေအချာ ရှင်းပြခဲ့သည်။ ယင်းသည် အယောင်ဆောင်ခေါင်းဆောင်များနှင့် အန္တိခရစ်များအား ပိုင်းခြားသိမြင်ခြင်း အကြောင်းသက်သက်သာ ဖြစ်လျှင် အခြားအလုပ်အစီအစဉ်တစ်ခုကို ထုတ်ပြန်ဖို့ လိုဦးမည်လော” ဟုလည်း ဆိုသည်။ ထို့နောက်တွင် သူသည် ယခင်က အလုပ်အစီအစဉ်များ၊ တရားဒေသနာများ၊ အထက်မှ မိတ်သဟာယများမှ အပိုင်းများကို ရှေ့နောက်စကားနှင့် ကင်းလွတ်စွာ အဓိပ္ပာယ်ကောက်လွဲခဲ့ပြီး စကားလုံးပေါင်း ထောင်သောင်းချီသော စာရွက်စာတမ်းများကို စုစည်းခဲ့ကာ ညီအစ်ကိုမောင်နှမများကို အထင်အမြင်မှားအောင် လုပ်ဆောင်ခဲ့သည့်အပြင် ယင်းတို့အစား ကျွန်ုပ်တို့အား “နိုးထသူ” ကို ပိုင်းခြားသိမြင်စေသည်။ ထိုအချိန်က ကျွန်ုပ်တို့သည် အထင်အမြင်မှားအောင် ပြုလုပ်ခြင်းခံရပြီး အယောင်ဆောင်ခေါင်းဆောင်များနှင့် အန္တိခရစ်များကို ပိုင်းခြားသိမြင်ခြင်းအပေါ် အာရုံမစိုက်ခဲ့ပေ။ နောက်ပိုင်းတွင် ဤလူသည် အန္တိခရစ်တစ်ဦးအဖြစ် ထုတ်ဖော်ခြင်းခံရသည်။ လူတိုင်းက အယောင်ဆောင်ခေါင်းဆောင်များနှင့် အန္တိခရစ်များအား စတင်၍ ပိုင်းခြားသိမြင်ပါက ၎င်းတို့သည် သူ၏ ဒုစရိုက်အမှုများကို ဖော်ထုတ်ပြီး သူ့အား ပိုင်းခြားသိမြင်မည်ကို စိုးရွံ့သည်။ ထို့ကြောင့် သူသည် ဤအစား ကျွန်ုပ်တို့အား “နိုးထသူ”ကို ပိုင်းခြားသိမြင်စေကာ တမင်သက်သက် လမ်းလွဲအောင် လုပ်ဆောင်ခဲ့သည်။) ဤသည်မှာ လှည့်စားခြင်း၊ လမ်းလွဲစေခြင်း နည်းဗျူဟာဖြစ်ပြီး မည်သူမျှ သူ့ကို အရေးမစိုက်ရန်အတွက် သင်၏ အာရုံစိုက်မှုကို ပြောင်းလဲရန် လမ်းလွှဲတစ်ခုကို ဖန်တီးခြင်းဖြစ်သည်။ ဤနည်းလမ်းက ရင်းနှီးသည့်ပုံစံမရှိသလော။ အဆင်းနီသောနဂါးကြီးက ယင်း၏ နိုင်ငံရေးစနစ်အတွင်း အတွင်းပိုင်း ကသောင်းကနင်းဖြစ်ခြင်း၊ သို့မဟုတ် ပြည်သူက သပိတ်မှောက်ရန် သို့မဟုတ် ပုန်ကန်ခြင်း စီစဉ်ခြင်းတို့ကဲ့သို့သော အရေးအခင်းကာလတစ်ခုကို ရင်ဆိုင်ရသောအခါတွင် အာရုံကို လမ်းကြောင်းပြောင်းပေးခြင်း ဖြစ်သည့် တစ်ပုံစံတည်းဖြစ်သော ဤနည်းဗျူဟာကို အသုံးပြုသည်။ ယင်းသည် ဤနည်းလမ်းကို မကြာခဏ အသုံးချသည်။ အရေးအခင်းတစ်ခု ထွက်ပေါ်လာသည့်အခါတိုင်းတွင် အဆင်းနီသောနဂါးကြီးသည် စစ်ပွဲနှင့်သက်ဆိုင်သော ထိတ်လန့်မှုကို လှုံ့ဆော်သည်။ မျိုးချစ်ဝါဒကို မွေးမြူသည်။ ထို့နောက် ခုခံခြင်း၊ မျိုးချစ်ဝါဒနှင့်သက်ဆိုင်သောစစ်ပွဲများအကြောင်း ရုပ်ရှင်များကို မရပ်မနား ပြသည်၊ သို့မဟုတ် အာရုံစိုက်မှုကို လမ်းကြောင်းပြောင်းရန်အတွက် အမျိုးသားရေး စိတ်ဓာတ်ရှိသူများကို နှိုးဆွရန်အတွက် အတုအယောင်သတင်းများကို ဖြန့်သည်။ အဆင်းနီသောနဂါးကြီးသည် ဤအရာများကို ဖုံးကွယ်ထားသော ရည်ရွယ်ချက်များနှင့် လုပ်ဆောင်ကာ ပြောဆိုခြင်းမရှိသော ရည်ရွယ်ချက်များကို သိုထားသည်။ ဤအရာကို စဉ်းလဲသော အပြုအမူဟု ခေါ်သည်။ မည်သူက အန္တိခရစ်များ၏ ဘိုးဘေးဘီဘင် ဖြစ်သနည်း။ နတ်ဆိုးဖြစ်သည့် အဆင်းနီသောနဂါးကြီးဖြစ်သည်။ ၎င်းတို့လုပ်ရပ်များ၏ သဘောသဘာဝမှာ အတိအကျပင် တူညီသည်။ ၎င်းတို့သည် အချင်းချင်း တစ်ကျိတ်တည်း တစ်ဉာဏ်တည်းကဲ့သို့ ဖြစ်သည်။ အန္တိခရစ်များ၏ အကြံအစည်များနှင့် နည်းလမ်းများက မည်သည့်နေရာမှ လာသနည်း။ ၎င်းတို့သည် နတ်ဆိုး စာတန်ဖြစ်သည့် ၎င်းတို့၏ ဘိုးဘေးဘီဘင်က သင်ကြားပေးခြင်းခံရသည်။ စာတန်က ၎င်းတို့အတွင်းတွင် နေထိုင်သည်။ ထို့ကြောင့် စဉ်းလဲသောနည်းဟန်ဖြင့် အလုပ်လုပ်ခြင်းသည် ၎င်းတို့အတွက် အလွန်ပင် ပုံမှန်ဖြစ်သည်။ ယင်းက ၎င်းတို့တွင် အန္တိခရစ်၏ သဘာဝရှိသည်ကို အပြည့်အဝ ထုတ်ဖော်သည်။

(ဘုရားသခင်၊ ဥပမာတစ်ခုကို ကျွန်ုပ် ဝေမျှချင်ပါသည်။ အန္တိခရစ်တစ်ဦး၏ ဤဖြစ်ရပ်သည် ကျိကျင်း သင်းအုပ်နယ်မြေဒေသတွင် ဖြစ်ပွားခဲ့သည်။ ၂၀၁၂ခုနှစ်၏ နွေဦးရာသီအချိန်ဝန်းကျင်ဖြစ်သည်။ အန်းဟု အမည်ရသော အန္တိခရစ်တစ်ဦးသည် အသင်းတော်အမျိုးမျိုးတွင် မှားယွင်းပြီး အဓိပ္ပာယ်မဲ့သောအရာများစွာကို ဖြန့်ပြီး “ဘုရားသခင်သည် ကမ္ဘာမြေမှ မထွက်ခွာမီတွင် ဂရုအစိုက်ဆုံးသောအရာ” ဟု ခေါင်းစဉ်တပ်ထားသော စာစောင်တစ်စောင်ကိုပင် ရေးခဲ့သည်။ သူသည် ထိုစာစောင်ကို အသင်းတော်အားလုံးသို့ ကိုယ်တိုင် ဖြန့်ချိသည်။ ဘုရားသခင် မထွက်ခွာမီတွင် ဂရုအစိုက်ဆုံးသောအရာမှာ ဘုရားသခင်ရွေးချယ်ထားသောလူများက ဘုရားသခင် ထွက်ခွာပြီးနောက်တွင် သန့်ရှင်းသောဝိညာဉ်တော်က အသုံးပြုခြင်းခံရသော လူကို နားထောင်လိမ့်မည် ဟုတ်မဟုတ်ဟူ၍ဖြစ်ကြောင်း၊ ထို့ကြောင့် ဘုရားသခင်၏ ရည်ရွယ်ချက်များကို ကျွန်ုပ်တို့ နားလည်သင့်ကြောင်း၊ ပြီးလျှင် ယခုအခါ၌ တရားဒေသနာများ၊ မိတ်သဟာယများ၊ သန့်ရှင်းသောဝိညာဉ်တော်က အသုံးပြုခြင်းခံရသည့် လူ၏ အလုပ်အစီအစဉ်များကို ဖတ်ရှုခြင်းက လုံလောက်ပြီး ဘုရားနှုတ်ကပတ်တော်ကို စားသောက်ရန် လိုအပ်မှုကို အစားထိုးပေးကြောင်းတို့ကို သူက အခိုင်အမာဆိုလေသည်။ ရလဒ်အနေဖြင့် ညီအစ်ကိုမောင်နှမများစွာက အထင်အမြင်မှားအောင် ပြုလုပ်ခြင်းခံရသည်။ ဘုရားနှုတ်ကပတ်တော်အား စားသောက်ခြင်းကို ၎င်းတို့ ရပ်တန့်ကြသည်။ ဤသည်မှာ အန္တိခရစ်က ဖြစ်မြောက်ရန် အားထုတ်သည့် ပန်းတိုင်ဖြစ်သည်။ သန့်ရှင်းသော ဝိညာဉ်တော် အသုံးပြုခြင်းခံရသည့်သူကို သက်သေခံယောင်ဆောင်ခြင်းတွင် အန္တိခရစ်တို့၏ မသိမသာ အန္တရာယ်ပေးခြင်း တည်ရှိလေသည်၊ သူသည် လူများအား ဘုရားနှုတ်ကပတ်တော်ကို စားသောက်ခြင်းအား စွန့်ပစ်စေလျက် ဘုရားနှုတ်ကပတ်တော်များထံမှ အဝေးသို့ ခေါ်ဆောင်သွားကာ တစ်ချိန်တည်းမှာပင် သူသည် ဘုရားသခင်၏ စိတ်နှလုံးကို နက်နက်ရှိုင်းရှိုင်း နားလည်သည်ဟုလည်း လူများကို ခံစားရအောင် လုပ်ဆောင်လေသည်။ ဘုရားသခင် မထွက်ခွာမီတွင် ဘုရားသခင် ဂရုစိုက်သည့်အရာကို သူတွေးခဲ့သောကြောင့် လူတို့က သူ့ကို အထင်ကြီးလေးစားပြီး ကိုးကွယ်ကြသည်။) သူသည် သန့်ရှင်းသောဝိညာဉ်တော်က အသုံးပြုသည့်လူကို အဘယ်ကြောင့် ချီးမြှောက်ခဲ့သနည်း။ သန့်ရှင်းသောဝိညာဉ်တော်က အသုံးပြုခြင်းခံရသောသူသည် လူသားဖြစ်ပြီး သူသည်လည်း ထို့အတူဖြစ်သည်။ သန့်ရှင်းသောဝိညာဉ်တော်က အသုံးပြုခြင်းခံရသောသူကို ချီးမြှောက်ခြင်းအားဖြင့် သူသည် အမှန်ပင် လူတို့အား သူ့ကို ကိုးကွယ်ကာ ချီးမြှောက်ရန် လုပ်ဆောင်နေခြင်း ဖြစ်သည်။ ယင်းမှာ သူ၏ ပန်းတိုင်ဖြစ်သည်။ သူပြောသည့်အရာက မှန်သလော၊ သို့မဟုတ် မှားသလောဆိုသည်ကိုသာ ငါတို့ အကဲဖြတ်၍မရပေ။ သူ၏ စကားများက ရရှိခဲ့သည့် အကျိုးဆက်များနှင့် ရည်မှန်းချက်များကို ငါတို့ ကြည့်ဖို့လိုသည်။ ယင်းမှာ အဓိကအချက်ဖြစ်သည်။ ထို့ကြောင့် သန့်ရှင်းသောဝိညာဉ်တော်က အသုံးပြုခြင်းခံရသည့်လူကို ချီးမြှောက်ခြင်းတွင် သူ၏ ရည်ရွယ်ချက်က အမှန်တွင် သူ့ကိုယ်သူ ချီးမြှောက်ရန် ဖြစ်သည်။ ယင်းမှာ သူ၏ ရည်ရွယ်ချက်ဖြစ်သည်။ သန့်ရှင်းသောဝိညာဉ်တော်က အသုံးပြုခြင်းခံရသောသူကို ချီးမြှောက်ခြင်းကို အသေအချာပင် မည်သူကမျှ ကန့်ကွက်မည်မဟုတ်ဘဲ လူတို့သည် သူ့ကို သဘောတူပြီး ချီးမြှောက်မည်ဖြစ်သည်ဆိုသည်ကို သူသိခဲ့သည်။ သို့သော် သူသည် သူ့ကိုယ်သူ တိုက်ရိုက်ချီးမြှောက်ပြီး သက်သေခံလျှင် လူတို့က သူ့ကို ဖော်ထုတ်နိုင်သည်။ ပိုင်းခြားသိမြင်နိုင်ပြီး ငြင်းပယ်နိုင်သည်။ ထို့ကြောင့် အန္တိခရစ်သည် မိမိကိုယ်ကို ချီးမြှောက်ခြင်းနှင့် မိမိကိုယ်ကို သက်သေခံခြင်းတို့ကို ဖြစ်မြောက်အောင်မြင်ရန်အတွက် သန့်ရှင်းသောဝိညာဉ်တော်က အသုံးပြုခြင်းခံရသည့် လူအား ချီးမြှောက်သည့် နည်းဗျူဟာကို အသုံးချခဲ့သည်။ ဤသည်မှာ အန္တိခရစ်၏ မသိမသာ အန္တရာယ်ပေးမှု ဖြစ်သည်။ အန္တိခရစ် အန်း၏ လုပ်ရပ်များသည် အလွန်စဉ်းလဲသည်။ လူတို့သည် သူ၏ အထင်အမြင်မှားအောင် ပြုလုပ်ခြင်းကို အလွယ်တကူခံရသည်။ ဤသည်မှာ ဖြစ်နေကျဖြစ်သည့် အန္တိခရစ် ဖြစ်ရပ်တစ်ခု ဖြစ်သည်။ ဘုရားသခင်ရွေးချယ်ခြင်း ခံရသောလူတို့သည် ဤအန္တိခရစ်ဖြစ်ရပ်မှ ပိုင်းခြားသိမြင်တတ်ရန် သင်ယူသင့်သည်။ အန္တိခရစ်များ၏ စဉ်းလဲသော သွင်ပြင်လက္ခဏာများကို နားလည်သင့်သည်။ လူတို့အား အထင်အမြင်မှားအောင် လုပ်‌ဆောင်ခြင်း၏ အကျိုးဆက် ဖြစ်မြောက်အောင်မြင်ရန် သူအသုံးပြုသည့် အတွေ့ရများသော နည်းလမ်းများနှင့် နည်းစနစ်များကိုပါ နားလည်သင့်သည်။ ဤအရာများကို နားလည်ခြင်းသည် လူတို့အတွက် အန္တိခရစ်များကို ပိုင်းခြားသိမြင်ရန် လွန်စွာ အကျိုးအမြတ်ရှိသည်။ အခြားမည်သူ့ထံတွင် မျှဝေရန် ဥပမာတစ်ခုရှိသနည်း။

(ဘုရားသခင်၊ ကျွန်ုပ်တွင်လည်း မျှဝေရန် အန္တိခရစ်တစ်ဦး၏ ဖြစ်ရပ်တစ်ခုရှိသည်။ ဤဖြစ်ရပ်သည် ဟီနန် သင်းအုပ်နယ်မြေဒေသတွင် ဖြစ်ပွားခဲ့သည်။ ၂၀၁၁ခုနှစ် ဝန်းကျင်တွင် ဖြုတ်ချခံရသော အယောင်ဆောင်ခေါင်းဆောင်တစ်ဦးဖြစ်သည့် အန္တိခရစ်ယုသည် သူ့တွင် ဆုကျေးဇူးအချို့နှင့် အလုပ်အတွေ့အကြုံရှိသောကြောင့် ဖယ်ရှားခြင်းအလုပ်ကို ကြီးကြပ်ရန် အသင်းတော်က တာဝန်ပေးခြင်းခံရသည်။ ထိုအချိန်က အယောင်ဆောင်ခေါင်းဆောင်များနှင့် အန္တိခရစ်များကို လုံးလုံးလျားလျား ဖော်ထုတ်ပြီး ဖယ်ရှားရန်အတွက် အထက်က အလုပ်အစီအစဉ်တစ်ခုကို ထုတ်ပြန်ခဲ့သည်။ အဆင့်အတန်းကို နှစ်သက်သော ယုသည် ဤအရာကို တစ်ဖန်ပြန်လာရန်အတွက် အခွင့်အရေးတစ်ခုအဖြစ် မြင်ခဲ့သည်။ သူမသည် အလုပ်အစီအစဉ်ကို အကောင်အထည်ဖော်သည့် ဟန်ဆောင်လျက် သန့်ရှင်းသောဝိညာဉ်တော်၏ ရေစီးကြောင်းနောက်ကိုလိုက်ပြီး အယောင်ဆောင်ခေါင်းဆောင်များနှင့် အန္တိခရစ်များအား ပိုင်းခြားသိမြင်ခြင်းအပေါ် အာရုံစိုက်ရန် ညီအစ်ကိုမောင်နှမများနှင့် ဆက်တိုက် မိတ်သဟာယဖွဲ့ခဲ့သည်။ သို့ရာတွင် သူသည် ၎င်းတို့ကို ပိုင်းခြားသိမြင်ခြင်းအတွက် စည်းမျဉ်းများကို မိတ်သဟာယ ဖွဲ့ရမည့်အစား ခေါင်းဆောင်များနှင့် အမှုဆောင်များအပေါ် ကျွန်ုပ်တို့ အာရုံစိုက်အောင် ဦးဆောင်သည်။ သူသည် စုဝေးပွဲတိုင်းတွင် ညီအစ်ကိုမောင်နှမများအား ခေါင်းဆောင်များနှင့် အမှုဆောင်များ၏ စွမ်းဆောင်မှုများအကြောင်းကို ပြောရန် တောင်းဆိုသည်။ ကျွန်ုပ်တို့ ပြောပြီးသည့်နောက်တွင် သူသည် သူ၏ အလုပ်ရှိ လမ်းလွဲမှုအချို့ကို လက်မလွှတ်တမ်း အသုံးချပြီး သူထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ထုတ်ဖော်ကာ ဤအရေးကိစ္စများ၏ သဘာဝကို ပို၍ ပြင်းထန်အောင်လုပ်ကာ ၎င်းတို့ကို အယောင်ဆောင်ခေါင်းဆောင်များအဖြစ် တိုက်ရိုက်သမုတ်ပြီး ဖြုတ်ချသည်။ ထို့နောက်တွင် သူသည် ဤအယောင်ဆောင်ခေါင်းဆောင်များနှင့် အမှုဆောင်များအား ဖယ်ရှားခဲ့ပုံကို ညီအစ်ကိုမောင်နှမများအား ဆက်တိုက်သက်သေခံပြီး သူသည် သူ၏အလုပ်တွင် ပိုင်းခြားသိမြင်တတ်ပြီး လုပ်ရည်ကိုင်ရည်ရှိသည်ဟု သူတို့ခံစားမိစေရန် လုပ်ဆောင်သည်။ စင်စစ်အားဖြင့် သူသည် တစ်ကျော့ပြန်လာပြီး ခေါင်းဆောင်အဖြစ် ဆက်လက်လုပ်ဆောင်ရန်အတွက် အခွင့်အရေးတစ်ခုအဖြစ် ဤခေါင်းဆောင်များနှင့် အမှုဆောင်များအား ဖြုတ်ချခြင်းကို အသုံးပြုရန် ရည်ရွယ်ခြင်း ဖြစ်သည်။ ညီအစ်ကိုမောင်နှမများသည် ယု၏ အထင်အမြင်မှားအောင်ပြုလုပ်ခြင်းကို ခံရပြီး ခေါင်းဆောင်များနှင့် အမှုဆောင်များ သူတို့၏အလုပ်တွင် ထုတ်ဖော်သော ဖောက်ပြန်ပျက်စီးမှုနှင့် လမ်းလွဲမှုများကို တွေ့မြင်ကာ ၎င်းတို့သည် အယောင်ဆောင်ခေါင်းဆောင်များ ဖြစ်သလောဟု စတင်တွေးတောသည်။ ပြီးလျှင် အဆင့်အားလုံးရှိ အသင်းတော်ခေါင်းဆောင်များကိုပင် မေးခွန်းထုတ်ကာ ခေါင်းဆောင်များ၊ အမှုဆောင်များ၏ အလုပ်နှင့် ပုံမှန်ပူးပေါင်းဆောင်ရွက်ဖို့ ပျက်ကွက်လေတော့သည်။ သေးငယ်သည့် ဝိညာဉ်ရင့်ကျက်မှုရှိသော ခေါင်းဆောင်များနှင့် အမှုဆောင်များစွာတို့သည်လည်း ကြီးစွာဘောင်ခတ်ခြင်းခံရကာ အပျက်သဘောဆောင်ပြီး သတိထားသည့် အခြေအနေတွင် နေထိုင်နေကြသည်။ ၎င်းတို့တာဝန်များကို ပုံမှန်မလုပ်ဆောင်နိုင်ပါ။ ဤသို့ဖြင့် အသင်းတော်တွင် ဖရိုဖရဲ ဖြစ်လာခဲ့သည်။ ထိုအချိန်တွင် လူများစွာက ဤအန္တိခရစ်ကို ကိုးကွယ်သည်။ ပြီးလျှင် အသင်းတော် ဆယ့်နှစ်ခုခန့်က ဤအန္တိခရစ်၏ အထင်အမြင်မှားအောင်ပြုလုပ်ခြင်းနှင့် ထိန်းချုပ်ခြင်းကို ခံကြရသည်။ ဤအန္တိခရစ်သည် ထုတ်ဖော်ခြင်းခံရပြီးသည့်နောက်တွင်ပင် လူအချို့သည် သူ့ကို ပိုင်းခြားသိမြင်နိုင်ခြင်းမရှိသေးဘဲ သူသည် အသင်းတော်အလုပ်ကို ထိန်းသိမ်းနေခဲ့သည်ဟု ယုံကြည်ပြီး အချို့မှာ သူ့အတွက်ပင် ရပ်တည်ပေးခဲ့သည်။) နောက်ပိုင်းတွင် အထင်အမြင်မှားအောင် ပြုလုပ်ခြင်းခံရသည့် ထိုညီအစ်ကိုမောင်နှမများတွင် မည်သည့်အရာ ဖြစ်ပျက်ခဲ့သနည်း။ (မိတ်သဟာယနှင့် ကူညီမှုမှတစ်ဆင့် အချို့မှာ အန္တိခရစ်အပေါ် ပိုင်းခြားသိမြင်နိုင်စွမ်းရခဲ့ပြီး ကယ်တင်ခံရသည်။ အချို့မှာမူ အခြားလူများက ၎င်းတို့ကို အဘယ်သို့ မိတ်သဟာယပြုသည်ဖြစ်စေ ခေါင်းမာလျက်ရှိနေပြီး အန္တိခရစ်နောက်သို့လိုက်ရန် စိတ်ခိုင်မာလျက်ရှိသည်။ ဤလူတို့သည် နောက်ဆုံးတွင် ဖယ်ရှားရှင်းလင်းခြင်း ခံခဲ့ရသည်။) ယခုတွင် လူအများစုမှာ ဤအန္တိခရစ်ကို ပိုင်းခြားသိမြင်ကြသလော။ (၎င်းတို့သည် ယခုတွင် ပိုင်းခြားသိမြင်နိုင်စွမ်းအချို့ အမှန်ပင်ရှိပါသည်။) ခေါင်းမာပြီး မပြောင်းလဲနိုင်သောသူတို့မှာ ပျက်စီးခြင်းသို့ရောက်ရန် ထိုက်တန်သည်။ ဤသည်မှာ အန္တိခရစ်နောက်လိုက်ခြင်း၏ အဆုံးသတ်ဖြစ်သည်။

အန္တိခရစ်၏ စဉ်းလဲသောလုပ်ရပ်များ၏ သရုပ်သကန်အမျိုးမျိုးကို ငါတို့ ယခုပင် မိတ်သဟာယပြုခဲ့သည်။ ယခု အနှစ်ချုပ်ကြစို့။ အန္တိခရစ်များ၏ ဤသို့သော အပြုအမူက ဖော်ပြသည့် အနှစ်သာရနှင့် စိတ်သဘောထားမှာ အဘယ်နည်း။ (ကောက်ကျစ်ဆိုးယုတ်မှု ဖြစ်သည်။) ယင်းသည် အဓိကအနေဖြင့် ကောက်ကျစ်ဆိုးယုတ်မှုအားဖြင့် လက္ခဏာဖော်ပြသည့် စိတ်သဘောထားဖြစ်သည်။ ဤသို့ဆိုလျှင် ကောက်ကျစ်ဆိုးယုတ်သော စိတ်သဘောထားရှိသူတို့သည် ပုံမှန်အားဖြင့် စဉ်းလဲစွာ ပြုမူလုပ်ဆောင်ပြီး စဉ်းလဲစွာ လုပ်ဆောင်သောသူတို့တွင် အလွန်ကောက်ကျစ်ဆိုးယုတ်သော စိတ်သဘောထားရှိသည်ဟု ငါတို့ဆိုနိုင်သလော။ (ဆိုနိုင်ပါသည်။) ဤသည်မှာ ယုတ္တိကျသော တွေးခေါ်မြော်မြင်မှု ဖြစ်သလော။ အပေါ်ယံတွင် တွေးခေါ်မြော်မြင်မှုကဲ့သို့ အတန်ငယ်ထင်ရသော်လည်း အမှန်တွင် ဤသည်မှာ အတိအကျပင် အမှုအရာများ၏ ပကတိအခြေအနေဖြစ်သည်။ ကောက်ကျစ်ဆိုးယုတ်သော စိတ်သဘောထားရှိသူတို့သည် မကြာခဏပင် စဉ်းလဲသောနည်းလမ်းများဖြင့် အလုပ်လုပ်သည်။ စဉ်းလဲစွာ ပြုမူလုပ်ဆောင်သည့် အန္တိခရစ်များ၏ သဘာဝအနှစ်သာရသည် စာတန်ထံမှ ပေါ်ပေါက်လာသည်။ ၎င်းတို့သည် နတ်ဆိုးများနှင့် စာတန်ဖြင့် ဆင်တူသည်မှာ အလွန်ပင်ရှင်းသည်။ အန္တိခရစ်များ ပြုမူလုပ်ဆောင်ပုံကို စောင့်ကြည့်လေ့လာခြင်းအားဖြင့် နတ်ဆိုးများနှင့် စာတန်က မည်သို့အလုပ်လုပ်သည်ကို သင် နားလည်နိုင်သည်။ စစ်မှန်သော နတ်ဆိုးများနှင့် စာတန်နှင့် အဆင်းနီသောနဂါးကြီးတို့သည် ဤအရာထက်ပင်ပို၍ ဆိုးရွားစွာ လုပ်ဆောင်သည်။ အန္တိခရစ်တစ်ဦးမျှသည်ပင် အလွန်စဉ်းလဲစွာ လုပ်ဆောင်နိုင်ပြီး ဤသို့သော ပါးနပ်သည့် နည်းဗျူဟာများရှိသည်။ မည်သည့် ဟာကွက်မျှမရှိဘဲ စကားပြောသဖြင့် အပြစ်အနာအဆာတစ်ခုခုကို ရှာတွေ့ဖို့၊ သို့မဟုတ် ၎င်းတို့ကို မိဖို့ ဟူသည်မှာ မည်သူ့အတွက်မျှ မဖြစ်နိုင်ပေ။ နတ်ဆိုးအိုများနှင့် စာတန်အတွက်ဆိုလျှင် အဘယ်မျှပို၍ မဖြစ်နိုင်လိမ့်မည်နည်း။ အန္တိခရစ်များ၏ စဉ်းလဲသော အပြုအမူ၏ ရှုထောင့်မှ ဆင်ခြင်စဉ်းစားသည့်အခါတွင် အခြားလူများကို သိစေခြင်းဖြစ်စေ၊ ဖွင့်ပြောခြင်းဖြစ်စေ သိပ်မရှိသော၊ ပွင့်လင်းမြင်သာမှုမရှိဘဲ ပြုမူလုပ်ဆောင်ပြီး မည်သည့်အရာ စဉ်းစားနေသည်ကိုဖြစ်စေ၊ လုပ်ဆောင်ရန် စိတ်အတွင်းထဲတွင် စဉ်းစားသုံးသပ်နေသည်ကိုဖြစ်စေ၊ လုပ်ဆောင်ရာတွင် ၎င်းတို့၏ ရည်ရွယ်ချက်များကိုဖြစ်စေ အခြားလူများအား မသိစေလိုသော၊ မိမိကိုယ်ကို နက်ရှိုင်းစွာ ကွယ်ဝှက် ထားပြီး တင်းကျပ်စွာ ဖုံးဖိထားသော အဆင့်အတန်းမရှိသည့် သာမန်လူတို့၏ စကားနှင့် လုပ်ရပ်များတွင်လည်း စဉ်းလဲခြင်းအရိပ်အမြွက်တစ်ခု မရှိမည်လော။ ဤသို့သောလူများကို အန္တိခရစ်များအဖြစ် စရိုက်လက္ခဏာ သရုပ်ဖော်ခြင်းမရှိလျှင် ၎င်းတို့သည် အန္တိခရစ်၏လမ်းကြောင်းကို အသေအချာပင် လျှောက်နေကြသည်။ ဤသည်မှာ သေချာသည်။ အန္တိခရစ်၏ လမ်းကြောင်းကို လျှောက်သူတို့သည် ပြုပြင်ခြင်းကို လက်မခံသကဲ့သို့ အခြားလူများ၏ အကြံပြုချက်များကို အရေးမစိုက်လျှင်၊ သမ္မာတရားကို ပို၍ပင် လက်မခံလျှင် ၎င်းတို့သည် အဆင့်အတန်းကို ရသည်နှင့် မလွဲမသွေပင် အန္တိခရစ်များဖြစ်လာလိမ့်မည်။ ယင်းမှာ ရှောင်လွှဲ၍ မရနိုင်ပေ။ လူအချို့သည် ဤသို့သော ကောက်ကျစ်ဆိုးယုတ်သော စိတ်သဘောထားတစ်ခုရှိပြီး အန္တိခရစ်၏လမ်းကြောင်းကို တစ်ကြိမ်လျှောက်ဖူးကာ အန္တိခရစ်နှင့် ဆင်တူမှုအချို့ကို ပြသော်လည်း ပြုပြင်ခြင်းကို လက်ခံပြီးနောက် နောင်တရလျှင်၊ သမ္မာတရားကို လက်ခံနိုင်လျှင်၊ ၎င်းတို့၏ ယခင်ကလမ်းကြောင်းကို စွန့်ပစ်နိုင်လျှင်၊ နောက်ပြန်လှည့်ပြီး သမ္မာတရားကို လက်တွေ့လုပ်ဆောင်နိုင်လျှင် ရလဒ်က မည်သည့်အရာ ဖြစ်မည်နည်း။ ဤသို့သော ပြောင်းလဲမှုသည် ၎င်းတို့အား အန္တိခရစ်၏လမ်းကြောင်းမှ ပို၍ ဝေးကွာစေမည်ဖြစ်ပြီး ၎င်းတို့အနေဖြင့် ဘုရားသခင်အား ယုံကြည်ခြင်း၏ မှန်ကန်သောလမ်းကြောင်းကို ဝင်ရောက်ဖို့အတွက် ပိုမိုလွယ်ကူစေလိမ့်မည်။ ထို့နောက်တွင် ၎င်းတို့သည် ကယ်တင်ခြင်းခံရရန် မျှော်လင့်ချက် ရှိလိမ့်မည်။ အန္တိခရစ်များက စဉ်းလဲစွာ ပြုမူလုပ်ဆောင်ပုံ၏ သရုပ်သကန်များအပေါ် မိတ်သဟာယမှာ ဤမျှဖြစ်သည်။ မိတ်သဟာယဖွဲ့ရန် နောက်သရုပ်သကန်မှာ ၎င်းတို့သည် ထင်ရာမြင်ရာပြုလုပ်ပြီး အာဏာရှင်ဆန်ပုံအကြောင်း ဖြစ်သည်။

၂။ အန္တိခရစ်တို့၏ ထင်တိုင်းကြဲပြီး အာဏာရှင်ဆန်သည့် အပြုအမူနှင့် လူတို့အား သူတို့ကို မည်သို့အတင်းအကျပ်နာခံစေပုံတို့ကို စိတ်ဖြာလေ့လာဆွေးနွေးခြင်း

အန္တိခရစ်များသည် ထင်တိုင်းကြဲပြီး အာဏာရှင်ဆန်သည့် ပုံစံဖြင့် ပြုမူလုပ်ဆောင်ကာ အခြားလူများနှင့် မည်သည့်အခါမျှ မိတ်သဟာယမပြု၊ သို့မဟုတ် တိုင်ပင်ဆွေးနွေးခြင်း မရှိပေ။ ၎င်းတို့စိတ်ကျေနပ်သလို လုပ်ဆောင်ပြီး အခြားလူများအား ၎င်းတို့ကို အတင်းအကျပ်နာခံစေသည်။ အန္တိခရစ်များသည် မည်သည့်အရာကို လုပ်ဆောင်ပါစေ၊ မည်သည့်စီစဉ်မှုများ၊ သို့မဟုတ် ဆုံးဖြတ်ချက်များကို ပြုလုပ်သည်ဖြစ်စေ အခြားလူများနှင့် မိတ်သဟာယမဖွဲ့၊ အများသဘောတူညီချက်ကို မယူ၊ ပြဿနာများကို ဖြေရှင်းရန် သမ္မာတရားကို မရှာဖွေ၊ ပြီးလျှင် ၎င်းတို့တာဝန် ထမ်းဆောင်ရာတွင် အသုံးချသင့်သော စည်းမျဉ်းများကို မရှာဖွေဟု ဆိုနိုင်သည်။ ထို့အပြင် ၎င်းတို့သည် အမှုအရာများကို နည်းလမ်းတစ်ခုခုဖြင့် အဘယ်ကြောင့် လုပ်ဆောင်နေသည်ကို လူတို့အား နားလည်ခွင့်မပေးဘဲ လူတို့အား မရှင်းမလင်းဖြစ်သွားစေပြီး ၎င်းတို့အား နားထောင်ရန် တာဝန်မကင်း ဖြစ်သွားစေသည်။ တစ်စုံတစ်ယောက်က ယင်းတို့ကို နားမလည်ဘဲ ၎င်းကို မေးလျှင် ထိုအန္တိခရစ်သည် မိတ်သဟာယဖွဲ့လိုစိတ်၊ သို့မဟုတ် ရှင်းပြလိုစိတ်မရှိပေ။ ဤကိစ္စတွင် အန္တိခရစ်သည် မည်သည့်အခြေအနေကို ထိန်းသိမ်းလိုသနည်း။ မည်သူမျှ အသေးစိတ်အချက်အလက်များကို သိခွင့်မရှိပေ။ မည်သူမျှ အသိပေးခံရခွင့်မရှိ။ ၎င်းတို့ အလိုရှိသည့် မည်သည့်အရာကိုမဆို လုပ်ဆောင်သည်။ ပြီးလျှင် ၎င်းတို့က မှန်သည်ဟု ထင်မြင်သောအရာကို လုံးလုံးလျားလျား အကောင်အထည်ဖော်ရမှ ဖြစ်မည်ဖြစ်သည်။ အခြားလူများက မေးခွန်းထုတ်ခွင့်မရှိ၊ ၎င်းတို့နှင့် ပူးပေါင်းဆောင်ရွက်ရန် အရည်အချင်း ပို၍ပင် အရည်အချင်းပြည့်မီခြင်း မရှိချေ။ ထိုသူတို့တွင် နာခံပြီး ကျိုးနွံနာခံဖို့ အခန်းကဏ္ဍသာ ရှိသည်။ အန္တိခရစ်က ဤအရာကို မည်သို့မြင်သနည်း။ “ငါ့ကို ခေါင်းဆောင်အဖြစ် ရွေးချယ်ခဲ့သည့်အတွက် သင်တို့သည် ငါ၏ စီမံမှုအောက်တွင်ရှိပြီး ငါ့အား နားထောင်ရမည်။ သင်တို့သည် ငါပြောသည့်အရာကို နားမထောင်လိုလျှင် ငါ့ကို မရွေးချယ်ခဲ့သင့်ပါ။ ငါ့ကို ရွေးချယ်လျှင် ငါ့ကို နားထောင်ရမည်ဖြစ်သည်။ ငါသည် အရာရာတိုင်းတွင် ဆုံးဖြတ်ပိုင်ခွင့်ရှိသည်” ဟူ၍ ဖြစ်သည်။ ၎င်းတို့၏ အမြင်တွင် ၎င်းတို့နှင့် ညီအစ်ကိုမောင်နှမများကြားမှ ဆက်ဆံရေးမှာ အဘယ်နည်း။ အမိန့်ပေးသည့်သူမှာ ၎င်းတို့ဖြစ်သည်။ ညီအစ်ကိုမောင်နှမများက အမှန်နှင့် အမှားကို မစိစစ်နိုင်၊ စုံစမ်းမေးမြန်းခြင်း ပြု၍မရ၊ ပြီးလျှင် ၎င်းတို့ကို စွပ်စွဲခွင့်၊ ပိုင်းခြားသိမြင်ခွင့်၊ မေးခွန်းထုတ်ခွင့်၊ သို့မဟုတ် သံသယဖြစ်ခွင့်မရှိ၊ ဤအရာအားလုံးကို တားမြစ်ထားသည်။ အန္တိခရစ်သည် အစီအစဉ်များ၊ စကားများ၊ နည်းလမ်းများကို အဆိုပြုရန်သာ လိုသည်။ လူတိုင်းက မေးခွန်းမထုတ်ဘဲ လက်ခုပ်ဩဘာပေးပြီး သဘောတူရမည်။ ဤသည်မှာ အနည်းငယ် နိုင်ထက်စီးနင်းပြုခြင်း မဟုတ်သလော။ ဤသည်မှာ မည်သည့်နည်းဗျူဟာမျိုး ဖြစ်သနည်း။ ယင်းသည် ထင်တိုင်းကြဲပြီး အာဏာရှင်ဆန်ခြင်း ဖြစ်သည်။ ဤသည်မှာ မည်သည့်စိတ်သဘောထားမျိုး ဖြစ်သနည်း။ (ရက်စက်ကြမ်းကြုတ်ခြင်း ဖြစ်သည်။) အပေါ်ယံတွင် “ထင်တိုင်းကြဲခြင်း” သည် ဆုံးဖြတ်ချက်များအား တစ်ကိုယ်တည်း ချမှတ်ခြင်း၊ ဆုံးဖြတ်ပိုင်ခွင့်ရှိခြင်းကို ရည်ညွှန်းပြီး “အာဏာရှင်ဆန်ခြင်း” ဆိုသည်မှာ အကဲဖြတ်ခြင်း၊ သို့မဟုတ် ဆုံးဖြတ်ချက်တစ်ခုကို မိမိဘာသာ ချမှတ်ပြီးနောက်တွင် လူတိုင်းက ကွဲပြားသော ထင်မြင်ချက်များထားရှိခွင့်ဖြစ်စေ၊ ကွဲပြားသော စကားများပြောခွင့်ဖြစ်စေ၊ မေးခွန်းများမေးမြန်းခွင့်ပင်ဖြစ်စေ မရှိဘဲ ယင်းကို အကောင်အထည်ဖော်ဆောင်ရွက်ခြင်းကို ဆိုလိုသည်။ ထင်တိုင်းကြဲခြင်းနှင့် အာဏာရှင်ဆန်ခြင်းဆိုသည်မှာ အခြေအနေတစ်ခုနှင့် ရင်ဆိုင်ရသောအခါ မည်သည့်အရာလုပ်ဆောင်ရမည်ကို ဆုံးဖြတ်ချက်မချမီတွင် ၎င်းတို့ဘာသာ တွေးတောပြီး စဉ်းစားသုံးသပ်ခြင်းကို ဆိုလိုသည်။ ၎င်းတို့သည် အခြားမည်သူ၏ ပါဝင်ကူညီမှုမျှမပါဘဲ အမှုအရာများအား လုပ်ဆောင်ပုံနှင့်ပတ်သက်ပြီး နောက်ကွယ်တွင် ဆုံးဖြတ်ချက်များကို အမှီအခိုကင်းစွာ ချမှတ်သည်။ ၎င်းတို့ကိုယ်တိုင်၏ တွဲဖက်အမှုဆောင်များ၊ အလုပ်ဖော်များ၊ သို့မဟုတ် ပိုမိုအဆင့်မြင့်သော ခေါင်းဆောင်များပင် ကြားဝင်စွက်ဖက်၍ မရပေ။ ဤသည်မှာ ထင်တိုင်းကြဲခြင်းနှင့် အာဏာရှင်ဆန်ခြင်း၏ အဓိပ္ပာယ်ဖြစ်သည်။ မည်သည့်အခြေအနေကို ၎င်းတို့ ရင်ဆိုင်ရသည်ဖြစ်စေ ဤပုံစံဖြင့် လုပ်ဆောင်သူတို့သည် ၎င်းတို့စိတ်တွင် အမှုအရာများကို အချိန်ယူ တွေးတောပြီး ဦးနှောက်ခြောက်အောင် စဉ်းစားဆင်ခြင်ခြင်းအားဖြင့် အပြောင်းအလဲမရှိ ရှေ့ဆက်လုပ်ဆောင်ပြီး အခြားလူများနှင့် မည်သည့်အခါမျှ တိုင်ပင်ဆွေးနွေးခြင်းမရှိကြချေ။ ၎င်းတို့သည် ခေါင်းထဲတွင် ဤသို့၊ ထိုသို့ စဉ်းစားသည်၊ သို့သော် မည်သည့်အရာကို ၎င်းတို့ အမှန်တကယ် စဉ်းစားနေသည်ဆိုသည်ကို မည်သူမျှမသိ။ အဘယ်ကြောင့် မည်သူမျှ မသိသနည်း။ ၎င်းတို့က မပြောသောကြောင့် ဖြစ်သည်။ ဤသည်မှာ ၎င်းတို့သည် စကားများများ မပြောတတ်သောကြောင့်သာ ဖြစ်သည်ဟု လူအချို့က ထင်ကောင်းထင်နိုင်သည်။ သို့သော် ယင်းမှာ မှန်သလော။ ဤသည်မှာ ပင်ကိုစရိုက်နှင့် မသက်ဆိုင်ပေ။ အခြားလူများကို အမှောင်ထဲတွင်ထားရန်အတွက် တမင်လုပ်ဆောင်သော ရွေးချယ်မှုဖြစ်သည်။ ၎င်းတို့သည် အမှုအရာများကို ၎င်းတို့ဘာသာ လုပ်ဆောင်လိုသည်။ ၎င်းတို့၏ ကိုယ်ပိုင်တွက်ချက်မှုများရှိသည်။ မည်သည့်အရာကို ၎င်းတို့ တွက်ချက်နေသနည်း။ ၎င်းတို့၏ တွက်ချက်မှုများမှာ ၎င်းတို့၏ ကိုယ်ပိုင်အကျိုးစီးပွားများ၊ အဆင့်အတန်း၊ ကျော်ကြားမှု၊ အကျိုးအမြတ်နှင့် ဂုဏ်သိက္ခာကို ဗဟိုပြုသည်။ ၎င်းတို့သည် နောက်ဆုံးတွင် မည်သူ့ကိုမျှ မည်သည့်အပြစ်အနာအဆာကိုမျှ ထုတ်ဖော်ပြခြင်းမရှိဘဲ အကျိုးအမြတ်ကို ရရှိဖို့ မျှော်လင့်လျက်ဖြင့် ၎င်းတို့အသာစီးရရန် မည်သို့လုပ်ဆောင်ရမည်ကိုလည်းကောင်း၊ ၎င်းတို့၏ အဆင့်အတန်းနှင့် ဂုဏ်သတင်းကို မထိခိုက်အောင် မည်သို့ ကာကွယ်ရမည်ကိုလည်းကောင်း၊ ၎င်းတို့အား အခြားလူများ ပိုင်းခြားသိမြင်စေခြင်း မရှိဘဲ မည်သို့လုပ်ဆောင်ရမည်ကိုလည်းကောင်း၊ အရေးကြီးသည်မှာ ၎င်းတို့၏ လုပ်ရပ်များကို အထက်မသိစေရန် မည်သို့ ဖုံးကွယ်ရမည်ကိုလည်းကောင်း တွေးတောကြသည်။ ၎င်းတို့က “ငါသည် ခဏတာ နမော်နမဲ့ဖြင့် အမှားတစ်စုံတစ်ခုကို ပြောမိလျှင် လူတိုင်းက ငါ့ကို ရိပ်စားမိမည်။ တစ်စုံတစ်ယောက်က ဘောင်ကျော်၍ ပြောဆိုပြီး ငါ့အား အထက်သို့ တိုင်ကြားလျှင် အထက်က ငါ့ကို ဖြုတ်ချကောင်းဖြုတ်ချနိုင်ပြီး ငါ၏ အဆင့်အတန်းကို ဆုံးရှုံးရမည်။ ထို့အပြင် ငါသည် အခြားလူများနှင့် အစဉ်မိတ်သဟာယဖွဲ့လျှင် ငါ၏ အကန့်အသတ်ရှိသော အရည်အချင်းများသည် အားလုံးဆီသို့ ပေါ်လွင်မည်မဟုတ်လော။ အခြားလူများက ငါ့ကို အထင်သေးကောင်း သေးသွားနိုင်သလော” ဟု တွေးသည်။ ယခုတွင် ငါ့အားပြောလော့။ ၎င်းတို့သည် အမှန်ပင် ပိုင်းခြားသိမြင်ခြင်းခံရလျှင် ကောင်းမည်လော၊ သို့မဟုတ် ဆိုးမည်လော။ အမှန်တွင် သမ္မာတရားကို လိုက်စားသူတို့အတွက်၊ ရိုးသားသူတို့အတွက် ပိုင်းခြားသိမြင်ခံရခြင်း၊ သိက္ခာတစ်ခုခုဖြစ်စေ၊ ဂုဏ်သတင်းတစ်ခုခုဖြစ်စေ ဆုံးရှုံးခြင်းသည် ထိုမျှ အရေးမပါပေ။ ၎င်းတို့သည် ဤအရာများကို လွန်စွာ အရေးစိုက်ပုံမရ။ ၎င်းတို့သည် ယင်းတို့ကို ပေါ်ပေါ်ထင်ထင် သတိထားမိခြင်း သိပ်ရှိပုံမရသကဲ့သို့ ယင်းတို့ကို တန်ဖိုးလည်း မထားချေ။ သို့သော် အန္တိခရစ်များသည် လုံးဝ ဆန့်ကျင်ဘက်ဖြစ်သည်။ သမ္မာတရားကို ၎င်းတို့ မလိုက်စားပေ။ ပြီးလျှင် ၎င်းတို့၏ အဆင့်အတန်းကိုလည်းကောင်း၊ ၎င်းတို့အပေါ် အခြားလူများ၏ အမြင်နှင့် သဘောထားတို့ကိုလည်းကောင်း အသက်ကိုယ်၌ထက် ပို၍အရေးကြီးသည်ဟု မှတ်ယူသည်။ ၎င်းတို့အား စိတ်ထဲရှိသည့်အတိုင်းပြောရန်၊ သို့မဟုတ် အမှန်အတိုင်းပြောရန် တောင်းဆိုခြင်းသည် အလွန့်အလွန်ခက်ခဲသည်။ အကျိုးအမြတ်များစွာကို ပေးခြင်းသည်ပင် မလုံလောက်ကောင်း မလုံလောက်နိုင်ပေ။ ၎င်းတို့၏ လျှို့ဝှက်ချက်များ၊ သို့မဟုတ် အတွင်းရေးကိစ္စများကို ထုတ်ဖော်ခိုင်းလျှင် ပို၍ပင် ခက်ခဲလိမ့်မည်။ ၎င်းတို့၏ အသက်ဆုံးရှုံးရလျှင်ပင် ထိုသို့ မလုပ်ကောင်းမလုပ်နိုင်ပေ။ ဤသည်မှာ မည်သည့်သဘာဝမျိုးဖြစ်သနည်း။ ဤသို့သောသူတစ်ဦးသည် သမ္မာတရားကို လက်ခံနိုင်သလော။ ၎င်းသည် ကယ်တင်ခြင်းခံရနိုင်သလော။ သေချာပေါက် မခံရနိုင်ပေ။ အမှန်တွင်တော့ “ကျားသစ်သည် သူ၏ အစက်အပြောက်များကို မပြောင်းလဲနိုင်။”

အန္တိခရစ်များသည် မိမိကိုယ်ကို တန်ဖိုးထားမှု၊ အဆင့်အတန်း၊ သိက္ခာနှင့် ၎င်းတို့၏ ဩဇာအာဏာကို ထိန်းသိမ်းနိုင်သည့် မည်သည့်အရာမဆိုအပေါ် အထူးအလေးထားသည်။ သင်က ၎င်းတို့နှင့် မိတ်သဟာယပြုကာ “အသင်းတော်အလုပ်ကို လုပ်ဆောင်ရာတွင် ပြင်ပကိစ္စများဖြစ်စေ၊ အတွင်းပိုင်း စီမံအုပ်ချုပ်ရေးဖြစ်စေ၊ ဝန်ထမ်းပြင်ဆင်နေရာချထားခြင်းများ၊ သို့မဟုတ် အခြားမည်သည့်အရာဖြစ်စေ ညီအစ်ကိုမောင်နှမများနှင့် သင်တို့ မိတ်သဟာယဖွဲ့ရမည်။ အခြားလူများနှင့် ပူးပေါင်းဆောင်ရွက်ရာတွင် ပထမဆုံးအဆင့်သည် မိတ်သဟာယဖွဲ့ဖို့ သင်ယူခြင်းဖြစ်သည်။ မိတ်သဟာယသည် အလဟဿစကားပြောခြင်း၊ သို့မဟုတ် သင်၏ ကိုယ်ပိုင်အပျက်သဘောဆောင်မှု၊ သို့မဟုတ် ဘုရားသခင်ကို ပုန်ကန်ခြင်းကိုသာ ဖော်ပြခြင်းမဟုတ်။ သူတစ်ပါးတို့ကို လွှမ်းမိုးရန်အတွက် သင်၏ အပျက်သဘောဆောင်သော၊ သို့မဟုတ် ပုန်ကန်သော အခြေအနေတို့ကို ပွင့်အံမချသင့်ပေ။ အဓိကအချက်မှာ ဘုရားနှုတ်ကပတ်တော်များတွင် စည်းမျဉ်းများကိုရှာပြီး သမ္မာတရားကို နားလည်ရန်နည်းလမ်းအကြောင်းကို မိတ်သဟာယဖွဲ့ရန် ဖြစ်သည်” ဟု ဆိုသည်။ သို့ရာတွင် သမ္မာတရားကို သင် မည်သို့မိတ်သဟာယဖွဲ့သည်ဖြစ်စေ ၎င်းတို့ကို မတို့ထိနိုင်ပေ၊ သို့မဟုတ် ၎င်းတို့ လုပ်ဆောင်ပြီး ကျင့်ကြံပြုမူပုံရှိ ၎င်းတို့၏ စည်းမျဉ်းများနှင့် ဦးတည်ချက်ကို ပြောင်းလဲစေရန် မလုပ်ဆောင်နိုင်ပေ။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ညင်ညင်သာသာ ပြောရလျှင် ယင်းသည် စိတ်နှလုံးမာကျောခြင်း ဖြစ်သည်။ ပြင်းထန်စွာပြောရလျှင် ယင်းသည် ရက်စက်ကြမ်းကြုတ်ခြင်းဖြစ်သည်။ အမှန်တွင် ရက်စက်ကြမ်းကြုတ်ခြင်းဟု ခေါ်သည်မှာ ဆီလျော်သည်။ ပါးစပ်တွင် သိုးတစ်ကောင်ကို ခဲထားပြီး သူ၏ သားကောင်နှင့်ပတ်သက်၍ သာယာကြည်နူးနေသော ဝံပုလွေတစ်ကောင်ကို စဉ်းစားကြည့်လော့။ သင်က သူနှင့် ဆွေးနွေးညှိနှိုင်းပြီး “ငါသည် သင့်ကို ယုန်တစ်ကောင် အစားပေးမည်။ သိုးကို လွှတ်ပေးပါ။ အဆင်ပြေမည်လော” ဟု ဆိုသည်။ ယင်းက သဘောမတူပေ။ သင်က “ငါသည် သင့်အား နွားတစ်ကောင်ပေးမည်။ ကျေနပ်သလော” ဟု ဆိုသည်။ ယင်းက လုံးဝ သဘောတူမည်မဟုတ်။ ယင်းက သိုးကို ဦးစွာ စားမည်ဖြစ်ပြီး ထို့နောက်တွင် နွားကို ယူလိမ့်မည်။ ယင်းသည် တစ်ခုတည်းနှင့် ကျေနပ်ခြင်းမရှိ။ နှစ်ကောင်လုံးကို အလိုရှိသည်။ ဤသည်မှာ မည်သည့် စိတ်သဘောထားမျိုးနည်း။ (မတင်းတိမ်နိုင်စွာ လောဘကြီးပြီး အလွန့်အလွန် ရက်စက်ကြမ်းကြုတ်ခြင်းဖြစ်သည်။) ယင်းမှာ ရက်စက်ကြမ်းကြုတ်လွန်းသည်ချည်းသာ ဖြစ်၏။ အလားတူစွာပင် အန္တိခရစ်များ၏ အလွန့်အလွန် ရက်စက်ကြမ်းကြုတ်သော စိတ်သဘောထားနှင့်ပတ်သက်ပြီး သမ္မာတရားကို မိတ်သဟာယဖွဲ့ခြင်း၊ ၎င်းတို့ကို ပြုပြင်ခြင်း၊ သို့မဟုတ် အကြံပေးခြင်းသည် အလုပ်မဖြစ်။ ယင်းတို့ထဲမှ မည်သည့်အရာကမျှ ၎င်းတို့၏ အရိုးစွဲနေသော အဆင့်အတန်းလိုက်စားမှုကို၊ သို့မဟုတ် အခြားလူများကို ထိန်းချုပ်ရန် ၎င်းတို့၏ လိုအင်ဆန္ဒကို မပြောင်းလဲနိုင်ပေ။ သင်က ၎င်းတို့ကို ပိုမိုမြင့်သော အဆင့်အတန်း၊ သို့မဟုတ် ပို၍ကြီးသော အကျိုးအမြတ်များဖြင့်သာ ဆွဲဆောင်၍ရနိုင်ပေသည်။ ဤသို့မဟုတ်လျှင် ၎င်းတို့၏ပါးစပ်ထဲတွင် ရောက်နေပြီဖြစ်သော သားကောင်ကို လုံးဝ လက်လွှတ်မည်မဟုတ်။ ဤသို့ လက်လွှတ်ရန် အကြွင်းမဲ့ငြင်းဆန်ခြင်းသည် မည်သည့်အရာကို ဆိုလိုသနည်း။ ဤသည်မှာ ၎င်းတို့တွင် အဆင့်အတန်းတစ်ခုရှိသည်နှင့် အားတက်သရော စွမ်းဆောင်ပြီး ကိုယ့်ဂုဏ်ကိုယ်ဖော်ရန် ဤအခွင့်အရေးကို အသုံးပြုလိမ့်မည်ဟု ဆိုလိုသည်။ မည်သည့်အရာကို ဂုဏ်ဖော်မည်နည်း။ ၎င်းတို့၏ အမျိုးမျိုးသော ပင်ကိုစွမ်းရည်များ၊ ဆုကျေးဇူးများ၊ ၎င်းတို့၏ နောက်ကြောင်းရာဇဝင်၊ ပညာရေး၊ တန်ဖိုး၊ လူ့အဖွဲ့အစည်းတွင် ၎င်းတို့၏ အဆင့်အတန်းတို့ဖြစ်သည်။ ၎င်းတို့သည် မည်မျှစွမ်းဆောင်နိုင်ပြီး ကျွမ်းကျင်သည်ကိုလည်းကောင်း၊ လူတို့ကို မည်သို့ကစားနိုင်ပြီး ကြိုးကိုင်ညွှန်ကြားနိုင်သည်ကိုလည်းကောင်း၊ လူတို့ကို မည်သို့ တွန်းအားပေးနိုင်သည်ကိုလည်းကောင်း ကိုယ်ရည်‌သွေးခြင်းနှင့် ကြွားလုံးထုတ်ခြင်း ဖြစ်သည်။ သမ္မာတရား၊ သို့မဟုတ် ပိုင်းခြားသိမြင်မှု မရှိသူတို့သည် ဤအရာကို ကြားပြီး ဤသို့သော အန္တိခရစ်များသည် အလွန်ပင် အထင်ကြီးလောက်ဖွယ်ဖြစ်သည်ဟု ခံစားမိသည်။ ၎င်းတို့ကိုယ်၌ကမူ နိမ့်ကျသည်ဟု ခံစားရပြီး ၎င်းတို့သည် အန္တိခရစ်၏ ထိန်းချုပ်မှုကို လိုလိုလားလား ကျိုးနွံနာခံကြလေသည်။

အချို့ အန္တိခရစ်များသည် ၎င်းတို့၏ အကြံအစည်များတွင် အထူးပင်ကောက်ကျစ်ပြီး နက်နဲသည်။ ၎င်းတို့သည် အဆုံးစွန် စာတန်ဆန်သော အတွေးအခေါ်ကို လိုက်နာကြသည်။ ယင်းမှာ မည်သည့်အခြေအနေမဆိုတွင် ထုတ်ဖော်ပြောဆိုခြင်းသိပ်မရှိရန်နှင့် ၎င်းတို့ ရင်ဆိုင်ရသည့် မည်သည့်အခြေအနေမဆိုတွင် ၎င်းတို့၏ ရပ်တည်ချက်ကို လွယ်လင့်တကူ မဖော်ပြဘဲ လုံးဝ အတင်းအကျပ်စေခိုင်းခြင်းခံရမှသာ ပြောဆိုခြင်း ဖြစ်သည်။ ၎င်းတို့၏ ရည်ရွယ်ချက်သည် စကားမပြောမီ၊ သို့မဟုတ် မလုပ်ဆောင်မီတွင် ၎င်းတို့အနီးရှိလူများကို နှံ့နှံ့စပ်စပ်နားလည်ပြီး ရှင်းရှင်းလင်းလင်း သိမြင်ရန် ဖြစ်သည့်အလား လူတိုင်း၏ လုပ်ရပ်များကို အာရုံစိုက်စွာဖြင့် စောင့်ကြည့်လေ့လာခြင်းပင်ဖြစ်သည်။ ၎င်းတို့သည် ရှေးဦးစွာဖြင့် မည်သူက ၎င်းတို့၏ သားကောင်ဖြစ်ပြီး ၎င်းတို့ကို ကူညီသူဖြစ်နိုင်သည်၊ ၎င်းတို့၏ “နိုင်ငံရေးရန်သူ”အဖြစ် မည်သူကို သတိထားရှောင်ရန် လိုအပ်သည်တို့ကို ခွဲခြားဖော်ထုတ်သည်။ တစ်ခါတစ်ရံတွင် ၎င်းတို့သည် စကားမပြောဘဲ၊ သို့မဟုတ် ခံယူချက်မရှိဘဲ တိတ်တဆိတ် နေမြဲနေသည်။ သို့တိုင်အောင် ၎င်းတို့သည် စိတ်အတွင်းတွင် ဆင်ခြင်တွေးတောပြီး အပိုင်ကြံနေကြသည်။ ဤပုဂ္ဂိုလ်တို့သည် ပင်ကိုအားဖြင့် ကောက်ကျစ်ပြီး ထုတ်ဖော်ပြောဆိုခြင်း သိပ်မရှိ။ ဤသို့သောသူသည် အလွန်ပင် ဒုက္ခပေးမည့်လက္ခဏာရှိသည်ဟု သင်တို့ဆိုမည်လော။ ၎င်းတို့က မကြာခဏ ထုတ်ဖော်ပြောဆိုခြင်းမရှိလျှင် ၎င်းတို့ကို သင်မည်သို့ ပိုင်းခြားသိမြင်နိုင်သနည်း။ ၎င်းတို့ကို ရိပ်စားမိဖို့ လွယ်ကူသလော။ အလွန်ခက်ခဲသည်။ ဤသို့သောလူတို့၏ စိတ်နှလုံးများသည် စာတန်ဆန်သော အတွေးအခေါ်ဖြင့် လုံးဝ ပြည့်နေသည်။ ဤသည်မှာ စဉ်းလဲခြင်း မဟုတ်သလော။ အန္တိခရစ်များက ၎င်းတို့သည် ၎င်းတို့၏အမြင်များကို စဉ်ဆက်မပြတ်ဖော်ပြပြီး အခြားလူများနှင့် မိတ်သဟာယဖွဲ့လျက် များစွာပြောဆိုလျှင် လူတိုင်းက ၎င်းတို့ကို ရိပ်စားမိမည်၊ အန္တိခရစ်သည် လေးနက်မှုမရှိ၊ သာမန်လူတစ်ယောက်သာ ဖြစ်သည်ဟု ထင်မည်ဖြစ်ပြီး ၎င်းတို့ကို လေးစားမည်မဟုတ်ဟု ယုံကြည်ကြသည်။ အန္တိခရစ်အတွက် လေးစားမှုပျောက်ဆုံးခြင်းသည် အဘယ်သို့ အဓိပ္ပာယ်ရသနည်း။ ဤသည်မှာ အခြားလူများ၏ စိတ်နှလုံးရှိ ၎င်းတို့၏ အထင်ကြီးခြင်းခံရသော အဆင့်အတန်းဆုံးရှုံးပြီး သာမန်ဖြစ်သည့်၊ မသိနားမလည်သည့်၊ ပုံမှန်သာဖြစ်သည့် ပုံစံပေါ်သည်ဟု အဓိပ္ပာယ်ရသည်။ ဤသည်မှာ အန္တိခရစ်များက မြင်တွေ့ရန် မမျှော်လင့်သည့်အရာဖြစ်သည်။ ထို့ကြောင့် အသင်းတော်ရှိ အခြားလူများက မိမိတို့၏ အပျက်သဘောဆောင်ခြင်း၊ ဘုရားသခင်အပေါ် ပုန်ကန်ခြင်း၊ ယမန်နေ့က ၎င်းတို့ပြုလုပ်ခဲ့သောအမှားများ၊ သို့မဟုတ် ယနေ့ မရိုးသားခြင်းကြောင့် ၎င်းတို့ခံစားရသော မခံနိုင်သော စိတ်ဆင်းရဲမှုတို့ကို အစဉ်ဖွင့်ပြောပြီး ဝန်ခံသည်ကို အန္တိခရစ်က မြင်သောအခါ ဤလူများကို မိုက်မဲပြီး နုံအသည်ဟု ၎င်းက သဘောထားသည်။ ၎င်းက ဤသို့သောအရာများကို မိမိဘာသာ မည်သည့်အခါမျှ ဝန်မခံဘဲ မိမိ၏အတွေးများကို ဖုံးထားသောကြောင့် ဖြစ်သည်။ လူအချို့မှာ ညံ့ဖျင်းသောအစွမ်းအစကြောင့်၊ သို့မဟုတ် နုံသောကြောင့်၊ ရှုပ်ထွေးသောအတွေးများ မရှိသောကြောင့် စကားသိပ်မပြောခြင်း ဖြစ်သော်လည်း အန္တိခရစ်များက စကားသိပ်မပြောသောအခါတွင် အကြောင်းပြချက် တစ်မျိုးတည်းကြောင့် မဟုတ်ပေ။ ယင်းသည် စိတ်သဘောထားနှင့်သက်ဆိုင်သော ပြဿနာ ဖြစ်သည်။ ၎င်းတို့သည် အခြားလူများနှင့် တွေ့ဆုံသောအခါတွင် စကားပြောခဲပြီး အမှုကိစ္စများအပေါ် ၎င်းတို့၏ အမြင်များကို အလွယ်တကူ မဖော်ပြပေ။ ၎င်းတို့အမြင်များကို အဘယ်ကြောင့် မဖော်ပြသနည်း။ ရှေးဦးစွာ ၎င်းတို့သည် သမ္မာတရားကင်းမဲ့ပြီး အမှုအရာများကို ရှင်းရှင်းလင်းလင်း မသိမြင်နိုင်ပေ။ ၎င်းတို့စကားပြောလျှင် အမှားများပြုလုပ်နိုင်ပြီး ၎င်းတို့ကို ရိပ်စားမိခြင်း ခံရနိုင်သည်။ အထင်သေးခံရခြင်းကို ၎င်းတို့ကြောက်ရွံ့သည်။ ထို့ကြောင့် ၎င်းတို့သည် တိတ်ဆိတ်ဟန်ဆောင်ပြီး နက်နဲဟန်ဆောင်ကာ အခြားလူတို့အနေဖြင့် ၎င်းတို့ကို ခန့်မှန်းရန် ခက်ခဲအောင်လုပ်ဆောင်သည်။ အမြော်အမြင်ရှိပြီး သာမန်ထက်ထူးကဲသည့်ပုံစံပေါ်စေသည်။ ဤအယောင်ဆောင်မှုဖြင့် လူတို့သည် အန္တိခရစ်အား လျှော့မတွက်ရဲပေ။ ပြီးလျှင် ၎င်းတို့၏ တည်ငြိမ်သည့်ပုံစံနှင့် ဣ‌န္ဒြေရသော အပြင်ပန်းကို မြင်တွေ့ပြီး လူတို့သည် ၎င်းတို့အား ပို၍ပင် အထင်ကြီးပြီး မစော်ကားရဲပေ။ ဤသည်မှာ အန္တိခရစ်များ၏ စဉ်းလဲသော၊ ကောက်ကျစ်ဆိုးယုတ်သော သွင်ပြင်လက္ခဏာဖြစ်သည်။ ၎င်းတို့၏ အမြင်အများစုသည် သမ္မာတရားနှင့် မကိုက်ညီဘဲ လူသားအယူအဆများနှင့် စိတ်ကူးများသာဖြစ်ကာ လူအများရှေ့ထုတ်ပြရန် မထိုက်တန်သောကြောင့် ၎င်းတို့၏ အမြင်များကို အလွယ်တကူ မဖော်ပြပေ။ ထို့ကြောင့် ၎င်းတို့သည် တိတ်ဆိတ်စွာနေသည်။ စိတ်အတွင်းတွင် ၎င်းတို့သည် လေးစားမှုရရန်အတွက် ၎င်းတို့ ထုတ်လွှတ်နိုင်သည့် အလင်းတစ်ခုခုကို ရရှိဖို့ မျှော်လင့်သည်။ သို့သော် ၎င်းတို့၌ ဤအရာကင်းမဲ့သောကြောင့် သမ္မာတရားအား မိတ်သဟာယဖွဲ့စဉ်တွင် တိတ်ဆိတ်စွာနေကာ ပုန်းကွယ်နေပြီး အခွင့်အရေးကို စောင့်ဆိုင်းနေသော တစ္ဆေတစ်ကောင်ကဲ့သို့ အမှောင်ထဲတွင် ချောင်းနေသည်။ အခြားလူများက အလင်းကို ထုတ်ပြောသည်ကို ၎င်းတို့မြင်သောအခါ ၎င်းတို့၏ ကိုယ်ပိုင်အဖြစ် ပြုလုပ်ရန်အတွက် နည်းလမ်းများကို ရှာပြီး ကြွားဝါရန်အတွက် ယင်းကို အခြားပုံစံဖြင့် ဖော်ပြသည်။ ဤသည်မှာ အန္တိခရစ်များ ကောက်ကျစ်ပုံဖြစ်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ ၎င်းတို့သည် ထင်ပေါ်ပြီး သာလွန်ရန် ကြိုးပမ်းသည်။ ထိုအခါမှသာ ၎င်းတို့က ကျေနပ်နှစ်သက်ကြသည်။ ၎င်းတို့သည် အခွင့်အရေးမရှိလျှင် ရှေးဦးစွာ သိုသိုသိပ်သိပ်နေပြီး မိမိတို့၏ အမြင်များကို မိမိတို့ဘာသာ သိမ်းထားသည်။ ဤသည်မှာ အန္တိခရစ်များ၏ ကောက်ကျစ်မှုဖြစ်သည်။ ဥပမာ ဘုရားအိမ်တော်မှ တရားဒေသနာတစ်ပုဒ်ကို ထုတ်ပြန်သောအခါ ဘုရားနှုတ်ကပတ်တော်နှင့်တူသည်ဟု အချို့လူများက ဆိုသည်။ ပြီးလျှင် အခြားသောသူတို့က အထက်မှ မိတ်သဟာယနှင့်ပိုတူသည်ဟု ထင်မြင်သည်။ အတော်အတန်ပင် ရိုးရှင်းသည့်စိတ် ရှိသောသူတို့က ၎င်းတို့စိတ်တွင် ရှိသည့်အရာကို ပြောသည်။ သို့သော် အန္တိခရစ်များက ဤအရာနှင့်ပတ်သက်ပြီး ထင်မြင်ချက်ရှိလျှင်ပင် ဖုံးကွယ်ထားသည်။ ၎င်းတို့သည် အများစု၏ အမြင်ကို ကြည့်ရှုလေ့လာပြီး လိုက်လျှောက်ရန် ပြင်ဆင်ထားသော်လည်း အမှန်တကယ်တွင် ယင်းကို ၎င်းတို့ဘာသာ နှံ့နှံ့စပ်စပ် သဘောမပေါက်နိုင်ပေ။ ဤသို့ပါးနပ်ပြီး ကလိမ်ကျသော လူတို့သည် သမ္မာတရားကို နားလည်နိုင်သလော၊ သို့မဟုတ် စစ်မှန်သော ပိုင်းခြားသိမြင်မှု ရှိသလော။ သမ္မာတရားကို နားမလည်သောသူတစ်ဦးသည် မည်သည့်အရာကို ရှင်းရှင်းလင်းလင်း သိမြင်နိုင်သနည်း။ မည်သည့်အရာကိုမျှ ထိုးထွင်းသိမြင်နိုင်ခြင်း မရှိပေ။ လူအချို့သည် အမှုအရာများကို ရှင်းရှင်းလင်းလင်း မသိမြင်နိုင်သည့်တိုင် လေးနက်ဟန်ဆောင်ကြသည်။ အမှန်တကယ်တွင် ၎င်းတို့သည် ပိုင်းခြားသိမြင်မှုကင်းမဲ့ပြီး အခြားလူများက ၎င်းတို့အား ရိပ်စားမိမည်ကို စိုးရိမ်ကြသည်။ ဤသို့သော အခြေအနေ၌ မှန်ကန်သော သဘောထားမှာ “ဤအမှုကိစ္စကို ငါတို့ မသိမြင်နိုင်။ ငါတို့မသိသည့်အတွက် ပေါ့ဆစွာ မပြောဆိုသင့်။ မမှန်ကန်စွာပြောဆိုခြင်းသည် အပျက်သဘောဆောင်သော သက်ရောက်မှု ရှိနိုင်သည်။ အထက်ကပြောသည့်အရာကို ငါစောင့်ကြည့်မည်” ဟူ၍ ဖြစ်သည်။ ဤသည်မှာ ရိုးသားစွာပြောဆိုခြင်းမဟုတ်လော။ ဤသည်မှာ ရိုးရှင်းသော ဘာသာစကားဖြစ်သည်။ သို့တိုင်အောင် အန္တိခရစ်များက အဘယ်ကြောင့် မပြောသနည်း။ ၎င်းတို့သည် ၎င်းတို့၏ ကိုယ်ပိုင်ကန့်သတ်ချက်များကို သိမြင်လျက် ရိပ်စားမိခြင်းအား မခံလိုပေ။ သို့သော် ဤအရာ၏ နောက်ကွယ်တွင် စက်ဆုပ်ဖွယ် ရည်ရွယ်ချက်တစ်ခုလည်း ရှိသည်။ လေးစားခြင်းခံရရန် ဖြစ်သည်။ ဤသည်မှာ ရွံရှာဖွယ်အဖြစ်ဆုံးသောအရာ မဟုတ်လော။ လူတိုင်းက ပြောဆိုပြီးနောက်တွင် အများစုက ဘုရားနှုတ်ကပတ်တော်ဟု ပြောပြီး အနည်းငယ်က ဘုရားနှုတ်ကပတ်တော် မဟုတ်ဟု ဆိုသည်ကို မြင်ပြီးနောက် အန္တိခရစ်ကလည်း တရားဒေသနာက ဘုရားနှုတ်ကပတ်တော်မဟုတ်နိုင်ဟု ခံစားရသော်လည်း ဘွင်းဘွင်းရှင်းရှင်း ထုတ်မပြောပေ။ ၎င်းက “ဤကိစ္စတွင် ငါ အလောတကြီး အကဲဖြတ်၍မဖြစ်။ လူအများစုအတိုင်း ငါလက်ခံလိုက်မည်” ဟု ဆိုသည်။ ၎င်းတို့သည် ၎င်းတို့၏ အသိအမြင်ကင်းမဲ့မှုကို ဝန်ခံရမည့်အစား ဟန်ဆောင်ပြီး ဖုံးကွယ်ရန်အတွက် ဤပြောဆိုချက်ကို အသုံးပြုသည်။ တစ်ချိန်တည်းတွင် ၎င်းတို့သည် အလွန် အမြော်အမြင်ရှိသည်၊ ၎င်းတို့၏ နည်းလမ်းများက အလွန်ကောင်းသည်ဟု ထင်မြင်ကြသည်။ ထို့နောက်တွင် နှစ်ရက်ကြာပြီးနောက် တရားဒေသနာသည် ဘုရားနှုတ်ကပတ်တော် ဖြစ်သည်ဟု ဘုရားအိမ်တော်က ကြေညာသောအခါ အန္တိခရစ်က “တွေ့သလော။ မည်သည့်အရာကို သင့်အား ငါပြောခဲ့သနည်း။ ဘုရားနှုတ်ကပတ်တော် ဖြစ်သည်ကို ငါအစကတည်းက သိခဲ့သည်။ သို့သော် ယင်းတို့ကို သတိမပြုမိသည့်သင်တို့ထဲမှ လူများ၏ အားနည်းချက်နှင့် ပတ်သက်၍ ငါစိုးရိမ်သောကြောင့် မပြောနိုင်ခဲ့ပါ။ ဘုရားနှုတ်ကပတ်တော် ဖြစ်သည်ဟု ငါပြောခဲ့လျှင် သင်တို့အား ရှုတ်ချနေခဲ့ခြင်း ဖြစ်မည်မဟုတ်လော။ သင်တို့သည် ဝမ်းနည်းသွားလိုက်မည့်ဖြစ်ခြင်း။ သင်တို့ မည်မျှအားနည်းသည်ကို သိလျက် ငါသည် စိတ်အေးနိုင်မည်လော။ ဤသို့ဆိုလျှင် ငါသည် မည်သည့်ခေါင်းဆောင်မျိုး ဖြစ်မည်နည်း” ဟု ချက်ချင်းပြောသည်။ ဟန်ဆောင်ရာ၌ တကယ့်ကို ဆရာတစ်ဆူပါတကား။ အန္တိခရစ်များ ပြောသည့်အရာတိုင်း၏ နောက်ကွယ်တွင် ရည်ရွယ်ချက်များနှင့် ချိန်ရွယ်ချက်များရှိသည်။ ၎င်းတို့၏ ပါးစပ်ကို ဖွင့်သည့်အခါတိုင်းတွင် ယင်းမှာ မိမိတို့ကိုယ်ကို ကြွားဝါဖို့၊ မိမိတို့၏ အောင်မြင်မှုများ၊ ယခင်က ကောင်းမှုများ၊ ယခင်က ဂုဏ်ကျက်သရေများကို ကြွားလုံးထုတ်ဖို့ ဖြစ်သည်။ ၎င်းတို့စကားပြောသည့်အခါတိုင်းတွင် ဤအရာများအကြောင်းဖြစ်သည်။ ၎င်းတို့အား မရိပ်စားမိနိုင်သောသူတို့သည် ၎င်းတို့ကို ပုဂ္ဂိုလ်ရေး ကိုးကွယ်သည်။ ၎င်းတို့အား ရိပ်စားမိနိုင်သူတို့ကမူ ၎င်းတို့ကို အလွန်အမင်း မသိမသာဖြင့်အန္တရာယ်ပေးပြီး လှည့်ဖြားတတ်သည်ဟု မြင်ကြသည်။ အန္တိခရစ်သည် သူ၏အားနည်းချက်များကို မည်သည့်အခါမျှ ဝန်မခံ။ အန္တိခရစ်များသည် လျှို့ဝှက်စွာ အလုပ်လုပ်ပြီး မရေမရာ ပြောဆိုသည်။ ၎င်းတို့ပြောသည့်အရာအများစုမှာ အဓိပ္ပာယ်မရှိ။ မည်သည့်အရာကိုမျှ ရှင်းရှင်းလင်းလင်း မမြင်နိုင်၊ သို့မဟုတ် မည်သည့်သမ္မာတရားကိုမျှ နားမလည်နိုင်ပေ။ ပိုဆိုးသည်မှာ ၎င်းတို့သည် မည်သည့်သမ္မာတရားကိုမျှ နားမလည်သော်လည်း နားလည်ဟန်ဆောင်ကာ အရာရာတွင် ပါဝင်ပတ်သက်လိုသည်။ အမှုကိစ္စအားလုံးတွင် ဆုံးဖြတ်ချက်ချလိုပြီး အဆုံးအဖြတ်ပေးပိုင်ခွင့် ရှိလိုသည်။ ၎င်းတို့အနီးရှိလူများကို မည်သည့်သိခွင့်မျှမပေးဘဲ ထားလိုသည်။ အဆုံးတွင် ဤသည်မှာ မည်သည့်အခြေအနေကို ဖြစ်စေသနည်း။ ၎င်းတို့နှင့် ပူးပေါင်းလုပ်ဆောင်သူ၊ သို့မဟုတ် တာဝန်ထမ်းဆောင်သူတိုင်းက ၎င်းတို့သည် အပေါ်ယံတွင် သစ္စာစောင့်သိပြီး ပေးဆပ်လိုစိတ်ရှိသည့် ပုံစံရှိသော်လည်း အမှန်မှာ ဤသို့မဟုတ်ဟူ၍ ခံစားရသည်။ အန္တိခရစ်နှင့် နှစ်ချီသည်အထိ ရင်းနှီးခဲ့သည့်သူတို့ပင် ၎င်းတို့မည်သည့်အရာ စဉ်းစားနေသည်ကို မရိပ်စားမိနိုင်၊ သို့မဟုတ် မည်သည့်အရာကို ၎င်းတို့ အမှန်တကယ် လုပ်ဆောင်နိုင်စွမ်းရှိသည်ကို မသိပေ။ လူအများစုက ၎င်းတို့ကို မရိပ်စားမိနိုင်ပေ။ ၎င်းတို့ပြောသည့်အရာအားလုံးမှာ မုသားများနှင့်၊ အနှစ်မရှိသော စကားများ၊ တမင်လိမ်လည်လှည့်စားပြီး လှည့်ဖြားသော စကားများ ဖြစ်သည်။ ၎င်းတို့သည် အရာရာတွင် ပါဝင်ပတ်သက်ချင်ပြီး ဆုံးဖြတ်ချက်အားလုံးကို ချလိုသည်။ သို့သော် ၎င်းတို့က ဆုံးဖြတ်ပြီးသည်နှင့် ဖြစ်နိုင်ချေရှိသော ဂယက်ရိုက်မှုများအတွက် မည်သည့်တာဝန်မျှမယူပေ။ ပြီးလျှင် ဤအပြုအမူကို ဆင်ခြေပေးရန် အကြောင်းပြချက်များကို အကြံထုတ်သည်။ ဆုံးဖြတ်ပြီးနောက်တွင် အခြားလူများကို အလုပ်တာဝန် လွှဲပေးလိုက်သည်။ ၎င်းတို့ကမူ ဝင်ရောက်စွက်ဖက်ရန် အခြားသောကိစ္စများကို ကူးပြောင်းသွားလေသည်။ နဂိုမူရင်းကိစ္စကို နောက်ဆက်တွဲ လုပ်ဆောင်ခြင်းရှိမရှိ၊ လက်တွေ့အကောင်အထည်ဖော်ခြင်းရှိမရှိ၊ စီမံဆောင်ရွက်ခြင်း၏ ထိရောက်မှုက မည်သို့ဖြစ်စေ၊ အခြားလူအများစုက ဤနည်းလမ်းအပေါ် ထင်မြင်ချက်တစ်ခုခုရှိမရှိ၊ ဘုရားအိမ်တော်၏ အကျိုးစီးပွားများကို ထိခိုက်ခြင်းရှိမရှိ၊ ညီအစ်ကိုမောင်နှမများက ဤအရာနှင့်ပတ်သက်ပြီး ပိုင်းခြားသိမြင်မှု ရှိမရှိနှင့်ပတ်သက်ပြီး ၎င်းတို့ ဂရုမစိုက်ပေ။ ၎င်းတို့၏ အရေးကိစ္စ မဟုတ်သည့်အလား၊ ၎င်းတို့နှင့် လုံးဝ မသက်ဆိုင်သည့်အလား ပြုမူလုပ်ဆောင်သည်။ ၎င်းတို့သည် စိုးစဉ်းမျှသော ဂရုစိုက်မှုကိုပင် မပြပေ။ ၎င်းတို့ ဂရုစိုက်သည့် တစ်ခုတည်းသောအရာမှာ အဘယ်နည်း။ ၎င်းတို့သည် ၎င်းတို့ကြွားဝါပြီး အခြားလူများထံမှ လေးစားမှုရနိုင်သည့်ကိစ္စများကိုသာ ဂရုစိုက်သည်။ ထိုသို့လုပ်ဆောင်ရန် မည်သည့်အခါမျှ အခွင့်အရေးများကို လက်လွတ်မခံပေ။ ၎င်းတို့၏ အလုပ်တွင် အမိန့်များပေးပြီး စည်းမျဉ်းစည်းကမ်းများအား သတ်မှတ်ခြင်းမှလွဲ၍ မည်သည့်အရာမျှ မလုပ်ဆောင်ပေ။ ၎င်းတို့သည် ဩဇာအာဏာယှဉ်ပြိုင်မှုများ ပြုခြင်းနှင့် လူတို့ကို ကြိုးကိုင်ညွှန်ကြားခြင်းကိုသာ လုပ်ဆောင်နိုင်စွမ်းရှိသည်။ တစ်ချိန်တည်းတွင် မိမိကိုယ်ကို ကျေနပ်ကာ ၎င်းတို့အလုပ်တွင် ဖြစ်မြောက်သည်ဟု ထင်ကြသည်။ ၎င်းတို့သည် ၎င်းတို့အလုပ်လုပ်ပုံ၏ အကျိုးဆက်များကို လုံးဝ သတိမမူမိပေ။ ၎င်းတို့သည် ဘုရားသခင် ရွေးချယ်ထားသောလူများကို ထိခိုက်နေပြီး အသင်းတော်အလုပ်တွင် အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေသည်။ ၎င်းတို့သည် ဘုရားအလိုတော်အား ဆောင်ရွက်ခြင်းကို ပိတ်ဆို့နေပြီး ၎င်းတို့၏ ကိုယ်ပိုင်အမှီအခိုကင်းသော နယ်မြေကို တည်ဆောက်ရန် ကြိုးစားနေကြသည်။

“ထင်တိုင်းကြဲပြီး အာဏာရှင်ဆန်ခြင်း၊ အခြားလူများနှင့် မည်သည့်အခါမျှ မိတ်သဟာယမဖွဲ့ခြင်း၊ အခြားလူများအား သူတို့ကို အတင်းအကျပ်နာခံစေခြင်း” ဟူသည့် အန္တိခရစ်များ၏ ဤအပြုအမူနှင့်ဆိုင်သော အနှစ်သာရသည် အဓိကအားဖြင့် မည်သည့်အရာကို ညွှန်ပြသနည်း။ ၎င်းတို့ စိတ်သဘောထားသည် ကောက်ကျစ်ဆိုးယုတ်ပြီး ရက်စက်ကြမ်းကြုတ်သည်။ ပြီးလျှင် အခြားလူများကို ထိန်းချုပ်ရန် ထူးကဲစွာ ပြင်းထန်သောဆန္ဒကို ပိုင်ဆိုင်ပြီး ပုံမှန်လူသား ဆင်ခြင်တုံတရား၏ အတိုင်းအတာကို ကျော်လွန်သည်။ ထို့အပြင် ၎င်းတို့ထမ်းဆောင်သည့် တာဝန်အပေါ် ၎င်းတို့၏ နားလည်မှု၊ သို့မဟုတ် အမြင်နှင့် သဘောထားသည် အဘယ်နည်း။ ဤသည်မှာ မိမိတို့၏ တာဝန်ကို အမှန်တကယ် ထမ်းဆောင်သောသူတို့နှင့် မည်သို့ကွဲပြားသနည်း။ မိမိတို့၏တာဝန်ကို အမှန်တကယ် ထမ်းဆောင်သူတို့သည် ၎င်းတို့လုပ်ဆောင်သည့်အရာတွင် စည်းမျဉ်းများကို ရှာဖွေသည်။ ဤသည်မှာ အခြေခံလိုအပ်ချက်ဖြစ်သည်။ သို့သော် အန္တိခရစ်များက ၎င်းတို့ထမ်းဆောင်သည့်တာဝန်ကို မည်သို့သဘောပေါက်သနည်း။ ၎င်းတို့၏ တာဝန်ထမ်းဆောင်မှု၌ မည်သည့်စိတ်သဘောထားနှင့် အနှစ်သာရကို ထုတ်ဖော်သနည်း။ ၎င်းတို့သည် မြင့်သည့်ရာထူးတစ်ခုတွင် ရပ်ပြီး ၎င်းတို့အောက်တွင်ရှိသူတို့အား နှိမ်ချသည်။ ၎င်းတို့သည် ဦးဆောင်ရန် ရွေးချယ်ခံရသည်နှင့် အဆင့်အတန်းနှင့် ပင်ကိုလက္ခဏာ ရှိသူများအဖြစ် မိမိတို့ကိုယ်ကို စတင်၍ မြင်လာကြသည်။ ဘုရားသခင်ထံမှ ၎င်းတို့တာဝန်ကို လက်မခံကြ။ ရာထူးတစ်ခုခုကို ရယူပြီးနောက် ၎င်းတို့အဆင့်အတန်းက အရေးကြီးသည်၊ ၎င်းတို့ ဩဇာအာဏာက ကြီးမားသည်၊ ၎င်းတို့၏ ပင်ကိုလက္ခဏာက တစ်မူထူးခြားသည်၊ ၎င်းတို့၏ မြင့်မားသော ရာထူးမှနေ၍ အခြားလူများကို အထင်သေးခွင့် ရသည်ဟု ခံစားရသည်။ တစ်ချိန်တည်းတွင်ပင် ၎င်းတို့သည် မိမိတို့၏ ကိုယ်ပိုင်အတွေးများနှင့်အညီ အမိန့်များကို ထုတ်ပြန်နိုင်ပြီး ပြုမူလုပ်ဆောင်နိုင်သည်ဟုလည်းကောင်း၊ ဤအရာကို လုပ်ဆောင်ခြင်းနှင့်ပတ်သက်ပြီး စိုးရိမ်ကြောင့်ကြစရာ တစ်စက်မျှပင် မလိုအပ်ဟုလည်းကောင်း ထင်ကြသည်။ ၎င်းတို့သည် မိမိတို့၏ ဩဇာအာဏာ တပ်မက်မှုကို ဖြည့်ဆည်းရန်အတွက်၊ အခြားလူများကို အာဏာဖြင့် အုပ်စိုးပြီး ဦးဆောင်ဖို့ ၎င်းတို့၏ လိုအင်ဆန္ဒနှင့် ရည်မှန်းချက်ကို ဖြည့်ဆည်းရန်အတွက် တာဝန်ထမ်းဆောင်ရန် အခွင့်အရေးကို အသုံးပြုနိုင်သည်ဟု ထင်ကြသည်။ ၎င်းတို့သည် နောက်ဆုံးတွင် ၎င်းတို့၏ ဩဇာအာဏာ၌ စိန်ခေါ်မှုမရှိရန် အခွင့်အရေးကို ရရှိသည်ဟု ခံစားရကြောင်း ဆိုနိုင်သည်။ လူအချို့က “အန္တိခရစ်များ၏ သရုပ်သကန်များသည် ထင်တိုင်းကြဲပြီး အာဏာရှင်ဆန်ခြင်း၊ အခြားလူများနှင့် မည်သည့်အခါမျှ မိတ်သဟာယမဖွဲ့ခြင်း ဖြစ်သည်။ ကျွန်ုပ်တို့၏ ခေါင်းဆောင်သည် အန္တိခရစ်များ၏ စိတ်သဘောထားနှင့် ထုတ်ဖော်ခြင်းများရှိသော်လည်း သူသည် ကျွန်ုပ်တို့နှင့် မကြာခဏ မိတ်သဟာယဖွဲ့သည်” ဟု ဆိုသည်။ ဤသည်မှာ သူသည် အန္တိခရစ်မဟုတ်ဟု ဆိုလိုသလော။ အန္တိခရစ်များသည် တစ်ခါတစ်ရံတွင် ဟန်ဆောင်နိုင်သည်။ လူတိုင်းနှင့် တစ်ချီမျှ မိတ်သဟာယဖွဲ့ကာ လူတိုင်း၏ အတွေးများကို နားလည်၍ သဘောပေါက်ပြီးသည့်နောက်တွင်၊ မည်သူက ၎င်းတို့နှင့်ကိုက်ပြီး မည်သူက မကိုက်သည်ကို ခွဲခြားဖော်ထုတ်သည့်နောက်တွင် ၎င်းတို့က ထိုသူတို့ကို အမျိုးအစားခွဲခြားသည်။ နောင်တွင်ဖြစ်သော ကိစ္စများတွင် ၎င်းတို့သည် ၎င်းတို့နှင့် ကောင်းသောဆက်ဆံရေးရှိပြီး သဟဇာတ ဖြစ်သောသူတို့နှင့်သာ ဆက်ဆံသည်။ ကိစ္စအများစုတွင် ၎င်းတို့နှင့် အမြင်သဘောထား မတူညီသူတို့ကို မကြာခဏပင် မည်သည့်အရာမျှ အသိမပေးဘဲ ထားလေသည်။ ပြီးလျှင် ၎င်းတို့သည် ထိုသူတို့ကို ဘုရားနှုတ်ကပတ်တော်စာအုပ်များပင် မပေးဘဲထားနိုင်သည်။ သင်တို့သည် ဤသို့ ထင်တိုင်းကြဲပြီး အာဏာရှင်ဆန်ခြင်း၊ အခြားလူများနှင့် မည်သည့်အခါမျှ မိတ်သဟာယမဖွဲ့ခြင်းဖြစ်သည့် ဤနည်းလမ်းကို ပြုမူလုပ်ဆောင်ခဲ့ဖူးသလော။ ထင်တိုင်းကြဲခြင်းနှင့် အာဏာရှင်ဆန်ခြင်းသည် အသေအချာပင် ဖြစ်ပျက်သည်။ သို့သော် အခြားလူများနှင့် မည်သည့်အခါမျှ မိတ်သဟာယမဖွဲ့ခြင်းမှာမူ မလွဲမသွေ ဖြစ်ချင်မှဖြစ်ပေမည်။ သင်က ရံဖန်ရံခါ မိတ်သဟာယဖွဲ့ကောင်း ဖွဲ့နိုင်သည်။ သို့ရာတွင် မိတ်သဟာယဖွဲ့ပြီးနောက် အမှုအရာများက သင်ပြောသည့်တိုင်း ဆက်လက်ဖြစ်ပေါ်ဆဲဖြစ်သည်။ လူအချို့က “ငါတို့ မိတ်သဟာယပြုထားသော်ငြားလည်း စင်စစ်အားဖြင့် ငါသည် ကြာမြင့်သောအချိန်ကတည်းက အစီအစဉ်တစ်ခုကို သတ်မှတ်ရေးဆွဲထားပြီးသား ဖြစ်သည်။ လုပ်ရိုးလုပ်စဉ်တစ်ခုအနေဖြင့်သာ၊ ငါလုပ်သည့်အရာတွင် စည်းမျဉ်းများရှိသည်ကို သင့်အား သိစေရန်သာ ငါသည် သင်နှင့် မိတ်သဟာယဖွဲ့ခြင်းဖြစ်သည်။ သင်၏ အရည်အချင်းကို ငါမသိဟု သင်ထင်သလော။ အဆုံးတွင် သင်သည် ငါ့အားနားထောင်ပြီး ငါ၏နည်းလမ်းကို လိုက်နာရဦးမည်ဖြစ်သည်” ဟု တွေးသည်။ အမှန်တွင် ၎င်းတို့သည် ကြာမြင့်သောအချိန်ကတည်းက ၎င်းတို့၏ စိတ်နှလုံးတွင် ဆုံးဖြတ်ပြီးသားဖြစ်သည်။ ၎င်းတို့က “ငါသည် အပြောအဆိုကောင်းလှသည်။ မည်သည့်ငြင်းခုံမှုကိုမဆို ငါ့ဘက်အသာစီးရစေရန် လှည့်ပတ်နိုင်သည်။ မည်သူကမျှ ငါ့ကို နိုင်အောင်မပြောနိုင်။ ထို့ကြောင့် ဦးတည်ရာသည် ငါ၏ ဦးဆောင်မှုနောက်သို့ အလိုအလျောက် လိုက်လာလိမ့်မည်” ဟု ယုံကြည်သည်။ ၎င်းတို့သည် ၎င်းတို့၏ တွက်ချက်မှုများကို စောစောစီးစီး ကြိုတင်၍ ပြုလုပ်ထားသည်။ ဤအခြေအနေမျိုးက တည်ရှိသလော။ ထင်တိုင်းကြဲခြင်းနှင့် အာဏာရှင်ဆန်ခြင်းသည် ရံဖန်ရံခါ မတော်တဆ ထုတ်ဖော်သော အပြုအမူတစ်ခုမဟုတ်။ ယင်းကို စိတ်သဘောထားတစ်ခုခုက ထိန်းချုပ်ထားသည်။ ၎င်းတို့၏ စကားပြောပုံ၊ သို့မဟုတ် ပြုမူလုပ်ဆောင်ပုံကို ကြည့်လျှင် ထင်တိုင်းကြဲပြီး အာဏာရှင်ဆန်သည့် ပုံစံ မရှိကောင်း မရှိနိုင်သော်လည်း ၎င်းတို့၏ စိတ်သဘောထားနှင့် ၎င်းတို့လုပ်ရပ်များ၏ သဘာဝကို ကြည့်လျှင် ၎င်းတို့သည် အမှန်ပင် ထင်တိုင်းကြဲပြီး အာဏာရှင်ဆန်သည်။ ၎င်းတို့သည် လုပ်ရိုးလုပ်စဉ်များကို ဆောင်ရွက်ပြီး အခြားလူများ၏ ထင်မြင်ချက်များကို “နားထောင်”သည်။ အခြားလူများကို စကားပြောခွင့်ပေးသည်။ အခြေအနေတစ်ခု၏ အသေးစိတ်အချက်များကို ထိုလူတို့ သတိပြုမိစေရန် လုပ်ဆောင်သည်။ ဘုရားနှုတ်ကပတ်တော်က တောင်းဆိုသည့်အရာကို ဆွေးနွေးသည်။ သို့သော် ၎င်းတို့နှင့် သဘောတူညီချက်တစ်ခုရရှိစေရန် အခြားလူများကို လမ်းညွှန်ဖို့အတွက် စည်းရုံးသိမ်းသွင်းမှုတစ်ခုခုကိုဖြစ်စေ၊ စကားအသုံးအနှုန်းတစ်ခုခုကိုဖြစ်စေ အသုံးပြုသည်။ နောက်ဆုံးရလဒ်မှာ အဘယ်နည်း။ အရာရာတိုင်းက ၎င်းတို့၏ အစီအစဉ်အတိုင်း ဖြစ်ပေါ်သည်။ ဤသည်မှာ ၎င်းတို့၏ မသိမသာ ဒုက္ခပေးသော သွင်ပြင်လက္ခဏာဖြစ်သည်။ ဤသည်မှာ အခြားလူများအား သူတို့ကို အတင်းအကျပ်နာခံစေခြင်းဟုလည်း ခေါ်သည်။ ယင်းသည် “နူးညံ့သော” အတင်းအကျပ်စေခိုင်းခြင်းတစ်မျိုး ဖြစ်သည်။ ၎င်းတို့က “သင်သည် နားမထောင်ပေ။ မှန်သလော။ သင်သည် နားမလည်ပေ။ မှန်သလော။ ကျွန်ုပ်ရှင်းပြမည်” ဟု တွေးသည်။ ရှင်းပြရာတွင် ၎င်းတို့သည် ၎င်းတို့စကားများကို ဝေ့ဝိုက်ကွေ့ပတ်ကာ အခြားလူများကို ၎င်းတို့၏ တွေးခေါ်ပုံသို့ ခေါ်ဆောင်သည်။ လူတို့ကို လှည့်လည်ခေါ်ဆောင်ပြီးနောက်တွင် ထိုလူများက နားထောင်ပြီး “သင်ပြောသည်က မှန်သည်။ သင်ပြောသည့်အတိုင်း ကျွန်ုပ်တို့ လက်တွေ့လုပ်ဆောင်မည်။ အလွန်အလေးအနက်ထားဖို့ မလိုတော့ပါ” ဟု တွေးကြလေသည်။ ပြီးလျှင် အန္တိခရစ်က ကျေနပ်သည်။ လူအများစုက ၎င်းတို့၏ စကားများကို ပိုင်းခြားသိမြင်နိုင်ခြင်းမရှိ။ သင်တို့တွင် ပိုင်းခြားသိမြင်ခြင်းရှိသလော။ ဤသို့သော အခြေအနေများနှင့် ရင်ဆိုင်ရသောအခါ မည်သည့်အရာကို သင်လုပ်ဆောင်သင့်သနည်း။ ဥပမာ အမှုကိစ္စတစ်ခုနှင့် ရင်ဆိုင်ရသောအခါတွင် ပြဿနာတစ်ခုရှိသည်ဟု သင်ခံစားရသည်။ အချိန်တစ်ခဏတွင် ပြဿနာအတိအကျကို သင် အတိအကျမဖော်ထုတ်နိုင်ပေ။ သို့တိုင်အောင် သင်သည် အတင်းအကျပ်နာခံအောင် စေခိုင်းခြင်းခံရသည်ဟု ခံစားရသည်။ ဤသို့ဆိုလျှင် မည်သည့်အရာကို သင်လုပ်ဆောင်သင့်သနည်း။ ဆက်စပ်မှုရှိသော စည်းမျဉ်းများကို သင်ရှာဖွေသင့်သည်။ အထက်မှ လမ်းပြမှုကို ရှာသင့်သည်၊ သို့မဟုတ် ထိုလူကို မိတ်သဟာယဖွဲ့သင့်သည်။ ထို့အပြင် သမ္မာတရားကို နားလည်သူတို့သည် ဤအမှုကိစ္စကို အတူတကွဆွေးနွေးပြီး မိတ်သဟာယဖွဲ့နိုင်သည်။ တစ်ခါတစ်ရံတွင် သန့်ရှင်းသောဝိညာဉ်တော်၏ အလုပ်နှင့် လမ်းပြမှုသည် အန္တိခရစ်များကဖြစ်စေ၊ အန္တိခရစ်များ၏လမ်းကြောင်းကို လျှောက်သောသူတို့က ဖြစ်စေ တင်ပြသော အဆိုပြုချက်များ သို့မဟုတ် သဘောတရားများ၌ရှိသော ပြဿနာများအပြင် ၎င်းတို့၏ ဖုံးကွယ်ထားသော ရည်ရွယ်ချက်များကိုပါ သင့်အား နားလည်စေလိမ့်မည်။ အချင်းချင်း မိတ်သဟာယပြုခြင်းမှတစ်ဆင့် သင် နားလည်ကောင်း နားလည်လာနိုင်သည်။ သို့သော် သင်က မိတ်သဟာယဖွဲ့ရမည့်အစား “ဤသည်မှာ ကြီးကြီးမားမား ပြဿနာတစ်ခုမဟုတ်။ သူကျေနပ်သလို လုပ်ဆောင်ပါစေ။ အမှန်တွင်တော့ ငါသည် အဓိကတာဝန်ရှိခြင်းမဟုတ်။ ဤကိစ္စများကို စိတ်ရှုပ်ခံဖို့မလို။ တစ်စုံတစ်ရာ မှားယွင်းသွားလျှင် ငါသည် တာဝန်ခံရမည်မဟုတ်။ သူ တာဝန်ခံလိမ့်မည်” ဟု တွေးကောင်းတွေးနိုင်သည်။ ဤသည်မှာ မည်သည့်အပြုအမူမျိုး ဖြစ်သနည်း။ ဤသည်မှာ သင့်တာဝန်အပေါ် သစ္စာမစောင့်သိခြင်း ဖြစ်သည်။ သင့်တာဝန်အပေါ် သစ္စာမစောင့်သိခြင်းသည် ဘုရားအိမ်တော်၏ အကျိုးစီးပွားများကို သစ္စာဖောက်ခြင်းမဟုတ်လော။ ဤသည်မှာ ယုဒကဲ့သို့ ဖြစ်သည်။ လူများစွာသည် ဖိနှိပ်သောအာဏာဖြင့် ရင်ဆိုင်ရသောအခါ ဤအာဏာကို ပြ၍ခြိမ်းခြောက်သူတို့အား အလျှော့ပေးပြီး လိုက်လျောလိုက်ကြသည်။ ဤသည်မှာ ၎င်းတို့တာဝန်အပေါ် သစ္စာမစောင့်သိခြင်း၏ သရုပ်သကန်တစ်ခုဖြစ်သည်။ အန္တိခရစ်တစ်ဦးကို သင်ရင်ဆိုင်ရသည်ဖြစ်စေ၊ မဆင်မခြင်လုပ်ဆောင်ပြီး သင့်အား အတင်းအကျပ် နာခံစေသည့်သူတစ်ဦးကို ရင်ဆိုင်ရသည်ဖြစ်စေ မည်သည့်စည်းမျဉ်းများကို သင်ထိန်းသိမ်းရန် ရွေးချယ်သင့်သနည်း။ မည်သည့်လမ်းကြောင်းကို လိုက်လျှောက်သင့်သနည်း။ သင်လုပ်ဆောင်နေသည့်အရာသည် ဘုရားနှုတ်ကပတ်တော်နှင့် အလုပ်အစီအစဉ်များဖြင့် ကွဲလွဲခြင်းဖြစ်စေ၊ သွေဖည်ခြင်းဖြစ်စေ မရှိဟု ခံစားရလျှင် သင်သည် ခိုင်မာစွာ ရပ်တည်ရမည်။ သမ္မာတရားကို လိုက်နာခြင်းသည် မှန်ကန်ပြီး ဘုရားသခင်က အသိအမှတ်ပြုသည်။ သို့သော် စာတန်ကို၊ ကောက်ကျစ်ဆိုးယုတ်သော အင်အားစုများကို၊ ဆိုးယုတ်သောလူများကို ဦးညွှတ်ပြီး အလျှော့ပေးခြင်းသည် သစ္စာဖောက်သည့် အပြုအမူဖြစ်သည်။ ယင်းသည် ဒုစရိုက်အမှုဖြစ်သည်။ ဘုရားသခင်က မုန်းတီးပြီး ကျိန်ဆဲခြင်းကို ခံရသည်။ အန္တိခရစ်များသည် ၎င်းတို့နှင့် ငြင်းခုံသောသူတစ်ဦးကို တွေ့ကြုံရသောအခါ ၎င်းတို့က “ငါသည် ဤကိစ္စတွင် အဆုံးအဖြတ်ပေးပိုင်ခွင့်ရှိပြီး ငါ၏ နည်းလမ်းအတိုင်း ပြုလုပ်ရမည်။ တစ်စုံတစ်ခု မှားယွင်းသွားလျှင် ငါတာဝန်ယူမည်” ဟု မကြာခဏဆိုသည်။ ဤစကားက မည်သည့်စိတ်သဘောထားကို ကိုယ်စားပြုသနည်း။ ဤသို့ပြောဆိုပြီး လက်တွေ့လုပ်ဆောင်သူတစ်ဦးသည် ပုံမှန်လူ့သဘာဝရှိနိုင်သလော။ ၎င်းတို့သည် အဘယ်ကြောင့် အခြားလူများအား အတင်းအကျပ် နာခံစေသနည်း။ ပြဿနာများဖြစ်ပေါ်သောအခါ ယင်းတို့ကို ဖြေရှင်းရန် အဘယ်ကြောင့် သမ္မာတရားကို မရှာသနည်း။ သမ္မာတရားအား လက်တွေ့လုပ်ဆောင်ခြင်းနှင့်သက်ဆိုင်သော စည်းမျဉ်းများကို အဘယ်ကြောင့် မသတ်မှတ်နိုင်သနည်း။ ဤသည်မှာ ၎င်းတို့သည် သမ္မာတရား ကင်းမဲ့သည်ဆိုသည်ကို သက်သေပြသည်။ ဤစကားရှိ ပြဿနာကို သင်တို့ ပိုင်းခြားသိမြင်နိုင်သလော။ ဤသို့သောအရာများကို ပြောဆိုခြင်းသည် ၎င်းတို့တွင် အန္တိခရစ်တစ်ဦး၏ စိတ်သဘောထားရှိသည်ကို သက်သေပြဖို့ လုံလောက်သည်။ ဤသည်မှာ အန္တိခရစ်၏ အပြုအမူဖြစ်သည်။ သို့ရာတွင် ပို၍ ဉာဏ်များသော အန္တိခရစ်တစ်ဦးသည် အခြားလူများကပိုင်းခြားသိမြင်မည်ကို ကြောက်ပြီး လူတိုင်းက သဘောတူသည့်အရာ၊ လူတို့ကို အထင်အမြင်မှားစေပြီး ခြေကုပ်ရယူရန်ဖြစ်သည့် ၎င်းတို့၏ ပန်းတိုင် ဖြစ်မြောက်အောင်မြင်ရန် သင့်တော်သည့်ပုံစံရှိသည့်အရာအချို့ကို ပြောရမှဖြစ်မည် ဖြစ်သည်။ ထို့နောက်တွင် ၎င်းတို့သည် ဘုရားသခင် ရွေးချယ်ထားသောလူများအား မည်သို့ထိန်းချုပ်ရမည်ကို တွေးတောလိမ့်မည်။

အန္တိခရစ်များက ထင်တိုင်းကြဲပြီး အာဏာရှင်ဆန်သည့် သရုပ်သကန်များသည် များပြားစွာရှိသင့်သည်။ အဘယ်ကြောင့်ဆိုသော် ဤအပြုအမူမျိုး၊ စိတ်သဘောထားမျိုးနှင့် အရည်အသွေးမျိုးသည် အန္တိခရစ်များတွင် မဆိုထားနှင့်၊ ဖောက်ပြန်ပျက်စီးသောသူတိုင်းတွင်ပင် မြင်နိုင်သောကြောင့် ဖြစ်သည်။ သင်တို့က ထင်တိုင်းကြဲပြီး အာဏာရှင်ဆန်သည့် ဥပမာအချို့ကို စဉ်းစားကြည့်နိုင်သလော။ ဥပမာ သင်သည် ဆံပင်တိုနှင့် ကြည့်ကောင်းသည်ဟု တစ်စုံတစ်ယောက်က ပြောပြီး သင်က “ဆံပင်တိုသည်မှာ အဘယ်အရာများ အလွန်ကောင်းသနည်း။ ဆံပင်ရှည်ကို ကျွန်ုပ်ပို၍နှစ်သက်သည်။ ကျွန်ုပ်ကျေနပ်သလို လုပ်ဆောင်မည်” ဟု ပြန်ပြောလျှင် ဤသည်မှာ ထင်တိုင်းကြဲပြီး အာဏာရှင်ဆန်ခြင်း ဖြစ်သလော။ (မဟုတ်ပါ။) ယင်းသည် တစ်ကိုယ်ရေနှစ်သက်မှုတစ်ခု၊ ပုံမှန်လူ့သဘာဝ၏ အစိတ်အပိုင်းတစ်ခုသာ ဖြစ်သည်။ လူအချို့သည် အဝေးမှုန်မဟုတ်လျှင်ပင် မျက်မှန်ကို တပ်လိုကြသည်။ လူအချို့က ၎င်းတို့ကို ဝေဖန်ပြီး “သင်က ကြည့်ကောင်းရန် ကြိုးစားနေခြင်းသာ ဖြစ်သည်။ မျက်မှန်ကို အမှန်တကယ် မလိုပါ” ဟု ပြောသဖြင့် ၎င်းတို့က “ကျွန်ုပ် မျက်မှန်တပ်တော့ အဘယ်အရာဖြစ်သနည်း။ ဘာပဲဖြစ်ဖြစ် ကျွန်ုပ် မျက်မှန်တပ်မည်” ဟု ပြန်ဖြေလျှင် ဤသည်မှာ ထင်တိုင်းကြဲပြီး အာဏာရှင်ဆန်ခြင်းလော။ မဟုတ်ပါ။ ဤသည်မှာ တစ်ကိုယ်ရေ နှစ်သက်မှုဖြစ်သည်။ အများဆုံးအနေဖြင့် တစ်ဇွတ်ထိုး လုပ်ဆောင်ခြင်း ဖြစ်သည်။ ၎င်းတို့၏ စိတ်သဘောထားနှင့်သက်ဆိုင်သည့် မည်သည့်ပြဿနာမျှ မပါဝင်ပေ။ ၎င်းတို့က စိတ်ပါလျှင် သုံးလေးရက်အကြာတွင် မျက်မှန်မတပ်တော့ဘဲ နေကောင်းနေနိုင်သည်။ ဤသို့ဆိုလျှင် ထင်တိုင်းကြဲခြင်းနှင့် အာဏာရှင်ဆန်ခြင်းသည် အဓိကအားဖြင့် မည်သည့်အရာ ပါဝင်သနည်း။ အဓိကအားဖြင့် မိမိလျှောက်သည့်လမ်းကြောင်း၊ မိမိ၏ စိတ်သဘောထား၊ မိမိလုပ်ရပ်များ၏ နောက်ကွယ်ရှိ စည်းမျဉ်းများနှင့် အရင်းခံအကြောင်းရင်းများတို့ ပါဝင်သည်။ ဥပမာ အိမ်ထောင်တစ်ခုတွင် ခင်ပွန်းဖြစ်သူက ကားများကို နှစ်သက်ပြီး မိသားစုကလည်း ယွမ် ၂၀၀၀၀ သာ ရှိသည့်တိုင် ခင်ပွန်းဖြစ်သူသည် ယွမ် ၂၀၀၀၀၀တန် ကားတစ်စီးကို မလိုအပ်ဘဲ ဝယ်ယူရန် သူ ချေးငှား၍ရနိုင်သမျှနေရာမှ ငွေများကို ချေးငှားသဖြင့် မိသားစုခမျာ အစားအစာအတွက် မတတ်နိုင်တော့သည့်အပြင် ဇနီးဖြစ်သူက ထိုဝယ်ယူမှုအကြောင်းကိုပင် မသိသည်မှာ ဤခင်ပွန်းသည် ထင်တိုင်းကြဲပြီး အာဏာရှင်ဆန်ခြင်း ဖြစ်သလော။ ဤသည်မှာ အမှန်ပင် ထင်တိုင်းကြဲပြီး အာဏာရှင်ဆန်ခြင်း ဖြစ်သည်။ ထင်တိုင်းကြဲပြီး အာဏာရှင်ဆန်ခြင်းသည် အခြားလူများ၏ ခံစားချက်များ၊ အတွေးများ၊ ထင်မြင်ချက်များ၊ သဘောထားများ၊ သို့မဟုတ် အမြင်ရှုထောင့်များကို ထည့်မစဉ်းစားဘဲ မိမိအပေါ်ကိုသာ အာရုံစိုက်ခြင်းကို ဆိုလိုသည်။ ရိုးရှင်းစွာဆိုရလျှင် နေ့စဉ်အသက်တာ၌ မိမိ၏ ဇာတိပကတိဆိုင်ရာ သာယာမှုများနှင့် လိုအင်ဆန္ဒများကို ဖြည့်ဆည်းခြင်း၊ မိမိ၏ တစ်ကိုယ်ကောင်းဆန်မှုကို ဖြည့်ဆည်းခြင်းကို ဆိုလိုသည်။ ပြီးလျှင် တာဝန်နှင့် ပတ်သက်လာသောအခါ ယင်းသည် အဆင့်အတန်းနှင့် အာဏာကို လိုက်စားရန် မိမိ၏ ရည်မှန်းချက်နှင့် လိုအင်ဆန္ဒကို ဖြည့်ဆည်းခြင်းအား ရည်ညွှန်းသည်။ ဥပမာတစ်ခု ပြမည်။ အသင်းတော်တွင် အိမ်တစ်လုံးရှိသည်။ ပြီးလျှင် ထိုအိမ်၏ဘေးတွင် လမ်းတစ်ခုကို ခင်းဖို့လိုသည်။ လမ်း၏ သင့်လျော်သော အကျယ်ကို အိမ်နှင့် ဝင်း၏ အရွယ်အစားဖြင့် ဆုံးဖြတ်သင့်ကာ အမြင်လှဖို့အတွက်ရော လက်တွေ့ကျဖို့အတွက်ပါ ရည်ရွယ်သည်။ ဤအိမ်နှင့် ဝင်း၏ ကြီးမားသော နေရာကိုကြည့်လျှင် လမ်းသည် အနည်းဆုံး နှစ်မီတာကျယ်ဖို့လိုသည်။ ကြီးကြပ်သူက “ငါ ဆုံးဖြတ်ပြီးပြီ။ တစ်မီတာအကျယ် ထားလိုက်မည်” ဟု ဆိုသည်။ အခြားလူများက “လူများစွာက နေ့စဉ် ဝင်ထွက်ကြသည်။ ပြီးလျှင် တစ်ခါတစ်ရံ၌ ကျွန်ုပ်တို့သည် ပစ္စည်းများကို သယ်ရသည်။ တစ်မီတာက တကယ်ကို အလုပ်ဖြစ်မည်မဟုတ်။ ကျဉ်းလွန်းသည်” ဟု ဆိုသည်။ သို့သော် ကြီးကြပ်သူက သူ၏ ကိုယ်ပိုင်အမြင်ကို မရမကပြောပြီး ဆွေးနွေးလိုခြင်းမရှိ။ လမ်းခင်းပြီးသည့်နောက်တွင် လမ်းက ကျဉ်းလွန်းသည်ကို လူတိုင်းမြင်သည်။ ယင်းမှာ ထိုအိမ်၊ ထိုဝင်းနှင့် မသင့်တော်သည့်အပြင် လက်တွေ့လည်းမကျပေ။ ပြန်လည်လုပ်ဆောင်ဖို့ လိုအပ်သဖြင့် ပြန်လည်ပြုလုပ်ရသည်။ ထိုအခါတွင် လူတိုင်းက ဤလူကို စောဒကတက်ကြသည်။ အမှန်တွင် လမ်းခင်းမှု မစတင်မီက လူအချို့က ကန့်ကွက်မှုများကို တင်ပြခဲ့သည်။ သို့သော် ဤသူသည် သဘောမတူဘဲ သူ၏ ကိုယ်ပိုင်အမြင်ကို မရမကပြောခဲ့ပြီး အခြားလူများကို သူ၏ ဆန္ဒများအတိုင်း အတင်းအကျပ် လိုက်နာဆောင်ရွက်စေကာ ဤသို့သော အကျိုးဆက်များ ဖြစ်ပေါ်ရသည်။ ဤလူသည် အခြားလူများ၏ အကြံပြုချက်များကို အဘယ်ကြောင့် လက်မခံနိုင်ခဲ့သနည်း။ မတူညီသော ထင်မြင်ချက်များရှိသောအခါတွင် အဘယ်ကြောင့် သူသည် ရှုထောင့်အားလုံးကို ထည့်စဉ်းစားပြီး မှန်ကန်သော လုပ်နည်းကိုင်နည်းကို ရှာခြင်း မပြုလုပ်နိုင်ရသနည်း။ တိုင်ပင်ဆွေးနွေးရန် မည်သူမျှမရှိလျှင် မိမိ၏ ကိုယ်ပိုင်ဆုံးဖြတ်ချက်များချသည်မှာ ကိစ္စမရှိ။ သို့သော် ယခုတွင် တိုင်ပင်ဆွေးနွေးရန် လူများရှိပြီး ပို၍ကောင်းသော အကြံပြုချက်များပင် ရရှိနိုင်သည်။ ယင်းတို့ကို အဘယ်ကြောင့် လက်မခံနိုင်သနည်း။ ဤသည်မှာ မည်သည့်စိတ်သဘောထားမျိုးနည်း။ အနည်းဆုံးအနေဖြင့် ဖြစ်နိုင်ချေနှစ်ခုရှိသည်။ တစ်ခုမှာ ထိုသူသည် ဆင်ခြင်စဉ်းစားမှုမရှိသော၊ နားဝေတိမ်တောင်ဖြစ်သော ပုဂ္ဂိုလ်တစ်ဦး ဖြစ်သည်။ အခြားတစ်ခုမှာ သူ၏ စိတ်သဘောထားသည် အလွန်အမင်း မာနထောင်လွှားပြီး မိမိကိုယ်ကိုမှန်သည်ဟု မှတ်ယူကာ သူသည် မှန်သည်ဟု အစဉ်ခံစားရခြင်း၊ အခြားလူများပြောသည့်အရာက မည်မျှမှန်ကန်ပါစေ လက်မခံနိုင်ခြင်းဖြစ်သည်။ ဤအရာက မာနထောင်လွှားလွန်းသည်မှာ ဆင်ခြင်တုံတရား ဆုံးရှုံးသွားစေ၏။ ဤသို့သော ရိုးရှင်းသောကိစ္စတစ်ခုက သူ၏ စိတ်သဘောထားကို ထုတ်ဖော်ခဲ့သည်။ အလွန်အမင်း မာနထောင်လွှားခြင်းသည် ဆင်ခြင်တုံတရား ဆုံးရှုံးမှုကို ဖြစ်ပေါ်စေသည်။ ဆင်ခြင်တုံတရား ကင်းမဲ့ခြင်းဆိုသည်မှာ မည်သည့်အရာကို ဆိုလိုသနည်း။ မည်သည့်အရာမျိုးက ဆင်ခြင်တုံတရား ကင်းမဲ့သနည်း။ လူ့တိရစ္ဆာန်များက ဆင်ခြင်တုံတရား ကင်းမဲ့သည်။ လူတစ်ဦးသည် ဆင်ခြင်တုံတရား ကင်းမဲ့လျှင် လူ့တိရစ္ဆာန်နှင့် မကွာခြားပေ။ သူ၏ စိတ်သည် အကဲဖြတ်နိုင်စွမ်းမရှိ။ ဆင်ခြင်တုံတရား မရှိပေ။ လူတစ်ဦးသည် မာနထောင်လွှားလွန်းသည်မှာ ဆင်ခြင်တုံတရား ဆုံးရှုံးပြီး စဉ်းစားချင့်ချိန်နိုင်စွမ်း ကင်းမဲ့လျှင် သူသည် လူ့တိရစ္ဆာန်များနှင့် ဆင်တူသည် မဟုတ်သလော။ (ဆင်တူပါသည်။) ဤသည်မှာ သူ၏ ပကတိအခြေအနေပင် ဖြစ်သည်။ လူ့ဆင်ခြင်တုံတရား ကင်းမဲ့ခြင်းဆိုသည်မှာ သူသည် လူသားမဟုတ်ဟု ဆိုလိုသည်။ အန္တိခရစ်များသည် ဤသို့သော ဆင်ခြင်တုံတရား ပိုင်ဆိုင်သလော။ (မပိုင်ဆိုင်ပါ။) အန္တိခရစ်များက ပို၍ပင် ကင်းမဲ့သည်။ ၎င်းတို့သည် လူ့တိရစ္ဆာန်များထက် ဆိုးသည်။ ၎င်းတို့သည် နတ်ဆိုးများဖြစ်သည်။ “အသင် အဘယ်အရပ်က လာသနည်း” ဟု ဘုရားသခင်က စာတန်ကို မေးသည့်အချိန်ကကဲ့သို့ ဖြစ်သည်။ ဘုရားသခင်၏ မေးခွန်းသည် အမှန်ပင် အလွန်ရှင်းလင်းသည်။ ဘုရားသခင်က မည်သည့်သတင်းစကားကို သိရှိစေသနည်း။ (စာတန်အား ၎င်းသည် မည်သည့်အရပ်ကလာသည်ကို ဘုရားသခင်က မေးနေခြင်းဖြစ်သည်။) ဤစာကြောင်းသည် သိသာစွာပင် မေးခွန်းသင်္ကေတဖြင့် အဆုံးသတ်သည်။ ဤသည်မှာ “မည်သည့်အရပ်က သင်လာသနည်း” ဟူ၍ “စာတန်”အား “သင်”ဟူသည့် ပြုသူနာမ်စားဖြင့် ရည်ညွှန်းသည့် မေးခွန်းတစ်ခု ဖြစ်သည်။ သဒ္ဒါက သင့်တင့်လျောက်ပတ်ပြီး ဘုရားသခင်၏ မေးခွန်းသည် နားလည်ရလွယ်သည်။ စာတန်က မည်သို့ တုံ့ပြန်သနည်း။ (“မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာသည်။” (ယောဘ ဝတ္ထု ၁:၇)ဟူ၍ ဖြစ်သည်။) ဤသည်မှာ စာတန်နှင့်ပတ်သက်သည့် ထင်ရှားသော ကိုးကားချက်ဖြစ်လေသည်။ စာတန်၏ အဖြေသည် ဆင်ခြင်တုံတရားတစ်ခုခုကို ပြသသလော။ (မပြသပါ။) ၎င်းသည် ဆင်ခြင်တုံတရားကင်းမဲ့သည်။ ဘုရားသခင်က စာတန်ကို နောက်တစ်ဖန် မည်သည့်အရပ်မှလာသည်ကို မေးသောအခါ ဘုရားသခင်၏ စကားများကို နားမလည်နိုင်သည့်အလား တထေရာတည်းသော အဖြေကို ထပ်၍ဖြေသည်။ လူတို့သည် စာတန်ပြောသည့်အရာကို နားလည်နိုင်သလော။ ၎င်း၏ စကားတွင် ဆင်ခြင်တုံတရားတစ်ခုခုရှိသလော။ (မရှိပါ။) ၎င်းသည် ဆင်ခြင်တုံတရားကင်းမဲ့သည်။ ဤသို့ဆိုလျှင် စာတန်သည် သမ္မာတရားကို နားလည်နိုင်သလော။ ဘုရားသခင်ထံမှ ဤသို့သော ရိုးရှင်းသည့် မေးခွန်းတစ်ခုကိုပင် ၎င်းသည် ဤသို့ တုံ့ပြန်သည်။ ဘုရားသခင်ပြောသည့် သမ္မာတရားများကို ပို၍ပင် နားလည်နိုင်စွမ်းမရှိပေ။ အန္တိခရစ်များသည်လည်း ဆင်ခြင်တုံတရားကင်းမဲ့သည်ဟု ဆိုနိုင်သည်။ စဉ်းလဲစွာ ပြုမူလုပ်ဆောင်သော၊ ဘုရားနှုတ်ကပတ်တော်၊ သို့မဟုတ် သမ္မာတရားကို နားမလည်နိုင်သောသူတို့ အားလုံးသည် ဆင်ခြင်တုံတရား မရှိ။ ၎င်းတို့က နားလည်ပြီး သိသည်ဟု ပြောသော သမ္မာတရားအား လက်တွေ့လုပ်ဆောင်ခြင်း၊ စည်းမျဉ်းများအတိုင်း ပြုမူလုပ်ဆောင်ခြင်း၊ မိမိတာဝန်ကို ထမ်းဆောင်စဉ်တွင် စည်းမျဉ်းများ ရှာဖွေပြီး အခြားလူများနှင့် မိတ်သဟာယဖွဲ့ခြင်းအကြောင်းတို့ကို သင်မည်မျှပြောသည်ဖြစ်စေ လက်တွေ့ဆောင်ရွက်သည့်အခါတွင် ၎င်းတို့သည် သင့်စကားများကို အလေးအနက်မထားဘဲ ၎င်းတို့ အလိုရှိသလို လုပ်ဆောင်သည်။ ဤသည်မှာ မကောင်းဆိုးဝါးဆန်သော သဘာဝဖြစ်သည်။ ဤသို့သော မကောင်းဆိုးဝါးဆန်သည့် သဘာဝရှိသူတို့သည် သမ္မာတရားကို နားမလည်သကဲ့သို့ ဆင်ခြင်တုံတရား ကင်းမဲ့သည်။ ၎င်းတို့၏ ဆင်ခြင်တုံတရားအမဲ့ဆုံးနှင့် အရှက်မဲ့ဆုံးသော သွင်ပြင်လက္ခဏာမှာ အဘယ်နည်း။ လူသားများကို ဘုရားသခင်ဖန်ဆင်းသည်။ ပြီးလျှင် ဘုရားသခင်သည် မည်သည့်ရည်ရွယ်ချက်အတွက် လူတို့ကို ရွေးချယ်ပြီး သူ့ရှေ့ကို ခေါ်ဆောင်သနည်း။ ယင်းမှာ လူတို့အား ဘုရားနှုတ်ကပတ်တော်ကို အရေးစိုက်ပြီး နားလည်စေရန်၊ ဘုရားသခင် ညွှန်ကြားသည့်အတိုင်း အသက်တာတွင် လမ်းမှန်ကို လျှောက်စေရန်၊ အဆုံးတွင် အမှန်နှင့်အမှား၊ အပြုသဘောဆောင်သောအရာများနှင့် အပျက်သဘောဆောင်သော အရာများကြား ခွဲခြားသိမြင်နိုင်စေရန် ဖြစ်သည်။ ဤသည်မှာ ဘုရားသခင် ရည်ရွယ်သည့်အရာ ဖြစ်သည်။ ဤသို့ဖြင့် ဘုရားသခင်နောက်သို့ လိုက်သူတို့သည် ပိုတိုး၍ ကောင်းမွန်လာသည်။ အန္တိခရစ်များသည် မည်သည့်အတိုင်းအတာအထိ ဆင်ခြင်တုံတရားမဲ့ကြသနည်း။ ၎င်းတို့က “ဘုရားသခင်၊ သင်သည် လူတို့ကို သင့်ရှေ့သို့ ခေါ်ဆောင်သည်။ ထို့ကြောင့် ကျွန်ုပ်သည် အလားတူလုပ်ဆောင်မည်။ သင်သည် လူတို့ကို ရွေးချယ်နိုင်သည်။ လူတို့ကို စီစဉ်ညွှန်ကြားပြီး အုပ်စိုးနိုင်သည်။ ထို့ကြောင့် ကျွန်ုပ်သည် အလားတူလုပ်ဆောင်မည်။ သင်သည် လူတို့အား သင့်ကို ကျိုးနွံနာခံစေပြီး နားထောင်စေသည်။ သင်သည် တိုက်ရိုက်အမိန့်များပေးပြီး သင်ပြောသည့်အတိုင်း ၎င်းတို့ကို လုပ်ဆောင်စေသည်။ ထို့ကြောင့် ကျွန်ုပ်သည် အလားတူလုပ်ဆောင်မည်” ဟု တွေးကြသည်။ ဤသည်မှာ ဆင်ခြင်တုံတရား မရှိခြင်း မဟုတ်လော။ (ဟုတ်ပါသည်။) ဆင်ခြင်တုံတရား မရှိခြင်းသည် ၎င်းတို့တွင် ရှက်စိတ်မရှိခြင်းဟု မဆိုလိုသလော။ (ဆိုလိုပါသည်။) လူတို့သည် သင်၏လူများဖြစ်သလော။ ၎င်းတို့သည် သင့်နောက်လိုက်သင့်သလော။ ၎င်းတို့သည် သင့်အား အဘယ်ကြောင့်နားထောင်သင့်သနည်း။ သင်သည် အလွန်သေးနုပ်သော ဖန်ဆင်းခံများထဲမှ တစ်ဦးသာဖြစ်သည်။ သင်သည် အရာရာတိုင်း၏ အထက်တွင်ရှိရန် အဘယ်သို့ ရည်မှန်းချက်ထားနိုင်သနည်း။ ဤသည်မှာ ဆင်ခြင်တုံတရား ကင်းမဲ့ခြင်း မဟုတ်လော။ (ဟုတ်ပါသည်။)

လူအချို့သည် အလွန်ပင် ကံကောင်းထောက်မပြီး အသင်းတော်တွင် ခေါင်းဆောင်အဖြစ် ရွေးချယ်ခြင်းခံရသည်။ သို့သော် လက်တွေ့တွင် ၎င်းတို့၏ အစွမ်းအစများနှင့် ဝိညာဉ်ရင့်ကျက်မှုများသည် ပြည့်မီခြင်းမရှိ။ ခေါင်းဆောင်ဖြစ်ခြင်းသည် ဘုရားသခင်၏ ချီးမြှောက်ခြင်းဖြစ်သည်။ သို့သော် ၎င်းတို့က ထိုသို့ နားလည်သဘောပေါက်ခြင်း မရှိပေ။ ဤအစား ၎င်းတို့က “ငါသည် ခေါင်းဆောင်တစ်ဦးအနေဖြင့် အခြားလူများထက် ပိုတော်ပြီး ပို၍ အဆင့်မြင့်သည်။ ငါသည် သာမန်လူမဟုတ်တော့။ သင်တို့အားလုံးက ဘုရားရှေ့တွင် နာခံစွာဖြင့် ဦးညွှတ်ပြီး ကိုးကွယ်ဖို့ လိုအပ်သော်လည်း ငါက မလိုအပ်ပေ။ ငါသည် သင်တို့နှင့် ကွဲပြားသောကြောင့် ဖြစ်သည်။ သင်တို့သည် ဖန်ဆင်းခံများဖြစ်သော်လည်း ငါကား ဖန်ဆင်းခံမဟုတ်” ဟု တွေးကြသည်။ ဤသို့ဆိုလျှင် သင်သည် အဘယ်အရာနည်း။ သင်သည်လည်း အသွေးနှင့်အသားနှင့် မဟုတ်လော။ သင်သည် အခြားလူများနှင့် မည်သို့ကွဲပြားသနည်း။ ကွဲပြားချက်မှာ သင်၏ အရှက်မဲ့ခြင်းတွင် တည်ရှိသည်။ သင်သည် ရိုးဖြောင့်သောဂုဏ် အသိစိတ်နှင့် ဆင်ခြင်တုံတရားကင်းမဲ့သည်။ သင်သည် ခွေးတစ်ကောင်နှင့်ပင် ယှဉ်၍မရပေ။ သင်သည် ထင်တိုင်းကြဲစွာ၊ အာဏာရှင်ဆန်စွာ ပြုမူလုပ်ဆောင်ပြီး အခြားလူများထံမှ မည်သည့်အကြံဉာဏ်ကိုမဆို လျစ်လျူရှုသည်။ ယင်းမှာ ကွာခြားမှုဖြစ်သည်။ ၎င်းတို့၏ ကိုယ်ပိုင်အစွမ်းအစက မည်မျှညံ့ပါစေ၊ အမှုအရာများကို လုပ်ဆောင်ရာ၌ ၎င်းတို့၏ ထိရောက်မှုက မည်မျှနိမ့်ကျပါစေ ၎င်းတို့သည် သာမန်လူ၏ အထက်တွင်ရှိသည်ဟု ထင်ဆဲဖြစ်ပြီး ၎င်းတို့တွင် အရည်အချင်းနှင့် ပင်ကိုစွမ်းရည်ရှိသည်ဟု ယုံကြည်ကြသည်။ ထို့ကြောင့် ၎င်းတို့သည် မည်သည့်အရာကို လုပ်ဆောင်သည်ဖြစ်စေ အများသဘောတူညီချက်တစ်ခု ရယူရန်အတွက် အခြားလူများနှင့် တိုင်ပင်ဆွေးနွေးခြင်းမရှိဘဲ ၎င်းတို့သည် အရည်အချင်းပြည့်မီသည်၊ သို့မဟုတ် အရာရာတိုင်းကို ထိန်းချုပ်ရန်အတွက် အကြွင်းမဲ့ လုပ်ဆောင်နိုင်စွမ်း ရှိသည်ဟု ထင်ကြသည်။ ဤမာနထောင်လွှားမှုသည် ဆင်ခြင်တုံတရား ဆုံးရှုံးခြင်းဆီသို့ ဦးတည်နေသည်မဟုတ်လော။ ဤသည်မှာ အရှက်မဲ့စွာဖြင့် မျက်နှာပြောင်တိုက်ခြင်း မဟုတ်လော။ (ဟုတ်ပါသည်။) ၎င်းတို့သည် ခေါင်းဆောင်မဖြစ်မီတွင် သိမ်ငယ်မှုဖြင့် ပြုမူနေထိုင်ကြသည်။ ၎င်းတို့သည် ပင်ကိုစွမ်းရည်နှင့် လုပ်ဆောင်နိုင်စွမ်း ရှိသည်ဟု ယုံကြည်ကြသည်။ ၎င်းတို့၏ လုပ်ရပ်များတွင် ရည်မှန်းချက်တစ်ခုခုကို စိတ်တွင် ထားရှိကြသော်လည်း အခွင့်အရေး မရှိခြင်းသာ ဖြစ်သည် ဟူ၍ ဖြစ်လေသည်။ ၎င်းတို့သည် ခေါင်းဆောင် ဖြစ်လာသည့်အခါတွင် ညီအစ်ကိုမောင်နှမများနှင့် သီးခြားခွဲလျက် ပိုမိုသာလွန်သောနေရာတွင် နေကြသည်။ ၎င်းတို့သည် စတင်၍ ဟန်ကြီးပန်ကြီး ပြုမူလာကြပြီး ၎င်းတို့၏ သရုပ်မှန်ကို ပြသကြသည်။ ၎င်းတို့သည် ကြီးကျယ်ခမ်းနားသောအရာများကို ရရှိနိုင်သည်ဟု စတင်၍ ထင်မြင်လာကြပြီး “ဘုရားအိမ်တော်သည် သင့်တော်သောသူကို ရွေးချယ်ခဲ့သည်။ ငါသည် အမှန်ပင် ပင်ကိုစွမ်းရည်ရှိသည်။ ပတ္တမြားမှန်လျှင် နွံတွင်နစ်သော်လည်း မညစ်ပေ။ ယခု ငါ့ကို ကြည့်ပါ။ ဘုရားသခင်က ငါ့ကို အသိအမှတ်ပြုပြီးဖြစ်သည် မဟုတ်သလော” ဟု ယုံကြည်သည်။ ဤသည်မှာ စက်ဆုပ်ဖွယ်မဟုတ်လော။ (ဟုတ်ပါသည်။) သင်သည် သာမန်ဖန်ဆင်းခံများထဲမှ တစ်ဦးသာ ဖြစ်သည်။ သင်၏ ဆုကျေးဇူးများ၊ သို့မဟုတ် ပင်ကိုစွမ်းရည်သည် မည်မျှကြီးမားပါစေ သင်၏ ဖောက်ပြန်ပျက်စီးသော စိတ်သဘောထားက အခြားသောလူတိုင်းနှင့် အတူတူပင်ဖြစ်သည်။ သင်သည် အများနှင့်မတူဘဲ ထူးကဲသည်ဟု ထင်ပြီး သင့်ကိုယ်သင် သာလွန်သည်ဟု သတ်မှတ်ကာ အခြားသောလူအားလုံးအထက်သို့ တက်လိုလျှင်၊ အရာရာတိုင်းထက် သာလွန်လိုလျှင် သင်သည် မှားယွင်းနေပြီ ဖြစ်သည်။ ဤလွဲမှားသောအမြင်ကြောင့် သင်သည် အခြားလူများနှင့် မိတ်သဟာယဖွဲ့ခြင်း၊ သို့မဟုတ် တိုင်ပင်ဆွေးနွေးခြင်းမရှိဘဲ ထင်တိုင်းကြဲစွာ၊ အာဏာရှင်ဆန်စွာ လုပ်ဆောင်ပြီး အခြားလူများက သင့်အပေါ် နာခံပြီး အလျှော့ပေးခြင်းတွင်ပင် သာယာပျော်မွေ့လိုသည်။ ဤသည်မှာ မှားယွင်းသည်။ အမှားက မည်သည့်နေရာတွင် တည်ရှိသနည်း။ (မှားယွင်းသောနေရာတွင် နေခြင်း ဖြစ်သည်။) အန္တိခရစ်များသည် အဘယ်ကြောင့် မှားယွင်းသောနေရာတွင် အစဉ် ရပ်တည်ကြသနည်း။ တစ်ခုမှာသေချာသည်။ ယင်းကို သင်တို့ သဘောမပေါက်ကောင်း မပေါက်နိုင်ပေ။ အခြားလူများနှင့် ယှဉ်လျှင် ၎င်းတို့၏ လူ့သဘာဝ၌ အပိုတစ်စုံတစ်ခုရှိသည်။ ၎င်းတို့တွင် အစဉ်သဖြင့် မှားယွင်းသောအမြင်တစ်မျိုးရှိသည်။ ဤမှားယွင်းသောအမြင်က မည်သို့ ဖြစ်ပေါ်လာသနည်း။ ယင်းကို ဘုရားသခင်က ပေးခြင်းမဟုတ်ဘဲ စာတန်က ပေးခြင်း ဖြစ်သည်။ ၎င်းတို့လုပ်ဆောင်သမျှတိုင်းသည်၊ ၎င်းတို့ထုတ်ဖော်ပြီး ဖော်ပြသမျှတိုင်းသည် လူ့သဘာဝ၏ ပုံမှန်စည်းများအတွင်းတွင်ရှိသော ဗီဇမဟုတ်ဘဲ ပြင်ပစွမ်းအားတစ်ခုက တွန်းအားပေးခြင်း ဖြစ်သည်။ ၎င်းတို့၏ လုပ်ရပ်များသည် စဉ်းလဲပြီး ၎င်းတို့၏ ရည်မှန်းချက်များနှင့် လိုအင်ဆန္ဒများသည် ထိန်းချုပ်၍မရနိုင်ဟု အဘယ်ကြောင့်ဆိုသနည်း။ လူတို့ကို ထိန်းချုပ်ရန် ၎င်းတို့၏ လိုအင်ဆန္ဒသည် ကန့်သတ်ချက်များကို ကျော်လွန်သည်။ ကန့်သတ်ချက်များကို ကျော်လွန်သည်ဆိုသည်မှာ မည်သည့်အရာကို ဆိုလိုသနည်း။ ဤသည်မှာ မည်သည့်နည်းကိုမဆို ကျင့်သုံးခြင်း၊ ဆင်ခြင်တုံတရားနှင့် ရှက်စိတ်ကို ကျော်လွန်ခြင်းကို ဆိုလိုသည်။ ယင်းသည် စပရင်တစ်ခုကဲ့သို့ ထိန်း၍မရနိုင်ပေ။ သင်က ဖိထားသောအခါတွင် ယာယီဝပ်နေနိုင်သည်။ သို့သော် သင် လွှတ်လိုက်သည်နှင့် ပြန်ကန်ထွက်သည်။ ဤသည်မှာ လိုအင်ဆန္ဒ၏ ဝါးမျိုခြင်းကို ခံရခြင်းနှင့် စိတ်စွဲလမ်းခြင်းသို့ တွန်းပို့ခံရခြင်း မဟုတ်လော။ ဤသည်မှာ ချဲ့ကားခြင်းလုံးဝမဟုတ်။

အန္တိခရစ်များသည် အသင်းတော်တစ်ခုတွင် မည်သည့်နေရာ၌ အာဏာကိုင်စွဲသည်ဖြစ်စေ ထိုအသင်းတော်ကို အသင်းတော်ဟု မခေါ်ဆိုနိုင်တော့ပေ။ ဤအရာကို တွေ့ကြုံပြီးသူတို့သည် နားလည်သင့်သည်။ ဤသည်မှာ ငြိမ်သက်အေးချမ်းသော၊ ဝမ်းမြောက်သော၊ စုပေါင်း၍စိတ်ဓာတ်မြှင့်တင်ပေးသော ပတ်ဝန်းကျင်မဟုတ်ဘဲ ဝရုန်းသုံးကားဖြစ်သော သဟဇာတမဖြစ်ခြင်းဖြစ်သည်။ လူတိုင်းက အထူးပင် ဂနာမငြိမ်ဖြစ်ပြီး စိတ်မအေးပေ။ ၎င်းတို့၏ စိတ်နှလုံးတွင် ငြိမ်သက်ခြင်းကို မခံစားနိုင်သည်မှာ ဘေးဒုက္ခကြီးတစ်ခုခု ဖြစ်ပျက်တော့မည့်အလားပင် ဖြစ်လေသည်။ အန္တိခရစ်များ၏ စကားများနှင့် လုပ်ရပ်များသည် လူတို့၏ စိတ်နှလုံး ဝေဝါးသည့် ပတ်ဝန်းကျင်တစ်ခုကို ဖြစ်စေကာ အပြုသဘောဆောင်သောအရာများနှင့် အပျက်သဘောဆောင်သောအရာများအား ပိုင်းခြားသိမြင်ရန် အရည်အချင်းကို ဆုံးရှုံးရစေသည်။ ထို့အပြင် အန္တိခရစ်များ၏ အထင်အမြင်မှားအောင်ပြုလုပ်ခြင်းအား ကြာရှည်စွာခံရခြင်းသည် လူတို့၏ စိတ်နှလုံးကို ဘုရားသခင်ထံမှ ဝေးကွာစေပြီး ဘုရားသခင်နှင့် မူမမှန်သော ဆက်ဆံရေးများ ဖြစ်စေသည်။ ဘုရားသခင်ကို အမည်ခံသက်သက်ဖြင့် ယုံကြည်သော်လည်း စိတ်နှလုံးတွင် ဘုရားသခင်အတွက် နေရာမရှိသည့် ဘာသာတရားအတွင်းရှိ လူများကဲ့သို့ပင် ဖြစ်သည်။ တကယ့်ပြဿနာတစ်ခုလည်းရှိသည်။ ယင်းမှာ အန္တိခရစ်များက အာဏာကိုင်စွဲသောအခါ အသင်းတော်အတွင်း၌ ကွဲပြားခြင်းနှင့် ဖရိုဖရဲဖြစ်စေခြင်းဖြစ်သည်။ သမ္မာတရားကို ချစ်သူတို့သည် စုဝေးပွဲများတွင် ဝမ်းမြောက်မှု သို့မဟုတ် လွတ်မြောက်မှုကို မခံစားရဘဲ ဤသို့ဖြင့် အိမ်တွင် ဘုရားသခင်ကို ယုံကြည်ရန် အသင်းတော်မှ ထွက်ခွာချင်သည်။ အသင်းတော်တစ်ခုတွင် သန့်ရှင်းသောဝိညာဉ်တော်အလုပ်လုပ်သောအခါ သမ္မာတရားကို လူတို့ နားလည်သည်ဖြစ်စေ၊ နားမလည်သည်ဖြစ်စေ လူတိုင်းက စိတ်နှလုံးနှင့် အားထုတ်မှုတွင် စည်းလုံးပြီး ပို၍ ငြိမ်သက်ခြင်းရှိကာ တည်ငြိမ်သော ပတ်ဝန်းကျင်ကို ဖန်တီးပေးသည်။ စိုးရိမ်ကြောင့်ကြခြင်း ကင်းဝေးသည်။ သို့ရာတွင် အန္တိခရစ်များက ပြုမူလုပ်ဆောင်သောအချိန်တိုင်းတွင် ၎င်းတို့သည် ဂနာမငြိမ်သော၊ ချောက်ချားဖွယ်ဖြစ်သော ပတ်ဝန်းကျင်ကို ယူဆောင်လာသည်။ ၎င်းတို့၏ စွက်ဖက်ခြင်းသည် ဂိုဏ်းခွဲများဖြစ်ပေါ်လာစေသည်။ လူတို့က အချင်းချင်းအပေါ် ခုခံကာကွယ်လာကြသည်။ အချင်းချင်း ဝေဖန်အပြစ်တင်ကြပြီး အချင်းချင်း ယှဉ်ပြိုင်တိုက်ခိုက်ကြသည်။ နောက်ကွယ်တွင် အချင်းချင်း သေးသိမ်အောင် ပြုလုပ်ကြသည်။ သိသာထင်ရှားစွာပင် အန္တိခရစ်များက မည်သည့်အခန်းကဏ္ဍတွင် ပြုမူလုပ်ဆောင်နေသနည်း။ ၎င်းတို့သည် စာတန်၏ အစေခံများဖြစ်သည်။ အန္တိခရစ်များ၏ လုပ်ရပ်များ၏ အကျိုးဆက်များမှာ ပထမဦးစွာ ညီအစ်ကိုမောင်နှမများကြားတွင် အပြန်အလှန် ဝေဖန်အပြစ်တင်ခြင်း၊ သံသယဖြစ်ခြင်း၊ သတိပြုရှောင်ကြဉ်ခြင်းတို့ဖြစ်သည်။ ဒုတိယအနေဖြင့် ယောက်ျားနှင့် မိန်းမများကြား စည်းများကို ပျောက်ကွယ်စေပြီး တဖြည်းဖြည်းချင်းဖြင့် မသင့်တော်သော အပြန်အလှန်ဆက်ဆံမှုများ ဖြစ်စေခြင်း ဖြစ်သည်။ တတိယအနေဖြင့် ၎င်းတို့၏ စိတ်နှလုံးတွင် ရူပါရုံများနှင့်ပတ်သက်ပြီး မရှင်းမလင်းဖြစ်လာသည်။ ပြီးလျှင် သမ္မာတရားအား လက်တွေ့လုပ်ဆောင်ခြင်းကို ၎င်းတို့ ရပ်တန့်ကြသည်။ သမ္မာတရားစည်းမျဉ်းများနှင့်အညီ မည်သို့လုပ်ဆောင်ရမည်ကို မသိတော့ပေ။ တစ်ချိန်က ၎င်းတို့တွင်ရှိခဲ့သော အယူဝါဒများအား အနည်းငယ်သော နားလည်မှုသည် ပျောက်ဆုံးသွားသည်။ ၎င်းတို့၏ စိတ်များက မရှင်းမလင်းဖြစ်လာပြီး အန္တိခရစ်များနောက်သို့ မစဉ်းမစားလိုက်ကြကာ အပေါ်ယံအလုပ်များကို လုပ်ဆောင်လျက် အလုပ်ရှုပ်နေခြင်းအပေါ်သာ အာရုံစိုက်ကြသည်။ အန္တိခရစ်များနောက် လိုက်ခြင်းသည် မည်သည့်တိုးတက်မှုမျှ မဖြစ်စေသည်ကို လူအချို့က ခံစားရနိုင်သည်။ သမ္မာတရားကို လိုက်စားသူများက စုဝေးနိုင်ပြီး ၎င်းတို့၏တာဝန်များကို အတူတကွ လုပ်ဆောင်နိုင်ခြင်းသာရှိလျှင် အလွန်ပင် ဝမ်းမြောက်ဖွယ် ဖြစ်လိုက်မည့်ဖြစ်ခြင်း။ အန္တိခရစ်များသည် အသင်းတော်တစ်ခုတွင် အာဏာစွဲကိုင်သည်နှင့် သန့်ရှင်းသောဝိညာဉ်တော်က အလုပ်မလုပ်တော့ပေ။ ပြီးလျှင် မှောင်မိုက်ခြင်းက ညီအစ်ကိုမောင်နှမများအပေါ် ကျရောက်သည်။ ဘုရားသခင်ကို ယုံကြည်ခြင်းနှင့် တာဝန်များကို ထမ်းဆောင်ခြင်းသည် ထိုင်းမှိုင်းလာသည်။ ဤသို့ ကြာရှည်စွာ ဆက်ဖြစ်နေလျှင် ညီအစ်ကိုမောင်နှမအများစုသည် ဘုရားသခင်၏ ဖယ်ရှားရှင်းလင်းခြင်းကို ခံရမည်မဟုတ်လော။

ယနေ့ ငါတို့သည် တစ်ဖက်တွင် အန္တိခရစ်များ၏ ထင်တိုင်းကြဲပြီး အာဏာရှင်ဆန်သော အပြုအမူ၏ သရုပ်သကန်များကို စိစစ်ခဲ့သည်။ အခြားတစ်ဖက်တွင် ဤသရုပ်သကန်များကို စိစစ်ခြင်းအားဖြင့် သင်က အန္တိခရစ် မဟုတ်လျှင်ပင် ဤသို့သော သရုပ်သကန်များရှိခြင်းသည် သင့်အား အန္တိခရစ်တို့၏ အရည်အသွေးနှင့် ချိတ်ဆက်စေသည်ကို လူတိုင်း သတိမူမိကြသည်။ ထင်တိုင်းကြဲပြီး အာဏာရှင်ဆန်သော ပုံစံဖြင့် ပြုမူလုပ်ဆောင်ခြင်းသည် ပုံမှန်လူ့သဘာဝ၏ သရုပ်သကန်တစ်ခု ဖြစ်သလော။ လုံးဝ မဖြစ်ပေ။ ရှင်းလင်းစွာပင် ဤသည်မှာ ဖောက်ပြန်ပျက်စီးသော စိတ်သဘောထားတစ်ခုကို ပြသမှုဖြစ်သည်။ သင့်အဆင့်အတန်းက မည်မျှမြင့်ပါစေ၊ တာဝန်မည်မျှကို သင်ထမ်းဆောင်နိုင်ပါစေ အခြားလူများနှင့် မိတ်သဟာယဖွဲ့ရန် သင်ယူနိုင်လျှင် သင်သည် သမ္မာတရားစည်းမျဉ်းများကို ထိန်းသိမ်းနေခြင်း ဖြစ်သည်။ ဤသည်မှာ အနည်းဆုံးသော လိုအပ်ချက်ဖြစ်သည်။ အခြားလူများနှင့် မိတ်သဟာယဖွဲ့ရန် သင်ယူခြင်းသည် စည်းမျဉ်းများကို စောင့်ထိန်းခြင်းနှင့် ညီမျှသည်ဟု အဘယ်ကြောင့်ဆိုသနည်း။ သင်က မိတ်သဟာယဖွဲ့ရန် သင်ယူနိုင်လျှင် သင်သည် သင့်အဆင့်အတန်းကို ထမင်းစားလက်မှတ်အဖြစ် မမှတ်ယူသည်ကို သို့မဟုတ် အလွန်အကျွံအလေးအနက်မထားသည်ကို သက်သေပြသည်။ သင့်အဆင့်အတန်းက မည်မျှမြင့်ပါစေ သင်သည် သင့်တာဝန်ကို ထမ်းဆောင်နေသည်။ သင်၏ လုပ်ရပ်များသည် တာဝန်ထမ်းဆောင်ခြင်းအတွက် လုပ်ဆောင်ခြင်းဖြစ်ပြီး အဆင့်အတန်းအတွက် မဟုတ်။ တစ်ချိန်တည်းတွင်ပင် ပြဿနာများကို ကြုံရသည့်အခါ သင်သည် မိတ်သဟာယဖွဲ့ရန် သင်ယူနိုင်လျှင် သာမန် ညီအစ်ကိုမောင်နှမများနှင့်ဖြစ်စေ၊ သင်နှင့် ပူးပေါင်းဆောင်ရွက်သောသူများနှင့်ဖြစ်စေ သင်က ရှာဖွေနိုင်ပြီး ၎င်းတို့နှင့် မိတ်သဟာယဖွဲ့နိုင်လျှင် ဤသည်မှာ မည်သည့်အရာကို သက်သေပြသနည်း။ သင့်တွင် သမ္မာတရားကို ရှာဖွေပြီး ကျိုးနွံနာခံသည့် သဘောထားကို ပြသည်။ ဤသည်မှာ ပထမဦးစွာ ဘုရားသခင်နှင့် သမ္မာတရားအပေါ် သင်၏ သဘောထားကို ထင်ဟပ်သည်။ ထို့အပြင် သင့်တာဝန်ကို ထမ်းဆောင်ခြင်းသည် သင် တာဝန်ရှိသည့်အရာဖြစ်ပြီး သင့်အလုပ်၌ သမ္မာတရားကို ရှာဖွေခြင်းသည် သင်လိုက်လျှောက်သင့်သည့်လမ်းကြောင်း ဖြစ်သည်။ အခြားလူများက သင့်ဆုံးဖြတ်ချက်များအပေါ် မည်သို့တုံ့ပြန်သည် ဟူသည်အတွက်မှာမူ ၎င်းတို့က ကျိုးနွံနာခံနိုင်သည်ဖြစ်စေ၊ မည်သို့ကျိုးနွံနာခံသည်ဖြစ်စေ ယင်းက ၎င်းတို့ကိစ္စဖြစ်သည်။ သို့သော် သင်သည် သင့်တာဝန်ကို ကောင်းမွန်စွာ ထမ်းဆောင်ပြီး စံနှုန်းပြည့်မီခြင်း ရှိမရှိမှာမူ သင့်ကိစ္စဖြစ်သည်။ တာဝန်ထမ်းဆောင်ခြင်း စည်းမျဉ်းများကို သင်နားလည်ရမည်။ ဤသည်မှာ ပုဂ္ဂိုလ်တစ်ဦးဦးအပေါ် ကျိုးနွံနာခံခြင်းနှင့်မသက်ဆိုင်ဘဲ သမ္မာတရားစည်းမျဉ်းများအပေါ် ကျိုးနွံနာခံခြင်းနှင့်သက်ဆိုင်သည်။ သင်က သမ္မာတရားစည်းမျဉ်းများကို နားလည်ပြီး လူတိုင်းနှင့် မိတ်သဟာယဖွဲ့ခြင်းမှတစ်ဆင့် လူတိုင်းက သင့်လျော်သည်ဟု လက်ခံသည့် အများသဘောတူညီချက်ကို ရရှိသော်လည်း နာကျည်းပြီး ပြဿနာ ရှာလိုသောသူအနည်းငယ်ရှိလျှင် ဤသို့သော အခြေအနေ၌ မည်သည့်အရာကို လုပ်ဆောင်သင့်သနည်း။ ဤသို့ဆိုလျှင် လူနည်းစုက လူများစုနောက်သို့ လိုက်သင့်သည်။ လူအများစုက အများသဘောတူညီချက် ရရှိပြီးဖြစ်သည့်အတွက် ၎င်းတို့သည် ပြဿနာရှာရန် အဘယ်ကြောင့် ထွက်လာသနည်း။ ပျက်စီးစေရန် တမင်ကြိုးစားနေခြင်းလော။ လူတိုင်းအား ၎င်းတို့ကို ပိုင်းခြားသိမြင်ခွင့်ပေးရန်အတွက် ၎င်းတို့သည် ၎င်းတို့၏ ထင်မြင်ချက်များကို ဖော်ပြနိုင်ပြီး ၎င်းတို့၏ ထင်မြင်ချက်များက စည်းမျဉ်းများနှင့် မကိုက်ညီဘဲ ခိုင်လုံမှုမရှိဟု လူတိုင်းက ဆိုလျှင် ၎င်းတို့၏ အမြင်များကို စွန့်ပစ်ပြီး ယင်းတို့အား ကိုင်စွဲထားခြင်းကို ရပ်တန့်သင့်သည်။ ဤကိစ္စကို ကိုင်တွယ်ဖြေရှင်းရာတွင် စည်းမျဉ်းမှာ အဘယ်နည်း။ မှန်သည့်အရာကို စောင့်ထိန်းသင့်ပြီး အခြားလူများအား မှားသည့်အရာကို အတင်းအကျပ် မနာခံခိုင်းသင့်ပေ။ နားလည်ပြီလော။ အမှန်တွင် အန္တိခရစ်များက ထင်တိုင်းကြဲပြီး အာဏာရှင်ဆန်သည့် ဤအပြုအမူနှင့် လက်တွေ့လုပ်ဆောင်မှုကို မပြသမီတွင် ၎င်းတို့၏ စိတ်ထဲတွင် ကိုယ်ပိုင်အစီအစဉ်များရှိနှင့်ပြီးသား ဖြစ်သည်။ ထင်တိုင်းကြဲခြင်းနှင့် အာဏာရှင်ဆန်ခြင်းသည် မှန်သောအရာကို လုပ်ဆောင်ခြင်း သို့မဟုတ် သမ္မာတရားအား လက်တွေ့လုပ်ဆောင်ခြင်းကို သေချာပေါက် မရည်ညွှန်းပေ။ မှားယွင်းသည့်အရာနှင့် သမ္မာတရားအား ချိုးဖောက်သည့်အရာအား လုပ်ဆောင်ခြင်း၊ လမ်းမှားနောက်သို့လိုက်ခြင်း၊ မှားယွင်းသော ဆုံးဖြတ်ချက်များကို ချမှတ်ကာ တစ်ချိန်တည်းတွင်ပင် ယင်းတို့ကို မိမိတို့အား သူတစ်ပါးက လိုက်နာစေခြင်းကို ဧကန်မုချ ဆိုလိုခြင်းဖြစ်သည်။ ဤသည်မှာ ထင်တိုင်းကြဲပြီး အာဏာရှင်ဆန်ခြင်းဟု ခေါ်ဆိုသည့်အရာ ဖြစ်သည်။ တစ်စုံတစ်ခုသည် မှန်ကန်ပြီး သမ္မာတရားနှင့် ညီလျှင် ယင်းကို လိုက်နာစောင့်ထိန်းရမည်။ ဤသည်မှာ ထင်တိုင်းကြဲပြီး အာဏာရှင်ဆန်ခြင်းမဟုတ်။ စည်းမျဉ်းများအား လိုက်နာစောင့်ထိန်းခြင်း ဖြစ်သည်။ ဤနှစ်ခုကို ခွဲခြားသိမြင်သင့်သည်။ အန္တိခရစ်များက ထင်တိုင်းကြဲပြီး အာဏာရှင်ဆန်ခြင်းဆိုသည်မှာ အဓိကအားဖြင့် မည်သည့်အရာကို ညွှန်းဆိုသနည်း။ (စည်းမျဉ်းများ၊ သို့မဟုတ် သမ္မာတရားနှင့် မကိုက်ညီသည့် အရာများအား လုပ်ဆောင်ခြင်းနှင့် အခြားလူများကို လိုက်လံလုပ်ဆောင်အောင် ပြုလုပ်ဆဲဖြစ်ခြင်း ဖြစ်သည်။) မှန်သည်။ မည်သည့်အခြေအနေ ဖြစ်ပေါ်ပါစေ၊ မည်သည့်ပြဿနာကို ကိုင်တွယ်ပါစေ ၎င်းတို့သည် သမ္မာတရားစည်းမျဉ်းများကို မရှာဖွေဘဲ ၎င်းတို့၏ ကိုယ်ပိုင်အယူအဆများနှင့် စိတ်ကူးများကို အခြေခံကာ ဆုံးဖြတ်ချက်များ ချမှတ်ခြင်း ဖြစ်သည်။ ဤသို့လုပ်ဆောင်ခြင်းသည် စည်းမျဉ်းများအား ဆန့်ကျင်သည်ကို ၎င်းတို့စိတ်နှလုံးတွင် သိသော်လည်း အခြားလူများအား နားထောင်စေလိုပြီး ကျိုးနွံနာခံစေလိုဆဲ ဖြစ်သည်။ ဤသည်မှာ အန္တိခရစ်များ၏ အပြောင်းအလဲမရှိသော လုပ်နည်းကိုင်နည်းဖြစ်သည်။

ဧဝံဂေလိ ဖြန့်ဝေခြင်း ပထမဆုံး စတင်သောအခါတွင် လူအချို့က ဧဝံဂေလိတရားဟောရန်အတွက် ဘာသာရေးအသိုင်းအဝိုင်းများဆီသို့ နှုတ်ကပတ်တော်သည် လူ့ဇာတိ၌ ပေါ်လာ၏ကို ယူဆောင်သွားခဲ့သည်။ ဘာသာရေးလူစုများက နက်နဲမှုများကို ထုတ်ဖော်သည့် ဘုရားနှုတ်ကပတ်တော်များကို ဖတ်ပြီးနောက် ရူပါရုံများကို မိတ်သဟာယဖွဲ့ပြီး အသက်ဝင်ရောက်မှုကို ဆွေးနွေးပြီးနောက်တွင် ယင်းတို့သည် အလွန်ကောင်းသည်ဟု အားလုံးက ပြောကြသည်။ သို့ရာတွင် လူတို့နှင့်ပတ်သက်သည့် တရားစီရင်ပြီး ဖော်ထုတ်သည့် နှုတ်ကပတ်တော်အချို့ကို ယင်းတို့၏ စကားလုံးရွေးချယ်မှုတွင် ကြမ်းလွန်းသည်ဟု ၎င်းတို့မြင်ကြသည်။ ၎င်းတို့သည် ဆူပူခြင်းကို ခံရသကဲ့သို့ ခံစားရပြီး လက်မခံနိုင်ဘဲ “ဘုရားသခင်သည် လူတို့ကို ဆူပူသည့်နည်းလမ်းဖြင့် စကားပြောနိုင်သလော။ ဤစကားများသည် အများဆုံးအနေဖြင့် အမြော်အမြင် ရှိသောသူတစ်ဦးက ရေးထားသည့်ပုံစံရှိသည်” ဟု ဆိုသည်။ ဧဝံဂေလိတရားဟောခြင်းအတွက် ကြီးကြပ်သောသူက သူ့တွင် ဖြေရှင်းချက်တစ်ခုရှိသည်ဟု ဆိုသည်။ နောက်ပိုင်းတွင် လူတို့၏ အယူအဆများ၊ စိတ်ကူးများ၊ နှစ်သက်မှုများနှင့် မကိုက်ညီသော ဘုရားနှုတ်ကပတ်တော်အပိုင်း အားလုံးကိုလည်းကောင်း၊ ဖတ်ပြီးနောက်တွင် လူတို့အား အယူအဆများဖြစ်စေမည်ဟု သူစိုးရိမ်သည့် ထိုနှုတ်ကပတ်တော်များကိုလည်းကောင်း ပြောင်းလဲပစ်ခဲ့သည်။ ဥပမာ “ပြည့်တန်ဆာ”၊ “မကောင်းသောမိန်းမ”၊ “လူလိမ်လူညစ်” ကဲ့သို့သော လူသားသဘာဝကို ဖော်ထုတ်ရန် ဘုရားသခင်အသုံးပြုသည့် စကားများနှင့် “ငရဲသို့ ကျစေခြင်း”၊ “မီးနှင့်ကန့်တို့ရှိသော ကန်အတွင်းသို့ ကျစေခြင်း” ကဲ့သို့သော စကားစုများအားလုံးကို ဖျက်ပစ်ခဲ့သည်။ အတိုချုပ်အားဖြင့် အယူအဆများ သို့မဟုတ် နားလည်မှုလွဲခြင်းများ အလွယ်တကူ ဖြစ်ပေါ်စေနိုင်သည့် မည်သည့်စကားလုံးကိုမဆို လုံးဝ ဖယ်ရှားခဲ့သည်။ ငါ့ကို ပြောလော့။ ဘုရားနှုတ်ကပတ်တော်မှ ဤတရားစီရင်သည့်၊ ပြစ်တင်ရှုတ်ချသည့်၊ ကျိန်ဆဲသည့်စကားများကို ဖယ်ရှားပြီးနောက်တွင် ယင်းတို့သည် ဘုရားသခင်၏ ပင်ကိုစကားလုံးများအဖြစ် ဆက်လက်တည်ရှိနေသလော။ (မတည်ရှိပါ။) ယင်းတို့သည် ဘုရားသခင်က သူ၏ တရားစီရင်ခြင်းအမှုတွင် ဖော်ပြသော နှုတ်ကပတ်တော်များ ဖြစ်သေးသလော။ ဤ “အသက်ကြီးသော လူကြီးလူကောင်း” သည် မည်သူနှင့်မျှ တိုင်ပင်ဆွေးနွေးခြင်းမရှိဘဲ လူတို့၏ ဖောက်ပြန်ပျက်စီးသော စိတ်သဘောထားများကို စစ်ဆေးခြင်း၊ ဖော်ထုတ်ခြင်းနှင့်ပတ်သက်ပြီး အထူးကြမ်းတမ်းသည့် ဘုရားနှုတ်ကပတ်တော်များစွာကို ဖျက်ခဲ့သည်။ အထူးသဖြင့် အစေခံသူတို့၏ စမ်းသပ်ခံရခြင်း အချိန်နှင့်ပတ်သက်သည့် နှုတ်ကပတ်တော်များကို ဖျက်ခဲ့သည်။ နောက်ပိုင်းတွင် စိစစ်တည်းဖြတ်ထားသော ပုံစံကို ဘာသာရေးသမားများက ဖတ်သောအခါ ၎င်းတို့က “မဆိုးပါ။ ဤသို့သော ဘုရားကို ငါတို့ ယုံကြည်နိုင်သည်” ဟု ဆိုပြီး လက်ခံခဲ့သည်။ အသက်ကြီးသော လူကြီးလူကောင်းက သူ့ဘာသာ တွေးသည်။ “ငါမည်မျှ ပါးနပ်သည်ကို ကြည့်ပါ။ ဘုရားနှုတ်ကပတ်တော်များက ကြမ်းတမ်းလွန်းခြင်းသည် အမြော်အမြင် ရှိခြင်းမဟုတ်။ ထိုလူများနှင့်ပတ်သက်လျှင် ၎င်းတို့ကို အပျော့ဆွဲဆွဲဖို့သာ လိုသည်။ ဆူပူခြင်းအဖြစ် အထင်မှားသွားနိုင်သည့်အရာများကို သင်အဘယ်သို့ ဆိုနိုင်သနည်း။ ဤသည်မှာ အမြော်အမြင် ရှိခြင်းမဟုတ်။ အပြောင်းအလဲအချို့ကို ငါပြုလုပ်ခဲ့ပြီး မည်သည့်အရာ ဖြစ်သည်ကို ကြည့်လော့။ ဘာသာရေးသင်းအုပ်ဆရာများပင် ယုံကြည်လိုစိတ်ရှိသည်။ ပိုပို၍များသောလူတို့က ယင်းကို လက်ခံနေကြသည်။ အဘယ်သို့ ထင်မြင်သနည်း။ ငါသည် အမြော်အမြင် မရှိသလော။ မပါးနပ်သလော။ အလွန်ပင် အထင်ကြီးလောက်ဖွယ် မဟုတ်လော” ဟူ၍ ဖြစ်သည်။ သူ၏ ပြောင်းလဲမှုများ၏ ရလဒ်များသည် သူ့ကိုယ်သူ အလွန်အမင်း ဂုဏ်ယူစေခဲ့သည်။ သို့ရာတွင် အသင်းတော်သို့ဝင်ခဲ့သော ဘာသာရေးသမားအချို့က ၎င်းတို့ဖတ်ပြီးသော ဘုရားနှုတ်ကပတ်တော်များသည် ပြောင်းသွားပြီး အသင်းတော်ရှိ မူရင်းစာသားများနှင့် ကွဲပြားနေသည်ကို တွေ့ကာ ဤပြဿနာကို တင်ပြခဲ့သည်။ ဤအသက်ကြီးသော လူကြီးလူကောင်းက ဘုရားနှုတ်ကပတ်တော်၏ အကြောင်းအရာများအား ပြောင်းလဲခဲ့သည်ကို နောက်ပိုင်းတွင် ရှာဖွေတွေ့ရှိခဲ့သည်။ ဤအသက်ကြီးသော လူကြီးလူကောင်း ပြုလုပ်ခဲ့သည့်အရာနှင့်ပတ်သက်ပြီး သင်တို့ မည်သို့ထင်သနည်း။ အခြားမည်သည့်အရာကိုမျှ မပြောဘဲ ထိုစကားများသည် သင့်စကားများမဟုတ်၊ ယင်းတို့ကို သင် ပြောင်းလဲခွင့်မရှိဟုသာ ပြောလော့။ လူသားတစ်ဦးက ရေးသားသည့် ဆောင်းပါး သို့မဟုတ် စာအုပ်တစ်အုပ်ဖြစ်လျှင်ပင် သင်က အပြောင်းအလဲများ ပြုလုပ်လိုလျှင် ဦးစွာ မူရင်းစာရေးဆရာ၏ သဘောတူညီချက်ကို ရယူဖို့ လိုသည်။ သူကသဘောတူလျှင် အပြောင်းအလဲများကို သင်ပြုလုပ်နိုင်သည်။ သူသဘောမတူလျှင် စာလုံးတစ်လုံးကိုပင် လုံးဝမပြောင်းလဲနိုင်ပေ။ ဤသည်မှာ စာရေးဆရာနှင့် စာဖတ်သူများအား လေးစားခြင်းဟု ခေါ်သည်။ စာရေးဆရာက ပြုပြင်မွမ်းမံခြင်းများ ပြုလုပ်ရန် အားအင်မရှိဘဲ သင့်အား လုပ်ပိုင်ခွင့်လွှဲအပ်ပြီး မူရင်းအဓိပ္ပာယ်နှင့် ကိုက်ညီသကဲ့သို့ လိုချင်သည့် သက်ရောက်မှုကို ရရှိသရွေ့ မည်သည့်အရာကိုမဆို သင်ပြောင်းလဲနိုင်သည်ဟု ဆိုလျှင် ထိုအခါတွင် အပြောင်းအလဲများ ပြုလုပ်နိုင်သလော။ (လုပ်နိုင်ပါသည်။) စာရေးဆရာက သူ၏ သဘောတူညီချက်၊ သို့မဟုတ် လုပ်ပိုင်ခွင့်ကို ပေးပြီးဖြစ်လျှင် အပြောင်းအလဲများကို ပြုလုပ်နိုင်သည်။ ဤအပြုအမူမျိုးကို မည်သို့ခေါ်သနည်း။ ယင်းသည် ကျိုးကြောင်းခိုင်လုံသည်။ တရားဝင်ပြီး သင့်လျော်သည်ဟူ၍ဖြစ်သည်၊ မှန်သလော။ သို့သော် စာရေးဆရာက သဘောမတူဘဲ သူ၏ လုပ်ပိုင်ခွင့်လွှဲအပ်ခြင်းမရှိဘဲ သင်က ပြောင်းလဲပစ်လျှင် အဘယ်သို့နည်း။ ယင်းကို မည်သို့ခေါ်သနည်း။ (မဆင်မခြင်နှင့် တစ်ဇွတ်ထိုးလုပ်ဆောင်ခြင်းဟု ခေါ်သည်။) မဆင်မခြင်နှင့် တစ်ဇွတ်ထိုးလုပ်ဆောင်ခြင်း၊ ထင်တိုင်းကြဲပြီး အာဏာရှင်ဆန်ခြင်းဟု ခေါ်သည်။ ယခုတွင် ဤအသက်ကြီးသော လူကြီးလူကောင်းက မည်သည့်အရာကို ပြောင်းလဲခဲ့သနည်း။ (ဘုရားနှုတ်ကပတ်တော် ဖြစ်ပါသည်။) လူသားမျိုးနွယ်အပေါ် ဘုရားသခင်၏ စိတ်နေစိတ်ထား၊ စိတ်သဘောထားနှင့် ရည်ရွယ်ချက်များ ပါရှိသော ဘုရားနှုတ်ကပတ်တော်မူရင်းဖြစ်သည်။ ဘုရားနှုတ်ကပတ်တော်များသည် ယင်းတို့ကို ပြောသည့်ပုံစံတွင် အဓိပ္ပာယ်ရှိသည်။ ဘုရားသခင်ကပြောသည့် နှုတ်ကပတ်တော်တစ်ခုစီ၏ နောက်ကွယ်ရှိ စိတ်နေစိတ်ထား၊ ရည်ရွယ်ချက်နှင့် လိုချင်သော သက်ရောက်မှုကို သင်သိသလော။ သင်က ဉာဏ်မမီနိုင်လျှင် အဘယ်ကြောင့် အပြောင်းအလဲများကို မစဉ်းမစားပြုလုပ်သနည်း။ ဘုရားသခင်က ပြောဆိုသည့် စာကြောင်းတစ်ခုစီ၊ စကားလုံးရွေးချယ်မှု၊ လေသံ၊ အငွေ့အသက်၊ စိတ်နေစိတ်ထားနှင့် လူတို့ကို ခံစားစေသော စိတ်ခံစားချက်များအားလုံးသည် ဂရုတစိုက် ဖန်တီးဖော်ထုတ်ထားပြီး စဉ်းစားသုံးသပ်ထားခြင်းဖြစ်သည်။ ဘုရားသခင်တွင် စဉ်းစားဆင်ခြင်မှုနှင့် ဉာဏ်ပညာရှိသည်။ ဤ အသက်ကြီးသော လူကြီးလူကောင်းက မည်သည့်အရာကို တွေးခဲ့သနည်း။ သူသည် ဘုရားသခင်၏ စကားပြောပုံကို အမြော်အမြင် မရှိဟု မှတ်ယူခဲ့သည်။ ဤသည်မှာ ဘုရားသခင်၏ အမှုကို သူရှုမြင်သည့်ပုံစံဖြစ်သည်။ သူက “မုန့်ကိုအဝစားဖို့သာ ဆန္ဒရှိသည့် ဘာသာတရားထဲတွင် ရှိသောသူတို့သည် ချော့မော့ခြင်းကို ခံပြီး ချစ်ခြင်း၊ သနားကရုဏာတို့နှင့် ဆက်ဆံခြင်းခံရဖို့လိုသည်။ နှုတ်ကပတ်တော်များသည် အလွန်ကြမ်းတမ်း၍ မဖြစ်။ ကြမ်းတမ်းလွန်းလျှင် ဧဝံဂေလိကို အဘယ်သို့ တရားဟောနိုင်မည်နည်း။ ဤသို့ဆိုလျှင် ဧဝံဂေလိကို ဖြန့်ဝေနိုင်ဦးမည်လော” ဟု ယုံကြည်ခဲ့သည်။ ဘုရားသခင်က ဤအကြောင်းကို မသိသလော။ (သိပါသည်။) ဘုရားသခင်က အလွန်ကောင်းစွာ သိသည်။ ဤသို့ဆိုလျှင် သူသည် အဘယ်ကြောင့် ဤသို့ပြောဆဲ ဖြစ်သနည်း။ ဤသည်မှာ ဘုရားသခင်၏ စိတ်သဘောထားဖြစ်သည်။ ဘုရားသခင်၏ စိတ်သဘောထားသည် အဘယ်နည်း။ သင် ယုံကြည်သည်ဖြစ်စေ၊ မယုံကြည်သည်ဖြစ်စေ သူ၏ ပုံစံအတိုင်း ပြောဆိုရန် ဖြစ်သည်။ သင်ယုံကြည်လျှင် သင်သည် ဘုရားသခင်၏ သိုးတစ်ကောင်ဖြစ်သည်။ မယုံကြည်လျှင် သင်သည် ဝံပုလွေတစ်ကောင်ဖြစ်သည်။ ဘုရားနှုတ်ကပတ်တော်များက သင့်အား အနည်းငယ် ဖော်ထုတ်ပြီး ဆူပူသည်။ ထို့နောက်တွင် သင်သည် ဘုရားသခင်ကို ယုံကြည်သူဖြစ်သည်ဆိုသည်ကို အသိအမှတ်ပြုဖို့ သင် ငြင်းဆန်သည်။ ဘယ့်နှယ်ဖြစ်သနည်း။ သင်က ဘုရားသခင်၏ ဖန်ဆင်းခံတစ်ဦး မဟုတ်တော့သလော။ ဘုရားသခင်က ဘုရားသခင်ဖြစ်ခြင်း ရပ်တန့်သွားသလော။ သင်က ဤအတွက်ကြောင့် ဘုရားသခင်ကို ငြင်းဆန်နိုင်လျှင် သင်သည် ဆိုးယုတ်သူတစ်ဦး၊ နတ်ဆိုးတစ်ကောင်ဖြစ်သည်။ ဘုရားသခင်က ဤသို့သောသူတို့ကို မကယ်တင်ပေ။ ထို့ကြောင့် အသင်းတော်က ၎င်းတို့ကို အတင်းအဓမ္မဖြစ်စေ၊ ချော့မော့၍ဖြစ်စေ လက်မခံသင့်ပေ။ လူအချို့က “ဘုရားသခင်က ငါ့ကို ဆူပူလျှင်ပင် ငါသည် ပျော်ရွှင်စွာ လိုလားလျက်ရှိသည်။ သူသည် ဘုရားသခင်ဖြစ်လျှင် ငါ့ကို ကယ်တင်နိုင်သည်။ သူသည် ငါ့ကို ရိုက်လျှင် ထိုက်တန်သည်။ သူသည် ငါ့အား နားဝေတိမ်တောင်ဖြစ်သူဟု ခေါ်လျှင် ယင်းမှာ ငါ၏ဖြစ်ခြင်းဖြစ်သည့်အပြင် ယင်းထက်ပင်ပို၍ ငါသည် နားဝေတိမ်တောင် ဖြစ်လေသည်။ သူက ငါ့ကို ပြည့်တန်ဆာဟုခေါ်လျှင် ပြည့်တန်ဆာတစ်ဦးက ပြုလုပ်သည့်အရာကို ငါပြုလုပ်ပြီးသည့် ပုံစံမရှိသော်လည်း ဘုရားသခင်က ပြောသည့်အတွက် ငါသည် အသိအမှတ်ပြုပြီး ခံယူသည်” ဟု ဆိုကြသည်။ ၎င်းတို့တွင် အရိုးရှင်းဆုံး ယုံကြည်မှု၊ အသိအမှတ်ပြုမှု၊ လက်ခံမှုနှင့် အရိုးရှင်းဆုံးသော ဘုရားသခင်ကို ကြောက်ရွံ့သော စိတ်နှလုံးရှိသည်။ ဘုရားသခင်က ထိုသို့သောလူတို့ကို ရလိုသည်။ ဘုရားနှုတ်ကပတ်တော်များသည် ကြမ်းတမ်းလွန်းပြီး စူးရှလွန်းသည်ဟု လူအချို့က မြင်ပြီး ကောင်းချီးများကို ၎င်းတို့ ရရှိမည်မဟုတ်ဟု ခံစားရသဖြင့် မယုံကြည်လိုတော့ပေ။ ၎င်းတို့က “သင်က ဘုရားဖြစ်လျှင်ပင် ငါသည် သင့်ကို ယုံကြည်မည်မဟုတ်။ သင်က ဤသို့စကားပြောလျှင် သင့်နောက်သို့ ငါလိုက်မည်မဟုတ်” ဟု တွေးသည်။ ဤသို့ဆိုလျှင် ထွက်သွားလော့။ သင်သည် ဘုရားသခင်ကိုပင် အသိအမှတ်မပြုလျှင် ဘုရားသခင်က သင့်အား သူ၏ ဖန်ဆင်းခံအဖြစ် အဘယ်သို့ အသိအမှတ်ပြုနိုင်သနည်း။ ယင်းမှာ မဖြစ်နိုင်ပေ။ ဘုရားနှုတ်ကပတ်တော်များကို ဤတွင် ချပြထားသည်။ ယင်းတို့ကို ယုံကြည်သည်ဖြစ်စေ၊ မယုံကြည်သည်ဖြစ်စေ သင့်ဆုံးဖြတ်ချက်ဖြစ်သည်။ သင်က မယုံကြည်လျှင် ထွက်သွားလော့။ သင်သည် အခွင့်ကောင်းနှင့် လွဲချော်ရလိမ့်မည်။ သင်က ယုံကြည်လျှင် ကယ်တင်ခြင်းအတွက် မျှော်လင့်ချက် ရေးရေးရှိလိမ့်မည်။ ဤသည်မှာ မမျှတသလော။ (မျှတပါသည်။) သို့သော် ဤအသက်ကြီးသော လူကြီးလူကောင်းက ဤသို့ စဉ်းစားခဲ့သလော။ ဘုရားသခင်၏ အတွေးများကို သူ ရှင်းရှင်းလင်းလင်း ပိုင်းခြားသိမြင်နိုင်သလော။ (ပိုင်းခြားသိမြင်နိုင်ခြင်း မရှိပါ။) သူသည် မမိုက်မဲခဲ့သလော။ ဝိညာဉ်ရေးရာ နားလည်သဘောပေါက်မှု မရှိသူတို့သည် ဤသို့သော မိုက်မဲသည့် လုပ်ရပ်များကို ကျူးလွန်ကြသည်။ သူသည် ဘုရားသခင်ကို အလွန်ပင် မထင်မရှားဖြစ်ပြီး ရိုးရှင်းသည်ဟု မြင်ကာ ဘုရားသခင်၏ အကြံစည်တော်များသည် လူသား အတွေးအခေါ်ထက် အလွန်ပို၍ မြင့်မားခြင်းမရှိဟု တွေးသည်။ သူသည် ဘုရားသခင်၏ အကြံစည်တော်များက လူသား၏ အတွေးအခေါ်ထက် ပို၍ မြင့်သည့်အကြောင်းကို မကြာခဏပြောဆိုပြီး သာမန်အချိန်များတွင် ဤကြီးကျယ်ခမ်းနားသော အယူဝါဒများအကြောင်းကို တရားဟောသည်။ သို့သော် အခြေအနေတစ်ခုနှင့် အမှန်တကယ် ရင်ဆိုင်ရသောအခါ ဤစကားများကို ချောင်ထိုးထားလိုက်ပြီး ဤဘုရားနှုတ်ကပတ်တော်တို့သည် ဘုရားသခင်ပြောမည့် အရာတစ်ခုဖြစ်ပုံမရဟု ခံစားမိသည်။ သူ၏ စိတ်နှလုံးတွင် ဤဘုရားနှုတ်ကပတ်တော်များကို အသိအမှတ် မပြုခဲ့ပေ။ ထို့ကြောင့် သူသည် ယင်းတို့ကို လက်မခံနိုင်ခဲ့။ ဧဝံဂေလိကို ဖြန့်ဝေနေသည့်အခါတွင်ပင် “ဧဝံဂေလိကို ထိရောက်စွာ တရားဟောပြီး ပိုများသောလူတို့ကို ရရှိခြင်း” ဟူ၍ပင် ဟန်ဆောင်ကာ သူသည် ဘုရားနှုတ်ကပတ်တော်များကို အလျင်အမြန် ပြောင်းလဲရန် အခွင့်အရေးကို ရယူခဲ့သည်။ ငါသည် သူ၏ အပြုအမူကို နောက်ဆုံးတွင် အဘယ်သို့ စရိုက်လက္ခဏာ သရုပ်ဖော်သနည်း။ ဘုရားနှုတ်ကပတ်တော်ကို ကလီကမာလုပ်ခြင်းအနေဖြင့် ဖြစ်သည်။ ကလီကမာလုပ်ခြင်း ဆိုသည်မှာ မည်သည့်အရာကို ဆိုလိုသနည်း။ မူရင်းအဓိပ္ပာယ်ကို ထင်ရာမြင်ရာ ဖြည့်စွက်ခြင်း၊ ဖယ်ရှားခြင်း သို့မဟုတ် ပြောင်းခြင်း၊ စာရေးဆရာ၏ ဆိုလိုရင်း အဓိပ္ပာယ်ကို ပြောင်းလဲခြင်း၊ စကားပြောရာတွင် စာရေးဆရာ၏ စိတ်စေတနာများနှင့် ရည်ရွယ်ချက်ကို လျစ်လျူရှုခြင်း၊ ထို့နောက်တွင် ယင်းတို့ကို ကြုံသလို ပြောင်းလဲခြင်းတို့ကို ဆိုလိုသည်။ ဤအရာကို ကလီကမာလုပ်ခြင်းဟု ခေါ်သည်။ သူ့တွင် ဘုရားသခင်ကို ကြောက်ရွံ့သော စိတ်နှလုံးရှိခဲ့သလော။ (မရှိခဲ့ပါ။) ရဲတင်းလိုက်လေခြင်းပါတကား။ ဤသည်မှာ လူသားတစ်ဦးက လုပ်ဆောင်မည့် အရာတစ်ခုလော။ (မဟုတ်ပါ။) ယင်းသည် နတ်ဆိုးတစ်ကောင်၏ လုပ်ဆောင်မှုဖြစ်သည်။ လူသားတစ်ယောက်၏ လုပ်ဆောင်မှုမဟုတ်။ သာမန်လူတစ်ဦး၏ စကားများကိုပင် သင်သာမန်ကာလျှံကာ မပြောင်းနိုင်ပေ။ စာရေးဆရာ၏ ထင်မြင်ချက်ကို သင်လေးစားရမည်။ သင်က အပြောင်းအလဲများပြုလုပ်လိုလျှင် သူ့ကို ကြိုတင်၍ အသိပေးပြီး သူ၏ သဘောတူညီချက်ကို ရယူဖို့ လိုသည်။ သူ၏ ခွင့်ပြုချက်ကို ရရှိပြီးနောက်မှသာ သူ၏ ထင်မြင်ချက်များနှင့်အညီ ပြုပြင်မွမ်းမံမှုများကို သင်ပြုလုပ်နိုင်သည်။ ဤအရာကို လေးစားမှုဟု ခေါ်သည်။ ဘုရားသခင်နှင့်ပတ်သက်သောအခါတွင် လိုအပ်သောအရာမှာ လေးစားမှုသက်သက်ထက် အလွန်ပင်ပို၍ များသည်။ ဘုရားနှုတ်ကပတ်တော်ရှိ စာကြောင်းတစ်ကြောင်းပင် မမှန်မကန် ပုံနှိပ်ခဲ့လျှင်၊ သဒ္ဒါဆိုင်ရာအချက်တစ်ခုမျှပင် လိုနေလျှင် ယင်းသည် လက်ခံနိုင်ဖွယ်ဖြစ်သလောဟု မေးရမည်ဖြစ်သည်။ လက်ခံနိုင်ဖွယ်မဖြစ်လျှင် ထိုစာမျက်နှာကို ပြန်လည်ပုံနှိပ်ရမည်။ ဤသည်မှာ အလွန်လေးနက်ပြီး တာဝန်သိသော သဘောထားကို လိုအပ်သည်။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးရှိခြင်းဟု ခေါ်သည်။ ဤအသက်ကြီးသော လူကြီးလူကောင်းတွင် ဤသို့သော စိတ်နှလုံးရှိသလော။ (မရှိပါ။) သူ့တွင် ဘုရားသခင်ကို ကြောက်ရွံ့သော စိတ်နှလုံးမရှိ။ သူသည် ဘုရားသခင်ကို သူ့အောက်တွင်ရှိသည်ဟု သတ်မှတ်သည်။ သူသည် လုံးလုံးပင် ရဲတင်းသည်။ ဤသို့သောသူကို နှင်ထုတ်သင့်သည်။

လတ်တလောတွင် အလားတူဖြစ်ရပ်တစ်ခု ဖြစ်ပျက်ခဲ့သည်။ လူအချို့သည် ဘုရားနှုတ်ကပတ်တော်တို့အား မဆင်မခြင်ပြောင်းရန် အကြောင်းပြချက်တစ်ခုအနေဖြင့် ဧဝံဂေလိတရားဟောပြီး ပို၍များသောလူတို့ကို ရယူရန်ဟူသည့် ဆင်ခြေကို နောက်တစ်ဖန် အသုံးပြုခဲ့သည်။ ဤတစ်ကြိမ်တွင် ပြီးခဲ့သည့်တစ်ခေါက်လောက် မဆိုးခဲ့ပေ။ ပြီးခဲ့သည့် ဖြစ်ရပ်တွင် အခြားလူများနှင့် မိတ်သဟာယပြုခြင်းမရှိဘဲ ဘုရားနှုတ်ကပတ်တော်များကို ကလီကမာလုပ်ရန် အလျဉ်းသင့်သလို ပေါ့ပေါ့တန်တန် ပြုမူဆောင်ရွက်ကာ ထင်တိုင်းကြဲပြီး အာဏာရှင်ဆန်စွာ လုပ်ဆောင်ခဲ့သည်။ ဤတစ်ကြိမ်တွင် ၎င်းတို့သည် အထက်ကို ဦးစွာမေးပြီး “လူမျိုးစုတစ်စုရှိလူတို့သည် ဘုရားနှုတ်ကပတ်တော်ရှိ အချို့သော ဝေါဟာရများကို လက်မခံနိုင်ပါ။ ထိုဝေါဟာရများနှင့် ၎င်းတို့လက်မခံနိုင်သည့် ဘုရားနှုတ်ကပတ်တော်ရှိ ပြောဆိုမှုအပိုင်းများ၊ သို့မဟုတ် ကျမ်းပိုဒ်များကို ဖယ်ရှားရန်ဖြစ်စေ၊ ပြောင်းလဲရန်ဖြစ်စေ နည်းဗျူဟာတစ်ခုကို ကျွန်ုပ်တို့ အကြံထုတ်ခဲ့ပြီး ထို့နောက်တွင် ဘုရားနှုတ်ကပတ်တော်၏ အထူး အံဝင်ခွင်ကျစီမံထားသော ပုံစံဖြင့် ၎င်းတို့ကို တရားဟောသည်။ ဤသို့ဆိုလျှင် ၎င်းတို့ ယုံကြည်မည်မဟုတ်လော” ဟု ဆိုသည်။ ကြည့်လော့။ ၎င်းတို့သည် အမှန်ပင် ရဲတင်းသည်။ ဤသည်မှာ မည်သည့်အပြုအမူမျိုးနည်း။ သက်ညှာစွာဖြင့် မှတ်ယူရလျှင် ဤသို့သောလူတို့သည် မိုက်မဲပြီး မသိနားမလည်ဟု၊ ငယ်လွန်းသည်ဟု တကယ်ကိုပင် သတ်မှတ်၍ ရနိုင်သည်။ နောက်တစ်ဖန် ထိုသို့မလုပ်ရန်သာ ၎င်းတို့ကို ပြော၍ရနိုင်သည်။ သို့သော် ၎င်းတို့ပြုလုပ်ခဲ့သည့်အရာ၏ သဘောသဘာဝကို ငါတို့ စရိုက်လက္ခဏာ သရုပ်ဖော်လျှင် ၎င်းတို့သည် စာတန်ကို ကျေနပ်စေရန် ဘုရားနှုတ်ကပတ်တော်များကို သာမန်ကာလျှံကာ ပြောင်းလဲနေခြင်း ဖြစ်သည်။ ဤအရာကို မည်သို့ခေါ်သနည်း။ ဤသည်မှာ ဂုဏ်ကျက်သရေအတွက် သခင့်ကို သစ္စာဖောက်သော ယုဒ၏၊ သစ္စာဖျက်သူ၊ သစ္စာဖောက်သူများ၏ အပြုအမူဖြစ်သည်။ ၎င်းတို့သည် လူတို့ သဘောကျစေရန်နှင့် ဧဝံဂေလိကို လူတို့ လက်ခံစေရန်အတွက် ဘုရားနှုတ်ကပတ်တော်များကို လူတို့အတွက် ပို၍ နားဝင်ချိုဖွယ်နှင့် လက်ခံနိုင်ဖွယ်ဖြစ်အောင် လုပ်ဆောင်ကာ ဘုရားနှုတ်ကပတ်‌တော်များကို ကလီကမာလုပ်လေသည်။ ဤသည်မှာ မည်သည့်အရာနှင့် ညီမျှသနည်း။ ကမ္ဘာမြေရှိ လူတစ်ယောက်ကမျှ မယုံကြည်လျှင်ပင် ဘုရားနှုတ်ကပတ်တော်များသည် ဘုရားနှုတ်ကပတ်တော်ဖြစ်ခြင်းမှ ရပ်တန့်သွားသလော။ ဘုရားနှုတ်ကပတ်တော်၏ သဘာဝက ပြောင်းလဲသလော။ (မပြောင်းလဲပါ။) ဘုရားနှုတ်ကပတ်တော်များကို ၎င်းတို့က လက်ခံမှသာလျှင် သမ္မာတရားဖြစ်ပြီး ၎င်းတို့ လက်မခံလျှင် သမ္မာတရားမဟုတ်သလော။ ဘုရားနှုတ်ကပတ်တော်၏ သဘာဝသည် ဤအတွက်ကြောင့် ပြောင်းလဲနိုင်သလော။ လုံးဝ မပြောင်းလဲနိုင်ပေ။ သမ္မာတရားသည် သမ္မာတရား ဖြစ်သည်။ သင် လက်မခံလျှင် သေလိမ့်မည်။ ဧဝံဂေလိတရားဟောနေသောလူအချို့က “၎င်းတို့ လက်မခံသည်မှာ သနားစဖွယ်ကောင်းလိုက်လေခြင်း။ ၎င်းတို့သည် ကြီးကျယ်မြင့်မြတ်သည့် လူများပါတကား။ ဘုရားသခင်သည် ၎င်းတို့အား အလွန်ချစ်ပြီး သနားကရုဏာထားသည်။ ငါတို့သည် ၎င်းတို့အား ချစ်ခြင်းအနည်းငယ်ကို အဘယ်သို့ မပြနိုင်ရသနည်း။ ၎င်းတို့ လက်ခံနိုင်ရန်အတွက် ဘုရားနှုတ်ကပတ်တော်အချို့ကို ပြောင်းလဲကြစို့။ ဤလူတို့သည် အံ့ဩဖွယ်ကောင်းလိုက်လေခြင်း၊ ပြီးလျှင် ဘုရားက ၎င်းတို့အပေါ် ကောင်းပြီး သနားကရုဏာထားလိုက်လေခြင်း။ ဘုရားသခင်၏ ရည်ရွယ်ချက်များကို ငါတို့ အလေးထားသင့်သည်” ဟု တွေးကြသည်။ ဤသည်မှာ ဟန်ဆောင်နေခြင်းမဟုတ်လော။ (ဟုတ်ပါသည်။) နောက်ထပ် အယောင်ဆောင်တစ်ဦးဖြစ်သည်။ သမ္မာတရားကို နားမလည်သူတို့သည် မိုက်မဲသောအရာများကိုသာ လုပ်ဆောင်နိုင်သည်။ ဘုရားနှုတ်ကပတ်တော်ကို ကလီကမာလုပ်သူတစ်ဦးသည် ကိုင်တွယ်ခြင်းခံရပြီး နှင်ထုတ်ခံရသည်ဟု ပြောပြီးသားဖြစ်သည်။ ပြီးလျှင် ယခုတွင် ဘုရားနှုတ်ကပတ်တော်ကို နောက်တစ်ဖန် ကလီကမာလုပ်လိုသူများ ရှိနေကြသည်။ ၎င်းတို့သည် မည်သည့်အရာကို ဖြစ်မြောက်ဖို့ ကြိုးစားနေကြသနည်း။ ဤသည်မှာ ဂုဏ်ကျက်သရေအတွက် သခင့်ကို သစ္စာဖောက်နေခြင်းမဟုတ်လော။ (ဟုတ်ပါသည်။) ဤသည်မှာ ဂုဏ်ကျက်သရေအတွက် သခင့်ကို သစ္စာဖောက်နေခြင်း၊ စာတန်ကို ကျေနပ်စေခြင်း ဖြစ်သည်။ ဘုရားနှုတ်ကပတ်တော်များသည် လက်တွေ့မကျသလော။ ယင်းတို့ကို ပွင့်ပွင့်လင်းလင်း မတင်ပြနိုင်သလော။ သင်သည် ယင်းတို့ကို သမ္မာတရားအဖြစ် အသိအမှတ်မပြုသလော။ သင်သည် ယင်းတို့ကို အသိအမှတ်မပြုလျှင် အဘယ်ကြောင့် ယုံကြည်နေသေးသနည်း။ သမ္မာတရားကို သင်လက်မခံနိုင်လျှင် ဘုရားသခင်အား ယုံကြည်ခြင်း၏ အဓိပ္ပာယ်မှာ အဘယ်နည်း။ ဤသို့ဖြင့် ကယ်တင်ခြင်းရရှိရန် မဖြစ်နိုင်ပေ။ ဘုရားသခင်က မည်သို့စကားပြောပါစေ၊ သင့်အယူအဆများနှင့် မကိုက်ညီသည့် မည်သည့်စကားများကို အသုံးပြုပါစေ သူသည် ဘုရားသခင်ဖြစ်ဆဲဖြစ်ပြီး သူ၏ အနှစ်သာရသည် မပြောင်းလဲပေ။ သင်သည် မည်မျှနှစ်လိုဖွယ်ဖြစ်စွာ စကားပြောသည်ဖြစ်စေ၊ မည်သည့်အရာကို လုပ်ဆောင်ပါစေ၊ မည်သို့ ကြင်နာပါစေ၊ သဘောကောင်းပါစေ၊ သို့မဟုတ် ချစ်ခင်မှုရှိသည်ဟု သင်ထင်ပါစေ သင်သည် လူသားတစ်ဦး၊ ဖောက်ပြန်ပျက်စီးသော လူသားတစ်ဦး ဖြစ်ဆဲ ဖြစ်သည်။ သင်သည် ဘုရားနှုတ်ကပတ်တော်ကို သမ္မာတရားအဖြစ် အသိအမှတ်ပြုရန် ငြင်းဆန်ပြီး စာတန်ကို ကျေနပ်စေရန်အတွက် ဘုရားနှုတ်ကပတ်တော်ကို ပြောင်းလဲရန် ကြိုးစားသည်။ ဤသည်မှာ မည်သည့်အပြုအမူမျိုးနည်း။ စက်ဆုပ်ဖွယ်ဖြစ်သည်။ ဘုရားနှုတ်ကပတ်တော်ကို ကလီကမာလုပ်ခြင်း၏ သဘောသဘာဝနှင့်ပတ်သက်သော ယခင်က မိတ်သဟာယများ ပြီးနောက်တွင် ယခု၌ ဧဝံဂေလိတရားဟောရာတွင် ဤသို့သောပြဿနာသည် နောက်တစ်ဖန် ဖြစ်ပေါ်မည်မဟုတ်ဟု ငါထင်ခဲ့သည်။ သို့တိုင်အောင် မယုံနိုင်စွာပင် ကလီကမာလုပ်ရဲပြီး ဤသို့သောအတွေးများကို ခေါင်းထဲထည့်တွေးနေသော လူများရှိဆဲ ဖြစ်သည်။ ဘုရားနှုတ်ကပတ်တော်အပေါ် ဤလူတို့၏ သဘောထားမှာ အဘယ်နည်း။ (မရိုသေမလေးစားခြင်း ဖြစ်သည်။) ၎င်းတို့သည် လုံးလုံး မဆင်မခြင်လုပ်ဆောင်သည်။ ၎င်းတို့၏ စိတ်နှလုံးတွင် ဘုရားနှုတ်ကပတ်တော်များသည် ငှက်မွေးကဲ့သို့ ပေါ့ပါးကာ ယင်းတို့၌ အရေးပါမှုမရှိချေ ဟူ၍ဖြစ်သည်။ ၎င်းတို့က “ဘုရားနှုတ်ကပတ်တော်ကို မည်သို့ပုံစံဖြင့်မဆို ပြောနိုင်သည်။ သူ၏စကားများကို ငါကျေနပ်သလို ပြောင်းလဲနိုင်သည်။ ယင်းတို့ကို လူသားအယူအဆများ၊ နှစ်သက်မှုများနှင့် ညီစေရန် ပြုလုပ်ခြင်းက ပိုကောင်းသည်။ ဤသည်မှာ ဘုရားနှုတ်ကပတ်တော်က ဖြစ်သင့်သည့်အရာ ဖြစ်သည်” ဟု တွေးကြသည်။ ဘုရားနှုတ်ကပတ်တော်ကို ကလီကမာလုပ်ခြင်းကဲ့သို့သော အရာများအား ပြုလုပ်သောသူတို့ကို အန္တိခရစ်များအဖြစ် စရိုက်လက္ခဏာ သရုပ်ဖော်နိုင်သည်။ ၎င်းတို့သည် မဆင်မခြင်ဖြစ်စွာ၊ တွေးခေါ်ခြင်းမရှိစွာဖြင့် ပြုမူလုပ်ဆောင်ကာ ကြုံသလို ကလီကမာလုပ်ကြသည်။ ၎င်းတို့သည် ထင်တိုင်းကြဲပြီး အာဏာရှင်ဆန်သည်။ အခြားသော အန္တိခရစ်များနှင့် တစ်ပုံစံတည်းဖြစ်သော စိတ်သဘောထားနှင့် အရည်အသွေးတို့ရှိသည်။ နောက်အချက်တစ်ခုရှိသည်။ ၎င်းတို့သည် အန္တရာယ်ကို ရင်ဆိုင်ရသောအခါ သို့မဟုတ် ၎င်းတို့၏ ကိုယ်ပိုင်အကျိုးစီးပွားများ ထိခိုက်သောအခါ ၎င်းတို့၏ ပထမဆုံးအတွေးနှင့် လုပ်ရပ်မှာ အဘယ်နည်း။ မည်သည့်အရာကို ၎င်းတို့ ရွေးချယ်သနည်း။ ၎င်းတို့သည် မိမိတို့ကိုယ်ကို ကာကွယ်ရန်အတွက် ဘုရားသခင်၏ အကျိုးစီးပွားများနှင့် ဘုရားအိမ်တော်၏ အကျိုးစီးပွားများကို သစ္စာဖောက်ဖို့ ဆုံးဖြတ်ကြသည်။ ဘုရားနှုတ်ကပတ်တော်ကို ကလီကမာလုပ်သူတို့သည် အမှန်ပင် ဧဝံဂေလိကို ထိရောက်စွာ ဖြန့်ဝေရန် ဤသို့လုပ်ဆောင်ကြသလော။ ၎င်းတို့၏ ထိရောက်ခြင်းဆိုသောအရာနောက်ကွယ်တွင် ဖုံးကွယ်နေသော ရည်ရွယ်ချက်မှာ အဘယ်နည်း။ ၎င်းတို့သည် ၎င်းတို့၏ ပင်ကိုစွမ်းရည်များနှင့် လုပ်ဆောင်နိုင်စွမ်းတို့ကို ကြွားဝါလိုပြီး “ငါ မည်မျှစွမ်းဆောင်နိုင်သည်ကို ကြည့်ပါ။ ငါ၏ ပြောင်းလဲမှုများပြီးနောက်တွင် ဧဝံဂေလိတရားဟောခြင်းသည် မည်မျှ ထိရောက်သည်ကို မြင်သလော။ သင်တို့သည် ထိုမျှလောက် ကျွမ်းကျင်မှုမရှိကြ။ သင်တို့သည် ဤသို့တွေးပင်တွေးရဲမည်မဟုတ်။ ကြည့်ပါ။ ငါ၏ အတွေးများ၊ လုပ်ရပ်များဖြင့် ငါရရှိခဲ့သော ရလဒ်များကို မြင်သလော” ဟူ၍ လူတို့ကို မြင်အောင်ပြုလုပ်သည်။ ဤလူတို့သည် ကျော်ကြားမှုနှင့် အဆင့်အတန်းကို လိုက်စားရန် ၎င်းတို့၏ ကိုယ်ပိုင်ရည်မှန်းချက်နှင့် ဆန္ဒကို ဖြည့်ဆည်းရန်အတွက် ဘုရားနှုတ်ကပတ်တော်တို့ကို လျစ်လျူရှုပြီး ကလီကမာလုပ်သည်။ ၎င်းတို့တွင် အန္တိခရစ်တစ်ဦး၏ ကိုယ်ကျင့်စရိုက်မရှိသလော။ ၎င်းတို့အား အန္တိခရစ်များဟု စရိုက်လက္ခဏာ သရုပ်ဖော်ခြင်းသည် တရားမမျှတခြင်း လုံးဝမဟုတ်ပေ။

အန္တိခရစ်များ၏ ထင်တိုင်းကြဲခြင်းနှင့် အာဏာရှင်ဆန်ခြင်း၏ နောက်ထပ်သရုပ်သကန်တစ်ခုမှာ အဘယ်နည်း။ ၎င်းတို့သည် သမ္မာတရားကို ညီအစ်ကိုမောင်နှမများနှင့် မည်သည့်အခါမျှ မိတ်သဟာယမဖွဲ့သကဲ့သို့ လူတို့၏ တကယ့်ပြဿနာများကိုလည်း မဖြေရှင်းပေ။ ဤအစား ၎င်းတို့သည် လူတို့ကို ဩဝါဒခြွေရန်အတွက် စကားလုံးများနှင့် အယူဝါဒများကိုသာ တရားဟောသည်။ ပြီးလျှင် အခြားလူများကိုပင် ၎င်းတို့အပေါ် အတင်းအကျပ်နာခံခိုင်းသည်။ အထက်နှင့် ဘုရားသခင်အပေါ် ၎င်းတို့၏ သဘောထားနှင့် ချဉ်းကပ်ပုံမှာ အဘယ်နည်း။ လှည့်ဖြားခြင်း၊ တမင်လိမ်လည်လှည့်စားခြင်းမှလွဲ၍ အခြားမဟုတ်။ အသင်းတော်အတွင်းရှိ ပြဿနာများက မည်သို့ဖြစ်စေ ၎င်းတို့သည် မည်သည့်အရာကိုမျှ အထက်သို့ မတိုင်ကြားပေ။ မည်သည့်အရာကို ၎င်းတို့ လုပ်ဆောင်သည်ဖြစ်စေ အထက်ကို လုံးဝ စုံစမ်းမေးမြန်းခြင်းမရှိ။ ၎င်းတို့သည် မိတ်သဟာယ၊ သို့မဟုတ် အထက်မှ လမ်းညွှန်မှုကို လိုအပ်သည့် ပြဿနာများမရှိသကဲ့သို့ ထင်ရသည်။ ၎င်းတို့လုပ်ဆောင်သမျှတိုင်းသည် ခိုးကြောင်ခိုးဝှက်ဖြစ်ပြီး သိုသိပ်ကာ နောက်ကွယ်တွင်သာ ဖြစ်သည်။ ဤသည်မှာ ၎င်းတို့သည် အဆုံးအဖြတ်ပေးပိုင်ခွင့်ရှိပြီး ဆုံးဖြတ်ချက်ချမှတ်သူဖြစ်လိုသည့် လက်သီးပုန်းထိုးသော ကြိုးကိုင်ညွှန်ကြားမှုဟု ခေါ်သည်။ သို့ရာတွင် ၎င်းတို့သည် ဟန်ဆောင်ခြင်းလည်း ပြုလုပ်ပြီး အထက်ကို စုံစမ်းမေးမြန်းရန် အသေးအဖွဲကိစ္စများကို တင်ပြကာ သမ္မာတရားကို လိုက်စားသူတစ်ဦးအဖြစ် ဟန်ဆောင်သည်။ ၎င်းတို့သည် အရာရာတိုင်းတွင် အဆုံးစွန်သော စေ့စပ်မှုဖြင့် သမ္မာတရားကို ရှာဖွေသည်ဟု အထက်က တလွဲ ယုံကြည်ရန် လုပ်ဆောင်သည်။ လက်တွေ့တွင် ၎င်းတို့သည် မည်သည့်အရေးပါသော ကိစ္စတွင်မဆို လမ်းပြမှုကို လုံးဝ မရှာဖွေဘဲ တစ်ဖက်သတ်ဆုံးဖြတ်ချက်များချမှတ်ကာ အထက်ကို အမှောင်ထဲတွင် ထားရှိသည်။ ပြဿနာတစ်ခုခု ဖြစ်ပေါ်လျှင် ၎င်းတို့သည် ၎င်းတို့၏ ဩဇာအာဏာ၊ အဆင့်အတန်း၊ သို့မဟုတ် ဂုဏ်သတင်းကို ထိခိုက်ကောင်း ထိခိုက်နိုင်သည်ကို စိုးရိမ်ပြီး ယင်းကို တင်ပြရန် ပို၍ပင် ဖြစ်နိုင်ချေနည်းသည်။ အန္တိခရစ်များသည် ထင်တိုင်းကြဲစွာ၊ အာဏာရှင်ဆန်စွာ လုပ်ဆောင်သည်။ အခြားလူများနှင့် မည်သည့်အခါမျှ မိတ်သဟာယမဖွဲ့သကဲ့သို့ အခြားလူများအား ၎င်းတို့အပေါ် အတင်းအကျပ်နာခံစေသည်။ ရိုးရိုးရှင်းရှင်း ပြောရလျှင် ဤအပြုအမူ၏ အဓိကသရုပ်သကန်များမှာ တစ်ကိုယ်ရေ လုပ်ငန်းကို လုပ်ဆောင်ခြင်း၊ ၎င်းတို့၏ လွှမ်းမိုးမှု၊ ကိုယ်ပိုင်အုပ်စုနှင့် အချိတ်အဆက်များကို ပျိုးထောင်ခြင်း၊ ၎င်းတို့၏ ကိုယ်ပိုင်စွန့်စားရသော လုပ်ငန်းများကို လိုက်စားခြင်းတို့ဖြစ်သည်။ ထို့နောက်တွင် ၎င်းတို့သည် ၎င်းတို့ကိုယ်တိုင်ကို အကျိုးဖြစ်စေသည့်အရာများကို လုပ်ဆောင်လျက်၊ ပွင့်လင်းမြင်သာမှုမရှိဘဲ လုပ်ဆောင်လျက်ဖြင့် ၎င်းတို့ကျေနပ်သည့် မည်သည့်အရာကိုမဆို လုပ်ဆောင်သည်။ အခြားလူများအား ၎င်းတို့အပေါ် နာခံစေသည့် အန္တိခရစ်များ၏ အာသီသနှင့် လိုအင်ဆန္ဒမှာ အထူးပင်ပြင်းထန်သည်။ မုဆိုးက သူ၏ အမဲလိုက်ခွေးကို သူ့အမိန့်များအား နာခံစေသကဲ့သို့ လူတို့အား ၎င်းတို့အပေါ် နာခံရန် မျှော်လင့်သည်။ အမှန် သို့မဟုတ် အမှားအပေါ် ပိုင်းခြားသိမြင်မှုတစ်ခုခုကို ရခွင့်မပြုဘဲ အကြွင်းမဲ့ လိုက်လျောပြီး ကျိုးနွံနာခံစေရန် မရမကလုပ်ဆောင်လေသည်။

အန္တိခရစ်များ၏ ထင်တိုင်းကြဲခြင်းနှင့် အာဏာရှင်ဆန်ခြင်း၏ အခြားသရုပ်သကန်တစ်ခုကို အောက်ပါဖြစ်ရပ်တွင် စောင့်ကြည့်လေ့လာနိုင်သည်။ ဥပမာ အသင်းတော်တစ်ခုခု၏ ခေါင်းဆောင်သည် အန္တိခရစ်တစ်ဦးဖြစ်ပြီး ပို၍အဆင့်မြင့်သော ခေါင်းဆောင်များနှင့် အမှုဆောင်များသည် ထိုအသင်းတော်ရှိအလုပ်ကို စုံစမ်းစစ်ဆေးပြီး ကြားဝင်ရန် ရည်ရွယ်လျှင် ဤအန္တိခရစ်သည် သဘောတူမည်လော။ လုံးဝ သဘောတူမည်မဟုတ်။ သူသည် မည်သည့်အတိုင်းအတာအထိ အသင်းတော်ကို ထိန်းချုပ်သနည်း။ အပ် မထိုးဖောက်နိုင်သကဲ့သို့ ရေလည်း မယိုစိမ့်နိုင်သည့် ထိုးဖောက်၍မရနိုင်သော ခံတပ်ကြီးတစ်ခုကဲ့သို့ ဖြစ်သည်။ သူသည် အခြားမည်သူ့ကိုမျှ ပါဝင်ပတ်သက်ရန်၊ သို့မဟုတ် စုံစမ်းမေးမြန်းရန် ခွင့်မပြုပေ။ ခေါင်းဆောင်များနှင့် အမှုဆောင်များသည် အလုပ်အကြောင်းကို စုံစမ်းစစ်ဆေးရန် လာရောက်သည်ကို သူသိသောအခါတွင် သူသည် ညီအစ်ကိုမောင်နှမများအား “ဤလူတို့လာရာတွင် သူတို့၏ ရည်ရွယ်ချက်မှာ မည်သည့်အရာဖြစ်သည်ကို ငါမသိ။ ငါတို့အသင်းတော်၏ တကယ့်အခြေအနေကို သူတို့ နားမလည်။ သူတို့ ဝင်ရောက်စွက်ဖက်လျှင် ငါတို့အသင်းတော်၏ အလုပ်ကို သူတို့ အဖျက်အမှောင့်လုပ်နိုင်သည်” ဟု ဆိုသည်။ ဤသည်မှာ ညီအစ်ကိုမောင်နှမများအား သူ အထင်အမြင်မှားအောင် ပြုလုပ်ပုံဖြစ်သည်။ ခေါင်းဆောင်များနှင့် အမှုဆောင်များ ရောက်ရှိသည်နှင့်တစ်ပြိုင်နက် သူသည် ညီအစ်ကိုမောင်နှမများအား ထိုသူတို့ကို ထိတွေ့ဆက်ဆံခြင်းမှ တားဆီးရန် အမျိုးမျိုးသော အကြောင်းပြချက်များနှင့် ဆင်ခြေများကို ရှာသည်။ တစ်ချိန်တည်းတွင်ပင် ခေါင်းဆောင်များနှင့် အမှုဆောင်များကို ကြောင်သူတော်ဆန်စွာ ဧည့်ခံထားလေသည်။ ထိုသူတို့အား အသေအချာ ဘေးကင်းအောင် ထားရန်ဟူသည့် အယောင်ဆောင်မှုအောက်တွင် ထိုသူတို့ကို နေရာတစ်ခု၌ တသီးတခြားထားထားသည်။ သို့သော် လက်တွေ့တွင် ထိုသူတို့သည် ညီအစ်ကိုမောင်နှမများနှင့်တွေ့ပြီး သူတို့ထံမှ အခြေအနေကို သိခြင်းအား တားဆီးဖို့ ဖြစ်သည်။ ခေါင်းဆောင်များနှင့် အမှုဆောင်များက သူ့အား အလုပ်အခြေအနေကို မေးမြန်းသောအခါ အန္တိခရစ်သည် မမှန်မကန်လုပ်၍ အထက်ကိုလိမ်လည်ကာ အောက်ကိုဖုံးကွယ်ပြီး သူပြောဆိုသော စကားများ၌ အပိုများပါဝင်ကာ အလုပ်ကဏ္ဍအသီးသီးကို အလွန်ကောင်းမွန်သည်ဟု ပြောဆိုခြင်းဖြင့် ခေါင်းဆောင်များနှင့် အမှုဆောင်များကို လှည့်ဖြားလေသည်။ ခေါင်းဆောင်များနှင့် အမှုဆောင်များက အသင်းတော်၏ ညီအစ်ကိုမောင်နှမတို့နှင့် တွေ့ဆုံရန် အကြံပြုသောအခါတွင် သူက “မည်သည့်အစီအစဉ်ကိုမျှ ကျွန်ုပ် မလုပ်ရသေးပါ။ သင်သည် မလာမီတွင် ကျွန်ုပ်ကို အသိမပေးခဲ့။ အသိပေးခဲ့လျှင် သင်နှင့် တွေ့ဆုံရန် ညီအစ်ကိုမောင်နှမအချို့ကို စီစဉ်ပြီးဖြစ်လိမ့်မည်။ သို့သော် လက်ရှိတွင် အန္တရာယ်များသော ပတ်ဝန်းကျင်ကို ကြည့်လျှင် ဘေးကင်းရန်အတွက် ညီအစ်ကိုမောင်နှမတို့နှင့် သင်မတွေ့လျှင် ပိုကောင်းသည်” ဟု ပြန်ဖြေသည်။ သူ၏ စကားများက ကျိုးကြောင်းသင့်ပုံရသော်လည်း ပိုင်းခြားသိမြင်နိုင်စွမ်း ရှိသူက ပြဿနာကို သတိပြုမိနိုင်သည်။ “သူသည် ဖော်ထုတ်ခံရမည်ကို ကြောက်သောကြောင့်၊ သူ့အလုပ်ရှိ အပြစ်အနာအဆာများနှင့် လမ်းလွဲမှုများ ထုတ်ဖော်ခံရမည်ကို ကြောက်သောကြောင့် ထိုခေါင်းဆောင်များနှင့် အမှုဆောင်များကို ညီအစ်ကိုမောင်နှမများနှင့် မတွေ့ဆုံစေလိုခြင်းဖြစ်သည်” ဟူ၍ ဖြစ်သည်။ အန္တိခရစ်သည် အသင်းတော်၏ ညီအစ်ကိုမောင်နှမများကို တင်းကျပ်စွာ ထိန်းချုပ်သည်။ ခေါင်းဆောင်များနှင့် အမှုဆောင်များက တာဝန်မသိတတ်လျှင် အန္တိခရစ်၏ လှည့်ဖြားခြင်းနှင့် အရူးလုပ်ခြင်းကို အလွယ်တကူ ခံရနိုင်သည်။ အသင်းတော်၏ ညီအစ်ကိုမောင်နှမများ၏ တကယ့်အခြေအနေ၊ ၎င်းတို့၏ မဖြေရှင်းရသေးသည့် အခက်အခဲများ၊ အထက်၏ မိတ်သဟာယများ၊ တရားဒေသနာများနှင့် ဘုရားနှုတ်ကပတ်တော်စာအုပ်များသည် ညီအစ်ကိုမောင်နှမများထံသို့ အချိန်မီ ပေးပို့ခြင်းရှိမရှိ၊ အသင်းတော်၏ အလုပ်စီမံကိန်းအမျိုးမျိုးက မည်သို့တိုးတက်နေသည်၊ လမ်းလွဲမှုများ၊ သို့မဟုတ် ပြဿနာများရှိမရှိဟူသည့် ဤအရာအားလုံးကို ထိုခေါင်းဆောင်များနှင့် အမှုဆောင်များက သိမည်မဟုတ်။ ထိုညီအစ်ကိုမောင်နှမများသည်လည်း ဘုရားအိမ်တော်ရှိ မည်သည့်အလုပ်အစီအစဉ်အသစ်ကိုမျှ သတိမထားမိပေ။ ဤသို့ဖြင့် အန္တိခရစ်သည် အသင်းတော်ကို အပြည့်အဝထိန်းချုပ်သည်။ ဩဇာအာဏာကို လက်ဝါးကြီးအုပ်ပြီး အမှုကိစ္စများတွင် ဆုံးဖြတ်ပိုင်ခွင့်ရှိသည်။ အသင်းတော်၏ ညီအစ်ကိုမောင်နှမများသည် အထက်ပိုင်းအဆင့် ခေါင်းဆောင်များ၊ အမှုဆောင်များနှင့် ထိတွေ့ဆက်သွယ်ရန် အခွင့်အရေးမရှိသကဲ့သို့ အဖြစ်မှန် အမှန်တရားကို မသိဘဲ အန္တိခရစ်၏ အထင်အမြင်မှားအောင် ပြုလုပ်ခံရခြင်းနှင့် ထိန်းချုပ်ခြင်းကို ခံရသည်။ စစ်ဆေးနေသည့် ဤခေါင်းဆောင်များနှင့် အမှုဆောင်များသည် အန္တိခရစ်က မည်သို့စကားပြောသည်ဖြစ်စေ ပိုင်းခြားသိမြင်နိုင်စွမ်း ကင်းမဲ့ပြီး အန္တိခရစ်သည် ကောင်းစွာ လုပ်ဆောင်နေသည်ဟု ထင်ဆဲဖြစ်ကာ သူ့အပေါ် အပြည့်အဝ ယုံကြည်ကြသည်။ ဤသည်မှာ ဘုရားသခင် ရွေးချယ်ထားသောလူများကို အန္တိခရစ်၏ စောင့်ရှောက်မှုအောက်သို့ အပ်နှံသည့် သဘောသက်ရောက်သည်။ အန္တိခရစ်သည် လူတို့ကို အထင်အမြင်မှားအောင် လုပ်ဆောင်သောအခါ ခေါင်းဆောင်များနှင့် အမှုဆောင်များက ပိုင်းခြားသိမြင်နိုင်ခြင်း မရှိလျှင်၊ တာဝန်မသိတတ်လျှင်၊ မည်သို့ကိုင်တွယ်ရမည်ကို မသိလျှင် ဤသည်မှာ အသင်းတော်အလုပ်ကို နှောင့်နှေးစေခြင်းနှင့် ဘုရားသခင် ရွေးချယ်ထားသောလူများအား ဒုက္ခပေးခြင်း မဟုတ်လော။ ဤသို့သော ခေါင်းဆောင်များနှင့် အမှုဆောင်များသည် အယောင်ဆောင်ခေါင်းဆောင်များနှင့် အယောင်ဆောင်အမှုဆောင်များ ဖြစ်သည် မဟုတ်သလော။ အန္တိခရစ်က ထိန်းချုပ်သည့် အသင်းတော်နှင့်ပတ်သက်ပြီး ခေါင်းဆောင်များနှင့် အမှုဆောင်များသည် ကြားဝင်ပြီး စုံစမ်းမေးမြန်းမှုများ ပြုလုပ်ရမည်။ ပြီးလျှင် အန္တိခရစ်ကို ချက်ချင်းကိုင်တွယ်ပြီး ဖယ်ရှားရန် လိုအပ်သည်။ ဤသည်မှာ သံသယမရှိပေ။ တကယ့်အလုပ်ကို မလုပ်ဘဲ ဘုရားသခင် ရွေးချယ်ထားသောလူတို့အား အန္တိခရစ်က အထင်အမြင်မှားအောင် ပြုလုပ်ခြင်းကို လျစ်လျူရှုနေသည့် အယောင်ဆောင်ခေါင်းဆောင်များ ရှိလျှင် ရွေးချယ်ခြင်းခံရသောလူတို့သည် ဤအယောင်ဆောင်ခေါင်းဆောင်များနှင့် အယောင်ဆောင်အမှုဆောင်များကို ဖော်ထုတ်သင့်သည်။ ၎င်းတို့ကို တိုင်ကြားသင့်သည်။ ၎င်းတို့၏ ရာထူးများမှ ဖယ်ရှားသင့်သည်။ ပြီးလျှင် ၎င်းတို့အား ခေါင်းဆောင်ကောင်းများနှင့် အစားထိုးသင့်သည်။ ဤသည်မှာ အန္တိခရစ်က လူတို့ကို အထင်အမြင်မှားအောင် ပြုလုပ်ခြင်း ပြဿနာကို လုံးလုံးလျားလျားဖြေရှင်းရန် တစ်ခုတည်းသောနည်းလမ်းဖြစ်သည်။ လူအချို့က “ဤသို့သော ခေါင်းဆောင်များနှင့် အမှုဆောင်များသည် အစွမ်းအစညံ့ဖျင်းပြီး ပိုင်းခြားသိမြင်နိုင်စွမ်း ကင်းမဲ့နိုင်သည်။ ဤအတွက်ကြောင့် အန္တိခရစ်၏ ပြဿနာကို ကိုင်တွယ်ပြီးဖြေရှင်းရန် ပျက်ကွက်ခြင်း ဖြစ်သည်။ ၎င်းတို့သည် တမင်တကာ လုပ်ဆောင်ခြင်း မဟုတ်။ ၎င်းတို့ကို နောက်ထပ် အခွင့်အရေး မပေးသင့်သလော” ဟု ပြောနိုင်သည်။ ဤသို့သော နားဝေတိမ်တောင် ဖြစ်သည့် ခေါင်းဆောင်များအတွက် နောက်ထပ် မည်သည့်အခွင့်အရေးမျှ မပေးသင့်ပေ။ နောက်ထပ်အခွင့်အရေးပေးလျှင် ၎င်းတို့သည် ဘုရားသခင်ရွေးချယ်ထားသောလူများကိုသာ ဆက်လက် ဒုက္ခပေးလိမ့်မည်။ ဤသည်မှာ ၎င်းတို့သည် သမ္မာတရားကို လိုက်စားသူများ မဟုတ်သောကြောင့် ဖြစ်သည်။ ၎င်းတို့သည် အသိစိတ်နှင့် ဆင်ခြင်တုံတရားကင်းမဲ့ပြီး ၎င်းတို့၏ လုပ်ရပ်များသည် စည်းမျဉ်းနှင့် မညီပေ။ ၎င်းတို့သည် ဖယ်ရှားရှင်းလင်းခြင်း ခံရသင့်သော စက်ဆုပ်ဖွယ်ကောင်းသောလူများ ဖြစ်သည်။ ယခင်နှစ်နှစ်က အသင်းတော်အချို့ရှိ ညီအစ်ကိုမောင်နှမအချို့သည် တကယ့်အလုပ်ကို မလုပ်သော ဤသို့သော အယောင်ဆောင်ခေါင်းဆောင်များနှင့် အန္တိခရစ်များကို ဖယ်ရှားရန် ပေါင်းစည်းခဲ့ကာ ၎င်းတို့ကို ဖြုတ်ချပြီး ဖယ်ရှားရှင်းလင်းခဲ့သည်။ ယင်းသည် ကောင်းသောအရာတစ်ခု မဟုတ်လော။ (ဟုတ်ပါသည်။) ဤသို့သော သတင်းကောင်းကို ကြားရခြင်းသည် ငါ့ကိုကျေနပ်စေသည်။ ဤသည်မှာ ဘုရားသခင် ရွေးချယ်ထားသောလူများက အသက်တာတွင် တိုးတက်ကြီးထွားပြီး ဘုရားသခင်အား ယုံကြည်ခြင်းတွင် မှန်သောလမ်းကြောင်းကို ဝင်ရောက်ခြင်း၏ အကောင်းဆုံးသော အထောက်အထားဖြစ်သည်။ ဤသည်မှာ လူတို့သည် ပိုင်းခြားသိမြင်နိုင်စွမ်းနှင့် ဝိညာဉ်ရင့်ကျက်မှုအချို့ကို ရခဲ့ပြီး အယောင်ဆောင်ခေါင်းဆောင်များနှင့် အန္တိခရစ်များ၊ ဆိုးယုတ်သော မကောင်းဆိုးဝါးများ၏ ထိန်းချုပ်ခြင်းကို မခံရတော့ဆိုသည်ကို ပြသည်။ သာမန်အယောင်ဆောင်ခေါင်းဆောင်များနှင့် အန္တိခရစ်များသည် အဆင့်အတန်း၊ သို့မဟုတ် ဩဇာအာဏာ၏ ဘောင်ခတ်ခြင်းကို မခံရတော့သော ဘုရားသခင်ရွေးချယ်ထားသောလူများကို အထင်အမြင်မှားအောင် မလုပ်နိုင်တော့ပေ၊ သို့မဟုတ် မထိန်းချုပ်နိုင်တော့ပေ။ ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များကို ပိုင်းခြားသိမြင်ပြီး ဖော်ထုတ်ရန် သတ္တိရှိကြသည်။ သူတို့ကို မောင်းထုတ်ပြီး ဖြုတ်ချရဲကြသည်။ အမှန်တွင် ခေါင်းဆောင်များနှင့် အမှုဆောင်များဖြစ်စေ၊ ဘုရားသခင် ရွေးချယ်ထားသောသူများကြားရှိ သာမန်လူဖြစ်စေ ၎င်းတို့အားလုံးတွင် ဘုရားရှေ့၌ တူညီသော အဆင့်အတန်းရှိကြပြီး တာဝန်များသာ ကွဲပြားသည်။ ဘုရားအိမ်တော်တွင် အဆင့်အတန်း၌ ကွဲပြားမှုမရှိ။ အလုပ်နှင့် တာဝန်တွင်သာ ကွဲပြားမှုများရှိသည်။ အသင်းတော်အလုပ်ကို အနှောင့်အယှက်လုပ်နေသော အယောင်ဆောင်ခေါင်းဆောင်များ၊ အန္တိခရစ်များနှင့် ရင်ဆိုင်ရသောအခါ ခေါင်းဆောင်များ၊ အမှုဆောင်များနှင့် ဘုရားသခင် ရွေးချယ်ထားသော လူများသည် ၎င်းတို့ကို ဖော်ထုတ်ပြီး တိုင်ကြားသင့်သည်။ ၎င်းတို့ကို ချက်ချင်း ကိုင်တွယ်သင့်သည်။ အသင်းတော်မှ အန္တိခရစ်များကို နှင်ထုတ်သင့်သည်။ ဤတာဝန်သည် အားလုံးအတွက် တူညီပြီး အားလုံး၏ တာဝန်ဖြစ်သည်။

အန္တိခရစ်များသည် ထင်တိုင်းကြဲပြီး အာဏာရှင်ဆန်သည်။ အခြားလူများနှင့် မည်သည့်အခါမျှ မိတ်သဟာယမဖွဲ့ပေ။ အမှုကိစ္စအားလုံးတွင် ဆုံးဖြတ်ပိုင်ခွင့်ရှိမှရမည်ဖြစ်သည်။ ဤပြဿနာများအားလုံးသည် ရှင်းလင်းစွာပင် မမြင်နိုင်သလော။ အခြားလူများနှင့် မိတ်သဟာယဖွဲ့ခြင်းနှင့် စည်းမျဉ်းများရှာဖွေခြင်းသည် လုပ်ရိုးလုပ်စဉ်တစ်ခု သို့မဟုတ် အပေါ်ယံ လုပ်ငန်းစဉ်တစ်ခုမဟုတ်ပေ။ ရည်ရွယ်ချက်မှာ အဘယ်နည်း။ (မိမိတာဝန်များကို စည်းမျဉ်းများနှင့် ထမ်းဆောင်ရန်၊ ထမ်းဆောင်ရာတွင် လမ်းကြောင်းရှိရန် ဖြစ်သည်။) မှန်သည်။ ယင်းသည် စည်းမျဉ်းများရှိနိုင်စွမ်း ရှိပြီး တာဝန်များထမ်းဆောင်ခြင်းတွင် လမ်းကြောင်းတစ်ခုရှိနိုင်စွမ်း ရှိရန် ဖြစ်သည်။ ဘုရားနှုတ်ကပတ်တော်တွင် သမ္မာတရားကို ရှာဖွေခြင်းနှင့် စည်းမျဉ်းများအား နားလည်ခြင်းအားဖြင့်သာ မိမိတာဝန်ကို ထိရောက်စွာ ထမ်းဆောင်နိုင်သည်ဆိုသည်ကို သင်ဦးစွာ နားလည်ရမည်။ သင်သည် ပြဿနာများကို ဖြေရှင်းရန်အတွက် သမ္မာတရားကို မိတ်သဟာယဖွဲ့လျှင် မည်သည့်နည်းလမ်းကို ယူသင့်သနည်း။ မည်သည့်လူများ ပါဝင်ရန် လိုအပ်သနည်း။ သင့်တော်သော ပုဂ္ဂိုလ်များကို ရွေးချယ်သင့်သည်။ သမ္မာတရားကို နားလည်နိုင်သော အစွမ်းအစကောင်းရှိသည့် လူအချို့နှင့် အဓိက မိတ်သဟာယဖွဲ့သင့်သည်။ ဤသည်မှာ ထိရောက်သော ရလဒ်များကို ရရှိစေမည် ဖြစ်သောကြောင့် ဖြစ်သည်။ ယင်းသည် မုချလိုအပ်သည်။ သင်က ဆင်ခြင်တုံတရားကင်းမဲ့သည့် အစွမ်းအစညံ့ဖျင်းသော နားဝေတိမ်တောင် ဖြစ်သည့်လူများကို ရွေးချယ်လျှင် ဆွေးနွေးမှုမည်မျှကမျှ ၎င်းတို့ကို နားလည်စေမည်၊ သို့မဟုတ် သမ္မာတရားဆီသို့ ရောက်ရှိစေမည် မဟုတ်သောကြောင့် သမ္မာတရားများစွာကို မိတ်သဟာယဖွဲ့လျှင်ပင် မည်သည့်ရလဒ်မျှ ရရှိမည်မဟုတ်။ အသင်းတော်တွင် ဖြစ်ပေါ်သော ပြဿနာများက မည်သို့ရှိသည်ဖြစ်စေ ဘုရားသခင် ရွေးချယ်ထားသော လူများသည် အသိပေးခြင်းခံရခွင့် ရှိပြီး အသင်းတော်အလုပ်နှင့် ရှိနေသော ပြဿနာများ၏ အခြေအနေကို သိသင့်သည်။ ခေါင်းဆောင်များနှင့် အမှုဆောင်များသည် ၎င်းတို့၏ အထက်၌ရှိသူများကို လှည့်ဖြားပြီး ၎င်းတို့အောက်၌ ရှိသူများအပေါ် အမှန်တရားကို ဖုံးကွယ်ကာ အခြားလူများကို ဝေခွဲမရဖြစ်စေရန် ရည်ရွယ်သည့် နည်းလမ်းများကို အသုံးချလျှင် ဘုရားသခင်ရွေးချယ်ထားသောလူများသည် ၎င်းတို့ကို ဖော်ထုတ်ပြီး တိုင်ကြားခွင့်ရှိသည်၊ သို့မဟုတ် အခြေအနေကို အထက်လူကြီးများထံသို့ တင်ပြခွင့်ရှိသည်။ ဤသည်မှာ ဘုရားသခင် ရွေးချယ်ထားသောလူတို့၏ တာဝန်နှင့် ဝတ္တရားလည်းဖြစ်သည်။ အယောင်ဆောင်ခေါင်းဆောင်အချို့သည် ထင်တိုင်းကြဲစွာ၊ အာဏာရှင်ဆန်စွာ ပြုမူလုပ်ဆောင်ပြီး အသင်းတော်တွင် ဘုရားသခင်ရွေးချယ်သောလူတို့ကို ထိန်းချုပ်သည်။ ဤသည်မှာ ဘုရားသခင်ကို အတိုက်အခံလုပ်ပြီး ဆန့်ကျင်နေခြင်းဖြစ်သည်။ ဤသည်မှာ အန္တိခရစ်များ၏ အပြောင်းအလဲမရှိသော လက်တွေ့လုပ်ဆောင်မှုဖြစ်သည်။ ဘုရားသခင် ရွေးချယ်ထားသောလူများက ဤအရာကို ဖော်ထုတ်ပြီး တိုင်ကြားခြင်းမရှိလျှင်၊ အသင်းတော်အလုပ်က နှောင့်နှေးလျှင် သို့မဟုတ် တန့်သွားလျှင် တာဝန်ခံရသည်မှာ ခေါင်းဆောင်များနှင့် အမှုဆောင်များသာ မဟုတ်ဘဲ ဘုရားသခင် ရွေးချယ်ထားသောလူများလည်း ဖြစ်သည်။ အဘယ်ကြောင့်ဆိုသော် အယောင်ဆောင်ခေါင်းဆောင်များနှင့် အန္တိခရစ်များက အသင်းတော်၌ အာဏာစွဲကိုင်သောအခါတွင် ဒုက္ခခံရပြီး ကယ်တင်ခြင်းရရှိရန် မိမိတို့၏ အခွင့်အရေးကို ဖျက်ဆီးနိုင်ချေရှိသည်မှာ ဘုရားသခင် ရွေးချယ်ထားသောလူများ ဖြစ်သောကြောင့်တည်း။ ထို့ကြောင့် ဘုရားသခင်ရွေးချယ်ထားသောလူများသည် အယောင်ဆောင် ခေါင်းဆောင်များနှင့် အန္တိခရစ်များကို တိုင်ကြားပြီး ဖော်ထုတ်ရန် အခွင့်နှင့် တာဝန်ရှိသည်။ ဤသည်မှာ အသင်းတော်အလုပ်နှင့် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုအတွက် အကျိုးအမြတ်ရှိသည်။ ခေါင်းဆောင်နှင့် အမှုဆောင်အချို့က “ကျွန်ုပ်သည် ထင်တိုင်းကြဲပြီး အာဏာရှင်ဆန်သည်ဟု သင်တို့အားလုံးပြောကြသည်။ မှန်သလော။ ဤတစ်ကြိမ်တွင် ကျွန်ုပ်သည် ဤသို့ဖြစ်မည်မဟုတ်။ လူတိုင်းကို သူတို့၏ ထင်မြင်ချက်များအား ဖော်ပြခွင့်ပြုမည်။ တစ်ရက်ဖြစ်စေ၊ နှစ်ရက်ဖြစ်စေ ယင်းတို့ကို ဝေမျှရန် သင့်အတွက် မည်မျှကြာပါစေ ကျွန်ုပ်စောင့်မည်” ဟု ဆိုသည်။ တစ်ခါတစ်ရံတွင် အချို့သော အထူးပြဿနာများကို ရင်ဆိုင်ရသောအခါ အငြင်းပွားမှုများက ဖြေရှင်းချက်မရှိဘဲ ရက်နှင့်ချီပြီး ဆက်ဖြစ်နေပြီး ၎င်းတို့သည် ဆက်လက်၍သာ စောင့်နေသည်။ ၎င်းတို့သည် အလုပ်ကို ရှေ့မဆက်မီတွင် လူတိုင်းက သဘောတူညီချက်တစ်ခုရသည်အထိ စောင့်သည်။ ဤသို့အားဖြင့် အလုပ်မည်မျှ နှောင့်နှေးသွားသနည်း။ အမှုကိစ္စများကို လွန်စွာ နှောင့်နှေးစေသည်။ ဤသည်မှာ သိသာထင်ရှားစွာပင် တာဝန်မခံယူခြင်း၏ သရုပ်သကန်တစ်ခုဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးသည် ဆုံးဖြတ်ချက်များမချမှတ်နိုင်လျှင် အသင်းတော်အလုပ်ကို အဘယ်သို့ ထိရောက်စွာ စီမံနိုင်မည်နည်း။ အသင်းတော်အလုပ်တွင် ခေါင်းဆောင်များနှင့် အမှုဆောင်များက ဆုံးဖြတ်ချက်များချရန် အခွင့်အာဏာရှိစဉ်တွင် ညီအစ်ကိုမောင်နှမများက အသိပေးခြင်းခံရခွင့်ရှိသည်။ သို့ရာတွင် နောက်ဆုံး၌ ဆုံးဖြတ်ချက်များ ချမှတ်ရမည်မှာ ခေါင်းဆောင်များနှင့် အမှုဆောင်များဖြစ်သည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးက ဆုံးဖြတ်ချက်များ မချမှတ်နိုင်လျှင် သူ၏ အစွမ်းအစသည် ညံ့ဖျင်းလွန်းသည်။ ပြီးလျှင် သူသည် ခေါင်းဆောင်နေရာများအတွက် မသင့်တော်ပေ။ ၎င်းတို့သည် ခေါင်းဆောင်များ ဖြစ်လျှင်ပင် တကယ့်အလုပ်ကို မလုပ်နိုင်ပေ၊ သို့မဟုတ် ၎င်းတို့တာဝန်များကို စံနှုန်းပြည့်မီအောင် မထမ်းဆောင်နိုင်ပေ။ ခေါင်းဆောင်နှင့် အမှုဆောင်အချို့သည် အချိန်ကြာမြင့်စွာအထိ ပြဿနာတစ်ခုတည်းကို ငြင်းခုံနေပြီး ဆုံးဖြတ်ချက် မချနိုင်ပေ။ နောက်ဆုံးတွင် ပို၍ဗိုလ်ကျစိုးမိုးသည်ဟု ၎င်းတို့မြင်သည့် မည်သူမဆိုကို ၎င်းတို့ လက်ခံကြတော့သည်။ ဤနည်းလမ်းသည် စည်းမျဉ်းနှင့် ညီသလော။ (မညီပါ။) ၎င်းတို့သည် မည်သည့်ခေါင်းဆောင်မျိုး ဖြစ်သနည်း။ ၎င်းတို့သည် နားဝေတိမ်တောင်ဖြစ်သော လူများသာ ဖြစ်၏။ သင်က “အန္တိခရစ်များသည် ထင်တိုင်းကြဲပြီး အာဏာရှင်ဆန်သည်။ ကျွန်ုပ်သည် အန္တိခရစ်ဖြစ်လာမည်ကို ကြောက်သည်။ အန္တိခရစ်၏လမ်းကြောင်းကို မလျှောက်လိုပါ။ လူတိုင်းကို ၎င်းတို့၏ ထင်မြင်ချက်များအား ထုတ်ပြောသည်ကို ကျွန်ုပ်စောင့်မည်။ ထို့နောက်တွင် ကျွန်ုပ်သည် ဆုံးဖြတ်ချက်အတွက် အလယ်အလတ်နည်းလမ်းကို ကောက်ချက်ချပြီး အနှစ်ချုပ်မည်” ဟု ဆိုလျှင် ယင်းသည် လက်ခံနိုင်ဖွယ်ဖြစ်သလော။ (မဖြစ်ပါ။) အဘယ်ကြောင့် မဖြစ်သနည်း။ ရလဒ်က သမ္မာတရားစည်းမျဉ်းများနှင့် မညီလျှင် သင်က ဤပုံစံဖြင့် ရှေ့ဆက်လျှင်ပင် ထိရောက်နိုင်သလော။ ဘုရားသခင်ကို ကျေနပ်စေမည်လော။ ယင်းသည် ထိရောက်မှုမရှိဘဲ ဘုရားသခင်ကို မကျေနပ်စေလျှင် ပြဿနာက ကြီးလေးသည်။ သမ္မာတရားစည်းမျဉ်းများအတိုင်း မလုပ်ဆောင်ခြင်း၊ သင့်တာဝန်ကို ထမ်းဆောင်ရာတွင် တာဝန်မသိတတ်ခြင်း၊ ဝတ်ကျေတမ်းကျေဆန်ခြင်း၊ အမှုအရာများကို စာတန်၏ အတွေးအခေါ်အတိုင်း လုပ်ဆောင်ခြင်းတို့သည် ဘုရားသခင်အပေါ် သစ္စာမစောင့်သိခြင်း ဖြစ်သည်။ ဘုရားသခင်ကို လှည့်ဖြားနေခြင်း ဖြစ်သည်။ အန္တိခရစ်အဖြစ် သံသယဝင်ခံရခြင်း၊ သို့မဟုတ် အကဲဖြတ်ခံရခြင်းကို ရှောင်ရန်အတွက် သင်သည် သင် ကောင်းမွန်စွာ ဖြည့်ဆည်းသင့်သည့် တာဝန်များကို ခေါင်းရှောင်ပြီး စာတန်၏ အတွေးအခေါ်နှင့်ဆိုင်သော “အလျှော့ပေးသည့်” နည်းကို ခံယူသည်။ ရလဒ်အနေဖြင့် သင်သည် ဘုရားသခင်ရွေးချယ်ထားသောလူများကို ထိခိုက်နစ်နာစေပြီး အသင်းတော်၏အလုပ်ကို ထိခိုက်သည်။ ဤသည်မှာ စည်းမျဉ်းနှင့်မညီခြင်း မဟုတ်လော။ ဤသည်မှာ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းခြင်း မဟုတ်သလော။ ခေါင်းဆောင် သို့မဟုတ် အမှုဆောင်တစ်ယောက်အနေဖြင့် သင်သည် စည်းမျဉ်းများနှင့် ပြောဆိုပြီး လုပ်ဆောင်ရမည်။ သင့်တာဝန်များကို ရလဒ်များနှင့် ထိရောက်မှုဖြင့် ကောင်းမွန်စွာ ဖြည့်ဆည်းရမည်။ ဘုရားအိမ်တော်၏ အလုပ်ကို အကျိုးဖြစ်စေပြီး သမ္မာတရားစည်းမျဉ်းများနှင့် ကိုက်ညီသည့် မည်သည့်နည်းလမ်းနှင့်မဆို သင် ပြုမူလုပ်ဆောင်သင့်သည်။ ဥပမာ စိတ်ထဲတွင် လက်တွေ့ကျသော ရလဒ်တစ်ခုထားရှိကာ အသင်းတော်အတွက် ပစ္စည်းများကို ဝယ်ယူရမည်။ ပစ္စည်းများသည် သင့်တင့်သောဈေးနှုန်းရှိပြီး လက်တွေ့အသုံးဝင်သင့်သည်။ သင်သည် စည်းမျဉ်းများမရှိဘဲ ပိုက်ဆံကို မဆင်မခြင်သုံးစွဲလျှင် ဘုရားအိမ်တော်၏ အကျိုးစီးပွားများ၌၊ ဘုရားသခင်၏ လှူဖွယ်ပစ္စည်းများ၌ ဆုံးရှုံးမှုဖြစ်စေနိုင်သည်။ ဤသို့သောအခြေအနေကို သင်တို့ အဘယ်သို့ ကိုင်တွယ်မည်နည်း။ (အထက်မှ လမ်းပြမှုကို ရှာဖွေမည်။) အထက်မှ လမ်းပြမှုကို ရှာဖွေခြင်းသည် တစ်နည်းဖြစ်သည်။ ထို့အပြင် မပျင်းရိနှင့်။ နှံ့စပ်စွာ သုတေသနလုပ်လော့။ ကျယ်ပြန့်စွာ စုံစမ်းမေးမြန်းလော့။ ပို၍ လိုက်လံမေးမြန်းလော့။ အသေးစိတ်အချက်များကို နားလည်လော့။ ပြီးလျှင် လုံလောက်စွာ ပြင်ဆင်လော့။ ဤသို့ဆိုလျှင် အတော်အတန် သင့်တော်သော ဖြေရှင်းချက်ကို ရှာတွေ့နိုင်သည်။ သင်သည် ဤအခြေခံအလုပ်ကို မလုပ်ဆောင်ဘဲ အသေးစိတ်အချက်များကို နားလည်ခြင်းမရှိဘဲ ပေါ့ဆစွာ လုပ်ဆောင်ပြီး ရလဒ်အဖြစ် ပိုက်ဆံများစွာကို ဖြုန်းတီးလျှင် ယင်းကို မည်သို့ခေါ်သနည်း။ ဝတ်ကျေတမ်းကျေဆန်ခြင်းဟု ခေါ်သည်။ လူအချို့သည် ၎င်းတို့တာဝန်ကို ဤသို့ထမ်းဆောင်ပြီး ၎င်းတို့လုပ်ဆောင်သည့်အရာတွင် ပွင့်လင်းမြင်သာမှုမရှိ။ ၎င်းတို့တင်ပြသင့်သည့်အရာ၏ တစ်ဝက်ကိုသာ တင်ပြသည်။ အပြည့်အဝ ပွင့်လင်းမြင်သာမှုရှိခြင်းက ၎င်းတို့ကိုယ်တိုင်အပေါ်သို့ ပြဿနာကို သယ်ဆောင်လာမည်ဖြစ်ပြီး နောက်ထပ်သုတေသနနှင့် တိုးတက်မှုများကို ၎င်းတို့ ဆောင်ရွက်ဖို့ လိုအပ်လိမ့်မည်ဟု ခံစားရသောကြောင့် ကျန်သည့်အရာများကို ဖုံးကွယ်ထားသည်။ ထို့ကြောင့် ၎င်းတို့သည် အခြားလူများအပေါ် တကယ့်အခြေအနေနှင့် အသေးစိတ်အချက်များကို ဖုံးကွယ်ထားလိုက်ပြီး အလုပ်ကို အလျင်အမြန်ပြီးမြောက်အောင်ပြုလုပ်ကာ ထို့နောက်တွင် ဘုရားအိမ်တော်အား ငွေပေးရန် တောင်းဆိုသည်။ သို့သော် စစ်ဆေးကြည့်သည့်အခါတွင် အလုပ်က စံမမီဘဲ ပြန်လည်လုပ်ဆောင်ရန် လိုအပ်သည်။ ပို၍များသော ပိုက်ဆံများပင် ဖြုန်းတီးခဲ့သည်။ ဤသည်မှာ ဘုရားအိမ်တော်ကို ထိခိုက်နေခြင်း မဟုတ်လော။ ဤသည်မှာ ယုဒတစ်ဦး၏ အပြုအမူမဟုတ်လော။ (ဟုတ်သည်။) ယုဒတစ်ဦး၏ အပြုအမူတွင် အတိအကျအားဖြင့် ဘုရားအိမ်တော်၏ အကျိုးစီးပွားများအပေါ် သစ္စာဖောက်ခြင်း ပါဝင်သည်။ ဤသို့သောသူသည် အခြေအနေများနှင့် ရင်ဆိုင်ရသည့်အခါ အသင်းတော်ပြင်ပ၌ရှိသူများဘက်တွင် နေပြီး သူ၏ ကိုယ်ပိုင်ဇာတိပကတိကိုသာ ထည့်စဉ်းစားကာ ဘုရားအိမ်တော်၏ အကျိုးစီးပွားများကို လုံးဝ မစဉ်းစားပေ။ ၎င်းတို့သည် ဘုရားသခင်အပေါ် သစ္စာစောင့်သိမှုတစ်ခုခုရှိသလော။ (မရှိပါ။) သစ္စာစောင့်သိမှု အနည်းငယ်မျှပင်မရှိ။ ၎င်းတို့သည် ဘုရားအိမ်တော်၏ အကျိုးစီးပွားများကို သစ္စာဖောက်ခြင်းနှင့် အသင်းတော်အလုပ်ကို ထိခိုက်ခြင်းတွင် ပျော်ရွှင်မှုရှိသည်။ ဤသည်မှာ ယုဒတစ်ဦး၏ အပြုအမူဖြစ်သည်။ အခြားအခြေအနေတစ်ခုလည်း ရှိသည်။ အချို့တာဝန်များတွင် လူတိုင်းနှင့် မရင်းနှီးကောင်း မရင်းနှီးနိုင်သည့် အခြားသောနယ်ပယ်များမှ အထူးပြုအသိပညာ သို့မဟုတ် ကျွမ်းကျင်မှုပါဝင်သည်။ ဤသို့သော ဖြစ်ရပ်များတွင် သင်သည် ပြဿနာကို ရှောင်မထွက်ရပေ။ သတင်းအချက်အလက် ပေါများကြွယ်ဝသော ဤခေတ်တွင် မပျင်းရိသင့်ဘဲ သက်ဆိုင်မှုရှိသော အချက်အလက်နှင့် သတင်းတို့ကို တက်ကြွစွာ ရှာဖွေသင့်သည်။ အခြေခံအကျဆုံး သတင်းအချက်အလက်ကို ရယူခြင်းဖြင့် စတင်ပြီး သင်သည် အလုပ်အကိုင်၊ သို့မဟုတ် နယ်ပယ်အပေါ် အခြေခံနားလည်မှုကို ရရှိသည်။ ထို့နောက်တွင် အချက်အလက်ဖြစ်စေ၊ အမျိုးမျိုးသော အတတ်ပညာဆိုင်ရာ ဝေါဟာရများဖြစ်စေ ထိုနယ်ပယ်၏ အတိုင်းအတာအတွင်းရှိသည့် ပို၍များသော ကဏ္ဍများအကြောင်းကို တရွေ့ရွေ့သင်ယူပြီး ယင်းနှင့် အခြေခံအားဖြင့် သင့်ကိုယ်သင် ရင်းနှီးအောင်ပြုလုပ်သည်။ ဤအဆင့်ကို ရောက်ပြီးနောက် သင်၏တာဝန်များကို လုံလောက်စွာဖြင့်၊ သစ္စာစောင့်သိစွာဖြင့် ကောင်းမွန်စွာ စံနှုန်းပြည့်မီအောင် ဖြည့်ဆည်းခြင်းအတွက် ပို၍ အကျိုးရှိသည်မဟုတ်လော။ (ရှိပါသည်။) ဤသို့ဆိုလျှင် သင့်တာဝန်ကို ထမ်းဆောင်သောအခါတွင် ဤကြိုတင်ပြင်ဆင်သောအလုပ်အားလုံး၏ ရည်ရွယ်ချက်မှာ အဘယ်နည်း။ သုတေသနပြုလုပ်ခြင်း၊ အသေးစိတ်အချက်များကို နားလည်ခြင်း၊ ထို့နောက်တွင် မိတ်သဟာယနှင့် အရေးကြီးသည့် သုံးသပ်ဆန်းစစ်မှုမှတစ်ဆင့် ဖြစ်နိုင်သော ဖြေရှင်းချက်များကို ရှာဖွေခြင်းတို့အားလုံးသည် သင့်တာဝန်ကို ကောင်းမွန်စွာ စံနှုန်းပြည့်မီအောင် ဖြည့်ဆည်းခြင်းအတွက် ပြင်ဆင်ခြင်း၏ အစိတ်အပိုင်းဖြစ်သည်။ ဤပြင်ဆင်ချက်များအားကောင်းစွာပြုလုပ်ခြင်းသည် မိမိတာဝန်ကို ထမ်းဆောင်ခြင်းတွင် သစ္စာစောင့်သိမှုကို ထင်ရှားစေသည်။ ဝတ်ကျေတမ်းကျေဆန်သောသူများကိုလည်း ထုတ်ဖော်သည်။ မယုံကြည်သူများနှင့် မိမိတာဝန်ကို ထမ်းဆောင်သောအခါ ဘုရားသခင်အတွက် မိမိကိုယ်ကို စစ်မှန်စွာ အသုံးမခံသောသူတို့၏ သဘောထားမှာ အဘယ်နည်း။ ၎င်းတို့သည် လုံးလုံး ဝတ်ကျေတမ်းကျေလုပ်ဆောင်သည်။ အသင်းတော်အတွက် မည်သည့်အရာကို ၎င်းတို့ ဝယ်ယူပါစေ ၎င်းတို့သည် အထက်မှ လမ်းညွှန်မှုကို မရှာဖွေဘဲ ပိုက်ဆံကို စိတ်ကူးပေါက်သလို မဆင်မခြင်သုံးစွဲကာ အရာရာတိုင်းကို နားလည်သည်ဟု ထင်ကြသည်။ ရလဒ်အနေဖြင့် ၎င်းတို့သည် ဘုရားအိမ်တော်၏ ငွေကို ဖြုန်းတီးသည်။ ၎င်းတို့သည် ဖြုန်းတီးသူများ၊ ဘေးဒုက္ခ၏ ရှေ့ပြေးနိမိတ်များဖြစ်သည်မဟုတ်လော။ ၎င်းတို့သည် ဘုရားသခင်၏ လှူဖွယ်ပစ္စည်းများတွင် ဆုံးရှုံးမှုများဖြစ်စေပြီး ၎င်းတို့သည် မကောင်းမှုပြုလုပ်နေပြီး ဘုရားသခင်အား အတိုက်အခံ လုပ်နေသည်ကိုပင် သဘောမပေါက်ပေ။ ၎င်းတို့၏ စိတ်နှလုံးသည် နောင်တလုံးဝ မရှိ။ ဘုရားသခင်ရွေးချယ်ထားသောလူများက ၎င်းတို့ကို ဖော်ထုတ်ပြီး ပိုင်းခြားသိမြင်သောအခါမှသာ၊ ပြီးလျှင် ၎င်းတို့သည် ရှင်းလင်းပစ်ပြီး နှင်ထုတ်ခြင်းခံရရန်အတွက် မဲပေးခြင်း ခံရသည့်အခါမှသာ အနည်းငယ်သတိမူမိပြီး စတင်နောင်တရသည်။ ၎င်းတို့၏ လုပ်ရပ်များသည် ဤသို့ ပြင်းထန်သော အကျိုးဆက်များ ရှိလိမ့်မည်ဟု သတိမထားမိခဲ့ပေ။ အမှန်ပင် ၎င်းတို့သည် ၎င်းတို့၏ ကိုယ်ပိုင်အုတ်ဂူကို မမြင်ရမချင်း မျက်ရည်ကျမည်မဟုတ်။ ဤသို့သောလူတို့သည် အများအားဖြင့် ကျပ်မပြည့်သည့် ငတုံးများဖြစ်ကြသည်။ သို့တိုင်အောင် ၎င်းတို့သည် ခေါင်းဆောင်များ၊ အမှုဆောင်များဖြစ်ရန် ဆန္ဒပြင်းပြပြီး ဘုရားအိမ်တော်အတွက် လုပ်ငန်းဆောင်တာများကို ထမ်းဆောင်ကြသည်။ ၎င်းတို့သည် နှုတ်ခမ်းနီဆိုးသော ဝက်များကဲ့သို့ လုံးလုံး အရှက်မဲ့သည်။ ဤလူတို့သည် မယုံကြည်သူများဖြစ်သည်။ ၎င်းတို့သည် ယုံကြည်ခဲ့သည်မှာ နှစ်မည်မျှရှိသည်ဖြစ်စေ မည်သည့်သမ္မာတရားကိုမျှ နားမလည်ပေ။ သို့တိုင်အောင် ၎င်းတို့သည် ဘုရားအိမ်တော်တွင် အစဉ်သဖြင့် ခေါင်းဆောင်များ၊ အမှုဆောင်များဖြစ်လိုဆဲဖြစ်ပြီး အစဉ်သဖြင့်အာဏာစွဲကိုင်ကာ ဆုံးဖြတ်ပိုင်ခွင့်ရှိလိုသည်။ ၎င်းတို့သည် မျက်နှာပြောင်တိုက်၍ အရှက်မရှိခြင်းမဟုတ်လော။ ဤသို့သောသူများကို အဘယ်ကြောင့် မယုံကြည်သူများဟု သတ်မှတ်သနည်း။ အဘယ်ကြောင့်ဆိုသော် ဘုရားသခင်အား နှစ်များစွာယုံကြည်ခဲ့ပြီး တရားဒေသနာများစွာကို ကြားခဲ့သော်လည်း မည်သည့်သမ္မာတရားများကိုမျှ နားမလည်သကဲ့သို့ မည်သည့်သမ္မာတရားကိုမျှ လက်တွေ့မလုပ်ဆောင်နိုင်သောကြောင့် ဖြစ်သည်။ ဤအတွက်ကြောင့် ၎င်းတို့သည် မယုံကြည်သူများ ဖြစ်ခြင်းဖြစ်သည်။ သင်တို့ထဲမှ တစ်ဦးတလေက ဤအပြုအမူများကို ပြသသလော။ ပြသသောသူများ၊ လက်ထောင်ကြလော့။ သင်တို့အားလုံး ဖြစ်သလော။ ဤသို့ဆိုလျှင် သင်တို့အားလုံးသည် မယုံကြည်သူများဖြစ်သည်။ ယင်းသည် ကြီးလေးသော ပြဿနာတစ်ခုဖြစ်သည်။ ဘုရားသခင်ကို စစ်မှန်စွာ ယုံကြည်သူတို့သည် တရားဒေသနာများကို ဆက်တိုက်နားထောင်လျှင် သမ္မာတရားအချို့ကို နားလည်ပြီး တိုးတက်မှုအချို့ ရှိလိမ့်မည်။ ၎င်းတို့၏ စကားနှင့် လုပ်ရပ်များတွင် ပို၍ ယုံကြည်စိတ်ချရခြင်း ရှိလာမည်။ တစ်စုံတစ်ယောက်သည် မည်သည့်တိုးတက်မှုမျှမရှိဘဲ တရားဒေသနာများကို နှစ်ချီ၍ နားထောင်လျှင် သူသည် မပြတ်မသားသူ၊ လူ့တိရစ္ဆာန်၊ မယုံကြည်သူတစ်ဦးဖြစ်သည်။ လူအချို့သည် ဘုရားသခင်ကို ယုံကြည်သည့် သုံးနှစ်မှ ငါးနှစ်အတွင်းတွင် အတော်များများနားလည်ပြီး ၎င်းတို့၏ စကားနှင့် လုပ်ရပ်များတွင် သမ္မာတရားကို ရှာဖွေနိုင်သည်။ ၎င်းတို့၏တာဝန်ထမ်းဆောင်ခြင်းတွင် အပြစ်အနာအဆာများကို ၎င်းတို့ သတိပြုမိလျှင်၊ သို့မဟုတ် ဘုရားအိမ်တော်အပေါ် ဆုံးရှုံးမှုတစ်ခုခုဖြစ်စေလျှင် ၎င်းတို့သည် စိတ်သောကရောက်ကြသည်။ မိမိတို့ကိုယ်ကို အပြစ်တင်ကြပြီး မိမိတို့ကိုယ်ကို မုန်းတီးကြသည်။ ၎င်းတို့၏ ခဏတာဖြစ်သော အမှားများ၊ သစ္စာစောင့်သိမှု ကင်းမဲ့ခြင်း၊ ပျင်းရိခြင်း၊ သို့မဟုတ် ဇာတိပကတိ ကိုယ်စိတ်ချမ်းသာမှုတွင် မွေ့လျော်ခြင်းတို့သည် ဤသို့သော သိသာသည့် အမှားများဖြစ်စေပြီး ဤသို့ ကြီးမားသောဆုံးရှုံးမှုများဖြစ်စေသည်ဟု ခံစားရသည်။ ပြီးလျှင် ဤအတွက် မိမိတို့ကိုယ်ကို မုန်းတီးကြသည်။ နောင်တကြီးစွာရသော စိတ်နှလုံးရှိသူတို့သည် လူ့သဘာဝအချို့ရှိပြီး ကယ်တင်ခြင်းရရှိသည့် အဆင့်သို့ ရောက်ရှိနိုင်သည်။ တစ်စုံတစ်ယောက်သည် တရားဒေသနာများကို နှစ်များစွာ နားထောင်ပြီးနောက်တွင် မည်သည့်သမ္မာတရားကိုမျှ နားမလည်လျှင်၊ မိမိတာဝန်ကို ထမ်းဆောင်ရာတွင် အမှားများကို ဆက်လက်ပြုလုပ်လျှင်၊ ဘုရားအိမ်တော်အတွက် အစဉ်သဖြင့် ပြဿနာဖန်တီးပြီး အသင်းတော်အလုပ်အပေါ် ဆုံးရှုံးမှုများဖြစ်စေလျှင်၊ နောင်တရသော စိတ်နှလုံးပင် ကင်းမဲ့လျှင် ဤသို့သောသူသည် လူ့သဘာဝလုံးဝမရှိပေ။ သူသည် ဝက်များနှင့် ခွေးများထက်ပိုဆိုးသည်။ သူသည် သူ၏တာဝန်ကို သင့်လျော်စွာထမ်းဆောင်နိုင်သေးသလော။ သူသည် တာဝန်ထမ်းဆောင်လျှင်ပင် ဝတ်ကျေတမ်းကျေဆန်သည်။ ပြီးလျှင် ဘုရားသခင်၏ အသိအမှတ်ပြုမှုကို ရရှိမည်မဟုတ်။

လူအချို့သည် စကားပြောသောအခါတွင် ဘုရားအိမ်တော်ကို “ကျွန်ုပ်တို့၏ မိသားစု” ဟူ၍ အစဉ် ညွှန်းဆိုပြီး စကားစမြည်ပြောရာတွင် “ကျွန်ုပ်တို့၏ မိသားစု” ဟူသည်ကို ဆက်တိုက် ထုတ်ပြောသည်။ ယင်းကို ၎င်းတို့ ပြောပုံမှာချိုမြိန်လိုက်လေခြင်း။ ၎င်းတို့ပြောနေသည့် ဤ “ကျွန်ုပ်တို့၏ မိသားစု” ဆိုသည်မှာ အဘယ်နည်း။ ဘုရားအိမ်တော်၊ ဘုရားသခင်၏ မိသားစုနှင့် အသင်းတော်သာရှိသည်။ “ကျွန်ုပ်တို့၏ မိသားစု” ဟု အစဉ်ပြောသည်မှာ သင့်လျော်သလော။ ငါ့အနေဖြင့် သင့်လျော်သည်ဟု မခံစားရပေ။ “ကျွန်ုပ်တို့၏ မိသားစု” ဟူသည့် ဝေါဟာရကို အသုံးပြုနိုင်သည်။ သို့သော် ပြောသွားသည့်စကားက လက်တွေ့ကျမှုနှင့် ကိုက်ညီမှသာ သင့်လျော်သည်။ သင်တို့သည် သမ္မာတရားကို လိုက်စားသောသူများ မဟုတ်ဘဲ မိမိတို့၏ တာဝန်များကို မကြာခဏ ဝတ်ကျေတမ်းကျေ ထမ်းဆောင်ကာ အသင်းတော်၏ အလုပ်ကို လုံးဝ မထိန်းသိမ်းစောင့်ရှောက်သည့်အပြင် အလေးအနက်လည်း လုံးဝမထားသည့်တိုင် ‘ငါတို့မိသားစု’ ဟုသာ အစဉ် ပြောဆိုနေမည်ဆိုလျှင် ထိုသို့ပြုမူခြင်းသည် မသင့်တော်ပေ။ ယင်းတွင် မုသားဖြစ်ပြီး အယောင်ဆောင်သည့် အရိပ်အမြွက်ပါရှိကာ ရွံရှာမှုနှင့် မနှစ်မြို့မှုတို့ကို ဖြစ်စေသည်။ သို့ရာတွင် သင်သည် အမှန်တကယ်ပင် သမ္မာတရားလက်တွေ့ကျမှုကို ပိုင်ဆိုင်ပြီး အသင်းတော်အလုပ်ကို ထိန်းသိမ်းသူတစ်ဦးဖြစ်လျှင် ဘုရားအိမ်တော်ကို “ကျွန်ုပ်တို့၏ မိသားစု” ဟု ညွှန်းဆိုခြင်းသည် လက်ခံနိုင်ဖွယ်ဖြစ်သည်။ ယင်းသည် မုသားမပါဘဲ အခြားလူများအတွက် စစ်မှန်သည့်ပုံစံရှိသည်။ ပြီးလျှင် ၎င်းတို့သည် သင့်အား ညီအစ်ကိုမောင်နှမတစ်ဦးအဖြစ် မြင်ကာ နှစ်သက်ပြီး လေးစားလိမ့်မည်။ သင့်စိတ်နှလုံးတွင် သမ္မာတရားကို မချစ်သကဲ့သို့ သမ္မာတရားကို လက်မခံဘဲ သင့်တာဝန်များကို ထမ်းဆောင်ရာ၌ တာဝန်မသိတတ်လျှင် ဘုရားအိမ်တော်ကို “ကျွန်ုပ်တို့၏ မိသားစု” အဖြစ် မညွှန်းဆိုနှင့်။ ဘုရားသခင် ရွေးချယ်ထားသောလူများက သင်သည် ဘုရားအိမ်တော်၏ တစ်စိတ်တစ်ပိုင်းဖြစ်သည်ဟု ခံစားရစေရန်အတွက် သမ္မာတရားကို သင် အလွန်လေးနက်စွာ လိုက်စားသင့်သည်၊ သင့်တာဝန်များကို ကောင်းစွာ ဖြည့်ဆည်းသင့်သည်၊ အသင်းတော်အလုပ်ကို ထိန်းသိမ်းနိုင်သင့်သည်။ ဤသို့ဆိုလျှင် သင်က “ကျွန်ုပ်တို့၏ မိသားစု” ဟု ဆိုသောအခါတွင် အခြားလူများအား စက်ဆုပ်ရွံရှာသည့် ခံစားချက်လုံးဝ မရှိဘဲ ရင်းနှီးသည့် ခံစားချက်ကို ပေးသည်။ အဘယ်ကြောင့်ဆိုသော် သင့်စိတ်နှလုံးတွင် ဘုရားအိမ်တော်ကို သင်၏ ကိုယ်ပိုင်အိမ်အဖြစ် အမှန်တကယ် သတ်မှတ်သောကြောင့် ဖြစ်သည်။ ပြီးလျှင် သင့်တာဝန်များကို ထမ်းဆောင်ရာတွင် သင်သည် အမှန်ပင် တာဝန်သိတတ်ပြီး အသင်းတော်အလုပ်ကို ထိန်းသိမ်းသောကြောင့် ဖြစ်သည်။ “ကျွန်ုပ်တို့၏ မိသားစု” ဟု သင်ပြောသောအခါတွင် မှားယွင်းသည့် အရိပ်အယောင်တစ်ခုမျှမရှိဘဲ အပြည့်အဝ ထိုက်တန်သည့် ပုံစံရှိသည်။ အသင်းတော်အလုပ်အပေါ် တာဝန်သိတတ်မှု မပြလျှင်၊ မိမိတွင်ရှိသော မည်သည့်တာဝန်ကိုမဆို ဝတ်ကျေတမ်းကျေဆန်စွာ ထမ်းဆောင်လျှင်၊ မြေပေါ်မှ ပစ္စည်းများကို ကောက်ယူရန်၊ ညစ်ပေသောအခန်းကို သန့်ရှင်းရန်၊ သို့မဟုတ် ဆောင်းရာသီတွင် နှင်းများကို ဖယ်ရှားရန်၊ သို့မဟုတ် ခြံဝင်းကို ရှင်းရန် ဒုက္ခမခံဘဲ၊ ဘုရားအိမ်တော်သားတစ်ဦး၏ ပုံစံမရှိဘဲ အပြင်လူဖြစ်သည့်ပုံစံရှိလျှင် ဤသို့သောသူသည် ဘုရားအိမ်တော်အား “ကျွန်ုပ်တို့၏ မိသားစု” ဟု ခေါ်ဆိုရန် အရည်အချင်းပြည့်မီသလော။ ၎င်းတို့သည် အစေခံသူများ၊ ယာယီအမှုဆောင်များမျှသာဖြစ်ကာ အသက်မရှိသော၊ ဘုရားအိမ်တော်နှင့် လုံးဝ မသက်ဆိုင်သော လူများသည် စာတန်နှင့် သက်ဆိုင်သည်။ ၎င်းတို့သည် မကြာခဏ အရှက်မရှိစွာဖြင့် ဘုရားအိမ်တော်ကို “ကျွန်ုပ်တို့၏ မိသားစု” အဖြစ် ညွှန်းဆိုဆဲဖြစ်ပြီး ၎င်းတို့၏ ပါးစပ်ဟသည့်အခါတိုင်းတွင် ထိုစကားကို ပြောသည်။ အလွန် ရင်းနှီးစွာဖြင့် ပြောပြီး ညီအစ်ကိုမောင်နှမများကို အလွန်နွေးထွေးစွာ ဆက်ဆံသည်။ သို့သော် တကယ့် မည်သည့်လုပ်ငန်းဆောင်တာကိုမျှ မကိုင်တွယ်ပေ။ လုပ်ငန်းဆောင်တာများကို အမှန်ပင် တာဝန်ယူလုပ်ဆောင်သောအခါ၌ အမှားများပြုလုပ်ကြပြီး ဘုရားအိမ်တော်ကို ထိခိုက်နစ်နာစေသည်။ ၎င်းတို့သည် ကြောင်သူတော်များပင် မဟုတ်သလော။ ဤသို့သောလူတို့သည် လုံးလုံး အကျင့်ပျက်ပြီး မည်သည့်အသိစိတ်၊ သို့မဟုတ် ဆင်ခြင်တုံတရားမျှ မရှိပေ။ ဘုရားသခင်ကို ယုံကြည်သူအနေဖြင့် ရှိသင့်သော အခြေခံအကျဆုံး အရည်အသွေးများမှာ အသိစိတ်နှင့် ဆင်ခြင်တုံတရားဖြစ်ပြီး သမ္မာတရားကိုလည်း လက်ခံနိုင်သင့်သည်။ အသိစိတ်နှင့် ဆင်ခြင်တုံတရားကိုပင် မပိုင်ဆိုင်လျှင်၊ သမ္မာတရားကို လုံးဝ လက်မခံလျှင် ဘုရားအိမ်တော်ကို “ကျွန်ုပ်တို့၏ မိသားစု” ဟု ခေါ်ရန် ထိုက်တန်သေးသလော။ ၎င်းတို့သည် ယာယီအမှုဆောင်များနှင့် အစေခံသူများသာ ဖြစ်သည်။ ၎င်းတို့သည် စာတန်နှင့် သက်ဆိုင်ပြီး ဘုရားအိမ်တော်နှင့် သက်ဆိုင်မှုမရှိသလောက်ဖြစ်သည်။ ဘုရားသခင်သည် ဤသို့သောလူတို့ကို အသိအမှတ်မပြုပေ။ သူ၏ အမြင်တွင် ၎င်းတို့သည် ဆိုးယုတ်သူများဖြစ်သည်။ လူများစွာတို့သည် ဘုရားသခင်ကို ယုံကြည်သော်လည်း သမ္မာတရားကို လုံးဝ မလိုက်စားဘဲ ဘုရားအိမ်တော်၏ အရေးကိစ္စများအပေါ် စိတ်မဝင်စားမှုကို ပြသည်။ ၎င်းတို့ ကြုံရသည့် ပြဿနာများကို မသိကျိုးကျွန်ပြုသည်။ ၎င်းတို့၏တာဝန်များကို လျစ်လျူရှုသည်။ အခက်အခဲဖြစ်နေသော ညီအစ်ကိုမောင်နှမများနှင့် ဝေးဝေးနေသည်။ ပြီးလျှင် မကောင်းသောအရာများ လုပ်ဆောင်သူတို့အပေါ် မုန်းတီးမှုမပြဘဲ ဘုရားအိမ်တော်၏ အကျိုးစီးပွားများကို ထိခိုက်သည်၊ သို့မဟုတ် အသင်းတော်အလုပ်ကို ဖျက်ဆီးသည်။ ကြီးမားသော အမှန်နှင့် အမှားနှင့်သက်ဆိုင်သော ကိစ္စများတွင် သတိရှိခြင်းမရှိ။ ဘုရားအိမ်တော်တွင် မည်သည့်အရာဖြစ်ပျက်ပါစေ ၎င်းတို့က အရေးမစိုက်ပေ။ ၎င်းတို့သည် ဘုရားအိမ်တော်ကို မိမိကိုယ်ပိုင်အိမ်အဖြစ် မှတ်ယူသလော။ မမှတ်ယူသည်မှာ သိသာထင်ရှားပေသည်။ ဤလူတို့သည် ဘုရားအိမ်တော်ကို “ကျွန်ုပ်တို့၏ မိသားစု” ဟု ခေါ်ရန် အရည်အချင်းမပြည့်မီပေ။ ခေါ်သောသူများသည် ကြောင်သူတော်များသာ ဖြစ်သည်။ “ကျွန်ုပ်တို့၏ မိသားစု” ဟု ပြောရန် မည်သည့်လူများက အရည်အချင်းပြည့်မီသနည်း။ လတ်တလောတွင် လူအချို့သည် အမှန်ပင် မဆိုးသည်ကို ငါ သတိပြုမိသည်။ သို့သော် ၎င်းတို့သည် လူနည်းစုဖြစ်သည်မှာ အမှန်ပင်။ လောလောဆယ်တွင် ငါတို့သည် သမ္မာတရားမည်မျှကို ၎င်းတို့နားလည်သည်၊ သို့မဟုတ် ၎င်းတို့ဝိညာဉ်ရင့်ကျက်မှု၊ သို့မဟုတ် ယုံကြည်ခြင်း၏ ပမာဏတို့နှင့်ပတ်သက်ပြီး ပြောဆိုမည်မဟုတ်။ သို့သော် ဤလူတို့သည် ဘုရားသခင်ကို အမှန်တကယ် ယုံကြည်သည်။ တကယ့်အလုပ်များကို တာဝန်ယူ လုပ်ဆောင်နိုင်သည်။ ၎င်းတို့ထမ်းဆောင်သည့် မည်သည့်တာဝန်များကိုမဆို စစ်မှန်စွာ တာဝန်ယူသည်။ ၎င်းတို့တွင် လူ့သဘာဝ၏ အသွင်အချို့ရှိသည်။ ဤသို့သောလူတို့ကိုသာ ဘုရားအိမ်တော်၏ အစိတ်အပိုင်းအဖြစ် အမှန်တကယ် သတ်မှတ်နိုင်သည်။ “ကျွန်ုပ်တို့၏ မိသားစု” ဟု ၎င်းတို့ ပြောသောအခါ နွေးထွေးပြီး အမှန်တကယ်ပင် စိတ်နှလုံးအတွင်း၌ ခံစားရသည်။ ဥပမာ အသင်းတော်တွင် စားပွဲတစ်လုံးလိုသည်။ ဝယ်လျှင် ဒေါ်လာ ခြောက်ရာ၊ သို့မဟုတ် ခုနစ်ရာကျမည်။ ညီအစ်ကိုမောင်နှမအချို့က “ယင်းသည် ဈေးကြီးလွန်းသည်။ သစ်သားကို ဝယ်ပြီး ကျွန်ုပ်တို့ဘာသာ ပြုလုပ်ခြင်းအားဖြင့် ပိုက်ဆံများစွာကို ချွေတာနိုင်သည်။ ယင်းသည်လည်း မည်သည့်ကွာခြားမှုမျှမရှိဘဲ အလုပ်ဖြစ်မည်” ဟု ဆိုသည်။ ဤအရာကို ကြားပြီးနောက်တွင် ငါ၏ စိတ်နှလုံး၌ အဘယ်သို့ ခံစားရသနည်း။ စိတ်တွင် အနည်းငယ် တို့ထိခြင်း ခံစားရသည်။ “ဤလူတို့သည် မဆိုးပေ။ ဘုရားအိမ်တော်အတွက် ပိုက်ဆံချွေတာရကောင်းမှန်း ၎င်းတို့သိသည်” ဟူ၍ ဖြစ်သည်။ ဤသို့သောလူတို့သည် လှူဖွယ်ပစ္စည်းများကို ဖြုန်းတီးသောသူများနှင့် ယှဉ်လျှင် အလွန်ပို၍သာသည်။ အနည်းဆုံးအနေဖြင့် အသိစိတ်၊ ဆင်ခြင်တုံတရားအချို့နှင့် လူသားခံစားချက် အနည်းငယ်ကို ပိုင်ဆိုင်သည်။ လူအချို့သည် မည်သည့် သတိထားမိခြင်းမျှ မရှိဘဲ ဘုရားအိမ်တော်တွင် ဒေါ်လာရာချီ၊ သို့မဟုတ် ထောင်ချီ၍ ဆုံးရှုံးစေသည်။ ဤသည်မှာ ၎င်းတို့ကိစ္စမဟုတ်ဟုပင် ပြောသည်။ ၎င်းတို့စိတ်နှလုံးတွင် အပြစ်ရှိသည်ဟု မခံစားရပေ။ အခြားတစ်ဖက်တွင် “ဆယ်ဒေါ်လာ၊ သို့မဟုတ် ရှစ်ဒေါ်လာ ချွေတာခြင်းသည်ပင် လုပ်သင့်လုပ်ထိုက်သည်။ ကျွန်ုပ်တို့ဘာသာ ဖြေရှင်းနိုင်သော အရာများအပေါ် မလိုအပ်ဘဲ ပိုက်ဆံမသုံးစွဲသင့်။ ကျွန်ုပ်တို့ တတ်နိုင်သည့်နေရာတွင် ချွေတာသင့်သည်။ မလိုအပ်ဘဲနှင့် ပိုက်ဆံအကုန်မခံသင့်ပေ။ ကျွန်ုပ်တို့အနေဖြင့် အနည်းငယ်သော ဆင်းရဲဒုက္ခနှင့် အားသွန်ခွန်စိုက် လုပ်ရခြင်းတို့ကို သည်းညည်းခံသင့်ပေသည်” ဟု ဆိုသောသူများရှိသည်။ ဤသို့သောအရာများကို ပြောနိုင်သောသူတို့သည်သာ အသိစိတ်နှင့် ဆင်ခြင်တုံတရား ရှိသောသူများဖြစ်ပြီး ပုံမှန်လူ့သဘာဝကို ပိုင်ဆိုင်သည်။ ပြီးလျှင် ဘုရားအိမ်တော်နှင့် အမှန်ပင် ကိုက်ညီသည်။ ဤလူတို့သည် ဘုရားအိမ်တော်၏ အကျိုးစီးပွားကို အလေးထားသောကြောင့် ဘုရားအိမ်တော်ကို “ကျွန်ုပ်တို့၏ မိသားစု” ဟု ခေါ်ဆိုပိုင်ခွင့်ရှိကြ၏။ လူအချို့သည် ဘုရားအိမ်တော်၏ အကျိုးစီးပွားများ အကြောင်းကို လုံးဝ မစဉ်းစားပေ။ ၎င်းတို့သည် ဤအလေးထားမှုများကို မလုပ်နိုင်ခြင်း ဖြစ်သလော။ ၎င်းတို့ကိုယ်တိုင်၏ ဘဝနှင့် ပတ်သက်သောအခါတွင် ၎င်းတို့သည် အလွန့်အလွန် ချွေတာသည်။ တစ်ပြားချင်းကို တွန့်တိုသည်။ ဈေးအချိုဆုံးနှင့် လက်တွေ့အကျဆုံး ပစ္စည်းများကို အစဉ်ဝယ်ယူလိုသည်။ ၎င်းတို့တတ်နိုင်သည့်နေရာတိုင်းတွင် ချွေတာပြီး ဈေးပင်ဆစ်သည်။ စေ့စပ်စွာ တွက်ချက်ပြီး ၎င်းတို့ဘဝများကို စီမံရာ၌ သိသာထင်ရှားစွာပင် ကျွမ်းကျင်သည်။ သို့သော် ဘုရားအိမ်တော်အတွက် အမှုကိစ္စများလုပ်ခြင်းနှင့် ပတ်သက်သောအခါတွင် ဤသို့ မလုပ်ဆောင်ပေ။ ဘုရားအိမ်တော်၏ ပိုက်ဆံအသုံးပြုသောအခါတွင် မသုံးစွဲခြင်းက ဖြုန်းတီးခြင်းဖြစ်မည့်အလားပင် အသုံးကြမ်းပြီး ၎င်းတို့ ကျေနပ်သလို သုံးစွဲသည်။ ဤသည်မှာ ဆိုးရွားသော ကိုယ်ကျင့်စရိုက် လက္ခဏာတစ်ခုမဟုတ်လော။ ဤသို့သောလူတို့သည် အလွန်အမင်း တစ်ကိုယ်ကောင်းဆန်ပြီး ဘုရားအိမ်တော်ကို လုံးဝ အလေးမထားဘဲ မိမိကိုယ်ကို ကျေနပ်စေဖို့သာ ရှာဖွေသည်။ ၎င်းတို့သည် ကောင်းကင်နိုင်ငံတော်သို့ တအိအိနှင့် ခိုးကြောင်ခိုးဝှက် ဝင်ရောက်လာပြီး အနည်းဆုံးသော ပေးဆပ်မှုဖြင့် ကြီးမားသောကောင်းချီးများကို ရရန် မျှော်လင့်သည်။ ထိုသို့ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော လူများသည် ကြီးကျယ်ခမ်းနားလှသော ရည်မှန်းချက်များနှင့် လိုအင်ဆန္ဒများကို ဆက်လက်ထားရှိနေသေး၏။ ဤသည်မှာ ၎င်းတို့၏ ကိုယ်ကျင့်စရိုက်၌ ကြီးလေးသော ချို့တဲ့မှုတစ်ခုပင်တည်း။

ငါတို့သည် ယခုတွင် ငါတို့၏ မိတ်သဟာယ၌ အန္တိခရစ်များ၏ ဤသရုပ်သကန်ဖြစ်သည့် ၎င်းတို့သည် စဉ်းလဲစွာ ပြုမူပြီး ထင်တိုင်းကြဲကာ အာဏာရှင်ဆန်သည်ဆိုသည်ကို အခြေခံအားဖြင့် အပြည့်အဝ ပြောပြီးဖြစ်သလော။ (ပြောပြီးဖြစ်သည်။) ဤသို့ဆိုလျှင် အနှစ်ချုပ်ကြစို့။ အန္တိခရစ်များက အမှုအရာများကို စဉ်းလဲစွာ လုပ်ဆောင်ခြင်းနှင့် ထင်တိုင်းကြဲပြီး အာဏာရှင်ဆန်ခြင်းတို့သည် သီးခြားစီဖြစ်သည့်တိုင် တူညီသော အရေးပါမှု ရှိပြီး ၎င်းတို့တွင် တွေ့ရများသည့် တစ်ပြိုင်နက်တည်းဖြစ်ပေါ်သော အပြုအမူများဖြစ်၏။ ဤသရုပ်သကန်သည် အန္တိခရစ်များ၏ အဓိကစိတ်သဘောထားနှစ်ခုဖြစ်သည့် ကောက်ကျစ်ဆိုးယုတ်ခြင်းနှင့် ရက်စက်ကြမ်းကြုတ်ခြင်းတို့ကို ဖော်ထုတ်သည်။ ၎င်းတို့သည် ကောက်ကျစ်ဆိုးယုတ်သကဲ့သို့ ရက်စက်ကြမ်းကြုတ်သည်။ တစ်ခါတစ်ရံတွင် ၎င်းတို့၏ ရက်စက်ကြမ်းကြုတ်သည့်အခြမ်းကို သင် မမြင်ကောင်း မမြင်နိုင်သော်လည်း ၎င်းတို့၏ ကောက်ကျစ်ဆိုးယုတ်သည့်အခြမ်းကို မြင်နိုင်သည်။ ၎င်းတို့သည် နူးညံ့သိမ်မွေ့စွာ ပြုမူလုပ်ဆောင်ကောင်း လုပ်ဆောင်နိုင်ပြီး ၎င်းတို့၏ နိုင်ထက်စီးနင်းပြုသော၊ သို့မဟုတ် ရိုင်းစိုင်းသော အပြုအမူတစ်ခုခုကို မြင်ဖို့ ခက်ခဲစေမည်ဖြစ်သည်။ ၎င်းတို့သည် အပြင်ပန်းတွင် ကြမ်းကြုတ်သော ပုံစံမရှိသကဲ့သို့ သင့်အား မည်သည့်အရာကိုမျှ အတင်းအကျပ် မလုပ်ဆောင်ခိုင်းပေ။ သို့သော် ၎င်းတို့သည် အခြားသော ကောက်ကျစ်ဆိုးယုတ်သည့်နည်းများမှတစ်ဆင့် သင့်ကို ထောင်ဖမ်းပြီး ၎င်းတို့၏ ထိန်းချုပ်မှုအတွင်းသို့ သင့်ကို ဖြည်းဖြည်းချင်း ဆွဲခေါ်လေသည်။ သင့်အား ၎င်းတို့၏ ရည်ရွယ်ချက်များအတွက် အစေခံခိုင်းသည်။ ဤသို့ဖြင့် သင်သည် ၎င်းတို့၏ အသုံးချခြင်းကို ခံရသည်။ သင်က သတိမမူမိဘဲ ၎င်းတို့၏ထောင်ချောက်အတွင်းသို့ သက်ဆင်းကာ ၎င်းတို့၏ ကြိုးကိုင်ညွှန်ကြားခြင်းနှင့် ကစားခြင်းအပေါ် လိုလားစွာ ကျိုးနွံနာခံသည်။ ၎င်းတို့သည် ဤသို့သော အကျိုးဆက်များကို အဘယ်သို့ ဖြစ်ပေါ်စေနိုင်သနည်း။ အန္တိခရစ်များသည် သင့်အား ညွှန်ကြားပြီး လွှမ်းမိုးရန်အတွက် မှန်ကန်သော စကားများနှင့် ဆိုရိုးစကားများကို မကြာခဏအသုံးပြုကာ သင့်ကို အချို့သောအရာများကို လုပ်ဆောင်ရန် လှုံ့ဆော်သည်။ ၎င်းတို့ပြောသမျှတိုင်းက မှန်သည်ဟုလည်းကောင်း၊ သင်က ဆောင်ရွက်သင့်ပြီး ဤနည်းအတိုင်း လုပ်ဆောင်သင့်သည်ဟုလည်းကောင်း ခံစားမိအောင် ပြုလုပ်သည်။ ဤသို့မလုပ်လျှင် သင်သည် သမ္မာတရားကို ဆန့်ကျင်နေသည်ဟု ခံစားမိမည်။ ၎င်းတို့အား မနာခံခြင်းသည် ဘုရားသခင်အား ပုန်ကန်နေသည့်သဘောဖြစ်သည်ဟု သင်ခံစားရမည်။ ဤသို့လုပ်ဆောင်ရာတွင် သင်သည် ၎င်းတို့အား လိုလိုလားလားဖြင့် နာခံသည်။ ဤအရာ၏ အဆုံးသတ်ရလဒ်မှာ အဘယ်နည်း။ လူတို့သည် ၎င်းတို့စကားများနောက်သို့ လိုက်ပြီး ၎င်းတို့ပြောသည့်အရာကို လက်တွေ့လုပ်ဆောင်လျှင်ပင် သမ္မာတရားကို ၎င်းတို့ နားလည်သလော။ ဘုရားသခင်နှင့် ၎င်းတို့ဆက်ဆံရေးသည် တိုး၍ နီးစပ်လာသလော၊ သို့မဟုတ် တိုး၍ ဝေးကွာသွားသလော။ အခြေအနေများနှင့် ရင်ဆိုင်ရသည့်အခါ လူတို့သည် ဘုရားရှေ့သို့ လာပြီး ဘုရားထံဆုတောင်းရန် ပျက်ကွက်ရုံသာမကဘဲ ဘုရားနှုတ်ကပတ်တော်တွင် သမ္မာတရားစည်းမျဉ်းများအား မည်သို့ရှာရမည်ကိုလည်း မသိသကဲ့သို့ ဘုရားသခင်၏ ရည်ရွယ်ချက်များနှင့် တောင်းဆိုချက်များအား မည်သို့ နားလည်သဘောပေါက်ရမည်ကိုလည်း မသိပေ။ ဤအစား ၎င်းတို့သည် ယုံကြည်နိုင်ဖွယ် မရှိသော စကားကိုပြောသည်။ “ကျွန်ုပ်သည် ပံ့ပိုးမှုနှင့် အားဖြည့်မှုအတွက် ခေါင်းဆောင်များကို အဓိကအားဖြင့် အမှီပြုလျက် ဘုရားသခင်ကို နှစ်များစွာ ယုံကြည်ခဲ့သည်။ မည်သည့်အရာ ဖြစ်ပျက်ပါစေ ခေါင်းဆောင်များက မိတ်သဟာယဖွဲ့သရွေ့ ရှေ့သို့သွားရန် လမ်းတစ်ခုရှိသည်။ ခေါင်းဆောင်များမရှိလျှင် အလုပ်ဖြစ်မည်ပင်မဟုတ်” ဟူ၍ ဖြစ်သည်။ ၎င်းတို့သည် ဘုရားသခင်ကို နှစ်များစွာယုံကြည်ခဲ့ပြီး ၎င်းတို့၏ ဝိညာဉ်ရင့်ကျက်မှုက ဤမျှသာဖြစ်ပြီး ခေါင်းဆောင်များမရှိဘဲ မလည်ပတ်နိုင်သေးပေ။ ဤသည်မှာ သနားစဖွယ်မဖြစ်သလော။ ဤတွင် သွယ်ဝိုက်သော အဓိပ္ပာယ်မှာ အဘယ်နည်း။ သွယ်ဝိုက်ညွှန်းဆိုသော အဓိပ္ပာယ်မှာ ၎င်းတို့သည် ဘုရားသခင်ထံ မည်သို့ဆုတောင်းရမည်၊ ဘုရားသခင်အပေါ် မည်သို့မှီခိုရမည်၊ ဘုရားသခင်ကို မည်သို့မျှော်ကိုးရမည်၊ သို့မဟုတ် ဘုရားနှုတ်ကပတ်တော်များအား မည်သို့စားသောက်ရမည်ကို မသိဟူ၍ ဖြစ်သည်။ ဤအရာများအားလုံးကို ၎င်းတို့နားလည်ရန် ခေါင်းဆောင်များက ပံ့ပိုးရမည်ဖြစ်သည်။ ခေါင်းဆောင်သည် ၎င်းတို့ယုံကြည်သော ဘုရားသခင်ကို အစားထိုးနိုင်သည်။ ဘုရားသခင်အပေါ် ဤသို့သောသူ၏ ယုံကြည်မှုသည် အမှန်တကယ်တွင် သူ၏ ခေါင်းဆောင်များအပေါ် ယုံကြည်မှုဖြစ်သည်ဟု ဆိုနိုင်သည်။ ခေါင်းဆောင်များပြောသည့်အရာရာတိုင်းကို ၎င်းတို့ နားထောင်သည်။ ပြီးလျှင် ခေါင်းဆောင်များပြောသည့် မည်သည့်အရာကိုမဆို ယုံကြည်သည်။ ၎င်းတို့သည် မည်သူကို အမှန်တကယ် ယုံကြည်နေသနည်း။ မည်သူ့နောက်သို့ လိုက်နေသနည်း။ နာခံနေသနည်း။ ဘုရားသခင်လော၊ သို့မဟုတ် ခေါင်းဆောင်များဖြစ်သလော။ ဤသည်မှာ သခင့်ကို အမည်ခံအားဖြင့် ယုံကြည်ပြီး လက်တွေ့တွင် မိမိတို့၏ သင်းအုပ်ဆရာများကို ယုံကြည်သော၊ မိမိတို့၏ သင်းအုပ်များနောက်လိုက်ပြီး ယုံကြည်ကိုးစားသော ဘာသာရေးသမားများကဲ့သို့သာ မဟုတ်လော။ ဤသည်မှာ လူသားများ၏ ထိန်းချုပ်ခံရခြင်း မဟုတ်လော။ ခေါင်းဆောင်များကို သင်ကိုးကွယ်ပြီး အမှုကိစ္စအားလုံး၌ ၎င်းတို့ကို နားထောင်သည်။ ဤသည်မှာ လူသားများကို ယုံကြည်ပြီး လူသားများနောက်လိုက်နေခြင်း ဖြစ်သည်။ လူတို့၏ ဘောင်ခတ်ခြင်းနှင့် ထိန်းချုပ်ခြင်းကို ခံခြင်း ဖြစ်သည်။ ဘုရားသခင်သည် အလွန်ရှင်းလင်းစွာ စကားပြောပြီးသည့်တိုင် သူ၏ နှုတ်ကပတ်တော်များကို သင်နားမလည်နိုင်သကဲ့သို့ ယင်းတို့အား မည်သို့လက်တွေ့လုပ်ဆောင်ရမည်ကို မသိပေ။ သို့သော် နတ်ဆိုးများနှင့် စာတန်များက စကားအနည်းငယ်မျှသာ ပြောပြီးနောက်တွင် ၎င်းတို့ကို သင်နားလည်သည်။ သင် အမှန်တကယ် နားလည်သည်မှာ မည်သည့်အရာ ဖြစ်သနည်း။ တစ်ခါတစ်ရံတွင် သင်သည် စည်းမျဉ်းစည်းကမ်း၊ သို့မဟုတ် အယူဝါဒတစ်ခုကို နားလည်သည်။ ယင်းသည် သမ္မာတရားအားနားလည်ခြင်းအဖြစ် အကျုံးဝင်သလော။ (မဝင်ပါ။) ယင်းသည် သမ္မာတရားအား နားလည်ခြင်းမဟုတ်။ အထင်အမြင်မှားအောင် ပြုလုပ်ခံရခြင်း ဖြစ်သည်။ အတိအကျ ထိုသို့ပင် ဖြစ်သည်။

အန္တိခရစ်များက စဉ်းလဲစွာပြုမူခြင်း၊ ထင်တိုင်းကြဲခြင်းနှင့် အာဏာရှင်ဆန်ခြင်း၏ သရုပ်သကန်တွင် ၎င်းတို့၏ အဓိကစိတ်သဘောထားများမှာ ကောက်ကျစ်ဆိုးယုတ်ခြင်းနှင့် ရက်စက်ကြမ်းကြုတ်ခြင်းဖြစ်သည်။ ၎င်းတို့၏ ကောက်ကျစ်ဆိုးယုတ်မှုသည် မည်သည့်နေရာတွင် ထင်ရှားသနည်း။ ၎င်းတို့၏ စဉ်းလဲသော အပြုအမူတွင် ထင်ရှားသည်။ ၎င်းတို့၏ ရက်စက်ကြမ်းကြုတ်မှုက မည်သည့်နေရာတွင် ထင်ရှားသနည်း။ (ထင်တိုင်းကြဲခြင်းနှင့် အာဏာရှင်ဆန်ခြင်းတွင် ဖြစ်သည်။) အဓိကအားဖြင့် ၎င်းတို့၏ ထင်တိုင်းကြဲခြင်းနှင့် အာဏာရှင်ဆန်ခြင်းတွင်၊ အခြားလူများအား ၎င်းတို့ကို အတင်းအကျပ် နာခံစေခြင်းတွင် ထင်ရှားသည်။ ၎င်းတို့၏ မလုပ်မနေရ စေခိုင်းခြင်းသည် ရက်စက်ကြမ်းကြုတ်သည့် စိတ်သဘောထားကို ဖော်ပြသည်။ ဘုရားသခင်က လူတို့အား သူနှင့် သမ္မာတရားအပေါ် ကျိုးနွံနာခံဖို့ တောင်းဆိုသည်။ ဘုရားသခင်၏ အလုပ်လုပ်ပုံမှာ အဘယ်နည်း။ ဘုရားသခင်သည် သူ၏ နှုတ်ကပတ်တော်များကို ဖော်ပြပြီးနောက် ဘုရားသခင်အား ယုံကြည်ခြင်းတွင် အရေးကြီးဆုံးသောအရာမှာ သမ္မာတရားနှင့် ဘုရားနှုတ်ကပတ်တော်များအပေါ် ၎င်းတို့ ကျိုးနွံနာခံသင့်ခြင်း ဖြစ်သည်ဟု လူတို့ကို ပြောသည်။ ဤသမ္မာတရားကို သင်သိသည်။ ဤစကားသည် မှန်သည်ဆိုသည်ကို သိသည်။ သို့သော် သင် ကျိုးနွံနာခံခြင်းရှိမရှိနှင့် သင်ကျိုးနွံနာခံပုံနှင့်ပတ်သက်ပြီး ဘုရားသခင်၏ သဘောထားမှာ အဘယ်နည်း။ သင့်တွင် လွတ်လပ်စွာ လုပ်ဆောင်ခွင့်၊ ရွေးချယ်ခွင့်ရှိသည်။ သင် ကျိုးနွံနာခံလိုလျှင် ကျိုးနွံနာခံလော့။ ကျိုးနွံနာခံလိုခြင်း မရှိလျှင် ကျိုးနွံနာခံဖို့မလို။ သို့ရာတွင် ကျိုးနွံနာခံမှု မရှိခြင်းကြောင့် မည်သည့်အကျိုးဆက်များဖြစ်နိုင်သည်၊ လူတို့တွင် ဘုရားသခင်က မည်သည့်အရာကို စိစစ်သည်၊ လူတို့နှင့်ပတ်သက်ပြီး သူ၏ ကောက်ချက်များက မည်သည့်အရာ ဖြစ်သည်ဆိုသည်တို့နှင့်ပတ်သက်၍ ဤကိစ္စများတွင် ဘုရားသခင်သည် မည်သည့်အပိုအရာကိုမျှ မလုပ်ဆောင်ပေ။ သူသည် သင့်ကို သတိပေးခြင်း၊ ခြိမ်းခြောက်ခြင်း၊ သို့မဟုတ် အတင်းအကျပ်ပြုခြင်း၊ သင့်အား အဖိုးအခပေးစေခြင်း၊ သို့မဟုတ် ယင်းအတွက် သင့်အား အပြစ်ဒဏ်ပေးခြင်းတို့ မရှိ။ ဘုရားသခင်က ဤသို့မလုပ်ဆောင်ပေ။ ဘုရားသခင်က လူတို့ကို ကယ်တင်နေသည့်၊ လူသားများအတွက် ပံ့ပိုးပေးရန် နှုတ်ကပတ်တော်များကို သူ ဖော်ပြနေသည့် အချိန်အတွင်းတွင် ဘုရားသခင်သည် လူတို့အား အမှားများပြုလုပ်ရန်၊ လမ်းမှားကို လိုက်ရန်ခွင့်ပြုသည်။ လူတို့အား သူ့ကို ပုန်ကန်ပြီး မိုက်မဲသောအရာများအား လုပ်ဆောင်ရန် ခွင့်ပြုသည်။ သို့သော် ဘုရားသခင်သည် သူ၏ နှုတ်ကပတ်တော်များနှင့် သူအလုပ်လုပ်သည့်နည်းလမ်းအချို့မှတစ်ဆင့် လူတို့အား သူ၏ တောင်းဆိုချက်များက မည်သည့်အရာဖြစ်သည်၊ သမ္မာတရားက မည်သည့်အရာဖြစ်သည်၊ မည်သည့်အရာက မှန်ပြီး မည်သည့်အရာက မှားသည်ဆိုသည်တို့ကို တဖြည်းဖြည်းချင်း နားလည်စေသည်။ ဥပမာ ပြုပြင်ခြင်း၊ ရိုက်နှက်ဆုံးမခြင်း၊ ဆုံးမပဲ့ပြင်ခြင်းတို့မှတစ်ဆင့်ဖြစ်ပြီး တွန်းအားပေးခြင်းမှတစ်ဆင့်လည်း ဖြစ်သည်။ တစ်ခါတစ်ရံတွင် သူသည် သင့်အား ကျေးဇူးတော်အချို့ကို ပေးသည်။ သင့်အား စိတ်အတွင်းပိုင်းတွင် တို့ထိသည်။ သို့မဟုတ် သင့်အား အလင်းပေးခြင်းနှင့် ဉာဏ်ပွင့်ခြင်း အချို့ကို ပေးပြီး မည်သည့်အရာက မှန်ပြီး မည်သည့်အရာက မှားသည်၊ ဘုရားသခင်၏ တောင်းဆိုချက်များက အမှန်တကယ်တွင် မည်သည့်အရာဖြစ်သည်၊ လူသားများသည် မည်သည့်နေရာကို ခံယူသင့်သည်၊ လူတို့သည် မည်သည့်အရာကို လက်တွေ့လုပ်ဆောင်သင့်သည်ဆိုသည်တို့ကို သင့်အား သိစေသည်။ သင့်အား နားလည်စေရန် ပြုလုပ်စဉ်တွင် သူသည် သင့်အား ရွေးချယ်မှုတစ်ခုကိုလည်း ပေးသည်။ သင်က “ကျွန်ုပ်သည် ပုန်ကန်မည်။ တစ်ဇွတ်ထိုးလုပ်ဆောင်မည်။ မှန်သည့်အရာကို ကျွန်ုပ် မရွေးချယ်လို။ သစ္စာမရှိလိုပါ။ ဤသို့သာ လုပ်ဆောင်လိုသည်” ဟု ဆိုလျှင် နောက်ဆုံးတွင် သင်သည် မိမိ၏ ကိုယ်ပိုင်ခရီးပန်းတိုင်နှင့် အဆုံးသတ်အတွက် တာဝန်ရှိသည်။ သင်၏လုပ်ရပ်များအတွက် တာဝန်ယူပြီး အဖိုးအခပေးဆပ်ရမည်ဖြစ်သည်။ ဘုရားသခင်က ဤအမှုတွင် မည်သည့်အရာကိုမျှ မလုပ်ဆောင်ပေ။ ဘုရားသခင်သည် မျှတပြီး ဖြောင့်မတ်သည်။ သင်က သူ၏ တောင်းဆိုချက်များအတိုင်း လုပ်ဆောင်ပြီး ဘုရားသခင်ကို ကျိုးနွံနာခံသူဖြစ်လျှင် သို့မဟုတ် အပြန်အလှန်အနေဖြင့် သင်သည် ဘုရားသခင်၏ တောင်းဆိုချက်များအတိုင်း မလုပ်ဆောင်ဘဲ ဘုရားသခင်အား ကျိုးနွံနာခံသူ မဟုတ်လျှင် ဖြစ်ရပ်နှစ်ခုလုံး၌ သင်၏ ခရီးပန်းတိုင်က မည်သည့်နေရာတွင် ဖြစ်လိမ့်မည်ဖြစ်စေ ဘုရားသခင်က အလွန်စောစီးစွာကြိုတင်၍ ဆုံးဖြတ်ပြီးဖြစ်သည်။ ဘုရားသခင်သည် အပိုမည်သည့်အရာကိုမျှ လုပ်ဆောင်ရန် မလိုပေ။ ဤသည်မှာ ယနေ့တွင် သင်သည် ဘုရားသခင်၏ တောင်းဆိုချက်များအတိုင်း မလုပ်ဆောင်လျှင် သူသည် သင့်ကို ပဲ့ပြင်ဆုံးမခြင်း၊ ရိုက်နှက်ဆုံးမခြင်း၊ သို့မဟုတ် အပြစ်ဒဏ်ပေးပြီး သင့်အပေါ် ဘေးဒုက္ခတို့ကိုဖြစ်စေခြင်းတို့ကဲ့သို့ မဟုတ်ပေ။ ဘုရားသခင်က ဤသို့ အလုပ်မလုပ်ပေ။ ဘုရားသခင်နှင့်ပတ်သက်လျှင် သူသည် လူတို့အား ကျိုးနွံနာခံခြင်းနှင့်ပတ်သက်သည့် သမ္မာတရားကို နားလည်ခွင့်ပေးရန်အတွက်သာ လူတို့ကို ကျိုးနွံနာခံဖို့ တောင်းဆိုသည်။ “မလုပ်မနေရ စေခိုင်းခြင်း” ဖြစ်သည့် အရိပ်အယောင်မရှိပေ။ ဘုရားသခင်သည် လူတို့အား ဤသမ္မာတရားကဏ္ဍကို ကျိုးနွံနာခံရန် သို့မဟုတ် လက်တွေ့လုပ်ဆောင်ရန် အတင်းအကျပ်မခိုင်းစေပေ။ ထို့ကြောင့် ဘုရားသခင်၏ လမ်းခရီးတွင် သူသည် လူတို့ကို စီစဉ်ညွှန်ကြားသည်ဖြစ်စေ၊ ၎င်းတို့၏ ကံကြမ္မာကို အုပ်စိုးပြီး ၎င်းတို့ကို ဦးဆောင်သည်ဖြစ်စေ၊ သို့မဟုတ် ၎င်းတို့အား သမ္မာတရားဖြင့် ပံ့ပိုးပေးသည်ဖြစ်စေ ဤလုပ်ရပ်များ၏ အကြောင်းပြချက်သည် မလုပ်မနေရ ခိုင်းစေခြင်းအပေါ် အခြေမခံသကဲ့သို့ မရှိမဖြစ်လိုအပ်ခြင်းမဟုတ်ပေ။ ဘုရားနှုတ်ကပတ်တော်နှင့်အညီ သင်လုပ်ဆောင်လျှင် သင်သည် သမ္မာတရားကို ပိုပို၍ တဖြည်းဖြည်းချင်း နားလည်လာလိမ့်မည်။ ပြီးလျှင် ဘုရားသခင်ရှေ့တွင် သင်၏ အခြေအနေက ဆက်လက်၍ တိုးတက်လိမ့်မည်။ ကောင်းသောအခြေအနေတစ်ခုကို သင် ထိန်းသိမ်းလိမ့်မည်။ ပြီးလျှင် ဘုရားသခင်သည်လည်း သင်နားမလည်သည့် နေ့စဉ်အသက်တာ၏ ကဏ္ဍများတွင် သင့်ကို အသိဉာဏ်ပွင့်လင်းစေလိမ့်မည်။ သို့ရာတွင် သမ္မာတရားကို သင် လက်တွေ့မလုပ်ဆောင်လျှင်၊ ဘုရားသခင်ကို မကျိုးနွံမနာခံလျှင်၊ သမ္မာတရားကို လိုက်စားလိုစိတ်မရှိလျှင် သင်ရရှိသည့်အရာသည် အလွန်ပင် နည်းပါးလိမ့်မည်။ ဤသည်မှာ ဤနှစ်ခုကြားရှိ သိသာသော ကွာခြားမှုဖြစ်သည်။ ဘုရားသခင်က ဘက်လိုက်မှုကို မပြသပေ။ သူသည် လူတိုင်းအပေါ် မျှတသည်။ လူအချို့က “ဘုရားသခင်က ကျွန်ုပ်ကို အတင်းခိုင်းစေလိုက်လျှင် ကျွန်ုပ်သည် လက်တွေ့လုပ်ဆောင်မည်မဟုတ်လော” ဟု ဆိုသည်။ ဘုရားသခင်က လူတို့ကို အတင်းအကျပ်မခိုင်းစေပေ။ ယင်းသည် စာတန်လုပ်ဆောင်သည့်အရာ ဖြစ်သည်။ ဘုရားသခင်က ဤသို့ မလုပ်ဆောင်ပေ။ သင်သည် အတင်းအကျပ် ခိုင်းစေခြင်းခံရမှသာ ဘုရားသခင်အပေါ် ကျိုးနွံနာခံနိုင်လျှင် သင်က မည်သည့်အရာ ဖြစ်သွားသနည်း။ သင်သည် အမှန်ပင် ဘုရားသခင်ကို ကျိုးနွံနာခံခြင်းဟုတ်သလော။ ယင်းသည် ဘုရားသခင် အလိုရှိသည့် ကျိုးနွံနာခံမှုမျိုး မဟုတ်။ ဘုရားသခင်ပြောဆိုသည့် ကျိုးနွံနာခံခြင်းသည် လူတစ်ဦးသည် သမ္မာတရားအား နားလည်ခြင်းကို အခြေခံပြီး အသိစိတ်နှင့် ဆင်ခြင်တုံတရားဖြင့် ဘုရားနှုတ်ကပတ်တော်ကို လိုလိုလားလားဖြင့် လက်တွေ့လုပ်ဆောင်ခြင်း ဖြစ်သည်။ ဤသည်မှာ ကျိုးနွံနာခံခြင်းနှင့် သက်ဆိုင်သည့် ရှိရင်းစွဲ အဓိပ္ပာယ်ဖြစ်သည်။ ယင်းတွင် မလုပ်မနေ ခိုင်းစေခြင်း၊ ကန့်သတ်ခြင်း၊ ခြိမ်းခြောက်ခြင်းများဖြစ်စေ၊ ချည်နှောင်ခြင်း၊ သို့မဟုတ် ထိန်းချုပ်ခြင်းတစ်မျိုးမျိုးဖြစ်စေ မပါဝင်ပေ။ ထို့ကြောင့် သင်က အမှုကိစ္စတစ်ခုတွင် အထူးပင် ချည်နှောင်ခံရသည်၊ သို့မဟုတ် ဘောင်ခတ်ခံရသည်ဟု ခံစားရသောအခါ၌ ယင်းသည် အသေအချာပင် ဘုရားသခင်၏ လုပ်ဆောင်မှုမဟုတ်။ တစ်ဖက်တွင် ယင်းသည် လူသား အတွေးအခေါ်များ၊ သို့မဟုတ် လွဲချော်နေသော သဘောပေါက်နားလည်မှုနှင့် မိမိအပေါ်မိမိ ချမှတ်သော ဘောင်ခတ်မှုများမှ အရင်းခံခြင်း ဖြစ်ကောင်းဖြစ်နိုင်သည်။ အခြားတစ်ဖက်တွင် အခြားတစ်ယောက်ယောက်က သင့်အား ဘောင်ခတ်ရန် ကြိုးစားနေခြင်း ဖြစ်နိုင်ပြီး သင့်အား ဘောင်ခတ်ရန်အတွက် စည်းမျဉ်းစည်းကမ်းများ သို့မဟုတ် မှန်သည့်ပုံစံရှိသော အကြောင်းပြချက်တစ်ခုခု သို့မဟုတ် သဘောတရားတစ်ခုကို အသုံးပြုခြင်း၊ သင်၏ အတွေးအခေါ်တွင် လွဲချော်မှုအချို့ဖြစ်ပေါ်စေခြင်း ဖြစ်နိုင်သည်။ ဤသည်မှာ သင့်နားလည်မှုတွင်ရှိသော ပြဿနာတစ်ခုကို ညွှန်ပြသည်။ သင်က ဘုရားသခင်အပေါ် လိုလားစွာနှင့် ပျော်ရွှင်စွာ ကျိုးနွံနာခံသည်ကို ခံစားရလျှင် ဤသည်မှာ သန့်ရှင်းသောဝိညာဉ်တော်၏ လုပ်ဆောင်မှုမှ လာပြီး စစ်မှန်သော လူ့သဘာဝထံမှ၊ အသိစိတ်နှင့် ဆင်ခြင်တုံတရားထံမှလည်း လာသည်။

ဘုရားအိမ်တော်တွင် သမ္မာတရားကို ကျိုးနွံနာခံခြင်း မရှိသော၊ ဘုရားအိမ်တော်၏ အလုပ်အစီအစဉ်များကို ကျိုးနွံနာခံခြင်း မရှိသော၊ ပြီးလျှင် အသင်းတော်၏ အစီအစဉ်များကို ကျိုးနွံနာခံခြင်း မရှိသောသူအချို့ရှိသည်။ ဘုရားအိမ်တော်က ဤအရာကို အဘယ်သို့ ကိုင်တွယ်သနည်း။ ဤအရာကို ဖြေရှင်းရန် အသုံးပြုသည့် အတင်းအကျပ်ပြုလုပ်သော အကောင်အထည်ဖော်မှု နည်းလမ်းတစ်ခုခုရှိသလော။ ခေါင်းဆောင်တစ်ဦးက တကယ့်အလုပ်ကို မလုပ်လျှင်၊ အလုပ်အစီအစဉ်များအတိုင်း အလုပ်မလုပ်လျှင်၊ သမ္မာတရားကို လက်တွေ့မလုပ်ဆောင်လျှင် သို့မဟုတ် တကယ့်အလုပ်ကို မလုပ်နိုင်လျှင် ဘုရားအိမ်တော်က ယင်းကို မည်သို့ကိုင်တွယ်သနည်း။ (ဘုရားအိမ်တော်က ၎င်းတို့ကို ဖြုတ်ချသည်။) ၎င်းတို့ကို တိုက်ရိုက် ဖြုတ်ချသည်။ သို့သော် ၎င်းတို့ကို နှင်ထုတ်သလော။ (နှင်မထုတ်ပါ။) မကောင်းမှု မကျူးလွန်ထားသောသူတို့ကို နှင်မထုတ်ပေ။ သာမန်ညီအစ်ကိုမောင်နှမတို့နှင့် ပတ်သက်ပြီး ၎င်းတို့သည် တာဝန်တစ်ခုကို ထမ်းဆောင်ရန် စီစဉ်ပေးခြင်းခံရပြီး ၎င်းတို့က ငြင်းဆန်လျှင် ဤသည်မှာ ကျိုးနွံနာခံမှု မရှိခြင်းအဖြစ် အကျုံးဝင်သလော။ ၎င်းတို့ မသွားလျှင် အခြားတစ်ယောက်ကို ရှာတွေ့နိုင်သည်။ တစ်စုံတစ်ယောက်သည် တာဝန်တစ်ခုကို ထမ်းဆောင်ရန် အတင်းအကျပ် ခိုင်းစေခြင်း ခံရမည်လော။ (ခံရမည်မဟုတ်ပါ။) အကျပ်ကိုင်ခြင်းမရှိ။ သမ္မာတရားကို မိတ်သဟာယဖွဲ့ခြင်းမှတစ်ဆင့် ၎င်းတို့သည် လက်ခံပြီး ကျိုးနွံနာခံလိုစိတ် ရှိလျှင် ယင်းသည် ပြဿနာမရှိ။ ဤအရာကို အကျပ်ကိုင်ခြင်းအဖြစ် မသတ်မှတ်ပေ။ ဤသည်မှာ ၎င်းတို့ကိုယ်တိုင် သဘောတူညီမှုနှင့် လိုလားမှု အခြေအနေအောက်တွင် ဤတာဝန်ကို ထမ်းဆောင်ရန် ၎င်းတို့အတွက် စီစဉ်ပေးခြင်းဖြစ်သည်။ ဥပမာ လူအချို့သည် ချက်ပြုတ်ခြင်းကို နှစ်သက်သည်။ သို့သော် သန့်ရှင်းရေးလုပ်ရန် စီစဉ်ပေးခြင်းခံရပြီး ၎င်းတို့က “ကျွန်ုပ်ကို သန့်ရှင်းခိုင်းလျှင် ကျွန်ုပ် သန့်ရှင်းမည်။ ဘုရားအိမ်တော်၏ အစီအစဉ်များကို ကျွန်ုပ် ကျိုးနွံနာခံသည်” ဟု ဆိုသည်။ ဤတွင် အကျပ်ကိုင်ခြင်းတစ်ခုခု ရှိသလော။ တစ်စုံတစ်ယောက်၏ အလိုကို ဆန့်ကျင်ပြီး အတင်းအကျပ်စေခိုင်းခြင်းတစ်ခုခု ရှိသလော။ (မရှိပါ။) ဤသည်မှာ မည်သူ့ကိုမျှ ခက်ခဲသည့်အခြေအနေတစ်ခုတွင် မထားဘဲ သို့မဟုတ် မည်သူ့ကိုမျှ တစ်စုံတစ်ခုကို ဆောင်ရွက်ရန် အတင်းအကျပ်ခိုင်းစေခြင်းမရှိဘဲ ၎င်းတို့၏ လိုလားမှုနှင့် ကျိုးနွံနာခံမှုအောက်တွင် စီစဉ်ခြင်းဖြစ်သည်။ တာဝန်တစ်ခုအတွက် ယာယီတွင် မည်သူ့ကိုမျှ ရှာမတွေ့နိုင်ဘဲ သင့်ကို လောလောဆယ် ဝင်ရောက်နေရာယူပေးရန် စီစဉ်ပေးခြင်းခံရသည့် ဖြစ်ရပ်များ ရှိနိုင်သည်။ သင်ကိုယ်တိုင်က လိုလားခြင်း မရှိကောင်းမရှိနိုင်ပေ။ သို့သော် ဤသည်မှာ အလုပ်အတွက် မရှိမဖြစ် လိုအပ်ချက်ဖြစ်သည်။ အထူးဖြစ်ရပ်တစ်ခုဖြစ်သည်။ ဘုရားအိမ်တော်မှ အစားအစာကို သင်သုံးဆောင်ပြီး သင့်တာဝန်များကို ထိုနေရာတွင် ထမ်းဆောင်သည်။ သင်က ဘုရားသခင်ကို ယုံကြည်ပြီး ဘုရားသခင်နောက်သို့ လိုက်သူတစ်ဦးအဖြစ် သင့်ကိုယ်သင် အသိအမှတ် ပြုသည့်အတွက် ဤသေးငယ်သောကိစ္စတွင် သင်၏ ဇာတိပကတိကို မပုန်ကန်နိုင်သလော။ ဤသည်မှာ ကျိုးနွံနာခံခြင်း သို့မဟုတ် ဆင်းရဲဒုက္ခအဖြစ်ပင် အကျုံးမဝင်ပေ။ ယင်းသည် ယာယီသာဖြစ်သည်။ ဤတာဝန်ကို ရေရှည် ထမ်းဆောင်ရန် တောင်းဆိုခြင်းမဟုတ်ပေ။ လူအချို့က ၎င်းတို့ကို လုပ်ခိုင်းသည့်အလုပ်သည် ညစ်ပေပြီး ပင်ပန်းသည်ဟု ညည်းညူပြီး လုပ်ဆောင်လိုစိတ်မရှိ။ ၎င်းတို့က ဤအရာကိုထုတ်ပြောလျှင် ၎င်းတို့ကို ချက်ချင်း နေရာရွှေ့ပြောင်း၍ တာဝန်ပေးသင့်သည်။ သို့ရာတွင် ၎င်းတို့သည် နှုတ်ဖြင့်သာ ဤအရာကို ဖော်ပြပြီး အမှန်တကယ်တွင် ကျိုးနွံနာခံလိုစိတ်ရှိပြီး ဒုက္ခခံလိုစိတ်ရှိလျှင် ၎င်းတို့တာဝန်ကို ဆက်လက်ထမ်းဆောင်သင့်သည်။ ဤသို့ ကိုင်တွယ်ဖြေရှင်းနည်းသည် သင့်လျော်သလော။ (သင့်လျော်ပါသည်။) ဤစည်းမျဉ်းသည် မှန်ကန်သလော။ (မှန်ကန်ပါသည်။) ဘုရားအိမ်တော်သည် လူတို့ကို ၎င်းတို့၏ စိတ်ဆန္ဒကိုဆန့်ကျင်ပြီး လုံးဝ အတင်းအကျပ်မခိုင်းစေပေ။ လူအချို့သည် မည်သည့်တာဝန်ကို ထမ်းဆောင်ပါစေ ပျင်းရိသော၊ တာဝန်မသိတတ်သော၊ သစ္စာစောင့်သိမှုကင်းမဲ့သော နောက်ထပ် အခြေအနေတစ်ခုရှိသည်။ တစ်ခါတစ်ရံတွင် ၎င်းတို့သည် မကောင်းသော အရာများကိုပင် လျှို့ဝှက်စွာလုပ်ဆောင်သည်။ ၎င်းတို့သည် ၎င်းတို့တာဝန်ကို ကောင်းစွာမထမ်းဆောင်သောအခါတွင် ဆင်ခြေများပေးကြပြီး တာဝန်သည် ၎င်းတို့နှင့် သင့်တော်ခြင်းမရှိ၊ ၎င်းတို့ ထူးချွန်သောအရာမဟုတ်၊ သို့မဟုတ် ပါဝင်သော နယ်ပယ်ကို ၎င်းတို့နားမလည်ဟု ဆိုကြသည်။ သို့သော် လက်တွေ့တွင် ၎င်းတို့ကောင်းစွာ မထမ်းဆောင်နိုင်ခြင်းသည် ဤအကြောင်းပြချက်များကြောင့် မဟုတ်ဆိုသည်ကို လူတိုင်းရှင်းလင်းစွာ မြင်သည်။ ဤသို့သောလူများကို မည်သို့ ကိုင်တွယ်သင့်သနည်း။ ၎င်းတို့က တာဝန်တစ်ခုကို အခြားတစ်နေရာ၌ ထမ်းဆောင်ရန် တောင်းဆိုလျှင် ဤအရာကို သဘောတူသင့်သလော။ (မတူသင့်ပါ။) ဤသို့ဆိုလျှင် မည်သည့်အရာကို လုပ်ဆောင်သင့်သနည်း။ ဤသို့သောလူတို့သည် တာဝန်များထမ်းဆောင်ရန် မသင့်တော်ပေ။ ၎င်းတို့သည် တွန့်ဆုတ်စွာ လုပ်ဆောင်ပြီး သင့်လျော်သော သဘောထားတစ်ခုမရှိဘဲ လုပ်ဆောင်သည်။ ထို့ကြောင့် ၎င်းတို့ကို အဝေးသို့ ပို့သင့်သည်။ တာဝန်ထမ်းဆောင်ရန် ပြောလိုက်သည်နှင့် တစ်ပြိုင်နက် ဆက်ဆံရခက်ပြီး အတိုက်အခံလုပ်သော အခြားလူအမျိုးအစားတစ်ခုရှိသည်။ ၎င်းတို့သည် အလွန့်အလွန် စိတ်မပါသကဲ့သို့ တွန့်ဆုတ်သည်။ ၎င်းတို့၏ မကျေနပ်မှုကို ချုပ်ထိန်းဖို့ မလုပ်နိုင်သလောက်နီးပါးဖြစ်ပြီး “ငါသည် ဤနေရာတွင် နှစ်အနည်းငယ် သိုသိုသိပ်သိပ်နေ၍သာ ရုန်းကန်လျက် ရပ်တည်လိုက်မည်။ ထို့နောက်တွင် မည်သည့်နေရာသို့ ငါရောက်သွားမည်ကို မည်သူသိမည်နည်း” ဟု တွေးသည်။ ဤသို့သော ရည်ရွယ်ချက်များရှိသူတို့ကို တာဝန်ထမ်းဆောင်ခွင့် မပြုသင့်ပေ။ အခြားတာဝန်များကို ၎င်းတို့ ထမ်းဆောင်လိုလျှင်ပင် ခွင့်မပြုပေ။ ဤသို့သော အမှုများကို အတင်းအကျပ် ကိုင်တွယ်ရမည် ဖြစ်သည်။ အဘယ်ကြောင့်နည်း။ ၎င်းတို့၏ အနှစ်သာရကို သိမြင်ပြီး ဖြစ်သောကြောင့် ဖြစ်သည်။ ၎င်းတို့ကို နားလည်သောသူတို့က ၎င်းတို့သည် မယုံကြည်သူများဖြစ်သည်ဟု ဆိုကြသည်။ ၎င်းတို့အနီးတွင်ရှိသည့် လူများကလည်း ၎င်းတို့သည် တာဝန်များထမ်းဆောင်ရန် မသင့်တော်ဟု ဆိုကြသည်။ ဤသို့သောလူတို့သည် ဘာသာတရားမရှိသူများဖြစ်သဖြင့် ၎င်းတို့ကို ဖယ်ရှားရမည်။ မဖယ်ရှားလျှင် အဖျက်အမှောင့်လုပ်ခြင်းများကိုသာ ဖြစ်စေနိုင်သည်။ မကောင်းမှုများကို ကျူးလွန်နိုင်သည်။ ပြီးလျှင် အသင်းတော်အတွင်းရှိ ဘုရားသခင် ရွေးချယ်ထားသောလူများကို ထိခိုက်နိုင်သည်။ ဤသည်မှာ လုံးဝ လက်မခံနိုင်ဖွယ်ဖြစ်သည်။ ထိုသို့သော အမှုကိစ္စများကို အသင်းတော်၌ တာဝန်ထမ်းဆောင်သူများကို ဆက်ဆံခြင်းဆိုင်ရာ စည်းမျဉ်းများနှင့်အညီ ကိုင်တွယ်သင့်သည်၊ သူတို့၏ မလိုလားခြင်းသည် အကြောင်းမဟုတ်ပေ။ ဤသည်မှာ အကျပ်ကိုင်ခြင်းလော။ အကျပ်ကိုင်ခြင်းမဟုတ်။ စည်းမျဉ်းများနှင့်အညီ လုပ်ဆောင်ခြင်း၊ ဘုရားအိမ်တော်၏ အကျိုးစီးပွားများနှင့် အလုပ်ကို ထိန်းသိမ်းခြင်းဖြစ်သည်။ ဤသည်မှာ မယုံကြည်သူများနှင့် ဘုရားအိမ်တော်တွင် ကပ်စားရန်သာ ရောက်ရှိနေသောသူများကို ဖယ်ရှားခြင်းဖြစ်သည်။ သင်က ကပ်စားလိုလျှင် အခြားတစ်နေရာ၌ လုပ်ဆောင်လော့။ ဤနေရာတွင် မလုပ်ဆောင်နှင့်။ ဘုရားအိမ်တော်သည် ဘိုးဘွားရိပ်သာတစ်ခုမဟုတ်။ လူလေလူလွင့်များကို ပံ့ပိုးမပေးပေ။ နားလည်သလော။

တစ်စုံတစ်ခုကို မြင်သောအခါတွင် စကားမပြောဘဲ ပြုံး၍သာနေလျက်၊ အမှုကိစ္စများစွာတွင် တိတ်ဆိတ်စွာနေလျက်၊ နက်နဲသိမ်မွေ့ဟန်ဆောင်ပြီး မည်သည့်ရပ်တည်ချက်ကိုမျှ မဖော်ပြဘဲနေလျက် မိမိတို့ကိုယ်ကို အလွန်ကောင်းစွာ ကွယ်ဝှက်ထားသော အန္တိခရစ်အချို့ရှိသည်။ သင်က ၎င်းတို့နှင့် ပထမဦးဆုံး ထိတွေ့ဆက်ဆံသောအခါတွင် ၎င်းတို့ကို ရှင်းရှင်းလင်းလင်း သိမြင်ရန် မလွယ်ကူပေ။ ၎င်းတို့သည် အနှစ်သာရရှိပြီး ထူးခြားသည်ဟုပင် သင်ထင်ကောင်းထင်နိုင်သည်။ ဤသို့သော အန္တိခရစ်များကို မည်သို့ပိုင်းခြားသိမြင်သနည်း။ သင်သည် နီးကပ်စွာ အာရုံစိုက်ပြီး ၎င်းတို့သည် မည်သည့်အရာကို အမှန်တကယ် နှစ်သက်သည်ကိုလည်းကောင်း၊ မည်သည့်အရာကို အာရုံစိုက်သည်ကိုလည်းကောင်း၊ မည်သည့်အရာကို ၎င်းတို့ စိတ်ဝင်စားသည်ကိုလည်းကောင်း၊ မည်သူနှင့် ၎င်းတို့ အပြန်အလှန် ဆက်ဆံသည်ကိုလည်းကောင်း စောင့်ကြည့်လေ့လာရမည်။ ဤသွင်ပြင်လက္ခဏာများကို ကြည့်ရှုလေ့လာခြင်းအားဖြင့် ၎င်းတို့အပေါ် နားလည်မှုတစ်ခုကို သင်ရနိုင်သည်။ ထို့အပြင် သင်တို့အားလုံး သတိမူသင့်သည့် အရာတစ်ခုရှိသည်။ ခေါင်းဆောင်၊ သို့မဟုတ် အမှုဆောင်တစ်ယောက်၏ အဆင့်သည် မည်သို့ဖြစ်စေ သမ္မာတရားအနည်းငယ်အပေါ် ၎င်းတို့နားလည်ပြီး ဆုကျေးဇူးအနည်းငယ် ရှိခြင်းကြောင့် ၎င်းတို့ကို သင်တို့ကိုးကွယ်သည့်အပြင် သမ္မာတရားလက်တွေ့ကျမှုကို ၎င်းတို့ ပိုင်ဆိုင်သည်၊ သင်တို့ကို ၎င်းတို့ကူညီနိုင်သည်ဟု ယုံကြည်လျှင်၊ အရာအားလုံး၌ ၎င်းတို့ကို အထင်ကြီးလေးစားပြီး မှီခိုလျှင်၊ ဤအရာမှတစ်ဆင့် ကယ်တင်ခြင်းကို ရယူရန် ကြိုးစားလျှင် သင်တို့သည် မိုက်မဲပြီး အသိဉာဏ်မဲ့ကြသည်။ အဆုံး၌ အားလုံးက အလဟဿဖြစ်သွားလိမ့်မည်။ အဘယ်ကြောင့်ဆိုသော် သင်၏ စမှတ်က ပင်ကိုအားဖြင့် မှားယွင်းနေသောကြောင့်ဖြစ်သည်။ လူတစ်ယောက်သည် သမ္မာတရားမည်မျှကို နားလည်သည်ဖြစ်စေ ခရစ်တော်၏ ကိုယ်စား မရပ်တည်နိုင်ပေ။ ပြီးလျှင် လူတစ်ဦးသည် မည်မျှဆုကျေးဇူးရှိပါစေ ဤသည်မှာ ၎င်းက သမ္မာတရားကို ပိုင်ဆိုင်သည်ဟု မဆိုလိုပေ။ သို့ဖြစ်၍ အခြားလူများကို ကိုးကွယ်၊ ကြည်ညိုကိုးစားပြီး လိုက်လျှောက်သည့် မည်သူမဆိုသည် အဆုံးတွင် အားလုံး ဖယ်ရှားရှင်းလင်းခြင်းခံရပြီး ပြစ်တင်ရှုတ်ချခြင်းခံရမည်။ ဘုရားသခင်ကို ယုံကြည်သူတို့သည် ဘုရားသခင်ကို ကြည်ညိုကိုးစားပြီး ဘုရားသခင်နောက်ကို လိုက်ရုံသာရှိသည်။ ခေါင်းဆောင်များနှင့် အမှုဆောင်များသည် ၎င်းတို့၏ ရာထူးအဆင့်က မည်သို့ရှိပါစေ သာမန်လူများပင် ဖြစ်သည်။ သင်က ၎င်းတို့ကို သင်၏ကြီးကြပ်သူများအဖြစ် မြင်ပါက သင့်ထက် ၎င်းတို့က သာလွန်ကြောင်း၊ ၎င်းတို့သည် သင့်ထက် ပို၍ သာ၍ အရည်အချင်း ရှိကြောင်း၊ ပြီးလျှင် ၎င်းတို့က သင့်ကို ဦးဆောင်သင့်ကြောင်း၊ ၎င်းတို့သည် အဘက်ဘက်တွင် အခြားလူတိုင်းထက် အရည်အသွေးပိုပြည့်မီကြောင်း သင်ခံစားရပါက သင် မှားယွင်းသည်။ ယင်းမှာ ထင်ယောင်ထင်မှား ဖြစ်ခြင်း ဖြစ်သည်။ ပြီးလျှင် ဤထင်ယောင်ထင်မှား ဖြစ်ခြင်းက မည်သည့်အကျိုးဆက်များကို သင့်အပေါ်၌ ဖြစ်စေမည်နည်း။ ဤအရာသည် သင့်ကို လက်တွေ့အရှိတရားနှင့် မကိုက်ညီသည့် သတ်မှတ်ချက်များဖြင့် သင်၏ခေါင်းဆောင်များကို မရည်ရွယ်ဘဲ အကဲဖြတ်မိစေလိမ့်မည်။ ပြီးလျှင် ၎င်းတို့တွင်ရှိသော ပြဿနာများနှင့် အားနည်းချက်များကို မှန်ကန်စွာ ကိုင်တွယ်နိုင်ခြင်းမရှိ ဖြစ်လိမ့်မည်။ တစ်ချိန်တည်းမှာပင် သင်မသိလိုက်မီတွင် သင်သည် ၎င်းတို့ကို ကိုးကွယ်နေကာ ၎င်းတို့သည် သင်၏ဘုရား ဖြစ်လာသည်အထိ သင်သည် ၎င်းတို့၏ ဟန်ပါသည့်အသွင်၏၊ ပါရမီများ၊ ပင်ကိုစွမ်းရည်များ၏ အကြီးအကျယ် ဆွဲဆောင်ခြင်းကိုလည်း မသိလိုက်ဘဲနှင့် ခံရလိမ့်မည်။ ၎င်းတို့သည် သင်၏အတုယူစံထားထိုက်သူ၊ သင်၏ကိုးကွယ်ခြင်းခံရသူ စဖြစ်လာသည့် အချိန်မှစပြီး သင်သည် ၎င်းတို့၏နောက်လိုက်များထဲမှ တစ်ဦးဖြစ်လာသည့် အချိန်အထိ ထိုလမ်းကြောင်းသည် သင့်ကို ဘုရားသခင်ထံမှ မရည်ရွယ်ဘဲ ဝေးကွာစေမည့် လမ်းကြောင်းဖြစ်လေသည်။ ဘုရားသခင်နှင့်ဝေးရာသို့ ဖြည်းဖြည်းချင်း သင်ထွက်သွားစဉ်တွင်ပင် သင်သည် ဘုရားသခင်နောက်ကို လိုက်နေကြောင်း၊ သူ၏အိမ်တော်တွင် ရှိနေကြောင်း၊ သူ၏ မျက်မှောက်တော်တွင် ရှိနေကြောင်း ယုံကြည်နေဆဲဖြစ်လိမ့်မည်။ အမှန်တကယ်တွင် သင်သည် စာတန်၏ အစေခံများ၏၊ အန္တိခရစ်များ၏ ဖမ်းဆီးခြင်းကို ခံလိုက်ရပြီး ဖြစ်သည်။ သင်သည် ယင်းကို သတိပင်ပြုမိမည် မဟုတ်ချေ။ ဤသည်မှာ အလွန်အန္တရာယ်များသည့် အခြေအနေဖြစ်သည်။ ဤပြဿနာကို ဖြေရှင်းရန်အတွက် တစ်စိတ်တစ်ဒေသအားဖြင့် အန္တိခရစ်များ၏ သဘာဝအနှစ်သာရကို ရှင်းရှင်းလင်းလင်း သိမြင်နိုင်စွမ်းကိုလည်းကောင်း၊ အန္တိခရစ်များ၏ သမ္မာတရားအပေါ် မုန်းတီးခြင်းနှင့် ဘုရားသခင်ကို အတိုက်အခံလုပ်ခြင်း၏ အကျည်းတန်သော မျက်နှာကို ရှင်းရှင်းလင်းလင်း သိမြင်နိုင်စွမ်းကိုလည်းကောင်း လိုအပ်သည်။ ထိုနည်းတူစွာပင် လူတို့အပေါ် အထင်အမြင်မှားစေခြင်းနှင့် ထောင်ချောက်ဆင်ခြင်းဖြစ်သည့် အန္တိခရစ်တို့၏ အသုံးများသော နည်းလမ်းများအပြင် အမှုအရာများကို ၎င်းတို့ လုပ်ဆောင်သည့် နည်းလမ်းအား ရင်းနှီးဖို့လည်း လိုအပ်သည်။ အခြားသောအပိုင်းမှာ သင်တို့သည် ဘုရားသခင်၏ စိတ်သဘောထား၊ အနှစ်သာရတို့နှင့်ဆိုင်သည့် သိမြင်မှုကို လိုက်စားရမည် ဖြစ်သည်။ ခရစ်တော်သည်သာ သမ္မာတရား၊ လမ်းခရီးနှင့် အသက် ဖြစ်ကြောင်းနှင့် မည်သည့်လူကိုမဆို ကိုးကွယ်ခြင်းသည် သင့်အပေါ် ကြီးမားသောကပ်ဘေးနှင့် ကံဆိုးမိုးမှောင်ကျခြင်းတို့ ဆိုက်ရောက်စေလိမ့်မည် ဖြစ်ကြောင်းကို သင် ရှင်းလင်းစွာသိရမည်။ ခရစ်တော်သည်သာ လူတို့ကို ကယ်တင်နိုင်သည်ကို သင်ယုံကြည်ရမည်။ ပြီးလျှင် ခရစ်တော်ကို အကြွင်းမဲ့သော ယုံကြည်ခြင်းဖြင့် သင်လိုက်လျှောက်ပြီး ကျိုးနွံနာခံရမည်။ ဤတစ်ခုတည်းကသာ လူသားအသက်တာ၏ မှန်ကန်သောလမ်းကြောင်းဖြစ်သည်။ အချို့က “တကယ်တမ်းတွင် ခေါင်းဆောင်များကို ကိုးကွယ်ရခြင်းအတွက် ကျွန်ုပ်၌ ကိုယ့်အကြောင်းပြချက်များနှင့်ကိုယ် ရှိသည်။ ကျွန်ုပ်၏ စိတ်နှလုံးတွင် ပါရမီရှိသူကို ကျွန်ုပ် ပင်ကိုအားဖြင့် ကိုးကွယ်သည်။ ကျွန်ုပ်၏ အယူအဆများနှင့် ကိုက်ညီသော မည်သည့်ခေါင်းဆောင်ကိုမဆို ကိုးကွယ်သည်” ဟု ပြောနိုင်သည်။ သင်သည် ဘုရားသခင်ကို ယုံကြည်သော်လည်း အဘယ့်ကြောင့် လူကို မလျှော့တမ်း ကိုးကွယ်နေသနည်း။ အားလုံးအနှစ်ချုပ်လိုက်သည့်အခါ သင့်ကို ကယ်တင်မည့်သူမှာ မည်သူနည်း။ သင့်ကို အမှန်တကယ်ချစ်ပြီး ကွယ်ကာသူမှာ မည်သူနည်း။ သင်အမှန်တကယ် မမြင်နိုင်သလော။ သင်သည် ဘုရားသခင်ကို ယုံကြည်ပြီး ဘုရားသခင်နောက်ကို လိုက်လျှင် သူ၏နှုတ်ကပတ်တော်များကို အရေးစိုက်သင့်သည်၊ ပြီးလျှင် တစ်စုံတစ်ယောက်က မှန်မှန်ကန်ကန် ပြောဆိုပြီး ပြုမူကာ ယင်းက သမ္မာတရားစည်းမျဉ်းများနှင့် ကိုက်ညီပါက သမ္မာတရားကိုသာ ကျိုးနွံနာခံလော့။ ထိုမျှ မရိုးရှင်းသလော။ သင်သည် အဘယ့်ကြောင့် အလွန် ယုတ်ညံ့ရသနည်း။ သင်လိုက်လျှောက်ဖို့ရန် သင်ကိုးကွယ်မည့်သူ တစ်စုံတစ်ဦးကို မလျှော့တမ်း သင် အဘယ်ကြောင့်ရှာဖွေသနည်း။ သင်သည် အဘယ့်ကြောင့် စာတန်၏ကျေးကျွန် ဖြစ်လိုသနည်း။ ထိုအစား သမ္မာတရား၏ အစေခံတစ်ဦး အဘယ့်ကြောင့် မဖြစ်ရသနည်း။ ဤတွင် လူတစ်ယောက်၌ ဆင်ခြင်တုံတရားနှင့် ဂုဏ်သိက္ခာ ရှိမရှိကို မြင်ရသည်။ သင့်ကိုယ်သင်ဖြင့် စတင်သင့်သည်။ သင့်ကိုယ်သင် သမ္မာတရားမျိုးစုံဖြင့် ပြင်ဆင်လော့။ အမျိုးမျိုးသော အရေးကိစ္စများနှင့် လူများတွင် ပေါ်လွင်သောပုံစံအမျိုးမျိုးကို ခွဲခြားဖော်ထုတ်နိုင်လော့။ လူမျိုးစုံ၏ အပြုအမူနှင့် သက်ဆိုင်သည့် သဘောသဘာဝမှာ အဘယ်အရာ ဖြစ်သည်ကိုလည်းကောင်း၊ အဘယ်စိတ်သဘောထားကို ၎င်းတို့ ဖော်ထုတ်သည်ကိုလည်းကောင်း သိလော့။ လူမျိုးစုံ၏ အနှစ်သာရများကို ပိုင်းခြားသိမြင်ဖို့ သင်ယူလော့။ သင့်အနီးအနား၌ အဘယ်လူစားမျိုး ရှိသည်ကိုလည်းကောင်း၊ သင်သည် အဘယ်လူစားမျိုး ဖြစ်သည်ကိုလည်းကောင်း၊ ပြီးလျှင် သင့်ခေါင်းဆောင်သည် အဘယ်လူစားမျိုး ဖြစ်သည်ကိုလည်းကောင်း ရှင်းလင်းစေလော့။ ဤအရာအားလုံးကို သင်ရှင်းလင်းစွာ မြင်သည်နှင့်တစ်ပြိုင်နက် သင်သည် လူများကို သမ္မာတရားစည်းမျဉ်းများအတိုင်း မှန်ကန်သော နည်းလမ်းဖြင့် ဆက်ဆံနိုင်စွမ်း ရှိလိမ့်မည်။ ၎င်းတို့သည် ညီအစ်ကိုမောင်နှမများ ဖြစ်ပါက သင်သည် ၎င်းတို့အား ချစ်ခြင်းမေတ္တာဖြင့် ဆက်ဆံလိမ့်မည်ဖြစ်ပြီး ၎င်းတို့သည် ညီအစ်ကိုမောင်နှမများ မဟုတ်ဘဲ ဆိုးယုတ်သူများ၊ အန္တိခရစ်များ၊ သို့မဟုတ် မယုံကြည်သူများဖြစ်ပါက သင်သည် ၎င်းတို့နှင့်ဝေးဝေးနေပြီး ၎င်းတို့ကို စွန့်လွှတ်လိမ့်မည်။ ၎င်းတို့သည် သမ္မာတရားလက်တွေ့ကျမှုကို ပိုင်ဆိုင်သည့်လူများ ဖြစ်ပါက သင်သည် ၎င်းတို့အား လေးစားကောင်း လေးစားနိုင်သော်လည်း ကိုးကွယ်မည်မဟုတ်။ မည်သူမျှ ခရစ်တော်၏ နေရာကို ယူ၍မရနိုင်ပေ။ ခရစ်တော်သာလျှင် လက်တွေ့ကျသော ဘုရားသခင်ဖြစ်သည်။ ခရစ်တော်သည်သာ လူတို့ကို ကယ်တင်နိုင်ပြီး ခရစ်တော်နောက်ကို လိုက်ခြင်းအားဖြင့်သာ သမ္မာတရားနှင့် အသက်ကို သင်ရရှိနိုင်သည်။ သင်သည် ဤအရာများကို ရှင်းလင်းစွာ မြင်နိုင်ပါက သင်သည် ဝိညာဉ်ရင့်ကျက်မှုကို ပိုင်ဆိုင်ပြီး အန္တိခရစ်တို့၏ အထင်အမြင်မှားအောင်ပြုလုပ်ခြင်းကို ခံရနိုင်ချေ မရှိသကဲ့သို့ အန္တိခရစ်တို့၏ အထင်အမြင်မှားအောင်ပြုလုပ်ခြင်း ခံရဖို့ကိုလည်း ကြောက်ရွံ့ရန် မလိုအပ်ပေ။

လူအချို့သည် အန္တိခရစ်များ ထုတ်ဖော်ခြင်းခံရပြီး ဖယ်ရှားရှင်းလင်းခြင်း ခံရသည်ကို မြင်သောအခါတွင် စိတ်ပူပြီး “အန္တိခရစ်များသည် အပေါ်ယံတွင် ဆိုးယုတ်သောလူများ ဖြစ်ပုံမရသော်လည်း ၎င်းတို့လုပ်ဆောင်သည့် အရာများကို ပိုင်းခြားသိမြင်သောအခါတွင် ၎င်းတို့သည် တကယ်တမ်းတွင် အဘယ်ကြောင့် အလွန်ဆိုးယုတ်နေရသနည်း။ အန္တိခရစ်များသည် အမှန်ပင် အလွန်စဉ်းလဲပုံရသည်။ သို့သော် ကျွန်ုပ်သည် ညံ့ဖျင်းသော အစွမ်းအစ ရှိသည်။ ဤသို့သော အန္တိခရစ်များကို နောက်တစ်ဖန် ကြုံရလျှင် ၎င်းတို့အား ပိုင်းခြားသိမြင်နိုင်မည်မဟုတ်သည်ကို ကျွန်ုပ် ကြောက်ရွံ့သည်။ အန္တိခရစ်များကို ကျွန်ုပ် မည်သို့သတိထားရှောင်ကြဉ်သင့်သနည်း” ဟု ဆိုသည်။ သင်က ညံ့ဖျင်းသော အစွမ်းအစရှိလျှင်ပင် အထင်အမြင်မှားအောင် ပြုလုပ်ခံရမည်ကို အစဉ်စိတ်ပူရန် သို့မဟုတ် ၎င်းတို့အား မည်သို့သတိထားရှောင်ကြဉ်ရမည်ကို အစဉ်တွေးရန် မလိုပေ။ သမ္မာတရားအား နားလည်ခြင်းအပေါ်ကို အာရုံစိုက်ဖို့၊ ဘုရားနှုတ်ကပတ်တော်များကို ပို၍ဖတ်ဖို့သာ လိုသည်။ ပြီးလျှင် သင့်တွင် အချိန်ရှိသောအခါ၌ အန္တိခရစ်များက ကျူးလွန်သော ဒုစရိုက်အမှုများနှင့်ပတ်သက်၍ အလေးအနက် တွေးတောပြီး “၎င်းတို့၏ ဆိုးယုတ်မှုက မည်သည့်နေရာတွင် တည်ရှိသနည်း။ ဤသို့သော ဆိုးယုတ်မှုကို ကျူးလွန်ရန် မည်သည့်အရာက ၎င်းတို့ကို တွန်းအားပေးသနည်း။ သာမန်လူတို့က ဤသို့သော မကောင်းမှုကို ကျူးလွန်နိုင်သလော။ သမ္မာတရားကို နားလည်သူတို့က ၎င်းတို့ကို မည်သို့ပိုင်းခြားသိမြင်သနည်း။ ၎င်းတို့ကို ငါမည်သို့ ပိုင်းခြားသိမြင်သနည်း” ဟု သင့်ကိုယ်သင် မေးလော့။ ဘုရားနှုတ်ကပတ်တော်မှတစ်ဆင့် လူတို့၏ အနှစ်သာရကို သင်ရှင်းလင်းစွာ မြင်သည်နှင့် အရာရာတိုင်းကို သင်နားလည်လိမ့်မည်။ ဤအရာများကို သင်စဉ်ဆက်မပြတ် စဉ်းစားသည့်အခါတွင် သင်သည် မရည်ရွယ်ဘဲ ပိုင်းခြားသိမြင်ရန် သင်ယူလိမ့်မည်။ ပြီးလျှင် လူတို့ကို အထင်အမြင်မှားစေရန် ကြိုးစားနေသော အန္တိခရစ်များနှင့် နောက်တစ်ဖန် ရင်ဆိုင်ရသောအခါ သင်သည် အလိုအလျောက် ပိုင်းခြားသိမြင်နိုင်လိမ့်မည်။ ဤသည်မှာ အတွေ့အကြုံများစွာကို ဖြတ်သန်းရန် လိုအပ်သည်။ ယင်းက တရားဒေသနာများကို ပို၍ နားထောင်ခြင်းဖြင့်သာ သင်ယူနိုင်သည့်အရာတစ်ခုမဟုတ်။ ဤသည်မှာ လူ့အဖွဲ့အစည်းတွင် အလွန်အကျွံ အသုံးချခံရပြီးနောက် သို့မဟုတ် ဆုံးရှုံးမှုများစွာကို ခံစားရပြီးနောက် အတွေ့အကြုံရရှိသကဲ့သို့ ဖြစ်သည်။ “တစ်ခါသေဖူး ပျဉ်ဖိုးနားလည်” ဟူသကဲ့သို့ ဖြစ်သည်။ ယင်းသည် တူညီသော အယူအဆဖြစ်သည်။ ဘုရားသခင်ကို ငါတို့ ယုံကြည်မှုတွင် အဓိကအချက်မှာ သမ္မာတရားကို နားလည်ရန် ဖြစ်သည်။ သမ္မာတရားကို သင်ပို၍ နားလည်လေလေ၊ အမှုအရာများကို သင် ပို၍သိမြင်လေလေ ဖြစ်သည်။ မည်သည့်သမ္မာတရားကိုမျှ သင်နားမလည်လျှင် အသိပညာ ရှိခြင်းသည်ပင် အသုံးမဝင်ပေ။ အသိပညာတစ်ခုတည်းဖြင့် မည်သည့်အရာကိုမျှ သင်မသိမြင်နိုင်ပေ။ သင့်အမြင်များသည် လောကီဆိုင်ရာလူများ၏ အမြင်များနှင့် တူညီသည်။ ပြီးလျှင် မည်သည့်အရာကို သင်မှတ်ချက်ပေးသည်ဖြစ်စေ ပေါက်ကရဖြစ်ကာ မှားယွင်းပြီး အဓိပ္ပာယ်မရှိသောအရာများ ဖြစ်လိမ့်မည်။ ယခုအချိန်တွင် လူအချို့ကို သင် ပိုင်းခြားသိမြင်နိုင်ခြင်း မရှိလျှင် စိတ်မပူနှင့်။ သမ္မာတရားကို သင်နားလည်သည်နှင့် ပိုင်းခြားသိမြင်နိုင်စွမ်းကို သင်အလိုအလျောက် ရရှိလိမ့်မည်။ ယခုတွင် သင်၏ ကိုယ်ပိုင်တာဝန်ကို ကောင်းစွာ ထမ်းဆောင်ခြင်းကိုသာ အာရုံစိုက်လော့။ ဘုရားနှုတ်ကပတ်တော်များကို ပို၍ စားသောက်လော့။ ပြီးလျှင် သမ္မာတရားကို ပို၍ ဆင်ခြင်တွေးတောလော့။ သမ္မာတရားကို သင်နားလည်သည့်နေ့ရက်သို့ ရောက်သောအခါ လူတို့ကို သင် ပိုင်းခြားသိမြင်နိုင်လိမ့်မည်။ လူတစ်ယောက်၏ အပြုအမူကို ကြည့်ရှုလေ့လာခြင်းအားဖြင့်ပင် ၎င်းတို့တွင် မည်သည့်အရာ ဖြစ်နေသည်ကို သင့်စိတ်နှလုံး၌ သိလိမ့်မည်။ အရေးကိစ္စတစ်ခုခုအပေါ် တစ်စုံတစ်ယောက်၏ အစီရင်ခံမှုကို နားထောင်ခြင်းအားဖြင့်ပင် အရေးကိစ္စ၏ အနှစ်သာရကို သင် ရှင်းရှင်းလင်းလင်း ပိုင်းခြားသိမြင်နိုင်လိမ့်မည်။ ပြီးလျှင် လူတစ်ယောက်၏ အတွေးအမြင်များကို ကြားခြင်းအားဖြင့်ပင် သူ၏ ဝိညာဉ်ရင့်ကျက်မှုကို သင်သိလိမ့်မည်။ လွန်စွာ အားမစိုက်ထုတ်ရဘဲ မည်သည့်ကိစ္စ သို့မဟုတ် မည်သည့်လူမဆိုနှင့်ပတ်သက်ပြီး အရာရာတိုင်းကို နားလည်နိုင်လိမ့်မည်။ ဤသည်မှာ သမ္မာတရားအား နားလည်ခြင်း၏ ရလဒ်ဖြစ်သည်။ သို့ရာတွင် သမ္မာတရားအား သင်မလိုက်စားဘဲ လူတို့ကို အကဲဖြတ်ရန်၊ ကိုးကွယ်ရန်၊ မှီခိုရန်၊ မစဉ်းမစားဖြင့် လူတို့ကို မြှောက်ပင့်ရန် သင်၏ စိတ်ကူးကိုသာ အားကိုးလျှင်၊ သမ္မာတရားအား လိုက်စားခြင်း လမ်းကြောင်းနောက်သို့ သင်မလိုက်လျှင် အဆုံးသတ်ရလဒ်မှာ မည်သည့်အရာ ဖြစ်မည်နည်း။ မည်သူမဆိုက သင့်ကို အထင်အမြင်မှားစေနိုင်သည်။ မည်သူ့ကိုမျှ သင်ရိပ်စားမိနိုင်မည်မဟုတ်။ အသိသာဆုံး အန္တိခရစ်ကိုပင် ထိုးထွင်းသိမြင်နိုင်မည်မဟုတ်။ ၎င်းတို့သည် သင့်အား အရူးလုပ်လိမ့်မည်ဖြစ်ပြီး သင်သည် ၎င်းတို့၏ အရည်အချင်းကြောင့် ၎င်းတို့ကို လေးစားဆဲဖြစ်ကာ နေ့စဉ် ၎င်းတို့ကို ဝန်းရံလိမ့်မည်။ ဤသို့ဆိုလျှင် သင်သည် အမှန်ပင် နားဝေတိမ်တောင် ဖြစ်သူတစ်ဦး ဖြစ်ကာ မရေရာသော ဘုရားကို ယုံကြည်ပြီး လက်တွေ့ကျသော ဘုရားသခင်ကို မယုံကြည်ဟု အသေအချာပင် ဆိုနိုင်သည်။ ပြီးလျှင် သင်သည် အသေအချာပင် သမ္မာတရားကို လိုက်စားသူမဟုတ်ပေ။

လူအချို့သည် အန္တိခရစ်များအား ပိုင်းခြားသိမြင်ခြင်းနှင့် ပတ်သက်သည့် တရားဒေသနာအချို့ကို နားထောင်ပြီးသည့် နောက်တွင်ပင် အန္တိခရစ်များကို ပိုင်းခြားသိမြင်နိုင်ခြင်း မရှိသေးပေ။ ၎င်းတို့သည် ပိုင်းခြားသိမြင်နိုင်စွမ်းနှင့်ပတ်သက်သော နည်းလမ်းအချို့ကိုသာ နားလည်သော်လည်း စစ်မှန်သော အတွေ့အကြုံ ကင်းမဲ့သည်။ အန္တိခရစ်များ၏ ဒုစရိုက်အမှုများကို ၎င်းတို့ အမှန်တကယ် ရင်ဆိုင်ရသောအခါတွင် ၎င်းတို့သည် ယင်းတို့ကို နောက်တစ်ဖန် ပိုင်းခြားသိမြင်နိုင်ခြင်းမရှိပေ။ ၎င်းတို့သည် တရားဒေသနာများကို နားထောင်ပြီးနောက်တွင် အန္တိခရစ်များကို ပိုင်းခြားသိမြင်နိုင်ခြင်း မရှိသော်လည်း ၎င်းတို့ကြားသည့်အရာနှင့် မိမိတို့ကိုယ်ကို နှိုင်းယှဉ်ကာ ၎င်းတို့သည် အန္တိခရစ်ကဲ့သို့ ဖြစ်သည်ဟု တိုး၍ ခံစားလာရသည်။ အဆုံးတွင် ၎င်းတို့ကိုယ်၌က အန္တိခရစ်များဖြစ်သည်ဟု ယုံကြည်လာကြသည်။ ဤပိုင်းခြားသိမြင်နိုင်စွမ်းမျိုးက မည်သို့မျှ မှားယွင်းခြင်း မရှိပေ။ ၎င်းတို့သည် အန္တိခရစ်များအား ပိုင်းခြားသိမြင်ခြင်းတွင် အသေးစိတ်အချက်အလက်များကို အပြည့်အဝ သတိထားမိသည်။ သို့သော် ၎င်းတို့သည် စရိုက်လက္ခဏာ သရုပ်ဖော်ခြင်းနှင့်သက်ဆိုင်သော စည်းမျဉ်းများ မရှိခြင်း ဖြစ်သည်။ ဤသည်မှာ အဓိကကျသော အရေးကိစ္စတစ်ခုမဟုတ်။ ဤသည်မှာ တရားဒေသနာများကို ၎င်းတို့နားထောင်ခြင်းသည် ထိရောက်မှု ရှိသည်ဆိုသည်ကို ပြသည်။ တကယ့်အန္တိခရစ်များကို ၎င်းတို့ ပိုင်းခြားသိမြင်ခြင်း မရှိသော်လည်း မိမိတို့ကိုယ်ကို ပိုင်းခြားသိမြင်ပြီး ဖြစ်သည်။ ဤသည်မှာလည်း ကောင်းသောအရာတစ်ခု ဖြစ်သည်။ ၎င်းတို့သည် ဦးစွာ မိမိတို့ကိုယ်ကို ကယ်တင်ပြီး အန္တိခရစ်များ ဖြစ်လာခြင်းကို ရှောင်သည်။ ဤသည်မှာ အန္တိခရစ်များအား ဖော်ထုတ်သည့် ဤတရားဒေသနာများကို နားထောင်ခြင်း၏ အကျိုးဖြစ်ထွန်းသော ရလဒ်တစ်ခုဖြစ်သည်။ အန္တိခရစ်အဖြစ် မိမိကိုယ်ကို ပိုင်းခြားသိမြင်နိုင်ခြင်းသည် မရိုးရှင်းပေ။ ဤသို့သော ပိုင်းခြားသိမြင်နိုင်စွမ်းတွင် အသေးစိတ်ကျသော စောင့်ကြည့်လေ့လာမှု ပါဝင်သည်။ ပြီးလျှင် ဤသည်မှာ ပိုင်းခြားသိမြင်နိုင်စွမ်း ရှိခြင်းအဖြစ် အကျုံးဝင်နေပြီ ဖြစ်သည်။ ယခုတွင် မိမိကိုယ်ကို ပိုင်းခြားသိမြင်ခြင်းသည် ကောင်းသောအရာတစ်ခု ဖြစ်သည်။ ဤသို့လုပ်ဆောင်ရန်မှာ အလွန်နောက်မကျပေ။ သင်က မကောင်းမှုကျူးလွန်လျှင်၊ သို့မဟုတ် ဘေးဒုက္ခများဖြစ်စေပြီး ထို့နောက်တွင် အန္တိခရစ်အဖြစ် စရိုက်လက္ခဏာ သရုပ်ဖော်ခြင်းခံရလျှင် အလွန်အမင်း နောက်ကျသွားခဲ့မည် ဖြစ်သည်။ ယခုတွင် သင့်ကိုယ်သင် ပိုင်းခြားသိမြင်နိုင်စွမ်းရှိလျှင် အများဆုံးအနေဖြင့် ဤသည်မှာ သင်သည် အန္တိခရစ်များနှင့် ဆင်တူသည့် လက္ခဏာများကို ပြသသည်ဟုလည်းကောင်း၊ သင်သည် အန္တိခရစ်လမ်းကြောင်းကို လျှောက်နေသည်ကိုလည်းကောင်း၊ မှားယွင်းသောလမ်းကြောင်းအား သင်ရွေးချယ်ပြီးဖြစ်သည်ကိုလည်းကောင်း ဆိုလိုသည်။ သင့်ကို ဤသို့သာ စရိုက်လက္ခဏာ သရုပ်ဖော်နိုင်သည်။ လမ်းကြောင်းပြောင်းရန် အချိန်ရှိသေးသည်။ သို့သော် လမ်းကြောင်းမပြောင်းဖို့ ဆုံးဖြတ်လျှင် အန္တရာယ်ရှိသည်။ အန္တိခရစ်များအား ပိုင်းခြားသိမြင်ခြင်းအကြောင်းအရာကို အကြိမ်များစွာ မိတ်သဟာယဖွဲ့ပြီးဖြစ်သည်။ ယခုတွင် လူအချို့သည် အမှန်ပင် ပိုင်းခြားသိမြင်နိုင်သည်။ ၎င်းတို့ ထုတ်ဖော်သည့် ၎င်းတို့၏ ကိုယ်ပိုင်အန္တိခရစ် စိတ်သဘောထားများကို ၎င်းတို့ ခွဲခြားဖော်ထုတ်နိုင်သည်။ ဤသည်မှာ ရလဒ်တစ်ခုဖြစ်ပြီး ၎င်းတို့သည် ပိုင်းခြားသိမြင်နိုင်စွမ်းကို ရရှိပြီးဖြစ်သည်ဆိုသည်ကို သက်သေပြသည်။ ၎င်းတို့သည် အန္တိခရစ်များ၏ သဘာဝအနှစ်သာရကို ပိုင်ဆိုင်သောသူများနှင့် အန္တိခရစ် စိတ်သဘောထားများရှိသူတို့ကြား ဆက်လက်၍ ခွဲခြားသိမြင်နိုင်လျှင် ၎င်းတို့သည် ပိုင်းခြားသိမြင်နိုင်စွမ်းကို အပြည့်အဝ ကျွမ်းကျင်ပိုင်နိုင်ပြီးဖြစ်လိမ့်မည်။ ဤသည်မှာ မကြာမီတွင် စွမ်းဆောင်ရရှိနိုင်သည့်အရာတစ်ခုဖြစ်သည်။ ထို့ကြောင့် စိတ်သောက ရောက်ဖို့ မလိုပေ။ လူတို့သည် ၎င်းတို့၏ ကိုယ်ပိုင်အန္တိခရစ် စိတ်သဘောထားများကို ပိုင်းခြားသိမြင်နိုင်လျှင်၊ အန္တိခရစ်လမ်းကြောင်းအား လျှောက်နေသည်ကို သိမြင်လျှင်၊ အန္တိခရစ်များ၏ သဘာဝအနှစ်သာရမှာ မည်သည့်အရာဖြစ်သည်ကို နားလည်လျှင် ၎င်းတို့သည် အန္တိခရစ်များအား မည်သို့ပိုင်းခြားသိမြင်ရမည်ကို သင်ယူနှင့်ပြီး ဖြစ်သည်။ အန္တိခရစ်များအား ပိုင်းခြားသိမြင်နိုင်ခြင်းသည် မိမိသည် ဘုရားသခင်အား နှစ်မည်မျှယုံကြည်ခဲ့သည် ဆိုသည်နှင့် မသက်ဆိုင်ဘဲ လူတစ်ဦးသည် သမ္မာတရားအတွက် ကြိုးပမ်းနိုင်ပြီး သမ္မာတရားကို နားလည်နိုင်ခြင်း ရှိမရှိနှင့် သက်ဆိုင်သည်။ လူအချို့သည် ဘုရားသခင်ကို နှစ်များစွာ ယုံကြည်ခဲ့ပြီး အန္တိခရစ်များအား ဖော်ထုတ်ခြင်းနှင့်သက်ဆိုင်သည့် တရားဒေသနာအများအပြားကို နားထောင်ပြီးဖြစ်သည်။ သို့သော် ၎င်းတို့၏ အန္တိခရစ် စိတ်သဘောထားများနှင့် သရုပ်သကန်များက လုံးဝ မပြောင်းလဲပေ။ သမ္မာတရားကို ငါ မည်သို့မိတ်သဟာယပြုပါစေ ၎င်းတို့က သတိမမူမိဘဲ ဆက်လက်ရှိနေသည်။ လတ်တလောတွင် မိတ်သဟာယ၏ အကြောင်းအရာကို ၎င်းတို့နှင့်ယှဉ်၍ နားလည်ကောင်း နားလည်နိုင်သည်။ သို့သော် တစ်စုံတစ်ခုကို ကိုင်တွယ်ဆောင်ရွက်ခြင်း သို့မဟုတ် မိမိတို့၏ တာဝန်ကို လုပ်ဆောင်ခြင်းနှင့် ပတ်သက်လျှင် ၎င်းတို့၏ နည်းလမ်းဟောင်းများကို ပြန်ရောက်သွားသည်။ ဤသည်မှာ ဤသို့သောလူများအတွက် ဒုက္ခပေးပြီး အန္တရာယ်မရှိသလော။ အလွန်ပင် အန္တရာယ်ရှိသည်။ ငါသည် မည်သို့မိတ်သဟာယဖွဲ့ပါစေ၊ ငါ့အား နားထောင်နေသည့်အချိန်တွင် ၎င်းတို့သည် မည်သို့ မိမိကိုယ်ကို အပြစ်တင်ပါစေ၊ စိတ်မကောင်းဖြစ်ပါစေ ထို့နောက်တွင် ၎င်းတို့သည် လုံးဝ မပြောင်းလဲပေ။ ၎င်းတို့သည် မြှောက်ပင့်ပြီး ကပ်ဖားသောလူတို့ကို အဘယ်ကြောင့် အားပေးအားမြှောက်ပြုပြီး ပျိုးထောင်သည်ဆိုသည်ကို ပြန်လည်သုံးသပ်ခြင်း မရှိသကဲ့သို့ ၎င်းတို့သည် အခြားလူများကို စည်းမျဉ်းများအပေါ် အခြေခံပြီး မဆက်ဆံဘဲ ၎င်းတို့ကိုယ်တိုင် စိတ်ကူးပေါက်ရာအတိုင်း အဘယ်ကြောင့်ဆက်ဆံသည်ဆိုသည်ကိုလည်း ပြန်လည်သုံးသပ်ခြင်း မရှိပေ။ ၎င်းတို့နှစ်သက်သည့်လူများသည် ဆိုးယုတ်လျှင်၊ သို့မဟုတ် မကောင်းလျှင်ပင် ထိုသူတို့အား မနှစ်မြို့ခြင်းမရှိဘဲ ထိုသူတို့ကို ဆက်လက်၍ အားပေးပြီး အသုံးပြုသည်။ ထိုထက်ပို၍ပင် ၎င်းတို့သည် အဘယ်ကြောင့် သမ္မာတရားကို လုံးဝ မလိုက်စားသည်ကိုလည်းကောင်း၊ အန္တိခရစ်များ၏ လမ်းကြောင်းပေါ် စတင်ခဲ့သည်ကိုလည်းကောင်း ပြန်လည်သုံးသပ်ခြင်း မရှိပေ။ အမှန်တကယ် ပြန်လည်သုံးသပ်ခြင်း သို့မဟုတ် ပြောင်းလဲခြင်းမရှိဘဲ မကောင်းမှုများစွာကို ကျူးလွန်ခြင်းသည် အန္တရာယ်ရှိသည်။ လတ်တလော စုဝေးပွဲများတွင် မိတ်သဟာယသည် အန္တိခရစ်များ၏ စိတ်သဘောထားများနှင့် အနှစ်သာရကို ဖော်ထုတ်နေခဲ့သည်။ အန္တိခရစ်များ၏ စိတ်သဘောထားသည် အတွေ့ရများသော ဖောက်ပြန်ပျက်စီးသည့် စိတ်သဘောထားများထက် ပို၍ ကွယ်ဝှက်နေပြီး ကောက်ကျစ်ဆိုးယုတ်သည်။ အန္တိခရစ်များသည် သမ္မာတရားကို အလွန်အမင်းမနှစ်မြို့ပေ။ သမ္မာတရားကို မုန်းတီးသည်။ သမ္မာတရား သို့မဟုတ် ဘုရားသခင်၏ တရားစီရင်မှုနှင့် ပြစ်တင်ဆုံးမမှုတို့ကို လုံးဝ လက်မခံနိုင်ပေ။ ဤသို့ဆိုလျှင် အန္တိခရစ်များ၏ အဆုံးသတ်၊ နိဂုံးမှာ အဘယ်နည်း။ ၎င်းတို့သည် ဖယ်ရှားရှင်းလင်းခြင်းခံရရန် သေချာသည်။ ဘုရားသခင်သည် အန္တိခရစ်များ၏ စရိုက်လက္ခဏာကို အဘယ်သို့ သရုပ်ဖော်သနည်း။ သမ္မာတရားကို မုန်းတီးပြီး ဘုရားသခင်အား ဆန့်ကျင်သူတို့ကမူ ဘုရားသခင်၏ ရန်သူများဖြစ်သည်။ သမ္မာတရားကို ဆန့်ကျင်ခြင်း၊ ဘုရားသခင်ကို မုန်းတီးခြင်း၊ အပြုသဘောဆောင်သော အရာများအားလုံးကို မုန်းတီးခြင်းတို့သည် သာမန်လူတို့တွင်တွေ့ရှိသည့် ယာယီအားနည်းမှု သို့မဟုတ် မိုက်မဲမှု မဟုတ်သကဲ့သို့ လွဲချော်နေသော သဘောပေါက်နားလည်မှု ဖြစ်သည့် အချိန်တစ်ခဏမှ ဖြစ်ပေါ်သော မမှန်ကန်သည့် အတွေးအခေါ်များနှင့် အမြင်ရှုထောင့်များ၏ ထုတ်ဖော်ခြင်း မဟုတ်ပေ။ ဤသည်မှာ ပြဿနာမဟုတ်။ ပြဿနာမှာ ၎င်းတို့သည် အန္တိခရစ်များဖြစ်သည်။ ဘုရားသခင်၏ ရန်သူများဖြစ်သည်။ အပြုသဘောဆောင်သောအရာများအားလုံးနှင့် သမ္မာတရားအားလုံးကို မုန်းတီးသည်။ ယင်းတို့သည် ဘုရားသခင်ကို မုန်းတီးပြီး ဆန့်ကျင်သော လူတစ်မျိုးဖြစ်သည်။ ဘုရားသခင်က ဤသို့သော လူတစ်မျိုးကို မည်သို့ရှုမြင်သနည်း။ ဘုရားသခင်က ၎င်းတို့ကို မကယ်တင်ပေ။ ဤလူတို့သည် သမ္မာတရားကို စက်ဆုပ်ပြီး မုန်းတီးသည်။ ၎င်းတို့တွင် အန္တိခရစ်များ၏ သဘာဝအနှစ်သာရရှိသည်။ ဤအရာကို သင်တို့နားလည်သလော။ ဤနေရာတွင် ဖော်ထုတ်ခြင်း ခံရသည့်အရာသည် ကောက်ကျစ်ဆိုးယုတ်မှု၊ ရက်စက်ကြမ်းကြုတ်မှုနှင့် သမ္မာတရားအပေါ် မုန်းတီးမှုဖြစ်သည်။ ယင်းသည် ဖောက်ပြန်ပျက်စီးသော စိတ်သဘောထားများကြားတွင် အပြင်းထန်ဆုံး စာတန်ဆန်သော စိတ်သဘောထားများ ဖြစ်ပြီး စာတန်၏ ထုံးစံအတိုင်း အဖြစ်ဆုံးသော၊ အဓိကအကျဆုံးသော စရိုက်လက္ခဏာများကို ကိုယ်စားပြုသည်။ သာမန် ဖောက်ပြန်ပျက်စီးသော လူသားမျိုးနွယ်က ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ကိုယ်စားမပြု။ အန္တိခရစ်များသည် ဘုရားသခင်ကို ရန်လိုသော အင်အားစုတစ်ခုဖြစ်သည်။ ၎င်းတို့သည် အသင်းတော်ကို အဖျက်အမှောင့်လုပ်ပြီး ထိန်းချုပ်နိုင်သည်။ ပြီးလျှင် ၎င်းတို့သည် ဘုရားသခင်၏ စီမံခန့်ခွဲမှုအလုပ်ကို ဖြိုဖျက်ပြီး နှောင့်ယှက်နိုင်စွမ်း ရှိသည်။ ဤသည်မှာ ဖောက်ပြန်ပျက်စီးသော စိတ်သဘောထားများ ရှိသော သာမန်လူတို့ လုပ်ဆောင်နိုင်သော အရာတစ်ခုမဟုတ်။ အန္တိခရစ်များသာ ဤသို့သောလုပ်ရပ်များကို လုပ်နိုင်စွမ်းရှိသည်။ ဤအမှုကိစ္စကို လျှော့မတွက်နှင့်။

ဆိုးယုတ်သောလူများအားလုံးတွင် ကောက်ကျစ်ဆိုးယုတ်သော စိတ်သဘောထားများရှိသည်။ အချို့သော ကောက်ကျစ်ဆိုးယုတ်မှုသည် မာယာကင်းသောလူများကို မကြာခဏ အနိုင်ကျင့်ခြင်း၊ ၎င်းတို့ကို လှောင်ပြောင်သော၊ သို့မဟုတ် ထေ့ငေါ့သောပုံစံဖြင့် ဆက်ဆံခြင်း၊ ၎င်းတို့အား အစဉ်သဖြင့် လှောင်ပြောင်စရာအဖြစ် ထားရှိခြင်း၊ ၎င်းတို့ကို အခွင့်အရေး ယူခြင်းတို့ကဲ့သို့ ရက်စက်ကြမ်းကြုတ်သော စိတ်သဘောထားများမှတစ်ဆင့် ဖော်ပြသည်။ ဆိုးယုတ်သောလူတို့သည် အခြားသောဆိုးယုတ်သူတစ်ဦးကို မြင်သည့်အခါ လိုက်လျောလျက် မျက်နှာလိုမျက်နှာရပြုလုပ်သည်။ သို့သော် အားနည်းသူတစ်ဦးကို ၎င်းတို့ မြင်သောအခါ ထိုသူကို ချနင်းပြီး အာဏာပြသည်။ ဤသူတို့မှာ အလွန့်အလွန် ရက်စက်ကြမ်းကြုတ်ပြီး ကောက်ကျစ်ဆိုးယုတ်သော လူများဖြစ်သည်။ ခရစ်ယာန်များကို အနိုင်ကျင့်သောသူ သို့မဟုတ် ဖိနှိပ်သောသူ မည်သူမဆိုသည် လူအဖြစ် အယောင်ဆောင်ထားသော နတ်ဆိုးတစ်ကောင် ဖြစ်သည်။ ၎င်းတို့သည် ဝိညာဉ်ကင်းမဲ့သော သားရဲတိရစ္ဆာန်ဖြစ်သကဲ့သို့ ဆိုးယုတ်သောနတ်ဆိုးတစ်ကောင်၏ ပြန်လည်ဝင်စားခြင်းဖြစ်သည်။ ဆိုးယုတ်သော လူအုပ်ထဲတွင် မာယာကင်းသောလူများအား အနိုင်မကျင့်သော၊ ခရစ်ယာန်များကို လူမဆန်စွာ မဆက်ဆံသော၊ မိမိတို့၏ ကိုယ်ကျိုးကို ထိခိုက်သောသူတို့အပေါ်ကိုသာ အမျက်ဒေါသထွက်သောသူများရှိလျှင် ဤလူတို့သည် ဘာသာတရားမရှိသူများထဲတွင် လူကောင်းများအဖြစ် သတ်မှတ်ခြင်းခံရသည်။ သို့သော် အန္တိခရစ်များ၏ ကောက်ကျစ်ဆိုးယုတ်မှုက မည်သို့ကွဲပြားသနည်း။ အန္တိခရစ်များ၏ ကောက်ကျစ်ဆိုးယုတ်မှုသည် ယှဉ်ပြိုင်ခြင်းအပေါ် ၎င်းတို့၏ အထူးခုံမင်ခြင်းတွင် အဓိကထင်ရှားသည်။ ၎င်းတို့သည် ကောင်းကင်နှင့် တုပယှဉ်ပြိုင်ရဲသည်။ ကမ္ဘာမြေကြီးနှင့် တုပယှဉ်ပြိုင်ရဲသည်။ အခြားလူများနှင့် တုပယှဉ်ပြိုင်ရဲသည်။ ၎င်းတို့သည် အခြားလူများအား ၎င်းတို့အပေါ် အနိုင်ကျင့်ခွင့်မပြုရုံမကဘဲ အခြားလူများကိုလည်း အနိုင်ကျင့်ပြီး ညှဉ်းပန်းသည်။ နေ့စဉ် လူတို့အား မည်သို့ညှဉ်းပန်းရမည်ကို ၎င်းတို့ ချင့်ချိန်စဉ်းစားသည်။ ၎င်းတို့သည် လူတစ်ယောက်ကို မနာလိုဖြစ်လျှင် သို့မဟုတ် မုန်းတီးလျှင် မည်သည့်အခါမျှ လက်မလွှတ်ပေ။ ဤသည်တို့မှာ အန္တိခရစ်များက ကောက်ကျစ်ဆိုးယုတ်ပုံများဖြစ်သည်။ ဤကောက်ကျစ်ဆိုးယုတ်မှုသည် အခြားမည်သည့်နေရာတွင် ပေါ်လွင်သနည်း။ အမှုအရာများကို လုပ်ဆောင်ရာတွင် ၎င်းတို့၏ စဉ်းလဲသောနည်းတွင် မြင်နိုင်သည်။ ဉာဏ်အချို့ရှိသော၊ အသိပညာအချို့နှင့် လူမှုဆိုင်ရာအတွေ့အကြုံအချို့ ရှိသောလူတို့က ယင်းကို နားလည်သဘောပေါက်ရန် ခက်ခဲသည်။ ၎င်းတို့သည် အမှုအရာများကို ထူးခြားစွာ စဉ်းလဲသောနည်းဖြင့် လုပ်ဆောင်သည်။ ပြီးလျှင် ဤသည်မှာ ကောက်ကျစ်ဆိုးယုတ်သည်အထိ ဖြစ်လေသည်။ ယင်းသည် သာမန်လှည့်ဖြားမှု မဟုတ်။ ၎င်းတို့သည် ကြိုးကိုင်ခြယ်လှယ်မှုများနှင့် လှည့်ကွက်များ လုပ်နိုင်သည်။ ပြီးလျှင် လူအများစုထက် ပို၍မြင့်သောအဆင့်တွင် ဤသို့လုပ်ဆောင်သည်။ လူအများစုက ၎င်းတို့နှင့် မယှဉ်ပြိုင်နိုင်သကဲ့သို့ ၎င်းတို့ကို ကိုင်တွယ်ဖြေရှင်းနိုင်ခြင်းမရှိ။ ဤသည်မှာ အန္တိခရစ်တစ်ဦးဖြစ်သည်။ သာမန်လူတို့သည် ၎င်းတို့ကို ကိုင်တွယ်မဖြေရှင်းနိုင်ဟု ငါအဘယ်ကြောင့် ဆိုသနည်း။ ၎င်းတို့၏ ကောက်ကျစ်ဆိုးယုတ်မှုသည် အလွန်အကျွံဖြစ်သည်မှာ လူတို့ကို အထင်အမြင်မှားစေရန် ကြီးမားသောအစွမ်းကို ၎င်းတို့ ပိုင်ဆိုင်သောကြောင့် ဖြစ်သည်။ ၎င်းတို့သည် လူတို့အား ၎င်းတို့ကို ကိုးကွယ်စေပြီး ၎င်းတို့နောက်လိုက်စေရန် နည်းလမ်းမျိုးစုံကို တွေးနိုင်သည်။ ၎င်းတို့သည် အသင်းတော်အလုပ်ကို အဖျက်အမှောင့်လုပ်ပြီး ထိခိုက်စေရန် လူမျိုးစုံကိုလည်း အသုံးချနိုင်သည်။ ဤသို့သော အခြေအနေများတွင် ဘုရားအိမ်တော်သည် အန္တိခရစ်များ၏ သရုပ်သကန်မျိုးစုံ၊ စိတ်သဘောထားနှင့် အနှစ်သာရအပေါ် ထပ်ခါထပ်ခါ မိတ်သဟာယဖွဲ့သည်။ ဤသို့ဖြင့် ယင်းတို့ကို လူတို့ ပိုင်းခြားသိမြင်နိုင်ရန်အတွက် ဖြစ်သည်။ ဤသည်မှာ လိုအပ်သည်။ လူအချို့က နားမလည်ဘဲ “အဘယ်ကြောင့် အန္တိခရစ်များအား မည်သို့ ပိုင်းခြားသိမြင်ရမည်ကို အစဥ်မိတ်သဟာယဖွဲ့သနည်း” ဟု ဆိုသည်။ အဘယ်ကြောင့်ဆိုသော် အန္တိခရစ်များအားလုံးသည် လူတို့ကို အလွန်ပင် အထင်အမြင်မှားစေနိုင်သောကြောင့် ဖြစ်သည်။ ၎င်းတို့သည် ကူးစက်ခြင်းမှတစ်ဆင့် ရောဂါဖြစ်ပွားမှုတစ်ခုမျှတွင် လူများစွာကို ဒုက္ခပေးပြီး သတ်နိုင်သော သေစေသည့် ပလိပ်ရောဂါကဲ့သို့ လူများစွာကို အထင်အမြင်မှားစေနိုင်သောကြောင့် ဖြစ်သည်။ ဤသည်မှာ အလွန်အမင်း ကူးစက်တတ်ပြီး ကျယ်ပြန့်စွာရောက်ရှိသည်။ ပြီးလျှင် ယင်း၏ ကူးစက်မှုနှင့် သေသည့်နှုန်းမှာ အလွန်ပင်မြင့်သည်။ ဤသည်တို့မှာ ဆိုးရွားသော အကျိုးဆက်များ မဟုတ်လော။ ငါသည် ဤသို့ သင်တို့နှင့် မိတ်သဟာယမဖွဲ့လျှင် အန္တိခရစ်များက အထင်အမြင်မှားစေခြင်းနှင့် ဘောင်ခတ်ခြင်းတို့မှ သင်တို့ လွတ်မြောက်နိုင်သလော။ သင်တို့သည် ဘုရားသခင်ဘက်သို့ အမှန်တကယ် လှည့်ပြီး ဘုရားသခင်အပေါ် ကျိုးနွံနာခံနိုင်သလော။ ဤသည်မှာ အလွန်ခက်ခဲသည်။ သာမန်လူတို့က မာနထောင်လွှားသော စိတ်သဘောထားကို ထုတ်ဖော်သောအခါတွင် အများဆုံးအနေဖြင့် အခြားလူများက ၎င်းတို့၏ မာနထောင်လွှားမှု၏ အကျည်းတန်သော အခြေအနေကို မြင်သည်။ တစ်ခါတစ်ရံတွင် ၎င်းတို့သည် ကြွားလုံးထုတ်သည်။ တစ်ခါတစ်ရံတွင် ကြွားလုံးထုတ်ပြီး မိမိတို့ကိုယ်ကို ကိုယ်ရည်သွေးသည်။ တစ်ခါတစ်ရံတွင် အခြားလူတို့အား မိမိတို့၏ အဆင့်အတန်းဖြင့် တင်စီးပြီး ဩဝါဒခြွေရသည်ကို နှစ်သက်သည်။ သို့သော် အန္တိခရစ်များတွင် ဤသို့ဖြစ်သလော။ အပေါ်ယံတွင် ၎င်းတို့သည် မိမိတို့၏ အဆင့်အတန်းဖြင့် တင်စီးတတ်သည့်ပုံစံဖြစ်စေ၊ အဆင့်အတန်းကို နှစ်သက်သည့်ပုံစံဖြစ်စေ မရှိကောင်းမရှိနိုင်ပေ။ ၎င်းတို့သည် အဆင့်အတန်းကို စိတ်ဝင်စားသည့်ပုံစံ မည်သည့်အခါမျှ မရှိကောင်းမရှိနိုင်ပေ။ သို့သော် စိတ်အတွင်းထဲတွင် ၎င်းတို့သည် ယင်းအတွက် ပြင်းပြသော လိုအင်ဆန္ဒရှိသည်။ ဤသည်မှာ ဘာသာတရားမရှိသူများ၏ ဧကရာဇ် သို့မဟုတ် တောပုန်းဓါးပြခေါင်းဆောင်များကဲ့သို့ ဖြစ်သည်။ ၎င်းတို့သည် ၎င်းတို့၏ နယ်မြေအတွက် တိုက်ခိုက်သောအခါတွင် ၎င်းတို့၏ အဖော်များနှင့် ဆင်းရဲဒုက္ခများကို အတူတကွခံစားကြကာ နှိမ့်ချပြီး ရည်မှန်းချက် မကြီးမားသည့်ပုံစံပေါ်သည်။ သို့သော် ၎င်းတို့စိတ်နှလုံးအတွင်းတွင် ပုန်းကွယ်နေသော လိုအင်ဆန္ဒများကို သင်တို့တွေ့ပြီးသလော။ ဤသို့သော ဆင်းရဲဒုက္ခများကို ၎င်းတို့ အဘယ်ကြောင့်ခံစားနိုင်သနည်း။ ၎င်းတို့အား ပံ့ပိုးပေးသည်မှာ ၎င်းတို့၏ လိုအင်ဆန္ဒများဖြစ်သည်။ ၎င်းတို့သည် တစ်နေ့တွင် ပလ္လင်ပေါ်သို့ တက်ကောင်းတက်နိုင်ရန်အတွက် စိတ်အတွင်းတွင် ကြီးကျယ်သော ရည်မှန်းချက်တစ်ခုကို ထားရှိပြီး မည်သည့်ဒုက္ခကိုမဆို တောင့်ခံရန်၊ သို့မဟုတ် မည်သည့် အသရေဖျက်မှု၊ နာမည်ဖျက်မှု၊ တိုက်ခိုက်မှုနှင့်စော်ကားမှုမျိုးကိုမဆို တောင့်ခံရန် အသင့်ဖြစ်နေသည်။ ဤသည်မှာ မစဉ်းလဲသလော။ ၎င်းတို့သည် တစ်စုံတစ်ယောက်ကို ဤရည်မှန်းချက်အကြောင်း သိခွင့်ပေးနိုင်သလော။ (မပေးနိုင်ပါ။) ၎င်းတို့သည် ယင်းကို ဖုံးဖိထားပြီး ကွယ်ဝှက်ထားသည်။ အပေါ်ယံတွင် မြင်နိုင်သောအရာမှာ အခြားလူများက မခံနိုင်သည့်အရာကို ခံနိုင်သူ၊ ခံနိုင်ဖွယ်မရှိသော ဆင်းရဲဒုက္ခများကို ခံနိုင်သူ၊ ဇွဲနပဲကြီးပြီး ရိုးစင်းသည့်၊ လက်တွေ့ကျသည့်ပုံပေါ်ပြီး အနီးရှိသူများအပေါ် ကောင်းသောသူတစ်ဦး ဖြစ်သည်။ သို့သော် ပလ္လင်ပေါ်သို့ ၎င်းတို့တက်ပြီး တကယ့်အာဏာကို ရသောနေ့တွင် ၎င်းတို့၏ အာဏာကို ခိုင်မာစေပြီး မတရားသိမ်းယူမှုကို ရှောင်နိုင်ရန်အတွက် ဒုက္ခခံပြီး ၎င်းတို့နှင့်အတူ တိုက်ပွဲဝင်ခဲ့သည့် ထိုသူအားလုံးကို သတ်သည်။ သမ္မာတရားကို ထုတ်ဖော်ခြင်းခံရသည့်အခါမှသာ ၎င်းတို့သည် မည်မျှနက်နဲစွာ ဉာဏ်များသည်ကို လူတို့ သဘောပေါက်ကြသည်။ သင်သည် ပြန်တွေးကြည့်ပြီး ၎င်းတို့လုပ်ဆောင်သမျှတိုင်းမှာ ရည်မှန်းချက်က တွန်းအားပေးခြင်း ဖြစ်သည်ကို သင်မြင်သောအခါ ၎င်းတို့၏ စိတ်သဘောထားသည် ကောက်ကျစ်ဆိုးယုတ်သည့် စိတ်သဘောထား ဖြစ်သည်ကို သင်ရှာဖွေတွေ့ရှိသည်။ ဤသည်မှာ မည်သည့်နည်းဗျူဟာ ဖြစ်သနည်း။ စဉ်းလဲခြင်းဖြစ်သည်။ ဤသည်မှာ အန္တိခရစ်များ အလုပ်လုပ်ပုံ၏ စိတ်သဘောထားဖြစ်သည်။ အန္တိခရစ်များနှင့် တရားဝင်အာဏာကို ကိုင်စွဲသော နတ်ဆိုးဘုရင်များသည် ဤပုတ်ထဲမှ ဤပဲသာဖြစ်သည်။ ၎င်းတို့သည် အာဏာနှင့် အဆင့်အတန်းကို မရလျှင် အကြောင်းပြချက်မရှိဘဲ အသင်းတော်တွင် လုံးဝ ဒုက္ခခံပြီး တောင့်ခံမည်မဟုတ်။ တစ်နည်းအားဖြင့်ဆိုသော် ဤလူတို့သည် သာမန်နောက်လိုက်များဖြစ်ခြင်း၊ ဘုရားသခင်အပေါ် သာမန်ကိုးကွယ်သူများအဖြစ် ဘုရားအိမ်တော်တွင် အလျှော့ပေးခြင်း၊ သို့မဟုတ် တိတ်ဆိတ်စွာ၊ လူမသိစွာဖြင့် တာဝန်တစ်ခုခုကို ထမ်းဆောင်ခြင်းတို့ဖြင့် လုံးဝ မရောင့်ရဲပေ။ ၎င်းတို့သည် အသေအချာပင် ဤသို့လုပ်ဆောင်လိုစိတ်မရှိ။ အဆင့်အတန်းရှိသူတစ်ဦးသည် အန္တိခရစ်လမ်းကြောင်းကို လျှောက်သောကြောင့် ဖြုတ်ချခံရလျှင် ထိုသူက “ယခုတွင် ငါသည် အဆင့်အတန်းမရှိဘဲ သာမန်လူတစ်ယောက်အဖြစ်သာ ရိုးရိုးစင်းစင်း လုပ်ဆောင်မည်ဖြစ်ပြီး ငါတတ်နိုင်သည့် မည်သည့်တာဝန်ကိုမဆို ထမ်းဆောင်မည်။ အဆင့်အတန်းမရှိဘဲ ဘုရားသခင်ကို ကောင်းစွာ ယုံကြည်နိုင်သေးသည်” ဟု တွေးသည်။ သူသည် အန္တိခရစ်ဖြစ်သလော။ မဟုတ်ပေ။ ဤလူသည် တစ်ခါက အန္တိခရစ်လမ်းကြောင်းကို လျှောက်ခဲ့ပြီး ခဏတာ မိုက်မဲမှုကြောင့် မှားယွင်းသောလမ်းကြောင်းကို လျှောက်ခဲ့သည်။ သို့သော် သူသည် အန္တိခရစ်မဟုတ်။ အမှန်တကယ် အန္တိခရစ်တစ်ဦးက မည်သည့်အရာကို လုပ်ဆောင်မည်နည်း။ ၎င်းတို့သည် ၎င်းတို့၏ အဆင့်အတန်း ဆုံးရှုံးရလျှင် ယုံကြည်တော့မည်မဟုတ်ပေ။ ထိုမျှသာမကဘဲ ၎င်းတို့သည် အာဏာရရှိရန် ၎င်းတို့၏ ရည်မှန်းချက်နှင့် လိုအင်ဆန္ဒကို ဖြည့်ဆည်းရန်တို့အတွက် အခြားလူများကို အထင်အမြင်မှားအောင် ပြုလုပ်ဖို့ နည်းအမျိုးမျိုးကိုလည်း တွေးပြီး အခြားလူများအား ၎င်းတို့ကို ကိုးကွယ်စေကာ ၎င်းတို့နောက် လိုက်စေမည်။ ဤသည်မှာ အန္တိခရစ်များ၏လမ်းကြောင်းကို လျှောက်သောသူများနှင့် အန္တိခရစ်စစ်စစ်များကြား ကွာခြားမှုဖြစ်သည်။ ဤအရေးကိစ္စ၏ သဘာဝက အလွန်ကြီးလေးသောကြောင့် အန္တိခရစ်များ၏ ဤစိတ်သဘောထား အနှစ်သာရများနှင့် သရုပ်သကန်များကို ငါတို့ ပိုင်းခြားသိမြင်ပြီး စိစစ်သည်။ လူအများစုက အန္တိခရစ်များကို ပိုင်းခြားသိမြင်နိုင်ခြင်းမရှိ။ သာမန်ညီအစ်ကိုမောင်နှမများကို မဆိုထားနှင့်။ သမ္မာတရားတစ်ခုခုကို နားလည်သည်ဟု ထင်သော ခေါင်းဆောင်နှင့် အမှုဆောင်အချို့သည်ပင် အန္တိခရစ်များအား ပိုင်းခြားသိမြင်ခြင်းကို အပြည့်အဝ ကျွမ်းကျင်ပိုင်နိုင်ခြင်း မရှိပေ။ ၎င်းတို့ မည်မျှကျွမ်းကျင်ပိုင်နိုင်ပြီးဖြစ်သည်ကို ပြောဖို့ခက်သည်။ ဤသည်မှာ ၎င်းတို့၏ ဝိညာဉ်ရင့်ကျက်မှုက သေးငယ်လွန်းသည်ကို ညွှန်ပြသည်။ အန္တိခရစ်များအား တိကျမှန်ကန်စွာ ပိုင်းခြားသိမြင်နိုင်သူတို့သာ စစ်မှန်သော ဝိညာဉ်ရင့်ကျက်မှုရှိသူတို့ဖြစ်သည်။

ယခုတွင် သင်တို့အားလုံးရင်ဆိုင်နေရသည့် အဓိကပြဿနာတစ်ခုမှာ အဘယ်နည်း။ လူအများစုမှာ ပိုင်းခြားသိမြင်နိုင်ခြင်းမရှိဘဲ အယောင်ဆောင် ခေါင်းဆောင်များနှင့် အန္တိခရစ်များ၏ အလွယ်တကူ အထင်အမြင်မှားအောင် ပြုလုပ်ခြင်းကို ခံရသည်။ ဤသည်မှာ မဖြေရှင်းလျှင် အလွန်အန္တရာယ်ရှိသည်။ ထို့ကြောင့် လူအမျိုးအစားအမျိုးမျိုးကို သင်တို့ ခွဲခြားသိမြင်တတ်ဖို့ သင်ယူရန် ငါတောင်းဆိုသည်။ လူတို့၏ အမျိုးမျိုးသော အပြုအမူများနှင့် ပြောဆိုချက်များအားဖြင့် မည်သည့်စိတ်သဘောထားက ကိုယ်စားပြုသည်ကို ပိုင်းခြားသိမြင်လော့။ ဤအရာများကို အခြေခံပြီး ထိုသူ၏ အနှစ်သာရကို ပိုင်းခြားသိမြင်လော့။ ထို့အပြင် မည်သည့်အရာက သမ္မာတရားလက်တွေ့ကျမှု ဖြစ်ပြီး မည်သည့်အရာက စကားလုံးများနှင့် အယူဝါဒများသာ ဖြစ်သည်ဆိုသည့်ကြားကို ခွဲခြားသိမြင်နိုင်ဖို့ လိုသည်။ ဤအရာများကို သင်ပိုင်းခြားသိမြင်နိုင်ခြင်း မရှိလျှင် သင်တို့သည် သမ္မာတရားလက်တွေ့ကျမှုသို့ ဝင်ရောက်နိုင်မည်မဟုတ်ပေ။ ပိုင်းခြားသိမြင်ခြင်းမရှိဘဲ လက်တွေ့ကျမှုသို့ ဝင်ရောက်ရန်လမ်းကြောင်း မည်သို့ရှိနိုင်သနည်း။ ခေါင်းဆောင်နှင့် အမှုဆောင်အချို့သည် စကားလုံးများနှင့် အယူဝါဒများကိုသာ တတွတ်တွတ်ပြောဆိုပြီး စကားလုံးများ၊ အယူဝါဒများအား နားလည်ခြင်းသည် လက်တွေ့ကျမှုကို ၎င်းတို့ ပိုင်ဆိုင်သည်ဟု ဆိုလိုသည်ဟူ၍ ထင်သည်။ ထို့ကြောင့် ၎င်းတို့သည် စကားလုံးများနှင့် အယူဝါဒများကို တတွတ်တွတ်ပြောဆိုစဉ်တွင် ကျေနပ်မှုရှိပြီး ခိုင်လုံသည်ဟု ခံစားရကာ ပိုပို၍ စိတ်ထက်သန်လာသည်။ သို့သော် စုံစမ်းသွေးဆောင်မှုက ၎င်းတို့အပေါ်သို့ ကျရောက်သောအခါ ၎င်းတို့သည် ဒယိမ်းဒယိုင်ဖြစ်ပြီး ၎င်းတို့မည်သို့ ဒယိမ်းဒယိုင်ဖြစ်သည်ကို မသိဘဲ “ဘုရားသခင်က ကျွန်ုပ်ကို အဘယ်ကြောင့် မကာကွယ်သနည်း” ဟု ဆိုဆဲဖြစ်သည်။ ဤသည်မှာ ရှက်ဖွယ် ကျရှုံးမှုတစ်ခု မဟုတ်လော။ ထို့ကြောင့် ခေါင်းဆောင်များနှင့် အမှုဆောင်များသည် စကားလုံးများနှင့် အယူဝါဒများအကြောင်းကို အစဉ်ပြောဆိုသည်။ ဤအရာကို သင်တို့ ပိုင်းခြားသိမြင်နိုင်သလော။ (ပိုင်းခြားသိမြင်နိုင်ခြင်းမရှိပါ။) အချို့ခေါင်းဆောင်များသည် စကားလုံးများနှင့် အယူဝါဒများအကြောင်းကိုသာ ပြောကာ ခေါင်းဆောင်များဖြစ်ရန် မသင့်တော်ဟူ၍ ညီအစ်ကိုမောင်နှမအချို့ထံမှ ငါ တစ်ခါတစ်ရံ ကြားရပြီး ၎င်းတို့က ထိုသူတို့ကို ဖြုတ်ချဖို့ တောင်းဆိုသည်။ သို့ရာတွင် ၎င်းတို့ကို ခေါင်းဆောင်အသစ်တစ်ဦးအား ရွေးကောက်ရန် ပြောပြီးနောက်တွင် လူအများစုက ပိုင်းခြားသိမြင်နိုင်စွမ်းကင်းမဲ့ပြီး ရွေးကောက်ခံရသော ခေါင်းဆောင်များနှင့် အမှုဆောင်များသည် လက်တွေ့ကျမှုများစွာ မရှိဘဲ စကားလုံးများနှင့် အယူဝါဒများကိုသာ ပြောဆိုသူများဖြစ်သည်။ ဤသည်မှာ အလွန်ဆိုးရွားသော အရေးကိစ္စတစ်ခု၊ အလွန်ခက်ခဲသော အရေးကိစ္စတစ်ခု ဖြစ်သည်။ ဤအမှုကိစ္စများအပေါ် ငါ၏ မိတ်သဟာယစကားများကို သင်တို့ နားထောင်သောအခါ သာမန်ခေါင်းဆောင်များ ပြောသည့်အရာနှင့် ကွာခြားမှုတစ်ခုခုကို ပိုင်းခြားသိမြင်နိုင်သလော။ ကွာခြားမှုကို သင်ပိုင်းခြားသိမြင်နိုင်လျှင် သမ္မာတရားလက်တွေ့ကျမှုက မည်သည့်အရာဖြစ်သည်ကို သင်သိသည်။ သင်က ပိုင်းခြားသိမြင်နိုင်ခြင်းမရှိဘဲ အားလုံးက တူညီသည်ဟု ထင်ပြီး “ကျွန်ုပ်တို့သည်လည်း ဘုရားနှုတ်ကပတ်တော်များကို ပြောရန် သင်ယူပြီးဖြစ်သည်။ ကျွန်ုပ်တို့ပြောသည့်အရာသည် ဘုရားသခင် ပြောသည့်အရာနှင့် တူညီသည်” ဟု ထင်မြင်လျှင် ယင်းသည် ပြဿနာဖြစ်စေသည်။ ဤသည်မှာ သမ္မာတရားကို သင်လုံးဝ နားမလည်သည်ကိုလည်းကောင်း၊ သမ္မာတရားကို အမှန်တကယ် နားလည်ခြင်းမရှိဘဲ ဘုရားနှုတ်ကပတ်တော်များကို မည်သို့ အတုခိုးပြီး ဘုရားနှုတ်ကပတ်တော်အနည်းငယ်အား မည်သို့ရွတ်ဆိုရမည်ကိုသာ သိသည်ကိုလည်းကောင်း သက်သေပြသည်။ အန္တိခရစ်အများစုသည် ဆုကျေးဇူးအချို့နှင့် စကားပြောကောင်းခြင်းကို ပိုင်ဆိုင်သည်။ ဤသည်မှာ လူတို့ကို အထင်အမြင်မှားအောင်လုပ်ရန် ၎င်းတို့ကို အရင်းအနှီးပေးသည်။ ၎င်းတို့၏ ကောက်ကျစ်ဆိုးယုတ်သော စိတ်သဘောထားနှင့် စကား၊ လုပ်ရပ်တို့တွင် ကြိုးကိုင်ညွှန်ကြားသောနည်းများနှင့် တွဲလိုက်သောအခါ ၎င်းတို့သည် အမှန်ပင် လူတို့ကို အထင်အမြင်မှားစေနိုင်သည်။ သင်တို့သည် စကားလုံးများနှင့် အယူဝါဒများကိုသာ တတွတ်တွတ်ပြောဆိုနိုင်စွမ်းရှိပြီး သမ္မာတရားလက်တွေ့ကျမှုက မည်သည့်အရာဖြစ်သည်ကို ပိုင်းခြားသိမြင်နိုင်ခြင်း မရှိလျှင် အန္တိခရစ်များ၏ အထင်အမြင်မှားစေခြင်းကိုသာ ခံရနိုင်သည်။ ဤသည်မှာ သင်ထိန်းချုပ်၍မရနိုင်သောအရာတစ်ခုဖြစ်သည်။ သမ္မာတရားကို နားမလည်သူများအတွက် မည်သည့်အရာကို ၎င်းတို့ ဆန္ဒရှိကောင်း ရှိနိုင်ပါစေ အန္တိခရစ်များက အထင်အမြင်မှားစေခြင်းကို မခံရရန်မှာ မဖြစ်နိုင်ပေ။ စာတန်၏ စွမ်းအားမှ ရုန်းထွက်ခြင်းသည် ရိုးရှင်းသောကိစ္စမဟုတ်သည် မဟုတ်လော။

၂၀၁၉ ခုနှစ်၊ ဇွန်လ ၁၁ ရက်


အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၁)

ဖြည့်စွက်ချက်- ကနေဒါနိုင်ငံ၌ အန္တိခရစ်ဖြစ်ရပ်ကို ကိုင်တွယ်ခြင်း

ကနေဒါအသင်းတော်ရှိ မိမိတို့၏တာဝန်များကို ထမ်းဆောင်နေကြသည့် လူများနှင့်ပတ်သက်၍ ယခုအခါတွင် အခြေအနေမှာ အဘယ်သို့နည်း။ အန္တိခရစ်ဖြစ်သည့် ယန်အပေါ် သင်တို့ ချင့်ချိန်နိုင်စွမ်း ရှိကြသလော။ ယန် စကားပြောပြီး ပြုမူဆောင်ရွက်ပုံတွင် ပြဿနာတစ်ခုတလေ သင်တို့ မြင်နိုင်ကြသလော။ (ထိုအချိန်က မည်သည့်ပြဿနာကိုမျှ ကျွန်ုပ် မမြင်ခဲ့ပါ။ သူက အလုပ်ကို နောက်ဆက်တွဲမလုပ်ခြင်းသာ ဖြစ်သည်ဟု ကျွန်ုပ် တွေးထင်ခဲ့သည်။ အခြား မည်သည့်အရာကိုမျှ ကျွန်ုပ် တကယ် သိပ်မသိခဲ့ပါ။) နောက်တစ်ယောက်က ဆက်ပြောနိုင်သည်။ (ယန်နှင့် ကျွန်ုပ် သိပ်အဆက်အသွယ် မရှိခဲ့ပါ။ လွန်ခဲ့သည့် နှစ်နှစ်တွင် သူနှင့်အတူ စုဝေးပွဲ အနည်းငယ် ကျွန်ုပ် တက်ရောက်ခဲ့သော်လည်း၊ ထို့နောက်တွင် သူနှင့် ကျွန်ုပ် အဆက်အသွယ်မရှိခဲ့ပါ။) ယန်သည် သင်တို့ အသင်းတော်၏ ခေါင်းဆောင်တစ်ဦး ဖြစ်ခဲ့သည်။ သို့ဖြစ်၍ အဘယ်သို့ဖြစ်ပြီး သင်တို့ အဖွဲ့များထဲမှ တစ်ဖွဲ့ကမျှ သူနှင့် အဆက်အသွယ် တစ်ခုတလေ မရှိခဲ့ရသနည်း။ အဘယ်ကြောင့်ဆိုသော် ယခုတွင် သူ၌ ပြဿနာများရှိသည်ကို တွေ့ရှိရသဖြင့် သင်တို့ တာဝန်ကို ရှောင်လွှဲရန် ကြိုးစားနေခြင်းကြောင့် ဖြစ်သလော၊ သို့မဟုတ် သင်တို့သည် သူနှင့် အမှန်တကယ် အဆက်အသွယ် မရှိခဲ့ကြခြင်းလော။ တစ်စုံတစ်ဦးက ယန်နှင့် လျော်ကန်မှုမရှိသည့် ဆက်ဆံရေးတစ်ခု ရှိခဲ့ကြောင်းကို ငါ ကြားရသည်။ ဤသည်မှာ မှန်သလော။ (မှန်ပါသည်။) ဤအရာကို သင်တို့ သိမြင်ခဲ့သလော။ (မသိမြင်ခဲ့ပါ။) သို့ဆိုလျှင် သင်တို့ အလွန် ကြောင်းကျိုးမမြင်ကြပေ။ အခြားတစ်စုံတစ်ဦးက ဆက်ပြောနိုင်သည်။ (ကျွန်ုပ်သည် ယန်နှင့် အဆက်အသွယ် များစွာရှိခဲ့သည်။ ထိုအချိန်က သူသည် အတော်အသင့် မာနထောင်လွှားပြီး မိမိကိုယ်ကို မှန်သည်ဟု မှတ်ယူကာ မိမိကိုယ်ကို ချီးမြှောက်ကာ ကြွားဝါရန် နှစ်သက်သည်ဟုသာ ကျွန်ုပ် ထင်ခဲ့သည်။ သို့သော် သူ့ထံတွင် အန္တိခရစ်တစ်ဦး၏ အနှစ်သာရရှိခဲ့သည်ကိုမူ ကျွန်ုပ် လုံးဝ ပိုင်းခြားသိမြင်ခဲ့ခြင်း မရှိပါ။) သူက အမျိုးသမီးများကို သွေးဆောင်ဖြားယောင်းရသည်ကို နှစ်သက်သည်။ ယင်းကို သင်တို့ သိခဲ့ကြသလော။ (မသိခဲ့ပါ။ အမျိုးသားများနှင့် အမျိုးသမီးများအတွက် လိင်ကိစ္စများတွင် ကိုယ်ကျင့်သိက္ခာကင်းမဲ့ခြင်းက အထူးသဖြင့် မကောင်းကြောင်း မိတ်သဟာယတွင် သူ ပြတ်သားစွာ အမြဲ ပြောဆိုခဲ့ပြီး ထိုသို့သော အပြုအမူကို ကျွန်ုပ်တို့ ရပ်တန်းက ရပ်ရမည်ဟု မကြာခဏ မိတ်သဟာယပြုခဲ့သည်။ သူသည် မမြင်ကွယ်ရာတွင်မူ ထိုသို့ဖြစ်နိုင်မည်ကို ကျွန်ုပ် လုံးဝ မထင်ခဲ့ပါ။) နောက်တစ်ဦးက ဆက်ပြောနိုင်သည်။ (ယန်နှင့် ကျွန်ုပ် တစ်နှစ်ကြာ ပေါင်းသင်းဆက်ဆံခဲ့ပါသည်။ သို့သော် ကျွန်ုပ်တွင် သူနှင့် အလွန်ကောင်းမွန်သည့် ဆက်ဆံရေး မရှိခဲ့သကဲ့သို့ စိတ်သဘောတူညီသည့် ပူးပေါင်းလုပ်ဆောင်မှု မရှိခဲ့ပါ။ အလုပ်အကြောင်း ဆက်သွယ်ပြောဆိုသည့်အခါတွင်သာ သူနှင့် ဆက်သွယ်ခဲ့ပြီး ယင်းမှလွဲ၍ သူနှင့် များများစားစား အဆက်အသွယ် မရှိခဲ့ပါ။ ထို့ကြောင့် ကျွန်ုပ်သည် သူနှင့်ပတ်သက်၍ များစွာ ပိုင်းခြားသိမြင်နိုင်စွမ်း မရှိခြင်း ဖြစ်သည်။) သင်တို့သည် သူ့အပေါ် ချင့်ချိန်နိုင်စွမ်း သိပ်မရှိခဲ့ကြသလော။ ဖြစ်နေသည့်အရာကို သင်တို့ မမြင်ခဲ့ခြင်းလော၊ သို့မဟုတ် ထိုအရာကို သင်တို့ ပိုင်းခြားသိမြင်မှု မရှိခဲ့ခြင်းလော။ အဘယ်သို့ဖြစ်ပြီး သူ့အပေါ် ချင့်ချိန်နိုင်စွမ်း သိပ်မရှိနိုင်ခဲ့ကြသနည်း။ ဤရလဒ် အဘယ်သို့ ဖြစ်လာခဲ့သနည်း။ (အဘယ်ကြောင့်ဆိုသော် ကျွန်ုပ် လျှောက်လှမ်းခဲ့သည့် လမ်းကြောင်းသည် မှားယွင်းပြီး ဆုကျေးဇူးရှိသည့် လူတစ်ဦးကို ကျွန်ုပ် ပုဂ္ဂိုလ်ရေးကိုးကွယ်ကာ အထင်ကြီးခဲ့သောကြောင့် ဖြစ်သည်။ ယန်သည် အလွန်စကားပြောကောင်းသူတစ်ဦးဖြစ်ပြီး၊ မိတ်သဟာယတိုင်းတွင် သူသည် ဘုရားနှုတ်ကပတ်တော်များကိုလည်းကောင်း၊ အထက်မှ တရားဒေသနာများနှင့် မိတ်သဟာယများကိုလည်းကောင်း ကိုးကားခဲ့သည်။ ပြဿနာများအား မည်သို့ ဖြေရှင်းရမည်ကို သူ သိပုံပေါ်ခဲ့ပြီး အသင်းတော်တွင် ပြဿနာတစ်ခု ရှိသည့်အခါတိုင်း ဖြေရှင်းရန် သူ ကြိုးစားခဲ့သည်။) ပြဿနာများ ဖြေရှင်းရမည့်ပုံကို သူ သိခဲ့လျှင် အဘယ်သို့ဖြစ်ပြီး ကနေဒါ အသင်းတော်၏ ရုပ်ရှင်ထုတ်လုပ်ရေး အဖွဲ့တွင် ယခုချိန်ထိတိုင်း ပြေလည်မသွားသေးသည့် ပြဿနာများ အလွန်များစွာ ရှိနေခဲ့သေးသနည်း။ ပြဿနာများ ဖြေရှင်းရမည့်ပုံကို သူ အမှန်တကယ် သိသည်ဟု သင် ပြောသော်လည်း ယင်းမှာ အဓိပ္ပာယ်မဲ့သည် မဟုတ်လော။ လှည့်ဖြားတတ်သည် မဟုတ်လော။ (ဟုတ်ပါသည်။) တရားဒေသနာများကို သင်တို့ နားထောင်ကြသလော။ အပတ်တိုင်း စုဝေးပွဲများကို သင်တို့ တက်ရောက်ကြသလော။ (တက်ရောက်ကြပါသည်။) သို့ဆိုလျှင် အန္တိခရစ်များကို ပိုင်းခြားသိမြင်ခြင်းအကြောင်း တရားဒေသနာများ ငါ ဟောပြောချိန်တွင် ငါ့ကို သင်တို့ နားထောင်ကြသလော။ (နားထောင်ပါသည်။) ငါ့ကို နားထောင်ပြီးနောက်တွင် သင်တို့သည် ယန်အပေါ် ချင့်ချိန်နိုင်စွမ်း ရှိလာကြသလော။ အမှုကိစ္စများကို ယန် လုပ်ဆောင်သည့် နည်းလမ်းတွင် ပြဿနာတစ်ခုတလေကို သင်တို့ မြင်နိုင်ကြသလော။ သင်တို့သည် အန္တိခရစ်ကဲ့သို့ပင် တရားဒေသနာများကို နားထောင်ပြီး တစ်နေရာတည်းတွင် အတူတကွ စုဝေးနေခဲ့ကြသည်။ သို့တိုင်အောင် ထိုမျှသိသာထင်ရှားသော အန္တိခရစ်တစ်ဦးကို သင်တို့ မမြင်နိုင်ခဲ့ချေ။ ဤတွင် ပြဿနာမှာ အဘယ်နည်း။ ယန်သည် နှစ်နှစ်နှင့် ငါးလကြာ ခေါင်းဆောင်တစ်ဦး ဖြစ်ခဲ့သည်။ အဘယ်သူသည် သူနှင့် အဆက်အသွယ်အရှိဆုံး ဖြစ်လာသနည်း။ မည်သည့် အဖွဲ့တွင် သူ အချိန်အကြာဆုံး ကုန်ဆုံးခဲ့သနည်း။ ထိုအဖွဲ့ထဲတွင် လူမည်မျှက သူ့အပေါ် ချင့်ချိန်နိုင်စွမ်း ရှိခဲ့ကြသနည်း။ မည်မျှက သူ့တွင် ပြဿနာတစ်ခုရှိကြောင်းကို သိရှိပြီး ထိုအရာကို လူအများအား သိရှိအောင် မလုပ်ခဲ့သနည်း။ သူ့တွင် ပြဿနာရှိကြောင်းကို မည်သူက ရှာဖွေတွေ့ရှိပြီး ထိုအရာကို လူအများသိအောင် ပြောခဲ့သနည်း။ ဤမေးခွန်းများအတွက် အဖြေများကို သင်တို့ သိကြသလော။ (မည်သူကမျှ သူ အမှန်တကယ် မည်သည့်အရာကဲ့သို့ဖြစ်သည်ကို ပိုင်းခြားသိမြင်ခဲ့ခြင်း မရှိကြပါ။) သို့ဆိုလျှင် သူ အန္တိခရစ်တစ်ဦးဖြစ်ကြောင်း နောက်ပိုင်းတွင် သင်တို့ အဘယ်သို့ ရှာဖွေတွေ့ရှိခဲ့ကြသနည်း။ (သူနှင့် ဆက်ဆံရေးများရှိခဲ့သည့် ညီအစ်မတစ်ဦးက သူမသည် မကောင်းသည့် အခြေအနေတွင် ရှိကြောင်းကို ပြောခဲ့ပြီး အခြေအနေကို ကျွန်ုပ်တို့ ပိုသိဖို့ ကြိုးစားခဲ့ကြသည့်အခါ ယန်၏ လိင်မှုဆိုင်ရာ ကိစ္စရပ်များနှင့် ပတ်သက်သော ပြဿနာကို ကျွန်ုပ်တို့ သိခဲ့ရသည်။) ထိုညီအစ်မက ပြဿနာကို ဖော်ထုတ်ခဲ့သည်။ သို့ဆိုလျှင် အခြားတစ်ဦးတလေက ထိုပြဿနာကို တိုင်ကြားခဲ့သလော။ (မတိုင်ကြားခဲ့ပါ။)

အန္တိခရစ်များ၏ အမျိုးမျိုးသော သရုပ်သကန်များကို မိတ်သဟာယပြုကာ စိတ်ဖြာလေ့လာဆွေးနွေးခြင်းဖြင့် ငါတို့ ကုန်ဆုံးကြပြီးဖြစ်သည့် ဤအချိန်အတောအတွင်းတွင် ယန်နှင့်ပတ်သက်၍ အခြားပြဿနာတစ်ခုတလေကို သင်တို့ သိရပြီလော။ (အန္တိခရစ်များကို ပိုင်းခြားသိမြင်ခြင်းနှင့်ပတ်သက်၍ မိတ်သဟာယပြုခြင်းအားဖြင့် ယန်သည် လူတို့ကြား သဘောကွဲလွဲမှုများဖြစ်စေရာတွင် အလွန်တော်သည်ကို ကျွန်ုပ် သိခဲ့ရသည်။ သူသည် ကျွန်ုပ်ရှေ့တွင် အချို့သော ညီအစ်ကို မောင်နှမများကို မကြာခဏ ဝေဖန်အပြစ်တင်ကာ ကျွန်ုပ်နှင့် ပူးပေါင်းဆောင်ရွက်သည့် ညီအစ်မနှင့် ကျွန်ုပ်၏ ဆက်ဆံရေးတွင် သဘောကွဲလွဲစေရန် သွေးထိုးပြီး ထိုညီအစ်မသည် သမ္မာတရားကို လက်တွေ့မလုပ်ဆောင်သည့် လူ့အကြိုက်လိုက်သူတစ်ဦးသာ ဖြစ်ကြောင်း စသည်တို့ကို ပြောဆိုသည်။ ဤအရာက ထိုညီအစ်မနှင့်ပတ်သက်၍ ကျွန်ုပ်ကို ထင်မြင်ချက်အချို့ ရှိစေခဲ့ပြီး အချိန်ကြာလာသည်နှင့်အမျှ သူနှင့် ကျွန်ုပ် သဟဇာတကျကျ ပူးပေါင်းဆောင်ရွက်နိုင်ခြင်း မရှိခဲ့ပါ။) အမှန်တွင် သင်တို့အားလုံးတွင် ယန်နှင့်ပတ်သက်၍ သင်တို့၏ ထင်မြင်ချက်များ ရှိကြသော်လည်း မည်သူကမျှ ထိုထင်မြင်ချက်များကို အသိမပေးခဲ့ပေ၊ သို့မဟုတ် သူ့ကို မတိုင်ကြားခဲ့ပေ။ သင်တို့အားလုံးသည် အသင်းတော် အလုပ်ကိုသာ နှောင့်နှေးစေလိုပြီး လုံးဝ အရေးမစိုက်သည့် လူ့အကြိုက်လိုက်သူများ ဖြစ်ကြသည်။ သူသည် အထက်က သူ့အတွက် စီစဉ်ပေးသည့် အလုပ်ကို မလုပ်ခဲ့ပေ။ ပြီးလျှင် ဤအရာကို မြင်လျက်ဖြင့် သင်တို့သည် သူ့ကို မတိုင်ကြားခဲ့ကြဘဲ၊ ထိုအစား ဤအန္တိခရစ်ကို ကာကွယ်ပေးခဲ့ကာ အလိုလိုက်ခဲ့သည်။ အဘယ်ကြောင့် သူ့ကို သင်တို့ မတိုင်ကြားခဲ့သနည်း။ သူ့ကို ဒေါသထွက်အောင်လုပ်မိမည်ကို စိုးရွံ့သလော၊ သို့မဟုတ် သူ့ကို ထိုးထွင်းသိမြင်နိုင်ခြင်း မရှိသလော။ (ကျွန်ုပ်သည် သူ့ကို ထိုးထွင်းသိမြင်နိုင်ခြင်း မရှိပါ။ကျွန်ုပ်တွင် ရံဖန်ရံခါ ပြဿနာအချို့ရှိခဲ့ချိန် သူနှင့်တွေ့ဆုံရသည်မှလွဲ၍ သူနှင့် မူလက မပေါင်းသင်းမဆက်ဆံခဲ့ပါ။ သူသည် အလုပ်လုပ်ခြင်းဖြင့် အလုပ်များသည်ဟု ပြောခဲ့သော်လည်း သူ အမှန်တရားကို ပြောခဲ့ခြင်း ရှိမရှိဟူသည်ကို ကျွန်ုပ်တို့ မသိပါ။) မမြင်ကွယ်ရာတွင် မည်သည့်အရာ သူ လုပ်ဆောင်နေသည်ကို စုံစမ်းစစ်ဆေးရန် မလိုအပ်ပေ။ သင့်ရှေ့တည့်တည့်တွင် သူ လုပ်ဆောင်နေသည့် အရာအချို့ကို သင်က ရိပ်စားမိနိုင်ခဲ့သင့်သည်။ အန္တိခရစ်များက အမှုအရာများကို လုပ်ဆောင်သည့်အခါ သရုပ်သကန်အချို့ ရှိသည်။ သူသည် မမြင်ကွယ်ရာတွင် အမှုအရာများကို လုပ်ဆောင်ရုံမျှသာ မဟုတ်ပေ။ ထိုသရုပ်သကန်များကို လူကိုယ်တိုင် သင် သတိပြုမိနိုင်သည်။ ထိုသရုပ်သကန်များကို သင်တို့ မမြင်နိုင်ခဲ့လျှင် သင်တို့ မျက်ကန်းဖြစ်ကြသည် မဟုတ်လော။ (ဟုတ်ပါသည်။) ထို့ကြောင့် ဤသို့သော လူတစ်ဦး ယခုအခါ ထပ်ပေါ်လာခဲ့လျှင် ၎င်းကို သင်တို့ သိမြင်နိုင်ကြမည်လော။ ယန်ကဲ့သို့သော လူတစ်ဦးသည် တကယ့်အလုပ်ကို လုပ်ဆောင်နိုင်သလော။ ၎င်းတို့သည် သမ္မာတရားနှင့်ပတ်သက်၍ မိတ်သဟာယပြုကာ ပြဿနာများကို ဖြေရှင်းနိုင်သလော။ (မဖြေရှင်းနိုင်ပါ။) မဖြေရှင်းနိုင်ဟု အဘယ်ကြောင့် သင်တို့ ပြောကြသနည်း။ (အလုပ်ရလဒ်များအရ အသင်းတော်တွင် အချိန်ကြာမြင့်စွာ မပြေလည်ဘဲ ရှိနေခဲ့သည့် ပြဿနာများစွာ ရှိခဲ့သည်။ အလုပ်အားလုံး၏ တိုးတက်မှုက အလွန့်အလွန် နှေးကွေးပြီး ကျွန်ုပ်တို့ ရိုက်ကူးခဲ့သည့် ရုပ်ရှင်ဇာတ်ကားများက ဘုရားအိမ်တော်၏ သတ်မှတ်ချက်များကို မပြည့်မီခဲ့ပါ။) ယန်ကို အရေးယူဆောင်ရွက်ခြင်း မရှိမီတွင် ဤအရာက ပြဿနာတစ်ခုဖြစ်သည်ကို သင်တို့ မြင်ခဲ့ကြသလော။ (မမြင်ခဲ့ကြပါ။) သို့ဆိုလျှင် တရားဒေသနာများကို နားထောင်ပြီးနောက်တွင် သင်တို့ မည်သည့်အရာကို နားလည်ကြသနည်း။ ထိုသို့သော ဆိုးရွားသည့် ပြဿနာများကို သင်တို့ မမြင်နိုင်ကြပေ။ ထို့နောက် သင်တို့သည် “သူနှင့် ကျွန်ုပ်တို့ အပေါင်းအသင်း မလုပ်ခဲ့ကြပါ။ မမြင်ကွယ်ရာတွင် သူ လုပ်ဆောင်နေခဲ့သည့် အရာများကို ကျွန်ုပ်တို့ အဘယ်သို့ သိနိုင်မည်နည်း။ ကျွန်ုပ်တို့သည် သာမန်ယုံကြည်သူများသာ ဖြစ်သည်။ သူသည် ခေါင်းဆောင်တစ်ဦး ဖြစ်သည်။ သူ့နောက်ကို ဟိုဟိုသည်သည် ကျွန်ုပ်တို့ အမြဲ မလိုက်နိုင်သောကြောင့် သူ့ကို ကျွန်ုပ်တို့ မရိပ်စားမိနိုင်သကဲ့သို့ သူ့ကို မတိုင်ကြားခဲ့သည်မှာ ကျိုးကြောင်းဆီလျော်ပါသည်”ဟု ပြောလျက် ဆင်ခြေများကိုသာ အမြဲရှာကြလေသည်။ ဤသည်မှာ သင်တို့ ဆိုလိုသည့်အရာ ဖြစ်သည် မဟုတ်လော။ (ဟုတ်ပါသည်။) ဤအရာ၏ သဘာဝမှာ အဘယ်နည်း။ (ကျွန်ုပ်တို့ယူရမည့် တာဝန်များကို ရှောင်လွှဲရန် ကျွန်ုပ်တို့ ကြိုးစားနေခြင်း ဖြစ်သည်။) သို့ဆိုလျှင် ဤသို့သော လူတစ်ဦးကို အနာဂတ်တွင် သင် ကြုံရလျှင် ကိစ္စရပ်ကို ဤနည်းဖြင့် သင်တို့ ချဉ်းကပ်ကြလိမ့်မည်လော။ (မချဉ်းကပ်ပါ။ ကိစ္စရပ်ကို ဤကဲ့သို့တစ်ဖန် ကျွန်ုပ် ချဉ်းကပ်မည် မဟုတ်ပါ။ ၎င်းတို့ကို ကျွန်ုပ် ရှာဖွေတွေ့ရှိသည်နှင့်တစ်ပြိုင်နက် တိုင်ကြားသင့်သည်။) ယင်းကို သင် လုပ်ဆောင်လိမ့်မည် ဟုတ်မဟုတ်ကို ငါ သိပ်မသေချာပေ။ အသင်းတော်များစွာတွင် အယောင်ဆောင် ခေါင်းဆောင်များနှင့် အန္တိခရစ်များကို တိုင်ကြားကြသည့် လူများရှိသော်လည်း ကနေဒါ အသင်းတော်တွင် တစ်ယောက်မျှ မရှိလေပြီ။ ဤအန္တိခရစ်သည် ထိုမျှ အချိန်ကြာမြင့်စွာ လည်ပတ်လှုပ်ရှားနေခဲ့ပြီး မည်သူကမျှ သူ့ကို မတိုင်ကြားခဲ့ပေ။ တစ်ယောက်မျှ မတိုင်ကြားခဲ့ကြချေ။ လတ်တလောတွင် အမေရိကရှိ ရုပ်ရှင်ထုတ်လုပ်ရေး အဖွဲ့က တစ်စုံတစ်ဦးကို တိုင်ကြားသည့် စာတစ်စောင် ပို့ခဲ့သည်။ ထိုစာကို စနစ်ကျပြီး အခြေအမြစ်ရှိသော ပုံစံတစ်ခုဖြင့် ရေးသားထားကာ အလွန်လည်း တိကျပြီး မှန်ကန်လေသည်။ အခြေခံအားဖြင့် အဖြစ်မှန် အခြေခံအကြောင်းရင်းတစ်ခုအပေါ် ရေးသားထားခြင်း ဖြစ်သည်။ ဤအရာက အသင်းတော်တိုင်းတွင် အယောင်ဆောင် ခေါင်းဆောင်များနှင့် အန္တိခရစ်များကို သိမြင်နိုင်သည့်သူအချို့ ရှိသည်ကို ပြသည်။ ဤသည်မှာ ကောင်းသောအရာတစ်ခု ဖြစ်သည်။ တစ်ခါတစ်ရံ အယောင်ဆောင် ခေါင်းဆောင်များနှင့် အန္တိခရစ်များသည် အပေါ်ယံ ဟန်ဆောင်လုပ်ပြကြပြီး ပြဿနာအချို့ကို ထုတ်ဖော်ပြကြသည်။ လူအချို့က ပြဿနာများရှိသည်ကို မြင်ရုံသာမြင်နိုင်သော်လည်း ဤပြဿနာများ၏ အနှစ်သာရနှင့် အမှန်တရားကို မရိပ်စားမိနိုင်ကြသကဲ့သို့ မည်သို့ ဖြေရှင်းရမည်ကိုလည်း မသိကြပေ။ ဤသည်မှာလည်း ချင့်ချိန်နိုင်စွမ်းမရှိခြင်းနှင့် ဆက်စပ်သည်။ ထိုသို့သော အခြေအနေများတွင် မည်သည့်အရာကို သင်တို့ လုပ်ဆောင်သင့်သနည်း။ ဤသို့သော အချိန်များတွင် ယင်းတို့ကို ပိုင်းခြားသိမြင်ရန် သမ္မာတရားကို နားလည်သည့် လူတစ်ဦးကို သင်တို့ ရှာသင့်သည်။ ထိုကိစ္စရပ်ကို လူတိုင်းက အတူတကွ ရှာဖွေ၊ မိတ်သဟာယပြုကာ ဆွေးနွေးခြင်းဖြင့် တာဝန်ယူနိုင်သည့် လူအချို့ရှိလျှင် သင်တို့အားလုံး သဘောတူညီချက်တစ်ခု ရရှိနိုင်ပြီး ပြဿနာ၏ အနှစ်သာရကို ရိပ်စားမိနိုင်ကာ ထို့နောက်တွင် ၎င်းတို့က အယောင်ဆောင် ခေါင်းဆောင်များနှင့် အန္တိခရစ်များ ဟုတ်မဟုတ်ဟူသည်ကို ပိုင်းခြားသိမြင်နိုင်ကြလိမ့်မည် ဖြစ်သည်။ အယောင်ဆောင် ခေါင်းဆောင်များနှင့် အန္တိခရစ်များ၏ ပြဿနာကို ဖြေရှင်းရန် သိပ်မခက်ပေ။ အယောင်ဆောင် ခေါင်းဆောင်များသည် တကယ့်အလုပ်ကို မဆောင်ရွက်ကြသကဲ့သို့ ၎င်းတို့ကို ရှာဖွေတွေ့ရှိပြီး ရှင်းလင်းစွာ သိမြင်ရန် လွယ်သည်။ အန္တိခရစ်များက အသင်းတော်အလုပ်ကို နှောင့်ယှက်ကာ အဖျက်အမှောင့်လုပ်ကြပြီး ၎င်းတို့ကိုလည်း ရှာဖွေတွေ့ရှိကာ ရှင်းလင်းစွာ သိမြင်ရန် လွယ်ကူသည်။ ဤအရာအားလုံးက ဘုရားသခင် ရွေးချယ်ထားသော လူများ မိမိတို့၏ တာဝန်များ ထမ်းဆောင်ခြင်းအား နှောင့်ယှက်ခြင်း ပြဿနာနှင့် ဆက်စပ်ပြီး ထိုသို့သော လူများကို သင် တိုင်ကြားကာ ဖော်ထုတ်သင့်သည်။ ယင်းကို လုပ်ဆောင်ခြင်းအားဖြင့်သာ အသင်းတော်အလုပ်ကို နှောင့်နှေးသွားခြင်းမှ သင် တားဆီးနိုင်သည်။ အယောင်ဆောင် ခေါင်းဆောင်များနှင့် အန္တိခရစ်များကို တိုင်ကြားခြင်းနှင့် ဖော်ထုတ်ခြင်းသည် ဘုရားသခင်၏ ရွေးချယ်ထားသော လူတို့က မိမိတို့၏ တာဝန်များကို ကောင်းစွာ ထမ်းဆောင်နိုင်စေရန် အာမခံသည့် အလွန်အရေးပါသော အလုပ်ဖြစ်ပြီး ဘုရားသခင်၏ ရွေးချယ်ထားသော လူအားလုံးက ဤတာဝန်ကို ခံယူကြသည်။ မည်သူပင်ဖြစ်ပါစေ အယောင်ဆောင် ခေါင်းဆောင် သို့မဟုတ် အန္တိခရစ်ဖြစ်သရွေ့ ဘုရားသခင် ရွေးချယ်ထားသော လူတို့က ထိုသူတို့ကို ဖော်ထုတ်ကာ တင်ပြသင့်ပြီး ဤနည်းဖြင့် သင်၏ တာဝန်ကို သင် ကောင်းမွန်စွာ ဖြည့်ဆည်းလိမ့်မည် ဖြစ်သည်။ တိုင်ကြားထားသည့် ပြဿနာက မှန်ကန်ပြီး အယောင်ဆောင် ခေါင်းဆောင် သို့မဟုတ် အန္တိခရစ် ဖြစ်ရပ်တစ်ခု အမှန်တကယ် ရှိသရွေ့ ဘုရားအိမ်တော်က ထိုအရာကို အချိန်မီပုံစံဖြင့် စည်းမျဉ်းများနှင့်အညီ အမြဲ ကိုင်တွယ်လိမ့်မည် ဖြစ်သည်။ ထို့ကြောင့် အန္တိခရစ်ဖြစ်သည့် ယန်နှင့်ပတ်သက်သည့် ပြဿနာကို သင်တို့ အကြီးအကဲများထံ ပြန်လည်တင်ပြခဲ့သလော။ သင်တို့ သိရှိအောင် မလုပ်ဆောင်ခဲ့ပေ။ သင်တို့သည် အသိမရှိခဲ့သည့်အလား ဤနတ်ဆိုး၏ အထင်အမြင်မှားစေခြင်းနှင့် ကစားခြင်းကို အချိန်ကြာမြင့်စွာ ခံခဲ့ရသည်။ ထိုသို့သော သိသာထင်ရှားသည့် အန္တိခရစ်တစ်ဦး သင်တို့ဘေးတွင် ဤတစ်ချိန်လုံး အကြောင်းမဲ့သက်သက် ပြုမူဆောင်ရွက်နေပြီး သင်တို့သည် ထိုအရာကို အစစ်အမေးမရှိဘဲ ဆက်ဖြစ်ခွင့်သာ ပေးနေခြင်းဖြင့် သင်တို့တွင် အမှန်တကယ် အသိတရား လုံးဝ မရှိကြသလော။ အသင်းတော် အသက်တာကို ပုံမှန် သင်တို့ အသက်ရှင်ကြသလော။ သန့်ရှင်းသော ဝိညာဉ်တော်၏ အလုပ်ကို သင်တို့ မွေ့လျော်ခံစားနိုင်ကြသလော။ စုဝေးပွဲတစ်ခု တက်သည့်အခါတိုင်း သင်တို့ အကျိုးကျေးဇူးခံစားကြရသလော။ ဤအရာအားလုံးကို သင်တို့ ခံစားရသင့်ကြသည်။ အရေးအကြီးဆုံး အနေဖြင့် အန္တိခရစ်ဖြစ်သည့် ယန်သည် တကယ့်အလုပ်တစ်ခုကိုမျှ လုံးဝ မဆောင်ရွက်ခဲ့ပေ။ သူသည် ရုပ်ရှင်ထုတ်လုပ်ရေးအလုပ်ကို နှောင့်နှေးမှုများ ဖြစ်စေခဲ့ပြီး အသင်းတော် အလုပ်ကို လုံးဝ အရှုပ်အထွေးတစ်ခု ဖြစ်စေခဲ့သည်။ စိတ်နှလုံးရှိသည့် မည်သူမဆို ဤအရာများကို သိမြင်နိုင်ခဲ့သင့်သော်လည်း သင်တို့ထဲတွင် မည်သူကမျှ ဤအန္တိခရစ်ကို ဖော်ထုတ်ခြင်း၊ သို့မဟုတ် တိုင်ကြားခြင်း မရှိခဲ့ပေ။ ထိုအရာမှာ သင်တို့သည် ညစ်ညမ်းသော နတ်ဆိုးများ၊ ဆိုးယုတ်သော ဝိညာဉ်များနှင့် ရောနှောရသည်ကို နှစ်သက်သည့်အလား ထင်ရပြီး သမ္မာတရားအတွက် သင်တို့တွင် ချစ်ခြင်းမေတ္တာ မရှိဟု ထင်ရသည်။ ဤအရာကို သင်တို့ အသိအမှတ်ပြုဖို့ မလိုလားကောင်း မလိုလားနိုင်သော်လည်း အမှန်တရားတစ်ခု ဖြစ်သည်။ သင်တို့သည် နတ်ဆိုးများနှင့် ရောနှောကြသည့်တိုင် ဤသည်မှာ အလွန်ကောင်းသည်ဟု သင်တို့ ထင်ကြသည်။ ဘုရားနှုတ်ကပတ်တော်များကို ဖတ်ရန် သို့မဟုတ် သမ္မာတရားကို လိုက်စားရန် မလိုအပ်တော့ဟုလည်းကောင်း၊ သင်တို့၏ တာဝန်ကို ထမ်းဆောင်ရာတွင် လုပ်ရိုးလုပ်စဉ်များအတိုင်းသာ လုပ်နိုင်သည်ဟုလည်းကောင်း တွေးထင်သည်။ ကယ်တင်ခြင်း ရရှိခြင်း၊ သမ္မာတရားကို လက်တွေ့လုပ်ဆောင်ခြင်း၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်း သို့မဟုတ် သင်တို့၏ တာဝန်ကို ကောင်းစွာ ထမ်းဆောင်ခြင်းတို့နှင့်ပတ်သက်၍ ဒုက္ခခံရန် မလိုအပ်တော့ဟု သင် တွေးထင်သည်။ မည်သူကမျှ တာဝန်ယူခြင်းမရှိသကဲ့သို့ ထိုအန္တိခရစ်ကို မည်သူကမျှ ဖော်ထုတ်ခြင်း၊ တိုင်ကြားခြင်းမရှိဘဲ၊ ယခင်အချိန်တုန်းက စားသောက်၊ ပျော်ပါးပြီး မည်သည့် လျော်ကန်သည့် အလုပ်မျှ မလုပ်သည့် သောဒုံမြို့သားများကဲ့သို့ပင် သင်တို့၏ ဇာတိပကတိကို လိုက်လျောကာ လွတ်လွတ်ကင်းကင်းဖြစ်ပြီး အနှောင်အဖွဲ့မရှိဘဲ နေနိုင်သည်ဟု သင် ယုံကြည်လေသည်။ ဤအရာက အသင်းတော်အား အချိန်ကြာမြင့်စွာ သန့်ရှင်းသော ဝိညာဉ်တော်၏ အလုပ်မရှိခြင်းအဖြစ်သို့ ဆိုက်ရောက်စေသည်။ ပြီးလျှင် သင်တို့က အရေးမစိုက်ကြ၊ သင်တို့သည် အကျင့်ပျက်ခြင်းအဖြစ်သို့ ကျဆင်းသွားကြပြီးသားဖြစ်သည်။ ယုံကြည်ခြင်းမရှိသူများနှင့်လည်းကောင်း၊ ဘာသာတရားမရှိသူများနှင့်လည်းကောင်း မကွာခြားပေ။ သင်တို့သည် တရားဒေသနာများကို နှစ်ချီ နားထောင်နေခဲ့ကြပြီး ယခုတွင်ပင်လျှင် အယောင်ဆောင် ခေါင်းဆောင်များနှင့် အန္တိခရစ်များကို သင်တို့ မသိမြင်နိုင်ကြသေးပေ။ ထိုအစား အန္တိခရစ်များနှင့် ရောနှောကာ မည်သည့်အရာကိုမျှ အလေးအနက် လုံးဝ မထားဘဲ တစ်နေ့လုံး စားဖို့ရန် လိုလားနေကြသည်။ ထိုသို့သော အပြုအမူသည် သင်တို့အနေဖြင့် ဘုရားသခင်ကို စစ်မှန်သည့် ယုံကြည်သူများ မဟုတ်ကြောင်းကို ပြသရန် လုံလောက်သည်။ ဦးစွာပထမ သင်တို့သည် သမ္မာတရားကို မချစ်ကြပေ သို့မဟုတ် သမ္မာတရားကို လက်မခံကြပေ။ ဒုတိယအနေဖြင့် သင်၏ တာဝန်ကို သစ္စာစောင့်သိစွာ သင်တို့ ထမ်းဆောင်သည်ဟု ပြောနိုင်ရန်မဆိုထားနှင့်၊ ထိုတာဝန်အတွက် တာဝန်ယူသည့်စိတ် သင်တို့တွင် မရှိကြသကဲ့သို့ အသင်းတော်အလုပ်ကို သင်တို့ ဤအတိုင်း လျစ်လျူရှုကြသည်။ သင်တို့၏ တာဝန်ကို သင်တို့ ထမ်းဆောင်ပုံ ပေါ်သော်လည်း မည်သည့် ရလဒ်မျှ မရရှိကြပေ။ သင်တို့သည် လုပ်ရိုးလုပ်စဉ်များကိုသာ လုပ်ဆောင်နေကြခြင်း ဖြစ်သည်။ အယောင်ဆောင် ခေါင်းဆောင်များနှင့် အန္တိခရစ်များက အသင်းတော်အလုပ်ကို မည်မျှ နှောင့်ယှက်ကာ ထိခိုက်နစ်နာစေသည်ဖြစ်စေ ထိုအရာကို သင်တို့ လုံးဝ မသိကြသကဲ့သို့ ထိုအရာကလည်း သင်တို့ကို လုံးဝ အနှောင့်အယှက် မဖြစ်စေပေ။ အန္တိခရစ်တစ်ဦးက လုံးဝ ထုတ်ဖော်ခံရသည့်အခါတွင်သာ သင်တို့တွင် ချင့်ချိန်နိုင်စွမ်းမရှိကြောင်းကို သင်တို့ အသိအမှတ်ပြုကြသည်။ အသေးစိတ်အချက်များကို ငါ မေးသည့်အခါ သင်တို့က “ကျွန်ုပ်မသိပါ၊ ကျွန်ုပ် တာဝန်မရှိပါ”ဟု ပြောကြသည်။ ဤကိစ္စရပ်အပေါ် သင်တို့ လုံးဝ လက်ရှောင်ကြသည်။ ဤသို့ပြောခြင်းအားဖြင့် ကိစ္စရပ်က ပြီးစီးသွားကာ သင်တို့အနေဖြင့် သင်တို့၏တာဝန်ကို ရှောင်ရှားနိုင်လိမ့်မည်ဟု သင်တို့ ထင်သလော။ ဘုရားအိမ်တော်က ထိုအရာကို စစ်ဆေးလိမ့်မည် မဟုတ်တော့သလော။ ဘုရားအိမ်တော်က သင်တို့ကို ဤတစ်ချိန်လုံး ရေလောင်းပေးပြီးဖြစ်ကာ သင်တို့သည် တရားဒေသနာများစွာကို နားထောင်ပြီးဖြစ်သည်။ ပြီးလျှင် ရလဒ်မှာ အဘယ်နည်း။ အသင်းတော်တွင် အန္တိခရစ်တစ်ဦး ပေါ်ထွက်နေခြင်းနှင့်ဆိုင်သည့် ဤစိုးရိမ်ရသော ပြဿနာရှိနေသော်လည်း သင်တို့က မသိကြပေ။ ဤအရာက သင်တို့သည် လုံးဝ တိုးတက်ခြင်း မရှိသေးကြောင်း၊ ထုံထိုင်းကာ နုံအကြကြောင်းနှင့် သင်တို့၏ ဇာတိပကတိကို လိုက်လျောကြကြောင်း ပြသပေသည်။ သင်တို့သည် အသက်ရှင်သူ တစ်ဦးမျှ မရှိသည့်၊ သမ္မာတရား လိုက်စားသူ တစ်ဦးမျှ မရှိ၊ လူသေပုံကြီးတစ်ခု ဖြစ်သည်။ အလွန်ဆုံးအနေဖြင့် အလုပ်လုပ်ပေးသူများ အနည်းငယ်သာ ရှိသည်။ ဤတစ်ချိန်လုံး ဘုရားသခင်ကို ယုံကြည်ပြီး တရားဒေသနာများကို နားထောင်ပြီးနောက် အန္တိခရစ်နှင့် ရောနှောခြင်း၊ သူ့ကို မဖော်ထုတ်ဘဲနေခြင်း သို့မဟုတ် မတိုင်ကြားဘဲနေခြင်းဖြင့် သင်တို့နှင့် ဘုရားသခင်ကို မယုံကြည်သောသူတစ်ဦးတို့ကြား ခြားနားချက်မှာ အဘယ်နည်း။ သင်တို့သည် အန္တိခရစ်များ၏ ဘက်တော်သားများဖြစ်သည်။ ဘုရားသခင်၏ လူများ မဟုတ်ကြ။ အန္တိခရစ်များနောက်သို့ သင်တို့ လိုက်ကြသည်၊ စာတန်နောက်သို့ လိုက်ကြပြီး ဘုရားသခင်၏ နောက်လိုက်များ လုံးဝ မဟုတ်ကြပေ။ သင်တို့က အန္တိခရစ် လုပ်ဆောင်ခဲ့သည့် ဆိုးယုတ်သောအရာများကို မလုပ်ဆောင်ခဲ့သော်လည်း သူ့နောက်သို့လိုက်ကြပြီး သူ့ကို ကာကွယ်ပေးခဲ့ကြသည်။ အဘယ်ကြောင့်ဆိုသော် သင်တို့သည် သူ့ကို မဖော်ထုတ်ခဲ့ကြ သို့မဟုတ် မတိုင်ကြားခဲ့ကြသကဲ့သို့ အန္တိခရစ်နှင့် ထိုမျှ အပေါင်းအသင်း မလုပ်ခဲ့ကြောင်းနှင့် သူ မည်သည့်အရာ လုပ်ဆောင်နေသည်ကို မသိကြောင်း တတွတ်တွတ်ပြောခဲ့သောကြောင့် ဖြစ်သည်။ ဤအရာကို လုပ်ဆောင်ခြင်းအားဖြင့် သင်တို့သည် အခြေအနေကို အပြည့်အဝ သိလျက်သားနှင့် အန္တိခရစ်ကို ကာကွယ်ပေးနေခဲ့ခြင်း မဟုတ်လော။ အန္တိခရစ်သည် အလွန်များသည့် ဆိုးယုတ်မှုကို လုပ်ဆောင်ခဲ့ပြီး အသင်းတော်အလုပ်ကို တုံ့ဆိုင်းရပ်တန့်သွားစေခဲ့သည်။ အသင်းတော် အသက်တာကို လုံးဝ အရှုပ်အထွေးတစ်ခုအဖြစ်သို့ ရောက်အောင် နှောင့်ယှက်ခဲ့ပြီးသည့်တိုင် အန္တိခရစ်က မည်သည့်အရာ လုပ်ဆောင်နေသည်ကို သင်တို့ မသိကြောင်း ပြောဆိုသည်။ ယင်းကို အဘယ်သူ ယုံမည်နည်း။ အန္တိခရစ်က အသင်းတော် အလုပ်ကို နှောင့်ယှက်ကာ ထိခိုက်နစ်နာနေစေသည်ကို သင်တို့ မျက်စိတပ်အပ် မြင်ခဲ့ကြပြီးသည့်တိုင် အလျှင်း ဂရုမစိုက်သကဲ့သို့ လုံးဝ မတုံ့ပြန်ခဲ့ပေ။ သူ့ကို မည်သူကမျှ မဖော်ထုတ်ခဲ့ကြပေ၊ သို့မဟုတ် မတိုင်ကြားခဲ့ပေ။ သင်တို့အားလုံးသည် ဤသေးငယ်သော တာဝန်လေးကိုပင် ထမ်းဆောင်ရန် ပျက်ကွက်ခဲ့ကြပြီး သင်တို့သည် အသိစိတ်နှင့် ဆင်ခြင်တုံတရား အလွန်မဲ့ကြပေသည်။ နေရာမျိုးစုံမှ အသင်းတော်များသည် လတ်တလောတွင် အယောင်ဆောင် ခေါင်းဆောင်များနှင့် အန္တိခရစ်များကို တိုင်ကြားသည့် တိုင်ကြားစာများကို မကြာမကြာ ပေးပို့နေကြသည်။ ဤသည်ကို သင်တို့ မမြင်ဖူးကြသလော။ ကနေဒါ အသင်းတော်တစ်ခုတည်းသာ မိမိ၏ အခြေအနေနှင့်ပတ်သက်၍ အစီရင်ခံချက်တစ်ခုပေးရန် အထက်နှင့် လုံးဝ အဆက်အသွယ် မလုပ်သေးသည့် ရပ်တန့်နေသောရေအိုင်တစ်ခု ဖြစ်သည်။ သင်တို့သည် တစ်ဦးမျှ လုံးဝ အသက်မရှင်သည့် လူသေတစ်သိုက်သာ ဖြစ်သည်။ ထိုသို့သော အသင်းတော်တစ်ပါးကို ဘုရားသခင်က အသိအမှတ်ပြုလိမ့်မည် မဟုတ်သကဲ့သို့ သင်တို့ နောင်တမရလျှင် သင်တို့ လုံးဝ အဆုံးသတ်မည်ဖြစ်ပြီး အားလုံး ဖယ်ရှားရှင်းလင်းခြင်း ခံရကြလိမ့်မည်။

ယနေ့သည် ၂၀၁၉ ခုနှစ်၊ ဇူလိုင်လ ၁၀ ရက်ဖြစ်သည်။ ယနေ့မှစ၍ ကနေဒါ ရုပ်ရှင်ထုတ်လုပ်ရေးအဖွဲ့သည် တစ်နှစ်ကြာ သီးခြားနေကာ ဆင်ခြင်သုံးသပ်သည့် ကာလတစ်ခုကို တရားဝင် ကြုံရလိမ့်မည်။ ရုပ်ရှင်ထုတ်လုပ်ရေးအဖွဲ့တွင် လူမည်မျှ ရှိသနည်း။ (ဘုရားသခင်၊ ရုပ်ရှင်ထုတ်လုပ်ရေး အဖွဲ့တွင် လူ ၃၄ယောက် ရှိပါသည်။) ပြီးလျှင် ခေါင်းဆောင် မည်မျှရှိသနည်း။ (နှစ်ယောက်ရှိပါသည်။) ကောင်းပြီ၊ သို့ဆိုလျှင် သင်တို့ နှစ်ဦး ထလော့၊ သင်တို့ကို ငါ ကြည့်မည်။ ရုပ်ရှင်ထုတ်လုပ်ရေးအဖွဲ့တွင် ရှိသော အသင် လူတို့၊ ဇူလိုင် ၁၀ ရက်နေ့ဖြစ်သည့် ဤနေ့ရက်ကို အောက်မေ့ကြလော့။ ယနေ့မှစ၍ ကနေဒါ ရုပ်ရှင်ထုတ်လုပ်ရေးအဖွဲ့သည် တစ်နှစ်တာ ကာလကြာ ဘီအုပ်စုသို့ တရားဝင် ထည့်သွင်းခြင်း ခံရလိမ့်မည်ဖြစ်သည်။ သင်တို့ နောင်တရလျှင် ပုံမှန် အသင်းတော်ဆီသို့ ပြန်သွားနိုင်သည်။ ဤတစ်နှစ်အတွင်း သင်တို့၏ အပြုအမူက မည်သို့ဖြစ်သည်ကို ငါတို့ ကြည့်မည်။ သင်တို့၏ တာဝန်ကို သင်တို့ ဆက်လက်ထမ်းဆောင်နိုင်ပြီး နောင်တရကြောင်း ပြလျှင် အသင်းတော် အသက်တာ အသက်ရှင်ခြင်းကို ပြန်စနိုင်သည်။ သင်တို့ နားလည်ကြသလော။ (နားလည်ပါသည်။) ဤကာလအတောအတွင်းတွင် သင်တို့၏ တာဝန်များက မပြောင်းမလဲ ရှိနေမည်ဖြစ်သည်။ သင်တို့ထဲမှ အချို့က ရှင်းလင်းပစ်ခြင်းခံရကာ နှင်ထုတ်ခြင်းမခံလိုလျှင် ဤသီးခြားနေခြင်းနှင့် ဆင်ခြင်သုံးသပ်ခြင်း နည်းလမ်းအား ခံယူခြင်းကို အဘယ်သို့ ထင်ကြသနည်း။ ထိုအရာနှင့်ပတ်သက်၍ သင်တို့ စိတ်ကျေနပ်ကြသလော။ (ကျေနပ်ပါသည်။) အဘယ်ကြောင့် သင်တို့ကို ငါ တစ်နှစ် အချိန်ပေးသနည်း။ (နောင်တရရန် အခွင့်အရေးကို ကျွန်ုပ်တို့အား ပေးရန်ဖြစ်သည်။) သင်တို့ကို နောင်တရရန် အခွင့်အရေးပေးဖို့ ဖြစ်သည်။ တစ်နှစ်ကြာပြီးနောက် သင်တို့၏ ပြုမူကျင့်ကြံမှုသည် ရှက်ဖွယ်ဖြစ်နေဆဲဖြစ်လျှင်၊ သင်တို့၏ အလုပ်ကျွမ်းကျင်မှုက အဆင့်မမီသေးလျှင်၊ သင်တို့၏တာဝန်ကို ထမ်းဆောင်နေချိန် အချိန်ဆွဲနေပြီး သင်တို့၏ တာဝန်သည် ယခင်ကကဲ့သို့ ပရမ်းပတာဖြစ်နေဆဲဖြစ်လျှင်၊ သင်တို့၏ အတတ်ပညာပိုင်းဆိုင်ရာ အလုပ်နှင့် အသက်ဝင်ရောက်မှုတွင် တိုးတက်မှုတစ်ခုမျှ ဖြစ်အောင် မလုပ်ရသေးသကဲ့သို့ မည်သည့်ရလဒ်မျှ လုံးဝ မရရှိသေးလျှင် နောက်ထပ်တစ်နှစ်တာကာလကြာ သင်တို့ ဆက်လက် သီးခြားထားခြင်း ခံရလိမ့်မည်ဖြစ်ပြီး၊ ဤသို့ဖြင့် အချိန်ကာလသည် တစ်နှစ်ပြီးတစ်နှစ် တိုးခံရလိမ့်မည် ဖြစ်သည်။ သင်တို့အနေဖြင့် တိုးတက်မှုဖြစ်စေခဲ့သည့်အခါ ဆိုလိုသည်မှာ အတွေ့အကြုံဆိုင်ရာ သက်သေခံချက် ဆောင်းပါးအချို့ကို သင်တို့ ရေးသားနိုင်ပြီး သင်တို့၏ အပြုအမူ၊ နားလည်ခြင်းနှင့် အလုပ်ရလဒ်များအားလုံးက ဧကန်အမှန် အဆင့်မီသည့်အခါ အသင်းတော် အသက်တာ အသက်ရှင်ခြင်းကို သင်တို့ ပြန်လည်အစပြုနိုင်သည်။ ကနေဒါ အသင်းတော်ရှိ အခြားအဖွဲ့များအနေဖြင့် အသင်းတော် အသက်တာကို ဆက်လက် အသက်ရှင်နိုင်သည်။ အနာဂတ်တွင် သင်တို့၏ တာဝန် ထမ်းဆောင်မှုအပေါ် သင်တို့၏ သဘောထားက မည်ကဲ့သို့ဖြစ်သည်ကို ငါတို့ ကြည့်မည်။ သင်တို့က ရှက်ဖွယ်ကောင်းစွာ ပြုမူနေထိုင်ဆဲဖြစ်လျှင် ကနေဒါ အသင်းတော်ရှိ လူတိုင်း သီးခြားနေရလိမ့်မည်။ သင်တို့ နားလည်ကြသလော။ (နားလည်ပါသည်။) ကိစ္စရပ်ကို ကိုင်တွယ်ခြင်း၏ ဤရလဒ်အပေါ် သင်တို့ အဘယ်သို့ တွေးထင်ကြသနည်း။ (ကောင်းပါသည်။) သင်တို့ ကောင်းသည်ဟု အမှန်တကယ် ဆိုလိုသလော သို့မဟုတ် ယင်းကို ပြောရုံမျှပြောခြင်းလော။ (အမှန်တကယ် ကောင်းပါသည်။) ကောင်းပြီ၊ သင်တို့သည် ဤအရာနှင့်ပတ်သက်၍ စိတ်ကျေနပ်ကြသည်။ ထို့ကြောင့် ယနေ့ ဤဒေသနာသည် သင်တို့ နောက်ဆုံး ကြားရမည့်ဒေသနာ ဖြစ်သည်။ ငါ၏ မူလ ရည်ရွယ်ချက်မှာ သင်တို့ကို လုံးဝ သီးခြားထားကာ ဖယ်ရှားရှင်းလင်းရန်ဖြစ်ပြီး ဤတရားဒေသနာကို နားထောင်ခွင့်မပေးရန် ဖြစ်၏။ ဤနှစ်ကာလများတစ်လျှောက်လုံး သင်တို့ နားထောင်ပြီးဖြစ်သည့် တရားဒေသနာများသည် အချည်းနှီးဖြစ်ပြီး အမှုအရာတစ်ခုမျှ သင်တို့ မရရှိလေပြီ။ ထို့ကြောင့် အဘယ်ကြောင့် နားထောင်နေကြသေးသနည်း။ သင်တို့ကို ကြည့်ရသည်မှာ ငါ နာကျင်လွန်းလှသည်။ သင်တို့အားလုံး အလွန် ထုံထိုင်းကာ နုံအပုံပေါ်ကြသည်။

ယခင်က ကနေဒါ အသင်းတော်ရှိ ညီအစ်မတစ်ဦးနှင့် ငါ စကားစမြည်ပြောခဲ့ချိန်တွင် ထိုနေရာရှိ အခြေအနေမှာ မိုက်မဲသည့် ရယ်မောခြင်းနှင့် အစွန်းရောက် သောက်စားပျော်ပါးမှုသာ ဖြစ်သည်ကို ငါ ကြားခဲ့ရသည်။ အလွန် ဆူညံသည်မှာ သူမအနေဖြင့် စည်ကားသော မြို့လယ်နေရာတစ်ခုတွင် ရှိခဲ့သည့်အလား စာပင်မရိုက်နိုင်ခဲ့ပေ။ ထိုအခါ ငါသည် ထိုအသင်းတော်ကို စတင် အော့ကြောလန်လာပြီး ကနေဒါ အသင်းတော်မှ လူများသည် ဘုရားတရားကိုင်းရှိုင်းခြင်းမရှိဘဲ အားလုံးက မယုံကြည်သူများကဲ့သို့ သောက်စားပျော်ပါးကြကြောင်းနှင့် သမ္မာတရားကို မလိုက်စားကြကြောင်း ငါ ပြောခဲ့သည်။ နောက်ပိုင်းတွင် ရုပ်ရှင်ထုတ်လုပ်ရေး ကိစ္စနှင့်ပတ်သက်၍ ဤလူများနှင့် ငါ မိတ်သဟာယပြုခဲ့ပြီး ၎င်းတို့သည် လုံးဝ ထုံထိုင်းကြသည်။ “ထုံထိုင်းသည်”ဟူသည်မှာ မည်သည့်အရာကို ဆိုလိုသနည်း။ ၎င်းတို့နှင့် ငါ စကားပြောနေချိန်တွင် ၎င်းတို့သည် ဝိညာဉ်ဆိုးများ၏ ဝင်ပူးခြင်းခံရကြသည့်အလား မျက်လုံးများ တစ်နေရာတွင် မျက်တောင်မခတ် စူးစိုက်လျက်၊ တုံ့ပြန်မှု သို့မဟုတ် မျက်နှာအမူအရာ ဘာဆိုဘာမျှ မပြကြပေ။ မည်သည့်အရာနှင့်ပတ်သက်၍မျှ တုံ့ပြန်မှု သို့မဟုတ် သဘောထား မရှိကြချေ။ ဤသည်မှာ စက်ဆုပ်ဖွယ် ဖြစ်သည် မဟုတ်လော။ ဤလူများ၏ စိတ်အခြေအနေနှင့် ပုံပန်းများအားဖြင့် အကဲဖြတ်ကြည့်ရခြင်းအားဖြင့် မည်သည့်အဖွဲ့မျှ ကောင်းသည့်အရာတစ်ခုမျှ မရှိပေ။ ၎င်းတို့အားလုံးက ပရမ်းပတာဖြစ်နေကြပြီး အထူးသဖြင့် ရုပ်ရှင်ထုတ်လုပ်ရေးအဖွဲ့တွင် လူတကာနှင့် သောင်းပြောင်း လိင်ဆက်ဆံသည့် ဖြစ်ရပ်တစ်ခု ဖြစ်ပျက်ခဲ့ကာ ၎င်းတို့က မည်သည့်အရာကိုမျှ မသိဟု ပြောနေကြဆဲ ဖြစ်သည်။ ၎င်းတို့ ပြောဆိုသည့်အရာက မှန်ကန်တိကျသလော။ ထိုအရာသည် လှည့်ဖြားတတ်သည် မဟုတ်လော။ အမှန်တွင် အန္တိခရစ်ဖြစ်သည့် ယန်နှင့်သက်ဆိုင်သည့် ဤကိစ္စရပ်ကို ခေါင်းဆောင်များနှင့် အမှုဆောင်များက ကိုင်တွယ်ပြီးသားဖြစ်သော်လည်း ထိုအရာသည် အလွန် ဆိုးရွားကာ မနှစ်မြို့စရာဖြစ်သောကြောင့် ငါသည် ကိုယ်တိုင်ကိုယ်ကျ ကြားဝင်လုပ်ဆောင်ခဲ့ရသည်။ အဘယ်ကြောင့် ငါ ကြားဝင်ခဲ့ရသနည်း။ အဘယ်ကြောင့်ဆိုသော် ၎င်းတို့က ထိုအရာကို မှန်ကန်စွာ မကိုင်တွယ်ခဲ့ကြသောကြောင့် ဖြစ်သည်။ ၎င်းတို့သည် လျှော့တွက်သည့် အရာတစ်ခု၊ နှစ်ခုကိုသာ ပြောခဲ့ကြသည်။ မည်သည့် ပြဿနာကိုမျှ ၎င်းတို့ မဖြေရှင်းနိုင်ခဲ့ကြသကဲ့သို့ ကိစ္စရပ်ကို လုံးဝ စိတ်ဖြာလေ့လာဆွေးနွေးနိုင်ခဲ့ကြခြင်း မရှိပေ။ သင်တို့သည် ယခု အဘယ်မျှ ထုံထိုင်းလိုက်ကြသနည်း။ သင်တို့သည် မျက်နှာကို အပ်ဖြင့် ထိုး၍ရနိုင်ပြီး သွေးမထွက်ဘဲရှိနိုင်သည်။ သင်တို့သည် မည်သည့်အရာကိုမျှ လုံးဝ မခံစားနိုင်ကြပေ။ ခေါင်းဆောင်များနှင့် အမှုဆောင်များအားလုံး ပြုပြင်ခံရပြီးဖြစ်သော်လည်း နောက်ပိုင်းတွင် ၎င်းတို့ အတူတူပင်ဖြစ်ကာ မပြောင်းလဲခဲ့ကြပေ။ ထို့ကြောင့် ငါသည် ကြားဝင်ကာ သင်တို့၏ “ဆက်ဆံမှု”ကို ပြောင်းလဲခဲ့ရသည်။ ဤကိစ္စရပ်မှတစ်ဆင့် မည်သည့် သင်ခန်းစာများကို သင်တို့ သင်ယူပြီးပြီနည်း။ သင်တို့ စိတ်နှလုံးများတွင် နေမထိထိုင်မသာဖြစ်ခြင်းကို ခံစားရသည်၊ မှန်သလော။ အမှုအရာများကို ငါ ဤသို့ ကိုင်တွယ်ခြင်းက မျှတသည်ဟု သင်တို့ ထင်သလော။ (ထင်ပါသည်။) အဘယ်သို့ဖြစ်၍များ မျှတရသနည်း။ ငါ ပွင့်လင်းစွာ စကားပြောမည်။ သင်သည် မှန်ကန်သည့် လမ်းကြောင်းကို မလိုက်လျှောက်လျှင် သို့မဟုတ် သမ္မာတရားကို လက်တွေ့မလုပ်ဆောင်လျှင်၊ ဘုရားသခင်ကို ယုံကြည်ခြင်း အောင်လံအား သင် ဝှေ့ယမ်းသော်လည်း ဘာသာတရားမရှိသူများကဲ့သို့သာ အသက်ရှင်လိုပြီး လက်လွတ်စပယ် ပြုမူလိုလျှင် ဘုရားသခင်ကို သင်၏ ယုံကြည်ခြင်းက အဓိပ္ပာယ်မဲ့ပေသည်။ အဓိပ္ပာယ်မဲ့သည်ဟု အဘယ်ကြောင့် ငါ ပြောသနည်း။ ဘုရားသခင်ကို ယုံကြည်ခြင်း၏ အဓိပ္ပာယ်သည် မည်သည့်နေရာတွင် တည်ရှိသနည်း။ လူတို့ လျှောက်လှမ်းသည့် လမ်းကြောင်း၊ ဘဝနှင့်ပတ်သက်၍ ၎င်းတို့၏ သဘောထားအမြင်နှင့် ဘုရားသခင်ကို ယုံကြည်လာပြီးနောက် ၎င်းတို့၏ ဘဝ ဦးတည်ချက်နှင့် ရည်မှန်းချက်တို့ လုံးဝ ပြောင်းလဲခြင်း၊ ဤအရာများတွင် ဘုရားသခင်ကို မယုံကြည်သောသူများနှင့် ကွဲပြားလာခြင်း၊ လောကီဆန်သော လူများနှင့်လည်းကောင်း၊ နတ်ဆိုးများနှင့်လည်းကောင်း လုံးဝ ကွဲပြားလာခြင်းနှင့် ယုံကြည်သူများ လျှောက်လှမ်းသည့် လမ်းကြောင်းက ထိုသူများ၏ လမ်းကြောင်းနှင့် လုံးဝ ဆန့်ကျင်ဘက်ဖြစ်ခြင်းတို့တွင် တည်ရှိပေသည်။ ဤဆန့်ကျင်ဘက်ဖြစ်သော ဦးတည်ချက်မှာ အဘယ်အရာနည်း။ သင့်အနေဖြင့် လူကောင်းတစ်ဦး ဖြစ်ရန်လည်းကောင်း၊ ဘုရားသခင်ကို ကျိုးနွံနာခံပြီး၊ လူသား ပုံသဏ္ဌာန်ရှိသူတစ်ဦး ဖြစ်ရန်လည်းကောင်း အလိုရှိခြင်းဖြစ်သည်။ သို့ဆိုလျှင် ဤအရာကို သင် မည်သို့ စွမ်းဆောင်ရရှိနိုင်သနည်း။ သမ္မာတရားအတွက် ကြိုးပမ်းခြင်းအပေါ် သင် အာရုံစိုက်သင့်ပြီး ထို့နောက်တွင်မှ သင် ပြောင်းလဲနိုင်လိမ့်မည်။ သင်သည် သမ္မာတရားကို မလိုက်စားလျှင်၊ သို့မဟုတ် လက်တွေ့လုပ်ဆောင်ခြင်း မရှိလျှင်၊ ဘုရားသခင်ကို သင်၏ ယုံကြည်ခြင်းသည် အဓိပ္ပာယ် သို့မဟုတ် တန်ဖိုးမရှိပေ။ သင်၏ ယုံကြည်ခြင်းသည် မည်သည့် အကျိုးတရားမျှမရှိဘဲ အနှစ်မဲ့သော အခွံတစ်ခု၊ လှည့်စားရန် ရည်ရွယ်သည့် နတ်ဆိုးဆန်သော စကားများ၊ အနှစ်မဲ့သော စကားများသာ ဖြစ်သည်။ ဤနေရာ၌ ငါ ပြောသည့်အရာကို သင်တို့ စဉ်းစားချင့်ချိန်သင့်ကြသည်။ ဤစကားများသည် အရိုးရှင်းဆုံးနှင့် အခြေခံအကျဆုံး သမ္မာတရားများဖြစ်ပြီး သင်တို့သည် ယခင်က ချင့်ချိန်စဉ်းစားရခြင်း မရှိသေးဘဲဖြစ်နိုင်သည်။ ထိုသို့ ဖြစ်သလော။ သင်က “ဘုရားသခင်ကို ကျွန်ုပ် ယုံကြည်သည်။ ကျွန်ုပ် လုပ်သင့်သည့်အရာကို လုပ်မည်။ ကျွန်ုပ် လုပ်ချင်သည့်အရာကို လုပ်မည်ဖြစ်ပြီး ဘုရားသခင်ကို ကျိုးနွံနာခံခြင်း၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်း၊ ဘုရားသခင်ကို သစ္စာစောင့်သိခြင်းနှင့် လူ့သဘာဝရှိသော လူတစ်ဦးဖြစ်ခြင်းတို့အတွက်မူ ထိုအရာများသည် ကျွန်ုပ်နှင့် ဘာမျှ မပတ်သက်ပါ”ဟု ပြောလျှင်၊ ဤအရာများက သင်နှင့် မည်သည့် ပတ်သက်မှုမျှမရှိလျှင် သင် ဘုရားသခင်ကို ယုံကြည်နေခြင်းအားဖြင့် မည်သည့်အဓိပ္ပာယ် ရှိသနည်း။ သင်သည် သူ့ကို အဘယ်ကြောင့် ယုံကြည်သနည်း။ သူ့ကို သင် မည်သို့ ယုံကြည်ချင်သနည်း။ ဘုရားသခင်ကို သင်၏ ယုံကြည်မှုတွင် မည်သည့် လူစားမျိုး သင် ဖြစ်လိုသနည်း။ ဤအရာများက သင်နှင့် မည်သည့် ပတ်သက်မှုမျှမရှိလျှင် ဘုရားသခင်ကို သင်၏ ယုံကြည်ခြင်းသည် တကယ်ကို အဓိပ္ပာယ်မရှိပေ။ သင်၏ အယူအဆများနှင့် စိတ်ကူးများအပေါ် မှီခိုရင်း ဘုရားသခင်ကို သင် အမြဲ ယုံကြည်လျှင်၊ သင်၏ နှစ်သက်မှုများအတိုင်း အမှုအရာများကို သင် အမြဲ လုပ်ဆောင်လျှင်၊ သင် လုပ်ဆောင်လိုသည့် မည်သည့်အရာကိုမဆို လုပ်ဆောင်ပြီး သင်၏ ဇာတိပကတိကို လိုက်လျောလျှင် သင်၏ အတွေးများနှင့် အမြင်များသည်လည်းကောင်း၊ သင်လုပ်ဆောင်သည့် အရာများသည်လည်းကောင်း၊ သမ္မာတရားနှင့် မည်သည့် ပတ်သက်မှုမျှ မရှိသကဲ့သို့ ဘုရားသခင် တောင်းဆိုသည့်အရာနှင့်လည်း မည်သည့် ပတ်သက်မှုမျှ မရှိပေ။ ဘုရားသခင်ကို သင်၏ ယုံကြည်ခြင်းသည် ထိုအခါ အဓိပ္ပာယ်မဲ့ပြီး သင့်အတွက် ဆက်ယုံကြည်ရန် မလိုအပ်ပေ။ သင့်အနေဖြင့် ဆက်ယုံကြည်လျှင်ပင် အချည်းနှီး အားထုတ်မှု ဖြစ်မည်ဖြစ်ကာ ဘုရားသခင်က သင့်ကို ကယ်တင်မည် မဟုတ်ပေ။

ဤအကြောင်းအရာသည် အလွန် ကြီးလေးသော အကြောင်းအရာတစ်ခုဖြစ်ပြီး ဤကိစ္စရပ်ကို ကိုင်တွယ်ခြင်းနှင့် ပတ်သက်၍ သင်တို့အားလုံး စိတ်ပျက်ကြသည်။ ထိုအရာသည် အနည်းငယ် မျှော်လင့်မထားသောအရာ ဖြစ်သည်။ မည်သို့ဆိုစေ အနာဂတ်တွင် ဤဖြစ်ရပ်များ တစ်ဖန် ရှိလိမ့်မည် ဖြစ်သည်။ ယခု ဤကိစ္စရပ်ကို ငါတို့ ဤသို့ ကိုင်တွယ်ပြီဖြစ်သဖြင့် အနာဂတ်တွင် ဤအရာမျိုး ထပ်ဖြစ်လျှင် ယင်းကို ဤသို့ ကိုင်တွယ်လိမ့်မည် မဟုတ်ဘဲ သာ၍ တင်းကျပ်စွာ ကိုင်တွယ်ကောင်း ကိုင်တွယ်ခံနိုင်မည်ဖြစ်သည်။ ငါ့ကို ပြောလော့၊ ဤသည်မှာ သင့်လျော်သလော။ (သင့်လျော်ပါသည်။)

ဆက်လက်၍၊ အတော်လေး ပိုလွယ်သည့် အကြောင်းအရာတစ်ခုအပေါ် ငါတို့ မိတ်သဟာယပြုမည်။ ပုံပြင်များ နားထောင်ရခြင်းကို သင်တို့ နှစ်သက်ကြသလော။ (နှစ်သက်ပါသည်။) သို့ဆိုလျှင် သင်တို့ကို ပုံပြင်တစ်ခု ငါ ပြောမည်။ သင်တို့အား မည်သည့်ပုံပြင် ပြောပြအပ်သနည်း။ မည်သည့် အကြောင်းအရာမျိုးကို သင်တို့ ကြားလိုကြမည်နည်း။ ပုံပြောခြင်းကို နှစ်သက်သလော၊ သို့မဟုတ် လက်ရှိ အရေးကိစ္စများ၊ နိုင်ငံရေးကို ဆွေးနွေးခြင်းကို နှစ်သက်သလော၊ သို့မဟုတ် သမိုင်းအကြောင်းကို နားထောင်ခြင်းအား သင်တို့နှစ်သက်ကြသလော။ ထိုအရာများအကြောင်း ပြောခြင်းသည် အဓိပ္ပာယ်မဲ့သဖြင့် ယင်းတို့အကြောင်းကို ငါတို့ ပြောမည်မဟုတ်။ ဘုရားသခင်ကို ယုံကြည်သည့် လူများ၏ အပြုအမူအကြောင်း ပုံပြင်ဇာတ်လမ်းတစ်ပုဒ်၊ လူတို့၏ စိတ်သဘောထားများနှင့် နေ့စဉ်ဘဝတွင် လူတို့ တွေ့ကြုံသည့် အမျိုးမျိုးသော အခြေအနေများအကြောင်းကို သင်တို့အား ငါ ပြောပြမည်။

ဖြည့်စွက်ချက်-

အရင်းအနှီးအကြောင်း ဆွေးနွေးချက်တစ်ခု-
“ဘာပဲဖြစ်ဖြစ်ပါ”

လူငါးဦး အတူတကွ စကားစမြည်ပြောဆိုနေခဲ့ကြပြီး သူတို့ထဲမှ မောင်တက္ကသိုလ်ဟု ခေါ်သော သူတစ်ဦးက “ကျွန်ုပ် တက္ကသိုလ်တက်သည့်အချိန်က ကျောင်းဝင်းထဲ ကျင်လည်ရသော ဘဝသည် ကျွန်ုပ် အလွမ်းဆွတ်ရဆုံးသောအရာ ဖြစ်သည်။ ကျောင်းဝင်းသည် အပင်အမျိုးမျိုးဖြင့် ပြည့်နှက်နေပြီး နွေဦးနှင့် ဆောင်းဦးရာသီများအတွင်း ရှုခင်းမှာ အလွန် လှပသဖြင့် ယင်းက ကျွန်ုပ်ကို စိတ်အေးချမ်းပြီး ပျော်ရွှင်စေခဲ့သည်။ ထိုအချိန်က ကျွန်ုပ်သည် ငယ်ရွယ်ပြီး ရည်သန်မျှော်မှန်းချက်များဖြင့် ပြည့်ကာ အပြစ်ကင်းစင်ပြီး ဖိအားများစွာလည်း မရှိခဲ့ပါ။ တက္ကသိုလ်၌ ကျွန်ုပ်၏ သုံးနှစ်တာကာလအတွင်း ဘဝသည် အလွန် လွယ်ကူခဲ့သည်။ အကယ်၍ ကျွန်ုပ်သည် ဆယ်နှစ် သို့မဟုတ် အနှစ်နှစ်ဆယ် နောက်ပြန်သွားနိုင်ပြီး ကျောင်းဝင်းထဲ ကျင်လည်ရသော ဘဝသို့ ပြန်သွားနိုင်မည်ဆိုလျှင် ဤဘဝ၌ ဝမ်းမြောက်ပျော်ရွှင်ဖွယ် အကောင်းဆုံးအရာဖြစ်လိမ့်မည်ဟု ကျွန်ုပ် ထင်ပါသည်...” ဟု ဆိုသည်။ ဤသည်မှာ ပထမဆုံး ပုဂ္ဂိုလ်ဖြစ်ပြီး သူ့အမည်မှာ မောင်တက္ကသိုလ် ဖြစ်သည်။ တက္ကသိုလ်က ဘာအဓိပ္ပာယ်ရှိသနည်း။ ၎င်းမှာ တက္ကသိုလ်ကျောင်းသားဟု အဓိပ္ပာယ်ရသည်၊ ဤသည်မှာ မောင်တက္ကသိုလ်ဟူသောအမည် ဖြစ်လာပုံဖြစ်သည်။ မောင်တက္ကသိုလ်၏ ဝမ်းမြောက်ပျော်ရွှင်ဖွယ်ဘဝကို အပြည့်အဝ ပြန်လည်အမှတ်ရပြီး မခံစားရသေးမီတွင် မောင်ဘွဲ့ရက “သုံးနှစ်တာ သင်တန်းတစ်ခုကို တက္ကသိုလ်သင်ရိုးဟု မှတ်ယူနိုင်မည်လော။ ယင်းမှာ သက်မွေးပညာသင်တန်းတစ်ခု ဖြစ်သည်။ တက္ကသိုလ်၌ ဘွဲ့တစ်ခုသည် အများအားဖြင့် လေးနှစ် ကြာမြင့်သည်၊ ထိုသည်ကိုသာ တက္ကသိုလ်သင်ရိုးဟု မှတ်ယူနိုင်ပါသည်။ ကျွန်ုပ်သည် တက္ကသိုလ်၌ လေးနှစ် တက်ခဲ့သည်။ ကျွန်ုပ်၏ တက္ကသိုလ်တက်ခဲ့သည့် နှစ်များအတွင်း အရည်အချင်းရှိသူဈေးကွက်သည် တက္ကသိုလ်ကျောင်းသားများဖြင့် ပြည့်နေခဲ့ပြီး အလုပ်တစ်ခု ရှာဖွေရန် ခက်ခဲသည်ကို ကျွန်ုပ် တွေ့ခဲ့ရသည်။ ထို့ကြောင့် ကျွန်ုပ် ဘွဲ့မရမီတွင် ကျွန်ုပ်သည် ထိုအကြောင်း စဉ်းစားတွေးတောခဲ့ပြီး ဘွဲ့လွန်သင်တန်းတစ်ခုကို ဆည်းပူးရန် ဆုံးဖြတ်ခဲ့သည်။ ထိုအချိန်က ဘွဲ့လွန်ကျောင်းသားများစွာ မရှိခဲ့သဖြင့် အလုပ်တစ်ခု ရှာဖွေခြင်းမှာ လွယ်ကူလိမ့်မည်။ မျှော်လင့်ထားသည့်အတိုင်း ကျွန်ုပ်၏ ဘွဲ့လွန်သင်တန်းမှ ဘွဲ့ရပြီးသည့်နောက် ကျွန်ုပ်သည် ဝင်ငွေကောင်းသော အလုပ်ကောင်းတစ်ခုကို ရှာဖွေတွေ့ရှိခဲ့ပြီး အလွန်ကောင်းမွန်စွာ နေထိုင်ခဲ့သည်။ ဤသည်မှာ ဘွဲ့လွန်ကျောင်းသားတစ်ဦး ဖြစ်ခြင်း၏ အကျိုးရလဒ် ဖြစ်သည်” ဟူ၍ ထုတ်ပြောလာလေသည်။ ဤသည်ကို ကြားခြင်းမှ သင် မည်သည့်သတင်းစကားကို ရရှိသနည်း။ မောင်တက္ကသိုလ်သည် သက်မွေးပညာသင်တန်းမှ ဘွဲ့ရခဲ့ပြီး မောင်ဘွဲ့ရမှာမူ ဘွဲ့လွန်သင်တန်းမှ ဘွဲ့ရခဲ့ကာ ကြွယ်ဝသော ဝင်ငွေကို ရရှိခဲ့ပြီး လူ့အဖွဲ့အစည်း၌ အဆင့်အတန်းနှင့် လေးစားမှုကို ရရှိခဲ့သည်။ မောင်ဘွဲ့ရသည် ပျော်ရွှင်စွာ စကားပြောဆိုနေခဲ့ပြီး ထို့နောက် မောင်မန်နေဂျာက “ချာတိတ်၊ သင်သည် ငယ်ရွယ်သေးသည်။ သင်သည် လူ့အဖွဲ့အစည်းတွင် မည်သည့် အတွေ့အကြုံမျှ မရှိသေးပေ။ သင်သည် မဟာဘွဲ့တစ်ခုအတွက် သင်ယူသည်ဖြစ်စေ၊ ပါရဂူဘွဲ့တစ်ခုအတွက် သင်ယူသည်ဖြစ်စေ အရေးမပါပေ၊ တက္ကသိုလ်၌ အဓိက ဘာသာရပ်ကောင်းတစ်ခုကို ရွေးချယ်ခြင်းကို မည်သည့်အရာကမျှ မယှဉ်နိုင်ပေ။ ကျွန်ုပ် တက္ကသိုလ် စမတက်မီက ဈေးကွက်ကို သုတေသနပြုခဲ့ပြီး အရွယ်အစားမျိုးစုံရှိသော စီးပွားရေးလုပ်ငန်းများသည် စီမံခန့်ခွဲရေး ကျွမ်းကျင်မှုများ ရှိသောသူတို့ကို လိုအပ်နေသည်ကို တွေ့ရှိခဲ့သည်၊ ထို့ကြောင့် ကျွန်ုပ် တက္ကသိုလ်တက်သောအခါ ဈေးကွက် စီမံခန့်ခွဲမှုကို သင်ယူရန် ရွေးချယ်ခဲ့ပြီး ကျွန်ုပ် ဘွဲ့ရသောအခါ ကျွန်ုပ်သည် ကုမ္ပဏီတစ်ခု၏ ထိပ်တန်း မန်နေဂျာများထဲမှ တစ်ဦး၊ တစ်နည်းအားဖြင့် စီအီးအိုဟု သိကြသောသူ ဖြစ်လာပေမည်။ ကျွန်ုပ် ဘွဲ့ရသောအခါ အရွယ်အစားမျိုးစုံရှိသော အမျိုးမျိုးသော စီးပွားရေးလုပ်ငန်းများသည် ကျွန်ုပ်ကဲ့သို့ အရည်အချင်းရှိသူများကို လိုအပ်နေသည့် အချိန်ဖြစ်ခဲ့သည်။ ဈေးကွက်သည် အလွန် ကြီးမားခဲ့ပြီး ကျွန်ုပ် အလုပ်များ စတင်လျှောက်ထားသောအခါ ကုမ္ပဏီအချို့သည် ကျွန်ုပ်ကို ချက်ချင်းလုယူရန် ကြိုးစားခဲ့ကြသည်။ အဆုံးတွင် ကျွန်ုပ်သည် ၎င်းတို့ထဲမှ စိတ်ကြိုက်ရွေးချယ်ခဲ့သည်။ ကျွန်ုပ်သည် အကောင်းဆုံးသော နိုင်ငံခြား ကုမ္ပဏီတစ်ခုကို ရွေးချယ်ခဲ့ပြီး ဝင်ငွေများပြားသော မန်နေဂျာတစ်ဦး ချက်ချင်း ဖြစ်လာခဲ့သည်။ ငါးနှစ်အတွင်း ကျွန်ုပ်သည် ကိုယ်ပိုင်ကားကို ဝယ်ယူခဲ့ပြီး ဖြစ်သည်။ အလွန်လိမ္မာပါးနပ်သည် မဟုတ်လော။ ကျွန်ုပ်၏ ရွေးချယ်မှုများ ကောင်းမွန်လှပေသည်၊ မဟုတ်လော” ဟု ဆိုသည်။ မောင်မန်နေဂျာ စကားပြောဆိုနေစဉ်တွင် သူ၏ရှေ့မှ ပြောသွားသော လူနှစ်ဦးသည် အတော်အတန် အတိုက်အခံဖြစ်သော်လည်း သူတို့သည် မည်သည့်အရာမျှ မပြောဆိုခဲ့ကြပေ။ သူတို့၏ စိတ်နှလုံးထဲ၌ “သူသည် ထိပ်တန်း မန်နေဂျာတစ်ဦးဖြစ်ပြီး အမြော်အမြင် ရှိသည်။ သူသည် ကျွန်ုပ်တို့ထက် များစွာသာလွန်သော အရင်းအနှီး ရှိသည်။ ကျွန်ုပ်တို့ အတော်အတန် အတိုက်အခံ ဖြစ်သော်ငြားလည်း မည်သည့်အရာမျှ ပြောဆိုမည် မဟုတ်ပေ။ ကျွန်ုပ်တို့ အရှုံးပေးလိုက်မည်” ဟု တွေးကြသည်။ မောင်မန်နေဂျာ စကားပြောပြီးသောအခါ သူသည် မိမိကိုယ်ကို အလွန် ကျေနပ်နေခဲ့ပြီး ဤလူငယ်များသည် သူ့လောက် အတွေ့အကြုံ မရှိကြဟု တွေးထင်နေခဲ့သည်။ သူ ထိုသို့ အလွန် ကျေနပ်နေစဉ်မှာပင် မောင်အရာရှိ ဆိုသောသူတစ်ဦးက စတင်၍ စကားပြောသည်။ အခြားသုံးယောက်က ပြောခဲ့သည့်အရာကို မောင်အရာရှိက များစွာတွေးတောခြင်းမရှိ။ သူသည် သူ၏ ရေနွေးကြမ်းခွက်ကို စိမ်ပြေနပြေကိုင်ပြီး တစ်ငုံသောက်ကာ ဘေးဘီသို့ကြည့်၍ “ယနေ့ခေတ်တွင် လူတိုင်းသည် တက္ကသိုလ်ကျောင်းသားများ ဖြစ်နေကြသည်။ တက္ကသိုလ်သို့ မတက်ရောက်နိုင်သည့်သူ မည်သူရှိသနည်း။ တက္ကသိုလ်သို့ တက်ရုံမျှဖြင့် မလုံလောက်သကဲ့သို့ စီးပွားရေးလုပ်ငန်းထဲသို့ ဝင်ရုံမျှဖြင့်လည်း မလုံလောက်ပေ။ သင်သည် ထိပ်တန်း မန်နေဂျာတစ်ဦး ဖြစ်လျှင်ပင် ယင်းသည် တစ်သက်တာ အလုပ်အကိုင် မဟုတ်ပေ၊ ယင်းသည် မတည်ငြိမ်ပေ။ အဓိကအချက်မှာ လုံခြုံသော အလုပ်အကိုင်တစ်ခုကို ရှာဖွေရန်ဖြစ်ပြီး ထို့နောက်တွင် သင်သည် ဘဝအတွက် အာမခံချက်ရှိပြီ ဖြစ်သည်” ဟု ဆိုသည်။ အခြားသူများ ဤသည်ကို ကြားသောအခါ သူတို့က “တစ်သက်တာ အလုပ်အကိုင်လော။ ယနေ့ခေတ်တွင် ထိုသို့သောအရာမျိုးကို မည်သူ ပြောဆိုကြသေးသနည်း။ ယင်းမှာ အတိတ်တွင် ကျန်ခဲ့ပြီဖြစ်သည်” ဟု ဆိုကြသည်။ မောင်အရာရှိက “အတိတ်တွင် ကျန်ခဲ့ပြီဟုဆိုသလော။ ဟွန်း၊ သင်တို့အားလုံးသည် အမြော်အမြင်မရှိဖြစ်ပြီး အသိအမြင် ကင်းမဲ့သောကြောင့်သာ ထိုသို့ ဆိုကြခြင်း ဖြစ်သည်။ သင်သည် တစ်သက်တာ အလုပ်အကိုင်တစ်ခုကို ရရှိသောအခါ သင်၏ ဝင်ငွေသည် အနည်းငယ် နည်းပါးသော်ငြားလည်း ယင်းသည် တည်ငြိမ်သော ဘဝကို အာမခံပြီး သင့်၌ အာဏာ ရှိကာ နေရာတိုင်းတွင် ဩဇာရှိနိုင်ပေသည်။ ကျွန်ုပ် အစိုးရဝန်ထမ်းတစ်ဦး ဖြစ်ရန် စာမေးပွဲ ဖြေဆိုသောအခါ လူအများစု နားမလည်ခဲ့ကြဘဲ အဘယ်ကြောင့် ဤမျှ ငယ်ရွယ်သော လူတစ်ဦးက အစိုးရဌာနများတွင် အလုပ်လုပ်လိုရသနည်းဟု မေးမြန်းခဲ့ကြသည်။ ကျွန်ုပ် အစိုးရဝန်ထမ်းတစ်ဦး ဖြစ်ရန် စာမေးပွဲ အောင်မြင်ပြီးသည့်နောက် အလုပ်တစ်ခု လိုအပ်သော သို့မဟုတ် တရားစွဲဆိုမှုတွင် ပါဝင်ပတ်သက်သော မိတ်ဆွေများနှင့် ဆွေမျိုးများက ကျွန်ုပ်ကို တကူးတက ရှာဖွေခဲ့ကြသည်။ ယခု ယင်းမှာ များစွာသော အာဏာပင် မဟုတ်လော။ ဝင်ငွေသည် မများပြားသော်ငြားလည်း ကျွန်ုပ်အား အိမ်ရာနှင့် ကားတစ်စီးကို ပံ့ပိုးပေးခဲ့သည်။ ကျွန်ုပ်၏ အကျိုးခံစားခွင့်များသည် သင်တို့၏ အကျိုးခံစားခွင့်များထက် သာ၍ ကောင်းမွန်ပါသည်။ ထို့အပြင် ကျွန်ုပ် အပြင်ထွက် စားသောက်ပြီး ဈေးဝယ်ထွက်သည့်အခါ ကျွန်ုပ်၏ အသုံးစရိတ်များအတွက်လည်း ပြန်တောင်းလို့ရသည့်အပြင် ကျွန်ုပ်သည် တက္ကစီ သို့မဟုတ် လေယာဉ်ဖြင့်လည်း အခမဲ့ ခရီးသွားနိုင်သည်။ သင်တို့၏ အလုပ်များသည် ထိုမျှ မကောင်းမွန်ပေ၊ သင်တို့အားလုံး၏ အလုပ်အကိုင်များသည် မလုံခြုံကြပေ။ ကျွန်ုပ်သည် သင်တို့ထက် များစွာ သာလွန်အောင် လုပ်ဆောင်ပြီးဖြစ်သည်” ဟု ဆိုသည်။ အခြားသူတို့သည် သူ ဤသို့ပြောသည်ကို ကြားပြီးသည့်နောက် စိတ်မသက်မသာ ခံစားခဲ့ကြရပြီး သူတို့က “သင်၏ အကျိုးခံစားခွင့်များသည် အတော်အတန် ကောင်းမွန်သော်ငြားလည်း သင်၏ ဂုဏ်သတင်း မကောင်းပေ။ သင်သည် နေရာတိုင်း၌ တရားမဝင်သောအလုပ်များကို ပြုလုပ်ပြီး အာဏာရှင်ကဲ့သို့ ပြုမူကာ ပြည်သူကို အစေမခံပေ။ သင်သည် လူတို့ကို ဒုက္ခပေးပြီး မကောင်းမှုအမျိုးမျိုးကိုသာ ပြုလုပ်သည်” ဟု ဆိုကြသည်။ မောင်အရာရှိက “ကျွန်ုပ် ဂုဏ်သတင်း မကောင်းတော့ရော ဘာဖြစ်သနည်း။ ကျွန်ုပ်သည် ယင်းမှ အကျိုးအမြတ်များစွာ ရရှိသည်” ဟု ပြန်လည်ဖြေကြားခဲ့သည်။ လူတိုင်း ဤကိစ္စရပ်ကို ဆွေးနွေးနေကြသည်မှာ အဆုံး၌ နောက်ဆုံး ပုဂ္ဂိုလ်သည် မိမိကိုယ်ကို မထိန်းချုပ်နိုင်တော့ဘဲ ထရပ်ကာ “ဤနေရာတွင် ကြည့်လော့၊ သင်တို့သည် တက္ကသိုလ် တက်ခဲ့ကြပြီး သင်သည် ဘွဲ့လွန်ဘွဲ့တစ်ခုကို သင်ယူခဲ့ကြကာ သင်သည် ထိပ်တန်း စီးပွားရေး မန်နေဂျာတစ်ဦး ဖြစ်သည်၊ သင်သည် အရာရှိတစ်ဦး ဖြစ်သည်၊ ကျွန်ုပ်၌မူ သင်တို့ ရှိသော အတွေ့အကြုံများ မရှိခဲ့ပေ။ ကျွန်ုပ်သည် အရေးမပါသော ပုဂ္ဂိုလ်တစ်ဦးမျှသာ ဖြစ်သော်ငြားလည်း ကျွန်ုပ်၏ အတွေ့အကြုံများကို သင်တို့အား မျှဝေရပေမည်။ ကျွန်ုပ် ‘မိခင်’ ထံ ပြန်သွားသောအခါ...” ဟု ဆိုသည်။ အခြားသူတို့သည် အံ့အားသင့်သွားကြပြီး “ဤ ‘မိခင်’ မှာ အဘယ်နည်း။ အစိုးရဌာန စာမေးပွဲကို အောင်မြင်ခြင်းသည် မိမိကို အစိုးရဝန်ထမ်းတစ်ဦး ဖြစ်စေသည်၊ ဘွဲ့လွန်ဘွဲ့တစ်ခုအတွက် သင်ယူခြင်းသည် မိမိကို ဘွဲ့လွန်ဘွဲ့ရတစ်ဦး ဖြစ်စေသည်၊ ကုမ္ပဏီတစ်ခု၏ ထိပ်တန်း မန်နေဂျာ ဖြစ်ခြင်းသည် မိမိကို စီအီးအိုတစ်ဦး ဖြစ်စေသည်၊ သို့ဆိုလျှင် ဤ ‘မိခင်’ မှာ အဘယ်အရာကို ဆိုလိုသနည်း။ သင် ဤသည်ကို ရှင်းပြနိုင်ပါသလော” ဟု မေးကြသည်။ ဤပုဂ္ဂိုလ်က “သို့ဆိုလျှင် သင်တို့သည် တက္ကသိုလ်သို့ သွားနိုင်သည်၊ ဘွဲ့လွန်ဘွဲ့တစ်ခုအတွက် သင်ယူနိုင်သည်၊ ထိပ်တန်း စီးပွားရေး မန်နေဂျာတစ်ဦး ဖြစ်နိုင်ပြီး အစိုးရဝန်ထမ်းတစ်ဦး ဖြစ်လာနိုင်သည်၊ သို့သော် ကျွန်ုပ်သည် ကျွန်ုပ်၏ မိခင်ကျောင်းတော်သို့ လှည့်ပတ်ကြည့်ရှုရန် ပြန်သွား၍ မရနိုင်သလော” ဟု ဆိုသည်။ သင် မြင်သလော။ သူ ဒေါသထွက်သွားသည်။ ဤအရေးမပါသော ပုဂ္ဂိုလ်သည် ထိုမျှ ပညာမတတ်သော်လည်း မာနထောင်လွှားနေဆဲ ဖြစ်သည်။ အခြားသူတို့က “မိခင်ကျောင်းသို့ ပြန်သွားခြင်းမှာ မည်သည့်အရာဖြစ်သည်ကို ကျွန်ုပ်တို့အားလုံး သိရှိပါသည်။ သင်သည် ‘မိခင်’ ထံ ပြန်သွားသည်ဟု ပြောဆိုရန် မလိုအပ်ပါ။ သင်၏ မိခင်ကျောင်းသို့ ပြန်သွားသည်ဟုသာ ပြောဆိုပါ” ဟု ဆိုကြသည်။ ထို့နောက် အခြားသူတို့က သူ၏ မိခင်ကျောင်းသည် မည်သည့် ပညာရေးအဆင့်တွင် ရှိသည်၊ ယင်းမှာ အထက်တန်းကျောင်းလော၊ စက်မှုသိပ္ပံလော၊ တက္ကသိုလ်လော၊ သို့မဟုတ် ဘွဲ့လွန်ကျောင်းလောဟု သူ့ကို မေးမြန်းခဲ့ကြသည်။ သူက “ကျွန်ုပ်သည် မည်သည့်အခါကမျှ တက္ကသိုလ် မတက်ခဲ့ဘူးပါ၊ ကျွန်ုပ်သည် ဘွဲ့လွန်ဘွဲ့တစ်ခုအတွက် မည်သည့်အခါမျှ မသင်ယူခဲ့ပါ၊ ပြီးလျှင် ကျွန်ုပ်သည် အစိုးရဝန်ထမ်းတစ်ဦး ဖြစ်ရန် စာမေးပွဲကို မည်သည့်အခါမျှ မဖြေဆိုခဲ့ပါ။ မူလတန်းကျောင်းသာ တက်ရောက်ခဲ့သည်၊ မရနိုင်သလော။ ဘာပဲဖြစ်ဖြစ်ပါ” ဟု ပြန်လည်ဖြေကြားခဲ့သည်။ သူသည် အရှက်ရသွားသည်၊ သူသည် သူ၏ နောက်ကြောင်းကို ဖော်ထုတ်ခဲ့ပြီးဖြစ်၍ ယင်းကို ဖုံးကွယ်၍ မရနိုင်တော့ပေ။ သူသည် အစကတည်းက ဟန်ဆောင်နေခဲ့ခြင်း ဖြစ်သည်။ အခြားသူများနှင့် ပေါင်းသင်းဆက်ဆံရာတွင် သူသည် သူ၏ ပညာအရည်အချင်း အဆင့်ကို သူတို့အား မည်သည့်အခါကမျှ ထုတ်ဖော်ပြောဆိုခြင်း မရှိခဲ့ပေ။ ယခုမူ အားလုံး ပေါ်သွားခဲ့ပြီဖြစ်၍ သူသည် သိက္ခာကျခဲ့ရပြီး တံခါးဆီသို့ ကမန်းကတန်းသွားကာ ထွက်ပြေးသွားလေတော့သည်။ အခြားသူတို့သည် သူ အဘယ်ကြောင့် ထွက်ပြေးသွားသည်ကို နားမလည်ခဲ့ကြဘဲ “သင်သည် မူလတန်းကျောင်းဖြင့်သာ ကျောင်းပြီးခဲ့သည် မဟုတ်လော။ သင် အဘယ်အရာအတွက် ပြေးနေရသနည်း။ ပြီးလျှင် သင်သည် ထိုအတွက် အလွန် ဂုဏ်ယူနေခဲ့ပါတကား” ဟု သူတို့အားလုံး အတူတကွ ပြောဆိုကြသည်။ ငါသည် ဇာတ်လမ်းကို ဤနေရာ၌ အဆုံးသတ်မည်၊ ဤသည်မှာအကြောင်းအရာကို အနည်းနှင့်အများဆိုသလို ပေါင်းရုံးဖော်ပြပြီးဖြစ်လေသည်။

ဤဇာတ်လမ်းတွင် လူငါးဦး ပါဝင်သည်။ ၎င်းတို့ ဆွေးနွေးနေကြသည့် အကြောင်းအရာမှာ အဘယ်နည်း။ (သူတို့၏ ပညာရေးဆိုင်ရာ နောက်ခံများအကြောင်းဖြစ်သည်။) လူတို့အတွက် ပညာရေးဆိုင်ရာ နောက်ခံသည် အမှန်တကယ် အဘယ်အရာကို ဆိုလိုသနည်း။ (ထိုအရာသည် ၎င်းတို့၏လူမှုအဆင့်အတန်း ဖြစ်ပါသည်။) လူတစ်ဦး၏ ပညာရေးဆိုင်ရာ နောက်ခံသည် လူတစ်ဦး၏ လူမှုအဆင့်အတန်းနှင့် ဆက်စပ်သည်။ ဤသည်မှာ ဓမ္မဓိဋ္ဌာန်ကျသော အမှန်တရားတစ်ခု ဖြစ်သည်။ သို့ဆိုလျှင် လူတို့သည် အဘယ်ကြောင့် သူတို့၏ လူမှုအဆင့်အတန်းကို ဆွေးနွေးလိုကြသနည်း။ အဘယ်ကြောင့် ၎င်းတို့သည် မိမိတို့၏ လူမှုအဆင့်အတန်းနှင့် ပင်ကိုလက္ခဏာကို ဆွေးနွေးရန် အကြောင်းအရာတစ်ခုအဖြစ် ထုတ်ဖော်ပြသလိုကြသနည်း။ ၎င်းတို့သည် အဘယ်အရာကို လုပ်ဆောင်နေကြသနည်း။ (သူတို့သည် မိမိတို့ကိုယ်ကို ကြွားဝါနေခြင်း ဖြစ်ပါသည်။) သို့ဆိုလျှင် ဤဇာတ်လမ်း၏ ခေါင်းစဉ်မှာ အဘယ်အရာ ဖြစ်သင့်သနည်း။ (ပညာရေးဆိုင်ရာ နောက်ခံများကို နှိုင်းယှဉ်ခြင်းဖြစ်သင့်ပါသည်။) အကယ်၍ ဇာတ်လမ်းကို “ပညာရေးဆိုင်ရာ နောက်ခံများကို နှိုင်းယှဉ်ခြင်း” ဟု ခေါင်းစဉ်တပ်ခဲ့ပါက ၎င်းသည် အလွန်တရာ တဲ့တိုးဖြစ်လွန်းမည် မဟုတ်လော။ (ဟုတ်ပါသည်။ ထိုသို့ ဖြစ်ပါမည်။ “အဆင့်အတန်းကို ကြွားလုံးထုတ်ခြင်း” ဆိုလျှင်ကော အဘယ်သို့နည်း။) ယင်းမှာ အနည်းငယ် တိုက်ရိုက်ကျလွန်းသည်၊ သွယ်ဝိုက်ခြင်း မရှိ၊ ပြီးလျှင် ယင်းသည် ထိုမျှ နက်နဲခြင်း မရှိပေ။ အကယ်၍ ကျွန်ုပ်တို့က အဓိကခေါင်းစဉ်မှာ “အရင်းအနှီးအကြောင်း ဆွေးနွေးချက်တစ်ခု” ဖြစ်ပြီး ဒုတိယခေါင်းစဉ်မှာ “ဘာပဲဖြစ်ဖြစ်ပါ” ဖြစ်သည်ဟု ဆိုလျှင်ကော။ ယင်းသည် အနည်းငယ် သရော်လှောင်ပြောင်သည့်သဘောဖြစ်သည် မဟုတ်လော။ “အရင်းအနှီးအကြောင်း ဆွေးနွေးချက်တစ်ခု”မှာ လူတိုင်းသည် မိမိတို့၏ ပညာရေးဆိုင်ရာ နောက်ခံများနှင့် လူမှုအဆင့်အတန်းတို့ အပါအဝင် ၎င်းတို့၏ ကိုယ်ပိုင် အရင်းအနှီးကို ဆွေးနွေးနေကြသည်ဟု ဆိုလိုသည်။ “ဘာပဲဖြစ်ဖြစ်ပါ”ဟူသည်မှာ အဘယ်အရာကို ဆိုလိုသနည်း။ (အခြား မည်သူမျှ ပိုတော်သည်ဟု ဝန်မခံခြင်းဖြစ်သည်။) မှန်ပေသည်၊ ဤနေရာ၌ စိတ်သဘောထားတစ်မျိုး ရှိနေသည်။ “ကောင်းပြီ၊ သင်သည် ဘွဲ့ရကျောင်းသားတစ်ဦး ဖြစ်လျှင်ရော ဘာဖြစ်သနည်း။ ကောင်းပါပြီ၊ သင်သည် ကျွန်ုပ်ထက် သာ၍မြင့်မားသောအဆင့်အထိ ပညာသင်ကြားခဲ့ပြီးလျှင်ရော ဘာဖြစ်သနည်း” ဟူသော စိတ်သဘောထားမျိုး ဖြစ်သည်။ အခြားမည်သူမဆိုသည် မိမိတို့ထက် ပိုတော်သည်ဟု မည်သူမျှ ဝန်မခံကြပေ။ ဤသည်မှာ အရင်းအနှီးကို ဆွေးနွေးခြင်းဟု ဆိုလိုသည့်အရာ ဖြစ်သည်။ ဤသို့သော စကားပြောဆိုမှုမျိုးကို အခြားသူတို့နှင့်အတူ ရှိနေသည့်အခါ မကြာခဏ ကြားရသည် မဟုတ်လော။ မိမိတို့ မိသားစု၏ ကြွယ်ဝချမ်းသာမှုကို ကြွားဝါသောသူများ၊ မိမိတို့ မိသားစု၏ ဂုဏ်သတင်းကြီးသော နောက်ခံကို ကြွားဝါသောသူများ၊ အချို့သော ဧကရာဇ်များနှင့် ကျော်ကြားသူများသည် မိမိတို့၏ မျိုးရိုးနာမည်ကို သယ်ဆောင်သည်ဟူသောအချက်ကို ကြွားဝါသောသူများ ရှိကြပြီး အချို့သောသူတို့သည် မိမိတို့ မည်သည့်တက္ကသိုလ်မှ ဘွဲ့ရခဲ့သည်၊ မိမိတို့ မည်မျှ ဂုဏ်ဝင့်ဖွယ်ဖြစ်ခဲ့သည်တို့ကို ပြောဆိုကြကာ အလှပြင်ဆိုင်မှ အနှိပ်သည် မိန်းကလေးတစ်ဦးပင်လျှင် ဤသို့ ဆိုသည်။ “ကျွန်ုပ်သည် ကျော်ကြားသော ဆရာတစ်ဦးထံမှ ကျွမ်းကျင်သူ၏ ပြင်ဆင်ပေးမှုနှင့် ကိုယ်တိုင်စစ်ဆေးညွှန်ပြမှုတို့ဖြင့် အနှိပ်ပညာကို သင်ယူခဲ့ပါသည်။ အဆုံးတွင် ကျွန်ုပ်သည် ပထမတန်းစား အနှိပ်ကုထုံးပညာရှင်တစ်ဦး ဖြစ်လာခဲ့ပြီး ၂၀၀၀ခုနှစ်ဝန်းကျင်သည် ကျွန်ုပ်၏ ဂုဏ်ဝင့်ဖွယ်အဖြစ်ဆုံးသော အချိန် ဖြစ်ခဲ့ပါသည်...” ဟူ၍ ဖြစ်သည်။ ဤ “ဂုဏ်ဝင့်ဖွယ်ဖြစ်သော” ဟူသည်မှာ နေရာလွဲနေသည်။ ဝန်ဆောင်မှုလုပ်ငန်းရှိ အနှိပ်သည် မိန်းကလေးတစ်ဦးပင်လျှင် သူမ၏ “ဂုဏ်ဝင့်ဖွယ်အဖြစ်ဆုံးသော အချိန်” အကြောင်း ပြောဆိုနေခဲ့သည်။ ဤသည်မှာ အမှန်ပင် သူမ၏ ကြွားဝါခြင်းနှင့် ကိုယ်ရည်သွေးခြင်း ဖြစ်ခဲ့သည်။ ဤအကြောင်းအရာဖြင့် ငါတို့ အဓိက ပြောဆိုနေသောအရာမှာ လက်တွေ့ဘဝ၌ လူတို့အနီးဝန်းကျင်တွင် ရှိနေသည့်အခါ မကြာခဏ ကြားရသည့် အချို့သော စကားပြောဆိုမှုများ၊ မကြာခဏ မြင်တွေ့ရသော အပြုအမူနှင့် မကြာခဏ ထုတ်ဖော်ပြသည့် စိတ်သဘောထားများ ဖြစ်ကြသည်။ လူတို့သည် အဘယ်ကြောင့် ထိုသို့သော အရင်းအနှီးအကြောင်း ပြောဆိုကြသနည်း။ ဤနေရာ၌ မည်သည့် စိတ်သဘောထား သို့မဟုတ် စေ့ဆော်မှုက အလုပ်လုပ်နေသနည်း။ ဆွေးနွေးပြောဆိုကြသည့် ဤအမှုအရာများကို ဂုဏ်ဝင့်ဖွယ်ဖြစ်သည်ဟု မှတ်ယူ၍ရနိုင်သလော။ ဂုဏ်အသရေသည် ထိုအရာနှင့် မည်သို့မျှ မသက်ဆိုင်ပေ။ သို့ဆိုလျှင် လူတို့သည် ထိုသို့သော အမှုအရာများအကြောင်း ပြောဆိုခြင်းမှ အကျိုးကျေးဇူး ရရှိကြသလော။ (မရရှိကြပါ။) သင်တို့သည်လည်း ဤအရာများအကြောင်း ပြောဆိုကြသလော။ (ပြောဆိုကြပါသည်။) ယင်းတို့သည် အကျိုးကျေးဇူး မရှိကြောင်း သင်တို့ သိရှိကြသည်၊ သို့ဆိုလျှင် အဘယ်ကြောင့် ယင်းတို့အကြောင်း ပြောဆိုကြသနည်း။ လူတို့သည် အဘယ်ကြောင့် ထိုသို့သော အမှုအရာများအကြောင်း ပြောဆိုခြင်းကို နှစ်သက်ကြသနည်း။ (ဤအရာများသည် လူတို့ ကြွားဝါသော အရင်းအနှီး ဖြစ်ပါသည်။) ယင်းတို့ကို ကြွားဝါခြင်း၏ ရည်ရွယ်ချက်မှာ အဘယ်နည်း။ (အခြားသူတို့၏ အထင်ကြီးလေးစားခြင်းကို ခံရရန်ဖြစ်သည်။) အကြောင်းမှာ မည်သူမျှ သာမန်၊ ရိုးရိုးလူတစ်ဦး ဖြစ်ရန် မလိုလားသောကြောင့် ဖြစ်သည်။ မူလတန်းကျောင်းပြီးသော လူတစ်ဦးပင်လျှင် ၎င်း၏ “မိခင်”ထံ ပြန်သွား၍ လှည့်ပတ်ကြည့်ရှုခြင်းအကြောင်း ပြောဆိုခဲ့ပြီး အခြားသူတို့က သူ့ကို အထင်ကြီးလေးစားကြစေရန်အလို့ငှာ အခြားသူတို့ကို အရူးလုပ်ပြီး တွေဝေစေရန် ဤသို့သော စာပေဆန်သည့် ဘာသာစကားကို အသုံးပြုဖို့ ဆန္ဒရှိနေခဲ့သည်။ အခြားသူတို့က ၎င်းကို အထင်ကြီးလေးစားစေခြင်း၏ ရည်ရွယ်ချက်မှာ အဘယ်နည်း။ သူသည် အခြားသူတို့ထက် သာလွန်နိုင်ရန်၊ အခြားသူတို့အလယ်၌ နေရာတစ်ခုနှင့် ရာထူးတစ်ခု ရှိနိုင်ရန်၊ အခြားသူများ၏ ကြည်ညိုလေးစားမှုကို ခံရနိုင်ရန်၊ သူ ပြောဆိုသော အမှုအရာများက သြဇာအာဏာ သက်ရောက်နိုင်ရန်၊ အခြားသူတို့၏ ထောက်ခံမှုကို ရရှိရန်နှင့် ဂုဏ်သိက္ခာ ရှိနိုင်ရန် ဖြစ်သည်။ အကယ်၍ သင်သည် ဤအမှုအရာများကို စွန့်ပစ်ပြီး သာမန်ဖြစ်သော၊ ရိုးရိုးလူတစ်ဦး ဖြစ်မည်ဆိုလျှင်၊ သင်သည် အဘယ်အရာကို ပိုင်ဆိုင်သင့်သနည်း။ ပထမဦးစွာ သင်၌ မှန်ကန်သော ရှုထောင့်အမြင် ရှိသင့်သည်။ ဤမှန်ကန်သော ရှုထောင့်အမြင်သည် မည်သို့ ဖြစ်ပေါ်လာသနည်း။ ယင်းသည် ဘုရားသခင်၏ နှုတ်ကပတ်တော်များကို ဖတ်ရှုခြင်းအားဖြင့် ဖြစ်ပေါ်လာပြီး ဘုရားသခင်၏ ရည်ရွယ်ချက်များနှင့် ကိုက်ညီကာ လူတို့က မိမိတို့၏ ပုံမှန် လူ့သဘာဝဖြင့် ပိုင်ဆိုင်သင့်သော အရာအချို့အပေါ် မည်သည့်သဘောထား သင် ရှိသင့်သည်ဟူသည်ကို သိနားလည်ခြင်းအားဖြင့် ဖြစ်ပေါ်လာပေသည်။ ဤသည်မှာ မှန်ကန်သော ရှုထောင့်အမြင် ဖြစ်သည်။ သို့ဆိုလျှင် သာမန်၊ ရိုးရိုးနှင့် ပုံမှန် လူတစ်ဦးအနေဖြင့် ဤအမှုအရာအားလုံးအပေါ်၊ လူမှုအဆင့်အတန်း၊ လူမှုအရင်းအနှီး သို့မဟုတ် မိသားစု နောက်ခံ စသည်တို့အပေါ်၌ ထားရှိရန် အသင့်လျော်ဆုံးနှင့် အမှန်ကန်ဆုံးသော ရှုထောင့်အမြင်မှာ အဘယ်နည်း။ သင်တို့ သိကြသလော။ ဘုရားသခင်ကို နှစ်ပေါင်းများစွာ ယုံကြည်ခဲ့သောသူ၊ မိမိကိုယ်ကို သမ္မာတရားများစွာကို နားလည်ပြီးဖြစ်သည်ဟု ယုံကြည်သည့်သူ၊ မိမိသည် ဘုရားသခင်၏ လမ်းခရီးကို လိုက်လျှောက်ပြီး ဘုရားသခင်နှင့် မိမိ၏ တာဝန်အပေါ် သစ္စာစောင့်သိသည်ဟု ယုံကြည်သည့်သူတစ်ဦးရှိသည် ဆိုကြပါစို့၊ သို့တိုင်အောင် ၎င်းသည် လူ့အဖွဲ့အစည်းတွင်လည်းကောင်း၊ လူအများကြားတွင်လည်းကောင်း မိမိ၏ အဆင့်အတန်းနှင့် မိမိ၏ တန်ဖိုးကို အလွန် အရေးကြီးသောအရာအဖြစ် မှတ်ယူလျက် ဤအရာများကို အလွန် တန်ဖိုးထားသည့်အပြင် ၎င်းသည် မိမိ၏ အရင်းအနှီး၊ မိမိ၏ ဂုဏ်ဝင့်ဖွယ်ဖြစ်သော နောက်ခံနှင့် မိမိ၏ တန်ဖိုးတို့ကို မကြာခဏ ကြွားဝါကြသည် ဆိုကြပါစို့၊ ထိုသို့သော ပုဂ္ဂိုလ်သည် သမ္မာတရားကို နားလည်သောသူ အမှန်တကယ် ဟုတ်သလော။ မဟုတ်သည်မှာ သိသာပေသည်။ သို့ဆိုလျှင် သမ္မာတရားကို နားမလည်သော လူတစ်ဦးသည် သမ္မာတရားကို ချစ်မြတ်နိုးသော ပုဂ္ဂိုလ်တစ်ဦး ဟုတ်ပါသလော။ (မဟုတ်ပါ။) မဟုတ်ပေ။ အရင်းအနှီးကို ဆွေးနွေးခြင်းနှင့် လူတစ်ဦး သမ္မာတရားကို နားလည်ပြီး ချစ်မြတ်နိုးခြင်း ရှိမရှိတို့ကြား ဆက်နွှယ်မှုမှာ အဘယ်နည်း။ မိမိ၏ တန်ဖိုးကို မြတ်နိုးတန်ဖိုးထားပြီး မိမိ၏ အရင်းအနှီးကို ကြွားဝါသော လူတစ်ဦးသည် သမ္မာတရားကို ချစ်မြတ်နိုးပြီး နားလည်သောသူ မဟုတ်ဟု ငါ အဘယ်ကြောင့် ဆိုရသနည်း။ သမ္မာတရားကို အမှန်တကယ် ချစ်မြတ်နိုးပြီး နားလည်သော လူတစ်ဦးသည် ဤလူမှုအဆင့်အတန်း၊ ကိုယ်ရေးကိုယ်တာ အရင်းအနှီး၊ တန်ဖိုးတို့နှင့်သက်ဆိုင်သော ကိစ္စရပ်များကို မည်သို့ကိုင်တွယ်သင့်သနည်း။ လူမှုအဆင့်အတန်း၌ မည်သည့်အရာများ ပါဝင်သနည်း။ မိသားစု နောက်ခံ၊ ပညာအရည်အချင်း၊ ဂုဏ်သတင်း၊ လူ့အဖွဲ့အစည်းထဲမှ အောင်မြင်မှုများ၊ ပုဂ္ဂိုလ်ရေး အရည်အချင်းများနှင့် သင်၏ လူမျိုးတို့ ဖြစ်ကြသည်။ သို့ဆိုလျှင် သင်သည် သမ္မာတရားကို နားလည်သောသူတစ်ဦးဖြစ်ကြောင်း အတည်ပြုရန် ဤအရာများကို သင် မည်သို့ကိုင်တွယ်သနည်း။ ဤမေးခွန်းသည် ဖြေဆိုရန် လွယ်ကူသင့်သည် မဟုတ်လော။ သင်တို့သည် ဤရှုထောင့်နှင့်ပတ်သက်၍ သဘောတရားအနေဖြင့် များစွာ နားလည်သင့်သည်။ သင်တို့ စဉ်းစားမိသမျှကို ပြောဆိုကြလော့။ “အို၊ ကျွန်ုပ်သည် ထိုအရာကို စေ့စေ့စပ်စပ် မစဉ်းစားရသေးပါ၊ ထို့ကြောင့် ကျွန်ုပ် မည်သည့်အရာမျှ မပြောဆိုနိုင်ပါ”ဟု မတွေးလေနှင့်။ အကယ်၍ သင်သည် စေ့စေ့စပ်စပ် မစဉ်းစားရသေးပါက ယခု သင် ထင်မြင်သောအရာကိုသာ ပြောဆိုလော့။ သင်သည် တစ်စုံတစ်ရာကို စေ့စေ့စပ်စပ် စဉ်းစားပြီးမှသာ ပြောဆိုနိုင်လျှင် ယင်းကိုဆောင်းပါးများ ရေးသားခြင်းဟု ခေါ်သည်။ ငါတို့သည် ယခုအချိန်၌ စကားစမြည် ပြောဆိုနေခြင်းသာ ဖြစ်သည်၊ ငါသည် သင့်အား ဆောင်းပါးတစ်ပုဒ် ရေးသားရန် တောင်းဆိုနေခြင်း မဟုတ်ပေ။ ဦးစွာ သဘောတရား ရှုထောင့်မှ ပြောဆိုကြလော့။ (ဘုရားသခင်သည် တစ်စုံတစ်ဦး မည်မျှ အဆင့်မြင့် ပညာတတ်သည် သို့မဟုတ် သူတို့၏ လူမှုအဆင့်အတန်းမှာ အဘယ်အရာဖြစ်သည်ကို ကြည့်တော်မမူဘဲ သူတို့သည် သမ္မာတရားကို လိုက်စားခြင်း ရှိမရှိ၊ သူတို့သည် သမ္မာတရားကို လက်တွေ့လုပ်ဆောင်နိုင်ခြင်း ရှိမရှိဟူသည်နှင့် သူတို့သည် ဘုရားသခင်ကို အမှန်တကယ် ကျိုးနွံနာခံပြီး သူတို့၏ တာဝန်ကို စံမီအောင် ထမ်းဆောင်ခြင်း ရှိမရှိဟူသည်တို့ကိုသာ အဓိက ကြည့်ရှုတော်မူသည်ဟု ဘုရားသခင်၏ နှုတ်ကပတ်တော်များမှ ကျွန်ုပ် နားလည်ပါသည်။ အကယ်၍ တစ်စုံတစ်ဦးသည် မြင့်မားသော လူမှုအဆင့်အတန်း ရှိပြီး အဆင့်မြင့် ပညာတတ်ဖြစ်သော်လည်း သူတို့သည် ဝိညာဉ်ရေးရာ နားလည်သဘောပေါက်မှုမရှိပါက သမ္မာတရားကို လိုက်စားခြင်း လမ်းစဉ်ကို သူတို့မလျှောက်လှမ်းသည့်အပြင် ဘုရားသခင်ကို မကြောက်ရွံ့ သို့မဟုတ် မကောင်းမှုကို မရှောင်ကြဉ်ကြပါက သူတို့သည် အဆုံး၌ ဖယ်ရှားရှင်းလင်းခြင်းကို ခံရလိမ့်ဦးမည်ဖြစ်ပြီး ဘုရားသခင်၏ အိမ်တော်၌ ခိုင်မာစွာ ရပ်တည်နိုင်မည် မဟုတ်ပေ။ ထို့ကြောင့် လူတစ်ဦး၏ ပညာရေးဆိုင်ရာ နောက်ခံနှင့် အဆင့်အတန်းတို့သည် အရေးမကြီးပေ။ အရေးကြီးသောအရာမှာ လူတစ်ဦးသည် သမ္မာတရားကို လိုက်စားခြင်း ရှိမရှိ ဖြစ်ပါသည်။) အလွန်ကောင်းပေ၏၊ ဤသည်မှာ အခြေခံအကျဆုံးသော အယူအဆတစ်ခု ဖြစ်သည်။ ထိုအရာသည် အခြေခံအကျဆုံးဖြစ်သည်ဟု ငါ အဘယ်ကြောင့် ဆိုရသနည်း။ အကြောင်းမှာ ဤခေါင်းစဉ်များနှင့် ဤအကြောင်းအရာတို့သည် အခြေခံအားဖြင့် လူတို့ သာမန်အားဖြင့် ပြောဆိုကြသောအရာများ ဖြစ်သောကြောင့် ဖြစ်သည်။ အခြားတစ်ဦးတလေတွင် ကွဲပြားသော နားလည်မှုတစ်ခု ရှိသလော။ ပြောဆိုပြီးဖြစ်သောအရာကို တစ်စုံတစ်ဦးက ဖြည့်စွက်ပြောဆိုလော့။ (အကယ်၍ တစ်စုံတစ်ဦးသည် သမ္မာတရားကို လိုက်စားနိုင်ပါက ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်းသည် အမှန်တကယ် ချည်နှောင်ခြင်းတစ်မျိုး၊ သူတို့ ဝတ်ဆင်သော သံခြေကျင်းတစ်မျိုး ဖြစ်ကြောင်း သူတို့ သိမြင်နိုင်ကြသည်၊ ထို့ပြင် သူတို့သည် ဤအရာများကို လိုက်စားလေ ပို၍ အနှစ်မဲ့သည်ဟု ခံစားရလေ ဖြစ်လိမ့်မည်ဖြစ်ပြီး ကျော်ကြားမှု၊ အကျိုးအမြတ်နှင့် အဆင့်အတန်းတို့က လူတို့အား ဖြစ်စေသော ထိခိုက်မှုနှင့် နာကျင်မှုတို့ကို သူတို့ ပို၍ တွေ့ကြုံလာကြလေ ဖြစ်လိမ့်မည်။ သူတို့သည် ဤအရာကို နားလည်ပြီး ဤအရာများကို အရင်းအနှီးအဖြစ် မှတ်ယူသော တစ်စုံတစ်ဦးကို မြင်တွေ့သောအခါ ထိုသို့သော ပုဂ္ဂိုလ်သည် အမှန်တကယ် သနားစရာကောင်းသည်ဟု သူတို့ ထင်မှတ်ကြပေလိမ့်မည်။) (သမ္မာတရားကို အမှန်တကယ် ချစ်မြတ်နိုးပြီး နားလည်သော လူတစ်ဦးသည် ဘုရားသခင်၏ နှုတ်ကပတ်တော်များကို အသုံးပြု၍ လူမှုအဆင့်အတန်းနှင့် ဂုဏ်သတင်းကို တိုင်းတာလိမ့်မည်၊ ဘုရားသခင် အဘယ်အရာကို ပြောဆိုပြီး တောင်းဆိုသည်၊ ဘုရားသခင်သည် လူတို့အား အဘယ်အရာကို လိုက်စားစေလိုသည်၊ ဤအရာများကို လိုက်စားခြင်းအားဖြင့် အဆုံးစွန်၌ အဘယ်အရာကို လူတို့ ရရှိမည်ဆိုသည်နှင့် သူတို့ ရရှိသောအရာသည် လူတို့၌ ဘုရားသခင် မြင်တွေ့ရန် မျှော်လင့်သော ရလဒ်များနှင့် ကိုက်ညီခြင်း ရှိမရှိဆိုသည်တို့ကို သူတို့ ကြည့်ကြလိမ့်မည်။) သင်တို့ပြောသည့်အရာသည် ဤနေရာ၌ ယင်းနှင့် အနည်းငယ် ဆက်စပ်မှုရှိသော်လည်း ယင်းကသမ္မာတရားနှင့် များစွာ ပတ်သက်သလော။ သင်တို့သည် ဤသည်နှင့်ပတ်သက်၍ အကဲဖြတ်မှုတစ်ခုကို ပြုလုပ်နိုင်စွမ်း ရှိကြသလော။ လူအများစု၌ အချို့သော အာရုံခံ သိမြင်မှု ရှိကြပြီး အကယ်၍ ငါသည် သင်တို့အား တရားဒေသနာတစ်ခုကို ဟောကြားရန် တောင်းဆိုခဲ့ပါက ယင်းသည် တိုက်တွန်းအားပေးခြင်း တရားဒေသနာတစ်ခု ဖြစ်ပေမည်။ ထိုအရာက တိုက်တွန်းအားပေးခြင်း တရားဒေသနာတစ်ခု ဖြစ်မည်ဟု ငါ အဘယ်ကြောင့် ဆိုရသနည်း။ တိုက်တွန်းအားပေးခြင်း တရားဒေသနာတစ်ခု ဆိုသည်မှာ သင်သည် လူတို့အား အကြံဉာဏ်နှင့် အားပေးမှုတို့ကို ပေးသော အမှုအရာများကို ပြောဆိုသည့် တရားဒေသနာတစ်ခု ဖြစ်သည်။ ထိုဒေသနာသည် လက်တွေ့ပြဿနာများကို မဖြေရှင်းနိုင်ပေ။ ဝါကျတိုင်းသည် မှန်ကန်ပြီး ကျိုးကြောင်းဆီလျော်သည်၊ လူ့ဆင်ခြင်တုံတရားနှင့်လည်းကောင်း ကျိုးကြောင်းဆီလျော်သော တောင်းဆိုချက်များနှင့်လည်းကောင်း ကိုက်ညီသည်ဟု ထင်ရကောင်း ထင်ရနိုင်သော်ငြားလည်း ၎င်းသည် သမ္မာတရားနှင့် အနည်းငယ်သာ သက်ဆိုင်ပြီး လူတို့၌ ရှိသော အပေါ်ယံနှင့် အာရုံခံ သိမြင်မှု အနည်းငယ်မျှသာ ဖြစ်သည်။ အကယ်၍ သင်သည် ဤနှုတ်ကပတ်တော်များကို အခြားသူတို့နှင့် မိတ်သဟာယဖွဲ့မည် ဆိုလျှင် သင်သည် လူတို့၏ ပြဿနာများနှင့် အခက်အခဲများကို အရင်းအမြစ်မှ ဖြေရှင်းနိုင်မည်လော။ သင် ဖြေရှင်းနိုင်မည် မဟုတ်။ ထို့ကြောင့် ထိုအရာသည် တိုက်တွန်းအားပေးခြင်း တရားဒေသနာတစ်ခု ဖြစ်မည်ဟု ငါ ဆိုရခြင်း ဖြစ်သည်။ အကယ်၍ သင်သည် လူတို့၏ အခက်အခဲများနှင့် ပြဿနာများကို ၎င်းတို့၏ အရင်းအမြစ်မှ မဖြေရှင်းနိုင်ပါက သင်သည် သမ္မာတရားကို အသုံးပြု၍ လူတို့၏ ပြဿနာများကို ဖြေရှင်းနေခြင်း မဟုတ်ပေ။ သမ္မာတရားကို နားမလည်သောသူတို့သည် အသိပညာ၊ ဂုဏ်သတင်းနှင့် အဆင့်အတန်းတို့ကို အစဉ်သဖြင့် ထောက်ခံအားပေးကြမည်ဖြစ်ပြီး ဤအရာတို့၏ ဘောင်ခတ်ခြင်းများနှင့် ချည်နှောင်ခြင်းတို့မှ လွတ်မြောက်နိုင်စွမ်း ရှိကြမည် မဟုတ်ပေ။

သင်တို့ စဉ်းစားဆင်ခြင်ကြလော့။ သင်တို့သည် လူ၏ တန်ဖိုး၊ လူမှုအဆင့်အတန်းနှင့် မိသားစု နောက်ခံတို့ကို မည်သို့ ကိုင်တွယ်သင့်သနည်း။ သင်တို့၌ ရှိသင့်သော မှန်ကန်သော သဘောထားမှာ အဘယ်နည်း။ ဦးစွာပထမအနေဖြင့် ဘုရားသခင်သည် ဤကိစ္စရပ်ကို မည်သို့ကိုင်တွယ်သည်ကို သူ၏ နှုတ်ကပတ်တော်များမှ သင် ရှုမြင်သင့်သည်၊ ဤနည်းလမ်းဖြင့်သာ သင်သည် သမ္မာတရားကို နားလည်လာမည်ဖြစ်ပြီး သမ္မာတရားကို ဆန့်ကျင်သော မည်သည့်အရာကိုမျှ လုပ်ဆောင်မည် မဟုတ်ပေ။ သို့ဆိုလျှင် ဘုရားသခင်သည် တစ်စုံတစ်ဦး၏ မိသားစု နောက်ခံ၊ လူမှုအဆင့်အတန်း၊ သူတို့ ရရှိခဲ့သော ပညာအရည်အချင်းနှင့် သူတို့ လူ့အဖွဲ့အစည်း၌ ပိုင်ဆိုင်သော ကြွယ်ဝချမ်းသာမှုတို့ကို မည်သို့မှတ်ယူသနည်း။ အကယ်၍ သင်သည် ဘုရားသခင်၏ နှုတ်ကပတ်တော်များကို အခြေခံ၍ အမှုအရာများကို မရှုမြင်ဘဲ ဘုရားသခင်၏ ဘက်၌ မရပ်တည်နိုင်သည့်အပြင် ဘုရားသခင်ထံမှ အမှုအရာများကို လက်မခံနိုင်ပါက သင် အမှုအရာများကို ရှုမြင်ပုံသည် ဘုရားသခင် ရည်ရွယ်သောအရာနှင့် အမှန်ပင် အနည်းငယ် ကွာဝေးနေပေလိမ့်မည်။ အကယ်၍ ယင်းသည် များစွာ မကွာဝေးဘဲ ကွဲလွဲချက် အနည်းငယ်သာ ရှိပါက ယင်းမှာ ပြဿနာ မဟုတ်ပေ၊ အကယ်၍ အမှုအရာများကို သင် ရှုမြင်ပုံသည် ဘုရားသခင် ရည်ရွယ်သောအရာကို လုံးဝ ဆန့်ကျင်ပါက ယင်းသည် သမ္မာတရားနှင့် ဆန့်ကျင်ပေသည်။ ဘုရားသခင်၏ အမြင်တွင် သူသည် လူတို့ကို အဘယ်အရာပေးသည်နှင့် မည်မျှပေးသည်မှာ သူ့အပေါ်၌သာ မူတည်ပြီး လူတို့ လူ့အဖွဲ့အစည်း၌ ရှိသော အဆင့်အတန်းသည်လည်း ဘုရားသခင်၏ အမိန့်ဖြင့်ပြဋ္ဌာန်းထားခြင်း ဖြစ်ပြီး မည်သည့်လူပုဂ္ဂိုလ်တစ်ဦးတစ်ယောက်ကမျှ ဖန်တီးထားခြင်း လုံးဝ မဟုတ်ပေ။ ဘုရားသခင်သည် တစ်စုံတစ်ဦးအား နာကျင်မှုနှင့် ဆင်းရဲမွဲတေမှုကို ခံစားစေပါက ယင်းမှာ သူတို့သည် ကယ်တင်ခြင်း ခံရရန် မျှော်လင့်ချက် မရှိဟု ဆိုလိုသလော။ သူတို့သည် တန်ဖိုးနည်းပြီး လူမှုအဆင့်အတန်း နိမ့်ကျပါက ဘုရားသခင်သည် သူတို့ကို မကယ်တင်ဘဲ နေမည်လော။ သူတို့သည် လူ့အဖွဲ့အစည်း၌ အဆင့်အတန်း နိမ့်ကျပါက သူတို့သည် ဘုရားသခင်၏ အမြင်၌ အဆင့်အတန်း နိမ့်ကျသလော။ ဖြစ်ချင်မှ ဖြစ်ပေမည်။ ဤသည်မှာ အဘယ်အရာအပေါ် မူတည်သနည်း။ ယင်းမှာ ဤပုဂ္ဂိုလ် လျှောက်လှမ်းသော လမ်းကြောင်းအပေါ်လည်းကောင်း၊ သူတို့၏ လိုက်စားမှုအပေါ်လည်းကောင်း၊ သမ္မာတရားနှင့် ဘုရားသခင်အပေါ် သူတို့၏ သဘောထားအပေါ်၌လည်းကောင်း မူတည်သည်။ တစ်စုံတစ်ဦး၏ လူမှုအဆင့်အတန်းသည် အလွန် နိမ့်ကျပြီး သူတို့၏ မိသားစုသည် အလွန် ဆင်းရဲကာ သူတို့၌ ပညာအရည်အချင်း အဆင့်အတန်း နိမ့်ပါးသည့်တိုင် သူတို့သည် လက်တွေ့ကျသော နည်းလမ်းဖြင့် ဘုရားသခင်ကို ယုံကြည်ကြပြီး သမ္မာတရားနှင့် အပြုသဘောဆောင်သော အမှုအရာများကို ချစ်မြတ်နိုးကြပါက ဘုရားသခင်၏ အမြင်၌ သူတို့၏ တန်ဖိုးသည် မြင့်သလော သို့မဟုတ် နိမ့်သလော၊ ယင်းသည် မြင့်မြတ်သလော သို့မဟုတ် နိမ့်ကျသလော။ သူတို့သည် တန်ဖိုးရှိကြသည်။ ဤရှုထောင့်မှ ကြည့်လျှင် တစ်စုံတစ်ဦး၏ တန်ဖိုးသည် မြင့်သည်ဖြစ်စေ၊ နိမ့်သည်ဖြစ်စေ၊ မြင့်မြတ်သည်ဖြစ်စေ၊ ယုတ်ညံ့သည်ဖြစ်စေ အဘယ်အရာအပေါ် မူတည်သနည်း။ ယင်းမှာ ဘုရားသခင်သည် သင့်ကို ရှုမြင်သည့်ပုံစံအပေါ်၌ မူတည်သည်။ ဘုရားသခင်သည် သင့်ကို သမ္မာတရားကို လိုက်စားသောသူတစ်ဦးအဖြစ် ရှုမြင်ပါက သင်သည် တန်ဖိုး ရှိပြီး အဖိုးတန်သည်။ သင်သည် တန်ဖိုးရှိသော တန်ဆာတစ်ခု ဖြစ်သည်။ ဘုရားသခင်သည် သင် သမ္မာတရားကို မလိုက်စားသည်ကိုလည်းကောင်း၊ သင်သည် သူ့အတွက် စိတ်ရင်းမှန်ဖြင့် အသုံးမခံသည်ကိုလည်းကောင်း ရှုမြင်ပါက သင်သည် တန်ဖိုးမရှိသူဖြစ်ပြီး အဖိုးမတန်ပေ။ သင်သည် နိမ့်ကျသော တန်ဆာတစ်ရပ် ဖြစ်သည်။ သင်သည် မည်မျှပင်အဆင့်မြင့်ပညာတတ်ဖြစ်စေကာမူ သို့မဟုတ် သင်၏ လူ့အဖွဲ့အစည်းအတွင်းမှ အဆင့်အတန်းသည် မည်မျှပင် မြင့်မားစေကာမူ သင်သည် သမ္မာတရားကို မလိုက်စားပါက သို့မဟုတ် နားမလည်ပါက သင်၏ တန်ဖိုးသည် မည်သည့်အခါမျှ မြင့်မားနိုင်မည် မဟုတ်ပေ။ လူများစွာတို့သည် သင့်ကို ထောက်ခံကြလျှင်ပင်၊ သင့်ကို ချီးမြှောက်ကြလျှင်ပင်၊ သင့်ကို ကြည်ညိုကြလျှင်ပင် သင်သည် ယုတ်ညံ့သော သတ္တဝါတစ်ဦးသာ ဖြစ်နေဆဲ ဖြစ်သည်။ သို့ဆိုလျှင် ဘုရားသခင်သည် အဘယ်ကြောင့် လူတို့ကို ဤနည်းလမ်းအတိုင်း ရှုမြင်သနည်း။ ထိုသို့သော “မြင့်မြတ်သည့်” ပုဂ္ဂိုလ်၊ လူ့အဖွဲ့အစည်း၌ ထိုမျှ မြင့်မားသော အဆင့်အတန်း ရှိသောသူ၊ များပြားသော လူတို့ ချီးမြှောက်ခြင်းနှင့် အထင်ကြီးခြင်းတို့ကို ခံရသောသူ၊ အလွန်မြင့်မားသော ဂုဏ်သိက္ခာပင် ရှိသောသူသည် ဘုရားသခင်၏ အမြင်၌ နိမ့်ကျသည်ဟု အဘယ်ကြောင့် ရှုမြင်ခြင်း ခံရသနည်း။ အဘယ်ကြောင့် ဘုရားသခင် လူတို့ကို ရှုမြင်ပုံသည် လူတို့ အခြားသူများကို ထားရှိသော အမြင်များနှင့် လုံးဝ ဆန့်ကျင်ဘက် ဖြစ်ရသနည်း။ ဘုရားသခင်သည် လူတို့အား ရည်ရွယ်ချက်ရှိရှိ ဆန့်ကျင်ဘက်ပြုနေခြင်းလော။ လုံးဝ မဟုတ်ပေ။ အကြောင်းမှာ ဘုရားသခင်သည် သမ္မာတရား ဖြစ်သည်၊ ဘုရားသခင်သည် ဖြောင့်မတ်ခြင်း ဖြစ်သည်၊ လူသားမှာမူ ဖောက်ပြန်ပျက်စီးပြီး မည်သည့်သမ္မာတရား သို့မဟုတ် မည်သည့်ဖြောင့်မတ်ခြင်းမျှ မရှိပေ။ ပြီးလျှင် ဘုရားသခင်သည် လူသားကို သူ၏ ကိုယ်ပိုင် စံနှုန်းဖြင့် တိုင်းတာပြီး သူ၏ တိုင်းတာခြင်း စံနှုန်းမှာ သမ္မာတရား ဖြစ်သည်။ ထိုသို့ ပြောဆိုလျှင် အနည်းငယ် သဘောတရားသက်သက် ဖြစ်သည်ဟု ထင်ရနိုင်သည်။ ထို့ကြောင့် အခြားနည်းလမ်းတစ်ခုဖြင့် ဆိုရလျှင် ဘုရားသခင်၏ တိုင်းတာခြင်း စံနှုန်းသည် ဘုရားသခင်အပေါ် လူတစ်ဦး၏ သဘောထား၊ သမ္မာတရားအပေါ် သူတို့၏ သဘောထားနှင့် အပြုသဘောဆောင်သော အမှုအရာများအပေါ် သူတို့၏ သဘောထားတို့ကို အခြေခံသည်။ ဤသည်မှာ သဘောတရားသက်သက် မဟုတ်တော့ပေ။ တစ်စုံတစ်ဦးသည် လူ့အဖွဲ့အစည်း၌ အဆင့်အတန်းမြင့်သည်၊ ပညာအရည်အချင်း အဆင့်အတန်း မြင့်သည်၊ အလွန် ပညာတတ်ပြီး ယဉ်ကျေးသည်၊ ထို့ပြင် သူတို့၌ အထူးသဖြင့် ဘုန်းကျက်သရေရှိပြီး ခမ်းနားသော မျိုးရိုးသမိုင်း ရှိသည် ဆိုကြပါစို့၊ သို့တိုင်အောင် ပြဿနာတစ်ရပ် ရှိသည်။ သူတို့သည် အပြုသဘောဆောင်သော အမှုအရာများကို မချစ်မြတ်နိုးကြပေ၊ သူတို့သည် ဘုရားသခင်အပေါ် စက်ဆုပ်ရွံရှာခြင်း၊ မုန်းတီးခြင်းတို့ကို လှိုက်လှိုက်လှဲလှဲ ခံစားကြရသည်၊ ဘုရားသခင်နှင့် သက်ဆိုင်သော၊ ဘုရားသခင် သို့မဟုတ် ဘုရားသခင်၏ အမှုတော် အကြောင်းအရာများနှင့် သက်ဆိုင်သော မည်သည့်အရာမဆို ပေါ်ပေါက်လာသည့်အခါ သူတို့သည် မုန်းတီးမှုဖြင့် အံခဲကြသည်၊ သူတို့၏ မျက်လုံးများသည် ဝင်းလက်တောက်ပြောင်လာသည်၊ ပြီးလျှင် သူတို့သည် အခြားသူတို့ကို ထိုးနှက်ရန်ပင် လိုလားကြသည်။ တစ်စုံတစ်ဦးက ဘုရားသခင် သို့မဟုတ် သမ္မာတရားနှင့် သက်ဆိုင်သော အကြောင်းအရာတစ်ခုကို ဖော်ပြသည့်အခါတိုင်း သူတို့သည် စက်ဆုပ်ရွံရှာမှုနှင့် ရန်လိုမှုတို့ကို ခံစားကြရပြီး သူတို့၏ တိရစ္ဆာန် သဘာဝသည် ပေါက်ကွဲထွက်လာသည်။ ထိုသို့သော ပုဂ္ဂိုလ်သည် တန်ဖိုးရှိသလော သို့မဟုတ် တန်ဖိုးမရှိသလော။ သူတို့၏ ပညာရေးဆိုင်ရာ နောက်ခံနှင့် သူတို့၏ လူမှုအဆင့်အတန်းနှင့် လူမှုဂုဏ်သိက္ခာ ဆိုသောအရာတို့သည် ဘုရားသခင်၏ အမြင်၌ မည်မျှ တန်ဖိုးရှိသနည်း။ လုံးဝ တန်ဖိုးမရှိပေ။ ဘုရားသခင်သည် ထိုသို့သော လူတို့ကို မည်သို့ ရှုမြင်သနည်း။ ဘုရားသခင်သည် ထိုသို့သော လူတို့ကို မည်သို့ သတ်မှတ်သနည်း။ ထိုသို့သော လူတို့သည် နတ်ဆိုးများနှင့် စာတန်များ ဖြစ်ကြပြီး သူတို့သည် အသုံးမကျဆုံးသော စက်ဆုပ်ရွံရှာဖွယ် အကောင်ယုတ်များ ဖြစ်ကြသည်။ ယခု ကြည့်လျှင် တစ်စုံတစ်ဦး၏ တန်ဖိုးကို မြင့်မြတ်သည် သို့မဟုတ် နိမ့်ကျသည်ဟု အဓိပ္ပာယ်ဖွင့်ဆိုရန် အခြေခံအကြောင်းရင်းမှာ အဘယ်နည်း။ (ယင်းမှာ ဘုရားသခင်၊ သမ္မာတရားနှင့် အပြုသဘောဆောင်သော အမှုအရာများအပေါ် သူတို့၏ သဘောထား ဖြစ်ပါသည်။) မှန်ပေသည်။ ဦးစွာပထမအနေဖြင့် ဘုရားသခင်၏ သဘောထားမှာ အဘယ်အရာဖြစ်သည်ကို နားလည်ရမည်။ ဘုရားသခင်၏ သဘောထားကို နားလည်ခြင်းနှင့် ဘုရားသခင် လူတို့ကို အမျိုးအစားခွဲသည့် စည်းမျဉ်းများနှင့် စံနှုန်းများကို နားလည်ခြင်း၊ ထို့နောက် ဘုရားသခင် လူတို့ကို ဆက်ဆံသည့် စည်းမျဉ်းများနှင့် စံနှုန်းများအပေါ် အခြေခံ၍ လူတို့အပေါ် ဆုံးဖြတ်သတ်မှတ်ခြင်း ဖြစ်သည်။ ဤသည်သာလျှင် အတိကျဆုံး၊ အသင့်လျော်ဆုံးနှင့် တရားအမျှတဆုံး ဖြစ်သည်။ ကျွန်ုပ်တို့၌ ယခု လူတို့ကို တိုင်းတာရန် အခြေခံအကြောင်းရင်း ရှိပြီ၊ သို့ဆိုလျှင် ကျွန်ုပ်တို့သည် ယင်းကို တိတိကျကျ မည်သို့ လက်တွေ့လုပ်ဆောင်သင့်သနည်း။ ဥပမာအားဖြင့် တစ်စုံတစ်ဦးသည် အလွန် အဆင့်မြင့် ပညာတတ်ဖြစ်ပြီး သူတို့ သွားလေရာရာ၌ လူကြိုက်များကာ လူတိုင်းက သူတို့ကို အကောင်းမြင်ကြပြီး သူတို့သည် အခြားသူတို့ထံတွင် အလွန်ကြီးမားသော အလားအလာများ ရှိသည့်ပုံပေါက်သည်။ ထိုသူသည် ထိုအခါ ဘုရားသခင်၏ အမြင်၌ မြင့်မြတ်သည်ဟု မုချ ရှုမြင်ခြင်း ခံရမည်လော။ (ဖြစ်ချင်မှ ဖြစ်ပေမည်။) သို့ဆိုလျှင် ကျွန်ုပ်တို့သည် ဤပုဂ္ဂိုလ်၏ အတိုင်းအတာကို မည်သို့ ယူသင့်သနည်း။ ပုဂ္ဂိုလ်တစ်ဦး၏ မြင့်မြတ်ခြင်းနှင့် နိမ့်ကျခြင်းသည် သူတို့၏ လူမျိုးအပေါ်၌ အခြေခံဖို့ရန် မဆိုထားနှင့်၊ သူတို့၏ လူ့အဖွဲ့အစည်းအတွင်းမှ အဆင့်အတန်းအပေါ် အခြေမခံသကဲ့သို့ သူတို့၏ ပညာရေးဆိုင်ရာ နောက်ခံအပေါ်၌လည်း အခြေမခံပေ။ ထို့ပြင် ယင်းသည် သူတို့၏ နိုင်ငံသားဖြစ်မှုအပေါ်၌လည်း အခြေမခံသည်မှာ သေချာသည်၊ သို့ဆိုလျှင် ယင်းသည် အဘယ်အရာအပေါ်၌ အခြေခံရမည်နည်း။ (ယင်းသည် ဘုရားနှုတ်ကပတ်တော်များအပေါ်တွင်လည်းကောင်း၊ သမ္မာတရားနှင့် ဘုရားသခင်အပေါ် ထိုလူ၏ သဘောထားအပေါ်တွင်လည်းကောင်း အခြေခံရပေမည်။) မှန်ပေသည်။ ဥပမာအားဖြင့် သင်တို့သည် တရုတ်ပြည်မကြီးမှ အမေရိကန်ပြည်ထောင်စုသို့ လာခဲ့ကြပြီး သင်တို့ တစ်နေ့တွင် အမေရိကန် နိုင်ငံသားတစ်ဦး ဖြစ်လာလျှင်ပင် သင်တို့၏ တန်ဖိုးနှင့် အဆင့်အတန်းသည် ပြောင်းလဲသွားမည်လော။ (မဟုတ်ပါ။) မဟုတ်ပါ၊ ပြောင်းလဲသွားမည် မဟုတ်ပေ၊ သင်သည် သင်သာ ဖြစ်နေဆဲ ဖြစ်ပေမည်။ အကယ်၍ သင်သည် ဘုရားသခင်ကို ယုံကြည်သော်လည်း သမ္မာတရားကို မရရှိနိုင်ပါက သင်သည် ပျက်စီးမည့် အမျိုးအစား ဖြစ်နေဆဲ ဖြစ်သည်။ အချို့သော အပေါ်ယံဆန်သော လူတို့သည် ဘုရားသခင်ကို အမှန်တကယ် မယုံကြည် သို့မဟုတ် သမ္မာတရားကို မလိုက်စားကြပေ၊ သူတို့သည် လောကီကို လိုက်လျှောက်ကြပြီး အမေရိကန် နိုင်ငံသားများ ဖြစ်လာပြီးသည့်နောက်တွင် သူတို့သည် “သင်တို့ တရုတ်လူမျိုးများ” နှင့် “သင်တို့ တရုတ်ပြည်မကြီးမှ လူများ” ဟု ဆိုကြသည်။ ငါ့ကို ပြောလော့၊ ထိုသို့သော လူများသည် မြင့်မြတ်သလော သို့မဟုတ် နိမ့်ကျသလော။ (နိမ့်ကျပါသည်။) သူတို့သည် အလွန် နိမ့်ကျသည်တကား။ သူတို့သည် အမေရိကန် နိုင်ငံသားတစ်ဦး ဖြစ်လာခြင်းအားဖြင့် သူတို့သည် မြင့်မြတ်လာဘိသကဲ့သို့ ပြုမူကြသည်။ သူတို့သည် အလွန် အပေါ်ယံ မဆန်ကြသလော။ သူတို့သည် အလွန် အပေါ်ယံဆန်ကြသည်။ အကယ်၍ လူတစ်ဦးသည် ကျော်ကြားမှုနှင့် အကျိုးအမြတ်၊ လူမှုအဆင့်အတန်း၊ ကြွယ်ဝချမ်းသာမှုနှင့် ပညာရေးဆိုင်ရာ အောင်မြင်မှုများကို သာမန်စိတ်နှလုံးဖြင့် ကိုင်တွယ် နိုင်ပါက ဤသာမန်စိတ်နှလုံး ဆိုသည်မှာ သင်သည် ဤအမှုအရာများကို ကြုံတွေ့ပြီးဖြစ်၍ ခံစားမှုကင်းမဲ့သွားပြီဟု ဆိုလိုခြင်း မဟုတ်ဘဲ သင်၌ တိုင်းတာခြင်း စံနှုန်းတစ်ခု ရှိပြီး သင်သည် ဤအမှုအရာများကို သင်၏ အသက်တာ၌ အရေးအကြီးဆုံးသော အမှုအရာများအဖြစ် မမှတ်ယူတော့ဘဲ သင် ဤအမှုအရာများကို တိုင်းတာပြီး ရှုမြင်သည့် စံနှုန်းများနှင့် စည်းမျဉ်းများအပြင် သင်၏ စံသတ်မှတ်ချက်များသည် ပြောင်းလဲမှုတစ်ခုကို ကြုံတွေ့ခဲ့ပြီးဖြစ်၍ သင်သည် ဤအမှုအရာများကို မှန်ကန်စွာ ကိုင်တွယ်နိုင်ပြီး ယင်းတို့ကို သာမန်စိတ်နှလုံးဖြင့် ရှုမြင်နိုင်သည်ဟု ဆိုလိုခြင်း ဖြစ်သည်မှာ ပြောစရာမလိုပေ။ ဤသည်မှာ အဘယ်အရာကို သက်သေပြသနည်း။ ယင်းသည် သင့်အနေဖြင့် လူမှုအဆင့်အတန်း ဆိုသောအရာ၊ လူ၏ တန်ဖိုး စသည်တို့ကဲ့သို့သော အပြင်ပန်း အရာများမှ လွတ်မြောက်ပြီးဖြစ်ကြောင်း သက်သေပြသည်။ သင်တို့သည် ယခုအချိန်တွင် ဤသည်ကို ဖြစ်မြောက်အောင်မြင်နိုင်ခြင်း မရှိသေးသည်မှာ ဖြစ်ကောင်းဖြစ်နိုင်သည်၊ သို့သော် သင်တို့သည် သမ္မာတရားကို အမှန်တကယ် နားလည်နိုင်သောအခါ ဤအမှုအရာများကို ထွင်းဖောက်မြင်နိုင်ကြပေလိမ့်မည်။ သင့်အား ဥပမာတစ်ခု ငါ ပေးမည်။ လူတစ်ဦးသည် ကြွယ်ဝသော ညီအစ်ကိုမောင်နှမများနှင့် ကြုံတွေ့ပြီး သူတို့ ဝတ်ဆင်ထားသမျှသည် နာမည်ကြီးတံဆိပ်များ ဖြစ်သည်ကိုလည်းကောင်း၊ သူတို့သည် ချမ်းသာကြွယ်ဝပုံ ပေါက်သည်ကိုလည်းကောင်း မြင်တွေ့သောအခါ သူသည် ထိုလူတို့နှင့် မည်သို့ စကားပြောဆိုရမည် သို့မဟုတ် မည်သို့ ပေါင်းသင်းဆက်ဆံရမည်ကို မသိရှိတော့သောကြောင့် သူသည် မိမိတို့ကိုယ်ကို နှိမ့်ချကာ ကြွယ်ဝသော ညီအစ်ကိုမောင်နှမများကို မျက်နှာလိုမျက်နှာရ လုပ်ပြီး မြှောက်ပင့်ပြောဆိုသည့်အပြင် မနှစ်မြို့ဖွယ် နည်းလမ်းဖြင့် ပြုမူသည်။ ဤသည်မှာ သူသည် မိမိကိုယ်ကို တန်ဖိုးဖျက်ခြင်း မဟုတ်လော။ ဤနေရာ၌ သူ့ကို စိုးမိုးခြယ်လှယ်နေသော အရာတစ်ခု ရှိသည်။ အချို့သောသူတို့သည် ကြွယ်ဝသော အမျိုးသမီးတစ်ဦးနှင့် တွေ့ဆုံသောအခါ “အစ်မကြီး” ဟု ခေါ်ကြပြီး ကြွယ်ဝသော အမျိုးသားတစ်ဦးနှင့် တွေ့ဆုံသောအခါ “အစ်ကိုကြီး” ဟု ခေါ်ကြသည်။ သူတို့သည် ဤလူတို့ကို မျက်နှာလိုမျက်နှာရ လုပ်ပြီး အတည်ပြုထောက်ခံချက်ရရန် မိမိတို့ကိုယ်ကို ဂုဏ်တင်ဖို့ အစဉ်သဖြင့် လိုလားကြသည်။ သူတို့သည် ဆင်းရဲပြီး ပြောပလောက်စရာမရှိသော၊ ပညာအရည်အချင်း အဆင့်အတန်း နိမ့်ပါးစွာဖြင့် ကျေးလက်မှ လာသော တစ်စုံတစ်ဦးကို မြင်တွေ့သောအခါ ထိုသူတို့ကို အထင်သေးပြီး ဂရုပြုမှုတစ်ခုခု ပေးရန် ငြင်းဆိုကြကာ သူတို့၏ သဘောထားသည် ပြောင်းလဲသွားသည်။ ထိုသို့သော သာမန် ကျင့်ကြံပြုမူမှုများသည် အသင်းတော်၌ ဖြစ်ပေါ်သလော။ ဖြစ်ပေါ်သည်၊ သင်တို့သည် ယင်းကို မငြင်းဆိုနိုင်ကြပေ၊ အကြောင်းမှာ သင်တို့အလယ်၌ အချို့သောသူတို့သည် ထိုသို့သော အပြုအမူမျိုးကို ဖော်ထုတ်ပြသခဲ့ပြီးဖြစ်သောကြောင့် ဖြစ်သည်။ အချို့က “အစ်ကိုကြီး” ဟု ခေါ်ကြသည်၊ အချို့က “အစ်မကြီး” ဟု ခေါ်ကြသည်၊ အချို့က “အဒေါ်” ဟု ခေါ်ကြသည်။ ဤလူမှုရေး ကျင့်ကြံပြုမူမှုများသည် ဆိုးရွားသည်။ ဤလူတို့၏ အပြုအမူအားဖြင့် အကဲဖြတ်လျှင် သူတို့သည် သမ္မာတရားကို လိုက်စားသောသူများ မဟုတ်ကြဘဲ သူတို့၌ အနည်းငယ်မျှသော သမ္မာတရား လက်တွေ့ကျမှုပင် မရှိကြပေ။ ဤသို့သော လူအမျိုးအစားသည် သင်တို့အလယ်၌ အများစု ဖြစ်ကြပြီး အကယ်၍ မပြောင်းလဲပါက သူတို့အားလုံးသည် အဆုံး၌ ဖယ်ရှားရှင်းလင်းခြင်း ခံရကြလိမ့်မည်။ ဤမှားယွင်းသော အမြင်များသည် လူတို့ သမ္မာတရား လမ်းခရီးကို လက်ခံခြင်းအပေါ် သက်ရောက်မှု မရှိသော်ငြားလည်း ယင်းတို့သည် လူတို့၏ အသက်ဝင်ရောက်မှုနှင့် သူတို့၏ တာဝန်များ ထမ်းဆောင်ခြင်းအပေါ် သက်ရောက်မှု ရှိနိုင်သည်၊ အကယ်၍ သူတို့သည် သမ္မာတရားကို လက်ခံသော လူတစ်ဦး မဟုတ်ပါက အသင်းတော်၌ အနှောင့်အယှက်များကို ဖြစ်စေနိုင်ဖွယ် ရှိသည်။ အကယ်၍ သင်သည် ဘုရားသခင်၏ ရည်ရွယ်ချက်ကို နားလည်နိုင်ပါက ဤအမှုအရာများကို အကဲဖြတ်သည့် စည်းမျဉ်းများနှင့် စံနှုန်းများကို သဘောပေါက်နိုင်ပေမည်။ အခြား ရှုထောင့်တစ်ရပ်လည်း ရှိသေးသည်၊ ယင်းမှာ လူတစ်ဦးသည် မည်သို့သော လူမှုအဆင့်အတန်း သို့မဟုတ် ပညာရေးဆိုင်ရာ နောက်ခံ ရှိသည်ဖြစ်စေ၊ သို့မဟုတ် သူတို့သည် မည်သို့သော မိသားစု နောက်ခံမှ လာသည်ဖြစ်စေ သင် အသိအမှတ်ပြုရမည့် အချက်တစ်ချက် ရှိသည်။ သင်၏ ပညာရေးဆိုင်ရာ အောင်မြင်မှုများနှင့် မိသားစု နောက်ခံသည် သင်၏ စရိုက်ကို မပြောင်းလဲနိုင်သကဲ့သို့ ယင်းတို့သည် သင်၏ စိတ်သဘောထားကိုလည်း လွှမ်းမိုးမှု မရှိနိုင်ပေ။ ထိုသို့ မဟုတ်လော။ (ဟုတ်ပါသည်။) ငါ အဘယ်ကြောင့် ဤသို့ ဆိုရသနည်း။ လူတစ်ဦးသည် မည်သို့သော မိသားစုမျိုး၌ မွေးဖွားသည်ဖြစ်စေ သို့မဟုတ် သူတို့ ဆက်လက်ရရှိသော ပညာရေးအမျိုးအစားသည် မည်သို့ဖြစ်သည်ဖြစ်စေ၊ သူတို့သည် အလွန်ပင် ပညာတတ်ဖြစ်လာသည်ဖြစ်စေ မတတ်လာသည်ဖြစ်စေ မွေးဖွားလာသော လူမှုနောက်ခံအမျိုးအစားသည် မည်သို့ဖြစ်စေ၊ သူတို့၏ လူမှုအဆင့်အတန်းသည် မြင့်သည်ဖြစ်စေ၊ နိမ့်သည်ဖြစ်စေ သူတို့၏ ဖောက်ပြန်ပျက်စီးသော စိတ်သဘောထားများသည် အခြားမည်သူ့ထံ၌မဆို ရှိသည့်အတိုင်းပင် ဖြစ်သည်။ လူတိုင်းသည် အတူတူပင် ဖြစ်သည်။ ဤသည်မှာ ရှောင်လွှဲ၍မရပေ။ သင်၏ လူမှုအဆင့်အတန်းနှင့် တန်ဖိုးသည် သင်သည် စာတန်၏ ဖျက်ဆီးခြင်းကို ခံခဲ့ရသော လူသားမျိုးနွယ်ဝင်တစ်ဦး ဖြစ်သည်ဟူသော အချက်ကို မပြောင်းလဲနိုင်သကဲ့သို့ ယင်းတို့က သင်သည် ဘုရားသခင်ကို ဆန့်ကျင်သော ဖောက်ပြန်ပျက်စီးသည့် စိတ်သဘောထားများ ရှိသော ဖောက်ပြန်ပျက်စီးသည့် လူသားတစ်ဦး ဖြစ်သည်ဟူသောအချက်ကိုလည်း မပြောင်းလဲနိုင်ပေ။ ဤအရာအားဖြင့် ငါသည် မည်သည့်အရာကို ဆိုလိုသနည်း။ ငါ ဆိုလိုသည်မှာ သင်သည် မည်မျှပင် ကြွယ်ဝသော မိသားစု၌ မွေးဖွားသည်ဖြစ်စေ သို့မဟုတ် သင်သည် မည်မျှပင် ပညာတတ်ဖြစ်စေကာမူ၊ သင့်၌ ဖောက်ပြန်ပျက်စီးသော စိတ်သဘောထားများ ရှိနေဆဲ ဖြစ်သည်၊ သင်သည် မြင့်မြတ်သည်ဖြစ်စေ၊ နိမ့်ကျသည်ဖြစ်စေ၊ ချမ်းသာသည်ဖြစ်စေ၊ ဆင်းရဲသည်ဖြစ်စေ၊ အဆင့်အတန်း မြင့်သည်ဖြစ်စေ၊ နိမ့်သည်ဖြစ်စေ သင်သည် ဖောက်ပြန်ပျက်စီးသည့် လူသားတစ်ဦး ဖြစ်နေဆဲ ဖြစ်သည်။ ထို့ကြောင့် သင်သည် ဘုရားသခင်၏ အမှုတော်ကို လက်ခံပြီးသည့်နောက် သင်တို့အားလုံးသည် တန်းတူညီမျှကြပြီး ဘုရားသခင်သည် အားလုံးအပေါ် တရားမျှတပြီး ဖြောင့်မတ်သည်။ ဤသည်မှာ လူတို့ ရှိသင့်သော နားလည်မှုတစ်ခု မဟုတ်လော။ (ဟုတ်ပါသည်။) မည်သည့်ပုဂ္ဂိုလ်သည် လူ့အဖွဲ့အစည်း၌ မြင့်မားသော အဆင့်အတန်း ရှိ၍ လူသားမျိုးနွယ်အားလုံးထဲမှ အမြင့်မြတ်ဆုံးသော လူမျိုး၌ မွေးဖွားသောကြောင့် စာတန်၏ ဖောက်ပြန်ဖျက်ဆီးခြင်းကို မခံရဘဲ ဖောက်ပြန်ပျက်စီးသော စိတ်သဘောထားများ ကင်းမဲ့သနည်း။ ဤသည်မှာ ယုတ္တိတန်သော ပြောဆိုချက်တစ်ခုလော။ ဤအချက်သည် လူသားမျိုးနွယ်၏ သမိုင်းတစ်လျှောက်၌ ဖြစ်ပေါ်ခဲ့ဖူးသလော။ (မရှိပါ။) မဟုတ်ပါ၊ ဖြစ်ပေါ်ခဲ့ခြင်း မရှိပါ။ အမှန်တကယ်တွင် ယောဘ၊ အာဗြဟံ၊ ထိုပရောဖက်များနှင့် ရှေးခေတ် သူတော်စင်များအပြင် ဣသရေလလူမျိုးများ အပါအဝင် မည်သည့်လူသားမျှ ဤငြင်းမရသော အမှန်တရားဖြင့် အသက်ရှင်ခြင်းကို မရှောင်လွှဲနိုင်ခဲ့ပေ။ ဤလောက၌ အသက်ရှင်ရာတွင် လူသားမျိုးနွယ်အားလုံးသည် စာတန်၏ ဖောက်ပြန်ဖျက်ဆီးခြင်းကို ခံခဲ့ရပြီးဖြစ်သည်။ စာတန်၏ လူသားကို ဖျက်ဆီးခြင်း၌ သင်သည် ပညာအလွန်တတ်သည်ဖြစ်စေ၊ မတတ်သည်ဖြစ်စေ၊ သင်၏ မိသားစု သမိုင်းမှာ မည်သည့်အရာဖြစ်သည်၊ သင်၏ မျိုးရိုးနာမည်မှာ အဘယ်အရာဖြစ်သည်၊ သို့မဟုတ် သင်၏ ဆွေစဉ်မျိုးဆက်မှာ မည်မျှ ကြီးမားသည်တို့ကို ၎င်းက ဂရုမစိုက်ပေ။ နောက်ဆုံးရလဒ်မှာ သင်သည် လူသားမျိုးနွယ်အကြား၌ အသက်ရှင်ပါက စာတန်၏ ဖျက်ဆီးခြင်းကို ခံခဲ့ရပြီးဖြစ်သည်။ ထို့ကြောင့် သင့်၌ စာတန်၏ ဖောက်ပြန်ပျက်စီးသော စိတ်သဘောထားများ ရှိသည်ဟူသောအချက်နှင့် သင်သည် သင်၏ စာတန်ဆန်သော ဖောက်ပြန်ပျက်စီးသော စိတ်သဘောထားများဖြင့် အသက်ရှင်သည်ဟူသောအချက်ကို သင်၏ တန်ဖိုးနှင့် ပညာရေးဆိုင်ရာ နောက်ခံတို့ဖြင့် မပြောင်းလဲနိုင်ပေ။ ဤသည်မှာ လူတို့ ရှိသင့်သော နားလည်မှုတစ်ခု မဟုတ်လော။ (ဟုတ်ပါသည်။) သင်တို့သည် ဤအမှုအရာများကို နားလည်ပြီးသည်နှင့်တစ်ပြိုင်နက် အနာဂတ်၌ လူတစ်ဦးသည် မိမိ၏ ဆုကျေးဇူးများနှင့် အရင်းအနှီးတို့ကို ကြွားဝါသောအခါ သို့မဟုတ် သင်တို့အလယ်၌ “သာလွန်သော” လူတစ်ဦးကို သင်တို့ ထပ်မံ တွေ့ရှိသောအခါ သင်တို့သည် ထိုသူကို မည်သို့ ဆက်ဆံကြမည်နည်း။ (ကျွန်ုပ်သည် ထိုသူကို ဘုရားသခင်၏ နှုတ်ကပတ်တော်များအတိုင်း ဆက်ဆံပါမည်။) မှန်သည်။ သင်သည် သူတို့ကို ဘုရားသခင်၏ နှုတ်ကပတ်တော်များအတိုင်း မည်သို့ဆက်ဆံမည်နည်း။ အကယ်၍ သင်သည် အားလပ်နေပြီး သူတို့ကို နှိမ့်ချကာ သရော်လျက် “သင်သည် မည်မျှ ပညာတတ်သည်ကို ကြည့်ပါ၊ သင်သည် အဘယ်အရာအတွက် ကြွားဝါနေသနည်း။ သင်သည် သင်၏ အရင်းအနှီးအကြောင်း ထပ်မံ ပြောဆိုနေသည်၊ သို့သော် သင်သည် သင်၏ တာဝန်ကို ကောင်းစွာ ထမ်းဆောင်နိုင်သလော။ သင်သည် မည်မျှပင် ပညာတတ်စေကာမူ သင်သည် စာတန်၏ ဖောက်ပြန်ဖျက်ဆီးခြင်းကို ခံခဲ့ရသည် မဟုတ်လော” ဟု ဆိုပါက ယင်းသည် ထိုသူကို ဆက်ဆံရန် နည်းလမ်းကောင်းတစ်ခု ဟုတ်သလော။ ဤသည်မှာ စည်းမျဉ်းများနှင့် မကိုက်ညီပေ၊ ယင်းသည် ပုံမှန် လူ့သဘာဝ ရှိသော လူတစ်ဦး လုပ်ဆောင်သင့်သည့်အရာ မဟုတ်ပေ။ သို့ဆိုလျှင် သင်သည် သူတို့ကို စည်းမျဉ်းများနှင့် ကိုက်ညီသော နည်းလမ်းဖြင့် မည်သို့ ဆက်ဆံသင့်သနည်း။ သင်သည် သူတို့ကို အထင်မကြီးသင့်သကဲ့သို့ သူတို့ကို သိမ်ငယ်အောင်လည်း မပြုသင့်ပေ။ ဤသည်မှာ အပေးအယူလုပ်ခြင်း မဟုတ်လော။ (ဟုတ်ပါသည်။) အပေးအယူလုပ်ခြင်းသည် မှန်ကန်သလော။ မမှန်ကန်ပါ၊ သင်သည် သူတို့ကို မှန်ကန်စွာ ဆက်ဆံသင့်သည်၊ ပြီးလျှင် အကယ်၍ သင်သည် သင် နားလည်သော သမ္မာတရားကို အသုံးပြု၍ သူတို့ကို ကူညီနိုင်ပါက သူတို့ကို ကူညီလော့။ အကယ်၍ သင် သူတို့ကို မကူညီနိုင်ပါက သင်သည် ခေါင်းဆောင်တစ်ဦး ဖြစ်ပြီး သူတို့သည် သီးခြား တာဝန်တစ်ခုနှင့် သင့်လျော်သည်ဟု သင် မြင်ပါက သူတို့ကို ထိုတာဝန်ကို ထမ်းဆောင်စေလော့။ သူတို့၌ အချို့သော အဆင့်မြင့် ပညာအရည်အချင်း ရှိသောကြောင့် “ဟွန်း၊ ပညာအလွန်တတ်ခြင်းသည် အဘယ်အသုံးဝင်သနည်း။ သင်သည် သမ္မာတရားကို နားလည်သလော။ ကျွန်ုပ်သည် ပညာအလွန်မတတ်သော်လည်း ခေါင်းဆောင်တစ်ဦး ဖြစ်နေဆဲ ဖြစ်သည်။ ကျွန်ုပ်သည် အစွမ်းအစ ကောင်းမွန်သည်၊ သင့်ထက် သာ၍ တော်သည်၊ ထို့ကြောင့် ကျွန်ုပ်သည် သင့်ကို နှိမ့်ချပြီး အရှက်ခွဲမည်” ဟူ၍ တွေးလျက် ၎င်းတို့ကို အထင်မသေးနှင့်။ ဤသည်မှာ ယုတ်မာခြင်းနှင့် လူ့သဘာဝ ကင်းမဲ့ခြင်းဖြစ်သည်။ “သူတို့ကို မှန်ကန်စွာ ဆက်ဆံလော့” ဟူသည် အဘယ်အရာကို ဆိုလိုသနည်း။ ယင်းမှာ သမ္မာတရား စည်းမျဉ်းများအတိုင်း အမှုအရာများကို ကိုင်တွယ်ရန်ဟု ဆိုလိုသည်။ ဤနေရာရှိ သမ္မာတရား စည်းမျဉ်းမှာ အဘယ်နည်း။ ယင်းမှာ လူတို့ကို တရားမျှတစွာ ဆက်ဆံရန် ဖြစ်သည်။ လူတို့ကို လေးစားကြည်ညိုခြင်း မရှိနှင့်။ ပြီးလျှင် သူတို့ကို အထင်မကြီးနှင့်၊ သင်သည် အဆင့်နိမ့်သူတစ်ဦး ဖြစ်သည်ဟု ခံစားလျက် သူတို့၏ ရှေ့မှောက်၌ သင့်ကိုယ်သင် မနှိမ့်ချနှင့်၊ သူတို့ကို မြှောက်ပင့်ပြောဆိုခြင်းလည်း မပြုနှင့်၊ သူတို့ကို မနင်းချေနှင့်၊ သူတို့ကို မသေးသိမ်စေနှင့်၊ သူတို့သည် သူတို့၏ ကိုယ်ပိုင် တန်ဖိုးကို အလွန် မြင့်သည်ဟု ထင်မှတ်ခြင်း မရှိကောင်း မရှိနိုင်ဘဲ မိမိတို့ကိုယ်ကို ကြွားလုံးထုတ်ခြင်း မရှိကောင်း မရှိနိုင်ပေ။ သူတို့သည် မိမိတို့ကိုယ်ကို ကြွားလုံးထုတ်လိမ့်မည်ဟု သင် အစဉ်သဖြင့် စိုးရိမ်သောကြောင့် သူတို့ကို အစဉ်သဖြင့် နင်းချေနေပါက ယင်းသည် မှန်ကန်သလော။ မမှန်ကန်ပေ။ ဤသည်မှာ ယုတ်မာခြင်းနှင့် လူ့သဘာဝ ကင်းမဲ့ခြင်းဟု ခေါ်သည်။ သင်သည် တစ်ဖက်သို့ အလွန်အကျွံ မတိမ်းစောင်းပါက သင်သည် အခြားတစ်ဖက်သို့ အလွန်အကျွံ တိမ်းစောင်းနေခြင်း ဖြစ်သည်။ လူတို့ကို မှန်ကန်စွာ ဆက်ဆံရန်၊ လူတို့ကို တရားမျှတစွာ ဆက်ဆံရန် ဖြစ်သည်။ ဤသည်မှာ စည်းမျဉ်း ဖြစ်သည်။ ဤစည်းမျဉ်းသည် ရိုးရှင်းပုံရသော်လည်း ယင်းကို လက်တွေ့လုပ်ဆောင်ရန် မလွယ်ကူပေ။

ယခင်က ခေါင်းဆောင်တစ်ဦးသည် နေရာတစ်ခုတွင် ပြောင်းရွှေ့နေထိုင်ရန် စီစဉ်နေခဲ့သည်။ သက်ဆိုင်ရာ အဖွဲ့ခေါင်းဆောင်များနှင့် အဖွဲ့သားများကို သူနှင့်အတူ ခေါ်သွားနိုင်ကြောင်း ငါပြောခဲ့သည်။ အကြောင်းမှာ ဤသို့ဖြင့် သူတို့အတူတကွ အလုပ်ကို ဆွေးနွေးသည်မှာ အဆင်ပြေမည် ဖြစ်သောကြောင့် ဖြစ်သည်။ ငါ ပြောခဲ့သောအရာသည် နားလည်ရန် မခက်ခဲပေ။ ယင်းကို ကြားသည်နှင့်တစ်ပြိုင်နက် နားလည်သည်။ အဆုံး၌ သူနှင့်အတူ ခေါ်ဆောင်သွားခဲ့သော သက်ဆိုင်ရာ ဝန်ထမ်းများ၌ အတော်ပင် “အရည်အချင်းများ” ရှိခဲ့သည်။ အချို့က သူ့ထံ လက်ဖက်ရည် ယူဆောင်လာပေးကြသည်၊ အချို့က သူ၏ ခြေထောက်များကို ဆေးကြောပေးပြီး သူ၏ ကျောကို ပွတ်တိုက်ပေးကြသည်။ သူတို့အားလုံးသည် မြှောက်ပင့်ဖားယားသူ တစ်သိုက် ဖြစ်ကြသည်။ ဤခေါင်းဆောင်သည် မည်မျှ ရွံရှာဖွယ် ဖြစ်ခဲ့သနည်း။ သူ့ကို နေ့စဉ် မျက်နှာလိုမျက်နှာရ လုပ်ပြီး မြှောက်ပင့်ပြောဆိုကာ သူ့နောက်သို့ လိုက်လျက် သူ့ကို အစေခံခဲ့သည့် ကူးစက်ရောဂါရှိသောသူတစ်ဦး ရှိလေသည်။ သူသည် မြှောက်ပင့်ပြောဆိုခြင်း ခံရသည့် ခံစားချက်ကို ပျော်မွေ့ခံစားနိုင်ရန်အလို့ငှာ ဤရောဂါ ကူးစက်ခံရမည့် အန္တရာယ်ကိုပင် စွန့်စားလိုခဲ့သည်။ နောက်ဆုံးတွင် ဤကူးစက်ရောဂါ ရှိသော ပုဂ္ဂိုလ်သည် သူတို့ ပြောင်းရွှေ့ပြီးနောက် သူ၏ ရောဂါ ပြန်ထလာခဲ့သဖြင့် ဤအယောင်ဆောင်ခေါင်းဆောင်သည်လည်း ဖော်ထုတ်ခံခဲ့ရသည်။ ထို့ကြောင့် လူတို့သည် သမ္မာတရားကို နားလည်သည်ဖြစ်စေ၊ နားမလည်သည်ဖြစ်စေ သူတို့သည် မကောင်းမှုများကို လုံးဝ မပြုလုပ်ရပေ၊ သူတို့၏ ရည်မှန်းချက်များနှင့် လိုအင်ဆန္ဒများကို အားကိုးအားထားပြုလျက် အမှုအရာများကို မပြုလုပ်ရပေ။ ပြီးလျှင် အရဲစွန့်သော စိတ်သဘောထားမျိုး မထားရှိရပေ၊ အကြောင်းမှာ ဘုရားသခင်သည် လူ၏ စိတ်နှလုံးများကို စေ့စေ့စပ်စပ် ကြည့်ရှုစစ်ဆေးပြီး မြေကြီးတစ်ခုလုံးကို စေ့စေ့စပ်စပ် ကြည့်ရှုစစ်ဆေးသောကြောင့် ဖြစ်သည်။ “မြေကြီးတစ်ခုလုံး” တွင် အဘယ်အရာ ပါဝင်သနည်း။ ယင်းတွင် ရုပ်ပိုင်းဆိုင်ရာနှင့် ရုပ်ပိုင်းဆိုင်ရာ မဟုတ်သော အရာများ နှစ်မျိုးလုံး ပါဝင်သည်။ သင်၏ ကိုယ်ပိုင် ဦးနှောက်ကို အသုံးပြုလျက် ဘုရားသခင်ကို၊ ဘုရားသခင်၏ ဩဇာအာဏာကို သို့မဟုတ် ဘုရားသခင်၏ အနန္တတန်ခိုးကို အကဲဖြတ်ရန် မကြိုးစားနှင့်။ လူတို့သည် ဖန်ဆင်းခံများ ဖြစ်ကြပြီး သူတို့၏ အသက်တာများသည် အလွန် အရေးမပါလှပေ။ သူတို့သည် ဖန်ဆင်းရှင်၏ ကြီးမြတ်မှုကို မည်သို့အကဲဖြတ်နိုင်မည်နည်း။ သူတို့သည် အရာခပ်သိမ်းကို သူ၏ ဖန်ဆင်းခြင်းနှင့် အရာခပ်သိမ်းအပေါ် အချုပ်အခြာအာဏာကိုင်စွဲခြင်းရှိ ဖန်ဆင်းရှင်၏ အနန္တတန်ခိုးနှင့် ဉာဏ်ပညာကို မည်သို့ တိုင်းတာနိုင်မည်နည်း။ သင်တို့သည် အသိဉာဏ်ကင်းမဲ့သော အမှုအရာများကို လုံးဝ မပြုလုပ်ရ၊ သို့မဟုတ် မကောင်းမှုကို မပြုလုပ်ရပေ။ မကောင်းမှုကို ပြုလုပ်ခြင်းသည် မလွဲမသွေ ဒဏ်ခတ်ခြင်းကို ခံရလိမ့်မည်၊ ပြီးလျှင် တစ်နေ့သောအခါ ဘုရားသခင်သည် သင့်ကို ထုတ်ဖော်သည့်အခါ သင်သည် သင် မျှော်မှန်းထားသည်ထက် ပို၍ ရရှိလိမ့်မည်၊ ထိုနေ့၌ သင်သည် ငိုကြွေးလျက် အံသွားခဲကြိတ်ရလိမ့်မည်။ သင်သည် မိမိကိုယ်ကို သဘောပေါက်နားလည်မှုဖြင့် ကျင့်ကြံပြုမူရမည်။ အချို့သော ကိစ္စရပ်များ၌ ဘုရားသခင် သင့်ကို မဖော်ထုတ်မီတွင် သင်သည် မိမိကိုယ်ကို ဘုရားသခင်၏ နှုတ်ကပတ်တော်များဖြင့် နှိုင်းယှဉ်ခြင်း၊ မိမိကိုယ်ကို ပြန်လည်သုံးသပ်ပြီး ဖုံးကွယ်ထားသော အမှုအရာများကို အလင်းသို့ ဆောင်ကြဉ်းခြင်း၊ သင်၏ ကိုယ်ပိုင် ပြဿနာများကို ရှာဖွေတွေ့ရှိခြင်း၊ ထို့နောက် ယင်းတို့ကို ဖြေရှင်းရန် သမ္မာတရားကို ရှာဖွေခြင်းတို့ကို ပြုလုပ်သည်မှာ သာ၍ ကောင်းပေမည်။ ဘုရားသခင်က သင့်ကို ထုတ်ဖော်သည်ကို မစောင့်ဆိုင်းနှင့်။ ဘုရားသခင် သင့်ကို ထုတ်ဖော်ပြီးသည်နှင့်တစ်ပြိုင်နက် သင်သည် မထုံတက်သေး ဖြစ်သွားသည် မဟုတ်လော။ ထိုအချိန်၌ သင်သည် ပြစ်မှားခြင်းတစ်ခုကို ကျူးလွန်ပြီး ဖြစ်နေလိမ့်မည်။ ဘုရားသခင် သင့်ကို စေ့စေ့စပ်စပ် ကြည့်ရှုစစ်ဆေးခြင်းမှ သင် ထုတ်ဖော်ခံရသည်အထိ သင်၏ တန်ဖိုးနှင့် သင့်အပေါ် ဘုရားသခင်၏ ထင်မြင်ယူဆချက်သည် ကြီးမားသော ပြောင်းလဲမှုတစ်ခုကို ကြုံတွေ့ရဖွယ် ရှိသည်။ ဤသည်မှာ ဘုရားသခင်သည် သင့်ကို စေ့စေ့စပ်စပ် ကြည့်ရှုစစ်ဆေးနေစဉ်အတွင်း သင် ထုတ်ဖော်ခြင်းခံရသည့် အခိုက်အတန့်အထိ သူသည် သင့်အား အခွင့်အရေးများကို ပေးနေပြီး သူ၏ မျှော်လင့်ချက်များကို သင့်အပေါ် အပ်နှံနေခြင်းကြောင့် ဖြစ်သည်။ ဘုရားသခင်သည် တစ်စုံတစ်ဦးအပေါ် သူ၏ မျှော်လင့်ချက်များကို အပ်နှံခြင်းမှနေ၍ အဆုံး၌ သူ၏ မျှော်လင့်ချက်များ အချည်းနှီး ဖြစ်သွားသည်အထိ ဘုရားသခင်၏ စိတ်နေစိတ်ထားသည် မည်သို့ ရှိမည်နည်း။ ယင်းသည် အလွန်ကြီးမားသော ကျဆင်းမှုတစ်ခုကို ကြုံတွေ့ရသည်။ ထို့ပြင် သင့်အတွက် အကျိုးဆက်မှာ အဘယ်အရာ ဖြစ်မည်နည်း။ ထိုမျှ မပြင်းထန်သော ကိစ္စများတွင် သင်သည် ဘုရားသခင် စက်ဆုပ်ရွံရှာခြင်းကို ခံရကောင်း ခံရနိုင်လာပြီး ဘေးဖယ်ထားခြင်း ခံရပေမည်။ “ဘေးဖယ်ထားသည်” ဆိုသည်မှာ အဘယ်အရာကို ဆိုလိုသနည်း။ ယင်းမှာ သင်သည် ဆက်လက်ထိန်းသိမ်းထားပြီး စောင့်ကြည့်လေ့လာခြင်းကို ခံရမည်ဟု ဆိုလိုသည်။ ထို့ပြင် ပို၍ ဆိုးရွားသော ကိစ္စများတွင် အကျိုးဆက်မှာ အဘယ်အရာ ဖြစ်မည်နည်း။ ဘုရားသခင်က “ဤပုဂ္ဂိုလ်သည် ဘေးဥပဒ်တစ်ခု ဖြစ်ပြီး အစေခံရန်ပင် မထိုက်တန်ပေ။ ငါသည် ဤပုဂ္ဂိုလ်ကို လုံးဝ ကယ်တင်မည် မဟုတ်” ဟု မိန့်ပေမည်။ ဘုရားသခင်သည် ဤစိတ်ကူးကို ဖြစ်ပေါ်စေပြီးသည်နှင့်တစ်ပြိုင်နက် သင့်၌ မည်သည့်အဆုံးသတ်မျှ လုံးဝ ရှိတော့မည် မဟုတ်ပေ၊ ပြီးလျှင် ထိုသို့ ဖြစ်ပျက်ပြီးသည်နှင့် သင်သည် ဦးတိုက်တောင်းပန်ပြီး သွေးထွက်နိုင်စေကာမူ ယင်းသည် သင့်အတွက် မည်သည့်ကောင်းကျိုးမျှ ပြုမည် မဟုတ်ပေ၊ အကြောင်းမှာ ဘုရားသခင်သည် သင့်အား လုံလောက်သော အခွင့်အရေးများကို ပေးပြီးဖြစ်သော်လည်း သင်သည် မည်သည့်အခါမျှ နောင်တမရခဲ့ဘဲ သင်သည် လွန်ကျူးခဲ့ပြီးသောကြောင့် ဖြစ်သည်။ ထို့ကြောင့် သင့်၌ မည်သည့်ပြဿနာများ ရှိသည်ဖြစ်စေ၊ သင်သည် မည်သည့် ဖောက်ပြန်ပျက်စီးမှုကို ထုတ်ဖော်ပြသည်ဖြစ်စေ သင်သည် ဘုရားသခင်၏ နှုတ်ကပတ်တော်များအရ မိမိကိုယ်ကို အစဉ်သဖြင့် ဆင်ခြင်သုံးသပ်ပြီး သိကျွမ်းသင့်သည် သို့မဟုတ် ညီအစ်ကိုမောင်နှမများအား ဤအမှုအရာများကို သင့်အား ထောက်ပြပါရန် တောင်းဆိုသင့်သည်။ အရေးအကြီးဆုံးမှာ သင်သည် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံသင့်သည်၊ ဘုရားသခင်၏ ရှေ့မှောက်သို့ လာသင့်သည်၊ ပြီးလျှင် သင့်ကို အသိဉာဏ်ပွင့်လင်းစေပြီး အလင်းပြပါရန် သူ့အား တောင်းလျှောက်သင့်သည် ဟူ၍ ဖြစ်သည်။ သင် မည်သို့သော နည်းလမ်းကို အသုံးပြုသည်ဖြစ်စေ ပြဿနာများကို စောစီးစွာ ရှာဖွေတွေ့ရှိပြီးနောက် ယင်းတို့ကို ဖြေရှင်းခြင်းသည် မိမိကိုယ်ကို ပြန်လည်သုံးသပ်ခြင်းမှ ရရှိသော အကျိုးသက်ရောက်မှု ဖြစ်ပြီး ဤသည်မှာ သင် လုပ်ဆောင်နိုင်သော အကောင်းဆုံးအရာ ဖြစ်သည်။ သင်သည် နောင်တမရမီ ဘုရားသခင်က သင့်ကို ထုတ်ဖော်ပြီး ဖယ်ရှားရှင်းလင်းသည့် အချိန်အထိ မစောင့်ဆိုင်းသင့်ပေ၊ ထိုသို့ဖြစ်သောအခါ နောင်တရရန် အလွန် နောက်ကျသွားလိမ့်မည်။ ဘုရားသခင် တစ်စုံတစ်ဦးကို ဖော်ထုတ်သောအခါ သူသည် အလွန် ပြင်းထန်စွာ အမျက်ထွက်သလော သို့မဟုတ် အတိုင်းအဆမဲ့ သနားကရုဏာ ထားရှိသလော။ ဤသည်မှာ ပြောဆိုရန် ခက်ခဲသည်၊ ယင်းမှာ မသိရှိရသောအရာ ဖြစ်ပြီး ငါသည် သင့်အား ဤအာမခံချက်ကို ပေးမည် မဟုတ်ပေ။ သင် လျှောက်လှမ်းသော လမ်းခရီးသည် သင်ကိုယ်တိုင်အပေါ်၌သာ မူတည်သည်။ ငါ၏ တာဝန်မှာ အဘယ်အရာဖြစ်သည်ကို သင်တို့ သိကြသလော။ ငါသည် ငါ ပြောဆိုရမည့်အရာအားလုံး၊ ငါ ပြောဆိုသင့်သော စကားလုံးတိုင်းကို၊ စကားလုံးတစ်လုံးမျှ မချန်လှပ်ဘဲ သင်တို့အား ပြောပြနေခြင်း ဖြစ်သည်။ ငါသည် မည်သည့်နည်းလမ်းကို အသုံးပြုသည်ဖြစ်စေ ယင်းသည် ရေးသားထားသော စကားလုံးများ၊ ပုံပြင်ပြောခြင်း၊ သို့မဟုတ် အစီအစဉ်ငယ်များကို ထုတ်လုပ်ခြင်း နည်းလမ်း ဖြစ်သည်ဖြစ်စေ၊ မည်သို့ပင်ဖြစ်စေ ငါသည် ဘုရားသခင် သင်တို့အား နားလည်စေလိုသော သမ္မာတရားကို နည်းလမ်းအမျိုးမျိုးမှတစ်ဆင့် အသိပေးနေခြင်း ဖြစ်ပြီး တစ်ချိန်တည်းတွင် ငါ မြင်တွေ့နိုင်သော ပြဿနာများကို သင်တို့အား အသိပေးနေခြင်း ဖြစ်သည်။ ငါသည် သင်တို့အား သတိပေးနေသည်၊ အမှတ်ရစေနေသည်၊ ပြီးလျှင်တိုက်တွန်းနှိုးဆော်နေသည်၊ ထို့ပြင် သင်တို့အား အချို့သော ထောက်ပံ့မှု၊ အကူအညီနှင့် ဖေးမမှုတို့ကို ပေးနေခြင်း ဖြစ်သည်။ တစ်ခါတစ်ရံ ငါသည် ပြင်းထန်သော စကားများကိုလည်း ပြောဆိုသည်။ ဤသည်မှာ ငါ၏ တာဝန် ဖြစ်ပြီး လမ်းခရီး၏ ကျန်ရှိသောအပိုင်းကို မည်သို့ သွားရမည်မှာ သင်ကိုယ်တိုင်အပေါ်၌ မူတည်သည်။ သင်သည် ငါ၏ အပြောအဆိုနှင့် မျက်နှာအမူအရာကို ဆန်းစစ်ရန် မလိုအပ်သကဲ့သို့ သင်သည် ငါ၏ သင့်အပေါ် ထားရှိသော ထင်မြင်ယူဆချက်မှာ အဘယ်အရာဖြစ်သည်ကို စူးစိုက်စွာ စောင့်ကြည့်လေ့လာရန်လည်း မလိုအပ်ပေ။ သင်သည် ဤအရာများကို လုပ်ဆောင်ရန် မလိုအပ်ပေ။ အနာဂတ်၌ သင်၏ အဆုံးသတ်က မည်သည့်အရာဖြစ်မည်ဟူသည်မှာ ငါနှင့် မည်သို့မျှ မသက်ဆိုင်ပေ၊ ယင်းသည် သင်ကိုယ်တိုင် လိုက်စားသောအရာနှင့်သာ သက်ဆိုင်သည်။ ယနေ့ ငါသည် ပြတင်းပေါက်ကို ဖွင့်လျက် ပွင့်လင်းစွာ ပြောဆိုနေသည်၊ ငါသည် လုံးဝ ရှင်းလင်းစွာ ပြောဆိုနေသည်။ ငါ ပြောဆိုခဲ့သော စကားလုံးတိုင်းနှင့် ဝါကျတိုင်းအပြင် ငါ ပြောဆိုရမည့်အရာ၊ ငါ ပြောဆိုသင့်သောအရာနှင့် ငါ အတိတ်က ပြောဆိုခဲ့ပြီးဖြစ်သောအရာတို့ကို သင်တို့ ကြားသိပြီး နားလည်ခဲ့ကြပြီးပြီလော။ ငါ ဆိုသောအရာ၌ သဘောတရားသက်သက် ဖြစ်သောအရာတစ်ခုမျှ မပါရှိ၊ သင်တို့ နားမလည်သော အရာတစ်ခုမျှ မပါရှိ၊ သင်တို့အားလုံး နားလည်ခဲ့ကြပြီးဖြစ်သည်၊ ထို့ကြောင့် ငါ၏ တာဝန်သည် ပြည့်စုံခဲ့ပြီး ဖြစ်သည်။ ငါ စကားပြောဆိုပြီးသည့်နောက်တွင် ငါသည် သင်တို့ကို ဆက်လက်၍ စောင့်ကြည့်နေရဦးမည်၊ သင်တို့အတွက် လက်တွဲလျက် အဆုံးတိုင်အောင် တာဝန်ယူနေရဦးမည်ဟု မထင်မှတ်နှင့်။ သင်တို့အားလုံး ဘုရားသခင်ကို နှစ်အတန်ကြာ ယုံကြည်ခဲ့ကြပြီးဖြစ်သည်၊ သင်တို့အားလုံးသည် အရွယ်ရောက်ပြီးသူများ ဖြစ်ကြပြီး ကလေးငယ်များ မဟုတ်ကြပေ။ သင်တို့ အမှုအရာများကို လုပ်ဆောင်သောအခါ သင်တို့အတွက် တာဝန်ရှိသော ခေါင်းဆောင်များ ရှိကြသည်၊ ယင်းမှာ ငါ၏ တာဝန် မဟုတ်ပေ။ ငါ၌ ငါ၏ ကိုယ်ပိုင် အမှုတော် နယ်ပယ်၊ ငါ၏ ကိုယ်ပိုင် တာဝန်ဝတ္တရားများ နယ်ပယ် ရှိသည်၊ ငါသည် သင်တို့ တစ်ဦးချင်းစီတိုင်း၏ နောက်မှ လိုက်လျက် သင်တို့ကို ဆက်လက် ကြီးကြပ်ပြီး တိုက်တွန်းနေရန် မလိုအပ်သကဲ့သို့ ဖြစ်နိုင်ချေလည်း မရှိပေ။ ငါ၌ ထိုသို့ လုပ်ဆောင်ရန် တာဝန်ဝတ္တရား မရှိပေ။ သင်တို့ လိုက်စားသောအရာ၊ သင်တို့ သီးသန့် ပြောဆိုပြီး လုပ်ဆောင်သောအရာနှင့် သင်တို့ လိုက်လျှောက်သော လမ်းခရီးတို့အတွက်မူ ဤအမှုအရာများ တစ်ခုမျှ ငါနှင့် မည်သို့မျှ မသက်ဆိုင်ပေ။ အဘယ်ကြောင့် ယင်းတို့ ငါနှင့် မည်သို့မျှ မသက်ဆိုင်ဟု ငါ ဆိုရသနည်း။ အကယ်၍ သင်တို့သည် ဘုရားသခင်၏ အိမ်တော်၌ သင်တို့၏ တာဝန်များကို သင့်လျော်ပြီး မှန်ကန်သော နည်းလမ်းဖြင့် ထမ်းဆောင်နိုင်ပါက ဘုရားသခင်၏ အိမ်တော်သည် သင်တို့အတွက် အဆုံးတိုင်အောင် တာဝန်ရှိပေမည်။ အကယ်၍ သင်တို့သည် သင်တို့၏ တာဝန်ကို ထမ်းဆောင်ရန်၊ အဖိုးအခကို ပေးဆပ်ရန်၊ သမ္မာတရားကို လက်ခံရန်နှင့် စည်းမျဉ်းအတိုင်း ပြုမူရန် ဆန္ဒရှိပါက ဘုရားသခင်၏ အိမ်တော်သည် သင်တို့ကို ဦးဆောင်မည်၊ သင်တို့အတွက် ပံ့ပိုးပေးမည်၊ ပြီးလျှင် သင်တို့ကို ထောက်ပံ့ပေးမည်၊ အကယ်၍ သင်တို့သည် သင်တို့၏ တာဝန်ကို ထမ်းဆောင်ရန် ဆန္ဒမရှိဘဲ အပြင်ထွက် အလုပ်လုပ်ပြီး ငွေရှာရန် ဆန္ဒရှိပါက ဘုရားသခင်၏ အိမ်တော် တံခါးများသည် ခပ်ကျယ်ကျယ် ပွင့်လျက်ရှိပြီး သင်တို့သည် လှိုက်လှဲသော နှုတ်ဆက်ခြင်းကို လက်ခံရရှိပေမည်။ သို့သော်လည်း အကယ်၍ သင်တို့သည် ဘုရားသခင်၏ အိမ်တော်၌ အဖျက်အမှောင့်လုပ်ခြင်းများကို ဖြစ်စေပါက၊ မကောင်းမှုကို ပြုလုပ်ပါက၊ ပြဿနာရှာပါက မည်သူက မကောင်းမှုကို ပြုလုပ်သည်ဖြစ်စေ ဘုရားသခင်၏ အိမ်တော်၌ စီမံအုပ်ချုပ်ရေးဆိုင်ရာ အမိန့်များနှင့် အလုပ်အစီအစဉ်များရှိပြီး သင်တို့သည် ဤစည်းမျဉ်းများအတိုင်း ကိုင်တွယ်ခြင်း ခံရပေမည်။ သင်တို့ နားလည်သလော။ သင်တို့အားလုံး ဘုရားသခင်ကို နှစ်ပေါင်းများစွာ ယုံကြည်ခဲ့ကြပြီးဖြစ်သည်၊ သင်တို့သည် ဘုရားသခင်၏ နှုတ်ကပတ်တော်များစွာကို ဖတ်ရှုခဲ့ကြပြီးဖြစ်သည်၊ ပြီးလျှင် ဤနှစ်များအားလုံးတွင် စုဝေးပွဲများကို တက်ရောက်ပြီး တရားဒေသနာများကို နားထောင်ခဲ့ကြပြီးဖြစ်သည်၊ သို့ဖြစ်ပါလျက် အဘယ်ကြောင့် သင်တို့သည် စိုးစဉ်းမျှပင် နောင်တရခြင်း သို့မဟုတ် ပြောင်းလဲခြင်း မရှိခဲ့ကြသနည်း။ နှစ်ပေါင်းများစွာ တရားဒေသနာများကို နားထောင်ခဲ့ပြီး အချို့သော သမ္မာတရားများကို နားလည်ခဲ့သော လူများစွာ ရှိကြသည်၊ သို့တိုင်အောင် သူတို့သည် နောင်တရခြင်း မရှိကြသေးပေ၊ သူတို့သည် သူတို့၏ တာဝန်များကို ဝတ်ကျေတမ်းကျေ နည်းလမ်းဖြင့် ထမ်းဆောင်နေကြဆဲ ဖြစ်ပြီး ဤသည်တို့မှာ အန္တရာယ်ကျရောက်နေသော လူများ ဖြစ်ကြသည်။ ငါသည် သင်တို့အား စစ်မှန်သော အရာတစ်ခုကို ပြောပြမည်။ သင်တို့အနေဖြင့် လက်တွေ့ကျပြီး ထိရောက်သော တစ်စုံတစ်ရာကို လုပ်ဆောင်နိုင်ရန်အလို့ငှာ ငါ သင်တို့ကို စောင့်ကြည့်နေဖို့၊ သင်တို့ကို ဂရုစိုက်ဖို့၊ ငါ သင်တို့၏ လက်ကို ကိုင်ထား၍ သင်တို့ကို သင်ကြားပေးဖို့ အစဉ်သဖြင့် မမျှော်လင့်နှင့်။ အကယ်၍ ငါသည် သင်တို့ကို မကြည့်ရှု သို့မဟုတ် သင်တို့ကို မကြီးကြပ်ဘဲ သင်တို့ကို မတိုက်တွန်းပါက၊ သင်တို့သည် ဝတ်ကျေတမ်းကျေ ဖြစ်လာပြီး အမှုတော် တိုးတက်မှု နှေးကွေးသွားပါက သင်တို့သည် အဆုံးသတ်သွားပေမည်။ ဤသည်မှာ သင်တို့သည် မည်သည့် သစ္စာစောင့်သိခြင်းမျှ မရှိဘဲ သင်တို့၏ တာဝန်ကို ထမ်းဆောင်ကြပြီး အားလုံးမှာ အလုပ်လုပ်ပေးသူများ ဖြစ်ကြကြောင်း ပြသသည်။ ငါ သင်တို့အား ပြောမည်၊ ငါ၏ အမှုတော်သည် ဆောင်ရွက်ပြီး ဖြစ်သည်၊ ငါသည် သင်တို့ကို ဂရုစိုက်ရန် တာဝန်ဝတ္တရား မရှိပေ။ အကြောင်းမှာ သန့်ရှင်းသော ဝိညာဉ်တော်သည် ဤကိစ္စရပ်များ၌ အမှုပြုနေပြီး သင်တို့ကို စေ့စေ့စပ်စပ် ကြည့်ရှုစစ်ဆေးနေသောကြောင့် ဖြစ်သည်၊ ငါ လုပ်ဆောင်သင့်သောအရာကို လုပ်ဆောင်ခဲ့ပြီး ဖြစ်သည်၊ ငါ ပြောဆိုသင့်သောအရာကို ပြောဆိုခဲ့ပြီး ဖြစ်သည်၊ ငါသည် ငါ၏ အမှုတော်ကို စွဲစွဲမြဲမြဲ ဆောင်ရွက်ပြီးဖြစ်သည်။ ငါသည် ငါ၏ တာဝန်ကို ပြည့်စုံစေခဲ့ပြီး ဖြစ်သည်။ ကျန်ရှိသောအရာမှာ သင်တို့၏ ကိုယ်ပိုင် လုပ်ဆောင်ချက်များနှင့် အပြုအမူအတွက် တာဝန်ယူရန်သာ ဖြစ်လေသည်။ အကယ်၍ သင်တို့သည် သမ္မာတရားကို လက်မခံဘဲ အစဉ်မပြတ် ဝတ်ကျေတမ်းကျေ ဖြစ်ကာ နောင်တရရန် မည်သည့်အခါမျှ မစဉ်းစားပါက သင်တို့၏ ပြစ်ဒဏ်ခတ်ခြင်းနှင့် သင်တို့ ဖယ်ရှားရှင်းလင်းခြင်း ခံရခြင်းတို့သည် ငါနှင့် မည်သို့မျှ သက်ဆိုင်လိမ့်မည် မဟုတ်ပေ။

ငါ ခုလေးတင် ပြောပြခဲ့သော ဇာတ်လမ်း၏ ရှုထောင့်တစ်ရပ်မှာ လူတို့၏ လူမှုအဆင့်အတန်း၊ တန်ဖိုး၊ မိသားစု နောက်ခံနှင့် ပညာရေးဆိုင်ရာ နောက်ခံ စသည်တို့ကို မည်သို့ မှတ်ယူရမည်ဟူသည်နှင့် ဤအမှုအရာများကို မှတ်ယူရန် စံနှုန်းများနှင့် စည်းမျဉ်းများမှာ အဘယ်အရာဖြစ်သည်တို့ကို ပြောဆိုနေခြင်း ဖြစ်သည်။ အခြား ရှုထောင့်တစ်ရပ်မှာ ဤအမှုအရာများကို မည်သို့ ကိုင်တွယ်ရမည်ဟူသည်နှင့် ယင်းတို့၏ အနှစ်သာရကို မည်သို့ ထွင်းဖောက်မြင်ရမည်ဟူသည်တို့ ဖြစ်သည်။ သင်သည် ဤအမှုအရာများ၏ အနှစ်သာရကို ထွင်းဖောက်မြင်ပြီးသည်နှင့်တစ်ပြိုင်နက် ယင်းတို့သည် သင်၏ စိတ်နှလုံးထဲ၌ ရှိနေဆဲ ဖြစ်နိုင်သော်လည်း သင်သည် ယင်းတို့အားဖြင့် ဘောင်ခတ်ခြင်း ခံရမည် မဟုတ်ဘဲ ယင်းတို့အားဖြင့် အသက်ရှင်တော့မည် မဟုတ်ပေ။ သင်သည် ဘာသာတရားမရှိသူတစ်ဦး တက္ကသိုလ်သို့ သွားခဲ့ခြင်းနှင့် မဟာဘွဲ့ သို့မဟုတ် ပါရဂူဘွဲ့အတွက် သင်ယူခဲ့ခြင်းဟူသော သူတို့၏ ဘုန်းကျက်သရေရှိသော အတိတ်ကို ကြွားဝါနေသည်ကို မြင်တွေ့သောအခါ ထိုအချိန်ရှိ သင်၏ ရှုမြင်ပုံနှင့် သဘောထားမှာ အဘယ်နည်း။ အကယ်၍ သင်က “တက္ကသိုလ်၌ ဘွဲ့တစ်ခုအတွက် သင်ယူခြင်းသည် ဘာမျှမဟုတ်ပါ။ ကျွန်ုပ်သည် လွန်ခဲ့သောနှစ်များက ကျွန်ုပ်၏ ဘွဲ့လွန်သင်တန်းမှ ဘွဲ့ရခဲ့ပြီးဖြစ်သည်” ဟု ဆိုပါက၊ အကယ်၍ သင်၌ ဤစိတ်နေစိတ်ထား ရှိပါက ယင်းသည် သင့်အတွက် ပြဿနာများလိမ့်မည်ဖြစ်ပြီး ယင်းက သင်သည် ဘုရားသခင်အပေါ် သင်၏ ယုံကြည်ခြင်း၌ များစွာ ပြောင်းလဲခြင်း မရှိသေးကြောင်း ပြသသည်။ အကယ်၍ သူတို့က သင့်အား သင်၏ ပညာရေးဆိုင်ရာ နောက်ခံမှာ အဘယ်အရာဖြစ်သည်ဟု မေးမြန်းပြီး သင်က “ကျွန်ုပ်သည် မူလတန်းကျောင်းပင် မပြီးခဲ့ဘဲ စာစီစာကုံးတစ်ပုဒ်ပင် မရေးနိုင်ပါ” ဟု ဆိုသဖြင့် သူတို့က သင့်အား အညတရတစ်ဦးအဖြစ် ရှုမြင်ပြီး သင့်ကို လျစ်လျူရှုလာပါက ယင်းသည် ပြီးပြည့်စုံသည် မဟုတ်ပါလော။ သင်သည် ဘုရားသခင်၏ နှုတ်ကပတ်တော်များကို ပိုမို ဖတ်ရှုရန်နှင့် သင်၏ တာဝန်ကို ပိုမို ထမ်းဆောင်ရန် အချိန်ကို ဖယ်ထားနိုင်ပြီး ဤသည်မှာ မှန်ကန်သော လုပ်ဆောင်မှု ဖြစ်သည်။ ဘာသာတရားမရှိသူတို့၊ မယုံကြည်သူတို့နှင့် အတင်းအဖျင်းပြောဆိုခြင်း၌ အဘယ်အကျိုး ရှိသနည်း။ အကယ်၍ သင်သည် သင့်၌ ပညာအရည်အချင်း အဆင့်အတန်း နိမ့်ပါးပြီး လူ့အဖွဲ့အစည်း၌ အဆင့်အတန်း မရှိဟု ဆိုပါက၊ ထို့ပြင် တစ်စုံတစ်ဦးက သင့်ကို သေးသိမ်စေပါက သင်သည် အဘယ်အရာ လုပ်ဆောင်မည်နည်း။ ယင်းကို စိတ်ထဲ၌ မထားနှင့်၊ ဘောင်ခတ်ခြင်း ခံရသည်ဟု မခံစားရနှင့်၊ သူတို့ကို စကားပြောဆိုခွင့် ပြုလော့။ သူတို့ ပြောလိုသော မည်သည့်အရာကိုမဆို သူတို့ကို ပြောဆိုခွင့် ပြုလော့။ ယင်းသည် သင့်အတွက် ဘာမျှမဟုတ်ပေ။ ယင်းသည် ဘုရားသခင်အပေါ် သင်၏ ယုံကြည်ခြင်း၌ သမ္မာတရားကို လိုက်စားခြင်းမှ သင့်ကို နှောင့်နှေးကြန့်ကြာစေခြင်း မရှိသမျှ ကာလပတ်လုံး အဆင်ပြေသည်။ ဤသည်မှာ အမှန်စင်စစ် အသေးအဖွဲဖြစ်သော အကြောင်းအရာ ဖြစ်သည်၊ သို့သော် နေ့စဉ် အသက်တာ၌ လူတို့ ဖော်ပြသော အမှုအရာများမှတစ်ဆင့် လူတို့သည် အရင်းအနှီးနှင့်ဆိုင်သော ဤအမှုအရာများကို အလွန်ပင် အလေးထားကြပြီး ယင်းတို့ကို သူတို့၏ စိတ်နှလုံးထဲ၌ အစဉ်သဖြင့် သယ်ဆောင်ထားကြသည်ကို မြင်တွေ့နိုင်သည်။ ဤသည်မှာ လူတို့၏ အပြောအဆိုနှင့် အပြုအမူကို သက်ရောက်မှု ရှိနိုင်ရုံသာမက ယင်းသည် သူတို့၏ အသက်ဝင်ရောက်မှုနှင့် ဘုရားသခင်အပေါ် ယုံကြည်ခြင်း၏ မှန်ကန်သော လမ်းကြောင်းအား ရွေးချယ်ခြင်းတို့ကိုလည်း သက်ရောက်မှု ရှိနိုင်သည်။ ကောင်းပြီ၊ ငါသည် ဤသို့သော အကြောင်းအရာမျိုးကို နောက်တစ်ဖန် ပြောဆိုမည် မဟုတ်ချေ။ ကျွန်ုပ်တို့ နောက်ဆုံးတစ်ကြိမ်က မိတ်သဟာယဖွဲ့နေခဲ့သော အကြောင်းအရာကို ပြန်ပြောကြပြီး အန္တိခရစ်များ၏ အမျိုးမျိုးသော သရုပ်သကန်များကို ဆက်လက်၍ မိတ်သဟာယဖွဲ့ပြီး ခွဲခြမ်းစိတ်ဖြာကြစို့။

အန္တိခရစ်များက မည်သို့ကောက်ကျစ်ဆိုးယုတ်ပုံ၊ အန္တရာယ်ပေးပုံနှင့် လှည့်ဖြားပုံတို့ကို စိတ်ဖြာလေ့လာဆွေးနွေးခြင်း

၁။ အပြုသဘောဆောင်သောအရာများနှင့် သမ္မာတရားအပေါ် အန္တိခရစ်များ၏ ရန်လိုခြင်းနှင့် စက်ဆုပ်ရွံရှာခြင်းကို စိတ်ဖြာလေ့လာဆွေးနွေးခြင်း

ငါတို့သည် အန္တိခရစ်တို့၏ ဆဋ္ဌမမြောက် သရုပ်သကန်ကို စိတ်ဖြာလေ့လာဆွေးနွေးပြီးဖြစ်၍ ယခု သတ္တမမြောက် သရုပ်သကန်ဖြစ်သည့် အန္တိခရစ်များက မည်သို့ ကောက်ကျစ်ဆိုးယုတ်၊ အန္တရာယ်ပေးတတ်ပြီး လှည့်ဖြားတတ်ကြသည်ကို စတင်၍ စိတ်ဖြာလေ့လာဆွေးနွေးကြမည်။ လူအချို့က၊ “ကျွန်ုပ်တို့သည် အန္တိခရစ်တို့ကို စိတ်ဖြာလေ့လာဆွေးနွေးပြီး ဖော်ထုတ်နေသည်ကို ကြည့်ခြင်းအားဖြင့် သူတို့ကို ကောက်ကျစ်ဆိုးယုတ်သည်၊ အန္တရာယ်ပေးတတ်သည်၊ လှည့်ဖြားတတ်သည်ဟု ဆိုခြင်းသည် အလွန် ညင်သာလွန်းသည် မဟုတ်လော။ မည်သူသည် ကောက်ကျစ်ဆိုးယုတ်သော သို့မဟုတ် လှည့်ဖြားတတ်သော စိတ်သဘောထား အနည်းငယ်မျှ မရှိဘဲ နေမည်နည်း။ သာမန်လူအားလုံးတွင် ဤဖောက်ပြန်ပျက်စီးသော စိတ်သဘောထားများ ရှိကြသည်၊ ထို့ကြောင့် အကယ်၍ ကျွန်ုပ်တို့သည် အန္တိခရစ်တို့ကို ဤနည်းလမ်းဖြင့် ဖော်ထုတ်ပြီး စိတ်ဖြာလေ့လာဆွေးနွေးမည်ဆိုလျှင်၊ လူတိုင်းသည် အန္တိခရစ်ဖြစ်သည်ဟု ဆိုလိုရာ ရောက်မည် မဟုတ်လော”ဟု ဆိုကြသည်။ သင်တို့ထဲမှ တစ်ဦးတလေက ဤသို့ တွေးသလော။ သင်တို့ထဲမှ တစ်ဦးတလေက ဤသို့ အမှန်တကယ် တွေးပါက သင်တို့ မှားယွင်းပေသည်။ အန္တိခရစ်တို့၏ ကောက်ကျစ်ဆိုးယုတ်မှု၊ အန္တရာယ်ပေးတတ်မှုနှင့် လှည့်ဖြားတတ်မှုတို့နှင့် သာမန်လူများအတွင်းရှိ ဤဖောက်ပြန်ပျက်စီးသော စိတ်သဘောထားများ၏ ထုတ်ဖော်ပြချက်များကြား ကွာခြားချက် ရှိသလော။ ကွာခြားချက် ရှိသည်မှာ အလွန်သေချာသည်။ သို့မဟုတ်ပါက ငါတို့သည် ဤစိတ်သဘောထားများကို အန္တိခရစ်တို့၏ သရုပ်သကန်များတွင် ထည့်သွင်းမည် မဟုတ်ပေ။ ယနေ့ ငါသည် ရှေးဦးစွာ ဤကွာခြားချက်ကို အဓိကအားဖြင့် မိတ်သဟာယဖွဲ့မည်ဖြစ်ပြီး၊ ထို့နောက်တွင် အန္တိခရစ်တို့၏ ကောက်ကျစ်ဆိုးယုတ်သော၊ အန္တရာယ်ပေးတတ်သော၊ နှင့် လှည့်ဖြားတတ်သော စိတ်သဘောထားများ၏ လက်တွေ့ ဥပမာအချို့နှင့် တိကျသော သရုပ်သကန်များအကြောင်းကို ဆက်လက်ပြောဆိုသွားမည်။ “ကောက်ကျစ်ဆိုးယုတ်သော” “အန္တရာယ်ပေးတတ်သော”ဟူသည်နှင့် “လှည့်ဖြားသော” ဟူသည့် စကားလုံးများ၏ တိုက်ရိုက် အဓိပ္ပာယ်ကို နားလည်ရန် လွယ်ကူသည်။ အခက်အခဲမှာ အန္တိခရစ်များနှင့် သာမန်လူများတွင်ရှိသည့် ဤအမျိုးအစား သရုပ်သကန်များအကြား အနှစ်သာရ ကွာခြားချက်ကို ပိုင်းခြားသိမြင်ခြင်း၊ ငါတို့သည် ဤဖောက်ပြန်ပျက်စီးသော စိတ်သဘောထားများနှင့် အနှစ်သာရများကို ပိုင်ဆိုင်သည့် လူစားမျိုးကို အန္တိခရစ်အဖြစ် အဘယ်ကြောင့် သတ်မှတ်ကြသနည်း ဆိုသည့်အချက်နှင့် အန္တိခရစ်များနှင့် သာမန် ဖောက်ပြန်ပျက်စီးသော လူသားမျိုးနွယ်အကြား အနှစ်သာရ၌ ကွာခြားချက်သည် အဘယ်အရာဖြစ်သနည်း ဆိုသည့်အချက်၌ တည်ရှိသည်။ ဦးစွာပထမ၊ အန္တိခရစ်တို့သည် သမ္မာတရားနှင့် ဘုရားသခင်ကို ပွင့်လင်းစွာ ဆန့်ကျင်လိုကြသည်၊ ၎င်းတို့သည် ဘုရားသခင်၏ ရွေးချယ်ထားသောလူများ၊ ဘုရားသခင်၏ နေရာနှင့် လူတို့၏ စိတ်နှလုံးများအတွက် ဘုရားသခင်နှင့် ယှဉ်ပြိုင်ကြပြီး၊ သူတို့သည် လူတို့၏ စိတ်နှလုံးများကို စည်းရုံးသိမ်းသွင်းရန်အပြင် သူတို့ကို အထင်အမြင်မှားစေရန်နှင့် တုံ့ဆိုင်းရပ်တန့်စေရန်အလို့ငှာ ဘုရားသခင်၏ ရွေးချယ်ထားသောလူများအကြား အမျိုးမျိုးသောအမှုများကိုပင် ပြုလုပ်ကြသည်။ အတိုချုပ်အားဖြင့်၊ အန္တိခရစ်တို့၏ လုပ်ဆောင်ချက်များနှင့် အပြုအမူတို့၏ သဘာဝသည် ပွင့်လင်းသည်ဖြစ်စေ လျှို့ဝှက်သည်ဖြစ်စေ ဘုရားသခင်ကို အစဉ် ဆန့်ကျင်ဘက်ပြုခြင်း ဖြစ်သည်။ အဘယ်ကြောင့် ယင်းသည် ဘုရားသခင်ကို ဆန့်ကျင်လိုသည်ဟု ငါ ဆိုရသနည်း။ အကြောင်းမှာ ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်ကြောင်းနှင့် ကိုယ်တော်သည် ဘုရားသခင်ဖြစ်ကြောင်း အပြည့်အဝ ကောင်းစွာ သိကြပါလျက်နှင့်ကိုယ်တော်ကို ဆက်လက် ဆန့်ကျင်ကြဆဲဖြစ်ပြီး မည်သို့ပင် မိတ်သဟာယဖွဲ့စေကာမူ သမ္မာတရားကို လက်မခံကြသောကြောင့် ဖြစ်သည်။ ဥပမာအနေနှင့်၊ အန္တိခရစ်အချို့သည် လူအချို့ကို စည်းရုံးသိမ်းသွင်းပြီး ထိုသူတို့ကို အထင်အမြင်မှားစေကာ ထိန်းချုပ်ကြသည်။ ၎င်းတို့သည် ဤလူတို့ကို ၎င်းတို့အား နာခံစေပြီး ၎င်းတို့နောက်လိုက်စေကာ၊ ထို့နောက် အသင်းတော်မှ စာအုပ်အမျိုးမျိုးနှင့် အချက်အလက်များကို လိမ်လည်လှည့်ဖြား၍ ရယူကြပြီး၊ မိမိတို့၏ ကိုယ်ပိုင် အသင်းတော်များကို တည်ထောင်ကာ မိမိတို့၏ ကိုယ်ပိုင် နယ်ပယ်များကို တည်ထောင်ကြသည်၊ သို့မှသာ ၎င်းတို့အနေဖြင့် မိမိတို့နောက်လိုက်များ၏ နောက်လိုက်ခြင်းနှင့် ကိုးကွယ်ခြင်းကို ခံစားနိုင်ကြမည်ဖြစ်သည်။ ထို့နောက်တွင် ၎င်းတို့သည် အသင်းတော်ကို မှီခိုကပ်ရပ်နေကြတော့သည်။ ဤသို့သော အပြုအမူသည် ကိုယ်တော် ရွေးချယ်ထားသောလူများကို ဘုရားသခင်နှင့် အပြိုင်အဆိုင် လုယူခြင်းဖြစ်သည်မှာ ထင်ရှား၏။ ဤသည်မှာ အန္တိခရစ်တို့၏ ထူးခြားသောလက္ခဏာရပ်တစ်ခု မဟုတ်လော။ ဤသိသာထင်ရှားသော လက္ခဏာရပ်အပေါ် အခြေခံ၍ ဤလူတို့ကို အန္တိခရစ်များအဖြစ် သတ်မှတ်ခြင်းသည် မတရားခြင်း ဖြစ်သလော။ လုံးဝ မတရားခြင်း မဟုတ်ပေ။ ဤသို့ သတ်မှတ်ခြင်းသည် အလွန် တိကျလှပေသည်။ အသင်းတော်အတွင်း၌ အုပ်စုဖွဲ့ပြီး အသင်းတော်ကို ဖြိုဖျက်သည့် အန္တိခရစ်အချို့လည်း ရှိသေးသည်။ ၎င်းတို့သည် အသင်းတော်အတွင်း၌ မိမိတို့၏ အင်အားစုများကို အစဉ်မပြတ် ပျိုးထောင်ကြပြီး၊ ၎င်းတို့နှင့် သဘောမတူသူများကို ဖယ်ကြဉ်ကြသည်။ ထို့နောက် ၎င်းတို့သည် မိမိတို့၏ ကိုယ်ပိုင် အင်အားစုများကို ဖွဲ့စည်းပြီး လူတိုင်းအား ၎င်းတို့ပြောသည့်အရာကို လုပ်ဆောင်စေရန်အတွက် မိမိတို့ကို နားထောင်ပြီး နောက်လိုက်သည့်သူများကို မိမိတို့အနားတွင် ထားရှိ သည်။ ဤသည်မှာ ၎င်းတို့က ကိုယ်ပိုင် နယ်ပယ်များ ထူထောင်နေခြင်း မဟုတ်လော။ အထက်၌ မည်သည့် အလုပ်အစီအစဉ်များ သို့မဟုတ် သတ်မှတ်ချက်များ ရှိသည်ဖြစ်စေ၊ ၎င်းတို့သည် ထိုအရာများကိုလိုက်နာဆောင်ရွက်ရန် ငြင်းပယ်ကြပြီး ယင်းအစား မိမိတို့၏ သဘောအတိုင်း ပြုမူကာ မိမိတို့၏ နောက်လိုက်များကို အထက်အား ပွင့်လင်းစွာ ဆန့်ကျင်ရန် ဦးဆောင်ကြသည်။ ဥပမာအနေနှင့်၊ ဘုရားအိမ်တော်က အမှန်တကယ်ဖြစ်သောအလုပ်ကို လုပ်ဆောင်နိုင်စွမ်းမရှိသည့် ခေါင်းဆောင်များနှင့် အမှုဆောင်များကို ချက်ချင်း ထုတ်ပယ်ရန် တောင်းဆိုသည်။ သို့ရာတွင် အန္တိခရစ်တစ်ဦးကမူ၊ “ခေါင်းဆောင်နှင့် အမှုဆောင်အချို့သည် အမှန်တကယ်ဖြစ်သောအလုပ်ကို လုပ်ဆောင်နိုင်စွမ်းမရှိသော်လည်း၊ သူတို့က ငါ့ကို ထောက်ခံကြသည်၊ အသိအမှတ်ပြုသည်၊ ပြီးလျှင် ငါက သူတို့ကို ပျိုးထောင်ပေးနေခဲ့ခြင်းဖြစ်သည်။ အထက်က ငါ့ကို ဦးစွာ မဖယ်ရှားမချင်း ဤလူများကို ထုတ်ပယ်ဖို့ဆိုသည်မှာ မဖြစ်နိုင်ပါ” ဟု တွေးကြလိမ့်မည်။ ငါ့အား ပြောလော့၊ ထိုအသင်းတော်သည် ထိုအန္တိခရစ်၏ ထိန်းချုပ်မှုအောက်တွင် ရှိသည် မဟုတ်လော။ ဘုရားအိမ်တော်၏ အလုပ်အစီအစဉ်များသည် အန္တိခရစ်ကို မကျော်ဖြတ်နိုင်သကဲ့သို့ ဆောင်ရွက်၍ မရနိုင်ပေ။ အလုပ်အစီအစဉ်များကို ထုတ်ပြန်ထားသည်မှာ အချိန်ကြာမြင့်နေပြီဖြစ်ပြီး၊ အသင်းတော်တိုင်းက ၎င်းတို့ကို မည်သို့ ဆောင်ရွက်ခဲ့ကြောင်း၊ ဥပမာ၊ မည်သူက မည်သည့် အခြေအနေများကြောင့် မိမိတို့၏တာဝန်အား တာဝန်ခန့်အပ်မှု ပြုပြင်ခြင်းခံရသည် သို့မဟုတ် ထုတ်ပယ်ခြင်း ခံခဲ့ရသည်ဟူသည်တို့ကို ပြန်လည်သတင်းပို့ပြီးဖြစ်ချိန်တွင် အန္တိခရစ်မှာမူ မည်သည့်အရာကိုမျှ လုံးဝ ပြန်လည်သတင်းပို့ခြင်းမရှိဘဲ မည်သူတစ်ဦးတစ်ယောက်၏ တာဝန်ခန့်အပ်ခံရမှုကိုမျှ လုံးဝ ပြင်ပေးခြင်းမရှိပေ။ လူအချို့သည် မိမိတို့၏ တာဝန်များတွင် အစဉ် ဝတ်ကျေတမ်းကျေ လုပ်ဆောင်ကြရာ၊ ယင်းက အသင်းတော်၏ အလုပ်ကို ပြင်းထန်စွာ ထိခိုက်စေသော်လည်း၊ အန္တိခရစ်သည် ထိုသူတို့၏ တာဝန်ခန့်အပ်ခံရမှုကို ပြင်ပေးခြင်းမရှိပေ။ အထက်က ထိုအန္တိခရစ်အား ဤလူတို့ကို ထုတ်ပယ်ရန် တိုက်ရိုက်ပြောသည့်အခါ၌ပင်၊ ၎င်းတို့ထံမှ မည်သည့်တုံ့ပြန်ချက်မျှမရှိဘဲ အချိန်ကြာမြင့်စွာ ကုန်လွန်သွားသည်။ ဤနေရာတွင် ပြဿနာတစ်ခု ရှိသည် မဟုတ်လော။ အထက်က ၎င်းတို့ကို အလုပ်အစီအစဉ်များ အကောင်အထည်ဖော်ရန် တောင်းဆိုသည့်အခါ သို့မဟုတ် တစ်စုံတစ်ခုကို စုံစမ်းမေးမြန်းရန် ကြိုးစားသည့်အခါ၊ အန္တိခရစ်ကြောင့် ရှေ့ဆက်မရ ဖြစ်သွားသည်။ အသင်းတော်ရှိ ညီအစ်ကိုမောင်နှမများသည် ထိုအကြောင်းကို ဘာမျှ မသိကြပေ။ ၎င်းတို့သည် မည်သည့် သတင်းစကားကိုမျှ မရရှိကြသကဲ့သို့ အထက်နှင့် အဆက်အသွယ်ပြတ်နေသည်။ အသင်းတော်သည် ထိုလူတစ်ဦး၏ ထိန်းချုပ်မှုအောက်တွင် လုံးဝ ရှိနေသည်။ ဤနည်းအတိုင်း ပြုမူသော အန္တိခရစ်တစ်ဦး၏ သဘာဝသည် အဘယ်နည်း။ ဤသည်မှာ အန္တိခရစ်က အသင်းတော်တစ်ခုကို အာဏာသိမ်းခြင်း ဖြစ်သည်။ အန္တိခရစ်တို့သည် အသင်းတော်ထဲတွင် အုပ်စုဖွဲ့ကြသည်၊ ၎င်းတို့သည် မိမိတို့၏ ကိုယ်ပိုင် နယ်ပယ်များကို တည်ထောင်ကြသည်၊ ဘုရားအိမ်တော်ကို ဆန့်ကျင်ကြပြီး၊ ဘုရားသခင်၏ ရွေးချယ်ထားသောလူများကို ထိခိုက်နစ်နာစေကြသည်။ လူတို့သည် သန့်ရှင်းသော ဝိညာဉ်တော်၏ အလုပ်ကို ဆုံးရှုံးကြသည်၊ ဘုရားသခင်၏ မျက်မှောက်တော်ကို မခံစားရကြ၊ ငြိမ်သက်ခြင်း သို့မဟုတ် ဝမ်းမြောက်ခြင်း မရှိ၊ ဘုရားသခင်၌ ယုံကြည်ခြင်း ပျောက်ဆုံးကြပြီး၊ မိမိတို့၏ တာဝန်များကို တက်ကြွစွာ ၎င်းတို့ မထမ်းဆောင်နိုင်ကြတော့ပေ။ ၎င်းတို့သည် အပျက်သဘောဆောင်ပြီး အကျင့်ပျက်ခြင်းပင်ဖြစ်လာကြကာ၊ ၎င်းတို့၏ အသက်တာများ ရပ်တန့်သွားကြသည်။ ဤအရာအားလုံးသည် အန္တိခရစ်များက လူတို့ကို အထင်အမြင်မှားစေခြင်းနှင့် ထိန်းချုပ်ခြင်း၏ အကျိုးဆက်များ ဖြစ်ကြသည်။ ယခုတွင်၊ တရုတ်ပြည်မကြီးရှိ သင်းအုပ်နယ်မြေအားလုံးတွင်၊ ခေါင်းဆောင်အတုအယောင်များနှင့် အန္တိခရစ်များ အမြောက်အမြား ဖော်ထုတ်ခံရပြီး ထုတ်ပယ်ခြင်း ခံခဲ့ရပြီးဖြစ်သည်။ ၎င်းတို့ထဲတွင်၊ အမှန်တကယ်ဖြစ်သောအလုပ်ကို မလုပ်ဆောင်ခဲ့သည့် ခေါင်းဆောင်အတုအယောင်များနှင့် အမှုဆောင်အတုအယောင်အချို့ ရှိသည်။ ၎င်းတို့အားလုံးသည် အန္တိခရစ်တို့၏ သရုပ်သကန်များကို ပိုင်ဆိုင်ခဲ့ကြပြီး၊ ၎င်းတို့အားလုံးတွင် အန္တိခရစ်တို့၏ စိတ်သဘောထားများ ရှိခဲ့ကြသော်လည်း၊ အန္တိခရစ်များ ဖြစ်သည့်အဆင့်သို့ လုံးလုံးလျားလျားမရောက်ရှိခဲ့ကြသဖြင့်၊ ၎င်းတို့သည် ထုတ်ပယ်ရုံမျှထုတ်ပယ်ခံခဲ့ကြရခြင်း ဖြစ်သည်။ သို့ရာတွင်၊ လူအချို့မှာမူ ထင်ရာစိုင်းကြသည်၊ ၎င်းတို့သည် အရာရာတိုင်းတွင် အဆုံးအဖြတ်ပေးကြသည်၊ ၎င်းတို့သည် အလုပ်အစီအစဉ်များကို လုံးဝ ချိုးဖောက်ပြီး မိမိတို့၏ သဘောအတိုင်း ပြုမူခဲ့ကြသဖြင့်၊ အန္တိခရစ်များအဖြစ် သတ်မှတ်ခြင်းခံရကာ နှင်ထုတ်ခြင်းခံခဲ့ရသည်။ ခေါင်းဆောင်အတုအယောင်များနှင့် အန္တိခရစ်များကို ဤနည်းဖြင့် ဖော်ထုတ် ကိုင်တွယ်ဖြေရှင်းခြင်းသည် အလွန်ကောင်းပေသည်။ ငါသည် ဤအစီရင်ခံစာများကို မြင်တွေ့ရသည့်အခါ အလွန် ဝမ်းမြောက်ဝမ်းသာဖြစ်မိသည်၊ အကြောင်းမှာ ယင်းက ဘုရားသခင်၏ ရွေးချယ်ထားသောလူအချို့သည် နှစ်ပေါင်းများစွာ တရားဒေသနာများကို နားထောင်ပြီးနောက် သမ္မာတရား အနည်းငယ်ကို နားလည်သဘောပေါက်လာကြပြီဖြစ်ကြောင်း ပြသသောကြောင့် ဖြစ်သည်။ အဘယ်ကြောင့် ၎င်းတို့က သမ္မာတရား အနည်းငယ်ကို နားလည်သဘောပေါက်လာကြပြီဟု ငါ ဆိုရသနည်း။ အကြောင်းမှာ ၎င်းတို့သည် ဤတရားဒေသနာများကို နားထောင်ပြီးနောက်၊ ၎င်းတို့ကို ဘဝ၌ ကြုံတွေ့ရသော ကိစ္စရပ်အချို့နှင့် ဆက်စပ်ပြီး ကျင့်သုံးနိုင်ကြသောကြောင့် ဖြစ်သည်။ ၎င်းတို့သည် ဤသမ္မာတရားများကို နားထောင်ပြီးသည့်နောက်တွင်၊ ထိုအချိန်၌ ထိုသမ္မာတရားများကို အမှန်တကယ် နားလည်ခြင်းမရှိကောင်းမရှိနိုင်ကြသော်လည်း၊ နောက်ပိုင်းတွင် လူများနှင့် ဖြစ်ရပ်များအပေါ် ပိုင်းခြားသိမြင်မှု ရရှိလာကြသည်။ ၎င်းတို့သည် ထင်ရာစိုင်းသူများ၊ အမှန်တကယ်ဖြစ်သောအလုပ်ကို မလုပ်ဆောင်သူများ၊ အမှန်တကယ်ဖြစ်သော ပြဿနာများကို မဖြေရှင်းနိုင်သူများ၊ မိမိတို့၏ တာဝန်များတွင် ဝတ်ကျေတမ်းကျေ လုပ်ဆောင်ပြီး ဝန်ကို မထမ်းသူများနှင့် တာဝန်သိစိတ် မရှိသူများကို တိုင်းတာနိုင်သည့် စည်းမျဉ်းများနှင့် စံနှုန်းများ ရှိလာကြသည်။ ဤသည်မှာ တိုးတက်မှု မဟုတ်လော။ ဤသည်မှာ တိုးတက်မှု ဖြစ်သည်။ ၎င်းတို့သည် ဝိညာဉ်ရင့်ကျက်မှုကို ပိုင်ဆိုင်ပြီဟု ဆို၍မရနိုင်ပေ။ ၎င်းတို့အနေဖြင့် သမ္မာတရား အနည်းငယ်ကို နားလည်သဘောပေါက်လာခြင်းမျှသာ ဖြစ်သည်။ ဘုရားသခင်၏ ရွေးချယ်ထားသောလူများသည် ခေါင်းဆောင်အတုအယောင်များ၊ အန္တိခရစ်များနှင့် အမှန်တကယ်ဖြစ်သောအလုပ်ကို မဆောင်ရွက်သူများနှင့် မိမိတို့၏ အလုပ်တွင် အရည်အချင်းမပြည့်မီသူအချို့ကို အနည်းငယ် ပိုင်းခြားသိမြင်မှု ရှိလာကြသည်။ ဤသည်မှာ ကောင်းသောအရာ မဟုတ်လော။ ဤသည်မှာ ကောင်းသောအရာ ဖြစ်သည်၊ ဘုရားသခင်၏ ရွေးချယ်ထားသောလူများက သမ္မာတရားကို နားလည်ပြီး ပိုင်းခြားသိမြင်မှု ရှိသည်ကိုလည်းကောင်း၊ ၎င်းတို့သည် ဘုရားသခင်၏ ဘက်၌ ရပ်တည်နိုင်ပြီး အသင်းတော်၏ အလုပ်ကို ကာကွယ်စောင့်ရှောက်နိုင်သည်ကိုလည်းကောင်း ထိုအရာက ပြသသည်။ ဤသည်မှာ ဂုဏ်ပြုထိုက်သော အရာတစ်ခု ဖြစ်သည်။ သမ္မာတရားကို နားလည်သူများအား အန္တိခရစ်များက အထင်အမြင်မှားစေရန် မဖြစ်နိုင်ပေ။ ၎င်းတို့သည် သမ္မာတရားအား နားမလည်သူများနှင့် ပိုင်းခြားသိမြင်မှု မရှိသူများကို အချိန်တစ်ခုအထိ အထင်အမြင်မှားစေနိုင်သော်လည်း၊ အချိန်မည်မျှ ကြာသနည်း။ လူတို့သည် သမ္မာတရားကို ပို၍ နားလည်လာပြီး ဘုရားသခင်၌ သူတို့၏ ယုံကြည်ခြင်း ပို၍ ရှိလာလေ၊ ၎င်းတို့သည် အန္တိခရစ်တို့၏ ချည်နှောင်မှုများနှင့် ဘောင်ခတ်မှုများကို ငြင်းပယ်ပြီး ဖယ်ရှားရန် အချိန် ပို၍ တိုတောင်းလေဖြစ်လိမ့်မည်ဟု ငါ ယုံကြည်သည်။ ထို့ကြောင့်၊ ငါတို့သည် အန္တိခရစ်တို့၏ အမျိုးမျိုးသော အသေးစိတ် သရုပ်သကန်များအပေါ် မိတ်သဟာယဖွဲ့ရန်မှာ လိုအပ်နေဆဲ ဖြစ်သည်၊ သို့မဟုတ်ပါက အကယ်၍ လူတို့သည် အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို ခံရလျှင်၊ ၎င်းတို့အတွက် ကယ်တင်ခြင်းကို ရရှိရန် အလွန် ခက်ခဲလိမ့်မည်။

ငါသည် အန္တိခရစ်တို့၏ သရုပ်သကန်များနှင့် ထိုသို့သော လူများကို အန္တိခရစ်များအဖြစ် သတ်မှတ်သည့် အကြောင်းရင်းများကို ရိုးရှင်းသော ဝေါဟာရများဖြင့် ယခုတင် ရှင်းပြခဲ့သည်။ သို့ဆိုလျှင်၊ အန္တိခရစ်တို့၏ ကောက်ကျစ်ဆိုးယုတ်မှု၊ အန္တရာယ်ပေးတတ်မှု၊ နှင့် လှည့်ဖြားတတ်မှုတို့၏ သရုပ်သကန်များနှင့် သာမန်လူများ၏ ဖောက်ပြန်ပျက်စီးသော စိတ်သဘောထားများအကြား ကွာခြားချက်ကား အဘယ်နည်း။ သင်သည် ဤအကြောင်းကို နားလည်သဘောပေါက်မှု တစ်ခုတလေ ရှိသလော။ ငါသည် သင်တို့အား အဖြစ်အပျက်တစ်ခု ပြောပြမည်။ ဤအဖြစ်အပျက်သည် ကောက်ကျစ်ဆိုးယုတ်မှု၊ အန္တရာယ်ပေးတတ်မှု၊ လှည့်ဖြားတတ်မှုတို့နှင့် မုချ ဆက်စပ်နေသည်။ သမ္မာကျမ်းစာတွင်ရှိသည့် ယောဘဝတ္ထုက ဘုရားသခင်နှင့် စာတန်အကြား စကားပြောဆိုမှုတစ်ခုကို မှတ်တမ်းတင်ထားသည်။ ဘုရားသခင်က စာတန်အား “အသင် အဘယ်အရပ်က လာသနည်း” (ယောဘ ဝတ္ထု ၁:၇) ဟု မေးတော်မူသည်။ စာတန်က မည်သို့ ပြန်လည်ဖြေကြားသနည်း။ (“မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာသည်။” (ယောဘ ဝတ္ထု ၁:၇) ဟူ၍ ဖြစ်ပါသည်။) ယခုအချိန်အထိ၊ လူများသည် ဤစကားဖြင့် စာတန်က မည်သည့်အရာ ဆိုလိုသည်ကို နားမလည်ကြသေးပေ။ ယင်းမှာ ၎င်း၏စိတ်သဘောထားနှင့်ဆိုင်သော ထင်ဟပ်မှုဟု ခေါ်သည်။ အဘယ်ကြောင့် လူများသည် စာတန် ဆိုလိုသည့်အရာကို နားမလည်ကြသနည်း။ အကြောင်းမှာ စာတန်က အတိအကျ မည်သည့်အရပ်က လာသည်ကို သင် နားလည်သဘောပေါက်ခြင်း မရှိသေးသောကြောင့် ဖြစ်သည်။ စာတန်ပြောခဲ့သည့်အရာနှင့် ပတ်သက်၍ ပြဿနာကား အဘယ်နည်း။ ဤနေရာတွင် စိတ်သဘောထားတစ်မျိုး ရှိနေပြီး၊ ယင်းမှာကောက်ကျစ်ဆိုးယုတ်သော စိတ်သဘောထား ဖြစ်သည်။ ထိုစာကြောင်းအကြောင်း ပြောဆိုခြင်းကို ယခု အပြီးသတ်ပြီး နောက်တွင်ဖြစ်လာသည့်အရာကို စိစစ်ကြပါစို့။ စာတန်သည် ဘုရားသခင်၏ ရှေ့မှောက်သို့ ရောက်လာပြီး၊ ကိုယ်တော်၏ မေးခွန်းကို ၎င်းက ပြန်လည်ဖြေကြားပြီးနောက်၊ ဘုရားသခင်က စာတန်အား၊ “ငါ၏ အစေခံ ယောဘကို သင် ဆင်ခြင်မိပြီလော၊ မြေကြီးပေါ်တွင် သူနှင့် တူသောသူ တစ်ဦးမျှမရှိ၊ စုံလင်ပြီး တည်ကြည်သောသူ၊ ဘုရားသခင်ကို ကြောက်ရွံ့ပြီး ဆိုးညစ်မှုကို ရှောင်ကြဉ်သောသူတစ်ဦး ဖြစ်သည်။” (ယောဘ ဝတ္ထု ၁:၈) ဟု ပြောသည်။ ဘုရားသခင် ဤသို့ မိန့်တော်မူသည်ကို ကြားရသည့်အခါ ပုံမှန်လူတစ်ဦးသည် အများအားဖြင့် မည်သို့ တုံ့ပြန်မှု ရှိမည်နည်း။ (သူသည် ယောဘ မည်သို့ ပြုမူခဲ့သည်ကို သိမြင်လိုမည်ဖြစ်သည်။) လူများက၊ “ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ သူသည် စုံလင်သောသူ ဖြစ်ခဲ့သည်။ ငါ သူ့ကို အမှန်တကယ် လေးစားကြည်ညိုသည်” ဟု ချက်ချင်း တွေးကြမည်ဖြစ်သည်။ ဤလေးစားကြည်ညိုမှုသည် မည်သည့်နေရာမှ လာသနည်း။ ယင်းသည် ပုံမှန် လူ့သဘာဝအတွင်းရှိ အပြုသဘောဆောင်သောအရာများအတွက် တောင့်တခြင်း၊ ချစ်ခြင်းမေတ္တာ၊ နှင့် တမ်းတခြင်း တစ်မျိုးမှ ပေါ်ပေါက်လာသည်။ သို့ရာတွင်၊ သင်သည် သမ္မာတရားကို မချစ်မြတ်နိုးပါက၊ ဤစကားများကို ကြားရသည့်အခါ အဘယ်အရာကို သင် ပြလိမ့်မည်နည်း။ (မထီမဲ့မြင်ပြုခြင်းဖြစ်သည်။) သင်သည် ဤစကားများကို မထီမဲ့မြင်ပြုပြီး လျစ်လျူရှုလိမ့်မည်။ ထို့နောက် လူအချို့က၊ “ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်းလော။ ဤကြောက်ရွံ့ခြင်းသည် မည်သည့်အရာဖြစ်သနည်း။ ‘မကောင်းမှုကို ရှောင်ကြဉ်ခြင်း’ သည်မှာ မည်သည့်အရာကို ဆိုလိုသနည်း။ ယနေ့ခေတ်တွင် စုံလင်သောလူကို မည်သည့်နေရာတွင် ရှာတွေ့နိုင်မည်နည်း”ဟု တွေးကြသည်။ ၎င်းတို့သည် ဤစကားများကို ကြားပြီးနောက် ဘာမျှ မခံစားရဟု ထင်ရသည်။ သို့ဆိုလျှင် ၎င်းတို့၌ ဤအရာများကို တမ်းတပြီး တောင့်တသော စိတ်နှလုံးများ ရှိသလော။ (မရှိပါ။) ၎င်းတို့သည် ဤအရာများကို ဆန္ဒရှိကြသလော။ (ဆန္ဒမရှိကြပါ။) ၎င်းတို့သည် ဤအတွင်းရှိ အသေးစိတ်အချက်များက မည်သည့်အရာများဖြစ်သည်ကို အတိအကျ နားလည်ရန် ရှာဖွေဖို့ ဆန္ဒရှိကြသလော။ ၎င်းတို့၌ ဤဆန္ဒ ရှိသလော။ မရှိပေ။ ၎င်းတို့၏ စိတ်နှလုံးများထဲတွင်၊ ၎င်းတို့ မသိချင်ကြပေ။ ယောဘသည် ဘုရားသခင်ကို ကြောက်ရွံ့၍ မကောင်းမှုကို ရှောင်ကြဉ်သည်၊ စုံလင်သောသူ ဖြစ်သည်ဟု ဘုရားသခင် မိန့်တော်မူသည်ကို ကြားရသည့်အခါ ပုံမှန်မဟုတ်သော တုံ့ပြန်မှုပြုသည့် နောက်ထပ် လူတစ်မျိုးရှိသည်။ ၎င်းတို့က “အလို၊ ယောဘသည် ဘုရားသခင်ကို ကြောက်ရွံ့၍ မကောင်းမှုကို ရှောင်ကြဉ်သည်၊ စုံလင်သောသူ ဖြစ်သည်လော၊ ထိုသို့သော လူတစ်ဦး ရှိသလော။ သူ မည်သို့ စုံလင်သွားခဲ့သည်ကို ငါ့အား ပြပါလော့။ ထိုအရာကို ငါ မယုံပါ” ဟု ဆိုကြသည်။ ဤသို့သော အတွေးအခေါ်များနှင့် သရုပ်သကန်များ ရှိသည့် ဤကဲ့သို့သော လူများအနေဖြင့် ဘုရားသခင် မိန့်တော်မူခဲ့သော စကားများကို အမှန်တကယ် ယုံကြည်ပြီး အသိအမှတ်ပြုကြသလော။ (မပြုကြပါ။) ၎င်းတို့သည် ထိုအရာများကို အမှန်တကယ် မယုံကြည် သို့မဟုတ် အသိအမှတ်မပြုကြပေ။ ပထမဦးစွာ၊ သေချာသော အချက်တစ်ချက် ရှိသည်၊ ဘုရားသခင် မိန့်တော်မူသည့်အရာက မှန်ကန်ကြောင်း၊ ယုံကြည်စိတ်ချရကြောင်း၊ နှင့် တိကျမှန်ကန်ကြောင်းကို ၎င်းတို့ အသိအမှတ်မပြုကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ်လည်းကောင်း၊ ဖန်ဆင်းရှင်၏ နှုတ်ကပတ်တော်များအဖြစ်လည်းကောင်း၊ လူသားမျိုးနွယ်အားလုံးအတွက် အထွတ်အထိပ် သမ္မာတရားအဖြစ်လည်းကောင်း မမှတ်ယူကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မမှတ်ယူကြသည့်အတွက်၊ ဘုရားသခင်ကို မည်သို့ မှတ်ယူကြသနည်း။ ၎င်းတို့သည် ဘုရားသခင်၏ နှုတ်ကပတ်တော်များကို ငြင်းပယ်ကြသည့်အတွက်၊ ဘုရားသခင်သည် ဘုရားသခင်ဖြစ်ကြောင်းကို အသိအမှတ်ပြုဖို့ ဖြစ်နိုင်မည်လော။ သေချာပေါက် အသိအမှတ်မပြုနိုင်ကြပေ။ အဘယ်ကြောင့်ဆိုသော်၎င်းတို့သည် ဘုရားသခင်၏ နှုတ်ကပတ်တော်များကို ငြင်းပယ်ကြသောကြောင့်၊ ဘုရားသခင်၏ ရှုထောင့်အမြင်ကို ငြင်းပယ်ကြပြီး ဘုရားသခင်၏ မိန့်မြွက်ချက်များကို ငြင်းပယ်ကြသောကြောင့် ဖြစ်ပြီး၊ ယင်း၏ ဆိုလိုရင်းမှာ ၎င်းတို့အနေဖြင့် ဘုရားသခင်၏ တည်ရှိမှုကို ငြင်းပယ်ကြပြီး ကိုယ်တော်သည် အပြုသဘောဆောင်သော အရာအားလုံး၏ လက်တွေ့ကျမှုဖြစ်သည်ကို ငြင်းပယ်ကြခြင်း ဖြစ်သည်။ ဤသည်မှာ သေချာပေသည်။ အခြားအချက်တစ်ချက် ရှိသေးသည်၊ ဤကဲ့သို့သော လူများအနေဖြင့် ဘုရားသခင် ဖော်ပြသည့် သမ္မာတရားများအပေါ်တွင်လည်းကောင်း၊ အပြုသဘောဆောင်သောနှင့် အပျက်သဘောဆောင်သော အရာများအပေါ်တွင်လည်းကောင်း မည်သို့သော သဘောထား ရှိကြသနည်း။ ပြီးလျှင် ၎င်းတို့၏ သဘောထားနောက်ကွယ်တွင် မည်သည့် စိတ်သဘောထား တည်ရှိနေသနည်း။ ယောဘအပေါ် ၎င်းတို့၏ အမြင်ကား အဘယ်နည်း။ “ယင်းမှာ မဖြစ်နိုင်ပါ။ လောကတွင် ထိုသို့သော လူတစ်ဦးတလေ ရှိနိုင်ဦးမည်လော။ ဤသည်မှာ သမိုင်းဝင် အမွေအနှစ်တစ်ခုသက်သက်ဖြစ်သည်။ ထိုကဲ့သို့သော လူတစ်ဦးသည် ဤလောကတွင် အသက်မရှင်သင့်ပါ။ သစ္စာဖောက်ပြီး မကောင်းသောသူများ၊ ဆိုးယုတ်ပြီး ကောက်ကျစ်ဆိုးယုတ်သောသူများသာ အသက်ရှင်သင့်သည်။ ယောဘကဲ့သို့သော လူများက သေသင့်သည်၊ အသက်မရှင်သင့်ပါ။” ဤသည်မှာ မည်သည့် စိတ်သဘောထားနည်း။ (ကောက်ကျစ်ဆိုးယုတ်မှုဖြစ်သည်။) ဤသည်မှာ စာတန်၏ ကောက်ကျစ်ဆိုးယုတ်မှု ဖြစ်သည်။ ယခု လူသားမျိုးနွယ်ထဲတွင် စာတန်နှင့် တစ်ထပ်တည်းတူညီသော ကောက်ကျစ်ဆိုးယုတ်သည့် စိတ်သဘောထား ရှိသည့် လူများတစ်ဦးတလေ ရှိသလော။ ဘုရားသခင်က “ယောဘသည် ဘုရားသခင်ကို ကြောက်ရွံ့၍ မကောင်းမှုကို ရှောင်ကြဉ်သည်၊ စုံလင်သောသူ ဖြစ်သည်” ဟု မိန့်တော်မူသည်ကို ကြားသည့်အခါ၊ မည်သည့် လူစားမျိုးတို့သည် ယုံကြည်လက်ခံခြင်းမရှိဘဲ၊ လက်ခံရန်ငြင်းပယ်ကာ ရွံရှာခြင်းနှင့် စက်ဆုပ်ခြင်းကို ခံစားရပြီး၊ မိမိတို့၏ စိတ်နှလုံးထဲ၌ ကျိန်ဆဲခြင်းများပင် ပေါ်ပေါက်လာကြသနည်း။ ထိုသို့သော အရာများ ဖြစ်ပေါ်သည့် လူများသည် စာတန်၏ အမျိုးအစားဖြစ်သည်ဟု ကျွန်ုပ်တို့ ဆိုနိုင်သလော။ (ဆိုနိုင်ပါသည်။) သို့ဆိုလျှင်၊ ဤလူတို့ကို အန္တိခရစ်များအဖြစ် သတ်မှတ်ခြင်းသည် လွန်ကဲရာကျပါသလော။ (မကျပါ။) ဘုရားသခင်သည် စာတန်အား “ယောဘသည် ဘုရားသခင်ကို ကြောက်ရွံ့၍ မကောင်းမှုကို ရှောင်ကြဉ်သည်၊ စုံလင်သောသူ ဖြစ်သည်” ဟု ရှင်းလင်းစွာနှင့် လေးနက်တည်ကြည်စွာ မိန့်တော်မူခဲ့ချိန်တွင်၊ စာတန်၏ သဘောထားကား အဘယ်နည်း။ ၎င်းသည် ဤအမှန်တရားကို သံသယဝင်ခဲ့သည်။ ဤအရာ၏ ရှုထောင့်တစ်ခုမှာ စာတန်က ယောဘအား ထိုသို့သော လူစားမျိုးဖြစ်သည်ကို သံသယဝင်ပြီး ယင်းမှာ ဖြစ်နိုင်သည်ဟု မထင်ခဲ့ခြင်း ဖြစ်သည်။ ဤသည်မှာ စာတန်သည် ကောက်ကျစ်ဆိုးယုတ်ပြီး အရာခပ်သိမ်းသည် ကောက်ကျစ်ဆိုးယုတ်သည်ဟု ယုံကြည်သောကြောင့် ဖြစ်သည်။ ၎င်းသည် လူသားမျိုးနွယ်အကြားတွင် အလွန် အံ့သြဖွယ်ကောင်းသောလူတစ်ဦး၊ ဘုရားသခင်က အမှန်တကယ် စုံလင်သည်ဟု ရှုမြင်နိုင်သည့် လူတစ်ဦး ရှိနိုင်သည်ကို မယုံကြည်ခဲ့ပေ။ စာတန်သည် ဤအမှန်တရားကို မယုံကြည်ခဲ့ပေ။ အခြားရှုထောင့်တစ်ခုမှာ ဘုရားသခင်သည် ယောဘကဲ့သို့သော လူကောင်းတစ်ဦးကို တွေ့ရှိခဲ့သည့်အခါ၊ စာတန်သည် ၎င်း၏ စိတ်နှလုံးထဲ၌ မည်သည့်အရာကို ခံစားခဲ့ရသနည်း။ ပထမဦးစွာ၊ အပေါ်ယံအဆန်ဆုံးအဆင့်အားတွင်၊ ၎င်းက “စုံလင်သောလူတစ်ဦး အဘယ်သို့ ရှိနိုင်မည်နည်း။ ငါသည် လူသားမျိုးနွယ်အားလုံးကို ဖောက်ပြန်ပျက်စီးစေခဲ့ပြီးပြီ မဟုတ်လော။ လူတို့သည် ငါနှင့် အတူတူချည်းသာ ဖြစ်သည်။ သူတို့အားလုံးက သင့်ကို သစ္စာဖောက်ကြပြီးဖြစ်သည်။ အဘယ်သို့ဖြစ်ပြီး သူတို့သည် သင့်နောက်သို့ လိုက်နိုင်မည်နည်း”ဟု တွေးလျက် မနာလိုဖြစ်သည်။ အကယ်၍ ကျွန်ုပ်တို့သည် ယင်းကို လူ့ဘာသာစကားဖြင့် ပြန်ဆိုမည်ဆိုလျှင်၊ ဤသည်မှာ ၎င်း၏ စိတ်နေစိတ်ထား ဖြစ်ခဲ့သည်။ ထိုအရာ ဖြစ်နိုင်သည်ဟု စာတန်က မယုံကြည်ခဲ့ပေ။ ဤအရာ ဖြစ်နိုင်သည်ကို ၎င်း၏ မယုံကြည်ခြင်းတွင် အပိုင်းနှစ်ပိုင်း ရှိသည်၊ ပထမမှာ စာတန်သည် ယောဘ မတည်ရှိစေရန် ဆန္ဒရှိခဲ့ခြင်း ဖြစ်ပြီး၊ ဒုတိယမှာ စာတန်က “သူ တကယ်တည်ရှိနေလျှင်ပင် ငါ သူ့ကို အမြစ်ဖြတ်သုတ်သင်မည်” ဟု တွေးခဲ့ခြင်း ဖြစ်သည်။ ဤသည်မှာ စာတန်၏ ကောက်ကျစ်ဆိုးယုတ်မှု ဖြစ်ခဲ့သည် မဟုတ်လော။ (ဟုတ်ပါသည်။) ဤသည်မှာ စာတန်၏ ကောက်ကျစ်ဆိုးယုတ်မှု ဖြစ်ခဲ့သည်။ ၎င်းသည် စစ်မှန်သည့် လူကောင်းတစ်ဦး၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သူတစ်ဦး ဘုရားသခင်၏ ရှေ့မှောက်သို့ ရောက်လာရန် မလိုလားခဲ့ပေ။ ယောဘကဲ့သို့သော လူတစ်ဦးကို လောက၌ အသက်မရှင်စေချင်ခဲ့ပေ။ ၎င်းသည် ဤကဲ့သို့သော လူတစ်ဦး ထွက်ပေါ်စေချင်ရန် မဆိုထားနှင့်၊ တည်ပင်မတည်ရှိစေချင်ခဲ့ပေ။ ဤသည်မှာ စာတန်၏ ကောက်ကျစ်ဆိုးယုတ်မှု ဖြစ်ခဲ့သည်။ စာတန်၏ ကောက်ကျစ်ဆိုးယုတ်မှု ရင်းမြစ်မှာ အဘယ်နည်း။ ၎င်း၏ စိတ်သဘောထား အနှစ်သာရသည် ကောက်ကျစ်ဆိုးယုတ်၏။ ထို့အပြင်၊ စာတန်သည် အပြုသဘောဆောင်သော အရာအားလုံးအပေါ်လည်း ရန်လိုပေသည်။ “အပြုသဘောဆောင်သော အရာအားလုံး” တွင် အဘယ်အရာ ပါဝင်သနည်း။ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ စုံလင်သောသူများ ပါဝင်သည်။ ယောဘအပေါ် ရန်လိုခြင်းအားဖြင့်၊ စာတန်သည် ဘုရားသခင်ကို ရန်လိုနေခဲ့ခြင်း မဟုတ်လော။ (ဟုတ်ပါသည်။) ဤသည်မှာ အမှုအရာများ အမှန်တကယ် ဖြစ်ခဲ့ပုံဖြစ်သည်။ စာတန်သည် ယောဘအပေါ် ရန်လိုနေစဉ်၊ ဘုရားသခင်ကိုလည်း မုန်းတီးနေခဲ့သည်။ ၎င်းသည် မည်သူ့ကိုမျှ ဘုရားသခင်အား မကိုးကွယ်စေလိုခဲ့ပေ။ ဤအရာက ၎င်းအား အပျော်ရွှင်ဆုံး ဖြစ်စေမည်ဖြစ်ပြီး ဤသည်မှာ ၎င်း၏ အကြီးမားဆုံး ဆန္ဒ ဖြစ်ခဲ့သည်။ ထို့နောက်၊ ဤအမှန်တရားအားလုံးသည် ၎င်း မျှော်လင့်ခဲ့သည့်အရာနှင့် လည်းကောင်း၊ ၎င်း မြင်လိုခဲ့သည့်အရာနှင့်လည်းကောင်း၊ ၎င်း တောင့်တခဲ့သည့်အရာတို့နှင့်လည်းကောင်း လုံးဝ ဆန့်ကျင်ဘက် ဖြစ်လာခဲ့သည်။ ထိုသို့သော အံ့သြဖွယ်ကောင်းသည့်အရာသည် ၎င်း၏ မျက်စိရှေ့၌ပင် ဖြစ်ပျက်ခဲ့ပြီး၊ သို့တိုင် ၎င်း၏ ကောက်ကျစ်ဆိုးယုတ်မှု၊ ၎င်း၏ ရက်စက်ကြမ်းကြုတ်မှုတို့က ၎င်းကို ဘုရားသခင်၏ ရှေ့မှောက်၌ နောက်ထပ် စကားပြောဆိုမှုတစ်ခု ပြုလုပ်စေခဲ့သည်။ ယင်းမှာ ၎င်းနှင့် ဘုရားသခင်အကြား အောက်ပါ အပြန်အလှန်ဆွေးနွေးမှု ဖြစ်သည်။ မူရင်းစာသားကို တစ်ဦးတလေက သိရှိသလော။ (“ယောဘသည် ဘုရားသခင်ကို အချည်းနှီး ကြောက်ရွံ့သလော။” (ယောဘ ဝတ္ထု ၁:၉)) စာတန်သည် တိုက်ရိုက် စကားမပြောခဲ့ပေ၊ ၎င်း၏ စကားများထဲတွင် ထောင်ချောက်တစ်ခု ကွယ်ဝှက်ထားခဲ့သည်။ သင့်အနေဖြင့် ထိုအကြောင်းကို စဉ်းစားရန်အလို့ငှာ ၎င်းက “ယောဘသည် ဘုရားသခင်ကို အချည်းနှီး ကြောက်ရွံ့သလော။”ဟု ဆိုခဲ့သည်။ ငါ့အား ပြောလော့၊ ဘုရားသခင်သည် ဤစကားဖြင့် စာတန်က မည်သည့်အရာဆိုလိုသည်ကို သိရှိခဲ့သလော။ (သိရှိခဲ့ပါသည်။) ဘုရားသခင် သိရှိခဲ့သည်။ ဘုရားသခင်သည် စာတန်ကို လုံးလုံးလျားလျား သိခဲ့ပြီး အမှုကိစ္စကို လုံးဝ ရှင်းလင်းပြတ်သားစွာ သိမြင်နိုင်ခဲ့သည်။ ၎င်းက “ယောဘသည် ဘုရားသခင်ကို အချည်းနှီး ကြောက်ရွံ့သလော။” ဟု ဆိုသည်နှင့် တပြိုင်နက်၊ မည်သည့်အရာ လုပ်ဆောင်မည်ကို ဘုရားသခင် သိရှိခဲ့သည်။ ၎င်းက တစ်စုံတစ်ခု လုပ်ဆောင်ချင်သည်ကို ဘုရားသခင် မြင်သည့်အခါ၊ အခွင့်အရေးတစ်ခု ရောက်လာပြီဖြစ်ကြောင်း၊ ယောဘကို စစ်ကြောရန် စာတန်ကို အသုံးပြုရမည့် အချိန် ရောက်လာပြီဖြစ်ကြောင်း သူ သိရှိခဲ့သည်။ သို့ဆိုလျှင်၊ ၎င်းတို့ထဲတွင် မည်သူ အမြော်အမြင်ရှိသနည်း။ (ဘုရားသခင်ဖြစ်သည်။) စာတန်သည် ဤအရာကို မသိခဲ့ဘဲ၊ “ဘုရားသခင်က ငါ့ကို ယောဘအား ထိတွေ့ခွင့်မပေးဘဲ နေခဲ့သည်မဟုတ်လော။ သူသည် ယခု သဘောတူညီလိမ့်မည်ကို ငါ လုံးဝမမျှော်လင့်ခဲ့ပါ” ဟု တွေးခဲ့သည်။ အဖြစ်အပျက်ကို ဤနေရာတွင် ငါတို့ ရပ်ထားကြမည်။ ဆက်လက်၍ မည်သည့်အရာဖြစ်ပျက်ခဲ့သည်ကို အခြေခံအားဖြင့် လူတိုင်း သိရှိကြပေသည်။

ယခုတွင် စာတန် ပြောခဲ့သည့်အရာတွင် ၎င်း၏ သရုပ်သကန်များနှင့် စိတ်သဘောထားအပြင်၊ ဤသို့ပြောရာတွင် ၎င်း၏ အရင်းခံအကြောင်းအရင်းနှင့် ရည်ရွယ်ချက်များက အတိအကျ မည်သည့်အရာများဖြစ်သည်ကို စိစစ်ကြပါစို့။ ပထမဦးစွာ၊ စာတန်သည် ဘုရားသခင် ပြောခဲ့သည့်အရာကို မယုံကြည်ခဲ့ပေ၊ ဆိုလိုသည်မှာ၊ ၎င်းသည် ဘုရားသခင် ပြောခဲ့သော စကားများ၏ ပါဝင်သည့်အကြောင်းအရာနှင့် အချက်များအပေါ် သံသယဖြစ်သော သဘောထားကို စိတ်တွင်ထားရှိခဲ့သည်။ ဘုရားသခင် ပြောခဲ့သည့်အရာကို သံသယဝင်နေသည့် တစ်ချိန်တည်းမှာပင်၊ ၎င်းသည် ဘုရားသခင် ပြောခဲ့သည့်အရာကို ငြင်းပယ်ရန် နည်းလမ်းတစ်ခုခုကို အသုံးပြုလိုခဲ့သော်လည်း၊ ၎င်းက တိုက်ရိုက် မငြင်းပယ်နိုင်ခဲ့ပေ။ စာတန်၏ ကောက်ကျစ်ဆိုးယုတ်မှုသည် မည်သည့်နေရာတွင် တည်ရှိခဲ့သနည်း။ ယင်းသည် ၎င်းက သူ၏စိတ်နှလုံးထဲတွင် “ငါသည် ကိုယ်တော့်ကို တိုက်ရိုက် ငြင်းပယ်မည် မဟုတ်။ ငါသည် ယောဘကို ညှဉ်းပန်းနှိပ်စက်ရန် ကိုယ်တော်အားခွင့်ပြုစေမည်ဖြစ်ပြီး၊ ထို့နောက် သူ့ကို ကိုယ်တော့်အား ငြင်းပယ်စေမည်။ ဤသည်မှာ အကောင်းဆုံးသော အဆုံးသတ် ဖြစ်ပေမည်။ ထိုအခါ ကိုယ်တော် ရှုံးနိမ့်ပြီးဖြစ်မည် မဟုတ်လော”ဟူ၍ ဆိုလျက်၊ သာ၍ပင် လှည့်ဖြားသော နည်းလမ်းတစ်ခုကို ခံယူကျင့်သုံးရာတွင် တည်ရှိပေသည်။ ဤသည်မှာ ၎င်း၏ ရည်မှန်းချက် ဖြစ်ခဲ့သည်။ စာတန်သည် ဘုရားသခင်နှင့် ၎င်း၏ စကားပြောဆိုမှုတွင်လည်းကောင်း၊ ၎င်း၏ အတွေးအခေါ်များတွင်လည်းကောင်း မည်သည့် စိတ်သဘောထားကို ထုတ်ဖော်ခဲ့သနည်း။ ထိုစိတ်သဘောထားမှာ သိသာထင်ရှားစွာပင် ကောက်ကျစ်ဆိုးယုတ်ခဲ့သည်။ စာတန်၏ ကောက်ကျစ်ဆိုးယုတ်မှုနှင့် သာမန် ဖောက်ပြန်ပျက်စီးသော လူသားမျိုးနွယ်၏ ကောက်ကျစ်ဆိုးယုတ်မှုအကြား ကွာခြားချက်မှာ အဘယ်နည်း။ စာတန်သည် ဤနေရာတွင် မည်သည့် အခန်းကဏ္ဍ၌ ပါဝင်နေခဲ့သနည်း။ ၎င်းသည် ယောဘအား ဘုရားသခင်ကို ငြင်းပယ်စေရန် တိုက်ရိုက် သွားရောက်ရှာဖွေခြင်း မပြုခဲ့ပေ။ အကယ်၍ ယောဘက ပြန်လည်တိုက်ခိုက်ခဲ့မည်ဆိုလျှင် ၎င်းသည် အရှက်ရလိမ့်မည်ဖြစ်သောကြောင့်၊ စာတန်သည် ထိုနည်းအတိုင်း မပြုမူခဲ့ပေ။ သို့ဆိုလျှင်၊ စာတန်သည် မည်သည့်အရာကို လုပ်ဆောင်ခဲ့သနည်း။ စာတန်က ၎င်းလုပ်ဆောင်ခဲ့သည့်အရာကို လုပ်ဆောင်ရာတွင် ၎င်း၏ အရင်းခံအကြောင်းရင်း၊ ၎င်း၏ နည်းလမ်းများနှင့် နည်းဗျူဟာများ အတိအကျမှာ အဘယ်နည်း။ (အခြားသူအားဖြင့် တိုက်ခိုက်ခြင်းဖြစ်သည်။) သင်သည် စာတန်ကို အမှန်ပင် လျှော့တွက်ပေသည်၊ ၎င်း၏ ကောက်ကျစ်ဆိုးယုတ်မှုကို လူသားများက နားလည်သဘောပေါက်နိုင်ခြင်း မရှိပေ။ လောကရှိ တရားမျှတပြီး နှစ်သက်ဖွယ်ဖြစ်သော အပြုသဘောဆောင်သည့် အရာအားလုံးသည် စာတန်အတွက် နှစ်သက်ဖွယ် မဟုတ်ပေ။ ၎င်းသည် ဤအရာအားလုံးကို ကောက်ကျစ်ဆိုးယုတ်ပြီး မစင်ကြယ်သောအရာများ ဖြစ်စေလိုသည်။ စာတန်နှင့် ဖောက်ပြန်ပျက်စီးသော လူသားများအကြား အကြီးမားဆုံး ကွာခြားချက်မှာ အဘယ်နည်း။ အကြီးမားဆုံး ကွာခြားချက်မှာ ဘုရားသခင်က သမ္မာတရားဖြစ်ကြောင်း၊ ဘုရားသခင်၌ ဉာဏ်ပညာနှင့် သြဇာအာဏာ ရှိကြောင်းနှင့် ဘုရားသခင်သည် အပြုသဘောဆောင်သော အရာအားလုံး၏ ရင်းမြစ်ဖြစ်ကြောင်း ၎င်းက ကောင်းစွာ သိရှိသော်လည်း၊ ဤအရာများကို အသိအမှတ်မပြုဘဲ၊ ထိုအစား ဤအရာအားလုံးကို ရွံရှာသည်၊ မုန်းတီးသည်၊ ကျိန်ဆဲပင် ကျိန်ဆဲသည်ဟူသော အချက်ဖြစ်သည်။ သို့ရာတွင်၊ ဖောက်ပြန်ပျက်စီးသော လူသားများမှာမူ စာတန်၏ အထင်အမြင်မှားစေခြင်းကို မကြာခဏ ခံကြရပြီး၊ သမ္မာတရားက မည်သည့်အရာဖြစ်သည် သို့မဟုတ် ဘုရားသခင် တောင်းဆိုသည့်အရာက မည်သည့်အရာဖြစ်သည်ကို မဆိုထားနှင့်၊ အပြုသဘောဆောင်သော အရာများက အဘယ်အရာဖြစ်သည် သို့မဟုတ် မည်သည့်အရာများက တရားမျှတသည်ကိုပင် မသိကြပေ။ ၎င်းတို့သည် ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်ပြကြသော်လည်း၊ ဤကောက်ကျစ်ဆိုးယုတ်ပြီး လှည့်ဖြားသော ဖောက်ပြန်ပျက်စီးသည့် စိတ်သဘောထားများသည် လူတို့ မိုက်မဲနေစဉ်၊ မသိနားမလည်ဖြစ်နေစဉ်၊ ထုံထိုင်းနေစဉ်၊ ကြောင်းကျိုးမမြင်ဖြစ်နေစဉ်၊ လှည့်စားခံနေရစဉ်နှင့် သမ္မာတရားကို နားမလည်ကြစဉ်တွင် ပေါ်လွင်ပြီး၊ စာတန်မှာမူ သိလျက်နှင့် အမှားပြုလုပ်ခြင်း ဖြစ်သည်။ အဘယ်ကြောင့် ထိုအရာကို စာတန်ဟု ငါတို့ ခေါ်ကြသနည်း။ အကြောင်းမှာ ၎င်းသည် ဝိညာဉ်ရေးရာနယ်ပယ်တွင်လည်းကောင်း၊ စကြဝဠာတစ်ခုလုံးအနှံ့တွင်လည်းကောင်း ဘုရားသခင် လုပ်ဆောင်သမျှအားလုံးကို မြင်နိုင်ပြီး၊ ဤအရာအားလုံးကို မျက်မြင်တွေ့ကြုံနေစဉ်တွင်ပင်၊ ၎င်းသည် ဘုရားသခင် တည်ရှိကြောင်း၊ ဘုရားသခင်သည် သမ္မာတရားဖြစ်ကြောင်း နှင့် ဘုရားသခင်သည် လူသားမျိုးနွယ်အားလုံးအပေါ် အချုပ်အခြာအာဏာ ကိုင်စွဲထားကြောင်း အမှန်တရားကို ငြင်းပယ်နေဆဲ ဖြစ်သောကြောင့်တည်း။ လူမည်မျှက ဘုရားသခင်နောက် လိုက်သည်ဖြစ်စေ၊ ဘုရားသခင် လုပ်ဆောင်သည့် အမှုက မည်မျှ ကြီးမြတ်သည်ဖြစ်စေ၊ မည်မျှ ကြီးမြတ်သော ဩဇာအာဏာကို ဘုရားသခင် ကိုင်စွဲသည်ဖြစ်စေ၊ သို့မဟုတ် ဘုရားသခင် မည်မျှ အနန္တတန်ခိုးရှိသည်ဖြစ်စေ၊ စာတန်သည် ဤအရာအားလုံးကို ငြင်းပယ်နေဆဲဖြစ်ပြီး အရှက်တရားရော ဂုဏ်သိက္ခာပါမရှိဘဲ ၎င်းသည် လူသားမျိုးနွယ်ကို တုံ့ဆိုင်းရပ်တန့်စေသည်၊ ကြောင်းကျိုးမမြင်ဖြစ်စေပြီး လူသားမျိုးနွယ်ကို ဖောက်ပြန်ပျက်စီးစေကာ လူသားမျိုးနွယ်ကို အထင်အမြင်မှားစေရန်နှင့် ၎င်းနောက်သို့ လိုက်စေရန် နည်းလမ်းမျိုးစုံကို အသုံးပြုသည်။ စာတန်၏ ကောက်ကျစ်ဆိုးယုတ်မှုနှင့်ဆိုင်သည့် အဓိက သရုပ်သကန်များကား အဘယ်အရာဖြစ်သည်ကို ငါ ယခုပြောခဲ့သနည်း။ ၎င်းသည် ဘုရားသခင်ကို ဆန့်ကျင်လုပ်ဆောင်ရာ၌ အထူးပြုသည်၊ ကိုယ်တော်၏ နှုတ်ကပတ်တော်များက မည်မျှပင် မှန်ကန်စေကာမူ ၎င်းသည် ဘုရားသခင် ပြောသည့်အရာကို အသိအမှတ်မပြုပေ၊ ကိုယ်တော်၏ နှုတ်ကပတ်တော်များက အပြုသဘောဆောင်သော အရာများနှင့် သမ္မာတရားဖြစ်သည်ကို ၎င်းက အသိအမှတ်မပြုသကဲ့သို့ အမှားအမှန်ကို ပြောင်းပြန်လှန်သည်။ ဥပမာအနေနှင့်၊ ဘုရားသခင်သည် လူတို့အား သူ၏ လူသားဖန်ဆင်းခြင်း သမိုင်းကို မှတ်တမ်းတင်စေခဲ့ပြီး ဘုရားသခင်၏ လူသားဖန်ဆင်းခြင်း အမှန်တရားများ၏ မှတ်တမ်းများအပြင်၊ ရှာဖွေတွေ့ရှိနိုင်သော သက်သေအထောက်အထား လက္ခဏာများလည်း ရှိသေးသည်။ ပြီးလျှင် စာတန်က မည်သည့်အရာ လုပ်ဆောင်ခဲ့သနည်း။ ၎င်းသည် “ဒါဝင်ဝါဒ” ကို လုပ်ကြံဖန်တီးပြီး လူသည် မျောက်ဝံများမှ ဆင့်ကဲပြောင်းလဲလာသည်ဟု ဆိုခဲ့သည်၊ ၎င်းသည် ခြေလေးချောင်း သတ္တဝါများမှ မတ်မတ် လမ်းလျှောက်သော ခြေနှစ်ချောင်း လူသားများအဖြစ်သို့ မျောက်ဝံများ တဖြည်းဖြည်း ဆင့်ကဲပြောင်းလဲသွားသည်ကို ပြသသည့် ပုံတစ်ပုံကို ရေးဆွဲခဲ့ကာ၊ ဤမိစ္ဆာဒိဋ္ဌိ အယူဝါဒနှင့် မှားယွင်းပြီး အဓိပ္ပာယ်မဲ့သောအရာကို လုပ်ကြံဖန်တီးခဲ့သည်။ အကျိုးဆက်အားဖြင့်၊ ယခုတွင် လူအချို့က ဆင့်ကဲပြောင်းလဲမှုဖြစ်စဉ်ကို ငြင်းပယ်ကြသော်လည်း၊ လူအများစုက လူသည် ဘုရားသခင်ထံမှ လာသည်ကို မယုံကြည်ကြသေးပေ။ ဤသည်မှာ စာတန်၏ ကောက်ကျစ်ဆိုးယုတ်မှု မဟုတ်လော။ (ဟုတ်ပါသည်။) ဤသည်မှာ စာတန်၏ ကောက်ကျစ်ဆိုးယုတ်မှု ဖြစ်သည်။ မည်မျှ ကြီးမားသည့်အမှုအား ဘုရားသခင် ပြုနေသည်ကို ၎င်းကိုယ်တိုင် မျက်မြင်တွေ့ကြုံစေကာမူ၊ စာတန်သည် ဘုရားသခင်ကို အဆုံးတိုင်အောင် ရန်လိုကာ ဆန့်ကျင်နေဆဲ ဖြစ်သည်။ ဘုရားသခင်က စာတန်ကို မဖျက်ဆီးသော သို့မဟုတ် မဖြေရှင်းသော နေ့ရက်တိုင်းတွင်၊ ၎င်းသည် သူ့ကို စဉ်ဆက်မပြတ် ဆန့်ကျင်သည်။ ဤသည်မှာ စာတန်၏ ကောက်ကျစ်ဆိုးယုတ်မှု တည်ရှိရာဖြစ်ပြီး၊ ဤအရာ၏ အရင်းခံအကြောင်းရင်းမှာ ၎င်း၏ အနှစ်သာရက ကောက်ကျစ်ဆိုးယုတ်ခြင်း ဖြစ်သည်။

ယောဘဝတ္ထုတွင်ပါရှိသည့် စာတန်နှင့် ဘုရားသခင်အကြား စကားပြောဆိုမှုတွင်၊ စာတန်၏ သရုပ်သကန်များနှင့် အန္တိခရစ်တို့၏ သရုပ်သကန်များအကြား ဆက်စပ်မှု တစ်စုံတစ်ရာ ရှိသလော။ (ရှိပါသည်။) မည်သည့် ဆက်စပ်မှုနည်း။ အဘယ်ကြောင့် ငါသည် ဤကျမ်းပိုဒ်ကို ဆက်စပ်ဖော်ပြနေရသနည်း။ အန္တိခရစ်တို့၏ ကောက်ကျစ်ဆိုးယုတ်မှု၊ အန္တရာယ်ပေးတတ်မှုနှင့် လှည့်ဖြားတတ်မှုသည် သင်တို့ မကြာခဏ ကြုံရသော အကြောင်းအရာတစ်ခု ဖြစ်ပြီး၊ ဤအရာများသည် သင်တို့ မကြာခဏ မြင်တွေ့ရသော လက်တွေ့ကျသည့် သရုပ်သကန်များလည်း ဖြစ်သည်၊ သို့ဖြစ်ပါ၍ အဘယ်ကြောင့် ငါသည် အန္တိခရစ်တို့၏ ဤသရုပ်သကန်များကို စိတ်ဖြာလေ့လာဆွေးနွေးရန်အတွက် အချက်တစ်ချက်အဖြစ် သီးခြား စာရင်းပြုစုနေရသနည်း။ စာတန်၏ ကောက်ကျစ်ဆိုးယုတ်မှုနှင့် ၎င်းသည် ဘုရားသခင်ကို အတိအကျ မည်သို့ ဆန့်ကျင်ရပ်တည်သည်ကို ငါတို့ ယခု ပြောဆိုခဲ့ပြီးဖြစ်သည်။ သို့ဆိုလျှင် အန္တိခရစ်တို့သည်လည်း ဤအရာကို လုပ်ဆောင်ကြသည် မဟုတ်လော။ (လုပ်ဆောင်ကြပါသည်။) အန္တိခရစ်တို့၏ သရုပ်သကန်များကား အဘယ်နည်း။ အန္တိခရစ်တစ်ဦးသည် တရားဒေသနာတစ်ခုကို နားထောင်ပြီးနောက်၊ ထိုတရားဒေသနာ ကောင်းကြောင်း သိရှိပြီး ထိုစကားများကို နားလည်နိုင်ကြသည်။ ထို့အပြင်၊ ၎င်းတို့၌ အစွမ်းအစ အနည်းငယ် ရှိကြပြီး၊ ထိုစကားများကို ၎င်းတို့ နားလည်သည်နှင့်တစ်ပြိုင်နက်၊ မှတ်မိရန် ကြိုးစားအားထုတ်ကြပြီး၊ ၎င်းတို့ နှစ်သက်သည့်အရာများနှင့် ၎င်းတို့၏ ကိုယ်ပိုင် အယူအဆများနှင့် ကိုက်ညီသည့်အရာများကို အလွတ်ကျက်မှတ်ရန် ကြိုးစားကြသည်။ ထို့နောက်၊ ဤအခြေခံအကြောင်းရင်းအရ၊ ၎င်းတို့သည် မိမိတို့၏ ကိုယ်ပိုင် တရားဒေသနာကို ပြုပြင်စီရင်ပြီး ဖန်တီးကြသည်။ ယင်းကို အခြားလူများက ကြားသည့်အခါ အလွန် ကောင်းသည်ဟု ထင်ကြသည်။ သို့ရာတွင်၊ ဤသည်မှာ အန္တိခရစ်တစ်ဦး၏ ကောက်ကျစ်ဆိုးယုတ်မှုနှင့်ဆိုင်သည့် အဓိက သရုပ်သကန် မဟုတ်ပေ။ ၎င်းတို့၏ အဓိက သရုပ်သကန်ကား အဘယ်နည်း။ ဤကဲ့သို့သော လူများအနေဖြင့် သမ္မာတရားကို နားလည်နိုင်ကြသည်၊ သို့ဆိုလျှင် ငါ့အား ပြောလော့၊ ၎င်းတို့၌ အမှားနှင့်အမှန်ကို ခွဲခြားသိမြင်နိုင်သည့် အစွမ်းအစ ရှိကြသလော။ (ရှိပါသည်။) ရှိပေသည်။ ၎င်းတို့သည် မိုက်မဲကြသည် မဟုတ်။ ဥပမာအနေနှင့်၊ ၎င်းတို့သည် ညီအစ်ကိုမောင်နှမများနှင့် မကြာခဏ ထိတွေ့ဆက်ဆံကြပြီး၊ မည်သည့်လူများက သမ္မာတရားကို လိုက်စားပြီး မည်သည့်လူများက မလိုက်စားသည်ကို ၎င်းတို့၏ စိတ်နှလုံးထဲ၌ သိရှိကြသည်။ မည်သူက မိမိကိုယ်ကို ဆက်ကပ်အပ်နှံနိုင်ပြီး အမှုအရာများအား စွန့်လွှတ်နိုင်သည်၊ မည်သူက မိမိတို့၏ တာဝန်ကို သစ္စာရှိစွာ ထမ်းဆောင်နိုင်သည်ဆိုသည်နှင့် သာမန် ကိစ္စရပ်များကို ကြုံတွေ့သည့်အခါ မည်သူက သမ္မာတရားကို လက်တွေ့လုပ်ဆောင်ပြီး စည်းမျဉ်းများအတိုင်း ပြုမူရန် သေချာပေါက် ရွေးချယ်နိုင်သည်ကို ၎င်းတို့၏ စိတ်နှလုံးထဲ၌ သိရှိကြသည်။ သို့သော် ၎င်းတို့သည် ထိုသို့သော လူများကို မျှတစွာ ဆက်ဆံနိုင်ကြပါသလော။ (မဆက်ဆံနိုင်ကြပါ။) အန္တိခရစ်တို့၏ သရုပ်သကန်များနှင့် သက်ဆိုင်သော နည်းလမ်းဖြင့် ၎င်းတို့သည် လူများကို မည်သို့ ဆက်ဆံကြသနည်း။ ဥပမာအနေနှင့်၊ တစ်စုံတစ်ဦးသည် ၎င်းတို့ကို မည်သည့် ခြိမ်းခြောက်မှုမျှ မပေးဘဲ ၎င်းတို့က “သင်သည် သမ္မာတရားကို လိုက်စားပြီး သင့်အစွမ်းအစက ငါ့ထက် ပိုကောင်းသည်၊ သို့သော် ငါ သင့်ကို ရာထူးတိုးပေးမည် မဟုတ်ပါ။ ငါ သင့်ကို ရာထူးမတိုးပေးခြင်းက ငါသည် သင့်ကို လျစ်လျူရှုမည်ဟု မဆိုလိုပေ။ အကယ်၍ သင် ငါ့ကို မျက်နှာလိုမျက်နှာရလုပ်လျှင် ငါ သင့်ကို ငါ့အနားတွင် ဆက်ထားမည်။ အကယ်၍ သင် ငါ့ကို မည်သည့်အခါတွင်မျှ မျက်နှာလိုမျက်နှာရမလုပ်ဘဲ အစဉ် အလွန် တည်ကြည်နေမည်၊ အစဉ် ဘက်မလိုက်သောနည်းလမ်းဖြင့် အမှုများကို လုပ်ဆောင်ပြီး စည်းမျဉ်းများကို စွဲကိုင်နေမည်ဆိုလျှင်၊ သင်သည် ငါ လုပ်ဆောင်သည့် မည်သည့် ဆိုးညစ်မှုကိုမဆို ပိုင်းခြားသိမြင်နိုင်ပြီး ငါ့ကို ရိပ်စားမိနိုင်လိမ့်မည်ဖြစ်ကာ ငါ့ကို နောင်တရစေရန် ငါနှင့်အတူ သမ္မာတရားကို မိတ်သဟာယဖွဲ့လိမ့်မည်ဖြစ်ပြီး ထိုအရာက ငါ့ကို အလွန်အမင်း အရှက်ရစေလိမ့်မည်။ အကယ်၍ သင်သည် ငါ့ကို ဝင်ရောက်စွက်ဖက်ခြင်း မပြုလျှင်၊ ကိစ္စမရှိပါ။ အကယ်၍ သင် ငါ့ကို အစဉ် ဝင်ရောက်စွက်ဖက်မည်ဆိုလျှင်မူ၊ ငါ သင့်ကို ဖယ်ရှားပစ်မည်ဖြစ်သည်”ဟု တွေးကြလေသည်။ ဤသည်မှာ ၎င်းတို့၌ ရှိသော အစီအစဉ်မျိုးဖြစ်ပြီး၊ ၎င်းတို့သည် ၎င်းတို့၏ စိတ်နှလုံးထဲ၌ ဤသို့ တွက်ချက်ကြသည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့၌ စိတ်သဘောထား နှစ်မျိုးရှိသည်။ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်သည်။ ဤသည်မှာ ၎င်းတို့အနေဖြင့် ထိုသို့သော လုပ်ရပ်ကို ကျူးလွန်ပြီး ဤလူကို ဒုက္ခမခံစားရစေမီ ၎င်းတို့ တွေးသည့်ပုံစံဖြစ်သည်။ ဤသည်မှာ ကောက်ကျစ်ဆိုးယုတ်မှု ဖြစ်သည်။ ဤလူက သမ္မာတရားကို လိုက်စားပြီး တရားမျှတစိတ် ရှိသည်ကို ၎င်းတို့ လုံးဝ ကောင်းစွာ သိကြသော်လည်း၊ ရာထူးမတိုးပေးကြပေ။ ၎င်းတို့သည် ထိုသူနှင့် မရင်းနှီးကြသကဲ့သို့ ၎င်းတို့၏ စိတ်နှလုံးထဲ၌ ဤလူအပေါ် သတိထားဆက်ဆံပြီး စက်ဆုပ်ရွံရှာကြသည်။ ဤသည်မှာ မည်သည့် စိတ်သဘောထားဖြစ်သနည်း။ ဤသည်မှာ ကောက်ကျစ်ဆိုးယုတ်မှု ဖြစ်သည်။ ဤကောက်ကျစ်ဆိုးယုတ်မှုက မည်သည့်အရာကို ရည်ညွှန်းသနည်း။ အန္တိခရစ်တို့က အပြုသဘောဆောင်သော အရာများ မည်သည့်အရာဖြစ်ပြီး အပျက်သဘောဆောင်သော အရာများက မည်သည့်အရာဖြစ်သည်ကို နားမလည်ကြခြင်း မဟုတ်၊ မှန်ကန်သော လမ်းကြောင်းက မည်သည့်အရာဖြစ်သည်ကို ၎င်းတို့ သိကြသည်၊ ထိုလမ်းကြောင်းကို ၎င်းတို့ မလိုက်လျှောက်ကြခြင်းသာ ဖြစ်သည်။ ၎င်းတို့သည် သမ္မာတရားကို လက်တွေ့မလုပ်ဆောင်ကြ၊ မည်သူ့စကားကိုမျှ နားမထောင်ကြဘဲ၊ ၎င်းတို့သည် ကောက်ကျစ်ဆိုးယုတ်မှု၏ လမ်းကြောင်းကို ရွေးချယ်ကြသည်။ ဥပမာအနေနှင့်၊ အချို့သော အမျိုးသမီးများသည် ကိုယ်ကျင့်တရားကောင်းသော အမျိုးသမီးများ ဖြစ်လိုစိတ်မရှိဘဲ သင့်တော်လျောက်ပတ်သော ဘဝများဖြင့် အသက်မရှင်လိုကြဘဲ၊ ယင်းအစား ပြည့်တန်ဆာအိမ်သို့ ထွက်ပြေးကြရမည်။ ယနေ့ခေတ်တွင် ၎င်းတို့ကို ပြည့်တန်ဆာလုပ်ခိုင်းသူ သို့မဟုတ် အတင်းအကျပ်ခိုင်းစေသူ တစ်ဦးတစ်ယောက်မျှ မရှိပေ၊ သို့ဆိုလျှင် အဘယ်ကြောင့် ပြည့်တန်ဆာအိမ်သို့ ထွက်ပြေးကြရသနည်း။ အကြောင်းမှာ ၎င်းတို့သည် ကောက်ကျစ်ဆိုးယုတ်ပြီး ထိုသို့သောအရာများ ဖြစ်ရန် မွေးဖွားလာသောကြောင့် ဖြစ်သည်။ အန္တိခရစ်တို့သည် ဤအမှိုက်မျိုးဖြစ်ပြီး ငါတို့သည် ၎င်းတို့ကို စိတ်ဖြာလေ့လာဆွေးနွေးကာ အန္တိခရစ်များအဖြစ် သတ်မှတ်ကြသည်၊ အဘယ်ကြောင့်ဆိုသော် အန္တိခရစ်တို့၏ ကောက်ကျစ်ဆိုးယုတ်မှုသည် ပုံမှန်လူတို့၏ တည်ကြည်မှုနှင့် ကောင်းမြတ်ခြင်းအဖြစ် ဘယ်သောအခါမျှ မဖြစ်လာနိုင်သောကြောင့် ဖြစ်သည်။ ဤသည်မှာ ၎င်းတို့နှင့် ဖောက်ပြန်ပျက်စီးသော စိတ်သဘောထားများ ရှိသည့် ပုံမှန်လူတို့အကြား ကွာခြားချက် ဖြစ်သည်။ ၎င်းတို့ ပြုပြင်ခြင်းခံရသည်ဖြစ်စေ၊ အသင်းတော်က ၎င်းတို့ကို အပြစ်ဒဏ်ပေးရန် စီမံအုပ်ချုပ်ရေးဆိုင်ရာ စီမံချက်များကို အသုံးပြုသည်ဖြစ်စေ၊ သို့မဟုတ် ညီအစ်ကိုမောင်နှမများက ၎င်းတို့ကို ဆန့်ကျင်ပြီး ဖော်ထုတ်ရန် ထကြွကြသည်ဖြစ်စေ၊ မည်သည့်အရာကမျှ ၎င်းတို့ ပြုမူဆောင်ရွက်သည့် မူလ ရည်ရွယ်ချက်နှင့် စည်းမျဉ်းများကို မပြောင်းလဲစေနိုင်ပေ။ ဤအရာ လုံးဝ မဖြစ်နိုင်ပေ။ မည်သူမျှ ၎င်းတို့ကို မပြောင်းလဲနိုင်၊ မည်သူမျှ ၎င်းတို့၏ စိတ်နှလုံးများကို မတို့ထိနိုင်သကဲ့သို့၊ ၎င်းတို့၏ အမြင်များ သို့မဟုတ် ကိုယ်တိုင်ကျင့်ကြံပြုမူခြင်း၏ စည်းမျဉ်းများကို ၎င်းတို့အား စွန့်လွှတ်စေရန် မပြုလုပ်နိုင်ပေ။ သင်သည် ၎င်းတို့ကို မပြောင်းလဲနိုင်ပေ။ ၎င်းတို့သည် အန္တိခရစ်များ ဖြစ်ကြသည်။ အန္တိခရစ်တို့သည် အလွန် ကောက်ကျစ်ဆိုးယုတ်သဖြင့် အဘယ်အရာ ကောင်းမြတ်ပြီး အဘယ်အရာက ဆိုးသည်ကို မသိကြဟု သင် ထင်မှတ်ခဲ့ပါသလော။ ၎င်းတို့ သိကြသည်။ အန္တိခရစ်တစ်ဦးသည် အထက်သို့ ပြဿနာများကို သတင်းပို့သည့်အခါ သို့မဟုတ် အလုပ်နှင့်ပတ်သက်သည့် အစီရင်ခံစာများ ပြုလုပ်သည့်အခါ၊ ၎င်းတို့သည် ထိုသို့ နားကြားကောင်းသော စကားများကို ရေးသားကြပြီး၊ သင်သည် ဤအစီရင်ခံစာများကို ဖတ်သည့်အခါ ဤလူအနေဖြင့် အလွန် ကောင်းမွန်သော အစွမ်းအစရှိရမည်ဟု သင် ထင်မှတ်ပေမည်။ သို့ရာတွင်၊ သင်သည် လက်တွေ့မြေပြင်ပေါ်ရှိ အမှန်တကယ် အခြေအနေကို သိရှိလာသည့်အခါ၊ ၎င်းတို့သည် ၎င်းတို့၏ အလုပ်တွင် အလုပ်အစီအစဉ်များကို အစဉ် ချိုးဖောက်ကြကြောင်း၊ သမ္မာတရား လိုက်စားသူများကို ဖိနှိပ်ကြကြောင်းနှင့် အသင်းတော်အလုပ်အား အနှောင့်အယှက်ပေးကြကြောင်းတို့ကို သင် ရှာဖွေတွေ့ရှိရပေသည်။ ၎င်းတို့သည် အန္တိခရစ်တစ်ဦး ဖြစ်သည်။ အန္တိခရစ်အချို့သည် ငါတို့ အသင်းတော်၏ ဝက်ဘ်ဆိုက်တွင် မှတ်ချက်များ ချန်ထားခဲ့ကြပြီး၊ သင်သည် ၎င်းတို့၏ နောက်ခံအကြောင်းအရာ သို့မဟုတ် မူလဇာစ်မြစ်များကို မသိသည့်အခါ၊ ၎င်းတို့၏ မှတ်ချက်များသည် အထူးသဖြင့် ရှင်းလင်းစွာ ရေးသားထားသော စာကြောင်းများနှင့် ကောင်းမွန်သော အရေးအသားဟန်တို့ဖြင့် မည်မျှ ကျွမ်းကျင်စွာ ဖော်ပြထားသည်ကို သင် မြင်တွေ့ရပြီး၊ ဤလူသည် ကောင်းမွန်သော အစွမ်းအစရှိသည်ဟု သင် တွေးထင်ပေသည်။ သင်သည် ၎င်းတို့အကြောင်း သိရှိလာပြီးနောက်မှသာ ၎င်းတို့က အန္တိခရစ်တစ်ဦး ဖြစ်ကြောင်း၊ မကောင်းမှုများစွာ ပြုလုပ်ခဲ့ကြပြီး လွန်ခဲ့သော သုံးနှစ်က အသင်းတော်မှ နှင်ထုတ်ခြင်းခံခဲ့ရကြောင်း သင် သိရှိလာရသည်။ ၎င်းတို့ အနေဖြင့် ရာထူးတိုးခံရပြီး ပြန်လည်ပြင်ဆင်ရန် အခွင့်အရေးတစ်ခု ပေးအပ်ခြင်းခံရဖို့အလို့ငှာ အထက်က သတိပြုမိစေရန် ဘုရားအိမ်တော် ဝက်ဘ်ဆိုက်တွင် သတင်းစကားများကို ၎င်းတို့ အဆက်မပြတ် တင်ခဲ့ကြသည်။ ဖြစ်ပုံမှာ ဤသို့ ဖြစ်၏။ ငါ့အား ပြောလော့၊ အန္တိခရစ်တို့သည် ကောင်းချီးခံစားလိုကြသလော။ (ကောင်းချီးခံစားလိုကြပါသည်။) ၎င်းတို့သည် အမှန်တကယ် ကောင်းချီးခံစားလိုကြသည်၊ ၎င်းတို့သည် သေခြင်းကို ကြောက်ရွံ့ပြီး ပျက်စီးခြင်းသို့ရောက်မည်ကို ကြောက်ရွံ့ကြသည်။

အန္တိခရစ်တစ်ဦး၏ ကောက်ကျစ်ဆိုးယုတ်မှုနှင့်ဆိုင်သော အဓိက သရုပ်သကန်မှာ အဘယ်နည်း။ ၎င်းတို့သည် မည်သည့်အရာက မှန်ကန်ပြီး မည်သည့်အရာက သမ္မာတရားနှင့် ကိုက်ညီသည်ကို ရှင်းလင်းစွာ သိကြသော်လည်း၊ တစ်စုံတစ်ရာ လုပ်ဆောင်ခြင်းနှင့် ပတ်သက်လာသည့်အခါ၊ ၎င်းတို့သည် စည်းမျဉ်းများကို ချိုးဖောက်ပြီး သမ္မာတရားကို ဆန့်ကျင်သည့်အရာကိုသာလည်းကောင်း၊ မိမိတို့၏ ကိုယ်ပိုင်အကျိုးစီးပွားနှင့် အဆင့်အတန်းကို ဖြည့်ဆည်းသည့်အရာကိုသာလည်းကောင်း အစဉ်ရွေးချယ်ကြလိမ့်မည်။ ဤသည်မှာ အန္တိခရစ်တစ်ဦး၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် အဓိက သရုပ်သကန် ဖြစ်သည်။ ၎င်းတို့သည် စကားလုံးများနှင့် အယူဝါဒများ မည်မျှပင် နားလည်သည်ဖြစ်စေ၊ တရားဒေသနာများတွင် ၎င်းတို့အသုံးပြုသော ဘာသာစကားက မည်မျှပင် သာယာနာပျော်ဖွယ်ကောင်းသည်ဖြစ်စေ၊ သို့မဟုတ် အခြားသူများအတွက် ၎င်းတို့သည် ဝိညာဉ်ရေးရာ နားလည်သဘောပေါက်မှု မည်မျှပင် ရှိပုံရသည်ဖြစ်စေ၊ အမှုအရာများကို ၎င်းတို့ လုပ်ဆောင်သည့်အခါ၊ စည်းမျဉ်းတစ်ခုနှင့် နည်းလမ်းတစ်ခုတည်းကိုသာ ရွေးချယ်ကြသည်။ ထိုအရာမှာ ရာနှုန်းပြည့် သမ္မာတရားကို ဆန့်ကျင်ရန်၊ မိမိတို့၏ ကိုယ်ပိုင်အကျိုးစီးပွားများကို ကာကွယ်ရန်နှင့် အဆုံးတိုင်အောင် သမ္မာတရားကို အတိုက်အခံလုပ်ရန် ဖြစ်သည်။ ဤသည်မှာ ၎င်းတို့ ပြုမူဆောင်ရွက်ရန် ရွေးချယ်သည့် စည်းမျဉ်းနှင့် နည်းလမ်း ဖြစ်သည်။ ဤအရာအပြင်၊ ၎င်းတို့၏စိတ်နှလုံးထဲ၌ ၎င်းတို့စိတ်ကူးသည့် ဘုရားနှင့် သမ္မာတရားသည် အတိအကျအားဖြင့် အဘယ်အရာဖြစ်သနည်း။ သမ္မာတရားအပေါ် ၎င်းတို့၏သဘောထားမှာ သမ္မာတရားနှင့်ပတ်သက်၍ ပြောဆိုကာ ဟောပြောနိုင်လိုခြင်းမျှသာဖြစ်ပြီး လက်တွေ့လုပ်ဆောင်လိုခြင်း မဟုတ်ပေ။ ၎င်းတို့သည် ဘုရားသခင် ရွေးချယ်ထားသောလူများ၏ အထင်ကြီးလေးစားခြင်းကို ခံလိုပြီး၊ ထို့နောက် အသင်းတော်ခေါင်းဆောင်နေရာကို သိမ်းပိုက်ကာ ဘုရားသခင်၏ ရွေးချယ်ထားသောလူများအပေါ် သြဇာအာဏာသက်ရောက်စေရန် ရည်ရွယ်ချက်ကို အထမြောက်စေရန်အတွက် ယင်းကို အသုံးချလိုလျက် ထိုသမ္မာတရားအကြောင်းကို ပြောဆိုရုံမျှသာ ပြောဆိုကြသည်။ ၎င်းတို့သည် မိမိတို့၏ ရည်မှန်းချက်များကို စွမ်းဆောင်ရရှိရန် အယူဝါဒများကို ဟောပြောခြင်းအား အသုံးပြုကြသည်။ ဤသည်မှာ ၎င်းတို့က သမ္မာတရားကို မထီမဲ့မြင်ပြုခြင်း၊ သမ္မာတရားနှင့်ကစားခြင်း၊ သမ္မာတရားကို နင်းချေခြင်းတို့ဖြစ်သည် မဟုတ်လော။ သမ္မာတရားကို ဤသို့ ဆက်ဆံခြင်းဖြင့် ၎င်းတို့သည် ဘုရားသခင်၏ စိတ်သဘောထားကို ပုန်ကန်ပြစ်မှားကြသည် မဟုတ်လော။ ၎င်းတို့သည် သမ္မာတရားကို အသုံးချရုံမျှသာ အသုံးချကြသည်။ ၎င်းတို့၏ စိတ်နှလုံးများတွင်၊ သမ္မာတရားသည် ကြွေးကြော်သံတစ်ခု၊ အဆင့်မြင့်သောစကားအချို့၊ လူတို့ကို အထင်အမြင်မှားစေရန်နှင့် စည်းရုံးသိမ်းသွင်းရန် အသုံးပြုနိုင်သည့် အဆင့်မြင့်သောစကားများ၊ အံ့သြဖွယ်သော အမှုအရာများကို လူတို့၏ တောင့်တမှုအား ပြေပျောက်စေနိုင်သည့်အရာ ဖြစ်သည်။ ဤလောက၌ သမ္မာတရားကို လက်တွေ့လုပ်ဆောင်နိုင်သူ သို့မဟုတ် သမ္မာတရားအတိုင်း အသက်ရှင်နေထိုင်နိုင်သူ တစ်ဦးတစ်ယောက်မျှမရှိ၊ ဤသည်မှာ အလုပ်မဖြစ်၊ မဖြစ်နိုင်သည့်အရာဖြစ်ပြီး လူတိုင်းအသိအမှတ်ပြုပြီး အလုပ်ဖြစ်နိုင်သည့်အရာသာလျှင် သမ္မာတရားဖြစ်သည်ဟု ၎င်းတို့က တွေးထင်ကြသည်။ ၎င်းတို့သည် သမ္မာတရားအကြောင်းကို ပြောဆိုကြသော်လည်း၊ ၎င်းတို့၏စိတ်နှလုံးထဲ၌မူ သမ္မာတရားဖြစ်ကြောင်းကို အသိအမှတ်မပြုကြပေ။ ဤကိစ္စကို ငါတို့ မည်သို့စစ်ဆေးနိုင်သနည်း။ (သူတို့သည် သမ္မာတရားကို လက်တွေ့မလုပ်ဆောင်ကြပါ။) ၎င်းတို့သည် သမ္မာတရားကို မည်သည့်အခါမျှ လက်တွေ့လုပ်ဆောင်ခြင်း မရှိကြပေ။ ဤသည်မှာ သွင်ပြင်လက္ခဏာတစ်ခုဖြစ်သည်။ နောက်ထပ် အရေးကြီးသော သွင်ပြင်လက္ခဏာမှာ အဘယ်နည်း။ ၎င်းတို့သည် လက်တွေ့ဘဝတွင် အမှုအရာများကို ကြုံရသည့်အခါ၊ ၎င်းတို့နားလည်ထားသော အယူဝါဒသည် မည်သည့်အခါမျှ အလုပ်မဖြစ်နိုင်ပေ။ ၎င်းတို့အနေဖြင့်အမှန်တကယ် ဝိညာဉ်ရေးရာ သိနားလည်မှုရှိသည့်အလား ထင်ရသည်၊ အယူဝါဒတစ်ခုပြီးတစ်ခု ဟောပြောကြသော်လည်း၊ ပြဿနာများနှင့် ကြုံရသည့်အခါ ၎င်းတို့၏နည်းလမ်းများသည် လွဲချော်နေသည်။ ၎င်းတို့သည် သမ္မာတရားကို လက်တွေ့မလုပ်ဆောင်နိုင်သော်လည်း၊ ၎င်းတို့လုပ်ဆောင်သည့်အရာသည် အနည်းဆုံးအနေဖြင့် လူ့အယူအဆများ၊ စိတ်ကူးစိတ်သန်းများနှင့် ကိုက်ညီရမည်၊ လူ့စံနှုန်းများ၊ ကြိုက်နှစ်သက်မှုများနှင့် ကိုက်ညီရမည်ဖြစ်ပြီး အနည်းဆုံးအနေဖြင့် အခြားသူများ၏ စိစစ်ခြင်းကို ခံနိုင်ရမည်ဖြစ်သည်။ ဤနည်းဖြင့် ၎င်းတို့၏ရာထူးနေရာက တည်ငြိမ်မြဲတည်ငြိမ်နေလိမ့်မည်ဖြစ်သည်။ သို့သော် လက်တွေ့ဘဝတွင်မူ၊ ၎င်းတို့လုပ်ဆောင်သည့် အမှုအရာများသည် မယုံနိုင်လောက်အောင် လွဲချော်နေပြီး၊ သမ္မာတရားကို ၎င်းတို့ နားမလည်ကြောင်း တစ်ချက်ကြည့်ရုံဖြင့် သိနိုင်သည်။ ၎င်းတို့သည် အဘယ်ကြောင့် သမ္မာတရားကို နားမလည်ကြသနည်း။ ၎င်းတို့၏စိတ်နှလုံးထဲ၌၊ ၎င်းတို့သည် သမ္မာတရားကို အလွန်အမင်း မနှစ်မြို့ကြ၊ သမ္မာတရားကို အသိအမှတ်မပြုကြ၊ စာတန်ဆန်သော အတွေးအခေါ်များအတိုင်း အမှုအရာများကို လုပ်ဆောင်ခြင်း၌ ပျော်မွေ့ကြသည်၊ ၎င်းတို့သည် လူ့နည်းလမ်းများ အသုံးပြုလျက် ကိစ္စရပ်များကို အမြဲကိုင်တွယ်လိုကြပြီး၊ ဤကိစ္စရပ်များကို ကိုင်တွယ်ခြင်းဖြင့် အခြားသူများကို လက်ခံယုံကြည်စေနိုင်ကာ ဂုဏ်သိက္ခာရရှိနိုင်မည်ဆိုလျှင်၊ ယင်းမှာ ၎င်းတို့အတွက် လုံလောက်ပေသည်။ အကယ်၍ အန္တိခရစ်တစ်ဦးသည် နေရာတစ်ခုကို သွားချိန်တွင် တစ်စုံတစ်ဦးက အနှစ်မဲ့ သဘောတရားအား ဟောပြောနေသည်ကို ကြားလျှင်၊ ၎င်းတို့အလွန်စိတ်လှုပ်ရှားသွားကြသော်လည်း၊ တစ်စုံတစ်ဦးက သမ္မာတရား လက်တွေ့ကျမှုကို ဟောပြောပြီး လူတို့၏ အမျိုးမျိုးသော အခြေအနေများကဲ့သို့ အသေးစိတ်အချက်အလက်များအထိ ပြောဆိုနေလျှင်မူ၊ ထိုဟောပြောသူသည် မိမိတို့အား ဝေဖန်နေသည်၊ မိမိတို့၏စိတ်နှလုံးကို ထိုးနှက်နေသည်ဟု အစဉ်ခံစားရသဖြင့်၊ ၎င်းတို့သည် ထိုအရာကို စက်ဆုပ်ရွံရှာပြီး နားမထောင်လိုကြတော့ပေ။ အကယ်၍ ၎င်းတို့အနေဖြင့် မကြာသေးမီက ၎င်းတို့၏အခြေအနေ မည်သို့ရှိသည်၊ တိုးတက်မှုတစ်စုံတစ်ရာ ရှိမရှိဆိုသည်နှင့် ၎င်းတို့၏တာဝန်ကို ထမ်းဆောင်ရာတွင် အခက်အခဲတစ်စုံတစ်ရာ ကြုံတွေ့ခဲ့ရခြင်း ရှိမရှိ ဟူသည်တို့ကို မိတ်သဟာယဖွဲ့ရန် တောင်းဆိုခြင်းခံရလျှင်၊ ၎င်းတို့၌ ပြောစရာ မည်သည့်အရာမျှမရှိပေ။ သင်သည် ဤသမ္မာတရား၏ အသွင်အပြင်နှင့်ပတ်သက်၍ ဆက်လက်မိတ်သဟာယဖွဲ့ပါက၊ ၎င်းတို့သည် အိပ်ပျော်သွားကြသည်။ ၎င်းတို့သည် ထိုအကြောင်းကို နားထောင်ခြင်း၌ မပျော်မွေ့ကြပေ။ သင်သည် ၎င်းတို့နှင့် စကားစမြည်ပြောဆိုမှုများ ပြုလုပ်သည့်အခါ ၎င်းတို့သည် ရှေ့သို့တိုးလာကြသော်လည်း၊ တစ်စုံတစ်ဦးက သမ္မာတရားနှင့်ပတ်သက်၍ မိတ်သဟာယဖွဲ့နေသည်ကို ကြားသည့်အခိုက်တွင်မူ၊ ထောင့်တစ်နေရာသို့ သွားပုန်းပြီး ငိုက်မျဉ်းကြသည်။ ၎င်းတို့၌ သမ္မာတရားကို ချစ်မြတ်နိုးမှု လုံးဝမရှိပေ။ ၎င်းတို့သည် မည်သည့်အတိုင်းအတာအထိ သမ္မာတရားကို ချစ်မြတ်နိုးမှု မရှိကြသနည်း။ လျှော့ပြောရလျှင်၊ ၎င်းတို့သည် ထိုသမ္မာတရားကို စိတ်မဝင်စားကြဘဲ၊ အလုပ်လုပ်ပေးသူများ ဖြစ်နေရုံနှင့် ၎င်းတို့အတွက် လုံလောက်ပေသည်။ ပြင်းပြင်းထန်ထန် ပြောရလျှင်၊ ၎င်းတို့သည် သမ္မာတရားကို အလွန်အမင်း မနှစ်မြို့ကြ၊ သမ္မာတရားကို အထူးသဖြင့် ပစ်ပစ်ခါခါငြင်းကြပြီး၊ လက်မခံနိုင်ကြပေ။ ဤလူစားမျိုးသည် ခေါင်းဆောင်ဖြစ်ပါက၊ အန္တိခရစ်တစ်ဦး ဖြစ်သည်။ သာမန်နောက်လိုက်ဖြစ်ပါက၊ ၎င်းတို့သည် အန္တိခရစ်များ၏လမ်းကြောင်းကို လျှောက်လှမ်းနေဆဲဖြစ်ပြီး၊ အန္တိခရစ်များ၏ အရိုက်အရာကို ဆက်ခံသူများ ဖြစ်ကြသည်။ အပြင်ပန်းအားဖြင့်၊ ၎င်းတို့သည် ကောင်းမွန်သောအလားအလာအချို့နှင့်အတူ ဉာဏ်ရည်ဉာဏ်စွမ်းရှိပြီး ဆုကျေးဇူးရှိပုံရသော်လည်း ၎င်းတို့၏ သဘာဝ အနှစ်သာရမှာ အန္တိခရစ်တစ်ဦး၏ သဘာဝ အနှစ်သာရ ဖြစ်သည်။ ဤပုံစံပင်ဖြစ်သည်။ ဤအကဲဖြတ်ချက်များသည် အဘယ်အရာအပေါ် အခြေခံသနည်း။ ယင်းတို့အားလုံးသည် သမ္မာတရားအပေါ် ဤလူတို့၏ သဘောထားနှင့် အပြုသဘောဆောင်သော အရာများအပေါ်ထားသော ၎င်းတို့၏သဘောထားတို့အပေါ် အခြေခံသည်။ ဤသည်မှာ လူတို့၏ သမ္မာတရားအပေါ်ချဉ်းကပ်ပုံနှင့် သက်ဆိုင်သော သွင်ပြင်လက္ခဏာဖြစ်သည်။ အခြားသော သွင်ပြင်လက္ခဏာမှာ အချိန်များစွာတွင်၊ လူတို့သည် သမ္မာတရားကို တိုက်ရိုက် ရင်ဆိုင်ခြင်းမရှိကြ။ အချို့အမှုအရာများသည် သမ္မာတရားနှင့် ပတ်သက်ခြင်းမရှိ၊ လူတို့သည် သမ္မာတရား၏ မည်သည့် သွင်ပြင်လက္ခဏာ ပါဝင်ပတ်သက်သည်ကို စဉ်းစား၍မရနိုင်ကြပေ။ သို့ဆိုလျှင် လူတို့တိုက်ရိုက်ရင်ဆိုင်ရသူမှာ မည်သူနည်း။ ၎င်းတို့ တိုက်ရိုက်ရင်ဆိုင်ရသူမှာ ဘုရားသခင် ဖြစ်သည်။ ပြီးလျှင် ဤလူတို့သည် ဘုရားသခင်ကို မည်သို့ဆက်ဆံကြသနည်း။ ၎င်းတို့သည် မိမိတို့၏ ကောက်ကျစ်ဆိုးယုတ်သော စိတ်သဘောထားများကို မည်သည့်သရုပ်သကန်များတွင် ပြသကြသနည်း။ ၎င်းတို့သည် စစ်မှန်သော ဆုတောင်းခြင်းကိုလည်းကောင်း၊ ဘုရားသခင်နှင့် စစ်မှန်သော မိတ်သဟာယဖွဲ့ခြင်းကိုလည်းကောင်း လုပ်ဆောင်ကြသလော။ ၎င်းတို့တွင် ရိုးသားသော သဘောထား ရှိသလော။ စစ်မှန်သော ယုံကြည်ခြင်း ရှိသလော။ (မရှိပါ။) ၎င်းတို့သည် ဘုရားသခင်ကို အမှန်တကယ် အမှီပြုပြီး ဘုရားသခင်ထံ မိမိတို့ကိုယ်ကို အမှန်တကယ် အပ်နှံကြသလော။ ၎င်းတို့သည် ဘုရားသခင်ကို အမှန်တကယ် ကြောက်ရွံ့ကြသလော။ (မကြောက်ရွံ့ပါ။) ဤအရာအားလုံးသည် လက်တွေ့ကျသော ကိစ္စရပ်များဖြစ်ပြီး အနှစ်မဲ့ အလာပသလ္လာပစကားများ သို့မဟုတ် ဖန်တစ်ရာတေနေသည့်စကားများ လုံးဝမဟုတ်ပေ။ ဤစကားများက လက်တွေ့ကျသည်ကို သင် နားမလည်ပါက၊ သင်၌ ဝိညာဉ်ရေးရာ နားလည်သဘောပေါက်မှု မရှိပေ။ ဤသို့သောလူများ၏ သရုပ်သကန်များနှင့်ပတ်သက်၍ သင်တို့အား ငါ ဥပမာတစ်ခု ပေးမည်။ အချို့လူများသည် စုဝေးပွဲများ၌ လက်သီးဆုပ်ကာ “ကျွန်ုပ်သည် အသက်ရှင်သရွေ့ အိမ်ထောင်ပြုမည်မဟုတ်ပါ။ ကျွန်ုပ် အလုပ်ထွက်မည်ဖြစ်ပြီး အရာအားလုံးကို စွန့်လွှတ်ကာ အဆုံးတိုင်အောင် ဘုရားသခင်နောက် လိုက်မည်” ဟုဆိုလျက် သစ္စာကျိန်ဆိုကြသည်။ ၎င်းတို့အနေဖြင့် ကြွေးကြော်ခြင်းပြီးဆုံးကာ ဘုရားသခင်အတွက် မိမိတို့ကိုယ်ကို အသုံးခံတော့မည့်အချိန်တွင်၊ ၎င်းတို့က “ငါသည် ဘုရားသခင်ထံမှ ပိုများသည့် ကောင်းချီးမင်္ဂလာများကို မည်သို့ရရှိနိုင်မည်နည်း။ ဘုရားသခင်မြင်ရန် တစ်စုံတစ်ရာကို ငါ လုပ်ဆောင်ရမည်” ဟု စဉ်းစားကြသည်။ သို့သော်၊ ဘုရားသခင်က ၎င်းတို့ကဲ့သို့သော လူများကို မချစ်ကြောင်း ပြောသည်ကို ၎င်းတို့ကြားရသည့်အခါ၊ ၎င်းတို့က “ယခုတွင် ငါ မည်သည့်အရာကို လုပ်ဆောင်ရမည်နည်း။ ဘုရားသခင် ငါ့ကိုမမြင်ရန်အလို့ငှာ ဘုရားသခင်နှင့် ငါ ခပ်ကင်းကင်းနေမည်”ဟု စဉ်းစားကြသည်။ ဤသည်မှာ မည်သို့သော အခြေအနေမျိုးဖြစ်သနည်း။ (သတိထားခြင်းဖြစ်သည်။) ၎င်းတို့သည် ဘုရားသခင်ကို သတိထားရန်အလို့ငှာ ဘုရားသခင်ကို ရှောင်ကြဉ်ကြသည်။ ၎င်းတို့၏ သတိထားခြင်းတွင် မည်သည့်စိတ်သဘောထား တည်ရှိသနည်း။ ကောက်ကျစ်ဆိုးယုတ်မှု ဖြစ်သည်။ ၎င်းတို့သည် အမှုအရာများကို လုပ်ဆောင်သည့်အခါ ဘုရားသခင်ကို အမြဲ သတိဖြင့်ဆက်ဆံကြသည်။ ဘုရားသခင်က ၎င်းတို့အား ရိပ်စားမိမည်ကို ကြောက်ရွံ့ကြပြီး၊ ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို လက်မခံကြပေ။ ဤသည်မှာ ဘုရားသခင်ကို ယုံကြည်ခြင်း ဖြစ်သလော။ ဤသည်မှာ ၎င်းတို့က ဘုရားသခင်ကို အတိုက်အခံလုပ်ခြင်း မဟုတ်လော။ ဤသည်မှာ အလွန်အပျက်သဘောဆောင်သော အခြေအနေဖြစ်သည်။ ပုံမှန်မဟုတ်ပေ။ ၎င်းတို့သည် ဘုရားသခင်၏ နှုတ်ကပတ်တော်များကို စားသောက်ခြင်းအား လက်ခံနိုင်ကြသေးသော်လည်း၊ ဘုရားသခင်က လူတို့အား တရားစီရင်ပြီး ဖော်ထုတ်သည့် နှုတ်ကပတ်တော်များကို ကြားသည့်အခိုက်တွင်၊ ၎င်းတို့ ထွက်ပြေးကြသည်၊ သို့မဟုတ်လျှင် ဟန်ဆောင်မှုတစ်ခုကို အလျင်အမြန်ပြုလုပ်ပြီး မိမိတို့ကိုယ်ကို ဖုံးကွယ်ရန် အပေးအယူလုပ်သည့် နည်းလမ်းတစ်ခုကို ရှာဖွေကြသည်။ ၎င်းတို့သည် မိမိတို့ကိုယ်ကို ဖုံးကွယ်ရန် ကြိုးစားလုပ်ဆောင်ကြပြီး၊ ရှောင်တိမ်းရန်နှင့် သတိထားရန် ဖြစ်နိုင်သမျှအရာအားလုံးကို လုပ်ဆောင်ကြစဉ်၊ တစ်ချိန်တည်းမှာပင် မိမိတို့၏စိတ်နှလုံးထဲ၌ ဘုရားသခင်နှင့် အဆက်မပြတ် တိုက်ခိုက်နေကြသည်။ ၎င်းတို့လုပ်ဆောင်သော အမှုအရာများ၌ ၎င်းတို့သည် ဘုရားသခင်၏ ရည်ရွယ်ချက်များကို မရှာဖွေကြသကဲ့သို့၊ သမ္မာတရားကိုလည်း မရှာဖွေကြပေ။ ထိုအစား၊ ၎င်းတို့အနေဖြင့် ဟန်ဆောင်မှုနှင့် မမှန်ကန်မှုတို့မှတစ်ဆင့် လူတိုင်း၏ အသိအမှတ်ပြုခြင်းကို ရရှိရန် ကြိုးစားကြလျက်၊ မည်သည့် မကျေနပ်ချက်များမျှမရှိဘဲ သမ္မာတရားကို လက်ခံနိုင်ပြီး ဘုရားသခင်ကို ကျိုးနွံနာခံနိုင်ကြောင်း ပို၍ပင်ပြသလိုကြသည်။ ဘုရားသခင် မိန့်တော်မူသည့်အရာ၊ ထိုသို့သောလူများထံမှ သူတောင်းဆိုသည့်အရာနှင့် ထိုသို့သောလူများကို သူမည်သို့ အကဲဖြတ်ပြီး သတ်မှတ်သည်ဟူသည်တို့နှင့်ပတ်သက်၍မူ၊ ၎င်းတို့သည် ထိုသို့သောအမှုအရာများကို ဂရုမစိုက်ကြသကဲ့သို့ သိလည်းမသိလိုကြပေ။ ၎င်းတို့၏စိတ်နှလုံးထဲ၌ ဘုရားသခင်သည် အတိအကျအားဖြင့် မည်သူဖြစ်သည်ကို အမှန်တကယ် ရှင်းလင်းစွာမသိကြဘဲ၊ ထိုအစား ရှိသမျှမှာစိတ်ကူးစိတ်သန်းနှင့် ဝေဖန်မှုသာဖြစ်သည်။ ဘုရားသခင်သည် ၎င်းတို့၏အယူအဆများနှင့် ဆန့်ကျင်ဘက်ဖြစ်သော တစ်စုံတစ်ရာကို လုပ်ဆောင်သည့်အခါ၊ ၎င်းတို့သည် ထိုအရာကို မိမိတို့၏စိတ်နှလုံးထဲ၌ ရှုတ်ချကြသည်။ ဘုရားသခင်ကို ၎င်းတို့ယုံကြည်သည်ဟု ဆိုကြသော်လည်း၊ ၎င်းတို့၏စိတ်နှလုံးများသည် သံသယများနှင့် ပြည့်နှက်နေသည်။ ဤသည်မှာ လူတို့၏ ကောက်ကျစ်ဆိုးယုတ်သော စိတ်သဘောထား ဖြစ်သည်။

အန္တိခရစ်အချို့သည် ဘုရားသခင်ကို မကြာခဏ စမ်းသပ်ရန် ကြိုးစားကြသည်။ ၎င်းတို့သည် ရှေ့သို့တစ်လှမ်းတိုးသည်၊ အခြေအနေကိုအကဲခတ်သည်၊ ထို့နောက် နောက်ထပ်တစ်လှမ်းတိုးသည်။ ရိုးရိုးရှင်းရှင်းပြောရလျှင် ၎င်းတို့၌ “စောင့်ကြည့်နေမည့်” သဘောထားရှိသည်ဟု ဆိုနိုင်သည်။ “စောင့်ကြည့်နေခြင်း”ဟူသည် အဘယ်အရာကို ဆိုလိုသနည်း။ ငါသည် သင်တို့အား ဥပမာတစ်ခု ပေးမည်။ ဥပမာအားဖြင့်၊ တစ်စုံတစ်ယောက်သည် မိမိအလုပ်မှထွက်ပြီးနောက် ဘုရားသခင်ရှေ့၌၊ “အို ဘုရား၊ ကျွန်ုပ်မှာ အလုပ်မရှိတော့ပါ။ အနာဂတ်တွင် ကိုယ်တော် ကျွန်ုပ်ကို ထောက်ပံ့ဖို့ကို ကိုယ်တော့်ကို ကျွန်ုပ် ကိုးစားနေပါမည်။ အရာအားလုံးကို ကိုယ်တော်၏လက်တော်ထဲသို့ ကျွန်ုပ်အပ်နှံပါသည်။ ကျွန်ုပ်၏ဘဝကို ကိုယ်တော့်ထံ ရည်စူးဆက်ကပ်ပါသည်” ဟုဆိုလျက် ဆုတောင်းသည်။ ဆုတောင်းပြီးသည့်အခါ၊ ဘုရားသခင်က ၎င်းတို့အား တစ်ခုတလေနှင့် ကောင်းချီးမင်္ဂလာများ ပေးမပေး၊ ၎င်းတို့အား သဘာဝလွန် ထုတ်ဖော်ပြချက် သို့မဟုတ် ပိုကြီးမြတ်သော ကျေးဇူးတော်တစ်ခုခု ပေးမပေး၊ အနည်းဆုံးအနေဖြင့် ၎င်းတို့သည် လောက၌ မိမိတို့အလုပ်လုပ်စဉ်ကထက် ပို၍ရရှိပြီး ပိုကောင်းသော သာယာဝပြောမှုကို ခံစားရခြင်းရှိမရှိဟူသည်တို့ကို စောင့်ကြည့်ကြသည်။ ဤသည်မှာ ၎င်းတို့က ဘုရားသခင်ကို စမ်းသပ်ခြင်း ဖြစ်သည်။ ဤဆုတောင်းခြင်းနှင့် ဤဆက်ကပ်ခြင်းကား အဘယ်နည်း။ (အပေးအယူတစ်ခုဖြစ်ပါသည်။) ဤအပေးအယူအတွင်း၌ ကောက်ကျစ်ဆိုးယုတ်သော စိတ်သဘောထားတစ်ခု ရှိသည် မဟုတ်လော။ (ရှိပါသည်။) ၎င်းတို့၏လုပ်နည်းကိုင်နည်းမှာ ဘုရားသခင်ထံမှ ကျေးဇူးတော်နှင့် ကောင်းချီးမင်္ဂလာများကို တောင်းလျှောက်လျက်၊ တန်ဖိုးပို၍ကြီးမားသော ကူညီပံ့ပိုးမှုတစ်စုံတစ်ရာကို ဆွဲဆောင်နိုင်ရန်အလို့ငှာ မဖြစ်စလောက်သော မက်လုံးတစ်ခုပေးခြင်းဖြင့် အစပျိုးခြင်း ဖြစ်သည်။ ဤသည်မှာ ၎င်းတို့၏ ရည်မှန်းချက်ဖြစ်သည်။ တစ်စုံတစ်ယောက်က၊ “တရုတ်ပြည်တွင် အခြေအနေက အလွန်ဆိုးရွားလှသည်။ အဆင်းနီသော နဂါးကြီးက လူများကို ဖမ်းဆီးနေသည့် အခြေအနေမှာ ပိုဆိုးသည်ထက်ဆိုးလာနေသည်။ လူနှစ်ယောက် အတူတကွ စုဝေးရန်ပင် အန္တရာယ်ရှိသည်၊ မိသားစုလေးယောက် အတူတကွ စုဝေးရန်ပင် အန္တရာယ်ရှိသည်။ တရုတ်ပြည်တွင် ဤအခြေအနေ၌ ဘုရားသခင်ကို ယုံကြည်ခြင်းသည် အလွန်အန္တရာယ်များလှသည်။ အကယ်၍ တစ်စုံတစ်ခု အမှန်တကယ် လွဲချော်သွားခဲ့လျှင်၊ ကျွန်ုပ်တို့ ကယ်တင်ခြင်းခံရဦးမည်လော။ ကျွန်ုပ်တို့ အချည်းနှီး ယုံကြည်ကြရမည် မဟုတ်လော” ဟူ၍ပြောသည်။ ၎င်းတို့က၊ “ငါ နိုင်ငံကို စွန့်ခွာရန် နည်းလမ်းတစ်ခု စဉ်းစားရမည်။ အရင်က အခြေအနေကောင်းခဲ့ချိန်တွင်၊ ငါသည် သက်သောင့်သက်သာရှိမှုနှင့် ကိုယ်စိတ်ချမ်းသာမှုကို တပ်မက်ခဲ့ပြီး တရုတ်ပြည်မှ ထွက်ခွာရန် မလိုလားခဲ့ပါ။ ငါ့မိသားစုနှင့်အတူ စုစည်းနေထိုင်ရသည်မှာ အလွန်ကောင်းပြီး၊ ငါသည် ဘုရားသခင်ကိုလည်း ယုံကြည်နိုင်ကာ ကောင်းချီးမင်္ဂလာများလည်း လက်ခံရရှိနိုင်ခဲ့သည်၊ ထိုအရာသည် နှစ်ဦးနှစ်ဖက်အကျိုးရှိသော အခြေအနေဖြစ်ခဲ့သည်။ ယခုတွင်မူ အခြေအနေများ ဆိုးရွားလာသည်၊ ဘေးအန္တရာယ်များ ကျရောက်လာပြီဖြစ်ပြီး၊ ငါ အမြန်လုပ်ပြီး တရုတ်ပြည်မှ ထွက်ခွာရမည်။ နိုင်ငံမှထွက်ခွာပြီးသည်နှင့် ငါ၏တာဝန်ကို ငါထမ်းဆောင်နိုင်သေးသည်၊ ငါ၏တာဝန်ကို ထမ်းဆောင်ခြင်းဖြင့် ကောင်းချီးမင်္ဂလာများ ရရှိရန် အခွင့်အလမ်းရှိလိမ့်မည်” ဟူ၍ စဉ်းစားမိသွားကြသည်။ အဆုံးတွင်၊ ၎င်းတို့သည် နိုင်ငံမှ ထွက်ပြေးကြသည်။ ဤသည်ကား အဘယ်နည်း။ ဤသည်မှာ အချောင်သမားဝါဒ ဖြစ်သည်။ လူတိုင်းသည် တွက်ချက်တတ်ကြပြီး၊ လူတိုင်း၌ အပေးအယူဆန်သော စိတ်နေစိတ်ထား ရှိကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ သင်တို့ထဲတွင် ဤသို့သောလူများ ရှိသလော။ ၎င်းတို့၏စိတ်နှလုံးထဲ၌ ၎င်းတို့က၊ “အကယ်၍ ငါသည် လောက၌ အနိုင်ကျင့်ခံရလျှင်၊ ငါ့မိဘများနှင့် မိသားစုက ငါ့ကို ကာကွယ်ပေးနိုင်သည်။ အကယ်၍ ငါသည် ဘုရားသခင်ကို ယုံကြည်ခြင်းကြောင့် အဖမ်းခံရလျှင်၊ ဘုရားသခင်က ငါ့ကို ဘေးကင်းအောင် စောင့်ရှောက်မည်လော။ သေချာစွာ သိရန် ခက်ခဲပုံရသည်။ သို့ဆိုလျှင်၊ အကယ်၍ ငါ သေချာစွာ မသိနိုင်ပါက၊ ငါ ဘာလုပ်သင့်သနည်း။ ငါ့မိဘများသည် ငါ့ကို သေချာပေါက် ကာကွယ်ပေးနိုင်မည် မဟုတ်ပေ။ တစ်စုံတစ်ယောက်သည် ဘုရားသခင်ကို ယုံကြည်ခြင်းကြောင့် အဖမ်းခံရသည့်အခါ၊ သာမန်လူများက ထိုသူတို့ကို မကယ်တင်နိုင်ကြပေ၊ အကယ်၍ ငါသည် အဆင်းနီသော နဂါးကြီး၏ လက်ထဲတွင် ကြမ်းကြုတ်သော ညှဉ်းပန်းနှိပ်စက်မှုများနှင့် ပြင်းပြသောဝေဒနာများကို မခံနိုင်ဘဲ ယုဒဖြစ်သွားပါက၊ ငါ၏အသက်လေး ပျက်စီးသွားမည်မဟုတ်လော။ ငါသည် နိုင်ငံမှထွက်ခွာပြီး ပြည်ပတွင် ဘုရားသခင်ကို သွားယုံကြည်ခြင်းသည် အကောင်းဆုံးဖြစ်ပေမည်” ဟူ၍ ဆိုကြသည်။ ဤသို့ တွေးသူ တစ်စုံတစ်ယောက် ရှိသလော။ ရှိရပေမည်၊ မှန်ပါသလော။ သို့ဖြစ်၍၊ “သင်သည် ကျွန်ုပ်တို့ကို သားပုပ်လေလွင့်ပြောသည်။ ကျွန်ုပ်တို့ ထိုသို့မတွေးခဲ့ပါ”ဟု ပြောသူ တစ်ဦးတလေ ရှိသလော။ ဤသို့သောလူများသည် အနည်းစုမဟုတ်သည်မှာသေချာပြီး၊ အချိန်တန်သည့်အခါ သင်သည် မြင်တွေ့နားလည်ရလိမ့်မည်။

အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် အဓိက လက္ခဏာရပ်များမှာ အဘယ်နည်း။ ပထမအချက်မှာ ၎င်းတို့သည် အပြုသဘောဆောင်သောအရာများကို အသိအမှတ်မပြု၊ သမ္မာတရားကဲ့သို့သောအရာ ရှိသည်ကို အသိအမှတ်မပြုသကဲ့သို့ ၎င်းတို့၏ မှားယွင်းသော မိစ္ဆာအယူဝါဒများနှင့် ကောက်ကျစ်ဆိုးယုတ်သော အပျက်သဘောဆောင်သည့်အရာများမှာ သမ္မာတရားဖြစ်သည်ဟု ထင်မြင်ကြခြင်းဖြစ်သည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် သရုပ်သကန်တစ်ခု ဖြစ်သည်။ ဥပမာအားဖြင့်၊ အချို့လူများက “မိမိကိုယ်တိုင်၏ ပျော်ရွှင်မှုက မိမိလက်ထဲတွင်ရှိသည်”ဟူသည်နှင့် “အာဏာရှိမှသာ အရာအားလုံးကို ပိုင်ဆိုင်နိုင်သည်”ဟူသည်တို့ကိုဆိုကြသည်။ ဤသည်မှာ အန္တိခရစ်တို့၏ ဆင်ခြင်တွေးခေါ်မှုစနစ် ဖြစ်သည်။ အာဏာနှင့်အတူ မိမိတို့အား ဖော်လံဖားပြီး မြှောက်ပင့်ပြောဆိုသူများ၊ လက်ဆောင်များပေးပြီး တွယ်ကပ်ဖားယားလုပ်သူများအပြင် အဆင့်အတန်း၏ အကျိုးအမြတ်မျိုးစုံနှင့် သာယာပျော်ရွှင်မှုမျိုးစုံတို့ ပါလာသည်ဟု ၎င်းတို့က ယုံကြည်ကြသည်။ ၎င်းတို့သည် မည်သူတစ်ဦးတစ်ယောက်၏ ဩဇာပေးခြင်း သို့မဟုတ် ဦးဆောင်ခြင်းကိုမျှ ခံစရာမလိုတော့ကြောင်းနှင့် အခြားသူများကို ၎င်းတို့ ဦးဆောင်နိုင်ကြောင်း ယုံကြည်ကြသည်။ ဤသည်မှာ ၎င်းတို့၏ ထိပ်တန်းဦးစားပေးအရာ ဖြစ်သည်။ ဤကဲ့သို့ ၎င်းတို့ တွက်ချက်သည့်အပေါ် သင်တို့ မည်သို့ထင်မြင်သနည်း။ ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) အန္တိခရစ်တို့သည် သမ္မာတရားအစား ၎င်းတို့၏ စာတန်ဆန်သော ဆင်ခြင်တွေးခေါ်မှုစနစ်နှင့် မှားယွင်းသော မိစ္ဆာအယူဝါဒများကို အသုံးပြုကြသည်။ ဤသည်မှာ ၎င်းတို့၏ ကောက်ကျစ်ဆိုးယုတ်မှုနှင့်ဆိုင်သည့် သွင်ပြင်လက္ခဏာတစ်ခု ဖြစ်သည်။ ပထမဦးစွာ၊ ၎င်းတို့သည် သမ္မာတရားကို အသိအမှတ်မပြု၊ အပြုသဘောဆောင်သောအရာများ ရှိသည်ကို အသိအမှတ်မပြု၊ အပြုသဘောဆောင်သောအရာများ၏ မှန်ကန်မှုကိုလည်း အသိအမှတ်မပြုကြပေ။ ထို့အပြင်၊ အချို့လူများသည် ဤလောက၌ အပြုသဘောဆောင်သောအရာများနှင့် အပျက်သဘောဆောင်သောအရာများ ရှိကြောင်းကို အသိအမှတ်ပြုကြသော်လည်း၊ ၎င်းတို့သည် အပြုသဘောဆောင်သောအရာများနှင့် သမ္မာတရားတည်ရှိမှုကို မည်သို့ချဉ်းကပ်ကြသနည်း။ ၎င်းတို့သည် ထိုအရာကို ချစ်မြတ်နိုးခြင်းမရှိသေးပေ၊ ဘုရားသခင်ကို ၎င်းတို့၏ ယုံကြည်မှုတွင် ၎င်းတို့ရွေးချယ်သောဘဝနှင့် လျှောက်လှမ်းသောလမ်းကြောင်းတို့သည် အပျက်သဘောဆောင်နေဆဲဖြစ်ပြီး သမ္မာတရားနှင့် ဆန့်ကျင်ဘက်ဖြစ်သည်။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများကိုသာ ကာကွယ်စောင့်ရှောက်ကြသည်။ အပြုသဘောဆောင်သော အရာဖြစ်စေ၊ အပျက်သဘောဆောင်သော အရာဖြစ်စေ၊ ထိုအရာက မိမိတို့၏ ကိုယ်ပိုင်အကျိုးစီးပွားများကို ကာကွယ်စောင့်ရှောက်နိုင်သမျှ ကာလပတ်လုံး၊ ယင်းက အဆင်ပြေသည်၊ အထွတ်အထိပ်ဖြစ်သည်။ ဤသည်မှာ ကောက်ကျစ်ဆိုးယုတ်သော စိတ်သဘောထား မဟုတ်လော။ နောက်ထပ် သွင်ပြင်လက္ခဏာတစ်ခု ရှိသည်၊ ကောက်ကျစ်ဆိုးယုတ်သော အနှစ်သာရကို ပိုင်ဆိုင်သည့် ဤသို့သောလူများသည် ဘုရားသခင်၏ နှိမ့်ချမှုနှင့် ကွယ်ဝှက်မှု၊ ဘုရားသခင်၏ သစ္စာစောင့်သိခြင်းနှင့် ကောင်းမြတ်ခြင်းတို့ကို ပင်ကိုအားဖြင့် မထီမဲ့မြင်ပြုတတ်ကြသည်။ ၎င်းတို့သည် ဤအပြုသဘောဆောင်သောအရာများကို ပင်ကိုအားဖြင့် မထီမဲ့မြင်ပြုတတ်ကြသည်။ ဥပမာအားဖြင့်၊ ငါ့ကိုကြည့်လော့၊ ငါသည် အလွန်သာမန်ဖြစ်သည် မဟုတ်လော။ ငါသည် သာမန်ဖြစ်သည်၊ အဘယ်ကြောင့် သင် မပြောရဲသနည်း။ ငါသာမန်ဖြစ်ကြောင်း ငါ ကိုယ်တိုင် အသိအမှတ်ပြုသည်။ ငါသည် မိမိကိုယ်ကို သာမန်ထက်ထူးခြားသောသူ သို့မဟုတ် ကြီးမြတ်သောသူဟု မည်သည့်အခါမျှ မတွေးထင်ခဲ့ဖူးပေ။ ငါသည် သာမန်လူတစ်ဦးသာ ဖြစ်သည်။ ငါသည် ဤအချက်ကို အစဉ်အမြဲ အသိအမှတ်ပြုခဲ့ပြီး၊ ဤအချက်ကို ရင်ဆိုင်ဝံ့သည်။ ငါသည် ထိပ်တန်းလူတစ်ဦး သို့မဟုတ် ကြီးမြတ်သော ပုဂ္ဂိုလ်တစ်ဦးဦး မဖြစ်လိုပေ။ ယင်းမှာ မည်မျှပင်ပန်းလိုက်မည်နည်း။ လူအချို့သည် ငါဖြစ်သော ဤသာမန်လူကို အထင်သေးကြပြီး ငါနှင့်ပတ်သက်သည့် အယူအဆများ အစဉ်ထားရှိကြသည်။ ဘုရားသခင်ကို အမှန်တကယ် ယုံကြည်သူများက ငါ့ရှေ့မှောက်သို့ ရောက်လာသည့်အခါ၊ အပြင်ပန်းအားဖြင့် မည်သည့်အရာနှင့် ငါ တူသည်ဖြစ်စေ၊ ၎င်းတို့သည် ရိုသေကိုင်းရှိုင်းမှုတစ်ခုခုဖြင့် လာကြဆဲဖြစ်သည်။ ထို့နောက် ငါ့အား အလွန်ယဉ်ကျေးစွာ စကားပြောဆိုကြသော်လည်း၊ ၎င်းတို့၏စိတ်နှလုံးထဲ၌ ငါ့အပေါ် မထီမဲ့မြင်ပြုသော သဘောထားကို ထားရှိကြသည့်လူအချို့ရှိပြီး ၎င်းတို့၏လေသံနှင့် ကိုယ်အမူအရာတို့မှတစ်ဆင့် ဤအရာကို ငါ ခွဲခြားနိုင်သည်။ တစ်ခါတစ်ရံ ၎င်းတို့သည် အလွန်ရိုသေပုံရသော်လည်း၊ ၎င်းတို့ထံ ငါပြောဆိုသမျှကို ၎င်းတို့က “မဟုတ်ပါ” ဟုအစဉ်တုံ့ပြန်ကြပြီး ငါပြောသည့်အရာကို အစဉ်ငြင်းပယ်ကြသည်။ ဥပမာအားဖြင့်၊ ယနေ့ရာသီဥတု အလွန်ပူသည်ဟု ငါပြောလျှင်၊ ၎င်းတို့က “မဟုတ်ပါ၊ မနေ့က အရမ်းပူသည်” ဟု ပြောကြသည်။ ၎င်းတို့က ငါပြောသည့်အရာကို ငြင်းပယ်သည်၊ မှန်သလော။ သင်သည် ၎င်းတို့ကို မည်သည့်အရာပြောသည်ဖြစ်စေ၊ ၎င်းတို့က အမြဲငြင်းပယ်ကြသည်။ ပတ်ဝန်းကျင်တွင် ဤသို့သောလူများ မရှိပါသလော။ (ရှိပါသည်။) ငါက “ယနေ့ အစားအစာက ငန်သည်။ ဆားများသွားသည်လော သို့မဟုတ် ပဲငံပြာရည် များသွားသည်လော” ဟု ပြောလျှင်၊ ၎င်းတို့က “နှစ်ခုလုံးမဟုတ်ပါ၊ သကြားများသွားခြင်းဖြစ်သည်” ဟု ပြောကြသည်။ မည်သည့်အရာကို ငါ ပြောသည်ဖြစ်စေ၊ ၎င်းတို့က ငြင်းပယ်ကြသောကြောင့် ငါသည် အခြားမည်သည့်အရာမျှ မပြောတော့ပေ။ ငါတို့သည် သဘောထားချင်း တိုက်ဆိုင်ခြင်း မရှိကြသကဲ့သို့၊ မတူညီသည့် အသုံးအနှုန်းများကို ပြောဆိုနေကြသည်။ ထို့နောက် ဘုရားသခင်ကို ယုံကြည်ခြင်းအကြောင်း ငါ ပြောဆိုနေသည်ကို ကြားသည့်အခါ၊ “သင်က ဤအကြောင်းကို ပြောရာတွင် ကျွမ်းကျင်သည်။ ထို့ကြောင့် ကျွန်ုပ် နားထောင်မည်” ဟု ဆိုသော သူအချို့ရှိသည်။ အကယ်၍ ငါက ပြင်ပအရာတစ်ခုခုအကြောင်း အနည်းငယ်ပြောလျှင်၊ ၎င်းတို့က ငါသည် ပြင်ပအရာများအကြောင်း မည်သည့်အရာမျှ မသိသည့်အလား နားမထောင်လိုကြတော့ပေ။ ၎င်းတို့က ငါ့ကို အာရုံမစိုက်ခြင်းသည် ကိစ္စမရှိပေ၊ ငါသည် တိတ်တိတ်ဆိတ်ဆိတ်နေချင်သည်။ ငါ့ကို မည်သူမျှ အာရုံစိုက်ရန် မလိုအပ်ပေ၊ ငါလုပ်သင့်သည့်အရာကိုသာ ငါလုပ်ဆောင်သည်။ ငါ၌ ငါ၏တာဝန်များရှိပြီး၊ ငါ၌ ငါ၏ဘဝနေထိုင်မှုပုံစံ ရှိသည်။ ငါ့အားပြောလော့၊ လူတို့၏ ဤသဘောထားများသည် အဘယ်အရာကို ဖော်ပြသနည်း။ ငါ့အနေဖြင့်ကြီးမြတ်သောသူ သို့မဟုတ် တတ်စွမ်းနိုင်သော လူတစ်ဦးနှင့် မတူသည်ကိုလည်းကောင်း၊ ငါသည် သာမန်လူတစ်ဦးကဲ့သို့ ပြောဆိုပြုမူသည်ကိုလည်းကောင်း ၎င်းမြင်ကြသောကြောင့်၊ ၎င်းတို့က “သင်သည် အဘယ်သို့ဖြစ်ပြီး ဘုရားနှင့် မတူရသနည်း။ ငါ့ကိုကြည့်ပါလော့။ အကယ်၍ ငါက ဘုရားဖြစ်ခဲ့လျှင်၊ ငါသည်သူနှင့် အတူဆုံး ဖြစ်မည်ဖြစ်သည်” ဟု စဉ်းစားကြသည်။ ဤသည်မှာ ဘုရားသခင်နှင့်တူခြင်း၊ မတူခြင်းကိစ္စမဟုတ်ပေ။ ငါ ဘုရားသခင်နှင့်တူဖို့ရန် တောင်းဆိုနေသူမှာ သင်ဖြစ်သည်။ ငါသည် သူနှင့်တူသည်ဟု မည်သည့်အခါမျှ မပြောခဲ့ဖူးသကဲ့သို့၊ သူနှင့်တူရန်လည်း မည်သည့်အခါမျှ အလိုမရှိခဲ့ပေ။ ငါလုပ်သင့်သည့်အရာကိုသာ ငါလုပ်ဆောင်သည်။ အကယ်၍ ငါတစ်နေရာရာသို့သွားပြီး လူအချို့က ငါ့ကိုမမှတ်မိလျှင်၊ ယင်းမှာ ငါ့ကို ဒုက္ခသက်သာစေသောကြောင့် အလွန်ကောင်းပေသည်။ သင်တို့ သိသလော၊ သခင်ယေရှုသည် ထိုအချိန်က ယုဒပြည်၌ များစွာသောစကားများပြောဆိုကာ အမှုပြုခဲ့ပြီး သူ့နောက်လိုက်သော တပည့်တော်များ၌ မည်သည့် ဖောက်ပြန်ပျက်စီးသော စိတ်သဘောထားများ ရှိစေကာမူ၊ သူ့အပေါ် ၎င်းတို့၏သဘောထားမှာ လူတစ်ဦးက ဘုရားသခင်အပေါ်ထားသော သဘောထားဖြစ်ခဲ့သည်။ ပုံမှန်ဆက်ဆံရေးတစ်ခု ရှိခဲ့သည်။ သို့သော် သခင်ယေရှုအား “သူသည် လက်သမား၏သား မဟုတ်လော”ဟု ဆိုခဲ့ကြသည့် သူအချို့ရှိခဲ့ပြီး၊ သူ့နောက် အချိန်ကြာမြင့်စွာ လိုက်ခဲ့သူအချို့ပင်လျှင် ဤသဘောထားကို အစဉ်တစိုက် ထားရှိခဲ့ကြသည်။ ဤသည်မှာ လူ့ဇာတိခံယူထားသော ဘုရားသခင်က သာမန်၊ ပုံမှန်လူသားတစ်ဦးအဖြစ် ဖြစ်လာရာ၌ မကြာခဏ ရင်ဆိုင်ရသော အရာတစ်ခုဖြစ်ပြီး၊ သာမန်အဖြစ်အပျက်တစ်ခုလည်း ဖြစ်သည်။ အချို့လူများသည် ငါနှင့် ပထမဆုံးတွေ့ဆုံသည့်အခါ အလွန်စိတ်အားထက်သန်ကြပြီး၊ ငါထွက်ခွာသွားသည့်အခါ ၎င်းတို့သည် ပျပ်ဝပ်ကာ ငိုကြွေးကြသည်။ သို့သော် လက်တွေ့ပေါင်းသင်းဆက်ဆံသည့်အတောအတွင်းတွင် ဤအရာက အလုပ်မဖြစ်တော့ဘဲ အချိန်များစွာ၌ ငါသည်းခံရသည်။ အဘယ်ကြောင့် ငါသည်းခံရသနည်း။ အဘယ်ကြောင့်ဆိုသော် လူအချို့သည် မိုက်မဲကြသောကြောင့်ဖြစ်သည်၊ အချို့မှာ သင်ပေး၍မရနိုင်သောကြောင့်၊ လူအချို့မှာ အစေခံသူများအဖြစ် လိုအပ်ပြီး၊ အချို့မှာ ကျိုးကြောင်းဆင်ခြင်မှု လုံးဝမရှိသောကြောင့် ဖြစ်သည်။ ထို့ကြောင့် တစ်ခါတစ်ရံ ငါသည်းခံရပြီး၊ တစ်ခါတစ်ရံ ငါနှင့် ရင်းနှီးခွင့်ကို ငါ မပေးနိုင်သည့် လူအချို့ရှိသည်။ ဤလူများသည် အလွန်စက်ဆုပ်ဖွယ်ကောင်းပြီး ၎င်းတို့၌ ဆန့်ကျင်လိုသော စိတ်သဘောထား ရှိသည်။ မည်သို့ ဆန့်ကျင်လိုကြသနည်း။ ဥပမာအားဖြင့်၊ ငါသည် အလွန်ချစ်စရာကောင်းသော ခွေးငယ်တစ်ကောင်ကိုမြင်ပြီး “သူ့ကို ဟွားမောင်လို့ခေါ်ကြစို့” ဟု ပြောလိုက်သည်။ ဤအမည်အပေါ် လူအများစုက မည်သို့သဘောထားကြသနည်း။ ထိုအရာသည် အမည်တစ်ခုမျှသာဖြစ်ပြီး၊ ငါက ထိုအမည်ကို ပထမဆုံး စိတ်ကူးရသည်ကို မြင်သောကြောင့် ထိုခွေးကို ထိုအမည်ဖြင့် ခေါ်ဝေါ်ကြရမည်ဖြစ်သည်။ ထိုအရာမှာ အလွန်သာမန်ကိစ္စတစ်ခု ဖြစ်သည်။ ဆန့်ကျင်လိုသော စိတ်သဘောထားရှိသည့် လူအချို့ကမူ ထိုအမည်ကို ခေါ်မည်မဟုတ်ဘဲ၊ ၎င်းတို့က “ဟွားမောင်ဆိုသည်မှာ မည်သည့်အမည်မျိုးဖြစ်သနည်း။ ခွေးကို ဟွားမောင်လို့ခေါ်ခြင်းကို ယခင်က တစ်ခါမျှမကြားဖူးပါ။ ထိုအမည်ဖြင့် မခေါ်ကြစို့နှင့်၊ သူ့ကို အင်္ဂလိပ်နာမည်ပေးသင့်သည်”ဟု ဆိုကြသည်။ ငါက “ငါသည် အင်္ဂလိပ်အမည်များကို စိတ်ကူးရာတွင် သိပ်မတော်ပါ။ ထို့ကြောင့် ထိုခွေးကို သင်တို့ ခေါ်ချင်သည့်အတိုင်း ခေါ်ကြလော့၊ သင်တို့၏ဆုံးဖြတ်ချက်ကို ငါ လိုက်လျောမည်”ဟု ပြောလိုက်သည်။ အဘယ်ကြောင့် ငါသည် ၎င်းတို့၏ဆုံးဖြတ်ချက်ကို လိုက်လျောသနည်း။ ဤသည်မှာ သေးငယ်သောကိစ္စဖြစ်သည်။ ထို့ကြောင့် အဘယ်ကြောင့် ငြင်းခုံနေရမည်နည်း။ လူအချို့မှာမူ အလျှော့မပေးဘဲ ထိုသို့သောအရာများအတွက် ငြင်းခုံရမည်သာ ဖြစ်သည်။ ငါအလျှော့ပေးလိုက်ခြင်းကြောင့်သက်သက်ဖြင့် ငါမှားကြောင်း ငါယုံကြည်သည်ဟု မဆိုလိုပေ။ ထိုအရာသည် ငါကျင့်ကြံပြုမူပြီး လုပ်ဆောင်သည့် စည်းမျဉ်းသာဖြစ်သည်။ ငါသည် သင်နှင့်မငြင်းခုံသောကြောင့်သက်သက်ဖြင့် ငါသည် သင့်ကိုကြောက်သည်ဟု မဆိုလိုပေ။ ငါမငြင်းခုံသော်လည်း သင်သည် မယုံကြည်သူတစ်ဦးဖြစ်ကြောင်း ငါ့စိတ်နှလုံးထဲ၌ ငါသိသည်၊ ငါသည် သင်ကဲ့သို့သော လူစားမျိုးနှင့် ပေါင်းသင်းဆက်ဆံရမည့်အစား ခွေးတစ်ကောင်နှင့်သာ ပေါင်းသင်းဆက်ဆံလိုက်မည်။ ငါ အသက်ရှင်နေထိုင်သည့် အသိုင်းအဝိုင်း နယ်ပယ်အတွင်းရှိ မဖြစ်မနေ ပေါင်းသင်းဆက်ဆံရမည့် လူအနည်းငယ်မှလွဲ၍၊ ငါပေါင်းသင်းဆက်ဆံမည့်သူများမှာ ညီအစ်ကိုမောင်နှမများ၊ ဘုရားအိမ်တော်မှလူများ ဖြစ်ကြသည်။ ဤသည်မှာ ငါ၏စည်းမျဉ်း ဖြစ်သည်။ ငါသည် ဘာသာတရားမရှိသူ တစ်ဦးတစ်ယောက်နှင့်မျှပင် ပေါင်းသင်းဆက်ဆံခြင်းမပြု။ ငါသည် ဤသို့ပြုလုပ်ရန် မလိုအပ်ပေ။ သို့သော်၊ ဘုရားအိမ်တော်၌ ဘုရားအိမ်တော်နှင့် ချစ်ကြည်ရင်းနှီးသော မယုံကြည်သူများရှိပါက၊ ၎င်းတို့သည် အသင်းတော်၏မိတ်ဆွေများ ဖြစ်နိုင်သည်။ ၎င်းတို့သည် အသင်းတော်ကို ကူညီသည်ဖြစ်စေ၊ အသင်းတော်အတွက် အားထုတ်မှုအချို့ပြုလုပ်၍ ကိစ္စအချို့ကို ကိုင်တွယ်ဖြေရှင်းပေးသည်ဖြစ်စေ၊ အသင်းတော်သည် ၎င်းတို့ကို လက်ခံနိုင်သော်လည်း၊ ငါသည် ညီအစ်ကိုမောင်နှမများကဲ့သို့ ၎င်းတို့နှင့် ပေါင်းသင်းဆက်ဆံမည်မဟုတ်ပေ။ ငါသည် ငါ၏အလုပ်နှင့် အလွန်အလုပ်များပြီး ထိုသို့သောကိစ္စရပ်များကို ကိုင်တွယ်ဖြေရှင်းရန် အချိန်မရှိပေ။ ဘုရားသခင်ကို နှစ်အချို့ကြာ ယုံကြည်ခဲ့ပြီးသော အချို့လူများသည် ဘုရားသခင်၏အမှုတော်၊ လူ့ဇာတိခံ ဘုရားသခင်နှင့် လူတို့ကို ဘုရားသခင်၏ကယ်တင်ခြင်းတို့နှင့်ပတ်သက်၍ အယူအဆအချို့ ရှိသင့်သည့်တိုင်၊ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး လုံးဝမရှိကြပေ။ ၎င်းတို့သည် ဘာသာတရားမရှိသူများနှင့် အတူတူပင်ဖြစ်ပြီး လုံးဝပြောင်းလဲခြင်းမရှိကြပေ။ ငါ့အားပြောလော့၊ ဤလူများသည် အဘယ်အရာများ ဖြစ်ကြသနည်း။ ၎င်းတို့သည် မွေးရာပါ နတ်ဆိုးများ၊ ဘုရားသခင်၏ ရန်သူများ ဖြစ်ကြသည်။ နတ်ဆိုးများနှင့် စာတန်များဖြစ်ကြသော ထိုသူတို့နှင့် ပေါင်းသင်းဆက်ဆံမှု နက်ရှိုင်းလာသည့်အခါ၊ အားလုံးသည် ဘေးဒုက္ခနှင့် ဘေးအန္တရာယ်များသာ ဖြစ်လာသည်။

သင်သည် မည်သည့်လူအုပ်စုတွင် ပါဝင်သည်ဖြစ်စေ၊ သင့်ကိုမကြိုက်မည့်သူတစ်ယောက် အမြဲရှိလိမ့်မည်ဖြစ်ပြီး ၎င်းတို့အား ဒေါသထွက်အောင်ဆွပေးခြင်း သို့မဟုတ် စိတ်မကျေနပ်အောင်လုပ်ခြင်းမရှိဘဲပင်၊ ၎င်းတို့သည် သင့်အကြောင်း မကောင်းပြောမည်၊ သင့်ကို ဝေဖန်မည်၊ သင့်ကို အသရေဖျက်ကြလိမ့်မည်ဟူသည်ကို သင်တို့၏နေ့စဉ်ဘဝများမှ သင်တို့အားလုံး တွေ့ကြုံခံစားကောင်းခံစားရနိုင်သည်။ သင်သည် မည်သည့်အရာဖြစ်ခဲ့သည်ကို မသိသော်လည်း၊ ၎င်းတို့က သင့်ကိုမကြိုက်ကြ၊ ၎င်းတို့သည် သင်နှင့်အဆင်မပြေကြဘဲ သင့်ကို အနိုင်ကျင့်လိုကြသည်။ ဤနေရာတွင် အခြေအနေမှာ အဘယ်နည်း။ သင်သည် ၎င်းတို့ကို စိတ်မကျေနပ်စေဖို့ လုပ်မိသည့်အရာကို သင်မသိသော်လည်း၊ အမည်မသိအကြောင်းပြချက်တစ်ခုခုကြောင့် သင်သည် ၎င်းတို့၏အနိုင်ကျင့်ခြင်းကို ခံရသည်။ ဤသို့သော ဆိုးယုတ်သောလူများ ရှိသလော။ (ရှိပါသည်။) ၎င်းတို့သည် သင်၏ရန်ဘက်များဖြစ်ကြပြီး၊ ထိုသို့သာ ရှင်းပြ၍ရနိုင်သည်။ သင်သည် ၎င်းတို့နှင့် မဆက်ဆံခင်ကပင်၊ ၎င်းတို့သည် သင့်ကို ချက်ချင်း မကြိုက်ဖြစ်သွားပြီး သင့်ကို မည်သို့အန္တရာယ်ပေးနိုင်မည်ကို စဉ်းစားကြသည်။ ၎င်းတို့သည် သင်၏ခါးသီးသော ရန်ဘက်များဖြစ်သည် မဟုတ်လော။ (ဟုတ်ပါသည်။) သင်သည် ခါးသီးသော ရန်ဘက်တစ်ဦးနှင့် ကောင်းမွန်စွာ အဆင်ပြေနိုင်သလော။ လမ်းကြောင်းတစ်ခုတည်းကို သင်တို့ လျှောက်လှမ်းနိုင်သလော။ သေချာပေါက် မလျှောက်လှမ်းနိုင်ပေ။ သို့ဖြစ်လျှင် သင်သည် ထိုသို့သောလူများနှင့် ထိပ်တိုက်တွေ့ပြီး ငြင်းခုံမည်လော။ (မဟုတ်ပါ၊ ကျွန်ုပ် သူတို့နှင့် ငြင်းခုံမည်မဟုတ်ပါ။) အဘယ်ကြောင့် မငြင်းခုံသနည်း။ အကြောင်းမှာ ၎င်းတို့သည် ကျိုးကြောင်းဆင်ခြင်မှု လုံးဝမရှိသောကြောင့် ဖြစ်သည်။ လူအချို့သည် အပြုသဘောဆောင်သောအရာများ၊ မှန်ကန်သောအရာများ၊ လူသားမျိုးနွယ်ကြားတွင် နှိုင်းယှဉ်လျှင် ကောင်းမွန်သောအရာများ၊ ဆိုလိုသည်မှာ လူတို့အတော်အတန် တောင့်တပြီး နှစ်သက်ကြသည့် အပြုသဘောဆောင်သောအရာများကို ပင်ကိုအားဖြင့် အလွန်အမင်း မနှစ်မြို့ဘဲ ပစ်ပစ်ခါခါငြင်းကြသည်။ ဤသို့သောလူများ ပိုင်ဆိုင်သည့် သိသာသော စိတ်သဘောထားတစ်ခုမှာ ကောက်ကျစ်ဆိုးယုတ်မှု ဖြစ်သည်။ ၎င်းတို့သည် ကောက်ကျစ်ဆိုးယုတ်သောလူများ ဖြစ်ကြသည်။ ဥပမာအားဖြင့်၊ အမျိုးသားတစ်ဦးသည် ရည်းစားရှာဖွေပြီး “သူမ ရုပ်ဆိုးသည်ဖြစ်စေ၊ လှပသည်ဖြစ်စေ၊ အကျင့်သီလကောင်းမွန်ပြီး ကောင်းမြတ်ကာ ဘဝကို ကောင်းမွန်စွာ ဖြတ်သန်းနိုင်သရွေ့၊ ယင်းမှာ လုံလောက်ပေသည်။ အထူးသဖြင့် လူ့သဘာဝနှင့် ယုံကြည်ခြင်းရှိသော အမျိုးသမီးတစ်ဦးဆိုလျှင်၊ ငါသည် ဆင်းရဲသည်ဖြစ်စေ၊ ချမ်းသာသည်ဖြစ်စေ၊ ရုပ်ဆိုးသည်ဖြစ်စေ၊ ချောမောသည်ဖြစ်စေ၊ သို့မဟုတ် နာမကျန်းဖြစ်လျှင်ဖြစ်စေ၊ သူမသည် ငါနှင့်အတူ သစ္စာရှိရှိနေလိမ့်မည်” ဟူ၍ဖြစ်သည်။ ရည်မွန်သောသူတို့သည် ပုံမှန်အားဖြင့် ဤအမြင်ကို စွဲကိုင်ထားကြသည်။ မည်သည့်လူစားမျိုးများက ဤအမြင်မျိုးကို မနှစ်သက်ကြသနည်း သို့မဟုတ် အတည်မပြုကြသနည်း။ (ကောက်ကျစ်ဆိုးယုတ်သောလူများဖြစ်သည်။) သို့ဖြစ်လျှင် ငါ့အားပြောလော့၊ ကောက်ကျစ်ဆိုးယုတ်သောလူများသည် မည်သည့်အမြင်ကို စွဲကိုင်ထားကြသနည်း။ ဤစကားများကို ကြားသည့်အခါ ၎င်းတို့သည် မည်သို့တုံ့ပြန်ကြသနည်း။ ၎င်းတို့က “လူအ။ ငါတို့ မည်သည့်ခေတ်တွင် ရှိကြသနည်း။ ပြီးလျှင် သင်သည် ထိုသို့သောသူတစ်ဦးကို ရှာနေသည်လော။ သင့်အနေဖြင့် ချမ်းသာပြီး လှပသည့် မိန်းမတစ်ယောက်ကို ရှာသင့်သည်”ဟုပြောလျက် သင့်ကို လှောင်ကြသည်။ သာမန်အမျိုးသားများသည် ရည်မွန်ပြီး အကျင့်သီလရှိသော အမျိုးသမီးများနှင့် လက်ထပ်ကြပြီး၊ စည်းလုံးပျော်ရွှင်သော မိသားစုနှင့်အတူ သင့်တင့်မျှတသော ဘဝကို အတူတကွ နေထိုင်အသက်ရှင်ကြသည်။ ၎င်းတို့သည် ဘဝ၌ မိမိတို့ကိုယ်ကို သန့်ရှင်းစင်ကြယ်စွာ ကျင့်ကြံပြုမူကြသည်။ ကောက်ကျစ်ဆိုးယုတ်သောလူများသည် ဤသို့တွေးကြသလော။ (မတွေးကြပါ။) ၎င်းတို့က၊ “အခု ဤကမ္ဘာလောကတွင်၊ ယောက်ျားတစ်ယောက်က ရည်းစား ဆယ်ယောက်ခန့်နှင့် ဇနီးမယားများစွာ မရှိခဲ့လျှင် ယောက်ျားဟု ခေါ်၍ရနိုင်သေးသလော။ သူ့တွင်မရှိလျှင်၊ ယင်းမှာ အချည်းနှီးဖြစ်သောဘဝတစ်ခု ဖြစ်သည်” ဟု ပြောကြသည်။ ၎င်းတို့အားလုံးက ဤအမြင်ကိုစွဲကိုင်ထားကြသည်။ သင်က ၎င်းတို့အား “ရည်မွန်သည့်၊ အကျင့်သီလရှိပြီး စိတ်ကောင်းရှိသည့် အမျိုးသမီး၊ အထူးသဖြင့် လူ့သဘာဝနှင့် ယုံကြည်ခြင်းရှိသည့် အမျိုးသမီးတစ်ယောက်ကို ရှာလော့” ဟု ပြောလျှင်၊ ထိုအရာသည် ၎င်းတို့အတွက် လက်ခံနိုင်ဖွယ်ဖြစ်သလော။ (လက်ခံနိုင်ဖွယ် မဟုတ်ပါ။) ၎င်းတို့က သင့်ကို ပြက်ရယ်ပြုကာ၊ “သင် စဉ်းစားဉာဏ်ကင်းမဲ့ပေသည်။ ယခုတွင် လောက၌ မည်သူကမျှ အခြားသူတို့၏ အရေးကိစ္စကို အရေးမစိုက်ကြပါ။ လူတိုင်းက လွတ်လပ်ပေါ့ပါးစွာ နေထိုင်ကြသည်။ အထူးသဖြင့် တရုတ်ပြည်ကို သင် စွန့်ခွာပြီး အနောက်တိုင်းသို့သွားလျှင် သင့်ကို အနီးကပ်နောက်ယောင်ခံလိုက်မည့်သူ မည်သူမျှမရှိဘဲ ပို၍ပင် လွတ်လပ်ပေသည်။ သင်သည် အဘယ်ကြောင့် သင့်ကိုယ်သင် အခက်တွေ့အောင်လုပ်ရသနည်း။ သင် အလွန် မိုက်မဲပေသည်” ဟု ပြောကြသည်။ ဤသည်မှာ ၎င်းတို့ စွဲကိုင်သော အမြင်ဖြစ်သည်။ သို့ဖြစ်လျှင်၊ သင်က ၎င်းတို့အား အပြုသဘောဆောင်သောအရာများ၊ သမ္မာတရား၊ တရားမျှတမှုတို့နှင့်ဆိုင်သော လူသား၏ အံ့သြဖွယ်အကောင်းဆုံး အပြုသဘောဆောင်သည့်အရာများအကြောင်း ပြောသည့်အခါ ၎င်းတို့သည် မည်သို့ခံစားရသနည်း။ သူတို့က စက်ဆုပ်ရွံရှာမှုကို ခံစားရပြီး ၎င်းတို့၏စိတ်နှလုံးထဲ၌ သင့်ကို ကျိန်ဆဲကြသည်။ သင်သည် ဤသို့သောလူစားမျိုးဖြစ်ကြောင်း ၎င်းတို့သိသွားသည်နှင့်တစ်ပြိုင်နက်၊ ၎င်းတို့၏စိတ်နှလုံးများသည် သင့်အပေါ် သတိထားလာကြပြီး၊ သင့်ကို ရှောင်ကြဉ်ကြလိမ့်မည်။ လူအမျိုးအစားချင်းမတူသူများသည် လမ်းကြောင်းတစ်ခုတည်းကို မလိုက်လျှောက်ကြပေ။ သင်သည် ၎င်းတို့ကဲ့သို့သောလူများအပေါ် စက်ဆုပ်ရွံရှာကြောင်း ၎င်းတို့သိကြပြီး၊ ၎င်းတို့သည်လည်း သင့်ကဲ့သို့သောလူများကို မိမိတို့၏စိတ်နှလုံးထဲ၌ အထင်သေးကြသည်။ ၎င်းတို့က မိမိတို့ကိုယ်ကို မည်မျှအလှဆင်ကြသည်၊ အခြားသူများနှင့် မည်သို့ နောက်ပြောင်ကျီစယ်ကြသည်ကို သင့်အား မပြောလိုကြပေ။ သင်က သူတို့နှင့်အတူ သမ္မာတရားကို မိတ်သဟာယဖွဲ့ပြီး မှန်ကန်သောလမ်းကြောင်းအား လိုက်လျှောက်စေမည်ကို ၎င်းတို့ကြောက်ကြပြီး၊ လုံးဝ ပစ်ပစ်ခါခါငြင်းကြသည်။ တစ်နည်းအားဖြင့်၊ ၎င်းတို့၏အတွင်းကျကျ စိတ်နှလုံးများ၌၊ အပြုသဘောဆောင်သော အရာအားလုံးကို ၎င်းတို့ အထင်သေးကြသည်။ ထို့ကြောင့် သင်တို့သည် ဧဝံဂေလိတရားကို ဟောပြောသည့်အခါ ထိုသို့သောလူများနှင့် ကြုံတွေ့ရပါက၊ သင်သည် သူတို့ထံ ထိုဧဝံဂေလိကို ဟော၍မရပေ။ သင်တို့ဟောပြောပြီး ၎င်းတို့ယုံကြည်လာလျှင်ပင်၊ ၎င်းတို့သည် အန္တိခရစ်များဖြစ်နေကြဆဲဖြစ်ပြီး ကယ်တင်ခြင်းမခံရနိုင်ပေ။ အဘယ်ကြောင့် သင်တို့သည် ဤနေရာတွင်ထိုင်ပြီး ငါ၏တရားဒေသနာကို နားထောင်နိုင်ကြသနည်း။ သင်တို့၌ သမ္မာတရားကို ချစ်မြတ်နိုးသော စိတ်နှလုံးအနည်းငယ် ရှိသောကြောင့်ဖြစ်သည် မဟုတ်လော။ ငါသည် သင်တို့အား စကားပြောနေစဉ် သင်၌ သန့်ရှင်းသော ဝိညာဉ်တော်၏ လုပ်ဆောင်မှုရှိနေသမျှကာလပတ်လုံး၊ သင်၏စိတ်နှလုံးထဲ၌ တို့ထိခံရပြီး ခွန်အားရလိမ့်မည်ဖြစ်သည်။ သင်သည် တရားမျှတမှု၊ သမ္မာတရားနှင့် ကယ်တင်ခြင်းတို့ကို လိုက်စားရာတွင် မိမိကိုယ်ကို ဆက်ကပ်ခြင်း၊ ဆင်းရဲဒုက္ခခံခြင်းနှင့် မိမိကိုယ်ကို အသုံးခံခြင်းတို့ကို ပြုလုပ်လိုစိတ် ရှိလိမ့်မည်။ တရားမျှတမှုအတွက်၊ သမ္မာတရားအတွက်နှင့် ဘုရားသခင်အတွက် တစ်စုံတစ်ဦးက မိမိကိုယ်ကို အသုံးခံခြင်းအကြောင်း ပြောဆိုသည်ကို ထိုကောက်ကျစ်ဆိုးယုတ်သောသူတို့က ကြားသည့်အခိုက်တွင်၊ ဤစကားများသည် အနှစ်မဲ့သည်၊ ဆောင်ပုဒ်များသာဖြစ်သည်၊ နားလည်၍မရနိုင်ဟု ၎င်းတို့ ခံစားရပြီး၊ ထိုသို့သောလူများကို ခွဲခြားဆက်ဆံကြသည်။ ထို့ကြောင့် သင်တို့သည် ဤကောက်ကျစ်ဆိုးယုတ်သောလူများနှင့် အမှတ်မထင်ဆုံရသည့်အခါ၊ ၎င်းတို့နှင့် မည်သည့်အရာကိုမျှ မိတ်သဟာယမဖွဲ့ပါနှင့်၊ သင်တို့သည် ထိုသူတို့နှင့် လူစားချင်းမတူသောကြောင့် ခပ်ကင်းကင်းနေလော့။ ငါသည် ထိုသို့သောလူများနှင့် အမှတ်မထင်ဆုံရပြီး ငါ့အပေါ် ဤသို့သောသဘောထား ၎င်းတို့ရှိပြီး ဤသို့သောလေသံဖြင့် စကားပြောဆိုသည်ကို မြင်သည့်အခါ၊ ငါသည် ၎င်းတို့ကို ပြုပြင်ပြီး ဩဝါဒပေးသင့်သလော။ (မပေးသင့်ပါ၊ ယင်းမှာ မလိုအပ်ပါ။) မလိုအပ်ပေ။ ၎င်းတို့ကို သတိပြုရန် မလိုအပ်၊ ၎င်းတို့ကို တုံ့ပြန်ရန် မလိုအပ်ပေ။ သင်သည် ၎င်းတို့အား တုံ့ပြန်ခြင်းဖြင့် ၎င်းတို့ကို ပြောင်းလဲနိုင်သလော။ သင်သည် ၎င်းတို့ကို မပြောင်းလဲစေနိုင်ပေ။ ၎င်းတို့ကို ဘေးသာဖယ်ပြီး ထိုအတိုင်းထားလိုက်လော့။ ဤသို့သောလူများသည် ဘုရားသခင်ကို ယုံကြည်ခြင်း၌ ကြာရှည်ခံမည်မဟုတ်ပေ။ တစ်အနေဖြင့်၊ ၎င်းတို့သည် သမ္မာတရားကို မချစ်မြတ်နိုးကြ၊ နှစ်အနေဖြင့်၊ ၎င်းတို့သည် အပြုသဘောဆောင်သောအရာများကို ပစ်ပစ်ခါခါငြင်းကြသည်။ သုံးအနေဖြင့်၊ ၎င်းတို့က ဘုရားသခင်ကို ခွဲခြားဆက်ဆံကြသည်။ ၎င်းတို့သည် ဘုရားသခင်၏စိတ်သဘောထားနှင့် ဘုရားသခင်နှင့်ပတ်သက်သည့် ချစ်ခင်နှစ်လိုဖွယ်အရာအားလုံးကို အနိမ့်ဆုံးအဆင့်၌ ထားရှိပြီး အထင်အမြင်အသေးဆုံးဖြစ်သည်။ ဤအရာများက ၎င်းတို့အနေဖြင့် ဘုရားသခင်၏ ကယ်တင်ခြင်း လုံးဝ ခံရလိမ့်မည်မဟုတ်သည်ကို ဆုံးဖြတ်ပေးသည်။ ဤသို့သောလူများသည် မည်သည့်နေရာတွင်ပင်ရှိစေကာမူ၊ မာယာကင်းသည်ဖြစ်စေ၊ ကောက်ကျစ်စဉ်းလဲတတ်သည်ဖြစ်စေ၊ ၎င်းတို့၌ ဤသရုပ်သကန်များရှိခြင်းက ၎င်းတို့၏စိတ်သဘောထားများတွင် ကောက်ကျစ်ဆိုးယုတ်မှုတစ်ခုခု သေချာပေါက်ရှိကြောင်းကို ဆုံးဖြတ်ပေးသည်။

အန္တိခရစ်တစ်ဦး ဩဇာလွှမ်းမိုးသည့်နေရာတိုင်းတွင်၊ အသင်းတော်အသက်တာနှင့် ဘုရားသခင်၏ ရွေးချယ်ထားသောလူများက မိမိတို့တာဝန်များကို ထမ်းဆောင်ခြင်းကြောင့် စွမ်းဆောင်ရရှိသည့် အကျိုးတရားများမှာ ကောင်းမွန်လိမ့်မည် မဟုတ်သကဲ့သို့၊ ဘုရားအိမ်တော်၏အလုပ်သည်လည်း အဟန့်အတားဖြစ်လိမ့်မည်။ ထို့ကြောင့် အန္တိခရစ်များကို ရှင်းလင်းဖယ်ရှားပြီး နှင်ထုတ်ခြင်းမပြုပါက၊ အသင်းတော်အလုပ်သည် ကြီးမားသောဆုံးရှုံးမှုများ ခံစားရလိမ့်မည်ဖြစ်ပြီး ဘုရားသခင်၏ ရွေးချယ်ထားသောလူများစွာတို့သည်လည်း ထိခိုက်နစ်နာကြလိမ့်မည်။ ခေါင်းဆောင်အတုအယောင်များသည် အဓိကအားဖြင့် စစ်မှန်သော အလုပ်ကို မလုပ်ဆောင်နိုင်ကြသကဲ့သို့၊ အထွေထွေကိစ္စအချို့ကို ကိုင်တွယ်သည့်အခါတွင်၊ ၎င်းတို့သည် တိုးတက်မှုနှေးကွေးကာ အကျိုးသက်ရောက်မှုမရှိကြပေ။ ထို့အပြင်၊ ၎င်းတို့သည် သမ္မာတရား လိုက်စားသော အစွမ်းအစကောင်းရှိသည့် လူကောင်းများအား မည်သို့ပျိုးထောင်အသုံးပြုရမည်ကို မသိကြပေ။ အန္တိခရစ်များဆိုလျှင် အဘယ်သို့နည်း။ အန္တိခရစ်တစ်ဦး ဩဇာလွှမ်းမိုးသည့်အခါ၊ သူသည် မိမိ၏ ကိုယ်ပိုင် ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက်သာ အမှုအရာများကို လုပ်ဆောင်သည်၊ သူသည် စစ်မှန်သည့် မည်သည့်အလုပ်ကိုမျှ လုံးဝမလုပ်ဆောင်သကဲ့သို့၊ အသင်းတော်အလုပ်ကို တိုက်ရိုက် နှောင့်ယှက်ပြီး အဖျက်အမှောင့်လုပ်သည်။ အန္တိခရစ်တို့သည် အထူးသဖြင့် ဖျက်ဆီးခြင်း၌ ပါဝင်လုပ်ဆောင်ကြပြီး စာတန်နှင့် လုံးဝ မခြားနားကြပေ။ အကယ်၍ အန္တိခရစ်တစ်ဦးသည် သမ္မာတရားကို ချစ်မြတ်နိုးပြီး လိုက်စားသော လူအချို့ကို မြင်တွေ့ပါက၊ စိတ်မသက်မသာ ခံစားကြရသည်။ ဤစိတ်မသက်မသာဖြစ်မှုသည် အဘယ်မှလာသနည်း။ ၎င်းတို့၏ ကောက်ကျစ်ဆိုးယုတ်သော စိတ်သဘောထားမှ လာသည်၊ ဆိုလိုသည်မှာ၊ ၎င်းတို့၏သဘာဝအတွင်း၌ တရားမျှတမှုကိုမုန်းတီးသော၊ အပြုသဘောဆောင်သောအရာများကို မုန်းတီးသော၊ သမ္မာတရားကို မုန်းတီးပြီး ဘုရားသခင်ကိုဆန့်ကျင်သော ကောက်ကျစ်ဆိုးယုတ်သည့် စိတ်သဘောထားတစ်ခု ရှိနေသည်။ ထို့ကြောင့်၊ တစ်စုံတစ်ယောက်က သမ္မာတရား လိုက်စားနေသည်ကို မြင်သည့်အခါ၊ ၎င်းတို့က “သင်သည် ပညာသိပ်မတတ်သကဲ့သို့ ရုပ်ရည်ကလည်း သိပ်ကြည့်လို့မကောင်းပါ။ သို့သော် သမ္မာတရားကို သင် တကယ် လိုက်စားနေဆဲဖြစ်သည်” ဟု ဆိုကြသည်။ ဤအရာက မည်သည့် သဘောထားကို ပြသသနည်း။ ဤသည်မှာ မထီမဲ့မြင်ပြုခြင်း ဖြစ်သည်။ ဥပမာအနေဖြင့်၊ အချို့ညီအစ်ကိုမောင်နှမများတွင် ဆုကျေးဇူးတစ်ခုခု သို့မဟုတ် အထူးကျွမ်းကျင်မှုတစ်ခုခုရှိပြီး ဆက်စပ်မှုရှိသည့်တာဝန်တစ်ခုကို ထမ်းဆောင်လိုကြသည်။ အမှန်တွင်၊ ၎င်းတို့၏အခြေအနေအမျိုးမျိုးအရ ဤသည်မှာ သင့်လျော်သော်လည်း၊ အန္တိခရစ်တို့သည် ထိုသို့သော ညီအစ်ကိုမောင်နှမများကို မည်သို့ဆက်ဆံကြသနည်း။ ၎င်းတို့၏စိတ်နှလုံးထဲ၌ ၎င်းတို့က၊ “အကယ်၍ ဤတာဝန်ကို သင် ထမ်းဆောင်ချင်လျှင်၊ ဦးစွာပထမ ကျွန်ုပ်ကို လာပြီးကပ်ဖားရပ်ဖားလုပ်ကာ ကျွန်ုပ်၏ အဖွဲ့ဝင် ဖြစ်ရမည်။ ထို့နောက်တွင်မှ သင့်ကို ကျွန်ုပ် ဤတာဝန်ထမ်းဆောင်ခွင့်ပေးမည်ဖြစ်သည်။ မဟုတ်လျှင်၊ ဆက်သာအိပ်မက်မက်နေပါ” ဟူ၍ဖြစ်သည်။ ဤသည်မှာ အန္တိခရစ်များ ပြုမူဆောင်ရွက်ကြပုံ မဟုတ်လော။ ဘုရားသခင်ကို ရိုးသားစွာယုံကြည်သည့်သူများ၊ တရားမျှတစိတ်နှင့် လူ့သဘာဝအချို့ရှိသူများနှင့် သမ္မာတရားကို လိုက်စားရန် အားထုတ်မှုအချို့ပြုလုပ်သူများကို အန္တိခရစ်တို့က အဘယ်ကြောင့် အလွန်စက်ဆုပ်ရွံရှာကြသနည်း။ အဘယ်ကြောင့် ၎င်းတို့သည်ထိုသို့သောလူများနှင့် အစဉ်သဘောထားကွဲလွဲနေကြသနည်း။ သမ္မာတရားကိုလိုက်စားပြီး ကောင်းမွန်စွာပြုမူသူများ၊ မည်သည့်အခါမျှ အပျက်သဘောမဆောင်ဘဲ နှစ်လိုဖွယ်ရှိသော ရည်ရွယ်ချက်များရှိသူများကို မြင်သည့်အခါ၊ ၎င်းတို့ စိတ်မသက်မသာ ခံစားကြရသည်။ အန္တိခရစ်တို့သည် သမာသမတ်ကျစွာ ပြုမူသူများ၊ မိမိတို့၏တာဝန်ကို စည်းမျဉ်းများအတိုင်း ထမ်းဆောင်နိုင်သူများ၊ သမ္မာတရားကိုနားလည်သည်နှင့်တစ်ပြိုင်နက် လက်တွေ့လုပ်ဆောင်နိုင်သူများကို မြင်သည့်အခါ၊ အမှန်တကယ် ဒေါသထွက်ကြသည်၊ ထိုလူများကို ညှဉ်းပန်းနှိပ်စက်ရမည့် နည်းလမ်းရှာရန် ဦးနှောက်ခြောက်အောင်စဉ်းစားကြပြီး၊ ထိုသူတို့အတွက် အခက်အခဲဖြစ်အောင် အမှုအရာများကို ဖန်တီးဖို့ ကြိုးစားကြသည်။ အကယ်၍ တစ်စုံတစ်ယောက်သည် အန္တိခရစ်တစ်ဦး၏ သဘာဝအနှစ်သာရကို ရိပ်စားမိလျှင်၊ အန္တိခရစ်၏ အန္တရာယ်ပေးတတ်မှုနှင့် ကောက်ကျစ်ဆိုးယုတ်မှုတို့ကို ရိပ်စားမိပြီး ၎င်းကို ဖော်ထုတ်တိုင်ကြားလိုလျှင်၊ အန္တိခရစ်သည် အဘယ်အရာလုပ်ဆောင်လိမ့်မည်နည်း။ အန္တိခရစ်သည် မိမိမျက်စိထဲက ဆူးချွန်နှင့် အသားထဲက ဆူးဖြစ်သော ဤသူကို ဖယ်ရှားရန် တတ်နိုင်သမျှနည်းလမ်းတိုင်းကို စဉ်းစားလိမ့်မည်ဖြစ်ပြီး၊ ညီအစ်ကိုမောင်နှမများအား ဤသူကို ငြင်းပယ်ရန် လှုံ့ဆော်လိမ့်မည်။ သာမန်ညီအစ်ကိုတစ်ဦး သို့မဟုတ် ညီအစ်မတစ်ဦးသည် အသင်းတော်၌ ဂုဏ်သိက္ခာနှင့် အဆင့်အတန်းမရှိပေ။ ၎င်း၌ ဤအန္တိခရစ်အပေါ် ပိုင်းခြားသိမြင်မှုအချို့သာရှိပြီး ဤအန္တိခရစ်အတွက် မည်သည့်ခြိမ်းခြောက်မှုမျှ မဖြစ်စေပေ။ သို့ဖြစ်လျှင် အဘယ်ကြောင့် အန္တိခရစ်သည် ထိုသူကို အစဉ်မနှစ်မသက်ဖြစ်နေပြီး ဤသူအား မိမိမျက်စိထဲက ဆူးချွန်၊ အသားထဲက ဆူးကဲ့သို့ ဆက်ဆံသနည်း။ ဤသူသည် အန္တိခရစ်အတွက် မည်သို့ အတားအဆီးဖြစ်နေသနည်း။ အဘယ်ကြောင့် အန္တိခရစ်သည် ထိုသို့သောလူများကို လက်မခံနိုင်သနည်း။ အကြောင်းမှာ အန္တိခရစ်အတွင်း၌ ကောက်ကျစ်ဆိုးယုတ်သော စိတ်သဘောထားတစ်ခု ရှိသောကြောင့်ဖြစ်သည်။ ၎င်းတို့သည် လူတို့ သမ္မာတရားကို လိုက်စားခြင်း သို့မဟုတ် မှန်သောလမ်းကြောင်းကို လိုက်လျှောက်ခြင်းအား သည်းမခံနိုင်ကြပေ။ ၎င်းတို့သည် မှန်ကန်သောလမ်းကြောင်းကို လိုက်လျှောက်လိုသူမည်သူ့ကိုမဆို ဆန့်ကျင်ဘက်ပြုကြပြီး သင့်ကို တမင်အခက်တွေ့အောင်လုပ်ကြကာ သင့်ကို ဖယ်ရှားရမည့် နည်းလမ်းရှာရန် ဦးနှောက်ခြောက်အောင်စဉ်းစားကြလိမ့်မည်၊ သို့မဟုတ် သင် အပျက်သဘောဆောင်ပြီး အားနည်းသွားစေရန် သင့်ကို ဖိနှိပ်ကြလိမ့်မည်၊ သို့မဟုတ် အခြားသူများ သင့်ကို ငြင်းပယ်ကြစေရန် သင့်အပေါ် နိုင်ကွက်ကိုရှာပြီး နေရာအနှံ့ဖြန့်ကြလိမ့်မည်၊ ထို့နောက်တွင် ၎င်းတို့ပျော်ရွှင်ကြသည်။ အကယ်၍ သင်သည် ၎င်းတို့စကားကို နားမထောင်လျှင် သို့မဟုတ်သူတို့ပြောသည့်အရာကို မလိုက်နာဘဲ၊ သမ္မာတရားကို ဆက်လက်လိုက်စားလျှင်၊ မှန်ကန်သောလမ်းကြောင်းကို လိုက်လျှောက်ပြီး၊ လူကောင်းတစ်ဦးဖြစ်နေလျှင်၊ ၎င်းတို့သည် မိမိတို့စိတ်နှလုံးထဲ၌ မသက်မသာခံစားရပြီး၊ သင် တာဝန်ထမ်းဆောင်နေသည်ကို မြင်ရသည့်အခါ စိတ်ပျက်ကာ အနေခက်ကြသည်။ ဤသည်မှာ အဘယ်အရာဖြစ်သနည်း။ သင်သည် ၎င်းတို့ကို စိတ်မကျေနပ်အောင် လုပ်လေပြီလော။ မလုပ်ခဲ့ပေ။ သင်က ၎င်းတို့အပေါ် မည်သည့်အရာမျှ မလုပ်ခဲ့ချိန် သို့မဟုတ် ၎င်းတို့၏အကျိုးစီးပွားကိုလည်း မည်သို့မျှ မထိခိုက်ခဲ့ချိန်တွင်၊ ၎င်းတို့သည် အဘယ်ကြောင့် သင့်ကို ထိုသို့ဆက်ဆံနိုင်ရသနည်း။ ဤအရာက ဤသို့သောအရာမျိုးဖြစ်သည့် အန္တိခရစ်တို့၏သဘာဝမှာ ကောက်ကျစ်ဆိုးယုတ်ကြောင်းနှင့် ၎င်းတို့သည် တရားမျှတမှု၊ အပြုသဘောဆောင်သောအရာများနှင့် သမ္မာတရားတို့ကို ပင်ကိုအားဖြင့် ဆန့်ကျင်ဘက်ပြုကြောင်းကိုသာ ပြသပေသည်။ အကယ်၍ သင်က ၎င်းတို့အား အတိအကျ မည်သည့်အရာဖြစ်နေသည်ကို မေးလျှင်၊ ၎င်းတို့ သိပင်မသိကြပေ။ ၎င်းတို့သည် သင့်ကို တမင်အခက်တွေ့အောင်လုပ်ခြင်းသာ ဖြစ်သည်။ အကယ်၍ သင်က တစ်နည်းတစ်ဖုံလုပ်ဆောင်ရန် ပြောလျှင်၊ ၎င်းတို့က အခြားနည်းဖြင့် လုပ်ဆောင်ရမည်သာဖြစ်သည်။ အကယ်၍ သင်က တစ်စုံတစ်ယောက်သောသူသည် သိပ်မတော်ပါဟု ပြောလျှင်၊ ၎င်းတို့က ထိုသူ အလွန်တော်သည်ဟု ပြောကြသည်။ အကယ်၍ သင်က ဤသည်မှာ ဧဝံဂေလိတရားဟောပြောရန် အလွန်ကောင်းသည့် နည်းလမ်းတစ်ခုဖြစ်သည်ဟု ပြောလျှင်၊ ၎င်းတို့က မကောင်းဟု ပြောကြသည်။ အကယ်၍ သင်က ဘုရားသခင်ကို တစ်နှစ် သို့မဟုတ် နှစ်နှစ်သာ ယုံကြည်သေးသော ညီအစ်မတစ်ဦး အပျက်သဘောဆောင်ပြီး အားနည်းနေသဖြင့် အားပေးသင့်သည်ဟု ပြောလျှင်၊ ၎င်းတို့က “မလိုအပ်ပါ၊ သူက သင့်ထက် ပိုသန်မာသည်” ဟု ပြောကြသည်။ တိုတိုပြောရလျှင်၊ ၎င်းတို့သည် သင်နှင့် အစဉ်သဘောကွဲလွဲပြီး သင့်ကို တမင်ဆန့်ကျင်ဘက်ပြုကြသည်။ သင်နှင့် သဘောကွဲလွဲခြင်းအတွက် ၎င်းတို့၏စည်းမျဉ်းကား အဘယ်နည်း။ သင်မှန်သည်ဟုဆိုသောအရာမှန်သမျှကို ၎င်းတို့က မှားသည်ဟုဆိုပြီး၊ သင်မှားသည်ဟုဆိုသောအရာမှန်သမျှကို ၎င်းတို့က မှန်သည်ဟုဆိုခြင်း ဖြစ်သည်။ ၎င်းတို့၏လုပ်ဆောင်ချက်များတွင် သမ္မာတရားစည်းမျဉ်း တစ်ခုတလေ ရှိသလော။ ဘာဆိုဘာမျှမရှိပေ။ ၎င်းတို့သည် သင့်ကိုယ်သင် အရူးလုပ်စေလိုကြသည်၊ သင့်ကို အရှက်ရစေလိုကြသည်၊ သင့်ကို ပြိုလဲစေလိုကြသည်၊ သင်ခေါင်းမဖော်နိုင်ရန်၊ သမ္မာတရားကို မလိုက်စားတော့ရန်၊ သင်အားနည်းသွားပြီး၊ မယုံကြည်တော့ရန်အလို့ငှာ သင့်ကို ချိုးနှိမ်လိုကြပြီး ထို့နောက်တွင် ၎င်းတို့၏ရည်မှန်းချက် အထမြောက်ကာ ၎င်းတို့စိတ်နှလုံးထဲ၌ ဝမ်းမြောက်ကြသည်။ ဤနေရာတွင် အဘယ်အရာဖြစ်ပျက်နေသနည်း။ ဤသည်မှာ အန္တိခရစ်ဖြစ်ကြသော လူစားမျိုးတို့၏ ကောက်ကျစ်ဆိုးယုတ်သော အနှစ်သာရ ဖြစ်သည်။ အကယ်၍ ၎င်းတို့သည် ညီအစ်ကိုမောင်နှမများက ဘုရားသခင်ကို ချီးမွမ်းပြီး ဘုရားသခင်အတွက် သက်သေခံနေကြကာ မိမိတို့ကို အာရုံစိုက်ခြင်း မရှိကြသည်ကို မြင်လျှင်၊ ၎င်းတို့ ဝမ်းသာကြသလော။ ဝမ်းမသာကြပေ။ ၎င်းတို့မည်သို့ခံစားရသနည်း။ မနာလိုဖြစ်ကြသည်။ သာမန်အားဖြင့်၊ လူတို့သည် တစ်စုံတစ်ယောက်က အခြားတစ်ယောက်အား ချီးမွမ်းသည်ကို ကြားသည့်အခါ၊ ၎င်းတို့၏ပုံမှန်တုံ့ပြန်မှုမှာ “ကျွန်ုပ်လည်း အတော်လေး တော်ပါသည်။ အဘယ်ကြောင့် ကျွန်ုပ်ကိုလည်း မချီးမွမ်းကြသနည်း” ဟူ၍ဖြစ်သည်။ ၎င်းတို့၌ ဤသေးနုတ်သော စိတ်ကူးရှိကြသော်လည်း၊ တစ်စုံတစ်ယောက်က ဘုရားသခင်အတွက် သက်သေခံနေသည်ကို ကြားသည့်အခါ၊ ၎င်းတို့က “သူတို့တွင် ထိုသို့သောအတွေ့အကြုံရှိပြီး ထိုသို့သော သက်သေခံချက်ကို သက်သေခံနိုင်သည်၊ လူတိုင်းက သူတို့ကို အသိအမှတ်ပြုကြသည်။ သူတို့တွင် ဤသိနားလည်မှုရှိကြသည်။ ကျွန်ုပ်တွင် အဘယ်ကြောင့် ဤသိနားလည်မှုမရှိရသနည်း” ဟု တွေးကြသည်။ ၎င်းတို့သည် ဤလူကို မနာလိုဖြစ်ကာ အားကျလေးစားကြသည်။ အန္တိခရစ်တို့၌ ထူးခြားသောလက္ခဏာတစ်ခုခုရှိသည်၊ တစ်စုံတစ်ယောက်က၊ “ဤသည်မှာ ဘုရားသခင်၏ လုပ်ဆောင်ခြင်းဖြစ်သည်၊ ဤသည်မှာ ဘုရားသခင်၏ဆုံးမပဲ့ပြင်ခြင်းဖြစ်သည်၊ ဤအရာများသည် ဘုရားသခင်၏ လုပ်ဆောင်ချက်များ၊ ဘုရားသခင်၏အစီအစဉ်များဖြစ်ပြီး၊ ကျိုးနွံနာခံရန် ကျွန်ုပ် လိုလားနေပါသည်” ဟု ပြောလျက် ဘုရားသခင်အတွက် သက်သေခံနေသည်ကိုကြားသည့်အခါ၊ အန္တိခရစ်တို့သည် စိတ်မချမ်းမြေ့ဖြစ်ပြီး၊ “အရာအားလုံးက ဘုရား၏ လုပ်ဆောင်ခြင်းဖြစ်သည်ဟု သင်ကပြောသည်။ ဘုရားက အရာခပ်သိမ်းအား မည်သို့အုပ်စိုးသည်ကို သင်မြင်ဖူးသလော။ ဘုရားက အမှုအရာတစ်ခုတလေအား မည်သို့ စီစဉ်သည်ကို သင်ခံစားဖူးသလော။ ကျွန်ုပ်သည် ထိုအရာနှင့်သက်ဆိုင်၍ မည်သည့်အရာကိုမျှ မသိရသည်မှာ အဘယ်သို့ဖြစ်သနည်း”ဟု တွေးကြလေသည်။ သွင်ပြင်လက္ခဏာတစ်ခုမှာ ၎င်းတို့သည် ယောဘအပေါ် ဘုရားသခင်အသိအမှတ်ပြုခြင်းကို စာတန်ဆက်ဆံခဲ့သည့်ပုံစံတွင် စာတန်နှင့် အတူတူပင် ဖြစ်ကြသည်။ ဘုရားသခင်က လူတစ်ဦးကို ရရှိသည့်အခါ စာတန်၌ရှိသော အလားတူ စိတ်နေစိတ်ထားမျိုး အန္တိခရစ်တို့၌လည်း ရှိကြသည်။ ၎င်းတို့တွင် စာတန်၏ စိတ်သဘောထား ရှိသည်။ နောက်ထပ်သွင်ပြင်လက္ခဏာတစ်ခုမှာ၊ အကယ်၍ တစ်စုံတစ်ယောက်သည် သမ္မာတရားကိုနားလည်ပြီး အန္တိခရစ်များအပေါ် ပိုင်းခြားသိမြင်မှုရှိပြီး အန္တိခရစ်များနောက်မလိုက်ဘဲ ထိုအစား ၎င်းတို့ကို ငြင်းပယ်လျှင်၊ အန္တိခရစ်တို့၌ ထိန်းမနိုင်သိမ်းမရဖြစ်သော စိတ်နေစိတ်ထားတစ်ခုရှိကြပြီး၊ “ဤလူကို ငါ လုံးဝမရနိုင်ပါ၊ ထို့ကြောင့် သူ့ကို ငါ အမြစ်ဖြတ်ချေမှုန်းမည်” ဟု တွေးကြသည်။ ထို့ကြောင့်၊ ယောဘက စမ်းသပ်မှုများနှင့် ကြုံခဲ့ရချိန်တွင်၊ ဘုရားသခင်သည် စာတန်ထံ၊ “သူသည် သင့်လက်ထဲ၌ ရှိ၏၊ သို့ရာတွင် သူ၏ အသက်ကို ချန်ထားလော့”ဟု ပြောခဲ့သည်။ ဘုရားသခင်သာ ဤသို့မပြောခဲ့ပါက၊ စာတန်သည် သနားညှာတာမှု ပြမည်လော။ (ပြမည်မဟုတ်ပါ။) ဤသည်မှာ သေချာသည်။ ၎င်းသည် လုံးဝ သနားညှာတာမှု ပြမည်မဟုတ်ပေ။

သမ္မာတရားကို လိုက်စားပြီး ချစ်မြတ်နိုးသော ညီအစ်ကိုမောင်နှမများအပေါ်၊ ယုံကြည်ခြင်းအချို့ရှိပြီး မိမိတို့၏တာဝန်ကို သစ္စာစောင့်သိမှုအချို့ဖြင့် ထမ်းဆောင်သောသူများအပေါ် အန္တိခရစ်တို့သည် မည်သို့သောသဘောထား ရှိကြသနည်း။ ဘုရားသခင်အတွက် သက်သေခံရန် အသက်တာဆိုင်ရာအတွေ့အကြုံများအကြောင်း ပြောဆိုပြီး ညီအစ်ကိုမောင်နှမများနှင့်အတူ သမ္မာတရားကို မကြာခဏ မိတ်သဟာယဖွဲ့သော အချို့လူတို့အပေါ် ၎င်းတို့သည် မည်သည့်သဘောထား ရှိကြသနည်း။ (သူတို့က မနာလိုခြင်းနှင့် မုန်းတီးခြင်းကို ခံစားရသည်။) ၎င်းတို့၏သဘောထားသည် အဘယ်အရာပေါ်တွင် မူတည်သနည်း။ ၎င်းတို့၏ ကောက်ကျစ်ဆိုးယုတ်သော စိတ်သဘောထားပေါ်တွင် မူတည်သည်။ ထို့ကြောင့်၊ ၎င်းတို့က တစ်စုံတစ်ယောက်ကို မတွေးတတ်အောင် ဖိနှိပ်နေခြင်း၊ တစ်စုံတစ်ယောက်ကို မုန်းတီးနေခြင်းနှင့် အချို့လူများကို ဆင်းရဲဒုက္ခခံစားစေခြင်းတို့အား သင် မကြာခဏ မြင်တွေ့သည့်အခါ၊ အန္တိခရစ်တစ်ဦး၏ ကောက်ကျစ်ဆိုးယုတ်သော စိတ်သဘောထားကို မည်သူမျှ မပြောင်းလဲစေနိုင်ကြောင်းကိုလည်းကောင်း၊ ထိုစိတ်သဘောထားသည် နက်ရှိုင်းစွာ အမြစ်တွယ်နေပြီး မွေးရာပါဖြစ်ကြောင်းကိုလည်းကောင်း သင်သိရှိရပေသည်။ ဤအချက်မှနေ၍၊ အန္တိခရစ်ဖြစ်ကြသော ဤလူများသည် ကယ်တင်ခြင်းကို မည်သို့မျှ ရရှိနိုင်မည်မဟုတ်ကြောင်း မြင်တွေ့နိုင်ပေသည်။ ၎င်းတို့သည် ညီအစ်ကိုမောင်နှမများကို ဘုရားသခင်အတွက် သက်သေခံခွင့်မပြုကြပေ၊ သို့ဆိုလျှင် ၎င်းတို့ကိုယ်တိုင် ဘုရားသခင်အတွက် သက်သေခံနိုင်ကြသလော။ (သက်သေမခံနိုင်ကြပါ။) အခြားသူများက ဘုရားသခင်အတွက် သက်သေခံသည့်အခါ ၎င်းတို့သည် အလွန်မုန်းတီးသဖြင့် အံကြိတ်ကြသည်။ သို့ဖြစ်၍ ငါ့အားပြောလော့၊ ၎င်းတို့သည် ဘုရားသခင်အတွက် သက်သေခံနိုင်ကြသလော။ ၎င်းတို့သည် ဘုရားသခင်အတွက် လုံးဝ သက်သေခံနိုင်စွမ်းမရှိကြပေ။ အချို့လူများက “ယင်းမှာ မမှန်ပါ၊ အချို့သော အန္တိခရစ်များသည် ဘုရားသခင်အတွက် အလွန်ကောင်းသော သက်သေခံချက်ပေးကြပြီး ထိုသက်သေခံချက်ကို ညီအစ်ကိုမောင်နှမများက ကြားသည့်အခါ မျက်ရည်ကျကြသည်”ဟု ဆိုကြသည်။ ဤသည်မှာ မည်သည့် သက်သေခံချက်မျိုးဖြစ်သနည်း။ သင်တို့သည် ဤသို့သော “သက်သေခံချက်” မျိုးကို စစ်မှန်သောသက်သေခံချက် ဟုတ်မဟုတ် ဆုံးဖြတ်ရန် နားထောင်ရမည်ဖြစ်သည်။ ကောင်းမွန်သော အလုပ်နှင့် ကောင်းမွန်သော မိသားစုတစ်စုရှိသည့် တစ်စုံတစ်ယောက်ရှိသည်ဆိုပါစို့။ သူသည် ဘုရားသခင်၏ တို့ထိခြင်းခံရသဖြင့်၊ မိမိ၏အလုပ်ကောင်းနှင့် မိသားစုကို စွန့်လွှတ်ပြီး မိမိ၏ကိုယ်စိတ်နှစ်ဖြာကို ဘုရားသခင်အတွက် အသုံးခံသည်။ သူ၏စိတ်နှလုံးထဲ၌ ဝမ်းနည်းပူဆွေးမှုကို ခံစားရသော်လည်း၊ အရာအားလုံးကို မည်သို့ပင်ဖြစ်စေ စွန့်လွှတ်ခဲ့သည်။ ညီအစ်ကိုမောင်နှမများက ၎င်းတို့အား “သင့်အနေဖြင့် အနည်းငယ်လေးမျှပင် အားမနည်းဘူးလော”ဟု ဆိုကြသည်။ ၎င်းက “အနည်းငယ် အားနည်းပါသည်။ သို့သော် ကျွန်ုပ်အတွက်မူ ကျွန်ုပ်မိသားစုနှင့် အလုပ်ကို စွန့်လွှတ်နိုင်ခြင်းသည် ဘုရား လုပ်ဆောင်နေသည့်အရာချည်းသာ ဖြစ်သည် မဟုတ်လော။ ကျွန်ုပ်သည် တစ်နေ့ဝင်ငွေ နှစ်ထောင်သုံးထောင်ရလေ့ရှိခဲ့ပြီး၊ တစ်လကို သောင်းချီဝင်လေ့ရှိခဲ့သည်၊ ကျွန်ုပ်တွင် အဖိုးတန် ပစ္စည်းများစွာ ပိုင်ဆိုင်ခဲ့သည်။ ဘုရားကိုယုံကြည်လာပြီးနောက်၊ ကျွန်ုပ်၏ တာဝန်ထမ်းဆောင်ရန်အလို့ငှာ၊ ကျွန်ုပ်၏ အဖိုးတန်ပစ္စည်းများကို အခြားတစ်စုံတစ်ဦးထံ ကြည့်ရှုစောင့်ရှောက်ဖို့ လွှဲအပ်ခဲ့သည်” ဟု ပြန်ပြောသည်။ အခြားသူများက “သင်၏ အဖိုးတန်ပစ္စည်းများကို အခြားတစ်စုံတစ်ဦးထံ လွှဲအပ်ပြီးသည့်နောက်တွင် သင်လုံးဝ စီမံခန့်ခွဲခြင်းမရှိခဲ့သလော။ ထိုပစ္စည်းများ၏ မည်သည့် အစိတ်အပိုင်းကိုမျှ သင် ယခု မပိုင်တော့သည်လော။ သင်၏ အဖိုးတန်ပစ္စည်းများကို သင် အဘယ်သို့ဖြစ်ပြီး လက်လွှတ်ခဲ့သနည်း” ဟု မေးကြသည်။ ၎င်းတို့က “ဤသည်မှာ ဘုရား၏ လုပ်ဆောင်ခြင်း ဖြစ်သည်” ဟု ပြန်ပြောသည်။ ဤသည်မှာ အလွန်မရေမရာ မဖြစ်လွန်းသလော။ (ဟုတ်ပါသည်။) ယင်းတို့သည် အနှစ်မဲ့သောစကားများသာ ဖြစ်သည်။ ထို့အပြင်၊ ၎င်းတို့၏ဝင်ငွေ မည်မျှ မြင့်မားကြောင်း ၎င်းတို့ ပြောဆိုခြင်းသည် ၎င်းတို့ကကြွားဝါခြင်းမဟုတ်လော။ အဘယ်ကြောင့် ဤအရာကို ၎င်းတို့ ပြောဆိုကြသနည်း။ ၎င်းတို့က မိမိတို့ မည်မျှစွန့်လွှတ်ခဲ့ကြောင်း သက်သေခံနေခြင်းဖြစ်သည်။ ၎င်းတို့သည် ဘုရားသခင်အတွက် သက်သေခံနေခြင်းဖြစ်သလော။ ၎င်းတို့သည် မိမိတို့၏ “ဂုဏ်ကျက်သရေရှိသော” သမိုင်းအနည်းငယ်၊ ၎င်းတို့ပေးဆပ်ခဲ့ရသော အဖိုးအခနှင့် အတိတ်တွင် ၎င်းတို့အသုံးခံခဲ့သည့်အရာ၊ ၎င်းတို့မည်မျှဆက်ကပ်အပ်နှံခဲ့သည်ဟူသည်နှင့် ဘုရားသခင်နှင့်ပတ်သက်၍ ၎င်းတို့၌ မကျေနပ်ချက်များမရှိကြောင်းတို့ကို သက်သေခံနေခြင်းဖြစ်သည်။ ဤအထဲတွင် ဘုရားသခင်အတွက် သက်သေခံသည့်အပိုင်း တစ်ခုတလေ ရှိသလော။ ဤအရာအားလုံး၌ ဘုရားသခင် လုပ်ဆောင်ခဲ့သည့်အရာ တစ်စုံတစ်ရာကို သင်တွေ့မြင်ပြီးခြင်း မရှိသည်မဟုတ်လော။ ဘုရားသခင်အတွက် ၎င်းတို့ သက်သေခံသည်ဆိုခြင်းမှာ မမှန်ပေ။ ရှင်းရှင်းလင်းလင်းပင် ၎င်းတို့သည် မိမိတို့ကိုယ်ကို သက်သေခံနေခြင်းဖြစ်သော်လည်း၊ ဘုရားသခင်အတွက် သက်သေခံနေသည်ဟု ဆိုကြသည်။ ဤသည်မှာ လှည့်ဖြားခြင်းမဟုတ်လော။ ၎င်းတို့သည် မိမိတို့ကိုယ်ကို သက်သေခံရန်အလို့ငှာ ဘုရားသခင်အတွက် သက်သေခံသယောင်ဟန်ဆောင်ကြသည်။ ဤသည်မှာ သူတော်ကောင်းယောင်ဆောင်ခြင်း မဟုတ်လော။ သို့ဆိုလျှင် အဘယ်ကြောင့် လူအချို့က ကြားသည့်အခါ အလွန်တို့ထိခံရပြီး အဆက်မပြတ် ငိုကြွေးကြသနည်း။ အရူးအမျိုးမျိုး ရှိကြသည်တကား။ တစ်ဦးတစ်ယောက် ဘုရားသခင်အတွက် သက်သေခံခြင်းအကြောင်း ပြောသည့်အခါ၊ အန္တိခရစ်တို့သည် မိမိတို့ပြုပြီးသော အမှုအရာအနည်းငယ်၊ မိမိတို့ဆက်ကပ်ပြီးသော အမှုအရာအနည်းငယ်နှင့် မိမိတို့ကိုယ်ကို အသုံးခံလျက် ၎င်းတို့ ကုန်ဆုံးခဲ့သော အချိန်အနည်းငယ်တို့အကြောင်းကို ပြောဆိုရမည်သာဖြစ်ပြီး၊ အချိန်ကုန်လွန်သည်နှင့်အမျှ၊ လူတို့ အာရုံမစိုက်တော့သဖြင့်၊ ၎င်းတို့သည် အသစ်သောအကြောင်းအရာများကို စိတ်ကူးရကြပြီး ဤသို့ဖြင့် မိမိတို့ကိုယ်ကိုအတွက် သက်သေခံကြလေသည်။ အကယ်၍ တစ်ဦးတလေက ၎င်းတို့ထက် ပိုတော်ပြီး၊ ၎င်းတို့ထက် သာ၍ကောင်းစွာ မိတ်သဟာယဖွဲ့နိုင်ကာ သမ္မာတရားနှင့်ဆိုင်သည့် သိနားလည်မှုအချို့ကို ထုတ်ဖော်လျှင် ၎င်းတို့သည် စိတ်မသက်မသာ ခံစားကြရသည်။ ၎င်းတို့သည် သမ္မာတရားနှင့်ပတ်သက်၍ ၎င်းတို့၏အားထုတ်မှုများက အခြားသူများထက် နိမ့်ကျပြီး ထူးချွန်ရန် စိတ်အားထက်သန်ကြသောကြောင့် စိတ်မသက်မသာ ခံစားရခြင်းဖြစ်သလော။ မဟုတ်ပေ၊ ၎င်းတို့သည် မည်သူတစ်ဦးတစ်ယောက်ကိုမျှ မိမိတို့ထက်ပိုတော်ခွင့်မပြုကြပေ၊ ၎င်းတို့သည် အခြားသူများ မိမိတို့ထက်တော်သည်ကို မခံနိုင်ကြသကဲ့သို့ ၎င်းတို့က အခြားသူများထက်တော်သည့်အခါမှသာ ပျော်ရွှင်ကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ အကယ်၍ အခြားတစ်စုံတစ်ယောက်သည် သင့်ထက်တော်ပြီး သမ္မာတရားကို သင့်ထက်ပို၍နားလည်လျှင်၊ သင်သည် ၎င်းတို့ထံမှ သင်ယူသင့်သည်။ ဤသည်မှာ ကောင်းသောအရာတစ်ခု မဟုတ်လော။ ဤသည်မှာ လူတိုင်း ဝမ်းမြောက်သင့်သော အရာတစ်ခုဖြစ်သည်။ ဥပမာအားဖြင့်၊ လူ့သမိုင်းတွင်ရှိသည့် ဘုရားသခင်၏ နောက်လိုက်များထဲတွင် ယောဘဆိုသူ ရှိခဲ့သည်။ ဤသည်မှာ ဘုရားသခင်၏ အနှစ်ခြောက်ထောင် စီမံခန့်ခွဲမှုအလုပ်တွင် ဖြစ်ပျက်ခဲ့သော ဂုဏ်ကျက်သရေရှိသည့် အရာတစ်ခုလော၊ သို့မဟုတ် အရှက်ရဖွယ်သောအရာတစ်ခု ဖြစ်သလော။ (ဂုဏ်ကျက်သရေရှိသောအရာတစ်ခု ဖြစ်ခဲ့သည်။) ဂုဏ်ကျက်သရေရှိသောအရာတစ်ခု ဖြစ်ခဲ့သည်။ ဤကိစ္စအပေါ် သင်မည်သည့်သဘောထား ခံယူသင့်သနည်း။ မည်သည့် ရှုထောင့်အမြင် သင်ရှိသင့်သနည်း။ သင်သည် ဘုရားသခင်အတွက် ပျော်ရွှင်ပြီး သူ့ကို ဂုဏ်ပြုသင့်သည်၊ ဘုရားသခင်၏တန်ခိုးကို ချီးမွမ်းသင့်သည်၊ ဘုရားသခင် ဘုန်းအသရေရရှိပြီဖြစ်ကြောင်း ချီးမွမ်းသင့်သည်။ ဤသည်မှာ ကောင်းသောအရာတစ်ခု ဖြစ်သည်။ ထိုသို့သော ကောင်းမွန်သောအရာတစ်ခုဖြစ်ခဲ့သော်လည်း၊ လူအချို့သည် ထိုအရာကို ပစ်ပစ်ခါခါငြင်းပြီး မုန်းတီးကြပေသည်။ ဤသည်မှာ ၎င်းတို့က ကောက်ကျစ်ဆိုးယုတ်ခြင်းဖြစ်သည် မဟုတ်လော။ ပွင့်ပွင့်လင်းလင်းပြောရလျှင်၊ ၎င်းတို့ ကောက်ကျစ်ဆိုးယုတ်ခြင်းဖြစ်ပြီး၊ ဤအရာကို ၎င်းတို့၏ ကောက်ကျစ်ဆိုးယုတ်သော စိတ်သဘောထားက ဖြစ်ပေါ်စေခြင်းဖြစ်သည်။

အန္တိခရစ်တို့၏ စိတ်သဘောထားက ကောက်ကျစ်ဆိုးယုတ်၏။ ၎င်းတို့သည် သမ္မာတရားကို လက်မခံရုံမက ဘုရားသခင်ကိုလည်း အတိုက်အခံလုပ်နိုင်သည်၊ မိမိတို့၏ကိုယ်ပိုင်နယ်ပယ်များကိုလည်း ထူထောင်နိုင်ပြီး၊ ဘုရားသခင်ကို အလျှော့မပေးဘဲ ဆန့်ကျင်ကြသည်။ ဤသည်မှာ ကောက်ကျစ်ဆိုးယုတ်သော စိတ်သဘောထား ဖြစ်သည်။ သင်တို့သည် ကောက်ကျစ်ဆိုးယုတ်သော စိတ်သဘောထားများအပေါ် နားလည်မှုတစ်ခုတလေ ရှိသလော။ လူအများစုသည် ၎င်းတို့အား မည်သို့ပိုင်းခြားသိမြင်ရမည်ကို မသိကြပေ၊ ထို့ကြောင့် ဥပမာတစ်ခုကို ကြည့်ကြစို့။ အချို့လူများသည် ပုံမှန်အခြေအနေများတွင် အလွန်ပုံမှန်အတိုင်း ပြုမူကြသည်၊ ၎င်းတို့သည် အလွန် ပုံမှန်အတိုင်း အခြားသူများကို စကားပြောပြီး ဆက်ဆံကြသည်။ ၎င်းတို့သည် ပုံမှန်လူများထင်ရပြီး မကောင်းသောအရာတစ်ခုတလေမျှ မလုပ်ဆောင်ကြပေ။ သို့သော်၊ စုဝေးပွဲများသို့ ၎င်းတို့ ရောက်လာပြီး ဘုရားသခင်၏နှုတ်ကပတ်တော်များကို ဖတ်ရှုကာ သမ္မာတရားကို မိတ်သဟာယဖွဲ့သည့်အခါ၊ ၎င်းတို့ထဲမှ အချို့မှာ နားမထောင်လိုကြ၊ အချို့မှာ ငိုက်မျဉ်းကြသည်၊ အချို့မှာ ထိုအရာကို အလွန်အမင်းမနှစ်မြို့ဘဲ သည်းခံရန်ခက်ခဲသည်ဟု ခံစားရကာ နားမထောင်ချင်ကြသကဲ့သို့ အချို့မှာ မသိလိုက်ဘဲ အိပ်ပျော်သွားပြီး လုံးဝသတိမမူဖြစ်သွားကြသည်။ ဤနေရာတွင် အဘယ်အရာဖြစ်ပျက်နေသနည်း။ တစ်စုံတစ်ယောက်က သမ္မာတရားကို မိတ်သဟာယဖွဲ့သည့်အခါ အဘယ်ကြောင့် အလွန်မူမမှန်သော ဖြစ်စဉ်များစွာ ထင်ရှားလာရသနည်း။ ဤလူများထဲမှအချို့မှာ မူမမှန်သောအခြေအနေ၌ ရှိနေကြသော်လည်း၊ အချို့မှာမူ ကောက်ကျစ်ဆိုးယုတ်ကြခြင်း ဖြစ်သည်။ ၎င်းတို့အနေဖြင့် နတ်ဆိုးများစွဲကပ်ခြင်းခံရသည့် ဖြစ်နိုင်ခြေကို ထည့်မတွက်ဘဲ ချန်ထား၍မရနိုင်သကဲ့သို့ တစ်ခါတစ်ရံ လူတို့သည် ဤအရာကို အပြည့်အဝ နားလည်သဘောပေါက်နိုင်ခြင်းမရှိ သို့မဟုတ် ရှင်းလင်းစွာ ပိုင်းခြားသိမြင်နိုင်ခြင်း မရှိကြပေ။ အန္တိခရစ်တို့၏ အတွင်း၌ နတ်ဆိုးများ ရှိကြသည်။ အကယ်၍ သင်က ၎င်းတို့အနေဖြင့် အဘယ်ကြောင့် သမ္မာတရားကို ရန်လိုသည်ကို မေးလျှင်၊ ၎င်းတို့က သမ္မာတရားအပေါ် ရန်လိုခြင်းမရှိဟုဆိုပြီး ဝန်ခံရန် ခေါင်းမာစွာ ငြင်းပယ်ကြသည်။ အမှန်တကယ်တွင်မူ ၎င်းတို့က သမ္မာတရားကို မချစ်မြတ်နိုးကြောင်း မိမိတို့စိတ်နှလုံးထဲ၌ သိကြသည်။ ဘုရားနှုတ်ကပတ်တော်များကို မည်သူကမျှ မဖတ်ရှုသည့်အခါ၊ ၎င်းတို့သည် ပုံမှန်လူများကဲ့သို့ အခြားသူများနှင့် အဆင်ပြေကြပြီး ၎င်းတို့အတွင်း၌ အဘယ်အရာ တည်ရှိသည်ကို သင်သတိမမူမိပေ။ သို့သော်၊ တစ်စုံတစ်ယောက်က ဘုရားနှုတ်ကပတ်တော်များကို ဖတ်ရှုသည့်အခါ၊ ၎င်းတို့သည် နားမထောင်လိုကြသည့်အပြင် ၎င်းတို့၏စိတ်နှလုံးများထဲ၌ စက်ဆုပ်ရွံရှာမှု ဖြစ်ပေါ်လာသည်။ ဤသည်မှာ ၎င်းတို့၏သဘာဝကို ချပြနေခြင်းဖြစ်သည်။ ၎င်းတို့သည် နတ်ဆိုးများဖြစ်ကြသည်၊ ဤအရာမျိုး ဖြစ်ကြသည်။ ဘုရားနှုတ်ကပတ်တော်များက ဤလူတို့၏အနှစ်သာရကို ဖော်ထုတ်လေပြီလော သို့မဟုတ် အထိနာစေပြီလော။ နှစ်ခုလုံးမဟုတ်ပေ။ ၎င်းတို့သည် စုဝေးပွဲများတက်ရောက်သည့်အခါ၊ ဘုရားနှုတ်ကပတ်တော်များကို ဖတ်ရှုနေသည့် မည်သူ့ကိုမျှ နားမထောင်လိုကြပေ။ ဤသည်မှာ ၎င်းတို့အနေဖြင့် ကောက်ကျစ်ဆိုးယုတ်ကြခြင်း ဖြစ်သည် မဟုတ်လော။ “ကောက်ကျစ်ဆိုးယုတ်ခြင်း”ဟူသည်မှာ အဘယ်အရာကို ဆိုလိုသနည်း။ အကြောင်းပြချက်မရှိဘဲ သမ္မာတရားအပေါ်၊ အပြုသဘောဆောင်သောအရာများနှင့် အပြုသဘောဆောင်သောလူများအပေါ် ရန်လိုခြင်းကို ဆိုလိုသည်။ အကြောင်းရင်းက မည်သည့်အရာဖြစ်သည်ကို ၎င်းတို့ကိုယ်တိုင်ပင် မသိကြ။ ၎င်းတို့အနေဖြင့် ထိုသို့ပြုမူရမည်သာ ဖြစ်သည်။ ဤသည်မှာ ကောက်ကျစ်ဆိုးယုတ်ခြင်း ဟု ဆိုလိုသည့်အရာဖြစ်ပြီး၊ ရိုးရှင်းသည့် စကားဖြင့်ဆိုရသော်၊ ဆိုးယုတ်ခြင်းသာ ဖြစ်သည်။ အန္တိခရစ်အချို့က၊ “တစ်စုံတစ်ယောက်က ဘုရားနှုတ်ကပတ်တော်များကို စတင် ဖတ်ရှုရန်သာ လိုအပ်ပြီး ကျွန်ုပ်နားမထောင်ချင်ပါ။ တစ်စုံတစ်ယောက်က ဘုရားအတွက် သက်သေခံနေသည်ကို ကျွန်ုပ် ကြားရန်သာလိုအပ်ပြီး ကျွန်ုပ်စက်ဆုပ်ရွံရှာမိသည်၊ အဘယ်ကြောင့်ဖြစ်သည်ကို ကျွန်ုပ်ပင်မသိပါ။ သမ္မာတရားကို တစ်စုံတစ်ဦးက ချစ်မြတ်နိုးပြီး လိုက်စားနေသည်ကို ကျွန်ုပ် မြင်သည့်အခါ၊ သူတို့နှင့် ကျွန်ုပ် အဆင်မပြေနိုင်ပါ၊ သူတို့ကို ကျွန်ုပ် ဆန့်ကျင်ချင်သည်၊ သူတို့ကို အမြဲကျိန်ဆဲချင်သည်၊ သူတို့၏နောက်ကွယ်တွင် ထိခိုက်နစ်နာစေပြီး ဖျက်ဆီးချင်သည်” ဟု ဆိုကြသည်။ ၎င်းတို့အနေဖြင့် အဘယ်ကြောင့် ဤသို့ ခံစားရသည်ကို ၎င်းတို့ကိုယ်တိုင်ပင် မသိကြပေ။ ဤသည်မှာ ၎င်းတို့ ကောက်ကျစ်ဆိုးယုတ်ခြင်း ဖြစ်သည်။ ဤအတွက် တကယ့်အကြောင်းရင်းမှာ အဘယ်နည်း။ အန္တိခရစ်တို့သည် မိမိတို့အတွင်း၌ ပုံမှန်လူတစ်ဦး၏ ဝိညာဉ် မရှိကြခြင်းသာ ဖြစ်သည်။ ၎င်းတို့တွင် ပုံမှန်လူ့သဘာဝ မရှိကြခြင်းသာ ဖြစ်သည်။ ဤသည်မှာ နောက်ဆုံး စိစစ်မှုတွင် ဖြစ်သည့်ပုံစံ ဖြစ်သည်။ အကယ်၍ ပုံမှန်လူတစ်ဦးသည် သမ္မာတရား၏ အမျိုးမျိုးသော သွင်ပြင်လက္ခဏာများနှင့်ပတ်သက်၍ ဘုရားသခင်က အလွန်ရှင်းလင်းစွာနှင့် ပြတ်သားစွာ ပြောဆိုနေသည်ကိုကြားလျှင်၊ ထိုသူက “အမှားအမှန် ခွဲခြား၍မရနိုင်သည့်အပြင် အကောင်းအဆိုး ရောထွေးနေသည့်၊ ဤမျှကောက်ကျစ်ဆိုးယုတ်ပြီး ကာမဂုဏ်လိုက်စားသောခေတ်ကြီးထဲတွင်၊ အလွန်များသော သမ္မာတရားနှင့် အလွန်ကောင်းမွန်သော စကားများကိုကြားနိုင်ခြင်းသည် အလွန်တန်ဖိုးရှိပြီး အလွန်ရှားပါးလှပေသည်” ဟု တွေးကြလိမ့်မည်ဖြစ်သည်။ အဘယ်ကြောင့် ထိုအရာသည် တန်ဖိုးရှိသနည်း။ ဘုရားနှုတ်ကပတ်တော်များသည် စိတ်နှလုံးနှင့်ဝိညာဉ် နှစ်ခုလုံးရှိသူတို့၏ ဆန္ဒများနှင့် ဝိညာဉ်ရေးရာနိုးကြားမှုတို့ကို နိုးကြားစေသည်။ မည်သို့သော ဝိညာဉ်ရေးရာနိုးကြားမှုနည်း။ ၎င်းတို့သည် တရားမျှတမှုနှင့် အပြုသဘောဆောင်သောအရာများကို တောင့်တကြသည်၊ ဘုရားသခင်ရှေ့မှောက်၌ အသက်ရှင်ရန်၊ လောက၌ တရားမျှတမှုနှင့် ဖြောင့်မတ်မှန်ကန်မှုရှိရန်နှင့် ဘုရားသခင် ကြွလာပြီး လောကကို အုပ်စိုးရန်အတွက် တောင့်တကြသည်။ ဤသည်မှာ သမ္မာတရားကို ချစ်မြတ်နိုးသူအားလုံး၏ ပန်ကြားချက် ဖြစ်သည်။ သို့သော်၊ အန္တိခရစ်တို့သည် ဤအရာများကို တောင့်တကြသလော။ (မတောင့်တကြပါ။) အန္တိခရစ်တို့သည် အဘယ်အရာကို တောင့်တကြသနည်း။ “အကယ်၍ ငါအာဏာရခဲ့လျှင်၊ ငါမကြိုက်သူအားလုံးကို ငါဖျက်ဆီးမည်။ တစ်စုံတစ်ယောက်က ခရစ်တော်သည် ဘုရားပေါ်ထွန်းပြီး အမှုပြုခြင်းဖြစ်ကြောင်း သက်သေခံသည့်အခါ၊ ဘုရားသည် လူသားမျိုးနွယ်၏ အချုပ်အခြာအာဏာပိုင်ဖြစ်ကြောင်း သက်သေခံပြီး၊ ဘုရားနှုတ်ကပတ်တော်များက သမ္မာတရားဖြစ်ကြောင်း၊ လူသားမျိုးနွယ်၏အမြင့်မြတ်ဆုံးသော အသက်တာဆောင်ပုဒ်ဖြစ်ပြီး လူသားရှင်သန်ရေးအတွက် အခြေခံအုတ်မြစ်ဖြစ်ကြောင်း သက်သေခံသည့်အခါ၊ ငါသည် စက်ဆုပ်ရွံရှာမှု၊ မုန်းတီးမှုကို ခံစားရပြီး ထိုအရာကို မကြားချင်ပါ” ဟူ၍ဖြစ်သည်။ ဤသည်မှာ အန္တိခရစ်တို့၏ အတွင်းစိတ်ထဲ၌ နက်ရှိုင်းစွာတည်ရှိသော အရာတစ်ခုဖြစ်သည်။ အန္တိခရစ်တို့၌ ဤစိတ်သဘောထား ရှိသည် မဟုတ်လော။ တစ်စုံတစ်ယောက်က ၎င်းတို့ကို ကိုးကွယ်သရွေ့၊ ၎င်းတို့ကို ကြည်ညိုပြီး ၎င်းတို့နောက်လိုက်နေသရွေ့၊ ၎င်းတို့သည် မိတ်ဆွေရင်းချာများ၊ တစ်ဖွဲ့တည်းသားများ ဖြစ်ကြသည်။ အကယ်၍ တစ်စုံတစ်ယောက်သည် သမ္မာတရားကို အစဉ်မိတ်သဟာယဖွဲ့ပြီး ဘုရားသခင်အတွက် သက်သေခံနေပါက၊ အန္တိခရစ်တို့သည်ထိုသူကို ရှောင်ကြဉ်ပြီး ထိုသူ့အပေါ် စက်ဆုပ်ရွံရှာမှုခံစားရကာ၊ တိုက်ခိုက်၊ ဖယ်ကြဉ်ကာညှဉ်းဆဲခြင်းပင် ပြုကြသည်။ ဤသည်မှာ ကောက်ကျစ်ဆိုးယုတ်မှု ဖြစ်၏။ ကောက်ကျစ်ဆိုးယုတ်မှုအကြောင်းကို ငါတို့ ပြောသည့်အခါ၊ ထိုအရာသည် စာတန်၏ ဉာဏ်များသော အကြံအစည်များကို အစဉ်ရည်ညွှန်းသည်။ စာတန်လုပ်ဆောင်သောအရာများက ကောက်ကျစ်ဆိုးယုတ်သည်၊ အဆင်းနီသော နဂါးကြီးလုပ်ဆောင်သောအရာများက ကောက်ကျစ်ဆိုးယုတ်သည်၊ အန္တိခရစ်တို့ လုပ်ဆောင်သောအရာများက ကောက်ကျစ်ဆိုးယုတ်သည်။ ၎င်းတို့ ကောက်ကျစ်ဆိုးယုတ်ကြသည်ဟု ငါတို့ပြောသည့်အခါ၊ အဓိကအားဖြင့် အပြုသဘောဆောင်သောအရာအားလုံးအပေါ် ၎င်းတို့ ရန်လိုခြင်း၊ သမ္မာတရားနှင့် ဘုရားသခင်ကို အထူးသဖြင့် ဆန့်ကျင်ခြင်းတို့ကို ရည်ညွှန်းသည်။ ဤသည်မှာ ကောက်ကျစ်ဆိုးယုတ်မှုဖြစ်ပြီး၊ ဤသည်မှာ အန္တိခရစ်တို့၏ စိတ်သဘောထား ဖြစ်သည်။

သင်တို့အနေဖြင့် မည်သည့် အန္တိခရစ်များကို ကြုံရပြီးဖြစ်ကာ မည်သူက ထိုသို့သော ကောက်ကျစ်ဆိုးယုတ်သည့် စိတ်သဘောထားတစ်ခု ပြသသည့်အကြောင်း သင်ယူခဲ့ရသည်ကို စဉ်းစားကြည့်လော့။ ငါသည် တစ်ချိန်က အလွန့်အလွန် မလိုမုန်းထားစိတ်ရှိသော လူ့သဘာဝ ရှိသည့် အပေါက်ဆိုးသော အမျိုးသမီးတစ်ယောက်နှင့် ကြုံတွေ့ခဲ့ဖူးသည်။ ဘုရားအိမ်တော်က ကြီးမားသော ကပ်ဘေးများ မကြာမီကျရောက်တော့မည်ဖြစ်ကြောင်း၊ အချိန်များစွာမရှိတော့ကြောင်း၊ ညီအစ်ကိုမောင်နှမများက ကောင်းမှုများကို ပြင်ဆင်သင့်ကြပုံ၊ သမ္မာတရားကို လိုက်စားရန် မည်သို့ အားထုတ်သင့်ပုံ၊ ဘုရားသခင်၏ ရည်ရွယ်ချက်များကို ဖြည့်ဆည်းရန်မိမိတို့၏တာဝန်များကို ကောင်းစွာ ထမ်းဆောင်သင့်ပုံနှင့် မိမိတို့ကိုယ်တိုင် မည်သည့်နောင်တမျှ မရစေသင့်ပုံတို့ကို ဟောပြောသည့်အခါတိုင်း၊ ဘုရားအိမ်တော်က ဤအရာများကို ဟောပြောသည့်အခါတိုင်းတွင်၊ ဤအမျိုးသမီးသည် မိမိစိတ်နှလုံးထဲ၌ ကျိန်ဆဲပြီး၊ “ကမ္ဘာလောက အဆုံးသတ်ခြင်းလော။ ဘဝက သာယာနေသည်။ သင့်အတွက်တော့ ကမ္ဘာပျက်ခြင်းဖြစ်ကောင်းဖြစ်နိုင်သော်လည်း၊ ငါ့အတွက်တော့ ကမ္ဘာပျက်ခြင်းမဟုတ်ပါ။ ကြီးမားသည့် ကပ်ဘေးများ ကျရောက်လာလျှင်ပင် ငါအသက်ရှင်သင့်သေးသည်။ တစ်ဦးတစ်ယောက်သေရမည်ဆိုလျှင် သင်တို့ သေနိုင်သည်”ဟု တွေးလေသည်။ ဤအမျိုးသမီးသည် ကြောင်းကျိုးမသင့်ဖြစ်သလော သို့မဟုတ် မည်သည့်အရာနည်း။ မည်သူမဆိုက သမ္မာတရားနှင့်ဆိုင်သည့် ဤသွင်ပြင်လက္ခဏာအကြောင်း မိတ်သဟာယဖွဲ့သည့်အခါတိုင်းတွင်၊ သူမသည် ကြောင်းကျိုးမသင့်ဖြစ်လာပြီး သူမ၏စိတ်နှလုံးထဲ၌ စက်ဆုပ်ရွံရှာမှု ဖြစ်ပေါ်လာကာ “ငါ့ဘဝက ယခုအတိုင်း အဆင်ပြေသည်။ ငါ့တွင် ငွေများစွာရှိသည်၊ ကားများ၊ အိမ်များ ပိုင်သည်၊ ဝင်ငွေလည်းကောင်းသည်။ ငါ့ဒေသတွင် ငါသည် အရေးပါသောသူတစ်ဦး ဖြစ်သည်။ မည်သူမျှ ငါ့ကို ပုန်ကန်ပြစ်မှားဝံ့ခြင်း ရှိမည်မဟုတ်ပါ။ ငါ၏ အသက်ရှင်နေထိုင်မှုအခြေအနေများက အလွန်ကောင်းသည်။ ကြီးမားသည့် ကပ်ဘေးများ ကျရောက်လာလျှင် ဆုံးရှုံးမှုကို ငါ ခံစားရမည် မဟုတ်လော။ ငါသေဖို့ အဆင်သင့်မဖြစ်သေးပါ”ဟု တွေးလေသည်။ ဘုရားသခင်၏အမှုတော်ပေါ်တွင်လည်းကောင်း၊ ဤကောက်ကျစ်ဆိုးယုတ်သောလောကနှင့် ကောက်ကျစ်ဆိုးယုတ်သောလူသားမျိုးနွယ်ကို ဘုရားသခင် ဖျက်ဆီးလိုခြင်းအပေါ်တွင်လည်းကောင်း သူမ၏ရှုထောင့်အမြင်ကား အဘယ်နည်း။ (သူမသည် ထိုအရာများကို ရန်လိုသည်။) ဘုရားသခင်က မည်သည့်အရာကို လုပ်ဆောင်ခဲ့သည်ဖြစ်စေ၊ ထိုအရာက သူမ၏အကျိုးစီးပွားနှင့် သက်ဆိုင်လျှင်၊ သူမ၏အကျိုးစီးပွားကို ထိခိုက်လျှင်၊ သူမသည် ထိုအရာကို မုန်းတီးပြီး ရန်လိုမည်ဖြစ်ကာ၊ “သင်လုပ်ဆောင်နေသည့်အရာ မှားယွင်းသည်” ဟု တွေးလျက် ထိုအရာကို သဘောတူမည် မဟုတ်သကဲ့သို့ ဘုရားသခင်၏ လုပ်ဆောင်ချက်များကို ချက်ချင်း ငြင်းပယ်လိမ့်မည်။ ထို့အပြင်၊ သူမနှင့်ပတ်သက်၍ အကောက်ကျစ်အဆိုးယုတ်ဆုံးအရာမှာ သူမသည် တရားမျှတမှုနှင့် ဖြောင့်မတ်မှန်ကန်မှုတို့ ဩဇာလွှမ်းမိုးသည်ကို မနှစ်သက်ခြင်းပင်ဖြစ်သည်။ မည်သူက အာဏာစွဲကိုင်သည်ဖြစ်စေ၊ ဘုရားသခင်ကပင်လျှင် အာဏာစွဲကိုင်ပြီး တရားမျှတမှုနှင့် ဖြောင့်မတ်ခြင်းတရားရှိနေလျှင်ပင်၊ ထိုအရာက သူမ၏အကျိုးစီးပွားကို ထိခိုက်လျှင်၊ ယင်းက အလုပ်ဖြစ်မည်မဟုတ်။ သူမအဖို့ သူမ၏အကျိုးစီးပွားများသည် ဘုရားသခင်ထက် ပိုအရေးကြီး၏။ သူမ၏လုပ်ရပ်များသည် မကောင်းဆိုးဝါးဆန်သော သဘာဝရှိသည် မဟုတ်လော။ မကောင်းဆိုးဝါးဆန်သော သဘာဝတစ်ခု ထကြွသောင်းကျန်းသည့်အခါ၊ တစ်စုံတစ်ဦးကို နတ်ဆိုးစွဲကပ်ပြီး ထိုသူက ဘုရားနှုတ်ကပတ်တော်များ မကြားလိုကြောင်း ပြောသည့်အချိန်ကဲ့သို့ သဘာဝအတူတူပင် ဖြစ်သည် မဟုတ်လော။ (ဟုတ်ပါသည်။) ဘုရားသခင်၏နှုတ်ကပတ်တော်များကို မည်သူမဆို ဖတ်သည့်အခါတိုင်းတွင်၊ ထိုနတ်ဆိုးက နားမထောင်လိုကြောင်း ပြောလိမ့်မည်။ ညီအစ်ကို သို့မဟုတ် ညီအစ်မ တစ်ဦးတလေက ဘုရားသခင်၏နေ့ရက် မကြာမီကျရောက်တော့မည် သို့မဟုတ် ကြီးမားသောကပ်ဘေးများ မကြာမီကျရောက်တော့မည်ဟု မိတ်သဟာယဖွဲ့သည့်အခါတိုင်း၊ ဤအပေါက်ဆိုးသော အမျိုးသမီးက မိမိစိတ်နှလုံးထဲ၌ ထိုအရာကို မုန်းတီးပြီး ကျိန်ဆဲလိမ့်မည်။ အဘယ်ကြောင့် ထိုအရာကို သူမ ကျိန်ဆဲသနည်း။ အကယ်၍ ဘုရားသခင်သည် ကမ္ဘာလောကကိုဖျက်ဆီးရန် ကြွလာလျှင်၊ သူမ၏ပိုင်ဆိုင်မှုအားလုံး ဆုံးရှုံးမည်ဖြစ်သည်။ တစ်ခုတလေက သူမ၏အကျိုးစီးပွားကို ထိခိုက်သည့်အခါ၊ သူမ ကျိန်ဆဲလိမ့်မည်။ ထို့ကြောင့်၊ သူမ၏ကျိန်ဆဲခြင်းသည် ဝိညာဉ်ဆိုးတစ်ခုက ဘုရားသခင်၏နှုတ်ကပတ်တော်များကို နားမထောင်ချင်ဟုဆိုခြင်းနှင့် သဘာဝအတူတူပင် ဖြစ်သည်။ ၎င်းတို့တွင်တွေ့နေကျ လက္ခဏာတစ်ရပ်ရှိသည်၊ ယင်းမှာ သမ္မာတရားကို တစ်ဦးတလေက ဖော်ပြပြောဆိုသည့်အခါ၊ ၎င်းစိတ်ဝိညာဉ်၏ အတွင်းနက်နက်နေရာများကို ဖော်ထုတ်ပြသည့်အခါ၊ ၎င်း၏ အကျည်းတန်မှု၊ ၎င်း၏ကောက်ကျစ်ဆိုးယုတ်မှုနှင့် ၎င်း၏ မသိမသာဒုက္ခပေးတတ်မှုတို့ကို ဖော်ထုတ်ပြသည့်အခါ၊ မုန်းတီးမှု၊ အတိုက်အခံဖြစ်ခြင်း နှင့် ဆန့်ကျင်မှုတို့က ၎င်းတို့၏စိတ်နှလုံးထဲ၌ ဖြစ်ပေါ်လာပြီးနောက် ကျိန်ဆဲကြလေသည်။ ဤသည်မှာ ဝိညာဉ်ဆိုးပင် ဖြစ်သည်။ အပြင်ပန်းမှကြည့်လျှင်၊ ဤအပေါက်ဆိုးသော အမျိုးသမီးသည် ပုံမှန်လူတစ်ဦးကဲ့သို့သာ စကားပြောဆိုပြုမူပြီး၊ မကောင်းဆိုးဝါးစွဲကပ်နေပုံမရသော်လည်း၊ သူမလုပ်ရပ်များ၏သဘာဝမှာ ထိုမကောင်းဆိုးဝါးနှင့် အတူတူသာ ဖြစ်သည်။ သင်တို့ အခွင့်အရေးရသည့်အခါ၊ အသင်းတော်ရှိ ချမ်းသာသောသူများကို၊ “ဘုရားသခင်၏နေ့ရက် ရောက်ရှိပြီး ကြီးမားသောကပ်ဘေးများ ကျရောက်သည့်အခါ၊ သင်၏မိသားစုပိုင်ဆိုင်မှုအားလုံး ဆုံးရှုံးသွားလျှင်၊ သင်စိတ်မကောင်းဖြစ်မည်လော။ ဘုရားသခင်၏နေ့ရက် ရောက်ရှိခြင်းကို သင်မျှော်လင့်စောင့်စားသလော။ ဘုရားသခင်က အာဏာရယူပြီး တရားမျှတမှုနှင့် ဖြောင့်မတ်ခြင်းတရားတို့က ဩဇာလွှမ်းမိုးခြင်းကို သင်မျှော်လင့်စောင့်စားသလော။ သင်လည်း အမြစ်ဖြတ်ချေမှုန်းခံရမည်ဖြစ်သော်လည်း၊ ဤကောက်ကျစ်ဆိုးယုတ်သော လူသားမျိုးနွယ်ကို ဘုရားသခင် အလျင်အမြန် ချေမှုန်းဖျက်ဆီးရန် သင်မျှော်လင့်စောင့်စားသလော။ ဤအရာ ဖြစ်ပျက်ရန် သင်လိုလားနေပါသလော”ဟု သင် မေးမြန်းနိုင်သည်။ ၎င်းတို့၏ သဘောထားက အဘယ်အရာဖြစ်သည်ကို ကြည့်လော့။ အချို့မှာ ဤအရာဖြစ်ပျက်ရန် လိုလားနေမည်ဖြစ်ပြီး အချို့က လိုလားမည် မဟုတ်။ လောကတစ်ခုလုံး၊ စကြဝဠာတစ်ခုလုံး၊ ဘုရားသခင်အုပ်စိုးသော ရုပ်ဝတ္ထုပစ္စည်းအားလုံးကို ကြည့်သည့်အခါ၊ ငါတို့သည် ဤနေရာတွင် ရုပ်ဝတ္ထုမဟုတ်သောအရာများအကြောင်း ပြောနေခြင်းမဟုတ်၊ ရုပ်ဝတ္ထုနယ်ပယ်အတွင်းရှိ အရာများသာဖြစ်သည့် မိသားစုပိုင်ဆိုင်မှု၊ ကားများ၊ အိမ်များ၊ ငွေကြေးစသည်တို့ကိုသာ ပြောနေခြင်းဖြစ်သည်။ ဤအရာအားလုံးကို စုပေါင်းလိုက်လျှင်၊ ၎င်းတို့သည် ဘုရားသခင်၏လက်ထဲရှိ သဲတစ်ပွင့်မျှလောက်နှင့် ညီမျှသလော။ (မညီမျှပါ။) သို့သော်၊ လူတို့သည် ဤအရာများကို ရရှိသည့်အခါ၊ လက်မလွှတ်လိုကြဘဲ ဘုရားသခင်နှင့် ယှဉ်ပြိုင်ရန် အရင်းအနှီးရှိသည်ဟု ခံစားကြရပြီး “အကယ်၍ သင်က ကျွန်ုပ်၏မိသားစုပိုင်ဆိုင်မှုများကို ယူသွားလျှင် သင့်ကို ကျွန်ုပ်မုန်းမည်၊ သင့်ကို ကျွန်ုပ်ဆန့်ကျင်မည်၊ သင် ဘုရားဖြစ်ကြောင်းကို ကျွန်ုပ်အသိအမှတ်ပြုမည်မဟုတ်”ဟု ဆိုကြလေသည်။ ဘုရားသခင် ဘုရားဟုတ်မဟုတ်ဟူသည်မှာ သင်၏အသိအမှတ်ပြုခြင်းအပေါ် မူတည်သလော။ (မမူတည်ပါ။) သင်သည် ထိုမိသားစုပိုင်ဆိုင်မှု အနည်းငယ်မျှဖြင့် ဘုရားသခင်နှင့် ယှဉ်ပြိုင်ရန် အရင်းအနှီးရှိပြီလော။ သင်သည် အလွန်မသိနားမလည်ဖြစ်သည်တကား။ စိန်များသည် ကမ္ဘာမြေပေါ်တွင် အတန်ဖိုးအရှိဆုံးသောအရာများ ဖြစ်သည်။ သာမန်လူများသည် တစ်ကာရက်စိန်ပွင့်ကို မြင်သည့်အခါ၊ အံ့အားသင့်ပြီး၊ “အင်မတန်ကြီးမားသည့် စိန်ပါတကား။ အမေရိကန်ဒေါ်လာ တစ်သောင်း သို့မဟုတ် နှစ်သောင်းလောက် တန်ဖိုးရှိရပေမည်”ဟု ဆိုကြသည်။ ၎င်းတို့သည် စိန်များ အလွန်တန်ဖိုးရှိသည်ဟု ထင်ကြသည်။ သို့သော် ထို့နောက်တွင် ကမ္ဘာနှင့် အလှမ်းမဝေးသည့် ဂြိုဟ်တစ်လုံးသည် တစ်ဂြိုဟ်လုံး စိန်ဖြင့် ဖွဲ့စည်းထားသည်ဟု ဆိုသော သတင်းပေးပို့ချက်တစ်ခုကို ငါ ကြားရပြီး တစ်စုံတစ်ရာကို ရုတ်တရက်သဘောပေါက်သွားသည်။ ယင်းမှာ လူတို့သည် အလွန်အမြင်ကျဉ်းမြောင်းကြသည်ဟူ၍ ဖြစ်၏။ သင်သည် စိန်ပွင့် တောက်ပနေသည်ကို မြင်သည့်အခါ၊ အလွန်ကြိုက်နှစ်သက်ပြီး ၎င်းသည် အလွန်ကောင်းသောအရာတစ်ခုဟု ထင်မြင်သော်လည်း၊ စိန်ဖြင့် လုံးလုံးလျားလျား ဖွဲ့စည်းထားသော ဂြိုဟ်တစ်လုံးရှိသည်ဟု သင်ကြားသည့်အခါ၊ သင်၏ရှုထောင့်အမြင်မှာ အဘယ်အရာဖြစ်သနည်း။ စိန်များအပေါ် သင်၏ရှုထောင့်အမြင် ပြောင်းလဲသွားပေသည်။ ဆိုလိုသည်မှာ၊ သင်သည် အခြားသတင်းအချက်အလက်အချို့ကို ကြားသိရသည်နှင့် တစ်ပြိုင်နက်၊ သင်၏အမြင်က ရုတ်တရက်ကျယ်ပြန့်လာသည်။ သင်၏ရှေ့မှောက်တွင်ရှိသည့် သေးငယ်သောနေရာလေးကိုသာ သင်မမြင်တော့ပေ။ သင်သည် ရေတွင်းထဲက ဖားသူငယ်ကဲ့သို့ မဟုတ်တော့ပေ။ အကြောင်းမှာ သင်ရရှိသော သတင်းအချက်အလက်ပမာဏ တိုးပွားလာပြီး၊ သင်၏သိမြင်မှု ပြောင်းလဲကာ ကြီးထွားလာပြီဖြစ်သောကြောင့် ဖြစ်သည်။ ဤလောက၌အသက်ရှင်နေချိန်တွင်၊ လူတို့သည် မိမိတို့ထံ ဖြစ်ပျက်သည့် အရာတစ်ခုစီတိုင်းနှင့် မတူညီသောပတ်ဝန်းကျင်များကို စဉ်ဆက်မပြတ် ကြုံရနေစဉ်တွင်၊ ၎င်းတို့၏အမြင်များမှာ စဉ်ဆက်မပြတ်ပြောင်းလဲနေပြီး၊ တစ်ချိန်တည်းမှာပင် ၎င်းတို့၏ရှုထောင့်အမြင်များမှာလည်း စဉ်ဆက်မပြတ် အသစ်ဖြစ်နေသင့်သည်။ ဤသည်မှာ ပုံမှန်ဖြစ်ပြီး၊ ဘုရားသခင်က လူတို့အား ဤဘဝတွင် တဖြည်းဖြည်းတိုးတက်စေရန်နှင့် ထိုးထွင်းသိမြင်မှု၊ ရှုထောင့်၊ လောကတစ်ခုလုံးနှင့် ဘုရားသခင်၏အမှုတော်များအပေါ် နားလည်မှုတို့တွင် အဆက်မပြတ်တိုးတက်စေရန် ဖြစ်ပေါ်စေသည့် ဖြစ်စဉ်ဖြစ်သည်။ သို့ဖြစ်၍၊ ယခု သင်တို့သည် ဤကိစ္စရပ်အား ငါ ပြန်ပြောပြနေသည်ကို နားထောင်ပြီးသည့်နောက်၊ ဤအရာကို မည်သို့ကိုင်တွယ်သင့်သနည်း။ သင်တို့က “အို၊ ကမ္ဘာပေါ်ရှိလူများသည် အလွန်မသိနားမလည်ဖြစ်ကြသည်၊ သူတို့၌ ထိုးထွင်းသိမြင်မှုမရှိသကဲ့သို့သူတို့သိသောအရာ အလွန်နည်းပါးလှသည်”ဟု တွေးသင့်သလော။ ဆိုလိုသည်မှာ၊ စကြဝဠာတစ်ခုလုံး၊ လူသားမျိုးနွယ်တစ်ခုလုံး၊ ဘုရားသခင်အုပ်စိုးသော အရာခပ်သိမ်း၊ ဘုရားသခင်အုပ်စိုးသော အရာရာတိုင်းနှင့်ပတ်သက်သည့် သင်၏အမြင်များနှင့် ထိုးထွင်းသိမြင်မှုများသည် ဂြိုဟ်တစ်လုံးနှင့်နှိုင်းယှဉ်လျှင် သေးငယ်သော စိန်ပွင့်တစ်ပွင့်၏တန်ဖိုးကို သင်နားလည်သကဲ့သို့ပင် ဖြစ်နိုင်သည်၊ မှန်သလော။ (မှန်ပါသည်။) ဤအရာမှနေ၍ မည်သည့်ကောက်ချက်ကို ငါတို့ ချနိုင်သနည်း။ ကမ္ဘာဂြိုဟ်ပေါ်တွင်၊ တစ်စုံတစ်ဦးက မည်သည့်အောင်မြင်မှုများ ပြုလုပ်ပြီးသည်ဖြစ်စေ၊ မည်သည့်ကျော်ကြားမှုများ ရှိကြပြီးဖြစ်သည်ဖြစ်စေ၊ မည်မျှပင်ခမ်းနားထည်ဝါစွာ ၎င်းတို့ ဆောင်ရွက်ကြပြီးသည်ဖြစ်စေ၊ လူသားများသည် အလွန်အရေးမပါသကဲ့သို့ တန်ဖိုးလုံးဝမရှိသောကြောင့် ၎င်းတို့အနေဖြင့် မကြွားဝါရပေ။ ဘုရားသခင်သည် ကမ္ဘာမြေပေါ်၌ စိန်အချို့ကို ပြင်ဆင်ပေးခဲ့ပြီး လူတို့သည် ထိုအရာများအတွက် တိုက်ခိုက်ကြပြီးဖြစ်သည်။ စိန်များထက်ပင် ပိုကောင်းသောအရာများပါဝင်သော ဂြိုဟ်မည်မျှ ဘုရားသခင်၏လက်ထဲ၌ ရှိသည်ကို လူတို့မသိကြသလော။ လူတို့သည် သနားစရာမကောင်းသလော။ (ကောင်းပါသည်။) ဤသည်မှာ လူတို့သနားစရာကောင်းပုံဖြစ်သည်၊ လူတို့သည် အလွန်မသိနားမလည်ဖြစ်ကြသည်။

အန္တိခရစ်တို့သည် ဘုရားသခင်ကို အတိုက်အခံမလုပ်ဘဲမနေနိုင်ကြပေ။ ၎င်းတို့သည် သမ္မာတရားနှင့် အပြုသဘောဆောင်သောအရာများကို ပင်ကိုအားဖြင့် မုန်းတီးကြပြီး၊ သမ္မာတရားကိုလိုက်စားကာ အပြုသဘောဆောင်သောအရာများကို ချစ်မြတ်နိုးသောသူများကိုပင် အနှောင့်အယှက်မပေးဘဲမနေနိုင်ဘဲ၊ ထိုသို့သောလူများကို ရှုတ်ချ၊ ဖိနှိပ်ကာဖယ်ကြဉ်ကြသည်။ ၎င်းတို့နှင့် ပူးပေါင်းကြံစည်သူများကိုမူ၊ ၎င်းတို့သည် အချင်းချင်းကာကွယ်ပေးလျက်၊ အချင်းချင်းကာရံပေးကာ အချင်းချင်း ဖော်လံဖားမြှောက်ပင့်လျက် အလိုအလျောက် အတူတကွ ပေါင်းဖက်မိကြလေသည်။ ဤအရာမှ၊ အန္တိခရစ်ဖြစ်ကြသော ဤလူများသည် လူဝင်စားသော ဝိညာဉ်ဆိုးများနှင့် ညစ်ညူးသော မကောင်းဆိုးဝါးများဖြစ်ကြပြီး၊ ပုံမှန်လူ့သဘာဝ မရှိကြသည်ကို ငါတို့မြင်တွေ့နိုင်သည်။ ၎င်းတို့ကြားရသောသမ္မာတရားကို ၎င်းတို့မည်မျှပင်နားလည်သည်ဖြစ်စေ၊ သို့မဟုတ် စကားလုံးများနှင့် အယူဝါဒများကို ၎င်းတို့ မည်မျှပင် ရှင်းလင်းစွာဟောပြောသည်ဖြစ်စေ၊ လက်တွေ့လုပ်ဆောင်ရမည့်အချိန်ရောက်သည့်အခါ၊ ၎င်းတို့ရွေးချယ်လုပ်ဆောင်သည့် တစ်ခုတည်းသောအရာမှာ သမ္မာတရားကို ဆန့်ကျင်ပြီး ဘုရားသခင်ကို အတိုက်အခံလုပ်ရန်နှင့် မိမိတို့၏ ကိုယ်ပိုင်အဆင့်အတန်းနှင့် အကျိုးစီးပွားများကို ကာကွယ်စောင့်ရှောက်ရန် ဖြစ်သည်။ ဤသည်မှာ ၎င်းတို့၏ကောက်ကျစ်ဆိုးယုတ်မှု ဖြစ်သည်။ ၎င်းတို့သည် မည်သည့်နည်းလမ်းဖြင့် အကောက်ကျစ်အဆိုးယုတ်ဆုံးဖြစ်သနည်း။ သမ္မာတရားကို ၎င်းတို့ မုန်းတီးခြင်းပင်ဖြစ်သည်။ ၎င်းတို့သည် သမ္မာတရားကို ဖြေရှင်းချက် သို့မဟုတ် အကြောင်းရင်း မရှိဘဲ မုန်းတီးကြသည်။ အကယ်၍ သင်က ၎င်းတို့အား အဘယ်ကြောင့် သမ္မာတရားအား မုန်းတီးသည်ကို မေးလျှင်၊ ၎င်းတို့သည် ရှင်းမပြနိုင်ခြင်းဖြစ်ကောင်းဖြစ်နိုင်သော်လည်း၊ ၎င်းတို့၏လုပ်ရပ်တိုင်းက အန္တိခရစ်တို့၏စိတ်သဘောထားနှင့် နည်းလမ်းများ ပါရှိပြီး ၎င်းတို့၏လုပ်ရပ်တိုင်းက လူတို့ကို အထင်အမြင်မှားစေကာ ပိတ်မိစေသည်။ ဘုရားအိမ်တော်၏အလုပ်ကို နှောင့်ယှက်ပြီး အဖျက်အမှောင့်လုပ်သည်။ ဤသည်မှာ ၎င်းတို့လုပ်ရပ်တိုင်း၏ အကျိုးဆက်ဖြစ်သည်။ ၎င်းတို့ထဲတွင် သမ္မာတရားကိုလိုက်စားသော ညီအစ်ကိုမောင်နှမများကို အကြောင်းရင်းမရှိဘဲ မုန်းတီးပြီး ဤလူများကို အစဉ်တိုက်ခိုက်ကာ ဖယ်ကြဉ်လိုသူ တစ်ဦးတလေရှိမရှိဟူသည်ကို သိမြင်ရန်အတွက် သင်တို့ အနီးဝန်းကျင်ရှိ၊ သင်တို့သိကျွမ်းပြီး ထိတွေ့ဆက်ဆံဖူးသော အဆင့်တိုင်းတွင်ရှိသည့် ခေါင်းဆောင်များနှင့် အမှုဆောင်များ သို့မဟုတ် သာမန်ညီအစ်ကိုမောင်နှမများကို နှိုင်းယှဉ်ကာ ကြည့်လော့။ ၎င်းတို့သည် ဤညီအစ်ကိုမောင်နှမများ၏ ရှေ့တွင် သာယာနာပျော်ဖွယ်ကောင်းသောစကားများပြောဆိုသော်လည်း ၎င်းတို့ကွယ်ရာတွင် အတော်လေး ကွဲပြားခြားနားစွာ လုပ်ဆောင်လျက်၊ ၎င်းတို့၏ ဘီလူးသရဲစီးသော ရုပ်သွင်ကို ထုတ်ဖော်ပြကာ ၎င်းတို့ကို စတင်ဆန့်ကျင်လျက် ၎င်းတို့ကိုယ်တိုင်က ထိုအရာ မမှန်သည်ကို သိသော်လည်း မတတ်နိုင်ကြပေ။ ဤသည်မှာ ကောက်ကျစ်ဆိုးယုတ်မှုမဟုတ်လျှင် အဘယ်အရာ ဖြစ်သနည်း။ အန္တိခရစ်တို့နှင့်ပတ်သက်၍ အလွန်စက်ဆုပ်ဖွယ် အကောင်းဆုံးသောအရာမှာ အဘယ်နည်း။ ၎င်းတို့သည် ဘုရားသခင်၏ ရွေးချယ်ထားသောလူများနှင့် မိမိတို့ပတ်ဝန်းကျင်ရှိသူများကို အထင်အမြင်မှားစေရန်၊ အထက်ကိုပင် လိမ်လည်ကာ လှည့်ဖြားရန် မှန်ကန်သောအရာများကို မကြာခဏပြောဆိုကြပြီး၊ ထို့ထက်ပင်ပို၍၊ ၎င်းတို့သည် ကွန့်လွန်းသောစကားလုံးများကို သုံးလျက် ဘုရားသခင်ကို လှည့်ဖြားကာ လူတို့၏ယုံကြည်မှုကိုရရှိလိုကြပြီး၊ ထို့နောက်တွင် ဘုရားအိမ်တော်၌ ရမ်းကားသောင်းကျန်းလိုကြသည်၊ မဆင်မခြင်ပြုမူကာမိမိတို့အလိုရှိသမျှကို လုပ်ဆောင်လိုကြလေသည်။ ၎င်းတို့သည် မည်သို့မှန်ကန်စွာ စကားပြောဆိုရမည်၊ မည်သို့ မမှန်မကန် ပြောဆိုရမည်ကို သိကြပြီး၊ မည်သို့ပြုမူသင့်သည်၊ မည်သို့မပြုမူသင့်သည်၊ အဘယ်အရာက စည်းမျဉ်းများဖြစ်သည်၊ အဘယ်အရာက စည်းမျဉ်းများမဟုတ်၊ စည်းမျဉ်းကိုဆန့်ကျင်ခြင်းက အဘယ်အရာဖြစ်ပြီး စည်းမျဉ်းများနှင့်အညီ လုပ်ဆောင်ခြင်းက အဘယ်အရာဖြစ်သည်ဟူသည်တို့ကိုလည်း သိရှိကြသည်။ ၎င်းတို့၏စိတ်နှလုံးထဲ၌ ဤအရာများကို မရှင်းလင်းခြင်းမဟုတ်ဘဲ၊ အချို့မှာ ဤအရာများကို အလွန်ရှင်းလင်းစွာနှင့် ပြတ်သားစွာပင် သိကြသည်။ သို့သော် ၎င်းတို့အနေဖြင့် စည်းမျဉ်းများကို မည်မျှပင်ကောင်းစွာနားလည်ပြီး ရှင်းလင်းစွာသိရှိသည်ဖြစ်စေ၊ အမှုအရာများကို လုပ်ဆောင်သည့်အခါ သမ္မာတရားကို လုံးဝ လက်တွေ့လုပ်ဆောင်ခြင်း မရှိကြသကဲ့သို့ မိမိတို့၏ကိုယ်ပိုင်ဆန္ဒများနှင့်အညီ မကောင်းသည့်အရာများကို မခြွင်းမချန် လုပ်ဆောင်ကြသည်။ ဤအချက်က ၎င်းတို့၏သဘာဝမှာ စာတန်ဆန်ကြောင်း၊ အန္တိခရစ်သဘာဝဖြစ်ကြောင်း ဆုံးဖြတ်ပေးသည်။ ၎င်းတို့သည် သမ္မာတရားကို အလွန်အမင်းမနှစ်မြို့သကဲ့သို့ သမ္မာတရားကို မုန်းတီးရုံသာမက၊ အပြုသဘောဆောင်သောအရာများကိုလည်း မကြာခဏ မုန်းတီးပြီး ရှုတ်ချကြသည်။ အဆင်းနီသောနဂါးကြီးသည် အဘယ်ကြောင့် သမ္မာတရားနှင့် ဘုရားသခင်ကို မုန်းတီးသနည်း။ ဤအရာကို သူ၏စာတန်ဆန်သော သဘာဝက လုံးဝဆုံးဖြတ်ပေးခြင်း ဖြစ်သည်။ အချို့သော ညီအစ်ကိုမောင်နှမများသည် အလွန် ညှဉ်းပန်းနှိပ်စက်ခြင်းနှင့် လိုက်လံဖမ်းဆီးခြင်းခံရသဖြင့် အိမ်သို့ မပြန်နိုင်ကြသကဲ့သို့ ထိုနတ်ဆိုးများနှင့် စာတန်များက “ဤလူများသည် ပုံမှန်အတိုင်း အသက်မရှင်ကြတော့ပါ၊ သူတို့မိသားစုများကို သူတို့ စွန့်ပစ်ကြလေပြီ” ဟု ဆိုကြသည်။ အမှန်မှာ၊ ၎င်းတို့သည် အဆင်းနီသောနဂါးကြီး၏ ညှဉ်းပန်းနှိပ်စက်ခြင်းခံရသောကြောင့် အိမ်မပြန်နိုင်ကြခြင်း ဖြစ်သည်။ ဤသို့သောအဖြစ်အပျက်မျိုး များစွာ ဖြစ်ပွားတတ်သည်။ အခြားမည်သည့်အရာကို သင်တို့ ကြားဖူးသေးသနည်း။ (လူတို့သည် ဘုရားသခင်၏နှုတ်ကပတ်တော်များကို အလွန်အကျွံဖတ်ရှုလျှင် ဦးနှောက်ဆေးကြောခြင်းခံလာရသည်ဟု အဆင်းနီသောနဂါးကြီးက ဆိုသည်။) အဆင်းနီသောနဂါးကြီးက၊ “လူတို့သည် ဘုရားနှုတ်ကပတ်တော်များ၏ ဦးနှောက်ဆေးကြောခြင်းခံရသည်။ ၎င်းတို့သည်ဘုရားရူးရူးသူများ ဖြစ်နေကြပေပြီ”ဟု ပြောလေသည်။ ဤသည်မှာ အမှန်တရားကို ပြောင်းပြန်လှန်ခြင်း ဖြစ်သည်။ ရှင်းရှင်းလင်းလင်းပင် လူတို့ကို ဖောက်ပြန်ပျက်စီးစေပြီး ဦးနှောက်ဆေးကြောသည်မှာ အဆင်းနီသော နဂါးကြီးဖြစ်သော်လည်း၊ ၎င်းက ထိုအရာကို လှည့်ပြီး ဘုရားသခင်၏နှုတ်ကပတ်တော်များက လူတို့ကို ဦးနှောက်ဆေးကြောသည်ဟု ပြောဆိုသည်။ ဤမကောင်းဆိုးဝါးများက အလွန်ကောက်ကျစ်ဆိုးယုတ်လှသည်။ အဆင်းနီသောနဂါးကြီးသည် အခြားသူများလုပ်ဆောင်သော ကောင်းမှုအားလုံးကို မိမိကိုယ်တိုင်အတွက် တောင်းဆိုပြီး မိမိလုပ်ဆောင်သော မကောင်းမှုများကိုမူ အခြားသူများအပေါ် ပုံချသည်။ အန္တိခရစ်တို့သည်လည်း ထိုနည်းလည်းကောင်းပင် ပြုမူကြသည်။ ၎င်းတို့၏နည်းလမ်းများသည် အဆင်းနီသောနဂါးကြီး၊ စာတန်တို့၏နည်းလမ်းများနှင့် တစ်ထပ်တည်းတူညီသည်။ ၎င်းတို့သည် အမှန်ပင် စာတန်၏ အစေခံများ ဖြစ်ကြသည်။

ငါတို့သည် အန္တိခရစ်တို့၏ ကောက်ကျစ်ဆိုးယုတ်သော၊ အန္တရာယ်ပေးတတ်ပြီး လှည့်ဖြားတတ်သော သရုပ်သကန်များအပေါ် မိတ်သဟာယဖွဲ့ခြင်းကို ယခု တော်တော်လေး ပြီးစီးကြပြီလော။ ယနေ့ ငါ မိတ်သဟာယဖွဲ့ပြီးသည့်အရာသည် သင်တို့ တိုက်ရိုက် နားလည်နိုင်သည့်အရာထက် ကွဲပြားပြီး ပို၍ စစ်မှန်သည် မဟုတ်လော။ ဘုရားအိမ်တော်သည် မကြာသေးမီနှစ်များတွင် ဗီဒီယိုများစွာ ထုတ်လုပ်ခဲ့ပြီး၊ အချို့သော ဓမ္မတေးများနှင့် ရုပ်ရှင်များ အစရှိသည်တို့အပါအဝင်၊ ထိုဗီဒီယိုများအားလုံးကို အွန်လိုင်းပေါ်တွင် တင်ထားပြီးဖြစ်သည်။ တရုတ်ပြည်မကြီးရှိ အန္တိခရစ်တစ်ဦးသည် ဤအရာများကို အွန်လိုင်းတွင် မြင်တွေ့ခဲ့ပြီး “သင်တို့သည် ဤအစီအစဉ်များကို ပြည်ပတွင် ထုတ်လုပ်ခဲ့ပြီး ငါတို့လည်း တရုတ်ပြည်တွင် ဤသို့ လုပ်ဆောင်နိုင်သည်”ဟု ဆိုခဲ့သည်။ ထို့နောက် သူသည် လူသစ်စုဆောင်းမှုတစ်ခု ပြုလုပ်ခဲ့ပြီး၊ လူတစ်စုကို ရှာဖွေကာ၊ အဆင်းနီသော နဂါးကြီး၏ နိုင်ငံ၌ သံစုံသီချင်းဆိုသောအဖွဲ့တစ်ဖွဲ့ကို စတင်ခဲ့သည်။ အဆုံးတွင်၊ ဤလူများ အဖမ်းခံခဲ့ရသည်။ အန္တိခရစ်သည် အဘယ်ကြောင့် ဤသို့ လုပ်ဆောင်ခဲ့ရသနည်း။ သူ့တွင် ရည်မှန်းချက်တစ်ခု ရှိခဲ့သလော။ (ရှိခဲ့ပါသည်။) သူ၏ ရည်မှန်းချက်ကား အဘယ်နည်း။ (လူတို့ကို ထိန်းချုပ်ခြင်း ဖြစ်သည်။) သူက လူတို့ကို ထိန်းချုပ်လိုခြင်းလောက် ရိုးရှင်းခဲ့သည်မဟုတ်ပေ။ သူသည် မိမိ၏ ကိုယ်ပိုင်အုပ်စုကို တည်ထောင်လိုခဲ့ခြင်း ဖြစ်သည်။ သူ၏ စိတ်ကူးမှာ၊ “ဘုရားအိမ်တော်တွင် သံစုံသီချင်းဆိုသောအဖွဲ့ ရှိနိုင်သဖြင့် ငါ့မှာလည်း ရှိနိုင်ပေသည်။ အကယ်၍ ငါ အောင်မြင်လျှင်၊ ငါ့မှာ ကိုယ်ပိုင်အုပ်စု ရှိလိမ့်မည်။ ငါ့လက်မောင်းကို တစ်ချက် ဝှေ့ယမ်းလိုက်ရုံဖြင့် လူများစွာ ရောက်လာလိမ့်မည်” ဟူ၍ ဖြစ်သည်။ ဤနည်းအားဖြင့်၊ သူသည် ဘုရားသခင်၏ အသင်းတော်ကို အစားထိုးနိုင်မည်ဖြစ်သည်။ ဤသည်မှာ သူ စွမ်းဆောင်ရရှိလိုသော ရည်မှန်းချက် မဟုတ်လော။ သို့သော် အကျိုးဆက်မှာ အဆင်းနီသော နဂါးကြီးက နှိမ်နင်းခဲ့ပြီး သူ၏ ဖြစ်လိုသည့် အတွေးမှာ အချည်းနှီးဖြစ်လာခဲ့သည်။ ဘုရားအိမ်တော်သည် ဤအလုပ်ကို လုံခြုံရေးသေချာမှုရှိသောအခြေအနေအောက်တွင် လုပ်ဆောင်သည်။ အဆင်းနီသော နဂါးကြီး အုပ်စိုးသောနိုင်ငံတွင် သူ့အတွက် ဤအခြေအနေ ရှိခဲ့သလော။ သူ့အတွက် ဤအခြေအနေ မရှိခဲ့သော်လည်း၊ သူသည် ကြွားဝါလိုနေဆဲ ဖြစ်သည်။ သူသည် မိမိကိုယ်ကို ကောင်းစွာ မကြွားဝါနိုင်ခဲ့သည့်အပြင် အဆုံးတွင် သူ့အတွက် အမှုအရာများက မှားယွင်းသွားခဲ့သည်။ လွန်ခဲ့သောနှစ်အနည်းငယ်က၊ အခြားလူတစ်စုသည် အစီအစဉ်တစ်ခုကို ထုတ်လုပ်ပြီး အွန်လိုင်းတွင် တင်ခဲ့ကြသည်။ ၎င်းတို့သည် အကများနှင့်တွဲဖက်၍ တေးသီချင်းအဟောင်းများကို သီဆိုခဲ့ကြပြီး တိုင်းရင်းသားလူနည်းစုပုံစံ ပန်းအလှဆင်ထားသော ဂါဝန်များကို ဝတ်ဆင်ခဲ့ကြသည်။ ထိုအရာသည် အလွန် သမားရိုးကျဖြစ်ပြီး ခေတ်မမီတော့ပေ။ ငါ့အား ပြောလော့၊ ဤအန္တိခရစ်များသည် အဖျက်အမှောင့်များကိုသာ ဖြစ်စေခဲ့သည် မဟုတ်လော။ (ဟုတ်ပါသည်။) ဘာသာတရားမရှိသူများနှင့် ဘာသာရေးသမားများသည် တကယ့်အခြေအနေကို မသိရှိခဲ့ကြဘဲ ဤအရာများကို အသင်းတော်က အမှန်တကယ် လုပ်ဆောင်ခဲ့သည်ဟု ယုံကြည်ခဲ့ကြသည်။ အန္တိခရစ်များသည် မိုက်မဲသောအရာများကို အမြဲလုပ်ဆောင်ကြသည်။ ၎င်းတို့သည် ကောက်ကျစ်ဆိုးယုတ်သည်သာမက မိုက်မဲလည်းမိုက်မဲကြသည်။ အဘယ်ကြောင့် ၎င်းတို့ မိုက်မဲကြသနည်း။ ၎င်းတို့အနေဖြင့် အလွန် ကောက်ကျစ်ဆိုးယုတ်သဖြင့် ကောက်ကျစ်ဆိုးယုတ်မှုနှင့်အတူ မိုက်မဲသွားကြခြင်းကြောင့် ဖြစ်သလော။ မဟုတ်ပေ။ လူတစ်ဦးတွင် မည်သည့် အစွမ်းအစရှိသည်ဖြစ်စေ၊ အကယ်၍ သူသည် သမ္မာတရားအချို့ကို နားလည်ပါက၊ အမှုအရာများကို လုပ်ဆောင်ပြီး လုပ်ဆောင်ရန် မိမိတို့အတွက် မည်သည့်အရာက သင့်လျော်သည် သို့မဟုတ် မသင့်လျော်သည်ကို မသိသည့်အခါ၌၊ ၎င်းတို့တွင် ရှေ့ဆက်ရန်နည်းလမ်းမရှိလျှင်ပင် ၎င်းတို့၏စိတ်နှလုံးထဲတွင် အနိမ့်ဆုံးစံသတ်မှတ်ချက် တစ်ခုရှိသည်။ ၎င်းတို့သည် မဆင်မခြင် သို့မဟုတ် ကြောင်းကျိုးမမြင်ဘဲ ပြုမူကြမည်မဟုတ်ပေ။ ဤသည်မှာ မှန်သည် မဟုတ်လော။ (မှန်ပါသည်။) သို့သော်၊ သမ္မာတရားကို နားမလည်သူများနှင့် ဆင်ခြင်တုံတရားကင်းမဲ့လောက်အောင် မာနထောင်လွှားသူများသည် အကြောင်းမဲ့ ပြုမူကြသည်။ ၎င်းတို့အတွက် အကြောင်းမဲ့ ပြုမူခြင်းမှာ အဘယ်အရာကို ဆိုလိုသနည်း။ ဤသို့သောလူများတွင် ဆင်ခြင်တုံတရားနှင့်ဆိုင်သည့် အသိစိတ် မရှိကြသကဲ့သို့ ဆင်ခြင်တုံတရားနှင့်ဆိုင်သည့် အသိစိတ်မရှိသောသူများသည် ကိစ္စရပ်များကို မစဉ်းစားနိုင်ကြပေ။ “စဉ်းစားသည်”ဟူခြင်းအားဖြင့် ငါ မည်သည့်အရာကို ဆိုလိုသနည်း။ အစောပိုင်းအဆင့်များတွင် မည်သည့်အရာကို လုပ်ဆောင်ရမည်၊ မည်သည့်အရာကို ပြင်ဆင်ရမည်၊ အရေးယူဆောင်ရွက်သည့်အခါ မည်သည့်အရာများ လိုအပ်သည်၊ အဘယ်ကြောင့် ဤအစီအစဉ်ကို ပြုလုပ်ရမည်ဟူသည်နှင့် အစီအစဉ်ကို ထုတ်လုပ်ပြီးနောက်၊ လူမည်မျှအပေါ် သက်ရောက်မှုရှိနိုင်မည်၊ လူမည်မျှက တည်ဆောက်စရာဖြစ်စေနိုင်ပြီး၊ အကျိုးဆက်များ သို့မဟုတ် အားနည်းချက်များ တစ်ခုတလေ ရှိမရှိဟူသည်တို့ကို ငါဆိုလိုသည်။ ဤအရာအားလုံးကို ချင့်တွက်ရန် လိုအပ်သည်။ ဤချင့်တွက်ခြင်း လုပ်ငန်းစဉ်ကို “စဉ်းစားခြင်း”ဟု ခေါ်သည်။ ဤမိုက်မဲသောလူများသည် အမှုအရာများကို စဉ်းစားနိုင်ကြသလော။ (မစဉ်းစားနိုင်ကြပါ။) ကိစ္စရပ်များကို မစဉ်းစားနိုင်သောသူများသည် ဆင်ခြင်တုံတရားမရှိကြပေ၊ ၎င်းတို့အနေဖြင့် သမ္မာတရားကို သိနားလည်မှု တစ်ခုတလေ ရှိသလော။ သေချာပေါက်မရှိပေ။ အကယ်၍ တစ်စုံတစ်ဦးသည် သမ္မာတရားအချို့ကို အမှန်တကယ် နားလည်ပါက၊ ၎င်း၏ ဆင်ခြင်တုံတရားနှင့်ဆိုင်သော အသိစိတ်သည် ပို၍ ရှင်းလင်းပြီး ပို၍ ခိုင်မာလာလိမ့်မည်။ မည်သည့်အရာက အပြုသဘောဆောင်သည်၊ မည်သည့်အရာက အပျက်သဘောဆောင်သည်၊ မည်သည့်အရာက မှန်ကန်သည်၊ မည်သည့်အရာက မှားယွင်းသည်၊ ထိုသို့သော စည်းမျဉ်းတစ်ခုသည် မည်သည့်နယ်ပယ်အတွင်း တည်ရှိသည်ဟူသည်တို့ကို ၎င်းက ပို၍ ရှင်းလင်းစွာ သိမြင်လာနိုင်သည်။ ဆိုလိုသည်မှာ၊ ၎င်းတို့ မည်သည့်အရာကို လုပ်ဆောင်သည်ဖြစ်စေ၊ ကောင်းသောအရာ သို့မဟုတ် ဆိုးသောအရာ တစ်စုံတစ်ခုကို လုပ်ဆောင်သည်ဖြစ်စေ၊ ၎င်းတို့၏စိတ်နှလုံးထဲတွင် စံနှုန်းတစ်ခု ရှိလေသည်။ ဥပမာအနေနှင့်၊ အကယ်၍ တစ်စုံတစ်ဦးက သင့်အား လမ်းတစ်လျှောက် ကိုယ်လုံးတီး ပြေးရန် ပြောခဲ့ပါက၊ သင် သွားလုပ်မည်လော။ (လုပ်မည်မဟုတ်ပါ။) အကယ်၍ တစ်စုံတစ်ဦးက သင့်ကို ရိုက်နှက်ပါက သင် သွားလုပ်မည်လော။ အကယ်၍ တစ်စုံတစ်ဦးက သင့်အား ယွမ်တစ်သောင်း ပေးခဲ့ပါက သင် သွားလုပ်မည်လော။ (ယင်းမှာ လုပ်ဆောင်ရန် ရှက်ဖွယ်ကောင်းသော အရာတစ်ခုဖြစ်ပေမည်။ ကျွန်ုပ် လုပ်နိုင်မည် မဟုတ်ပါ။) ဤသည်မှာ လုပ်ဆောင်ရန် ရှက်ဖွယ်ကောင်းသော အရာတစ်ခုဖြစ်မည်ကို သိရှိသည့်အခါ၊ ဤသည်မှာ ဆင်ခြင်တုံတရားမှ ပေါ်ထွက်လာသော အတွေးတစ်မျိုး၊ အဆုံးအဖြတ်တစ်မျိုးနှင့် သဘောထားတစ်မျိုး ဖြစ်သည်။ ဆိုလိုသည်မှာ၊ ဤဆင်ခြင်တုံတရားဖြင့်သာ သင်သည် ထိုသို့သော အတွေးအခေါ်နှင့် ထိုသို့သော သဘောထားကို ရှိနိုင်ပေသည်။ ထို့ကြောင့်၊ သင်သည် ငွေဖြင့် မက်လုံးပေးခံရသည်ဖြစ်စေ သို့မဟုတ် ရက်စက်ကြမ်းကြုတ်စွာ ညှဉ်းပန်းနှိပ်စက်ခံရသည်ဖြစ်စေ၊ သင့်ကို မည်သို့ပင် အတင်းအကျပ်ခိုင်းစေသည်ဖြစ်စေ၊ သင် သွားလုပ်ဦးမည်မဟုတ်ပေ၊ ထိုအခါ သင်သည် လုံးဝ ထိခိုက်ခံရမည် မဟုတ်ဘဲ၊ ခိုင်မာစွာ ရပ်တည်မည်ဖြစ်သည်။ အန္တိခရစ်များသည် သမ္မာတရားကို နားမလည်ကြပေ။ ထို့ကြောင့် ၎င်းတို့လုပ်ဆောင်သည့် မည်သည့်အရာမဆိုအပေါ် အယူအဆ မရှိကြပေ။ ဤနေရာတွင် “အယူအဆ” ဟူသည်မှာ အဘယ်အရာကို ဆိုလိုသနည်း။ ဘုရားသခင်အတွက် သက်သေခံရန် မည်သည့်အရာ လုပ်ဆောင်ရမည်ကို ၎င်းတို့ မသိရှိကြဟု ဆိုလိုသည်။ ဤအန္တိခရစ်သည် မိမိ၌ အလွန့်အလွန် ချစ်ခင်တတ်သည့် စိတ်နှလုံးရှိသည်ဟု ယုံကြည်ခဲ့သည်၊ သူသည် သံစုံသီချင်း ဗီဒီယိုတစ်ခု ပြုလုပ်ရန် လူတစ်စုကို စုစည်းခဲ့ပြီး ငွေများစွာ သုံးစွဲကာ မိမိကိုယ်ကို အန္တရာယ်တွင်းသို့ ကျရောက်စေသည့်အဖြစ်သို့ ရောက်ရှိသွားခဲ့သည်။ တရုတ်ပြည်မကြီးရှိ အခြေအနေသည် ပြည်ပထက် ပိုဆိုးသည်၊ သို့ဆိုလျှင် တစ်စုံတစ်ခု မှားယွင်းသွားပါက မည်သို့ဖြစ်မည်နည်း။ သူသည် ဤအရာကို စဉ်းစားခဲ့သလော။ သူသည် အခြေအနေကို အတိုင်းအတာတစ်ခုအထိ စဉ်းစားကောင်း စဉ်းစားခဲ့နိုင်သော်လည်း၊ မည်သည့် အစီအစဉ်များကို ပြုလုပ်ရမည် သို့မဟုတ် မည်သည့် ရလဒ်များကို စွမ်းဆောင်ရရှိမည်ကို သူ မသိခဲ့ပေ။ သူ လုံးဝ နားမလည်ခဲ့ပေ။ အဘယ်ကြောင့် သူ နားမလည်ခဲ့သနည်း။ သူ၌ ဤဆင်ခြင်တုံတရား မရှိခဲ့ပေ။ ဆင်ခြင်တုံတရားသည် မည်သို့ ဖြစ်ပေါ်လာသနည်း။ သမ္မာတရားကို နားလည်ခြင်းမှတစ်ဆင့်သာ လူ၏ ဆင်ခြင်တုံတရားသည် တဖြည်းဖြည်း ရှင်းလင်းပြီး ခိုင်မာလာနိုင်သည်။ အန္တိခရစ်များ၌ သမ္မာတရားကို မုန်းတီးသော သဘာဝရှိသည်၊ ၎င်းတို့သည် အပြုသဘောဆောင်သောအရာများကို ပင်ကိုအားဖြင့် ဆန့်ကျင်ကြပြီး၊ ၎င်းတို့၏ အတွင်းအကျဆုံးသော စိတ်နှလုံးထဲ၌ သမ္မာတရားကို လုံးဝ မချစ်နိုင်ကြ။ သို့ဆိုလျှင် ၎င်းတို့သည်သမ္မာတရားကို နားလည်နိုင်ကြသလော။ (နားမလည်နိုင်ပါ။) အကယ်၍ သမ္မာတရားကို ၎င်းတို့ နားမလည်နိုင်ပါက၊ ပုံမှန် လူ့သဘာဝ၏ အတွေးအခေါ်ကို ၎င်းတို့ ပိုင်ဆိုင်နိုင်ကြသလော။ ဤအရာကို ၎င်းတို့ လုံးဝ မပိုင်ဆိုင်နိုင်ပေ။ ပုံမှန် လူ့သဘာဝ၏ အတွေးအခေါ် မရှိသောလူများတွင် ဆင်ခြင်တုံတရား ရှိသလော။ မရှိပေ။ အန္တိခရစ်များက တစ်စုံတစ်ခုကို လုပ်ဆောင်ပြီး ပြောဆိုသည့်အခါ၊ သူတို့၏ အမြင်ရှုထောင့်များနှင့် သူတို့လုပ်ဆောင်သမျှ ထိုအမှုအရာအားလုံးသည် နတ်ဆိုးများနှင့် ဝိညာဉ်ဆိုးများ လုပ်ဆောင်သည့်အရာများနှင့် ခြားနားခြင်းမရှိပေ။ အဘယ်ကြောင့် ခြားနားခြင်းမရှိဟု ငါဆိုရသနည်း။ ဥပမာအနေနှင့်၊ တစ်စုံတစ်ဦးသည် တရားဟောရန်နှင့် မိမိကိုယ်ကို ကြွားဝါရန် တကယ်ကိုနှစ်သက်သဖြင့်၊ သူ တရားဒေသနာများ ဟောကြားသည်ကို နားထောင်မည့် လူများကို အမြဲ ရှာဖွေနေသည်။ လူတို့က သူ့ကို နားမထောင်ချင်သည့်တိုင်၊ သူ ဟောပြောနေဆဲ ဖြစ်သည်၊ အခြားလူများ သူ့အပေါ် ထိုသို့သော စက်ဆုပ်ရွံရှာမှုကို ခံစားရသည့်အခါ၊ သူက မခွဲခြားနိုင်သကဲ့သို့ ထိုသူတို့ကို စောင့်ကြည့်လေ့လာရန် မကြိုးစားပေ။ အခြားသူများ လိုအပ်သည့်အရာကို သူ မမြင်သည့်အပြင်၊ မိမိကိုယ်ကိုသာ ကျေနပ်စေသည်။ ဤသည်မှာ ရှက်ဖွယ်ကောင်းသည် မဟုတ်လော။ ရှက်ဖွယ်ကောင်းပြီး သူသည် ဆင်ခြင်တုံတရား မရှိပေ။ ဤဆင်ခြင်တုံတရား ကင်းမဲ့ခြင်းနှင့် စာတန်နှင့် ဝိညာဉ်ဆိုးများ ဖမ်းစားခံထားရသူတစ်ဦး၏ ကြုံရာကျပန်းဖြစ်ပြီး အကြောင်းမဲ့ဖြစ်သော ပြောဆိုပြုမူမှုများအကြား ခြားနားမှု တစ်စုံတစ်ရာ ရှိသလော။ သူသည် လမ်းတစ်လျှောက် ကိုယ်လုံးတီးဖြင့် အရူးအမူး ပြေးလွှားနေသည့် စိတ်ရောဂါသည်တစ်ဦးကဲ့သို့ ဖြစ်သည့်ပုံမပေါ်သည့်တိုင်၊ သူသည် ဆင်ခြင်တုံတရားမရှိဘဲ ပြုမူသည်ကို သင် မြင်တွေ့နိုင်သည်။ သူ့အား ညီအစ်ကိုမောင်နှမအချို့ကို ရေလောင်းပေးရန်၊ သို့မဟုတ် ဧဝံဂေလိတရား ဟောပြောရန်၊ သို့မဟုတ် တာဝန်တစ်ခုခု ထမ်းဆောင်ရန် စေခိုင်းသည့်အခါ၊ သူသည် လုံးဝ စည်းမျဉ်းများမရှိသကဲ့သို့ မိမိအလိုရှိသည့် မည်သည့်ပုံစံဖြင့်မဆို မဆင်မခြင်သာ ပြုမူသည်။ လူတစ်ဦးတလေကိုမျှ ရရှိခြင်းမရှိဘဲ နှစ်ပေါင်း ၂၀ ကြာ ဧဝံဂေလိတရားကို ဟောပြောပြီးဖြစ်သည့်တိုင် ခေါင်းဆောင်များ ဖြစ်ချင်သေးသည့် လူအချို့ ရှိသည်။ ထိုသို့သောလူများ ရှိသလော။ ရှိပေသည်။ ၎င်းတို့တွင် မည်သည့် စည်းမျဉ်း လုံးဝမရှိပေ၊ ၎င်းတို့သည် မိမိတို့ လုပ်ဆောင်သမျှတိုင်းကို ကမောက်ကမဖြစ်စေသည်။ သို့တိုင် ၎င်းတို့သည် ခေါင်းဆောင်များဖြစ်လိုပြီး အခြားလူများကို ဦးဆောင်လိုကြသည်။ ဤသို့သောလူများ အများအပြား ရှိသည်မှာ သေချာပါသည်။ ၎င်းတို့သည် ဘုရားသခင်ကို နှစ်ပေါင်းများစွာ ယုံကြည်ကြပြီးဖြစ်သည်၊ ဘုရား နှုတ်ကပတ်တော်များစွာကို ဖတ်ရှုကြပြီးဖြစ်ကာ တရားဒေသနာများစွာကို နားထောင်ကြပြီးဖြစ်သော်လည်း၊ မည်သည့်သမ္မာတရားကိုမျှ နားမလည်ကြပေ။ သို့ဆိုလျှင်၊ ၎င်းတို့၏ နားလည်မှုကင်းမဲ့ခြင်းသည် မည်သည့်အရာနှင့် ဆက်စပ်သနည်း။ မည်သည့်အကြောင်းရင်းက ၎င်းတို့ကို နားမလည်စေခဲ့သနည်း။ ၎င်းတို့သည် အစွမ်းအစနှင့် သဘောပေါက်နားလည်နိုင်စွမ်းတွင် အလွန် ချို့တဲ့နေခြင်းကြောင့်လော၊ သို့မဟုတ် သူတို့၏ အကျင့်စရိုက်သည် ဆိုးပြီး သမ္မာတရားကို မချစ်မြတ်နိုးခြင်းကြောင့်လော။ (သူတို့၏ အနှစ်သာရနှင့် ဆက်စပ်ပါသည်။) အဘယ်ကြောင့် ၎င်းတို့၏ အနှစ်သာရနှင့် ဆက်စပ်သနည်း။ (အကြောင်းမှာ သူတို့၏ အနှစ်သာရသည် ကောက်ကျစ်ဆိုးယုတ်သောကြောင့်ဖြစ်သည်၊ သူတို့သည် သန့်ရှင်းသောဝိညာဉ်တော်၏ အလုပ်ကို မခံယူနိုင်ကြ၊ ဘုရားသခင်သည် ထိုသို့သောလူများအပေါ် အလုပ်မလုပ်သောကြောင့်၊ ဘုရားနှုတ်ကပတ်တော်များကို သူတို့ မည်သို့ပင် စားသောက်သည်ဖြစ်စေ၊ သမ္မာတရားကို လုံးဝနားလည်ကြလိမ့်မည်မဟုတ်ပါ။) ဤသည်မှာ ဓမ္မဓိဋ္ဌာန်ကျသော အကြောင်းရင်း ဖြစ်သည်။ ဓမ္မဓိဋ္ဌာန်ကျသော အကြောင်းရင်းမှာ သန့်ရှင်းသောဝိညာဉ်တော်သည် ၎င်းတို့အပေါ် အလုပ်မလုပ်သောကြောင့် ၎င်းတို့သည် မည်သည့်အရာကိုမျှ မုချ နားလည်နိုင်မည်မဟုတ်သည်မှာ အမှန်ပင် ဖြစ်သည်။ ဤသည်မှာ မည်သူ့နှင့်မဆို သက်ဆိုင်သည်။ ပုဂ္ဂလဓိဋ္ဌာန်ကျသော အကြောင်းရင်းလည်း ရှိပြီး ယင်းမှာ အဘယ်အရာဖြစ်သနည်း။ (ထိုသို့သောလူများသည် သမ္မာတရားကို မုန်းတီးကြသည်။) သမ္မာတရားကို မုန်းတီးသောသူများသည် သမ္မာတရားကို မည်သို့ သဘောထားကြသနည်း။ (သူတို့၏ ဆန့်ကျင်ဘက်အဖြစ် သဘောထားကြသည်။) ၎င်းတို့သည် ထိုသမ္မာတရားကို မိမိတို့၏ ဆန့်ကျင်ဘက်အဖြစ် သဘောထားကြသည်၊ ဤသည်မှာ ရှုထောင့်တစ်ခု ဖြစ်သည်။ အခြားအဘယ်အရာ ရှိသေးသနည်း။ ၎င်းတို့သည် သမ္မာတရား၏ လက်တွေ့ကျသောဘက်ကို သဘောပေါက်နိုင်ကြသလော။ လုံးဝ သဘောမပေါက်နိုင်ကြပေ။ အကယ်၍ ၎င်းတို့သည် ဤအဆင့်ကိုပင် နားမလည်နိုင်ပါက၊ ငါ့အား ပြောလော့၊ ၎င်းတို့အနေဖြင့် သမ္မာတရားကို နားလည်နိုင်စွမ်း ရှိကြသလော။ လုံးဝ မရှိပေ၊ သမ္မာတရားကို ၎င်းတို့ နားမလည်နိုင်ပေ။ ဓမ္မဓိဋ္ဌာန်ကျသော အကြောင်းရင်းမှာ ထိုသို့သောလူများသည် သန့်ရှင်းသောဝိညာဉ်တော်၏ အလုပ်ကို မရရှိနိုင်ကြသကဲ့သို့ ဘုရားသခင်က ၎င်းတို့ကို အသိဉာဏ်ပွင့်လင်းစေခြင်း မရှိပေ။ ပုဂ္ဂလဓိဋ္ဌာန်ကျသော အကြောင်းရင်းမှာ ၎င်းတို့သည် ဘုရားသခင်၊ သမ္မာတရားနှင့် အပြုသဘောဆောင်သောအရာများကို ရန်လိုကြခြင်း၊ ၎င်းတို့နှင့်ပတ်သက်သရွေ့၊ မည်သည့် အပြုသဘောဆောင်သောအရာမျှ အပြုသဘောဆောင်သောအရာ မဟုတ်ခြင်း ဖြစ်သည်။ သို့ဆိုလျှင် ၎င်းတို့သည် မိမိတို့၏စိတ်နှလုံးထဲ၌ မည်သည့်အရာက အပြုသဘောဆောင်သည်ဟု ယုံကြည်ကြသနည်း။ ယင်းတို့သည် စာတန်က အားပေးအားမြှောက်ပြုသော အရာအမျိုးအစားများ ဖြစ်သည်။ ကောက်ကျစ်ဆိုးယုတ်သော၊ အနှစ်မဲ့ပြီး မရေရာသော အရာများချည်းသာ ဖြစ်ကြသည်။ သို့ဆိုလျှင်၊ သမ္မာတရားကို မုန်းတီးသော ဤကောက်ကျစ်ဆိုးယုတ်သည့်လူများသည် သမ္မာတရားကို နားလည်နိုင်စွမ်း ရှိကြသလော။ ၎င်းတို့အနေဖြင့် ထိုသမ္မာတရားကို လက်မခံကြသောကြောင့် လုံးဝ နားမလည်နိုင်ကြပေ။ ယခု၊ ငါ့အား ပြောလော့၊ ထိုသို့သောလူများနှင့် သမ္မာတရားကို မိတ်သဟာယဖွဲ့ရာ၌ အကျိုးတစ်စုံတစ်ရာ ရှိသလော။ သင်သည် ၎င်းတို့ထံ ဘုရား နှုတ်ကပတ်တော်များကို ဖတ်ပြသည့်အခါ ၎င်းတို့နားထောင်ရန် လိုလားနိုင်ကြသလော။ ၎င်းတို့အားလုံးသည် ဘာသာတရားမရှိသူများနှင့် မကောင်းဆိုးဝါးများ ဖြစ်ကြသည်၊ သို့ဖြစ်လျှင် ဘုရားသခင်၏ နှုတ်ကပတ်တော်များကို ၎င်းတို့ မည်သို့ နားထောင်နိုင်မည်နည်း။ လူအချို့သည် ဤကိစ္စရပ်ကို ထိုးထွင်းသိမြင်နိုင်ခြင်းမရှိဘဲ၊ “သူတို့နှင့် သမ္မာတရားကို ကျွန်ုပ် မိတ်သဟာယဖွဲ့သည့်အခါ သူတို့သည် အဘယ်ကြောင့် နားမလည်ကြသနည်း။ သူတို့သည် လူသားများ မဟုတ်ကြသလော” ဟု ဆိုကြသည်။ သင်သည် အကြံအိုက်ပြီး ၎င်းတို့နှင့် ဆက်သွယ်ပြောဆို၍မရနိုင်ပေ။ လူအချို့၏ စကားများကို သင် တကယ်ကိုပင် နားမထောင်နိုင်သကဲ့သို့ ၎င်းတို့လုပ်ဆောင်သည့်အရာများမှာ တကယ်ကို ယုတ္တိမရှိပေ။ ဤသူတို့သည် ဘာသာတရားမရှိသူများ၊ မကောင်းဆိုးဝါးများ ဖြစ်ကြပြီး၊ ကျိုးကြောင်းဆင်ခြင်မှု လုံးဝမရှိကြပေ။ အဘယ်ကြောင့် ငါသည် “ကျိုးကြောင်းဆင်ခြင်မှု လုံးဝမရှိ”ဟူသည့်ဤစကားလုံးကိုးလုံးကို ပြောဆိုရသနည်း။ ဘုရားသခင် တည်ရှိကြောင်းနှင့် ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်း သင် ယုံကြည်သည်။ ဤအရာများသည် အပြုသဘောဆောင်သော အရာများ မဟုတ်လော။ (ဟုတ်ပါသည်။) ဤလူများကမူ မည်သည့်အရာကို ယုံကြည်ကြသနည်း။ “ဤသည်မှာ အရာခပ်သိမ်းအပေါ် ဘုရားသခင် အချုပ်အခြာအာဏာ ကိုင်စွဲထားပုံဖြစ်သလော။ သူသည် ဘာမျှဟုတ်တိပတ်တိ မဟုတ်ပါတကား”ဟူ၍ ဖြစ်သည်။ ၎င်းတို့အနေဖြင့် ကျိုးကြောင်းဆင်ခြင်မှု လုံးဝမရှိဖြစ်ကြသည် မဟုတ်လော။ (ဟုတ်ပါသည်။) ထိုသို့သောလူများနှင့် ဆက်သွယ်ပြောဆိုရန် နည်းလမ်းမရှိပေ။ ၎င်းတို့သည် သီးခြားအမျိုးအစားတစ်ခု၊ သားရဲတိရစ္ဆာန်များ၊ ကျိုးကြောင်းဆင်ခြင်မှု လုံးဝမရှိသူများ ဖြစ်ကြသည်။ သားရဲတိရစ္ဆာန်များသည် အပြုသဘောဆောင်သောအရာများက အဘယ်အရာဖြစ်သည် သို့မဟုတ် သမ္မာတရားက အဘယ်အရာဖြစ်သည်ဟူသည်ကို လုံးဝနားမလည်ကြပေ။ ထို့ကြောင့် ၎င်းတို့နှင့် ဆက်သွယ်ပြောဆိုရန် နည်းလမ်းမရှိပေ။ သင့်အနေဖြင့် ၎င်းတို့နှင့် ဆက်သွယ်ပြောဆို၍ မရနိုင်ဟူသောအချက်သည် အချိန်ကာလနှင့်ဆိုင်သည့် ပြဿနာမဟုတ်၊ သို့မဟုတ် သင့်အနေဖြင့် အားသွန်ခွန်စိုက် ကြိုးပမ်းအားထုတ်မှု ပြုလုပ်ခြင်း ရှိမရှိ သို့မဟုတ် သင် မည်မျှ အားထုတ်မှု ပြုလုပ်သည်ဟူသည်တို့နှင့်ဆိုင်သော ပြဿနာလည်းမဟုတ်ဘဲ၊ ထို့ထက် ၎င်းတို့က တကယ်ကို နားလည်နိုင်စွမ်းမရှိခြင်းသာ ဖြစ်သည်။ သို့ဆိုလျှင် ၎င်းတို့ကို အခြားအဘယ်အရာ ပြောစရာ ရှိသေးသနည်း။ ဤလူများအတွင်း၌ အတိအကျ အဘယ်အရာ ရှိနေသနည်း။ ၎င်းတို့၏စိတ်နှလုံးများထဲ၌ ရိုးသားမှု၊ တည်ကြည်မှုနှင့် ကောင်းမြတ်ခြင်းတို့ မရှိပေ။ ကောက်ကျစ်ဆိုးယုတ်မှုသာ ရှိသည်။ ၎င်းတို့သည် ကောက်ကျစ်ဆိုးယုတ်မှုနှင့် ပြည့်နှက်နေသည်။ ဤသည်မှာ ဤလူများက ကျိုးကြောင်းဆင်ခြင်မှု လုံးဝမရှိသည့်အပြင် ကယ်တင်မခံရနိုင်သည့် အကြောင်းရင်း ဖြစ်သည်။

လှည့်ဖြားတတ်ခြင်းနှင့် အန္တရာယ်ပြုတတ်ခြင်းတို့ကို ကောက်ကျစ်ဆိုးယုတ်သော စိတ်သဘောထားနှင့် နှိုင်းယှဉ်ကြည့်သည့်အခါ၊ ၎င်းတို့၏ အတိုင်းအတာသည် အတော်အတန် ပိုမိုပေါ့ပါးပြီး ပိုမိုပေါ့တန်သည်။ အကယ်၍ အတိုင်းအတာသည် ပေါ့တန်ပါက၊ အဘယ်ကြောင့် ယင်းတို့ကို ဤနေရာတွင် ငါ ဖော်ပြရသနည်း။ အန္တိခရစ်များသည် နားလည်ရခက်ခဲပြီး မရှင်းမလင်းသောနည်းဖြင့် လှည့်ဖြားစွာ ပြုမူပြောဆိုတတ်ကြရာ၊ ၎င်းတို့အနေဖြင့် အန္တရာယ်ပြုတတ်ပြီး လှည့်ဖြားတတ်သည်ဟု အခြားသူတို့အား ခံစားရစေပြီး၊ သာမန်လူများသည် ၎င်းတို့အကြောင်း အမှန်တရားတစ်ခုလုံးကို သဘောမပေါက်နိုင်ကြပေ။ ၎င်းတို့သည် လှည့်ဖြားစွာ ပြုမူပြောဆိုတတ်ကြပြီး မာယာကင်းသော၊ ရိုးသားပြီး သမ္မာတရားကို လိုက်စားသောသူများနှင့် ပေါင်းသင်းဆက်ဆံ၍မရနိုင်ကြပေ။ ထိုအစား၊ ၎င်းတို့သည် ထိုသို့သောလူများကို မကြာခဏ ကစားပြီး အသုံးချတတ်ကြသည်။ ဤလူများသည် လုံးဝ သတိမထားမိဘဲ အန္တိခရစ်များ၏ ကစားခြင်းနှင့် လှည့်ဖြားခြင်းကို ခံကြရပြီး၊ ၎င်းတို့၏ အသုံးချခြင်းကိုပင် ခံကြရသည်။ အန္တိခရစ်များ အသုံးပြုသော ဤအပြုအမူနှင့် ဤနည်းလမ်းများသည် လူတို့ကို အလွန် အန္တရာယ်မဖြစ်စေသည်မှာ အမှန်ဖြစ်၏။ လူတို့ကို အလွန်အန္တရာယ်ဖြစ်စေသည့်အရာမှာ အဘယ်နည်း။ အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားဖြစ်ပြီး၊ သာ၍ပင် ပြင်းထန်သည်မှာ ဤကောက်ကျစ်ဆိုးယုတ်သော စိတ်သဘောထားမှ ပေါ်ထွက်လာသော လူတို့ကို အထင်အမြင်မှားစေခြင်း၊ ထိန်းချုပ်ခြင်းနှင့် ဖိနှိပ်ခြင်းတို့ ဖြစ်သည်။ အန္တိခရစ်များသည် ၎င်းတို့၏ လုပ်ရပ်များနှင့်ပတ်သက်လာသည့်အခါ အခြားသူများကို မပြောပြနိုင်သော အရင်းခံအကြောင်းနှင့် ရည်ရွယ်ချက်တစ်ခု အမြဲရှိတတ်ကြသည်။ ၎င်းတို့သည် အကြောင်းရင်းမရှိဘဲ မည်သည့်အရာကိုမျှ ဆက်ကပ်ခြင်း သို့မဟုတ် အသုံးခံခြင်း ပြုလုပ်လိမ့်မည်မဟုတ်သကဲ့သို့၊ မည်သူအတွက်မျှ သို့မဟုတ် ဘုရားအိမ်တော်အတွက် အကြောင်းရင်း သို့မဟုတ် နစ်နာကြေးမရှိဘဲ မည်သည့်အရာကိုမျှ လုပ်ဆောင်လိမ့်မည်မဟုတ်ပေ။ ၎င်းတို့၏ လုပ်ဆောင်ချက်နှင့် စကားလုံးတိုင်း၏ နောက်ကွယ်တွင် အရင်းခံအကြောင်းတစ်ခု၊ ကြံရွယ်ချက်တစ်ခု ရှိနေပြီး၊ ၎င်းတို့၏ ကြံရွယ်ချက်နှင့် အရင်းခံအကြောင်းတို့ ချပြခြင်းခံရသည့်အခိုက်၊ သို့မဟုတ် ၎င်းတို့၏ ရည်မှန်းချက်များနှင့် လိုအင်ဆန္ဒများ ပျက်စီးသွားသည့်အခိုက်တွင်၊ ဆုတ်ခွာရန် အခွင့်အရေးတစ်ခုကို ၎င်းတို့ ရှာဖွေကြသည်။ ၎င်းတို့၏စိတ်နှလုံးထဲ၌၊ ၎င်းတို့က “အကြောင်းရင်းမရှိဘဲ ကိုယ့်ကိုယ်ကိုယ် ဆက်ကပ်ခြင်း၊ အသုံးခံခြင်းသည် အလွန်မတန်ပါ။ ကိုယ့်အတွက် အကျိုးမရှိပါ။ ဘုရားသခင်ကို ယုံကြည်ခြင်းမှနေ၍ တစ်စုံတစ်ရာကို ရရှိရပေမည်။ ဆုလာဘ်မတောင်းဘဲ ဘုရားသခင်အတွက် ကိုယ့်ကိုယ်ကိုယ် အသုံးခံလျှင်၊ ယင်းသည် စဉ်းစားဉာဏ်ကင်းမဲ့သောသူသာဖြစ်သည်” ဟု တွေးကြသည်။ ၎င်းတို့၏ ဆင်ခြင်တွေးခေါ်မှုစနစ်မှာ “အခမဲ့ ကျွေးသော နေ့လည်စာဟူသည်မှာ မရှိပါ” ဟူ၍ ဖြစ်သည်။ ၎င်းတို့သည် ပုံမှန်လူများ ပိုင်ဆိုင်သင့်ပြီး လုပ်ဆောင်သင့်သော အသိစိတ်နှင့် ဆင်ခြင်တုံတရား၊ အပြုအမူနှင့် ကောင်းမွန်သော လုပ်ဆောင်ချက်များကို မိုက်မဲသည်၊ စဉ်းစားဉာဏ်မရှိဟု သရုပ်ဖော်ကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ဟုတ်ပါသည်။) ဤသည်မှာ အလွန့်အလွန် ကောက်ကျစ်ဆိုးယုတ်ခြင်း ဖြစ်သည်။ ဥပမာအနေနှင့်၊ ဘုရားအိမ်တော်သည် အလုပ်အစီအစဉ်အချို့ကို ပြုလုပ်ပြီး မိမိတို့၏တာဝန်များကို ထမ်းဆောင်သော ညီအစ်ကိုမောင်နှမများ၏ ဘဝများအတွက် စောင့်ရှောက်မှုအချို့ကို ထောက်ပံ့ပေးသော်လည်း၊ အန္တိခရစ်များသည် အတွင်းမှနေ၍ ထိုအရာများကို တားဆီးနှောင့်ယှက်ကြသည်။ ယင်းတို့ကို တားဆီးနှောင့်ယှက်ရာ၌ အန္တိခရစ်တစ်ဦး၏ ရည်ရွယ်ချက်မှာ အဘယ်နည်း။ အကယ်၍ အလုပ်အစီအစဉ်များသည် အန္တိခရစ်ထံမှ လာခဲ့ပြီး၊ ဤသည်ကို သိရှိသည့်အခါ၊ ညီအစ်ကိုမောင်နှမများသည် ထိုအန္တိခရစ်အပေါ် ကျေးဇူးတင်စိတ် ခံစားရမည်ဖြစ်သည်။ ထို့နောက်တွင် အန္တိခရစ်က ဦးဆောင်သွားပေမည်။ အလုပ်အစီအစဉ်များအား မည်သူပြုလုပ်ခဲ့သည်ကို ညီအစ်ကို မောင်နှမများက မသိရှိဘဲ ဘုရားအိမ်တော်က ပြုလုပ်ခဲ့သည်ဟု ထင်မြင်ပြီး၊ ဘုရားသခင်ကို ကျေးဇူးတင်ပါက၊ အန္တိခရစ်သည် ထိုအရာများကို ဆောင်ရွက်မည်လော။ လုံးဝ ဆောင်ရွက်မည် မဟုတ်ပေ။ အန္တိခရစ်ကြောင့် အလုပ်အစီအစဉ်များ ရပ်တန့်သွားမည်ဖြစ်ပြီး အကောင်အထည်ဖော်ခြင်း ခံရမည်မဟုတ်ပေ။ ဘုရားအိမ်တော်က ဤအလုပ်အစီအစဉ်များကို ထုတ်ပြန်ခြင်းသည် ညီအစ်ကိုမောင်နှမများအတွက် အကျိုးရှိပြီး၊ ဧဝံဂေလိအလုပ်သည် ပိုမိုကောင်းမွန်စွာ ပျံ့နှံ့မည်ဖြစ်သည်။ ဤသည်မှာ ဘုရားသခင်၏ အမှုတော်နှင့်ဆက်စပ်သည့် ကြီးမားသောအရာဖြစ်သည်၊ သို့ဖြစ်လျှင် ခေါင်းဆောင်များအဖြစ် ပြုမူဆောင်ရွက်သောသူများသည် ဤအလုပ်အစီအစဉ်များကို မည်သို့ အကောင်အထည်ဖော်သင့်သနည်း။ ယင်းတို့ကို ကောင်းမွန်စွာ ဆောင်ရွက်ကာ အကောင်အထည်ဖော်ရန် ၎င်းတို့အနေဖြင့် တတ်နိုင်သမျှ အရာအားလုံးကို လုပ်ဆောင်သင့်သည်။ သို့သော်၊ အချို့အန္တိခရစ်များသည် အတွင်းမှနေ၍ ယင်းကို တားဆီးနှောင့်ယှက်ပြီး နှစ်နှစ်ကြာသည်အထိ အလုပ်ကို အကောင်အထည်မဖော်ကြပေ။ ဤအတွက် အကြောင်းရင်းမှာ အဘယ်နည်း။ ဤသည်မှာ စာတန်က အတားအဆီးများနှင့် အဖျက်အမှောင့်များ ဖြစ်ပေါ်စေခြင်း ဖြစ်သည်။ အချို့အသင်းတော်များသည် အန္တိခရစ်များနှင့် ဆိုးယုတ်သောလူများ၏ အနှောင့်အယှက်ပေးခြင်းနှင့် ထိန်းချုပ်ခြင်းကို ခံကြရပြီး၊ မိမိတို့၏တာဝန်များကို ထမ်းဆောင်သော ညီအစ်ကိုမောင်နှမများက စောင့်ရှောက်ခြင်းမခံကြရပေ။ ဤအရာက အန္တိခရစ်များကို ဝမ်းသာစေပြီး၎င်းတို့၏စိတ်နှလုံးထဲ၌ ၎င်းတို့က၊ “အင်မတန် အံ့သြဖွယ်ကောင်းတဲ့အရာနှင့် အင်မတန်ကြီးမားသော အကျိုးကျေးဇူးများကို ခံစားခွင့်ရသူဖြစ်ခြင်းက ငါ့အတွက် လုံလောက်ပေသည်။ ညီအစ်ကိုမောင်နှမအားလုံးသည် အဘယ်သို့ဖြစ်ပြီး အကျိုးကျေးဇူးခံစားခွင့်ရှိသူတွေ ဖြစ်နိုင်မည်နည်း” ဟု တွေးကြသည်။ ညီအစ်ကိုမောင်နှမများက အကျိုးကျေးဇူးခံစားရခြင်းက အန္တိခရစ်များကို မည်သို့ သက်ရောက်မှုရှိမည်နည်း။ ၎င်းတို့ကို လုံးဝ သက်ရောက်မှုရှိမည်မဟုတ်ပေ။ ၎င်းတို့ အကျိုးကျေးဇူးခံစားရမည်၊ လူတိုင်း အကျိုးကျေးဇူးခံစားရမည်ဖြစ်ပြီး ယင်းကအလွန်ကောင်းပေမည်။ အလုံးစုံသောအခြေအနေကို စဉ်းစားကြည့်လော့။ သင်သည် ဤအရာကို မပိတ်ပင်မတားဆီးသင့်သကဲ့သို့၊ မထိန်ချန်ထားသင့်ဘဲ၊ ဝမ်းသာစွာဖြင့် အကောင်အထည်ဖော်သင့်သည်။ ဤသည်မှာ ပုံမှန်ဖြစ်သည် မဟုတ်လော။ (ပုံမှန်ဖြစ်ပါသည်။) ဤသည်မှာ လူတစ်ဦး ထမ်းဆောင်သင့်သော တာဝန်ဖြစ်ပြီး၊ သင်၏ တာဝန်လည်း ဖြစ်သည်။ ရှုထောင့်တစ်ခုမှာ ထိုအရာက သင့်ကို ဘာမျှ မဆုံးရှုံးမနစ်နာစေစဉ်တွင်၊ အခြားရှုထောင့်တစ်ခုမှာ ဤသို့ဖြစ်သည်၊ လူတိုင်းက ဧဝံဂေလိအလုပ် ပျံ့နှံ့စေလိုကြသည် မဟုတ်လော။ (ကျွန်ုပ်တို့ ပျံ့နှံ့စေလိုကြပါသည်။) ညီအစ်ကိုမောင်နှမများက ဘုရားသခင်၏ ကျေးဇူးတော်အား မွေ့လျော်ခံစားနေကြသည်ကို ၎င်းတို့ မြင်သည့်အခါ၊ မနာလိုဖြစ်လာကြသလော။ မည်သည့်အရာကို ၎င်းတို့ မနာလိုဖြစ်ကြသနည်း။ အန္တိခရစ်များသည် မကောင်းဆိုးဝါးများဖြစ်သည် မဟုတ်လော။ သို့ဆိုလျှင်၊ အန္တိခရစ်များသည် အလုပ်ကို အဘယ်ကြောင့် အကောင်အထည်မဖော်ကြသနည်း။ အကြောင်းမှာ ၎င်းတို့က မနာလိုဖြစ်သောကြောင့် ဖြစ်သည်။ အလုပ်ကို အကောင်အထည်ဖော်ခြင်းသည် ဧဝံဂေလိအလုပ် ပျံ့နှံ့ရေးအတွက် အကျိုးရှိမည်ကို ၎င်းတို့ စဉ်းစားကြသလော။ (မစဉ်းစားကြပါ။) ထိုအရာသည် ၎င်းတို့၏ အကျိုးစီးပွားများကို သက်ရောက်မှုရှိသလော။ ထိုအရာသည် ၎င်းတို့နှင့် မည်သည့် ပတ်သက်မှုရှိသနည်း။ ၎င်းတို့နှင့် လုံးဝ ပတ်သက်မှုမရှိပေ၊ သို့တိုင် ထိုအရာကို ၎င်းတို့ အကောင်အထည်မဖော်ကြသကဲ့သို့ ဤသည်မှာ ၎င်းတို့ ကောက်ကျစ်ဆိုးယုတ်ခြင်း ဖြစ်သည်။ ၎င်းတို့သည် အသက်ရှင်နေသော နတ်ဆိုးများဖြစ်ပြီး ကျိန်ခြင်းခံရသင့်သည်။ ဘုရားအိမ်တော်၏ အလုပ်နှင့်လည်းကောင်း၊ မိမိတို့၏တာဝန်များကို ထမ်းဆောင်သော လူများစွာတို့နှင့်လည်းကောင်း သက်ဆိုင်သည့် ထိုသို့သောကိစ္စရပ်တစ်ခုနှင့်ပတ်သက်၍၊ ၎င်းတို့သည် အကျိုးဆက်များကို လုံးဝ မစဉ်းစားကြပေ။ အကယ်၍ ၎င်းတို့၌ ကောင်းမွန်သည့် ကြံရွယ်ချက် အစအနလေးတစ်ခု ရှိခဲ့ပါက၊ ယင်းကို အားတင်းလုပ်ဆောင်နိုင်မည်မဟုတ်ပေ။ ၎င်းတို့အနေဖြင့် အဘယ်ကြောင့် ဤပုံစံဖြင့် ပြုမူကြသနည်း။ ဤသည်မှာ ယုတ်မာမှုဖြစ်ပြီး၊ ကောက်ကျစ်ဆိုးယုတ်မှု ဖြစ်သည်။ သင်တို့သည် ထိုသို့သောအရာများကို လုပ်ဆောင်ကြသလော။ ထိုသို့သောအရာများကို သင်တို့ လုပ်ဆောင်နိုင်စွမ်းရှိပါက၊ သင်တို့သည် အန္တိခရစ်များနှင့် ခြားနားခြင်းမရှိသကဲ့သို့၊ သင်တို့သည်လည်း အသက်ရှင်နေသော နတ်ဆိုးများ ဖြစ်ကြသည်။ ထိုသို့သောအရာများကို သင်တို့ မလုပ်ဆောင်သင့်ပေ။ မကြာခဏ အသင်းတော်အလုပ်ကို အနှောင့်အယှက်ပေးသော၊ အသင်းတော်၌ သောင်းကျန်းသော ဆိုးယုတ်သောလူများ အသင်းတော်တွင်ရှိသည်ကို မြင်တွေ့သော်လည်း၊ လျစ်လျူရှုသော အန္တိခရစ်အချို့လည်း ရှိသည်။ ထိုသို့သောလူများကို ကိုင်တွယ်ရန် ၎င်းတို့ စေခိုင်းခြင်းခံရသည့်အခါ၊ တွန့်ဆုတ်ပြီး ထိုသူတို့ကို ကိုင်တွယ်ခြင်းအား ရွှေ့ဆိုင်းထားကြသည်။ ၎င်းတို့သည် ညီအစ်ကိုမောင်နှမများ၏ အကျိုးစီးပွားများကို မစဉ်းစားကြပေ၊ ၎င်းတို့၏ ကိုယ်ပိုင်ဂုဏ်သတင်း မထိခိုက်ရေးကိုသာ ၎င်းတို့ စဉ်းစားကြပြီး ထိုမျှသာ ဖြစ်သည်။ ၎င်းတို့က၊ “ငါ့ကို ခေါင်းဆောင်လုပ်စေသဖြင့် ငါက အဆုံးအဖြတ်ပေးရမည်ဖြစ်သည်။ ငါသည် အကြွင်းမဲ့အာဏာနှင့် သြဇာအာဏာရှိသည်။ သင်က နှင်ထုတ်ဖို့ပြောသောသူမည်သူကိုမဆို ငါ နှင်ထုတ်ရမည်ဆိုလျှင်၊ ယင်းက ငါ့ကို လုံးဝ အာဏာမဲ့သွားသကဲ့သို့ ပေါ်လွင်သွားစေလိမ့်မည်။ ဤလူများက ငါ၏စောင့်ရှောက်မှုအောက်တွင် ရှိပြီး ငါ၏ လက်အောက်ငယ်သားများဖြစ်သည်ကို ညီအစ်ကိုမောင်နှမများသိဖို့ ငါ သေချာလုပ်ဆောင်ရမည်”ဟု တွေးကြသည်။ ၎င်းတို့က မည်သူ့ကို အတိုက်အခံလုပ်နေကြသနည်း။ (ဘုရားသခင်ကို ဖြစ်သည်။) ဘုရားသခင်ကို အတိုက်အခံလုပ်ခြင်းသည် ကောက်ကျစ်ဆိုးယုတ်ခြင်း မဟုတ်လော။ ဤသည်မှာ ကောက်ကျစ်ဆိုးယုတ်မှု ဖြစ်သည်။ လူသားတစ်ဦးက မည်သည့်အရာမျိုးဖြစ်သည်ကို သင်တို့ သိကြသလော။ ဘုရားသခင်က သင့်အား သင်၏ ထွက်သက်ဝင်သက်ကို ပေးခဲ့ပြီး၊ သင်က ထိုသို့သော အရေးကြီးသည့်အရာကို မသိပါက၊ ယင်းသည် သင့်ကို စဉ်းစားဉာဏ်ကင်းမဲ့စေသည် မဟုတ်လော။ ဘုရားသခင်သည် သင့်အသက်ကို အချိန်မရွေး အဆုံးသတ်စေနိုင်သည်၊ သို့တိုင် သင်သည် ဘုရားသခင်ကို အသည်းအသန် ဆန့်ကျင်နေဆဲဖြစ်သည်။ ဤသည်မှာ ကောက်ကျစ်ဆိုးယုတ်ပြီး၊ သင်သည် အသက်ရှင်နေသော နတ်ဆိုးတစ်ကောင် ဖြစ်သည်။ ထို့ကြောင့်၊ ရှုထောင့်တစ်ခုမှာ သင်တို့သည် သမ္မာတရားကို လိုက်စားရမည်ဖြစ်ပြီး အန္တိခရစ်တစ်ဦး၏ လမ်းကြောင်းကို မလိုက်လျှောက်ရပေ၊ ဤအရာအပြင်၊ အန္တိခရစ်များကို မည်သို့ ပိုင်းခြားသိမြင်ရမည်ကို သင်တို့ သိရမည်။ အကယ်၍ သင်တို့သည် အန္တိခရစ်တစ်ဦးနှင့် ကြုံတွေ့ပါက၊ ထိုသူကို အနီးကပ် စောင့်ကြည့်သင့်ပြီး၊ ထိုသူက မကောင်းသည့်အရာတစ်ခု ပြုလုပ်တော့မည်ကို သင်တို့ မြင်တွေ့ပါက၊ ချက်ချင်း တားဆီးသင့်ကာ၊ ညီအစ်ကိုမောင်နှမများနှင့်အတူ ပူးပေါင်း၍ ထိုသူကို ဖော်ထုတ်ကာ၊ စိတ်ဖြာလေ့လာဆွေးနွေးသင့်သည်၊ ငြင်းပယ်ပြီးနှင်ထုတ်သင့်သည်။ အသင်းတော်တစ်ခုရှိ လူငယ်ညီအစ်ကိုမောင်နှမအချို့ ပူးပေါင်း၍ ခေါင်းဆောင်အတုအယောင်တစ်ဦးကို ဖြုတ်ချခဲ့ကြောင်း လတ်တလောတွင် ငါ ကြားသိခဲ့ရသည်။ ဤလူငယ်များသည် တိုးတက်မှု ဖြစ်စေကြပြီးဖြစ်ကြောင်း၊ စာတန်ဆန်သော အတွေးအခေါ်များဖြင့် ၎င်းတို့ အသက်မရှင်ကြကြောင်း၊ သမ္မာတရားကို ၎င်းတို့ လက်တွေ့လုပ်ဆောင်နိုင်ပြီး စည်းမျဉ်းများအတိုင်း ပြုမူဆောင်ရွက်နိုင်ကြကာ လူအများစုထက် များစွာ ၎င်းတို့သာလွန်ကြောင်း ငါ ပြောဆိုသည်။ လူအများစုသည် လောကီဆိုင်ရာ ဆက်ဆံမှုများအတွက် အတွေးအခေါ်များ ရှိကြပြီး၊ စာတန်၏ အဆိပ်ခတ်ခြင်းကို အလွန်အမင်း ခံထားရကာ၊ စာတန်၏ သြဇာလွှမ်းမိုးမှုမှ လွတ်မြောက်ခြင်း မရှိကြသေးပေ။ ခေါင်းဆောင်အတုအယောင်တစ်ဦးကို ဖယ်ရှားနိုင်ခြင်းသည် သမ္မာတရားအချို့ကို နားလည်ပြီး ဘုရားအိမ်တော်၏ အလုပ်ကို ကာကွယ်စောင့်ရှောက်နိုင်ကြောင်း ပြသသည်။ ဤသည်မှာကောင်းသောအရာတစ်ခု ဖြစ်သည်။ ဤအရာက အသက်တာတွင် ရင့်ကျက်လာပြီး မိမိ၏တာဝန်ကို ကောင်းမွန်စွာ ထမ်းဆောင်နိုင်ကြောင်း ပြသသည်။

ကောက်ကျစ်ဆိုးယုတ်မှု၊ မသိမသာဒုက္ခပေးတတ်ခြင်း၊ လှည့်ဖြားတတ်ခြင်းဟူသော အန္တိခရစ်၏ အနှစ်သာရနှင့်ဆိုင်သည့် သွင်ပြင်လက္ခဏာများအပြင်၊ ၎င်းတို့၏ အမျိုးမျိုးသော သရုပ်သကန်အားလုံးကို ယနေ့တွင် မိတ်သဟာယဖွဲ့ခြင်းနှင့် ဖော်ထုတ်ခြင်းအားဖြင့်၊ အန္တိခရစ်များက ဘုရားသခင်ကို ပင်ကိုအားဖြင့် ဆန့်ကျင်ကြသည်ကို ငါတို့ မြင်တွေ့ရသည်။ အချို့လူများက၊ “ကျွန်ုပ်တွင်အန္တိခရစ်တစ်ဦး၏ စိတ်သဘောထား ရှိသော်လည်း၊ အန္တိခရစ်တစ်ဦး၏ သဘာဝ အနှစ်သာရ မရှိပါ။ ကျွန်ုပ်သည် မည်သည့်အခါတွင်မျှ အန္တိခရစ်တစ်ဦးဖြစ်သွားမည်မဟုတ်ပါ” ဟု ဆိုကြသည်။ ဤသဘောထားအပေါ် သင်တို့ မည်သို့ ထင်မြင်ပါသနည်း။ သင့်တွင် အန္တိခရစ်တစ်ဦး၏ အနှစ်သာရ မရှိသော်လည်း၊ အန္တိခရစ်တစ်ဦး၏ ဤသရုပ်သကန်များနှင့် ထုတ်ဖော်ပြချက်များ ရှိနေသည်။ သင်သည် အန္တိခရစ်တစ်ဦး အသက်ရှင်နေထိုင်သည့်အရာကို အသက်ရှင်နေထိုင်ပြီး၊ သင့်တွင် အန္တိခရစ်တစ်ဦး၏ စိတ်သဘောထား ရှိပေသည်။ ထို့ကြောင့် သင်သည် အန္တိခရစ်တစ်ဦး၏ လမ်းကြောင်းကို လိုက်လျှောက်မည့် အန္တရာယ်၌ ရှိနေသည်။ အဆင့်အတန်း၊ သြဇာလွှမ်းမိုးမှု၊ အရင်းအနှီးများဖြင့်၊ သင် အန္တိခရစ်တစ်ဦး ဖြစ်လာရန်မှာ အချိန်နှင့်သာ ဆိုင်ပေသည်။ ယင်းမှာ အမှန်တရား ဖြစ်သည်။ ဤသို့ ငါ ဆိုရာ၌ ငါ၏ ရည်ရွယ်ချက်မှာ အဘယ်နည်း။ ငါသည် သင်တို့အား သတိပေးရန်နှင့် အမှန်တရားတစ်ခုကို ပြောပြရန် ထိုအရာကို ပြောဆိုခြင်း ဖြစ်သည်။ တစ်စုံတစ်ဦးသည် အန္တိခရစ်တစ်ဦး၏ လမ်းကြောင်းကို စတင်လိုက်လျှောက်သည်နှင့်တစ်ပြိုင်နက်၊ ဖြစ်နိုင်ခြေနှစ်ခု ရှိသည်။ တစ်ခုမှာ ထိုအရာကို သင် အချိန်မီ ရှာဖွေတွေ့ရှိပြီး၊ ဦးတည်ချက်ပြောင်းနိုင်လိမ့်မည်ဖြစ်ကာ၊ မိမိကိုယ်ကို ဆင်ခြင်သုံးသပ်၊ နောင်တရပြီး ဘုရားသခင်၏ စီစဉ်ညွှန်ကြားခြင်းများနှင့် စီမံခန့်ခွဲမှုများကို ကျိုးနွံနာခံနိုင်လာလိမ့်မည် ဖြစ်သည်။ ဤသည်မှာ အကောင်းဆုံးသော ဖြစ်နိုင်ခြေဖြစ်ပြီး၊ သင်သည် ကယ်တင်ခြင်းကို ရရှိမည့် မျှော်လင့်ချက် ရှိလိမ့်မည်။ သို့သော်၊ သင်သည် သမ္မာတရားကို လိုက်စားခြင်းလမ်းကြောင်းအား မလိုက်လျှောက်နိုင်ပါက၊ မကောင်းမှုများစွာကို သင် ကျူးလွန်ပြီး အန္တိခရစ်တစ်ဦးအဖြစ် သရုပ်ဖော်ခြင်းခံရသည်နှင့်တစ်ပြိုင်နက်၊ အကျိုးဆက်များက မစဉ်းစားရက်စရာ ဖြစ်သည်။ သင်တို့ နားလည်ကြသလော။ (နားလည်ပါသည်။) သင်တို့ နားလည်သည်မှာ ကောင်းပေ၏။ ဤအရာအားဖြင့် ငါ မည်သည့်အရာကို ဆိုလိုသနည်း။ ငါ ဆိုလိုသည်မှာ၊ အကယ်၍ သင့်တွင် အန္တိခရစ်တစ်ဦး၏ သရုပ်သကန်များ ရှိလျှင် သင့်အနေဖြင့် လှည့်သာပြင်သာရှိသေးပြီး နောင်တရရန် အခွင့်အလမ်း ရှိနေဆဲဖြစ်သည်၊ သို့သော် သင်သည် အန္တိခရစ်တစ်ဦး ဖြစ်လာသည်နှင့်တစ်ပြိုင်နက်၊ သင် အန္တရာယ်ရှိပေသည်။ ထို့ကြောင့်၊ သင်၌ အန္တိခရစ်တစ်ဦး၏ သရုပ်သကန်များ ရှိသည်ကို သင် ရှာဖွေတွေ့ရှိသည့်အခါ၊ လမ်းကြောင်းပြောင်းသင့်သည်၊ သမ္မာတရားကို ရှာဖွေပြီး ဤပြဿနာကို ဖြေရှင်းသင့်သည်။ ဤကိစ္စရပ်ကို ပေါ့ပေါ့တန်တန် သဘောမထားနှင့်။ သို့မဟုတ်ပါက၊ သင်သည် အာဏာနှင့် အခွင့်အလမ်းများ ရှိလာသည့်အခါ၊ ဆိုးယုတ်သော လုပ်ဆောင်ချက်များကို မဆင်မခြင် ကျူးလွန်လိမ့်မည်ဖြစ်ပြီး အသင်းတော်အလုပ်ကို အနှောင့်အယှက်များနှင့် အဖျက်အမှောင့်များ ဖြစ်ပေါ်စေလိမ့်မည်။ အကျိုးဆက်များကို သင် ခံနိုင်ရည်ရှိလိမ့်မည်မဟုတ်သကဲ့သို့ ထိုအရာက သင်၏အဆုံးသတ်နှင့် ခရီးပန်းတိုင်အပေါ် သက်ရောက်ရန် အလားအလာ အလွန်ရှိနေပေသည်။

ယနေ့ ငါတို့သည် အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားနှင့် သာမန်လူတို့၏ ကောက်ကျစ်ဆိုးယုတ်သော စိတ်သဘောထားတို့ကြား ပဓာနကျသော ကွာခြားချက်ကို ရှင်းလင်းစွာ ရှင်းပြပြီးဖြစ်သည်။ ယခု သင်တို့ နားလည်ကြပြီလော။ ဖောက်ပြန်ပျက်စီးသော လူသားအားလုံးသည် ကောက်ကျစ်ဆိုးယုတ်သော စိတ်သဘောထားကို ပိုင်ဆိုင်ကြပြီး၊ ၎င်းတို့အားလုံး၌ ကောက်ကျစ်ဆိုးယုတ်သော စိတ်သဘောထား၏ ထုတ်ဖော်ပြချက်များနှင့် သရုပ်သကန်များ ရှိကြသည်။ သို့ရာတွင် သာမန်လူတို့၏ ကောက်ကျစ်ဆိုးယုတ်သော စိတ်သဘောထားနှင့် အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားတို့မှာမူ ကွဲပြားခြားနားသည်။ သာမန်လူတို့၌ ကောက်ကျစ်ဆိုးယုတ်သော စိတ်သဘောထား ရှိကြသော်လည်း၊ ၎င်းတို့၏စိတ်နှလုံးထဲများ၌မူ သမ္မာတရားကို တမ်းတပြီး သမ္မာတရားကို ချစ်မြတ်နိုးကြသည်။ ဘုရားသခင်ကို ၎င်းတို့၏ယုံကြည်ခြင်းနှင့် မိမိတို့တာဝန်များကို ထမ်းဆောင်သည့်ဖြစ်စဉ်တွင် ၎င်းတို့က သမ္မာတရားကို လက်ခံနိုင်ကြသည်။ ၎င်းတို့ လက်တွေ့လုပ်ဆောင်နိုင်သည့် သမ္မာတရားက အကန့်အသတ်ရှိသော်ငြားလည်း၊ အချို့ကိုမူ လက်တွေ့လုပ်ဆောင်နိုင်ကြဆဲဖြစ်သည်။ သို့ဖြစ်၍ ၎င်းတို့၏ ဖောက်ပြန်ပျက်စီးသော စိတ်သဘောထားတို့သည် တဖြည်းဖြည်း သန့်စင်ခြင်းခံရနိုင်ပြီး အမှန်တကယ် ပြောင်းလဲနိုင်ကာ၊ နောက်ဆုံး၌ ဘုရားသခင်ကို အခြေခံအားဖြင့် ကျိုးနွံနာခံနိုင်ကာ ကယ်တင်ခြင်းကို ရရှိနိုင်ကြပေသည်။ အခြားတစ်ဖက်တွင်မူ အန္တိခရစ်တို့သည် သမ္မာတရားကို လုံးဝမချစ်မြတ်နိုးကြပေ။ ၎င်းတို့သည် သမ္မာတရားကို လုံးဝ လက်မခံကြသကဲ့သို့၊ လုံးဝ လက်တွေ့မလုပ်ဆောင်ကြပေ။ သင်တို့အနေဖြင့် ဤနေရာ၌ ငါပြောသည့်အရာအတိုင်း စောင့်ကြည့်လေ့လာပြီး ပိုင်းခြားသိမြင်ရန် ကြိုးစားသင့်သည်။ အသင်းတော်ခေါင်းဆောင် သို့မဟုတ် အမှုဆောင်ဖြစ်စေ၊ သာမန်ညီအစ်ကို သို့မဟုတ် ညီအစ်မတစ်ဦးဖြစ်စေ၊ ၎င်းတို့နားလည်နိုင်သည့် အတိုင်းအတာအတွင်းရှိ သမ္မာတရားများကို ၎င်းတို့ လက်တွေ့လုပ်ဆောင်နိုင်ခြင်း ရှိမရှိဟူသည်တို့ကို မြင်ရန်ကြည့်ရှုလော့။ ဥပမာအားဖြင့် တစ်စုံတစ်ဦးက သမ္မာတရား စည်းမျဉ်းတစ်ခုကို နားလည်သော်လည်း၊ လက်တွေ့လုပ်ဆောင်ရမည့်အချိန်ရောက်လာသည့်အခါ၊ လုံးဝ လက်တွေ့မလုပ်ဆောင်သကဲ့သို့၊ မိမိအလိုရှိသည့်အရာကို လုပ်ဆောင်ပြီး အကြောင်းမဲ့ ပြုမူသည်ဆိုပါစို့။ ဤသည်မှာ ကောက်ကျစ်ဆိုးယုတ်ခြင်းဖြစ်ပြီး ထိုသို့သောလူတစ်ဦးကို ကယ်တင်ရန် ခက်ခဲသည်။ လူအချို့သည် သမ္မာတရားကို အမှန်တကယ် နားမလည်ကြသော်လည်း၊ ၎င်းတို့၏စိတ်နှလုံးထဲ၌မူ ဘုရားသခင်၏ ရည်ရွယ်ချက်များနှင့် ကိုက်ညီပြီး သမ္မာတရားနှင့် ညီညွတ်သည့် မည်သည့်အရာအား အတိအကျ လုပ်ဆောင်ရမည်ကို ရှာဖွေလိုကြသည်။ ၎င်းတို့၏ အတွင်းအကျဆုံးသော စိတ်နှလုံးထဲ၌ သမ္မာတရားကို မဆန့်ကျင်လိုကြပေ။ သမ္မာတရားကို နားမလည်သောကြောင့်သာ ၎င်းတို့သည် စည်းမျဉ်းများကို ချိုးဖောက်လျက် ပြောဆိုပြုမူကြခြင်းဖြစ်သည်၊ အမှားများ ပြုလုပ်ကြခြင်းဖြစ်ပြီး၊ အနှောင့်အယှက်များနှင့် အဖျက်အမှောင့်များ ဖြစ်စေသည့်အရာများကိုပင် လုပ်ဆောင်မိကြခြင်းဖြစ်သည်။ ဤအရာ၏ သဘာဝသည် အဘယ်နည်း။ ဤအရာ၏ သဘာဝသည် မကောင်းမှုပြုခြင်းနှင့် မသက်ဆိုင်ပေ။ ထိုအရာကို မိုက်မဲခြင်းနှင့် မသိနားမလည်ခြင်းတို့က ဖြစ်ပေါ်စေခြင်း ဖြစ်သည်။ ၎င်းတို့သည် သမ္မာတရားကို နားမလည်သောကြောင့်၊ သမ္မာတရား စည်းမျဉ်းများကို မရရှိနိုင်သောကြောင့်နှင့် ၎င်းတို့၏ အယူအဆများနှင့် စိတ်ကူးစိတ်သန်းများအရ ထိုအရာများကို လုပ်ဆောင်ခြင်းသည် မှန်ကန်သည်ဟု ထင်မှတ်ကြသောကြောင့်သက်သက်ဖြင့် ဤအမှုအရာများကို ပြုလုပ်ကြခြင်းဖြစ်ရာ ၎င်းတို့သည် ထိုနည်းလမ်းဖြင့် ပြုမူကြလေသည်။ ထို့ကြောင့် ဘုရားသခင်သည် ၎င်းတို့ကို အစွမ်းအစ ကင်းမဲ့နေသည့် မိုက်မဲပြီး မသိနားမလည်သူအဖြစ် သတ်မှတ်သည်။ ၎င်းတို့အနေဖြင့် သမ္မာတရားကို နားလည်ပြီး ထိုသမ္မာတရားကို တမင်တကာ ဆန့်ကျင်ကြခြင်းတော့ မဟုတ်ပေ။ သမ္မာတရားကို နားမလည်သောကြောင့် မိမိတို့၏ အယူအဆများနှင့် စိတ်ကူးစိတ်သန်းများဖြင့် အမှုအရာများကို အစဉ်လုပ်ဆောင်ပြီး ဘုရားအိမ်တော်၏အလုပ်ကို မကြာခဏ နှောင့်ယှက်တတ်သော ခေါင်းဆောင်များ၊ အမှုဆောင်များနှင့် ပတ်သက်၍မူ၊ သင်တို့သည် ကြီးကြပ်မှုနှင့် ကန့်သတ်ချက်များကို လက်တွေ့အကောင်အထည်ဖော်ခြင်းအား လက်တွေ့လုပ်ဆောင်ရမည်ဖြစ်ပြီး ပြဿနာများဖြေရှင်းရန် သမ္မာတရားကို ပို၍မိတ်သဟာယဖွဲ့ခြင်းအား လက်တွေ့လုပ်ဆောင်ရမည်။ တစ်စုံတစ်ဦး၏ အစွမ်းအစသည် အလွန်ချို့တဲ့ပြီး သမ္မာတရား စည်းမျဉ်းများကို နားမလည်နိုင်လျှင်၊ ထိုသူကို ခေါင်းဆောင်အတုအယောင်အဖြစ် ထုတ်ပယ်ရမည့် အချိန်ကျပြီဖြစ်သည်။ ၎င်းတို့သည် သမ္မာတရားကို နားလည်သော်လည်း ထိုသမ္မာတရားကို တမင်တကာ ဆန့်ကျင်လျှင်၊ ပြုပြင်ခြင်းခံရမည်။ ၎င်းတို့သည် အမြဲတစေ သမ္မာတရားကို လက်မခံနိုင်ဘဲ ရှိနေကာ နောင်တတရားကို ဖော်ပြခြင်းမရှိလျှင်၊ ၎င်းတို့သည် ဆိုးယုတ်သောသူအဖြစ် ကိုင်တွယ်ခံရမည်ဖြစ်ပြီး၊ ရှင်းလင်းပစ်ခံရသင့်သည်။ သို့ရာတွင် အန္တိခရစ်တို့၏ သဘာဝသည် ဆိုးယုတ်သောသူများ သို့မဟုတ် အယောင်ဆောင် ခေါင်းဆောင်များ၏ သဘာဝထက် များစွာ ပို၍ဆိုးရွားသည်။ အကြောင်းမှာ အန္တိခရစ်တို့သည် အသင်းတော်အလုပ်ကို တမင်တကာ အနှောင့်အယှက်ပေးသောကြောင့် ဖြစ်သည်။ ၎င်းတို့အနေဖြင့် သမ္မာတရားကို နားလည်လျှင်ပင် လက်တွေ့မလုပ်ဆောင်ကြ၊ မည်သူ့ကိုမျှ နားမထောင်ကြ၊ နားထောင်လျှင်လည်း ကြားသည့်အရာကို လက်မခံကြပေ။ အပေါ်ယံအားဖြင့် ထိုအရာကို လက်ခံသည့်ပုံပေါ်လျှင်ပင်၊ ၎င်းတို့၏ အတွင်းအကျဆုံးသော စိတ်နှလုံးထဲ၌ အတိုက်အခံလုပ်ကြပြီး၊ ပြုမူဆောင်ရွက်ရမည့် အချိန်ရောက်သည့်အခါ၊ ဘုရားအိမ်တော်၏ အကျိုးစီးပွားများကို လုံးဝထည့်မစဉ်းစားဘဲ မိမိတို့၏ နှစ်သက်မှုများနှင့်အညီ ပြုမူဆောင်ရွက်ကြဆဲဖြစ်သည်။ အခြားသူများအနီးဝန်းကျင်တွင် ရှိသည့်အခါ၊ ၎င်းတို့သည် လူ့စကားအချို့ကို ပြောဆိုကြပြီး လူသားပုံသဏ္ဌာန်အချို့ ရှိကြသော်လည်း၊ လူများ၏ကွယ်ရာ၌ ပြုမူကြသည့်အခါ၊ ၎င်းတို့၏ နတ်ဆိုးဆန်သော သဘာဝသည် ပေါ်ထွက်လာသည်။ ဤသူတို့သည် အန္တိခရစ်များ ဖြစ်ကြသည်။ လူအချို့သည် အဆင့်အတန်းကို ရရှိသည့်အခါ၊ မကောင်းမှုမျိုးစုံကို လုပ်ဆောင်ကြပြီး အန္တိခရစ်များ ဖြစ်လာကြသည်။ အချို့လူများမှာ အဆင့်အတန်း မရှိကြသော်လည်း၊ ၎င်းတို့၏ သဘာဝ အနှစ်သာရသည် အန္တိခရစ်တို့၏ သဘာဝ အနှစ်သာရနှင့် အတူတူပင်ဖြစ်သည်။ သူတို့ကို လူကောင်းများဟု သင် ပြောနိုင်သလော။ အဆင့်အတန်းကို ၎င်းတို့ ရရှိသည့်အခိုက်အတန့်၌ပင်၊ ၎င်းတို့သည် မကောင်းမှုမျိုးစုံ လုပ်ဆောင်ကြသည်။ ၎င်းတို့သည် အန္တိခရစ်များ ဖြစ်ကြ၏။

မိမိကိုယ်တိုင်က အန္တိခရစ်အဖြစ် ကြီးထွားလာနေသောသူတစ်ဦးဖြစ်ကြောင်း တွေ့ရှိရပြီး၊ အဆင့်အတန်းတစ်ခုရရှိသည်နှင့်တစ်ပြိုင်နက် ရာနှုန်းပြည့် အန္တိခရစ်တစ်ဦးဖြစ်ဖို့ သေချာသည်ဟု ခံစားရသူ တစ်ဦးတလေ သင်တို့ထဲတွင် ရှိသလော။ ထိုသို့ဖြစ်လျှင်၊ အခြားသူများက သင့်ကို ခေါင်းဆောင်အဖြစ် ရွေးချယ်သည့်အခါ၊ သင်သည် ၎င်းတို့အား သင့်ကို ရွေးကောက်ခွင့် လုံးဝမပေးရဘဲ၊ “ကျွန်ုပ် ကြဉ်ရှောင်ပါသည်။ ကျွန်ုပ်ကို မရွေးချယ်ပါနှင့်။ အကယ်၍ သင်တို့ ရွေးချယ်ခဲ့လျှင်၊ ကျွန်ုပ်အတွက်တော့ အဆုံးသတ်သွားပါပြီ” ဟု ပြောသင့်သည်။ ဤသည်ကို မိမိကိုယ်ကို သိခြင်းရှိသည်ဟု ခေါ်သည်။ အဆင့်အတန်းမရှိခြင်းသည် သင်၏ အကာအကွယ် ဖြစ်သည်။ သာမန်နောက်လိုက်တစ်ဦးအနေဖြင့်၊ သင်သည် ကြီးမားသောမကောင်းမှုကို ပြုလုပ်ရန် အခွင့်အလမ်း လုံးဝ မရှိကောင်းမရှိနိုင်သကဲ့သို့ သင် အပြစ်ဒဏ်ပေးခံရနိုင်ခြေမှာလည်း သုညဖြစ်နိုင်ပေသည်။ သို့ရာတွင်၊ သင် အဆင့်အတန်းရရှိသည့်အခိုက်အတန့်၌ပင်၊ သင် မကောင်းမှုကျူးလွန်နိုင်ခြေသည် ရာနှုန်းပြည့်ဖြစ်သကဲ့သို့၊ သင် အပြစ်ဒဏ်ပေးခံရနိုင်ခြေမှာလည်း ရာနှုန်းပြည့်ဖြစ်ပြီး၊ ထို့နောက်တွင် သင့်အတွက် အားလုံးအဆုံးသတ်ပြီဖြစ်ကာ၊ သင်သည် ကယ်တင်ခြင်းရရှိရန် သင့်၌ ရှိကောင်းရှိနိုင်သည့် မည်သည့်အခွင့်အလမ်းကိုမဆို လုံးဝ ဖျက်ဆီးမိပြီး ဖြစ်သွားလိမ့်မည်။ အကယ်၍ သင်သည် ရည်မှန်းချက်များနှင့် လိုအင်ဆန္ဒများရှိနေပါက၊ အမြန်လုပ်ပြီး ဘုရားသခင်ထံ ဆုတောင်းသင့်သည်။ ပြဿနာကိုဖြေရှင်းရန် သမ္မာတရားကိုရှာဖွေသင့်သည်။ ဘုရားသခင်ကိုမှီခိုပြီး မိမိကိုယ်ကိုချုပ်တည်းခြင်းအား လက်တွေ့လုပ်ဆောင်သင့်ပြီး၊ သင်၏အဆင့်အတန်းကို အခိုင်အမာမပြသင့်ပေ။ ထိုအခါ သင်သည် သင်၏တာဝန်ကို ပုံမှန်ထမ်းဆောင်နိုင်လိမ့်မည်ဖြစ်သည်။ အကယ်၍ သင်သည် ရာထူးဂုဏ်ပုဒ်များကို အမြဲအာရုံစိုက်ပြီး သင်၏အဆင့်အတန်းကို အခိုင်အမာပြကာ၊ သင်၏တာဝန်ကိုထမ်းဆောင်ရန် အာရုံမစိုက်ပါက၊ သင်သည် လူလိမ်တစ်ဦးဖြစ်ပြီး ဖယ်ရှားရှင်းလင်းခြင်းခံရမည်။ သင်သည် တာဝန်တစ်ခုကို လက်ခံသည့်အခါ၊ အဆင့်အတန်းကို အာရုံမစိုက်နှင့်။ သင်၏တာဝန်ကိုသာ ကောင်းစွာ ထမ်းဆောင်သင့်သည်။ ကိစ္စရပ်များကို ကောင်းစွာကိုင်တွယ်ခြင်းသည် အခြားမည်သည့်အရာမဆိုထက် ပို၍ စစ်မှန်ဖြစ်သည်။ အကယ်၍ သင့်အနေဖြင့် သင်၏တာဝန်ကို ကောင်းစွာထမ်းဆောင်နိုင်ပါက၊ ဘုရားသခင်ကို သင် စိတ်ကျေနပ်စေပြီးဖြစ်မည် မဟုတ်လော။ သင်တို့နှင့်ပတ်သက်သရွေ့၊ ဤသည်မှာ မကောင်းမှု လုပ်ဆောင်ခြင်းကို သင်တို့ ရှောင်ရှားနိုင်သည့် နောက်ဆုံးနည်းလမ်းဖြစ်သည်။ သင်တို့ကို အမြဲတစေ ချုပ်ထိန်းထားပြီး အဆင့်အတန်း ရရှိခွင့်မပေးခြင်းသည် ကောင်းသောအရာလော သို့မဟုတ် မကောင်းသောအရာလော။ (ကောင်းသောအရာတစ်ခု ဖြစ်ပါသည်။) သို့ဆိုလျှင် အချို့လူများသည် ရွေးကောက်ပွဲများအတွင်းတွင် အဆင့်အတန်းအတွက် အဘယ်ကြောင့် အလွန်ကြိုးစားပြိုင်ဆိုင်နေကြသေးသနည်း။ ထိုသို့သောလူများ၌ ရည်မှန်းချက် အလွန်များလွန်းလှသည်။ လူတို့အတွက် ရည်မှန်းချက် အလွန်များလွန်းခြင်းသည် ပုံမှန်မဟုတ်ပေ။ ၎င်းတို့က ကောက်ကျစ်ဆိုးယုတ်နေကြခြင်း ဖြစ်သည်။ တရားဝင်ရာထူးတစ်ခုရလိုကြကာ အဆင့်အတန်းကို အလွန်အမင်း နှစ်သက်ကြသည့် အသက်နှစ်ဆယ်ကျော်အရွယ် ညီမငယ်များစွာရှိသည်။ အကယ်၍ ၎င်းတို့သည် ခေါင်းဆောင်များအဖြစ် ရွေးချယ်မခံရလျှင်၊ စိတ်ကောက်ပြီး အစာမစားဘဲနေကြသည်။ ၎င်းတို့သည် အနည်းငယ် ကလေးဆန်သည့်ပုံပေါ်သော်လည်း၊ ၎င်းတို့၏စိတ်ပိုင်းဖြတ်မှုအရမူ၊ အမှုအရာများသည် ၎င်းတို့ အသက်ကြီးလာသည်နှင့်အမျှ အလွန်အမင်း ဆိုးရွားလာလိမ့်မည်ဖြစ်ပြီး၊ ၎င်းတို့အနေဖြင့် ကျွမ်းကျင်သူများ ဖြစ်လာကြလိမ့်မည်၊ မှန်ပါသလော။ အချို့အမျိုးသမီးများသည် ရှေးအခါက အမျိုးသမီးတစ်ဦးက ဧကရီဘုရင်မဖြစ်လာခဲ့ကြောင်း ကြားသိပြီး ၎င်းတို့အနေဖြင့် ထိုအမျိုးသမီးဖြစ်နိုင်ဖို့ ဆန္ဒပြုလျက် အလွန့်အလွန် အားကျမိကြလေသည်။ ၎င်းတို့သည် သာမန် မဖြစ်လိုကြသကဲ့သို့ ဘုရားသခင်ကို ၎င်းတို့၏ယုံကြည်ခြင်း၌ သာမန်နောက်လိုက်များသာ မဖြစ်လိုကြပေ။ ၎င်းတို့၏စိတ်နှလုံးထဲ၌ ၎င်းတို့၏လိုအင်ဆန္ဒများ အဆက်မပြတ် တောက်လောင်နေပြီး၊ မိမိတို့ကိုယ်ကို ပြသရန် အခွင့်အလမ်းတစ်ခု ပေါ်လာသည်နှင့်တစ်ပြိုင်နက်၊ ထိုအခွင့်အလမ်းကို ရယူကြသည်။ ၎င်းတို့သည် မိမိတို့၏တာဝန်များကို ကောင်းမွန်သည့် ပုံစံဖြင့် ထမ်းဆောင်လိုခြင်းမရှိကြ၊ မိမိတို့၏တာဝန်ဝတ္တရားများကို ဖြည့်ဆည်းလိုခြင်း မရှိကြ၊ သမ္မာတရားကို လိုက်စားရာ၌ မိမိတို့၏စိတ်နှလုံးကို နှစ်မြှုပ်လိုခြင်း သို့မဟုတ် ဘုရားသခင်၏ စီစဉ်ညွှန်ကြားခြင်းများနှင့် အစီအစဉ်များကို ကျိုးနွံနာခံလိုခြင်း မရှိကြပေ။ ၎င်းတို့သည် ဤနည်းလမ်းဖြင့် သမ္မာတရားကိုလိုက်စားပြီး မိမိတို့၏တာဝန်များအား ထမ်းဆောင်ခြင်းကို မနှစ်သက်ကြသကဲ့သို့၊ ထိုသို့သော ရိုးရှင်းသည့်ဘဝမျိုးကို အသက်ရှင်လိုခြင်းမရှိကြပေ။ ဤသည်မှာ ၎င်းတို့အတွက် ဒုက္ခဖြစ်စေသည်။ သင်တို့ထဲတွင် ဤကဲ့သို့သောသူ တစ်ဦးတလေ ရှိသလော။ ဥပမာအနေနှင့် လူတကာနှင့်သောင်းပြောင်းလိင်ဆက်ဆံရန် နှစ်သက်သည့် အမျိုးသမီးတစ်ဦးကို ကြည့်လော့။ သူမ၏ခင်ပွန်းသည် သူမအပေါ် မည်မျှပင်ကောင်းနေပါစေ သို့မဟုတ် သူ၌ငွေမည်မျှပင်ရှိနေပါစေ၊ သူသည် သူမ၏စိတ်နှလုံးကို ဘယ်သောအခါမျှ မထိန်းသိမ်းထားနိုင်ပေ။ အချို့အမျိုးသမီးများသည် ကလေးများစွာရှိပြီး အမျိုးသားများအား မဆင်မခြင် သွေးဆောင်ဖြားယောင်းရန် ကြိုးစားကြဆဲဖြစ်ကာ၊ မည်သည့်အမျိုးသားမျှ ၎င်းတို့ကို စောင့်ကြည့်ထိန်းသိမ်းထားနိုင်ခြင်းမရှိပေ။ ဤသည်မှာ ကောက်ကျစ်ဆိုးယုတ်ခြင်းပင်ဖြစ်သည်။ ဤကောက်ကျစ်ဆိုးယုတ်သော စွမ်းအင်သည် အဘယ်မှလာသနည်း။ (၎င်းတို့၏ သဘာဝအတွင်းမှ လာပါသည်။) ၎င်းတို့၏သဘာဝသည် မည်သို့ဖြစ်ပေါ်လာသနည်း။ ၎င်းတို့ထဲတွင် ညစ်ညူးသောဝိညာဉ်များ အသက်ရှင်ကြပြီး၊ ၎င်းတို့သည် ညစ်ညူးသော ဝိညာဉ်များ ပြန်ဝင်စားသူများ ဖြစ်ကြသည်။ ဝိညာဉ်ရေးရာနယ်ပယ်ရှိ ကိစ္စရပ်များသည် ရှုပ်ထွေးသော်လည်း၊ မည်မျှပင် ရှုပ်ထွေးနေပါစေ၊ လူတစ်ဦးသည် သမ္မာတရားကိုနားလည်ပြီး ဤကိစ္စရပ်များကို ဘုရားသခင်၏နှုတ်ကပတ်တော်များအတိုင်း သဘောထားနိုင်သမျှကာလပတ်လုံး၊ ပိုင်းခြားသိမြင်ခြင်းရှိနိုင်ပြီး၊ ဤသည်ကို ဝိညာဉ်ရေးရာနယ်ပယ်ထဲသို့ တိုက်ရိုက်ထိုးထွင်းသိမြင်ခြင်းဟု သိကြသည်။ သမ္မာတရားကို သင်နားလည်သည့်အခါ၊ သင်သည် အမှုအရာများကို ထက်မြက်တိကျစွာ မြင်နိုင်ပြီး၊ သင်၏အတွေးအခေါ်သည်လည်း လျင်မြန်သွက်လက်ကာ ရှင်းလင်းလာပြီး၊ သင်၏စိတ်နှလုံးက လင်းလက်လာသည်။ အကယ်၍ သင် သမ္မာတရားကို နားမလည်ပါက၊ သင်၏စိတ်နှလုံးသည် အမြဲတစေ နားဝေတိမ်တောင်ဖြစ်လိမ့်မည်ဖြစ်ပြီး၊ သင်လုပ်နေသည့်အရာတွင် သင့်စိတ်နှလုံးထဲ၌ မည်သည့်အရာမျှသိမည်မဟုတ်ဘဲ၊ သင်သည် ငတုံးတစ်ယောက်ကဲ့သို့ မည်သည့်ဘက်သို့လှည့်ရမည်ကို ကြောက်ရွံ့နေမည်။ သင် ပို၍လုပ်ဆောင်မိပါက မိမိကိုယ်ကို ကြွားဝါမိမည်ကို ကြောက်ရွံ့မည်ဖြစ်ပြီး၊ မလုပ်ဆောင်ပါက သင်၏တာဝန်ဝတ္တရားများကို မဖြည့်ဆည်းမိမည်ကို ကြောက်ရွံ့နေမည်။ သင်သည် အမြဲတစေ ထိုသို့သော အခြေအနေတွင် ရှိနေလိမ့်မည်။ ဤသည်မှာ အဘယ်ကြောင့်ဆိုသော် သင့်တွင် သမ္မာတရားအပေါ် သိနားလည်မှု အလွန် နည်းပါးသောကြောင့် ဖြစ်သည်။ သမ္မာတရားကို အလွန် နားလည်မှုနည်းပါးသောသူတစ်ဦး၏ ပထမဆုံးသရုပ်သကန်သည် အဘယ်နည်း။ ၎င်းတို့သည် ယုတ်ညံ့ပြီး အသုံးမကျသောဘဝဖြင့် အသက်ရှင်ကြသည်။ အန္တိခရစ်တို့၏ ကစားခံရခြင်း၊ အနိုင်ကျင့်ခံရခြင်းနှင့် ဟိုဟိုသည်သည် လှည့်စားခံရပြီးနောက်၊ ၎င်းတို့ သတိဝင်လာသည့်နေ့တွင်၊ ၎င်းတို့သည် အန္တိခရစ်များအတွက် အစေခံကာ အလုပ်လုပ်ပေးလျက် ထိုအန္တိခရစ်နှင့်အတူ အလုပ်လုပ်ခဲ့သော်လည်း အန္တိခရစ်တို့က ဘုရားသခင်ကို ချစ်မြတ်နိုးပြီး သစ္စာစောင့်သိသည်ဟု ပြောဆိုနေကြဆဲဖြစ်ပုံကို သဘောပေါက်သွားကြသည်။ ယခုမှသာ ၎င်းတို့သည် ဤစကားများအားလုံးကို မမှန်မကန် အသုံးပြုမိခဲ့ကြကြောင်း မြင်တွေ့ကြသည်။ ဤသည်မှာ အလွန်အသုံးမကျခြင်းဖြစ်သည် မဟုတ်လော။ (ဟုတ်ပါသည်။) အဘယ်ကြောင့် အသုံးမကျသနည်း။ ဤသည်မှာ သမ္မာတရားကို ၎င်းတို့နားမလည်ခြင်းကြောင့် ဖြစ်ပေါ်လာခြင်းဖြစ်ပြီး ၎င်းတို့နှင့် ထိုက်တန်သည့်အရာကို ၎င်းတို့ ရရှိကြခြင်းဖြစ်သည်။ အကယ်၍ သင်သည် သမ္မာတရားကို နားလည်ပါက၊ အန္တိခရစ်တို့ကို ပိုင်းခြားသိမြင်နိုင်ပြီး ၎င်းတို့ကို ရိပ်စားမိနိုင်သည်။ ထို့နောက်တွင် သင်သည် ၎င်းတို့ကို ဖော်ထုတ်ပြီး နှင်ထုတ်နိုင်ပေသည်။ ထို့နောက်တွင် သင်သည် ၎င်းတို့၏အထင်အမြင်မှားစေခြင်းကို ဆက်လက်ခံရပြီး ၎င်းတို့နောက်လိုက်နေဦးမည်လော။ သေချာပေါက် လိုက်မည်မဟုတ်။ ထို့ပြင်၊ သင်သည် တရားဒေသနာများစွာကို နားထောင်ပြီးဖြစ်သည်။ ဘုရားအိမ်တော်က သင့်ကို နှစ်ပေါင်းများစွာ ရေလောင်းပေးပြီး ပျိုးထောင်ပေးပြီးဖြစ်သည်။ ထို့ကြောင့် အကယ်၍ သင်သည် မည်သည့်သမ္မာတရားကိုမျှ နားမလည်ပါက၊ အန္တိခရစ်တို့ကို မပိုင်းခြားနိုင်သကဲ့သို့ သင်ဖြည့်ဆည်းသင့်သော တာဝန်ဝတ္တရားများကိုပင် မဖြည့်ဆည်းဘဲ၊ အဆုံး၌ အန္တိခရစ်များနှင့်အတူ ပူးပေါင်းကာ ၎င်းတို့၏ ကြံရာပါ ဖြစ်သွားပါက၊ ယင်းသည် သင့်ကို အသုံးမကျသူ ဖြစ်သွားစေသည် မဟုတ်လော။ ဤကဲ့သို့သောလူများသည် သနားစရာကောင်းသည် မဟုတ်လော။ အကယ်၍ သင်သည် ဘုရားသခင်နောက်သို့ အမည်ခံအနေဖြင့်လိုက်သော်လည်း အန္တိခရစ်များ၏ အထင်အမြင်မှားစေခြင်းနှင့် ဆွဲသွင်းခြင်းတို့ကိုခံရကာ၊ အန္တိခရစ်တစ်ဦး၏လမ်းကြောင်းကို နှစ်ပေါင်းများစွာ လိုက်ခဲ့ပြီး၊ ပြန်လာလိုသော်လည်း သင်၏ညီအစ်ကိုမောင်နှမများကို ရင်ဆိုင်ရန် သတ္တိမရှိပါက၊ ယင်းသည် အသုံးမကျသော အသက်ရှင်နည်းတစ်ခု မဟုတ်လော။ သင် မည်မျှပင် ဝမ်းနည်းနေပါစေ၊ အသုံးမဝင်ပေ။ သမ္မာတရားကို သင် နားမလည်ခြင်းသည် မည်သူ၏ အပြစ်ဖြစ်သနည်း။ သင့်ကိုယ်သင်မှလွဲ၍ အခြားမည်သူ့ကိုမျှ အပြစ်တင်၍မရပေ။

ငါတို့သည် အန္တိခရစ်တို့၏ အမျိုးမျိုးသော သရုပ်သကန် ခုနစ်မျိုးလုံးကို မိတ်သဟာယဖွဲ့ပြီးဖြစ်သည်။ တစ်မျိုးချင်းစီအတွက် ငါတို့ပြောဆိုပြီးဖြစ်သော အသေးစိတ်သရုပ်သကန်များအတွက်၊ ငါတို့ စိတ်ဖြာလေ့လာဆွေးနွေးခဲ့သော အနှစ်သာရအပြင်၊ ငါတို့ပြောဆိုခဲ့သော အခြေအနေအမျိုးမျိုးနှင့်ပတ်သက်၍၊ ဤအရာများထဲမှ တစ်ခုမျှ အခြေအမြစ်မရှိဘဲ လုပ်ကြံဖန်တီးထားခြင်းမဟုတ်ဘဲ၊ ခိုင်မာသောအခြေခံရှိပြီး အချက်အလက်များပေါ်တွင် အခြေခံထားသည်။ သို့ရာတွင် အချက်တစ်ချက်ရှိသည်။ ဤအရာများကို သင်တို့နားထောင်ပြီးသည့်နောက် စစ်မှန်သော အမှုအရာများနှင့် ကြုံတွေ့သည့်အခါ သင်တို့သည် ထိုအရာများနှင့် တိုက်ဆိုင်ချိန်ညှိနိုင်ခြင်းမရှိပါက၊ ဤအရာက မည်သည့်အရာကို ပြသနေသနည်း။ ပထမဦးစွာ၊ သင်တို့၌ ဝိညာဉ်ရေးရာ နားလည်သဘောပေါက်မှု ကင်းမဲ့နေကြောင်း ပြသပြီး၊ တစ်ခါတစ်ရံ သင်တို့၌ ဝိညာဉ်ရေးရာ နားလည်သဘောပေါက်မှုအချို့ ရှိလျှင်ပင်၊ ယင်းသည် တစ်ဝက်တစ်ပျက် နားလည်ခြင်းမျှသာဖြစ်မည်ဖြစ်ပြီး၊ ပြည့်စုံသောဝိညာဉ်ရေးရာ နားလည်သဘောပေါက်မှု မဟုတ်ပေ။ ဒုတိယအနေနှင့်၊ ထိုအရာက သင်တို့အနေဖြင့် သမ္မာတရားကို မချစ်မြတ်နိုးသကဲ့သို့ သမ္မာတရားကို အလေးအနက်မထားကြောင်း ပြသသည်။ တတိယအနေနှင့်၊ သင်တို့သည် အစွမ်းအစ အလွန် ကင်းမဲ့ပြီး သဘောပေါက်နားလည်နိုင်စွမ်း လုံးဝ ကင်းမဲ့နေကြောင်း ပြသသည်။ ငါသည် အန္တိခရစ်တို့အား ဖော်ထုတ်ခြင်းကို များစွာပြောဆိုခဲ့ပြီးဖြစ်သော်လည်း၊ သင်သည် ထိုအရာများထဲမှတစ်ခုမျှ နားလည်ခြင်းမရှိသေးပေ။ သင်သည် ထိုအချိန်က နားလည်သည်ဟု ထင်ကောင်းထင်နိုင်သော်လည်း၊ နောက်ပိုင်းတွင်မူ ယင်းသည် ဝေဝါးသွားပြီး၊ ဤအရာက သင်သည် ထိုအရာကို နားမလည်သေးကြောင်း ပြသနေသည်။ အဘယ်ကြောင့် သင်နားမလည်သနည်း။ ဤအရာသည် နားလည်သဘောပေါက်မှုနှင့် ဆက်စပ်မှုတစ်ခုတလေ ရှိသလော။ ငါသည် ဤအဆင့်အထိ အမှုအရာများကို ရှင်းပြပြီးဖြစ်ကာ သင် နားမလည်သေးသည့်အခါ၊ ဤသည်မှာ သင်သည် သဘောပေါက်နားလည်နိုင်စွမ်း အလွန်ကင်းမဲ့ကြောင်းနှင့် သမ္မာတရားကို သဘောပေါက်နားလည်နိုင်စွမ်း တစ်ခုတလေမျှ အမှန်တကယ် မပိုင်ဆိုင်ကြောင်းတို့ကို ဆိုလိုပေသည်။ ငါပြောသည့်အရာ တိကျသလော။ ဤသဘောပင်ဖြစ်သည်။ တရားဒေသနာများကို ၁၀ နှစ် သို့မဟုတ် အနှစ် ၂၀ ကြာ နားထောင်ခဲ့ပြီးဖြစ်ကာ သမ္မာတရားကို နားမလည်သေးသောသူ အချို့ သင်တို့ထဲတွင်ရှိသည်။ ဤသည်ကို ငါတို့ မည်သို့ရှင်းပြသနည်း။ ဖြစ်နိုင်ခြေနှစ်ခုသာရှိသည်။ တစ်ခုမှာ သင်တို့၌ ဝိညာဉ်ရေးရာ နားလည်သဘောပေါက်မှုမရှိ၊ အစွမ်းအစ ကင်းမဲ့ပြီး၊ သမ္မာတရားကို နားလည်နိုင်စွမ်းမရှိခြင်း ဖြစ်သည်။ အခြားတစ်ခုမှာ သင်တို့၌ ဝိညာဉ်ရေးရာ သိနားလည်မှုရှိသော်လည်း၊ သမ္မာတရားကို မချစ်မြတ်နိုးသကဲ့သို့ သမ္မာတရားကို စိတ်မဝင်စားခြင်း ဖြစ်သည်။ အကယ်၍ ဤဖြစ်နိုင်ခြေနှစ်ခုထဲမှ တစ်ခုသည် သင်နှင့်သက်ဆိုင်နေပါက၊ သင်သည် သမ္မာတရားကိုနားလည်နိုင်စွမ်းမရှိပေ။ အကယ်၍ ဖြစ်နိုင်ခြေနှစ်ခုလုံးက သင်နှင့်သက်ဆိုင်နေပါက၊ သင်သည် မျက်စိရောဂါခံစားနေရသော မျက်မမြင်တစ်ဦးကဲ့သို့ပင် ဖြစ်သည်။ ကုရာနတ္တိဆေးမရှိပေ။ ဤနှုတ်ကပတ်တော်များအားလုံးကို ငါ မိတ်သဟာယဖွဲ့ပြီးသည့်တိုင် သင်တို့ကိုယ်သင်တို့နှင့် သင့်လျော်သောနှိုင်းယှဉ်မှုတစ်ခု မပြုလုပ်နိုင်သေးသကဲ့သို့ ငါဆိုလိုသည့်အရာကို နားမလည်ချေ။ ယင်းက သင်တို့၏သဘောပေါက်နားလည်နိုင်စွမ်းနှင့်ပတ်သက်၍ မည်သည့်အရာကို ပြောဆိုသနည်း။ ထိုအရာသည် အလွန် ချို့တဲ့နေသည်မဟုတ်လော။ အကယ်၍ သင်တို့သည် ပို၍ပျင်းရိလျှင်၊ သက်သောင့်သက်သာရှိမှုကို တပ်မက်လျှင်၊ သမ္မာတရားကို မချစ်မြတ်နိုးလျှင်၊ ပုဂ္ဂိုလ်ရေးနှစ်သက်မှုများရှိပြီး၊ ပြင်ပကိစ္စရပ်များကြောင့် အာရုံပျံ့လွင့်နေပါက၊ ဤစကားများသည် သင်တို့အပေါ်၌ အကျိုးသက်ရောက်မှု နည်းသည်ထက် နည်းပါးလာမည်ဖြစ်ပြီး၊ ယင်းတို့၏အကျိုးသက်ရောက်မှုမှာ အလွန် လျော့နည်းသွားမည်ဖြစ်သည်။ ဤသဘောပင်ဖြစ်သည်။ အမှန်တကယ်တွင်မူ၊ အန္တိခရစ်တို့ကို ပိုင်းခြားသိမြင်ရန် အလွန်လွယ်ကူသည်။ ရှုထောင့်တစ်ခုမှာ အမှုအရာများကို လုပ်ဆောင်ရန် ၎င်းတို့ အသုံးပြုသည့် နည်းလမ်းများကို ရှင်းလင်းစွာသိရှိရန်ဖြစ်စဉ်တွင်၊ အခြားရှုထောင့်တစ်ခုမှာ ၎င်းတို့၏စိတ်သဘောထားက မည်သည့်အရာဖြစ်သည်၊ ဘဝတွင် ၎င်းတို့၏ ဦးတည်ချက်နှင့် ဖြစ်တည်မှုအပေါ် ရှုမြင်ချက်များက အဘယ်အရာဖြစ်သည်၊ ညီအစ်ကိုမောင်နှမများအပေါ်၊ တာဝန်အပေါ်၊ ဘုရားအိမ်တော်၏အကျိုးစီးပွားများအပေါ်၊ ဘုရားသခင်အပေါ်၊ သမ္မာတရားအပေါ်နှင့် အပြုသဘောဆောင်သောအရာများအပေါ် ၎င်းတို့၏သဘောထားများမှာ အဘယ်အရာဖြစ်သည်ဟူသည်နှင့်၊ လုပ်ရပ်များအတွက် ၎င်းတို့၏ စည်းမျဉ်းများက အဘယ်အရာဖြစ်သည်ဟူသည်တို့ကို ကြည့်ရှုရန်ဖြစ်သည်။ ဤရှုထောင့်များကို အသုံးပြုခြင်းအားဖြင့် သင်တို့သည် ၎င်းတို့ကို အခြေခံအားဖြင့် သရုပ်ဖော်နိုင်မည်ဖြစ်သည်။ ၎င်းတို့ကို ပိုမိုအချိန်ကြာမြင့်စွာ စောင့်ကြည့်လေ့လာပြီး သင်ယူရန် လိုအပ်ဦးမည်လော။ လိုအပ်မည်မဟုတ်ပါ။ အန္တိခရစ်တို့သည် အကျင့်ပျက်ပြားမှုတွင်သာ ပါဝင်ခြင်းမဟုတ်သကဲ့သို့၊ လူတို့ကို ဖိနှိပ်ရုံဖိနှိပ်ခြင်းလည်းမဟုတ်ပေ။ ၎င်းတို့၌ စာတန်ဆန်သောသဘာဝရှိပြီး မည်သည့်အရာကိုမဆို လုပ်ဆောင်နိုင်စွမ်းရှိကြသည်။ အကယ်၍ ဤတရားဒေသနာများကို နားထောင်ပြီးသည့်နောက်၊ သင်သည် အန္တိခရစ်တစ်ဦး၏စိတ်သဘောထားကို ပိုင်းခြားသိမြင်နိုင်ခြင်းမရှိသကဲ့သို့၊ ၎င်းတို့ဖော်ထုတ်ပြနေသည့်အရာမှာ အန္တိခရစ်တစ်ဦး၏ စိတ်သဘောထားဖြစ်ကြောင်း မပိုင်းခြားနိုင်ပါက၊ သင်သည် ယင်းတို့ထဲမှ တစ်ခုတလေကို နားလည်ပြီးဖြစ်သလော။ သင်သည် အယူဝါဒကို မှတ်မိသော်လည်း၊ ယင်းကို မည်သည့်အရာနှင့်မျှ တိုက်ဆိုင်ချိန်ညှိနိုင်ခြင်းမရှိသကဲ့သို့ အချက်အလက်များနှင့် ရင်ဆိုင်ရသည့်အခါ သင်၏အယူဝါဒသည် အားနည်းပြီး အကျိုးသက်ရောက်မှုမရှိဖြစ်ကာ၊ ဤသည်က သင်နားမလည်သေးကြောင်း သက်သေပြနေသည်။ သင်သည် ထိုအချိန်၌ နားလည်ပြီး နောက်ပိုင်းတွင် ဆုတောင်း ဖတ်ရှုခြင်းအချို့ပြုလုပ်ကာ၊ ဤအရာများနှင့်ပတ်သက်၍ ညီအစ်ကိုမောင်နှမများနှင့်အတူ မကြာခဏ မိတ်သဟာယဖွဲ့လျှင်၊ ဤသမ္မာတရားများကို မှတ်သားပြီး ဆင်ခြင်သုံးသပ်ကာ၊ ဘုရားသခင်ရှေ့မှောက်တွင် မကြာခဏ ဆုတောင်းလျှင်၊ သင်သည် ပို၍ရရှိပေလိမ့်မည်။ သို့ရာတွင်၊ အကယ်၍ သင်သည် သင်၏တာဝန်၌ သက်သောင့်သက်သာရှိမှုကို တပ်မက်လျှင်၊ ပေါ့လျော့လျှင်၊ သင်သည် ဝန်ထုပ်ဝန်ပိုးမရှိသကဲ့သို့၊ ပုဂ္ဂိုလ်ရေးနှစ်သက်မှုများရှိပြီး၊ စိတ်မတည်ငြိမ်ဖြစ်ကာ၊ သမ္မာတရားကို အမှန်တကယ် မချစ်မြတ်နိုးဘဲ၊ လောကီရေစီးကြောင်းနောက်လိုက်ပြီး၊ ပြင်ပကိစ္စရပ်များ၏ ဆွဲဆောင်ခြင်းကို ခံရပါက၊ သင်သည် သင်၏တာဝန်ကို ကောင်းစွာထမ်းဆောင်နိုင်လိမ့်မည်မဟုတ်ပေ။ အဆုံး၌၊ ငါတို့မိတ်သဟာယဖွဲ့ခဲ့သော ဤသမ္မာတရားများသည် သင့်အတွက် အချည်းနှီးဖြစ်လာလိမ့်မည်ဖြစ်ပြီး၊ ကျန်ရှိသမျှမှာ စကားလုံးများနှင့် အယူဝါဒများသာ ဖြစ်လိမ့်မည်ဖြစ်ကာ၊ ယင်းက သင်သည် ထိုအရာအားလုံးကို အချည်းနှီး နားထောင်ခဲ့ကြောင်း ဆိုလိုပေမည်။ သင်တို့သည် ဤမိတ်သဟာယဖွဲ့ခြင်းများကို နောက်ပိုင်းတွင် ထပ်မံနားထောင်ကြသလော။ (နားထောင်ပါသည်။) သင်တို့သည် အကြိမ်မည်မျှ နားထောင်နိုင်ကြသနည်း။ သင်တို့နားထောင်သည့်အခါတိုင်း မတူညီသော အကျိုးသက်ရောက်မှု ရှိသလော။ နောက်ပိုင်းတွင် ယင်းတို့ကို သင်တို့ ဆင်ခြင်စဉ်းစားကြသလော။ ယင်းတို့ကို ဆင်ခြင်စဉ်းစားပြီးနောက် သင်တို့၌ မည်သို့သော ထင်မြင်ချက်များ ကျန်ရစ်သနည်း။ သင်နှင့်ပတ်သက်သရွေ့၊ ဤတရားဒေသနာများသည် သင်၏အသက်တာ၌ လူပုဂ္ဂိုလ်များနှင့် အမှုအရာများကို ပိုင်းခြားသိမြင်ရန်အတွက် သင့်အတွက် လက်တွေ့လုပ်ဆောင်ခြင်းစည်းမျဉ်းများနှင့် စံသတ်မှတ်ချက်များ ဖြစ်လာနိုင်သလော။ (အန္တိခရစ်တို့၏ ထင်ရှားသည့် စိတ်သဘောထားအချို့နှင့် သရုပ်သကန်များကို ကျွန်ုပ်ကိုယ်တိုင်နှင့် နှိုင်းယှဉ်နိုင်သည်၊ ဆိုလိုသည်မှာ၊ အခြားသူများ၏စိတ်နှလုံးကို ထောင်ချောက်ဆင်ရန် ရှင်းလင်းစွာ ရည်ရွယ်ထားသည့် ကျွန်ုပ် ပြောဆိုပြုမူသည့်အရာများဖြစ်ပြီး၊ ဘုရားသခင်၏ ဖော်ထုတ်သည့် နှုတ်ကပတ်တော်များကို ကျွန်ုပ်စဉ်းစားမိမည်ဖြစ်ကာ၊ ကျွန်ုပ်လုပ်ဆောင်ချက်များ၏ သဘာဝသည် အခြားသူများ၏စိတ်နှလုံးကို ထောင်ချောက်ဆင်ရန်ဖြစ်ပြီး ရည်ရွယ်ချက်အချို့ကို ကျွန်ုပ် စွမ်းဆောင်ရရှိလိုသည်ကို သိရှိလိမ့်မည်။ သို့ရာတွင်၊ လူပုဂ္ဂိုလ်များကို ပိုင်းခြားသိမြင်ခြင်းနှင့်ပတ်သက်လာသည့်အခါ၊ ကျွန်ုပ်သည် အတော်အတန် ချို့တဲ့နေဆဲဖြစ်ကာ၊ ကျွန်ုပ်၏ ပတ်ဝန်းကျင်ရှိလူများနှင့် ဘုရားနှုတ်ကပတ်တော်များကို ကျွန်ုပ် ရည်ရွယ်ချက်ရှိရှိ နှိုင်းယှဉ်ခြင်းမပြုပါ။) ငါ့ကိုပြောလော့၊ အကယ်၍ သင်သည် သင့်ကိုယ်သင် ရှင်းလင်းစွာမြင်လိုပါက၊ မှန်ကိုအသုံးပြုသလော သို့မဟုတ် ရွှံ့ရေအိုင်ကို အသုံးပြုသလော။ (မှန်ကို အသုံးပြုပါသည်။) မှန်ကြည့်ခြင်း၏အကျိုးကျေးဇူးကား အဘယ်နည်း။ သင့်ကိုယ်သင် ပို၍ရှင်းလင်းစွာ မြင်နိုင်ပေသည်။ ထို့ကြောင့်၊ သင့်ကိုယ်သင်သာ ပိုင်းခြားသိမြင်နိုင်ပါက၊ ယင်းသည် အလွန်အကန့်အသတ်ရှိသည်။ သင်သည် အခြားသူများကိုလည်း ပိုင်းခြားသိမြင်တတ်ရန် သင်ယူရမည်။ အခြားသူများကို ပိုင်းခြားသိမြင်ခြင်းသည် သူတို့ကို အန္တိခရစ်များအဖြစ် တမင်တကာ သတ်မှတ်ရန်မဟုတ်ဘဲ၊ လူအမျိုးမျိုးတို့၏ ပြောဆိုပြုမူမှုများကို တိုင်းတာခြင်းနှင့် ပိုင်းခြားသိမြင်ခြင်းတို့အတွက် စည်းမျဉ်းများရှိရန် ဖြစ်သည်။ ဤသည်မှာ မိမိကိုယ်တိုင်အတွက် အကျိုးရှိပြီး၊ ဤအရာကို လုပ်ဆောင်ရာတွင် လူတစ်ဦးသည် လူများကို စည်းမျဉ်းများအတိုင်း မှန်ကန်စွာ ဆက်ဆံနိုင်ပေသည်။ ယင်းမှာ အခြားသူများနှင့်အတူ မိမိ၏တာဝန်ကိုထမ်းဆောင်သည့်အခါ သဟဇာတဖြစ်သောပူးပေါင်းဆောင်ရွက်မှုကို ရရှိရန်အတွက် အကျိုးရှိသည်။ သို့ရာတွင်၊ မိမိကိုယ်ကိုသိရှိခြင်းအပေါ်၌သာ အဓိက မှီခိုအားထားလျက် လူတစ်ဦးက စွမ်းဆောင်ရရှိနိုင်သည့်အရာမှာ အကန့်အသတ်ရှိသောရလဒ်များသာ ဖြစ်သည်။ သမ္မာတရားကို သင်လိုက်စားသည့်အခါ သင့်ကိုယ်သင်သိရှိခြင်းအပေါ်၌သာ အာရုံစိုက်၍မရပေ။ ဘုရားသခင်ကို ကျိုးနွံနာခံခြင်းနှင့်ဆိုင်သည့် အကျိုးတရားအား စွမ်းဆောင်ရရှိရန် သမ္မာတရားကို လက်တွေ့လုပ်ဆောင်ခြင်းအပေါ်၌လည်း သင် အာရုံစိုက်ရမည်။ ရှုထောင့်တစ်ခုတည်းအပေါ်၌သာ အာရုံစိုက်ခြင်းအားဖြင့်၊ သင်သည် သမ္မာတရားအပေါ် ပြည့်စုံသော သိနားလည်မှု သို့မဟုတ် သမ္မာတရား လက်တွေ့ကျမှုထဲသို့ ဝင်ရောက်ခြင်းကို ဘယ်သောအခါမျှ ရရှိမည်မဟုတ်သကဲ့သို့၊ အသက်တာတွင်လည်း ကြီးထွားလိမ့်မည်မဟုတ်ပေ။ ဤသည်မှာ စကားလုံးများနှင့် အယူဝါဒများကိုသာ သိနားလည်ခြင်းနှင့် အတော်လေး တူညီပြီး၊ သင်သည် ဘုရားသခင်ကို သိရှိနိုင်လိမ့်မည်မဟုတ်ပေ။ သမ္မာတရားကို အမှန်တကယ်နားလည်သူများသည် အရာခပ်သိမ်းကို ရိပ်စားမိနိုင်သည်။ ၎င်းတို့သည် မိမိတို့ကိုယ်ကို သိရှိရုံသာမက၊ အခြားသူများကိုလည်း ပိုင်းခြားသိမြင်နိုင်ပြီး၊ အမျိုးမျိုးသောလူပုဂ္ဂိုလ်များ၊ ဖြစ်ရပ်များနှင့် အမှုအရာများကို ရိပ်စားမိနိုင်သည်။ ဤနည်းလမ်းဖြင့်သာ လူတစ်ဦးသည် မိမိ၏တာဝန်ကို စံနှုန်းပြည့်မီအောင် ထမ်းဆောင်နိုင်ပြီး ဘုရားသခင်၏အသုံးပြုခြင်းကို ခံရနိုင်သည်။

အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် သရုပ်သကန်များအပေါ် ယနေ့ မိတ်သဟာယဖွဲ့ခြင်းမှတစ်ဆင့်၊ ကောက်ကျစ်ဆိုးယုတ်သော စိတ်သဘောထားနှင့်စပ်လျဉ်း၍ သင်တို့သည် ပို၍နက်ရှိုင်းပြီး ပို၍သစ်လွင်သော မည်သည့်နားလည်မှုများကို ရရှိကြပြီးဖြစ်သနည်း။ ဤအရာနှင့်ပတ်သက်၍ မိတ်သဟာယပြုလော့။ (ဘုရားသခင်၊ ယနေ့တွင် ကျွန်ုပ်ကို အလှုံ့ဆော်ဆုံးသောအရာမှာ ကျွန်ုပ်တို့သည် အန္တိခရစ်များကဲ့သို့ ပြုမူပြီး ဘုရားအိမ်တော်၏အလုပ်ကို တမင်တကာ တားဆီးကာ အဖျက်အမှောင့်လုပ်လျှင်၊ ကျွန်ုပ်တို့သည် အသက်ရှင်လျက်ရှိသော နတ်ဆိုးများဖြစ်သည်ဟု ဘုရားသခင် ပြောခြင်း ဖြစ်ပါသည်။ ဘုရားသခင်သည် မိမိတို့ထက်သာသော မည်သူ့ကိုမျှ သည်းမခံနိုင်သော အချို့လူများအကြောင်း ပြောဆိုခဲ့ပြီး၊ ကျွန်ုပ်သည် မိမိကိုယ်ကို ဆင်ခြင်သုံးသပ်ခဲ့ကာ ကျွန်ုပ်၌ အလွန်ပြင်းထန်သော ပြိုင်ဆိုင်လိုစိတ်ရှိကြောင်း သိရှိခဲ့ပါသည်။ ကျွန်ုပ်နှင့်အတူ တာဝန်ထမ်းဆောင်သူတစ်ဦးဦးတွင် ကျွန်ုပ်ထက် အားသာချက်များ ပိုရှိသည်ကို မြင်သည့်အခါ၊ ကျွန်ုပ် စိတ်မချမ်းမသာဖြစ်ပြီး၊ သူတို့ထက် ကျွန်ုပ် အမြဲသာချင်ခဲ့သည်။ ကျွန်ုပ်၏ အခြေအနေမှာ ဘုရားသခင် ဖော်ထုတ်ခဲ့သော အသက်ရှင်နေသည့် နတ်ဆိုးများကဲ့သို့ ဖြစ်သည်ဟု ကျွန်ုပ်ခံစားရပြီး၊ ဤကိစ္စရပ်၏သဘာဝသည် ကျွန်ုပ်ထင်ထားသည်ထက် ပို၍ဆိုးရွားသည်ကို ကျွန်ုပ်မြင်တွေ့ရကာ၊ ကျွန်ုပ်ကို ကြောက်လန့်စေပါသည်။ ကျွန်ုပ်သည် ဤအရာကို မည်သည့်အခါမျှ အလွန် နက်ရှိုင်းစွာ နားမလည်ခဲ့သကဲ့သို့၊ ယခု ကျွန်ုပ်၏ဤဖောက်ပြန်ပျက်စီးသော စိတ်သဘောထား မည်မျှဆိုးရွားသည်ကို မြင်တွေ့ရသဖြင့်၊ ကျွန်ုပ် အလွန်စိတ်မကောင်းဖြစ်ရပါသည်။) ထိုအရာကို သင် ယခု သတိပြုမိပေပြီ။ လူတို့၏ဖောက်ပြန်ပျက်စီးသော စိတ်သဘောထားများသည် ခဏတာဖြစ်သော ထုတ်ဖော်ပြချက်တစ်ခုလောက် မရိုးရှင်းပေ။ ယင်းတို့တွင် ယင်းတို့ကို ဖယ်ရှားရန် သင့်အား ခက်ခဲစေပြီး သင့်ကို အစဉ်ထိန်းချုပ်နေသော၊ သင့်ကို ဖောက်ပြန်ပျက်စီးမှုများစွာ ထုတ်ဖော်စေပြီး သင့်ကိုယ်သင် မထိန်းချုပ်နိုင်စေသော အကြောင်းရင်းတစ်ခုနှင့် အမှုအရာများရှိသည်။ လူတို့သည် အဘယ်ကြောင့် ၎င်းတို့ ဤသို့ဖြစ်ရသည်ကို ရှင်းလင်းစွာ မရှင်းပြနိုင်သကဲ့သို့၊ ထိုအရာကို မထိန်းချုပ်နိုင်ကြပေ။ ဤသည်တို့မှာ လူတို့၏စိတ်သဘောထားများ ဖြစ်သည်။ တစ်စုံတစ်ဦးအနေဖြင့် ဤကဲ့သို့သော ဖောက်ပြန်ပျက်စီးသည့် စိတ်သဘောထားကို ရှင်းလင်းစွာ နားလည်နိုင်ခြင်းသည် တိုးတက်မှု၏ သွင်ပြင်လက္ခဏာတစ်ရပ် ဖြစ်သည်။ ဤ ဖောက်ပြန်ပျက်စီးသော စိတ်သဘောထားမျိုးနှင့်ပတ်သက်လာသည့်အခါ၊ သင်သည် သမ္မာတရားကိုရှာဖွေပြီး ၎င်း၏အနှစ်သာရကို ရိပ်စားမိနိုင်ပါက၊ အကယ်၍ သင်သည် ဘုရားသခင်၏ တရားစီရင်ခြင်း၊ စမ်းသပ်မှုများနှင့် စစ်ဆေးခြင်းတို့ကို လက်ခံနိုင်ပါက၊ ထိုသို့ပြုလုပ်ခြင်းဖြင့် သင်သည် သမ္မာတရားကို လက်တွေ့လုပ်ဆောင်ပြီး ဘုရားသခင်ကို အမှန်တကယ် ကျိုးနွံနာခံသည့် အခြေအနေတစ်ခုကို ရရှိနိုင်ပါက၊ ဤဖောက်ပြန်ပျက်စီးသော စိတ်သဘောထား ပြောင်းလဲနိုင်ပေသည်။ ဤသည်မှာ သမ္မာတရားကိုနားလည်ခြင်းအပေါ် အခြေခံ၍ သမ္မာတရားကို လက်တွေ့လုပ်ဆောင်ရန် သင် စတင်နေခြင်း ဖြစ်သည်။ သင်တို့အများစုသည် သင်တို့၏ဖောက်ပြန်ပျက်စီးသော စိတ်သဘောထားများကို ဖော်ထုတ်သည့်အခါ မိမိကိုယ်ကိုချုပ်တည်းရန် ယခုအခါ အလွန်ခက်ခဲနေပြီး၊ ဤသည်မှာ သင်တို့သည် သမ္မာတရားကို လက်တွေ့လုပ်ဆောင်ရန် မစတင်သေးကြောင်း ဆိုလိုသည်။ သင်တို့၏ တာဝန်ကို ထမ်းဆောင်ရာ၌ သင်တို့ လုပ်ဆောင်သည့် အနည်းငယ်သောအရာသည် များသောအားဖြင့် ပုဂ္ဂိုလ်ရေးအကျိုးစီးပွား၊ နှစ်သက်မှုနှင့်၊ တဇောက်ကန်းဖြစ်ခြင်းတို့အပေါ်တွင်ပင် အခြေခံနေပြီး၊ ဤသည်မှာ စိတ်သဘောထားပြောင်းလဲခြင်းနှင့် အနည်းငယ်သာ ဆက်စပ်မှုရှိသည်။ မှန်ပါသလော။ (မှန်ပါသည်။) အလွန်ကောင်းပေသည်။ သင် လှုံ့ဆော်ခြင်းခံခဲ့ရသည်။ အခြားမည်သူ ပြောလိုသေးသနည်း။ (ယနေ့ ဘုရားသခင်၏မိတ်သဟာယကို နားထောင်ပြီးနောက်၊ ကျွန်ုပ် အလွန်လှုံ့ဆော်ခြင်းခံရပါသည်။ ကျွန်ုပ်သည် ယခင်က ကောက်ကျစ်ဆိုးယုတ်ခြင်းဆိုသည်မှာ အတော်အတန် လှည့်ဖြားစွာပြောဆိုခြင်း၊ ပွင့်ပွင့်လင်းလင်းမပြောဆိုဘဲ အမြဲဟန်ဆောင်ခြင်းနှင့် အခြားသူများကို လှည့်ဖြားခြင်းဟု ထင်ခဲ့သည်။ သို့ရာတွင်၊ ကောက်ကျစ်ဆိုးယုတ်သော စိတ်သဘောထားက မည်သည့်အရာဖြစ်သည်ကို ဘုရားသခင်က ယနေ့ စိတ်ဖြာလေ့လာဆွေးနွေးပေးခြင်းအား နားထောင်ပြီးနောက်၊ ကောက်ကျစ်ဆိုးယုတ်ခြင်းဆိုသည်မှာ သမ္မာတရားနှင့် အပြုသဘောဆောင်သောအရာများကို အတိုက်အခံလုပ်ပြီး ဆန့်ကျင်ခြင်းဖြစ်ကြောင်းကိုလည်းကောင်း၊ အကယ်၍ တစ်စုံတစ်ယောက်သည် သမ္မာတရားနှင့် အပြုသဘောဆောင်သောအရာများကို ဆန့်ကျင်အတိုက်အခံလုပ်ပါက၊ ယင်းမှာ သူ၏ကောက်ကျစ်ဆိုးယုတ်သော စိတ်သဘောထားဖြစ်ကြောင်းကိုလည်းကောင်း ကျွန်ုပ်သိရှိပြီဖြစ်သည်။ ကျွန်ုပ်သည် ယခင်က ကောက်ကျစ်ဆိုးယုတ်သော စိတ်သဘောထားအပေါ် ထိုသို့သော ပေါ့တန်သည့် နားလည်မှုသာရှိခဲ့သော်လည်း၊ ယခုတွင် ဘုရားသခင်၏မိတ်သဟာယဖွဲ့ခြင်းကို ကြားသိပြီးနောက်၊ ကျွန်ုပ်၌ နားလည်မှုအသစ်တစ်ခု ရရှိပြီဖြစ်သည်။ ထို့ပြင်၊ ကျွန်ုပ်ကို အတော်အတန် တုန်လှုပ်စေခဲ့သည့်အရာမှာ ကနေဒါရုပ်ရှင်ထုတ်လုပ်ရေးအဖွဲ့ကို တစ်နှစ်တာအတွက် ဘီအုပ်စုထဲသို့ ထားရှိမည်ဟု ဘုရားသခင် ပြောဆိုခြင်း ဖြစ်သည်။ ဤအရာကိုကြားရ၍ ကျွန်ုပ် အမှန်တကယ် တုန်လှုပ်သွားခဲ့ပြီး၊ ဤကိစ္စကို ဘုရားသခင်ကိုင်တွယ်ဖြေရှင်းခြင်းမှနေ၍ ဘုရားသခင်၏ဖြောင့်မတ်သော စိတ်နေသဘောထားကို ကျွန်ုပ်မြင်တွေ့နိုင်သည်။ ထိုအဖွဲ့ထဲမှ လူတစ်ဦးတစ်ယောက်မျှ သမ္မာတရားကို လက်တွေ့လုပ်ဆောင်နေခြင်းမရှိသကဲ့သို့ ဤအရာက ဘုရားအိမ်တော်၏အလုပ်ကို အလွန်ကြီးမားသော အတားအဆီးများ ဖြစ်စေခဲ့သည်ကို ကျွန်ုပ်မြင်ရပြီး၊ ထိုအရာက ကျွန်ုပ်ကို အမှန်တကယ် ဒေါသထွက်စေပါသည်။ ကျွန်ုပ်တို့အဖွဲ့မှလူများသည် လတ်တလောတွင် အလားတူအခြေအနေမျိုး၌ ရှိနေကြသည်၊ ဆိုလိုသည်မှာ၊ ကျွန်ုပ်တို့၏တာဝန်အတွက် ဝန်ထုပ်ဝန်ပိုးထမ်းရွက်မှုမရှိခြင်း ဖြစ်သည်။ ကျွန်ုပ်တို့၏အလုပ်ပမာဏသည် ယခင်ကထက် ပေါ့ပါးသွားသည့်အခါ၊ ကျွန်ုပ်တို့သည် ကျွန်ုပ်တို့၏တာဝန်အတွက် ရှင်းလင်းသောအစီအစဉ်များ မချမှတ်ခဲ့ကြဘဲ၊ နေ့ရက်များကို အလဟဿကုန်ဆုံးစေလျက် ကျွန်ုပ်တို့၏တာဝန်၌ ပေါ့လျော့ကြသည်။ ယနေ့ ဘုရားသခင်၏မိတ်သဟာယကို နားထောင်ခြင်းမှတစ်ဆင့်၊ လူတစ်ဦးသည် သမ္မာတရားကို လက်တွေ့မလုပ်ဆောင်ပါက သို့မဟုတ် မိမိ၏တာဝန်၌ တိုးတက်မှုကို မလိုက်စားပါက၊ အကယ်၍ လူတစ်ဦးသည် သမ္မာတရားနှင့်ပတ်သက်၍ အလေးအနက်မထားပါက၊ မိမိတာဝန် ထမ်းဆောင်ခြင်းအပေါ် ဤသဘောထားမျိုးကို ဘုရားသခင် စက်ဆုပ်ရွံရှာကြောင်းကို ကျွန်ုပ်မြင်တွေ့ရသည်။ ကျွန်ုပ်တို့သည် တာဝန်ထမ်းဆောင်ရန် အချိန်နှင့်အခွင့်အရေးကို တန်ဖိုးထားရမည်ဖြစ်ကြောင်းလည်း သတိပြုမိပါသည်။ အကယ်၍ ကျွန်ုပ်တို့သည် ကျွန်ုပ်တို့၏တာဝန်ကို တန်ဖိုးမထားပါက၊ ကျွန်ုပ်တို့ကို ဘုရားသခင် စောင့်ဆိုင်းသည့်အချိန်နှင့် သူ ပေးသည့် အခွင့်အရေးများ ဖြုန်းတီးခြင်းခံရသည့်အခါ၊ ဘုရားသခင်၏အမျက်ဒေါသသည် လူတို့အပေါ် ကျရောက်လာမည်ဖြစ်ပြီး၊ နောင်တရရန် အလွန်နောက်ကျသွားမည်ဖြစ်သည်။) သင်တို့ကို ဖိအားတစ်ခုခုအောက်တွင် ထားရှိရန် လိုအပ်ပုံရသည်။ မှန်ပါသလော။ (မှန်ပါသည်။) အလွန်ကောင်းပေ၏။ ဤသည်မှာ အမှန်တကယ်ဖြစ်သော ပြဿနာတစ်ခုဖြစ်ပြီး၊ သင်တို့စုဝေးကြသည့်အခါ ဤပြဿနာအား မည်သို့ဖြေရှင်းရမည်ကို မိတ်သဟာယဖွဲ့ရမည်။ သင်တို့သည် ပုံမှန်ကြားကာလများတွင် အတူတကွမိတ်သဟာယဖွဲ့ပြီး အကျဉ်းချုပ်တစ်ခုထုတ်ကာ အစီအစဉ်အသစ်တစ်ခု ရှာဖွေရမည်။ ဤအသက်တာတွင် ငါအပါအဝင် လူတစ်ဦးစီတိုင်း၌ အထူးတာဝန်တစ်ခုရှိပြီး မိမိတို့၏ အထူးတာဝန်အတွက် ၎င်းတို့၏ အသက်မရှင်လျှင် ဤအသက်တာကို ၎င်းတို့ အသက်ရှင်ခြင်းက တန်ဖိုးမရှိပေ။ အသက်တာကို သင် အသက်ရှင်ခြင်းအတွက် တန်ဖိုးမရှိလျှင် သင်၏ အသက်တာက သုံးမရပေ။ သုံးမရဟု အဘယ်ကြောင့် ငါ ပြောရသနည်း။ သင်သည် အသက်တာကို လမ်းလျှောက်နေသည့် အလောင်းကောင်တစ်ကောင်ကဲ့သို့ အသက်ရှင်လိမ့်မည်။ အသက်ရှင်ဖို့ ထိုက်တန်လိမ့်မည် မဟုတ်။ သင်၏ တာဝန်များကို သင် ကောင်းမွန်စွာ မဖြည့်ဆည်းသကဲ့သို့ သင်၏ အထူးတာဝန်ကို မပြီးမြောက်လျှင် သင့်ကို ဘုရားသခင် ပေးသည့် အရာရာတိုင်းကို မွေ့လျော်ခံစားရန် သင် မထိုက်တန်ပေ။ ဤအရာက မည်သည့်အရာကို ညွှန်ပြသနည်း။ ဘုရားသခင်က သင့်ထံမှ အရာရာကို အချိန်မရွေး သိမ်းယူသွားနိုင်သည်ကို ညွှန်ပြပေသည်။ ဘုရားသခင် ပေးနိုင်ပြီး ဘုရားသခင် သိမ်းယူသွားနိုင်သည်။ ဤသည်မှာ ပကတိအခြေအနေဖြစ်သည်။ အမှန်တွင် ဤနေရာတွင်ရှိသည့် လူတိုင်း၌ အထူးတာဝန်တစ်ခုရှိသည်။ သင်တို့အားလုံးတွင် ထမ်းဆောင်ရမည့် မတူကွဲပြားသော လုပ်ငန်းဆောင်တာများ ရှိကြခြင်းသာ ဖြစ်သည်။ ဘာသာတရားမရှိသူများတွင်လည်း အထူးတာဝန်တစ်ခု ရှိသည်။ ၎င်းတို့၏ အထူးတာဝန်မှာ လူတို့အနေဖြင့် ကပ်ဘေးများအလယ်တွင် ပိုပိုပြီး စိတ်ဆင်းရဲစွာ အသက်ရှင်ကာ သေဆုံးကြရန်အလို့ငှာ ဤလောက၏ အခြေအနေကို ရှုပ်ထွေးစေရန်နှင့် လူ့အဖွဲ့အစည်းကို ကစဉ့်ကလျားဖြစ်စေရန်ဖြစ်သည်။ သင်တို့၏ အထူးတာဝန်မှာ ဘုရားသခင်၏ အမှုတော်နှင့်အတူ ပူးပေါင်းဆောင်ရွက်ရန်၊ ဘုရားသခင်၏ ဧဝံဂေလိတရားနှင့် အမှုသစ်ကို ဖြန့်ဝေရန်ဖြစ်ပြီး တစ်ချိန်တည်းတွင် သမ္မာတရားကို နားလည်လာနိုင်ကာ ကယ်တင်ခြင်း ရရှိရန်ဖြစ်သည်။ ဤသည်မှာ အလွန့်အလွန်ပျော်ရွှင်ဖွယ်အကောင်းဆုံးဖြစ်၏။ လူသား သမိုင်းတွင်ရှိသည့် မည်သည့်အရာကမျှ ဤအရာထက် ပို၍ အလွန့်အလွန်ပျော်ရွှင်ဖွယ်ဖြစ်ခြင်း သို့မဟုတ် ပို၍ ကံအကြောင်းလှခြင်း မရှိပေ။ ဤအရာထက် မည်သည့်အရာမျှ သာ၍ အရေးမကြီးပေ။ ဤသည်မှာ အသက်တာတွင် အကြီးမားဆုံးသောအရာဖြစ်ပြီး လူသား သမိုင်းတွင် အကြီးမားဆုံးသောအရာဖြစ်သည်။ သင်၏ အထူးတာဝန်ကို သင် ဖယ်ရှားပြီး သင်၏ တာဝန်နှင့် ဝတ္တရားများကို ဘေးချိတ်သည်နှင့်တစ်ပြိုင်နက် သင်၏အသက်တာသည် တန်ဖိုးမရှိဖြစ်လိမ့်မည်ဖြစ်ကာ အသက်ရှင်ခြင်းက သင့်အတွက် အဓိပ္ပာယ်ရှိလိမ့်မည် မဟုတ်ပေ။ သင့်အနေဖြင့် မသေသေးသကဲ့သို့ ဤလောကတွင် သင့်အသက်တာ၏ ကျန်သည့်အချိန်ကို အသက်ရှင်နေထိုင်ရလိမ့်မည် ဖြစ်သော်လည်း အသက်ရှင်ခြင်းက သင့်အတွက် အဓိပ္ပာယ် သို့မဟုတ် တန်ဖိုး ရှိလိမ့်မည် မဟုတ်ပေ။ သမ္မာတရား သို့မဟုတ် ဘုရားသခင်၏ လမ်းခရီးကို မကြားဖူးသည့်လူတစ်ဦးနှင့် ဘုရားသခင်၏ စီမံခန့်ခွဲမှုအစီအစဉ်က မည်သည့်အရာဖြစ်သည်ကို တစ်ချိန်က သိခဲ့ပြီး ဘုရားသခင်၏ လမ်းခရီးကို နားလည်ခဲ့သော်လည်း အဆုံးတွင် သမ္မာတရား သို့မဟုတ် အသက် မရရှိခဲ့သည့် လူတစ်ဦးရှိသည်ဆိုပါစို့။ ငါ့ကို ပြောလော့၊ လောကတွင် ထိုလူနှစ်ဦးလုံး အသက်ရှင်ရင်း ၎င်းတို့၏ စိတ်နှလုံး အတွင်းပိုင်း၌ ခံစားချက် တစ်ထပ်တည်း ဖြစ်ကြမည်လော။ (ဖြစ်မည် မဟုတ်ပါ။) ဘာသာတရားမရှိသူများက ၎င်းတို့၏ အထူးတာဝန်ကို မသိကြပေ။ ၎င်းတို့တွင် အထူးတာဝန်နှင့် ပတ်သက်သော သိနားလည်မှု မရှိကြချေ။ သင်၏ အထူးတာဝန်က မည်သည့်နေရာမှလာသည်ကို သင် သိသည်။ ဘုရားသခင်က ဖန်ဆင်းရှင်၊ အရာခပ်သိမ်း၏ အချုပ်အခြာအာဏာ ရှိသောသူ ဖြစ်သည်ကို သင် သိသည်။ လူတို့က ဘုရားသခင်ထံမှလာပြီး သူ့ထံ ပြန်သွားသင့်သည်ကို သင် သိသည်။ ဤအရာအားလုံးကို သိလျက်ဖြင့် ဤလောကတွင် စိတ်အေးချမ်းစွာ သင် အသက်ရှင်နိုင်သေးသလော။ သင်သည် အသက်တာကို စိတ်အေးလက်အေးဖြင့် ကြုံရာကျပန်း ဖြတ်သန်းနေနိုင်သေးသလော။ သင် မနေနိုင်ပေ။ ဘုရားသခင်က သင့်ကို ဤအထူးတာဝန်ပေးခဲ့သဖြင့် ဧဝံဂေလိ ဟောပြောခြင်းအတွက် တာဝန်ကို သင် ထမ်းဆောင်သင့်သည်၊ အခြားသူများထံ ဘုရားသခင်အတွက် သက်သေခံသင့်သည်၊ လူက ဖြည့်ဆည်းသင့်သည် တာဝန်များအားလုံးကို ကောင်းမွန်စွာ ဖြည့်ဆည်းသင့်သည်၊ လူတိုင်း အကျိုးခံစားနိုင်ပြီးနောက် ဘုရားသခင်က စိတ်ကျေနပ်ဖို့အလို့ငှာ သင် နားလည်သည့် သမ္မာတရားနှင့် သင်၏ အတွေ့အကြုံဆိုင်ရာ သက်သေခံချက်တို့ကို ဆက်ကပ်အပ်နှံသင့်သည်။ လူတို့ တတ်စွမ်းနိုင်သည့်အရာများမှာ အမှန်တွင် ဤအရာများသာဖြစ်သည်။ သင့်အနေဖြင့် အနည်းငယ် ဆင်းရဲဒုက္ခခံစားနိုင်သရွေ့၊ အဖိုးအခပေးနိုင်ပြီး ဇိမ်ခံစရာများကို မွေ့လျော်ခြင်းအား အနည်းငယ်လျှော့နိုင်သရွေ့ ဤအရာများကို သင် စွမ်းဆောင်ရရှိနိုင်လိမ့်မည်။ ဤနည်းဖြင့် သင်၏ အဆုံးသတ်သည် ဘာသာတရားမရှိသူများ၏ အဆုံးသတ်နှင့် ကွဲပြားလိမ့်မည်ဖြစ်ပြီး သင်သည် ဘုရားသခင်၏ အမြင်တွင် ပို၍တန်ဖိုးရှိလာလိမ့်မည်၊ ဤသည်မှာ အလွန် ဖြစ်ခေါင့်ဖြစ်ခဲဖြစ်၏။ ဘုရားသခင်က သင့်ကို ဤကောင်းချီးမင်္ဂလာပေးပြီး သင်က တန်ဖိုးထားရမှန်း မသိလျှင် သင်သည် အလွန်အမင်း ပုန်ကန်တတ်ပေသည်။ သင်သည် ဘုရားသခင်ကို ယုံကြည်ခြင်းနှင့်ဆိုင်သည့် ဤလမ်းကြောင်းကို ရွေးချယ်ပြီး ဖြစ်သည့်အတွက် ထိုအရာနှင့်ပတ်သက်၍ စိတ်မတင်မကျမဖြစ်ဘဲ ထိုအစား သင်၏ စိတ်နှလုံးကို စွဲစွဲမြဲမြဲ ငြိမ်သက်စေပြီး သင်၏ တာဝန်ကို ကောင်းစွာ ထမ်းဆောင်လော့။ နောင်တများဖြင့် ရှိမနေရစ်နှင့်။ ယခုအချိန်တွင် ပေတရု၏ ဝိညာဉ်ရင့်ကျက်မှုကို သင် မရရှိနိုင်သည့်အပြင် ယောဘ၏ ဖြောင့်မတ်သော လုပ်ဆောင်ချက်များကို မဆောင်ရွက်ရသေးလျှင်ပင် သင်၏တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်ရန် ကြိုးပမ်းလော့။ “သင်၏တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်ခြင်း”သည် မည်သည့်အရာကို ဆိုလိုသနည်း။ စဉ်းလဲခြင်းမရှိ၊ ခိုကပ်ခြင်းမရှိဘဲ၊ ကွယ်ဝှက်ထားသည့် ရည်ရွယ်ချက်များ တစ်ခုတလေ မထားရှိဘဲ သို့မဟုတ် မည်သည့်အရာကိုမျှ မချုပ်ထိန်းထားဘဲ ထို့ထက် သင် လုပ်ဆောင်နိုင်သမျှတိုင်းကို လုပ်ဆောင်လျက် သမ္မာတရား စည်းမျဉ်းများ၊ ဘုရားအိမ်တော်၏ အလုပ်အစီအစဉ်များနှင့်အညီ သင်၏ တာဝန်ကို ထမ်းဆောင်ခြင်းအား ဆိုလိုပေသည်။ ထိုအခါ သင်သည် သင်၏တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ဆောင်ရွက်နေလိမ့်မည် ဖြစ်သည်။ ဘုရားသခင်သည် လူတို့ထံမှ များစွာ တောင်းဆိုခြင်းမရှိသည်မှာ မှန်သလော။ (မှန်ပါသည်။) ဤသည်မှာ စွမ်းဆောင်ရရှိရန် လွယ်ကူသလော။ ဤသည်မှာ လူ့သဘာဝ၏ နယ်ပယ်အတွင်းတွင်ရှိသည့် အရာတစ်ခုဖြစ်ပြီး သင့်အနေဖြင့် စွမ်းဆောင်ရရှိနိုင်သင့်ပေသည်။ နောက်ထပ် မေးခွန်းတစ်ခုတလေ ရှိသလော။ မရှိလျှင် ယနေ့အတွက် ဤမိတ်သဟာယကို ဤနေရာတွင် ငါတို့ အဆုံးသတ်နိုင်သည်။

၂၀၁၉ ခုနှစ်၊ စက်တင်ဘာလ ၁၀ ရက်


အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၂)

ဖြည့်စွက်ချက်- ကနေဒါနိုင်ငံရှိ အသင်းတော်တစ်ပါးကို ကိုင်တွယ်ဖြေရှင်းမှုနှင့်ပတ်သက်၍ လူတို့၏ အထင်လွဲခြင်းများကို ဖြေရှင်းခြင်း

ငါတို့ အတူစုဝေးခဲ့ကြသည့် ပြီးခဲ့သည့်အကြိမ်တွင် ပုံမှန်မဟုတ်သောအရာတစ်ခု ဖြစ်ပျက်ခဲ့သည်။ ယင်းမှာ အဘယ်နည်း။ (ကနေဒါ အသင်းတော်ကို ကိုင်တွယ်ခြင်း ဖြစ်ပါသည်။) ဤအရာသည် လွန်ခဲ့သည့် တစ်လတွင် ဖြစ်ပျက်ခဲ့ခြင်းဖြစ်သည်။ သင်တို့ မှတ်ဉာဏ်တွင် ပူပူနွေးနွေးဖြစ်နေဆဲ ဖြစ်သလော။ (ပူပူနွေးနွေး ဖြစ်နေဆဲဖြစ်ပါသည်။) ဤကိစ္စသည် သင်တို့၏ ခံစားချက်များကို များစွာ လှုပ်ခတ်စေခဲ့သလော။ (လှုပ်ခတ်စေခဲ့ပါသည်။) အသင်းတော်အချို့ သို့မဟုတ် လူအချို့နှင့်ပတ်သက်၍ ပြဿနာများ ပေါ်ပေါက်သည့်အခါ ငါသည် အခြေအနေများကို အခြေခံ၍ ဆုံးဖြတ်ချက်ချမှတ်ကာ စည်းမျဉ်းများနှင့်အညီ ကိုင်တွယ်သည်။ ကနေဒါ အသင်းတော်၏ ကိစ္စကို ကိုင်တွယ်ခဲ့ချိန်တွင် အခြေခံအားဖြင့် ဤအတိုင်းပင် ဖြစ်သည်။ ထို့ကြောင့် ငါ့ကိုပြောလော့၊ ကနေဒါ အသင်းတော်တွင် အန္တိခရစ်တစ်ဦး ပေါ်ထွက်ပြီး လူတို့ကို အထင်အမြင်မှားစေခဲ့ချိန်တွင် ငါ လုပ်ဆောင်ခဲ့သည့် နည်းလမ်းအတိုင်း ကိစ္စရပ်ကို ငါ အဘယ်ကြောင့် ကိုင်တွယ်ခဲ့သနည်း။ ဤအရာနှင့်ပတ်သက်၍ သင်တို့၏ အတွေးများမှာ အဘယ်နည်း။ သိရသရွေ့ ထိုအရာက လူအချို့ကို အထိတ်တလန့် ဖြစ်စေခဲ့သည်။ အဘယ်ကြောင့် ၎င်းတို့ကို အထိတ်တလန့်ဖြစ်စေခဲ့သနည်း။ လူအချို့က “ယင်းသည် ထိုသို့သော ပြင်းထန်သည့် နည်းလမ်းတစ်ခုဖြင့် ကိုင်တွယ်ခြင်းခံခဲ့ရသည်။ ယင်းသည် ထိုမျှ ဆိုးရွားခဲ့သလော။ အဘယ်သို့ဖြစ်ပြီး ထိုသို့ ကိုင်တွယ်ခံရနိုင်ခဲ့သနည်း။ စည်းမျဉ်းများနှင့်အညီ ကိုင်တွယ်ခံခဲ့ရခြင်း ဖြစ်သလော။ တဒင်္ဂစိတ်ကူးပေါက်သည့်အတိုင်း ကိုင်တွယ်ခံခဲ့ရခြင်း ဖြစ်သလော။ ထိုသို့ ကိုင်တွယ်ခြင်း၏ အကျိုးဆက်များက မည်သည့်အရာများ ဖြစ်လိမ့်မည်နည်း။ ထိုလူများ လုပ်ဆောင်ခဲ့သည့်အရာသည် အမှန်တကယ်ပင် ထိုမျှ ဆိုးရွားခဲ့သလော။ ထိုနေရာရှိ လူတို့ကို မေးမြန်းထားသည့်အရာအရလည်းကောင်း၊ ၎င်းတို့၏ သဘောထား၊ ပြောဆိုချက်များနှင့် ၎င်းတို့ထံမှ ကြားရသည့် သတင်းအချက်အလက်အရလည်းကောင်း ၎င်းတို့အနေဖြင့် အလွန်ပြင်းထန်စွာ ကိုင်တွယ်မခံခဲ့ရသင့်သကဲ့သို့ ထင်ရသည်၊ မှန်သလော။” ဤသည်မှာ လူအချို့ တွေးထင်ပုံဖြစ်သည်။ “ထိုအရာကို ထိုသို့ ကိုင်တွယ်ခြင်းအတွက် ဘုရားသခင်တွင် သူ၏ အကြောင်းရင်းများနှင့် စိတ်ကူးများ ရှိကောင်းရှိနိုင်သည်”ဟု ပြောသည့် အခြားသူများရှိသည်။ ထိုစိတ်ကူးများမှာ အတိအကျ မည်သည့်အရာများ ဖြစ်သနည်း။ ကိစ္စရပ်ကို ထိုသို့ ကိုင်တွယ်ခြင်းအတွက် မူလ ကြံရွယ်ချက် သို့မဟုတ် အကြောင်းရင်း တစ်ခုတလေ ရှိခဲ့သလော။ ထိုလူများကို ထိုသို့ ကိုင်တွယ်ခြင်းသည် ယုတ္တိတန်သလော။ (ယုတ္တိတန်ပါသည်။) ယုတ္တိတန်သည်ဟု သင်တို့အားလုံး ပြောကြသည်။ သို့ဖြစ်၍ ယနေ့တွင် ကိစ္စရပ်ကို ဆွေးနွေးကာ ထိုကိစ္စရပ်ကို ထိုသို့ ကိုင်တွယ်ခြင်းက အတိအကျ အဘယ်ကြောင့် ယုတ္တိတန်သည်၊ ဤကိစ္စရပ်နှင့်ပတ်သက်၍ မည်သည့်အရာအတိအကျကို သင်တို့ စဉ်းစားသည်၊ နောက်ပိုင်းတွင် ထိုအရာက သင်တို့အပေါ် မည်သည့် သက်ရောက်မှုရှိသည်၊ ထိုအရာနှင့်ပတ်သက်၍ သင်တို့၏ ထင်မြင်ယူဆချက်များက မှန်သလော၊ မှားသလောဟူသည်နှင့် သင်တို့၏ ထင်မြင်ယူဆချက်များနှင့်ပတ်သက်၍ မှားယွင်းသည့်အရာ သို့မဟုတ် လွဲချော်သည့်အရာ တစ်ခုတလေ ရှိမရှိဟူသည်တို့ကို ကြည့်ကြစို့။ သင်တို့သည် အမြဲ ချုပ်တည်းနေလျှင်၊ မပြောမိအောင် မနည်းအောင့်ထားပြီး မိမိကိုယ်ကို ဖော်ပြခြင်းမရှိလျှင်၊ အမြဲ ရန်လိုနေလျှင် ပြဿနာများက အကောင်းဆုံးနည်းလမ်းဖြင့် လုံးဝ ပြေလည်သွားလိမ့်မည်မဟုတ်၊ ထို့ကြောင့် ဘုံသဘောတူညီချက် ငါတို့ ရရှိရမည်ဖြစ်သည်။ ဘုံသဘောတူညီချက် ရရှိခြင်းအတွက် စည်းမျဉ်းများမှာ အဘယ်နည်း။ သင်တို့သည် ငါ ပြုလုပ်သည့် ဤအကဲဖြတ်ချက်ကို လက်မခံနိုင်သကဲ့သို့ ထိုအရာနှင့်ပတ်သက်၍ သင်တို့တွင် ထင်မြင်ယူဆချက်များနှင့် အယူအဆများရှိလျှင်၊ ထိုအရာအပေါ် သင်တို့ အတိုက်အခံဖြစ်ပြီး ထိုအရာနှင့်ပတ်သက်၍ နားလည်မှုလွဲခြင်းများပင် ထားရှိကာ မေးခွန်းများ သို့မဟုတ် မကောင်းသည့် ထင်မြင်ယူဆချက်များ ထွက်ပေါ်လျှင် ငါတို့ မည်သည့်အရာကို လုပ်ဆောင်သင့်သနည်း။ ထိုကိစ္စကို ငါတို့ ဆွေးနွေးသင့်ပေသည်။ ငါတို့တွင် ကွဲပြားသော အယူအဆများရှိလျှင် ငါတို့ကြား၌ ဘုံသဘောတူညီချက် မရှိပေ။ သို့ဆိုလျှင် ငါတို့သည် အဘယ်သို့ဖြစ်ပြီး ဘုံသဘောတူညီချက်တစ်ခု ရရှိနိုင်မည်နည်း။ ငါတို့၏ ကွဲပြားခြားနားမှုများကို ထိန်းသိမ်းနေရင်း အခြေခံတူညီမှုကို ရှာခြင်းက အဆင်ပြေသလော။ အပေးအယူလုပ်သည့် နည်းလမ်းဖြင့် ကွဲပြားမှုများတစ်ခုတလေကို ငါတို့ ဖြေရှင်းလျှင်၊ ငါက အချို့ကို လျှော့ပေါ့ပေးပြီး သင်တို့က အချို့ကို လျှော့ပေါ့ပေးလျှင်၊ ယင်းမှာ အဆင်ပြေမည်လော။ အဆင်မပြေသည်မှာ သိသာထင်ရှားပေသည်။ ဤသည်မှာ သဟဇာတဖြစ်ခြင်းကို စွမ်းဆောင်ရရှိမည့် နည်းလမ်း မဟုတ်ပေ။ ထို့ကြောင့် ငါတို့အနေဖြင့် ဤကိစ္စရပ်နှင့်ပတ်သက်၍ ဘုံသဘောတူညီချက်တစ်ခုကို ရရှိပြီး တစ်သမတ်တည်းဖြစ်သော သိနားလည်မှုနှင့် ဆုံးဖြတ်ချက်တစ်ခုကို ရရှိလိုလျှင် ယင်းကို လုပ်ဆောင်ရန် နည်းလမ်းမှာ အဘယ်နည်း။ သင်တို့သည် သမ္မာတရားကို ရှာဖွေရမည်၊ သမ္မာတရားအတွက် ကြိုးပမ်းရမည်ဖြစ်ပြီး သမ္မာတရားကို နားလည်ဖို့ ကြိုးပမ်းရမည်ဖြစ်ကာ လူတိုင်းကို ဖြစ်ကြောင်းကုန်စင် ရှင်းပြကာ ရှင်းလင်းသွားစေဖို့ ငါ့အတွက် လိုအပ်ပေသည်။ ထိုအရာနှင့်ပတ်သက်၍ မည်သူကမျှ မိမိတို့ စိတ်နှလုံးတွင် နားလည်မှုလွဲခြင်းများ တစ်ခုတလေ မထားရှိသင့်ပေ။ ဤနည်းဖြင့် ငါတို့သည် ထိုကိစ္စရပ်အပေါ် တစ်သမတ်တည်းဖြစ်သော အမြင်တစ်ခုကို ရရှိလိမ့်မည်ဖြစ်ပြီး ထို့နောက်တွင် ထိုအရာ ပြီးစီးကာ အဆုံးသတ်သွားလိမ့်မည်။ အနာဂတ်၌ အလားတူ ကိစ္စရပ်တစ်ခုကို ငါ ကြုံရလျှင် အလားတူ နည်းလမ်းဖြင့်သာ ငါ ကိုင်တွယ်ကောင်း ကိုင်တွယ်နိုင်သည် သို့မဟုတ် ဤနည်းလမ်းဖြင့် ငါ ကိုင်တွယ်ကောင်းကိုင်တွယ်မည် မဟုတ်ဘဲ၊ ထိုအစား အခြားနည်းလမ်းတစ်ခုခုကို ငါ အသုံးပြုမည် ဖြစ်သည်။ ထို့ကြောင့် ဤကိစ္စရပ်မှ မည်သည့်အရာကို သင်တို့ ရရှိသင့်သနည်း။ (သမ္မာတရားအား မည်သို့ရှာဖွေရမည်ကို သင်ယူသင့်ပြီး ထိုကိစ္စရပ်ကို ဘုရားသခင်က အဘယ်ကြောင့် ဤနည်းလမ်းဖြင့် ကိုင်တွယ်သည်ကို နားလည်သင့်ပါသည်။) ရှုထောင့်နှစ်ခုကို သင်တို့ ဖော်ပြလေပြီ၊ သိပ်ကောင်းပေ၏။ နောက်ထပ် တစ်ခုတလေ ရှိသေးသလော။ (ဘုရားသခင်၏ စိတ်သဘောထားကို ပုန်ကန်ပြစ်မှားခြင်းအား ရှောင်ရှားရန်အလို့ငှာ ဘုရားသခင်၏ လုပ်ရပ်များ၏ စည်းမျဉ်းများကို နားလည်ရန် ကျွန်ုပ်တို့ ကြိုးစားသင့်သည်။ ဤသည်မှာ ကျွန်ုပ်တို့အတွက် သတိပေးချက်တစ်ခု ဖြစ်သည်။) ဤသည်မှာ နောက်ထပ် ရှုထောင့်တစ်ခုဖြစ်၏။

ကနေဒါအသင်းတော်ကို ကိုင်တွယ်ခြင်းအား အသေအချာ ရှင်းပြရန်အတွက် အစမှ ငါတို့ အစပြုရမည်။ မည်သည့်အရာဖြင့် ငါတို့ အစပြုသင့်သနည်း။ တရုတ်ပြည်ကို ဤလူတို့ စွန့်ခွာခဲ့ချိန်မှ ငါတို့ အစပြုမည်။ ယင်းသည် အလွန်နောက်ပြန်စဉ်းစားလွန်းခြင်းဖြစ်သလော။ ထိုအရာက ရယ်ဖွယ်ရာဖြစ်သည်ဟု သင်တို့ တွေးကောင်း တွေးနိုင်သော်လည်း အမှန်တွင် ဤသည်မှာ ရယ်စရာ ကိစ္စတစ်ခု မဟုတ်ပေ။ ဤသည်မှာ ယခင်က နာကြည်းမှုများကို ဖြေရှင်းခြင်း ကိစ္စတစ်ခု ဖြစ်သလော။ မဟုတ်ပေ။ ငါ၏ အကြောင်းပြချက်များအကြောင်း ငါ ပြောဆိုသည်ကို သင်တို့ ကြားသည့်အခါ အဘယ်ကြောင့် ထိုနေရာမှ ငါ အစပြုရသည်ကို သင်တို့ သိကြလိမ့်မည်။ နိုင်ငံခြားသို့လာကြသူတိုင်းက တာဝန်ပေးစေခိုင်းချက်တစ်ခု၊ အထူးတာဝန်တစ်ခုနှင့် တာဝန်တစ်ခုဖြင့် လာကြခြင်းရှိမရှိဟူသည်ကို ဘေးဖယ်ထားလျက် သေးငယ်သည့် ကိစ္စတစ်ခုဖြင့် ငါတို့ အစပြုမည်။ လူတစ်ဦးစီတိုင်းက တရုတ်နိုင်ငံကို စွန့်ခွာနိုင်ကြသည်မှာ တိုက်ဆိုင်မှုဖြစ်သလော။ (မဟုတ်ပါ။) ဤအရာသည် တိုက်ဆိုင်မှု မဟုတ်ပေ။ သင့်အနေဖြင့် သင်၏ တာဝန်ကို ထမ်းဆောင်ရန် တရုတ်နိုင်ငံကို စွန့်ခွာဖို့ စိတ်ဆုံးဖြတ်ချက်ရှိပြီး လိုလားနေခြင်းမှသည် ပင်လယ်ရပ်ခြားသို့ သင် ရောက်ရှိသည်ထိ ဤဖြစ်စဉ်တစ်လျှောက်တွင် သင်၏ ပူးပေါင်းဆောင်ရွက်ခြင်းမှလွဲ၍ တရုတ်နိုင်ငံကို သင် ချောမောစွာ စွန့်ခွာနိုင်ခြင်း ရှိမရှိဟူသည်ကို မည်သူက ဆုံးဖြတ်သည်ကို ငါ့ကို ပြောလော့။ (ဘုရားသခင်က ဆုံးဖြတ်ပါသည်။) မှန်ပေ၏။ ထိုအရာကို သင့်တွင် မည်သည့် လူမှုအဆက်အသွယ်များ ရှိသည်ဆိုသည့်အရာက မဆုံးဖြတ်သကဲ့သို့ သင့်တွင် ငွေမည်မျှရှိသည် သို့မဟုတ် သင့်အနေဖြင့် လုပ်ထုံးလုပ်နည်းများအားလုံး ပြင်ဆင်ထားပြီးခြင်း ရှိမရှိဟူသည်တို့ကလည်း မဆုံးဖြတ်ပေ။ နိုင်ငံခြားသို့ ရောက်လာကြသူအားလုံးက တူညီသည့် သိနားလည်မှုနှင့် အတွေ့အကြုံတစ်ခု ရှိသင့်ကြသည်။ ၎င်းတို့အားလုံးက မည်သည့်အရာကို တွေ့ကြုံကြသနည်း။ တစ်စုံတစ်ဦးက တရုတ်နိုင်ငံကို ချောမောစွာ စွန့်ခွာနိုင်ခြင်း ရှိမရှိဟူသည့်အပေါ် ဘုရားသခင်က အချုပ်အခြာအာဏာဖြင့် စွဲကိုင်ပေသည်။ ထိုအရာသည် ၎င်းတို့ မည်မျှ တတ်စွမ်းနိုင်သည် သို့မဟုတ် ၎င်းတို့တွင် ကြီးမားသည့် အစွမ်းအစ တစ်ခုခု ရှိမရှိဟူသည့်အရာနှင့် မည်သည့် ပတ်သက်မှုမျှ မရှိပေ။ ဤသည်မှာ နိုင်ငံတစ်ခုခုတွင် ပြည်နယ်တစ်ခုမှ နောက်တစ်ခုသို့ သွားခြင်း မဟုတ်။ ဤသည်မှာ မိမိ၏ နိုင်ငံကို စွန့်ခွာခြင်း ဖြစ်ပြီး အလွန်ခက်ခဲရှုပ်ထွေးသော လုပ်ထုံးလုပ်နည်းများစွာ လိုအပ်သည်။ အထူးသဖြင့် ၎င်းတို့တစ်ဦးစီတိုင်းကို အနီးကပ် စောင့်ကြည့်လျက် ယုံကြည်သူများအပေါ် အဆင်းနီသော နဂါးကြီး၏ ရူးသွပ်သော ဖိနှိပ်မှုနှင့် လိုက်လံဖမ်းဆီးမှုရှိသည့် ဤခေတ်ကာလတွင် တရုတ်နိုင်ငံကို စွန့်ခွာခြင်းအတွက် လုပ်ထုံးလုပ်နည်းများကို ကိုင်တွယ်ရန် သိပ်မလွယ်ကူပေ။ ထို့ကြောင့် ထိုလူများအနေဖြင့် နိုင်ငံခြားသို့ ချောချောမွေ့မွေ့ ရောက်ရှိခြင်းသည် ဘုရားသခင်၏ အချုပ်အခြာအာဏာအောက်တွင် လုံးဝ ရှိပြီး ထိုအရာက ဘုရားသခင်၏ အနန္တတန်ခိုးကို ပြသသည်။ မည်သူက တရုတ်နိုင်ငံကို စွန့်ခွာနိုင်သည်၊ လုပ်ထုံးလုပ်နည်းများကို ချောမွေ့စွာ ကိုင်တွယ်ထားခြင်း ရှိမရှိဆိုသည်နှင့် ယင်းတို့ကို ကိုင်တွယ်ဖို့ အချိန်မည်မျှကြာသည်ဟူသည်တို့ကို ဘုရားသခင်က သတ်မှတ်ထားခြင်းသာဖြစ်ပြီး ဤအရာအားလုံးကို စီစဉ်ညွှန်ကြားကာ စီစဉ်သည်မှာ ဘုရားသခင်၏ လက်တော်ဖြစ်သည်။ ဤအရာကို မယုံကြည်ခြင်းသည် သင့်အတွက် အလုပ်ဖြစ်မည် မဟုတ်သကဲ့သို့ ဤအရာကို အသိအမှတ်မပြုခြင်းသည်လည်း သင့်အတွက် အလုပ်ဖြစ်မည် မဟုတ်ပေ။ ဤသည်တို့မှာ အမှန်တရားများဖြစ်သည်။ ထိုကိစ္စရပ်ကို လူတို့၏ ပူးပေါင်းဆောင်ရွက်ခြင်းနှင့် ဘုရားသခင်၏ အချုပ်အခြာအာဏာက အပြီးသတ်ဆုံးဖြတ်ချက်ချသည်။ တရုတ်နိုင်ငံကို သင် စွန့်ခွာခြင်းနှင့်ပတ်သက်၍ ငါတို့က ဆုံးဖြတ်ချက်ချရမည်ဆိုလျှင် ဤအရာကို ဖြစ်မြောက်အောင် ဆောင်ရွက်ပေးသူမှာ မည်သူနည်း။ (ဘုရားသခင်ဖြစ်ပါသည်။) ဘုရားသခင်က ထိုအရာကို လုပ်ဆောင်ခဲ့ခြင်းဖြစ်၏။ လူတို့အနေဖြင့် ဝါကြွားစရာ ဘာမျှမရှိဘဲ ထိုအစား ဘုရားသခင်ကို ကျေးဇူးတင်သင့်ကြသည်။ ထို့ကြောင့် မည်သည့်အရာကို သင် လုပ်ဆောင်သင့်သနည်း။ (ကျွန်ုပ်တို့၏ တာဝန်ကို ထမ်းဆောင်ရာတွင် အားထုတ်သင့်ပါသည်။) သင်၏ တာဝန်ကို ထမ်းဆောင်ရာတွင် သင် အားထုတ်သင့်ပြီး တည်ငြိမ်အေးချမ်းသည့်စိတ်ဖြင့် ထမ်းဆောင်သင့်သည်။ စေ့စပ်သေချာသော အမြင်တစ်ခုကို ယူလျက် ငါတို့သည် နောက်ဆုံး စိစစ်သတ်မှတ်ချက်တစ်ခုကို ချကာ သင်၏ တာဝန်ကို ထမ်းဆောင်ဖို့ တရုတ်နိုင်ငံကို သင် စွန့်ခွာခြင်းသည် ဘုရားသခင်၏ အစီအစဉ်များနှင့် လမ်းပြမှုတို့ဖြင့်သာ သက်ဆိုင်ပြီး သင်၏ ကိုယ်ပိုင် အစွမ်းအစနှင့် မဆိုင်ဟု ပြော၍ ရနိုင်သလော။ (ရနိုင်ပါသည်။) လူအချို့က “ထိုအရာသည် အဘယ်သို့ဖြစ်ပြီး ကျွန်ုပ်၏ အစွမ်းအစကြောင့် မဟုတ်ရသနည်း။ ကျွန်ုပ်တွင် ဘုရားသခင်၏ လမ်းပြမှုရှိခဲ့သော်လည်း ကျွန်ုပ်သည် နိုင်ငံ၏ အမြင့်ဆုံးသော အင်္ဂလိပ်စာဘွဲ့ကို ရရှိထားသည့် ဘွဲ့လွန်ကျောင်းသားတစ်ဦးဖြစ်ပြီး နိုင်ငံတကာအဆင့်မီ အင်္ဂလိပ်စာ စာမေးပွဲကို အောင်မြင်ရန်မှာလည်း ပြဿနာတစ်ရပ်မဟုတ်သည်နှင့်အမျှ ဘုရားသခင်က ကျွန်ုပ်ကို လမ်းမပြခဲ့လျှင်လည်း တရုတ်နိုင်ငံကို စွန့်ခွာခြင်းက မည်သို့မျှ ခက်ခဲခဲ့မည် မဟုတ်ပါ”ဟု ပြောကြသည်။ ဤအနေအထားတွင်ရှိသည့် လူများမှာ အလွန်နည်းပါး၏။ ဥပမာအားဖြင့် အချို့သည် ချမ်းသာကြွယ်ဝပြီး ရင်းနှီးမြှုပ်နှံသူဗီဇာဖြင့် အခြားနိုင်ငံတွင်အခြေချနိုင်သော်လည်း ထိုကဲ့သို့သော အခြေအနေမျိုးမှာ ရှားပါးလှသည်။ သို့ဆိုလျှင် ဤလူများက တရုတ်နိုင်ငံကို စွန့်ခွာခြင်းသည် ဘုရားသခင်၏ အချုပ်အခြာအာဏာအောက်တွင်လည်းကောင်း၊ သူ၏ ခွင့်ပြုချက်ဖြင့်လည်းကောင်း ဖြစ်ပျက်ခြင်းဖြစ်သလော။ ဖြစ်ပျက်ခြင်းဖြစ်ပေသည်။ တစ်ဦးချင်း အခြေအနေများကို ငါတို့ ဆွေးနွေးမည်မဟုတ်။ မည်သူက တရုတ်နိုင်ငံကို စွန့်ခွာနိုင်ပြီး မည်သူက မိမိတို့တာဝန်ကို နောက်ပိုင်းတွင် ရိုးသားစစ်မှန်စွာ ထမ်းဆောင်လာကြသည်ဟူသည်တို့အကြောင်းသာ ငါတို့ ပြောဆိုဆွေးနွေးကြမည်ဖြစ်သည်။ ဤအရာသည် ၎င်းတို့ကိုယ်ပိုင် ရည်ရွယ်ချက်များမှ လုံးလုံးလျားလျား ဖြစ်လာခြင်း မဟုတ်ပေ။ တရုတ်နိုင်ငံကို သင် စွန့်ခွာခြင်းနှင့်ဆိုင်သည့် သွင်ပြင်လက္ခဏာတစ်ခုမှာ သင့်တွင် အထူးတာဝန်တစ်ခုရှိခြင်း ဖြစ်လင့်ကစား နောက်ထပ် သွင်ပြင်လက္ခဏာတစ်ခုမှာ သင်သည် ဘုရားသခင်၏ လမ်းပြမှုအောက်တွင် တရုတ်နိုင်ငံကို စွန့်ခွာခဲ့ခြင်း ဖြစ်သည်။ ထိုကိစ္စရပ်ကို ဤအချက်မှကြည့်သည့်အခါ သင်သည် မည်သည့်အရာကို လုပ်ဆောင်ဖို့ တရုတ်နိုင်ငံကို စွန့်ခွာခဲ့သနည်း။ (ကျွန်ုပ်တို့တာဝန်ကို ထမ်းဆောင်ဖို့ ဖြစ်သည်။) အစောပိုင်းအဆင့်များတွင် လုပ်ထုံးလုပ်နည်းများကို ပြီးစီးဖို့ အချိန်မည်မျှကြာသည်ဖြစ်စေ၊ သင် မည်မျှ အသုံးခံသည် သို့မဟုတ် ဘုရားသခင်က ထိုကိစ္စရပ်အပေါ်မည်သို့ပင် အချုပ်အခြာအာဏာဖြင့် အုပ်စိုးသည်ဖြစ်စေ၊ မည်သို့ဆိုစေ သင်သည် တရုတ်နိုင်ငံကို စွန့်ခွာနိုင်ပြီး ဘုရားအိမ်တော်တွင် သင်၏ တာဝန်ကို ထမ်းဆောင်နိုင်သည့်အတွက် သင့်တွင် နိုင်ငံရပ်ခြား၌ ထမ်းဆောင်ရမည့် တာဝန်တစ်ခုရှိသည်ဟု သေချာမှုဖြင့် ငါတို့ ပြောနိုင်သည်။ သင်သည် တာဝန်တစ်ခုနှင့် လေးလံသည့် ဝန်ထုပ်တစ်ခုကို ထမ်းရွက်ပြီး နိုင်ငံခြားသို့ သင် လာရသည့် သင်၏ ရည်မှန်းချက်က အလွန်ရှင်းလင်းနေသင့်သည်။ ပထမဆုံးအနေဖြင့် သင်သည် ဘဝကို မွေ့လျော်ခံစားဖို့ နိုင်ငံရပ်ခြားသို့ ရွှေ့ပြောင်းနေထိုင်ခြင်း မဟုတ်ပေ။ ဒုတိယအနေဖြင့် သင်သည် အသက်မွေးဝမ်းကျောင်းနှင့်ဆိုင်သည့် ရင်းမြစ်တစ်ခုကို ရှာဖွေလျက် နိုင်ငံခြားသို့ လာခဲ့ခြင်း မဟုတ်။ တတိယအနေဖြင့် သင်သည် မတူကွဲပြားသည့် ဘဝနေထိုင်နည်းတစ်ခုကို ရှာဖွေလျက် နိုင်ငံခြားသို့ လာခဲ့ခြင်း မဟုတ်။ စတုတ္ထအနေဖြင့် ကောင်းမွန်သည့် ဘဝတစ်ခုကို နေထိုင်ဖို့အတွက် နိုင်ငံခြားသို့ သင် လာခဲ့ခြင်း မဟုတ်ပေ။ ထိုသို့ဖြစ်သည် မဟုတ်လော။ သင်သည် လောကီကို လိုက်စားဖို့အတွက် နိုင်ငံခြားသို့ လာခဲ့ခြင်း မဟုတ်။ သင်၏ တာဝန်ကို ထမ်းဆောင်ဖို့အတွက် အထူးတာဝန်တစ်ခုနှင့် ဘုရားသခင်၏ တာဝန်ပေးစေခိုင်းချက်တို့ဖြင့် လာခဲ့ခြင်း ဖြစ်သည်။ ထိုအရာကို ဤအချက်မှ ကြည့်သည့်အခါ နိုင်ငံခြားသို့ လာသည့်အခါတွင် သင်၏ ထိပ်တန်း ဦးစားပေးမှုမှာ မည်သည့်အရာ ဖြစ်သင့်သနည်း။ (သင်၏ တာဝန်ကို ထမ်းဆောင်ရန်ဖြစ်သည်။) သင်၏ ထိပ်တန်း ဦးစားပေးမှုမှာ ဘုရားအိမ်တော်သို့ လာကာ သင်၏ နေရာကို ရှာတွေ့ရန်နှင့် ဘုရားအိမ်တော်၏ အစီအစဉ်များအတိုင်း တည်ငြိမ်ပြီး ကောင်းမွန်စွာ ပြုမူသော နည်းလမ်းဖြင့် သင်၏ တာဝန်ကို ထမ်းဆောင်ရန် ဖြစ်သည်။ ယင်းမှာ မှန်သည် မဟုတ်လော။ (မှန်ပါသည်။) မှန်ပေ၏။ ထို့အပြင် တစ်ဦးတလေက သင့်ကို ခြိမ်းခြောက်ခဲ့သောကြောင့် သို့မဟုတ် သင့်ကို ပြန်ပေးဆွဲခဲ့သောကြောင့် နိုင်ငံခြားသို့ သင် လာခဲ့ခြင်း မဟုတ်ပေ။ လိုလိုလားလားဖြင့် သင် လာခဲ့ခြင်း ဖြစ်သည်။ ထိုအရာသည် မည်သည့် ရှုထောင့်မှ သင်ကြည့်သည်ဖြစ်စေ သင်သည် နိုင်ငံခြားသို့ လာပြီးပြီဖြစ်သောကြောင့် သင်၏ တာဝန်ကို ထမ်းဆောင်သင့်ပေသည်။ ယင်းမှာ မှန်ကန်သည် မဟုတ်လော။ ဤသည်မှာ လူတို့အပေါ် ပြုလုပ်ရမည့် မြင့်မားသော တောင်းဆိုချက်တစ်ခု ဖြစ်သလော။ (မဟုတ်ပါ။) ဤသည်မှာ မြင့်မားသည့် တောင်းဆိုချက်တစ်ခု မဟုတ်သကဲ့သို့ လွန်ကဲသည့် တောင်းဆိုချက်တစ်ခုလည်း မဟုတ်ပေ။ ထိုအရာသည် ယုတ္တိမတန်သောအရာ မဟုတ်ပေ။ ယခုတွင် ငါ ပြောပြီးသည့်အရာပေါ် အခြေခံ၍ သင့်ကို ဘုရားသခင် ပေးထားပြီးဖြစ်သည့် တာဝန်ပေးစေခိုင်းချက်နှင့် လျော်ညီအောင် နေဖို့ရန်အလို့ငှာ သင်သည် သင်၏ တာဝန်ကို မည်သို့ သဘောထားပြုမူသင့်ပြီး သင်၏တာဝန်ကို မည်သို့ ထမ်းဆောင်သင့်သနည်း။ ဤအရာများအကြောင်းကို သင် စဉ်းစားသင့်သလော။ သင် လုပ်ဆောင်သင့်သည့် ပထမဆုံးသောအရာမှာ “ငါသည် သာမန်လူတစ်ဦးမျှ မဟုတ်တော့ပါ။ ငါသည် ငါ့ပခုံးပေါ်တွင် ဝန်ထုပ်တစ်ခုကို ယခု ထမ်းနေသည်။ မည်သည့် ဝန်ထုပ်နည်း။ ငါ့ကို ဘုရားသခင် ပေးထားပြီးဖြစ်သည့် တာဝန်ပေးစေခိုင်းချက်၊ ဝန်ထုပ် ဖြစ်သည်။ ဘုရားက နိုင်ငံခြားသို့လာရန် ငါ့ကို လမ်းပြပီးဖြစ်ကာ ဘုရားသခင်၏ ဧဝံဂေလိတရားကို ဖြန့်ရာတွင် ဖန်ဆင်းခံတစ်ဦး ဖြည့်ဆည်းသင့်သည့် တာဝန်နှင့် ဝတ္တရားများကို ငါ ကောင်းမွန်စွာ ဖြည့်ဆည်းသင့်သည်။ ဤသည်မှာ ငါ၏ တာဝန်ဖြစ်သည်။ ပထမဆုံးအနေဖြင့် မည်သည့်တာဝန်အား ငါ ထမ်းဆောင်နိုင်သည်ကို ငါ စဉ်းစားသင့်ပြီး ဒုတိယအနေဖြင့် ငါ့အပေါ် ဘုရားသခင်၏ အချုပ်အခြာအာဏာနှင့် ငါ့အတွက် သူ၏ အစီအစဉ်များနှင့် လျော်ညီအောင်နေရန် ငါ မပျက်ကွက်ဖို့အလို့ငှာ ထိုတာဝန်ကို မည်သို့ ကောင်းစွာ ထမ်းဆောင်ရမည်ကို ငါ စဉ်းစားသင့်သည်”ဟု တွေးရန် ဖြစ်သည်။ ဤသည်မှာ သင် စဉ်းစားသင့်သည့်ပုံစံ မဟုတ်လော။ ဤတွေးခေါ်ခြင်းသည် လွန်ကဲသလော။ မုသားတစ်ခု ဖြစ်သလော။ မဟုတ်ပေ။ ထိုအရာသည် ဆင်ခြင်တုံတရားရှိသည့်၊ လူ့သဘာဝရှိပြီး အသိစိတ်ရှိသည့် လူတစ်ဦး တွေးသင့်သော အရာတစ်ခု ဖြစ်သည်။ လူအချို့က “ကျွန်ုပ် နိုင်ငံခြားသို့ လာပြီးနောက်တွင် ဖြစ်လာမည်ဟု ကျွန်ုပ် တွေးခဲ့သည့်အတိုင်း မဖြစ်ခဲ့ဘဲ လာရသည်ကို ကျွန်ုပ် နောင်တရမိပါသည်”ဟု ပြောကြလျှင် ဤလူများသည် မည်သည့်အရာမျိုး ဖြစ်သနည်း။ ထိုသို့သော လူများတွင် လူ့သဘာဝ မရှိသကဲ့သို့ ယုံကြည်ခြင်းကို ဖျက်ဆီးပြီး သစ္စာမဲ့စွာ ကျင့်ကြံပြုမူခြင်း ရှိကြသည်။ သို့သော် နိုင်ငံခြားသို့လာသော လူအများစုသည် မိမိတို့၏တာဝန်ကို ခေါင်းမဖော်တမ်း ထမ်းဆောင်ဖို့ လိုလားနေကြသည်။ ယင်းမှာ လုံလောက်ပေသည်။ ယခုတွင် ဤအရာကို ကနေဒါ အသင်းတော်နှင့်ဆိုင်သည့် ကိစ္စရပ်ဖြင့် ငါတို့ ချိတ်ဆက်လိုက်ကြစို့။ ကနေဒါ အသင်းတော်ရှိ လူတို့သည် ဤအရာနှင့် မလွတ်ကင်းပေ။ သူတို့အနေဖြင့် ကနေဒါနိုင်ငံသို့ သွားခဲ့ကြခြင်းမှာ တိုက်ဆိုင်မှု ဖြစ်ခဲ့သလော။ တိုက်ဆိုင်မှု မဟုတ်ခဲ့ပေ။ ထိုအရာက ရှောင်လွှဲ၍မရနိုင်ခဲ့ပေ။ ရှောင်လွှဲ၍မရနိုင်ဟု ငါ အဘယ်ကြောင့် ပြောသနည်း။ မည်သည့်လူများက မည်သည့်နိုင်ငံသို့ သွားရမည်ဟူသည်ကို ဘုရားသခင်က အချိန်ကြာမြင့်စွာကတည်းက သတ်မှတ်ထားခဲ့ပြီး ဖြစ်သောကြောင့် ငါ ပြောရခြင်းဖြစ်ပြီး ဤ “ရှောင်လွှဲ၍မရနိုင်ခြင်း”ကို ဘုရားသခင်က အချုပ်အခြာအာဏာဖြင့် အုပ်စိုးထားခဲ့ခြင်း ဖြစ်သည်။ သင့်အနေဖြင့် နိုင်ငံတစ်ခုသို့ သွားရမည်ကို ဘုရားသခင်က အချုပ်အခြာအာဏာဖြင့် အုပ်စိုးသည့်အခါ ယင်းမှာ ဖြစ်ပျက်သည့်အရာ ဖြစ်သည်။ ကနေဒါ အသင်းတော်ရှိ လူတို့တွင်လည်း အထူးတာဝန်တစ်ခုရှိခဲ့ကြပြီး ဘုရားသခင်၏ အချုပ်အခြာအာဏာနှင့် အစီအစဉ်ဖြင့် နိုင်ငံခြားသို့ လာခဲ့ကြခြင်း ဖြစ်သည်။ ဘုရားသခင်က ၎င်းတို့ကို ကနေဒါသို့ လမ်းပြခဲ့ပြီး ၎င်းတို့၏ သက်ဆိုင်ရာ ပါရမီများ၊ ၎င်းတို့၏ အတတ်ပညာဆိုင်ရာ ကျွမ်းကျင်မှုများနှင့် အစွမ်းအစများ စသည်တို့အရ အသင်းတော်က ၎င်းတို့ကို အမျိုးမျိုးသော အလုပ်ရာထူးများတွင် ခန့်အပ်ခဲ့ကာ ၎င်းတို့၏ တာဝန်ကို ထမ်းဆောင်ခွင့်ပေးခဲ့သည်။ ၎င်းတို့သည် အစမှပင် ၎င်းတို့၏ တာဝန်ကို အတော်အတန် ပုံသေကြီးထမ်းဆောင်ခဲ့ကြသည်။ “ပုံသေကြီး” ဆိုခြင်းအားဖြင့်၊ ၎င်းတို့က ထုံထိုင်းကာ နှေးကွေးသည်ဟု ငါ ဆိုလိုခြင်းမဟုတ်ဘဲ ထိုအစား ၎င်းတို့ အများစုက မိမိတို့တာဝန်ကို ထမ်းဆောင်ရန် လာခဲ့ကြသော်လည်း သမ္မာတရားကို မလိုက်စားခဲ့ကြခြင်းကို ဆိုလိုသည်။ သမ္မာတရားကို ၎င်းတို့ မလိုက်စားခဲ့ကြဟု ငါ အဘယ်ကြောင့် ပြောသနည်း။ ပြဿနာများကို ၎င်းတို့ ကြုံခဲ့ရချိန်တွင် မိမိတို့၏ လုပ်ရပ်များတွင် သမ္မာတရားကို မရှာဖွေခဲ့ကြသကဲ့သို့ စည်းမျဉ်းများကို မရှာဖွေခဲ့ကြပေ။ တစ်ခါတစ်ရံ အထက်က ၎င်းတို့အတွက် အစီအစဉ်အချို့ကို ပြုလုပ်သည့်အခါ သို့မဟုတ် တစ်စုံတစ်ရာကို လုပ်ဆောင်ရန် ၎င်းတို့ကို စေခိုင်းသည့်အခါ ၎င်းတို့က ဟက်ဟက်ပက်ပက် မရှိခဲ့ကြပေ။ ဤသည်မှာ မိမိတို့တာဝန်ကို ထမ်းဆောင်ခြင်းအတွက် ၎င်းတို့ ယူဆောင်လာသော သဘောထားဖြစ်သည်။ ၎င်းတို့သည် ဤဝတ်ကျေတမ်းကျေ ပုံစံဖြင့် ဆက်လုပ်ဆောင်ခဲ့ကြပြီး ၎င်းတို့၏ တာဝန်ကို ထမ်းဆောင်ခြင်းက ဆိုးရွားသော အခြေအနေ၊ လုံးဝ ကမောက်ကမဖြစ်သော အခြေအနေသို့ ရောက်ရှိလာခဲ့သည်။ ဤလူများ၏ အသင်းတော် အသက်တာ သို့မဟုတ် အသက်ဝင်ရောက်မှုနှင့် ပတ်သက်၍ ကောင်းသည့်အရာ ဘာမျှမရှိ၊ ၎င်းတို့တာဝန်၏ အကျိုးဆက်က ဆိုးခဲ့သည်၊ သမ္မာတရားနှင့်ပတ်သက်၍ ၎င်းတို့၏ မိတ်သဟာယတွင် လက်တွေ့ကျမှု မရှိသကဲ့သို့ အယောင်ဆောင် ခေါင်းဆောင်များနှင့် အန္တိခရစ်များအပေါ် ပိုင်းခြားသိမြင်မှု လုံးဝ မရှိခဲ့ကြပေ။ ၎င်းတို့ လုပ်ဆောင်ခဲ့သည့် အရာတစ်ခုတလေနှင့်ပတ်သက်၍ ကောင်းမွန်သည့်အရာ တစ်ခုမျှမရှိပေ။ အချိန်ကုန်သည်နှင့်အမျှ ယန်ဟု အမည်ရသော အန္တိခရစ်တစ်ဦး ပေါ်ထွက်လာခဲ့ပြီး ၎င်းသည် ဤအန္တိခရစ်နှင့် စိတ်တူကိုယ်တူ ဖြစ်လာခဲ့သည်။ “၎င်းတို့ စိတ်တူကိုယ်တူ ဖြစ်လာခဲ့သည်”ဟူသည်မှာ မည်သည့်အရာကို ဆိုလိုသနည်း။ ဤအန္တိခရစ်သည် အသင်းတော်တွင် နှစ်နှစ်ခွဲကြာ အလုပ်လုပ်နေခဲ့ပြီးဖြစ်သည့် အသက် ၂၆ နှစ်အရွယ် လူငယ်တစ်ဦးသာ ဖြစ်သည်။ ထိုအချိန်ကာလအတောအတွင်းတွင် သူသည် ညီအစ်မ များစွာကို ဆွဲဆောင်ခဲ့သည်မှာ ၁၀ ဦးခန့် ဖြစ်ကောင်းဖြစ်နိုင်သည်။ ဤသူများထဲမှ အချို့ကို ၎င်းက စိတ်ဝင်စားခဲ့ပြီး အချို့ကို စိတ်မဝင်စားခဲ့ဘဲ ဤသူများကို ၎င်းတို့က လျစ်လျူရှုခဲ့သည်၊ သို့တိုင် ဤလူများအားလုံးက ဤအန္တိခရစ်ကို ကြည်ညိုခဲ့ကြသည်။ ယခင် နှစ်နှစ်ခွဲချိန်က ကနေဒါ အသင်းတော်ရှိ လူများသည် မိမိတို့တာဝန်ကို ထမ်းဆောင်ရာတွင် စံသိပ်မပြည့်မီခဲ့ကြသကဲ့သို့ အသက်မဲ့ ထိုင်းမှိုင်းသည့် အခြေအနေတစ်ခုတွင် ရှိနေခဲ့သည်။ အထက်က ၎င်းတို့အတွက် မည်သည့်အလုပ်ကို စီစဉ်ပေးခဲ့သည်ဖြစ်စေ ၎င်းတို့က ထိုအလုပ်ကို ဝတ်ကျေတမ်းကျေ ပုံစံဖြင့် အမြဲ သဘောထားခဲ့ကြပြီး ဟက်ဟက်ပက်ပက်ရှိမနေခဲ့ကြသကဲ့သို့ အလုပ်ကို အကောင်အထည်ဖော်ဖို့အတွက် အားသွန်ခွန်စိုက် အားထုတ်မှုများစွာ လိုအပ်ခဲ့သည်။ အထက်က ၎င်းတို့ကို ပြုပြင်ခဲ့ပြီးနောက်တွင် ၎င်းတို့သည် စိတ်ဓာတ်ကျလာခဲ့ကြသည်၊ ၎င်းတို့သည် စိတ်ညှိုးငယ်လာကြပြီး အထက်နှင့် ဆက်သွယ်ပြောဆိုမှု လုပ်သည်မှာ ရှားပါးလာသည့်အပြင် အလုပ်အပေါ် ၎င်းတို့၏ သဘောထားလည်း အလွန် စိတ်မချမ်းမြေ့ဖြစ်လာခဲ့သည်။ ယန်ဟု အမည်ရသည့် အန္တိခရစ်က ခေါင်းဆောင်တစ်ဦး ဖြစ်လာပြီးနောက်တွင် ၎င်းတို့၏ အခြေအနေက တစ်နေ့ပြီးတစ်နေ့ ဆိုးလာခဲ့ပြီး ၎င်းတို့အများစုက နေ့ရက်ကာလများကို ဖြစ်သလိုသာ ဖြတ်သန်းနေခဲ့ကြသည်။ ၎င်းတို့သည် ကြုံရာကျပန်းနေကြသည့် ဤအခြေအနေသို့ အဘယ်ကြောင့် ရောက်ရှိသွားနိုင်ခဲ့ရသနည်း။ ဤသည်မှာ မည်သည့်အရာနှင့် ဆက်စပ်သနည်း။ ဓမ္မဓိဋ္ဌာန်ကျသော အကြောင်းတရားတစ်ခုမှာ ထိုအရာသည် ခေါင်းဆောင်များနှင့် ဆက်စပ်ခြင်း ဖြစ်နိုင်ပေသည်။ ၎င်းတို့သည် ခေါင်းဆောင်ကောင်းတစ်ဦးမျှ မရှိခဲ့ကြပေ။ ၎င်းတို့ ခေါင်းဆောင်များထဲမှ မည်သူကမျှ သမ္မာတရားကို မလိုက်စားဘဲ ထိုအစား လူလူချင်း ဆက်ဆံရေးများကို ပျိုးထောင်ကာ မရိုးဖြောင့်သော လုပ်ရပ်များကို လုပ်ဆောင်ခဲ့ကြသည်။ ပြီးလျှင် ခံစားချက်အရဖြစ်သော အကြောင်းတရားမှာ မည်သည့်အရာနည်း။ ၎င်းတို့ထဲမှ မည်သူကမျှ သမ္မာတရားကို မလိုက်စားခဲ့ကြခြင်း ဖြစ်သည်။ သမ္မာတရားကို မလိုက်စားသည့် လူတစ်စုအတွက် မိမိတို့တာဝန်ကို သစ္စာစောင့်သိစွာနှင့် စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်ရန်မှာ လွယ်ကူသလော။ (မလွယ်ကူပါ။) သို့သော် သမ္မာတရားကို မလိုက်စားသည့် လူတစ်စုနှင့် မယုံကြည်သူအချို့အတွက် မရိုးဖြောင့်သော လုပ်ရပ်များကို လုပ်ဆောင်ရန်၊ ဝတ်ကျေတမ်းကျေဖြစ်ရန်နှင့် အထက်ကို ဆန့်ကျင်ရန်မှာ လွယ်ကူသလော။ (လွယ်ကူပါသည်။) ပြီးလျှင် ထိုသို့သောလူတစ်စုအတွက် ယိုယွင်းကျဆင်းလာပြီး ဘာသာတရားမရှိသူများကဲ့သို့ အကျင့်ပျက်လာကြရန်မှာ လွယ်ကူသည်မှာ ဟုတ်သလော။ ထိုအရာသည် အလွန် လွယ်ကူပြီး ဤသည်မှာ ၎င်းတို့ လိုက်လျှောက်နေခဲ့သည့် လမ်းကြောင်းဖြစ်သည်။ မိမိတို့တာဝန်ကို ထမ်းဆောင်ခြင်းနှင့်ဆိုင်သည့် ဟန်ဆောင်မှုအောက်တွင် ၎င်းတို့သည် ဘုရားအိမ်တော်၏ အစားအစာကို စားခဲ့ကြသည်၊ ဘုရားအိမ်တော်နှင့်ဆိုင်သည့် နေရာထိုင်ခင်းတွင် နေထိုင်ခဲ့ကြပြီး ဘုရားအိမ်တော်က ၎င်းတို့ကို ထောက်ပံ့ပေးခဲ့သည်။ ၎င်းတို့သည် အစားအစာနှင့် သောက်စရာအတွက် ဘုရားအိမ်တော်ကို လိမ်လည်လှည့်စားခဲ့ကြသည့်တိုင် ကောင်းကင်နိုင်ငံတော်ထဲသို့ ဝင်ရောက်ခြင်းနှင့် ဆုလာဘ်များ ရရှိခြင်းတို့ကို မျှော်လင့်စောင့်စားနေကြဆဲဖြစ်သည်။ ၎င်းတို့သည် ဤနည်းဖြင့် လှည့်ဖြားမှုအပေါ် မှီခိုလျက် အသက်ရှင်ခဲ့ကြသည်။ အန္တိခရစ်က အသင်းတော်ကို အဖျက်အမှောင့်လုပ်သည့်အခါ ၎င်းတို့ထဲမှ တစ်ဦးကမျှ အထက်သို့ မည်သည့်ကိစ္စကိုမျှ မတိုင်ကြားခဲ့ကြပေ။ အမျိုးသမီးတစ်ဦးကသာ အယောင်ဆောင် ခေါင်းဆောင်တစ်ဦးထံ ပြဿနာကို တိုင်ကြားခဲ့ပြီး ဤအရာ၏ ရလဒ်မှာ ကိစ္စရပ်က ပြေလည်မသွားခဲ့ခြင်း ဖြစ်သည်။ အခြားသူတို့မှာ ကြောင်းကျိုးမမြင်ဖြစ်ခဲ့ကြပြီး အသင်းတော်တွင် အလွန်များသည့် ပြဿနာများ ထွက်ပေါ်သည်ကို မြင်လျက်ဖြင့် ၎င်းတို့က မတိုင်ကြားခဲ့ကြပေ။ ဘုရားအိမ်တော်၏ အလုပ်အစီအစဉ်များက ခေါင်းဆောင်များနှင့် အမှုဆောင်များကို ထုတ်ပယ်ခြင်းအတွက် စည်းမျဉ်းများကို ရှင်းလင်းစွာ ဖော်ပြသော်လည်း မည်သူကမျှ ထိုအရာများကို အာရုံမစိုက်ခဲ့ကြဘဲ ထိုအစား ထိုအန္တိခရစ်နှင့်အတူ နေ့ရက်ကာလများကို ဖြစ်သလိုသာ ဖြတ်သန်းနေခဲ့ကြသည်။ ဤမယုံကြည်သူများထဲတွင် အစွန်းတစ်ဖက်၌ ဘုရားသခင်ကို အနှစ် ၂၀ ကျော် ယုံကြည်ခဲ့ပြီးဖြစ်သည့်သူများရှိပြီး အခြားအစွန်းတစ်ဖက်တွင် အနည်းဆုံး ငါးနှစ်ကြာ ယုံကြည်ခဲ့ပြီးဖြစ်သူများ ရှိကာ မည်သူကမျှ ဤပြဿနာများကို မတိုင်ကြားခဲ့ကြပေ။ သို့သော် သာ၍ဆိုးသည်မှာ မည်သည့်အရာဖြစ်သနည်း။ ဤအန္တိခရစ်နှင့် ပရောပရည်လုပ်သည့် အမျိုးသမီး အဖွဲ့ခေါင်းဆောင်များနှင့် လက်ထောက် အသင်းခေါင်းဆောင်များစွာ ရှိနေခဲ့ပြီး သူ၏ အာရုံစိုက်မှုများ ရရှိရန်အတွက် ၎င်းတို့က အချင်းချင်း ပြိုင်ဆိုင်နေခဲ့ကြသည်။ အမျိုးသားတစ်ဦးနှင့် အမျိုးသမီးတစ်ဦး ချိန်းတွေ့ကြသည့်အခါ ဤအရာကို အရွယ်ရောက်သူများနှင့် သက်ကြီးရွယ်အိုများက တစ်ချက်ကြည့်ရုံဖြင့် သိမြင်နိုင်သည်။ လူတို့သည် အမျိုးသားများနှင့် အမျိုးသမီးတို့ကြား ဆက်ဆံရေးများနှင့်ဆိုင်သည့် ကိစ္စရပ်ကို အလွန်အာရုံခံကောင်းကြသည်ချည်းဖြစ်ကာ တစ်ချက်မျှ ကြည့်လိုက်သည်နှင့် ဖြစ်ပျက်နေသည်ကို သိရှိနိုင်ကြသည်။ သို့သော် ထိုအရာကို မည်သူကမျှ မတိုင်ကြားခဲ့ကြ၊ ၎င်းတို့ကို အပြစ်တင်ဖို့ သို့မဟုတ် ဖော်ထုတ်ဖို့အတွက် မည်သူမျှ ထမရပ်ခဲ့ကြသကဲ့သို့ မည်သူမျှက ၎င်းတို့ကို ပိုင်းခြားသိမြင်နိုင်ခြင်း မရှိခဲ့ကြပေ။ တစ်ဦးတလေက ထိုသူတို့သည် ဤအန္တိခရစ်က ဦးဆောင်သည့် ဂိုဏ်းတစ်ခုဖြစ်သည်ကို မြင်လျက် “သင်တို့နောက် ငါ မလိုက်နိုင်ပါ။ ဤအရာကို အထက်ခေါင်းဆောင်ထံ ငါ တိုင်ကြားရမည်ဖြစ်ပြီး သင်တို့ကို ထုတ်ပယ်ခံရစေမည် သို့မဟုတ်လျှင် သင်တို့ကို ဖြုတ်ဖို့အတွက် တရားမျှတစိတ်ရှိသည့် ညီအစ်ကို မောင်နှမများကို စုစည်းရမည်”ဟု မိမိဘာသာ တွေးကြသလော။ မည်သူကမျှ မတွေးခဲ့ပေ။ ဤကိစ္စ ပေါ်လွင်မသွားမီတွင် မည်သူတစ်ဦးတစ်ယောက်ကမျှ မတိုင်ကြားခဲ့ပေ။ ဤလူများသည် မည်သည့်အရာမျိုးများ ဖြစ်သနည်း။ ၎င်းတို့သည် ဘုရားသခင်၌ စစ်မှန်သည့် ယုံကြည်သူများ ဖြစ်ခဲ့ကြသလော။ သမ္မာတရားကို ၎င်းတို့ လိုက်စားခဲ့ကြသလော။ (မလိုက်စားခဲ့ကြပါ။) ၎င်းတို့၏ မျက်စိရှေ့တည့်တည့်တွင် ထိုသို့သော ကြီးမားသည့်အရာတစ်ခု ဖြစ်ပျက်ပြီး ထိုအရာကို ၎င်းတို့ သတိမပြုမိခြင်းမှာ သမ္မာတရား မလိုက်စားခဲ့သည့် ဤလူများသည် မိမိတို့တာဝန်ကို ကောင်းစွာ ထမ်းဆောင်နိုင်ခဲ့ကြသလော။ ၎င်းတို့၏ တာဝန်အပေါ် ၎င်းတို့၏ သဘောထားမှာ အဘယ်နည်း။ သိသာထင်ရှားစွာပင် ၎င်းတို့သည် တစ်နေ့ပြီးတစ်နေ့ ကပ်ပါးရပ်ပါးလုပ်သည့် ကပ်ပါးရပ်ပါးလုပ်သူများသာ ဖြစ်ခဲ့ကြသည်။ ဘုရားအိမ်တော်တွင် ၎င်းတို့ အလွယ်တကူ ကြုံရာကျပန်းနေနိုင်မည်၊ ပြဿနာတစ်ခု သတိပြုမိလျှင် မည်သူမျှ စကားတစ်ခွန်း မပြောသင့်၊ မည်သူကမျှ မည်သူ့ကိုမျှ ပုန်ကန်ပြစ်မှားခြင်း မပြုသင့်သကဲ့သို့ ၎င်းတို့အနေဖြင့် “ဆရာကြီး”ကို ပုန်ကန်ပြစ်မှားမိလျှင် ယင်းက အလွန်ဆိုးရွားမည်ဖြစ်ပြီး အကျိုးဆက်များက ၎င်းတို့အတွက် ကောင်းမည်မဟုတ်ဟု ၎င်းတို့ ယုံကြည်ခဲ့ကြသည်။ သင်သည် လူတို့အပေါ် ပုန်ကန်ပြစ်မှားမိမည်ကို စိုးရွံ့ပြီး ထိုအရာကို မလုပ်ဝံ့လျှင် ဘုရားသခင်ကို သင် ပုန်ကန်ပြစ်မှားဝံ့သလော။ ဘုရားသခင်ကို သင် ပုန်ကန်ပြစ်မှားမိလျှင် အကျိုးဆက်များက ကောင်းလိမ့်မည်လော။ ဘုရားသခင်က သင့်ကို မည်သို့ ကိုင်တွယ်လိမ့်မည်နည်း။ အကျိုးဆက်များ ရှိလိမ့်မည် မဟုတ်လော။ (အကျိုးဆက်များရှိပါလိမ့်မည်။) အကျိုးဆက်များ ရှိပေလိမ့်မည်။ တစ်ဦးတလေကို ပုန်ကန်ပြစ်မှားမိမည်ကို ၎င်းတို့ စိုးရွံ့ခဲ့ခြင်းက အဓိကအချက် မဟုတ်သည်မှာ အမှန်ဖြစ်၏။ အဓိကအချက်မှာ ၎င်းတို့သည် သမ္မာတရားအတွက် ချစ်ခြင်းမေတ္တာမရှိသည့် ကောက်ကျစ်ဆိုးယုတ်သောလူများ ဖြစ်ခဲ့ကြခြင်း ဖြစ်သည်။ သမ္မာတရားကို မလိုက်စားခြင်းအပြင် ၎င်းတို့သည် စဉ်းစားဉာဏ်မဲ့သောအရာများစွာကိုလည်း လုပ်ဆောင်ခဲ့ကြသည်။ ကနေဒါ အသင်းတော်တွင် လူများစွာ မရှိသော်လည်း ပရမ်းပတာဖြစ်သော ရည်မှန်းချက်များစွာ ရှိကြသည်။ ၎င်းတို့တာဝန်များကို ထမ်းဆောင်ခြင်းသည် သိသိသာသာပင် အကျိုးသက်ရောက်မှု မရှိသည့်တိုင် ၎င်းတို့ အလုပ်၏ နယ်ပယ်ကို ချဲ့ထွင်ချင်နေကြဆဲဖြစ်ပြီး အိမ်ခြံမြေကို ဝယ်ယူခြင်းဖြင့် မိမိတို့ကိုယ်ကို အလုပ်များစေခဲ့ကြသော်လည်း အဆုံးတွင် အိမ်ခြံမြေနှင့်ပတ်သက်၍ စရံငွေကို အချည်းနှီးပေးခဲ့ကြသည်။ ယခုတွင် ဤလူအများစုသည် သီးခြားခွဲထားခြင်းခံကြရပြီးဖြစ်သည်။ ဤလူတစ်သိုက်သည် မည်သည့်အရာများ ဖြစ်ကြသည်ကို ငါ့ကိုပြောလော့။ ၎င်းတို့သည် သားရဲတိရစ္ဆာန်များနှင့် အကောင်ယုတ်တစ်သိုက် ဖြစ်သည် မဟုတ်လော။ သိသိသာသာပင်၊ ၎င်းတို့သည် ဘာမျှမဟုတ်ကြသည့်တိုင် လှူဖွယ်ပစ္စည်းများကို ဤကဲ့သို့ ဖြုန်းတီးပစ်ခဲ့ကြသည်။ မည်သူကမျှ ဘုရားအိမ်တော်၏ အကျိုးစီးပွားများကို စောင့်ရှောက်ခြင်းမရှိပေ၊ မည်သူ့တွင်မျှ တရားမျှတစိတ်မရှိခဲ့ကြ။ ၎င်းတို့သည် မကောင်းဆိုးဝါးတစ်သိုက်သာ ဖြစ်သည်။ ထိုအရာသည် တကယ်ကို ဒေါသထွက်စရာ ဖြစ်သည်။

ကနေဒါ အသင်းတော်တွင် လူများစွာ မရှိပေ၊ ရာဂဏန်းအချို့သာ ရှိသည်။ ၎င်းတို့သည် မိမိတို့တာဝန်တွင် အားသိပ်မစိုက်ထုတ်ခဲ့ကြပေ။ ၎င်းတို့သည် နေ့ရက်ကာလများကို ဖြစ်သလိုချည်းသာ ဖြတ်သန်းလျက် မိမိတို့တာဝန်တွင် တမင်ပျက်ကွက်ခဲ့ကြပြီး အုပ်စုများဖွဲ့ခဲ့ကြသည်။ ယင်းမှာ ဒေါသထွက်စရာ ဖြစ်သည် မဟုတ်လော။ ၎င်းတို့သည် အလုပ်တွင် ထိရောက်မှု မရှိကြသကဲ့သို့ မည်သည့် တိုးတက်မှုမျှ မဖြစ်စေခဲ့ကြပေ။ ၎င်းတို့အားလုံးသည် အချင်းချင်း ကျိတ်ကြံစည်နေခဲ့ကြပြီး သဟဇာတကျကျ ပူးပေါင်းဆောင်ရွက်ခဲ့ကြခြင်း မရှိပေ။ ခေါင်းဆောင်များက အချို့သော အခြားသူများနှင့် မရိုးဖြောင့်သော လုပ်ရပ်များကို လုပ်ဆောင်ခဲ့ကြပြီး ဤအရာနှင့်ပတ်သက်၍ မည်သူကမျှ အရေးတကြီးဖြစ်သည့် စိတ်တစ်ခုမျှ မရှိခဲ့ကြ၊ မည်သူမျှ ဒေါသမထွက်ခဲ့ကြသကဲ့သို့ ဝမ်းမနည်းခဲ့ကြပေ။ ဤကိစ္စနှင့်ပတ်သက်၍ မည်သူကမျှ ဆုမတောင်းခဲ့ကြသကဲ့သို့ အထက်ထံမှ ရှာဖွေခြင်း သို့မဟုတ် ၎င်းတို့ထံမှ အကူအညီ တောင်းလျှောက်ခဲ့ခြင်း မရှိပေ။ မည်သူကမျှ ဤအရာကို မလုပ်ဆောင်ခဲ့ကြသကဲ့သို့ မည်သူကမျှ “ကျွန်ုပ်တို့တာဝန်ကို ဤသို့ ထမ်းဆောင်ခြင်းက မမှန်ပါ။ ကျွန်ုပ်တို့ ထမ်းဆောင်နေသည့် တာဝန်သည် ဘုရားပေးထားသည့် တာဝန်ပေးစေခိုင်းချက်ဖြစ်ပြီး ဘုရားကို ကျွန်ုပ်တို့ စိတ်ပျက်စေ၍ မဖြစ်ပါ”ဟု ပြောဖို့ ရှေ့ထွက်မလာခဲ့ကြပေ။ ၎င်းတို့အနေဖြင့် မည်သည့်အရာမျှ ချို့တဲ့ခြင်း မရှိခဲ့၊ ၎င်းတို့တွင် လူအလုံအလောက်ရှိခဲ့ကြသည်။ ပစ္စည်းကိရိယာ တန်ဆာပလာများ အလုံအလောက် ရှိခဲ့ကြသည်။ ၎င်းတို့ ချို့တဲ့ခဲ့ကြသည့်အရာမှာ လူကောင်းတစ်ဦးတလေ ဖြစ်သည်။ မည်သူကမျှ အသင်းတော်အလုပ်အပေါ် ဝန်တာထားသည့်စိတ် မရှိခဲ့သကဲ့သို့ ဘုရားအိမ်တော်၏ အလုပ်ကိုလည်း မည်သူကမျှ မစောင့်ရှောက်ခဲ့ကြ၊ ရှေ့ထွက်လာပြီး ထုတ်မပြောခဲ့ကြ၊ သို့မဟုတ် လူတိုင်း ထရပ်ပြီး အယောင်ဆောင် ခေါင်းဆောင်များနှင့် အန္တိခရစ်များကို ပိုင်းခြားသိမြင်ကာ ဖော်ထုတ်နိုင်ရန်အလို့ငှာ ပိုင်းခြားသိမြင်နိုင်စွမ်းအကြောင်း သမ္မာတရားနှင့်ပတ်သက်၍ မိတ်သဟာယမပြုခဲ့ပေ။ ဤအရာကို မည်သူမျှမလုပ်ဆောင်ခဲ့ချေ။ ထိုအရာမှာ ဤလူယုတ်များသည် ကြောင်းကျိုးမမြင်ခဲ့ကြဘဲ မည်သည့်အရာဖြစ်နေသည်ကို မမြင်ခဲ့ကြသောကြောင့်လော သို့မဟုတ် ၎င်းတို့အနေဖြင့် အစွမ်းအစ ကင်းမဲ့ပြီး ၎င်းတို့၏ အိုမင်းသော နှစ်ကာလများကြောင့် စိတ်ရှုပ်ထွေးခဲ့ကြသောကြောင့် ဖြစ်သလော။ (တစ်ခုမျှ မဟုတ်ပါ။) တစ်ခုမျှ မဟုတ်ပေ။ သို့ဆိုလျှင် အခြေအနေအမှန်မှာ မည်သည့်အရာ ဖြစ်သနည်း။ ၎င်းတို့အားလုံးက အချင်းချင်း ကာကွယ်ပေးရင်းနှင့် အချင်းချင်း ကပ်ဖားရပ်ဖားလုပ်နေရင်း မည်သူကမျှ မည်သူ့ကိုမျှ မဖော်ထုတ်ဘဲ မကောင်းဆိုးဝါးများ၏ သားရဲတွင်းတွင် အားလုံး အချိန်သာဖြုန်းနေရင်း အန္တိခရစ်များနှင့်အတူတကွ ရှိနေခဲ့ကြခြင်းဖြစ်သည်။ ၎င်းတို့၏ တာဝန် သို့မဟုတ် ဘုရားသခင်၏ တာဝန်ပေးစေခိုင်းချက်အကြောင်း ၎င်းတို့ တစ်ကြိမ်တစ်ခါမျှ တွေးခဲ့ကြသလော။ (မတွေးခဲ့ကြပါ။) ၎င်းတို့သည် မိမိကိုယ်ကို အပြစ်တင်သည့် ခံစားချက်တစ်ခုမျှ မရှိဘဲ ဤနည်းဖြင့် ကြုံသလိုသာ နေချင်ခဲ့ကြသည်။ ၎င်းတို့တွင် မိမိကိုယ်ကို အပြစ်တင်သည့် ခံစားချက်များ မရှိသည့်အခါ ဤဖြစ်စဉ်မှာ မည်သည့်အရာ ဖြစ်သနည်း။ သန့်ရှင်းသော ဝိညာဉ်တော်က ၎င်းတို့အပေါ်တွင် အလုပ်မလုပ်ခြင်းဖြစ်ပြီး ဘုရားသခင်က ၎င်းတို့ကို စွန့်ပစ်ခဲ့ပြီးဖြစ်ပေသည်။ ၎င်းတို့ကို ဘုရားသခင် စွန့်ပစ်ခြင်းအတွက် နောက်ထပ် ရှင်းပြချက်တစ်ခုရှိပြီး ယင်းမှာ ၎င်းတို့၏ တာဝန်အပေါ် ၎င်းတို့၏ သဘောထား၊ သမ္မာတရားနှင့် ဘုရားသခင်အပေါ် ၎င်းတို့၏ သဘောထားအပြင် ၎င်းတို့၏ အတွေးများကြောင့် ဘုရားသခင်သည် ၎င်းတို့အပေါ် ငြီးငွေ့စိတ်ကုန်လာခဲ့ပြီးဖြစ်ကာ ၎င်းတို့သည် ထိုတာဝန်ကို ထမ်းဆောင်ဖို့ မထိုက်တန်ကြတော့ခြင်း ဖြစ်သည်။ ထို့ကြောင့် ၎င်းတို့အနေဖြင့် ဉာဏ်အလင်းပေးခြင်း သို့မဟုတ် အလင်းပြခြင်းတစ်ခုတလေ၊ ပြုပြင်ခြင်းတစ်ခုတလေ၊ တရားစီရင်ခြင်း သို့မဟုတ် ပြစ်တင်ဆုံးမခြင်း တစ်ခုတလေ ရရှိရန် မဆိုထားနှင့်၊ ၎င်းတို့ထဲတွင် မည်သည့် အပြစ်တင်ခြင်း သို့မဟုတ် ဆုံးမပဲ့ပြင်ခြင်းမျှ မရှိ၊ ၎င်းတို့၏ အသိစိတ် နိုးထခြင်း မရှိပေ။ ဤအရာများသည် ၎င်းတို့နှင့် ဆီလျော်ခြင်း မရှိ၊ ၎င်းတို့အားလုံး ထုံထိုင်းသွားခဲ့ကြပြီး နတ်ဆိုးများနှင့် ကွဲပြားမှုမရှိခဲ့ကြပေ။ ၎င်းတို့သည် ဘုရားအိမ်တော်တွင် တရားဒေသနာများကို နှစ်ချီ နားထောင်နေခဲ့ကြပြီးဖြစ်ကာ အန္တိခရစ်များကို ပိုင်းခြားသိမြင်ခြင်းနှင့်ပတ်သက်သည့် တရားဒေသနာများနှင့် စံနှုန်းပြည့်မီသော နည်းလမ်းတစ်ခုဖြင့် မိမိတာဝန်ကို မည်သို့ထမ်းဆောင်ရမည် ဟူသည်နှင့်ပတ်သက်သည့် တရားဒေသနာများကိုလည်း နားထောင်ခဲ့ကြပြီးဖြစ်သော်လည်း ဤအချိန်ကာလအတောအတွင်းတွင် ၎င်းတို့သည် သမ္မာတရားကို ရှာဖွေကာ လက်ခံခဲ့ကြသလော။ အန္တိခရစ်များကို ၎င်းတို့ ပိုင်းခြားသိမြင်ခဲ့ကြသလော။ အန္တိခရစ်များ၏ အမျိုးမျိုးသော သရုပ်သကန်များအပေါ် စကားရည်လုပွဲ တစ်ခုတလေ ပြုလုပ်ခဲ့ကြသလော။ မပြုလုပ်ခဲ့ကြပေ။ ၎င်းတို့ အမှန်တကယ် ပြုလုပ်ခဲ့ကြလျှင် ထရပ်နိုင်ကာ ထိုအန္တိခရစ်ကို ဇာတိရုပ်ဖော်ပြီး ဖော်ထုတ်နိုင်ခဲ့မည့် လူနည်းစု သေချာပေါက် ရှိခဲ့မည်ဖြစ်သည့်အပြင် ကိစ္စများက ထိုမျှလောက် ဆိုးရွားသွားခဲ့မည် မဟုတ်ပေ။ ၎င်းတို့သည် နားဝေတိမ်တောင်ဖြစ်ပြီး အသုံးမကျသည့် လူတစ်သိုက်သာ ဖြစ်ခဲ့ကြသည်။ ၎င်းတို့၏ တကယ့်အခြေအနေ၊ ၎င်းတို့၏ အပြုအမူနှင့် ၎င်းတို့ကို ပေးထားသည့် သရုပ်ဖော်ချက်နှင့်အညီ သီးခြားခွဲထားခြင်းနှင့် ပြန်လည်သုံးသပ်ခြင်း ကာလတစ်ခုအတွက် ငါသည် ၎င်းတို့ကို ဘီအုပ်စုသို့ အဆင့်ချခဲ့သည်။ ငါ့အနေဖြင့် ထိုကိစ္စရပ်ကို ဤနည်းဖြင့် ကိုင်တွယ်ခြင်းက လွန်ကဲခဲ့သလော။ (မလွန်ကဲခဲ့ပါ။) လုံးဝ မလွန်ကဲခဲ့ပေ။ မလွန်ကဲခဲ့လျှင် ထိုအရာကို လုံးဝ သင့်တင့်လျောက်ပတ်သောအရာအဖြစ် ယူဆ၍ ရနိုင်သလော။ ၎င်းတို့ကို အခွင့်အရေးတစ်ခုခု ပေးဖို့ ထိုအရာကို လုပ်ဆောင်ခဲ့ခြင်း ဖြစ်သည်။ မည်သည့် အခွင့်အရေးနည်း။ ၎င်းတို့တွင် လူ့သဘာဝနှင့် အသိစိတ်တစ်ခုခု အမှန်တကယ် ရှိလျှင်၊ ၎င်းတို့ နောင်တရပြီး လမ်းကြောင်းပြောင်းနိုင်လျှင် အသင်းတော်သို့ ပြန်လာဖို့ ၎င်းတို့ အခွင့်အရေး ရှိကြလိမ့်မည်။ ၎င်းတို့အနေဖြင့် နောင်တရရန်ပင် လိုအင်ဆန္ဒမရှိလျှင် ၎င်းတို့ဘဝများ၏ ကျန်သည့်အချိန်များတစ်လျှောက်လုံး သီးခြားသာ အထားခံနေရလိမ့်မည်ဖြစ်ပြီး အသင်းတော်၏ ဖယ်ထုတ်ပစ်ခြင်းကိုပင် ခံရလိမ့်မည်။ ဤသည်မှာ ပကတိအခြေအနေ ဖြစ်လေသည်။ ၎င်းတို့ကို နောင်တရခွင့်ပေးရန်အလို့ငှာ ၎င်းတို့ ချက်ချင်း ဖယ်ထုတ်ပစ်ခြင်း မခံခဲ့ရကြပေ။ ၎င်းတို့က “ဤမကောင်းသည့်အရာကို ကျွန်ုပ်တို့ လုပ်ဆောင်ခဲ့ပြီး ကိုယ်တော် ဒေါသထွက်ကာ ကျွန်ုပ်တို့ကို သီးခြားခွဲထားခဲ့သည်။ ထို့ကြောင့် ယခင်က ကျွန်ုပ်တို့ တာဝန်ကို ထမ်းဆောင်ရင်း မည်သည့်အောင်မြင်မှုမျှ မရှိခဲ့ကြသော်လည်း ထိုတာဝန်အတွက် သေချာပေါက် ဆင်းရဲဒုက္ခခံစားခဲ့ရပေသည်။ ယင်းကို ကိုယ်တော် အဘယ်ကြောင့် မမြင်ပါသနည်း”ဟု ပြောကောင်းပြောနိုင်သည်။ သို့သော် အမှန်တွင် ၎င်းတို့ကို သီးခြားခွဲထားခြင်းသည် လုံလောက်သော သက်ညှာမှုကို ပြသပြီး ၎င်းတို့၏ လုပ်ရပ်များနှင့် အပြုအမူအတိုင်းဆိုလျှင် ၎င်းတို့ ထုတ်ပယ်ပစ်ခံရသင့်ပြီး ဖြစ်သည်။ ၎င်းတို့တွင်ရှိသည့် ဤသဘောထားကို ကြည့်လော့။ ၎င်းတို့သည် အလွန်ကြီးမားသော အန္တရာယ်တွင် ရှိကြပေသည်။ သို့ဆိုလျှင် ဤကိစ္စရပ်ကို မည်သို့ ကိုင်တွယ်သင့်သနည်း။ ငါ၏ လုပ်နည်းကိုင်နည်းကို အဆင့်နှစ်ခုအဖြစ် ငါ ခွဲရမည်။ ပထမအဆင့်မှာ ၎င်းတို့ကို သီးခြားခွဲထားရန်ဖြစ်ပြီး ဒုတိယအဆင့်မှာ ၎င်းတို့၏ သီးခြားခွဲထားခံရသည့်ကာလ အတောအတွင်း ၎င်းတို့၏ အခြေအနေနှင့် ၎င်းတို့၏ တစ်ဦးချင်း အပြုအမူတို့ကို အခြေခံ၍ သင့်တော်သည်ဟု ငါ မြင်သည့်အတိုင်း ကိုင်တွယ်ပြီး ၎င်းတို့ကို အသင်းတော်တွင် ထိန်းသိမ်းထားမည်လော သို့မဟုတ် ထုတ်ပယ်ပစ်ရမည်လောဟူသည်ကို ဆုံးဖြတ်ရန် ဖြစ်သည်။ ဤသည်မှာ ၎င်းတို့အပေါ် လုံလောက်သည့် သက်ညှာမှုကို ပြသခြင်း ဖြစ်သည် မဟုတ်လော။

ကနေဒါအသင်းတော်တွင်ရှိသည့် လူများသည် မကောင်းသည့်အရာများစွာကို လုပ်ဆောင်ခဲ့ကြပြီး ၎င်းတို့၏ အပြုအမူနှင့်အညီ ၎င်းတို့ကို သီးခြားခွဲထားခြင်းက ကြီးစွာသော သက်ညှာမှုကို ပေါ်လွင်စေခဲ့သည်။ သို့ဆိုလျှင် ထိုကိစ္စရပ်အား ကိုင်တွယ်ခဲ့ပုံနှင့်ပတ်သက်၍ လူတို့တွင် အဘယ်ကြောင့် မိမိတို့ကိုယ်ပိုင် စိတ်ကူးများ ရှိကြသေးသနည်း။ လူအချို့က “ကိုယ်တော့်အနေဖြင့် ထိုကိစ္စရပ်ကို ထိုသို့ ကိုင်တွယ်ခြင်းက မှန်ခဲ့မည်ဖြစ်သော်လည်း ပြဿနာ အနည်းငယ် ရှိသေးသည်။ ကနေဒါ အသင်းတော်ရှိ လူတို့က ကိုယ့်ဒုက္ခကိုယ်ရှာခဲ့ခြင်းဖြစ်ပြီး ၎င်းတို့နှင့် ထိုက်တန်သည့်အရာကို ၎င်းတို့ ရရှိခဲ့ခြင်း ဖြစ်သော်လည်း ထိုအရာကို ဤသို့ ကိုင်တွယ်ခြင်းအားဖြင့် ကိုယ်တော်သည် အခြားသူတို့အတွက် စံနမူနာချမှတ်ရန် ၎င်းတို့ကို ပြင်းထန်စွာ အပြစ်ဒဏ်ပေးနေခြင်း ဖြစ်သည် မဟုတ်လော”ဟု ပြောကြသည်။ ဤသည်မှာ မှန်ကန်သော သိနားလည်မှု ဖြစ်သလော။ (မဟုတ်ပါ။) လူအချို့က “ဤသည်မှာ ထိုအရာကို ကိုင်တွယ်ရမည့် မှန်ကန်သော နည်းလမ်းဖြစ်သည်။ ကိုယ်တော်သည် အခြားသူတို့အတွက် စံနမူနာချမှတ်ရန် သူတို့ကို ပြင်းထန်စွာ အပြစ်ဒဏ်ပေးသင့်သည်၊ အခြားသူတို့အတွက် သူတို့ကို သတိပေးချက်တစ်ခု ဖြစ်စေသင့်ပြီး အခြားသူတို့ကို သတင်းစကားတစ်ခု ပါးဖို့အတွက် ဩဇာပြသင့်သည်”ဟု ပြောကြသည်ကို ငါ ကြားရလေပြီ။ ဤသည်မှာ ဘာသာတရားမရှိသူတစ်ဦးက ပြောမည့်အရာတစ်ခု မဟုတ်လော။ ဤသည်မှာ ဘာသာတရားမရှိသူတစ်ဦးက အမှုအရာများအပေါ် ရှိမည့် အမြင်တစ်ခု ဖြစ်သည်။ သင်တို့သည် ဤပြဿနာ၏ အနှစ်သာရကို ထိုးထွင်းမမြင်နိုင်သေးခြင်း ဖြစ်ကောင်းဖြစ်နိုင်ပြီး ထိုအကြောင်းကြောင့် သင်သည် ဘာသာတရားမရှိသူတစ်ဦး၏ အမြင်ကို ဖော်ပြနိုင်ဆဲဖြစ်သည်။ တစ်စုံတစ်ဦးအနေဖြင့် ဤအရာကို ပြောရန်မှာ အနည်းငယ် စက်ဆုပ်ဖွယ်ဖြစ်သည်ဟု သင်တို့ မထင်ကြသလော။ သင်တို့သည် ဤကိစ္စရပ်ကို ရှင်းပြရန် ထိုသို့သော စကားများကို အသုံးပြုလျှင် ယင်းသည် သက်ဆိုင်ခြင်းမရှိသကဲ့သို့ ဤသည်မှာ အမှုအရာများ၏ ပကတိအခြေအနေ မဟုတ်ဟု သင် ပြောနေခြင်းဖြစ်သည်။ သို့ဆိုလျှင် ထိုကိစ္စရပ်ကို ငါ ကိုင်တွယ်ပြီးသည့်ပုံစံအား သင် မည်သို့ ဖော်ပြမည်နည်း။ (ကိုယ်တော်သည် စည်းမျဉ်းများအတိုင်း ကိုင်တွယ်ပြီးဖြစ်သည်။) မှန်ပေ၏၊ စည်းမျဉ်းများအတိုင်း ထိုအရာကို ငါ ကိုင်တွယ်ပြီးဖြစ်သည်။ ဤသည်မှာ လက်တွေ့ကျသည့် စကားတစ်ခွန်း ဖြစ်သည်။ အခြားတစ်ဦးတလေ ရှိသေးသလော။ ဤသည်မှာ ၎င်းတို့သည် ကိုယ့်ဒုက္ခကိုယ်ရှာခြင်း မဟုတ်လော။ (ဟုတ်ပါသည်။) ပြီးလျှင် ဤအရာကို ဖော်ပြရန် အရိုးရှင်းဆုံးသော နည်းလမ်းမှာ အဘယ်နည်း။ (၎င်းတို့၏ တရားမျှတသည့် ထိုက်တန်ရာကို ၎င်းတို့ ရခဲ့ကြသည်။) မှန်ပေ၏။ ၎င်းတို့ ပြုမူခဲ့ပုံအရ ၎င်းတို့၏ တရားမျှတသည့် ထိုက်တန်ရာကို ၎င်းတို့ ရခဲ့ကြခြင်းဖြစ်ပြီး ဤသည်မှာ ၎င်းတို့သည် ကိုယ့်ဒုက္ခကိုယ်ရှာခြင်းဖြစ်သည်။ ဘုရားသခင်က သမ္မာတရား စည်းမျဉ်းများနှင့်အညီ ပြုမူဆောင်ရွက်သည်။ သူသည် လူတို့အပေါ် ၎င်းတို့၏ အပြုအမူနှင့်အညီ အပြစ်ဒဏ်ကို ပေးသည်။ ထို့အပြင် လူတို့သည် မိမိတို့လုပ်ရပ်များ၏ အကျိုးဆက်များကို တာဝန်ယူသင့်ပြီး မှားယွင်းသည့် အရာများကို ၎င်းတို့ လုပ်ဆောင်သည့်အခါ အပြစ်ဒဏ်ပေးခြင်း ခံရသင့်သည်။ ဤသည်မှာ သင့်တင့်လျောက်ပတ်ပေသည်။ ဘုရားသခင်သည် လူတို့အပေါ် ၎င်းတို့၏ အပြုအမူနှင့်အညီ အပြစ်ဒဏ်ကို ပေးသည်။ ဤသည်မှာ ကနေဒါ အသင်းတော်ရှိ လူတို့အပေါ် အပြစ်ဒဏ် ပေးခြင်းဖြစ်ပြီး မျက်မှောက် ဝေါဟာရကို အသုံးပြုရလျှင် ၎င်းတို့သည် စည်းမျဉ်းများနှင့်အညီ ကိုင်တွယ်ခံခဲ့ရခြင်း ဖြစ်သည်။ ငါ့ကို ပြောလော့၊ ငါဖော်ထုတ်ပြီးဖြစ်သည့် ၎င်းတို့နှင့်ပတ်သက်သော ဤအရာများထဲမှ မည်သည့်အရာသည် အဖြစ်မှန်များ မဟုတ်သနည်း။ ဤကိစ္စရပ်များအပေါ် ငါ၏ စိစစ်မှုများနှင့် အဓိပ္ပာယ်ဖွင့်ဆိုချက်များထဲမှလည်းကောင်း၊ ယင်းတို့နှင့်ပတ်သက်သော ငါ၏ သရုပ်ဖော်ခြင်းများထဲမှလည်းကောင်း မည်သည့်အရာသည် အဖြစ်မှန်များ မဟုတ်သနည်း။ ယင်းတို့က အဖြစ်မှန်များချည်းသာ ဖြစ်သည်။ ထို့ကြောင့် ၎င်းတို့အပေါ် အပြစ်ဒဏ်ပေးခြင်းသည် ဤသရုပ်သကန်များအတိုင်းဖြစ်ပြီး ၎င်းတို့၏ လုပ်ရပ်များနှင့် အပြုအမူတိုင်း ဖြစ်သည်။ ယင်းနှင့်ပတ်သက်၍ မည်သည့်အရာ မှားယွင်းသနည်း။ အခြားသူတို့ကို သတင်းစကားတစ်ခု ပါးရန် ဩဇာပြခြင်း၊ အခြားသူတို့အတွက် စံနမူနာချမှတ်ရန် လူတို့ကို ပြင်းထန်စွာ အပြစ်ဒဏ်ပေးခြင်းနှင့် အခြားသူတို့အတွက် လူတို့ကို သတိပေးချက်တစ်ခု ဖြစ်စေခြင်းဟူသည့် ဤလုပ်ရပ်များ၏ သဘာဝသည် ကနေဒါ အသင်းတော်ကို ငါ ကိုင်တွယ်ခဲ့သည့် နည်းလမ်းအတိုင်း ဖြစ်သလော။ (မဟုတ်ပါ။) သို့ဆိုလျှင် အခြားသူတို့အတွက် စံနမူနာချမှတ်ရန် လူတို့ကို အဘယ်ကြောင့် ပြင်းထန်စွာ အပြစ်ဒဏ်ပေးသနည်း။ ဤအရာ၏ သဘာဝမှာ အဘယ်နည်း။ အခြားသူတို့အတွက် စံနမူနာချမှတ်ရန် လူတို့ကို ပြင်းထန်စွာ အပြစ်ဒဏ်ပေးခြင်း၊ အခြားသူတို့ကို သတင်းစကားတစ်ခုပါးရန် ဩဇာပြခြင်းနှင့် အခြားသူတို့အတွက် လူတို့ကို သတိပေးချက်တစ်ခု ဖြစ်စေခြင်း ဟူသည့် ဤလုပ်ရပ်သုံးခု၏ သဘာဝမှာ အခြေခံအားဖြင့် အတူတူပင် ဖြစ်သည်။ ယင်းသဘာဝမှာ အဘယ်နည်း။ ထိုအရာသည် အုပ်စိုးသူ သို့မဟုတ် ဩဇာတိက္ကမကြီးသော လူတစ်ဦးက သတ်သတ်မှတ်မှတ်ဖြစ်သော အခြေအနေတစ်ခုတွင် မိမိတို့၏ ဩဇာအာဏာကို ထူထောင်ရန် လိုအပ်သည်ဟု ၎င်းတို့ ယုံကြည်သည့် တစ်စုံတစ်ရာကို လုပ်ဆောင်ခြင်းနှင့် အခြားသူတို့ကို ခြိမ်းခြောက်ရန် ထိုအရာကို အသုံးပြုခြင်း လုပ်ရပ်ဖြစ်သည်။ ဤအရာကို အခြားသူတို့အတွက် စံနမူနာချမှတ်ရန် လူတို့ကို ပြင်းထန်စွာ အပြစ်ဒဏ်ပေးခြင်းဟု ခေါ်သည်။ ဤအရာကို လုပ်ဆောင်ရာတွင် ၎င်းတို့၏ ရည်မှန်းချက်မှာ အဘယ်အရာ ဖြစ်မည်နည်း။ အခြားသူတို့အား ၎င်းတို့ကို နာခံစေရန်၊ ကြောက်စေရန်နှင့် ၎င်းတို့ရှေ့တွင် မည်သည့်အရာကိုမျှ စိတ်မြန်လက်မြန် မလုပ်ဆောင်ဖို့အတွက်လည်းကောင်း၊ ၎င်းတို့ရှေ့မှောက်တွင် သူတို့ လုပ်ဆောင်ချင်သည့် မည်သည့်အရာကိုမျှ မလုပ်ဆောင်ဖို့အတွက် ၎င်းတို့ကို အကြောက်လွန်စေရန် ဖြစ်သည်။ ဤအရာကို ၎င်းတို့ လုပ်ဆောင်ခြင်းသည် စည်းမျဉ်းများနှင့် ကိုက်ညီမည်လော။ (ကိုက်ညီမည် မဟုတ်ပါ။) ထိုအရာက စည်းမျဉ်းများနှင့် ကိုက်ညီမည်မဟုတ်ဟု သင် အဘယ်ကြောင့် ပြောသနည်း။ အုပ်စိုးသူတစ်ဦးသည် ပြုမူဆောင်ရွက်ခြင်းနှင့်ပတ်သက်၍ သူ့အကြောင်းနှင့်သူ ရှိမည်ဖြစ်ပြီး သူ၏ အရင်းခံအကြောင်းမှာ သူ၏ အစိုးရစနစ်ကို ခိုင်မာစေရန်နှင့် သူ၏ တန်ခိုးအာဏာကို စောင့်ရှောက်ကာကွယ်ရန် ဖြစ်ပေမည်။ သူသည် ထိုကိစ္စရပ်အပေါ် ရေးကြီးခွင့်ကျယ်လုပ်ချင်မည်ဖြစ်ပြီး ဤသည်မှာ သူ့လုပ်ရပ်၏ သဘာဝ ဖြစ်ပေမည်။ ကနေဒါ အသင်းတော်အပေါ် ကိုင်တွယ်ခြင်း ကိစ္စသည် သမ္မာတရား စည်းမျဉ်းများအပေါ် အခြေခံပြီး ဘာသာတရားမရှိသူတို့၏ စာတန်ဆန်သော အတွေးအခေါ်များအပေါ် အခြေမခံပေ။ အန္တိခရစ်က လူတို့ကို အထင်အမြင်မှားစေခဲ့သည်၊ သူသည် အသင်းတော်၏ အလုပ်ကို နှောင့်ယှက်ကာ အဖျက်အမှောင့်လုပ်ခဲ့သည်။ သူသည် အသင်းတော်ကို မှောက်လှန်ခဲ့ပြီး လူအများစုက သူ့ကို ကာကွယ်သည့်အနေဖြင့် ပြောပေးနေကြဆဲဖြစ်သည်။ သူ့လုပ်ရပ်များ၏ သဘာဝမှာ တကယ်ကို အလွန်စက်ဆုပ်ဖွယ်ပါတကား။ ဤနည်းဖြင့် ဖြစ်သလိုနေသည့်အခါ အသင်းတော်ကို စွန့်ခွာပြီး မိမိ၏ကိုယ်ပိုင်ဘဝများကို သွားအသက်ရှင်ခြင်းက ၎င်းအတွက် ပိုကောင်းပေမည်။ ထိုအခါ အနည်းဆုံးအနေဖြင့် ဘုရားအိမ်တော်၏ ရင်းမြစ်များက ပြုန်းတီးခဲ့မည် မဟုတ်သကဲ့သို့ ယင်းမှာ ကောင်းမွန်သည့်အရာတစ်ခု ဖြစ်ခဲ့ပေမည်။ သို့သော် ယင်းကို ၎င်းတို့ လုပ်ဆောင်ခဲ့ကြသလော။ ၎င်းတို့၏ အသိစိတ်က ဤအသိမရှိခဲ့သကဲ့သို့ ဘုရားအိမ်တော်၏ ငွေကြေးနှင့် ပစ္စည်း အရင်းအမြစ်များကို ၎င်းတို့ ဖြုန်းတီးခဲ့ကြသည်။ မိမိတို့တာဝန်ကို ထမ်းဆောင်ရာတွင် ၎င်းတို့ အားမထုတ်ခဲ့ကြသကဲ့သို့ အန္တိခရစ်နှင့် တစ်ကျိတ်တည်းတစ်ဉာဏ်တည်း ဖြစ်ပြီး သူနှင့်အတူတကွ မကောင်းမှုကို လုပ်ဆောင်ခဲ့ကြသည်။ ဤလုပ်ရပ်များ၏ သဘာဝမှာ အလွန်ဆိုးရွား၏။ ၎င်းတို့အနေဖြင့် လမ်းကြောင်းပြောင်းကာ နောင်တရဖို့ သိရှိရန်အလို့ငှာ ၎င်းတို့ကို မိမိတို့ကိုယ်ကို ပြန်လည်သုံးသပ်ပြီး သိရှိလာစေသည့် ဤနည်းလမ်းဖြင့် ဘုရားအိမ်တော်က ၎င်းတို့ကို ကိုင်တွယ်ပြီးဖြစ်ကာ ဤသည်မှာ ၎င်းတို့၏ အကျိုးအတွက်ဖြစ်သည်။ ၎င်းတို့ ကိုင်တွယ်ခြင်းမခံခဲ့ရပါက ယခုမှစ၍ တစ်နှစ်အကြာတွင် ၎င်းတို့အားလုံးသည် ဘုရားသခင်ကို သစ္စာဖောက်ကာ လောကဆီသို့ ပြန်သွားကြပြီး ဖြစ်ကောင်းဖြစ်ပေမည်။ ကံအားလျော်စွာ ၎င်းတို့သည် အချိန်မီ သီးခြားခွဲထားခြင်းခံရပြီး ကိုင်တွယ်ခံခဲ့ရကာ ဤအရာက သာ၍ပင်များသော လူတို့ကို မကောင်းမှု မလုပ်ဆောင်စေရန် တားဆီးပြီး အသင်းတော်အား သာ၍ ကြီးမားသော ဆုံးရှုံးမှု မခံစားရစေရန် တားဆီးခဲ့သည်။ ဤအရာကို လုပ်ဆောင်ခြင်းအားဖြင့် ၎င်းတို့သည် ကယ်တင်ခံရခြင်း ဖြစ်သလော သို့မဟုတ် ဖယ်ရှားရှင်းလင်းခံရခြင်း ဖြစ်သလော။ (ကယ်တင်ခံရခြင်း ဖြစ်ပါသည်။) ၎င်းတို့သည် အမှန်တကယ်တွင် ကယ်တင်ခံရခြင်း ဖြစ်သည်။ ၎င်းတို့ကို ကူညီရန်၊ ၎င်းတို့ကို သတိပေးရန်၊ ၎င်းတို့အတွက် အချက်ပေးခေါင်းလောင်းသံ မြည်စေရန်၊ ထိုသို့ ပြုမူခြင်းက ၎င်းတို့အတွက် မမှန်ကြောင်း၊ ထိုသို့ ၎င်းတို့ ဆက်လက်ဆောင်ရွက်လျှင်၊ ထာဝရပြစ်ဒဏ်ကို ခံစားရကြမည်ဖြစ်ပြီး ပျက်စီးဆုံးရှုံးကာ ကယ်တင်ခြင်း ရရှိမည့် မျှော်လင့်ချက် ဆုံးရှုံးမည်ဖြစ်ကြောင်းကို ၎င်းတို့အား ပြောပြရန် ထိုအရာကို လုပ်ဆောင်ခြင်း ဖြစ်သည်။ ဤအချက်ကို ၎င်းတို့ နားလည်သဘောပေါက်နိုင်လျှင် ၎င်းတို့တွင် မျှော်လင့်ချက် ရှိသေး၏။ ဤအချက်ကိုပင် ၎င်းတို့ သဘောမပေါက်နိုင်ဘဲ အထက်ကို ဆန့်ကျင်ရင်းနှင့် အပျက်သဘောဆောင်သော စိတ်အခြေအနေဖြင့် မိမိတို့ အယူအဆများကို ထုတ်ပြောနေရင်း ဆက်လက် စိတ်မချမ်းမြေ့ခံစားနေရလျှင်၊ အကျင့်ပျက်နေပြီး စိတ်ပျက်လက်ပျက်ဖြစ်နေလျှင် ၎င်းတို့ ဒုက္ခရောက်လိမ့်မည်။ ၎င်းတို့အတွက် သင်တို့ မည်သည့်အရာကို အလိုရှိကြသနည်း။ (၎င်းတို့ကို နောင်တရစေချင်သည်။) ၎င်းတို့ အဆင်ပြေပြီး နောင်တရဖို့ သင်တို့အားလုံး အလိုရှိကြသည်။ ပြီးလျှင် ၎င်းတို့အတွက် မည်သည့်အရာကို ငါ အလိုရှိသနည်း။ ၎င်းတို့ နောင်တမရမည့်အရေး၊ ၎င်းတို့ကို ရှင်းလင်းပစ်နိုင်ရန်၊ ဤလူများမရှိဘဲ အသင်းတော်က သာ၍ ကောင်းမည့်အရေးကို ငါ ဆန္ဒရှိသလော။ ဤသည်မှာ ငါ လိုချင်သောအရာ ဖြစ်သလော။ (မဟုတ်ပါ။) ၎င်းတို့ အဆင်ပြေပြီး နောင်တရမည့်အရေး၊ ၎င်းတို့ နောင်တရပြီးနောက် ဘုရားအိမ်တော်သို့ ပြန်လာကြမည့်အရေးနှင့် ယခင်က မိမိတို့ တာဝန်ကို ထမ်းဆောင်ခဲ့သကဲ့သို့ တစ်ဖန် မထမ်းဆောင်မည့်အရေးကို ငါ အလိုရှိသည်။ ထိုကျမ်းချက်က မည်သို့ ပြောသနည်း။ “အယောက်တိုင်း မိမိတို့၏ ဆိုးယုတ်သောလမ်းမှလည်းကောင်း၊ မိမိတို့လက်များထဲက အဓမ္မအမှုများမှလည်းကောင်း လှည့်ပြန်ကြစေ။” (ယောနဝတ္ထု ၃:၈) ၎င်းတို့နှင့်ပတ်သက်သရွေ့ ဤအကျိုးတရားကို ၎င်းတို့ စွမ်းဆောင်ရရှိနိုင်လျှင် ယင်းသည် ၎င်းတို့ အသက်ရှင်သရွေ့ လုံးဝ ဖျောက်ဖျက်မရနိုင်သည့် အမှတ်ရစရာတစ်ခုနှင့် ၎င်းတို့အတွက် အံ့မခန်းသော အတွေ့ကြုံတစ်ခု ဖြစ်လိမ့်မည်။ ထိုအရာသည် အံ့ဩဖွယ်ကောင်းသော ဖြစ်ရပ်တစ်ခု ဖြစ်လာလိမ့်မည်။ ဤအရာသည် ၎င်းတို့ တစ်ဦးချင်း လိုက်စားသည့်အရာအပေါ် မူတည်ပေသည်။

ကနေဒါအသင်းတော်ရှိ အန္တိခရစ်၏ ကိစ္စရပ်ကို ကိုင်တွယ်သည်နှင့်တစ်ပြိုင်နက် လူအချို့က “ဤလူများသည် မိမိတို့တာဝန်ကို နှစ်များစွာ ထမ်းဆောင်ပြီးဖြစ်သည့်တိုင် အန္တိခရစ်တစ်ဦး ပေါ်ထွက်လာပြီး အဖျက်အမှောင့် ဖြစ်စေခဲ့သောကြောင့် ၎င်းတို့ သီးခြားခွဲထားခြင်းခံရလေပြီ”ဟု တွေးခဲ့ကြသည်။ ၎င်းတို့က “အို၊ ဘုရားသခင်က ဒေါသထွက်ပြီး လူတို့အား ကျိန်ဆဲသည်ကို ငါ တွေ့ရသည်မှာ ဤအကြိမ်က ပထမဆုံးအကြိမ်ဖြစ်သည်။ အန္တိခရစ်များ၏ အပေါင်းအသင်းများ၊ ကြံရာပါများနှင့် နောက်လိုက်များပင်လျှင် ချမ်းသာပေးခြင်းမခံခဲ့ရပါ။ ဘုရားသခင်သည် လူတစ်ဦးတလေ၏ ခံစားချက်များကို တကယ် စာနာထောက်ထားမှုမရှိလေပြီ။ အများအားဖြင့် ဘုရားသခင်သည် လူသားအပေါ် ချစ်ပြီး သနားကရုဏာထားသည်ဟု မကြာခဏ ပြောထားသော်လည်း ဤအကြိမ် သူ၏ ဒေါသသည် တကယ်ကို မခံမရပ်နိုင်ဖွယ်ရာ ဖြစ်သည်တကား”ဟု တွေးလျက် အန္တရာယ်ကြီးမားမှုနှင့်ဆိုင်သော ခံစားချက်တစ်ခု ရှိကြသည်။ ၎င်းတို့သည် မိမိတို့ စိတ်နှလုံးများတွင် စတင် ဘဝင်မကျ ဖြစ်လာကြသည်။ ငါ့ကို ပြောလော့၊ ဤသို့တွေးထင်ခြင်းသည် လူတို့အတွက် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ လူတို့သည် ဤကိစ္စရပ်ကို မည်သို့ ချဉ်းကပ်သင့်သနည်း။ သင်တို့သည် တရားဒေသနာများကို နှစ်ပေါင်းမည်မျှ နားထောင်နေကြပြီး ဖြစ်သနည်း။ အနည်းဆုံး ငါးနှစ်ရှိပြီ မဟုတ်လော။ ပြီးလျှင် များစွာသော ကိစ္စရပ်များတွင်၊ အထူးသဖြင့် စည်းမျဉ်းများ အတော်လေး ရှင်းလင်းသည့် ကိစ္စရပ်အချို့တွင် ဘုံသဘောတူညီချက်တစ်ခု ငါတို့ ရှိနိုင်သင့်ကြသည် မဟုတ်လော။ (ဟုတ်ပါသည်။) “ဘုံသဘောတူညီချက်”ဟူသည်မှာ အဘယ်နည်း။ ဖွင့်ဟရန်မလိုသော အပြန်အလှန် နားလည်မှုတစ်မျိုးကို ဆိုလိုသည်။ ငါသည် အကြောင်းရင်းကို သင်တို့အား မပြောပြဘဲ တစ်စုံတစ်ရာကို လုပ်ဆောင်ပြီး သင်တို့က အကြောင်းရင်းကို ကောင်းစွာ အပြည့်အဝ သိရှိကြသည်၊ ထိုအရာကို သင်တို့ နားလည်နိုင်သည်၊ လက်ခံနိုင်ပြီး အပြုသဘောဆောင်သည့် ရှုထောင့်မှ သဘောပေါက်နိုင်ကြသည်။ ဤသည်မှာ ဖွင့်ဟပြောရန်မလိုသော အပြန်အလှန် နားလည်မှုကို ဆိုလိုသည့်အရာဖြစ်သည်။ ဖွင့်ဟပြောရန်မလိုသော ဤအပြန်အလှန် နားလည်မှုက မည်သို့ ဖြစ်လာသနည်း။ သင့်အနေဖြင့် တရားဒေသနာများစွာ နားထောင်ပြီးဖြစ်သည်၊ သမ္မာတရားအပေါ် သိနားလည်မှု အဆင့်တစ်ခုကို စွမ်းဆောင်ရရှိပြီးဖြစ်ကာ ငါတို့က အချင်းချင်း ပိုမိုသိကျွမ်းသွားကြသည်ဆိုပါစို့။ သင့်ကို အမှုအရာများစွာ ငါ ရှင်းပြပြီးဖြစ်သည် ငါ၏ အမြင်များ၊ ငါ၏ စိတ်ကူးများ၊ လုပ်ရပ်အတွက် ငါ၏ စည်းမျဉ်းများအပြင် သင် နားလည်ကာ လုပ်ဆောင်ရန်လိုအပ်သည့် အရာများကို သင့်အား ပြောပြပြီးဖြစ်သည်။ ဤအရာအားလုံးကိုလည်းကောင်း၊ ငါ၏ အမြင်များက မည်သည့်အရာများ ဖြစ်သည်ကိုလည်းကောင်း သင်တို့ကို ငါ ပြောပြပြီးဖြစ်ကာ ထိုအခါ ငါ၏ အမြင်များကို သင်တို့ လက်ခံခဲ့ပြီး အမှုအရာများ၊ သင်၏ တာဝန်၊ ယုံကြည်ခြင်း၊ ဘဝနှင့် အခြားလူတို့ကို ငါ၏ အမြင်များနှင့်အညီ သင်တို့ ချဉ်းကပ်ပြီးဖြစ်သည်။ ထိုအခါ ငါတို့ကြားရှိ ဖွင့်ဟပြောရန်မလိုသော အပြန်အလှန် နားလည်မှုသည် ကြီးထွားသည်ထက် ကြီးထွားပြီးဖြစ်မည် မဟုတ်လော။ (ဟုတ်ပါသည်။) သို့ဆိုလျှင် ကနေဒါ အသင်းတော်ကို ကိုင်တွယ်ခြင်းနှင့်စပ်လျဉ်း၍ သင်တို့သည် ဖွင့်ဟပြောရန်မလိုသော ဤအပြန်အလှန် နားလည်မှုမျိုးကို ငါတို့ ရရှိပြီးပြီလော။ ငါရှင်းပြနေသည့်အတိုင်း ထိုကိစ္စကို ငါ မရှင်းပြခဲ့လျှင် ငါတို့၏ ဖွင့်ဟရန်မလိုသော အပြန်အလှန် နားလည်မှုသည် မည်သည့်သဘောသက်ရောက်မည်နည်း။ “အခြားသူများအတွက် စံနမူနာတစ်ခု ချမှတ်ရန် လူတို့ကို ပြင်းထန်စွာ အပြစ်ဒဏ်ပေးခြင်း” နှင့် “အခြားသူတို့အတွက် လူတို့ကို သတိပေးချက်တစ်ခု ဖြစ်စေခြင်း” ဟူသည့် ဤသည်မှာ ငါတို့၏ ဖွင့်ဟရန် မလိုသော အပြန်အလှန်နားလည်မှု ဖြစ်သလော။ (မဟုတ်ပါ။) ဤလူများသည် တရားဒေသနာများကို နှစ်ပေါင်းများစွာ နားထောင်ခဲ့သည်၊ သို့ဆိုလျှင် ဤလုပ်ရပ်ကို ငါ လုပ်ဆောင်ခြင်းက ၎င်းတို့ထံမှ ထိုသို့သော တုံ့ပြန်ချက်တစ်ခုကို မည်သို့ဖြစ်၍များ ဆွပေးနိုင်ခဲ့သနည်း။ ငါ့ကို ပြောလော့၊ ထိုသို့သော အမြင်များကို ၎င်းတို့ ဖွင့်ပြောသည်ကို ကြားရသည့်အခါ ငါ မည်သို့ ခံစားခဲ့ရသနည်း။ လူတို့က ထိုသို့သောအရာများ ပြောနိုင်ကြသည်မှာ မည်မျှပင် ဝမ်းနည်းစရာဖြစ်သည်ကို ငါ့အား ခံစားရစေသည်။ သင့်ကို ငါ မေးသည်၊ ထိုသို့ ငါ ခံစားခဲ့သင့်သလော။ (ခံစားခဲ့သင့်ပါသည်။) အဘယ်ကြောင့် ထိုသို့ သင်ပြောသနည်း။ ဤပြောဆိုချက်မျိုး၊ ဤရှုထောင့်အမြင်မျိုး၊ ဤသိနားလည်မှုမျိုးနှင့် ဤသဘောပေါက်နားလည်မှုမျိုး မတည်ရှိခဲ့သင့် သို့မဟုတ် မထွက်ပေါ်ခဲ့သင့်ပေ။ ယခု ယင်းတို့သည် ထွက်ပေါ်လာပြီးဖြစ်ကာ ငါ၏ မျှော်လင့်ချက်များကို ကျော်လွန်ပြီးဖြစ်သည်။ ယင်းတို့သည် ငါ၏ အကဲဖြတ်ချက်နှင့်လည်းကောင်း၊ မျှော်လင့်ချက်များနှင့်လည်းကောင်း အလွန်ကွာခြားလွန်းသဖြင့် ဤကိစ္စရပ်အပေါ် ငါ ရှက်မိခြင်း ဖြစ်သည်။ တစ်စုံတစ်ဦးက “ထိုအရာသည် ထိုမျှဆိုးရွားသလော။ သင်သည် ဘာမျှမဟုတ်သည့်အရာကို ရေးကြီးခွင့်ကျယ် လုပ်နေခြင်းသာ ဖြစ်သည် မဟုတ်လော”ဟု ပြောလိမ့်မည်။ သင်တို့ကို ငါ ပြောမည်၊ ဤသည်မှာ ကြီးမားသည့် ကိစ္စတစ်ခု မဟုတ်သော်လည်း အသေးအဖွဲ ကိစ္စရပ်တစ်ခုလည်း မဟုတ်ပေ။ ဘုရားသခင်ကို သင် စတင်ယုံကြည်သည့်အချိန်မှစ၍ ဘုရားသခင်က သင်၏ ဘုရားသခင်နှင့် သင်၏ သခင်ဖြစ်ကြောင်း သင် အသိအမှတ်ပြုသည့်အချိန်၊ ဘုရားနှုတ်ကပတ်တော်များကို သင် စားသောက်ချင်သည့်အချိန်၊ ဘုရားသခင်နောက် လိုက်ချင်သည့်အချိန်၊ သူ၏ စီစဉ်ညွှန်ကြားမှုများနှင့် အစီအစဉ်များကို လက်ခံပြီး သင့်အပေါ် ဘုရားသခင် တောင်းဆိုသည့်အရာတိုင်းကို ကျိုးနွံနာခံချင်သည့်အချိန် ထိုနေ့ရက်အချိန်မှစ၍ သင်သည် ဘုရားသခင်နှင့် ဆက်ဆံရေးတစ်ခု ထူထောင်ပြီးဖြစ်သည်။ ဤဆက်ဆံရေးကို သင် ထူထောင်ပြီးသည်နှင့်တစ်ပြိုင်နက် သင်နှင့် ဘုရားသခင်ကြားတွင် တည်ရှိသည့် အရေးအပါဆုံးသော ပြဿနာတစ်ခုရှိသည်။ ယင်းမှာ မည်သည့် ပြဿနာဖြစ်သနည်း။ သင့်အနေဖြင့် ဘုရားသခင် လုပ်ဆောင်သည့်အရာများနှင့် ဘုရားသခင် ပြုမူသည့် ပုံစံများကို လက်မခံနိုင်လျှင် ဤအရာများကို သင် နားမလည်နိုင်သကဲ့သို့ ယင်းတို့ကို ရှာဖွေကာ နားလည်သဘောပေါက်ရန် ကနဦးခြေလှမ်း မလှမ်းနိုင်လျှင် ဘုရားသခင်နှင့် သင်၏ ဆက်ဆံရေးသည် အချိန်တိုင်းတွင် အန္တရာယ်ရှိသည့် အခြေအနေတစ်ခုတွင် ရှိလိမ့်မည်ဟူ၍ ဖြစ်သည်။ ဤအန္တရာယ်ရှိသည့် အခြေအနေတစ်ခုက မည်သည့်အရာကို ညွှန်ပြသနည်း။ ဘုရားနှုတ်ကပတ်တော်များကို သင် မည်မျှ စားသောက်သည်ဖြစ်စေ၊ ဘုရားသခင်ကို ကျိုးနွံနာခံဖို့ သင် မည်သို့ စီစဉ်သည်ဖြစ်စေ ဤအန္တရာယ်ရှိသည့် အခြေအနေက တစ်နေ့တာအတွက်ပင် တည်ရှိနေသရွေ့ ဘုရားသခင်နောက် သင် လိုက်လိုခြင်းနှင့်ဆိုင်သည့် အမှန်တရားနှင့် ဘုရားသခင်၏ ကယ်တင်ခြင်းကို လက်ခံလိုသည့် သင်၏လိုအင်ဆန္ဒတို့သည် ပျက်စီးကောင်းပျက်စီးသွားနိုင်သည်၊ မခိုင်လုံသောအရာ ဖြစ်ကောင်းဖြစ်လာနိုင်ပြီး စိတ်ကူးယဉ်သက်သက်တစ်ခုသာ ဖြစ်ကောင်းဖြစ်လာနိုင်သည်။ အဘယ်ကြောင့် ဤသို့ ငါ ပြောသနည်း။ ဘုရားသခင်နှင့် သင်၏ ဆက်ဆံရေးက ပုံမှန်ဆက်ဆံရေးတစ်ခု မဟုတ်သရွေ့၊ ပြီးလျှင် ဤအန္တရာယ်ရှိသည့် အခြေအနေတစ်ခု တည်ရှိနေသရွေ့ ဘုရားသခင်နှင့် ပုံမှန်ဆက်ဆံရေးကို သင် ထိန်းသိမ်းနိုင်လိမ့်မည်လော။ ထို့နောက် သင်သည် ဘုရားသခင်နှင့် မည်သည့်ဆက်ဆံရေးမျိုး ရှိလိမ့်မည်နည်း။ ထိုအရာသည် သဟဇာတဖြစ်သော ဆက်ဆံရေးတစ်ခု ဖြစ်လိမ့်မည်လော။ မိသားစု ဆက်ဆံရေးတစ်ခု သို့မဟုတ် လုပ်ဖော်ကိုင်ဖက်များကြား ဆက်ဆံရေးတစ်ခု ဖြစ်လိမ့်မည်လော။ ထိုအရာသည် အတိအကျအနေဖြင့် မည်သည့်ဆက်ဆံရေးမျိုး ဖြစ်လိမ့်မည်နည်း။ ဘုရားသခင်နှင့် သင်၏ ဆက်ဆံရေးက အန္တရာယ်ရှိသော အခြေအနေတစ်ခုတွင် ရှိသရွေ့ သင်သည် အချိန်မရွေး၊ နေရာမရွေး ဘုရားသခင်၏ လုပ်ဆောင်ချက်များနှင့် အပြုအမူကို အကဲဖြတ်ကာ အထင်လွဲနိုင်စွမ်း ရှိလိမ့်မည် ဖြစ်ပြီး ဘုရားသခင် လုပ်ဆောင်သည့်အရာများကို သင် ဆန့်ကျင်ကာ လက်ခံရန် ငြင်းပယ်နိုင်စွမ်းပင် ရှိလိမ့်မည် ဖြစ်သည်။ ထိုအခါ သင်သည် အန္တရာယ်ကျရောက်မည် မဟုတ်လော။ ဤအန္တရာယ်သည် အဘယ်သို့ ဖြစ်လာသနည်း။ ဘုရားသခင်ကို သင် မသိသောကြောင့် ဖြစ်လာပေသည်။ ငါတို့သည် အပြုသဘောဆောင်သော ဘက်မှပြောမည်မဟုတ်ဘဲ ထို့ထက် အပျက်သဘောဆောင်သည့်ဘက်မှ ပြောမည်။ ဥပမာအနေဖြင့် သင်သည် ဘုရားသခင်ကို တစ်နည်းနည်းဖြင့် အမြဲ သိမြင်ကာ ဘုရားသခင်သည် ကမ္ဘာမြေပေါ်တွင် ရှင်ဘုရင်တစ်ပါး ဖြစ်ကြောင်း၊ အရေးအကြီးဆုံးသော အရာရှိတစ်ဦး၊ ကမ္ဘာမြေပေါ် အာဏာစွဲကိုင်သည့် အထွတ်အထိပ် လူတစ်ဦးဖြစ်ကြောင်း သင် တွေးထင်သည်။ သင်၏ စိတ်ကူးထဲတွင် ဘုရားသခင်က ဤရာထူးမျိုးတွင်ရှိသည့် တစ်စုံတစ်ဦးဖြစ်သည်ဟု အမြဲ သင် တွေးထင်သောကြောင့် ဤအခြေခံအကြောင်းရင်းအရ ဘုရားသခင် လုပ်ဆောင်သည့်အရာများနှင့် ပြောဆိုသည့်အရာများအပေါ် မည်သည့် ရှုထောင့်အမြင်ကို သင် ခံယူလိမ့်မည်နည်း။ သင်တို့ကို ငါ ဥပမာအနည်းငယ်ပေးမည်ဖြစ်ပြီး ထို့နောက်တွင် မည်သည့် ရှုထောင့်အမြင်အား ငါ ဆိုလိုသည်ကို သင်တို့ နားလည်ကောင်း နားလည်သွားပေမည်။ လောကတွင် ဤဆိုရိုးစကားရှိ၏။ “ဘုရင်နဲ့ နီးနီးကပ်ကပ် နေရတာက ကျားတစ်ကောင်နဲ့ လှဲနေရသလိုပဲ အန္တရာယ်များတယ်”ဟူ၍ ဖြစ်သည်။ သို့ဆိုလျှင် ဤဆိုရိုးကို ဘုရားသခင်နှင့် ၎င်းတို့၏ ဆက်ဆံရေးအတွက် အသုံးပြုသည့် လူတစ်ဦးတလေ ရှိသလော။ (ရှိပါသည်။) ထိုသို့သော လူများရှိပြီး များစွာသောလူတို့သည် ဘုရားသခင်နှင့်ပတ်သက်၍ ဤရှုထောင့်အမြင်ကို ခံယူကြသည်။ ထို့နောက် ယခင်က ငါတို့ ဖော်ပြခဲ့သည့် “အခြားသူတို့အတွက် လူတို့ကို သတိပေးချက်တစ်ခု ဖြစ်စေခြင်း”ဟူသည့် ဆိုရိုးစကားရှိသည်။ ဤအရာကလည်း ဘုရားသခင်ကို ကမ္ဘာမြေပေါ်တွင် ရှင်ဘုရင်တစ်ပါး သို့မဟုတ် ဩဇာတိက္ကမနှင့် အဆင့်အတန်း ရှိသည့်သူတစ်ဦး ဖြစ်စေသလော။ (ဖြစ်စေပါသည်။) ၎င်းတို့သည် ဘုရားသခင်အပေါ် ဤအမြင်ရှိကြသောကြောင့် ဘုရားသခင်အပေါ် ဤသိနားလည်မှု ရှိကြခြင်း ဖြစ်ကာ ၎င်းတို့အနေဖြင့် လောကတွင် အဆင့်အတန်းရှိသည့် တစ်စုံတစ်ဦးအား သဘောထားသည့်အတိုင်း ဘုရားသခင်ကို သဘောထားကြသည်မှာ ၎င်းတို့တွင် ဘုရားသခင်နှင့် ဤဆက်ဆံရေးမျိုး ရှိကြသောကြောင့်ဖြစ်သည်၊ သူ့ကို ဤပုံစံဖြင့် ၎င်းတို့ မြင်ကြသောကြောင့်ဖြစ်သည်၊ ဤအရာက သူ၏ ပင်ကိုလက္ခဏာနှင့် အဆင့်အတန်းကို ၎င်းတို့ နားလည်သည့်ပုံစံ ဖြစ်သောကြောင့် ဖြစ်ပေသည်။ ဤသည်မှာ သဘာဝကျပေသည်။ ဤသို့ပြောထားသည့် နောက်ထပ် ဆိုးရိုးစကားတစ်ခု ရှိသည်။ “မိမိ၏ ဩဇာလွှမ်းမိုးမှုနယ်ပယ်အား ကျူးကျော်ဝင်ရောက်လာသူကို မည်သို့ သည်းခံနိုင်မည်နည်း”ဟူ၍ ဖြစ်သည်။ ဤသည်မှာ လောကီရှင်ဘုရင်များကိုလည်းကောင်း၊ အဆင့်အတန်းနှင့် ဩဇာတိက္ကမရှိသည့် လူတို့ကိုလည်းကောင်း ဖော်ပြသည့် နည်းလမ်းတစ်ခု ဖြစ်သည်။ သင်တို့ထဲမှ အချို့သည် ဤကဲ့သို့သော လူများကို သိကျွမ်းကောင်းသိကျွမ်းနိုင်သည် သို့မဟုတ် ယခင်က ပေါင်းသင်းဆက်ဆံခဲ့ပြီး ဖြစ်ကောင်းဖြစ်နိုင်သည်။ ပြီးလျှင် ဘုရားသခင်အတွက် ဤဆိုရိုးကို သင်တို့လည်း အသုံးပြုကောင်းပြုနိုင်ပေသည်။ ဆိုလိုသည်မှာ ဘုရားသခင်က တစ်စုံတစ်ရာကို လုပ်ဆောင်သည့်အချိန် သို့မဟုတ် ပြောဆိုသည့်အချိန်တွင် သင်သည် ထိုဆိုရိုးစကားများကို သူနှင့်ချိတ်ဆက်ပြီး ဘုရားသခင်ကို ထိုသို့ သဘောထားကောင်းထားနိုင်သည်။ သင်သည် ဘုရားသခင်ကို ထိုသို့ သဘောထားကာ သူ့အပေါ် ထိုရှုထောင့်အမြင်ရှိလျှင် ဘုရားသခင်နှင့် သင်၏ ဆက်ဆံရေးသည် မည်သည့်အရာကဲ့သို့ အတိအကျ ဖြစ်လိမ့်မည်နည်း။ အတိုက်အခံဖြစ်လိမ့်မည်။ သင်၏ စိတ်ကူးတွင် ဘုရားကို သင် မည်မျှ လေးစားရိုသေကာ ကြောက်ရွံ့သည်ဖြစ်စေ၊ သင် မည်သို့ နာခံတတ်ကာ သူ့ကို မည်မျှ အရှုံးပေးအပ်နှံနိုင်သည်ဖြစ်စေ၊ ပြီးလျှင် သူ့အပေါ် သင်၏ သဘောထားက မည်သည့်အရာဖြစ်စေ ဘုရားသခင်နှင့် သင်၏ ဆက်ဆံရေးသည် အတိုက်အခံဖြစ်လိမ့်ဦးမည်ဖြစ်သည်။ ဤပုံစံဖြင့် ပြောခြင်းအားဖြင့် ငါ၏ စကားများက အနည်းငယ် စိတ်ကူးသက်သက် ဖြစ်ပုံပေါက်သည်ဟု သင်တို့ ထင်ကောင်းထင်နိုင်သော်လည်း ယင်းတို့ကို သင်တို့ သေချာစွာ တွေးဆကြည့်လျှင် ဤသည်မှာ အမှုအရာများ၏ ပကတိအခြေအနေ ဖြစ်သည်ကို သင် မြင်သည်မဟုတ်လော။ ကနေဒါ အသင်းတော်ရှိ အန္တိခရစ်၏ ကိစ္စရပ်ကို ငါ ကိုင်တွယ်သည်နှင့်တစ်ပြိုင်နက် အမှုအရာများကို သင်တို့အား ငါ သေချာစွာနှင့် အသေးစိတ် မရှင်းပြခဲ့သကဲ့သို့ ထိုလူများအား အဘယ်ကြောင့် ငါ ကိုင်တွယ်ခဲ့သည်ဟူသည့် အကြောင်းရင်းများကို သင့်အား ငါ မပြောပြခဲ့ပေ။ ထို့ကြောင့် များစွာသော လူတို့သည် ၎င်းတို့၏ ရှေ့ရေးများနှင့် ကံကြမ္မာအကြောင်း စိုးရိမ်လာခဲ့ကြသည်။ ဤစိုးရိမ်မှုသည် မည်သည့်နေရာမှ လာခဲ့သနည်း။ ဘုရားသခင်ကို လူတို့ အထင်လွဲခြင်းနှင့် ဘုရားသခင်ကို မသိကျွမ်းခြင်းတို့မှ လာ၏။ ဤသည်မှာ ဖြစ်ကြောင်းရင်းမြစ်ဖြစ်သည်။ ဘုရားသခင်အပေါ် သင်၏ သိနားလည်မှုသည် ဘုရားသခင်၏ အနှစ်သာရနှင့် ကိုက်ညီလျှင်၊ ဥပမာအနေဖြင့် ဘုရားသခင်၏ ဖြောင့်မတ်ခြင်း၊ ဩဇာအာဏာနှင့် ဉာဏ်ပညာတို့အပေါ် သင်၏ သိနားလည်မှုသည် သမ္မာတရားနှင့် ကိုက်ညီလျှင် ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ အကြောင်းရင်းများကို သင် နားမလည်သကဲ့သို့ ဘုရားသခင်၏ ရည်ရွယ်ချက်များကို သင် နားမလည်လျှင်ပင် ဘုရားသခင်ကို သင် အထင်လွဲလိမ့်မည်လော။ လုံးဝ အထင်လွဲမည်မဟုတ်။ ကနေဒါ အသင်းတော်နှင့်ပတ်သက်သည့် ပြဿနာများကို ငါ ကိုင်တွယ်ပြီးဖြစ်သည်နှင့်တစ်ပြိုင်နက် လူအချို့က “ဤသည်မှာ သူတို့ကို သတိပေးချက်တစ်ခုဖြစ်စေဖို့နှင့် ကျွန်ုပ်တို့ ကြောက်လန့်စေဖို့ လုပ်ဆောင်ခြင်းဖြစ်သည်”ဟု ဆိုကြသည်။ ၎င်းတို့၏ ပြဿနာမှာ အဘယ်နည်း။ ၎င်းတို့ ပြောသည့်အရာသည် သမ္မာတရားနှင့် ကိုက်ညီသလော။ ယင်းက မှန်ကန်သည့် သိနားလည်မှုကို ပြသလော။ (မပြပါ။) အဘယ်ကြောင့် မပြသနည်း။ အလွန့်အလွန် ရိုးရှင်းသောအရာတစ်ခုကို သင်တို့အား ငါ ပြောမည်။ ၎င်းတို့၏ သိနားလည်မှုသည် အခြေအနေမှန်နှင့် ကွဲလွဲနေခဲ့သည်။ အဖြစ်မှန်များက ထိုကဲ့သို့ မဟုတ်ခဲ့သကဲ့သို့ ၎င်းတို့ နားလည်မှုလွဲခဲ့ကြပေသည်။ ယင်းမှာ ရိုးရှင်းသည့် စကားတစ်ခွန်း မဟုတ်လော။ (ဟုတ်ပါသည်။) သို့ဆိုလျှင် ဤကိစ္စကို ရှင်းပြရန် သင်တို့သည် အဘယ်ကြောင့် ပင်ပန်းသော အားထုတ်မှုကို ပြုလုပ်ရသနည်း။ ယင်းကို ငါ လုံးဝ မစဉ်းစားခဲ့သကဲ့သို့ မည်သူ့ကိုမျှ ကြောက်လန့်စေဖို့ ငါ လုံးဝ အလိုမရှိခဲ့ပေ။ လူအများစုသည် နှစ်ကာလများတစ်လျှောက် မိမိတို့တာဝန်တွင် ထိရောက်မှု၌ အဆက်မပြတ် တိုးတက်နေကြပြီးဖြစ်သည်။ သို့ဆိုလျှင် ၎င်းတို့သည် ယခုတွင် မိမိတို့တာဝန်ကို စံနှုန်းပြည့်မီသည့် နည်းလမ်းဖြင့် ထမ်းဆောင်ကြသလော။ မထမ်းဆောင်ကြပေ။ သို့တိုင် ဤလူများသည် မိမိတို့တာဝန်တွင် စံနှုန်းပြည့်မီမည့် ဖြစ်စဉ်တွင် ရှိနေကြပြီး အသေးအဖွဲ ပြဿနာများ တစ်ခုတလေရှိလျှင် ငါ လွှတ်ပေးလိုက်သည်။ ဤဖြစ်စဉ်အတောအတွင်းတွင် လူအချို့က အဖျက်အမှောင့်များ ဖြစ်ကောင်းဖြစ်စေနိုင်သည်၊ အချို့က အချိန်ဆွဲကောင်း ဆွဲနိုင်သည်၊ သို့မဟုတ် လူအချို့ကြားတွင် အသေးအဖွဲ ပြဿနာအချို့ ဖြစ်ပေါ်ကောင်းဖြစ်ပေါ်နိုင်သော်လည်း ခြုံငုံကြည့်လျှင် ၎င်းတို့ အတော်လေး တော်ကြပေသည်။ သို့သော် သင်တို့ မမေ့သင့်သည့် အရာတစ်ခု ရှိသည်။ သင်တို့သည် မိမိတို့၏ တာဝန်ကို ထမ်းဆောင်ရန် လာခဲ့ခြင်းဖြစ်သည်။ သင်တို့ မည်မျှအလုပ်ကြိုးစားသည်ဖြစ်စေ၊ မည်မျှပင် ဆင်းရဲဒုက္ခ ခံရသည်ဖြစ်စေ၊ မည်မျှပင် ပြုပြင်ခြင်းခံရသည်ဖြစ်စေ သင်တို့သည် ဘုရားသခင်ကို ကျေးဇူးတင်သင့်သည်။ ဘုရားသခင်သည် သင်တို့ကို ဤအခွင့်အရေး ပေးခဲ့သည်မှာ သင်တို့သည် အမျိုးမျိုးသော မတူညီသည့် အခြေအနေများကို တွေ့ကြုံခံစားနိုင်ပြီး ပုဂ္ဂိုလ်ရေးရာ အတွေ့အကြုံအမျိုးမျိုးကို ရရှိလာနိုင်ရန် ဖြစ်သည်။ ဤသည်မှာ ကောင်းသောအရာဖြစ်ပြီး သင်တို့အနေဖြင့် သမ္မာတရားကို နားလည်နိုင်ရန်အတွက် ယင်းတို့အားလုံးကို လုပ်ဆောင်ခြင်းဖြစ်သည်။ သို့ဖြစ်၍ သင်တို့သည် မည်သည့်အရာကို စိုးရိမ်ပူပန်နေကြသနည်း။ သင်တို့သည် မည်သူ့ကို သတိထားရှောင်နေကြသနည်း။ ထိုကဲ့သို့ ဖြစ်ရန် မလိုအပ်ပေ။ သမ္မာတရားကို ပုံမှန်အတိုင်း လိုက်စားလော့၊ သင်တို့၏ သင့်တင့်လျောက်ပတ်သော နေရာကို ရှာဖွေလော့၊ သင်တို့၏ တာဝန်နှင့် သင်တို့အပေါ် ကျရောက်သော အလုပ်ကို ကောင်းစွာ လုပ်ဆောင်လော့၊ သို့ဆိုလျှင် လုံလောက်ပေပြီ။ ဤသည်မှာ သင်တို့ကို များစွာ တောင်းဆိုနေခြင်း မဟုတ်ပေ။

ကနေဒါ အသင်းတော်တွင် အန္တိခရစ် ပေါ်ထွန်းပြီး အဖျက်အမှောင့်လုပ်ခြင်းများ စတင်ဖြစ်စေသည့် အချိန်မှစ၍ ထိုလူများ ယနေ့ ၎င်းတို့ ရောက်ရှိနေသည့် အဆင့်သို့ ရောက်သည်အထိ ငါသည် ၎င်းတို့ကို အချိန်မည်မျှကြာအောင် သည်းခံခဲ့ပြီနည်း။ ၎င်းတို့နှင့်ပတ်သက်၍ မည်သည့်အရာ ဖြစ်ပျက်နေသည်ကို ငါလုံးဝ မသိဘဲ နေခဲ့သည် မဟုတ်၊ ငါသည် ယင်းကို အချိန်ကြာမြင့်စွာ သည်းခံခဲ့သည်။ ငါ မည်မျှ သည်းခံခဲ့သနည်း။ အချိန်ကြာမြင့်စွာပင် ၎င်းတို့သည် လက်စသတ်သောအလုပ်များကို မထုတ်လုပ်နိုင်ခဲ့ကြချေ၊ ၎င်းတို့သည် မိမိတို့၏ အလုပ်တွင် တိုးတက်မှု တစ်စုံတစ်ရာ မရှိခဲ့ကြ၊ ၎င်းတို့ထဲမှ တစ်ဦးတစ်ယောက်မျှ မိမိတို့၏ သင့်လျော်သော ကိစ္စရပ်များကို ဂရုမစိုက်ခဲ့ကြချေ၊ ၎င်းတို့အားလုံးသည် စိတ်ထင်ရာစိုင်း၍ မဆင်မခြင် ပြုမူကြကာ အကျင့်ပျက်၍ ထိန်းကွပ်မှုမရှိဘဲ လွန်ခဲ့သော အချိန်ကြာမြင့်စွာကတည်းက ကိုင်တွယ်ခြင်း ခံခဲ့ရသင့်သည်။ သင်တို့သည်လည်း စိတ်ထင်ရာစိုင်း၍ မဆင်မခြင် ပြုမူနိုင်စွမ်းရှိပြီး သင်တို့၏ သင့်လျော်သော ကိစ္စရပ်များကို ဂရုမစိုက်နိုင်ပါက သင်တို့ကို ငါ ကိုင်တွယ်ရန် မစောင့်လေနှင့်။ ထိုအစား သင်တို့ကိုယ်တိုင် အလျင်ဦးအောင် နုတ်ထွက်လော့၊ ယင်းက ပို၍ သိက္ခာရှိပေမည်။ ယင်းသည် သင့်တော်မှန်ကန်သော လုပ်ဆောင်မှု ဖြစ်မည်လော။ မဟုတ်ပေ၊ ယင်းသည် သင့်တော်မှန်ကန်သော လုပ်ဆောင်မှု မဟုတ်။ ထွက်ခွာသွားရန် အစဉ်မပြတ် မစဉ်းစားနှင့်၊ သင်တို့သည် ဤနေရာတွင် စွဲစွဲမြဲမြဲ အမြစ်တွယ်ရန်နှင့် သင်တို့၏ တာဝန်ကို ကောင်းစွာ ထမ်းဆောင်ရန် လိုအပ်သည်။ သင်တို့၏ တာဝန်ကို ကောင်းစွာ ထမ်းဆောင်နိုင်သည်ဖြစ်စေ၊ မထမ်းဆောင်နိုင်သည်ဖြစ်စေ အနည်းဆုံးအနေဖြင့် ယင်းတွင် သင်တို့၏ စိတ်နှစ်မြှုပ်ထားလော့။ ပြီးလျှင် အဆုံး၌ သင်တို့၏ တာဝန်အားလုံးကို ပြီးမြောက်စေရန် သေချာစေလော့။ တာဝန်ကို စွန့်ခွာထွက်ပြေးသူ မဖြစ်နှင့်။ လူအချို့က “ကျွန်ုပ်၏ အစွမ်းအစ ညံ့ဖျင်းသည်၊ ကျွန်ုပ်သည် ထိုမျှပညာမတတ်သကဲ့သို့ ပါရမီလည်း မရှိပါ။ ကျွန်ုပ်၏ စရိုက်လက္ခဏာတွင် ချို့ယွင်းချက်များ ရှိပြီး ကျွန်ုပ်၏ တာဝန်တွင် အခက်အခဲများကို အစဉ် ကြုံတွေ့ရသည်။ ကျွန်ုပ်၏ တာဝန်ကို ကောင်းစွာ မထမ်းဆောင်နိုင်ဘဲ ဖြုတ်ချခြင်းခံရလျှင် ကျွန်ုပ် ဘာလုပ်ရမည်နည်း” ဟု ပြောကြသည်။ သင်သည် မည်သည့်အရာကို ကြောက်ရွံ့သနည်း။ ဤအလုပ်ကို သင်တစ်ဦးတည်းဖြင့် ပြီးမြောက်အောင် လုပ်ဆောင်နိုင်သလော။ သင်သည် ကဏ္ဍတစ်ခုကိုသာ တာဝန်ယူခဲ့ခြင်း ဖြစ်သည်၊ အလုံးစုံကို တာဝန်ယူရန် သင့်အား တောင်းဆိုနေခြင်း မဟုတ်ပေ။ သင် လုပ်ဆောင်သင့်သည့် အရာများကိုသာ တာဝန်ယူလော့၊ ယင်းသည် လုံလောက်သည်။ ထိုသို့ဆိုလျှင် သင်သည် သင်၏ တာဝန်များကို ကောင်းမွန်စွာ ဖြည့်ဆည်းပြီး ဖြစ်လိမ့်မည် မဟုတ်လော။ ယင်းသည် အလွန် ရိုးရှင်းသည်၊ သင်သည် အဘယ်ကြောင့် အစဉ်သဖြင့် အလွန်ပင် သံသယများနေရသနည်း။ သင်သည် ကြွေကျသော သစ်ရွက်များက သင်၏ ဦးခေါင်းကို ထိမှန်ပြီး ကွဲအက်သွားမည်ကို ကြောက်ရွံ့နေကာ သင်၏ ကိုယ်ပိုင် အရေးပေါ် အစီအစဉ်များကို ရှေးဦးစွာ စဉ်းစားနေသည်။ ဤသည်မှာ အကျိုးမရှိဘူး မဟုတ်လော။ “အကျိုးမရှိခြင်း” က မည်သည့်အရာကို ဆိုလိုသနည်း။ ယင်းသည် တိုးတက်အောင် မကြိုးစားခြင်း၊ မိမိ၏ အစွမ်းကုန်ကို ပေးရန် ဆန္ဒမရှိခြင်း၊ အခမဲ့ ထမင်းစားလက်မှတ်ကို ရဖို့ အစဉ် လိုလားပြီး ကောင်းသောအရာများကို ခံစားလိုခြင်းကို ဆိုလိုသည်။ ဤကဲ့သို့သော လူများသည် အမှိုက်များ ဖြစ်ကြသည်။ လူအချို့သည် အလွန် စိတ်ထားသေးသိမ်ကြသည်။ ထိုသို့သော လူများကို ငါတို့ မည်သို့ သရုပ်ဖော်နိုင်မည်နည်း။ (၎င်းတို့သည် အလွန် စိတ်ထားသေးသိမ်ကြသည်။) အလွန် စိတ်ထားသေးသိမ်သော လူတစ်ဦးသည် ယုတ်ညံ့သော လူတစ်ဦးဖြစ်ပြီး မည်သည့် ယုတ်ညံ့သော လူမဆိုသည် လူကြီးလူကောင်းတစ်ဦး၏ စရိုက်ကို ၎င်းတို့၏ ကိုယ်ပိုင် ယုတ်ညံ့သော စံနှုန်းများဖြင့် တိုင်းတာနိုင်ပြီး အခြားသူများကို ၎င်းတို့ကဲ့သို့ပင် တစ်ကိုယ်ကောင်းဆန်ပြီး စက်ဆုပ်ဖွယ် ဖြစ်သည်ဟု မှတ်ယူနိုင်သည်။ ဤလူများသည် အကျိုးမရှိသူများ ဖြစ်ကြပြီး ၎င်းတို့သည် ဘုရားသခင်ကို ယုံကြည်လျှင်ပင် ၎င်းတို့အတွက် သမ္မာတရားကို လက်ခံရန် လွယ်ကူမည် မဟုတ်ပေ။ လူတစ်ဦးကို အလွန်နည်းသော ယုံကြည်ခြင်း ရှိစေသည့် အကြောင်းရင်းမှာ အဘယ်နည်း။ ယင်းသည် ၎င်းတို့က သမ္မာတရားကို နားမလည်ခြင်းကြောင့် ဖြစ်ပေါ်လာသည်။ သင်သည် အလွန်နည်းသော သမ္မာတရားများကို နားလည်ပြီး ယင်းတို့အပေါ် သင်၏ နားလည်မှုသည် အလွန် ပေါ့တန်နေပါက၊ ရလဒ်အနေဖြင့် သင်သည် ဘုရားသခင် တာဝန်ယူဆောင်ရွက်သော အလုပ်တိုင်းကို၊ ဘုရားသခင် လုပ်ဆောင်သော အရာအားလုံးကို၊ ဘုရားသခင်က သင့်အပေါ် ထားရှိသော တောင်းဆိုချက်တိုင်းကို နားမလည်နိုင်ပါက၊ သင်သည် ဤနားလည်မှုကို မရရှိနိုင်ပါက ဘုရားသခင်နှင့် စပ်လျဉ်းသော သံသယအမျိုးမျိုး၊ စိတ်ကူးစိတ်သန်းအမျိုးမျိုး၊ နားလည်မှုလွဲခြင်းအမျိုးမျိုးနှင့် အယူအဆအမျိုးမျိုးတို့သည် သင့်ထဲ၌ ပေါ်ပေါက်လာလိမ့်မည်။ သင်၏ စိတ်နှလုံးသည် ဤအရာများဖြင့်သာ ပြည့်နေပါက သင်သည် ဘုရားသခင်ကို စစ်မှန်သော ယုံကြည်ခြင်း ရှိနိုင်မည်လော။ သင်တို့သည် ဘုရားသခင်ကို စစ်မှန်သော ယုံကြည်ခြင်း မရှိကြ၊ ထိုအကြောင်းကြောင့် သင်တို့သည် အစဉ် စိတ်မသက်မသာ ခံစားရပြီး သင်တို့ မည်သည့်အချိန်တွင် ဖြုတ်ချခြင်းခံရမည်ကို မသိဘဲ စိုးရိမ်ပူပန်နေကြသည်။ သင်တို့သည် ကြောက်ရွံ့ခြင်းကို ခံစားရပြီး “ဘုရားသခင်သည် စစ်ဆေးမှုတစ်ခု ပြုလုပ်ရန် ဤနေရာသို့ အချိန်မရွေး ရောက်လာနိုင်သည်” ဟု တွေးထင်ကြသည်။ စိတ်အေးအေးထားလော့။ သင်တို့သည် ဘုရားအိမ်တော်က သင်တို့ကို ယုံကြည်အပ်နှံသော အလုပ်ကို ကောင်းစွာ လုပ်ဆောင်နေသမျှ ကာလပတ်လုံး သမ္မာတရားကို လိုက်စားခြင်းနှင့် အသက်ဝင်ရောက်မှုတွင် အနည်းငယ် လိုအပ်နေလျှင်ပင် ငါသည် ယင်းကို လျစ်လျူရှုလိုက်မည်။ စုဝေးပွဲများကို သင် တက်ရောက်ခြင်းနှင့် တရားဒေသနာများကို နားထောင်ခြင်း၊ သင်၏ အသင်းတော် အသက်တာနှင့် ဘုရားနှုတ်ကပတ်တော်များကို သင်၏ စားသောက်ခြင်းများ မည်သို့အခြေအနေ ရှိသည်ဟူသည်ကိုမူ ထိုအရာများကို ငါ စောင့်ကြည့်စစ်ဆေးမည် မဟုတ်သကဲ့သို့ သင်၏ အလုပ်နှင့် ပတ်သက်လာသည့်အခါ ငါ သင်တို့ကို နှောင့်ယှက်မည်မဟုတ်။ သင်တို့ကို ငါ အဘယ်ကြောင့် မနှောင့်ယှက်မည်နည်း။ အကြောင်းရင်းအချို့ရှိ၏။ အကြောင်းရင်းတစ်ခုမှာ သင်သည် အမျိုးမျိုးသော အတတ်ပညာဆိုင်ရာ ကျွမ်းကျင်မှုများကို ငါ့ထက် ပိုရင်းနှီးကျွမ်းဝင်သောကြောင့်ဖြစ်သည်။ လွန်ခဲ့သော နှစ်အနည်းငယ်အတွင်း အလုပ်လုပ်သည့် လုပ်ငန်းစဉ်တွင် သင်တို့၏ အတွေ့အကြုံ သို့မဟုတ် အတတ်ပညာဆိုင်ရာ ကျွမ်းကျင်မှုများအရ သင်တို့ တိုးတက်ပြီးဖြစ်သင့်ကာ သင်တို့၏ အလုပ်အတွက် အစီအစဉ်တစ်ခု စိတ်ကူးရသင့်ကြပြီးဖြစ်သည်။ အရေးအသားဖြင့်ဖြစ်စေ၊ နှုတ်ဖြင့်ဖြစ်စေ၊ အချို့သော စည်းမျဉ်းစည်းကမ်းများကို သင် အကျဉ်းချုပ်ပြီးဖြစ်သင့်သည်။ မည်သည့် အလုပ်လုပ်သောနည်းလမ်း သင် အသုံးပြုသည်ကို ငါ မသိသကဲ့သို့ သင်၏ အလုပ်အစီအစဉ်များနှင့် အလုပ်လုပ်သည့် နည်းစနစ်များအား ကမောက်ကမဖြစ်စေဖို့ ငါ ဆန္ဒမရှိပေ။ သင်တို့၏ကိုယ်ပိုင် ဟန်ပန်များဖြစ်စေ၊ ပုံစံများဖြစ်စေ၊ နည်းဥပဒေများဖြစ်စေ၊ စည်းမျဉ်းစည်းကမ်းများဖြစ်စေ ယင်းတို့အတိုင်း သင်တို့ လုပ်နိုင်ပြီး လွယ်ကူကာ အဆင်ပြေသည့်၊ လူတိုင်းကို လွတ်လပ်စေကာ လွတ်မြောက်စေပြီး ထိရောက်မှု မြင့်မားသည့်အဆင့်တစ်ခုကို ရလဒ်ဖြစ်ပေါ်စေသည့် မည်သည့်နည်းလမ်းဖြင့်မဆို အလုပ်ကို လုပ်ဆောင်နိုင်သည်။ ဆိုလိုသည်မှာ သင်၏ အလုပ်တွင် လွတ်လပ်ခွင့်အပြည့် ငါပေး၏။ အသင်းတော်များ အနီးဝန်းကျင်တွင် ငါ တစ်ခါတစ်ရံ လမ်းလျှောက်သော်လည်း သင်တို့ ငါ့ကို မမြင်ရန်အလို့ငှာ ငါ ဝေးဝေးနေ၏။ သင်တို့ လွတ်လပ်ကာ လွတ်မြောက်စေဖို့အတွက် ငါ အစွမ်းကုန် ကြိုးစားသည်။ ဤအရာကို ငါ အဘယ်ကြောင့် လုပ်ဆောင်သနည်း။ သင်တို့ထဲမှ မည်သူမျှသည် အတတ်ပညာဆိုင်ရာ ကျွမ်းကျင်မှုများနှင့် ထိုမျှရင်းနှီးခြင်း မရှိပေ။ သင်တို့သည် သင်ယူမှုဖြစ်စဉ်၏ တစ်စိတ်တစ်ပိုင်းအနေဖြင့် တဖြည်းဖြည်း လေ့လာစူးစမ်းရန် လိုအပ်သည်။ လူတို့အနေဖြင့် အတတ်ပညာဆိုင်ရာ ကျွမ်းကျင်မှုများကို သင်ယူနေသည်ဖြစ်စေ၊ သမ္မာတရားထဲသို့ ဝင်ရောက်နေကြသည်ဖြစ်စေ ၎င်းတို့အားလုံးတွင် ကိုယ်ပိုင် တိုးတက်မှုနှုန်းနှင့် ကျွမ်းကျင်မှုအဆင့်ရှိကြသည်။ သင်သည် လူတို့အား ၎င်းတို့၏ အစွမ်းအစများကို ကျော်လွန်သည့်အရာများအား လုပ်ဆောင်ရန် တိုက်တွန်း၍ မရပေ။ လူတို့အနေဖြင့် ဖြစ်စဉ်တစ်ခု ဖြတ်သန်းရမည်၊ ကျရှုံးမှုများ၊ ဆုတ်ဆိုင်းမှုများကို တွေ့ကြုံရမည်၊ သို့မဟုတ် ၎င်းတို့၏ အမှားများမှ သင်ခန်းစာအချို့ကို သင်ယူရမည်ဖြစ်ပြီး ထို့နောက်တွင် ရှေ့ဆက်ရမည့် လမ်းတစ်ခုကို တဖြည်းဖြည်း အကျဉ်းချုပ်ကာ နယ်ပယ်အားလုံးတွင် စည်းမျဉ်းအချို့ကို ကျွမ်းကျင်ပိုင်နိုင်ရမည်ဖြစ်သည်။ ထို့နောက်တွင် ၎င်းတို့အနေဖြင့် တိုးတက်မှုကို ဖြစ်နေစေကြလိမ့်မည်ဖြစ်သည်။ သင်တို့တွင် သင်တို့ကိုယ်ပိုင် အလုပ်လုပ်သည့်ပုံစံများနှင့် သင်တို့ကိုယ်ပိုင် နည်းစနစ်များ ရှိကြသည်။ ငါ့အနေဖြင့် ဤအရာများနှင့်စပ်လျဉ်း၍ သင်တို့ကို နှောင့်ယှက်ရန်မှာ သင့်တော်မည်မဟုတ်။ ထို့ကြောင့် သင်တို့၏ အလုပ်နှင့်ပတ်သက်သည့် ဤကိစ္စရပ်များနှင့်စပ်လျဉ်းသော ဆွေးနွေးမှုများတွင် ငါ ထိုမျှပါဝင်မှု သိပ်မရှိခြင်းဖြစ်သည်။ ဤသည်မှာ သင်တို့နှင့် ဆက်စပ်သည့် အကြောင်းရင်း ဖြစ်သည်။ ငါနှင့်ဆက်စပ်သည့် အဓိက အကြောင်းရင်းတစ်ခုလည်းရှိသည်။ ငါသည် သင်တို့နှင့်ပတ်သက်၍ ရိုးရိုးသားသားပြောမည်။ အတတ်ပညာ ကျွမ်းကျင်မှုများ သို့မဟုတ် အနုပညာအရဖြစ်စေ၊ သမ္မာတရားအရ ပို၍ပင်ဖြစ်စေ သင်တို့ သိမြင်ကာ စဉ်းစားနိုင်စွမ်းရှိသည့် အရာအားလုံးသည် ငါ့အတွက် အလွန်ပေါ့တန်ပေသည်။ ပိုမိုမြန်ဆန်သည့် တိုးတက်မှုဖြစ်စေဖို့ သင်တို့ကို အတင်းအကျပ်ပြုရန် ငါ ကြိုးစားခဲ့လျှင် သင်တို့ ခံနိုင်မည်လော။ သင်တို့ ခံနိုင်မည်မဟုတ်။ ငါ လိုအင်ဆန္ဒရှိသည့်အတိုင်း သင်တို့ကြားတွင် ပြုမူခဲ့လျှင် သင်တို့အပေါ် ငါ၏ တောင်းဆိုမှုများသည် သင်တို့၏ လက်ရှိ အတတ်ပညာဆိုင်ရာ စစ်မှန်သည့် ကျွမ်းကျင်မှုအဆင့်ကိုလည်းကောင်း၊ အသက်ဝင်ရောက်မှုနှင့် စပ်လျဉ်းသည့် သင်တို့၏ စစ်မှန်သော ဝိညာဉ်ရင့်ကျက်မှုကိုလည်းကောင်း ကျော်လွန်မည်ဖြစ်သည်။ ယင်းမှာ ငါ့အတွက် အလွန် ပင်ပန်းစရာဖြစ်မည်ဖြစ်ပြီး သင်တို့အတွက် အလွန်အားသွန်ခွန်စိုက်လုပ်ရမည် ဖြစ်သောကြောင့် ယင်းကို လုပ်ဆောင်ရန် ငါဆန္ဒမရှိပေ။ ငါတို့နှစ်ဦးလုံးသည် ကသိကအောက်ဖြစ်သော အခြေအနေတစ်ခုတွင် ရှိကြမည်ဖြစ်ပြီး ယင်းမှာ ကောင်းမည်မဟုတ်ပေ။ ဤသည်မှာ ငါ မြင်လိုသည့်အရာ မဟုတ်ပေ။ ဤသည်တို့မှာ ကိစ္စရပ်အပေါ် ငါ၏ အတွေးအမြင်များဖြစ်ပြီး ဤသည်မှာ အမှုအရာများ၏ ပကတိအခြေအနေဖြစ်သည်။ အကြောင်းရင်းနှစ်ခုဖြစ်သည့် သင်တို့နှင့် ဆက်စပ်သည့် အရာတစ်ခုနှင့် ဤကိစ္စရပ်အပေါ် ငါ၏ အကြံအစည်များ ရှိသည့်အရာတစ်ခုတို့ကြောင့် ငါသည် အမှုအရာများကို ဤနည်းဖြင့် ကိုင်တွယ်ပြီးဖြစ်သည်။ အမှုအရာများကို ဤနည်းဖြင့် ကိုင်တွယ်ခြင်းသည် သင်တို့၏ တဖြည်းဖြည်းချင်း ကြီးထွားမှုအတွက် သင့်တော်ပေသည်။ အသက်ဝင်ရောက်မှုနှင့် ပတ်သက်လာသည့်အခါတွင် သင်တို့တွင် ဘုရားနှုတ်ကပတ်တော် စာအုပ်များရှိသည်၊ စုဝေးပွဲမျိုးစုံနှင့် တရားဒေသနာမျိုးစုံရှိပြီး သင်တို့ကို ရေလောင်းကာ ထောက်ပံ့ပေးသည့် ခေါင်းဆောင်များနှင့် အမှုဆောင်များလည်း ရှိသည်။ သင်တို့ စားသောက်ကာ ရရှိနိုင်သည့် အလွန်များသော အမှုအရာများရှိသည်။ နောက်ထပ် သွင်ပြင်လက္ခဏာတစ်ခုမှာ လူတို့၏ အသက်တာ ကြီးထွားမှု ဖြစ်စဉ်သည် မြေကြီးထဲသို့ မျိုးစေ့ချပြီး ရေလောင်းခံရကာ မြေဆီဩဇာဖြည့်ခံရသည့်နောက် တဖြည်းဖြည်း အညှောက်ထွက်ကာ နောက်ဆုံးတွင် အသီးသီးသည်အထိ ကြီးထွားလာသည့် မျိုးစေ့တစ်စေ့နှင့် ဆင်တူသည်။ ထိုအရာသည် အလွန်နှေးကွေးသော ဖြစ်စဉ်တစ်ခု ဖြစ်သည်။ သင် ဖြတ်သန်းရသည့် နှေးကွေးသော ဖြစ်စဉ်သည် မျိုးစေ့တစ်စေ့က အညှောက်ပေါက်ခြင်းမှ အသီးသီးခြင်းထက် သာ၍ပင် နှေးကောင်းနှေးနိုင်သည်။ ယင်းမှာ အဘယ်ကြောင့်နည်း။ ဤအတွက် လူတို့အတွင်းတွင် ပါရှိသည့် လက်တွေ့ကျပြီး ဓမ္မဓိဋ္ဌာန်ကျသော အကြောင်းရင်းများစွာ ရှိသည်။ တစ်ခုမှာ လူတို့တွင် ဖောက်ပြန်ပျက်စီးသော စိတ်သဘောထားများ ရှိခြင်းဖြစ်သော်လည်း ယင်းနှင့်ပတ်သက်၍ ငါတို့ ပြောမည်မဟုတ်။ နောက်ထပ်တစ်ခုမှာ လူတို့သည် မလှုပ်မယှက်ဖြစ်ကာ မကြာခဏ အပျက်သဘောဆောင်တတ်ကြခြင်း ဖြစ်သည်။ ၎င်းတို့သည် သမ္မာတရား၊ အပြုသဘောဆောင်သည့် အရာများနှင့် ပတ်သက်လာသည့်အခါ ပျင်းရိကြပြီး ထုံထိုင်းကာ နှေးကွေးကြသည်။ ထို့အပြင် လူတို့သည် အပြုသဘောဆောင်သည့်အရာများကို မချစ်ကြပေ။ ထို့ကြောင့် လူတို့သည် သမ္မာတရားထဲသို့ ဝင်ရောက်ပြီး အသက်ဝင်ရောက်မှုကို ရရှိဖို့ ကြိုးစားသည့်အခါ ၎င်းတို့တွင် အခက်အခဲများကို ရင်ဆိုင်ကျော်ဖြတ်နေရပြီး လှိုင်းတံပိုးများနှင့် ဆန့်ကျင်လှေလှော်နေရသကဲ့သို့ ဖြစ်နေသည်။ လူတို့အတွက် ရေလိုက်ငါးလိုက်နေခြင်း၊ ကပ်ပါးရပ်ပါးလုပ်ခြင်း၊ လောကီရေးရာကို လိုက်စားခြင်းနှင့် ရေပန်းစားမှုများနောက် လိုက်ခြင်းသည် လွယ်ကူသည့်အရာဖြစ်သည့် ဘာသိဘာသာနှင့် ပေါ့ပေါ့ဆဆ အသက်ရှင်ခြင်းဖြစ်ပြီး ခံစားချက်အရဖြစ်သော ရှုထောင့်အမြင်မှဆိုရလျှင် လူတို့သည် ဤနည်းဖြင့် အမှန်တကယ် ပြုမူဆောင်ရွက်ချင်ကြလေသည်။ သို့သော် သမ္မာတရား လိုက်စားခြင်း၊ တရားမျှတသည့်အရာကို လုပ်ဆောင်ခြင်းနှင့် မိမိတို့၏ သင့်တင့်လျောက်ပတ်သော အလုပ်တာဝန်များကို အာရုံစိုက်နိုင်သည့် တရားမျှတစိတ်တစ်ခုရှိသော လူတို့ဖြစ်ခြင်းသည် ၎င်းတို့အတွက် အလွန်ပင်ပန်းရသောအရာ ဖြစ်လေသည်။ ၎င်းတို့သည် မိမိတို့၏ ခံစားချက်အရဖြစ်သော လိုအင်ဆန္ဒများ၊ မိမိတို့ကိုယ်ပိုင် ခံစားချက်များ၊ မိမိတို့ကိုယ်ပိုင် အယူအဆများကို ပုန်ကန်ရမည်ဖြစ်ပြီး မိမိတို့၏ ပျင်းရိမှုနှင့် အခြားထိုသို့သော အပျက်သဘောဆောင်သော အရာများကိုလည်း ပုန်ကန်ရမည်ဖြစ်သည်။ မိမိတို့ စိတ်ကူးခဲ့သည့်အတိုင်း မဟုတ်သည့် လူများ၊ အလုပ် လုပ်ဖော်ကိုင်ဖက်များ သို့မဟုတ် ပတ်ဝန်းကျင်များကို ၎င်းတို့ ရင်ဆိုင်ရသည့်အခါဖြစ်စေ၊ စိတ်မချမ်းသာစရာ သို့မဟုတ် မကောင်းသော အမှုအရာများကို ၎င်းတို့ ကြားရသည့်အခါတွင်ပင်ဖြစ်စေ ၎င်းတို့အနေဖြင့် ဤအရာကို အောင်မြင်ကျော်လွှားဖို့ ဆုတောင်းခြင်းအပေါ် မှီခိုရမည်ဖြစ်သောကြောင့် ၎င်းတို့သည် ဘုရားသခင်ကို ၎င်းတို့၏ ယုံကြည်မှု၌ သမ္မာတရားကို လိုက်စားခြင်း လမ်းကြောင်းပေါ်တွင် ကြီးမားသော အတိုက်အခံကို ကြုံရကြလေသည်။ ၎င်းတို့သည် အထူးသဖြင့် စိတ်ပိုင်းဖြတ်ချက်ရှိပြီး အံ့ဖွယ်အားအင်ဖြင့် သမ္မာတရားကို လိုက်စားကြပါက တစ်နှစ် သို့မဟုတ် နှစ်နှစ်ကြာ တွေ့ကြုံပြီးသည့်နောက်တွင် တိုးတက်မှုအချို့ကို မြင်တွေ့ရလိမ့်မည်ဖြစ်သည်။ သို့တည်းမဟုတ်လျှင် မိမိတို့ နှစ်သက်သည့်အတိုင်း ၎င်းတို့ ပြုမူဆောင်ရွက်ပြီး အမှုအရာများအား သူ့အလိုလိုဖြစ်ခွင့်သာ ပေးမည်ဆိုလျှင် ၎င်းတို့၏ တိုးတက်မှုသည် အလွန်နှေးကွေးကြလိမ့်မည်။ အချိန်အတန်ကြာပြီးနောက် ၎င်းတို့အတွက် အထူးအရေးပါသော အဖြစ်အပျက်တစ်ခုဖြစ်သည့် အထူးဖြစ်ရပ်တစ်ခုကို ကြုံတွေ့ရကောင်း ကြုံရမည်ဖြစ်ပြီး ၎င်းတို့ သင်ခန်းစာတစ်ခု ယူမိကြလိမ့်မည်၊ ပြုပြင်ခံရလိမ့်မည်ဖြစ်ပြီး ၎င်းတို့၏ အတွင်းကျကျ စိတ်နှလုံးများတွင် ကြီးမားသော နာကျင်မှုကို ၎င်းတို့ ခံစားရလိမ့်မည်ဖြစ်ပြီး အလွန် ထိခိုက်ကြလိမ့်မည်ဖြစ်ကာ ယင်းနောက်တွင်သာ ၎င်းတို့၏ အသက်ဝင်ရောက်မှုနှင့်ပတ်သက်လာသည့်အခါ အပြုသဘောဆောင်သော ပြောင်းလဲမှု အနည်းငယ်ကို ၎င်းတို့ ပြုလုပ်နိုင်ကြလိမ့်မည်ဖြစ်သည်။ ဤ အပြုသဘောဆောင်သော ပြောင်းလဲမှုသည် ၎င်းတို့အား တိုးတက်မှု ဖြစ်နိုင်စေသလော။ မဖြစ်နိုင်စေပါ။ ၎င်းတို့၏ တိုးတက်မှုသည် ဤကာလအတောအတွင်း သမ္မာတရားကို ၎င်းတို့ရှာဖွေပုံအပေါ် မူတည်သည်။ ၎င်းတို့သည် ဆင်ခြေများသာ ဖန်တီးနိုင်သည့်လူများ၊ ဇာတိပကတိဆိုင်ရာ သက်သောင့်သက်သာ ဖြစ်ခြင်းကို အကြိုက်တွေ့ကြသည့် လူများနှင့် သမ္မာတရားကို အမှန်တကယ် မချစ်သည့်လူများဖြစ်လျှင် ဤအဖြစ်အပျက်မှ ၎င်းတို့ ရရှိသမျှမှာ အပေါ်ယံသင်ခန်းစာတစ်ခုထက် ဘာမျှပိုမည်မဟုတ်သကဲ့သို့ သမ္မာတရား သိနားလည်မှုတစ်ခုကို ၎င်းတို့ ရရှိကြမည် မဟုတ်ပေ။ သင့်ဘဝတိုးတက်မှု၏ နှေးကွေးသောအရှိန်နှင့်အညီ သင်တို့နှင့် ငါ၏ ပေါင်းသင်းဆက်ဆံမှုတွင် ငါသည် ခပ်ခွာခွာနေခြင်းကို ထိန်းသိမ်းပြီး ဤနည်းလမ်းကို ခံယူကျင့်သုံးသည်။ ဤသည်မှာ သင့်တင့်လျောက်ပတ်သည်ဟု သင်တို့ ထင်သလော။ (ထင်ပါသည်။) ဤသည်မှာ သင်တို့အတွက် အလွန် အကျိုးရှိပေသည်။ အနည်းဆုံးအနေဖြင့် သင်တို့သည် စိတ်အေးသက်သာ ရှိကြသည်။ ငါသည် သင်တို့ကို တစ်နေ့လုံး စောင့်ကြည့်ကာ သတိထားကြည့်နေရင်း တစ်ရက် ၂၄ နာရီလုံးလုံး သင်တို့ကို အပန်းဖြေခွင့်မပေးဘဲ၊ သင်တို့ကို ကြိုးစားပမ်းစားနှင့် မမောနိုင်မပန်းနိုင် အလုပ်လုပ်စေလျက် ငါသည် သင်တို့ ထမ်းရွက်ရန် အပိုဝန်ထုပ်ဝန်ပိုးတစ်ခုမျှ ပေးမည်မဟုတ်။ ယင်းကို လုပ်ဆောင်ရန် ငါ ဖန်တီးမည်မဟုတ်ဘဲ ထိုအစား သင်တို့နှင့်ပတ်သက်၍ အမှုအရာများကို သူ့အလိုလို ဖြစ်ခွင့်ပေးမည်ဖြစ်သည်။ ယင်းမှာ သင်တို့အနေဖြင့် စိတ်အလိုလိုက်ခြင်းအဖြစ်သို့ ကျဆင်းသွားနိုင်သည်ဟု ဆိုလိုသလော။ (မဟုတ်ပါ။) သို့ဆိုလျှင် သင်တို့ကို မစောင့်ကြည့်ဖို့ ဤရွေးချယ်မှုကို ငါ အဘယ်သို့ဖြစ်ပြီး ယုံကြည်စိတ်ချစွာ ပြုလုပ်နိုင်သနည်း။ အဘယ်ကြောင့်ဆိုသော် သန့်ရှင်းသော ဝိညာဉ်တော်၏ စေ့စေ့စပ်စပ်ကြည့်ရှုစစ်ဆေးခြင်း ရှိသောကြောင့် ဖြစ်သည်။ ထို့အပြင် တစ်စုံတစ်ဦးသည် သမ္မာတရားကို လိုက်စားလျှင်၊ ဤလိုအပ်ချက်ရှိပြီး ၎င်း၏ အတွင်းကျကျ စိတ်နှလုံးတွင် သမ္မာတရားကို လိုက်စားဖို့ လိုလားနေလျှင် ၎င်းကို သင် စောင့်ကြည့်မနေသည့် အချိန်တွင်ပင် ၎င်းက သမ္မာတရား လိုက်စားနေဆဲဖြစ်သည်။ ၎င်းသည် မိမိ၏ လျော်ကန်သော အရေးကိစ္စများကို အာရုံစိုက်သည့် ရည်မွန်သော လူတစ်ဦးဖြစ်သည်။ သူသည် ရည်မွန်သော လူတစ်ဦးမဟုတ်လျှင် ၎င်းကို သင် စောင့်ကြည့်လျှင်ပင် မည်သည့်အကျိုးမျှ ရှိမည်မဟုတ်ပေ။ ၎င်းတို့ကို သင် စောင့်ကြည့်နေချိန်တွင် သင့်ကို ဝတ်ကျေတမ်းကျေ ဆက်ဆံဖို့အတွက် အပေါ်ယံ နည်းလမ်းတစ်ခုခုဖြင့်သာ ပြုမူဆောင်ရွက်ကြပြီး တစ်ခဏမျှ သင် စောင့်ကြည့်မနေချိန်တွင် ၎င်းတို့ ပုံမှန်လုပ်ဆောင်သည့် နည်းလမ်းဖြင့်သာ ပြုမူဆောင်ရွက်ကြပြီး ၎င်းတို့ရှိခဲ့ကြသည့် ယခင်က ပကတိအခြေအနေသို့ ပြန်ရောက်သွားကြသည်။ သမ္မာတရားကို လိုက်စားခြင်းသည် လူတို့ စောင့်ကြည့်၍ရသည့် အရာတစ်ခုမဟုတ်ပေ။ ဤသည်မှာ ငါ လုံးလုံးလျားလျား နားလည်သည့်အရာတစ်ခုဖြစ်ပြီး ထိုအကြောင်းကြောင့် သင်တို့နှင့်အတူ ပေါင်းသင်းကာ ဆက်ဆံရန်အတွက် ဤနည်းလမ်းကို ငါ ခံယူကျင့်သုံးခြင်း ဖြစ်သည်။ ငါ့အနေဖြင့် ဤအရာကို လုပ်ဆောင်ရန် လုံးဝ သင့်တင့်လျောက်ပတ်ပေသည်။

ကနေဒါ အသင်းတော်နှင့်ဆိုင်သည့် ကိစ္စရပ်ကို ယခုတွင် အသေအချာ ရှင်းပြထားပြီးဖြစ်သည် မဟုတ်လော။ ပြီးလျှင် ဤကိစ္စရပ်မှနေ၍ သမ္မာတရားအချို့ကို သင်တို့ နားလည်ပြီလော။ အနာဂတ်တွင် ထိုသို့သော ကိစ္စရပ်တစ်ခုကို သင်တို့ တစ်ဖန် ကြုံရလျှင် ထိုအရာသည် အခြားသူတို့အတွက် စံနမူနာတစ်ခုချမှတ်ရန် လူတို့ကို ပြင်းထန်စွာ အပြစ်ဒဏ်ပေးခြင်းနှင့် အခြားသူတို့အတွက် ၎င်းတို့ကို သတိပေးချက်တစ်ခုဖြစ်စေခြင်း ကိစ္စတစ်ခုဖြစ်သည်ဟု သင်တို့ ပြောလိမ့်ဦးမည်လော။ ဤအရာမဖြစ်မီတွင် ဘုရားသခင်နှင့် သင်၏ ဆက်ဆံရေးကို မည်သူကမျှ ချိုးဖျက်နိုင်မည်မဟုတ်သကဲ့သို့ သင်သည် ဘုရားသခင်နှင့် သဟဇာတဖြစ်နှင့်ပြီးဖြစ်သည်ဟု သင် ခံစားခဲ့ရသည်။ သို့သော် ဤကိစ္စရပ်ကို သင် ကြုံရသည့်အခါ သင်ပိုင်ဆိုင်သည့် ထိုသေးငယ်သည့် ဝိညာဉ်ရင့်ကျက်မှု အနည်းငယ်က ပေါ်လွင်သွားခဲ့သည်။ မည်သည့် ဝိညာဉ်ရင့်ကျက်မှုနည်း။ သင့်အနေဖြင့် လေးလံသည့် ဝန်ထုပ်ကို ထမ်းရွက်ပြီး ဆင်းရဲဒုက္ခခံနိုင်မည်၊ သင်၏ စိတ်ပိုင်းဖြတ်ချက်နှင့် ယုံကြည်ခြင်းတို့က ယခင်က သာ၍ ကြီးမားပြီး မကြာခင် သင် စုံလင်အောင်ပြုခြင်းခံရမည်ဟု သင် တွေးထင်ခဲ့သည်။ ဤသည်မှာ သင်၏ စိတ်နှလုံးတွင် သင်ထားရှိသည့် မှားယွင်းသော သိမြင်နားလည်ခြင်းဖြစ်ခဲ့သည်။ ပြီးလျှင် ယခု မည်သည့်အရာကို သင် စဉ်းစားသနည်း။ သင်၏ တွေးခေါ်မှုသည် အနည်းငယ် အလောကြီးနေ၏။ ငါ့ကို ကြည့်လော့။ ငါသည် အပြင်ပန်းတွင် ဤသို့ထင်ရသည်။ ငါ့ကို ထိတွေ့ပြီး မြင်နိုင်သည်။ ငါ၏ ပင်ကိုစရိုက်က ပွင့်လင်းကာ သိသာရှင်းလင်းသည်ဟု ယူဆ၍ ရနိုင်သလော။ ငါ၏ ပင်ကိုစရိုက်မှ အကဲဖြတ်သည့်အခါ၊ ငါသည် ပြဿနာတစ်ခု ပေါ်ပေါက်သည့်အခါ သင်မသိအောင် လုပ်ဆောင်ပြီး သင်တို့အား မည်သည့်အရာမျှ မပြောဘဲ တိတ်တဆိတ် ဆောင်ရွက်ပြီးနောက် ငါ၏ ရည်ရွယ်ချက်များက မည်သည့်အရာဖြစ်သည်ကို သင်တို့အား ခန့်မှန်းစေသည့်လူတစ်ဦး မဟုတ်ပေ။ ငါသည် ထိုလူစားမျိုး မဟုတ်။ မည်သည့် ပြဿနာ ပေါ်ပေါက်သည်ဖြစ်စေ သင်တို့ထံ ထိုအရာကို ရှင်းလင်းစွာ ငါ အမြဲ ရှင်းပြသည်။ သို့တိုင် သင်တို့သည် ထိုသို့သော သဘောတရားတစ်စုံကို အကျဉ်းချုပ်ပြောကာ “ဤသည်မှာ ဘုရားသခင်အပေါ် ငါ၏ အမြင့်ဆုံးသော သိနားလည်မှုဖြစ်သည်”ဟု ဆိုနိုင်ကြဆဲဖြစ်သည်။ ဤသိနားလည်မှုအပေါ် သင် မည်သို့ တွေးထင်သနည်း။ ယခု သင်သည် သင်ခန်းစာတစ်ခု သင်ယူပြီးဖြစ်သည် မဟုတ်လော။ ဤသည်မှာ ဘုရားသခင်အပေါ် သင်တို့၏ သိနားလည်မှုတွင် သင်တို့၏ အကြီးမားဆုံးသော ကျရှုံးမှုဖြစ်လေပြီဟု ဆို၍ရနိုင်သလော။ ငါ ပြောသည့် စကားများကို သင်တို့ ကြားနိုင်ပြီး ငါ၏ အသွင်အပြင်ကို မြင်နိုင်ကာ ငါသည် ထိတွေ့ပြီး မြင်၍ရနိုင်သည့် သွေးသားရှိသော လူတစ်ဦးဖြစ်သည်။ ငါသည် ထိုဆောင်ရွက်ပုံနည်းလမ်းကို ခံယူခဲ့ပြီး သင်တို့ထဲမှ မည်သူကမျှ ထိုအရာကို နားမလည်နိုင်ခဲ့သကဲ့သို့ ငါတို့သည် ဘုံသဘောတူညီချက်တစ်ခု မရနိုင်ခဲ့ကြပေ။ ငါတို့တွင် ဖွင့်ဟရန်မလိုသော အပြန်အလှန် နားလည်မှု အနည်းငယ်မျှပင် မရှိခဲ့ကြပေ။ သင်သည် ဘုရားသခင်နှင့် အလွန် ဝေးကွာနေသည်တကား။ သင်သည် ဘုရားသခင်ကို သိနားလည်ခြင်းမှ အလှမ်းဝေးနေဆဲဖြစ်သည်။ ဤသည်တို့မှာ စစ်မှန်သော စကားများဖြစ်သည်။ ဤသည်မှာ စစ်မှန်သော အခြေအနေဖြစ်သည်။ သင်၏ တာဝန်ကို အနည်းငယ် ထမ်းဆောင်နိုင်ရုံဖြင့်၊ ဘုရားသခင်ကို နှစ်ပေါင်းများစွာ သင် ယုံကြည်ပြီးဖြစ်ကာ အယူဝါဒအချို့ကို သင် ပြောဆိုနိုင်ရုံဖြင့် ဘုရားသခင်ကို သင် နားလည်ခြင်းဖြစ်သည်ဟု မထင်လေနှင့်။ သင့်ကို ငါ ပြောမည်၊ သင်၏ တွေးခေါ်မှုက လောကြီးနေ၏။ သင်သည် ယင်းနှင့်ပတ်သက်၍ ဗဟုသုတနှင့်ပြည့်စုံနေသည်ဟု မထင်လေနှင့်။ အမှန်တွင် သင်သည် ဘုရားသခင်ကို သိနားလည်ခြင်းနှင့် ဝေးကွာနေဆဲဖြစ်သည်။ သင်သည် ဤသို့သော နားလည်မှုရဖို့ အမှန်တကယ်ပင် အလွန်ဝေးနေသေး၏။ မည်သည့် ကိစ္စရပ်တွင်မဆို လူတို့သည် ထုတ်ဖော်ခံရနိုင်ပြီး လူအချို့သည် ကနေဒါအသင်းတော်ကို ကိုင်တွယ်ခြင်းနှင့်ဆိုင်သည့် ဤကိစ္စရပ်အားဖြင့် ထုတ်ဖော်ခံရပြီးဖြစ်သည်။ လူတို့အနေဖြင့် ဘုရားသခင်၏ လုပ်ဆောင်ချက်များနှင့် စိတ်သဘောထားအကြောင်းကို သင်ယူရန်အလို့ငှာ၊ ၎င်းတို့၏ ပုန်ကန်မှုကို နားလည်ရန်အလို့ငှာ၊ ဘုရားသခင်နှင့် ၎င်းတို့၏ ဆက်ဆံရေးက အတိအကျ မည်သည့်အရာဖြစ်သည်ကို နားလည်ပြီး သမ္မာတရားနှင့်ဆိုင်သည့် ၎င်းတို့၏ သိနားလည်မှုနှင့် အသိပညာအပြင် ဘုရားသခင်အပေါ် ၎င်းတို့၏ သိနားလည်မှုက မည်သည့်အဆင့်တွင် အတိအကျရှိသည်ကို ရှင်းရှင်းလင်းလင်း မြင်ရန်အလို့ငှာ ဤမတူကွဲပြားသော အခြေအနေများနှင့် အဖြစ်အပျက်များမှတစ်ဆင့် အဆက်မပြတ် ကြီးထွားရမည်ဖြစ်ပြီး မိမိတို့ကိုယ်ကိုနှင့် ဘုရားသခင်ကို အဆက်မပြတ် သိနားလည်လာရမည်ဖြစ်သည်။ ဤကိစ္စရပ်များမှတစ်ဆင့် သင်၏ စစ်မှန်သော ဝိညာဉ်ရင့်ကျက်မှုနှင့် စစ်မှန်သော အခြေအနေတို့က တိုင်းတာခံရလိမ့်မည်ဖြစ်သည်။ ဤအကြိမ်တွင် သင်ခန်းစာတစ်ခုကို သင်တို့ ရပြီးဖြစ်သလော။ နောက်တစ်ကြိမ်တွင် ဤသိနားလည်မှုမျိုးမရှိရန် ကြိုးပမ်းလော့။ ထိုအရာသည် အလွန် ထိခိုက်စေသောအရာဖြစ်သည်၊ အလွန်မယုံနိုင်စရာချည်းသာ ဖြစ်သည်။ ဤကိစ္စရပ်ကို ထိုမျှရှည်ကြာစွာ ရှင်းပြထိုက်သည်ဟု သင်တို့ ထင်သလော။ မလိုအပ်ခဲ့သင့်ပေ။ မလိုအပ်ခဲ့သင့်ဟု ငါ အဘယ်ကြောင့် ပြောသနည်း။ သင်တို့ သဘောပေါက်ပြီးဖြစ်သည့် စကားများနှင့် အယူဝါဒများအရ သင်တို့သည် ဤကိစ္စရပ်နှင့်ဆိုင်သည့် အခက်အခဲကို ကျော်ဖြတ်နိုင်ခဲ့သင့်ပေသည်။ ထိုအရာနှင့်ပတ်သက်၍ သင်တို့ဘာသာ ချင့်ချိန်စဉ်းစားခြင်းနှင့် ထိုအရာအပေါ် လူတိုင်း အတူတကွ မိတ်သဟာယပြုခြင်းအားဖြင့် သင်တို့၏ သိနားလည်မှု အလွန် အစွန်းရောက်လာခြင်းမရှိဘဲ ထိုအရာကို သင်တို့ အတော်အတန် စင်ကြယ်သော နည်းလမ်းဖြင့် နားလည်နိုင်ခဲ့သင့်သည်။ သို့သော် မမျှော်လင့်ဘဲ အစွန်းရောက်သော သိနားလည်မှုများ ပေါ်ထွက်လာပြီးဖြစ်ကာ ငါ့အနေဖြင့် အချို့သော အသေးစိတ်အချက်များကို မိတ်သဟာယပြုဖို့ လိုအပ်လာပြီဖြစ်သည်။ ဤမိတ်သဟာယကို နားထောင်ပြီးနောက်တွင် သင်တို့၏ စိတ်နှလုံးများသည် ယခု တောက်ပသွားကြသည် မဟုတ်လော။ ဤကိစ္စရပ်နှင့်ပတ်သက်၍ ယခု သင်တို့တွင် နောက်ထပ် စိတ်ကူးတစ်ခုတလေမျှ မရှိသင့်ကြပေ၊ မှန်ပါသလော။ သို့ဖြစ်၍ ထိုလူများကို ငါကိုင်တွယ်ခဲ့သည့် နည်းလမ်းအား လွန်ကဲသည်ဟု သင်တို့ ယူဆကြသလော။ (မယူဆကြပါ။) ဤကိစ္စရပ်နှင့်ပတ်သက်သည့် ဆွေးနွေးမှုကို ဤတွင် ငါတို့ အဆုံးသတ်လိုက်ကြစို့၊ ပြီးလျှင် အဓိကအကြောင်းအရာနှင့် ပတ်သက်၍ ငါ စတင်မိတ်သဟာယပြုမည်ဖြစ်သည်။

အန္တိခရစ်များက မည်သို့ကောက်ကျစ်ဆိုးယုတ်ပုံ၊ အန္တရာယ်ပေးပုံနှင့် လှည့်ဖြားပုံတို့ကို စိတ်ဖြာလေ့လာဆွေးနွေးခြင်း

ပြီးခဲ့သည့်တစ်ကြိမ်တွင်၊ ငါတို့သည် အန္တိခရစ်များ၏ သတ္တမမြောက် သရုပ်သကန်ဖြစ်သော ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သည် ဟူသည့်အချက်ကို မိတ်သဟာယဖွဲ့ခဲ့ကြသည်။ မည်သည့် သွင်ပြင်လက္ခဏာကို ငါတို့ အဓိက မိတ်သဟာယဖွဲ့ခဲ့သနည်း။ အန္တိခရစ်များ မည်သို့ ကောက်ကျစ်ဆိုးယုတ်သည်ကို ငါတို့ ပြောခဲ့ကြသည်။ ၎င်းတို့ ကောက်ကျစ်ဆိုးယုတ်သည်ဟု အဘယ်ကြောင့် ငါတို့ ပြောရသနည်း။ ၎င်းတို့၏ သဘာဝအနှစ်သာရအတွင်းရှိ မည်သည့် အထူးစိတ်သဘောထားများ၊ သရုပ်သကန်များနှင့် လက္ခဏာရပ်များက ၎င်းတို့အား ကောက်ကျစ်ဆိုးယုတ်သောသူ၊ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သောသူအဖြစ် သတ်မှတ်နိုင်သနည်း။ ၎င်းတို့၏ ကောက်ကျစ်ဆိုးယုတ်မှု တည်ရှိကြောင်းနှင့် ထိုအရာက ၎င်းတို့၏ စစ်မှန်သောအခြေအနေများနှင့် ကိုက်ညီကြောင်း သက်သေပြသည့် သိသာထင်ရှားသော လက္ခဏာများမှာ အဘယ်နည်း။ ဤကဲ့သို့သောလူများသည် ကောက်ကျစ်ဆိုးယုတ်သည်ဟု ပြောဆိုရန် ငါတို့အား အကြောင်းပြချက်ပေးသည့် ၎င်းတို့၏ သဘာဝအနှစ်သာရနှင့်ဆိုင်သည့် အဓိကလက္ခဏာရပ်များမှာ အဘယ်နည်း။ ကျေးဇူးပြု၍ သင်တို့၏ အတွေးအမြင်များကို မျှဝေကြလော့။ (အန္တိခရစ်များစွာတို့သည် သမ္မာတရားကို နားလည်ကြသော်လည်း၊ ထိုသမ္မာတရားကို မျက်နှာပြောင်တိုက် ဆန့်ကျင်ကြသည်။ မှန်ကန်သည့်အရာကို ရှင်းလင်းစွာ သိရှိကြသော်လည်း ၎င်းတို့၏ကိုယ်ပိုင်လမ်းကြောင်းကို လျှောက်လှမ်းရန် နှလုံးခိုင်မာစွာ ရွေးချယ်ကြသည်။ အန္တိခရစ်များ၏ ကောက်ကျစ်ဆိုးယုတ်မှုသည် သမ္မာတရားကို စစ်မှန်စွာ လိုက်စားသူများနှင့် အပြုသဘောဆောင်သော ပုဂ္ဂိုလ်များအပေါ် ၎င်းတို့၏ အခြေအမြစ်မရှိသော ရန်လိုမှုတွင်လည်း ပေါ်လွင်ထင်ရှားပါသည်။) (အန္တိခရစ်များသည် အခြားသူများ ကောင်းစားသည်ကို မမြင်လိုကြပါ။ ညီအစ်ကိုမောင်နှမများအတွက် ထောက်ပံ့ပေးရန် အကျိုးကျေးဇူးများအတွက် ဘုရားအိမ်တော်က စီစဉ်ပေးသည့်အခါ အန္တိခရစ်တို့သည် ဤအကျိုးကျေးဇူးများကို ၎င်းတို့ကိုယ်တိုင်သာ မွေ့လျော်ခံစားလိုကြသည်၊ ညီအစ်ကိုမောင်နှမများ မွေ့လျော်ခံစားကြရန် ၎င်းတို့ မလိုလားသောကြောင့် ဤအလုပ်ကို ၎င်းတို့ မလုပ်ဆောင်ကြပါ။) (ဘုရားသခင်၊ အဆင့်အတန်းရရှိရန် အန္တိခရစ်များက ဘုရားသခင်နှင့် သမ္မာတရားကို တန်ဆာပလာများအဖြစ် အသုံးပြုပုံနှင့်စပ်လျဉ်း၍ ကိုယ်တော်၏ ယခင်မိတ်သဟာယက ကျွန်ုပ်အပေါ် ပြင်းထန်သော ထင်မြင်ချက်တစ်ခု ရှိစေခဲ့ပါသည်၊ ဤသည်မှာ အထူးသဖြင့် ကောက်ကျစ်ဆိုးယုတ်သည်ဟု ကျွန်ုပ်ခံစားရပါသည်။) သင်တို့အများစုသည် အချို့အရာများကို မှတ်မိကြသည်။ ဆိုလိုသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို မိတ်သဟာယပြုချိန်တွင် ငါပေးခဲ့သည့် ဥပမာအနည်းငယ်ကို မှတ်မိကြသည်။ သင်တို့သည် ဥပမာများကိုသာ မှတ်မိကြသော်လည်း၊ အန္တိခရစ်များ၏ ကောက်ကျစ်ဆိုးယုတ်သော အနှစ်သာရအပေါ် ငါ၏ မိတ်သဟာယဖွဲ့ခြင်းနှင့် စိတ်ဖြာလေ့လာဆွေးနွေးခြင်း အကြောင်းအရာကိုမူ သင်တို့ မေ့လျော့ကြလေပြီ။ သို့ဆိုလျှင် အန္တိခရစ်များ၏ ကောက်ကျစ်ဆိုးယုတ်သော သဘာဝအနှစ်သာရကို မိတ်သဟာယဖွဲ့ကာ စိတ်ဖြာလေ့လာဆွေးနွေးနေစဉ်တွင် ငါ ထည့်သွင်းစဉ်းစားခဲ့သည့် သမ္မာတရားများထဲမှ မည်မျှကို သင်တို့ နားလည်နိုင်ကြသနည်း။ သင်တို့သည် ဤအရာများကို မမှတ်မိနိုင်သည့်အတွက်၊ ယင်းက ထိုအချိန်တွင် ထိုအရာများထဲမှ တစ်ခုကိုမျှ သင်တို့ နားမလည်ခဲ့ကြောင်းကို ညွှန်ပြနေသည် မဟုတ်လော။ ငါ၏ မိတ်သဟာယက သင်တို့အပေါ် ပြင်းထန်သော ထင်မြင်ချက်တစ်ခု ချန်ထားခဲ့ပါက၊ အတိုင်းအတာတစ်ခုအထိ ၎င်းတို့ကို သင်တို့ မှတ်မိနိုင်ကြမည် မဟုတ်လော။ သင်တို့၏ မှတ်ဉာဏ်ထဲသို့ ရောက်ရှိလာသည့်အရာများသည် သင်တို့ နားလည်သည့်အရာများ မဟုတ်လော။ သင်တို့ ပြန်လည်အမှတ်မရနိုင်သည့်အရာများသည် သင်တို့ နားလည်ရန် အလွန်ခက်ခဲသည်ဟု သင်တို့တွေ့ရှိသည့်အရာများ၊ သို့မဟုတ် သင်တို့ တကယ်ကို နားမလည်နိုင်သည့်အရာများ မဟုတ်လော။ ထိုအချိန်က ထိုသမ္မာတရားများကို သင်တို့ ကြားသိခဲ့ချိန်တွင်၊ မှန်ကန်သည်ဟု သင်တို့ ထင်ခဲ့ကြပြီး၊ အယူဝါဒများအရ ထိုသမ္မာတရားများကို သင်တို့ မှတ်မိခဲ့ကြကာ၊ ထိုသို့ပြုလုပ်ရန် သင်တို့အတွက် ကြီးမားသော အားထုတ်မှု လိုအပ်ခဲ့သည်။ သို့သော် တစ်ညအိပ်ပြီးနောက်၊ ထိုသမ္မာတရားများကို သင်တို့ မေ့လျော့သွားကြသည်။ တစ်လကြာပြီးနောက်၊ ယင်းတို့က လုံးဝ မရှိတော့ပေ။ ဤသဘောပင် မဟုတ်လော။ ကိစ္စရပ်တစ်ခု သို့မဟုတ် လူတစ်ဦး၏ အနှစ်သာရကို ရိပ်စားမိရန်၊ သင်သည် သမ္မာတရားကို နားလည်ဖို့ လိုအပ်သည်။ သင်သည် ဘာသာတရားမရှိသူများ၏ အမြင်ရှုထောင့်များကို ဖက်တွယ်နေဆဲဖြစ်ပြီး၊ ဘာသာတရားမရှိသူများ၏ ပြောဆိုချက်များအပေါ် အခြေခံ၍ အမှုအရာများကို ရှုမြင်ပြီး စဉ်းစားဆင်ခြင်နေသေးပါက၊ သမ္မာတရားကို သင်နားမလည်ကြောင်း ယင်းက သက်သေပြသည်။ သင်သည် တရားဒေသနာများနှင့် မိတ်သဟာယများကို နားထောင်ခဲ့သည့် နှစ်အနည်းငယ်မှနေ၍ မည်သည့်အရာမျှ မရရှိခဲ့သကဲ့သို့ လူတို့က သင်နှင့်အတူ သမ္မာတရားကို မိတ်သဟာယဖွဲ့သည့်အခါ၊ ၎င်းတို့ မည်သို့ပင် ရှင်းပြပါစေ သင် နားမလည်နိုင်ပါက၊ ဤသည်မှာ သင်၌ သမ္မာတရားကို သဘောပေါက်နားလည်နိုင်စွမ်း မရှိကြောင်း ညွှန်ပြသည်၊ ယင်းကို ညံ့ဖျင်းသော အစွမ်းအစဟု ခေါ်သည်။ ထိုသို့ပင်ဖြစ်သည် မဟုတ်လော။ (ဟုတ်ပါသည်။) အန္တိခရစ်များ၏ ကောက်ကျစ်ဆိုးယုတ်မှုနှင့်စပ်လျဉ်း၍၊ သင်တို့ထဲမှ မည်သူကမျှ အရေးအကြီးဆုံးသော ပြောဆိုချက်ကို မဖော်ပြခဲ့ကြပေ။ အဘယ်ကြောင့် သင်တို့ မဖော်ပြခဲ့ကြသနည်း။ တစ်နည်းအားဖြင့်၊ အချိန်အတော်ကြာပြီဖြစ်ပြီး ထိုအရာကို သင်တို့ မေ့လျော့သွားကြပြီဖြစ်သောကြောင့် ဖြစ်သည်။ နောက်တစ်နည်းအားဖြင့်၊ ဤပြောဆိုချက်၏ အရေးပါမှုကို သင်တို့ သဘောပေါက်နားလည်ခြင်း မရှိခဲ့သောကြောင့် ဖြစ်သည်၊ ဤပြောဆိုချက်သည် အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ဖော်ထုတ်ပြီး ဖွင့်ချသည့် အဓိကကျသော ပြောဆိုချက်တစ်ခုဖြစ်ကြောင်းကို သင်တို့ မသိခဲ့ကြပေ။ ဤပြောဆိုချက်မှာ အဘယ်နည်း။ အန္တိခရစ်များ၏ ကောက်ကျစ်ဆိုးယုတ်မှုသည် အပြုသဘောဆောင်သော အရာအားလုံးနှင့် သမ္မာတရားနှင့် ဆက်စပ်သည့် အရာအားလုံးအပေါ် ၎င်းတို့၏ ရန်လိုမှုနှင့် စက်ဆုပ်ရွံရှာခြင်းတို့တွင် အဓိကအားဖြင့် ပေါ်လွင်ထင်ရှားသည်ဟူ၍ ဖြစ်သည်။ အန္တိခရစ်များသည် ဤအပြုသဘောဆောင်သော အရာများကို အဘယ်ကြောင့် ရန်လိုပြီး စက်ဆုပ်ရွံရှာကြသနည်း။ ဤအပြုသဘောဆောင်သော အရာများက ၎င်းတို့ကို ထိခိုက်နစ်နာစေပြီလော။ မထိခိုက်မနစ်နာစေပါ။ ယင်းတို့သည် ၎င်းတို့၏ အကျိုးစီးပွားများကို ထိပါးသလော။ တစ်ခါတစ်ရံတွင် ထိပါးကောင်းထိပါးနိုင်သည်၊ တစ်ခါတစ်ရံတွင် လုံးဝမထိပါးပါ။ သို့ဆိုလျှင် အန္တိခရစ်များသည် အပြုသဘောဆောင်သော အရာများအပေါ် အခြေအမြစ်မရှိဘဲ အဘယ်ကြောင့် ရန်လိုပြီး စက်ဆုပ်ရွံရှာကြသနည်း။ (ယင်းသည် ၎င်းတို့၏ သဘာဝ ဖြစ်ပါသည်။) ၎င်းတို့တွင် ဤ သဘာဝမျိုးရှိသည်၊ ၎င်းတို့သည် အပြုသဘောဆောင်သော အရာအားလုံးနှင့် သမ္မာတရားများအပေါ် ရန်လိုပြီး စက်ဆုပ်ရွံရှာကြသည်။ ဤအရာက အန္တိခရစ်များ၏ ကောက်ကျစ်ဆိုးယုတ်သော သဘာဝကို အတည်ပြုသည်။ ဤပြောဆိုချက်သည် အရေးကြီးသလော၊ အရေးမကြီးသလော။ ဤမျှ အရေးကြီးသော ပြောဆိုချက်တစ်ခုကို သင်တို့ မမှတ်မိကြပေ၊ အရေးမပါသည့်အရာများကိုသာ သင်တို့ မှတ်မိကြသည်။ အဘယ်ကြောင့် ငါသည် သင်တို့ကို ထိုမေးခွန်းများ မေးခဲ့သနည်း။ သင်တို့ စကားပြောရန်နှင့် ဤအရာများကို သင်တို့ မည်မျှအထိ သဘောပေါက်နားလည်သည်ကိုလည်းကောင်း၊ သင်တို့၏ စိတ်နှလုံးထဲတွင် မည်မျှ မှတ်မိနိုင်သည်ကိုလည်းကောင်း၊ ထိုအချိန်က မည်မျှ နားလည်နိုင်ခဲ့သည်ကိုလည်းကောင်း ငါမြင်တွေ့နိုင်ရန်အလို့ငှာ ဖြစ်သည်။ မျှော်လင့်ထားသည့်အတိုင်းပင်၊ သင်တို့သည် အသေးအဖွဲဖြစ်သော အမှုအရာ အနည်းငယ်ကိုသာ မှတ်မိကြသည်။ ငါပြောဆိုခဲ့သည့် အရာအားလုံးကို အကြောင်းမဲ့စကားစမြည်ပြောခြင်းများအဖြစ် သင်တို့ သဘောထားကြသည်။ ငါသည် ဤနေရာသို့ စကားစမြည်ပြောရန် လာခဲ့ခြင်းမဟုတ်ဘဲ၊ လူတို့အား မည်သို့ ခွဲခြားသိမြင်ရမည်ဟူသည်ကို သင်တို့အား ပြောပြရန်သာ လာခဲ့ခြင်း ဖြစ်သည်။ ငါဖော်ပြခဲ့သည့် ပြောဆိုချက်သည် အန္တိခရစ်များ၏ ကောက်ကျစ်ဆိုးယုတ်သော သဘာဝကို ခွဲခြားသိမြင်ရန် အမြင့်မားဆုံးသော သမ္မာတရားစည်းမျဉ်း ဖြစ်သည်။ သင်သည် ဤပြောဆိုချက်ကို အသုံးမပြုနိုင်ပါက၊ အန္တိခရစ်များ၏ ကောက်ကျစ်ဆိုးယုတ်သော သဘာဝကို ခွဲခြားသိမြင်နိုင်မည်မဟုတ်၊ သို့မဟုတ် သိရှိနိုင်မည်မဟုတ်ပေ။ ဥပမာအားဖြင့်၊ လူတစ်ဦးကို အန္တိခရစ်အဖြစ် သတ်မှတ်သည့်အခါ၊ အချို့လူများက “သူက ကျွန်ုပ်တို့အပေါ် ကောင်းပါသည်၊ သူက ချစ်ခင်တတ်ပြီး ကျွန်ုပ်တို့ကို ကူညီပါသည်။ ထိုသို့သော လူကောင်းတစ်ဦးကို အန္တိခရစ်အဖြစ် အဘယ်ကြောင့် သတ်မှတ်ရသနည်း”ဟု ပြောကောင်းပြောနိုင်ပါသည်။ အန္တိခရစ်များသည် အပေါ်ယံတွင် အခြားသူများအပေါ် ချစ်ခင်ပုံရသော်လည်း၊ ဘုရားသခင်၏ အလုပ်ကို နှောင့်ယှက်ပြီး အဖျက်အမှောင့်လုပ်ကာ၊ ဘုရားသခင်ကို အထူးသဖြင့် ဆန့်ကျင်ကြောင်း ထိုသူတို့ နားမလည်ကြပေ။ ၎င်းတို့၏ ဤအန္တရာယ်ပေးတတ်ပြီး စဉ်းလဲကောက်ကျစ်သောဘက်ခြမ်းသည် လူအများစု မမြင်နိုင်သောအရာတစ်ခု ဖြစ်သည်။ ထိုအရာကို ၎င်းတို့ လုံးဝ ခွဲခြားသိမြင်နိုင်ခြင်း မရှိသကဲ့သို့၊ ဘုရားသခင်ကို ၎င်းတို့ နားလည်မှုလွဲမှားကြပြီး၊ ဘုရားသခင်အပေါ် အယူအဆများ ဖြစ်ပေါ်ကာ၊ ဤအကြောင်းကြောင့် ဘုရားသခင်ကို ပြစ်တင်ရှုတ်ချပြီး စောဒကတက်ခြင်းပင် ပြုလုပ်ကြသည်။ ထိုသို့သောလူများသည် တကယ်ကို လူယုတ်မာများဖြစ်ကြပြီး ဘုရားသခင်၏ ကယ်တင်ခြင်းကို မရရှိနိုင်ကြပေ။ ဤသည်မှာ အဘယ်ကြောင့်ဆိုသော် ၎င်းတို့သည် အန္တိခရစ်များက လူတို့ကို မည်သို့ အမိဖမ်းသည်၊ မည်သို့ သွေးဆောင်ဖြားယောင်းသည်၊ မည်သို့ မျက်နှာလိုမျက်နှာရလုပ်သည် စသည့် အပေါ်ယံကိစ္စရပ်များကိုသာ မြင်ကြပြီး၊ အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို သတိမပြုမိကြသကဲ့သို့၊ ဘုရားသခင်ကို အတိုက်အခံလုပ်ရန်နှင့် သီးခြားဖြစ်သော နယ်ပယ်များ တည်ထောင်ရန် အန္တိခရစ်များ အသုံးပြုသည့် နည်းလမ်းများကိုလည်း ၎င်းတို့ မမြင်ကြသောကြောင့် ဖြစ်သည်။ ဤအရာများကို ၎င်းတို့ အဘယ်ကြောင့် မမြင်နိုင်ကြသနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို နားမလည်ကြသကဲ့သို့ လူတို့ကို ခွဲခြားသိမြင်နိုင်ခြင်း မရှိကြသောကြောင့် ဖြစ်သည်။ ၎င်းတို့သည် အစဉ်သဖြင့် အပြင်ပန်းဖြစ်စဉ်များ၏ အထင်အမြင်မှားစေခြင်းကို ခံရပြီး ပြဿနာ၏ အနှစ်သာရနှင့် အကျိုးဆက်များကို ရိပ်စားမိနိုင်ခြင်း မရှိကြပေ။ ၎င်းတို့သည် လူတို့ကို တိုင်းတာရန်နှင့် ၎င်းတို့အပေါ် စီရင်ချက်ချရန် လူတို့၏ ကိုယ်ကျင့်တရားနှင့်ဆိုင်သည့် ရိုးရာ လူသားအယူအဆများနှင့် လောကီရေးရာ နည်းလမ်းများကိုလည်း အစဉ်သဖြင့် အသုံးပြုကြသည်။ ရလဒ်အနေဖြင့်၊ ၎င်းတို့သည် အန္တိခရစ်များ၏ အထင်အမြင်မှားစေခြင်း ခံကြရပြီး၊ အန္တိခရစ်များ၏ ဘက်တွင် ရပ်တည်ကြကာ၊ ၎င်းတို့နှင့် ဘုရားသခင်ကြားတွင် ပဋိပက္ခများနှင့် ထိပ်တိုက်တွေ့ဆုံမှုများ ဖြစ်ပေါ်လာသည်။ ဤသည်မှာ မည်သူ၏အမှားဖြစ်သနည်း။ ဤအမှားသည် မည်သို့ ဖြစ်ပေါ်ခဲ့သနည်း။ ဤသည်မှာ ၎င်းတို့ သမ္မာတရားကို နားမလည်ခြင်း၊ ဘုရားသခင်၏ အမှုတော်ကို မသိရှိခြင်းနှင့် လူပုဂ္ဂိုလ်များ၊ အမှုအရာများကို ၎င်းတို့၏ အယူအဆများနှင့် စိတ်ကူးစိတ်သန်းများအပေါ် အခြေခံ၍ အစဉ်သဖြင့် ရှုမြင်ခြင်းတို့၏ အကျိုးဆက်ဖြစ်သည်။

၂။ အပျက်သဘောဆောင်သောအရာများကို အန္တိခရစ်တို့၏ ချစ်ခြင်းအား စိတ်ဖြာလေ့လာဆွေးနွေးခြင်း

ယနေ့၊ ငါတို့သည် အန္တိခရစ်များ၏ သတ္တမမြောက် သရုပ်သကန်ဖြစ်သည့်၊ ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သည် ဟူသည့်အချက်ကို ဆက်လက်၍ မိတ်သဟာယဖွဲ့ကြမည်။ ကောက်ကျစ်ဆိုးယုတ်မှုတွင် အန္တရာယ်ပေးတတ်ခြင်းနှင့် လှည့်ဖြားတတ်ခြင်း နှစ်မျိုးလုံး ပါဝင်သည်နှင့်အမျှ ဤသရုပ်သကန်၏ အဓိကအချက်မှာ ၎င်းတို့၏ ကောက်ကျစ်ဆိုးယုတ်မှုဖြစ်သည်။ ကောက်ကျစ်ဆိုးယုတ်မှုသည် အန္တိခရစ်များ၏ အနှစ်သာရကို ကိုယ်စားပြုစဉ်တွင်၊ တစိမ့်စိမ့်အန္တရာယ်ပေးတတ်ခြင်းနှင့် လှည့်ဖြားခြင်းတို့မှာမူ ယင်းနှင့်စာလျှင် သိပ်အရေးမပါသောအရာများ ဖြစ်ကြသည်။ ပြီးခဲ့သည့်အကြိမ်တွင်၊ ငါတို့သည် အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို မိတ်သဟာယဖွဲ့ပြီး ဖော်ထုတ်ခဲ့ကြသည်။ ငါတို့သည် အန္တိခရစ်များ၏ အနှစ်သာရနှင့်ဆိုင်သည့် ဤအသွင်အပြင်ကို ဖော်ထုတ်ခြင်းနှင့်ပတ်သက်သည့် အချို့သောစကားလုံးများကို ထည့်သွင်းစဉ်းစားလျက် အချို့သော ယေဘုယျ အယူအဆများနှင့် အတော်အတန် အဓိပ္ပာယ်ဖွင့်ဆိုမှုပေးသည့် အကြောင်းအရာအချို့ကို မိတ်သဟာယဖွဲ့ခဲ့ကြသည်။ ယနေ့တွင်၊ ငါတို့သည် ဤအကြောင်းအရာကို ဆက်လက်၍ မိတ်သဟာယဖွဲ့ကြမည်။ အချို့က “ဤအကြောင်းအရာနှင့်ပတ်သက်လာသည့်အခါ မိတ်သဟာယဖွဲ့ရမည့်အရာ တစ်ခုတလေ ရှိပါသလော” ဟု မေးကောင်းမေးနိုင်သည်။ ရှိပေ၏။ ဤနေရာတွင် မိတ်သဟာယဖွဲ့ရန် လိုအပ်နေသေးသည့် အချို့သောအသေးစိတ်အချက်များ ရှိသည်။ ငါတို့သည် ယနေ့တွင် ဤအကြောင်းအရာကို မတူညီသောနည်းလမ်းဖြင့်လည်းကောင်း၊ မတူညီသောရှုထောင့်မှလည်းကောင်း မိတ်သဟာယဖွဲ့ကြမည်။ ပြီးခဲ့သည့်တစ်ကြိမ်က ငါတို့ မိတ်သဟာယဖွဲ့ခဲ့သည့် အန္တိခရစ်များ၏ ကောက်ကျစ်ဆိုးယုတ်သော သဘာဝ၏ အဓိက လက္ခဏာရပ်နှင့် သရုပ်သကန်မှာ အဘယ်နည်း။ အန္တိခရစ်များကဲ့သို့သော လူများသည် အပြုသဘောဆောင်သော အရာအားလုံးနှင့် သမ္မာတရားအပေါ် ရန်လိုပြီး စက်ဆုပ်ရွံရှာကြသည်။ သမ္မာတရားနှင့် အပြုသဘောဆောင်သော အရာများအပေါ် ၎င်းတို့၏ ရန်လိုမှုနှင့် စက်ဆုပ်ရွံရှာခြင်းသည် အကြောင်းပြချက် မလိုအပ်သကဲ့သို့၊ တစ်ဦးတလေ၏ လှုံ့ဆော်မှု၏ ရလဒ်အဖြစ် ဖြစ်ပျက်ခြင်းလည်း မဟုတ်သကဲ့သို့ ၎င်းတို့ နတ်ဆိုးစွဲကပ်ခြင်း၏ ရလဒ်လည်း သေချာပေါက် မဟုတ်ပေ။ ထိုအစား၊ ၎င်းတို့သည် ဤအရာများကို ပင်ကိုယ်အားဖြင့် မနှစ်သက်ကြခြင်းသာ ဖြစ်သည်။ ၎င်းတို့သည် ဤအရာများအပေါ် ရန်လိုပြီး စက်ဆုပ်ရွံရှာကြသည်၊ ၎င်းတို့၏ အသက်တာများနှင့် ၎င်းတို့၏ အရိုးများထဲတွင်၊ အပြုသဘောဆောင်သော အရာများနှင့် ကြုံတွေ့ရသည့်အခါ ရွံရှာမှုကို ခံစားကြရသည်။ သင်သည် ၎င်းတို့ထံ ဘုရားသခင်အကြောင်း သက်သေခံပါက သို့မဟုတ် သမ္မာတရားကို မိတ်သဟာယဖွဲ့ပါက၊ ၎င်းတို့သည် သင့်အပေါ် မုန်းတီးစိတ် ဖြစ်ပေါ်ကြလိမ့်မည်ဖြစ်ပြီး၊ သင့်ကို တိုက်ခိုက်ရန် စိတ်ကူးပင်ရှိကောင်း ရှိနိုင်သည်။ ပြီးခဲ့သည့် မိတ်သဟာယတွင် အပြုသဘောဆောင်သော အရာများအပေါ် အန္တိခရစ်များ ရန်လိုပြီး စက်ဆုပ်ရွံရှာခြင်းနှင့်ဆိုင်သည့် ဤသွင်ပြင်လက္ခဏာကို ငါတို့ ခြုံငုံဆွေးနွေးပြီးဖြစ်သောကြောင့်၊ ဤတစ်ကြိမ်တွင် ယင်းကို ငါတို့ ထပ်မံဆွေးနွေးတော့မည် မဟုတ်ပေ။ ဤမိတ်သဟာယတွင်၊ နောက်ထပ် သွင်ပြင်လက္ခဏာတစ်ခုကို ငါတို့ စူးစမ်းလေ့လာကြမည်။ ထိုနောက်ထပ် သွင်ပြင်လက္ခဏာမှာ အဘယ်နည်း။ အန္တိခရစ်များသည် အပြုသဘောဆောင်သော အရာများအပေါ် ရန်လိုပြီး စက်ဆုပ်ရွံရှာကြသည်၊ သို့ဆိုလျှင် ၎င်းတို့ မည်သည့်အရာကို နှစ်သက်ကြသနည်း။ ယနေ့တွင်၊ ငါတို့သည် ဤဘက်ခြမ်းနှင့် ရှုထောင့်အမြင်မှနေ၍ အန္တိခရစ်များ၏ ကောက်ကျစ်ဆိုးယုတ်သော သဘာဝကို ဆန်းစစ်ပြီး စိတ်ဖြာလေ့လာဆွေးနွေးကြမည်ဖြစ်သည်။ ဤသည်မှာ လိုအပ်သလော။ (လိုအပ်ပါသည်။) လိုအပ်ပေသည်။ သင်တို့ဘာသာ ထိုအရာကို သဘောပေါက်နိုင်ကြမည်လော။ (သဘောမပေါက်နိုင်ပါ။) အပြုသဘောဆောင်သော အရာများနှင့် သမ္မာတရားကို အန္တိခရစ်များ မနှစ်သက်ခြင်းသည် ၎င်းတို့၏ ကောက်ကျစ်ဆိုးယုတ်သော သဘာဝဖြစ်သည်။ သို့ဖြစ်၍၊ ဤအခြေခံအကြောင်းရင်းအရ၊ အန္တိခရစ်များ မည်သည့်အရာကို နှစ်သက်သည်၊ မည်သည့်အရာမျိုးများကို ၎င်းတို့ လုပ်ဆောင်ရန် နှစ်သက်သည်၊ ထို့အပြင် အမှုအရာများကို ၎င်းတို့ လုပ်ဆောင်သည့် နည်းလမ်းနှင့် နည်းစနစ်များနှင့် ၎င်းတို့ နှစ်သက်သည့် လူစားမျိုးတို့ကို သေချာစွာ စဉ်းစားဆင်ခြင်လော။ ဤသည်မှာ ၎င်းတို့၏ ကောက်ကျစ်ဆိုးယုတ်သော သဘာဝကို ရှုမြင်ရန် ပိုမိုကောင်းမွန်သော ရှုထောင့်နှင့် ဘက်ခြမ်းဖြစ်သည် မဟုတ်လော။ ဤအရာက ပိုမိုတိကျပြီး ဓမ္မဓိဋ္ဌာန်ကျသော အမြင်ကို ပေးသည်။ ပထမဦးစွာ၊ အန္တိခရစ်များသည် အပြုသဘောဆောင်သော အရာများကို မနှစ်သက်ကြပေ၊ ယင်းက ၎င်းတို့သည် ထိုအရာများကို ရန်လိုပြီး အပျက်သဘောဆောင်သော အရာများကို နှစ်သက်ကြောင်း သွယ်ဝိုက်ညွှန်းဆိုသည်။ အပျက်သဘောဆောင်သော အရာများ၏ ဥပမာအချို့မှာ အဘယ်နည်း။ လိမ်ညာမှုများနှင့် လှည့်ဖြားမှုများ ဖြစ်သည်။ ဤသည်တို့မှာ အပျက်သဘောဆောင်သော အရာများ မဟုတ်လော။ ဟုတ်ပေသည်၊ လိမ်ညာမှုများနှင့် လှည့်ဖြားမှုများသည် အပျက်သဘောဆောင်သော အရာများ ဖြစ်ကြသည်။ သို့ဆိုလျှင် လိမ်ညာမှုများနှင့် လှည့်ဖြားမှုများနှင့် ဆန့်ကျင်ဘက် အပြုသဘောဆောင်သောအရာမှာ အဘယ်နည်း။ (ရိုးသားခြင်းဖြစ်သည်။) မှန်သည်၊ ရိုးသားခြင်း ဖြစ်သည်။ စာတန်သည် ရိုးသားခြင်းကို နှစ်သက်သလော။ (မနှစ်သက်ပါ။) ၎င်းသည် လှည့်ဖြားခြင်းကို နှစ်သက်၏။ ဘုရားသခင်က လူသားများထံမှ ဦးစွာ တောင်းဆိုသည့်အရာမှာ အဘယ်နည်း။ ဘုရားသခင်က “သင်သည် ငါ့ကို ယုံကြည်ပြီး ငါ့နောက်သို့ လိုက်လိုပါက၊ ဦးစွာပထမအနေဖြင့် သင်သည် မည်ကဲ့သို့သော လူစားမျိုး ဖြစ်သင့်သနည်း” ဟု မိန့်တော်မူသည်။ (ရိုးသားသောသူတစ်ဦး ဖြစ်သင့်ပါသည်။) သို့ဆိုလျှင် စာတန်က လူတို့ကို လုပ်ဆောင်ရန် ပထမဆုံးသင်ကြားပေးသည့်အရာမှာ အဘယ်နည်း။ လိမ်ညာရန် ဖြစ်သည်။ အန္တိခရစ်များ၏ ကောက်ကျစ်ဆိုးယုတ်သော သဘာဝနှင့်ဆိုင်သည့် ပထမဆုံး သက်သေအထောက်အထားမှာ အဘယ်နည်း။ (လှည့်ဖြားခြင်း ဖြစ်သည်။) ဟုတ်ပေသည်၊ အန္တိခရစ်များက လှည့်ဖြားခြင်းကို နှစ်သက်သည်၊ လိမ်ညာမှုများကို နှစ်သက်ပြီး၊ ရိုးသားခြင်းကို စက်ဆုပ်ကာ မုန်းတီးကြသည်။ ရိုးသားခြင်းသည် အပြုသဘောဆောင်သော အရာဖြစ်သော်လည်း၊ ၎င်းတို့က မနှစ်သက်ဘဲ၊ ထိုအစား ယင်းအပေါ် ရွံရှာခြင်းနှင့် မုန်းတီးခြင်းကို ခံစားကြရသည်။ ဆန့်ကျင်ဘက်အားဖြင့်၊ ၎င်းတို့သည် လှည့်ဖြားခြင်းနှင့် လိမ်ညာမှုများကို နှစ်သက်ကြသည်။ တစ်စုံတစ်ဦးက အန္တိခရစ်များ၏ ရှေ့မှောက်၌ “သင်သည် အဆင့်အတန်းတစ်ခုမှနေ၍ အလုပ်ကို စီမံဆောင်ရွက်ရန် နှစ်သက်ပြီး၊ တစ်ခါတစ်ရံတွင် သင် ပျင်းရိသည်” ဟု မကြာခဏ ပြောလျက် အမှန်အတိုင်း စကားပြောပါက၊ အန္တိခရစ်များသည် ထိုအရာအပေါ် မည်သို့ ခံစားရသနည်း။ (၎င်းတို့ လက်မခံကြပါ။) ထိုအရာကို လက်မခံခြင်းသည် ၎င်းတို့ ပိုင်ဆိုင်သည့် သဘောထားများထဲမှ တစ်ခုဖြစ်သည်၊ သို့သော် ယင်းမျှသာလော။ အမှန်အတိုင်း ပြောဆိုသည့် ဤပုဂ္ဂိုလ်အပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် ရွံရှာပြီး ထိုသူကို မနှစ်သက်ကြပေ။ အချို့အန္တိခရစ်များက ညီအစ်ကိုမောင်နှမများအား “ငါသည် သင်တို့ကို အချိန်အတန်ကြာ ဦးဆောင်ပြီးဖြစ်သည်။ ငါနှင့်ပတ်သက်၍ သင်တို့၏ ထင်မြင်ချက်များကို ကျေးဇူးပြုပြီး အားလုံးက ပြောပြကြပါလော့” ဟု ဆိုကြသည်။ လူတိုင်းက “သင်သည် အလွန်ရိုးသားသည့်အတွက်၊ သင့်ကို ကျွန်ုပ်တို့ တုံ့ပြန်ချက်အချို့ ပေးပါမည်” ဟု တွေးကြသည်။ အချို့က “သင်သည် သင်လုပ်ဆောင်သမျှ အရာအားလုံးတွင် အတော်အတန် အလေးအနက်ထားပြီး လုံ့လဝီရိယရှိသည်၊ သင်သည် ဆင်းရဲဒုက္ခများစွာကို သည်းညည်းခံခဲ့ရသည်။ ထိုအရာကို ကျွန်ုပ်တို့ မကြည့်ရက်နိုင်ခဲ့သကဲ့သို့ သင့်ကိုယ်စား ကျွန်ုပ်တို့ စိတ်သောကရောက်ခဲ့ရသည်။ ဘုရားအိမ်တော်က သင့်ကဲ့သို့သော ခေါင်းဆောင်များကို ပိုမိုအသုံးပြုသင့်ပေသည်။ အားနည်းချက်တစ်ခုကို ထောက်ပြရမည်ဆိုလျှင်၊ သင်သည် အလွန် အလေးအနက်ထားပြီး လုံ့လဝီရိယရှိခြင်းပင် ဖြစ်ပေမည်။ သင်သည် သင့်ကိုယ်သင် အလုပ်ပိစေပြီး ပင်ပန်းနွမ်းနယ်သွားလျှင်၊ အလုပ်ဆက်လုပ်နိုင်တော့မည် မဟုတ်ပါ၊ ထိုအခါ ကျွန်ုပ်တို့ အဆုံးသတ်သွားမည် မဟုတ်လော။ မည်သူက ကျွန်ုပ်တို့ကို ဦးဆောင်မည်နည်း” ဟု ဆိုကြသည်။ အန္တိခရစ်များက ဤအရာကို ကြားသည့်အခါ၊ ၎င်းတို့ ကျေနပ်အားရကြသည်။ ထိုအရာက လိမ်ညာမှုဖြစ်ကြောင်း၊ ဤလူများသည် ၎င်းတို့ကို မျက်နှာလိုမျက်နှာရလုပ်နေကြခြင်းဖြစ်ကြောင်း ၎င်းတို့ သိကြသော်လည်း၊ နားထောင်ရန် လိုလားနေကြသည်။ အမှန်မှာ၊ ဤသို့ပြောဆိုနေသည့် လူများသည် ဤအန္တိခရစ်များကို အရူးလုပ်နေခြင်းဖြစ်သော်လည်း၊ ဤအန္တိခရစ်များသည် ဤစကားလုံးများ၏ စစ်မှန်သောသဘာဝကို ထုတ်ဖော်မည့်အစား အရူးလုပ်ခံရန်ကိုပင် လိုလားကြသည်။ အန္တိခရစ်များသည် ဤကဲ့သို့ မိမိတို့အား အလွန်အမင်း ဖော်လံဖားလုပ်ကြသူများကို ချစ်မြတ်နိုးကြသည်။ ဤပုဂ္ဂိုလ်များသည် အန္တိခရစ်များ၏ အပြစ်များ၊ ဖောက်ပြန်ပျက်စီးသော စိတ်သဘောထားများ၊ သို့မဟုတ် အားနည်းချက်များကို ထုတ်မပြောကြပေ။ ထိုအစား၊ ၎င်းတို့သည် အန္တိခရစ်များကို တိတ်တဆိတ် ချီးမွမ်းပြီး ချီးမြှောက်ကြသည်။ ၎င်းတို့၏ စကားလုံးများက လိမ်ညာမှုများနှင့် မြှောက်ပင့်မှုများဖြစ်ကြောင်း သိသာနေသော်လည်း၊ အန္တိခရစ်များက ဤစကားလုံးများကို နှစ်သိမ့်မှုနှင့် နှစ်သက်စရာအဖြစ် မြင်လျက် ဝမ်းမြောက်ဝမ်းသာ လက်ခံကြသည်။ အန္တိခရစ်များအတွက်၊ ဤစကားလုံးများသည် အထူးခြားဆုံးသော စားကောင်းသောက်ဖွယ်များကို မြည်းစမ်းရခြင်းထက် ပိုကောင်းသည်။ ဤစကားလုံးများကို ကြားပြီးနောက်၊ ၎င်းတို့သည် မိမိကိုယ်ကို ဟုတ်လှပြီဟု ဘဝင်ခိုက်သွားကြသည်။ ဤအရာက မည်သည့်အရာကို သရုပ်ဖော်သနည်း။ အန္တိခရစ်များအတွင်း၌ လိမ်ညာမှုများကို ချစ်မြတ်နိုးသည့် စိတ်သဘောထားတစ်ခုခု ရှိကြောင်းကို ထိုအရာက ပြသပေသည်။ တစ်စုံတစ်ဦးက ၎င်းတို့အား “သင်သည် အလွန်မာနထောင်လွှားပြီး လူတို့ကို မမျှမတဆက်ဆံသည်။ သင့်ကို ထောက်ခံသူများအပေါ် သင် ကောင်းသည်၊ သို့သော် တစ်စုံတစ်ဦးက သင်နှင့် ခပ်ကင်းကင်းနေလျှင် သို့မဟုတ် သင့်ကို မမြှောက်ပင့်လျှင်၊ သင်သည် ထိုသူကို သေးသိမ်စေပြီး လျစ်လျူရှုသည်” ဟု ပြောသည်ဆိုပါစို့။ ဤသည်တို့မှာ မှန်ကန်သော စကားလုံးများဖြစ်သည် မဟုတ်လော။ (ဟုတ်ပါသည်။) အန္တိခရစ်များက ဤအရာကို ကြားပြီးနောက် မည်သို့ ခံစားရသနည်း။ ၎င်းတို့ စိတ်မချမ်းမြေ့ ဖြစ်လာကြသည်။ ထိုအရာကို ၎င်းတို့ မကြားလိုကြ၊ လက်မခံနိုင်ကြပေ။ ၎င်းတို့သည် ကိစ္စရပ်များကို အကြောင်းပြချက်ပေးရန်နှင့် ဖော့ပြောရန် ဆင်ခြေများနှင့် အကြောင်းပြချက်များကို ရှာဖွေဖို့ ကြိုးစားကြသည်။ အန္တိခရစ်များကို လူကိုယ်တိုင် စဉ်ဆက်မပြတ် မြှောက်ပင့်သူများ၊ ၎င်းတို့ကို တိတ်တဆိတ် ချီးမွမ်းရန် အစဉ်သဖြင့် ကြားကောင်းသောစကားများ ပြောဆိုသူများနှင့် ၎င်းတို့၏ စကားလုံးများဖြင့် ၎င်းတို့ကို သိသိသာသာ လှည့်ဖြားသူများအတွက်မူ၊ အန္တိခရစ်များက ဤလူများကို မည်သည့်အခါမျှ မစုံစမ်းစစ်ဆေးကြပေ။ ထိုအစား၊ အန္တိခရစ်များက ထိုသူတို့ကို အရေးကြီးသော ပုဂ္ဂိုလ်များအဖြစ် အသုံးပြုကြသည်။ ၎င်းတို့သည် အမြဲ လိမ်ညာသူများကို အရေးကြီးသော ရာထူးများတွင်ပင် ထားရှိပြီး၊ အချို့သော အရေးပါပြီး ဂုဏ်သိက္ခာရှိသော တာဝန်များကို ထမ်းဆောင်ရန် ၎င်းတို့အား တာဝန်ပေးအပ်ကြသည်၊ တစ်ချိန်တည်းတွင် အစဉ်ရိုးသားစွာ ပြောဆိုသူများနှင့် ပြဿနာများကို မကြာခဏ တိုင်ကြားသူများကိုမူ၊ အထက်ခေါင်းဆောင်ပိုင်းသို့ ဝင်ရောက်ခွင့် သို့မဟုတ် လူအများစုနှင့် သိရှိခြင်း သို့မဟုတ် နီးစပ်ခြင်းမရှိအောင် တားဆီးလျက်၊ သိပ်မထင်ရှားသော ရာထူးများတွင် ၎င်းတို့၏ တာဝန်များကို ထမ်းဆောင်ရန် စီစဉ်ပေးကြသည်။ ဤလူများအနေဖြင့် မည်မျှ အရည်အချင်းရှိသည်ဖြစ်စေ သို့မဟုတ် ဘုရားအိမ်တော်၌ မည်သည့်တာဝန်များကို ၎င်းတို့ ထမ်းဆောင်နိုင်သည်ဖြစ်စေ အရေးမကြီးပေ။ အန္တိခရစ်များက ထိုအရာအားလုံးကို လျစ်လျူရှုကြသည်။ မည်သူက လှည့်ဖြားမှုကို လုပ်ဆောင်နိုင်သည်ဟူသည်နှင့် ၎င်းတို့အတွက် မည်သူ အကျိုးရှိသည်ဟူသည်တို့ကိုသာ ၎င်းတို့ ဂရုစိုက်ကြသည်၊ ဤသူတို့မှာ ဘုရားအိမ်တော်၏ အကျိုးစီးပွားများကို တစ်စက်မျှ မစဉ်းစားဘဲ အရေးကြီးသော ရာထူးများတွင် ၎င်းတို့ ခန့်ထားသည့် ပုဂ္ဂိုလ်များ ဖြစ်ကြသည်။

အန္တိခရစ်များသည် လှည့်ဖြားခြင်းနှင့် လိမ်ညာမှုများကို နှစ်သက်ကြသည်။ ဥပမာအားဖြင့်၊ ၎င်းတို့ တာဝန်ယူထားသည့် အသင်းတော်များသည် ဧဝံဂေလိအလုပ်ကို လုံးဝအာရုံမစိုက်သကဲ့သို့၊ ဧဝံဂေလိတရားဟောပြောရန် လူတို့ကို လေ့ကျင့်ပေးခြင်းအပေါ် အာရုံမစိုက်ဟု ဆိုပါစို့၊ ရလဒ်အနေဖြင့် ဧဝံဂေလိအလုပ်သည် ညံ့ဖျင်းသောရလဒ်များ ရရှိပြီး၊ လူအနည်းငယ်သာ ရရှိသည်ဆိုပါစို့။ သို့သော် အန္တိခရစ်များသည် လူတို့က တကယ့်အခြေအနေအား တိုင်ကြားမည်ကို ကြောက်ရွံ့ကြသည်။ ၎င်းတို့သည် ရိုးသားစွာပြောဆိုသူ မည်သူ့ကိုမဆို မုန်းတီးပြီး၊ လိမ်ညာနိုင်သူ၊ လှည့်ဖြားမှုကို လုပ်ဆောင်နိုင်သူနှင့် ဆိုးကျိုးဖြစ်စေသည့် သတင်းအချက်အလက်အားလုံးအား ဖုံးကွယ်နိုင်သူတို့ကို နှစ်သက်ကြသည်။ သို့ဆိုလျှင်၊ အန္တိခရစ်များသည် မည်သည့်ပြောဆိုမှုမျိုးကို အကြားချင်ဆုံးဖြစ်သနည်း။ “ကျွန်ုပ်တို့အသင်းတော်တွင် ဧဝံဂေလိတရားဟောပြောသူတိုင်းသည် သက်သေခံနိုင်စွမ်းရှိပြီး၊ ၎င်းတို့တစ်ဦးစီတိုင်းသည် ဧဝံဂေလိတရားဟောပြောရာတွင် ကျွမ်းကျင်သူ ဖြစ်သည်” ဟူ၍ ဖြစ်သည်။ ဤစကားလုံးများသည် လူတို့ကို လှည့်ဖြားရန် ရည်ရွယ်သည် မဟုတ်လော။ သို့သော် အန္တိခရစ်များသည် ထိုသို့သောအရာများကို ကြားရန် နှစ်သက်ကြသည်။ ဤအရာကို ကြားပြီးနောက် အန္တိခရစ်များက မည်သို့ တုံ့ပြန်ကြသနည်း။ ၎င်းတို့က “အလွန်ကောင်းပေသည်၊ ကျွန်ုပ်တို့အသင်းတော်၏ ဧဝံဂေလိအလုပ်၏ ရလဒ်များသည် တိုးတက်ကောင်းမွန်နေပြီး၊ အခြားအသင်းတော်များထက် များစွာ ပိုကောင်းသည်။ ကျွန်ုပ်တို့အသင်းတော်တွင် ဧဝံဂေလိတရားဟောပြောသူများသည် ထိုသို့ဟောပြောရာတွင် ကျွမ်းကျင်သူများချည်းသာ ဖြစ်ကြသည်”ဟု ဆိုကြသည်။ အန္တိခရစ်များနှင့် ၎င်းတို့ကို မြှောက်ပင့်သူများသည် ဤနည်းဖြင့် အချင်းချင်း ချီးကျူးကြပြီး၊ ၎င်းတို့၏ အရှက်မရှိသော မြှောက်ပင့်မှုကို အန္တိခရစ်များက မဖော်ထုတ်ကြပေ။ အန္တိခရစ်များသည် ဤပုံစံဖြင့် အလုပ်လုပ်ကြသည်၊ ၎င်းတို့၏ လက်အောက်ငယ်သားများက ၎င်းတို့ကို လှည့်ဖြားသည့်အခါ၊ ၎င်းတို့သည် လိုလိုလားလား အလှည့်ဖြားခံကြသည်။ အန္တိခရစ်များသည် ဤနည်းဖြင့်သာ အရူးလုပ်ကြသည်။ တစ်စုံတစ်ဦးက အခြေအနေမှန်ကို သိရှိပြီး ရှေ့သို့ထွက်ကာ “ဤသည်မှာ မတိကျပါ။ ကျွန်ုပ်တို့ ဧဝံဂေလိတရားဟောပြောနေသည့် လူ ၁၀ ဦးအနက်၊ နှစ်ဦးသည် သမ္မာတရားကို လက်မခံကြောင်း ကျွန်ုပ်တို့ ဆုံးဖြတ်ပြီးဖြစ်ကာ၊ ၎င်းတို့သည် စုံစမ်းစစ်ဆေးခြင်းကို စွန့်လွှတ်ပြီးဖြစ်သည်။ ကျန်ရှစ်ဦးအနက် သုံးဦးသာ ဘုရားသခင်ကို စစ်မှန်စွာ ယုံကြည်ကြသည်။ ထိုသုံးဦးကို ခေါ်ဆောင်လာရန် ကျွန်ုပ်တို့ အစွမ်းကုန် ကြိုးစားကြပါစို့”ဟု ပြောဆိုပါက၊ အခြေအနေ၏ အဖြစ်မှန်ကို ဖော်ထုတ်လိုက်သည့်အခါ၊ အန္တိခရစ်များက မည်သို့ တုံ့ပြန်ကြသနည်း။ ၎င်းတို့က “ထိုအရာများကို ငါမသိခဲ့ပါတကား”ဟု တွေးကြသည်။ အန္တိခရစ်များ မသိရှိသည့်အရာများ၏ အခြေအနေမှန်နှင့်ပတ်သက်၍ တစ်စုံတစ်ဦးက အမှန်အတိုင်း ပြောဆိုသည့်အခါ၊ ၎င်းတို့သည် ထိုသူတို့နှင့် သဘောတူသလော သို့မဟုတ် သဘောမတူသလော၊ ၎င်းတို့ ဝမ်းသာသလော သို့မဟုတ် ဝမ်းမသာသလော။ ၎င်းတို့ ဝမ်းမသာကြပေ။ အဘယ်ကြောင့် ၎င်းတို့ ဝမ်းမသာကြသနည်း။ ၎င်းတို့သည် ခေါင်းဆောင်များဖြစ်ကြသော်လည်း၊ အသင်းတော်၏အလုပ်နှင့်စပ်လျဉ်းသည့် အသေးစိတ်အချက်အလက်များနှင့် အဖြစ်မှန်များကို ၎င်းတို့ မသိရှိကြသကဲ့သို့ သဘောပေါက်နားလည်ခြင်းလည်း မရှိကြပေ၊ အမှန်တကယ် ဖြစ်ပျက်နေသည့်အရာကို နားလည်သူတစ်ဦးက ၎င်းတို့အား အားလုံးရှင်းပြရန်ပင် လိုအပ်နေသည်။ အခြေအနေကို နားလည်ပြီး ရိုးသားစွာပြောဆိုသူတစ်ဦးက ဤကိစ္စရပ်များကို ရှင်းလင်းသွားစေသည့်အခါ၊ အန္တိခရစ်များ၏ ကနဦးခံစားချက်မှာ အဘယ်နည်း။ ၎င်းတို့သည် လုံးဝ မျက်နှာပျက်သွားပြီး၊ ၎င်းတို့၏ ဂုဏ်သတင်း ကျဆင်းသွားမည်ဟု ခံစားကြရသည်။ အန္တိခရစ်များ၏ ကောက်ကျစ်ဆိုးယုတ်သော သဘာဝကို ထောက်ရှုလျှင်၊ ၎င်းတို့ မည်သည့်အရာကို လုပ်ဆောင်ကြလိမ့်မည်နည်း။ ၎င်းတို့အတွင်း၌ မုန်းတီးစိတ် ဖြစ်ပေါ်လာလိမ့်မည်ဖြစ်ပြီး၊ ၎င်းတို့က “အသင် ဗလောင်းဗလဲပြောသူ၊ သင်သာ မပြောခဲ့လျှင်၊ ဤအရာသည် မည်သူမျှ သတိမပြုမိဘဲ ပြီးသွားလိမ့်မည်။ သင့်ကြောင့် လူတိုင်း ထိုအကြောင်းကို သိသွားကြပြီ၊ ၎င်းတို့သည် ငါ့အစား သင့်ကို စတင်၍ အထင်ကြီးလေးစားကောင်းလေးစားနိုင်သည်။ ဤသည်က ငါ့ကို အရည်အချင်းမရှိသူ၊ တကယ့်အလုပ်တစ်ခုမျှ မလုပ်ဆောင်သူကဲ့သို့ မဖြစ်စေဘူးလော။ သင့်ကို ငါ မှတ်ထားမည်။ သင်က အမှန်တရားကို ပြောသည်၊ အကြိမ်တိုင်း ငါ့ကို စိန်ခေါ်ပြီး ဆန့်ကျင်သည်။ သင့်ကို နောင်တရအောင် ငါ သေချာလုပ်မည်”ဟု တွေးကြလိမ့်မည်။ စဉ်းစားကြည့်လော့။ တာဝန်သိစွာ အလုပ်လုပ်သူများ၊ ရိုးသားစွာ ပြောဆိုသူများနှင့် မိမိတို့၏ တာဝန်များကို သစ္စာရှိစွာ ထမ်းဆောင်သူများအား ၎င်းတို့ မည်သို့ ရှုမြင်ကြသနည်း။ ၎င်းတို့သည် ထိုသူတို့ကို ရန်ဘက်များအဖြစ် ရှုမြင်ကြသည်။ ဤသည်မှာ အဖြစ်မှန်များကို လွဲမှားစေခြင်း မဟုတ်လော။ ၎င်းတို့သည် မိမိတို့၏ အလုပ်နှင့်ဆက်စပ်သော အမှားများအတွက် ချက်ချင်း ပူးပေါင်းဆောင်ရွက်ရန်နှင့် ပြန်တည့်မတ်အောင်လုပ်ဖို့ ပျက်ကွက်သည်သာမက၊ မိမိတို့၏ တာဝန်များကိုလည်း ဆက်လက်၍ လစ်လျူရှုကြသည်။ မှန်ကန်စွာ ပြောဆိုသူများနှင့် မိမိတို့၏ အလုပ်တွင် ဂရုတစိုက်ရှိပြီး တာဝန်သိစွာ လုပ်ဆောင်သူများအပေါ်၌ပင် မုန်းတီးစိတ် ထားရှိကြသည်။ ၎င်းတို့သည် ထိုသူတို့ကို ညှဉ်းပန်းနှိပ်စက်ရန်ပင် ကြိုးစားကောင်း ကြိုးစားနိုင်သည်။ ဤသည်မှာ အန္တိခရစ်များ၏ အပြုအမူ မဟုတ်လော။ (ဟုတ်ပါသည်။) ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤသည်မှာ ကောက်ကျစ်ဆိုးယုတ်မှု ဖြစ်သည်။ အန္တိခရစ်များ၏ ကောက်ကျစ်ဆိုးယုတ်မှုသည် ဤနည်းဖြင့် ဖော်ထုတ်ခြင်းခံရသည်။ ရိုးသားသောသူတစ်ဦး ပေါ်လာသည့်အခါတိုင်း၊ တစ်စုံတစ်ဦးက ရိုးသားသော၊ မှန်ကန်သော စကားလုံးများကို ပြောဆိုသည့်အခါတိုင်းနှင့် တစ်စုံတစ်ဦးက စည်းမျဉ်းများကို လိုက်နာပြီး ကိစ္စရပ်၏ စစ်မှန်သော သဘောသဘာဝကို စုံစမ်းစစ်ဆေးသည့်အခါတိုင်းတွင် အန္တိခရစ်များသည် ၎င်းတို့ကို ရွံရှာပြီး စက်ဆုပ်ကြကာ၊ ၎င်းတို့၏ ကောက်ကျစ်ဆိုးယုတ်သော သဘာဝက ပေါက်ကွဲထွက်ပြီး သူ့ဘာသာ ထုတ်ဖော်ပြသလေသည်။ လှည့်ဖြားမှု ရှိသည့်အခါတိုင်းနှင့် လိမ်ညာမှုများကို ပြောဆိုသည့်အခါတိုင်းတွင်၊ အန္တိခရစ်များသည် ဝမ်းမြောက်ဝမ်းသာဖြစ်လာကြကာ၊ ထိုအရာကို အကြိုက်တွေ့ကြပြီး မိမိတို့ကိုယ်ကိုပင် မေ့လျော့သွားကြသည်။ သင်တို့ထဲမှ တစ်ဦးတလေက၊ “ဧကရာဇ်မင်း၏ ဝတ်ရုံသစ်များ”ကို ဖတ်ဖူးသလော။ အန္တိခရစ်များ၏ အပြုအမူသည် သဘာဝအားဖြင့် အတော်အတန် ဆင်တူသည်။ ထိုပုံပြင်တွင်၊ ဧကရာဇ်မင်းသည် လမ်းများပေါ်တွင် ကိုယ်လုံးတီးဖြင့် တိုင်းခန်းလှည့်လည်ခဲ့ပြီး၊ ထောင်ပေါင်းများစွာသော လူတို့က “ဧကရာဇ်မင်း၏ ဝတ်ရုံသစ်များသည် အမှန်ပင် လှပပါသည်တကား။ ဧကရာဇ်မင်းသည် အလွန်ပင် ကြည့်ကောင်းလှပါသည်တကား။ ဧကရာဇ်မင်းသည် အလွန်ပင် ကြီးမြတ်ပါသည်တကား။ ဧကရာဇ်မင်း၏ ဝတ်ရုံသစ်များသည် အမှန်ပင် မှော်ဆန်လှပါသည်တကား”ဟု ကြွေးကြော်ခဲ့ကြသည်။ လူတိုင်းက လိမ်ညာနေခဲ့ကြသည်။ ဧကရာဇ်မင်း သိခဲ့သလော။ သူသည် လုံးဝ ကိုယ်လုံးတီးဖြစ်နေခဲ့သည်၊ သူ့အနေဖြင့် မည်သည့်အဝတ်အစားမျှ မဝတ်ထားကြောင်းကို သူ မည်သို့ မသိရှိဘဲ နေနိုင်မည်နည်း။ ဤသည်ကို မိုက်မဲခြင်းဟု ခေါ်သည်။ သို့ဖြစ်၍၊ ဤကောက်ကျစ်ဆိုးယုတ်သော အန္တိခရစ်များသည် တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သော်လည်း၊ ဉာဏ်ပညာ ကင်းမဲ့ကြသည်။ အဘယ်ကြောင့် ၎င်းတို့ ဉာဏ်ပညာ ကင်းမဲ့သည်ဟု ငါ ပြောရသနည်း။ အဘယ်ကြောင့်ဆိုသော် ၎င်းတို့သည် ထိုကိုယ်လုံးတီး ဧကရာဇ်မင်းကဲ့သို့ ဖြစ်သောကြောင့်ဖြစ်သည်။ သူသည် သူ့ကို လှည့်ဖြားရန် ရည်ရွယ်သည့် စကားလုံးများကို ခွဲခြားသိမြင်နိုင်ခြင်း မရှိခဲ့ပေ။ သူသည် မိမိ၏ အကျည်းတန်မှုကို ဖော်ထုတ်လျက်၊ ကိုယ်လုံးတီးဖြင့် လျှောက်သွားနိုင်စွမ်းပင် ရှိခဲ့သည်။ ဤသည်မှာ မိုက်မဲခြင်း မဟုတ်လော။ သို့ဆိုလျှင်၊ အန္တိခရစ်များ၏ ကောက်ကျစ်ဆိုးယုတ်မှုက မကြာခဏ ထုတ်ဖော်ပြသသည့်အရာမှာ အဘယ်နည်း။ ၎င်းတို့၏ မိုက်မဲခြင်း ဖြစ်သည်။

အန္တိခရစ်များသည် ကောက်ကျစ်ဆိုးယုတ်သော သဘာဝရှိသောကြောင့်၊ ၎င်းတို့သည် လှည့်ဖြားခြင်းနှင့် လိမ်ညာမှုများကို ချစ်မြတ်နိုးသော်လည်း ရိုးသားခြင်းကို မကြိုက်နှစ်သက်သောကြောင့်၊ ပြီးလျှင် ၎င်းတို့သည် မှန်သောစကားကို စက်ဆုပ်ရွံရှာသောကြောင့်၊ အန္တိခရစ်များ၏ အုပ်စိုးမှုအောက်ရှိ အသင်းတော်များတွင်၊ ရိုးသားသူများဖြစ်စေ၊ ရိုးသားရန် လိုက်စားနေသူများဖြစ်စေ၊ သမ္မာတရားကို လက်တွေ့လုပ်ဆောင်ပြီး လှည့်ဖြားရန် သို့မဟုတ် လိမ်ညာရန် မလိုလားသူများသည် မကြာခဏ ညှဉ်းဆဲခြင်းကို ခံကြရသည်။ ဤသည်မှာ ထိုသို့ဖြစ်သည်မဟုတ်လော။ သင်သည် အမှန်အတိုင်း ပို၍ ပြောလေ၊ အန္တိခရစ်တစ်ဦးက သင့်ကို ပို၍ ညှဉ်းဆဲလေ ဖြစ်လိမ့်မည်ဖြစ်ပြီး သင်သည် အမှန်အတိုင်း ပို၍ ပြောလေ၊ ၎င်းတို့က သင့်ကို ပို၍ မကြိုက်နှစ်သက်လေ ဖြစ်လိမ့်မည်။ ဆန့်ကျင်ဘက်အားဖြင့်၊ ၎င်းတို့ကို မြှောက်ပင့်ပြီး လှည့်ဖြားသူများသည် ၎င်းတို့၏အမြင်တွင် မျက်နှာသာရရှိပြီး အလွန်နှစ်သက်ခြင်းခံရသည်။ အန္တိခရစ်များသည် ကောက်ကျစ်ဆိုးယုတ်သည် မဟုတ်လော။ သင်တို့ပတ်ဝန်းကျင်တွင် ထိုသို့သော ကောက်ကျစ်ဆိုးယုတ်သည့် အန္တိခရစ်များ ရှိသလော။ ၎င်းတို့ကို သင်တို့ တစ်ခါမျှ ကြုံတွေ့ဖူးကြသလော။ ၎င်းတို့သည် လူတို့အား အမှန်အတိုင်း ပြောဆိုခွင့်မပြုပေ၊ အမှန်အတိုင်း ပြောဆိုသူမည်သူမဆို၏ ပါးစပ်ကို ပိတ်ထားစေကြသည်။ သင်သည် ၎င်းတို့၏ အပေါင်းအပါ ဖြစ်လာလျက် လိမ်ညာရန်နှင့် ၎င်းတို့ပြောသည့်အတိုင်း လိုက်လုပ်ရန် စီမံနိုင်ပါက၊ ၎င်းတို့သည် သင်၏ရန်သူ ဖြစ်တော့မည်မဟုတ်ပေ။ သင်သည် မရမက အမှန်အတိုင်း ပြောဆိုပြီး ကိစ္စရပ်များကို သမ္မာတရားစည်းမျဉ်းများအတိုင်း ကိုင်တွယ်ပါက၊ ၎င်းတို့သည် အနှေးနှင့်အမြန် သင့်ကို ညှဉ်းဆဲကြလိမ့်မည်။ သင်တို့ထဲမှ တစ်ဦးတလေသည် ညှဉ်းဆဲခံရပြီးပြီလော။ သင်သည် အယောင်ဆောင် ခေါင်းဆောင်များနှင့် အန္တိခရစ်များ၏ ဒုစရိုက်အမှုများကို ဖော်ထုတ်ခဲ့သောကြောင့်သက်သက်ညှဉ်းဆဲခြင်းခံခဲ့ရပြီး၊ အဆုံးတွင် သင်သည် ပြောချင်လျှင်ပင် မည်သည့်အရာကိုမျှ မပြောဝံ့သည့်အခြေအနေအထိ ညှဉ်းဆဲခြင်း ခံခဲ့ရသည်။ ဤသို့ ဖြစ်ဖူးသလော။ အမှန်အတိုင်း ပြောဆိုခြင်းနှင့် ပြဿနာများကို တိုင်ကြားခြင်းက သင့်အား ညှဉ်းဆဲခံရစေခဲ့သည်။ အသင်းတော်အမျိုးမျိုးတွင်၊ ပြဿနာများကို တိုင်ကြားသည့်အတွက် သင်တို့ထဲမှ တစ်ဦးတလေသည် ညှဉ်းဆဲခြင်း ခံရပြီးဖြစ်သလော။ အလိမ်အညာများ ပြောဆိုပြီး အသင်းတော်အား လှည့်ဖြားသူတစ်ဦးသည် ပြုပြင်ခံရပါက၊ သူသည် ညှဉ်းဆဲခံနေရခြင်းဖြစ်သလော။ (မဟုတ်ပါ။) ဤသည်မှာ ပုံမှန်ဆုံးမပဲ့ပြင်ခြင်း ဖြစ်သည်၊ ညှဉ်းဆဲခြင်းနှင့် မတူပေ။ ဤသည်မှာ သင်သည် သင်၏တာဝန်တွင် ပျက်ကွက်သောကြောင့်၊ သင်သည် စည်းမျဉ်းများကို ချိုးဖောက်သောကြောင့်၊ ပြီးလျှင် သင်သည် မှားယွင်းသောရည်ရွယ်ချက်များဖြင့် ပြုမူကျင့်ကြံကာ၊ လိမ်ညာပြီး လှည့်ဖြားသောကြောင့် ဖြစ်ပျက်ခြင်းဖြစ်ပြီး၊ ယင်းက ပြုပြင်ခြင်းကို ခံရစေသည်။ သို့ဖြစ်၍၊ ဘုရားသခင်၏ မျက်မှောက်တွင်၊ သင်သည် အမှန်အတိုင်း ပြောဆိုခြင်းအတွက် မည်သည့်အကျိုးဆက်ကိုမျှ လုံးဝခံရလိမ့်မည်မဟုတ်ပေ။ သို့သော်၊ စာတန်နှင့် အန္တိခရစ်များ၏ မျက်မှောက်တွင်၊ သင်သည် ပို၍ သတိထားရမည်။ ဤသည်မှာ “ဘုရင်နှင့် နီးနီးကပ်ကပ် နေရခြင်းက ကျားတစ်ကောင်နှင့် လှဲနေရသကဲ့သို့ အန္တရာယ်များသည်” ဟူသော ဆိုရိုးစကားကို ထင်ဟပ်စေသည်။ သင်သည် ၎င်းတို့နှင့် စကားပြောသည့်အခါ၊ ၎င်းတို့၏ စိတ်အခြေအနေကို အစဉ်သဖြင့် ထည့်သွင်းစဉ်းစားရမည်ဖြစ်ပြီး၊ ၎င်းတို့၏ ပျော်ရွှင်မှုကိုလည်းကောင်း၊ ၎င်းတို့၏ မျက်နှာအမူအရာသည် ညှိုးငယ်နေခြင်း သို့မဟုတ် ကြည်လင်နေခြင်း ရှိမရှိဟူသည်ကိုလည်းကောင်း အကဲဖြတ်ကာ၊ ၎င်းတို့၏ အတွေးအခေါ်များနှင့် ကိုက်ညီစေရန် မည်သည့်အရာပြောဆိုရမည်ကို ဆုံးဖြတ်ရမည်။ ဥပမာအားဖြင့်၊ အန္တိခရစ်တစ်ဦးက “ယနေ့ မိုးရွာမည်မဟုတ်လော” ဟု ပြောပါက၊ သင်က “ယနေ့ မိုးရွာမည်ဟု မိုးလေဝသခန့်မှန်းချက်က ဆိုသည်” ဟု ပြောရမည်။ အမှန်တကယ်တွင်၊ အန္တိခရစ်က ယနေ့ မိုးရွာနိုင်သည်ဟု ပြောသည့်အခါ၊ သူသည် အပြင်ထွက်ပြီး သူ၏တာဝန်ကို မထမ်းဆောင်လိုသောကြောင့် ဖြစ်သည်။ သင်က “ယနေ့ နေသာမည်ဟု မိုးလေဝသခန့်မှန်းချက်က ဆိုသည်” ဟု ပြောပါက၊ သူ ဒေါသထွက်လိမ့်မည်။ သင်က “အိုး၊ ကျွန်ုပ် မှားပြောမိပါသည်။ ယနေ့ မိုးရွာပါမည်”ဟု အမြန်ပြောရမည်။ အန္တိခရစ်က “သင်က မိုးမရွာဟု ယခုလေးတင် ပြောခဲ့သည်။ အဘယ်သို့ဖြစ်ပြီး မိုးရွာမည်ဟု သင် ယခု ပြောနိုင်ရသနည်း” ဟု ဆိုသည်။ သင်က “ယခု နေသာနေခြင်းက ထိုအတိုင်း ဆက်လက်ရှိနေမည်ဟု မဆိုလိုပါ။ ‘မိုးကောင်းကင်တွင် မမျှော်လင့်သော မုန်တိုင်းများ ရှိတတ်သည်’ဟု ရှေးလူကြီးများ ပြောသည့်အတိုင်း၊ ရာသီဥတုခန့်မှန်းချက်များသည် အမြဲတမ်း မတိကျပါ။ သို့သော် သင်၏ အကဲဖြတ်ချက်မှာမူ အတိအကျ မှန်ကန်ပါသည်” ဟု တုံ့ပြန်ရမည်။ အန္တိခရစ်သည် ဤသည်ကို ကြားသည့်အခါ၊ နှစ်သက်သွားပြီး သင့်ကို စဉ်းစားချင့်ချိန်တတ်သည်ဟု ချီးမွမ်းသည်။ သင်တို့သည် ဤကဲ့သို့ ပြုမူကျင့်ကြံဖူးပါသလော။ သင်တို့ ပြုမူဖူးပေသည်၊ မှန်ပါသလော။ သင်တို့သည် လူတို့ကို အမှန်အတိုင်း ပြောဆိုခွင့်မပြုသကဲ့သို့ ထိုသို့ပြောဆိုသူမည်သူ့ကိုမဆို ညှဉ်းဆဲလျက် အန္တိခရစ်များ မကြာခဏ လုပ်ဆောင်လေ့ရှိသည့်အရာကို လုပ်ဆောင်နိုင်စွမ်း ရှိကြသလော။ သင်တို့အားလုံး နန်းတွင်းဇာတ်လမ်းများကို ကြည့်ဖူးကြသည် မဟုတ်လော။ နန်းတွင်း၌ ဧကရာဇ်မင်းနှင့် သူ၏မှူးမတ်များကြား ဆက်ဆံရေးမှာ အဘယ်နည်း။ ၎င်းတို့၏ ဆက်ဆံရေးကို ဝါကျတစ်ကြောင်းတည်းဖြင့် ဖော်ပြရန် မလွယ်ကူနိုင်သော်လည်း၊ ၎င်းတို့အကြားတွင် ဖြစ်စဉ်တစ်ခုရှိသည်၊ ယင်းမှာဧကရာဇ်မင်းသည် မည်သူမျှ၏ စကားကိုမျှ အပေါ်ယံအားဖြင့် လက်မခံခြင်းပင် ဖြစ်သည်။ သူသည် သူ၏မှူးမတ်များ ပြောဆိုသမျှအရာအားလုံးကို ဆန်းစစ်ပြီး စေ့စေ့စပ်စပ် ကြည့်ရှုစစ်ဆေးကာ၊ ယင်းကို အမှန်တရားအဖြစ် မည်သည့်အခါမျှ လက်မခံပေ။ ဤသည်မှာ သူ၏မှူးမတ်များ ပြောဆိုသည်ကို နားထောင်ခြင်းအတွက် သူ၏စည်းမျဉ်း ဖြစ်သည်။ မှူးမတ်များအတွက်မူ၊ ၎င်းတို့သည် ပြောဆိုထားခြင်းမရှိသည့် သွယ်ဝိုက်သောညွှန်းဆိုချက်များကို နားထောင်ရာတွင် ကျွမ်းကျင်ရမည်ဖြစ်သည်။ ဥပမာအားဖြင့်၊ ဧကရာဇ်မင်းက “ဝန်ကြီးချုပ်ဝမ်သည် ယနေ့ တစ်စုံတစ်ခုကို ဖော်ပြခဲ့သည်” စသည်ဖြင့် ပြောဆိုသည့်အခါ၊ လူတိုင်း ဤသည်ကို နားထောင်ပြီး “ဧကရာဇ်မင်းသည် ဝန်ကြီးချုပ်ဝမ်ကို ရာထူးတိုးပေးလိုပုံရသည်၊ သို့သော် သူသည် လူများက အုပ်စုဖွဲ့ခြင်း၊ ကိုယ်ကျိုးရှာခြင်းနှင့် ပုန်ကန်ခြင်းတို့အား ပြုလုပ်မည်ကို အကြောက်ဆုံးဖြစ်သောကြောင့်၊ ငါသည် ဝန်ကြီးချုပ်ဝမ်ကို လူသိရှင်ကြား ထောက်ခံ၍မရပါ။ ငါသည် သူ့ကို ဆန့်ကျင်ခြင်းလည်းမဟုတ်၊ ထောက်ခံခြင်းလည်းမဟုတ်သည့် အလယ်အလတ်တွင် ရပ်တည်ရမည်၊ သို့မှသာ ဧကရာဇ်မင်းသည် ငါ၏ စစ်မှန်သောရည်ရွယ်ချက်များကို ခွဲခြားသိမြင်နိုင်မည်မဟုတ်ပါ။ သို့သော် ငါသည် ဧကရာဇ်မင်း၏ အလိုတော်ကိုလည်း ဆန့်ကျင်နေခြင်းမဟုတ်ပါ” ဟု တွေးကြသည်။ သင်တို့ သိသလော၊ ၎င်းတို့၏စိတ်ထဲတွင်၊ ဝါကျတစ်ကြောင်းတည်းကပင် မြွေတစ်ကောင်၏ လမ်းကြောင်းထက်ပင် ပိုမိုရှုပ်ထွေးသော အတွန့်အတက်များဖြင့် များပြားလှသော အတွေးအခေါ်များ ပါဝင်နေသည်။ ၎င်းတို့ပြောဆိုသည့်အရာ၏ အဓိကအဓိပ္ပာယ်သည် မရေရာမှုဖြင့် ဖုံးလွှမ်းလျက်၊ လွယ်လင့်တကူမသိနိုင်ဘဲ ရှိနေသည်။ မည်သည့်ပြောဆိုချက်များက အမှန်ဖြစ်သည် သို့မဟုတ် အမှားဖြစ်သည်ဟူသည်တို့ကို ဆန်းစစ်ရန် နှစ်ပေါင်းများစွာ စုဆောင်းထားသည့် အတွေ့အကြုံ လိုအပ်ပြီး၊ ၎င်းတို့ ပုံမှန်အားဖြင့် မည်သို့ပြုမူပြောဆိုသည်ကို အခြေခံ၍ ၎င်းတို့၏ ရည်ရွယ်ရင်းအဓိပ္ပာယ်ကို သင် ပုံဖော်ရမည်ဖြစ်သည်။ တိုတိုပြောရလျှင်၊ ၎င်းတို့၏ ပြောဆိုချက်တွင် မှန်ကန်သော ပြောဆိုချက်တစ်ခုမျှမပါရှိဘဲ၊ ၎င်းတို့ပြောဆိုသမျှ အရာအားလုံးသည် လိမ်ညာမှုများသာ ဖြစ်သည်။ အဆင့်အတန်းနိမ့်သည်ဖြစ်စေ မြင့်သည်ဖြစ်စေ လူတိုင်း၏ အပြန်အလှန်ပြောဆိုမှုတွင် ကိုယ်ပိုင်ပြောဆိုပုံနည်းလမ်း ပါရှိသည်။ ၎င်းတို့သည် မိမိတို့၏ ကိုယ်ပိုင်ရပ်တည်ချက်မှ ပြောဆိုကြသော်လည်း၊ ၎င်းတို့ပြောဆိုသည့်အရာသည် သင်ကြားရသည့် ရိုးစင်းသော အဓိပ္ပာယ် မည်သည့်အခါမျှ မဟုတ်ပေ။ ယင်းသည် လိမ်ညာမှုများသာ ဖြစ်သည်။ လိမ်ညာမှုများသည် မည်သို့ ဖြစ်ပေါ်လာသနည်း။ အဘယ်ကြောင့်ဆိုသော် လူတို့သည် ၎င်းတို့၏ ပြောဆိုမှုများနှင့် လုပ်ဆောင်ချက်များထဲတွင် အချို့သောရည်ရွယ်ချက်များ၊ ရည်မှန်းချက်များနှင့် စေ့ဆော်မှုများ ပါရှိကြသောကြောင့်၊ ၎င်းတို့ ပြောဆိုသည့်အခါ၊ မိမိတို့၏ စကားလုံးများနှင့် မိမိတို့စကားလုံးများ၏ သွယ်ဝိုက်ညွှန်းဆိုချက်များကို ဂရုစိုက်ကြသည်၊ ၎င်းတို့သည် ကွေ့ဝိုက်ပြောဆိုကြပြီး၊ ၎င်းတို့တွင် ကိုယ်ပိုင်ပြောဆိုပုံနည်းလမ်း ရှိသည်။ ၎င်းတို့တွင် နည်းလမ်းတစ်ခုရှိသည်နှင့်တစ်ပြိုင်နက်၊ ယင်းသည် အမှန်အတိုင်း ပြောသောစကား ဖြစ်သေးသလော။ မဟုတ်တော့ပေ။ ၎င်းတို့၏ စကားလုံးများတွင် များစွာသော အဓိပ္ပာယ်အဆင့်ဆင့် ပါဝင်သည်၊ အမှန်နှင့်အမှား ရောနှောနေသည်၊ အချို့မှာ အမှန်ဖြစ်ပြီး၊ အချို့မှာ အမှားဖြစ်ကာ၊ အချို့မှာ လှည့်ဖြားရန် ရည်ရွယ်သည်။ မည်သို့ပင်ဖြစ်စေ၊ ၎င်းတို့သည် အမှန်အတိုင်း မဟုတ်ကြပေ။ ယခုလေးတင် ဖော်ပြခဲ့သည့် ဝန်ကြီးချုပ်ဝမ်၏ ဥပမာကို ယူကြည့်လော့။ တစ်စုံတစ်ဦးက နန်းတွင်း၌ ဝန်ကြီးချုပ်ဝမ်ကို ပွင့်ပွင့်လင်းလင်း ဆန့်ကျင်သည်။ သူ၏ဆန့်ကျင်မှုသည် အမှန် သို့မဟုတ် အမှားအဖြစ် ချက်ချင်း ပေါ်လွင်ထင်ရှားခြင်းမရှိပေ။ သင် ထပ်မံကြည့်ရှုရမည်။ နောက်တစ်ခန်းတွင်၊ သူသည် ဝန်ကြီးချုပ်ဝမ်၏အိမ်ရှိ လျှို့ဝှက်ဧည့်ခန်းတစ်ခု၌ သောက်စားနေသည်။ လက်စသတ်တော့ ၎င်းတို့နှစ်ဦး အတူတကွ လုပ်ဆောင်နေကြခြင်း ဖြစ်သည်။ ဤပုဂ္ဂိုလ်က ဝန်ကြီးချုပ်ဝမ်ကို ဆန့်ကျင်သည့်မြင်ကွင်းကိုသာ သင် ကြည့်ရှုပါက၊ ၎င်းတို့နှစ်ဦး အတူတကွ လုပ်ဆောင်နေကြသည်ကို သင် မည်သို့ မြင်နိုင်မည်နည်း။ အဘယ်ကြောင့် ထိုသူက ဝန်ကြီးချုပ်ဝမ်ကို ဆန့်ကျင်ခဲ့သနည်း။ သံသယကိုရှောင်ရှားရန်နှင့် ဧကရာဇ်မင်းအား သတိလက်လွတ်ဖြစ်စေဖို့ ဤအရာကို အသုံးပြုကာ ၎င်းတို့နှစ်ဦး ပူးပေါင်းကြံစည်နေကြောင်း သံသယမဝင်အောင် တားဆီးရန် ဖြစ်သည်။ ဤသည်မှာ နည်းဗျူဟာတစ်ခု မဟုတ်လော။ (ဟုတ်ပါသည်။) ဤလူများသည် အမှန်တရားနှင့်ဆိုင်သည့် စကားတစ်လုံးမျှ မပြောဝံ့သည့် ထိုအသိုင်းအဝိုင်းတွင် နေထိုင်ကြသည်။ နေ့စဉ်နေ့တိုင်း လိမ်ညာပြောဆိုခြင်းသည် အလွန်ပင်ပန်းစရာဖြစ်က၊ အဘယ်ကြောင့် ၎င်းတို့ မထွက်ခွာကြသနည်း။ ၎င်းတို့သည် သေဆုံးသွားသော ပြိုင်ဘက်တစ်ဦး၏ သင်္ချိုင်းသို့ပင် သွားရောက်လည်ပတ်ကြသည်၊ ယင်းမှာ မည်သည့်သဘောဖြစ်သနည်း။ ၎င်းတို့သည် အခြားသူများနှင့် တိုက်ခိုက်ရန် နှစ်သက်ကြခြင်းသာဖြစ်သည်၊ တိုက်ခိုက်ခြင်းမရှိပါက၊ ဘဝသည် ငြီးငွေ့ဖွယ်ကောင်းသည်ဟု ၎င်းတို့ ခံစားကြရသည်။ တိုက်ခိုက်ခြင်းမရှိပါက၊ ဤဘဝသည် အလွန် ထူးခြားချက်မရှိဟု ၎င်းတို့ တွေးကြသည်။ ဤအကြံအစည်များနှင့် လျှို့ဝှက်ကြံစည်မှုအားလုံး ၎င်းတို့စိတ်ထဲတွင် ရှိနေသော်လည်း အသုံးပြုရန် နေရာမရှိသောကြောင့်၊ မည်သူက သာလွန်သည်ကို သိမြင်ရန်အတွက်၊ တိုက်ခိုက်ရမည့် ပြိုင်ဘက်တစ်ဦး လိုအပ်သည်။ ထိုအခါမှ ၎င်းတို့၏ဘဝက တန်ဖိုးရှိသည်ဟု ၎င်းတို့ ခံစားကြရသည်။ ၎င်းတို့၏ပြိုင်ဘက် သေဆုံးသွားပါက၊ ၎င်းတို့၏ဘဝတွင် အဓိပ္ပာယ်မရှိတော့ဟု ၎င်းတို့ ခံစားကြရသည်။ ငါ့ကို ပြောလော့။ ဤကဲ့သို့သောလူများကို ပြုပြင်ပြောင်းလဲ၍ရနိုင်သလော။ (မရနိုင်ပါ။) ဤသည်မှာ ၎င်းတို့၏ သဘာဝဖြစ်သည်။ အန္တိခရစ်များတွင် ဤ သဘာဝမျိုးရှိသည်၊ ၎င်းတို့သည် အခြားသူများနှင့်လည်းကောင်း၊ ခေါင်းဆောင်များ၊ အမှုဆောင်များနှင့်လည်းကောင်း နေ့စဉ်နေ့တိုင်း တိုက်ခိုက်ကြသည်။ ၎င်းတို့သည် နေ့စဉ်နေ့တိုင်း လိမ်ညာပြောဆိုကာ လှည့်ဖြားလျက်၊ ဘုရားအိမ်တော်၏ အလုပ်ကို နှောင့်ယှက်ပြီး အဖျက်အမှောင့်လုပ်ကြလျက် ဘုရားသခင်နှင့်ပင် တိုက်ခိုက်ကြသည်။ ၎င်းတို့သည် တစ်ခဏမျှပင် ငြိမ်သက်စွာ မထိုင်နိုင်ကြပေ။ ၎င်းတို့ထံ မည်သို့ပင် မိတ်သဟာယဖွဲ့စေကာမူ၊ သမ္မာတရားကို ၎င်းတို့ လက်မခံနိုင်ကြပေ။ အဆင်းနီသော နဂါးကြီးကဲ့သို့ပင်၊ ၎င်းတို့ လုံးဝ ဖျက်ဆီးခြင်း မခံရမချင်း အနားယူကြမည် မဟုတ်ပေ။

အန္တိခရစ်များသည် အမှန်အတိုင်းပြောဆိုသူတို့ကို မနှစ်သက်ကြ၊ ရိုးသားသောလူတို့ကိုလည်း ၎င်းတို့ မနှစ်သက်ကြပေ။ ၎င်းတို့သည် လှည့်ဖြားခြင်းနှင့် လိမ်ညာမှုများကို နှစ်သက်ကြသည်။ သို့ဆိုလျှင် ဘုရားသခင်အပေါ် ၎င်းတို့၏ သဘောထားမှာ အဘယ်နည်း။ ဥပမာအားဖြင့်၊ လူတို့ကို ရိုးသားရန် ဘုရားသခင် တောင်းဆိုသည့်အပေါ် ၎င်းတို့၏ သဘောထားမှာ အဘယ်နည်း။ ပထမဆုံးအနေဖြင့်၊ ၎င်းတို့သည် ဤသမ္မာတရားကို မထီမဲ့မြင်ပြုကြသည်။ အပြုသဘောဆောင်သော အရာများကို ၎င်းတို့၏ မထီမဲ့မြင်ပြုနိုင်စွမ်းသည် ၎င်းတို့၏ပြဿနာကို အမှန်တကယ် ညွှန်ပြနေပြီး၊ ၎င်းတို့၏သဘာဝက ကောက်ကျစ်ဆိုးယုတ်သည်ကို သက်သေပြနှင့်ပြီးဖြစ်သည်။ သို့သော်၊ ဤသည်မှာ ပြီးပြည့်စုံသည့် သို့မဟုတ် အလုံးစုံဖြစ်သော အခြေအနေ မဟုတ်ပေ။ ပို၍နက်ရှိုင်းစွာ တူးဆွကြည့်လျှင်၊ လူတို့အား ရိုးသားရန် ဘုရားသခင်၏ တောင်းဆိုချက်ကို အန္တိခရစ်များက မည်သို့ နားလည်ကြသနည်း။ ၎င်းတို့က၊ “ရိုးသားသောလူတစ်ဦးဖြစ်ခြင်း၊ အရာအားလုံးကို ဘုရားသခင်ထံ ပြောဆိုခြင်း၊ သူ့ကို အရာအားလုံး ပြောပြခြင်းနှင့် ညီအစ်ကိုမောင်နှမများနှင့် အရာအားလုံးကို ပွင့်လင်းစွာ မျှဝေခြင်းက၊ ကျွန်ုပ်၏ဂုဏ်သိက္ခာကို ဆုံးရှုံးခြင်းဟု ဆိုလိုသည် မဟုတ်လော။ ထိုအရာကဂုဏ်သိက္ခာမရှိခြင်း၊ ကိုယ်ပိုင်ဟန်မရှိခြင်းနှင့် ကိုယ်ရေးကိုယ်တာလုံခြုံမှု လုံးဝမရှိခြင်းကို ဆိုလိုသည်။ ဤသည်မှာ ဆိုးရွားလှသည်၊ ဤသည်မှာ မည်သည့် သမ္မာတရားမျိုး ဖြစ်သနည်း”ဟု ဆိုကောင်းဆိုနိုင်သည်။ ၎င်းတို့သည် ထိုအရာကို ဤသို့ ရှုမြင်ကြသည် မဟုတ်လော။ အန္တိခရစ်များသည် ရိုးသားခြင်းနှင့်ပတ်သက်သည့် ဘုရားသခင်၏ နှုတ်ကပတ်တော်များနှင့် တောင်းဆိုချက်ကို ၎င်းတို့၏စိတ်နှလုံး အတွင်းနက်နက်၌ မထီမဲ့မြင်ပြုသည်သာမက၊ ၎င်းတို့သည် ထိုအရာကို ရှုတ်ချခြင်းပင် ပြုကောင်းပြုနိုင်သည်။ ၎င်းတို့သည် ထိုအရာကို ရှုတ်ချနိုင်ပါက၊ ရိုးသားသောလူများ ဖြစ်နိုင်ကြသလော။ လုံးဝမဖြစ်နိုင်ပေ။ ၎င်းတို့သည် လုံးဝ မရိုးသားနိုင်ကြပေ။ လူအချို့က ၎င်းတို့ လိမ်လည်ပြောဆိုခဲ့ကြောင်း ဝန်ခံသည်ကို တွေ့မြင်သည့်အခါ အန္တိခရစ်များ၏ တုံ့ပြန်မှုမှာ အဘယ်နည်း။ ၎င်းတို့၏စိတ်နှလုံး အတွင်းနက်နက်နေရာများတွင် ၎င်းတို့သည် ထိုသို့သောအပြုအမူကို မထီမဲ့မြင်ပြုပြီး လှောင်ပြောင်ကြသည်။ ရိုးသားရန် ကြိုးစားသည့်လူများသည် အလွန်မိုက်မဲသည်ဟု ၎င်းတို့ ယုံကြည်ကြသည်။ ရိုးသားသောလူတို့ကို မိုက်မဲသောသူများအဖြစ် ၎င်းတို့ သတ်မှတ်ခြင်းသည် ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) ဤသည်မှာ ကောက်ကျစ်ဆိုးယုတ်ပေသည်။ ၎င်းတို့က၊ “ယနေ့ခေတ် လူ့အဖွဲ့အစည်းတွင် မည်သူက အမှန်တရားကို ပြောဆိုသနည်း။ ဘုရားသခင်က သင့်ကို ရိုးသားရန် တောင်းဆိုပြီး၊ သင်က အမှန်တကယ် ရိုးသားရန် ကြိုးစားသည်၊ သင်သည် ထိုသို့သောကိစ္စရပ်များအကြောင်းကိုပင် ရိုးသားစွာ ပြောဆိုသည်။ သင်သည် အမှန်ပင် မယုံနိုင်လောက်အောင် မိုက်မဲပါတကား” ဟု တွေးကြသည်။ ၎င်းတို့၏စိတ်နှလုံး အတွင်းနက်နက်နေရာများတွင် ရိုးသားသောလူများအပေါ် ၎င်းတို့ခံစားရသည့် အထင်သေးခြင်းက၊ ၎င်းတို့သည် ဤသမ္မာတရားကို ရှုတ်ချပြီး စက်ဆုပ်ရွံရှာကြောင်း၊ ၎င်းတို့သည် ယင်းကို လက်မခံသကဲ့သို့ ကျိုးနွံနာခံခြင်းလည်း မရှိကြောင်း သက်သေပြပေသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်မှုဖြစ်သည် မဟုတ်လော။ ဤသမ္မာတရားသည် သိသာထင်ရှားစွာပင် အပြုသဘောဆောင်သော အရာတစ်ခုဖြစ်ပြီး၊ မိမိတို့၏ ကျင့်ကြံပြုမူခြင်းနှင့်ပတ်သက်လျှင် လူတို့ ပိုင်ဆိုင်သင့်သည့် ပုံမှန်လူ့သဘာဝကို အသက်ရှင်နေထိုင်ခြင်း၏ သွင်ပြင်လက္ခဏာတစ်ခုဖြစ်သော်လည်း၊ အန္တိခရစ်များကမူ ယင်းကို ရှုတ်ချကြလေသည်။ ဤသည်မှာ ကောက်ကျစ်ဆိုးယုတ်ပေသည်။ အသင်းတော်၌၊ ပြဿနာများကို တိုင်ကြားခြင်းကြောင့် သို့မဟုတ် အထက်သို့ အခြေအနေမှန်ကို ဖော်ပြခြင်းကြောင့် အချို့သောခေါင်းဆောင်များ၏ “ပြုပြင်ခြင်း” ကို ခံရခြင်းဖြင့် အဆုံးသတ်ကာ၊ ညှဉ်းဆဲခံရသည့် လူများ မကြာခဏ ရှိတတ်သည်။ တစ်ခါတစ်ရံတွင်၊ အထက်မှ အသင်းတော်ရှိ အခြေအနေကို မေးမြန်းသည့်အခါ၊ အချို့ခေါင်းဆောင်များသည် အပြုသဘောဆောင်သော အရာများကိုသာ အစီရင်ခံကြပြီး အပျက်သဘောဆောင်သော အရာများကို ချန်လှပ်ထားကြသည်။ ဤခေါင်းဆောင်များ၏ အစီရင်ခံချက်များက အဖြစ်မှန်မဟုတ်ကြောင်းကို လူအချို့က ကြားပြီး ၎င်းတို့ကို အမှန်အတိုင်းပြောရန် တောင်းဆိုသည့်အခါ၊ ဤခေါင်းဆောင်များသည် ထိုသူတို့ကို ဘေးသို့တွန်းထုတ်ပြီး၊ အမှန်တရားကို မပြောအောင် တားဆီးကြသည်။ အချို့လူများသည် အန္တိခရစ်များ၏ အမှုအရာများ လုပ်ဆောင်ပုံနည်းလမ်းကို လက်မခံကြပေ။ ၎င်းတို့က၊ “သင်သည် ရိုးသားစွာ ပြောဆိုမည်မဟုတ်သောကြောင့်၊ ငါသည် သင့်ကို ခေါင်းဆောင်တစ်ဦးကဲ့သို့ သဘောထားမည်မဟုတ်။ ငါသည် အထက်ကို အမှန်တရား ပြောပြမည်။ ၎င်းတို့ ငါ့အား ပြုပြင်မည်ကို ငါမကြောက်ပါ” ဟု တွေးကြသည်။ သို့ဖြစ်၍၊ ၎င်းတို့သည် စစ်မှန်သည့် အခြေအနေကို အထက်သို့ သစ္စာရှိစွာ အစီရင်ခံကြသည်။ ၎င်းတို့ ဤသို့ပြုသည့်အခါ၊ ယင်းသည် အသင်းတော်၏ အဖြစ်မှန်ကို ပေါ်လွင်သွားစေသည်။ အဘယ်သို့ဖြစ်သနည်း။ အဘယ်ကြောင့်ဆိုသော် ဤလူများသည် ထိုအန္တိခရစ်များနှင့်ပတ်သက်သည့် အဖြစ်မှန်များကို ဖော်ထုတ်ခဲ့သောကြောင့်ဖြစ်သည်။ ၎င်းတို့သည် အရေးကိစ္စများ၏ အခြေအနေမှန်ကို ဖော်ထုတ်ကြပြီး ဖြစ်သည်။ အန္တိခရစ်များက ဤအရာကို သဘောတူကြသလော။ ၎င်းတို့သည် ထိုအရာကို သည်းခံနိုင်ကြသလော။ ကိစ္စရပ်အား တိုင်ကြားခဲ့သည့်လူများကို ၎င်းတို့သည် လုံးဝ အလွတ်ပေးလိမ့်မည် မဟုတ်။ အန္တိခရစ်များက မည်သည့်အရာကို လုပ်ဆောင်ကြသနည်း။ ထို့နောက် မကြာမီတွင်ပင်၊ ၎င်းတို့သည် ဤကိစ္စနှင့်ပတ်သက်၍ အစည်းအဝေးတစ်ခု ခေါ်ယူပြီး၊ လူတို့အား ထိုအရာကို ဆွေးနွေးရန် တောင်းဆိုပြီး ၎င်းတို့၏တုံ့ပြန်မှုများကို စောင့်ကြည့်လေသည်။ လူအများစုသည် လွယ်လွယ်နှင့် ယိမ်းယိုင်သွားကြလျက် ထိုကိစ္စရပ်ကို စဉ်းစားပြီး၊ “တစ်စုံတစ်ဦးက အဖြစ်မှန်များကို တိုင်ကြားခဲ့ပြီး၊ ယခု ဤခေါင်းဆောင်က အန္တရာယ်ကျရောက်နေသည်။ ဖြစ်ပျက်နေသည့်အရာကို ငါတို့ မတိုင်ကြားခဲ့ပါ၊ အထက်မှ ဤခေါင်းဆောင်ကို အပြစ်ပေးရန် ဆုံးဖြတ်ပါက၊ ငါတို့သည် ၎င်းတို့နှင့်အတူ ငြိစွန်းမိသွားမည် မဟုတ်လော”ဟု တွေးကြသည်။ သို့ဖြစ်၍၊ ဤလူများသည် ခေါင်းဆောင်များကို ကာကွယ်ရန် နည်းလမ်းများ ရှာဖွေကြပြီး၊ ရလဒ်အနေဖြင့် အမှန်တရားကို တိုင်ကြားခဲ့သည့်လူများသည် အဆက်အသွယ်ဖြတ်ခံရကြသည်။ ဤနည်းအားဖြင့်၊ အန္တိခရစ်များသည် ၎င်းတို့အလိုရှိသလို လုပ်ဆောင်နိုင်ကြသည်၊ အဘယ်ကြောင့်ဆိုသော် မည်သည့် မကောင်းမှုကို ၎င်းတို့ လုပ်ဆောင်သည်ဖြစ်စေ၊ မည်သူမျှ အထက်သို့ အခြေအနေကို မတိုင်ကြားဝံ့ကြသောကြောင့်ဖြစ်ပြီး၊ ထိုသို့ဖြင့် ၎င်းတို့သည် မိမိတို့၏ရည်မှန်းချက်များကို စွမ်းဆောင်ရရှိကြသည်။ ထို့ကြောင့်၊ အချို့လူများအတွက်၊ အထက်သို့ အခြေအနေကို တိုင်ကြားခြင်းသည် လက်တွေ့အခက်အခဲများစွာကို ဖြစ်ပေါ်စေသည်။ ၎င်းတို့သည် အဖြစ်မှန်များကို သိရှိကြသော်လည်း၊ အန္တိခရစ်များက ၎င်းတို့ကို အမြဲ နှုတ်ဆိတ်စေလိုကြသည်။ ကြောက်ရွံ့ခြင်းနှင့် မဝံ့ရဲခြင်းတို့ကြောင့်၊ ၎င်းတို့သည် လျှော့ပေးကြပြီး၊ ထိုသို့လုပ်ဆောင်ခြင်းဖြင့် ၎င်းတို့သည် အန္တိခရစ်များ၏ အကျပ်ကိုင်ခြင်းကို ခံရကြသည် မဟုတ်လော။ အဆုံးတွင်၊ ဤအန္တိခရစ်များသည် ထုတ်ဖော်ခံရပြီး ထုတ်ပယ်ခံလိုက်ရသည်နှင့်တစ်ပြိုင်နက်၊ လျှော့ပေးခဲ့သည့်လူများက မည်သို့ခံစားရမည်ဟု သင်တို့ ထင်ပါသနည်း။ ၎င်းတို့ နောင်တရကြသလော။ (နောင်တရကြပါသည်။) ၎င်းတို့က၊ “အမှုအရာများ ဤသို့အဆုံးသတ်မည်ကိုသာ ငါသိခဲ့မည်ဆိုလျှင်၊ ငါ လက်လျှော့ခဲ့မည်မဟုတ်ပါ။ သူတို့ ထုတ်ပယ်ခံရသည်အထိ သူတို့ကို ငါ ဆက်လက်ဖော်ထုတ်ပြီး သူတို့၏ပြဿနာများကို တိုင်ကြားခဲ့သင့်သည်” ဟု တွေးလျက် ဝမ်းလည်းဝမ်းသာသကဲ့သို့ နောင်တလည်းရကြလေသည်။ သို့သော် လူအများစုသည် ထိုသို့ မလုပ်ဆောင်နိုင်ကြပေ၊ ၎င်းတို့ အလွန် သတ္တိနည်းကြလေသည်။

အန္တိခရစ်များသည် လှည့်ဖြားခြင်းနှင့် လိမ်ညာမှုများကို နှစ်သက်ပြီး ရိုးသားခြင်းကို စက်ဆုပ်ရွံရှာကြသည်၊ ဤသည်မှာ ၎င်းတို့၏ ကောက်ကျစ်ဆိုးယုတ်သော သဘာဝ၏ ပထမဆုံး သိသာထင်ရှားသော သရုပ်သကန် ဖြစ်သည်။ သင်တို့ သိကြသလော။ အချို့လူများသည် လူတို့ နားလည်သဘောပေါက်ရန် ခက်ခဲသည့် နည်းလမ်းဖြင့် အမြဲ စကားပြောဆိုကြသည်။ တစ်ခါတစ်ရံတွင် ၎င်းတို့၏ ဝါကျများသည် အစရှိသော်လည်း အဆုံးမရှိပေ။ တစ်ခါတစ်ရံတွင် အဆုံးရှိသော်လည်း အစမရှိပေ။ ၎င်းတို့သည် မည်သည့်အရာကို ပြောဖို့ရည်ရွယ်သည်ကို သင် မသိနိုင်ပေ။ ၎င်းတို့ပြောသည့် မည်သည့်အရာကမျှ သင့်အတွက် အဓိပ္ပာယ်မရှိပေ။ သင်က ၎င်းတို့ကို ရှင်းရှင်းလင်းလင်း ရှင်းပြခိုင်းလျှင် ၎င်းတို့က ရှင်းပြမည်မဟုတ်။ ၎င်းတို့သည် ၎င်းတို့၏ စကားများတွင် နာမ်စားများကို မကြာခဏ အသုံးပြုသည်။ ဥပမာ ၎င်းတို့သည် တစ်စုံတစ်ခုကို သတင်းပို့ပြီး “ဒီလူက...ဟိုဟာလေ...သူက ဒါကို စဉ်းစားနေတယ်။ ပြီးတော့ ညီအစ်ကိုမောင်နှမတွေက သိပ်ပြီးတော့...” ဟူ၍ ပြောသည်။ ၎င်းတို့သည် နာရီများစွာ ဆက်လက်ပြောဆိုနိုင်ပြီး မိမိတို့ကိုယ်ကို ရှင်းလင်းစွာ ဖော်ပြခြင်း မရှိသေးဘဲ အထစ်ထစ်အငေါ့ငေါ့ပြောသည်။ မိမိတို့ စာကြောင်းများကို ပြီးအောင်မပြောဘဲ၊ တစ်ခုနှင့်တစ်ခု အဆက်အစပ်မရှိသည့် စကားလုံးအချို့ကိုသာပြောကာ သင်သည် ယင်းကိုကြားပြီးနောက်တွင် မည်သည့်အရာမျှ နားလည်မသွားဘဲ စိတ်ပင်ရှုပ်သွားသည်။ အမှန်တွင် ၎င်းတို့သည် များစွာ လေ့လာမှုများ ဆောင်ရွက်ပြီးဖြစ်ကာ ပညာကောင်းစွာ တတ်မြောက်ထားသည်။ ဤသို့ဆိုလျှင် ၎င်းတို့သည် အဘယ်ကြောင့် ဝါကျတစ်ကြောင်းကို အပြည့်အစုံ ပြောဆိုနိုင်စွမ်းမရှိသနည်း။ ဤသည်မှာ စိတ်သဘောထားပြဿနာတစ်ခုဖြစ်သည်။ ၎င်းတို့သည်အလွန်ပင် မယုံကြည်ရဖြစ်သည်မှာ အမှန်တရား အနည်းငယ်မျှကိုပင် ပြောဆိုရန်အလွန်အမင်း အားစိုက်ရလေသည်။ အန္တိခရစ်တို့ပြောသည့်အရာမှန်သမျှတွင် အဓိက ဆိုလိုချက်မရှိပေ။ အစဉ်သဖြင့် အစရှိပြီး အဆုံးမရှိပေ။ ၎င်းတို့သည် စာကြောင်းတစ်ဝက်ကို ရှေ့နောက်မစဉ်းစားဘဲ ပြောချပြီး အခြားတစ်ဝက်ကို မျိုသိပ်လိုက်ကာ ၎င်းတို့ဆိုလိုသည့်အရာကို သင့်ကို နားမလည်စေချင်ဘဲ ၎င်းတို့က သင့်ကို ခန့်မှန်းစေချင်သောကြောင့် အမြဲ သွေးတိုးစမ်းနေကြလေသည်။ ၎င်းတို့က သင့်ကို တိုက်ရိုက်ပြောလျှင် ၎င်းတို့ပြောသည့်အရာကို သင်သဘောပေါက်ပြီး ၎င်းတို့ကို ရိပ်စားမိမည် မဟုတ်လော။ ဤအရာကို ၎င်းတို့ အလိုမရှိပေ။ အဘယ်အရာကို ၎င်းတို့ အလိုရှိသနည်း။ ၎င်းတို့က သင့်ကို သင့်ဘာသာ ခန့်မှန်းစေချင်သည်။ သင်ခန့်မှန်းသည့်အရာက မှန်သည်ဟု ၎င်းတို့က သင့်ကို လိုလိုချင်ချင် ယုံကြည်ခွင့်ပြုသည်။ ဤဖြစ်ရပ်တွင် ဤအရာကို ၎င်းတို့က မပြောခဲ့ပေ။ ထို့ကြောင့် ၎င်းတို့တွင် မည်သည့်တာဝန်မျှမရှိပေ။ ထို့အပြင် ယင်းတို့၏ အဓိပ္ပာယ်က မည်သည့်အရာဖြစ်သည်ဟု သင်၏ ခန့်မှန်းချက်ကို သင်ပြောသည့်အခါ ၎င်းတို့က မည်သည့်အရာကို ရသနည်း။ သင်ပြောသည့်အရာသည် ၎င်းတို့က သင်ထံမှ အစ်အောက်လိုသည့်အရာ အတိအကျပင် ဖြစ်ပြီး ထိုအရေးကိစ္စနှင့်ပတ်သက်၍ သင်၏ အယူအဆများနှင့် အမြင်များကို ၎င်းတို့ သိရသည်။ ထိုမှနေ၍ ၎င်းတို့သည် မည်သည့်အရာကို ပြောရမည်၊ မည်သည့်အရာကို မပြောရမည်၊ မည်သို့ပြောရမည်တို့ကို ရွေးချယ်လျက် စကားကို စိစိစစ်စစ် ရွေးနုတ်၍ပြောကြလိမ့်မည်။ ထို့နောက် ၎င်းတို့၏ အစီအစဉ်တွင် နောက်တစ်ဆင့်ကို လှမ်းကြလိမ့်မည်။ ဝါကျတိုင်းက ထောင်ချောက်တစ်ခုဖြင့် အဆုံးသတ်ပြီး ၎င်းတို့ပြောသည်ကို သင်နားထောင်သည်နှင့်အမျှ၊ သင်က ၎င်းတို့ ပြောသည့်အရာကို အဆုံးထိ လိုက်ပြောနေလျှင်၊ သင်သည် ထောင်ချောက်အတွင်းသို့ လုံးဝ ကျရောက်သွားပြီး ဖြစ်လိမ့်မည်။ ၎င်းတို့သည် ဤသို့ အစဉ်စကားပြောရသည်မှာ ပင်ပန်းသလော။ ၎င်းတို့၏ စိတ်သဘောထားသည် ကောက်ကျစ်ဆိုးယုတ်သည်။ ၎င်းတို့ မပင်ပန်းကြပေ။ ယင်းသည် ၎င်းတို့အတွက် လုံးဝ ဖြစ်ရိုးဖြစ်စဉ်ပင် ဖြစ်သည်။ သင့်အတွက် ဤထောင်ချောက်များကို ၎င်းတို့က အဘယ်ကြောင့် ဖန်တီးလိုကြသနည်း။ အဘယ်ကြောင့်ဆိုသော် သင်၏ အမြင်များကို ၎င်းတို့က ရှင်းရှင်းလင်းလင်း မမြင်နိုင်ကြပေ။ ၎င်းတို့ကို သင်ရိပ်စားမိမည်ကို ၎င်းတို့ ကြောက်ရွံ့ကြသည်။ တစ်ချိန်တည်းတွင် ၎င်းတို့ကို သင်နားလည်ခြင်းမရှိအောင် ၎င်းတို့က ကြိုးစားနေခြင်းဖြစ်သည်။ ၎င်းတို့က သင့်ကို နားလည်အောင် ကြိုးစားနေခြင်းဖြစ်သည်။ ၎င်းတို့သည် သင်၏ အမြင်များ၊ အယူအဆများ၊ နည်းလမ်းများကို သင့်ထံမှ နှိုက်ယူလိုသည်။ အောင်မြင်လျှင် ၎င်းတို့၏ ထောင်ချောက်များက အလုပ်ဖြစ်ပြီး ဖြစ်သည်။ အချို့လူတို့က “အင်း”၊ “အော်” ဟု မကြာခဏပြောလျက် အချိန်ဆွဲကြသည်။ ၎င်းတို့သည် အတိအကျ အမြင်တစ်ခုကို မဖော်ပြပေ။ အခြားလူတို့က “ဒီလိုမျိုး”၊ “ဒါဆို...” ဟု ပြောလျက်၊ ၎င်းတို့ အမှန်တကယ် စဉ်းစားနေသည့်အရာကို ဖုံးကွယ်လျက်၊ ၎င်းတို့ အမှန်တကယ် ပြောလိုသည့်အရာအစား ဤအရာကို အသုံးပြုလျက် အချိန်ဆွဲကြသည်။ ၎င်းတို့၏ ဝါကျတိုင်းတွင် အသုံးမဝင်ဘဲ သုံးနှုန်းနေသော စကားများ၊ ကြိယာဝိသေသနများ၊ အကူကြိယာများ များစွာရှိကြသည်။ ၎င်းတို့၏ စကားများကို သင် မှတ်တမ်းတင်ထားပြီး ထုတ်ရေးထားလျှင် အကြောင်းအရာနှင့်ပတ်သက်၍ ၎င်းတို့၏ အမြင်များ၊ သို့မဟုတ် သဘောထားများကို မည်သည့်စကားကမျှ ထုတ်ဖော်ခြင်းမရှိသည်ကို သင် တွေ့ရှိရမည်။ ၎င်းတို့၏ စကားများအားလုံးတွင် ဖုံးကွယ်နေသော ထောင်ချောက်များ၊ စုံစမ်းသွေးဆောင်မှုများနှင့် ဆွဲဆောင်မှုများပါဝင်သည်။ ဤစိတ်သဘောထားသည် အဘယ်နည်း။ (ကောက်ကျစ်ဆိုးယုတ်ပါသည်။) အလွန်ကောက်ကျစ်ဆိုးယုတ်ပေသည်။ လှည့်ဖြားခြင်း ပါဝင်သလော။ ၎င်းတို့ ဖန်တီးသည့် ဤထောင်ချောက်များ၊ စုံစမ်းသွေးဆောင်မှုများနှင့် ဆွဲဆောင်မှုများကို လှည့်ဖြားခြင်းဟု ခေါ်သည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရရှိသည့်လူတို့၏ တွေ့ရလေ့ရှိသော ထူးခြားသည့် ပင်ကိုလက္ခဏာတစ်ခုဖြစ်သည်။ ဤ အတွေ့ရများသော ပင်ကိုလက္ခဏာသည် မည်သို့ ထင်ရှားပြသသနည်း။ ၎င်းတို့သည် သတင်းကောင်းများကို သတင်းပို့ပြီး မကောင်းသောသတင်းများကို သတင်းမပို့ပေ။ ၎င်းတို့သည် ကျေနပ်ဖွယ် အသုံးအနှုန်းများကို အထူးသီးသန့်ပြောသည်။ ၎င်းတို့သည် အထစ်ထစ်အငေါ့ငေါ့ ပြောသည်။ ယင်းတို့၏ တကယ့်အဓိပ္ပာယ်ကို တချို့တစ်ဝက်ဖုံးကွယ်သည်။ ရှုပ်ထွေးစွာ ပြောသည်။ မရေရာစွာ ပြောသည်။ ပြီးလျှင် ၎င်းတို့၏ စကားများတွင် စုံစမ်းသွေးဆောင်မှုများပါသည်။ ဤအရာများသည် ထောင်ချောက်များသာ ဖြစ်ပြီး ယင်းတို့သည် လှည့်ဖြားမှုနည်းလမ်းများချည်းသာ ဖြစ်ပေသည်။

အန္တိခရစ်အများစုသည် ဤသရုပ်သကန်များကို ပြသကြပြီး ဤနည်းဖြင့် ပြောဆိုပြုမူကြသည်။ သင်တို့သည် ၎င်းတို့နှင့် အချိန်ကြာမြင့်စွာ ထိတွေ့ဆက်ဆံရပါက ဤအရာကို ခွဲခြားသိမြင်နိုင်မည်လော။ ၎င်းတို့ကို သင်တို့ ရိပ်စားမိနိုင်မည်လော။ ပထမဆုံးအနေဖြင့်၊ ၎င်းတို့က ရိုးသားသောလူများဟုတ်သလောဟူသည်ကို သင်ဆုံးဖြတ်ရမည်။ အခြားသူများကို ရိုးသားရန်နှင့် အမှန်အတိုင်းပြောဆိုရန် ၎င်းတို့ မည်မျှပင် တောင်းဆိုပါစေ၊ ၎င်းတို့ကိုယ်တိုင်က ရိုးသားသောလူများဖြစ်သလော၊ ရိုးသားရန် ကြိုးပမ်းနေကြသလောဟူသည်နှင့် ရိုးသားသောလူများအပေါ် ၎င်းတို့၏အမြင်နှင့် သဘောထားမှာ အဘယ်အရာဖြစ်သည်ဟူသည်တို့ကိုသင် ကြည့်ရှုရမည်။ ၎င်းတို့၏စိတ်နှလုံး အတွင်းနက်နက်နေရာများတွင် ရိုးသားသောလူများကို ၎င်းတို့ ရွံရှာခြင်း၊ စက်ဆုပ်ရွံရှာခြင်းနှင့် ခွဲခြားဆက်ဆံခြင်း ရှိသလော သို့မဟုတ် ၎င်းတို့သည်လည်း စိတ်ထဲတွင် ရိုးသားသောလူများဖြစ်လိုသော်လည်း၊ ထိုသို့ပြုလုပ်ရန် အခက်တွေ့ပြီး စိန်ခေါ်မှုဖြစ်နေသောကြောင့် ၎င်းတို့ စွမ်းဆောင်ရရှိနိုင်ခြင်း မရှိသလောဟူသည်တို့ကို ကြည့်ရှုလော့။ ဤအရာများထဲမှ မည်သည့်အရာသည် ၎င်းတို့၏အခြေအနေဖြစ်သည်ကို သင်တို့ ရှာဖွေဖော်ထုတ်ရန် လိုအပ်သည်။ ဤအရာကို သင်တို့ ခွဲခြားသိမြင်နိုင်မည်လော။ အချိန်တိုအတွင်းတွင်၊ သင်တို့အနေဖြင့် ထိုသို့ လုပ်ဆောင်ကောင်း လုပ်ဆောင်နိုင်မည်မဟုတ်။ အဘယ်ကြောင့်ဆိုသော် ၎င်းတို့၏ လှည့်ဖြားတတ်သောနည်းလမ်းများက ပါးနပ်ပါက၊ ၎င်းတို့ကို သင်တို့ မရိပ်စားမိခြင်းဖြစ်နိုင်သောကြောင့် ဖြစ်သည်။ သို့သော်၊ အချိန်ကြာလာသည်နှင့်အမျှ၊ လူတိုင်းက ၎င်းတို့ကို ရိပ်စားမိနိုင်ကြလိမ့်မည်။ ၎င်းတို့သည် မိမိတို့ကိုယ်တိုင်နှင့်ပတ်သက်သည့် အမှန်တရားကို ထာဝစဉ် ဖုံးကွယ်မထားနိုင်ပေ။ ထိုအရာသည်အဆင်းနီသော နဂါးကြီးက မိမိသည် “ပြည်သူကို အမှုထမ်းနေသည်” ဟူသည်နှင့် “လူတို့၏ ပြည်သူ့ဝန်ထမ်းအဖြစ် ဆောင်ရွက်နေသည်” ဟု မကြာခဏ ပြောဆိုပုံနှင့် တူသည်။ သို့သော် ယနေ့ခေတ်တွင် ၎င်းသည် ပြည်သူ၏ပါတီဖြစ်သည်ဟု မည်သူက ယုံကြည်သေးသနည်း။ ၎င်းသည် ပြည်သူကိုယ်စား ဆုံးဖြတ်ချက်များ ချမှတ်နေသည်ဟု မည်သူက ယုံကြည်သေးသနည်း။ မည်သူမျှ ထိုသို့ မယုံကြည်ကြတော့ပေ၊ မှန်ပါသလော။ ကနဦးတွင်၊ ပြည်သူလူထုသည် ကွန်မြူနစ်ပါတီနှင့်အတူ ၎င်းတို့၏ကံကြမ္မာကို ပြောင်းလဲနိုင်ပြီး ဆရာသခင်များဖြစ်လာနိုင်မည်၊ ၎င်းသည် ပြည်သူကို အမှုထမ်းပြီး ၎င်းတို့၏ပြည်သူ့ဝန်ထမ်းအဖြစ် ဆောင်ရွက်လိမ့်မည်ဟု တွေးထင်လျက် အကောင်းမြင်သောမျှော်လင့်ချက်များ ထားရှိခဲ့ကြသည်။ သို့သော် ယနေ့ခေတ်တွင်၊ ၎င်း၏နတ်ဆိုးဆန်သော စကားများကို မည်သူက ယုံကြည်သေးသနည်း။ လူတို့က ယခုအခါ ၎င်းကို မည်သို့ အကဲဖြတ်ကြသနည်း။ ၎င်းသည် အများပြည်သူ၏ ရန်သူတော်ကြီး ဖြစ်လာပြီဖြစ်သည်။ သို့ဆိုလျှင်၊ ၎င်းသည် ပြည်သူ့ဝန်ထမ်းအဖြစ်မှ ရန်သူတော်ကြီးအဖြစ်သို့ မည်သို့ ပြောင်းလဲသွားခဲ့သနည်း။ ၎င်း၏လုပ်ရပ်များမှတစ်ဆင့်လည်းကောင်း၊ ၎င်း၏လုပ်ရပ်များကို ၎င်း၏စကားလုံးများနှင့် နှိုင်းယှဉ်ခြင်းအားဖြင့်လည်းကောင်း၊ ၎င်းပြောဆိုခဲ့သည့်အရာအားလုံးသည် မိမိကိုယ်ကို ဖုံးဖိဖာထေးရန် ရည်ရွယ်သည့် လှည့်ဖြားတတ်သော လိမ်ညာမှုများ၊ မုသားများနှင့် စကားလုံးများသာဖြစ်ကြောင်း လူတို့ ရှာဖွေတွေ့ရှိခဲ့ကြသည်။ ၎င်းသည် နားကြားအကောင်းဆုံးသောစကားလုံးများကို ပြောဆိုခဲ့သော်လည်း အဆိုးရွားဆုံးသောအရာများကို လုပ်ဆောင်ခဲ့သည်။ အန္တိခရစ်များသည်လည်း ဤကဲ့သို့ပင် ဖြစ်သည်။ ဥပမာအားဖြင့်၊ ၎င်းတို့သည် ညီအစ်ကိုမောင်နှမများအား “သင်တို့သည် သင်တို့၏တာဝန်များကို သစ္စာရှိစွာ ထမ်းဆောင်သင့်သည်၊ ထိုတာဝန်များကို ကိုယ်ရေးကိုယ်တာ မသန့်ရှင်းမှုများဖြင့် မရောနှောစေနှင့်” ဟု ပြောဆိုကြသည်။ သို့သော် ထိုအကြောင်းကို စဉ်းစားကြည့်လော့၊ ၎င်းတို့ကိုယ်တိုင် ဤနည်းအတိုင်း ပြုမူကြပါသလော။ သင်သည် ၎င်းတို့အား တစ်စုံတစ်ခုကို အကြံပြုသည့်အခါ၊ သင်သည် သင်၏ထင်မြင်ချက်ကို အနည်းငယ်မျှသာ ထုတ်ဖော်ပြသည်နှင့်တစ်ပြိုင်နက်၊ ၎င်းတို့သည် ယင်းကို သဘောတူမည်မဟုတ် သို့မဟုတ် လက်ခံမည် မဟုတ်ပေ။ ၎င်းတို့၏တစ်ကိုယ်ရေ အကျိုးစီးပွားများသည် ၎င်းတို့၏တာဝန်များ သို့မဟုတ် ဘုရားအိမ်တော်၏ အကျိုးစီးပွားများနှင့် ထိပ်တိုက်တွေ့သည့်အခါ၊ ၎င်းတို့သည် အမြတ်အစွန်းရှိသမျှအတွက် တိုက်ခိုက်ကြပြီး တစ်စမျှ လက်လွှတ်မည်မဟုတ်ပေ။ ၎င်းတို့၏အပြုအမူနှင့်ပတ်သက်၍ စဉ်းစားကြည့်လော့၊ ထို့နောက် ၎င်းတို့ပြောဆိုသည့်အရာနှင့် နှိုင်းယှဉ်ကြည့်လော့။ မည်သည့်အရာကို သင်သတိပြုမိသနည်း။ ၎င်းတို့၏စကားလုံးများသည် ကြားကောင်းသော်လည်း ထိုစကားအားလုံးသည် လူတို့ကို လှည့်ဖြားရန် ရည်ရွယ်သည့် မုသားများချည်းသာဖြစ်သည်။ ၎င်းတို့သည် မိမိတို့၏အကျိုးစီးပွားများအတွက် လျှို့ဝှက်ကြံစည်ပြီး တိုက်ခိုက်သည့်အခါ၊ ၎င်းတို့၏အပြုအမူအပြင်၊ ၎င်းတို့လုပ်ရပ်များ၏ ရည်ရွယ်ချက်များ၊ နည်းလမ်းများနှင့် နည်းစနစ်များအားလုံးသည် အစစ်အမှန်များသာဖြစ်သည်။ အတုအယောင်များ မဟုတ်ကြပေ။ ဤအရာများကို အခြေခံ၍၊ သင်သည် အန္တိခရစ်များအပေါ် ပိုင်းခြားသိမြင်မှုတစ်ခုခု ရရှိနိုင်သည်။

အန္တိခရစ်များသည် အလိမ်အညာများနှင့် လှည့်ဖြားမှုများကို ချစ်မြတ်နိုးကြသည်၊ အခြားမည်သည့်အရာကို ၎င်းတို့ နှစ်သက်ကြသေးသနည်း။ ၎င်းတို့သည် နည်းဗျူဟာများ၊ အကြံအစည်များနှင့် လျှို့ဝှက်ကြံစည်မှုများကို နှစ်သက်ကြသည်။ ၎င်းတို့သည် သမ္မာတရားကို မည်သည့်အခါမျှ မရှာဖွေဘဲ၊ အလိမ်အညာများနှင့် လှည့်ဖြားမှုများအပေါ် လုံးလုံးလျားလျား မှီခိုကာ အကြံအစည်များနှင့် လျှို့ဝှက်ကြံစည်မှုများကို အသုံးပြုလျက်၊ စာတန်၏ အတွေးအခေါ်အတိုင်း ဆောင်ရွက်ကြသည်။ သင်သည် သမ္မာတရားကို မည်မျှပင် ရှင်းလင်းစွာ မိတ်သဟာယဖွဲ့သည်ဖြစ်စေ၊ ၎င်းတို့က အသိအမှတ်ပြုသည့်အနေဖြင့် ခေါင်းညိတ်ပြလျှင်ပင်၊ ၎င်းတို့သည် သမ္မာတရားစည်းမျဉ်းများအတိုင်း ပြုမူဆောင်ရွက်ကြမည်မဟုတ်ပေ။ ထိုအစား၊ ၎င်းတို့သည် အကြံအစည်များနှင့် လျှို့ဝှက်ကြံစည်မှုများကို အသုံးပြုလျက် ဦးနှောက်ခြောက်ခံစဉ်းစားကာ လုပ်ဆောင်ကြလိမ့်မည်။ သင်သည် သမ္မာတရားကို မည်မျှပင် ရှင်းလင်းစွာ မိတ်သဟာယဖွဲ့သည်ဖြစ်စေ၊ ၎င်းတို့ နားမလည်နိုင်ဟု ထင်ရသည်။ ၎င်းတို့သည် မိမိတို့လုပ်ဆောင်လိုသည့်အတိုင်း၊ မိမိတို့ဆန္ဒရှိသည့်အတိုင်း၊ မိမိတို့၏ကိုယ်ကျိုးစီးပွားအတွက် အကျိုးရှိမည့် မည်သည့်နည်းလမ်းဖြင့်မဆို အမှုအရာများကို ယတိပြတ် လုပ်ဆောင်ကြသည်။ ၎င်းတို့သည် မိမိတို့၏စစ်မှန်သော သဘောသဘာဝနှင့် စစ်မှန်သော စရိုက်ကို ဖုံးကွယ်လျက်၊ လူတို့ကို အရူးလုပ်ပြီး လှည့်ဖြားလျက် ချောမွေ့စွာ ပြောဆိုကြသည်၊ အခြားသူများသည် အလှည့်စားခံရသည့်အခါ၊ ၎င်းတို့ ကျေနပ်အားရကြပြီး၊ ၎င်းတို့၏ ရည်မှန်းချက်များနှင့် လိုအင်ဆန္ဒများ ပြည့်ဝသွားပြီဖြစ်သည်။ ဤသည်မှာ အန္တိခရစ်များ၏ တစ်သမတ်တည်းဖြစ်သော နည်းလမ်းနှင့် လုပ်နည်းကိုင်နည်းဖြစ်သည်။ မိမိတို့ပြောဆိုပုံတွင် ဖြောင့်မတ်ရိုးသားသူများ၊ ရိုးသားစွာ စကားပြောပြီး မိမိတို့၏ကိုယ်ပိုင် အပျက်သဘောဆောင်ခြင်း၊ အားနည်းခြင်းနှင့် ပုန်ကန်တတ်သော အနေအထားများနှင့်ပတ်သက်၍ ပွင့်လင်းစွာ မိတ်သဟာယဖွဲ့သူများ၊ စိတ်ရင်းအတိုင်း စကားပြောသူများဖြစ်ကြသည့် ထိုရိုးသားသောလူများနှင့်ပတ်သက်၍မူ၊ အန္တိခရစ်များသည် ၎င်းတို့ကို စိတ်အတွင်းထဲမှ ရွံရှာပြီး ခွဲခြားဆက်ဆံကြသည်။ ၎င်းတို့သည် မိမိတို့ကဲ့သို့ပင် ကောက်ကျစ်စဉ်းလဲသောနည်းလမ်းဖြင့် စကားပြောဆိုပြီး သမ္မာတရားကို လက်တွေ့မလုပ်ဆောင်သည့်လူများကို နှစ်သက်ကြသည်။ ထိုသို့သောလူများနှင့် ကြုံရသည့်အခါ၊ ၎င်းတို့သည် မိမိတို့နှင့်တူသောသူတစ်ဦးကို တွေ့ရှိရပြီးဖြစ်သည့်အလား မိမိတို့၏စိတ်နှလုံးထဲ၌ ဝမ်းမြောက်ဝမ်းသာဖြစ်ကြသည်။ အခြားသူများက မိမိတို့ထက် ပိုတော်မည်ကို သို့မဟုတ် မိမိတို့ကို ပိုင်းခြားသိမြင်နိုင်မည်ကို ၎င်းတို့ မစိုးရိမ်တော့ပေ။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော သဘာဝနှင့်ဆိုင်သည့် သရုပ်သကန်တစ်ခုဖြစ်သည် မဟုတ်လော။ ၎င်းတို့ ကောက်ကျစ်ဆိုးယုတ်ကြောင်းကို ထိုအရာက သရုပ်မဖော်နိုင်သလော။ (သရုပ်ဖော်နိုင်ပါသည်။) အဘယ်ကြောင့် ဤကိစ္စရပ်များက အန္တိခရစ်များ ကောက်ကျစ်ဆိုးယုတ်ကြောင်းကို သရုပ်ဖော်နိုင်သနည်း။ အပြုသဘောဆောင်သော အရာများနှင့် သမ္မာတရားသည် အသိစိတ်ရှိသော ဆင်ခြင်တုံတရားရှိသည့် မည်သည့်ဖန်ဆင်းခံမဆို ချစ်မြတ်နိုးသင့်သည့်အရာ ဖြစ်သည်။ သို့သော်၊ အန္တိခရစ်များနှင့်ပတ်သက်လာသည့်အခါ၊ ၎င်းတို့သည် ဤအပြုသဘောဆောင်သော အရာများကို စိတ်ရှုပ်စရာတစ်ခုအဖြစ်လည်းကောင်း၊ မျက်စိစပါးမွှေးစူးစရာတစ်ခုအဖြစ်လည်းကောင်း သဘောထားကြသည်။ ယင်းတို့ကို လိုက်နာသူ သို့မဟုတ် လက်တွေ့လုပ်ဆောင်သူ မည်သူမဆို ၎င်းတို့၏ရန်သူ ဖြစ်လာပြီး၊ ၎င်းတို့သည် ထိုသို့သောပုဂ္ဂိုလ်များအပေါ် ရန်လိုကြသည်။ ဤသည်မှာ ယောဘအပေါ် စာတန်၏ ရန်လိုခြင်းသဘာဝနှင့် ဆင်တူသည် မဟုတ်လော။ (ဆင်တူပါသည်။) ယင်းသည် စာတန်နှင့်တစ်ထပ်တည်းဖြစ်သော သဘာဝ၊ စိတ်သဘောထားနှင့် အနှစ်သာရ ဖြစ်သည်။ အန္တိခရစ်များ၏ သဘာဝသည် စာတန်ထံမှ ပေါ်ပေါက်ပြီး၊ ၎င်းတို့သည် စာတန်နှင့် တစ်မျိုးတစ်စားတည်း ဖြစ်ကြသည်။ ထို့ကြောင့်၊ အန္တိခရစ်များသည် စာတန်နှင့် ပူးပေါင်းကြံစည်ကြသည်။ ဤပြောဆိုချက်သည် လွန်ကဲသလော။ လုံးဝမလွန်ကဲပေ၊ ယင်းသည် လုံးဝ မှန်ကန်ပေသည်။ အဘယ်ကြောင့်နည်း။ အဘယ်ကြောင့်ဆိုသော် အန္တိခရစ်များသည် အပြုသဘောဆောင်သော အရာများကို မချစ်မြတ်နိုးသောကြောင့် ဖြစ်သည်။ ၎င်းတို့သည် လှည့်ဖြားမှုကို လုပ်ဆောင်ခြင်းအား နှစ်သက်သည်၊ ၎င်းတို့သည် အလိမ်အညာများ၊ အထင်အမြင်မှားစေသော အသွင်အပြင်များနှင့် ဟန်ဆောင်မှုများကို နှစ်သက်ကြသည်။ တစ်စုံတစ်ဦးက ၎င်းတို့၏သရုပ်မှန်ကို ဖော်ထုတ်ပါက၊ ၎င်းတို့သည် ထိုအရာကို ဝမ်းမြောက်စွာ ကျိုးနွံနာခံပြီး လက်ခံနိုင်ကြသလော။ ၎င်းတို့သည် ထိုအရာကို လက်ခံနိုင်မည် မဟုတ်သည်သာမက၊ ဆဲဆိုကြိမ်းမောင်းမှုများစွာဖြင့် တုံ့ပြန်ကြပေမည်။ အဖြစ်မှန်ကို ပြောဆိုသူများ သို့မဟုတ် ၎င်းတို့၏စစ်မှန်သော သဘောသဘာဝကို ဖော်ထုတ်သူများသည် ၎င်းတို့ကို ဒေါသထွက်စေပြီး ဒေါသူပုန်ထစေမည်ဖြစ်သည်။ ဥပမာအားဖြင့်၊ ဟန်ဆောင်မှု၌ အလွန်ကျွမ်းကျင်သော အန္တိခရစ်တစ်ဦး ရှိကောင်းရှိနိုင်သည်။ လူတိုင်းက ထိုသူကို လူကောင်းတစ်ဦးအဖြစ် သိမြင်ကြသည်၊ ချစ်ခင်တတ်သည်၊ လူတို့ကို စာနာထောက်ထားနိုင်သည်၊ အခြားသူများ၏အခက်အခဲများကို နားလည်နိုင်သည်၊ အားနည်းပြီး အပျက်သဘောဆောင်သူတို့ကို မကြာခဏ ထောက်မကူညီတတ်သည်။ အခြားသူများတွင် အခက်အခဲတစ်ခုတလေ ရှိသည့်အခါတိုင်းတွင်၊ ၎င်းတို့သည် စာနာထောက်ထားနိုင်ကြပြီး ခွင့်လွှတ်နိုင်စွမ်းရှိသည်။ လူတို့၏စိတ်နှလုံးများထဲတွင်၊ ဤအန္တိခရစ်သည် ဘုရားသခင်ထက် ပို၍ကြီးမြတ်သည်။ သီလရှိသည့်ဟန် ပြုသော ဤပုဂ္ဂိုလ်နှင့်စပ်လျဉ်း၍၊ သင်သည် ၎င်းတို့၏ဟန်ဆောင်မှုနှင့် အယောင်ဆောင်လိမ်လည်မှုကို ဖော်ထုတ်ပါက၊ သင်သည် ၎င်းတို့အား အဖြစ်မှန်ကို ပြောပြပါက၊ ၎င်းတို့ လက်ခံနိုင်ကြသလော။ လက်ခံကြလိမ့်မည် မဟုတ်သည်သာမက၊ ၎င်းတို့၏ဟန်ဆောင်မှုနှင့် အယောင်ဆောင်လိမ်လည်မှုကို ပိုမိုတိုးမြှင့်လုပ်ဆောင်လာကြလိမ့်မည်။ ငါ့ကို ပြောလော့။ ဖာရိရှဲများက အခြားသူများကြားသိစေရန်အတွက် ဆုတောင်းပြီး ဖတ်ရှုရန်လမ်းထောင့်များ၌ ကျမ်းစာများကို သယ်ဆောင်ချိန်တွင် သင်သည်၎င်းတို့၏ဟန်ဆောင်မှုကို ဖော်ထုတ်ပြီး၊ ၎င်းတို့က လူအများမြင်စေရန် ပြုလုပ်နေခြင်းဖြစ်ကြောင်း ၎င်းတို့အား ပြောဆိုပါက၊ သင်ပြောသည့်အရာကို ၎င်းတို့ဝန်ခံကြမည်လော။ ၎င်းတို့ ဝမ်းမြောက်စွာ လက်ခံကြမည်လော။ သင်၏စကားလုံးများကို ၎င်းတို့ ဆင်ခြင်သုံးသပ်ကြမည်လော။ ၎င်းတို့လုပ်ဆောင်နေသည့်အရာသည် ဟန်ဆောင်လိမ်လည်မှုနှင့် လှည့်ဖြားမှုဖြစ်ကြောင်းကို ၎င်းတို့ ဝန်ခံနိုင်ကြမည်လော။ ၎င်းတို့အနေဖြင့် ဆင်ခြင်သုံးသပ်ပြီး၊ နောင်တရကာ၊ ဤသို့ နောက်တစ်ဖန် ပြုမူခြင်းမပြုဘဲ နေနိုင်ကြမည်လော။ လုံးဝ နေနိုင်ကြမည် မဟုတ်ပေ။ သင်က ဆက်လက်၍၊ “သင်၏လုပ်ရပ်များသည် လူတို့ကို အထင်အမြင်မှားစေပြီး သင်သည် ငရဲသို့သွားကာ အပြစ်ပေးခံရလိမ့်မည်”ဟု ပြောဆိုပါက၊ ယင်းသည် အမှန်တရားကို ပြောဆိုနေခြင်းဖြစ်မည် မဟုတ်လော။ (ဟုတ်ပါသည်။) အမှန်တရားကို ပြောဆိုနေခြင်း ဖြစ်သည်။ ထိုအရာကို ၎င်းတို့ လက်ခံကြမည်လော။ လက်ခံကြမည် မဟုတ်ပေ၊ ၎င်းတို့သည် ချက်ချင်း ဒေါသထွက်လာပြီး၊ “သင်ဘာပြောသနည်း။ ကျွန်ုပ်ငရဲကျပြီး အပြစ်ပေးခံရမည်ဟု သင်ပြောနေခြင်းဖြစ်သလော။ ယင်းမှာ များသွားပေပြီ။ ကျွန်ုပ်သည် ဘုရားကို ယုံကြည်ခြင်းဖြစ်သည်၊ သင့်ကို ယုံကြည်ခြင်း မဟုတ်ပါ။ သင်၏စကားများက ဘာမျှ အရာမရောက်ပါ” ဟု ဆိုကြလိမ့်မည်။ ယင်းမျှနှင့် ပြီးသွားပြီလော။ ၎င်းတို့သည် နောက်ထပ် မည်သည့်အရာကို လုပ်ဆောင်ကြမည်နည်း။ ၎င်းတို့က ဆက်လက်၍၊ “ကျွန်ုပ်သည် နေရာအနှံ့ ခရီးသွားခဲ့သည်၊ လူပေါင်းများစွာကို ဧဝံဂေလိတရားဟောခဲ့သည်၊ အလွန်တရာ အကျိုးဖြစ်ထွန်းခဲ့သည်၊ လက်ဝါးကပ်တိုင်များစွာကို သယ်ပိုးခဲ့သည်၊ ထောင်ထဲတွင် ဆင်းရဲဒုက္ခများစွာ ခံစားရပြီးဖြစ်သည်။ အသင် ကလေးငယ်၊ သခင်ဘုရားကို ကျွန်ုပ် စတင်ယုံကြည်ခဲ့ချိန်က သင်သည် သင့်အမေ၏ ဗိုက်ထဲတွင် ရှိနေတုန်းပဲဖြစ်သည်” ဟု ဆိုကြလိမ့်မည်။ ၎င်းတို့၏သဘာဝ ဖော်ထုတ်ခံလိုက်ရသည်၊ မှန်ပါသလော။ ၎င်းတို့သည် စိတ်ရှည်ခြင်းနှင့် သည်းခံခြင်းအကြောင်းကို ဟောပြောကြသည် မဟုတ်လော။ သို့ဆိုလျှင် ဤသေးငယ်သောကိစ္စကို အဘယ်ကြောင့် ၎င်းတို့ သည်းမခံနိုင်ကြသနည်း။ အဘယ်ကြောင့် ၎င်းတို့ သည်းမခံနိုင်ကြသနည်း။ အဘယ်ကြောင့်ဆိုသော် သင်သည် အမှန်တရားကို ပြောဆိုပြီးဖြစ်သောကြောင့်၊ သင်သည် ၎င်းတို့၏ သရုပ်အမှန်ကို ဖော်ထုတ်ပြီးဖြစ်ကာ ၎င်းတို့တွင် ခရီးပန်းတိုင်မရှိကြသောကြောင့်ဖြစ်သည်။ ၎င်းတို့သည် ဤအရာကို သည်းခံနိုင်ပါဦးမည်လော။ ၎င်းတို့သည် အန္တိခရစ်များမဟုတ်ပါက၊ ၎င်းတို့သည် အန္တိခရစ်များ၏လမ်းကြောင်းပေါ်တွင် ရှိနေသော်လည်း သမ္မာတရားကို လက်ခံနိုင်ပြီး အယောင်ဆောင်လိမ်လည်မှု၏ သရုပ်သကန်တစ်ခုကိုလည်း ပြသပါက၊ သင်သည် ၎င်းတို့၏ အယောင်ဆောင်လိမ်လည်မှုကို ဖော်ထုတ်လျှင် ၎င်းတို့သည် မည်သည့်အရာကို လုပ်ဆောင်ကြလိမ့်မည်နည်း။ ၎င်းတို့သည် မိမိတို့ကိုယ်ကို ချက်ချင်း ဆင်ခြင်သုံးသပ်ခြင်း ပြုလုပ်မည်မဟုတ်ဘဲ၊ ထိုသို့ပြုလုပ်သည်ဟု ဆိုခြင်းသည် လက်တွေ့မကျသကဲ့သို့ အနှစ်သာရမဲ့သည်ဟု ထင်ကောင်းထင်ရနိုင်သည်။ သို့သော်၊ ဤအရာကို ကြားရခြင်းအတွက် သာမန်လူအများစု၏ ပထမဆုံးတုံ့ပြန်မှုမှာ ၎င်းတို့၏စိတ်နှလုံးထဲတွင် စူးရှသောနာကျင်မှုကို ခံစားရခြင်း ဖြစ်သည်။ ဤစူးရှသောနာကျင်မှုက မည်သည့်အရာကို ညွှန်ပြသနည်း။ ၎င်းတို့ကြားသိရသည့်အရာကြောင့် ၎င်းတို့ ထိခိုက်သည်ဟု ဆိုလိုသည်။ တစ်စုံတစ်ဦးက အလွန် မဆင်မခြင်ပြုမူဝံ့ပြီး၊ အမှန်တရားကို ပြောဆိုဝံ့ကာ၊ ၎င်းတို့၏ရှေ့မှောက်၌ ဤကဲ့သို့ ၎င်းတို့ကို ရှုတ်ချဝံ့လိမ့်မည်ဟု ၎င်းတို့ မမျှော်လင့်ခဲ့ပေ။ ဤစကားလုံးများသည် ၎င်းတို့ လုံးဝ မမျှော်လင့်ခဲ့သကဲ့သို့ ယခင်က မကြားခဲ့ဖူးသည့်အရာ ဖြစ်သည်။ ထို့အပြင်၊ ၎င်းတို့တွင် ရှက်စိတ်တစ်ခုရှိပြီး သိက္ခာဆည်လိုကြလေသည်။ ဆုတောင်းကာ ကျမ်းစာဖတ်ရန် လမ်းထောင့်၌ရပ်ခြင်းက လူတို့ကို အထင်အမြင်မှားစေသည်ဟု သင်ပြောဆိုသည့်အပေါ် ၎င်းတို့ အချိန်ယူစဉ်းစားသည်နှင့်အမျှ၊ မိမိကိုယ်ကို ဆန်းစစ်ပြီးနောက်တွင်၊ ဤသို့ပြုလုပ်ခြင်းသည် ၎င်းတို့ မည်မျှ ဆက်ကပ်အပ်နှံကြောင်း၊ သခင်ဘုရားကို မည်မျှ ချစ်မြတ်နိုးကြောင်းနှင့် မည်မျှ ဆင်းရဲဒုက္ခခံစားနိုင်ကြောင်း လူတို့ကို ပြသရန် အမှန်ပင်ဖြစ်သည်ကို ၎င်းတို့ ရှာဖွေတွေ့ရှိကြသည်၊ ဤသည်မှာ ဟန်ဆောင်လိမ်လည်မှုဖြစ်ပြီး၊ သင်ပြောဆိုခဲ့သည့်အရာ မှန်ကန်ကြောင်းကို ၎င်းတို့ ရှာဖွေတွေ့ရှိကြသည်။ ၎င်းတို့အနေဖြင့် ဤကဲ့သို့ ဆက်လက်ပြုမူနေပါက၊ အခြားသူများကို မျက်နှာပြနိုင်တော့မည်မဟုတ်ကြောင်း ၎င်းတို့ ရှာဖွေတွေ့ရှိကြသည်။ ၎င်းတို့တွင် ရှက်စိတ်တစ်ခုရှိပြီး၊ ထိုရှက်စိတ်နှင့်အတူ၊ ၎င်းတို့သည် မိမိတို့ကိုယ်ကို အတိုင်းအတာတစ်ခုအထိ ချုပ်တည်းနိုင်ပြီး၊ မိမိတို့၏ အရှက်ကင်းမဲ့ပြီး ၎င်းတို့အတွက် သိက္ခာကျစေမည့် ဒုစရိုက်အမှုများ သို့မဟုတ် မိမိတို့၏လုပ်ရပ်များကို ရပ်တန့်နိုင်ကောင်း ရပ်တန့်နိုင်သည်။ ၎င်းတို့အနေဖြင့် ဤကဲ့သို့ ဆက်လက်၍ မပြုမူတော့သည့်အခါ ယင်းက မည်သည့်အရာကို ဆိုလိုသနည်း။ နောင်တရခြင်း အရိပ်အယောင်တစ်ခုကို သွယ်ဝိုက်ညွှန်းဆိုသည်။ ၎င်းတို့ သေချာပေါက် နောင်တရမည်ဟု မသေချာသော်လည်း၊ အနည်းဆုံးအနေဖြင့် နောင်တရနိုင်ခြေ ရှိသည်၊ ယင်းသည် အန္တိခရစ်များနှင့် ဖာရိရှဲများထက် များစွာ ပိုကောင်းသည်။ မည်သည့်အရာက ပိုကောင်းစေသနည်း။ အဘယ်ကြောင့်ဆိုသော် ၎င်းတို့တွင် အသိစိတ်နှင့် ရှက်စိတ်တစ်ခုရှိသောကြောင့်၊ အခြားသူများ၏ ဖော်ထုတ်သည့်စကားလုံးများသည် ၎င်းတို့၏စိတ်နှလုံးကို စူးရှစွာ ထိခိုက်စေခြင်းဖြစ်သည်။ ၎င်းတို့သည် အရှက်ရပြီး မိမိတို့၏ဂုဏ်သိက္ခာ ထိခိုက်ခံရသည်ဟု ခံစားကောင်းခံစားရနိုင်သော်လည်း၊ ဤစကားလုံးများက မှန်ကန်ကြောင်းကို အနည်းဆုံးအနေဖြင့် ၎င်းတို့ အသိအမှတ်ပြုနိုင်သည်။ ၎င်းတို့သည် သိက္ခာကို အဖတ်မဆယ်နိုင်လျှင်ပင်၊ စိတ်ထဲတွင်မူ၊ ၎င်းတို့သည် ထိုစကားလုံးများကို အသိအမှတ်ပြုပြီး ကျိုးနွံနာခံနှင့်ပြီးဖြစ်ကာ၊ လက်ခံနှင့်ပြီးဖြစ်သည်။ အန္တိခရစ်များသည် မည်သို့ ကွဲပြားကြသနည်း။ အန္တိခရစ်များက ကောက်ကျစ်ဆိုးယုတ်သည်ဟု ငါတို့ အဘယ်ကြောင့် ပြောဆိုရသနည်း။ အန္တိခရစ်များ၏ ကောက်ကျစ်ဆိုးယုတ်မှုသည် မှန်ကန်သည့်အရာတစ်ခုကို ၎င်းတို့ ကြားသိသည့်အခါ၊ ထိုအရာကို ၎င်းတို့ လက်မခံနိုင်ရုံသာမက၊ ပြောင်းပြန်ပင်ဖြစ်ပြီး ၎င်းတို့ မုန်းတီးကြသည်ဟူသောအချက်တွင် တည်ရှိသည်။ ထို့အပြင်၊ ၎င်းတို့သည် မိမိတို့ကိုယ်ကို ကာကွယ်ရန်နှင့် ရှင်းပြရန်အတွက် ဆင်ခြေများ၊ အကြောင်းပြချက်များနှင့် အမျိုးမျိုးသော ဓမ္မဓိဋ္ဌာန်ကျသည့် အချက်များကို ရှာဖွေလျက်၊ မိမိတို့၏ကိုယ်ပိုင်နည်းလမ်းများကို အားကိုးအားထားပြုကြသည်။ ၎င်းတို့သည် မည်သည့်ရည်ရွယ်ချက်ကို စွမ်းဆောင်ရရှိရန် ရည်မှန်းကြသနည်း။ ၎င်းတို့သည် အပျက်သဘောဆောင်သော အရာများကို အပြုသဘောဆောင်သော အရာများအဖြစ်သို့လည်းကောင်း၊ အပြုသဘောဆောင်သော အရာများကို အပျက်သဘောဆောင်သော အရာများအဖြစ်သို့လည်းကောင်း ပြောင်းလဲစေရန် ရည်မှန်းကြသည်၊ အခြေအနေကို ၎င်းတို့ ပြောင်းပြန်လှန်လိုကြသည်။ ဤသည်မှာ ကောက်ကျစ်ဆိုးယုတ်သည် မဟုတ်ပါလော။ ၎င်းတို့က၊ “သင် မည်မျှပင် မှန်ကန်သည်ဖြစ်စေ၊ သို့မဟုတ် သင်၏စကားလုံးများသည် သမ္မာတရားနှင့် မည်မျှပင် ကိုက်ညီသည်ဖြစ်စေ၊ သင်သည် ငါ၏ ကျလောက်အောင် အပြောကောင်းခြင်းကို ကြံ့ကြံ့ခံနိုင်သလော။ ငါပြောဆိုသည့် စကားလုံးအားလုံးသည် သိသာထင်ရှားစွာပင် မဟုတ်မမှန်မှု၊ လှည့်ဖြားမှုများနှင့် အထင်အမြင်မှားစေမှုများ ဖြစ်နေသော်လည်း၊ သင်ပြောဆိုသည့်အရာကို ငါ ငြင်းပယ်ပြီး ရှုတ်ချနေလိမ့်ဦးမည် ဖြစ်သည်”ဟု တွေးကြသည်။ ဤသည်မှာ ကောက်ကျစ်ဆိုးယုတ်သည် မဟုတ်ပါလော။ အမှန်ပင်၊ ဤသည်မှာ ကောက်ကျစ်ဆိုးယုတ်ပေသည်။ အန္တိခရစ်များသည် လူကောင်းများကို မြင်သည့်အခါ၊ ၎င်းတို့၏စိတ်နှလုံးထဲ၌ ထိုသူတို့ကို ရိုးသားသည်ဟု မယူဆဟူ၍ သင်တို့ ထင်သလော။ ၎င်းတို့သည် ထိုသူတို့ကို ရိုးသားသောလူများနှင့် သမ္မာတရားကို လိုက်စားသူများအဖြစ် အမှန်ပင် ယူဆကြပေ၏။ သို့သော် ရိုးသားခြင်းနှင့် သမ္မာတရားကို လိုက်စားခြင်းတို့အပေါ် ၎င်းတို့၏အဓိပ္ပာယ်ဖွင့်ဆိုချက်မှာ အဘယ်နည်း။ ရိုးသားသောလူများသည် မိုက်မဲသည်ဟု ၎င်းတို့ တွေးကြသည်။ ၎င်းတို့သည် သမ္မာတရား လိုက်စားခြင်းအပေါ် ရွံရှာခြင်း၊ စက်ဆုပ်ခြင်းနှင့် ရန်လိုခြင်းတို့ ဖြစ်ကြသည်။ ထိုအရာသည် မဟုတ်မမှန်ဟု ၎င်းတို့ ယုံကြည်ကြသည်၊ သမ္မာတရားကို လိုက်စားရန်အတွက် အရာအားလုံးကို စွန့်လွှတ်ပြီး မည်သူမဆိုထံ မည်သည့်အရာကိုမဆို ပြောဆိုကာ အရာအားလုံးကို ဘုရားသခင်ထံ ဆက်ကပ်အပ်နှံရလောက်အောင် မိုက်မဲသူ မည်သူမျှ ရှိနိုင်မည်မဟုတ်ဟု ၎င်းတို့ ယုံကြည်ကြသည်။ မည်သူမျှ ထိုမျှ မမိုက်မဲပေ။ ဤလုပ်ရပ်အားလုံးက မှန်ကန်ခြင်းမရှိဟု ၎င်းတို့ ခံစားရပြီး၊ ထိုလုပ်ရပ်များထဲမှ တစ်ခုကိုမျှ ၎င်းတို့ မယုံကြည်ကြပေ။ အန္တိခရစ်များသည် ဘုရားသခင်က အနန္တတန်ခိုးရှင်ဖြစ်ပြီး ဖြောင့်မတ်သည်ဟု ယုံကြည်ကြသလော။ (မယုံကြည်ကြပါ။) သို့ဖြစ်၍၊ ၎င်းတို့သည် ဤအရာအားလုံး၏နောက်ကွယ်တွင် မိမိတို့၏စိတ်များထဲ၌ မေးခွန်းများထုတ်ကြလေသည်။ ဤနေရာတွင်ရှိသည့် သွယ်ဝိုက်သောညွှန်းဆိုချက်မှာ အဘယ်နည်း။ ဤမေးခွန်းတစ်ပုံကြီးကို ငါတို့ မည်သို့ အဓိပ္ပာယ်ကောက်ယူကြသနည်း။ ၎င်းတို့သည် ထိုအရာကို သံသယဝင်ခြင်း သို့မဟုတ် မေးခွန်းထုတ်ခြင်းမျှသာ မဟုတ်ပေ၊ အဆုံးတွင်၊ ၎င်းတို့သည် ထိုအရာကို ငြင်းလည်းငြင်းပယ်ပြီး အခြေအနေကို ပြောင်းပြန်လှန်ရန် ရည်မှန်းကြသည်။ အခြေအနေကို ပြောင်းပြန်လှန်ခြင်းဟု ဆိုခြင်းအားဖြင့် မည်သည့်အရာကို ငါဆိုလိုသနည်း။ ၎င်းတို့က၊ “အလွန်တရားမျှတနေခြင်းက ဘာအသုံးဝင်သနည်း။ အလိမ်အညာတစ်ခုကို အကြိမ်တစ်ထောင် ထပ်ခါထပ်ခါ ပြောဆိုပါက၊ အမှန်တရား ဖြစ်လာသည်။ မည်သူကမျှ အမှန်တရားကို မပြောဆိုပါက၊ ယင်းသည် အမှန်တရားမဟုတ်သကဲ့သို့ အသုံးမဝင်ပါ၊ ယင်းသည် အလိမ်အညာတစ်ခုသာ ဖြစ်သည်”ဟု တွေးကြသည်။ ဤသည်မှာ အမှားနှင့်အမှန်ကို လှည့်လိုက်ခြင်း မဟုတ်လော။ ဤသည်မှာ စာတန်၏ ကောက်ကျစ်ဆိုးယုတ်မှုဖြစ်သည်၊ အဖြစ်မှန်များကို လွဲချော်စေခြင်းနှင့် အမှားနှင့်အမှန်ကို လှည့်ခြင်းဖြစ်သည်။ ဤသည်မှာ ၎င်းတို့ နှစ်သက်သည့်အရာ ဖြစ်သည်။ အန္တိခရစ်များသည် ဟန်ဆောင်မှုနှင့် လှည့်ဖြားမှုတို့၌ ထူးချွန်ကြသည်။ ၎င်းတို့ ထူးချွန်သည့်အရာသည်၊ ၎င်းတို့၏ပင်ကိုစရိုက်၌ ရှိရင်းစွဲဖြစ်ပြီး၊ ၎င်းတို့၏ပင်ကိုစရိုက်၌ ရှိရင်းစွဲဖြစ်သောအရာသည် ၎င်းတို့၏သဘာဝအနှစ်သာရ၌ ရှိသည့်အရာ အတိအကျပင် ဖြစ်သည်မှာ အမှန်ဖြစ်၏။ ထို့ထက်ပင်ပို၍၊ ယင်းသည် ၎င်းတို့ မက်မောတောင့်တပြီး ချစ်မြတ်နိုးသည့်အရာဖြစ်ကာ လောက၌ ၎င်းတို့ ရှင်သန်ပုံအတွက် စည်းမျဉ်းလည်း ဖြစ်သည်။ ၎င်းတို့သည် “လူကောင်းတို့ သက်တမ်းတို၍ လူဆိုးတို့ အသက်ရှည်၏၊” “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော။” “လူတစ်ဦး၏ကံကြမ္မာသည် ထိုသူ၏လက်ထဲတွင် ရှိ၏။” “လူသည် သဘာဝကို အောင်နိုင်လိမ့်မည်၊” စသည့်အရာကဲ့သို့သော ဆိုရိုးစကားများကို ယုံကြည်ကြသည်။ ဤပြောဆိုချက်များထဲမှ တစ်ခုတလေသည် ပုံမှန်လူများ နားလည်သဘောပေါက်နိုင်သည့် လူ့သဘာဝ သို့မဟုတ် သဘာဝနိယာမများနှင့် ကိုက်ညီသလော။ တစ်ခုမျှ မကိုက်ညီပေ။ သို့ဆိုလျှင် အန္တိခရစ်များသည် စာတန်၏ ဤနတ်ဆိုးဆန်သော ဆိုရိုးစကားများကို အဘယ်ကြောင့် အလွန် နှစ်သက်ကြပြီး မိမိတို့၏ဆောင်ပုဒ်များအဖြစ်ပင် သဘောထားကြသနည်း။ ၎င်းတို့၏သဘာဝက အလွန် ကောက်ကျစ်ဆိုးယုတ်သောကြောင့်ဖြစ်သည်ဟုသာ ဆိုနိုင်ပေသည်။

တစ်နှစ်ဝန်းကျင်ကာလအတွင်း ငါ အကြိမ်အနည်းငယ် တွေ့ဆုံခဲ့ဖူးသည့် အသင်းတော်ခေါင်းဆောင်တစ်ဦး ရှိခဲ့သည်။ ငါတို့ တွေ့ဆုံရန် အခွင့်အရေး အကြိမ်ကြိမ် ရခဲ့ကြသော်လည်း သူသည် စကားကို လွတ်လွတ်လပ်လပ် ပြောတတ်သူတစ်ဦး မဟုတ်သောကြောင့် ငါတို့၏ စကားပြောဆိုမှုများက အကန့်အသတ်ရှိခဲ့သည်။ “စကားကို လွတ်လွတ်လပ်လပ် ပြောတတ်သူတစ်ဦး မဟုတ်” ဆိုသည်မှာ အဘယ်အရာကို ဆိုလိုသနည်း။ သင်က သူ့ကို မေးခွန်းများ မေးသည့်အခါမှာပင် သူသည် စကားများများ ပြောလေ့မရှိခြင်းကို ဆိုလိုသည်။ ယခုတွင် သူသည် အသင်းတော်ရှိ အခြားသူများနှင့် သူ၏ ထိတွေ့ဆက်ဆံမှုများတွင် ဤအတိုင်းပင် ဖြစ်ခဲ့သလော။ ဖြစ်နိုင်ခြေရှိသော အခြေအနေနှစ်မျိုး ရှိခဲ့သည်။ သူနှင့် စိတ်သဘောထားတိုက်ဆိုင်သူများနှင့်ဆိုလျှင် သူသည် ပြောစရာစကား များစွာရှိသည်။ သို့ရာတွင်၊ သူနှင့် စိတ်သဘောထား မတိုက်ဆိုင်သူများနှင့်ဆိုလျှင်မူ သူသည် သတိထားလာတတ်ပြီး စကားကို သိပ်လွတ်လွတ်လပ်လပ် မပြောတော့ပေ။ နောက်ပိုင်းတွင်၊ သူနှင့် ငါ ပြောဆိုဆက်ဆံခဲ့သည့်ကာလအတွင်း သူသည် စုစုပေါင်း “စံတင်လောက်သော” စကားစု ငါးခုကို ပြောခဲ့ကြောင်း ငါ ပေါင်းရုံးသုံးသပ်မိသည်။ သူသည် စကားကို လွတ်လွတ်လပ်လပ် မပြောခဲ့သည့်အပြင် တစ်စုံတစ်ခုကို သူပြောလိုက်သည့်အခါတွင် ယင်းသည် “စံတင်လောက်သော” စကားစုတစ်ခု ဖြစ်လာတတ်သည်။ ဤသည်မှာ မည်သည့် လူစားမျိုး ဖြစ်သနည်း။ သူ့ကို “လူကြီးလူကောင်းတစ်ဦး” ဟု ငါတို့ ခေါ်နိုင်သလော။ အသင်းတော်ခေါင်းဆောင်များ သို့မဟုတ် အမှုဆောင်များအနေဖြင့် ငါနှင့် ထိတွေ့ဆက်ဆံပြီး ကိစ္စရပ်များကို ဆွေးနွေးခြင်းသည် အတော်လေး ပုံမှန်ဖြစ်သည် မဟုတ်လော။ သို့ရာတွင်၊ ဤလူမှာမူ တစ်မူထူးခြားနေခဲ့သည်။ သူသည် စကားစု ငါးခုကိုသာ ပြောခဲ့သည်၊ မယုံနိုင်အောင်ပင် “စံတင်လောက်သော” စကားစု ငါးခု ဖြစ်သည်။ ဤစကားစုများကို အဘယ်အရာက ဤမျှ “စံတင်လောက်အောင်” ဖြစ်စေသည်ကို နားထောင်ကြည့်ကြပါစို့။ သူ၏ စကားစုတစ်ခုစီတိုင်း၌ ၎င်း၏ကိုယ်ပိုင် ဆက်စပ်သောအကြောင်းအရာနှင့် ၎င်းနောက်ကွယ်မှ ဇာတ်လမ်းအနည်းအကျဉ်းတစ်ခုစီ ရှိသည်။ သူ၏ ပထမဆုံးစကားစု မည်သည့်နေရာမှ လာသည်ကို အစပြု၍ ပြောကြစို့။

ဤခေါင်းဆောင်ဦးဆောင်သော အသင်းတော်တွင် မကောင်းမှုအချို့ လုပ်ဆောင်ပြီး အသင်းတော်အလုပ်ကို နှောင့်ယှက်ခဲ့သော ဆိုးယုတ်သူတစ်ဦး ရှိခဲ့သည်။ သူသည် ဆိုးယုတ်သူတစ်ဦးဖြစ်ကြောင်း လူတိုင်းမြင်တွေ့ခဲ့သောကြောင့် ၎င်းတို့သည် သူ့အကြောင်းကို စတင် မိတ်သဟာယဖွဲ့ကာ ဆွေးနွေးခဲ့ကြသည်။ အကယ်၍ သူ့ကို နှင်ထုတ်ပြီး ထွက်သွားခိုင်းမည်ဆိုလျှင် မည်သည့် မကောင်းမှုများကို သူ လုပ်ဆောင်ခဲ့သည်ဆိုသည်နှင့် အဘယ်ကြောင့် ဆိုးယုတ်သူအဖြစ် သတ်မှတ်ခံရပြီး ထွက်သွားခိုင်းခံရသည်ကို လူတိုင်းသိရှိရန်အလို့ငှာ အသင်းတော်တွင် သူ့အကြောင်း အသိပေးကြေညာချက်တစ်ခု ပြုလုပ်ရန် လိုအပ်မည်ဖြစ်သည်။ ထိုဆိုးယုတ်သူ ပြုခဲ့သော မကောင်းမှုအချို့ကို ဖော်ထုတ်နေခဲ့သော်လည်း၊ များသောအားဖြင့် စကားသိပ်မပြောသော ဤခေါင်းဆောင်က “သူက ကောင်းစေဖို့ ရည်ရွယ်ခဲ့ခြင်းဖြစ်သည်”ဟု ထုတ်ပြောလေသည်။ ထိုဆိုးယုတ်သူက မကောင်းမှုများပြုလုပ်ပြီး အသင်းတော်အလုပ်ကို နှောင့်ယှက်သည်ကို သူမည်သို့ ရှုမြင်ခဲ့သနည်း။ “ဤရောင်းရင်းက ကောင်းစေဖို့ ရည်ရွယ်ခဲ့ခြင်းဖြစ်သည်”ဟူ၍။ လူဆိုးတစ်ဦးပြုသော မကောင်းမှုများသည် ထိုသူက ကောင်းစေဖို့ ရည်ရွယ်သရွေ့ သမ္မာတရားနှင့် ကိုက်ညီသည်ဟု သူယုံကြည်ခဲ့သည်။ သူ့အတွက်မူ၊ ၎င်းတို့၏ လုပ်ရပ်များနှင့်ဆိုင်သည့် သဘာဝက ကောင်းသည်ဖြစ်စေ ဆိုးသည်ဖြစ်စေ၊ သို့မဟုတ် ၎င်းတို့လုပ်ရပ်များ၏ အကျိုးဆက်များက မည်သို့ပင်ဖြစ်စေ၊ ကောင်းစေဖို့ ၎င်းတို့ ရည်ရွယ်သရွေ့ ၎င်းတို့ဖြစ်စေသော အနှောင့်အယှက်များနှင့် အဖျက်အမှောင့်များသည်ပင်လျှင် သမ္မာတရားနှင့် ကိုက်ညီပေသည်။ “သူက ကောင်းစေဖို့ ရည်ရွယ်ခဲ့သည်။” ယင်းမှာ ဤခေါင်းဆောင်ပြောခဲ့သော ပထမဆုံးစကားစု ဖြစ်သည်။ ထိုသို့သောစကားမျိုး သင်တို့ ကြားဖူးသလော။ ဆိုးယုတ်သူတစ်ဦးသည် မကောင်းမှုကို သိသာထင်ရှားစွာပြုနေသော်လည်း တစ်စုံတစ်ယောက်က ထိုသူသည် ထိုမကောင်းမှုများကို လုပ်ဆောင်နေစဉ် ကောင်းသော ရည်ရွယ်ချက်များ ထားရှိခဲ့သည်ဟု ဆိုနေသည်။ လူတိုင်းသည် ဤစကားစုအပေါ် ပိုင်းခြားသိမြင်နိုင်စွမ်း ရှိကြသလော။ လူအများစုက တစ်စုံတစ်ယောက်သည် ကောင်းစေဖို့ ရည်ရွယ်သရွေ့ ထိုသူကို မကိုင်တွယ်သင့်ကြောင်းနှင့် တစ်စုံတစ်ယောက်က ကောင်းသော ရည်ရွယ်ချက်ဖြင့် မကောင်းမှုပြုပါက မကောင်းမှုကို တမင်လုပ်ဆောင်ခြင်းမဟုတ်ကြောင်း တွေးထင်ကြသောကြောင့် အချို့လူများသည် ဤစကားစုအားဖြင့် အထင်အမြင်မှားသွားနိုင်သည်ဟု ငါယုံကြည်သည်။ ထိုသို့ ဤခေါင်းဆောင်၏ စေ့ဆော်ခြင်းနှင့် အထင်အမြင်မှားစေခြင်းခံရပြီးနောက်တွင်၊ လူအချို့သည် ခေါင်းဆောင်ဘက်သို့ပါသွားပြီး ထိုဆိုးယုတ်သည့်လူကို စတင်ကိုယ်ချင်းစာကြခြင်းက ဖြစ်နိုင်ပေသည်။ ဤခေါင်းဆောင်၏ အထင်အမြင်မှားစေခြင်းသာ မရှိခဲ့ပါက၊ လူအများစုသည် ဤကိစ္စကို မှန်ကန်စွာ နားလည်ကြမည်ဖြစ်ပြီး ထိုဆိုးယုတ်သူကို မကောင်းမှုပြုသည့်အတွက် နှင်ထုတ်ကာ ထုတ်ပစ်သင့်သည်ဟု တွေးထင်ခဲ့ကြမည်ဖြစ်သည်။ သို့သော် ဤခေါင်းဆောင်၏ လှုံ့ဆော်မှုနှင့် အထင်အမြင်မှားစေမှုတို့ကို ခံရပြီးနောက် အချို့လူများက “သူက ကောင်းစေဖို့ ရည်ရွယ်သည်၊ ယင်းမှာ အဓိပ္ပာယ်ရှိပါသည်။ တစ်ခါတစ်ရံ ငါတို့လည်း ထိုသို့ပင်ဖြစ်သည်။ ထို့ကြောင့် ကောင်းမွန်သည့် ရည်ရွယ်ချက်များဖြင့် မကောင်းသည့်အရာတစ်စုံတစ်ခုကို ငါတို့ လုပ်ဆောင်မိလျှင်၊ ငါတို့လည်း ရှင်းလင်းဖယ်ရှားခံရပြီး ထွက်သွားခိုင်းခံရမည်လော” ဟု တွေးမိကြသည်။ ရလဒ်အနေဖြင့် ၎င်းတို့သည် ဤခေါင်းဆောင်၏ဘက်သို့ ပါသွားကြသည်။ အဘယ်ကြောင့်နည်း။ ၎င်းတို့သည် မိမိတို့၏ ကိုယ်ပိုင် အနာဂတ်နှင့်ပတ်သက်၍ စဉ်းစားနေခဲ့ကြသောကြောင့် ဖြစ်သည်။ ဤခေါင်းဆောင်ပြောသော စကားစုကို လူတို့လက်ခံရန် လွယ်ကူခဲ့သည် မဟုတ်လော။ ထိုစကားစုကို ၎င်းတို့ လက်ခံခြင်း၏ အကျိုးဆက်များမှာ အဘယ်နည်း။ ၎င်းတို့သည် ဘုရားသခင်နှင့်ပတ်သက်၍၊ သူ၏ ဖြောင့်မတ်သော စိတ်သဘောထားနှင့်ပတ်သက်၍လည်းကောင်း၊ အမှုအရာများ လုပ်ဆောင်ခြင်းအတွက် သူ၏ စည်းမျဉ်းများနှင့်ပတ်သက်၍လည်းကောင်း သံသယဖြစ်ပေါ်ကြလေသည်။ ၎င်းတို့သည် အမှုအရာများကို လုပ်ဆောင်ခြင်းအတွက် ဘုရားအိမ်တော်တွင်ရှိသည့် စည်းမျဉ်းများနှင့်ပတ်သက်၍ သံသယများ ဖြစ်ပေါ်လာခဲ့ကြသည်။ ထိုအရာများနှင့်ပတ်သက်၍ မေးခွန်းများထုတ်ကြကာ ထို့နောက် ရှုတ်ချကြလေသည်။ ၎င်းတို့သည် ဤသံသယများကို မိမိတို့၏စိတ်နှလုံးထဲတွင် ထားရှိကြသည်။ အမှန်တကယ်တွင်၊ ဤဆိုးယုတ်သူသည် မကောင်းမှုတစ်ခု လုပ်ဆောင်ခဲ့သောကြောင့် ထုတ်ပစ်ခံရခြင်းမဟုတ်ပေ။ ဘုရားအိမ်တော်၌၊ မည်သူမဆို ကာယအလုပ်လုပ်သည်ဖြစ်စေ၊ အထူးတာဝန်ထမ်းဆောင်သည်ဖြစ်စေ၊ သို့မဟုတ် နည်းပညာပိုင်းဆိုင်ရာ ကျွမ်းကျင်မှုများပါဝင်သော တာဝန်ထမ်းဆောင်သည်ဖြစ်စေ၊ ရံဖန်ရံခါ အမှားလုပ်မိရုံမျှဖြင့် ထုတ်ပစ်ခံရခြင်း မရှိပေ။ ၎င်းတို့အားလုံးသည် အသင်းတော်ခေါင်းဆောင်များနှင့် ညီအစ်ကိုမောင်နှမများက ၎င်းတို့၏ တစ်သမတ်တည်းဖြစ်သော အပြုအမူကို စုပေါင်း၍ သတ်မှတ်ခြင်းကို ခံကြရပြီး ထို့နောက်တွင် ကိုင်တွယ်ဖြေရှင်းခြင်း ခံကြရခြင်းဖြစ်သည်။ ဥပမာအားဖြင့်၊ တစ်စုံတစ်ယောက်သည် အလုပ်လုပ်သင့်သည့်အချိန်တွင် အမြဲပျင်းရိနေပြီး အလုပ်ကို ရှောင်ရှားရန် ဆင်ခြေများပေးပါက၊ ဤအပြုအမူအပေါ်အခြေခံ၍ ၎င်းတို့ကို ထုတ်ပစ်ခြင်းသည် သင့်လျော်သလော။ (သင့်လျော်ပါသည်။) မှန်ပေ၏။ သင့်လျော်ပေသည်။ ဥပမာအနေဖြင့်၊ သင့်ကို သန့်ရှင်းရေးလုပ်ရန် တာဝန်ပေးထားပြီး၊ သင်က မကြာခဏ နေကြာစေ့စားခြင်း၊ လက်ဖက်ရည်သောက်ခြင်း၊ သတင်းစာဖတ်ခြင်းနှင့် နေကြာစေ့အခွံများကို ပေါ့ပေါ့ဆဆ လွှင့်ပစ်ခြင်းတို့ ပြုလုပ်နေလျှင်၊ သင်သည် သင်၏တာဝန်များကို ပေါ့လျော့နေသည် မဟုတ်လော။ သင်သည် သန့်ရှင်းရေးမလုပ်ရုံသာမက ရှုပ်ပွအောင်လည်း ဖန်တီးနေသည်၊ ယင်းမှာ သင်သည် သင်၏တာဝန်များကို လျစ်လျူရှုနေခြင်း ဖြစ်သည်ဟု ဆိုလိုပေသည်။ အကယ်၍ သင်သည် သင်၏အလုပ်တွင် အရည်အချင်းမပြည့်မီပါက၊ သင့်ကို ထုတ်ပစ်ခြင်းသည် စည်းမျဉ်းများနှင့် လုံးဝကိုက်ညီပြီး ထိုအရာနှင့်ပတ်သက်၍ သင် မငြင်းခုံသင့်ပေ။ သို့သော်လည်း ဤအသင်းတော်ခေါင်းဆောင်က ထိုလူသည် ကောင်းစေဖို့ ရည်ရွယ်ကြောင်းအခိုင်အမာဆိုသဖြင့် ယင်းက လူတို့ကို အထင်အမြင်မှားစေခဲ့သည်။ ခေါင်းဆောင်က ဤသို့ လူတို့ကို လှုံ့ဆော်ပြီး အထင်အမြင်မှားစေပြီးနောက် ၎င်းတို့ထဲမှ အချို့သည် သူ၏ဦးဆောင်မှုနောက်သို့လိုက်ကြပြီး ဘုံသဘောတူညီချက်တစ်ခု ရရှိခဲ့ကြသည်။ သို့သော် ၎င်းတို့သည် ဤသို့ပြုမူကြသောအခါ ဘုရားသခင်နှင့် သမ္မာတရားစည်းမျဉ်းများကို မည်သည့်နေရာတွင် ထားရှိခဲ့ကြသနည်း။ ၎င်းတို့သည် “ကျွန်ုပ်တို့အသင်းတော်” နှင့် “ကျွန်ုပ်တို့၏ဘုရားအိမ်တော်” ဟု ပြောဆိုကြလျက် မိသားစုတစ်ခုကဲ့သို့ ဖြစ်လာခဲ့ကြသည်။ “အသင်းတော်” နှင့် “ဘုရားအိမ်တော်”ကို မည်သို့ အဓိပ္ပာယ်ဖွင့်ဆိုသနည်း။ ဘုရားသခင်မရှိသောနေရာ၌ ဘုရားအိမ်တော် ရှိနိုင်သလော။ (မရှိနိုင်ပါ။) နေရာတစ်နေရာ၌ ဘုရားသခင်မရှိပါက ထိုနေရာတွင် အသင်းတော် တည်ရှိနိုင်သလော သို့မဟုတ် တည်ထောင်၍ရနိုင်သလော။ (တည်ထောင်၍မရနိုင်ပါ။) သို့ဆိုလျှင် ၎င်းတို့က “ကျွန်ုပ်တို့၏”ဟု ပြောသောအခါ မည်သည့်အရာကိုဆိုလိုကြသနည်း။ ဘုရားသခင်နှင့် ၎င်းတို့ ခွဲထွက်သွားကြပြီဟု ဆိုလိုပေသည်။ အသင်းတော်သည် ဤနားဝေတိမ်တောင်ဖြစ်သော ခေါင်းဆောင်၏ အသင်းတော်ဖြစ်လာခဲ့သည်၊ သူသည် အသင်းတော်၏ ဆရာသခင်ဖြစ်လာစဉ်တွင် ညီအစ်ကိုမောင်နှမများဟု ခေါ်သောသူတို့နှင့် နားဝေတိမ်တောင်ဖြစ်သောလူများသည် သူနှင့် အုပ်စုဖွဲ့ကာ သူ့အပေါ် ဆွေမျိုးများကဲ့သို့ ပြုမူဆက်ဆံကြသည်။ ၎င်းတို့သည် ဘုရားသခင်နှင့် ကင်းကွာသွားကြသဖြင့် ဘုရားသခင်သည် “ဘုရားအိမ်တော်” ၏ အပြင်ဘက်တွင်ရှိသော အခန်းကဏ္ဍတစ်ခုကို ဆောင်ရွက်ခဲ့ရသည်။ ဤသည်တို့မှာ ဤအခြေအနေများအောက်တွင် ဤခေါင်းဆောင်က ထိုပထမဆုံးစကားစုကို ပြောဆိုခဲ့ချိန်၌ ဖြစ်ပေါ်လာခဲ့သည့် အကျိုးဆက်များပင် ဖြစ်သည်။ လူတိုင်းက “ငါတို့အသင်းတော်ခေါင်းဆောင်က တရားမျှတသည်၊ ငါတို့ကို သူ အလေးထားသည်၊ ငါတို့၏ အားနည်းချက်များကို ခွင့်လွှတ်ပေးပြီး ငါတို့အတွက်ပင် ပြောပေးသည်။ ငါတို့အမှားများ ပြုလုပ်မိသည့်အခါ၊ ဘုရားသခင်က ငါတို့ကို အမြဲဖော်ထုတ်ကာ ပြုပြင်သည်။ သို့သော် ငါတို့ခေါင်းဆောင်သည် ကြက်ပေါက်လေးများကို ကာကွယ်ပေးသည့် ကြက်မကြီးကဲ့သို့ ငါတို့ကို အမြဲကာကွယ်ပေးသည်။ အနီးဝန်းကျင်တွင်သူရှိနေလျှင် ငါတို့သည် မည်သည့် မတရားမှုများကိုမျှ ခံစားရမည်မဟုတ်ပါ” ဟု တွေးလျက် သူ့ကို အထူးသဖြင့် ထောက်ခံကြလေသည်။ လူတိုင်းက သူ့ကို ကျေးဇူးတင်ခဲ့ကြသည်။ ဤသည်တို့မှာ ဤခေါင်းဆောင်ပြောခဲ့သော ပထမဆုံးစကားစု၏ အကျိုးဆက်များ ဖြစ်ကြသည်။

ဤခေါင်းဆောင်ပြောခဲ့သော ဒုတိယစကားစုကို ဆက်ကြစို့။ အသင်းတော်၌ လူအများစု မဆောင်ရွက်နိုင်သည့် သို့မဟုတ် မိမိတို့၏တာဝန်များနှင့် အလုပ်များနေ၍ မလုပ်ကိုင်နိုင်သော ပြင်ပအရေးကိစ္စများနှင့်ပတ်သက်သည့် အလုပ်အချို့ ရှိခဲ့သည်။ ပြင်ပအရေးကိစ္စများကို ကိုင်တွယ်ရာတွင် ကျွမ်းကျင်သော အမည်ခံယုံကြည်သူအချို့ ရှိခဲ့ရာ ဘုရားအိမ်တော်က ဤအလုပ်များအား တာဝန်ယူဆောင်ရွက်စေရန် ထိုသို့သောလူတစ်ဦးကို ရရှိဖို့ ငွေအနည်းငယ် ခန့်ခွဲခဲ့ရပြီး၊ တစ်ခါတစ်ရံ ဘုရားအိမ်တော်သည် ၎င်းကိုယ်စား အလုပ်အတော်များများကို ထိုသူအား ကိုင်တွယ်စေရန်အတွက် ငွေအနည်းငယ်ပို၍ သုံးစွဲခဲ့ရသည်။ ငါ့ကို ပြောလော့၊ ဤသို့သောကိစ္စများကို ကိုင်တွယ်ရန် ဘုရားအိမ်တော်က အပို ယွမ်၂၀၀ သုံးစွဲခြင်းသည် စည်းမျဉ်းများကို ချိုးဖောက်ခဲ့ခြင်းဖြစ်သလော။ ထိုကိစ္စများကို ကိုင်တွယ်ရန် ဤသည်မှာ တစ်ခုတည်းသောနည်းလမ်းဖြစ်ပြီး၊ ယင်းက ကောင်းသောရလဒ်များ ရရှိစေခဲ့သောကြောင့် ၎င်းတို့က ထိုသို့ပင် ကိုင်တွယ်ခဲ့ခြင်း ဖြစ်သည်။ ထိုသူအား အပို ယွမ်၂၀၀ ပေးခြင်းက ဘုရားအိမ်တော်အတွက် ဤကိစ္စများကို ကိုင်တွယ်ရန် အဆင်ပြေစေခဲ့ပြီး ပြဿနာများစွာလည်း ပြေလည်သွားခဲ့သည်။ ထိုအပို ယွမ်၂၀၀ ကို သုံးစွဲခြင်းသည် တန်သလော။ (တန်ပါသည်။) လုံးဝကို တန်ခဲ့ပေသည်။ အမှုအရာများကို ဤသို့လုပ်ဆောင်ခြင်းက သင့်လျော်ခဲ့သည်။ အကယ်၍ ဘုရားအိမ်တော်က ထို ယွမ် ၂၀၀ကို ထိုအလုပ်များ မကိုင်တွယ်နိုင်သူတစ်ဦးအား ပေးခဲ့မည်ဆိုလျှင်၊ ယင်းသည် အလဟဿဖြုန်းတီးခြင်းသာ ဖြစ်ပေမည်။ ထို ယွမ်၂၀၀ ကို သူ့အားပေးခြင်းက ထိုအလုပ်များကို ကောင်းစွာလုပ်ဆောင်နိုင်မည်ဟု ဆိုလိုသည်။ သို့ဖြစ်ရာ ဘုရားအိမ်တော်က အမှုအရာများကို ဤသို့ကိုင်တွယ်ခြင်းသည် စည်းမျဉ်းများနှင့် ကိုက်ညီသလော။ (ကိုက်ညီသည်။) သို့ဆိုလျှင်၊ ဤအကြောင်းကို ညီအစ်ကိုမောင်နှမများနှင့် မဆွေးနွေးခြင်း သို့မဟုတ် မပြောပြခြင်းသည် စည်းမျဉ်းများနှင့် ကိုက်ညီသလော။ (ကိုက်ညီပါသည်။) အထက်က အမှုအရာများကို ဤသို့ကိုင်တွယ်ပိုင်ခွင့်ရှိသလော။ (ရှိပါသည်။) ရှိသည်မှာ သေချာပေသည်။ သို့သော် ဤအသင်းတော်ခေါင်းဆောင်က၊ “ညီအစ်ကိုမောင်နှမတွေက ထိုသူကို နောက်ထပ် ယွမ်၂၀၀ ပေးထားသည်ဟု ပြောကြသည်။ ကျွန်ုပ်က ဤကိစ္စကို ညီအစ်ကိုမောင်နှမတွေကိုယ်စား မေးခြင်းသာ ဖြစ်သည်။ သူတို့က ဤစည်းမျဉ်းကို နားမလည်ကြသကဲ့သို့၊ သမ္မာတရား၏ ဤသွင်ပြင်လက္ခဏာနှင့်ပတ်သက်၍ မည်သို့ မိတ်သဟာယပြုရမည်ကို ကျွန်ုပ်တို့ ရှာဖွေချင်ပါသည်” ဟု ပြောလေသည်။ သူသည် စကားကို တစ်ပိုင်းတစ်စသာ ပြောခဲ့သည်။ ဤသည်မှာ သူ၏ ဒုတိယစကားစု ဖြစ်သည်။ ဤစကားစုသည် “ကိုယ်တော်လုပ်သမျှအရာအားလုံးက စည်းမျဉ်းများနှင့် ကိုက်ညီသည်ဟု ကိုယ်တော်ပြောသော်လည်း၊ ဤအရာက မကိုက်ညီပါ။ ပြီးလျှင် ညီအစ်ကိုမောင်နှမအချို့က ထိုအရာနှင့်ပတ်သက်၍ သဘောထားအမြင်များနှင့် အယူအဆများ ရှိကြသည်။ ထို့ကြောင့် ကျွန်ုပ်က သူတို့ကိုယ်စား ကိုယ်တော့်ကို ထိုကိစ္စနှင့်ပတ်သက်၍ မေးခွန်းထုတ်ရမည်ဖြစ်သည်။ ဤကိစ္စကို ကိုယ်တော် မည်သို့ရှင်းပြမည်နည်း။ ကျွန်ုပ်ကို ရှင်းပြချက်တစ်ခုပေးပါ” ဟု ဆိုလိုသည့် မေးခွန်းတစ်ခု ဖြစ်သည်မှာ သိသာသည်။ ယင်းမှာ မေးခွန်းတစ်ခုဖြစ်သည် မဟုတ်လော။ ယခု၊ ဤအရာအတွင်းတွင် သတင်းစကားမည်မျှ ပါဝင်သည်ကို ဆက်လက်စိစစ်ကြည့်ကြလော့။ သင်တို့ ဤသို့သောအရာကို ကြားရသည့်အခါ သင်တို့၏အမြင်မှာ အဘယ်နည်း။ ဤကိစ္စအပေါ်အခြေခံ၍ ဤလူကို သင်တို့ မည်သို့ရှုမြင်ကြသနည်း။ (ဘုရားသခင်၊ သူ၏ဤစကားစုတွင် မေးခွန်းထုတ်သည့်လေသံ ပါနေပါသည်။ သူသည် ဘုရားသခင်ကို မေးခွန်းထုတ်နေခြင်း ဖြစ်သည်။ အမှန်တကယ်တွင်၊ ဤကိစ္စအပေါ် သူ၏ ကိုယ်ပိုင်အယူအဆများ ရှိနေပါသည်။ သူ၏ကိုယ်ပိုင် စစ်မှန်သော အတွေးများကို သူ ထုတ်မပြောဘဲ၊ ထိုအစား ညီအစ်ကိုမောင်နှမများက အထက်၏ ဆုံးဖြတ်ချက်ကို လက်မခံနိုင်ခြင်းဖြစ်ကြောင်း၊ ၎င်းတို့တွင် သဘောထားအမြင်များ ရှိနေကြောင်း သူက ပြောခဲ့သည်။ အသင်းတော်ခေါင်းဆောင်တစ်ဦးအနေဖြင့် ညီအစ်ကိုမောင်နှမများတွင် အယူအဆများ ရှိသည့်အခါ၊ သူသည် ဤပြဿနာကိုဖြေရှင်းရန် သူတို့နှင့် သမ္မာတရားကို မိတ်သဟာယဖွဲ့သင့်သည်၊ သို့သော် သူသည် ဤပြဿနာကို မဖြေရှင်းရုံသာမက ဤအယူအဆများဖြင့် ဘုရားသခင်ကို မေးခွန်းထုတ်ရန် ရောက်လာခဲ့သည်။ သူ့တွင် လှည့်ဖြားတတ်ပြီး ကောက်ကျစ်ဆိုးယုတ်သော စိတ်သဘောထား ရှိနေပါသည်။) အချက်နှစ်ချက်ကို ဖော်ပြထားပြီးဖြစ်သည်။ ပထမအချက်မှာ သူသည် အထက်ကို မေးခွန်းထုတ်နေခြင်းဖြစ်ပြီး၊ အခြားအချက်မှာ သူ့အတွင်း၌ အယူအဆများ ရှိနှင့်ပြီးဖြစ်သော်လည်း သူက “ညီအစ်ကိုမောင်နှမတွေက စည်းမျဉ်းများကို နားမလည်ကြသကဲ့သို့ ထိုစည်းမျဉ်းများကို ရှာဖွေချင်ကြသည်”ဟု ပြောနေခဲ့ခြင်းပင် ဖြစ်သည်။ ဤစကားစုနှင့်ပတ်သက်၍ ပြဿနာတစ်ခု ရှိသလော။ ညီအစ်ကိုမောင်နှမများသည် သူ့အတွက် ထိုမျှအရေးကြီးခဲ့သလော။ သူသည် ညီအစ်ကိုမောင်နှမများ၏ အသက်ဝင်ရောက်မှုကို အလွန်အရေးကြီးသည်ဟု မှတ်ယူခဲ့သည့်အတွက်၊ ထိုသို့သော ပြင်းထန်သည့် အယူအဆများ ၎င်းတို့ ဖြစ်ပေါ်လာသည့်အခါ အဘယ်ကြောင့် သူက မဖြေရှင်းခဲ့သနည်း။ သူသည် သူ၏တာဝန်ကို တမင်ပျက်ကွက်နေခဲ့ခြင်း မဟုတ်လော။ သူသည် တာဝန်ကို တမင်ပျက်ကွက်နေခဲ့ခြင်းဖြစ်သည်။ သူသည် ပြဿနာကို မဖြေရှင်းခဲ့သည့်အပြင်၊ အထက်ကို မေးခွန်းထုတ်ရန် ညီအစ်ကိုမောင်နှမများ၏ အယူအဆများကိုပင် အရှက်မရှိယူဆောင်လာခဲ့သည်။ သို့ဖြစ်လျှင် သူက ဘာအသုံးကျခဲ့သနည်း။ အဘယ်အရာက သူ့ကို မေးခွန်းထုတ်နိုင်စွမ်းရှိစေခဲ့သနည်း။ သူ့တွင်လည်း အယူအဆများ ရှိခဲ့သည် မဟုတ်လော။ အထက်၏ ဆုံးဖြတ်ချက်နှင့်ပတ်သက်၍ သူ့တွင်လည်း အတွေးများ ရှိခဲ့သည် မဟုတ်လော။ ဤကိစ္စကို သင့်လျော်စွာမကိုင်တွယ်ခဲ့ဟု သူလည်း ခံစားခဲ့သည် မဟုတ်လော။ ထို ယွမ်၂၀၀ သည် သူ့အပေါ် သုံးစွဲခဲ့ခြင်းမဟုတ်သောကြောင့်၊ သူက အခွင့်အရေးလွဲချော်သွားသည်ဟု ခံစားခဲ့ရသည် မဟုတ်လော။ သူက “ထိုအပို ယွမ် ၂၀၀ ကို ငါရခဲ့သင့်သည်။ ငါတို့ ထိုငွေနှင့် ထိုက်တန်သည်။ ထိုလူသည် မယုံကြည်သူတစ်ဦးဖြစ်သည်၊ သူ မရခဲ့သင့်ပါ။ ငါတို့က ဘုရားကို အမှန်တကယ်ယုံကြည်ပြီး ငါတို့က ဘုရားအိမ်တော်၏ လူများဖြစ်သည်၊ သူက မဟုတ်ပါ” ဟု တွေးခဲ့သည်။ သူဆိုလိုသည့်အရာမှာ ထိုသို့ ဖြစ်သည် မဟုတ်လော။ (ဟုတ်ပါသည်။) သူ ဆိုလိုသည့်အရာမှာ ထိုသို့ အတိအကျပင် ဖြစ်သည်။ ပြီးလျှင် သူက ဤအရာကို တိုက်ရိုက်မပြောခဲ့ပေ။ သူက ထစ်ထစ်ငေါ့ငေါ့နှင့် ပြောခဲ့သည်။ ဤအရာကိုကြားပြီးနောက်တွင် သင်တို့ နားလည်သလော၊ နားမလည်သလော။ ငွေသုံးစွဲခြင်းနှင့်ဆိုင်သည့် ဤကိစ္စအပေါ် သင်တို့၏ သဘောထားမှာ အဘယ်နည်း။ လူအများစုက ဤအသေးအဖွဲဖြစ်သောကိစ္စကို နားလည်နိုင်ကြသည်။ ဘုရားအိမ်တော်၏ အလွန့်အလွန်ကြီးမားသော အလုပ်ကို ထည့်သွင်းစဉ်းစားသည့်အခါ၊ ထိုခေါင်းဆောင်သည် အပို ယွမ်၂၀၀ သုံးစွဲခြင်းကို အာရုံစိုက်ရန် အမှန်တကယ် လိုအပ်ခဲ့သလော။ ထို့အပြင်၊ ထိုငွေက သူ၏အိတ်ထဲမှ ထွက်လာခြင်းမဟုတ်သောကြောင့်၊ ထိုငွေနှင့်ပတ်သက်၍ အဘယ်ကြောင့် သူက အလွန် စိတ်သောကရောက်ခဲ့ရသနည်း။ အခြားသူများ လူကောင်းများဖြစ်နေသည်ကိုမြင်ရခြင်းအပေါ် သူက မနာလိုဖြစ်ခဲ့ခြင်းသာ ဖြစ်သည် မဟုတ်လော။ ယင်းမှာ သူ ဆိုလိုသည့်အရာ မဟုတ်လော။ ငါ ယခုတင် သင်တို့ကို ရှင်းပြခဲ့သည့်အရာကို သင်တို့ နားလည်နိုင်ကြသလော။ သင်တို့ထဲတွင် သဘောမတူဘဲ၊ “မဟုတ်ပါ။ ကျွန်ုပ်တို့မသိဘဲ အပို ယွမ် ၂၀၀ သုံးခြင်းဖြစ်သည်။ ဤအရာအကြောင်းကို ကျွန်ုပ်တို့ သိပိုင်ခွင့်မရှိသည်မှာ ဆိုးရွားပေသည်။ ဤသည်မှာ ဘုရားအိမ်တော်၏ ပူဇော်သက္ကာများကို ဖြုန်းတီးခြင်းဖြစ်သည် မဟုတ်လော” ဟု ပြောသူတစ်ဦးတလေ ရှိသလော။ ဘုရားအိမ်တော်၏ သဘောတရားမှာ အဘယ်နည်း။ ပူဇော်သက္ကာများ၏ သဘောတရားမှာ အဘယ်နည်း။ သင်တို့ကို ငါ ပြောမည်၊ ပူဇော်သက္ကာများသည် လူတိုင်းနှင့်မသက်ဆိုင်၊ ညီအစ်ကိုမောင်နှမများနှင့် သက်ဆိုင်ခြင်း မရှိ။ အကယ်၍ ညီအစ်ကိုမောင်နှမများသာရှိပြီး ဘုရားသခင်မရှိပါက၊ ယင်းကို ဘုရားအိမ်တော်ဟု ခေါ်မည်မဟုတ်။ ဘုရားသခင် ပေါ်ထွန်းပြီး အမှုပြုသောအခါ၊ သူသည် လူတို့ကို မိမိရှေ့မှောက်သို့ခေါ်ပြီး အသင်းတော်ကို တည်ထောင်သောအခါ၌ ယင်းမှာ ဘုရားအိမ်တော် ဖြစ်သည်။ ညီအစ်ကိုမောင်နှမများက ဆယ်ဖို့တစ်ဖို့ ပူဇော်သည့်အခါ၊ ဘုရားအိမ်တော်သို့ ပူဇော်ခြင်းမဟုတ်သကဲ့သို့ အသင်းတော်သို့ ပူဇော်ခြင်းလည်း မဟုတ်ပေ။ မည်သည့်ပုဂ္ဂိုလ်ကိုမျှ ပူဇော်ခြင်း မဟုတ်သည်မှာလည်း သေချာသည်။ ဤဆယ်ဖို့တစ်ဖို့ကို ဘုရားသခင်ထံ ၎င်းတို့က ပူဇော်နေခြင်း ဖြစ်သည်။ ရိုးရှင်းသောဝေါဟာရဖြင့် ပြောရလျှင်၊ ထိုငွေကို ဘုရားသခင်အား ပေးအပ်ခြင်းဖြစ်သည်၊ ထိုငွေသည် သူ၏ သီးသန့်ပိုင်ဆိုင်မှုဖြစ်သည်။ သူ၏ သီးသန့်ပိုင်ဆိုင်မှုဟူသည်မှာ မည်သည့်အရာကို ဆိုလိုသနည်း။ ဘုရားသခင်က မိမိအလိုရှိသည့်အတိုင်း ခွဲဝေသုံးစွဲနိုင်ပြီး၊ ထိုခေါင်းဆောင်က ယင်းနှင့်ပတ်သက်၍ ပါဝင်ပတ်သက်ရန် အရည်အချင်းမပြည့်မီဟု ဆိုလိုသည်။ သင်တို့ကို ငါ ပြောမည်၊ ဤကိစ္စကြောင့် မေးခွန်းများမေးခြင်းနှင့် သမ္မာတရားကို ရှာဖွေလိုခြင်းသည် အနည်းငယ် လွန်ကဲပြီး မလိုအပ်ခဲ့ပေ။ အယောင်ဆောင်ကာ ဟန်ဆောင်နေသည်မှာ သူ ဖြစ်သည်။ ဤခေါင်းဆောင်က သမ္မာတရားမရှာဖွေခဲ့သော အရေးပါသည့်ကိစ္စများစွာ ရှိခဲ့သော်လည်း၊ ဤကိစ္စတွင်သာ ထိုသမ္မာတရားကိုရှာဖွေရန် သူရွေးချယ်ခဲ့သည်။ သူသည် အဘယ်ကြောင့် ထိုဆိုးယုတ်သူကို မကိုင်တွယ်ခဲ့သနည်း။ သူက “ဤသူသည် မကောင်းမှုပြုခြင်း၏ သရုပ်သကန်အချို့ကို ပြသခဲ့သည်၊ ညီအစ်ကိုမောင်နှမအားလုံးက သူ့ကို ရွံရှာနေကြသည်။ ကျွန်ုပ်က ဤအရာကို ကိုင်တွယ်သင့်သည် မဟုတ်လော” ဟု ပြောလျက် အဘယ်ကြောင့် မရှာဖွေခဲ့သနည်း။ ထိုခေါင်းဆောင်က ထိုအကြောင်းကို မမေးခဲ့ပေ၊ သူသည် ဤဆိုးယုတ်သူကို လုံးဝ မသိကျိုးကျွန်ပြုခဲ့သည်။ ယင်းမှာ ပြဿနာတစ်ခု မဟုတ်လော။ ဤခေါင်းဆောင်ပြောခဲ့သော ပထမဆုံးစကားစုမှာ အဘယ်နည်း။ (“သူက ကောင်းစေဖို့ ရည်ရွယ်ခဲ့ခြင်းဖြစ်သည်”ဟူ၍ ဖြစ်ပါသည်။) “သူက ကောင်းစေဖို့ ရည်ရွယ်ခဲ့ခြင်းဖြစ်သည်။” ဤလူက အဘယ်မျှ “စေတနာရှိ”သည်ကို ကြည့်ကြပါလော့။ သူတော်ကောင်းယောင်ဆောင်သူတစ်ဦး ဖြစ်လိုက်လေခြင်းပါတကား။ သူသည် ကောက်ကျစ်ဆိုးယုတ်သော်လည်း၊ သူ၏စကားများမှာ စေတနာနှင့်လည်းကောင်း၊ ကိုယ်ကျင့်တရားနှင့်လည်းကောင်း ပြည့်နေခဲ့သည်။ သူ၏စကားများတွင် ပျားရည်ပါသော်လည်း၊ သူ၏နှလုံးသားထဲတွင် ဓားမြှောင်များ ရှိနေခဲ့ပြီး၊ သူသည် လူကဲ့သို့ မပြုမူခဲ့ပေ။ သူ၏ ဒုတိယစကားစုမှာ အဘယ်နည်း။ “ဘုရားအိမ်တော်က အလုပ်တစ်ခုပြီးမြောက်အောင်လုပ်ဖို့ တစ်စုံတစ်ယောက်ကို အပို ယွမ်၂၀၀ ပေးခဲ့သည်။ ဤကိစ္စရပ်တွင်ပါရှိသည့် စည်းမျဉ်းကို ကျွန်ုပ်တို့ မည်သို့နားလည်ပြီး သဘောပေါက်သင့်သည်ကို ညီအစ်ကိုမောင်နှမများကိုယ်စား ကျွန်ုပ် ရှာဖွေချင်ပါသည်”ဟူ၍ ဖြစ်သည်။ ငါက ဤအရာကို ပြောဆိုချက်အပြည့်အစုံတစ်ခုအနေဖြင့် ဖော်ပြပေးခဲ့ခြင်းဖြစ်သည်၊ သူက ထိုသို့ မပြောခဲ့သည်မှာ အမှန်ဖြစ်၏။ သူက သူဆိုလိုသည့်အရာကို နားလည်ရခက်စေလျက် တုံ့ဆိုင်းစွာ ပြောဆိုခဲ့သည်။ ယင်းမှာ သူ ပြောဆိုခဲ့သည့်ပုံစံသာ ဖြစ်သည်။ ဤသည်မှာ ထိုခေါင်းဆောင်ပြောခဲ့သော ဒုတိယစကားစု ဖြစ်သည်။

ယခု ထိုခေါင်းဆောင်ပြောခဲ့သော တတိယစကားစုကို နားထောင်ကြလော့။ လူတိုင်းသည် မြေတူးလျက် အတူတကွ အလုပ်လုပ်နေခဲ့ကြသည်။ လူတစ်ဦးစီတိုင်းကို ခြင်းတောင်းတစ်တောင်းအပြည့် မြေဖြည့်ရန် တာဝန်ပေးခြင်းခံခဲ့ရသည်။ မြန်ဆန်စွာ အလုပ်လုပ်ကာ ပထမဆုံး ပြီးစီးသည့်နောက် ရေအနည်းငယ်သောက်ပြီး အနားယူလျက် အခြားလူတိုင်းကို စောင့်ဆိုင်းနေခဲ့သည့် လူတစ်ဦးရှိသည်။ ထို့နောက် တစ်စုံတစ်ခု မှားယွင်းသွားခဲ့သည်။ အဘယ်အရာ မှားယွင်းခဲ့သနည်း။ တတိယပြဿနာ ပေါ်ပေါက်ခဲ့သည်။ ဤခေါင်းဆောင်က၊ “ကျွန်ုပ်တို့ထံတွင် အလုပ်လုပ်မြန်ပြီး လျင်မြန်စွာ လှုပ်ရှားတတ်သော လူတစ်ဦးရှိပါသည်၊ သို့သော် သူ့တွင် မှားယွင်းသောအရာ တစ်ခုရှိသည်။ အလုပ်ပြီးစီးပြီးနောက် သူသည် ထိုနေရာ၌ ထိုင်နေရုံသာထိုင်နေပြီး အခြားမည်သူ့ကိုမျှ မကူညီပါ၊ သို့ဖြစ်၍ လူတိုင်းသည် သူ့အပေါ် သဘောထားအမြင်များ စတင်၍ ဖြစ်ပေါ်နေကြပါသည်” ဟုပြောလျက် အထက်ကို တစ်ဖန် လာရောက်မေးမြန်းခဲ့သည်။ အထက် ညီအစ်ကိုက “သူသည် အလုပ်လုပ်သောအခါ ပုံမှန်အားဖြင့် ပျင်းရိတတ်သလော” ဟု မေးခဲ့သည်။ ဤခေါင်းဆောင်က “သူ ပျင်းရိခြင်း မရှိပါ။ အလုပ်ကို လျင်မြန်စွာ သူလုပ်ဆောင်တတ်ပြီး ပြီးစီးပြီးနောက် ထိုင်စောင့်နေရုံသာ စောင့်နေကာ မည်သူ့ကိုမျှ မကူညီပါ၊ သို့ဖြစ်၍ ညီအစ်ကိုမောင်နှမများက သူ့အပေါ် သဘောထားအမြင်များ ရှိနေကြပြီး သူကကရုဏာတရား ကင်းမဲ့သည်ဟု သူတို့ ဆိုကြသည်” ဟု ပြန်ဖြေခဲ့သည်။ ညီအစ်ကိုမောင်နှမများက ဤအရာကို ဖော်ပြသောအခါ ဤခေါင်းဆောင်မှာ စိတ်ဆင်းရဲသွားခဲ့သည်။ သူက “အလိုလေး၊ ထိုသူသည် အဘယ်မျှ ရက်စက်သည်ကို ကြည့်ပါ။ ကျွန်ုပ်၏ ညီအစ်ကိုမောင်နှမများက အလုပ်လုပ်ရာမှ ပင်ပန်းနေကြသည်၊ သူတို့က ဖြည်းညှင်းစွာ အလုပ်လုပ်ကြပြီး မည်သူကမျှ သူတို့ကို မကူညီပါ” ဟု စဉ်းစားခဲ့သည်။ အဖွဲ့တစ်ခုလုံးက စိတ်မချမ်းမသာ ဖြစ်ခဲ့ရသဖြင့် သူလည်း စိတ်မချမ်းမသာ ဖြစ်ခဲ့ရသည်။ သူသည် အဘယ်မျှ “စာနာတတ်” လိုက်ပါသနည်း။ သူသည် ဤ “ဝန်ထုပ်” ကို အထက်ထံသို့ တိုင်ကြားရန် မိမိနှင့်အတူယူဆောင်လာခဲ့သည်။ သူ ပထမဆုံး မေးခဲ့သည့်အရာမှာ “ဤသို့သော လူတစ်ဦးကို အပြစ်ပေး၍ ရနိုင်သလော” ဟူ၍ ဖြစ်သည်။ ငါ့ကို ပြောကြလော့၊ ဤသို့သော လူတစ်ဦးကို အပြစ်ပေး၍ ရနိုင်သည်ဟု သင်တို့ ထင်သလော။ (မရနိုင်ပါ။) သို့ဆိုလျှင် ဤအရာကို ကြားပြီးနောက် သင်တို့၏ တုံ့ပြန်မှုမှာ အဘယ်နည်း။ ထိုအရာနှင့်ပတ်သက်၍ သင်တို့ ရောထွေးသော စိတ်ခံစားမှုများ ရှိကြသလော။ သင်တို့ စိတ်မချမ်းမသာ ဖြစ်ကြသလော။ (ဖြစ်ပါသည်။) လူတို့အနေဖြင့် သမ္မာတရားကို နားလည်ပြီး အခြားသူများကို မျှတစွာ ဆက်ဆံရမည်ဟု ဘုရားအိမ်တော်က အစဉ်သဖြင့် မိတ်သဟာယပြုခဲ့သော်လည်း ဤသေးငယ်သော အရာကိုပင် သူ မလုပ်ဆောင်နိုင်ခဲ့ပေ။ ထိုသူကို အပြစ်ပေးခြင်းသည် မျှတမည်ဟု သူ ယုံကြည်ခဲ့သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) သူက “ကျွန်ုပ်၏ ညီအစ်ကိုမောင်နှမများက ဆင်းရဲဒုက္ခခံစားနေကြရပြီး ဤသူ၌ ကရုဏာတရား ကင်းမဲ့ကြောင်း သူတို့က ကျွန်ုပ်ထံ တိုင်ကြားခဲ့ကြသည်။ ခေါင်းဆောင်တစ်ဦးအနေဖြင့် ဤလူတို့ကို ကျွန်ုပ် မည်သို့ စည်းရုံးသိမ်းသွင်းနိုင်မည်နည်း၊ သူတို့ကို မည်သို့ နှစ်သိမ့်နိုင်မည်နည်း၊ သူတို့ကို မည်သို့ ကာကွယ်နိုင်မည်နည်း၊ သူတို့ မတရားခံရခြင်း သို့မဟုတ် နစ်နာသည်ဟု ခံစားရခြင်းမရှိအောင် မည်သို့တားဆီးနိုင်မည်နည်း” ဟု စဉ်းစားခဲ့သည်။ သူ၏ ပထမဆုံး တုံ့ပြန်မှုမှာ ထိုသူကို အပြစ်ပေးရန်ဖြစ်ပြီး ထိုသူအပြစ်ပေးခြင်းဖြင့် လူတိုင်း၏ အမျက်ဒေါသ ပြေပျောက်သွားမည်ဖြစ်ကာ အရာရာတိုင်း မျှတပြီး သာတူညီမျှ ဖြစ်သွားမည်ဟု သူက တွေးထင်ခဲ့သည်။ သူ ဤသို့ ပြုလုပ်လိုခဲ့သည် မဟုတ်လော။ (ဟုတ်ပါသည်။) သူက “ငါတို့အားလုံး တူညီသောအစာကို စားကြသည်၊ တစ်နေရာတည်းတွင် နေထိုင်ကြပြီး ငါတို့အားလုံး အတူတူပင် ဆက်ဆံခြင်း ခံရသည်။ သင်သည် မြန်ဆန်စွာ အလုပ်လုပ်ဖို့အတွက် မည်သည့်လုပ်ပိုင်ခွင့်ရှိပါသနည်း။ အကယ်၍ သင်သည် လျင်မြန်စွာ အလုပ်လုပ်ပါက အခြားသူများကို အဘယ်ကြောင့် မကူညီသနည်း” ဟု စဉ်းစားခဲ့သည်။ ငါ့ကို ပြောကြလော့၊ ဤအရာကို ကြားပြီးနောက်တွင် လူတို့သည် မည်သို့ ခံစားကြရသနည်း။ “မြန်ဆန်စွာ အလုပ်လုပ်ခြင်းက အပြစ်တစ်ခု ဖြစ်သည်။ ငါတို့အနေဖြင့် မည်သည့်အခါမျှ မြန်ဆန်စွာ အလုပ်မလုပ်သင့်ဟု ထင်ရသည်၊ ဤခေါင်းဆောင်၏ ထိန်းချုပ်မှုတွင် ငါတို့အတွက် မည်သည့်ကောင်းကျိုးမျှ ရှိမည်မဟုတ်ပါ။ မြန်ဆန်စွာအလုပ်လုပ်ခြင်းက မကောင်းသကဲ့သို့ တက်ကြွခြင်းသည်လည်း မကောင်းပါ။ နှေးကွေးခြင်းသည်သာ မျှတပေသည်” ဟူ၍ ဖြစ်သည်။ အထက်က ထိုခေါင်းဆောင်ကို “နှေးကွေးစွာ အလုပ်လုပ်သောသူတို့နှင့် ပတ်သက်၍ကော အဘယ်သို့နည်း။ သင် သူတို့ကို ဆုချီးမြှင့်ပါသလော” ဟု မေးခဲ့သည်။ ထိုခေါင်းဆောင်မှာ အကျပ်ရိုက်သွားသော်လည်း သူသည် နားဝေတိမ်တောင်ဖြစ်မနေခဲ့ပေ။ သူက “မဟုတ်ပါ၊ ကျွန်ုပ် သူတို့ကို ဆုမချီးမြှင့်နိုင်ပါ။ သို့ရာတွင် လျင်မြန်စွာ အလုပ်လုပ်သော ထိုလူကိုမူ အပြစ်ပေးသင့်ပါသည်။ ညီအစ်ကိုမောင်နှမများအားလုံးက သူ့ကို အပြစ်ပေးရန် လိုအပ်သည်ဟု ဆိုကြသည်” ဟု ပြောခဲ့သည်။ ယင်းမှာ သူ ပြောခဲ့သောစကားစု ဖြစ်သည်။ ငါ့ကို ပြောကြလော့၊ ဤစကားစုသည် ညီအစ်ကိုမောင်နှမများကို အမှန်တကယ် ကိုယ်စားပြုပါသလော၊ သို့မဟုတ် ခေါင်းဆောင်ကိုယ်တိုင်ကို ကိုယ်စားပြုပါသလော။ (ခေါင်းဆောင်ကိုယ်တိုင်ကို ကိုယ်စားပြုပါသည်။) ညီအစ်ကိုမောင်နှမများကို ဘေးဖယ်ထားကြပါစို့၊ သူတို့အထဲတွင် နားဝေတိမ်တောင်ဖြစ်သော လူအမျိုးမျိုး ရှိကြသည်၊ သမ္မာတရားကို မချစ်သောသူများ၊ မရိုးဖြောင့်သောပုံစံဖြင့် စကားပြောသောသူများ၊ တစ်ကိုယ်ကောင်းဆန်ပြီး မိမိအကျိုးသာကြည့်သောသူများ၊ ငြင်းခုံမှုများကို လှုံ့ဆော်သောသူများ၊ စည်းမျဉ်းများမရှိဘဲ စကားပြောသောသူများနှင့် ကိုယ်ကျင့်တရားအခြေခံမရှိဘဲ ပြုမူသောသူများ ဖြစ်သည်။ သူတို့အထဲတွင် မည်သို့သော လူစားမျိုးကို ရှာမတွေ့နိုင်သနည်း။ သို့ဆိုလျှင် အသင်းတော်ခေါင်းဆောင်တစ်ဦးအနေဖြင့် သူ၏ တာဝန်မှာ အဘယ်နည်း။ သြဇာလွှမ်းမိုးမှုရှိသော ညီအစ်ကိုမောင်နှမများအတွက် စကားပြောရန်၊ ဤကောက်ကျစ်ဆိုးယုတ်သော ရေပန်းစားမှုများနှင့် ဆိုးယုတ်သော ကျင့်ကြံပြုမူမှုများကို ခုခံကာကွယ်ရန်မှာ သူ၏ တာဝန်လော။ (မဟုတ်ပါ။) သို့ဆိုလျှင် သူ၏ တာဝန်မှာ အဘယ်နည်း။ ညီအစ်ကိုမောင်နှမများအကြား လွဲမှားခြင်းနှင့် သွေဖည်ခြင်းဆိုင်ရာ ပြဿနာများကို သူတွေ့ရှိသောအခါ ဤပြဿနာများကို သမ္မာတရားအသုံးပြု၍ ဖြေရှင်းရန်မှာ သူ၏ တာဝန်ဖြစ်သည်၊ သို့မှသာ ထိုလူတို့သည် မည်သည့်နေရာ၌ ပြဿနာများ ရှိသည်ကို နားလည်နိုင်မည်ဖြစ်ပြီး သူတို့၏ အခြေအနေများနှင့်ပတ်သက်သော ပြဿနာများကို နားလည်နိုင်မည်ဖြစ်ကာ သူတို့အား မိမိတို့ကိုယ်ကို သိရှိပြီး သမ္မာတရားကို နားလည်စေရန်၊ သူတို့ကို ဘုရားသခင်ရှေ့မှောက်သို့ ပို့ဆောင်ပေးရန် ဖြစ်သည်။ ဤသည်မှာ အသင်းတော်ခေါင်းဆောင်တစ်ဦး၏ တာဝန် မဟုတ်လော။ (ဟုတ်ပါသည်။) သူ ထိုတာဝန်ကို ဖြည့်ဆည်းခဲ့ပါသလော။ သူသည် ထိုတာဝန်ကို ဖြည့်ဆည်းရန် ပျက်ကွက်ခဲ့သည်သာမက ထိုကောက်ကျစ်ဆိုးယုတ်သော ရေပန်းစားမှုများနှင့် ဆိုးယုတ်သော ကျင့်ကြံပြုမူမှုများကိုပင် အားပေးခဲ့ပြီး အသင်းတော်ထဲ၌ ထိုအရာများပေါက်ဖွားပျံ့နှံ့ခြင်းကို ကာကွယ်ခြင်း၊ လှုံ့ဆော်ခြင်းနှင့် လွှတ်ပေးထားခြင်းတို့ပင် ပြုခဲ့သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) ငါ့ကို ပြောကြလော့၊ အထက်က ဤသို့ ကောက်ကျစ်ဆိုးယုတ်သည့် စိတ်သဘောထားရှိသော လူတစ်ဦးကို ပြုပြင်ကာဖော်ထုတ်ပြီးနောက် သူသည် မိမိစိတ်နှလုံးထဲ၌ အာခံလိမ့်မည်လော။ (အာခံပါလိမ့်မည်။) သေချာပေါက် အာခံလိမ့်မည်ဖြစ်သည်။ သူသည် အထက်က ပေးအပ်ထားသော စည်းမျဉ်းများအတိုင်း လူတို့ကို မျှတစွာ ဆက်ဆံလိမ့်မည်လော။ လုံးဝ ဆက်ဆံလိမ့်မည်မဟုတ်။ သူပြောခဲ့သော စကားများမှနေ၍ သူသည် လုံးလုံးလျားလျား စဉ်းလဲကြောင်းကို သင်တို့ သိမြင်နိုင်သည်။ နောက်ပိုင်းတွင် ငါ့ဘာသာ တွေးမိသည်မှာ၊ “အကယ်၍ လျင်မြန်စွာ အလုပ်လုပ်သောသူတို့ အပြစ်ပေးခံရမည်ဆိုလျှင် မည်သူသည် လျင်မြန်စွာ အလုပ်လုပ်ဝံ့လိမ့်မည်နည်း။ လူတိုင်းသည် လိပ်များလောက် နှေးကွေးလာကြလိမ့်မည်ဖြစ်ပြီး သုံးရက်ကြာအောင် လှည့်ပတ်နေသည့်တိုင် မြစ်ကမ်းပါးပေါ်သို့ မတက်နိုင်ဘဲ ဖြစ်နေကြလိမ့်မည်” ဟူ၍ ဖြစ်သည်။ ယင်းမှာ အမှုအရာများ ဖြစ်လိမ့်မည်ပုံစံ မဟုတ်လော။ လူတို့ကို မျှတစွာ ဆက်ဆံနိုင်စွမ်းမရှိခြင်းအပြင် ဤခေါင်းဆောင်၏ အဆိုးရွားဆုံးနှင့် အပြင်းထန်ဆုံးသော လက္ခဏာသွင်ပြင်၊ လူတို့ကို အများဆုံး အထင်အမြင်မှားစေနိုင်သည့် လက္ခဏာသွင်ပြင်တစ်ခုမှာ ညီအစ်ကိုမောင်နှမများက မည်သည့်မကောင်းသည့်အရာများကို ပြုလုပ်သည်ဖြစ်စေ သို့မဟုတ် မည်သည့်မှားယွင်းပြီး အဓိပ္ပာယ်မဲ့သော ရှုထောင့်အမြင်များကို ၎င်းတို့ ဖြန့်ဝေသည်ဖြစ်စေ သူသည် ၎င်းတို့ကို ပိုင်းခြားသိမြင်ပြီး ပြုပြင်ပေးရန် ပျက်ကွက်ရုံသာမက ၎င်းတို့ကို အလိုလိုက်ခြင်း၊ အကာအကွယ်ပေးခြင်းနှင့် ၎င်းတို့ ကျေနပ်အောင်ပင် ကြိုးစားခြင်းတို့ ဖြစ်သည်။ သူသည် အန္တရာယ်ရှိသော ပုဂ္ဂိုလ်တစ်ဦး မဟုတ်လော။ (ဟုတ်ပါသည်။) သူသည် အလွန့်အလွန် အန္တရာယ်ရှိပေသည်။ ဤသည်မှာ ထိုခေါင်းဆောင်ပြောခဲ့သော တတိယစကားစု ဖြစ်သည်။

စတုတ္ထစကားစုကို ဆက်ကြပါစို့။ ထိုခေါင်းဆောင် ကြီးကြပ်သော အသင်းတော်သို့ ငါ မကြာခဏ သွားလည်ပတ်လေ့ရှိပြီး သူတို့သည် ထိုနေရာ၌ ကြက်အချို့ကို ထိန်းသိမ်းထားကြသည်။ ငါ သွားရောက်လည်ပတ်သည့်အခါတိုင်းတွင် သူသည် ကြက်တစ်ကောင်ကို သတ်လေ့ရှိသည်။ တစ်နေ့တွင် ကြက်တစ်ကောင်ကို ကြက်စွပ်ပြုတ်အဖြစ် ချက်ပြုတ်မည်၊ နောက်တစ်နေ့တွင် ကြက်တစ်ကောင်ကို အနီရောင် ကြက်ချိုကြော်လုပ်မည်၊ နောက်တစ်နေ့တွင် ကြက်တစ်ကောင်ကို ကြက်သားမီးခိုးတိုက် ချက်မည်။ အကယ်၍ ငါသည် ထိုနေရာသို့ နေ့စဉ် သွားနေမည်ဆိုလျှင် ထိုကြက်အုပ်သည် ရက်အနည်းငယ်အတွင်း ကုန်ကောင်းကုန်သွားနိုင်သည်ဟု ငါ တွေးထင်မိသည်။ အဘယ်ကြောင့် ထိုသို့ ဖြစ်ရသနည်း။ ကြက်တစ်ကောင်ကို ချက်ပြုတ်သောအခါ တစ်ခါတစ်ရံ ငါသည် ကြက်သားတုံးတစ်တုံး စားမည်ဖြစ်ပြီး တစ်ခါတစ်ရံ မည်သည့်အရာမျှ မစားချင်သော်လည်း ထိုလူတို့သည် မည်သို့ပင်ဖြစ်စေ ယင်းကို စားသုံးကြကာ အကြိမ်တိုင်း ကြက်တစ်ကောင်လုံး ကုန်သွားလေသည်။ နောက်ပိုင်းတွင် ငါ ဤသို့ ဆင်ခြင်မိသည်၊ အကယ်၍ ငါ သွားရောက်လည်ပတ်သည့်အခါတိုင်း ကြက်တစ်ကောင်လုံး ကုန်သွားမည်ဆိုလျှင် သူတို့၌ ကြက်မည်မျှပင် ရှိစေကာမူ ထိုသို့ စားသုံးခြင်းခံရသဖြင့် ကြာရှည်ခံမည် မဟုတ်ပေ။ သို့ဖြစ်၍ ငါသည် ထိုခေါင်းဆောင်အား သူ့အနေဖြင့် ကြက်များကို နောက်ထပ် သတ်နေ၍မဖြစ်တော့ကြောင်း ပြောခဲ့သည်။ ဤသည်မှာ လုပ်ဆောင်ရန် သင့်လျော်သည့်အရာ မဟုတ်လော။ (ဟုတ်ပါသည်။) ယခုတွင် ဤအရာက သူ့ကို အမှန်ပင် အကျပ်ရိုက်စေခဲ့သည်။ သူက “အကယ်၍ ကျွန်ုပ်တို့ ကြက်များ မသတ်နိုင်လျှင်၊...” ဟု ဆိုလျက် မေးခွန်းထုတ်လာခဲ့သည်။ သူ နောက်ဆက်တွဲ မေးခဲ့သည့်အရာကို သင်တို့ မသိကြပေ။ နောက်ဆုံးတွင် မည်သည့်အရာကို သူ မရဲတရဲ ပြောထွက်ခဲ့သနည်း။ “သို့ဆိုလျှင် သင် အဘယ်အရာ စားလိုပါသနည်း” ဟူ၍ ဖြစ်သည်။ ငါက “ကြက်များမှလွဲ၍ စားစရာ အခြားမည်သည့်အရာမျှ မရှိသလော။ ဥယျာဉ်ခြံထဲတွင် ဟင်းသီးဟင်းရွက်များ ပြည့်နေသည် မဟုတ်လော။ ထိုအရာများထဲမှ မည်သည့်အရာကိုမဆို ငါစား၍ အဆင်ပြေပါသည်” ဟု ပြောခဲ့သည်။ သူဆိုလိုသည်မှာ အကယ်၍ ကြက်များကို သူတို့သတ်ခွင့် မရှိပါက ငါသည် အသားတစ်ခုခုကို စားသုံးရန် လိုအပ်ဦးမည် ဟူ၍ ဖြစ်သည်။ သူက “စာနာတတ်” သူတစ်ဦး မဟုတ်လော။ ငါက “မည်သည့်အသားနည်း။ အကယ်၍ သင့်မှာ ဟင်းသီးဟင်းရွက်တွေ ရှိလျှင် ငါ အသားစားမည်မဟုတ်ပါ။ ကြက်များကိုသတ်ဖို့ သင့်ကို ငါ မပြောလျှင် မသတ်ပါနှင့်” ဟု ပြောခဲ့သည်။ ဤသည်မှာ နားလည်ရန် လွယ်ကူသင့်သည် မဟုတ်လော။ (လွယ်ကူသင့်ပါသည်။) သို့သော် သူ၏ အခြေအနေတွင်မူ ယင်းမှာ အကျပ်အတည်းတစ်ခု ဖြစ်လာခဲ့သည်။ ကြက်များကို သတ်၍မရခြင်းသည် သူ့ကို အမှန်ပင် သက်သောင့်သက်သာ မရှိစေခဲ့ပေ၊ သူသည် နတ်ပူးနေသော လူတစ်ဦးကဲ့သို့ အလွန် ထူးဆန်းစွာ ပြုမူလာခဲ့သည်။ ထိုတစ်ကြိမ်တွင် သူသည် ကြက်သား မစားနိုင်ခဲ့သည့်အတွက်၊ နောက်တစ်ကြိမ် ငါ သွားရောက်လည်ပတ်သောအခါ နောက်ထပ် မေးခွန်းတစ်ခုကို သူ မေးခဲ့ပြီး ယင်းက ကျွန်ုပ်တို့ကို ပဉ္စမစကားစုဆီသို့ ဆိုက်ရောက်စေသည်။ သူ၏ မေးခွန်းများက မည်သို့ ပိုပိုပြီး ရယ်စရာကောင်းလာသည်ကို နားထောင်ကြည့်ကြလော့။ မေးခွန်းမှာ အဘယ်နည်း။ သူက “ကြက်များကို ကျွန်ုပ်တို့ သတ်၍မရသည့်အတွက်၊ ပြီးလျှင် ယုန်များကိုလည်း ကျွန်ုပ်တို့ မွေးမြူထားသည့်အတွက် ထိုအစားသင် ယုန်သား စားမည်လော” ဟု ပြောခဲ့သည်။ ထိုအရာက ငါ့ကို အမှန်ပင် ဒေါသထွက်စေခဲ့သည်။ ငါက “ငါတို့ မွေးထားသည့် ယုန်လေးများက သူတို့၏ မျက်လုံးနီနီရဲရဲလေးများနှင့် ဖြူစွတ်နေသည့် အမွေးများဖြင့် အလွန်ချစ်စရာကောင်းသည်။ သူတို့သည် ပျော်ပျော်ရွှင်ရွှင် ဆော့ကစားနေကြသည်။ သင်သည် အဘယ်ကြောင့် အမြဲ အသားစားဖို့ စဉ်းစားနေသနည်း။ အသားမစားဘဲ မနေနိုင်သလော”ဟု ပြောခဲ့သည်။ ငါ နားမလည်ခဲ့။ သူတို့၏ မီးဖိုချောင်တွင် အသား တစ်ခါမျှ ပြတ်လပ်ခြင်း မရှိခဲ့ပေ။ ကြက်ပေါင်များနှင့် ဝက်နံရိုးများ မကုန်မခမ်းနိုင်အောင် ရှိနေခဲ့သည်။ သူ့အတွက် စားစရာအသား မရှိသကဲ့သို့ မဟုတ်ခဲ့ပေ၊ သို့ဖြစ်၍ သူသည် ယုန်များသတ်ခြင်းနှင့် ယုန်သားစားခြင်းအကြောင်း အဘယ်ကြောင့် ဆက်လက်၍ မေးမြန်းနေခဲ့သနည်း။ ငါက ဤစကားများဖြင့်သာ ပြန်လည်ချေပခဲ့သည်၊ “သူတို့ကို သင် သတ်ခွင့်မရှိပါ။ ဤသတ်ဖြတ်မှုအားလုံးက မည်သည့်အရာအတွက်နည်း” ဟူ၍ ဖြစ်သည်။ ငါ ဤသို့ တုံ့ပြန်သည်ကို သူ မြင်သောအခါ သူသည် ပြုပြင်ခံရမည်ကို ကြောက်ရွံ့လာပြီး နောက်ထပ် မည်သည့်မေးခွန်းကိုမျှ မမေးဝံ့တော့ပေ။ ထို့နောက်တွင် သူသည် မည်သည့်အစားအစာများကို ပြင်ဆင်ခဲ့သနည်း။ ဇွန်လနှင့် ဇူလိုင်လ ရာသီအတောအတွင်းတွင် ဥယျာဉ်ထဲ၌ အသီးအရွက်အမျိုးမျိုး ရှိနေခဲ့သည်၊ ဟင်းရွက်စိမ်းများနှင့် အသီးများသီးသော ဟင်းသီးဟင်းရွက်များ ပေါများနေခဲ့သည်။ တစ်နေ့တွင် ထိုခေါင်းဆောင်သည် စားပွဲတစ်လုံးအပြည့် ဟင်းပွဲများ ပြင်ဆင်ခဲ့သည်။ အဘယ်အရာ သူ ပြင်ဆင်ခဲ့သနည်း။ ပဲပင်ပေါက်ကြော်၊ ပဲပိစပ်ပင်ပေါက်ဟင်းချို၊ ငါးနှင့်ချက်ထားသော တို့ဟူး၊ ပဲစိမ်းနှင့် ကြက်ဥကြော်၊ မှိုခြောက်ကြော်တို့ ဖြစ်သည်၊ စားပွဲပေါ်တွင် ဟင်းရွက်စိမ်း ဟင်းသီးဟင်းရွက် တစ်ရွက်မျှပင် မရှိခဲ့ပေ။ ထိုခြောက်သွေ့သော ဟင်းပွဲအားလုံးကို ငါ တစ်ချက် ကြည့်လိုက်သည်။ ရာသီဥတုအရ လတ်ဆတ်သော အရာတစ်ခုခု လိုအပ်သော်လည်း သူ ပြင်ဆင်ထားသော အစားအစာများမှာ ရာသီဥတုနှင့် လုံးဝ မကိုက်ညီပေ။ ဤလူသည် ကောက်ကျစ်ဆိုးယုတ်နေသည် မဟုတ်လောဟု ငါ တွေးထင်မိသည်။ ဥယျာဉ်ထဲ၌ ဟင်းသီးဟင်းရွက်မျိုးစုံ ရှိနေခဲ့သည်။ အဘယ်ကြောင့် ဟင်းရွက်စိမ်းအချို့ကို သူ မပြုလုပ်ခဲ့သနည်း။ အဆုံးတွင် သူ့ကို အမြန်ဆုံး ထုတ်ပစ်သင့်သည်ဟု ငါ ပြောခဲ့သည်။ သူကဲ့သို့သော လူတစ်ဦးက ချက်ပြုတ်ခြင်းကို ကြီးကြပ်ပါက လူတို့သည် ရာသီအလိုက် အစားအစာများကို မည်သည့်အခါမျှ စားသုံးရမည် မဟုတ်ပေ။ ထိုအစား သူတို့သည် ရာသီဥတုနှင့် မကိုက်ညီသော အစားအစာများကို အမြဲတမ်း စားသုံးကြရမည်ဖြစ်သည်။ ယင်းမှာ ပုံမှန်ဟုတ်ပါသလော။ ယင်းမှာ လုံးဝ ပုံမှန်မဟုတ်ပေ။

ဤခေါင်းဆောင်မေးခဲ့သော မေးခွန်းများနှင့် သူ၏ ချက်ပြုတ်ပုံချက်ပြုတ်နည်းမှတစ်ဆင့်၊ ပထမဦးစွာ သူ၏အကျင့်စရိုက်သည် ညံ့ဖျင်းကြောင်း၊ ဒုတိယအနေဖြင့် သူသည် ကောက်ကျစ်ဆိုးယုတ်ပြီး တိတ်တဆိတ်အန္တရာယ်ပြုတတ်သော စိတ်သဘောထားရှိကြောင်း၊ တတိယအနေဖြင့် သူသည် သမ္မာတရားကို မလိုက်စားကြောင်း ငါ သတိပြုမိခဲ့သည်။ သို့ရာတွင် မမျှော်လင့်ထားသည့်အရာတစ်ခု ရှိခဲ့သည်၊ ယင်းကို ထူးဆန်းသည်ဟုပင် သင် ခေါ်ဆိုနိုင်သည်။ အတိတ်ကာလတွင်၊ ဤအသင်းတော်၌ ရွေးကောက်ပွဲတစ်ခု ရှိသည့်အခါတိုင်း၊ သူသည် မဲအများဆုံး ရရှိခဲ့ပြီး ပြန်လည်ကျင်းပသည့် ရွေးကောက်ပွဲများတွင်ပင်၊ မဲအများဆုံးကို သူရရှိနေဆဲ ဖြစ်သည်။ ထိုသို့သောလူတစ်ဦးက အကြိမ်ကြိမ် မဲအရေအတွက်အများဆုံး ရရှိနေခြင်းမှာ အဘယ်အကြောင်းကြောင့် ဖြစ်သနည်း။ ဤအရာအတွက် နှစ်ဖက်စလုံး၌ အကြောင်းရင်းများ ရှိနေခဲ့သည် မဟုတ်လော။ (ဟုတ်ပါသည်။) ဤအရာအတွက် နှစ်ဖက်စလုံး၌ အကြောင်းရင်းများ ရှိခဲ့သည်။ အဓိကအကြောင်းရင်းများမှာ အဘယ်နည်း။ တစ်ဖက်တွင် ညီအစ်ကိုမောင်နှမအများစုသည် သမ္မာတရားကို လိုက်စားခြင်း သို့မဟုတ် နားလည်ခြင်း မရှိကြသကဲ့သို့ လူတို့ကို ပိုင်းခြားသိမြင်နိုင်ခြင်း ကင်းမဲ့ခဲ့ကြသည်။ အခြားတစ်ဖက်တွင် ဤအသင်းတော်ခေါင်းဆောင်သည် လူတို့ကို အလွန့်အလွန် အထင်အမြင်မှားစေနိုင်စွမ်း ရှိခဲ့သည်။ ဤလူက မည်သူဖြစ်ကြောင်းကို သင်တို့ မသိကြ၊ သူ လုပ်ဆောင်ခဲ့သည့်အရာကို သင်တို့ မမြင်ကြရသေးသည့်အပြင် မမြင်ကွယ်ရာတွင် သူသည် မည်သည့်လူစားမျိုးဖြစ်ကြောင်း သင်တို့ မသိကြပေ။ သို့သော် သူပြောခဲ့သော စကားစုငါးခုနှင့်အတူ ငါ ပြောပြီးသော ကိစ္စရပ်များကို အခြေခံ၍ သူသည် မည်သည့် လူစားမျိုးဖြစ်သည်ဟု သင်တို့ ဆိုကြမည်နည်း။ သူသည် အသင်းတော်ခေါင်းဆောင်တစ်ဦး ဖြစ်ရန် သင့်တော်ပါသလော။ (မသင့်တော်ပါ။) သို့ဆိုလျှင် ညီအစ်ကိုမောင်နှမများက သူ့ကို အဘယ်ကြောင့် ဆက်လက်၍ ရွေးကောက်နေခဲ့ကြသနည်း။ အကြောင်းမှာ သူ၌ နည်းဗျူဟာများရှိပြီး ဤလူတို့ကို အထင်အမြင်မှားစေခဲ့သောကြောင့် ဖြစ်သည်။ သူသည် အပေါ်ယံအားဖြင့် ထင်မြင်ရသလောက် လုံးဝ ရိုးသားဖြူစင်ပြီး လက်တွေ့ကျသူတစ်ဦး မဟုတ်ခဲ့ပေ။ သူ့တွင် နည်းဗျူဟာများ သေချာပေါက်ရှိခဲ့သည်။ နောက်ပိုင်းတွင် ထိုအသင်းတော်၌ ခေါင်းဆောင်တစ်ဦးအဖြစ် ပြုမူဆောင်ရွက်ရန် သင့်တော်သောလူများ မရှိကြောင်းနှင့် ဤရာထူး၌ အမှုထမ်းရန် အခြားတစ်စုံတစ်ဦးကို စေလွှတ်သင့်ကြောင်း ငါ ပြောခဲ့သည်။ သို့သော် လူအချို့ကနားမလည်ခဲ့ကြပေ။ ဤခေါင်းဆောင်ကို ညီအစ်ကိုမောင်နှမများက ရွေးချယ်ခဲ့ခြင်းမဟုတ်ဟု သူတို့ ခံစားခဲ့ကြသည်။ “ညီအစ်ကိုမောင်နှမများ” ကို မည်သို့ အဓိပ္ပာယ်ဖွင့်ဆိုသင့်သနည်း။ ညီအစ်ကိုမောင်နှမများသည် သမ္မာတရားကို ကိုယ်စားပြုပါသလော။ ဤသည်မှာ သူတို့ကို အဓိပ္ပာယ်ဖွင့်ဆိုသည့်ပုံစံ ဖြစ်သလော။ (မဟုတ်ပါ။) ညီအစ်ကိုမောင်နှမများက စုပေါင်း၍ တောင်းဆိုချက်တစ်ခု၊ စည်းမျဉ်းစည်းကမ်းတစ်ခု သို့မဟုတ် ထင်မြင်ယူဆချက်နှင့် အဆိုတစ်ခုကို ဖန်တီးသောအခါ ဤအရာများသည် သမ္မာတရားနှင့် သေချာပေါက် ကိုက်ညီပါသလော။ ဘုရားသခင်သည် သူတို့၏ ပြဿနာများကို ထည့်သွင်းစဉ်းစားပြီး သူတို့ကို ဦးစွာ ဂရုစိုက်သင့်ပါသလော။ ဘုရားသခင်က ဤသို့ လုပ်ဆောင်၍ရသလော။ (လုပ်ဆောင်၍မရပါ။) သို့ဆိုလျှင် သူတို့ကို မည်သို့ ဆက်ဆံသင့်သနည်း။ ဤညီအစ်ကိုမောင်နှမများကို မည်သို့ အဓိပ္ပာယ်ဖွင့်ဆိုသင့်သနည်း။ သူတို့အများစုသည် မိမိတို့၏ တာဝန်များကို ထမ်းဆောင်လိုစိတ်ရှိကြသည်၊ ကြိုးပမ်းကာ အလုပ်လုပ်လိုစိတ် ရှိကြသည်။ သို့သော် သမ္မာတရားကို မလိုက်စားကြပေ။ သူတို့သည်သမ္မာတရားကို သဘောပေါက်နားလည်နိုင်သည့် စွမ်းရည်နှင့် အစွမ်းအစ ကင်းမဲ့ကြသည်၊ သူတို့သည် မိုက်မဲကြ၏၊ ထုံထိုင်းကြ၏၊ ဉာဏ်ထိုင်းကြသည်၊ လူတို့ကို ပိုင်းခြားသိမြင်နိုင်စွမ်း သို့မဟုတ် အမှုအရာများကို ရိပ်စားမိနိုင်စွမ်း မရှိသည့်အပြင် တစ်ကိုယ်ကောင်းဆန်ပြီး မိမိအကျိုးသာကြည့်တတ်ကြသည်။ သူတို့သည် ကောင်းသော ရည်ရွယ်ချက်အချို့ ပိုင်ဆိုင်ပြီး ဘုရားသခင်အတွက် အမှုအရာများကို စွန့်လွှတ်ရန်၊ မိမိတို့ကိုယ်ကို အသုံးခံရန်နှင့် ကြိုးစားအားထုတ်ရန် လိုလားနေကြသော်လည်း သူတို့၏ သေနိုင်လောက်သော အားနည်းချက်မှာ အဘယ်နည်း။ သူတို့သည် သမ္မာတရားကို နားမလည်ကြ သို့မဟုတ် လက်မခံကြပေ။ သူတို့သည် “ကျွန်ုပ်ကို ကျွေးမွေးသောသူ မည်သူမဆို ကျွန်ုပ်၏ မိခင်ဖြစ်ပြီး ကျွန်ုပ်ကို ငွေပေးသောသူ မည်သူမဆို ကျွန်ုပ်၏ ဖခင်ဖြစ်သည်” ဟူသည့်အရာကို လိုက်နာစောင့်ထိန်းကြသည်။ သူတို့အပေါ် ကောင်းသောသူ သို့မဟုတ် သူတို့အတွက် အကျိုးရှိသောသူ၊ သူတို့ကိုယ်စား စကားပြောပြီး သူတို့ကို ကာကွယ်ပေးသောသူ မည်သူမဆိုသည် သူတို့ ရွေးချယ်သောသူ ဖြစ်သည်။ အကယ်၍ ထိုသို့သောလူများကို မိမိတို့၏ ကိုယ်ပိုင်ခေါင်းဆောင်အား ရွေးချယ်ခွင့်ပေးမည်ဆိုပါက၊ သူတို့သည် ခေါင်းဆောင်ကောင်းတစ်ဦးကို ရွေးကောက်တင်မြှောက်နိုင်မည်လော။ ရွေးကောက်နိုင်မည် မဟုတ်ပေ။ သူတို့သည် မိမိတို့၏ အသက်ဝင်ရောက်မှု၌ တိုးတက်မှုတစ်ခုတလေ ပြုလုပ်နိုင်မည်လော။ အကယ်၍ အထက်က သူတို့ကို အလွန်တစ်ဇွတ်ထိုးလုပ်ခွင့်ပြုပြီး အလွန် မဆင်မခြင် ပေါ့ပေါ့ဆဆ ပြုမူခွင့် ဆက်ပေးနေမည်ဆိုလျှင် ယင်းမှာ တာဝန်မဲ့ခြင်း ဖြစ်မည်မဟုတ်လော။ (ဟုတ်ပါသည်။) သူတို့သည် နားဝေတိမ်တောင် ဖြစ်ခဲ့ကြသော်လည်း အထက်ကမူ ထိုသို့မဟုတ်ပေ၊ ဤလူတို့ ရွေးချယ်ခဲ့သော ခေါင်းဆောင်ကို ဖယ်ရှားပြီး အခြားတစ်စုံတစ်ဦးဖြင့် အစားထိုးခဲ့သည်။ ဤလူတို့သည် ခေါင်းဆောင်သစ်ကို လက်ခံလိုစိတ် မရှိခဲ့ကြသော်လည်း ထိုလူက တကယ့်အလုပ်အချို့ကို လုပ်ဆောင်နိုင်သရွေ့ လူတို့ကို အထင်အမြင်မှားစေခဲ့သော ထိုအယောင်ဆောင်ခေါင်းဆောင်ထက် များစွာ ပို၍ကောင်းပေသည်။ ဤညီအစ်ကိုမောင်နှမများသည် အထက်၏ စီစဉ်မှုကို နားမလည်ခဲ့ကြသော်လည်း သူတို့အနေဖြင့် သမ္မာတရားအချို့ကို သဘောပေါက်ပြီး အမှုအရာများကို နားလည်မှုအချို့ ရှိလာသောတစ်နေ့ ရောက်လာလိမ့်မည်ဖြစ်ပြီး ထို့အခါတွင် မည်သူက ကောင်းပြီး မည်သူက ဆိုးကြောင်းကို သူတို့ သိရှိလာကြလိမ့်မည်။ ဤသို့ ပြုမူဆောင်ရွက်ခြင်းအားဖြင့် အထက်သည် သူတို့အတွက် လုံးဝ တာဝန်ယူနေခဲ့ခြင်း ဖြစ်သည်။ ဤသို့ပြုလုပ်ခြင်းသည် သင့်လျော်ပါသလော။ (သင့်လျော်ပါသည်။) သူတို့ နားမလည်ခဲ့ကြသော်လည်း သူတို့အလိုရှိသော မည်သူ့ကိုမဆို ရွေးကောက်တင်မြှောက်ရာ၌ မိမိတို့သဘောအတိုင်း ပြုလုပ်ခွင့် သူတို့ကို ပေး၍မရပေ။ သူတို့ ပုန်ကန်လိုကြသလော။ အကယ်၍ သူတို့သည် မကောင်းမှုပြုလုပ်လိုလျှင်၊ စာတန်၏ ကြံရာပါများ ဖြစ်လာလိုလျှင် လုံးဝ ဖျက်ဆီးခြင်း ခံရလိမ့်မည်။ သို့ဖြစ်၍ အထက်က သူတို့အတွက် ဆုံးဖြတ်ချက်ချပြီး အခြားခေါင်းဆောင်တစ်ဦးကို ရွေးကောက်တင်မြှောက်ပေးခဲ့သည်။ သို့သော် ဤအရာကို သူတို့ လက်မခံခဲ့ကြပေ။ သူတို့ ရွေးချယ်ခဲ့သော ထိုလူက သင့်တော်သည်ဟု သူတို့ အခိုင်အမာ ဆိုခဲ့ကြသည်။ ဤသည်မှာ ကောက်ကျစ်ဆိုးယုတ်နေခြင်း မဟုတ်လော။ အဘယ်ကြောင့် ထိုသူ့ ကောင်းသည်ဟု သူတို့အမြဲတမ်း ထင်နေကြသနည်း။ ထိုသူနှင့်ပတ်သက်၍ အဘယ်အရာများ အလွန် ကောင်းမွန်နေသနည်း။ အဘယ်ကြောင့် သူတို့သည် သူ့ကို ထိန်းသိမ်းထားရန် ထိုမျှ စိတ်ပိုင်းဖြတ်ထားကြသနည်း။ ထိုနေရာ၌ ပြဿနာတစ်ခု ရှိပေသည်။ သူတို့သည် သတိမထားမိလိုက်ဘဲ ဤအယောင်ဆောင်ခေါင်းဆောင်၏ အထင်အမြင်မှားစေခြင်းနှင့် အန္တရာယ်ပြုခြင်းတို့ကို ခံခဲ့ကြရသည်။ သူတို့သည် အမှန်ပင် လူနုံလူအတစ်သိုက် ဖြစ်ကြသည်။ ဤကိစ္စနှင့်ပတ်သက်၍ ငါ ပြောဆိုခြင်း ပြီးဆုံးလေပြီ။ ငါတို့သည် ဤအယောင်ဆောင်ခေါင်းဆောင်ကဲ့သို့သော လူတို့ကို ဤအကြောင်းအရာအတွင်း၌ စိတ်ဖြာလေ့လာဆွေးနွေးရန်နှင့် ဆန်းစစ်ရန်အတွက် စံပြုလောက်သော ကိစ္စရပ်တစ်ခုအဖြစ် မှတ်ယူကြသည်၊ ဤသို့ပြုလုပ်ခြင်းသည် သင့်တင့်လျောက်ပတ်ပေသည်။ မည်သို့ပင်ဖြစ်စေ သူတို့၏ စိတ်သဘောထားများထဲရှိ ကောက်ကျစ်ဆိုးယုတ်ခြင်းကိုယ်၌က စံပြုလောက်ပေသည်။

အန္တိခရစ်များ၏ သတ္တမမြောက် သရုပ်သကန်အတွင်းရှိ ကောက်ကျစ်ဆိုးယုတ်ခြင်းနှင့်ပတ်သက်၍ ငါတို့၏ မိတ်သဟာယနှင့်ပတ်သက်လာသည့်အခါ၊ ဤတိကျသော ဥပမာများကို ပေါင်းစပ်ခြင်းမှတစ်ဆင့်၊ ၎င်းတို့ကို ဆန်းစစ်လေ့လာပြီး နှိုင်းယှဉ်ခြင်းမှတစ်ဆင့်၊ ဤအကြောင်းအရာသည် သင့်အတွက် ပို၍ ရှင်းလင်းလာပြီလော။ ငါယခုတင် ဆွေးနွေးခဲ့သော ဤလူသည် အနာဂတ်တွင် သမ္မာတရားကို လိုက်စားနိုင်ခြင်း ရှိမရှိဟူသည်မှာ မသိရပေ။ ထိုအရာသည် ပြောရန် ခက်ခဲပြီး ယခု မည်သည့်ကောက်ချက်ကိုမျှ ကျွန်ုပ်တို့ ဆွဲမည်မဟုတ်။ သို့ရာတွင် အချက်တစ်ချက်မှာ သေချာပါသည်၊ သူ၏ စိတ်သဘောထား၊ အနှစ်သာရနှင့် သဘာဝအားလုံး ကောက်ကျစ်ဆိုးယုတ်ခဲ့သည်။ သို့ဆိုလျှင် သူ အဘယ်အရာကို ချစ်မြတ်နိုးခဲ့သနည်း။ မျှတမှုနှင့် ဖြောင့်မတ်ခြင်းကို ချစ်မြတ်နိုးခဲ့ပါသလော။ ဘုရားသခင် ပြောဆိုခဲ့သော သမ္မာတရားအမျိုးမျိုးကို သူ ချစ်မြတ်နိုးခဲ့ပါသလော။ ရိုးသားသောလူတစ်ဦး ဖြစ်ခြင်း၊ အခြားသူများကို မျှတစွာ ဆက်ဆံခြင်း၊ စည်းမျဉ်းများဖြင့် ပြုမူခြင်းနှင့် သမ္မာတရားကို ရှာဖွေခြင်းတို့ကို သူ ချစ်မြတ်နိုးခဲ့ပါသလော။ သူသည် ဤအရာများကို ချစ်မြတ်နိုးခဲ့ပါသလော။ သူသည် ယင်းတို့ထဲမှ မည်သည့်အရာကိုမျှ မချစ်မြတ်နိုးခဲ့ပေ၊ ဤသည်မှာ တစ်ရာရာခိုင်နှုန်း သေချာပါသည်။ သူပြောခဲ့သော ဤစကားစုအနည်းငယ်နှင့် သူမေးခဲ့သော ဤမေးခွန်းအနည်းငယ်မှတစ်ဆင့်၊ သူ၏ စိတ်နှလုံးအတွင်းနှင့် သူ၏ အရိုးများထဲ၌ သူချစ်မြတ်နိုးခဲ့သော အရာများက ပေါ်လွင်သွားခဲ့သည်။ ထိုအရာများထဲတွင် အပြုသဘောဆောင်သော အရာများနှင့် ကိုက်ညီသည့် အရာတစ်ခုမျှ မရှိခဲ့ပေ။ သူနှစ်သက်ပြီး ကာကွယ်ပေးလိုစိတ်ရှိခဲ့သော လူများမှာ မည်သူများ ဖြစ်သနည်း။ သူသည် မကောင်းမှုပြုသောသူများ၊ အသင်းတော်အလုပ်ကို အဖျက်အမှောင့်လုပ်သောသူများ၊ သစ္စာစောင့်သိမှု လုံးဝကင်းမဲ့ပြီး မိမိတို့၏ တာဝန်များကို ထမ်းဆောင်ရာ၌ မကောင်းမှုများစွာတွင် ပါဝင်ပတ်သက်သောသူများကို ကာကွယ်ခဲ့သည်။ သူသည် ထိုသို့သောလူများကို အမျက်ဒေါသဖြင့် သို့မဟုတ် မုန်းတီးခြင်းဖြင့် မရှုမြင်ခဲ့ပေ၊ သူတို့အတွက်ပင် ထောက်ခံပြောဆိုပေးပြီး ကာကွယ်ပေးခဲ့သည်။ ဤသည်မှာ အဘယ်အရာကို ညွှန်ပြသနည်း။ သူတို့က တစ်မျိုးတစ်စားတည်းဖြစ်ကြသည်ကို ညွှန်ပြပေသည်။ သူတို့တွင်တူညီသော အကျိုးစီးပွားများနှင့် တူညီသော အနှစ်သာရ ရှိကြသည်။ သူတို့သည် ပင်ကိုအားဖြင့် အချင်းချင်း သဘောတူညီမှုရှိကြပြီး ဆိုးရွားသော အမျိုးအစားတစ်ခုတည်းရှိသည့် လူနှစ်ဦး ဖြစ်ကြသည်။ အချို့သော ညီအစ်ကိုမောင်နှမများက ဘုရားသခင်၏ နှုတ်ကပတ်တော်များနှင့် လုပ်ဆောင်ချက်များအပေါ် အယူအဆများနှင့် အထင်လွဲမှားမှုများကို ဆက်လက်ထားရှိသောအခါ ဤခေါင်းဆောင် မည်သို့ ခံစားခဲ့သနည်း။ ဤပြဿနာများကို ဖြေရှင်းခြင်းနှင့် ပတ်သက်လာသည့်အခါ သူသည် ဝန်ထုပ်ထမ်းသလော။ (မထမ်းပါ။) သူသည် ဤဝန်ထုပ် မထမ်းခဲ့ပေ။ ဤပြဿနာများကို သူ မဖြေရှင်းခဲ့ သို့မဟုတ် ဤကိစ္စရပ်များကို အာရုံမစိုက်ခဲ့ပေ၊ သူသည် ယင်းတို့ကို မသိကျိုးကျွန်ပြုခဲ့သည်။ တစ်စုံတစ်ယောက်က ဘုရားသခင်၏ နာမတော်ကို ဂုဏ်သရေညှိုးစေသောအခါ သို့မဟုတ် ဘုရားအိမ်တော်၏ အလုပ်ကို နှောင့်ယှက်ကာ ဖျက်လိုဖျက်ဆီးလုပ်သောအခါ၊ တစ်စုံတစ်ယောက်က သစ္စာစောင့်သိမှု ကင်းမဲ့ပြီး မိမိ၏တာဝန်ကို ဝတ်ကျေတမ်းကျေ ထမ်းဆောင်သောအခါ၊ သို့မဟုတ် မိမိ၏တာဝန်ကို ထမ်းဆောင်စဉ်တွင် ဘုရားအိမ်တော်၏ အကျိုးစီးပွားကို ထိခိုက်စေပြီး နှောင့်ယှက်မှုနှင့် ဖျက်ဆီးမှုကို ဖြစ်ပေါ်စေသောအခါ၊ သို့မဟုတ် အပျက်သဘောဆောင်မှုကို ဖွင့်ထုတ်ပြီး အယူအဆများကို ဖြန့်ဝေသောအခါ ဤအရာများထဲမှ တစ်ခုခုကို ပြဿနာအဖြစ် သူ သတ်မှတ်နိုင်ခဲ့ပါသလော။ သူသည် ယင်းတို့ကို ပြဿနာများအဖြစ် မသတ်မှတ်နိုင်ခဲ့ပေ။ သူက “ဤပြဿနာများ တည်ရှိနေခြင်းသည် ပုံမှန်ပင်ဖြစ်သည်။ မည်သူသည် ဖောက်ပြန်ပျက်စီးခြင်း၏ ထုတ်ဖော်ချက်များ မရှိဘဲ နေသနည်း”ဟု တွေးခဲ့သည်။ သူသည် အဘယ်အရာကို သွယ်ဝိုက်ညွှန်းဆိုနေခဲ့သနည်း။ ထိုလူတို့သည် ဤသို့ ပြုမူရမည်ဖြစ်ပြီး ထိုသို့ဖြင့် သူသည် ထိုမျှ ဆိုးရွားပုံပေါ်မည်မဟုတ်၊ သူသည် “ပုန်းကွယ်” နိုင်ပြီး “အကာအကွယ်ပေးခြင်း” ခံရမည်ဟု သူ သွယ်ဝိုက်ညွှန်းဆိုနေခဲ့ခြင်း ဖြစ်သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ ဤလူတို့သည် အဆက်မပြတ် နှောင့်ယှက်မှုများနှင့် အဖျက်အမှောင့်လုပ်ခြင်းများကို ဖြစ်စေခဲ့ပြီး သူသည် ၎င်းတို့ကို မကိုင်တွယ်ခဲ့ပေ။ ဤအရာကို အခြေခံ၍ ငါ့ကို ပြောကြလော့၊ သူ၌ တရားမျှတစိတ် ရှိခဲ့ပါသလော။ သူသည် သမ္မာတရားကို ချစ်မြတ်နိုးခဲ့ပါသလော။ ဘုရားအိမ်တော်ကို သူ မည်သည့် နေရာမျိုးအဖြစ် မှတ်ယူခဲ့သနည်း။ သူသည် ဘုရားအိမ်တော်ကို ရိုးသားသောလူများ၊ ဘုရားသခင်အပေါ် သစ္စာစောင့်သိသောလူများ၊ ဘုရားသခင်၏ လမ်းခရီးကို လိုက်လျှောက်ပြီး မိမိတို့၏ တာဝန်များကို ထမ်းဆောင်စဉ် မိမိတို့၏ နေရာကို သိသောလူများဖြင့် ပြည့်စေရန် အလိုမရှိခဲ့ပေ။ သူသည် လူတိုင်းအား ဘုရားသခင်၏ နှုတ်ကပတ်တော်များနှင့်ပတ်သက်၍ ပွင့်လင်းစွာ မိတ်သဟာယမဖွဲ့စေချင်ခဲ့၊ ဘုရားသခင်ကို ကျိုးနွံနာခံပြီး သူ့ကို သက်သေမခံစေချင်ခဲ့ပေ။ ဘုရားအိမ်တော်ရှိ လူတိုင်းက ထိုသို့ဖြစ်လျှင် သူ မနှစ်သက်ချေ။ သို့ဆိုလျှင် သူ နှစ်သက်ခဲ့သည့်အရာမှာ အဘယ်အရာ ဖြစ်သနည်း။ လူတိုင်း မိမိအကျိုးအတွက်သာ ဆက်သွယ်မှုများ ပြုလုပ်ကြခြင်း၊ အချင်းချင်း၏ အကျိုးစီးပွားကို ကာကွယ်စောင့်ရှောက်ကြခြင်း၊ အခြားမည်သူ့ကိုမျှ မထိခိုက်စေခြင်း သို့မဟုတ် မည်သူတစ်ဦးတစ်ယောက်၏ လျှို့ဝှက်ချက်များကိုမျှ မဖော်ထုတ်ခြင်းတို့ကို သူ နှစ်သက်ခဲ့သည်။ လူတိုင်းက အချင်းချင်း ကာကွယ်ပြီး ခိုလှုံခွင့်ပေးသည်ကို သူနှစ်သက်ခဲ့သည်၊ အခြားသူများ ပြုလုပ်ခဲ့သော မကောင်းမှုတစ်ခုခုကို ပြင်ပလူများမသိအောင် ဖုံးကွယ်ထားပြီး တစ်စုတစ်စည်းတည်း ပြုမူဆောင်ရွက်ကြသည်ကို သူနှစ်သက်ခဲ့သည်။ ယင်းမှာ သူ နှစ်သက်ခဲ့သည့်အရာ ဖြစ်သည်။ တစ်စုံတစ်ယောက်က အခြားတစ်ဦး၏ မကောင်းမှုများနှင့် စစ်မှန်သော အခြေအနေများကို လူသိရှင်ကြား ထုတ်ဖော်ပြီး ဤအရာများကို လူသိရှင်ကြား ဖြစ်စေကာ တိုက်ရိုက်ပြောဆိုပြီး လူတိုင်းအား ၎င်းတို့အကြောင်း သိစေသောအခါ သူသည် ထိုသို့သော လုပ်ရပ်များကို မုန်းတီးပြီး စက်ဆုပ်ရွံရှာခဲ့သည်။ မကောင်းမှုများကို ဖုံးကွယ်ပြီး ဖုံးဖိထားသည့်အခါ၊ မုသားများ ဖော်ထုတ်ခြင်းမခံရသည့်အခါတွင်လည်းကောင်း၊ လှည့်ဖြားမှု၌ ပါဝင်ပတ်သက်သူ သို့မဟုတ် ဘုရားအိမ်တော်၏ အကျိုးစီးပွားကို ထိခိုက်စေသူ မည်သူမဆို စည်းမျဉ်းများအတိုင်း ကိုင်တွယ်ဖြေရှင်းခြင်း မခံရသည့်အခါတွင်လည်းကောင်း သူ နှစ်သက်ခဲ့သည်။ သူ ကြီးကြပ်သော အသင်းတော်၌ ဘုရားသခင်၏ နှုတ်ကပတ်တော်များနှင့် စီမံအုပ်ချုပ်ရေးဆိုင်ရာ အမိန့်များ၊ ဘုရားအိမ်တော်၏ အလုပ်အစီအစဉ်များသည် မည်သည့်အရာ ဖြစ်လာခဲ့သနည်း။ ယင်းတို့သည် အနှစ်မဲ့သော စကားများ ဖြစ်လာခဲ့ပြီး အကောင်အထည်ဖော်နိုင်ခြင်း မရှိတော့ပေ။ အဘယ်ကြောင့် အကောင်အထည်ဖော်နိုင်ခြင်း မရှိခဲ့သနည်း။ အဘယ်ကြောင့်ဆိုသော် ၎င်းတို့ကို သူက ဟန့်တားပိတ်ဆို့ခဲ့သောကြောင့် ဖြစ်သည်။ သူသည် ၎င်းတို့ကို ဖြတ်တောက်တားဆီးသည့် အဆီးအတားတစ်ခုဖြစ်လာခဲ့သည်။ ဤသည်မှာ အန္တိခရစ်များက မိမိတို့၏ ကိုယ်ပိုင်ရည်မှန်းချက်များကို စွမ်းဆောင်ရရှိရန်အလို့ငှာ အချက်အလက်များကို လွဲချော်စေခြင်း၊ အချို့သော နည်းဗျူဟာများကို အသုံးပြုခြင်းနှင့် အခြားသူများကို အရူးလုပ်ပြီး လှည့်စားရန် အချို့သော အကြံအစည်များနှင့် ပရိယာယ်များ၌ ပါဝင်ပတ်သက်ခြင်းတို့အားဖြင့် ထုတ်ဖော်သည့် ကောက်ကျစ်ဆိုးယုတ်သော စိတ်သဘောထား ဖြစ်သည်။

အန္တိခရစ်များ အာဏာစွဲကိုင်သော အသင်းတော်များတွင် ဘုရားအိမ်တော်၏ အလုပ်အစီအစဉ်များကို အကောင်အထည်ဖော်နိုင်ခြင်း မရှိပေ။ တစ်ချိန်တည်းမှာပင် ထိုအသင်းတော်များအတွင်း၌ ထူးဆန်းသော ဖြစ်စဉ်တစ်ခု ဖြစ်ပေါ်သည်၊ ယင်းမှာ အကောင်အထည်ဖော်ခြင်း ခံရသည့် တစ်ခုတည်းသောအလုပ်မှာ ဘုရားအိမ်တော်၏ အလုပ်အစီအစဉ်များနှင့် မည်သည့် ပတ်သက်မှုမျှမရှိသော သို့မဟုတ် ဆန့်ကျင်သော အလုပ်ဖြစ်ပြီး၊ ယင်းက ညီအစ်ကိုမောင်နှမများအကြား မတူညီသော ထင်မြင်ယူဆချက်များနှင့် အငြင်းပွားမှုများကို ပေါ်ပေါက်စေကာ အသင်းတော်ကို ကမောက်ကမဖြစ်စေသည်။ ခေါင်းဆောင်အတုအယောင်များသည် မည်သို့ ပြုမူကြသနည်း။ ၎င်းတို့သည် ဘုရားအိမ်တော်၏ အလုပ်အစီအစဉ်များအတိုင်း အလုပ်မလုပ်ကြပေ၊ ယင်းမှာ သူတို့သည် လုပ်စရာဘာမျှမရှိသည့်အလားဖြစ်ပြီး အလုပ်အစီအစဉ်များကို လုံးဝ တုံ့ပြန်ခြင်းမရှိကြပေ။ ဤခေါင်းဆောင်များ လက်အောက်ရှိ လူတို့သည် ဘာမျှမသိကြပေ၊ စည်းမဲ့ကမ်းမဲ့ သဲတစ်ပုံကဲ့သို့ပင် သူတို့ကို စုစည်းပေးသူ မည်သူမျှ မရှိဘဲ လူတိုင်းက မိမိတို့အလိုရှိသည့်အရာကို မိမိတို့အလိုရှိသည့်အတိုင်း ပြုလုပ်ကြသည်။ ခေါင်းဆောင်အတုအယောင်များသည် မည်သည့်ထုတ်ပြန်ချက်ကိုမျှ မဖော်ပြကြသကဲ့သို့ ဤတာဝန်ကိုလည်း မယူကြပေ။ သို့ရာတွင် အန္တိခရစ်များမှာမူ မတူကွဲပြားစွာ ပြုမူကြသည်။ ၎င်းတို့သည် အလုပ်အစီအစဉ်များကို အကောင်အထည်ဖော်ရန် ပျက်ကွက်ရုံသာမက မိမိတို့၏ ကိုယ်ပိုင်ထုတ်ပြန်ချက်များနှင့် ကျင့်ကြံပြုမူမှုများကိုလည်း ထုတ်ဖော်ကြသည်။ အချို့သည် အထက်၏ အလုပ်အစီအစဉ်များကို ယူဆောင်ပြီး ပြုပြင်မွမ်းမံကာ မိမိတို့၏ ကိုယ်ပိုင်ထုတ်ပြန်ချက်များအဖြစ်သို့ ပြောင်းလဲပြီးနောက် ယင်းတို့ကို အကောင်အထည်ဖော်ကြစဉ်တွင် အခြားသူများမှာမူ အထက်၏ အလုပ်အစီအစဉ်များအတိုင်း လုံးဝ ပြုမူခြင်းမရှိဘဲ မိမိတို့နည်းဟန်ဖြင့် သီးခြား လုပ်ဆောင်ကြသည်။ ၎င်းတို့သည် အထက်၏ အလုပ်အစီအစဉ်များကို ထိမ်ချန်ထားပြီး အောက်သို့ မပို့ပေးဘဲ မိမိတို့လက်အောက်ရှိသူများကို ဘာကိုမျှသိရှိခွင့်မပေးစဉ်တွင် မိမိတို့အလိုရှိရာကို ပြုလုပ်ကြပြီး မိမိတို့လက်အောက်ရှိသူများကို အထင်အမြင်မှားစေရန်နှင့် လှည့်ဖြားရန်အတွက် မိမိတို့၏ ကိုယ်ပိုင်သီအိုရီများနှင့် ထုတ်ပြန်ချက်များကိုပင် လုပ်ကြံဖန်တီးကြသည်။ သို့ဖြစ်၍ အပေါ်ယံအားဖြင့် အန္တိခရစ်များက မည်မျှ စွန့်လွှတ်နိုင်သည် သို့မဟုတ် မည်သို့သော ဆင်းရဲဒုက္ခအား သည်းညည်းခံနိုင်သည်ကို မကြည့်ကြနှင့်။ ၎င်းတို့၏ အပေါ်ယံ လုပ်ဆောင်ချက်များနှင့် အပြုအမူများကို ဘေးဖယ်ထားပြီး ၎င်းတို့လုပ်ဆောင်သော ဤအမှုအရာများ၏ အနှစ်သာရကို ကြည့်ကြလော့။ ၎င်းတို့သည် ဘုရားသခင်နှင့် မည်သည့် ဆက်ဆံရေးမျိုး ရှိကြသနည်း။ ၎င်းတို့သည် ဘုရားသခင် မိန့်ကြားခဲ့ပြီး လုပ်ဆောင်ခဲ့သမျှ အရာအားလုံးကို၊ သိနားလည်ရန် ညီအစ်ကို မောင်နှမတို့အား ဘုရားသခင် တောင်းဆိုသမျှ အရာအားလုံးနှင့် အသင်းတော်၏ အောက်ခြေအဆင့်တွင် အကောင်အထည်ဖော်ရန် သူတောင်းဆိုသမျှ အရာအားလုံးကို ဆန့်ကျင်ကြသည်၊ ဤအရာအားလုံးကို ၎င်းတို့ ဆန့်ကျင်ကြသည်။ အချို့က “ဤအရာများကို အကောင်အထည်ဖော်ရန် ပျက်ကွက်ခြင်းသည် ၎င်းတို့ကို ဆန့်ကျင်ခြင်းနှင့် တူညီပါသလော” ဟု မေးကောင်းမေးနိုင်ပါသည်။ ၎င်းတို့သည် အဘယ်ကြောင့် ဤအရာများကို အကောင်အထည်မဖော်ကြသနည်း။ အကြောင်းမှာ ထိုအရာများကို ၎င်းတို့ သဘောမတူကြသောကြောင့် ဖြစ်သည်။ ထိုအရာများအား ၎င်းတို့ သဘောမတူကြသည်ကို ထောက်ရှုလျှင် ၎င်းတို့သည် ဘုရားအိမ်တော်ထက် မြင့်မြတ်ကြသလော။ ဤအရာများအား ၎င်းတို့ သဘောမတူကြသည်ကို ထောက်ရှုလျှင် ၎င်းတို့၌ ပို၍ကောင်းမွန်သော အစီအစဉ်တစ်ခု ရှိသလော။ မရှိပေ။ သို့ဆိုလျှင် ၎င်းတို့သည် ဤအရာများကို သဘောမတူသောကြောင့်သက်သက် အဘယ်ကြောင့် ယင်းတို့ကို အကောင်အထည်မဖော်ဝံ့ဘဲနေကြသနည်း။ အကြောင်းမှာ ၎င်းတို့သည် အသင်းတော်ကို စိုးမိုးပြီး ထိန်းချုပ်လိုကြသောကြောင့် ဖြစ်သည်။ အကယ်၍ ၎င်းတို့အနေဖြင့် အလုပ်အစီအစဉ်များနှင့် အထက်၏ လိုအပ်ချက်များနှင့်အညီ အမှုအရာများကို အပြည့်အဝ အကောင်အထည်ဖော်ခဲ့ပါက ၎င်းတို့၏ ပံ့ပိုးကူညီမှုများက သတိပြုမိခြင်း ခံရမည်မဟုတ်၊ ထင်ပေါ်မည်မဟုတ်သကဲ့သို့ မည်သူမျှ မြင်တွေ့မည်မဟုတ်ဟု ယုံကြည်ကြလေသည်။ အန္တိခရစ်များအတွက်မူ ဤသည်မှာ ဘေးဒုက္ခတစ်ခု ဖြစ်ပေမည်။ လူတိုင်းက ဘုရားသခင်ကို သက်သေခံပြီး သမ္မာတရားကို ပုံမှန် မိတ်သဟာယဖွဲ့မည်ဆိုလျှင်၊ သမ္မာတရားကို လူတိုင်း နားလည်နိုင်ပြီး ကိစ္စရပ်များကို သမ္မာတရား၏ စည်းမျဉ်းများအတိုင်း ကိုင်တွယ်နိုင်ကာ ပြဿနာများနှင့် ရင်ဆိုင်ရသောအခါ သမ္မာတရားကို ရှာဖွေပြီး ဆုတောင်းကာ ဘုရားသခင်ကို တောင်းလျှောက်နိုင်မည်ဆိုလျှင် ၎င်းတို့၏ လုပ်ငန်းဆောင်တာက အဘယ်အရာ ဖြစ်မည်နည်း။ အန္တိခရစ်တို့သည် သမ္မာတရားကို မလိုက်စားကြသဖြင့် ၎င်းတို့တွင် လုပ်ငန်းဆောင်တာ ရှိမည်မဟုတ်ပေ။ ၎င်းတို့သည် အလှအပအဆင်တန်ဆာများမျှသာ ဖြစ်သွားကြမည်ဖြစ်သည်။ ၎င်းတို့အနေဖြင့် အလှအပအဆင်တန်ဆာများ ဖြစ်သွားပြီး မည်သူမျှက ၎င်းတို့ကို နောက်ထပ် အာရုံမစိုက်တော့ပါက ဤအရာကို ၎င်းတို့ လက်ခံကြမည်လော။ လက်ခံကြမည်မဟုတ်။ ၎င်းတို့သည် အခြေအနေကို အဖတ်ဆယ်ရန် နည်းလမ်းများကို စဉ်းစားကြပေမည်။ အန္တိခရစ်တို့သည် ကောက်ကျစ်ဆိုးယုတ်သော စိတ်သဘောထားနှင့် ကောက်ကျစ်ဆိုးယုတ်သော အနှစ်သာရကို ပိုင်ဆိုင်ကြသည်၊ ညီအစ်ကိုမောင်နှမများအားလုံးက သမ္မာတရားကို လိုက်စားပါက ၎င်းတို့ ထုတ်ဖော်ခံရမည်ကို ကြိုတင်မျှော်မှန်းနိုင်ကြသလော။ အန္တိခရစ်တို့သည် အလွန် ဆိုးရွားကြပြီး သမ္မာတရားကို မလိုက်စားကြပေ၊ ၎င်းတို့သည် ကောက်ကျစ်ဆိုးယုတ်သည်၊ လှည့်ဖြားတတ်သည်၊ တိတ်တဆိတ်အန္တရာယ်ပြုတတ်ပြီး အပြုသဘောဆောင်သော အရာများကို မချစ်မြတ်နိုးကြပေ။ အကယ်၍ လူတိုင်းက သမ္မာတရားကို နားလည်ပါက အန္တိခရစ်များအပေါ် ပိုင်းခြားသိမြင်မှု ရှိကြမည်ဖြစ်သည်။ အန္တိခရစ်တို့သည် ဤအရာကို သိရှိကြသလော။ သိရှိကြပေသည်။ ဤအရာကို ၎င်းတို့၏ စိတ်ဝိညာဉ်များတွင် ၎င်းတို့ ခံစားနိုင်သည်။ ယင်းမှာ သင်သည် တစ်နေရာရာသို့ သွားပြီး နတ်ဆိုးတစ်ကောင်နှင့် ကြုံတွေ့ရသကဲ့သို့ ဖြစ်သည်။ နတ်ဆိုးက သင့်ကို ကြည့်သောအခါ ၎င်းသည် သင့်ကို မနှစ်မြို့ဖွယ်အဖြစ် မြင်ပြီး တစ်ချက်ကြည့်ရုံမျှဖြင့် သင်သည် နတ်ဆိုးကို စက်ဆုပ်ဖွယ်အဖြစ် မြင်ကာ ၎င်းနှင့် စကားမပြောချင်ပေ။ အမှန်တကယ်တွင် ၎င်းသည် သင့်ကို စော်ကားခြင်း သို့မဟုတ် သင့်ကို ထိခိုက်စေသည့်အရာတစ်ခုတလေမျှ လုပ်ဆောင်ခြင်းမရှိခဲ့သော်လည်း သင်သည် ၎င်းကို ကြည့်ရသည်မှာ စက်ဆုပ်ဖွယ်အဖြစ်မြင်ပြီး ၎င်း စကားပြောသည်ကို နားထောင်ခြင်းက သင့်ကို ပို၍ပင် စက်ဆုပ်ရွံရှာစေသည်။ အမှန်တွင် ၎င်းသည် သင့်ကို မသိသကဲ့သို့ သင်သည်လည်း ၎င်းကို မသိပေ။ ဤနေရာတွင် အဘယ်အရာ ဖြစ်ပျက်နေသနည်း။ သင်တို့နှစ်ဦးသည် အမျိုးအစားမတူညီကြကြောင်းကို သင်၏ စိတ်ဝိညာဉ်၌ သင် ခံစားသိရှိနိုင်သည်။ အန္တိခရစ်တို့သည် ဘုရားသခင်၏ ရွေးချယ်ထားသောလူများ၏ ရန်သူများ ဖြစ်ကြသည်။ အကယ်၍ သင်သည် ၎င်းတို့နှင့် ဆက်ဆံသောအခါ သိမြင်မှု သို့မဟုတ် သတိပြုမိခြင်း မရှိပါက သင်သည် အတော်ပင် ထုံအသည် မဟုတ်လော။ အန္တိခရစ်တစ်ဦးသည် စကားများများမပြောဘဲ အဆိုတစ်ခုကို ဖော်ပြစဉ်၊ ရှုထောင့်တစ်ခုကို တင်ပြစဉ် သို့မဟုတ် ၎င်း၏ လုပ်ရပ်များတွင် သဘောထားတစ်ခုခုကို ထားရှိနေစဉ် စကားအနည်းငယ်မျှသာ ပြောဆိုသောအခါ သင်သည် ဤအရာများကို ရှင်းလင်းစွာ မရိပ်စားမိနိုင်ဟု ဆိုကြပါစို့။ သင်သည် ထိုသူနှင့် အချိန်ကြာမြင့်စွာ ဆက်ဆံပြီး ဤသတိပြုမိခြင်း မရှိသေးဘဲ တစ်နေ့တွင် အထက်က ထိုသူကို အန္တိခရစ်တစ်ဦးအဖြစ် သတ်မှတ်လိုက်သောအခါမှသာ သင်သည် ဤအသိဉာဏ်ပွင့်လင်းမှုကို နောက်ဆုံးတွင် ရရှိပြီး အနည်းငယ် ကြောက်ရွံ့မှု ခံစားရကာ “ထိုမျှ သိသာထင်ရှားသော အန္တိခရစ်တစ်ဦးကို ငါ အဘယ်သို့ ပိုင်းခြားသိမြင်နိုင်ခြင်း မရှိခဲ့ပါသနည်း။ တကယ်ကို သီသီလေး လွတ်သွားခဲ့ပါသည်တကား” ဟု တွေးထင်မည်ဆိုလျှင် သင်သည် အဘယ်မျှ နှေးကွေးပြီး ထုံထိုင်းခြင်း ဖြစ်ရမည်နည်း။

အန္တိခရစ်တို့၏ ကောက်ကျစ်ဆိုးယုတ်မှု၌ သိသာထင်ရှားသော လက္ခဏာရပ်တစ်ခု ရှိပြီး ယင်းကို ပိုင်းခြားသိမြင်ခြင်းနှင့်ဆိုင်သည့် လျှို့ဝှက်ချက်ကို သင်တို့အား ငါ မျှဝေမည်။ ယင်းမှာ ၎င်းတို့၏ စကားနှင့် လုပ်ရပ် နှစ်မျိုးစလုံးတွင် သင်သည် ၎င်းတို့၏ အတွင်းသဘောကို တိုင်းတာခန့်မှန်း၍မရနိုင် သို့မဟုတ် ၎င်းတို့၏ စိတ်နှလုံးများထဲသို့ မမြင်နိုင်ခြင်း ဖြစ်သည်။ ၎င်းတို့က သင့်ကို စကားပြောသောအခါ ၎င်းတို့၏ မျက်လုံးများက အမြဲ ဝေ့လည်နေပြီး မည်သို့သော အကြံအစည်မျိုး ၎င်းတို့ ကြံစည်နေသည်ကို သင် မပြောနိုင်ပေ။ တစ်ခါတစ်ရံ ၎င်းတို့ သစ္စာစောင့်သိသည် သို့မဟုတ် အတော်ပင် ရိုးသားဖြူစင်သည်ဟု သင့်ကို ခံစားရစေသော်လည်း ဤသည်မှာ အမှန် မဟုတ်ပေ၊ သင်သည် ၎င်းတို့ကို မည်သည့်အခါမျှ မရိပ်စားမိနိုင်ပေ။ သင်သည် သင့်စိတ်နှလုံးထဲ၌ သီးခြားခံစားချက်တစ်ခု ရှိသည်၊ ၎င်းတို့၏ အတွေးအခေါ်များ၌ နက်ရှိုင်းသော သိမ်မွေ့နက်နဲခြင်းတစ်ခု၊ နားမလည်နိုင်သော နက်ရှိုင်းမှုတစ်ခု ရှိသည်၊ ၎င်းတို့သည် ကောက်ကျစ်စဉ်းလဲသည်ဟူသော ခံစားချက်တစ်ခု ရှိလေသည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် ပထမဆုံး လက္ခဏာရပ်ဖြစ်ပြီး ယင်းက အန္တိခရစ်တို့သည် ကောက်ကျစ်ဆိုးယုတ်မှုနှင့်ဆိုင်သည့် အရည်အသွေးတစ်ခုကို ပိုင်ဆိုင်ကြောင်း ညွှန်ပြသည်။ အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် ဒုတိယ လက္ခဏာရပ်မှာ အဘယ်နည်း။ ယင်းမှာ ၎င်းတို့ ပြောဆို၊ လုပ်ဆောင်သမျှ အရာအားလုံးသည် အလွန် အထင်အမြင်မှားစေခြင်း ဖြစ်သည်။ ဤအရာသည် မည်သည့်နေရာ၌ ထင်ရှားသနည်း။ လူတို့၏ စိတ်သဘောထားများကို ခံစားသိရှိရာ၌၊ လူတို့၏ အယူအဆများနှင့် စိတ်ကူးများနှင့် ကိုက်ညီပြီး လက်ခံရန် လွယ်ကူသော အရာများကို ပြောဆိုရာ၌ ၎င်းတို့၏ သီးခြား ကျွမ်းကျင်လိမ္မာမှုတွင်ထင်ရှားပေသည်။ သို့ရာတွင် သင် ပိုင်းခြားသိမြင်သင့်သော အရာတစ်ခု ရှိသည်၊ ၎င်းတို့သည် မိမိတို့ပြောဆိုသော နှစ်လိုဖွယ်အရာများကို မည်သည့်အခါမျှ သရုပ်ထင်စေခြင်း မရှိကြပေ။ ဥပမာအားဖြင့် ၎င်းတို့သည် အခြားသူများအား ရိုးသားသောလူများ မည်သို့ ဖြစ်လာရမည်ဆိုသည်နှင့် ၎င်းတို့အပေါ် တစ်စုံတစ်ရာ ကျရောက်သောအခါ မည်သို့ ဆုတောင်းပြီး ဘုရားသခင်ကို မိမိတို့၏ သခင်အဖြစ် ထားရှိရမည်ဟူသည်တို့ကို ပြောပြလျက် အယူဝါဒများကို ဟောကြသော်လည်း၊ အန္တိခရစ်များ ကိုယ်တိုင်အပေါ် တစ်စုံတစ်ရာ ဖြစ်ပျက်သောအခါ သမ္မာတရားကို ၎င်းတို့ လက်တွေ့မလုပ်ဆောင်ကြပေ။ ၎င်းတို့ ပြုလုပ်သမျှမှာ မိမိတို့၏ ကိုယ်ပိုင်အလိုဆန္ဒအတိုင်း ပြုမူခြင်း၊ မိမိတို့ကိုယ်ကို အကျိုးပြုစေမည့် နည်းလမ်းပေါင်းများစွာကို စဉ်းစားခြင်း၊ အခြားလူတိုင်းကို ၎င်းတို့အား အစေခံစေပြီး ၎င်းတို့၏ ကိစ္စရပ်များကို ကိုင်တွယ်စေခြင်းတို့ ဖြစ်သည်။ ၎င်းတို့သည် ဘုရားသခင်ကို မည်သည့်အခါမျှ ဆုမတောင်းကြသကဲ့သို့ မိမိတို့၏ သခင်အဖြစ်လည်း သူ့ကို မထားရှိကြပေ။ ၎င်းတို့သည် နားကြားကောင်းသော အရာများကို ပြောဆိုကြသော်လည်း ၎င်းတို့၏ လုပ်ရပ်များက ၎င်းတို့ ပြောဆိုသည့်အရာနှင့် မကိုက်ညီပေ။ အရေးယူဆောင်ရွက်သည့်အခါ ၎င်းတို့ ပထမဆုံး ထည့်သွင်းစဉ်းစားသည့်အရာမှာ မိမိတို့ကိုယ်တိုင်အတွက် အကျိုးအမြတ် ဖြစ်သည်။ ၎င်းတို့သည် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို လက်မခံကြပေ။ အမှုအရာများကို လုပ်ဆောင်သောအခါ ၎င်းတို့ နာခံခြင်းမရှိကြောင်း၊ မိမိတို့ကိုယ်ကို အကျိုးပြုမည့် နည်းလမ်းတစ်ခုနှင့် ရှေ့ဆက်ရမည့် နည်းလမ်းတစ်ခုကို ၎င်းတို့ အမြဲတမ်း ရှာဖွေနေကြောင်း လူတို့က မြင်တွေ့ကြသည်။ ဤသည်မှာ လူတို့ မြင်တွေ့နိုင်သော အန္တိခရစ်တို့၏ လှည့်ဖြားတတ်ပြီး ကောက်ကျစ်ဆိုးယုတ်သည့် ဘက်ခြမ်း ဖြစ်သည်။ အလုပ်လုပ်သောအခါ တစ်ခါတစ်ရံ အန္တိခရစ်တို့သည် အခက်အခဲကို ကြံ့ကြံ့ခံနိုင်ပြီး အဖိုးအခ ပေးနိုင်ကာ တစ်ခါတစ်ရံ အိပ်စက်ခြင်းနှင့် အစာစားခြင်းကိုပင် စွန့်လွှတ်နိုင်သော်လည်း ၎င်းတို့သည် အဆင့်အတန်းရရှိရန် သို့မဟုတ် နာမည်ကျော်ကြားဖို့အတွက်သာ ဤအရာကို လုပ်ဆောင်ကြခြင်း ဖြစ်သည်။ ၎င်းတို့သည် မိမိတို့၏ ရည်မှန်းချက်များနှင့် ပန်းတိုင်များအတွက် အခက်အခဲကို ခံစားကြသော်လည်း ဘုရားအိမ်တော်က ၎င်းတို့အတွက် စီစဉ်ပေးသော အရေးကြီးသည့်အလုပ်နှင့်ပတ်သက်၍မူ ဝတ်ကျေတမ်းကျေ လုပ်ဆောင်ကြပြီး ယင်းကို လုပ်သည့်ဆိုရိုးမျှသာ လုပ်ဆောင်ကြလေသည်။ သို့ဆိုလျှင် ၎င်းတို့သည် မိမိတို့ လုပ်ဆောင်သမျှ အရာအားလုံး၌ ဘုရားသခင်၏ အစီအစဉ်များကို ကျိုးနွံနာခံကြသလော။ မိမိတို့၏ တာဝန်များကို ၎င်းတို့ ထမ်းဆောင်နေကြသလော။ ဤနေရာ၌ ပြဿနာတစ်ခု ရှိသည်။ အခြား အပြုအမူတစ်မျိုးလည်း ရှိသေးသည်၊ ယင်းမှာ ညီအစ်ကိုမောင်နှမများက မတူညီသော ထင်မြင်ယူဆချက်များကို တင်ပြသောအခါ အန္တိခရစ်တို့သည် လှည့်ပတ်ပြောဆိုလျက်၊ လူတို့အား ထိုညီအစ်ကိုမောင်နှမများနှင့်အတူ အန္တိခရစ်တို့ မိတ်သဟာယဖွဲ့ပြီး ဆွေးနွေးခဲ့သည်ဟု တွေးထင်စေလျက် ဝေ့ဝိုက်သောနည်းလမ်းဖြင့် ထိုထင်မြင်ယူဆချက်များကို ငြင်းပယ်ကြလေသည်။ သို့သော် အဆုံးစွန်တွင်မူ လူတိုင်းက ၎င်းတို့ ပြောသည့်အတိုင်း လုပ်ဆောင်ရမည် ဖြစ်သည်။ လူတို့က ၎င်းတို့၏ စိတ်ကူးများကို လိုက်နာပြီး ၎င်းတို့ ပြောသည့်အတိုင်း လုပ်ဆောင်ကြရန်အလို့ငှာ ၎င်းတို့သည် အခြားလူတို့၏ အကြံပြုချက်များကို ပိတ်ပင်ရန် နည်းလမ်းများကို အမြဲတမ်း ရှာဖွေနေကြသည်။ ဤသည်မှာ သမ္မာတရား စည်းမျဉ်းများကို ရှာဖွေခြင်းလော။ သေချာပေါက် မဟုတ်ပေ။ သို့ဆိုလျှင် ၎င်းတို့ အလုပ်၏ စည်းမျဉ်းမှာ အဘယ်နည်း။ ယင်းမှာ လူတိုင်းက ၎င်းတို့စကားနားထောင်ပြီး ၎င်းတို့ကို နာခံရမည်၊ ၎င်းတို့ထက် ပို၍ အလေးဂရုပြုရမည့်သူ မရှိဟူသည့်အပြင် ၎င်းတို့၏ စိတ်ကူးများက အကောင်းဆုံးနှင့် အမြင့်မြတ်ဆုံး ဖြစ်သည် ဟူ၍ ဖြစ်သည်။ အန္တိခရစ်တို့သည် ၎င်းတို့ ပြောဆိုသည့်အရာ မှန်ကန်ကြောင်း၊ ၎င်းတို့သည် သမ္မာတရားဖြစ်ကြောင်း လူတိုင်းကို ခံစားစေလိုကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် ဒုတိယ လက္ခဏာရပ် ဖြစ်သည်။ အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် တတိယ လက္ခဏာရပ်မှာ ၎င်းတို့သည် မိမိတို့ကိုယ်ကို သက်သေခံသောအခါ မိမိတို့၏ ပံ့ပိုးကူညီမှုများ၊ မိမိတို့ ခံစားခဲ့ရသော အခက်အခဲများနှင့် လူတိုင်းအတွက် ၎င်းတို့ လုပ်ဆောင်ခဲ့သော အကျိုးရှိသည့်အရာများကို မကြာခဏ သက်သေခံကြပြီး လူတို့အား ၎င်းတို့အနေဖြင့် အန္တိခရစ်တို့၏ အရိပ်ကိုခိုနေကြခြင်းဖြစ်ကြောင်းကို သတိရစေဖို့အလို့ငှာ ယင်းတို့ကို လူတို့၏ စိတ်ထဲသို့ ရိုက်သွင်းပေးကြလေသည်။ အကယ်၍ တစ်စုံတစ်ယောက်က အန္တိခရစ်တစ်ဦးကို ချီးကျူးပါက သို့မဟုတ် ကျေးဇူးတင်ပါက ၎င်းတို့က၊ “ဘုရားသခင်ကို ကျေးဇူးတင်ပါ။ ဤသည်မှာ ဘုရား၏ လုပ်ဆောင်မှုသာဖြစ်သည်။ ဘုရား၏ ကျေးဇူးတော်သည် ကျွန်ုပ်တို့အတွက် လုံလောက်ပါသည်” ဟူကဲ့သို့သော အလွန် ဝိညာဉ်ရေးရာပြည့်ဝသည့် စကားအချို့ကိုပင် ပြောကောင်းပြောနိုင်သည်။ လူတိုင်းက ၎င်းတို့အား အတော်ပင် ဝိညာဉ်ရေးရာပြည့်ဝကြောင်း၊ ၎င်းတို့အနေဖြင့်ဘုရားသခင်၏ ကောင်းသော အစေခံတစ်ဦး ဖြစ်ကြောင်းကို မြင်တွေ့ကြမည် ဖြစ်သည်။ လက်တွေ့တွင် ၎င်းတို့သည် မိမိတို့ကိုယ်ကို ချီးမြှောက်ပြီး သက်သေခံနေကြခြင်း ဖြစ်ကာ ၎င်းတို့၏ စိတ်နှလုံးထဲ၌ ဘုရားသခင်အတွက် နေရာ လုံးဝ မရှိပေ။ အခြားလူတိုင်း၏ စိတ်ထဲ၌ အန္တိခရစ်၏ အဆင့်အတန်းသည် ဘုရားသခင်၏ အဆင့်အတန်းထက် များစွာ ကျော်လွန်နှင့်ပြီးသား ဖြစ်သည်။ ဤသည်မှာ အန္တိခရစ်များ မိမိတို့ကိုယ်ကို သက်သေခံခြင်း၏ စစ်မှန်သော သက်သေအထောက်အထားဖြစ်သည် မဟုတ်လော။ အန္တိခရစ်တစ်ဦးက အာဏာစွဲကိုင်ပြီး ထိန်းချုပ်ထားသော အသင်းတော်များတွင် ၎င်းတို့သည် လူတို့၏ စိတ်နှလုံးထဲ၌ အမြင့်ဆုံးသော အဆင့်အတန်း ရှိကြသည်။ ဘုရားသခင်က ဒုတိယ သို့မဟုတ် တတိယနေရာ၌သာ ရှိနိုင်သည်။ အကယ်၍ ဘုရားသခင်သည် အန္တိခရစ်တစ်ဦးက အာဏာစွဲကိုင်ထားသော အသင်းတော်သို့ သွားပြီး တစ်စုံတစ်ခု ပြောဆိုပါက သူပြောဆိုသည့်အရာသည် ထိုနေရာရှိ လူတို့က နားဝင်ကြလိမ့်မည်လော။ ယင်းကို စိတ်နှလုံးထဲမှ ၎င်းတို့ လက်ခံကြလိမ့်မည်လော။ ပြောရန် ခက်ခဲသည်။ ဤသည်မှာ အန္တိခရစ်များက မိမိတို့ကိုယ်ကို သက်သေခံရန် မည်မျှ ကြိုးစားအားထုတ်ကြသည်ကို သက်သေပြဖို့ လုံလောက်သည်။ ၎င်းတို့သည် ဘုရားသခင်အတွက် လုံးဝ သက်သေမခံကြဘဲ ဘုရားသခင်အတွက် သက်သေခံရန် မိမိတို့၏ အခွင့်အရေးအားလုံးကို မိမိတို့ကိုယ်ကို သက်သေခံရန်အတွက်သာ အသုံးပြုကြသည်။ အန္တိခရစ်များ အသုံးပြုသော ဤနည်းဗျူဟာသည် တိတ်တဆိတ်အန္တရာယ်ပြုတတ်သည် မဟုတ်လော။ ယင်းမှာ အလွန့်အလွန် ကောက်ကျစ်ဆိုးယုတ်သည် မဟုတ်လော။ ဤနေရာ၌ မိတ်သဟာယဖွဲ့ခဲ့သော ဤလက္ခဏာရပ်သုံးခုအားဖြင့် အန္တိခရစ်များကို ပိုင်းခြားသိမြင်ရန် လွယ်ကူပေသည်။

အန္တိခရစ်တို့၌ နောက်ထပ် လက္ခဏာရပ်တစ်ခု ရှိပြီး ယင်းမှာ ၎င်းတို့၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် အဓိက သရုပ်သကန်တစ်ခုလည်း ဖြစ်သည်။ ယင်းမှာ ဘုရားအိမ်တော်က သမ္မာတရားကို မည်သို့ပင် မိတ်သဟာယဖွဲ့စေကာမူ၊ ဘုရားသခင်၏ ရွေးချယ်ထားသောလူများက ၎င်းတို့၏ မိမိကိုယ်ကို သိကျွမ်းခြင်းအပေါ် မည်သို့ပင် မိတ်သဟာယဖွဲ့စေကာမူ၊ သို့မဟုတ် တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို မည်သို့ပင် လက်ခံစေကာမူ အန္တိခရစ်တို့က ထိုအရာကို လုံးဝ ဂရုမစိုက်ခြင်း ဖြစ်သည်။ ၎င်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားနေကြဆဲဖြစ်ပြီး ကောင်းချီးမင်္ဂလာများ ရရှိရန် ၎င်းတို့၏ ရည်ရွယ်ချက်နှင့် လိုအင်ဆန္ဒကို မည်သည့်အခါမျှ မစွန့်လွှတ်ကြပေ။ အန္တိခရစ်တို့၏ စိတ်များထဲတွင်၊ လူတစ်ဦးသည် တာဝန်တစ်ခုကို ထမ်းဆောင်နိုင်သရွေ့၊ အဖိုးအခတစ်ခုကို ပေးဆပ်နိုင်ပြီး အခက်အခဲအချို့ကို ခံစားနိုင်သရွေ့ ထိုသူသည် ဘုရားသခင်၏ ကောင်းချီးပေးခြင်းခံရသင့်သည် ဟူ၍ ဖြစ်သည်။ သို့ဖြစ်၍ အသင်းတော်အလုပ်ကို အတန်ကြာ လုပ်ဆောင်ပြီးနောက် ၎င်းတို့သည် အသင်းတော်အတွက် ၎င်းတို့ လုပ်ဆောင်ခဲ့သော အလုပ်များ၊ ဘုရားအိမ်တော်အတွက် ၎င်းတို့ ပြုလုပ်ခဲ့သော ပံ့ပိုးမှုများနှင့် ညီအစ်ကိုမောင်နှမများအတွက် ၎င်းတို့ လုပ်ဆောင်ခဲ့သော အရာများကို စတင်၍ စာရင်းပြုစုကြသည်။ ၎င်းတို့သည် မိမိတို့ လုပ်ဆောင်သည့်အရာက အကျိုးနပ်ခြင်းရှိမရှိကို ဆုံးဖြတ်နိုင်ရန်အလို့ငှာ ဘုရားသခင်ထံမှ မည်သည့် ကျေးဇူးတော်များနှင့် ကောင်းချီးမင်္ဂလာများကို ရရှိမည်ကို စောင့်ဆိုင်းလျက် ဤအရာအားလုံးကို မိမိတို့၏ စိတ်ထဲ၌ ခိုင်မြဲစွာ မှတ်သားထားကြလေသည်။ အဘယ်ကြောင့် ထိုသို့သော အမှုအရာများနှင့်ပတ်သက်၍ ၎င်းတို့ အမြဲ စိတ်စွဲလမ်းနေကြသနည်း။ ၎င်းတို့၏ စိတ်နှလုံးအတွင်း၌ ၎င်းတို့ လိုက်စားနေသည့်အရာမှာ အဘယ်အရာ ဖြစ်သနည်း။ ဘုရားသခင်၌ ၎င်းတို့ ယုံကြည်ခြင်း၏ ရည်မှန်းချက်မှာ အဘယ်အရာ ဖြစ်သနည်း။ အစကတည်းမှစ၍၊ ဘုရားသခင်၌ ၎င်းတို့၏ ယုံကြည်ခြင်းသည် ကောင်းချီးမင်္ဂလာများ ရရှိခြင်းနှင့်ပတ်သက်နေခဲ့သည်။ ပြီးလျှင် ၎င်းတို့သည် တရားဒေသနာများကို နှစ်ပေါင်းမည်မျှ နားထောင်သည်ဖြစ်စေ၊ ဘုရားနှုတ်ကပတ်တော်များကို ၎င်းတို့ မည်မျှ စားသောက်သည်ဖြစ်စေ၊ အယူဝါဒ မည်မျှ နားလည်သည်ဖြစ်စေ ၎င်းတို့သည် ကောင်းချီးခံစားရန်ဖြစ်သည့် ၎င်းတို့၏ လိုအင်ဆန္ဒနှင့် ရည်ရွယ်ချက်ကို မည်သည့်အခါမျှ စွန့်လွှတ်ကြလိမ့်မည် မဟုတ်ပေ။ ၎င်းတို့အနေဖြင့် တာဝန်သိတတ်သော ဖန်ဆင်းခံတစ်ဦး ဖြစ်ရန်လည်းကောင်း၊ ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံရန်လည်းကောင်း သင် တောင်းဆိုပါက ၎င်းတို့က “ထိုအရာသည် ကျွန်ုပ်နှင့် မည်သည့် ပတ်သက်မှုမျှမရှိပါ။ ယင်းမှာ ကျွန်ုပ် ကြိုးပမ်းသင့်သည့်အရာ မဟုတ်ပါ။ ကျွန်ုပ် ကြိုးပမ်းသင့်သည့်အရာမှာ တိုက်ပွဲကို ကျွန်ုပ် တိုက်ခိုက်ပြီးသည့်အခါ၊ လိုအပ်သော ကြိုးပမ်းအားထုတ်မှုကို ကျွန်ုပ် ပြုလုပ်ပြီး လိုအပ်သော အခက်အခဲကို ကျွန်ုပ် ခံစားပြီးသည့်အခါ၊ ဘုရား တောင်းဆိုသည့်အတိုင်း ဤအရာကို ကျွန်ုပ် လုပ်ဆောင်ပြီးသည်နှင့်တစ်ပြိုင်နက် ဘုရားသည် ကျွန်ုပ်ကို ဆုချီးမြှင့်ပြီး ဆက်ရှိနေခွင့်ပြုသင့်ကာ နိုင်ငံတော်၌ သရဖူဆောင်းခွင့်ပြုသင့်ပြီး ဘုရား၏လူများထက် ပို၍မြင့်သော ရာထူးကို ကိုင်စွဲခွင့်ပေးသင့်သည်။ အနည်းဆုံးအနေဖြင့် ကျွန်ုပ်သည် မြို့နှစ်မြို့ သို့မဟုတ် သုံးမြို့ကို အုပ်ချုပ်သင့်သည်” ဟု ပြောဆိုကြလိမ့်မည်။ ဤသည်မှာ အန္တိခရစ်တို့ အရေးအထားဆုံးသော အရာဖြစ်သည်။ ဘုရားအိမ်တော်က သမ္မာတရားကို မည်သို့ပင် မိတ်သဟာယဖွဲ့စေကာမူ ကောင်းချီးမင်္ဂလာများ ရရှိရန်ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒကို ဖယ်ရှား၍မရနိုင်ပေ၊ ၎င်းတို့သည် ပေါလုနှင့် လူတစ်မျိုးတစ်စားတည်း ဖြစ်ကြသည်။ ထိုသို့သော ဗြောင်ကျသော အပေးအယူတစ်ခုသည် ကောက်ကျစ်ဆိုးယုတ်ပြီး ရက်စက်ကြမ်းကြုတ်သော စိတ်သဘောထားတစ်မျိုးကို ထားရှိသည် မဟုတ်လော။ အချို့သော ဘာသာရေးသမားများက “ကျွန်ုပ်တို့၏ မျိုးဆက်သည် လက်ဝါးကပ်တိုင်လမ်းကြောင်းပေါ်တွင် ဘုရားနောက်လိုက်ကြသည်။ ဘုရားက ကျွန်ုပ်တို့ကို ရွေးချယ်ခဲ့သည်၊ ထို့ကြောင့် ကျွန်ုပ်တို့သည် ကောင်းချီးခံစားပိုင်ခွင့် ရှိသည်။ ကျွန်ုပ်တို့သည် ဆင်းရဲဒုက္ခခံစားခဲ့ပြီး အဖိုးအခကို ပေးဆပ်ပြီးဖြစ်ကာ ခါးသီးသော ခွက်ဖလားထဲမှ စပျစ်ရည်ကို သောက်ကြပြီးဖြစ်သည်။ ကျွန်ုပ်တို့ထဲမှ အချို့သည် ဖမ်းဆီးခြင်းခံရကာ ထောင်ဒဏ်ချမှတ်ခြင်းကိုပင် ခံရပြီးဖြစ်သည်။ ဤဆင်းရဲဒုက္ခအားလုံးကို ခံစားပြီးနောက်၊ တရားဒေသနာများစွာကို နားထောင်ပြီးနောက်၊ သမ္မာကျမ်းစာအကြောင်း များစွာ လေ့လာသင်ယူပြီးနောက်၊ အကယ်၍ တစ်နေ့တွင် ကျွန်ုပ်တို့သည် ကောင်းချီးမခံစားရပါက၊ တတိယကောင်းကင်ဘုံသို့ ကျွန်ုပ်တို့သွားပြီး ဘုရားနှင့် အငြင်းအခုံပြုကြမည်ဖြစ်သည်”ဟု ပြောဆိုကြသည်။ သင်တို့သည် ဤသို့သော အရာတစ်ခုတလေကို ကြားဖူးသလော။ ၎င်းတို့သည် ဘုရားသခင်နှင့် အငြင်းအခုံပြုရန် တတိယကောင်းကင်ဘုံသို့ သွားမည်ဟု ဆိုကြသည်၊ ယင်းမှာ အဘယ်မျှ ရဲတင်းလိုက်သနည်း။ ယင်းကို ကြားရုံမျှက သင်တို့ကို ကြောက်ရွံ့မှု မဖြစ်စေသလော။ မည်သူက ဘုရားသခင်နှင့် အငြင်းအခုံပြုကြည့်ဝံ့သနည်း။ ကံကောင်းထောက်မစွာပင် ၎င်းတို့ ယုံကြည်သော ယေရှုသည် ကောင်းကင်ဘုံသို့ အချိန်ကြာမြင့်စွာကပင် တက်ကြွသွားပြီး ဖြစ်သည်။ အကယ်၍ ယေရှုသည် မြေကြီးပေါ်၌ ရှိနေသေးမည်ဆိုလျှင် ၎င်းတို့သည် သူ့ကို တစ်ဖန် ကားစင်တင်ဖို့ ကြိုးစားကြမည် မဟုတ်လော။ အချို့သောလူတို့သည် လူတို့၌ ဤသို့သော သတ္တိနှင့် စိတ်ပိုင်းဖြတ်မှုမျိုး ရှိသင့်သည်ဟု တွေးထင်လျက် ဘုရားသခင်ကို စတင်ယုံကြည်ခါစတွင် ဤစကားများသည် အစွမ်းထက်ပြီး စွဲဆောင်မှုရှိသည်ဟု အစပိုင်း၌ ခံစားကောင်းခံစားရနိုင်သည်မှာ အမှန်ဖြစ်၏။ သို့သော် ယခုအချိန်အထိ ယုံကြည်လာပြီးနောက် ဤစကားများကို သင်တို့ မည်သို့ ရှုမြင်ကြသနည်း။ ထိုသို့သောလူများသည် ကောင်းကင်တမန်မင်းများဖြစ်ကြသည် မဟုတ်လော။ ၎င်းတို့သည် စာတန်များဖြစ်ကြသည် မဟုတ်လော။ သင်သည် မည်သူနှင့်မဆို အငြင်းအခုံပြုနိုင်သော်လည်း ဘုရားသခင်နှင့်မူ ငြင်းခုံ၍မရနိုင်ပေ။ သင်သည် ထိုသို့သော အရာတစ်ခုကို မလုပ်ဆောင်သင့် သို့မဟုတ် လုပ်ဆောင်ဖို့ စဉ်းစားပင် မစဉ်းစားသင့်ပေ။ ကောင်းချီးမင်္ဂလာများသည် ဘုရားသခင်ထံမှ လာသည်၊ သူသည် မိမိအလိုရှိသော မည်သူ့ကိုမဆို ထိုကောင်းချီးများကို ပေးသည်။ အကယ်၍ သင်သည် ကောင်းချီးမင်္ဂလာများ လက်ခံရရှိရန် သတ်မှတ်ချက်များ ပြည့်မီပြီး ဘုရားသခင်က ထိုကောင်းချီးများကို သင့်အား မပေးအပ်သည့်တိုင် သင်သည် ဘုရားသခင်နှင့် အငြင်းအခုံ မပြုသင့်ပေ။ စကြဝဠာတစ်ခုလုံးနှင့် လူသားမျိုးနွယ်အားလုံးသည် ဘုရားသခင်၏ အုပ်စိုးမှုအောက်၌ ရှိသည်၊ ဘုရားသခင်က အဆုံးအဖြတ်ပေးသည်။ သေးငယ်သော လူသားတစ်ဦးမျှသာဖြစ်သည့် သင်သည် ဘုရားသခင်နှင့် အဘယ်သို့ဖြစ်ပြီး အငြင်းအခုံပြုဝံ့သနည်း။ သင်၏ စွမ်းရည်များကို သင် အဘယ်သို့ဖြစ်ပြီး အလွန် အထင်ကြီးနိုင်ရပါသနည်း။ သင် မည်သူဖြစ်သည်ကို သိရှိရန် မှန်ကို အဘယ်ကြောင့် မကြည့်သနည်း။ ဖန်ဆင်းရှင်ကို ဤသို့ ကန့်ကွက်ပြောဆိုပြီး ယှဉ်ပြိုင်ဝံ့ခြင်းအားဖြင့် သင်သည် သေခြင်းကို ဖိတ်ခေါ်နေသည် မဟုတ်လော။ “အကယ်၍ တစ်နေ့တွင် ကျွန်ုပ်တို့ ကောင်းချီးမခံစားရပါက၊ တတိယကောင်းကင်ဘုံသို့ ကျွန်ုပ်တို့ သွားပြီး ဘုရားနှင့် အငြင်းအခုံပြုကြမည်” ဟူသည်မှာ ဘုရားသခင်ကို ပွင့်လင်းစွာ ကန့်ကွက်ပြောဆိုသော ထုတ်ပြန်ချက်တစ်ခု ဖြစ်သည်။ တတိယကောင်းကင်ဘုံသည် မည်သည့် နေရာမျိုး ဖြစ်သနည်း။ ဘုရားသခင် စံမြန်းရာအရပ် ဖြစ်သည်။ ဘုရားသခင်နှင့် အငြင်းအခုံပြုရန် တတိယကောင်းကင်ဘုံသို့ သွားဝံ့ခြင်းသည် ဘုရားသခင်ကို “ဖြုတ်ချရန်” ကြိုးစားခြင်းနှင့် ညီမျှသည်။ ဤသည်မှာ အမှန်တကယ်ပင်ဖြစ်သည် မဟုတ်လော။ အချို့က “ဤအရာသည် အန္တိခရစ်များနှင့် မည်သည့် ပတ်သက်မှုရှိသနည်း”ဟု မေးကောင်းမေးနိုင်ပါသည်။ ၎င်းတို့နှင့် များစွာ ပတ်သက်သည်၊ အကြောင်းမှာ ဘုရားသခင်နှင့် အငြင်းအခုံပြုရန် တတိယကောင်းကင်ဘုံသို့ သွားလိုသောသူအားလုံးသည် အန္တိခရစ်များ ဖြစ်ကြသောကြောင့် ဖြစ်သည်။ အန္တိခရစ်များသာလျှင် ထိုသို့သော စကားများကို ပြောဆိုနိုင်ကြသည်။ ဤသို့သော စကားများသည် အန္တိခရစ်တို့က ၎င်းတို့၏ စိတ်နှလုံးအတွင်း၌ ထားရှိသော သဘောထားဖြစ်သည်။ ဤသည်မှာ ၎င်းတို့၏ ကောက်ကျစ်ဆိုးယုတ်မှု ဖြစ်သည်။ အန္တိခရစ်တို့သည် ဤစကားများကို ပွင့်လင်းစွာ ပြောကောင်းမပြောနိုင်သော်လည်း ၎င်းတို့၏ စိတ်နှလုံးအတွင်း၌ ဤအရာများကို အမှန်တကယ် ထားရှိကြသည်၊ ၎င်းတို့က ထိုအရာများကိုမထုတ်ဖော်ပြဝံ့သကဲ့သို့ မည်သူတစ်ဦးတစ်ယောက်ကိုမျှ ထိုအရာများအကြောင်း သိရှိခွင့် မပေးကြခြင်းသာ ဖြစ်သည်။ သို့ရာတွင် ၎င်းတို့၏ စိတ်နှလုံးအတွင်းရှိ လိုအင်ဆန္ဒများနှင့် ရည်မှန်းချက်များသည် မငြိမ်းနိုင်သော မီးများကဲ့သို့ လောင်ကျွမ်းနေသည်။ ဤသည်မှာ အဘယ်ကြောင့်နည်း။ အကြောင်းမှာ အန္တိခရစ်တို့သည် သမ္မာတရားကို မချစ်မြတ်နိုးသောကြောင့် ဖြစ်သည်။ ၎င်းတို့သည် ဘုရားသခင်၏ မျှတမှုနှင့် ဖြောင့်မတ်ခြင်း၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို မချစ်မြတ်နိုးကြသကဲ့သို့ ဘုရားသခင်၏ အနန္တတန်ခိုး၊ ဉာဏ်ပညာနှင့် အရာခပ်သိမ်းအပေါ် သူ၏ အချုပ်အခြာအာဏာတို့ကိုလည်း သေချာပေါက် မချစ်မြတ်နိုးကြပေ။ ၎င်းတို့သည် ဤအရာများထဲမှ မည်သည့်အရာကိုမျှ မချစ်မြတ်နိုးကြဘဲ ယင်းတို့ကို မုန်းတီးကြသည်။ သို့ဆိုလျှင် အဘယ်အရာကို ၎င်းတို့ ချစ်မြတ်နိုးကြသနည်း။ ၎င်းတို့သည် အဆင့်အတန်းကို ချစ်မြတ်နိုးပြီး ဆုလာဘ်များကို ဂရုစိုက်ကြသည်။ ၎င်းတို့က “ကျွန်ုပ်တွင် ဆုကျေးဇူးများ၊ အရည်အချင်းများနှင့် စွမ်းရည်များ ရှိသည်။ ကျွန်ုပ်သည် အသင်းတော်အတွက် ကြိုးစားအားထုတ်ခဲ့ပြီးဖြစ်သောကြောင့် ဘုရားက ငါ့ကို ပြန်ဆပ်ပေးပြီး ဆုလာဘ်များ ပေးရမည်” ဟု ပြောဆိုကြသည်။ ၎င်းတို့ ဒုက္ခရောက်ပြီ မဟုတ်လော။ ဤသည်မှာ သေခြင်းကို ဖိတ်ခေါ်နေခြင်း မဟုတ်လော။ ယင်းမှာ ဘုရားသခင်ကို တိုက်ရိုက် စိန်ခေါ်ခြင်း မဟုတ်လော။ ဖန်ဆင်းရှင်ကို စိန်ခေါ်နေခြင်း မဟုတ်လော။ ၎င်းတို့၏ လှံသွားများကို ဘုရားသခင်၊ ဖန်ဆင်းရှင်ထံသို့ တိုက်ရိုက် ချိန်ရွယ်ဝံ့ခြင်းသည် ကောင်းကင်တမန်မင်း၊ စာတန်သာလျှင် လုပ်ဆောင်နိုင်စွမ်းရှိသော အရာတစ်ခု ဖြစ်သည်။ အကယ်၍ ထိုသို့သော သဘောထားအမြင်များရှိသည့်၊ ထိုသို့သော လုပ်ရပ်များကို လုပ်ဆောင်နိုင်စွမ်းရှိသော လူများ အမှန်တကယ် ရှိနေပါက ၎င်းတို့သည် အန္တိခရစ်များ ဖြစ်သည်မှာ သံသယဖြစ်ဖွယ် မရှိပေ။ မြေကြီးပေါ်၌ အန္တိခရစ်များသာလျှင် ဘုရားသခင်ကို ဤသို့ ပွင့်လင်းစွာ အတိုက်အခံလုပ်ပြီး သူ့အပေါ် တရားစီရင်ဝံ့ကြသည်။ အချို့က “ကျွန်ုပ်တို့ မြင်တွေ့ခဲ့သော အန္တိခရစ်တို့သည် ဤမျှ ရဲတင်းခြင်း သို့မဟုတ် မျက်နှာပြောင်တိုက်ခြင်း မရှိခဲ့ကြပါ” ဟု ဆိုကောင်းဆိုနိုင်သည်။ ဤအရာကို အန္တိခရစ်တို့ ရှိနေသော ပတ်ဝန်းကျင်နှင့် အခြေအနေအရ ရှုမြင်ရန် လိုအပ်သည်။ ၎င်းတို့အနေဖြင့် အာဏာ အပြည့်အဝ မရရှိသေးသကဲ့သို့ အခြေမကျသေးမီတွင် ၎င်းတို့၏ အစွယ်များကို အလွန်အကျွံ မည်သို့ ထုတ်ဖော်ဝံ့မည်နည်း။ အန္တိခရစ်တို့သည် ထကြွရန် အခါသင့်သော အချိန်ကို စောင့်ဆိုင်းလျက် မိမိတို့အချိန်ကို စောင့်ဖို့သိကြသည်။ ၎င်းတို့ မိမိတို့အခြေခိုင်သောအခါ ၎င်းတို့၏ အစွယ်များက လုံးဝ ပေါ်လွင်သွားလိမ့်မည်။ အချို့သော အန္တိခရစ်တို့သည် အဆင့်အတန်း ကင်းမဲ့နေစဉ် မိမိတို့၏ စစ်မှန်သော စရိုက်ကို အတော်ပင် ကောင်းမွန်စွာ ဖုံးကွယ်ထားကြပြီး အပေါ်ယံအားဖြင့် ၎င်းတို့တွင် မည်သည့်ပြဿနာမျှ မမြင်ရနိုင်သော်လည်း အဆင့်အတန်းကို ၎င်းတို့ ရရှိပြီး အခြေကျသည်နှင့်တစ်ပြိုင်နက် ၎င်းတို့၏ ကောက်ကျစ်ဆိုးယုတ်မှုနှင့် အကျည်းတန်မှုတို့က လုံးဝ ဖွင့်ချခြင်းခံရလေသည်။ ယင်းမှာ သမ္မာတရား လက်တွေ့ကျမှု ကင်းမဲ့သော အချို့သောလူများကဲ့သို့ ဖြစ်သည်။ ၎င်းတို့၌ မည်သည့်အဆင့်အတန်းမျှ မရှိသောအခါ ၎င်းတို့သည် ပြုပြင်ခြင်းကို အင်တင်တင်ဖြင့်သာ ကျိုးနွံနာခံနိုင်ပြီး ၎င်းတို့၏ စိတ်နှလုံးများထဲ၌ ဆန့်ကျင်ဖီဆန်ခြင်း မရှိကြပေ။ သို့ရာတွင် အကယ်၍ ၎င်းတို့သည် ခေါင်းဆောင်များ သို့မဟုတ် အမှုဆောင်များ ဖြစ်လာပြီး ဘုရားသခင်၏ ရွေးချယ်ထားသောလူများအကြား ဂုဏ်ဒြပ်အချို့ ရရှိပါက ၎င်းတို့ ပြုပြင်ခြင်း ခံရသောအခါ ၎င်းတို့၏ သရုပ်အမှန်များကို ဖော်ထုတ်ပြီး ဘုရားသခင်နှင့် စတင်အငြင်းအခုံပြုကာ သူ့ကို ကန့်ကွက်ပြောဆိုရန် အလွန် အလားအလာရှိပေသည်။ ယင်းမှာ အချို့သောလူတို့က ပုံမှန်အခြေအနေများတွင် မိမိတို့၏ တာဝန်များကို ကောင်းမွန်စွာ ထမ်းဆောင်ပြီး မည်သည့်မကျေနပ်ချက်မျှ မရှိကြသော်လည်း အကယ်၍ ကင်ဆာရောဂါနှင့်လည်းကောင်း၊ လျင်မြန်စွာ ချဉ်းကပ်လာသော သေခြင်းနှင့်လည်းကောင်း ရင်ဆိုင်ရပါက ၎င်းတို့၏ သရုပ်အမှန်များအား ဖော်ထုတ်ရန် အလွန် အလားအလာရှိသည့်ပုံစံသကဲ့သို့ ဖြစ်သည်။ ၎င်းတို့သည် ဘုရားသခင်ကို မကျေမနပ် ပြောဆိုခြင်း၊ သူနှင့် အငြင်းအခုံပြုခြင်း၊ သူ့ကို ကန့်ကွက်ပြောဆိုခြင်းတို့အား စတင်ပြုလုပ်ကြလိမ့်မည်။ အန္တိခရစ်များဖြစ်သည့်၊ ဤလူအုပ်စုသည် သမ္မာတရားကို အလွန်အမင်း မနှစ်မြို့သကဲ့သို့ သမ္မာတရားကို မုန်းတီးကြကာ မည်သည့်အခါမျှ လက်တွေ့မလုပ်ဆောင်ကြပေ။ သို့ဆိုလျှင် ၎င်းတို့သည် ဖော်ထုတ်ခံရကာ ထုတ်ဖော်ပြခံရပြီးသည့်နောက်တွင်ပင် အဘယ်ကြောင့် အသင်းတော်၌ အလုပ်လုပ်လိုစိတ်ရှိပြီး အသေးငယ်ဆုံးသော နောက်လိုက်တစ်ဦးအဖြစ်ပင် ရှိနေလိုကြသနည်း။ အဘယ်အရာ ဖြစ်ပျက်နေသနည်း။ ၎င်းတို့တွင် ပန်းတိုင်တစ်ခု ရှိသည်၊ ၎င်းတို့သည် ကောင်းချီးမင်္ဂလာများ ရရှိရန် ၎င်းတို့၏ ရည်ရွယ်ချက်ကို မည်သည့်အခါမျှ မစွန့်လွှတ်ခဲ့ကြပေ။ ၎င်းတို့၏ စိတ်နေစိတ်ထားမှာ “ငါသည် ဤနောက်ဆုံးသော အသက်ကယ်ကြိုးကို ဆုပ်ကိုင်ထားမည်။ အကယ်၍ ကောင်းချီးမင်္ဂလာများကို ငါ မရရှိနိုင်ပါက ဘုရားကို ငါ ဤကဲ့သို့ အလွတ်ပေးမည်မဟုတ်။ အကယ်၍ ငါသည် ကောင်းချီးမင်္ဂလာများကို မရရှိနိုင်ပါက ဘုရားသည် ဘုရားမဟုတ်ပါ” ဟူ၍ ဖြစ်သည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဘုရားသခင်ကို ဗြောင်ကျကျ ငြင်းပယ်ဝံ့ပြီး သူ့ကို ကန့်ကွက်ပြောဆိုဝံ့ခြင်းသည် ကောက်ကျစ်ဆိုးယုတ်မှု ဖြစ်သည်။ ၎င်းတို့တွင် ကောင်းချီးမင်္ဂလာများ ရရှိရန် အနည်းငယ်မျှသော မျှော်လင့်ချက်ပင် ရှိနေသရွေ့ ၎င်းတို့သည် ဘုရားအိမ်တော်၌ နေထိုင်ပြီး ထိုကောင်းချီးမင်္ဂလာများကို စောင့်ဆိုင်းနေကြလိမ့်မည်။ ဤအရာကို မည်သို့ သတိပြုမိနိုင်သနည်း။ ၎င်းတို့သည် ကောင်းမြတ်သယောင် ဟန်ဆောင်လျက် ဖာရိရှဲများကဲ့သို့ ဖြစ်ကြသည်။ ဤနောက်ကွယ်ရှိ ရည်ရွယ်ချက်နှင့် ပန်းတိုင်မှာ သိသာထင်ရှားသည် မဟုတ်လော။ ၎င်းတို့၏ အပြင်ပန်း အပြုအမူ မည်မျှပင် ကောင်းမွန်ပုံပေါ်စေကာမူ၊ အပြင်ပန်း၌ ၎င်းတို့ မည်မျှပင် ဆင်းရဲဒုက္ခခံစားရစေကာမူ ၎င်းတို့သည် သမ္မာတရားကို မည်သည့်အခါမျှ လက်တွေ့မလုပ်ဆောင်ကြပေ။ ၎င်းတို့ ပြုမူသောအခါ သမ္မာတရားကို မရှာဖွေကြ သို့မဟုတ် ဘုရားသခင်ကို ဆုမတောင်းကြ၊ သူ၏ ရည်ရွယ်ချက်များကို မရှာဖွေကြပေ။ ၎င်းတို့သည် ဘုရားသခင် နှစ်သက်သော အမှုအရာများကို မည်သည့်အခါမျှ မလုပ်ဆောင်ကြပေ။ ထိုအစား ၎င်းတို့သည် မိမိတို့လုပ်ဆောင်လိုသော အရာနှင့် မိမိတို့နှစ်သက်သော အရာကိုသာ လုပ်ဆောင်ကြပြီး ကောင်းချီးမင်္ဂလာများအတွက် မိမိတို့၏ ကိုယ်ပိုင်ရည်မှန်းချက်နှင့် လိုအင်ဆန္ဒကို ဖြည့်ဆည်းရန်သာ ကြိုးပမ်းကြသည်။ ဤအရာက ၎င်းတို့ကို ဒုက္ခရောက်စေမည် မဟုတ်လော။ ဤအရာက အန္တိခရစ်တို့၏ အနှစ်သာရကို ဖော်ထုတ်ခြင်း မဟုတ်လော။ အန္တိခရစ်တို့ ချစ်မြတ်နိုးပြီး လိုက်စားသည့်အရာသည် ၎င်းတို့၏ စာတန်ဆန်သော စိတ်သဘောထားကိုသာ ကိုယ်စားပြုသည်။ ၎င်းတို့သည် မိမိတို့ချစ်မြတ်နိုးပြီး လိုက်စားသည့်အရာကို ဘုရားသခင် နှစ်သက်သော အပြုသဘောဆောင်သည့်အရာများအဖြစ် သဘောထားကြပြီး သူ့အား ထိုအရာများကို လက်ခံပြီး ကောင်းချီးပေးစေရန် ကြိုးစားကြသည်။ ဤသည်မှာ သမ္မာတရား စည်းမျဉ်းများနှင့် ကိုက်ညီသလော။ ဤသည်မှာ ဘုရားသခင်ကို ဆန့်ကျင်ပြီး မိမိကိုယ်ကို သူ့နှင့် ဆန့်ကျင်ဘက်ပြုခြင်း မဟုတ်လော။ အန္တိခရစ်တို့သည် အကြိမ်တိုင်း၌ ဘုရားသခင်နှင့် အပေးအယူလုပ်ရန် ကြိုးစားကြသည်။ ၎င်းတို့သည် မိမိတို့၏ ကိုယ်ပိုင်ဆင်းရဲဒုက္ခနှင့် အဖိုးအခပေးခြင်းတို့ကို ဘုရားသခင်ထံမှ ဆုလာဘ်များနှင့် သရဖူများ တောင်းဆိုရန် အသုံးပြုကြပြီး ကောင်းမွန်သော ပန်းတိုင်တစ်ခုအတွက် လဲလှယ်ရန် အသုံးပြုကြသည်။ သို့သော် ၎င်းတို့ အတွက်မှားခဲ့ကြသည် မဟုတ်လော။ ဘုရားသခင်ကို ဤသို့ ဆန့်ကျင်ခြင်းအားဖြင့် ၎င်းတို့သည် ဘုရားသခင်၏ အပြစ်ပေးခြင်းနှင့် မည်သို့ မကြုံတွေ့ဘဲ နေနိုင်မည်နည်း။ ဤသည်မှာ ၎င်းတို့၏ အပြစ်များအတွက် ၎င်းတို့ ထိုက်တန်သည့်အရာ ဖြစ်သည်။ ဤသည်မှာ ဒဏ်ခတ်ခံရခြင်းဖြစ်သည်။

တစ်ချိန်က သီချင်းဆိုခြင်းနှင့် ကခုန်ခြင်းအတတ်ပညာကို အနည်းငယ်သိသော အန္တိခရစ်တစ်ဦး ရှိခဲ့ပြီး ထိုအချိန်က သူ့ကို သံစုံသီဆိုအဖွဲ့ရှိ ညီအစ်ကိုမောင်နှမများအား အတတ်ပညာအကြောင်း လေ့လာရန် ဦးဆောင်စေဖို့ စီစဉ်ခဲ့သည်။ ထိုညီအစ်ကိုမောင်နှမများသည် ငယ်ရွယ်ကြပြီး အများစုက ဘုရားသခင်ကို အချိန်ကြာမြင့်စွာ ယုံကြည်ခဲ့ကြခြင်း မရှိပေ။ ၎င်းတို့သည် စိတ်အားထက်သန်ပြီး မိမိတို့၏ တာဝန်များကို ထမ်းဆောင်လိုစိတ်ရှိကြရုံမျှသာ ဖြစ်သည်။ သို့သော် ၎င်းတို့သည် သမ္မာတရားကို နားမလည်ခဲ့ကြသကဲ့သို့ ၎င်းတို့ထဲမှ အချို့သည် အခြေခံအုတ်မြစ်ကိုပင် မချခဲ့ကြသေးပေ။ ထိုအန္တိခရစ် အလုပ်လုပ်နေစဉ်တွင် သူသည် ၎င်းတို့ကို သန့်ရှင်းသောဝိညာဉ်တော်၏ အလုပ်နှင့်ဆိုင်သည့် ခံစားချက်အား တွေ့ကြုံခံစားစေရန် လမ်းညွှန်ခဲ့ပြီး ဘုရားမျက်မှောက်တော်နှင့်ဆိုင်သည့် ခံစားချက်နှင့် ဘုရားမရှိခြင်းနှင့်ဆိုင်သည့် ခံစားချက်တို့ကြား ခြားနားချက်ကို တွေ့ကြုံခံစားစေ ရသည်။ သူသည် ၎င်းတို့အား မိမိတို့၏ ခံစားချက်များအပေါ် အမြဲ မှီခိုစေခဲ့သည်။ သူသည် သမ္မာတရားကို နားမလည်ခဲ့သကဲ့သို့ စစ်မှန်သော အတွေ့အကြုံ တစ်ခုတလေမျှလည်း မရှိခဲ့ဘဲ သူ၏ အယူအဆများနှင့် စိတ်ကူးများကို အခြေခံ၍ ညီအစ်ကိုမောင်နှမများအား ဤသို့ အထင်အမြင်မှားစေပြီး လမ်းလွဲစေခဲ့သည်။ သူ့အနေဖြင့် သမ္မာတရား လက်တွေ့ကျမှု မရှိကြောင်းကို အထက်က သိရှိခဲ့ပြီး သူ့အား အတတ်ပညာကို သင်ကြားရှင်းပြရန်သာ စေခိုင်းခဲ့သည်။ သူ့တာဝန်၏ ဤကဏ္ဍကို ဖြည့်ဆည်းခြင်းသည် စံချိန်မီပြီး သူ၏ တာဝန်ဝတ္တရားများအား ဖြည့်ဆည်းပြီးဖြစ်သည်ဟု မှတ်ယူခံရပြီးသား ဖြစ်ပေမည်။ သို့သော် သူသည် “သမ္မာတရားအကြောင်း မိတ်သဟာယဖွဲ့” လိုနေဆဲဖြစ်ပြီး လူတို့အား ၎င်းတို့၏ ခံစားချက်များကို သဘောပေါက်စေကာ ၎င်းတို့၏ ခံစားချက်များအပေါ် မှီခိုစေချင်နေဆဲ ဖြစ်သည်။ ဤသို့ ပြုမူခြင်းအားဖြင့် လူတို့အား ဝိညာဉ်ဆိုး၏အလုပ်နှင့်ဆိုင်သည့် သဘာဝလွန် ခံစားချက်ထဲသို့ ဆောင်ကြဉ်းရန် သူ့အတွက် လွယ်ကူမည် မဟုတ်လော။ ဤသည်မှာ အလွန် အန္တရာယ်များလှပါသည်တကား။ ဝိညာဉ်ဆိုးတစ်ခုက ဤသို့သော အခွင့်အရေးတစ်ခုကို အမိအရအသုံးချပြီး လူတစ်ဦးအား ပူးကပ်လိုက်သည်နှင့်တစ်ပြိုင်နက် ထိုလူသည် ပျက်စီးသွားလေသည်။ လေ့ကျင့်ရေးကာလအတောအတွင်းတွင် သူသည် ဤလူတို့အား ဆုတောင်းစေခဲ့ပြီး ဆုတောင်းပြီးနောက် သန့်ရှင်းသောဝိညာဉ်တော် မည်သို့ အလုပ်လုပ်နေသည်ကိုလည်းကောင်း၊ ၎င်းတို့နေဖြင့် ချွေးထွက်ခြင်း၊ မျက်ရည်ကျခြင်း သို့မဟုတ် ၎င်းတို့၏ ခန္ဓာကိုယ်များ၌ အခြားမည်သည့် ခံစားချက်များ ရှိမရှိဟူသည်ကိုလည်းကောင်း ကြည့်ရှုစေခဲ့သည်။ သူသည် ဤအရာများကို အလေးပေးခဲ့သော်လည်း လက်တွေ့တွင် ဤအရာများကို လုံလောက်အောင် ရှင်းလင်းစွာရှင်းပြထားပြီးဖြစ်သည်။ အလွန်များသည့် သမ္မာတရားများ ရှိနေသော်လည်း သူသည် ထိုသမ္မာတရားများအကြောင်းကို မိတ်သဟာယမဖွဲ့ခဲ့သကဲ့သို့ ထိုလူတို့အား ဘုရားသခင်၏ နှုတ်ကပတ်တော်များကို စားသောက်ရန်လည်း ဦးဆောင်ခြင်းမပြုခဲ့သည့်အပြင် သူ၏ သင့်လျော်သော အလုပ်ကို အာရုံစိုက်ရန် ပျက်ကွက်ခဲ့သည်။ သူသည် ညီအစ်ကိုမောင်နှမများကို အကများ တီထွင်ဖန်တီးခွင့် မပြုခဲ့ဘဲ လူတိုင်းကို စင်မြင့်ပေါ်၌ မိမိတို့စိတ်တိုင်းကျ ကခုန်စေပြီး သူတို့အလိုရှိသည့်အတိုင်း ဖြစ်သလိုဖန်တီးစေကာ “အဆင်ပြေပါသည်၊ ဘုရားက ကျွန်ုပ်တို့ကို ဦးဆောင်နေသည်၊ ထို့ကြောင့် ကျွန်ုပ်တို့ မကြောက်ပါ၊ သန့်ရှင်းသောဝိညာဉ်တော်က အလုပ်လုပ်နေသည်” ဟုပင် ပြောဆိုခဲ့သည်။ ဤအန္တိခရစ်သည် သမ္မာတရားကို နားမလည်ခဲ့သဖြင့် မိုက်မဲသောအရာများကို အမြဲ လုပ်ဆောင်ခဲ့သည်။ ညီအစ်ကိုမောင်နှမများသည် မည်သည့် ပိုင်းခြားသိမြင်မှုမျှမရှိခဲ့ကြသောကြောင့် သူ့စကားကိုနားထောင်ပြီး “ဘုရားသခင်၊ ကျေးဇူးပြုပြီး အလုပ်လုပ်တော်မူပါ၊ ဘုရားသခင်၊ အလုပ်လုပ်တော်မူပါ...” ဟု စတင်ဆုတောင်းခဲ့ကြသည်။ ၎င်းတို့သည် “စိတ်နှလုံးအကြွင်းမဲ့” ဆုတောင်းရန် အကောင်းဆုံး ကြိုးစားခဲ့ကြပြီး ဆုတောင်းပြီးနောက်တွင် ငိုပင်ငိုကြွေးခဲ့ကြကာ၊ ထို့နောက်တွင် စင်မြင့်ပေါ်သို့ တက်ပြီး အကများကို ဖြစ်သလိုဖန်တီးခဲ့ကြသည်။ စင်မြင့်အောက်မှ ကြည့်ရှုနေသူတို့သည် အခြေအနေသည် အလွန်ကောင်းမွန်ပြီး သန့်ရှင်းသောဝိညာဉ်တော်က အားကြီးသော အလုပ်ကို လုပ်ဆောင်နေသည်ဟု အမှန်ပင် ခံစားခဲ့ကြသည်တကား။ ၎င်းတို့သည် အခြားသူများ ကခုန်နေသည်ကို ကြည့်ရှုလျက် သန့်ရှင်းသော ဝိညာဉ်တော်၏ အလုပ်ကို ခံစားကြရသည့်အလား မျက်ရည်ကျခဲ့ကြသည်။ အဆုံးတွင် ဤလူတို့သည် ဤအရာအားလုံးကို မှတ်တမ်းတင်ပြီး ငါ့အား ပြသရန် ဓာတ်ပုံများ ရိုက်ယူခဲ့ကြသည်။ ဓာတ်ပုံများထဲရှိ အချို့သောလူတို့သည် မျက်စိမှိတ်လျက် ငိုကြွေးနေကြပြီး ဆောင်းတွင်း၌ ၎င်းတို့၏ မျက်နှာများမှာ အပူရှိန်ကြောင့် နီရဲနေကြသည်။ ပြဿနာ ဖြစ်ပေါ်လာတော့မည်ကိုလည်းကောင်း၊ ဤလူတို့သည် သူ၏လက်ထဲ၌ ပျက်စီးသွားကြတော့မည်ကိုလည်ကောင်း ငါ မြင်တွေ့ခဲ့သည်။ သူ့ကို အတတ်ပညာအား သင်ကြားပေးရန်သာ တောင်းဆိုခဲ့ခြင်းဖြစ်ပြီး သူသည် မည်သည့် သမ္မာတရားကိုမျှ နားမလည်ခဲ့ပေ။ သူသည် သန့်ရှင်းသောဝိညာဉ်တော်၏ အလုပ်နှင့်ဆိုင်သည့် ခံစားချက်ကို ရှာတွေ့လိုလျက် သူ၏ စိတ်ကူးများကို အခြေခံ၍ ကြောင်းကျိုးမမြင်ဘဲ ပြုမူခဲ့ခြင်းသာ ဖြစ်သည်။ သန့်ရှင်းသောဝိညာဉ်တော်၏ အလုပ်သည် ခံစားချက်များနှင့်ဆိုင်သည့် ကိစ္စရပ်တစ်ခုလော။ သင်သည် သမ္မာတရားကို နားလည်ရမည်၊ ယင်းမှာ စစ်မှန်သည်။ ခံစားချက်များချည်းသက်သက်မှာ အနှစ်မဲ့ပြီး အချည်းနှီးဖြစ်သည်။ သင်၏ ခံစားချက်များကို အခြေခံ၍ သင်သည် သမ္မာတရားနှင့် ဘုရားသခင်၏ ရည်ရွယ်ချက်များကို နားလည်နိုင်သလော။ လုံးဝ နားမလည်နိုင်ပေ။ သင်သည် ခံစားချက်တစ်ခုကို ရှာဖွေရန် မလိုအပ်ပေ၊ သင်သည် ဘုရားသခင်၏ နှုတ်ကပတ်တော်များကို အခြေခံ၍ စည်းမျဉ်းများနှင့် ဘုရားသခင်၏ ရည်ရွယ်ချက်များကို ရှာဖွေရန်သာ လိုအပ်ပြီး ထို့နောက် သင့်အပေါ် ကျရောက်သော အမှုအရာများနှင့် ယင်းတို့ကို နှိုင်းယှဉ်ကြည့်လော့။ ဤသည်မှာ အလွန် လက်တွေ့ကျပြီး သင်သည် သမ္မာတရားကို တဖြည်းဖြည်း နားလည်လာလိမ့်မည်။ သင်သည် ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်သောအခါ သန့်ရှင်းသောဝိညာဉ်တော်သည် အလိုအလျောက် စတင်အလုပ်လုပ်လာလိမ့်မည်။ သန့်ရှင်းသောဝိညာဉ်တော်က အလုပ်မလုပ်လျှင်ပင်၊ သင်သည် ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ခဲ့ပြီးဖြစ်သဖြင့်၊ ဘုရားသခင်သည် သင့်ကို သူ၏ နောက်လိုက်တစ်ဦးအဖြစ် အသိအမှတ်ပြုလိမ့်မည်၊ ဤသည်မှာ အလွန် လက်တွေ့ကျသည်၊ ဤသည်မှာ အမှန်ကန်ဆုံးသော အရာဖြစ်ပေသည်။ ထိုအန္တိခရစ်သည် ဤနည်းလမ်းဖြင့် မိတ်သဟာယမဖွဲ့ခဲ့ဘဲ ထိုလူတို့အား ခံစားချက်များ၊ နိမိတ်လက္ခဏာများနှင့် အံ့ဖွယ်အမှုများကဲ့သို့သော အရာများနှင့် အိပ်မက်များကို ရှာဖွေရန် အဆက်မပြတ် အားပေးခဲ့သည်။ ဤသည်မှာ ဝိညာဉ်ရေးရာ သိနားလည်မှု ကင်းမဲ့သော သာမန်လူတစ်ဦးက မိုက်မဲပြီး အသိဉာဏ်မဲ့သော ကလေးတစ်စုအား ရယ်ဖွယ်ကောင်းသော အရာများ ပြုလုပ်ရန် ဦးဆောင်နေခြင်း ဖြစ်သည်။ ဓာတ်ပုံများထဲရှိ လူတို့သည် ငိုကြွေးမြည်တမ်းနေခဲ့ကြသည်။ ယင်းက အဘယ်အရာကို ကိုယ်စားပြုသနည်း။ ထိုအရာက မည်သည့်အရာကိုမျှ ကိုယ်စားမပြုသော်လည်း သူလုပ်ဆောင်နေခဲ့သည့်အရာ၏ သဘောသဘာဝကို ရှင်းပြသည့် တစ်စုံတစ်ရာ ရှိနေသည်။ ဤအန္တိခရစ်သည် ဤအရာအားလုံးကို ဓာတ်ပုံများ ရိုက်ယူပြီး “ဘုရားသခင်၏ အလုပ်၏ အသေးစိတ်အချက်များ” ဟု အမည်တပ်ခဲ့သည်။ ဤ “အသေးစိတ်အချက်များ” ဟူသည်မှာ အဘယ်အရာများ ဖြစ်သနည်း။ ထိုလူတို့သည် သမ္မာတရားကို နားမလည်ခဲ့ကြပေ။ ၎င်းတို့သည် သန့်ရှင်းသောဝိညာဉ်တော်၏ အလုပ်နှင့်ဆိုင်သည့် ခံစားချက်ကို ရှာဖွေခဲ့ကြပြီး မည်သည့်အကြောင်းပြချက်ကောင်းမျှမရှိဘဲ ဖြစ်သလိုဖန်တီးခဲ့ကြကာ ၎င်းတို့ ကခုန်သည့်အခါတိုင်း ကွဲပြားနေခဲ့သည်။ အကြောင်းမှာ အကြိမ်တိုင်း ခံစားချက် မတူညီခဲ့သကဲ့သို့ ဘုရားသခင်၏ “ဦးဆောင်မှု” မှာလည်း မတူညီခဲ့သောကြောင့် ဖြစ်သည်။ ယင်းတို့သည် “အသေးစိတ်အချက်များ” ဖြစ်သည်။ ထို “အသေးစိတ်အချက်များ” တွင် အခြားမည်သည့်အရာများ ပါဝင်ခဲ့သေးသနည်း။ ထိုအရာများသည် သန့်ရှင်းသောဝိညာဉ်တော်၏ အလုပ်နှင့်ဆိုင်သည့် အကျိုးဆက်များဖြစ်သည်ဟုလည်း အန္တိခရစ်က ပြောဆိုခဲ့သည်။ ဤအရာကို သူ ပြောဆိုသောအခါ ညီအစ်ကိုမောင်နှမများသည် မိမိတို့၏ ယုံကြည်ခြင်းနှင့် ဝိညာဉ်ရင့်ကျက်မှုတို့ ရုတ်တရက် သိသိသာသာ ကြီးထွားလာခဲ့သည့်အလား ပို၍ စိတ်လှုပ်ရှားလာခဲ့ကြသည်။ အဘယ်ကြောင့် သူက “အသေးစိတ်အချက်များ”ဟု ပြောဆိုခဲ့သနည်း။ “အသေးစိတ်အချက်များ” ဟူသော စကားလုံးသည် အဘယ်မှ လာခဲ့သနည်း။ တစ်ချိန်က ဘုရားသခင်၏ အလုပ်၏ အသေးစိတ်အချက်များကို ငါ ဖော်ပြခဲ့ဖူးသည်။ ဤအသေးစိတ်အချက်များက အဘယ်အရာကို ရည်ညွှန်းသနည်း။ ယင်းတို့သည် လူက မြင်နိုင်ကာ သဘောပေါက်နိုင်သည့် လူတို့အပေါ် ဘုရားသခင်၏ အလုပ်၏ ရလဒ်များဖြစ်ပြီး သဘာဝလွန်ခြင်း သို့မဟုတ် မရေရာခြင်း မရှိပေ။ ယင်းတို့သည် သင် ခံစားနိုင်သောအရာတစ်ခု ဖြစ်သည်။ ယင်းတို့သည် ဘုရားသခင်က သင့်အပေါ် အလုပ်များစွာ လုပ်ဆောင်ခဲ့ပြီး သင့်အား နှုတ်ကပတ်တော်များစွာ ပြောကြားခဲ့ကာ၊ သူ၏ ကြီးမားသည့်အဖိုးအခကို ပေးပြီး ထိုသို့ဖြင့် သင်၏ တည်ရှိခြင်းနည်းလမ်း၊ အမှုအရာများအပေါ် သင်၏ ရှုထောင့်အမြင်များ၊ အမှုအရာများကို လုပ်ဆောင်စဉ် သင် ထားရှိသော သဘောထား၊ ဘုရားသခင်အပေါ် သင်၏ သဘောထားအပြင် သင်၏ အခြားသော အစိတ်အပိုင်းများကို ပြောင်းလဲစေခဲ့သည့်အခါ ဖြစ်သည်။ ဆိုလိုသည်မှာ ယင်းတို့သည် ဘုရားအမှုတော်၏ အကျိုးများနှင့် အသီးအပွင့်များ ဖြစ်သည်။ ဤသည်မှာ အသေးစိတ်အချက်များဟု ဆိုလိုသည့်အရာ ဖြစ်သည်။ ထိုအန္တိခရစ်သည်လည်း သူလုပ်ဆောင်ခဲ့သော ဤအရာများကို “အသေးစိတ်အချက်များ” ဟု ခေါ်ဆိုခဲ့သည်။ ဤအရာများ၏ သဘောသဘာဝကို ယခုလောလောဆယ် ဘေးဖယ်ထားလျက်၊ ဤစကားစုကို ဆန်းစစ်ကြည့်ရုံမျှဖြင့် သင်တို့ အဘယ်အရာကို မြင်တွေ့နိုင်သနည်း။ ဘုရားသခင်သည် လူတို့အပေါ် အမှုပြုပြီး ၎င်းတို့အပေါ် သူပြုသည့် အမှု၏ အသေးစိတ်အချက်များကို လူ မြင်တွေ့ကြလိမ့်မည်ဟု သူ ပြောဆိုပြီးဖြစ်သော်လည်း ဤအန္တိခရစ်က လူတိုင်းအား သောင်းကျန်းစေရန် ဦးဆောင်ခဲ့ပြီး အရာရာကို ကမောက်ကမဖြစ်စေခဲ့သည့်တိုင် သူက ဤအရာများကို “အသေးစိတ်အချက်များ” ဟုလည်း ခေါ်ဆိုခဲ့သည်၊ သူသည် အဘယ်အရာကို လုပ်ဆောင်ရန် ကြိုးစားနေခြင်းဖြစ်သနည်း။ (သူသည် ဘုရားသခင်နှင့် တန်းတူဖြစ်လိုခဲ့ပါသည်။) မှန်ပေသည်။ သူ၏ “အသေးစိတ်အချက်များ” ဟူသော ဝေါဟာရအား အသုံးပြုခြင်းသည် အဘယ်မှ လာခဲ့သနည်း။ ယင်းမှာ ဘုရားသခင်နှင့် တန်းတူဖြစ်လိုပြီး ဘုရားသခင်ကို အတုယူလိုသော သူ၏ ဆန္ဒမှ ဖြစ်လာခဲ့ခြင်း ဖြစ်သည်။ ဤဝေါဟာရကို အသုံးပြုခြင်းအားဖြင့် သူက၊ “ဘုရားသည် အသေးစိတ်ကျကျ အမှုပြုပြီး ငါ ဤလူအုပ်စုကို လုပ်ဆောင်ရန် ဦးဆောင်နေသည့်အရာသည်လည်း အသေးစိတ်ကျကျ ဖြစ်သည်” ဟု ဆိုလိုပေသည်။ “အသေးစိတ်အချက်များ” ဟူသည့်အရာအတွက် နောက်ဆက်တွဲ အထူးပြုပုဒ်မှာ “ဘုရားအမှုတော်၏” ဟူ၍ ဖြစ်သော်လည်း အမှန်တွင် သူ၏ စိတ်နှလုံးထဲ၌ သူသည်သန့်ရှင်းသောဝိညာဉ်တော်၏ အလုပ်၏ အသေးစိတ်အချက်များ၏ အကျိုးဆက်များကို မိမိကိုယ်တိုင်အတွက် မှတ်ယူနေခြင်းဖြစ်ပြီး ယင်းမှာ အန္တိခရစ်တို့ လုပ်ဆောင်သည့်အရာ ဖြစ်သည်။ ထင်ပေါ်ကျော်ကြားမည့် အခွင့်အရေးတစ်ခု ရှိသည့်အခါတိုင်း၊ အခွင့်အလမ်း အရိပ်အမြွက်မျှ ရှိသည့်အခါတိုင်း ၎င်းတို့က လက်လွှတ်ခံမည်မဟုတ်ပေ။ ၎င်းတို့သည် လူများအတွက် ဘုရားသခင်နှင့် ယှဉ်ပြိုင်ကြလိမ့်မည်။ မည်သည့်လူစားမျိုးအတွက် ၎င်းတို့ ယှဉ်ပြိုင်ကြသနည်း။ ၎င်းတို့ထဲမှ အချို့သည် သမ္မာတရားကို နားမလည်ကြ၊ ၎င်းတို့သည် သမ္မာတရား၏ စည်းမျဉ်းများအတိုင်း လူတို့ကို မပိုင်းခြားနိုင်ကြသကဲ့သို့ မိုက်မဲပြီး မသိနားမလည်ဖြစ်ကြသည်။ ၎င်းတို့ထဲမှ အချို့သည် သမ္မာတရားကို မလိုက်စားကြသကဲ့သို့ လူအုပ်နောက်လိုက်ကာ အပြင်ပန်း၌ ကြောင်းကျိုးမမြင်ဘဲ ပြုမူခြင်းကို နှစ်သက်ကြသည်။ ယုံကြည်သူသစ်များဖြစ်ပြီး မလေးနက်သည့် အခြေခံအုတ်မြစ်တစ်ခုရှိသည့်သူ အချို့လည်းရှိသည်။ ၎င်းတို့သည် ဘုရားသခင်ကို ယုံကြည်ခြင်းဆိုသည်မှာ အဘယ်အရာဖြစ်သည်ကို ၎င်းတို့ နားမလည်ကြသေးဘဲ အန္တိခရစ်များ၏ အထင်အမြင်မှားစေခြင်းကို ခံကြရလေသည်။ ဤအပြုအမူက နောက်ပိုင်းတွင် အချိန်မီ တားဆီးခြင်းခံခဲ့ရသည်။ ယင်းက တားဆီးခြင်းခံခဲ့ရသည်ဟူသော အချက်မှာ သိပ်ပြီး ထူးခြားသောအရာ မဟုတ်သော်လည်း အန္တိခရစ် လုပ်ဆောင်ခဲ့သော မိုက်မဲသည့်အရာများက တစ်ချိန်တည်းမှာပင် ဖော်ထုတ်ခြင်း ခံခဲ့ရသည်ဟု ဆိုလိုသည်။ လူတိုင်းက မိတ်သဟာယဖွဲ့ပြီး ပြန်လည်စဉ်းစားကြသည်နှင့်မျှ၊ ၎င်းတို့က “ဤအန္တိခရစ် ရောက်မလာမီတွင် ကျွန်ုပ်တို့ သီချင်းဆိုသောအခါ သီချင်းသီဆိုခြင်း၏ အတတ်ပညာဆိုင်ရာနှင့် နည်းစနစ်ပိုင်းဆိုင်ရာ ကဏ္ဍများတွင် တစ်ခါတစ်ရံ နားမလည်နိုင်ကြသော်လည်း၊ သီချင်းဆိုသည့်အခါ ကျွန်ုပ်တို့ နှလုံးသွင်းနိုင်ခဲ့သည်ဟူ၍လည်းကောင်း၊ စကားလုံးတိုင်းကို စိတ်ပါလက်ပါ သီဆိုနိုင်ခဲ့သည်ဟူ၍လည်းကောင်း ခံစားခဲ့ရသည်။ သူရောက်လာပြီး အတတ်ပညာဆိုင်ရာသီအိုရီအချို့ကို ပြောပြီးနောက်တွင်၊ ကျွန်ုပ်တို့အားလုံး ခြောက်ကပ်သွားသည်ဟု ခံစားရပြီး သီချင်းမဆိုချင်ကြတော့ပါ။ အဘယ်ကြောင့်ဆိုသော် စကားလုံးတိုင်းတွင် ဘုရားသခင် ပြောနေသည့်အရာကို ကျွန်ုပ်တို့ မမြည်းစမ်းနိုင်တော့ခြင်းကြောင့် ဖြစ်သည်၊ ဘုရားသခင်ကိုကျွန်ုပ်တို့ မခံစားရတော့ပါ” ဟု ပြောဆိုခဲ့ကြသည်။ ဤလူတို့သည် ဒုက္ခရောက်နေခဲ့ကြသည် မဟုတ်လော။ အန္တိခရစ်များသည် ပြုမူဆောင်ရွက်ရန် ၎င်းတို့၏ လက်များကို လှမ်းသည်နှင့်တစ်ပြိုင်နက် ၎င်းတို့ ဖြစ်ပေါ်စေသော အကျိုးဆက်များမှာ လူတို့က မည်သည့်နေရာ၌ ဘုရားသခင် ရှိသည်ကို နောက်ထပ် မခံစားနိုင်တော့သကဲ့သို့ သင့်တင့်လျောက်ပတ်စွာ မည်သို့ ပြုမူရမည်ကို မသိတော့ခြင်း ဖြစ်သည်။ ၎င်းတို့သည် မိမိတို့၏ ဦးတည်ရာကို ပျောက်ဆုံးသွားကြသည်။ လူတို့သည် ဘုရားသခင်ကို မခံစားနိုင်တော့သည်နှင့်တစ်ပြိုင်နက် မိမိတို့၏ တာဝန်များကို ကောင်းစွာ ဖြည့်ဆည်းနိုင်ကြသေးသလော။ ၎င်းတို့သည် ဘုရားသခင်အတွက် သက်သေခံရန်အလို့ငှာ သစ္စာစောင့်သိမှုဖြင့် အမှုအရာများကို ပြုလုပ်နိုင်ကြသေးသလော။ လူသားများသည် စာတန်၏ ဖောက်ပြန်ပျက်စီးစေခြင်းကို ခံရပြီးနောက် သီးခြားလက္ခဏာရပ်တစ်ခု ၎င်းတို့တွင် ဖြစ်ပေါ်လာခဲ့သည်။ ယင်းမှာ လူအုပ်နောက်လိုက်ခြင်းကို နှစ်သက်ခြင်းဖြစ်သည်။ ၎င်းတို့သည် ယင်ကောင်များကဲ့သို့ ဖြစ်သည်။ ရှင်းလင်းသော ပန်းတိုင်တစ်ခု ရှိရန် မလိုအပ်ပေ။ ခေါင်းဆောင်တစ်ဦး ရှိနေသရွေ့ အခြားလူတို့သည် ၎င်းတို့နှင့်အတူ ကြောင်းကျိုးမမြင်ဘဲ အပြောင်အပြက်ပြုလုပ်ရာတွင် ပူးပေါင်းကြလိမ့်မည်။ အကြောင်းမှာ ထိုသို့ပြုလုပ်ခြင်းက ပို၍ သက်ဝင်လှုပ်ရှားမှုရှိပြီး ထိုနည်းလမ်းအတိုင်း ပြုမူသောအခါ မိမိတို့ကိုယ်ကို ချုပ်တည်းရန် မလိုအပ်သောကြောင့်ဖြစ်သည်။ ၎င်းတို့၏ လုပ်ဆောင်ချက်များအတွက် အခြေခံစည်းမျဉ်း မရှိသကဲ့သို့ မည်သူမျှ စည်းမျဉ်းများအတိုင်း မပြုမူကြပေ။ ၎င်းတို့အနေဖြင့် ဆုတောင်းရန် သို့မဟုတ် ရှာဖွေရန် မလိုအပ်ပေ။ ဘာသာတရားကိုင်းရှိုင်းရန် သို့မဟုတ် တိတ်ဆိတ်ငြိမ်သက်ရန် မလိုအပ်ပေ။ ၎င်းတို့၌ ဦးခေါင်းများရှိပြီး အသက်ရှူနိုင်သရွေ့ ထိုပုံစံဖြင့် ပြုမူနိုင်ကြသည်။ ဤသည်မှာ တိရစ္ဆာန်များနှင့် အနည်းနှင့်အများ တူညီသည် မဟုတ်လော။ ဖောက်ပြန်ပျက်စီးသော လူသားများသည် ဤလက္ခဏာရပ်ကို ပိုင်ဆိုင်သောကြောင့် အလွယ်တကူ အထင်အမြင်မှားစေခြင်း ခံကြရသော်လည်း အကယ်၍ သင်သည် သမ္မာတရားကို နားလည်ပြီး ဤအရာများကို ပိုင်းခြားသိမြင်နိုင်ပါက အလွယ်တကူအထင်အမြင်မှားစေခြင်း ခံရမည်မဟုတ်ပေ။ ဤအန္တိခရစ် ဖော်ထုတ်ခြင်း ခံရပြီးနောက်တွင်၊ လူတိုင်းက သူပြောခဲ့သော အထင်အမြင်မှားစေသည့်အရာများနှင့် ထိုပုံစံဖြင့် ပြုမူရန် သူအသုံးပြုခဲ့သော နည်းဗျူဟာများကို စိတ်ဖြာလေ့လာဆွေးနွေးခဲ့ကြပြီး ဤအရာများကို ဘုရားသခင်၏ နှုတ်ကပတ်တော်များနှင့် နှိုင်းယှဉ်ခဲ့ကြသည်။ ၎င်းတို့ကဤလူသည် လူတို့ကို အထင်အမြင်မှားစေရာ၌ အလွန် တော်ကြောင်း၊ သူသည် အမှုအရာများကို ဖရိုဖရဲ ဖြစ်စေခဲ့ကြောင်း၊ ၎င်းတို့ကို သူ လုပ်ဆောင်စေခဲ့သည့်အရာက အတော် အထင်ကြီးစရာဖြစ်ပြီး သန့်ရှင်းသောဝိညာဉ်တော်၏ အားကြီးသော အလုပ်ကို ၎င်းတို့ ခံစားနေခဲ့ရသည်ဟု ထင်ရသော်လည်း၊ လက်တွေ့တွင် ၎င်းတို့သည် ဘုရားသခင်ကို လုံးဝ မခံစားနိုင်ခဲ့ကြောင်းတို့ကို နားလည်သဘောပေါက်ခဲ့ကြသည်။ အပေါ်ယံအားဖြင့်၊ လူတိုင်းသည် ကြီးမားသော စိတ်အားထက်သန်မှုကို ပိုင်ဆိုင်ထားကြပြီး ၎င်းတို့၏ ယုံကြည်ခြင်းနှင့် ဝိညာဉ်ရင့်ကျက်မှုတို့က ရုတ်တရက် ကြီးထွားလာခဲ့သည့်အလား ထင်ရသော်လည်း လက်တွေ့တွင် ဤသည်မှာ အထင်မှားခြင်းတစ်ခု၊ ဝိညာဉ်ဆိုးတစ်ခု၏ လုပ်ဆောင်ချက် ဖြစ်နေခဲ့သည်။ ဤသဘာဝလွန် အခြေအနေများ ဖြစ်ပေါ်ခဲ့သဖြင့် သန့်ရှင်းသောဝိညာဉ်တော် အလုပ်မလုပ်ခဲ့ပေ။ ဤနောက်ပိုင်း အချိန်ကာလတစ်ခုကြာ၊ သမ္မာတရားကို မိတ်သဟာယဖွဲ့ခြင်းမှတစ်ဆင့်၊ လူတိုင်းက အန္တိခရစ်ကို ပိုင်းခြားသိမြင်နိုင်ခဲ့ကြပြီး ၎င်းတို့၏ အခြေအနေများက တဖြည်းဖြည်း ပုံမှန်ပြန်ဖြစ်လာခဲ့သည်။ ဤလူတို့သည် အန္တိခရစ်၏ အထင်အမြင်မှားစေခြင်းကို ခံခဲ့ရပြီး ငါနှင့် ပို၍ အလှမ်းဝေးခဲ့ကြပြီး ဖြစ်သည်။ ငါ စကားပြောသောအခါ ဤလူတို့သည် ငါ့ကို မရင်းနှီးသော လူတစ်ဦးကဲ့သို့ ကြည့်ခဲ့ကြပြီး ငါ၏ မေးခွန်းများကို မဖြေချင်ခဲ့ကြသကဲ့သို့ ငါတို့သည် ချက်ချင်းပင် သူစိမ်းများကဲ့သို့ ဖြစ်လာခဲ့ကြသည်။ ၎င်းတို့သည် တစ်စုံတစ်ရာကို နာခံခြင်းမပြုမီ အန္တိခရစ် စကားပြောသည်ကို စောင့်ဆိုင်းခဲ့ကြသည်၊ အန္တိခရစ် ပြောသည့် မည်သည့်အရာကိုမဆို ၎င်းတို့ နားထောင်ခဲ့ကြပြီး သူပြောသည့် မည်သည့်အရာမဆိုက ၎င်းတို့ကို ကိုယ်စားပြုခဲ့သည်။ သို့ဖြစ်၍ ဤလူတို့သည် မည်သည့်အရာတွင်မျှ ပြောဆိုပိုင်ခွင့် မရှိခဲ့သော်လည်း ပြောပိုင်ခွင့်မရှိဖို့ကိုပင် ၎င်းတို့က လိုလားနေခဲ့ကြသည်။ ၎င်းတို့သည် သူစကားပြောသည်ကို စောင့်ဆိုင်းခဲ့ကြပြီး သူ၏ ထိန်းချုပ်မှုကို ခံခဲ့ကြသည်။ ဝိညာဉ်ဆိုးများနှင့် အန္တိခရစ်တို့သည် လူတို့ကို အထင်အမြင်မှားစေရန် ထိုသို့သောအရာများကို လုပ်ဆောင်ကြသည်။

အချို့သော ကောက်ကျစ်ဆိုးယုတ်သည့်အရာများကို စကားလုံးများဖြင့် ရှင်းလင်းစွာ ဖော်ပြနိုင်ပြီး စိတ်ဖြာလေ့လာဆွေးနွေးနိုင်သော်လည်း အခြားအရာများကိုမူ ၎င်းတို့အတွင်း၌ နတ်ဆိုးများ အလုပ်လုပ်နေသည်ဟုသာ ဆိုနိုင်ပြီး စကားလုံးများဖြင့် ရှင်းလင်းစွာ ဖော်ပြ၍မရနိုင်ပေ။ ယင်းတို့ကို သင်၏ ခံစားချက်များ သို့မဟုတ် သင် နားလည်သော သမ္မာတရားများနှင့် သင်၏ အတွေ့အကြုံများကို အခြေခံ၍သာ ပိုင်းခြားသိမြင်နိုင်မည် ဖြစ်သည်။ ဤအန္တိခရစ်သည် လျင်မြန်စွာ ပိုင်းခြားသိမြင်ခြင်းခံရပြီး ကိုင်တွယ်ဖြေရှင်းခြင်းခံရကာ အသင်းတော်အသက်တာ ပုံမှန်ပြန်ဖြစ်သွားခဲ့သည်။ နောက်ပိုင်းတွင် ဤအဖြစ်အပျက်နှင့်ပတ်သက်၍ မိတ်သဟာယဖွဲ့ကြသောအခါ စွဲကျန်နေသော ကြောက်ရွံ့မှုကို ခံစားခဲ့ကြရသည်။ ၎င်းတို့က “ယင်းသည် အမှန်ပင် အန္တရာယ်များခဲ့သည်။ ထိုအန္တိခရစ်၏ ‘အသေးစိတ်အချက်များ’ ဟုခေါ်သော အရာများက ကျွန်ုပ်တို့ကို အလွန်ဆိုးရွားစွာ ထိခိုက်နစ်နာစေခဲ့သဖြင့် ကျွန်ုပ်တို့သည် သူ၏လက်ထဲ၌ ပျက်စီးလုနီးပါး ဖြစ်ခဲ့ရသည်”ဟု ပြောဆိုခဲ့ကြသည်။ ထို့ကြောင့် သင်တို့သည် အန္တိခရစ်များကို ပိုင်းခြားသိမြင်တတ်ရန် သင်ယူရမည်။ အကယ်၍ သင်သည် အန္တိခရစ်များအား ပိုင်းခြားသိမြင်ခြင်းကို မည်သည့်အခါမျှ အလေးအနက်မထားပါက အန္တရာယ်များလိမ့်မည်ဖြစ်ပြီး ၎င်းတို့၏ အထင်အမြင်မှားစေခြင်းကို သင် မည်သည့်အချိန် သို့မဟုတ် မည်သည့်အခါသမယ၌ ခံရလိမ့်မည်ကို မည်သူ သိနိုင်မည်နည်း။ သင်သည် အဘယ်အရာ ဖြစ်ပျက်နေသည်ကို မသိဘဲ နားဝေတိမ်တောင်ဖြစ်သော ပုံစံဖြင့် အန္တိခရစ်တစ်ဦးနောက်သို့ပင် လိုက်သွားနိုင်သည်။ ထိုအချိန်၌ ထိုအရာနှင့်ပတ်သက်၍ တစ်ခုတလေ မှားယွင်းနေသည်ဟု သင် ခံစားရမည်မဟုတ်ဘဲ ဤအန္တိခရစ် ပြောဆိုသည့်အရာ မှန်ကန်သည်ဟုပင် သင် ခံစားရလိမ့်မည်။ ဤနည်းဖြင့် သင်သည် သတိမထားမိဘဲ အထင်အမြင်မှားစေခြင်း ခံရပြီး ဖြစ်လိမ့်မည်။ သင် အထင်အမြင်မှားစေခြင်း ခံရပြီးသည့် အချက်က သင်သည် ဘုရားသခင်ကို သစ္စာဖောက်ခဲ့ပြီးဖြစ်ကြောင်း ပြသပြီး ထို့နောက်တွင် ဘုရားသခင်သည် သင့်ကို ကယ်တင်မည့်နည်းလမ်း ရှိလိမ့်မည်မဟုတ်။ ပုံမှန်အားဖြင့် ကောင်းမွန်စွာ ပြုမူဆောင်ရွက်သော လူအချို့ ရှိကြသော်လည်း အချိန်တစ်ခုကြာ ၎င်းတို့သည် အန္တိခရစ်များ၏ လှည့်ဖြားခြင်းကို ခံကြရပြီး အဆုံးတွင် အသင်းတော်က ၎င်းတို့ကို ဖျောင်းဖျတားမြစ်ခြင်းနှင့် မိတ်သဟာယဖွဲ့ခြင်းမှတစ်ဆင့် ပြန်လည်ခေါ်ဆောင်လာသည်။ သို့ရာတွင် သမ္မာတရားကို ၎င်းတို့အား မည်မျှ မိတ်သဟာယဖွဲ့စေကာမူ ပြန်မလာဘဲ အန္တိခရစ်များနှင့် အတူလိုက်ပါလုပ်ဆောင်ရန် အခိုင်အမာဆုံးဖြတ်ပြီးသောသူအချို့ ရှိကြသည်။ ထိုအခါ ၎င်းတို့သည် လုံးဝ ပျက်စီးသွားကြသည် မဟုတ်လော။ ၎င်းတို့သည် ပြန်လှည့်ရန် ခိုင်မာစွာ ငြင်းပယ်ကြပြီး ဘုရားသခင်က ၎င်းတို့အပေါ် နောက်ထပ် အလုပ်မလုပ်တော့ပေ။ အချို့သောလူတို့သည် ပိုင်းခြားသိမြင်နိုင်စွမ်း ကင်းမဲ့ကြပြီး “ထိုသူသည် အတော်ပင် ရည်မွန်ပေသည်။ သူသည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီး အမှုအရာများကို စွန့်လွှတ်ကာ မိမိကိုယ်ကို အသုံးခံခဲ့သည်၊ သူသည် မိမိ၏ တာဝန်ကို အတော်ပင် သစ္စာရှိစွာ ထမ်းဆောင်လေ့ရှိခဲ့ကြသည်။ ဘုရားသခင်အပေါ် သူ၏ ယုံကြည်ခြင်းက ကြီးမားခဲ့ပြီး သူသည် စစ်မှန်သော ယုံကြည်သူတစ်ဦး ဖြစ်ခဲ့သည်၊ သူ့ကို ကျွန်ုပ်တို့နောက်ထပ် အခွင့်အရေးတစ်ခု ပေးသင့်သည် မဟုတ်လော” ဟုပြောလျက် ဤလူစားမျိုးအတွက် စိတ်မကောင်းဖြစ်ကြလေသည်။ ဤရှုထောင့်အမြင် မှန်ကန်သလော။ သမ္မာတရားနှင့် ကိုက်ညီသလော။ လူတို့သည် အခြားလူတစ်ဦး၏ အပေါ်ယံကိုသာ မြင်နိုင်ကြသော်လည်း ၎င်းတို့၏ စိတ်နှလုံးကို မမြင်နိုင်ကြပေ။ ထိုသူတို့က အမှန်တကယ် မည်သည့် လူစားမျိုးဖြစ်သည် သို့မဟုတ် မည်သည့် အနှစ်သာရမျိုး ရှိသည်ကို ၎င်းတို့ ရှင်းလင်းစွာ မမြင်နိုင်ကြပေ။ ၎င်းတို့သည် ထိုသူတို့နှင့် အချိန်ကာလတစ်ခုကြာ ထိတွေ့ဆက်ဆံခြင်းရှိရမည် သို့မဟုတ် ထိုသူတို့ကို စောင့်ကြည့်လေ့လာခြင်း ပြုလုပ်ရမည်ဖြစ်ပြီး လူတို့က ထိုသူကို ရိပ်စားမိနိုင်ရန်အလို့ငှာ ထိုသူသည် မိမိကို ဖော်ထုတ်မည့် အဖြစ်အပျက်များနှင့် ကြုံတွေ့ရမည် ဖြစ်သည်။ ထို့အပြင် အကယ်၍ သင်သည် ဤလူတို့ကို သင်၏ စိတ်နှလုံးကြင်နာမှုကြောင့် ကူညီရန် ကြိုးစားသော်လည်း ၎င်းတို့နှင့် မည်မျှပင် သင် မိတ်သဟာယဖွဲ့စေကာမူ ၎င်းတို့ ပြန်မလှည့်လာပါက ထိုအရာအားလုံး၏ နောက်ကွယ်တွင် မည်သည့် အကြောင်းရင်းရှိသည်ကို သင် သိရှိမည်မဟုတ်ပေ။ လက်တွေ့တွင် ဘုရားသခင်သည် ဤလူတို့ကို ရိပ်စားမိပြီးဖြစ်ကာ ၎င်းတို့ကို ဖယ်ရှားရှင်းလင်းပြီးဖြစ်သည်။ ဘုရားသခင်က ၎င်းတို့ကို အဘယ်ကြောင့် ဖယ်ရှားရှင်းလင်းခဲ့သနည်း။ အလွယ်ကူအရှင်းလင်းဆုံးသော အကြောင်းရင်းမှာ အချို့သော အန္တိခရစ်တို့သည် သိသာထင်ရှားစွာပင် နတ်ဆိုးများ ဖြစ်ကြပြီး ၎င်းတို့အတွင်း၌ နတ်ဆိုးများ အလုပ်လုပ်နေသော အန္တိခရစ်များအဖြစ် သတ်မှတ်ခြင်း ခံရနိုင်သောကြောင့် ဖြစ်သည်။ အကယ်၍ လူတို့သည် အချိန်ကာလတစ်ခုကြာ ၎င်းတို့နောက်လိုက်ပါက၊ ၎င်းတို့၏ စိတ်နှလုံးများ မှောင်မိုက်သွားလိမ့်မည်ဖြစ်ပြီး ၎င်းတို့ ပြိုလဲကျသွားအောင်ပင် အလွန် အားနည်းလာကြလိမ့်မည်။ ယင်းက ဘုရားသခင်သည် ၎င်းတို့ကို ကြာမြင့်စွာကပင် စွန့်လွှတ်ပြီးဖြစ်ကြောင်း သက်သေပြသည်။ ဘုရားသခင်၌ ဖြောင့်မတ်သော စိတ်သဘောထားရှိပြီး စာတန်ကို သူ မုန်းတီးသည်။ ဤလူတို့သည် စာတန်နှင့် နတ်ဆိုးများနောက်သို့ လိုက်ကြသည့်အတွက်၊ ဘုရားသခင်သည် ၎င်းတို့ကို သူ၏ နောက်လိုက်များအဖြစ် ဆက်လက်၍ အသိအမှတ်ပြုနိုင်သလော။ ဘုရားသခင်သည် သန့်ရှင်းပြီး မကောင်းမှုကို ရွံမုန်းသည်။ နတ်ဆိုးများနောက်သို့ လိုက်ပြီးသောသူတို့ကို သူအလိုမရှိပေ။ အခြားသူများက ထိုသူတို့ကို လူကောင်းများအဖြစ် တွေးထင်သည့်တိုင် ၎င်းတို့ကို သူ အလိုမရှိပေ။ မကောင်းမှုကို ဘုရားသခင် ရွံမုန်းသည်ဟူသည်မှာ အဘယ်အရာကို ဆိုလိုသနည်း။ “မကောင်းမှုကို ရွံမုန်းခြင်း” က အဘယ်အရာကို ညွှန်ပြသနည်း။ ယခု ငါ ပြောဆိုသည့်အရာကို နားထောင်ကြလော့၊ ပြီးလျှင် သင်တို့ နားလည်ကြလိမ့်မည်။ ဘုရားသခင်က လူတစ်ဦးကို ရွေးကောက်သည့်အချိန်မှစ၍ ဘုရားသခင်က သမ္မာတရား၊ ဖြောင့်မတ်ခြင်း၊ ဉာဏ်ပညာနှင့် အနန္တတန်ခိုးဖြစ်ကြောင်း၊ သူသည် တစ်ဆူတည်းသော ဘုရားဖြစ်ကြောင်း ထိုသူက အသိအမှတ်ပြုသည်အထိ၊ ဤအရာများကို ၎င်းတို့ နားလည်သည်နှင့်တစ်ပြိုင်နက်လည်းကောင်း၊ ၎င်းတို့တွင် အတွေ့အကြုံအချို့ရှိပြီးနောက်တွင်လည်းကောင်း၊ ၎င်းတို့၏ စိတ်နှလုံးအတွင်း၌ ၎င်းတို့သည် ဘုရားသခင်၏ စိတ်သဘောထား၊ အနှစ်သာရနှင့် သူ၏ အရာအားလုံးနှင့်ဖြစ်ခြင်းတို့အပေါ် အခြေခံသိနားလည်မှုတစ်ခု ရှိလိမ့်မည်ဖြစ်ပြီး ဤအခြေခံသိနားလည်မှုသည် ၎င်းတို့၏ ယုံကြည်ခြင်း ဖြစ်လာလိမ့်မည်။ ထိုအရာက ၎င်းတို့ကို ဘုရားသခင်နောက်သို့ လိုက်ရန်၊ ဘုရားသခင်အတွက် မိမိတို့ကိုယ်ကို အသုံးခံရန်နှင့် မိမိတို့၏ တာဝန်ကို ထမ်းဆောင်ရန်လည်း လှုံ့ဆော်ပေးလိမ့်မည်။ ၎င်းတို့တွင်အတွေ့အကြုံရှိသည်နှင့်တစ်ပြိုင်နက်၊ သမ္မာတရားကို နားလည်ပြီး၊ ဘုရားသခင်၏ စိတ်သဘောထားအပေါ် ၎င်းတို့၏ သိနားလည်မှုနှင့် ဘုရားသခင်အပေါ် ၎င်းတို့၏ အသိပညာတို့က ၎င်းတို့၏ စိတ်နှလုံးထဲ၌ အမြစ်တွယ်သွားသည်နှင့်တစ်ပြိုင်နက်၊ ၎င်းတို့အနေဖြင့် ဤဝိညာဉ်ရင့်ကျက်မှုကို ပိုင်ဆိုင်သောအခါ၊ ဘုရားသခင်ကို ငြင်းပယ်ကြလိမ့်မည်မဟုတ်ပေ။ သို့သော် အကယ်၍ ၎င်းတို့၌ ခရစ်တော်၊ လက်တွေ့ကျသော ဘုရားသခင်အပေါ် စစ်မှန်သော အသိပညာ မရှိပါက၊ အကယ်၍ ၎င်းတို့သည် အန္တိခရစ်တစ်ဦးကို ကိုးကွယ်ပြီး သူ့နောက်လိုက်မည့် အလားအလာရှိပါက ၎င်းတို့အန္တရာယ်၌ ရှိနေဆဲ ဖြစ်သည်။ ၎င်းတို့အနေဖြင့် ကောက်ကျစ်ဆိုးယုတ်သော အန္တိခရစ်တစ်ဦးနောက်သို့ လိုက်ရန် လူ့ဇာတိခံ ခရစ်တော်ကို ကျောခိုင်းသွားနိုင်သေးသည်။ ဤသည်မှာ ခရစ်တော်ကို ပွင့်လင်းစွာ ငြင်းပယ်ပြီး ဘုရားသခင်နှင့် အဆက်အသွယ်ဖြတ်တောက်ခြင်း ဖြစ်ပေမည်။ ဤအရာ၏ ဝှက်ထားသော အဓိပ္ပာယ်မှာ “ဘုရားသခင်နောက်သို့ ကျွန်ုပ် နောက်ထပ် မလိုက်တော့ပါ။ စာတန်နောက်သို့ ကျွန်ုပ် လိုက်မည်။ စာတန်ကို ကျွန်ုပ် ချစ်ပြီး သူ့ကို အစေခံလိုစိတ် ရှိသည်။ စာတန်နောက်သို့ ကျွန်ုပ် လိုက်လိုစိတ် ရှိသည်။ သူက ကျွန်ုပ်ကို မည်သို့ ဆက်ဆံသည်ဖြစ်စေ၊ သူ ကျွန်ုပ်ကို မည်သို့ပင် ဖျက်ဆီးသည်ဖြစ်စေ၊ နင်းချေသည်ဖြစ်စေ၊ ဖောက်ပြန်ပျက်စီးစေသည်ဖြစ်စေ ကျွန်ုပ် ဝမ်းသာအားရဖြစ်မည်။ ဘုရားသခင် မည်မျှပင် ဖြောင့်မတ်ပြီး သန့်ရှင်းသည်ဖြစ်စေ၊ သမ္မာတရား မည်မျှ သူ ဖော်ပြသည်ဖြစ်စေ သူ့နောက်သို့ ကျွန်ုပ် လိုက်လိုစိတ် မရှိပါ။ သမ္မာတရားကို ကျွန်ုပ် မနှစ်သက်ပါ။ ကျော်ကြားမှု၊ အဆင့်အတန်း၊ ဆုလာဘ်များနှင့် သရဖူများကို ကျွန်ုပ် နှစ်သက်သည်။ ၎င်းတို့ကို ကျွန်ုပ် မရရှိနိုင်လျှင်ပင်၊ ၎င်းတို့ကို ကျွန်ုပ် နှစ်သက်သည်” ဟူ၍ ဖြစ်သည်။ ထိုသို့ဖြင့်ပင် ၎င်းတို့သည် မိမိတို့နှင့် လုံးဝမသက်ဆိုင်သော လူတစ်ဦးနောက်သို့ လိုက်သွားခဲ့ကြပြီး ဘုရားသခင်ကို ဆန့်ကျင်သော အန္တိခရစ်တစ်ဦးနှင့်အတူ လစ်ပြေးသွားခဲ့ကြသည်။ ဘုရားသခင်သည် ဤကဲ့သို့သော လူတစ်ဦးကို အလိုရှိဦးမည်လော။ သေချာပေါက် အလိုရှိမည်မဟုတ်ပေ။ ၎င်းတို့ကို ဘုရားသခင်က အလိုမရှိခြင်းသည် ကျိုးကြောင်းဆီလျော်သလော။ အလွန့်အလွန် ဆီလျော်လှသည်။ ဘုရားသခင်သည် မကောင်းမှုကို ရွံမုန်းသော ဘုရားဖြစ်ကြောင်းနှင့် သူသန့်ရှင်းကြောင်းကို အယူဝါဒမှ သင်တို့ သိရှိကြသည်။ ဤအယူဝါဒကို သင်နားလည်သော်လည်း ဤသို့သော လူများကို ဘုရားသခင် မည်သို့ ဆက်ဆံသည်ကို သင် သိသလော။ အကယ်၍ ဘုရားသခင်သည် တစ်စုံတစ်ဦးကို ပစ်ပယ်လျှင်၊ ၎င်းတို့ကို မဆိုင်းမတွ စွန့်လွှတ်လိမ့်မည်။ ငါ ပြောဆိုသည့်အရာသည် အမှုအရာများဖြစ်သည့်ပုံစံ မဟုတ်လော။ (ဟုတ်ပါသည်။) ဤသည်မှာ အမှုအရာများဖြစ်သည့်ပုံစံ ဖြစ်သည်။ သို့ဆိုလျှင် ဤကဲ့သို့သော လူတစ်ဦးကို ဘုရားသခင်က စွန့်လွှတ်ခြင်းသည် သူ့၌ ရက်စက်သော စိတ်နှလုံးရှိသည်ဟု ဆိုလိုသလော။ (မဆိုလိုပါ။) ဘုရားသခင်သည် သူ၏ လုပ်ဆောင်ချက်များ၌ စည်းမျဉ်းရှိသည်။ အကယ်၍ သင်သည် ဘုရားသခင် မည်သူဖြစ်သည်ကို သိသော်လည်း သူ့နောက်သို့ လိုက်ရန် မနှစ်သက်ပါက၊ စာတန် မည်သူဖြစ်သည်ကို သင် သိပါလျက်နှင့် သူ့နောက်သို့ မရမကလိုက်ပါက ဘုရားသခင်သည် သင့်ကို အတင်းအကျပ် ပြုမည်မဟုတ်။ ရှေ့ဆက်ပြီး စာတန်နောက်သို့ ထာဝစဉ် လိုက်သွားလော့။ ပြန်မလာနှင့်။ ဘုရားသခင်က သင့်ကို စွန့်လွှတ်ပြီးဖြစ်သည်။ ဘုရားသခင်၏ စိတ်သဘောထားကို မည်သို့ နားလည်နိုင်မည်နည်း။ ဘုရားသခင်၏ စိတ်သဘောထားသည် ဖြောင့်မတ်ပြီး သန့်ရှင်းသည်၊ သူ၏ စိတ်သဘောထား၌ မကောင်းမှုကို ရွံမုန်းသော အရိပ်လက္ခဏာတစ်ခု ရှိသည်။ တစ်နည်းအားဖြင့်ဆိုသော် ဖန်ဆင်းခံတစ်ဦးအနေဖြင့် သင်သည် အကျင့်ပျက်ရန် လိုလားနေပါက၊ ဘုရားသခင် အခြားမည်သည့်အရာကို ပြောဆိုနိုင်ဦးမည်နည်း။ ဘုရားသခင်သည် လူတို့အား ၎င်းတို့ မလိုလားသော အမှုအရာများကို ပြုလုပ်ရန် မည်သည့်အခါမျှ အတင်းအကျပ် မပြုပေ။ သူသည် လူတို့ကို သမ္မာတရား လက်ခံရန် မည်သည့်အခါမျှ အတင်းအကျပ် မပြု။ အကယ်၍ သင်သည် အကျင့်ပျက်ရန် ဆန္ဒရှိပါက ယင်းမှာ သင်၏ ကိုယ်ပိုင်ရွေးချယ်မှု ဖြစ်သည်။ နောက်ဆုံးတွင် အကျိုးဆက်များကို ခံစားရမည်မှာ သင်သာဖြစ်ပြီး သင့်ကိုယ်သင်သာလျှင် အပြစ်တင်ရမည် ဖြစ်သည်။ လူတို့ကို ကိုင်တွယ်ဖြေရှင်းခြင်းအတွက် ဘုရားသခင်၏ စည်းမျဉ်းများသည် မပြောင်းလဲနိုင်ပေ။ သို့ဖြစ်၍ အကယ်၍ သင်သည် အကျင့်ပျက်ခြင်းဖြင့် ကျေနပ်အားရပါက သင်၏ မလွဲမသွေဖြစ်သော အဆုံးသတ်မှာ အပြစ်ပေးခံရခြင်း ဖြစ်သည်။ သင့်အနေဖြင့် ဘုရားသခင်နောက်သို့ နှစ်ပေါင်းမည်မျှ လိုက်ခဲ့သည်ဖြစ်စေ အရေးမကြီးပေ။ သင့်အနေဖြင့် အကျင့်ပျက်ရန် ဆန္ဒရှိပါက ဘုရားသခင်သည် သင့်ကို နောင်တရရန် အတင်းအကျပ် ပြုမည်မဟုတ်။ စာတန်နောက်သို့ လိုက်ရန်၊ စာတန်၏ အထင်အမြင်မှားစေခြင်းနှင့် ဖျက်ဆီးခြင်းကို ခံရရန် လိုလားနေသူမှာ သင်ဖြစ်ပြီး သို့ဖြစ်၍ အဆုံးတွင် အကျိုးဆက်များကို ခံစားရမည့်သူမှာ သင်သာ ဖြစ်သည်။ အချို့သောလူတို့သည် ဤသို့သော လူများအတွက် စိတ်မကောင်းဖြစ်ကြပြီး၊ ၎င်းတို့ကို ကူညီရာ၌ ကြင်နာမှုကို ဖြုန်းတီးကြသော်လည်း ထိုလူတို့က ၎င်းတို့ကို မည်မျှပင် တိုက်တွန်းအားပေးစေကာမူ ၎င်းတို့ ပြန်မလှည့်လာကြပေ။ ဤနေရာတွင် အဘယ်အရာ ဖြစ်ပျက်နေသနည်း။ အမှန်တရားမှာ ဘုရားသခင်သည် ဤသို့သော လူတစ်ဦးကို ကယ်တင်ခြင်းမရှိ။ သူသည် ၎င်းတို့ကို အလိုမရှိပေ။ ထိုအရာနှင့်ပတ်သက်၍ လူသားက မည်သည့်အရာ လုပ်ဆောင်နိုင်သနည်း။ ထိုအရာသည် အခြေခံအကြောင်းရင်း ဖြစ်သည်။ သို့သော် လူတို့က အခြေအနေတစ်ခုကို ရှင်းလင်းစွာ မမြင်နိုင်သောအခါ မိမိတို့ လုပ်ဆောင်သင့်သည့်အရာကို လုပ်ဆောင်သင့်ပြီး မိမိတို့ ထမ်းဆောင်သင့်သော တာဝန်ဝတ္တရားများကို ထမ်းဆောင်သင့်သည်။ ဤတာဝန်များကို ထမ်းဆောင်ခြင်းမှ မည်သည့် အကျိုးဆက်များ ဖြစ်လာလိမ့်မည်ဟူသည်အတွက်မူ၊ ၎င်းတို့သည် ဘုရားသခင်၏ ဦးဆောင်မှုကို ရှုမြင်ရမည် ဖြစ်သည်။ ငါ ပြောဆိုခဲ့သော ဤအသေးစိတ်အချက်များမှတစ်ဆင့် “ဘုရားသခင်သည် မကောင်းမှုကို ရွံမုန်းသော ဘုရားဖြစ်သည်” ဟူသည့် စကားစုကို သင်တို့ အနည်းငယ် နားလည်လာကြပြီ မဟုတ်လော။ ဤသည်မှာ ယင်း၏ သွင်ပြင်လက္ခဏာတစ်ခုဖြစ်ပြီး နတ်ဆိုးများ၏ စွန်းထင်းစေခြင်း ခံရသောသူတို့ကို ဘုရားသခင် အလိုမရှိခြင်း ဖြစ်သည်။ ဘုရားသခင်က ၎င်းတို့ကို အလိုမရှိသည့် အကြောင်းရင်းမှာ အဘယ်နည်း။ သင်သည် စာတန်ကို ရွေးချယ်ပြီးလျှင်၊ ဘုရားသခင်က သင့်ကို အဘယ်သို့ဖြစ်ပြီး အလိုရှိနိုင်ဦးမည်နည်း။ သင်သည် စာတန်ကို ရွေးချယ်ပြီးဖြစ်လျှင်၊ ဘုရားသခင်က သင့်ကို ပြန်လာစေရန် အဘယ်သို့ သနားကရုဏာထားပြီး သင့်စိတ်နှလုံးကို လှုံ့ဆော်ပေးနိုင်ဦးမည်နည်း။ ဘုရားသခင်သည် ထိုအရာကို လုပ်ဆောင်နိုင်စွမ်းရှိသလော။ သူသည် လုပ်နိုင်စွမ်းရှိသည်ထက်ပင်ပိုသော်လည်း သူ၏ စိတ်သဘောထားက ဖြောင့်မတ်သောကြောင့်လည်းကောင်း၊ သူသည် မကောင်းမှုကို ရွံမုန်းသော ဘုရားဖြစ်သောကြောင့်လည်းကောင်း ဤအလုပ်ကို မလုပ်ဆောင်ရန် သူ ရွေးချယ်ပေသည်။

ပြီးခဲ့သည့်တစ်ကြိမ်က၊ ငါတို့၏ မိတ်သဟာယသည် အန္တိခရစ်တို့၏ ကောက်ကျစ်ဆိုးယုတ်သော အနှစ်သာရ၏ အဓိကသရုပ်သကန်မှာ အပြုသဘောဆောင်သော အရာအားလုံးနှင့် သမ္မာတရားအားလုံးအပေါ် ၎င်းတို့၏ ရန်လိုခြင်းနှင့် စက်ဆုပ်ရွံရှာခြင်း မည်သို့ဖြစ်သည်ဟူသည့်အချက်ကို အဓိကထားခဲ့သည်။ ယနေ့တွင် ငါသည် နောက်ထပ်ရှုထောင့်အမြင်တစ်ခုမှ မိတ်သဟာယဖွဲ့နေခြင်းဖြစ်ပြီး၊ ယင်းမှာ အန္တိခရစ်တို့သည် အပြုသဘောဆောင်သော အရာများနှင့် ဆန့်ကျင်သည့်အရာအားလုံးကို ချစ်မြတ်နိုးကြသည်ဟူ၍ ဖြစ်သည်။ ပြီးလျှင် ယင်းမှာ အဘယ်အရာ ဖြစ်သနည်း။ (အပျက်သဘောဆောင်သော အရာများဖြစ်သည်။) အပျက်သဘောဆောင်သော အရာများဖြစ်သည်။ ဆိုလိုသည်မှာ သမ္မာတရားကို ဆန့်ကျင်သည့်၊ ဆန့်ကျင်ဘက်ပြုကာ သဘောမတူညီသည့်အရာအားလုံး ဖြစ်သည်။ အန္တိခရစ်တို့သည် အပြုသဘောဆောင်သော အရာများကို မနှစ်သက်ကြပေ။ သို့ဖြစ်၍ ၎င်းတို့ ကြိုက်နှစ်သက်သည့်အရာတစ်ခုခု ရှိရမည် မဟုတ်လော။ ပြီးလျှင် အဘယ်အရာကို ၎င်းတို့ ကြိုက်နှစ်သက်ကြသနည်း။ ၎င်းတို့သည် လှည့်ဖြားခြင်းနှင့် မုသားများအပြင် အကြံအစည်များ၊ ပရိယာယ်များနှင့် နည်းဗျူဟာများကို ကြိုက်နှစ်သက်ကြသည်။ မိမိတို့၏ အားလပ်ချိန်များတွင် စစ်ရေးဗျူဟာသုံးဆယ့်ခြောက်မျိုးကို ဖတ်ရှုသော အန္တိခရစ်များ ရှိသလော။ ထိုသို့ ငါ ထင်မြင်မိသည်။ စစ်ရေးဗျူဟာသုံးဆယ့်ခြောက်မျိုးကို ငါဖတ်သည်ဟု သင်တို့ ထင်ကြသလော။ ငါ မဖတ်ပေ။ ယင်းကို ငါ မလေ့လာပေ။ ယင်းကို ဖတ်ရှုခြင်းက အဘယ်အကျိုးရှိသနည်း။ ယင်းကို ဖတ်ရှုခြင်းက ငါ့ကို အော်ဂလီဆန်စေပြီး ဗိုက်နာစေသည်။ သင်တို့သည် စစ်ရေးဗျူဟာသုံးဆယ့်ခြောက်မျိုးကို ဖတ်ရှုပြီးနောက်တွင် မည်သို့ ခံစားရသနည်း။ ကောက်ကျစ်ဆိုးယုတ်သော လူသားမျိုးနွယ်အပေါ် သင့်အား ပို၍ပင် စက်ဆုပ်ရွံရှာစေသည် မဟုတ်လော။ ဤစိတ်ခံစားချက်ကို သင် တွေ့ကြုံခံစားရသလော။ ယင်းကို ပို၍ ဖတ်ရှုလေ၊ ပို၍ စက်ဆုပ်ရွံရှာလေ ဖြစ်သည်။ ဤသူသည် အလွန်ပင် ဆိုးရွားလှသည်ဟု သင် ခံစားရသည်။ အသေးအဖွဲကိစ္စတိုင်းအတွက် ဗျူဟာများ အသုံးပြုရခြင်း၊ ထိုသို့သောအတိုင်းအတာများထိတိုင် အပင်ပန်းခံရခြင်း၊ ညဘက် အိပ်မပျော်နိုင်ခြင်း သို့မဟုတ် နေ့ဘက် အစာမစားနိုင်ခြင်းနှင့် မည်သို့ တိုက်ခိုက်ရမည်ကို အဖြေရှာရန် မိမိ၏ဦးနှောက်ကို အလွန်အမင်း အသုံးပြုရခြင်းတို့သည် အကျိုးနပ်သလော။ အချို့သော အန္တိခရစ်များသည် ၎င်းတို့၏ အားလပ်ချိန်များတွင် စစ်ရေးဗျူဟာသုံးဆယ့်ခြောက်မျိုးကို လေ့လာကောင်းလေ့လာနိုင်ပြီး အခြားလူတစ်ဦး၏ ဉာဏ်ရည်နှင့် ဘုရားသခင်၏ ဉာဏ်ရည်တို့ကို ယှဉ်ပြိုင်ကောင်းယှဉ်ပြိုင်နိုင်သည်။ ၎င်းတို့သည် မုသားများ၊ လှည့်ဖြားခြင်း၊ ပရိယာယ်များ၊ အကြံအစည်များအပြင် နည်းစနစ်များနှင့် နည်းဗျူဟာများကို နှစ်သက်ကြသည်။ သို့သော် ၎င်းတို့သည် ဘုရားသခင်၏ မျှတမှုနှင့် ဖြောင့်မတ်ခြင်းကို ကြိုက်နှစ်သက်ကြသလော။ မျှတမှုနှင့် ဖြောင့်မတ်ခြင်း၏ ဆန့်ကျင်ဘက်စကားလုံးမှာ အဘယ်နည်း။ (ကောက်ကျစ်ဆိုးယုတ်မှုနှင့် အကျည်းတန်မှုဖြစ်သည်။) ကောက်ကျစ်ဆိုးယုတ်မှုနှင့် အကျည်းတန်မှု ဖြစ်သည်။ ၎င်းတို့သည် အကျည်းတန်သော အရာများ၊ အလွန်မတရားသကဲ့သို့ မျှတမှုမရှိသော အရာအားလုံး၊ မတရားသဖြင့်ဖြစ်ပြီး မလျော်ကန်သော အရာအားလုံးကို ကြိုက်နှစ်သက်ကြသည်။ ဥပမာအနေနှင့်၊ သမ္မာတရားကို လူတို့ လိုက်စားခြင်းသည် တရားမျှတသော အကြောင်းတရားတစ်ခု ဖြစ်သည်။ အန္တိခရစ်တို့က ဤအရာကို မည်သို့ အဓိပ္ပာယ်ဖွင့်ဆိုကြသနည်း။ ၎င်းတို့က “သမ္မာတရားကို လိုက်စားသောသူတို့သည် လူနုံလူအများ ဖြစ်ကြသည်။ အကယ်၍ လူတစ်ဦးသည် မိမိတို့ အလိုရှိသည့်အတိုင်း အသက်မရှင်ပါက အသက်ရှင်ခြင်း၏ တန်ဖိုးမှာ အဘယ်နည်း။ လူတို့သည် မိမိတို့ကိုယ်တိုင်အတွက် အသက်ရှင်ရမည်ဖြစ်ပြီး သမ္မာတရားနှင့် တရားမျှတမှုအတွက် အသက်ရှင်သောသူတို့မူကား၊ ထိုလူအားလုံးသည် လူနုံလူအများသာ ဖြစ်ကြသည်”ဟု ဆိုကြသည်။ ယင်းမှာ ၎င်းတို့၏ သဘောထား ဖြစ်သည်။ သို့ဆိုလျှင် ၎င်းတို့သည် တရားမျှတသော အမှုအရာများကို လုပ်ဆောင်နိုင်စွမ်း ရှိကြသလော။ မရှိကြပေ။ အသင်းတော်၏ အလုပ်ကို အဖျက်အမှောင့်လုပ်ကာ နှောင့်ယှက်သည့် အမှုအရာများ အသင်းတော်၌ ပေါ်ပေါက်လာသောအခါ ၎င်းတို့ ထကြွပြီး ထုတ်ဖော်ပြောဆိုနိုင်ကြသလော။ ၎င်းတို့ ထကြွခြင်း မရှိရုံသာမက၊ ဤကံအကြောင်းမလှသည့်အဖြစ် တိတ်တဆိတ် သဘောကျကာ ဝမ်းသာကြသည်။ ၎င်းတို့သည် မကောင်းသည့် မျိုးစေ့များ ဖြစ်ကြသည်။ ၎င်းတို့သည် ဘုရားအိမ်တော်၏ အလုပ်နှင့်သက်ဆိုင်သော ကိစ္စရပ်များအတွက် မည်သည့်အခါမျှ စိုးရိမ်ပူပန်ခြင်း မရှိကြသကဲ့သို့ ဘုရားသခင်၏ ရွေးချယ်ထားသောလူများကို ကာကွယ်ရန် မည်သည့်အခါမျှ ထကြွပြီး မည်သည့်အရာကိုမျှ လုပ်ဆောင်ခြင်းလည်း မရှိကြပေ။ မကောင်းမှုပြုသောသူများက မကောင်းမှုပြုလုပ်သည်ကို မြင်သောအခါတွင်လည်းကောင်း၊ လူဆိုးများက အသင်းတော်ကို အနိုင်ကျင့်ဗိုလ်ကျသည်ကို မြင်သောအခါတွင်လည်းကောင်း တိတ်တဆိတ် သဘောကျကာ ဘုရားအိမ်တော်ကို ပြက်ရယ်ပြုသောသူတို့သည် မည်သည့် လူစားမျိုးများ ဖြစ်ကြသနည်း။ ၎င်းတို့သည် ကောက်ကျစ်ဆိုးယုတ်သော ပုဂ္ဂိုလ်များ ဖြစ်ကြသည်။ သို့ဆိုလျှင် ဤမကောင်းသောလူများကို အကာအကွယ်ပေးနိုင်စွမ်းရှိသော ခေါင်းဆောင်များသည် မည်သည့် လူစားမျိုးများ ဖြစ်ကြသနည်း။ ၎င်းတို့က အန္တိခရစ်များ ဖြစ်ကြသည်။ ၎င်းတို့သည် မိမိတို့၏ ကိုယ်ပိုင်အကျိုးစီးပွားများ ထိခိုက်နစ်နာခြင်းကို ခွင့်ပြုမည်မဟုတ်သော်လည်း အသင်းတော်၏ အကျိုးစီးပွားများ ထိခိုက်နစ်နာသောအခါ မျက်တောင်တစ်ချက် မခတ်ကြသကဲ့သို့ လုံးဝ ဝမ်းနည်းခြင်းလည်း မရှိကြပေ။ မမြင်ကွယ်ရာတွင် မည်သည့်အရာကိုမျှ ၎င်းတို့ ဆုံးရှုံးခြင်း မရှိသည့်အတွက် ဝမ်းပင်ဝမ်းသာနေကြသည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှု ဖြစ်သည်။

အန္တိခရစ်များက သမ္မာတရားကို အလွန်အမင်း မနှစ်မြို့ကြပုံ၊ မဖြောင့်မတ်သကဲ့သို့ ကောက်ကျစ်ဆိုးယုတ်သည့် အရာများကို ၎င်းတို့ နှစ်သက်ပုံ၊ အကျိုးစီးပွားများနှင့် ကောင်းချီးမင်္ဂလာများကို လိုက်စားကြပုံ၊ ကောင်းချီးများရရန်ဖြစ်သော ၎င်းတို့၏ ရည်ရွယ်ချက်များနှင့် လိုအင်ဆန္ဒတို့ကို လုံးဝ လက်မလွှတ်ကြဘဲ ဘုရားသခင်နှင့် အပေးအယူလုပ်ရန် အမြဲ ကြိုးစားကြပုံအကြောင်းကို ငါတို့ ယခုတင် ပြောဆိုခဲ့ကြသည်။ ထို့ကြောင့် ဤကိစ္စရပ်ကို မည်သို့ ပိုင်းခြားသိမြင်ကာ စရိုက်လက္ခဏာကို သရုပ်ဖော်သင့်သနည်း။ အခြားအရာအားလုံးထက် အကျိုးအမြတ်ကို ဦးစားပေးခြင်းဖြစ်သည်ဟု ငါတို့ ခေါ်လိုက်လျှင် ယင်းမှာ ပျော့လွန်းပေမည်။ ထိုအရာက ပေါလုက သူ၏ ကိုယ်၌ ဆူးတစ်ချောင်း ရှိကြောင်းနှင့် သူ၏ အပြစ်များကို ဖြေရန်အလို့ငှာ သူ အလုပ်လုပ်သင့်ကြောင်း အသိအမှတ်ပြုခဲ့သော်လည်း အဆုံးတွင် ဓမ္မသရဖူကို ရရှိရန် ဆန္ဒရှိခဲ့သေးသည့် ပုံစံကဲ့သို့ ဖြစ်သည်။ ဤအရာ၏ သဘာဝမှာ အဘယ်နည်း။ (ရက်စက်ကြမ်းကြုတ်ခြင်းဖြစ်သည်။) ထိုအရာသည် ရက်စက်ကြမ်းကြုတ်သော စိတ်သဘောထားတစ်မျိုး ဖြစ်သည်။ သို့သော် ဤအရာ၏ သဘာဝမှာ အဘယ်နည်း။ (ဘုရားသခင်နှင့် အပေးအယူလုပ်ခြင်း ဖြစ်သည်။) ထိုအရာတွင် ဤသဘာဝရှိ၏။ သူသည် အရာရာကို အပေးအယူတစ်ခုအဖြစ် သဘောထားလျက် သူ လုပ်ဆောင်ခဲ့သမျှတိုင်းတွင် အကျိုးအမြတ်ကို ရှာဖွေခဲ့သည်။ ဘာသာတရားမရှိသောသူတို့ကြားတွင် ဆိုရိုးစကားတစ်ခု ရှိသည်။ “အခမဲ့နေ့လည်စာဟူသည်မှာ မရှိပါ”ဟူ၍ ဖြစ်သည်။ အန္တိခရစ်များသည်လည်း “သင့်အတွက် ငါ အလုပ်လုပ်လျှင် အပြန်အလှန်အနေဖြင့် မည်သည့်အရာကို သင် ပေးမည်နည်း။ မည်သည့် အကျိုးကျေးဇူးများကို ငါ ရရှိနိုင်သနည်း”ဟု တွေးလျက် ဤဆင်ခြင်တွေးခေါ်မှုစနစ်ကို ထားရှိကြသည်။ ဤသဘာဝကို မည်သို့ ပေါင်းရုံးဖော်ပြသင့်သနည်း။ ထိုအရာကို အကျိုးအမြတ်များ၊ အရာအားလုံးထက် အကျိုးအမြတ်ကို ဦးစားပေးခြင်း၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ဖြစ်ခြင်းတို့က လှုံ့ဆော်ခြင်း ဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရ ဖြစ်သည်။ ၎င်းတို့သည် အကျိုးအမြတ်နှင့် ကောင်းချီးများ ရရှိရန် ရည်ရွယ်ချက်တစ်ခုတည်းအတွက် ဘုရားသခင်ကို ယုံကြည်ကြသည်။ ဆင်းရဲဒုက္ခတစ်ခုခုကို ၎င်းတို့ ခါးစည်းခံရလျှင်၊ သို့မဟုတ် အဖိုးအခအချို့ကို ပေးရလျှင် ဘုရားသခင်နှင့် အပေးအယူလုပ်ရန်အလို့ငှာသာ ဖြစ်သည်။ ကောင်းချီးများနှင့် ဆုလာဘ်များ ရရှိရန်ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒတို့သည် အလွန်ကြီးမားပြီး ထိုအရာကို ၎င်းတို့က တင်းကျပ်စွာ ဖက်တွယ်ကြသည်။ ဘုရားသခင် ဖော်ပြပြီးဖြစ်သည့် သမ္မာတရားများစွာထဲမှ တစ်ခုကိုမျှ ၎င်းတို့ လက်မခံကြပေ။ ၎င်းတို့က ဘုရားသခင်ကို ယုံကြည်ခြင်းသည် ကောင်းချီးများ ရရှိခြင်းနှင့် ကောင်းမွန်သော ခရီးပန်းတိုင်တစ်ခုကို အရယူခြင်းအကြောင်းသာ ဖြစ်ကြောင်း၊ ယင်းမှာ အမြင့်ဆုံးသော စည်းမျဉ်းဖြစ်ပြီး ထိုအရာကို မည်သည့်အရာကမျှ မကျော်လွန်နိုင်ကြောင်း ၎င်းတို့၏ စိတ်နှလုံးများတွင် အမြဲ တွေးထင်ကြသည်။ ကောင်းချီးများ ရရှိဖို့အတွက် မဟုတ်လျှင် လူတို့အနေဖြင့် ဘုရားသခင်ကို မယုံကြည်သင့်ကြောင်းနှင့် ကောင်းချီးများအတွက် မဟုတ်လျှင် ဘုရားသခင်ကို ယုံကြည်မှုသည် မည်သည့် အဓိပ္ပာယ် သို့မဟုတ် တန်ဖိုးမျှ ရှိမည်မဟုတ်ကြောင်း၊ ထိုအရာက အဓိပ္ပာယ်နှင့် တန်ဖိုး ဆုံးရှုံးမည်ဖြစ်ကြောင်း ၎င်းတို့ တွေးထင်ကြလေသည်။ ဤအရာများကို အန္တိခရစ်များထဲသို့ အခြားတစ်စုံတစ်ဦးက သွတ်သွင်းပေးခဲ့ခြင်း ဖြစ်သလော။ ယင်းတို့သည် အခြားတစ်စုံတစ်ဦး၏ လေ့ကျင့်သင်ကြားပေးခြင်း သို့မဟုတ် လွှမ်းမိုးမှုမှ ဆင်းသက်သလော။ မဟုတ်ပေ၊ ယင်းတို့ကို မည်သူမျှ ပြောင်းလဲ၍ မရနိုင်သည့်အရာတစ်ခု ဖြစ်သော အန္တိခရစ်များ၏ ပင်ကိုသဘာဝ အနှစ်သာရက အဆုံးအဖြတ်ပေးခြင်းဖြစ်သည်။ လူ့ဇာတိခံ ဘုရားသခင်က ယနေ့ခေတ်တွင် နှုတ်ကပတ်တော်များစွာ ပြောဆိုနေလင့်ကစား အန္တိခရစ်များက ထိုအရာများထဲမှ တစ်ခုကိုမျှ လက်မခံကြဘဲ ထိုအစား ယင်းတို့ကို အတိုက်အခံလုပ်ကာ ပြစ်တင်ရှုတ်ချကြလေသည်။ သမ္မာတရားကို ၎င်းတို့၏ အလွန်အမင်း မနှစ်မြို့ခြင်းနှင့် သမ္မာတရားကို မုန်းတီးခြင်း သဘာဝသည် လုံးဝ မပြောင်းလဲနိုင်ပေ။ ယင်းတို့ မပြောင်းလဲနိုင်လျှင် ဤအရာက မည်သည့်အရာကို ညွှန်ပြသနည်း။ ၎င်းတို့၏ သဘာဝက ကောက်ကျစ်ဆိုးယုတ်ကြောင်း ညွှန်ပြပေသည်။ ဤသည်မှာ သမ္မာတရားကို လိုက်စားခြင်း၊ မလိုက်စားခြင်း ကိစ္စတစ်ခု မဟုတ်ပေ။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ဘုရားသခင်ကို ပြောင်ပြောင်တင်းတင်း ကန့်ကွက်ပြောဆိုခြင်းနှင့် ဘုရားသခင်ကို ရန်လုပ်ခြင်းဖြစ်သည်။ ဤသည်မှာ အန္တိခရစ်များ၏ သဘာဝ အနှစ်သာရဖြစ်သည်။ ၎င်းတို့၏ စစ်မှန်သော စရိုက်အမှန်သာဖြစ်သည်။ အန္တိခရစ်တို့သည် ဘုရားသခင်ကို ဗြောင်ကျကျ ကန့်ကွက်ပြောဆိုပြီး ဆန့်ကျင်နိုင်ကြသည့်အတွက်၊ ၎င်းတို့၏ စိတ်သဘောထားမှာ အဘယ်နည်း။ ယင်းမှာ ကောက်ကျစ်ဆိုးယုတ်သည်။ အဘယ်ကြောင့် ကောက်ကျစ်ဆိုးယုတ်သည်ဟု ငါ ဆိုရသနည်း။ အန္တိခရစ်တို့သည် ကောင်းချီးမင်္ဂလာများ ရရှိခြင်းအတွက်၊ ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် ဘုရားသခင်ကို ဆန့်ကျင်ပြီး သူ့ကို ကန့်ကွက်ပြောဆိုဝံ့ကြသည်။ အဘယ်ကြောင့် ဤအရာကို ၎င်းတို့ ပြုလုပ်ဝံ့ကြသနည်း။ ၎င်းတို့၏ စိတ်နှလုံးအတွင်း၌ ၎င်းတို့ကို စိုးမိုးအုပ်ချုပ်သော အင်အားစုတစ်ခု၊ ကောက်ကျစ်ဆိုးယုတ်သော စိတ်သဘောထားတစ်ခု ရှိနေသောကြောင့် ၎င်းတို့သည် မဆင်မခြင် ပြုမူနိုင်ကြပြီး ဘုရားသခင်နှင့် အငြင်းအခုံပြုကာ သူ့ကိုကန့်ကွက်ပြောဆိုနိုင်ကြခြင်း ဖြစ်သည်။ ဘုရားသခင်က ၎င်းတို့အား သရဖူပေးမည်မဟုတ်ဟု မပြောမီတွင်ပင်၊ ၎င်းတို့၏ ခရီးပန်းတိုင်ကို ဘုရားသခင် မဖယ်ရှားမီတွင်ပင် ၎င်းတို့၏ ကောက်ကျစ်ဆိုးယုတ်သော စိတ်သဘောထားသည် ၎င်းတို့၏ စိတ်နှလုံးအတွင်းမှ ပေါက်ကွဲထွက်လာပြီး ၎င်းတို့က “အကယ်၍ သင်သည် ကျွန်ုပ်ကို သရဖူနှင့် ခရီးပန်းတိုင်တစ်ခု မပေးပါက၊ တတိယကောင်းကင်ဘုံသို့ ကျွန်ုပ်သွားပြီး သင်နှင့် အငြင်းအခုံပြုမည်”ဟု ပြောဆိုကြသည်။ အကယ်၍ ၎င်းတို့၏ ကောက်ကျစ်ဆိုးယုတ်သော စိတ်သဘောထားကြောင့်သာ မဟုတ်ခဲ့ပါက၊ ၎င်းတို့သည် ထိုသို့သော အားအင်ကို အဘယ်မှာ ရှာတွေ့မည်နည်း။ လူအများစုသည် ထိုသို့သော အားအင်ကို မွေးနိုင်ကြသလော။ ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို အန္တိခရစ်များက အဘယ်ကြောင့် မယုံကြည်ကြသနည်း။ ၎င်းတို့သည် ကောင်းချီးမင်္ဂလာများအတွက် မိမိတို့၏ လိုအင်ဆန္ဒကို ခေါင်းမာစွာ အဘယ်ကြောင့် စွဲကိုင်ထားကြသနည်း။ ဤသည်မှာ ၎င်းတို့၏ ကောက်ကျစ်ဆိုးယုတ်မှု တစ်ဖန် ဖြစ်သည်မဟုတ်လော။ (ဟုတ်ပါသည်။) ဘုရားသခင်က လူတို့အား ပေးအပ်ရန် ကတိပြုထားသော တကယ့်ကောင်းချီးမင်္ဂလာများက အန္တိခရစ်တို့၏ ရည်မှန်းချက်နှင့် လိုအင်ဆန္ဒ ဖြစ်လာခဲ့သည်။ ၎င်းတို့သည် ထိုကောင်းချီးများကိုရရှိရန် စိတ်ပိုင်းဖြတ်ထားကြသော်လည်း ဘုရားသခင်၏ လမ်းခရီးကို မလိုက်လျှောက်လိုကြသကဲ့သို့ သမ္မာတရားကို မချစ်မြတ်နိုးကြပေ။ ထိုအစား ၎င်းတို့သည် ကောင်းချီးမင်္ဂလာများ၊ ဆုလာဘ်များနှင့် သရဖူများကို လိုက်စားကြသည်။ ဘုရားသခင်က ဤအရာများကို ၎င်းတို့အား ပေးမည်မဟုတ်ဟု မပြောမီတွင်ပင်၎င်းတို့သည် ဘုရားသခင်နှင့် ယှဉ်ပြိုင်လိုကြသည်။ ၎င်းတို့၏ ဆင်ခြင်တွေးခေါ်မှုစနစ်မှာ အဘယ်နည်း။ “အကယ်၍ ကျွန်ုပ်သည် ကောင်းချီးမင်္ဂလာများနှင့် ဆုလာဘ်များကို မရရှိနိုင်ပါက သင်နှင့် အငြင်းအခုံပြုမည်၊ သင့်ကို ဆန့်ကျင်မည်၊ သင်သည် ဘုရားမဟုတ်ဟု ကျွန်ုပ် ပြောဆိုမည်” ဟူ၍ ဖြစ်သည်။ ထိုသို့သော စကားများ ပြောဆိုခြင်းအားဖြင့် ၎င်းတို့သည် ဘုရားသခင်ကို ခြိမ်းခြောက်နေကြသည် မဟုတ်လော။ ၎င်းတို့သည် သူ့ကို ဖြုတ်ချရန် ကြိုးစားနေကြသည် မဟုတ်လော။ အရာခပ်သိမ်းအပေါ် ဘုရားသခင်၏ အချုပ်အခြာအာဏာကိုပင် ၎င်းတို့ ငြင်းပယ်ဝံ့ကြသည်။ ဘုရားသခင်၏ လုပ်ဆောင်ချက်များက ၎င်းတို့၏ အလိုဆန္ဒနှင့် မကိုက်ညီသရွေ့ ဘုရားသခင်က ဖန်ဆင်းရှင်ဖြစ်ကြောင်း၊ တစ်ဆူတည်းသော စစ်မှန်သည့် ဘုရားဖြစ်ကြောင်းကို ၎င်းတို့ ငြင်းပယ်ဝံ့ကြသည်။ ဤသည်မှာ စာတန်၏ စိတ်သဘောထား မဟုတ်လော။ ဤသည်မှာ စာတန်၏ ကောက်ကျစ်ဆိုးယုတ်မှု မဟုတ်လော။ အန္တိခရစ်တို့ ပြုမူပုံနှင့် ဘုရားသခင်အပေါ် စာတန်၏ သဘောထားအကြား ကွာခြားမှုတစ်ခုတလေ ရှိသလော။ ဤချဉ်းကပ်မှုနှစ်ခုကို လုံးဝ ညီမျှသည်ဟု သတ်မှတ်၍ရနိုင်သည်။ အန္တိခရစ်တို့သည် အရာခပ်သိမ်းအပေါ် ဘုရားသခင်၏ အချုပ်အခြာအာဏာကို အသိအမှတ်ပြုရန် ငြင်းပယ်ကြပြီး ၎င်းတို့သည် ဘုရားသခင်၏ လက်တော်မှ ကောင်းချီးမင်္ဂလာများ၊ ဆုလာဘ်များနှင့် သရဖူများကို လုယူလိုကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ၎င်းတို့သည် မည်သည့်အကြောင်းရင်းပေါ်တွင် ဤသို့ ပြုမူရန်နှင့် အမှုအရာများကို သိမ်းပိုက်ရယူရန် ဆန္ဒရှိကြသနည်း။ ၎င်းတို့အနေဖြင့် ထိုသို့သော အားအင်ကို မည်သို့ မွေးနိုင်ကြသနည်း။ ဤအရာအတွက် အကြောင်းရင်းကို ယခု အကျဉ်းချုပ်ဖော်ပြနိုင်သည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှု ဖြစ်သည်။ အန္တိခရစ်တို့သည် သမ္မာတရားကို ချစ်မြတ်နိုးခြင်းမရှိကြသည့်တိုင် ကောင်းချီးမင်္ဂလာများနှင့် သရဖူများကို ရရှိလိုနေဆဲဖြစ်ပြီး ဤဆုလာဘ်များကို ဘုရားသခင်၏ လက်တော်မှ သိမ်းပိုက်ရယူချင်နေဆဲ ဖြစ်သည်။ ဤသည်မှာ သေခြင်းကို ဖိတ်ခေါ်နေခြင်း မဟုတ်လော။ သေခြင်းကို ၎င်းတို့ ဖိတ်ခေါ်နေခြင်းဖြစ်သည်ကို ၎င်းတို့ သိရှိကြသလော။ (မသိရှိကြပါ။) ဆုလာဘ်များ ရရှိခြင်းက မဖြစ်နိုင်ကြောင်း ရေးရေးမျှဖြစ်သော ခံစားချက်တစ်ခုလည်း ရှိကောင်းရှိနိုင်သဖြင့် ရှေးဦးစွာ ၎င်းတို့က “အကယ်၍ ကောင်းချီးမင်္ဂလာများကို ကျွန်ုပ် မရရှိနိုင်ပါက၊ တတိယကောင်းကင်ဘုံသို့ ကျွန်ုပ်သွားပြီး ဘုရားနှင့် အငြင်းအခုံပြုမည်” ဟူသကဲ့သို့သော ထုတ်ပြန်ချက်တစ်ခုကို ပြောဆိုကြသည်။ ကောင်းချီးမင်္ဂလာများ ရရှိရန်မှာ ၎င်းတို့အတွက် ဖြစ်နိုင်လိမ့်မည်မဟုတ်ကြောင်း ၎င်းတို့ ကြိုတင်မြင်တွေ့ပြီး ဖြစ်နေသည်။ အမှန်တွင်တော့၊ စာတန်သည် နှစ်ပေါင်းများစွာ အာကာသကောင်းကင်အလယ်၌ ဘုရားသခင်ကို ကန့်ကွက်ပြောဆိုပြီးဖြစ်ကာ ဘုရားသခင်က သူ့ကို အဘယ်အရာ ပေးပြီးဖြစ်သနည်း။ သူ့အတွက် ဘုရားသခင်၏ တစ်ခုတည်းသော ထုတ်ပြန်ချက်မှာ “အလုပ် ပြီးဆုံးပြီးနောက် သင့်ကို အနက်ဆုံးသောတွင်းထဲသို့ ငါ ချပစ်မည်။ သင်သည် အနက်ဆုံးသောတွင်းနှင့် သက်ဆိုင်သည်” ဟူ၍ ဖြစ်သည်။ ဤသည်မှာ စာတန်အတွက် ဘုရားသခင်၏ တစ်ခုတည်းသော “ကတိ” ဖြစ်သည်။ သူက ဆုလာဘ်များကို လိုချင်တပ်မက်နေဆဲဖြစ်သည်မှာ မူမမှန်ဖြစ်နေသည် မဟုတ်လော။ ဤသည်မှာ ကောက်ကျစ်ဆိုးယုတ်မှု ဖြစ်သည်။ အန္တိခရစ်တို့၏ ပင်ကိုအနှစ်သာရသည် ဘုရားသခင်ကို ဆန့်ကျင်လိုပြီး အန္တိခရစ်တို့ ကိုယ်တိုင်ပင် ဤသည်မှာ အဘယ်ကြောင့်ဖြစ်သည်ကို မသိကြပေ။ ၎င်းတို့၏ စိတ်နှလုံးများသည် ကောင်းချီးမင်္ဂလာများနှင့် သရဖူများ ရရှိခြင်း တစ်ခုတည်းအပေါ်၌သာ အာရုံစိုက်ထားကြသည်။ တစ်ခုတလေက သမ္မာတရား သို့မဟုတ် ဘုရားသခင်နှင့် ပါဝင်ပတ်သက်သည့်အခါတိုင်း ၎င်းတို့အတွင်း၌ ဆန့်ကျင်မှုနှင့် အမျက်ဒေါသတို့ ထွက်ပေါ်လာသည်။ ဤသည်မှာ ကောက်ကျစ်ဆိုးယုတ်မှု ဖြစ်သည်။ ပုံမှန်လူတို့သည် အန္တိခရစ်တို့၏ အတွင်းစိတ်ခံစားချက်များကို နားလည်နိုင်ဖွယ်မရှိ။ အန္တိခရစ်တို့အတွက် အတော်ပင် ခက်ခဲလှသည်။ အန္တိခရစ်တို့သည် ထိုသို့သော ကြီးမားလှသည့် ရည်မှန်းချက်များကို ပိုင်ဆိုင်ကြသည်၊ ၎င်းတို့သည် မိမိတို့အတွင်း၌ ထိုသို့သော ကြီးမားလှသည့် ကောက်ကျစ်ဆိုးယုတ်သော အားအင်နှင့် ကောင်းချီးမင်္ဂလာများအတွက် ထိုသို့သော ကြီးမားလှသည့် လိုအင်ဆန္ဒ ထားရှိကြသည်။ သူတို့ကို လိုအင်ဆန္ဒဖြင့် လောင်ကျွမ်းနေသည်ဟု ဖော်ပြနိုင်သည်။ သို့သော် ဘုရားအိမ်တော်က သမ္မာတရားကို အဆက်မပြတ် မိတ်သဟာယဖွဲ့သည်၊ ယင်းကို ကြားရသည်မှာ ၎င်းတို့အတွက် အလွန် နာကျင်ပြီး ခက်ခဲရပေမည်။ ၎င်းတို့သည် ယင်းကို ကြံ့ကြံ့ခံနိုင်ရန်အလို့ငှာ မိမိတို့ကိုယ်ကို နစ်နာစေပြီး အလွန်တရာ ဟန်ဆောင်ကြသည်။ ဤသည်မှာ ကောက်ကျစ်ဆိုးယုတ်သော အားအင်တစ်မျိုးဖြစ်သည် မဟုတ်လော။ အကယ်၍ သာမန်လူတို့က သမ္မာတရားကို မချစ်မြတ်နိုးပါက အသင်းတော်အသက်တာကို စိတ်ဝင်စားဖွယ်ရာအဖြစ် ၎င်းတို့ မြင်မည်မဟုတ်သကဲ့သို့ ယင်းအပေါ် စက်ဆုပ်ရွံရှာစိတ်တစ်ခုပင် ခံစားရပေမည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် သမ္မာတရားကို မိတ်သဟာယဖွဲ့ခြင်းသည် ၎င်းတို့အတွက် ပျော်ရွှင်မှုထက် ဆင်းရဲဒုက္ခကဲ့သို့ ပို၍ ခံစားရပေမည်။ သို့ဆိုလျှင် အန္တိခရစ်တို့သည် ထိုအရာကို ကြံ့ကြံ့ခံနိုင်ကြသနည်း။ အကြောင်းမှာ ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒက အလွန် ကြီးမားလှသဖြင့် ယင်းက ၎င်းတို့ကို မိမိတို့ကိုယ်ကို နစ်နာစေပြီး အင်တင်တင်ဖြင့် ကြံ့ကြံ့ခံရန် လှုံ့ဆော်သောကြောင့် ဖြစ်သည်။ ထို့အပြင် ၎င်းတို့သည် စာတန်၏ အစေခံများအဖြစ် ပြုမူရန် ဘုရားအိမ်တော်သို့ ခိုးဝင်ကြပြီး အသင်းတော်အလုပ်ကို နှောင့်ယှက်မှုများနှင့် အဖျက်အမှောင့်များဖြစ်စေရန် မိမိတို့ကိုယ်ကို ဆက်ကပ်အပ်နှံကြသည်။ ဤသည်မှာ ၎င်းတို့၏ တာဝန်ဖြစ်သည်ဟု ၎င်းတို့ ယုံကြည်ကြပြီး ဘုရားသခင်ကို အတိုက်အခံပြုသည့် ၎င်းတို့၏ တာဝန် မပြီးမြောက်မချင်း ၎င်းတို့ စိတ်မသက်မသာ ခံစားရကာ စာတန်ကို စိတ်ပျက်စေခဲ့သည်ဟု ခံစားရကြသည်။ ဤသည်မှာ အန္တိခရစ်တို့၏ သဘာဝအားဖြင့် ဆုံးဖြတ်ထားခြင်း ဖြစ်သည်။

အန္တိခရစ်တို့သည် အဆင့်အတန်းကို သိသာထင်ရှားသည့် နှစ်သက်မှုရှိကြပြီး ဤအရာကို လူတိုင်း သိရှိကြသည်။ ၎င်းတို့သည် အဆင့်အတန်းကို မည်သည့်အတိုင်းအတာအထိ နှစ်သက်ကြသနည်း။ ဤအရာ၏ သရုပ်သကန်များမှာ အဘယ်နည်း။ ပထမဦးစွာ ၎င်းတို့သည် မျက်နှာလိုအားရလုပ်ခြင်းမှတစ်ဆင့်ဖြစ်စေ လှည့်ဖြားသော နည်းလမ်းများမှတစ်ဆင့်ဖြစ်စေ၊ လူတို့၏ စိတ်နှလုံးများကို စည်းရုံးသိမ်းသွင်းရန် ကောင်းသော အရာများ လုပ်ဆောင်ခြင်းအားဖြင့်ဖြစ်စေ အဆင့်တက်ဖို့ မည်သည့်အခွင့်အရေးကိုမဆို လက်မလွှတ်တမ်း အသုံးချကြသည်။ မည်သို့ပင်ဖြစ်စေ တက်ရန် အခွင့်အရေးတစ်ခု ရှိသည့်အခါတိုင်း ၎င်းတို့က ရယူကြသည်။ အဆင့်အတန်း ၎င်းတို့ ရရှိသည်နှင့်တစ်ပြိုင်နက်၊ ယင်းကို ယခင်ကထက်ပင် ပို၍ တန်ဖိုးထားကြသည်။ ပုံမှန်လူတို့က အဆင့်အတန်း ရရှိသောအခါ ရှက်စိတ်တစ်ခုရှိကြပြီး မိမိတို့ကိုယ်ကို အနည်းငယ် ချုပ်တည်းကြသည်။ ထို့အပြင် ဘုရားအိမ်တော်ရှိ ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ ရာထူးသည် တာဝန်တစ်ခု ဖြစ်သည်။ အဆင့်အတန်း သို့မဟုတ် အရာရှိရာထူးတစ်ခု မဟုတ်ဘဲ တာဝန်တစ်ခု ဖြစ်သည်။ တစ်ခါတစ်ရံ ဤပုံမှန်လူတို့သည် ယခုတွင် ၎င်းတို့အနေဖြင့် အရာရှိရာထူးတစ်ခု၌ ရှိနေသည်ဟု တွေးထင်လျက် မိမိတို့ကိုယ်ကို ကြွားဝါခြင်းဖြင့် မိမိတို့၏ ဖောက်ပြန်ပျက်စီးသော စိတ်သဘောထားအချို့ကို ထုတ်ဖော်ကောင်း ထုတ်ဖော်ကြပေမည်။ ပုံမှန်လူတို့သည် ရံဖန်ရံခါဤသို့ ပြုမူခြင်းကို အတော်အတန်လက်ခံနိုင်ဖွယ်ဖြစ်သည်ဟု မြင်ကြသော်လည်း၊ အကယ်၍ ၎င်းတို့ ပုံမှန် ပြုလုပ်ပါက မိမိတို့ကိုယ်ကို စက်ဆုပ်ရွံရှာကြမည်ဖြစ်ပြီး ၎င်းတို့၏ ညီအစ်ကိုမောင်နှမများက သတိပြုမိမည်ကို ကြောက်ရွံ့ကြလိမ့်မည်။ ၎င်းတို့၌ ဂုဏ်သိက္ခာနှင့် အရှက်တရား ရှိကြသဖြင့် မိမိတို့ကိုယ်ကို အနည်းငယ် ချုပ်တည်းကြသည်။ သမ္မာတရားကို နားလည်ပြီးနောက် ၎င်းတို့သည် အဆင့်အတန်းအပေါ် တဖြည်းဖြည်း အရေးထားမှုနည်းလာကြသည်။ ဤအရာက မည်သည့် အပြုသဘောဆောင်သော သက်ရောက်မှု ရှိမည်ဖြစ်ပြီး မည်သည့် ကောင်းမွန်သော ရလဒ်များကို ဆောင်ကြဉ်းပေးမည်နည်း။ ယင်းက ၎င်းတို့အား မိမိတို့၏ တာဝန်ကို စိတ်အေးချမ်းမှုဖြင့် ထမ်းဆောင်နိုင်စေမည် ဖြစ်သည်။ ၎င်းတို့၏ လက်ရှိ အခန်းကဏ္ဍ မည်သို့ပင်ဖြစ်စေ ၎င်းတို့က ထိုအရာကို တာဝန်တစ်ခုအဖြစ် မှတ်ယူကြလိမ့်မည်။ ၎င်းတို့သည် ဦးဆောင်ရန် ရွေးချယ်ခြင်း ခံခဲ့ကြရသည့်အတွက်၊ ခေါင်းဆောင်မှုသည် တစ်ချိန်တည်းမှာပင် လူသားအတွက် ဝန်ထုပ်ဝန်ပိုးတစ်ခုနှင့် တာဝန်တစ်ခု ဖြစ်သောကြောင့် ရှေးဦးစွာ ၎င်းတို့သည် ဤတာဝန်၏ နယ်ပယ်တွင် အကျုံးဝင်သောအရာများက မည်သည့်အရာများဖြစ်သည်ကို နားလည်ရမည် ဖြစ်သည်။ သင်သည် ခေါင်းဆောင်မှု အခန်းကဏ္ဍ၌ မရှိသောအခါ အချို့သော ကိစ္စရပ်များကို စိတ်ဝင်စားရန် မလိုအပ်သကဲ့သို့ သင်၌ အမှန်တကယ် မည်သည့်ဝန်ထုပ်ဝန်ပိုးမျှ မရှိပေ။ သို့သော် ခေါင်းဆောင်မှု အခန်းကဏ္ဍကို သင်ယူသောအခါ သင်၏ တာဝန်များအား ကောင်းမွန်စွာ မည်သို့ ထမ်းဆောင်ရမည်ကိုလည်းကောင်း၊ ဘုရားအိမ်တော်၏ စည်းမျဉ်းများနှင့် အလုပ်အစီအစဉ်များနှင့်အညီ သင်၏ တာဝန်အား မည်သို့ ထမ်းဆောင်ရမည်ကိုလည်းကောင်း သင် နားလည်သဘောပေါက်ရန် လိုအပ်သည်။ သမ္မာတရားကို လိုက်စားသောသူတို့သည် ဤကဲ့သို့သော အပြုသဘောဆောင်သည့် ဦးတည်ချက်ဖြင့် တိုးတက်နိုင်ကြသည်။ သို့ဆိုလျှင် အဆင့်အတန်းကို ၎င်းတို့ ချဉ်းကပ်ပုံအရ အန္တိခရစ်များနှင့် သမ္မာတရားကို လိုက်စားသောသူတို့အကြား ကွာခြားချက်မှာ အဘယ်နည်း။ အန္တိခရစ်တို့သည် မိမိတို့၏ အဆင့်အတန်းကို စိတ်အားထက်သန်စွာ လိုက်စားခြင်း၊ တန်ဖိုးထားခြင်းနှင့် စီမံခန့်ခွဲခြင်းတို့ ပြုကြသည်။ ၎င်းတို့သည် အကြိမ်တိုင်းတွင် မိမိတို့၏ အဆင့်အတန်းအကြောင်း စဉ်းစားကြသည်။ အဆင့်အတန်းသည် ၎င်းတို့၏ အသက်သွေးကြောကဲ့သို့ ဖြစ်သည်။ အကယ်၍ အခြားသူများက ၎င်းတို့ကို လေးစားခြင်းမရှိပါက သို့မဟုတ် ၎င်းတို့အနေဖြင့် မတော်တဆ စကားမှားပြောမိပြီး အခြားသူများ ၎င်းတို့ကို အထင်သေးပါက၊ ၎င်းတို့သည် အခြားလူတို့၏ စိတ်နှလုံးထဲ၌ ၎င်းတို့၏ နေရာကို ဆုံးရှုံးပါက ၎င်းတို့သည် မိမိတို့၏ အဆင့်အတန်းနှင့်ပတ်သက်၍ အဆက်မပြတ် စိုးရိမ်ပူပန်ကြမည်ဖြစ်ပြီး ၎င်းတို့ ပြုမူပုံနှင့် စကားပြောပုံ၌ အလွန် သတိထားလာကြလိမ့်မည်။ သင် သမ္မာတရားကို လိုက်စားခြင်းအပေါ် မည်သို့ပင် မိတ်သဟာယဖွဲ့စေကာမူ ၎င်းတို့ နားလည်နိုင်ကြမည်မဟုတ်ပေ။ ၎င်းတို့ နားလည်နိုင်သော တစ်ခုတည်းသောအရာမှာ အဘယ်နည်း။ “ငါ ဤ‘အစိုးရရာထူး’ကို ကောင်းမွန်စွာ မည်သို့ ထမ်းဆောင်နိုင်မည်နည်း။ အရာရှိတစ်ဦးကဲ့သို့ မည်သို့ ပြုမူနိုင်မည်နည်း” ဟူ၍ ဖြစ်သည်။ ဤအရာ၏ တိကျသော သရုပ်သကန်အချို့ ရှိသည်။ ဥပမာအားဖြင့် အသင်းတော်ခေါင်းဆောင်တစ်ဦးသည် ညီအစ်ကိုမောင်နှမ နှစ်ဆယ်ကျော်နှင့်အတူ အဖွဲ့ဓာတ်ပုံရိုက်သောအခါ ဂုဏ်သိက္ခာနှင့် ရှက်စိတ်ရှိသည့် တစ်စုံတစ်ဦးသည် မည်သည့်နေရာ၌ ထိုင်ရန် ရွေးချယ်မည်နည်း။ ၎င်းတို့အနေဖြင့် ထိုင်ရန် ဘေးဘက်ရှိ ထောင့်တစ်နေရာကို ရှာဖွေကြပေမည်။ အန္တိခရစ်တို့သည် အများအားဖြင့် မည်သည့်နေရာ၌ ထိုင်ကြသနည်း။ (အလယ်၌ထိုင်ကြသည်။) ၎င်းတို့ အလယ်၌ ထိုင်ခြင်းသည် လူတိုင်း၏ ဆန္ဒလော သို့မဟုတ် ၎င်းတို့၏ ကိုယ်ပိုင်ဆန္ဒလော။ (၎င်းတို့၏ ကိုယ်ပိုင်ဆန္ဒ ဖြစ်ပါသည်။) တစ်ခါတစ်ရံ လူတိုင်းက ၎င်းတို့ကို အဓိကကျသော နေရာသို့ အတင်းအကျပ်တွန်းပို့လျက် ၎င်းတို့အတွက် အလယ်၌ နေရာတစ်ခု ချန်ထားပေးပြီး ၎င်းတို့၏ စိတ်နှလုံးထဲ၌ ၎င်းတို့က၊ “လူတိုင်းထံမှ ငါ ထောက်ခံမှု အဘယ်မျှ ရထားသည်ကို ကြည့်ပါ။ ငါ ဤနေရာတွင် ထိုင်ရမည်။ လူတိုင်း၏ စိတ်နှလုံးထဲတွင် ငါ နေရာတစ်နေရာ ရှိသည်ကို ဤနေရာမှ ငါ မြင်နိုင်သည်။ သူတို့သည် ငါမရှိဘဲ မဖြစ်နိုင်ပါ” ဟူ၍ မိမိတို့ကိုယ်ကို အလွန်ကျေနပ်နေကြသည်။ ၎င်းတို့သည် အတော်ပင် ဝမ်းသာပြီး ကျေနပ်နေကြသည်။ အကယ်၍ လူတိုင်းက ၎င်းတို့အတွက် အလယ်၌ နေရာတစ်ခု ချန်ထားပေးသည့် စိတ်ကူးကို ၎င်းတို့ မကြိုက်ပါက အဘယ်ကြောင့် ထိုနေရာတွင် ၎င်းတို့ သွားထိုင်ကြမည်နည်း။ ၎င်းတို့အနေဖြင့် ထိုသီးခြားအချိန်အခါ၌ မိမိတို့ ရာထူးနှင့် ယင်းက ဆောင်ကြဉ်းပေးသော ခံစားချက်ကို လုံးလုံးလျားလျား နှစ်သက်ခံစားနေကြသည်မှာ သိသာထင်ရှားသည်။ ၎င်းတို့သည် ထိုအချိန်အခါ၏ ခံစားချက်ကို အမှန်တကယ် လိုအပ်ပြီး တန်ဖိုးထားကြသောကြောင့် မိမိတို့အနေဖြင့် ထိုရာထူးကို မငြင်းပယ်ကြခြင်း ဖြစ်သည်။ ဤခေါင်းဆောင်သည် အခြားလူ ဒါဇင်ပေါင်းများစွာ ဝန်းရံခြင်းခံရလျက် အလယ်တည့်တည့်၌ ထိုင်နေပြီး မိမိတို့ကိုယ်ကို ထင်ပေါ်စေရန် အခုအခံတစ်ခုကိုပင် အသုံးပြုကြသည်။ ၎င်းတို့က “တခြားလူများနှင့် အရပ်အမောင်းတူနေခြင်းက မဖြစ်ပါ။ ဤအရာကခေါင်းဆောင်တစ်ဦးအနေဖြင့် ငါ၏ ထူးခြားမှုကို ဘယ်လိုပြသနိုင်မည်နည်း။ ငါ့အနေဖြင့် မိမိကိုယ်ကို အနည်းငယ် မြှင့်တင်ရမည်၊ အလယ်တွင် ထိုင်ရမည်၊ ထိုအခါငါ ပေါ်လွင်မည်ဖြစ်သည်။ ဤသည်မှာ ထိုင်ရမည့် သင့်တော်မှန်ကန်သည့်နေရာကို သိခြင်းဖြစ်သည်။ လူတိုင်းက ဓာတ်ပုံကြည့်သောအခါ၊ ပထမဆုံး မြင်ရမည့်အရာမှာ ငါဖြစ်သည်။ သူတို့က ‘ဤသည်မှာ ကျွန်ုပ်တို့၏ခေါင်းဆောင် မည်သူမည်ဝါတည်း’ဟုပြောကြလိမ့်မည်။ ဂုဏ်ယူစရာကောင်းလိုက်လေခြင်းပါတကား။ ဤဓာတ်ပုံက နှစ်ပေါင်းများစွာ တည်တံ့နေမည်ဖြစ်သည်။ လူများက ငါ့ကို မမြင်နိုင်ဘဲ တဖြည်းဖြည်း မေ့သွားလျှင်၊ ငါ ခေါင်းဆောင်ဖြစ်ခြင်းက မည်သည့်အဓိပ္ပာယ်ရှိမည်နည်း” ဟု တွေးကြသည်။ ဤသည်မှာ ၎င်းတို့၏ အဆင့်အတန်းကို ၎င်းတို့ အလွန် တန်ဖိုးထားပုံ ဖြစ်သည်။

တစ်ကြိမ်တွင်၊ အခြေအနေကို လေ့လာရန် အသင်းတော်တစ်ခုမှ လူအချို့ကို ငါ ရှာဖွေခဲ့သည်။ ၎င်းတို့၏ ဗီဒီယိုကို ဖွင့်ပြီးနောက် အလယ်တွင် နေရာချန်ထားလျက် ၎င်းတို့အားလုံး ကင်မရာရှေ့၌ ထိုင်ကြသည်။ အဘယ်ကြောင့်ဖြစ်သည်ကို ငါ နားမလည်ခဲ့ဘဲ ကင်မရာ၏ဘောင်မှာ ထိုမျှ မကြီးသည့်အတွက်၊ ၎င်းတို့၏ မျက်နှာတစ်ခြမ်းသာ ပေါ်နေ၍ ကြည့်ရဆိုးနေသည့်အတွက် အလယ်ဗဟိုသို့ ပို၍ တိုးကပ်ရန် ၎င်းတို့ကို ငါ အကြံပြုခဲ့သည်။ ထို့နောက် ၎င်းတို့သည် အလယ်ဗဟိုသို့ အနည်းငယ် ရွှေ့ခဲ့ကြသော်လည်း အလယ်၌ လွတ်နေသော ထိုင်ခုံတစ်လုံးကို ချန်ထားဆဲ ဖြစ်သည်။ ငါက၊ “အလယ်တွင် အဘယ်ကြောင့် မည်သူမျှ မထိုင်ကြသနည်း။ ထိုနေရာတွင် ဗုဒ္ဓရုပ်ပွားတော်တစ်ဆူ ရှိနေသည့်အလားဖြစ်သည်။ အဘယ်ကြောင့် မည်သူမျှ ထိုနေရာသို့ မသွားဝံ့ကြသနည်း” ဟူ၍ မိမိဘာသာ တိုးတိုး ရေရွတ်မိသည်။ ထို့နောက် အထွတ်အမြတ်ထားအပ်သော ဗုဒ္ဓရုပ်ပွားတော်တစ်ဆူကဲ့သို့ပင် ထင်ရလျက် လုံးဝန်း ပြည့်ဖြိုးသည့် အတော်ပင် ဝသော လူတစ်ဦး ရောက်လာပြီး အလယ်တည့်တည့်၌ ပစ်ထိုင်လိုက်လေသည်။ အလယ်ခုံသည် သူ့အတွက် ချန်ထားခြင်းဖြစ်ကြောင်း ထင်ရှားသွားသည်။ ဤလူသည် မည်သူဖြစ်သည်ကို သင်တို့ ခန့်မှန်းနိုင်ကြသလော။ (ခေါင်းဆောင်ဖြစ်သည်။) မှန်ပေသည်၊ သူသည် အလယ်တည့်တည့်၌ ထိုင်ခဲ့သည်။ ယင်းမှာ အဆင့်အတန်း သင်္ကေတ ဖြစ်သည်။ ဗုဒ္ဓရုပ်ပွားတော်တစ်ဆူနှင့်တူသည့် ဤနတ်ဆိုး ရောက်ရှိလာပြီး ထိုနေရာ၌ ထိုင်နေသောအခါ၊ သူသည် ထိုနေရာကို သူ၏ ထိုက်တန်သောနေရာဖြစ်သကဲ့သို့ အလွန် သဘာဝကျကျ နေရာယူခဲ့သည်။ လူတိုင်းသည် တစ်ဖက်တစ်ချက်စီ၌ ထိုင်ရန် အလွန် ဝမ်းသာနေကြပြီး သူ့ကို အလွန်အမင်း “နားလည်” သကဲ့သို့ အထူး နှစ်သက်မြတ်နိုးမှုဖြင့် ကြည့်ရှုနေကြသည်။ ၎င်းတို့က “အာ၊ သင် နောက်ဆုံးတော့ ရောက်လာပြီ။ ကျွန်ုပ်တို့ သင့်ကို အချိန်အကြာကြီး စောင့်နေခဲ့ခြင်း ဖြစ်သည်” ဟု ပြောဆိုသည့် ဖော်လံဖားအုပ်စုတစ်စုကဲ့သို့ ခံစားခဲ့ရသည်။ ငါ စကားပြောနေစဉ် တစ်စုံတစ်ဦးမျှ ယင်းကို အာရုံစိုက်ခြင်း မရှိခဲ့ပေ။ ၎င်းတို့သည် ခေါင်းဆောင်ကို စောင့်မျှော်နေခဲ့ကြသည်။ ဤအထွတ်အမြတ်ထားခံရသည့် “ဗုဒ္ဓရုပ်ပွားတော်”သည် ရှေးဦးစွာ ထွက်ပေါ်လာရမည် ဖြစ်သည်။ အကယ်၍ သူ ထွက်မလာပါက ငါ စကားဆက်ပြောနိုင်မည် မဟုတ်ပေ။ သူသည် ထိုနေရာ၌ မည်သို့ ထိုင်နိုင်ခဲ့ပြီး ထိုမျှ သဘာဝကျကျ မည်သို့ ထိုင်နိုင်ခဲ့သနည်း။ ဤအရာသည် သူ၏ ပုံမှန် နှစ်သက်မှုများ၊ ဦးစားပေးမှုများ၊ လိုက်စားမှုများနှင့် ပတ်သက်မှုတစ်ခုတလေရှိသလော။ (ရှိပါသည်။) ဤလူတို့သည် အများအားဖြင့် မည်သို့သော မြင်ကွင်းမျိုးကို ဖော်ပြကြမည်နည်း။ သင်တို့၏ စိတ်ကူးကို အသုံးပြုပြီး ထိုအကြောင်းကို စဉ်းစားကြည့်ကြလော့။ ဤခေါင်းဆောင်သည် စုဝေးပွဲတစ်ခုကို ဦးဆောင်ကျင်းပသောအခါ သို့မဟုတ် လူတို့က မိမိတို့၏ တာဝန်များကို ထမ်းဆောင်နေသော အခန်းတစ်ခန်းသို့ ဝင်ရောက်သောအခါ ၎င်းတို့က သူ့ကို မည်သို့ ဆက်ဆံကြသနည်း။ သူသည် ဘိုးဘေးတစ်ဦး သို့မဟုတ် ဗုဒ္ဓရုပ်ပွားတော်တစ်ဆူကဲ့သို့ ဖြစ်သည်။ ၎င်းတို့သည် သူ့ကို ထိုင်ခုံတစ်ခု ချက်ချင်း ကမ်းပေးကြပြီး အဓိကထိုင်ခုံကို သူ့အတွက် ချန်ထားပေးရမည် ဖြစ်သည်။ အကယ်၍ သူ့အတွက် ယင်းကို ၎င်းတို့ မချန်ထားပါက အဆင်ပြေမည်လော။ ထိုအချိန်အခါ၌ ကင်မရာပေါ်တွင် ငါ မြင်တွေ့ခဲ့သော ဖြစ်စဉ်ကို အခြေခံ၍ ၎င်းတို့အနေဖြင့် သူ့အတွက် အဓိကထိုင်ခုံကို မချန်ထားပါက အဆင်ပြေဖွယ်မရှိပေ။ ယင်းမှာ စည်းမျဉ်းတစ်ခု၊ မရေးထားသော စည်းမျဉ်းတစ်ခု ဖြစ်လာခဲ့သည်။ “ဗုဒ္ဓရုပ်ပွားတော်” ရောက်ရှိလာသောအခါ သူ့ကို အဓိကထိုင်ခုံ ချက်ချင်း ပေးအပ်ရမည် ဖြစ်သည်။ အကယ်၍ “ဗုဒ္ဓရုပ်ပွားတော်”က ထိုနေရာ၌ မရှိပါက အဓိကထိုင်ခုံက လွတ်နေရမည် ဖြစ်သည်။ ယင်းကို အဆင့်အတန်းဟု ခေါ်သည်။ သင်တို့ထဲမှ တစ်ဦးတလေက ဤသို့ ပြုမူပြီး အဆင့်အတန်းကို အရာခပ်သိမ်းထက် ပို၍ မြင့်မြတ်သည်ဟု မှတ်ယူသလော။ ငါ ယခုတင် ဖော်ပြခဲ့သော မြင်ကွင်းမှ သင်တို့ အဘယ်အရာကို သတိပြုမိနိုင်ကြသနည်း။ မတူကွဲပြားသောလူတို့သည် အဆင့်အတန်းကို ကွဲပြားစွာ သဘောထားပြုမူကြသည်။ သမ္မာတရားကို ချစ်မြတ်နိုးသောသူတို့သည် ဘုရားသခင်၏ တာဝန်ပေးစေခိုင်းချက်ကို မိမိတို့၏ စိတ်နှလုံးထဲ၌ တန်ဖိုးထားလျက် မိမိတို့၏ အဆင့်အတန်းကို တာဝန်တစ်ခုအဖြစ် မှတ်ယူကြသည်။ ၎င်းတို့သည် မိမိတို့၏ တာဝန်ကို လက်ခံကြသော်လည်း မိမိတို့၏ အဆင့်အတန်းကို အခိုင်အမာ မပြောဆိုကြပေ။ အချို့သောလူတို့သည် အဆင့်အတန်းကို ဝန်ထုပ်ဝန်ပိုးတစ်ခုအဖြစ် ရှုမြင်ကြပြီး ယင်းမှာ ၎င်းတို့ကို ဖိအားများ၊ ချုပ်ချယ်မှုများနှင့် ဒုက္ခများကိုပင် ဆောင်ကြဉ်းပေးသော နောက်ဆက်တွဲ ဝန်ထုပ်တစ်ခုဖြစ်သည်ဟု ယုံကြည်ကြသည်။ သို့ရာတွင် အဆင့်အတန်းကို ကိုးကွယ်သောသူတို့သည် အဆင့်အတန်းကို အရာရှိတစ်ဦးဖြစ်ခြင်းကဲ့သို့ သဘောထားကြပြီး ယင်း၏ အကျိုးကျေးဇူးများကို အမြဲ မွေ့လျော်ခံစားကြသည်။ ၎င်းတို့သည် အဆင့်အတန်းမရှိဘဲ အသက်မရှင်နိုင်ကြပေ။ ထိုအဆင့်အတန်းကို ၎င်းတို့ ရရှိသည်နှင့်တစ်ပြိုင်နက် မိမိတို့၏ အသက်များနှင့် မိမိတို့၏ ကိုယ်ပိုင်ဂုဏ်သိက္ခာအပါအဝင် အရာခပ်သိမ်းကို ယင်းအတွက် စတေးရန် လိုလိုလားလား ရှိကြသည်။ ၎င်းတို့သည် မိမိတို့၏ ခန္ဓာကိုယ်များကိုပင် ယင်းအတွက် ရောင်းချရန် လိုလိုလားလား ရှိကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) ဤအရာကို ကောက်ကျစ်ဆိုးယုတ်မှုဟု ခေါ်သည်။ ၎င်းတို့၏ အမြင်တွင် အဆင့်အတန်းမှာ အဘယ်နည်း။ ယင်းမှာ ထိပ်ဆုံးသို့ ရောက်ရှိရန် လမ်းကြောင်းတစ်ခုနှင့် နည်းလမ်းတစ်ခုဖြစ်ပြီး ၎င်းတို့၏ ပင်ကိုလက္ခဏာ၊ ကံကြမ္မာနှင့် လူတို့အကြား ရပ်တည်ချက်ကို ပြောင်းလဲရန် နည်းလမ်းတစ်ခု ဖြစ်သည်။ ထို့ကြောင့် ၎င်းတို့သည် အဆင့်အတန်းကို အလွန် တန်ဖိုးထားကြသည်။ ထိုအဆင့်အတန်းကို ၎င်းတို့ ရရှိပြီး လူတို့က ၎င်းတို့ကို နားထောင်ကြကာ၊ ၎င်းတို့ကို နာခံကြသည်နှင့်တစ်ပြိုင်နက်၎င်းတို့ကို အလိုလိုက်ကြကာ၊ အရာရာတိုင်း၌ ၎င်းတို့ကို မျက်နှာလုပ်ကြသည်နှင့်တစ်ပြိုင်နက်၊ ဤအရာအားလုံးကြောင့် စက်ဆုပ်ရွံရှာခြင်းကို ခံစားရမည့်အစား ၎င်းတို့သည် ထိုအရာ၌ အလွန့်အလွန် ဝမ်းမြောက်ကြသည်။ အလယ်ခုံကို ယူခဲ့သော ထိုခေါင်းဆောင်ကဲ့သို့ပင်၊ သူ၏ ကိုယ်ဟန်အနေအထားမှာ အလွန် သက်သောင့်သက်သာရှိပြီး လွတ်လပ်ပေါ့ပါးကာ ထိုအတွက် အလွန်ကြီးမားသော ပျော်ရွှင်မှုနှင့် မွေ့လျော်ခံစားသည့်စိတ် ရှိခဲ့သည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ အကယ်၍ လူတစ်ဦးသည် အဆင့်အတန်းက ဆောင်ကြဉ်းပေးသော သာလွန်ကောင်းမွန်သော ခံစားချက်အားလုံးနှင့် အကျိုးကျေးဇူးအားလုံးကို အထူးနှစ်သက်ခံစားပြီး ဤအရာများကို အထူး လိုက်စားကာ တန်ဖိုးထားလျက် ၎င်းတို့ကို လက်လွှတ်ရန် မလိုလားပါက ထိုလူသည် အလွန့်အလွန် ကောက်ကျစ်ဆိုးယုတ်ပေသည်။ ၎င်းတို့ အလွန့်အလွန် ကောက်ကျစ်ဆိုးယုတ်သည်ဟု ငါ အဘယ်ကြောင့် ဆိုရသနည်း။ အဆင့်အတန်းရှိသောလူများကို ဖော်လံဖားသော၊ နှစ်လိုဖွယ်စကားများ ပြောဆိုသော၊ ချီးကျူးစကားများ ဆိုသောသူတို့နှင့် ပတ်သက်လာသည့်အခါ၊ ၎င်းတို့ ပြောဆိုနေသည့်အရာမှာ အဘယ်နည်း။ ၎င်းတို့သည် မမှန်သောစကားများ၊ အရှက်မဲ့သောစကားများ၊ ရွံရှာဖွယ်ရာဖြစ်ပြီး စက်ဆုပ်ဖွယ်စကားများ၊ လှည့်ဖြားသောစကားများနှင့် ကြား၍ပင် မကောင်းသော အရာအချို့ကိုပင် ပြောဆိုနေကြပေသည်။ ဥပမာအားဖြင့် အဆင့်အတန်းရှိသော တစ်စုံတစ်ဦး၌ ချွန်သောမျက်နှာရှိသည့် မျောက်နှင့်တူသော ပါးပြင်များဖြင့် အမှန်တကယ် အလွန် အကျည်းတန်သော သားတစ်ဦး ရှိသည် ဆိုကြပါစို့။ ထိုဖော်လံဖားများက သူ အကျည်းတန်သည်ဟု ပြောဆိုကြမည်လော။ အဘယ်အရာကို ၎င်းတို့ ပြောဆိုကြမည်နည်း။ (သူ တကယ်ကို ချောမောခန့်ညားပါသည်။) “သူ အလွန် ချောမောခန့်ညားပါသည်” ဟု ပြောဆိုရုံမျှဖြင့် ၎င်းတို့အတွက် လုံလောက်သလော။ ၎င်းတို့က “သူ့တွင် ပြည့်ဖြိုးသည့် နဖူးနှင့် ကျယ်ပြန့်ပြီး လုံးဝန်းသော မေးရိုးရှိသည်။ သူသည် အနာဂတ်တွင် ချမ်းသာပြီး အဆင့်အတန်းမြင့်မားမည့် သူ၏ မျက်နှာမျိုး ရှိသည်” ဟူကဲ့သို့သော ရွံရှာဖွယ် တစ်စုံတစ်ခုကို ပြောဆိုရမည် ဖြစ်သည်။ ဤသည်မှာ အမှန်တကယ် မဟုတ်ကြောင်း သိသာနေသည့်တိုင် ၎င်းတို့သည် ဤမုသားများကို ပွင့်လင်းစွာ ပြောဆိုဝံ့ကြဆဲ ဖြစ်သည်။ ထိုအရာရှိက ဤအရာကို ကြားသောအခါ ဝမ်းမြောက်ဝမ်းသာ ဖြစ်သွားသည်။ ဤအရာများကို သူ ကြားလိုသည်၊ သူသည် ထိုအရာများ နားထောင်ရသည်ကို နှစ်သက်သည်။ ထိုအရာများ နားထောင်သည်ကို သူမည်မျှ နှစ်သက်သနည်း။ အကယ်၍ မည်သူကမျှ သူ၏ ရှေ့မှောက်၌ ဤအရေခြုံစကားများ၊ ဖော်လံဖားစကားများနှင့် လှည့်ဖြားသောစကားများကို မပြောဆိုပါက၊ အကယ်၍ မည်သူကမျှ သူ့ကို ပျော်ရွှင်စေပြီး ကျေနပ်စေရန် မမှန်သကဲ့သို့ စက်ဆုပ်ဖွယ်သော စကားများကို မပြောဆိုပါက ဘဝက စိတ်ဝင်စားဖွယ်မရှိဟု သူ မြင်မည်ဖြစ်သည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) ဤသည်မှာ အလွန် ကောက်ကျစ်ဆိုးယုတ်ပေသည်။ ၎င်းတို့ကိုယ်တိုင် မုသားများ ပြောဆိုသောအခါ ယင်းမှာ အတော်ပင် အော်ဂလီဆန်စရာ ဖြစ်နေပြီးဖြစ်သော်လည်း သူသည် အခြားသော လူလိမ်များကိုလည်း နံစော်သော ယင်ကောင်အုပ်တစ်အုပ်ကဲ့သို့ သူ့အား ဝန်းရံနေခြင်းကိုလည်း နှစ်သက်ပြီး ဤအရာကို သူ မည်သည့်အခါမျှ ငြီးငွေ့ခြင်း မရှိပေ။ သူသည် စကားလုံးများဖြင့် ကျွမ်းကျင်သော၊ ဖော်လံဖားခြင်းနှင့် မျက်နှာလိုအားရလုပ်ခြင်း၌ တော်သော၊ သွယ်ဝိုက်သောနည်းလမ်းဖြင့် စကားပြောဆိုသော မည်သူ့ကိုမဆို ချစ်မြတ်နိုးသည်၊ ဤလူတို့ကို သူ၏ အနီးအနား၌ ထားရှိပြီး အရေးကြီးသော ရာထူးများ၌ ထားလေသည်။ ထိုသို့သော ခေါင်းဆောင်များသည် အန္တရာယ်၌ ရှိနေကြသည် မဟုတ်လော။ ၎င်းတို့သည် မည်သည့် အလုပ်မျိုးကို ပြီးမြောက်အောင် လုပ်ဆောင်နိုင်မည်နည်း။ အကယ်၍ အသင်းတော်သည် ၎င်းတို့၏ ထိန်းချုပ်မှုအောက်သို့ ကျရောက်သွားပါက အဆုံးသတ်သွားမည် မဟုတ်လော။ သန့်ရှင်းသောဝိညာဉ်တော်၏ အလုပ် ရှိနိုင်ဦးမည်လော။

ခေါင်းဆောင်အချို့က စားသောက်ရသည်ကို နှစ်သက်ကြကြောင်း ငါ ကြားရလေပြီ။ ချက်ပြုတ်ရာ၌ မကျွမ်းကျင်သကဲ့သို့ ကောင်းမွန်သည့် အစားအစာများ မပြင်ဆင်တတ်သော ညီအစ်ကိုမောင်နှမများနှင့်အတူ ၎င်းတို့ နေထိုင်ခဲ့ချိန်တွင် မိမိတို့အပေါ် မျက်နှာလုပ်တတ်ပြီး မြှောက်ပင့်တတ်ကာ မိမိတို့အတွက် နေ့စဉ် အရသာရှိသော အစားအစာများကို အထူး ပြင်ဆင်ပေးမည့် အိမ်ရှင်တစ်ဦးကို ၎င်းတို့ ရှာဖွေကြသည်။ နေ့စဉ် ခေါင်းဆောင်များက၊ “ဘုရားကို ကျေးဇူးတင်ပါသည်၊ နေ့စဉ် ဘုရား၏ ပွဲတော်ကို ငါတို့ ခံစားကြရသည်။ ဤသည်မှာ အမှန်ပင် ဘုရား၏ ကျေးဇူးတော် ဖြစ်သည်” ဟု ပြောဆိုလျက် မိမိတို့၏ စိတ်နှလုံး ကျေနပ်အားရသည်ထိ စားသောက်ကြလေသည်။ ထိုသို့သောလူများတွင် အန္တရာယ် ရှိပေသည်။ ၎င်းတို့သည် အန္တိခရစ်များ မဟုတ်သေးလျှင်ပင်၊ ၎င်းတို့၌ အန္တိခရစ်တစ်ဦး၏ သဘာဝအနှစ်သာရနှင့် ကောက်ကျစ်ဆိုးယုတ်သော စိတ်သဘောထား ရှိကြောင်းနှင့် လတ်တလောတွင် အန္တိခရစ်တစ်ဦး၏ လမ်းကြောင်းပေါ်၌ လျှောက်လှမ်းနေကြောင်းကို ၎င်းတို့၏ အပြုအမူကဖော်ထုတ်ပြီးသားဖြစ်သည်။ ၎င်းတို့ အန္တိခရစ်များ ဖြစ်လာနိုင်ခြင်းရှိမရှိ၊ ၎င်းတို့အနေဖြင့် အန္တိခရစ်များ ဟုတ်မဟုတ်ဟူသည်မှာ ၎င်းတို့ ရွေးချယ်သည့် လမ်းကြောင်းပေါ်၌ မူတည်သည်။ ၎င်းတို့သည် လတ်တလောတွင် အန္တိခရစ်တစ်ဦး၏ လမ်းကြောင်းပေါ်၌ လျှောက်လှမ်းနေကြပြီး ၎င်းတို့၏ စိတ်သဘောထားအနှစ်သာရသည် အန္တိခရစ်တစ်ဦး၏ စိတ်သဘောထားအနှစ်သာရနှင့် ကိုက်ညီနေသည်မှာ အတော်ပင် သိသာထင်ရှားသည်။ ဤသည်မှာ အဘယ့်ကြောင့်ဆိုသော် ၎င်းတို့သည် အပျက်သဘောဆောင်သော အရာများကို နှစ်သက်ပြီး အပြုသဘောဆောင်သော အရာများကို မနှစ်သက်သောကြောင့် ဖြစ်သည်။ ၎င်းတို့သည် အပြုသဘောဆောင်သော အရာများကို မိမိတို့၏ စိတ်နှလုံးထဲ၌ ပြစ်တင်ရှုတ်ချကာ ငြင်းပယ်လျက် မထီမဲ့မြင်ပြုကြသည်။ အဘယ်အရာကို ၎င်းတို့ လက်ခံကြသနည်း။ တမင်လိမ်လည်လှည့်စားခြင်း၊ မုသားများ၊ ပြီးလျှင် အပျက်သဘောဆောင်သော အရာများနှင့် သက်ဆိုင်သည့်အရာအားလုံး ဖြစ်သည်။ ငါသည် နေရာတစ်ခုခုသို့ ရောက်ရှိသောအခါ အချို့လူများက “ကိုယ်တော် ကြည့်ရတာ နေကောင်းသည့်ပုံမရပါ။ ခဏ အနားယူပါ” ဟု ပြောဆိုကြသည်။ ငါ နေကောင်းခြင်း ရှိမရှိဟူသည်နှင့် ငါ အနားယူရန် လိုအပ်သည့်အချိန်ဟူသည့် ဤအရာများကို ငါ့ဘာသာ သိသည်။ သင်တို့သည် တော်ယောင်ဆောင်ရန် မလိုအပ်သကဲ့သို့ သင်တို့ မည်မျှ လိမ္မာပါးနပ်ကြောင်းကို ကြွားဝါရန်လည်း မလိုအပ်ပေ။ ဤအရာကို ငါ လက်မခံ၊ စက်ဆုပ်ရွံရှာသည်။ ငါ မည်သည့် လူစားမျိုးကို နှစ်သက်သနည်း။ တစ်စုံတစ်ခု ဖြစ်ပျက်သောအခါ ချက်ချင်း မိတ်သဟာယဖွဲ့နိုင်ပြီး မိမိတို့၏ စိတ်ထဲတွင်ရှိအရာကို ငါ့အား ပြောဆိုနိုင်သောသူများ ဖြစ်သည်။ သင်တို့၏ အခက်အခဲများကို ဖြေရှင်းရန် သင်တို့နှင့် ငါ မိတ်သဟာယဖွဲ့ပြီး သင်တို့သည် ငါနှင့် ပို၍ ရင်းနှီးသော ဆက်ဆံရေး ရှိနိုင်မည်။ သင်တို့ကိုယ်သင်တို့ မျက်နှာလုပ်ပြီး ငါ့ကို ကျေနပ်အောင် ကြိုးစားခြင်းနှင့်ပတ်သက်၍ စိုးရိမ်ပူပန်ခြင်း မရှိနှင့်။ ယင်းမှာ အလွန် စက်ဆုပ်ဖွယ်ကောင်းသည်။ ၎င်းတို့ကို ငါ ရွံရှာဖွယ်အဖြစ် မြင်သောကြောင့် ဤသို့သောလူများသည် ငါနှင့် ဝေးဝေးနေသင့်သည်။ ငါသည် သင်တို့ကို စိတ်အနှောင့်အယှက်ဖြစ်စေသော ယင်ကောင် သို့မဟုတ် ပိုးမွှားတစ်ခုအဖြစ် သတ်မှတ်သည်။ သင်တို့ ဝေးဝေးနေကြလော့။ အချို့လူများက “ကိုယ်တော့်အနားတွင် ကိုယ်တော့်ကို အစေခံရန် တစ်စုံတစ်ဦး မလိုအပ်သလော”ဟု ပြောဆိုကြသည်။ သင်၏ အမြင်တွင် ငါ၏ ပင်ကိုလက္ခဏာနှင့် အဆင့်အတန်းအရ၊ လိုက်လျောညီထွေသော ဆက်ဆံမှုနှင့် အစေခံမှုတစ်ခုခု ရှိသင့်သည်။ သို့သော် ယင်းကို ငါ မလိုအပ်ပေ။ ဤအရာများကို သင်မလုပ်ဆောင်ရပေ၊ နားလည်သလော။ ငါသည် ဤအရာများအပေါ် စက်ဆုပ်ရွံရှာမှုနှင့် မုန်းတီးမှုကို ခံစားရသည်။ အကယ်၍ သင်သည် ငါ့အပေါ် စာနာထောက်ထားပြီး ဂရုစိုက်ရန် သင်၏ စိတ်နှလုံးထဲ၌ အမှန်တကယ် ရှိပါက ထိုသို့ပြုလုပ်ရန် သင့်လျော်သော နည်းလမ်းများစွာ ရှိသည်။ ဥပမာအားဖြင့် သင့်ကို တစ်စုံတစ်ခု ပြုလုပ်ရန် ငါပြောဆိုပါက သင်သည် ယင်းကို နာခံစွာ လိုက်နာဆောင်ရွက်ပြီး အခက်အခဲများ ကြုံတွေ့ရသောအခါ ယင်းတို့ကို ငါနှင့် ချက်ချင်း ဆွေးနွေးနိုင်သည်။ သို့ရာတွင် မည်သည့်အရာကို သင်ပြုလုပ်သည်ဖြစ်စေ နားကြားကောင်းသည့် မြှောက်ပင့်စကားများစွာကို ပြောဆိုလျက် ရာထူးရှိသောလူများကို မျက်နှာလုပ်သော ဘာသာတရားမရှိသူတို့၏ နည်းလမ်းကို အတုမယူနှင့်။ ၎င်းတို့ကို ငါ မကြားလိုပေ။ ငါသည် သိသာစွာပင် အရပ်မရှည်သော်လည်း သင်က “ကိုယ်တော် အရပ်မရှည်သည့်တိုင် ကိုယ်တော်သည် ကျွန်ုပ်တို့ထက် အရပ်ပိုရှည်သည်” ဟု အခိုင်အမာ ဆိုနေသည်။ ယင်းကို ငါ မကြားလို။ သို့ဖြစ်၍ သင်တို့ မည်သည့်အရာကို လုပ်ဆောင်သည်ဖြစ်စေ ငါ့ကို မပြောနှင့်။ သင်သည် မှားယွင်းသောလူကို ပြောဆိုနေခြင်း ဖြစ်သည်။ အန္တိခရစ်တို့သည် ဤ စကားမျိုးတို့ကို ကြားလိုကြသည်။ ဥပမာအားဖြင့် ၎င်းတို့သည် မိမိတို့လက်အောက်ရှိ ညီအစ်ကိုမောင်နှမများကို “ငါ ဝနေသလော” ဟု မေးမြန်းကြသည်။ အချို့လူများက “သင် ဝနေသည့်တိုင် သင်က ကျွန်ုပ်တို့ထက် ပိုကြည့်ကောင်းသည်” ဟု ပြောဆိုကြသည်။ “သို့ဆိုလျှင် ငါ ပိန်နေသလော” “သင် ပိန်နေသည့်တိုင် သင်က အံ့သြဖွယ်ကောင်းနေသည်။ မည်သို့ပင်ဖြစ်စေ သင်က ဖက်ရှင်မော်ဒယ်တစ်ဦးကဲ့သို့ပင်ဖြစ်သည်၊ သင့်အပေါ်၌ အရာရာတိုင်းက ကြည့်ကောင်းနေသည်” ဟူ၍ ဖြစ်သည်။ အန္တိခရစ်တို့သည် ဤအရာကို ကြားသောအခါ ဝမ်းမြောက်ဝမ်းသာ ဖြစ်ကြပြီး သင့်ကို ၎င်းတို့၏ ရဲဘော်ရဲဘက်များနှင့် မဟာမိတ်များအဖြစ် မှတ်ယူကြသည်။ အန္တိခရစ်တို့ နှစ်သက်သော ဤအရာအားလုံးသည် ရွံရှာဖွယ်ကောင်းပြီး ကောက်ကျစ်ဆိုးယုတ်သည်၊ သို့မဟုတ်ပါက ၎င်းတို့ကို ကောက်ကျစ်ဆိုးယုတ်သည်ဟု မည်သို့ ခေါ်ဆိုနိုင်မည်နည်း။ အန္တိခရစ်တို့သည် အသိစိတ်၊ ဆင်ခြင်တုံတရား၊ အရှက်တရားနှင့် ဂုဏ်သိက္ခာကဲ့သို့သော ပုံမှန်လူ့သဘာဝ၏ အစိတ်အပိုင်းများအပြင် ပုံမှန်လူ့သဘာဝရှိ အခြားအရာများထဲမှ အကောင်းနှင့်အဆိုး၊ အဖြူနှင့်အမည်း၊ အမှားနှင့်အမှန်တို့အကြား ပိုင်းခြားသိမြင်နိုင်စွမ်းကို ချစ်မြတ်နိုးကြသလော။ အန္တိခရစ်တို့သည် ရှက်စိတ်ရှိသောလူများကို ချစ်မြတ်နိုးကြသလော။ ၎င်းတို့သည် ဂုဏ်သိက္ခာရှိသောလူများကို ချစ်မြတ်နိုးကြသလော။ ၎င်းတို့သည် အရှက်မဲ့သော၊ မည်သည့်အသိမျှမရှိသကဲ့သို့ စိတ်အနှောင့်အယှက်ဖြစ်ခြင်းမရှိဘဲ ချိုလွန်းသောပုံစံဖြင့် စကားပြောဆိုနိုင်သောသူများကို ချစ်မြတ်နိုးကြသည်။ ၎င်းတို့၌ ရှက်စိတ် ကင်းမဲ့နေကြသည် မဟုတ်လော။ သင်၏ စကားများက ပို၍ ချိုလေ၊ ၎င်းတို့က ပို၍ ပျော်ရွှင်လေ ဖြစ်သည်။ အန္တိခရစ်တို့၏ နှစ်သက်မှုများနှင့် အမှုအရာအမျိုးမျိုးအပေါ် ၎င်းတို့၏ သဘောထားများအပြင် ၎င်းတို့၏ ရွေးချယ်မှုများနှင့် ဦးတည်ချက်တို့ကို ကြည့်သည့်အခါ၊ ၎င်းတို့၏ ကောက်ကျစ်ဆိုးယုတ်မှုက အကန့်အသတ်များမရှိသည်မှာ သိသာထင်ရှားသည်။ သမ္မာတရားအား နားလည်သောသူတို့ကို ထားလိုက်လော့။ လူ့အဖွဲ့အစည်းတွင် တရားမျှတစိတ် အနည်းငယ်မျှသာရှိသော လူများပင် ထိုသို့သော အပြုအမူမျိုးကို မနှစ်သက်ကြပေ။ သင်တို့ မြင်သလော။ အရာရှိအသိုင်းအဝိုင်းများရှိ အချို့သောလူတို့သည် ရာထူးရှိသောသူများကို အသည်းအသန် မျက်နှာလုပ်ကြသည်။ ၎င်းတို့သည် ရာထူးရှိသောသူများ လိုအပ်သည့် မည်သည့်အရာကိုမဆို ပေးကြပြီး မိမိတို့၏ ဇနီးများကိုပင် စွန့်လွှတ်ကြသည်။ ၎င်းတို့၌ ဂုဏ်သိက္ခာ ကင်းမဲ့ကြသည် မဟုတ်လော။ (ကင်းမဲ့ပါသည်။) ထို့အပြင် အချို့သော အရာရှိများသည် လိင်တူဆက်ဆံမှု၌ ပါဝင်ပတ်သက်ကြပြီး ဤအရာရှိများကဲ့သို့ပင် လိင်တူသော အချို့လူများသည် မိမိတို့ ကိုယ်တိုင် မလိုလားသည့်တိုင် ၎င်းတို့နှင့် ရင်းနှီးကျွမ်းဝင်အောင် ပြုလုပ်ကြလိမ့်မည်။ သင်တို့သည် ထိုသို့သောအရာများကို ပြုလုပ်နိုင်ကြမည်လော။ (လုပ်ဆောင်နိုင်မည် မဟုတ်ပါ။) သို့သော် ၎င်းတို့ ပြုလုပ်နိုင်ကြသည်။ ၎င်းတို့၌ ကိုယ်ကျင့်တရားအခြေခံ မရှိ၊ ရှက်စိတ်မရှိ၊ အသိစိတ်နှင့်ဆိုင်သော အသိမရှိ၊ ဆင်ခြင်တုံတရား မရှိပေ။ ထို့ကြောင့် ဤအရာများကို ၎င်းတို့ ပြုလုပ်ကြခြင်း ဖြစ်သည်။ သင်တို့ကို ပြဇာတ်တစ်ခုရှိ စာကြောင်းများအတိုင်း သရုပ်ဆောင်ခိုင်းမည်ဆိုလျှင် ၎င်းတို့ ပြောဆိုသော ထိုအရာများကို သင်တို့ ဖွင့်ဟပြောဆိုနိုင်မည်ပင် မဟုတ်ပေ။ ဤလူတို့သည် ပြဇာတ်သရုပ်ဆောင်များထက်ပင် ပို၍ ချိုသာနေကြသည်။ ပြဇာတ်သရုပ်ဆောင်များဟုဆိုရာတွင် မည်သည့်အရာကို ငါ ဆိုလိုသနည်း။ မိမိတို့ကိုယ်လုံးတီးဖြင့်ရှိနေစဉ် မြင်တွေ့ခံရခြင်း သို့မဟုတ် လာရောက်ကြည့်ရှုခြင်းခံရသည့်အခါ စိတ်မဆိုးဘဲ မျက်တောင်တစ်ချက်မခတ်သောသူများကို ငါ ဆိုလိုခြင်း ဖြစ်သည်။ ထိုသို့သောလူများကို ပြဇာတ်သရုပ်ဆောင်များဟု ခေါ်သည်။ သို့ဖြစ်၍ မိမိတို့၏ ရွံရှာဖွယ်ဖြစ်ပြီး စက်ဆုပ်ဖွယ်စကားများ၊ ကောက်ကျစ်ဆိုးယုတ်သော အရာများကို နှစ်သက်မှုတို့ရှိသည့်ဤဖော်လံဖားများသည် ထိုပြဇာတ်သရုပ်ဆောင်များထက်ပင် ပို၍ ဆိုးရွားကြသည်။ ဒုတိယလူတို့သည် မိမိတို့၏ ခန္ဓာကိုယ်များကိုသာ ရောင်းချကြသော်လည်း အန္တိခရစ်များဟု သိရသည့် ဤကောက်ကျစ်ဆိုးယုတ်သော လူစုက အဘယ်အရာကို ရောင်းချကြသနည်း။ ၎င်းတို့၏ စိတ်ဝိညာဉ်များကို ရောင်းချကြသည်။ ၎င်းတို့သည် ရွေးနုတ်၍ မရနိုင်သော ဆိုးယုတ်သည့် မကောင်းဆိုးဝါးတစ်သိုက် ဖြစ်ကြသည်။ ထို့ကြောင့် ဤလူတို့ကို သမ္မာတရား ပြောဆိုခြင်းသည် ဝက်များရှေ့၌ ပုလဲများ ချထားခြင်းနှင့် တူသည်။ သမ္မာတရားကို ချစ်မြတ်နိုးရန် ၎င်းတို့အတွက် မဖြစ်နိုင်ပေ။ ဤသည်မှာ အဆင့်အတန်းကို ၎င်းတို့ ချဉ်းကပ်ပုံဖြစ်ပြီး ယင်းနှင့်အတူ ပါလာသော သာလွန်ကောင်းမွန်သော ခံစားချက်အမျိုးမျိုးနှင့် အခြား ကောင်းသော ခံစားချက်များကို ခံစားကြလေသည်။ ဤမွေ့လျော်ခံစားမှုမှ ရရှိသော ခံစားချက်အမျိုးမျိုးမှာ အဘယ်နည်း။ ယင်းတို့သည် အပြုသဘောဆောင်သောအရာများလော သို့မဟုတ် အပျက်သဘောဆောင်သော အရာများ ဖြစ်သလော။ ဤသည်တို့မှာ အပျက်သဘောဆောင်သော အရာများချည်းသာ ဖြစ်ကြသည်။ အဆင့်အတန်းကို ၎င်းတို့ ရရှိသောအခါ လူတို့က ၎င်းတို့ကို ဖော်လံဖားခြင်း၊ ၎င်းတို့လိုအပ်သည်တို့ကို ဖြည့်ဆည်းပေးခြင်းနှင့် ၎င်းတို့၏ အကျိုးစီးပွားများကို ဖြည့်ဆည်းပေးခြင်းတို့အား မွေ့လျော်ခံစားရန် ၎င်းတို့ မျှော်လင့်ကြသည်။ ၎င်းတို့သည် အထူးအရေးပေးဆက်ဆံမှုကိုလည်း ခံစားလိုကြသည်။ ၎င်းတို့၏ အစားအသောက်၊ နေရာထိုင်ခင်းနှင့် ၎င်းတို့ အသုံးပြုသော အရာများအားလုံးသည် အထူးကောင်းမွန်ရမည်ဖြစ်ပြီး ၎င်းတို့သည် အရာရာတိုင်း၌ အခြားသူများနှင့် ကွဲပြားရမည် ဖြစ်သည်။ သင်၏ ထိုရုပ်ခန္ဓာကိုယ်သည် အခြားသူတို့၏ ရုပ်ခန္ဓာကိုယ်နှင့် အမှန်တကယ် တစ်ခုတလေ ကွာခြားသလော။ အန္တိခရစ်တို့က အဆင့်အတန်းကို ရရှိသည်နှင့်တစ်ပြိုင်နက် ၎င်းတို့ကို နေရာချထားရန် မြေကြီးပေါ်၌ နေရာတစ်နေရာမျှ မရှိတော့သည့်အလား၊ ၎င်းတို့က မိမိတို့ကိုယ်ကို မြင့်မြတ်ပြီး ထူးကဲသည်ဟု ယုံကြည်ကြသည်။ ၎င်းတို့သည် ပလ္လင်ပေါ်တွင် ထိုင်ရမည်ဖြစ်ပြီး လူတို့အား မိမိတို့ကို ပူဇော်မှုများ ပြုစေရမည် ဖြစ်သည်။ ထိုသို့ မဟုတ်လော။ ငါ့ကို ပြောလော့၊ ဤသည်တို့မှာ ပုံမှန်လူတို့ အများအားဖြင့် လက်သင့်ခံကြသည့် စိတ်ကူးများဖြစ်သလော။ ၎င်းတို့၌ အဆင့်အတန်း ရှိသည်ဖြစ်စေ၊ မရှိသည်ဖြစ်စေ ပုံမှန်လူတို့သည် ထိုအတွက် ရည်မှန်းချက်နှင့် လိုအင်ဆန္ဒတစ်ခုခု ရှိကောင်းရှိနိုင်သော်လည်း ၎င်းတို့၌ အရှက်တရား၊ အသိစိတ်နှင့် ဆင်ခြင်တုံတရား ရှိသောကြောင့်၊ သမ္မာတရားအပေါ် ယခုအနည်းငယ် နားလည်မှု ရှိသည့်အပြင် အဆင့်အတန်းအပေါ် ၎င်းတို့၏ စွဲလမ်းမှုမှာ လျော့ပါးပြီး မှေးမှိန်သွားသည်။ ထို့အပြင် ၎င်းတို့သည် အဆင့်အတန်းနှင့်အတူ ပါလာသော အကျိုးကျေးဇူးများအပေါ် အရေးထားမှု လျော့နည်းသွားနိုင်ပြီး ယင်းက ဆောင်ကြဉ်းပေးသော အကျိုးကျေးဇူးများကို အရေးမပါဟု ၎င်းတို့ ရှုမြင်နိုင်ပါက ၎င်းတို့သည် အခြားလူတို့၏ ဖော်လံဖားမှုနှင့် ချိုသာသောစကားများ၊ ကပ်ဖားခြင်းနှင့် အခြား ထိုသို့သော အပြုအမူများကိုလည်း စက်ဆုပ်ရွံရှာခြင်း ခံစားရနိုင်ပြီး ထိုသို့သော အရာများနှင့် ခပ်ကင်းကင်းနေနိုင်သည် သို့မဟုတ် ကျောခိုင်းကာ စွန့်လွှတ်ခြင်းပင် ပြုနိုင်သည်။ သို့သော် အန္တိခရစ်တို့သည် ဤအရာများကို စွန့်လွှတ်နိုင်သလော သို့မဟုတ် လက်လွှတ်နိုင်ကြသလော။ လုံးဝ လက်မလွှတ်နိုင်ပေ။ အကယ်၍ သင်တို့သည် ၎င်းတို့ကို ဤအရာများအား လက်လွှတ်ရန် တောင်းဆိုပါက ၎င်းတို့၏ အသက်ကို တောင်းဆိုနေသည့်အလား ဖြစ်သည်။ သို့မဟုတ်ပါက အချို့သောလူတို့သည် မိမိတို့၏ အဆင့်အတန်းကို ဆုံးရှုံးသည်နှင့်တစ်ပြိုင်နက် “ကျွန်ုပ်နောက်ထပ် ယုံကြည်တော့မည် မဟုတ်ပါ။ ကျွန်ုပ် အသက်ဆက်ရှင်မည်မဟုတ်ပါ။ ဘဝက အသက်မရှင်ထိုက်ပါ” ဟု အဘယ်ကြောင့် ပြောဆိုကြမည်နည်း။ ဤနေရာ၌ တစ်စုံတစ်ခု ဖြစ်ပျက်နေသည် မဟုတ်လော။ အဘယ်ကြောင့် အဆင့်အတန်းသည် ၎င်းတို့အတွက် အလွန်အရေးကြီးနေရသနည်း။ ၎င်းတို့သည် ထူးခြားချက်မရှိသကဲ့သို့ သာမန်ဖြစ်သော ဘဝဖြင့် အသက်မရှင်နိုင်ကြပေ။ ၎င်းတို့၌ အဆင့်အတန်း ရှိရမည်။ ၎င်းတို့သည် လူအများအထက်တွင် ရပ်တည်ပြီး အခြားသူတို့၏ အရိုအသေပြုခြင်း၊ ကိုးကွယ်ခြင်းနှင့် ချီးမြှောက်ခြင်းအပြင် ၎င်းတို့ကို ဖြည့်ဆည်းပေးရန်၊ လှည့်ဖြားရန်နှင့် ဖော်လံဖားရန် ရည်ရွယ်သော မုသားများကိုပါ ခံစားရမည် ဖြစ်သည်။ ၎င်းတို့သည် ဤအရာများ၌ နှစ်သက်ခံစားလိုကြသည်။ ပုံမှန်လူ့သဘာဝရှိသောလူတို့သည် ထိုသို့သော အရာများ၌ လိုလိုလားလား နှစ်သက်ခံစားကြသလော။ သေချာပေါက် မခံစားကြပေ။ ယင်းက ၎င်းတို့ကို နေသားမကျဖြစ်စေသည်။ အဘယ်ကြောင့် အန္တိခရစ်တို့သည် ဤအရာများကို မွေ့လျော်ခံစားရန် နှစ်သက်ကြသနည်း။ အကြောင်းမှာ ၎င်းတို့အတွင်း၌ စာတန်ဆန်သော စိတ်သဘောထားများ ရှိသောကြောင့် ဖြစ်သည်။ စာတန်၏ အမျိုးအစားဝင်များသာလျှင် ဤအရာများကို လိုက်စားပြီး ထိုသို့သော တောင်းဆိုချက်များ ရှိကြသည်။ ပုံမှန်လူတို့သည် ဤအရာများကို အတန်ကြာ မွေ့လျော်ခံစားနိုင်သော်လည်း ယင်းတို့ကို အဓိပ္ပာယ်မဲ့ပြီး စိတ်အနှောင့်အယှက်ဖြစ်ဖွယ်ဟု မြင်လာကြကာ ထို့နောက်တွင် ထိုအရာများအားလုံးနှင့် ဝေးဝေးနေကြသည်။ သို့သော် အချို့သောလူတို့သည် ယင်းတို့ကို လက်လွှတ်ဖို့ ခေါင်းမာစွာ ငြင်းပယ်ကြသည်။ ဥပမာအားဖြင့် အဘယ်ကြောင့် အချို့သော ရုပ်ရှင်သရုပ်ဆောင်များသည် အသက်အရွယ် ကြီးရင့်လာသည့်တိုင် ရုပ်ရှင်လောကမှ လုံးဝအနားမယူကြသနည်း။ အကြောင်းမှာ ထိုဂုဏ်ရောင်ဂုဏ်ဝါမရှိဘဲ၊ ၎င်းတို့ကို ဝန်းရံနေသောလူများမရှိဘဲ ၎င်းတို့၏ ဘဝက ငြီးငွေ့ဖွယ်အတိဖြစ်သောကြောင့် ဖြစ်သည်။ ၎င်းတို့သည် ကောင်းကင်ကြီး မပြာတော့သကဲ့သို့၊ ၎င်းတို့၏ ဘဝက ဦးတည်မရှိသည့်အပြင် အဓိပ္ပာယ်မဲ့ပြီး တန်ဖိုးမရှိ ဖြစ်လာခဲ့သကဲ့သို့ ခံစားရကြသည်။ ၎င်းတို့၏ ဘဝတစ်ခုလုံး မျှော်လင့်အားရဖွယ်မရှိဟု ၎င်းတို့ ခံစားရသဖြင့် ၎င်းတို့သည် ထူးချွန်ပြောင်မြောက်သော သရုပ်ဆောင်ဖြစ်ခြင်း၏ ခံစားချက်ကို ပြန်လည်ခံစားရန် ရုပ်ရှင်လောကသို့ ပြန်သွားရပေသည်။ အန္တိခရစ်တို့သည် ၎င်းတို့နှင့် တူညီသော အရည်အသွေးကို မျှဝေခံစားကြသည်။ ၎င်းတို့သည် အလားတူ ကောက်ကျစ်ဆိုးယုတ်သော စိတ်သဘောထားနှင့် အနှစ်သာရကို ပိုင်ဆိုင်ကြသည်။ အန္တိခရစ်တို့ အဆင့်အတန်း ရရှိသောအခါ နေရာတိုင်း၌ ထိုအဆင့်အတန်းကို ကြွားလုံးထုတ်ကြပြီး မိမိတို့၏ အိမ်များ၌ပင် အာဏာရှင်ဆန်သော အခန်းကဏ္ဍကို ယူကာ ၎င်းတို့၏ မိသားစုဝင်များအား ၎င်းတို့ကို နာခံစေကြသည်။ အန္တိခရစ်တို့သည် ကောက်ကျစ်ဆိုးယုတ်သော စိတ်သဘောထားနှင့် အနှစ်သာရကို ပိုင်ဆိုင်ကြပြီး ၎င်းတို့သည် အဆင့်အတန်းကို အထူးနှစ်သက်မြတ်နိုးမှုဖြင့် သဘောထားပြုမူကြကာ ယင်းကို ထုတ်ဖော်ပြသရန်နှင့် ကြွားလုံးထုတ်ရန် အစွမ်းကုန် ကြိုးစားကြသည်။ ဤအရာက အဘယ်အရာကို ပြသသနည်း။ ဤလူတို့သည် ရှက်စိတ်ရှိကြသလော။ မရှိကြပေ။ ၎င်းတို့သည် အဆင့်အတန်းကို ရရှိပြီး ၎င်းတို့၏ ပင်ကိုလက္ခဏာ ပြောင်းလဲသွားသည်ဟု ထင်မှတ်ကြကာ ၎င်းတို့၏ မိဘများနှင့် ၎င်းတို့၏ ဆက်ဆံရေးသည်ပင် ပြောင်းလဲသွားသည်။ ဤနေရာ၌ ပြဿနာတစ်ခု ရှိနေသည် မဟုတ်လော။ ယင်းမှာ မလျော်ကန်ပေ။ အဆင့်အတန်းအပေါ် ထိုသို့သော သဘောထားကို ၎င်းတို့ စွဲကိုင်ထားနိုင်ခြင်းသည် သူတို့၏ ကောက်ကျစ်ဆိုးယုတ်သော အနှစ်သာရကို ဖော်ထုတ်သည့် သက်သေတစ်မျိုး ဖြစ်သည်။

ဘုရားသခင်သည် ဖန်ဆင်းရှင်ဖြစ်သည်။ သူ၏ ပင်ကိုလက္ခဏာနှင့် အဆင့်အတန်းသည် အမြင့်ဆုံးဖြစ်သည်။ ဘုရားသခင်သည် ဩဇာအာဏာ၊ ဉာဏ်ပညာနှင့် တန်ခိုးတို့ကို ပိုင်ဆိုင်သည်။ ပြီးလျှင် သူ့တွင် သူ၏ကိုယ်ပိုင်စိတ်သဘောထား၊ သူ၏ကိုယ်ပိုင်ပိုင်ဆိုင်မှုများနှင့် ဖြစ်ခြင်းတို့ရှိသည်။ ဘုရားသခင်သည် လူသားမျိုးနွယ်နှင့် ဖန်ဆင်းခြင်းအားလုံးအလယ်တွင် နှစ်မည်မျှအလုပ်လုပ်နေခဲ့သည်ကို သိသည့်သူ တစ်ဦးတလေ ရှိသလော။ ဘုရားသခင် အလုပ်လုပ်နေပြီး လူသားမျိုးနွယ်တစ်ရပ်လုံးကို စီမံနေခဲ့သည့် အတိအကျ နှစ်အရေအတွက်ကို မသိရပေ။ မည်သူကမျှ တိကျသော ကိန်းဂဏန်းကို မပေးနိုင်ပေ။ ပြီးလျှင် ဘုရားသခင်က ဤအမှုကိစ္စများကို လူသားမျိုးနွယ်ထံ အသိပေးခြင်း မရှိပေ။ သို့ရာတွင် စာတန်က ဤသို့သောအရာတစ်ခုကို လုပ်ဆောင်သည်ဆိုလျှင် သူသည် ဤအရာကို အသိပေးမည်လော။ အသေအချာပင် အသိပေးမည် ဖြစ်သည်။ သူသည် ပိုမိုများပြားသောလူတို့အား အထင်အမြင်မှားစေပြီး သူ၏ပါဝင်ပံ့ပိုးမှုကို လူတို့ ပို၍သတိပြုမိစေရန်အတွက် သူ့ကိုယ်သူ ကိုယ်ရည်သွေးပြချင်သည်။ ဘုရားသခင်က ဤအမှုကိစ္စများကို အဘယ်ကြောင့် အသိမပေးသနည်း။ ဘုရားသခင်၏ အနှစ်သာရတွင် နှိမ့်ချပြီး ကွယ်ဝှက်နေသော သွင်ပြင်လက္ခဏာတစ်ခုရှိသည်။ နှိမ့်ချခြင်းနှင့် ကွယ်ဝှက်ခြင်း၏ ဆန့်ကျင်ဘက်မှာ အဘယ်နည်း။ မာနထောင်လွှားခြင်းနှင့် ကိုယ့်ဂုဏ်ကိုယ်ဖော်ခြင်းဖြစ်သည်။ ဘုရားသခင် လုပ်ဆောင်သည့် အမှုက မည်မျှကြီးမားသည်ဖြစ်စေ၊ သူသည် လူတို့အား ၎င်းတို့ သဘောပေါက်နားလည်နိုင်သည့်အရာကိုသာ ပြောပြသည်။ လူတို့ အသိပညာ ရရှိကာ၊ သူပြုလုပ်သော အမှုအားဖြင့် သူ၏ အနှစ်သာရကို သိရှိလာခွင့်ပေးခြင်းဖြင့် ကျေနပ်သည်။ ဤသည်က လူတို့အား မည်သို့သော အကျိုးကျေးဇူးများကို ဆောင်ကြဉ်းပေးသနည်း။ ဤသည်က မည်သို့သော အကျိုးဆက်ကို ရရှိစေသနည်း။ လူတို့အနေဖြင့် ဘုရားသခင်ကို ကိုးကွယ်နိုင်ရန်အလို့ငှာ ဤအရာများကို သိရှိရမည် ဖြစ်သလော။ ယင်းမှာ အမှန်တကယ် ထိုသို့မဟုတ်ပေ။ လူတို့က ဘုရားသခင်ကို ကိုးကွယ်နိုင်ခြင်းသည် နောက်ဆုံး ဓမ္မဓိဋ္ဌာန်ကျသော ရလဒ်ဖြစ်သော်လည်း ဤအရာများကို လူတို့အား သိရှိခွင့်ပေးရာတွင် ဘုရားသခင်၏ မူလရည်ရွယ်ချက်မှာ အဘယ်နည်း။ ယင်းမှာ ဤအရာများကို ၎င်းတို့ သိရှိပြီးနောက်၊ ဘုရားသခင်က လူသားမျိုးနွယ်အား မည်သို့ စီမံသည်၊ သူက လူသားမျိုးနွယ်အပေါ် မည်သို့ အချုပ်အခြာအာဏာစွဲကိုင်ပြီး စီစဉ်သည်ဟူသည်တို့ကို ၎င်းတို့ နားလည်ပြီးနောက်၊ ၎င်းတို့အား ဘုရားသခင်၏ အချုပ်အခြာအာဏာကို ကျိုးနွံနာခံနိုင်စေရန်၊ အချည်းနှီးသော အတိုက်အခံလုပ်မှုကို နောက်ထပ် မပြုလုပ်ကြရန်၊ လမ်းမှားသို့ နောက်ထပ် မရောက်ရှိကြရန် ဖြစ်သည်၊ ဤနည်းအားဖြင့် လူတို့သည် ဆင်းရဲဒုက္ခခံစားရခြင်းက များစွာ လျော့နည်းသွားလိမ့်မည်ဖြစ်သည်။ ဘုရားသခင် ပေးအပ်သော နည်းလမ်းများနှင့် နိယာမများနှင့်အညီသော်လည်းကောင်း၊ သူ၏ သတ်မှတ်ချက်များနှင့် သူပေးအပ်သော စည်းမျဉ်းများအတိုင်းလည်းကောင်း အလိုအလျောက် အသက်ရှင်ကာ တည်ရှိခြင်းဖြင့် သင်တို့သည် စာတန်၏ လက်အောက်သို့ နောက်ထပ် ကျရောက်တော့မည်မဟုတ်သကဲ့သို့ ဒုတိယအကြိမ် ဖောက်ပြန်ပျက်စီးကာ နင်းချေခြင်း ခံရလိမ့်မည်မဟုတ်ပေ။ ထိုအစား သင်တို့သည် ဘုရားသခင် ထူထောင်ထားသော စည်းမျဉ်းများအတွင်း၌ ထာဝစဉ် အသက်ရှင်လိမ့်မည်၊ လူသားပုံသဏ္ဌာန်ဖြင့်လည်းကောင်း၊ ဖန်ဆင်းခံတစ်ဦးအဖြစ်လည်းကောင်း အသက်ရှင်လိမ့်မည်ဖြစ်ပြီး ဘုရားသခင်၏ ဂရုစိုက်မှုနှင့် ကာကွယ်မှုတို့ကို လက်ခံရရှိလိမ့်မည်။ ဤသည်မှာ ဘုရားအမှုတော်၏ မူလရည်ရွယ်ချက်နှင့် ရည်မှန်းချက် ဖြစ်သည်။ သို့ဆိုလျှင် ဘုရားသခင် လုပ်ဆောင်ခဲ့သော ကြီးမားလှသည့် အမှုနှင့်ပတ်သက်၍ သူသည် ထိုအရာကို ပြသဖူးသလော။ သူပြုပြီးသည့်အရာကို လူတို့အား သူ ပြောဖူးသလော။ မည်သည့်အခါမျှ မပြောခဲ့ပေ။ လူများစွာတို့သည် ဘုရားသခင် လုပ်ဆောင်ပြီးသည့်အရာ သို့မဟုတ် မည်သည့် အမှုအရာအမျိုးအစားများအား ဘုရားသခင် လုပ်ဆောင်ပြီးဖြစ်ကာ မည်သည့်အရာများအား မလုပ်ဆောင်ရသေးသည်ကို မသိကြပေ။ လက်တွေ့တွင် ဘုရားသခင်သည် များစွာသော အမှုအရာများကို လုပ်ဆောင်ပြီးဖြစ်သော်လည်း သူသည် ဤအရာများကို လူသားမျိုးနွယ်ထံ မည်သည့်အခါမျှ ထုတ်ဖော်ပြောကြားခဲ့ခြင်း မရှိပေ။ ဘုရားသခင်သည် ယင်းတို့ကို လူသားမျိုးနွယ်ထံ ထုတ်ဖော်ပြောကြားခြင်းမရှိ။ သင်တို့ လုပ်ဆောင်ရန် လိုအပ်သမျှမှာ သင်တို့ သိသင့်သိထိုက်သည့်အရာကို ရှင်းလင်းစွာ သိရှိရန်ဖြစ်သည်။ အနာဂတ်တွင် လူသားမျိုးနွယ်သည် မြေကြီးပေါ်၌ ပုံမှန်အတိုင်း တည်ရှိနိုင်ပြီး ဘုရားသခင်၏ ဦးဆောင်မှုကို လက်ခံနိုင်လိမ့်မည်ဖြစ်ကာ ဘုရားသခင်က လူသားမျိုးနွယ်ထဲသို့ ရောက်ရှိလာသောအခါ လူတို့သည် ဘုရားသခင်နှင့် ပုံမှန် ဆက်ဆံမှုများ ရှိနိုင်ကြလိမ့်မည်၊ သူ့ကို လက်ခံနိုင်ကြလိမ့်မည်၊ သူ့ကို ကိုးကွယ်နိုင်ကြလိမ့်မည်၊ သူ၏ နှုတ်ကပတ်တော်များကို နားထောင်နိုင်ကြလိမ့်မည်ဖြစ်ပြီး စာတန်နှင့်အတူ နောက်ထပ် လျှောက်လှမ်းကြတော့မည်မဟုတ်ပေ။ ဤနည်းအားဖြင့် ဘုရားသခင်၏ နိုင်ငံတော်သည် မြေကြီးပေါ်၌ ပေါ်ထွန်းလာလိမ့်မည်ဖြစ်ပြီး မြေကြီးပေါ်၌ သူ့ကို ကိုးကွယ်နိုင်သော လူတစ်စု၊ သူ၏ နှုတ်ကပတ်တော်များကို နားထောင်ပြီး လက်တွေ့လုပ်ဆောင်နိုင်သော လူတစ်စု ရှိလာလိမ့်မည်။ ဘုရားသခင်၏ အမှုတော်သည် ထိုသို့ဖြင့် ပြီးမြောက်လိမ့်မည်။ ဤရလဒ်ကို ရရှိခြင်းက လုံလောက်ပေသည်။ သို့ဖြစ်၍ ဘုရားသခင်က တစ်ခုတလေကို လုပ်ဆောင်သောအခါ၊ အကယ်၍ သင်တို့သည် ယင်းကို နားမလည် သို့မဟုတ် သတိမပြုမိပါက ဘုရားသခင်က သင်တို့ကို ရှင်းပြလိမ့်မည်မဟုတ်။ အဘယ်ကြောင့် သူရှင်းမပြသနည်း။ ထိုသို့ပြုလုပ်ရန် မလိုအပ်သောကြောင့် ဖြစ်သည်။ သင်တို့ နားမလည်သော အမှုအရာများစွာ ရှိပြီး ဘုရားသခင်သည် ဤအရာများကို သင်တို့ သိရှိစေရန် သို့မဟုတ် သူ၏ ပင်ကိုလက္ခဏာနှင့် အနှစ်သာရကို နားလည်စေရန် သို့မဟုတ် သူ၏ တန်ခိုးကို နားလည်စေရန်အလို့ငှာ အချို့နက်နဲသောအရာများကို သင်တို့အား ထုတ်ဖော်ပြလိမ့်မည် မဟုတ်ပေ။ ဘုရားသခင်က ဤအလုပ်ကို မလုပ်ပေ။ လတ်တလောတွင် ဘုရားသခင်က မည်သည့်အရာ လုပ်ဆောင်ခြင်းကို အာရုံစိုက်နေသနည်း။ သူသည် လူတို့အား သမ္မာတရား နားလည်စေခြင်းကို အာရုံစိုက်နေသည်။ သမ္မာတရားကို သင် နားလည်သည်နှင့်တစ်ပြိုင်နက် ဘုရားသခင်ကို သိရှိလာလိမ့်မည်၊ သင်၏ အသက်တာအတွက် အခြေခံအုတ်မြစ်တစ်ခု ရှိလိမ့်မည်ဖြစ်ပြီးအနာဂတ်တွင် ဘုရားသခင်ကို ကျိုးနွံနာခံကာ ကိုးကွယ်နိုင်လိမ့်မည်။ စာတန်ကိုလည်း သင် ပိုင်းခြားသိမြင်ပြီး စွန့်လွှတ်နိုင်လိမ့်မည်ဖြစ်သည်။ သူ၏ အထင်အမြင်မှားစေခြင်းခံရတော့မည် မဟုတ်၊ သို့မဟုတ် သူနှင့်အတူ လိုက်ပါတော့မည် မဟုတ်ပေ။ ထို့နောက် သူ၏ အမှုတော် ပြီးစီးပေသည်။ ထိုနက်နဲသောအရာများနှင့် ပတ်သက်၍မူ လူသားမျိုးနွယ်သည် အနာဂတ်တွင် ယင်းတို့ကို နားလည်ရန် အခွင့်အရေး ရရှိလိမ့်မည်ဖြစ်သော်လည်း ဘုရားသခင်၏ လုပ်ဆောင်ချက်များနှင့်ဆိုင်သည့် နက်နဲသောအရာများမှာ မယုံနိုင်လောက်အောင် ကျယ်ပြန့်လှပြီး အကယ်၍ ဘုရားသခင်က ယင်းတို့ကို သင့်အား ထုတ်ဖော်ပြလျှင်ပင်၊ သင် နားလည်မည်ဟု သေချာပေါက် မဆိုလိုပေ။ အကယ်၍ သင်တို့သည် ယင်းတို့နှင့် ထိတွေ့ရလျှင်ပင်၊ သင်တို့ နားလည်ခြင်း သို့မဟုတ် သဘောပေါက်ခြင်း မရှိနိုင်ပေ။ အဘယ်ကြောင့် ဤသို့ ဖြစ်ရသနည်း။ အကြောင်းမှာ ဖန်ဆင်းခံများနှင့် ဘုရားသခင်အကြား၊ လူသား၏ အတွေးအခေါ်များနှင့် ဘုရားသခင်၏ စိတ်ကူးများကြား အကွာအဝေးတစ်ခု တည်ရှိနေသောကြောင့် ဖြစ်သည်။ ဥပမာအားဖြင့် သက်တံသည် ဘုရားသခင်နှင့် လူသားမျိုးနွယ်အကြား ပဋိညာဉ်၏ နိမိတ်လက္ခဏာဖြစ်သည်ကို သင်တို့ သိကောင်းသိနိုင်သော်လည်း သက်တံက မည်သို့ ဖြစ်ပေါ်လာသည်ကို သင် သိသလော။ အကယ်၍ ဘုရားသခင်က ဤနက်နဲသောအရာကို သင့်အား ရှင်းပြမည်ဆိုလျှင် သင် နားလည်မည်လော။ သင် နားလည်မည်မဟုတ်သောကြောင့် ဘုရားသခင်က သင့်ကို မပြောခြင်း ဖြစ်သည်။ သူ ပြောလျှင်၊ ထိုအရာက သင့်အတွက် ဝန်ထုပ်ဝန်ပိုး ဖြစ်ပေမည်။ သင်သည် ထိုအရာကို လေ့လာကာ စိစစ်ရန် လိုအပ်မည်ဖြစ်ပြီး ယင်းက သင့်အတွက် ဒုက္ခတစ်ခု ဖြစ်ပေမည်။ ထို့ကြောင့် ဘုရားသခင်သည် နက်နဲသောအရာများနှင့်ပတ်သက်၍ များစွာ မပြောပေ။ သို့သော် စာတန်နှင့်ဆိုင်သော လူသားသည် ဤနက်နဲသောအရာများကို သိရှိပါက တိတ်ဆိတ်စွာ နေနိုင်မည်လော။ လုံးဝ နေနိုင်မည်မဟုတ်။ ဤသည်မှာ ၎င်းတို့၏ အနှစ်သာရ ကွာခြားသည့်နေရာ ဖြစ်သည်။ ဘုရားသခင်သည် လူသားမျိုးနွယ်ထံ နှစ်ချီ ထုတ်ဖော်ပြပြီးဖြစ်သော်လည်း လူတို့ မည်သည့်အခါမျှ နားမလည်နိုင်သော အမှုအရာများစွာကို ရှင်းပြသလော။ သူသည် သဘာဝလွန် အမှုအရာများကို လုပ်ဆောင်သလော။ မလုပ်ဆောင်ပေ။ လူသားမျိုးနွယ်ကို ဘုရားသခင် ဖန်ဆင်းထားခြင်းဖြစ်ပြီး လူတို့ မည်မျှ နားလည်နိုင်ပြီး၊ မည်သည့်အတိုင်းအတာအထိ နားလည်နိုင်သည်ကို ဘုရားသခင် သိသည်။ ဤအရာများကို လူတို့၏ မျက်စိရှေ့မှောက်၌ ထားသော်လည်း အကယ်၍ လူတို့ နားလည်ရန် မလိုအပ်ပါက ၎င်းတို့အားဉာဏ်အလင်းပေးရန် သို့မဟုတ် ဤအရာများကို လူတို့အပေါ် ချမှတ်ပြီး ၎င်းတို့အတွက် ဝန်ထုပ်ဝန်ပိုးများ ဖြစ်လာစေရန် မလိုအပ်ပေ။ သို့ဖြစ်၍ ဘုရားသခင်က ထိုနည်းလမ်းအတိုင်း အမှုမပြုပေ။ ထို့ကြောင့်၊ ဘုရားသခင်၏ လုပ်ဆောင်မှုများတွင် စည်းမျဉ်းများရှိသည်။ လူသားမျိုးနွယ်အပေါ်သူ၏ ဆက်ဆံနည်းသည် ချစ်မြတ်နိုးခြင်း၊ စာနာထောက်ထားခြင်း၊ ချစ်ခြင်းတစ်မျိုး ဖြစ်သည်။ ဘုရားသခင်က လူတို့အတွက် အကောင်းဆုံးဖြစ်သည့်အရာကို အလိုရှိသည်။ ဤသည်မှာ ဘုရားသခင်၏ လုပ်ဆောင်မှုအားလုံး နောက်ကွယ်ရှိ အရင်းအမြစ်နှင့် နဂိုမူလရည်ရွယ်ချက်ဖြစ်သည်။ အခြားတစ်ဖက်တွင် စာတန်သည် သူ့ကိုယ်သူ ကိုယ်ရည်သွေးသည်။ လူတို့အပေါ် အဓမ္မလုပ်ဆောင်သည်။ သူ့အား ကိုးကွယ်ပြီး သူ၏ အထင်အမြင်မှားစေခြင်းကို ခံရရန် လူတို့အား လုပ်ဆောင်သည်။ ပြီးလျှင် လူတို့အား အကျင့်ပျက်သောသူ ဖြစ်လာစေသည်။ ဤသို့ဖြင့် ၎င်းတို့သည် တဖြည်းဖြည်းချင်းဖြင့် အသက်ရှင်သော နတ်ဆိုးများအဖြစ် ပြောင်းသွားပြီး ပျက်စီးခြင်းသို့ ဦးတည်ကြသည်။ သို့သော် ဘုရားသခင်ကို သင်ယုံကြည်သောအခါ သမ္မာတရားကို နားလည်ပြီး ရရှိလျှင် သင်သည် စာတန်၏ စွမ်းအားမှ လွတ်မြောက်နိုင်ပြီး ကယ်တင်ခြင်းကို ရယူနိုင်သည်။ ဖျက်ဆီးခြင်းခံရသည့် အဆုံးသတ်ကို သင် ရင်ဆိုင်ရမည်မဟုတ်။ စာတန်သည် လူတို့က အဆင်ပြေနေသည်ကို မြင်ရဖို့ကို မခံမရပ်နိုင်ပေ။ ပြီးလျှင် လူတို့ရှင်သည်၊ သေသည်ကို သူ ဂရုမစိုက်ပေ။ သူ့ကိုယ်သူ၊ သူ၏ကိုယ်ပိုင် အကျိုးအမြတ်နှင့် သူ၏ ကိုယ်ပိုင်သာယာမှုကိုသာ ဂရုစိုက်ကာ သူ့တွင် ချစ်ခြင်း၊ သနားကရုဏာ၊ သည်းခံခြင်းနှင့် ခွင့်လွှတ်ခြင်း ကင်းမဲ့သည်။ စာတန်သည် ဤအရည်အသွေးများကို မပိုင်ဆိုင်ပေ။ ဘုရားသခင်သာ ဤအပြုသဘောဆောင်သော အရာများကို ပိုင်ဆိုင်သည်။ ဘုရားသခင်သည် လူသားတို့အပေါ် သိသာထင်ရှားသည့် အလုပ်ပမာဏအထိ လုပ်ဆောင်ပြီးဖြစ်သည်။ သို့သော် ဤအကြောင်းကို သူ တစ်ခါဖူးမျှ ပြောခဲ့ဖူးသလော။ ရှင်းပြခဲ့ဖူးသလော။ ကြေညာခဲ့ဖူးသလော။ မကြေညာခဲ့ဖူးပေ။ လူတို့က ဘုရားသခင်ကို မည်သို့ နားလည်မှုလွဲသည်ဖြစ်စေ ဘုရားသခင်က ရှင်းမပြပေ။ ဘုရားသခင်၏ ရှုထောင့်မှကြည့်လျှင် သင်သည် အသက်ခြောက်ဆယ် သို့မဟုတ် ရှစ်ဆယ်ပင် ဖြစ်စေကာမူ ဘုရားသခင်အပေါ် သင်၏ သိနားလည်မှုက အလွန် အကန့်အသတ်ရှိပြီး သင် မည်မျှ နည်းပါးစွာ သိရှိသည်ကို အခြေခံကြည့်လျှင် သင်သည် ကလေးတစ်ဦးသာ ဖြစ်နေသေးသည်။ ဘုရားသခင်သည် သင့်ကို အပြစ်မတင်ပေ။ သင်သည် မရင့်ကျက်သေးသော ကလေးတစ်ဦးသာ ဖြစ်နေသေးသည်။ အချို့သောလူတို့သည် နှစ်ပေါင်းများစွာ အသက်ရှင်ခဲ့ပြီး ၎င်းတို့၏ ခန္ဓာကိုယ်က အသက်အရွယ်ကြီးရင့်ခြင်း၏ လက္ခဏာများ ပြသနေသည်မှာ အရေးမကြီးပေ။ ဘုရားသခင်အပေါ် ၎င်းတို့၏ သိနားလည်မှုက အလွန်ပင် ကလေးဆန်ပြီး အပေါ်ယံဖြစ်နေဆဲဖြစ်သည်။ ဘုရားသခင်သည် သင့်ကို အပြစ်မတင်ပေ။ သင် နားမလည်လျှင် နားမလည်သည်သာဖြစ်သည်။ ယင်းမှာ သင်၏ အစွမ်းအစနှင့် သင်၏ တတ်စွမ်းနိုင်ခြင်းဖြစ်ပြီး ပြောင်းလဲ၍မရနိုင်ပေ။ ဘုရားသခင်က သင့်အပေါ် မည်သည့်အရာကိုမျှ အတင်းအကျပ် ပြုလိမ့်မည် မဟုတ်။ ဘုရားသခင်သည် လူတို့အား သူ့အတွက် သက်သေခံရန် တောင်းဆိုသော်လည်း သူ့ကိုယ်သူ သက်သေခံခဲ့သလော။ (မခံခဲ့ပါ။) အခြားတစ်ဖက်တွင် စာတန်ကမူ သူလုပ်ဆောင်သည့် အသေးငယ်ဆုံးသောအရာအကြောင်းကိုပင် လူတို့မသိမည်ကို ကြောက်ရွံ့သည်။ အန္တိခရစ်များသည် မကွာခြားပေ။ ၎င်းတို့သည် ၎င်းတို့လုပ်ဆောင်သည့် သေးငယ်သောအရာတိုင်းအား လူတိုင်း၏ ရှေ့တွင် ကြွားဝါပြောဆိုကြသည်။ ၎င်းတို့ပြောသည်ကို ကြားရာတွင် ၎င်းတို့သည် ဘုရားသခင်ကို သက်သေခံနေသည့်ပုံစံရှိသည်။ သို့သော် သေချာစွာ နားထောင်လျှင် ၎င်းတို့သည် ဘုရားသခင်ကို သက်သေခံနေခြင်းမဟုတ်ဘဲ ကြွားဝါနေခြင်း၊ မိမိတို့ကိုယ်ကို မြှင့်တင်နေခြင်းဖြစ်သည်ကို သင် တွေ့ရှိရလိမ့်မည်။ ၎င်းတို့ပြောသည့်အရာနောက်ကွယ်ရှိ ရည်ရွယ်ချက်နှင့် အနှစ်သာရသည် ဘုရားသခင်ရွေးချယ်ထားသောသူတို့ကိုရဖို့ ဘုရားနှင့် ဖက်ပြိုင်ရန်၊ ဂုဏ်အဆင့်အတန်းကို ရရှိရန်ဖြစ်သည်။ ဘုရားသခင်သည် နှိမ့်ချမှုရှိပြီး ဖုံးကွယ်ထားလျက် စာတန်မှာမူ သူ့ကိုယ်သူ ဝါကြွားသည်။ ခြားနားချက် ရှိသလော။ ကြွားဝါခြင်းနှင့် နှိမ့်ချခြင်း၊ ဖုံးကွယ်ခြင်းတွင် မည်သည့်အရာသည် အပြုသဘောဆောင်သောအရာဖြစ်သနည်း။ (နှိမ့်ချခြင်းနှင့် ဖုံးကွယ်ခြင်းတို့ ဖြစ်ပါသည်။) စာတန်ကို နှိမ့်ချမှုရှိသည်ဟု ဖော်ပြ၍ ရသလော။ (မရပါ။) အဘယ်ကြောင့်နည်း။ သူ၏ ကောက်ကျစ်စဉ်းလဲသော သဘာဝအနှစ်သာရကို အကဲဖြတ်ရလျှင် သူသည် အသုံးမကျသော အမှိုက်စတစ်စပင် ဖြစ်သည်။ စာတန်အနေဖြင့် သူ့ကိုယ်သူ မဝါကြွားလျှင် မူမမှန်ဖြစ်နေပေမည်။ စာတန်ကို “နှိမ့်ချမှုရှိသည်” ဟု အဘယ်သို့လျှင် ခေါ်နိုင်မည်နည်း။ “နှိမ့်ချခြင်း” ဟူသည်ကို ဘုရားသခင်နှင့်ပတ်သက်၍ ပြောရသည်။ ဘုရားသခင်၏ မည်သူမည်ဝါဖြစ်ခြင်း၊ အဖြစ်အနေနှင့် စိတ်နေသဘောထားတို့မှာ အလွန်မြင့်မြတ်ပြီး ဂုဏ်သရေရှိသည်၊ သို့သော် သူသည် မည်သည့်အခါမျှ မကြွားဝါပေ။ ဘုရားသခင်သည် နှိမ့်ချမှုရှိပြီး ဖုံးကွယ်ထားသည်၊ ထို့ကြောင့် သူပြုလုပ်ထားသော အရာကို လူတို့က မမြင်ပေ။ သို့သော် သူသည် ထိုသို့မထင်မပေါ် အလုပ်လုပ်စဉ်တွင် လူသားမျိုးနွယ်မှာ ကြည့်ရှုစောင့်ရှောက်ခြင်း၊ အာဟာရပေးခြင်းနှင့် လမ်းပြခြင်းကို စဉ်ဆက်မပြတ် ခံရ၏။ ဤအရာအားလုံးကို ဘုရားသခင်က စီမံထားခြင်း ဖြစ်လေသည်။ ဘုရားသခင်က ဤအရာများကို ဘယ်တော့မျှ မကြေညာ၊ ဘယ်တော့မျှ မဖော်ပြသည်မှာ ဖုံးကွယ်ထားခြင်းနှင့် နှိမ့်ချခြင်းမဟုတ်သလော။ ဘုရားသခင်၌ နှိမ့်ချမှုရှိရခြင်း အကြောင်းရင်း အတိအကျမှာ သူသည် ဤအရာများကို ပြုလုပ်နိုင်သော်လည်း ယင်းတို့ကို မည်သည့်အခါမျှ ထုတ်မပြော၊ သို့မဟုတ် မကြေညာ၊ ယင်းတို့ကို လူတို့နှင့် မငြင်းခုံသောကြောင့် ဖြစ်သည်။ သင်သည် ထိုကဲ့သို့သော အရာများကို ပြုလုပ်နိုင်စွမ်း မရှိဘဲလျက် နှိမ့်ချခြင်းအကြောင်းပြောဖို့ သင့်မှာ အဘယ်အခွင့်ရှိသနည်း။ သင်သည် ထိုအရာများ တစ်ခုကိုမျှ မလုပ်ခဲ့သော်လည်း ယင်းတို့အတွက် ချီးကျူးမှုရရန် မရမက တောင်းဆိုနေပေသည်။ ဤသည်ကို အရှက်မဲ့ခြင်းဟု ခေါ်၏။ လူသားမျိုးနွယ်ကို လမ်းပြလျက် ဘုရားသခင်သည် အလွန်ကြီးမြတ်သောအလုပ်ကို လုပ်ဆောင်သည်။ စကြဝဠာတစ်ခုလုံးကို ဦးဆောင်သည်။ သူ၏အာဏာနှင့် ဘုန်းတန်ခိုးသည် အလွန်ကျယ်ပြန့်သည်။ သို့တိုင်အောင် သူသည် “ငါ၏တန်ခိုးသည် သာလွန်ထူးခြားသည်” ဟု မည်သည့်အခါမျှ မဆိုပေ။ သူသည် အရာရာအပေါ် အုပ်စိုးလျက်၊ လူသားမျိုးနွယ်ကို ပြုစုပျိုးထောင်ပြီး ပံ့ပိုးလျက်၊ လူသားမျိုးနွယ်ကို မျိုးဆက်တစ်ဆက်ပြီးတစ်ဆက် ဆက်လက်တည်ရှိစေလျက် အရာအားလုံးအထဲတွင် သူသည် ပုန်းကွယ်မြဲ ပုန်းကွယ်လျက်ရှိသည်။ ဥပမာ လေနှင့် နေရောင်၊ သို့မဟုတ် ကမ္ဘာပေါ်တွင် လူသားဖြစ်တည်မှုအတွက် လိုအပ်သော အရာဝတ္ထုပစ္စည်းများအားလုံးကို ကြည့်လော့။ ယင်းတို့အားလုံးသည် ရပ်တန့်ခြင်းမရှိဘဲ ရှေ့ဆက်ရွေ့လျားသည်။ လူသားအတွက် ဘုရားသခင်က ထောက်ပံ့သည်မှာ မေးခွန်းထုတ်စရာမလိုပေ။ စာတန်က ကောင်းသောအရာတစ်ခုခုပြုလုပ်လျှင် တိတ်ဆိတ်စွာနေပြီး တိမ်မြုပ်နေသော သူရဲကောင်းတစ်ယောက်အဖြစ် နေမည်လော။ လုံးဝ မဟုတ်ပေ။ ဤသည်မှာ အသင်းတော်၌ အန္တရာယ်ရှိသောအလုပ်ကို ယခင်က တာဝန်ယူဆောင်ရွက်ခဲ့သော၊ အရာဝတ္ထုများကို စွန့်လွှတ်ပြီး ဒုက္ခကို ကြံ့ကြံ့ခံခဲ့သော၊ ထောင်ကျခဲ့ရခြင်းပင်ဖြစ်နိုင်သော အန္တိခရစ်အချို့ ရှိခဲ့သည့်ပုံစံကဲ့သို့ပင်ဖြစ်သည်။ ဘုရားအိမ်တော်၏အလုပ်၏ ကဏ္ဍတစ်ခုတွင် တစ်ချိန်က ပါဝင်ပံ့ပိုးခဲ့သောသူအချို့လည်းရှိသည်။ ၎င်းတို့က ဤအရာများကို မည်သည့်အခါမျှ မမေ့ပေ။ ၎င်းတို့သည် ဤအရာတို့အတွက် တစ်သက်လုံး နာမည်ရသင့်သည်ဟု ထင်မြင်ကြသည်။ ဤအရာတို့သည် ၎င်းတို့တစ်သက်လုံးအတွက် အရင်းအနှီးဖြစ်သည်ဟု ထင်မြင်ကြသည်။ ဤသည်မှာ လူတို့သည် မည်မျှသေးနုပ်သည်ကို ပြသည်။ လူတို့သည် အမှန်တကယ်ကို သေးနုပ်ပြီး စာတန်က အရှက်မဲ့သည်။

ငါ့ကို ပြောလော့၊ အကယ်၍ အန္တိခရစ်တို့သည် ဘုရားသခင်နှင့် တန်းတူ အဆင့်အတန်း ရှိခဲ့ပါက ၎င်းတို့သည် အဘယ်အရာကို စားသုံးပြီး အဘယ်အရာကို ဝတ်ဆင်ရမည်နည်း။ အကောင်းဆုံးသော အစားအစာများကို စားသုံးပြီး အကောင်းဆုံးသော တံဆိပ်များကို ဝတ်ဆင်ကြရမည် မဟုတ်လော။ သို့ဖြစ်၍ ရုပ်ဝတ္ထုပစ္စည်းများအတွက် ၎င်းတို့၏ တောင်းဆိုချက်များနှင့်စပ်လျဉ်း၍ ငါ့ကို ပြောလော့၊ ၎င်းတို့တွင် တိကျသော သတ်မှတ်ချက်များ ရှိသည် မဟုတ်လော။ တစ်နေရာရာသို့ ၎င်းတို့ သွားသောအခါ လေယာဉ်ပျံဖြင့် သွားဖို့ လိုသည်။ ထိုနေရာသို့ ၎င်းတို့ ရောက်ရှိသောအခါ သာမန်ညီအစ်ကိုမောင်နှမများက ၎င်းတို့ကို မိမိတို့၏ အိမ်များ၌ ဧည့်ခံ၍ရသလော။ ၎င်းတို့ဧည့်ခံ၍ရသည့်တိုင် ထိုအန္တိခရစ်တို့သည် ၎င်းတို့နှင့်အတူ နေထိုင်ကြမည်မဟုတ်ပေ။ အဆင့်မြင့်ဟိုတယ်တစ်ခု၌ ၎င်းတို့ တည်းခိုကြရမည်ဖြစ်သည်။ အန္တိခရစ်တို့သည် ၎င်းတို့၏ သတ်မှတ်ချက်များနှင့်ပတ်သက်၍ အလွန် ဇီဇာကြောင်ကြသည် မဟုတ်လော။ အဆင့်အတန်းက ၎င်းတို့ထံ ဆောင်ကြဉ်းပေးမည့် ဂုဏ်၊ ပျော်ရွှင်မှုနှင့် ဝင့်ဝါမှုတို့နှင့်ပတ်သက်၍မူ ဤအရာများကို ၎င်းတို့ စွန့်လွှတ်နိုင်ကြသလော။ ၎င်းတို့၌ သင့်လျော်သော အခြေအနေများနှင့် အခွင့်အလမ်းများ ရှိနေသရွေ့ ၎င်းတို့သည် ဤအရာများကို များပြားစွာ ရယူကြပြီး မွေ့လျော်ခံစားကြသည်။ ၎င်းတို့၏ စည်းမျဉ်းများမှာ အဘယ်နည်း။ ၎င်းတို့၌ အဆင့်အတန်း ရှိနေသရွေ့ ငွေကို လက်ဝယ်ရရှိနိုင်ပြီး နာမည်ကြီးတံဆိပ် အဝတ်အစားများနှင့် အသုံးအဆောင်ပစ္စည်းများကို ဝတ်ဆင်နိုင်ကြသည်။ သာမန်ပစ္စည်းများကို ဝတ်ဆင်လိုစိတ်မရှိကြပေ။ နာမည်ကြီးတံဆိပ်များကို ၎င်းတို့ ဝတ်ဆင်မှဖြစ်ပေမည်။ ၎င်းတို့၏ လည်စည်းများ၊ ဝတ်စုံများ၊ ရှပ်အင်္ကျီများ၊ လက်ကောက်ဝတ်ကြယ်သီးများ၊ ရွှေဆွဲကြိုးများနှင့် ခါးပတ်များတို့ဖြစ်သည့် အရာရာတိုင်းသည် နာမည်ကြီးတံဆိပ် ဖြစ်သည်။ ဤသည်မှာ ကောင်းသော နိမိတ်လက္ခဏာတစ်ခု မဟုတ်ပေ။ ညီအစ်ကိုမောင်နှမများသည် ထိုအရာကြောင့် ဆင်းရဲဒုက္ခ ခံစားကြရသည် မဟုတ်လော။ ညီအစ်ကိုမောင်နှမများ ပေးသော ငွေကို ဤအန္တိခရစ်တို့က နာမည်ကြီးတံဆိပ် ပစ္စည်းများ ဝယ်ယူရန် အသုံးပြုကြသည်။ ဤသည်မှာ ၎င်းတို့ လုပ်ဆောင်ခဲ့သော ကြီးမားသည့် မကောင်းမှုတစ်ခု မဟုတ်လော။ ထိုအရာကို ၎င်းတို့၏ ဆိုးယုတ်မှုက ဖြစ်စေသည်မဟုတ်လော။ ဤသည်တို့မှာ ၎င်းတို့ လုပ်ဆောင်နိုင်သည့် အမှုအရာအမျိုးအစားများ ဖြစ်သည်။ ခေါင်းဆောင်မှုအခန်းကဏ္ဍကို ပထမဆုံး ရယူသောအခါ ရိုးရိုးကုပ်ကုပ် ဝတ်စားဆင်ယင်ခဲ့သော လူတစ်ဦး ရှိခဲ့ပြီး သူ့တွင် နာမည်ကြီးတံဆိပ် သို့မဟုတ် အဆင့်မြင့်အဝတ်အစားများ မဟုတ်သော အဝတ်အစား သုံးစုံမှ ငါးစုံအထိသာ ရှိခဲ့သည်။ ခေါင်းဆောင်မှု၌ နှစ်အနည်းငယ်ကြာ လုပ်ဆောင်ပြီးနောက် မည်သည့် စစ်မှန်သော အလုပ်ကိုမျှ သူမလုပ်ဆောင်ခဲ့သောကြောင့် ထုတ်ပယ်ခြင်း ခံခဲ့ရသည်။ သူ ထွက်ခွာသွားခဲ့ချိန်တွင်၊ သူသည် ကားတစ်စီးအပြည့် ပစ္စည်းများဖြစ်သည့် နာမည်ကြီးတံဆိပ် အဝတ်အစားများ၊ အိတ်များ၊ ကောင်းမွန်သော ပစ္စည်းမျိုးစုံကို ယူဆောင်သွားခဲ့သည်။ သူသည် ခေါင်းဆောင်တစ်ဦးအနေဖြင့် မည်သည့်ငွေမျှ မရှာဖွေခဲ့ပေ။ သို့ဆိုလျှင် ဤပစ္စည်းများက မည်သည့်နေရာမှ လာခဲ့သနည်း။ ယင်းတို့သည် သူ၏ အဆင့်အတန်းမှ လာခဲ့ခြင်း ဖြစ်သည်။ အခြားသူများက ဤအရာများကို သူ့အတွက် ဝယ်ပေးသောအခါ သူ ငြင်းပယ်ခဲ့မည်ဆိုလျှင် ညီအစ်ကိုမောင်နှမများက သူ့အတွက် ထိုအရာများကို မရမက ဝယ်ပေးကြဦးမည်လော။ ထိုသို့သော အရာမျိုး ဖြစ်ပျက်ခဲ့မည်လော။ ဤအရာများကို သူမလိုချင်ခဲ့ပါက ညီအစ်ကိုမောင်နှမများက သူ့အတွက် ဝယ်ပေးခဲ့ကြမည်မဟုတ်ပေ။ ဤနေရာ၌ ပြဿနာမှာ အဘယ်နည်း။ သူသည် ဤကုန်ပစ္စည်းများကို အတင်းအကျပ်နှင့် လောဘကြီးစွာ ရယူသိမ်းပိုက်နေခဲ့ခြင်း ဖြစ်သည်။ တစ်နည်းအားဖြင့် သူသည် ညီအစ်ကိုမောင်နှမများကို ငွေညှစ်ခဲ့ခြင်းဖြစ်ပြီး နောက်တစ်နည်းအားဖြင့် သူသည် ထိုပစ္စည်းများကို မိမိကိုယ်တိုင် တက်ကြွစွာ ဝယ်ယူခဲ့ခြင်း ဖြစ်သည်။ ထို့အပြင် သူသည် ညီအစ်ကိုမောင်နှမများအား ဤအရာများကို သူ့အတွက် ဝယ်ပေးစေခဲ့ပြီး အကယ်၍ တစ်စုံတစ်ဦးက ငြင်းပယ်ပါက ထိုသူကို သူက ညှဉ်းပန်းနှိပ်စက်ကာ အခက်တွေ့စေခဲ့သည်။ ဤအကြောင်းရင်းများအားလုံး သက်ရောက်မှု ရှိခဲ့သည်။ အဆုံးတွင် သူသည် “များပြားလှသော အကျိုး” ကို ရရှိခဲ့ပြီး ချမ်းသာကြွယ်ဝလာခဲ့သည်။ ဤခေါင်းဆောင်မျိုးကို သင်တို့ အားကျကြသလော။ အကယ်၍ သင်တို့၌ အခွင့်အရေးရှိခဲ့ပါက ဤဥစ္စာဓနမျိုးကို သင်တို့လည်း ရရှိနိုင်မည်လော။ ငါ သင်တို့ကို ပြောမည်၊ ဤကဲ့သို့သော ချမ်းသာကြွယ်ဝမှု ရရှိခြင်းသည် မကောင်းပေ။ အကျိုးဆက်များ ရှိသည်တကား။ အချို့သောလူတို့က ခေါင်းဆောင်များ ဖြစ်လာသောအခါ ဤအရာများ ၎င်းတို့ထံ ဖြစ်ပျက်လာမည်ကို ကြောက်ရွံ့ကြသည်။ သွေးဆောင်မှုများက အလွန် ကြီးမားလွန်းမည်ဖြစ်ကြောင်း၊ ဤသွေးဆောင်မှုများကို ရှောင်ရှားရန် သို့မဟုတ် ကိုင်တွယ်ဖြေရှင်းရန် ခက်ခဲမည်ဖြစ်ကြောင်း၊ ထိုစုံစမ်းသွေးဆောင်မှုများအား ကျရှုံးရန် လွယ်ကူမည်ဖြစ်ကြောင်းတို့ကို သူတို့ တွေးမိကြသည်။ သို့သော် အချို့သောလူတို့မူကား ဂရုမစိုက်ကြဘဲ “ဤသည်မှာ ပုံမှန်ဖြစ်သည်။ မည်သူသည် ထိုသို့သော အရာများကို မွေ့လျော်မခံစားဘဲ ရာထူးယူထားသနည်း။ အစကတည်းက ရာထူးကို အဘယ်ကြောင့် ယူရသနည်း။ ယင်းမှာ အဓိကအချက်ပင် ဖြစ်သည်” ဟူ၍ စဉ်းစားကြလေသည်။ ဤသည်မှာ မည်သည့်အသံမျိုး ဖြစ်သနည်း။ အန္တိခရစ်တို့၏ အသံဖြစ်ပြီး ဤလူတို့တွင် အန္တရာယ် ရှိနေသည်။

ငါသည် ယခုတွင် အနှစ်သုံးဆယ်နီးပါး အလုပ်လုပ်နေခဲ့ပြီးဖြစ်သည်။ ငါသည် တစ်ဦးတလေထံမှ တစ်ခုခုကို ညှစ်ယူဖူးသလော။ ဥပမာအားဖြင့် အကယ်၍ တစ်စုံတစ်ဦးက ကောင်းမွန်သော လက်ဝတ်ရတနာများ ဝတ်ဆင်ထားသည်ကို ငါ မြင်ခဲ့ပါက “သင်၏ လက်ဝတ်ရတနာများကို ငါ့အား ပေးပါ။ ထိုအရာသည် သင်နှင့် မလိုက်ဖက်ပါ။ ရွှေနှင့်ငွေ လက်ဝတ်ရတနာများသည် အဆင့်အတန်းရှိသောလူများအတွက် ရည်ရွယ်ထားခြင်းဖြစ်ပြီး အဆင့်အတန်းမရှိသောသူများ မဝတ်ဆင်သင့်ပါ” ဟူသကဲ့သို့သော သတင်းစကားတစ်ခု ပေးပို့ခြင်းအားဖြင့် ၎င်းတို့ထံမှ ထိုအရာကို ငါ ညှစ်ယူခဲ့သလော။ ဤအရာသည် ဖြစ်ပျက်ဖူးသလော။ မဖြစ်ခဲ့ပါ။ အချို့သော ညီအစ်ကိုမောင်နှမများသည် ငွေအနည်းငယ် ရှိပြီး ငါ့အတွက် သားရေဂျာကင် သို့မဟုတ် တစ်စုံတစ်ခု ဝယ်ပေးခဲ့သည့်အခါ၌ပင် ယင်းကို ငါ အမြဲ ပြန်ပေးခဲ့သည်။ ထိုအရာကို ငါ မကြိုက်သောကြောင့် မဟုတ်။ ထိုသို့သော အရာများအတွက် ငါ အသုံးမလိုသောကြောင့်သာ ဖြစ်သည်။ နောက်ပိုင်းတွင် ထိုအကြောင်းကို ငါ တွေးမိသည်။ “ဤအရာများကို ငါ မည်သို့ သင့်လျော်စွာ ကိုင်တွယ်သင့်သနည်း။ ထိုအရာများကို ဝယ်ခဲ့သောလူများ စိတ်ထိခိုက်ခြင်းမရှိအောင် ရှောင်ရှားရန် ငါ အဘယ်အရာကို လုပ်ဆောင်သင့်သနည်း” ဟူ၍ ဖြစ်သည်။ ညီအစ်ကိုမောင်နှမများက စည်းမျဉ်းများအတိုင်း ထိုပစ္စည်းများကို ဖြန့်ဝေနိုင်ရန်အလို့ငှာ ယင်းတို့ကို အသင်းတော်သို့ ငါယူဆောင်သွားခဲ့သည်။ အကယ်၍ တစ်စုံတစ်ဦးက တန်ဖိုးရှိသော ပစ္စည်းများကို ဝယ်ယူလိုစိတ်ရှိပါက အသင်းတော်က ထိုပစ္စည်းများကို လျှော့ဈေးဖြင့် ရောင်းချပေးမည်ဖြစ်သည်။ ယင်းမှာ ငွေရှာဖွေခြင်းအကြောင်း မဟုတ်။ နှစ်ဦးနှစ်ဖက်အတွက် သင့်လျော်သော နည်းလမ်းဖြင့် အမှုအရာများကို ကိုင်တွယ်ဖြေရှင်းခြင်းနှင့်သာ သက်ဆိုင်သည်။ မည်သူမျှ ဤအရာများကို အခမဲ့ မရရှိသင့်ပေ။ အကြောင်းမှာ ထိုအရာများသည် မူလက သင်တို့အတွက် ရည်ရွယ်ထားခြင်း မဟုတ်သောကြောင့် ဖြစ်သည်။ ဤပစ္စည်းများသည် အကန့်အသတ်ရှိပြီး လူတိုင်းအကြား ညီတူညီမျှ ဖြန့်ဝေ၍မရနိုင်သည့်အပြင် မည်သူကိုမျှ ပေးအပ်ရန် သင့်တင့်လျောက်ပတ်ခြင်း မရှိခဲ့ပေ။ ထို့ကြောင့် တစ်ခုတည်းသော ရွေးချယ်စရာမှာ ငွေရှိပြီး ထိုပစ္စည်းများကို ဝယ်ယူလိုစိတ် ရှိသောသူတို့က ရှေ့ဆက်ပြီး ဝယ်ယူရန်သာ ဖြစ်သည်။ ထိုပစ္စည်းများသည် ဈေးကွက်၌ ရောင်းချသည်ထက် သေချာပေါက် ဈေးချိုသည်။ ထို့ကြောင့် ယင်းမှာ ဘုရားအိမ်တော်မှ အကူအညီတစ်ခု ဖြစ်သည်။ ငါသည် အမှုအရာများကို ဤနည်းဖြင့် လုပ်ဆောင်ပိုင်ခွင့် ရှိသည်။ ယင်းမှာ အဘယ့်ကြောင့်ဆိုသော် တစ်စုံတစ်ခုကို ငါ့အား ပေးထားသည်နှင့်တစ်ပြိုင်နက် ယင်းမှာ ငါပိုင်သည့်အရာ ဖြစ်လာခဲ့ပြီး သင့်လျော်သည်ဟု ငါ မြင်သည့်အတိုင်း ကိုင်တွယ်ပိုင်ခွင့်ရှိသောကြောင့် ဖြစ်သည်။ ထိုအရာသည် ပထမဆုံး ဝယ်ယူခဲ့သောသူနှင့် မည်သည့် ပတ်သက်မှုမျှ မရှိတော့ပေ။ ကိစ္စရပ်များကို ဤနည်းလမ်းအတိုင်း ကိုင်တွယ်ဖြေရှင်းခြင်းအားဖြင့် ငါသည် ထိုသူ၏ ဂုဏ်သိက္ခာကို ထောက်ထားပြီးဖြစ်သည်။ ဤလုပ်နည်းကိုင်နည်းမှာ လုံးဝ သင့်လျော်သည့်အတွက် ကန့်ကွက်ချက်များ မရှိသင့်ပေ။ ညီအစ်ကိုမောင်နှမများစွာတို့သည် ငါ့ကို ပစ္စည်းများ ဝယ်ပေးခဲ့ကြသည်။ ငါ့ကို ပစ္စည်းများ ဝယ်ပေးရန် တောင်းဆိုဖို့ မဆိုထားနှင့်၊ ၎င်းတို့ကို ငါ တာဝန်ပင်မပေးခဲ့ပေ။ ၎င်းတို့သည် ဤအရာကို လုပ်ဆောင်လိုစိတ်ရှိခဲ့ကြသည်။ ယင်းကို ငါ အသိအမှတ်ပြုခဲ့သော်လည်း ငါ မလိုအပ်သောကြောင့် ငါ လက်မခံနိုင်ခဲ့သော အရာများစွာ ရှိခဲ့သည်။ ဤသည်မှာ လက်တွေ့ကျသော ကိစ္စရပ်တစ်ခု ဖြစ်သည်။ ငါ ပြောဆိုခဲ့သည့်အရာသည် သင့်တင့်လျောက်ပတ်သလော။ (သင့်တင့်လျောက်ပတ်ပါသည်။) ငါ၏ ကိုင်တွယ်ဖြေရှင်းပုံမှာလည်း သင့်တင့်လျောက်ပတ်ခဲ့သလော။ (သင့်တင့်လျောက်ပတ်ခဲ့ပါသည်။) အအေးဒဏ်ကို ငါ မခံနိုင်သကဲ့သို့ အအေးစာများ မစားကြောင်းကို သိသော ညီအစ်ကိုမောင်နှမအချို့လည်း ရှိခဲ့သည်။ ထို့ကြောင့် ၎င်းတို့က “အစာအိမ်အေးခြင်း” အတွက် ငါ့ကို ဆေးအချို့ ဝယ်ပေးခဲ့ကြသည်။ သို့ရာတွင် ထိုဆေးများကို သောက်သုံးပြီးနောက် ငါ သိပ်နေကောင်းသက်သာသည်ဟု မခံစားခဲ့ရပေ။ ငါ၏ ခန္ဓာကိုယ်က ထိုသို့သော စမ်းသပ်မှုများကို မခံနိုင်တော့သဖြင့် ငါ သတိထားရမည့် ဆေးများစွာ ရှိသည်။ ဤအရာကို သင်တို့ နားလည်ရမည်။ အချို့သော ညီအစ်ကိုမောင်နှမများသည် တောင်ပေါ်ဂျင်ဆင်း၊ ဂျင်ဆင်းနီနှင့် အခြား အားဖြည့်ဆေးအမျိုးအစားများကဲ့သို့သော ကျန်းမာရေးဖြည့်စွက်စာအချို့ကိုလည်း ဝယ်ပေးခဲ့ကြသည်။ ထိုအရာများထဲမှ မည်သည့်အရာကိုမျှ ငါ မသောက်သုံးနိုင်ခဲ့ပေ။ အဘယ်ကြောင့်နည်း။ အကြောင်းမှာ ထိုဆေးများသည် ငါနှင့် မသင့်လျော်သောကြောင့် ဖြစ်သည်။ ယင်းမှာ ညီအစ်ကိုမောင်နှမများက ငါ့ကို ဝယ်ပေးခဲ့သည့်အရာ သို့မဟုတ် ထိုဆေးများအား ဝယ်ယူခဲ့သည့်နေရာကို ငါ အထင်သေးသောကြောင့် မဟုတ်။ ထိုဆေးများကို ငါ အသုံးမပြုနိုင်ခြင်းသာဖြစ်သည်။ ထိုဆေးများကို ငါ အသုံးမပြုနိုင်ခဲ့ပေ။ ကောင်းမွန်သော အရာအားလုံးသည် လူတိုင်းအတွက် သင့်လျော်သည်မဟုတ်ပေ။ အပြင်ဘက်တွင် ကောင်းမွန်သော အရာများစွာ ရှိနေပြီး အကယ်၍ သင်သည် ကောင်းမွန်သော အရာတစ်ခုခုကို သောက်သုံးပြီးနောက် ထိုအရာက ဆိုးကျိုး သို့မဟုတ် ဓာတ်မတည့်မှုတစ်ခုခုကို ဖြစ်ပေါ်စေပါက သင့်အတွက် ကောင်းမွန်သော အရာတစ်ခု မဟုတ်ပေ။ သို့ဆိုလျှင် ဤအရာကို မည်သို့ ကိုင်တွယ်သင့်သနည်း။ ထိုအရာကို အသုံးပြုဖို့ သင့်လျော်သောသူတို့ကို အသုံးပြုခွင့်ပေးခြင်းက အကောင်းဆုံး ဖြစ်သည်။ ထို့ကြောင့် ငါ သင်တို့ကို ပြောမည်၊ မည်သူက ငါ့ကို ပစ္စည်းများ ဝယ်ပေးဖို့ ငွေသုံးစွဲနေသည်ဖြစ်စေ ဤစကားများကို အမှတ်ရလော့။ ထိုပစ္စည်းများကို မဝယ်နှင့်။ အကယ်၍ ငါ တစ်စုံတစ်ခု လိုအပ်ပါက သင့်ကို တိုက်ရိုက် ပြောမည်ဖြစ်ပြီး ထိုအရာနှင့်ပတ်သက်၍ ငါ အလွန်ယဉ်ကျေးသိမ်မွေ့မည်မဟုတ်ပေ။ နားလည်သလော။ သို့သော် ဤအရာများကို ငါ့ထံ သင်တို့ ယူဆောင်လာပြီး ငါကမလိုအပ် သို့မဟုတ် ယင်းတို့ကမသင့်လျော်ဟု ပြောဆိုပါက ယင်းမှာလည်း ငါက သင်တို့ကို ယဉ်ကျေးပြနေခြင်း မဟုတ်ပေ။ ယင်းက မမှန်သောအရာ သို့မဟုတ် သူတော်ကောင်းယောင်ဆောင်ခြင်း မဟုတ်ပေ။ ငါ ပြောဆိုသမျှတိုင်းက စစ်မှန်သည်၊ အားလုံးက အမှန်ဖြစ်သည်။ ကျေးဇူးပြု၍ ငါ စကားပြောသောအခါ အတိအလင်း ဖော်ပြမထားသော ဆိုလိုချက်ကို သုံးသပ်ဖော်ထုတ်ခြင်း မရှိနှင့်။ ငါ မလိုအပ်ဟု ပြောဆိုသောအခါ ငါ မလိုအပ်ဟု ဆိုလိုခြင်း ဖြစ်သည်။ ငါ အသုံးမပြုနိုင်ဟု ပြောဆိုသောအခါ ငါ အသုံးမပြုနိုင်ဟု ဆိုလိုခြင်း ဖြစ်သည်။ သင်တို့ မည်သည့်အရာကိုမဆို လုပ်ဆောင်သည်ဖြစ်စေ ပစ္စည်းများ ဝယ်ယူရန် စဉ်းစားခြင်းဖြင့် သင်တို့၏ အချိန်ကို မဖြုန်းတီးနှင့် သို့မဟုတ် ငွေကို အလဟဿမသုံးစွဲနှင့်။ ကောင်းမွန်သော အရာအားလုံးကို ဘုရားသခင်အား ပေးသင့်သည်ဟု မထင်လေနှင့်။ ထိုအရာများအား ငါ လိုအပ်သည်၊ မလိုအပ်သည်ကို သင်တို့ သိပင်သိကြသလော။ အကယ်၍ ထိုအရာများကို ငါ မလိုအပ်ပါက သင်တို့ အချည်းနှီး ဝယ်ယူကြပြီးဖြစ်သည် မဟုတ်လော။ အကယ်၍ သင်တို့သည် ငါ့အတွက် တစ်စုံတစ်ရာကို အမှန်တကယ် ဝယ်ယူလိုခဲ့ပါက ငါ သင်တို့ကို ပြောမည်။ ငါ့ကို မည်သည့်အရာမျှ မဝယ်ပေးနှင့်။ လူတိုင်းနှင့် မျှဝေရန် ငါ့အတွက် ထိုအရာကို ဝယ်ယူခဲ့ခြင်းဖြစ်သည်ဟု သင်တို့ ဆိုပါက ကောင်းပြီ၊ ငါ ဖြန့်ဝေပေးနိုင်သည်။ ထိုသို့သော အမှုအရာများကို ငါ သဘောထားပြုမူပုံနှင့်လည်းကောင်း၊ အဆင့်အတန်းနှင့် ရာထူးက ဆောင်ကြဉ်းပေးသော ရုပ်ဝတ္ထုပစ္စည်းများကို ငါ သဘောထားပြုမူပုံနှင့်လည်းကောင်း ပတ်သက်လာလျှင် ဤသည်မှာ ငါ၏ သဘောထား ဖြစ်သည်။ အန္တိခရစ်တို့သည် ဤကိစ္စရပ်များကို ထိုနည်းအတိုင်း သဘောထားပြုမူကြသလော။ (သဘောထားပြုမူခြင်း မရှိကြပါ။) ပထမဦးစွာ ၎င်းတို့သည် မည်သည့်အရာကိုမျှ သေချာပေါက် မငြင်းပယ်ကြပေ။ ပို၍များလေ ပို၍ကောင်းလေ ဖြစ်သည်။ မည်သူက ၎င်းတို့ကို လက်ဆောင်များ ပေးပို့သည်ဖြစ်စေ သို့မဟုတ် ထိုလက်ဆောင်များက မည်သည့်အရာများ ဖြစ်သည်ဖြစ်စေ ၎င်းတို့က လက်ခံကြသည်။ ဒုတိယအနေဖြင့် ၎င်းတို့သည် လူတို့ထံမှ အချို့သော အရာများကို အသေအချာ ညှစ်ယူကြပြီး နောက်ဆုံးတွင် မိမိတို့ကိုယ်တိုင်အတွက် အချို့သော အရာများကို ရယူကြသည်။ ဤသည်မှာ ၎င်းတို့ ရှာဖွေသည့်အရာနှင့် ၎င်းတို့ လိုချင်သည့်အရာ ဖြစ်သည်။ ယင်းမှာ ၎င်းတို့ လိုက်စားသော အဆင့်အတန်းက ၎င်းတို့ကို ဆောင်ကြဉ်းပေးသည့်အရာ ဖြစ်သည်။

အန္တိခရစ်တို့၏ ကောက်ကျစ်ဆိုးယုတ်သော အနှစ်သာရနှင့်စပ်လျဉ်း၍ ပြီးခဲ့သည့်အကြိမ်နှင့် ယနေ့ ငါတို့၏ မိတ်သဟာယဖွဲ့ခြင်း နှစ်ခုလုံးကို အခြေခံ၍ ဤကောက်ကျစ်ဆိုးယုတ်သော အနှစ်သာရကို ဖော်ထုတ်သည့် ဝါကျတစ်ကြောင်းတည်းဖြင့် အကျဉ်းချုပ်ဖော်ပြချက်တစ်ခုကို သင်တို့ စိတ်ကူးရနိုင်ကြသလော။ အန္တိခရစ်တို့တွင်ရှိသည့် ကောက်ကျစ်ဆိုးယုတ်မှု၏ အကြီးမားဆုံးသော လက္ခဏာရပ်မှာ ဤသို့ဖြစ်သည်။ ၎င်းတို့သည် အပြုသဘောဆောင်သော အရာအားလုံး၊ တရားမျှတပြီး သမ္မာတရားနှင့် ကိုက်ညီသော အရာအားလုံး၊ လူသားမျိုးနွယ်ကြားတွင် နှစ်သက်ဖွယ်ဖြစ်သည်ဟု မှတ်ယူခံရသော အရာအားလုံးကို ရှုတ်ချကြသည်။ ၎င်းတို့သည် ဤအရာများကို မုန်းတီးပြီး အလွန်အမင်း မနှစ်မြို့ကြပေ။ ဆန့်ကျင်ဘက်အနေဖြင့်၊ အပျက်သဘောဆောင်သော အရာအားလုံးနှင့် အသိစိတ်၊ ဆင်ခြင်တုံတရားနှင့် တရားမျှတစိတ်ရှိသောလူများက ရှုတ်ချပြီး အထင်သေးသော အရာအားလုံးသည် အန္တိခရစ်တို့ နှစ်သက်မြတ်နိုးသည့်အရာ အတိအကျ ဖြစ်သည်။ ဤသည်တို့မှာ ၎င်းတို့ လိုက်စားပြီး တန်ဖိုးထားသော အရာများ ဖြစ်ကြသည်။ ဤအရာကို အကျဉ်းချုပ်ဖော်ပြနိုင်သော နောက်ထပ် ဝါကျတစ်ကြောင်းလည်း ရှိသေးသည်။ အန္တိခရစ်တို့သည် ဘုရားသခင်ထံမှ လာသော အပြုသဘောဆောင်သည့်အရာအားလုံးကို မုန်းတီးကြပြီး ဘုရားသခင် ချစ်မြတ်နိုးသည့်အရာကို မုန်းတီးကြကာ ယင်းအစား ဘုရားသခင် စက်ဆုပ်ရွံရှာပြီး ရှုတ်ချသည့်အရာများကို အတိအကျ ချစ်မြတ်နိုးကြသည်။ ဤသည်မှာ အန္တိခရစ်တို့တွင်ရှိသည့် ကောက်ကျစ်ဆိုးယုတ်မှု ဖြစ်သည်။ ဤကောက်ကျစ်ဆိုးယုတ်မှု၏ အဓိက လက္ခဏာရပ်မှာ အဘယ်နည်း။ အကျည်းတန်ပြီး အပျက်သဘောဆောင်သော အရာအားလုံးကို အထူး နှစ်သက်မှုရှိစဉ်တွင် နှစ်သက်ဖွယ်ဖြစ်သော၊ အပြုသဘောဆောင်သောအရာ၊ သမ္မာတရားနှင့် ကိုက်ညီသော အရာအားလုံးကိုမူ စက်ဆုပ်ရွံရှာပြီး ရန်လိုမှု ပြသကြခြင်း ဖြစ်သည်။ ယင်းမှာ ကောက်ကျစ်ဆိုးယုတ်မှုဖြစ်သောအရာ ဖြစ်သည်။ သင်တို့ နားလည်ကြသည် မဟုတ်လော။ ယနေ့ မိတ်သဟာယတွင် “အန္တိခရစ်တို့ ချစ်မြတ်နိုးသည့်အရာ” ဟူသော အကြောင်းအရာ ပါဝင်ခဲ့သည်။ ဥပမာအချို့ကိုလည်း ငါတို့ ပေးခဲ့ပြီး ထိုဥပမာများထဲမှ အချို့မှာ အခြားဥပမာများထက် ပို၍ စံပြဖြစ်သော်လည်း အားလုံးကို အန္တိခရစ်တို့၏ ကောက်ကျစ်ဆိုးယုတ်သော သဘာဝအနှစ်သာရအား ရှင်းပြရန် သက်သေအဖြစ် အသုံးပြုနိုင်သည်။ ဆက်လက်၍၊ ဤအရာပြီးနောက် သင်တို့ လုပ်ဆောင်ရန် လိုအပ်သည့်အရာမှာ မည်သည့် ကောက်ကျစ်ဆိုးယုတ်သော သို့မဟုတ် အပြုသဘောဆောင်သော အရာများကို သင်တို့ မြင်ကာ နားလည်ကြသည်၊ အန္တိခရစ်တို့က မည်သည့် အပျက်သဘောဆောင်သော အရာများကို ချစ်ကြသည်၊ မည်သည့် အပြုသဘောဆောင်သော အရာများကို ၎င်းတို့ မုန်းကြသည်ဟူသည်နှင့် သင်တို့ နားလည်နိုင်သည့်အရာက မည်သည့်အရာဖြစ်သည်ဟူသည်တို့အပြင် သင်တို့ မြင်တွေ့ပြီး တွေ့ကြုံခံစားရသည့်အရာတို့ကို ဆင်ခြင်သုံးသပ်ကာ မိတ်သဟာယဖွဲ့ရန် ဖြစ်သည်။ အန္တိခရစ်များနှင့် သာမန် ဖောက်ပြန်ပျက်စီးသော လူသားများသည် ၎င်းတို့၏ စိတ်သဘောထားများနှင့် အနှစ်သာရများနှင့်ပတ်သက်၍ အချို့သော ပြဿနာများကို မျှဝေခံစားကြပြီး ဤတူညီမှုများ၏ ပြင်းထန်မှုမှာ ကွဲပြားနိုင်သော်လည်း ၎င်းတို့၏ စိတ်သဘောထားများ၏ အနှစ်သာရများမှာ တူညီကြသည်။ ၎င်းတို့ လျှောက်လှမ်းသော လမ်းကြောင်းများနှင့် ၎င်းတို့ လိုက်စားသော ရည်မှန်းချက်ပန်းတိုင်များမှာလည်း ကွဲပြားနိုင်သော်လည်း ၎င်းတို့သည် တူညီသော ဖောက်ပြန်ပျက်စီးသည့် စိတ်သဘောထားအနှစ်သာရများစွာကို ထုတ်ဖော်ပြသကြသည်။ ထို့ကြောင့် အန္တိခရစ်တို့၏ အနှစ်သာရနှင့်ဆိုင်သည့် သွင်ပြင်လက္ခဏာအမျိုးမျိုးကို ဖော်ထုတ်ခြင်းသည် ဖောက်ပြန်ပျက်စီးသော လူတိုင်းအတွက် အထောက်အကူပြုသည်။ အကယ်၍ ဘုရားသခင်၏ ရွေးချယ်ထားသောလူများသည် အန္တိခရစ်တို့၏ အနှစ်သာရကို ပိုင်းခြားသိမြင်နိုင်ပါက ၎င်းတို့သည် ထိုအန္တိခရစ်များ၏ အထင်အမြင်မှားစေခြင်းကို ခံရလိမ့်မည်မဟုတ်သကဲ့သို့ ထိုအန္တိခရစ်များကို ကိုးကွယ်လိမ့်မည်မဟုတ်၊ သို့မဟုတ် ထိုအန္တိခရစ်များနောက်သို့ လိုက်လိမ့်မည်မဟုတ်သည်မှာလည်း သေချာနိုင်ပေသည်။

၂၀၁၉ ခုနှစ်၊ သြဂုတ်လ ၇ ရက်


အချက် ၇- ၎င်းတို့သည် ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်စားတတ်သည် (အပိုင်း ၃)

ဖြည့်စွက်ချက်- လက်ဆောင်များ

ဤမိတ်သဟာယ၏ အဓိကအကြောင်းအရာကို ငါ ဆက်၍ မဆွေးနွေးမီ ဇာတ်လမ်းတစ်ခုကို ပြောပြမည်။ မည်သည့်ဇာတ်လမ်းမျိုး ငါပြောပြသင့်သနည်း။ အကယ်၍ ထိုဇာတ်လမ်းသည် လူတို့အပေါ် သက်ရောက်မှုမရှိလျှင် သို့မဟုတ် ဘုရားသခင်ကို ယုံကြည်သောသူတို့အား အသက်ဝင်ရောက်မှု၊ ဘုရားသခင်ကို သိကျွမ်းခြင်းတို့နှင့်ပတ်သက်၍ တည်ဆောက်မှုမပေးလျှင် သို့မဟုတ် အကျိုးမပြုလျှင် ထိုဇာတ်လမ်းကို ပြောပြခြင်းသည် အကျိုးမရှိတော့ပေ။ ဇာတ်လမ်းတစ်ခုကို ငါ ပြောမည်ဆိုလျှင် ထိုဇာတ်လမ်းသည် ယင်းကိုယ်၌ပင် အတော်အတန် တည်ဆောက်စရာ ဖြစ်ရမည်။ ယင်းသည် တန်ဖိုးနှင့် အဓိပ္ပာယ်ရှိရန် လိုအပ်သည်။ သို့ဖြစ်၍ ယနေ့ ဤဇာတ်လမ်း နားထောင်ကြည့်ပြီး ယင်းသည် သင်တို့အတွက် တည်ဆောက်စရာဖြစ်ကာ အထောက်အကူပြုနိုင်ခြင်း ရှိမရှိဟူသည်ကို ကြည့်ကြလော့။ အချို့ဇာတ်လမ်းများမှာ အဖြစ်မှန်များ ဖြစ်ကြစဉ်တွင် အခြားဇာတ်လမ်းများမှာမူ တကယ့်ဖြစ်ရပ်မှန်များမှ အတုခိုးထားသော လုပ်ကြံဖန်တီးမှုများ ဖြစ်ကြသည်။ ယင်းတို့သည် မမှန်ကန်သော်လည်း ဘဝ၌ မကြာခဏ တွေ့မြင်ရတတ်သဖြင့် လက်တွေ့အရှိတရားနှင့် ကင်းကွာနေခြင်းမျိုး မဟုတ်ပေ။ ယင်းတို့သည် လုပ်ကြံဖန်တီးထားသည်ဖြစ်စေ၊ မဖန်တီးထားသည်ဖြစ်စေ၊ အမှန်တကယ် ဖြစ်ပျက်ခဲ့သည်ဖြစ်စေ၊ မဖြစ်ပျက်ခဲ့သည်ဖြစ်စေ အားလုံးသည် လူတို့၏ဘဝနှင့် နီးကပ်စွာ ဆက်စပ်လျက်ရှိကြသည်။ သို့ဖြစ်လျှင် ထိုသို့သော ဇာတ်လမ်းများကို သင်တို့အား အဘယ်ကြောင့် ပြောပြရသနည်း။ (ကျွန်ုပ်တို့ သမ္မာတရားကို နားလည်နိုင်ကြစေရန်အလို့ငှာ ဖြစ်ပါသည်။) မှန်ပေသည်။ ယင်းတို့မှနေ၍ သင်တို့ သမ္မာတရားကို၊ လက်တွေ့ဘဝ၌ လူတို့သိရှိရန် ခက်ခဲသော သမ္မာတရားအချို့ကို နားလည်နိုင်ကြစေရန် ဖြစ်သည်။ သမ္မာတရားနှင့် ဘုရားသခင်အပေါ် လူတို့၏ သိမြင်မှုကို လက်တွေ့အရှိတရားသို့ နီးစပ်အောင် ဆောင်ကြဉ်းပေးရန်လည်းကောင်း၊ ၎င်းတို့အနေဖြင့် သမ္မာတရားနှင့် ဘုရားသခင်ကို နားလည်ဖို့ ပို၍ လွယ်ကူစေရန်လည်းကောင်း ဇာတ်လမ်းပြောခြင်းကို ငါတို့ အသုံးပြုကြစို့။

ငါသည် လူတို့နှင့် အချိန်ကာလကြာမြင့်စွာ များစွာ ထိတွေ့ဆက်ဆံသည့်အခါ ထူးဆန်းပြီး ရယ်စရာကောင်းသော ဖြစ်ရပ်များသည် မလွဲမသွေ ဖြစ်လာတတ်သည်။ ဤဇာတ်လမ်းသည် ယခုနှစ် နွေဦးရာသီတွင် ဖြစ်ပွားခဲ့သည်။ ဆောင်းရာသီ ဆုတ်ခွာ၍ နွေဦးရာသီသို့ ချဉ်းကပ်လာသည်နှင့်အမျှ ရာသီဥတုသည် တဖြည်းဖြည်း ပို၍ အအေးလျော့လာခဲ့ပြီး အပင်အမျိုးမျိုးတို့သည် နေရောင်ခြည်နှင့် မိုးရေတို့ဖြင့် တစ်နေ့တခြား ကြီးထွားလျက် အညှောက်ပေါက်လာခဲ့ကြသည်။ ထိုအပင်များထဲမှ အချို့သည် အလေ့ကျပေါက်သောအပင်များ ဖြစ်ပြီး အချို့မှာ စိုက်ပျိုးထားသော အပင်များ ဖြစ်ကြသည်။ တိရစ္ဆာန်များစားသုံးရန် အပင်များ၊ လူသားများစားသုံးရန် အပင်များနှင့် တိရစ္ဆာန်ရော လူသားပါ စားသုံးနိုင်သော အပင်များ ရှိခဲ့သည်။ ယင်းသည် စိမ်းလန်းစိုပြည်ပြီး သက်ဝင်လှုပ်ရှားနေသော ရှုခင်းဖြစ်သည့် နွေဦးရာသီအချိန်၏ မြင်ကွင်းတစ်ခု ဖြစ်ခဲ့သည်။ ဤနေရာမှ ဇာတ်လမ်းစတင်လေသည်။ တစ်နေ့တွင် ငါသည် အထူးလက်ဆောင်တစ်ခုကို အံ့အားသင့်စွာ လက်ခံရရှိခဲ့သည်။ မည်သည့် လက်ဆောင်မျိုးဖြစ်သနည်း။ အလေ့ကျပေါက် အရွက်တစ်အိတ် ဖြစ်သည်။ ငါ့ကို ပေးသောသူက “ဒါကတော့ ‘ကျိချိုက်’ ပါပဲ။ စားလို့ရပြီး ကိုယ်တော်၏ ကျန်းမာရေးအတွက် ကောင်းပါသည်။ ကိုယ်တော် ကြက်ဥနှင့် မွှေကြော်ကြော်စား၍ရသည်” ဟု ပြောသည်။ ကောင်းပေပြီ။ ထို့နောက် ငါသည် ယခင်က ငါဝယ်ထားသည့် ကျိချိုက် နှင့် နှိုင်းယှဉ်ကြည့်လိုက်သည်၊ ထိုသို့ပြုလုပ်ပြီး မကြာမီမှာပင် ပြဿနာတစ်ခု ပေါ်လာတော့သည်။ မည်သည့်အရာဖြစ်မည်ကို သင်တို့ ခန့်မှန်းနိုင်ကြသလော။ ငါသည် ‘ထူးဆန်းသောအရာ’ တစ်ခုကို ကြုံတွေ့ခဲ့ရသည်။ မည်သည့်ထူးဆန်းသောအရာ ဖြစ်သနည်း။ နိုင်ငံခြားမှ ကျိချိုက် အရွက်သည် တရုတ်ပြည်မှ ကျိချိုက် အရွက်နှင့် ပုံပန်းသဏ္ဌာန် မတူပေ။ ဤနေရာတွင် တစ်ခုခုမှားနေသလော။ (မှားနေပါသည်။) အကယ်၍ ယင်းသည် အတူတူပင်ဖြစ်ခဲ့ပါက ပုံပန်းသဏ္ဌာန် တူညီသင့်သည်၊ သို့ဖြစ်၍ ပုံပန်းသဏ္ဌာန် မတူကြောင်း တွေ့ရှိရာတွင် ပထမဆုံး စိတ်ထဲပေါ်လာသည့် အရာမှာ အဘယ်အရာ ဖြစ်မည်နည်း။ ဤသည်မှာ ကျိချိုက် ဟုတ်သလော၊ သို့မဟုတ် မဟုတ်ဘူးလော။ ငါ သေချာမသိနိုင်ခဲ့ပေ။ ထိုသူအား အကြောင်းစုံကို ငါမေးမြန်းရန် လိုအပ်မည် မဟုတ်လော။ သို့ဖြစ်၍ နောက်ပိုင်းတွင် ငါသည် သူ့ထံသွား၍ “ဤသည်မှာ ကျိချိုက် အရွက် ဖြစ်ကြောင်း သင်သေချာသလော” ဟု မေးခဲ့သည်။ သူသည် ဤသည်ကို စဉ်းစားဆင်ခြင်ပြီးနောက် “အိုး၊ ဤအရာက ကျိချိုက် ဟုတ်မဟုတ် ကျွန်ုပ် မသေချာပါ” ဟု ပြန်ပြောသည်။ သူ မသေချာလျှင်၊ ငါ့အား မည်သို့ဖြစ်ပြီး သူ လက်ဆောင်ပေးနိုင်ခဲ့သနည်း။ ငါ့အား အဘယ်ကြောင့် ပေးဝံ့ခဲ့သနည်း။ ကံကောင်းစွာဖြင့် ငါသည် ယင်းကို ဤအတိုင်း မစားခဲ့ပေ။ နှစ်ရက်ကြာပြီးနောက် ယင်းသည် အမှန်တကယ်ပင် ကျိချိုက် မဟုတ်ကြောင်း ငါသေချာသွားခဲ့သည်။ ထိုသူက အဘယ်သို့ ပြောခဲ့သနည်း။ သူက “ဤအရာ ကျိချိုက် မဟုတ်သည်ကို ကိုယ်တော် မည်သို့ သိရှိသွားသနည်း။ ကျွန်ုပ် မသေချာသော်လည်း ထားလိုက်ပါတော့။ မစားပါနှင့်” ဟု ပြောသည်။ ထိုသို့သောအရာကို စားသုံး၍ ရနိုင်သေးသလော။ (မရနိုင်ပါ။) ယင်းကို စားသုံး၍ မရနိုင်ပေ။ ငါက “သင် မသေချာသော်လည်း သင်က အလွန်ကြင်နာသည့်အတွက် ကျွန်ုပ် စွန့်စားပြီး စားလိုက်ပါမည်” ဟု ပြောလျှင် အဆင်ပြေသလော။ (မပြေနိုင်ပါ။) ထိုသို့ပြုမူခြင်း၏ သဘောသဘာဝမှာ အဘယ်နည်း။ ယင်းသည် မိုက်မဲမည်လော။ (မိုက်မဲမည်ဖြစ်ပါသည်။) ဟုတ်သည်၊ ဤသည်မှာ မိုက်မဲခြင်းပင် ဖြစ်သည်။ ကံအားလျော်စွာပင် ငါသည် ယင်းကို မစားသုံးခဲ့ဘဲ အမှုအရာများကို ငါ ထပ်မံ၍ စူးစမ်းခြင်း မပြုတော့သဖြင့် ထိုကိစ္စကို ဤမျှသာ ထားလိုက်သည်။

အချိန်တစ်ခုကြာပြီးနောက် လယ်ကွင်းများတွင် အလေ့ကျပေါက်သောအပင် မျိုးစုံတို့သည် စတင်ပေါက်ရောက်လာကြသည်။ ရှည်သောအပင်၊ ပုသောအပင်၊ ပန်းပွင့်သောအပင်၊ ပန်းမပွင့်သောအပင်၊ အရောင်အသွေးစုံလင်ပြီး ပုံသဏ္ဌာန် အမျိုးမျိုးရှိသော အပင်များ ဖြစ်ကြသည်။ ယင်းတို့သည် အရေအတွက် တိုးပွားလာပြီး တစ်နေ့တခြား ပို၍ထူထပ်လာကာ ပို၍ပင် ပုံပန်းသဏ္ဌာန်ကျလာကြသည်။ တစ်နေ့တွင် ငါသည် နောက်ထပ် လက်ဆောင်အိတ်တစ်လုံးကို လက်ခံရရှိခဲ့သည်၊ သို့သော် ဤတစ်လုံးမှာ ကျိချိုက် အိတ်မဟုတ်ပေ။ ထိုအစား ‘တရုတ်ဒေါန’ များ ပါရှိပြီး ယခင်လက်ဆောင်ပေးသူထံမှပင် ဖြစ်သည်။ သူသည် နောက်ထပ်အိတ်တစ်လုံးကို ကြင်နာစွာ ပေးပို့ခဲ့ပြီး ထိုအိတ်နှင့်အတူ “ဤအရာကို စားကြည့်ပါ။ တရုတ်ဒေါနရွက်ဖြစ်သည်။ အအေးမိခြင်းကို ပျောက်ကင်းစေပြီး ကိုယ်တော် ကြက်ဥနှင့်လည်း မွှေကြော်ကြော်စားလို့ရသည်” ဟူသော ညွှန်ကြားချက်များလည်း ပါရှိသည်။ ငါ ကြည့်လိုက်သည်။ ဤသည်မှာ နှစ်အလိုက် ပေါက်သော ဒေါန မဟုတ်လော။ တရုတ်ဒေါနသည် တရုတ်ပြည်၏ နေရာဒေသများစွာတွင် တွေ့ရှိရပြီး ယင်း၏အရွက်များတွင် အထူးမွှေးရနံ့တစ်ခု ရှိသည်၊ သို့သော် ထိုသူပို့လိုက်သည့်အရာမှာ ထိုသို့မဟုတ်ပေ။ ယင်းကို တရုတ်ဒေါနအဖြစ် မည်သို့ အသိအမှတ်ပြု၍ ရနိုင်မည်နည်း။ အရွက်များမှာ အနည်းငယ် ဆင်တူသော်လည်း တရုတ်ဒေါန ဟုတ်သလော၊ သို့မဟုတ် မဟုတ်ဘူးလော။ ငါ့ကို ပေးသောသူအား ငါမေးကြည့်ရာ၊ သူက မသိဟု ပြောသည်။ ဤသို့ပြောခြင်းဖြင့် သူက လုံးလုံးလျားလျား ခေါင်းရှောင်လိုက်လေသည်။ သူက ဤသို့မေးလေသည်။ “ကိုယ်တော် ဘာလို့ အခုထိ တစ်ခုမျှ မစားသေးသနည်း။ ဤအရာ မည်သည့်အရာဖြစ်သည်ကို ကျွန်ုပ် မသေချာသော်လည်း ကိုယ်တော် အချို့ကို စားရမည်။ အချို့ကို ကျွန်ုပ် စားပြီးဖြစ်ကာ တကယ်ကို အရသာရှိသည်” ဟူ၍ ဖြစ်သည်။ သူ မသေချာသော်လည်း ငါ့ကို စားရန် တိုက်တွန်းနေသည်။ ငါ မည်သည့်အရာ လုပ်ဆောင်သင့်သည်ဟု သင်တို့အားလုံးက ထင်ကြသနည်း။ ငါသည် ယင်းကို မဖြစ်မနေ စားသင့်သလော။ (မစားသင့်ပါ။) ယင်းကို အသေအချာပင် မစားသုံးခဲ့သင့်ပေ၊ အကြောင်းမှာ ယင်းကို ပေးပို့သောသူသည်ပင် မည်သည့်အရာ ဖြစ်သည်ကို မသိသောကြောင့် ဖြစ်သည်။ အကယ်၍ ငါသည် အရဲစွန့်ပြီး အသစ်အဆန်းတစ်ခုခုကို မြည်းစမ်းကြည့်ရန် စားသုံးလိုက်လျှင် ဘာမှမဖြစ်ကောင်း ဖြစ်မည်မဟုတ်၊ အကြောင်းမှာ ယင်းကို စားသုံးဖူးသူက အဆင်ပြေမည်ဟု ပြောခဲ့သောကြောင့် ဖြစ်သည်။ သို့သော် အဆင်ပြေသည်ဟု ထင်မြင်ပြီး မသိနားမလည်ဘဲ စားသုံးခြင်းသည် မည်သည့်ဆောင်ရွက်ပုံနည်းလမ်းဖြစ်သနည်း။ ယင်းသည် အမှုအရာများကို ကြောင်းကျိုးမမြင်ဘဲ လုပ်ဆောင်ခြင်း မဟုတ်လော။ မည်သို့သော လူစားမျိုးသည် ထိုသို့သော အမှုအရာများကို ကြောင်းကျိုးမမြင်ဘဲ လုပ်ဆောင်သနည်း။ ကြမ်းတမ်းပြီး မဆင်မခြင်နိုင်သော သူတစ်ဦးသာလျှင် ဤသို့ပြုလုပ်လိမ့်မည်။ “ဘယ်လိုပဲဖြစ်ဖြစ် အရေးမကြီးပါ။ အနည်းနှင့်အများ တော်လောက်ပါသည်” ဟု ထင်သောသူမျိုး ဖြစ်သည်။ ငါ ဤသို့ပြုလုပ်သင့်သည်ဟု သင်တို့ ထင်ကြသလော။ (မထင်ပါ။) အဘယ်ကြောင့် မထင်သနည်း။ စားစရာများ အလွန်ပေါများလှသည်၊ အဘယ်ကြောင့် မသိကျွမ်းသော အပင်တစ်မျိုးကို စားသုံးရန် စွန့်စားရမည်နည်း။ အစာခေါင်းပါးသော ကာလများတွင် အမှန်တကယ် စားစရာမရှိတော့သည့်အခါ စားသုံးကြည့်ရန် အလေ့ကျပေါက် အရွက်အမျိုးမျိုးကို တူးဖော်နိုင်ပြီး အန္တရာယ်အချို့ကိုလည်း စွန့်စားနိုင်သည်။ ဤသို့သော အခြေအနေများတွင် မသိကျွမ်းသော အပင်တစ်မျိုးကို စားသုံးနိုင်မည်ဖြစ်သည်။ သို့သော် ယခုသည် ထိုသို့သော အခြေအနေများထဲမှ တစ်ခုဖြစ်သလော။ (မဟုတ်ပါ။) သင်စားသုံးနိုင်သော အရာများ အလွန်ပေါများလှသည်၊ သို့ဖြစ်လျှင် အလေ့ကျပေါက် အရွက်စိမ်းများကို အဘယ်ကြောင့် တူးဖော်နေရမည်နည်း။ မမြင်နိုင်၊ မထိတွေ့နိုင်သကဲ့သို့ စိတ်ကူးယဉ်မျှသာဖြစ်သော အကျိုးအမြတ် အနည်းငယ်အတွက် စွန့်စားရန် လိုအပ်ပါသလော။ (မလိုအပ်ပါ။) သို့ဖြစ်၍ ငါသည် ယင်းကို မစားသုံးရန် ဆုံးဖြတ်ခဲ့သည်။ ကံအားလျော်စွာ ငါသည် ယင်းကို မစားသုံးခဲ့သကဲ့သို့ အမှုအရာများကို ထပ်မံ၍လည်း ငါစူးစမ်းခြင်းမပြုတော့သည့်အပြင် ထိုကိစ္စကိုလည်း ဤမျှသာ ထားလိုက်တော့သည်။

အချိန်အတန်ငယ် ကြာပြီးနောက် ထိုသူသည် ငါ့ကို နောက်ထပ် လက်ဆောင်တစ်ခု ပေးခဲ့သေးသည်။ ဤသည်မှာ တတိယအကြိမ် ဖြစ်သည်။ ဤတစ်ကြိမ် လက်ဆောင်မှာ အတော်ပင် ထူးခြားသည်။ ယင်းသည် မြေကြီးမှ ပေါက်ရောက်ခဲ့ခြင်း မဟုတ်သကဲ့သို့ သစ်ပင်ပေါ်မှ သစ်သီးလည်း မဟုတ်ပေ။ ယင်းမှာ အဘယ်အရာ ဖြစ်သနည်း။ စက္ကူအိတ်တစ်ခုထဲတွင် သေသပ်စွာ ထုပ်ပိုးထားသော ငှက်ဥနှစ်လုံးဖြစ်ပြီး အိတ်ပေါ်တွင် “ဘုရားသခင်အတွက် ငှက်ဥများ”ဟု ရေးသားထားသည်။ ရယ်စရာကောင်းသည် မဟုတ်လော။ စက္ကူအိတ်ကို ငါ ဖွင့်လိုက်သည့်အခါ ဥနှစ်လုံး၏ အခွံများတွင် လှပသော အရောင်များရှိသည်ကို ငါ တွေ့လိုက်ရသည်။ ယခင်က ဤကဲ့သို့သော အရာမျိုးကို ငါ တစ်ခါမျှ မမြင်ဖူးသောကြောင့် မည်သည့်ငှက်အမျိုးအစားက ဥထားသည်ကို ငါ မပြောနိုင်ခဲ့ပေ။ အင်တာနက်ပေါ်တွင် အချက်အလက်များကို ရှာဖွေကြည့်ရန် ငါ စဉ်းစားမိသော်လည်း မည်သည့် သဲလွန်စမျှ ငါ ရှာ၍မရခဲ့ပေ၊ အကြောင်းမှာအလားတူ ပုံစံနှင့် အရောင်ရှိသည့် ဥများစွာ ရှိနေသဖြင့် အရွယ်အစားနှင့် အရောင်ကို အခြေခံ၍ ၎င်းတို့ကို ခွဲခြားသတ်မှတ်ရန် နည်းလမ်းမရှိသောကြောင့် ဖြစ်သည်။ ထိုငှက်ဥများသည် မည်သည့်ငှက်အမျိုးအစား၏ ဥများဖြစ်သည်ကို ထိုသူအား ငါ မေးမြန်းရာတွင် တစ်စုံတစ်ရာ အကျိုးရှိမည်ဟု သင်တို့ထဲမှ တစ်ဦးတလေက တွေးထင်သလော။ (မတွေးထင်ပါ။) အဘယ်ကြောင့် မတွေးထင်ရသနည်း။ (သူလည်း သိမည်မဟုတ်ပါ။) သင်တို့ မှန်းဆကြသည့်အတိုင်းဖြစ်၏။ သူလည်း သိမည်မဟုတ်ပေ။ ထို့ကြောင့် ငါ သူ့ကို မမေးခဲ့ပေ။ အကယ်၍ ငါ မေးခဲ့ပါက သူ့ကို ငါ စိတ်မကောင်း ဖြစ်စေမည်ဖြစ်ပြီး သူက “ငါသည် အလွန် စေတနာထားပြီး ဂရုစိုက်နေသော်လည်း ကိုယ်တော်က ကျွန်ုပ်ကို သံသယဝင်နေဆဲဖြစ်သည်။ အဘယ်ကြောင့် ကိုယ်တော်က ယင်းတို့ကို အင်တာနက်ပေါ်တွင် ရှာဖွေရန် လိုအပ်ရသနည်း။ ကျွန်ုပ်က ကိုယ်တော်စားဖို့ ပေးသည့်အတွက် စားသာစားလိုက်ပါလော့” ဟူ၍ တွေးခဲ့လိမ့်မည်ဖြစ်သည်။ ငါသည် ထိုဥများကို စားခဲ့သင့်သည် သင်တို့ ထင်သလော။ သို့မဟုတ် မစားသင့်ဟု သင်တို့ထင်သလော။ (စားသင့်သည်ဟု မထင်ပါ။) အကယ်၍ သူက ထိုဥကို သင်တို့အား ပေးခဲ့ပါက သင်တို့ စားခဲ့ကြမည်လော။ (စားမည်မဟုတ်ပါ။) ငါလည်း စားမည်မဟုတ်။ ဤဥများသည် ငှက်များ ပေါက်ဖွားရန်နှင့် မျိုးပွားရန်အတွက် ဖြစ်သည်။ ယင်းတို့ကို စားခြင်းသည် ရက်စက်ရာကျမည် မဟုတ်လော။ (ရက်စက်စရာကျပါမည်။) ငါ ထိုသို့ မလုပ်ဆောင်နိုင်ခဲ့ပါ၊ ထို့ကြောင့် ငှက်ဥများ ကိစ္စကိုလည်း ထိုအတိုင်းသာ ထားလိုက်သည်၊ သို့သော် ထိုသို့သောအရာများက ဆက်လက်၍ ဖြစ်ပျက်နေခဲ့သည်။

တစ်နေ့တွင် ငါသည် တစ်နေရာရှိ လက်ရန်းတစ်ခုပေါ်တွင် အခြောက်လှန်းထားသော တရုတ်ဒေါနနှင့်တူသည့် နှစ်စဉ်ပေါက် ဒေါနအချို့ကို တွေ့ရှိခဲ့ရာ ညီအစ်မတစ်ဦးအား ယင်းကို မည်သည့်အရာအတွက် အသုံးပြုသည်ကို ငါ မေးမြန်းခဲ့သည်။ သူက “ဤသည်မှာ အရင်တစ်ခေါက်က ကိုယ်တော့်ကို ထိုလူပေးခဲ့သည့် တရုတ်ဒေါန အမျိုးအစားနှင့် တူတူပင်ဖြစ်သည် မဟုတ်လော။ တရုတ်ဒေါနသည် အစိုဓာတ်ကို ဖယ်ရှားနိုင်ပြီး အအေးမိခြင်းကို ပျောက်ကင်းစေနိုင်သည်။ ကိုယ်တော်သည် အအေးဒဏ်ကို မခံနိုင်သူ မဟုတ်လော။ ယင်းကို အခြောက်ခံပြီးသည်နှင့် အအေးမိခြင်းကို ပယ်ရှားရန်အတွက် ရေနွေးဖြင့် ကိုယ်တော် ခြေထောက်စိမ်ရာတွင် အသုံးပြုရန် သိမ်းဆည်းထားမည်ဟု ထိုလူ ပြောခဲ့သည်”ဟု ပြန်ပြောသည်။ ယင်းကို ကြားရသည့်အခါ ငါ၏ တုံ့ပြန်မှုမှာ မည်သို့ဖြစ်မည်ဟု သင်တို့အားလုံး ထင်ကြသနည်း။ စကားစုတစ်ခုတည်းဖြစ်သည်။ (အာစေးမိသွားသည်။) မှန်ပေသည်။ ငါ အာစေးမိသွားခဲ့သည်။ ဤသို့သော အခြေအနေများတွင် ဤလူသည် မည်မျှ ဂရုစိုက်တတ်ကြောင်းကိုလည်းကောင်း၊ သူသည် အမှန်တကယ်ပင် အထူးကြိုးစားအားထုတ်ခဲ့ကြောင်းကိုလည်းကောင်း ငါ ပြန်လည်သုံးသပ်ခဲ့သင့်သည် မဟုတ်လော။ ငါ မည်သို့ဖြစ်၍ အာစေးမိသွားခဲ့ရသနည်း။ ဤလူသည် ဤကိစ္စရပ်များနှင့်ပတ်သက်၍ ယခင်က အကြိမ်အနည်းငယ် သိမြင်နားလည်မှု မရှိခဲ့ဘဲ ထို့နောက်တွင် “ကျွန်ုပ်က ကိုယ်တော့်ကို အရွက်စိမ်းများနှင့် ဥများ စားသုံးရန် ပေးခဲ့သော်လည်း ကိုယ်တော်က ၎င်းတို့ကို မစားသုံးခဲ့ပါ၊ ထို့ကြောင့် ငါ၏ ကြိုးပမ်းမှုများ အချည်းနှီး မဖြစ်စေရန်အလို့ငှာ ကိုယ်တော် ခြေထောက်ရေနွေးစိမ်ရန် တရုတ်ဒေါနအချို့ကို ငါ အခြောက်လှန်းပေးခဲ့သည်” ဟု ပြောဆိုသည့်အလား သူ၏ လုပ်နည်းကိုင်နည်းကို ပြောင်းလဲခဲ့ခြင်းသာ ဖြစ်သည်။ ဤမြင်ကွင်းကို ထောက်ရှု၍ ငါသည် အမှန်တကယ်ပင် အာစေးမိသွားခဲ့သည်။ နောက်ပိုင်းတွင် ငါက ယခုအခါ ဆေးဆိုင်များစွာတွင် တရုတ်ဒေါနကို သိုလှောင်ထားကြောင်း၊ သင်အလိုရှိသလောက် ဝယ်ယူနိုင်ကြောင်း၊ ယင်းသည် ထုပ်ပိုးမှုအမျိုးမျိုးဖြင့် လာကြောင်း၊ နိုင်ငံအမျိုးမျိုးမှ ထုတ်လုပ်ပြီး ကျန်းမာရေးနှင့်ညီညွတ်စွာ ပြုပြင်ထားကြောင်း အခြားသူတစ်ဦးကို ပြောပြနေခဲ့သည်။ ယင်းသည် ထိုသူ ငါ့ကို ပေးပို့ခဲ့သည့်အရာထက် များစွာ ပိုကောင်းသည်၊ သို့ဖြစ်၍ ယင်းကို လမ်းဘေးမှ ခူးဆွတ်ပြီးနောက် နေပူတွင် အခြောက်လှန်းရန် လက်ရန်းများပေါ်တွင် တင်ထားခြင်းသည် အချည်းနှီး ကြိုးပမ်းမှုတစ်ခု မဟုတ်လော။ အကယ်၍ သူက ယင်းကို အခြောက်လှန်းပြီး ငါ့ကို ပေးပါက ငါ လိုချင်မည်ဟု သင် ထင်သလော။ (မထင်ပါ။) ငါ မလိုချင်ပေ။ အချိန်ကြာလာသည်နှင့်အမျှ လက်ရန်းများပေါ်တွင် ဒေါနရွက်တစ်ခုတလေမျှ မရှိတော့ပေ။ အကြောင်းမှာ ငါ ပြောခဲ့သည့်အရာကို သူ ပြန်ကြားသွားခဲ့ပြီး သူက ထိုအရွက်ကို မပို့တော့သောကြောင့် ဖြစ်သည်။ နောက်ပိုင်းတွင် လယ်ကွင်းထဲ၌ အလေ့ကျပေါက်သောအရွက်စိမ်းများ ပိုမိုများပြားလာသည့်အခါ ထိုအရွက်များကို ရှားပါးသည်ဟု မမှတ်ယူကြတော့ခြင်းဖြစ်ရမည်။ ထို့ကြောင့် မည်သူကမျှ ငါ့ကို အလေ့ကျပေါက်သော အရွက်စိမ်းများ ပေးပို့ခြင်း မပြုတော့ပေ။ ပြီးလျှင် ထိုအချိန်အတောအတွင်း ငှက်ဥများသည်လည်း သားပေါက်သွားပြီးဖြစ်၍ နောက်ထပ် စုဆောင်း၍ မရနိုင်တော့ဟု ငါ ထင်သည်၊ ထို့ကြောင့် ယခုအချိန်ထိ ငါသည် နောက်ထပ် ငှက်ဥများ သို့မဟုတ် အလေ့ကျပေါက်သော အရွက်စိမ်းများကို လက်ခံရရှိခြင်း မရှိတော့ပေ။ ယင်းမှာ ငါ၏ ဇာတ်လမ်းဖြစ်သည်။

စုစုပေါင်းအားဖြင့် ဇာတ်လမ်းထဲတွင် ဖြစ်ရပ်လေးခု ရှိခဲ့ပြီး အားလုံးမှာ ငါ့ထံသို့ ပစ္စည်းများ ပေးပို့ခြင်းနှင့် သက်ဆိုင်သည်။ နှစ်ခုမှာ အမည်မသိ အလေ့ကျပေါက်သော အရွက်စိမ်းများ ပေးပို့ခြင်းနှင့် သက်ဆိုင်သည်၊ တစ်ခုမှာ အမည်မသိ ငှက်ဥများ ပေးပို့ခြင်းနှင့် သက်ဆိုင်ပြီး နောက်တစ်ခုမှာ နေလှန်းထားသော “တရုတ်တိုင်းရင်းဆေး” နှင့် သက်ဆိုင်သည်။ ဤအရာများအကြောင်း ပြောဆိုခြင်းသည် အနည်းငယ် ရယ်စရာကောင်းသည်ဟု ထင်ကောင်းထင်ရနိုင်သော်လည်း ဖြစ်ရပ်များ ကိုယ်၌အရ ယင်းတို့ကို ကြားသိရပြီးနောက် သင်တို့သည် ထင်မြင်ချက်တစ်ခုတလေ ရှိခဲ့လျှင် ယင်းတို့မှာ အဘယ်နည်း။ ယင်းတို့ထဲတွင် သင်တို့ နားလည်သင့်သော သို့မဟုတ် ယူမှတ်သင့်သော တစ်စုံတစ်ရာ၊ သင်တို့ သင်ယူသင့်သော သင်ခန်းစာ တစ်စုံတစ်ရာ ရှိသလော။ သင်တို့ နားထောင်နေစဉ်တွင် သင်တို့အားလုံး မည်သည့်အရာကို စဉ်းစားနေခဲ့ကြသနည်း။ ငါ ပြန်ပြောပြခဲ့သည့် အရာများသည် သီးသန့်ပုဂ္ဂိုလ် တစ်ဦးတစ်ယောက်ကို ဦးတည်ခဲ့သလော။ သေချာပေါက် မဟုတ်ပေ။ သို့သော်ငြားလည်း အကယ်၍ ယင်းတို့သည် သီးသန့်ပုဂ္ဂိုလ် တစ်ဦးတစ်ယောက်ကို ဦးတည်ခဲ့ခြင်း မဟုတ်ပါက အဘယ်ကြောင့် ယင်းတို့အကြောင်းကို ငါ ပြောဆိုနေရသနည်း။ ယင်းသည် အဓိပ္ပာယ်ရှိသလော။ သို့မဟုတ် အချည်းနှီးဖြစ်သော စကားမျှသာ ဖြစ်ပါသလော။ (မဟုတ်ပါ။) သင်တို့က ယင်းကို အချည်းနှီးဖြစ်သော စကားအဖြစ် မယူဆသည့်အတွက် ငါ အဘယ်ကြောင့် ပြောဆိုနေသည်ကို သင်တို့ သိကြသလော။ ဤလူသည် အဘယ်ကြောင့် ထိုသို့သော အမှုအရာများကို လုပ်ဆောင်ခဲ့သနည်း။ သူ့ အပြုအမူ၏ သဘောသဘာဝမှာ အဘယ်နည်း။ သူ၏ ကြံရွယ်ချက်မှာ အဘယ်နည်း။ ဤနေရာတွင် ပြဿနာများမှာ အဘယ်နည်း။ ယင်းတို့ကို ဆက်စပ်အကြောင်းအရာဖြင့် ဖော်ပြရန် လိုအပ်သလော။ အကယ်၍ သင်တို့သည် လူတို့ကိုလည်းကောင်း၊ ဖြစ်ရပ်များ ကိုယ်၌၏ သဘောသဘာဝကိုလည်းကောင်း လက်တွေ့ဘဝနှင့်ချိန်ထိုးပြီး ထိုးထွင်းသိမြင်လျှင် သမ္မာတရားကို သင်တို့ နားလည်နိုင်ပေလိမ့်မည်။ ဤအမှုအရာများကို လုပ်ဆောင်ခဲ့သော ထိုလူ၌ ကောင်းသော ရည်ရွယ်ချက်များ ရှိခဲ့သည်ဟု သင်တို့ ထင်သလော။ သို့မဟုတ် မကောင်းသော ရည်ရွယ်ချက်များ ရှိခဲ့သည်ဟု သင်တို့ ထင်သလော။ (ကောင်းသော ရည်ရွယ်ချက်များရှိခဲ့ပါသည်။) ဦးစွာပထမအနေဖြင့် အချက်တစ်ချက်မှာ သေချာသည်။ သူသည် စေတနာကောင်း ရှိခဲ့သည်။ သူ၏ ကောင်းမွန်သော ရည်ရွယ်ချက်များနှင့် ပတ်သက်၍ မည်သည့်အရာ မှားယွင်းနေသနည်း။ ကောင်းမွန်သော ရည်ရွယ်ချက်များဖြင့် အမှုအရာများကို လုပ်ဆောင်ခြင်းသည် သင်က ဂရုစိုက်တတ်သည်ဟု အဓိပ္ပာယ်ရသလော။ (ရချင်မှ ရပေမည်။) အကယ်၍ ကောင်းမွန်သော ရည်ရွယ်ချက်များသည် တစ်စုံတစ်ခုကို လုပ်ဆောင်ရန်အတွက် တစ်စုံတစ်ဦး၏ ကြံရွယ်ချက်ဖြစ်ပါက ဖောက်ပြန်ပျက်စီးသော စိတ်သဘောထား၏ မသန့်ရှင်းမှုသည် သေချာပေါက် ကင်းမဲ့သလော။ ကင်းမဲ့ခြင်း မရှိပါ။ သို့ဆိုလျှင် သင်တို့အားလုံးကို ငါ မေးသည်၊ အကယ်၍ သင်သည် သင်၏ မိဘများအပေါ် ရိုသေပြီး နာခံပါက အဘယ်ကြောင့် ၎င်းတို့ စားသုံးရန် ဤအရာများကို မပေးပို့သနည်း။ သို့မဟုတ် အကယ်၍ သင်သည် သင်၏ အထက်လူကြီးများနှင့် ခေါင်းဆောင်များကို နှစ်သက်ပြီး ဂရုစိုက်ပါက အဘယ်ကြောင့် ၎င်းတို့ စားသုံးရန် ဤကဲ့သို့သော အရာများကို မပေးသနည်း။ အဘယ်ကြောင့် သင်သည် ထိုသို့ပြုလုပ်ရန် မဝံ့မရဲဖြစ်ခဲ့ရသနည်း။ အကြောင်းမှာ တစ်စုံတစ်ခု မှားယွင်းသွားမည်ကို သင် ကြောက်ရွံ့သောကြောင့် ဖြစ်သည်။ သင်သည် သင်၏ မိဘများ၊ သင်၏ ခေါင်းဆောင်များနှင့် သင်၏ အထက်လူကြီးများအား ထိခိုက်နစ်နာစေမည်ကို ကြောက်ရွံ့သည်၊ သို့ဆိုလျှင် သင်သည် ဘုရားသခင်အား ထိခိုက်နစ်နာစေမည်ကို မကြောက်ရွံ့သလော။ သင်၏ ရည်ရွယ်ချက်များမှာ အဘယ်နည်း။ သင်၏ ကြင်နာမှုတွင် အဘယ်အရာ ပါဝင်သနည်း။ သင်သည် ဘုရားသခင်ကို လှည့်ဖြားရန် ကြိုးစားနေသလော။ သင်သည် သူ့ကို ပြက်တီးပြက်ချော်လုပ်ရန် ကြိုးစားနေသလော။ ဝိညာဉ်ရေးရာဖြစ်ခြင်းဖြစ်သည့် ဘုရားသခင်အပေါ် ထိုသို့သော အမှုအရာများကို သင် လုပ်ဆောင်ဝံ့မည်လော။ အကယ်၍ ဘုရားသခင်၏ ဇာတိပကတိသည် ပုံမှန်လူ့သဘာဝ၏ ဇာတိပကတိအတိုင်း ဖြစ်သည်ကို သင် တွေ့မြင်ပြီး သူ့ကို ကြောက်ရွံ့ရမည့်အစား ထိုသို့သော အမှုအရာများကို သင် လုပ်ဆောင်ဝံ့ခဲ့ပါက သင်၌ ဘုရားသခင်ကို ကြောက်ရွံ့သော စိတ်နှလုံး ရှိမည်လော။ သင်သည် ဘုရားသခင်ကို ကြောက်ရွံ့သော စိတ်နှလုံးမရှိခဲ့ပါက ထိုသို့သော အမှုအရာများကို သင် လုပ်ဆောင်ခြင်းသည် အမှန်တကယ်ပင် သင် ဂရုစိုက်ခြင်း ဖြစ်မည်လော။ ယင်းမှာ ဂရုစိုက်ခြင်း မဟုတ်ပေ။ ဘုရားသခင်ကို လှည့်ဖြားခြင်းနှင့် ပြက်တီးပြက်ချော်လုပ်ခြင်းဖြစ်ပြီး သင် အလွန်ပင် ရဲတင်းခြင်း ဖြစ်သည်။ သင်သည် အမှန်တကယ် တာဝန်ယူတတ်သော ပုဂ္ဂိုလ်တစ်ဦးဖြစ်ပါက တစ်စုံတစ်ခုကို ဘုရားသခင်ထံ မယူဆောင်မီ မည်သည့်အရာမျှ မှားယွင်းခြင်းမရှိကြောင်း သေချာစေရန် အဘယ်ကြောင့် သင်ကိုယ်တိုင် ဦးစွာ စားသုံးပြီး မြည်းစမ်းကြည့်ခြင်း မပြုသနည်း။ အကယ်၍ သင်သည် ထိုအရာကို သင်ကိုယ်တိုင် စားသုံးပြီး မြည်းစမ်းကြည့်ခြင်းမရှိဘဲ ဘုရားသခင်ထံ တိုက်ရိုက် ယူဆောင်လာပါက ဤသည်မှာ ဘုရားသခင်ကို ပြက်တီးပြက်ချော်လုပ်ခြင်း မဟုတ်လော။ ဤသို့ပြုလုပ်ခြင်းဖြင့် သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားနေသည်ဟု သင် မခံစားရသလော။ ဤသည်မှာ ဘုရားသခင် မေ့လျော့နိုင်သော တစ်စုံတစ်ရာ ဖြစ်သလော။ ထိုအရာကို သင် မေ့လျော့လျှင်ပင် ဘုရားသခင်က မေ့လျော့လိမ့်မည် မဟုတ်။ ဤကဲ့သို့သော တစ်စုံတစ်ခုကို လုပ်ဆောင်သည့်အခါ သင့်စိတ်ထဲတွင် မည်သည့်အရာ ဖြစ်ပေါ်နေသနည်း။ သင်သည် ထိုအရာကို မမြည်းစမ်းခဲ့သကဲ့သို့ သင့်တွင် သိပ္ပံနည်းကျ အထောက်အထား မရှိပေ။ သို့တိုင် သင်သည် ထိုအရာကို ဘုရားသခင်အားပေးဝံ့သည်။ ဤသည်မှာ တာဝန်ယူသော အပြုအမူ ဖြစ်သလော။ အကယ်၍ သင်သည် ဘုရားသခင်ကို ထိခိုက်နစ်နာစေခဲ့ပါက သင် မည်သည့်တာဝန်ကို ယူမည်နည်း။ ဥပဒေက သင့်ကို အရေးမယူလျှင်ပင် ဘုရားသခင်က သင့်ကို ထာဝရ အပြစ်ဒဏ်ပေးမည်ဖြစ်သည်။ သင်သည် ဤအမှိုက်သရိုက်ကို ဘာသာတရားမရှိသော ခေါင်းဆောင်များနှင့် အရာရှိများထံ ပေးရန် လက်သင့်ခံနိုင်ဖွယ်ဖြစ်သည်ဟုပင် ထင်မည်မဟုတ်ဘဲ ယင်းကို သိက္ခာကျသည်ဟု ယူဆမည်ဖြစ်သည်။ သို့ဆိုလျှင် ဘုရားသခင်ထံ ထိုအရာကိုပေးရာတွင် မည်သည့် ရည်ရွယ်ချက်မျိုးတို့ သင့်တွင် ရှိမည်နည်း။ ငါ၏ တန်ဖိုးသည် အလွန် နည်းပါးသလော။ အကယ်၍ သင်သည် သင်၏သူဌေးအား အလေ့ကျပေါက်သော အရွက်စိမ်းအိတ်တစ်အိတ် ပေးမည်ဆိုပါက သူ မည်သို့ ထင်မည်နည်း။ “ငါသည် ထိုမျှသာ တန်ဖိုးရှိသလော။ လူများက ငါ့ကို ငွေကြေးနှင့် နာမည်ကြီးတံဆိပ်ဖြင့် ပစ္စည်းများ ပေးကြသည်၊ သင်က ငါ့ကို ပေါင်းပင်လက်တစ်ဆုပ်စာသာ ပေးသည်” ဟူ၍ ဖြစ်သည်။ သင်သည် ထိုအရာကို လုပ်ဆောင်နိုင်စွမ်း ရှိမည်လော။ သေချာပေါက် လုပ်ဆောင်နိုင်စွမ်း ရှိမည်မဟုတ်။ သို့သော် အကယ်၍ ထိုအရာကို သင် လုပ်ဆောင်ခဲ့ပါက မည်သည့်အရာကို သင် စိုးရိမ်မည်နည်း။ သင် ပထမဆုံး စဉ်းစားရမည့်အရာမှာ “သူဌေးက မည်သည့်အရာကို နှစ်သက်သနည်း။ ဤအရာကို သူလိုအပ်သလော။ သူ မလိုအပ်ဘဲ ငါက သူ့ကို ပေးနေသေးလျှင် သူသည် ငါ့ကို အခက်တွေ့အောင် လုပ်လိမ့်မည်လော။ သူသည် ငါ့ကို အလုပ်တွင် အနိုင်ကျင့်ပြီး နှိပ်စက်မည်လော။ အမှုအရာများ ဆိုးရွားသွားလျှင် ယိုးမယ်ဖွဲ့ပြီး ငါ့ကို မသိမတတ်ကြောင်း ပေါ်အောင်လုပ်ခြင်းဖြင့် အလုပ်ထုတ်မည်လော” ဟူ၍ ဖြစ်သည်။ ဤအရာ တစ်ခုတလေကို သင် စဉ်းစားမိပါသလော။ (စဉ်းစားမိပါသည်။) အကယ်၍ သင်သည် သင်၏ သူဌေးကို နှစ်သက်သဘောကျစေလိုပါက သူ့ကို ပထမဆုံး သင် ပေးသင့်သည့်အရာမှာ အဘယ်နည်း။ (သူကြိုက်နှစ်သက်သောအရာ တစ်စုံတစ်ခုဖြစ်သည်။) သူကြိုက်နှစ်သက်သောအရာ တစ်စုံတစ်ခုကို ပေးရုံမျှသည် မလုံလောက်ပေ။ ဥပမာအားဖြင့် အကယ်၍ သူသည် ယခု ခွက်တစ်လုံး လိုအပ်ပါက သင် သူ့ကို ပေးဖို့ ခွက်တစ်လုံးဝယ်ရန် ယွမ် ၁၀ သို့မဟုတ် ၂၀ သုံးနိုင်သလော။ (မသုံးနိုင်ပါ။) သင်သည် သူ့ကို ရွှေကဲ့သို့သောအရာ တစ်စုံတစ်ခု၊ ငွေကဲ့သို့သောအရာ တစ်စုံတစ်ခု၊ ပွဲတိုးသောအရာ တစ်စုံတစ်ခုကို ပေးရမည်။ သင့်ကိုယ်သင်အတွက် ဝယ်ယူရန် တွန့်ဆုတ်မည့်အရာ တစ်စုံတစ်ခုကို သူ့အား အဘယ်ကြောင့် ပေးသနည်း။ (သူ့ကို နှစ်သက်စေရန်ဖြစ်သည်။) သူ့ကို နှစ်သက်သဘောကျစေခြင်း၏ ရည်ရွယ်ချက်မှာ အဘယ်နည်း။ ပထမဦးစွာ အနည်းဆုံးအားဖြင့် သူသည် သင့်ကို သူ၏ စောင့်ရှောက်မှုအောက်တွင် ထားနိုင်ပြီး သူ ကိုင်စွဲသော အာဏာဖြင့် သင့်ကို ကာကွယ်နိုင်ကာ သင်၏ အလုပ်နှင့် လစာကို တည်ငြိမ်ပြီး လုံခြုံအောင် ပြုလုပ်ပေးနိုင်သည်။ အနည်းဆုံးအနေဖြင့် သူသည် သင့်ကို အခက်တွေ့အောင် လုပ်မည်မဟုတ်။ သို့ဖြစ်၍ သင်သည် သူ့ကို အမည်မသိ အလေ့ကျပေါက်သော အရွက်စိမ်းများကို မည်သည့်အခါမျှ လက်ဆောင်ပေးမည် မဟုတ်။ ထိုသို့ဖြစ်သည် မဟုတ်လော။ (ဟုတ်ပါသည်။) သင်သည် သင်၏ သူဌေးကိုပင် ထိုသို့ မလုပ်ဆောင်နိုင်ပေ။ သို့ဆိုလျှင် ငါ့ကို ပေါင်းပင်များ ပေးခဲ့သော ထိုလူသည် အဘယ်ကြောင့် ငါ့ကို ထိုသို့ လုပ်ဆောင်ခဲ့သနည်း။ အကျိုးဆက်များကို သူစဉ်းစားခဲ့သလော။ သေချာပေါက် မစဉ်းစားခဲ့ပေ။ အဘယ်ကြောင့် မစဉ်းစားခဲ့သနည်း။ အချို့က “ကိုယ်တော်က ကျွန်ုပ်တို့ကို ညှဉ်းဆဲမည် မဟုတ်သောကြောင့် ဖြစ်သည်”ဟု ပြောကြပေမည်။ ထိုမျှ ရိုးရှင်းသလော။ ငါက သူ့ကို အခက်တွေ့အောင် လုပ်မည်မဟုတ်သောကြောင့် ဖြစ်သလော။ သူသည် ဤကဲ့သို့သော ပစ္စည်းများကို အဘယ်သို့ဖြစ်၍ ပေးဝံ့ခဲ့သနည်း။ (သူ၏ ရည်ရွယ်ချက်များ ကောင်းသည်ဟု သူထင်ခဲ့သည်။) မှန်ပေ၏။ သူသည် သူ၏ အကျည်းတန်မှုနှင့် ကောက်ကျစ်ဆိုးယုတ်မှုအားလုံးကို ကောင်းမွန်သော ရည်ရွယ်ချက်များအောက်တွင် ဖုံးကွယ်ထားခဲ့သည်၊ ဆိုလိုသည်မှာ “ကျွန်ုပ်က ကိုယ်တော့်အပေါ် စေတနာများ ထားရှိသော်လည်း အခြားသူများကမူ မထားရှိကြပါ။ ဤအလေ့ကျပေါက်သော အရွက်စိမ်းများကို ကြည့်ပါ။ ကိုယ်တော့်အတွက် မည်သူက တူးဖော်ပေးခဲ့သနည်း။ ကျွန်ုပ် မဟုတ်ခဲ့ပါသလော” ဟူ၍ ဖြစ်သည်။ ဤသည်မှာ မည်သို့သော သဘောထားမျိုး ဖြစ်သနည်း။ ဤသည်မှာ မည်သို့သော စိတ်နေစိတ်ထားမျိုး ဖြစ်သနည်း။ ဤကောင်းမွန်သော ရည်ရွယ်ချက်များသည် လူ့သဘာဝနှင့် ကိုက်ညီသလော။ အကယ်၍ ယင်းတို့သည် လူ့သဘာဝနှင့်ပင် မကိုက်ညီပါက သမ္မာတရားနှင့် ကိုက်ညီနိုင်သလော။ (မကိုက်ညီနိုင်ပါ။) ထိုအရာများသည် သမ္မာတရားနှင့် အဝေးဆုံး ဖြစ်နိုင်ပေမည်။ ဤကောင်းမွန်သော ရည်ရွယ်ချက်များမှာ အဘယ်နည်း။ ယင်းတို့သည် အမှန်တကယ် ကောင်းမွန်သော ရည်ရွယ်ချက်များ ဟုတ်သလော။ (မဟုတ်ပါ။) သို့ဆိုလျှင် ယင်းတို့၌ မည်သည့် သဘောထားမျိုး ပါဝင်နေသနည်း။ မည်သည့် မစင်ကြယ်မှုများနှင့် အနှစ်သာရများ ပါဝင်သနည်း။ လောကအတွေ့အကြုံ အနည်းငယ်သာရှိသော သင်တို့ လူငယ်များပင်လျှင် သင်တို့၏ သူဌေးအား ကြုံရာကျပန်း လက်ဆောင်များ ပေး၍မရကြောင်း နားလည်ကြသည်၊ အကျိုးဆက်များကို သင်တို့ စဉ်းစားရမည်ဖြစ်သည်။ သို့ဖြစ်၍ အသက်လေးဆယ်ကျော် သို့မဟုတ် ငါးဆယ်ကျော်အရွယ် အထူးပင် အတွေ့အကြုံရင့်ကျက်သော လူတစ်ဦးက ငါ့ကို ထိုသို့သော အရာများကို ပေးပါက သင်တို့အမြင်တွင် ဤအရာ၏ သဘောသဘာဝမှာ အဘယ်နည်း။ ထိုအရာသည် ဤနေရာ၌ ငါတို့ ဆွေးနွေးရန် ထိုက်တန်သလော။ (ထိုက်တန်ပါသည်။) သို့ဖြစ်၍ အားလုံး အနှစ်ချုပ်လိုက်သည့်အခါတွင် ဤအရာ၏ သဘောသဘာဝမှာ အဘယ်နည်း။ ထိုလူသည် ငါ့ကို အလေ့ကျပေါက်သော အရွက်စိမ်းအချို့ကို သာမန်ကာလျှံကာ ပေးခဲ့ပြီး သူကိုယ်တိုင်ပင် ယင်းတို့မှာ မည်သည့်အရာဖြစ်သည်ကို မသိဘဲ ငါ့ကို စားသုံးခိုင်းခဲ့သည်။ ထိုအရာများက ထိုသို့သော အလေ့ကျပေါက်သော အရွက်စိမ်းမျိုးနှင့် မတူကြောင်းကို ငါ ပြောသည့်အခါ သူသည် ငါ့ကို မစားသုံးရန် ချက်ချင်းပြောဆိုခဲ့သည်။ ပြီးလျှင် ထိုမျှသာ မဟုတ်ပေ။ သူသည် ငါ့ကို စားသုံးရန် နောက်ထပ် အလေ့ကျပေါက်သော အရွက်စိမ်းတစ်မျိုးကို ပေးပို့ခဲ့သည်။ ထိုအရွက်စိမ်းများကို ငါ မစားခဲ့ဘဲ သူက “အနည်းငယ် စားကြည့်ပါ၊ အရသာရှိပါသည်။ ကျွန်ုပ် မြည်းစမ်းပြီးပြီ” ဟု ပြောသည်။ ယင်းမှာ မည်သည့် သဘောထားမျိုး ဖြစ်သနည်း။ (ရိုသေမှုမရှိသကဲ့သို့ တာဝန်မဲ့သော သဘောထား ဖြစ်ပါသည်။) မှန်ပေ၏။ ဤသဘောထားကို သင်တို့အားလုံး ခံစားရသလော။ (ခံစားရပါသည်။) ယင်းသည် စေတနာထားခြင်း ဖြစ်သလော။ ဤနေရာတွင် စေတနာထားသည့်အရာ တစ်ခုမျှ မရှိပေ။ သူသည် မည်သည့်အရာမျှ ကုန်ကျခြင်းမရှိဘဲ တစ်စုံတစ်ခုကို ကြုံရာကျပန်း ရရှိခဲ့ပြီးနောက် ယင်းကို ပလတ်စတစ်အိတ်တစ်ခုထဲတွင် ထည့်ကာ ငါ့ကို ပို့ပေးခဲ့ပြီး စားခိုင်းခဲ့သည်။ အကယ်၍ သင်သည် သိုးများနှင့် ယုန်များကို ကျွေးမွေးရန် အလေ့ကျပေါက်သော အရွက်စိမ်းအချို့ကို ခူးဆွတ်မည်ဆိုလျှင်ပင် “တိရစ္ဆာန်များက ဤအရာကို စားလျှင်အဆိပ်သင့်နိုင်သလော”ဟု တွေးဆရဦးမည်ဖြစ်သည်။ ယင်းမှာ သင် ထည့်သွင်းစဉ်းစားသင့်သောအရာ တစ်စုံတစ်ခု မဟုတ်လော။ အကယ်၍ သင်သည် တိရစ္ဆာန်များကို ကျွေးမွေးသည့်အခါ စွန့်စားရန် ဆန္ဒရှိမည်မဟုတ်လျှင် မည်သည့်အ‌လေ့ကျပေါက်သော အရွက်စိမ်းတစ်စည်းကိုမဆို ယူပြီး ငါ့ကို အဘယ်သို့များ စားဖို့ ပေးနိုင်မည်နည်း။ ယင်းမှာ မည်သည့် စိတ်သဘောထားမျိုး ဖြစ်သနည်း။ ပြဿနာ၏ သဘောသဘာဝမှာ အဘယ်နည်း။ သင်တို့ နားလည်ကြသလော။ ထိုသို့သော သူတစ်ဦးက ငါ့ကို ဤသို့ ဆက်ဆံပါက သူသည် သူ၏ လက်အောက်ငယ်သားများကိုဖြစ်စေ၊ သာမန်လူတစ်ဦးဟု သူယူဆသော တစ်စုံတစ်ဦးကိုဖြစ်စေ မည်သို့ ဆက်ဆံမည်ဟု သင်တို့ ထင်ကြသနည်း။ ယင်းမှာ သာမန်ကာလျှံကာ ပြက်တီးပြက်ချော်လုပ်နေခြင်းမျှသာ ဖြစ်သည်။ ယင်းမှာ မည်သည့် စိတ်သဘောထားမျိုး ဖြစ်သနည်း။ ကောက်ကျစ်ဆိုးယုတ်ပြီး ရက်စက်ကြမ်းကြုတ်သည်။ သူ့ကို လူကောင်းတစ်ဦးအဖြစ် မှတ်ယူ၍ရနိုင်သလော။ (မှတ်ယူ၍မရနိုင်ပါ။) သူ့ကို လူကောင်းတစ်ဦးအဖြစ် မမှတ်ယူရပေ။ လူတို့၏ ခန္ဓာကိုယ်များနှင့် အသက်များကို အလေးအနက်မထားခြင်း၊ ထိုအရာများနှင့်ပတ်သက်၍ လောင်းကစားလုပ်ပြီးနောက် မည်သည့်အရာမျှ မခံစားရခြင်း၊ ပြီးလျှင် အမှန်တကယ်ပင် လိပ်ပြာမလုံမှု လုံးဝမရှိဘဲ ထိုအရာကိုပင် အကြိမ်ကြိမ် ထပ်ခါထပ်ခါ လုပ်ဆောင်နိုင်ခြင်း ဤသည်မှာ အမှန်ပင် ထူးဆန်းလှသည်။

ဇာတ်လမ်းအစတွင် သင်တို့ သိပ်အာရုံမစိုက်မိကောင်း မစိုက်မိနိုင်သော စကားအနည်းငယ်ကို ငါ ပြောခဲ့သည်။ ထိုအလေ့ကျပေါက်သော အရွက်စိမ်းများထဲမှ အချို့သည် လူသားများ စားသုံးရန်ဖြစ်ကြောင်း၊ အချို့သည် တိရစ္ဆာန်များ စားသုံးရန်ဖြစ်ကြောင်း၊ အချို့မှာမူ လူသားရော တိရစ္ဆာန်ပါ စားသုံးရန်ဖြစ်ကြောင်း ငါ ပြောခဲ့သည်။ ဤသည်မှာ “လူသိများသော စကားရပ်” တစ်ခုဖြစ်ပြီး ထိုအတွက် ရင်းမြစ်တစ်ခု ရှိသည်။ ယင်းသည် မည်သည့်နေရာမှ လာသည်ကို သင်တို့ သိကြပါသလော။ ယင်းသည် ဇာတ်လမ်းတစ်ခုကို သွယ်ဝိုက်ညွှန်းဆိုခြင်း ဖြစ်သည်။ ယင်းသည် ထိုဇာတ်လမ်းထဲ၌ ဤလက်ဆောင်အနည်းငယ်ကို ပေးခဲ့သော လူထံမှ လာခြင်းဖြစ်သည်။ ဤလူသည် စိုက်ပျိုးရေးကို တာဝန်ယူခဲ့ပြီး သူသည် ပြောင်းအမျိုးအစား သုံးမျိုးကို စိုက်ပျိုးခဲ့သည်။ မည်သည့်အမျိုးအစား သုံးမျိုးဖြစ်သနည်း။ လူတို့စားသုံးသော အမျိုးအစား၊ တိရစ္ဆာန်များ စားသုံးသော အမျိုးအစားနှင့် လူရော တိရစ္ဆာန်ပါ စားသုံးသော အမျိုးအစားဟူ၍ ထိုသုံးမျိုး ဖြစ်သည်။ ဤပြောင်းအမျိုးအစား သုံးမျိုးမှာ အတော်ပင် စိတ်ဝင်စားစရာ ကောင်းသည်။ ယင်းတို့အကြောင်းကို ယခင်က သင်တို့ကြားဖူးကြသလော။ သင်တို့ မကြားဖူးကြသကဲ့သို့ ယင်းတို့သည် ရှားပါးသောအရာတစ်ခု ဖြစ်သည်နှင့်အမျှ ငါ ကြားဖူးခြင်းမှာလည်း ပထမဆုံးအကြိမ် ဖြစ်သည်။ အဆုံးတွင်မူ ထိုပြောင်းများကို စိုက်ပျိုးခဲ့သော လူတို့သည် အလွန် တာဝန်မဲ့ခဲ့သောကြောင့် ပြောင်းအမျိုးအစား သုံးမျိုးတို့သည် ရောထွေးသွားခဲ့ကြသည်။ တိရစ္ဆာန်များ စားသုံးရမည့် ပြောင်းများကို လူတို့အား ကျွေးမွေးခဲ့စဉ်တွင် လူသားများ စားသုံးရမည့် ပြောင်းများကိုမူ တိရစ္ဆာန်များအား ကျွေးမွေးခဲ့သည်။ ယင်းတို့ကို စားသုံးပြီးနောက် လူတိုင်းက ပြောင်းသည် စားလို့မကောင်းကြောင်း၊ ကောက်နှံကဲ့သို့ အရသာမရှိဘဲ မြက်နံ့အနည်းငယ် ထွက်ကြောင်း ညည်းညူခဲ့ကြသည်။ ပြောင်းစိုက်ပျိုးခဲ့သော လူတို့ လုပ်ဆောင်ခဲ့သည့်အရာမှာ အဘယ်နည်း။ ၎င်းတို့၏ တာဝန်ကို ထမ်းဆောင်ရာတွင် တာဝန်မဲ့မှုကြောင့် ၎င်းတို့သည် လူသားများ စားသုံးရမည့်အရာနှင့် တိရစ္ဆာန်များ စားသုံးရမည့်အရာတို့ကို ရောထွေးခဲ့ကြရာ မည်သူကမျှ ထိုနှစ်ခုကို ခွဲခြား၍မရနိုင်တော့ဘဲ ၎င်းတို့အနေဖြင့် မျိုးစေ့များ ထပ်မံဝယ်ယူပြီး အစကနေ တစ်ဖန်ပြန်လည် စိုက်ပျိုးခဲ့ကြရသည်။ ဤအလုပ်ကို မည်သို့ ဆောင်ရွက်ခဲ့သည်ဟု သင်တို့အားလုံး ထင်ကြသနည်း။ ဤသို့သော လူစားမျိုးတို့သည် ၎င်းတို့၏ လုပ်ဆောင်ချက်များတွင် စည်းမျဉ်းများ မရှိကြသလော။ (မရှိကြပါ။) ၎င်းတို့၏ လုပ်ဆောင်ချက်များတွင် သမ္မာတရားကို ၎င်းတို့ ရှာဖွေကြသလော။ (မရှာဖွေကြပါ။) ၎င်းတို့ ပြုမူပုံတွင် ဤကဲ့သို့သော သဘောထားဖြင့် လူတိုင်းအပေါ် အလွန် ရိုသေမှုကင်းမဲ့ပြီး တာဝန်မဲ့နေသဖြင့် ဤကဲ့သို့သော လူတို့သည် ဘုရားသခင်ကို ယုံကြည်ခြင်းနှင့်ပတ်သက်၍ မည်သို့ ထင်မြင်ကြသနည်း။ သမ္မာတရားအပေါ် ၎င်းတို့၏ ချဉ်းကပ်ပုံမှာ အဘယ်နည်း။ ၎င်းတို့၏ စိတ်နှလုံးများထဲတွင် သမ္မာတရားသည် မည်မျှ လေးနက်မှုရှိသနည်း။ ဘုရားသခင်၏ ပင်ကိုလက္ခဏာသည် မည်မျှ အရေးပါသနည်း။ ၎င်းတို့ သိကြသလော။ (မသိကြပါ။) ထိုသို့သော အဓိကကျသည့် ကိစ္စရပ်များအကြောင်း ၎င်းတို့ မသိသင့်သလော။ သို့ဆိုလျှင် အဘယ်ကြောင့် ၎င်းတို့ မသိကြသနည်း။ ယင်းသည် ၎င်းတို့၏ စိတ်သဘောထားနှင့် သက်ဆိုင်သည်။ ထိုစိတ်သဘောထားကား အဘယ်နည်း။ (ယင်းမှာ ကောက်ကျစ်ဆိုးယုတ်မှု ဖြစ်ပါသည်။) ထိုအရာမှာ ကောက်ကျစ်ဆိုးယုတ်မှုဖြစ်ပြီး သမ္မာတရားကို အလွန်အမင်း မနှစ်မြို့ခြင်း ဖြစ်သည်။ ၎င်းတို့သည် မိမိတို့ လုပ်ဆောင်သည့်အရာ၏ သဘောသဘာဝကို သတိမပြုမိကြဘဲ မည်သည့်အခါမျှ တွေးဆရန် သို့မဟုတ် ရှာဖွေရန် မကြိုးစားကြသကဲ့သို့ အမှုအရာများကို လုပ်ဆောင်ပြီးနောက်တွင် မိမိတို့ကိုယ်ကို ဆန်းစစ်ခြင်းလည်း မပြုကြပေ။ ထိုအစား မိမိတို့၌ ကောင်းမွန်ပြီး မှန်ကန်သော ရည်ရွယ်ချက်များ ရှိနေသရွေ့ မည်သူကမျှ ၎င်းတို့ကို ကြီးကြပ်ရန် သို့မဟုတ် ဝေဖန်ရန် မလိုအပ်ဟု ၎င်းတို့ ထင်မြင်လျက် မိမိတို့လုပ်ဆောင်လိုသည့်အရာမှန်သမျှကို လုပ်ဆောင်ကြသည်၊ ၎င်းတို့၏ တာဝန်နှင့် ဝတ္တရားများ ကောင်းမွန်စွာ ဖြည့်ဆည်းပြီးဖြစ်သည်ဟု ၎င်းတို့ ထင်မြင်ကြသည်။ ထိုသို့ ဟုတ်သလော။ အချို့လူများက “ကိုယ်တော် ပြောပြပြီးသော ဇာတ်လမ်းကို ကျွန်ုပ်တို့ နားလည်ပါသည်၊ သို့သော် ကျွန်ုပ်တို့ အစိုးရိမ်ဆုံးဖြစ်သော အပိုင်းကိုမူ ကျွန်ုပ်တို့ နားမလည်သေးပါ၊ ယင်းမှာ ဤကဲ့သို့သော အမှုအရာမျိုး ဖြစ်ပျက်ခြင်းအပေါ် ကိုယ်တော်၏ သဘောထားမှာ အဘယ်နည်း။ ထိုသို့သော အမှုအရာများကို လုပ်ဆောင်သောသူအပေါ် ကိုယ်တော်၏ သဘောထားမှာ အဘယ်နည်း။ ယင်းသည် အမျက်ဒေါသ၊ ပစ်ပယ်ခြင်းနှင့် ရွံရှာစက်ဆုပ်ခြင်း ဖြစ်ပါသလော။ သို့မဟုတ် ကိုယ်တော်သည် ဤကဲ့သို့သော လူစားမျိုးကို နှစ်သက်ပါသလော” ဟု ပြောကြသည်။ (ယင်းမှာ အလွန်မုန်းတီးစက်ဆုပ်ခြင်း ဖြစ်ပါသည်။) ဤကဲ့သို့သော အရာမျိုးကို အလွန်မုန်းတီးစက်ဆုပ်သင့်သည် မဟုတ်လော။ (အလွန်မုန်းတီးစက်ဆုပ်သင့်ပါသည်။) အကယ်၍ ဤသို့သော အရာမျိုး သင်တို့ထံ ဖြစ်ပျက်ခဲ့ပါက သင်တို့ အဘယ်အရာကို ထင်မြင်ကြမည်နည်း။ ကြင်နာတတ်သော သူတစ်ဦးက သင့်အား အမည်မသိ အရာအချို့ကို အကြိမ်ကြိမ် ပေးအပ်ပြီး “ထိုအရာများကို စားပါ၊ သင်၏ ခန္ဓာကိုယ်အတွက် ကောင်းပါသည်၊ ယင်းတို့က သင်၏ ကျန်းမာရေးဂရုစိုက်ရန် ကူညီပေးလိမ့်မည်၊ ယင်းတို့ကို စားသုံးပါ၊ သင်၏ ရုပ်ရည်နှင့် တက်ကြွမှုတို့ကို တိုးတက်ကောင်းမွန်စေလိမ့်မည်။ ကျွန်ုပ်၏စကားကို နားထောင်ခြင်းသည် ကောင်းသော ရွေးချယ်မှုဖြစ်သည်” ဟု သင့်အား အလွန် ကြိုးစားအားထုတ်၍ ဖျောင်းဖျသည်ဟု ဆိုကြစို့။ အကယ်၍ စိစစ်အတည်ပြုပြီးနောက် ထိုအရာများသည် တန်ဖိုးမရှိဖြစ်နေပါက သင် မည်သည့်အရာကို တွေးထင်မည်နည်း။ (ထိုနေရာတွင် ကျွန်ုပ်သာဆိုလျှင် ဤလူစားမျိုးနှင့် နောက်ထပ် ပတ်သက်လိုတော့မည် မဟုတ်ပါ။ ကျွန်ုပ်သည် သူနှင့်ပတ်သက်၍ စိတ်အနှောင့်အယှက်ဖြစ်ပြီး အာစေးမိသွားပေမည်။ ထိုသို့သော ခံစားချက်မျိုး ဖြစ်မည်ဖြစ်သည်။) ထိုသို့သော လူများကို ရွံရှာမုန်းတီးပြီး စက်ဆုပ်သင့်သည်။ အခြား မည်သည့်အရာ ရှိသေးသနည်း။ အမျက်ထွက်ခြင်း၊ ဝမ်းနည်းခြင်း သို့မဟုတ် နာကျင်ခြင်းတို့ကို ခံစားသင့်သလော။ (အကျိုးမရှိပါ။) အကျိုးမရှိပေ၊ ဟုတ်သလော။ “ဤလူသည် သမ္မာတရားကို နားမလည်သောကြောင့် ဤသို့ ပြုလုပ်ခဲ့ခြင်း ဖြစ်နိုင်သည်” ဟု ပြောသောသူများ ရှိသည် မဟုတ်လော။ လူအများစုသည် သမ္မာတရားကို နားမလည်ကြပေ၊ သို့တိုင် ၎င်းတို့ထဲမှ မည်မျှသည် ထိုသို့သော အမှုအရာများကို လုပ်ဆောင်နိုင်စွမ်း ရှိကြသနည်း။ လူတို့သည် တစ်ဦးနှင့်တစ်ဦး ကွဲပြားကြသည် မဟုတ်လော။ (ကွဲပြားကြပါသည်။) လူတို့ ကွဲပြားကြသည်။ ယင်းမှာ လူတို့ အချင်းချင်း ဆက်ဆံကြသည့်အခါနှင့် အတူတူပင် ဖြစ်သည်။ ရုပ်ဝတ္ထုပစ္စည်းများ ဖလှယ်ကြသည့်အခါ အချို့လူများသည် မျှတမှုနှင့် ကျိုးကြောင်းဆီလျော်မှုကို ရှာဖွေကြသည်။ ဤလူတို့သည် တစ်ဖက်လူကို ၎င်းတို့အပေါ် အနည်းငယ် အခွင့်ကောင်း ယူခွင့်ပြုလျှင်ပင် ၎င်းတို့အတွက် အရေးမကြီးပေ။ ဤနည်းအားဖြင့် ၎င်းတို့၏ ဆက်ဆံရေးက တည်တံ့ခိုင်မြဲလေသည်။ ၎င်းတို့သည် လူ့သဘာဝကို ပိုင်ဆိုင်ကြပြီး အနည်းငယ် အခွင့်မသာခြင်းသည် ကြီးမားသော ဆင်းရဲဒုက္ခမဟုတ်ဟု ခံစားကြသည်။ အခြားလူများမှာမူ လူ့သဘာဝ ကင်းမဲ့ကြပြီး အခြားသူများအပေါ် အမြဲ အခွင့်ကောင်း ယူချင်ကြသည်။ အခြားသူများနှင့် ၎င်းတို့၏ ဆက်ဆံခြင်းများသည် အခြားသူများ၏ ထိခိုက်နစ်နာမှုများကြားမှ ၎င်းတို့ကို အခွင့်ကောင်းယူပြီး အမြတ်ထုတ်ရန် သက်သက်သာ ဖြစ်သည်။ အကယ်၍ ၎င်းတို့သည် သင့်ထံမှ အကျိုးအမြတ်အချို့ကို နှိုက်ယူနိုင်ပါက သင့်ကို ကျေနပ်နှစ်သက်အောင် လုပ်လိမ့်မည်ဖြစ်ပြီး သင်နှင့် ဆက်ဆံရေးကို ထိန်းသိမ်းထားမည် ဖြစ်သော်လည်း အကယ်၍ ၎င်းတို့ မနှိုက်ယူနိုင်ပါက သင့်ကို မောင်းထုတ်လိမ့်မည် ဖြစ်သည်။ ၎င်းတို့သည် သင့်အပေါ် ရိုးသားမှုတစ်ခုမျှ မပြကြပေ၊ ထိုသို့သော လူများ၌ လူ့သဘာဝ မရှိပေ။

ယနေ့ ပြောပြခဲ့သော ဇာတ်လမ်းထဲတွင်ကဲ့သို့ လက်ဆောင်များ ပေးသော လူစားမျိုးကို သင်တို့ မည်သို့ ထင်မြင်ကြသနည်း။ ဤကဲ့သို့သော လူတို့သည် အဘယ့်ကြောင့် ပစ္စည်းလက်ဆောင်များ ပေးကြသနည်း။ ယင်းသည် တိုက်ဆိုင်မှုတစ်ခုလော။ အကယ်၍ နှစ်ပေါင်းများစွာအတွင်း တစ်ကြိမ် ဖြစ်ပျက်ခဲ့ပါက ယင်းသည် တိုက်ဆိုင်မှုတစ်ခု ဖြစ်ကောင်းဖြစ်နိုင်သော်လည်း အချိန်ကာလတစ်ခုအတွင်း တူညီသောအရာ လေးကြိမ် ဖြစ်ပျက်ပါက ယင်းကို တိုက်ဆိုင်မှုတစ်ခုအဖြစ် မှတ်ယူ၍ ရနိုင်သေးသလော။ (မရနိုင်ပါ။) သူ၏ ဤအပြုအမူသည် မတော်တဆ ဖြစ်ခဲ့ခြင်း မဟုတ်သကဲ့သို့ ထိုသို့သော စိတ်သဘောထားမျိုးကိုလည်း ဖောက်ပြန်ပျက်စီးခြင်းကို ခဏတာ ထုတ်ဖော်ခြင်းနှင့် ဖော်ပြခြင်းဟု ခေါ်ဆို၍မရနိုင်ပေ။ သို့ဆိုလျှင် သူ၏ အပြုအမူနှင့်ဆိုင်သည့် သဘောသဘာဝမှာ အဘယ်နည်း။ ငါတို့ အစောပိုင်းက ပြောခဲ့သည့်အတိုင်း သူ၏ အပြုအမူသည် အရိုအသေကင်းမဲ့သည်၊ တာဝန်မဲ့သည်၊ မဆင်မခြင်နိုင်သည်၊ ကမူးရှူးထိုးလုပ်ကာ စိတ်လိုက်မာန်ပါဖြစ်ပြီး ယဉ်ကျေးမှုကင်းမဲ့သော စိတ်သဘောထား ရှိသည်။ သို့ဖြစ်၍ သူ အဘယ်ကြောင့် ထိုသို့ ပြုလုပ်ခဲ့သနည်း။ အဘယ်ကြောင့် သူသည် ထိုအရာများကို အခြားမည်သူ့ကိုမျှ မပေးဘဲ ငါ့ကိုသာ ပေးခဲ့သနည်း။ ငါ၏ ကွဲပြားသော ပင်ကိုလက္ခဏာနှင့် အဆင့်အတန်းတို့သည် ငါ့ကို ဤလက်ဆောင်များ လက်ခံရရှိရန် အရည်အချင်း ပြည့်မီစေခဲ့ခြင်းဖြစ်သည်။ ယင်းက လက်ဆောင်များ ပေးခဲ့သော ထိုသူ၏ ရည်ရွယ်ချက်နှင့် သူလုပ်ဆောင်ခဲ့သည့်အရာ၏ သဘောသဘာဝတို့ကို ပေါ်လွင်စေသလော။ သူ၏ ရည်မှန်းချက်မှာ အဘယ်နည်း။ (မျက်နှာလိုမျက်နှာရ လုပ်ရန်ဖြစ်သည်။) မှန်ပေသည်။ သူ၏ ဤမျက်နှာလိုမျက်နှာရ လုပ်ခြင်းကို ဖော်ပြရန် အတိကျဆုံးသော စကားလုံးမှာ အဘယ်နည်း။ ထိုအရာသည် အဆင့်အတန်းမရှိသော လှည့်ကွက်တစ်ခု ဖြစ်သည်။ မျက်နှာလိုမျက်နှာရ လုပ်ခြင်းနှင့် အချောင်သမားဝါဒ ဖြစ်သည်။ ယင်းမှာ သင်နှင့်ပတ်သက်၍ မျက်နှာလိုမျက်နှာရလုပ်ခြင်း၊ သင်သတိမပြုမိဘဲ သူ တူးထားပြီးသော တွင်းထဲသို့ သင့်ကို ဆွဲဆောင်သွင်းယူလျက် သင့်အား သူနှင့်ပတ်သက်၍ စိတ်ကျေနပ်စေခြင်းနှင့်ဆိုင်သည့် ပါးနပ်သော နည်းလမ်းတစ်ခု ဖြစ်နေချိန် အမှန်တကယ်တွင်မူ သူသည် အနည်းငယ်မျှပင် ရိုးသားမှုမရှိပေ။ သူသည် မည်သည့်အဖိုးအခမျှ မပေးဘဲ မိမိ၏ ကိုယ်ပိုင်ရည်မှန်းချက်များကို အောင်မြင်စေလိုပေသည်။ သူသည် အကျိုးဆက်များကို အသေးစိတ်တစ်ခုမျှ ထည့်သွင်းစဉ်းစားခြင်းမရှိဘဲ ဤသို့ပြုလုပ်ခဲ့ပြီး သူ အခမဲ့ ကောက်ယူရရှိခဲ့သော တစ်စုံတစ်ခုကို သင့်အား ပေးခဲ့ကာ သင့်အား သူက ဂရုစိုက်တတ်သည်ဟု ခံစားစေပြီး သင့်ကို ပျော်ရွှင်သော အခြေအနေတစ်ခုသို့ သွေးဆောင်ခေါ်ငင်ခဲ့သည်။ ဤသည်မှာ အမှန်တကယ် မည်သည့်အရာကို ဆိုလိုသနည်း။ တစ်ပြားတစ်ချပ်မျှပင် မသုံးစွဲဘဲ သူ၏ နစ်နာဆုံးရှုံးမှုဖြင့် သင်က ကြီးမားစွာ အကျိုးခံစားခဲ့ရသည်ဟု သင့်ကို သူခံစားစေခဲ့သည်ဟု ဆိုလိုပေသည်။ ယင်းမှာ သင့်ကို လူနုံလူအတစ်ဦးအဖြစ် သဘောထားခြင်းဖြစ်ကြောင်း သိသာပေသည်။ ယင်းမှာ ထိုသို့ ဆိုလိုသည် မဟုတ်လော။ သူက “ငါ တစ်ပြားတစ်ချပ်မျှ မသုံးစွဲပါ၊ ငါ အပင်ပန်းမခံပါ။ ကိုယ်တော့်အတွက် ငါ့မှာ ရိုးသားမှု မရှိပါ။ ကိုယ်တော် ငါ့ကို သတိရနေစေရန် တစ်စုံတစ်ခုကို ငါ ပေးလိုက်မည်၊ သို့မှသာ ကိုယ်တော်က ငါ့ကို ကြင်နာတတ်သည်၊ ဂရုစိုက်တတ်သည်၊ သစ္စာစောင့်သိသည်၊ ငါ့စိတ်နှလုံးထဲတွင် ကိုယ်တော့်အပေါ် ချစ်ခြင်းမေတ္တာ ရှိသည်ဟု ထင်မြင်ပေလိမ့်မည်”ဟု မိမိဘာသာ တွေးနေလေသည်။ သူသည် ဤကဲ့သို့ဖြစ်သည်ဟု သင့်အား တလွဲ ယုံကြည်စေခြင်းသည် အဆင့်မရှိသော လှည့်ကွက်တစ်ခုဖြစ်ပြီး ယင်းမှာ အချောင်သမားဝါဒလည်း ဖြစ်သည်။ မည်သည့်အဖိုးအခမျှ မပေးဘဲ သို့မဟုတ် မည်သည့်ရိုးသားမှုမျှ မရှိဘဲ အကြီးမားဆုံးသော အကျိုးအမြတ်နှင့် အကြီးမားဆုံးသော အကျိုးကျေးဇူးအတွက် ကြင်နာမှုဟုခေါ်သည့် အပေါဆုံးသောအရာကို အသုံးပြုခြင်းသည် အဆင့်မရှိသော လှည့်ကွက်တစ်ခု ဖြစ်သည်။ သင်တို့ထဲမှ တစ်ဦးတလေက ဤသို့ ပြုမည်လော။ လူတိုင်း ပြုလုပ်ကြသည်။ သင်တို့သည် သူလုပ်ဆောင်ခဲ့သည့်အရာမျိုးကို မလုပ်ဆောင်ခဲ့ခြင်းသာ ဖြစ်သော်လည်း အကယ်၍ သင်တို့၌ အခွင့်အရေးရှိခဲ့ပါက သင်တို့ ပြုလုပ်ကြပေမည်။ ယင်းမှာ ဤသို့သော လူစားမျိုးတို့နှင့် ဆက်ဆံရာတွင် ငါ ကောက်ချက်ချခဲ့သော ပထမဆုံးအချက်ဖြစ်သည်၊ အတိအကျဆိုရသော် ၎င်းတို့သည် အဆင့်မရှိသော လှည့်ကွက်များတွင် အလွန် တော်ကြခြင်း ဖြစ်သည်။ ၎င်းတို့ ယုံကြည်သည်မှာ ဘုရားသခင် မဟုတ်ပေ။ ၎င်းတို့ နောက်ကလိုက်သည်မှာ ၎င်းတို့ကို အကျိုးပြုမည့်သူ၊ ကောင်းချီးပေးမည့်သူ၊ နောက်ကလိုက်ထိုက်သည်ဟု ၎င်းတို့ ထင်မြင်သောသူ တစ်စုံတစ်ဦး ဖြစ်သည်။ ဤဖြစ်ရပ်တစ်ခုက ဤလူစားမျိုး၏ ယုံကြည်ခြင်းနှင့် ၎င်းတို့ အမှန်တကယ် မည်သည့်ပုံစံရှိသည်ဟူသော အမှန်တရားကို လုံးဝ ဖော်ထုတ်ခဲ့သည်။ ဘုရားသခင်အပေါ် ချစ်ခြင်း၊ သစ္စာစောင့်သိခြင်းနှင့် ကျိုးနွံနာခံခြင်းတို့နှင့်ပတ်သက်သော ထိုသို့သောလူတို့၏ နားလည်မှုသည် အလွန် ရိုးရှင်းလွန်းပြီး ၎င်းတို့သည် ဘုရားသခင်၏ အသိအမှတ်ပြုမှုကို ရရှိရန်နှင့် ကောင်းချီးမင်္ဂလာများ လက်ခံရရှိရန် အဆင့်မရှိသော လှည့်ကွက်တစ်ခု၏ နည်းလမ်းကို အသုံးပြုလိုကြသည်။ ၎င်းတို့သည် ဘုရားသခင်အပေါ် ရိုးသားစစ်မှန်ကြသလော။ ၎င်းတို့သည် မည်သည့်နည်းနှင့်မဆို ဘုရားသခင်ကို ကြောက်ရွံ့ကြသလော။ (မကြောက်ရွံ့ကြပါ။) သို့ဆိုလျှင် အခြားအရာများမှာ သာ၍ပင် မဖြစ်နိုင်တော့ပေ။ ဤသည်မှာ ငါ ကောက်ချက်ချခဲ့သော ပထမဆုံးအချက် ဖြစ်သည်။ သင်တို့အမြင်တွင် ငါ မှန်ပါသလော။ (မှန်ပါသည်။) ငါသည် သူ့ကို မမျှမတ သမုတ်နေခြင်း ဖြစ်သလော။ ငါသည် တစ်ဆိတ်ကို တစ်အိတ်လုပ်နေခြင်း ဖြစ်သလော။ လုံးဝ မဟုတ်ပေ။ သူ၏ အနှစ်သာရကို ကြည့်သည့်အခါ ယင်းထက် များစွာ ပို၍ ဆိုးရွားသည်။ အနည်းဆုံးအနေဖြင့် သူသည် ဘုရားသခင်ကို လှည့်ဖြားပြီး ကပြက်ကချော်လုပ်နေခြင်းဖြစ်သည်။

ငါ ကောက်ချက်ချခဲ့သော ဒုတိယအချက်မှာ ထိုသို့သော လူတို့ထံမှ မြင်တွေ့နိုင်သည့်အရာ ဖြစ်သည်။ လူ့စိတ်နှလုံးသည် ကြောက်မက်ဖွယ်ကောင်းလှသည်။ ငါ့ကို ပြောလော့၊ ဤထိတ်လန့်ဖွယ်ရာကား အဘယ်နည်း။ လူ့စိတ်နှလုံးသည် ကြောက်မက်ဖွယ်ကောင်းသည်ဟု ငါ အဘယ်ကြောင့် ဆိုရသနည်း။ (ဤလူသည် ကောင်းချီးများ ရရှိဖို့ဖြစ်သော သူ၏ ရည်ရွယ်ချက်နှင့် လိုအင်ဆန္ဒကို ဖြည့်ဆည်းရန်အလို့ငှာ ဘုရားသခင်ကို မျက်နှာချိုသွေးသည်၊ ပြီးနောက် သူသည် တာဝန်မဲ့ကာ ဤအရာများကို ဘုရားသခင်က စားသုံးပြီးနောက် သူ၏ ခန္ဓာကိုယ်၌ မည်သို့ ဖြစ်မည်ကိုဖြစ်စေ၊ အကျိုးဆက်များက မည်သည့်အရာများက ဖြစ်လိမ့်မည်ကိုဖြစ်စေ ထည့်တွက်စဉ်းစားခြင်း မရှိပေ။ သူသည် သူ၏ မိသားစုကို စားဖို့အတွက် ပေးသည့် မည်သည့်အရာမဆို၏ အကျိုးဆက်များကို အမြဲ စဉ်းစားလိမ့်မည်ဖြစ်သော်လည်း ဘုရားသခင်ကို တစ်စုံတစ်ခု ပေးသည့်အခါတွင်မူ အကျိုးဆက်များကို လုံးဝ မစဉ်းစားချေ။ သူသည် ဘုရားသခင်ကို မျက်နှာချိုသွေးခြင်းဖြင့် မိမိ၏ ကိုယ်ပိုင်ရည်မှန်းချက်များအား မည်သည့်နည်းဖြင့်ရရ စွမ်းဆောင်ရရှိရန်အတွက်သာ ထိုသို့ လုံးလုံးလျားလျား လုပ်ဆောင်ခြင်း ဖြစ်သည်။ သူသည် အထူးပင် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြောင်း၊ သူ၏ စိတ်နှလုံးထဲ၌ ဘုရားသခင်အတွက် နေရာတစ်ခုမျှမရှိကြောင်းနှင့် ဘုရားသခင်ကို ဘုရားသခင်ကဲ့သို့ မဆက်ဆံကြောင်း မြင်တွေ့နိုင်သည်။) သွယ်ဝိုက်သောအားဖြင့် ဆိုရလျှင် ယင်းမှာ ငါ့ကို လူသားတစ်ဦးကဲ့သို့ မဆက်ဆံခြင်းဟု ဆိုလိုသည် မဟုတ်လော။ ထိုသို့ ပြော၍ ရနိုင်ပါသလော။ (ရနိုင်ပါသည်။) အလွန် ကြောက်မက်ဖွယ်ကောင်းသော ရည်ရွယ်ချက်များပါတကား။ (ဟုတ်ပါသည်၊ သူသည် ဘုရားသခင်ကို မိမိ၏ ဆွေမျိုးရင်းချာတစ်ဦးကဲ့သို့ ဆက်ဆံလျှင်ပင် ဘုရားသခင်ကို လှည့်ဖြားမည် မဟုတ်ပါ။) ယင်းမှာ အမှန်ပင် ကြောက်မက်ဖွယ်ကောင်းလှသည်။ အကယ်၍ တစ်စုံတစ်ဦးသည် သင်၏ မိတ်ဆွေဖြစ်ပါက သူတို့သည် သင့်ကို ထိုသို့ ဆက်ဆံမည်လော။ ဆက်ဆံမည် မဟုတ်။ ၎င်းတို့က မည်သည့်အရာ စားဖို့ကောင်းသည်ကို သင့်အား ပြောပြကြမည်ဖြစ်ပြီး တစ်စုံတစ်ခုကို စားသုံးခြင်းအတွက် ဘေးထွက်ဆိုးကျိုးများ ရှိခဲ့ပါက ယင်းကို မစားသုံးဖို့ သင့်အား အပြင်းအထန် တားမြစ်ကြမည်ဖြစ်သည်။ ယင်းမှာ မိတ်ဆွေများပင် လုပ်ဆောင်နိုင်သည့်အရာတစ်ခု ဖြစ်သည်။ သို့သော် ဤလူသည် ထိုသို့ လုပ်ဆောင်နိုင်သလော။ မလုပ်ဆောင်နိုင်ပေ။ သူသည် ငါ့အပေါ် ထိုသို့သော အရာတစ်ခုကို လုပ်ဆောင်ခဲ့သည့်အတွက် သင်တို့ကိုလည်း သေချာပေါက် လုပ်ဆောင်မည် ဖြစ်သည်။ သူနှင့်ပတ်သက်၍ အခြား မည်သည့် ထိတ်လန့်ဖွယ်ရာများ ရှိသေးသနည်း။ (သူသည် အလွန်အမင်း တွက်ချက်တတ်သည်။ သူသည် ယင်းကို အပေါ်ယံ စေတနာထားခြင်းဖြင့် ဖုံးကွယ်ထားသော်လည်း အတွင်းထဲတွင်မူ သူ တတ်နိုင်သမျှ ဈေးအပေါဆုံးသောအရာမှ အကြီးမားဆုံးသော အကျိုးအမြတ်ကို ထုတ်ယူရန်ကြိုးစားရင်း ကြံစည်နေပြီး ယင်းမှာ ထိတ်လန့်ဖွယ်ရာ ဖြစ်သည်။) ထိုသို့ ရှုမြင်ခြင်းသည် ကောင်းပေသည်။ အစောပိုင်းတွင် သင် ရည်ညွှန်းခဲ့သည့်အရာမှာ သူ၏ တစ်ကိုယ်ကောင်းဆန်သောဘက်ခြမ်း ဖြစ်စဉ်တွင် ဤသည်မှာမူ သူ၏ ကြံစည်မှုကို ရည်ညွှန်းသည်။ သင်တို့အားလုံး ပြောပြီးသည့်အရာဖြင့် စဉ်းစားသည့်အခါ လူတစ်ဦး၏ စိတ်အတွင်းမှလာသော ဤအရာများ၊ သူတို့၏ လူ့သဘာဝမှ ထုတ်ဖော်ပြသသော ဤအရာများဖြစ်စေ၊ ၎င်းတို့ ထိတွေ့နိုင်သောအရာများဖြစ်စေ၊ မထိတွေ့နိုင်သော အရာများဖြစ်စေ၊ အခြားသူများ မြင်နိုင်သောအရာများဖြစ်စေ၊ မမြင်နိုင်သောအရာများဖြစ်စေ၊ အနက်မဖွင့်ဆိုနိုင်သော အရာများဖြစ်စေ ယင်းတို့သည် မည်သည့်နေရာမှ လာသနည်း။ ယင်းတို့ကို မိဘများက သင်ကြားပေးခြင်းဖြစ်သလော။ ကျောင်းတွင် သင်ကြားပေးထားခြင်း ဖြစ်သလော။ သို့မဟုတ် လူ့အဖွဲ့အစည်းက ပျိုးထောင်ပေးခြင်းလော။ ယင်းတို့သည် မည်သို့ ဖြစ်ပေါ်လာသနည်း။ အချက်တစ်ချက်မှာ သေချာသည်။ ယင်းတို့သည် မွေးရာပါဖြစ်သည့် အရာတစ်ခု ဖြစ်သည်။ အဘယ်ကြောင့် ထိုသို့ ငါ ဆိုရသနည်း။ မွေးရာပါဖြစ်သော အရာများသည် မည်သည့်အရာနှင့် ဆက်စပ်သနည်း။ ယင်းတို့သည် လူတစ်ဦး၏ သဘာဝ အနှစ်သာရနှင့် ဆက်စပ်ပေသည်။ သို့ဖြစ်၍ သူ့အနေဖြင့် ဤသို့ တွေးတောခြင်းသည် ကြာရှည်စွာ ကြိုတင်ကြံရွယ်မှုတစ်ခုလော၊ သို့မဟုတ် ရုတ်တရက် ပေါ်ပေါက်လာသော စိတ်ကူးတစ်ခုလော။ သူသည် အခြားတစ်စုံတစ်ဦး လုပ်ဆောင်သည့် တစ်စုံတစ်ရာကို မြင်၍ လှုံ့ဆော်ခံရခြင်း ဖြစ်သလော၊ သို့မဟုတ် အချို့သော အခြေအနေများအောက်တွင် သူသည် ထိုသို့ လုပ်ဆောင်ရန် လိုအပ်ခဲ့ခြင်းလော။ သို့မဟုတ် ထိုသို့ လုပ်ဆောင်ရန် သူ့ကို ငါ ညွှန်ကြားခဲ့ခြင်း ဖြစ်သလော။ ဤအရာများ တစ်ခုမျှ မဟုတ်ပေ။ ဤသေးငယ်သော အမှုအရာများသည် အပြင်ပန်းတွင် သာမန်ဖြစ်သည်ဟု ထင်ကောင်းထင်ရနိုင်သော်လည်း ဤအမှုအရာ တစ်ခုချင်းစီ၏ နောက်ကွယ်မှ သဘောသဘာဝမှာမူ ဖြစ်ရိုးဖြစ်စဉ်မဟုတ်ပေ။ ဤအမှုအရာများကို လုပ်ဆောင်ခဲ့သော လူသည် ယင်းတို့ကို လုပ်ဆောင်ခြင်း၏ အကျိုးဆက်များကို သိရှိနိုင်ခဲ့သလော။ မသိရှိနိုင်ခဲ့ပေ။ အဘယ်ကြောင့် မသိရှိနိုင်ခဲ့သနည်း။ သင်သည် သင်၏ သူဌေးကို ပေးဖို့အတွက် လမ်းဘေးဆိုင်တစ်ဆိုင်မှ စျေးပေါသော ပစ္စည်းတစ်ခုကို ဝယ်သည်ဆိုပါစို့။ ယင်းကို မပေးမီတွင် သင်သည် ကိစ္စရပ်များကို ဆန်းစစ်ပြီး “သူဌေးက ဤပစ္စည်းကို လမ်းဘေးဆိုင်မှာ ရှာတွေ့နိုင်သလော။ သူသည် အွန်လိုင်းတက်ပြီး ထိုအရာက မည်မျှပေးရသည်ကို သိရှိအောင်လုပ်နိုင်သလော။ ထိုအရာအား မည်မျှပေးရသည်ကို တစ်ဦးတလေက သူ့ထံ ထုတ်ပြောနိုင်သလော။ ထိုအရာကို သူ တွေ့သည်နှင့်တစ်ပြိုင်နက် ငါ့အပေါ် သူ မည်သို့ ထင်လိမ့်မည်နည်း”ဟု မိမိကိုယ်ကို မေးသည် မဟုတ်လော။ ဤသည်တို့မှာ သင် ဆန်းစစ်ရမည့်အရာများ မဟုတ်လော။ သင်သည် ပထမဆုံး ဆန်းစစ်မည်ဖြစ်ပြီး ထို့နောက်တွင်မှ ယင်းကို ဝယ်ယူပေမည်။ ဆန်းစစ်ပြီးနောက် ဤပစ္စည်းကို လက်ဆောင်ပေးခြင်းသည် မလိုလားအပ်သော အကျိုးဆက်များ ဖြစ်စေမည်ဟု သင် ခံစားရပါက သင် ပေးဦးမည်လော။ သင် သေချာပေါက် ပေးမည်မဟုတ်။ အကယ်၍ သင်သည် ဤပစ္စည်းကို သင်၏ သူဌေးအား ပေးခြင်းသည် စရိတ်စက နည်းမည်ဖြစ်ပြီး သင်၏ သူဌေးကို ပျော်ရွှင်စေမည်ဟု ထင်မြင်ပါက ထိုအရာကို သင် သေချာပေါက် ပေးပစ်မည်ဖြစ်သည်။ သို့သော် ဇာတ်လမ်းထဲမှ ဤသူသည် ဤအရာများ တစ်ခုကိုမျှ မဆန်းစစ်ခဲ့ပေ။ သို့ဆိုလျှင် သူ မည်သည့်အရာကို စဉ်းစားနေခဲ့သနည်း။ သူ စဉ်းစားနေခဲ့သည့် အရာအားလုံးမှာ ဤသည်သာ သူ၏ ရည်ရွယ်ချက်များအား စွမ်းဆောင်ရရှိရန် တစ်ခုတည်းသော နည်းလမ်းဖြစ်သည်ဟူ၍ ဖြစ်သည်။ ယခုအခါ ထိုအရာကို စိစစ်ခြင်းအားဖြင့် ဤကိစ္စ၏ သဘောသဘာဝက ပေါ်ထွက်လာသည်။ ဤကိစ္စ၏ သဘောသဘာဝမှတစ်ဆင့် မည်သည့်အရာကို မြင်တွေ့နိုင်သနည်း။ ၎င်းတို့နှင့် ထိတွေ့ဆက်ဆံခြင်းမှတစ်ဆင့် လူတို့၌ မြင်တွေ့ရက ဒုတိယရလဒ်မှာ ၎င်းတို့၏ စိတ်နှလုံးများသည် ကြောက်မက်ဖွယ်ကောင်းခြင်း ဖြစ်သည်။ ထိုသို့သော လူတို့ ထုတ်ဖော်ပြသသော ဖောက်ပြန်ပျက်စီးသည့် စိတ်သဘောထားက ရည်ရွယ်ချက်ရှိသည်ဖြစ်စေ၊ အလိုအလျောက်ဖြစ်သည်ဖြစ်စေ ယင်းနှင့်ပတ်သက်၍ ကောက်ချက်တစ်ခု ဆွဲ၍ရနိုင်သလော။ လူ့စိတ်နှလုံးကို အလွန် ကြောက်မက်ဖွယ်ကောင်းအောင် မည်သည့်အရာက ဖြစ်စေသနည်း။ ယင်းသည် အလွန် မခံစားတတ်သောကြောင့်ဖြစ်သလော။ မခံစားတတ်သောသူသည် သိမြင်မှု ကင်းမဲ့သောသူ ဖြစ်သည်။ ၎င်းတို့ကို မခံစားတတ်သောသူအဖြစ် ဖော်ပြခြင်းသည် တိကျမှန်ကန်မည်လော။ (တိကျမှန်ကန်မည် မဟုတ်ပါ။) သို့ဆိုလျှင် ထိုအရာသည် မသိနားမလည်မှုကြောင့်လော။ (မဟုတ်ပါ။) သို့ဆိုလျှင် အကြောင်းတရားကို နောက်ဆုံး၌ မည်သည့်အရာဟု မှတ်ယူသင့်သနည်း။ လူတို့၏ ကောက်ကျစ်ဆိုးယုတ်သော စိတ်သဘောထားများ ဖြစ်သည်ဟု မှတ်ယူသင့်သည်။ လူတို့၏ ထိတ်လန့်ဖွယ်ရာသည် အဘယ်မှာ တည်ရှိသည်ကို သင်တို့ကို ငါ ပြောပြရမည်။ ယင်းမှာ နတ်ဆိုးတို့သည် သူတို့၏ စိတ်နှလုံးထဲ၌ ကျိန်းဝပ်နေကြသည်ဟူသော အချက်၌ တည်ရှိသည်။ ယင်းနှင့်ပတ်သက်၍ သင်တို့အားလုံး မည်သို့ ခံစားရပါသနည်း။ နတ်ဆိုးတို့သည် လူတို့၏ စိတ်နှလုံးထဲ၌ ကျိန်းဝပ်နေကြသည်ဟု ငါ အဘယ်ကြောင့် ဆိုရသနည်း။ သင်တို့၏ သိနားလည်မှုမှာ အဘယ်နည်း။ ဤသည်မှာ ထိတ်လန့်ဖွယ်ကောင်းသော ပြောဆိုချက်တစ်ခုဟု သင်တို့ မထင်သလော။ ထိုအရာကို ကြားရသည့်အခါ သင်တို့ မကြောက်လန့်ကြသလော။ သင်တို့၏ စိတ်နှလုံးထဲ၌ နတ်ဆိုးတို့ ကျိန်းဝပ်နေသည်ဟု သင်တို့ ယခင်က မတွေးခဲ့ကြပေ။ သင်တို့၌ ဖောက်ပြန်ပျက်စီးသော စိတ်သဘောထား ရှိသည်ဟုသာ သင်တို့ တွေးထင်ခဲ့ကြသော်လည်း သင်တို့ထဲ၌ နတ်ဆိုးများ ကျိန်းဝပ်နေသည်ကို သင်တို့ မသိခဲ့ကြပေ။ ယခု သင်တို့ သိကြပေပြီ။ ဤသည်မှာ ဆိုးရွားသော ပြဿနာတစ်ခု မဟုတ်လော။ ငါသည် မှန်ကန်စွာ သိမြင်သည်ဟု သင်တို့ ထင်သလော။ (ထင်ပါသည်။) ဤသည်မှာ ပြဿနာ၏ အရင်းအမြစ်ကို ရှင်းပြသည် မဟုတ်လော။ (ဟုတ်ပါသည်။) နတ်ဆိုးတို့သည် လူတို့၏ စိတ်နှလုံးထဲ၌ ကျိန်းဝပ်နေကြသည်ဟု ငါ အဘယ်ကြောင့် ဆိုရသည်ကို တွေးဆကြလော့။ ထိုအကြောင်းကို စဉ်းစားကြလော့။ အသိစိတ်နှင့် ဆင်ခြင်တုံတရား ရှိသောလူတစ်ဦးသည် ဘုရားသခင်ကို ဤသို့ လှည့်ဖြားမည်လော။ ဤသည်မှာ ဘုရားသခင်ကို ကျိုးနွံနာခံခြင်းလော။ ဤသည်မှာ သိသိကြီးနှင့် ဘုရားသခင်ကို အတိုက်အခံပြုခြင်းဖြစ်ပြီး သူ့ကို ဘုရားသခင်ကဲ့သို့ လုံးဝ မဆက်ဆံခြင်း ဖြစ်သည်။ ယခုအခါ ဘုရားသခင်သည် လူသားမျိုးနွယ်ကို ကယ်တင်ရန် မြေကြီးပေါ်သို့ ကြွလာခဲ့ပြီဖြစ်သဖြင့် လူနှင့် ဘုရားသခင်ကြားက ဆက်ဆံရေးမှာ အဘယ်နည်း။ အထက်လူကြီးနှင့် လက်အောက်ငယ်သား ဆက်ဆံရေးလော။ မိတ်ဆွေကဏ္ဍလော။ ဆွေမျိုးတော်စပ်ခြင်းလော။ ထိုအရာသည် အမှန်တကယ် မည်သည့် ဆက်ဆံရေးမျိုး ဖြစ်သနည်း။ သင်သည် ဤဆက်ဆံရေးကို မည်သို့ ကိုင်တွယ်ပြီး ချဉ်းကပ်သနည်း။ ဘုရားသခင်နှင့် ထိတွေ့ဆက်ဆံပြီး သဟဇာတကျကျ ပေါင်းသင်းသည့်အခါ သင်၌ မည်သည့် စိတ်နေစိတ်ထားမျိုး ပိုင်ဆိုင်သင့်သနည်း။ ဘုရားသခင်နှင့် ပေါင်းသင်းဆက်ဆံရန် သင့်စိတ်နှလုံးထဲ၌ မည်သည့်အရာကို ထားရှိသင့်သနည်း။ (ကြောက်ရွံ့ခြင်းဖြစ်သည်။) ကြောက်ရွံ့ခြင်းသည် လူတိုင်းအတွက် လက်တွေ့မကျပုံရသည်။ (ထိတ်လန့်ခြင်းဖြစ်သည်။) ထိတ်လန့်ခြင်းကို စွမ်းဆောင်ရရှိနိုင်ခြင်း မရှိပေ။ အကယ်၍ သင်သည် ငါ့ကို သာမန်လူတစ်ဦးအဖြစ်၊ အသိအကျွမ်းတစ်ဦးအဖြစ်သာ အချင်းချင်း ကောင်းစွာ နားမလည်သေးဘဲ မိတ်ဆွေဖြစ်ရန် မလုံလောက်သေးသူအဖြစ် သဘောထားပါက ငါတို့ကြားမှ ဆက်ဆံရေးသည် သဟဇာတကျပြီး ချစ်ကြည်ရင်းနှီးမှု မည်သို့ ရရှိနိုင်မည်နည်း။ အသိစိတ်ရှိသော လူတစ်ဦးသည် ထိုသို့သော အမှုအရာများကို သင့်တင့်လျောက်ပတ်စွာ မည်သို့ လုပ်ဆောင်ရမည်ကို သိသင့်သည်။ (လေးစားမှု ရှိရန် လိုအပ်သည်။) ဤသည်မှာ သင် အနည်းဆုံး ရှိသင့်သည့်အရာ ဖြစ်သည်။ လူနှစ်ဦး တွေ့ဆုံကြသည်ဆိုပါစို့။ ၎င်းတို့သည် အချင်းချင်း မရင်းနှီးသေးသကဲ့သို့ တစ်ဦး၏အမည်ကို တစ်ဦး မသိကြသေးပေ။ အကယ်၍ ၎င်းတို့ထဲမှ တစ်ဦးက အခြားတစ်ဦးသည် ဟန်ဆောင်မှုကင်းသည်ကို မြင်ပြီး သူ့ကို ပြက်တီးပြက်ချော်လုပ်လိုပါက ဤသည်မှာ အနိုင်ကျင့်ခြင်း မဟုတ်လော။ အနိမ့်ဆုံးသော လေးစားမှုမျှပင် မရှိပါက လူ့သဘာဝ တစ်စုံတစ်ရာ ကျန်ရှိဦးမည်လော။ လူတို့ အချင်းချင်း သဟဇာတကျကျ ပေါင်းသင်းဆက်ဆံရန်အတွက် မည်သည့် အငြင်းပွားမှုများ သို့မဟုတ် ပဋိပက္ခများ ပေါ်ပေါက်သည်ဖြစ်စေ ၎င်းတို့သည် အနည်းဆုံး အချင်းချင်း လေးစားရမည်။ လေးစားမှုသည် ကျင့်ကြံပြုမူခြင်း၏ အခြေခံကျသော ဘဝပေးအသိဖြစ်ပြီး လူသားအားလုံးကြားတွင် အနိမ့်ဆုံး လေးစားမှုရှိသည်။ သို့ဆိုလျှင် လူတို့သည် ဘုရားသခင်နှင့် ထိတွေ့ဆက်ဆံသည့်အခါ ဤလေးစားမှု တည်ရှိသလော။ အကယ်၍ သင်သည် ဤအဆင့်ကိုပင် မရောက်ရှိနိုင်ပါက သင့်စိတ်ထဲ၌ ဘုရားသခင်နှင့် သင်ကြားမှ ဆက်ဆံရေးသည် အမှန်တကယ် မည်သည့်အရာ ဖြစ်သနည်း။ ထိုအခါ မည်သည့် ဆက်ဆံရေးမျှ လုံးဝ မရှိပေ။ ပြင်ပလူတစ်ဦး၏ ဆက်ဆံရေးမျှပင် မရှိပေ။ ထို့ကြောင့် လက်ဆောင်များပေးခဲ့သော ထိုလူသည် ဘုရားသခင်ကို ဤသို့ ဆက်ဆံနိုင်ခဲ့သည်။ သူသည် ဘုရားသခင်ကို မလေးစားရုံသာမက သူ့ကို လှည့်လည်းလှည့်ဖြားလိုခဲ့သည်။ သူ၏ စိတ်နှလုံးထဲ၌ ဘုရားသခင်ကို လေးစားသင့်သည် သို့မဟုတ် သူ၏ ကျန်းမာရေးကိုလည်းကောင်း၊ လက်ဆောင်များကို စားသုံးခြင်း၏ အကျိုးဆက်များကိုလည်းကောင်း ဂရုတစိုက်နှင့် စေ့စေ့စပ်စပ် ထည့်သွင်းစဉ်းစားသင့်သည်ဟု သူ မခံစားရပေ။ ဤအရာများသည် သူ၏ ထည့်သွင်းစဉ်းစားမှုများ နယ်ပယ်အတွင်း၌ မရှိခဲ့ပေ။ ဘုရားသခင်ကို လှည့်ဖြား၍ သူ၏မျက်နှာသာရရန် လှည့်ကွက်များအသုံးပြုရုံမျှက သူ့အတွက် လုံလောက်ခဲ့သည်၊ သူ့အတွက် အကောင်းဆုံးအရာမှာ ဘုရားသခင်ကို လှည့်ဖြားနိုင်ခြင်း ဖြစ်သည်။ ယင်းမှာ သူ၏ စိတ်နှလုံး ဖြစ်သည်။ လူ၌ ထိုသို့သော စိတ်နှလုံးရှိခြင်းသည် ဆိုးရွားသည် မဟုတ်လော။ ထိတ်လန့်ဖွယ်ရာ ဖြစ်ပေသည်။

အချို့သောသူတို့သည် ဘုရားသခင်ကို ယုံကြည်ကြပြီး အပြင်ပန်းအားဖြင့် သူ့နောက်လိုက်ကြသည်ဟု ထင်ရသည်။ သို့သော် သူတို့၏ စိတ်နှလုံး အတွင်းထဲတွင် ၎င်းတို့ လျှောက်လှမ်းခဲ့သော လမ်းကြောင်းနှင့် ပေးဆပ်ခဲ့သော အဖိုးအခတို့ကို တစ်ခါမျှ ပြန်လည်သုံးသပ်ခဲ့ဖူးသလော။ ဘုရားသခင်က ၎င်းတို့အား ယုံကြည်အပ်နှံထားသော တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိဟူသည်ကို ၎င်းတို့ ဆန်းစစ်ပြီး ရှာဖွေခဲ့ကြသလော။ ဘုရားသခင်ကို ဆက်ဆံရာတွင် လူတို့၏ သဘောထားသည် အတိအကျအားဖြင့် မည်သည့်အရာဖြစ်သနည်း။ ဘုရားသခင်ကို ဆက်ဆံရာ၌ လူတို့ လုပ်ဆောင်သည့် ဤအမှုအရာများတွင် ထုတ်ဖော်ပြသော စိတ်သဘောထားအားလုံးကို မဆိုထားနှင့်၊ လူတို့ ပြသပြီး ထုတ်ဖော်သည့် အမျိုးမျိုးသော အမှုအရာများနှင့် အတွင်းကျကျ ကြံစည်မှုတို့ကိုပင် အကဲဖြတ်ရလျှင် လူတို့သည် ဘုရားသခင်အတွက် မည်သည့်အရာကို လုပ်ဆောင်ပြီးကြပြီနည်း။ မိမိတို့ကိုယ်တိုင်အဖို့ အကျိုးရှိသော အရာများအတွက် အဖိုးအခ ပေးဆပ်ခြင်းနှင့် စေ့စေ့စပ်စပ် ထည့်သွင်းစဉ်းစားခြင်းမှလွဲ၍ ဘုရားသခင်အပေါ် လူတို့၏ သဘောထားများက အဘယ်အရာဖြစ်ပြီး သူ့ကို ၎င်းတို့ ဆက်ကပ်သည့်အရာမှာ အဘယ်အရာဖြစ်သနည်း။ ကြံစည်ခြင်း၊ အတွက်အချက်ပြုခြင်း၊ သတိထားရှောင်ခြင်းနှင့် မထီမဲ့မြင်ပြုသော သဘောထားများသာ ဖြစ်သည်။ မထီမဲ့မြင်ပြုခြင်းသည် သဘောထားတစ်ခုဖြစ်ပြီး ဤသဘောထားမှ ပေါ်ပေါက်လာသော အပြုအမူကို ကြိယာတစ်ခုအဖြစ် ဖော်ပြရလျှင် အဘယ်အရာဖြစ်သနည်း။ “လှောင်ပြောင်ခြင်း” ဖြစ်သည်။ ဤစကားလုံးကို သင်တို့ ကြားဖူးကြသလော။ (ကြားဖူးပါသည်။) “လှောင်ပြောင်ခြင်း” မှာ အတော်အတန် သမားရိုးကျဆန်သော အသုံးအနှုန်း ဖြစ်သည်။ အရပ်သုံးစကားဖြင့် ငါတို့ မည်သို့ ပြောကြသနည်း။ “ကျီစားခြင်း”၊ “တစ်စုံတစ်ယောက်ကို လှည့်စားခြင်း”၊ “တစ်စုံတစ်ယောက်ကို ကျီစယ်ခြင်း” ဟု ငါတို့ ပြောကြသည်။ သင်သည် သူတို့အတွက် နိမ့်ကျပုံရသည်၊ သင်သည် ဟန်ဆောင်မှုကင်းပုံရသည်၊ သူတို့၏ အမြင်တွင် သင်သည် မည်သည့်အရာမျှ မဟုတ်ဘဲ သင့်ကို ၎င်းတို့က ပေါ်ပေါ်တင်တင် လှောင်ပြောင်ဝံ့ကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ဤသို့သော စိတ်သဘောထား ရှိသောသူတစ်ဦးအတွက်၊ သူ၏ စိတ်နှလုံးထဲ၌ ကျိန်းဝပ်နေသည်မှာ ကောင်းကင်တမန်လော၊ သို့မဟုတ် နတ်ဆိုးလော။ (နတ်ဆိုး ဖြစ်ပါသည်။) နတ်ဆိုး ဖြစ်သည်။ အကယ်၍ သူတို့သည် ဘုရားသခင်ကို ဤသို့ ဆက်ဆံနိုင်ပါက သူတို့သည် အမှန်တကယ် မည်သည့်အရာများ ဖြစ်ကြသနည်း။ ဘုရားနှုတ်ကပတ်တော်များကို သူတို့ လက်တွေ့လုပ်ဆောင်နိုင်ကြသလော။ ဘုရားနှုတ်ကပတ်တော်များကို သူတို့ ကျိုးနွံနာခံနိုင်ကြသလော။ ဥပမာအားဖြင့် ငါ့ကို လက်ဆောင်များ ပေးပို့ခဲ့သော ထိုသူကဲ့သို့သော တစ်စုံတစ်ဦးသည် သမ္မာတရားကို မရှာဖွေသကဲ့သို့ ဘုရားသခင်၏ ရည်ရွယ်ချက်များကိုလည်း နားမလည်ပေ။ ဘုရားသခင်က လူသားအပေါ် မည်သည့်အရာ တောင်းဆိုသည်၊ ဘုရားသခင်က မည်သည့်အရာကို မြင်လိုသည်၊ သို့မဟုတ် လူသားထံမှ မည်သည့်အရာကို ဘုရားသခင် ရရှိလိုသည်ဟူသည်တို့ကို အနည်းငယ်မျှပင် သူ မသိရှိပေ။ သူသည် ၎င်းတို့ကို မည်သို့ မျက်နှာချိုသွေးပြီး လှည့်ဖြားရမည်ကိုသာ အာရုံစိုက်လျက်၊ မိမိ၏ ပန်းတိုင်များ စွမ်းဆောင်ရရှိစေမည့် မည်သည့်နည်းလမ်းဖြင့်မဆို ၎င်းတို့ကို ဆက်ဆံလျက် မိမိ၏ သူဌေးနှင့် ဆက်ဆံနေသော လူတစ်ဦးကဲ့သို့ပင်ဖြစ်သည်။ ထိုသို့သော လူတစ်ဦးသည် အမှန်တကယ် မည်သည့်အရာဖြင့် အသက်ရှင်နေသနည်း။ သူသည် သူ၏ ခေါင်းဆောင်များကို မျက်နှာချိုသွေးခြင်းဖြင့် စက်ဆုပ်ဖွယ်ကောင်းသော ဘဝတစ်ခုကို ဆက်လက်ရှင်သန်နေရင်း မြှောက်ပင့်ခြင်းအားဖြင့် အသက်ရှင်နေထိုင်သည်။ သူသည် ငါ့ကို အဘယ်ကြောင့် ဤသို့သော “ဂရုစိုက်မှု” နှင့် “ကြင်နာမှု” ကို ပေးကမ်းခဲ့သနည်း။ သူသည် မပေးဘဲမနေနိုင်ခဲ့ခြင်း ဖြစ်သည် မဟုတ်လော။ ဤအရာနှင့်ပတ်သက်၍ ငါ မည်သို့ ခံစားရမည်ကို သူ ကြိုတင်ခန့်မှန်းနိုင်ခဲ့မည်လော။ (မခန့်မှန်းနိုင်ပါ။) မှန်ပေသည်။ သူ နားမလည်ခဲ့ပေ။ သူသည် ပုံမှန် လူသား အသိဉာဏ် လုံးဝ ကင်းမဲ့နေသည်။ သူ၏ အပြုအမူနှင့် စိတ်သဘောထားအား ငါ မည်သို့ သိမြင်နိုင်မည်၊ သတ်မှတ်နိုင်မည်၊ သို့မဟုတ် အကဲဖြတ်နိုင်မည်ကို သူ မသိခဲ့သကဲ့သို့ ဂရုလည်းမစိုက်ခဲ့ပေ။ မည်သည့်အရာကို သူ ဂရုစိုက်သနည်း။ သူသည် မိမိ၏ ရည်မှန်းချက်ပန်းတိုင်များ စွမ်းဆောင်ရရှိရန် ငါ့အား မည်သို့ မျက်နှာချိုသွေးပြီး သူ့အပေါ် အကောင်းမြင်စေရန်ကိုသာ ဂရုစိုက်သည်။ ယင်းမှာ အမှုအရာများကို လုပ်ဆောင်ရာတွင် သူ၏ ရည်ရွယ်ချက် ဖြစ်သည်။ ဤသည်မှာ မည်သည့် လူ့သဘာဝမျိုး ဖြစ်သနည်း။ ဤသည်မှာ စစ်မှန်သော အသိစိတ်နှင့် ဆင်ခြင်တုံတရားရှိသောလူတစ်ဦး လုပ်ဆောင်မည့်အရာ ဟုတ်သလော။ သင်သည် နှစ်ပေါင်းများစွာ အသက်ရှင်ပြီးဖြစ်ရာ သင် နားလည်သင့်ပေသည်။ ပထမအနေဖြင့် ငါသည် သင်၏ မျက်နှာချိုသွေးခြင်းကို မလိုအပ်။ ဒုတိယအနေဖြင့် ငါသည် သင့်အား ငါ့ထံ တစ်စုံတစ်ရာ လက်ဆောင်ပေးအပ်စေဖို့ မလိုအပ်။ တတိယနှင့် အရေးအကြီးဆုံးမှာ သင် မည်သည့်အရာကို လုပ်ဆောင်သည်ဖြစ်စေ၊ သင်၏ ရည်ရွယ်ချက်များနှင့် ပန်းတိုင်များက မည်သည့်အရာများဖြစ်သည်ဖြစ်စေ သင် လုပ်ဆောင်သည့်အရာ၏ သဘောသဘာဝက မည်သည့်အရာဖြစ်စေ ဤအရာအားလုံးကို ငါ သတ်မှတ်ပြီး ကောက်ချက်ချသည်ကို သင် နားလည်သင့်သည်။ ယင်းမှာ သင် တစ်စုံတစ်ခုကို လုပ်ဆောင်ပြီးနောက် ပြီးဆုံးသွားသည့် ကိစ္စမဟုတ်ပေ၊ ဆန့်ကျင်ဘက်အားဖြင့် သင်၏ ရည်ရွယ်ချက်များနှင့် စေ့ဆော်ချက်များသည် မည်သည့်အရာဖြစ်သည်ကို ငါ ရှင်းရှင်းလင်းလင်း မြင်တွေ့မှဖြစ်မည်။ ငါသည် သင်၏ စိတ်သဘောထားကိုသာ ကြည့်သည်။ အချို့က “ကိုယ်တော်သည် လူတို့အပေါ် အလွန် အပြောအဆိုကြမ်းလှသည်” ဟု ပြောလိမ့်မည်မှာ သေချာသလောက်ဖြစ်သည်။ ငါ အပြောအဆိုကြမ်းသလော။ ငါ လုံးဝ ထိုသို့ မထင်ပေ။ ငါ လုံးဝ အပြောအဆိုမကြမ်းသောကြောင့် အချို့သောသူတို့က အခြေအနေကို အခွင့်ကောင်းယူရန် ကြိုးစားကြခြင်း ဖြစ်သည်။ ယင်းမှာ ထိုသို့ မဟုတ်လော။ အချို့သောသူတို့သည် ငါနှင့် ထိတွေ့ဆက်ဆံမိသည်နှင့် တစ်ပြိုင်နက် “ငါက သင့်ကို သာမန်လူတစ်ဦးအဖြစ်သာ မြင်သည်။ သင့်ကို များစွာ အာရုံစိုက်ရန် မလိုအပ်ပါ။ ကိုယ်တော်က ငါနှင့် အတော့်ကို တူသည်။ ကိုယ်တော်လည်း တစ်နေ့ သုံးနပ် အစာစားသည်၊ ပြီးလျှင် ကိုယ်တော်၌ တစ်စုံတစ်ရာသော သြဇာအာဏာ သို့မဟုတ် တန်ခိုး ရှိသည်ကို ငါမမြင်ပါ။ ကိုယ်တော့်ကို ငါ မည်သို့ပင် ဆက်ဆံပါစေ ကိုယ်တော် ဘာမျှ ပြောစရာ ရှိမည်မဟုတ်။ ကိုယ်တော် ငါ့ကို ဘာလုပ်နိုင်မည်နည်း”ဟု တွေးဆကြသည်။ ဤသည်မှာ မည်သည့် တွေးခေါ်ပုံမျိုး ဖြစ်သနည်း။ ယင်းသည် မည်သည့်နေရာမှ လာသနည်း။ လူတစ်ဦး၏ စိတ်သဘောထားမှ လာသည်။ လူတို့သည် အဘယ်ကြောင့် ထိုသို့သော စိတ်သဘောထား ရှိကြသနည်း။ အကြောင်းမှာ သူတို့၏ စိတ်နှလုံးထဲ၌ ကျိန်းဝပ်နေသည့် နတ်ဆိုးများရှိနေသောကြောင့် ဖြစ်သည်။ သူတို့၏ စိတ်နှလုံးထဲ၌ နတ်ဆိုးတို့ ကျိန်းဝပ်နေသဖြင့် ဘုရားသခင် မည်မျှ ကြီးမြတ်သည်ဟု သူတို့ ထင်မြင်သည်ဖြစ်စေ၊ ဘုရားသခင်၏ အဆင့်အတန်း မည်မျှ မြင့်မြတ်သည်ဟု သူတို့ ထင်မြင်သည်ဖြစ်စေ၊ ဘုရားသခင်သည် လူတို့ကို ကယ်တင်ရန် သမ္မာတရားကို ဖော်ပြသည်ဟု သူတို့ မည်သို့ပင် ယုံကြည်သည်ဖြစ်စေ၊ သူတို့၏ ကျေးဇူးတင်ရှိခြင်းအကြောင်းကို နှုတ်ဖြင့် မည်မျှပင် ဖော်ပြသည်ဖြစ်စေ၊ ဆင်းရဲဒုက္ခခံပြီး အဖိုးအခပေးဆပ်ရန် သူတို့၏ လိုလားမှုကို မည်သို့ပင် ညွှန်ပြသည်ဖြစ်စေ သူတို့၏ တာဝန်ကို ထမ်းဆောင်ရမည့် အချိန်ရောက်သည့်အခါ သူတို့၏ စိတ်နှလုံးထဲ၌ နတ်ဆိုးတို့က ကြီးကြပ်လိမ့်မည်ဖြစ်ပြီး အလုပ်စလုပ်သည်မှာ ထိုနတ်ဆိုးတို့ပင် ဖြစ်သည်။ သင်တို့အမြင်တွင် မည်သို့သော လူစားမျိုးသည် ဘုရားသခင်ကိုပင် လှည့်ဖြားပြီး လှောင်ပြောင်ဝံ့သနည်း။ (နတ်ဆိုး ဖြစ်ပါသည်။) နတ်ဆိုး ဖြစ်၏၊ ဤမျှမှာ သေချာပေသည်။

အစောပိုင်း ငါတို့၏ မိတ်သဟာယတွင် စာတန်နှင့် ဘုရားသခင်ကြား မည်သည့်စကားဝိုင်းမှနေ၍ စာတန်၏ စိတ်သဘောထားကို ငါတို့ မြင်တွေ့နိုင်သနည်း။ ဘုရားသခင်က “စာတန်၊ သင် အဘယ်အရပ်က လာသနည်း။” ဟု ပြောခဲ့သည်။ စာတန်က မည်သို့ ဖြေကြားခဲ့သနည်း။ (“မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာပါသည်။” (ယောဘ ဝတ္ထု ၁:၇)) ယင်းသည် မည်သည့် စကားမျိုး ဖြစ်သနည်း။ (နတ်ဆိုးစကား ဖြစ်ပါသည်။) နတ်ဆိုးစကား ဖြစ်သည်။ အကယ်၍ စာတန်သည် ဘုရားသခင်ကို ဘုရားသခင်ကဲ့သို့ ဆက်ဆံခဲ့ပါက “ဘုရားသခင်က ငါ့ကို မေးလေပြီ။ ထို့ကြောင့် ငါ မည်သည့်နေရာမှ လာခဲ့သည်ကို ကောင်းမွန်စွာ ပြုမူသော နည်းလမ်းဖြင့် ငါပြောပြမည်” ဟု ဆိုပေလိမ့်မည်။ ယင်းသည် အသိတရားရှိစွာ ပြောဆိုခြင်း မဟုတ်လော။ (ဟုတ်ပါသည်။) ယင်းသည် ပုံမှန် လူ့အတွေးအခေါ်နှင့် ကိုက်ညီသော ဝါကျတစ်ကြောင်း ဖြစ်သည်။ ပြည့်စုံသော ဝါကျတစ်ကြောင်း၊ သဒ္ဒါနည်းကျပြီး ချက်ချင်း နားလည်နိုင်သော ဝါကျတစ်ကြောင်း ဖြစ်သည်။ ယင်းမှာ စာတန် ပြောခဲ့သောအရာဖြစ်သလော။ (မဟုတ်ပါ။) သူမည်သည့်အရာကို ပြောခဲ့သနည်း။ “မြေကြီးပေါ်တွင် ခေါက်တုံ့ခေါက်ပြန်၊ အနိမ့်အမြင့် သွားလာရာမှ လာပါသည်။” ဤဝါကျကို သင်တို့ နားလည်သလော။ (နားမလည်ပါ။) ယခုအချိန်အထိပင် မည်သူမျှ ယင်း၏အဓိပ္ပာယ်ကို နားမလည်ကြသေးပေ။ သို့ဆိုလျှင် စာတန်သည် မည်သည့်နေရာမှ လာခဲ့သနည်း။ သူသည် မည်သည့်နေရာတွင် ခေါက်တုံ့ခေါက်ပြန် သွားလာနေခဲ့သနည်း။ သူသည် မည်သည့်နေရာမှ လာခဲ့ပြီး မည်သည့်ဘက်သို့ သွားနေခဲ့သနည်း။ ဤမေးခွန်းများအတွက် ပြည့်စုံခိုင်လုံသော အဖြေများ တစ်စုံတလေ ရှိသလော။ ယနေ့ထက်တိုင်အောင် သမ္မာကျမ်းစာကို အနက်ဖွင့်ဆိုသူတို့သည် အမှန်တကယ် မည်သည့်နေရာမှ စာတန် လာခဲ့သည်ကိုဖြစ်စေ၊ ဘုရားသခင်ရှေ့မှောက်သို့ ရောက်ရှိပြီး ကိုယ်တော်နှင့် စကားပြောရန် အချိန်မည်မျှ ကြာမြင့်ခဲ့သည်ကိုဖြစ်စေ အဖြေရှာနိုင်ခြင်း မရှိသေးပေ။ ဤအရာများ တစ်ခုကိုမျှ မသိရှိရသေးပေ။ သို့ဆိုလျှင် စာတန်သည် ဘုရားသခင်၏ မေးမြန်းခြင်းကို အဘယ်သို့ ထိုသို့သော လေသံဖြင့်နှင့် ထိုသို့သော အသုံးအနှုန်းဖြင့် ဖြေကြားနိုင်ခဲ့သနည်း။ ဘုရားသခင်သည် သူ့ကို အလေးအနက်ထား၍ မေးခွန်းထုတ်ခဲ့သလော။ (ထုတ်ခဲ့ပါသည်။) သို့ဆိုလျှင် သူသည် အလားတူ ပုံစံဖြင့် ဖြေကြားခဲ့သလော။ (မဖြေကြားခဲ့ပါ။) ဘုရားသခင်ကို ဖြေကြားရာတွင် သူသည် မည်သည့် သဘောထားကို ခံယူခဲ့သနည်း။ လှောင်ပြောင်ခြင်း သဘောထားတစ်ခု ဖြစ်သည်။ ယင်းမှာ သင်က တစ်စုံတစ်ယောက်ကို “သင် ဘယ်ကလာသလဲ”ဟု မေးပြီး သူက “ခန့်မှန်းကြည့်ပါ” ဟု ပြန်ဖြေသည့်အခါနှင့် တူသည်။ “ငါ မခန့်မှန်းနိုင်ပါ” ဟု သင် ဆိုသည်။ သင် မခန့်မှန်းနိုင်သည်ကို သူ သိသော်လည်း သင့်ကို မည်သို့ပင်ဖြစ်စေ ခန့်မှန်းခိုင်းသည်။ သူသည် သင့်ကို ကျီစယ်နေခြင်းသာ ဖြစ်သည်။ တစ်စုံတစ်ယောက်ကို ကပြက်ကချော်လုပ်ခြင်း သို့မဟုတ် ၎င်းတို့ကို လှောင်ပြောင်ခြင်းဟု ရည်ညွှန်းသည်မှာ ဤသဘောထားပင် ဖြစ်သည်။ သူသည် စစ်မှန်ရိုးသားမှုမရှိသကဲ့သို့ သင့်ကို သိစေလိုခြင်းလည်း မရှိပေ။ သူသည် သင့်ကို လှည့်စားပြီး သင့်ကို ကျီစယ်လိုခြင်းသာ ဖြစ်သည်။ စာတန်သည် အတိအကျ ထိုသို့သော စိတ်သဘောထားမျိုး ရှိသည်။ အချို့သောလူတို့၏ စိတ်နှလုံးထဲ၌ ကျိန်းဝပ်နေသည့် နတ်ဆိုးများရှိသည်ဟု ငါ ပြောခဲ့သည်။ ဤသည်မှာ ဘုရားသခင်ကို သူတို့ ဆက်ဆံပုံဖြစ်သည် မဟုတ်လော။ သူတို့၏ အလုပ်များခြင်း၊ အမှုအရာများ လုပ်ဆောင်ခြင်းနှင့် ရံဖန်ရံခါ အချို့သောဆင်းရဲဒုက္ခခံပြီး အဖိုးအခ အနည်းငယ် ပေးဆပ်ခြင်းဟူသော အပြင်ပန်း အသွင်အပြင်ကို ကြည့်သည့်အခါ သူတို့သည် ထိုသို့သော လူစားမျိုးဟု ထင်ရမည်မဟုတ်ပေ။ သူတို့၏ စိတ်နှလုံးထဲ၌ ဘုရားသခင် ရှိပုံရသည်။ သို့သော် ဘုရားသခင်နှင့် သမ္မာတရားကို သူတို့ ဆက်ဆံပုံ သဘောထားများမှနေ၍ သူတို့၏ စိတ်နှလုံးထဲ၌ ကျိန်းဝပ်နေသည်မှာ နတ်ဆိုးဖြစ်ကြောင်း သင် မြင်တွေ့ရပြီး ထိုမျှသာ ဖြစ်သည်။ သူတို့သည် ဘုရားသခင်၏ မေးခွန်းများကိုပင် တိုက်ရိုက် မဖြေကြားနိုင်ကြပေ။ သူတို့သည် သင် အဖြေကို ရှာမတွေ့နိုင်တော့ဘဲ သူတို့ ပြောဆိုနေသည့်အရာကို နားလည်နိုင်စွမ်း မရှိတော့သည်အထိ မြွေများကဲ့သို့ ဝေ့လည်ကြောင်ပတ်လုပ်တတ်သော လူစားမျိုးဖြစ်သည်။ ဤသည်တို့မှာ အမှန်တကယ် မည်သည့် လူစားမျိုးများ ဖြစ်ကြသနည်း။ သူတို့သည် ဘုရားသခင်ကို ဆက်ဆံရာတွင် ရိုးသားစစ်မှန်နိုင်ကြသလော။ ဘုရားသခင်ကို သူတို့ ဆက်ဆံသည့် မထီမဲ့မြင်ပြုခြင်းနှင့် အထင်အမြင်သေးခြင်း သဘောထားဖြင့် ထိုသို့သော လူတို့သည် ဘုရားနှုတ်ကပတ်တော်များကို သမ္မာတရားအဖြစ် လက်တွေ့လုပ်ဆောင်နိုင်ကြသလော။ (မလုပ်ဆောင်နိုင်ကြပါ။) အဘယ်ကြောင့် မလုပ်ဆောင်နိုင်ကြသနည်း။ အကြောင်းမှာ သူတို့၏ စိတ်နှလုံးထဲ၌ နတ်ဆိုးများ ကျိန်းဝပ်နေသောကြောင့် ဖြစ်သည်။ ထိုသို့ မဟုတ်သလော။ (ဟုတ်ပါသည်၊ သူတို့သည် ဘုရားသခင်ကို ဘုရားသခင်ကဲ့သို့ လုံးဝ မဆက်ဆံကြပါ။) ယင်းမှာ ဤလူတို့၏ ကောက်ကျစ်ဆိုးယုတ်မှု ဖြစ်သည်။ သူတို့ မြင်တွေ့ရသော ဘုရားသခင်၏ တည်ကြည်မှု၊ နှိမ့်ချမှု၊ သာမန်ဖြစ်မှုနှင့် လက်တွေ့ကျမှုတို့သည် ဘုရားသခင်ကို ချစ်ခင်နှစ်လိုဖွယ်ဖြစ်စေသည့်အရာများ မဟုတ်ဟု သူတို့၏ စိတ်နှလုံးထဲ၌ ထင်မြင်နေခြင်း၌ သူတို့၏ ကောက်ကျစ်ဆိုးယုတ်မှု တည်ရှိလေသည်။ သို့ဆိုလျှင် ယင်းတို့ကား အဘယ်အရာများဖြစ်သနည်း။ ဤအရာများသည် ဘုရားသခင်၏ အားနည်းချက်များ ဖြစ်သည်၊ လူတို့ကို အယူအဆများ ဖြစ်ပေါ်စေတတ်သော နယ်ပယ်များ ဖြစ်သည်၊ ယင်းတို့သည် မိမိတို့ ယုံကြည်သော ဘုရားသခင်တွင်ရှိသည့် အကြီးမားဆုံးသော မစုံလင်မှုများ ဖြစ်သည်၊ ယင်းတို့သည် ချို့တဲ့မှုများ၊ ပြဿနာများနှင့် အမှားအယွင်းများ ဖြစ်သည်ဟု သူတို့က ထင်မြင်ကြသည်။ ဤကဲ့သို့သော လူများကို မည်သို့ မှတ်ယူသင့်သနည်း။ ဤသည်မှာ ဘုရားသခင်ကို သူတို့ ဆက်ဆံသည့် နည်းလမ်းနှင့် သဘောထား ဖြစ်သည်။ ထိုအရာသည် ဘုရားသခင်က ရှက်ဖွယ်ကောင်းသည်ဟု မြင်သော်လည်း သူတို့ကိုယ်တိုင်အတွက်မူ မည်သည့်အရာဖြစ်သနည်း။ ထိုအရာမှ တစ်စုံတစ်ရာ အကျိုးအမြတ်ကို သူတို့ရရှိသလော။ ယင်းသည် သူတို့ကိုယ်တိုင်အတွက်လည်း စော်ကားမှုတစ်ခု ဖြစ်သည်။ ငါသည် အဘယ်ကြောင့် ထိုသို့ ဆိုရသနည်း။ သာမန်လူတစ်ဦးအနေဖြင့် အကယ်၍ တစ်စုံတစ်ယောက်က သင့်ကို စားစရာတစ်ခုခုကို သာမန်ကာလျှံကာ ပေးခဲ့ပြီး သင်သည် ကိစ္စရပ်၏ အဖြစ်မှန်များကို ဂရုမစိုက်ဘဲ၊ အကြောင်းစုံကိုပင် မမေးမြန်းဘဲ လူနုံလူအတစ်ဦးကဲ့သို့ ယူ၍ စားသုံးခဲ့ပါက ယင်းမှာ သင်၏ လူ့သဘာဝ၌ တစ်စုံတစ်ရာ ချို့တဲ့နေသည်ကို ညွှန်ပြနေမည် မဟုတ်လော။ မိမိ၏ လူ့သဘာဝ၌ တစ်စုံတစ်ရာ ချို့တဲ့နေသောသူသည် ပုံမှန်လူတစ်ဦး ဟုတ်သလော။ မဟုတ်ပေ။ အကယ်၍ လူ့ဇာတိခံ ခရစ်တော်သည် ဤသို့သော ပုံမှန် လူ့သဘာဝမျိုးကိုပင် မပိုင်ဆိုင်ခဲ့ပါက သူသည် တစ်ဦးတလေ၏ ယုံကြည်လက်ခံခြင်းနှင့် ထိုက်တန်လိမ့်ဦးမည်လော။ ထိုက်တန်လိမ့်မည် မဟုတ်။ လူ့ဇာတိခံ ဘုရားသခင်၏ လူ့သဘာဝနှင့်ဆိုင်သည့် လက္ခဏာများကား အဘယ်နည်း။ သူ၏ ဆင်ခြင်တုံတရား၊ အတွေးအခေါ်နှင့် အသိစိတ်တို့သည် ပုံမှန်အဖြစ်ဆုံး ဖြစ်သည်။ သူသည် အကဲဖြတ်နိုင်စွမ်းကို ပိုင်ဆိုင်သလော။ (ပိုင်ဆိုင်ပါသည်။) အကယ်၍ ငါ၌ ထိုအရာ မရှိခဲ့ပါက အကယ်၍ ငါသည် သာမန်အသိတရား သို့မဟုတ် ထိုးထွင်းသိမြင်မှု တစ်စုံတစ်ရာမရှိဘဲ အဖြစ်အပျက်များ ငါ့အပေါ် ကျရောက်သည့်အခါ တွေးခေါ်နိုင်စွမ်းမရှိသော နမော်နမဲ့လူတစ်ဦးသာ ဖြစ်ခဲ့ပါက ငါ့ကို ပုံမှန်လူသားတစ်ဦးအဖြစ် မှတ်ယူနိုင်ဦးမည်လော။ ယင်းမှာ ချို့ယွင်းသော လူ့သဘာဝ ဖြစ်မည်၊ ပုံမှန် လူ့သဘာဝ မဟုတ်ပေ။ ထိုသို့သော သူ့ကို ခရစ်တော်ဟု ခေါ်ဆိုနိုင်ပါမည်လော။ ဘုရားသခင် လူ့ဇာတိခံယူခဲ့ချိန်တွင် သူသည် ထိုသို့သော ဇာတိပကတိကို ရွေးချယ်မည်လော။ (ရွေးချယ်မည် မဟုတ်ပါ။) သေချာပေါက် ရွေးချယ်မည် မဟုတ်။ အကယ်၍ ငါသည် ဂရုမစိုက်ဘဲ ထိုသို့လုပ်ဆောင်ခဲ့ပါက ထိုသို့သော ဘုရားသခင်၊ လူ့ဇာတိခံ ဘုရားသခင်ဟု သိကြသော သူသည် နာခံလိုက်လျှောက်ထိုက်မည်လော။ နာခံလိုက်လျှောက်ထိုက်မည် မဟုတ်သကဲ့သို့ သင်တို့သည် မှားယွင်းသော လမ်းကြောင်းပေါ်သို့ ရောက်ရှိသွားကြပေမည်။ ဤသည်မှာ ငါ၏ ရှုထောင့်အမြင်မှလာသည့် ရှုထောင့်တစ်ခု ဖြစ်သည်။ အခြားတစ်ဖက်တွင်မူ သင်တို့၏ ရှုထောင့်အမြင်မှနေ၍ သင်သည် သူ့ကို ဘုရားသခင်အဖြစ်၊ သင် နာခံလိုက်လျှောက်သည့်အရာအဖြစ် မှတ်ယူပြီး သူ၏ နောက်လိုက်တစ်ဦးအနေဖြင့် သူ့ကို ဤသို့ သင်ဆက်ဆံပါက သင့်အနေဖြင့် သင့်ကိုယ်သင် မည်သည့်နေရာ၌ ထားရှိနေခြင်း ဖြစ်သနည်း။ ယင်းသည် သင့်အတွက် ရှက်ဖွယ်ကောင်းသည် မဟုတ်လော။ (ရှက်ဖွယ်ကောင်းပါသည်။) အကယ်၍ သင့်အမြင်တွင် သင် ယုံကြည်သော ဘုရားသခင်သည် သင်၏ လေးစားမှုနှင့် အလွန်ပင် မထိုက်တန်သည့်တိုင် သင် သူ့ကို ယုံကြည်နေဆဲဖြစ်ပါက ယင်းက သင့်ကို မည်သည့်အရာ ဖြစ်စေမည်နည်း။ သင်သည် နားဝေတိမ်တောင် ဖြစ်သလော။ သင်သည် မရှင်းမလင်းဖြစ်နေသော နောက်လိုက်တစ်ဦးလော။ သင့်ကိုယ်သင် အရှက်ရစေမည် မဟုတ်လော။ (အရှက်ရစေပါမည်။) သို့သော် အကယ်၍ ပုံမှန် လူ့သဘာဝ၏ ဤသွင်ပြင်လက္ခဏာအားလုံးကို သူ ပိုင်ဆိုင်ကြောင်း၊ သူသည် လူ့ဇာတိခံ ဘုရားသခင်ဖြစ်ကြောင်း သင် ထင်မြင်ကာ ထိုသို့ပင် သင် လုပ်ဆောင်နေဆဲဖြစ်ပါက သင်သည် ဘုရားသခင်ကို အရှက်တကွဲ ဖြစ်စေသည် မဟုတ်လော။ ရှုထောင့်အမြင်နှစ်ခုလုံးက ခိုင်လုံမှုရှိသည်။ သင့်အနေဖြင့် ထိုအရာကို ဘုရားသခင်၏ ရှုထောင့်မှ ကြည့်သည်ဖြစ်စေ၊ လူ၏ ရှုထောင့်မှ ကြည့်သည်ဖြစ်စေ ပြဿနာကို မြင်တွေ့နိုင်သည်၊ ပြီးလျှင် ဤနေရာတွင်ရှိသည့် ပြဿနာမှာ ဆိုးရွားသော ပြဿနာတစ်ခု ဖြစ်သည်။ ထိုသို့ဖြစ်သည် မဟုတ်ပါလော။ (ဟုတ်ပါသည်။) လူသားရှုထောင့်အမြင်မှနေ၍ သူ့ကို ဘုရားသခင်ဟု သင် မှတ်ယူပြီးနောက် သူ့ကို ဤသို့ ဆက်ဆံပါက သင်သည် ဘုရားသခင်ကို ပေါ်ပေါ်တင်တင် အရှက်ရစေခြင်း ဖြစ်သည်။ သူသည် ဘုရားသခင်မဟုတ်ဘဲ လူသားတစ်ဦး ဖြစ်သည်ဟု သင် ထင်မြင်သော်လည်း သူ့နောက်သို့ သင် လိုက်နေဆဲဖြစ်ပါက ယင်းမှာ ဆန့်ကျင်ကွဲလွဲမှုတစ်ခု ဖြစ်မည်မဟုတ်လော။ သင့်ကိုယ်သင် အရှက်ရစေမည် မဟုတ်လော။ ဤသွင်ပြင်လက္ခဏာနှစ်ခုကို တွေးဆလော့။ ငါ မှန်ပါသလော။ ထိုသို့ ဖြစ်သည်မဟုတ်လော။ လူတို့သည် အဘယ်ကြောင့် ဤအရာများကို မစဉ်းစားနိုင်ကြသနည်း။ သူတို့အနေဖြင့် အဘယ်ကြောင့် ဤသို့ ပြုမူနေကြဆဲ ဖြစ်သနည်း။ သမ္မာတရားကို သူတို့ နားမလည်သောကြောင့်မျှသာ ဖြစ်သလော။ ယင်းကို အလွန်နက်ရှိုင်းစွာ ငါတို့ မဆွေးနွေးကြစို့နှင့်။ အစွမ်းအစနှင့်ဆိုင်သော ရှုထောင့်အမြင်မှ ကြည့်လျှင်ပင် သူတို့သည် စဉ်းစားဉာဏ်မရှိသော လူညံ့များ ဖြစ်ကြသည်။ အဘယ်ကြောင့် သူတို့ကို စဉ်းစားဉာဏ်မရှိဟု ငါ ဆိုရသနည်း။ မည်သည့်ဉာဏ်ကို ငါ ရည်ညွှန်းနေခြင်း ဖြစ်သနည်း။ ယင်းမှာ တွေးခေါ်ခြင်းနှင့် ပတ်သက်သည်။ တစ်စုံတစ်ခုကို မစဉ်းစားဘဲ လုပ်ဆောင်ခြင်း၊ ကောင်းကျိုးဆိုးကျိုးများကို ချိန်ဆရန် မသိခြင်း၊ သင် လုပ်ဆောင်နေသည့်အရာ၏ သဘောသဘာဝကို သို့မဟုတ် သင် ယင်းကို လုပ်ဆောင်သင့်သည်၊ မလုပ်ဆောင်သင့်သည်ကို ထည့်သွင်းစဉ်းစားရကောင်းမှန်း မသိခြင်းသည် စဉ်းစားဉာဏ် မရှိခြင်းဖြစ်သည်။ မည်သည့်အရာမျိုးတွင် စဉ်းစားဉာဏ်မရှိသနည်း။ တိရစ္ဆာန်များနှင့် သားရဲများ၌ စဉ်းစားဉာဏ်မရှိကြပေ၊ သို့သော် လူသားတို့သည် ဤအရာများကို ထည့်သွင်းစဉ်းစားကြပေမည်။ လူတို့သည် ရုတ်တရက် စိတ်လိုက်မာန်ပါဖြင့် မိုက်မဲသော အမှုအရာများကို လုပ်ဆောင်ကောင်း လုပ်ဆောင်နိုင်သော်လည်း မိုက်မဲသည့် အမှုအရာများကိုသာ အကြိမ်ကြိမ် ထပ်ခါထပ်ခါ လုပ်ဆောင်ပါက သူတို့ကို စဉ်းစားဉာဏ်မဲ့သူများအဖြစ် သတ်မှတ်နိုင်ပေသည်။ စဉ်းစားဉာဏ်မဲ့သောသူသည် ဆင်ခြင်တုံတရား ချို့တဲ့သောသူ သို့မဟုတ် အရပ်သုံးစကားဖြင့်ဆိုလျှင် ခေါင်းမကောင်းသောသူ ဖြစ်သည်။ သို့သော် သူတို့၏ တစ်ကိုယ်ကောင်းဆန်မှုမှာ ထင်ရှားပြီး သူတို့၏ ဉာဏ်များသော လှည့်ကွက်များမှာလည်း လုံးဝ ချို့တဲ့ခြင်း မရှိချေ၊ ယင်းကြောင့် လူတို့၏ စိတ်နှလုံးထဲ၌ နတ်ဆိုးတို့ ကျိန်းဝပ်နေကြသည်ဟု ငါ ဆိုရခြင်း ဖြစ်သည်။

“လက်ဆောင်ပေးခြင်း” ကိစ္စကို မိတ်သဟာယပြုရန် ထုတ်ဖော်ပြောဆိုခြင်းသည် တစ်ဆိတ်ကို တစ်အိတ်လုပ်ခြင်းဖြစ်သည်ဟု သင်တို့အားလုံး ထင်ကြသလော။ အကယ်၍ ယင်းကို ငါ မိတ်သဟာယမပြုဘဲ ကြုံရာကျပန်းသာ ဖော်ပြခဲ့ပါက၊ ယင်းကို နားထောင်ပြီးနောက် သင်တို့အပေါ် ဤအကျိုးတရားတစ်ခုတလေ ရှိခဲ့မည်လော။ (ရှိခဲ့မည် မဟုတ်ပါ။) အလွန်ဆုံးအနေဖြင့်၊ နားထောင်ပြီးနောက်တွင် သင်တို့က၊ “ဤလူသည် အဘယ်သို့ဖြစ်ပြီး ထိုသို့သော အမှုအရာတစ်ခုကို လုပ်ဆောင်နိုင်ခဲ့သနည်း။ ငါသည် ထိုသို့သော အမှုအရာများကို မလုပ်ဆောင်ပါ။ ပြင်ပတွင် လူမျိုးပေါင်းစုံ အမှန်တကယ် ရှိသည်တကား” ဟု တွေးဆမိပေမည်။ အလွန်ဆုံးအနေဖြင့်၊ ယင်းမှာ သင်တို့ တွေးကြမည့်အရာဖြစ်သည်။ သင်တို့သည် ထိုအကြောင်း အနည်းငယ် ပြောဆိုကောင်းပြောဆိုနိုင်ပြီး ထိုမျှသာ ဖြစ်မည်။ သို့သော် သင်တို့တွင် ယင်းကို ထိုသို့သော နက်ရှိုင်းသည့် သိနားလည်မှု ရှိကြမည်လော။ (ရှိမည် မဟုတ်ပါ။) သင်တို့သည် ယင်းအပေါ် ထိုသို့သော နက်ရှိုင်းသည့် သိနားလည်မှုရှိမည် မဟုတ်ပေ။ သို့ဆိုလျှင်၊ ငါ၏ စကားများသည် သင်တို့အား မည်သည့် အကျိုးကျေးဇူးများကို ဆောင်ကြဉ်းပေးသနည်း။ မည်သည့်သမ္မာတရားကို သင်တို့ ရရှိပြီးဖြစ်သနည်း။ ပထမဦးစွာ၊ ငါသည် သင်တို့ကို သတိပေးရမည်မှာ၊ လူနှင့် ဘုရားသခင်ကြားတွင်၊ မည်သည့် ဆက်ဆံရေးမျိုးက တည်ထောင်ရန် အကောင်းဆုံး ဖြစ်သနည်း။ တစ်စုံတစ်ဦးသည် ဘုရားသခင်ထံ ချဉ်းကပ်သည့်အခါ၊ သူနှင့် ရင်းနှီးစွာ ထိတွေ့ဆက်ဆံသည့်အခါ ၎င်းတို့သည် ဘုရားသခင်နှင့် မည်သို့ ပေါင်းသင်းဆက်ဆံသင့်သနည်း။ ဤအတွက် စည်းမျဉ်းများကို ရှာဖွေရန် လိုအပ်သည် မဟုတ်လော။ (ဟုတ်ပါသည်။) ထို့အပြင်၊ ဘုရားသခင်ကို နှစ်ပေါင်းများစွာ ယုံကြည်ပြီးနောက်၊ လူတို့၏ နေ့စဉ်ဘဝများတွင် ဇာတ်လမ်းထဲတွင်ရှိသည့် ထိုသူ လုပ်ဆောင်ခဲ့သည့်အရာနှင့် သဘောသဘာဝတူသော မည်သည့်အဖြစ်အပျက်များ ဖြစ်ပွားပြီးဖြစ်သနည်း။ ဤမေးခွန်းများသည် ဆင်ခြင်သုံးသပ်ထိုက်သည် မဟုတ်လော။ တစ်စုံတစ်ဦးသည် သင်ခန်းစာတစ်ခု ယူပြီး “ဘုရားသခင်သည် အသေးအဖွဲ အမှားများကိုပင် သည်းမခံပါ၊ ထို့ကြောင့် ဤသည်မှာ အလွန် ဆိုးရွားလှသည်။ ငါတို့အနေဖြင့် သူ့ထံ မချဉ်းကပ်ခြင်း၊ သူနှင့် ရင်းနှီးစွာ မထိတွေ့မဆက်ဆံခြင်း၊ သူနှင့် အဆက်အဆံမလုပ်ခြင်းသည် ပိုကောင်းသည်။ သူသည် ပေါ့ပေါ့ဆဆ ဆက်ဆံခံရမည့်သူ မဟုတ်ပါ။ အကယ်၍ သင် မှားယွင်းပါက၊ သူသည် ထိုကိစ္စကို အလွန်အကျွံပြောဆိုမည်ဖြစ်ပြီး သင် အကြီးအကျယ် ဒုက္ခရောက်သွားလိမ့်မည်။ ငါ သူ့ကို မည်သည့်အရာမျှ ပေးမည်မဟုတ်သည်မှာ သေချာသည်”ဟု ပြောဆိုနိုင်မည်လော။ ဤသို့ တွေးခြင်းသည် လက်ခံနိုင်ဖွယ် ရှိသလော။ (လက်ခံနိုင်ဖွယ်မရှိပါ။) အမှန်တွင်၊ သင်တို့ စိုးရိမ်ရန် မလိုအပ်ပေ။ ငါတို့သည် ရင်းနှီးစွာ ထိတွေ့ဆက်ဆံရန် အခွင့်အရေးများစွာ မရရှိကြသကဲ့သို့၊ အချင်းချင်း ထိတွေ့ဆက်ဆံရန် အခိုက်အတန့်များမှာ သာ၍ပင် နည်းပါးလှသည်၊ ထို့ကြောင့် ဤသည်မှာ သင်တို့ စိုးရိမ်ရန် လိုအပ်သော ကိစ္စမဟုတ်ပေ။ အကယ်၍ ငါသည် တစ်နေ့နေ့တွင် သင်တို့နှင့် ထိတွေ့ဆက်ဆံဖြစ်ပါက၊ စိုးရိမ်ခြင်းမရှိနှင့်။ သင့်ကို ငါ လျှို့ဝှက်ချက်တစ်ခု ပြောပြမည်။ သင်သည် ငါနှင့် ပေါင်းသင်းဆက်ဆံသည်ဖြစ်စေ၊ သီးသန့် ဆုတောင်းပြီး ရှာဖွေသည်ဖြစ်စေ၊ နံပါတ်တစ် လျှို့ဝှက်ချက်မှာ အဘယ်နည်း။ သင် မည်သည့်အရာကို လုပ်ဆောင်သည်ဖြစ်စေ၊ ငါနှင့် ဉာဏ်ချင်းမပြိုင်နှင့်။ အကယ်၍ သင်၌ တိုက်ခိုက်လိုသော သဘော ရှိပါက၊ ငါနှင့် ခပ်ကင်းကင်းနေလော့။ မျက်စိတစ်မှိတ်အတွင်း အကြံအစည်များစွာကို ဖန်တီးလျက် အလွန်ဉာဏ်များစွာဖြင့် စကားပြောသည့် သူအချို့ရှိပြီး၊ ၎င်းတို့ ပြောဆိုသည့် ဝါကျတိုင်းသည် မစင်ကြယ်မှုများဖြင့် ရောနှောနေသည်၊ အကယ်၍ ၎င်းတို့ ပိုမို ပြောဆိုပါက၊ မည်သည့်စကားလုံးများက မှန်ကန်ပြီး မည်သည့်စကားလုံးများက မှားယွင်းသည်ကို သင် သိနိုင်မည်မဟုတ်ပေ။ ထိုသို့သော သူတို့သည် ငါ့အနီးသို့ မည်သည့်အခါမျှ မလာရ။ သင်သည် ဘုရားသခင်နှင့် ထိတွေ့ဆက်ဆံပြီး သူနှင့် ပေါင်းသင်းဆက်ဆံသည့်အခါ၊ သင် လုပ်ဆောင်သင့်သော အဓိက နံပါတ်တစ်အချက်နှင့် လိုက်နာသင့်သော အဓိက နံပါတ်တစ် စည်းမျဉ်းမှာ အဘယ်နည်း။ ဘုရားသခင်ကို သင် ဆက်ဆံရာတွင် ရိုးသားသော စိတ်နှလုံး ရှိလော့။ ထို့အပြင်၊ ရိုသေလေးစားမှုကို သင်ယူလော့။ ရိုသေလေးစားမှုသည် ယဉ်ကျေးခြင်း မဟုတ်။ မျက်နှာချိုသွေးခြင်း သို့မဟုတ် မျက်နှာလိုမျက်နှာရလုပ်ခြင်း မဟုတ်သကဲ့သို့၊ ကပ်ပါးရပ်ပါးလုပ်ခြင်း သို့မဟုတ် မြှောက်ပင့်ဖားယားလုပ်ခြင်းလည်း မဟုတ်ပေ။ သို့ဆိုလျှင် ယင်းသည် အတိအကျအားဖြင့် မည်သည့်အရာ ဖြစ်သနည်း။ (ဘုရားသခင်ကို ဘုရားသခင်ကဲ့သို့ ဆက်ဆံခြင်း ဖြစ်ပါသည်။) ဘုရားသခင်ကို ဘုရားသခင်ကဲ့သို့ ဆက်ဆံခြင်းသည် အဓိကကျသော စည်းမျဉ်းတစ်ခု ဖြစ်သည်။ အချက်အလက်များမှာမူ မည်သို့နည်း။ (ဘုရားသခင်၏ စကားကို နားထောင်ရန် သင်ယူလော့။) ယင်းမှာ လက်တွေ့လုပ်ဆောင်ခြင်း၏ သွင်ပြင်လက္ခဏာတစ်ခု ဖြစ်သည်။ အချို့သောသူတို့သည် ငါနှင့် ထိတွေ့ဆက်ဆံပြီး ငါ့စကားကို ဖြတ်ပြောကြသည်။ ထို့ကြောင့် ၎င်းတို့ကို အပြီးပြောစေပြီးမှ ငါ ဆက်ပြောသည်။ ငါ စကားပြောသည့်အခါ ၎င်းတို့သည် ငါ့ကို မည်သို့ ဆက်ဆံသနည်း။ ၎င်းတို့သည် မျက်စိမှိတ်၍ နားထောင်ကြသည်။ ဤအရာက မည်သည့်အရာကို သွယ်ဝိုက်ညွှန်းဆိုသနည်း။ ယင်းမှာ “သင် ပြောနေသည့်အရာက အဓိပ္ပာယ်မရှိပါ။ သင် မည်သည့်အရာကို သိသနည်း” ဟု ပြောနေသကဲ့သို့ ဖြစ်သည်။ ယင်းမှာ ၎င်းတို့၏ သဘောထား ဖြစ်သည်။ အရာရာကို ငါ သိကောင်းမသိနိုင်သော်လည်း ငါ၌ စည်းမျဉ်းများ ရှိသည်။ ငါ သင်ယူပြီးသည့်အရာ၊ မြင်တွေ့ပြီးသည့်အရာ၊ နားလည်နိုင်သည့်အရာများအပြင်၊ ငါ သိသော စည်းမျဉ်းများကို သင့်အား ငါ ပြောပြပြီး၊ ထိုအရာမှ များစွာ သင် ရရှိနိုင်သည်။ သို့သော် အကယ်၍ သင်သည် ငါ့ကို ဘာမျှမသိဟု တွေးလျက်၊ အစဉ် စောင်းငဲ့ကြည့်နေပြီး၊ ငါ့စကားကို ဂရုတစိုက် နားမထောင်ပါက၊ မည်သည့်အရာကိုမျှ သင် ရရှိလိမ့်မည်မဟုတ်။ သင်သည် မိမိဘာသာ သိအောင်သာလုပ်ရလိမ့်မည် ဖြစ်သည်။ ထိုသို့ ဖြစ်သည် မဟုတ်လော။ သို့ဖြစ်၍၊ သင်တို့သည် ဘုရားနှုတ်ကပတ်တော်များကို နားထောင်ရန် သင်ယူရမည်။ သင်တို့ နားထောင်သည့်အခါ၊ သင်တို့၏ အမြင်များကို ဖော်ပြရာတွင် သင်တို့ကို ငါ ကန့်သတ်သလော။ မကန့်သတ်ပေ။ ငါ စကားပြောပြီးသည်နှင့် တစ်ပြိုင်နက် မေးခွန်းများ တစ်ခုတလေ ရှိမရှိ သင်တို့အားလုံးကို ငါ မေးပြီး အကယ်၍ တစ်စုံတလေတွင် မေးခွန်းရှိပါက၊ ငါ ချက်ချင်း ဖြေကြားပြီး ထိုမေးခွန်းများတွင်ပါဝင်သော စည်းမျဉ်းများကို သင်တို့အား ပြောပြသည်။ တစ်ခါတစ်ရံတွင် ငါသည် သင်တို့ကို စည်းမျဉ်းများကိုသာ ပြောပြသည်မဟုတ်ဘဲ၊ သွင်ပြင်လက္ခဏာတစ်ခုစီကို အသေးစိတ်ဖော်ပြလျက် သင်တို့ မည်သည့်အရာ လုပ်ဆောင်သင့်သည်ကို တိုက်ရိုက် ပြောပြသည်။ ငါ နားမလည်သည့် နယ်ပယ်အချို့ရှိသော်လည်း၊ ငါ၌ ငါ၏ ကိုယ်ပိုင်စည်းမျဉ်းများ ရှိပြီး ထိုသို့သော ကိစ္စရပ်များအပေါ် ငါ၌ ငါ၏ ကိုယ်ပိုင်အမြင်များနှင့် ကိုင်တွယ်ဖြေရှင်းနည်းများ ရှိသည်။ ထို့ကြောင့် ငါသည် ကောင်းမွန်သော အမြင်များနှင့် စည်းမျဉ်းများဟု ငါ ထင်မြင်သည့်အရာများကို အခြေခံ၍ သင်တို့ကို သင်ကြားပေးနေခြင်း ဖြစ်သည်။ ငါသည် အဘယ်ကြောင့် သင်တို့ကို သင်ကြားပေးနိုင်သနည်း။ အကြောင်းမှာ သင်တို့သည် ဤအရာများကိုပင် နားမလည်ကြသောကြောင့် ဖြစ်သည်။ ဤမေးခွန်းများကို ဖြေကြားပြီးသည်နှင့်တစ်ပြိုင်နက်၊ နောက်ထပ် မေးခွန်းများတစ်ခုတလေ ရှိမရှိဟူသည်ကို ငါ တစ်ဖန်မေးမည်ဖြစ်သည်။ အကယ်၍ ရှိပါက၊ ငါ နှောင့်နှေးခြင်းမရှိဘဲ ထပ်မံဖြေကြားပေးမည်။ ငါသည် သင့်အား ငါ့စကားကို နားထောင်စေချင်ရုံမျှသာ မဟုတ်။ သင့်ကို စကားပြောရန် အခွင့်အရေး ငါ ပေးသည်။ သို့သော် သင် ပြောဆိုသည့်အရာသည် ကျိုးကြောင်းဆီလျော်ရမည်ဖြစ်သည်။ အဓိပ္ပာယ်မရှိသော စကားများ မဖြစ်စေရသကဲ့သို့ အချိန်ဖြုန်းခြင်းလည်း မဖြစ်စေရပေ။ တစ်ခါတစ်ရံ၊ ငါသည် စိတ်မရှည်သဖြင့် အချို့သောသူတို့၏ စကားကို ဖြတ်ပြောတတ်သည်။ မည်သည့် အခြေအနေများတွင်နည်း။ ဝါကျငါးကြောင်းဖြင့် ပြော၍ရနိုင်သည့်အရာကို ဝါကျဆယ်ကြောင်းဖြင့် ပြောလျက် ၎င်းတို့ စကားကြောရှည်သည့်အခါတွင် ဖြစ်သည်။ အမှန်တကယ်တွင်၊ ယင်းတို့ကို ကြားသည်နှင့် တစ်ပြိုင်နက် ငါ နားလည်သည်။ နောက်ထပ် မည်သည့်အရာလာမည်ကို ငါ သိသည်။ ထို့ကြောင့် ၎င်းတို့အနေဖြင့် မည်သည့်အရာကိုမျှ နောက်ထပ် ပြောဆိုရန်မလိုပေ။ တိုတိုနှင့် လိုရင်းကိုပြောလော့။ အခြားသူများ၏ အချိန်ကို မဖြုန်းနှင့်။ သင် စကားပြောပြီးသည်နှင့်၊ သင့်အား ငါ အဖြေပေးမည်ဖြစ်ပြီး မည်သည့်အရာ လုပ်ဆောင်ရမည်၊ မည်သည့်စည်းမျဉ်းများအတိုင်း လုပ်ဆောင်ရမည်ကို သင့်အား ငါ ပြောပြမည်။ ယင်းမှာ ထိုကိစ္စ၏ အဆုံးသတ်ဖြစ်သင့်သည် မဟုတ်လော။ သို့သော် အချို့သောသူတို့သည် ဤသည်ကို နားမလည်နိုင်ဘဲ၊ “မဟုတ်ပါ၊ ကိုယ်တော် ကျွန်ုပ်ကို လေးစားရမည်၊ ကျွန်ုပ်တို့၏ လေးစားမှုသည် အပြန်အလှန် ဖြစ်သည်။ ကိုယ်တော် စကားပြောပြီးဖြစ်သော်လည်း ကျွန်ုပ်၏ အမြင်ကို ကျွန်ုပ် ဖော်ပြ၍ မပြီးသေးပါ။ ကျွန်ုပ်၏ အမြင်မှာ ဤသို့ဖြစ်သည်၊ အစမှ ကျွန်ုပ် ပြန်ပြောရမည်” ဟု ဆိုကြသည်။ ၎င်းတို့၏ အမြင်များကို ငါ မသိဟု ယုံကြည်လျက် ၎င်းတို့သည် မိမိတို့၏ အမြင်များကို အစဉ် ဖော်ပြလိုကြသည်။ အမှန်တွင်မူ၊ ၎င်းတို့ စကားစပြောသည်နှင့် တစ်ပြိုင်နက် ၎င်းတို့၏ အမြင်များ မည်သည့်အရာဖြစ်သည်ကို ငါ သိသည်။ သို့ဆိုလျှင် ၎င်းတို့ ဆက်လက်ပြောဆိုရန် လိုအပ်သေးသလော။ မလိုအပ်ပေ။ အချို့သောသူတို့သည် ဉာဏ်ရည် အလွန်နိမ့်ကျသဖြင့် ဝါကျနှစ်ကြောင်းသာ လိုအပ်သော ကိစ္စအတွက် ဆယ်ကြောင်းဖြင့် ပြောကြပြီး၊ ၎င်းတို့ကို ငါ ဖြတ်မပြောပါက၊ ၎င်းတို့ ဆက်လက်ပြောဆိုနေမည် ဖြစ်သည်။ အခြားသူတိုင်းက နားလည်ပြီးဖြစ်သည်။ ငါ နားမလည်သေးသလော။ သို့သော် ၎င်းတို့သည် မိမိတို့ကိုယ်ကို ဖော်ပြလိုကြဆဲဖြစ်သည်။ ထို့ကြောင့် ၎င်းတို့၏ ဉာဏ်ရည်နိမ့်ကျရုံနိမ့်ကျသည်သာ မဟုတ်။ ၎င်းတို့၏ ဆင်ခြင်တုံတရားသည်လည်း အားနည်းလှသည်။ ဤသို့သော လူတို့ကို သင်တို့ ကြုံတွေ့ဖူးကြသလော။ (ကြုံတွေ့ဖူးပါသည်။) ၎င်းတို့သည် ညံ့ဖျင်းသော ဆင်ခြင်တုံတရားရှိပြီး ဉာဏ်ရည်နိမ့်ကျသော်လည်း ထက်မြက်သည်ဟု ထင်မြင်ကြသည်။ ယင်းမှာ စက်ဆုပ်ဖွယ်ဖြစ်သည် မဟုတ်လော။ ရွံရှာဖွယ်ကောင်းပြီး စက်ဆုပ်ဖွယ်ကောင်းလှသည်။ လူတို့သည် ဘုရားသခင်နှင့် ထိတွေ့ဆက်ဆံသည့်အခါ၊ ပထမအချက်မှာ သူ့ကိုရိုးသားသော စိတ်နှလုံးဖြင့် ဆက်ဆံရန် ဖြစ်သည်။ ဒုတိယအချက်မှာ လူတို့အနေဖြင့် ရိုသေလေးစားမှုကို သင်ယူရမည် ဖြစ်သည်။ တတိယနှင့် အရေးအကြီးဆုံးအချက်မှာ သမ္မာတရားကို ရှာဖွေရန် သင်ယူခြင်း ဖြစ်သည်။ ယင်းမှာ အရေးအကြီးဆုံးဖြစ်သောအရာ မဟုတ်လော။ (ဟုတ်ပါသည်။) သင်သည် သမ္မာတရားကို မရှာဖွေပါက ဘုရားသခင်ကို ယုံကြည်ရခြင်း၏ အကြောင်းရင်းမှာ အဘယ်နည်း။ သူ့ကို ယုံကြည်ခြင်း၏ တန်ဖိုးသည် အဘယ်အရာနည်း။ ထိုသို့ယုံကြည်ခြင်းတွင် အဓိပ္ပာယ်မှာ မည်သည့်နေရာတွင် ရှိသနည်း။ ဤအချက်မှာ လူအများစု စံမမီသည့်အရာတစ်ခု ဖြစ်သောကြောင့် အဘယ်ကြောင့် ယင်းကို ထုတ်ဖော်ပြောဆိုရသနည်း။ ယင်းမှာ အနာဂတ်အတွက် ပြင်ဆင်မှုတစ်ခု ဖြစ်သည်။ နောင်တွင် ဤအမှုအရာမျိုးများ သင်တို့အပေါ် ဖြစ်ပျက်သည့်အခါ ဤနည်းလမ်းဖြင့် လက်တွေ့လုပ်ဆောင်ဖို့ သင်တို့ သင်ယူရန် လိုအပ်သည်။

အသင်းတော်၌ ငါသည် လူများစွာတို့နှင့် ထိတွေ့ဆက်ဆံလာခဲ့ရပြီး၊ ၎င်းတို့ထဲမှ အချို့ကို အမှုအနည်းငယ် လုပ်ဆောင်ရန် ငါ တာဝန်ပေးခဲ့သည်။ ရက်အနည်းငယ် ကြာပြီးနောက်၊ ၎င်းတို့သည် ငါ တာဝန်ပေးခဲ့သည့်အရာအားလုံးကို မှတ်သားထားကြောင်းနှင့် ယခုအခါ တစ်ခုချင်းစီကို အကောင်အထည်ဖော်နေဆဲဖြစ်ကြောင်း ပြသလျက်၊ ငါ့ကို တုံ့ပြန်ချက် ပေးခဲ့ကြသည်။ ငါ့ကို ၎င်းတို့ တွေ့ဆုံသည့်အခါ၊ ငါ့ကို ပြီးပြည့်စုံသည့် နောက်ဆုံးအခြေအနေ ပြောပြလျက်၊ အကောင်အထည်ဖော်မှု၏ တိုးတက်မှုအကြောင်း၊ မည်သည့်ကိစ္စရပ်များကို ရှာဖွေရန် လိုအပ်ကြောင်းနှင့် မည်သည့်အရာများသည် အဖြေကို စောင့်ဆိုင်းနေဆဲဖြစ်ကြောင်း ငါ့ကို အစီရင်ခံခဲ့ကြသည်။ ၎င်းတို့သည် အသေးစိတ်အချက်အလက်များကို အလွန်ရှင်းလင်းစွာ ရှင်းပြခဲ့ကြပြီး၊ တစ်ခါတစ်ရံ အနည်းငယ် အသေးအဖွဲဖြစ်သော်လည်း၊ ၎င်းတို့အနေဖြင့် ဘုရားနှုတ်ကပတ်တော်များကို သဘောထားရာတွင် အလေးအနက်ထားပြီး တာဝန်ယူကြောင်းနှင့် ၎င်းတို့၏ တာဝန်များ၊ ဝတ္တရားများနှင့် မလွဲမသွေထမ်းဆောင်ရမည့် ဝတ္တရားများက မည်သည့်အရာများဖြစ်သည်ကို သိရှိကြောင်း ၎င်းတို့၏ သဘောထားများက ပြသခဲ့သည်။ အချို့သောသူတို့မှာမူ ကွဲပြားသည်။ ငါက ၎င်းတို့ကို အလုပ်နှစ်ခု တာဝန်ပေးခဲ့ပြီး၊ ထိုအလုပ်များကို ၎င်းတို့က မိမိတို့၏ မှတ်စုစာအုပ်များထဲတွင် ချရေးခဲ့ကြသော်လည်း၊ တစ်ပတ်ကြာပြီးနောက်၊ မည်သည့်အရာကိုမျှ ၎င်းတို့ အကောင်အထည်မဖော်သေးသည့်အခါ၊ ထိုအကြောင်းကို ၎င်းတို့အား ငါ မေးမြန်းသည့်အခါမှသာ ၎င်းတို့ သတိရကြသည်။ ပြီးနောက် ၎င်းတို့သည် အရာအားလုံးကို မိမိတို့၏ မှတ်စုစာအုပ်များထဲတွင် တစ်ဖန်ပြန်လည် ချရေးခဲ့ကြသည်။ နောက်တစ်ပတ်ကြာပြီးနောက်၊ အဘယ်ကြောင့် ကိစ္စ မပြီးပြတ်သေးသည်ကို ၎င်းတို့အား ငါမေးမြန်းသည့်အခါ၊ ၎င်းတို့က ဤအခက်အခဲ၊ ထိုအခက်အခဲဟု အကြောင်းပြချက်များ ပေးပြီးနောက်၊ အရာအားလုံးကို သူတို့၏ မှတ်စုစာအုပ်များထဲသို့ တစ်ဖန် လုံ့လဝီရိယရှိစွာ ချရေးခဲ့ကြပြန်သည်။ အရာအားလုံးကို ၎င်းတို့က မည်သည့်နေရာ၌ ချရေးခဲ့ကြသနည်း။ (၎င်းတို့၏ မှတ်စုစာအုပ်များထဲတွင် ဖြစ်ပါသည်။) သို့သော် ၎င်းတို့သည် မည်သည့်အရာကိုမျှ မိမိတို့၏ စိတ်ထဲ၌ မမှတ်သားခဲ့ကြပေ။ ဤသည်မှာ လူမှားတာဝန်ပေးခြင်း ဖြစ်သည် မဟုတ်လော။ ဤလူတို့သည် လူသား မဟုတ်ကြပေ။ ၎င်းတို့ကို ငါ ယုံကြည်အပ်နှံခဲ့သည့် မည်သည့်အရာမဆို နားတစ်ဖက်မှဝင် နားတစ်ဖက်မှထွက်သွားသည်။ ၎င်းတို့က ထိုအရာကို လုံးဝ အလေးအနက်မထားခဲ့ကြပေ။ လူတို့ကို ငါ တာဝန်ပေးသည့် အသင်းတော်အလုပ်နှင့် သက်ဆိုင်သော အချို့ကိစ္စရပ်များအပါအဝင်၊ သီးခြားအသက်မွေးဝမ်းကျောင်းတစ်ခု သို့မဟုတ် အထွေထွေရေးရာများနှင့် သက်ဆိုင်သော အလုပ်အားလုံးသည် ၎င်းတို့ စွမ်းဆောင်ရရှိနိုင်သည့် နယ်ပယ်အတွင်း၌သာ ရှိသည်။ ၎င်းတို့အား အခက်တွေ့စေဖို့ မည်သည့်အရာကိုမျှ ရည်ရွယ်ခြင်း မရှိပေ။ သို့ရာတွင်၊ ခေါင်းဆောင်များနှင့် အမှုဆောင်များကို အမှုအရာများ လုပ်ဆောင်ရန် ငါ ယုံကြည်အပ်နှံသည့်အခါ မကြာခဏဆိုသလို၊ ၎င်းတို့အများစုသည် စေခိုင်းချက်တာဝန်ကို ဆောင်ရွက်ပြီးနောက်တွင် ငါ့ကို အစီရင်ခံခြင်း မရှိခဲ့ကြသကဲ့သို့၊ အလုပ်၏ အခြေအနေနှင့်ပတ်သက်၍ မည်သည့်အရာကိုမျှ ငါ ပြန်မကြားခဲ့ရပေ။ ယင်းကို စီစဉ်ထားခြင်း ရှိမရှိ၊ မည်သို့ လုပ်ဆောင်ထားသည်၊ မည်သည့်အမှားများ ဖြစ်ပွားခဲ့သည်၊ လက်ရှိရလဒ်များဟူသော ဤအရာများထဲမှ တစ်ခုတလေအကြောင်းကိုမျှ ၎င်းတို့ လုံးဝ ပြန်လည်အစီရင်ခံခြင်း မရှိ သို့မဟုတ် ရှာဖွေခြင်းတို့ကို မဆောင်ရွက်ခဲ့ကြပေ။ ၎င်းတို့နှင့်ဆိုင်သော တာဝန်ပေးစေခိုင်းချက်များကို ၎င်းတို့ ဘေးဖယ်ထားကြပြီး၊ ရလဒ်များ တစ်ခုတလေအကြောင်းကိုမျှ ငါ ကြားသိခွင့်ပင် မရခဲ့ပေ။ အချို့သောသူတို့၌ သာ၍ပင် ဆိုးရွားသော ပြဿနာတစ်ခု ရှိခဲ့သည်၊ ယင်းမှာ၊ ၎င်းတို့သည် ငါ တာဝန်ပေးခဲ့သည့်အရာအား အကောင်အထည်ဖော်ခြင်း မရှိသည့်အပြင်၊ မနေ့က ၎င်းတို့ မည်သည့်နေရာသို့ သွားခဲ့ပြီး မည်သည့်အရာကို လုပ်ဆောင်ခဲ့သည်၊ တစ်မြန်နေ့က ၎င်းတို့ မည်သည့်အရာများကို လုပ်ဆောင်ခဲ့သည်၊ ယခု မည်သည့်အရာကို လုပ်ဆောင်နေသည်ဟူသည်တို့ကို ငါ့အား ပြောပြလျက် ငါ့ကို မျက်နှာချိုသွေးပြီး လှည့်ဖြားရန်လည်း လာကြလေသည်။ ဟန်ဆောင်ခြင်းနှင့် တစ်ပတ်ရိုက်ခြင်းတို့၌ ၎င်းတို့ မည်မျှ တော်သည်ကို ကြည့်လော့။ ၎င်းတို့အနေဖြင့် ငါ သေသေချာချာ တာဝန်ပေးခဲ့သည့်အရာများ တစ်ခုကိုမျှ မလုပ်ဆောင်ခဲ့ကြဘဲ၊ ထိုအစား အရေးကြီးသော အလုပ်များမှာ လုံးဝ ဖရိုဖရဲဖြစ်နေစဉ် အသုံးမဝင်သော အလုပ်များဖြင့်သာ မိမိတို့ကိုယ်ကို အလုပ်ရှုပ်စေခဲ့ကြသည်။ ဤသည်မှာ မည်သည့် အပြုအမူမျိုး ဖြစ်သနည်း။ ၎င်းတို့သည် မိမိတို့၏ သင့်တင့်လျောက်ပတ်သော အလုပ်များကို လုံးဝ လျစ်လျူရှုခဲ့ကြပြီး၊ လိမ်လည်မှုနှင့် လှည့်ဖြားမှုများဖြင့် ပြည့်နှက်နေခဲ့ကြသည်။

အပင်စိုက်ခြင်းကို ကြီးကြပ်ရသော လူတစ်ဦး ရှိခဲ့သည်။ သူ့ကို ငါက၊ “ဤနှစ်တွင် ကြည့်ကောင်းသည့် အရွက်စိမ်းအချို့ ရှိသည်။ မျိုးစေ့တစ်ခုတလေကို သင် ချန်ထားသလော” ဟု မေးခဲ့သည်။ “ချန်ထားပါသည်” ဟု သူ ပြန်ဖြေသည်။ ငါက “လွန်ခဲ့သည့် အချိန်တုန်းက အရွက်စိမ်းအားလုံးကို သူတို့ ရိတ်သိမ်းခဲ့ပြီး မည်သည့်မျိုးစေ့မျှ မချန်ခဲ့ကြဟု ငါ ကြားရသည်” ဟု ပြောသည်။ သူက “သူတို့ ရိတ်သိမ်း၍ မပြီးသေးပါ။ နည်းနည်း ကျန်ပါသေးသည်” ဟု ပြောသည်။ ထို့နောက် ငါက “ကျန်နေသည့် အရွက်စိမ်းများမှာ အဘယ်မှာနည်း။ ငါ ကြည့်ပါရစေ”ဟု မေးခဲ့သည်။ သူက “အော်။ ကောင်းပေပြီ။ ကျွန်ုပ် အရင် သွားစစ်ဆေးလိုက်ပါဦးမည်” ဟု ပြောသည်။ သူသည် အမှန်တကယ် မျိုးစေ့တစ်ခုတလေကို ချန်ထားခဲ့သလော သို့မဟုတ် မချန်ထားခဲ့သလော။ သူ မချန်ထားခဲ့ပေ။ သူ ပြောခဲ့သော ဤစကားအနည်းငယ်ထဲမှ၊ သူ၏ ပထမဆုံးပြောဆိုချက်ဖြစ်သော “ချန်ထားပါသည်” ဆိုသည်မှာ လိမ်ညာမှုတစ်ခု မဟုတ်လော။ (ဟုတ်ပါသည်။) ပြီးလျှင် သူ၏ ဒုတိယပြောဆိုချက်ဖြစ်သော “သူတို့ ရိတ်သိမ်း၍ မပြီးသေးပါ။ နည်းနည်း ကျန်ပါသေးသည်” ဆိုသည်မှာ လိမ်ညာမှုတစ်ခု မဟုတ်လော။ မျိုးစေ့များကို ၎င်းတို့ ချန်ထားခြင်းရှိမရှိဟူသည်ကို သူ မသိခဲ့ဘဲ၊ “ကျွန်ုပ် အရင် သွားစစ်ဆေးလိုက်ပါဦးမည်” ဟု ပြောခဲ့သည်။ သို့ဖြစ်၍ ဤတတိယပြောဆိုချက်မှာ နောက်ထပ် လိမ်ညာမှုတစ်ခုပင် ဖြစ်သည်။ လိမ်ညာမှုများသည် ပြောဆိုချက်တစ်ခုပြီးနောက်တစ်ခုတွင် ပို၍ ဆိုးရွားလာသည်။ သူသည် လိမ်ညာမှု တစ်ခုအပေါ်တစ်ခု ထပ်ဆင့်ကာ၊ တဖြည်းဖြည်း ပို၍ နက်ရှိုင်းသည်ထက် နက်ရှိုင်းလာသည်။ အလိမ်အညာများဖြင့် ပြည့်နေသည့် နှုတ်ပါတကား။ သင်တို့အားလုံးသည် အလိမ်အညာများဖြင့် ပြည့်နေသည့် နှုတ်ရှိသော သူတစ်ဦးနှင့် ဆက်ဆံရန် လိုလားနေကြမည်လော။ (လိုလားကြမည် မဟုတ်ပါ။) လိမ်ညာမှုများနှင့် ပြည့်နေသောသူများနှင့် စကားပြောဆိုပြီး အလုပ်လုပ်သည့်အခါ သင် မည်သို့ ခံစားရသနည်း။ သင် ဒေါသထွက်သလော။ သူသည် မည်သူကိုမဆို လှည့်ဖြားဝံ့သော သတ္တိရှိခဲ့သည်။ ငါ မသိဟု သူ ထင်မြင်ခဲ့ပါက သူ မှားသည်။ ထိုကိစ္စရပ်သည် လှည့်ဖြားထိုက်သလော။ အလွန်လှည့်ဖြားတတ်ခြင်းဖြင့် သူသည် မည်သည့်အရာကို ရရှိမည်နည်း။ သူ ပြုမူပုံတွင် ဤသဘောထားကို သင် မြင်တွေ့ပါက၊ သူသည် သင့်ကို ဤသို့ ဆက်ဆံခဲ့ပါက၊ သင် မည်သို့ ခံစားရမည်နည်း။ အခြေခံအားဖြင့် လူတစ်ဦး ပြောဆိုသည့်အရာ၏ ၉၉ ရာခိုင်နှုန်းသည် လိမ်ညာမှုဖြစ်ပါက၊ ၎င်းတို့အနေဖြင့် အတင်းပြောနေသည်ဖြစ်စေ၊ အလုပ်အကြောင်း သို့မဟုတ် အရေးကြီးသော ကိစ္စရပ်များအကြောင်း ပြောဆိုနေသည်ဖြစ်စေ၊ သို့မဟုတ် သမ္မာတရားကို မိတ်သဟာယပြုနေသည်ဖြစ်စေ၊ ထိုသူသည် မျှော်လင့်ချက် ကင်းမဲ့နေပြီ ဖြစ်သည်။ သူသည် မည်သူ့ကိုမဆို လှည့်ဖြားနိုင်သည်။ ယင်းက သူ့ကို မည်သည့်အရာ ဖြစ်စေသနည်း။ ဘုရားသခင်ကို အချိန်မည်မျှကြာ သူ ယုံကြည်ပြီးဖြစ်သနည်း။ အချို့သော ဘာသာတရားမရှိသူတို့က၊ “ကျွန်ုပ် သိရသရွေ့” သို့မဟုတ် “စိတ်ထဲရှိသည့်အတိုင်း ပြောရလျှင်” ဟု အစဉ် ပြောဆိုတတ်ကြပြီး၊ ထိုအကြောင်းပြချက်ဖြင့် ၎င်းတို့သည် မှန်ကန်သောအရာ တစ်စုံတစ်ခုကို ပြောဆိုနေကြသည်။ ထိုလူသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်ကာတရားဒေသနာများစွာကို နားထောင်ခဲ့သော်လည်း၊ သူသည် သမ္မာတရားနှင့်ဆိုင်သည့် စကားတစ်ခွန်းကိုမျှပင် မပြောနိုင်ခဲ့ပေ။ သူ ပြောဆိုခဲ့သည့်အရာအားလုံးက လိမ်ညာမှုတစ်ခု ဖြစ်သည်။ သို့ဆိုလျှင် သူသည် မည်သည့် သတ္တဝါမျိုး ဖြစ်သနည်း။ စက်ဆုပ်ဖွယ်ကောင်းပြီး ရွံရှာဖွယ်ကောင်းသည် မဟုတ်လော။ ဤသို့သော လူများစွာ ရှိသလော။ သင်တို့သည် ဤသို့ ဖြစ်ကြသလော။ သင်တို့သည် ငါနှင့် ထိတွေ့ဆက်ဆံသည့်အခါ၊ မည်သည့် အခြေအနေများအောက်တွင် ငါ့ကို သင်တို့ လိမ်ညာကြမည်နည်း။ အကယ်၍ ဘေးအန္တရာယ်တစ်ခုခုကို သင်တို့ ဖြစ်စေခဲ့ပြီး၊ အကျိုးဆက်များက ဆိုးရွားကြောင်းနှင့် သင် နှင်ထုတ်ခံရနိုင်ကြောင်းကို သိပါက၊ ထိုအရာကို အခြားသူများက ဖော်ပြသည်နှင့် တစ်ပြိုင်နက်၊ ဖုံးဖိရန် သင် လိမ်ညာပေမည်။ ထိုသို့သော ကိစ္စမျိုးအတွက် မည်သူမဆို လိမ်ညာနိုင်သည်။ အခြား မည်သည့်အရာနှင့်ပတ်သက်၍ လူတို့ လိမ်ညာနိုင်သေးသနည်း။ ၎င်းတို့၏ ပုံရိပ်ကို မြှင့်တင်ရန်နှင့် အခြားသူများ၏ အထင်ကြီးခြင်းခံရရန် လိမ်ညာခြင်း ဖြစ်သည်။ ထို့နောက် မိမိတို့၏ အလုပ်၌ အရည်အချင်းမပြည့်မီကြောင်း သိသော်လည်း၊ အထက်ထံ ထိုအကြောင်းကို ပြောလျှင် ထုတ်ပယ်ခံရမည်ကို အလွန် ကြောက်ရွံ့သောကြောင့် ပွင့်ပွင့်လင်းလင်း မပြောကြားသောသူများလည်း ရှိသည်။ ၎င်းတို့၏ အလုပ်ကို အထက်ထံ အစီရင်ခံသည့်အခါ၊ ၎င်းတို့သည် အခြားသူများကို မှားယွင်းသော ထင်မြင်ချက်တစ်ခု ရှိစေလျက်၊ ပြဿနာကို ဖြေရှင်းရမည့် နည်းလမ်းများအား ရှာဖွေသယောင်ဟန်ဆောင်ကြသည်။ သူတို့ ပြောဆိုသည့်အရာအားလုံးမှာ အလိမ်အညာတစ်ခုဖြစ်ပြီး၊ ၎င်းတို့သည် အခြေခံအားဖြင့် အလုပ်လုပ်နိုင်စွမ်း မရှိကြပေ။ အကယ်၍ အချို့သော မေးခွန်းများကို ၎င်းတို့ မမေးမြန်းပါက၊ အထက်က ကွဲလွဲချက်များကို သတိပြုမိပြီး ၎င်းတို့အား ထုတ်ပယ်မည်ကို ကြောက်ရွံ့သောကြောင့်၊ အလျင်အမြန် ဟန်ဆောင်ကြသည်။ ဤသည်မှာ အယောင်ဆောင် ခေါင်းဆောင်များနှင့် အန္တိခရစ်တို့၏ စိတ်နေစိတ်ထား ဖြစ်သည်။

ငါ ယခုလေးတင် မိတ်သဟာယပြုခဲ့သော ဘုရားသခင်နှင့် ထိတွေ့ဆက်ဆံခြင်းနှင့်ဆိုင်သည့် စည်းမျဉ်းသုံးချက်ကို ဆင်ခြင်သုံးသပ်လော့။ မည်သည့်အချက်ကို သင်တို့ မလုပ်ဆောင်နိုင်သကဲ့သို့ မည်သည့်အချက်ကို စွမ်းဆောင်ရရှိရန် သင်တို့အတွက် လွယ်ကူသနည်း။ အမှန်တွင်၊ ထိုအရာများထဲမှ တစ်ခုကိုမျှ အမှန်တကယ် အကောင်အထည်ဖော်ရန် မလွယ်ကူပေ။ အကြောင်းမှာ လူတို့၏ စိတ်နှလုံးများတွင် နတ်ဆိုးများ ကျိန်းဝပ်နေကြသောကြောင့် ဖြစ်သည်။ သင့်စိတ်နှလုံးထဲမှ နတ်ဆိုးကို သင် နှင်ထုတ်ပြီးသည့်နောက်တွင်သာ ယင်းတို့ကို သင် စွမ်းဆောင်ရရှိနိုင်လိမ့်မည် ဖြစ်သည်။ သင်သည် သင်၏ စိတ်နှလုံးတွင်ရှိသည့် နတ်ဆိုးနှင့် တိုက်ခိုက်ရမည်ဖြစ်ပြီးအကယ်၍ အကြိမ်တိုင်း သင် အောင်နိုင်ပါက၊ ယင်းတို့ကို သင် စွမ်းဆောင်ရရှိနိုင်သည်။ အကယ်၍ အကြိမ်တိုင်း သင် ရှုံးနိမ့်ပြီး ထိုနတ်ဆိုး၏ ဖမ်းဆီးခြင်းကို ခံရပါက၊ ယင်းတို့ကို သင် ပြီးမြောက်အောင်မြင်နိုင်လိမ့်မည် မဟုတ်ပေ။ စည်းမျဉ်းများထဲမှ မည်သည့်အရာကိုမျှ သင် အကောင်အထည်ဖော်နိုင်မည် မဟုတ်ပေ။ အကယ်၍ သင်တို့သည် ငါနှင့် ပေါင်းသင်းဆက်ဆံခြင်း သို့မဟုတ် ထိတွေ့ဆက်ဆံခြင်းရှိသည့်အခါတွင်သာမက၊ ညီအစ်ကိုမောင်နှမများနှင့် သင်တို့၏ ပုံမှန် ထိတွေ့ဆက်ဆံမှုများတွင်လည်း ဤစည်းမျဉ်းများကို လိုက်နာလျက် အချက်သုံးချက်လုံးကို ပြီးမြောက်အောင်မြင်နိုင်ပါက၊ လူတိုင်းသည် ဤအရာမှ အကျိုးကျေးဇူး ရရှိမည် မဟုတ်လော။ (ဟုတ်ပါသည်။) ယခု ဇာတ်လမ်း ပြီးဆုံးသွားပြီဖြစ်သဖြင့်၊ အဓိကအကြောင်းအရာကို ဆက်သွားကြပါစို့။

အန္တိခရစ်များက မည်သို့ကောက်ကျစ်ဆိုးယုတ်ပုံ၊ အန္တရာယ်ပေးပုံနှင့် လှည့်ဖြားပုံတို့ကို စိတ်ဖြာလေ့လာဆွေးနွေးခြင်း

ပြီးခဲ့သည့်အကြိမ်က ငါတို့သည် အန္တိခရစ်များ၏ သတ္တမမြောက် သရုပ်သကန်ဖြစ်သော ၎င်းတို့က ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သည်ဟူသည့်အချက်ကို မိတ်သဟာယဖွဲ့ခဲ့ကြသည်။ ဤအကြောင်းအရာကို နှစ်ကြိမ်တိုင်တိုင် မိတ်သဟာယဖွဲ့ပြီးဖြစ်သည်။ ပထမဦးဆုံး ဆွေးနွေးမှုမှာ အန္တိခရစ်များ၏ ကောက်ကျစ်ဆိုးယုတ်သော သဘာဝနှင့်ပတ်သက်၍ ဖြစ်သည်။ ထိုဆွေးနွေးမှု၏ အလေးပေးသောအချက်မှာ အဘယ်နည်း။ (သမ္မာတရားကို ရန်လိုခြင်းနှင့် စက်ဆုပ်မုန်းတီးခြင်း ဖြစ်ပါသည်။) အန္တိခရစ်များသည် သမ္မာတရားနှင့် ဘုရားသခင်နှင့် ကိုက်ညီသော အပြုသဘောဆောင်သည့်အရာအားလုံးကို မုန်းတီးလျက် သမ္မာတရားအပေါ် ရန်လိုပြီး စက်ဆုပ်မုန်းတီးကြသည်။ ယင်းမှာ အန္တိခရစ်များ၏ ကောက်ကျစ်ဆိုးယုတ်မှုနှင့်ဆိုင်သော ပထမဦးဆုံးနှင့် အဓိကကျသည့် သရုပ်သကန် ဖြစ်သည်။ ပထမဦးဆုံး ဆွေးနွေးမှုမှာ အန္တိခရစ်များက အဘယ်အရာကို စက်ဆုပ်မုန်းတီးသည်ဟူသည့်အကြောင်း ဖြစ်သည်။ သာမန်လူတို့သည် အပျက်သဘောဆောင်သောအရာများနှင့် ကောက်ကျစ်ဆိုးယုတ်သော အင်အားစုများကို စက်ဆုပ်မုန်းတီးကြသည်။ ၎င်းတို့သည် ညစ်ညမ်းသော၊ မှောင်မိုက်သော၊ ကောက်ကျစ်ဆိုးယုတ်သော အရာများကို စက်ဆုပ်မုန်းတီးကြသည်။ သို့ရာတွင် ဤအရာနှင့် ဆန့်ကျင်လျက် အန္တိခရစ်တစ်ဦး၏ ကောက်ကျစ်ဆိုးယုတ်သော သဘာဝနှင့်ဆိုင်သည့် ပထမဦးဆုံး သရုပ်သကန်၏ အခိုင်မာဆုံးသော သက်သေအထောက်အထားမှာ ၎င်းတို့သည် အပျက်သဘောဆောင်သောအရာများကို စက်ဆုပ်မုန်းတီးခြင်း မဟုတ်ဘဲ သမ္မာတရားနှင့်လည်းကောင်း၊ ဘုရားသခင်နှင့်လည်းကောင်း ဆက်စပ်သော အပြုသဘောဆောင်သည့်အရာအားလုံးကို စက်ဆုပ်မုန်းတီးခြင်း ဖြစ်သည်။ ယင်းမှာ ၎င်းတို့၏ ကောက်ကျစ်ဆိုးယုတ်မှုနှင့်စပ်လျဉ်းသည့် ပထမဦးဆုံး ခိုင်မာသော သက်သေအထောက်အထား ဖြစ်သည်။ ငါတို့၏ ဒုတိယဆွေးနွေးမှုမှာ အန္တိခရစ်တစ်ဦး၏ ကောက်ကျစ်ဆိုးယုတ်မှုနှင့်ဆိုင်သော သရုပ်သကန်များနှင့်စပ်လျဉ်းသည့် ဒုတိယခိုင်မာသော သက်သေအထောက်အထားအကြောင်း ဖြစ်သည်။ အကယ်၍ ၎င်းတို့သည် အပြုသဘောဆောင်သောအရာများကို စက်ဆုပ်မုန်းတီးပါက အဘယ်အရာကို ၎င်းတို့ ချစ်မြတ်နိုးကြသနည်း။ (အပျက်သဘောဆောင်သောအရာများ ဖြစ်ပါသည်။) ပုံမှန်လူ့သဘာဝရှိသော လူတို့သည် အဘယ်အရာကို ချစ်မြတ်နိုးကြသနည်း။ တရားမျှတမှု၊ ကြင်နာမှုနှင့် အလှတရားတို့ကို ချစ်မြတ်နိုးကြသည့်အပြင် လူ့သဘာဝနှင့်သက်ဆိုင်သော ချစ်ခြင်းမေတ္တာ၊ သည်းခံခြင်းနှင့် စိတ်ရှည်ခြင်း၊ လူတို့အတွက် အပြုသဘောဆောင်ပြီး အကျိုးရှိသော ဘဝပေးအသိနှင့် အသိပညာ၊ အရာခပ်သိမ်းအတွက် ဘုရားသခင် ထူထောင်ထားသော နိယာမများနှင့် စည်းမျဉ်းများ၊ ဘုရားသခင်၏ ပညတ်တရားများနှင့် စီမံအုပ်ချုပ်ရေးဆိုင်ရာ အမိန့်များ၊ ဘုရားသခင် ဖော်ပြထားသော သမ္မာတရားများနှင့် ဘဝနေနည်းအားလုံးအပြင်၊ ဘုရားသခင်နှင့် ဆက်စပ်သော အခြားအရာများအပါအဝင် ဘုရားသခင်ထံမှလာသော အပြုသဘောဆောင်သည့်အရာအားလုံးကို ချစ်မြတ်နိုးကြသည်။ အန္တိခရစ်တစ်ဦး၏ ကောက်ကျစ်ဆိုးယုတ်သော သဘာဝသည် ဤအရာနှင့် ဆန့်ကျင်ဘက် ဖြစ်သည်။ ၎င်းတို့သည် ဤအရာများကို မကြိုက်နှစ်သက်ကြပေ။ ၎င်းတို့ အဘယ်အရာကို ကြိုက်နှစ်သက်ကြသနည်း။ (လိမ်ညာမှုများနှင့် လှည့်ဖြားမှုများ ဖြစ်ပါသည်။) မှန်ပေသည်၊ ပူးပေါင်းကြံစည်မှုများ၊ အကြံအစည်များ၊ လောကီရေးရာ ကိစ္စရပ်များအတွက် နည်းလမ်းအမျိုးမျိုး၊ လူတို့ကို မြှောက်ပင့်ခြင်း၊ ဖော်လံဖားခြင်း၊ ထို့အပြင် ရန်ဖြစ်ခြင်း၊ အဆင့်အတန်းနှင့် ဩဇာအာဏာတို့နှင့်အတူ လိမ်ညာမှုများနှင့် လှည့်ဖြားမှုများကို ကြိုက်နှစ်သက်ကြသည်။ ၎င်းတို့သည် သမ္မာတရားနှင့် အပြုသဘောဆောင်သောအရာများကို ဆန့်ကျင်သော ဤအပျက်သဘောဆောင်သည့်အရာအားလုံးကို ချစ်မြတ်နိုးကြသည်။ ယင်းက အန္တိခရစ်များ၏ ကောက်ကျစ်ဆိုးယုတ်သော သဘာဝကို တိကျစွာ အတိအကျ ဖော်ပြနေသည်။ ဤသက်သေအထောက်အထားများသည် လက်ခံနိုင်ဖွယ်ဖြစ်သည် မဟုတ်လော။ (ဟုတ်ပါသည်။) ဤသက်သေအထောက်အထားအားလုံးသည် လက်ခံနိုင်ဖွယ်ဖြစ်သော်လည်း ပြည့်စုံသည်ဟု မှတ်ယူ၍မရနိုင်သေးသည့် အပိုင်းနှစ်ပိုင်းသာ ရှိပေသည်။ ယနေ့တွင် အန္တိခရစ်များက ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်ပုံနှင့်ဆိုင်သည့် တတိယအပိုင်းကို ဆက်လက်၍ ဆွေးနွေးကြမည်။ ဤတတိယအပိုင်းသည် ပထမနှင့် ဒုတိယအပိုင်းတို့နှင့် သေချာပေါက် ကွဲပြားသော်လည်း ယင်းတို့နှင့် ဆက်စပ်နေသည်။ မည်သို့ ဆက်စပ်နေသနည်း။ အပိုင်းသုံးပိုင်းလုံးသည် ဤအနှစ်သာရဖြစ်သော အန္တိခရစ်၏ ကောက်ကျစ်ဆိုးယုတ်သော သဘာဝကို ဆွေးနွေးကြသည်။ မည်သို့ ကွဲပြားသနည်း။ ဤအပိုင်းတွင် ၎င်းတို့၏ ကောက်ကျစ်ဆိုးယုတ်သော သဘာဝက ချစ်မြတ်နိုးပြီး လိုအပ်သည့်အရာများအပြင် ၎င်းတို့ မုန်းတီးသည့်အရာများသည် ယခင်အပိုင်းနှစ်ပိုင်း၌ ဆွေးနွေးခဲ့သည့်အရာများနှင့် ကွဲပြားသည်။ အကြောင်းအရာ ကွဲပြားပေသည်။ ဤကွာခြားချက်မှာ အန္တိခရစ်များသည်လည်း အပြုသဘောဆောင်သည့်အရာအချို့ကို ကြိုက်နှစ်သက်သည် သို့မဟုတ် အပျက်သဘောဆောင်သည့်အရာအချို့ကို ၎င်းတို့လည်း မုန်းတီးသည်ဟု ဆိုလိုခြင်းမဟုတ်ဘဲ၊ ယင်းမှာ ၎င်းတို့ ချစ်မြတ်နိုးသော သို့မဟုတ် လိုအပ်သောအရာသာမက ဤအန္တိခရစ်များ၏ ကောက်ကျစ်ဆိုးယုတ်သော အင်အားစုက အလွန်တန်ဖိုးထားမြတ်နိုးသည့်အရာအထိ မြင့်တက်သွားသော အခြားအပိုင်းတစ်ခု ပါဝင်နေခြင်း ဖြစ်သည်။ တစ်နည်းအားဖြင့်ဆိုသော် ၎င်းတို့ ကိုးကွယ်သောအရာ သို့မဟုတ် လေးစားသောအရာဖြစ်သည်။ လူအချို့က “‘အလွန်တန်ဖိုးထားမြတ်နိုးခြင်း’ ‘ကိုးကွယ်ခြင်း’ နှင့် ‘ကြည်ညိုလေးစားခြင်း’ ကဲ့သို့သော ဝေါဟာရများကို အပြုသဘောဆောင်သောအရာများကို ရည်ညွှန်းရန် အသုံးပြုသင့်သည်။ သို့ဖြစ်၍ ထိုဝေါဟာရများကို အန္တိခရစ်များအပေါ် မည်သို့ အသုံးပြုနိုင်မည်နည်း။ ဤဝေါဟာရများသည် သင့်လျော်ပါသလော” ဟု ဆိုကောင်းဆိုနိုင်သည်။ ဤဝေါဟာရများသည် ချီးကျူးဂုဏ်ပြုခြင်းမဟုတ်သကဲ့သို့ ရှုတ်ချခြင်းသဘောလည်း မဟုတ်ပေ။ ယင်းတို့သည် ကြားနေဝေါဟာရများ ဖြစ်ကြသည်။ ထို့ကြောင့် ယင်းတို့ကို ဤနေရာ၌ အသုံးပြုခြင်းသည် မည်သည့်စည်းမျဉ်းကိုမျှ ချိုးဖောက်ခြင်းမရှိသကဲ့သို့ လက်သင့်ခံနိုင်သောအရာ ဖြစ်သည်။

၃။ အန္တိခရစ်များ ကိုးကွယ်ပြီး လေးစားအားကျသော အရာများကို စိတ်ဖြာလေ့လာဆွေးနွေးခြင်း

အန္တိခရစ်များက မည်သည့်အရာကို ကိုးကွယ်ကာ လေးစားကြသနည်း။ ဦးစွာပထမ ၎င်းတို့က သမ္မာတရား၊ ဘုရားသခင် သို့မဟုတ် ဘုရားသခင်နှင့် ဆက်စပ်သည့် နှစ်သက်ဖွယ်သောအရာ သို့မဟုတ် ကောင်းမြတ်သော အရာတစ်ခုခုကို ကိုးကွယ်ခြင်းမဟုတ်သည်မှာ သေချာသည်။ သို့ဆိုလျှင် မည်သည့်အရာကို ၎င်းတို့က အတိအကျ ကိုးကွယ်ကြသနည်း။ တစ်ခုတလေကို သင်တို့ စဉ်းစားနိုင်ကြသလော။ သင်တို့ကို ငါ အရိပ်အမြွက်တစ်ခု ပေးမည်။ သခင့်ကို ယုံကြည်သည့် ဘာသာတရားတွင်ရှိသော ထိုလူတို့သည် ခရစ်ယာန်ဘာသာထဲသို့ မည်သို့ သက်ဆင်းရောက်ရှိကြသနည်း။ ၎င်းတို့သည် ယခုတွင် အဘယ်ကြောင့် ဘာသာတရားတစ်ခုအဖြစ်၊ ဂိုဏ်းဂဏတစ်ခုအဖြစ် သွင်ပြင်လက္ခဏာဆောင်ပြီး ဘုရားသခင်၏ အသင်းတော်အဖြစ်၊ ဘုရားအိမ်တော် သို့မဟုတ် ဘုရားအမှုတော်၏ ရည်မှန်းချက်အဖြစ် သွင်ပြင်လက္ခဏာမဆောင်ရသနည်း။ ၎င်းတို့တွင် ဘာသာရေး သွန်သင်မှုများရှိသည်။ ၎င်းတို့သည် တစ်ချိန်က ဘုရားသခင် ပြုခဲ့သည့် အမှုနှင့် တစ်ချိန်က ဘုရားသခင် ပြောဆိုခဲ့သည့် စကားများကို စာအုပ်တစ်အုပ်အဖြစ်၊ သင်ကြားရေး ပစ္စည်းများအဖြစ် ပြုစုပြီး ထို့နောက်တွင် ကျောင်းများဖွင့်ကာ အမျိုးမျိုးသော ဓမ္မပညာရှင်များကို စုဆောင်းပြီး လေ့ကျင့်ပေးကြသည်။ ဤဓမ္မပညာရှင်များက မည်သည့်အရာကို လေ့လာကြသနည်း။ ထိုအရာသည် သမ္မာတရား ဖြစ်သလော။ (မဟုတ်ပါ။) သို့ဆိုလျှင် မည်သည့်အရာကို ၎င်းတို့ လေ့လာကြသနည်း။ (ဓမ္မပညာဆိုင်ရာ အသိပညာဖြစ်သည်။) ၎င်းတို့သည် ဘုရားသခင်၏ အမှုတော် သို့မဟုတ် ဘုရားသခင် ပြောဆိုထားသည့် သမ္မာတရားနှင့် မည်သည့် ပတ်သက်မှုမျှမရှိသော ဓမ္မပညာဆိုင်ရာ အသိပညာနှင့် သဘောတရားများကို လေ့လာကြလေသည်။ ၎င်းတို့သည် ဘုရားသခင်၏ နှုတ်ကပတ်တော်နှင့် သန့်ရှင်းသော ဝိညာဉ်တော်၏ အလုပ်ကို ဓမ္မပညာဆိုင်ရာ အသိပညာနှင့် အစားထိုးကြပြီး ယင်းမှာ ခရစ်ယာန်ဘာသာ သို့မဟုတ် ကက်သလစ် အယူဝါဒထဲသို့ ၎င်းတို့ သက်ဆင်းကျရောက်သည့်ပုံစံ ဖြစ်သည်။ ဘာသာတရားတွင် မည်သည့်အရာကို အလွန်တန်ဖိုးထားမြတ်နိုးသနည်း။ ဘုရားကျောင်းတစ်ခုသို့ သင် သွားပြီး တစ်စုံတစ်ဦးက သင့်ကို ဘုရားသခင်အား အချိန်မည်မျှကြာ သင်ယုံကြည်ပြီး ဖြစ်သည်ကို မေးမြန်းကာ သင်က ယုံကြည်ခါစသာရှိသည်ဟု ပြောဆိုလျှင် ၎င်းတို့က သင့်ကို အာရုံစိုက်မည်မဟုတ်ပေ။ သို့သော် သင်သည် ကျမ်းစာနှင့် ဝင်သွားပြီး “ကျွန်ုပ်သည် အကြင်မည်သော ဓမ္မပညာ ကျမ်းစာကျောင်းမှ ယခုတင် ဘွဲ့ရခဲ့သည်”ဟု ပြောလျှင် ၎င်းတို့က သင့်ကို ဂုဏ်ထူးဆောင်ခုံတွင် ထိုင်ရန် ဖိတ်ခေါ်ကြလိမ့်မည်။ သင်သည် သာမန် ယုံကြည်သူတစ်ဦးဖြစ်လျှင်၊ သင့်ထံ၌ ထင်ပေါ်သော လူမှုရေး အဆင့်အတန်းတစ်ခု မရှိလျှင် သင်နှင့်ပတ်သက်၍ ၎င်းတို့က ဒုက္ခခံမည် မဟုတ်ပေ။ ဤသည်မှာ ခရစ်ယာန်ဘာသာဖြစ်ပြီး ယင်းမှာ ဘာသာရေးလောက၏ ပကတိအခြေအနေ ဖြစ်သည်။ အသင်းတော်တွင် တရားဟောပြီး အဆင့်အတန်း၊ ရာထူးနှင့် ဂုဏ်သိက္ခာရှိသောသူတို့သည် ဓမ္မပညာဆိုင်ရာ အသိပညာနှင့် သဘောတရားများ ပိုင်ဆိုင်ဖို့ ဓမ္မပညာ ကျမ်းစာကျောင်းများတွင် လေ့ကျင့်ထားကြသည့် လူတစ်စုဖြစ်ပြီး ၎င်းတို့သည် အခြေခံအားဖြင့် ခရစ်ယာန်ဘာသာကို ထိန်းသိမ်းသည့် အဓိကအဖွဲ့အစည်း ဖြစ်သည်။ ခရစ်ယာန်ဘာသာသည် ထိုသို့သောလူများကို စင်ပေါ်ရောက်ကာ တရားဟောရန်၊ နေရာတကာတွင် ဧဝံဂေလိ ဖြန့်ပြီး အလုပ်ကို လုပ်ဆောင်ရန် လေ့ကျင့်ပေးသည်။ ဤဓမ္မပညာ ကျောင်းသားများ၊ တရားဟောသည့် သင်းအုပ်များနှင့် ဓမ္မပညာရှင်များကဲ့သို့သော ပါရမီရှင်များကြောင့် ခရစ်ယာန်ဘာသာ၏ ယနေ့ထိတိုင် ဆက်လက်တည်ရှိမှုကို သေချာစေသည်ဟု ၎င်းတို့က ယုံကြည်ကြပြီး ဤလူများသည် ခရစ်ယာန်ဘာသာ တည်ရှိခြင်း၏ တန်ဖိုးနှင့် အရင်းအနှီးဖြစ်လာကြသည်။ အသင်းတော်တစ်ပါး၏ သင်းအုပ်ဆရာသည် ဓမ္မပညာ ကျမ်းစာကျောင်းတစ်ကျောင်း၏ ဘွဲ့ရတစ်ဦး ဖြစ်လျှင်၊ သမ္မာကျမ်းစာကို ကောင်းစွာ ဆွေးနွေးတတ်လျှင်၊ ဝိညာဉ်ရေးရာ စာအုပ်အချို့ကို ဖတ်ရှုပြီးဖြစ်ကာ အသိပညာနှင့် အပြောကောင်းခြင်းအချို့ရှိလျှင် ထိုအသင်းတော်၏ တက်ရောက်သူဦးရေ စည်ကားလိမ့်မည်ဖြစ်ပြီး အခြားအသင်းတော်များထက် များစွာ သာ၍ ကျော်ကြားလာလိမ့်မည်ဖြစ်သည်။ ခရစ်ယာန်ဘာသာတွင်ရှိသည့် ဤလူတို့က မည်သည့်အရာကို ကြည်ညိုလေးစားကြသနည်း။ အသိပညာ၊ ဓမ္မပညာဆိုင်ရာ အသိပညာဖြစ်သည်။ ဤအသိပညာသည် မည်သည့်နေရာမှ လာသနည်း။ ရှေးကာလမှ လက်ဆင့်ကမ်းလာခဲ့ခြင်း ဖြစ်သည် မဟုတ်လော။ ရှေးကာလတွင် ကျမ်းစာများ ရှိခဲ့ပြီး ထိုကျမ်းစာများကို မျိုးဆက်တစ်ခုမှ တစ်ခုသို့ လက်ဆင့်ကမ်းခဲ့ကြကာ ယင်းမှာ ယနေ့အထိတိုင် လူတိုင်းက ထိုကျမ်းစာများကို ဖတ်ရှုကာ သင်ယူကြပုံဖြစ်သည်။ လူတို့သည် သမ္မာကျမ်းစာကို အခန်းအမျိုးမျိုး ခွဲကြသည်၊ မတူညီသော ပုံစံများဖြင့် ပြုစုကြပြီး လေ့လာ၍ သင်ယူရန် တိုက်တွန်းကြသော်လည်း ၎င်း၏ သမ္မာကျမ်းစာလေ့လာမှုသည် ဘုရားသခင်ကို သိရှိဖို့အတွက် သမ္မာတရားကို နားလည်ရန်မဟုတ်သကဲ့သို့ ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ဖို့အတွက် ဘုရားသခင်၏ ရည်ရွယ်ချက်များကို နားလည်ရန်လည်း မဟုတ်ပေ။ ထို့ထက် သမ္မာကျမ်းစာ၏ အသိပညာနှင့် နက်နဲမှုများကို လေ့လာရန်၊ မည်သည့်အချိန်ရှိ မည်သည့်ဖြစ်ရပ်များသည် ဗျာဒိတ်ကျမ်းပါ မည်သည့် ပရောဖက်ပြုချက်အား ပြည့်စုံစေပြီးဖြစ်သည်ကို သိရှိရန်နှင့် ကြီးမားသော ကပ်ဘေးများနှင့် နှစ်တစ်ထောင်ကာလသည် မည်သည့်အချိန်တွင် ရောက်ရှိလာမည်ကို သဘောပေါက်နားလည်ရန် ဖြစ်သည်။ ဤအရာများကို ၎င်းတို့က လေ့လာကြသည်။ ၎င်းတို့၏ လေ့လာမှုသည် သမ္မာတရားနှင့် ဆက်စပ်မှုရှိသလော။ (မရှိပါ။) သမ္မာတရားနှင့် မည်သည့် ပတ်သက်မှုမျှမရှိသည့် အရာများကို အဘယ်ကြောင့် ၎င်းတို့ လေ့လာကြသနည်း။ အဘယ်ကြောင့်ဆိုသော် ၎င်းတို့ လေ့လာလေ၊ နားလည်သည်ဟု ၎င်းတို့ ခံစားရလေဖြစ်ပြီး စကားများနှင့် အယူဝါဒများဖြင့် ၎င်းတို့ ပြင်ဆင်လေ၊ ၎င်းတို့၏ အရည်အချင်းများ သာ၍ မြင့်မားလေ ဖြစ်သောကြောင့်ဖြစ်သည်။ ၎င်းတို့၏ အရည်အချင်းများ သာ၍ မြင့်မားလေ၊ ၎င်းတို့၏ စွမ်းရည်များ သာ၍ ကြီးမားလေဟု ခံစားရပြီး ၎င်းတို့အနေဖြင့် မိမိတို့၏ ယုံကြည်ခြင်းတွင် နောက်ဆုံး၌ ကောင်းချီးခံစားရလိမ့်မည်ဖြစ်ကြောင်း၊ သေပြီးနောက်တွင် ကောင်းကင်ဘုံသို့ သွားရလိမ့်မည်ဖြစ်ကြောင်း သို့မဟုတ် အသက်ရှင်သူသည် သခင်ဘုရားနှင့် ဆုံတွေ့ဖို့ ကောင်းကင်သို့ ချီဆောင်ခံရလိမ့်မည်ဖြစ်ကြောင်း သာ၍ ယုံကြည်လေ ဖြစ်ကြသည်။ ဤသည်တို့မှာ ဘုရားနှုတ်ကပတ်တော်များနှင့် လုံးဝ မကိုက်ညီသည့် ၎င်းတို့၏ ဘာသာရေး အယူအဆများ ဖြစ်သည်။

ဘာသာရေးလောက၏ သင်းအုပ်များနှင့် အကြီးအကဲများအားလုံးသည် သမ္မာကျမ်းစာဆိုင်ရာ အသိပညာနှင့် ဓမ္မပညာကို လေ့လာသောသူများ ဖြစ်ကြသည်။ ၎င်းတို့သည် ဘုရားသခင်ကို ဆန့်ကျင်သော သူတော်ကောင်းယောင်ဆောင်သည့် ဖာရိရှဲများ ဖြစ်ကြသည်။ သို့ဆိုလျှင် ၎င်းတို့သည် အသင်းတော်၌ ပုန်းကွယ်နေသော အန္တိခရစ်များနှင့် မည်သို့ ကွာခြားကြသနည်း။ ဆက်လက်၍ ထိုနှစ်ဦးကြားရှိ ဆက်နွှယ်မှုအကြောင်းကို ပြောကြစို့။ ခရစ်ယာန်ဘာသာနှင့် ကက်သလစ်ဘာသာတို့၌ သမ္မာကျမ်းစာ၊ ဓမ္မပညာ၊ ဘုရားသခင်၏ အမှုတော်သမိုင်းကိုပင် လေ့လာသောသူတို့သည် အမှန်တကယ် ယုံကြည်သူများ ဟုတ်ကြသလော။ ၎င်းတို့သည် ဘုရားသခင်ပြောသည့် သူ၏ ယုံကြည်သူများနှင့်လည်းကောင်း၊ နောက်လိုက်များနှင့်လည်းကောင်း ကွာခြားကြသလော။ ဘုရားသခင်၏ အမြင်တွင် ၎င်းတို့သည် ယုံကြည်သူများ ဖြစ်ကြသလော။ မဟုတ်ပေ၊ ၎င်းတို့သည် ဓမ္မပညာကို လေ့လာကြသည်၊ ဘုရားသခင်ကို လေ့လာကြသော်လည်း ဘုရားသခင်နောက်သို့ မလိုက်ကြ သို့မဟုတ် သူ့ကို သက်သေမခံကြပေ။ ၎င်းတို့၏ ဘုရားသခင်ကို လေ့လာခြင်းသည် သမိုင်း၊ ဒဿနိကဗေဒ၊ ဥပဒေ၊ ဇီဝဗေဒ သို့မဟုတ် နက္ခတ္တဗေဒကို လေ့လာသောသူတို့နှင့် အတူတူပင် ဖြစ်သည်။ ၎င်းတို့က သိပ္ပံ သို့မဟုတ် အခြားဘာသာရပ်များကို မကြိုက်နှစ်သက်ကြဘဲ ဓမ္မပညာကို လေ့လာရန် ၎င်းတို့ အထူးတလည် ကြိုက်နှစ်သက်ကြခြင်းသာ ဖြစ်သည်။ ဘုရားသခင်ကို လေ့လာရန် ဘုရားသခင်၏ အမှုတော်နှင့်ဆိုင်သည့်တိုလီမုတ်စများကို ရှာဖွေခြင်း၏ ရလဒ်မှာ အဘယ်နည်း။ ၎င်းတို့သည် ဘုရားသခင်၏ တည်ရှိမှုကို ရှာဖွေတွေ့ရှိနိုင်ကြသလော။ လုံးဝ မတွေ့ရှိနိုင်ကြပေ။ ဘုရားသခင်၏ ရည်ရွယ်ချက်များကို ၎င်းတို့ နားလည်နိုင်ကြသလော။ (နားမလည်နိုင်ကြပါ။) အဘယ်ကြောင့်နည်း။ အကြောင်းမှာ ၎င်းတို့သည် စကားလုံးများ၊ အသိပညာ၊ ဒဿနိကဗေဒ၊ လူ့စိတ်နှင့် လူ့အတွေးအခေါ်များဖြင့် အသက်ရှင်နေကြသောကြောင့် ဖြစ်သည်၊ ၎င်းတို့သည် ဘုရားသခင်ကို မည်သည့်အခါမျှ မြင်တွေ့ရမည်မဟုတ်သကဲ့သို့ သန့်ရှင်းသောဝိညာဉ်တော်၏ အသိဉာဏ်ပွင့်လင်းစေခြင်းကိုလည်း ခံရမည်မဟုတ်ပေ။ ဘုရားသခင်က ၎င်းတို့ကို မည်သို့ သတ်မှတ်သနည်း။ မယုံကြည်သူများအဖြစ်၊ ဘာသာတရားမရှိသူများအဖြစ် သတ်မှတ်သည်။ ဤဘာသာတရားမရှိသူများနှင့် မယုံကြည်သူများသည် ဘုရားသခင်ကို ယုံကြည်သူများအဖြစ်၊ ခရစ်ယာန်များအဖြစ် ဟန်ဆောင်လျက် ခရစ်ယာန်အသိုင်းအဝိုင်းဟု ခေါ်ဆိုကြသည့်အရာအတွင်း၌ ရောနှောနေထိုင်ကြသော်လည်း အမှန်တကယ်တွင် ၎င်းတို့သည် ဘုရားသခင်အတွက် စစ်မှန်သော ဝတ်ပြုကိုးကွယ်ခြင်း ရှိကြသလော။ ၎င်းတို့၌ စစ်မှန်သော ကျိုးနွံနာခံခြင်း ရှိသလော။ (မရှိပါ။) အဘယ်ကြောင့် ထိုသို့ ဖြစ်ရသနည်း။ အချက်တစ်ချက်မှာ သေချာသည်။ ၎င်းတို့ထဲမှ အတော်များများသည် မိမိတို့စိတ်နှလုံးများထဲ၌ ဘုရားသခင်၏ တည်ရှိမှုကို မယုံကြည်ကြပေ။ ဘုရားသခင်က ကမ္ဘာလောကကို ဖန်ဆင်းခဲ့ပြီး အရာခပ်သိမ်းအပေါ် အချုပ်အခြာအာဏာစွဲကိုင်သည်ကို ၎င်းတို့ မယုံကြည်ကြသကဲ့သို့ ဘုရားသခင်က လူ့ဇာတိခံယူနိုင်သည်ကို သာ၍ပင် ယုံကြည်မှုနည်းကြသည်။ ဤမယုံကြည်ခြင်းသည် အဘယ်အရာကို ဆိုလိုသနည်း။ သံသယဝင်ခြင်းနှင့် ငြင်းပယ်ခြင်းကို ဆိုလိုသည်။ ဘုရားသခင် ပြောဆိုထားသည့် ပရောဖက်ပြုချက်များ၊ အထူးသဖြင့် ကပ်ဘေးများနှင့်သက်ဆိုင်သော ပရောဖက်ပြုချက်များ ပြည့်စုံလာမည် သို့မဟုတ် ဖြစ်ပေါ်လာမည်ကို မျှော်လင့်ခြင်းမရှိသည့် သဘောထားကိုပင် ၎င်းတို့ ခံယူကြသည်။ ဤသည်မှာ ဘုရားသခင်ကို ယုံကြည်ခြင်းအပေါ် ၎င်းတို့၏ သဘောထားဖြစ်ပြီး ၎င်းတို့၏ ယုံကြည်ခြင်းဟုခေါ်ဆိုကြသည့်အရာ၏ အနှစ်သာရနှင့် စစ်မှန်သော သဘောသဘာဝ ဖြစ်သည်။ ဤလူတို့သည် ဓမ္မပညာနှင့်ဆိုင်သည့် ဘာသာရပ်နှင့် အသိပညာကိုလည်းကောင်း၊ ဘုရားသခင်၏ အမှုတော်နှင့်ဆိုင်သည့် သမိုင်းဆိုင်ရာ အချက်အလက်များကိုလည်းကောင်း အထူးတလည် စိတ်ဝင်စားသောကြောင့် ဘုရားသခင်ကို လေ့လာကြခြင်း ဖြစ်သည်။ ၎င်းတို့သည် ဓမ္မပညာကို လေ့လာသော ပညာတတ်အုပ်စုသက်သက်သာ ဖြစ်ကြသည်။ ဤပညာတတ်များသည် ဘုရားသခင်၏ တည်ရှိမှုကို မယုံကြည်ကြပေ။ သို့ဖြစ်၍ ဘုရားသခင်က အမှုပြုရန် ကြွလာသောအခါ၊ ဘုရားသခင်၏ နှုတ်ကပတ်တော်များ ပြည့်စုံလာသောအခါ ၎င်းတို့ မည်သို့ တုံ့ပြန်ကြသနည်း။ ဘုရားသခင်က လူ့ဇာတိခံယူပြီး အမှုတော်သစ်ကို စတင်ခဲ့ကြောင်း ၎င်းတို့ ကြားသိရသောအခါ ၎င်းတို့၏ ပထမဆုံး တုံ့ပြန်မှုမှာ အဘယ်နည်း။ “မဖြစ်နိုင်ပါ” ဟူ၍ ဖြစ်သည်။ ဘုရားသခင်၏ နာမတော်သစ်နှင့် ဘုရားသခင်၏ အမှုတော်သစ်ကို ဟောပြောသည့် မည်သူမဆို၊ ထိုသူကို ၎င်းတို့က ရှုတ်ချကြပြီး သတ်ပစ်ရန် သို့မဟုတ် ဖယ်ရှားရှင်းလင်းရန်ပင် အလိုရှိကြသည်။ ဤသည်မှာ မည်သည့် သရုပ်သကန်မျိုး ဖြစ်သနည်း။ ဤသည်မှာ သမားရိုးကျ အန္တိခရစ်တစ်ဦး၏ သရုပ်သကန် မဟုတ်လော။ ၎င်းတို့နှင့် ရှေးခေတ် ဖာရိရှဲများ၊ ယဇ်ပုရောဟိတ်အကြီးအကဲများနှင့် ကျမ်းတတ်များအကြား ကွာခြားချက်မှာ အဘယ်နည်း။ ၎င်းတို့သည် ဘုရားသခင်၏ အမှုတော်အပေါ်၊ နောက်ဆုံးသောကာလထဲက ဘုရားသခင်၏ တရားစီရင်ခြင်းအပေါ်၊ ဘုရားသခင် လူ့ဇာတိခံယူခြင်းအပေါ် ရန်လိုကြပြီး၊ ထို့ထက်ပင်သာ၍ ဘုရားသခင်၏ ပရောဖက်ပြုချက်များ ပြည့်စုံခြင်းကို ရန်လိုကြသည်။ ၎င်းတို့က “အကယ်၍ သင်သည် လူ့ဇာတိမခံယူပါက၊ ဝိညာဉ်ခန္ဓာပုံစံဖြင့် ရှိနေပါက သင်သည် ဘုရားဖြစ်သည်။ အကယ်၍ သင်သည် လူ့ဇာတိခံယူပြီး လူတစ်ဦးဖြစ်လာပါက သင်သည် ဘုရားမဟုတ်သကဲ့သို့ သင့်ကို ကျွန်ုပ်တို့ အသိအမှတ်မပြုပါ” ဟု ယုံကြည်ကြသည်။ ဤသည်မှာ အဘယ်အရာကို သွယ်ဝိုက်ညွှန်းဆိုသနည်း။ ၎င်းတို့အနေဖြင့် ဤနေရာ၌ ရှိနေသရွေ့ ဘုရားသခင်ကို လူ့ဇာတိခံယူခွင့်ပြုမည်မဟုတ်ဟု ဆိုလိုခြင်း ဖြစ်သည်။ ဤသည်မှာ သမားရိုးကျ အန္တိခရစ်တစ်ဦး မဟုတ်လော။ ဤသည်မှာ စစ်မှန်သော အန္တိခရစ်တစ်ဦး ဖြစ်သည်။ ဘာသာရေးလောကသည် ဤ အငြင်းအခုံမျိုး၌ ပါဝင်ပတ်သက်သလော။ ဤအငြင်းအခုံ၏ အသံသည် ကျယ်လောင်ပြီး အလွန်အားကောင်းကာ “ဘုရားသခင် လူ့ဇာတိခံယူခြင်းသည် မှားယွင်းပြီး မဖြစ်နိုင်ပါ။ အကယ်၍ သူသည် လူ့ဇာတိခံယူပါက အတုအယောင် ဖြစ်ရမည်” ဟု ဆိုကြသည်။ “သူတို့သည် လူသားတစ်ဦးကို သိသာထင်ရှားစွာ ယုံကြည်နေကြသည်။ ၎င်းတို့သည် အထင်အမြင်မှားစေခြင်း ခံနေရခြင်းသာ ဖြစ်သည်” ဟု ဆိုသော လူအချို့လည်း ရှိသည်။ အကယ်၍ ၎င်းတို့က ဤသို့ ပြောဆိုနိုင်ပါက လွန်ခဲ့သော အနှစ်နှစ်ထောင်က သခင်ယေရှု ပေါ်ထွန်းပြီး အမှုပြုခဲ့ချိန် ၎င်းတို့ ရှိနေခဲ့ပါက သခင်ယေရှုကို ၎င်းတို့ ယုံကြည်ကြမည် မဟုတ်ပေ။ ယခု ၎င်းတို့သည် သခင်ယေရှုကို ယုံကြည်ကြသော်လည်း အမှန်တွင် သခင်ယေရှု၏ နာမတော်၊ “သခင်ယေရှု” ဟူသော စကားလုံးနှစ်လုံးကိုသာ ယုံကြည်ကြခြင်းဖြစ်ပြီး ကောင်းကင်ဘုံရှိ မရေရာသော ဘုရားတစ်ဆူကို ယုံကြည်ကြခြင်း ဖြစ်သည်။ ထို့ကြောင့် ၎င်းတို့သည် ဘုရားသခင်ကို ယုံကြည်သူများ မဟုတ်၊ မယုံကြည်သူများ ဖြစ်ကြသည်။ ၎င်းတို့သည် ဘုရားသခင်၏ တည်ရှိမှု၊ ဘုရားသခင် လူ့ဇာတိခံယူခြင်းနှင့် ဘုရားသခင်၏ ဖန်ဆင်းခြင်းအမှုတော်တို့ကို မယုံကြည်ကြသကဲ့သို့၊ လက်ဝါးကပ်တိုင်၌ ကားစင်တင်သတ်ခံရခြင်းမှတစ်ဆင့် လူသားမျိုးနွယ်အားလုံးအတွက် ဘုရားသခင်၏ ရွေးနုတ်ခြင်းအမှုတော်ကို သာ၍ပင် မယုံကြည်ကြပေ။ ၎င်းတို့ လေ့လာသော ဓမ္မပညာသည် ဘာသာရေးဆိုင်ရာ သီအိုရီ သို့မဟုတ် ကျမ်းတစ်စောင်တစ်မျိုးသာ ဖြစ်ပြီး လူတို့ကို အထင်အမြင်မှားစေသော ဖြစ်နိုင်ဖွယ်ရှိပုံရသည့် မှားယွင်းသော အယူဝါဒများထက် မပိုပေ။ ခရစ်ယာန်ဘာသာထဲက ဤဓမ္မပညာဆိုင်ရာ ပညာရှင်များဟု ခေါ်သူများသည် ငါတို့ အသင်းတော်တွင်ရှိသည့် အန္တိခရစ်များနှင့် မည်သည့် မလွဲမသွေဖြစ်သော ဆက်စပ်မှုရှိသနည်း။ ၎င်းတို့၏ အမျိုးမျိုးသော အပြုအမူများနှင့် ငါတို့ ဆွေးနွေးသည့် အန္တိခရစ်များ၏ သဘာဝ အနှစ်သာရကြားတွင် ဆက်စပ်မှုမှာ အဘယ်နည်း။ ၎င်းတို့အကြောင်းကို အဘယ်ကြောင့် ပြောဆိုဆွေးနွေးရသနည်း။ ခရစ်ယာန်ဘာသာတွင်ရှိသည့် လူများအကြောင်းကို ယခုအချိန်တွင် မဆွေးနွေးသေးဘဲ ဆိုင်းငံ့ထားကြပါစို့။ ထိုအစား အန္တိခရစ်များအဖြစ် အမျိုးအစား သတ်မှတ်ခံရသူများက သမ္မာတရားအား သဘောထားကြပုံကို ကြည့်ကြစို့၊ ပြီးလျှင် သမ္မာတရားအပေါ် ၎င်းတို့၏ သဘောထားမှနေ၍ မည်သည့်အရာကို ၎င်းတို့ အမှန်တကယ် အလွန်တန်ဖိုးထားမြတ်နိုးကြသည်ကို ကြည့်ကြစို့။ ပထမဆုံးအနေဖြင့် သမ္မာတရားအချို့ကို ၎င်းတို့သဘောပေါက်ပြီးနောက်တွင် ဤသမ္မာတရားများကို မည်သို့နားလည်ကြသနည်း။ ဤသမ္မာတရားများကို ၎င်းတို့က မည်သို့ သဘောထားကြသနည်း။ ဤသမ္မာတရားများအပေါ် ၎င်းတို့၏ သဘောထားမှာ အဘယ်နည်း။ ဤစကားများကို ၎င်းတို့၏ လက်တွေ့လုပ်ဆောင်မှု လမ်းကြောင်းအဖြစ် ၎င်းတို့ လက်ခံကြသလော၊ သို့မဟုတ် ယင်းတို့ကို သဘောတရားအမျိုးအစားတစ်ခုအဖြစ် ၎င်းတို့က မိမိကိုယ်ကို ပြင်ဆင်ကြပြီး ထို့နောက် အခြားသူများထံ သွားဟောကြသလော။ (၎င်းတို့က ထိုအရာများကို ဟောပြာရမည့် သဘောတရားတစ်မျိုးအဖြစ် သဘောထားကြပါသည်။) ၎င်းတို့သည် ထိုအရာများကို သင်ယူ၊ စိစစ်ပြီး လေ့လာရမည့် သဘောတရားတစ်မျိုးအဖြစ် သဘောထားကြပြီး လေ့လာပြီးနောက်တွင် ထိုအရာများကို ၎င်းတို့၏ စိတ်နှင့် အတွေးများတွင် သင်ယူကြသည်။ ယင်းတို့ကို ၎င်းတို့က မှတ်မိကြသည်၊ ဆွေးနွေးနိုင်ကြပြီး ကျွမ်းကျင်ပိုင်နိုင်စွာ ပြောဆိုနိုင်ကြကာ ထို့နောက် နေရာတိုင်း၌ ထုတ်ပြကြသည်။ ၎င်းတို့ မည်မျှကြာ ဆက်ပြောဆိုဆွေးနွေးနေသည်ဖြစ်စေ သင် မမြင်ရသည့်အရာတစ်ခု ရှိ၏။ အယူဝါဒမည်မျှကို ၎င်းတို့ ပြောဆိုသည်ဖြစ်စေ၊ မည်မျှကောင်းစွာ ၎င်းတို့ ပြောနိုင်သည်ဖြစ်စေ၊ လူမည်မျှကို ၎င်းတို့ စကားပြောသည်ဖြစ်စေ၊ မည်သို့ ကျွမ်းကျင်စွာပြောသည်ဖြစ်စေ၊ အကြောင်းအရာ မည်မျှပါဝင်သည်ဖြစ်စေ၊ သို့မဟုတ် ထိုအရာက သမ္မာတရားနှင့်အညီ ဖြစ်သည်ဖြစ်စေ၊ မဖြစ်သည်ဖြစ်စေ ထိုအရာများမှ မည်သည့်ရလဒ်ကိုမျှ သင် မမြင်ရပေ။ ၎င်းတို့၏ လက်တွေ့လုပ်ဆောင်မှုကို သင် မမြင်ရပေ။ ဤအရာက မည်သည့်အရာကို ညွှန်ပြသနည်း။ ၎င်းတို့က သမ္မာတရားကို လက်မခံကြပေ။ သမ္မာတရားကို မည်သည့်အရာအဖြစ် ၎င်းတို့က သဘောထားကြလေပြီနည်း။ မိမိတို့ကိုယ်ကို ကြွားလုံးထုတ်ဖို့ တန်ဆာပလာတစ်ခုအဖြစ် ဖြစ်သည်။ ဥပမာအနေဖြင့် ဘုရားသခင်က လူတို့အား ရိုးသားရန် ပြောပြီး၊ ရိုးသားသောလူတစ်ဦးက မည်သည့် သရုပ်သကန်များရှိသည်၊ ရိုးသားသော လူတစ်ဦးက မည်သို့ ပြောဆို၊ ပြုမူကာ မိမိတာဝန်ကို ထမ်းဆောင်သင့်သည်ဟူသည်တို့ကို ရှင်းပြသည်။ ဤအရာကို နားထောင်ပြီးနောက်တွင် ၎င်းတို့၏ တုံ့ပြန်ချက်မှာ အဘယ်နည်း။ ဤစကားများက ၎င်းတို့အပေါ် မည်သည့် သက်ရောက်မှုရှိသနည်း။ ဦးစွာပထမ ၎င်းတို့က ဤစကားများကို လုံးဝ လက်မခံကြပေ။ ၎င်းတို့၏သဘောထားမှာ အဘယ်နည်း။ “ကျွန်ုပ် ထိုအရာကို နားလည်သည်။ ရိုးသားသော လူတို့က မလိမ်ကြပါ၊ ရိုးသားသော လူတို့က အခြားသူများကို အမှန်တရား ပြောပြီး မိမိတို့ စိတ်နှလုံးများကို ဖွင့်ဟနိုင်ကြသည်။ ရိုးသားသောလူတို့က မိမိတို့ တာဝန်များကို ဝတ်ကျေတမ်းကျေ မဟုတ်ဘဲ သစ္စာစောင့်သိစွာ ထမ်းဆောင်ကြသည်” ဟူ၍ ဖြစ်၏။ ၎င်းတို့က ဤစကားများကို ၎င်းတို့၏ စိတ်နှလုံးများတွင် သဘောတရားတစ်ခုအဖြစ် ထိန်းသိမ်းထားကြသည်။ ဤသဘောတရားမျိုးသည် ၎င်းတို့၏ စိတ်နှလုံးများတွင် အမြစ်တွယ်သည်နှင့်တစ်ပြိုင်နက် ၎င်းတို့ကို ပြောင်းလဲစေနိုင်သလော။ (မပြောင်းလဲစေနိုင်ပါ။) သို့ဆိုလျှင် ထိုအရာကို ၎င်းတို့က အဘယ်ကြောင့် သတိရကြသေးသနည်း။ ၎င်းတို့က ဤစကားများ၏ မှန်ကန်မှုကို နှစ်သက်ကြပြီး အခြားသူများထံမှ သာ၍အလေးထားမှုကို ရရှိလျက် မိမိတို့ကိုယ်ကို ပြရုပ်တင်ဖို့အတွက် ဤမှန်ကန်သော သဘောတရားများကို အသုံးပြုကြသည်။ လူတို့က အလွန်အလေးထားကြသည့်အရာမှာ မည်သည့်အရာနည်း။ မှန်ကန်သည့် စကားများကို ကျွမ်းကျင်ပိုင်နိုင်စွာနှင့် အသေးစိတ် ပြောတတ်သည့် ၎င်းတို့၏ စွမ်းရည်ဖြစ်သည်။ ယင်းမှာ ဤလူတို့ အလိုရှိသည့်အရာဖြစ်သည်။ ဤစကားများကို ကြားပြီးနောက်တွင် ၎င်းတို့က အလေးအနက်ထားကြပြီလော။ (မထားကြသေးပါ။) အဘယ်ကြောင့် မထားကြသနည်း။ အဘယ်သို့ဖြစ်ပြီး သင်တို့ ပြောနိုင်သနည်း။ (ယင်းတို့ကို ၎င်းတို့က လက်တွေ့မလုပ်ဆောင်ကြပါ။) အဘယ်ကြောင့် ၎င်းတို့က လက်တွေ့မလုပ်ဆောင်ကြသနည်း။ ၎င်းတို့၏ စိတ်နှလုံးများတွင် ၎င်းတို့က “သို့ဆိုလျှင် ဤအရာများသည် ဘုရား၏ စကားများဖြစ်သလော။ ရိုးရှင်းပေသည်၊ ယင်းတို့ကို တစ်ကြိမ် ကြားပြီးနောက်တွင် ငါ မှတ်မိသည်။ ရိုးသားသော လူတစ်ဦးက မည်သို့ ပြုမူသင့်သည်ဟူသည်ကို တစ်ကြိမ်ကြားပြီးနောက်တွင် ငါ ရွတ်ပြနိုင်သည်။ သင်တို့အားလုံးက ထိုအရာကို မှတ်စုယူပြီး တွေးဆရန် လိုအပ်ကြဆဲဖြစ်သော်လည်း ငါ မလိုအပ်ပါ”ဟု တွေးကြသည်။ ၎င်းတို့က ဘုရားနှုတ်ကပတ်တော်များကို သဘောတရားတစ်မျိုး သို့မဟုတ် အသိပညာတစ်မျိုးအဖြစ် ယူဆကြသည်။ ၎င်းတို့၏ စိတ်နှလုံးများတွင် ရိုးသားသောလူတစ်ဦး မည်သို့ဖြစ်ရမည်ကို မတွေးဆကြ၊ ၎င်းတို့သည် ဤအရာနှင့် မိမိတို့ကိုယ်ကို မယှဉ်ကြည့်ကြပေ၊ ရိုးသားသော လူတစ်ဦးဖြစ်ခြင်းနှင့်ပတ်သက်၍ ၎င်းတို့ မည်သို့စံမမီသည် သို့မဟုတ် ရိုးသားသောလူတစ်ဦးဖြစ်ခြင်း စည်းမျဉ်းများကို ဆန့်ကျင်သည့် မည်သည့်လုပ်ရပ်များအား ၎င်းတို့ လုပ်ဆောင်မိသည်ဟူသည်ကို မြင်တွေ့ရန် ၎င်းတို့က မိမိတို့၏ လုပ်ရပ်များကို မဆန်းစစ်ကြပေ။ ပြီးလျှင် ၎င်းတို့က “ဤသည်တို့မှာ ဘုရားနှုတ်ကပတ်တော်များဖြစ်သောကြောင့် သမ္မာတရားဖြစ်သည်။ လူတို့အနေဖြင့် ရိုးသားသင့်သည်။ ထို့ကြောင့် ရိုးသားသော လူတစ်ဦးဖြစ်ရန်အလို့ငှာ မည်သို့ ပြုမူသင့်သနည်း။ ဘုရားသခင်ကို စိတ်ကျေနပ်စေသည့် နည်းလမ်းတစ်ခုဖြင့် ငါ အဘယ်သို့ ပြုမူဆောင်ရွက်နိုင်သနည်း။ မရိုးသားသည့် မည်သည့်အရာကို ငါ လုပ်ဆောင်မိပြီနည်း။ မည်သည့် အပြုအမူများသည် ရိုးသားသောလူတစ်ဦး၏ အပြုအမူများ မဟုတ်သနည်း”ဟူ၍ လုံးဝ မစဉ်းစားကြပေ။ ၎င်းတို့သည် ဤကဲ့သို့ စဉ်းစားကြသလော။ (မစဉ်းစားကြပါ။) သို့ဆိုလျှင် မည်သည့်အရာကို ၎င်းတို့ စဉ်းစားကြသနည်း။ ၎င်းတို့က “သို့ဆိုလျှင် ဤသည်မှာ ရိုးသားသောလူတစ်ဦး ဖြစ်သည်လော။ ဤသည်မှာ သမ္မာတရားဖြစ်သည်လော။ ဤသည်မှာ သဘောတရားတစ်ခု၊ ဆောင်ပုဒ်တစ်ခုသာဖြစ်သည် မဟုတ်လော။ အလွန်ကိုယ်ကျင့်တရား ကောင်းပုံရသည့် သဘောကိုသာ ခံယူလော့၊ ယင်းကို လက်တွေ့လုပ်ဆောင်ရန် မလိုအပ်ပါ”ဟု တွေးကြသည်။ ၎င်းတို့က အဘယ်ကြောင့် လက်တွေ့မလုပ်ဆောင်ကြသနည်း။ ၎င်းတို့က “ငါ့ စိတ်နှလုံးတွင် ရှိသည့် မည်သည့်အရာကိုမဆို အခြားသူတို့အား ငါ ပြောပြလျှင် ငါ့ကိုယ်ငါ ဖော်ထုတ်နေခြင်း ဖြစ်မည်မဟုတ်လော။ ငါ့ကိုယ်ငါ ဖော်ထုတ်ပြီး အခြားသူတို့က ငါ့ကို ရိပ်စားမိလျှင် ငါ့ကို အထင်ကြီးကြလိမ့်ဦးမည်လော။ ငါ စကားပြောလျှင် အခြားသူတို့က နားထောင်ကြလိမ့်ဦးမည်လော။ ဘုရားနှုတ်ကပတ်တော်များ၏ အဓိပ္ပာယ်မှာ ရိုးသားသော လူတစ်ဦးက မလိမ်ညာနိုင်ဟူ၍ ဖြစ်သည်။ လိမ်ညာခြင်းမရှိဘဲ လူတို့၏ စိတ်နှလုံးများတွင် လူတစ်ဦး၏ ကိုယ်ပိုင်အတွင်းရေး မကျန်ဘဲ နေမည်မဟုတ်လော။ ယင်းမှာ အခြားသူတို့အား ငါ့ကို ရိပ်စားမိခွင့်ပေးခြင်းဖြစ်မည် မဟုတ်လော။ ထိုသို့ အသက်ရှင်ခြင်းသည် မိုက်မဲမည် မဟုတ်လော”ဟု ခံစားကြသည်။ ဤသည်မှာ ၎င်းတို့၏ ရှုထောင့်ဖြစ်သည်။ မှန်ကန်မည်ဟု ၎င်းတို့ ယူဆသည့် သဘောတရားတစ်ခုကို ၎င်းတို့က လက်ခံသည့်အခါ ၎င်းတို့၏ စိတ်နှလုံးများတွင် အယူအဆများ ရသွားသည်ဟု ထိုအရာက ဆိုလိုပေသည်။ ဤအယူအဆများမှာ မည်သည့်အရာများ ဖြစ်သနည်း။ ၎င်းတို့က ကောက်ကျစ်ဆိုးယုတ်သည်ဟု ငါ အဘယ်ကြောင့် ပြောသနည်း။ ဤစကားများက ၎င်းတို့အပေါ် မည်သည့် သက်ရောက်မှုများ ရှိနိုင်သည်၊ ယင်းတို့က ၎င်းတို့ကို ပေးသည့် ကောင်းကျိုးများနှင့် ဆိုးကျိုးများဟူသည်တို့ကို ၎င်းတို့က ပထမဆုံးအနေဖြင့် စိစစ်ကြသည်။ ထိုစကားများကို ၎င်းတို့ စိစစ်ပြီး ယင်းတို့က ၎င်းတို့အား ကောင်းကျိုးမပေးသည်ကို တွေ့ရှိသည်နှင့်တစ်ပြိုင်နက် ၎င်းတို့က “ဤကဲ့သို့ ငါ လက်တွေ့လုပ်ဆောင်၍ မဖြစ်ပါ။ ဤအရာကို ငါ လုပ်ဆောင်မည် မဟုတ်ပါ။ ငါ ထိုမျှ မမိုက်မဲပါ။ ငါသည် သင်တို့လောက် မိုက်မဲကာ ရိုးအမည် မဟုတ်ပါ။ မည်သည့်အချိန်တွင်ဖြစ်စေ ငါ့ကိုယ်ပိုင် အမြင်များကို ငါ အမြဲ ဆုပ်ကိုင်ထားပြီး ငါ့ကိုယ်ပိုင် အမြင်များကို ထိန်းသိမ်းရမည်။ သင့်ထံတွင် အစီအစဉ်ပေါင်း တစ်ထောင်ရှိကောင်း ရှိနိုင်သော်လည်း ကျွန်ုပ်တွင် စည်းမျဉ်းတစ်ခု ရှိသည်။ ငါ့စိတ်နှလုံးတွင်ရှိသည့် အကြံအစည်ကို ငါ ဖော်ထုတ်၍မဖြစ်ပါ။ ရိုးသားသော လူတစ်ဦးဖြစ်ခြင်းသည် လူနုံလူအများအတွက် ဖြစ်သည်”ဟု စဉ်းစားကြသည်။ တစ်နည်းအားဖြင့် ဘုရားနှုတ်ကပတ်တော်များက သမ္မာတရားဖြစ်သည်ကို ၎င်းတို့ ငြင်းပယ်ကြသည်။ နောက်တစ်နည်းအားဖြင့် ၎င်းတို့သည် ဘုရားသခင်ကို အမှန်တကယ် ယုံကြည်သူတစ်ဦးကဲ့သို့၊ ဝိညာဉ်ရေးရာ ပြည့်ဝသော လူတစ်ဦးကဲ့သို့ မိမိတို့အပေါ် လူတို့က သာ၍ ရှုမြင်အောင်ပြုလုပ်လျက် မိမိတို့ကိုယ်ကို ပြရုပ်တင်ရန် အတော်ပင် ပဓာနကျသော စကားရပ်အချို့ကို မှတ်မိကြလေသည်။ ဤသည်မှာ ၎င်းတို့ စိတ်နှလုံးများတွင် တွက်ချက်ကြသည့် အရာဖြစ်သည်။

အန္တိခရစ်တို့သည် တရားဒေသနာများနှင့် သမ္မာတရားနှင့်ပတ်သက်၍ အခြားသူများ၏ မိတ်သဟာယဖွဲ့ခြင်းကိုလည်း မကြာခဏ နားထောင်ကြသော်လည်း ၎င်းတို့ထံတွင် သမ္မာတရားအပေါ် တုံ့ပြန်မှုတစ်စုံတစ်ရာ ရှိပုံမပေါ်ပေ။ ၎င်းတို့သည် တရားဒေသနာ မည်မျှပင် နားထောင်သည်ဖြစ်စေ လုံးဝ နားမထောင်ခဲ့ဘိသကဲ့သို့ ဖြစ်နေပြီး ယခင်အတိုင်းပင် ကိုယ့်စိတ်အထင်နှင့်ကိုယ် မကောင်းမှုများကို ဆက်လက်၍ မဆင်မခြင် ကျူးလွန်ကြသည်။ ဤသည်က ၎င်းတို့သည် သမ္မာတရားကို စိတ်မဝင်စားကြောင်းနှင့် ယင်းကို မချစ်ကြောင်း သက်သေပြသည်။ ၎င်းတို့သည် အဘယ်အရာကို ချစ်မြတ်နိုးကြသနည်း။ ၎င်းတို့သည် မိမိတို့ကိုယ်ကို ပို၍ စုံလင်စွာ၊ ပို၍ ဂုဏ်သိက္ခာရှိစွာ၊ ပို၍ တင့်တယ်စွာ ပြင်ဆင်နိုင်ပြီး လူတို့ကို မိမိတို့အား ပို၍ ကိုးကွယ်စေနိုင်သော မှန်ကန်သည့်၊ ဆန်းသစ်သည့်၊ အနည်းငယ် ပို၍ အဆင့်မြင့်ယဉ်ကျေးဖွယ်ရာဖြစ်သော သဘောတရားပိုင်းဆိုင်ရာ အသိပညာကို ချစ်မြတ်နိုးကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ဟုတ်ပါသည်။) ထိုအရာနှင့်ပတ်သက်၍ အဘယ်အရာက ကောက်ကျစ်ဆိုးယုတ်သနည်း။ သမ္မာတရား၏ မည်သည့်သွင်ပြင်လက္ခဏာအကြောင်းကို အန္တိခရစ်တစ်ဦးက မိတ်သဟာယဖွဲ့သည်ဖြစ်စေ လူတို့ကို အထင်အမြင်မှားစေရန်နှင့် မိမိတို့နောက်သို့ လိုက်စေရန်အတွက် ဖြစ်နိုင်ဖွယ်ရှိပုံရသော သဘောတရားတစ်စုံ သို့မဟုတ် မှန်ကန်သော စကားလုံးများကို အစဉ်သဖြင့် ဖန်တီးနိုင်ကြသည်။ ဤသည်မှာ စာတန်လောက်ပင် ကောက်ကျစ်ဆိုးယုတ်ခြင်း ဖြစ်သည်။ အန္တိခရစ်တစ်ဦး၏ ကောက်ကျစ်ဆိုးယုတ်မှုသည် ၎င်းတို့၏ ကောက်ကျစ်ဆိုးယုတ်သော အကြံအစည်များ၊ ကြိုတင်ကြံရွယ်မှုများနှင့် ၎င်းတို့၏ ကောက်ကျစ်ဆိုးယုတ်မှုကို ဆောင်ရွက်ရန်အတွက် သဘောတရားပိုင်းဆိုင်ရာ အခြေခံအကြောင်းရင်းတစ်ခု ရှာတွေ့ရန် ဘုရားသခင်၏ နှုတ်ကပတ်တော်များကို ဖတ်ရှုခြင်းတည်းဟူသော အလံကို ဝှေ့ယမ်းလိုသည့် ပြည့်စုံသော အစီအစဉ်အစုတစ်ခုတို့၌ ထင်ရှားသည်။ ဤသည်မှာ အန္တိခရစ်၏ ကောက်ကျစ်ဆိုးယုတ်မှု ဖြစ်သည်။ ၎င်းတို့သည် လူတို့ကို အထင်အမြင်မှားစေရန်နှင့် မိမိတို့ကိုယ်ကို ကြွားဝါရန်အတွက်သာ ဘုရားသခင်၏ နှုတ်ကပတ်တော်များကို အကြောင်းအရာနှင့်မသက်ဆိုင်ဘဲ ကိုးကားကြသည်။ မိတ်သဟာယဖွဲ့ခြင်းများနှင့် တရားဒေသနာများကို ၎င်းတို့ နားထောင်ပြီး မိမိတို့ အသုံးပြုနိုင်သော ဆန်းသစ်သည့် စကားစုတစ်ခုကို ကြားသိရသောအခါ ချက်ချင်း မှတ်သားထားလိုက်ကြသည်။ လူနုံလူအများက ထိုသို့သော အပြုအမူကို မြင်တွေ့ပြီး “သူတို့သည် တရားဒေသနာတစ်ခုကို ကြားသည့်အခါတိုင်း မှတ်စုများ မှတ်သားလျက် ဖြောင့်မတ်ခြင်းတရားအတွက် အဘယ်မျှ ဆာလောင်မွတ်သိပ်လိုက်ပါသနည်း။ အရေးကြီးသောအချက်တိုင်းကို မှတ်သားထားလျက် သူတို့၌ ဝိညာဉ်ရေးရာ နားလည်မှု အဘယ်မျှ ရှိရမည်နည်း” ဟု တွေးထင်ကြသည်။ ၎င်းတို့၏ မှတ်စုမှတ်သားခြင်းသည် အခြားလူတို့၏ မှတ်စုမှတ်သားခြင်းနှင့် တူသလော။ မတူပါ။ အချို့လူတို့က၊ “ဤသည်မှာ ကောင်းသော ပြောဆိုချက်တစ်ခု ဖြစ်သည်။ ကျွန်ုပ် နားမလည်ပါ၊ သို့ဖြစ်၍ ကျွန်ုပ်၏ လက်တွေ့လုပ်ဆောင်မှုတွင် လမ်းကြောင်းတစ်ခုနှင့် စည်းမျဉ်းများ ရှိရန်အလို့ငှာ ယင်းကို မှတ်သားထားပြီး နောက်ပိုင်းတွင် လက်တွေ့လုပ်ဆောင်ရာ၌ ကျင့်သုံးရန် လိုအပ်သည်”ဟု စဉ်းစားကြသောကြောင့် မှတ်စုများ မှတ်သားကြခြင်း ဖြစ်သည်။ အန္တိခရစ်သည် ဤသို့ စဉ်းစားသလော။ ၎င်းတို့၏ စေ့ဆော်မှုမှာ အဘယ်နည်း။ ၎င်းတို့က “ယနေ့ သင်တို့ မည်သူမျှ မကြားဖူးသော သမ္မာတရားဆိုင်ရာ အချက်တစ်ခုကို ငါ မှတ်သားထားခဲ့ပြီး မည်သူ့ကိုမျှ ငါ ပြောပြမည်မဟုတ်သကဲ့သို့ အခြားသူများနှင့်လည်း ထိုအကြောင်းကို မိတ်သဟာယပြုမည်မဟုတ်ပါ။ ထိုအရာကို ငါ နားလည်သွားပြီဖြစ်ပြီး တစ်နေ့နေ့တွင် ထိုအကြောင်းကို သင်တို့အားလုံးအား ငါ ပြောပြပြီး သမ္မာတရားကို ငါ အမှန်တကယ် နားလည်ကြောင်း သင်တို့အား သိစေရန် ကြွားဝါမည်ဖြစ်ကာ လူတိုင်းက ၎င်းတို့၏ ထောက်ခံမှုကို ပြသကြလိမ့်မည်” ဟု စဉ်းစားကြသည်။ အန္တိခရစ်တို့သည် ဤသို့ မှတ်စုများ မှတ်သားပြီး ၎င်းတို့၏ မှတ်စုများက အတော်အတန် မှန်ကန်တိကျသောကြောင့် ၎င်းတို့သည် သမ္မာတရားကို ချစ်မြတ်နိုးပြီး ဆာငတ်ကြသည်ဟု သင်တို့ ထင်ကောင်းထင်နိုင်သည်။ သို့သော် မှတ်စုများ မှတ်သားပြီးသည့်နောက် အဘယ်အရာ ဖြစ်ပျက်သနည်း။ ၎င်းတို့သည် မိမိတို့၏ မှတ်စုစာအုပ်ကို ပိတ်လိုက်ပြီး ထိုမျှသာ ဖြစ်သည်။ တစ်နေ့တွင် ၎င်းတို့ တရားဟောဆရာတစ်ဦး ဖြစ်လာပြီး အဘယ်အရာ ဟောပြောရမည်ကို မသိသောအခါ မိမိတို့၏ မှတ်စုစာအုပ်ကို အလျင်အမြန် လှန်လှောကြည့်ရှုကြသည်၊ မိမိတို့၏ တရားဒေသနာနှင့်ဆိုင်သည့် အကြောင်းအရာကို စုစည်းကြသည်၊ ထိုအရာကို ဖတ်ရှုသည်၊ အလွတ်ကျက်မှတ်သည်၊ မိမိတို့စိတ်ထဲ၌ အားလုံး ရှင်းလင်းသွားသည်အထိ အလွတ် ပြန်လည်ရေးသားကြသည်။ ထိုအခါမှသာ ၎င်းတို့က မိမိတို့၌ နောက်ဆုံးတွင် “သမ္မာတရား” ရှိပြီဖြစ်ပြီး ၎င်းတို့ သွားသည့်နေရာတိုင်းတွင် ကြွားဝါပြောဆိုနိုင်ပြီဟု တွေးထင်လျက် “မိမိတို့ကိုယ်ကို ယုံကြည်စိတ်ချမှုရှိသည်” ဟု ခံစားကြရသည်။ ဤလူတို့ ပြောဆိုသည့်အရာ၏ လက္ခဏာရပ်တစ်ခုမှာ ထိုအရာသည် အနှစ်မဲ့သော အယူဝါဒများ၊ အကြောင်းပြချက်များနှင့် စည်းမျဉ်းစည်းကမ်းများချည်းသာ ဖြစ်နေခြင်း ဖြစ်သည်။ သင်တို့၌ တိကျသော အခက်အခဲများ ရှိသောအခါ သို့မဟုတ် ပြဿနာများကို တွေ့ရှိပြီး ၎င်းတို့ထံမှ ဖြေရှင်းချက်များကို ရှာဖွေသောအခါ ၎င်းတို့သည် ရှင်းလင်းစွာနှင့် ယုတ္တိရှိစွာ ပြောဆိုလျက် အယူဝါဒတစ်ပြုံတစ်မကိုသာ သင်တို့အား ပေးနေဆဲ ဖြစ်သည်။ အကယ်၍ ယင်းကို မည်သို့ လက်တွေ့လုပ်ဆောင်ရမည်ကို ၎င်းတို့အား မေးမြန်းပါက ၎င်းတို့ ပြောရမည့်စကားမသိကြတော့ပေ။ အကယ်၍ ၎င်းတို့သည် ယင်းကို ရှင်းလင်းစွာ မပြောဆိုနိုင်ပါက ဆိုးရွားသော ပြဿနာတစ်ခု ရှိနေပြီဖြစ်ပြီး ထိုအရာက ၎င်းတို့အနေဖြင့် သမ္မာတရားကို နားမလည်ကြောင်း သက်သေပြပေသည်။ သမ္မာတရားကို နားမလည်သောသူများနှင့် သမ္မာတရားကို မချစ်မြတ်နိုးသောသူတို့သည် ထိုသမ္မာတရားကို ပြောဆိုချက်တစ်မျိုး သို့မဟုတ် သဘောတရားတစ်မျိုးအဖြစ်သာ မကြာခဏ သဘောထားကြသည်။ နောက်ဆုံးတွင် အဘယ်အရာ ဖြစ်ပျက်သနည်း။ ဘုရားသခင်ကို နှစ်ပေါင်းများစွာ ယုံကြည်ပြီးနောက်တွင်၊ ၎င်းတို့အပေါ် တစ်စုံတစ်ရာ ကျရောက်သောအခါ ထိုအရာကို ၎င်းတို့ ရိပ်စားမိနိုင်ခြင်းမရှိပေ။ ၎င်းတို့ကျိုးနွံနာခံနိုင်ခြင်းမရှိသကဲ့သို့သမ္မာတရားအား မည်သို့ ရှာဖွေရမည်ကို မသိကြပေ။ တစ်စုံတစ်ယောက်က ၎င်းတို့နှင့် မိတ်သဟာယပြုသောအခါ ၎င်းတို့ တုံ့ပြန်သည့် “ကျော်ကြားသော ဆိုရိုးစကား” တစ်ခု ရှိသည်။ “မည်သည့်အရာကိုမျှ ကျွန်ုပ်အား မပြောပါနှင့်၊ မည်သည့်အရာကိုမဆို ကျွန်ုပ်နားလည်ပါသည်။ ကျွန်ုပ် တရားဟောပြောနေစဉ်အခါက သင်တို့သည် လမ်းပင် မလျှောက်တတ်သေးပါ” ဟူ၍ ဖြစ်သည်။ ဤသည်မှာ ၎င်းတို့၏ “ကျော်ကြားသော ဆိုရိုးစကား” ဖြစ်သည်။ ၎င်းတို့သည် အရာရာကို နားလည်သည်ဟု အခိုင်အမာ ဆိုကြသည်။ သို့ဖြစ်၍ ပြဿနာများ ပေါ်ပေါက်သည့်အခါတိုင်း အဘယ်ကြောင့် ၎င်းတို့ အကျပ်ရိုက်ကြသနည်း။ နားလည်သောသူတစ်ဦးအနေဖြင့် သင်တို့သည် အဘယ်ကြောင့် အရေးယူဆောင်ရွက်ခြင်း မရှိနိုင်သနည်း။ အဘယ်ကြောင့် ဤကိစ္စရပ်က သင်တို့ကို အဟန့်အတားဖြစ်စေပြီး စိတ်ရှုပ်ထွေးစေသနည်း။ သမ္မာတရားကို သင်တို့ နားလည်သလော၊ နားမလည်သလော။ အကယ်၍ သင်တို့ နားလည်ပါက အဘယ်ကြောင့် လက်မခံနိုင်ရသနည်း။ အကယ်၍ သင်တို့ နားလည်ပါက အဘယ်ကြောင့် ကျိုးနွံနာခံနိုင်ခြင်း မရှိသနည်း။ သမ္မာတရားကို နားလည်သည်နှင့်တစ်ပြိုင်နက် လူတို့ ပထမဦးဆုံး ပြုလုပ်သင့်သည့်အရာမှာ အဘယ်နည်း။ ၎င်းတို့ကျိုးနွံနာခံသင့်ပေသည်၊ အခြားမည်သည့်အရာမျှ မရှိပေ။ လူအချို့က “အရာရာကို ကျွန်ုပ် နားလည်ပါသည်။ ကျွန်ုပ်နှင့် မိတ်သဟာယမဖွဲ့ပါနှင့်။ အခြားသူများထံမှ အကူအညီ ကျွန်ုပ် မလိုအပ်ပါ”ဟု ဆိုကြသည်။ ၎င်းတို့ကို ကူညီရန် မလိုအပ်ပါက ကိစ္စမရှိပေ။ သို့သော် စိတ်မကောင်းစရာအချက်မှာ ၎င်းတို့ အားနည်းသောအခါ ၎င်းတို့ နားလည်သော ထိုအယူဝါဒများသည် အနည်းငယ်မျှပင် အသုံးမဝင်တော့ခြင်း ဖြစ်သည်။ ၎င်းတို့သည် မိမိတို့၏ တာဝန်များကိုပင် မထမ်းဆောင်လိုကြတော့ဘဲ မိမိတို့၏ ယုံကြည်ခြင်းကို စွန့်လွှတ်ရန် ဆိုးယုတ်သော ဆန္ဒတစ်ခုလည်း ပေါ်ပေါက်လာသည်။ ဓမ္မပညာဆိုင်ရာ သဘောတရားများကို နှစ်ပေါင်းများစွာ ဟောပြောပြီးနောက် ထိုကဲ့သို့ပင် ၎င်းတို့သည် ယုံကြည်ခြင်းကို ရပ်တန့်လိုက်ကြပြီး ထိုသို့ပင် ထွက်သွားကြသည်။ ၎င်းတို့၌ ဝိညာဉ်ရင့်ကျက်မှု တစ်ခုတလေ ရှိသလော။ (မရှိပါ။) ဝိညာဉ်ရင့်ကျက်မှုမရှိလျှင် အသက်မရှိပေ။ အကယ်၍ သင်တို့၌ အသက်ရှိပါက အဘယ်ကြောင့် ထိုသို့ သေးငယ်သည့်ကိစ္စရပ်တစ်ခုကို မကျော်လွှားနိုင်ရသနည်း။ သင်တို့သည် အတော်ပင်စကားပြောကောင်းသည် မဟုတ်လော။ သို့ဆိုလျှင် သင်တို့ကိုယ်သင်တို့ ဖျောင်းဖျကြလော့။ သင်တို့ကိုယ်သင်တို့ပင် အယုံသွင်းနိုင်ခြင်းမရှိပါက၊ သင်တို့ နားလည်သည်မှာ အတိအကျ အဘယ်အရာ ဖြစ်သနည်း။ သမ္မာတရား ဖြစ်သလော။ သမ္မာတရားသည် လူတို့၏ တကယ့်အခက်အခဲများကို ဖြေရှင်းပေးနိုင်ပြီး လူတို့၏ ဖောက်ပြန်ပျက်စီးသော စိတ်သဘောထားများကိုလည်း ဖြေရှင်းပေးနိုင်သည်။ သင်တို့ နားလည်သော ထို “သမ္မာတရားများ” သည် အဘယ်ကြောင့် သင်တို့၏ ကိုယ်ပိုင် အခက်အခဲများကိုပင် မဖြေရှင်းပေးနိုင်ရသနည်း။ သင်တို့ နားလည်သည့်အရာသည် အတိအကျ အဘယ်အရာ ဖြစ်သနည်း။ ထိုအရာသည် အယူဝါဒများသာ ဖြစ်သည်။

အန္တိခရစ်များ၏ သတ္တမမြောက် သရုပ်သကန်ဖြစ်သော ၎င်းတို့က ကောက်ကျစ်ဆိုးယုတ်ကာ တစိမ့်စိမ့်နှင့် အန္တရာယ်ပေးတတ်ပြီး လှည့်ဖြားတတ်သည်ဟူသည့်အချက်နှင့်စပ်လျဉ်း၍၊ ဤသရုပ်သကန်၏ တတိယအပိုင်းဖြစ်သော အသိပညာနှင့် ကျမ်းတတ်ပညာကို ၎င်းအလွန်တန်ဖိုးထားမြတ်နိုးသည်ဟူသည့်အကြောင်းကို ငါ ယခုလေးတင် ပြောဆိုခဲ့သည်။ အန္တိခရစ်များသည် အသိပညာနှင့် ပညာအရည်အသွေးကို အလွန်တန်ဖိုးထားမြတ်နိုးသည်၊ ဤအရာနှင့်ပတ်သက်၍ အဘယ်အရာက သူတို့၏ ကောက်ကျစ်ဆိုးယုတ်သော စိတ်သဘောထားကို သရုပ်ဖော်နိုင်သနည်း။ အသိပညာနှင့် ပညာအရည်အသွေးကို အလွန်တန်ဖိုးထားမြတ်နိုးခြင်းသည် ၎င်းတို့၌ ကောက်ကျစ်ဆိုးယုတ်သော အနှစ်သာရရှိကြောင်း ဆိုလိုသည်ဟု အဘယ်ကြောင့် ဆိုရသနည်း။ ငါတို့သည် ဤနေရာ၌ အချက်အလက်များကို သေချာပေါက် ပြောဆိုရမည်ဖြစ်သည်။ ငါတို့က အနှစ်မဲ့သော စကားများ သို့မဟုတ် သဘောတရားများကိုသာ ဆွေးနွေးခဲ့သည့်အလား၊ လူတို့သည် ဤအရာအပေါ် တစ်ဖက်သတ်ခံယူကာ ဤအရာအပေါ် စေ့စပ်သော သိနားလည်မှုကို လျော့နည်းကောင်းလျော့နည်းသွားနိုင်သည်။ ပထမဦးစွာ သမိုင်းတွင် ပို၍ ရှေးကျသော အရာတစ်ခုခုဖြင့် အစပြုကြစို့။ ငါ စကားပြောနေစဉ် ငါ၏ စကားများကို အန္တိခရစ်များ၏ လုပ်ဆောင်ချက်များ၊ အပြုအမူများနှင့် တိုက်ဆိုင်စစ်ဆေးကြလော့။ ပြီးလျှင် အန္တိခရစ်များ၏ သရုပ်သကန်များနှင့် အနှစ်သာရနှင့်လည်း တိုက်ဆိုင်စစ်ဆေးကြလော့။ လွန်ခဲ့သော အနှစ်နှစ်ထောင်က ဖာရိရှဲများအကြောင်းကို ဦးစွာ ပြောကြစို့။ ထိုအချိန်က ဖာရိရှဲများသည် သူတော်ကောင်းယောင်ဆောင်သောသူများ ဖြစ်ကြသည်။ ဘုရားသခင်သည် ပထမဦးဆုံးအကြိမ် လူ့ဇာတိခံယူပြီး ပေါ်ထွန်းကာ အမှုပြုခဲ့ချိန်တွင်၊ ဖာရိရှဲများသည် သမ္မာတရားကို တစ်စက်မျှ လက်မခံခဲ့ကြရုံသာမက သခင်ယေရှုကိုပင် ပြင်းထန်စွာ ရှုတ်ချပြီး ဆန့်ကျင်ခဲ့ကြကာ၊ ထိုသို့ဖြင့်ဘုရားသခင်၏ ကျိန်ခြင်းကို ခံခဲ့ကြရသည်။ ဤအရာက ဖာရိရှဲများသည် အန္တိခရစ်များ၏ စံပြုလောက်သော ကိုယ်စားပြုသူများဖြစ်ကြောင်း အတည်ပြုနိုင်သည်။ “အန္တိခရစ်များ” ဟူသည်မှာ ဖာရိရှဲများအတွက် နောက်ထပ်အမည်တစ်ခု ဖြစ်လာခဲ့ပြီး အနှစ်သာရအားဖြင့် ဖာရိရှဲများသည် အန္တိခရစ်များကဲ့သို့သော လူစားမျိုးပင် ဖြစ်ကြသည်။ ထို့ကြောင့် အန္တိခရစ်များ၏ ကောက်ကျစ်ဆိုးယုတ်သော သဘာဝကို စိတ်ဖြာလေ့လာဆွေးနွေးရန် ဖာရိရှဲများဖြင့် အစပြုခြင်းသည် ဖြတ်လမ်းတစ်ခုဖြစ်သည်။ သို့ဆိုလျှင် အန္တိခရစ်တစ်ဦး၏ ကောက်ကျစ်ဆိုးယုတ်သော သဘာဝကို ၎င်းတို့ ပိုင်ဆိုင်ကြောင်း လူတို့အား ပြသခဲ့သည့် အဘယ်အရာများကို ဖာရိရှဲများက ပြုလုပ်ခဲ့ကြသနည်း။ အန္တိခရစ်များသည် အသိပညာနှင့် ပညာအရည်အသွေးကို အလွန်တန်ဖိုးထားမြတ်နိုးကြောင်း ငါ ယခုလေးတင် ဖော်ပြခဲ့သည်။ အသိပညာနှင့် ပညာအရည်အသွေးသည် မည်သည့်လူများနှင့် နီးကပ်စွာ ဆက်စပ်နေသနည်း။ ဤအရာများ၏ ပြယုဂ်များမှာ မည်သူတို့ ဖြစ်သနည်း။ ၎င်းတို့သည် မဟာဘွဲ့နှင့် ပါရဂူဘွဲ့ ကျောင်းသားများကို ရည်ညွှန်းသလော။ မရည်ညွှန်းပေ၊ ယင်းမှာ အလွန်အလှမ်းကွာသွားပေမည်။ ၎င်းတို့သည် ဖာရိရှဲများကို ရည်ညွှန်းခြင်း ဖြစ်သည်။ ဖာရိရှဲများက သူတော်ကောင်းယောင်ဆောင်ရသည့် အကြောင်းရင်း၊ ကောက်ကျစ်ဆိုးယုတ်ကြသည့်အကြောင်းရင်းမှာ ၎င်းတို့သည် သမ္မာတရားကို အလွန်အမင်း မနှစ်မြို့ကြသည့်အပြင် အသိပညာကို နှစ်သက်ကြခြင်း ကြောင့်ဖြစ်သည်။ ထို့ကြောင့် ၎င်းတို့သည် ကျမ်းစာကိုသာ လေ့လာကြပြီး ကျမ်းဆိုင်ရာ အသိပညာကို လိုက်စားကြသည့်တိုင် သမ္မာတရား သို့မဟုတ် ဘုရားနှုတ်ကပတ်တော်များကို လုံးဝ လက်မခံကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါ ဘုရားသခင်ထံ ဆုမတောင်းကြသကဲ့သို့ သမ္မာတရားကို ရှာဖွေခြင်း သို့မဟုတ် မိတ်သဟာယပြုခြင်း မရှိကြပေ။ ထိုအစား ဘုရားသခင် ပြောဆိုကာ လုပ်ဆောင်ပြီးသောအရာကို လေ့လာရင်း၊ ထိုသို့ဖြင့် အခြားသူတို့အား သွန်သင်ပေးရန် ဘုရားနှုတ်ကပတ်တော်များကို သဘောတရားတစ်ခု၊ အယူဝါဒတစ်ခုအဖြစ်သို့ ပြောင်းလဲပစ်လျက် ဘုရားနှုတ်ကပတ်တော်များကို ၎င်းတို့ လေ့လာကြသည်။ ယင်းကို ပညာရပ်ဆိုင်ရာ လေ့လာမှုဟု ခေါ်သည်။ ၎င်းတို့သည် အဘယ်ကြောင့် ပညာရပ်ဆိုင်ရာ လေ့လာမှုကို လုပ်ဆောင်ကြသနည်း။ မည်သည့်အရာကို ၎င်းတို့ လေ့လာနေကြသနည်း။ ၎င်းတို့၏ အမြင်တွင် ဤသည်မှာ ဘုရားနှုတ်ကပတ်တော်များ သို့မဟုတ် ဘုရားသခင်၏ ဖော်ပြချက် မဟုတ်သကဲ့သို့ သမ္မာတရား သာ၍ပင် မဟုတ်ချေ။ ထို့ထက် ပညာအရည်အသွေးတစ်မျိုးဖြစ်သည် သို့မဟုတ် ဓမ္မပညာဆိုင်ရာ အသိပညာဟုပင် ဆိုနိုင်သည်ဟူ၍ ဖြစ်၏။ ၎င်းတို့၏ အမြင်တွင် ဤအသိပညာ၊ ဤပညာအရည်အသွေးကို ဖြန့်ဖြူးခြင်းသည် ဘုရားသခင်၏ လမ်းခရီးကို ဖြန့်ဝေခြင်း၊ ဧဝံဂေလိကို ဖြန့်ဝေခြင်းဖြစ်သည်။ ဤသည်မှာ တရားဟောခြင်းဟု ၎င်းတို့ ခေါ်ဆိုသည့်အရာဖြစ်သော်လည်း ၎င်းတို့ ဟောသမျှမှာ ဓမ္မပညာဆိုင်ရာ အသိပညာဖြစ်သည်။

ဖာရိရှဲများ၏ ကောက်ကျစ်ဆိုးယုတ်သော ကဏ္ဍများက မည်သို့ ထင်ရှားသနည်း။ ပထမဦးစွာ ဖာရိရှဲတို့က လူ့ဇာတိခံ ဘုရားသခင်ကို မည်သို့ ဆက်ဆံခဲ့သည်ဟူသည့်အချက်ဖြင့် ငါတို့၏ ဆွေးနွေးမှုကို အစပြုကြစို့။ ထို့နောက်တွင် သင်တို့သည် အနည်းငယ် ပို၍ နားလည်ကောင်း နားလည်နိုင်မည်ဖြစ်သည်။ လူ့ဇာတိခံ ဘုရားသခင်အကြောင်း ပြောရမည်ဆိုလျှင်၊ လွန်ခဲ့သော အနှစ်နှစ်ထောင်က လူ့ဇာတိခံ ဘုရားသခင်သည် မည်သည့် မိသားစုနှင့် နောက်ခံအခြေအနေမျိုးတွင် မွေးဖွားခဲ့သည်ကို ငါတို့ ဦးစွာ ပြောဆိုရပေမည်။ ပထမဦးစွာ သခင်ယေရှုသည် ကြွယ်ဝချမ်းသာသော မိသားစုတွင် လုံးဝ မွေးဖွားခဲ့သည် မဟုတ်ပေ။ သူ၏ မျိုးရိုးသည် အလွန်ထင်ရှားကျော်ကြားခြင်း မရှိခဲ့။ သူ၏ မွေးစားဖခင် ယောသပ်သည် လက်သမားတစ်ဦးဖြစ်ပြီး သူ၏ မယ်တော် မာရိသည် သာမန် ယုံကြည်သူတစ်ဦး ဖြစ်ခဲ့သည်။ သူ့ မိဘများ၏ ပင်ကိုလက္ခဏာနှင့် လူမှုအဆင့်အတန်းသည် သခင်ယေရှု မွေးဖွားခဲ့သော မိသားစုနောက်ခံကို ကိုယ်စားပြုပြီး သူသည် သာမန်မိသားစုတစ်ခုတွင် မွေးဖွားခဲ့သည်မှာ သိသာထင်ရှားပေသည်။ “သာမန်” ဟူသည်မှာ အဘယ်အရာကို ဆိုလိုသနည်း။ ယင်းမှာ သာမန်လူထုကို ရည်ညွှန်းသည်။ လူ့အဖွဲ့အစည်း၏ အောက်ခြေအဆင့်ရှိ သာမန်အိမ်ထောင်စုတစ်ခုကို ရည်ညွှန်းပြီး မြင့်မြတ်သော မိသားစုများနှင့် လုံးဝပတ်သက်ခြင်းမရှိ၊ အရေးပါသော အဆင့်အတန်းနှင့် အနည်းငယ်မျှပင် မဆက်စပ်သည့်အပြင် အထက်တန်းလွှာလည်း သေချာပေါက် မဟုတ်ပေ။ မည်သည့် ထင်ရှားကျော်ကြားသော လူမှုအဆင့်အတန်း သို့မဟုတ် ထူးခြားသော မိသားစုနောက်ခံမျှ မရှိဘဲလျက် သာမန်မိဘများဖြင့် သာမန်မိသားစုတစ်ခုထဲသို့ မွေးဖွားခဲ့သည်။ သခင်ယေရှု၏ မွေးဖွားခြင်းနှင့်ဆိုင်သော နောက်ခံနှင့် မိသားစုသည် သာမန်အရိုးရှင်းဆုံးဖြစ်ခဲ့သည်မှာ သိသာထင်ရှားပေသည်။ သခင်ယေရှုသည် အထူးပညာရေးတစ်ခုခုကို သင်ယူခဲ့ရကြောင်း သမ္မာကျမ်းစာက မှတ်တမ်းတင်ထားသလော။ သူသည် ဓမ္မတက္ကသိုလ်တစ်ခုခုမှ ပညာရေးကို သင်ယူခဲ့သလော။ ယဇ်ပုရောဟိတ်အကြီးတစ်ဦး၏ လေ့ကျင့်သင်ကြားမှုကို သူ ခံယူခဲ့သလော။ ပေါလုကဲ့သို့ စာအုပ်များစွာကို သူဖတ်ရှုခဲ့သလော။ သူသည် လူမှုအထက်တန်းလွှာ သို့မဟုတ် ယုဒဘာသာ၏ ယဇ်ပုရောဟိတ်အကြီးများနှင့် အနီးကပ် ထိတွေ့ဆက်ဆံခြင်း သို့မဟုတ် ပေါင်းသင်းဆက်ဆံခြင်း ရှိခဲ့သလော။ မရှိခဲ့ပေ။ သခင်ယေရှု မွေးဖွားရာမိသားစု၏ လူမှုအဆင့်အတန်းကို ကြည့်ခြင်းအားဖြင့် သူသည် ယုဒလူမျိုး ကျမ်းတတ်များနှင့် ဖာရိရှဲများ၏ အထက်တန်းအလွှာနှင့် ထိတွေ့ဆက်ဆံရလိမ့်မည်မဟုတ်ကြောင်း သိသာထင်ရှားသည်။ သူသည် အခြေခံအားဖြင့် သာမန်ယုဒလူမျိုးများကြား၌သာ နေထိုင်ရန် ကန့်သတ်ခြင်း ခံခဲ့ရသည်။ ရံဖန်ရံခါ သူသည် တရားဇရပ်သို့ သွားရောက်ခဲ့ပြီး သူတွေ့ဆုံခဲ့သော လူများအားလုံးမှာ သာမန်လူများသာ ဖြစ်ကြသည်။ ဤသည်မှာ အဘယ်အရာကို ပြသသနည်း။ သခင်ယေရှု ကြီးပြင်းလာသည်နှင့်အမျှ၊ သူ၏ အမှုတော်ကို တရားဝင် မထမ်းဆောင်မီ သူ ကြီးပြင်းလာခဲ့သော နောက်ခံအခြေအနေသည် မပြောင်းလဲဘဲ ရှိနေခဲ့သည်။ အသက် တစ်ဆယ့်နှစ်နှစ် နောက်ပိုင်းတွင် လူ့အဖွဲ့အစည်း သို့မဟုတ် ဘာသာရေးလောက၏ အထက်တန်းစားများနှင့် ပေါင်းသင်းဆက်ဆံရန် အခွင့်အရေး ရရှိဖို့ မဆိုထားနှင့်၊ သူ၏ အိမ်ထောင်စုက ချမ်းသာကြွယ်ဝလာခြင်း မရှိခဲ့သကဲ့သို့ သူသည်လည်း ချမ်းသာသူတစ်ဦး ဖြစ်မလာခဲ့ပေ။ ပြီးလျှင် သူ၏ ကြီးပြင်းလာစဉ်ကာလအတောအတွင်း အဆင့်မြင့်ပညာရေးကို သင်ယူရန် အခွင့်အရေးလည်း သူ မရရှိခဲ့ပေ။ ဤအရာက နောင်လာနောက်သားများအတွက် အဘယ်သတင်းစကားကို ပေးသနည်း။ လူ့ဇာတိခံ ဘုရားသခင်ဖြစ်သော ဤသာမန်နှင့် ပုံမှန်လူပုဂ္ဂိုလ်သည် အဆင့်မြင့်ပညာရေးကို သင်ယူရန် အခွင့်အရေးဖြစ်စေအခြေအနေဖြစ်စေ မရှိခဲ့ပေ။ သူသည် သာမန်လူများကဲ့သို့ပင် ဖြစ်ခဲ့သည်။ သူသည် သာမန်လူမှုပတ်ဝန်းကျင်တစ်ခု၊ သာမန်မိသားစုတစ်ခု၌ အသက်ရှင်နေထိုင်ခဲ့ပြီး သူနှင့်ပတ်သက်၍ ထူးခြားသည့်အရာ မည်သည့်အရာမျှ မရှိခဲ့ပေ။ ဤအကြောင်းကြောင့်ပင် ထိုကျမ်းတတ်များနှင့် ဖာရိရှဲများသည် သခင်ယေရှု၏ တရားဒေသနာများနှင့် လုပ်ဆောင်ချက်များအကြောင်းကို ကြားသိပြီးနောက် ထရပ်ကာ သူ့ကို ပွင့်လင်းစွာ တရားစီရင်ခြင်း၊ ပြစ်မှားစော်ကားခြင်းနှင့် ရှုတ်ချခြင်းတို့ကို ပြုဝံ့ခဲ့ကြခြင်း ဖြစ်သည်။ ၎င်းတို့၏ ရှုတ်ချမှုအတွက် အဘယ်အခြေခံအကြောင်းရင်း ၎င်းတို့၌ ရှိခဲ့သနည်း။ ယင်းမှာ ဓမ္မဟောင်းကျမ်း၏ ပညတ်တရားများနှင့် စည်းမျဉ်းစည်းကမ်းများအပေါ် အခြေခံခဲ့သည်မှာ သံသယဖြစ်ဖွယ် မရှိပေ။ ပထမဦးစွာ သခင်ယေရှုသည် သူ၏ တပည့်တော်များကို ဥပုသ်နေ့အား မစောင့်ထိန်းရန် ဦးဆောင်ခဲ့သည်။ သူသည် ဥပုသ်နေ့၌ပင် အလုပ်လုပ်ခဲ့သည်။ ထို့အပြင် သူသည် ပညတ်များနှင့် စည်းမျဉ်းစည်းကမ်းများကို မစောင့်ထိန်းခဲ့သကဲ့သို့ ဗိမာန်တော်သို့လည်း မသွားခဲ့ပေ။ အပြစ်သားများနှင့် သူ ကြုံရသောအခါ၊ အချို့လူများက ထိုသူတို့ကို မည်သို့ ကိုင်တွယ်ဖြေရှင်းရမည်ကို သူ့အား မေးမြန်းခဲ့ကြသော်လည်း သူသည် ပညတ်တရားအတိုင်း ထိုသူတို့ကို မကိုင်တွယ်ခဲ့ဘဲ ထိုအစား သနားကရုဏာ ပြသခဲ့သည်။ သခင်ယေရှုလုပ်ဆောင်ချက်များ၏ ဤသွင်ပြင်လက္ခဏာတစ်ခုမျှ ဖာရိရှဲများ၏ ဘာသာရေးဆိုင်ရာ အယူအဆများနှင့် မကိုက်ညီခဲ့ပေ။ ၎င်းတို့သည် သမ္မာတရားကို မချစ်မြတ်နိုးသောကြောင့် သခင်ယေရှုကို မုန်းတီးခဲ့ကြသည်။ ၎င်းတို့သည် သခင်ယေရှုက ပညတ်တရားအား ချိုးဖောက်သည်ဟူသော အကြောင်းပြချက်ကို အမိအရအသုံးချပြီး သူ့ကို ပြင်းထန်စွာ ပြစ်တင်ရှုတ်ချခဲ့ကြကာ သူ့ကို အသေသတ်ရန် ဆုံးဖြတ်ခဲ့ကြသည်။ အကယ်၍ သခင်ယေရှုသည် ထင်ရှားကျော်ကြားပြီး အောင်မြင်သော မိသားစုတစ်ခုတွင် မွေးဖွားခဲ့ပါက၊ အကယ်၍ သူသည် အဆင့်မြင့်ပညာတတ်တစ်ဦး ဖြစ်ခဲ့ပါက၊ အကယ်၍ သူသည် ဤကျမ်းတတ်များ၊ ဖာရိရှဲများနှင့် ရင်းနှီးသော ဆက်ဆံရေးရှိခဲ့ပါက ထိုအချိန်က အမှုအရာများသည် နောက်ပိုင်းတွင် ဖြစ်ပျက်ခဲ့သကဲ့သို့ သူ၏အပေါ်၌ ဖြစ်ပျက်ခဲ့မည် မဟုတ်ပေ။ ထိုအရာများပြောင်းလဲသွားကောင်း ပြောင်းလဲသွားနိုင်ပါသည်။ သူ၏ သာမန်ဖြစ်မှု၊ သူ၏ ပုံမှန်ဖြစ်မှုနှင့် သူ၏ မွေးဖွားရာနောက်ခံတို့ကြောင့်ပင် သူသည် ဖာရိရှဲများ၏ ပြစ်တင်ရှုတ်ချခြင်းကို ခံခဲ့ရခြင်း ဖြစ်သည်။ သခင်ယေရှုကို ပြစ်တင်ရှုတ်ချခြင်းအတွက် ၎င်းတို့၏ အခြေခံအကြောင်းရင်းမှာ အဘယ်နည်း။ ယင်းမှာ ထာဝရကာလပတ်လုံး မည်သည့်အခါမျှ ပြောင်းလဲမည်မဟုတ်ဟု သူတို့ ယုံကြည်ခဲ့ကြသည့် ၎င်းတို့ စွဲကိုင်ထားသော ထိုစည်းမျဉ်းစည်းကမ်းများနှင့် ပညတ်များပင် ဖြစ်သည်။ ဖာရိရှဲတို့သည် ၎င်းတို့ သဘောပေါက်နားလည်သော ဓမ္မပညာဆိုင်ရာ သဘောတရားများကို အသိပညာအဖြစ်လည်းကောင်း၊ လူတို့ကို အကဲဖြတ်ရန်နှင့် ပြစ်တင်ရှုတ်ချရန်အတွက် တန်ဆာပလာတစ်ခုအဖြစ်လည်းကောင်း စွဲကိုင်ထားခဲ့ကြပြီး သခင်ယေရှုအပေါ်၌ပင် ထိုအရာကို အသုံးပြုခဲ့ကြသည်။ ဤသည်မှာ သခင်ယေရှု ပြစ်တင်ရှုတ်ချခြင်း ခံခဲ့ရပုံ ဖြစ်သည်။ လူတစ်ဦးကို ၎င်းတို့ အကဲဖြတ်သည့် သို့မဟုတ် ဆက်ဆံသည့်ပုံစံသည် ထိုလူ၏ အနှစ်သာရအပေါ်၌ဖြစ်စေ၊ ထိုသူ ဟောပြောသည့်အရာက သမ္မာတရား ဟုတ်မဟုတ်ဟူသည့်အပေါ်၌ဖြစ်စေ လုံးဝ မမူတည်ခဲ့သကဲ့သို့ထိုသူ ပြောဆိုသော စကားများ၏ ရင်းမြစ်အပေါ်တွင် သာ၍ပင် မမူတည်ပေ။ ဖာရိရှဲတို့က လူတစ်ဦးကို အကဲဖြတ်သည့် သို့မဟုတ် ပြစ်တင်ရှုတ်ချသည့်ပုံစံသည် ၎င်းတို့ သဘောပေါက်နားလည်သော ဓမ္မဟောင်းကျမ်းထဲက စည်းမျဉ်းစည်းကမ်းများ၊ စကားလုံးများနှင့် အယူဝါဒများအပေါ်၌သာ မူတည်ခဲ့သည်။ သခင်ယေရှု ပြောဆိုပြီး လုပ်ဆောင်ခဲ့သည့်အရာသည် အပြစ်တစ်ခု သို့မဟုတ် ပညတ်တရားကို ချိုးဖောက်ခြင်းမဟုတ်ကြောင်းကို ဖာရိရှဲတို့က မိမိတို့စိတ်နှလုံးထဲ၌ သိရှိခဲ့ကြသော်လည်း သူ့ကို ပြစ်တင်ရှုတ်ချခဲ့ကြဆဲဖြစ်သည်။ အကြောင်းမှာ သူ ဖော်ပြခဲ့သော သမ္မာတရားများ၊ သူ ပြုခဲ့သော နိမိတ်လက္ခဏာများနှင့် အံ့ဖွယ်သောအမှုများက လူများစွာတို့ကို သူ့နောက်သို့လိုက်စေခဲ့ပြီး သူ့ကို ချီးမွမ်းစေခဲ့သောကြောင့် ဖြစ်သည်။ ဖာရိရှဲတို့သည် သူ့အပေါ် ပို၍ပို၍ မုန်းတီးလာခဲ့ကြပြီး သူ့ကို ရှင်းပစ်ရန်ပင် အလိုရှိခဲ့ကြသည်။ သခင်ယေရှုက ကြွလာမည့် မေရှိယဖြစ်သည်ကို ၎င်းတို့ အသိအမှတ်မပြုခဲ့ကြသကဲ့သို့ သူ၏ နှုတ်ကပတ်တော်များ၌ သမ္မာတရားရှိကြောင်းကိုလည်း အသိအမှတ်မပြုခဲ့ကြပေ။ သူ၏ အမှုတော်သည် သမ္မာတရားနှင့် ကိုက်ညီကြောင်းကို သာ၍ပင် အသိအမှတ်မပြုခဲ့ကြပေ။ ၎င်းတို့သည် သခင်ယေရှုကို ရဲတင်းလွန်းသော စကားများ ပြောဆိုကာ နတ်ဆိုးတို့၏ မင်းဖြစ်သော ဗေလဇေဗုလကို အမှီပြု၍ နတ်ဆိုးများကို နှင်ထုတ်သည်ဟူ၍ စွပ်စွဲခဲ့ကြသည်။ ဤအပြစ်များကို သခင်ယေရှုအပေါ် ၎င်းတို့ ပုံချနိုင်ခဲ့ခြင်းက ၎င်းတို့အနေဖြင့် သူ့အပေါ် မည်မျှ မုန်းတီးကြောင်း ပြသနေသည်။ ထို့ကြောင့် သခင်ယေရှုကို ဘုရားသခင် စေလွှတ်ခဲ့ကြောင်း၊ သူသည် ဘုရားသခင်၏ သားတော်ဖြစ်ကြောင်း၊ သူသည် မေရှိယဖြစ်ကြောင်းကို ပြင်းထန်စွာ ငြင်းပယ်ရန် ၎င်းတို့ လုပ်ဆောင်ခဲ့ကြသည်။ ၎င်းတို့ ဆိုလိုသည့်အရာမှာ၊ “ဘုရားသည် ဤသို့သောနည်းလမ်းဖြင့် အမှုအရာများကို လုပ်ဆောင်မည်လော။ အကယ်၍ ဘုရားက လူ့ဇာတိခံယူခဲ့ပါက သူသည် အလွန်ရှိန်လောက်သော အဆင့်အတန်းရှိသည့် မိသားစုတစ်ခုတွင် မွေးဖွားခဲ့ရပေမည်။ ပြီးလျှင် သူသည် ကျမ်းတတ်များနှင့် ဖာရိရှဲများထံမှ သင်ကြားမှုကို လက်ခံရပေမည်။ သူသည် သမ္မာကျမ်းစာကို စနစ်တကျ လေ့လာရပေမည်၊ ကျမ်းစာဆိုင်ရာ အသိပညာကို သဘောပေါက်နားလည်ရမည်၊ ‘လူ့ဇာတိခံ ဘုရား’ ဟူသောအမည်ကို ခံယူနိုင်ခြင်းမပြုမီ သမ္မာကျမ်းစာပါ အသိပညာအားလုံးနှင့် ပြည့်စုံရပေမည်” ဟူ၍ ဖြစ်သည်။ သို့သော် သခင်ယေရှုသည် ဤအသိပညာနှင့် ပြင်ဆင်ထားခြင်း မရှိခဲ့ပေ။ သို့ဖြစ်၍ ၎င်းတို့က “ပထမဦးစွာ သင်သည် ထိုသို့ အရည်အချင်းမပြည့်မီပါ။ သို့ဖြစ်၍ သင်သည် ဘုရားမဖြစ်နိုင်ပါ၊ ဒုတိယအနေဖြင့် ဤကျမ်းစာဆိုင်ရာ အသိပညာမရှိဘဲ သင်သည် ဘုရားဖြစ်နိုင်ဖို့ မဆိုထားနှင့်၊ ဘုရား၏ အမှုတော်ကို မဆောင်ရွက်နိုင်ပါ။ တတိယအနေဖြင့် သင်သည် ဗိမာန်တော်အပြင်ဘက်၌ အမှုမပြုရပါ။ သင်သည် ယခု ဗိမာန်တော်၌ အမှုမပြုဘဲ အပြစ်သားများအကြား၌ အစဉ် ရှိနေပါသည်။ သို့ဖြစ်၍ သင် လုပ်ဆောင်သော အမှုသည် သမ္မာကျမ်းစာ၏ နယ်ပယ်ထက် ကျော်လွန်နေပါသည်။ ယင်းက သင်ဘုရားဖြစ်ဖို့ သာ၍ပင် မဖြစ်နိုင်အောင် ဖြစ်စေသည်” ဟု ဆိုလျက် သူ့ကို ပြစ်တင်ရှုတ်ချခဲ့ကြသည်။ ၎င်းတို့ရှုတ်ချခြင်း၏ အခြေခံအကြောင်းရင်းသည် မည်သည့်နေရာမှ လာသနည်း။ သမ္မာကျမ်းစာမှ၊ လူသား၏စိတ်မှ၊ ပြီးလျှင် ၎င်းတို့ လက်ခံရရှိထားသည့် ဓမ္မပညာဆိုင်ရာ ပညာရေးမှ ဖြစ်သည်။ ၎င်းတို့သည် အယူအဆများ၊ စိတ်ကူးထင်မြင်မှုများနှင့် အသိပညာများဖြင့် ပြည့်လျှမ်းနေကြသောကြောင့်၊ ဤအသိပညာသည် မှန်ကန်ရမည်၊ သမ္မာတရားဖြစ်ရမည်၊ အခြေခံအကြောင်းရင်း ဖြစ်ရမည်ဖြစ်ပြီး မည်သည့်အချိန်တွင်မျှ ဤအရာများကို ဘုရားသခင် ဆန့်ကျင်မည်မဟုတ်ဟု ယုံကြည်ခဲ့ကြသည်။ သမ္မာတရားကို ၎င်းတို့ ရှာဖွေခဲ့ကြသလော။ မရှာဖွေခဲ့ကြပေ။ အဘယ်အရာကို ၎င်းတို့ ရှာဖွေခဲ့ကြသနည်း။ ဝိညာဉ်ခန္ဓာပုံစံဖြင့် ပေါ်ထွန်းသော သဘာဝလွန် ဘုရားတစ်ဆူကို ရှာဖွေခဲ့ကြခြင်း ဖြစ်သည်။ ထို့ကြောင့် ၎င်းတို့သည် ဘုရားသခင်၏ အမှုတော်အတွက် ကန့်သတ်ချက်ဘောင်များကို သတ်မှတ်ခဲ့ကြသည်။ သူ၏ အမှုတော်ကို ငြင်းပယ်ခဲ့ကြပြီး လူ၏ အယူအဆများ၊ စိတ်ကူးစိတ်သန်းများနှင့် အသိပညာတို့နှင့်အညီ ဘုရားသခင်က မှန်သည်၊ မှားသည်ကို တရားစီရင်ခဲ့ကြသည်။ ပြီးလျှင် ဤအရာ၏ နောက်ဆုံးရလဒ်မှာ အဘယ်နည်း။ ဘုရားသခင်၏ အမှုတော်ကို ၎င်းတို့ ပြစ်တင်ရှုတ်ချခဲ့ကြရုံသာမက လူ့ဇာတိခံ ဘုရားသခင်ကိုလည်း လက်ဝါးကပ်တိုင်၌ သံမှိုစွဲရိုက်နှက်ခဲ့ကြသည်။ ဤသည်မှာ ဘုရားသခင်ကို အကဲဖြတ်ရန် ၎င်းတို့၏ အယူအဆများ၊ စိတ်ကူးစိတ်သန်းများနှင့် အသိပညာတို့ကို အသုံးပြုခြင်းမှ ဖြစ်လာသည့်အရာဖြစ်ပြီး ဤသည်မှာ ၎င်းတို့နှင့်ပတ်သက်၍ ကောက်ကျစ်ဆိုးယုတ်သည့်အရာ ဖြစ်သည်။

အသိပညာနှင့် ပညာအရည်အသွေးအပေါ် ဖာရိရှဲတို့၏ တန်ဖိုးထားခြင်းမှ အကဲဖြတ်သည့်အခါ၊ ၎င်းတို့၏ ကောက်ကျစ်ဆိုးယုတ်မှုသည် မည်သည့်နေရာ၌ တည်ရှိသနည်း။ ယင်းမှာ မည်သို့ ထင်ရှားသနည်း။ ငါတို့သည် ထိုသို့သောလူတို့၏ ကောက်ကျစ်ဆိုးယုတ်သော သဘာဝကို မည်သို့ ဖော်ထုတ်ပြီး စိတ်ဖြာလေ့လာဆွေးနွေးနိုင်မည်နည်း။ အသိပညာနှင့် ပညာအရည်အသွေးအပေါ် ရိုသေလေးစားခြင်းကို သိရှိထားပြီးဖြစ်ကာ အသေးစိတ် ပြောဆိုရန် မလိုအပ်ပေ။ သို့ဆိုလျှင် ဤနေရာ၌ ထုတ်ဖော်ပြထားသော ကောက်ကျစ်ဆိုးယုတ်သည့် သဘာဝသည် အတိအကျအားဖြင့် အဘယ်အရာ ဖြစ်သနည်း။ ထိုသို့သောလူတို့၏ ကောက်ကျစ်ဆိုးယုတ်သော သဘာဝကို ငါတို့အနေဖြင့် မည်သို့ စိတ်ဖြာလေ့လာဆွေးနွေးပြီး ရိပ်စားမိနိုင်မည်နည်း။ တစ်စုံတစ်ဦးက ထုတ်ပြောလော့။ (သူတို့သည် ဘုရားသခင်၏ အနှစ်သာရကို ဆန့်ကျင်ရန် အယူအဆဆိုင်ရာ အသိပညာကို အသုံးပြုကြသည်။ ဤသည်မှာ ၎င်းတို့၏ ကောက်ကျစ်ဆိုးယုတ်မှုနှင့်ဆိုင်သော သရုပ်သကန်များထဲမှ တစ်ခု ဖြစ်ပါသည်။) ဆန့်ကျင်ခြင်းသည် လုပ်ဆောင်ချက်တစ်ခု ဖြစ်သည်။ သို့ဆိုလျှင် အဘယ်ကြောင့် ၎င်းတို့ ဆန့်ကျင်ခဲ့ကြသနည်း။ ဆန့်ကျင်ခြင်းတွင် ရက်စက်ကြမ်းကြုတ်သော စိတ်သဘောထား အနည်းငယ် ပါဝင်သော်လည်း သင်သည် ကောက်ကျစ်ဆိုးယုတ်မှုကို ထည့်သွင်းစဉ်းစားခြင်း မရှိသေးပေ။ ၎င်းတို့သည် အဘယ်ကြောင့် ဆန့်ကျင်ခဲ့ကြသနည်း။ ထိုအရာမှာ သူ့ကို ၎င်းတို့ နှစ်သက်ခြင်း သို့မဟုတ် မနှစ်သက်ခြင်းနှင့် သက်ဆိုင်ခဲ့သလော။ ၎င်းတို့က၊ “ဘုရားသည် ကောင်းကင်ဘုံ၊ တတိယကောင်းကင်ဘုံ၌ ရှိသင့်သည်။ အားလုံး၏ လေးစားခြင်းခံရသင့်သည်၊ လူသားများက လက်လှမ်းမမီနိုင်၊ သူတို့အတွက် နားလည်ရခက်ခဲသောသူ လူသားမျိုးနွယ်အားလုံး၊ ဖန်ဆင်းခံ သတ္တဝါအားလုံး၊ စကြဝဠာရှိ သက်ရှိသတ္တဝါအားလုံးကပင် အားကိုးရမည့်သူဖြစ်သင့်သည်။ ယင်းမှာ ဘုရားဖြစ်၏။ ယခု ဘုရား ကြွလာပြီဖြစ်သော်လည်း၊ သင်သည် လက်သမားတစ်ဦး၏ အိမ်၌ မွေးဖွားခဲ့သည်။ သင်၏ မိဘများသည် သာမန်လူများသာ ဖြစ်ကြပြီး သင်သည် တင်းကုပ်တစ်ခု၌ပင် မွေးဖွားခဲ့သည်။ သင်၏ မွေးဖွားရာနောက်ခံသည် သာမန်မျှသာမဟုတ်၊ သာမန်အောက်နှင့် အများသူငှာအောက် တစ်ဆင့်နိမ့်သည်။ ဤအရာကို လူတို့က မည်သို့ လက်ခံနိုင်မည်နည်း။ အကယ်၍ ဘုရားသည် အမှန်တကယ် ကြွလာခဲ့မည်ဆိုပါက၊ သူသည် ဤသို့ ကြွလာနိုင်မည်မဟုတ်ပါ” ဟု ယုံကြည်လျက်၊ ဤဘုရားသခင်မျိုးကို မနှစ်မသက်ဖြစ်ခဲ့ကြသည်။ ဤသည်မှာ ဘုရားသခင်ကို လူတို့ ဘောင်ခတ်သည့်ပုံစံ မဟုတ်လော။ လူတိုင်းက ဘုရားသခင်ကို ဤသို့ ဘောင်ခတ်ကြသည်။ အမှန်တွင် သခင်ယေရှုက သာမန်လူတစ်ဦးမဟုတ်ကြောင်း၊ သခင်ယေရှု ပြောခဲ့သည့်အရာ မှန်ကန်ကြောင်းနှင့် သူ့ကို လူတို့စွပ်စွဲခဲ့သော အပြစ်အချို့သည် အချက်အလက်များနှင့် အမှန်တကယ် မကိုက်ညီကြောင်းကိုလည်း စိတ်ထဲတွင် ၎င်းတို့ ရေးတေးတေး ခံစားခဲ့ကြရသည်။ သခင်ယေရှုသည် နာမကျန်းဖြစ်သောသူတို့ကို ကျန်းမာစေနိုင်ပြီး နတ်ဆိုးများကို နှင်ထုတ်နိုင်ခဲ့သည်။ ပြီးလျှင် သူ ပြောဆိုကာ ဟောပြောခဲ့သော နှုတ်ကပတ်တော်များနှင့် တရားဒေသနာများ၌ ၎င်းတို့သည် မည်သည့်အမှားကိုမျှ ရှာမတွေ့နိုင်ခဲ့သကဲ့သို့ မည်သည့်အရာကိုမျှ အမိအရ အသုံးမချနိုင်ခဲ့ကြပေ။ သို့သော် ၎င်းတို့သည် ထိုအရာကို လက်မခံနိုင်ခဲ့ကြသေးသည့်အပြင် မိမိတို့၏ စိတ်နှလုံးထဲ၌ “ဤသည်မှာ ဘုရား အမှန်တကယ် ဖြစ်သည့်ပုံစံလော။ ဘုရားသည် ကောင်းကင်ဘုံ၌ အလွန်ကြီးမြတ်တော်မူသည်။ သို့ဖြစ်၍ သူသည် လူ့ဇာတိခံယူပြီး မြေကြီးပေါ်သို့ ကြွလာပါက သာ၍ပင် ကြီးမြတ်သင့်သည်၊ လူအားလုံး၏ လေးစားကြည်ညိုခြင်းကို ခံရသင့်သည်၊ မြင့်မြတ်သော မိသားစုများအကြား၌ သွားလာသင့်သည်၊ မှတ်သားရလောက်အောင် စကားပြောဆိုသင့်ပြီး လူသား အပြစ်အနာအဆာ သို့မဟုတ် အားနည်းချက် တစ်ခုမျှကိုပင် လုံးဝ မထုတ်ဖော်ပြသင့်ပါ။ ထို့အပြင် သူသည် ဗိမာန်တော်ရှိ ဘာသာရေးခေါင်းဆောင်များကို ချိုးနှိမ်ရန် သူ၏ အသိပညာ၊ သူ၏ ပညာအရည်အသွေးနှင့် သူ၏ ကျွမ်းကျင်မှုများကို ဦးစွာ အသုံးပြုသင့်သည်။ သူသည် ဤလူတို့ကို ဦးစွာ စည်းရုံးသိမ်းသွင်းသင့်သည်။ ယင်းမှာ ဘုရား၏ ရည်ရွယ်ချက် ဖြစ်ပေမည်” ဟု သံသယဝင်နေဆဲ ဖြစ်သည်။ သခင်ယေရှု လုပ်ဆောင်ခဲ့သည့်အရာနှင့်စပ်လျဉ်း၍ ၎င်းတို့လက်မခံခဲ့ကြသကဲ့သို့ ဤအချက်ကိုလည်း လက်ခံရန် သို့မဟုတ် အသိအမှတ်ပြုရန် အလိုမရှိခဲ့ကြပေ။ ဤအချက်ကို အသိအမှတ်ပြုရန် အလိုမရှိခြင်းသည် ပြဿနာကြီးတစ်ခု မဟုတ်ပေ။ ၎င်းတို့၏ အတွင်းစိတ်ထဲ၌ သာ၍ပင် ဆိုးရွားသောအရာတစ်ခုကို ၎င်းတို့ ပိုင်ဆိုင်ခဲ့ကြသည်။ အကယ်၍ ထိုသို့သော ပုဂ္ဂိုလ်တစ်ဦးသည် ဘုရားဖြစ်ခဲ့ပါက ဘာသာရေးခေါင်းဆောင်အားလုံး ဘုရားဖြစ်နိုင်ကြမည်ဖြစ်သည်။ ၎င်းတို့အားလုံးသည် ဘုရားသခင်ကိုယ်တိုင်ထက် ဘုရားနှင့် ပို၍တူကြမည်ဖြစ်ကာ အားလုံးသည် သခင်ယေရှုထက် ခရစ်တော်ဖြစ်ရန် သာ၍ အရည်အချင်းပြည့်မီကြမည်။ ဤသည်မှာ စိတ်အနှောင့်အယှက်ပေးသောအရာ မဟုတ်လော။ (ဟုတ်ပါသည်။) သခင်ယေရှုကို ၎င်းတို့ ပြစ်တင်ရှုတ်ချနေစဉ်တွင်ပင် ဤတစ်ကြိမ်၌ သူ၏ လူ့ဇာတိခံယူခြင်းအတွက် ဘုရားသခင် ရွေးချယ်ခဲ့သော ဇာတိပကတိနှင့်သက်ဆိုင်သည့် နောက်ခံအခြေအနေ၏ သွင်ပြင်လက္ခဏာတိုင်းကိုလည်း ဆန့်ကျင်ပြီး အထင်အမြင်သေးနေခဲ့ကြသည်။ ဖာရိရှဲများ၏ ကောက်ကျစ်ဆိုးယုတ်မှုက မည်သည့်နေရာ၌ တည်ရှိသည်ကို ငါတို့ မဆွေးနွေးရသေးပေ။ ငါတို့၏ မိတ်သဟာယကို ဆက်ကြစို့။

ဘုရားသခင်သည် သာမန်လူတစ်ဦးအဖြစ် လူ့ဇာတိခံယူသည်။ ယင်းမှာ ဘုရားသခင်သည် အရာခပ်သိမ်းအထက် မြင့်မြတ်သော ပုံသဏ္ဌာန်၊ ပင်ကိုလက္ခဏာနှင့် အဆင့်အတန်းတို့မှ မိမိကိုယ်ကို နှိမ့်ချပြီး လုံးဝသာမန်လူတစ်ဦး ဖြစ်လာခြင်းကို ဆိုလိုသည်။ သူသည် သာမန်လူတစ်ဦး ဖြစ်လာသောအခါ ထင်ရှားကျော်ကြားပြီး ချမ်းသာသော မိသားစုတွင် မွေးဖွားရန် သူ မရွေးချယ်ခဲ့ပေ။ သူ၏ မွေးဖွားရာနောက်ခံသည် အလွန်သာမန်ဖြစ်ပြီး နုံချာသည်ပင် ဖြစ်သည်။ အကယ်၍ ငါတို့သည် ဤကိစ္စရပ်ကို သာမန်လူတစ်ဦး၏ ရှုထောင့်မှ၊ အသိစိတ်၊ ဆင်ခြင်တုံတရားနှင့် လူ့သဘာဝရှိသော တစ်စုံတစ်ဦး၏ ရှုထောင့်မှ ကြည့်မည်ဆိုလျှင် ဘုရားသခင် လုပ်ဆောင်သမျှအားလုံးက လူတို့၏ ရိုသေလေးစားခြင်းနှင့် ချစ်မြတ်နိုးခြင်းတို့ကို ခံထိုက်သည်။ လူတို့သည် ယင်းကို မည်သို့ ဆက်ဆံသင့်သနည်း။ (ရိုသေလေးစားခြင်းဖြင့် ဖြစ်ပါသည်။) ဘုရားသခင်နောက်သို့ လိုက်သော သာမန်နှင့် ပုံမှန်လူတစ်ဦးသည် ဘုရားသခင်က မြင့်မြတ်သော အဆင့်အတန်းမှ အထူးသာမန်ဖြစ်သော လူတစ်ဦးအဖြစ်သို့ မိမိကိုယ်ကို နှိမ့်ချသည့်အချက်အတွက် ဘုရားသခင်၏ ချစ်ခင်နှစ်လိုဖွယ်ကောင်းခြင်းကို ချီးမွမ်းသင့်သည်။ ဘုရားသခင်၏ နှိမ့်ချမှုနှင့် ကွယ်ဝှက်မှုသည် အလွန် ချစ်ခင်နှစ်လိုဖွယ်ကောင်းလှသည်။ ဤသည်မှာ မည်သည့် ဖောက်ပြန်ပျက်စီးသောလူကမျှ သို့မဟုတ် မည်သည့် နတ်ဆိုးများနှင့် စာတန်ကမျှ မစွမ်းဆောင်နိုင်သည့်အရာ ဖြစ်သည်။ ဤသည်မှာ အပြုသဘောဆောင်သော အရာလော သို့မဟုတ် အပျက်သဘောဆောင်သော အရာလော။ (အပြုသဘောဆောင်သော အရာဖြစ်ပါသည်။) ဤအပြုသဘောဆောင်သောအရာ၊ ဤဖြစ်စဉ်နှင့် ဤအချက်သည် အတိအကျအားဖြင့် အဘယ်အရာကို သရုပ်ဖော်ပြသနည်း။ ဘုရားသခင်၏ နှိမ့်ချမှုနှင့် ကွယ်ဝှက်မှု၊ ဘုရားသခင်၏ ချစ်ခင်ဖွယ်ကောင်းခြင်းနှင့် နှစ်လိုဖွယ်ဖြစ်ခြင်းတို့ ဖြစ်သည်။ နောက်ထပ်အချက်တစ်ချက်မှာ ဘုရားသခင်သည် လူတို့ကို ချစ်သည်။ ဘုရားသခင်၏ ချစ်ခြင်းမေတ္တာသည် စစ်မှန်သည်၊ အတုအယောင်မဟုတ်ပေ။ ဘုရားသခင်၏ ချစ်ခြင်းမေတ္တာသည် အနှစ်မဲ့သော စကားမဟုတ်၊ ဆောင်ပုဒ်တစ်ခုမဟုတ်၊ လှည့်စားမှုတစ်ခုလည်း မဟုတ်ဘဲ၊ စစ်မှန်ပြီး အဖြစ်မှန် ဖြစ်သည်။ ဘုရားသခင်ကိုယ်တိုင် လူ့ဇာတိခံယူပြီး လူသားမျိုးနွယ်၏ အထင်လွဲမှားမှုများအပြင် ၎င်းတို့၏ ပြက်ရယ်ပြုခြင်း၊ အသရေဖျက်ခြင်းနှင့် ပြစ်မှားစော်ကားခြင်းတို့ကို ခါးစည်းခံရသည်။ သူသည် မိမိကိုယ်ကို နှိမ့်ချပြီး သာမန်လူတစ်ဦး ဖြစ်လာသည်၊ အသွင်အပြင်၌ မြင့်မြတ်ခြင်းမရှိ၊ အထူးပါရမီများ မရှိသကဲ့သို့ နက်နဲသော အသိပညာ သို့မဟုတ် ပညာအရည်အသွေးလည်း သေချာပေါက် မရှိပေ။ အဘယ်ရည်ရွယ်ချက်အတွက်နည်း။ သူ ရွေးချယ်ထားပြီး ကယ်တင်ရန် ရည်ရွယ်ထားသော လူတို့ထံသို့ ဤပင်ကိုလက္ခဏာနှင့်လည်းကောင်း၊ ၎င်းတို့အတွက် အလွယ်ကူဆုံး ချဉ်းကပ်၍ရနိုင်မည့် လူ့သဘာဝဆိုင်ရာ အသွင်အပြင်ဖြင့်လည်းကောင်း ချဉ်းကပ်ရန်အလို့ငှာ ဖြစ်သည်။ ဘုရားသခင် ပြုလုပ်သော ဤအရာအားလုံးသည် သူ ပေးဆပ်ခဲ့သော အဖိုးအခ ဖြစ်သည်မဟုတ်လော။ (ဟုတ်ပါသည်။) အခြားတစ်ဦးတလေက ဤအရာကို လုပ်ဆောင်နိုင်မည်လော။ မည်သူမျှ လုပ်ဆောင်နိုင်မည်မဟုတ်။ ဥပမာအားဖြင့် အလှအပကို အထူးချစ်မြတ်နိုးသော အချို့အမျိုးသမီးများသည် အမြဲတမ်း မိတ်ကပ်လိမ်းခြယ်ကြပြီး မိတ်ကပ်မပါဘဲ အပြင်မထွက်ကြပေ။ အကယ်၍ သင်တို့သည် ထိုသို့သော အမျိုးသမီးတစ်ဦးကို မျက်နှာပြောင်ဖြင့် အပြင်ထွက်ရန် သို့မဟုတ် မိတ်ကပ်မပါဘဲ စင်မြင့်ပေါ်တက်ပြီး ပေါ်လာရန် တောင်းဆိုပါက သူ လုပ်နိုင်မည်လော။ သူ လုပ်နိုင်မည်မဟုတ်။ ဤကိစ္စတွင် သူသည် အရှက်ခွဲခံရခြင်းပင် မဟုတ်သေးပေ။ မိတ်ကပ်မပါဘဲ အပြင်ထွက်ခြင်းမျှက သူ့အတွက် မဖြစ်နိုင်သောအရာ ဖြစ်သည်။ ထိုမာနအနည်းငယ်၊ ထိုဇာတိပကတိဆိုင်ရာ အကျိုးအမြတ်အနည်းငယ်ကိုပင် သူ လက်မလွှတ်နိုင်ပေ။ သို့ဆိုလျှင် ဘုရားသခင်နှင့်ပတ်သက်၍ကော အဘယ်သို့နည်း။ ဘုရားသခင်သည် လူ့အဖွဲ့အစည်း၏ အနိမ့်ဆုံးအလွှာတွင် သာမန်အဖြစ်ဆုံးသော လူတစ်ဦးအဖြစ် မွေးဖွားရန် မိမိကိုယ်ကို နှိမ့်ချသောအခါ သူ အဘယ်အရာကို စွန့်လွှတ်သနည်း။ သူ၏ ဂုဏ်သိက္ခာကို စွန့်လွှတ်သည်။ ဘုရားသခင်သည် အဘယ်ကြောင့် သူ၏ ဂုဏ်သိက္ခာကို စွန့်လွှတ်နိုင်ရသနည်း။ (လူတို့ကို ချစ်ရန်နှင့် ကယ်တင်ရန်အလို့ငှာ ဖြစ်ပါသည်။) ယင်းမှာ လူတို့ကို ချစ်ရန်နှင့် ကယ်တင်ရန်အလို့ငှာ ဖြစ်ပြီး၊ ယင်းက ဘုရားသခင်၏ စိတ်သဘောထားကို ထုတ်ဖော်ပြသခြင်း ဖြစ်သည်။ သို့ဆိုလျှင် ဤသည်မှာ ဂုဏ်သိက္ခာ ဆုံးရှုံးခြင်းနှင့် မည်သို့ ပါဝင်ပတ်သက်သနည်း။ ဤကိစ္စရပ်ကို မည်သို့ ရှုမြင်သင့်သနည်း။ လူအချို့က “ဘုရားသခင်က အဘယ်ဂုဏ်သိက္ခာကို ဆုံးရှုံးသနည်း။ ကိုယ်တော်သည် လူ့ဇာတိခံယူပြီးသည့်နောက်တွင်ပင် ဘုရားသခင်၏ ပင်ကိုလက္ခဏာ ကိုယ်တော်၌ ရှိနေဆဲ မဟုတ်လော။ ကိုယ်တော့်ကိုလိုက်လျှောက်ပြီး ကိုယ်တော်၏ တရားဒေသနာကို နားထောင်သောလူများ ကိုယ်တော်၌ ရှိနေဆဲ မဟုတ်လော။ ကိုယ်တော်သည် ဘုရားသခင်၏ ကိုယ်ပိုင်အမှုတော်ကို ဆောင်ရွက်နေဆဲ မဟုတ်လော။ အဘယ်ဂုဏ်သိက္ခာကို ကိုယ်တော် ဆုံးရှုံးသနည်း” ဟု ဆိုကြသည်။ ဤ “ဂုဏ်သိက္ခာ ဆုံးရှုံးခြင်း” တွင် သွင်ပြင်လက္ခဏာများစွာ ပါဝင်သည်။ တစ်နည်းအားဖြင့်၊ ဤအရာအားလုံးကို လုပ်ဆောင်ခြင်းအတွက် ဘုရားသခင်၏ အရင်းခံအကြောင်းမှာ လူတို့အတွက် ဖြစ်သော်လည်း လူတို့က ယင်းကို နားလည်နိုင်ကြသလော။ သူ့နောက်သို့ လိုက်သောလူများပင်လျှင် ထိုအရာကို နားမလည်နိုင်ကြပေ။ ဤသိနားလည်မှုကင်းမဲ့ခြင်း၌ အဘယ်အရာ ပါဝင်သနည်း။ အထင်လွဲမှားခြင်း၊ အဓိပ္ပာယ်ကောက်လွဲခြင်းနှင့် အချို့သောလူများထံမှ ထူးဆန်းသောအကြည့်များ သို့မဟုတ် မထီမဲ့မြင်ပြုသောအကြည့်များ ပါဝင်သည်။ ဘုရားသခင်သည် ဝိညာဉ်ရေးရာနယ်ပယ်တွင်ရှိသည်၊ အရာခပ်သိမ်းအလယ်၌ ရှိပြီး လူသားမျိုးနွယ်အားလုံးသည် ဘုရားသခင်၏ ခြေအောက်၌ တည်ရှိကြသည်။ သို့သော် ယခုတွင် ဘုရားသခင်သည် လူ့ဇာတိခံယူပြီးဖြစ်သဖြင့်၊ ယင်းမှာ သူသည် လူတို့နှင့် တန်းတူရည်တူအဖြစ် ပတ်ဝန်းကျင်တစ်ခုတည်း၌ အသက်ရှင်နေခြင်းနှင့် ညီမျှသည်။ သူသည် လူသားမျိုးနွယ်၏ ပြက်ရယ်ပြုခြင်း၊ အသရေဖျက်ခြင်း၊ အထင်လွဲမှားခြင်းနှင့် လှောင်ပြောင်သရော်ခြင်းတို့အပြင် ၎င်းတို့၏ အယူအဆများ၊ ရန်လိုမုန်းတီးမှုနှင့် တရားစီရင်ခြင်းတို့ကို ရင်ဆိုင်ရမည်ဖြစ်သည်။ ဤသည်တို့မှာ သူ ရင်ဆိုင်ရမည့်အရာများ ဖြစ်ကြသည်။ သူသည် ဤအရာများကို ရင်ဆိုင်နေစဉ်တွင်၊ သူ၌ ဂုဏ်သိက္ခာတစ်ခုတလေ ရှိသည်ဟု သင်တို့ ထင်သလော။ ဘုရားသခင်၏ ပင်ကိုလက္ခဏာအရ သူသည် ဤအရာများကို မခံစားသင့်ပေ။ လူတို့သည် ဘုရားသခင်ကို ဤသို့ မဆက်ဆံသင့်သကဲ့သို့ သူသည်လည်း ဤအရာများကို သည်းခံနေစရာမလိုပေ။ ဤသည်တို့မှာ ဘုရားသခင် သည်းခံသင့်သည့်အရာများ မဟုတ်ပေ။ သို့သော် ဘုရားသခင်ကလူ့ဇာတိခံယူသောအခါ သူသည် ထိုအရာများကို လက်ခံရမည်ဖြစ်သည်။ ဤအရာအားလုံးကို သူ သည်းခံရမည်ဖြစ်ပြီး မည်သည့်အရာမျှ ချန်လှပ်ထားခြင်း မရှိပေ။ ဖောက်ပြန်ပျက်စီးသော လူသားမျိုးနွယ်သည် ကောင်းကင်ဘုံရှိ ဘုရားသခင်ကို သာယာနာပျော်ဖွယ်ကောင်းသော စကားများစွာ ပြောဆိုနိုင်သော်လည်း လူ့ဇာတိခံ ဘုရားသခင်ကိုမူ ၎င်းတို့ အလေးမထားကြပေ။ ၎င်းတို့က “ဘုရားသခင် လူ့ဇာတိခံယူခြင်းလော။ သင်သည် မည်သည့် ထူးခြားမှုမျှမရှိဘဲ အလွန် သာမန်ဖြစ်ပြီး ပုံမှန်ဖြစ်သည်။ သင်သည် ငါ့ကို မည်သည့်အရာမျှ မလုပ်ဆောင်နိုင်ဟု ထင်ရသည်” ဟု တွေးထင်ကြသည်။ ၎င်းတို့သည် မည်သည့်အရာကိုမဆို ပြောဝံ့ကြသည်။ ၎င်းတို့၏ ကိုယ်ပိုင်အကျိုးအမြတ် သို့မဟုတ် ၎င်းတို့၏ ဂုဏ်သတင်းနှင့် ပတ်သက်လာသောအခါ မည်သည့်တရားစီရင်ခြင်း သို့မဟုတ် ပြစ်တင်ရှုတ်ချမှုကိုမဆို ၎င်းတို့ ပြောဆိုဝံ့ကြသည်။ ထို့ကြောင့် ဘုရားသခင် လူ့ဇာတိခံယူသောအခါ သူသည် လူသားများနှင့် ထိတွေ့ဆက်ဆံပြီး ဖောက်ပြန်ပျက်စီးသော လူသားမျိုးနွယ်နှင့်အတူ နေထိုင်သောအခါ ဤအဆင့်အတန်းရှိပြီး ဤပင်ကိုလက္ခဏာကို မွေ့လျော်ခံစားသော်လည်း တစ်ချိန်တည်းမှာပင် သူ၏ ပင်ကိုလက္ခဏာကြောင့် သူ့အပေါ် ကျရောက်လာသော အရှက်ရခြင်း အမျိုးမျိုးကို သူ အမှန်တကယ် ခါးစည်းခံရမည်ဖြစ်သည်။ သူသည် သူ၏ ဂုဏ်သိက္ခာအားလုံးကို ဆုံးရှုံးရသည်၊ ဤသည်မှာ ဖောက်ပြန်ပျက်စီးသော လူသားမျိုးနွယ်က သူ့အပေါ် ပြုမူဆောင်ရွက်သော ရှုပ်ထွေးမှု၊ အထင်လွဲမှားမှု၊ သံသယ၊ စမ်းသပ်မှု၊ ပုန်ကန်မှု၊ တရားစီရင်မှု၊ တမင် လိမ်လည်လှည့်စားခြင်း စသည်တို့အားလုံးကို ရင်ဆိုင်လျက် ဘုရားသခင် ပထမဦးဆုံး ခါးစည်းခံရမည့်အရာ ဖြစ်သည်။ သူသည် ဤအရာအားလုံးကို ခါးစည်းခံရမည်၊ ယင်းမှာ သူ၏ ဂုဏ်သိက္ခာ ဆုံးရှုံးခြင်း ဖြစ်သည်။ အခြားအဘယ်အရာ ရှိသေးသနည်း။ လူ့ဇာတိခံယူခြင်းနှင့် ဝိညာဉ်တော်အကြား အနှစ်သာရအားဖြင့် ခြားနားမှုမရှိပေ။ ဤသည်မှာ မှန်သလော။ (မှန်ပါသည်။) အနှစ်သာရအားဖြင့် ခြားနားမှုမရှိပေ။ သို့သော် သွင်ပြင်လက္ခဏာတစ်ခု ရှိသည်။ ဇာတိပကတိသည် ဝိညာဉ်တော်ကို မည်သည့်အခါမျှ အစားမထိုးနိုင်ပေ။ ဆိုလိုသည်မှာ ဇာတိပကတိသည် သူ၏ လုပ်ငန်းဆောင်တာများစွာတွင် ကန့်သတ်ခြင်း ခံရသည်။ ဥပမာအားဖြင့် ဝိညာဉ်တော်သည် အာကာသကို ဖြတ်သန်းသွားလာနိုင်သည်။ အချိန်၊ ရာသီဥတု သို့မဟုတ် ပတ်ဝန်းကျင်အမျိုးမျိုး၏ သက်ရောက်မှု မခံရဘဲ နေရာတိုင်း၌ ရှိနေနိုင်စဉ်တွင် ဇာတိပကတိမှာမူ ဤကန့်သတ်ချက်များကို ခံရသည်။ ဘုရားသခင်၏ ဂုဏ်သိက္ခာ၌ အဘယ်ဆုံးရှုံးမှု ဖြစ်ခဲ့သနည်း။ ဤကိစ္စရပ်၌ အခက်အခဲမှာ အဘယ်နည်း။ ဘုရားသခင်ကိုယ်တော်တိုင်၌ ဤစွမ်းရည်ရှိသော်လည်း သူသည် ဇာတိပကတိ၏ ကန့်သတ်ခြင်းကို ခံရသောကြောင့် သူ၏ အမှုတော်ကာလအတောအတွင်း သူသည် အမှုတော် ပြီးဆုံးသည်အထိ လူ့ဇာတိ၏ အမှုတော်ကို တာဝန်သိစွာ၊ တိတ်ဆိတ်စွာနှင့် နာခံမှုရှိစွာ ထိန်းထားရပေမည်။ ဘုရားသခင်သည် လူ့ဇာတိဖြင့် အမှုပြုနေချိန်အတောအတွင်းတွင် ဘုရားသခင်နှင့် သက်ဆိုင်၍ လူတို့ မြင်တွေ့နိုင်သောအရာ၊ မိမိတို့၏ အယူအဆများအတွင်း၌ ၎င်းတို့ သဘောပေါက်နားလည်နိုင်သော အရာမှာ ၎င်းတို့၏ မျက်စိဖြင့် မြင်တွေ့နိုင်သော ဤလူ့ဇာတိပင် ဖြစ်သည်။ သို့ဖြစ်၍ ၎င်းတို့၏ စိတ်ကူးစိတ်သန်းများနှင့် အယူအဆများအတွင်း၌ ဘုရားသခင်၏ ကြီးမြတ်မှု၊ အနန္တတန်ခိုး၊ ဉာဏ်ပညာနှင့် ဩဇာအာဏာတို့ပင်လျှင် အချို့သော ကန့်သတ်ချက်များကို ခံထားရသည် မဟုတ်လော။ (ဟုတ်ပါသည်။) ကြီးမားသော အတိုင်းအတာအထိ ထိုအရာများသည် အချို့သော ကန့်သတ်ချက်များကို ခံထားရသည်။ ဤကန့်သတ်ချက်များကို အဘယ်အရာက ဖြစ်ပေါ်စေသနည်း။ (လူ့ဇာတိခံယူခြင်းက ဖြစ်ပေါ်စေပါသည်။) ဤကန့်သတ်ချက်များသည် သူ လူ့ဇာတိခံယူခြင်းကြောင့် ဖြစ်ပေါ်လာခြင်း ဖြစ်သည်။ လူ့ဇာတိခံယူခြင်းသည် ဘုရားသခင်ကိုယ်တိုင်အတွက် ဒုက္ခတစ်မျိုးကို ဖြစ်ပေါ်စေသည်ဟု ဆိုနိုင်သည်။ “ဒုက္ခ” ဟူသော စကားလုံးကို ဤနေရာ၌ အသုံးပြုရန် အနည်းငယ် မတိကျသည်မှာ အမှန်ဖြစ်သော်လည်း ဤသို့ ဆိုခြင်းသည် သင့်လျော်ပေသည်။ ဤသို့သာ ဆိုနိုင်သည်။ ဤဒုက္ခသည် ဘုရားသခင်အပေါ် လူတို့၏ သိနားလည်မှုနှင့် ဘုရားသခင်ကို ချစ်ရန်နှင့် ကျိုးနွံနာခံရန်အလို့ငှာ ဘုရားသခင်နှင့် လူတို့၏ စစ်မှန်သော ပေါင်းသင်းဆက်ဆံခြင်းနှင့် အပြန်အလှန်ဆက်ဆံခြင်းတို့အပေါ် အကျိုးသက်ရောက်မှုတစ်ခုခု ရှိသလော။ (ရှိပါသည်။) ထိုအရာက အကျိုးသက်ရောက်မှုတစ်ခုခု ရှိပေသည်။ လူတစ်ဦးသည် ဘုရားသခင်၏ လူ့ဇာတိကို မြင်ပြီးသရွေ့၊ ဘုရားသခင်၏ လူ့ဇာတိနှင့် ဆက်ဆံနေခဲ့သရွေ့၊ ဘုရားသခင်၏ လူ့ဇာတိက စကားပြောသည်ကို ကြားပြီးသရွေ့၊ ၎င်းတို့၏ တစ်သက်တာတွင် ဘုရားသခင်၏ ပုံသဏ္ဌာန်၊ ဘုရားသခင်၏ ဉာဏ်ပညာ၊ ဘုရားသခင်၏ အနှစ်သာရနှင့် ဘုရားသခင်၏ စိတ်သဘောထားတို့သည် ဤလူ့ဇာတိ၌ ၎င်းတို့ အသိအမှတ်ပြု၊ မြင်တွေ့ပြီး နားလည်သည့်အရာတွင် ထာဝစဉ် ရှိနေနိုင်ဖွယ်ရှိသည်။ ဤသည်မှာ ဘုရားသခင်အတွက် မျှတခြင်း မရှိပေ။ ဤသည်မှာ ထိုသို့ မဟုတ်လော။ (ဟုတ်ပါသည်။) ထိုအရာသည် ဘုရားသခင်အတွက် မမျှတပေ။ သို့ဆိုလျှင် ဘုရားသခင်သည် အဘယ်ကြောင့် ဤအရာ လုပ်ဆောင်နေသေးသနည်း။ အကြောင်းမှာ ဘုရားသခင် လူ့ဇာတိခံယူခြင်းအားဖြင့်သာ လူတို့ကို ဘုရားသခင် သန့်စင်စေခြင်းနှင့် ကယ်တင်ခြင်း၏ အကောင်းဆုံးသော အကျိုးကျေးဇူးများကို ရရှိနိုင်သောကြောင့် ဖြစ်သည်။ ဘုရားသခင်က ဤလမ်းကြောင်းကို ရွေးချယ်ခြင်းဖြစ်သည်။ ဘုရားသခင်သည် လူ့ဇာတိခံယူပြီး လူတို့ကို သူ၏ နှုတ်ကပတ်တော်များ ကြားခွင့်ပေးလျက်၊ သူ၏ လှုပ်ရှားမှုတိုင်းကို မြင်တွေ့ခွင့်ပေးလျက်၊ သူ၏ စိတ်သဘောထား၊ သူ၏ ပင်ကိုစရိုက်၊ သူ၏ ဝမ်းမြောက်ခြင်းနှင့် ဝမ်းနည်းခြင်းများကိုပင် မြင်တွေ့ခွင့်ပေးလျက် လူတို့အလယ်တွင် မျက်နှာချင်းဆိုင် အသက်ရှင်သည်။ လူတို့သည် ဤစိတ်သဘောထားနှင့် ဤဝမ်းမြောက်ခြင်း၊ ဝမ်းနည်းခြင်းများကို မျက်မြင်တွေ့ကြုံသောအခါ ဘုရားသခင်၏ အနှစ်သာရအပေါ် လူတို့၏ နားလည်သဘောပေါက်မှုက ထိခိုက်ကာ လူတို့၏ သဘောပေါက်နားလည်မှုက ကန့်သတ်ခြင်းခံရလျက် အယူအဆများ ဖြစ်ပေါ်လာနိုင်သော်လည်း ဘုရားသခင်သည် လူတို့၏ အထင်လွဲမှားခြင်းကို ခံရမည်ကို ပို၍ နှစ်သက်ပြီး လူတို့ကို ကယ်တင်ခြင်းနှင့်ဆိုင်သည့် အကောင်းဆုံးသော အကျိုးကျေးဇူးများအား ရရှိနိုင်မည့် ဤနည်းလမ်းကိုပင် ရွေးချယ်လေသည်။ ထို့ကြောင့် ဘုရားသခင်၏ မူလသဘောသဘာဝ၊ ဘုရားသခင်၏ စစ်မှန်သော ပင်ကိုလက္ခဏာ၊ အဆင့်အတန်းနှင့် အနှစ်သာရတို့ကို လူတို့၏ သိနားလည်မှု ရှုထောင့်မှကြည့်လျှင် သူသည် သူ၏ ဂုဏ်သိက္ခာကို စွန့်လွှတ်စတေးခဲ့ပြီး ဖြစ်သည်။ ဤသို့ ဆိုနိုင်သည် မဟုတ်လော။ ယင်းမှာ ဤရှုထောင့်မှ ဖြစ်သည်။ ထိုအရာကို သေချာတွေးဆလော့။ ဘုရားသခင် ပေးဆပ်ခဲ့ပြီး လုပ်ဆောင်ခဲ့သည့်အရာ၏ သွင်ပြင်လက္ခဏာအမျိုးမျိုးတွင်၊ လူတို့၏ သိနားလည်မှုအရ ဖာရိရှဲများနှင့် အန္တိခရစ်တို့၏ ထိုသဘောတရားများနှင့် ဆောင်ပုဒ်များနှင့် ညီမျှသည့်အရာ တစ်ခုခု ရှိသလော။ တစ်ခုမျှ မရှိ။ ဥပမာအားဖြင့် ဖာရိရှဲတို့က “ဘုရားသည် ဂုဏ်အသရေရှိသည်”ဟု ဆိုသောအခါ ဤဂုဏ်အသရေရှိခြင်းကို ၎င်းတို့ မည်သို့ နားလည်ခဲ့ကြသနည်း။ ဘုရားသခင်၏ ဂုဏ်အသရေရှိခြင်းကို ၎င်းတို့၏ အမြင်၌ မည်သို့ သဘောပေါက်သင့်သနည်း။ သူသည် မြင့်မြတ်သည်ဟူ၍သာ ဖြစ်သည်။ “ဘုရားသည် ဂုဏ်အသရေရှိသည်၊ ဘုရားသည် အလွန် ဂုဏ်အသရေရှိသည်” ဟူသည်မှာ အယူဝါဒတစ်ခု မဟုတ်လော။ (ဟုတ်ပါသည်။) ဘုရားသခင်၏ ဂုဏ်အသရေရှိခြင်းသည် အဘယ်အရာဖြစ်သည်ဟု ၎င်းတို့ ယုံကြည်ကြသနည်း။ အကယ်၍ ဘုရားသခင်သည် ကမ္ဘာလောကသို့ ကြွလာခဲ့ပါက သူသည် ထင်ရှားသော အဆင့်အတန်း၊ ထိပ်တန်းအဆင့်ရှိသော အသိပညာနှင့် အရည်အချင်း၊ ထိပ်တန်းအဆင့်ရှိသော စွမ်းရည်၊ ပထမတန်းစား စကားပြောစွမ်းရည်နှင့် ပထမတန်းစားဖြစ်ပြီး ရွေးချယ်စရာကောင်းသော အသွင်အပြင် ရှိရမည်ဟူ၍ ဖြစ်သည်။ ၎င်းတို့ ယုံကြည်ခဲ့သော ထိုဂုဏ်အသရေရှိခြင်းမှာ အဘယ်နည်း။ ယင်းမှာ လူတို့ မြင်တွေ့နိုင်သည့်အရာ ဖြစ်သည်။ ဤဂုဏ်အသရေရှိခြင်းမျိုးသည် စာတန် ပြုလုပ်သည့်အရာတစ်ခု မဟုတ်လော။ (ဟုတ်ပါသည်။) ဘုရားသခင်က ထိုသို့ မလုပ်ဆောင်ပေ။ ဘုရားသခင်၏ ဤရွေးချယ်ထားသောလူများအတွက် မည်သည့် လူစားမျိုးများအား ဘုရားသခင် ရွေးချယ်ခဲ့သည်ကိုလည်းကောင်း၊ စာတန်၏ လောကမှ ထူးချွန်သော အထက်တန်းလွှာများသည် မည်သည့် လူစားမျိုးများဖြစ်သည်ကိုလည်းကောင်း ကြည့်လော့။ ဤသို့ နှိုင်းယှဉ်ခြင်းအားဖြင့် မည်သည့် လူစားမျိုးကို ဘုရားသခင် ကယ်တင်ပြီး မည်သည့် လူစားမျိုးက ကယ်တင်၍မရနိုင်သည်ကို သင်တို့ သိရှိကြလိမ့်မည်။ အထူးသဖြင့် မာနထောင်လွှားသော၊ မိမိကိုယ်ကို မှန်သည်ဟု မှတ်ယူသော၊ ဆုကျေးဇူးရှိပြီး ပါရမီရှိသောသူတို့သည် သမ္မာတရားကို လက်ခံရန် အလားအလာ အနည်းဆုံးဖြစ်ကြသည်။ ၎င်းတို့၏ ပြောဆိုချက်သည် အသိပညာနှင့် ပြည့်နှက်နေသည်၊ အလွန့်အလွန် စကားပြောကောင်းပြီး လူတို့အား မိမိတို့ကို ကိုးကွယ်ပြီး လေးစားအားကျစေသော်လည်း ၎င်းတို့၏ ဆိုးရွားသော အားနည်းချက်မှာ သမ္မာတရားကို လက်မခံခြင်းဖြစ်ပြီး ၎င်းတို့သည် သမ္မာတရားကို အလွန်အမင်း မနှစ်မြို့ဘဲ မုန်းတီးကြလေသည်။ ယင်းက ၎င်းတို့အနေဖြင့် ပျက်စီးခြင်းလမ်းကြောင်းအား လျှောက်လှမ်းကြလိမ့်မည်ကို ဆုံးဖြတ်ပေးသည်။ ထို့နောက်တစ်ဖန် ဘုရားသခင်၏ ရွေးချယ်ထားသောလူများထဲမှ မည်သူကမျှ အထူးဆုကျေးဇူးများ သို့မဟုတ် ပါရမီများ မရှိကြသော်လည်း ၎င်းတို့သည် သမ္မာတရားကို လက်ခံနိုင်ကြသည်၊ ဘုရားသခင်ကို ကျိုးနွံနာခံနိုင်ကြသည်၊ ဘုရားသခင်နောက်သို့ လိုက်ရန် မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို စွန့်လွှတ်နိုင်ကြပြီး မိမိတို့၏ တာဝန်ကို ထမ်းဆောင်ရန် လိုလားကြသည်။ ဤသူတို့သည် ဘုရားသခင်၏ ကယ်တင်ခြင်းကို ခံရသော လူအမျိုးအစားများ ဖြစ်ကြသည်။ ဘာသာတရားမရှိသူတို့သည် မည်သူ့ကို ကိုးကွယ်ကြသနည်း။ ၎င်းတို့အားလုံးသည် အဆင့်မြင့် ပညာတတ်များနှင့် ထင်ရှားသော မိသားစုအဆင့်အတန်းရှိသည့် လူတို့ကို ကိုးကွယ်ကြသည်။ ဆုကျေးဇူးများ၊ အထူးကျွမ်းကျင်မှုများနှင့် မိသားစုအဆင့်အတန်းတို့နှင့်စပ်လျဉ်း၍ ဤအရာများထဲမှ မည်သည့်အရာမျှ ငါတို့တွင် မရှိပေ။ ငါတို့ အတူတူပင် ဖြစ်ကြသည်။ ဤအရာနှင့်ပတ်သက်၍ သင်တို့ အဘယ်အရာကို တွေးထင်ကြသနည်း။ ဘုရားသခင်သည် ထိုသို့သောအမှုအရာများကို လုပ်ဆောင်ခြင်းမရှိပေ။ ယင်းမှာ ထိုမျှ ရိုးရှင်းသလော။ အဘယ်ကြောင့် ဘုရားသခင်သည် ဤသို့ မစီစဉ်ခဲ့သနည်း။ ဤအရာတွင် ဘုရားသခင်၏ ရည်ရွယ်ချက်ရှိ၏။ လူတစ်ဦးက မည်သည့်မိသားစု၌ မွေးဖွားမည်၊ မည်သည့်အသိပညာကို သင်ယူနိုင်မည်ဟူသည်တို့ကို စီစဉ်ရန်မှာ ဘုရားသခင်အတွက် အလွန် လွယ်ကူလှသည်။ ဘုရားသခင်သည် ဤသို့ ပြုမူဆောင်ရွက်နိုင်သလော။ (ဆောင်ရွက်နိုင်ပါသည်။) သူ အမှန်ပင် ဆောင်ရွက်နိုင်၏။ သို့ဆိုလျှင် အဘယ်ကြောင့် ဘုရားသခင်သည် ငါတို့ကို ချမ်းသာကြွယ်ဝပြီး ထင်ရှားသော မိသားစုများ၌ မွေးဖွားရန် မစီစဉ်ပေးခဲ့သနည်း။ ဤသည်မှာ ဘုရားသခင်၏ ချစ်ခင်နှစ်လိုဖွယ်ကောင်းခြင်း ဖြစ်သည်။ ဤသည်မှာ ဘုရားသခင်၏ အနှစ်သာရနှင့်ဆိုင်သော ထုတ်ဖော်ပြသခြင်း ဖြစ်ပြီး သမ္မာတရားကို နားလည်သောသူတို့သာလျှင် ဤကိစ္စရပ်ကို ရိပ်စားမိနိုင်ကြသည်။ ဘုရားသခင် လူ့ဇာတိခံယူပြီးနောက် လူတို့၏ အယူအဆများ မည်မျှပင် ကြီးမားသည်ဖြစ်စေ၊ သူ၏ အမှုတော်၌ မည်မျှကြီးမားသည့် အခက်အခဲများကို ဘုရားသခင် တွေ့ကြုံရသည်ဖြစ်စေ၊ သူ ရင်ဆိုင်ရသော အတားအဆီးများ မည်မျှပင် ကြီးမားသည်ဖြစ်စေ၊ သူ ခံရသော ပြက်ရယ်ပြုခြင်းနှင့် အသရေဖျက်ခြင်းတို့က မည်မျှပင် ကြီးမားသည်ဖြစ်စေ၊ ဤသို့ လူ့ဇာတိခံယူပြီးနောက် သူ၏ ဂုဏ်သိက္ခာ မည်မျှပင် ဆုံးရှုံးသည်ဖြစ်စေ သူ အရေးစိုက်သလော။ အရေးမစိုက်ပေ။ သို့ဆိုလျှင် သူသည် အဘယ်အရာကို အရေးစိုက်သနည်း။ အကယ်၍ သင်တို့သည် ဤအချက်ကို နားလည်နိုင်ပါက ဘုရားသခင် ချစ်ခင်နှစ်လိုဖွယ်ကောင်းသည်ကို သင်တို့ အမှန်တကယ် သိရှိကြပေသည်။ ဘုရားသခင်က အဘယ်အရာကို အရေးစိုက်သနည်း။ ဤအဖိုးအခကို ပေးဆပ်ပြီး ဤမျှကြီးမားသော ကြိုးပမ်းအားထုတ်မှုကို လုပ်ဆောင်ရာ၌ ဘုရားသခင်၏ အပင်ပန်းခံရသော ရည်ရွယ်ချက်မှာ အဘယ်နည်း။ အတိအကျအားဖြင့် အဘယ်အရာအတွက် သူ လုပ်ဆောင်ခဲ့ခြင်း ဖြစ်သနည်း။ (ဘုရားသခင် ရွေးချယ်ခဲ့သော ဤလူစုက ဘုရားသခင်ကို ပို၍ နားလည်နိုင်ရန်၊ သူ၏ လူ့ဇာတိခံ ဇာတိပကတိမှတစ်ဆင့် ဘုရားသခင်နှင့် ပို၍ ကောင်းမွန်စွာ ထိတွေ့ဆက်ဆံနိုင်ရန်၊ ထို့နောက် ဘုရားသခင်အပေါ် စစ်မှန်သော သိနားလည်မှု ရှိလာစေရန်အလို့ငှာ ဖြစ်ပါသည်။) ဘုရားသခင်အပေါ် သိနားလည်မှု ရှိခြင်း။ သို့ဆိုလျှင် ဤသည်မှာ ဘုရားသခင်အတွက် အတော်အတန် အကျိုးရှိနေဆဲ ဖြစ်သလော။ ဘုရားသခင်သည် ဤရည်မှန်းချက်တစ်ခုတည်းအတွက် အလွန်များစွာ ပေးဆပ်ခဲ့ခြင်း ဖြစ်သလော။ ဟုတ်သလော သို့မဟုတ် မဟုတ်သလော။ လူတို့ကို ဘုရားသခင်အား နားလည်စေရန်အတွက်သာ ဘုရားသခင်သည် အနှစ်ခြောက်ထောင်ကြာအောင် အပင်ပန်းခံ၍ အမှုပြုခဲ့သလော။ ငါ့ကို ပြောကြလော့၊ ဘုရားသခင်က လူတို့ကို ဖန်ဆင်းပြီးနောက်၊ လူသားမျိုးနွယ်သည် ဘုရားသခင်နှင့် ခပ်ကင်းကင်းနေပြီး စာတန်နောက်သို့ လိုက်ခဲ့ကြကာ လူသားတိုင်း သက်ရှိနတ်ဆိုးတစ်ကောင်ကဲ့သို့ မိမိတို့၏ အသက်တာများကို စတင်၍ ကုန်ဆုံးစေခဲ့သည့်နောက်၊ မည်သူသည် အပျော်ရွှင်ဆုံး ဖြစ်ခဲ့သနည်း။ (စာတန် ဖြစ်ပါသည်။) မည်သူက သားကောင် ဖြစ်ခဲ့သနည်း။ (လူတို့ ဖြစ်ပါသည်။) သို့ဆိုလျှင် မည်သူသည် အဝမ်းနည်းဆုံး ဖြစ်ခဲ့သနည်း။ (ဘုရားသခင် ဖြစ်ပါသည်။) သင်တို့သည် အဝမ်းနည်းဆုံး ဖြစ်ခဲ့ကြသလော။ (မဟုတ်ပါ။) အမှန်တကယ်တွင် မည်သူကမျှ ဤအရာများကို ရိပ်စားမိနိုင်ခြင်း မရှိပေ။ မည်သူကမျှ ဤအရာများကို မိမိတို့ဘာသာ မသိရှိကြပေ။ ၎င်းတို့ အသက်ရှင်နေထိုင်သည့်အရာက မည်သည့်အရာ ဖြစ်လာသည်ဖြစ်စေ ၎င်းတို့ လက်ခံကြသည်။ သင်တို့က ၎င်းတို့အား သမ္မာတရားကို လက်တွေ့လုပ်ဆောင်ရန် တောင်းဆိုသောအခါ ဤအရာက မည်သည့်ကောင်းကျိုးမျှ မပြုနိုင်ဟု ၎င်းတို့ ထင်ကြသည်။ ၎င်းတို့သည် မိမိတို့၏ အယူအဆများနှင့် စိတ်ကူးစိတ်သန်းများအတိုင်း မဆုတ်မနစ် အသက်ရှင်နေထိုင်ကြပြီး ဘုရားသခင်ကို အစဉ်သဖြင့် ပုန်ကန်ခဲ့ကြသည်။ အဝမ်းနည်းဆုံးနှင့် နှလုံးအကြေကွဲဆုံးသောသူမှာ အမှန်ပင် ဘုရားသခင် ဖြစ်သည်။ ဘုရားသခင်သည် လူသားမျိုးနွယ်ကို ဖန်ဆင်းခဲ့သည်။ လူသားတည်ရှိမှု၏ လက်ငင်းအခြေအနေ သို့မဟုတ် ၎င်းတို့၏ အသက်တာ ကောင်းမကောင်းဟူသည်တို့ကို ဘုရားသခင် ဂရုစိုက်သည်ဟု သင်တို့ ထင်သလော။ (သူ ဂရုစိုက်ပါသည်။) ဘုရားသခင်သည် ဂရုအစိုက်ဆုံးဖြစ်ပြီး ပါဝင်ပတ်သက်နေသော လူတို့ကမူ ယင်းကို မခံစားရနိုင်သကဲ့သို့ မိမိတို့ဘာသာလည်း အမှန်တကယ် နားမလည်ကြပေ။ ဤလောက၌ အသက်ရှင်နေထိုင်လျက်၊ လူသားမျိုးနွယ်သည် လွန်ခဲ့သော အနှစ်တစ်ရာက ဤသို့ပင် ဖြစ်ခဲ့ပြီး မျိုးဆက်တစ်ဆက်ပြီးတစ်ဆက် ပွားများလျက်၊ ဤသို့ မျိုးဆက်တစ်ဆက်ပြီးတစ်ဆက် အသက်ရှင်နေထိုင်ကြရင်း၊ လူအချို့ ကောင်းစားကာ လူအချို့ ဆင်းရဲကြရင်း ယခုအခါ၌လည်း ဤသို့ပင် ရှိနေဆဲဖြစ်သည်။ ဘဝသည် အနိမ့်အမြင့် အတက်အကျများနှင့် ပြည့်နှက်နေသည်။ မျိုးဆက်တစ်ဆက်ပြီးတစ်ဆက် လူတို့ ရောက်ရှိလာကြသည်။ မတူညီသော အဝတ်အစားများကို ဝတ်ဆင်ကြသည်၊ တူညီသော အစားအစာကို စားသုံးကြသော်လည်း လူမှုဖွဲ့စည်းပုံနှင့် စနစ်များက တဖြည်းဖြည်း ပြောင်းလဲသွားသည်။ လူတို့သည် မျက်မှောက်ခေတ်သို့ အမှတ်တမဲ့ ရောက်ရှိလာကြသည်။ ၎င်းတို့ သတိပြုမိကြပါသလော။ သတိမပြုမိကြပေ။ သို့ဆိုလျှင် မည်သူသည် အသတိပြုမိဆုံး ဖြစ်သနည်း။ (ဘုရားသခင် ဖြစ်ပါသည်။) ဤကိစ္စရပ်နှင့်ပတ်သက်၍ ဂရုအစိုက်ဆုံးသောသူမှာ ဘုရားသခင် ဖြစ်သည်။ ဘုရားသခင် မမေ့လျော့သော အရာများထဲမှ တစ်ခုမှာ သူ ဖန်ဆင်းခဲ့သော လူတို့ မည်သို့ အသက်ရှင်နေထိုင်ကြသည်၊ လူတို့ အသက်တာများ၏ လက်ရှိအခြေအနေက အဘယ်အရာဖြစ်သည်၊ ၎င်းတို့ ကောင်းမွန်စွာ အသက်ရှင်နေထိုင်ခြင်း ရှိမရှိ၊ လူတို့ အဘယ်အရာ စားသုံးကာ ဝတ်ဆင်ကြသည်၊ ၎င်းတို့၏ အနာဂတ် မည်သည့်အရာကဲ့သို့ ဖြစ်မည်ဟူသည်နှင့်လူတို့က မိမိတို့စိတ်နှလုံးထဲ၌ နေ့စဉ် အဘယ်အရာကို တွေးတောကြသည်ဟူသည့်အချက်တို့ ဖြစ်သည်။ အကယ်၍ လူအားလုံးက နေ့စဉ် တွေးတောနေသည့်အရာသည် ဆိုးယုတ်မှုဖြစ်ပါက၊ သဘာဝတရား၏ နိယာမများကို မည်သို့ ပြောင်းလဲပြီး ဆန့်ကျင်ရမည်၊ ကောင်းကင်ဘုံကို မည်သို့တိုက်ခိုက်ရမည်၊ လောက၏ ဆိုးယုတ်သော ရေပန်းစားမှုနောက်သို့ မည်သို့လိုက်ရမည်ဟူသည်တို့သာ ဖြစ်ပါက ဘုရားသခင်က ဤအရာကို ကြည့်ရှုပြီး ကောင်းသည်ဟု ခံစားရသလော။ (မခံစားရပါ။) သို့ဆိုလျှင် ဘုရားသခင်က စိတ်မကောင်းဖြစ်ကာ ထိုမျှသာဖြစ်သလော။ သူသည် ဤအရာနှင့်ပတ်သက်၍ တစ်စုံတစ်ရာ လုပ်ဆောင်ရန် မလိုအပ်သလော။ (လိုအပ်ပါသည်။) လူတို့အနေဖြင့် လူပုံသဏ္ဌာန်နှင့်အညီ အသက်ရှင်နေထိုင်နိုင်ကာ ဘုရားသခင်လည်း စိတ်သက်သာရာရရန်အလို့ငှာ သူသည် ဤလူတို့အား ကောင်းမွန်စွာ အသက်ရှင်နေထိုင်နိုင်စေရန်၊ မိမိကိုယ်ကို ကျင့်ကြံပြုမူခြင်း၏ စည်းမျဉ်းများကို နားလည်စေရန်၊ ဘုရားသခင်ကို ဝတ်ပြုကိုးကွယ်ရန်၊ သဘာဝတရား၏ နိယာမအားလုံးကို၊ ဘုရားသခင်၏ စီစဉ်ညွှန်ကြားမှုနှင့် စီစဉ်ထားမှုတို့အား ကျိုးနွံနာခံရန်တို့ကို ၎င်းတို့အား သိစေရန် နည်းလမ်းတစ်ခု ရှာဖွေရပေမည်။ အကယ်၍ ဘုရားသခင်သည် ဤလူတို့ကို စွန့်ခွာသွားလျှင်ပင်၊ ၎င်းတို့သည် စာတန်ထံမှ မည်သည့်ဒုက္ခကိုမျှ မခံစားရဘဲ ထိုသို့သော ပတ်ဝန်းကျင်၌ ပုံမှန်အတိုင်း ဆက်လက်၍ အသက်ရှင်နေထိုင်နိုင်ကြဆဲဖြစ်သည်။ ဤသည်မှာ ဘုရားသခင်၏ ရည်ရွယ်ချက် ဖြစ်သည်။ လူတို့သည် ဘုရားသခင်ကို ကျိုးနွံနာခံနိုင်ပြီး လူပုံသဏ္ဌာန်နှင့်အညီ အသက်ရှင်နေထိုင်နိုင်ကြသည်ကို စာတန် မြင်သောအခါ လုံးဝ အရှက်ရပြီး ရှုံးနိမ့်သွားသည်။ သို့ဖြစ်၍ သူသည် ဤလူတို့ကို လုံးဝ စွန့်ပစ်ပြီး ၎င်းတို့ကို နောက်တစ်ဖန် လုံးဝ အာရုံမစိုက်တော့ပေ။ သို့ဆိုလျှင် စာတန်က မည်သူ့ကို ဂရုစိုက်သနည်း။ ဘုရားသခင်ကို ယုံကြည်သော်လည်း သမ္မာတရားကို မလိုက်စားသောသူများ၊ ဘုရားသခင်၏ နှုတ်ကပတ်တော်များကို မဖတ်ရှုဘဲ ဘုရားသခင်ထံ ဆုမတောင်းသောသူများ၊ မိမိတို့၏ တာဝန်ကို စိတ်မပါ့တပါ ထမ်းဆောင်သောသူများနှင့် အိမ်ထောင်ပြုရန်၊ မိသားစုတစ်ခု တည်ထောင်ရန်နှင့် အသက်မွေးဝမ်းကျောင်းတစ်ခု တည်ဆောက်ရန်အတွက် တစ်စုံတစ်ယောက်ကို အမြဲတမ်း ရှာဖွေလိုသောသူများကိုသာ ဂရုစိုက်သည်။ သူသည် ဤလူတို့ကို ဘုရားသခင်၏ ဖယ်ရှားရှင်းခြင်းခံရသည်ထိ သွေးဆောင်ဖြားယောင်းရန်၊ ဘုရားသခင်ထံမှ ခပ်ကင်းကင်းနေစေရန်၊ မိမိတို့၏ တာဝန်ကို မထမ်းဆောင်စေရန်နှင့် ဘုရားသခင်ကို သစ္စာဖောက်စေရန်အတွက် အထင်အမြင်မှားစေလိုသည်။ ထိုအခါ သူသည် လုံးလုံးလျားလျား ပျော်ရွှင်လေသည်။ သမ္မာတရားကို သင်တို့ မလိုက်စားလေ၊ သူ ပို၍ ပျော်ရွှင်လေ ဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို သင်တို့ ပို၍ လိုက်စားလေ၊ သင်တို့အနေဖြင့် မိမိတို့၏ တာဝန်ကို ထမ်းဆောင်ရာ၌ ပို၍ ဝတ်ကျေတမ်းကျေ ဖြစ်လေ၊ သူ ပို၍ ပျော်ရွှင်လေ ဖြစ်သည်။ အကယ်၍ သင်တို့သည် ဘုရားသခင်နှင့် ခပ်ကင်းကင်းနေပြီး ဘုရားသခင်ကို သစ္စာဖောက်ပါက သူ သာ၍ပင် ပျော်ရွှင်လာသည်။ ဤသည်မှာ စာတန်၏ စိတ်နေစိတ်ထား မဟုတ်လော။ အန္တိခရစ်တို့၏ စိတ်နေစိတ်ထားသည် ဤကဲ့သို့ မဟုတ်လော။ စာတန်အမျိုးအစားအားလုံး၌ ဤစိတ်နေစိတ်ထား ရှိကြသည်။ ဘုရားသခင်ကို လေးနက်စွာ ယုံကြည်ခြင်းမရှိဟု ၎င်းတို့ မြင်သောသူ မည်သူ့ကိုမဆို၊ အသိပညာ သင်ယူခြင်းနှင့် ကျော်ကြားမှု၊ အကျိုးအမြတ်နှင့် အဆင့်အတန်းတို့အား လိုက်စားခြင်းအပေါ် အာရုံစိုက်သောသူ မည်သူ့ကိုမဆို၊ မိမိတို့၏ တာဝန်ကို ထမ်းဆောင်ရာ၌ မိမိတို့၏ သင့်လျော်သော အလုပ်ကို ဂရုမစိုက်သောသူ မည်သူ့ကိုမဆို ၎င်းတို့က သွေးဆောင်ဖြားယောင်းလိုကြသည်။ ၎င်းတို့သည် ဤသို့သောလူများနှင့် တွေ့ဆုံသောအခါ ထိုသူတို့နှင့် အမြင်တူကြသည်။ ၎င်းတို့ အတူတကွ ရှိနေသောအခါ ပြောစရာများစွာ ရှိကြပြီး မည်သည့်စိုးရိမ်ကြောင့်ကြမှုမျှမရှိဘဲ မိမိတို့၏ စိတ်ထဲရှိသည့်အတိုင်း လွတ်လပ်စွာ ပြောဆိုကြသည်။ ဤလူတို့က သမ္မာတရားကို မလိုက်စားသည်ကို ဘုရားသခင် မြင်သောအခါ သူ မည်သို့ ခံစားရသနည်း။ သူ စိုးရိမ်သောက ခံစားရသည်။ ထို့ကြောင့် ဘုရားသခင် ပေးဆပ်ခဲ့သော ဤအဖိုးအခအားလုံး၏ အကြောင်းတရားမှာ အဘယ်နည်း။ ယင်းမှာ လူသားမျိုးနွယ်အပေါ် သူ၏ စိုးရိမ်ပူပန်မှု၊ ဂရုစိုက်မှုနှင့် ပူပန်သောကတို့ကြောင့် ဖြစ်သည်။ ဘုရားသခင်သည် လူတို့နှင့်ပတ်သက်၍ မိမိ၏ စိတ်နှလုံးတွင် ဤစိုးရိမ်ပူပန်မှုများ၊ ဂရုစိုက်မှုများနှင့် ပူပန်သောကများကို သယ်ဆောင်ထားပြီး လူတို့အပေါ် ထိုသို့သော သဘောထားမျိုးကို ဘုရားသခင် ပိုင်ဆိုင်သောကြောင့် သူ၏ အမှုတော်သည် တစ်ဆင့်ပြီးတစ်ဆင့် ဖြစ်လာရသည်။ လူတို့၏ အမြင်၌ ဘုရားသခင်သည် နှိမ့်ချပြီး ကွယ်ဝှက်နေသည်ဖြစ်စေ၊ သူသည် လူတို့ကို အမှန်တကယ် ချစ်သည်ဖြစ်စေ၊ သူသည် သစ္စာရှိသည်ဖြစ်စေ၊ ကြီးမြတ်သည်ဖြစ်စေ၊ ဤအဖိုးအခအားလုံးက ထိုက်တန်ပြီး အကျိုးခံစားရနိုင်သည်ဟု ဘုရားသခင် ယုံကြည်သည်။ ဤအကျိုးခံစားခြင်းသည် အဘယ်အရာကို ဆိုလိုသနည်း။ သူ၏ စိတ်နှလုံးထဲ၌ သူ စိုးရိမ်ပူပန်နေသည့်အရာများက နောက်တစ်ဖန် ဖြစ်ပျက်လိမ့်မည်မဟုတ်ကြောင်း၊ သူ၏ စိတ်နှလုံးထဲ၌ သူ စိုးရိမ်ပူပန်နေသော လူတို့သည် သူ၏ ရည်ရွယ်ချက်များအတိုင်း၊ သူ သင်ကြားပြသပြီး လမ်းညွှန်ခဲ့သော နည်းလမ်းနှင့် ဦးတည်ချက်အတိုင်း အသက်ရှင်နေထိုင်နိုင်ကြမည်ဖြစ်ပြီး ဤလူတို့သည် စာတန်၏ ဖောက်ပြန်ပျက်စီးစေခြင်းကို ခံရတော့မည်မဟုတ်၊ ၎င်းတို့သည် ဆင်းရဲဒုက္ခ၌ နောက်ထပ် အသက်ရှင်နေထိုင်ရတော့မည်မဟုတ်သကဲ့သို့ ဘုရားသခင်၏ စိုးရိမ်ပူပန်မှုများ ပျောက်ကွယ်သွားလိမ့်မည်ဖြစ်ပြီး ဘုရားသခင် စိတ်သက်သာရာရလိမ့်မည်ဟု ဆိုလိုခြင်း ဖြစ်သည်။ သို့ဖြစ်၍ ဘုရားသခင် လုပ်ဆောင်ခဲ့သည့်အရာအားလုံးနှင့်စပ်လျဉ်း၍ သူ၏ အဓိက အကြောင်းရင်းခံက မည်သည့်အရာပင်ဖြစ်စေ၊ သူ၏ အစီအစဉ်က မည်မျှပင် ကြီးမားသည်ဖြစ်စေ၊ သေးငယ်သည်ဖြစ်စေ ဤအရာအားလုံးသည် အပြုသဘောဆောင်သော အရာတစ်ခု မဟုတ်လော။ (ဟုတ်ပါသည်။) ဤအရာအားလုံးသည် အပြုသဘောဆောင်သော အရာများ ဖြစ်ကြသည်။ ဘုရားသခင် အမှုပြုသည့်နည်းလမ်းက လူတို့အတွက် မထင်မရှားဖြစ်သည်ဖြစ်စေ၊ ဖော်ပြရန် ထိုက်တန်သည်ဖြစ်စေ၊ မထိုက်တန်သည်ဖြစ်စေ၊ လူတို့ကို တရားစီရင်ရန်နှင့် ကယ်တင်ရန် ဘုရားသခင် အမှုပြုသည့်နည်းလမ်းအပေါ် လူတို့က မည်သို့ပင် ဝေဖန်သည်ဖြစ်စေ၊ ဘုရားသခင် လုပ်ဆောင်ခဲ့သည့်အရာအားလုံးနှင့် သူ ပေးဆပ်နိုင်သော အဖိုးအခအားလုံးမှ အကဲဖြတ်သည့်အခါ၊ ဘုရားသခင်သည် ချီးမွမ်းခြင်းခံသည် မဟုတ်လော။ (ခံထိုက်ပါသည်။) သို့ဆိုလျှင် ဘုရားသခင်သည် ကြီးမြတ်သလော သို့မဟုတ် သေးနုပ်သလော။ (ကြီးမြတ်ပါသည်။) အလွန် ကြီးမြတ်ပေ၏။ လူသားမျိုးနွယ်အကြား၌ ထိုသို့သော အဖိုးအခကို မည်သူမျှ မပေးဆပ်နိုင်ပေ။ လူအချို့က “လူသားမျိုးနွယ်အကြား၌ မိခင်မေတ္တာသည် အကြီးမြတ်ဆုံး ဖြစ်သည်” ဟု ဆိုကြသည်။ မိခင်မေတ္တာသည် ဤမျှလောက် ကြီးမြတ်သလော။ ယေဘုယျအားဖြင့် ကလေးများသည် မိမိတို့၏ ကိုယ်ပိုင်ဘဝများကို အမှီအခိုကင်းစွာ နေထိုင်ပြီးသည့်နောက် ၎င်းတို့ ပြည့်စုံလုံလောက်သရွေ့၊ ၎င်းတို့၏ မိခင်များသည် ၎င်းတို့နှင့်ပတ်သက်၍ ရေးကြီးခွင့်ကျယ်မလုပ်ကြတော့ပေ။ အမှန်တကယ်တွင် ၎င်းတို့အနေဖြင့် မိမိတို့ကလေးများနှင့်ပတ်သက်၍ ရေးကြီးခွင့်ကျယ်လုပ်ချင်လျှင်ပင် မလုပ်နိုင်ကြပေ။ သို့ဆိုလျှင် ဘုရားသခင်သည် ဤလူသားမျိုးနွယ်ကို မည်သို့ ဆက်ဆံသနည်း။ သူသည် ထိုအရာကို နှစ်ပေါင်းမည်မျှကြာ ခါးစည်းခံပြီးဖြစ်သနည်း။ ဘုရားသခင်သည် ယင်းကို အနှစ်ခြောက်ထောင်ကြာအောင် ခါးစည်းခံရပြီးဖြစ်ကာ ယခုအချိန်အထိပင် လက်မလျှော့သေးပေ။ ထိုစိုးရိမ်ပူပန်မှုနှင့် ပူပန်သောကအနည်းငယ်မျှအတွက် ဘုရားသခင်သည် ထိုသို့ကြီးမားသော အဖိုးအခကို ပေးဆပ်ခဲ့သည်။ ထိုသို့သော ကြီးမားသည့်အဖိုးအခသည် ဖာရိရှဲများနှင့် အန္တိခရစ်တို့၏ အမြင်၌ မည်သည့်အရာနှင့် တူသနည်း။ ထိုအရာသည် ၎င်းတို့၏ ရှုတ်ချခြင်း၊ ၎င်းတို့၏ ဝေဖန်ခြင်း၊ ၎င်းတို့၏ ပြစ်မှားစော်ကားခြင်းကိုပင် ခံရသည်။ ဤရှုထောင့်မှကြည့်လျှင် ထိုအန္တိခရစ်တို့သည် သဘာဝအားဖြင့် ကောက်ကျစ်ဆိုးယုတ်ကြသည် မဟုတ်လော။ (ကောက်ကျစ်ဆိုးယုတ်ကြပါသည်။) ဘုရားသခင်သည် ထိုသို့သော ချီးမွမ်းထိုက်သည့် အမှုအရာများကို လုပ်ဆောင်ခဲ့ပြီး ဘုရားသခင်၏ အနှစ်သာရနှင့် သူ၏ အရာအားလုံးနှင့် ဖြစ်ခြင်းတို့သည် လူတို့၏ ချီးမွမ်းခြင်းကို အလွန် ခံထိုက်သည်။ ၎င်းတို့သည် သူ့ကို မချီးမွမ်းကြရုံသာမက ပြစ်တင်ရှုတ်ချရန်နှင့် တရားစီရင်ရန် ဆင်ခြေအမျိုးမျိုးနှင့် သဘောတရားအမျိုးမျိုးကိုပင် အသုံးပြုကြပြီး သူသည် ခရစ်တော်ဖြစ်ကြောင်းကိုပင် အသိအမှတ်ပြုရန် ငြင်းပယ်ကြသည်။ ဤလူတို့သည် မုန်းတီးဖွယ်ကောင်းကြသည် မဟုတ်လော။ (မုန်းတီးဖွယ် ကောင်းကြပါသည်။) ၎င်းတို့သည် ကောက်ကျစ်ဆိုးယုတ်ကြသည် မဟုတ်လော။ ၎င်းတို့၏ ကောက်ကျစ်ဆိုးယုတ်သော အပြုအမူမှ အကဲဖြတ်သည့်အခါ၊ ၎င်းတို့သည် အသိပညာနှင့် သင်ယူလေ့လာမှုတို့ကို ကိုးကွယ်ကြသည် မဟုတ်လော။ ၎င်းတို့သည် တန်ခိုးအာဏာနှင့် အဆင့်အတန်းကို ကိုးကွယ်ကြသည် မဟုတ်လော။ (ကိုးကွယ်ကြပါသည်။) တစ်စုံတစ်ခုက အပြုသဘောဆောင်လေ၊ လူတို့၏ ချီးမွမ်းခြင်း၊ အောက်မေ့ခြင်းနှင့် ဖြန့်ဝေခြင်းတို့ကို ခံထိုက်လေ၊ အန္တိခရစ်တို့၏ ပြစ်တင်ရှုတ်ချခြင်းကို ခံရလေ ဖြစ်သည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်သော သဘာဝနှင့်ဆိုင်သည့် ထုတ်ဖော်ပြသချက်တစ်ခု ဖြစ်သည်။ အန္တိခရစ်တို့၏ ကောက်ကျစ်ဆိုးယုတ်မှု အတိုင်းအတာသည် ဖောက်ပြန်ပျက်စီးသော စိတ်သဘောထားရှိသည့် လူအများစုထက် ကျော်လွန်သည်ဟု ဆိုရပေမည်။

ပေါလုနှင့်ပတ်သက်သော ဆွေးနွေးမှုတစ်ခုဖြင့် ဆက်ကြစို့။ ပေါလုသည် မည်သည့် မိသားစုမျိုးတွင် မွေးဖွားခဲ့သနည်း။ သူသည် ပညာတတ်မိသားစု၊ ပညာဗဟုသုတကြွယ်ဝသော မိသားစုတစ်ခုတွင် မွေးဖွားခဲ့သည်။ ထိုသို့သော မိသားစုတွင် သူမွေးဖွားခဲ့ပြီး သူ၏ မွေးဖွားရာနောက်ခံသည် ကောင်းသည်ဟု မှတ်ယူခြင်း ခံခဲ့ရသည်။ သူသည် အဆင့်မြင့်ပညာတတ်တစ်ဦး ဖြစ်ခဲ့သည်။ လက်ရှိစံနှုန်းများအရ သူသည် ဓမ္မပညာကို လေ့လာသောသူ သို့မဟုတ် တက္ကသိုလ်တက်သောသူမျိုး ဖြစ်ကောင်းဖြစ်နိုင်သည်။ သို့ဆိုလျှင် သူ၏ အသိပညာနှင့် လေ့လာသင်ယူမှုသည် လူအများစုထက် ပို၍ မြင့်မားခဲ့ပါသလော။ (ပိုမြင့်မားသည်။) ပေါလု၏ အသိပညာနှင့် လေ့လာသင်ယူမှုမှ ကြည့်လျှင် သခင်ယေရှုသည် ခရစ်တော်ဖြစ်ကြောင်းကို သူ အသိအမှတ်ပြုရန် လွယ်ကူခဲ့မည် မဟုတ်လော။ (လွယ်ကူခဲ့မည် ဖြစ်ပါသည်။) အလွန် လွယ်ကူသည်။ သို့သော် အဘယ်ကြောင့် သူသည် သခင်ယေရှုကို ခရစ်တော်အဖြစ် အသိအမှတ်မပြုခဲ့သနည်း။ (သူသည် အသိပညာကို ကိုးကွယ်ခဲ့ပြီး သခင်ယေရှုသည် သူ့လောက် အသိပညာမရှိဟု ခံစားခဲ့ရသောကြောင့် သူ့ကို အသိအမှတ်မပြုခဲ့ခြင်း ဖြစ်ပါသည်။) ဤသို့ ပြောဆိုခြင်းသည် အလွန် ရိုးရှင်းလွန်းသည်။ အကယ်၍ သခင်ယေရှုသည် သူ့လောက် အသိပညာမရှိခဲ့ပါက သူသည် သခင်ယေရှုကို အသိအမှတ်ပြုနိုင်မည်မဟုတ်ပေ။ အကယ်၍ သခင်ယေရှု၌ အသိပညာ အမှန်တကယ် ရှိခဲ့ပါက သူသည် သခင်ယေရှုကို အသိအမှတ်ပြုနိုင်ကောင်း ပြုနိုင်မည်ဖြစ်သည်။ ဤသည်မှာ တစ်စိတ်တစ်ပိုင်း ကောက်ချက်ဆွဲခြင်း အနည်းငယ် ဖြစ်သည်။ ယခုတွင် အန္တိခရစ်တို့က အသိပညာကို ကိုးကွယ်သည်ဟုသာ ငါတို့ ဆိုကြသည်။ ဆိုလိုသည်မှာ လူတို့စကားကို နားထောင်ပြီး လူများနှင့် ကိစ္စရပ်များကို ၎င်းတို့ သဘောထားပြုမူသောအခါ အသိပညာနှင့် လေ့လာသင်ယူမှုတို့ကို ၎င်းတို့ ကိုးကွယ်ကြောင်း အခြားသူများအား မြင်တွေ့ခွင့်ပြုသည့် သဘောထားအမြင်တစ်ခု ရှိကြသည်။ ဥပမာအားဖြင့် အကယ်၍ သင်တို့၏ စကားများက အလွန် ယုတ္တိရှိလျှင်၊ အဆင့်မြင့်လျှင်၊ ပါးနပ်လျှင်၊ ဉာဏ်မမီနိုင်ဖွယ်ရာဖြစ်ပြီး စိတ်ကူးသက်သက် ဖြစ်လျှင် ဤသည်မှာ သူ ကြိုက်နှစ်သက်သည့်အရာ အတိအကျ ဖြစ်သည်။ စိတ်ကူးသက်သက်ဖြစ်ပြီး ယုတ္တိဗေဒ၊ ဒဿနိကဗေဒနှင့်လည်းကောင်း၊ သင်ယူလေ့လာမှုတစ်ခုခုနှင့်လည်းကောင်း ကိုက်ညီခြင်း၊ ဤသည်မှာ သူ အလိုရှိသည့်အရာ အတိအကျ ဖြစ်သည်။ သခင်ယေရှုသည် ဘုရားသခင်၏ လူ့ဇာတိခံယူခြင်းဖြစ်ပြီး သူ မိန့်တော်မူသမျှအားလုံးသည် ဘုရားသခင်၏ နှုတ်ကပတ်တော်များနှင့် သမ္မာတရားများ ဖြစ်ကြသည်။ သို့ဆိုလျှင် အသိပညာနှင့် သင်ယူလေ့လာမှုရှိသော လူတို့သည် ဤနှုတ်ကပတ်တော်များနှင့် သမ္မာတရားများကို ကြည့်သောအခါ မည်သို့ အကဲဖြတ်ကြသနည်း။ “သင် ပြောသော စကားများသည် ရိုးစင်းလွန်းပြီး အပေါ်ယံဆန်လှသည်။ ယင်းတို့သည် ဘုရားကို ယုံကြည်ခြင်းနှင့်ပတ်သက်သော အသေးအဖွဲကိစ္စများသာ ဖြစ်သည်။ ယင်းတို့သည် နက်နဲခြင်းလည်းမရှိ၊ ဉာဏ်မမီနိုင်ခြင်းလည်းမရှိပါ။ နက်နဲသောအရာများ မရှိပါ။ သို့တိုင် ယင်းတို့သည် သမ္မာတရားဖြစ်သည်ဟု သင် ဆိုသေးသည်။ သမ္မာတရားနှင့်ပတ်သက်၍ အဘယ်အရာက ထိုမျှ အဆင့်မြင့်နေသနည်း။ ဤအရာများကို ကျွန်ုပ်လည်း ပြောနိုင်သည်” ဟူ၍ ဖြစ်သည်။ အန္တိခရစ်တို့သည် ဤအရာကို မယုံကြည်ကြသလော။ (ဟုတ်ပါသည်။) ၎င်းတို့က “သင် ပြောနေသည့်အရာများသည် နောက်ဆုံးတွင် ကျွန်ုပ်၏ အသိပညာထက် မြင့်သည်၊ နိမ့်သည်ကို ကျွန်ုပ် ကြည့်ပါရစေ” ဟု စဉ်းစားလျက် ဤသို့ ချိန်ဆကြသည်။ ထိုအရာများကို ၎င်းတို့ ကြားသည်နှင့်တစ်ပြိုင်နက် “သင်သည် မူလတန်းကျောင်းသားတစ်ဦးနှင့် တူသည်။ ကျွန်ုပ်က ကောလိပ်ကျောင်းသားတစ်ဦး ဖြစ်သည်၊ သို့ဖြစ်၍ သင်သည် ကျွန်ုပ်လောက် မတော်ပါ” ဟု ဆိုလျက် ထိုအရာများကို စိန်ခေါ်ကြသည်။ ထို့နောက် ၎င်းတို့က “သင်သည် သဒ္ဒါကို နားမလည်ဟု ထင်ရပြီး တစ်ခါတစ်ရံ သင် စကားပြောစဉ် အသုံးပြုသော စကားလုံးများသည် မသင့်လျော်ပါ။ သင်သည် ဘုရားနှင့် မတူဟု ထင်ရသည်”ဟု ဆိုလျက် ဘုရားသခင်၏ နှုတ်ကပတ်တော်များနှင့်ပတ်သက်၍ အမှားအချို့ကို ရှာဖွေကြသည်။ သူ့အနေဖြင့် ဘုရားသခင် ဟုတ်မဟုတ်ဟူသည်ကို သိမြင်ရန် သူ၏ အသွင်အပြင်ကို ကြည့်ကြသည်၊ ၎င်းတို့သည် သူ၏ နှုတ်ကပတ်တော်များ၏ အကြောင်းအရာကို နားမထောင်ကြ၊ ဖော်ပြသည့်အရာသည် သမ္မာတရား ဟုတ်မဟုတ်ဟူသည်ကို ၎င်းတို့ နားမထောင်ကြ၊ သို့မဟုတ် ထိုနှုတ်ကပတ်တော်များက ဘုရားသခင်ထံမှ လာခြင်း ဟုတ်မဟုတ်ကို နားမထောင်ကြပေ။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း မဟုတ်လော။ (ဟုတ်ပါသည်။) ထို့ကြောင့် အန္တိခရစ်တို့၌ နောက်ထပ် လက္ခဏာရပ်တစ်ခုလည်း ရှိသည်၊ ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။ အကြောင်းမှာ အသိပညာနှင့် လေ့လာသင်ယူမှုတို့ကို ၎င်းတို့ တန်ဖိုးထားသောကြောင့် သမ္မာတရားကို နားမလည်ကြပေ။ ၎င်းတို့အနေဖြင့် သမ္မာတရားကို မည်သည့်အခါမျှ နားလည်နိုင်မည် မဟုတ်ပေ။ ဤလူတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့သော အမျိုးအစားများ ဖြစ်ရန် ကံဇာတာပါလာကြသည်။ ၎င်းတို့သည် ဘုရားသခင် ပြောသော ဝါကျတိုင်းကို ချိန်ဆရန် မိမိတို့၏ အသိပညာကို အသုံးပြုကြသည်။ သမ္မာတရားကို ၎င်းတို့ နားလည်နိုင်ကြသလော။ ဤသည်မှာ သမ္မာတရားဖြစ်ကြောင်းကို ၎င်းတို့ သိနိုင်ကြသလော။ ဘုရားသခင်ပြောခဲ့သော ဤနှုတ်ကပတ်တော်အားလုံးသည် သမ္မာတရားဖြစ်သည်ဟု နောက်ဆုံးတွင် ၎င်းတို့ ကောက်ချက်ချပြီး ပြောနိုင်ကြသလော။ ဤအရာကို ၎င်းတို့ အသိအမှတ်ပြုနိုင်ကြသလော။ ဤအရာကို ၎င်းတို့ အသိအမှတ်မပြုနိုင်ကြပေ။ သို့ဆိုလျှင် ၎င်းတို့၏ အမြင်၌ လူ့ဇာတိခံ ဘုရားသခင်ကို မည်သို့ ရှုမြင်ကြသနည်း။ ၎င်းတို့က “ကျွန်ုပ် မည်သို့ပင် ကြည့်သည်ဖြစ်စေ သူသည် လူသားတစ်ဦး ဖြစ်သည်။ ကျွန်ုပ် မည်သို့ပင် ကြည့်သည်ဖြစ်စေ ဘုရား၏ အရည်အသွေးကို ကျွန်ုပ် မမြင်နိုင်ပါ။ ကျွန်ုပ် မည်သို့ပင် နားထောင်သည်ဖြစ်စေ သူ၏ မည်သည့်စကားများက သမ္မာတရားနှင့် ကိုက်ညီပြီး မည်သည့်စကားများက သမ္မာတရားဖြစ်သည်ကို ကျွန်ုပ် မခွဲခြားနိုင်ပါ” ဟု တွေးကြသည်။ ထို့ကြောင့် ၎င်းတို့၏ စိတ်နှလုံးအတွင်း နက်ရှိုင်းသောနေရာ၌ ၎င်းတို့က “အကယ်၍ သင်၌ အသစ်အဆန်းတစ်ခုခု ရှိပြီး သင့်ထံမှ သဘောတရားအချို့ကို ကျွန်ုပ် ရရှိနိုင်ကာ အရင်းအနှီးအချို့ကို စုဆောင်းနိုင်မည်ဆိုလျှင် ယခုလောလောဆယ် သင့်နောက်သို့ ကျွန်ုပ် လိုက်မည်ဖြစ်ပြီး ရလဒ်က အဘယ်အရာဖြစ်သည်ကို ကြည့်မည်”ဟု စဉ်းစားကြသည်။ သို့သော် ၎င်းတို့သည် သခင်ယေရှုကို မိမိတို့၏ စိတ်နှလုံးအတွင်းမှ လက်ခံနိုင်ကြသလော။ (လက်မခံနိုင်ကြပါ။) ၎င်းတို့သည် သူ့ကို လုံးဝ လက်ခံကြမည် မဟုတ်ပေ။ အဘယ်ကြောင့် ၎င်းတို့ လက်မခံကြသနည်း။ ဤအရာ၏ အကြောင်းတရားမှာ အဘယ်နည်း။ အသိပညာကို ၎င်းတို့ အလွန်အမင်း ကြိုက်နှစ်သက်သောကြောင့် ဖြစ်သည်။ ၎င်းတို့၏ ကြိုက်နှစ်သက်မှုနှင့် သူတို့ ပြင်ဆင်ထားပြီး သင်ယူခဲ့သော အသိပညာသည် ၎င်းတို့၏ မျက်စိများနှင့် ၎င်းတို့၏ စိတ်ကို ကွယ်စေပြီး ဘုရားသခင် ပြုလုပ်ခဲ့သမျှအားလုံးကို မမြင်အောင် တားဆီးသည်။ ဘုရားသခင် မိန့်တော်မူသည့်အရာသည် သမ္မာတရားဖြစ်ကြောင်း ထင်ရှားနေသည့်တိုင်၊ ဘုရားသခင် ပြုလုပ်ခဲ့သော အမှုတော်သည် ဘုရားသခင်၏ ပင်ကိုလက္ခဏာနှင့် အနှစ်သာရကို ရှင်းလင်းစွာ ဖော်ပြသည့်တိုင် ၎င်းတို့က မမြင်နိုင်ကြပေ။ အဘယ်ကြောင့် မမြင်နိုင်ကြသနည်း။ အဘယ်ကြောင့်ဆိုသော် ၎င်းတို့၏ အသိပညာနှင့် သင်ယူလေ့လာမှုသည် ဘုရားသခင်နှင့်ပတ်သက်၍ အယူအဆများ၊ စိတ်ကူးစိတ်သန်းများနှင့် ဘောင်ခတ်မှုများဖြင့် ၎င်းတို့ကို ပြည့်စေသောကြောင့် ဖြစ်သည်။ အဆုံးတွင် သူတို့သည် တရားဒေသနာများကို မည်သို့ပင် နားထောင်သည်ဖြစ်စေ သို့မဟုတ် ဘုရားသခင်နှင့် မည်သို့ပင် ထိတွေ့ဆက်ဆံသည်ဖြစ်စေ ဘုရားသခင် မိန့်တော်မူသည့်အရာကို သူတို့ နားမလည်နိုင်ကြပေ၊ ဤပုဂ္ဂိုလ် ပြောဆိုခဲ့သည့်အရာသည် လူတို့ကို ပြောင်းလဲစေနိုင်သည်ကို သို့မဟုတ် ယင်းမှာ သမ္မာတရား၊ လမ်းခရီးနှင့် အသက်ဖြစ်သည်ကို လက်ခံရန် မဆိုထားနှင့်။ ဤသည်မှာ သူတို့ မည်သည့်အခါမျှ လက်မခံနိုင်သည့်အရာ ဖြစ်သည်။ သူတို့သည် ယင်းကို မည်သည့်အခါမျှ လက်မခံနိုင်ပေ၊ ဤသည်မှာ ပေါလုကဲ့သို့ပင် သူတို့ ကယ်တင်ခြင်းမခံရရန် ကံကြမ္မာပါလာခြင်း ဖြစ်သည်။ ပေါလုသည် သခင်ယေရှု ခရစ်တော်ဖြစ်ကြောင်း ဝန်ခံခဲ့ပါသလော။ သူသည် အဆုံး၌ပင် ယင်းကို ဝန်မခံခဲ့ပေ။ လူအချို့က “ဒမာသက်မြို့သို့ သွားရာလမ်း၌ သူ ဒဏ်ခတ်ခြင်းခံရသောအခါ သခင်ဘုရားကို သူ မခေါ်ခဲ့ဘူးလား။ သူ ဝန်ခံခဲ့သင့်သည်။ သူ ဝန်မခံခဲ့ဟု မည်သို့ ဆိုနိုင်မည်နည်း” ဟု ဆိုကြသည်။ အချက်တစ်ချက်က ပေါလုသည် သခင်ယေရှုခရစ်တော်ကို သူ၏ ကယ်တင်ရှင်အဖြစ် မည်သည့်အခါမျှ အသိအမှတ်မပြုခဲ့ကြောင်း သက်သေပြသည်။ ယင်းမှာ သူ ဒဏ်ခတ်ခြင်းခံရပြီးသည့်နောက်မှာပင် သူသည် ခရစ်တော်ဖြစ်ရန် ကြိုးစားခြင်းကို ဆက်လက်၍ လိုက်စားခဲ့ခြင်း ဖြစ်သည်။ ခရစ်တော်သည် လူတို့ ပေါ့ပေါ့ဆဆ ဖြစ်လာနိုင်သည့် တစ်စုံတစ်ဦးလော။ ခရစ်တော်သည် လူသားတစ်ဦးအဖြစ် လူ့ဇာတိခံယူသော ဘုရားသခင် ဖြစ်သည်။ သူသည် ဘုရားသခင်ဖြစ်ပြီး မည်သူမျှ သူတို့ အလိုရှိသောကြောင့်သာ သူ ဖြစ်လာနိုင်မည်မဟုတ်ပေ။ မည်သူသည် ခရစ်တော် မဖြစ်ချင်ဘဲ နေမည်နည်း၊ သို့သော် ယင်းမှာ လူသားများ ပြုလုပ်နိုင်သည့်အရာ ဟုတ်ပါသလော။ ဤသည်မှာ လူတို့ ပြုလုပ်လိုခြင်း ကိစ္စရပ်တစ်ခု မဟုတ်ပေ။ ပေါလုသည် ခရစ်တော်ဖြစ်ရန်ပင် အလိုရှိခဲ့သည်။ ပေါလု၏ လိုက်စားမှုမှ ကြည့်လျှင် သခင်ယေရှုသည် ခရစ်တော်နှင့် သခင်ဖြစ်ကြောင်း သူ အသိအမှတ်ပြုနိုင်ခဲ့မည်လော။ (မပြုနိုင်ခဲ့ပါ။) သို့ဆိုလျှင် သူသည် သခင်ယေရှု၏ ပင်ကိုလက္ခဏာနှင့် အဆင့်အတန်းကို မည်သည့်နေရာ၌ သတ်မှတ်ခဲ့သနည်း။ ဘုရားသခင်၏ သားတော်အဖြစ် ဖြစ်သည်။ ဘုရားသခင်၏ သားတော်ကား အဘယ်နည်း။ ယင်းမှာ “သင်သည် ဘုရားမဟုတ်၊ သင်သည် ဘုရား၏ သားတစ်ပါးဖြစ်သည်၊ သင်သည် ဘုရားထက် ငယ်သည်၊ သင်သည် ကျွန်ုပ်တို့နှင့် တူညီသည်၊ ကျွန်ုပ်တို့သည် ဘုရား၏ သားများဖြစ်ပြီး သင်သည်လည်း ဘုရား၏ သားတစ်ပါး ဖြစ်သည်၊ သို့သော် ဘုရားသည် သင့်အား မတူညီသော တာဝန်ပေးစေခိုင်းချက်တစ်ခု ပေးခဲ့ပြီး သင်သည် မတူညီသော အမှုတော်ကို ဆောင်ရွက်ခဲ့သည်။ အကယ်၍ ဘုရားသည် ကျွန်ုပ်အား ဤအလုပ်ကို ပေးခဲ့ပါက ကျွန်ုပ်လည်း ယင်းကို ပြုလုပ်နိုင်ပြီး ထမ်းဆောင်နိုင်မည် ဖြစ်သည်” ဟူ၍ ဖြစ်သည်။ ဤသည်မှာ သခင်ယေရှုခရစ်တော်သည် ဘုရားသခင်ဖြစ်သည်ဟူသောအချက်ကို ပေါလု အသိအမှတ်မပြုခဲ့ကြောင်း ဆိုလိုသည် မဟုတ်လော။ (ဆိုလိုပါသည်။) သူ၏ ယုံကြည်ခြင်းရှိသော ဘုရားသည် ကောင်းကင်ဘုံ၌ ရှိသည်၊ ဤခရစ်တော်သည် ဘုရားမဟုတ်၊ ဘုရား၏ ပင်ကိုလက္ခဏာနှင့် အဆင့်အတန်းသည် ဤခရစ်တော်နှင့် မည်သို့မျှ မသက်ဆိုင်ဟု သူ ယုံကြည်ခဲ့သည်။ သူ၏ သိနားလည်မှုနှင့် သခင်ယေရှုအပေါ် သူ၏ သဘောထားသည် မည်သို့ ဖြစ်ပေါ်လာခဲ့သနည်း။ ယင်းတို့သည် သူ၏ အသိပညာနှင့် စိတ်ကူးစိတ်သန်းများမှ ကျိုးကြောင်းဆင်ခြင်ခဲ့ခြင်း ဖြစ်သည်။ သူသည် ထိုအရာများကို မည်သို့ ကျိုးကြောင်းဆင်ခြင်ခဲ့သနည်း။ မည်သည့်ဝါကျ၌ ထိုအရာများကို သူ မြင်တွေ့ခဲ့သနည်း။ သခင်ယေရှုက “ငါ့အဘသည် ဤသို့ သို့မဟုတ် ထိုသို့ ဖြစ်တော်မူသည်” ဟူသည်နှင့် “ငါသည် ကောင်းကင်ဘုံရှိ ငါ့အဘအားဖြင့် ဤအရာ သို့မဟုတ် ထိုအရာကို လုပ်ဆောင်သည်”ဟူသည်တို့ကို မိန့်တော်မူခဲ့ပြီး သူက ဤအရာကို ကြားပြီး၊ “သင်သည်လည်း ဘုရားကို ဘုရားဟု ရည်ညွှန်းသလော။ သင်သည်လည်း ကောင်းကင်ဘုံရှိ ဘုရားကို အဘဟု ရည်ညွှန်းသလော။ ထိုသို့ဖြစ်လျှင် သင်သည် ဘုရား၏ သားတစ်ပါး ဖြစ်သည်လော”ဟု စဉ်းစားခဲ့သည်။ ဤသည်မှာ လူ့ဦးနှောက်၏ စိတ်ကူးစိတ်သန်းတစ်ခုဖြစ်သည် မဟုတ်လော။ ဤသည်မှာ အသိပညာရှိသောလူများ ချမှတ်သည့်ကောက်ချက်တစ်ခု ဖြစ်သည်၊ “အကယ်၍ သင်သည် ကောင်းကင်ဘုံရှိ ဘုရားကို အဘဟု ခေါ်ပြီး ကျွန်ုပ်တို့လည်း သူ့ကို အဘဟု ခေါ်ပါက ကျွန်ုပ်တို့သည် ညီအစ်ကိုများ ဖြစ်ကြသည်။ သင်သည် သားဦးဖြစ်ပြီး ကျွန်ုပ်တို့သည် ဒုတိယသားများ ဖြစ်ကြသည်၊ ကောင်းကင်ဘုံရှိ ဘုရားသည် ကျွန်ုပ်တို့၏ တူညီသော ဘုရားဖြစ်သည်။ သို့ဖြစ်၍ သင်သည် ဘုရားမဟုတ်၊ ကျွန်ုပ်တို့အားလုံးသည် တူညီသည့် အဆင့်အတန်းတွင် ဖြစ်ကြသည်။ ထို့ကြောင့် မည်သူ ဆုချီးမြှင့်ခြင်းခံရမည်၊ မည်သူ အပြစ်ပေးခြင်းခံရမည်၊ ၎င်းတို့၏ အဆုံးသတ်က မည်သို့ဖြစ်မည်ဟူသည်တို့ကို နောက်ဆုံးတွင် ဆုံးဖြတ်သောသူမှာ သခင်ယေရှုခရစ်မဟုတ်၊ ကောင်းကင်ဘုံရှိ ဘုရားဖြစ်သည်” ဟူ၍ ဖြစ်သည်။ ပေါလု၏ ဤကောက်ချက်များနှင့် အဓိပ္ပာယ်မဲ့သော ရှုထောင့်များအားလုံးသည် ဓမ္မပညာနှင့် အသိပညာကို လေ့လာပြီးနောက် သူ၏ စိတ်ကို အသုံးပြု၍ အကဲဖြတ်ခြင်းနှင့် ဆန်းစစ်ခြင်းအားဖြင့် ရရှိခဲ့ခြင်း ဖြစ်သည်။ ဤသည်မှာ ရလဒ်ဖြစ်ခဲ့သည်။

ပေါလုသည် အသိပညာကို အသက်ကယ်ကောက်ရိုးတစ်ခုအဖြစ်၊ သူ၏ အရင်းအနှီးအဖြစ်၊ သာ၍ပင် သူ၏ လိုက်စားမှုပန်းတိုင်အဖြစ် မှတ်ယူခဲ့သည်။ အကယ်၍ ပေါလုက အသိပညာကို မကိုးကွယ်ခဲ့ဘဲ ယခင်က သူသင်ယူခဲ့သော အသိပညာကို စွန့်လွှတ်နိုင်ခဲ့မည်ဆိုလျှင်၊ သခင်ယေရှုကို သခင်အဖြစ်၊ နောက်သို့လိုက်၍ရနိုင်သောသူအဖြစ်၊ သမ္မာတရားကို ဖော်ပြနိုင်သောသူအဖြစ် မှတ်ယူပြီး နာခံကာ လက်တွေ့လုပ်ဆောင်ရမည့် သမ္မာတရားအဖြစ် သခင်ယေရှု၏ နှုတ်ကပတ်တော်များကို မှတ်ယူခဲ့မည်ဆိုလျှင် အကျိုးဆက်မှာ ကွဲပြားသွားမည် ဖြစ်သည်။ ပေတရုသည် သခင်ဘုရားကို သုံးကြိမ်တိုင် ငြင်းပယ်နိုင်ခဲ့ခြင်းမှာ တစ်နည်းအားဖြင့် သူ ကြောက်ရွံ့ခဲ့သောကြောင့် ဖြစ်ပြီး နောက်တစ်နည်းအားဖြင့် သူသည် သခင်ယေရှုကို အဖမ်းခံရပြီး ဆင်းရဲဒုက္ခခံစားနေရသော သာမန်လူတစ်ဦးအဖြစ် မြင်တွေ့ခဲ့သောကြောင့် ဖြစ်သည်။ သူ၏ စိတ်နှလုံးထဲ၌ အားနည်းချက် ရှိခဲ့သည်၊ ယင်းမှာ သေနိုင်လောက်သော အားနည်းချက် မဟုတ်ခဲ့ပေ။ သခင်ယေရှုကို ခဏတာ သူ ငြင်းပယ်နိုင်ခဲ့ခြင်းသည်လည်း သေနိုင်လောက်သော အားနည်းချက် မဟုတ်ခဲ့ပေ။ ဤသည်မှာ လူတစ်ဦး၏ အဆုံးသတ်ကို နောက်ဆုံးတွင် အဆုံးအဖြတ်ပေးနိုင်သည့် သက်သေအထောက်အထား မဟုတ်ပေ။ ၎င်းတို့၏ အဆုံးသတ်ကို နောက်ဆုံးတွင် ဆုံးဖြတ်သောအရာမှာ အဘယ်နည်း။ ယင်းမှာ ဘုရားသခင်၏ နှုတ်ကပတ်တော်များကို ဘုရားသခင်၏ နှုတ်ကပတ်တော်များအဖြစ် ၎င်းတို့ သဘောထားပြုမူခြင်းရှိမရှိ၊ ဘုရားသခင်၏ နှုတ်ကပတ်တော်များကို သမ္မာတရားအဖြစ် ၎င်းတို့ လက်ခံ၊ နာခံပြီး လက်တွေ့လုပ်ဆောင်နိုင်ခြင်း ရှိမရှိဟူသည့်အရာ ဖြစ်သည်။ ပေါလုနှင့် ပေတရုသည် လုံးဝကွဲပြားသော ဥပမာနှစ်ခု ဖြစ်ကြသည်။ ပေတရုသည် တစ်ချိန်က အားနည်းခဲ့သည်၊ တစ်ချိန်က သခင်ဘုရားကို သူ ငြင်းပယ်ခဲ့ပြီး တစ်ချိန်က သခင်ဘုရားကို သံသယဝင်ခဲ့သော်လည်း နောက်ဆုံးရလဒ်မှာ ပေတရုက စုံလင်အောင်ပြုခြင်းခံရသည်။ ပေါလုသည် သခင်ဘုရားအတွက် အလုပ်လုပ်ခဲ့ပြီး နှစ်ပေါင်းများစွာ ဆင်းရဲဒုက္ခခံခဲ့သည်။ သူ့အနေဖြင့် သရဖူတစ်ခုကို လက်ခံရရှိနိုင်ခဲ့သင့်သည်မှာ ကျိုးကြောင်းဆီလျော်သော်လည်း၊ အဘယ်ကြောင့် သူသည် ဘုရားသခင်၏ အပြစ်ပေးခြင်းကို ခံသွားခဲ့ရသနည်း။ သူနှင့် ပေတရု၏ အဆုံးသတ်များက အဘယ်ကြောင့် ကွဲပြားခဲ့သနည်း။ ဤသည်မှာ လူတစ်ဦး၏ သဘာဝအနှစ်သာရနှင့် ၎င်းတို့ လိုက်စားသော လမ်းကြောင်းအပေါ် မူတည်သည်။ ပေါလု၏ သဘာဝအနှစ်သာရမှာ အဘယ်နည်း။ အနည်းဆုံးအားဖြင့် ကောက်ကျစ်ဆိုးယုတ်မှုဟူသော အချက်တစ်ချက် ရှိသည်။ သူသည် အသိပညာနှင့် အဆင့်အတန်းကို အရူးအမူး လိုက်စားခဲ့သည်၊ ဆုလာဘ်များနှင့် သရဖူတစ်ခုကို လိုက်စားခဲ့ပြီး သမ္မာတရားကို လုံးဝမလိုက်စားဘဲ ထိုသရဖူအတွက် ဟိုသည်ပြေးလွှားခဲ့သည်၊ အလုပ်လုပ်ပြီး အဖိုးအခကို ပေးဆပ်ခဲ့သည်။ ထို့အပြင် သူ၏ အမှုတော်ကာလတစ်လျှောက်လုံးတွင် သူသည် သခင်ယေရှု၏ နှုတ်ကပတ်တော်များကို မည်သည့်အခါမျှ သက်သေမခံခဲ့သကဲ့သို့ သခင်ယေရှုက ခရစ်တော်ဖြစ်ကြောင်း၊ ဘုရားသခင်ဖြစ်ကြောင်း သို့မဟုတ် လူ့ဇာတိခံ ဘုရားသခင်ဖြစ်ကြောင်း၊ သခင်ယေရှုသည် ဘုရားသခင်ကို ကိုယ်စားပြုကြောင်းနှင့် သူပြောဆိုသော နှုတ်ကပတ်တော်အားလုံးသည် ဘုရားသခင်ပြောသော နှုတ်ကပတ်တော်များဖြစ်ကြောင်းကိုလည်း သူ သက်သေမခံခဲ့ပေ။ ပေါလုက ဤအရာများကို နားမလည်နိုင်ခဲ့ပေ။ သို့ဆိုလျှင် ပေါလု လျှောက်လှမ်းခဲ့သော လမ်းကြောင်းမှာ အဘယ်နည်း။ သူသည် အသိပညာနှင့် ဓမ္မပညာကို ခေါင်းမာစွာ လိုက်စားခဲ့သည်၊ သမ္မာတရားကို အတိုက်အခံလုပ်ခဲ့သည်၊ သမ္မာတရားကို လက်ခံရန် ငြင်းပယ်ခဲ့ပြီး သူ၏ အဆင့်အတန်းကို စီမံခန့်ခွဲရန်၊ ထိန်းသိမ်းရန်နှင့် တည်ငြိမ်စေရန် အလုပ်လုပ်ဖို့အတွက် သူ၏ ဆုကျေးဇူးများနှင့် အသိပညာကို အသုံးပြုခဲ့သည်။ သူ၏ နောက်ဆုံးအဆုံးသတ်မှာ အဘယ်နည်း။ သူ မသေဆုံးမီတွင် မည်သည့် အပြစ်ဒဏ် သူ ရရှိခဲ့သည် သို့မဟုတ် သူ၌ မူမမှန်သော သရုပ်သကန်တစ်ခု ရှိမရှိဟူသည်ကို သင်တို့ အပြင်ပန်းမှ မြင်ကောင်းမမြင်နိုင်သော်လည်း သူ၏ နောက်ဆုံးအဆုံးသတ်သည် ပေတရုနှင့် ကွဲပြားခဲ့ပေသည်။ ဤ “ကွဲပြားမှု” သည် အဘယ်အရာအပေါ် မူတည်ခဲ့သနည်း။ အချက်တစ်ခုမှာ လူတစ်ဦး၏ သဘာဝအနှစ်သာရဖြစ်ပြီး အခြားတစ်ခုမှာ ၎င်းတို့ လျှောက်လှမ်းသော လမ်းကြောင်း ဖြစ်သည်။ သခင်ယေရှုအပေါ် ပေါလု၏ သဘောထား၊ ရှုထောင့်နှင့်ပတ်သက်၍ သူ၏ အတိုက်အခံလုပ်ခြင်းသည် ပုံမှန်လူတို့၏ အတိုက်အခံလုပ်ခြင်းနှင့် မည်သို့ ကွဲပြားခဲ့သနည်း။ ထို့အပြင် ပေါလုက သခင်ဘုရားကို ငြင်းပယ်ခြင်း၊ ပစ်ပယ်ခြင်းနှင့် ပေတရုက အားနည်းခြင်းနှင့် ကြောက်ရွံ့ခြင်းတို့ကြောင့် ဘုရားသခင်၏ နာမတော်ကို ငြင်းပယ်ခြင်း၊ သခင်ဘုရားကို သုံးကြိမ်တိုင် အသိအမှတ်မပြုခြင်းတို့အကြား ကွာခြားချက်မှာ အဘယ်နည်း။ ပေါလုသည် သူ၏ အမှုတော်ကို ဆောင်ရွက်ရန် အသိပညာ၊ ပညာဗဟုသုတနှင့် သူ၏ ဆုကျေးဇူးများကို အသုံးပြုခဲ့သည်။ သူသည် သမ္မာတရားကို လုံးဝ လက်တွေ့မလုပ်ဆောင်ခဲ့သကဲ့သို့ ဘုရားသခင်၏ လမ်းခရီးကိုလည်း မလိုက်လျှောက်ခဲ့ပေ။ ထို့ကြောင့် သူ့အနေဖြင့် ဟိုသည်ပြေးလွှားပြီး အလုပ်လုပ်ခဲ့သော ကာလတွင် သို့မဟုတ် သူ၏ ဩဝါဒစာများတွင် သူ၏ အားနည်းချက်ကို သင်တို့ မြင်တွေ့နိုင်ခဲ့ကြသလော။ သင်တို့ မမြင်တွေ့နိုင်ခဲ့ပေ၊ ဟုတ်သည်မဟုတ်လော။ သူသည် လူတို့အား မည်သို့ပြုလုပ်ရမည်ကို အကြိမ်ကြိမ် သင်ကြားပေးခဲ့ပြီး လူတို့အား ဆုလာဘ်များ၊ သရဖူများနှင့် ကောင်းသော ပန်းတိုင်တစ်ခုကို ရရှိရန် လိုက်စားဖို့ အားပေးခဲ့သည်။ သူ၌ သမ္မာတရားကို လက်တွေ့လုပ်ဆောင်ရာတွင် အတွေ့အကြုံဆိုင်ရာ အသိပညာ သို့မဟုတ် အတွေ့အကြုံ မရှိခဲ့ပေ။ သို့ရာတွင် ပေတရုသည် သူ၏ လုပ်ဆောင်ချက်များ၌ အလွန် သိုသိပ်ခဲ့သည်။ သူ၌ ထိုနက်နဲသော သဘောတရားများ သို့မဟုတ် အလွန်ကျော်ကြားသော ဩဝါဒစာများ မရှိခဲ့ပေ။ သူသည် သမ္မာတရားအပေါ် စစ်မှန်သော သဘောပေါက်နားလည်မှုနှင့် လက်တွေ့လုပ်ဆောင်မှုအချို့ကို ပိုင်ဆိုင်ခဲ့သည်။ သူ၏ အသက်တာ၌ အားနည်းခြင်းနှင့် ဖောက်ပြန်ပျက်စီးခြင်းတို့ကို တွေ့ကြုံခဲ့ရသော်လည်း စမ်းသပ်မှုများစွာပြီးနောက် ဘုရားသခင်နှင့် သူတည်ဆောက်ခဲ့သော ဆက်ဆံရေးမှာ လူနှင့် ဘုရားသခင်အကြား ဆက်ဆံရေးဖြစ်ပြီး ယင်းမှာ ပေါလုနှင့် လုံးဝ ကွဲပြားခဲ့သည်။ ပေါလုသည် အလုပ်လုပ်ခဲ့သော်လည်း သူ ပြုလုပ်ခဲ့သည့်မည်သည့်အရာကမျှ ဘုရားသခင်နှင့် မသက်ဆိုင်ခဲ့ပေ။ သူသည် ဘုရားသခင်၏ နှုတ်ကပတ်တော်များ၊ သူ၏ အမှုတော်၊ သူ၏ ချစ်ခြင်းမေတ္တာ သို့မဟုတ် လူသားမျိုးနွယ်အပေါ် သူ၏ ကယ်တင်ခြင်းတို့နှင့်ပတ်သက်၍ သက်သေမခံခဲ့သကဲ့သို့ လူတို့အပေါ် ဘုရားသခင်၏ ရည်ရွယ်ချက်များ သို့မဟုတ် သူ၏ တောင်းဆိုချက်များနှင့်ပတ်သက်၍ သာ၍ပင် သက်သေမခံခဲ့ပေ။ သခင်ယေရှုက ဘုရားသခင်၏ သားတော်ဖြစ်ကြောင်းကိုပင် လူတို့ကို သူ မကြာခဏ ပြောကြားခဲ့ပြီး နောက်ဆုံးတွင် ဘုရားသခင်ကို သုံးပါးတစ်ဆူအဖြစ် လူတို့အား ရှုမြင်စေခဲ့သည်။ “သုံးပါးတစ်ဆူ” ဟူသော ဝေါဟာရသည် ပေါလုထံမှ အစပြုခဲ့သည်။ အကယ်၍ “အဘနှင့် သား” ကဲ့သို့သော အရာမျိုး မရှိပါက “သုံးပါးတစ်ဆူ” ရှိနိုင်မည်လော။ မရှိနိုင်ပေ။ လူ၏စိတ်ကူးစိတ်သန်းများက အလွန် “များပြားဆန်းစုံ” လှသည်။ သင်တို့သည် ဘုရားသခင်၏ လူ့ဇာတိခံယူခြင်းကို နားမလည်နိုင်ပါက ကြောင်းကျိုးမမြင်ဘဲ ဘောင်ခတ်ခြင်းများ မပြုနှင့် သို့မဟုတ် ကြောင်းကျိုးမမြင်သော အကဲဖြတ်ချက်များ မပြုလုပ်နှင့်။ သခင်ယေရှု၏ နှုတ်ကပတ်တော်များကိုသာ နားထောင်ပြီး သူ့ကို ဘုရားသခင်အဖြစ်၊ လူ့ဇာတိဖြင့် ပေါ်ထွန်းပြီး လူသားတစ်ဦး ဖြစ်လာသော ဘုရားသခင်အဖြစ် ဆက်ဆံလော့။ ဤသို့ ဆက်ဆံခြင်းသည် ပို၍ ဓမ္မဓိဋ္ဌာန်ကျသည်။

ဘုရားသခင်သည် သူ၏ အမှုတော်၏ ဤအဆင့်တွင် အမျိုးသမီးအဖြစ် လူ့ဇာတိခံယူတော်မူကြောင်းကို ပထမဆုံး သက်သေခံခဲ့သောအခါ လူများစွာတို့သည် ယင်းကို လက်မခံနိုင်ခဲ့ကြဘဲ ဤအရာ၌ အကျပ်ရိုက်ခဲ့ကြသည်။ ၎င်းတို့က “ပြောဆိုလျက်ရှိသော နှုတ်ကပတ်တော်များအားလုံးသည် သမ္မာတရားများ ဖြစ်ကြသည်၊ လုပ်ဆောင်လျက်ရှိသော အမှုတော်သည် နှုတ်ကပတ်တော်အားဖြင့် တရားစီရင်ခြင်းဖြစ်သည်၊ ဤအရာများသည် ဘုရားသခင်၏ အမှုတော်ကဲ့သို့ ထင်ရပြီး ဤပုဂ္ဂိုလ်သည် လူ့ဇာတိခံ ဘုရားသခင်ဖြစ်ကြောင်းကို ငါဝန်ခံနိုင်သည်။ ဤလိင်အမျိုးအစားကို လက်ခံရန် မလွယ်ကူခြင်းသာ ဖြစ်သည်”ဟု ခံစားခဲ့ကြသည်။ သို့သော် ဤနှုတ်ကပတ်တော်များအားလုံးသည် သမ္မာတရားဖြစ်သောကြောင့် ၎င်းတို့က သူ့ကို အင်တင်တင်ဖြင့် လက်ခံနေဆဲဖြစ်ပြီး ၎င်းတို့၏ စိတ်နှလုံးထဲ၌ “သူ့အနေဖြင့် အမှန်တကယ် ဘုရားသခင် ဟုတ်မဟုတ်ကို သိမြင်ရန် ငါအရင်ဆုံး သူ့နောက်လိုက်မည်”ဟု စဉ်းစားကြသည်၊ လူများစွာတို့သည် ဤနည်းလမ်းဖြင့် လိုက်လျှောက်ခဲ့ကြသည်။ လူသားမျိုးနွယ်ကို ဘုရားသခင် ဖန်ဆင်းခြင်းသည် ကျားနှင့်မ ဟူသော လိင်နှစ်မျိုး၌ ရှိပြီး ဘုရားသခင်၏ လူ့ဇာတိခံယူခြင်းသည်လည်း ခြွင်းချက်မရှိ၊ ကျားဖြစ်စေ၊ မဖြစ်စေ ဖြစ်သည်။ ရုတ်တရက် တစ်နေ့တွင် တစ်စုံတစ်ဦးက ငါ့အား၊ “ဤတစ်ကြိမ် လူ့ဇာတိခံယူခြင်းသည် အမျိုးသမီးဖြစ်သည်ကို မည်သို့ နားလည်နိုင်မည်နည်း” ဟု မေးခဲ့သည်။ ငါက “ကောင်းပြီ၊ ထိုအရာကို သင်တို့ မည်သို့ ရှုမြင်သနည်း။ ဘုရားသခင်သည် လူတို့၏ အယူအဆများနှင့်အညီ ပြုမူဆောင်ရွက်ခြင်းမရှိပါ။ အကယ်၍ ဤအရာကို ဘုရားသခင် ပြုလုပ်ခဲ့ကြောင်း သင်တို့ သေချာပါက ဘုရားသခင် ပြုလုပ်သည့်အရာကို သင်တို့ မလေ့လာသင့်ပါ။ အကယ်၍ သင်တို့ နားမလည်ပါက စောင့်ဆိုင်းသင့်သည်။ သင်တို့ ရှာဖွေပြီး ရလဒ်များ မရရှိသေးပါက သင်တို့ ကျိုးနွံနာခံနိုင်ခြင်း ရှိမရှိကိုသာ ကြည့်လော့။ အကယ်၍ သင်တို့ ကျိုးနွံနာခံနိုင်ပါက သင်တို့ ဆင်ခြင်တုံတရားရှိသည်။ သို့သော် ဤအကြောင်းကြောင့် သင်တို့ အကျပ်ရိုက်ပြီး ဘုရားသခင် ပြုလုပ်ခဲ့သမျှအားလုံးကို ငြင်းပယ်ပါက ဆင်ခြင်တုံတရားမရှိပေ၊ သင်တို့သည် ဘုရားသခင်ကို ယုံကြည်သည့် စစ်မှန်သော ယုံကြည်သူတစ်ဦး မဟုတ်ပေ။ သင်တို့ မှန်ကန်သည်ဟု ရှုမြင်ပြီး သင်တို့၏ အယူအဆများနှင့် ကိုက်ညီသော အမှုအရာဆယ်ခုကို ဘုရားသခင် လုပ်ဆောင်သော်လည်း အကယ်၍ အမှုအရာတစ်ခုက သင်တို့၏ အယူအဆများနှင့် မကိုက်ညီပါက အမှုအရာဆယ်ခုလုံးကို သင်တို့ မှောက်လှန်ပစ်သည်။ ဤသည်မှာ မည်သည့် ယုတ်မာသောအရာမျိုး ဖြစ်သနည်း။ ဤသည်မှာ နတ်ဆိုးတစ်ကောင် မဟုတ်လော”ဟု ပြန်ဖြေခဲ့သည်။ ဤသို့ ငါ မိတ်သဟာယဖွဲ့သောအခါ ၎င်းတို့က “ဟုတ်ပါသည်၊ သို့ဆိုလျှင် ကျွန်ုပ် ယခု ယင်းကို လက်ခံသင့်သည်”ဟု ဆိုကြသည်။ ငါ၏ မိတ်သဟာယကို နိဂုံးချုပ်ပြီးနောက် ၎င်းတို့သည် ချက်ချင်း နားလည်သဘောပေါက်ပြီး လက်ခံခဲ့ကြသည်။ ၎င်းတို့၏ အစွမ်းအစက အတော်လေး ကောင်းသည် မဟုတ်လော။ ကောင်းသည်ဟု ဆိုကြစို့။ ၎င်းတို့က “ဘုရားသည် ယောက်ျားနှင့် မိန်းမကို ဖန်ဆင်းခဲ့ပြီး ဘုရားက ပထမအကြိမ် လူ့ဇာတိခံယူခဲ့ချိန်တွင် ယောက်ျားတစ်ဦး၊ ဘုရား၏ သားတစ်ပါး ဖြစ်ခဲ့သည်။ ဤတစ်ကြိမ်တွင် သူသည် အမျိုးသမီးအဖြစ် လူ့ဇာတိခံယူခဲ့သည်။ ယင်းမှာ ဘုရား၏ သမီးတစ်ပါး ဖြစ်မည်မဟုတ်လော။ ငါ၏ နားလည်ပုံနည်းလမ်း မှန်ကန်ခြင်း ရှိမရှိဟူသည်ကို ငါ့အား သိခွင့်ပေးကြလော့။ လူတို့သည် သားသမီးများရသောအခါ သားနှင့် သမီး နှစ်ဦးလုံးကို အလိုရှိကြသည်။ ဘုရားသည်လည်း နှစ်ဦးလုံးကို အလိုရှိသလော”ဟု ဆက်လက်၍ ဆိုကြသည်။ ငါသည် ၎င်းတို့အား မည်သို့ ပြန်ဖြေပြီး ဤကိစ္စရပ်ကို ရှင်းပြခဲ့သင့်သနည်း။ ဤကိစ္စရပ်ကို အလေးအနက်ထားသင့်သည် မဟုတ်လော။ ယင်းကို အမှန်ပြင်ရန် လိုအပ်သည် မဟုတ်လော။ ၎င်းတို့ ပြောဆိုနေသည့်အရာနှင့်ပတ်သက်၍ ပြဿနာတစ်ခု ရှိသလော။ ပြဿနာတစ်ခု ရှိပေသည်။ ၎င်းတို့က “ဘုရား၌ သခင်ယေရှုတည်းဟူသော သားတစ်ပါးရှိပြီး ဤတစ်ကြိမ် လူ့ဇာတိခံယူခြင်းသည် အမျိုးသမီးဖြစ်သည်၊ သို့ဖြစ်လျှင် ထိုအခြေအနေ၌ ယင်းမှာ သူ၏ သမီးဖြစ်သည်။ သို့ဆိုလျှင် ဘုရား၌ သားတစ်ပါးနှင့် သမီးတစ်ပါး ရှိသည်၊ သူ၌ နှစ်ဦးလုံး ရှိသည်၊ သို့ဖြစ်၍ သန့်ရှင်းသောဝိညာဉ်တော်အတွက် မလိုအပ်တော့ပါ။ သန့်ရှင်းသော အဘ၊ သန့်ရှင်းသော သားနှင့် သန့်ရှင်းသော သမီး ရှိသည်၊ ဤသုံးပါးတစ်ဆူရှိသည်၊ ဤသည်မှာ အဘယ်မျှ သင့်လျော်ပြီး ဂုဏ်သိက္ခာရှိလိုက်သနည်း။ သမီးတစ်ပါးမရှိဘဲ ပြည့်စုံမည်မဟုတ်ပါ”ဟု ဆိုကြသည်။ ယင်းကို နားထောင်ပြီးနောက် သင်တို့ မည်သို့ ခံစားရသနည်း။ ရယ်ရမည်လော သို့မဟုတ် ငိုရမည်လောဟူသည်ကို သင်တို့ မသိကြပေ။ ငါ့ကို ပြောကြလော့၊ ဤသည်မှာ ပြက်လုံးတစ်ခု မဟုတ်လော။ (ဟုတ်ပါသည်။) လူ့ဇာတိခံယူခြင်းအပေါ် ၎င်းတို့၏ သိနားလည်မှုနှင့် ပေါလု၏ နားလည်မှုအကြား ခြားနားမှု တစ်ခုခု ရှိသလော။ (မရှိပါ။) ခြားနားမှု မရှိပေ။ အကယ်၍ လူတို့သည် ဘုရားသခင်အပေါ် သိနားလည်ခြင်းဆိုင်ရာ ကိစ္စရပ်များ၊ အထူးသဖြင့် ဘုရားသခင်၏ ပင်ကိုလက္ခဏာနှင့် အနှစ်သာရဆိုင်ရာ ကိစ္စရပ်များကို ချဉ်းကပ်ရာ၌ ကောက်ချက်များနှင့် အကျိုးသင့်အကြောင်းသင့် တွက်ဆချက်များ ပြုလုပ်ရန် မိမိတို့၏ ပါးနပ်မှု၊ စိတ်ကူးစိတ်သန်းများနှင့် အယူအဆများအပေါ် အမြဲအားကိုးပြီး ယင်းတို့ကို အချို့သော ရှုထောင့်အမြင်များဖြင့် ၎င်းတို့က အသုံးချပါက ဤသည်မှာ ဒုက္ခပေးသောအရာ ဖြစ်လိမ့်မည်ဖြစ်ပြီး ၎င်းတို့အနေဖြင့် အမှားများ ပြုလုပ်မိကာ ပြဿနာများနှင့် ကြုံတွေ့ကြလိမ့်မည်။ သို့ဆိုလျှင် ဤကိစ္စရပ်ကို ကိုင်တွယ်ရန် အသင့်လျော်ဆုံးသော နည်းလမ်းမှာ အဘယ်နည်း။ အချို့ကိစ္စရပ်များသည် ပို၍ နက်နဲပြီး စိတ်ကူးသက်သက် ဖြစ်သည်။ ယင်းတို့သည် လူတို့အတွက် နားလည်ရန် မလွယ်ကူသကဲ့သို့ ဤပြဿနာ၏ အနှစ်သာရနှင့် အရင်းခံအကြောင်းကို ရိပ်စားမိရန် မလွယ်ကူပေ။ ဤအရာများတွင် သမ္မာတရား ပါဝင်ခြင်းမရှိပါက သို့မဟုတ် သမ္မာတရားကို သင်တို့၏ လိုက်စားမှုအား မထိခိုက်ပါက အဘယ်အရာ သင်တို့ ပြုလုပ်သင့်သနည်း။ ယင်းတို့ကို ဦးစွာ စွန့်လွှတ်လော့။ ယင်းတို့ကို လေ့လာဆန်းစစ်ခြင်း၏ အသုံးဝင်မှုမှာ အဘယ်နည်း။ ယင်းတို့သည် သင်တို့ လေ့လာဆန်းစစ်ရမည့်အရာ မဟုတ်ပေ။ သင်တို့ လုပ်ဆောင်ရန် လိုအပ်သမျှမှာ အသက်ဝင်ရောက်မှုအပေါ် အာရုံစိုက်ပြီး သင်တို့၏ တာဝန်ကို ကောင်းမွန်စွာ ထမ်းဆောင်နိုင်ရန် ဖြစ်သည်။ တစ်နေ့တွင် သင်တို့သည် ဤကိစ္စရပ်များကို အလိုအလျောက် နားလည်လာကြလိမ့်မည်။ လူအချို့က ထိုအရာများကို မစွန့်လွှတ်နိုင်သကဲ့သို့ လေ့လာဆန်းစစ်လိုသည်ဟု ဆိုကြသည်၊ ယင်းမှာ ဒုက္ခဖြစ်စေတတ်သည်။ သင်တို့အနေဖြင့် ထိုအရာများကို မလေ့လာမဆန်းစစ်ရပေ။ လူတို့သည် ဘုရားသခင်၏ ပင်ကိုလက္ခဏာ၊ ဘုရားသခင်၏ အနှစ်သာရနှင့် ဘုရားသခင်၏ အဆင့်အတန်းတို့ ပါဝင်ပတ်သက်သော ကိစ္စရပ်များကို လေ့လာဆန်းစစ်သည့် သဘောထားဖြင့် မချဉ်းကပ်ရပေ။ အကယ်၍ သင်တို့ ဆက်လက်၍ လေ့လာဆန်းစစ်ပါက ယင်းက ဆိုးရွားသော အကျိုးဆက်များကို ဖြစ်ပေါ်စေလိမ့်မည်။ ဆိုးရွားသော ကိစ္စများတွင် သင်တို့သည် ဘုရားသခင်ကို ပြစ်မှားစော်ကားကြလိမ့်မည်။ လူတို့သည် ဘုရားသခင်၏ ပင်ကိုလက္ခဏာနှင့် အနှစ်သာရတို့ ပါဝင်ပတ်သက်သော ကိစ္စရပ်များကို မည်သို့ သဘောထားပြုမူသင့်သနည်း။ ရိုးရှင်းစွာ နေလော့၊ သင့်အနေဖြင့် ဤကိစ္စရပ်နှင့်ပတ်သက်၍ အတော်အတန် မရှင်းလင်းလျှင်ပင်၊ အချက်တစ်ချက်မှာ သေချာ၏။ သူသည် ဘုရားသခင်ကို ကိုယ်စားပြုနိုင်သည်၊ သူသည် ဘုရားသခင်၏ ပေါ်ထွန်းခြင်းဖြစ်သည်၊ သူ ဖော်ပြသည့်အရာသည် သမ္မာတရားဖြစ်သည်၊ လူတို့ လက်ခံသင့်သည့်အရာသည် သမ္မာတရားဖြစ်ပြီး သမ္မာတရားကို ရရှိရန် လုံလောက်ပေသည်။

အန္တိခရစ်တို့၏ သဘာဝအနှစ်သာရကို ကြည့်သည့်အခါ၊ ၎င်းတို့ အကိုးကွယ်ဆုံးသောအရာမှာ အဘယ်နည်း။ အဆင့်မြင့်၊ အနှစ်မဲ့သော၊ စိတ်ကူးသက်သက်ဖြစ်သော ဓမ္မပညာဆိုင်ရာ သီအိုရီများဟုခေါ်သည့် အရာများ ဖြစ်သည်။ ၎င်းတို့အတွက် ဤသီအိုရီများသည် အလွန့်အလွန် တန်ဖိုးရှိသည်။ ဤအရာများကို ၎င်းတို့က အလွန် တန်ဖိုးထားပြီး ချစ်မြတ်နိုးကြသည်။ လူအုပ်ထဲမှ ထင်ပေါ်ရန်အလို့ငှာ ဤအရာများကို ရရှိမည့် နည်းလမ်းမျိုးစုံကို ၎င်းတို့ စဉ်းစားကြသည်။ ၎င်းတို့သည် ဤအရာများကို အခြေခံအားဖြင့် သမ္မာတရားမဟုတ်ကြောင်း မသိရှိကြဘဲ မိမိတို့၏ စိတ်နှလုံးထဲ၌ မှတ်သားထားပြီး အရင်းအနှီးအဖြစ်၊ မိမိတို့ကိုယ်ပိုင် ဘဝပန်းတိုင်များကို အကောင်အထည်ဖော်ရန် လှေကားထစ်များအဖြစ် ရှုမြင်ကြသည်။ သို့သော် ၎င်းတို့သည် ဤဓမ္မပညာဆိုင်ရာ သီအိုရီများဖြင့် မိမိတို့ကိုယ်ကို ပြင်ဆင်ရန် နှစ်သက်ကြသည်။ ထိုအရာများသည် ၎င်းတို့၏ ကြိုတင်စိတ်ကူးထားသော အယူအဆများ ဖြစ်လာပြီး ၎င်းတို့က ထိုအရာများကို သမ္မာတရားအဖြစ် မှတ်ယူကြသည်။ ၎င်းတို့သည် ဘုရားသခင်၏ နှုတ်ကပတ်တော်များနှင့် ဘုရားသခင် ဖော်ပြသော သမ္မာတရားများကို လေ့လာရန် ဤဓမ္မပညာဆိုင်ရာ အသိပညာကို အသုံးပြုကြသည်။ ဘုရားသခင်၏ နှုတ်ကပတ်တော်များနှင့် ဘုရားသခင် ဖော်ပြသော သမ္မာတရားများသည် ၎င်းတို့ ထောက်ခံသော ဓမ္မပညာဆိုင်ရာ သီအိုရီများနှင့် မကိုက်ညီသည်ကို မြင်သောအခါ ဘုရားသခင်၏ နှုတ်ကပတ်တော်များကို ဝေဖန်ခြင်းနှင့် ပြစ်တင်ရှုတ်ချခြင်းမှ မိမိတို့ကိုယ်ကို မတားဆီးနိုင်ကြပေ။ ထိုသို့ပြုလုပ်ရန် သမ္မာကျမ်းစာဆိုင်ရာ အခြေခံအကြောင်းရင်း ရှိသည်ဟု ၎င်းတို့ ယုံကြည်လျက် မိမိတို့၏ စိတ်နှလုံးထဲ၌ ကြောက်ရွံ့ခြင်းကို မခံစားရကြပေ။ ၎င်းတို့ထဲမှ အချို့က၊ “ဘုရား၏ နှုတ်ကပတ်တော်များသည် အလွန် လေကြောရှည်လှသည်။ အချို့မှာ ယုတ္တိမတန်ပါ၊ အချို့မှာ သဒ္ဒါမမှန်ပါ၊ သူ အသုံးပြုသော ဝေါဟာရအချို့ပင်လျှင် သိပ်မကိုက်ညီပါ”ဟု ဆိုလျက် ဘုရားသခင်၏ နှုတ်ကပတ်တော်များကိုပင် ပြစ်တင်ရှုတ်ချကြသည်။ ဘုရားသခင်၏ နှုတ်ကပတ်တော်များကို စိစစ်ကာ လေ့လာရန် မိမိတို့ ပိုင်ဆိုင်သော အသိပညာနှင့် ပညာအရည်အသွေးကို အသုံးပြုလျက် မိမိတို့၏ ဦးနှောက်များနှင့် အတွေးအခေါ်များအတွင်း၌သာ အသက်ရှင်ကြသည်။ ၎င်းတို့ထဲမှ များစွာတို့သည် ဘုရားသခင်၏ နှုတ်ကပတ်တော်များ၌ ဘုရားသခင်က အချို့သောလူများကို မည်သို့ သတ်မှတ်သည် သို့မဟုတ် အချို့သောလူများအတွက် မည်သည့်ပန်းတိုင်များကို သူ ဆုံးဖြတ်သည်ဟူသည်ကို ရှာဖွေရန် မိမိတို့၏ စိတ်ကူးစိတ်သန်းများနှင့် ဆုံးဖြတ်နိုင်စွမ်းကိုပင် အသုံးပြုကြပြီး ထို့နောက်တွင် သမ္မာကျမ်းစာပြောသည့်အရာအတိုင်း ထိုအရာများကို စိစစ်ပြီး ပြစ်တင်ရှုတ်ချကြသည်။ ဤသို့ဖြင့် ဘုရားသခင်၏ နှုတ်ကပတ်တော်များကို စတင်၍ ငြင်းပယ်ကြလေသည်။ ဘုရားသခင်၏ နှုတ်ကပတ်တော်များကို ၎င်းတို့ စိစစ်ပြီး ပြစ်တင်ရှုတ်ချသည်နှင့်အမျှ ကြောက်မက်ဖွယ်ကောင်းသော အရာတစ်ခု ဖြစ်ပေါ်လေသည်။ ယင်းမှာ အဘယ်အရာဖြစ်သည်ကို သင်တို့ သိကြသလော။ လူတို့သည် ဘုရားသခင်ကို စိစစ်ပြီး လေ့လာသောအခါ၊ လူတို့၌ ပြစ်တင်ရှုတ်ချခြင်း စိတ်နေစိတ်ထားတစ်ခု ပေါ်ပေါက်လာသောအခါ သန့်ရှင်းသောဝိညာဉ်တော်က ဤလူတို့ကို ပစ်ပယ်ပြီး ၎င်းတို့၌ အမှုမပြုတော့ပေ။ ဤသည်မှာ ကြောက်မက်ဖွယ်ကောင်းသော အရာတစ်ခု မဟုတ်လော။ သန့်ရှင်းသောဝိညာဉ်တော် အမှုမပြုသောအခါ ယင်းမှာ အဘယ်အရာအား နိမိတ်ပြသည်ကို သင်တို့ သိကြသည်။ သန့်ရှင်းသောဝိညာဉ်တော် အမှုမပြုသောအခါ သူသည် ဤလူတို့ကို ရှောင်ရှားသည်။ ယင်းမှာ သူတို့ စွန့်ပစ်ခြင်းခံရခြင်းနှင့် ညီမျှသည်။ တစ်နည်းအားဖြင့် ဘုရားသခင်သည် ၎င်းတို့ကို ကယ်တင်လိမ့်မည် မဟုတ်ပေ။ အကြောင်းရင်းကို ငါတို့ စိစစ်၍ရသည်။ ၎င်းတို့၏ ဘဝ ထက်ဝက်ကြာ မိမိတို့ကိုယ်ကို ခိုင်ခံ့စေခဲ့သော ဤဓမ္မပညာဆိုင်ရာ သီအိုရီများသည် မည်သည့်နေရာမှ လာသနည်း။ ၎င်းတို့သည် မည်သူ့ကို ကိုယ်စားပြုသနည်း။ ၎င်းတို့သည် ဤအရာနှင့်ပတ်သက်၍ စိတ်နှလုံးထဲ၌ မရှင်းလင်းကြပေ။ အမှန်တွင် ဤအရာများသည် ဘုရားသခင်ထံမှ လုံးဝ မဟုတ်သကဲ့သို့ လူသား သိနားလည်မှုစစ်စစ်လည်း မဟုတ်ပေ။ ယင်းတို့သည် လူတို့၏ မှားယွင်းသော အဓိပ္ပာယ်ဖွင့်ဆိုချက်များဖြစ်ပြီး ထို့ကြောင့် စာတန်ထံမှဖြစ်ကာ စာတန်ကို လုံးဝ ကိုယ်စားပြုသည်ဟု ဆိုနိုင်သည်။ ဤဓမ္မပညာဆိုင်ရာ အသိပညာ၌ အခြားအဘယ်အရာ ပါဝင်သေးသနည်း။ သမ္မာကျမ်းစာ၏ မှားယွင်းပြီး အဓိပ္ပာယ်မဲ့သော အနက်ပြန်မှုများအပြင် လူတို့၏ ယုတ္တိဗေဒနှင့် ဆင်ခြင်တုံတရား၊ လူတို့၏ အယူအဆများနှင့် စိတ်ကူးစိတ်သန်းများအပြင် လူတို့၏ အတွေ့အကြုံများ၊ ကျင့်ဝတ်များ၊ ကိုယ်ကျင့်တရားများနှင့် ဒဿနိကဗေဒဆိုင်ရာ အတွေးအခေါ်များ ပါဝင်သည်။ ၎င်းတို့သည် ဘုရားသခင် မိန့်တော်မူသည့်အရာကို အကဲဖြတ်ရန်နှင့် သူ၏ အမှုတော်ကို အကဲဖြတ်ရန် ဤအရာများကို အသုံးပြုသောအခါ ဘုရားသခင်အပေါ် ဆက်ဆံရာ၌ စာတန်ဘက်တွင် သိသိသာသာ ရပ်တည်နေကြခြင်း ဖြစ်သည်။ ထို့ကြောင့် ဘုရားသခင်သည် ၎င်းတို့ထံမှ မိမိ၏ မျက်နှာကို ကွယ်ဝှက်ပြီး သန့်ရှင်းသောဝိညာဉ်တော်က ၎င်းတို့ကို စွန့်ပစ်သည်။ သင်တို့သည် ဤအရာကို တွေ့ကြုံဖူးကြသလော။ အတိတ်တွင်၊ လူအချို့သည် ဤအရာနှင့်စပ်လျဉ်း၍ မိမိတို့၏ အတွေ့အကြုံများကို ဆွေးနွေးခဲ့ကြပြီး “ဘုရားသခင်ကို ပထမဆုံး ကျွန်ုပ် စတင်ယုံကြည်ခဲ့ချိန်တွင်၊ ဘုရားသခင်ကို လေ့လာရန် စိတ်အားထက်သန်ခဲ့သည်။ သူ ပြောသည့်အရာ၊ သူ၏ နှုတ်ကပတ်တော်အသုံးပြုပုံ၊ လူတို့ကို သူဆက်ဆံပုံ၊ မည်သူ့အပေါ် သူကောင်းသည်၊ မည်သည့် လူစားမျိုးကို သူနှစ်သက်သည် သို့မဟုတ် မုန်းတီးသည်ဟူသည်တို့ကို ကျွန်ုပ် လေ့လာခဲ့သည်။ ဤလေ့လာမှုအားလုံး၏ အကျိုးဆက်အနေဖြင့် ကျွန်ုပ်၏ စိတ်နှလုံးသည် မှောင်မိုက်လာခဲ့သည်။ ကျွန်ုပ်၏ ဆုတောင်းချက်များ၌ ဘုရားသခင်ကို ကျွန်ုပ် မခံစားနိုင်ခဲ့၊ ကျွန်ုပ်၏ စိတ်နှလုံးထဲရှိ လွတ်လပ်ခြင်းနှင့် လွတ်မြောက်ခြင်း အခြေအနေသည် ပျောက်ကွယ်သွားခဲ့ပြီး ငြိမ်သက်ခြင်း သို့မဟုတ် ဝမ်းမြောက်ခြင်းကို ကျွန်ုပ် နောက်ထပ် မခံစားရတော့ပေ။ ကျွန်ုပ်၏ စိတ်နှလုံးကို ဖိထားသော ကျောက်တုံးတစ်တုံး ရှိနေသကဲ့သို့ ဖြစ်ခဲ့သည်”ဟု ဆိုခဲ့ကြသည်။ သင်တို့သည် ထိုသို့သော အတွေ့အကြုံမျိုး ရှိခဲ့ဖူးသလော။ (ရှိခဲ့ဖူးပါသည်။) ဘုရားသခင်ကို အဆက်မပြတ် လေ့လာသောသူတို့သည် သန့်ရှင်းသောဝိညာဉ်တော်ထံမှ မည်သည့် ဉာဏ်အလင်းပွင့်ခြင်း သို့မဟုတ် အလင်းပေးခြင်းကိုမျှ မရရှိကြပေ။ ဘုရားသခင်၏ နှုတ်ကပတ်တော်များကို ဖတ်ရှုခြင်းပင်လျှင် မည်သည့်အလင်းကိုမျှ မဆောင်ကြဉ်းပေးပေ။ အန္တိခရစ်တို့သည် ဘုရားသခင်ကို လေ့လာရာ၌ ကျွမ်းကျင်ကြသော်လည်း သမ္မာတရားကို လုံးဝ လက်မခံကြပေ။ အသင်းတော်၌ ၎င်းတို့သည် ပုံမှန် လူအချင်းချင်း ဆက်ဆံရေးတစ်ခုတလေမျှ မရှိကြဘဲ အခြားသူတို့ကို ဩဝါဒပေးရန် ၎င်းတို့အထက်၌ မိမိတို့ကိုယ်ကို အမြဲတမ်း နေရာချထားကြသည်။ ၎င်းတို့သည် မိမိတို့၏ အသိပညာနှင့်ပတ်သက်၍ မကြာခဏ ကြွားဝါကြပြီး သာမန် ညီအစ်ကိုမောင်နှမများကို အထင်သေးကြသည်။ အကယ်၍ အန္တိခရစ်တစ်ဦးသည် သင်နှင့် ထိတွေ့ဆက်ဆံပြီး သင် ပညာကောင်းစွာ မတတ်ကြောင်း သူ သိရှိသွားပါက သင်တို့ကို အရေးလုပ်မည်မဟုတ်။ အကယ်၍ သင်သည် အသင်းတော်ခေါင်းဆောင် သို့မဟုတ် အဖွဲ့ခေါင်းဆောင်တစ်ဦး ဖြစ်ရန် စံနှုန်းများကို ပြည့်မီသည့်တိုင် ၎င်းတို့က သင့်ကို အသုံးပြုမည်မဟုတ်။ မည်သည့် လူစားမျိုးကို ၎င်းတို့က အသုံးပြုကြသနည်း။ လူမှုအဆင့်အတန်း၊ အာဏာ၊ အသိပညာနှင့် ဆုကျေးဇူးများရှိသည့် စကားပြောကောင်းသော လူတို့ကို ၎င်းတို့က ရှာဖွေကြသည်။ ၎င်းတို့သည် ထိုသို့သောလူများကို အာရုံစိုက်ကြပြီး စတင်အသုံးပြုကြသည်။ အကယ်၍ လူတို့ကို ရွေးချယ်ရန်နှင့် အသုံးပြုရန်မှာ ၎င်းတို့အပေါ် မူတည်ပါက ၎င်းသည် စကားပြောကောင်းသော၊ အဆင့်မြင့်ပညာတတ်၊ အသိပညာရှိပြီး လူ့အဖွဲ့အစည်း၌ အဆင့်အတန်းရှိသော ပုဂ္ဂိုလ်များကိုသာ ရွေးချယ်ကြသည်။ ထိုသို့သောလူများသည် သမ္မာတရားကို မလိုက်စားသည့်တိုင် သို့မဟုတ် မည်သည့်အလုပ်ကိုမျှ မလုပ်ဆောင်နိုင်သည့်တိုင် ၎င်းတို့သည် ထိုသူတို့ကို ကြိုက်နှစ်သက်နေဆဲ ဖြစ်သည်။ ဤသည်မှာ အဘယ်အရာကို ညွှန်ပြသနည်း။ ၎င်းတို့သည် အချင်းချင်း အမျိုးအစားတူ ဖြစ်ကြသည်။ မည်သို့ပင်ဖြစ်စေ ၎င်းတို့ တူရာတူရာ စုတတ်ကြခြင်း ဖြစ်သည်။ အချို့သော အန္တိခရစ်တို့သည် အချို့သော စကားလုံးများနှင့် အယူဝါဒများကို နားလည်ပြီးနောက် တရားဒေသနာများ ဟောပြောခြင်းကို လက်တွေ့ကျင့်သုံးရန် ၎င်းတို့ တတ်နိုင်သမျှ နည်းလမ်းတိုင်းကို စဉ်းစားကြသည်။ ၎င်းတို့သည် မည်သည့်အတိုင်းအတာအထိ လက်တွေ့ကျင့်သုံးကြသနည်း။ ကျွမ်းကျင်စွာနှင့် ကျယ်ပြန့်စွာ စကားပြောဆိုနိုင်သည့်အတိုင်းအတာအထိ၊ မှတ်စုများမသုံးဘဲ စင်မြင့်ပေါ်တက်ပြီး တစ်ကြိမ်လျှင် နာရီပေါင်းများစွာ စကားပြောဆိုနိုင်သည့်အတိုင်းအတာအထိ ဖြစ်သည်။ ဤသည်မှာ ၎င်းတို့ အလုပ်လုပ်ခြင်းဖြစ်သည်၊ ဤသည်မှာ သူတို့၏ ဂုဏ်ကျက်သရေအရှိဆုံးသော အခိုက်အတန့်၊ မိမိတို့ကိုယ်ကို အကောင်းဆုံး ထုတ်ဖော်ပြသနိုင်သည့်အချိန် ဖြစ်သည်ဟု ထင်ကြသည်။ သူတို့သည် ထိုသို့သော အခွင့်အရေးများကို ဖမ်းဆုပ်ပြီး မည်သည့်အခါမျှ လက်မလွှတ်ကြပေ။ သို့ရာတွင် ဘုရားသခင် မကြာခဏ မိတ်သဟာယဖွဲ့သော အကြောင်းအရာများ၊ ပုံမှန်လူ့သဘာဝနှင့်သက်ဆိုင်သော အရာများ၊ လူတို့၏ အသိစိတ်နှင့် ဆင်ခြင်တုံတရားနှင့်သက်ဆိုင်သော အရာများနှင့် သာမန်လူတို့၏ လက်တွေ့ဘဝများ၌ လူ့သဘာဝနှင့် အနီးကပ်ဆုံး သက်ဆိုင်သော အရာများနှင့်ပတ်သက်၍မူ ဤအရာများသည် လူတို့အတွက် အသေးအဖွဲဖြစ်ပြီး အရေးမပါသော အသေးစိတ်အချက်များကဲ့သို့ ထင်ရသော်လည်း အမှန်တကယ်တွင် သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် နီးကပ်စွာ ဆက်စပ်နေသည်။ အန္တိခရစ်တို့သည် ဤအရာများကို မည်သို့ မှတ်ယူကြသနည်း။ ၎င်းတို့က ထိုအရာများကို စိတ်နှလုံးထဲမှ မထီမဲ့မြင်ပြုကြသည်၊ ဤနှုတ်ကပတ်တော်များကို ၎င်းတို့ အလေးအနက်မထားကြဘဲ ဤကိစ္စရပ်များကို မိမိတို့၏ စိတ်နှလုံးထဲ၌ ပြစ်တင်ရှုတ်ချကြကာ အဓိပ္ပာယ်မဲ့သည်ဟု ခံစားကြရသည်။ သင်တို့သည် သမ္မာတရား လက်တွေ့ကျမှုနှင့်ပတ်သက်၍ မည်သို့ပင် မိတ်သဟာယဖွဲ့သည်ဖြစ်စေ၊ ဥပမာအားဖြင့် ရိုးသားသောလူတစ်ဦး ဖြစ်ခြင်း၊ သစ္စာစောင့်သိသောလူတစ်ဦး ဖြစ်ခြင်း သို့မဟုတ် လက်တွေ့ကျပြီး တာဝန်သိသောလူတစ်ဦး ဖြစ်ခြင်းတို့ကဲ့သို့သော ဤအရာများနှင့်ပတ်သက်၍ မည်သို့ပင် သင်တို့ မိတ်သဟာယဖွဲ့သည်ဖြစ်စေ ၎င်းတို့၏ ရှုထောင့်အမြင်သည် မပြောင်းလဲဘဲ ရှိနေသည်။ ၎င်းတို့သည် စကားပြောကောင်းသောသူ၊ ပါရမီနှင့် ပြည့်လျှံနေပုံရပြီး အထူးစွမ်းရည်များရှိသောသူ သို့မဟုတ် အခြားသောစကားအမျိုးမျိုးဖြင့် ပြောဆိုခြင်း၊ ထူးကဲသော လျင်မြန်မှုဖြင့် ဖတ်ရှုနိုင်ခြင်း၊ ဓာတ်ပုံရိုက်သကဲ့သို့ မှတ်ဉာဏ်ရှိခြင်း စသည်တို့ကဲ့သို့သော သဘာဝလွန် စွမ်းရည်များရှိသောသူတစ်ဦးပင် ဖြစ်လိုကြသည်။ အကယ်၍ ဤစွမ်းရည်များကို ၎င်းတို့လည်း ပိုင်ဆိုင်ခဲ့ပါက ၎င်းတို့၏ စိတ်နှလုံးများသည် ဝမ်းမြောက်ခြင်းနှင့် ပြည့်နှက်နေပေလိမ့်မည်။ ၎င်းတို့၏ စိတ်နှလုံးအတွင်းနက်နက်နေရာများတွင် ၎င်းတို့သည် ဤအရာများကို လိုက်စားပြီး တန်ဖိုးထားကြသည်။ ဥပမာအားဖြင့် ငါသည် တစ်စုံတစ်ခုကို ပြောဆိုပြီးသည်နှင့် ခဏအကြာတွင် ယင်းကို မေ့သွားသည်။ ငါ လူတိုင်းကို မေးသောအခါ အခြားမည်သူမျှလည်း မမှတ်မိကြပေ။ သင်တို့ မြင်သည် မဟုတ်လော၊ ငါတို့၏ မှတ်ဉာဏ်များသည် အတော်လေး ဆင်တူကြသည် မဟုတ်လော။ (ဆင်တူပါသည်။) သို့သော် အန္တိခရစ်တို့သည် ဤအရာကို မြင်သောအခါ ၎င်းတို့က၊ “သင်၏ မှတ်ဉာဏ်သည်လည်း မကောင်းပါတကား။ ထိုဝိညာဉ်ရေးရာ ပုဂ္ဂိုလ် မည်သူမည်ဝါကို ကြည့်ပါ၊ သူတို့သည် အလွန်လျင်မြန်စွာ ဖတ်ရှုနိုင်ပြီး သူတို့၌ ဓာတ်ပုံရိုက်သကဲ့သို့ မှတ်ဉာဏ်ရှိသည်။ သင်သည် ခရစ်တော်ဖြစ်သည်၊ သင်သည် တစ်ချက်ကြည့်ရုံဖြင့် စာကြောင်းမည်မျှကို ဖတ်ရှုနိုင်သနည်း” ဟု ဆိုကြသည်။ ငါက “ငါ၌ ထိုသဘာဝလွန် စွမ်းရည်မရှိပါ။ တစ်ခါတစ်ရံ ငါသည် ဝါကျတစ်ကြောင်းကို ဖတ်ပြီးနောက် မမှတ်မိဘဲ ယင်းကို ထပ်မံ၍ ဖတ်ရသည်” ဟု ဆိုသည်။ ၎င်းတို့က “ဘုရားသည် အနန္တတန်ခိုးရှင် ဖြစ်သည်ဟု ယူဆရသည် မဟုတ်လော” ဟု ဆိုကြသည်။ ဤသည်မှာ ၎င်းတို့ အယူအဆများ စတင်၍ ဖြစ်ပေါ်လာပုံ ဖြစ်သည်။ ၎င်းတို့၏ စိတ်နှလုံးအတွင်းတွင် လူ့ဇာတိခံ ဘုရားသခင်ကို မည်သို့ ရှုမြင်ကြသနည်း။ “လူ့ဇာတိခံ ဘုရားသည် လုံးလုံးလျားလျား သာမန်ဖြစ်ပြီး လုံးဝပုံမှန်ဖြစ်သော လူတစ်ဦးသာ ဖြစ်သည်။ သူ၏ မှတ်ဉာဏ်သည် မကောင်းပါ၊ သူ၏ ကိုယ်ခန္ဓာဖွဲ့စည်းပုံသည် ထိုမျှ မကောင်းပါ၊ သူသည် မည်သည့်ကဏ္ဍတွင်မဆို ဘုရားနှင့် မတူဟု ထင်ရသည်”ဟူ၍ ဖြစ်သည်။ ထို့ကြောင့် ၎င်းတို့သည် တစ်စုံတစ်ယောက်က ဘုရားသခင်ကို ချစ်ခြင်းအကြောင်း ဟောပြောသည်ကို ကြားသောအခါ “အကယ်၍ ထိုဝိညာဉ်ရေးရာ ပုဂ္ဂိုလ် မည်သူမည်ဝါ သို့မဟုတ် ထိုကျော်ကြားသော ပုဂ္ဂိုလ် မည်သူမည်ဝါသည် ဘုရားဖြစ်ခဲ့ပါက ကျွန်ုပ်သည် သူ့ကို လက်ခံပြီး ချစ်နိုင်မည် ဖြစ်သည်။ သို့သော် အကယ်၍ ဤလက်ရှိ ခရစ်တော်သည် ဘုရားဖြစ်ပါက သူသည် ဘုရားနှင့် လုံးဝမတူသောကြောင့် ကျွန်ုပ် သူ့ကို မချစ်နိုင်ပါ”ဟု စဉ်းစားကြသည်။ ၎င်းတို့၏ စိတ်နှလုံးထဲ၌ ဘုရားဖြစ်ရန်အတွက် လူတစ်ဦးသည် ဘုရားနှင့် တူရမည်၊ သူသည် ဘုရားကဲ့သို့ ပြောဆို၊ ပြုမူပြီး ရုပ်ရည်မှာလည်း ဘုရားနှင့်တူရမည်၊ သို့မှသာ လူတို့က သူ့ကို မြင်သောအခါ မည်သည့်အယူအဆမျှ လုံးဝ ရှိမည်မဟုတ်ဟူ၍ ဖြစ်သည်၊ ဤသည်မှာ ၎င်းတို့ တွေးထင်သည့်အရာ ဖြစ်သည်။ အဘယ်ကြောင့်နည်း။ ၎င်းတို့က “ပထမဦးစွာ သင်သည် သဘာဝလွန် စွမ်းရည်များကို မပိုင်ဆိုင်ပါ။ ဒုတိယအနေဖြင့် သင်၌ အထူးအရည်အချင်းများ မရှိပါ။ တတိယအနေဖြင့် သင်၌ ကြီးမြတ်သော အမှုအရာများကို ပြီးမြောက်စေသော လောကရှိ ထိုလူတို့၏ ဆုကျေးဇူးများ မရှိပါ။ သင်သည် မည်သည့်နည်းလမ်းနှင့်မျှ ထူးခြားခြင်းမရှိပါ၊ သို့ဖြစ်၍ သင် ပြောဆိုသည့်အရာကို ကျွန်ုပ် အဘယ်ကြောင့် နားထောင်သင့်သနည်း။ အဘယ်ကြောင့် သင့်ကို ကျွန်ုပ် လေးစားသင့်သနည်း။ အဘယ်ကြောင့် သင့်ကို ကျွန်ုပ် ကျိုးနွံနာခံသင့်သနည်း။ ကျွန်ုပ် မကျိုးနွံနာခံနိုင်ပါ”ဟု စဉ်းစားကြသည်။ ဤသည်မှာ အဘယ်ပြဿနာ ဖြစ်သနည်း။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ၎င်းတို့အနေဖြင့် သမ္မာတရားကို နားမလည်လျှင်ပင်၊ ပုံမှန်လူတစ်ဦး၏ အသိတရားနှင့် ဆင်ခြင်တုံတရား ရှိနေသင့်သေးသည်။ လူတို့၌ အယူအဆများ ရှိပြီး ဘုရားသခင်သည် ထိုအတွက် ၎င်းတို့ကို ရှုတ်ချခြင်းမရှိပေ။ သို့သော် လူတို့သည် အယူအဆများကို စွဲကိုင်ထားပြီး ဘုရားသခင်ကို တမင်တကာ အတိုက်အခံလုပ်ကာ ပြစ်တင်ရှုတ်ချသောအခါ ယင်းမှာ ဘုရားသခင်၏ စိတ်သဘောထားကို အလွယ်တကူ ပုန်ကန်ပြစ်မှားပေသည်။ အန္တိခရစ်တို့သည် ဘုရားသခင်ကို လွတ်လပ်စွာ ပြစ်တင်ရှုတ်ချပြီး အတိုက်အခံလုပ်နိုင်ခြင်းမှာ ၎င်းတို့၏ ကောက်ကျစ်ဆိုးယုတ်သော သဘာဝကြောင့် ဖြစ်ပေါ်လာခြင်း ဖြစ်သည်။ အသိပညာကို ရရှိပြီးနောက် ၎င်းတို့သည် ဘုရားသခင်နှင့် သူ၏ မြင့်မြတ်ခြင်း၊ အနှစ်သာရ၊ ဩဇာအာဏာနှင့် အနန္တတန်ခိုးတို့နှင့်ပတ်သက်၍ ပို၍ ပို၍ ကြွယ်ဝသော၊ ပို၍ ကျယ်ပြန့်သော၊ ပို၍ ပြည့်စုံသော စိတ်ကူးစိတ်သန်းအချို့ ရှိလာကြသည်။ ထို့နောက် ၎င်းတို့သည် ဤစိတ်ကူးစိတ်သန်းများကို ၎င်းတို့ မြင်တွေ့နိုင်ပြီး ထိတွေ့ဆက်ဆံနိုင်သော ဘုရားသခင်နှင့် တိုက်ဆိုင်စစ်ဆေးရန် ကြိုးစားကြသည်။ ၎င်းတို့ တိုက်ဆိုင်စစ်ဆေးနိုင်ကြသလော။ မည်သည့်အခါမျှ တိုက်ဆိုင်စစ်ဆေးနိုင်မည် မဟုတ်ပေ။ ဘုရားသခင်ကို ၎င်းတို့ ပို၍ လေ့လာလေ၊ ၎င်းတို့၏ စိတ်နှလုံးထဲ၌ ဘုရားသခင်ကို ပို၍ ငြင်းပယ်လေဖြစ်ပြီး ဘုရားသခင်ကို ပြစ်တင်ရှုတ်ချကာ အတိုက်အခံလုပ်နိုင်လေ ဖြစ်သည်၊ ဤသည်မှာ မလွဲမသွေ ဖြစ်သည်။

သမ္မာကျမ်းစာ၌ သင်တို့ မြင်တွေ့ခဲ့သည့်အရာနှင့် ဘုရားသခင်၏ လက်ရှိ မိန့်မြွက်ချက်အားလုံးမှ ကြည့်သည့်အခါ၊ ဘုရားသခင်သည် ဆုကျေးဇူးများ၊ သင်ယူလေ့လာမှုနှင့် အသိပညာတို့ကို ထောက်ခံအားပေးသလော။ (ထောက်ခံအားပေးခြင်း မရှိပါ။) ဆန့်ကျင်ဘက်အနေဖြင့် ဘုရားသခင်သည် လူ့အသိပညာနှင့် သင်ယူလေ့လာမှုတို့ကို စိတ်ဖြာလေ့လာဆွေးနွေးသည်။ ဘုရားသခင်သည် ဆုကျေးဇူးများကို မည်သို့ အဓိပ္ပာယ်ဖွင့်ဆိုသနည်း။ သူသည် သဘာဝလွန် စွမ်းရည်များနှင့် အထူးအရည်အချင်းများကို မည်သို့ အဓိပ္ပာယ်ဖွင့်ဆိုသနည်း။ ဆုကျေးဇူးများ၊ သဘာဝလွန် စွမ်းရည်များနှင့် အထူးအရည်အချင်းများသည် အသက်ကို လုံးဝ ကိုယ်စားမပြုကြောင်း သင်တို့ နားလည်သင့်သည်။ ယင်းတို့က အသက်ကို ကိုယ်စားမပြုဟု ဆိုရာ၌ အဘယ်အရာကို ဆိုလိုသနည်း။ ဤအရာများသည် သမ္မာတရားကို လူတို့ရရှိခြင်း၏ အကျိုးဆက်မဟုတ်ဟု ဆိုလိုခြင်း ဖြစ်သည်။ ဤအရာများသည် အမှန်တကယ်တွင် မည်သည့်နေရာမှ လာသနည်း။ ဘုရားသခင်ထံမှ လာသလော။ မဟုတ်ပေ၊ ဘုရားသခင်သည် လူတို့အား အသိပညာ သို့မဟုတ် သင်ယူလေ့လာမှုကို မပေးအပ်သကဲ့သို့ သမ္မာတရားကို ၎င်းတို့လိုက်စားနိုင်စေရန်အလို့ငှာ လူတို့အား ပို၍များသော ဆုကျေးဇူးများကိုလည်း သေချာပေါက် သူမပေးပေ။ ဘုရားသခင်သည် ဤနည်းလမ်းဖြင့် ပြုမူဆောင်ရွက်ခြင်းမရှိပေ။ ငါ ဤသို့ ပြောလိုက်သည့်အတွက် သင်တို့ ယခု နားလည်ကြသည် မဟုတ်လော။ သို့ဆိုလျှင် အန္တိခရစ်တို့၏ ကောက်ကျစ်ဆိုးယုတ်မှုသည် မည်သည့်နေရာ၌ ထင်ရှားသနည်း။ ၎င်းတို့သည် ဆုကျေးဇူးများ၊ သင်ယူလေ့လာမှုနှင့် အသိပညာတို့ကို မည်သို့ ရှုမြင်ကြသနည်း။ ၎င်းတို့က ဤအရာများ၊ အထူးသဖြင့် ဆုကျေးဇူးများနှင့် သဘာဝလွန် စွမ်းရည်များကို တန်ဖိုးထားသည်၊ လိုက်လျှောက်သည်၊ လိုပင်လိုချင်ကြသည်။ အကယ်၍ သင်သည် အန္တိခရစ်တစ်ဦးအား “သင်၌ သဘာဝလွန် စွမ်းရည်များ ရှိပါက သင်သည် နတ်ဆိုးများကို ဆွဲဆောင်လိမ့်မည်”ဟု ဆိုပါက ၎င်းတို့က “ကျွန်ုပ်မကြောက်ပါ” ဟု ဆိုလိမ့်မည်။ သင်က “သို့ဆိုလျှင် အနာဂတ်တွင် သင့်အတွက် ကယ်တင်ခြင်းနှင့်ဆိုင်သည့် မျှော်လင့်ချက် ရှိတော့မည်မဟုတ်၊ သင်သည် ငရဲ၏ ဆယ့်ရှစ်ထပ်မြောက်အလွှာသို့၊ ကန့်နှင့်ရောနှောသော မီးအိုင်ထဲသို့ ချပစ်ခြင်းခံရလိမ့်မည်” ဟု တုံ့ပြန်လိမ့်မည်ဖြစ်ပြီး ၎င်းတို့က “ကျွန်ုပ် မကြောက်ပါ” ဟု ဆိုလိမ့်ဦးမည်ဖြစ်သည်။ အကယ်၍ သင်သည် ၎င်းတို့ကို မတူညီသော အခြားဘာသာစကားဆယ်မျိုးဖြင့် စကားပြောစေနိုင်ပြီး အခြားသူများက ၎င်းတို့ကို ကြည်ညိုလေးစားရန်အလို့ငှာ ကြွားဝါစေနိုင်ပါက ၎င်းတို့သည် သဘောတူပြီး လိုလိုလားလား ရှိကြပေမည်။ ဘုရားသခင်သည် ပုံမှန်လူ့သဘာဝအတွင်း၌ အလွန် သာမန်ဖြစ်စွာ စကားပြောပြီး အလွန် လက်တွေ့ကျကျ အလုပ်လုပ်သည်။ ၎င်းတို့သည် ဤအမှု၏ နည်းလမ်း၊ ပုံစံနှင့် အကြောင်းအရာကို လက်မခံကြပေ။ ယင်းကို မထီမဲ့မြင်ပြုကြသည်။ လူတို့အနေဖြင့် ဤကိစ္စရပ်များကို မည်သို့ ပိုင်းခြားသိမြင်သင့်သနည်း။ ဥပမာအားဖြင့် အချို့လူများသည် အမျိုးမျိုးသော အခြားဘာသာစကားများဖြင့် ပြောဆိုနိုင်သည်။ သင်တို့သည် ဤအချက်ကို လက်ခံနိုင်ကြသလော။ ယင်းမှာ ပုံမှန်ဖြစ်သည်ဟု သင်တို့ ထင်သလော သို့မဟုတ် ထူးဆန်းသည်ဟု ထင်သလော။ (ထူးဆန်းပါသည်။) ထို့ကြောင့် ပုံမှန်လူ့သဘာဝ၏ ဆင်ခြင်တုံတရားရှိသော ဘောင်အတွင်း၌ ဤသည်မှာ လက်မခံနိုင်ဖွယ် ဖြစ်သည်။ အရောင်များ၊ ပုံသဏ္ဌာန်များ၊ မျက်နှာများ၊ အမည်များကဲ့သို့သော အရာရာတိုင်းကို မှတ်မိပြီး စာအုပ်တစ်အုပ်၏ စာမျက်နှာ ရာပေါင်းများစွာကို ဖတ်ပြီးနောက် ယင်းကို အစမှအဆုံး ပြန်လည်ပြောပြလျက် မှတ်မိနိုင်သောသူတစ်ဦးကဲ့သို့သော ပုဂ္ဂိုလ်တစ်ဦးနှင့် ထိတွေ့ဆက်ဆံပြီးနောက် သင်တို့သည် ပုံမှန်မဟုတ်သော အရာတစ်ခုခုနှင့် ကြုံတွေ့ခဲ့ရသကဲ့သို့ မခံစားရသလော။ (ခံစားရပါသည်။) သို့သော် အန္တိခရစ်တို့သည် ဤအရာများကို ကြိုက်နှစ်သက်ကြသည်။ ငါ့ကို ပြောကြလော့၊ သင်တို့သည် ဘာသာရေးလောက၌ရှိသောသူများ၊ ဧဝံဂေလိတရားဟောပြောသူများ၊ တရားဟောဆရာများနှင့် သင်းအုပ်များဟုခေါ်သော၊ စုပေါင်း၍ ဖာရိရှဲများဟု သိကြသောသူတို့နှင့် ထိတွေ့ဆက်ဆံသောအခါ ဤလူတို့သည် သင်တို့၏ စိတ်နှလုံးက လိုအပ်သည့်အရာဖြစ်သည်ဟု သင်တို့ ခံစားရသလော၊ သို့မဟုတ် လက်တွေ့ကျသော ဘုရားသခင်သည် သင်တို့၏ စိတ်နှလုံး လိုအပ်သည့်အရာ ဖြစ်သလော။ (ဘုရားသခင်နှင့် ထိတွေ့ဆက်ဆံခြင်းသည် ကျွန်ုပ်တို့၏ စိတ်နှလုံးများ လိုအပ်သည့်အရာ ဖြစ်ပါသည်။) ပုံမှန်ဖြစ်ပြီး လက်တွေ့ကျသော ဘုရားသခင်သည် သင်တို့၏ အတွင်းစိတ် လိုအပ်ချက်များနှင့် ပို၍ နီးစပ်သည် မဟုတ်လော။ သို့ဆိုလျှင် သင်တို့သည် ဖာရိရှဲများနှင့် ထိတွေ့ဆက်ဆံသောအခါ ခံစားရပုံ အကောင်းအဆိုးများနှင့် ယင်းက အကျိုးကျေးဇူးတစ်ခုခု ဆောင်ကြဉ်းပေးခြင်း ရှိမရှိဟူသည်တို့ကို ပြောပြကြလော့။ (အကယ်၍ ကျွန်ုပ်သည် ဖာရိရှဲများနှင့် ထိတွေ့ဆက်ဆံပါက အတုအယောင်ဖြစ်ပြီး အလှမ်းဝေးသည်ဟု ခံစားရသည်။ သူတို့ ပြောဆိုသည့်အရာများသည် အလွန် အနှစ်မဲ့ပြီး မှားယွင်းသည်၊ ယင်းကို အလွန်အကျွံ နားထောင်ခြင်းသည် ပျို့အန်ချင်စရာ ဖြစ်လာပြီး သူတို့နှင့် နောက်ထပ် မထိတွေ့မဆက်ဆံလိုတော့ပါ။) ဖာရိရှဲများ ဖော်ပြသော သဘောထားများသည် မှန်ကန်သလော သို့မဟုတ် မှားယွင်းပြီး အဓိပ္ပာယ်မဲ့သလော။ (မှားယွင်းပြီး အဓိပ္ပာယ်မဲ့ပါသည်။) ၎င်းတို့ သဘောထားများ၏ သဘာဝက မှားယွင်းပြီး အဓိပ္ပာယ်မဲ့သည်။ ထို့အပြင် ၎င်းတို့ ပြောဆိုသည့်အရာများသည် အများအားဖြင့် လက်တွေ့ကျသလော သို့မဟုတ် အနှစ်မဲ့သလော။ (အနှစ်မဲ့ပါသည်။) လူအများစုသည် ၎င်းတို့ ပြောဆိုသော မှားယွင်းပြီး အဓိပ္ပာယ်မဲ့ကာ အနှစ်မဲ့သောအရာများအပြင် စိတ်ကူးစိတ်သန်းနှင့် အယူအဆဆိုင်ရာ အရာများကို ကြားရခြင်းအား စက်ဆုပ်ရွံရှာကြသလော သို့မဟုတ် နှစ်သက်ကြသလော။ (လူအများစုက ဤအရာများ ကြားရခြင်းကို စက်ဆုပ်ရွံရှာကြပါသည်။) လူအများစုက ၎င်းတို့ကို မကြိုက်နှစ်သက်ကြသကဲ့သို့ နားထောင်လိုစိတ် မရှိကြပေ။ ၎င်းတို့၏ သဘောထားများနှင့် စကားများကို ကြားသိကာ ၎င်းတို့၏ စိတ်သဘောထားနှင့် အတုအယောင်ဖြစ်ပြီး သူတော်ကောင်းယောင်ဆောင်သော ၎င်းတို့၏ အပြုအမူကို သတိပြုမိပြီးနောက် သင်တို့၏ စိတ်နှလုံးထဲ၌ မည်သည့်အရာကို ခံစားရသနည်း။ သင်တို့ ပို၍ နားထောင်လိုစိတ် ရှိကြသလော။ သင်တို့သည် ၎င်းတို့နှင့် ပို၍ နီးစပ်ရန်၊ ၎င်းတို့နှင့် နက်နဲသော ထိတွေ့ဆက်ဆံမှုများ ပြုလုပ်ရန်နှင့် ၎င်းတို့အကြောင်း ပို၍ နားလည်ရန် လိုလားကြပါသလော။ (မလိုလားပါ။) သင်တို့သည် ၎င်းတို့နှင့် ထိတွေ့ဆက်ဆံလိုစိတ် မရှိကြပေ။ အဓိကပြဿနာမှာ ၎င်းတို့၏ စကားများက အလွန် အနှစ်မဲ့ပြီး သီအိုရီများနှင့် ဆောင်ပုဒ်များဖြင့် ပြည့်နှက်နေခြင်း ဖြစ်သည်။ အချိန်အတော်ကြာ နားထောင်ပြီးနောက် ၎င်းတို့ပြောဆိုနေသည့်အရာနှင့်ပတ်သက်၍ သင်တို့ နားမလည်နိုင်ဘဲ ရှိနေဆဲ ဖြစ်သည်။ ထို့အပြင် ၎င်းတို့၏ စိတ်သဘောထားသည် အတုအယောင်ဖြစ်ပြီး ဟန်ဆောင်တတ်သည်။ ၎င်းတို့သည် နှိမ့်ချဟန်ဆောင်ကြသည်၊ သည်းခံဟန်ဆောင်ကြပြီး ချစ်ခင်ဟန်ဆောင်ကြသည်၊ အထူးသဖြင့် “ရိုသေကိုင်းရှိုင်း” သူတစ်ဦး၊ အတွေ့အကြုံရင့်သော ယုံကြည်သူတစ်ဦး၏ အမူအရာ ရှိဟန်ဆောင်ကြသည်။ သင်တို့သည် ၎င်းတို့၏ စစ်မှန်သော သဘောသဘာဝကို နောက်ဆုံးတွင် မြင်တွေ့သောအခါ စက်ဆုပ်ရွံရှာမှုကို ခံစားရသည်။ သင်တို့အနေဖြင့် ငါနှင့် နက်ရှိုင်းသော ထိတွေ့ဆက်ဆံမှု များများစားစား မရှိခဲ့ကြပေ။ ငါပေးခဲ့သော တရားဒေသနာများကို သင်တို့ မည်သို့ တွေ့ရှိကြသနည်း။ ယင်းတို့နှင့် ဖာရိရှဲများ ပြောဆိုသည့်အရာတို့ကြား ခြားနားမှု ရှိသလော။ (ရှိပါသည်။) မည်သည့် ခြားနားချက် ရှိသနည်း။ (ဘုရားသခင်၏ တရားဒေသနာများသည် လက်တွေ့ကျပါသည်။) ယင်းမှာ အခြေခံအချက် ဖြစ်သည်။ ထို့အပြင် ငါ ပြောဆိုသည့်အရာသည် သင်တို့၏ လက်တွေ့လုပ်ဆောင်မှု၊ အတွေ့အကြုံများနှင့် သင်တို့၏ တာဝန်များကို ထမ်းဆောင်ရာ၌လည်းကောင်း၊ လက်တွေ့ဘဝ၌လည်းကောင်း ကြုံတွေ့ရသော ကိစ္စရပ်များ၏ အသွင်အပြင်အမျိုးမျိုးနှင့် သက်ဆိုင်ပေသည်။ ယင်းမှာ လက်တွေ့မကျသကဲ့သို့ မရေရာသည့်အရာ မဟုတ်ပေ။ ထို့အပြင် ငါဆွေးနွေးသော သမ္မာတရားတစ်ခုစီ သို့မဟုတ် ကိစ္စရပ်များအပေါ် ငါခံယူသော သဘောထားအမြင်တစ်ခုစီသည် လက်တွေ့ကျသလော သို့မဟုတ် အနှစ်မဲ့သလော။ (လက်တွေ့ကျပါသည်။) အဘယ်ကြောင့် လက်တွေ့ကျသည်ဟု သင် ဆိုသနည်း။ အဘယ်ကြောင့်ဆိုသော် ယင်းသည် လက်တွေ့ဘဝမှ မသွေဖည်သောကြောင့် ဖြစ်သည်။ ယင်းသည် လက်တွေ့ဘဝကို ကျော်၍ အနှစ်မဲ့သော သီအိုရီများကို ထုတ်ဖော်ပြောဆိုခြင်းအကြောင်း မဟုတ်ပေ။ ယင်းအားလုံးသည် လက်တွေ့ဘဝရှိ လူတို့၏ ပိုင်းခြားသိမြင်မှု၊ နားလည်မှုနှင့် လက်တွေ့လုပ်ဆောင်မှု၊ ၎င်းတို့၏ တာဝန်များကို ထမ်းဆောင်စဉ် အမျိုးမျိုးသော ပြဿနာများနှင့် ကြုံတွေ့ရသောအခါ ၎င်းတို့၌ ပေါ်ပေါက်လာသော အခြေအနေများနှင့် သက်ဆိုင်သည်။ တိုတိုပြောရလျှင် ထိုအရာသည် လူတို့က ဘုရားသခင်၌ မိမိတို့၏ယုံကြည်ခြင်းကို လက်တွေ့လုပ်ဆောင်ပုံ၊ ဘုရားသခင်ကို ယုံကြည်သော ၎င်းတို့၏ အသက်တာများနှင့် ၎င်းတို့၏ တာဝန်များကို ထမ်းဆောင်စဉ် ၎င်းတို့၏ အခြေအနေအမျိုးမျိုးနှင့်သက်ဆိုင်သော အကြောင်းအရာများ ပါဝင်သည်။ ငါတို့သည် ကမ္ဘာဦးကျမ်း သို့မဟုတ် ဟေရှာယအနာဂတ္တိကျမ်းကို အနှစ်မဲ့စွာ ရှင်းလင်းတင်ပြရန် သမ္မာကျမ်းစာကို မထုတ်ယူကြသကဲ့သို့ ဗျာဒိတ်ကျမ်းနှင့်ပတ်သက်၍လည်း အနှစ်မဲ့စွာ ငါတို့ မပြောဆိုကြပေ။ ငါသည် ဗျာဒိတ်ကျမ်းကို ဖတ်ရှုခြင်းအား အမုန်းဆုံးဖြစ်ပြီး ယင်းနှင့်ပတ်သက်၍ မပြောဆိုလိုပေ။ ယင်းနှင့်ပတ်သက်၍ ပြောဆိုခြင်း၏ အသုံးဝင်မှုမှာ အဘယ်နည်း။ အကယ်၍ မည်သည့်ကပ်ဘေး ကျရောက်ခဲ့သည်ကို သင်တို့အား ငါပြောခဲ့ပါက ယင်းမှာ သင်တို့နှင့် အဘယ်သို့ သက်ဆိုင်မည်နည်း။ ယင်းမှာ ဘုရားသခင်၏ အမှု ဖြစ်သည်။ ဘုရားသခင်၏ အမှု ပြည့်စုံလျှင်ပင်၊ သင်တို့ကို မည်သို့ သက်ရောက်မှုရှိမည်နည်း။ သင်တို့ဘာသာသင်တို့ ရှိကြလိမ့်ဦးမည် မဟုတ်လော။ အကယ်၍ မည်သည့်ကပ်ဘေး ကျရောက်ခဲ့သည်ကို သင်တို့အား ငါပြောခဲ့ပါက သင်တို့သည် သင်တို့၏ ဖောက်ပြန်ပျက်စီးသော စိတ်သဘောထားကို ဖယ်ရှားနိုင်မည်လော။ ယင်းမှာ ထိုမျှ အံ့ဩဖွယ်ဖြစ်မည်လော။ ဖြစ်မည်မဟုတ်။ ထို့ကြောင့် လူတို့သည် အဆုံးတိုင် လိုက်လျှောက်သောအခါ အသီးသီးက မိမိတို့၏ အမျိုးအစားအလိုက် ခွဲခြားခြင်း ခံရလိမ့်မည်။ သမ္မာတရားကို လက်ခံနိုင်သောသူများ၊ ဘုရားသခင်၏ နှုတ်ကပတ်တော်များကို ဖတ်ရှုခြင်းအား နှစ်သက်သောသူများနှင့် သမ္မာတရားကို လက်တွေ့ကျင့်သုံးနိုင်သောသူများသည် ခိုင်မာစွာ ရပ်တည်ကြလိမ့်မည်။ ဘုရားသခင်၏ နှုတ်ကပတ်တော်များကို ဖတ်ရှုရန် သို့မဟုတ် တရားဒေသနာများကို နားထောင်ရန် မလိုလားသောသူများ၊ သမ္မာတရားကို လက်ခံရန် တစ်စိုက်မတ်မတ် ငြင်းပယ်ပြီး မိမိတို့၏ တာဝန်များကို ထမ်းဆောင်ရန် မလိုလားသောသူများသည် နောက်ဆုံးတွင် ထုတ်ဖော်ခြင်းခံရကာ ဖယ်ရှားရှင်းလင်းခြင်း ခံရလိမ့်မည်။ ၎င်းတို့အနေဖြင့်စုဝေးပွဲများကို တက်ရောက်ပြီး တရားဒေသနာများကို နားထောင်ကြသော်လည်း သမ္မာတရားကို မည်သည့်အခါမျှ လက်တွေ့လုပ်ဆောင်ခြင်းမရှိကြပေ။ မပြောင်းလဲဘဲ ရှိနေကြပြီး တရားဒေသနာများကို နားထောင်ခြင်းအား အလွန်အမင်း မနှစ်မြို့ကြပေ။ ထိုတရားဒေသနာများကို ၎င်းတို့က နားထောင်လိုစိတ် မရှိကြပေ။ ဤသို့ဖြင့် ၎င်းတို့သည် မိမိတို့၏ တာဝန်များကို ထမ်းဆောင်သည့်အခါ၌ပင် ယင်းမှာ မည်သည့်အခါမျှ မပြောင်းလဲဘဲ ဝတ်ကျေတမ်းကျေ ပုံစံဖြင့် ဖြစ်သည်။ ဤလူတို့သည် မယုံကြည်သူများသက်သက် ဖြစ်ကြသည်။ ဘုရားသခင်ကို စိတ်ရင်းမှန်ဖြင့် ယုံကြည်သောလူများသည် မယုံကြည်သူများနှင့် မကြာခဏ ပေါင်းသင်းဆက်ဆံပြီး အတူတကွ နေထိုင်ပါက ၎င်းတို့ မည်သို့ ခံစားရမည်နည်း။ ၎င်းတို့အနေဖြင့် အကျိုးကျေးဇူး သို့မဟုတ် တည်ဆောက်စရာရှိမည်မဟုတ်သည်သာမက၊ ထိုသူတို့အပေါ် ၎င်းတို့၏ စိတ်နှလုံးထဲမှ ပို၍ပို၍ စက်ဆုပ်ရွံရှာမှုကိုလည်း ခံစားရပေမည်။ သင်တို့သည် ဖာရိရှဲများနှင့် ထိတွေ့ဆက်ဆံပြီး ၎င်းတို့ စကားပြောသည်ကို ကြားရသည်၊ ၎င်းတို့က ရှင်းလင်းစွာနှင့် ယုတ္တိရှိစွာ စကားပြောသည်၊ အမျိုးမျိုးသော စည်းမျဉ်းစည်းကမ်းအားလုံးကို နားလည်နိုင်သောပုံစံဖြင့် ၎င်းတို့က ရှင်းပြသည်၊ ၎င်းတို့၏ စကားများက နက်နဲသော သီအိုရီများ ပါဝင်ပုံရသည်ကို သင်တို့ တွေ့ရှိသော်လည်း ဂရုတစိုက် ဆန်းစစ်လေ့လာသောအခါ ယင်းထဲမှ တစ်ခုကမျှ သမ္မာတရား လက်တွေ့ကျမှု မဟုတ်ဘဲ အားလုံးသည် အနှစ်မဲ့သော သီအိုရီမျှသာ ဖြစ်သည်ဟု ဆိုကြပါစို့။ ဥပမာအားဖြင့် သုံးပါးတစ်ဆူ၏ သီအိုရီ၊ ဓမ္မပညာ၊ ဘုရားသခင်နှင့်ပတ်သက်သော သီအိုရီများ၊ ကောင်းကင်ဘုံ၌ ကောင်းကင်တမန်များနှင့်အတူ ဘုရားသခင် မည်သို့ရှိသည်၊ ဘုရားသခင်၏ လူ့ဇာတိခံယူခြင်းနှင့် သခင်ယေရှုနှင့်အတူရှိသော အခြေအနေတို့ကို ဆွေးနွေးကြသည်။ ဤပြောဆိုမှုအားလုံးကို ကြားပြီးနောက်တွင် သင်တို့ မည်သို့ ခံစားရမည်နည်း။ ရလဒ်က ဒဏ္ဍာရီပုံပြင်များကို နားထောင်ခြင်းနှင့် ဆင်တူပေမည်။ သို့ဆိုလျှင် အန္တိခရစ်တို့သည် ဤကိစ္စရပ်များကို နားထောင်ခြင်းနှင့် ဆွေးနွေးခြင်းကို အဘယ်ကြောင့် နှစ်သက်ကြသနည်း။ ပြီးလျှင် ထိုသို့သော ပုဂ္ဂိုလ်များနှင့် ထိတွေ့ဆက်ဆံရန် ၎င်းတို့ အဘယ်ကြောင့် လိုလားကြသနည်း။ ဤသည်မှာ ၎င်းတို့၏ ကောက်ကျစ်ဆိုးယုတ်မှု မဟုတ်လော။ (ဟုတ်ပါသည်။) ၎င်းတို့၏ ကောက်ကျစ်ဆိုးယုတ်မှုမှ အဘယ်အရာကို သတိပြုမိနိုင်သနည်း။ စိတ်ထဲတွင်၊ ၎င်းတို့သည် လိုအပ်ချက်တစ်ခုခု ရှိကြသည်။ ယင်းက ၎င်းတို့အား ဤအသိပညာနှင့် လေ့လာသင်ယူမှုတို့ကို ကိုးကွယ်စေပြီး ဖာရိရှဲများ ပိုင်ဆိုင်သော ဤအရာများကို ကိုးကွယ်စေသည်။ သို့ဆိုလျှင် ၎င်းတို့၏ လိုအပ်ချက်မှာ အဘယ်နည်း။ (အခြားသူများ၏ အထင်ကြီးလေးစားခြင်းကို ခံရရန် ဖြစ်ပါသည်။) ၎င်းတို့သည် အခြားသူများ အထင်ကြီးလေးစားရန် လိုအပ်သည်သာမက ၎င်းတို့၏ စိတ်နှလုံးအတွင်းနက်နက်နေရာများ၌ ၎င်းတို့အနေဖြင့် လူစွမ်းကောင်းများ ဖြစ်ရန်၊ သာလွန်သော ပုဂ္ဂိုလ်များ သို့မဟုတ် အသိပညာဗဟုသုတနှံ့စပ်သော ကျော်ကြားသူများ ဖြစ်ရန် အမြဲ အလိုရှိကြသည်။ ၎င်းတို့က သာမန်လူများ တကယ်ကို မဖြစ်လိုကြပေ။ လူစွမ်းကောင်းများ ဖြစ်ရန် ၎င်းတို့၏ လိုအင်ဆန္ဒသည် အဘယ်အရာကို သွယ်ဝိုက်ညွှန်းဆိုသနည်း။ အရပ်သုံးစကားဖြင့် ဆိုရလျှင် ၎င်းတို့က လက်တွေ့အရှိတရားနှင့် အဆက်ပြတ်နေသည်ဟု ဆိုလိုခြင်း ဖြစ်သည်။ ဥပမာအားဖြင့် လူအများစုသည် အလွန်ဆုံးအနေဖြင့်၊ “ငါသာ လေယာဉ်ပျံပေါ်၌ ကောင်းကင်တွင် မြင့်မားစွာ ပျံသန်းနိုင်လျှင် ကောင်းမည်” ဟု ဆန္ဒရှိကောင်း ရှိနိုင်သည်။ ၎င်းတို့၌ ထိုသို့သော ဆန္ဒ ရှိနိုင်သည် မဟုတ်လော။ သို့သော် အန္တိခရစ်တို့၏ ဆန္ဒမှာ အဘယ်နည်း။ “တစ်နေ့နေ့တွင် ငါသည် အတောင်ပံများ ပေါက်ပြီး အဝေးတစ်နေရာသို့ ပျံဝဲသွားချင်သည်” ဟူ၍ ဖြစ်သည်။ ၎င်းတို့၌ ထိုသို့သော ပြင်းပြသည့်ဆန္ဒများ ရှိသည်၊ သင်၌ ရှိသလော။ (မရှိပါ။) အဘယ်ကြောင့် မရှိသနည်း။ အဘယ်ကြောင့်ဆိုသော် ယင်းမှာ လက်တွေ့မကျသောကြောင့် ဖြစ်သည်။ အကယ်၍ သင်သည် အတောင်ပံကြီးနှစ်ခု တပ်ဆင်ထားသည့်တိုင် ပျံသန်းနိုင်မည်လော။ သင်သည် ထိုသို့သော သတ္တဝါအမျိုးအစား မဟုတ်ပေ၊ မှန်သလော။ (မှန်ပါသည်။) အန္တိခရစ်တို့ကဲ့သို့သော လူများသည် မိမိတို့၏ စိတ်ကူးစိတ်သန်းများအပေါ် အမြဲ အားကိုးကြပြီး မိမိတို့၏ လိုအင်ဆန္ဒများကို စဉ်ဆက်မပြတ် လိုက်စားကြသည်။ ၎င်းတို့ ကယ်တင်ခြင်း ခံရနိုင်သလော။ (မခံရနိုင်ပါ။) ဤသူတို့သည် ဘုရားသခင် ကယ်တင်သော လူအမျိုးအစား မဟုတ်ပေ။ ဘုရားသခင်သည် သမ္မာတရားကို ချစ်မြတ်နိုးသောသူများ၊ လက်တွေ့အရှိတရားကို အာရုံစိုက်သောသူများနှင့် သမ္မာတရားကို လက်တွေ့ကျသောပုံစံဖြင့် လိုက်စားသောသူများကို ကယ်တင်သည်။ လူစွမ်းကောင်းများ သို့မဟုတ် သာလွန်သော ပုဂ္ဂိုလ်များ ဖြစ်ရန် စဉ်ဆက်မပြတ် အလိုရှိသောသူတို့သည် စိတ်မနှံ့သူများ ဖြစ်ကြသည်၊ ၎င်းတို့သည် ပုံမှန်လူများ မဟုတ်ကြသကဲ့သို့ ဘုရားသခင်က ၎င်းတို့ကို ကယ်တင်လိမ့်မည် မဟုတ်ပေ။

အန္တိခရစ်တို့သည် လူ့ဇာတိခံ ဘုရားသခင်နှင့် ထိတွေ့ဆက်ဆံသောအခါ ထူးဆန်းသော မေးခွန်းများကို မေးလေ့ရှိကြသည်။ ထိုသို့သော မေးခွန်းများကို ၎င်းတို့ မေးနိုင်ခြင်းသည် နက်ရှိုင်းစွာ အမြစ်တွယ်နေသော ၎င်းတို့၏ လိုအပ်ချက်များနှင့် မိမိတို့၏ စိတ်နှလုံးထဲ၌ ကိုးကွယ်သည့်အရာကို ကိုယ်စားပြုသည်။ ကနဦးအစတွင် လူ့ဇာတိခံ ဘုရားသခင်အကြောင်း သက်သေခံသည့်အခါ လူအချို့က၊ “ဘုရားသည် အိမ်၌ သမ္မာကျမ်းစာကို ဖတ်ပါသလော။ ယင်းမှာ ကျွန်ုပ်ကိုယ်တိုင်အတွက် မေးနေခြင်း မဟုတ်ပါ၊ အမှန်တကယ်တွင် ကျွန်ုပ်သည် ဤကိစ္စရပ်နှင့်ပတ်သက်၍ သိချင်စိတ်ပြင်းပြခြင်း မရှိပါ။ ကျွန်ုပ်သည် ညီအစ်ကိုမောင်နှမများ ကိုယ်စား မေးမြန်းနေခြင်းသာ ဖြစ်သည်။ သူတို့ထဲမှ များစွာတို့၌လည်း ဤအတွေး ရှိကြသည်။ အကယ်၍ ဘုရားသည် သမ္မာကျမ်းစာကို အမှန်တကယ် မကြာခဏ ဖတ်ရှုပါက သမ္မာကျမ်းစာအကြောင်း ပြောဆိုနိုင်ခြင်းနှင့် သမ္မာတရားကို ဖော်ပြနိုင်ခြင်းသည် အတော်လေး ပုံမှန်ဖြစ်သည်ဟု သူတို့၏ စိတ်နှလုံးထဲ၌ ဆင်ခြင်သုံးသပ်နေကြသည်။ သို့ရာတွင် အကယ်၍ ဘုရားသည် သမ္မာကျမ်းစာကို မဖတ်ဘဲ ရှင်းပြနိုင်နေဆဲဖြစ်ပါက ယင်းမှာ အံ့ဖွယ်အမှုတစ်ခု ဖြစ်ပေလိမ့်မည်။ ထိုအခါ သူသည် အမှန်တကယ် ဘုရားဖြစ်ပေလိမ့်မည်”ဟု အမြဲ စုံစမ်းမေးမြန်းခဲ့ကြသည်။ ၎င်းတို့အနေဖြင့် ဤသို့ အတိအကျ စကားလုံးဖွဲ့ဆိုခဲ့ခြင်း မဟုတ်သည်မှာ အမှန်ဖြစ်၏။ ၎င်းတို့က၊ “ဘုရားသည် အိမ်၌ သမ္မာကျမ်းစာကို ဖတ်ပါသလော” ဟု တိုက်ရိုက် မေးခဲ့ကြသည်။ သင်တို့ အဘယ်သို့ ထင်မြင်ကြသနည်း။ ယင်းကို ငါ ဖတ်သင့်သလော သို့မဟုတ် မဖတ်သင့်သလော။ ယင်းကို သင်တို့ ဖတ်ကြသလော။ အကယ်၍ သင်တို့သည် ယေရှုကို မယုံကြည်ဖူးပါက၊ ယင်းကို မဖတ်ခြင်းသည် အတော်လေး ပုံမှန်ဖြစ်ပေလိမ့်မည်။ ယုံကြည်ပြီးဖြစ်သော လူတို့သည် ယင်းကို ဖတ်ကြသလော။ (ဖတ်ကြပါသည်။) ယုံကြည်ပြီးဖြစ်သောသူတို့သည် သေချာပေါက် ဖတ်ကြသည်။ ငါသည် ယေရှုကို ယုံကြည်ခြင်းဖြင့် စတင်ခဲ့သည်၊ သို့ဖြစ်၍ သမ္မာကျမ်းစာကို အဘယ်သို့ဖြစ်ပြီး ငါ မဖတ်ဘဲ နေနိုင်မည်နည်း။ အကယ်၍ ယင်းကို ငါ မဖတ်ခဲ့ပါက အဘယ်သို့နည်း။ (ယင်းမှာလည်း ပုံမှန်ပင် ဖြစ်ပါသည်။) သမ္မာကျမ်းစာကို ဖတ်ခြင်းသည် ပုံမှန်ဖြစ်သည်၊ မဖတ်ခြင်းသည်လည်း ပုံမှန်ပင် ဖြစ်သည်မှာ အမှန်ဖြစ်၏။ ယင်းကို ဖတ်ခြင်း သို့မဟုတ် မဖတ်ခြင်းသည် အဘယ်အရာကို ဆုံးဖြတ်ပေးသနည်း။ အကယ်၍ ငါသည် ဤအနေအထား၌ မရှိခဲ့ပါက သမ္မာကျမ်းစာကို ငါ ဖတ်ဖူးခြင်း ရှိမရှိဟူသည်ကို မည်သူ ဂရုစိုက်မည်နည်း။ (ဂရုစိုက်မည်မဟုတ်ပါ။) ငါအဘယ်အရာကို ဖတ်ဖူးသည်ကို မည်သူမျှ စုံစမ်းမေးမြန်းမည် မဟုတ်ပေ။ ဤအထူးအနေအထား၌ ရှိနေသောကြောင့် လူအချို့သည် ဤကိစ္စရပ်ကို လေ့လာကြခြင်း ဖြစ်သည်။ ၎င်းတို့က “သူသည် ငယ်စဉ်က သမ္မာကျမ်းစာကို ဖတ်ခဲ့ဖူးပါသလော” ဟု မေးလျက် အမြဲ စပ်စုနေကြသည်။ အတိအကျအားဖြင့် အဘယ်အရာကို ၎င်းတို့ သိလိုကြသနည်း။ ယင်းကို ငါ ဖတ်ဖူးခြင်း ရှိမရှိဟူသည့်အပေါ် မူတည်၍ ဖြစ်နိုင်ခြေရှိသော ရှင်းပြချက်နှစ်ခု ရှိသည်။ အကယ်၍ ငါသည် ယင်းကို ဖတ်ဖူးပါက သမ္မာကျမ်းစာကို ရှင်းပြနိုင်ခြင်းသည် ကြီးမားသည့်ကိစ္စ မဟုတ်ဟု ၎င်းတို့ ခံစားကြရသည်။ သို့ရာတွင် ငါက သမ္မာကျမ်းစာကို မဖတ်ဖူးဘဲ ယင်းကို ရှင်းပြနိုင်နေဆဲဖြစ်ပါက ယင်းမှာ အတော်အတန် ဘုရားနှင့်တူသောအရာဖြစ်သည်။ ဤသည်မှာ ၎င်းတို့ အလိုရှိသော ရလဒ် ဖြစ်သည်။ ၎င်းတို့သည် ဤအရာ၏ အခြေခံအကြောင်းရင်းကို သိလိုကြသည်။ ၎င်းတို့က “အကယ်၍ သင်သည် သမ္မာကျမ်းစာကို မဖတ်ဖူးဘဲ ဤမျှ ငယ်သောအရွယ်၌ ဆွေးနွေးနိုင်နေဆဲဖြစ်ပါက ယင်းမှာ စုံစမ်းစစ်ဆေးထိုက်သည်။ ဤသည်မှာ ဘုရားဖြစ်၏” ဟု တွေးကြသည်။ ယင်းမှာ ၎င်းတို့၏ သဘောထားအမြင်ဖြစ်ပြီး ဘုရားသခင်ကို ဤပုံစံဖြင့် ၎င်းတို့က လေ့လာကြသည်။ ယခု ကျမ်းစာ ကျွမ်းကျင်သော ထိုဖာရိရှဲများကို ဆင်ခြင်သုံးသပ်ကြည့်လော့။ ၎င်းတို့သည် ကျမ်းစာ၏ နှုတ်ကပတ်တော်များကို အမှန်တကယ် နားလည်ခဲ့ကြသလော။ ကျမ်းစာမှ သမ္မာတရားကို ၎င်းတို့ ရှာဖွေတွေ့ရှိခဲ့ကြသလော။ (မတွေ့ရှိခဲ့ပါ။) ယခု ငါ့အား သမ္မာကျမ်းစာကို ဖတ်ဖူးခြင်း ရှိမရှိ မေးခဲ့သောသူတစ်ဦးတလေက ဤအကြောင်းကို စဉ်းစားခဲ့သလော။ အကယ်၍ ၎င်းတို့အနေဖြင့် ဆင်ခြင်သုံးသပ်ခဲ့ပါက ဤကိစ္စရပ်ကို ၎င်းတို့ စဉ်ဆက်မပြတ် စုံစမ်းနေမည်မဟုတ်။ အလွန် မိုက်မဲသည့်အရာတစ်ခုကို ၎င်းတို့ ပြုလုပ်မည်မဟုတ်ပေ။ သမ္မာတရားကို နားမလည်သောသူ သို့မဟုတ် ဝိညာဉ်ရေးရာ နားလည်သဘောပေါက်မှု မရှိသောသူ၊ ဘုရားသခင်၏ အနှစ်သာရနှင့် ပင်ကိုလက္ခဏာကို ထိုးထွင်းမမြင်နိုင်သော လူတို့သည် အဆုံး၌ ယင်းကို ဖြေရှင်းရန် ထိုသို့သော နည်းလမ်းတစ်ခုကို အားကိုးကြသည်။ ဤနည်းလမ်းသည် ထိုကိစ္စကို ဖြေရှင်းနိုင်သလော။ မဖြေရှင်းနိုင်ပေ။ ယင်းသည် သိလိုစိတ်ပြင်းပြမှု အနည်းငယ်ရှိသည့် ပြဿနာလေးကိုသာ ဖြေရှင်းနိုင်သည်။ အမှန်တွင် ငါသည်လည်း သမ္မာကျမ်းစာကို ဖတ်သည်။ ယုံကြည်သူများထဲတွင် မည်သူသည် သမ္မာကျမ်းစာကို မဖတ်ဘဲ နေသနည်း။ ငါက ထိုသမ္မာကျမ်းစာကို အခြေခံကျကျ ဖတ်ရှုသည်။ အနည်းဆုံးအားဖြင့် ဓမ္မသစ်ကျမ်းမှ ခရစ်ဝင်ကျမ်းလေးစောင်ကို ငါဖတ်သည်။ ဗျာဒိတ်ကျမ်းနှင့် ကမ္ဘာဦးကျမ်းကို လှန်လှောကြည့်ပြီး ဟေရှာယအနာဂတ္တိကျမ်းကို ကြည့်ရှုသည်။ ဖတ်ရှုရန် ငါ အနှစ်သက်ဆုံးမှာ အဘယ်အရာဖြစ်သည်ဟု သင်တို့ ထင်သနည်း။ (ယောဘဝတ္ထု ဖြစ်ပါသည်။) အတိအကျပင်ဖြစ်၏။ ယောဘဝတ္ထုပါ ဇာတ်လမ်းသည် ပြည့်စုံပြီး တိကျသည်၊ နှုတ်ကပတ်တော်များသည် နားလည်ရန် လွယ်ကူသည်၊ ထို့အပြင် ဤဇာတ်လမ်းသည် တန်ဖိုးရှိပြီး ယနေ့ခေတ်လူတို့အတွက် အထောက်အကူဖြစ်စေနိုင်ကာ တည်ဆောက်စရာ ဖြစ်စေနိုင်သည်။ ယောဘ၏ ဇာတ်လမ်းသည် နောင်လာနောက်သားများအပေါ် ကြီးမားသော သက်ရောက်မှု အမှန်ရှိခဲ့ကြောင်းကို အချက်အလက်များက ယခုတွင် ပြသခဲ့ပြီးဖြစ်သည်။ ၎င်းတို့သည် ယောဘမှတစ်ဆင့် သမ္မာတရားများစွာကို နားလည်ခဲ့ကြသည်၊ ဘုရားသခင်အပေါ် သူ၏ သဘောထားအပြင် သူအပေါ် ဘုရားသခင်၏ သဘောထားနှင့် အဓိပ္ပာယ်ဖွင့်ဆိုချက်တို့မှ ၎င်းတို့သည် ဘုရားသခင်၏ ရည်ရွယ်ချက်နှင့် ဘုရားသခင်ကို ယုံကြည်ပြီးနောက် ၎င်းတို့ လျှောက်လှမ်းသင့်သော လမ်းကြောင်းအမျိုးအစားကို နားလည်ခဲ့ကြသည်။ လူတို့အနေဖြင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် အချို့သော နည်းလမ်းများအပြင် ဘုရားသခင်ကို ကျိုးနွံနာခံခြင်းနှင့်ဆိုင်သည့် အချို့သော နည်းလမ်းများနှင့်ပတ်သက်၍ မိတ်သဟာယဖွဲ့ရန် ယောဘဝတ္ထုကို နောက်ခံအဖြစ် ငါ အသုံးပြုသည်။ ဤဇာတ်လမ်းသည် အမှန်တကယ် တန်ဖိုးရှိသည်။ ယင်းမှာ လူတစ်ဦးက မိမိ၏ အားလပ်ချိန်၌ ဖတ်ရှုသင့်သည့်အရာ ဖြစ်သည်။ ဘုရားသခင်က လူ့ဇာတိခံယူသည်ကို လူအချို့က မြင်တွေ့ပြီး ဘုရားသခင်၏ လက်တွေ့ကျမှုနှင့် ပုံမှန်ဖြစ်မှုကို မျက်မြင်တွေ့ရှိသောအခါ သူသည် အမှန်တကယ် ဘုရားသခင် ဟုတ်မဟုတ်ဟူသည်ကို သို့မဟုတ် အနာဂတ်တွင် အဘယ်အရာ ဖြစ်မည်ကို အပြည့်အဝ မတွက်ဆနိုင်ကြပေ။ သို့ရာတွင် သမ္မာတရားအချို့ကို နားလည်ပြီးနောက် ၎င်းတို့သည် ဤမေးခွန်းများကို လက်လွှတ်လိုက်ကြသည်။ ၎င်းတို့သည် ဤကိစ္စရပ်များကို စုံစမ်းလေ့လာခြင်း သို့မဟုတ် အရေးစိုက်ခြင်းကို ရပ်တန့်ပြီး မိမိတို့၏ တာဝန်များကို ကောင်းမွန်စွာ ထမ်းဆောင်ခြင်း၊ မိမိတို့ လျှောက်လှမ်းသင့်သော လမ်းကြောင်းကို ကောင်းစွာ လျှောက်လှမ်းခြင်းနှင့် မိမိတို့ လုပ်ဆောင်သင့်သော အလုပ်ကို ကောင်းမွန်စွာ လုပ်ဆောင်ခြင်းတို့အပေါ် အာရုံစိုက်ကြသည်။ သို့သော် လူအချို့အတွက်မူ ဤအရာကို ၎င်းတို့ မည်သည့်အခါမျှ လက်လွှတ်ကြလိမ့်မည် မဟုတ်။ ၎င်းတို့က ထိုအရာကို မရမက လေ့လာကြသည်။ သင်တို့ အဘယ်သို့ ထင်မြင်ကြသနည်း၊ ဤကိစ္စရပ်ကို ငါ ဝင်ရောက်ဖြေရှင်းပေးသင့်သလော။ ယင်းကို ငါ အရေးစိုက်သင့်သလော။ ယင်းကို အာရုံစိုက်ရန် မလိုအပ်ပေ။ သမ္မာတရားကို လက်ခံသောသူတို့သည် ယင်းကို စုံစမ်းလေ့လာခြင်းအား အလိုအလျောက် ရပ်တန့်ကြစဉ်တွင်၊ သမ္မာတရားကို လက်မခံသောသူတို့မှာမူ ယင်းကို ဆက်လက်၍ လုပ်ဆောင်နေကြသည်။ ဤစုံစမ်းလေ့လာခြင်းသည် အဘယ်အရာကို ညွှန်ပြသနည်း။ စုံစမ်းလေ့လာခြင်းသည် အတိုက်အခံလုပ်ခြင်း ပုံစံတစ်မျိုး ဖြစ်သည်။ ဘုရားသခင်၏ နှုတ်ကပတ်တော်များ၌ ထိုသို့သောစကားတစ်ခွန်းရှိသည်။ အတိုက်အခံလုပ်ခြင်း၏ ရလဒ်မှာ အဘယ်နည်း။ (သေခြင်း ဖြစ်ပါသည်။) အတိုက်အခံလုပ်ခြင်းက သေခြင်းသို့ ဦးတည်စေသည်။

အချို့သော အန္တိခရစ်တို့သည် ဤအမှုတော်အဆင့်ကို လက်ခံပြီးဖြစ်သော်လည်း လူ့ဇာတိခံ ဘုရားသခင်ပြောသော နှုတ်ကပတ်တော်များနှင့် လုပ်ဆောင်သော အမှုတော်၌ သဘာဝလွန် အချက်တစ်ခုခု ရှိမရှိ၊ ပုံမှန်လူ့သဘာဝ၏ ဘောင်ကို ကျော်လွန်သော အချက်များ ရှိမရှိ၊ သူ၏ ပင်ကိုလက္ခဏာကို ဘုရားသခင်အဖြစ် သက်သေပြနိုင်သော အချက်များ ရှိမရှိဟူသည်တို့ကို မကြာခဏ အရေးထားတတ်ကြသည်။ ၎င်းတို့သည် ငါ၏ စကားပြောပုံ၊ ငါစကားပြောစဉ် ငါ၏ အမူအရာနှင့် အကြည့်၊ ငါ၏ လုပ်ဆောင်ချက်များနှင့် စည်းမျဉ်းများကို မမောမပန်း လေ့လာလျက် ဤကိစ္စရပ်များကို မကြာခဏ စုံစမ်းလေ့လာကြသည်။ ဤစုံစမ်းလေ့လာမှုအတွက် အဘယ်အရာကို ၎င်းတို့ အသုံးပြုကြသနည်း။ ယင်းကို ၎င်းတို့က မိမိတို့နားလည်သဘောပေါက်သည့် ထင်ရှားပြီး ကြီးမြတ်သောလူတို့၏ ပုံသဏ္ဌာန် သို့မဟုတ် စံနှုန်းနှင့် တိုင်းတာပြီး လေ့လာကြသည်။ အချို့က “သင်သည် လူ့ဇာတိခံ ဘုရားဖြစ်သောကြောင့် သင်၏ ပင်ကိုလက္ခဏာနှင့် အနှစ်သာရသည် သာမန်လူတို့နှင့် သေချာပေါက် ကွဲပြားရမည်။ သို့ဆိုလျှင် သင်သည် အဘယ်အရာတွင် တော်သနည်း။ သင့်နောက်သို့ ကျွန်ုပ်တို့ လိုက်ရန်နှင့် သင့်ကို နာခံရန်၊ သင့်ကို ကျွန်ုပ်တို့၏ ဘုရားအဖြစ် လက်ခံရန် လုံလောက်သော အဘယ်အထူးအရည်အသွေးများ သင်၌ ရှိသနည်း” ဟုပင် မေးကြသည်။ ဤမေးခွန်းသည် ငါ့ကို အမှန်ပင် အဖြေရခက်သွားစေသည်။ ရိုးရိုးသားသား ပြောရလျှင် ငါသည် မည်သည့်အရာတွင်မျှ မတော်ပေ။ ငါ၌ အရပ်ရှစ်မျက်နှာကို မြင်နိုင်သော မျက်စိများ သို့မဟုတ် အရပ်ရှစ်မျက်နှာမှ ကြားနိုင်သော နားများ မရှိပေ။ စာသားများကို ဖတ်ရှုခြင်းနှင့် ပတ်သက်လာလျှင် ငါသည် တစ်ချက်ကြည့်ရုံဖြင့် စာကြောင်းဆယ်ကြောင်းကို မဖတ်နိုင်သကဲ့သို့ ဖတ်ပြီး ခဏအကြာတွင် ငါဖတ်ခဲ့သည့်အရာကို မေ့သွားသည်။ ဂီတအကြောင်း ငါ အနည်းငယ် သိသော်လည်း ပုံနှိပ်ဂီတသင်္ကေတစာရွက်ကို မဖတ်တတ်ပေ။ အခြားတစ်စုံတစ်ယောက်က သီချင်းတစ်ပုဒ်ကို အကြိမ်အနည်းငယ် ဆိုပါက ငါလိုက်ဆိုနိုင်သော်လည်း ယင်းကို တော်သည်ဟု သတ်မှတ်၍ရသလော။ ငါသည် အင်္ဂလိပ်စကားကို ကျွမ်းကျင်စွာ ပြောဆိုခြင်း သို့မဟုတ် အချို့သော အခြားဘာသာစကားတစ်မျိုးမျိုးကို ပြောဆိုခြင်းကဲ့သို့သော အထူးအရည်အချင်းတစ်ခုခု ရှိသလော။ ငါသည် ဤအရာများထဲမှ တစ်ခုတလေကိုမျှ မလုပ်ဆောင်နိုင်ပေ။ သို့ဆိုလျှင် အဘယ်အရာတွင် ငါ တော်သနည်း။ ငါသည် ဂီတ၊ ပန်းချီ၊ အက၊ စာပေ၊ ရုပ်ရှင်နှင့် ဒီဇိုင်းတို့အကြောင်း အနည်းငယ် သိသည်။ ငါ၌ ဤနယ်ပယ်များနှင့်ဆိုင်သည့် အပေါ်ယံနားလည်မှု ရှိသည်။ ကျွမ်းကျင်သူများနှင့် သီအိုရီများကို ဆွေးနွေးသောအခါ ယင်းမှာ ငါ့အတွက် အပြင်လူစကားများသာ ဖြစ်သည်။ သို့သော် ထိုအရာကို ငါ မြင်သောအခါ နားလည်နိုင်သည်။ ဥပမာအားဖြင့် ဗိသုကာဒီဇိုင်း၌ ပညာရပ်ဆိုင်ရာနှင့် နည်းပညာဆိုင်ရာ အချက်အလက်များ ပါဝင်ပါက ငါ နားမလည်ပေ။ သို့ရာတွင် အရောင်အသွေးများနှင့် ပုံစံများ၏ လိုက်ဖက်ညီမှုအကြောင်းဖြစ်လျှင်မူ ငါအနည်းငယ် သိပြီး ထိုးထွင်းသိမြင်မှုအချို့ ရှိသည်။ သို့သော် ငါသည် ဤနယ်ပယ်၌ ကျွမ်းကျင်သူ သို့မဟုတ် အရည်အချင်းရှိသူတစ်ဦး ဖြစ်လာရန် လေ့လာနိုင်ခြင်း ရှိမရှိမှာမူ ငါမလေ့လာခဲ့ဖူးသောကြောင့် ပြောရန် ခက်ခဲသည်။ လူတို့ လက်ရှိ လက်လှမ်းမီနိုင်သည့်အရာ၊ ဂီတ၊ စာပေ၊ အကနှင့် ရုပ်ရှင်၊ ငါတို့ အသင်းတော်၏ ပညာရပ်ဆိုင်ရာ အလုပ်၏ ဘောင်အတွင်းရှိ အရာများကို ဆင်ခြင်သုံးသပ်လျှင် အနည်းငယ် သင်ယူခြင်းသည် ငါ့အား အခြေခံနားလည်မှုတစ်ခု ပေးနိုင်သည်။ အချို့က “ယခု ကျွန်ုပ်သည် သင်၏ နောက်ခံအကြောင်းအရာကို သိပြီ၊ သင်၌ အခြေခံနားလည်မှုတစ်ခုသာ ရှိသည်”ဟု ဆိုကောင်းဆိုနိုင်သည်။ ငါသည် မမှန်မကန်သောစကားကို မပြော။ အမှန်ပင် ငါ၌ အခြေခံနားလည်မှုတစ်ခုသာ ရှိသည်။ သို့ရာတွင် သင်တို့ သဘောမပေါက်နိုင်သော အရာတစ်ခုရှိပြီး ယင်းမှာ ငါ၏ အထူးကျွမ်းကျင်မှု ဖြစ်ကောင်းဖြစ်နိုင်သည်။ အဘယ်အထူးကျွမ်းကျင်မှု ဖြစ်သနည်း။ အချို့သော နယ်ပယ်တစ်ခုနှင့်သက်ဆိုင်သော ပညာရပ်သည် မည်သို့ဖြစ်သည်၊ အချို့သော အနုပညာတစ်ခုကို မည်သို့ ဖော်ပြသည်၊ ယင်း၌ ပါဝင်သော ဘောင်နှင့် စည်းမျဉ်းများမှာ အဘယ်အရာဖြစ်သည်ဟူသည်တို့ကို ငါနားလည်သည်။ ဤအရာများကို ကျွမ်းကျင်ပြီးနောက် ဤအသုံးဝင်သော အရာများကို အသင်းတော်၏ အလုပ်၌ မည်သို့ အသုံးချရမည်၊ ယင်းတို့ကို ဧဝံဂေလိအလုပ်အတွက် အစေခံစေပြီး နောက်ဆုံးသော ကာလနှင့်ဆိုင်သည့် ဘုရားသခင်၏ ဧဝံဂေလိတရားကို ဖြန့်ဝေရာ၌ ထိရောက်မှု ရရှိစေရန် မည်သို့အသုံးပြုရမည်ကို ငါသိသည်။ ဤသည်မှာ အထူးကျွမ်းကျင်မှုတစ်ခု ဟုတ်သလော။ (ဟုတ်ပါသည်။) ယနေ့ခေတ်တွင် လူသားမျိုးနွယ် အချို့တဲ့ဆုံးအရာနှင့်ပတ်သက်၍ လူတို့အား မြင်တွေ့ကာ လက်ခံခွင့်ပေးလျက် မှန်ကန်သည့် နည်းလမ်းများကို အသုံးပြုပြီး ဆီလျော်သော သမ္မာတရားကို အသိပေးနိုင်ပါက၊ ဤသည်မှာ အထိရောက်ဆုံး ဖြစ်သည်။ အကယ်၍ သင်သည် လူတို့ လက်ခံနိုင်သော နည်းလမ်းတစ်ခုကို ခံယူကျင့်သုံးပြီး သမ္မာတရားကို ရှင်းလင်းစွာ တင်ပြနိုင်ကာ ဘုရားသခင်၏ အမှုတော်ကို ရှင်းပြနိုင်ပါက၊ အားလုံးက ပုံမှန်လူသား တွေးခေါ်မှုကလက်ခံပြီး သဘောပေါက်နိုင်သည့် နည်းလမ်းတစ်ခုဖြင့်ဖြစ်ပါက၊ ဤသည်မှာ လူတို့အတွက် အလွန့်အလွန် အကျိုးရှိသည်။ အကယ်၍ ငါတို့သည် ငါတို့ ပိုင်ဆိုင်သော အပေါ်ယံအသိပညာကို အသုံးပြုပြီး ဤအသုံးဝင်သော အရာအားလုံးကို အသုံးချပါက ဤသို့သော အထူးကျွမ်းကျင်မှုကို ပိုင်ဆိုင်ရန် လုံလောက်ပေသည်။ ငါသည် အမှုအရာတစ်ခု၌ ထူးချွန်သည်၊ ထိုအရာကို သင်တို့ သိရှိပြီးပြီလော။ (ဘုရားသခင်သည် သမ္မာတရားကို မိတ်သဟာယဖွဲ့ရာ၌ ထူးချွန်ပါသည်။) သမ္မာတရားကို မိတ်သဟာယဖွဲ့ခြင်းသည် ကျွမ်းကျင်မှုတစ်ခုအဖြစ် သတ်မှတ်သလော။ ယင်းမှာ အထူးကျွမ်းကျင်မှုတစ်ခု မဟုတ်လော။ သို့ဆိုလျှင် ငါသည် အဘယ်အရာတွင် တော်သနည်း။ ငါသည် သင်တို့အားလုံးအတွင်းရှိ ဖောက်ပြန်ပျက်စီးသော အနှစ်သာရကို ရှာဖွေတွေ့ရှိရာ၌ ထူးချွန်သည်။ အကယ်၍ ငါသည် ဤအရာ၌ မတော်ခဲ့ပါက ငါ့ကို ပြောကြလော့၊ သင်တို့နှင့်ပတ်သက်၍ ပြဿနာများ ပေါ်ပေါက်သည့်အခါတိုင်း ထိုပြဿနာများက မည်သည့် ဖောက်ပြန်ပျက်စီးသော စိတ်သဘောထား သို့မဟုတ် သဘာဝအနှစ်သာရအား ထုတ်ဖော်ပြသည်ကို ငါ မသိခဲ့ပါက ငါ မည်သို့ အမှုပြုနိုင်မည်နည်း။ ယင်းမှာ မဖြစ်နိုင်ပေ။ သင်တို့၏ ဖောက်ပြန်ပျက်စီးသော အနှစ်သာရကို ရှာဖွေတွေ့ရှိခြင်းသည် ငါ အတော်ဆုံးအရာဖြစ်သည်ဟု ဆိုခြင်းက မှန်ကန်သလော။ (မှန်ကန်ပါသည်။) ယင်းမှာ ငါ အတော်ဆုံးအရာ ဖြစ်သင့်သည်။ ငါသည် လူတစ်ဦးချင်းစီ၏ ဖောက်ပြန်ပျက်စီးသော စိတ်သဘောထားနှင့် ၎င်းတို့၏ သဘာဝအနှစ်သာရကို ခွဲခြားသတ်မှတ်ရာ၌ အတော်ဆုံး ဖြစ်သည်။ ငါသည် တစ်စုံတစ်ဦး လျှောက်လှမ်းသော လမ်းကြောင်းနှင့် ဘုရားသခင်အပေါ် ၎င်းတို့၏ သဘောထားကို သူတို့၏ သဘာဝအနှစ်သာရအပေါ် အခြေခံ၍ ပိုင်းခြားသိမြင်ရာတွင် ထူးချွန်သည်။ ထို့နောက် ၎င်းတို့၏ သရုပ်သကန်များ၊ အပြုအမူများနှင့် အနှစ်သာရတို့မှတစ်ဆင့် ငါသည် ၎င်းတို့၏ တိကျသော ကိစ္စရပ်များကို ကိုင်တွယ်ဖြေရှင်းကာ ၎င်းတို့၏ ပြဿနာများကို ကူဖြေရှင်းပေးပြီး ထိုပြဿနာများမှ လွတ်မြောက်ရန် ကူညီလျက် ၎င်းတို့အား သမ္မာတရားကို မိတ်သဟာယဖွဲ့သည်။ အမှန်တွင် ဤသည်မှာ ကျွမ်းကျင်မှုတစ်ခု မဟုတ်ပေ။ ငါ၏ အမှုတော်ဖြစ်သည်။ ယင်းမှာ ငါ၏ တာဝန်ဘောင်အတွင်း ကျရောက်သော အလုပ် ဖြစ်သည်။ သင်တို့သည် ဤအရာ၌ ကျွမ်းကျင်ကြသလော။ (မကျွမ်းကျင်ကြပါ။) သို့ဆိုလျှင် သင်တို့သည် အဘယ်အရာ၌ ကျွမ်းကျင်ကြသနည်း။ (ဖောက်ပြန်ပျက်စီးမှုကို ပြသရာ၌ ကျွမ်းကျင်ပါသည်။) သင်တို့သည် ဖောက်ပြန်ပျက်စီးမှုကို ပြသရာ၌ ကျွမ်းကျင်သည်ဟု ဆိုခြင်းမှာ မတိကျပေ။ သမ္မာတရားကို ကြားပြီးနောက် သင်တို့က တို့ထိမှုမခံစားရခြင်း၊ ယင်းကို ပေါ့ပေါ့တန်တန် သဘောထားခြင်းနှင့် သင်တို့၏ တာဝန်ကို ထမ်းဆောင်စဉ် ထိုတာဝန်ကို အလေးအနက်မထားဘဲ ဝတ်ကျေတမ်းကျေ ပုံစံဖြင့် လုပ်ဆောင်ရာ၌ ကျွမ်းကျင်ကြသည်။ ထိုသို့ မဟုတ်လော။ (ဟုတ်ပါသည်။) ငါသည် သင်တို့အား ဤအရာများကို ပွင့်လင်းစွာ ပြောဆိုသည်။ ဖာရိရှဲများနှင့် အန္တိခရစ်တို့သည် သင်တို့အား ဤသို့သော နည်းလမ်းဖြင့် စကားပြောဆိုနိုင်ကြသလော။ (မပြောဆိုနိုင်ပါ။) ၎င်းတို့သည် ဤသို့ လုံးဝ မပြောဆိုကြပေ။ အဘယ်ကြောင့် မပြောဆိုကြသနည်း။ ၎င်းတို့က ထိုအရာကို ရှက်ဖွယ်ကောင်းသောအရာ၊ လူ့သဘာဝ၌ ချို့တဲ့မှုတစ်ခု၊ သီးသန့်ဖြစ်တည်မှုနှင့် လူတစ်ဦး၏ နောက်ခံအကြောင်းအရာ ကိစ္စရပ်တစ်ခုအဖြစ် မှတ်ယူကြသည်။ ၎င်းတို့က “ငါ၏ နောက်ခံအကြောင်းအရာကို အခြားသူများအား မည်သို့ သိခွင့်ပြုနိုင်မည်နည်း။ အကယ်၍ ထိုသို့ ဖြစ်ခဲ့ပါက ငါသည် ဂုဏ်၊ သိက္ခာနှင့် အဆင့်အတန်းအားလုံး ဆုံးရှုံးမည် မဟုတ်လော။ သို့ဆိုလျှင်ငါ မည်သို့ ကျင့်ကြံပြုမူရတော့မည်နည်း”ဟု ဆိုကြသည်။ ၎င်းတို့၏ အဆိုအရ ၎င်းတို့သည်လည်း အသက်မရှင်တော့ဘဲ နေလိုက်မည်ဖြစ်သည်။ ထို့ကြောင့် ငါ၏ အခြေအနေကို သင်တို့နှင့် ဤသို့ ပွင့်လင်းစွာ မျှဝေပြီးနောက် ယင်းမှာ သင်တို့၏ ဘုရားသခင်ကို ယုံကြည်ခြင်းအပေါ် သက်ရောက်မှုရှိသလော။ (မရှိပါ။) သင်တို့၌ ယင်းနှင့်ပတ်သက်၍ အတွေးအခေါ်အချို့ ရှိလျှင်ပင်၊ ငါ မကြောက်။ အဘယ်ကြောင့် ငါ မကြောက်သနည်း။ အတွေးအခေါ်အချို့ ရှိခြင်းသည် ပုံမှန်ဖြစ်သည်၊ ယာယီ ဖြစ်သည်။ လူတို့သည် အမြင်ဆိုင်ရာ၊ အကြားဆိုင်ရာ လှည့်စားမှုများကို အခါအားလျော်စွာ တွေ့ကြုံရနိုင်သည်။ ယာယီဖြစ်သော၊ လွဲမှားသော နားလည်မှု သို့မဟုတ် ခဏတာ အထင်လွဲမှားမှုတစ်ခုနှင့်ဆိုင်သည့် ဖြစ်နိုင်ခြေက အမြဲ ရှိနေသည်။ ယင်းမှာ လူတို့အနေဖြင့် ဤအကြောင်းကြောင့် လက်လျှော့လိုက်ကြမည် သို့မဟုတ် အပျက်သဘောဆောင်ပြီး အားနည်းလာမည်ဟု ဆိုလိုသလော။ သို့သော် သင်သည် သမ္မာတရားကို စစ်မှန်စွာ လိုက်စားသော တစ်စုံတစ်ဦးဖြစ်ပါက သင်သည် ခဏတာ အယူအဆများကြောင့် ဘုရားသခင်ကို ငြင်းပယ်နိုင်မည်လော သို့မဟုတ် ဘုရားသခင်ကို စွန့်ခွာနိုင်မည်လော။ စွန့်ခွာနိုင်မည်မဟုတ်။ သမ္မာတရားကို စစ်မှန်စွာ လိုက်စားသော လူတို့သည် ဤကိစ္စရပ်များကို မှန်ကန်စွာ ချဉ်းကပ်ပြီး သဘောပေါက်နားလည်နိုင်ကြသည်။ ၎င်းတို့သည် ဤအချက်အလက်များကို ပုံမှန်အတိုင်း အမှုမဲ့အမှတ်မဲ့ဖြင့် လက်ခံနိုင်ကြပြီး ယင်းတို့ကို ဘုရားသခင်အပေါ် စစ်မှန်သော အသိပညာ၊ ဓမ္မဓိဋ္ဌာန်ကျပြီး တိကျသော အသိပညာတစ်ခုအဖြစ်သို့ တဖြည်းဖြည်း ပြောင်းလဲနိုင်ကြသည်။ ဤသည်မှာ သမ္မာတရားကို စစ်မှန်သော နားလည်မှု ဖြစ်သည်။ တစ်နေ့တွင် တစ်စုံတစ်ဦးက “လူ့ဇာတိခံ ဘုရားသည် အလွန် သနားစရာကောင်းသည်၊ သူသည် သမ္မာတရားကို ပြောဆိုခြင်းမှလွဲ၍ မည်သည့်အရာမျှ မလုပ်ဆောင်နိုင်ပါ”ဟု ဆိုကောင်းဆိုနိုင်သည်။ ဤသည်မှာ မည်သို့သော လေသံမျိုး ဖြစ်သနည်း။ ဤသည်မှာ အန္တိခရစ်တစ်ဦး၏ လေသံ ဖြစ်သည်။ သင်တို့သည် ၎င်းတို့နှင့် သဘောတူပါသလော။ (သဘောမတူပါ။) အဘယ်ကြောင့် သင်တို့ သဘောမတူသနည်း။ (သူတို့ ပြောသည့်အရာသည် ဖြစ်မှန်မဟုတ်ပါ။) ၎င်းတို့ ပြောသည့်အရာက အဖြစ်မှန်ဖြစ်သည်။ သူ၏ မိန့်မြွက်ချက်၌ သမ္မာတရားကို ဖော်ပြနိုင်ခြင်းမှလွဲ၍ လူ့ဇာတိခံ ဘုရားသခင်က အခြားအရာတစ်ခုတလေအား မည်သို့လုပ်ဆောင်ရမည်ကို မသိပေ။ သူ၌ သီးခြားကျွမ်းကျင်မှုတစ်ခု မရှိပေ။ ဤသည်မှာ သနားစရာကောင်းသလော။ သင်တို့အနေဖြင့် ထိုသို့ ထင်မြင်ကြသလော။ (မထင်မြင်ပါ။) သို့ဆိုလျှင် သင်တို့ အဘယ်သို့ ထင်မြင်ကြသနည်း။ လူအချို့က “ဘုရားသခင်သည် လက်တွေ့ကျသော အလုပ်ကို လုပ်ဆောင်လျက် သာမန်ဖြစ်ပြီး ပုံမှန်ဖြစ်သောကြောင့်သာ ဖောက်ပြန်ပျက်စီးသော လူသားမျိုးနွယ်အဖြစ် ကျွန်ုပ်တို့က ကယ်တင်ခြင်းကို ရရှိရန် အခွင့်အရေး ရှိကြခြင်းဖြစ်သည်။ သို့မဟုတ်ပါက ကျွန်ုပ်တို့အားလုံးသည် ငရဲ၌ အဆုံးသတ်ကြပေလိမ့်မည်။ ကျွန်ုပ်တို့သည် ယခု ကြီးမားသော အကျိုးကျေးဇူးတစ်ခုကို ရရှိနေကြသည်၊ ဒါကြောင့် ထိုအရာကို တိတ်တဆိတ် မွေ့လျော်ခံစားကြစို့” ဟု ဆိုကြသည်။ သင်တို့၌ ဤခံစားချက် ရှိသလော။ (ရှိပါသည်။) သို့သော် လူအချို့မှာမူ ကွဲပြားကြသည်။ ၎င်းတို့က “ဘုရားသည် စကားပြောရုံသာ ပြောနေသည်၊ သူ့၌ သဘာဝလွန်သော အရာတစ်ခုမျှ မရှိပါ။ ကျွန်ုပ် အဘယ်အရာကို ရရှိနေသနည်း။ ကျွန်ုပ်၌ ဘုရားနှင့်ပတ်သက်၍ ကိုယ်ပိုင်အယူအဆများနှင့် အတွေးအခေါ်များ ရှိပြီး ဘုရားကို သူ၏ နောက်ကွယ်၌ ဝေဖန်သော်လည်း ဘုရားသည် ကျွန်ုပ်ကို ဆုံးမပဲ့ပြင်ခြင်းမရှိခဲ့ပေ။ ကျွန်ုပ်သည် ဆင်းရဲဒုက္ခ မခံစားခဲ့ရသကဲ့သို့ အပြစ်ပေးခြင်းလည်း မခံခဲ့ရပါ” ဟု ခံစားကြရသည်။ တဖြည်းဖြည်းနှင့် ၎င်းတို့၏ ရဲတင်းမှုက ကြီးထွားလာပြီး မည်သည့်စကားကိုမဆို ၎င်းတို့က ပြောဆိုဝံ့ကြသည်။ လူအချို့က “ဤသည်မှာ သင်တို့ လူ့ဇာတိခံ ဘုရားကို သိကျွမ်းသင့်သည့်ပုံစံ ဖြစ်သည်၊ သူ စကားပြောသောအခါ၊ အမှုပြုပြီး သမ္မာတရားကို ဖော်ပြသောအခါ ယင်းမှာ အတွင်း၌ အမှုပြုနေသော ဘုရား၏ ဝိညာဉ်တော်ဖြစ်ပြီး လူ့ဇာတိသည် အခွံတစ်ခု၊ တန်ဆာပလာတစ်ခုမျှသာ ဖြစ်သည်။ စစ်မှန်သော အနှစ်သာရမှာ ဘုရား၏ ဝိညာဉ်တော်ဖြစ်သည်။ စကားပြောနေသည်မှာ ဘုရား၏ ဝိညာဉ်တော် ဖြစ်သည်။ ဘုရား၏ ဝိညာဉ်တော်မဟုတ်လျှင်၊ လူ့ဇာတိသည် ထိုနှုတ်ကပတ်တော်များကို ပြောဆိုနိုင်မည်လော” ဟု ဆိုကြသည်။ သင်တို့ နားထောင်သောအခါ ဤစကားများသည် မှန်ကန်ပုံရသော်လည်း ယင်းတို့က အဘယ်အဓိပ္ပာယ်ကို ဆောင်ကြဉ်းသနည်း။ (ပြစ်မှားစော်ကားခြင်း ဖြစ်ပါသည်။) မှန်သည်၊ ပြစ်မှားစော်ကားခြင်းဖြစ်သည်၊ ရက်စက်ကြမ်းကြုတ်သည့် စိတ်သဘောထားပါတကား။ ၎င်းတို့သည် အဘယ်အရာကို ပြောရန် ကြိုးစားနေကြသနည်း။ “သင်သည် အလွန် မထင်မရှားသော ပုဂ္ဂိုလ်တစ်ဦး ဖြစ်သည်။ သင်၌ မြင့်မြတ်သော အသွင်အပြင် မရှိ၊ သင်သည် အင်မတန် အထင်ကြီးစရာမကောင်းပေ။ သင်၏ ပြောဆိုချက်သည် ကျွမ်းကျင်ပြောင်မြောက်ခြင်း သို့မဟုတ် သီအိုရီပိုင်းဆိုင်ရာ ရှုပ်ထွေးနက်နဲခြင်း မရှိပေ၊ သင်သည် တစ်စုံတစ်ခုကို မပြောဆိုမီ ယင်းကို စဉ်းစားရသည်။ သင်သည် လူ့ဇာတိခံ ဘုရား မည်သို့ ဖြစ်နိုင်မည်နည်း။ အဘယ်ကြောင့် သင်သည် ဤမျှ ကောင်းချီးခံစားရပြီး ကံကောင်းရသနည်း။ အဘယ်ကြောင့် ကျွန်ုပ်သည် လူ့ဇာတိခံ ဘုရား မဟုတ်ရသနည်း” ဟူ၍ ဖြစ်သည်။ အဆုံး၌ ၎င်းတို့က “အမှုပြုပြီး စကားပြောနေသည်မှာ ဘုရား၏ ဝိညာဉ်တော်သာဖြစ်သည်။ လူ့ဇာတိသည် ဝိညာဉ်တော်၏ ထွက်ပေါက်၊ တန်ဆာပလာတစ်ခုမျှသာ ဖြစ်သည်” ဟု ဆိုကြသည်။ ဤအရာကို ပြောဆိုခြင်းက ၎င်းတို့အား စိတ်သက်သာရာရသွားစေသည်။ ယင်းမှာ မနာလိုခြင်းဖြစ်ပြီး မုန်းတီးခြင်းကို ဖြစ်ပေါ်စေသည်။ သွယ်ဝိုက်ညွှန်းဆိုချက်မှာ “အဘယ်သို့ဖြစ်၍ သင်သည် လူ့ဇာတိခံ ဘုရား ဖြစ်ရသနည်း။ အဘယ်ကြောင့် သင်သည် ဤမျှ ကံကောင်းရသနည်း။ သင်သည် ဤအကျိုးကျေးဇူးကို မည်သို့ ရရှိခဲ့သနည်း။ အဘယ်ကြောင့် ထိုအရာကို ကျွန်ုပ် မရရှိခဲ့သနည်း။ သင်သည် ကျွန်ုပ်ထက် တစ်ခုတလေ ပို၍တော်သည်ဟု ကျွန်ုပ် မထင်ပါ။ သင်သည် လုံလောက်အောင် ကျွမ်းကျင်ပြောင်မြောက်ခြင်း မရှိ၊ သင်သည် အဆင့်မြင့်ပညာတတ် မဟုတ်၊ သင်သည် ကျွန်ုပ်ကဲ့သို့ ရုပ်မချောသကဲ့သို့ ကျွန်ုပ်ကဲ့သို့ အရပ်မရှည်ပါ။ သင်သည် ကျွန်ုပ်ထက် မည်သို့ ပို၍ကောင်းသနည်း။ အဘယ်သို့ဖြစ်၍ သင်သည် လူ့ဇာတိခံ ဘုရား ဖြစ်ရသနည်း။ အဘယ်ကြောင့် ကျွန်ုပ် မဟုတ်ရသနည်း။ အကယ်၍ သင်သည် လူ့ဇာတိခံ ဘုရားဖြစ်ပါက လူများစွာတို့လည်း ဖြစ်ကြသည်။ ကျွန်ုပ်သည်လည်း ဤအတွက် တိုက်ခိုက်ရပေမည်။ လူတိုင်းက သင်သည် ဘုရားဖြစ်သည်ဟု ဆိုကြသည်။ ထိုအရာနှင့်ပတ်သက်၍ ကျွန်ုပ် လုပ်ဆောင်နိုင်သည့်အရာ မည်သည့်အရာမျှမရှိပါ။ သို့သော် ဤကဲ့သို့ သင့်ကို ငါ ဝေဖန်ရဦးမည်ဖြစ်သည်။ ဤသို့ပြောဆိုခြင်းက ကျွန်ုပ်၏ အမုန်းတရားကို ပြေစေသည်”ဟူ၍ ဖြစ်သည်။ ဤသည်မှာ ရက်စက်ကြမ်းကြုတ်ခြင်း မဟုတ်လော။ (ဟုတ်ပါသည်။) ၎င်းတို့သည် ရာထူးအတွက် ယှဉ်ပြိုင်ရန်အလို့ငှာ မည်သည့်အရာကိုမဆို ပြောဝံ့ကြသည်။ ဤသည်မှာ သေခြင်းကို ရှာဖွေနေခြင်း မဟုတ်လော။ သူ ဘုရားသခင်ဖြစ်သည်ကို သင် လက်မခံလိုပါက မည်သူက သင့်ကို အတင်းအကျပ် ပြုနေသနည်း။ ငါသည် သင့်ကို အတင်းအကျပ် ပြုလုပ်ခဲ့သလော။ ငါသည် သင့်ကို အတင်းအကျပ် မပြုခဲ့ပေ၊ ဟုတ်ပါသလော။ ပထမဦးစွာ ငါသည် သင့်အား လက်ခံရန် တောင်းပန်ခြင်း မပြုခဲ့ပေ။ ဒုတိယအနေဖြင့် ငါသည် သင့်အား အတင်းအကျပ် လက်ခံစေရန်အစွန်းရောက်သော နည်းလမ်းများကို အသုံးမပြုခဲ့ပေ။ တတိယအနေဖြင့် သင် လက်ခံရမည်၊ သို့မဟုတ်ပါက သင် အပြစ်ပေးခြင်းခံရမည်ဟု သင့်အား ပြောကြားလျက် ဘုရားသခင်၏ ဝိညာဉ်တော်က ကြားဝင်စွက်ဖက်ခြင်း မရှိခဲ့ပေ။ ဘုရားသခင်သည် ဤသို့ ပြုလုပ်ခဲ့သလော။ မပြုလုပ်ခဲ့ပေ။ သင်၌ လွတ်လပ်စွာ ရွေးချယ်ပိုင်ခွင့် ရှိသည်၊ လက်မခံရန် သင် ရွေးချယ်နိုင်သည်။ ထို့ကြောင့် သင် လက်မခံလိုပါက အဘယ်ကြောင့် သင် မည်သို့ဆိုစေ လက်ခံသွားခဲ့ရသနည်း။ သင်သည် ကောင်းချီးမင်္ဂလာများကို ရှာဖွေနေခြင်းမျှသာ မဟုတ်လော။ ၎င်းတို့သည် ကောင်းချီးမင်္ဂလာများကို အလိုရှိကြသော်လည်း လက်မခံနိုင်ကြ သို့မဟုတ် နာခံနိုင်ခြင်း မရှိကြ သို့မဟုတ် လိုလားခြင်းမရှိဟု ခံစားနေရဆဲ ဖြစ်သည်။ သို့ဆိုလျှင် အဘယ်အရာကို ၎င်းတို့ လုပ်ဆောင်သနည်း။ ၎င်းတို့သည် ထိုသို့သော မလိုမုန်းထားသည့် စကားများကို ပြောဆိုကြသည်။ သင်တို့သည် ဤစကားမျိုးများကို ယခင်က ကြားဖူးကြသလော။ ငါသည် လူအချို့အကြား၌ ထိုစကားများကို တစ်ကြိမ် သို့မဟုတ် နှစ်ကြိမ်ထက်မက ကြားခဲ့ဖူးသည်။ လူအချို့က “ငါတို့သည် သင်နှင့်အတူ ဘုရားကို စတင်ယုံကြည်ခဲ့ကြသည်။ ထိုအချိန်က သင်သည် ငယ်ရွယ်ပြီး ဘုရား၏ နှုတ်ကပတ်တော်များကို မကြာခဏ ချရေးခဲ့သည်။ နောက်ပိုင်းတွင် သင်က တရားစဟောခဲ့သည်။ သင်သည် သာမန်လူတစ်ဦးမျှသာ ဖြစ်သည်။ သင်၏ နောက်ခံအကြောင်းအရာကို ငါတို့ သိကြသည်” ဟု စဉ်းစားကြသည်။ ငါ၌ မည်သို့သော နောက်ခံအကြောင်းအရာမျိုး ရှိသနည်း။ ငါသည် သာမန်လူတစ်ဦးမျှသာ ဖြစ်သည်။ ယင်းမှာ ငါနှင့်ပတ်သက်သော အမှန်တရား ဖြစ်သည်။ ငါသည် သာမန်ဖြစ်ပြီး ပုံမှန်ဖြစ်ကာ ယနေ့ ငါ့နောက်သို့ လိုက်သည့် ဤမျှများပြားသော လူများ ရှိနိုင်သောကြောင့်သာ သင် လိုလားမှုမရှိခြင်း ဖြစ်သည် မဟုတ်လော။ အကယ်၍ သင် လိုလားမှုမရှိပါက မယုံကြည်နှင့်။ ဤသည်မှာ ဘုရားသခင်၏ အမှုတော်ဖြစ်သည်၊ ငါသည် ငါ၏ တာဝန်ကို မရှောင်လွှဲနိုင်၊ ငါ၌ ဆင်ခြေမရှိသကဲ့သို့ နာကျင်စေသော သို့မဟုတ် ထိခိုက်နစ်နာစေသော မည်သည့်အရာကိုမျှ ငါ လုပ်ဆောင်ခြင်းမရှိခဲ့ပေ။ သို့ဆိုလျှင် အဘယ်ကြောင့် သင်သည် ငါ့ကို ဤသဘောထားအမြင်ဖြင့် ဆက်ဆံသနည်း။ အကယ်၍ သင်သည် လိုလားမှုမရှိပါက မယုံကြည်နှင့်။ သင် ယုံကြည်လိုသောသူ မည်သူ့ကိုမဆို ယုံကြည်လော့၊ ငါ့နောက်သို့ မလိုက်နှင့်။ ငါသည် သင့်ကို အတင်းအကျပ်မပြုလေပြီ။ အဘယ်ကြောင့် သင်သည် ငါ့နောက်သို့ လိုက်နေသနည်း။ အချို့သည် စုံစမ်းလေ့လာရန် ငါ့အိမ်သို့ပင် လာခဲ့ကြသည်။ ၎င်းတို့သည် အဘယ်အရာကို စုံစမ်းလေ့လာနေခဲ့ကြသနည်း။ ၎င်းတို့က ငါ့အား “သင် အိမ်ပြန်ပါသလော။ သင်၏ အိမ်၌ ယခုလက်ရှိ စီးပွားရေးအခြေအနေ မည်သို့ ရှိသနည်း။ သင်၏ မိသားစုဝင်များသည် အဘယ်အရာကို လုပ်ဆောင်ကြသနည်း။ သူတို့ အဘယ်မှာ ရှိကြသနည်း။ သူတို့၏ ဘဝများက မည်သို့ ရှိကြသနည်း”ဟု မေးခဲ့ကြသည်။ လူအချို့သည် ငါ့အိမ်ရှိ အပိုအိပ်ရာဖုံးတစ်ခု သို့မဟုတ် စောင်တစ်ထည်ကိုပင် စေ့စေ့စပ်စပ် ကြည့်ရှုစစ်ဆေးခဲ့ကြသည်။ ဤလူတို့သည် ဘုရားသခင်ကို ယုံကြည်ရန် လုံးဝ လိုလားခြင်းမရှိကြပေ။ အဘယ်ကြောင့် ၎င်းတို့က လိုလားခြင်းမရှိကြသနည်း။ အဘယ်ကြောင့်ဆိုသော် ၎င်းတို့က “ဘုရားသည် ဤသို့ မဖြစ်သင့်ပါ။ ဘုရားသည် ဤမျှ သေးငယ်ခြင်း၊ ဤမျှ ပုံမှန်ဖြစ်ပြီး လက်တွေ့ကျခြင်း၊ ဤမျှ သာမန်ဖြစ်ပြီး ရိုးရိုးဖြစ်ခြင်း မဖြစ်သင့်ပါ။ သူသည် အလွန် သာမန်ဖြစ်သည်၊ ကျွန်ုပ်တို့က သူ့ကို ဘုရားအဖြစ် အသိအမှတ်မပြုနိုင်သည့်အထိ သာမန်ဖြစ်နေသည်” ဟု စဉ်းစားသောကြောင့် ဖြစ်သည်။ ဝိညာဉ်ရေးရာ နားလည်သဘောပေါက်မှု ကင်းမဲ့သော သင်၏ မျက်စိများသည် ဘုရားသခင်ကို အသိအမှတ်ပြုနိုင်သလော။ အကယ်၍ ဘုရားသခင်သည် သင့်အား ဤအရာကို ပြောရန် ကောင်းကင်ဘုံမှ ဆင်းသက်လာသည့်တိုင် သင်သည် သူ့ကို အသိအမှတ်ပြုနိုင်မည် မဟုတ်သေးပေ။ သင်သည် ဘုရားသခင်၏ စစ်မှန်သော ပုဂ္ဂိုလ်ကို မြင်တွေ့ရန် ထိုက်တန်သလော။ အကယ်၍ ဘုရားသခင်က သူ ဘုရားသခင်ဖြစ်ကြောင်း သင့်အား ရှင်းလင်းစွာ ပြောသည့်တိုင် သင်က လက်ခံမည်မဟုတ်ပေ။ သူ့ကို သင် အသိအမှတ်ပြုနိုင်မည်လော။ ဤလူတို့သည် မည်သည့် လူစားမျိုးများ ဖြစ်ကြသနည်း။ ၎င်းတို့၏ သဘာဝမှာ အဘယ်နည်း။ (ကောက်ကျစ်ဆိုးယုတ်မှု ဖြစ်ပါသည်။) ဤလူတို့သည် ငါ့ကို အမှန်ပင် “အမြင်ကျယ်”စေသည်။

ဘုရားသခင်၏ အမှုတော်ကို စတင်ထမ်းဆောင်သည့်အချိန်မှစ၍ ဤပင်ကိုလက္ခဏာနှင့် ရာထူးအဆင့်အတန်းဖြင့် ငါ၏အမှုတော်ကို ငါဆောင်ရွက်သည်နှင့်အမျှ အချို့သော ပုဂ္ဂိုလ်များနှင့် ငါ ထိတွေ့ဆက်ဆံခဲ့ရသည်။ ဤမျိုးစုံကွဲပြားသော “အရည်အချင်းရှိသောလူများ” နှင့် ရင်ဆိုင်ရသောအခါ လူသားတို့၏ ဖောက်ပြန်ပျက်စီးသော စိတ်သဘောထားသည် စကားလုံးနှစ်လုံး ဖြစ်သည့် “ဆိုးယုတ်ခြင်း”နှင့် “ကောက်ကျစ်ဆိုးယုတ်ခြင်း”တို့နှင့် ခွဲခြား၍မရနိုင်ကြောင်း ငါ သတိပြုမိပြီးဖြစ်သည်။ ဤစကားလုံးနှစ်ခုလုံးက ယင်းတွင် ပါဝင်ပေသည်။ ၎င်းတို့သည် ငါ့ကို အဘယ်ကြောင့် နေ့တိုင်း လေ့လာကြသနည်း။ ၎င်းတို့သည် ငါ၏ ပင်ကိုလက္ခဏာကို အသိအမှတ်ပြုရန် အဘယ်ကြောင့် လိုလိုလားလား မရှိကြသနည်း။ ယင်းမှာ ငါသည် အလွန် သာမန်ဖြစ်ပြီး ပုံမှန်လူတစ်ဦး ဖြစ်သောကြောင့် မဟုတ်လော။ အကယ်၍ ငါသည် ဝိညာဉ်ခန္ဓာပုံစံဖြင့် ရှိနေခဲ့လျှင် ၎င်းတို့ ထိုသို့ပြုရဲကြမည်လော။ ၎င်းတို့သည် ငါ့ကို ဤနည်းအတိုင်း လေ့လာဝံ့မည် မဟုတ်ပေ။ အကယ်၍ ငါ၌ အချို့သော လူမှုအဆင့်အတန်းရှိသည့်အပြင် အထူးစွမ်းရည်များ၊ ကြီးမြတ်သောလူတစ်ဦး၏ ပုံရိပ်နှင့် သွင်ပြင်တို့ရှိပြီး အတော်အတန် ဆိုးယုတ်သော၊ အာဏာပြသော၊ ရက်စက်သော စိတ်သဘောထားတစ်ခု ရှိခဲ့လျှင် ဤလူတို့သည် ငါ့အိမ်သို့ လာ၍ စုံစမ်းလေ့လာကာ ငါ့ကို လေ့လာဝံ့ကြမည်လော။ လုံးဝ လေ့လာဝံ့ကြမည်မဟုတ်ပေ။ ၎င်းတို့က ငါ့ကို ရှောင်ရှားကြပေမည်။ ငါ လာနေသည်ကို မြင်သောအခါ ၎င်းတို့ ပုန်းကြမည်ဖြစ်ပြီး ငါ့ကို သေချာပေါက် လေ့လာဝံ့ကြမည်မဟုတ်ပေ၊ ဟုတ်သလော။ သို့ဆိုလျှင် ၎င်းတို့သည် ငါ့ကို ဤနည်းဖြင့် အဘယ်ကြောင့် လေ့လာနိုင်ကြသနည်း။ ၎င်းတို့က ငါ့ကို အနိုင်ကျင့်ရလွယ်သူအဖြစ် မြင်ကြသည်။ အနိုင်ကျင့်ရလွယ်သူဖြစ်ခြင်းက အဘယ်အရာ ပါဝင်သနည်း။ ယင်းမှာ ငါသည် အလွန် သာမန်ဖြစ်လွန်းသည်ဟု ဆိုလိုသည်။ “သာမန်” ဟူသည်မှာ အဘယ်အရာကို သွယ်ဝိုက်ညွှန်းဆိုသနည်း။ “သင်သည် လူတစ်ဦးမျှသာ ဖြစ်သည်၊ ဘုရား မည်သို့ ဖြစ်နိုင်မည်နည်း။ ဘုရား၌ ရှိသင့်သော အသိပညာ၊ သင်ယူလေ့လာမှု၊ ဆုကျေးဇူးများ၊ အရည်အချင်းများနှင့် စွမ်းရည်များ သင် လုံးဝ ကင်းမဲ့သည်။ သင်သည် ဘုရားနှင့် မည်သို့ တူသနည်း။ သင်သည် သူ့ကဲ့သို့မဟုတ်ပေ။ ထို့ကြောင့် သင်ဘုရား ဖြစ်သည်ကို လက်ခံရန်၊ သင့်နောက်သို့ လိုက်ရန်၊ သင်၏ စကားများကို နားထောင်ရန်နှင့် သင့်ကို ကျိုးနွံနာခံရန် ကျွန်ုပ်အတွက် ခက်ခဲသည်။ ကျွန်ုပ်သည် စေ့စေ့စပ်စပ် စုံစမ်းလေ့လာမှုတစ်ခု ပြုလုပ်ရန် လိုအပ်သည်၊ သင့်ကို စောင့်ကြည့်ရန်၊ သင့်ကို မျက်ခြည်မပြတ် စောင့်ကြည့်ရန်နှင့် သင့်လျော်ခြင်းမရှိသော မည်သည့်အရာကိုမျှ သင့်ကို ပြုလုပ်ခွင့်မပေးရန် လိုအပ်သည်” ဟူ၍ ဖြစ်သည်။ ၎င်းတို့သည် အဘယ်အရာကို လုပ်ဆောင်ရန် ကြိုးစားနေကြသနည်း။ အကယ်၍ ငါ၌ လူမှုရေးအဆင့်အတန်းနှင့် ကျော်ကြားမှု အဆင့်တစ်ခုခု ရှိခဲ့လျှင် ဥပမာအားဖြင့် ငါသည် ပထမတန်းစား အဆိုတော်တစ်ဦးဖြစ်ပြီး တစ်နေ့တွင် ငါသည် ဘုရားသခင်၊ ခရစ်တော်ဖြစ်ကြောင်း သက်သေခံခဲ့လျှင် အနည်းဆုံး လူအချို့က ယုံကြည်လက်ခံကြမည် မဟုတ်လော။ ငါ့ကို လေ့လာသော လူအရေအတွက်သည် အတော်အတန် ပို၍ နည်းပါးသွားပေမည်။ ငါသည် သာမန်ဖြစ်ခြင်း၊ ပုံမှန်ဖြစ်ခြင်း၊ လက်တွေ့ကျခြင်းနှင့် အလွန် သာမညဖြစ်ခြင်းဟူသော အချက်ကပင် လူများစွာတို့ကို ထုတ်ဖော်ပြလိုက်ခြင်း ဖြစ်သည်။ ယင်းက ၎င်းတို့၌ အဘယ်အရာကို ထုတ်ဖော်ပြသနည်း။ ၎င်းတို့၏ ကောက်ကျစ်ဆိုးယုတ်မှုကို ထုတ်ဖော်ပေသည်။ ဤကောက်ကျစ်ဆိုးယုတ်မှုသည် မည်သည့်အတိုင်းအတာအထိ ရှိသနည်း။ ယင်းမှာ ၎င်းတို့ကို ငါ ဖြတ်လျှောက်သွားသောအခါ ငါ၏ နောက်ကျောတွင် ဘုရားသခင်၏ ပုံသဏ္ဌာန်ကို ရှာဖွေလျက်၊ ငါ၏ စကားနှင့်အတူ ထူးဆန်းသောတန်ခိုး တစ်ခုခု ပါရှိခြင်း ရှိမရှိဟူသည်ကို စစ်ဆေးလျက် ငါ့ကို အချိန်ကြာမြင့်စွာ ၎င်းတို့ လေ့လာမည့်အဆင့်အထိ ရှိသည်။ ၎င်းတို့သည် မိမိတို့၏ စိတ်နှလုံးထဲ၌ “ဤစကားများသည် အဘယ်မှ လာသနည်း။ ယင်းတို့ကို သင်ယူခဲ့ခြင်းလော။ ဖြစ်နိုင်ပုံမရပါ၊ သူသည် လေ့လာရန် အချိန်ရှိသည်ဟု မထင်ရပါ။ သူသည် လတ်တလောနှစ်များအတွင်း အလွန် ပြောင်းလဲသွားခဲ့သည်၊ သင်ယူထားသော အရာတစ်ခုနှင့် မတူပေ။ သို့ဆိုလျှင် ဤစကားများသည် အဘယ်မှ လာသနည်း။ နားလည်ရန် ခက်ခဲသည်၊ ငါ သတိထားရန် လိုအပ်သည်”ဟု မကြာခဏ ဆင်ခြင်သုံးသပ်ကြပြီး ဆက်လက်၍ လေ့လာနေကြသည်။ စဉ်ဆက်မပြတ် လေ့လာသောသူတို့သည် ငါနှင့် ပါဝင်ပတ်သက်ခြင်း၊ ထိတွေ့ဆက်ဆံခြင်း သို့မဟုတ် မျက်နှာချင်းဆိုင် စကားပြောဆိုခြင်း မပြုကြပေ။ ၎င်းတို့သည် ငါ့နောက်ကွယ်၌ အမြဲ စဉ်းစားသုံးသပ်နေကြပြီး ငါ၏ နှုတ်ကပတ်တော်များ၌ အမှားများကို ရှာဖွေရန်နှင့် နိုင်ကွက်ယူရန် အမြဲ အလိုရှိကြသည်။ ၎င်းတို့သည် မိမိတို့၏ အယူအဆများနှင့် မကိုက်ညီသော ဝါကျတစ်ကြောင်းကို ရက်နှင့်ချီ လေ့လာနိုင်ပြီး အနည်းငယ် တင်းမာသော မှတ်ချက်တစ်ခုက ၎င်းတို့၌ အယူအဆတစ်ခုကို ဖြစ်ပေါ်စေနိုင်သည်။ ဤအရာများသည် အဘယ်မှ လာသနည်း။ လူတို့၏ စိတ်များနှင့် အသိပညာတို့မှ လာသည်။ ဘုရားသခင်ကို လေ့လာနိုင်သော၊ ဘုရားသခင်အကြောင်း မှန်းဆရန် မိမိတို့၏ အတွေးများကို စဉ်ဆက်မပြတ် အသုံးပြုနိုင်သော ထိုသူတို့သည် မည်သည့် လူစားမျိုးများ ဖြစ်ကြသနည်း။ ကောက်ကျစ်ဆိုးယုတ်သော စိတ်သဘောထားရှိသည့် လူများအဖြစ် ၎င်းတို့ကို သတ်မှတ်၍ ရနိုင်သလော။ လုံးဝ သတ်မှတ်၍ရနိုင်ပေသည်။ သင့်တွင် အချိန်နှင့် အားအင်ရှိသည်ကို မြင်ရသည့်အခါ သမ္မာတရားကို သင် တွေးဆနိုင်မည်ဆိုလျှင် အလွန်ကောင်းပေမည်။ မည်သည့်သမ္မာတရားသည် သင့်အား မိတ်သဟာယဖွဲ့ရန်နှင့် တွေးတောဆင်ခြင်ရန် အချိန်အနည်းငယ် မကုန်စေဘဲနေမည်နည်း။ သင့်အနေဖြင့် ဤတစ်သက်တာတွင် အကုန်အစင် တွေးဆနိုင်မည်မဟုတ်သည့် အလွန်များပြားသော သမ္မာတရားများ ရှိပေသည်။ လူတစ်ဦး နားလည်ရန် လိုအပ်သော သမ္မာတရားများ အလွန်များလွန်းပေသည်။ ၎င်းတို့သည် ဤကိစ္စရပ်နှင့်ပတ်သက်၍ မည်သည့်ဝန်ထုပ်ဝန်ပိုးကိုမျှ မခံစားရသည့်တိုင် ထိုပြင်ပနှင့် အပေါ်ယံကိစ္စရပ်များကို မည်သည့်အခါမျှ ၎င်းတို့က မမေ့လျော့ဘဲ အမြဲလေ့လာနေကြသည်။ ၎င်းတို့သည် ငါ စကားပြောသည်နှင့်တစ်ပြိုင်နက် မျက်တောင်ခတ်ကြပြီး ငါ၏ သွင်ပြင်လက္ခဏာကို စိုက်ကြည့်ကာ ငါ၏ လုပ်ဆောင်ချက်များနှင့် အမူအရာများကို စေ့စေ့စပ်စပ် ကြည့်ရှုစစ်ဆေးပြီး ၎င်းတို့၏ စိတ်နှလုံးထဲ၌ “သူသည် ဤအသွင်အပြင်တွင် ဘုရားနှင့် တူသလော။ သူ၏ ပြောဆိုချက်သည် ဘုရားနှင့် မတူပေ၊ သူ၏ အကြည့်သည် အတော်လေး မကိုက်ညီပေ။ ငါ သူ့ကို မည်သို့ နားလည်သဘောပေါက်နိုင်မည်နည်း။ သူ၏ စိတ်နှလုံးအတွင်း နက်နက်နေရာများတွင် ငါ့အကြောင်း မည်သည့်အရာ သူ စဉ်းစားသည်ကို ငါ မည်သို့ မြင်နိုင်မည်နည်း။ သူသည် ဤကိစ္စရပ်၊ ထိုကိစ္စရပ်နှင့်ပတ်သက်၍ မည်သည့်အရာ စဉ်းစားသနည်း။ ငါ့ကို သူ မည်သို့ သတ်မှတ်သနည်း”ဟု ဆင်ခြင်သုံးသပ်နေကြသည်။ ၎င်းတို့သည် ဤအတွေးများကို အမြဲ ထားရှိကြသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) ဤသည်မှာ ကယ်တင်၍မရပေ။ ကောက်ကျစ်ဆိုးယုတ်လွန်းပေသည်။

စစ်မှန်သော လူသားတစ်ဦးသည် လူ့သဘာဝ၊ အသိစိတ်၊ ပုံမှန်လူ့အတွေးအခေါ်၊ လက်တွေ့ဘဝတို့နှင့် ကိုက်ညီသော၊ ပုံမှန်ဖြစ်ပြီး လက်တွေ့ကျသော၊ လွဲချော်ခြင်း သို့မဟုတ် ပုံမှန်မဟုတ်ခြင်း ကင်းသော၊ စိတ်ကူးသက်သက်မဟုတ်သော၊ အနှစ်မဲ့ခြင်းမရှိသကဲ့သို့ သဘာဝလွန်မဟုတ်သော အရာများကို ချစ်မြတ်နိုးပြီး လိုက်စားသည်။ ဤအရာများနှင့်စပ်လျဉ်း၍ ပုံမှန်လူတစ်ဦးသည် ဤအရာများကို အပြုသဘောဆောင်သော အရာများအဖြစ် သဘောထားလျက် တန်ဖိုးထားခြင်း၊ မှန်ကန်စွာ ကိုင်တွယ်ခြင်းနှင့် ထုံးစံအတိုင်း လက်ခံခြင်းတို့ကို ပြုလုပ်နိုင်သင့်သည်။ ဆန့်ကျင်ဘက်အားဖြင့် စားခြင်း၊ ဝတ်ခြင်း၊ အမိုးအကာ၊ သယ်ယူပို့ဆောင်ရေး၊ အပြုအမူနှင့် နေထိုင်ပြုမူပုံကဲ့သို့သော လက်တွေ့ဘဝ၏ အမျိုးမျိုးသော သွင်ပြင်လက္ခဏာများနှင့် နီးကပ်စွာ ဆက်စပ်နေသည့် ဤသမ္မာတရားများနှင့် ရင်ဆိုင်ရသောအခါ ယင်းတို့ကို သေးသိမ်စေသည်၊ လျစ်လျူရှုပြီး အလေးမထားကြပေ။ ဤနေရာတွင် ပြဿနာမှာ အဘယ်နည်း။ ယင်းမှာ ၎င်းတို့၏ နှစ်သက်မှုများနှင့်လည်းကောင်း၊ သဘာဝအနှစ်သာရနှင့်လည်းကောင်း သက်ဆိုင်သော ပြဿနာတစ်ခု ဖြစ်သည်။ တစ်စုံတစ်ရာသည် ပို၍ အပြုသဘောဆောင်လေ၊ ဘုရားသခင် ချစ်မြတ်နိုးသောအရာတစ်ခု၊ သူအလိုရှိသောအရာတစ်ခုနှင့် သူပြုလုပ်သောအရာတစ်ခု ဖြစ်လေဖြစ်ပြီး ထိုအရာသည် ဘုရားသခင်၏ ရည်ရွယ်ချက်များထဲ၌ လူတို့ စွမ်းဆောင်ရရှိပြီး လက်ခံစေရန် သူမျှော်လင့်သည့်အရာနှင့် ပို၍ ကိုက်ညီလေ၊ ဤလူတို့က ယင်းကို ပို၍ မေးခွန်းထုတ်လေ၊ လေ့လာလေ၊ ဆန့်ကျင်ပြီး ပြစ်တင်ရှုတ်ချလေ ဖြစ်သည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ အလွန်အမင်း ကောက်ကျစ်ဆိုးယုတ်ပေသည်။ အန္တိခရစ်တို့သည် ဘာသာတရားမရှိသူများကြားတွင် အတော်လေး လူကြိုက်များသည်။ အကယ်၍ ငါသည် ဘာသာတရားမရှိသူများထဲတွင် ရှိခဲ့လျှင် အန္တိခရစ်များနှင့် လူ့ဇာတိခံ ဘုရားသခင်တို့ကြား မည်သည့်အရာက ဘာသာတရားမရှိသူများ၏ ပို၍ မဆိုင်းမတွ လက်ခံခြင်းကို ခံရမည်နည်း။ (အန္တိခရစ်များ ဖြစ်ပါသည်။) အဘယ်ကြောင့်နည်း။ ဘာသာတရားမရှိသူများသည် ဖြောင့်မတ်သောလူများကို နှစ်သက်ကြသလော သို့မဟုတ် ကောက်ကျစ်ဆိုးယုတ်သောလူများကို နှစ်သက်ကြသလော။ (ကောက်ကျစ်ဆိုးယုတ်သောလူများကို နှစ်သက်ကြပါသည်။) ၎င်းတို့သည် မြှောက်ပင့်ပြီး မျက်နှာလို မျက်နှာရလုပ်သူများကို နှစ်သက်ကြသလော သို့မဟုတ် ရိုးသားသောသူများကို နှစ်သက်ကြသလော။ (မြှောက်ပင့်ပြီး မျက်နှာလိုမျက်နှာရလုပ်သူများကို နှစ်သက်ကြပါသည်။) အတိအကျပင်၊ ၎င်းတို့သည် ထိုသို့သော ပုဂ္ဂိုလ်များကို မျက်နှာသာပေးကြသည်။ အကယ်၍ သင်သည် အုပ်စုတစ်ခုအတွင်းရှိ အမျိုးမျိုးသော လူအချင်းချင်း ဆက်ဆံရေးများကို စီမံခန့်ခွဲရန်အတွက် နည်းစနစ်များအား မည်သို့ အသုံးပြုရမည်ကို မသိပါက နည်းစနစ်များမှတစ်ဆင့် အမျိုးမျိုးသော လူတို့အား မည်သို့ ကြိုးကိုင်ညွှန်ကြားရမည် သို့မဟုတ် ထိန်းချုပ်ရမည် မသိပါက ထိုအုပ်စုသည် သင့်ကို လက်ခံနိုင်မည်လော။ အကယ်၍ သင်သည် အလွန် တည်ကြည်လွန်းလျှင်၊ အမှန်တရားကို အမြဲပြောဆိုလျှင်၊ ပြဿနာများစွာ၏ အနှစ်သာရကို ထိုးထွင်းသိမြင်မိနိုင်ပြီးနောက် သင် ထိုးထွင်းသိမြင်ကာ နားလည်ခဲ့သော အမှန်တရားများကို ထုတ်ဖော်ပြောဆိုလျှင် တစ်ဦးတလေက ယင်းကို လက်ခံနိုင်မည်လော။ လက်ခံနိုင်မည်မဟုတ်၊ ဤလောက၌ မည်သူကမျှ ထိုအရာကို လက်မခံနိုင်ပေ။ ဤလောက၌ အမှန်တရားကို ပြောဆိုရန် မမျှော်လင့်နှင့်။ ထိုသို့ပြောဆိုခြင်းသည် ဒုက္ခပြဿနာကို ဆောင်ကြဉ်းလိမ့်မည် သို့မဟုတ် ဘေးအန္တရာယ်ကို ဖြစ်စေလိမ့်မည်။ ရိုးသားသောလူတစ်ဦးဖြစ်ရန် မမျှော်လင့်နှင့်၊ ထိုသို့ဖြစ်ခြင်း၌ အနာဂတ်မရှိပေ။ အန္တိခရစ်များကော အဘယ်သို့နည်း။ ၎င်းတို့သည် လိမ်ညာမှုများ ပြောဆိုရာ၌ ထူးချွန်ကြသည်၊ မိမိတို့ကိုယ်ကို ကျွမ်းကျင်စွာ ရုပ်ဖျက်ပြီး ပြရုပ်တင်ကြကာ မိမိတို့ကိုယ်ကို ကြီးကျယ်သော၊ ဂုဏ်သိက္ခာရှိသော၊ မွန်မြတ်သောသူအဖြစ် ပြင်ဆင်လျက် လူတို့အား သူတို့ကို ကိုးကွယ်စေကြသည်။ ၎င်းတို့သည် ဤအရာများ၌ ထူးချွန်ကြပြီး ၎င်းတို့ နှစ်သက်သည့်အရာမှာ အလားတူပင်ဖြစ်သည်။ ၎င်းတို့သည် အနှစ်မဲ့သော အသိပညာနှင့် သင်ယူလေ့လာမှုတို့ကို ဆွေးနွေးခြင်းအပြင် ဆုကျေးဇူးများနှင့် နည်းဗျူဟာများကို နှိုင်းယှဉ်ခြင်းအား နှစ်သက်ကြသည်။ ဥပမာအားဖြင့် ကုမ္ပဏီတစ်ခု သို့မဟုတ် လူအုပ်စုတစ်ခုတွင် အမြင့်ဆုံးသော အသိပညာနှင့် လေ့လာသင်ယူမှုတို့သည် အဓိကအရာ မဟုတ်သကဲ့သို့ ထိုကုမ္ပဏီ၌ လူတစ်ဦး၏ ရာထူးကို ဆုံးဖြတ်ရာတွင် အဓိကအချက်လည်း မဟုတ်ပေ။ အဓိကအချက်မှာ အဘယ်နည်း။ (နည်းဗျူဟာများနှင့် ပါရမီဖြစ်ပါသည်။) အတိအကျပင် ယင်းမှာ နည်းဗျူဟာများနှင့် ပါရမီဖြစ်သည်။ ဤအရာများမရှိဘဲ ကျယ်ပြန့်သော သင်ယူလေ့လာမှုကို ပိုင်ဆိုင်ခြင်းသည် အသုံးမဝင်ပေ။ ဥပမာအားဖြင့် သင်သည် ပင်လယ်ရပ်ခြားမှ ပြန်လာပြီးဖြစ်ကာ အိမ်ပြန်ရောက်သည့်အခါ ဤလူအုပ်စုအတွင်းရှိ ကစားပွဲစည်းမျဉ်းများကို လုံးဝ မသိနားမလည်ဟု ဆိုကြပါစို့။ အကယ်၍ သင်သည် ပင်လယ်ရပ်ခြား ကုမ္ပဏီများ၏ ကျင့်ကြံပြုမူခြင်းအတွက် စည်းများ၊ စည်းမျဉ်းစည်းကမ်းများနှင့် အခြေခံသဘောတရားများကို ကျင့်သုံးပါက သင်သည် ရှေ့မတိုးသာအောင် ဖြစ်သွားလိမ့်မည်။ ယင်းမှာ ပကတိအခြေအနေ မဟုတ်သလော။ (ဟုတ်ပါသည်။) ယင်းမှာ ပကတိအခြေအနေပင် ဖြစ်သည်။ သင့်တွင် နည်းဗျူဟာများ ရှိရမည်ဖြစ်ပြီး ပိုမိုမြင့်မားသော ရာထူးသို့ တက်လှမ်းရန်အတွက် ဆိုးယုတ်ကာ ကောက်ကျစ်ဆိုးယုတ်ရမည် ဖြစ်သည်။ ယင်းမှာ အချို့သော အမျိုးသမီးများကဲ့သို့ပင် ဖြစ်သည်၊ ၎င်းတို့ကို ထောက်ပံ့ရန် ခင်ပွန်းတစ်ဦး ရှိနေသော်လည်း ၎င်းတို့က မကျေနပ်ကြပေ။ ထင်ပေါ်ရန်နှင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရရှိရန်အလို့ငှာ ၎င်းတို့သည် လိုအပ်သော မည်သည့်နည်းလမ်းကိုမဆို အားကိုးကြသည်။ ၎င်းတို့သည် မျက်နှာတစ်ချက်မပျက်ဘဲ သို့မဟုတ် မိမိတို့၏ ခင်ပွန်းများ သို့မဟုတ် မိသားစုများအတွက် အပြစ်ရှိစိတ် သို့မဟုတ် အကြွေးတင်စိတ် ခံစားရခြင်းမရှိဘဲ မြှောက်ပင့်ပြီး မျက်နှာလိုမျက်နှာရလုပ်ခြင်းတို့ကိုပင် လုပ်ဆောင်ကြကာ လိုအပ်သည့်အခါ ဧည့်ခံဖျော်ဖြေပေးလေသည်။ သင်သည် ထိုသို့ ပြုလုပ်နိုင်မည်လော။ ယင်းမှာ သင့်အတွက် စက်ဆုပ်ဖွယ်ကောင်းသည်ဟု ထင်ရပြီး သင် မလုပ်ဆောင်နိုင်ပေ။ သို့ဆိုလျှင် ၎င်းတို့အကြား၌ သင်သည် ပိုမိုမြင့်မားသော ရာထူးသို့ မည်သို့ တက်လှမ်းနိုင်မည်နည်း။ နည်းလမ်းမရှိပေ။ ထိုအရာအားလုံးသည် မိမိ၏ စိတ်ဝိညာဉ်ကို ရောင်းစားခြင်းနှင့် အမျိုးမျိုးသော ကောက်ကျစ်ဆိုးယုတ်သည့် နည်းလမ်းများကို အသုံးပြုခြင်းမှတစ်ဆင့် စွမ်းဆောင်ရရှိခြင်း ဖြစ်သည်။ အမှုအရာများအား ထိုသို့ လုပ်ဆောင်ခြင်းနည်းလမ်းကို သင် နှစ်သက်သလော။ (မနှစ်သက်ပါ။) သင်သည် ယခု မနှစ်သက်ဟု ဆိုသော်လည်း တစ်နေ့တွင် အတိုင်းအတာတစ်ခုအထိ သင် တွန်းအားပေးခြင်းခံရသောအခါ ယင်းကို နှစ်သက်လာလိမ့်မည်။ အကယ်၍ လူတို့က သင့်ကို တစ်နေ့လုံး အနိုင်ကျင့်ပြီး ညှဉ်းပန်းနှိပ်စက်လျှင်၊ သင် အခက်တွေ့စေဖို့ လုပ်ဆောင်လျှင်၊ သင်နှင့်ပတ်သက်၍ အပြစ်ရှာပြီး သင့်ကို မောင်းထုတ်လိုလျှင် သင်သည် မိမိ၏ အလုပ်ကို ထိန်းသိမ်းထားရန်အလို့ငှာ မိမိ၏ ခန္ဓာကိုယ်ကို ရောင်းစားရပေမည်။ ၎င်းတို့အသုံးပြုသော မည်သည့် ကောက်ကျစ်ဆိုးယုတ်သည့် လှည့်ကွက်များကိုမဆို သင် သင်ယူရမည်ဖြစ်ပြီး အဆုံးတွင် သင်သည် ၎င်းတို့ကဲ့သို့ပင် ဖြစ်လာလိမ့်မည်။ ယခုတွင် သင်က “ကျွန်ုပ်သည် ထိုနည်းဗျူဟာအစုံကို မကြိုက်ပါ။ ထိုသို့သော လူစားမျိုး ကျွန်ုပ် မဖြစ်ချင်ပါ။ ကျွန်ုပ် ထိုမျှ ကောက်ကျစ်ဆိုးယုတ်ခြင်း မရှိပါ။ ကျွန်ုပ်၏ ခန္ဓာကိုယ်ကို ကျွန်ုပ် မရောင်းစားလိုပါ။ ကျွန်ုပ်သည် ငွေကို မကြိုက်ပါ၊ စားရန်နှင့် ဝတ်ရန် လုံလောက်စွာ ရှိခြင်းသည် လုံလောက်ပါသည်” ဟု မျက်နှာထားတင်းတင်းဖြင့် ကြေညာသည်။ သင်သည် မည်သို့သော လူစားမျိုး ဖြစ်သနည်း။ သင်သည် ဘာမျှမဟုတ်ပေ။ သင်သည် စာတန်က ဖောက်ပြန်ပျက်စီးစေပြီးသောအရာပင် ဖြစ်သည်။ သင်သည် မိမိကိုယ်ကို အစိုးရနိုင်သည်ဟု ထင်မြင်သလော။ လူတို့သည် ပတ်ဝန်းကျင်နှင့်အညီ ပြောင်းလဲကြသည်၊ ၎င်းတို့၌ ဖောက်ပြန်ပျက်စီးသော စိတ်သဘောထားရှိပြီး ကျော်ကြားမှု၊ အကျိုးအမြတ်၊ အဆင့်အတန်း၊ ငွေနှင့် စုံစမ်းသွေးဆောင်ခြင်းမျိုးစုံကို သင် တကယ်ပင် မကျော်လွှားနိုင်ပေ။ အကယ်၍ သင်သည် ထိုပတ်ဝန်းကျင်၌ ရှိခဲ့လျှင် သင့်ကိုယ်သင် မထိန်းချုပ်နိုင်သည့်အတိုင်းပင် ဖြစ်ပေမည်။ ယခုတွင် ဘာသာတရားမရှိသူများ၏ ဘဝဇာတ်ခုံသည် အသားကြိတ်စက်တစ်ခုကဲ့သို့ ဖြစ်သည်။ လူတစ်ဦးက ကြိတ်ခြင်းခံရသည်နှင့်တစ်ပြိုင်နက် ရှင်သန်ရန် နည်းလမ်းမရှိပေ။ ယခုတွင် ဘုရားအိမ်တော်၌ သင်၏တာဝန်ကို ထမ်းဆောင်ခြင်းအားဖြင့် ဘုရားသခင်၏ ကာကွယ်မှုနှင့်အတူ မည်သူကမျှ သင့်ကိုအနိုင်ကျင့်ခြင်းမရှိဘဲ သင်သည် ဘုရားသခင်၏ မျက်မှောက်တော်၌ ငြိမ်းချမ်းစွာ နေထိုင်နိုင်သည်။ သင်သည် အလွန် ကောင်းချီးခံစားရသည်၊ သို့ဖြစ်၍ တိတ်ဆိတ်စွာ မွေ့လျော်ခံစားလော့။ အကယ်၍ သင်သည် သင်၏တာဝန်ကို ကောင်းစွာမထမ်းဆောင်ဘဲ ပြုပြင်ခြင်းအနည်းငယ်နှင့် ရင်ဆိုင်ရပါက မတရားခံရသည်ဟု သင် မခံစားသင့်ပေ။ ကြီးမားသော ကောင်းချီးမင်္ဂလာများကို သင် ရရှိပြီးဖြစ်သည်။ ယင်းကို သင် မသိသလော။ (သိပါသည်။) ငါ့ကို ပြောလော့၊ “အသားကြိတ်စက်”ထဲ၌ ရှိနေရခြင်းသည် ဘာသာတရားမရှိသူများအတွက် မည်သည့်အရာနှင့်တူသနည်း။ ၎င်းတို့သည် သေလျှင် ပိုကောင်းပေမည်။ ဘုရားအိမ်တော်၌ သင် ခါးစည်းခံရသော ဆင်းရဲဒုက္ခအနည်းငယ်သည် လူတို့ ခါးစည်းခံသင့်သည့်အရာ ဖြစ်သည်၊ ယင်းမှာ အလွန် နာကျင်ခြင်း လုံးဝ မရှိပေ။ သို့ရာတွင် လူတို့သည် ကျေနပ်ရောင့်ရဲခြင်းမရှိကြသကဲ့သို့ မည်သို့ပင် ပြုပြင်ခြင်းခံရသည်ဖြစ်စေ နောင်တရလိုစိတ် မရှိကြပေ။ သို့သော် ၎င်းတို့ကို အိမ်သို့ ပြန်လွှတ်သောအခါ ၎င်းတို့အနေဖြင့် အလွန် ဆိုးယုတ်ပြီး ဆိုးရွားသည်ဟု ခံစားကြရသောကြောင့် ဘာသာတရားမရှိသူများထံသို့ ပြန်သွားရန် မလိုလားကြပေ။ သေခြင်းနှင့် အမှန်တကယ် ရင်ဆိုင်ရသောအခါ လူတို့သည် မသေလိုကြပေ။ လူတိုင်းက အသက်ကို တန်ဖိုးထားပြီး “ကောင်းသောသေခြင်းထက် ဆိုးသောဘဝက ပိုကောင်းသည်” ဟူသော စည်းမျဉ်းကို လိုက်နာကြသည်။ မိမိတို့၏ ခေါင်းတလားကို မြင်သည်နှင့်တစ်ပြိုင်နက် ငိုကြွေးမြည်တမ်းကြသည်။ ဘာသာတရားမရှိသူများအကြား၌ ရှင်သန်ရန် မလွယ်ကူကြောင်းကို လူတို့ ယခု သိကြသည်။ အကယ်၍ သင်သည် ဂုဏ်သိက္ခာဖြင့် နေထိုင်ပြီး သင်၏ စွမ်းရည်များကို အခြေခံ၍ အသက်မွေးဝမ်းကျောင်းပြုလိုပါက ထိုသို့ပြုလုပ်ရန် နည်းလမ်းမရှိပေ။ စွမ်းရည်များရှိရုံတစ်ခုတည်းနှင့် မလုံလောက်ပေ။ အောင်မြင်ရန်အတွက် သင်သည် ကောက်ကျစ်ဆိုးယုတ်ရမည်၊ ဆိုးယုတ်ရမည်ဖြစ်ပြီး အတော်အတန် ယုတ်မာရမည်ဖြစ်သည်။ အဘယ်အရာကို သင် ပိုင်ဆိုင်သနည်း။ လူအချို့က “ကျွန်ုပ်၌ ယခု ကောက်ကျစ်ဆိုးယုတ်မှု အနည်းငယ် ရှိသော်လည်း ဆိုးယုတ်မှုက မလုံလောက်ပါ”ဟု ဆိုကြသည်။ ယင်းမှာ လွယ်ကူသည်။ သင့်ကိုယ်သင် “အသားကြိတ်စက်” ထဲ၌ ထည့်လိုက်လော့၊ ပြီးလျှင် တစ်လမပြည့်မီ သင်သည် ဆိုးယုတ်လာလိမ့်မည်။ အကယ်၍ သင်သည် လူကောင်းတစ်ဦးဖြစ်ပါက ၎င်းတို့က သင့်ကို သတ်လိုကြလိမ့်မည်။ သင်သည် ၎င်းတို့ကို ချမ်းသာပေးသော်လည်း ၎င်းတို့က သင့်ကို ချမ်းသာပေးမည်မဟုတ်။ သို့ဖြစ်၍ သင်သည် အသက်ရှင်ရန်အလို့ငှာ ပြန်လည်တိုက်ခိုက်ရမည် ဖြစ်သည်။ သင် ဆိုးယုတ်သွားသည်နှင့်တစ်ပြိုင်နက် နောက်ပြန်လှည့်စရာအကြောင်း မရှိတော့ဘဲ သင်သည်လည်း နတ်ဆိုးတစ်ကောင် ဖြစ်လာသည်။ ကောက်ကျစ်ဆိုးယုတ်ခြင်းသည် ဤနည်းဖြင့် ဖွဲ့စည်းဖြစ်ပေါ်လာသည်။ ဘာသာတရားမရှိသူများ၏ လောကသည် အလွန် မှောင်မိုက်ပြီး ကောက်ကျစ်ဆိုးယုတ်သည်။ လူတို့သည် အမှောင်ထုနှင့် ကောက်ကျစ်ဆိုးယုတ်ခြင်း၏ စာတန်ဆန်သော လွှမ်းမိုးမှုမှ မည်သို့ ရုန်းထွက်လွတ်မြောက်နိုင်ကြမည်နည်း။ ၎င်းတို့အနေဖြင့် ကယ်တင်ခြင်းကို ရရှိရန် သမ္မာတရားကို နားလည်ဖို့ လိုအပ်သည်။ ယခု သင်သည် ဘုရားသခင်ကို ယုံကြည်ပြီးဖြစ်သဖြင့် ကယ်တင်ခြင်းခံရပြီး စာတန်၏ စွမ်းအားမှ လွတ်မြောက်လိုပါက ယင်းမှာ ရိုးရှင်းသော ကိစ္စရပ်တစ်ခု မဟုတ်ပေ။ သင်သည် ဘုရားသခင်ကို ကျိုးနွံနာခံရန် သင်ယူရမည်၊ ဘုရားသခင်ကို ကြောက်ရွံ့သော စိတ်နှလုံး ရှိရမည်၊ အမှုအရာများစွာကို ထိုးထွင်းသိမြင်ရမည်ဖြစ်ပြီး ထို့အပြင် သင်၏ အမူအကျင့်ဆိုင်ရာ စည်းမျဉ်းများသည် တစ်နည်းအားဖြင့် အမြော်အမြင်ရှိရမည်ဖြစ်ကာ နောက်တစ်နည်းအားဖြင့် ဘုရားသခင်ကို ပုန်ကန်ပြစ်မှားခြင်း မရှိရပေ။ ထို့အပြင် ကျော်ကြားမှုနှင့် အကျိုးအမြတ်အတွက် အမြဲ မကြိုးပမ်းနှင့် သို့မဟုတ် အဆင့်အတန်း၏ အကျိုးအမြတ်များ ခံစားရန် စဉ်ဆက်မပြတ် မရှာဖွေနှင့်။ စားရန် လုံလောက်ပြီး ငတ်မသေရုံမျှသည် လုံလောက်ပေသည်။ သင်သည် ကွယ်ကာခြင်း ခံရရန်အလို့ငှာ ဤနည်းဖြင့် ကျေးဇူးတော် ပေးသနားခြင်းခံရဖို့အတွက် တောင်းလျှောက်လျက် ဘုရားသခင်ထံ ဆုတောင်းရန် လိုအပ်သည်။ အကယ်၍ သင်သည် လွန်ကဲသော လိုအင်ဆန္ဒများကို အမြဲထားရှိပါက ယင်းမှာ ယုတ္တိတန်ခြင်းမရှိသကဲ့သို့ ဘုရားသခင်က သင်၏ ဆုတောင်းချက်များကို အလေးဂရုပြုမည် မဟုတ်ပေ။

အန္တိခရစ်များ၏ ကောက်ကျစ်ဆိုးယုတ်သော သဘာဝနှင့်စပ်လျဉ်း၍၊ ယနေ့တွင် ငါတို့သည် အန္တိခရစ်များ ကိုးကွယ်သည့်အရာဖြစ်သော တတိယမြောက် သရုပ်သကန်ကို အဓိကအားဖြင့် မိတ်သဟာယဖွဲ့နေကြခြင်း ဖြစ်သည်။ အန္တိခရစ်များသည် အဘယ်အရာကို ကိုးကွယ်ကြသနည်း။ (အသိပညာနှင့် သင်ယူလေ့လာမှု ဖြစ်ပါသည်။) အသိပညာနှင့် သင်ယူလေ့လာမှုအပြင်နောက်ထပ်အရာတစ်ခုမှာ ဆုကျေးဇူးများ ဖြစ်သည်။ အသိပညာနှင့် သင်ယူလေ့လာမှုတွင် အဘယ်အရာများ ပါဝင်သနည်း။ ယင်းတို့တွင် လောက၌ လေ့လာကြသော ထိုစာအုပ်များထဲတွင် တွေ့ရှိရသည့်အရာ၊ အသိပညာနှင့်ဆက်စပ်သော လုပ်ငန်းများ၌ ပါဝင်ခြင်းမှ ရရှိသော အတွေ့အကြုံအပြင်၊ ကိုယ်ကျင့်တရား၊ လူ့သဘာဝ၊ အပြုအမူ စသည်တို့နှင့်စပ်လျဉ်း၍ လူ့အဖွဲ့အစည်း၌ ဟောပြောကြသည့် အမျိုးမျိုးသော ကန့်သတ်ချက်များ၊ စည်းမျဉ်းစည်းကမ်းများ ပါဝင်သည်။ ထို့အပြင်၊ ယင်းတို့တွင် သိပ္ပံပညာရပ်နယ်ပယ်အမျိုးမျိုးမှ အသိပညာများ ပါဝင်သည်။ ဥပမာအားဖြင့်၊ လူအချို့သည် ဘုရားနှုတ်ကပတ်တော်များ၌ ဖော်ပြထားသော လူဝင်စားခြင်းကို မယုံကြည်ကြပေ။ သို့သော် တစ်နေ့တွင် သိပ္ပံဆိုင်ရာ သုတေသနက လူသေဆုံးပြီးနောက် ခန္ဓာကိုယ်မှ တစ်စုံတစ်ခု ထွက်ခွာသွားပြီး လူ၏ကိုယ်အလေးချိန်သည် ဝိညာဉ်၏အလေးချိန် ဖြစ်နိုင်ဖွယ်ရှိသော ပမာဏတစ်ခုအထိ လျော့ကျသွားသောကြောင့် လူတို့၌ ဝိညာဉ်ရှိကြောင်း ရှာဖွေတွေ့ရှိပါက ၎င်းတို့သည် ယင်းကို ယုံကြည်ကောင်း ယုံကြည်ကြပေမည်။ ဘုရားသခင်က မည်သို့ပင် ပြောသည်ဖြစ်စေ၊ ၎င်းတို့ မယုံကြည်ကြသော်လည်း သိပ္ပံပညာရှင်များက တစ်စုံတစ်ခုကို ကိုယ်အလေးချိန်အပေါ် အခြေခံ၍ တိုင်းတာသည်နှင့်တစ်ပြိုင်နက် ၎င်းတို့ ယုံကြည်ကြသည်။ ၎င်းတို့က သိပ္ပံပညာကိုသာ ယုံကြည်ကိုးစားကြသည်။ လူအချို့သည် နိုင်ငံ၊ အစိုးရနှင့် ဆက်စပ်ရာသတင်းအချက်အလက်များ၊ သီအိုရီများနှင့် ကျော်ကြားသော ပုဂ္ဂိုလ်များ၏ အဓိပ္ပာယ်ဖွင့်ဆိုချက်များကိုသာ ယုံကြည်ကြသည်။ ဤအရာများကိုသာ ၎င်းတို့ ယုံကြည်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များ၊ သွန်သင်ခြင်း၊ လမ်းပြခြင်း သို့မဟုတ် မိန့်မြွက်ချက်များကို အလေးအနက်မထားကြပေ။ သို့သော် ကျော်ကြားသူတစ်ဦး စကားပြောသည်ကို ကြားသည်နှင့်တစ်ပြိုင်နက် ချက်ချင်း လက်ခံပြီး ထိုသူတို့ကို ကိုးကွယ်ကာ ထိုသူတို့၏ စကားများကို ဖြန့်ဝေကြသည်။ ဥပမာအားဖြင့်၊ ဘုရားသခင်က လူတို့အတွက် နေ့စဉ် ချပေးခဲ့သော မန္နမုန့်ကို သိုလှောင်ထား၍မရနိုင်ဘဲ လတ်ဆတ်တော့မည်မဟုတ်သောကြောင့် နောက်တစ်နေ့တွင် မစားသုံးသင့်ဟု ပြောခဲ့သော်လည်း ၎င်းတို့သည် ဘုရားသခင်၏ စကားများကို မယုံကြည်ခဲ့ကြပေ။ ၎င်းတို့က “အကယ်၍ ဘုရားက မန္နမုန့်ကို မပို့ဘဲနေလျှင် ငါတို့ ဗိုက်ဆာကြမည် မဟုတ်လော”ဟု တွေးထင်ခဲ့ကြသည်။ ထို့ကြောင့် ၎င်းတို့က ထိုမန္နမုန့်များကို စုဆောင်းကာ သိုထားဖို့ နည်းလမ်းရှာဖွေခဲ့ကြသည်။ ဘုရားသခင်က ဒုတိယနေ့တွင် မန္နမုန့်ကို ပို့ပေးခဲ့ပြီး ၎င်းတို့သည် ယင်းကို ဆက်လက်၍ စုဆောင်းခဲ့ကြသည်။ ဘုရားသခင်သည် တတိယနေ့တွင် မန္နမုန့်ကို ပို့ပေးခဲ့ပြီး ၎င်းတို့သည် ဆက်လက်၍ စုဆောင်းခဲ့ကြသည်။ ဘုရားသခင်သည် နေ့စဉ် ထိုစကားများကိုပင် ပြောခဲ့ပြီး ၎င်းတို့က မိမိတို့ကို ဘုရားသခင် ညွှန်ကြားခဲ့သည့်အရာနှင့် ဆန့်ကျင်သော နည်းလမ်းဖြင့် တစ်သမတ်တည်း ပြုမူခဲ့ကြသည်။ ၎င်းတို့သည် ဘုရားသခင်၏ စကားများကို မည်သည့်အခါမျှ မယုံကြည်ခဲ့သကဲ့သို့ နားမထောင်ခဲ့ကြပေ။ တစ်နေ့တွင် သိပ္ပံပညာရှင်တစ်ဦးက သုတေသနပြုလုပ်ပြီး “အကယ်၍ မန္နမုန့်ကို တစ်နေ့တည်း၌ မစားသုံးဘဲ နောက်တစ်နေ့အတွက် ချန်ထားခဲ့လျှင် အပြင်ပန်း၌ လတ်ဆတ်ပုံရလျှင်ပင်၊ ယင်း၌ စားသုံးမိပါက အစာအိမ်ရောဂါကို ဖြစ်စေနိုင်သည့် ဘက်တီးရီးယားများ ပါဝင်သည်” ဟု ဆိုခဲ့သည်။ ထိုနေ့မှစ၍ ၎င်းတို့သည် စုဆောင်းခြင်းကို ရပ်တန့်ခဲ့ကြသည်။ ၎င်းတို့အတွက်မူ သိပ္ပံပညာရှင်တစ်ဦး၏ ပြောဆိုချက်တစ်ခွန်းသည် ဘုရားသခင်၏ ပြောဆိုချက်ဆယ်ခွန်းထက် ပို၍ အားကောင်းသည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ဟုတ်ပါသည်။) ၎င်းတို့သည် ဘုရားနှုတ်ကပတ်တော်များက သမ္မာတရားဖြစ်ကြောင်းကို နှုတ်ဖြင့် ဝန်ခံခဲ့ကြပြီး ဘုရားသခင်ကို အသိအမှတ်ပြုကာ ဘုရားသခင်နောက်သို့ လိုက်ပြီး ဘုရားသခင်ထံမှ ကောင်းချီးမင်္ဂလာများကို ရရှိရန် ဆန္ဒရှိခဲ့ကြသည်။ တစ်ချိန်တည်းမှာပင် ၎င်းတို့သည် ဘုရားသခင်၏ ကြည့်ရှုစောင့်ရှောက်ခြင်းနှင့် ကွယ်ကာခြင်းကို အကြိုက်တွေ့လျက်၊ ဘုရားသခင် ပေးသနားသော ကျေးဇူးတော်နှင့် ကောင်းချီးမင်္ဂလာများကို မွေ့လျော်ခဲ့ကြသော်လည်း ထိုအရာမှလွဲ၍ ဘုရားသခင် ပြောခဲ့သည့်အရာ၊ သူညွှန်ကြားခဲ့သည့်အရာ၊ အမိန့်ပေးခဲ့သည့်အရာ သို့မဟုတ် ၎င်းတို့ကို တာဝန်ပေးစေခိုင်းခဲ့သည့်အရာတို့နှင့်ဆိုင်သည့် ဝါကျတစ်ကြောင်းကိုမျှ ၎င်းတို့ နားမထောင်ခဲ့ကြပေ။ အကယ်၍ ဩဇာအာဏာနှင့် ရာထူးအဆင့်အတန်းရှိသည့် အသိပညာဗဟုသုတနှံ့စပ်သော လူတစ်ဦးက တစ်စုံတစ်ခုကို ပြောဆိုခဲ့လျှင် သို့မဟုတ် မှားယွင်းပြီး အဓိပ္ပာယ်မဲ့သောအရာတစ်ခုကို မြွက်ဆိုခဲ့လျှင်၊ ၎င်းတို့သည် မှန်သည်ဖြစ်စေ၊ မှားသည်ဖြစ်စေ ချက်ချင်း လက်ခံခဲ့ကြသည်။ ဤနေရာတွင် အဘယ်အရာ ဖြစ်ပျက်နေသနည်း။ ဤသည်မှာ ကောက်ကျစ်ဆိုးယုတ်သည် အလွန် ကောက်ကျစ်ဆိုးယုတ်ပေသည်။ ဥပမာအားဖြင့်၊ အစာအဆိပ်သင့်ခြင်းကို ဖြစ်စေနိုင်သောကြောင့် ကန်စွန်းဥများကို ကြက်ဥနှင့်အတူ မစားရန် လူအချို့ကို ငါပြောခဲ့သည်။ ငါ၏ ပြောဆိုချက်သည် အဘယ်အရာကို အခြေခံသနည်း။ ငါသည် အကြောင်းမဲ့ ပြောနေခြင်းမဟုတ်။ ဤအရာနှစ်ခုလုံးကို တစ်ချိန်တည်း၌ စားသုံးခြင်းဖြင့် အစာအဆိပ်သင့်သောလူများ၏ ဖြစ်ရပ်များ ရှိခဲ့သည်။ ဤသည်ကို ကြားပြီးနောက် ပုံမှန်လူတစ်ဦး၏ တုံ့ပြန်မှုမှာ အဘယ်အရာ ဖြစ်မည်နည်း။ ၎င်းတို့က “အနာဂတ်တွင် ကန်စွန်းဥများကို ကျွန်ုပ် စားသောအခါ ကြက်ဥများကို စားတော့မည်မဟုတ်ပါ။ အနည်းဆုံး နောက်နှစ်နာရီ သို့မဟုတ် သုံးနာရီအတွင်း ကြက်ဥများကို မစားတော့ပါ” ဟု တွေးကြလိမ့်မည်။ ၎င်းတို့သည် ယင်းကို အလေးအနက်ထားပြီး မိမိတို့၏ စားသောက်မှုအလေ့အထများကို ပြောင်းလဲကြလိမ့်မည်။ သို့ရာတွင် လူအချို့က ယင်းကို မယုံကြည်ကြပေ။ ၎င်းတို့က “ကြက်ဥနှင့် ကန်စွန်းဥများကို အတူတကွ စားသုံးခြင်းမှ အစာအဆိပ်သင့်ခြင်းလော။ ယင်းမှာ မဖြစ်နိုင်ပါ။ ထိုအရာများကို ကျွန်ုပ်အတူတကွ စားသုံးမည်၊ ကျွန်ုပ် အစာအဆိပ်သင့်ခြင်း ရှိမရှိ သင် ကြည့်ပါလေ” ဟု ဆိုကြပေမည်။ ဤသည်မှာ မည်သည့် လူစားမျိုး ဖြစ်သနည်း။ (ကောက်ကျစ်ဆိုးယုတ်သောသူ ဖြစ်ပါသည်။) ဤသူသည် အနည်းငယ် ယုတ်မာသည်ဟု ငါ မြင်သည်။ ဤအရာတစ်ခုကို ငါ ပြောဆိုပြီး ၎င်းတို့က ထိုအရာများကို မရမက အတူ စားသုံးကြသည်။ ဤသည်မှာ ယုတ်မာခြင်း မဟုတ်လော။ ၎င်းတို့သည် တရားနည်းလမ်းကျပြီး မှန်ကန်ကာ အပြုသဘောဆောင်သော အရာကို အထူးသဖြင့် ဆန့်ကျင်သည်၊ ယှဉ်ပြိုင်သည်၊ အတိုက်အခံလုပ်သည်၊ ဤသည်မှာ ကောက်ကျစ်ဆိုးယုတ်ပေသည်။ ဖောက်ပြန်ပျက်စီးသော လူသားမျိုးနွယ်သည် ကောက်ကျစ်ဆိုးယုတ်မှုနှင့် အာဏာကို တန်ဖိုးထားသည်။ နတ်ဆိုးများနှင့် စာတန်များက မှားယွင်းပြီး အဓိပ္ပာယ်မဲ့သည့် မည်သည့်အရာကို ထုတ်ဖော်ပြောဆိုသည်ဖြစ်စေ လူတို့သည် ယင်းကို မေးခွန်းမထုတ်ဘဲ လက်ခံနိုင်ကြစဉ်တွင် ဘုရားသခင်က သမ္မာတရားများစွာကို ဖော်ပြသည့်အခါတွင်မူ ယင်းတို့ကို လက်ခံလိုစိတ်မရှိဘဲ အယူအဆများစွာကိုပင် ဖြစ်ပေါ်စေကြသည်။ ဤတွင် နောက်ထပ် ဥပမာတစ်ခု ရှိသည်။ အမေရိကန်ပြည်ထောင်စုရှိ ကျေးလက်ဒေသများစွာ၌ သားရဲတိရစ္ဆာန်များ မကြာခဏ လှည့်လည်သွားလာသော ရှေးကျသောသစ်တောများ ရှိသည်။ အပြင်ထွက်သည့်အခါ အဖော်တစ်ဦး ပါရှိသင့်ပြီး လိုအပ်သည်မှလွဲ၍ ညဘက်တွင် အပြင်မထွက်ခြင်းသည် အကောင်းဆုံးဖြစ်သည်။ အကယ်၍ သင် အပြင်ထွက်ရန် လိုအပ်ပါက သင်သည် ကြိုတင်ကာကွယ်မှုများ ပြုလုပ်ရမည်၊ တစ်စုံတစ်ဦးနှင့်အတူ သွားရမည် သို့မဟုတ် ကိုယ့်ကိုယ်ကိုကာကွယ်သည့် လက်နက်များကို ဆောင်ထားရမည်ဖြစ်သည်။ နောင်တရခြင်းထက် လုံခြုံခြင်းက ပိုကောင်းသည်။ လူအချို့က “မည်သည့်အရာမျှ ဖြစ်လိမ့်မည်မဟုတ်ပါ။ ဘုရားသခင်က ကျွန်ုပ်ကို ကာကွယ်ပေးပါလိမ့်မည်”ဟု ဆိုကြသည်။ ဤသည်မှာ ဘုရားသခင်ကို စမ်းသပ်နေခြင်း မဟုတ်လော။ ဤကြိုတင်ကာကွယ်မှုများကို ပြုလုပ်ခြင်းသည် လူတို့ လုပ်ဆောင်သင့်သည့်အရာ ဖြစ်သည်။ သင်၌ ဦးခေါင်းတစ်ခု၊ နှလုံးသားတစ်ခုနှင့် စိတ်ဝိညာဉ်တစ်ခု ရှိသည်။ သို့ဖြစ်၍ ဘုရားသခင်၏ ကာကွယ်စောင့်ရှောက်မှုကို အဘယ်ကြောင့် မရမကတောင်းဆိုရသနည်း။ ဘုရားသခင်ကို မစမ်းသပ်နှင့်။ သင် လုပ်ဆောင်သင့်သည့်အရာကို လုပ်ဆောင်လော့။ အကယ်၍ သင်သည် လူလေးဦး သို့မဟုတ် ငါးဦးအဖွဲ့ကပင် မကိုင်တွယ်နိုင်သော ကြမ်းတမ်းခက်ထန်သည့် သားရဲတိရစ္ဆာန်တစ်ကောင်နှင့် မမျှော်လင့်ဘဲ ကြုံတွေ့ရပါက အသက်ရှင်ကောင်း ရှင်နိုင်သည်။ ယင်းမှာ ဘုရားသခင်၏ ကွယ်ကာခြင်း ဖြစ်သည်။ လူအချို့သည် ဝံပုလွေများကို အမှန်ပင် တွေ့မြင်ခဲ့ပြီးဖြစ်ကာ ဝံပုလွေများနှင့် ဝက်ဝံများ အူသံကို ကြားခဲ့ပြီးဖြစ်သည်။ ဤသားရဲတိရစ္ဆာန်များ၏ တည်ရှိမှုကို အတည်ပြုခဲ့ပြီးဖြစ်သည်။ သို့ဖြစ်၍ သားရဲတိရစ္ဆာန်များနှင့် ကြုံတွေ့ရန် လွယ်ကူသောကြောင့် ညဘက်တွင် အပြင်မထွက်ရန် ငါပြောသောအခါ ငါသည် ကြံဖန်ပြောနေခြင်း ဖြစ်သလော။ (မဟုတ်ပါ။) ငါသည် လူတို့ကို ကြောက်လန့်စေရန် ကြိုးစားနေခြင်း မဟုတ်ပေ။ လူအချို့သည် ဤအရာကို ကြားပြီးနောက် “ကျွန်ုပ် ပို၍ သတိထားသင့်သည်။ ကျွန်ုပ် အပြင်ထွက်သည့်အခါ အဖော်တစ်ဦးကို ရှာဖွေမည် သို့မဟုတ် သားရဲတိရစ္ဆာန်များနှင့် ကြုံတွေ့ရမည်စိုး၍ ကိုယ့်ကိုယ်ကိုကာကွယ်သည့် လက်နက်တစ်ခုကို ဆောင်ထားမည်” ဟု ဆိုကြသည်။ လူအချို့က ဤအရာကို ကြားပြီးနောက် အလေးအနက်ထားပြီး ယုံကြည်ကာ လက်ခံပြီး ထို့နောက်တွင် ငါ ပြောခဲ့သည့်အရာကို လက်တွေ့လုပ်ဆောင်ရန် ဆက်လက်လုပ်ဆောင်ကြသည်။ ဤသည်မှာ ရိုးရှင်းသော လက်ခံခြင်းဖြစ်သည်။ ယင်းထက် ပို၍လွယ်ကူနိုင်မည် မဟုတ်ပေ။ သို့ရာတွင် နားမထောင်ရန် ငြင်းပယ်သော လူအမျိုးအစားတစ်မျိုး ရှိသည်။ ၎င်းတို့က “အဘယ်ကြောင့် ကျွန်ုပ်သည် သားရဲတိရစ္ဆာန်တစ်ကောင်ကို တစ်ခါမျှ မမြင်ဖူးရသနည်း။ သူတို့ အဘယ်မှာ ရှိကြသနည်း။ တစ်ကောင် ထွက်လာပါစေ၊ ကျွန်ုပ် ရင်ဆိုင်ပြီး မည်သူက ပို၍ ကြမ်းတမ်းသည်ကို ကြည့်မည်။ သားရဲတိရစ္ဆာန်များနှင့်ပတ်သက်၍ အဘယ်အရာသည် ထိုမျှ ကြောက်စရာကောင်းသနည်း။ သင်တို့အားလုံးသည် သေးငယ်သော ယုံကြည်ခြင်းဖြင့် ကြောက်တတ်ကြခြင်းသာ ဖြစ်သည်။ ကျွန်ုပ်၏ ယုံကြည်ခြင်းကို ကြည့်ပါ၊ ကျွန်ုပ်သည် ဝက်ဝံများကို မကြောက်ပါ”ဟု ဆိုကြသည်။ ၎င်းသည် အကြောင်းမဲ့သက်သက် လျှောက်သွားနေပြီး တစ်ယောက်တည်း တမင်တကာ အပြင်ထွက်ကြသည်။ အစာစားပြီးနောက် ၎င်းတို့သည် အပြင်၌ လမ်းလျှောက်ထွက်ရမည်ဖြစ်ပြီး တစ်ယောက်တည်း မရမက သွားကြသည်။ အခြားသူများက ၎င်းတို့နှင့်အတူ သွားဖို့ အဖော်တစ်ဦးကို ရှာဖွေရန် အကြံပြုသောအခါ ၎င်းတို့က “မဖြစ်နိုင်ပါ၊ အဘယ်ကြောင့် အဖော်တစ်ဦးကို ကျွန်ုပ် လိုအပ်ရမည်နည်း။ အဖော်တစ်ဦးရှိခြင်းသည် ကျွန်ုပ်ကို တန်ဖိုးမရှိသူကဲ့သို့ ဖြစ်စေလိမ့်မည်။ ကျွန်ုပ် တစ်ယောက်တည်း အပြင်ထွက်မည်”ဟု ပြန်ပြောကြသည်။ ၎င်းတို့အနေဖြင့် ထိုအရာကို စမ်းလုပ်ကြည့်မှဖြစ်မည်ဖြစ်သည်။ ဤသည်မှာ မည်သည့် လူစားမျိုး ဖြစ်သနည်း။ ၎င်းတို့အနေဖြင့် သားရဲတိရစ္ဆာန်များနှင့် ကြုံတွေ့ခြင်း ရှိမရှိကို ပြောပင်မပြောဘဲနေကြစို့။ ထိုသို့သော ကိစ္စရပ်များအပေါ် ၎င်းတို့၏ သဘောထားသည် ပြဿနာဖြစ်စေသည် မဟုတ်လော။ (ဟုတ်ပါသည်။) ပြဿနာမှာ အဘယ်နည်း။ (ထိုသို့သော လူတစ်ဦး၏ စိတ်သဘောထားသည် ကောက်ကျစ်ဆိုးယုတ်ပါသည်။) သင်သည် ၎င်းတို့နှင့် လေးနက်သော ကိစ္စရပ်များအကြောင်း ပြောဆိုရန် ကြိုးစားပြီး ၎င်းတို့သည် ယင်းကို ဟာသတစ်ခုကဲ့သို့ သဘောထားကြသည်။ ထိုသို့သောလူများနှင့် စကားပြောဆိုရာ၌ အကျိုးတစ်စုံတစ်ရာ ရှိသလော။ ဤသို့သောလူများသည် သားရဲတိရစ္ဆာန်များထက် ပိုဆိုးသည်။ ၎င်းတို့နှင့် ပတ်သက်၍ စိတ်အနှောင့်အယှက်ခံရန် မလိုအပ်ပေ။

အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားရှိသူများသည် အသိပညာ၊ သင်ယူလေ့လာမှု၊ ဆုကျေးဇူးများနှင့် အချို့သော အထူးပါရမီများကို အထူးသဖြင့် အာရုံစိုက်တတ်ကြောင်း၊ ၎င်းတို့သည် အထူးပါရမီရှိသူများကို အထူးသဖြင့် အားကျလေးစားပြီး တန်ဖိုးထားကြောင်း၊ ထိုသို့သောလူများ ပြောဆိုသည့်အရာကို ၎င်းတို့ လုံးဝ ရိုသေကြောက်ရွံ့ပြီး နာခံကြောင်းတို့ကို ယခုတင် ငါတို့ ပြောဆိုခဲ့ကြသည်။ လူတို့အတွက် အကျိုးရှိပြီး ပုံမှန်လူ့သဘာဝရှိသူများ ပိုင်ဆိုင်ရန် လိုအပ်သော သာမန်အသိပညာ၊ ထိုးထွင်းသိမြင်မှုနှင့် စစ်မှန်သော သင်ယူလေ့လာမှု၊ သို့မဟုတ် ပုံမှန်လူ့အတွေးအခေါ်အတွင်း နားလည်နိုင်သော လက်တွေ့ကျပြီး အပြုသဘောဆောင်သော အရာများအပေါ် ၎င်းတို့၏ သဘောထားမှာ အဘယ်နည်း။ ၎င်းတို့သည် ယင်းတို့ကို အာရုံမစိုက်ဘဲ မထီမဲ့မြင်ပြုကြသည်။ စုဝေးပွဲများအတွင်းတွင် ဤနှုတ်ကပတ်တော်များနှင့် သမ္မာတရားများကို မိတ်သဟာယဖွဲ့သည့်အခါတိုင်း ၎င်းတို့သည် အဘယ်အရာကို လုပ်ဆောင်နေကြသနည်း။ ခေါင်းကုတ်ကြသည်၊ အချို့မှာ မျက်လုံးမှေးစင်းသွားသည်။ ထုံထိုင်းကာ ဉာဏ်ထိုင်းပုံရကြပြီး အချို့မှာ အတွေးလွန်နေပုံရသည်။ ဘုရားအိမ်တော်သည် လေးနက်သော ကိစ္စရပ်များကို ဆွေးနွေးလေ ၎င်းတို့က စိတ်ဝင်စားမှု နည်းပါးလာလေ ဖြစ်သည်။ ဘုရားအိမ်တော်က သမ္မာတရားအကြောင်းကို မိတ်သဟာယဖွဲ့လေ ၎င်းတို့သည် ပို၍ ငိုက်မျဉ်းပြီး အိပ်ချင်စိတ်ဖြစ်ပေါ်လေ ဖြစ်သည်။ ဤလူတို့သည် သမ္မာတရားကို လုံးဝ စိတ်ဝင်စားမှုမရှိသည်မှာ သိသာထင်ရှားသည်။ ဤမယုံကြည်သူများသည် ကယ်တင်၍မရနိုင်တော့သည် မဟုတ်လော။ ဘာသာတရား၌ ၎င်းတို့ ရှိနေခဲ့စဉ်တွင် လူအချို့သည် အခြားသူများက အခြားသော ဘာသာစကားဖြင့် ပြောဆိုသည်ကို ကြားရခြင်း သို့မဟုတ် ထူးဆန်းသောအရာများကို မျက်မြင်တွေ့ရှိခြင်းကိုသာ နှစ်သက်ခဲ့ကြပြီး မယုံနိုင်စရာအရာများကို မြင်တွေ့ခြင်းက ၎င်းတို့၏ စိတ်ဓာတ်ကို ချက်ချင်း မြှင့်တင်ပေးခဲ့သည်။ လူအချို့သည် ငါ့ကို မြင်သောအခါ “ကျွန်ုပ်သည် ဝိဇ္ဇာဘွဲ့ဖြင့် ဘွဲ့ရခဲ့ပြီး ဒဿနိကဗေဒကို အဓိကသင်ယူခဲ့သည်။ သင်ကော အဘယ်အရာကို လေ့လာခဲ့သနည်း”ဟု ပြောဆိုရန် နှစ်သက်ကြသည်။ ငါက “ငါသည် သီးခြားဘာသာရပ် တစ်ခုတလေကိုမျှ မလေ့လာခဲ့ပါ။ စာလုံးအနည်းငယ်ကိုသာ ငါ နားလည်ပြီး စာအုပ်များကို ဖတ်နိုင်ပါသည်” ဟု ဆိုသည်။ ၎င်းတို့က “သို့ဆိုလျှင် သင်သည် စံမမီပါ” ဟု ဆိုကြသည်။ ငါက “ဤအရာကို နှိုင်းယှဉ်ခြင်းသည် အသုံးမဝင်ပါ၊ သို့သော် ခဏတာ မိတ်သဟာယဖွဲ့ကြပါစို့။ သင်၌ လက်ရှိ အခက်အခဲတစ်ခုခု ရှိပါသလော” ဟု ပြန်ပြောသည်။ ၎င်းတို့သည် မည်သို့ တုံ့ပြန်ကြသနည်း။ “ဟွန်း၊ ကျွန်ုပ်၌ အဘယ်အခက်အခဲများ ရှိသနည်း။ ကျွန်ုပ်၌ မည်သည့်အခက်အခဲမျှ မရှိပါ။ ကျွန်ုပ်သည် ကျွန်ုပ်၏ တာဝန်များကို အလွန်ကောင်းမွန်စွာ ထမ်းဆောင်နေပါသည်” ဟူ၍ ဖြစ်သည်။ ၎င်းတို့နှင့် သမ္မာတရားအကြောင်း မိတ်သဟာယဖွဲ့သောအခါ ၎င်းတို့သည် သရဲပူးနေသည့်အလား သန်းဝေကာ မျက်ရည်များကျလျက် စိတ်ဝင်စားမှု ပျောက်ဆုံးသွားကြသည်။ အကယ်၍ ငါသည် ၎င်းတို့၏ ဖောက်ပြန်ပျက်စီးသော စိတ်သဘောထားကို ဆက်လက်ဖော်ထုတ်ပါက ၎င်းတို့အနေဖြင့် နောက်ထပ် နားမထောင်လိုတော့ဘဲ မိမိတို့၏ ခွက်ကို ကိုင်ပြီး ထွက်သွားကြသည်။ ငါသည် ၎င်းတို့နှင့် တန်းတူရည်တူ ပေါင်းသင်းဆက်ဆံပြီး စကားပြောဆိုရန် ပို၍ ကြိုးစားလေ ၎င်းတို့သည် ငါ့ကို ပို၍ အထင်သေးလေ ဖြစ်သည်။ ဤသည်မှာ စေတနာကောင်းကို တန်ဖိုးထားရန် ပျက်ကွက်ခြင်း မဟုတ်လော။ ကားမောင်းတတ်သော သူတစ်စုံတစ်ဦး ရှိခဲ့သည်။ ငါက “သင် ကားမောင်းနေသည်မှာ နှစ်ပေါင်းမည်မျှရှိပြီနည်း” ဟု မေးခဲ့သည်။ သူက “ကျွန်ုပ်သည် ကောလိပ်မှ ဘွဲ့ရပြီးနောက် အလုပ်လုပ်ပြီး နှစ်နှစ်အကြာတွင် ကားတစ်စီး ဝယ်ခဲ့သည်” ဟု ဆိုခဲ့သည်။ ငါက “သို့ဆိုလျှင် သင်သည် နှစ်အတော်ကြာ ကားမောင်းနေပြီးဖြစ်သည်။ ငါသည် ကားမမောင်းတတ်သေးပါ”ဟု ဆိုခဲ့သည်။ ဤသို့ပြောဆိုခြင်းသည် တန်းတူရည်တူ ပေါင်းသင်းဆက်ဆံခြင်း မဟုတ်လော။ ယင်းမှာ ပုံမှန်လူ့သဘာဝရှိသော လူတို့၏ စကားပြောဆိုခြင်း မဟုတ်လော။ (ဟုတ်ပါသည်။) ဤသည်ကို ကြားပြီးနောက် သူက “ဟမ်။ သင်သည် ကားမမောင်းတတ်သေးဘူးလော။ သို့ဆိုလျှင် သင် အဘယ်အရာကို လုပ်နိုင်သနည်း” ဟု ဆိုခဲ့သည်။ ငါက “ငါ များများစားစား မလုပ်နိုင်ပါ။ ငါသည် ကားထဲ၌ စီးတတ်ရုံသာ သိပါသည်” ဟု ဆိုခဲ့သည်။ ငါက သူ့အား “သင်သည် လက်ရှိတွင် အဘယ်တာဝန်ကို ထမ်းဆောင်နေသနည်း” ဟု မေးခဲ့သည်။ သူက “ကျွန်ုပ်သည် ဘဏ္ဍာရေးနှင့် စာရင်းကိုင်အလုပ်ကို လုပ်နေပါသည်။ ကျွန်ုပ်၏ စိတ်ထဲတွင် ဂဏန်းများနှင့် ပြည့်နေသည်။ ကောလိပ်၌ ကျွန်ုပ်သည် သင်္ချာဘာသာ၌ ထူးချွန်ခဲ့ပြီး သိပ္ပံဘာသာရပ်များ၌ အားအကောင်းဆုံး ဖြစ်ခဲ့သည်။ ကျွန်ုပ်သည် ချင်းဟွာ သို့မဟုတ် ပီကင်းတက္ကသိုလ်သို့ တက်ရောက်ရန် အလားအလာ ရှိခဲ့သည်” ဟု ဆိုခဲ့သည်။ ငါက “ငါသည် သင်္ချာ၌ အလွန်ညံ့သည်။ ကိန်းဂဏန်းများက ငါ့ကို ခေါင်းကိုက်စေသည်။ ငါသည် စကားလုံးများကို လေ့လာခြင်း၊ ဝေါဟာရများကို သင်ယူခြင်း၊ ထိုသို့သောအရာများကို ပို၍နှစ်သက်သည်” ဟု ဆိုခဲ့သည်။ သူက “ထိုအရာကို သင်ယူခြင်းသည် အသုံးမဝင်ပါ။ ဝိဇ္ဇာဘာသာရပ်များကို လေ့လာသောလူတို့သည် ယေဘုယျအားဖြင့် အနာဂတ်မရှိကြပါ”ဟု ဆိုခဲ့သည်။ သူပြောခဲ့သည့်အရာကို ကြည့်လော့။ ယင်း၌ ပုံမှန်လူ့ဆင်ခြင်တုံတရား တစ်ခုတလေ ပါဝင်သလော။ (မပါဝင်ပါ။) ငါသည် သူနှင့် ထိုသို့တည်ငြိမ်ပြီး ဖော်ရွေသောပုံစံဖြင့် စကားပြောဆိုကာ ထိတွေ့ဆက်ဆံသောအခါ သူသည် ကိစ္စရပ်ကို မှန်ကန်စွာ သဘောထားပြုမူနိုင်ခြင်း မရှိခဲ့ပေ။ ထိုအစား သူသည် ငါ့ကို အထင်သေးပြီး သေးသိမ်စေခဲ့သည်။ အကယ်၍ သူသည် အဆင့်အတန်း သို့မဟုတ် အသိပညာရှိသော တစ်စုံတစ်ဦးနှင့် ကြုံတွေ့ခဲ့ပါက ကွဲပြားကောင်း ကွဲပြားပေမည်။ အတူတကွ အချိန်အနည်းငယ် ကုန်ဆုံးပြီးနောက် သူက၊ “ကျွန်ုပ်သည် ဘုရားနှင့် ရင်းနှီးလာခဲ့ပြီးဖြစ်သည်။ သူနှင့် စကားစမြည်ပြောခဲ့ပြီးဖြစ်ကာ သူနှင့် ထိတွေ့ဆက်ဆံခဲ့ပြီးဖြစ်သည်”ဟု ခံစားလာရသည်။ ယခုတွင် သူ့အနေဖြင့် အရင်းအနှီးအချို့ ရှိသည်ဟု တွေးထင်ပေမည်။ အကျိုးဆက်အနေဖြင့် သူ၏ လေသံသည် ပြောင်းလဲသွားပေလိမ့်မည်။ တစ်ခါတွင်၊ ငါက သူ့အား “တစ်စုံတစ်ယောက်သည် သူတို့၏ တာဝန်များကို နောက်ထပ် မထမ်းဆောင်လိုတော့ဘဲ အိမ်ပြန်လိုသည်ဟု ကျွန်ုပ် ကြားခဲ့သည်။ ထိုသူ အိမ်ပြန်သွားခဲ့ပါသလော” ဟု မေးခဲ့သည်။ သူက “အိုး၊ ထိုသူလော။ သူက အိမ်ပြန်ဖို့ မည်သည့်အချိန်တွင်မျှ ရည်ရွယ်ခြင်းမရှိခဲ့ပါ” ဟု ပြန်ပြောခဲ့သည်။ ဤသည်မှာ မည်သည့် လေသံမျိုး ဖြစ်သနည်း။ ယင်းမှာ ပြောင်းလဲသွားခဲ့သလော။ ငါသည် သူ့ကို ပထမဆုံး တွေ့ခဲ့ချိန်တွင်၊ သူသည် ငါ့ကို နားလည်၍မရနိုင်ဟု ခံစားခဲ့ရသည်။ သူသည် မထင်မရှား အသက်ရှင်လျက် ရိုသေဖွယ်ရာဖြစ်ပြီး မိမိကိုယ်ကို ကောင်းစွာ ပြုမူခဲ့သည်။ ယခုတွင် သူသည် ပို၍ ရင်းနှီးလာသောအခါ သူ၏ အမြီးက ထောင်လာသည်။ ဤသည်မှာ မည်သည့်လေသံမျိုး ဖြစ်သနည်း။ သူသည် ငါနှင့် စကားပြောဆိုသည်နှင့်အမျှ သူနှင့်အတူ အနည်းငယ် အာခံခြင်း၊ ဂရုမစိုက်ခြင်း၊ လျစ်လျူရှုခြင်းနှင့် သေးသိမ်နှိမ့်ချသော သဘောထားတစ်ခုကို ဆောင်ထားသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ကောက်ကျစ်ဆိုးယုတ်ခြင်း ဖြစ်သည်။ ဤသည်မှာ ပုံမှန်လူ့သဘာဝရှိသောသူ တစ်စုံတစ်ဦးဖြစ်သလော။ (မဟုတ်ပါ။) သာမန်၊ ပုံမှန်လူတစ်ဦးသည် သင်နှင့် ပုံမှန်အတိုင်း ဆက်သွယ်ပြောဆိုနိုင်သည်။ ယင်းမှာ ပုံမှန်အဖြစ်ဆုံးသောအရာ ဖြစ်သည်။ အကယ်၍ သူသည် သင့်ကို အနိုင်ကျင့်လျှင်၊ သင့်ကို ဖိနှိပ်လျှင် သို့မဟုတ် သင့်ကို သေးသိမ်စေလျှင် မည်သို့ ခံစားရသနည်း။ သင့်ကို ဤသို့ ဆက်ဆံခြင်းသည် သူ၌ ပုံမှန်လူ့သဘာဝတစ်ခုခုကို ပေါ်လွင်စေသလော။ ငါ့ကို ပြောလော့၊ အကယ်၍ ဤသို့သော တစ်စုံတစ်ယောက်သည် ကမ္ဘာကျော် ပုဂ္ဂိုလ်တစ်ဦး၊ အဆင့်အတန်းနှင့် ဂုဏ်သတင်းရှိသော တစ်စုံတစ်ယောက် သို့မဟုတ် သူ၏ အထက်အရာရှိ သို့မဟုတ် အကြီးအကဲနှင့် ကြုံတွေ့ရပါက သူသည် ထိုသူတို့ကို ဤနည်းအတိုင်း ဆက်ဆံဝံ့မည်လော။ ဆက်ဆံဝံ့မည်မဟုတ်။ သူသည် မိမိကိုယ်ကို ရည်ညွှန်းရန်လည်းကောင်း၊ ဤလူတို့နှင့် စကားပြောဆိုရန်လည်းကောင်း၊ လက်အောက်ငယ်သား၊ အောက်ခြေဝန်ထမ်း၊ အစေခံ၊ နှိမ့်ချသောသူ၊ သာမန်ပြည်သူ သို့မဟုတ် အောက်တန်းစားကဲ့သို့သော အမည်နာမများကို ခံယူရလျက် စိတ်အားထက်သန်စွာ ပျပ်ဝပ်ပေမည်။ ဘာသာတရားမရှိသူများအကြား၌ ထိပ်တန်းအရာရှိများသည် ၎င်းတို့အောက်ရှိ လူတို့ကို နင်းခြေကြပြီး သင်သည် မည်သူမျှမဟုတ်သူ ဖြစ်သဖြင့်၊ မည်သူက တည်ငြိမ်ပြီး ဖော်ရွေသောပုံစံဖြင့် သင်နှင့် စကားစမြည်ပြောဆိုမည်နည်း။ ၎င်းတို့သည် ပျော်ရွှင်သောအခါ သင်နှင့် ရံဖန်ရံခါ စကားပြောဆိုလျှင်ပင်၊ ၎င်းတို့သည် သင့်ကို မည်သို့မျှ အရေးမထားကြပေ။ ၎င်းတို့သည် အကြောင်းရင်းမရှိဘဲ သင့်ကို စီးပိုးလျက် လူထက်နိမ့်ကျသော တစ်စုံတစ်ခုအဖြစ် သဘောထားကြသည်။ ငါသည် ထိုသူနှင့် တည်ငြိမ်ပြီး ဖော်ရွေသောပုံစံဖြင့် စကားပြောဆိုကာ စကားစမြည်ပြောသောအခါ အပြုသဘောဆောင်သော တုံ့ပြန်မှုတစ်ခုကို မရရှိနိုင်သည်သာမက၊ မထီမဲ့မြင်ပြုခြင်း၊ သေးသိမ်စေခြင်း၊ မထီလေးစားပြုခြင်းနှင့် လှောင်ပြောင်ခြင်းတို့ကိုလည်း ရင်ဆိုင်ရသည်။ ယင်းမှာ ထိုသူနှင့် ငါ၏ ထိတွေ့ဆက်ဆံပုံနည်းလမ်း၌ တစ်စုံတစ်ခု မှားယွင်းနေသောကြောင့်လော သို့မဟုတ် သူ၏ စိတ်သဘောထား၌ ပြဿနာတစ်ခု ရှိသောကြောင့်လော။ (ထိုသူ၏ စိတ်သဘောထားသည် အလွန် မာနထောင်လွှားသောကြောင့် ဖြစ်ပါသည်။) မှန်ပေသည်၊ ငါလည်း ထိုအတိုင်းပင် စဉ်းစားနေခဲ့သည်။ ငါသည် လူတိုင်းကို တစ်ပုံစံတည်း ဆက်ဆံသည်။ သို့ဆိုလျှင် အဘယ်ကြောင့် အချို့က မှန်ကန်စွာ တုံ့ပြန်စဉ်တွင် အခြားသူများက ထိုသို့မတုံ့ပြန်ကြသနည်း။ လူတို့ကို ယေဘုယျအားဖြင့် အမျိုးအစားနှစ်မျိုး ခွဲခြားနိုင်သည်။ အခြားသူများကို မည်သို့ လေးစားရမည်ကို သိသောသူ၊ ဘုရားသခင်နှင့် သူတို့၏ ဆက်ဆံရေးကို နားလည်ပြီး မိမိတို့ မည်သူဖြစ်သည်ကို သိသော လူ့သဘာဝရှိသူများနှင့် မိမိကိုယ်ကို သိသောအသိကင်းမဲ့သည့် ကောက်ကျစ်ဆိုးယုတ်ပြီး မာနထောင်လွှားသူများ ဖြစ်သည်။ ငါ့ကို ပြောလော့၊ လူ့အရေခွံကို ဝတ်ဆင်ထားသော်လည်း မိမိမည်သူဖြစ်သည်ကိုပင် မသိသော တစ်စုံတစ်ရာကို သင် အဘယ်အရာဟု ခေါ်ဆိုသနည်း။ ယင်းမှာ ဆင်ခြင်တုံတရားမရှိသော သားရဲတိရစ္ဆာန်တစ်ကောင် ဖြစ်သည်။ နောက်တစ်ကြိမ်တွင် ငါက၊ “လွန်ခဲ့သော ရက်အနည်းငယ်က ကိုင်တွယ်ရန် သင့်ကို ငါ ညွှန်ကြားခဲ့သော ကိစ္စရပ်သည် မည်သို့ ဖြစ်သွားခဲ့သနည်း။ ထိုအရာများကို သင် ကိုင်တွယ်ခဲ့ပါသလော”ဟု သူ့ကို မေးခဲ့သည်။ သူက “သင် အဘယ်အရာကို ပြောနေသနည်း”ဟု ပြန်ပြောခဲ့သည်။ ငါက “ထိုအရာအနည်းငယ်ဖြစ်သည်။ ယင်းတို့ကို သင်တို့ ဂရုစိုက်ခဲ့ပါသလော။ ယင်းတို့ကို ကိုင်တွယ်ခဲ့ပါသလော” ဟု ဆိုခဲ့သည်။ ငါသည် သူ့ကို နှစ်ကြိမ် သတိပေးခဲ့ပြီး သူသည် နောက်ဆုံး၌ “အိုး၊ သင်က ထိုအရာများကို ပြောနေသည်လော။ ယင်းတို့ကို လွန်ခဲ့သော အချိန်ကြာမြင့်စွာက ကျွန်ုပ် ကိုင်တွယ်ပြီးပါပြီ” ဟူ၍ အမှတ်ရသွားသည်။ ပထမစကားလုံး “အိုး”က မည်သည့် လေသံမျိုးကို ဖော်ပြသနည်း။ တစ်ဖန် ယင်းမှာ မထီမဲ့မြင်ပြုသော လေသံဖြစ်ပြီး သူ၏ နတ်ဆိုးဆန်သော သဘာဝက တစ်ဖန် ပေါ်ထွက်လာသည်။ သူ၏ သဘာဝသည် မပြောင်းလဲဘဲ ရှိနေခဲ့သည်။ သူသည် ထိုသို့သော ယုတ်ညံ့သည့် လူစားမျိုးသာ ဖြစ်သည်။ ယင်းကို သူ မည်သို့ ကိုင်တွယ်ခဲ့သည်ကို ငါဆက်လက်၍ မေးမြန်းခဲ့ပြီး သူက နောက်ထပ် အသေးစိတ်အချက်များမပါရှိဘဲ “လူအချို့က ထိုအရာကို ကြည့်ရှုစစ်ဆေးပြီး ထိုသို့ ကိုင်တွယ်ခဲ့သည်”ဟု ပြန်ပြောခဲ့သည်။ အကယ်၍ ငါသည် ပို၍ တိကျသောအချက်များအတွက် မေးမြန်းရန် ကြိုးစားခဲ့လျှင်၊ ယင်းတို့ကို စစ်စစ်ပေါက်ပေါက် မေးခဲ့လျှင်ပင် မည်သည့်အရာကိုမျှ ရရှိမည်မဟုတ်ပေ။ ငါသည် သူ့အား အလုပ်တာဝန်တစ်ခုကို ကိုင်တွယ်ရန် ညွှန်ကြားခဲ့သည်။ ငါ၌ အသိပေးခံရပိုင်ခွင့် မရှိသလော။ (ရှိပါသည်။) သို့ဆိုလျှင် သူ၏ တာဝန်မှာ အဘယ်နည်း။ ငါ့ထံမှ အလုပ်တာဝန်ကို လက်ခံပြီးနောက် ထိုတာဝန်အား မည်သို့ ကိုင်တွယ်ခဲ့သည်ကို သူ ပြန်လည်သတင်းပို့ရန် လိုအပ်သည် မဟုတ်လော။ (လိုအပ်ပါသည်။) သို့သော် သူသည် ပြန်လည်သတင်းမပို့ခဲ့ဘဲ တစ်လျှောက်လုံး မည်သည့်နောက်ဆုံးရသတင်းကိုမျှ ငါ မရရှိနိုင်ခဲ့ပေ။ ငါသည် ဤကိစ္စရပ်ကို မည်သို့ ကိုင်တွယ်ထားခဲ့သည်ကို စုံစမ်းမေးမြန်းရန် တစ်စုံတစ်ယောက်ကိုသာ စေလွှတ်နိုင်ခဲ့သော်လည်း မည်သည့် တုံ့ပြန်မှုမျှမရှိသေးပေ။ ငါ၏ စိတ်နှလုံးထဲ၌ ငါက “ကောင်းပြီ၊ သင့်ကို ငါ အမှတ်ရနေမည်။ သင်သည် ယုံကြည်စိတ်ချထိုက်သူ မဟုတ်ပါ။ ငါသည် သင့်ကို မည်သည့်အရာကိုမျှ မအပ်နှံနိုင်ပါ။ သင်သည် အများယုံကြည်လက်ခံနိုင်မှု အလွန် ကင်းမဲ့သည်”ဟု တွေးခဲ့သည်။ ဤသည်မှာ မည်သည့် နတ်ဆိုးမျိုး ဖြစ်သနည်း။ ထိုသို့သော ပုဂ္ဂိုလ်တစ်ဦး၏ စိတ်သဘောထားမှာ အဘယ်နည်း။ ကောက်ကျစ်ဆိုးယုတ်ခြင်း ဖြစ်သည်။ သင်သည် သူ့ကို တန်းတူရည်တူအဖြစ် ဆက်ဆံသောအခါ၊ သူနှင့်အတူ အမှုအရာများကို ယဉ်ကျေးစွာ ဆွေးနွေးပြီး ချစ်ကြည်ရန် ကြိုးစားသောအခါ သူသည် ယင်းကို မည်သို့ သိမြင်သနည်း။ သူသည် ယင်းကို သင်၏ အရည်အချင်းမရှိခြင်းနှင့် အားနည်းခြင်းအဖြစ်၊ သင့်ကို အနိုင်ကျင့်ရလွယ်သူအဖြစ် ရှုမြင်သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) ဤသည်မှာ ကောက်ကျစ်ဆိုးယုတ်မှုစစ်စစ် ဖြစ်သည်။ ဤသို့သော ကောက်ကျစ်ဆိုးယုတ်သည့် လူစားမျိုးသည် ပျံ့နှံ့ခြင်းမရှိသော်လည်း အသင်းတော်တိုင်း၌ တည်ရှိနေသည်။ ၎င်းတို့၏ စိတ်နှလုံးများသည် မာကျောသည်၊ မာနထောင်လွှားသည်၊ သမ္မာတရားကို အလွန်အမင်း မနှစ်မြို့ကြဘဲ ၎င်းတို့၏ စိတ်သဘောထားများက ရက်စက်ကြမ်းကြုတ်သည်။ ဤသို့သောလူများက ကောက်ကျစ်ဆိုးယုတ်ကြောင်းကို အတည်ပြုသည်မှာ ဤစိတ်သဘောထားများနှင့် အပြုအမူများ အတိအကျ ဖြစ်ပေသည်။ ၎င်းတို့သည် ကြင်နာမှု၊ သည်းခံမှု၊ စိတ်ရှည်မှုနှင့် ချစ်ခြင်းမေတ္တာကဲ့သို့သော ပုံမှန်လူ့သဘာဝ၏ အပြုသဘောဆောင်သော သွင်ပြင်လက္ခဏာများကို မနှစ်သက်သည်သာမက ဆန့်ကျင်ဘက်အားဖြင့် ၎င်းတို့၏ စိတ်နှလုံးထဲ၌ ခွဲခြားဆက်ဆံမှုနှင့် မထီမဲ့မြင်ပြုခြင်းတို့ကို ထားရှိကြသည်။ ထိုသို့သောလူများ၏ စိတ်နှလုံးအတွင်းတွင် အဘယ်အရာ တည်ရှိသနည်း။ ကောက်ကျစ်ဆိုးယုတ်ခြင်း ဖြစ်သည်။ ၎င်းတို့သည် အလွန်အမင်း ကောက်ကျစ်ဆိုးယုတ်ကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်ခြင်းနှင့်ဆိုင်သော နောက်ထပ် သရုပ်သကန်တစ်ခု ဖြစ်သည်။

ယနေ့တွင် အန္တိခရစ်များ၏ ကောက်ကျစ်ဆိုးယုတ်သော သရုပ်သကန်များနှင့်ပတ်သက်၍ မိတ်သဟာယပြုသည့် အကြောင်းအရာသည် ယခင် မိတ်သဟာယနှစ်ခုနှင့် အနည်းငယ် ကွဲပြားပြီး တစ်ခုစီသည် သွင်ပြင်လက္ခဏာတစ်ခုကို အလေးပေးသည်။ ငါ့ကို ပြောလော့၊ အန္တိခရစ်များ၏ စိတ်နှလုံးအတွင်း နက်ရှိုင်းသောနေရာ၌ ၎င်းတို့သည် အသိပညာ၊ သင်ယူမှု၊ ဆုကျေးဇူးများနှင့် အထူးပါရမီများကို အထွတ်အမြတ်ထားကြသည်။ ဤအရာများအတွက် နက်ရှိုင်းသော လေးစားမြတ်နိုးမှုကို ၎င်းတို့ ခံစားကြရသည်။ သို့ဆိုလျှင် ၎င်းတို့၌ ဘုရားသခင်ကို စစ်မှန်သော ယုံကြည်ခြင်း ရှိသလော။ (မရှိပါ။) အချိန်ကြာလာသည်နှင့်အမျှ ၎င်းတို့ ပြောင်းလဲနိုင်သည်ဟု အချို့က ဆိုကောင်းဆိုနိုင်သည်။ ၎င်းတို့ ပြောင်းလဲကြလိမ့်မည်လော။ ပြောင်းလဲမည်မဟုတ်၊ ၎င်းတို့ မပြောင်းလဲနိုင်။ ဘုရားသခင်၏ နှိမ့်ချမှုနှင့် ကွယ်ဝှက်မှု၊ သူ၏ စစ်မှန်သော ချစ်ခြင်းမေတ္တာ၊ သူ၏ သစ္စာစောင့်သိခြင်းနှင့် လူသားမျိုးနွယ်အပေါ် သူ၏ သနားကရုဏာနှင့် ကြည့်ရှုစောင့်ရှောက်ခြင်းတို့ကို မထီမဲ့မြင်ပြုခြင်းသည် ၎င်းတို့၏ သဘာဝ၌ ရှိသည်။ အခြားအဘယ်အရာ ရှိသေးသနည်း။ ၎င်းတို့သည် လူသားများအကြား၌ အသက်ရှင်သော ဘုရားသခင်၏ ပုံမှန်ဖြစ်မှုနှင့် လက်တွေ့ကျမှုကို မထီမဲ့မြင်ပြုကြပြီး ထို့ထက်ပင်ပို၍ အသိပညာ၊ သင်ယူလေ့လာမှု၊ သိပ္ပံအတတ်၊ ဆုကျေးဇူးများနှင့် သက်ဆိုင်ခြင်းမရှိသော သမ္မာတရားအားလုံးကို စက်ဆုပ်ရွံရှာကြသည်။ ထိုသို့သောလူများကို ကယ်တင်ခံရနိုင်သလော။ (ကယ်တင်မခံရနိုင်ပါ။) အဘယ်ကြောင့် ၎င်းတို့ ကယ်တင်မခံရနိုင်သနည်း။ အဘယ်ကြောင့်ဆိုသော် ဤသည်မှာ ဖောက်ပြန်ပျက်စီးသည့် စိတ်သဘောထားတစ်ခုခု၏ ခဏတာ ထုတ်ဖော်ပြသခြင်း မဟုတ်ဘဲ ၎င်းတို့၏ သဘာဝအနှစ်သာရကို ထုတ်ဖော်ပြသခြင်း ဖြစ်သောကြောင့် ဖြစ်သည်။ အခြားသူများက ၎င်းတို့ကို မည်သို့ပင် အကြံပေးသည်ဖြစ်စေ သို့မဟုတ် သမ္မာတရား မည်မျှကို ၎င်းတို့နှင့် မိတ်သဟာယဖွဲ့သည်ဖြစ်စေ ဤအရာများထဲမှ တစ်ခုမျှ ၎င်းတို့ကို မပြောင်းလဲစေနိုင်ပေ။ ဤသည်မှာ ယာယီဝါသနာတစ်ခု မဟုတ်ဘဲ ဤအရာများအတွက် ၎င်းတို့အတွင်း၌ နက်ရှိုင်းစွာ အမြစ်တွယ်နေသော လိုအပ်ချက်တစ်ခု ဖြစ်သည်။ ၎င်းတို့အနေဖြင့် အသိပညာ၊ သင်ယူလေ့လာမှု၊ ဆုကျေးဇူးများနှင့် အထူးပါရမီများကို အတိအကျ လိုအပ်သောကြောင့် ဤအရာက ၎င်းတို့အား ထိုအရာများကို တန်ဖိုးထားစေသည်။ တန်ဖိုးထားခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ ဤအရာများနောက်လိုက်ပြီး ရရှိရန်အတွက် မည်သည့်အဖိုးအခကိုမဆို ပေးရန် ၎င်းတို့ လိုလားနေခြင်းကိုဆိုလိုသည်၊ ယင်းမှာ တန်ဖိုးထားခြင်းက သွယ်ဝိုက်ညွှန်းဆိုသည့်အရာ ဖြစ်သည်။ ဤအရာများမှာ ၎င်းတို့ တန်ဖိုးထားသောအရာများဖြစ်သောကြောင့် ဤအရာများကို ရရှိရန်အလို့ငှာ ၎င်းတို့သည် ဆင်းရဲဒုက္ခကို ကြံ့ကြံ့ခံပြီး ယင်းတို့ကို ရရှိရန် မည်သည့်အဖိုးအခကိုမဆို ပေးလိုစိတ်ရှိကြသည်။ အချို့က၊ “ဘုရားက ကျွန်ုပ်ကို လုပ်ဆောင်ရန် တောင်းဆိုသမျှသည် အဆင်ပြေပါသည်။ ဘုရားက ကျွန်ုပ်ကို သမ္မာတရား လိုက်စားရန် မတောင်းဆိုသရွေ့ ကျွန်ုပ်သည် ဘုရားကို ကျေနပ်စေနိုင်သည်”ဟူ၍ပင် ဆိုကြသည်။ ဤအတွက် ၎င်းတို့ မျှော်လင့်ကြသည်။ ဤလူများသည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မည်သည့်အခါမျှ လက်ခံကြလိမ့်မည် မဟုတ်။ ၎င်းတို့အနေဖြင့် တရားဒေသနာများကို ငြိမ်သက်စွာ နားထောင်ပြီး ဘုရားသခင်၏ နှုတ်ကပတ်တော်များကို ဖတ်ရှုလျက် ထိုနေရာ၌ ထိုင်နေလျှင်ပင် ဤအရာများမှ ၎င်းတို့ ရရှိသည့်အရာမှာ သမ္မာတရား မဟုတ်ပေ။ ဤသည်မှာ အဘယ့်ကြောင့်ဆိုသော် ၎င်းတို့သည် ဓမ္မပညာဆိုင်ရာ အသိပညာကို အသုံးပြု၍ ဘုရားသခင်၏ နှုတ်ကပတ်တော်များကို လေ့လာရင်း၊ ၎င်းတို့အတွက် သမ္မာတရားကို ရရှိရန် မဖြစ်နိုင်အောင် ဖြစ်စေလျက်၊ ဘုရားသခင်၏ နှုတ်ကပတ်တော်များကို လူ့အယူအဆများနှင့် စိတ်ကူးစိတ်သန်းများနှင့် အမြဲ တိုင်းတာကြသောကြောင့် ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များမှ အသိပညာ၊ သင်ယူလေ့လာမှုနှင့် သတင်းအချက်အလက် သို့မဟုတ် နက်နဲမှုတစ်မျိုးမျိုးကို ရရှိရန် မျှော်လင့်ကြသည်။ လူအများစုက မသိရှိသည့် သင်ယူလေ့လာမှုတစ်မျိုးမျိုးကို ၎င်းတို့ တောင့်တပြီး ရှာဖွေကြသည်။ လူတို့ မသိရှိသော ဤသင်ယူလေ့လာမှုကို ရရှိပြီးနောက်တွင် ၎င်းတို့အနေဖြင့် ပို၍ လေးစားဖွယ်ကောင်းပြီး ပို၍ အားရကျေနပ်ဖွယ်ဖြစ်သော ဘဝတစ်ခုကို နေထိုင်နိုင်ရန်၊ လူတို့အကြား၌ ပို၍ ဂုဏ်သိက္ခာရှိပြီး ပို၍ အဆင့်အတန်းရှိရန်၊ လူတို့အား ၎င်းတို့အပေါ် ပို၍ ယုံကြည်စေပြီး ပို၍ ကိုးကွယ်စေရန် ဤသင်ယူလေ့လာမှုနှင့် အသိပညာဖြင့် မိမိတို့ကိုယ်ကို လက်နက်တပ်ဆင်ကာ ပြရုပ်တင်ရန် အချည်းနှီး မျှော်လင့်လျက် ယင်းကို လှည့်လည်ကြွားဝါကြသည်။ ထို့ကြောင့် ၎င်းတို့သည် မိမိတို့ လုပ်ဆောင်ခဲ့သော အရေးပါသည့်အရာအချို့၊ ဂုဏ်ကျက်သရေရှိသည်ဟု ၎င်းတို့မှတ်ယူသော အရာများအပြင်၊ ၎င်းတို့ ကြွား၍ရပြီး မိမိတို့၏ ကိုယ်ပိုင်စွမ်းရည်နှင့် ထူးခြားမှုကို ကြွားလုံးထုတ်ရန် အသုံးပြုနိုင်သော၊ အထင်ကြီးစရာကောင်းသည်ဟု ၎င်းတို့ ယုံကြည်သော အရာများကို မမောနိုင်မပန်းနိုင်အောင် ကြွားဝါကြသည်။ ၎င်းတို့ သွားသည့်နေရာတိုင်း၌ တူညီသော သီအိုရီတစ်စုံကို ဟောပြောကြသည်။ ဤလူတို့သည် ဘုရားသခင်၏ နှုတ်ကပတ်တော်များကို မည်သို့ပင် ဖတ်ရှုသည်ဖြစ်စေ သို့မဟုတ် စုဝေးပွဲများကို တက်ရောက်ပြီး တရားဒေသနာများကို မည်သို့ ကြားသည်ဖြစ်စေ သမ္မာတရားကို နားမလည်နိုင်ကြပေ။ သမ္မာတရားအနည်းငယ်ကို ၎င်းတို့ သဘောပေါက်လျှင်ပင်၊ ယင်းကို လုံးဝ လက်တွေ့လုပ်ဆောင်ကြလိမ့်မည် မဟုတ်။ ဤသည်မှာ ထိုသို့သောလူများ၏ အနှစ်သာရဖြစ်ပြီး မည်သူကမျှ မပြောင်းလဲနိုင်သော အရာတစ်ခု ဖြစ်သည်။ ဤသည်မှာ အဘယ့်ကြောင့်ဆိုသော် ၎င်းတို့တွင် အခြားသူများ မပိုင်ဆိုင်သော တစ်စုံတစ်ခုက ပင်ကိုအားဖြင့် ပါလာသောကြောင့် ဖြစ်ပြီး၊ ၎င်းတို့ ချစ်မြတ်နိုးသည့်အရာမှာ ၎င်းတို့၏ ကောက်ကျစ်ဆိုးယုတ်သော အနှစ်သာရနှင့် ဆက်စပ်နေသည်။ ဤသည်မှာ ၎င်းတို့၏ သေနိုင်လောက်သော အားနည်းချက်ဖြစ်သည်။ ၎င်းတို့သည် သမ္မာတရားကို လက်မခံရန်၊ ပေါလု၏ လမ်းကြောင်းကို လိုက်လျှောက်ရန်နှင့် အဆုံးတိုင်အောင် သမ္မာတရားနှင့် ဘုရားသခင်ကို ဆန့်ကျင်ရန် ကံပါလာပြီး ဖြစ်သည်။ အဘယ်ကြောင့် ထိုသို့ ဖြစ်ရသနည်း။ အကြောင်းမှာ ၎င်းတို့သည် သမ္မာတရားကို မချစ်မြတ်နိုးသောကြောင့် ဖြစ်သည်၊ ထိုသမ္မာတရားကို ၎င်းတို့ မည်သည့်အခါမျှ လက်ခံကြလိမ့်မည် မဟုတ်ပေ။

အန္တိခရစ်များ၏ ကောက်ကျစ်ဆိုးယုတ်မှုကို သင်တို့ တွေ့ကြုံပြီးပြီလော။ သင်တို့၏ အနီးဝန်းကျင်တွင် ဤသို့သောလူများ ရှိသလော။ သင်တို့သည် ထိုသို့သောလူများနှင့် ထိတွေ့ဆက်ဆံခဲ့ပြီးဖြစ်သလော။ ငါတို့သည် ဤအကြောင်းအရာကို ဆွေးနွေးရင်း စုဝေးပွဲများစွာ၌ အဘယ်ကြောင့် အချိန်ကုန်ဆုံးခဲ့ရသနည်း။ ပုံမှန်အားဖြင့် လူတို့သည် မိမိတို့ကိုယ်ကို သိကျွမ်းခြင်းအကြောင်း ပြောဆိုသောအခါ၊ ၎င်းတို့က မာနထောင်လွှားခြင်း၊ မိမိကိုယ်ကို မှန်ကန်သည်ဟု မှတ်ယူခြင်းနှင့် လှည့်ဖြားမှု စိတ်သဘောထားများအား ဖော်ပြသည်ကို ငါ မကြာခဏ ကြားရသည်။ သို့ရာတွင် ကောက်ကျစ်ဆိုးယုတ်ခြင်းအကြောင်း လူတို့ ပြောဆိုသည်ကို ကြားရခဲသည်။ ယခုတွင် ငါတို့သည် ကောက်ကျစ်ဆိုးယုတ်သော စိတ်သဘောထားအကြောင်း မိတ်သဟာယဖွဲ့သည်နှင့်အမျှ၊ တစ်စုံတစ်ဦး၏ စိတ်သဘောထားက ကောက်ကျစ်ဆိုးယုတ်သည်ဟု လူတို့ ပြောဆိုသည်ကို ငါ မကြာခဏ ကြားရသည်။ သင်တို့သည် သိနားလည်မှုအချို့ကို ရရှိပြီးဖြစ်သည်ဟု ထင်ရသည်။ အတိတ်တွင်၊ လူတို့သည် မိမိတို့ကိုယ်ကို သိကျွမ်းခြင်းအကြောင်း ပြောဆိုသောအခါ၊ မာနထောင်လွှားခြင်းကို အမြဲ ၎င်းတို့ ထုတ်ပြောကြသည်။ ထိုအရာကို ယခုကြည့်လျှင်၊ မည်သည့်စိတ်သဘောထားက ပို၍ ပြင်းထန်သနည်း၊ မာနထောင်လွှားခြင်းလော သို့မဟုတ် ကောက်ကျစ်ဆိုးယုတ်ခြင်းလော။ (ကောက်ကျစ်ဆိုးယုတ်ခြင်း ဖြစ်ပါသည်။) မှန်ပေသည်။ အတိတ်တွင်၊ လူတို့သည် ကောက်ကျစ်ဆိုးယုတ်ခြင်းပြဿနာ၏ ပြင်းထန်မှုကို အသိအမှတ်မပြုခဲ့ကြပေ။ အမှန်တွင် ကောက်ကျစ်ဆိုးယုတ်ခြင်း၏ စိတ်သဘောထားနှင့် အနှစ်သာရသည် မာနထောင်လွှားခြင်းထက် ပို၍ ပြင်းထန်သည်။ အကယ်၍ လူတစ်ဦး၏ စိတ်သဘောထားနှင့် သဘာဝအနှစ်သာရသည် ပြင်းထန်စွာ ကောက်ကျစ်ဆိုးယုတ်ပါက၊ သင့်ကို ငါ ပြောမည်။ သင်သည် ထိုသူနှင့် ထိတွေ့ဆက်ဆံခြင်းကို ရှောင်ကြဉ်ရမည်။ ဝေးဝေးနေလော့။ ထိုသို့သောလူများသည် မှန်ကန်သောလမ်းကြောင်းကို လျှောက်လှမ်းကြလိမ့်မည် မဟုတ်။ ကောက်ကျစ်ဆိုးယုတ်သောလူများနှင့် ပေါင်းသင်းဆက်ဆံပြီး ထိတွေ့ဆက်ဆံခြင်းမှ သင် အဘယ်အကျိုးကျေးဇူးများကို ရရှိနိုင်မည်နည်း။ အကျိုးကျေးဇူးများ မရှိသော်လည်း သင်၌ ၎င်းတို့၏ ကောက်ကျစ်ဆိုးယုတ်မှုကို တွန်းလှန်ရန် “ပဋိပစ္စည်းများ” ရှိပါက၊ သင်သည် ၎င်းတို့နှင့် ထိတွေ့ဆက်ဆံ၍ ရကောင်းရနိုင်သည်။ သင်၌ ဤအာမခံချက် ရှိသလော။ (မရှိပါ။) အကယ်၍ သင်၌ ဤအာမခံချက် မရှိပါက၊ အဘယ်ကြောင့် သင်သည် ထိုသို့သောလူများနှင့် ထိတွေ့ဆက်ဆံခြင်းကို ရှောင်ကြဉ်သင့်သနည်း။ အကြောင်းမှာ ကောက်ကျစ်ဆိုးယုတ်ခြင်း၏ နောက်ကွယ်၌ အခြားအရာနှစ်ခုဖြစ်သည့် တစ်စိမ့်စိမ့်အန္တရာယ်ပြုတတ်ခြင်းနှင့် လှည့်ဖြားတတ်ခြင်းတို့ ရှိသောကြောင့် ဖြစ်သည်။ သမ္မာတရားကို နားလည်မှုကင်းမဲ့ပြီး အတွေ့အကြုံနှင့် ထိုးထွင်းသိမြင်မှု ကင်းမဲ့သော လူအများစုသည် အလွယ်တကူ အထင်အမြင်မှားစေခြင်း ခံရသည်။ သင်သည် ၎င်းတို့၏ ထိန်းချုပ်ခြင်းကိုသာ ခံရနိုင်ပြီး အဆုံးတွင် သင်သည် ၎င်းတို့၏ သုံ့ပန်း ဖြစ်လာသည်။ ၎င်းတို့၏ သုံ့ပန်းဖြစ်လာခြင်းသည် နည်းလမ်းနှစ်မျိုးဖြင့် ဖြစ်နိုင်သည်။ ၎င်းတို့ကို သင် အနိုင်မယူနိုင်ဘဲ သင်၏ စိတ်နှလုံးထဲ၌ လက်မခံနိုင်ဖြစ်နေသော်လည်း၊ လိုအပ်ချက်ကြောင့် ၎င်းတို့ကို နှုတ်ဖြင့် ကျိုးနွံနာခံရမည် ဖြစ်သည်၊ သို့မဟုတ် သင်သည် ၎င်းတို့၏ လုံးဝ ထိန်းချုပ်ခြင်းကို ခံရသည့် အခြားနည်းလမ်းတစ်ခု ရှိသည်။ ဤသည်မှာ အဘယ့်ကြောင့်ဆိုသော် အန္တိခရစ်များ၏ ကောက်ကျစ်ဆိုးယုတ်သော သဘာဝ၌ လူတို့ မသိရှိသော တစ်စုံတစ်ခု ရှိသောကြောင့် ဖြစ်သည်။ ၎င်းတို့သည် သင့်အား ၎င်းတို့စကားကို နားထောင်စေရန်၊ ၎င်းတို့ တရားနည်းလမ်းကျကြောင်း၊ မှန်ကန်ကြောင်းနှင့် အပြုသဘောဆောင်ကြောင်း သင့်ကို ယုံကြည်စေရန် အမျိုးမျိုးသော နည်းလမ်းများ၊ ပြောဆိုချက်များ၊ နည်းစနစ်များ၊ နည်းဗျူဟာများ၊ နည်းလမ်းများနှင့် မှားယွင်းပြီး အဓိပ္ပာယ်မဲ့သောအရာများကို အသုံးပြုနိုင်ပြီး၊ ၎င်းတို့အနေဖြင့် မကောင်းမှုပြုလျှင်ပင်၊ သမ္မာတရားစည်းမျဉ်းများကို ချိုးဖောက်ပြီး ဖောက်ပြန်ပျက်စီးသော စိတ်သဘောထားများကို ထုတ်ဖော်ပြလျှင်ပင်၊ အဆုံး၌ ၎င်းတို့သည် အမှုအရာများကို ပြောင်းလဲစေပြီး လူတို့အား ၎င်းတို့ မှန်ကန်သည်ဟု ထင်မြင်စေမည် ဖြစ်သည်။ ၎င်းတို့၌ ဤစွမ်းရည် ရှိသည်။ ဤစွမ်းရည်မှာ အဘယ်နည်း။ ယင်းမှာ အလွန်အမင်း အထင်အမြင်မှားစေတတ်ခြင်း ဖြစ်သည်။ ဤသည်မှာ ၎င်းတို့၏ ကောက်ကျစ်ဆိုးယုတ်ခြင်းဖြစ်သည်။ ၎င်းတို့သည် အလွန်အမင်း အထင်အမြင်မှားစေတတ်ကြသည်။ ၎င်းတို့၏ စိတ်နှလုံးထဲ၌ ၎င်းတို့ နှစ်သက်သောအရာ၊ မနှစ်သက်သောအရာ၊ အလွန်အမင်း မနှစ်မြို့သောအရာ၊ တန်ဖိုးထားပြီး ကိုးကွယ်သော အရာများသည် အချို့သော လွဲချော်သည့် သဘောထားအမြင်များဖြင့် ဖွဲ့စည်းထားသည်။ ဤသဘောထားအမြင်များသည် ၎င်းတို့အတွင်း၌ သီအိုရီအစုံတစ်ခုကို သယ်ဆောင်ပြီး၊ ယင်းတို့အားလုံးသည် သာမန်လူတို့အတွက် ချေပရန် ခက်ခဲသော ဖြစ်နိုင်ဖွယ်ရှိပုံရသည့် မှားယွင်းသော အယူဝါဒများ ဖြစ်ကြသည်။ အဘယ်ကြောင့်ဆိုသော် ၎င်းတို့သည် သမ္မာတရားကို လုံးဝ လက်မခံဘဲ မိမိတို့၏ ကိုယ်ပိုင်အမှားများအတွက် ကလိမ်ကကျစ်ကျသော အကြောင်းပြချက်များကိုပင် တင်ပြနိုင်သောကြောင့် ဖြစ်သည်။ သမ္မာတရား လက်တွေ့ကျမှုမရှိဘဲ၊ သင်သည် ၎င်းတို့နှင့် သမ္မာတရားကို မိတ်သဟာယဖွဲ့ခြင်းဖြင့် ၎င်းတို့ကို မယုံကြည်မလက်ခံစေနိုင်ပေ။ အဆုံးစွန်သော ရလဒ်မှာ ၎င်းတို့သည် သင့်ကို စကားမပြောနိုင်အောင်ဖြစ်စေလျက်၊ တဖြည်းဖြည်း ၎င်းတို့ကို မလွန်ဆန်နိုင်ဖြစ်စေရင်း သင့်ကို ချေပရန် ၎င်းတို့၏ အနှစ်မဲ့သော သီအိုရီများကို အသုံးပြုလေသည်။ ထိုသို့သောလူများ၏ ကောက်ကျစ်ဆိုးယုတ်ခြင်းသည် ၎င်းတို့က အလွန်အမင်း အထင်အမြင်မှားစေတတ်ကြသည်ဟူသော အချက်၌ တည်ရှိသည်။ သိသာရှင်းလင်းစွာပင်၊ ၎င်းတို့သည် ဘာမျှမဟုတ်သကဲ့သို့ ၎င်းတို့ထမ်းဆောင်သမျှ တာဝန်တိုင်းကို ကမောက်ကမဖြစ်စေကြသည်။ သို့တိုင် အဆုံး၌ ၎င်းတို့အား ကိုးကွယ်ရန်၊ ၎င်းတို့၏ ခြေများတွင် “ဒူးထောက်ရန်” အချို့သောလူတို့ကို ၎င်းတို့က အထင်အမြင်မှားစေနိုင်ကြဆဲဖြစ်ပြီး လူတို့အား ၎င်းတို့ကို နာခံစေနိုင်ကြဆဲဖြစ်သည်။ ဤလူစားမျိုးသည် အမှားကို အမှန်၊ အနက်ကို အဖြူဖြစ်အောင် ပြောင်းလဲနိုင်သည်။ သူသည် အမှန်တရားနှင့် မုသားကို ပြောင်းပြန်လှန်နိုင်သည်၊ သူလုပ်ဆောင်ခဲ့သော မကောင်းမှုများကို အခြားသူများအပေါ် ပုံချနိုင်ပြီး အခြားသူများ၏ ကောင်းမှုများအတွက် ဂုဏ်ကို မိမိကိုယ်ပိုင်အဖြစ် ရယူနိုင်သည်။ အချိန်ကြာလာသည်နှင့်အမျှ သင်သည် ၎င်းတို့ အမှန်တကယ် မည်သူဖြစ်သည်ကို မသိဘဲ စိတ်ရှုပ်ထွေးလာသည်။ ၎င်းတို့၏ စကားများ၊ လုပ်ရပ်များနှင့် အသွင်အပြင်တို့ဖြင့် အကဲဖြတ်သည့်အခါ၊ သင်က “ဤလူသည် သာမန်ထက်ထူးခြားသည်။ ကျွန်ုပ်တို့သည် ၎င်းတို့နှင့် နှိုင်းယှဉ်၍မရနိုင်ပါ”ဟု တွေးကောင်း တွေးပေမည်။ ဤသည်မှာ အထင်အမြင်မှားစေခြင်းကို ခံရခြင်း မဟုတ်လော။ သင် အထင်အမြင်မှားစေခြင်း ခံရသည့်နေ့သည် သင် အန္တရာယ်ကျရောက်သည့်နေ့ ဖြစ်သည်။ အခြားသူများကို အထင်အမြင်မှားစေသော ဤလူစားမျိုးသည် အလွန်သာ ကောက်ကျစ်ဆိုးယုတ်သည် မဟုတ်လော။ ၎င်းတို့၏ စကားများကို နားထောင်သူ မည်သူမဆိုသည် အထင်အမြင်မှားစေခြင်းနှင့် အနှောင့်အယှက်ပေးခြင်းကို ခံရနိုင်ပြီး အချိန်ကာလတစ်ခုကြာ ပြန်လည်နာလံထူရန် ခက်ခဲသည်ကို တွေ့ရှိရသည်။ အချို့သော ညီအစ်ကိုမောင်နှမများသည် ၎င်းတို့ကို ပိုင်းခြားသိမြင်နိုင်ပြီး ၎င်းတို့သည် အထင်အမြင်မှားစေသူများဖြစ်ကြောင်း မြင်တွေ့နိုင်ကာ ၎င်းတို့ကို ဖော်ထုတ်ပြီး ငြင်းပယ်နိုင်သော်လည်း အထင်အမြင်မှားစေခြင်း ခံရသော အခြားသူများကမူ “မဟုတ်ပါ၊ ဘုရားအိမ်တော်သည် သူ့အပေါ် မမျှမတဆက်ဆံနေခြင်းဖြစ်သည်။ ကျွန်ုပ်သည် သူ့အတွက် ရပ်တည်ပေးရမည်”ဟု ဆိုလျက် ၎င်းတို့ကို ကာကွယ်ပင်ကာကွယ်ပေးနိုင်သည်။ ဤနေရာတွင် ပြဿနာမှာ အဘယ်နည်း။ သိသာရှင်းလင်းစွာပင် ၎င်းတို့သည် အထင်အမြင်မှားစေခြင်း ခံရသော်လည်း ၎င်းတို့ကို အထင်အမြင်မှားစေခဲ့သော ထိုသူကို ၎င်းတို့ ကာကွယ်ပြီး မှန်ကြောင်းပြကြသည်။ ဤသူများသည် ဘုရားသခင်ကို ယုံကြည်သော်လည်း လူသားတစ်ဦးနောက်သို့ လိုက်သောသူများ မဟုတ်လော။ ၎င်းတို့သည် ဘုရားသခင်ကို ယုံကြည်သည်ဟု အခိုင်အမာ ဆိုကြသော်လည်း အဘယ်ကြောင့် ၎င်းတို့သည် ဤပုဂ္ဂိုလ်ကို ဤသို့ ကိုးကွယ်ပြီး အထူးသဖြင့် ကာကွယ်ပေးကြသနည်း။ အကယ်၍ ၎င်းတို့သည် ထိုသို့သော သိသာထင်ရှားသည့် ကိစ္စရပ်ကို သတိမပြုမိနိုင်ပါက အတိုင်းအတာတစ်ခုအထိ အထင်အမြင်မှားစေခြင်း ခံရပြီးဖြစ်သည် မဟုတ်လော။ အန္တိခရစ်သည် လူတို့အား လူသားများနှင့် မတူတော့သည့်အထိ သို့မဟုတ် ဘုရားသခင်နောက်သို့ လိုက်ရန် စိတ်မရှိတော့သည့်အထိ အထင်အမြင်မှားစေခဲ့သည်။ ထိုအစား ၎င်းတို့သည် အန္တိခရစ်ကို ကိုးကွယ်ပြီး သူ့နောက်သို့ လိုက်ကြသည်။ ဤလူများသည် ဘုရားသခင်ကို သစ္စာဖောက်နေခြင်း မဟုတ်လော။ အကယ်၍ သင်သည် ဘုရားသခင်ကို ယုံကြည်သော်လည်း သူက သင့်ကို မရရှိသေးဘဲ အန္တိခရစ်က သင်၏ စိတ်နှလုံးကို ရရှိခဲ့ပြီးဖြစ်ကာ သင်သည် သူ့နောက်သို့ စိတ်နှလုံးအကြွင်းမဲ့ လိုက်ပါက ယင်းမှာ ၎င်းတို့က သင့်ကို ဘုရားအိမ်တော်မှ ခေါ်ဆောင်သွားခဲ့ပြီးဖြစ်ကြောင်း သက်သေပြသည်။ သင်သည် ဘုရားသခင်၏ ကြည့်ရှုစောင့်ရှောက်ခြင်းနှင့် ကာကွယ်ခြင်းမှ၊ ဘုရားအိမ်တော်မှ ထွက်ခွာသွားသည်နှင့်တစ်ပြိုင်နက် အန္တိခရစ်သည် သင့်ကို ကြိုက်သည့်အတိုင်း ကြိုးကိုင်ပြီး ကစားနိုင်သည်။ ၎င်းတို့သည် သင်နှင့် ကစားပြီးသွားသောအခါ သင့်ကို နောက်ထပ် အလိုရှိတော့မည်မဟုတ်ဘဲ အခြားသူများကို အထင်အမြင်မှားစေရန် ဆက်လက်လုပ်ဆောင်ကြလိမ့်မည်။ အကယ်၍ သင်သည် ၎င်းတို့၏ စကားများကို ဆက်လက်နားထောင်ပြီး ၎င်းတို့အတွက် အမြတ်ထုတ်ရန် တန်ဖိုးရှိနေပါက ၎င်းတို့သည် သင့်ကို အချိန်အတန်ကြာအောင် ဆက်လက်၍ လိုက်လျှောက်ခွင့်ပြုကောင်း ပြုပေမည်။ သို့ရာတွင် အကယ်၍ ၎င်းတို့သည် သင့်၌ အမြတ်ထုတ်ရန် တန်ဖိုးတစ်ခုတလေကို နောက်ထပ် မမြင်တော့ပါက၊ အကယ်၍ ၎င်းတို့သည် သင့်ကို နောက်ထပ် အရေးထားမှု တစ်ခုတလေမျှ မရှိတော့ပါက၊ သင့်ကို စွန့်ပစ်ကြလိမ့်မည်။ သင်သည် ဘုရားသခင်ကို ယုံကြည်ခြင်းသို့ ပြန်လာနိုင်သေးသလော။ (မလာနိုင်ပါ။) အဘယ်ကြောင့် နောက်ထပ် သင် မယုံကြည်နိုင်တော့သနည်း။ အဘယ်ကြောင့်ဆိုသော်သင်၏ ကနဦးယုံကြည်ခြင်းက မရှိတော့သောကြောင့် ဖြစ်သည်။ ယင်းမှာ ကွယ်ပျောက်သွားပြီဖြစ်သည်။ ဤသည်မှာ အန္တိခရစ်များက လူတို့ကို အထင်အမြင်မှားစေပြီး ထိခိုက်နစ်နာစေပုံဖြစ်သည်။ ၎င်းတို့သည် စာတန်က အာဒံနှင့်ဧဝကို အထင်အမြင်မှားစေခဲ့သည့်အတိုင်းပင် လူတို့ကို အထင်အမြင်မှားစေရန်နှင့် ထိန်းချုပ်ရန် ၎င်းတို့၏ ဆုကျေးဇူးများနှင့်အတူ လူတို့ ကိုးကွယ်သော အသိပညာနှင့် သင်ယူလေ့လာမှုတို့ကို အသုံးပြုကြသည်။ အန္တိခရစ်များ၏ သဘာဝအနှစ်သာရ မည်သို့ပင်ဖြစ်စေ၊ ၎င်းတို့၏ သဘာဝအနှစ်သာရထဲ၌ ၎င်းတို့ နှစ်သက်သော၊ မုန်းတီးသော၊ အထွတ်အမြတ်ထားသော အရာ မည်သည့်အရာဖြစ်စေ အချက်တစ်ချက်မှာ သေချာပေသည်။ ၎င်းတို့ နှစ်သက်သောအရာနှင့် လူတို့ကို အထင်အမြင်မှားစေရန် ၎င်းတို့ အသုံးပြုသောအရာသည် သမ္မာတရားနှင့် ဆန့်ကျင်သည်၊ သမ္မာတရားနှင့် မည်သည့် ပတ်သက်မှုမျှမရှိသကဲ့သို့ ဘုရားသခင်ကို ရန်ဘက်ပြုသည်။ ဤမျှလောက်မှာ သေချာပေသည်။ ဤအရာကို အမှတ်ရလော့၊ အန္တိခရစ်များသည် ဘုရားသခင်နှင့် မည်သည့်အခါမျှ သဟဇာတမဖြစ်နိုင်ပေ။

ငါ့ကို ပြောလော့၊ မည်သည့်လူစားမျိုးသည် အန္တိခရစ်တို့၏ ကောက်ကျစ်ဆိုးယုတ်မှုနှင့်ဆိုင်သည့် လက္ခဏာများနှင့် အမှတ်အသားများကို ပြသသနည်း။ (ဆုကျေးဇူးများရှိသောလူများ ဖြစ်ပါသည်။) အခြားမည်သူ ရှိသေးသနည်း။ (ကြွားဝါရန် နှစ်သက်သောသူများ ဖြစ်ပါသည်။) ကြွားဝါရန် နှစ်သက်သောသူများ၊ ယင်းမှာ လုံလောက်အောင် ကောက်ကျစ်ဆိုးယုတ်မှု မရှိပေ။ ၎င်းတို့သည် ကြွားဝါရန် နှစ်သက်ကောင်းနှစ်သက်နိုင်သော်လည်း အခြားသူများကို ထိန်းချုပ်ရန် လိုအင်ဆန္ဒမရှိကြ၊ ထိုမျှအထိ ၎င်းတို့ မလုပ်ဆောင်ကြသေးပေ။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။ ယင်းကို အသေးစိတ် စဉ်းစားလော့။ ဤယုတ်ညံ့သူသည် အန္တိခရစ်တစ်ဦးဖြစ်ကြောင်း ၎င်းတို့အတွင်းရှိ အမျိုးမျိုးသော အပြုအမူများနှင့် ညွှန်ပြချက်များမှ စောလျင်စွာ သင့်အား ရှာဖွေတွေ့ရှိခွင့်ပြုသော လက္ခဏာများနှင့် အမှတ်အသားများကို မည်သည့်လူများက ပြသသနည်း။ (အဆင့်အတန်းကို ချစ်မြတ်နိုးသော မာနထောင်လွှားသည့်လူများ ဖြစ်ပါသည်။) မာနထောင်လွှားခြင်းနှင့် အဆင့်အတန်းကို ချစ်မြတ်နိုးခြင်းသည် အနည်းငယ် ဆက်စပ်မှုရှိသော်လည်း ဤသည်မှာ လုံလောက်သည့် အတိုင်းအတာအထိ မဟုတ်ပေ။ တစ်စုံတစ်ခုအကြောင်း ငါ ပြောဆိုမည်၊ သင်တို့ နားထောင်ပြီး ဤအချက်သည် အရေးပါခြင်း ရှိမရှိ ကြည့်ရှုလော့။ လူအချို့သည် သမ္မာတရားနှင့်လည်းကောင်း အပြုသဘောဆောင်သော အရာများနှင့်လည်းကောင်း ကွဲပြားသော သဘောထားအမြင်များကို စဉ်ဆက်မပြတ် ထုတ်ဖော်ပြောဆိုကြသည်။ အပြင်ပန်းမှကြည့်လျှင် ၎င်းတို့သည် လူအများ၏ အာရုံစိုက်မှုကို ရရှိရန်နှင့် အခြားသူများထက် ထင်ရှားပေါ်လွင်ရန် အမြဲ အလိုရှိပုံရသော်လည်း ဤသည်မှာ မလွဲမသွေ ထိုသို့ဖြစ်သည်မဟုတ်ပေ။ ၎င်းတို့၏ သဘောထားအမြင်များက ထိုသို့သော အပြင်ပန်းအပြုအမူကို ဖြစ်ပေါ်စေခြင်း ဖြစ်ကောင်းဖြစ်နိုင်သည်။ အမှန်တွင် ၎င်းတို့သည် ထိုသို့သော သဘောထားအမြင်များကို အမှန်တကယ် စွဲကိုင်ထားပါက ဆိုးရွားသော ပြဿနာတစ်ခု ရှိပေလိမ့်မည်။ ဥပမာအားဖြင့်၊ လူတိုင်းက၊ “ကျွန်ုပ်တို့သည် ဤကိစ္စရပ်ကို ဘုရားသခင်ထံမှ လက်ခံရမည်။ အကယ်၍ ကျွန်ုပ်တို့ နားမလည်ပါက ဦးစွာ ကျိုးနွံနာခံသင့်သည်”ဟု ဆိုလျက် အတူတကွ မိတ်သဟာယပြုနေပြီး လူတိုင်းက ဤသည်ကို သဘောတူညီသောအခါ ဤသဘောထားအမြင်သည် မှန်ကန်သလော။ (မှန်ကန်ပါသည်။) ဤလက်တွေ့လုပ်ဆောင်ခြင်း စည်းမျဉ်းသည် လမ်းကြောင်းလွဲနေသလော။ (လမ်းကြောင်းမလွဲပါ။) သို့ဆိုလျှင် အန္တိခရစ်တစ်ဦး၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် လက္ခဏာများနှင့် အမှတ်အသားများ ၎င်းတို့တွင်ရှိကြောင်းကို ပြသသည့် မည်သည့် စကားပုံစံမျိုးများကို လူတို့က ပြောဆိုကြသနည်း။ “ကျိုးနွံနာခံခြင်းက တစ်ချက်ဖြစ်သည်၊ သို့သော် မည်သည့်အရာ ဖြစ်ပျက်နေသည်ကို သင်တို့ နားလည်ရမည် မဟုတ်လော။ အရာရာတိုင်းကို အလေးအနက်ထားပါ၊ မှန်သလော။ သင်တို့သည် နားဝေတိမ်တောင်ဖြင့် ကျိုးနွံနာခံ၍မရပါ၊ ဘုရားက ကျွန်ုပ်တို့ကို သာမန်ကာလျှံကာ ကျိုးနွံနာခံရန် မတောင်းဆိုပါ”ဟူ၍ ဖြစ်သည်။ ဤသည်မှာ အပြောအဆိုတစ်မျိုး မဟုတ်လော။ (ဟုတ်ပါသည်။) လူအချို့က “အကယ်၍ ကျွန်ုပ်တို့ နားမလည်သောအရာ တစ်စုံတစ်ခု ရှိပါက နားလည်သော တစ်စုံတစ်ဦးနှင့် မိတ်သဟာယဖွဲ့ခြင်းကို ရှာဖွေလျက် စိတ်ရှည်စွာ ကျွန်ုပ်တို့ စောင့်ဆိုင်းနိုင်သည်။ ယခု ကျွန်ုပ်တို့ထဲမှ မည်သူမျှ နားမလည်ကြသကဲ့သို့ မိတ်သဟာယဖွဲ့ရန် နားလည်သော မည်သူ့ကိုမျှ ကျွန်ုပ်တို့ ရှာမတွေ့နိုင်ပါ။ သို့ဖြစ်၍ ဦးစွာ ကျိုးနွံနာခံကြပါစို့” ဟု ဆိုကြသည်။ အန္တိခရစ်များ၏ သဘောထားအမြင်မှာ အဘယ်နည်း။ “အသင် ပျော့ညံ့သူတစ်သိုက်တို့၊ အရာရာတိုင်းကို ကျိုးနွံနာခံပြီး အရာရာတိုင်း၌ ဘုရားစကားကို နားထောင်နေကြသည်။ ငါ့စကားကို နားထောင်ကြပါ။ အဘယ်ကြောင့် မည်သူကမျှ ငါ့ကို မဖော်ပြခဲ့သနည်း။ သင်တို့ကို နက်နဲသော ထင်မြင်ယူဆချက်တစ်ခု ငါ တင်ပြပါရစေ” ဟူ၍ ဖြစ်သည်။ ၎င်းတို့သည် မိမိတို့၏ အဆင့်မြင့်သော အမြင်များကို မျှဝေလိုကြသည်။ ၎င်းတို့သည် သမ္မာတရားကို လူတို့ လက်တွေ့လုပ်ဆောင်ခြင်းအား ဆန့်ကျင်ကြသည်၊ သမ္မာတရားစည်းမျဉ်းများကို လူတို့ လိုက်နာစောင့်ထိန်းခြင်းအား ဆန့်ကျင်ကြသည်။ ၎င်းတို့သည် အမြဲ မာနထောင်လွှားချင်ကြသည်၊ ရန်စလိုကြသည်၊ ဆိုးယုတ်သော လှည့်ကွက်များကို အသုံးပြုလိုကြသည်၊ အဆင့်မြင့်သော အမြင်များကို မျှဝေလိုကြပြီး လူတို့အား ၎င်းတို့ကို ကွဲပြားစွာ ရှုမြင်စေလိုကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် လက္ခဏာတစ်ခု မဟုတ်လော။ ဤသည်မှာ ၎င်းတို့၏ အမှတ်အသား မဟုတ်လော။ လူတိုင်းအတွက် ကျိုးနွံနာခံခြင်းသည် အဘယ်ကြောင့် မှားယွင်းသနည်း။ ၎င်းတို့က မိုက်မဲစွာ ကျိုးနွံနာခံလျှင်ပင် ဤသည်မှာ မှားယွင်းသလော။ ဘုရားသခင်က ပြစ်တင်ရှုတ်ချမည်လော။ (ပြစ်တင်ရှုတ်ချမည် မဟုတ်ပါ။) ဘုရားသခင်က ပြစ်တင်ရှုတ်ချမည် မဟုတ်ပေ။ ၎င်းတို့အနေဖြင့် ရုတ်တရက် ဝင်ရောက်စွက်ဖက်ပြီး နှောင့်ယှက်ရန် အဘယ်လုပ်ပိုင်ခွင့် ရှိသနည်း။ လူတို့က ဘုရားသခင်အား ကျိုးနွံနာခံကြသည်ကို မြင်သောအခါ ၎င်းတို့၏ စိတ်နှလုံးထဲ၌ ဒေါသထွက်ကြသလော။ လူတို့က ဘုရားသခင်အား ကျိုးနွံနာခံကြသည်ကို ၎င်းတို့ မျက်မြင်တွေ့ရှိသောအခါ ၎င်းတို့၏ စိတ်နှလုံးထဲ၌ ၎င်းတို့က မည်သည့်အကျိုးကျေးဇူးမျှ မရရှိခြင်း၊ လူတို့က ၎င်းတို့ကို မနာခံခြင်း၊ ၎င်းတို့စကားကို နားမထောင်ခြင်း၊ ၎င်းတို့၏ အကြံဉာဏ်ကို မရှာဖွေခြင်းတို့ကြောင့် မကျေမချမ်းဖြစ်ကာ စိတ်ကျေနပ်ခြင်းမရှိကြဘဲ ၎င်းတို့ စိတ်မချမ်းမြေ့ဖြစ်လာကြသည်။ ၎င်းတို့သည် မိမိတို့၏ စိတ်နှလုံးထဲ၌ “သင်တို့သည် မည်သူ့ကို ကျိုးနွံနာခံကြသနည်း။ သမ္မာတရားကို ကျိုးနွံနာခံကြသလော။ သမ္မာတရားကို ကျိုးနွံနာခံခြင်းသည် ကောင်းပါသည်၊ သို့သော် ထိုအရာကို ကျွန်ုပ်တို့လေ့လာရန် လိုအပ်သည်။ သို့ဆိုလျှင် သမ္မာတရားကား အဘယ်နည်း။ သင်တို့သည် မှန်ကန်သောနည်းလမ်းဖြင့် ကျိုးနွံနာခံကြပါသလော။ အနည်းဆုံးအနေဖြင့် အကြောင်းစုံကို သင်တို့ နားလည်သင့်သည် မဟုတ်လော”ဟု စဉ်းစားလျက် အတိုက်အခံလုပ်ကြသည်။ ဤသည်မှာ ၎င်းတို့၏ အပြောအဆို မဟုတ်လော။ ၎င်းတို့သည် အဘယ်အရာကို လုပ်ဆောင်ရန် ကြိုးစားနေကြသနည်း။ ၎င်းတို့သည် အမှုအရာများကို လှုံ့ဆော်ရန်၊ လူတို့ကို အထင်အမြင်မှားစေရန် အလိုရှိကြသည်။ အချို့သော ထုံထိုင်းသည့်၊ ဉာဏ်ထိုင်းပြီး မိုက်မဲသည့်လူများသည် ဤသည်ကို ကြားသောအခါ အထင်အမြင်မှားစေခြင်း ခံလာရစဉ်တွင်၊ ပိုင်းခြားသိမြင်မှုရှိသူများကမူ “သင်တို့ မည်သည့်အရာကို လုပ်ဆောင်နေကြသနည်း။ ကျွန်ုပ် ဘုရားသခင်အား ကျိုးနွံနာခံသည်ကို သင်တို့ မနာလိုဖြစ်ပြီး ငြူစူနေကြသလော။ ဘုရားသခင်ကို ကျွန်ုပ် ကျိုးနွံနာခံသောအခါ သင်တို့ စိတ်မချမ်းမြေ့ဖြစ်ပြီး သင်တို့ကို ကျွန်ုပ် နာခံသောအခါတွင်မူ ကျေနပ်နေကြသလော။ လူတိုင်းက သင်တို့ကို နာခံပြီး သင်တို့စကားကို နားထောင်ကာ သင်တို့ပြောသမျှကို လုပ်ဆောင်လျှင်သာ မှန်ကန်ပါသလော။ သင်တို့ပြောသည့်အရာသည် သမ္မာတရားနှင့် ကိုက်ညီပါသလော”ဟု ဆိုလျက် ၎င်းတို့ကို ချေပကြသည်။ ဤသည်ကို မြင်သောအခါ ၎င်းတို့က “လူအချို့က ပိုင်းခြားသိမြင်မှု ရှိသည်၊ ယခုတွင်တော့ ကျွန်ုပ် စောင့်ဆိုင်းမည်”ဟု တွေးကြသည်။ တိုတိုပြောရလျှင်၊ လူတိုင်းက သမ္မာတရားစည်းမျဉ်းများနှင့်အညီ လက်တွေ့လုပ်ဆောင်နေသောအခါ ၎င်းတို့က ဝင်စွက်ဖက်ဖို့ မစောင့်နိုင်အောင်ဖြစ်ကြသည်။ လူတိုင်းက ဘုရားသခင်ကို ပို၍ နာခံလေ၊ ဘုရားအိမ်တော်၏ စီစဉ်မှုများကို ပို၍ ကျိုးနွံနာခံလေ၊ ဘုရားသခင်၏ နှုတ်ကပတ်တော်များနှင့်အညီ ပို၍ လက်တွေ့လုပ်ဆောင်လေ၊ အလုပ်စီစဉ်ညွှန်ကြားချက်များနှင့် စည်းမျဉ်းများအတိုင်း ကိစ္စရပ်များကို ပို၍ ကိုင်တွယ်လေ ၎င်းတို့သည် ပို၍ စိတ်မသက်မသာဖြစ်ကာ စိတ်မချမ်းမသာဖြစ်ပြီး စိတ်ပူလေ ဖြစ်ကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရနှင့်ဆိုင်သည့် လက္ခဏာတစ်ခု ဖြစ်သည်။ လူတိုင်းက ဘုရားနှုတ်ကပတ်တော်များကို နားထောင်ပြီး သမ္မာတရားကို လက်တွေ့လုပ်ဆောင်ကာ ကိစ္စရပ်များကို စည်းမျဉ်းများအတိုင်း ကိုင်တွယ်သရွေ့ ၎င်းတို့သည် စိတ်မသက်မသာဖြစ်ပြီး ဂနာမငြိမ်ဖြစ်ကြသည်။ ဤသည်မှာ ပြဿနာတစ်ခု မဟုတ်လော။ (ဟုတ်ပါသည်။) အကယ်၍ မည်သူကမျှ ဘုရားနှုတ်ကပတ်တော်များကို မဖတ်ရှုလျှင် သို့မဟုတ် ထိုနှုတ်ကပတ်တော်များကို လူတို့ ဖတ်ရှုပြီး ယင်းတို့အကြောင်း မိတ်သဟာယမဖွဲ့လျှင်၊ လူတို့သည် အန္တိခရစ်များကိုသာ နားထောင်လျှင် ထိုအန္တိခရစ်များက ဝမ်းမြောက်ကြသည်။ ဤသည်မှာ မည်သည့်ပြဿနာကို သရုပ်ဖော်နေသနည်း။ ၎င်းတို့သည် ဘုရားသခင်၏ နှုတ်ကပတ်တော်များအကြောင်းကို မည်သည့်အခါမျှ မိတ်သဟာယမဖွဲ့ကြပေ။ လူတိုင်းက ဘုရားနှုတ်ကပတ်တော်များအကြောင်းကို တည်ငြိမ်စွာ မိတ်သဟာယဖွဲ့နေသရွေ့၊ မည်သူကမျှ ၎င်းတို့အား အာရုံမစိုက်ကြောင်း၊ ၎င်းတို့စကားကို နားမထောင်ကြောင်း၊ ထိုသူတို့၏ ကိုးကွယ်မှုကို ၎င်းတို့ မရရှိနိုင်ကြောင်း၊ ၎င်းတို့၏ အဆင့်အတန်းက ခြိမ်းခြောက်ခံရပြီး အန္တရာယ်ရှိနေကြောင်းတို့ကို အန္တိခရစ်များက မြင်သောအခါ၊ ယင်းမှာ ၎င်းတို့က သင်တို့ကို အထင်အမြင်မှားစေရန်နှင့် အဖျက်အမှောင့်လုပ်ရန် မိစ္ဆာဒိဋ္ဌိအယူဝါဒ သို့မဟုတ် မှားယွင်းပြီး အဓိပ္ပာယ်မဲ့သော အယူဝါဒတစ်ခုကို အဆိုပြုလျက်၊ သင်တို့ ယခုတင် ဆွေးနွေးခဲ့သည့်အရာက မှန်သည်ဖြစ်စေ မှားသည်ဖြစ်စေ မသေချာအောင် ပြုလုပ်ရင်း၊ ဝင်ရောက်နှောင့်ယှက်ကြလေသည်။ မိတ်သဟာယဖွဲ့ခြင်းမှတစ်ဆင့် နောက်ဆုံးတွင် တစ်စုံတစ်ခုကို လူတိုင်းက နားလည်သွားသည့်အခါတွင်ပင် ၎င်းတို့သည် အခြေအနေကို ကမောက်ကမဖြစ်စေဖို့ နတ်ဆိုးဆန်သော စကားအနည်းငယ်ကို ပြောဆိုကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထား မဟုတ်လော။ ဤကောက်ကျစ်ဆိုးယုတ်သော စိတ်သဘောထားသည် မည်သည့်သရုပ်သကန်နှင့် ညီမျှသနည်း။ (သမ္မာတရားအပေါ် ရန်လိုခြင်းနှင့် ညီမျှပါသည်။) အတိအကျပင်ဖြစ်သည်။ လူတိုင်းက သမ္မာတရားကို ပို၍ နားလည်လေ ၎င်းတို့က ပို၍ စိတ်ဆိုးလေ ဖြစ်သည်။ ဤသည်မှာ သမ္မာတရားအပေါ် ရန်လိုခြင်း မဟုတ်လော။ ဤသည်မှာ ကိုက်ညီမှုရှိသည် မဟုတ်လော။ (ကိုက်ညီမှုရှိပါသည်။) သင်တို့သည် ဤသို့သောလူများနှင့် ကြုံတွေ့ရပြီး ဖြစ်သလော။ လူတိုင်း တစ်စုံတစ်ခုအကြောင်း မိတ်သဟာယဖွဲ့နေစဉ် ၎င်းတို့သည် အချိန်ကြာမြင့်စွာ နှုတ်ဆိတ်မြဲနှုတ်ဆိတ်နေကြသည်။ နောက်ဆုံးတွင် မိတ်သဟာယ၌ ရှင်းလင်းပြတ်သားမှုအချို့ ရှိလာသောအခါ ၎င်းတို့သည် ထွက်ပေါ်လာကြပြီး ထိုသို့ထွက်ပေါ်လာပြီးနောက် ဤလူတို့အတွက် အမှုအရာများကို ခက်ခဲစေရန် စိန်ခေါ်သည့် မေးခွန်းတစ်ခုကို တင်ပြကြသည်။ ၎င်းတို့၏ ရည်ရွယ်ချက်မှာ “သင်တို့ကို ကျွန်ုပ် ပြပါရစေ၊ ကျွန်ုပ် လုပ်ဆောင်နိုင်သည့်အရာကို သင်တို့အား မြင်တွေ့ခွင့်ပေးမည်။ သင်တို့က သမ္မာတရားအကြောင်း မိတ်သဟာယဖွဲ့ကြသည်၊ သင်တို့သည် ကျွန်ုပ်စကားကို နားမထောင်၊ ကျွန်ုပ်ကို လျစ်လျူရှုကြသည်၊ သင်တို့သည် ကျွန်ုပ်ကို ဂရုမစိုက်ကြသကဲ့သို့ ကျွန်ုပ်ကို အာရုံမစိုက်ကြသောကြောင့် သင်တို့ ဆက်လက်မိတ်သဟာယဖွဲ့ရန်နှင့် သင်တို့အားလုံးကို ရောထွေးသွားစေရန် ခက်ခဲသော မေးခွန်းတစ်ခုကို ကျွန်ုပ် မေးမည်”ဟု ပြောဆိုရန် ဖြစ်သည်။ ဤသည်မှာ နတ်ဆိုးတစ်ကောင် မဟုတ်လော။ (ဟုတ်ပါသည်။) ဤသည်မှာ နတ်ဆိုးတစ်ကောင်၊ စစ်မှန်သော အန္တိခရစ်တစ်ဦး ဖြစ်သည်။

လူအချို့သည် တစ်စုံတစ်ဦးက အပျက်သဘောဆောင်သည် သို့မဟုတ် အားနည်းသည်ကို ကြားသည့်အခါတိုင်း အထူးသဖြင့် ဝမ်းသာကြသည်။ အထူးသဖြင့် တစ်စုံတစ်ဦးက အသင်းတော်အသက်တာအား အဖျက်အမှောင့်လုပ်နေသည်ကို မြင်သောအခါ၊ တစ်စုံတစ်ဦးက အသင်းတော်အလုပ်ကို ကမောက်ကမဖြစ်စေဖို့ မကောင်းမှုများ လုပ်ဆောင်နေသည်ကို မြင်သောအခါ သို့မဟုတ် တစ်စုံတစ်ဦးက ကြောင်းကျိုးမမြင်ဘဲ ပြဿနာလှုံ့ဆော်နေသည်ကို မျက်မြင်တွေ့ရှိသောအခါ ၎င်းတို့သည် အထူးသဖြင့် ဝမ်းသာကြပြီး မီးရှူးမီးပန်းများ ဖောက်ကာ ဂုဏ်ပြုရန် အလွန်သာ စိတ်အားထက်သန်ကြသည်။ ထိုသို့သောလူများနှင့်ပတ်သက်၍ အဘယ်ပြဿနာရှိနေသနည်း။ အဘယ်ကြောင့် ၎င်းတို့သည် အခြားသူများ၏ ကံအကြောင်းမလှမှုတွင် အလွန် ဝမ်းမြောက်ကြသနည်း။ ဤအရေးကြီးသောအချိန်၌ အဘယ်ကြောင့် ၎င်းတို့သည် ဘုရားအိမ်တော်၏ အကျိုးစီးပွားကို ကာကွယ်ပေးလျက် ဘုရားသခင်၏ ဘက်၌ မရပ်တည်နိုင်ကြသနည်း။ ထိုသို့သောလူများသည် မယုံကြည်သူများ မဟုတ်လော။ ၎င်းတို့သည် စာတန်၏ အစေခံများ မဟုတ်လော။ သင်တို့အားလုံးသည် ထိုသို့သော အပြုအမူများကို သင်တို့ ပြသခြင်း ရှိမရှိ ဆင်ခြင်သုံးသပ်သင့်ပြီး သင်တို့အနီးဝန်းကျင်၌ ဤသို့သောလူများ ရှိမရှိကိုလည်း စစ်ဆေးကာ ထိုသို့သော ပုဂ္ဂိုလ်များကို မည်သို့ ပိုင်းခြားသိမြင်ရမည်ကို ကြည့်ရှုသင့်သည်၊ အထူးသဖြင့် ဆိုးယုတ်သောလူများက ဒုစရိုက်အမှုများ လုပ်ဆောင်နေသည်ကို သင်တို့ မြင်သောအခါ သင်တို့၏ သဘောထားမှာ အဘယ်နည်း။ သင်တို့သည် အဖြစ်အပျက်ကို မွေ့လျော်ခံစားနေသော ဘေးမှရပ်ကြည့်သူတစ်ဦးမျှသာဖြစ်သလော သို့မဟုတ် သင်တို့သည်လည်း ဤလမ်းခရီးအတိုင်း လျှောက်လှမ်းနိုင်ကြမည်လော။ သင်တို့သည် ထိုသို့သောလူတစ်ဦးလော။ လူအချို့သည် ဤနည်းလမ်းဖြင့် မိမိကိုယ်ကို ဆင်ခြင်သုံးသပ်ကြမည် မဟုတ်ပေ။ ၎င်းတို့သည် လူတို့၌ ကောင်းမြတ်မှုကို မြင်တွေ့ရန် မနှစ်သက်ကြ၊ လူတိုင်း ၎င်းတို့ထက် ပိုဆိုးသောအခါ ၎င်းတို့ ပို၍နှစ်သက်ကြသည်။ ထိုအခါတွင် ၎င်းတို့ ဝမ်းမြောက်မှုကို ခံစားကြရသည်။ ဥပမာအားဖြင့် ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံသော တစ်စုံတစ်ယောက် ပြုပြင်ခြင်းခံရသည်ကို မြင်သောအခါ သို့မဟုတ် ဘုရားသခင်ကို စစ်မှန်စွာ ယုံကြည်သော တစ်စုံတစ်ဦးက ပြစ်မှားသောအခါ ၎င်းတို့က တိတ်တဆိတ် ဝမ်းမြောက်ပြီး “အင်း၊ သင့်နေ့ရက်လည်း ရောက်လာပေပြီ။ သင်က ဘုရားအတွက် သင့်ကိုယ်သင် အသုံးခံသည်၊ ယင်းသည် သင့်အတွက် မည်သို့အလုပ်ဖြစ်နေသနည်း။ သင် မတရားခံခဲ့ရသည် မဟုတ်လော။ ဆုံးရှုံးမှုကို သင် ခံစားခဲ့ရပြီ မဟုတ်လော။ သင့်ကိုယ်သင် အသုံးခံခြင်း၏ အဓိပ္ပာယ်မှာ အဘယ်နည်း။ သင်သည် အမှန်အတိုင်း အမြဲပြောသည်။ ယခုတွင် သင် ပြုပြင်ခံနေရသည် မဟုတ်လော။ သင်နှင့် ထိုက်တန်ပေသည်”ဟု ဆိုကြသည်။ အဘယ်ကြောင့် ၎င်းတို့ အလွန် ဝမ်းမြောက်ကြသနည်း။ ၎င်းတို့သည် အခြားသူများ၏ ကံအကြောင်းမလှသောဖြစ်ရပ်၌ ဝမ်းမြောက်မှုကို ရှာဖွေနေခြင်း မဟုတ်လော။ ထိုသို့သောလူများသည် စိတ်ထားမမှန်ကြသည် မဟုတ်လော။ တစ်စုံတစ်ယောက်က ဘုရားအိမ်တော်၏ အလုပ်၌ အဖျက်အမှောင့်များ ဖြစ်စေသည်ကို မြင်သောအခါ ၎င်းတို့ ပျော်ရွှင်ကြသည်။ ဘုရားအိမ်တော်၏ အလုပ်က ဆုံးရှုံးမှုကို ခံစားရသည်ကို မြင်သောအခါ ၎င်းတို့ ပျော်ရွှင်ကြသည်။ အဘယ်အရာက ၎င်းတို့ကို ပျော်ရွှင်စေသနည်း။ ၎င်းတို့က “နောက်ဆုံးတွင် ကျွန်ုပ်ကဲ့သို့ သမ္မာတရားကို မချစ်မြတ်နိုးသော၊ ဘုရားအိမ်တော်၏ အကျိုးစီးပွားများကို ဆုံးရှုံးမှုဖြစ်စေခဲ့ပြီး မိမိကိုယ်ကို အပြစ်တင်စိတ် လုံးဝမခံစားရသော တစ်စုံတစ်ယောက် ရှိနေပြီ”ဟု တွေးကြသည်။ ယင်းမှာ ၎င်းတို့ကို ပျော်ရွှင်စေသည့်အရာ ဖြစ်သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) ယင်းမှာ အလွန့်အလွန် ကောက်ကျစ်ဆိုးယုတ်ခြင်း ဖြစ်သည်။ သင်တို့အလယ်၌ ဤသို့သောလူများ ရှိသလော။ အများအားဖြင့် သီချင်းတစ်ပုဒ်ကို မညည်းတတ်သော လူအချို့ရှိသော်လည်း ၎င်းတို့သည် တစ်စုံတစ်ယောက် အမှားလုပ်သည်ကို မြင်သည်နှင့်တစ်ပြိုင်နက် ရုတ်တရက် သီချင်းစဆိုပြီး ၎င်းတို့၏ ခန္ဓာကိုယ်များကို ယိမ်းနွဲ့ကာ အလွန် ကျေနပ်ပုံရလျက် “ယနေ့တွင်နောက်ဆုံး၌ သတင်းကောင်းအချို့ ကျွန်ုပ် ရရှိခဲ့သည်။ ကျွန်ုပ် အလွန် ပျော်ရွှင်သည်၊ ကျွန်ုပ် ထမင်းနှစ်ပန်းကန် ပိုစားမည်”ဟု စဉ်းစားကြသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ကောက်ကျစ်ဆိုးယုတ်ခြင်း ဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများ ဆုံးရှုံးမှုများ ခံစားခဲ့ရသောကြောင့် မျက်ရည်တစ်စက်မျှ ကျမည်မဟုတ်သကဲ့သို့ တစ်စက္ကန့်မျှ ဝမ်းနည်းမည်မဟုတ်ပေ။ မိမိကိုယ်ကို အပြစ်တင်စိတ်၊ ဝမ်းနည်းခြင်း သို့မဟုတ် နာကျင်ခြင်းကို ၎င်းတို့ မခံစားရကြပေ။ ထိုအစား ၎င်းတို့သည် တစ်စုံတစ်ယောက်၏ အမှားက ဘုရားအိမ်တော်၏ အကျိုးစီးပွားများအား ဆုံးရှုံးမှုများဆီသို့ ဦးတည်စေခဲ့ပြီး ဘုရားသခင်၏ နာမတော်ကို အရှက်ရစေခဲ့သောကြောင့် ဝမ်းသာပျော်ရွှင်ပြီး ကျေနပ်မှုကို ခံစားကြရသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော သဘာဝကို ပိုင်ဆိုင်ခြင်းနှင့်ဆိုင်သည့် လက္ခဏာတစ်ခု မဟုတ်လော။ ဤသည်မှာလည်း လက္ခဏာတစ်ခု ဖြစ်ပေသည်။

ဧဝံဂေလိအဖွဲ့များတွင် အချို့မှာ စကားပြောကောင်းသူများဖြစ်သည်ဟု ဆိုကြသည်။ ၎င်းတို့သည် နှစ်ပေါင်းများစွာ တရားဒေသနာများကို နားထောင်ခဲ့ကြပြီး အယူဝါဒတစ်စုံကို အကျဉ်းချုပ်ခဲ့ကြသည်။ ၎င်းတို့ သွားသည့်နေရာတိုင်း၌ ကြွားဝါသောစကားများနှင့် ပြည့်နေကြသည်။ တရားဟောသောအခါ ပြောလိုက်တိုင်း စာတစ်ပုဒ်လို ဖြစ်သွားသည်။ ယင်းက ၎င်းတို့၏ ကိုယ်ပိုင်ဆုကျေးဇူးများနှင့် အဟောအပြောကောင်းခြင်းကို အပြည့်အဝ ထင်ရှားစေသည်။ လူအချို့သည် ထိုသို့သော ပုဂ္ဂိုလ်များကို အတော်လေး အရည်အချင်းရှိသည်ဟု မြင်ပြီး ၎င်းတို့နောက်သို့ လိုက်ရန် ဆုံးဖြတ်ကြသည်။ အဆုံး၌ ထိုသူတို့က အဘယ်အရာကို ပြောဆိုကြသနည်း။ “ကျွန်ုပ်တို့သည် ထိုသူ၏ မိတ်သဟာယဖွဲ့ခြင်းကို နားထောင်သောကြောင့် အထက်မှလာသော တရားဒေသနာများကို နားထောင်ရန် မလိုအပ်ပါ။ ကျွန်ုပ်တို့သည် ဘုရား၏ နှုတ်ကပတ်တော်များကိုလည်း နားထောင်ရန် မလိုအပ်ပါ။ ထိုသူ၏ မိတ်သဟာယဖွဲ့ခြင်းက ထိုအရာများကို အစားထိုးသည်” ဟူ၍ ဖြစ်သည်။ ဤလူတို့သည် အန္တရာယ်၌ ရှိနေကြသည် မဟုတ်လော။ (ရှိနေကြပါသည်။) ဤလူတို့သည် ကြီးမားသော အန္တရာယ်၌ ရှိနေကြသည်။ ၎င်းတို့က အန္တိခရစ်များ၏ လုပ်ရပ်များနှင့် အပြုအမူများအပြင် ၎င်းတို့၏ မိုက်ရိုင်းမှု၊ ရက်စက်ကြမ်းကြုတ်မှုနှင့် ကောက်ကျစ်ဆိုးယုတ်မှုတို့ကို ချစ်မြတ်နိုးကြသည်။ ၎င်းတို့သည် အန္တိခရစ်များ ချစ်မြတ်နိုးသည့်အရာကို ချစ်မြတ်နိုးပြီး အန္တိခရစ်များ အလွန်အမင်း မနှစ်မြို့သည့်အရာကို အလွန်အမင်း မနှစ်မြို့ကြပေ။ အန္တိခရစ်များ ဟောပြောသော အသိပညာ၊ သင်ယူလေ့လာမှု၊ အယူဝါဒများနှင့် အမျိုးမျိုးသော ဓမ္မပညာဆိုင်ရာ သီအိုရီများ၊ မိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပာယ်မဲ့သော အယူဝါဒများကို ချစ်မြတ်နိုးကြသည်။ ၎င်းတို့က ဤအရာများကို ကိုးကွယ်ကြသည်။ မည်သည့်အတိုင်းအတာအထိ ကိုးကွယ်ကြသနည်း။ ညဘက်၌ အိပ်မက်မက်ရင်းပင် ဤစကားများကို ယောင်ပြောကြသည်။ ဤသည်မှာ ဆိုးရွားသလော။ ၎င်းတို့၏ ကိုးကွယ်မှုက ဤအဆင့်သို့ ရောက်ရှိသောအခါ ဤလူတို့သည် ဘုရားသခင်နောက်သို့ လိုက်နိုင်ကြသေးသလော။ အချို့က “ယင်းမှာ မှားပါသည်။ သူတို့သည် အသင်းတော်၌ ရှိနေဆဲဖြစ်သည်၊ ဘုရားသခင်ကို ယုံကြည်နေဆဲဖြစ်သည်”ဟု ဆိုကောင်းဆိုနိုင်သည်။ ၎င်းတို့၌ အခွင့်အရေး မရှိကြသေးခြင်းဖြစ်သည်။ ၎င်းတို့ ကိုးကွယ်လိုသော ပုဂ္ဂိုလ် သို့မဟုတ် အရာဝတ္ထုကို ၎င်းတို့ ရှာဖွေတွေ့ရှိသည်နှင့်တစ်ပြိုင်နက် ဘုရားသခင်ကို ၎င်းတို့ အချိန်မရွေး စွန့်ခွာနိုင်ပေသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ပိုင်ဆိုင်ခြင်းနှင့်ဆိုင်သည့်လက္ခဏာတစ်ခု မဟုတ်လော။ (ဟုတ်ပါသည်။) သင်တို့သည် ထိုသို့သောလူများကို မြင်သောအခါ ပိုင်းခြားသိမြင်နိုင်ကြသလော။ (ပိုင်းခြားသိမြင်နိုင်ပါသည်။) အတိတ်တွင် ထိုသို့သော ကိစ္စရပ်များ၏ ဆိုးရွားသောသဘာဝကို သင်တို့ မသိရှိခဲ့ကြပေ။ ယခု သင်တို့သည် ထိုသို့သောလူများနှင့် တစ်ဖန် ကြုံတွေ့သောအခါ သင်တို့၏ စိတ်ထဲ၌ ၎င်းတို့နှင့်ပတ်သက်၍ မေးခွန်းများ ရှိနေဦးမည်လော။ ၎င်းတို့ကို သင်တို့ လျစ်လျူရှုကြမည်လော။ (လျစ်လျူရှုမည် မဟုတ်ပါ။) သို့ဆိုလျှင် သင်တို့သည် ထိုသို့သောလူများနှင့်စပ်လျဉ်း၍ ပိုင်းခြားသိမြင်မှုအချို့ ရရှိခဲ့ပြီးဖြစ်သလော။ (ရရှိခဲ့ပြီးဖြစ်ပါသည်။) ဤသည်တို့မှာ ၎င်းတို့ ထုတ်ဖော်ပြသသော လက္ခဏာများနှင့် သတင်းအချက်အလက်အချို့ ဖြစ်သည်။ ဆိုလိုသည်မှာ ဤလူတို့သည် အခွင့်အရေး သို့မဟုတ် အဆင့်အတန်းတစ်ခု ရှိသည်နှင့်တစ်ပြိုင်နက် သို့မဟုတ် တစ်စုံတစ်ယောက်က ၎င်းတို့ကို အထင်အမြင်မှားစေသည်နှင့်တစ်ပြိုင်နက် ဘုရားသခင်ကို အချိန်မရွေး၊ နေရာမရွေး သစ္စာဖောက်နိုင်သည်။ လူတို့သည် ၎င်းတို့၏ ထုတ်ဖော်ပြသချက်များနှင့် ၎င်းတို့၏ ကောက်ကျစ်ဆိုးယုတ်သော အနှစ်သာရကို မြင်တွေ့နိုင်သလော။ လူတို့ မြင်တွေ့နိုင်သော သဲလွန်စအချို့ ရှိသလော။ (ရှိပါသည်။) ရှိသင့်ပေသည်။ ဤအရာများကို ငါ မဖော်ပြခဲ့ပါက သင်တို့က “မည်သူသည် ဤအမှတ်အသားများကို ပြသသနည်း။ မည်သူသည် ဤလက္ခဏာများကို ထုတ်ဖော်ပြသနည်း။ မည်သူမျှ မရှိပါ၊ ကျွန်ုပ် မည်သူ့ကိုမျှ မမြင်သေးပါ”ဟု တွေးထင်ကောင်း တွေးထင်ပေမည်။ ဤလက္ခဏာများနှင့်ပတ်သက်၍ ငါ၏ ဆွေးနွေးမှုမှတစ်ဆင့် ထိုသို့သောလူများ တည်ရှိကြောင်းကို သင်တို့ သိရှိရပြီးဖြစ်သည် မဟုတ်လော။ ၎င်းတို့ထဲမှ အချို့မှာ နောက်လိုက်များဖြစ်ပြီး အချို့မှာ ခေါင်းဆောင်များနှင့် အမှုဆောင်များ ဖြစ်ကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ပိုင်ဆိုင်ခြင်းနှင့်ဆိုင်သည့် တတိယမြောက် လက္ခဏာ ဖြစ်သည်။

အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ပိုင်ဆိုင်သောလူများသည် ၎င်းတို့အားလုံးတွင် ရှိသည့် နောက်ထပ် ထူးခြားသော လက္ခဏာတစ်ခု ရှိသည်။ ဤလူတို့သည် သမ္မာတရားကို ချစ်မြတ်နိုးပြီး မှန်သောလမ်းခရီးကို တောင့်တဟန်ဆောင်ကာ တရားဒေသနာများကို တက်ရောက်ရန်၊ သမ္မာတရားနှင့်သက်ဆိုင်သော အမျိုးမျိုးသော အသိပညာနှင့် အကြောင်းအရာများကို သင်ယူရန်၊ ဓမ္မပညာဆိုင်ရာ သီအိုရီများနှင့် အသိပညာကို ပြင်ဆင်ရန် လာကြသည်။ ထို့နောက် ၎င်းတို့သည် ဤသီအိုရီများနှင့် အသိပညာကို အသုံးပြု၍ ခေါင်းဆောင်များ၊ အမှုဆောင်များနှင့် စကားစစ်ထိုးပွဲများတွင် ပါဝင်ကြပြီး၊ အချို့သော ပုဂ္ဂိုလ်များကို ပြစ်တင်ရှုတ်ချရန်၊ အခြားသူများကို အထင်အမြင်မှားစေရန်နှင့် အယုံသွင်းရန်၊ အချို့သောလူတို့အား ထောက်ပံ့ခြင်း၊ အကူအညီပေးခြင်းနှင့် ရေလောင်းပေးခြင်းဟုခေါ်သော အရာများကိုပင် လုပ်ဆောင်ရန် ထိုအရာများကို အသုံးပြုကြသည်။ သို့ရာတွင် ၎င်းတို့က သမ္မာတရားကို ချစ်မြတ်နိုးသူများ မဟုတ်ကြောင်း အချက်တစ်ချက်က ရှင်းလင်းသွားစေသည်။ ထိုအချက်မှာ အဘယ်နည်း။ ဤလူတို့သည် မည်သို့ပင် မိမိတို့ကိုယ်ကို ပြင်ဆင်ပြီး ဟောပြောသည်ဖြစ်စေ ၎င်းတို့သည် မိမိတို့ကိုယ်ကို လက်နက်တပ်ဆင်လျက် အမှုအရာများကို ဆွေးနွေးကာ ပြောဆိုရုံမျှ ပြောဆိုကြသော်လည်း သမ္မာတရားစည်းမျဉ်းများအတိုင်း ကိစ္စရပ်များကို မည်သည့်အခါမျှ မကိုင်တွယ်ကြပေ။ “မည်သည့်အခါမျှ” ဟူသည်မှာ အဘယ်အရာကို ဆိုလိုသနည်း။ ၎င်းတို့သည် မှန်သောစကားတစ်ခွန်းကိုမျှ မပြောဆိုနိုင်ခြင်း၊ တစ်ခါမျှ ရိုးသားမှုမရှိခဲ့ခြင်းနှင့် အဆင့်အတန်း၏ အကျိုးအမြတ်များကို စွန့်လွှတ်ခြင်းနှင့်ဆိုင်သည့် အဖိုးအခအား မည်သည့်အခါမျှ မပေးခဲ့ခြင်းတို့ကို ဆိုလိုသည်။ မည်သည့်အချိန်အခါသမယတွင်ဖြစ်စေ ၎င်းတို့ ပြောဆိုပြုမူသည့်အခါ မိမိတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် အစဉ်အမြဲ အမြင့်ဆုံး ကြိုးပမ်းအားထုတ်မှုကို ပြုလုပ်ကြသည်။ အပြင်ပန်း၌ ၎င်းတို့သည် အဖိုးအခကို ပေးဆပ်ပြီး သမ္မာတရားကို ချစ်မြတ်နိုးပုံရသော်လည်း ၎င်းတို့၏ ကောက်ကျစ်ဆိုးယုတ်သော အနှစ်သာရက မပြောင်းလဲဘဲ ရှိနေသည်။ ဤနေရာတွင် ပြဿနာမှာ အဘယ်နည်း။ တစ်နည်းအားဖြင့် ဤလူတို့သည် မိမိတို့၏ လုပ်ရပ်များ၌ သမ္မာတရားစည်းမျဉ်းများကို မည်သည့်အခါမျှ မရှာဖွေကြပေ။ နောက်တစ်နည်းအားဖြင့် ၎င်းတို့သည် သမ္မာတရားစည်းမျဉ်းများနှင့် လက်တွေ့လုပ်ဆောင်ခြင်း လမ်းကြောင်းကို သိလျှင်ပင်၊ လက်တွေ့မလုပ်ဆောင်ကြပေ။ ဤသည်မှာ ၎င်းတို့က အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ပိုင်ဆိုင်ကြသည့် လက္ခဏာတစ်ခု ဖြစ်သည်။ ၎င်းတို့၌ အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ ဧဝံဂေလိတရားကို ဟောပြောခြင်းတာဝန်အား ၎င်းတို့ထမ်းဆောင်သည်ဖြစ်စေ သို့မဟုတ် ခေါင်းဆောင်များနှင့် အမှုဆောင်များ ဖြစ်သည်ဖြစ်စေ ၎င်းတို့၏ ထူးခြားသောလက္ခဏာရပ်မှာ အဘယ်နည်း။ ၎င်းတို့သည် မှန်ကန်သော အယူဝါဒများကိုသာ ရှင်းလင်းစွာ ပြောဆိုနိုင်သော်လည်း မှန်ကန်သောအရာများကို မည်သည့်အခါမျှ မလုပ်ဆောင်ကြပေ။ ယင်းမှာ ၎င်းတို့၏ ထူးခြားသောလက္ခဏာရပ် ဖြစ်သည်။ ၎င်းတို့သည် အယူဝါဒများကို မည်သူမဆိုထက် ပို၍ ရှင်းလင်းစွာ ပြောဆိုသော်လည်း အမှုအရာများကို မည်သူမဆိုထက်ပို၍ ဆိုးရွားစွာ လုပ်ဆောင်ကြသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရကို ပိုင်ဆိုင်ခြင်းနှင့်ဆိုင်သည့် စတုတ္ထမြောက် လက္ခဏာ ဖြစ်သည်။ သင်တို့ အနီးဝန်းကျင်၌ အန္တိခရစ်များ၏ ကောက်ကျစ်ဆိုးယုတ်သော အနှစ်သာရရှိသော လူများစွာ ရှိမရှိဟူသည်ကို သင်တို့ကိုယ်တိုင် စစ်ဆေးပြီး အကဲဖြတ်ကြလော့။ ဤအရာများကို ငါ စာရင်းပြုစုပြီးနောက်တွင်၊ သင်တို့အနီးဝန်းကျင်၌ ထိုသို့သောလူများ အတော်များများ ရှိမရှိကို သင်တို့ ဆန်းစစ်ကောင်း ဆန်းစစ်နိုင်သည်။ ၎င်းတို့သည် ရာခိုင်နှုန်းမည်မျှ ပါဝင်သနည်း။ ခေါင်းဆောင်များ ပိုများသလော သို့မဟုတ် သာမန်ယုံကြည်သူများ ပိုများသလော။ သင်တို့ထဲမှ အချို့ကခေါင်းဆောင်များသာ အန္တိခရစ်များ ဖြစ်လာမည့် အခွင့်အရေးရှိသည်ဟု ယခင်က တွေးထင်ခဲ့ကြသည် မဟုတ်လော။ (ယခင်က ထိုသို့ တွေးခဲ့ပါသည်။) သို့ဆိုလျှင် ဤသဘောထားအမြင်သည် ယခု ပြောင်းလဲသွားပြီလော။ အန္တိခရစ်များသည် ၎င်းတို့၌ အဆင့်အတန်းရှိသောကြောင့် အန္တိခရစ်များ ဖြစ်လာကြခြင်းမဟုတ်ပေ။ ၎င်းတို့၌ အဆင့်အတန်းမရှိသည့်အခါ၌ပင် ၎င်းတို့သည် ဤယုတ်ညံ့သူ ဖြစ်ခဲ့ကြသည်။ မထင်မှတ်ဘဲ ၎င်းတို့သည် ခေါင်းဆောင်ရာထူးရသွားကြပြီး သင့်လျော်သော အပူချိန်နှင့် မြေဆီလွှာတို့ဖြင့် လျင်မြန်စွာ ကဇော်ဖောက်ကာ ၎င်း၏ စစ်မှန်သော သဘောသဘာဝကို ထုတ်ဖော်ပြသသည့် မှိုတစ်မျိုးကဲ့သို့ အန္တိခရစ်များအဖြစ် ၎င်းတို့၏ စစ်မှန်သော အင်္ဂါရပ်များက လျင်မြန်စွာ ဖော်ထုတ်ခံရခြင်းသာ ဖြစ်သည်။ အကယ်၍ သင့်လျော်သော ပတ်ဝန်းကျင်တစ်ခု မရှိပါက ၎င်းတို့၏ သဘာဝအနှစ်သာရ ဖော်ထုတ်ခြင်းခံရဖို့ အနည်းငယ် ပို၍ကြာမြင့်ကောင်း ကြာမြင့်ပေမည်။ သို့သော် ဤပို၍နှေးကွေးသော ထုတ်ဖော်ပြသခြင်းက ၎င်းတို့၌ ထိုသဘာဝ ကင်းမဲ့သည်ဟု မဆိုလိုပေ။ ထိုသို့သော သဘာဝဖြင့် လူတို့သည် မလွဲမသွေ ပြုမူကြလိမ့်မည်ဖြစ်ပြီး အမှုအရာများကို ထုတ်ဖော်ပြသကြလိမ့်မည်ဖြစ်ကာ ဤထုတ်ဖော်ပြထားသော အပြုအမူများသည် အန္တိခရစ်များ၏ ကောက်ကျစ်ဆိုးယုတ်သော အနှစ်သာရနှင့်ဆိုင်သည့် လက္ခဏာများနှင့် အမှတ်အသားများ ဖြစ်ကြသည်။ ဤလက္ခဏာများနှင့် အမှတ်အသားများကို ၎င်းတို့ ပိုင်ဆိုင်သည်နှင့်တစ်ပြိုင်နက် ၎င်းတို့ကို အန္တိခရစ်များအဖြစ် သတ်မှတ်၍ရနိုင်ပေသည်။

ငါ့ကို ပြောလော့၊ သမ္မာတရားကို လက်တွေ့လုပ်ဆောင်ခြင်းနှင့် ကိစ္စရပ်များကို သမ္မာတရားစည်းမျဉ်းများအတိုင်း ကိုင်တွယ်ခြင်းသည် အမျိုးမျိုးသော ဆင်ခြေများနှင့် အကြောင်းပြချက်များ လိုအပ်သလော။ (မလိုအပ်ပါ။) လူတစ်ဦး၌ ရိုးသားသော စိတ်နှလုံးရှိသရွေ့ သမ္မာတရားကို သူလက်တွေ့လုပ်ဆောင်နိုင်သည်။ သမ္မာတရားကို လက်တွေ့မလုပ်ဆောင်သောလူတို့သည် အမျိုးမျိုးသော ဆင်ခြေများကို စိတ်ကူးရကြသလော။ ဥပမာအားဖြင့် ၎င်းတို့သည် တစ်စုံတစ်ရာကို မှားယွင်းစွာ လုပ်ဆောင်မိသောအခါ၊ စည်းမျဉ်းများကို ဆန့်ကျင်ပြီး တစ်စုံတစ်ယောက်က ၎င်းတို့ကို ပြုပြင်ပေးသောအခါ ၎င်းတို့ နားထောင်နိုင်ကြသလော။ နားမထောင်ကြပေ။ ၎င်းတို့ နားမထောင်သည့်အချက်သည် ရှိသမျှအရာအားလုံး ဖြစ်သလော။ ၎င်းတို့သည် မည်သို့ ကောက်ကျစ်ဆိုးယုတ်ကြသနည်း။ (၎င်းတို့က သင်တို့အား မိမိတို့ မှန်ကန်သည်ဟု ထင်မြင်စေလျက် သင်တို့ကို အယုံသွင်းရန် ဆင်ခြေတစ်ခုကို ရှာဖွေကြပါသည်။) ၎င်းတို့သည် သင်၏ အယူအဆများနှင့်လည်းကောင်း၊ စိတ်ကူးစိတ်သန်းများနှင့်လည်းကောင်း ကိုက်ညီသော ရှင်းလင်းချက်တစ်ခုကို ရှာဖွေကြလိမ့်မည်။ ထို့နောက်၊ သင့်ကို ယုံကြည်လက်ခံစေဖို့၊ ၎င်းတို့နှင့်အတူ လိုက်ပါစေရန်နှင့် ၎င်းတို့ မှန်ကန်ကြောင်း သင့်ကို စစ်မှန်စွာ ယုံကြည်စေဖို့အတွက် သင် အသိအမှတ်ပြုပြီး လက်ခံနိုင်သော၊ သမ္မာတရားနှင့် ကိုက်ညီသော ဝိညာဉ်ရေးရာ သီအိုရီတစ်စုံကို အသုံးပြုကြလိမ့်မည်။ အားလုံးမှာ လူတို့အား အထင်အမြင်မှားစေရန်နှင့် ထိန်းချုပ်ရန် ၎င်းတို့၏ ပန်းတိုင်ကို အောင်မြင်ရန်အလို့ငှာ ဖြစ်သည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) ဤသည်မှာ အမှန်ပင် ကောက်ကျစ်ဆိုးယုတ်ခြင်းဖြစ်၏။ သိသာရှင်းလင်းစွာပင်၊ ၎င်းတို့သည် တစ်စုံတစ်ခုကို မှားယွင်းစွာ လုပ်ဆောင်ပြီးဖြစ်သည်၊ ၎င်းတို့၏ လုပ်ရပ်များ၌ စည်းမျဉ်းများနှင့် သမ္မာတရားကို ဆန့်ကျင်ပြီးဖြစ်ကာ သမ္မာတရားကို လက်တွေ့လုပ်ဆောင်ရန် ပျက်ကွက်ကြပြီးဖြစ်သော်လည်း ၎င်းတို့သည် သီအိုရီဆိုင်ရာ အကြောင်းပြချက်တစ်စုံကို စိတ်ကူးရကြသည်။ ဤသည်မှာ အမှန်တကယ် ကောက်ကျစ်ဆိုးယုတ်ပေသည်။ ယင်းမှာ ဝံပုလွေတစ်ကောင်က သိုးတစ်ကောင်ကို စားခြင်းနှင့်တူသည်။ သိုးများကို စားခြင်းသည် မူလက ဝံပုလွေ၏ သဘာဝ၌ ရှိခဲ့ပြီး ဘုရားသခင်သည် သိုးများကို စားရန် ဤတိရစ္ဆာန်အမျိုးအစားကို ဖန်ဆင်းခဲ့သည်။ သိုးများသည် သူ၏ အစာ ဖြစ်သည်။ သို့သော် စားပြီးနောက် ဝံပုလွေသည် အမျိုးမျိုးသော ဆင်ခြေများကို ရှာဖွေနေဆဲ ဖြစ်သည်။ ထိုအရာနှင့်ပတ်သက်၍ သင်တို့တွင် အတွေးတစ်ခုတလေ ရှိသလော။ သင်က၊ “ငါ့သိုးကို သင် စားခဲ့ပြီး ယခုတွင် ထိုသိုးကို သင် စားသင့်ကြောင်း၊ ထိုသို့စားခြင်းက ကျိုးကြောင်းဆီလျော်ပြီး သင့်တော်ကြောင်းနှင့် သင့်ကို ကျေးဇူးတောင် တင်သင့်သေးကြောင်း ငါ့ကို သင်က တွေးထင်စေချင်နေသည်” ဟု စဉ်းစားသည်။ သင် ဒေါသထွက်သည် မဟုတ်လော။ (ဒေါသထွက်ပါသည်။) သင် ဒေါသထွက်နေစဉ် မည်သည့် အတွေးများရှိသနည်း။ သင်က၊ “ဤသူသည် အလွန် ကောက်ကျစ်ဆိုးယုတ်ပါတကား။ ထိုအရာကို သင် စားချင်လျှင် စားပါလေ။ ယင်းမှာ သင်ဖြစ်သည့်အရာသာ ဖြစ်သည်။ ငါ့သိုးကို စားခြင်းက တစ်ကြောင်းဖြစ်သော်လည်း၊ အကြောင်းပြချက်များ၊ ဆင်ခြေများ တစ်ပုံတစ်ပင်ကိုပင် စိတ်ကူးရပြီးအပြန်အလှန်အနေဖြင့် သင့်အား ကျေးဇူးတင်ရှိရန် ငါ့ကို တောင်းဆိုနေသည်။ ဤသည်မှာ အမှန်အမှားကို ရှုပ်ထွေးစေခြင်းမဟုတ်လော”ဟု စဉ်းစားလေသည်။ ဤသည်မှာ ကောက်ကျစ်ဆိုးယုတ်ခြင်း ဖြစ်သည်။ ဝံပုလွေတစ်ကောင်က သိုးတစ်ကောင်ကို စားလိုသောအခါ အဘယ်ဆင်ခြေများကို သူရှာတွေ့သနည်း။ ဝံပုလွေက “သိုးငယ်၊ ယနေ့ ကျွန်ုပ် သင့်ကို စားရမည်။ အကြောင်းမှာ မနှစ်က သင် ကျွန်ုပ်ကို စော်ကားခဲ့သည့်အတွက် သင့်ကို ကျွန်ုပ် လက်စားချေရန် လိုအပ်သောကြောင့် ဖြစ်သည်”ဟု ဆိုသည်။ သိုးငယ်က မတရားခံရသည်ဟု ခံစားလျက် “ကျွန်ုပ် မနှစ်က မွေးပင်မမွေးသေးပါ”ဟု ဆိုသည်။ ဝံပုလွေသည် သူစကားမှားပြောမိပြီး သိုးငယ်၏ အသက်ကို မှားတွက်မိကြောင်း သဘောပေါက်သောအခါ သူက “ကောင်းပြီ၊ ယင်းကို ကျွန်ုပ်တို့ ထည့်တွက်မည် မဟုတ်ပါ။ သို့သော် သင့်ကို ကျွန်ုပ် စားမြဲစားရဦးမည်ဖြစ်သည်။ အဘယ့်ကြောင့်ဆိုသော် ပြီးခဲ့သည့်တစ်ကြိမ်က ဤမြစ်ရေကို ကျွန်ုပ်သောက်ခဲ့ချိန်တွင် သင်က ရေကို ညစ်ပတ်စေခဲ့သောကြောင့် သင့်ကို ကျွန်ုပ် လက်စားချေရန် လိုအပ်သည်”ဟု ဆိုသည်။ သိုးငယ်က “ကျွန်ုပ်သည် မြစ်၏အောက်ပိုင်း၌ ရှိပြီး သင်က အပေါ်ပိုင်း၌ ရှိသည်။ ကျွန်ုပ်သည် အပေါ်ပိုင်းရှိ ရေကို မည်သို့ ညစ်ပတ်စေနိုင်မည်နည်း။ အကယ်၍ သင်က ကျွန်ုပ်ကို စားလိုလျှင် စားသာစားလိုက်ပါလော့။ အမျိုးမျိုးသော ဆင်ခြေများကို မရှာဖွေပါနှင့်” ဟု ဆိုသည်။ ယင်းမှာ ဝံပုလွေ၏ သဘာဝ ဖြစ်သည်။ ယင်းမှာ ကောက်ကျစ်ဆိုးယုတ်ခြင်း မဟုတ်လော။ (ဟုတ်ပါသည်။) ဝံပုလွေ၏ ကောက်ကျစ်ဆိုးယုတ်မှုသည် အဆင်းနီသော နဂါးကြီး၏ ကောက်ကျစ်ဆိုးယုတ်မှုနှင့် တူညီသလော။ (တူညီပါသည်။) ဤသရုပ်ဖော်ချက်သည် အဆင်းနီသော နဂါးကြီးနှင့် အသင့်တော်ဆုံးဖြစ်သည်။ အဆင်းနီသော နဂါးကြီးသည် ဘုရားသခင်ကို ယုံကြည်သောလူတို့အား ဖမ်းဆီးလိုသည်။ ဤလူတို့ကို ရာဇဝတ်မှုများဖြင့် ၎င်းက စွဲချက်တင်လိုသည်။ သို့ဖြစ်၍ ၎င်းသည် ဦးစွာ အချို့သော ဟန်ဆောင်မှုများကို ဖန်တီးသည်။ အချို့သော ကောလာဟလများကို လုပ်ကြံဖန်တီးပြီးနောက် ကမ္ဘာလောကတစ်ခုလုံးက ထကြွပြီး သင်တို့ကို ပြစ်တင်ရှုတ်ချစေရန်အလို့ငှာ ထိုအရာများကို ကမ္ဘာလောကသို့ ထုတ်လွှင့်သည်။ ၎င်းသည် ဘုရားသခင်ကို ယုံကြည်သောသူတို့အား “ပြည်သူ့ငြိမ်ဝပ်ပိပြားရေးကို နှောင့်ယှက်ခြင်း”၊ “နိုင်ငံတော်လျှို့ဝှက်ချက်များကို ပေါက်ကြားစေခြင်း”နှင့် “နိုင်ငံတော်အာဏာကို ဖြိုဖျက်ခြင်း” ကဲ့သို့သော စွဲချက်များစွာ ချမှတ်သည်။ ဤရာဇဝတ်ပြစ်မှုအမျိုးမျိုးကို သင်တို့ကျူးလွန်ခဲ့သည်ဟု ၎င်းက ကောလာဟလများကိုလည်း ဖြန့်ဝေပြီး သင်တို့ကို ဤစွဲချက်များ ချမှတ်လေသည်။ ယင်းစွဲချက်များကို ဝန်ခံရန် သင်တို့ ငြင်းပယ်ပါက အဆင်ပြေသလော။ ယင်းမှာ သင်က ထိုစွဲချက်များကို ဝန်ခံခြင်း၊ မခံခြင်းနှင့်ဆိုင်သည့် ကိစ္စလော။ မဟုတ်ပေ။ သင်တို့ကို ဖမ်းဆီးရန် ၎င်းက စိတ်ပိုင်းဖြတ်ပြီးသည်နှင့်တစ်ပြိုင်နက် သိုးတစ်ကောင်ကို စားရန် စိတ်ပိုင်းဖြတ်ထားသော ဝံပုလွေတစ်ကောင်ကဲ့သို့ပင် အမျိုးမျိုးသော ဆင်ခြေများကို ရှာဖွေသည်။ အဆင်းနီသော နဂါးကြီးသည် အမှန်တွင် မကောင်းမှုတစ်ခုခုကို အခြားလူများက ပြုလုပ်ခဲ့ချိန်တွင် ထိုအရာများကို ငါတို့ လုပ်ဆောင်ခဲ့သည်ဟု အခိုင်အမာဆိုလျက် အချို့သော ဟန်ဆောင်မှုများကို ဖန်တီးသည်။ ၎င်းက အသင်းတော်ကို အပြစ် လွှဲချပြီး အမှုဆင်သည်။ ၎င်းကို သင်က အကျိုးသင့်အကြောင်းသင့် ပြော၍ရနိုင်သလော။ (မရနိုင်ပါ။) အဘယ်ကြောင့် အကျိုးသင့်အကြောင်းသင့် ပြော၍မရနိုင်သနည်း။ သင်သည် ၎င်းကို ရှင်းလင်းစွာ အကျိုးသင့်အကြောင်းသင့် ပြော၍ရနိုင်သလော။ သင်သည် ၎င်းကို အကျိုးသင့်အကြောင်းသင့်ပြောပြီး အခြေအနေကို ရှင်းပြခြင်းဖြင့် ၎င်းသည် သင့်ကိုဖမ်းဆီးမည်မဟုတ်ဟု တွေးထင်သလော။ သင်သည် ၎င်းကို အကောင်းမြင်လွန်းပေသည်။ သင် စကားပြော၍ မပြီးမီ ၎င်းသည် သင့်ကို ဆံပင်ဖြင့် ဆွဲကိုင်ပြီး သင်၏ ဦးခေါင်းကို နံရံနှင့် ဆောင့်ကာ ထို့နောက်၊ “ငါ အဘယ်သူဖြစ်သည်ကို သင်သိသလော။ ငါက နတ်ဆိုးတစ်ကောင်ဖြစ်သည်”ဟု သင့်ကို ပြောလိမ့်မည်။ ထို့နောက်တွင် နေ့ချီ၊ ညချီ တလှည့်စီ စစ်ဆေးမေးမြန်းခြင်းနှင့် ညှဉ်းပန်းနှိပ်စက်ခြင်းတို့နှင့်အတူ ပြင်းထန်စွာ ရိုက်နှက်လိမ့်မည်ဖြစ်ပြီး ထို့နောက် သင်သည် လိမ္မာလာလိမ့်မည်။ ဤအချိန်၌ သင်သည်၊ “ဤတွင် ကျိုးကြောင်းဆင်ခြင်စရာနေရာ မရှိပါ။ ဤသည်မှာ ထောင်ချောက်တစ်ခုဖြစ်သည်”ဟု သဘောပေါက်လိမ့်မည်။ အဆင်းနီသော နဂါးကြီးသည် သင်နှင့် အကျိုးသင့်အကြောင်းသင့် မပြောပေ။ ၎င်းသည် ထိုဟန်ဆောင်မှုများကို မရည်ရွယ်ဘဲ၊ မတော်တဆ ဖန်တီးသည်ဟု သင် တွေးထင်သလော။ ၎င်း၏ နောက်ကွယ်၌ ပူးပေါင်းကြံစည်မှုတစ်ခု ရှိပြီး ၎င်းက နောက်ထပ်လှုပ်ရှားမှုကို စီစဉ်ထားပြီးဖြစ်သည်။ ဤသည်မှာ ၎င်း၏ လုပ်ရပ်များအတွက် နိဒါန်းတစ်ခုမျှသာ ဖြစ်သည်။ လူအချို့က “သူသည် ဘုရားသခင်ကို ယုံကြည်ခြင်းနှင့်ဆက်စပ်သည့် ကိစ္စရပ်များကို နားမလည်ပါ။ ထိုအရာကို သူ့အား ငါရှင်းပြလိုက်လျှင် အားလုံး အဆင်ပြေသွားလိမ့်မည်”ဟု တွေးထင်နေဆဲ ဖြစ်ကောင်းဖြစ်နိုင်သည်။ ထိုအရာကို ရှင်းလင်းစွာ သင်ရှင်းပြနိုင်သလော။ ၎င်းက သင် မလုပ်ဆောင်ခဲ့သော တစ်စုံတစ်ရာအတွက် သင့်ကိုအမှုဆင်ခဲ့သည်။ အမှုအရာများကို ရှင်းလင်းစွာ သင် ရှင်းပြနိုင်သေးသလော။ ၎င်းက သင့်ကို အမှုဆင်သောအခါ ယင်းကို သင် မလုပ်ဆောင်ခဲ့ကြောင်း ၎င်းက မသိခဲ့သလော။ ထိုအရာကို မည်သူလုပ်ဆောင်ခဲ့ကြောင်း ၎င်းက မသိဘဲနေသလော။ ၎င်းက အလွန်ကောင်းစွာ သိပေသည်။ သို့ဆိုလျှင် ၎င်းသည် အပြစ်ကို သင့်အပေါ် အဘယ်ကြောင့် ပုံချသနည်း။ ၎င်းက ဖမ်းဆီးနေသောသူမှာ သင် ဖြစ်သည်။ ၎င်းက အပြစ်ကို သင့်အပေါ် ပုံချချိန်တွင် သင် မတရားဆက်ဆံခံရသည်ကို ၎င်းက မသိဟု သင် ထင်သလော။ ၎င်းသည် သင့်ကို မတရားဆက်ဆံလိုပြီး ဖမ်းဆီးကာ ညှဉ်းပန်းနှိပ်စက်လိုခြင်း ဖြစ်သည်။ ယင်းမှာ ကောက်ကျစ်ဆိုးယုတ်ခြင်း ဖြစ်သည်။

အန္တိခရစ်များ၏ ကောက်ကျစ်ဆိုးယုတ်သော အနှစ်သာရရှိသူ မည်သူမဆိုသည် ၎င်းတို့၏ အနှစ်သာရ၌ သမ္မာတရားကို အလွန်အမင်း မနှစ်မြို့သကဲ့သို့ မုန်းတီးကြသည်။ ၎င်းတို့၏ စိတ်နှလုံးထဲ၌ ၎င်းတို့သည် သမ္မာတရားကို အနည်းငယ်မျှပင် လက်မခံကြသကဲ့သို့ ထိုသမ္မာတရားကို လက်တွေ့လုပ်ဆောင်ရန် ရည်ရွယ်ချက်လည်း မရှိကြပေ။ ၎င်းတို့၌ သမ္မာတရား သိနားလည်မှုကင်းမဲ့သည်ဟု သင် တွေးထင်ပြီး ထိုသမ္မာတရားအကြောင်းကို ၎င်းတို့နှင့် မိတ်သဟာယဖွဲ့ရန် ကြိုးပမ်းပါက ရလဒ်အနေဖြင့် အဘယ်အရာ ဖြစ်ပျက်လိမ့်မည်နည်း။ သင် ရှေ့မတိုးသာအောင် ဖြစ်သွားလိမ့်မည်။ မှားယွင်းသောလူကို သင် ရှာတွေ့ပြီးဖြစ်သည်။ ၎င်းတို့သည် သမ္မာတရားကို လက်ခံသော တစ်စုံတစ်ယောက် မဟုတ်သကဲ့သို့ သင်သည် ၎င်းတို့နှင့် မိတ်သဟာယမဖွဲ့သင့်ပေ။ ထိုအစား ၎င်းတို့ကို သင်ခန်းစာတစ်ခု ပေးပြီး “သင်သည် သင်၏ တာဝန်ကို အချိန်မည်မျှကြာ ထမ်းဆောင်ပြီးဖြစ်သနည်း။ သင်၏ တာဝန်ကို အရေးမပါသော ကိစ္စရပ်တစ်ခုအဖြစ် သင် မည်သို့ သဘောထားနိုင်ရသနည်း။ ယင်းမှာ သင်၏ ကိုယ်ပိုင်အလုပ်လော။ သင်သည် မည်သူ့ကို စိန်ခေါ်နေသနည်း။ သင်သည် ငါ့ကို ဆန့်ကျင်နေခြင်းမဟုတ်၊ ဘုရားသခင်နှင့် သမ္မာတရားကို ဆန့်ကျင်နေခြင်း ဖြစ်သည်” ဟု ဆိုလျက် ပြင်းထန်စွာ ပြောဆိုသင့်သည်။ သင်သည် ၎င်းတို့ကို သင်ခန်းစာတစ်ခု ပေးရန် လိုအပ်သည် မဟုတ်လော။ ၎င်းတို့နှင့် သမ္မာတရားအကြောင်း မိတ်သဟာယဖွဲ့ခြင်းသည် အသုံးဝင်သလော။ အသုံးမဝင်ပေ။ အဘယ်ကြောင့် အသုံးမဝင်သနည်း။ ၎င်းတို့သည် ဝံပုလွေများဖြစ်ပြီး လမ်းပျောက်သော သို့မဟုတ် လမ်းလွဲသော သိုးများ မဟုတ်ကြပေ။ ဝံပုလွေတစ်ကောင်သည် သမ္မာတရားကို လက်တွေ့လုပ်ဆောင်နိုင်သလော။ မလုပ်ဆောင်နိုင်ပေ။ ဝံပုလွေတစ်ကောင်၏ သဘာဝမှာ အဘယ်နည်း။ (ကောက်ကျစ်ဆိုးယုတ်ခြင်း ဖြစ်ပါသည်။) ၎င်းသည် သိုးတစ်ကောင်ကို မြင်သည့်အခိုက်တွင် စတင်သွားရည်ကျပြီး ၎င်း၏ မျက်လုံးများက အရသာရှိသော အစာ၏ ပုံရိပ်များနှင့် ပြည့်နှက်နေကာ သိုးသည် ၎င်း၏ အစာဖြစ်ဖို့ သေချာပေသည်။ ယင်းမှာ ၎င်း၏ သဘာဝဖြစ်သည်၊ ကောက်ကျစ်ဆိုးယုတ်ခြင်း ဖြစ်သည်။ အကယ်၍ သင်က ၎င်းအား “သိုးများသည် အလွန် သနားစရာကောင်းပြီး နူးညံ့သည်။ ကျေးဇူးပြု၍ သူတို့ကို မစားပါနှင့်။ စားရန်အတွက် အခြား ကြမ်းတမ်းသော တိရစ္ဆာန်တစ်ကောင်ကို ရွေးချယ်ပါ၊ အဆင်ပြေသလော” ဟု ပြောပါက ၎င်းက နားလည်နိုင်သလော။ နားမလည်နိုင်ပေ။ ယင်းမှာ ၎င်း၏ သဘာဝ ဖြစ်သည်။ လူအချို့သည် သမ္မာတရားကို လက်တွေ့မလုပ်ဆောင်ဘဲ အမျိုးမျိုးသော ဆင်ခြေများကို ရှာဖွေကြသည်၊ ယင်းမှာ ၎င်းတို့၏ သဘာဝ ဖြစ်သည်။ ဤသဘာဝကား အဘယ်နည်း။ ယင်းမှာ ကောက်ကျစ်ဆိုးယုတ်ခြင်း ဖြစ်သည်။ ၎င်းတို့၏ လုပ်ရပ်များသည် မည်မျှ ယုတ်ညံ့သည်ဖြစ်စေ၊ ပုန်ကန်သည်ဖြစ်စေ သို့မဟုတ် စည်းမျဉ်းများကို ဗြောင်ကျကျ ဆန့်ကျင်သည်ဖြစ်စေ ၎င်းတို့သည် မိမိတို့၏ သိက္ခာကို အဖတ်ဆယ်ချင်ကြဆဲဖြစ်သည်။ သမ္မာတရားကို ၎င်းတို့ ဆန့်ကျင်လျှင်ပင် ယင်းကို ကြီးကျယ်ခမ်းနားပြီး ဂုဏ်သိက္ခာရှိသောပုံစံဖြင့် လုပ်ဆောင်လိုကြသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ သမ္မာတရားကို ချိုးဖောက်ခြင်းသည် အပြုသဘောဆောင်သော အရာလော သို့မဟုတ် အပျက်သဘောဆောင်သော အရာလော။ (အပျက်သဘောဆောင်သော အရာဖြစ်ပါသည်။) အပျက်သဘောဆောင်သောအရာ တစ်စုံတစ်ခုကို ကြီးကျယ်ခမ်းနားပြီး ဂုဏ်သိက္ခာရှိကာ ဂုဏ်ယူဖွယ်ကောင်းသောပုံစံဖြင့် မည်သို့ လုပ်ဆောင်နိုင်မည်နည်း။ ဤသွင်ပြင်လက္ခဏာနှစ်ခုကို ပေါင်းစပ်ရန် ကြိုးစားခြင်းသည် အနည်းငယ် ကသိကအောက်နိုင်သည် မဟုတ်လော။ ဤသည်မှာ ကောက်ကျစ်ဆိုးယုတ်ခြင်း ဖြစ်သည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော အနှစ်သာရရှိသူတို့၏ အပြုအမူနှင့် သရုပ်သကန် ဖြစ်သည်။ ထိုအရာသည် ရှေ့နောက်မညီဖြစ်ပုံရသော်လည်း ယင်းမှာ ၎င်းတို့ ဆောင်ရွက်သည့် ပုံစံသာဖြစ်သည်။ ယင်းမှာ ၎င်းတို့၏ စိတ်သဘောထားနှင့် ၎င်းတို့ ထုတ်ဖော်ပြသသည့်အရာ ဖြစ်သည်။ ၎င်းတို့သည် သမ္မာတရားအတွက် မုန်းတီးမှုကို ထားရှိပြီး ယင်းကို မည်သည့်အခါမျှ လက်မခံကြပေ။ ဤသည်တို့မှာ အန္တိခရစ်များဖြစ်သည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော သဘာဝအနှစ်သာရ ဖြစ်သည်။ အန္တိခရစ်များ၏ ကောက်ကျစ်ဆိုးယုတ်သော အနှစ်သာရတွင် အချက်မည်မျှ ရှိသနည်း။ (လေးချက် ရှိပါသည်။) စုစုပေါင်း လေးချက် ရှိသည်။ ဤလက္ခဏာလေးခုသည် ပိုင်းခြားသိမြင်ရန် သင်တို့အတွက် လုံလောက်သည် မဟုတ်လော။ ကောက်ကျစ်ဆိုးယုတ်ခြင်းတွင် မသိမသာအန္တရာယ်ပေးတတ်ခြင်းနှင့် လှည့်ဖြားခြင်းတို့က ပင်ကိုအားဖြင့် ပါဝင်သည်။ ဤမသိမသာ အန္တရာယ်ပေးတတ်ခြင်းနှင့် လှည့်ဖြားခြင်းတို့သည် အဆုံးစွန်သို့ ရောက်ရှိသောအခါ ယင်းတို့ကို ကောက်ကျစ်ဆိုးယုတ်သော စိတ်သဘောထားအဖြစ် သတ်မှတ်ပေသည်။ အန္တိခရစ်များသည် ဤ ကောက်ကျစ်ဆိုးယုတ်သည့် စိတ်သဘောထားမျိုးကို သရုပ်ထင်စေကြသည်။

၂၀၁၉ ခုနှစ်၊ စက်တင်ဘာလ ၃ ရက်


အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၁)

ဖြည့်စွက်ချက်- တရားဒေသနာများကို ကူးယူရေးမှတ်ရာ၌ ပေါ်ပေါက်လာသော ပြဿနာများကို စိတ်ဖြာလေ့လာဆွေးနွေးခြင်း

ကူးယူသူများသည် ပြီးခဲ့သော တရားဒေသနာအနည်းငယ်၏ အစတွင်ရှိသော ဇာတ်လမ်းများကို ဖယ်လိုက်ပြီး ယင်းတို့၏ နောက်ပိုင်းမှ တရားဝင် အကြောင်းအရာကိုသာ ချန်ထားခဲ့သည်ဟု လူအချို့က မှတ်ချက်ပေးသည်ကို ငါကြားလိုက်ရသည်။ ဤသည်မှာ တကယ်ကို မှန်ကန်သလော။ ယင်းတို့၏ နောက်မှလာသော တရားဒေသနာများထဲမှ မည်သည့်ဇာတ်လမ်းများကို ခွဲထုတ်ခဲ့သနည်း။ (ဒါ့ပေါင်နှင့် ရှောင်ပေါင်တို့၏ ဇာတ်လမ်း၊ ဒါ့မင်းနှင့် ရှောင်မင်းတို့၏ ဇာတ်လမ်းနှင့် အရင်းအနှီးအကြောင်း ဆွေးနွေးချက်တစ်ခု “ဘာပဲဖြစ်ဖြစ်ပါ”တို့ ဖြစ်သည်။) ဤဇာတ်လမ်းသုံးခုကို တရားဒေသနာအကြောင်းအရာမှ ခွဲထုတ်ခဲ့သည်။ သို့သော် အဘယ်ကြောင့်နည်း။ မည်သည့်အကြောင်းပြချက်ကြောင့်နည်း။ သိရသည်မှာ အရှေ့ပိုင်းမှ ဇာတ်လမ်းများသည် အနောက်ပိုင်းမှ တရားဒေသနာများ၏ အကြောင်းအရာနှင့် မကိုက်ညီဟု ကူးယူသူများက ထင်မြင်သောကြောင့် ယင်းတို့ကို ခွဲထုတ်ခဲ့ခြင်း ဖြစ်သည်။ ဤသည်မှာ ကျိုးကြောင်းခိုင်လုံသလော။ ဤသည်မှာ ကူးယူသူများ လုပ်ခဲ့သည့်အရာသာ ဖြစ်သည်။ ၎င်းတို့သည် အလွန်မာနထောင်လွှားပြီး မိမိကိုယ်ကိုမှန်ကန်သည်ဟု ယူမှတ်ကာ ဇာတ်လမ်းများကို ထုတ်ယူသည့်အပြင် မည်သည့်တရားဒေသနာ အကြောင်းအရာမျှ မရှိသည့် သီးခြားအခန်းကြီးများထဲသို့ ထားသည်။ ဤသို့လုပ်ဆောင်ခြင်း၏ ရလဒ်သည် ကောင်းသည်ဟု သင်တို့ဆိုမည်လော၊ သို့မဟုတ် ဆိုးသည်ဟု သင်တို့ဆိုမည်လော။ ထို့အပြင် အစောပိုင်းက ပြောသွားသော ဇာတ်လမ်းသည် ယင်း၏ နောက်ပိုင်းမှ တရားဒေသနာနှင့် သင့်တော်ပြီး ကိုက်ညီရမည်ဟု သင်တို့ဆိုမည်လော။ ဤသည်မှာ အမှန်ပင် လိုအပ်သလော။ (မလိုအပ်ပါ။) ဤသို့ဆိုလျှင် အဘယ်ကြောင့် တရားဒေသနာများကို ကူးယူသူများသည် ဤအလုပ်ကို ဤသို့ နားလည်မှုလွဲသနည်း။ ၎င်းတို့သည် အဘယ်သို့များ ဤသို့သော ယုံကြည်မှုရှိနိုင်သနည်း။ ဤတွင် ပြဿနာသည် အဘယ်နည်း။ ၎င်းတို့က “ကိုယ်တော်ပြောသည့် ဇာတ်လမ်းများသည် အကြောင်းအရာနှင့် မသက်ဆိုင်။ ကိုယ်တော်အတွက် ကျွန်ုပ်စစ်ဆေးပေးမည်။ ယင်းတို့ကို ဖြန့်ချိသောအခါ၌ ယင်းတို့ကို ကျွန်ုပ် အတူထားရှိမည် မဟုတ်ပါ။ တရားဒေသနာများသည် တရားဒေသနာများဖြစ်သည်။ ယင်းတို့ကို တစ်ခုနှင့်တစ်ခု အဆက်အစပ် ရှိပါစေ။ အရှေ့ပိုင်းမှ ဇာတ်လမ်းများသည် တရားဒေသနာများ၏ အကြောင်းအရာကို ဝင်ရောက်မစွက်ဖက်သင့်ပါ။ ကိုယ်တော်သည် ဤပြဿနာကို ကိုယ်တော့်ဘာသာ နားမလည်သောကြောင့် ယင်းတို့ကို ကိုယ်တော်အတွက် ကျွန်ုပ်စစ်ဆေးပေးရမည်” ဟု မိမိဘာသာ တွေးလိုက်သည်။ ဤသည်မှာ ကောင်းသော ရည်ရွယ်ချက်ဖြစ်သလော။ ၎င်းတို့၏ ဤကောင်းသော ရည်ရွယ်ချက်က မည်သည့်နေရာမှ အရင်းခံသနည်း။ လူသားအယူအဆများမှ အရင်းခံသလော။ (ဟုတ်ပါသည်။) ငါတရားဟောသောအခါ အရာရာတိုင်းကို အလွန် ‌စေ့စေ့စပ်စပ် စဉ်းစားဖို့ လိုသလော။ ငါပြောသော ဇာတ်လမ်းတိုင်းသည် နောက်ပိုင်းမှ အကြောင်းအရာနှင့် ကိုက်ညီဖို့ လိုသလော။ (မလိုပါ။) ဤအတွက် လိုအပ်ခြင်းမရှိ။ ဤသည်မှာ စည်းမျဉ်းစည်းကမ်းတစ်ခု၊ အယူအဆတစ်ခုဟု ခေါ်သည်။ ကူးယူသူများက မည်သည့်အမှားကို ပြုလုပ်ခဲ့သနည်း။ (၎င်းတို့၏ အယူအဆများနှင့် စိတ်ကူးများကို အခြေခံ၍ အမှုကိစ္စများကို လုပ်ဆောင်ခြင်း ဖြစ်သည်။) အခြားမည်သည့်အရာ ရှိသေးသနည်း။ (မဆင်မခြင်ဖြင့် ထင်ရာမြင်ရာ လုပ်ဆောင်ခြင်း ဖြစ်ပါသည်။) ဤအပြုအမူမျိုး၏ သဘာဝသည် အနည်းငယ် မဆင်မခြင်ဖြစ်ပြီး ထင်ရာမြင်ရာ ဖြစ်ခြင်း ဖြစ်သည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးကင်းမဲ့သည်။ ဤသည်မှာ ကျိုးကြောင်းသင့်သည်ဟု ပြောသော်လည်း ဤအမှုကိစ္စ၏ အနှစ်သာရနှင့် ကွဲပြားဆဲဖြစ်သည်။ တရားဒေသနာများကို ၎င်းတို့ ကူးယူသောအခါ ဘုရားသခင် ပြောသမျှတိုင်းကို ကြည့်ရန်အတွက် မည်သည့်သဘောထားမျိုးနှင့် မည်သည့်အမြင်ရှုထောင့်မျိုးကို ၎င်းတို့ အသုံးပြုသနည်း။ ဇာတ်လမ်းများဖြစ်စေ၊ တရားဒေသနာများဖြစ်စေ ပြောဆိုထားသော ဤအရာများကို မည်သည့်သဘောထားမျိုးနှင့် မည်သည့်ရှုထောင့်မှနေ၍ ၎င်းတို့ကြည့်ပြီး နားထောင်ကြသနည်း။ (အသိပညာနှင့် သင်ယူခြင်းရှုထောင့်မှ ဖြစ်သည်။) မှန်သည်။ ပြောပြသော ဇာတ်လမ်းများနှင့် တရားဒေသနာများ၏ အကြောင်းအရာကို အသိပညာ၏ ရှုထောင့်မှကြည့်ခြင်းသည် ဤပြဿနာကို ဖြစ်စေလိမ့်မည်။ တရားဒေသနာတစ်ခုကို ငါဟောသောအခါတွင် မည်သည့်ကဏ္ဍကို ငါပြောလိုသည်ဖြစ်စေ အကြောင်းအရာက အစီအစဉ်အတိုင်း လိုက်ရမည်ဟု ၎င်းတို့ ယုံကြည်ကြသည်။ စာကြောင်းတိုင်းက ယုတ္တိကျရမည်၊ စာကြောင်းတိုင်းက လူတိုင်း၏ အယူအဆများနှင့် ကိုက်ညီရမည်၊ ပြီးလျှင် ကဏ္ဍတိုင်းက တိကျခိုင်မာသော ရည်ရွယ်ချက်ရှိရမည်ဟု ယုံကြည်ကြသည်။ ၎င်းတို့သည် ဤအယူအဆအတိုင်း ငါ၏ တရားဒေသနာများကို အကဲဖြတ်ကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းကို ပြသလော။ (ပြပါသည်။) ဤသည်မှာ အမှန်ပင် ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း ဖြစ်သည်။ အသိပညာ၏ ရှုထောင့်မှနေ၍ ငါပြောသည့်အရာကို သဘောထားရန် ဆင်ခြင်တွေးခေါ်မှုစနစ်နှင့် ကောက်ချက်ချခြင်းတို့ကို အသုံးပြုခြင်းသည် ဆိုးဝါးသောအမှားတစ်ခုကို ကျူးလွန်နေခြင်း ဖြစ်သည်။ ငါသည် သမ္မာတရားကို မိတ်သဟာယဖွဲ့နေခြင်း ဖြစ်သည်။ မိန့်ခွန်းများကို အသေအချာ ပြင်ဆင်နေခြင်း မဟုတ်။ ဤအရာနှင့်ပတ်သက်ပြီး သင်ရှင်းလင်းသင့်သည်။ စုဝေးပွဲတွင် တရားဒေသနာများကို ကြားနာခဲ့ပြီး နောက်ပိုင်းတွင် ထိုသူတို့ ကူးယူသည့် ဤတရားဒေသနာများကို ပြန်လည်နားထောင်သောသူများအနေဖြင့် ထိုအချိန်က ပြောထားလင့်ကစား ထိုသူတို့ ဖယ်ရှားလိုက်သည့် အရေးကြီးသောအချက်၊ သို့မဟုတ် အမှုအရာတစ်ခုခုကို သင်တို့ သတိပြုမိသလော။ ဤသို့သောအရာတစ်ခုခု ဖြစ်ပေါ်သလော။ ဥပမာအနေဖြင့် သင်သည် အလွန်ပင် တို့ထိစရာဖြစ်သော၊ အလွန်ပင် တည်ဆောက်စရာ ဖြစ်သော အပိုဒ်တစ်ခုကို စုဝေးပွဲတွင် ကြားနာကောင်း ကြားနာခဲ့နိုင်သည်။ သို့သော် ထို့နောက်တွင် တရားဒေသနာအား အသံသွင်းထားသည်ကို နားထောင်သောအခါ ထိုအပိုဒ်က ထိုနေရာတွင် မရှိတော့သည်ကို တွေ့လိုက်ရသည်။ ဖယ်ရှားလိုက်ပြီး ဖြစ်သည်။ သင်တို့တွင် ဤသို့ ဖြစ်ပျက်ဖူးသလော။ သင်တို့ ဂရုစိုက်၍ နားမထောင်လျှင် သတိမထားမိကောင်း မထားမိနိုင်ပေ။ ထို့ကြောင့် နောင်တွင် အသေအချာ ဂရုစိုက်၍ နားထောင်လော့။ တစ်ခါက အသံသွင်းချက်တစ်ခုကို ငါနားထောင်ခဲ့သည်။ ပြီးလျှင် ငါသည် အန္တိခရစ်များ၏ အမျိုးစုံသော သရုပ်သကန်များကို ဆွေးနွေးရန် စတင်ပြီး ယင်းတို့ကို တစ်မှ တစ်ဆယ့်ငါးအထိ စာရင်းမှတ်သည့်နေရာတွင် တစ်ခုချင်းစီမှ အသေးစိတ် ရှင်းလင်းချက်များနှင့် ရှင်းလင်းတင်ပြချက်များကို ၎င်းတို့ ဖယ်လိုက်ပြီး ဤအစား ပထမ သရုပ်သကန်၊ ဒုတိယသရုပ်သကန်၊ တတိယသရုပ်သကန် စသည်တို့ကိုသာ စာရင်းမှတ်ထားသည်။ သရုပ်သကန်တစ်ခုစီကို တစ်ခုပြီးတစ်ခု အလွန်လျင်မြန်စွာ ပြောဆိုထားပြီး ကျောင်းဆရာတစ်ယောက်က သင်ခန်းစာတစ်ခု သင်ကြားနေခြင်းထက် အလွန်ပင်ပို၍ မြန်လေသည်။ ယခင်က ထိုတရားဒေသနာကို မကြားဖူးဘဲ ရင်းနှီးခြင်း မရှိသည့် လူအများစုအတွက် ယင်းကို နားထောင်သောအခါ၌ ၎င်းတို့တွင် ချင့်ချိန်တွေးတောရန် အချိန်တစ်စက်မျှ ရှိမည်မဟုတ်။ ၎င်းတို့သည် ဂရုစိုက်၍ နားထောင်လိုလျှင် အစဉ်သဖြင့် ခဏရပ်ကာ စာတစ်ကြောင်းကို နားထောင်ပြီး ထို့နောက် အလျင်အမြန် ချရေး၍ ဤစာကြောင်းက မည်သည့်အရာအား ဆိုလိုသည်ကို ဆင်ခြင်ပြီး ထို့နောက်တွင် နောက်စာကြောင်းတစ်ကြောင်းကို ဖွင့်ရမည် ဖြစ်သည်။ ဤသို့မဟုတ်လျှင် အရှိန်က မြန်လွန်းမည်ဖြစ်ပြီး ၎င်းတို့ မလိုက်နိုင်ပေ။ ဤသည်မှာ တရားဒေသနာ အသံသွင်းချက်တို့ကို တည်းဖြတ်သောသူများက ပြုလုပ်သည့် ဆိုးရွားသော အမှားတစ်ခု ဖြစ်သည်။ တရားဒေသနာတစ်ခုသည် စကားစမြည်ပြောခြင်း၊ ဆွေးနွေးခြင်းတစ်ခု ဖြစ်သည်။ တရားဒေသနာများ၏ အကြောင်းအရာမှာ အဘယ်နည်း။ သမ္မာတရားအမျိုးမျိုးနှင့် လူတို့၏ အခြေအနေအမျိုးမျိုးကို ဆွေးနွေးသည်။ ယင်းတို့အားလုံးတွင် သမ္မာတရား ပါဝင်သည်။ ထို့ကြောင့် သမ္မာတရားပါဝင်သော ဤအကြောင်းအရာအားလုံးသည် လူတို့အတွက် လက်ခံပြီး နားလည်ရန် လွယ်ကူသလော၊ သို့မဟုတ် တဖြည်းဖြည်းချင်း မတုံ့ပြန်မီတွင် စဉ်းစားသုံးသပ်ခြင်း၊ တစိမ့်စိမ့် ချင့်ချိန်တွေးတောခြင်း၊ စိတ်ပိုင်းဆိုင်ရာဖြင့် လုပ်ဆောင်ခြင်းတို့ လိုအပ်ပါသလော။ (စဉ်းစားသုံးသပ်ခြင်း၊ တစိမ့်စိမ့် ချင့်ချိန်တွေးတောခြင်း၊ စိတ်ပိုင်းဆိုင်ရာ ဆန်းစစ်ချက်တို့ လိုအပ်ပါသည်။) ဤသို့ဆိုလျှင် ဤအခြေအနေကို အခြေခံပြီး တရားဒေသနာကို ဟောကြားနေသူသည် မည်သည့်အရှိန်မျိုးကို ထိန်းထားသင့်သနည်း။ စက်သေနတ်ကဲ့သို့ လျင်မြန်စွာ စကားပြောလျှင် အလုပ်ဖြစ်မည်လော။ (မဖြစ်ပါ။) သင်ခန်းစာသင်ကြားနေသော ဆရာတစ်ယောက်ကဲ့သို့လော။ (မဟုတ်ပါ။) မိန့်ခွန်းပြောနေသော သူတစ်ယောက်ကဲ့သို့လော။ (မဟုတ်ပါ။) ဤသည်မှာ လုံးဝ အလုပ်ဖြစ်မည် မဟုတ်။ တရားဒေသနာဟောကြားနေစဉ်တွင် အမေး၊ အဖြေများရှိရမည်။ ချင့်ချိန်စဉ်းစားရန် အချိန်ရှိပြီး လူတို့အား တုံ့ပြန်ရန် အချိန်ပေးရမည်။ ဤအရှိန်က သင့်လျော်သည်။ ၎င်းတို့သည် ဤစည်းမျဉ်းကို နားမလည်ဘဲ တရားဒေသနာများကို ကူးယူကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှုကင်းမဲ့ခြင်းကို ပြသလော။ (ပြပါသည်။) ၎င်းတို့သည် အမှန်ပင် ဝိညာဉ်ရေးရာ နားလည်သဘောပေါက်မှု ကင်းမဲ့သည်။ ၎င်းတို့က “ကိုယ်တော် ပြောဆိုနေသည့် ဤအရာများကို ငါကြားပြီးသား ဖြစ်သည်။ တစ်ကြိမ်နားထောင်ပြီးသည်နှင့် လိုရင်းကို ငါ မှတ်မိပြီး ကိုယ်တော် ပြောနေသည့်အရာကို ငါ သိသည်။ တရားဒေသနာ အသံသွင်းချက်များကို ကြိမ်ဖန်များစွာ တည်းဖြတ်ခြင်းမှ ငါ ရရှိခဲ့သော အတွေ့အကြုံနှင့် အကောင်းဆုံးသော ကျွမ်းကျင်မှုများကို အသုံးပြုလျက် ဤပုံစံဖြင့် ငါ လုပ်ဆောင်ပြီး အရှိန်မြှင့်မည်” ဟု တွေးသည်။ အရှိန်မြှင့်ခြင်းသက်သက်သည် ပြဿနာဖြစ်သည့် ပုံစံသိပ်မရှိပေ။ သို့သော် ယင်းသည် တရားဒေသနာ ကူးယူခြင်းအပေါ် မည်သည့်အရာ ဖြစ်စေသနည်း။ စာတမ်းတိုတစ်ခုအဖြစ်သို့ ပြောင်းလဲစေသည်။ စာတမ်းတိုတစ်ခုအဖြစ်သို့ ပြောင်းလဲသည်နှင့် လူကိုယ်တိုင်တွေ့ပြီး နားထောင်ရသကဲ့သို့သော ခံစားချက် ပျောက်သွားသည်။ ဤသို့ဆိုလျှင် တူညီသော သက်ရောက်မှုကို ရရှိနိုင်သလော။ ကွဲပြားမှုတစ်ခုရှိဖို့ သေချာသည်။ ဤကွဲပြားမှုက ပို၍ကောင်းစေသလော၊ ပို၍ ဆိုးသွားစေသလော။ (ပို၍ ဆိုးသွားစေပါသည်။) ယင်းက ပို၍ ဆိုးသွားစေသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သူများသည် ကိုယ်ပိုင်သဘောဆန္ဒအလျောက် ပြုမူကြပြီး မိမိတို့ကိုယ်ကို ပါးနပ်သည်ဟု ထင်ကြသည်။ ၎င်းတို့သည် ပညာတတ်ဖြစ်သည်၊ ကျွမ်းကျင်မှုရှိသည်၊ ဆုကျေးဇူးရှိပြီး ဉာဏ်ထက်မြက်သည်ဟု ယုံကြည်ကြသည်။ သို့သော် ၎င်းတို့သည် ကျိုးကြောင်းမသင့်သောအရာများကို လုပ်ဆောင်ရင်းဖြင့် အဆုံးသတ်ကြလေသည်။ ဤသို့ မဟုတ်သလော။ (ဟုတ်သည်။) ငါ၏ တရားဒေသနာများတွင် အဘယ်ကြောင့် တစ်ခါတစ်ရံ၌ သင်တို့အား ငါမေးခွန်းများမေးသနည်း။ လူအချို့က “ကျွန်ုပ်တို့ ငိုက်မြည်းမည် ကိုယ်တော် စိုးရွံ့သောကြောင့် ဖြစ်နိုင်သည်” ဟု ဆိုကြသည်။ ဤသို့ဖြစ်သလော။ အဘယ်ကြောင့် ငါသည် တစ်ခါတစ်ရံတွင် အခြားသောကိစ္စများအကြောင်း ပြောသနည်း။ အကြောင်းအရာနှင့် သွေဖည်သွား၍ ပေါ့ပါးပြီး စိတ်ကြည်နူးဖွယ် ဖြစ်သောအရာများကို ဆွေးနွေးသနည်း။ ဤသည်မှာ သင်တို့အား သက်သောင့်သက်သာ ဖြစ်စေရန် ဖြစ်သည်။ သင်တို့အား ချင့်ချိန်စဉ်းစားဖို့ အချိန်ပေးရန် ဖြစ်သည်။ ဤသည်မှာ သင်တို့အား သမ္မာတရား၏ ရှုထောင့်တစ်ခုခုအပေါ် ပိုမိုကျယ်ပြန့်သော နားလည်မှုကို ရရှိစေသည်။ ဤသို့ဖြင့် သင်သည် သင်၏ နားလည်မှုကို စကားများ၊ တိုက်ရိုက်အဓိပ္ပာယ်၊ အယူဝါဒများ၊ သို့မဟုတ် သဒ္ဒါတည်ဆောက်ပုံ တို့ဖြင့် မကန့်သတ်ပေ။ ဤအရာများဖြင့် မကန့်သတ်သင့်ပေ။ ထို့ကြောင့် တစ်ခါတစ်ရံတွင် အခြားသောအရာများကို ငါပြောဆိုသည်။ တစ်ခါတစ်ရံတွင် ငါသည် ပတ်ဝန်းကျင် အခြေအနေကို ပေါ့ပါးသွားစေရန် ဟာသများကို ငါပြောသည်။ သို့သော် အမှန်တွင် ရလဒ်တစ်ခုကို ရရန်အတွက်သာ ယင်းကို ငါ အဓိကအားဖြင့် လုပ်ဆောင်ခြင်းဖြစ်သည်။ ဤအရာကို သင်တို့ နားလည်သင့်သည်။

သင်သိသလော။ ဘာသာရေး သင်းအုပ်ဆရာတစ်ယောက်က တရားဒေသနာတစ်ပုဒ် ဟောကြားသောအခါတွင် သူသည် တရားဟောစင်မြင့်တွင် ရပ်ပြီး လူတို့၏ တကယ့်အသက်တာများနှင့်ဖြစ်စေ၊ ၎င်းတို့၏ စိတ်ပိုင်းဆိုင်ရာ အခြေအနေများနှင့်ဖြစ်စေ၊ ၎င်းတို့တွင် ရှိနေသော ပြဿနာများနှင့်ဖြစ်စေ စိုးစဉ်းမျှ ဆက်စပ်မှုမရှိသည့် ထိုအသက်မဲ့သော အကြောင်းအရာများအကြောင်းကိုသာ ပြောသည်။ ယင်းတို့အားလုံးမှာ အသက်မဲ့သော စကားများနှင့် အယူဝါဒများဖြစ်သည်။ ၎င်းတို့သည် ကြားကောင်းသောစကားအနည်းငယ်မှလွဲ၍ အခြားမည်သည့်အရာကိုမျှ မပြောဘဲ အနှစ်မရှိသော ဆောင်ပုဒ်အချို့ကို ဟစ်ကြွေးသည်။ ဤအရာက နားထောင်သူများကို ပျင်းရိစေပြီး ၎င်းတို့သည် ယင်းမှ မည်သည့်အရာမျှ မရရှိပေ။ အဆုံးတွင် သင်းအုပ်ဆရာက အထက်မှ စကားပြောနေပြီး အောက်တွင် မည်သူကမျှ အရေးမစိုက်နေသည့် အခြေအနေဖြစ်သည့် ရလဒ်ကို ရရှိသည်။ အပြန်အလှန်ဆက်ဆံမှု လုံးဝ မရှိ။ သင်းအုပ်ဆရာသည် လေအကုန်ခံနေခြင်း မဟုတ်လော။ သင်းအုပ်ဆရာများသည် ငွေရှာရန်အတွက်၊ မိမိတို့ကိုယ်တိုင်၏ ရှင်သန်မှုအတွက်သာ တရားဒေသနာများကို ဤနည်းဖြင့် ဟောကြားလေသည်။ တရားပွဲတက်ရောက်သူများ၏ လိုအပ်ချက်များကို ထည့်မစဉ်းစားပေ။ ယခုအခါတွင် ငါတို့အတွက်မူ ငါတို့၏ တရားဒေသနာ ဟောကြားမှုသည် ဘာသာရေးအခမ်းအနားတစ်ခု ပြုလုပ်ခြင်း၊ သို့မဟုတ် တာဝန်တစ်မျိုးကို ပြီးမြောက်အောင် လုပ်ဆောင်ခြင်းနှင့် မသက်ဆိုင်။ ရလဒ်အချို့ကို ရရှိခြင်းနှင့် သက်ဆိုင်သည်။ ရလဒ်များကို ရရှိရန်အတွက် ရှုထောင့်အားလုံးကို ထည့်စဉ်းစားရသည်။ လူမျိုးစုံ၏ လိုအပ်ချက်များ၊ ၎င်းတို့၏ အယူအဆများ၊ စိတ်ကူးများ၊ အခြေအနေများနှင့် ၎င်းတို့၏ အမြင်ရှုထောင့်များအားလုံးကို ထည့်စဉ်းစားရမည်။ အသုံးပြုထားသော စကားအသုံးအနှုန်းကို လူမှုအတန်းအစားတစ်ခုစီ၏ လူတို့လက်ခံနိုင်သည့် အတိုင်းအတာကိုလည်း ထည့်စဉ်းစားရမည်။ စာပေဟန်ဖြစ်သော အသုံးအနှုန်းကို အလွန်နှစ်သက်သည့် ပညာတတ်ဖြစ်သောလူအချို့သည် အတော်အတန် သဒ္ဒါမှန်ကန်ပြီး ယုတ္တိကျသော စာပေဆိုင်ရာ စကားများကို ကြားရဖို့ လိုကို လိုအပ်လေသည်။ ၎င်းတို့သည် ယင်းတို့ကို နားလည်နိုင်သည်။ ဤသို့သော စာပေဟန် အသုံးအနှုန်းနှင့် မရင်းနှီးသော၊ လူ့အဖွဲ့အစည်း၏ ပိုမိုနိမ့်ကျသော အလွှာအဆင့်တွင် ရှိသည့် သာမန်လူအချို့လည်းရှိသည်။ ဤသို့ဆိုလျှင် မည်သည့်အရာကို ငါလုပ်ဆောင်သင့်သနည်း။ အရပ်သုံး စကားအနည်းငယ်ကို ငါပြောရသည်။ ယခင်က အရပ်သုံးစကားကို ငါ သိပ်အသုံးမပြုခဲ့။ သို့သော် နှစ်ကာလများတစ်လျှောက်တွင် ငါ အနည်းငယ် သင်ယူတတ်မြောက်ခဲ့သည်။ ပြီးလျှင် ယခုအခါ၌ ငါသည် တစ်ခါတစ်ရံ၌ အပိုင်းနှစ်ပိုင်း ပါဝင်သည့် စကားပုံများကိုပင် သာမန်ကာလျှံကာ ထည့်ပြောသည်၊ သို့မဟုတ် ဟာသများကိုပင် ပြောသည်။ ဤသို့ဖြင့် လူတိုင်းသည် ၎င်းတို့၏ လူမှုအဆင့်အတန်းက မည်သို့ဖြစ်စေ နားထောင်ပြီးနောက်တွင် ငါပြောသည့်အရာတိုင်းသည် နားလည်ရန် လွယ်ကူသည်၊ ၎င်းတို့နှင့် ပို၍နီးစပ်စွာ ဆက်နွှယ်မှုရှိသည်ဟု ခံစားရလိမ့်မည်။ သို့သော် အားလုံးက အရပ်သုံးစကားဖြစ်လျှင် တရားဒေသနာ၏ အကြောင်းအရာသည် လုံလောက်စွာ နက်နဲသကဲ့သို့ ထင်ရမည်မဟုတ်ပေ။ ထို့ကြောင့် ၎င်းကို တရားဝင် ဘာသာစကားအချို့နှင့် ပေါင်းစပ်ရမည်ဖြစ်ပြီး အားလုံးကို နေ့စဉ်ဘဝ၏ ဘာသာစကားဖြင့် ဖော်ပြရမည် ဖြစ်၏။ ထိုအခါမှသာ အနိမ့်ဆုံး စံနှုန်းကို ပြည့်မီမည်ဖြစ်သည်။ “ပြောပြတာပါ”၊ “လိုမျိုး”၊ “ပြောချင်တာက” စသည်တို့ကဲ့သို့ စကားများကို ပြောလျက် အရပ်သုံးစကားကို စတင်အသုံးပြုသည်နှင့် ဤသို့သော အသုံးအနှုန်းပေါင်းများစွာကို ပေါင်းစပ်ခြင်းသည် သမ္မာတရားကို သိရှိစေသည့် အတိုင်းအတာကို ထိခိုက်နိုင်သည်။ သို့ရာတွင် အားလုံးက စာပေဟန် အသုံးအနှုန်း ဖြစ်လျှင်၊ ပုဒ်ဖြတ်ပုဒ်ရပ်များအထိပင် စကားလုံးတစ်လုံးချင်းစီ အစမှအဆုံးတိုင်အောင် အားလုံးကို ဇာတ်ညွှန်းရေးထားသည့်အလား စာတမ်းတိုတစ်ခုကို ရွတ်ဆိုသကဲ့သို့၊ သို့မဟုတ် စာပေအရေးအသားတစ်ခုကို ဖတ်နေသကဲ့သို့ အမှား စိုးစဉ်းမျှပင် မရှိဘဲ သဒ္ဒါဆိုင်ရာ ယုတ္တိနှင့် ကျိုးကြောင်းဆင်ခြင်မှုတို့ကို တစ်ဆင့်ချင်း လိုက်နာလျက် အားလုံးကို အစီအစဉ်ကျစွာ၊ စာပေဟန်ဖြင့် ပြောဆိုလျှင် အလုပ်ဖြစ်မည်ဟု သင်တို့ထင်သလော။ အလွန်ပင် ဒုက္ခများလွန်းမည်ဖြစ်သည်။ ယင်းအတွက် ငါအားအင်မရှိ။ ဤသည်မှာ ရှုထောင့်တစ်ခုဖြစ်သည်။ ပြီးလျှင်လည်း လူတိုင်းသည် ပညာတတ်သည်ဖြစ်စေ၊ ပညာမတတ်သည်ဖြစ်စေ ၎င်းတို့လူ့သဘာဝ၏ ရှုထောင့်အမျိုးမျိုးကို ပြသသည်။ ဤလူ့သဘာဝ ဖော်ပြချက်များသည် လက်တွေ့ဘဝနှင့် ဆက်နွှယ်သည်။ အပြန်အလှန်အနေဖြင့် လက်တွေ့ဘဝသည် နေ့စဉ်သုံး ဘာသာစကားနှင့် ခွဲ၍ မရနိုင်ပေ။ ယင်းသည် သင်၏ နေထိုင်ရာ ပတ်ဝန်းကျင်နှင့် ခွဲ၍မရနိုင်ပေ။ ဤနေထိုင်ရာ ပတ်ဝန်းကျင်သည် အရပ်သုံးစကားအချို့ ရောနှောနေပြီး အတော်အတန် စာပေဆန်သော ဟန်တစ်ခုဖြင့် ရိုးရှင်းသော ဝေါဟာရအချို့လည်း ပါဝင်ကာ ဤနေ့စဉ်ဘာသာစကားမျိုးဖြင့် ပြည့်နေသည်။ အခြေခံအားဖြင့် ဤအကြောင်းအရာ၏ နယ်ပယ်အားလုံး လွှမ်းခြုံပြီး ပါဝင်သဖြင့် ဤသည်မှာ လုံလောက်သည်။ အသက်ကြီးသည်ဖြစ်စေ၊ ငယ်သည်ဖြစ်စေ၊ ပညာမတတ်သည်ဖြစ်စေ၊ အသိပညာအချို့ ပိုင်ဆိုင်သည်ဖြစ်စေ အခြေခံအားဖြင့် လူတိုင်း သဘောပေါက်နိုင်သည်။ လူတိုင်း နားလည်နိုင်သည်။ ငြီးငွေ့မည်မဟုတ်။ ၎င်းတို့ ဉာဏ်မမီဟု ခံစားရမည်မဟုတ်။ ဤသည်မှာ မိတ်သဟာယဖွဲ့ခြင်း၊ တရားဒေသနာ ဟောကြားခြင်းတွင် လူတို့လိုအပ်ချက်များ၏ ရှုထောင့်အားလုံးကို ဆင်ခြင်စဉ်းစားလျက် ထည့်သွင်းစဉ်းစားရမည့်အရာ ဖြစ်သည်။ တရားဒေသနာတစ်ပုဒ်သည် ရလဒ်တစ်ခု ရရှိဖို့ ဖြစ်လျှင် စကားပြောသည့် အရှိန်၊ စကားလုံး ရွေးချယ်မှု၊ ဖော်ပြသည့် ပုံစံတို့ဖြစ်သည့် ဤရှုထောင့်အားလုံးကို ထည့်စဉ်းစားရမည်။ ထို့အပြင် တစ်စုံတစ်ခုကို ရှင်းလင်းစွာပြောဆိုပြီး သမ္မာတရား၏ ရှုထောင့်တစ်ခုကို မိတ်သဟာယဖွဲ့သောအခါ မည်သည့်အဆင့်တွင် အစုံအစေ့ သိရှိစေပြီး ဖြစ်သနည်း။ မည်သည့်အဆင့်တွင် အတော်အသင့် မနှံ့စပ်သေးသနည်း။ မည်သည့် ရှုထောင့်များကို ထည့်သွင်းသင့်သနည်း။ ဤအရာအားလုံးကို ထည့်စဉ်းစားရမည်။ ဤရှုထောင့်များကိုပင် သင်ထည့်မစဉ်းစားလျှင် သင်၏တွေးခေါ်နိုင်စွမ်းသည် အလွန်ပင် ချို့တဲ့နေသည်။ အခြားလူများက ရှုထောင့်နှစ်ခုဖြင့် စိတ်ကူးကြည့်ရာတွင် သင်က ရှုထောင့်သုံးခုဖြင့် တွေးနိုင်ရမည်။ သင်သည် အခြားလူများထက် ပို၍စေ့စပ်စွာ၊ တိကျစွာ မြင်ရမည်။ ပြဿနာမျိုးစုံကို ရှင်းလင်းစွာ မြင်နိုင်ရမည်။ ပြီးလျှင် ပါဝင်သော သမ္မာတရားစည်းမျဉ်းများကိုလည်း ခံစားနိုင်ရမည်။ ဤသို့ဖြင့် လူတို့ စဉ်းစားနိုင်သည့်၊ ဖော်ပြနိုင်သည့်၊ သို့မဟုတ် ထုတ်ဖော်နိုင်သည့် ဖောက်ပြန်ပျက်စီးသော စိတ်သဘောထားများ၏ ရှုထောင့်အားလုံးအပြင် ပါဝင်သော အခြေအနေများတို့သည် အခြေခံအားဖြင့် အားလုံး ခြုံငုံပြီးဖြစ်ကာ လူအားလုံးက နားလည်လိမ့်မည်။ ကူးယူသူများသည် ဤအစွမ်းအစနှင့် တွေးခေါ်ပုံများကိုလည်း ပိုင်ဆိုင်ရမည်လော။ ၎င်းတို့၌ ဤအရာများ မရှိဘဲ ယင်းအစား တရားဒေသနာ၏ အဓိကအချက်၊ ယင်း၏ ဗဟိုကျသော အယူအဆ၊ အပိုင်းတိုင်း၏ အဓိကအချက်တို့ကို အကျဉ်းချုပ်ရန် သူတို့ သင်ယူခဲ့သည့် အသိပညာအပေါ် အစဉ်အမြဲ မှီခိုနေပါက တရုတ်ကျောင်းသားများက စာပေအရေးအသားများကို လေ့လာသကဲ့သို့ ဖြစ်လိမ့်မည်။ ဆရာက ရှေးဦးစွာ ၎င်းတို့ကို စာပေအရေးအသား တစ်ခုလုံးအား ကြိုတင်ဖတ်ရှုစေကာ ထို့နောက်တွင် ဂရုတစိုက် ဖတ်ရှုစေသည်။ ပထမ သမားရိုးကျ သင်ခန်းစာတွင် ဆရာသည် ပထမအပိုဒ်၏ ဆိုလိုရင်းအကြောင်းကိုပြောသည်။ ဝေါဟာရအသစ်ကို မိတ်ဆက်သည်။ ပြီးလျှင် ပါဝင်သော သဒ္ဒါကို ဆွေးနွေးသည်။ ကဏ္ဍအားလုံးကို လေ့လာပြီးနောက်တွင် ယင်းတို့ကို သင်ကျက်မှတ်ရဆဲ ဖြစ်ပြီး နောက်ဆုံးတွင် ဝေါဟာရအသစ်ဖြင့် စာကြောင်းများပြုလုပ်ကာ စာပေအရေးအသား၏ အချက်အချာကျသော အယူအဆနှင့် စာရေးဆရာ၏ ဤစာကို ရေးရခြင်း ရည်ရွယ်ချက်ကို နားလည်ရဦးမည်ဖြစ်သည်။ ဤသို့ဖြင့် စာပိုဒ်က မည်သည့်အရာကို သိရှိစေဖို့ ကြိုးစားနေသည်ကို အပြည့်အဝနားလည်လိမ့်မည်။ ဤအရာများကို လူတိုင်း လေ့လာပြီး ဖြစ်သည်၊ ယင်းတို့ကို လူတိုင်းသိသည်။ သို့သော် တရားဒေသနာတစ်ပုဒ်ကို ကူးယူရန်အတွက် ဤအရာများကို အသုံးချလျှင် ယင်းသည် အခြေခံကျလွန်းသည်။ ငါ သင့်ကို ပြောနေသည်မှာ သင်က စာတမ်းတိုတစ်ပုဒ်ကို ရေးနေလျှင် ဤအရာများကို အသုံးပြုနိုင်သည် ဟူ၍ဖြစ်သည်။ ယင်းမှာ စာရေးခြင်းအတွက် အခြေခံ သာမန်အသိဖြစ်သည်။ သို့သော် သင်သည် တရားဒေသနာတစ်ပုဒ်ကို ကူးယူခြင်း၌ ဤအတွေးအခေါ်၊ ဤသဘောတရား၊ ဤနည်းလမ်းကို အသုံးချလျှင် မမှားသွားနိုင်သလော။ အသေအချာပင် မှားနိုင်သည်။ ဤဇာတ်လမ်းအား ငါအဘယ်ကြောင့် ပြောလိုသည်ကို သင်မသိ။ ဤဇာတ်လမ်းမှ သင်နားလည်ရမည့် သမ္မာတရားကို သင်နားလည်ဖို့ မကြိုးစား။ ဤသည်မှာ အမှားတစ်ခု ဖြစ်သည်။ ပြီးလျှင် ဇာတ်လမ်းနှင့် တရားဒေသနာ အကြောင်းအရာနှစ်မျိုးလုံးမှ သမ္မာတရားကို သင်နားလည်နိုင်သလော။ နားမလည်နိုင်လျှင် သင်သည် ဝိညာဉ်ရေးရာ နားလည်သဘောပေါက်မှု ကင်းမဲ့နေသည်။ ဝိညာဉ်ရေးရာ နားလည်သဘောပေါက်မှု မရှိသည့် လူစားမျိုးသည် တရားဒေသနာများကို ကူးယူရန် မည်သည့်အရည်အချင်းများ ရှိဖို့ ဖြစ်နိုင်သနည်း။

ဇာတ်လမ်းများကို အဘယ်ကြောင့် ငါပြောသည်ဟု သင်တို့အားလုံး ထင်ကြသနည်း။ တရားဒေသနာများအား ကူးယူသူတို့က အကြောင်းရင်းကို မသိသောကြောင့် ၎င်းတို့၏ ကိုယ်ပိုင်အမြင်များကို ထည့်ပေါင်းကြသည်။ ငါသည် ဇာတ်လမ်းများကို ပြောလိုလျှင် နောက်ပိုင်းမှ အကြောင်းအရာနှင့် ကိုက်ရမည်ဟု ၎င်းတို့က ယုံကြည်သည်။ ဇာတ်လမ်းများအား ငါအဘယ်ကြောင့် ပြောသည်ကို ၎င်းတို့မသိ။ သင်တို့လည်း မသိဘူး မဟုတ်လော။ သင်တို့မသိသည့်အတွက် အကြောင်းရင်းကို ငါပြောပြမည်။ အစမှ ယခုအချိန်အထိ အန္တိခရစ်များ၏ သရုပ်သကန်အမျိုးမျိုးကို ဆယ်ကြိမ်ခန့် ဆွေးနွေးပြီး ဖြစ်သည်။ ပြီးလျှင် ယင်းတို့၏ တစ်ဝက်ကိုသာ ငါပြီးစီးခြင်းဖြစ်သည်။ ဤအကြောင်းအရာကို တစ်ခေါက်တည်းနှင့် အားလုံးပြီးအောင်ပြောလျှင် ဤအကြောင်းအရာသည် အလွန်ပင် ငြီးငွေ့ဖွယ်ကောင်းမည် မဟုတ်လော။ ငါတို့ စတင်သည့်အချိန်တိုင်းတွင် ပထမဦးစွာ ငါသည် ပြီးခဲ့သည့်အခေါက်က ဆွေးနွေးခဲ့သည့်အရာကို လူတိုင်းအား ပြန်လည်ဆန်းစစ်ခိုင်းရင်း အကြောင်းအရာများကို ငါချက်ချင်း ပြောဆိုပြီးနောက် စတင်စကားပြောဆိုပြီး သင်တို့အားလုံးက ကမန်းကတန်း မှတ်စုများရေးမှတ်ကာ စာရေးပြီးရင်း ရေးကြသည့်အပြင် မျက်လုံးပွင့်နေအောင် ရုန်းကန်ကြိုးစားနေပြီး ထို့နောက်တွင် ငါလက်စသတ်သည်နှင့်တစ်ပြိုင်နက် လူတိုင်းအား အနှစ်ချုပ်စေ၍ လူတိုင်းက မျက်လုံးကို ပွတ်လျက် ယနေ့မိတ်သဟာယပြုသွားသည့် အကြောင်းအရာကို လှန်လှောဖတ်ရှု၍ ရွတ်ဆိုကြပြီး လူတိုင်း အကြမ်းဖျင်း မှတ်မိသွားပုံရသည့်အခါ ငါက “ယနေ့အတွက် ဤမျှပင် ဖြစ်သည်။ လက်စသတ်ကြစို့။ ပြီးလျှင် ဤအကြောင်းကို နောက်တစ်ခေါက်၌ ဆက်၍ပြောမည်” ဟု ဆိုလျှင် လူတိုင်းက “စုဝေးပွဲတိုင်းက အစဉ် ဤအရာများအကြောင်းဖြစ်သည်။ ဤပုံစံအတိုင်းသာ ဖြစ်သည်။ အကြောင်းအရာက ရှည်လွန်းပြီး ငြီးငွေ့ဖွယ်ကောင်းလွန်းသည်” ဟူ၍ အနည်းငယ် စိတ်ညစ်လိမ့်မည်။ ထို့အပြင် သမ္မာတရားအား မိတ်သဟာယဖွဲ့ခြင်းသည် သမ္မာတရား၏ ကဏ္ဍအားလုံးတွင် လူတို့က တစ်ပြိုင်နက်တိုးတက်စေလျက်ဖြင့် ရှုထောင့်များစွာ ပါဝင်ရမည်။ ဤသည်မှာ လူ၏ အသက်ဝင်ရောက်မှုကဲ့သို့ ဖြစ်သည်။ မိမိ၏ ကိုယ့်ကိုယ်ကိုယ် သိမြင်မှု၊ စိတ်သဘောထားဆိုင်ရာ ပြောင်းလဲမှု၊ ဘုရားသခင်အား သိမြင်မှု၊ မိမိ၏ ကိုယ်ပိုင်အခြေအနေအမျိုးမျိုးကို သတိပြုမိမှုနှင့် မိမိ၏ လူ့သဘာဝ၊ အသိအမြင်များနှင့် အခြားသောကဏ္ဍအားလုံးနှင့်ပတ်သက်ပြီး တိုးတက်မှု ရှိရမည်။ ဤအရာအားလုံးသည် တစ်ပြိုင်နက်တည်း တိုးတက်ရမည်။ ဤအချိန်အတွင်းတွင် ငါသည် အန္တိခရစ်များ၏ မတူညီသော သရုပ်သကန်များအား ပိုင်းခြားသိမြင်ခြင်းကိုသာ ဆွေးနွေးလျှင် လူတို့သည် သမ္မာတရား၏ အခြားသော ကဏ္ဍများကို ဘေးဖယ်ထားကောင်း ထားနိုင်သည်။ ပြီးလျှင် ၎င်းတို့သည် “မည်သူက အန္တိခရစ်ပုံစံနှင့် တူသနည်း။ ငါသည် အန္တိခရစ်တစ်ဦးဖြစ်သလော။ ငါ့အနီးတွင် အန္တိခရစ်မည်မျှရှိသနည်း” ဟူ၍ တစ်နေကုန် စဉ်းစားနေလိမ့်မည်။ ဤသို့လုပ်ဆောင်ခြင်းသည် သမ္မာတရား၏ အခြားသောကဏ္ဍများသို့ ၎င်းတို့၏ဝင်ရောက်မှုကို ထိခိုက်လိမ့်မည်။ ထို့ကြောင့် တရားဒေသနာ၏ အကြောင်းအရာက နောက်ထပ် သမ္မာတရားတစ်ခု မည်သို့ပါဝင်နိုင်သည်ကို ငါစဉ်းစားသည်။ ဤသို့ဖြင့် လူတို့သည် နောက်ထပ်သမ္မာတရားတစ်ခုကို နားလည်နိုင်သည်။ ဆိုလိုသည်မှာ “အန္တိခရစ်တို့ကို ဖော်ထုတ်ခြင်း”ဟူသည့် အကြောင်းအရာကို ဆွေးနွေးသောအခါ လူတို့သည် အခြားသောကဏ္ဍအချို့ကိုလည်း တိုက်ဆိုင်စွာ နားလည်နိုင်ကြသည်။ ဤသို့သောတရားဒေသနာ၏ ရလဒ်သည် ပိုကောင်းသည်မဟုတ်လော။ (ဟုတ်ပါသည်။) ဥပမာ ပင်တိုင်အစားအစာတစ်ခုကို သင်စားသောအခါ ယင်းနှင့်အတူ ပန်းသီးတစ်လုံးကို သင်တစ်ခါတစ်ရံ စားလိမ့်မည်။ ဤသည်မှာ အာဟာရကို အပိုဆောင်းပေးသည် မဟုတ်လော။ (ဟုတ်ပါသည်။) ငါ့ကို ပြောလော့။ ဤသို့ဆိုလျှင် ငါ့အနေဖြင့် ဇာတ်လမ်းများကို ပြောရန် လိုအပ်သလော။ (လိုအပ်ပါသည်။) ဤသည်မှာ သေချာသည်။ မလိုအပ်လျှင် အဘယ်ကြောင့် ငါပြောမည်နည်း။ ပေါ့ပါးပြီး ကြည်နူးဖွယ်ဖြစ်သော အကြောင်းအရာအချို့ကို ဆွေးနွေးရန် ဇာတ်လမ်းများအား အသုံးပြုခြင်းသည် သမ္မာတရား၏ အခြားသော ကဏ္ဍများရှိ တစ်စုံတစ်ခုကို လူတို့ရယူပြီး ရရှိစေသည်။ ဤသည်မှာ ကောင်းသောအရာတစ်ခု ဖြစ်သည်။ ဤပေါ့ပါးသော အကြောင်းအရာများအား ဆွေးနွေး၍ပြီးသောအခါတွင် အဓိကအကြောင်းအရာကို ငါပြန်ဆွေးနွေးသည်။ ဤသို့စီစဉ်ခြင်းသည် သင့်လျော်သည်။ အဓိကဟင်းလျာမတိုင်မီတွင် မည်သည့်အရာကို သင်စားသနည်း။ (နှုတ်မြိန်စာကိုစားသည်။) ဤသည်မှာ နှုတ်မြိန်စာတစ်ခု ဖြစ်သည်။ နှုတ်မြိန်စာများသည် အလွန်အရသာရှိလေ့ရှိပြီး အစာစားချင်စိတ် ပေါ်လာစေသည် မဟုတ်လော။ ထို့ကြောင့် ဇာတ်လမ်းတစ်ခုကို ငါပြောသောအခါ ထိုဇာတ်လမ်းမှ သမ္မာတရား၏ ကဏ္ဍတစ်ခုကို သင်ရနိုင်ပြီး သင်၏ အသိပညာ၊ သို့မဟုတ် သင်၏ နားလည်မှုကို နက်နဲစေသည်။ ဤသည်မှာ အားလုံးကောင်းပေသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သူများသည် ဇာတ်လမ်းများကို ကြားပြီး အပေါ်ယံအလွှာကိုသာ ကြားကာ အတွင်းထဲရှိ နားလည်သင့်သည့် သမ္မာတရားကို မမြင်သည်မှာ အမှန်ပင်ဖြစ်သည်။ ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့သည်။ ဤအရာနှင့်ပတ်သက်၍ မည်သည့်အရာကိုမျှ လုပ်ဆောင်၍ မရနိုင်ပေ။ ဥပမာ “ဒါ့ပေါင်နှင့် ရှောင်ပေါင်တို့၏ ဇာတ်လမ်း”ကို နားထောင်ပြီး လူအချို့က ဒါ့ပေါင်က ဆိုးပြီး ရှောင်ပေါင်က မိုက်မဲသည်ကိုသာ မှတ်မိသည်။ ဒါ့ပေါင်နှင့် ရှောင်ပေါင်၏ အမည်များကို ၎င်းတို့မှတ်မိသည်။ သို့သော် ဇာတ်လမ်းထဲမှ လူသည် သူ၏ ဖောက်ပြန်ပျက်စီးသော စိတ်သဘောထားအား မည်သည့်အခြေအနေများ၌ ထုတ်ဖော်ခဲ့သည်ကိုလည်းကောင်း၊ မည်သည့်စိတ်သဘောထားမျိုးကို ထုတ်ဖော်ခဲ့သည်ကိုလည်းကောင်း၊ ဤစိတ်သဘောထားသည် မည်သည့်အရာကို ဆိုလိုသည်ကိုလည်းကောင်း၊ သို့မဟုတ် ယင်းသည် သမ္မာတရားနှင့် မည်သည့်ဆက်နွှယ်မှုရှိသည်ကိုလည်းကောင်း မမှတ်မိပေ။ မည်သည့်အခြေအနေများတွင် သင်ကိုယ်တိုင်က ဤစိတ်သဘောထားမျိုးကို ထုတ်ဖော်မည်နည်း။ ဤသို့သော စကားများကို သင်ပြောမည်လော။ သင်က “ဤသို့သောစကားများကို ကျွန်ုပ်ပြောမည်မဟုတ်”ဟု ဆိုလျှင် ဤသည်မှာ သမ္မာတရားအား သင်နားမလည်သေးသည်ကို သက်သေပြသောကြောင့် ပြဿနာ ရှိလေသည်။ လူအချို့က “အခြေအနေအချို့ကို ကျွန်ုပ်ကြုံသောအခါ ဤသို့သောစကားများကို ပြောကောင်းပြောနိုင်သည်။ ဤသည်မှာ အခြေအနေတစ်ခုခုတွင် ထွက်လာသော စိတ်သဘောထားမျိုး ဖြစ်သည်” ဟု ဆိုကြသည်။ ဤအရာကို သင်သိသည်နှင့် ဤဇာတ်လမ်းကို သင်အချည်းနှီးနားထောင်ပြီး ဖြစ်မည်မဟုတ်။ ဇာတ်လမ်းကို နားထောင်ပြီးနောက်တွင် လူအချို့က “ဒါ့ပေါင်သည် မည်သည့်လူမျိုး ဖြစ်သနည်း။ သူသည် ကလေးငယ်တစ်ယောက်ကိုပင် အနိုင်ကျင့်ပြီး လှည့်ဖြားသည်။ သူသည် ယုတ်မာလှသည်။ ကျွန်ုပ်သည် ကလေးများကို ဤသို့ လှည့်ဖြားမည်မဟုတ်” ဟု ဆိုသည်။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းမဟုတ်လော။ ၎င်းတို့သည် ထိုကိစ္စအကြောင်းသက်သက်ကိုသာ ပြောဆိုနေသော်လည်း ဇာတ်လမ်းအတွင်း ပါဝင်သော မိတ်သဟာယဖွဲ့သည့် သမ္မာတရားကို နားမလည်ပေ။ အခြေအနေကို မိမိတို့ကိုယ်တိုင်နှင့် မဆက်စပ်နိုင်ပေ။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်း၊ ဝိညာဉ်ရေးရာ နားလည်သဘောပေါက်မှု လွန်စွာကင်းမဲ့ခြင်းကို ပြသည်။ တရားဒေသနာများအား ကူးယူသူတို့သည် ဤပြဿနာကို ကြုံရသည်။ တစ်စုံတစ်ခုက သမ္မာတရားပါဝင်သည်နှင့် လူအချို့သည် မယုံကြည်သူ၏ အမြင်များကို ထုတ်ဖော်သည်။ သမ္မာတရား ပါဝင်သည်နှင့် တစ်ပြိုင်နက် လူအချို့က ဝိညာဉ်ရေးရာ နားလည်သဘောပေါက်မှု ကင်းမဲ့သည်။ သမ္မာတရားပါဝင်သည်နှင့် တစ်ပြိုင်နက် လူအချို့သည် လွဲချော်တတ်လာကြသည်။ အချို့မှာ စိတ်နှလုံးခိုင်မာလာကြသည်။ အချို့မှာ ကောက်ကျစ်ဆိုးယုတ်လာကြသည်။ အချို့မှာ သမ္မာတရားကို အလွန်အမင်း မနှစ်မြို့ ဖြစ်လာကြသည်။ ဤသို့ဆိုလျှင် တရားဒေသနာ ကူးယူသူများသည် မည်သည့်စိတ်သဘောထားရှိသနည်း။ အနည်းဆုံးအနေဖြင့် ၎င်းတို့သည် မာနထောင်လွှားပြီး စိတ်ကြီးဝင်ကာ သူတို့ဘာသာ အလျင်ဦးဆောင် ဆောင်ရွက်ကြသည်။ နားလည်ခြင်းမရှိသကဲ့သို့ နားလည်ရန်လည်း မကြိုးစားပေ။ ယင်းအကြောင်းကို မေးမြန်းခြင်းပင်မရှိ။ ဇာတ်လမ်းများကို နောက်ပိုင်း အကြောင်းအရာနှင့် ချက်ချင်း ခွဲထုတ်လိုက်သည်။ ၎င်းတို့က “ဤတရားဒေသနာများကို ကူးယူရန် ငါ့ကို ပေးသည်။ ထို့ကြောင့် ဤဆုံးဖြတ်ချက်ကိုချရန် ငါ့၌ အခွင့်အာဏာရှိသည်။ ပြောင်းလဲမှုလုပ်ရန် ငါ၏ အာဏာကို သုံး၍ ဇာတ်လမ်းများကို ဖြတ်ပြီး ရှင်းထုတ်ပစ်လိုက်မည်။ ဤသည်မှာ ကိုယ်တော် ငါ့ကို ပေးသည့် တရားဒေသနာများအပေါ် ငါ ပြုမူမည့်ပုံစံသာ ဖြစ်သည်။ ကိုယ်တော်မကြိုက်လျှင် ငါ့ကို အသုံးမပြုနှင့်” ဟု တွေးကြသည်။ ဤသည်မှာ မာနထောင်လွှားပြီး စိတ်ကြီးဝင်ခြင်း မဟုတ်လော။ ၎င်းတို့သည် သမ္မာတရားကို မသိမှတ်နိုင်။ သမ္မာတရားကို နားမလည်နိုင်ပေ။ ၎င်းတို့၏ တာဝန်က မည်သည့်အရာဖြစ်သည်၊ သို့မဟုတ် မည်သည့်အရာကို ၎င်းတို့ လုပ်ဆောင်သင့်သည်၊ မလုပ်ဆောင်သင့်သည်တို့ကို မသိ။ ဤသို့သော မည်သည့်အရာကိုမျှ ၎င်းတို့မသိပေ။ ဝိညာဉ်ရေးရာ နားလည်သဘောပေါက်မှု ကင်းမဲ့သူတို့သည် တည်ကြည်မှုမရှိကြောင်း ထင်ဟပ်သည့် ကျိုးကြောင်းမသင့်သောအရာများ၊ လူသားမဆန်သောအရာများကိုသာ လုပ်ဆောင်နိုင်ကြသည်။ ၎င်းတို့သည် မိမိတို့ကိုယ်ကို ပါးနပ်သည်ဟု တွေးလျက်၊ ကျိုးနွံနာခံမှုကင်းမဲ့လျက်ဖြင့် သမ္မာတရားစည်းမျဉ်းများကို ချိုးဖောက်သောအရာများကိုသာ လုပ်ဆောင်ကြခြင်းလည်း ရှိသည်။ ငါ၏ တရားဒေသနာများအား အသံသွင်းချက်များကို ကူးယူရန် ၎င်းတို့အား ပေးခဲ့သည်။ ပြီးလျှင် မည်သို့ ကိုင်တွယ်ရမည်ဆိုသည်နှင့်ပတ်သက်ပြီး မည်သည့်ထင်မြင်ချက်၊ သို့မဟုတ် အတွေးများရှိသည်ဖြစ်စေ ၎င်းတို့သည် ငါ့ကို မမေးပေ။ ဤပြဿနာသည် အလွန်မဆိုးဝါးသလော။ (ဆိုးဝါးပါသည်။) မည်သည့်အဆင့်ထိ ဆိုးဝါးသနည်း။ (ဘုရားနှုတ်ကပတ်တော်များကို လက်ဆော့သည့် သဘာဝရှိသည်။) အမှန်ပင် ဤသဘာဝအနည်းငယ်ရှိလေသည်။

ငါသည် သမ္မာတရား၏ သတ်သတ်မှတ်မှတ်ဖြစ်သော ကဏ္ဍတစ်ခုကို ဆွေးနွေးလျက် ဇာတ်လမ်းတစ်ခုကို ပြောပြပြီး ထို့နောက်တွင် အခြားသော ကဏ္ဍများနှင့်ပတ်သက်သော တရားဒေသနာများကို ဟောသည်။ ဤအကြောင်းအရာနှစ်ခု ကိုက်ညီခြင်းရှိမရှိကို ငါထည့်စဉ်းစားသလော။ ဤအရာကို ငါဦးစွာ စဉ်းစားရမည်။ သို့သော် ဤကဏ္ဍနှစ်ခုကို ကိုက်ညီရမည်ဟု ငါအဘယ်ကြောင့် ခိုင်ခိုင်မာမာ မပြောခဲ့သနည်း။ ဤအရာကို ငါသတိမူမိသလော။ (သတိမူမိပါသည်။) ဤသို့ဆိုလျှင် အဘယ်ကြောင့် ဤအရာက တရားဒေသနာအား ကူးယူသူများအတွက် ပြဿနာတစ်ခု ဖြစ်လာသနည်း။ ငါပြောနေသော ဇာတ်လမ်းသည် နောက်ပိုင်းမှ တရားဒေသနာနှင့် ဆက်စပ်မှုမရှိသည်ကို ငါသိသည်။ ဤအရာကို ၎င်းတို့ သတိမူမိသလော။ သတိမမူမိပေ။ ၎င်းတို့သည် ဤကိစ္စကို ဂရုတစိုက်ပင် စဉ်းစားကြည့်ခြင်းမရှိခဲ့။ ၎င်းတို့က “ကိုယ်တော်သည် သန့်ရှင်းသောဝိညာဉ်တော်၏ ညွှန်ကြားခြင်းကို ခံရသည်။ သမ္မာတရားကဲ့သို့ ထင်ရသရွေ့ ကိစ္စမရှိပေ။ ထိုနေ့က ဇာတ်လမ်းတစ်ခုကို ကိုယ်တော်ပြောခဲ့သည်။ ထို့နောက်တွင် သတ်သတ်မှတ်မှတ်ဖြစ်သော အကြောင်းအရာတစ်ခုကို ဆွေးနွေးခဲ့သည်။ ဤအရာနှစ်ခုကြားတွင် မည်သည့်ဆက်နွှယ်မှု ရှိသနည်း။ အဘယ်ကြောင့် ဤပုံစံဖြင့် စကားပြောသနည်း။ ပြောဆိုပြီးနောက်တွင် မည်သည့်အကျိုးအမြတ်ကို ဖြစ်ပေါ်နိုင်သနည်း။ ဤမည်သည့်အရာကိုမျှ ကိုယ်တော်မသိ။ ဤသည်မှာ အလုပ်ဖြစ်မည် မဟုတ်” ဟု တွေးကြသည်။ ရှေးဦးစွာ မည်သည့်အကြောင်းကို ငါပြောဆိုမည်၊ မည်သို့ပြောဆိုသည်၊ မည်သည့် သတ်သတ်မှတ်မှတ် အကြောင်းအရာကို ငါ ကိုင်တွယ်သည်ဟူသည့် ဤအရာများကို ဆုံးဖြတ်စဉ်တွင် ငါသည် စိတ်ရှင်းသော အခြေအနေတွင် ရှိနေသလော၊ ငါ့ကို ပြောလော့။ (ရှိနေပါသည်။) ငါသည် အမှန်ပင် စိတ်ရှင်းသောအခြေအနေတွင် ရှိနေသည်။ မပြတ်သားသော အခြေအနေတွင် သေချာပေါက် ရှိမနေပေ။ ငါ၏ စိတ်တွင် ရှင်းလင်းသော အတွေးစဉ်တန်းရှိသည်။ တစ်စုံတစ်ဦးသည် ဝိညာဉ်ရေးရာ နားလည်သဘောပေါက်မှု ကင်းမဲ့လျှင်၊ သမ္မာတရားအား မည်သို့ရှာရမည်ကို မသိလျှင်၊ အလွန်ကောင်းသည်ဟု ထင်မြင်လျက် အမှုအရာများကို မစဉ်းမစား စိစစ်ပြီး မစဉ်းမစားဖြင့် အမျိုးအစားခွဲလျှင် သူသည် ဖာရိရှဲစစ်စစ် ဖြစ်သည်မဟုတ်လော။ ၎င်းတို့သည် ကြီးကျယ်ခမ်းနားသော အနှစ်မရှိသည့် သဘောတရားများကိုသာ ကြားလိုသည်။ လက်တွေ့ဆန်ပြီး လက်တွေ့ကျသည့် တရားဒေသနာများအား ကြားရသည်ကို မနှစ်သက်ပေ။ ရလဒ်မှာ ၎င်းတို့သည် သမ္မာတရားများ၏ အပေါ်ယံအကျဆုံးသော အရာကိုပင် နားမလည်ခြင်း ဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှု လွန်စွာ ကင်းမဲ့ခြင်းကို ပြသည်။ ဘုရားသခင်ကို ကြောက်ရွံ့သော စိတ်နှလုံးမရှိဘဲ လူတို့သည် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကာ အလွန့်အလွန် ရဲတင်းလာလိမ့်မည်။ ၎င်းတို့သည် အားလုံးကို နားလည်သည်ဟု တွေးလျက် မည်သည့်ကိစ္စကိုမဆို ဝေဖန်အပြစ်တင်ရဲလိမ့်မည်။ ဖောက်ပြန်ပျက်စီးသော လူသားမျိုးနွယ်သည် အတိအကျပင် ဤသို့ ဖြစ်သည်။ ဤသည်မှာ ၎င်းတို့၏ စိတ်သဘောထားဖြစ်သည်။ ရဲတင်းပြီး မဆင်မခြင် လုပ်ဆောင်ခြင်းသည် ကောင်းသောအရာလော၊ သို့မဟုတ် ဆိုးသောအရာလော။ (ဆိုးသောအရာ ဖြစ်သည်။) ရဲတင်းခြင်း၊ သို့မဟုတ် ကြောက်တတ်ခြင်းသည် အမှန်တွင် အရေးမပါပေ။ အရေးပါသည်မှာ မိမိစိတ်နှလုံးတွင် ဘုရားသခင်အပေါ် ကြောက်ရွံ့ခြင်းတစ်ခုတလေရှိမရှိ ဖြစ်သည်။ နောက်ပိုင်းတွင် တရားဒေသနာ၏ အသံသွင်းချက်ကို သင်တို့ နားထောင်သောအခါ ကူးယူခြင်းမှနေ၍ အဓိကကျသောအချက်များကို ဖယ်ရှားခဲ့ခြင်း ရှိမရှိအား ပိုင်းခြားသိမြင်ဖို့ ဂရုစိုက်လော့။ ဝိညာဉ်ရေးရာ နားလည်သဘောပေါက်မှု ကင်းမဲ့သော ဤစိတ်ပျက်ဖွယ်ကောင်းသူတို့သည် တစ်ခါတစ်ရံတွင် ၎င်းတို့လုပ်ဆောင်သော အရာများက အနှောင့်အယှက်လုပ်ခြင်းများနှင့် ထိခိုက်မှုတို့ကို အမှုမဲ့အမှတ်မဲ့ ဖြစ်စေနိုင်သည်။ ဤသည်မှာ တမင်သက်သက် မဟုတ်ဟု ၎င်းတို့က ပြောသည်။ တမင်သက်သက် မဟုတ်လျှင် ၎င်းတို့၏ စိတ်သဘောထားက ဖောက်ပြန်ပျက်စီးသော စိတ်သဘောထား မဟုတ်ဟု ဆိုလိုသလော။ ဖောက်ပြန်ပျက်စီးသော စိတ်သဘောထားဖြစ်ဆဲ ဖြစ်သည်။ ဤအကြောင်းအရာနှင့် ပတ်သက်၍ ယခုတော့ ဤမျှသာ ဖြစ်သည်။

ဖြည့်စွက်ချက်-

ရှောင်ဂန်း၏ အိပ်မက်များ

ယနေ့တွင် ငါသည် ဇာတ်လမ်းတစ်ခုကို ပြောခြင်းအားဖြင့် တစ်ဖန်စတင်မည်။ ဇာတ်လမ်းများ နားထောင်ရသည်ကို သင်တို့စိတ်ဝင်စားသလော။ ဇာတ်လမ်းများမှ တစ်စုံတစ်ခုကို သင်တို့ရနိုင်သလော။ ဇာတ်လမ်းများတွင် အမှုကိစ္စများ ဖြစ်ပျက်သည်။ ဤအမှုကိစ္စများတွင် သမ္မာတရားများ ပါဝင်သည်။ ဇာတ်လမ်းများထဲမှ လူတို့တွင် အခြေအနေတချို့၊ ထုတ်ဖော်ပြခြင်းတချို့၊ ရည်ရွယ်ချက်တချို့နှင့် ဖောက်ပြန်ပျက်စီးသော စိတ်သဘောထားတချို့ ရှိသည်။ အမှန်တွင် ဤသည်တို့မှာ လူတိုင်းတွင် တည်ရှိသည်။ လူတိုင်းနှင့် ဆက်စပ်နေသည်။ ဇာတ်လမ်းများထဲရှိ ဤအရာများကို သင်နားလည်ပြီး သိမြင်နိုင်လျှင် ဤသည်မှာ သင်၌ ဝိညာဉ်ရေးရာ နားလည်သဘောပေါက်မှုရှိသည်ကို သက်သေပြသည်။ လူတချို့က “ကျွန်ုပ်သည် ဝိညာဉ်ရေးရာ နားလည်သဘောပေါက်မှုရှိသည်ဟု ကိုယ်တော်က ပြောသည်။ ဤသည်မှာ ကျွန်ုပ်သည် သမ္မာတရားကို ချစ်သူတစ်ဦးဖြစ်သည်ဟု ဆိုလိုပါသလော” ဟု ပြောသည်။ ဤသို့ သေချာပေါက်ဆိုလိုခြင်း မဟုတ်ပေ။ ယင်းတို့သည် မတူညီသောအရာနှစ်ခုဖြစ်သည်။ လူတချို့သည် ဝိညာဉ်ရေးရာ နားလည်သဘောပေါက်မှုရှိသော်လည်း သမ္မာတရားကို မချစ်ပေ။ ၎င်းတို့သည် နားလည်ရုံသာ ရှိပြီး ဤထက်မပိုပေ။ ပြီးလျှင် ၎င်းတို့သည် မိမိတို့ကိုယ်ကို သမ္မာတရားနှင့် ယှဉ်မကြည့်ပေ၊ သို့မဟုတ် သမ္မာတရားကို လက်တွေ့မလုပ်ဆောင်ပေ။ လူတချို့သည် ဝိညာဉ်ရေးရာ နားလည်သဘောပေါက်မှုရှိ၍ ဇာတ်လမ်းများကို နားထောင်ပြီးနောက် ၎င်းတို့တွင် တူညီသော ပြဿနာများရှိသည်ကို ရှာဖွေတွေ့ရှိပြီး ရှေ့လျှောက် မည်သို့ဝင်ရောက်ရမည်၊ မည်သို့ပြောင်းလဲရမည်ကို စဉ်းစားသည်။ ဤလူတို့သည် လိုချင်သော ရလဒ်များကို ရရှိကြပြီးဖြစ်၏။ ထို့ကြောင့် ယနေ့တွင် ငါသည် ဇာတ်လမ်းတစ်ခုကို ဆက်၍ပြောမည်။ အကြောင်းကိစ္စက ပေါ့ပါးပြီး ၎င်းကို လူတိုင်း နားထောင်လိုစိတ် ရှိလိမ့်မည်။ မည်သည့်ဇာတ်လမ်းသည် လူအများစုက နားထောင်ပြီးနောက်တွင် ၎င်းတို့ကို တစ်စုံတစ်ခု ရရှိစေနိုင်ပြီး တည်ဆောက်စရာ ဖြစ်စေနိုင်သည်ကိုလည်းကောင်း၊ ၎င်းတို့အပေါ် သမ္မာတရား၏ ရှုထောင့်တစ်ခုကို ထပ်၍ လေးနက်စွာ စွဲမှတ်စေနိုင်သည်ကိုလည်းကောင်း၊ ထို့အပြင် ယင်းကို လက်တွေ့အရှိတရားနှင့် ဆက်နွှယ်နိုင်စေသည်ကိုလည်းကောင်း၊ သမ္မာတရား၏ ရှုထောင့်တစ်ခုသို့ ဝင်ရောက်ခြင်း၊ သို့မဟုတ် လမ်းလွဲခြင်းတစ်မျိုးကို ပြုပြင်ခြင်းမှတစ်ဆင့် ယင်းထံမှ အကျိုးအမြတ်ရနိုင်စေသည်ကိုလည်းကောင်း ဤပြီးခဲ့သည့်နှစ်ရက်က ငါစဉ်းစားတွေးတောနေခဲ့သည်။ ငါပြောခဲ့သော ပြီးခဲ့သည့်ဇာတ်လမ်းကို နာမည်ပေးရန် ငါမေ့ခဲ့သည်။ ထို့ကြောင့် ယနေ့တွင် ထိုဇာတ်လမ်းကို ငါတို့နာမည်ပေးမည်။ မည်သို့ခေါ်သင့်သည်ဟု သင်တို့ထင်သနည်း။ (ထူးခြားသော ဆုကျေးဇူးများ။) “ထူးခြားသော” ဟူသည့် စကားကို ချန်ပြီး “ဆုကျေးဇူးများ” ဟု ခေါ်ကြစို့။ ဤနေရာတွင် “ထူးခြားသော” ဟူသည့် စကားလုံးက အနည်းငယ် ထူးဆန်းနေသယောင် ရှိပြီး လူတို့က ထိုစကားလုံးအပေါ် အာရုံစိုက်လိမ့်မည်။ “ဆုကျေးဇူးများ” ဆိုသည်ကမူ ပို၍ သိမ်မွေ့သော အဓိပ္ပာယ်တစ်ခုရှိသည်။ ဤသို့ဆိုလျှင် ယနေ့တွင် မည်သည့်ဇာတ်လမ်းကို ငါပြောမည်နည်း။ ယနေ့ဇာတ်လမ်းမှာ “ရှောင်ဂန်း၏ အိပ်မက်များ” ဟု ခေါ်သည်။ “ရှောင်” ဟူသည်မှာ သင်တို့အားလုံး သိသည့်အတိုင်း “သေးငယ်သည်” ဟု အဓိပ္ပာယ်ရ၏။ “ဂန်း” ဆိုသည်မှာ အဘယ်နည်း။ (“ရာထူးနေရာ” ဖြစ်ပါသည်။) မှန်သည်။ ဤအမည်ကို ကြားပြီးလျှင် ဇာတ်လမ်း၏ အကြောင်းအရာကို သင်တို့သိလောက်ပေပြီ။ အနီးစပ်ဆုံး ခန့်မှန်းနိုင်လောက်ပေပြီ။ ယခုတွင် ဇာတ်လမ်းကို ငါစတင်ပြောမည်။

ရှောင်ဂန်းသည် စိတ်ထက်သန်သော၊ စာကြိုးစားသော၊ လုံ့လရှိသော လူငယ်တစ်ယောက်ဖြစ်ပြီး အတော်အတန် ပါးနပ်သည်။ သူသည် လေ့လာရသည်ကို နှစ်သက်လေရာ ယနေ့ခေတ်၏ အလွန်ရေပန်းစားသော ကွန်ပျူတာနည်းပညာတချို့အကြောင်း အနည်းငယ်သင်ယူသည်။ သို့ဖြစ်၍ ဘုရားအိမ်တော်တွင် သူသည် ဗီဒီယိုအဖွဲ့၌ သူ၏ တာဝန်ကို ထမ်းဆောင်ရန် သဘာဝအလျောက် တာဝန်ပေးအပ်ခြင်းခံရလေသည်။ ရှောင်ဂန်းသည် ဗီဒီယိုအဖွဲ့တွင် စတင်ပါဝင်သောအခါ အလွန်ပျော်ရွှင်ပြီး ဂုဏ်ယူခဲ့ရ၏။ သူသည် ငယ်ရွယ်ပြီး နည်းပညာတချို့ကို ပိုင်ပိုင်နိုင်နိုင်ရှိသောကြောင့် ဗီဒီယိုအလုပ်သည် သူ၏ ကျွမ်းကျင်မှုဖြစ်ပြီး သူ၏ ဝါသနာလည်း ဖြစ်သည်ဟုလည်းကောင်း၊ ထိုနေရာတွင် သူ၏ တာဝန်ကို ထမ်းဆောင်ခြင်းအားဖြင့် သူ၏ ကျွမ်းကျင်မှုကို အသုံးပြုနိုင်ပြီး စဉ်ဆက်မပြတ်လေ့လာသည့် လုပ်ငန်းစဉ်မှတစ်ဆင့် ဤနယ်ပယ်တွင် တိုးတက်မှုလည်း ပြုလုပ်နိုင်သည်ဟုလည်းကောင်း သူယုံကြည်သည်။ ထို့အပြင် ဤနေရာတွင် သူတွေ့ဆုံသည့် လူအများစုမှာလည်း ငယ်ရွယ်သည်။ သူသည် ဤနေရာတွင်ရှိသည့် ဝန်းကျင်အခြေအနေကို အလွန်နှစ်သက်ပြီး ဤတာဝန်ကို မွေ့လျော်သည်။ ထို့ကြောင့် သူသည် နေ့စဉ် အလုပ်ရှုပ်နေပြီး အလွန်လေးနက်စွာ လေ့လာလျက်ရှိလေသည်။ ဤသို့ဖြင့် ရှောင်ဂန်းသည် နေ့စဉ် စတင်အလုပ်လုပ်ရန် စောစီးစွာထပြီး တစ်ခါတစ်ရံ၌ ညဉ့်နက်သည်အထိ မနားပေ။ ရှောင်ဂန်းသည် သူ၏ တာဝန်အတွက် များစွာပေးဆပ်ပြီး ဆင်းရဲဒုက္ခတချို့ကို ခံသည်။ သို့ဖြစ်၍ ဆက်စပ်မှုရှိသော အတတ်ပညာပိုင်းဆိုင်ရာ ဗဟုသုတပမာဏ အတော်များများကိုလည်း သဘာဝအလျောက်ပင် သူသင်ယူတတ်မြောက်၏။ နေ့စဉ်နှင့်အမျှ အလွန်အကျိုးရှိစွာ အချိန်ကုန်ဆုံးသည်ဟု သူခံစားရလေသည်။ ရှောင်ဂန်းသည် သူ၏ ညီအစ်ကိုမောင်နှမများနှင့်လည်း မကြာခဏ မိတ်သဟာယဖွဲ့ပြီး စုဝေးပွဲများ တက်ရောက်သည်။ သူသည် သူ၏ ဇာတိမြို့၌ ဘုရားသခင်ကို ယုံကြည်ခဲ့သော အချိန်ကနှင့် ယှဉ်ကြည့်လျှင် ဤနေရာသို့ လာပြီးနောက် ပို၍တိုးတက်မှု ရှိသည်ဟုလည်းကောင်း၊ သူသည် ရင့်ကျက်ကြီးထွားလာပြီဖြစ်ပြီး အလုပ်အချို့ကို တာဝန်ယူနိုင်ပြီဟုလည်းကောင်း ခံစားရ၏။ သူသည် အလွန်ပျော်ရွှင်ပြီး ကျေနပ်နေလေတော့သည်။ နဂိုက သူသည် ကွန်ပျူတာနည်းပညာကို လေ့လာသောအခါ၌ တစ်နေ့တွင် ကွန်ပျူတာများနှင့် အလုပ်လုပ်ရဖို့ မျှော်လင့်ခဲ့သည်။ ယခုတွင် သူ၏ ဆန္ဒက နောက်ဆုံး၌ ပြည့်စုံလာသည်။ ထို့ကြောင့် သူသည် ဤအခွင့်အလမ်းကို အမှန်ပင် တန်ဖိုးထား၏။ အချိန်ကာလတစ်ခု ကုန်ဆုံးသွားခဲ့ပြီး ရှောင်ဂန်း၏ အလုပ်နှင့် သူ၏ ရာထူးက မပြောင်းလဲပေ။ သူသည် သူ၏ အလုပ်ကို ထိန်းသိမ်းထားပြီး သူ၏ ဤတာဝန်နှင့် ဝတ္တရားကို ထိန်းသိမ်းထားသည်။ ပြီးလျှင် သူသည် ယခင်ကထက်ပို၍ ရင့်ကျက်သည့်ပုံစံရှိသည်။ သူသည် အသက်ဝင်ရောက်မှုတွင်လည်း တိုးတက်မှုရှိသည်။ စုဝေးပွဲများတွင် ညီအစ်ကိုမောင်နှမများနှင့် မကြာခဏ မိတ်သဟာယဖွဲ့ပြီး ဘုရားနှုတ်ကပတ်တော်များကို ဆုတောင်းရင်းဖြင့် ဖတ်ရှုသည်။ ဘုရားသခင်အား ယုံကြည်ခြင်းတွင် သူ၏ စိတ်ဝင်စားမှုသည် ပိုပို၍ အားကောင်းလာလေသည်။ ရှောင်ဂန်း၏ ယုံကြည်ခြင်းသည် အနည်းငယ်ချင်းစီဖြင့် မြင့်တက်လာသည်ဟုလည်း ဆိုနိုင်သည်။ ထို့ကြောင့် သူသည် “ကွန်ပျူတာအလုပ်ကို လုပ်စဉ်တွင် ငါသည် ပို၍အသုံးဝင်သောသူတစ်ဦး ဖြစ်လာနိုင်လျှင် အလွန်ကောင်းလိမ့်မည်” ဟူသော အိပ်မက်အသစ်တစ်ခုရှိသည်။

တစ်ရက်ပြီးတစ်ရက် ဤသို့ဖြင့် အချိန်ကုန်ဆုံးပြီး ရှောင်ဂန်းသည် တူညီသောတာဝန်ကို ဆက်လက်ထမ်းဆောင်သည်။ တစ်ကြိမ်တွင် သူသည် ရုပ်ရှင်တစ်ကားကို ကြည့်ဖြစ်ပြီး ထိုရုပ်ရှင်က နောက်ပိုင်းတွင် သူ့အပေါ်၌ အလွန်ပင် သက်ရောက်မှုရှိခဲ့သည်။ အဘယ်ကြောင့်နည်း။ ရုပ်ရှင်ထဲတွင် ရှောင်ဂန်းနှင့် သက်တူရွယ်တူ လူငယ်တစ်ဦးရှိသည်။ သူသည် ရုပ်ရှင်ထဲရှိ ဤလူငယ်၏ တင်ဆက်မှု၊ သရုပ်ဆောင်မှု၊ စကားပြောဆိုမှုနှင့် ကိုယ်ဟန်အမူအရာတို့ကို အားကျသည်။ အနည်းငယ် မနာလိုမှုလည်း ဖြစ်လာသည်။ ရုပ်ရှင်ကို ကြည့်ပြီးနောက် သူသည် “ရုပ်ရှင်ထဲရှိ ထိုလူငယ်က ငါဖြစ်နေလျှင် အလွန်ကောင်းမည်။ နေ့စဉ် ငါသည် ဗီဒီယိုမျိုးစုံကို ပြုလုပ်လျက်၊ အင်တာနက်ပေါ်သို့ တင်လျက်ဖြင့် ကွန်ပျူတာရှေ့တွင် ရှိနေသည်။ ငါမည်မျှအလုပ်ရှုပ်ပါစေ၊ မည်မျှပင်ပန်းပါစေ၊ ငါမည်မျှအလုပ်ကြိုးစားပါစေ ငါသည် နောက်ကွယ်က အလုပ်သမားတစ်ယောက်သာ ဖြစ်နေဆဲဖြစ်သည်။ ငါတို့ မည်မျှအလုပ်ကြိုးစားနေသည်ကို အခြားသူတို့က မည်သို့များ သိနိုင်မည်နည်း။ ရုပ်ရှင်ထဲရှိ ထိုလူငယ်ကဲ့သို့ တစ်နေ့တွင် ရုပ်ရှင်ပိတ်ကားထက်၌ ငါပါလာနိုင်လျှင်၊ ပို၍များသော လူတို့က ငါ့ကို မြင်နိုင်ပြီး သိနိုင်လျှင် အလွန်ကောင်းလိုက်မည့်ဖြစ်ခြင်း” ဟု ရံဖန်ရံခါ စိတ်ကူးမိသည်။ ရှောင်ဂန်းသည် ဤရုပ်ရှင်ကိုရော ထိုလူငယ်ပါဝင်သည့် မတူညီသော ရိုက်ကွက်များကိုပါ ထပ်ခါထပ်ခါကြည့်သည်။ သူသည် ကြည့်လေလေ ထိုလူငယ်ကို အားကျလေလေဖြစ်ပြီး သူ၏ စိတ်နှလုံးက သရုပ်ဆောင်တစ်ယောက်ဖြစ်ရန် တောင့်တလျက် တမ်းတလေလေ ဖြစ်၏။ ဤသို့ဖြင့် ရှောင်ဂန်း၏ အိပ်မက်အသစ်က မွေးဖွားလာခဲ့သည်။ သူ၏ အိပ်မက်အသစ်မှာ အဘယ်နည်း။ “သရုပ်ဆောင်ပညာကို ငါလေ့လာလိုသည်။ စံနှုန်းပြည့်မီသော သရုပ်ဆောင်တစ်ယောက် ဖြစ်ရန်၊ ရုပ်ရှင်ပိတ်ကားထက်တွင် ပါလာရန်၊ ထိုလူငယ်ကဲ့သို့ ဂိုက်ဆိုက်ရှိရန်၊ ငါ့ကို ပို၍များသောလူတို့ အားကျပြီး ငါဖြစ်ဖို့ တောင့်တကြအောင် ပြုလုပ်ရန် ကြိုးပမ်းလိုသည်” ဟူ၍ ဖြစ်သည်။ ထိုအချိန်မှစ၍ ရှောင်ဂန်းသည် သူ၏ အိပ်မက်သို့ဦးတည်ပြီး စတင်အလုပ်လုပ်လေတော့၏။ အားလပ်သောအချိန်တွင် ရှောင်ဂန်းသည် အွန်လိုင်းပေါ်တက်ပြီး သရုပ်ဆောင်ခြင်းနှင့်ပတ်သက်သည့် အကြောင်းအရာ အမျိုးမျိုးကို ရှာဖွေကြည့်ရှု၏။ သရုပ်ဆောင်တစ်ဦး ဖြစ်လာနိုင်မည့် အခွင့်အလမ်းရရေးကို စိတ်ကူးယဉ်လျက် ရုပ်ရှင်နှင့် တီဗီရှိုးမျိုးစုံကိုလည်း ကြည့်ပြီး တစ်ချိန်တည်းတွင် ကြည့်ရှု၍ သင်ယူ၏။ နေ့ရက်များသည် ဤသို့ဖြင့် တစ်ရက်ပြီးတစ်ရက် ကုန်ဆုံးသွားဆဲပင်။ ရှောင်ဂန်းသည် သူ၏ ရာထူးကိုလည်း ကိုင်စွဲထားလျက် သရုပ်ဆောင် အတတ်ပညာကို လေ့လာနေသည်။ နောက်ဆုံးတွင် သူ၏ ဇွဲလုံ့လကြောင့် သရုပ်ဆောင်ခြင်းနှင့်ပတ်သက်သည့် အခြေခံအချက်တချို့ကို ကျွမ်းကျင်ပိုင်နိုင်သွားသည်။ မည်သို့သရုပ်တူသဏ္ဌာန်လုပ်ရမည်ကို သူသင်ယူတတ်မြောက်သွားသည်။ အခြားလူတို့ရှေ့တွင် မည်သို့စကားပြောပြီး သရုပ်ဆောင်ရမည်ကို သူသင်ယူတတ်မြောက်သွားသည်။ သူ့တွင် စင်ကြောက်စိတ် အနည်းငယ်မျှပင်မရှိ။ သူ၏ ထပ်ခါထပ်ခါ တောင်းဆိုမှုများကြောင့် နောက်ဆုံးတွင် သူသည် အခွင့်အလမ်းတစ်ခုကို ရခဲ့သည်။ အဓိက ဇာတ်ဆောင်နေရာအတွက် လူငယ်တစ်ဦး လိုအပ်နေသော ရုပ်ရှင်တစ်ကား ရှိ၏။ သူ၏ ရုပ်ရည်၊ သူ၏ ပြောဆိုပြုမူပုံ၊ သူ၏ အခြေခံ သရုပ်ဆောင်စွမ်းရည်တို့မှာ အဆင့်မီသည်ကို လူရွေးပွဲမှတစ်ဆင့် ဒါရိုက်တာက သတိထားမိသည်။ သူ့ကို အနည်းငယ်ပို၍ လေ့ကျင့်ပေးလျှင် သူသည် လုပ်နိုင်လောက်သည်ဟူ၏။ ဤသတင်းကို ကြားသည့်အခါ ရှောင်ဂန်းသည် အလွန်အမင်းပျော်ရွှင်ကာ “နောက်ဆုံးတွင် နောက်ကွယ်မှနေ၍ ပိတ်ကားထက်သို့ ငါသွားနိုင်ပြီ။ ငါ၏ နောက်ထပ်အိပ်မက်တစ်ခုသည် အကောင်အထည်ပေါ်တော့မည်” ဟူ၍ မိမိဘာသာ တွေးလေသည်။ ထို့နောက်တွင် ရှောင်ဂန်းသည် သူ၏ တာဝန်ကို ထမ်းဆောင်ရန်အတွက် ရုပ်ရှင်ထုတ်လုပ်ရေးအဖွဲ့တစ်ခုသို့ ရွှေ့ပြောင်းခံရသည်။

ရှောင်ဂန်းသည် ရုပ်ရှင်ထုတ်လုပ်ရေးအဖွဲ့သို့ ပြောင်းရွှေ့ပြီးနောက် အလုပ်ပတ်ဝန်းကျင်အသစ်က သူ့ကို လန်းဆန်းတက်ကြွစေသည်။ သူသည် ထိုနေရာတွင် နေထိုင်ပြီး အလုပ်လုပ်ရသောကြောင့်၊ နေ့စဉ် သူထိတွေ့သော အရာများစွာတို့သည် သူ၏ ကွန်ပျူတာအလုပ်နှင့် လုံးဝ ကွဲပြားသောကြောင့် နေ့စဉ်နေ့တိုင်းက အလွန်ပျော်ရွှင်စွာ ကုန်ဆုံးသည်ဟုလည်းကောင်း၊ ယခင်ကလောက် ငြီးငွေ့ဖွယ်၊ ပျင်းရိဖွယ်မကောင်း၊ ကန့်သတ်ခြင်း မခံရဟုလည်းကောင်း၊ သူသည် အခြားအလုပ်နယ်ပယ်တစ်ခုတွင်၊ အခြားကမ္ဘာတစ်ခုတွင် နေထိုင်ရသည်ဟုလည်းကောင်း ခံစားရလေတော့သည်။ ဤသို့ဖြင့် ရှောင်ဂန်းသည် ရုပ်ရှင်ထုတ်လုပ်ရေးအလုပ်ကို ဇောက်ချလုပ်သည်။ နေ့စဉ်နေ့တိုင်း သူသည် သရုပ်ဆောင်လျက်၊ သူပြောရမည့် စကားများကို ကျက်မှတ်လျက်၊ ဒါရိုက်တာ၏ ညွှန်ကြားချက်များကို နားထောင်လျက်၊ ဇာတ်ကွက်အား ညီအစ်ကိုမောင်နှမများ စိစစ်သည်ကို နားထောင်လျက် အလုပ်ရှုပ်နေသည်။ ရှောင်ဂန်းအတွက် အခက်ခဲဆုံးအပိုင်းမှာ ဇာတ်ကောင်နေရာတွင် ဝင်ရောက်ခံစားခြင်း ဖြစ်သည်။ ထို့ကြောင့် သူသည် သူပြောရမည့် စကားများကို ထပ်ခါထပ်ခါ ကျက်မှတ်ပြီး သူကိုယ်တိုင်၏ ဇာတ်ကောင်အကြောင်းကိုလည်းကောင်း၊ သူမည်သို့ စကားပြောပြီး သရုပ်ဆောင်သင့်သည်ကိုလည်းကောင်း၊ သူမည်သို့ လမ်းလျှောက်ပြီး မတ်တပ်ရပ်သင့်သည်ကိုလည်းကောင်း၊ မည်သို့ထိုင်သင့်သည်ကိုပင်လည်းကောင်း ဆက်တိုက်စဉ်းစားသည်။ ဤအရာအားလုံးကို သူတစ်ဖန်ပြန်လည်သင်ယူရသည်။ အချိန်ကာလတစ်ခုကြာအထိ ဤရှုပ်ထွေးပြီး ကွဲပြားသော အလုပ်ကို ဆက်လက်လုပ်ဆောင်ပြီးနောက်တွင် သရုပ်ဆောင်လုပ်ရသည်မှာ မည်မျှပင်ခက်ခဲကြောင်း နောက်ဆုံး၌ ရှောင်ဂန်း သဘောပေါက်သွားသည်။ သူသည် နေ့စဉ်နေ့တိုင်း တူညီသော စကားများကို ကျက်မှတ်ရ၏။ တစ်ခါတစ်ရံတွင် သူသည် ယင်းတို့ကို အလွန်ပင်ကောင်းမွန်စွာ ရွတ်ဆိုနိုင်သည်။ သို့သော် အမှန်တကယ် သရုပ်ဆောင်ရသောအခါ၌ သူသည် အစဉ်သဖြင့် အမှားများပြုလုပ်ပြီး ရိုက်ကွက်ကို တစ်ဖန်ပြန်လည် ရိုက်ကူးရလေသည်။ သူ၏ သရုပ်ဆောင်မှုများထဲမှ တစ်ခုဖြစ်စေ၊ သူပြောသည့် စကားများထဲမှ တစ်ခွန်းဖြစ်စေ အဆင့်မမီသောကြောင့် ဒါရိုက်တာ၏ မကြာခဏ အပြစ်ဖော်ဆုံးမခြင်းကို သူခံရသည်။ သူ၏ သရုပ်ဆောင်မှုတချို့က ဆက်တိုက်ညံ့ဖျင်းနေလျှင် သူသည် ပြုပြင်ခြင်းကို ခံရပြီး သိက္ခာကျကာ ဒုက္ခခံရ၍ တစ်မျိုးတစ်မည် ကြည့်ခြင်း၊ စနောက်ခြင်းတို့ပင် ဖြစ်လာစေလိမ့်မည်။ ဤအရာအားလုံးကို ရင်ဆိုင်ရသည့်အခါ ရှောင်ဂန်းသည် “ပိတ်ကားထက်တွင် သရုပ်ဆောင်လုပ်ခြင်းက ဤမျှခက်ခဲမည်ဟုသာ ငါသိခဲ့လျှင် ဤနေရာသို့ ငါလာခဲ့မည်မဟုတ်။ သို့သော် ယခုတွင် ငါသည် တော်တော်နွံနစ်နေပြီ။ ဤနေရာသို့ ငါရောက်ပြီးနေပြီဖြစ်သဖြင့် ရုပ်ရှင်ရိုက်ကူးရေး မပြီးဆုံးမီတွင် ငါလက်လျှော့လိုက်လျှင် ကျိုးကြောင်းဆီလျော် မည်မဟုတ်။ ပြီးလျှင် ဤအတွက် အကျိုးသင့်အကြောင်းသင့် ရှင်းပြရန် ငါ့အနေဖြင့် ဖြစ်နိုင်မည်မဟုတ်။ ဤသည်မှာ ငါ့အိပ်မက်ဖြစ်သည်။ လက်တွေ့ဖြစ်လာရန် ငါပြုလုပ်ရမည်။ သို့သော် လမ်းက ရှေ့လျှောက် မည်မျှရှည်သနည်း။ ငါဆက်လျှောက်နိုင်ပါ့မည်လော” ဟူ၍ အနည်းငယ် စိတ်ဓာတ်ကျသည်။ ရှောင်ဂန်းသည် စတင်၍ တွေဝေလာသည်။ နောက်ရက်များတွင် ရှောင်ဂန်းသည် သူ၏ နေ့စဉ်အလုပ်နှင့် ဘဝကို နိုင်နင်းရန် ရုန်းကန်နေရသည်။ တစ်ရက်ထက်တစ်ရက် ပိုပို၍ မခံနိုင်ဖွယ်ဖြစ်လေသည်။ သို့သော် သူသည် တောင့်ခံပြီး ရှေ့သို့ဆက်ရန် သူ့ကိုယ်သူ ဆက်လက်၍ တွန်းအားပေးနေရလေသည်။ ကောင်းစွာ မြင်ယောင်ကြည့်နိုင်သည့်အတိုင်းပင် ရှေ့လျှောက်တွင် ရှောင်ဂန်းသည် အမျိုးမျိုးသော အချက်များ၌ ပြဿနာများရှိရန်မှာ သေချာလေသည်။ သူ့အား တာဝန်ချပေးထားသော အလုပ်ကို သူသည် တကယ့်ကို အင်တင်တင်ဖြင့် လုပ်လာတော့သည်။ ဒါရိုက်တာက သူ့အား မည်သည့်အရာ လုပ်ဆောင်ရမည်ကို ပြောသောအခါ သူသည် နားထောင်ရုံမျှနှင့်သာ ပြီးသွား၏။ ထို့နောက်တွင်မူ သူသည် သူလုပ်နိုင်သည့်အရာကို အထမြောက်အောင်လုပ်ရန် အတတ်နိုင်ဆုံး ကြိုးစားသည်။ သို့သော် တစ်စုံတစ်ခုကို လုပ်ဆောင်ရန် မတတ်နိုင်လျှင် သူသည် ပြီးပြီးရောသာ သဘောထားလိုက်လေသည်။ ရှောင်ဂန်းသည် ဤအခိုက်အတန့်တွင် မည်သည့်အခြေအနေ၌ ရှိနေသနည်း။ သူသည် ဒါရိုက်တာ၊ သို့မဟုတ် သူ့ညီအစ်ကိုမောင်နှမများ၏ အလွန်လေးနက်သော လမ်းပြမှုနှင့် အကူအညီကို အလေးအနက်ထားခြင်း လုံးဝ မရှိဘဲ တစ်ရက်ချင်းစီကို အလွန်စိတ်မပါစွာ၊ အလွန်အပျက်သဘောဆောင်စွာ၊ အလွန်မတက်ကြွစွာ ဖြတ်သန်းနေသည်။ သူသည် “ဤသည်မှာ ငါ့ပုံစံသာ ဖြစ်သည်။ တိုးတက်အောင်လုပ်ရန် ဖြစ်နိုင်ခြေမရှိ။ သင်တို့သည် ငါတတ်နိုင်သည်ထက် ကျော်လွန်ပြီး လုပ်ဆောင်ရန် တွန်းအားပေးနေ၏။ ငါတို့ရုပ်ရှင်ရိုက်နိုင်လျှင် ရိုက်ကြစို့။ မရိုက်နိုင်လျှင် ထားလိုက်ကြစို့။ ငါ့တာဝန်ကို ထမ်းဆောင်ရန်အတွက် ဗီဒီယိုအဖွဲ့သို့ငါပြန်သွားမည်” ဟူ၍ ယုံကြည်လေသည်။ သူသည် နေ့စဉ် ကွန်ပျူတာရှေ့တွင် ထိုင်လျက် ဗီဒီယိုအဖွဲ့၌ အလုပ်လုပ်ခဲ့ရခြင်းက မည်မျှကောင်းသည်ကို တွေးသည်။ ထိုအလုပ်က အလွန်ပင် သက်သောင့်သက်သာဖြစ်ပြီး လွယ်ကူသည်။ သူသည်လည်း အလွန်ပျော်ရွှင်ခဲ့ရသည်။ သူ၏ ဖြစ်ခြင်းတစ်ခုလုံးနှင့် သူ၏ တစ်လောကလုံးသည် ကီးဘုတ်ကို ရိုက်လိုက်ရုံလေးနှင့် ဖန်တီး၍ရသည်။ အထူးပြုလုပ်ချက်တစ်ခုကို အသက်သွင်းလိုက်ရုံဖြင့်ပင် သူအလိုရှိသည့် မည်သည့်အရာကိုမဆို ရရှိနိုင်သည်။ ကွန်ပျူတာဖြင့် သရုပ်သကန်ဖန်တီးထားသည့် ထိုကမ္ဘာသည် ရှောင်ဂန်းအတွက် အလွန်ဆွဲဆောင်မှုရှိနေ၏။ ဤအခိုက်အတန့်တွင် ရှောင်ဂန်းသည် သူ၏ အတိတ်နှင့် ဗီဒီယိုအဖွဲ့၌ သူ့တာဝန်ကို ထမ်းဆောင်လျက် ကုန်ဆုံးခဲ့ရသည့် အချိန်တို့ကို ပို၍ပင် သတိရသည်။ ဤသို့ဖြင့် နေ့ရက်များ ကုန်ဆုံးသွား၏။ ထို့နောက်တွင် တစ်ည၌ ရှောင်ဂန်းသည် အိပ်မပျော်နိုင်ပေ။ အဘယ်ကြောင့် အိပ်မပျော်နိုင်သနည်း။ သူက “ငါသည် သရုပ်ဆောင်တစ်ဦးဖြစ်ရန် အရည်အချင်းရှိသလော။ အရည်အချင်း မရှိလျှင် ဗီဒီယိုအဖွဲ့သို့ ချက်ချင်း ပြန်သွားသင့်သည်။ ဗီဒီယိုအဖွဲ့၏ တာဝန်သည် သက်သောင့်သက်သာရှိပြီး လွယ်ကူသည်။ ကွန်ပျူတာရှေ့တွင် ငါထိုင်နေရုံနှင့် နေ့တစ်ဝက်က အလိုလို ကုန်သွားသည်။ ပြီးလျှင် ကိုယ့်အစားအစာကိုယ် ချက်ပြုတ်စရာလည်း မလို။ ထိုတာဝန်သည် အားသွန်ခွန်စိုက်မလုပ်ရ။ ငါ၏ ကီးဘုတ်ကို ထိလိုက်သည်နှင့် အရာရာတိုင်း ဖြစ်နိုင်သည်။ စိတ်ကူးဖြင့် မမှန်းဆနိုင်သော အရာများသာ ရှိပြီး မဖြစ်နိုင်ဟူ၍ကား မရှိချေ။ ယခုအခါတွင် သရုပ်ဆောင်တစ်ဦးဖြစ်သည့် ငါသည် ငါပြောရမည့် စကားများကို နေ့စဉ် ကျက်မှတ်ရပြီး ထပ်ခါထပ်ခါ ရွတ်ဆိုရသည်။ သို့တိုင်အောင် ငါ၏ သရုပ်ဆောင်မှုက စံမမီသေး။ ဒါရိုက်တာကလည်း ငါ့ကို မကြာခဏ ဒေါသဖြင့် ဝေဖန်ပြောဆိုသည်။ ပြီးလျှင် ညီအစ်ကိုမောင်နှမများကလည်း ငါ့ကို မကြာခဏ ဝေဖန်သည်။ ဤတာဝန်ကို ထမ်းဆောင်ရခြင်းသည် အားစိုက်ရလွန်း၏။ ဗီဒီယိုအဖွဲ့တွင် လုပ်ရသည်က အလွန်ပို၍ ကောင်းသည်” ဟု သူ့ဘာသာ တွေးနေသည်။ ထိုအကြောင်းကို သူတွေးလေလေ သတိရလွမ်းဆွတ်လေလေဖြစ်သည်။ သူသည် တစ်ညလုံးနီးပါး လူးလွန့်နေပြီး အိပ်မပျော်နိုင်ဘဲ မအိပ်ဘဲ မနေနိုင်လောက်အောင် ပင်ပန်းလွန်းသွားသည့် ညဉ့်နှောင်းပိုင်းအချိန်၌သာ တဖြည်းဖြည်းချင်း အိပ်ပျော်သွားရတော့သည်။ ရှောင်ဂန်းသည် မနက်တွင် သူ၏ မျက်လုံးကို ဖွင့်သောအခါ သူ၏ ပထမဆုံးအတွေးမှာ “နောက်ဆုံးတွင် ငါထွက်သင့်သလော၊ မထွက်သင့်သလော။ ဗီဒီယိုအဖွဲ့ဆီသို့ ပြန်သွားသင့်သလော။ ဤနေရာတွင် ငါနေလျှင် ရုပ်ရှင်ရိုက်ပြီးသည့်အခါ ရုပ်ရှင်က စံနှုန်းပြည့်သည်ဟု မှတ်ယူ၍ ရမည် ဟုတ်မဟုတ်ကိုပင် ငါမသိ။ လတ်တလောတွင် ဆင်းရဲဒုက္ခမည်မျှအား ငါခံယူရမည်ကို မည်သူသိမည်နည်း။ ငါသည် သရုပ်ဆောင်ဖြစ်ဖို့ အရည်အချင်း ပါမလာခြင်းပင် ဖြစ်သည်။ ယခင်က ငါသည် သရုပ်ဆောင်ဖြစ်လိုခြင်းမှာ ခဏတာဖြစ်ပေါ်သည့် ဆန္ဒနှင့် စိတ်ကူးပေါက်ခြင်းကြောင့်သာ ဖြစ်သည်။ ငါသည် အလွန်ပင် နားဝေတိမ်တောင်ဖြစ်နေခဲ့၏။ သင်သိသလော။ ငါတစ်ချက်မျှ အကွက်ရွှေ့မှားသွားသည်နှင့် ယခုတွင် အမှုအရာများက ကိုင်တွယ်ရန် အလွန်ခက်ခဲသွားသည်။ ပြီးလျှင် ငါ့တွင် ဤဆင်းရဲဒုက္ခအကြောင်း ပြောစရာလူတစ်ယောက်မျှ မရှိ။ ငါ၏ လက်ရှိအခြေအနေကို အခြေခံကြည့်လျှင် ငါ့အနေဖြင့် သရုပ်ဆောင်ကောင်းတစ်ယောက်ဖြစ်ရန် မလွယ်ကူမည့် ပုံစံရှိသည်။ ထို့ကြောင့် အမြန်ဆုံး ငါလက်လျှော့သင့်သည်။ ငါ့ကြောင့် ၎င်းတို့အတွက် အမှုကိစ္စများ နှောင့်နှေးခြင်း မဖြစ်ရလေအောင် ငါပြန်တော့မည့်အကြောင်း ဒါရိုက်တာကို ချက်ချင်းပြောမည်” ဟူ၍ ဖြစ်သည်။ ထို့နောက်တွင် ရှောင်ဂန်းသည် အားတင်းကာ ဒါရိုက်တာကို ဤသို့ပြောလိုက်လေ၏။ “ကျွန်ုပ်ပြောမည်။ ကျွန်ုပ်သည် သရုပ်ဆောင်ဖြစ်ရန် အရည်အချင်း ပါမလာပါ။ သို့သော် သင်တို့က ကျွန်ုပ်ကိုပင် ရွေးခဲ့ကြသည်။ ဗီဒီယိုအဖွဲ့ဆီသို့ ကျွန်ုပ်ကို ပြန်သွားခွင့်ပြုလျှင် မကောင်းသလော” ဟူ၍ ဖြစ်သည်။ ဒါရိုက်တာက “မဖြစ်ပါ။ ဤရုပ်ရှင်ကားတစ်ဝက်ကို ငါတို့ရိုက်ကူးထားပြီးဖြစ်သည်။ သရုပ်ဆောင်ပြောင်းလျှင် ငါတို့၏ အလုပ်က နှောင့်နှေးကုန်ပေရော့မည်၊ ဟုတ်သည်မဟုတ်လော” ဟု ဆိုသည်။ ရှောင်ဂန်းက မလျှော့ဘဲ “နှောင့်နှေးလည်း အဘယ်အရေးနည်း။ ကျွန်ုပ်ကို သင်အလိုရှိသည့် မည်သူနှင့်မဆို အစားထိုးပါ။ ယင်းသည် ကျွန်ုပ်နှင့် ဘာမျှမသက်ဆိုင်။ မည်သို့ပင်ဖြစ်စေ ကျွန်ုပ်ကို သင်သွားခွင့်ပြုရမည်။ သွားခွင့်မပြုလျှင် သရုပ်ဆောင်ရာ၌ ကျွန်ုပ်လုံးဝ အားစိုက်မည်မဟုတ်” ဟု ဆိုတော့သည်။ ရှောင်ဂန်းသည် ထွက်သွားဖို့အရေး မလျှော့တမ်းဖြစ်နေပြီး ရုပ်ရှင်ကို ပြီးဆုံးသည်အထိ ရိုက်ကူး၍ရနိုင်မည်မဟုတ်ကြောင်း ဒါရိုက်တာက မြင်သောကြောင့် သူ့ကို ထွက်သွားခွင့်ပြုလိုက်လေသည်။

ရှောင်ဂန်းသည် နောက်ဆုံးတွင် ရုပ်ရှင်ထုတ်လုပ်ရေးအဖွဲ့မှ ဗီဒီယိုအဖွဲ့သို့ ပြန်ရောက်သွားသည်။ သူကောင်းကောင်းကြီး သိသည့် သူ၏ အလုပ်နေရာဟောင်းသို့ ပြန်ရောက်သွားသည်။ သူ၏ ထိုင်ခုံနှင့် သူ၏ ကွန်ပျူတာကို ထိကိုင်လိုက်ပြီး ရင်းနှီးသည်ဟု ခံစားရသည်။ ဤနေရာကို သူပို၍ နှစ်သက်သည်။ သူသည် သွား၍ ထိုင်ချလိုက်၏။ ထိုင်ခုံက နူးညံ့နေပြီး ကွန်ပျူတာကလည်း အဆင်သင့်ဖြစ်နေသည်။ “ဗီဒီယိုများဖန်တီးရခြင်းက ပို၍ကောင်းသည်။ ဤတာဝန်သည် ပင်ပန်းရခြင်းမရှိ။ နောက်ကွယ်၌ အလုပ်လုပ်ခြင်းသည် အားသာချက်များရှိသည်။ ကိုယ်အမှားလုပ်မိလျှင်လည်း မည်သူမျှမသိ။ မည်သူကမျှ ကိုယ့်ကို မဝေဖန်။ ချက်ချင်း မှန်အောင်ပြင်လိုက်ရုံဖြစ်ပြီး ဤသို့ဖြင့် ကိစ္စပြီးသွား၏” ဟူ၍ ဖြစ်သည်။ ရှောင်ဂန်းသည် နောက်ဆုံးတွင် နောက်ကွယ်မှ အလုပ်လုပ်သူ၏ အားသာချက်များကို ရှာဖွေတွေ့ရှိခဲ့သည်။ ဤအခိုက်အတန့်တွင် သူ၏ စိတ်အခြေအနေမှာ အဘယ်နည်း။ သူသည် မယုံနိုင်လောက်အောင် နှစ်သိမ့်ပျော်ရွှင်မှုကို ခံစားရသည်။ ပြီးလျှင် “မှန်ကန်သော ရွေးချယ်မှုကို ငါပြုလုပ်ခဲ့သည်။ ဘုရားသခင်သည် ငါ့အား အခွင့်အရေးတစ်ခုပေးခဲ့ပြီး ဤအလုပ်သို့ ပြန်လာခွင့်ပေးခဲ့သည်။ ဤအထူးအခွင့်အရေးကို ရခြင်းအတွက် ငါဂုဏ်ယူမိသည်” ဟု တွေးသည်။ သူသည် မှန်ကန်သော ရွေးချယ်မှုအား တစ်ကြိမ်တစ်ခါမျှ ပြုလုပ်ခဲ့သည်ကို ဝမ်းမြောက်မိသည်။ နောက်နေ့ရက်များတွင် ရှောင်ဂန်းသည် ဗီဒီယိုအဖွဲ့၏ နေ့စဉ် လုပ်ရိုးလုပ်စဉ်အတိုင်း ဆက်လုပ်သည်။ ဤအချိန်တစ်လျှောက်တွင် ထူးခြားသည့် မည်သည့်အရာမျှ မဖြစ်ပျက်သကဲ့သို့ ရှောင်ဂန်းသည်လည်း တစ်ရက်ချင်းစီကို သာမန်ပုံစံဖြင့် ဖြတ်သန်းလာသည်။

တစ်နေ့တွင် ဗီဒီယိုတစ်ခုကို ဖန်တီးနေစဉ် ရှောင်ဂန်းသည် အကအစီအစဉ်တစ်ခု၌ အလွန်ကောင်းစွာ တင်ဆက်ထားသော ရယ်ရွှင်ဖွယ်ရာကောင်းပြီး အဆင့်အတန်းရှိသည့် လူငယ်တစ်ဦးကို ရုတ်တရက် တွေ့လိုက်ရသည်။ သူက “သူသည် ငါနှင့် သက်တူရွယ်တူခန့် ဖြစ်သည်။ သူသည် ကနိုင်ပြီး ငါက မကနိုင်သည်မှာ အဘယ်သို့ဖြစ်ရသနည်း” ဟု တွေးသည်။ ဤသို့ဖြင့် ရှောင်ဂန်းသည် နောက်တစ်ဖန် ဆွဲဆောင်ခြင်းခံရပြန်သည်။ သူ့ဆီသို့ မည်သည့်စိတ်ကူး ရောက်လာသနည်း။ (အကဖြစ်ပါသည်။) ရှောင်ဂန်းသည် အကကို လေ့လာရန် စိတ်ကူးရသည်။ ဤဗီဒီယိုအပိုင်းတိုနှင့် လူငယ်၏ တင်ဆက်မှုကို ထပ်ခါထပ်ခါ ကြည့်သည်။ ထို့နောက်တွင် သူသည် အကကို မည်သည့်နေရာ၌ လေ့လာရမည်၊ မည်သို့သင်ယူရမည်၊ အခြေခံအကျဆုံး အကများက မည်သည့်အရာများ ဖြစ်သည်တို့နှင့်ပတ်သက်၍ စုံစမ်းမေးမြန်းမှုတချို့ ပြုလုပ်သည်။ သူသည် အလုပ်တွင် အခန့်သင့် ရှိနေသည့်အဖြစ်ကို တစ်လက်စတည်း အသုံးချ၍လည်း မကြာခဏပင် အကနှင့်သက်ဆိုင်သည့် သင်ထောက်ကူ အကြောင်းအရာများ၊ ဗီဒီယိုများ၊ လေ့လာစရာ အရင်းအမြစ်များကို ရှာဖွေသည်။ ရှာဖွေနေစဉ်တွင် ရှောင်ဂန်းသည် ကြည့်ရုံသက်သက် မဟုတ်ဘဲ လေ့ကျင့်ခြင်းအားဖြင့် သင်ယူနေသည်ကိုမူ ပြောနေရန်ပင် မလိုချေ။ အကသင်ရန်အတွက် ရှောင်ဂန်းသည် နေ့စဉ် အစောကြီးထပြီး အလွန်နောက်ကျမှ အိပ်ရာဝင်သည်။ အလွန်အကန့်အသတ်ရှိသော သူ၏ ကျွမ်းဘားအက အခြေခံအုတ်မြစ်အပေါ်တွင် တည်ဆောက်ယူလျက် သူသည် ရိုးရာအကကို လေ့လာခြင်း၊ အကြောလျှော့ပြီး ခါးကော့ခြင်းတို့ကို ပြုလုပ်ဖို့ နေ့စဉ်စောစီးစွာ ထခြင်းကို ပုံစံတကျ စတင်ပြုလုပ်သည်။ လေ့လာသည့် ဖြစ်စဉ်တွင် ရှောင်ဂန်းသည် ကိုယ်ခန္ဓာဝေဒနာများစွာကို တောင့်ခံရပြီး အချိန်များစွာ ပေးရကာ နောက်ဆုံးတွင် သေးငယ်သော တိုးတက်မှုတချို့ကို ရလာ၏။ ရှောင်ဂန်းသည် သူ၏ အခွင့်အလမ်းက နောက်ဆုံးတွင် ရောက်လာပြီဟုလည်းကောင်း၊ သူ၏ ခန္ဓာကိုယ်သည် အနည်းငယ်ပို၍ ပျော့ပျောင်းပြီး ကကွက်တချို့ကို သူကနိုင်သည်ဟု ယုံကြည်သောကြောင့် စင်ပေါ်တွင် ကနိုင်ပြီဟုလည်းကောင်း ခံစားရသည်။ ပြီးလျှင် သူသည် အတုခိုးခြင်းနှင့် လေ့လာခြင်းမှတစ်ဆင့် ဂီတစည်းချက်များကို ကျွမ်းကျင်လုနီးနီး ဖြစ်လာသည်။ ဤအခြေအနေများအောက်တွင် ရှောင်ဂန်းသည် သူ၏တာဝန်ကို ပြောင်းလဲရန် အသင်းတော်ထံသို့ လျှောက်ထားဖို့ အချိန်ကျပြီဟု ခံစားရသည်။ နောက်တစ်ဖန် ထပ်ခါထပ်ခါ တောင်းဆိုမှုများ ပြုပြီးနောက်တွင် နောက်ဆုံး၌ ရှောင်ဂန်းသည် သူ၏ ဆန္ဒပြည့်ခဲ့ပြီး အကသမားတစ်ဦးလုပ်ရန်အတွက် အကအဖွဲ့သို့ ပါဝင်လိုက်လေသည်။ ထိုအချိန်မှစ၍ ရှောင်ဂန်းသည် အခြားအကသမားများကဲ့သို့ မနက်ပိုင်း လေ့ကျင့်ခန်းလုပ်ရန် စောစောထပြီး အကအစီအစဉ်ကို ဇာတ်တိုက်၏။ ပြီးလျှင် ဤလူများနှင့်အတူ ပုံမှန် စုဝေးပွဲများတက်ကာ မိတ်သဟာယဖွဲ့၍ အကအစီအစဉ်ကို စိစစ်ပြီး အစီအစဉ်ရေးဆွဲသည်။ ဤအလုပ်ကိုသာ သူနေ့စဉ်လုပ်သည်။ တစ်ရက်တာ ကုန်ဆုံးသွားသည့်အခါတွင် သူသည် အလွန်ပင်ပန်းပြီး သူ၏ကျောက နာကျင်ကာ ခြေထောက်များက ကိုက်ခဲနေတော့သည်။ မိုးရွာသည်ဖြစ်စေ၊ နေပူသည်ဖြစ်စေ နေ့စဉ် ဤကဲ့သို့ ဖြစ်သည်။ ရှောင်ဂန်းသည် သူစတင်ခဲ့သောအချိန်ကဆိုလျှင် အကနှင့်ပတ်သက်ပြီး စူးစမ်းလေ့လာလိုစိတ် အပြည့်ရှိခဲ့သည်။ သို့သော် အကသမားတစ်ဦး၏ ဘဝနှင့် ကဏ္ဍအမျိုးမျိုးကို သူနားလည်ပြီး ရင်းနှီးလာသည်နှင့် ကသည်မှာ ဤမျှသာဖြစ်သည်ဟု ခံစားရသည်။ ကကွက်တစ်ခုကို ထပ်ခါထပ်ခါကရပြီး တစ်ခါတစ်ရံတွင် ခြေကျင်းဝတ်လည်ကာ တစ်ခါတစ်ရံတွင် ကျောအောက်ပိုင်းကို လိမ်ရသည့်အပြင် ထိခိုက်ဒဏ်ရာရနိုင်သည့် အန္တရာယ်ရှိသည်။ သူသည် ကသောအခါတွင် “မဖြစ်သေး။ အကသမားတစ်ယောက်အဖြစ် အလုပ်လုပ်ရသည်မှာလည်း ခက်ခဲသည်။ နေ့စဉ် ငါသည် ကိုယ့်ကိုယ်ကိုယ် အလွန်အပင်ပန်းခံသည်မှာ ငါ၏ တစ်ကိုယ်လုံးက ချွေးစော်နံနေသည်အထိ ဖြစ်၏။ ထိုမျှ မလွယ်ကူလှ။ ဗီဒီယိုအလုပ်ထက် ပိုခက်ခဲနေတော့၏။ မဟုတ်သေးပေ။ ငါသည် ဇွဲရှိမှဖြစ်မည်” ဟု တွေးသည်။ ဤတစ်ခါတွင် သူသည် အလွန်လွယ်ကူစွာ လက်မလျှော့ပေ။ နောက်ဆုံးတွင် အကအစီအစဉ်အတွက် ဝတ်စုံပြည့် ဇာတ်တိုက်ခြင်းသို့ သူရောက်သည်အထိ စွဲမြဲလုပ်ဆောင်သည်။ ထို့နောက် ၎င်းတို့၏ အကကို သုံးသပ်စစ်ဆေးရန် ပေးပို့လိုက်၏။ သုံးသပ်စစ်ဆေးသည့်နေ့တွင် ရှောင်ဂန်း၏ စိတ်အခြေအနေက အဘယ်နည်း။ သူသည် သူ၏ အလုပ်ကြိုးစားမှု ရလဒ်များအတွက် အလွန်စိတ်လှုပ်ရှားပြီး မျှော်လင့်စောင့်စားမှုအပြည့် ဖြစ်နေသည်မှာ နေ့လယ်စာပင် မစားသည်အထိ ဖြစ်၏။ သူသည် များစွာအားစိုက်ထုတ်ထားသည် မဟုတ်လော။ နောက်ဆုံးတွင် ရလဒ်များကို ထုတ်ပြန်သောအခါ ၎င်းတို့၏ အကသည် သုံးသပ်စစ်ဆေးမှုများ၏ ပထမအချီကို မအောင်ပေ။ ဤသတင်းသည် ရှောင်ဂန်းကို မိုးကြိုးပစ်လိုက်သကဲ့သို့ဖြစ်ပြီး သူ၏ စိတ်အခြေအနေက အောက်ဆုံးသို့ ကျသွားသည်။ သူသည် ထိုင်ခုံပေါ်သို့ ထိုင်ချလိုက်၏။ “ဤအကအတွက် ငါတို့ အချိန်များစွာပေးခဲ့သည်ကို သင်က စကားတစ်ခွန်းတည်းဖြင့်သာ ငြင်းပယ်လိုက်သလော။ အကအကြောင်းကို သင်သိမှ သိပါ၏လော။ ငါတို့သည် စည်းမျဉ်းများဖြင့် ကပြီး ငါတို့အားလုံး ပေးဆပ်ခဲ့လျက်သားနှင့် သင်က ကျွန်ုပ်တို့၏ အကကို ဤသို့ ငြင်းပယ်နေသလော။” ထို့နောက်တွင် သူသည် “ဆုံးဖြတ်ချက်က သူတို့လက်ထဲတွင်ရှိသည်။ ငါတို့၏ အကကို သူတို့အသိအမှတ်မပြုလျှင် ငါတို့သည် တစ်ဖန်စိစစ်တည်းဖြတ်ရုံသာ ရှိ၏။ ဤအရာနှင့်ပတ်သက်ပြီး ငြင်းခုံရန် မည်သူမျှမရှိ။ ငါတို့လုပ်နိုင်သည့်အရာ အခြားဘာမျှမရှိ။ ထို့ကြောင့် ပြန်လည်စတင်ကြစို့” ဟူ၍ တွေးသည်။ သုံးသပ်စစ်ဆေးသည့် ပထမအချီတွင် ၎င်းတို့၏အက ငြင်းပယ်ခံရသည့် နေ့၌ ရှောင်ဂန်းသည် သူ၏နေ့လယ်စာကို မစားပေ။ ညစာကိုမူ စိတ်မပါ့တပါဖြင့် အနည်းငယ်သာ စားသည်။ သူသည် ထိုညတွင် အိပ်နိုင်သည်ဟု သင်တို့ထင်သလော။ (သူမအိပ်နိုင်ပါ။) သူသည် နောက်တစ်ဖန် မအိပ်နိုင်ပေ။ သူ၏ စိတ်က ချာချာလည်တွေးနေသည်မှာ “ငါသွားသည့် မည်သည့်နေရာမဆိုတွင် အဘယ်ကြောင့် အဆင်မပြေရသနည်း။ ဘုရားသခင်က ငါ့ကို ကောင်းချီးမပေးခဲ့ပေ။ ငါတို့ နှစ်လကြာ ပြုလုပ်နေသည့် အကသည် ပထမအချီ သုံးသပ်စစ်ဆေးမှုကို မအောင်ခဲ့။ မည်သည့်အချိန်တွင် ဒုတိယအချီ သုံးသပ်စစ်ဆေးမှုအား အောင်မည်ကို ငါမသိ။ ထိုသို့ဖြစ်လာရန် အချိန်မည်မျှပေးရမည်ကို ငါမသိ။ မည်သည့်အချိန်တွင် ငါသည် စင်ပေါ်သို့တက်၍ တရားဝင် တင်ဆက်နိုင်မည်နည်း။ အများအာရုံစိုက်မှုကို ငါရနိုင်မည့် မျှော်လင့်ချက် မရှိပါလေတကား” ဟူ၍ဖြစ်သည်။ သူ၏ စိတ်သည် အပြန်ပြန်အလှန်လှန် တွေးတောနေသည်။ သူသည် ထပ်ခါထပ်ခါ ချင့်ချိန်တွေးဆပြီး “ဗီဒီယိုအလုပ်က ပို၍ကောင်း၏။ ထိုနေရာသို့ ငါသွား၍ ထိုင်ချလိုက်ပြီး ကီးဘုတ်ကို နှိပ်လိုက်ရုံနှင့် ပန်းပွင့်များ၊ အပင်များ၊ သစ်ပင်များအားလုံး ပေါ်လာသည်။ ငှက်များက ၎င်းတို့ကို ငါအော်မြည်စေသောအခါတွင် အော်မြည်သည်။ မြင်းများက ၎င်းတို့ကို ငါပြေးစေသောအခါ ပြေးသည်။ ငါအလိုရှိသည့် အရာမှန်သမျှ ရှိနေသည်။ သို့သော် အကတွင်မူ သုံးသပ်စစ်ဆေးမှုများကို ငါတို့အောင်ဖို့လိုသည်။ နေ့စဉ် ငါ့ကိုယ်ငါ အလွန်အပင်ပန်းခံသည်မှာ ချွေးစော်ပင်နံသည်အထိ ဖြစ်သည်။ တစ်ခါတစ်ရံတွင် ငါသည် အလွန်ပင်ပန်းလှသဖြင့် ကောင်းစွာ မစားနိုင်၊ မအိပ်နိုင်ပေ။ ထို့နောက်တွင် ငါတို့၏အကမှာ ပထမအချီ သုံးသပ်စစ်ဆေးမှုများကို မအောင်ချေ။ ဤတာဝန်သည်လည်း ခက်၏။ ဗီဒီယိုအဖွဲ့တွင် အလုပ်လုပ်ရန် ငါပြန်သွားလျှင် ပို၍ကောင်းမည် မဟုတ်လော” ဟူ၍ စဉ်းစားသည်။ သူသည် “သို့သော် ယင်းက အလွန်သနားစဖွယ်ဖြစ်၏။ ငါအဘယ်ကြောင့် နောက်တစ်ဖန် စိတ်ယိမ်းယိုင်နေသနည်း။ ငါဤသို့ မတွေးသင့်။ အိပ်ပျော်လော့” ဟူ၍ ထပ်ခါထပ်ခါ တွေးသည်။ သူသည် တွေဝေလျက်ဖြင့် တဖြည်းဖြည်း အိပ်ပျော်သွားသည်။ နောက်တစ်နေ့ သူထလာသောအခါ ဤအရာအားလုံးအကြောင်းကို မေ့လုနီးနီးဖြစ်သွားသဖြင့် ဆက်လက်၍ ကမြဲကပြီး ဝတ်စုံပြည့် ဇာတ်တိုက်ခြင်းကို ဆက်လက်ပြုလုပ်သည်။ ဒုတိယအချီ သုံးသပ်စစ်ဆေးသည့်နေ့သို့ ရောက်လာသောအခါ ရှောင်ဂန်းသည် နောက်တစ်ဖန် စိတ်လှုပ်ရှားပြန်၏။ သူက “ငါတို့၏ အကသည် ဤသုံးသပ်စစ်ဆေးမှုကို ကျော်ဖြတ်နိုင်ပါ့မည်လော” ဟု မေးသည်။ လူတိုင်းက “မည်သူသိမည်နည်း။ မကျော်ဖြတ်နိုင်လျှင် ငါတို့၏ အကသည် လုံလောက်အောင် မကောင်းကြောင်း သက်သေပြရာ ထိုအကကို ဆက်လက်၍ ကြိုးစားလေ့ကျင့်မည်။ အောင်သွားသော အချိန်သည် ထိုအကကို ငါတို့ တရားဝင်တင်ဆက်ပြီး ရိုက်ကူးမည့် အချိန်ပင်ဖြစ်သည်။ အရာရာကို သူ့သဘာဝအတိုင်း ဖြစ်ခွင့်ပေးပြီး ဤအမှုကိစ္စကို မှန်ကန်စွာ ကိုင်တွယ်ကြစို့” ဟု ဆိုသည်။ ရှောင်ဂန်းကမူ “မဟုတ်ပါ။ ဤအရာကို သင်မှန်ကန်စွာ ကိုင်တွယ်၍ရသည်။ သို့သော် ကျွန်ုပ်၌မူ ဤအတွက် အချိန်မရှိ” ဟု ဆိုသည်။ နောက်ဆုံးတွင် ဒုတိယအချီ၏ ရလဒ်များ ထွက်လာပြီး ၎င်းတို့၏အကမှာ နောက်တစ်ဖန် မအောင်ပြန်ပေ။ ရှောင်ဂန်းက “ဟင်း၊ ငါသိသားပင်။ ဤအလုပ်လမ်းကြောင်းတွင် အောင်မြင်ရန် မလွယ်ကူပါ။ ငါတို့သည် ငယ်ရွယ်သည်။ ရုပ်ရည် ချောမောသည်။ ကနိုင်သည်။ ဤသည်တို့မှာ အားသာချက်များ မဟုတ်လော။ ထိုသုံးသပ်စစ်ဆေးသူများသည် မကနိုင်သောကြောင့် ငါတို့ကို မနာလိုပေ။ ဤအတွက်ကြောင့် ငါတို့၏ အကကို အအောင်မပေးခြင်းဖြစ်သည်။ မည်သည့်အခါမျှ မအောင်မည့် ပုံစံရှိသည်။ ကရသည်မှာ မလွယ်ကူလှ။ ငါပြန်သွားတော့မည်” ဟူ၍ ပြောသည်။ ထိုညတွင် ရှောင်ဂန်းသည် အလွန်ငြိမ်းချမ်းစွာ အိပ်ပျော်၏။ အဘယ်ကြောင့်ဆိုသော် သူသည် နောက်တစ်နေ့တွင် ထုပ်ပိုးပြီး ထွက်ခွာ၍ နှုတ်ဆက်ရန် စိတ်ဆုံးဖြတ်ပြီး ဖြစ်သောကြောင့် ဖြစ်သည်။

မည်သို့ပင်ဖြစ်စေ ရှောင်ဂန်းသည် နောက်ဆုံး၌ သူ၏ဆန္ဒ တစ်ဖန်ပြည့်ပြီး ဗီဒီယိုအဖွဲ့သို့ ပြန်လာကာ သူ၏ ကွန်ပျူတာရှေ့၌ နောက်တစ်ဖန် ထိုင်သည်။ သူသည် ယခင်က ထိုရင်းနှီးသော ခံစားချက်များကို ဆင်ခြင်သုံးသပ်ပြီး “ငါသည် နောက်ကွယ်ရှိ အလုပ်ကို လုပ်ဖို့ မွေးဖွားလာခဲ့ခြင်းဖြစ်သည်။ ငါသည် ချီးမွမ်းခြင်းမခံရသော သူရဲကောင်းတစ်ဦးသာ ဖြစ်နိုင်သည်။ ငါသည် ဤဘဝတွင် စင်ပေါ်ရောက်ရန်၊ သို့မဟုတ် နာမည်ကြီးရန် အခွင့်အရေးမရှိ။ ငါ အမူအကျင့်ကောင်းကောင်းနေပြီး ကီးဘုတ်ကိုသာ ဆက်လက်၍ နှိပ်နေလိုက်မည်။ ဤသည်မှာ ငါ့တာဝန်ဖြစ်၏။ ထို့ကြောင့် ဤအလုပ်ကိုသာ လုပ်မည်” ဟု တွေးသည်။ သူသည် ဤသို့ အပြန်ပြန်အလှန်လှန် တွေးပြီးနောက် သူ့ကိုယ်သူ တည်ငြိမ်အောင် ထားလိုက်သည်။ သူ၏ ဒုတိယအိပ်မက်မှာ ပျက်စီးသွားပြီး မပြည့်စုံတော့ပေ။ ရှောင်ဂန်းသည် “လုံ့လရှိပြီး စာကြိုးစားသော” သူဖြစ်သည်။ “စိတ်ထက်သန်ပြီး ရည်မှန်းချက်ရှိသော” သူဖြစ်သည်။ သူသည် ကွန်ပျူတာရှေ့တွင် ထိုင်ပြီး ဤသို့သော ငြီးငွေ့ဖွယ်အလုပ်ကို လုပ်ရန် အလွန်တလိုတလား ရှိနေနိုင်သည်ဟု သင်တို့ထင်သလော။ မရှိနိုင်ပေ။ တလိုတလား ရှိမနေနိုင်ခြေ များသည်။

လတ်တလောတွင် ရှောင်ဂန်းသည် တေးဆိုခြင်းကို စွဲလမ်းလာခဲ့သည်။ သူသည် အဘယ်သို့ အလွန်လျင်မြန်စွာ ပြောင်းလဲနိုင်ရသနည်း။ သူသည် အဘယ်ကြောင့် ဤအရာကို စွဲလမ်းနေသနည်း။ အဘယ်ကြောင့် စင်မြင့်နှင့် ဝေးဝေးမနေနိုင်သနည်း။ သူ၏ စိတ်နှလုံး၌ တစ်စုံတစ်ခု ပုန်းကွယ်နေသည်။ ဤတစ်ကြိမ်တွင်မူ သူသည် သူ၏တာဝန်ကို ပြောင်းရန် မဆင်မခြင် မတောင်းဆိုပေ။ အကြောင်းအရာများကိုသာ နေ့စဉ် သူရှာပြီး သူ၏ အသံကျွမ်းကျင်မှုများနှင့် သူ၏ တေးဆိုမှုကိုသာ လေ့ကျင့်သည်။ သူသည် အသံကွဲအက်သည်အထိ မကြာခဏလေ့ကျင့်၏။ တစ်ခါတစ်ရံတွင် သူအသံပင် မထွက်နိုင်တော့သည်အထိဖြစ်သည်။ ဤသို့ဖြစ်လျှင်ပင် ရှောင်ဂန်းက စိတ်ဓာတ်မကျသေးပေ။ အဘယ်ကြောင့်ဆိုသော် ဤတစ်ကြိမ်တွင် သူသည် နည်းဗျူဟာပြောင်းထား၍ ဖြစ်သည်။ သူက “ဤတစ်ကြိမ်တွင် တကယ့်အခြေအနေကို နားမလည်ဘဲ ငါ၏တာဝန်ကို ပြောင်း၍မဖြစ်။ ငါသည် အမှန်ပင် ဂရုစိုက်ရမည်။ ဤသို့မဟုတ်လျှင် လူတို့က ငါ့ကို လှောင်ပြောင်ကြလိမ့်မည်။ ငါ၏တာဝန်ကို ငါအစဉ်ပြောင်းနေလျှင် ၎င်းတို့က ငါ့အပေါ် မည်သို့ထင်မည်နည်း။ ငါ့ကို အထင်သေးကြလိမ့်မည်။ ဤတစ်ကြိမ်တွင် ငါသည် တေးသီဆိုသည့် ကြယ်ပွင့်တစ်ပွင့်ဖြစ်နိုင်သည်၊ အသင်းတော်ရှိ တေးသီဆိုသူများတမျှ တော်သည်ဟု ကိုယ့်ကိုယ်ကိုယ် ထင်လာသည်အထိ ဆက်လက်လေ့ကျင့်နေဖို့ လိုသည်။ ထို့နောက်တွင် ဓမ္မတေးအဖွဲ့၌ ငါစာရင်းသွင်းမည်” ဟုဆိုသည်။ သူသည် နေ့စဉ် ဤသို့ လေ့ကျင့်ခြင်းကို အားစိုက်လုပ်ဆောင်ကာ သူ၏ အားလပ်ချိန်နှင့် အလုပ်လုပ်ချိန် နှစ်ချိန်စလုံးတွင် မမောမပန်း လေ့ကျင့်၏။ တစ်နေ့တွင် ရှောင်ဂန်းအလုပ်လုပ်နေသောအခါ သူ၏ အဖွဲ့ခေါင်းဆောင်က သူ့အား “ရှောင်ဂန်း၊ မည်သည့်အလုပ်မျိုးကို သင်လုပ်နေသနည်း။ သင်ဤသို့ နောက်တစ်ဖန် ဝတ်ကျေတမ်းကျေ လုပ်ဆောင်ပြီး သင့်အလုပ်အပေါ် အားမစိုက်လျှင် ဤတာဝန်ကို ဆက်လက်၍ ထမ်းဆောင်ခွင့်ပြုမည်မဟုတ်” ဟု ရုတ်တရက်ပြောလာသည်။ ရှောင်ဂန်းက “မည်သည့်အရာကိုမျှ ကျွန်ုပ်မလုပ်ခဲ့ပါ” ဟု ပြန်ပြောသည်။ ထို့နောက် လူတိုင်းက ဝိုင်းအုံလာပြီး “ရှောင်ဂန်း၊ မည်သည့်အရာ ဖြစ်သွားရသနည်း။ အို၊ သင်သည် အလွန်ကြီးသောအမှားကို ပြုလုပ်ခဲ့ပြီ။ အထက်က ဤအမှားမျိုးကို အကြိမ်များစွာ ပြုပြင်ပေးခဲ့လျက်နှင့် သင်သည် အဘယ်သို့ကြောင့် ပြုလုပ်နေဆဲဖြစ်ရသနည်း။ ဤသည်မှာ သင်သည် တေးသီဆိုခြင်းကို နေ့စဉ် လေ့ကျင့်နေပြီး ဗီဒီယိုတည်းဖြတ်ခြင်းအပေါ် အာရုံမစိုက်သောကြောင့်ဖြစ်သည်။ ထို့ကြောင့် အမှားများ သင်ဆက်တိုက်လုပ်နေပြီး အရေးကြီးကိစ္စများကို နှောင့်နှေးစေသည်။ သင်က ဤသို့ နောက်တစ်ဖန် အမှားပြုလုပ်လျှင် အသင်းတော်က သင့်ကို နှင်ထုတ်လိမ့်မည်။ သင့်ကို အလိုရှိတော့မည်မဟုတ်။ ကျွန်ုပ်တို့အားလုံးကလည်း သင့်ကို ငြင်းပယ်မည်” ဟု ဆိုကြသည်။ ရှောင်ဂန်းက ဆက်၍ရှင်းပြသည်မှာ “ကျွန်ုပ်သည် တမင်ရည်ရွယ်၍ လုပ်ဆောင်ခဲ့ခြင်းမဟုတ်ပါ။ ယခုမှစ၍ ကျွန်ုပ် ဂရုစိုက်ပါမည်။ နောက်ထပ် အခွင့်အရေးတစ်ကြိမ် ထပ်ပေးပါ။ ကျွန်ုပ်ကို နှင်မထုတ်ပါနှင့်။ သင်တို့ကို ကျွန်ုပ်တောင်းပန်ပါသည်။ ကျွန်ုပ်ကို နှင်မထုတ်ပါနှင့်။ ဘုရားသခင်၊ ကျွန်ုပ်ကို ကယ်တင်တော်မူပါ” ဟူ၍ ဖြစ်သည်။ သူအော်ခေါ်သော အချိန်တွင် လက်ကြီးတစ်ခုက သူ၏ ပခုံးကို ပုတ်ကာ “ရှောင်ဂန်း၊ ထတော့။ ထတော့၊ ရှောင်ဂန်း” ဟု ပြောသည်ကို သူခံစားလိုက်ရသည်။ မည်သည့်အရာ ဖြစ်နေသနည်း။ (အိပ်မက်မက်နေခြင်း ဖြစ်ပါသည်။) သူသည် အိပ်မက်မက်နေခြင်း ဖြစ်သည်။ သူ၏ မျက်လုံးများက မှိတ်နေကာ သူသည် ကယောင်ကတမ်း ဖြစ်နေကာ သူ့လက်များက လေကို ဆုပ်ကိုင်ကုတ်ခြစ်နေသည်။ မည်သည့်အရာ ဖြစ်ပျက်သွားသနည်းဟု လူတိုင်းက တွေးလိုက်ကြပြီးနောက် မိမိ၏ ကီးဘုတ်ပေါ် ခါးကိုင်းပြီး အိပ်ပျော်နေသည့် ရှောင်ဂန်းကို တွေ့သွားကြသည်။ ညီအစ်ကိုတစ်ယောက်က သူ့ကို ပုတ်လိုက်၏။ အကြိမ်အနည်းငယ် တွန်းနှိုးပြီးနောက်တွင် ရှောင်ဂန်းသည် နောက်ဆုံး၌ နိုးလာသည်။ သူနိုးသောအခါ သူက “အို၊ ကြောက်စရာပါတကား။ ကျွန်ုပ်သည် နှင်ထုတ်ခြင်းခံရတော့မည်” ဟု ပြောလေရာ “မည်သည့်အတွက်ကြောင့်နည်း” ဟု အမေးခံရ၏။ ရှောင်ဂန်းသည် စဉ်းစားကြည့်လိုက်သည့်အခါ မည်သည့်အရာမျှ မဖြစ်ပျက်ခဲ့သည်ကို မြင်သွားလေသည်။ လက်စသတ်တော့ အမှန်တွင် အိပ်မက်တစ်ခုဖြစ်နေသည်။ သူသည် အိပ်မက်တစ်ခုကြောင့် ကြောက်လန့်ပြီး နိုးလာခြင်းဖြစ်သည်။ ယင်းသည် ဇာတ်လမ်း၏ အဆုံးသတ်ဖြစ်သည်။ ယင်းသည် “ရှောင်ဂန်း၏ အိပ်မက်များ” ဖြစ်သည်။

ဤဇာတ်လမ်းသည် မည်သည့်ပြဿနာအကြောင်းကို ပြောသနည်း။ အိပ်မက်များနှင့် လက်တွေ့အရှိတရားသည် မကြာခဏ ကွဲလွဲသည်ဆိုသည့် အချက်ဖြစ်သည်။ အချိန်တော်တော်များများတွင် လူတို့က ၎င်းတို့၏ အိပ်မက်များမှာ သဘာဝကျသည်ဟု ထင်ကြသည်။ သို့သော် အိပ်မက်များနှင့် လက်တွေ့အရှိတရားသည် တူညီသောအရာ လုံးဝမဟုတ်ကြောင်းကိုမူ ၎င်းတို့မသိကြ။ အိပ်မက်များသည် သင်၏ ဆန္ဒအတွေးသာဖြစ်သည်။ သင်၏ ယာယီစိတ်ဝင်စားမှုသာ ဖြစ်သည်။ အချိန်အများစုတွင် ယင်းတို့သည် လူတို့၏ လိုက်စားမှုပန်းတိုင်များ ဖြစ်လာသော ၎င်းတို့၏ နှစ်သက်မှုများ၊ ရည်မှန်းချက်များ၊ လိုအင်ဆန္ဒများဖြစ်ကြသည်။ လူတို့၏ အိပ်မက်များသည် လက်တွေ့အရှိတရားနှင့် လုံးဝ တစ်သမတ်တည်းမရှိ။ လူတို့သည် အိပ်မက်များ အလွန်များပြားစွာ ရှိနေလျှင် မည်သည့်အမှားများကို မကြာခဏပြုလုပ်မည်နည်း။ ထိုအခိုက်အတန့်တွင် ၎င်းတို့လုပ်ဆောင်နေသင့်သည့် ၎င်းတို့ရှေ့တွင်ရှိသော အလုပ်ကို သတိမမူမိဘဲ ဖြစ်လိမ့်မည်။ လက်တွေ့အရှိတရားကို ၎င်းတို့လျစ်လျူရှုလိမ့်မည်။ ၎င်းတို့ထမ်းဆောင်သင့်သည့် တာဝန်များကို၊ ၎င်းတို့ပြီးမြောက်သင့်သည့် အလုပ်ကို၊ ထိုအချိန်တွင် ၎င်းတို့ဖြည့်ဆည်းသင့်သည့် တာဝန်နှင့် ဝတ္တရားများကို ဘေးဖယ်ထားလိမ့်မည်။ ၎င်းတို့သည် ဤအရာများကို အလေးအနက်ထားမည်မဟုတ်ဘဲ ၎င်းတို့အိပ်မက်များနောက်သို့သာ ဆက်လိုက်နေကာ ယင်းတို့ကို အကောင်အထည်ဖော်ရန် စဉ်ဆက်မပြတ် အလျင်စလိုလုပ်ဆောင်ပြီး ကြိုးစားနေ၍ အဓိပ္ပာယ်မရှိသော အရာများစွာကို လုပ်ဆောင်နေလိမ့်မည်။ ဤသို့ဖြင့် ၎င်းတို့သည် မိမိတို့တာဝန်များကို သင့်လျော်စွာ ထမ်းဆောင်ရန် ပျက်ကွက်မည်သာမကဘဲ အသင်းတော်အလုပ်ကိုလည်း နှောင့်နှေးပြီး နှောင့်ယှက်နိုင်ခြေရှိသည်။ များစွာသောလူတို့သည် သမ္မာတရားကို နားမလည်ကြ သို့မဟုတ် သမ္မာတရားကို မလိုက်စားကြပေ။ တာဝန်တစ်ခုကို ထမ်းဆောင်ခြင်းအား ၎င်းတို့က မည်သည့်အရာကဲ့သို့ သဘောထားကြသနည်း။ အလုပ်တစ်မျိုး၊ ဝါသနာတစ်မျိုး သို့မဟုတ် မိမိတို့၏ စိတ်ဝင်စားမှုနှင့် သက်ဆိုင်သည့် ရင်းနှီးမြှုပ်နှံမှုတစ်ခုကဲ့သို့ သဘောထားကြသည်။ ဘုရားသခင် ပေးထားသည့် အထူးတာဝန် သို့မဟုတ် အလုပ်တာဝန်တစ်ခု သို့မဟုတ် ၎င်းတို့ ကောင်းမွန်စွာ ဖြည့်ဆည်းသင့်သည့် တာဝန်တစ်ခုကဲ့သို့ သဘောမထားကြပေ။ ၎င်းတို့၏ တာဝန်များကို ကောင်းစွာ ထမ်းဆောင်နိုင်ရန်နှင့် ဘုရားသခင်၏ တာဝန်ပေးစေခိုင်းချက်ကို ပြီးစီးနိုင်ရန်အလို့ငှာ ၎င်းတို့၏ တာဝန်များကို ထမ်းဆောင်သည့် လမ်းကြောင်းတွင် သမ္မာတရား သို့မဟုတ် ဘုရားသခင်၏ ရည်ရွယ်ချက်များကို နားလည်ရန် ၎င်းတို့ သာ၍ပင် မကြိုးစားကြပေ။ ထို့ကြောင့် လူအချို့သည် ၎င်းတို့၏ တာဝန်များကို ထမ်းဆောင်သည့် ဖြစ်စဉ်တွင် အခက်အခဲအနည်းငယ်ကို ခါးစည်းခံရသည်နှင့်တစ်ပြိုင်နက် မလိုမလား ဖြစ်လာကြပြီး ရှောင်ရှားချင်ကြလေသည်။ အခက်အခဲအချို့ကို ၎င်းတို့ ကြုံရသည့်အခါ သို့မဟုတ် အဆင်မပြေမှုအချို့ကို ခံစားရသည့်အခါ ၎င်းတို့ တပ်ခေါက်ကာ တစ်ဖန် ရှောင်ရှားချင်ကြသည်။ သမ္မာတရားကို ၎င်းတို့ မရှာဖွေကြပေ။ ရှောင်ရှားဖို့အကြောင်းကိုသာ တွေးကြသည်။ လိပ်များကဲ့သို့ပင် တစ်စုံတစ်ရာ မှားယွင်းသွားသည့်အခါ မိမိတို့ အခွံများထဲတွင်သာ ၎င်းတို့ ပုန်းကွယ်ကြပြီးနောက် ၎င်းတို့ တစ်ဖန် ထွက်မလာမီ ပြဿနာ လွန်သွားသည်အထိတိုင် စောင့်ဆိုင်းကြလေသည်။ ဤကဲ့သို့သော လူများစွာ ရှိသည်။ အထူးသဖြင့် အလုပ်တစ်ခုခုအတွက် တာဝန်ယူရန် စေခိုင်းခံရသည့်အခါ မိမိတို့၏ သစ္စာစောင့်သိမှုများ မည်သို့ပေးနိုင်မည်ကိုဖြစ်စေ၊ ဤတာဝန်အား မည်သို့ ကောင်းစွာ ထမ်းဆောင်ကာ ဤအလုပ်အား လုပ်ဆောင်ရမည်ဆိုသည်ကိုဖြစ်စေ မစဉ်းစားကြသည့် လူအချို့ ရှိကြ၏။ ထို့ထက် တာဝန်ကို မည်သို့ ခေါင်းရှောင်ရမည်၊ ပြုပြင်ခံရခြင်းအား မည်သို့ ရှောင်ရှားရမည်၊ တာဝန်တစ်ခုခုကို ယူရခြင်းအား မည်သို့ ရှောင်ရှားရမည်ဆိုသည်နှင့် ပြဿနာများ သို့မဟုတ် အမှားများ ဖြစ်ပေါ်သည့်အခါ မထိမခိုက်ဘဲ မည်သို့ ထွက်လာရမည်ဆိုသည်တို့ကို စဉ်းစားကြသည်။ ၎င်းတို့သည် ဦးစွာပထမ မိမိတို့ကိုယ်ပိုင် လွတ်လမ်းကိုလည်းကောင်း၊ မိမိတို့ကိုယ်ပိုင် နှစ်သက်မှုများနှင့် နှစ်သက်မှုများအား မည်သို့ ဖြည့်ဆည်းရမည်ကိုလည်းကောင်း စဉ်းစားကြသည်။ မိမိတို့၏တာဝန်များအား မည်သို့ ကောင်းစွာထမ်းဆောင်ပြီး မိမိတို့၏ သစ္စာစောင့်သိမှုအား ပေးရမည်ကို မစဉ်းစားကြပေ။ ဤကဲ့သို့သောလူများသည် သမ္မာတရားကို ရရှိနိုင်ကြသလော။ သမ္မာတရားနှင့် စပ်လျဉ်း၍ ၎င်းတို့ အားမထုတ်ကြသကဲ့သို့ မိမိတို့တာဝန်များကို ထမ်းဆောင်ခြင်းနှင့် ပတ်သက်လာသည့်အခါ သမ္မာတရားကို လက်တွေ့မလုပ်ဆောင်ကြပေ။ ၎င်းတို့အတွက်မူ အမေကျော် ထွေးတော်လွမ်းဆိုသကဲ့သို့ အသစ်အဆန်းကို မျက်စိကျကြသည်။ ယနေ့တွင် ဤအရာကို လုပ်ဆောင်လိုသည်၊ မနက်ဖြန်တွင် ထိုအရာကို ၎င်းတို့ လုပ်ဆောင်လိုကြပြီး အခြားလူတိုင်း၏ တာဝန်များက ၎င်းတို့၏ကိုယ်ပိုင်တာဝန်များထက် ပိုကောင်းမွန်ပြီး လွယ်ကူသည်ဟု တွေးထင်ကြလေသည်။ သို့တိုင် သမ္မာတရားနှင့် စပ်လျဉ်း၍ ၎င်းတို့ အားမထုတ်ကြချေ။ ၎င်းတို့၏ ဤစိတ်ကူးများနှင့်ပတ်သက်၍ မည်သည့် ပြဿနာများရှိသည်ကို ၎င်းတို့ မစဉ်းစားကြသကဲ့သို့ ပြဿနာများကို ဖြေရှင်းရန် သမ္မာတရားကို မရှာဖွေကြချေ။ ၎င်းတို့၏ စိတ်များက ၎င်းတို့၏ အိပ်မက်များ မည်သည့်အချိန်တွင် အကောင်အထည်ပေါ်လိမ့်မည်၊ မည်သူက ကျော်ကြားသည်၊ မည်သူက အထက်မှ အသိအမှတ်ပြုခြင်းကို ရရှိနေသည်၊ မည်သူက ပြုပြင်ခံရခြင်းမရှိဘဲ အလုပ်လုပ်ကာ ရာထူးတိုးနေသည်ဟူသည်တို့ကို အမြဲ အာရုံစိုက်နေသည်။ ၎င်းတို့၏ စိတ်များက ဤအရာများနှင့် ပြည့်နေသည်။ ဤအရာများအကြောင်းကို အမြဲ စဉ်းစားနေသည့် လူတို့သည် မိမိတို့တာဝန်များကို စံနှုန်းပြည့်မီအောင် ထမ်းဆောင်နိုင်ကြသလော။ ဤအရာကို ၎င်းတို့ မည်သည့်အခါတွင်မျှ မဖြစ်မြောက်နိုင်ကြပေ။ သို့ဆိုလျှင် မည်သည့်လူစားမျိုးက မိမိတို့တာဝန်များကို ဤသို့ ထမ်းဆောင်ကြသနည်း။ ၎င်းတို့သည် သမ္မာတရားကို လိုက်စားသော လူများဖြစ်ကြသလော။ ဦးစွာပထမ အမှုအရာတစ်ခုက သေချာ၏။ ဤကဲ့သို့သောလူများသည် သမ္မာတရားကို မလိုက်စားကြပေ။ ၎င်းတို့သည် လောက၌ ရှင်သန်နေထိုင်ခဲ့စဉ်ကကဲ့သို့ ကောင်းချီးအနည်းငယ် မွေ့လျော်ခံစားရန်၊ ကျော်ကြားလာရန်နှင့် ဘုရားအိမ်တော်တွင် အာရုံစိုက်ခြင်း ခံရသည့်အဖြစ်သို့ရောက်ရှိရန် ကြိုးစားကြလေသည်။ အနှစ်သာရအရ ၎င်းတို့သည် မည်သည့် လူစားမျိုးများ ဖြစ်ကြသနည်း။ မယုံကြည်သူများ ဖြစ်ကြ၏။ မယုံကြည်သူများသည် ပြင်ပလောကတွင် ၎င်းတို့အလုပ်လုပ်သကဲ့သို့ ဘုရားအိမ်တော်တွင် ၎င်းတို့တာဝန်များကို ထမ်းဆောင်ကြသည်။ မည်သူက ရာထူးတိုးခြင်းခံရသည်၊ မည်သူက အဖွဲ့ခေါင်းဆောင်ဖြစ်လာသည်၊ မည်သူက အသင်းတော်ခေါင်းဆောင်ဖြစ်လာသည်၊ မည်သူက ၎င်းအလုပ်ကြောင့် လူတိုင်း၏ ချီးမွမ်းခြင်းကို ခံရသည်၊ မည်သူက ချီးမြှောက်ခံရပြီး ဖော်ပြခြင်းခံရသည် ဆိုသည်တို့ကို ၎င်းတို့ဂရုစိုက်သည်။ ဤအရာများကို ၎င်းတို့ဂရုစိုက်၏။ ဤသည်မှာ ကုမ္ပဏီတစ်ခုကဲ့သို့ပင် ဖြစ်သည်။ မည်သူက ရာထူးတိုးခြင်းခံရသည်၊ မည်သူက လစာတိုးသည်၊ မည်သူက ခေါင်းဆောင်၏ ချီးမွမ်းခြင်းကို ခံရသည်၊ မည်သူက ခေါင်းဆောင်နှင့် ရင်းနှီးလာသည်ဆိုသည့် ဤအရာများကို လူတို့က ဂရုစိုက်ကြသည်။ ၎င်းတို့သည် ဤအရာများကို ဘုရားအိမ်တော်တွင်လည်း ရှာဖွေပြီး တစ်နေကုန် ဤအရာများအပေါ်သာ အာရုံရောက်နေကြသည်ဆိုလျှင် ဘာသာတရားမရှိသူများနှင့် အတူတူပင်ဖြစ်သည် မဟုတ်လော။ အနှစ်သာရတွင် ၎င်းတို့သည် ဘာသာတရားမရှိသူများဖြစ်သည်။ မယုံကြည်သူစစ်စစ်များဖြစ်သည်။ မည်သည့်တာဝန်ကို ၎င်းတို့ထမ်းဆောင်ပါစေ ၎င်းတို့သည် ဝတ်ကျေတမ်းကျေပုံစံဖြင့်သာ အလုပ်လုပ်ပေးပြီး ပြုမူဆောင်ရွက်နေလိမ့်မည်ဖြစ်သည်။ မည်သည့်တရားဒေသနာများကို ၎င်းတို့ကြားသည်ဖြစ်စေ သမ္မာတရားကို လက်ခံဦးမည်မဟုတ်သကဲ့သို့ သမ္မာတရားကို လက်တွေ့လုပ်ဆောင်ရန်မှာမူ ပို၍ပင် မဖြစ်နိုင်ပေ။ ၎င်းတို့သည် မည်သည့်အပြောင်းအလဲကိုမျှ မကြုံရဘဲ နှစ်ပေါင်းများစွာ ဘုရားသခင်ကို ယုံကြည်ခဲ့သည်။ ၎င်းတို့တာဝန်များကို နှစ်မည်မျှကြာ ထမ်းဆောင်သည်ဖြစ်စေ ၎င်းတို့၏ သစ္စာစောင့်သိမှုကို ပေးအပ်နိုင်မည်မဟုတ်ပေ။ ၎င်းတို့သည် ဘုရားသခင်အပေါ်တွင် စစ်မှန်သော ယုံကြည်ခြင်းမရှိ။ ၎င်းတို့တွင် သစ္စာစောင့်သိမှုမရှိ။ ၎င်းတို့သည် မယုံကြည်သူများ ဖြစ်ကြ၏။

လူအချို့သည် မိမိတို့၏ တာဝန်ကို ထမ်းဆောင်စဉ်တွင် တာဝန်ခံယူရမည်ကို ကြောက်ရွံ့ကြသည်။ အသင်းတော်က ၎င်းတို့ကို အလုပ်တစ်ခုလုပ်ရန် ပေးသောအခါ ၎င်းတို့သည် ထိုအလုပ်အတွက် ၎င်းတို့ တာဝန်ခံဖို့ လိုအပ်ခြင်းရှိမရှိကို ရှေးဦးစွာ ထည့်စဉ်းစားကြသည်။ တာဝန်ခံဖို့ လိုအပ်လျှင် ၎င်းတို့က အလုပ်ကို လက်ခံမည်မဟုတ်ပေ။ တာဝန်တစ်ခုကို ထမ်းဆောင်ရန်အတွက် ၎င်းတို့၏ သတ်မှတ်ချက်များမှာ ပထမအနေဖြင့် အေးဆေးသက်သာသော အလုပ်ဖြစ်ရမည်။ ဒုတိယအနေဖြင့် အလုပ်ရှုပ်ခြင်း၊ သို့မဟုတ် ပင်ပန်းခြင်းမရှိရပေ။ တတိယအနေဖြင့် မည်သည့်အရာကို လုပ်ဆောင်သည်ဖြစ်စေ ၎င်းတို့အနေဖြင့် မည်သည့်တာဝန်ကိုမျှ ခံယူခြင်းမရှိရပေ။ ဤသည်မှာ ၎င်းတို့တာဝန်ယူဆောင်ရွက်မည့် တစ်ခုတည်းသော တာဝန်အမျိုးအစားဖြစ်သည်။ ဤသည်မှာ မည်သို့သော လူစားမျိုးဖြစ်သနည်း။ စဉ်းလဲသော၊ လှည့်ဖြားတတ်သောသူ မဟုတ်သလော။ ထိုသူသည် အနည်းဆုံးသော တာဝန် ပမာဏကိုပင် တာဝန်မခံလိုပေ။ သစ်ရွက်များက သစ်ပင်ပေါ်မှ ကြွေကျလာသောအခါ သူ့ခေါင်းကွဲသွားမည်ကိုပင် သူကြောက်နေသည်။ ဤသို့သောသူတစ်ယောက်သည် မည်သည့်တာဝန်ကို ထမ်းဆောင်နိုင်သနည်း။ ဘုရားအိမ်တော်တွင် သူ့အား အဘယ်သို့ အသုံးချ၍ ရနိုင်မည်နည်း။ ဘုရားအိမ်တော်၏ အလုပ်သည် စာတန်အား ရင်ဆိုင်တိုက်ခိုက်ခြင်းအမှုအပြင် နိုင်ငံတော် ဧဝံဂေလိတရားဖြန့်ဝေခြင်းနှင့်လည်း သက်ဆိုင်သည်။ မည်သည့်တာဝန်က တာဝန်ခံယူခြင်း မလိုအပ်သနည်း။ ခေါင်းဆောင်ဖြစ်ခြင်းသည် တာဝန်ခံရသည်ဟု သင်တို့ ဆိုမည်လော။ ၎င်းတို့၏ တာဝန်များသည် ပို၍ပင် မကြီးသလော။ ၎င်းတို့သည် ပို၍ပင် တာဝန်မခံယူရသလော။ သင်သည် ဧဝံဂေလိတရားဟောခြင်း၊ သက်သေခံခြင်း၊ ဗီဒီယိုများ ပြုလုပ်ခြင်းတို့ကဲ့သို့သော အရာများကို လုပ်ဆောင်သည်ဖြစ်စေ၊ မည်သည့်အလုပ်ကို သင်လုပ်ဆောင်သည်ဖြစ်စေ ထိုအလုပ်က သမ္မာတရား စည်းမျဉ်းများနှင့် သက်ဆိုင်နေသရွေ့ ထိုအလုပ်တွင် တာဝန်ဝတ္တရားများ တွဲပါနေသည်။ သင်၏ တာဝန်ထမ်းဆောင်ခြင်းက စည်းမျဉ်းနှင့်မညီလျှင် ဘုရားအိမ်တော်၏ အလုပ်ကို ထိခိုက်မည်။ သင်သည် တာဝန်ခံယူရန် ကြောက်ရွံ့လျှင် မည်သည့်တာဝန်ကိုမျှ ထမ်းဆောင်၍မရပေ။ မိမိ၏ တာဝန်ထမ်းဆောင်ခြင်း၌ တာဝန်ယူရန် ကြောက်ရွံ့သော လူစားမျိုးသည် သတ္တိနည်းသောသူဖြစ်သလော၊ သို့မဟုတ် ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခုရှိသလော။ ကွာခြားချက်ကို သင် ပြောနိုင်ရမည်။ အမှန်စင်စစ် ဤသည်မှာ သတ္တိကြောင်ခြင်း ကိစ္စမဟုတ်ပေ။ ၎င်းတို့သည် ချမ်းသာကြွယ်ဝရန် ကြိုးပမ်းခြင်းနှင့် ပတ်သက်လာသောအခါ သို့မဟုတ် မိမိတို့၏ ကိုယ်ပိုင်အကျိုးအမြတ်အတွက် တစ်စုံတစ်ခုကို လုပ်ဆောင်သောအခါ အဘယ်ကြောင့် ဤမျှ ရဲတင်းနေကြသနည်း။ ဤအရာများအတွက်မူ မည်သည့် စွန့်စားမှုမျိုးကိုမဆို ၎င်းတို့ ရင်ဆိုင်ဝံ့ကြသည်။ သို့သော် အသင်းတော်အတွက်၊ ဘုရားအိမ်တော်အတွက် အမှုအရာများကို ၎င်းတို့ လုပ်ဆောင်သည့်အခါ လုံးဝ စွန့်စားမှုများမပြုလုပ်ပေ။ ဤသို့သော လူတို့သည် တစ်ကိုယ်ကောင်းဆန်ပြီး စက်ဆုပ်ရွံရှာဖွယ်ကောင်းသည်။ အားလုံးထဲတွင် ကောက်ကျစ်အစဉ်းလဲဆုံး ဖြစ်သည်။ တာဝန်ထမ်းဆောင်ခြင်းတွင် တာဝန်မခံယူသူ မည်သူမဆိုသည် ၎င်းတို့၏ သစ္စာစောင့်သိမှုနှင့်ပတ်သက်၍ မပြောနှင့်၊ ဘုရားသခင်ကို အနည်းငယ်မျှပင် ရိုးသားစစ်မှန်ခြင်းမရှိ။ မည်သို့သော သူမျိုးသည် တာဝန်ခံယူရဲသနည်း။ မည်သို့သော ပုဂ္ဂိုလ်မျိုးသည် ဝန်ထုပ်ဝန်ပိုးကြီးကို ထမ်းဆောင်ရန် သတ္တိရှိသနည်း။ အရေးအကြီးဆုံးနှင့် အတိမ်းအစောင်းမခံဆုံးဖြစ်သော အလုပ်ကို ၎င်းတို့ မြင်သောအခါ ဘုရားသခင်၏ အိမ်တော်အလုပ်တွင် အရေးကြီးဆုံး အခိုက်အတန့်၌ ဦးဆောင်ဦးရွက်ပြု၍ ရဲဝံ့စွာ ရှေ့သို့ထွက်ကာ ဝန်ထုပ်ဝန်ပိုးကြီးကို ရဲဝံ့စွာ ထမ်းဆောင်ပြီး အခက်အခဲများနှင့် အန္တရာယ်များကို ကြံ့ကြံ့ခံရန် မကြောက်ရွံ့သောသူမျိုး ဖြစ်သည်။ ဤသည်မှာ ဘုရားသခင်အပေါ် သစ္စာစောင့်သိသူတစ်ယောက်၊ ခရစ်တော်၏ စစ်သားကောင်းတစ်ယောက် ဖြစ်သည်။ ၎င်းတို့၏ တာဝန်ကို ယူရန် ကြောက်သောသူတိုင်းက ထိုသို့ဖြစ်ခြင်းသည် သမ္မာတရားကို နားမလည်သောကြောင့်ဖြစ်သည်မှာ မှန်ပါသလား။ မမှန်ပါ။ ၎င်းတို့၏ လူ့သဘာဝတွင် ပြဿနာရှိ၏။ ၎င်းတို့တွင် တရားမျှတစိတ်၊ သို့မဟုတ် တာဝန်ခံယူမှုအသိစိတ် မရှိပေ။ ၎င်းတို့သည် တစ်ကိုယ်ကောင်းဆန်၍ စက်ဆုပ်ဖွယ်ကောင်းသော လူများ ဖြစ်ကြသည်။ ၎င်းတို့သည် ဘုရားသခင်ကို ရိုးသားစွာ ယုံကြည်သူများ မဟုတ်ကြသည့်အပြင် သမ္မာတရားကို စိုးစဉ်းမျှပင် လက်မခံကြပေ။ ဤအကြောင်းပြချက်ကြောင့် ၎င်းတို့သည် ကယ်တင်ခြင်း မခံရနိုင်ပေ။ ဘုရားသခင်ကို ယုံကြည်သူများသည် သမ္မာတရားကို ရရှိရန် ကြီးစွာသော အဖိုးအခကို ပေးဆပ်ရမည်။ သမ္မာတရားကို လက်တွေ့လုပ်ဆောင်ရာတွင် အတားအဆီးများစွာကို ကြုံတွေ့ရမည်။ အမှုအရာများကို စွန့်လွှတ်ရမည်။ ၎င်းတို့၏ ဇာတိပကတိ အကျိုးစီးပွားများကို စွန့်လွှတ်ရမည်။ ဆင်းရဲဒုက္ခအချို့ကို သည်းခံရမည်။ ထိုအခါမှသာ ၎င်းတို့သည် သမ္မာတရားကို လက်တွေ့လုပ်ဆောင်နိုင်မည်။ ဤသို့ဆိုလျှင် တာဝန်ယူရန် ကြောက်သော ဤလူစားမျိုးသည် သမ္မာတရားကို လက်တွေ့လုပ်ဆောင်နိုင်သလော။ သမ္မာတရားကို ရရှိဖို့မဆိုထားနှင့်၊ သမ္မာတရားကို ၎င်းတို့ သေချာပေါက် လက်တွေ့လုပ်ဆောင်နိုင်ခြင်း မရှိပေ။ ၎င်းတို့သည် သမ္မာတရားကို လက်တွေ့လုပ်ဆောင်ရန်၊ ၎င်းတို့၏ အကျိုးစီးပွား ဆုံးရှုံးခြင်းကို ခံရရန် ကြောက်ရွံ့ကြသောကြောင့် ဖြစ်သည်။ ၎င်းတို့သည် အရှက်ခွဲခံရခြင်း၊ အသရေဖျက်ခံရခြင်းနှင့် ဝေဖန်ကဲ့ရဲ့ခံရခြင်းကို ကြောက်ရွံ့ကြသည်။ ပြီးလျှင် ၎င်းတို့သည် သမ္မာတရားကို လက်တွေ့မလုပ်ဆောင်ရဲပေ။ အကျိုးဆက်အနေဖြင့် သမ္မာတရားကို ၎င်းတို့ မရရှိနိုင်ဘဲ ဘုရားသခင်ကို နှစ်မည်မျှ ယုံကြည်သည်ဖြစ်စေ သူ၏ ကယ်တင်ခြင်းကို ၎င်းတို့ မရရှိနိုင်ပေ။ ဘုရားအိမ်တော်တွင် တာဝန်ထမ်းဆောင်နိုင်သော သူတို့သည် အသင်းတော်၏ အလုပ်နှင့်ပတ်သက်လာပါက ဝန်တာထားစိတ်ရှိသောလူများ၊ တာဝန်ခံယူသောလူများ၊ သမ္မာတရားစည်းမျဉ်းများကို ထိန်းသိမ်းနိုင်သောလူများ၊ ဒုက္ခခံနိုင်ပြီး အဖိုးအခ ပေးဆပ်နိုင်သောလူများဖြစ်ရမည်။ ဤနယ်ပယ်များတွင် အားနည်းလျှင် ထိုသူသည် တာဝန်ထမ်းဆောင်ရန် မသင့်တော်ပေ။ ပြီးလျှင် တာဝန်ထမ်းဆောင်ခြင်းအတွက် သတ်မှတ်ချက်များနှင့် မကိုက်ညီပေ။ တာဝန်ထမ်းဆောင်ရာတွင် တာဝန်ယူရန် ကြောက်သောသူများစွာ ရှိသည်။ ၎င်းတို့၏ ကြောက်ရွံ့မှုသည် အဓိကနည်းလမ်းသုံးခုဖြင့် ထင်ရှားသည်။ ပထမတစ်ခုမှာ တာဝန်ခံယူဖို့မလိုသည့် တာဝန်များကိုသာ ၎င်းတို့က ရွေးချယ်ကြသည်။ အသင်းတော်ခေါင်းဆောင်တစ်ယောက်သည် ၎င်းတို့အတွက် တာဝန်ထမ်းဆောင်ရန် စီစဉ်ပေးပါက ၎င်းတို့က ဤအတွက် တာဝန်ယူရခြင်းရှိမရှိကို ဦးစွာ မေးတတ်သည်။ တာဝန်ယူရမည်ဆိုလျှင် လက်မခံကြပေ။ တာဝန်ယူရန်၊ တာဝန်ခံရန် မလိုအပ်လျှင် ၎င်းတို့က တွန့်ဆုတ်စွာဖြင့် လက်ခံသည်။ သို့သော် အလုပ်သည် ပင်ပန်းခြင်း ရှိမရှိ သို့မဟုတ် စိုးရိမ်ပူပန်စရာ ပါဝင်ခြင်း ရှိမရှိကိုမူ စဉ်းစားနေကြဆဲဖြစ်၏။ ၎င်းတို့သည် အင်တင်တင်ဖြင့် လက်ခံသည့်အခါ၌ပင် ၎င်းတို့၏ ရည်ရွယ်ချက်မှာ ယင်းကို ကောင်းမွန်စွာ ထမ်းဆောင်ရန် မဟုတ်ဘဲ “အပန်းဖြေခြင်း၊ အပင်ပန်းမခံခြင်းနှင့် ကာယဒုက္ခ မရှိခြင်း” ကို မိမိတို့၏ စည်းမျဉ်းအဖြစ် မှတ်ယူလျက် ဝတ်ကျေတမ်းကျေသာ လုပ်လိုကြသေးသည်။ ဒုတိယအချက်မှာ အခက်အခဲတစ်ခု ကျရောက်လာသောအခါ သို့မဟုတ် ပြဿနာတစ်ခု ကြုံတွေ့သောအခါ ၎င်းတို့၏ ပထမဆုံး တုံ့ပြန်မှုသည် မိမိတို့ကိုယ်ကို အပူအပင်ကင်းမဲ့စေရန် ကြိုးပမ်းသည့်အနေဖြင့် ခေါင်းဆောင်တစ်ဦးထံ သတင်းပို့ပြီး ထိုခေါင်းဆောင်အား ကိုင်တွယ်ကာ ဖြေရှင်းစေခြင်း ဖြစ်သည်။ ခေါင်းဆောင်က ထိုကိစ္စကို မည်မျှ ကောင်းမွန်စွာ ကိုင်တွယ်သည်ကို ၎င်းတို့ ဂရုမစိုက်ကြဘဲ ဤအရာကို အရေးမထားကြပေ။ မိမိတို့ကိုယ်တိုင် တာဝန်မယူရသရွေ့ ၎င်းတို့အတွက် အရာအားလုံး အဆင်ပြေနေသည်။ ဤနည်းဖြင့် မိမိတို့၏ တာဝန်ကို ထမ်းဆောင်ခြင်းအားဖြင့် ၎င်းတို့သည် ဘုရားသခင်အပေါ် သစ္စာစောင့်သိနေကြခြင်း ဖြစ်သလော။ ဤသည်ကို တာဝန်လွှဲချခြင်း၊ တာဝန်ပျက်ကွက်ခြင်းနှင့် ဉာဏ်များခြင်းဟု ခေါ်သည်။ အပြောသက်သက်သာဖြစ်ပြီး အမှန်တကယ် မည်သည့်အရာကိုမျှ မလုပ်ဆောင်ပေ။ ၎င်းတို့က “ဤအရာကို ငါဖြေရှင်းရမည်ဆိုလျှင်၊ အမှားလုပ်မိသွားလျှင် မည်သို့ ပြုလုပ်ရမည်နည်း။ မည်သူ့အား အပြစ်တင်ရမည်ကို ၎င်းတို့ စူးစမ်းစစ်ဆေး ကြည့်သောအခါတွင် ငါ့ကို ၎င်းတို့ ကိုင်တွယ်မည်မဟုတ်လော။ ဤအတွက် တာဝန်က ငါ့အပေါ် အရင်ဆုံး ကျရောက်မည် မဟုတ်လော” ဟူ၍ မိမိတို့ကိုယ်ကို ပြောကြသည်။ ဤသည်မှာ ၎င်းတို့ စိတ်ပူသည့်အရာဖြစ်သည်။ သို့သော် ဘုရားသခင်က အရာအားလုံးကို စိစစ်သည်ကို ယုံကြည်သလော။ လူတိုင်းက အမှားလုပ်ကြသည်။ ရည်ရွယ်ချက်မှန်ကန်သော သူတစ်ယောက်သည် အတွေ့အကြုံကင်းမဲ့ပြီး ယခင်က အမှုကိစ္စအမျိုးအစားအချို့ကို မကိုင်တွယ်ခဲ့ဖူးသော်လည်း ၎င်းတို့ တတ်နိုင်သမျှ အကောင်းဆုံးလုပ်ခဲ့လျှင် ယင်းကို ဘုရားသခင်က မြင်ရသည်။ ဘုရားသခင်သည် အရာခပ်သိမ်းနှင့် လူသား၏ စိတ်နှလုံးကို စေ့စေ့စပ်စပ် ကြည့်ရှုစစ်ဆေးတော်မူသည်ကို သင်တို့ ယုံကြည်ရမည်။ အကြင်သူသည် ဤသည်ကိုပင် မယုံကြည်လျှင် မယုံကြည်သူဖြစ်သည် မဟုတ်လော။ ထိုသို့သောသူက တာဝန်ထမ်းဆောင်ရာတွင် မည်သည့်အရေးပါမှု ရှိနိုင်မည်နည်း။ သူသည် ဤတာဝန်အား ထမ်းဆောင်သည်၊ မထမ်းဆောင်သည်မှာ အမှန်တကယ် အရေးမပါသည် မဟုတ်လော။ သူသည် တာဝန်ယူရန် ကြောက်ရွံ့ပြီး တာဝန်ကို ခေါင်းရှောင်သည်။ တစ်ခုခု ဖြစ်ပေါ်လာသောအခါ ၎င်းတို့သည် ပြဿနာကို ဖြေရှင်းရန် နည်းလမ်းတစ်ခုကို ချက်ချင်း စဉ်းစားကြရမည့်အစား ဦးစွာ ခေါင်းဆောင်ကို ဖုန်းခေါ်၍ အကြောင်းကြားကြ၏။ လူအချို့မှာ ခေါင်းဆောင်ကို အကြောင်းကြားသည့်နည်းတူ ပြဿနာကို ၎င်းတို့ကိုယ်တိုင် ကိုင်တွယ်ရန် ကြိုးစားသည်မှာ မှန်သည်။ သို့သော် လူအချို့မှာ ဤသို့ မလုပ်ဆောင်ဘဲ ၎င်းတို့လုပ်ဆောင်သည့် ပထမဆုံးသောအရာမှာ ခေါင်းဆောင်ကို ခေါ်ခြင်းဖြစ်သည်။ ပြီးလျှင် ခေါ်ပြီးနောက်တွင် ၎င်းတို့သည် ညွှန်ကြားချက်များကို စောင့်ဆိုင်းလျက် မလှုပ်မယှက်ဖြင့်သာ စောင့်နေကြသည်။ ခေါင်းဆောင်က ၎င်းတို့အား အဆင့်တစ်ဆင့်ကိုလုပ်ဆောင်ရန် ညွှန်ကြားသောအခါတွင် ၎င်းတို့က တစ်ဆင့်ကိုလုပ်ဆောင်သည်။ ခေါင်းဆောင်က တစ်စုံတစ်ခုကို လုပ်ဆောင်ရန် ပြောလျှင် ၎င်းတို့က ထိုအရာကို လုပ်ဆောင်သည်။ ခေါင်းဆောင်က မည်သည့်အရာကိုမျှ မပြောလျှင်၊ သို့မဟုတ် ညွှန်ကြားချက်များအား မပေးလျှင် ၎င်းတို့က မည်သည့်အရာကိုမျှ မလုပ်ဆောင်ဘဲ အချိန်သာ ဆွဲနေသည်။ ၎င်းတို့အား လှုံ့ဆော်သော၊ သို့မဟုတ် ကြီးကြပ်သောသူ မည်သူမျှမရှိလျှင် ၎င်းတို့သည် မည်သည့်အလုပ်ကိုမျှ လုံးဝ မလုပ်ပေ။ ငါ့ကို ပြောလော့။ ဤသို့သောသူသည် တာဝန်ထမ်းဆောင်နေခြင်း ဖြစ်သလော။ သူသည် အလုပ်လုပ်ပေးနေလျှင်ပင် သစ္စာမရှိပေ။ တာဝန်ထမ်းဆောင်ရာတွင် လူတစ်ယောက်၏ တာဝန်ယူရမည်ကို ကြောက်ခြင်း ထင်ရှားသည့်ပုံစံ နောက်တစ်ခုရှိသည်။ တာဝန်ထမ်းဆောင်သည့်အခါတွင် အချို့လူတို့သည် အနည်းငယ် အပေါ်ယံဆန်ပြီး၊ ရိုးရှင်းသောအလုပ်၊ တာဝန်ခံယူရန် မလိုအပ်သောအလုပ်ကို လုပ်သည်။ အခက်အခဲများရှိပြီး တာဝန်ယူရသည့်အလုပ်ကို ၎င်းတို့က သူတစ်ပါးတို့အပေါ် ပုံချသည်။ တစ်ခုခုမှားယွင်းခဲ့လျှင် ထိုလူများအပေါ် အပြစ်ပုံချကာ ယင်းသည် မိမိတို့နှင့် မည်သို့မျှ မသက်ဆိုင်သကဲ့သို့ ဟန်ဆောင်ကြသည်။ ၎င်းတို့သည် တာဝန်မသိတတ်သည်ကို အသင်းတော်ခေါင်းဆောင်များက မြင်သည့်အခါ ၎င်းတို့ တာဝန်ခံယူနိုင်ရန်အတွက် ၎င်းတို့ကို စိတ်ရှည်လက်ရှည် ကူညီပြီး ပြုပြင်ပေးကြသည်။ သို့သော် ၎င်းတို့သည် မလုပ်ဆောင်လိုကြသေးဘဲ “ဤတာဝန်သည် လုပ်ဆောင်ဖို့ ခက်ခဲသည်။ ကိစ္စများ မှားယွင်းသောအခါတွင် ငါသည် တာဝန်ခံရမည်။ ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်းကိုပင် ငါခံရနိုင်သည်။ ဤသည်မှာ ငါ၏ အဆုံးသတ်ပင်ဖြစ်လိမ့်မည်” ဟု ထင်မြင်ကြသည်။ ဤသည်မှာ အဘယ်သို့သော သဘောထား ဖြစ်သနည်း။ ၎င်းတို့သည် ၎င်းတို့၏တာဝန်ကိုထမ်းဆောင်ရာတွင် တာဝန်သိစိတ် မရှိလျှင်တာဝန်ကို မည်သို့ ကောင်းမွန်စွာ ထမ်းဆောင်နိုင်မည်နည်း။ ဘုရားသခင်အတွက် မိမိတို့ကိုယ်ကို စစ်မှန်စွာ အသုံးမခံသောသူတို့သည် မည်သည့်တာဝန်ကိုမျှ ကောင်းစွာ မထမ်းဆောင်နိုင်ပေ။ တာဝန်ယူရန် ကြောက်သောသူတို့သည် မိမိတို့၏ တာဝန်များကို ထမ်းဆောင်သောအခါ အမှုကိစ္စများကို နှောင့်နှေးစေခြင်းသာ ဖြစ်လိမ့်မည်။ ဤသို့သော လူများသည် ယုံကြည်စိတ်ချရသူများ မဟုတ်ကြဘဲ မည်သည့်အရာကိုမျှ တာဝန်ပေး၍ မရနိုင်ပေ။ ၎င်းတို့သည် အချောင်ခိုရန်အတွက်သာ မိမိတို့၏ တာဝန်ကို ထမ်းဆောင်ကြသည်။ ဤသို့သော “သူတောင်းစားများ” ကို ဖယ်ရှားရှင်းလင်းသင့်သလော။ ဖယ်ရှားရှင်းလင်းသင့်သည်။ ဘုရားသခင်၏ အိမ်တော်သည် ဤသို့သောသူတို့ကို အလိုမရှိပေ။ ဤသည်တို့မှာ မိမိတို့တာဝန်ကို ထမ်းဆောင်ရာ၌ တာဝန်ယူရန် ကြောက်ရွံ့သော လူတို့၏ သရုပ်သကန်သုံးခု ဖြစ်သည်။ မိမိတို့တာဝန်တွင် တာဝန်ယူရန် ကြောက်သောသူတို့သည် သစ္စာစောင့်သိသော အလုပ်လုပ်ပေးသူ၏ အဆင့်သို့ပင် မရောက်ရှိနိုင်သည့်အပြင် တာဝန်တစ်ခုကို ထမ်းဆောင်ဖို့ မထိုက်တန်ကြပေ။ လူတချို့သည် မိမိတို့တာဝန်အပေါ် ဤသို့သော သဘောထားမျိုး ထားခြင်းကြောင့် ဖယ်ရှားရှင်းလင်းခြင်းခံရသည်။ ယခုတွင်ပင် ၎င်းတို့သည် အကြောင်းရင်းကို မသိကောင်းမသိနိုင်ဘဲ “ကျွန်ုပ်သည် ကျွန်ုပ်၏တာဝန်ကို အားမာန်တက်ကြွသော စိတ်ထက်သန်မှုဖြင့် လုပ်ဆောင်ခဲ့လျက်နှင့် ၎င်းတို့သည် အဘယ်ကြောင့် ကျွန်ုပ်ကို အလွန်အေးစက်စက်နိုင်စွာ နှင်ထုတ်ခဲ့သနည်း” ဟု ပြောလျက် စောဒကတက်နေဆဲ ဖြစ်သည်။ ယခုတွင်ပင် ၎င်းတို့နားမလည်ပေ။ သမ္မာတရားကို နားမလည်သူတို့သည် ၎င်းတို့အဘယ်ကြောင့် ဖယ်ရှားရှင်းလင်းခံခဲ့ရသည်ကို နားမလည်နိုင်ဘဲ ၎င်းတို့၏တစ်ဘဝလုံး ကုန်ဆုံးရသည်။ ၎င်းတို့သည် မိမိတို့ကိုယ်စား အကြောင်းပြချက်ပေးကြပြီး မိမိတို့ကိုယ်ကို အဆက်မပြတ် ခုခံကာကွယ်ကြကာ “လူတို့သည် မိမိတို့ကိုယ်ကို ကာကွယ်ခြင်းမှာ ဗီဇဖြစ်ပြီး ထိုသို့လည်း ပြုလုပ်သင့်သည်။ မည်သူသည် မိမိကိုယ်ကို အနည်းငယ် ကာကွယ်ရန် မလိုအပ်ဘဲ ရှိသနည်း။ မည်သူသည် မိမိကိုယ်ကို အနည်းငယ် ဂရုစိုက်ရန် မလိုအပ်ဘဲ ရှိသနည်း။ မည်သူသည် မိမိအတွက် လွတ်မြောက်ရာလမ်းတစ်ခု ဖွင့်ထားရန် မလိုအပ်ဘဲ ရှိသနည်း” ဟု စဉ်းစားကြသည်။ တစ်စုံတစ်ခု ကျရောက်လာသည့်အခါတိုင်း သင်သည် မိမိကိုယ်ကို အစဉ်သဖြင့် ကာကွယ်ပြီး မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားပါက သင်သည် သမ္မာတရားကို လက်တွေ့လုပ်ဆောင်နေပါသလော။ ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ဘဲ ဉာဏ်များခြင်းသာ ဖြစ်သည်။ သင်သည် ယခုအခါတွင် ဘုရားအိမ်တော်၌ သင်၏ တာဝန်ကို ထမ်းဆောင်နေခြင်းဖြစ်သည်။ တာဝန်တစ်ခုကိုထမ်းဆောင်ရာတွင် ပထမဆုံး စည်းမျဉ်းမှာ အဘယ်နည်း။ ရှေးဦးစွာ သင်၏ စိတ်နှလုံးအပြည့်အဝဖြင့် ထိုတာဝန်ကို အစွမ်းကုန် ထမ်းဆောင်ရမည်၊ ထိုသို့ဖြင့် ဘုရားအိမ်တော်၏ အကျိုးစီးပွားများကို ကာကွယ်ရမည်ဆိုသည့်အရာ ဖြစ်သည်။ ဤသည်မှာ သမ္မာတရား စည်းမျဉ်းတစ်ခုဖြစ်ပြီး သင် လက်တွေ့လုပ်ဆောင်သင့်သည့် အရာဖြစ်သည်။ မိမိအတွက် ထွက်ပေါက်တစ်ခုနှင့် လွတ်မြောက်ရာလမ်းတစ်ခု ဖွင့်ထားခြင်းဖြင့် မိမိကိုယ်ကို ကာကွယ်ခြင်းသည်၊ ဘာသာတရား မရှိသူများ လိုက်နာသော လက်တွေ့လုပ်ဆောင်ခြင်း စည်းမျဉ်းဖြစ်ပြီး ၎င်းတို့၏ အထွတ်အထိပ်ဖြစ်သော အတွေးအခေါ်လည်း ဖြစ်သည်။ အရာခပ်သိမ်း၌ မိမိကိုယ်ကို ဦးစွာ ထည့်သွင်းစဉ်းစားခြင်း၊ မိမိ၏ အကျိုးစီးပွားများကို အခြားအရာအားလုံးထက် ရှေ့တန်းတင်ခြင်း၊ အခြားသူများကို ထည့်မစဉ်းစားခြင်း၊ ဘုရားသခင်၏ အိမ်တော်အကျိုးစီးပွားနှင့် အခြားသူများ၏ အကျိုးစီးပွားတို့သည် မိမိနှင့် မည်သို့မျှ မသက်ဆိုင်ဟု ယုံကြည်ခြင်း၊ မိမိ၏ အကျိုးစီးပွားများကို ဦးစွာ စဉ်းစားပြီးနောက် လွတ်မြောက်ရာလမ်းတစ်ခုကို စဉ်းစားခြင်း၊ ဤသည်မှာ ဘာသာတရား မရှိသူတစ်ဦး ဖြစ်သည့်အရာ မဟုတ်လော။ ဤသည်မှာ အတိအကျပင် ဘာသာတရား မရှိသူတစ်ယောက် ဖြစ်သည့်အရာ ဖြစ်သည်။ ဤလူစားမျိုးသည် တာဝန်တစ်ခုကို ထမ်းဆောင်ရန် မထိုက်တန်ပေ။ ဇာတ်လမ်းထဲရှိ ရှောင်ဂန်းကဲ့သို့သော လူတချို့ရှိဆဲဖြစ်သည်။ သူသည် ဖြစ်နေကျဖြစ်သည့် ဥပမာတစ်ခုဖြစ်သည်။ ၎င်းတို့သည် မည်သည့်အရာကိုမျှ တည်ငြိမ်ရောင့်ရဲစွာမလုပ်ဆောင်နိုင်ကြချေ။ ၎င်းတို့လုပ်ဆောင်သမျှတိုင်းတွင် ကရိကထမခံလိုပေ။ အနည်းငယ်သော ဆင်းရဲဒုက္ခ၊ သို့မဟုတ် အဆင်မပြေခြင်းတို့ကိုပင် ဒုက္ခမခံလိုပေ။ ၎င်းတို့၏ ဇာတိသွေးသားက အေးအေးသက်သာ ရှိနေရမှဖြစ်သည်။ ၎င်းတို့သည်အချိန်မှန် စားနိုင်အိပ်နိုင်ရမည်၊ လေသည် ၎င်းတို့အပေါ် မတိုက်ခတ်ရ၊ နေသည်လည်း ၎င်းတို့ကို မလောင်ကျွမ်းစေရ။ ထို့ပြင် ၎င်းတို့သည် ၎င်းတို့အလုပ်အတွက် မည်သည့်တာဝန်မျှ မယူပေ။ ၎င်းတို့လုပ်ဆောင်သည့်အရာသည် ၎င်းတို့နှစ်သက်သည့်အရာတစ်ခု ဖြစ်နေမှရသည်။ ၎င်းတို့ကျွမ်းကျင်သည့်အရာတစ်ခု ဖြစ်နေမှရသည်။ ၎င်းတို့အလွန်အမင်း လုပ်ဆောင်ချင်စိတ်ရှိသည့်အရာတစ်ခု ဖြစ်နေမှရသည်။ ၎င်းတို့အလိုရှိသည့်အရာကို မလုပ်ဆောင်နေလျှင် အနည်းငယ်မျှ နာခံခြင်းမရှိ။ ၎င်းတို့သည် စဉ်ဆက်မပြတ် စိတ်အပြောင်းအလဲဖြစ်နေပြီး စိတ်နှစ်ခွဖြစ်နေသည်။ ၎င်းတို့လုပ်ဆောင်သည့်အရာတွင် မည်သည့်အခါမျှ စိတ်နှစ်မြှုပ်လုပ်ဆောင်ခြင်းမရှိ။ ၎င်းတို့သည် အစဉ်သဖြင့် နုတ်ထွက်ဖို့ အဆင်သင့်ပြင်ထားသည်။ ၎င်းတို့ဒုက္ခခံရသောအခါ နောက်ဆုတ်လိုကြသည်။ ပြုပြင်ခံရခြင်းကို ၎င်းတို့တောင့်မခံနိုင်ကြ။ ၎င်းတို့အပေါ် မြင့်မားသော တောင်းဆိုမှုများ ပြုလုပ်၍မရ။ ၎င်းတို့သည် ဒုက္ခမခံနိုင်ပေ။ ၎င်းတို့လုပ်ဆောင်သည့်အရာသည် ၎င်းတို့၏ ကိုယ်ပိုင်စိတ်ဝင်စားမှုနှင့် ကိုယ်ပိုင်အစီအစဉ်အပေါ် အလုံးစုံမူတည်သည်။ ၎င်းတို့အတွင်း၌ နာခံခြင်း တစ်စွန်းတစ်စမျှမရှိ။ ဤကဲ့သို့သော လူမျိုးသည် သမ္မာတရားကို မရှာဖွေနိုင်ဘဲ မိမိကိုယ်ကို မဆင်ခြင်မသုံးသပ်နိုင်လျှင် ဤလက်တွေ့လုပ်ဆောင်မှုများနှင့် ဖောက်ပြန်ပျက်စီးသော စိတ်သဘောထားများသည် ပြောင်းလဲရန် ခက်ခဲသည်။ ဘုရားသခင်ကို ယုံကြည်သူတစ်ဦးအနေဖြင့် တာဝန်ထမ်းဆောင်ခြင်းသည် အနည်းဆုံးအနေဖြင့် ရိုးသားစစ်မှန်မှုလိုအပ်သည်။ ဤလူတို့သည် ရိုးသားစစ်မှန်သည်ဟု သင်တို့ထင်သလော။ အလွန်အမင်း အားစိုက်ထုတ်ဖို့ လိုသောအခါ၌ ၎င်းတို့တွန့်ဆုတ်ကြသည်။ ၎င်းတို့တွင် ရိုးသားစစ်မှန်မှု တစ်စက်မျှမရှိပေ။ ဤသည်မှာ အလွန်ဒုက္ခပေးတတ်ပြီး ကိုင်တွယ်ရန် ခက်ခဲသည်။ ၎င်းတို့သည် အလွန်တော်သည်ဟု ခံစားရပြီး ၎င်းတို့ ဖြုတ်ချခံရသောအခါ၊ သို့မဟုတ် ပြုပြင်ခြင်းခံရသောအခါတွင်ပင် မတရားခံရသည်ဟု ခံစားရသည်။ လူတို့သည် သမ္မာတရားကို မရှာဖွေလျှင်၊ သို့မဟုတ် သမ္မာတရားလက်တွေ့ကျမှုသို့ မဝင်ရောက်လျှင် ဤသည်မှာ အလွန်ဒုက္ခပေးတတ်သည်။ ဤအကြောင်းအရာအတွက် လုံလောက်ပြီဖြစ်သည်။ အဓိကအချက်သို့ သွားကြစို့။

အန္တိခရစ်များသည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ မည်သို့ကျိုးနွံနာခံစေပုံကို စိတ်ဖြာလေ့လာဆွေးနွေးခြင်း

ယနေ့ မိတ်သဟာယသည် အန္တိခရစ်များက ပြသည့် အမျိုးမျိုးသောနည်းလမ်းများရှိ အချက်ရှစ်ဖြစ်သော ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် ဆိုသည့်အရာ ဖြစ်သည်။ ဤအချက်ကို သင်တို့ နားလည်နိုင်သလော။ ဤအချက်၏ မည်သည့်သရုပ်သကန်များကို သင်နားလည်သည့်အရာဖြင့် ယှဉ်တွဲကြည့်၍ရနိုင်သည်ကို ဦးစွာ စဉ်းစားလော့။ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည်။ တိုက်ရိုက်အဓိပ္ပာယ်မှာ နားလည်ရန် လွယ်ကူသည်။ သို့သော် အတွင်းတွင် အခြေအနေများစွာရှိသည်။ ပြီးလျှင် အချို့သော လူအမျိုးမျိုးက ပြသသည့် စိတ်သဘောထားအမျိုးမျိုး၊ သို့မဟုတ် ထိုစိတ်သဘောထားအမျိုးမျိုးက ပြသသည့် အပြုအမူအမျိုးမျိုးရှိသည်။ ဤသည်မှာ ကြီးမားသော အကြောင်းအရာ ဖြစ်သည်။ ယင်း၏ ပိုမိုသေးငယ်သော အင်္ဂါရပ်အချို့မှနေ၍ ယင်းကို ငါတို့ မိတ်သဟာယဖွဲ့ရမည်။ ဤအချက်ကို ယင်း၏ တိုက်ရိုက်အဓိပ္ပာယ်အရ ရှင်းပြရန်အတွက် စကားလုံးများ၊ အယူဝါဒများကို ဟောပြောသောသူများက များသောအားဖြင့် မကြာခဏ ပြောကြသည်မှာ “ဤသည်မှာ အရာခပ်သိမ်း၌ ၎င်းတို့ကို နာခံခြင်းကို ဆိုလိုသည်။ ၎င်းတို့ပြောသည့်အရာက သမ္မာတရားနှင့် မညီသောအခါတွင်ပင် ၎င်းတို့သည် လူတို့အား ၎င်းတို့ကို နာခံအောင်လုပ်ဆောင်သည်။ ၎င်းတို့က စကားလုံးနှင့် အယူဝါဒအနည်းငယ်ကို ဟောပြောသောအခါ အခြားလူတို့အား ၎င်းတို့ကို နာခံစေသည်။ စကားစုတစ်ခုကို ၎င်းတို့ ပြောသောအခါ အခြားလူတို့အား ယင်းကို နာခံစေသည်။ ၎င်းတို့သည် အစဉ်သဖြင့် အခြားလူတို့အား အမိန့်ပေးတတ်သည်။ အခြားလူများအား အလုပ် ခွဲဝေပေးသည်။ ပြီးလျှင် အခြားလူများအား ၎င်းတို့ကို နာခံရန် အတင်းအကျပ် ဖိအားပေးသည်” ဟူ၍ ဖြစ်သည်။ ဤသည်မှာ ယင်း၏ တိုက်ရိုက်အဓိပ္ပာယ်ကို အနည်းငယ် ပြောဆိုသောအခါ၌ ၎င်းတို့ အများအားဖြင့် မကြာခဏ ပြောဆိုသည့် ပုံစံမဟုတ်လော။ အခြားမည်သည့်အရာ ရှိသေးသနည်း။ “၎င်းတို့သည် အရာရာတွင် မှန်သည်ဟု ထင်ကြသည်။ လူတိုင်းအား ၎င်းတို့ကို နာခံစေသည်။ ပြီးလျှင် ၎င်းတို့ပြောသည့်အရာက သမ္မာတရားနှင့် မညီသော်လည်း လူတို့အား ကျိုးနွံနာခံစေသည်။ ၎င်းတို့သည် မိမိတို့ကိုယ်ကို သမ္မာတရားအဖြစ်၊ ဘုရားသခင်အဖြစ် ရှုမြင်ကြသည်။ ပြီးလျှင် လူတို့သည် ၎င်းတို့ကို နာခံရာတွင် သမ္မာတရားအပေါ်၊ ဘုရားသခင်အပေါ် ကျိုးနွံနာခံနေခြင်းဖြစ်သည်။ ဤသည်မှာ ယင်း၏ ဆိုလိုသည့်အဓိပ္ပာယ် ဖြစ်သည်” ဟူ၍ ဖြစ်သည်။ ဤအကြောင်းအရာကို ပြောဆိုနေသည်မှာ သင်တို့ဖြစ်လျှင် ထိုအတိုင်း သင်တို့ မည်သို့လုပ်ဆောင်သင့်သည်ကို ထည့်သွင်းစဉ်းစားလော့။ သင်တို့ ကိုယ်တိုင်ကိုယ်ကျ မြင်တွေ့ပြီးဖြစ်သော၊ သို့မဟုတ် တွေ့ကြုံပြီးဖြစ်သောအရာနှင့် စတင်သည်ဆိုလျှင် မည်သည့်အချက်မှ စတင်မည်နည်း။ လက်တွေ့အရှိတရားအကြောင်းကို ငါတို့ပြောသည်နှင့်တစ်ပြိုင်နက် သင်တို့တွင် မည်သည့်အရာမျှ ပြောရန် မရှိ။ ဤသို့ဆိုလျှင် သင်တို့၏ ညီအစ်ကိုမောင်နှမများနှင့် ပုံမှန် မိတ်သဟာယတွင်လည်း မည်သည့်အရာမျှ ပြောရန် မရှိသလော။ စကားမပြောဘဲနှင့် သင်တို့အလုပ်ကို မည်သို့ ကောင်းစွာ လုပ်ဆောင်နိုင်မည်နည်း။ ဤသရုပ်သကန်၏ ခိုင်မာသော ပုံစံများနှင့် အပြုအမူများအကြောင်းကို ဦးစွာ ပြောလော့။ ယင်းတို့ထဲမှ မည်သည့်အရာကို သင်တို့ ယခင်က မြင်ဖူးကြသနည်း၊ သို့မဟုတ် မျက်မြင်တွေ့ဖူးကြသနည်း။ သင်တို့၌ သဘောပေါက်မှု တစ်ခုတလေ ရှိသလော။ (ကျွန်ုပ်၏ တာဝန်ကို ထမ်းဆောင်သောအခါ အတော်အတန် ပြင်းထန်သော အကြံအစည်အချို့ရှိပြီး ထိုအရာများကို ကျွန်ုပ် အလွန်ပင် လုပ်ဆောင်လိုသည်။ ကျွန်ုပ်၏ ထိုအတွေးများသည် ကောင်းမွန်ပြီး မှန်ကန်သည်ဟု ကျွန်ုပ် ထင်သည်။ အခြားလူများက ယင်းတို့အပေါ် သံသယများဝင်သောအခါ ကျွန်ုပ်က ကိစ္စကို နှောင့်နှေး၍မဖြစ်၊ ချက်ချင်း ဖြေရှင်းဖို့လိုသည်ဟု ပြောသည်။ ထို့နောက်တွင် ကျွန်ုပ် လုပ်ဖို့ ရည်ရွယ်ထားသည့်အရာကို ကျွန်ုပ် အတင်းအဓမ္မလုပ်ဆောင်သည်။ အခြားလူများက ရှာဖွေရန် ဆန္ဒရှိနိုင်သော်လည်း ကျွန်ုပ်က ၎င်းတို့ကို အချိန်မပေးလိုပါ။ ကျွန်ုပ်သည် ၎င်းတို့ကို ကျွန်ုပ် အယူအဆများနှင့် ညီသောအရာကို လုပ်ဆောင်စေလိုသည်။) ယင်းမှာ တိကျသော သရုပ်သကန်ဖြစ်သည်။ အခြားတစ်ခုကို မည်သူပြောမည်နည်း။ (ကျွန်ုပ်သည် တစ်ခါက လူတစ်ယောက်အား ရာထူးတိုးမြှင့်ပေးခြင်းနှင့် ပျိုးထောင်ခြင်းကိစ္စနှင့်ပတ်သက်၍ ညီအစ်ကိုမောင်နှမများနှင့် မိတ်သဟာယဖွဲ့နေသည်။ ကျွန်ုပ်သည် အမှန်တွင် ထိုသူကို ရာထူးတိုးပေးဖို့ စိတ်ပိုင်းဖြတ်ပြီး ဖြစ်သည်။ ကျွန်ုပ်သည် အထက်မှ ရှာဖွေပြီးဖြစ်သည်ဟုလည်းကောင်း၊ ထိုသူကို ရာထူးတိုးပေးသည့် ကိစ္စနှင့်ပတ်သက်၍ ပြဿနာ မရှိဟုလည်းကောင်း ခံစားရသည်။ ညီအစ်ကိုမောင်နှမအနည်းငယ်က ဤကိစ္စကို ကောင်းစွာ နားမလည်သေးပါ။ ပြီးလျှင် ထိုသူကို အဘယ်ကြောင့် ရာထူးတိုးပေးသင့်သည်ဆိုသည့်အကြောင်းကိုဖြစ်စေ၊ စည်းမျဉ်းများက မည်သည့်အရာများ ဖြစ်သည်ကိုဖြစ်စေ၊ သမ္မာတရားက မည်သည့်အရာ ဖြစ်သည်ကိုဖြစ်စေ ကျွန်ုပ် မိတ်သဟာယမဖွဲ့ခဲ့ပါ။ ထိုသူ ကောင်းသည့် အကျင့်စရိုက်များကိုသာ၊ ထိုသူကို ရာထူးတိုးပေးခြင်းသည် စည်းမျဉ်းများနှင့်ညီကြောင်းတို့ကိုသာ ၎င်းတို့အား ကျွန်ုပ် အတင်းအကျပ် ပြောဆိုခဲ့သည်။ ကျွန်ုပ်ကို နာခံရန်အတွက်၊ ကျွန်ုပ် လုပ်ဆောင်သည့်အရာမှာ မှန်သည်ဟု ယုံကြည်ရန်အတွက် ၎င်းတို့ကို အတင်းအကျပ်လုပ်ခိုင်းခဲ့သည်။) သင်တို့သည် ပြဿနာများ၏ အမျိုးအစားတစ်ခု၊ အခြေအနေများ၏ အမျိုးအစားတစ်ခုကို ပြောဆိုနေခြင်း ဖြစ်သည်။ ယင်းမှာ ဤအချက်နှင့် အလုံးစုံ ကိုက်ညီသည်။ ထိုတိုက်ရိုက်နားလည်မှုအနည်းငယ်သည် သမ္မာတရားအပေါ် သင်နားလည်သမျှဖြစ်သည့် ပုံစံရှိသည်။ ထို့ကြောင့် ဤအရာအပေါ် ငါ မိတ်သဟာယဖွဲ့ရမည်။ ဤအချက်ကို သင်တို့ အတော်ပင် နားလည်ခဲ့လျှင် ဤအချက်ကို ကျော်ပြီး နောက်တစ်ခုကို မိတ်သဟာယဖွဲ့မည်။ သို့သော် ကျော်၍မရသေးဘဲ စီစဉ်ထားသည့်အတိုင်း ယင်းကို မိတ်သဟာယဖွဲ့ရမည့် ပုံစံရှိလေသည်။

အန္တိခရစ်များ၏ အမျိုးမျိုးသော သရုပ်သကန်များရှိ အချက်ရှစ်မှာ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် ဟူ၍ ဖြစ်သည်။ ဤတွင် အန္တိခရစ်တစ်ဦး၏ အနှစ်သာရ၏ ဖော်ပြချက်အချို့ရှိသည်။ ယင်းသည် အသေအချာပင် ကိစ္စတစ်ခုတည်း၊ စကားစုတစ်ခုတည်း၊ အမြင်တစ်ခုတည်း၊ သို့မဟုတ် အမှုအရာများကို ကိုင်တွယ်သည့် နည်းလမ်းတစ်ခုတည်း မဟုတ်။ ထိုထက် ယင်းသည် စိတ်သဘောထားတစ်ခု ဖြစ်သည်။ ဤသို့ဆိုလျှင် မည်သည့်စိတ်သဘောထားနည်း။ ယင်းသည် ပုံစံအချို့ဖြင့် ပေါ်လွင်သည်။ ပထမပုံစံမှာ ဤသို့သောသူတို့သည် မည်သူနှင့်မျှ ပူးပေါင်းမလုပ်ဆောင်နိုင်ခြင်းဖြစ်သည်။ ဤသည်မှာ အမှုကိစ္စများကို လုပ်ဆောင်သည့် နည်းလမ်းတစ်ခု ဖြစ်သလော။ (မဟုတ်ပါ။ စိတ်သဘောထားတစ်ခု ဖြစ်သည်။) မှန်သည်။ ယင်းသည် စိတ်သဘောထားတစ်ခုကို ထုတ်ဖော်ပြခြင်း ဖြစ်သည်။ အနှစ်သာရက မာနထောင်လွှားခြင်းနှင့် မိမိကိုယ်ကို မှန်ကန်သည်ဟု ယူမှတ်ခြင်းဖြစ်သော အရာ ဖြစ်သည်။ ဤသို့သောလူတို့သည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ဤသည်မှာ ပထမတစ်ခု ဖြစ်သည်။ ယင်းက ပေါ်လွင်သည့် ဒုတိယပုံစံမှာ ၎င်းတို့တွင် လူတို့ကို ထိန်းချုပ်ပြီး သိမ်းပိုက်ရန် လိုအင်ဆန္ဒနှင့် ရည်မှန်းချက်ရှိသည်။ ဤသည်မှာ စိတ်သဘောထားတစ်ခု ဖြစ်သလော။ (ဟုတ်ပါသည်။) အမှုအရာများကို လုပ်ဆောင်သည့် နည်းတစ်ခု ဖြစ်သလော။ (မဟုတ်ပါ။) ယင်းသည် သင်တို့ပြောသည့်အရာများနှင့် ကွဲပြားသလော။ သင်တို့သည် တစ်ခုတည်းသော ဖြစ်ရပ်များ၊ အမှုအရာများကို လုပ်ဆောင်သည့် တစ်ခုတည်းသော နည်းလမ်းများကို ပြောဆိုခဲ့သည်။ ယင်းတို့သည် အနှစ်သာရတစ်ခု မဟုတ်။ ဤသရုပ်သကန်သည် သင်တို့ပြောခဲ့သည့် အရာများထက် ပို၍ မပြင်းထန်သလော။ (ပြင်းထန်ပါသည်။) ယင်းသည် အရင်းအမြစ်သို့ ရောက်သည်။ တတိယပုံစံမှာ ၎င်းတို့ တာဝန်ယူသည့် မည်သည့်အလုပ်မဆိုတွင် အခြားလူများအား စွက်ဖက်ခြင်း၊ စုံစမ်းမေးမြန်းခြင်း၊ ကြီးကြပ်ခြင်းတို့ မပြုလုပ်ရန် ပိတ်ပင်ခြင်း ဖြစ်သည်။ ယင်းသည် အနှစ်သာရတစ်ခု ဖြစ်သလော။ (ဟုတ်ပါသည်။) ဤအနှစ်သာရတစ်ခုစီတွင် ဖြစ်ပေါ်သော အပြုအမူများနှင့် အမှုအရာများကို လုပ်ဆောင်သည့် နည်းလမ်းများစွာရှိသည်။ ဤအနှစ်သာရသည် အချက်ရှစ်နှင့် ကိုက်ညီပြန်သည်မဟုတ်လော။ စတုတ္ထပုံစံမှာ ၎င်းတို့သည် အတွေ့အကြုံနှင့် အသိပညာအနည်းငယ်ကို ရရှိပြီး သင်ခန်းစာအချို့ ရသည်နှင့် တစ်ပြိုင်နက် သမ္မာတရား၏ ပြယုဂ်ဖြစ် ဟန်ဆောင်ခြင်း ဖြစ်သည်။ ဤသည်မှာ ၎င်းတို့သည် သမ္မာတရားအနည်းငယ်ကို မိတ်သဟာယဖွဲ့နိုင်လျှင် သမ္မာတရား လက်တွေ့ကျမှုကို ပိုင်ဆိုင်သည်ဟု မိမိတို့ကိုယ်ကို ထင်မြင်ကြပြီး ၎င်းတို့သည် သမ္မာတရားရှိသူ၊ သမ္မာတရားကို လက်တွေ့လုပ်ဆောင်သူ၊ သမ္မာတရားကို ချစ်သူ၊ သမ္မာတရား လက်တွေ့ကျမှု ရှိသူဖြစ်သည်ဟု အခြားလူတို့အား ပြသလိုသည်ကို ဆိုလိုသည်။ ၎င်းတို့သည် သမ္မာတရား၏ ပြယုဂ်အဖြစ် ဟန်ဆောင်ကြသည်။ ဤသည်မှာ လေးနက်သော သဘာဝရှိသည့် ကိစ္စတစ်ခု မဟုတ်လော။ (ဟုတ်ပါသည်။) ဤသရုပ်သကန်သည် အချက်ရှစ်နှင့် ကိုက်ညီသလော။ (ကိုက်ညီပါသည်။) ကိုက်ညီသည်။ အချက်ရှစ်သည် အခြေခံအားဖြင့် ဤပုံစံလေးခုတွင် ပေါ်လွင်သည်။ ယင်းတို့ကို ရွတ်ဆိုလော့။ ပထမတစ်ခုဖြင့် စလော့။ (ပထမတစ်ခုမှာ ဤသို့သောသူတို့သည် မည်သူနှင့်မျှ သဟဇာတဖြစ်စွာ ပူးပေါင်းမလုပ်ဆောင်နိုင်ခြင်းဖြစ်သည်။) “သဟဇာတဖြစ်စွာ” ဆိုသည်မှာ ပူးပေါင်းလုပ်ဆောင်နိုင်ခြင်းကို ရည်ညွှန်းသည်။ ဤသို့သောလူတို့သည် မည်သူနှင့်မျှ ပူးပေါင်းလုပ်ဆောင်နိုင်မှု မရှိခြင်းပင်ဖြစ်သည်။ ၎င်းတို့သည် အမှုကိစ္စများကို ၎င်းတို့ဘာသာ လုပ်ဆောင်သည်။ ၎င်းတို့ လုပ်ဆောင်ရာတွင် တစ်ကိုယ်တော်ဖြစ်သည်။ “တစ်ကိုယ်တော်” ဆိုသည်မှာ ပထမ သရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်ဖြစ်သည်။ ယခု ဒုတိယဖြစ်သည်။ (၎င်းတို့တွင် လူတို့ကို ထိန်းချုပ်ပြီး သိမ်းပိုက်ရန် ရည်မှန်းချက်နှင့် ဆန္ဒရှိသည်။) ဤသည်မှာ ဆိုးဝါးသော သရုပ်သကန် ဟုတ်သလော။ (ဟုတ်ပါသည်။) ဤသို့ဆိုလျှင် ဒုတိယသရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်မှာ အဘယ်နည်း။ စကားတစ်လုံးဖြင့် ဖော်ပြလော့။ (ကောက်ကျစ်ဆိုးယုတ်သော။) “ကောက်ကျစ်ဆိုးယုတ်သော” ဟူသည်မှာ နာမဝိသေသနတစ်ခုဖြစ်သည်။ ယင်းသည် ၎င်းတို့၏ စိတ်သဘောထားကို သရုပ်ဖော်ပြသည်။ စကားလုံးမှာ “ထိန်းချုပ်ခြင်း” ဖြစ်သင့်သည်။ “ထိန်းချုပ်ခြင်း” ဆိုသည်မှာ လုပ်ဆောင်မှုတစ်ခု၊ ဤသို့သော စိတ်သဘောထားတစ်ခုမှ ပေါ်ပေါက်သောအရာမျိုးတစ်ခု ဖြစ်သည်။ ပြီးလျှင် တတိယသရုပ်သကန်ဖြစ်သည်။ (၎င်းတို့ တာဝန်ယူသည့် မည်သည့်အလုပ်မဆိုတွင် အခြားလူများအား ကြားဝင်ခြင်း၊ စုံစမ်းမေးမြန်းခြင်း၊ ကြီးကြပ်ခြင်းတို့ မပြုလုပ်ရန် ပိတ်ပင်သည်။) ဤသည်မှာ အန္တိခရစ်များတွင် အတွေ့ရများသည့် စိတ်သဘောထားတစ်ခု မဟုတ်လော။ (ဟုတ်ပါသည်။) ယင်းသည် အန္တိခရစ်များ၏ တစ်မူထူးသည့် ထူးခြားသော ပင်ကိုလက္ခဏာဖြစ်သည့် စိတ်သဘောထားတစ်ခု ဖြစ်သည်။ ဤသရုပ်သကန်ကို အနှစ်ချုပ်ရန် ဆီလျော်သောစကားတစ်လုံးရှိသလော။ ရှိသည်။ “အတိုက်အခံပြုခြင်း” ဖြစ်သည်။ မည်သူလာသည်ဖြစ်စေ ၎င်းတို့က အတိုက်အခံပြုသည်။ ညီအစ်ကိုမောင်နှမများ၏၊ သာမန်လူများ၏ ကြီးကြပ်မှု၊ စုံစမ်းမေးမြန်းမှုများကို ၎င်းတို့ လက်ခံဖို့ မဆိုထားနှင့်၊ ဘုရားသခင်၏ စိစစ်မှုကိုပင် ၎င်းတို့ လက်ခံမည်မဟုတ်။ ယင်းသည် အတိုက်အခံပြုခြင်း မဟုတ်လော။ (ဟုတ်ပါသည်။) ပြီးလျှင် စတုတ္ထသရုပ်သကန် ဖြစ်သည်။ (၎င်းတို့သည် အတွေ့အကြုံနှင့် အသိပညာအနည်းငယ်ကို ရရှိပြီး သင်ခန်းစာအချို့ ရသည်နှင့် တစ်ပြိုင်နက် သမ္မာတရား၏ ပြယုဂ်ဖြစ် ဟန်ဆောင်သည်။) သင့်တော်သောစကားလုံးတစ်ခုဖြင့် ဤအရာကို ငါတို့ အနှစ်ချုပ်မည်။ “ဟန်ဆောင်ခြင်း” ဖြစ်သည်။ ဟန်ဆောင်ခြင်းသည် အတုအယောင်ပြုခြင်းထက် ပိုဆိုးဝါးသည်။ အချက်ရှစ်နှင့် ဆက်နွှယ်သော အခြေခံအချက်၊ ထူးခြားသော ပင်ကိုလက္ခဏာရှိသော အပြုအမူများ၊ အမှုအရာများကို လုပ်ဆောင်ပုံများနှင့် စိတ်သဘောထားများအားလုံးကို ဤသရုပ်သကန်လေးခုအတွင်း၌ တွေ့ရသည်။ ပထမသရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်မှာ “တစ်ကိုယ်တော်”ဖြစ်သည်။ ၎င်းတို့သည် မည်သူနှင့်မျှ ပူးပေါင်းမလုပ်ဆောင်ဘဲ ၎င်းတို့ဘာသာ လုပ်ဆောင်လိုသည်။ မိမိတို့ကိုယ်ကိုမှလွဲ၍ မည်သူ့ကိုမျှ နားမထောင်ဘဲ အခြားလူများကိုလည်း ၎င်းတို့ကိုသာ နားထောင်စေပြီး အခြားမည်သူ့ကိုမျှ နားမထောင်စေပေ။ ၎င်းတို့၏ စိတ်အလိုကျအတိုင်းသာ ဖြစ်ရမည်ဖြစ်သည်။ ဒုတိယသရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်မှာ “ထိန်းချုပ်ခြင်း” ဖြစ်သည်။ ၎င်းတို့သည် လူတို့ကို ထိန်းချုပ်လိုသည်။ ပြီးလျှင် ၎င်းတို့သည် သင့်ကိုလည်းကောင်း၊ သင့်အတွေးအခေါ်များကိုလည်းကောင်း၊ သင်၏ အမှုကိစ္စများအား လုပ်ဆောင်ပုံတို့ကိုလည်းကောင်း၊ သင်၏စိတ်နှလုံးနှင့် အမြင်များကိုလည်းကောင်း ထိန်းချုပ်ရန် နည်းအမျိုးမျိုးကို အသုံးပြုသည်။ ၎င်းတို့သည် သင့်အား သမ္မာတရားကို မိတ်သဟာယမပြု။ သင့်အနေဖြင့် သမ္မာတရားစည်းမျဉ်းများကို နားလည်အောင် မလုပ်ဆောင်ပေးသကဲ့သို့ ဘုရားသခင်၏ ရည်ရွယ်ချက်များကို သင်နားလည်အောင် မလုပ်ဆောင်ပေးပေ။ ၎င်းတို့ကိုယ်တိုင် အသုံးချရန်အတွက် သင့်ကို ထိန်းချုပ်လိုသည်။ ဤသို့ဖြင့် သင်သည် ၎င်းတို့အတွက် ကိုယ်စားပြောပေးရန်၊ ၎င်းတို့အတွက် အမှုကိစ္စများကို လုပ်ဆောင်ပေးရန်၊ ၎င်းတို့အတွက် အလုပ်လုပ်ပေးရန်အတွက်၊ ၎င်းတို့ကို သင်ချီးမြှောက်ပြီး ၎င်းတို့အတွက် သက်သေခံပေးရန်အတွက်ဖြစ်သည်။ ၎င်းတို့သည် သင့်အား ၎င်းတို့၏ ကျွန်အဖြစ်၊ ၎င်းတို့၏ ရုပ်သေးရုပ်အဖြစ် ထိန်းချုပ်လိုသည်။ တတိယသရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်မှာ “အတိုက်အခံပြုခြင်း” ဖြစ်သည်။ ဤသည်မှာ အရာရာတိုင်းအား အတိုက်အခံပြုခြင်းကို ဆိုလိုသည်။ ၎င်းတို့၏ အလုပ်နှင့် စကားတို့အပေါ် ပိုင်းခြားသိမြင်ခြင်း၊ သို့မဟုတ် ကြီးကြပ်ခြင်း၊ သို့မဟုတ် ခြိမ်းခြောက်ခြင်းတို့ ဖြစ်စေနိုင်သည့် အရာရာတိုင်းကို ၎င်းတို့ အလုံးစုံ အတိုက်အခံပြုပြီး ဆန့်ကျင်သည်။ စတုတ္ထသရုပ်သကန်၏ အဓိပ္ပာယ်ဖွင့်ဆိုသည့် အင်္ဂါရပ်မှာ “ဟန်ဆောင်ခြင်း” ဖြစ်သည်။ ၎င်းတို့သည် မည်သည့်အရာအဖြစ် ဟန်ဆောင်သနည်း။ ၎င်းတို့သည် သမ္မာတရား၏ ပြယုဂ်အဖြစ် ဟန်ဆောင်သည်။ ဆိုလိုသည်မှာ ၎င်းတို့သည် လူများအား ၎င်းတို့ပြောသည့်အရာ၊ လုပ်ဆောင်သည့်အရာကို အမှတ်ရရန်၊ ပြီးလျှင် မှတ်စုစာအုပ်များတွင်ပင် မှတ်သားရန် တောင်းဆိုသည်။ ၎င်းတို့က “စိတ်တွင် မှတ်သားထားခြင်းမျှက အဘယ်သို့ လုံလောက်နိုင်သနည်း။ သင်၏ မှတ်စုစာအုပ်များထဲတွင် ရေးဖို့ လိုသည်။ ငါပြောနေသည့်အရာကို သင်တို့တစ်ဦးမျှ နားမလည်။ ယင်းသည် အလွန်လေးနက်သောအရာများ ဖြစ်သည်” ဟု ဆိုသည်။ ၎င်းတို့သည် ၎င်းတို့စကားများကို မည်သည့်အရာအဖြစ် သဘောထားသနည်း။ သမ္မာတရားအဖြစ် သဘောထားသည်။ ယခုတွင် ဤမှစ၍ ၎င်းတို့အကြောင်းကို တစ်ခုချင်းစီ မိတ်သဟာယဖွဲ့မည်။

၁။ အန္တိခရစ်များ၏ မည်သူနှင့်မျှ ပူးပေါင်းဆောင်ရွက်နိုင်စွမ်း မရှိခြင်းကို စိတ်ဖြာလေ့လာဆွေးနွေးခြင်း

ပထမအချက်မှာ အန္တိခရစ်များသည် မည်သူနှင့်မျှ ပူးပေါင်းမလုပ်ဆောင်နိုင်ခြင်းဖြစ်သည်။ ဤသည်မှာ အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည့် အန္တိခရစ်များ၏ ပထမသရုပ်သကန်ဖြစ်သည်။ ၎င်းတို့သည် မည်သူနှင့်မျှ ပူးပေါင်းမလုပ်ဆောင်နိုင်ပေ။ “မည်သူနှင့်မျှ” ဆိုသည်တွင် လူတိုင်းအကျုံးဝင်သည်။ ၎င်းတို့၏ ပင်ကိုစရိုက်များသည် အခြားတစ်ယောက်ယောက်နှင့် သဟဇာတဖြစ်သည်ဖြစ်စေ၊ မဖြစ်သည်ဖြစ်စေ၊ အခြေအနေက မည်သို့ဖြစ်စေ ၎င်းတို့သည် ပူးပေါင်းမလုပ်ဆောင်နိုင်ခြင်းပင် ဖြစ်သည်။ ဤသည်မှာ ဖောက်ပြန်ပျက်စီးမှုကို သာမန်ထုတ်ဖော်ခြင်းနှင့်မဆိုင်ပေ။ ယင်းသည် ၎င်းတို့သဘာဝတွင်ရှိသော ပြဿနာတစ်ခုဖြစ်သည်။ လူအချို့က “ပင်ကိုစရိုက်များက ကျွန်ုပ်နှင့် သဟဇာတမဖြစ်သောသူအချို့ရှိပြီး ယင်းကြောင့် ၎င်းတို့နှင့် ကျွန်ုပ်ပူးပေါင်းမလုပ်ဆောင်နိုင်” ဟု ဆိုသည်။ ယင်းမှာ ရိုးရှင်းသော ပင်ကိုစရိုက်ပြဿနာတစ်ခုမဟုတ်ဘဲ ဖောက်ပြန်ပျက်စီးသော စိတ်သဘောထားနှင့်သက်ဆိုင်သော ပြဿနာဖြစ်သည်။ ဖောက်ပြန်ပျက်စီးသော စိတ်သဘောထားရှိခြင်းသည် အန္တိခရစ်၏ စိတ်သဘောထားရှိခြင်း ဖြစ်သည်။ သို့သော် ဤသည်မှာ အန္တိခရစ်၏ အနှစ်သာရရှိသည်ဟု မဆိုလိုပေ။ လူတစ်ယောက်က သမ္မာတရားကို ရှာဖွေနိုင်လျှင်၊ အခြားလူများက မည်သူတို့ဖြစ်စေ ၎င်းတို့ပြောသည့်အရာကို နာခံနိုင်လျှင်၊ သမ္မာတရားနှင့် ကိုက်ညီသရွေ့ ထိုသူအတွက် အခြားလူများနှင့် သဟဇာတဖြစ်သော ပူးပေါင်းလုပ်ဆောင်မှုကို ရရှိရန် လွယ်ကူမည်မဟုတ်လော။ (ဟုတ်ပါသည်။) သမ္မာတရားကို ကျိုးနွံနာခံနိုင်သောလူတို့အတွက် အခြားလူများနှင့် ပူးပေါင်းလုပ်ဆောင်ရန် လွယ်ကူသည်။ သမ္မာတရားကို ကျိုးနွံနာခံနိုင်ခြင်း မရှိသောသူတို့သည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ဥပမာ လူအချို့သည် အလွန်မာနထောင်လွှားပြီး မိမိကိုယ်ကိုမှန်ကန်သည်ဟု ယူမှတ်သည်။ သမ္မာတရားကို အနည်းငယ်မျှပင် လက်မခံသကဲ့သို့ မည်သူနှင့်မျှ သဟဇာတဖြစ်စွာ ပူးပေါင်းမလုပ်ဆောင်နိုင်ပေ။ ယခု ဤသည်မှာ ဆိုးသောပြဿနာတစ်ခုဖြစ်သည်။ ၎င်းတို့တွင် အန္တိခရစ်၏ သဘာဝတစ်ခုရှိသည်။ ပြီးလျှင် သမ္မာတရား၊ သို့မဟုတ် ဘုရားသခင်အပေါ် ကျိုးနွံနာခံနိုင်ခြင်း မရှိပေ။ လူတို့တွင် ဖောက်ပြန်ပျက်စီးသော စိတ်သဘောထားတစ်ခုရှိသည်။ သမ္မာတရားကို ၎င်းတို့ လက်ခံနိုင်လျှင် ၎င်းတို့အတွက် ကယ်တင်ခြင်းခံရရန် လွယ်ကူလိမ့်မည်။ သို့သော် ၎င်းတို့တွင် အန္တိခရစ်၏ သဘာဝရှိပြီး သမ္မာတရားကို လက်မခံနိုင်လျှင် ဒုက္ခရောက်ပြီဖြစ်သည်။ ကယ်တင်ခံရခြင်းသည် ၎င်းတို့အတွက် လွယ်ကူမည်မဟုတ်ပေ။ အန္တိခရစ်များစွာတို့သည် အဓိကအားဖြင့် အစဉ်သဖြင့် အာဏာရှင်ဆန်စွာ ပြုမူဆောင်ရွက်လျက် မည်သူနှင့်မျှ ပူးပေါင်းလုပ်ဆောင်ရန် မတတ်သောကြောင့် ထုတ်ဖော်ခံခဲ့ရပြီးဖြစ်သည်။ ယင်းသည် ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ခြင်းလော၊ သို့မဟုတ် အန္တိခရစ်တစ်ဦး၏ သဘာဝအနှစ်သာရ ဖြစ်သလော။ မည်သူနှင့်မျှ ပူးပေါင်းမလုပ်ဆောင်နိုင်ခြင်းသည် မည်သည့်ပြဿနာဖြစ်သနည်း။ ယင်းသည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေခြင်းနှင့် မည်သို့သက်ဆိုင်သနည်း။ ဤအချက်ကို ငါတို့ ရှင်းလင်းစွာ မိတ်သဟာယပြုမည်ဆိုလျှင် အန္တိခရစ်၏ သဘာဝအနှစ်သာရရှိသူတို့သည် မည်သူနှင့်မျှ ပူးပေါင်းမလုပ်ဆောင်နိုင်သည်ကိုလည်းကောင်း၊ ၎င်းတို့နှင့် ပူးပေါင်းလုပ်ဆောင်နေသည့် မည်သူမဆိုနှင့် လမ်းခွဲလိမ့်မည်ကိုလည်းကောင်း၊ ၎င်းတို့သည် ခါးခါးသီးသီးမုန်းသော ပြိုင်ဘက်များပင် ဖြစ်လာမည်ကိုလည်းကောင်း သင်မြင်နိုင်လိမ့်မည်။ အပြင်ပန်းတွင် အန္တိခရစ်အချို့တို့၌ လက်ထောက်များ၊ သို့မဟုတ် လက်တွဲဖော်များ ရှိပုံရသော်လည်း အမှန်မှာ တစ်စုံတစ်ခုဖြစ်ပျက်သောအခါ အခြားလူတို့က မည်မျှ မှန်ကန်နိုင်ပါစေ၊ အန္တိခရစ်များက ၎င်းတို့ပြောသည့်အရာကို မည်သည့်အခါမျှ နားမထောင်ကြပေ။ ဆွေးနွေးဖို့၊ သို့မဟုတ် မိတ်သဟာယဖွဲ့ဖို့ မဆိုထားနှင့်၊ ထည့်သွင်းစဉ်းစားခြင်းပင် မရှိပေ။ ၎င်းတို့က လုံးဝ အရေးမစိုက်ကြပေ။ အခြားလူများက မရှိသကဲ့သို့ပင် ဖြစ်သည်။ အန္တိခရစ်များက အခြားလူများ ပြောသည့်အရာကို နားထောင်သောအခါတွင် ၎င်းတို့သည် ဝတ်ကျေတမ်းကျေပြုခြင်း၊ သို့မဟုတ် အခြားလူများမြင်ရန်အတွက် သရုပ်ဆောင်နေခြင်းမျှသာ ဖြစ်သည်။ သို့သော် အဆုံး၌ နောက်ဆုံး ဆုံးဖြတ်ချက်ချဖို့ အချိန်ကျသောအခါတွင် အဆုံးအဖြတ်ပေးသည်မှာ အန္တိခရစ်များဖြစ်သည်။ အခြားမည်သူမဆို၏ စကားများသည် လေကုန်ခြင်းသာ ဖြစ်ပြီး လုံးဝ အလေးထားဖို့ မလိုအပ်ပေ။ ဥပမာအနေဖြင့် လူနှစ်ယောက်သည် တစ်စုံတစ်ခုအတွက် တာဝန်ရှိသည့်အခါ၊ တစ်ယောက်က အန္တိခရစ်အနှစ်သာရရှိသည့်အခါတွင် ဤလူ၌ မည်သည့်အရာကို ထုတ်ဖော်ပြသနည်း။ မည်သည့်အရာဖြစ်စေ ၎င်းတို့သာလျှင် စတင်လုပ်ဆောင်သူ၊ မေးခွန်းများမေးသူ၊ ကိစ္စများကို ဖြေရှင်းသူနှင့်၊ ဖြေရှင်းချက်ကို စိတ်ကူးရသူများဖြစ်သည်။ အချိန်အများစုတွင် ၎င်းတို့သည် ၎င်းတို့၏ အဖော်ကို လုံးလုံး ထိမ်ချန်ထားသည်။ ၎င်းတို့အမြင်တွင် ၎င်းတို့၏ အဖော်သည် အဘယ်နည်း။ ၎င်းတို့၏ လက်ထောက်အဖြစ်မဟုတ်ဘဲ အယောင်ပြသက်သက်သာဖြစ်သည်။ အန္တိခရစ်၏ အမြင်တွင် ၎င်းတို့၏ အလုပ်ဖော်ဆိုသည်မှာ မရှိခြင်းသာဖြစ်သည်။ ပြဿနာတစ်ခုရှိသည့်အခါတိုင်းတွင် အန္တိခရစ်သည် သေချာတွေးကြည့်လိုက်သည်။ လုပ်ဆောင်မှု လမ်းကြောင်းတစ်ခုကို ၎င်းတို့ ဆုံးဖြတ်ပြီးသည်နှင့် ဤသည်မှာ ပြုလုပ်ရမည့်နည်းလမ်းဖြစ်သည်ဟု လူတိုင်းအား အသိပေးပြီး မည်သူ့ကိုမျှ မေးခွန်းထုတ်ခွင့်မပြုပေ။ ၎င်းတို့၏ သူတစ်ပါးတို့နှင့် ပူးပေါင်းလုပ်ဆောင်ခြင်းတွင် အနှစ်သာရသည် အဘယ်နည်း။ အခြေခံအားဖြင့် ယင်းမှာ အဆုံးအဖြတ်ပေးပိုင်ခွင့်ရှိရန်၊ မည်သူနှင့်မျှ ပြဿနာများကို လုံးဝ မဆွေးနွေးရန်၊ အလုပ်အတွက် တစ်ဦးတည်း တာဝန်ယူရန်၊ ၎င်းတို့ တွဲဖက်များအား အယောင်ပြသက်သက်အဖြစ်သို့ ပြောင်းလဲပစ်ရန်ဖြစ်သည်။ ၎င်းတို့သည် အစဉ်သဖြင့် တစ်ဦးတည်း ဆောင်ရွက်ကြပြီး မည်သူနှင့်မျှ လုံးဝ ပူးပေါင်းဆောင်ရွက်ခြင်းမရှိပေ။ ၎င်းတို့၏အလုပ်အကြောင်းအား အခြားမည်သူနှင့်မျှ ဆွေးနွေးခြင်း၊ သို့မဟုတ် ဆက်သွယ်ပြောဆိုခြင်း လုံးဝ မရှိပေ။ ဆုံးဖြတ်ချက်များကို မကြာခဏပင် တစ်ဦးတည်းချမှတ်ပြီး ပြဿနာများကို တစ်ဦးတည်း ကိုင်တွယ်ဖြေရှင်းသည်။ အမှုကိစ္စများစွာတွင် ပြီးဆုံးပြီးနောက်မှသာ အမှုကိစ္စများက မည်သို့ပြီးဆုံးသွားသည်၊ သို့မဟုတ် မည်သို့ ကိုင်တွယ်ခဲ့သည်ကို အခြားလူများက သိရှိရသည်။ အခြားလူတို့က သူတို့ကို “ပြဿနာအားလုံးကို ကျွန်ုပ်တို့နှင့် ဆွေးနွေးရမည်။ မည်သည့်အချိန်တွင် ထိုသူကို သင် ကိုင်တွယ်ခဲ့သနည်း။ သူ့ကို မည်သို့ ကိုင်တွယ်ခဲ့သနည်း။ ထိုအကြောင်းကို ကျွန်ုပ်တို့ မည်သို့ဖြစ်၍ မသိရှိရသနည်း။” ဟု ပြောဆိုကြသည်။ ၎င်းတို့က ရှင်းပြချက် မပေးသကဲ့သို့ မည်သည့် အလေးထားမှုမျှ မရှိပေ။ ၎င်းတို့အတွက် ၎င်းတို့အလုပ်ဖော်သည် လုံးဝ အသုံးမဝင်ဘဲ အဆင်တန်ဆာ၊ သို့မဟုတ် အယောင်ပြသက်သက်သာ ဖြစ်သည်။ တစ်ခုခုဖြစ်သောအခါတွင် ၎င်းတို့က သေချာစဉ်းစားကာ စိတ်ပိုင်းဖြတ်၍ ၎င်းတို့ဆန္ဒရှိသည့် မည်သည့်နည်းဖြင့်မဆို ပြုမူကြသည်။ ၎င်းတို့အနီးတွင် လူမည်မျှရှိပါစေ ထိုလူများ မရှိနေသကဲ့သို့ဖြစ်သည်။ အန္တိခရစ်များအတွက် ထိုသူတို့သည် လေပင် ဖြစ်ကောင်းဖြစ်နေနိုင်သည်။ ဤအရာကိုထောက်လျှင် သူတစ်ပါးတို့နှင့် ၎င်းတို့ ပူးပေါင်းဆောင်ရွက်ခြင်း၌ အမှန်တကယ် ကဏ္ဍတစ်ခုခုရှိသလော။ လုံးဝ မရှိပေ။ ၎င်းတို့သည် ဟန်ဆောင်လုပ်ပြနေပြီး အယောင်ဆောင်ပုံဖမ်းခြင်းဖြစ်သည်။ အခြားလူများက ၎င်းတို့အား “ပြဿနာတစ်ခုကြုံရသည့်အခါ အဘယ်ကြောင့် အခြားလူတိုင်းနှင့် မိတ်သဟာယမပြုသနည်း” ဟု ပြောကြကာ ၎င်းတို့က “သူတို့က ဘာကိုသိသနည်း။ ကျွန်ုပ်က အသင်းခေါင်းဆောင်ဖြစ်သည်။ ဆုံးဖြတ်ရန် ကျွန်ုပ်အပေါ် မူတည်သည်။” ဟု ပြန်ပြောကြသည်။ အခြားလူတို့က “သင့်အဖော်နှင့် အဘယ်ကြောင့် မိတ်သဟာယမပြုသနည်း” ဟုပြောသည်။ ၎င်းတို့က “သူ့ကို ကျွန်ုပ်ပြောခဲ့သည်။ သူ့တွင် ထင်မြင်ချက်မရှိ။” ဟု ပြန်ပြောဆိုကြသည်။ ၎င်းတို့ ထင်ရာစိုင်းနေသည်ဟူသည့်အချက်ကို မရှင်းမလင်း ဖြစ်သွားစေရန်အတွက် ဆင်ခြေများအနေဖြင့် အခြားသောလူများက ထင်မြင်ချက်မရှိခြင်း၊ သို့မဟုတ် သူတို့ဘာသာ မစဉ်းစားနိုင်ခြင်းတို့ကို အသုံးပြုသည်။ ပြီးလျှင် ဤအရာပြီးနောက်တွင် မိမိကိုယ်ကို ပြန်လည်ဆန်းစစ်ခြင်း နည်းနည်းမျှ မရှိပေ။ ဤသို့သောသူမျိုးက သမ္မာတရားကို လက်ခံရန် ဖြစ်နိုင်မည်မဟုတ်ပေ။ ဤသည်မှာ အန္တိခရစ်၏သဘာဝနှင့် ပတ်သက်သည့် ပြဿနာတစ်ခုဖြစ်သည်။

“ပူးပေါင်းလုပ်ဆောင်ခြင်း” ဆိုသည့် ဝေါဟာရကို မည်သို့ရှင်းလင်းပြီး လက်တွေ့လုပ်ဆောင်သနည်း။ (အမှုကိစ္စများဖြစ်ပေါ်သောအခါ ယင်းတို့ကို ဆွေးနွေးခြင်းဖြစ်ပါသည်။) ဟုတ်သည်။ ယင်းသည် ထိုအရာကို လက်တွေ့လုပ်ဆောင်သည့် နည်းလမ်းတစ်ခု ဖြစ်သည်။ အခြား မည်သည့်အရာ ရှိသနည်း။ (တစ်ဦး၏ အားနည်းချက်များကို အခြားတစ်ဦး၏ အားသာချက်များဖြင့် ခုနှိမ်ခြင်း၊ တစ်ဦးအပေါ်တစ်ဦး ကြီးကြပ်ခြင်း ဖြစ်သည်။) ယင်းသည် လုံးဝ ကိုက်ညီသည်။ ဤသို့ လက်တွေ့လုပ်ဆောင်ခြင်းသည် သဟဇာတဖြစ်စွာ ပူးပေါင်းလုပ်ဆောင်ခြင်း ဖြစ်သည်။ နောက်ထပ်ရှိသလော။ အမှုအရာများ ဖြစ်ပျက်သောအခါ အခြားလူ၏ ထင်မြင်ချက်ကို တောင်းခံခြင်းဖြစ်သည်။ ယင်းသည် ပူးပေါင်းလုပ်ဆောင်ခြင်း မဟုတ်လော။ (ဟုတ်ပါသည်။) လူတစ်ယောက်က သူ၏ မိတ်သဟာယကိုဖွဲ့ပြီး အခြားလူကလည်း သူ၏ မိတ်သဟာယကိုဖွဲ့ကာ အဆုံးတွင် ၎င်းတို့က ပထမလူ၏ မိတ်သဟာယအတိုင်းသာ လုပ်ဆောင်လျှင် အဘယ်ကြောင့် အပေါ်ယံလုပ်ဆောင်မည်နည်း။ ယင်းသည် ပူးပေါင်းလုပ်ဆောင်ခြင်း မဟုတ်။ ယင်းသည် စည်းမျဉ်းများနှင့် မညီပေ။ ပူးပေါင်းလုပ်ဆောင်ခြင်း၏ ရလဒ်များ မဖြစ်ထွန်းပေ။ သင်သည် စက်သေနတ်ကဲ့သို့ ဆက်တိုက်စကားပြော၍ စကားပြောလိုသည့် အခြားလူများကို အခွင့်အရေးမပေးလျှင်၊ သင်၏အယူအဆများအားလုံးကို ပြောဆိုပြီးသည့်နောက်တွင်ပင် အခြားလူများအား နားမထောင်လျှင် ဤသည်မှာ ဆွေးနွေးမှုဖြစ်သလော။ မိတ်သဟာယဖြစ်သလော။ ယင်းသည် အပေါ်ယံလုပ်ဆောင်ခြင်းသာဖြစ်သည်။ ပူးပေါင်းလုပ်ဆောင်ခြင်းမဟုတ်။ ဤသို့ဆိုလျှင် ပူးပေါင်းလုပ်ဆောင်ခြင်း ဆိုသည်မှာ အဘယ်နည်း။ ဤသည်မှာ သင်သည် သင်၏အယူအဆများ၊ ဆုံးဖြတ်ချက်များကို ပြောပြီးနောက် အခြားလူ၏ ထင်မြင်ချက်များ၊ အမြင်များကို တောင်းခံနိုင်သောအခါ သင်နှင့် ထိုသူ၏ စကားများနှင့် အမြင်များကို နှိုင်းယှဉ်ကြည့်ပြီး လူအနည်းငယ်နှင့်အတူ ထိုအရာများအပေါ် ပိုင်းခြားသိမြင်မှုကို ကျင့်သုံးကာ စည်းမျဉ်းများကို ရှာဖွေ၍ ဤသို့ဖြင့် တူညီသော နားလည်မှုရရှိပြီး မှန်ကန်သော လက်တွေ့လုပ်ဆောင်ရန် လမ်းကြောင်းကို ဆုံးဖြတ်သောအခါတွင် ဖြစ်သည်။ ဤသည်မှာ ဆွေးနွေးခြင်း၊ မိတ်သဟာယဖွဲ့ခြင်း၏ အဓိပ္ပာယ်ဖြစ်သည်။ “ပူးပေါင်းလုပ်ဆောင်ခြင်း”ဆိုသည်မှာ ထိုအရာကို ဆိုလိုသည်။ လူအချို့သည် ခေါင်းဆောင်များအနေဖြင့် ကိစ္စတစ်ခုခုကို ရှင်းရှင်းလင်းလင်း မမြင်နိုင်သော်လည်း ရွေးချယ်စရာမရှိတော့မချင်း အခြားလူများနှင့် မဆွေးနွေးပေ။ ထို့နောက် ၎င်းတို့က “ဤကိစ္စကို ငါတစ်ဦးတည်း ချုပ်ကိုင်လျက် ကိုင်တွယ်၍မရပါ။ လူတိုင်းနှင့် သဟဇာတဖြစ်စွာ ပူးပေါင်းလုပ်ဆောင်ဖို့လိုသည်။ ဤအရာအပေါ် သင်တို့အားလုံး၏ ထင်မြင်ချက်များကို ငါ ဖော်ပြခွင့်ပေးပြီး ဆွေးနွေးခွင့်ပေးမည်။ ငါတို့လုပ်ဆောင်ရန်အတွက် သင့်တော်သောအရာကို ဆုံးဖြတ်ခွင့်ပေးမည်” ဟု အဖွဲ့အား ပြောသည်။ လူတိုင်းက ပြောဆိုပြီး ၎င်းတို့ပြောစရာရှိသည်တို့ကို ပြောဆိုပြီးနောက်တွင် ၎င်းတို့က ခေါင်းဆောင်အား မည်သို့မြင်သည်ကို မေးသည်။ သူက “လူတိုင်းက အလိုရှိသောအရာသည် ငါအလိုရှိသည့်အရာနှင့် တူညီသည်။ ငါသည်လည်း ဤသို့စဉ်းစားနေခြင်း ဖြစ်သည်။ ဤသည်မှာ အစကတည်းက လုပ်ဆောင်ရန် ငါစီစဉ်ခဲ့သည့်အရာ ဖြစ်သည်။ ဤဆွေးနွေးမှုဖြင့် တစ်စိတ်တစ်ဝမ်းတည်းဖြစ်ခြင်းက အာမခံချက်ရှိသည်” ဟု ဆိုသည်။ ဤသည်မှာ ပွင့်လင်းသော မှတ်ချက်ဖြစ်သလော။ ဤတွင် အစွန်းအထင်းတစ်ခုရှိသည်။ သူသည် အမှုကိစ္စကို လုံးဝ ရှင်းလင်းစွာ သိမြင်နိုင်ခြင်း မရှိချေ။ ပြီးလျှင် သူပြောသည့်အရာ၌ လူတို့ကို အထင်အမြင်မှားစေပြီး လှည့်စားရန် ရည်ရွယ်ချက်တစ်ခုရှိသည်။ ယင်းမှာ လူတို့အား သူ့ကို အထင်ကြီးစေဖို့ လုပ်ဆောင်ရန် ရည်ရွယ်သည်။ လူတိုင်း၏ ထင်မြင်ချက်များအား သူတောင်းခံခြင်းသည် ဝတ်ကျေတမ်းကျေ လုပ်ခြင်းသာ ဖြစ်သည်။ သူသည် အာဏာရှင်မဆန်ကြောင်းကိုဖြစ်စေ၊ တစ်ဦးတည်းချုပ်ကိုင်ထားခြင်း မဟုတ်ကြောင်းကိုဖြစ်စေ လူတိုင်းက ပြောစေဖို့ ရည်ရွယ်သည်။ ထိုအမည်မတွင်စေရန်၊ သူသည် အကြောင်းအရာများကို ဖုံးကွယ်ရန် ဤနည်းလမ်းကို အသုံးပြု၏။ အမှန်မှာ လူတိုင်းက စကားပြောနေစဉ်တွင် သူသည် လုံးဝ နားမထောင်နေပေ။ ပြီးလျှင် ၎င်းတို့ပြောသည့်အရာကို လုံးဝ အလေးအနက်မထားပေ။ ပြီးလျှင် သူသည် လူတိုင်းအား စကားပြောဆိုခွင့်ပေးခြင်းတွင်လည်း ရိုးသားစစ်မှန်မှုမရှိပေ။ အပေါ်ယံတွင် သူသည် လူတိုင်းအား မိတ်သဟာယပြုခွင့်ပေးပြီး ဆွေးနွေးခွင့်ပေးသော်လည်း အမှန်တကယ်တွင် သူသည် သူ၏ ကိုယ်ပိုင်ရည်ရွယ်ချက်များဖြင့် ကိုက်ညီသည့်နည်းလမ်းတစ်ခုကို ရှာရန်အတွက်သာ လူတိုင်းကို စကားပြောခွင့်ပေးနေခြင်းဖြစ်သည်။ အမှုကိစ္စကို လုပ်ဆောင်ရန် သင့်တော်သောနည်းလမ်းကို သူ ဆုံးဖြတ်ပြီးသည်နှင့် သူလုပ်ဆောင်ရန် ရည်ရွယ်သည့်အရာကို မှန်သည်ဖြစ်စေ၊ မှားသည်ဖြစ်စေ လူတို့အား အတင်းလက်ခံခိုင်းမည်ဖြစ်သည်။ ပြီးလျှင် သူ့နည်းလမ်းက မှန်ကန်သည်ဟုလည်းကောင်း၊ ယင်းမှာ လူတိုင်းက ရည်ရွယ်သည့်အရာ ဖြစ်သည်ဟုလည်းကောင်း လူတိုင်းအား ထင်မြင်စေရန် လုပ်ဆောင်မည်ဖြစ်သည်။ အဆုံးသတ်တွင် သူသည် အတင်းအကျပ် စီမံဆောင်ရွက်၏။ ဤသည်မှာ ပူးပေါင်းလုပ်ဆောင်ခြင်းဟု ခေါ်ဆိုသည့်အရာလော။ မဟုတ်ပေ။ ဤသို့ဆိုလျှင် ဤအရာကို မည်သို့ခေါ်ဆိုမည်နည်း။ သူသည် အာဏာရှင်ဆန်နေခြင်းဖြစ်သည်။ သူ မှန်သည်ဖြစ်စေ၊ မှားသည်ဖြစ်စေ တစ်ဦးတည်းသော ဆုံးဖြတ်ချက်ချပိုင်ခွင့်ကို သူ ရရှိလိုသည်။ ထို့အပြင် တစ်စုံတစ်ခုဖြစ်ပျက်ပြီး ယင်းကို သူ ရှင်းလင်းစွာ မသိမြင်နိုင်သောအခါ လူတိုင်းအား ဦးစွာပြောစေသည်။ လူတိုင်းက ပြောဆိုပြီးသည်နှင့် ၎င်းတို့၏ အမြင်များကို ပြန်လည်ပေါင်းရုံးကာ ယင်းတို့အထဲတွင် သူနှစ်သက်ပြီး သင့်တော်သည်ဟုမြင်သည့် နည်းလမ်းကို ရှာသည်။ ပြီးလျှင် လူတိုင်းအား ယင်းကို လက်ခံစေသည်။ သူသည် သူဆိုလိုသည့်အတိုင်း လုပ်ဆောင်နေဆဲဖြစ်သည်ဆိုသည့် ရလဒ်ဖြင့် ပူးပေါင်းလုပ်ဆောင်ယောင် ဟန်ဆောင်ခြင်းကို ကျင့်သုံးနေခြင်း ဖြစ်သည်။ သို့သော် သူသည် တစ်ဦးတည်း ဆုံးဖြတ်ချက်ချပိုင်ခွင့်ရှိသူသာ ဖြစ်သည်။ သူသည် လူတိုင်းကပြောသည့်အရာအပေါ် အမှားများရှာပြီး အပြစ်ရှာသည်။ ဝေဖန်သုံးသပ်ချက်ပေးပြီး လေသံကို သတ်မှတ်၏၊ ထို့နောက်တွင် အားလုံးကို ပြည့်စုံသော၊ တိကျသော ပြောဆိုချက်တစ်ခုအဖြစ် ပေါင်းစပ်ကာ ယင်းဖြင့် သူ၏ ဆုံးဖြတ်ချက်ကို ချသည်။ သူသည် အခြားလူတို့ထက် ပိုအဆင့်မြင့်သည်ဟု လူတိုင်းကို ပြသည်။ အပြင်ပန်းတွင် သူသည် လူတိုင်း၏ ဆိုလိုရင်းကို ကြားသယောင်ရှိပြီး လူတိုင်းကို အမှန်ပင် စကားပြောခွင့်ပေးသည်။ သို့သော် အမှန်မှာ နောက်ဆုံး၌ သူတစ်ဦးတည်းသာ ဆုံးဖြတ်ချက်ချသည်။ အမှန်မှာ ဆုံးဖြတ်ချက်သည် လူတိုင်း၏ အသိအမြင်များနှင့် ရှုမြင်မှုများဖြစ်သည်။ သူက အနှစ်ချုပ်ပြီး အနည်းငယ်ပို၍ ပြည့်စုံသော တိကျသောပုံစံဖြင့် ပြောခြင်းသာ ဖြစ်သည်။ လူအချို့က ဤအရာကို ရှင်းလင်းစွာ မသိမြင်နိုင်သောကြောင့် အဆင့်မြင့်သည်မှာ သူဖြစ်သည်ဟု ထင်ကြသည်။ သူ့ဘက်မှ ဤသို့သောလုပ်ဆောင်မှု၏ စရိုက်လက္ခဏာမှာ အဘယ်နည်း။ အလွန်အကျွံ စဉ်းလဲခြင်း မဟုတ်လော။ သူ့အား လူတို့က ကိုးကွယ်ပြီး နာခံရန်အတွက် လူတိုင်း၏ ထင်မြင်ချက်များကို ပေါင်းရုံးသုံးသပ်ပြီး သူ့ကိုယ်ပိုင်အဖြစ် ဖော်ပြသည်။ အဆုံးတွင် လူတိုင်းက သူဆန္ဒရှိသည့်အတိုင်း လုပ်ဆောင်ကြသည်။ ယင်းသည် သဟဇာတဖြစ်သော ပူးပေါင်းလုပ်ဆောင်ခြင်းဖြစ်သလော။ ယင်းသည် မာနထောင်လွှားခြင်းနှင့် မိမိကိုယ်ကို မှန်သည်ဟု ယူမှတ်ခြင်း၊ အာဏာရှင်ဆန်ခြင်း ဖြစ်သည်။ ချီးကျူးမှုမှန်သမျှကို သူတစ်ယောက်တည်း သိမ်းကျုံးယူသည်။ ဤသို့သောလူတို့သည် အခြားလူတို့နှင့် ပူးပေါင်းလုပ်ဆောင်ရာတွင် အလွန် မရိုးသားပေ။ အလွန်မာနထောင်လွှားပြီး မိမိကိုယ်ကို မှန်သည်ဟု ယူမှတ်သည်။ ပြီးလျှင် အချိန်အတော်အသင့်ပေးလိုက်လျှင် လူတို့က ယင်းကို မြင်လိမ့်မည်။ လူအချို့က “ကျွန်ုပ်က မည်သူနှင့်မျှ ပူးပေါင်းမလုပ်ဆောင်နိုင်ဟု သင်ပြောသည်။ ဖြစ်ချင်တော့ ကျွန်ုပ်၌ အမှန်ပင် တွဲဖက်တစ်ဦးရှိသည်။ သူသည် ကျွန်ုပ်နှင့် ကောင်းစွာ ပူးပေါင်းလုပ်ဆောင်သည်။ ကျွန်ုပ်သွားသည့် နေရာကို သူသွားသည်။ ကျွန်ုပ်လုပ်သည့်အရာကို သူလုပ်သည်။ ကျွန်ုပ်သွားခိုင်းသည့် မည်သည့်နေရာမဆိုကို သူသွားသည်။ ကျွန်ုပ်လုပ်ခိုင်းသည့်အရာတိုင်းကို ကျွန်ုပ်လုပ်စေလိုသည့်အတိုင်း သူတို့လုပ်ကြ၏” ဟု ဆိုလိမ့်မည်။ ဤသည်မှာ ပူးပေါင်းလုပ်ဆောင်ခြင်းက ဆိုလိုသည့်အရာ ဖြစ်သလော။ မဟုတ်ပေ။ ဤသည်မှာ ပြာတာဟုခေါ်သည်။ ပြာတာတစ်ယောက်က သင်ခိုင်းသည့်အရာကို လုပ်ဆောင်သည်။ ဤသည်မှာ ပူးပေါင်းလုပ်ဆောင်ခြင်း ဟုတ်သလော။ ရှင်းလင်းစွာပင် သူသည် ကိုယ်ပိုင်ထင်မြင်ချက်များရှိဖို့ မဆိုထားနှင့်၊ အယူအဆနှင့် အမြင်များပင် မရှိသည့် လက်ပါးစေတစ်ဦးသာ ဖြစ်သည်။ ထို့အပြင် သူ၏ တွေးခေါ်ပုံသည် လူ့အကြိုက်လိုက်သူတစ်ဦး၏ တွေးခေါ်ပုံဖြစ်သည်။ သူသည် လုပ်ဆောင်သမျှတိုင်းတွင် စေ့စပ်ခြင်းမရှိဘဲ ဝတ်ကျေတမ်းကျေဖြင့် အပေါ်ယံသာ လုပ်ဆောင်သည်။ ပြီးလျှင် ဘုရားအိမ်တော်၏ အကျိုးစီးပွားများကို မထိန်းသိမ်းပေ။ ဤသို့သော ပူးပေါင်းလုပ်ဆောင်ခြင်းက မည်သည့်ရည်ရွယ်ချက်ရှိသနည်း။ သူသည် မည်သူနှင့် ပူးပေါင်းဆောင်ရွက်သည်ဖြစ်စေ ထိုသူခိုင်းသည့်အရာကိုသာ လုပ်ဆောင်သည်။ အစဉ် လက်ပါးစေသာ ဖြစ်သည်။ အခြားလူများပြောသည့် မည်သည့်အရာကိုမဆို နားထောင်ပြီး အခြားလူများက ခိုင်းသည့် မည်သည့်အရာကိုမဆို လုပ်ဆောင်သည်။ ယင်းမှာ ပူးပေါင်းလုပ်ဆောင်ခြင်း မဟုတ်။ ပူးပေါင်းလုပ်ဆောင်ခြင်းဆိုသည်မှာ အဘယ်နည်း။ အမှုကိစ္စများကို တစ်ယောက်နှင့်တစ်ယောက် ဆွေးနွေးနိုင်ရမည်။ ပြီးလျှင် အမြင်များ၊ ထင်မြင်ချက်များကို ဖော်ပြနိုင်ရမည်။ တစ်ယောက်ကိုတစ်ယောက် ဖြည့်စွက်ပြီး ကြီးကြပ်ရမည်။ တစ်ယောက်ထံမှတစ်ယောက် ရှာဖွေရမည်။ တစ်ယောက်နှင့်တစ်ယောက် စုံစမ်းမေးမြန်းရမည်။ တစ်ယောက်ကိုတစ်ယောက် တိုက်တွန်းနှိုးဆော်ရမည်။ ဤသည်မှာ သဟဇာတဖြစ်စွာ ပူးပေါင်းဆောင်ရွက်ခြင်း ဟူသည့်အရာ ဖြစ်သည်။ ဥပမာ သင်က တစ်စုံတစ်ခုကို သင့်စိတ်ဆန္ဒအတိုင်း ကိုင်တွယ်ခဲ့ပြီး လူတစ်ယောက်က “သင်လုပ်သည်မှာ မှားသည်။ စည်းမျဉ်းနှင့် လုံးဝ ဆန့်ကျင်သည်။ သမ္မာတရားကို မရှာဘဲ သင်အလိုရှိသလို အဘယ်ကြောင့် ကိုင်တွယ်ခဲ့သနည်း” ဟု ပြောသည်ဆိုပါစို့။ ဤအရာကို သင်က “မှန်သည်။ သင် ကျွန်ုပ်ကို သတိပေးခဲ့သည်ကို ကျွန်ုပ် ဝမ်းသာသည်။ သင် သတိမပေးခဲ့လျှင် ဘေးဒုက္ခဖြစ်မည့် သဘောသက်ရောက်လိမ့်မည်” ဟု ဆိုသည်။ ဤသည်မှာ တစ်ယောက်အပေါ်တစ်ယောက် တိုက်တွန်းနှိုးဆော်ပေးခြင်း ဖြစ်သည်။ ဤသို့ဆိုလျှင် တစ်ယောက်အပေါ်တစ်ယောက် ကြီးကြပ်ခြင်း ဟူသည်မှာ အဘယ်နည်း။ လူတိုင်း၌ ဖောက်ပြန်ပျက်စီးသော စိတ်သဘောထားတစ်ခုရှိသည်။ မိမိတို့တာဝန်တွင် ဝတ်ကျေတမ်းကျေဆန်နိုင်သည်။ မိမိတို့၏ ကိုယ်ပိုင်အဆင့်အတန်းနှင့် မာနကို ကာကွယ်ပေးပြီး ဘုရားအိမ်တော်၏ အကျိုးစီးပွားများကို ကာကွယ်မပေးပေ။ လူတိုင်းတွင် ဤသို့သော အခြေအနေများရှိသည်။ လူတစ်ယောက်၌ ပြဿနာတစ်ခုရှိသည်ကို သင်သိရလျှင် သူနှင့် မိတ်သဟာယဖွဲ့ရန် ဦးဆောင်လှုပ်ရှားသင့်ပြီး သူ့တာဝန်ကို စည်းမျဉ်းနှင့်အညီ လုပ်ဆောင်ရန် သတိပေးသင့်သည်။ တစ်ချိန်တည်းတွင်ပင် မိမိကိုယ်ကိုလည်း သတိပေးသင့်သည်။ ဤသည်မှာ အပြန်အလှန် ကြီးကြပ်ခြင်း ဖြစ်သည်။ အပြန်အလှန် ကြီးကြပ်ခြင်းက မည်သည့်တာဝန်ကို လုပ်ဆောင်သနည်း။ ယင်းသည် ဘုရားအိမ်တော်၏ အကျိုးစီးပွားများကို ကာကွယ်ရန်နှင့် လမ်းမှားကို လူများလိုက်မလျှောက်ဖို့ လုပ်ဆောင်ရန်လည်း ရည်ရွယ်သည်။ ပူးပေါင်းလုပ်ဆောင်ခြင်းတွင် တစ်ယောက်အပေါ်တစ်ယောက် လှုံ့ဆော်ခြင်းနှင့် တစ်ယောက်အပေါ်တစ်ယောက် ကြီးကြပ်ခြင်းအပြင် အခြားတာဝန်တစ်ခုရှိသည်။ အချင်းချင်း စုံစမ်းမေးမြန်းမှုများ ပြုလုပ်ခြင်း ဖြစ်သည်။ ဥပမာ လူတစ်ယောက်ကို သင်ကိုင်တွယ်လိုသောအခါ သင်၏ တွဲဖက်နှင့် မိတ်သဟာယဖွဲ့ပြီး စုံစမ်းမေးမြန်းမှုများ ပြုလုပ်သင့်သည်။ “ဤအရာမျိုးကို ယခင်က ငါ မကြုံဖူးခဲ့ပါ။ မည်သို့ ကိုင်တွယ်ရမည်ကို မသိ။ ကိုင်တွယ်ရန် နည်းလမ်းကောင်းမှာ အဘယ်နည်း။ ငါ အဖြေကို ရှာမရနိုင်ပါ” ဟူ၍ ဖြစ်သည်။ သူက “ငါသည် ဤသို့သောပြဿနာများကို ယခင်က ကိုင်တွယ်ဖူးခဲ့သည်။ ထိုအချိန်က အခြေအနေက ဤလူ၏ ကိစ္စနှင့် အနည်းငယ် ကွဲပြားသည်။ ဤအရာကို အလားတူ ကိုင်တွယ်လျှင် စည်းကမ်းနောက်လိုက်သကဲ့သို့ ဖြစ်မည်။ ယခုတွင် ဤအရာကို ကိုင်တွယ်ရန် ငါသည်လည်း နည်းလမ်းကောင်းကိုမသိ” ဟု ဆိုသည်။ သင်က “ငါ သင့်ကို ဆွေးနွေးတိုင်ပင်လိုသည့် စိတ်ကူးတစ်ခုရှိသည်။ ဤသူ၏ အကျင့်စရိုက်ကို ကြည့်ရသည်မှာ သူသည် ဆိုးယုတ်သည့်ပုံစံရှိသည်။ သို့သော် လတ်တလောတွင် ငါတို့ မသေချာနိုင်ပါ။ သို့သော် သူသည် အလုပ်လုပ်ပေးနိုင်သောကြောင့် ယခုတွင် ထိုသို့ လုပ်ခွင့်ပြုကြစို့။ သူသည် အလုပ်မလုပ်နိုင်ဘဲ အမှုကိစ္စများကို ဆက်၍ အနှောင့်အယှက်ပေးကာ အဖျက်အမှောင့်ပြုလုပ်နေလျှင် ထိုအခါ၌ ငါတို့ သူ့ကို ကိုင်တွယ်မည်” ဟု ဆိုသည်။ သူက ဤအရာကို ကြားပြီး “ယင်းသည် နည်းလမ်းကောင်းတစ်ခုဖြစ်သည်။ ယင်းသည် သတိကြီးစွာ ထားသည့်ဘက်တွင် ရှိပြီး စည်းမျဉ်းများနှင့် လုံးဝညီသည်။ ပြီးလျှင် ဖိနှိပ်ခြင်းမရှိသကဲ့သို့ အတွင်းကျိတ်ဒေါသကို ဖွင့်ထုတ်ခြင်းလည်းမဟုတ်ပေ။ ဤသို့ဆိုလျှင် ဤနည်းဖြင့် ကိုင်တွယ်ကြစို့” ဟု ဆိုသည်။ သင်တို့နှစ်ဦးက ဆွေးနွေးခြင်းမှတစ်ဆင့် သဘောတူညီမှုတစ်ခုရရှိသည်။ အလုပ်သည် ထိုပုံစံဖြင့် ချောမွေ့စွာ ပြီးဆုံးသည်။ သင်တို့နှစ်ဦးက ပူးပေါင်းလုပ်ဆောင်ခြင်း မရှိဘဲ ကိစ္စများကို မဆွေးနွေးသကဲ့သို့ တစ်စုံတစ်ခုအား မည်သို့ကိုင်တွယ်ရမည်ကို သင့်တွဲဖက်က မသိသောအခါ သူက သင့်အပေါ် လွှဲချပြီး “သင်ကျေနပ်သလို ကိုင်တွယ်ပါ။ တစ်စုံတစ်ခု မှားယွင်းလျှင် မည်သို့ဆိုစေ သင်၏ တာဝန်ဖြစ်လိမ့်မည်။ ငါသည် သင်နှင့် တာဝန်မျှဝေ ယူမည်မဟုတ်” ဟု တွေးသည် ဆိုပါစို့။ သင်၏ တွဲဖက်က တာဝန်မယူလိုစိတ်ကြောင့် လုပ်ဆောင်နေခြင်းဖြစ်သည်ကို သင်မြင်နိုင်သော်လည်း ယင်းကို ထောက်မပြဘဲ သင်၏ ကိုယ်ပိုင်စိတ်ဆန္ဒအတိုင်း အလျင်စလိုလုပ်ဆောင်ကာ “ဤတာဝန်ကို သင်မယူလိုသလော။ ကျွန်ုပ်ကို ကိုင်တွယ်စေလိုသလော။ ကိစ္စမရှိ။ ကျွန်ုပ်ကိုင်တွယ်မည်။ ထို့နောက်တွင် ထိုသူကို ကျွန်ုပ် နှင်ထုတ်မည်” ဟု တွေးသည်။ သင်တို့နှစ်ဦးသည် စိတ်တူကိုယ်တူမရှိ။ တစ်ဦးစီတွင် ကိုယ်ပိုင်ရှုထောင့်ရှိသည်။ ရလဒ်အနေဖြင့် အမှုကိစ္စသည် စည်းမျဉ်းများကို ချိုးဖောက်လျက် စနစ်တကျမရှိစွာ ကိုင်တွယ်ခြင်းခံရသည်။ ပြီးလျှင် အလုပ်လုပ်ပေးနိုင်စွမ်း ရှိသူသည် အကြောင်းမဲ့သက်သက် ရှင်းလင်းပစ်ခြင်းခံရသည်။ ဤသည်မှာ သဟဇာတဖြစ်သော ပူးပေါင်းလုပ်ဆောင်ခြင်း ဟုတ်သလော။ သဟဇာတဖြစ်သော ပူးပေါင်းလုပ်ဆောင်ခြင်းသည် အပြုသဘောဆောင်သောရလဒ်များကို ရရှိသည့် တစ်ခုတည်းသောနည်းလမ်းဖြစ်သည်။ လူတစ်ဦးသည် တာဝန်မယူဘဲ အခြားတစ်ဦးက ထင်ရာမြင်ရာ လုပ်ဆောင်လျှင် ၎င်းတို့သည် ပူးပေါင်းလုပ်ဆောင်မှုမရှိခြင်းနှင့် တူညီသည်။ ၎င်းတို့နှစ်ဦးလုံးက ၎င်းတို့၏ ကိုယ်ပိုင်စိတ်ဆန္ဒအတိုင်း လုပ်ဆောင်နေခြင်း ဖြစ်သည်။ ဤသို့ မိမိတာဝန်ကို ထမ်းဆောင်မှုသည် မည်သို့များ စံနှုန်းပြည့်မီနိုင်သနည်း။

ပူးပေါင်းလုပ်ဆောင်လျက်ရှိစဉ်တွင် တစ်စုံတစ်ခုဖြစ်ပေါ်လာသောအခါ တစ်ယောက်နှင့်တစ်ယောက် စုံစမ်းမေးမြန်းမှုများပြုလုပ်ပြီး တစ်ယောက်နှင့်တစ်ယောက် ဆွေးနွေးမှုများပြုလုပ်ရမည်။ အန္တိခရစ်များသည် ဤသို့ လက်တွေ့လုပ်ဆောင်နိုင်သလော။ အန္တိခရစ်များသည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ၎င်းတို့သည် အစဉ်သဖြင့် တစ်ဦးတည်း ချမှတ်လိုကြသည်။ ဤသရုပ်သကန်၏ စရိုက်လက္ခဏာမှာ “တစ်ကိုယ်တော်” ဖြစ်သည်။ ယင်းကို ဖော်ပြရန်အတွက် အဘယ်ကြောင့် “တစ်ကိုယ်တော်”ဟူသည့် စကားကို အသုံးပြုသနည်း။ အဘယ်ကြောင့်ဆိုသော် ၎င်းတို့သည် မလုပ်ဆောင်မီတွင် ဘုရားရှေ့သို့ လာရောက်ပြီး ဆုတောင်းခြင်း မရှိသကဲ့သို့ သမ္မာတရားစည်းမျဉ်းများကို မရှာဖွေပေ။ ၎င်းတို့ကို “ဤသည်မှာ သင့်လျော်သော လမ်းကြောင်းဖြစ်သလော။ အလုပ်အစီအစဉ်များက မည်သည့်အရာကို ပြဋ္ဌာန်းထားသနည်း။ ဤအရာမျိုးကို မည်သို့ ကိုင်တွယ်ရမည်နည်း”ဟူ၍ မိတ်သဟာယဖွဲ့ပြီး ပြောရန်အတွက် လူတစ်ယောက်ကို ရှာဖို့ဆိုသည်မှာ ပို၍ပင် မဖြစ်နိုင်ပေ။ ၎င်းတို့သည် ၎င်းတို့၏ တွဲဖက်အမှုဆောင်များ၊ လက်တွဲဖက်များနှင့် မည်သည့်အရာမျှ မဆွေးနွေးပေ၊ သို့မဟုတ် အများသဘောတူညီချက် ရရှိအောင် မကြိုးစားပေ။ ၎င်းတို့သည် အမှုအရာများကို ကိုယ့်ဘာသာကိုယ် စဉ်းစားပြီး ကျိတ်ကြံစည်ကာ မိမိတို့၏ ကိုယ်ပိုင်အစီအစဉ်များနှင့် ကြိုတင်ပြင်ဆင်မှုများကို လုပ်ဆောင်ကြသည်။ ဘုရားအိမ်တော်၏ အလုပ်အစီအစဉ်များကို သာမန်ကာလျှံကာ တောက်လျှောက်ဖတ်ခြင်းမျှဖြင့် ယင်းတို့ကို နားလည်ပြီးဖြစ်သည်ဟု ထင်ကြသည်။ ထို့နောက်တွင် အလုပ်ကို ကျိုးကြောင်းမမြင်ဘဲ စီစဉ်သည်။ အခြားလူများက ဤအကြောင်းကို သိသည့်အချိန်တွင် အလုပ်က စီစဉ်ပြီးဖြစ်နေသည်။ ၎င်းတို့၏ အမြင်များကို၊ သို့မဟုတ် ၎င်းတို့ကိုယ်တိုင်၏ နှုတ်မှ ထင်မြင်ချက်များကို မည်သူမျှ ကြိုတင်၍ ကြားရရန် မဖြစ်နိုင်ပေ။ ၎င်းတို့စိတ်ထဲတွင်ထားသည့် အတွေးအခေါ်များနှင့် အမြင်များကို မည်သူ့ကိုမျှ လုံးဝ မသိစေသောကြောင့်ဖြစ်သည်။ တစ်စုံတစ်ယောက်က “ခေါင်းဆောင်များနှင့် အမှုဆောင်များအားလုံးတွင် တွဲဖက်များမရှိကြသလော” ဟု မေးနိုင်သည်။ အမည်ခံအားဖြင့် တစ်စုံတစ်ယောက်အား တွဲဖက်အဖြစ် ရှိနိုင်သော်လည်း အလုပ်လုပ်ဖို့ အချိန်ကျသောအခါ၌ မရှိတော့ပေ။ ၎င်းတို့သည် တစ်ကိုယ်တော် အလုပ်လုပ်သည်။ ခေါင်းဆောင်များနှင့် အမှုဆောင်များတွင် အလုပ်ဖော်များရှိပြီး မည်သည့်တာဝန်ကိုမဆို ထမ်းဆောင်သောသူတိုင်းတွင် အလုပ်ဖော်များ ရှိသော်လည်း အန္တိခရစ်များက ၎င်းတို့သည် အစွမ်းအစကောင်းရှိပြီး သာမန်လူများထက်ပို၍တော်သည်၊ ထို့ကြောင့် သာမန်လူများသည် ၎င်းတို့၏ အလုပ်ဖော်များဖြစ်ရန် မထိုက်တန်ဘဲ အားလုံးက ၎င်းတို့ထက် နိမ့်ကျသည်ဟု ယုံကြည်ကြသည်။ ဤအတွက်ကြောင့် အန္တိခရစ်များသည် အဆုံးအဖြတ်ပေးလိုပြီး အမှုကိစ္စများကို အခြားမည်သူနှင့်မျှ မဆွေးနွေးလိုခြင်းဖြစ်သည်။ ဤသို့လုပ်ဆောင်ခြင်းအားဖြင့် ၎င်းတို့သည် မိုက်မဲပြီး အရည်အချင်း မရှိသည့်ပုံပေါ်သည်ဟု ၎င်းတို့ ထင်မြင်ကြသည်။ ဤသည်မှာ အဘယ်သို့သော အမြင်မျိုးဖြစ်သနည်း။ အဘယ်သို့သော စိတ်သဘောထားမျိုး ဖြစ်သနည်း။ ဤသည်မှာ မာနထောင်လွှားသော စိတ်သဘောထားတစ်ခုဖြစ်သလော။ အမှုကိစ္စများကို သူတစ်ပါးတို့နှင့် ပူးပေါင်းဆောင်ရွက်ပြီး ဆွေးနွေးခြင်း၊ ၎င်းတို့ကို မေးခွန်းများမေးမြန်းပြီး ၎င်းတို့ထံမှ အဖြေကို ရှာဖွေခြင်းသည် သိက္ခာမရှိဖြစ်ပြီး အောက်ကျသည်၊ ကိုယ့်ကိုယ်ကိုယ် လေးစားမှုအား ထိခိုက်စေခြင်းဖြစ်သည်ဟု ၎င်းတို့က ထင်ကြသည်။ ထို့ကြောင့် ၎င်းတို့၏ မိမိကိုယ်ကို လေးစားမှုအား ကာကွယ်ရန်အတွက် ထိုသူတို့နှင့် ဆွေးနွေးဖို့ မဆိုထားနှင့်၊ ၎င်းတို့လုပ်သမျှတွင် ပွင့်လင်းမြင်သာမှုကို ခွင့်မပြုသကဲ့သို့ အခြားလူများကိုလည်း မပြောပြပေ။ အခြားလူများနှင့် ဆွေးနွေးခြင်းသည် သူတို့ကိုယ်သူတို့ အရည်အချင်းမရှိဟု ပြခြင်းဖြစ်သည်၊ အခြားလူများ၏ ထင်မြင်ချက်ကို အစဉ်တောင်းခံခြင်းသည် တုံးအခြင်းဖြစ်ပြီး မိမိအတွက် စဉ်းစားနိုင်စွမ်း မရှိခြင်းဖြစ်သည်၊ တာဝန်တစ်ခုကို ပြီးမြောက်အောင် လုပ်ဆောင်ရာတွင်၊ သို့မဟုတ် ပြဿနာအချို့ကို ဖြေရှင်းရာတွင် အခြားလူတို့နှင့် ပူးပေါင်းဆောင်ရွက်ခြင်းသည် ၎င်းတို့အား အရည်အချင်းမရှိသည့် ပုံစံပေါ်စေသည်ဟု ၎င်းတို့က ထင်မြင်ကြသည်။ ဤသည်မှာ ၎င်းတို့၏ မာနထောင်လွှားပြီး အဓိပ္ပာယ်မရှိသော စိတ်ထားမဟုတ်သလော။ ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထား မဟုတ်သလော။ ၎င်းတို့အတွင်းရှိ မာနထောင်လွှားပြီး မိမိကိုယ်ကို အမှန်ထင်ခြင်းသည် သိသာလွန်းသည်။ ၎င်းတို့သည် ပုံမှန်လူသား ဆင်ခြင်တုံတရားအားလုံး ဆုံးရှုံးခဲ့ပြီး ၎င်းတို့၏ စိတ်အခြေအနေသည် သိပ်မမှန်ကန်တော့ပေ။ ၎င်းတို့သည် အရည်အချင်းများရှိသည်၊ အမှုကိစ္စများကို မိမိတို့ဘာသာ ပြီးမြောက်စေနိုင်သည်၊ သူတစ်ပါးတို့နှင့် ညှိနှိုင်းဆောင်ရွက်ရန်မလိုအပ်ဟု အစဉ်ထင်မြင်ကြသည်။ ၎င်းတို့တွင် ဤသို့သော ဖောက်ပြန်ပျက်စီးသည့် စိတ်သဘောထားများရှိသောကြောင့် ၎င်းတို့သည် သဟဇာတဖြစ်သော ပူးပေါင်းဆောင်ရွက်မှုကို မရရှိနိုင်ကြပေ။ ၎င်းတို့က အခြားလူများနှင့် အလုပ်လုပ်ခြင်းသည် ၎င်းတို့၏ အာဏာကို လျော့စေပြီး ပြိုကွဲစေသည်၊ အလုပ်ကို အခြားလူတို့နှင့် ဝိုင်းလုပ်သည့်အခါ ၎င်းတို့၏ ကိုယ်ပိုင်အာဏာသည် လျော့နည်းသွားသည်၊ ၎င်းတို့ကိုယ်တိုင်အတွက် မည်သည့်အရာကိုမျှ မဆုံးဖြတ်နိုင်ပေ၊ ဤသည်မှာ တကယ့်အာဏာမရှိခြင်းဖြစ်သည်ဟု အဓိပ္ပာယ်ရသည်၊ ၎င်းတို့အတွက် ကြီးမားသော ဆုံးရှုံးမှုဖြစ်သည်ဟု ယုံကြည်ကြသည်။ ထို့ကြောင့် ၎င်းတို့တွင် မည်သည့်အရာဖြစ်ပျက်ပါစေ ၎င်းတို့သည် ယင်းကိုနားလည်ပြီး မည်သို့ကိုင်တွယ်ရမည်ကို သိသည်ဟု ၎င်းတို့က ယုံကြည်လျှင် အခြားမည်သူနှင့်မျှ မဆွေးနွေးပေ။ ၎င်းတို့သည် အလုံးစုံကိုချုပ်ကိုင်ကာ အဆုံးအဖြတ်ပေးလိမ့်မည်။ ၎င်းတို့သည် အခြားလူတို့ကို ပေးသိရမည့်အစား အမှားများကိုသာ ပြုလုပ်လိုကြသည်။ အခြားလူတစ်ယောက်နှင့် အာဏာကို မျှဝေရမည့်အစား မှားယွင်းခြင်းသာဖြစ်လိုကြသည်။ အခြားလူတို့ကို ၎င်းတို့အလုပ်အား ဝင်ရောက်စွက်ဖက်ခွင့်ပြုမည့်အစား ဖြုတ်ချခြင်းကိုသာ ပို၍နှစ်သက်ကြသည်။ ဤသည်မှာ အန္တိခရစ်တစ်ဦး ဖြစ်သည်။ ၎င်းတို့သည် ၎င်းတို့၏ အာဏာကို အခြားတစ်ယောက်ယောက်နှင့် မျှဝေမည့်အစား ဘုရားအိမ်တော်၏ အကျိုးစီးပွားကိုသာ ထိခိုက်စေမည်။ ဘုရားအိမ်တော်၏ အကျိုးစီးပွားကိုသာ အလောင်းအစားလုပ်မည်။ ၎င်းတို့သည် အလုပ်တစ်ခုကို လုပ်ဆောင်နေသောအခါ၊ သို့မဟုတ် ကိစ္စတစ်ခုခုကို ကိုင်တွယ်နေသောအခါတွင် ယင်းသည် တာဝန်ထမ်းဆောင်နေခြင်း မဟုတ်ဘဲ ကိုယ့်ဂုဏ်ကိုယ်ဖော်နေပြီး အခြားလူများကြားတွင် ထင်ပေါ်ရန် အခွင့်အရေးတစ်ခုဖြစ်သည်၊ ပြီးလျှင် ဩဇာအာဏာကို အသုံးချရန် အခွင့်အရေးတစ်ခုဖြစ်သည်ဟု ထင်ကြသည်။ ထို့ကြောင့် ၎င်းတို့က အခြားလူများနှင့် သဟဇာတဖြစ်စွာ ပူးပေါင်းလုပ်ဆောင်မည်ဟုလည်းကောင်း၊ အမှုကိစ္စများပေါ်ပေါက်သောအခါတွင် ထိုအမှုကိစ္စများကို အခြားလူများနှင့် အတူတကွ ဆွေးနွေးမည်ဟုလည်းကောင်း ဆိုသော်လည်း အမှန်မှာ ၎င်းတို့၏ စိတ်နှလုံးအတွင်းထဲတွင် ၎င်းတို့၏ အာဏာ၊ သို့မဟုတ် အဆင့်အတန်းကို လက်လွှတ်ဖို့ မလိုလားကြပေ။ အယူဝါဒအချို့ကို ၎င်းတို့နားလည်ပြီး ၎င်းတို့ကိုယ်တိုင် လုပ်ကိုင်နိုင်စွမ်းရှိသရွေ့ အခြားမည်သူနှင့်မျှ ပူးပေါင်းဆောင်ရွက်ရန် မလိုအပ်ဟု ထင်မြင်ကြသည်။ တစ်ဦးတည်းဆောင်ရွက်ပြီး ပြီးမြောက်သင့်သည်၊ ဤသည်ကသာ ၎င်းတို့ကို အရည်အချင်း ရှိစေသည်ဟု ထင်ကြသည်။ ဤအမြင်မှာ မှန်ကန်သလော။ ၎င်းတို့သည် စည်းမျဉ်းများကို ချိုးဖောက်ပါက ၎င်းတို့သည် မိမိတို့၏ တာဝန်များကို ထမ်းဆောင်ခြင်း မဟုတ်ကြောင်း၊ ဘုရားသခင်၏ တာဝန်ပေးစေခိုင်းချက်ကို ဆောင်ရွက်နိုင်စွမ်း မရှိကြောင်းနှင့် ၎င်းတို့သည် အလုပ်လုပ်ပေးနေရုံမျှသာ ဖြစ်ကြောင်းကို သူတို့ မသိကြပေ။ တာဝန်ထမ်းဆောင်ရာတွင် သမ္မာတရားစည်းမျဉ်းများကို ရှာဖွေရမည့်အစား ၎င်းတို့၏ အတွေးများ၊ ရည်ရွယ်ချက်များနှင့်အညီ အာဏာကို အသုံးချသည်။ ကြွားဝါသည်။ မိမိတို့ကိုယ်ကို ထုတ်ဖော်ပြကြသည်။ ၎င်းတို့၏ အလုပ်ဖော်သည် မည်သူဖြစ်စေ၊ မည်သည့်အရာကို လုပ်ဆောင်သည်ဖြစ်စေ ကိစ္စများကို မည်သည့်အခါမျှ မဆွေးနွေးလိုပေ။ ၎င်းတို့သည် မိမိတို့ဘာသာ ဆောင်ရွက်လိုကြသည်။ အစဉ်သဖြင့် အဆုံးအဖြတ်ပေးခွင့် ရရှိလိုကြသည်။ ၎င်းတို့သည် အမှုကိစ္စများလုပ်ဆောင်ရန်အတွက် သိသိသာသာပင် အာဏာကို ကစားနေပြီး အာဏာကို အသုံးပြုနေခြင်းဖြစ်သည်။ အန္တိခရစ်အားလုံးသည် အာဏာကို ချစ်သည်။ ၎င်းတို့သည် ဂုဏ်အဆင့်အတန်းရှိသောအခါ အာဏာကိုပို၍ ရချင်သည်။ အန္တိခရစ်များသည် အာဏာကို ပိုင်ဆိုင်သောအခါ ကြွားဝါရန်အတွက်လည်းကောင်း၊ မိမိတို့ကိုယ်ကို ပြစားဝင့်ဝါရန်အတွက်လည်းကောင်း၊ အခြားသူများက ၎င်းတို့ကို အထင်ကြီး လေးစားစေရန် လုပ်ဆောင်ရန်အတွက်လည်းကောင်း၊ လူအများကြားတွင် ထင်ပေါ်ရန်ဖြစ်သည့် ၎င်းတို့၏ ပန်းတိုင်ကို စွမ်းဆောင်ရရှိရန်အတွက်လည်းကောင်း ၎င်းတို့၏ အဆင့်အတန်းကို အသုံးပြုတတ်ကြသည်။ ထို့ကြောင့် အန္တိခရစ်များသည် အာဏာနှင့် အဆင့်အတန်းကို စွဲလန်းပြီး ယင်းကို မည်သည့်အခါမျှ လုံးဝ စွန့်လွှတ်မည်မဟုတ်ပေ။ မည်သည့်တာဝန်ကို ၎င်းတို့ ထမ်းဆောင်နေသည်ဖြစ်စေ၊ ထိုတာဝန်က မည်သည့် အတတ်ပညာပိုင်းဆိုင်ရာ ကျွမ်းကျင်မှုနယ်ပယ်ကို လိုအပ်သည်ဖြစ်စေ ၎င်းတို့က ယင်းအကြောင်းကို မသိသည်မှာ ရှင်းနေလျှင်ပင် သိဟန်ဆောင်လိမ့်မည်။ တစ်စုံတစ်ယောက်က ၎င်းတို့အား နားမလည်ဘဲ ဟန်ဆောင်ခြင်းသက်သက် ဖြစ်သည်ဟု စွပ်စွဲလျှင်ပင် ၎င်းတို့က “ဤအရာကို ယခု ငါစ၍ လေ့လာလျှင်ပင် သင့်ထက်ပို၍ နားလည်လိမ့်မည်။ ဤသည်မှာ အွန်လိုင်းတွင် အရင်းအမြစ်အချို့ကို ရှာဖွေကြည့်ခြင်းနှင့်သာ ဆိုင်သည်မဟုတ်လော” ဟု ဆိုလိမ့်မည်။ ဤသည်မှာ အန္တိခရစ်များက မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ပုံဖြစ်သည်။ ၎င်းတို့သည် အရာရာတိုင်းကို ရိုးရှင်းသောကိစ္စတစ်ခုအဖြစ် ရှုမြင်သည်။ ၎င်းတို့သည် ယင်းကို အစုလိုက်အပြုံလိုက် တာဝန်ယူလုပ်ဆောင်ရဲပြီး တစ်ဦးတည်းလုပ်ဆောင်ရဲသည်။ ရလဒ်အနေဖြင့် အထက်က အလုပ်ကို စစ်ဆေးပြီး အမှုကိစ္စက မည်သို့တိုးတက်နေသည်ကို မေးသောအခါတွင် ၎င်းတို့က အနည်းနှင့်အများ ကိုင်တွယ်ပြီးဖြစ်သည်ဟု ဆိုသည်။ အမှန်မှာ ၎င်းတို့သည် တစ်ကိုယ်တော်လုပ်ဆောင်နေခြင်းဖြစ်ပြီး မည်သူနှင့်မျှ ဆွေးနွေးခြင်းမရှိ။ အရာရာတိုင်းကို ၎င်းတို့ဘာသာ ဆုံးဖြတ်နေခြင်း ဖြစ်သည်။ သင်က ၎င်းတို့အား “သင်လုပ်ဆောင်သည့် ပုံစံတွင် စည်းမျဉ်းများရှိပါသလား” ဟု မေးလျှင် ၎င်းတို့လုပ်ဆောင်နေသည့်အရာက မှန်ပြီး စည်းမျဉ်းများနှင့်ညီသည်ဆိုသည်ကို သက်သေပြရန်အတွက် သဘောတရားအစုံလိုက်တစ်ခုဖြင့် ရှင်းချက်ထုတ်လိမ့်မည်။ လက်တွေ့တွင် ၎င်းတို့၏ တွေးခေါ်ပုံသည် လွဲချော်နေပြီး မှားယွင်းသည်။ ၎င်းတို့သည် အခြားလူများနှင့် အမှုကိစ္စများကို လုံးဝ မဆွေးနွေးဘဲ ဆုံးဖြတ်ချက် ချပိုင်ခွင့်ယူပြီး မိမိတို့ဘာသာ ဆုံးဖြတ်သည်။ လူတစ်ဦးတည်းဖြင့် ပြုလုပ်သော ဆုံးဖြတ်ချက်များသည် အချိန်အများစုတွင် သွေဖည်မှုများ ပါဝင်ဖို့ သေချာသည်။ ဤသို့ဆိုလျှင် မိမိတို့ကိုယ်ကို မှန်ကန်ပြီး တိကျသည်ဟု ထင်သည့် ဤအရာမှာ မည်သည့်စိတ်သဘောထားဖြစ်သနည်း။ သိသာစွာပင် မာနထောင်လွှားသော စိတ်သဘောထားဖြစ်သည်။ ၎င်းတို့တွင် မာနထောင်လွှားသော စိတ်သဘောထားရှိပြီး ဤအတွက်ကြောင့် ၎င်းတို့က အာဏာရှင်ဆန်ခြင်းဖြစ်သည်။ ဤအတွက်ကြောင့် ၎င်းတို့သည် မကောင်းမှုများကို သောင်းကျန်းစွာ ပြုလုပ်ကြ၏။ ဤသည်မှာ အာဏာရှင်စနစ်၊ တစ်ဦးတည်းချုပ်ကိုင်သောစနစ်ဖြစ်သည်။ ဤသည်မှာ အန္တိခရစ်များ၏ စိတ်သဘောထားဖြစ်သည်။ ၎င်းတို့သည် မည်သူနှင့်မျှ လုံးဝ ပူးပေါင်းလုပ်ဆောင်လိုစိတ်မရှိဘဲ အပိုဆာဒါးဖြစ်ပြီး မလိုအပ်ဟု မြင်သည်။ ၎င်းတို့သည် အခြားလူများထက်သာသည်၊ မည်သူကမျှ ၎င်းတို့ကို မယှဉ်နိုင်ဟု အစဉ်ထင်မြင်ကြသည်။ ဤအတွက်ကြောင့် အန္တိခရစ်များသည် စိတ်ရင်းတွင် အခြားလူများနှင့် ပူးပေါင်းလုပ်ဆောင်ရန် ဆန္ဒ၊ သို့မဟုတ် စိတ်သဘောမရှိပေ။ ၎င်းတို့သည် ၎င်းတို့ပြောသည့်အရာအတိုင်း ဖြစ်ချင်သည်။ တစ်ဦးတည်းချုပ်ကိုင်မှုစနစ်ကို ရလိုသည်။ ထိုအခါမှသာ ၎င်းတို့သည် ဝမ်းမြောက်ကြသည်။ ထိုအခါမှသာ ၎င်းတို့က အခြားလူများကို ၎င်းတို့အား အထင်ကြီးစေပြီး ကိုးကွယ်စေလျက် ၎င်းတို့၏ သာလွန်မှုကို ထင်ရှားအောင်လုပ်နိုင်လေသည်။

အခြားအပိုင်းတစ်ခုရှိသည်။ ယင်းမှာ အန္တိခရစ်များသည် အစဉ်သဖြင့် အကြွင်းမဲ့အာဏာရှိလိုခြင်း၊ တစ်ဦးတည်းသော ဆုံးဖြတ်ချက်ချပိုင်ခွင့် ရှိလိုခြင်း ဖြစ်သည်။ ၎င်းတို့၏ ဤစိတ်သဘောထား သွင်ပြင်လက္ခဏာသည်လည်း ၎င်းတို့အား အခြားလူများနှင့် ပူးပေါင်းလုပ်ဆောင်ရန် မတတ်နိုင်ဖြစ်စေသည်။ ၎င်းတို့အနေဖြင့် ပူးပေါင်းလုပ်ဆောင်လိုစိတ် ရှိမရှိကို ၎င်းတို့အား သင်မေးလျှင် ပူးပေါင်းလုပ်ဆောင်လိုစိတ် ရှိသည်ဟု ၎င်းတို့က ပြောသည်။ သို့သော်လည်း ထိုသို့လုပ်ဆောင်ရန် အချိန်ကျသောအခါ မလုပ်ဆောင်နိုင်ပေ။ ဤသည်မှာ ၎င်းတို့၏ စိတ်သဘောထားဖြစ်သည်။ အဘယ်ကြောင့် ၎င်းတို့ မလုပ်ဆောင်နိုင်သနည်း။ အန္တိခရစ်တစ်ဦးသည် လက်ထောက်အဖွဲ့ခေါင်းဆောင်တစ်ဦး ဖြစ်ဖို့ရှိပြီး အခြားတစ်ယောက်က အဖွဲ့ခေါင်းဆောင်ဖြစ်လျှင် အန္တိခရစ်တစ်ဦး၏ သဘာဝအနှစ်သာရရှိသည့် ထိုသူက လက်ထောက်အဖွဲ့ခေါင်းဆောင်အဖြစ်မှ အဖွဲ့ခေါင်းဆောင် ဖြစ်သွားပြီး အဖွဲ့ခေါင်းဆောင်က ထို့နောက်တွင် သူ၏ လက်ထောက်ဖြစ်မည် ဆိုကြပါစို့။ ၎င်းတို့သည် ယင်းကို ပြောင်းပြန်လှန်လိမ့်မည်။ ဤအရာကို ၎င်းတို့ မည်သို့ရရှိမည်နည်း။ ၎င်းတို့၌ နည်းလမ်းများစွာရှိသည်။ ၎င်းတို့နည်းလမ်းများ၏ အခြေခံသဘောတရားတစ်ခုမှာ များစွာပြောဆိုလုပ်ဆောင်ပြီး မိမိတို့ကိုယ်ကို ကြွားဝါရန်၊ လူတို့အား ၎င်းတို့ကို အထင်ကြီးလေးစားအောင်လုပ်ပြီး ၎င်းတို့သည် အဖွဲ့ခေါင်းဆောင်ထက် အလွန်ပို၍တော်သည်ဟုလည်းကောင်း၊ အဖွဲ့ခေါင်းဆောင်ကို ၎င်းတို့ သာသွားသည်ဟုလည်းကောင်း အသိအမှတ်ပြုအောင်လုပ်ရန် ညီအစ်ကိုမောင်နှမများ၏ ရှေ့တွင် အလုပ်လုပ်သောအချိန်များကို၊ လူတိုင်းက ၎င်းတို့ကို အမြင်နိုင်ဆုံးသောအချိန်များကို အသုံးပြုခြင်းဖြစ်သည်။ အချိန်ကြာလာသည့်အခါ အဖွဲ့ခေါင်းဆောင်သည် လက်ထောက်အဖွဲ့ခေါင်းဆောင်လောက် မတော်ဟု ညီအစ်ကိုမောင်နှမများက ပြောလာကြသည်။ အန္တိခရစ်က ဤအရာကို ကြားရခြင်းဖြင့် ဝမ်းမြောက်ပြီး “ငါက အဖွဲ့ခေါင်းဆောင်ထက် ပို၍သာသည်ဟု နောက်ဆုံးတွင်တော့ ၎င်းတို့ဝန်ခံပြီ။ ငါ၏ ပန်းတိုင်ကို ဖြစ်မြောက်ပြီးဖြစ်သည်” ဟု တွေးကြသည်။ သာမန်အခြေအနေများတွင် လက်ထောက်အဖွဲ့ခေါင်းဆောင်က ကောင်းမွန်စွာ ဖြည့်ဆည်းသင့်သည့် တာဝန်များနှင့် ဝတ္တရားများမှာ အဘယ်နည်း။ ၎င်းအနေဖြင့် အသင်းတော်က စီစဉ်သည့် အလုပ်ကို ဆောင်ရွက်ခြင်း၊ အကောင်အထည်ဖော်ခြင်းတို့၌ အဖွဲ့ခေါင်းဆောင်နှင့် ပူးပေါင်းဆောင်ရွက်ရန်၊ အမှုကိစ္စများကို အဖွဲ့ခေါင်းဆောင်အား တင်ပြရန်၊ သူ့အား တိုက်တွန်းနှိုးဆော်ရန်၊ သူ့ကို ကြီးကြပ်ရန်အပြင် သူနှင့်အတူ ဆွေးနွေးခြင်းဖြင့် အတူတကွလုပ်ဆောင်ရန်တို့ ဖြစ်သည်။ အဖွဲ့ခေါင်းဆောင်သည် အဓိကခေါင်းဆောင်သည့်နေရာကို ယူရမည်။ လက်ထောက်အဖွဲ့ခေါင်းဆောင်သည် သူ့ကို ပံ့ပိုးပေးရမည်။ ပြီးလျှင် အလုပ်စီမံကိန်းတစ်ခုစီတိုင်း ကောင်းစွာ တာဝန်ယူဆောင်ရွက်ခြင်းရှိဖို့ သေချာအောင်လုပ်ဆောင်ရာတွင် သူနှင့်အတူ ပူးပေါင်းလုပ်ဆောင်ရမည်။ အမှုကိစ္စများကို တမင်မဖျက်ဆီးခြင်းအပြင် လုပ်ရမည့်အလုပ်ကို ကောင်းစွာလုပ်ဆောင်ရန်အတွက် အရာရာတိုင်းကို အဖွဲ့ခေါင်းဆောင်နှင့် ပူးပေါင်းလုပ်ဆောင်ရမည်။ အဖွဲ့ခေါင်းဆောင်၏ လုပ်ရပ်များက စည်းမျဉ်းများကို ချိုးဖောက်လျှင် လက်ထောက်အဖွဲ့ခေါင်းဆောင်က သူ့ကို တင်ပြ၍ ကူညီရမည်။ အမှားကို ပြုပြင်ရမည်။ ပြီးလျှင် အဖွဲ့ခေါင်းဆောင် လုပ်ဆောင်သော မှန်ကန်ပြီး ကောင်းမွန်သည့်အရာ မှန်သမျှကိုလည်းကောင်း၊ သမ္မာတရားစည်းမျဉ်းများနှင့် ညီသော အရာမှန်သမျှကိုလည်းကောင်း လက်ထောက်အဖွဲ့ခေါင်းဆောင်က ဝိုင်းကူပြီး ပူးပေါင်းလုပ်ဆောင်ရမည်။ ဤအရာအတွက် အစေခံရာတွင် အစွမ်းကုန်အားထုတ်ရမည်။ ပြီးလျှင် အလုပ်ကို ကောင်းစွာ လုပ်ဆောင်ရန်အတွက် အဖွဲ့ခေါင်းဆောင်နှင့် တစ်စိတ်တည်းတစ်ဝမ်းတည်း ရှိရမည်။ ပြဿနာတစ်ခု ဖြစ်ပေါ်ခဲ့လျှင်၊ သို့မဟုတ် ပြဿနာတစ်ခုကို တွေ့ခဲ့လျှင် ယင်းကိုဖြေရှင်းရန်အတွက် ၎င်းတို့နှစ်ဦး ဆွေးနွေးရမည်။ တစ်ခါတစ်ရံတွင် တစ်ချိန်တည်းတွင် လုပ်ဆောင်ရမည့် အရာနှစ်ခုရှိသည်။ ယင်းကို ၎င်းတို့နှစ်ဦးက ပြောဆိုဆွေးနွေးပြီးသည်နှင့် ၎င်းတို့တစ်ဦးချင်းစီက မိမိတို့၏ ကိုယ်ပိုင်အလုပ်ကို ကောင်းစွာ သီးသန့်တာဝန်ယူလုပ်ဆောင်ရမည်။ ဤသည်မှာ ပူးပေါင်းလုပ်ဆောင်ခြင်း ဖြစ်သည်။ သဟဇာတဖြစ်သော ပူးပေါင်းလုပ်ဆောင်ခြင်း ဖြစ်သည်။ အန္တိခရစ်များသည် အခြားလူများနှင့် ဤသို့ ပူးပေါင်းလုပ်ဆောင်သလော။ လုံးဝ ပူးပေါင်းလုပ်ဆောင်ခြင်း မရှိပေ။ လက်ထောက်အဖွဲ့ခေါင်းဆောင်အဖြစ် အစေခံသည်မှာ အန္တိခရစ်တစ်ဦးဖြစ်နေလျှင် သူသည် အဖွဲ့ခေါင်းဆောင်နှင့် နေရာချင်းလဲရန်၊ အဖွဲ့ခေါင်းဆောင်ကို လက်ထောက်အဖွဲ့ခေါင်းဆောင်အဖြစ်၊ လက်ထောက်အဖွဲ့ခေါင်းဆောင်ကို အဖွဲ့ခေါင်းဆောင်အဖြစ် ပြောင်းပြီး ဤနည်းဖြင့် ဦးဆောင်ရန်အတွက် မည်သည့်အရာကို လုပ်ဆောင်ရမည်ကို စတင်၍ အဖြေရှာလိမ့်မည်။ ၎င်းတို့သည် ဤအရာ၊ ထိုအရာကို လုပ်ရန် အဖွဲ့ခေါင်းဆောင်ကို အမိန့်ပေးပြီး ၎င်းတို့က အဖွဲ့ခေါင်းဆောင်ထက် အလွန်ပို၍ တော်သည်ဟုလည်းကောင်း၊ ၎င်းတို့သည် အဖွဲ့ခေါင်းဆောင်ဖြစ်ဖို့ သင့်တော်သည်ဟုလည်းကောင်း လူတိုင်းအား ပြသသည်။ ဤသို့ဖြင့် ၎င်းတို့၏ ဂုဏ်သိက္ခာသည် အခြားလူများကြားတွင် တိုးမြှင့်လာပြီး ထို့နောက်တွင် ၎င်းတို့သည် အလိုအလျောက် အဖွဲ့ခေါင်းဆောင်အဖြစ် အရွေးခံရသည်။ အခြားလူများက အဖွဲ့ခေါင်းဆောင်ကို အထင်သေးရန်အတွက် ၎င်းတို့သည် အဖွဲ့ခေါင်းဆောင်ကို မိုက်မဲသည့်ပုံပေါက်ပြီး သိက္ခာကျစေရန်အတွက် တမင်တကာလုပ်ဆောင်သည်။ ထို့နောက်တွင် ၎င်းတို့၏ စကားလုံးများဖြင့် သူ့ကို လှောင်ပြောင်ပြီး သရော်သည်။ ဖော်ထုတ်ပြီး သေးသိမ်စေသည်။ တဖြည်းဖြည်းချင်းဖြင့် ၎င်းတို့နှစ်ဦးကြားရှိ ခြားနားချက်သည် ပိုပိုကြီးမားလာပြီး လူတို့၏ စိတ်နှလုံး၌ ၎င်းတို့ရှိသော နေရာများသည် ပိုပို၍ ကွဲပြားလာသည်။ ဤသို့ဖြင့် နောက်ဆုံးတွင် ထိုအန္တိခရစ်က အဖွဲ့ခေါင်းဆောင်ဖြစ်လာသည်။ ၎င်းတို့သည် လူတို့ကို ၎င်းတို့ဘက်သို့ စည်းရုံးလိုက်နိုင်သည်။ ဤသို့ဆိုလျှင် ၎င်းတို့ကဲ့သို့သော စိတ်သဘောထားဖြင့် ၎င်းတို့သည် အခြားလူများနှင့် သဟဇာတဖြစ်စွာ ပူးပေါင်းလုပ်ဆောင်နိုင်သလော။ မလုပ်ဆောင်နိုင်ပေ။ သူတို့ မည်သည့်နေရာတွင်မဆို ရှိနေပါစေ သူတို့သည် အဓိကကျသူ ဖြစ်လိုကြသည်၊ တစ်ဦးတည်းချုပ်ကိုင်ထားလိုကြသည်၊ အာဏာကို မိမိတို့လက်ထဲတွင် ကိုင်စွဲထားလိုကြ၏။ သင်၏ ရာထူးက မည်သည့်ရာထူးဖြစ်စေ၊ အကြီးအကဲဖြစ်စေ၊ လက်ထောက်ဖြစ်စေ၊ ရာထူးကြီးသည်ဖြစ်စေ၊ ရာထူးသေးသည်ဖြစ်စေ၊ ၎င်းတို့မြင်သည်မှာ အဆင့်အတန်းနှင့် အာဏာသည် အနှေးနှင့်အမြန်ဆိုသလို ၎င်းတို့သာ ပိုင်ဆိုင်သည့်အရာ ဖြစ်လာရမည်ဖြစ်သည်။ ၎င်းတို့နှင့် တာဝန်ထမ်းဆောင်သည်မှာ၊ သို့မဟုတ် ၎င်းတို့နှင့် မည်သည့်အလုပ်စီမံကိန်းကိုမဆို လုပ်ဆောင်နေသည်မှာ၊ သို့မဟုတ် ၎င်းတို့နှင့် ပြဿနာတစ်ခုကိုပင် ငြင်းခုံနေသည်မှာ မည်သူဖြစ်နိုင်သည်ဖြစ်စေ ၎င်းတို့သည် မိမိတို့ဘာသာ လုပ်ဆောင်သည့် တစ်ကိုယ်ရေသမားအဖြစ် ဆက်လက်တည်ရှိနေသည်။ မည်သူနှင့်မျှ ပူးပေါင်းလုပ်ဆောင်ခြင်း မရှိပေ။ မည်သူကမျှ ၎င်းတို့ကဲ့သို့ ဂုဏ်သိက္ခာမျိုး၊ သို့မဟုတ် ရာထူးမျိုး ရခွင့်မရှိသကဲ့သို့ ၎င်းတို့ကဲ့သို့ အရည်အချင်းမျိုး၊ သို့မဟုတ် ဂုဏ်သတင်းမျိုးလည်း ရခွင့်မရှိပေ။ တစ်စုံတစ်ယောက်က ၎င်းတို့ထက် သာသွားပြီး ၎င်းတို့၏ အဆင့်အတန်းကို ခြိမ်းခြောက်သည်နှင့် တစ်ပြိုင်နက် ၎င်းတို့က ၎င်းတို့တွင်ရှိသည့် မည်သည့်နည်းလမ်းဖြင့်မဆို အခြေအနေကို ပြောင်းလဲဖို့ ကြိုးစားလိမ့်မည်။ ဥပမာအနေဖြင့် လူတိုင်းက အမှုအရာတစ်ခုကို ဆွေးနွေးနေပြီး ဆွေးနွေးမှုက ရလဒ်တစ်ခု ဖြစ်ထွန်းခါနီးသည့်အချိန်တွင် ၎င်းတို့က ဤအရာကို ချက်ချင်းနားလည်ပြီး မည်သည့်အရာအား လုပ်ဆောင်ရမည်ကို သိလိမ့်မည်။ ၎င်းတို့က “ဤသည်မှာ တာဝန်ယူဆောင်ရွက်ရန် အမှန်ပင် အလွန်ခက်ခဲသလော။ ဤသို့ ဆွေးနွေးဖို့ လိုသေးသလော။ သင်တို့ပြောသည့် မည်သည့်အရာကမျှ ဖြစ်မြောက်မည်မဟုတ်” ဟု ဆိုလိမ့်မည်။ ပြီးလျှင် ၎င်းတို့သည် မည်သူကမျှ မတွေးမိခဲ့သည့် ဆန်းသစ်သော သဘောတရား၊ သို့မဟုတ် ကြီးကျယ်သည့် စိတ်ကူးကို ပေးပြီး အဆုံးတွင် လူတိုင်း၏ အမြင်များကို ချေပလိမ့်မည်။ ၎င်းတို့က ဤသို့ပြုပြီးသည်နှင့် ယင်းက လူတို့အား “သူတို့က ရာထူးကြီးတွေဖြစ်သည်မှာ သေချာပါသည်။ အဘယ်ကြောင့် ငါတို့က ဤအရာကို မစဉ်းစားမိသနည်း။ ငါတို့က မသိနားမလည်သည့် လူပြိန်းတစ်စုသာ ဖြစ်သည်။ ဤသည်မှာ မကောင်းပေ။ သင်ဦးဆောင်ဖို့ ငါတို့ လိုအပ်သည်” ဟု တွေးမိစေလိမ့်မည်။ ဤသည်မှာ အန္တိခရစ်အလိုရှိသည့် ရလဒ်ဖြစ်သည်။ ၎င်းတို့သည် တစ်မူထူးခြားသော ပုံစံကို စွမ်းဆောင်ရရှိပြီး အခြားလူများ၏ အထင်ကြီးမှုကို ရနိုင်ရန်အတွက် ကြီးကျယ်သော အယူအဆများကို အစဉ်သဖြင့် ကရားရေလွှတ်ပြောဆိုသည်။ ပြီးလျှင် လူတို့က ၎င်းတို့အပေါ် မည်သည့်အမြင်များ ဖြစ်သွားသနည်း။ ၎င်းတို့၏ အယူအဆများက သာမန်လူများထက် သာလွန်သည်။ သာမန်လူများထက် ပို၍မြင့်သည်ဟူ၍ ဖြစ်သည်။ မည်မျှမြင့်သနည်း။ ၎င်းတို့မရှိလျှင် အဖွဲ့က ဆုံးဖြတ်ချက်မချနိုင် သို့မဟုတ် မည်သည့်အရာကိုမျှ အပြီးမသတ်နိုင်။ ထို့ကြောင့် ၎င်းတို့လာပြီး တစ်စုံတစ်ခုပြောရန် စောင့်ရမည်။ ၎င်းတို့လာပြီးသည်နှင့် လူတိုင်းက ၎င်းတို့ကို လေးစားပြီး ၎င်းတို့ပြောသည့်အရာက မှားယွင်းပြီး အဓိပ္ပာယ်မဲ့လျှင်ပင် လူတိုင်းက ယင်းသည် အဆင့်မြင့်သည်ဟု ပြောဆဲဖြစ်သည်။ ဤတွင် ၎င်းတို့သည် လူတို့အား အထင်အမြင်မှားအောင် လုပ်ဆောင်နေခြင်း မဟုတ်လော။ ဤသို့ဆိုလျှင် ၎င်းတို့သည် အဘယ်ကြောင့် မည်သူနှင့်မျှ ပူးပေါင်းလုပ်ဆောင်နိုင်ခြင်း မရှိသနည်း။ ၎င်းတို့က “လူတို့နှင့် ပူးပေါင်းလုပ်ဆောင်ခြင်းသည် ငါ့ကိုယ်ငါ ၎င်းတို့နှင့် တစ်ဆင့်တည်း ထားခြင်းဖြစ်သည်။ ကျားနှစ်ကောင်က တောင်တစ်ခုတည်းတွင် နေနိုင်သလော။ တောင်၏ ဘုရင်က တစ်ပါးတည်းရှိရမည်။ ထိုဘုရင်ရာထူးကို ထိန်းသိမ်းထားနိုင်သူက ရရှိသည်။ ပြီးလျှင် ယင်းကို လုပ်ဆောင်နိုင်သည်မှာ ငါကဲ့သို့သော လုပ်ရည်ကိုင်ရည် ရှိသည့်သူဖြစ်သည်။ သင်တို့အားလုံးက ထိုမျှ ဉာဏ်မထက်မြက်ပေ။ သင်တို့၏ အစွမ်းအစက ညံ့သည်။ ပြီးလျှင် သင်တို့သည် တွန့်ဆုတ်သည်။ ထို့အပြင် ကမ္ဘာပေါ်တွင် လူများကို သင် မလိမ်ညာခဲ့၊ သို့မဟုတ် အရူးမလုပ်ခဲ့။ သူတစ်ပါးတို့က အရူးလုပ်ခြင်းကိုသာ သင်တို့ ခံခဲ့ရသည်။ ငါတစ်ဦးတည်းသည်သာ ဤနေရာတွင် ခေါင်းဆောင်ဖြစ်ရန် အရည်အချင်းပြည့်မီသည်” ဟု ခံစားမိကြသည်။ ဤသို့ဖြင့် ၎င်းတို့နှင့်ဆိုလျှင် မကောင်းသောအရာများက ကောင်းသောအရာများ ဖြစ်လာသည်။ ၎င်းတို့၏ ဤမကောင်းသောအရာများကို ကြွားလုံးထုတ်ကြသည်။ ဤသည်မှာ အရှက်မဲ့ခြင်း မဟုတ်လော။ ဤအရာများကို ၎င်းတို့ အဘယ်ကြောင့်ပြောသနည်း။ ဤသို့ဆိုလျှင် ဤသို့ ၎င်းတို့လုပ်ဆောင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ ၎င်းတို့ရှိနေသည့် လူစုအဖွဲ့က မည်မျှကြီးပါစေ ခေါင်းဆောင်ဖြစ်ရန်၊ အမြင့်ဆုံးနေရာကို ယူရန် ဖြစ်သည်။ ယင်းမှာ ၎င်းတို့ ရည်ရွယ်ချက်မဟုတ်သလော။ (ဟုတ်သည်။) ထို့ကြောင့် ၎င်းတို့သည် လူတိုင်းကို သေးသိမ်စေရန်၊ သိက္ခာချရန်၊ လှောင်ပြောင်ရန် နည်းလမ်းတိုင်းကို စဉ်းစားပြီးနောက်တွင် လူတိုင်းကို သိမ်းသွင်းစည်းရုံးပြီး ၎င်းတို့ပြောသည့်အရာကို လူတိုင်းလုပ်ဆောင်စေရန် ၎င်းတို့၏ ကိုယ်ပိုင် ကြီးကျယ်သော အယူအဆများကို ပေးသည်။ ယင်းမှာ ပူးပေါင်းလုပ်ဆောင်ခြင်း ဖြစ်သလော။ မဟုတ်ပေ။ မည်သည့်အရာ ဖြစ်သနည်း။ ဤသည်မှာ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် ဟူသည့် ငါတို့ပြောဆိုနေသည့် အချက်ရှစ်နှင့် တူညီသည်။ ဤအရာကို ပူးပေါင်းလုပ်ဆောင်ခြင်းနှင့်ပတ်သက်ပြီး ပြောဆိုခြင်း ဖြစ်သည်။ အန္တိခရစ်များသည် ၎င်းတို့၏ ဘာသာစကား၊ သို့မဟုတ် ၎င်းတို့၏ လုပ်ရပ်များဖြင့် မည်သည့်အရာကို လုပ်ဆောင်နေသည်ဖြစ်စေ ၎င်းတို့၏တာဝန်ကို အခြားလူများနှင့် ပူးပေါင်းလုပ်ဆောင်နိုင်သလော။ (မလုပ်ဆောင်နိုင်ပါ။) ၎င်းတို့သည် ပူးပေါင်းဆောင်ရွက်ခြင်း မရှိဘဲ အခြားလူများကိုသာ ၎င်းတို့၏ ပြောဆိုချက်များ၊ လုပ်ရပ်များကို လိုက်လျောရန် တောင်းဆိုသည်။ ဤသို့ဆိုလျှင် ၎င်းတို့သည် အခြားလူများထံမှ အကြံဉာဏ်ယူနိုင်သလော။ အသေအချာပင် မယူနိုင်ပေ။ အခြားလူများက ၎င်းတို့ကို မည်သည့်အကြံဉာဏ်ပေးနိုင်သည်ဖြစ်စေ ၎င်းတို့က အလွန်ပင် စိတ်မဝင်စားပေ။ ၎င်းတို့သည် အသေးစိတ်အချက်များ၊ သို့မဟုတ် အကြောင်းရင်းများကို မတောင်းသကဲ့သို့ အမှုကိစ္စများကို အမှန်တကယ်တွင် မည်သို့ ကိုင်တွယ်သင့်သည်ဆိုသည်ကိုလည်း မမေးပေ။ သမ္မာတရားစည်းမျဉ်းများကို ရှာဖို့ဆိုလျှင် ပို၍ မဖြစ်နိုင်ပေ။ ပို၍ပင်ဆိုးသည်မှာ ၎င်းတို့ရှေ့တွင် ငါရှိသောအခါ၌ ငါ့ကိုပင် မမေးပေ။ ၎င်းတို့သည် ငါ့ကို လေကဲ့သို့ သဘောထားသည်။ ၎င်းတို့တွင် ပြဿနာတစ်ခုခုရှိမရှိကို ငါမေးသော်လည်း ၎င်းတို့က မရှိဟု ပြောသည်။ ယခုတင်ဖြစ်ပျက်ခဲ့သည့် တစ်စုံတစ်ခုနှင့်ပတ်သက်ပြီး မည်သည့်အရာလုပ်ဆောင်ရမည်ကို ၎င်းတို့မသိသည်မှာ သိသာထင်ရှားသည့်တိုင် ၎င်းတို့ရှေ့၌ ငါရှိနေသော်လည်း ငါ့ကို မမေးကြပေ။ ဤသို့ဆိုလျှင် ၎င်းတို့သည် အခြားလူတစ်ဦးတလေဖြင့် ပူးပေါင်းလုပ်ဆောင်နိုင်သလော။ မည်သူကမျှ ၎င်းတို့၏ လက်တွဲဖက်အဖြစ် အရည်အချင်းမပြည့်မီပေ။ ၎င်းတို့၏ ကျွန်နှင့် ပြာတာတို့သာ ဖြစ်သည်။ ဤသည်မှာ မမှန်ကန်သလော။ ၎င်းတို့ထဲတွင် အချို့က အလုပ်ဖော်များ ရှိနိုင်သော်လည်း အမှန်တွင် ၎င်းတို့၏ ထိုအလုပ်ဖော်များသည် ၎င်းတို့၏ ပြာတာများဖြစ်သည်။ ရုပ်သေးများကဲ့သို့ပင် ဖြစ်သည်။ ၎င်းတို့က “ဤနေရာသို့ သွားပါ” ဟုဆိုလျှင် ၎င်းတို့၏ အလုပ်ဖော်က သွားသည်။ “ထိုနေရာသို့ သွားပါ” ဟုဆိုလျှင် ၎င်းတို့၏ အလုပ်ဖော်က သွားသည်။ ၎င်းတို့၏ အလုပ်ဖော်ကို ၎င်းတို့က သိစေသည့်အရာကို အလုပ်ဖော်ကသိပြီး မသိစေသည့်အရာကို ၎င်းတို့ မေးပင်မမေးရဲပေ။ အမှုကိစ္စများသည် ၎င်းတို့ပြောသည့်အတိုင်းဖြစ်သည်။ လူတစ်ဦးက ၎င်းတို့အား “ဤသည်မှာ အလုပ်မဖြစ်။ သင်တစ်ဦးတည်း မကြီးကြပ်နိုင်သည့် အရာအချို့ရှိသည်။ ပူးပေါင်းလုပ်ဆောင်ရန်လူတစ်ယောက်၊ သင့်အား ကြီးကြပ်မည့်လူတစ်ယောက်ကို သင်ရှာရမည်။ ထို့အပြင် ယခင်က သင်ကောင်းစွာ မကိုင်တွယ်ခဲ့သည့် အလုပ်တစ်ခုရှိသည်။ သင်နှင့် ပူးပေါင်းလုပ်ဆောင်ပြီး သင့်အား ကူညီရန်အတွက် အစွမ်းအစရှိသူ၊ အလုပ်လုပ်နိုင်စွမ်း ရှိသူတစ်ဦးကို ရှာဖို့လိုသည်။ အသင်းတော်၏အလုပ်နှင့် ဘုရားအိမ်တော်၏ အကျိုးစီးပွားများကို ကာကွယ်ပေးဖို့လိုသည်” ဟု ဆိုနိုင်သည်။ ယင်းကို ၎င်းတို့က မည်သည့်အရာပြောမည်နည်း။ “ငါ၏ အလုပ်ဖော်ကို သင် ဖြုတ်ချလျှင် ငါနှင့် ပူးပေါင်းဆောင်ရွက်ရန် သင့်တော်မည့် အခြားမည်သူမျှမရှိ”ဟူ၍ ဖြစ်သည်။ ၎င်းတို့ပြောနေသည့် ဤသည်မှာ အဘယ်နည်း။ ၎င်းတို့က အလုပ်ဖော်မရမည်ကိုလော၊ သို့မဟုတ် ထိုသို့သော ပြာတာမျိုးနှင့် ကျွန်မျိုးကို မရှာနိုင်ခြင်း ဖြစ်သလော။ ထိုသို့သော ကျွန်၊ သို့မဟုတ် ပြာတာကို၊ ၎င်းတို့အမိန့်ပေးသည့်အရာကိုသာ လုပ်ဆောင်သည့် “အလုပ်ဖော်”မျိုးကို ၎င်းတို့ မရှာနိုင်မည်ကို စိုးရွံ့ကြသည်။ ၎င်းတို့ဖြစ်ပေါ်စေသည့် ဤအခက်အခဲကို မည်သို့ဖြေရှင်းသင့်သည်ဟု သင်တို့ဆိုမည်နည်း။ သင်က “အို သင်က အလုပ်ဖော်မရှာနိုင်သလော။ ဤသို့ဆိုလျှင် ဤစီမံကိန်းတွင် သင်အလုပ်လုပ်ရန် မလိုအပ်ပါ။ အလုပ်ဖော် ရှိသူမည်သူမဆို ဤအရာကို အစားဝင်လုပ်နိုင်သည်” ဟု ဆိုနိုင်သည်။ ဤသို့အားဖြင့် ဤပြဿနာသည် မပြေလည်သလော။ မည်သူကမျှ သင်နှင့် ပူးပေါင်းဆောင်ရွက်ရန် မသင့်တော်ဘဲ မည်သူကမျှ သင်နှင့် ပူးပေါင်းလုပ်ဆောင်နိုင်ခြင်း မရှိလျှင် သင်သည် မည်သို့သောအရာမျိုး ဖြစ်သနည်း။ သင်သည် မိစ္ဆာကောင်၊ ငကြောင်တစ်ကောင် ဖြစ်သည်။ အမှန်တကယ် ဆင်ခြင်တုံတရားရှိသူတို့သည် အနည်းဆုံးအနေဖြင့် သာမန်လူတစ်ဦးနှင့် ပူးပေါင်းလုပ်ဆောင်နိုင်သည်။ ထိုသူက အစွမ်းအစနည်းလွန်းလျှင်မူ ပူးပေါင်းမလုပ်ဆောင်နိုင်ပေ။ ယင်းမှာ အလုပ်ဖြစ်မည်မဟုတ်။ ဆင်ခြင်တုံတရားရှိသော လူတို့လုပ်ဆောင်ရမည့် ပထမဆုံးသောအရာမှာ ၎င်းတို့တာဝန်ကို ထမ်းဆောင်ရာ၌ အခြားလူများနှင့် ပူးပေါင်းလုပ်ဆောင်ရန် သင်ယူခြင်း ဖြစ်သည်။ ၎င်းတို့သည် မည်သူနှင့်မဆို ပူးပေါင်းလုပ်ဆောင်နိုင်ရမည်။ စိတ်မနှံ့သူ မဟုတ်လျှင်၊ သို့မဟုတ် နတ်ဆိုးတစ်ကောင် မဟုတ်လျှင်ဖြစ်သည်။ ထိုသို့ဖြစ်ခဲ့လျှင် ၎င်းတို့နှင့် ပူးပေါင်းလုပ်ဆောင်ရန် မဖြစ်နိုင်ပေ။ လူအများစုနှင့် ပူးပေါင်းလုပ်ဆောင်နိုင်ခြင်းသည် အလွန်အရေးကြီးသောအရာတစ်ခု ဖြစ်သည်။ ယင်းသည် ပုံမှန်ဆင်ခြင်တုံတရား၏ လက္ခဏာဖြစ်သည်။

အန္တိခရစ်တစ်ဦး၏ အနှစ်သာရနှင့်သက်ဆိုင်သည့် အသိသာဆုံးသော ဝိသေသလက္ခဏာများထဲမှ တစ်ခုမှာ ၎င်းတို့သည် အာဏာကို လက်ဝါးကြီးအုပ်ပြီး ၎င်းတို့၏ ကိုယ်ပိုင်အာဏာရှင်စနစ်ကို လည်ပတ်သည်။ ၎င်းတို့သည် မည်သူ့ကိုမျှ နားမထောင်ပေ၊ ၎င်းတို့သည် မည်သူ့ကိုမျှ မလေးစားဘဲ လူတို့၏ အားသာချက်များ၊ သို့မဟုတ် လူတို့က မည်သည့် မှန်ကန်သော အမြင်များ၊ သို့မဟုတ် အမြော်အမြင်ရှိသော ထင်မြင်ချက်များကို ဖော်ပြနိုင်သည်ဖြစ်စေ၊ သို့မဟုတ် မည်သည့် သင့်တော်သောနည်းလမ်းများကို လူတို့ တင်ပြနိုင်ပါစေ ၎င်းတို့က ထိုအရာများကို အရေးမစိုက်ပေ။ မည်သူကမျှ ၎င်းတို့နှင့်အတူ ပူးပေါင်းလုပ်ဆောင်ရန်၊ သို့မဟုတ် ၎င်းတို့လုပ်ဆောင်သည့်အရာမှန်သမျှတွင် ပါဝင်ရန် အရည်အချင်း မပြည့်မီသည့်အလား ဖြစ်သည်။ ဤသည်မှာ အန္တိခရစ်တစ်ဦးတွင်ရှိသည့် စိတ်သဘောထားမျိုးဖြစ်သည်။ ဤသည်မှာ မကောင်းသော လူ့သဘာဝရှိခြင်း ဖြစ်သည်ဟု လူအချို့က ပြောကြသည်။ သို့သော် ဤသည်မှာ ထူးမခြားနားသော မကောင်းသည့်လူ့သဘာဝမျှသာ မည်သို့လျှင် ဖြစ်နိုင်မည်နည်း။ ဤသည်မှာ လုံးလုံး စာတန်ဆန်သော စိတ်သဘောထားတစ်ခု ဖြစ်ပေသည်။ ပြီးလျှင် ဤသို့သော စိတ်သဘောထားသည် အလွန့်အလွန် ရက်စက်ကြမ်းကြုတ်သည်။ ၎င်းတို့၏ စိတ်သဘောထားသည် အလွန့်အလွန် ရက်စက်ကြမ်းကြုတ်သည်ဟု ငါ အဘယ့်ကြောင့် ပြောသနည်း။ အန္တိခရစ်တို့သည် ဘုရားအိမ်တော်မှ အရာရာတိုင်းနှင့် အသင်းတော်၏ ပိုင်ဆိုင်မှုပစ္စည်းများကို ၎င်းတို့ကိုယ်တိုင်အတွက်ယူဆောင်ပြီး ယင်းတို့ကို ၎င်းတို့၏ ကိုယ်ပိုင် ပိုင်ဆိုင်မှုပစ္စည်းအဖြစ် မှတ်ယူသည်။ ယင်းတို့အားလုံးကို ၎င်းတို့၏ ထိန်းချုပ်မှုအောက်တွင် ထားမည်ဖြစ်သည်။ ဤတွင် မည်သူ့ကိုမျှ ကြားဝင်ရန် ၎င်းတို့ ခွင့်မပြုပေ။ အသင်းတော်အလုပ်ကို လုပ်ဆောင်သောအခါတွင် ၎င်းတို့စဉ်းစားသည့် တစ်ခုတည်းသောအရာမှာ ၎င်းတို့၏ ကိုယ်ပိုင်အကျိုးစီးပွား၊ အဆင့်အတန်းနှင့် ၎င်းတို့၏ ဂုဏ်သိက္ခာတို့ဖြစ်သည်။ ၎င်းတို့သည် အစွမ်းအစရှိသောသူ တစ်ယောက်ယောက် သို့မဟုတ် မိမိတို့၏ အတွေ့အကြုံဆိုင်ရာ သက်သေခံချက်ကို ပြောဆိုနိုင်သောသူတစ်ဦးတလေကို ၎င်းတို့၏ ဂုဏ်နှင့် အဆင့်အတန်းတို့အား ခြိမ်းခြောက်ခွင့်ပြုဖို့ မဆိုထားနှင့်၊ မည်သူ့ကိုမျှ ၎င်းတို့၏ အကျိုးစီးပွားကို ထိခိုက်ခွင့်မပြုပေ။ ထို့ကြောင့် ၎င်းတို့သည် အတွေ့အကြုံဆိုင်ရာ သက်သေခံချက်ကို ပြောနိုင်ပြီး သမ္မာတရားကို မိတ်သဟာယဖွဲ့နိုင်ကာ ဘုရားသခင် ရွေးချယ်ထားသောလူများအတွက် ပံ့ပိုးပေးနိုင်သောသူတို့ကို ပြိုင်ဖက်များအဖြစ် ဖိနှိပ်ပြီး ဖယ်ကြဉ်ရန် ကြိုးစားကြသည်။ ပြီးလျှင် ၎င်းတို့သည် ထိုသူတို့ကို အခြားလူတိုင်းနှင့် လုံးဝသီးခြားခွဲထားရန်၊ လုံးလုံးလျားလျား နာမည်ပျက်အောင် ပြုလုပ်ရန်နှင့် ပြိုလဲစေရန် အသည်းအသန်ကြိုးစားကြသည်။ ထိုအခါမှသာ အန္တိခရစ်များက စိတ်အေးလက်အေး ဖြစ်ကြလိမ့်မည်။ ဤလူတို့သည် မည်သည့်အခါမျှ အပျက်သဘောမဆောင်လျှင်၊ မိမိတို့၏ သက်သေခံချက် ပြောဆိုကာ အခြားလူများကို ပံ့ပိုးလျက် မိမိတို့၏ တာဝန်ကို ဆက်လက်ထမ်းဆောင်နိုင်ကြလျှင် အန္တိခရစ်များက ၎င်းတို့၏ နောက်ဆုံးနည်းကို ကျင့်သုံးကြလိမ့်မည်။ ယင်းမှာ ထိုလူတို့အား အသင်းတော်မှ ရှင်းလင်းပစ်ခံရသည်အထိ အမှားရှာပြီး ရှုတ်ချခြင်း၊ သို့မဟုတ် ထိုလူတို့အား ညှဉ်းပန်းရန်အတွက် အမှုဆင်ပြီး လုပ်ကြံပြောဆိုခြင်းဖြစ်သည်။ ထိုအခါမှသာ အန္တိခရစ်များက အပြည့်အဝ စိတ်သက်သာရာရကြလိမ့်မည်။ ဤသည်မှာ အန္တိခရစ်များနှင့်ပတ်သက်၍ မသိမသာနှင့် အန္တရာယ်အရှိဆုံး၊ မလိုမုန်းထားဆုံးသောအရာဖြစ်သည်။ ၎င်းတို့ကို အကြောက်ဆုံးနှင့် စိတ်အပူပင်ဆုံးဖြစ်စေသောအရာမှာ သမ္မာတရားကို လိုက်စားပြီး စစ်မှန်သည့် အတွေ့အကြုံဆိုင်ရာ သက်သေခံချက်ကို ပိုင်ဆိုင်သောသူများဖြစ်သည်။ အဘယ်ကြောင့်ဆိုသော် စကားလုံးများနှင့် အယူဝါဒများကို အနှစ်မရှိစွာ ပေါက်တတ်ကရ ပြောသောသူများထက် ဤသို့သောသက်သေခံချက်ရှိသော လူတို့ကို ဘုရားသခင် ရွေးချယ်ထားသောလူများက အသိအမှတ်ပြုပြီး အပံ့ပိုးဆုံးသူများဖြစ်သောကြောင့်ဖြစ်သည်။ အန္တိခရစ်များသည် စစ်မှန်သည့် အတွေ့အကြုံဆိုင်ရာ သက်သေခံချက်ကို မပိုင်ဆိုင်ကြသကဲ့သို့ သမ္မာတရားကို လက်တွေ့လုပ်ဆောင်နိုင်စွမ်းလည်း မရှိပေ။ အလွန်ဆုံးအနေဖြင့် ၎င်းတို့သည် လူတို့ကို မျက်နှာလိုမျက်နှာရလုပ်ရန် ကောင်းမှုအနည်းငယ်ကို လုပ်ဆောင်နိုင်စွမ်းရှိကြသည်။ သို့သော် ကောင်းမှုမည်မျှကို ၎င်းတို့ လုပ်ဆောင်သည်ဖြစ်စေ၊ သို့မဟုတ် နားဝင်ချိုသောအရာများကို မည်မျှ ပြောဆိုသည်ဖြစ်စေ ဤအရာများမှာ ကောင်းမွန်သော အတွေ့အကြုံဆိုင်ရာ သက်သေခံချက်မှ လူတို့ထံ ဆောင်ကြဉ်းပေးနိုင်သော အကျိုးအမြတ်များ၊ အကျိုးကျေးဇူးများနှင့် မယှဉ်သာသေးပေ။ ဘုရားသခင် ရွေးချယ်ထားသောလူများကို အတွေ့အကြုံဆိုင်ရာ သက်သေခံချက်များအကြောင်း ပြောဆိုနိုင်သောသူများက ထောက်ပံ့ပေးသော ပံ့ပိုးမှုနှင့် ရေလောင်းမှု၏ အကျိုးတရားများအတွက် မည်သည့်အရာကိုမျှ အစားထိုး၍မရနိုင်ပေ။ ထို့ကြောင့် အတွေ့အကြုံဆိုင်ရာ သက်သေခံချက်များကို ပြောဆိုသောသူတစ်ဦးကို အန္တိခရစ်များက မြင်သည့်အခါ မျက်မုန်းကျိုးကြသည်။ ဒေါသက ၎င်းတို့၏စိတ်နှလုံးတွင် ထကြွလာကြသည်။ မုန်းတီးမှု ဖြစ်ပေါ်လာပြီး ပြောဆိုသူကို ပါးစပ်ပိတ်ရန်၊ နောက်ထပ်ပြောဆိုခြင်းမှ တားဆီးရန် စိတ်လောနေကြသည်။ ထိုလူတို့က ဆက်လက်၍ စကားပြောနေလျှင် အန္တိခရစ်များ၏ ဂုဏ်သတင်းက လုံးဝ ပျက်စီးသွားလိမ့်မည်။ ၎င်းတို့၏ အကျည်းတန်သော သဘောသဘာဝများကို အားလုံးမြင်ရဖို့ အပြည့်အဝ ဖော်ထုတ်ပြခြင်း ခံလိမ့်မည်။ ထို့ကြောင့် အန္တိခရစ်တို့သည် သက်သေခံချက်ကို ပြောဆိုနေသောသူကို နှောင့်ယှက်ရန်၊ ဖိနှိပ်ရန် ဆင်ခြေတစ်ခုကို ရှာကြသည်။ အန္တိခရစ်များသည် လူတို့ကို စကားလုံးများ၊ အယူဝါဒများဖြင့် အထင်အမြင်မှားစေရန် မိမိတို့ကိုယ်ကိုသာ ခွင့်ပြုကြပြီး ၎င်းတို့သည် ဘုရားသခင် ရွေးချယ်ထားသောလူများကို သူတို့၏ အတွေ့အကြုံဆိုင်ရာ သက်သေခံချက်များကို ပြောခြင်းအားဖြင့် ဘုရားသခင်ကို ဘုန်းထင်ရှားအောင် ပြုလုပ်ခွင့် မပေးပေ။ ဤသည်မှာ အန္တိခရစ်များသည် မည်သို့သော လူအမျိုးအစားတို့ကို အမုန်းတီးဆုံး၊ အကြောက်ရွံ့ဆုံးဖြစ်သည်ကို ညွှန်ပြသည်။ လူတစ်ယောက်က ရှေ့ထွက်ပြီး အလုပ်အနည်းငယ် လုပ်ဆောင်သောအခါ သို့မဟုတ် တစ်စုံတစ်ယောက်က စစ်မှန်‌သော အတွေ့အကြုံဆိုင်ရာ သက်သေခံချက်ကို ပြောဆိုနိုင်ပြီး ဘုရားသခင် ရွေးချယ်ထားသောလူတို့က ယင်းထံမှ အကျိုးအမြတ်များ၊ တည်ဆောက်မှု၊ ပံ့ပိုးမှုတို့ ရရှိကာ လူတိုင်းထံမှ အလွန်ချီးကျူးမှုကို ရရှိသောအခါ အန္တိခရစ်များ၏ စိတ်နှလုံးတွင် မနာလိုခြင်းနှင့် မုန်းတီးခြင်းကြီးထွားလာသည်။ ပြီးလျှင် ထိုသူကို ဖယ်ကြဉ်ပြီး ဖိနှိပ်ကြသည်။ အန္တိခရစ်များသည် ထိုသူများက ၎င်းတို့၏ ဂုဏ်အဆင့်အတန်းကို ခြိမ်းခြောက်ခြင်းမှ ကာကွယ်ရန်အတွက် ထိုသို့သောလူများကို မည်သည့်အခြေအနေတွင်ဖြစ်စေ မည်သည့်အလုပ်ကိုမျှ တာဝန်ယူ လုပ်ဆောင်ခွင့်မပြုပေ။ သမ္မာတရား လက်တွေ့ကျမှု ရှိသောသူတို့သည် အန္တိခရစ်များ၏ မျက်မှောက်တွင်ရှိသောအခါ အန္တိခရစ်များ၏ ညံ့ဖျင်းနုံချာမှု၊ စိတ်ပျက်စရာကောင်းမှု၊ အကျည်းတန်မှု၊ ကောက်ကျစ်ဆိုးယုတ်မှုတို့ကို ပေါ်လွင်စေပြီး မီးမောင်းထိုးပြရန် လုပ်ဆောင်သည်။ ထို့ကြောင့် အန္တိခရစ်များက လုပ်ဖော်ကိုင်ဖက်၊ သို့မဟုတ် တွဲဖက်အမှုဆောင် တစ်ယောက်ကို ရွေးချယ်သောအခါ သမ္မာတရား လက်တွေ့ကျမှုများ ရှိသူတို့ကို မည်သည့်အခါမျှ မရွေးချယ်ကြပေ။ အတွေ့အကြုံဆိုင်ရာ သက်သေခံချက်များ ပြောဆိုနိုင်သောသူများကို မည်သည့်အခါမျှ မရွေးချယ်ကြပေ။ ပြီးလျှင် ရိုးသားသောသူများ၊ သို့မဟုတ် သမ္မာတရားကို လက်တွေ့လုပ်ဆောင်နိုင်သောသူများကို မည်သည့်အခါမျှ မရွေးချယ်ကြပေ။ ဤလူများမှာ အန္တိခရစ်များ မနာလိုဖြစ်ပြီး အမုန်းတီးဆုံးသောလူများ ဖြစ်သည်၊ ပြီးလျှင် ၎င်းတို့သည် အန္တိခရစ်များအတွက် ခလုတ်ဆူးငြောင့်တစ်ခုဖြစ်သည်။ သမ္မာတရားကို လက်တွေ့လုပ်ဆောင်သော ဤလူတို့သည် ဘုရားအိမ်တော်၏ အလုပ်အတွက် ကောင်းမွန်သည့်၊ သို့မဟုတ် အကျိုးဖြစ်စေသည့်အရာ မည်မျှလုပ်ဆောင်ပါစေ ဤလုပ်ဆောင်မှုများကို ဖုံးကွယ်ရန် အန္တိခရစ်များက အစွမ်းကုန် ကြိုးစားကြလိမ့်မည်။ ၎င်းတို့သည် မိမိတို့ကိုယ်ကို မြှင့်တင်ပြီး အခြားလူတို့ကို သေးသိမ်စေရန်နည်းလမ်းအနေဖြင့် ကောင်းသောအရာများအတွက် နာမည်ကောင်းရယူရန် အချက်အလက်များကို မလိမ့်တပတ်လုပ်ပြီး မကောင်းသောအရာများအတွက်မူ သူတစ်ပါးတို့အပေါ် အပြစ်ပုံချလိမ့်မည်။ သမ္မာတရားကို လိုက်စားပြီး အတွေ့အကြုံဆိုင်ရာ သက်သေခံချက်ကို ပြောဆိုနိုင်သောသူများအပေါ်တွင် အန္တိခရစ်များက အလွန်ပင် မနာလိုဖြစ်ပြီး မုန်းတီးခြင်းရှိကြသည်။ ဤလူများက ၎င်းတို့၏ ကိုယ်ပိုင်ဂုဏ်အဆင့်အတန်းအား ခြိမ်းခြောက်မည်ကို ကြောက်ရွံ့ကြသည်။ ထို့ကြောင့် ၎င်းတို့ကို တိုက်ခိုက်ပြီး ဖယ်ကြဉ်ရန် တတ်နိုင်သမျှ အစွမ်းကုန် ကြိုးစားကြသည်။ ဤလူတို့ကို မဆက်သွယ်ရန်၊ သို့မဟုတ် ဤလူတို့နှင့် မရင်းနှီးစေရန်၊ သို့မဟုတ် အတွေ့အကြုံဆိုင်ရာ သက်သေခံချက်ကို ပြောဆိုနိုင်သော ဤလူတို့ကို ပံ့ပိုးခြင်း၊ သို့မဟုတ် ချီးမွမ်းခြင်းမပြုလုပ်ရန် ၎င်းတို့က ညီအစ်ကိုမောင်နှမများကို ပိတ်ပင်တားမြစ်ကြသည်။ ဤသည်မှာ သမ္မာတရားကို အလွန်အမင်းမနှစ်မြို့သကဲ့သို့ ဘုရားကို မုန်းတီးသည့် အန္တိခရစ်များ၏ စာတန်ဆန်သောသဘာဝကို အထုတ်ဖော်ဆုံးသောအရာ ဖြစ်သည်။ ထို့ကြောင့် ဤသည်မှာ အန္တိခရစ်များသည် အသင်းတော်တွင် ဆန့်ကျင်ဘက်ရေစီးကြောင်းတစ်ခုဖြစ်သည်ကိုလည်းကောင်း၊ အသင်းတော်အလုပ်ကို နှောင့်ယှက်မှုနှင့် ဘုရားအလိုတော်ကို ဟန့်တားခြင်းအတွက် ၎င်းတို့သည် အပြစ်တင်ရမည့်သူများ ဖြစ်သည်ကိုလည်းကောင်း သက်သေပြသည်။ ထို့အပြင် အန္တိခရစ်များသည် ညီအစ်ကိုမောင်နှမများကြားတွင် မုသားများကို မကြာခဏ လုပ်ကြံပြီး အမှန်တရားများကို မလိမ့်တပတ်လုပ်ကာ မိမိတို့၏ အတွေ့အကြုံဆိုင်ရာ သက်သေခံချက်ကို ပြောဆိုနိုင်သောလူတို့ကို သိမ်ငယ်စေပြီး ရှုတ်ချသည်။ ထိုလူများက မည်သည့်အလုပ်ကို လုပ်ဆောင်ပါစေ အန္တိခရစ်များက ထိုသူတို့ကို ဖယ်ကြဉ်ပြီး ဖိနှိပ်ဖို့ ဆင်ခြေများရှာကြပြီး ၎င်းတို့နှင့်ပတ်သက်၍ ဝေဖန်အပြစ်တင်တတ်သည်။ ၎င်းတို့သည် မာနထောင်လွှားပြီး မိမိကိုယ်ကို မှန်သည်ဟု ယူမှတ်သည်၊ ကြွားဝါလိုသည်၊ စိတ်ထဲတွင် ရည်မှန်းချက်များ ထားရှိသည်ဟု ပြောသည်။ အမှန်တကယ်တွင် ဤလူတို့သည် အတွေ့အကြုံဆိုင်ရာ သက်သေခံချက်တစ်ခုခုရှိကြပြီး သမ္မာတရား လက်တွေ့ကျမှုအချို့ ပိုင်ဆိုင်ကြသည်။ အတော်အတန် ကောင်းမွန်သော လူ့သဘာဝရှိကြသည်။ အသိစိတ်နှင့် ဆင်ခြင်တုံတရားရှိကြပြီး သမ္မာတရားကို လက်ခံနိုင်ကြသည်။ ထိုသူတို့သည် အားနည်းချက်၊ ချို့ယွင်းချက်များနှင့် ဖောက်ပြန်ပျက်စီးသော စိတ်သဘောထားတစ်ခု ရံဖန်ရံခါ ထုတ်ဖော်ခြင်းများ ရှိနိုင်သော်လည်း ၎င်းတို့သည် မိမိတို့ကိုယ်ကို ဆင်ခြင်သုံးသပ်ပြီး နောင်တရနိုင်စွမ်းရှိကြသည်။ ထိုသူတို့သည် ဘုရားသခင် ကယ်တင်မည့်သူများ၊ ဘုရားသခင်က စုံလင်အောင်ပြုခြင်းခံရဖို့ မျှော်လင့်ချက်ရှိသောသူများ ဖြစ်နေဆဲဖြစ်သည်။ အနှစ်ချုပ်အနေဖြင့် ဤလူတို့သည် တာဝန်တစ်ခုကို ထမ်းဆောင်ရန် သင့်တော်သည်။ တာဝန်တစ်ခုကို ထမ်းဆောင်ခြင်းအတွက် သတ်မှတ်ချက်များ၊ စည်းမျဉ်းများကို ဖြည့်ဆည်းကြသည်။ သို့သော် အန္တိခရစ်များက “ငါသည် ဤအရာကို သည်းညည်းခံမည် မဟုတ်။ သင်သည် ငါနှင့်ယှဉ်ပြိုင်ဖို့ ငါ၏ ပိုင်နက်ထဲတွင် နေရာတစ်နေရာရချင်သည်။ ယင်းမှာ မဖြစ်နိုင်ပေ၊ စဉ်းပင်မစဉ်းစားလေနှင့်။ သင်သည် ငါ့ထက် သာ၍ပညာတတ်သည်၊ ငါ့ထက် သာ၍ ရှင်းလင်းစွာ ပြောဆိုနိုင်သည်၊ ငါ့ထက် လူကြိုက်များသည်။ ပြီးလျှင် သင်သည် ငါ့ထက်ပို၍ ကြီးသော လုံ့လဝီရိယဖြင့် သမ္မာတရားကို လိုက်စားသည်။ ငါသည် သင်နှင့်အတူ ပူးပေါင်းလုပ်ဆောင်ပြီး သင်က ငါ့ထက် သာသွားပါက ငါသည် မည်သို့ပြုလုပ်ရမည်နည်း” ဟု မိမိတို့ဘာသာ တွေးကြသည်။ ၎င်းတို့သည် ဘုရားသခင် အိမ်တော်၏ အကျိုးစီးပွားများကို ဆင်ခြင်ထောက်ထားသလော။ မထောက်ထားပေ။ ၎င်းတို့သည် မည်သည့်အရာကို စဉ်းစားသနည်း။ ၎င်းတို့၏ ကိုယ်ပိုင်ဂုဏ်အဆင့်အတန်းအား မည်သို့ ထိန်းသိမ်းထားရမည်ကိုသာ စဉ်းစားကြသည်။ အန္တိခရစ်များသည် တကယ့်အလုပ်ကို လုပ်ဆောင်နိုင်စွမ်း မရှိသည်ကို မိမိတို့ကိုယ်ကို သိကြသော်လည်း သမ္မာတရားကို လိုက်စားသော အစွမ်းအစကောင်းရှိသည့်လူများကို ပျိုးထောင်ခြင်း၊ သို့မဟုတ် ရာထူးတိုးပေးခြင်း မပြုကြပေ။ ၎င်းတို့ ရာထူးတိုးပေးသည့်သူများမှာ ၎င်းတို့ကို မြှောက်ပင့်ပြောဆိုသူများ၊ သူတစ်ပါးတို့ကို ကိုးကွယ်တတ်သူများ၊ စိတ်နှလုံးထဲတွင် ၎င်းတို့ကိုအသိအမှတ်ပြုပြီး လေးစားသောသူများ၊ လူလည်ဖြစ်သူများ၊ သမ္မာတရားကို နားလည်ခြင်းမရှိဘဲ ပိုင်းခြားသိမြင်နိုင်စွမ်းမရှိသော သူများသာ ဖြစ်သည်။ အန္တိခရစ်များသည် ဤလူများကို ၎င်းတို့အတွက် အစေခံရန်၊ ၎င်းတို့အတွက် အပြေးအလွှားလုပ်ဆောင်ရန်၊ ၎င်းတို့အနီးတွင် နေထိုင်လျက် နေ့စဉ်ကုန်ဆုံးစေရန် ၎င်းတို့၏အနားတွင် မြှောက်စားကြသည်။ ယင်းက အသင်းတော်တွင် အန္တိခရစ်များကို အာဏာရရှိစေပြီး လူများစွာက ၎င်းတို့နှင့် နီးကပ်စွာနေသည်၊ ၎င်းတို့နောက်သို့ လိုက်သည်၊ မည်သူကမျှ ၎င်းတို့ကို စိတ်မကျေမနပ်ဖြစ်အောင် မလုပ်ရဲကြဟူသည့် သဘောဖြစ်သည်။ အန္တိခရစ်များက ပျိုးထောင်သော ဤလူအားလုံးသည် သမ္မာတရားကို မလိုက်စားသောသူများဖြစ်ကြသည်။ ၎င်းတို့အများစုသည် ဝိညာဉ်ရေးရာ နားလည်သဘောပေါက်မှု မရှိကြသလို စည်းကမ်းအတိုင်း လုပ်ဆောင်ခြင်းမှလွဲ၍ မည်သည့်အရာကိုမျှ မသိပေ။ ၎င်းတို့သည် ခေတ်ရေစီးကြောင်းများနှင့် အာဏာရှိသူများနောက်သို့ လိုက်လိုကြသည်။ ၎င်းတို့သည် အစွမ်းထက်သော အရှင်သခင်တစ်ယောက်ရှိခြင်းအားဖြင့် ရဲဆေးတင်ကြသော အမျိုးအစားများဖြစ်သည်။ နားဝေတိမ်တောင်ဖြစ်သောလူများ ဖြစ်သည်။ ဘာသာတရားမရှိသူများ၏ ထိုဆိုရိုးစကားက အဘယ်သို့ရှိသနည်း။ လူဆိုးတစ်ယောက်၏ ကိုးကွယ်ခြင်းခံရသော ဘိုးဘေးဘီဘင်ဖြစ်ခြင်းထက် လူကောင်းတစ်ယောက်၏ လက်ထောက်ဖြစ်ခြင်းက ပို၍ကောင်း၏ ဟူ၍ဖြစ်သည်။ အန္တိခရစ်များက အတိအကျပင် ဆန့်ကျင်ဘက်ကို ပြုလုပ်သည်။ ၎င်းတို့သည် ဤသို့သောလူများ၏ ကိုးကွယ်ခြင်းခံရသော ဘိုးဘေးဘီဘင်များအဖြစ် ပြုမူလုပ်ဆောင်သည်။ ပြီးလျှင် ၎င်းတို့၏ အလံလွှင့်ထူသူ၊ အားပေးအားမြှောက် ပြုသူများအဖြစ် ထိုလူများကို ပျိုးထောင်ပေးရန် စီစဉ်လုပ်ဆောင်သည်။ အန္တိခရစ်တစ်ဦးက အသင်းတော်တစ်ခုတွင် အာဏာရှိသည့် အချိန်တိုင်းတွင် သူသည် နားဝေတိမ်တောင်ဖြစ်သောလူများနှင့် ၎င်း၏ အကူများအဖြစ် မျက်စိစုံမှိတ်၍ မိုက်မဲစွာ ပြုမူသူတို့ကို အစဉ်စုဆောင်းသည်။ တစ်ချိန်တည်းတွင် သမ္မာတရားကို နားလည်ပြီး လက်တွေ့လုပ်ဆောင်နိုင်သော၊ အလုပ်ကို တာဝန်ယူလုပ်ဆောင်နိုင်သော ထိုအစွမ်းအစရှိသူများကို ဖယ်ကြဉ်ကာ ဖိနှိပ်သည်။ အထူးသဖြင့် တကယ့်အလုပ်ကို လုပ်နိုင်စွမ်းရှိသော ထိုခေါင်းဆောင်များ၊ အမှုဆောင်များကို ဖယ်ကြဉ်ကာ ဖိနှိပ်သည်။ ဤသို့ဖြင့် အသင်းတော်တွင် အုပ်စုနှစ်စု ဖြစ်ပေါ်လေသည်။ အုပ်စုတစ်စုတွင် လူ့သဘာဝက အတော်အတန် ရိုးသားသူများ၊ မိမိတို့တာဝန်ကို ရိုးသားစစ်မှန်မှုဖြင့် ထမ်းဆောင်သောသူများ၊ သမ္မာတရားကို လိုက်စားသောသူများရှိသည်။ အခြားအုပ်စုမှာ အန္တိခရစ်များ ဦးဆောင်သည့် နားဝေတိမ်တောင်ဖြစ်သော၊ မဆင်မခြင်ဖြင့် အပျော်အပျက် လုပ်ဆောင်သောသူတစ်သိုက်ရှိသည်။ အန္တိခရစ်များ ထုတ်ဖော်ခံရခြင်းနှင့် ဖယ်ရှားရှင်းလင်းခံရခြင်းတို့ မရှိမချင်း ထိုအုပ်စုနှစ်စုသည် တစ်ခုနှင့်တစ်ခု ဆက်လက်၍ တိုက်ပွဲဝင်လိမ့်မည်။ မိမိတို့၏တာဝန်ကို ရိုးသားစစ်မှန်မှုဖြင့် ထမ်းဆောင်ပြီး သမ္မာတရားအား လိုက်စားသောသူတို့ကို အန္တိခရစ်များက အစဉ်တိုက်ခိုက်ပြီး ဆန့်ကျင်လုပ်ဆောင်သည်။ ဤသည်မှာ အသင်းတော်အလုပ်ကို အလွန်အမင်း မနှောင့်ယှက်သလော။ ဘုရားအမှုတော်ကို နှောင့်ယှက်ပြီး အဖျက်အမှောင့်မလုပ်သလော။ ဤအန္တိခရစ်များ၏ အင်အားစုသည် အသင်းတော်တွင် ဘုရားအလိုတော်ကို ဆောင်ရွက်ခြင်းမှ တားဆီးသော အပိတ်အဆို့နှင့် အတားအဆီးတစ်ခု မဟုတ်သလော။ ဘုရားသခင်ကို ဆန့်ကျင်နေသည့် ကောက်ကျစ်ဆိုးယုတ်သည့် အင်အားစုမဟုတ်သလော။ အန္တိခရစ်များသည် အဘယ်ကြောင့် ဤသို့ လုပ်ဆောင်သနည်း။ အဘယ်ကြောင့်ဆိုသော် ၎င်းတို့၏စိတ်ထဲတွင် ဤအပြုသဘောဆောင်သော ပုဂ္ဂိုလ်များသာ ရပ်တည်၍ ခေါင်းဆောင်များ၊ အမှုဆောင်များဖြစ်ကြလျှင် ထိုသူတို့သည် အန္တိခရစ်များ၏ ပြိုင်ဘက်များ ဖြစ်ကြမည်ဆိုသည်ကို ရှင်းနေသောကြောင့် ဖြစ်သည်။ ထိုသူတို့သည် အန္တိခရစ်များ၏ ဆန့်ကျင်ဘက် အင်အားစုဖြစ်မည်။ အန္တိခရစ်၏ စကားများကို လုံးဝ နားထောင်မည်မဟုတ်၊ သို့မဟုတ် နာခံမည်မဟုတ်။ အန္တိခရစ်များ၏ အမိန့်တိုင်းကို လုံးဝ လိုက်လျှောက်မည်မဟုတ်။ ဤလူတို့သည် အန္တိခရစ်များ၏ အဆင့်အတန်းကို ခြိမ်းခြောက်မှု ဖြစ်စေဖို့ လုံလောက်မည်။ ဤလူများကို အန္တိခရစ်များက တွေ့သောအခါ ၎င်းတို့ စိတ်နှလုံးထဲတွင် မုန်းတီးမှု ဖြစ်ပေါ်လာသည်။ ၎င်းတို့သည် ဤလူများကို ဖယ်ကြဉ်ကာ အနိုင်ယူပြီး ဤလူတို့၏ နာမည်ကို မဖျက်ဆီးလျှင် ၎င်းတို့၏ စိတ်နှလုံး၌ ငြိမ်သက်ခြင်းနှင့် စိတ်ချခြင်းရှိမည်မဟုတ်။ ထို့ကြောင့် ၎င်းတို့၏ ကိုယ်ပိုင်အာဏာကို ပျိုးထောင်ပြီး ၎င်းတို့၏အင်အားစုကို ခိုင်မာစေရန် မြန်ဆန်စွာ အလုပ်လုပ်ရမည်။ ဤသို့အားဖြင့် ပို၍များသော ဘုရားသခင် ရွေးချယ်ထားသောလူများကို ၎င်းတို့ ထိန်းချုပ်နိုင်သည်။ ပြီးလျှင် သမ္မာတရားလိုက်စားသူလက်တစ်ဆုပ်စာက ၎င်းတို့အဆင့်အတန်းအား ခြိမ်းခြောက်ခြင်းကို မည်သည့်အခါမျှ နောက်တစ်ဖန် စိုးရိမ်ရမည်မဟုတ်။ အန္တိခရစ်များသည် အသင်းတော်တွင် ၎င်းတို့ကိုယ်ပိုင်အင်အားစုကို ဖွဲ့စည်းသည်။ ၎င်းတို့အား နားထောင်သူ၊ နာခံသူ၊ ၎င်းတို့အပေါ် ဖော်လံဖားသူ၊ မြှောက်ပင့်ပေးသူများကို အလုပ်၏ ကဏ္ဍတိုင်းကို ကြီးကြပ်စေသည်။ ဤအရာအားလုပ်ဆောင်ခြင်းသည် ဘုရားအိမ်တော်၏ အလုပ်အပေါ် အကျိုးရှိသလော။ မရှိပေ။ အကျိုးမရှိရုံသာမက အသင်းတော်အလုပ်အပေါ် အနှောင့်အယှက်နှင့် အဖျက်အမှောင့်များလည်း ဖန်တီးသည်။ ဤကောက်ကျစ်ဆိုးယုတ်သော အင်အားစုက ယင်းဘက်တွင် လူတစ်ဝက်ကျော်ရှိလျှင် အသင်းတော်ဖြိုလှဲနိုင်ခြေရှိသည်။ ဤသည်မှာ အသင်းတော်ရှိ သမ္မာတရားလိုက်စားသူများ၏ အရေအတွက်က လူနည်းစုဖြစ်ပြီး မုန့်ကို အဝစားရန်အတွက်သာ ရှိနေသော အလုပ်လုပ်ပေးသူများ၊ မယုံကြည်သူများကမူ အနည်းဆုံး တစ်ဝက်ရှိသောကြောင့် ဖြစ်သည်။ ဤအခြေအနေတွင် အန္တိခရစ်များက ထိုလူများကို အထင်အမြင်မှားစေပြီး သူတို့ဘက်သို့ ဆွဲယူခြင်းအပေါ် မိမိတို့၏ ခွန်အားကို ဇောက်ချထားလျှင် အသင်းတော်က ခေါင်းဆောင်များကို ရွေးကောက်သောအခါ အလိုအလျောက်ပင် အသာစီးရလိမ့်မည်။ ထို့ကြောင့် ရွေးကောက်ပွဲများအတွင်းတွင် သမ္မာတရားကို ရှင်းလင်းသည်အထိ မိတ်သဟာယဖွဲ့သင့်ကြောင်း ဘုရားအိမ်တော်က အစဉ်သဖြင့် အလေးပေးပြောဆိုသည်။ သင်သည် သမ္မာတရားကို မိတ်သဟာယဖွဲ့ခြင်းအားဖြင့် အန္တိခရစ်များကို ဖော်ထုတ်ပြီး အနိုင်ယူခြင်း မရှိနိုင်လျှင် အန္တိခရစ်များသည် လူတို့ကို အထင်အမြင်မှားစေနိုင်ပြီး ခေါင်းဆောင်အဖြစ် အရွေးခံရကာ အသင်းတော်ကို သိမ်းယူပြီး ထိန်းချုပ်နိုင်သည်။ ဤသည်မှာ အန္တရာယ်ရှိသောအရာ ဖြစ်မည်မဟုတ်လော။ အသင်းတော်တွင် အန္တိခရစ်တစ်ဦး၊ နှစ်ဦးပေါ်လာလျှင် ကြောက်ရွံ့မှု ဖြစ်ပေါ်ရန် လုံလောက်မည်မဟုတ်။ သို့သော် အန္တိခရစ်များက အင်အားစုတစ်ခုဖြစ်လာပြီး လွှမ်းမိုးမှုအဆင့်တစ်ခုခုကို ရရှိလျှင် ကြောက်ရွံ့မှု ဖြစ်ပေါ်ရန် လုံလောက်မည်။ ထို့ကြောင့် အန္တိခရစ်များအနေဖြင့် ထိုလွှမ်းမိုးမှုအဆင့်ကို စွမ်းဆောင်ရရှိခြင်း မရှိမီ ၎င်းတို့အား အသင်းတော်မှ အမြစ်ဖြတ်ပြီး နှင်ထုတ်ရမည်။ ဤတာဝန်သည် အမြင့်ဆုံးသော ဦးစားပေးဖြစ်ပြီး ယင်းမှာ မရှိမဖြစ် လိုအပ်သည်။ ထို့အပြင် အသင်းတော်ရှိ ထိုမယုံကြည်သူများ၊ အထူးသဖြင့် လူကို ကိုးကွယ်ပြီး လူနောက်လိုက်ရန် ဆန္ဒရှိသော၊ အင်အားစုနောက်သို့ လိုက်လိုသော၊ နတ်ဆိုးများ၏ အပေါင်းအပါများနှင့် လက်ပါးစေများ ဖြစ်လိုသော၊ ဂိုဏ်းများဖွဲ့လိုသောသူများဖြစ်သည့် ထိုသို့သော မယုံကြည်သူများ၊ နတ်ဆိုးများကို အမြန်ဆုံး ရှင်းလင်းပစ်သင့်သည်။ ဤသည်မှာ ထိုအနှောင့်အယှက်ပေးသူများက အသင်းတော်ကို နှောင့်ယှက်ပြီး ထိန်းချုပ်သည့် အင်အားစုဖြစ်ခြင်းကို တားဆီးရန် တစ်ခုတည်းသော နည်းလမ်းဖြစ်သည်။ ဤသည်မှာ ဘုရားသခင် ရွေးချယ်ထားသောလူများက ရှင်းလင်းစွာ မြင်ရမည့်အရာတစ်ခု၊ သမ္မာတရားကို နားလည်သောသူများက ထမ်းရွက်သင့်သည့် အရာတစ်ခု ဖြစ်သည်။ အသင်းတော်အလုပ်ကို ထမ်းရွက်သောသူများအားလုံး၊ ဘုရားသခင်၏ ရည်ရွယ်ချက်များကို အလေးထားသောသူများအားလုံးသည် ဤအရာများကို အရှိအတိုင်း သိမြင်ရမည်။ ၎င်းတို့သည် အထူးသဖြင့် အန္တိခရစ်အမျိုးအစားကို အရှိအတိုင်းမြင်ရမည်ဖြစ်ပြီး လူတို့ကို မြှောက်ပင့်ပြီး ကိုးကွယ်လိုသော သေးနုပ်သည့် နတ်ဆိုးများကိုလည်း မြင်ရမည်။ ထို့နောက်တွင် ထိုသူများအပေါ် ကန့်သတ်ချက်များထားရှိရမည်၊ သို့မဟုတ် အသင်းတော်မှ ရှင်းလင်းပစ်ရမည်။ ဤသို့ လက်တွေ့လုပ်ဆောင်ရန် အလွန်ပင် လိုအပ်သည်။ အန္တိခရစ်ကဲ့သို့သောလူများသည် ထိုကဲ့သို့သော နားဝေတိမ်တောင် ဖြစ်သည့်လူများ၊ အသုံးမကျသော အပျင်းခိုသူများ၊ သမ္မာတရားကို လက်မခံသော၊ သို့မဟုတ် မချစ်သော ယုတ်မာသောသူများနှင့် ဆက်ဆံရေးအဆင်ပြေစေရန် သေသေချာချာ စီစဉ်လုပ်ဆောင်သည်။ ၎င်းတို့သည် ထိုသူတို့ကို စည်းရုံးပြီး ထိုသူတို့နှင့် အလွန်ပင် သဟဇာတဖြစ်စွာ၊ ရင်းနှီးစွာ၊ စိတ်ထက်သန်စွာ “ပူးပေါင်းလုပ်ဆောင်”သည်။ ဤလူများသည် မည်သည့်သတ္တဝါအမျိုးအစား ဖြစ်သနည်း။ အန္တိခရစ်ဂိုဏ်းများ၏ အဖွဲ့ဝင်များမဟုတ်လော။ အထက်က ၎င်းတို့၏ “ကိုးကွယ်ခြင်းခံရသော ဘိုးဘေးဘီဘင်”ကို ဖြုတ်ချလျှင် တာဝန်သိသော ထိုသားသမီးများက သည်းခံမည်မဟုတ်။ ၎င်းတို့သည် အထက်ကို မမျှတဟု ဝေဖန်အပြစ်တင်မည်။ ပြီးလျှင် အန္တိခရစ်များကို ခုခံပေးရန်အတွက် ပူးပေါင်းလိမ့်မည်။ ဘုရားအိမ်တော်သည် ၎င်းတို့ကို အောင်နိုင်ခွင့်ပြုနိုင်သလော။ ဘုရားအိမ်တော်က လုပ်နိုင်သမျှမှာ ၎င်းတို့အားလုံးအပေါ် ပိုက်ကွန်ကို ဖြန့်ကြက်ပြီး ၎င်းတို့အားလုံးကို ရှင်းလင်းပစ်ရန်သာ ဖြစ်၏။ ၎င်းတို့သည် အန္တိခရစ်တစ်သိုက်၊ ဆိုးယုတ်သော မကောင်းဆိုးဝါးများဖြစ်ပြီး ၎င်းတို့ထဲမှ မည်သူ့ကိုမျှ လွှတ်ပေး၍ မရနိုင်ပေ။ အန္တိခရစ်များကဲ့သို့သောလူများသည် တစ်ဦးတည်းပြုမူဆောင်ရွက်သည်မှာ ရှားသည်။ အချိန်အများစုတွင် ၎င်းတို့သည် ပြုမူဆောင်ရွက်ရန်အတွက် အဖွဲ့တစ်ခုကို စုဝေးသည်။ အနည်းဆုံးနှစ်ဦး၊ သုံးဦးဖွဲ့သည်။ သို့ရာတွင် တစ်ဦးတည်းအနေဖြင့် ပြုမူဆောင်ရွက်သော အန္တိခရစ်များ၏ သီးခြားအခြေအနေအချို့ရှိသည်။ ဤသည်မှာ ၎င်းတို့တွင် ပင်ကိုစွမ်းရည်များ မရှိသောကြောင့်၊ သို့မဟုတ် ၎င်းတို့အတွက် အခွင့်အရေး မရသေးသောကြောင့် ဖြစ်ကောင်းဖြစ်နိုင်သည်။ သို့သော် ၎င်းတို့တွင် အခြားလူများနှင့် တူညီသည့်အရာမှာမူ အဆင့်အတန်းကို အထူးခုံမင်နှစ်သက်ခြင်းဖြစ်သည်။ ၎င်းတို့တွင် ကျွမ်းကျင်မှုများ၊ သို့မဟုတ် ပညာရေးမရှိသောကြောင့် အဆင့်အတန်းကို ခုံမင်နှစ်သက်ခြင်း မရှိဟု မယူဆနှင့်။ ယင်းမှာ မှားယွင်းသည်။ အန္တိခရစ်၏ အနှစ်သာရကို သင်ရှင်းလင်းစွာ မသိမြင်ဖူးပေ။ လူတစ်ယောက်က အန္တိခရစ်ဖြစ်သရွေ့ အဆင့်အတန်းကို နှစ်သက်သည်။ အန္တိခရစ်များသည် မည်သူနှင့်မျှ ပူးပေါင်းလုပ်ဆောင်နိုင်ခြင်း မရှိသည်ကို ကြည့်လျှင် ဤသို့သော နားဝေတိမ်တောင် ဖြစ်သည့်လူတစ်စု၊ အမှိုက်များ၊ အဖျက်ကောင်များကို ၎င်းတို့ကို ဖားယားရန် အဘယ်ကြောင့် လက်သပ်မွေးသနည်း။ ဤလူများနှင့် ပူးပေါင်းဆောင်ရွက်ရန် ၎င်းတို့ ရည်ရွယ်သလော။ ၎င်းတို့သည် ထိုသူများနှင့် အမှန်တကယ် ပူးပေါင်းဆောင်ရွက်နိုင်လျှင် “အန္တိခရစ်များသည် မည်သူနှင့်မျှ ပူးပေါင်းဆောင်ရွက်နိုင်ခြင်း မရှိပေ” ဆိုသည့် စကားက ခိုင်လုံမည်မဟုတ်။ ၎င်းတို့သည် မည်သူနှင့်မျှ ပူးပေါင်းဆောင်ရွက်နိုင်ခြင်း မရှိပေ။ ထို “မည်သူနှင့်မျှ” သည် အဓိကအားဖြင့် အပြုသဘောဆောင်သောလူများကို ညွှန်းဆိုသည်။ သို့သော် အန္တိခရစ်၏ စိတ်သဘောထားကို ထည့်သွင်းစဉ်းစားလျှင် ၎င်းတို့သည် ၎င်းတို့၏ ကြံရာပါများဖြင့်လည်း ပူးပေါင်းဆောင်ရွက်နိုင်ခြင်း မရှိပေ။ ဤသို့ဆိုလျှင် ဤလူများကို လက်သပ်မွေးရာ၌ ၎င်းတို့သည် မည်သည့်အရာကို လုပ်ဆောင်နေသနည်း။ ၎င်းတို့သည် ဩဇာပေးရလွယ်သော၊ ကြိုးကိုင်ညွှန်ကြားရလွယ်သော၊ ကိုယ်ပိုင်အမြင်မရှိသော၊ အန္တိခရစ်များက ပြောသည့်အရာ မှန်သမျှကို လုပ်ဆောင်သော၊ အန္တိခရစ်များ၏ အဆင့်အတန်းကို ကာကွယ်ပေးရန် ဆက်လက်၍ အတူတကွ လုပ်ဆောင်မည်ဖြစ်သော နားဝေတိမ်တောင်ဖြစ်သည့် လူအုပ်စုကို လက်သပ်မွေးနေခြင်းဖြစ်သည်။ အန္တိခရစ်တစ်ဦးသည် သူ့ကိုယ်သူ မှီခိုလျှင် ၎င်းသည် လုံးဝကို တစ်ဦးတည်း ဖြစ်နေလိမ့်မည်။ သူ၏ အဆင့်အတန်းကို ကာကွယ်ပေးရန်ဟူသည်မှာ လွယ်ကူသောအရာ ဖြစ်မည်မဟုတ်။ ထို့ကြောင့် နေ့စဉ် ၎င်းတို့အနီးတွင် စုဝေးပြီး ၎င်းတို့အတွက် အမှုကိစ္စများကို လုပ်ဆောင်ပေးရန် နားဝေတိမ်တောင် ဖြစ်သောလူအုပ်စုကို စည်းရုံးခြင်းဖြစ်သည်။ ၎င်းတို့သည် ဘုရားသခင် ရွေးချယ်ထားသောလူများကိုပင် အထင်အမြင်မှားအောင် လုပ်ဆောင်သည်။ ဤလူများ သမ္မာတရားကို လိုက်စားပုံနှင့် ဒုက္ခခံပုံတို့အကြောင်းကို ၎င်းတို့ ပြောဆိုသည်။ ထိုသူတို့သည် ပျိုးထောင်ပေးခြင်းခံရထိုက်သည်ဟု ဆိုသည်။ ဤလူများတွင် ပြဿနာတစ်ခု ရှိသောအခါ ၎င်းတို့က ထိုပြဿနာနှင့်ပတ်သက်ပြီး ဤလူတို့ကို စုံစမ်းသည်၊ မေးမြန်းသည်ဟုပင် ဆိုသည်။ ထိုသူတို့အားလုံးက နာခံပြီး ကျိုးနွံနာခံသောလူများဖြစ်သည်ဟု ဆိုသည်။ ၎င်းတို့သည် ၎င်းတို့တာဝန်ကို ပူးပေါင်းလုပ်ဆောင်လျက် ထမ်းဆောင်နေခြင်း ဖြစ်သလော။ အန္တိခရစ်သည် သူ၏ အဆင့်အတန်းကို ခိုင်မာစေရန်အတွက် သူ့အတွက် ပြုမူလုပ်ဆောင်ပေးမည်ဖြစ်သည့်၊ သူ၏ လက်ပါးစေများ၊ သူ၏ ကြံရာပါများဖြစ်မည့် လူတစ်စုကို ရှာဖွေနေသည်။ ယင်းမှာ ပူးပေါင်းဆောင်ရွက်ခြင်းမဟုတ်။ သူ၏ ကိုယ်ပိုင်လုပ်ငန်းကို ဆောင်ရွက်နေခြင်းဖြစ်၏။ ဤသည်မှာ အန္တိခရစ်များ၏ အင်အားစုဖြစ်သည်။

သင်တို့ အဘယ်အရာကို ပြောမည်နည်း။ အခြားသူများနှင့် ပူးပေါင်းဆောင်ရွက်ခြင်းသည် ခက်ခဲသလော။ အမှန်တကယ်တွင် မခက်ခဲပေ။ လွယ်ကူသည်ဟုပင် သင်ပြောနိုင်သည်။ သို့ရာတွင် လူများသည် ဤအရာကို ခက်ခဲသည်ဟု အဘယ်ကြောင့် ခံစားနေရသေးသနည်း။ အကြောင်းမှာ ၎င်းတို့၌ ဖောက်ပြန်ပျက်စီးသော စိတ်သဘောထားများ ရှိသောကြောင့်ဖြစ်သည်။ လူ့သဘာဝ၊ အသိစိတ်နှင့် ဆင်ခြင်တုံတရားရှိသူများအတွက်မှာမူ အခြားသူများနှင့် ပူးပေါင်းဆောင်ရွက်ခြင်းသည် အတော်အတန် လွယ်ကူပြီး ဤသည်မှာ ပျော်ရွှင်ဖွယ်တစ်ခုဟု ၎င်းတို့ ခံစားရနိုင်သည်။ အကြောင်းမှာ အမှုကိစ္စများကို မိမိတို့ဘာသာ ဖြစ်မြောက်အောင်မြင်ရန်မှာ မည်သူ့အတွက်မျှ မလွယ်ကူသကဲ့သို့ ၎င်းတို့သည် မည်သည့်နယ်ပယ်တွင် ပါဝင်ပတ်သက်သည်ဖြစ်စေ၊ သို့မဟုတ် ၎င်းတို့လုပ်ဆောင်နေသည့်အရာတွင်၊ အမှုအရာများကို ထောက်ပြဖို့နှင့် အကူအညီပေးဖို့ တစ်စုံတစ်ယောက် ရှိသည်မှာ အစဉ်သဖြင့် ကောင်းသောကြောင့် ဖြစ်သည်။ မိမိတို့ဘာသာ လုပ်ဆောင်ခြင်းထက် များစွာသာ၍ လွယ်ကူပေသည်။ ထို့အပြင် လူတို့၏ အစွမ်းအစက စွမ်းဆောင်နိုင်သည့်အရာ၊ သို့မဟုတ် ၎င်းတို့ ကိုယ်၌က တွေ့ကြုံနိုင်သည့်အရာတွင် အကန့်အသတ် ရှိပေသည်။ မည်သူတစ်ဦးတစ်ယောက်မျှ လုပ်ငန်းအားလုံးကို မကျွမ်းကျင်နိုင်ပေ။ လူတစ်ဦးအတွက် အရာအားလုံးကို သိဖို့၊ အရာအားလုံးကို လုပ်ဆောင်နိုင်စွမ်းရှိဖို့၊ အရာအားလုံးကို ဖြစ်မြောက်အောင်မြင်ဖို့ မဖြစ်နိုင်ချေ။ ယင်းမှာ မဖြစ်နိုင်သကဲ့သို့ လူတိုင်းသည် ထိုသို့သော ဆင်ခြင်တုံတရားကို ပိုင်ဆိုင်သင့်သည်။ ထို့ကြောင့် သင်သည် မည်သည့်အရာကိုလုပ်လုပ်၊ ထိုအရာက အရေးကြီးသည်ဖြစ်စေ၊ မကြီးသည်ဖြစ်စေ သင့်ကိုကူညီရန်၊ သင့်ကို နည်းပေးလမ်းညွှန်မှုများ ပေးရန်၊ အကြံဉာဏ်ပေးရန်နှင့် အမှုအရာများကို သင်နှင့် ပူးပေါင်းလုပ်ကိုင်ရန် တစ်စုံတစ်ယောက်ကို သင် အမြဲတမ်း လိုအပ်နေလိမ့်မည်။ ဤသည်မှာ အမှုအရာများကို ပို၍ မှန်မှန်ကန်ကန် လုပ်ဆောင်ရန်၊ ပို၍ အမှားနည်းရန်၊ လမ်းလွဲဖို့ ဖြစ်နိုင်ခြေနည်းပါးရန် သေချာစေဖို့ တစ်ခုတည်းသော နည်းလမ်းဖြစ်သည်။ ဤသည်မှာ ကောင်းသောအရာဖြစ်သည်။ အထူးသဖြင့် ဘုရားသခင်ကို အစေခံခြင်းသည် အရေးကြီးပြီး သင်၏ ဖောက်ပြန်ပျက်စီးသော စိတ်သဘောထားကို မဖြေရှင်းခြင်းသည် သင့်ကို အန္တရာယ်ဖြစ်စေနိုင်သည်။ လူတို့တွင် စာတန်ဆန်သော စိတ်သဘောထားများ ရှိပြီး အချိန်မရွေး၊ နေရာမရွေး ဘုရားသခင်ကို ပုန်ကန်ပြီး ဆန့်ကျင်နိုင်သည်။ စာတန်ဆန်သော စိတ်သဘောထားများဖြင့် အသက်ရှင်သောသူတို့သည် ဘုရားသခင်ကို အချိန်မရွေး ငြင်းဆန်နိုင်၊ ဆန့်ကျင်နိုင်ပြီး သစ္စာဖောက်နိုင်သည်။ အန္တိခရစ်များက အလွန်မိုက်မဲ၏၊ ၎င်းတို့သည် ဤအရာကို သဘောမပေါက်ကြဘဲ “ငါသည် အာဏာရရှိရန် လုံလောက်သော ဒုက္ခကို ခံခဲ့ရပြီးပြီ၊ အဘယ်ကြောင့် အခြားမည်သူနှင့်မဆို မျှဝေရမည်နည်း။ ထိုအာဏာကို အခြားလူတို့အား ပေးခြင်းက ငါကိုယ်တိုင်အတွက် လုံးဝ ရှိတော့မည် မဟုတ်ဟူသည့် သဘောမဟုတ်လော။ အာဏာမရှိဘဲနှင့် ငါ၏ ပါရမီများနှင့် အရည်အချင်းများကို မည်သို့ ထင်ရှားစေနိုင်မည်နည်း” ဟူ၍ တွေးကြသည်။ လူတို့ကို ဘုရားသခင်က အပ်နှံခဲ့သည်မှာ အာဏာ၊ သို့မဟုတ် အဆင့်အတန်းမဟုတ်ဘဲ တာဝန်တစ်ခုဖြစ်သည်ကို ၎င်းတို့ မသိကြပေ။ အန္တိခရစ်တို့သည် အာဏာနှင့် အဆင့်အတန်းကိုသာ လက်ခံကြသည်။ တာဝန်များကို ဘေးဖယ်ထားကြပြီး၊ တကယ့်အလုပ်ကို မလုပ်ဆောင်ကြပေ။ ထိုအစား ကျော်ကြားမှု၊ အကျိုးအမြတ်နှင့် အဆင့်အတန်းနောက်ကိုသာ လိုက်ကြပြီး ဩဇာအာဏာကိုသာ ဖမ်းဆုပ်လိုသည်။ ဘုရားသခင် ရွေးချယ်ထားသောသူများကို ထိန်းချုပ်လိုသည်။ ပြီးလျှင် ဂုဏ်အဆင့်အတန်း၏ အကျိုးအမြတ်များ၌ မွေ့လျော်ကြသည်။ အမှုအရာများကို ဤသို့ လုပ်ဆောင်ခြင်းသည် အလွန် အန္တရာယ်ရှိသည်။ ဤသည်မှာ ဘုရားသခင်ကို ဆန့်ကျင်ခြင်းဖြစ်သည်။ မိမိတို့တာဝန်ကို မှန်မှန်ကန်ကန် လုပ်ဆောင်ခြင်းထက် ကျော်ကြားမှု၊ အကျိုးအမြတ်နှင့် အဆင့်အတန်းတို့နောက်ကိုသာ လိုက်သော မည်သူမဆိုသည် မီးနှင့် ဆော့ကစားနေခြင်းဖြစ်ပြီး ၎င်းတို့၏ အသက်ကို ဆော့ကစားနေခြင်း ဖြစ်သည်။ မီးနှင့် ၎င်းတို့၏အသက်နှင့် ဆော့ကစားသူတို့သည် အချိန်မရွေး မိမိတို့ကိုယ်ကို ပျက်စီးခြင်းသို့ ရောက်စေနိုင်သည်။ ယနေ့တွင် ခေါင်းဆောင်၊ သို့မဟုတ် အမှုဆောင်တစ်ယောက်အဖြစ် သင်သည် ဘုရားသခင်ကို အစေခံနေခြင်းဖြစ်ပြီး ယင်းမှာ သာမန်ကိစ္စမဟုတ်ပေ။ သင်တို့သည် မည်သည့်လူပုဂ္ဂိုလ်အတွက်မျှ အမှုကိစ္စများကို လုပ်ဆောင်နေခြင်းမဟုတ်၊ လစာရရန်နှင့် ဝမ်းစာအတွက် အလုပ်လုပ်နေခြင်းလည်း သာ၍ပင် မဟုတ်ပေ။ ထိုအစား သင်သည် အသင်းတော်တွင် သင်၏ တာဝန်ကို ထမ်းဆောင်နေခြင်းဖြစ်သည်။ အထူးသဖြင့် ဤတာဝန်သည် ဘုရားသခင်၏ တာဝန်ပေးစေခိုင်းချက်မှလာခဲ့ခြင်းဖြစ်သည်။ သို့ဖြစ်၍ ယင်းကို ထမ်းဆောင်ခြင်းမှာ မည်သည့်အရာကို ဆိုလိုသနည်း။ သင်တို့သည် မိမိတို့၏ တာဝန်အတွက် ဘုရားသခင်ထံ၌ တာဝန်ခံရမည်ဟူ၍ ဖြစ်၏။ သင်သည် ယင်းကို ကောင်းမွန်စွာ ထမ်းဆောင်သည်ဖြစ်စေ၊ မထမ်းဆောင်သည်ဖြစ်စေ နောက်ဆုံး၌ ဘုရားသခင်ထံ စာရင်းရှင်းရမည်ဖြစ်ပြီး အဆုံးသတ်တစ်ခု ရှိရမည်ဖြစ်သည်။ အကြောင်းမှာ သင်လက်ခံခဲ့သည့်အရာသည် ဘုရားသခင်၏ တာဝန်ပေးစေခိုင်းချက်၊ မြင့်မြတ်သော တာဝန်တစ်ခုဖြစ်သောကြောင့်ဖြစ်ပြီး ဤတာဝန်သည် မည်မျှအရေးကြီးပါစေ၊ အသေးအဖွဲဖြစ်ပါစေ လေးနက်သည့် အရာတစ်ခု ဖြစ်သည်။ မည်မျှ လေးနက်သနည်း။ သေးငယ်သောအတိုင်းအတာတွင် ယင်းသည် ဤဘဝသက်တမ်းတွင် သမ္မာတရားအား သင်ရနိုင်ခြင်း ရှိမရှိပါဝင်ပြီး ဘုရားသခင်က သင့်အား ရှုမြင်သည့်ပုံစံ ပါဝင်သည်။ ပို၍ ကြီးမားသောအတိုင်းအတာတွင် ယင်းသည် သင်၏ ရှေ့ရေး၊ ကံကြမ္မာ၊ သင်၏ အဆုံးသတ်အပေါ် တိုက်ရိုက် ဆက်နွှယ်နေသည်။ သင်သည် မကောင်းမှုကျူးလွန်ပြီး ဘုရားသခင်ကို ဆန့်ကျင်လျှင် ရှုတ်ချခံရပြီး အပြစ်ဒဏ်ပေးခံရမည်။ သင်၏တာဝန်ကို ထမ်းဆောင်သောအခါ သင်လုပ်ဆောင်သမျှတိုင်းကို ဘုရားသခင်က မှတ်သားထားသည်။ ထိုအရာကို အမှတ်ပေးပြီး အကဲဖြတ်ပုံအတွက် ဘုရားသခင်တွင် သူ၏ ကိုယ်ပိုင်စည်းမျဉ်းများ၊ စံနှုန်းများရှိသည်။ ဘုရားသခင်သည် သင်၏ တာဝန်ထမ်းဆောင်မှု အလုံးစုံအပေါ် အခြေခံ၍ သင်၏ အဆုံးသတ်ကို ဆုံးဖြတ်တော်မူ၏။ ဤသည်မှာ အရေးကြီးသော ကိစ္စတစ်ခု ဖြစ်သလော။ အမှန်ပင် ဖြစ်သည်။ ထို့ကြောင့် သင်သည် တာဝန်တစ်ခုပေးအပ်ခြင်း ခံရလျှင် ယင်းသည် သင်ကိုင်တွယ်ရမည့် သင်၏ကိုယ်ပိုင်အမှုကိစ္စ ဟုတ်သလော။ (မဟုတ်ပါ။) ထိုအလုပ်သည် သင့်ဘာသာ ပြီးမြောက်နိုင်သော အရာတစ်ခုမဟုတ်။ သို့သော် ယင်းအတွက် သင်တာဝန်ယူရန် အမှန်ပင် လိုအပ်သည်။ ဤတာဝန်မှာ သင့်တာဝန်ဖြစ်သည်။ ထိုတာဝန်ပေးစေခိုင်းချက်ကို သင်ပြီးမြောက်ရမည်။ ဤသည်မှာ မည်သည့်အရာနှင့် သက်ဆိုင်သနည်း။ ပူးပေါင်းဆောင်ရွက်ခြင်းနှင့်လည်းကောင်း၊ အစေခံရာ၌ မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ သင့်တာဝန်ကို ထမ်းဆောင်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ သင်၏ တာဝန်ပေးစေခိုင်းချက်ကို ပြီးမြောက်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း၊ ဘုရားအလိုတော်ကို သင်လိုက်လျှောက်သည့်ပုံစံဖြစ်ရန် မည်သို့ ပူးပေါင်းဆောင်ရွက်ရမည်ဆိုသည်နှင့်လည်းကောင်း သက်ဆိုင်သည်။ ဤအရာများနှင့် သက်ဆိုင်သည်။

သဟဇာတဖြစ်သော ပူးပေါင်းဆောင်ရွက်ခြင်းတွင် အချက်များစွာ ပါဝင်သည်။ အနည်းဆုံးအနေဖြင့် ဤအချက်များစွာထဲမှ တစ်ခုသည် အခြားလူများကို စကားပြောဆိုခွင့်ပေးပြီး မတူညီသော အကြံများ ပေးခွင့်ပြုခြင်းဖြစ်သည်။ သင်က အမှန်တကယ်ပင် ဆင်ခြင်တုံတရားကို ပိုင်ဆိုင်လျှင် မည်သည့်အလုပ်မျိုးကို လုပ်ပါစေ၊ သမ္မာတရား စည်းမျဉ်းများကို ရှာဖွေရန် အရင်ဦးဆုံး သင်ယူရမည်။ အခြားလူတို့၏ ထင်မြင်ချက်များကို တောင်းဆိုရန်လည်း မိမိကိုယ်တိုင် စတင်လုပ်ဆောင်သင့်သည်။ အကြံပြုချက်တိုင်းကို အလေးအနက်ထားပြီး စိတ်နှလုံးတစ်လုံးတစ်ဝတည်းဖြင့် ပြဿနာများကို ဖြေရှင်းသရွေ့ သဟဇာတဖြစ်သော ပူးပေါင်းဆောင်ရွက်ခြင်းကို သင် အခြေခံအားဖြင့် ရရှိလိမ့်မည်။ ဤနည်းအားဖြင့် သင်သည် သင့်တာဝန်တွင် အလွန်ပို၍ နည်းပါးသော အခက်အခဲများကိုသာ ကြုံတွေ့ရလိမ့်မည်။ မည်သည့်ပြဿနာများ ဖြစ်ပေါ်လာပါစေ ၎င်းတို့ကို ဖြေရှင်းပြီး ကိုင်တွယ်ရန် လွယ်ကူလိမ့်မည်။ ဤသည်မှာ သဟဇာတဖြစ်စွာ ပူးပေါင်းဆောင်ရွက်ခြင်း၏ သက်ရောက်မှုဖြစ်သည်။ တစ်ခါတစ်ရံတွင် အသေးအဖွဲကိစ္စများအပေါ် အငြင်းပွားမှုများရှိသည်။ သို့သော် ဤအရာများက အလုပ်ကို မထိခိုက်သရွေ့ ပြဿနာ ဖြစ်မည်မဟုတ်ပေ။ သို့ရာတွင် အသင်းတော်အလုပ်ပါဝင်သော အဓိကအမှုကိစ္စများနှင့် အကြီးစားကိစ္စများတွင် သင်သည် ဖြေရှင်းချက်တစ်ခု ရှာဖွေရန် အများသဘောတူညီမှုကို ရယူပြီး သမ္မာတရားကို ရှာဖွေရမည်။ ခေါင်းဆောင်တစ်ဦး သို့မဟုတ် အမှုဆောင်တစ်ဦးအနေဖြင့် သင်သည် အခြားသူများထက် သာသကဲ့သို့ အစဉ်အမြဲ ပြုမူပြီး သင်၏ တာဝန်ကို အစိုးရရာထူးတစ်ခုကဲ့သို့ ပျော်မွေ့ကာ သင်၏ အဆင့်အတန်း၏ အကျိုးအမြတ်များကို အစဉ်အမြဲ မွေ့လျော်ခံစားလျက် သင်၏ ကိုယ်ပိုင်အစီအစဉ်များကို အစဉ်အမြဲ ပြုလုပ်နေလျှင်၊ သင်၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းကို အစဉ် အလေးထားပြီး ပျော်မွေ့ခံစားလျှင်၊ သင်၏ ကိုယ်ပိုင်လုပ်ငန်းကို အစဉ်သဖြင့် ဆောင်ရွက်လျှင်၊ ပိုမိုမြင့်မားသော အဆင့်အတန်းရရှိရန်၊ ပိုမိုများသောလူတို့ကို စီမံပြီး ထိန်းချုပ်ရန်နှင့် ပိုမြင့်မားသော နေရာတစ်ခုသို့ ရာထူတိုးခံရရန် အစဉ်ကြိုးစားလျှင် ဤသည်မှာ ပြဿနာဖြစ်သည်။ အရေးကြီးသော တာဝန်တစ်ခုကို အစိုးရရာထူးတစ်ခု ဖြစ်သည့်အလား ပျော်မွေ့ခံစားခြင်းက အလွန် အန္တရာယ်ရှိသည်။ သင်သည် အခြားမည်သူနှင့်မျှ ပူးပေါင်ဆောင်ရွက်ရန် ဆန္ဒမရှိဘဲ၊ သင်၏ အာဏာကို မလျော့ပါးစေလိုသည့်အပြင် အခြားလူများနှင့် မျှဝေခံစားရန် အလိုမရှိဖြစ်လျက်၊ အခြားလူများက သင့်အစား နာမည်ကောင်းယူရန်၊ သင်၏ထင်ပေါ်မှုကို ခိုးယူရန် အလိုမရှိဘဲ ဤသို့ အစဉ်ပြုမူဆောင်ရွက်လျှင်၊ အာဏာကို သင်ကိုယ်တိုင်သာ ခံစားချင်လျှင် သင်သည် အန္တိခရစ်တစ်ဦးဖြစ်သည်။ သို့သော် သင်သည် သမ္မာတရားကို မကြာခဏ ရှာဖွေလျှင်၊ သင်၏ ဇာတိပကတိ၊ သင်၏ကြံရွယ်ချက်များနှင့် အယူအဆများအား ပုန်ကန်ခြင်းကို လက်တွေ့လုပ်ဆောင်လျှင်၊ အခြားသူများနှင့် ပူးပေါင်းဆောင်ရွက်ရန် ကိုယ်တိုင်စတင်လုပ်ဆောင်နိုင်လျှင်၊ အခြားသူများနှင့် တိုင်ပင်ပြီး ရှာဖွေရန် သင်၏ စိတ်နှလုံးကို ဟန်ဆောင်မှုကင်းမဲ့သည့်ပုံစံဖြင့် ဖွင့်ဟလျှင်၊ အခြားသူများ၏ စိတ်ကူးများ၊ အကြံပြုချက်များကို အာရုံစိုက် နားထောင်လျှင်၊ မည်သူ့ဆီကလာသည်ဖြစ်စေ မှန်ကန်ပြီး သမ္မာတရားနှင့်ညီသော အကြံကို လက်ခံလျှင် သင် လက်တွေ့လုပ်ဆောင်နေသည့် နည်းလမ်းသည် ဉာဏ်ပညာရှိပြီး မှန်ကန်ကာ ယင်းက သင့်အား မှားယွင်းသောလမ်းကြောင်းကို လျှောက်ခြင်းမှ ဟန့်တားနိုင်ပြီး သင့်အတွက် အကာအကွယ် ပေးလိမ့်မည်။ ခေါင်းဆောင်ရာထူးများကို သင် လက်လွှတ်ရမည်၊ အဆင့်အတန်း၏ ညစ်ညမ်းသောလေထုကို လက်လွှတ်ရမည်၊ သင့်ကိုယ်သင် သာမန်လူတစ်ယောက်အဖြစ် သဘောထားပြုမူပြီး အခြားသူများနှင့် တန်းတူရည်တူ ရှိသောနေရာတွင် ကိုယ့်ကိုယ်ကိုယ် ထားရှိရမည်ဖြစ်ကာ သင်၏ တာဝန်နှင့်ပတ်သက်လာလျှင် တာဝန်ယူတတ်သော စိတ်ဓာတ်ရှိမည်။ ဤသည်မှာ မှန်ကန်သော ပြုမူဆောင်ရွက်နည်းဖြစ်၏။ သင်သည် သင်၏တာဝန်ကို တရားဝင်ရာထူးနှင့် ဂုဏ်အဆင့်အတန်းအဖြစ်၊ သို့မဟုတ် အောင်မြင်မှုသရဖူမျိုး အဖြစ် အစဉ် သဘောထားပြုမူလျှင်၊ အခြားလူများက သင်၏ရာထူးအတွက် အလုပ်လုပ်ပြီး အစေခံရန်ရှိနေသည်ဟု စိတ်ကူးလျှင် ဤသည်မှာ ဒုက္ခပေးတတ်သည်။ ဘုရားသခင်က သင့်အား အလွန်မုန်းတီးပြီး ရွံရှာလိမ့်မည်။ သင်က အခြားလူများနှင့် တန်းတူညီဖြစ်သည်၊ သင်က ဘုရားသခင်ထံမှ တာဝန်ပေးစေခိုင်းချက်နှင့် တာဝန်ကို အနည်းငယ် ပို၍ရှိခြင်းသာဖြစ်သည်ဟု ယုံကြည်လျှင်၊ ၎င်းတို့နှင့် သင့်ကိုယ်သင် တန်းတူညီရပ်တည်ရန် သင်ယူနိုင်လျှင်၊ အခြားလူများ ထင်မြင်သည့်အရာကို နှိမ့်ချစွာပင် မေးမြန်းနိုင်လျှင်၊ ၎င်းတို့ပြောသည့်အရာကို လေးနက်စွာ၊ အသေအချာ၊ အာရုံစိုက်စွာဖြင့် နားထောင်နိုင်လျှင် သင်သည် အခြားလူများနှင့် သဟဇာတဖြစ်စွာ ပူးပေါင်းဆောင်ရွက်နိုင်လိမ့်မည်ဖြစ်သည်။ ဤသဟဇာတ ဖြစ်သော ပူးပေါင်းဆောင်ရွက်ခြင်းက မည်သည့်သက်ရောက်မှု ရှိမည်နည်း။ သက်ရောက်မှုက အလွန်ကြီးမားသည်။ သမ္မာတရား၏ အလင်းနှင့် အသက် လက်တွေ့ကျမှုတို့ဖြစ်သည့် ယခင်က သင် တစ်ခါမျှ မရဖူးသည့် အရာများကို သင်ရလိမ့်မည်။ သင်သည် အခြားသူများ၏ ကောင်းမြတ်သည့်အချက်များကို သိပြီး ၎င်းတို့၏အားသာချက်များမှ သင်ယူလိမ့်မည်။ အခြားတစ်ခုရှိသည်။ သင်က အခြားလူများကို ထုံထိုင်းသည်၊ နုံအသည်၊ စဉ်းစားဉာဏ်မဲ့သည်၊ သို့မဟုတ် သင့်ထက် နိမ့်ကျသည်ဟု စိတ်ကူးထားသည်။ သို့သော် ၎င်းတို့၏ ထင်မြင်ချက်များကို သင်နားထောင်သောအခါ၊ သို့မဟုတ် အခြားလူများက သင့်ထံ ဖွင့်ဟပြောဆိုသောအခါ မည်သူကမျှ သာမန်မဟုတ်ကြောင်း၊ လူတိုင်းက တစ်မူထူးခြားသော စိတ်ကူးအချို့ရှိကြောင်နှင့် လူတိုင်းနှင့်ပတ်သက်၍ ကောင်းကွက် တစ်ခုခု ရှိကြောင်း သင် အမှတ်တမဲ့ ရှာဖွေတွေ့ရှိလိမ့်မည်။ သင်သည် အခြားသူများနှင့် သဟဇာတဖြစ်စွာ ပူးပေါင်းဆောင်ရွက်ရန် သင်ယူလျှင် ဤအရာက သင့်အား ၎င်းတို့၏ အားသာချက်များမှ သင်ယူရန် အထောက်အကူ ပြုနိုင်ရုံတင်မကဘဲ သင်၏ မာနထောင်လွှားမှုနှင့် မိမိကိုယ်ကို မှန်သည်ဟု ယူမှတ်ခြင်းတို့ကိုလည် ထုတ်ဖော်နိုင်ကာ သင်သည် ပါးနပ်သည်ဟု စိတ်ကူးနေခြင်းမှ တားမြစ်နိုင်လေသည်။ သင်က သင့်ကိုယ်သင် အခြားလူတိုင်းထက် ပို၍ တော်သည်၊ သာလွန်သည်ဟု မသတ်မှတ်တော့သည့်အခါတွင် ဤအတ္တကြီးသော၊ မိမိကိုယ်ကို အထင်ကြီး၍ နှစ်သက်မြတ်နိုးသည့် အခြေအနေကို ရှင်သန်ခြင်းအား ရပ်တန့်လိမ့်မည်။ ယင်းက သင့်ကို ကာကွယ်ပေးလိမ့်မည်မဟုတ်လော။ ဤသည်မှာ သူတစ်ပါးတို့နှင့် ပူးပေါင်းဆောင်ရွက်ခြင်းမှ သင်ယူသင့်သော သင်ခန်းစာဖြစ်ပြီး သင်ရရှိသင့်သော အကျိုးအမြတ်ဖြစ်သည်။

လူတို့နှင့် ကျွန်ုပ် ဆက်ဆံရာတွင် လူအများစုပြောသည့်အရာကို ကျွန်ုပ်အာရုံစိုက်စွာ နားထောင်သည်။ လူမျိုးစုံကို ဆန်းစစ်ခြင်း၊ ၎င်းတို့စကားပြောသည်ကို နားထောင်ခြင်း၊ ထိုသို့စကားပြောရာတွင် ၎င်းတို့အသုံးပြုသည့် ဘာသာစကားနှင့် ပုံစံကို လေ့လာခြင်းတို့ကို ကျွန်ုပ် အသေအချာလုပ်ဆောင်သည်။ ဥပမာ လူအများစုသည် ပညာအနည်းငယ်မျှ တတ်သော်လည်း လုပ်ငန်းတစ်ခု၏ ကျွမ်းကျင်မှုများကို မသိသောကြောင့် အဆက်အဆံလုပ်ရန် မလိုဟု သင် ယူဆခဲ့ဖူးသည်။ အမှန်တွင် ယင်းမှာ မမှန်ကန်ပေ။ ဤလူတို့နှင့် သင်ထိတွေ့ဆက်ဆံသောအခါတွင်ဖြစ်စေ၊ အချို့သော ထူးခြားသည့်လူများနှင့် ထိတွေ့ဆက်ဆံသောအခါတွင်ပင်ဖြစ်စေ သင် မမြင်နိုင်သည့်၊ သို့မဟုတ် သတိမမူမိနိုင်သည့် ၎င်းတို့၏ စိတ်နှလုံးအတွင်းထဲရှိ အရာများကို သင်နားလည်နိုင်သည်။ ယင်းတို့မှာ ၎င်းတို့၏ အတွေးအခေါ်များနှင့် အမြင်များကဲ့သို့သောအရာများဖြစ်ကာ ယင်းတို့ထဲမှ အချို့မှာ လွဲချော်နေပြီး အချို့မှာ သင့်လျော်သည်။ ထို “သင့်လျော်မှု”သည် သမ္မာတရားနှင့် အလွန်ဝေးကောင်းဝေးနိုင်သည်မှာ အမှန်ပင်ဖြစ်သည်။ သမ္မာတရားနှင့် လုံးဝမသက်ဆိုင်ကောင်း မသက်ဆိုင်နိုင်ပေ။ သို့သော် သင်သည် လူ့သဘာဝ၏ သွင်ပြင်လက္ခဏာများကို ပို၍ သိနိုင်လိမ့်မည်။ ဤသည်မှာ သင့်အတွက် ကောင်းသောအရာတစ်ခု မဟုတ်လော။ (ဟုတ်ပါသည်။) ဤသည်မှာ သိမြင်နားလည်ခြင်း ဟူသည့်အရာဖြစ်သည်။ ယင်းသည် သင်၏ သိမြင်နားလည်ခြင်းကို မြှင့်တင်သည့် နည်းတစ်ခုဖြစ်သည်။ လူအချို့က “ကျွန်ုပ်တို့၏ သိမြင်နားလည်ခြင်းကို မြှင့်တင်ခြင်း၏ အကျိုးမှာ အဘယ်နည်း” ဟု ဆိုနိုင်သည်။ ယင်းသည် အမျိုးမျိုးသော လူအမျိုးအစားများအပေါ် သင်၏နားလည်မှုအတွက်လည်းကောင်း၊ အမျိုးမျိုးသော လူအမျိုးအစားများအပေါ် သင်၏ ပိုင်းခြားသိမြင်မှုနှင့် စိစစ်မှုတို့အတွက်လည်းကောင်း အကျိုးရှိသည်။ ပြီးလျှင် အမျိုးမျိုးသော လူအမျိုးအစားများအပေါ် သင်၏ ကူညီနိုင်စွမ်းအတွက် ပို၍ပင် အကျိုးရှိသည်။ ဤသည်မှာ အလုပ်များစွာ လုပ်ဆောင်ရသည့် လမ်းကြောင်း ဖြစ်သည်။ လူအချို့မှာ မှားယွင်းစွာ ဝိညာဉ်ရေးဆန်ပြီး “ဘုရားသခင်ကို ယခု ကျွန်ုပ်ယုံကြည်သဖြင့် ရုပ်သံထုတ်လွှင့်မှုများ၊ သို့မဟုတ် သတင်းများကို နားမထောင်။ သတင်းစာများကို မဖတ်။ ပြင်ပလောကနှင့် ကျွန်ုပ် အထိအတွေ့မရှိ။ လူ့အလွှာအတန်းအစားနှင့် အလုပ်အကိုင်အားလုံးရှိ လူအားလုံးသည် နတ်ဆိုးများဖြစ်ကြသည်” ဟု ယုံကြည်ကြသည်။ သို့ဆိုလျှင် သင် မှားယွင်းသည်။ သင်၌ သမ္မာတရားရှိလျှင် နတ်ဆိုးများနှင့် ဆက်ဆံရန် ကြောက်ရွံ့သေးသလော။ ဘုရားသခင်သည်ပင် တစ်ခါတစ်ရံ၌ ဝိညာဉ်ရေးရာနယ်ပယ်တွင် စာတန်နှင့် ဆက်ဆံမှုများရှိသည်။ ထိုအတွက်ကြောင့် ကိုယ်တော် ပြောင်းလဲသွားတော်မူသလော။ တစ်စိုးတစ်စိမျှ မပြောင်းလဲပေ။ သင်သည် နတ်ဆိုးများနှင့် ဆက်ဆံရခြင်းကို ကြောက်ပြီး ထိုကြောက်ရွံ့မှုအတွင်း၌ ပြဿနာတစ်ခုရှိသည်။ အမှန်တကယ် ကြောက်ရွံ့ရမည့်အရာမှာ သမ္မာတရားကို သင်နားမလည်ခြင်း၊ သင်၌ ဘုရားသခင်နှင့် သမ္မာတရားအပေါ် တိကျမှန်ကန်ခြင်းမရှိသော သဘောပေါက်နားလည်မှုနှင့် ယုံကြည်လက်ခံမှုအမြင်ရှိခြင်း၊ သင်၌ များစွာသော အယူအဆများနှင့် စိတ်ကူးများရှိခြင်း၊ သင်သည် အလွန်အမင်းတစ်ယူသန်ဖြစ်ခြင်းတို့ ဖြစ်သည်။ ထိုအကြောင်းကြောင့် သင်သည် ခေါင်းဆောင်တစ်ဦးဖြစ်သည်ဖြစ်စေ၊ အမှုဆောင်တစ်ဦး ဖြစ်သည်ဖြစ်စေ၊ အဖွဲ့ခေါင်းဆောင်တစ်ဦးဖြစ်သည်ဖြစ်စေ၊ မည်သည့်အလုပ်ကို တာဝန်ယူသည်ဖြစ်စေ၊ မည်သည့်ကဏ္ဍတွင် သင်ပါဝင်ရသည်ဖြစ်စေ အခြားလူများနှင့် ပူးပေါင်းလုပ်ဆောင်ပြီး ၎င်းတို့နှင့် ဆက်ဆံမှုများရှိရန် သင်ယူရမည်။ လူတို့အား သင့်ကို အရေးစိုက်အောင် လုပ်ဆောင်ရန်အတွက် ကြီးကျယ်သော အယူအဆများကို စကားကြောရှည်စွာ မပြောဆိုနှင့်၊ မြင့်မြတ်သည့်ပုံစံမျိုး အစဉ်သဖြင့် ဟန်ဆောင်ခြင်း မပြုနှင့်။ သင်သည် ကြီးကျယ်သောအယူအဆများကို အစဉ် စကားကြောရှည်စွာပြောဆိုပြီး သမ္မာတရားကို မည်သည့်အခါမျှ လက်တွေ့မလုပ်ဆောင်နိုင်လျှင်၊ သို့မဟုတ် အခြားလူများနှင့် ပူးပေါင်း၍မလုပ်ဆောင်နိုင်လျှင် သင်သည် သင့်ကိုယ်သင် အရူးလုပ်နေခြင်း ဖြစ်သည်။ ဤသို့ဆိုလျှင် မည်သူက သင့်ကို တစ်ခုတလေ အရေးစိုက်မည်နည်း။ ဖာရိရှဲများ၏ ကျဆုံးခြင်းက မည်သို့ ဖြစ်လာခဲ့သနည်း။ ၎င်းတို့သည် အစဉ်သဖြင့် ဓမ္မပညာဆိုင်ရာ သဘောတရားများကို အစဉ် တရားဟောနေပြီး ကြီးကျယ်သော အယူအဆများကို စကားကြောရှည်စွာ ပြောဆိုနေခဲ့သည်။ ၎င်းတို့သည် ဤသို့ဆက်လက်လုပ်ဆောင်သောအခါ၌ ဘုရားသခင်သည် ၎င်းတို့၏ စိတ်နှလုံးတွင် မရှိတော့ပေ။ ၎င်းတို့သည် ဘုရားသခင်ကို ငြင်းဆန်သည်။ ပြီးလျှင် ဘုရားသခင်ကို ရှုတ်ချပြီး ဆန့်ကျင်ရန်၊ လက်ဝါးကပ်တိုင်၌ သံဖြင့်ရိုက်ရန် လူ၏အယူအဆများ၊ ပညတ်တရားများ၊ စည်းကမ်းများကိုပင် အသုံးချသည်။ ၎င်းတို့သည် မိမိတို့၏ကျမ်းစာများကို တစ်နေကုန် ကိုင်ဆောင်ထားပြီး ကျမ်းစာများကို ဖတ်ရှုကာ သုတေသနလုပ်သည်။ ကျမ်းစာကို ကျွမ်းကျင်စွာ အာဂုံဆောင်နိုင်သည်။ အဆုံးတွင် မည်သည့်ရလဒ် ဖြစ်ပေါ်သနည်း။ ဘုရားသခင် မည်သည့်နေရာတွင်ရှိသည်ကို ၎င်းတို့ မသိသကဲ့သို့ ဘုရားသခင်၏ စိတ်သဘောထားက မည်သည့်အရာ ဖြစ်သည်ကိုလည်း မသိ။ ပြီးလျှင် ဘုရားသခင်သည် သမ္မာတရားများစွာကို ဖော်ပြခဲ့သော်လည်း အနည်းငယ်မျှကိုပင် ၎င်းတို့ လက်မခံခဲ့ဘဲ ဘုရားသခင်ကို ဆန့်ကျင်ကာ ပြစ်တင်ရှုတ်ချခဲ့သည်။ ယင်းမှာ ၎င်းတို့၏ အဆုံးသတ်မဟုတ်လော။ ယင်း၏ ရလဒ်များမှာ မည်သည့်အရာဖြစ်သည်ကို သင်တို့ ရှင်းလင်းစွာ သိသည်။ ဘုရားသခင်အပေါ် သင်တို့၏ ယုံကြည်မှုတွင် ဤသို့သော မှားယွင်းပြီး အဓိပ္ပာယ်မဲ့သော အမြင်များရှိကြသလော။ သင်တို့သည် ပိတ်ဆို့ထားသည် မဟုတ်လော။ (ဟုတ်ပါသည်။) ငါ ပိတ်ဆို့ထားသည်ဟု သင် မြင်သလော။ ငါသည် တစ်ခါတစ်ရံတွင် သတင်းများကို ဖတ်သည်။ တစ်ခါတစ်ရံတွင် အထူးဧည့်သည်များနှင့် အင်တာဗျူးများကိုလည်းကောင်း၊ ဤသို့သော အခြားအစီအစဉ်များကိုလည်းကောင်း ကြည့်သည်။ တစ်ခါတစ်ရံတွင် ငါသည် ညီအစ်ကိုမောင်နှမများနှင့် ရောက်တတ်ရာရာ စကားစမြည်ပြောသည်။ ပြီးလျှင် တစ်ခါတစ်ရံတွင် ချက်ပြုတ်နေသော၊ သို့မဟုတ် သန့်ရှင်းရေးလုပ်နေသောသူတစ်ယောက်နှင့် ငါ စကားစမြည်ပြောသည်။ ငါမြင်သည့် မည်သူနှင့်မဆို အနည်းငယ် စကားပြောသည်။ သင်က တာဝန်တစ်ခုကို ယူပြီးဖြစ်သောကြောင့်ဖြစ်စေ၊ သင်၌ အထူးပင်ကိုစွမ်းရည်တစ်ခုခု ရှိသောကြောင့်ဖြစ်စေ၊ သီးသန့်ဖြစ်သော အထူးတာဝန်တစ်ခုကို ယူထားသောကြောင့်ပင်လျှင်ဖြစ်စေ သင်သည် အခြားလူများထက် ပို၍ထူးခြားသည်ဟု မထင်နှင့်။ ဤသည်မှာ မှားယွင်းသည်။ သင်သည် အခြားလူများထက်ပို၍ ထူးခြားသည်ဟု ထင်မြင်သည်နှင့် တစ်ပြိုင်နက် ထိုမှားယွင်းသော အမြင်သည် သင့်အား လှောင်အိမ်တစ်ခုထဲတွင် မသိမသာ သော့ခတ်ထားလိမ့်မည်။ သင့်အား အပြင်မှနေ၍ သံနှင့် ကြေးတို့ဖြင့် တံတိုင်းခတ်ထားလိမ့်မည်။ ထို့နောက်တွင် သင်သည် အားလုံးထဲတွင် အမြင့်ဆုံးဖြစ်သည်ဟုလည်းကောင်း၊ သင်သည် ဤအရာ၊ ထိုအရာကို လုပ်၍မဖြစ်ဟုလည်းကောင်း၊ ထိုထိုသောသူတစ်ဦးနှင့် စကားပြော၍၊ ထိတွေ့ဆက်ဆံ၍ မဖြစ်ဟုလည်းကောင်း၊ သင်သည် ရယ်မော၍ပင် မဖြစ်ဟုလည်းကောင်း သင် ခံစားရလိမ့်မည်။ အဆုံး၌ မည်သည့်အရာ ဖြစ်ပျက်သနည်း။ မည်သူအဖြစ်သို့ သင်ပြောင်းလဲသွားသနည်း။ (သီးခြားဖြစ်နေသော အထီးကျန်သမားတစ်ဦး ဖြစ်သည်။) သင်သည် သီးခြားဖြစ်နေသော အထီးကျန်သမားတစ်ဦး ဖြစ်လာသည်။ ရှေးယခင်က ဧကရာဇ်များက “ငါ တစ်ဦးတည်းသည် ဤသို့၊ ထိုသို့ဖြစ်သည်”၊ “သီးခြားဖြစ်နေသော ငါသည် ဤအရာ၊ ထိုအရာဖြစ်သည်”၊ “ငါ တစ်ဦးတည်း တွေးထင်သည်” ဟူသကဲ့သို့သောအရာများအား အစဉ်ပြောဆိုပုံကို ကြည့်လော့။ မိမိတို့ကိုယ်ကို တစ်ဦးတည်းဖြစ်ကြောင်း အစဉ်အလေးအနက်ပြောဆိုသည်။ သင့်ကိုယ်သင် တစ်ဦးတည်းဖြစ်ကြောင်း အစဉ်အလေးအနက်ပြောဆိုလျှင် သင့်ကိုယ်သင် မည်မျှကြီးမြတ်သည်ဟု ထင်လေရော့မည်နည်း။ အလွန်ကြီးမြတ်သည်မှာ သင်သည် အမှန်ပင် ကောင်းကင်ဘုံ၏ သားတော်ဖြစ်လာသလော။ ဤသည်မှာ သင်၏ ဖြစ်ခြင်း ဖြစ်သလော။ အနှစ်သာရအားဖြင့် သင်သည် သာမန်လူတစ်ယောက်ဖြစ်သည်။ သင့်ကိုယ်သင် ကြီးမြတ်ပြီး သာမန်ထက်လွန်ကဲသည်ဟု အစဉ်ထင်မြင်လျှင် သင်ဒုက္ခရောက်ပြီဖြစ်သည်။ ဆိုးရွားသွားပေလိမ့်မည်။ သင်သည် ထိုသို့သော မှားယွင်းသည့်အမြင်ဖြင့် လောကကို ဆက်ဆံပြီး ကျင့်ကြံပြုမူလျှင် သင့်လုပ်ရပ်များ၏ နည်းလမ်းများနှင့် နည်းဟန်များသည် ပြောင်းလဲလိမ့်မည်။ သင်၏ စည်းမျဉ်းများက ပြောင်းလဲလိမ့်မည်။ သင်က သင့်ကိုယ်သင် ကွဲပြားသည်ဟုလည်းကောင်း၊ အခြားလူများအားလုံးထက်ပို၍ မြင့်သည်ဟုလည်းကောင်း၊ ဤအရာ၊ ထိုအရာမျိုးကို သင်မလုပ်ဆောင်သင့်ဟုလည်းကောင်း၊ ထိုသို့သောအရာများကို လုပ်ဆောင်ခြင်းသည် သင်၏ အဆင့်အတန်းနှင့် ရပ်တည်မှုအောက် နိမ့်ကျသည်ဟုလည်းကောင်း အစဉ်အမြဲ ထင်မှတ်နေပါကအခြေအနေများသည် ဆိုးရွားသွားပြီ မဟုတ်လော။ (ဆိုးရွားသွားပါပြီ။) သင်သည် “ငါကဲ့သို့သော အဆင့်အတန်းဖြင့် အရာရာတိုင်းကို အခြားလူများအား ပြောလိုက်၍ မဖြစ်”၊ “ငါကဲ့သို့သော အဆင့်အတန်းဖြင့် ငါသည် ပုန်ကန်သည်ဟု အခြားလူများကို ပြော၍မရ”၊ “ငါကဲ့သို့သော အဆင့်အတန်းဖြင့် ငါ၏ အားနည်းချက်များ၊ ချို့တဲ့မှုများ၊ အမှားများနှင့် ပညာမတတ်ခြင်းတို့ကဲ့သို့သော သိက္ခာကျသည့်အရာများကို အခြားလူများအား ပြော၍မဖြစ်။ ထိုအရာများအကြောင်းကို မည်သူ့ကိုမျှ လုံးဝ ပေးအသိမခံနိုင်” ဟု ခံစားရလိမ့်မည်။ ယင်းမှာ ခြေကုန်လက်ပန်းကျစရာ ဖြစ်လိမ့်မည်။ မဟုတ်သလော။ (ဖြစ်ပါလိမ့်မည်။) ဤသို့သော ခြေကုန်လက်ပန်းကျစရာပုံစံဖြင့် သင်အသက်ရှင်ခဲ့လျှင် သင့်တာဝန်ကို ကောင်းစွာ လုပ်နိုင်ခဲ့သလော။ (မလုပ်နိုင်ခဲ့ပါ။) ဤပြဿနာက မည်သည့်နေရာတွင် ဖြစ်ပေါ်သနည်း။ သင့်တာဝန်နှင့် အဆင့်အတန်းအပေါ် သင်၏ အမြင်များတွင် ဖြစ်ပေါ်သည်။ သင်က မည်မျှ ကြီးမြတ်သော “အရာရှိ” ဖြစ်ပါစေ၊ မည်သည့်ရာထူးရှိပါစေ၊ လူမည်မျှကို သင်ကြီးကြပ်ရပါစေ အမှန်ပင် အခြားတာဝန်တစ်ခုထက်မပိုပေ။ သင်သည် အခြားလူများနှင့် ကွဲပြားခြင်းမရှိ။ သင်သည် ဤအရာကို အရှိအတိုင်း မမြင်နိုင်ဘဲ “ဤသည်မှာ အခြားတာဝန်တစ်ခုမဟုတ်။ ယင်းမှာ အမှန်တကယ်တွင် အဆင့်အတန်း မတူညီမှု ဖြစ်သည်။ ငါသည် အခြားလူများ၏ အထက်တွင်ရှိဖို့လိုသည်။ အခြားလူများနှင့် အဘယ်သို့ သွား၍ ပူးပေါင်းဆောင်ရွက်နိုင်မည်နည်း။ ငါနှင့် ၎င်းတို့ကသာ လာ၍ ပူးပေါင်းဆောင်ရွက်လိုက်သည်က ကောင်းလိမ့်မည်။ ၎င်းတို့နှင့် ငါ သွား၍ ပူးပေါင်းမဆောင်ရွက်နိုင်” ဟု စိတ်တွင် အစဉ်ခံစားရသည်။ သင်က ဤသို့အစဉ်သဖြင့် တွေးလျှင်၊ အခြားလူများအားလုံးအထက်တွင် အစဉ်ရှိလိုလျှင်၊ အခြားလူများ၏ ပခုံးထက်၌ အစဉ်ရပ်လိုလျှင်၊ ၎င်းတို့အထက်၌ နေ၍ ၎င်းတို့ကို အထင်သေးလိုလျှင် လူတို့နှင့် ပူးပေါင်းလုပ်ဆောင်ရန် သင့်အတွက် လွယ်ကူမည်မဟုတ်။ သင်က “ထိုသူသည် မည်သည့်အရာကိုသိသနည်း။ သူသည် အမှုကိစ္စများကိုသိလျှင် ညီအစ်ကိုမောင်နှမများက သူ့ကို ခေါင်းဆောင်အဖြစ် ရွေးချယ်ခဲ့ပြီးဖြစ်လိမ့်မည်။ ဤသို့ဆိုလျှင် ငါ့ကို အဘယ်ကြောင့် ရွေးချယ်ခဲ့ကြသနည်း။ ငါသည် သူ့ထက်သာသောကြောင့် ဖြစ်သည်။ ထို့ကြောင့် သူနှင့် ကိစ္စများကို ငါမဆွေးနွေးသင့်။ ဆွေးနွေးလျှင် ငါသည် အလွန်တော်ခြင်းမရှိဟု ဆိုလိုလိမ့်မည်။ ငါသည် အလွန်တော်သည်ဆိုသည်ကို သက်သေပြရန် ကိစ္စများကို မည်သူနှင့်မျှ ဆွေးနွေး၍မဖြစ်။ ငါနှင့် အလုပ်ဆွေးနွေးဖို့ မည်သူကမျှ မသင့်တော်ပါ။ လုံးဝ မည်သူမျှ မသင့်တော်ပါ” ဟု အစဉ်တွေးလိမ့်မည်။ ဤသည်မှာ အန္တိခရစ်များ တွေးသည့်ပုံဖြစ်သည်။

တရုတ်ပြည်မကြီးတွင် ကွန်မြူနစ်ပါတီသည် ဘာသာရေးယုံကြည်မှုကို ဖိနှိပ်သည်။ ယင်းသည် ဆိုးဝါးသော ပတ်ဝန်းကျင်တစ်ခုဖြစ်သည်။ ဘုရားသခင်ကို ယုံကြည်သူများသည် အချိန်မရွေးဖမ်းဆီးခြင်းခံရနိုင်သည့် အန္တရာယ်ကို ရင်ဆိုင်ရသည်။ ထို့ကြောင့် ခေါင်းဆောင်များနှင့် အမှုဆောင်များသည် ထိုမျှ မကြာခဏစုဝေးခြင်းမရှိ။ တစ်ခါတစ်ရံတွင် တွဲဖက်အမှုဆောင် အစည်းအဝေးများကိုပင် တစ်လတစ်ကြိမ် မကျင်းပနိုင်ပေ။ ၎င်းတို့သည် စုဝေးရန် အခြေအနေပေးသည်အထိ စောင့်ကြသည်၊ သို့မဟုတ် သင့်တော်သောနေရာတစ်ခုကို တွေ့သည်အထိ စောင့်ကြသည်။ ဤသို့ဆိုလျှင် အလုပ်ကို မည်သို့ဆောင်ရွက်သနည်း။ အလုပ်အစီအစဉ်များရှိသောအခါတွင် ယင်းတို့ကို ပေးပို့ရန်အတွက် လူတစ်ယောက်ကို ရှာရသည်။ တစ်ခါတွင် အလုပ်အစီအစဉ်များကို ဒေသခေါင်းဆောင်တစ်ဦးထံသို့ ပေးပို့ရန် အနီးဝန်းကျင်ရှိ ညီအစ်ကိုတစ်ဦးကို ငါတို့ တွေ့ရှိသည်။ ဤညီအစ်ကိုသည် သာမန်ယုံကြည်သူတစ်ဦးဖြစ်ပြီး အလုပ်အစီအစဉ်များကို သူပေးပို့ခဲ့သောအခါ ဒေသခံခေါင်းဆောင်က ဖတ်ပြီး “ဟွန်း၊ ဤသည်မှာ ငါမျှော်လင့်ထားသည့်အရာ ဖြစ်သည်” ဟု ဆိုသည်။ ထိုညီအစ်ကိုရှေ့တွင် မည်သည့်အရာကို သူကြွားလုံးထုတ်နေသနည်း။ သူသည် ဩဇာအာဏာ ရှိသကဲ့သို့ ပြုမူလုပ်ဆောင်နေသည်။ ဤသို့ဖြင့် ကြည့်နေသူမည်သူမဆိုက “ဟာ၊ ဤသည်မှာ အလွန်ပင် သိက္ခာရှိသည်။ ခံ့ညားလိုက်လေခြင်း” ဟု ပြောမည်ဖြစ်သည်။ ထိုမျှသာ မဟုတ်သေးပေ။ ထို့နောက်ချက်ချင်းပင် သူက “ဤသည်မှာ ငါ့ထံသို့ အလုပ်အစီအစဉ်များကို ပေးပို့ရန် စေလွှတ်လိုက်သောသူ ဖြစ်သလော။ သူသည် ထိုမျှ အဆင့်မရှိ” ဟု ဆိုသည်။ ဤသည်မှာ “ငါသည် ဒေသခေါင်းဆောင်၊ အရေးကြီးသော ခေါင်းဆောင်တစ်ဦးဖြစ်သည်။ အမှုကိစ္စများကို ငါ့ထံသို့ ပေးပို့ရန် သာမန်ယုံကြည်သူတစ်ယောက်ကို အဘယ်သို့များ စေလွှတ်ရသနည်း။ ဤသည်မှာ ဘောင်ကျော်နေခြင်း မဟုတ်လော။ အထက်က ငါ့ကို အမှန်ပင် အထင်သေးသည်။ ငါသည် ဒေသခေါင်းဆောင်တစ်ဦးဖြစ်သည်။ ထို့ကြောင့် အနည်းဆုံးအနေဖြင့် ၎င်းတို့သည် ဤအရာကို ပေးပို့ရန် ခရိုင်ခေါင်းဆောင်တစ်ဦးကို စေလွှတ်သင့်သည်။ သို့တိုင်အောင် ၎င်းတို့သည် ဤအရာကို လုပ်ဆောင်ရန် အနိမ့်ဆုံးသော၊ သာမန်ယုံကြည်သူတစ်ယောက်ကို လုပ်ခိုင်းသည်။ သူသည် ထိုမျှအဆင့်မရှိ” ဟု ဆိုလိုသည်။ ဤခေါင်းဆောင်မှာ မည်သည့်သူမျိုး ဖြစ်သနည်း။ ပစ္စည်းပို့သူမှာ အတော်အတန် အဆင့်မြင့်ခြင်းမရှိဟု ပြောခြင်းအားဖြင့် သူသည် သူ၏အဆင့်အတန်းကို မည်မျှ တန်ဖိုးထားသနည်း။ သူ၏ ရာထူးကို သူ၏ ဩဇာအာဏာအား အသုံးချခြင်းအတွက် ဆင်ခြေတစ်ခုအဖြစ် သဘောထားသည်။ သူသည် နတ်ဆိုးဆန်သောအရာတစ်ခု မဟုတ်လော။ (ဟုတ်ပါသည်။) သူသည် နတ်ဆိုးဆန်သောအရာတစ်ခုဖြစ်သည်မှာ အမှန်ပင်။ အသင်းတော်အလုပ်တွင် အမှုကိစ္စများကို ပေးပို့ရန်၊ သို့မဟုတ် သတိပေးချက်များကို ပေးရန် မည်သူ့ကို စေလွှတ်ခြင်းနှင့်ပတ်သက်ပြီး ငါတို့သည် ကြေးများသလော။ တရုတ်ပြည်မကြီးကဲ့သို့သော ပတ်ဝန်းကျင်တစ်ခုတွင် ညီအစ်ကိုမောင်နှမများသည် ပစ္စည်းများပေးပို့ရာ လမ်းတစ်လျှောက်တွင် အလွန်ကြီးမားသော အန္တရာယ်များကို ရင်ဆိုင်ရသည်။ သို့တိုင်အောင် ဤညီအစ်ကိုက အလုပ်အစီအစဉ်များနှင့် ရောက်ရှိလာသောအခါ သူသည် အတော်အတန် အဆင့်မြင့်ခြင်းမရှိဟု ခေါင်းဆောင်က ပြောပြီး အတော်အတန် အဆင့်ရှိသူကို ရှာရမည်ဟုလည်းကောင်း၊ ရာထူး၊ အဆင့်အတန်းနှင့်ပတ်သက်၍ ခေါင်းဆောင်နှင့် တူညီသောသူတစ်ဦးကို ရှာရမည်ဟုလည်းကောင်း၊ ဤသို့မဟုတ်လျှင် ခေါင်းဆောင်ကို အထင်သေးခြင်း ဖြစ်သည်ဟုလည်းကောင်း သွယ်ဝိုက်ညွှန်းဆိုသည်။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်သလော။ (ဟုတ်ပါသည်။) အန္တိခရစ်တစ်ဦး၏ စိတ်သဘောထား ဖြစ်သည်။ ဤနတ်ဆိုးဆန်သောသူသည် မည်သည့်တကယ့် အလုပ်ကိုမျှ မလုပ်နိုင်။ ပြီးလျှင် သူ့တွင် ကျွမ်းကျင်မှုမရှိ။ သို့တိုင်အောင် ဤသို့သော တောင်းဆိုမှုများကို ပြုလုပ်သေးသည်။ အဆင့်အတန်းအပေါ် ဤသို့ အလေးထားဆဲဖြစ်သည်။ သူ၏ ပြောနေကျ စကားမှာ အဘယ်နည်း။ “သူ၏အဆင့်သည် အတော်အတန် မြင့်ခြင်းမရှိ” ဟူ၍ ဖြစ်သည်။ မည်သူက သူနှင့် စကားပြောနေသည်ဖြစ်စေ သူက ရှေးဦးစွာ “သင်သည် မည်သည့်အဆင့်ခေါင်းဆောင်ဖြစ်သနည်း။ သေးငယ်သောအဖွဲ့တစ်ခု၏ ခေါင်းဆောင်လော။ ထွက်သွားလော့။ သင်၏အဆင့်က အတော်အတန် မြင့်ခြင်းမရှိ” ဟူ၍ မေးသည်။ စုဝေးပွဲကျင်းပနေသည်မှာ အထက်လူကြီး ညီအစ်ကို ဖြစ်လျှင် သူသည် အစဉ်ရှေ့သို့တိုးပြီး “ဤညီအစ်ကိုသည် အသင်းတော်ခေါင်းဆောင်များထဲတွင် အကြီးမြတ်ဆုံးဖြစ်သည်။ သူ့နောက်တွင် ငါရှိသည်။ မည်သည့်နေရာတွင် သူထိုင်သည်ဖြစ်စေ ငါသည် အဆင့်အရ သူ့နံဘေးတည့်တည့်သို့သွားသည်” ဟု ပြောလိမ့်မည်။ ဤသည်မှာ သူ၏စိတ်တွင် ဤအရာက မည်မျှရှင်းလင်းပုံဖြစ်သည်။ ယင်းမှာ အရှက်မဲ့ခြင်း မဟုတ်လော။ (ဟုတ်ပါသည်။) အလွန်ပင် အရှက်မဲ့သည်။ မိမိကိုယ်ကို သတိပြုမိခြင်းမရှိ။ မည်မျှ အရှက်မဲ့သနည်း။ လူတို့ကို ရွံရှာစေရန် လုံလောက်သည်။ သူ့တွင် ခေါင်းဆောင်ရာထူး ရှိသော်လည်း မည်သည့်အရာကို သူလုပ်ဆောင်နိုင်သနည်း။ မည်မျှ ကောင်းစွာ လုပ်ဆောင်သနည်း။ သူသည် သူ၏ အရည်အချင်းများကို ကြွားလုံးမထုတ်နိုင်မီတွင် ရလဒ်အချို့ကို ပြရန် လိုအပ်သည်။ ဤသို့ဆိုလျှင် သင့်တော်မည်ဖြစ်သည်။ ယုတ္တိရှိမည်ဖြစ်သည်။ သို့တိုင်အောင် သူသည် မည်သည့်ရလဒ်မျှ မရရှိဘဲ၊ မည်သည့်အလုပ်မျှ မပြီးဘဲ လူတို့ကို အဆင့်အတိုင်း ခွဲခြားဆက်ဆံသည်။ ဤသို့ဆိုလျှင် သူ၏ အဆင့်က အဘယ်နည်း။ ဒေသခေါင်းဆောင်တစ်ဦးအနေဖြင့် အမှန်တကယ်ဖြစ်သော အလုပ်များစွာကို မလုပ်ခဲ့။ သူသည် ဤအဆင့်ကို စံမမီပေ။ ငါသည် အဆင့်အရ လူတို့ကို ခွဲခြားဆက်ဆံလျှင် ငါနှင့် နီးစပ်နိုင်သောသူ တစ်ဦးတလေရှိသလော။ မရှိပေ။ လူတို့နှင့် ငါအပြန်အလှန်ဆက်ဆံသောအခါ အဆင့်ကိုအခြေခံပြီး ခွဲခြားဆက်ဆံနေသည်ကို သင်တို့မြင်ရသလော။ မမြင်ရပေ။ မည်သူ့ကို ငါတွေ့သည်ဖြစ်စေ တတ်နိုင်လျှင် ၎င်းတို့ကို ငါ အနည်းငယ်စကားပြောသည်။ အချိန်မရလျှင် ၎င်းတို့ကို နှုတ်ဆက်ပြီး ထိုမျှသာ ဖြစ်သည်။ သို့သော် ဤအန္တိခရစ်က ထိုသို့ မတွေး။ သူသည် ရာထူး၊ အဆင့်အတန်းနှင့် လူမှုရေးတန်ဖိုးတို့ကို မည်သည့်အရာမဆိုထက်ပို၍ အရေးကြီးသည်ဟု မြင်သည်။ သူ၏ ကိုယ်ပိုင်အသက်ထက်ပင် ပို၍တန်ဖိုးရှိသည်ဟု မြင်သည်။ သင်တို့၏ တာဝန်ကို အတူလုပ်ဆောင်သောအခါ၌ အဆင့်ကို အခြေခံပြီး ခွဲခြားဆက်ဆံသလော။ လူအချို့သည် ၎င်းတို့လုပ်ဆောင်သမျှတိုင်းတွင် အဆင့်ဖြင့် ခွဲခြားဆက်ဆံသည်။ အခြားလူတို့သည် ၎င်းတို့လုပ်ဆောင်သည့်အလုပ်နှင့် ၎င်းတို့ပေးသည့် သတိပေးချက်များတွင် ၎င်းတို့၏အဆင့်ထက်ကျော်လွန်၍ လုပ်ဆောင်နေသည်ဟု ဤလူများက ချက်ချင်းပင်ဆိုလိမ့်မည်။ ၎င်းတို့ ကျော်လွန်လုပ်ဆောင်နေသည်မှာ မည်သည့်အဆင့်ဖြစ်သနည်း။ ရှေးဦးစွာ သင်၏ ကိုယ်ပိုင်တာဝန်ကို ကောင်းစွာ လုပ်ဆောင်လော့။ သင်သည် မည်သည့်တာဝန်ကိုမျှ ကောင်းစွာမလုပ်ဆောင်နိုင်၊ သို့မဟုတ် မည်သည့်အလုပ်ကိုမျှ မလုပ်နိုင်သည့်တိုင် အဆင့်ကိုအခြေခံပြီး ခွဲခြားဆက်ဆံနေဆဲ ဖြစ်သည်။ သင့်အား ထိုသို့လုပ်ဆောင်ရန် မည်သူက ခိုင်းသနည်း။ အဆင့်ကိုအ‌ခြေခံပြီး ခွဲခြားဆက်ဆံမှုများ လုပ်ဆောင်ဖို့ အချိန်မကျသေးပေ။ သင်က အလွန်စောစီးစွာ လုပ်ဆောင်နေခြင်း ဖြစ်သည်။ သင်သည် မိမိကိုယ်ကို သတိပြုမိခြင်းမရှိ။ တစ်နေရာသို့ ငါတို့သွားပြီး ပြဿနာတစ်ခုကို ဖြေရှင်းရန် ထိုနေရာ၌ လူတို့အား ရှာသည့်အချိန်များရှိသည်။ အဆင့်ကို အခြေခံပြီး သင့်တော်သောလူတို့ကို ငါတို့ ရှာဖွေသလော။ အခြေခံအားဖြင့် ငါတို့မရှာဖွေပေ။ သင်က အလုပ်ကို ကြီးကြပ်ရလျှင် ငါတို့သည် သင့်အားသွားရောက်ရှာဖွေမည်။ သင်မရှိလျှင် အခြားတစ်ယောက်ကို ငါတို့ရှာမည်။ ငါတို့သည် အဆင့်အပေါ် အခြေခံပြီး၊ သို့မဟုတ် အဆင့်အတန်းအနိမ့်၊ အမြင့်အပေါ်အခြေခံပြီး ခွဲခြားဆက်ဆံခြင်းမရှိ။ တစ်စုံတစ်ယောက်က ဤသို့သော မိမိဘာသာ ခွဲခြားဆက်ဆံမှုများပြုလုပ်လျှင် သူသည် မိမိကိုယ်ကို သတိပြုမိခြင်းမရှိသကဲ့သို့ စည်းမျဉ်းများကို နားမလည်ပေ။ သင်က ဘုရားအိမ်တော်တွင် ဘာသာတရား မရှိသူများကဲ့သို့ အဆင့်အတန်း၊ အဆင့်၊ ရာထူးတို့အပေါ် အခြေခံပြီး အသေးစိတ် ခွဲခြားဆက်ဆံလျှင် သင်သည် အမှန်ပင် ဆင်ခြင်တုံတရား ကင်းမဲ့နေသည်။ သမ္မာတရားကို သင်နားမလည်ပေ။ သင်သည် အလွန်ချို့တဲ့နေသည်။ ဘုရားသခင်ကို ယုံကြည်ခြင်းသည် မည်သည့်အရာ ဖြစ်သည်ဆိုသည်ကို သင်နားမလည်ပေ။

အခြားလူများနှင့် ပူးပေါင်းလုပ်ဆောင်ခြင်းအား လက်တွေ့လုပ်ဆောင်ခြင်းအကြောင်းကို ယခုပင် ငါတို့ပြောခဲ့သည်။ ဤသည်မှာ လုပ်ဆောင်ရန် လွယ်ကူသည့်အရာ ဖြစ်သလော။ သမ္မာတရားကို ရှာဖွေနိုင်သော၊ ရှက်စိတ်အနည်းငယ်၊ လူ့သဘာဝ၊ အသိစိတ်နှင့် ဆင်ခြင်တုံတရား ရှိသောမည်သူမဆိုသည် အခြားလူများနှင့် ပူးပေါင်းလုပ်ဆောင်ခြင်းကို လက်တွေ့လုပ်ဆောင်နိုင်သည်။ မည်သူနှင့်မျှ ပူးပေါင်းလုပ်ဆောင်နိုင်ခြင်း မရှိသောသူများမှာ လူ့သဘာဝမရှိသော၊ အဆင့်အတန်းအပေါ်တွင် အစဉ်သဖြင့် တစ်ဦးတည်းချုပ်ကိုင်လိုသော၊ မိမိ၏ ကိုယ်ပိုင်သိက္ခာ၊ အဆင့်အတန်း၊ ကျော်ကြားမှု၊ အကျိုးအမြတ်တို့ကို အစဉ်တွေးနေသော ထိုလူများ ဖြစ်သည်။ ဤသည်မှာ အန္တိခရစ်များ၏ အဓိကသရုပ်သကန်များထဲမှ တစ်ခုလည်းဖြစ်သည်မှာ အမှန်ပင်ဖြစ်သည်။ ၎င်းတို့သည် မည်သူနှင့်မျှ ပူးပေါင်းလုပ်ဆောင်ခြင်းမရှိသကဲ့သို့ မည်သူနှင့်မျှ သဟဇာတဖြစ်သော ပူးပေါင်းလုပ်ဆောင်ခြင်းကိုလည်း စွမ်းဆောင်ရရှိနိုင်ခြင်း မရှိပေ။ ထိုစည်းမျဉ်းကို ၎င်းတို့ လက်တွေ့လုပ်ဆောင်ခြင်း မရှိ။ ဤအတွက် အကြောင်းရင်းမှာ အဘယ်နည်း။ ၎င်းတို့သည် ဩဇာအာဏာကို စွန့်လွှတ်လိုစိတ်မရှိ။ ၎င်းတို့ ရှင်းရှင်းလင်းလင်း မသိမြင်နိုင်သည့် အရာများ ရှိသည်ကိုလည်းကောင်း၊ ၎င်းတို့ အကြံဉာဏ်ရယူဖို့လိုသည့် အရာများ ရှိသည်ကိုလည်းကောင်း အခြားလူများကို အသိပေးလိုစိတ်မရှိပေ။ ၎င်းတို့သည် လူတို့အား လှည့်စားမှုတစ်ခုဖြင့် အသွင်ဆောင်ပြီး ၎င်းတို့မလုပ်နိုင်သည့်အရာ တစ်ခုမျှ မရှိ၊ ၎င်းတို့မသိသည့်အရာ တစ်ခုမျှ မရှိ၊ ၎င်းတို့ မသိနားမလည်သည့်အရာ တစ်ခုမျှ မရှိဟုလည်းကောင်း၊ ၎င်းတို့တွင် အဖြေအားလုံး ရှိသည်ဟုလည်းကောင်း၊ ၎င်းတို့အတွက် အရာရာတိုင်းသည် လုပ်ဆောင်၍ရနိုင်သည်၊ ဖြစ်နိုင်သည်၊ စွမ်းဆောင်ရရှိနိုင်သည်ဟုလည်းကောင်း၊ အခြားလူများကို ၎င်းတို့ မလိုအပ်သကဲ့သို့ အခြားလူများထံမှ အကူအညီ၊ သတိပေးချက်များ၊ သို့မဟုတ် အကြံဉာဏ်တို့ကို မလိုအပ်ဟုလည်းကောင်း လူတို့အား ထင်စေသည်။ ဤသည်မှာ အကြောင်းရင်းတစ်ခု ဖြစ်သည်။ ထိုအရာအပြင် အန္တိခရစ်များ၏ အသိသာအထင်ရှားဆုံး စိတ်သဘောထားမှာ အဘယ်နည်း။ ဆိုလိုသည်မှာ ၎င်းတို့နှင့် သင်ထိတွေ့ဆက်ဆံသောအခါ ၎င်းတို့၏ စကားတစ်ခွန်း၊ နှစ်ခွန်းကို ကြားရုံမျှဖြင့် သင် ရှင်းရှင်းလင်းလင်း သိမြင်နိုင်သည့် စိတ်သဘောထားမှာ အဘယ်နည်း။ မာနထောင်လွှားခြင်း ဖြစ်သည်။ ၎င်းတို့သည် မည်မျှမာနထောင်လွှားသနည်း။ ဆင်ခြင်တုံတရားကို ကျော်လွန်ပြီး မာနထောင်လွှားခြင်း ဖြစ်သည်။ စိတ်ရောဂါတစ်ခုကဲ့သို့ ဖြစ်သည်။ ဥပမာ ၎င်းတို့သည် ရေတစ်ငုံသောက်ပြီး ထိုသို့သောက်ရာ၌ ၎င်းတို့သည် ဆွဲဆောင်မှုရှိလျှင် ကြွားဝါစရာ အရာတစ်ခုအဖြစ် ယင်းကို ထုတ်ပြောလိမ့်မည်။ “ငါရေသောက်သောအခါတွင် မည်မျှဆွဲဆောင်မှုရှိပုံကို ကြည့်ပါဦး” ဟူ၍ ဖြစ်သည်။ ၎င်းတို့သည် မိမိတို့ကိုယ်ကို ကိုယ်ရည်သွေးပြီး ကြွားလုံးထုတ်ရာ၌ အထူးပင်တော်သည်။ ၎င်းတို့သည် အထူးပင် အရှက်မဲ့ကာ မရှက်မကြောက်တတ်ပေ။ ဤသည်မှာ အန္တိခရစ်များ၏ အမျိုးအစားဖြစ်သည်။ ၎င်းတို့မြင်သည်မှာ မည်သူကမျှ ၎င်းတို့ကို မမီပေ။ ၎င်းတို့သည် ကြွားလုံးထုတ်ရာတွင် အလွန်တော်ပြီး မိမိကိုယ်ကို သတိပြုမိခြင်း လုံးဝ ကင်းမဲ့သည်။ အန္တိခရစ်အချို့မှာ အထူးပင်ရုပ်ဆိုးသော်လည်း ဘဲဥပုံစံမျက်နှာ၊ ဗာဒံသီးပုံစံ မျက်လုံး၊ ကွေးနေသော မျက်ခုံးများဖြင့် ကြည့်ကောင်းသည်ဟု ထင်ကြသည်။ ၎င်းတို့သည် ဤ မိမိကိုယ်ကို သတိပြုမိခြင်း တစ်စွန်းတစ်စပင် ကင်းမဲ့ကြသည်။ အသက်၃၀၊ သို့မဟုတ် ၄၀ အရွယ်တွင် သာမန်လူတစ်ဦးသည် သူကိုယ်တိုင်၏ ရုပ်အဆင်းနှင့် အရည်အချင်းများကို အနည်းနှင့်အများ တိကျစွာ သုံးသပ်ပြီးဖြစ်လိမ့်မည်။ သို့ရာတွင် အန္တိခရစ်များမှာမူ ဤသို့သော ဆင်ခြင်တုံတရားမရှိ။ ဤတွင် မည်သည့်ပြဿနာ ရှိနေသနည်း။ ယင်းမှာ ၎င်းတို့၏ မာနထောင်လွှားသော စိတ်သဘောထားက ပုံမှန်ဆင်ခြင်တုံတရား၏ စည်းများကို ကျော်လွန်နေခြင်း ဖြစ်သည်။ ၎င်းတို့သည် မည်မျှ မာနထောင်လွှားသနည်း။ ၎င်းတို့က ဖားပြုတ်နှင့်တူလျှင်ပင် ငန်းနှင့်တူသည်ဟု ဆိုလိမ့်မည်။ ဤတွင် ဖြစ်သည့်အရာ၊ မဖြစ်သည့်အရာကို ခွဲခြားသိမြင်နိုင်စွမ်းမရှိခြင်း၊ အမှုအရာများကို ပြောင်းပြန်လှန်ခြင်းတစ်ခုရှိသည်။ ဤသို့သောအတိုင်းအတာအထိ မာနထောင်လွှားခြင်းသည် အရှက်မရှိခြင်း အဆင့်အထိ မာနထောင်လွှားခြင်း ဖြစ်သည်။ ယင်းကို မထိန်းနိုင်ပေ။ သာမန်လူတို့သည် မိမိတို့၏ကိုယ်ပိုင် ရုပ်အဆင်းကို အကောင်းပြောသောအခါ၌ ၎င်းတို့သည် ထုတ်ပြော၍မကောင်းဟု မြင်ပြီး ကသိကအောက်ဖြစ်ကြသည်။ ပြောပြီးသည်နှင့် ၎င်းတို့သည် ရှက်သွေးဖြန်းလျက် တစ်နေကုန် အရှက်ရကြသည်။ အန္တိခရစ်များက ရှက်သွေးမဖြန်းကြချေ။ ၎င်းတို့သည် ၎င်းတို့လုပ်ဆောင်ခဲ့သည့် ကောင်းသောအရာများနှင့် ၎င်းတို့တွင်ရှိသည့် အားသာချက်များအတွက်၊ ၎င်းတို့သည် တော်ပြီး အခြားလူများထက်သာသည့် မည်သည့်ပုံစံမဆိုအတွက် မိမိတို့ကိုယ်ကို ချီးမွမ်းလိမ့်မည်။ ဤစကားများသည် သာမန်စကားကဲ့သို့ ၎င်းတို့၏ ပါးစပ်မှ စီးထွက်လာခြင်းပင်ဖြစ်သည်။ ၎င်းတို့သည် ရှက်သွေးပင် မဖြန်းချေ။ ဤသည်မှာ တိုင်းတာ၍မရသည်အထိ၊ အရှက်မရှိတော့သည်အထိ၊ သို့မဟုတ် ဆင်ခြင်တုံတရား မရှိတော့သည်အထိ မာနထောင်လွှားခြင်းဖြစ်သည်။ ဤအတွက်ကြောင့် အန္တိခရစ်များ၏ အမြင်တွင် သာမန်လူတိုင်းသည်၊ အထူးသဖြင့် သမ္မာတရားကို ရှာဖွေသော၊ ပုံမှန်လူ့သဘာဝ၏ အသိစိတ်နှင့် ဆင်ခြင်တုံတရား၊ ပုံမှန် အတွေးအခေါ်တို့ကို ပိုင်ဆိုင်သောသူတိုင်းသည် သာမန်အဆင့်သာဖြစ်ခြင်း၊ ပြောပြစရာ ပင်ကိုစွမ်းရည်မရှိခြင်း၊ ၎င်းတို့ထက်ပို၍ နိမ့်ကျခြင်း၊ ၎င်းတို့၏အားသာချက်များနှင့် အရည်အချင်းများကင်းမဲ့ခြင်း ဖြစ်သည်။ ၎င်းတို့သည် မောက်မာပြီး ၎င်းတို့ကိုမီသည့်သူ မည်သူမျှမရှိဟု ယုံကြည်သောကြောင့်၊ ဤအကြောင်းပြချက်ကြောင့် ၎င်းတို့သည် မိမိတို့ လုပ်ဆောင်သမျှတိုင်းတွင် မည်သူနှင့်မျှ ပူးပေါင်းလုပ်ဆောင်ရန်၊ သို့မဟုတ် ဆွေးနွေးရန် ဆန္ဒမရှိဟု ဆိုလျှင် တရားနည်းလမ်းကျပေသည်။ ၎င်းတို့သည် တရားဒေသနာများကို နားထောင်ကောင်း နားထောင်နိုင်သည်။ ဘုရားနှုတ်ကပတ်တော်များကို ဖတ်နိုင်သည်။ ဘုရားနှုတ်ကပတ်တော်များ၏ ဖော်ထုတ်မှုကို မြင်တွေ့နိုင်သည်၊ သို့မဟုတ် တစ်ခါတစ်ရံတွင် ပြုပြင်ခြင်းခံရနိုင်သည်။ သို့သော် မည်သို့ပင်ဖြစ်စေ ၎င်းတို့သည် မာနထောင်လွှားပြီး မိမိကိုယ်ကို မှန်သည်ဟု ယူမှတ်ခြင်းကို ဝန်ခံဖို့ မဆိုထားနှင့်၊ ဖောက်ပြန်ပျက်စီးမှုကို ထုတ်ဖော်ပြီး ပြစ်မှားပြီးဖြစ်သည်ကိုပင် ဝန်ခံမည်မဟုတ်ပေ။ ၎င်းတို့သည် သာမန်လူသာဖြစ်သည်၊ သာမန်အစွမ်းအစသာ ရှိသည်ကို နားမလည်နိုင်ပေ။ ထိုသို့သောအရာများကို ၎င်းတို့ နားမလည်နိုင်။ ၎င်းတို့ကို သင်မည်သို့ ပြုပြင်ပါစေ ၎င်းတို့က အစွမ်းအစကောင်းသည်၊ သာမန်လူတို့ထက် ပိုမြင့်သည်ဟု ထင်ဆဲဖြစ်လိမ့်မည်။ ဤသည်မှာ မျှော်လင့်ချက် မရှိတော့သည် မဟုတ်လော။ (ဟုတ်ပါသည်။) မျှော်လင့်ချက်မရှိတော့ပေ။ ယင်းမှာ အန္တိခရစ်တစ်ဦးဖြစ်သည်။ ၎င်းတို့ကို မည်သို့ပင် ပြုပြင်စေကာမူ ၎င်းတို့သည် မိမိတို့ မကောင်းကြောင်း၊ အရည်အချင်းမရှိကြောင်း ခေါင်းငုံ့ဝန်ခံနိုင်ကြမည် မဟုတ်ပေ။ ၎င်းတို့မြင်သည်မှာ ၎င်းတို့၏ပြဿနာများ၊ အမှားများ၊ သို့မဟုတ် ဖောက်ပြန်ပျက်စီးမှုကို ဝန်ခံခြင်းသည် ရှုတ်ချခြင်းခံရသကဲ့သို့၊ ဖျက်ဆီးခြင်းခံရသကဲ့သို့ ဖြစ်လိမ့်မည်။ ဤသည်မှာ ၎င်းတို့စဉ်းစားပုံဖြစ်သည်။ အခြားလူများက ၎င်းတို့၏ အမှားများကို မြင်သည်နှင့် တစ်ပြိုင်နက်၊ သို့မဟုတ် ၎င်းတို့၏ အစွမ်းအစက ညံ့ဖျင်းပြီး ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိကြောင်းကို အသိအမှတ်ပြုသည်နှင့် တစ်ပြိုင်နက် ၎င်းတို့၏ အဆင့်အတန်းသည် အာမခံချက်မရှိတော့သဖြင့် ဘုရားသခင်အပေါ် ၎င်းတို့၏ ယုံကြည်လက်ခံမှုတွင် အားအင်ဆုံးရှုံးပြီး အဓိပ္ပာယ်မရှိဟု မြင်လိမ့်မည်ဖြစ်ကာ ၎င်းတို့၏ အဆင့်အတန်းကို ဆုံးရှုံးရလိမ့်မည်ဟု ထင်ကြသည်။ ၎င်းတို့က “အဆင့်အတန်းမရှိဘဲ အသက်ရှင်ခြင်းသည် အကျိုးရှိသလော။ သေသည်က ပိုကောင်းသည်” ဟု တွေးကြသည်။ ၎င်းတို့၌ အဆင့်အတန်းရှိလျှင် ၎င်းတို့၏ မာနထောင်လွှားခြင်းကို မထိန်းနိုင်ဘဲ မကောင်းသောအရာများ လုပ်ဆောင်လျက် သောင်းကျန်းသည်။ ၎င်းတို့သည် လမ်းဆုံးသို့ရောက်ပြီး ပြုပြင်ခြင်းခံရလျှင် ၎င်းတို့၏ အလုပ်ကို စွန့်ပစ်လိုပြီး အပျက်သဘောဆောင်သွားကာ အချောင်ခိုကြသည်။ ၎င်းတို့အား သမ္မာတရားစည်းမျဉ်းများအတိုင်း လုပ်ဆောင်စေလိုသလော။ စဉ်းပင်မစဉ်းစားနှင့်။ မည်သည့်အရာကို ၎င်းတို့ ယုံကြည်သနည်း။ “ငါ့ကို သင်ရာထူးတစ်ခုပေးပြီး ငါ့ဘာသာ လုပ်ဆောင်ခွင့်ပြုလျှင် အဘယ်သို့နည်း။ ငါ့အား အခြားလူများနှင့် ပူးပေါင်းလုပ်ဆောင်စေလိုသလော။ ယင်းမှာ မဖြစ်နိုင်။ ငါ့အတွက် လုပ်ဖော်ကိုင်ဖက်မရှာနှင့်။ မလိုအပ်ပါ။ မည်သူကမျှ ငါ၏ တွဲဖက်ဖြစ်ဖို့ မသင့်တော်ပါ။ သို့မဟုတ် ငါ့ကို သုံးကို မသုံးနှင့်။ အခြားတစ်ယောက်ကို လုပ်ခိုင်းပါ” ဟူ၍ ဖြစ်သည်။ ဤသည်မှာ မည်သို့သော သတ္တဝါဖြစ်သနည်း။ “ဂူတစ်ဂူထဲ၌ ခြင်္သေ့နှစ်ကောင်မအောင်း”ဟူသည့် ဤစကားမှာ အန္တိခရစ်များ၏ စိတ်ဓာတ်ဖြစ်ပြီး ဤသည်တို့မှာ ၎င်းတို့၏ သရုပ်သကန်များဖြစ်သည်။ ယင်းသည် မျှော်လင့်ချက် မရှိတော့သည်မဟုတ်လော။ (ဟုတ်ပါသည်။)

အန္တိခရစ်များသည် မည်သူနှင့်မျှ ပူးပေါင်းမလုပ်ဆောင်နိုင်ပေ ဟုဆိုသည့် ပထမအချက်တွင် ထို“မလုပ်ဆောင်နိုင်”ဟူသည်တွင် မည်သည့်အရာ ပါဝင်ပတ်သက်သနည်း။ ၎င်းတို့သည် မည်သူနှင့်မျှ ပူးပေါင်းလုပ်ဆောင်ခြင်းမရှိ၊ အခြားလူများနှင့် ပူးပေါင်းလုပ်ဆောင်ခြင်းကို မစွမ်းဆောင်နိုင်ဟူ၍ ဖြစ်သည်။ ဤသည်တို့မှာ ယင်း၏ စရိုက်နှစ်ခုမဟုတ်လော။ အန္တိခရစ်များ၏ အနှစ်သာရ၏ သတ်မှတ်ချက်အရ ဤအဓိပ္ပာယ်နှစ်ခု ပါဝင်လေသည်။ လူတို့သည် ၎င်းတို့နှင့် အတူတကွ လုပ်ကောင်းလုပ်နိုင်သော်လည်း ယင်း၏ အနှစ်သာရမှာ စစ်မှန်သော ပူးပေါင်းလုပ်ဆောင်မှုမဟုတ်။ ၎င်းတို့သည် ကူညီထောက်ပံ့ပေးလျက်၊ ၎င်းတို့အတွက် တောက်တိုမည်ရ လုပ်ပြီး အရေးကိစ္စများကို ကိုင်တွယ်လျက်ဖြင့် ပြာတာများသက်သက်သာ ဖြစ်သည်။ ပူးပေါင်းလုပ်ဆောင်ခြင်းအဖြစ် အဆင့်မီဖို့ လုံးဝ မနီးစပ်ပေ။ ဤသို့ဆိုလျှင် “ပူးပေါင်းလုပ်ဆောင်ခြင်း”ကို မည်သို့ အဓိပ္ပာယ်သတ်မှတ်သနည်း။ အမှန်မှာ ပူးပေါင်းလုပ်ဆောင်ခြင်း၏ အဆုံးစွန်ပန်းတိုင်သည် သမ္မာတရားစည်းမျဉ်းများအား နားလည်မှုကို ရရှိခြင်း၊ ယင်းတို့နှင့်အညီ လုပ်ဆောင်ခြင်း၊ ပြဿနာတိုင်းကို ဖြေရှင်းခြင်း၊ မှန်ကန်သော ဆုံးဖြတ်ချက်များကို ချခြင်း၊ လမ်းလွဲမှုများမရှိဘဲ၊ အလုပ်တွင် အမှားများကို လျှော့ချလျက် စည်းမျဉ်းများနှင့် ကိုက်ညီသော ဆုံးဖြတ်ချက်များကို ချခြင်း၊ သို့မှသာ သင်လုပ်ဆောင်သမျှသည် သင်၏ တာဝန်ကို ထမ်းဆောင်ခြင်းသာဖြစ်ပြီး မိမိအလိုရှိသလို လုပ်ဆောင်ခြင်း၊ သောင်းကျန်းခြင်း မဟုတ်တော့ပေ။ အန္တိခရစ်များ၏ အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည့် ပထမသရုပ်သကန်မှာ ၎င်းတို့သည် မည်သူနှင့်မျှ ပူးပေါင်းမလုပ်ဆောင်နိုင်ခြင်း ဖြစ်သည်။ လူအချို့က “မည်သူနှင့်မျှ ပူးပေါင်းမလုပ်ဆောင်နိုင်ခြင်းသည် အခြားသူများအား ၎င်းတို့ကိုသာ ကျိုးနွံနာခံစေခြင်းနှင့် မတူပါ” ဟု ဆိုနိုင်သည်။ မည်သူနှင့်မျှ ပူးပေါင်းမလုပ်ဆောင်နိုင်ခြင်းသည် မည်သူ၏စကားကိုမျှ အရေးမစိုက်ခြင်းကိုဖြစ်စေ၊ မည်သူ၏ အကြံပြုချက်များကိုမျှ မတောင်းခံခြင်းကိုဖြစ်စေ ဆိုလိုသည်။ ဘုရားသခင်၏ ရည်ရွယ်ချက်များ၊ သို့မဟုတ် သမ္မာတရားစည်းမျဉ်းများကိုပင် ၎င်းတို့ မရှာပေ။ ၎င်းတို့၏ ကိုယ်ပိုင်စိတ်ဆန္ဒအတိုင်းသာ လုပ်ဆောင်ပြုမူသည်။ ဤတွင် သွယ်ဝိုက်ညွှန်းဆိုသည့်အရာမှာ အဘယ်ဖြစ်သနည်း။ ၎င်းတို့အလုပ်တွင် ကြီးစိုးသည်မှာ ၎င်းတို့ဖြစ်သည်။ သမ္မာတရားမဟုတ်။ ဘုရားမဟုတ်ပေ။ ထို့ကြောင့် ၎င်းတို့အလုပ်၏ စည်းမျဉ်းသည် အခြားလူများအား ၎င်းတို့ပြောသည့်အရာကို အရေးစိုက်စေရန်ဖြစ်ပြီး ၎င်းတို့အား သမ္မာတရားကဲ့သို့၊ ဘုရားကဲ့သို့ သဘောထားရန် ဖြစ်သည်။ ဤသည်မှာ ယင်း၏ သဘာဝ မဟုတ်လော။ လူအချို့က “၎င်းတို့သည် မည်သူနှင့်မဆို ပူးပေါင်းမလုပ်ဆောင်နိုင်လျှင် သမ္မာတရားကို ၎င်းတို့နားလည်ပြီး ပူးပေါင်းလုပ်ဆောင်ဖို့ မလိုအပ်သောကြောင့် ဖြစ်ကောင်းဖြစ်နိုင်သည်” ဟု ဆိုနိုင်သည်။ ဤသို့ဖြစ်နေခြင်း ဟုတ်သလော။ လူတစ်ယောက်သည် သမ္မာတရားကို နားလည်ပြီး လက်တွေ့လုပ်ဆောင်လေလေ၊ ၎င်းတို့ပြုမူဆောင်ရွက်သောအခါ၌ စုံစမ်းမေးမြန်း၍ ရှာဖွေသော ရင်းမြစ်များ ပို၍များပြားလေလေ ဖြစ်၏။ ၎င်းတို့သည် ထိခိုက်မှုနှင့် အမှားများဖြစ်ပေါ်နိုင်သည့် အလားအလာများကို အနည်းဆုံးဖြစ်ရန် အားထုတ်သည့်အနေဖြင့် လူတို့နှင့် အမှုအရာများကို ဆွေးနွေးပြီး ပို၍ မိတ်သဟာယပြုသည်။ လူတစ်ယောက်သည် သမ္မာတရားကို နားလည်လေလေ၊ ဆင်ခြင်တုံတရားရှိလေလေ၊ အခြားလူများနှင့် ပူးပေါင်းလုပ်ဆောင်ရန် လိုလားပြီး တတ်နိုင်လေလေဖြစ်သည်။ ဤသည်မှာ မမှန်သလော။ ထို့ပြင် တစ်စုံတစ်ဦးသည် သူတစ်ပါးနှင့် ပူးပေါင်းဆောင်ရွက်ရန် ဆန္ဒနှင့် စွမ်းဆောင်နိုင်မှု ပို၍နည်းပါးလေ၊ မည်သူ့ကိုမျှ အလေးမထား၊ သူတစ်ပါး၏ အကြံပြုချက်များကို ထည့်သွင်းမစဉ်းစား၊ အမှုအရာများကို လုပ်ဆောင်သောအခါ ဘုရားသခင်၏ အိမ်တော် အကျိုးစီးပွားကို ထည့်သွင်းမစဉ်းစားဘဲ မိမိတို့၏ လုပ်ဆောင်ချက်များသည် သမ္မာတရား စည်းမျဉ်းများနှင့် ကိုက်ညီမှု ရှိမရှိကို ရှာဖွေရန် ဆန္ဒမရှိလေ၊ သမ္မာတရားကို သူတို့ ရှာဖွေမှု ပို၍နည်းပါးလေဖြစ်ပြီး ယင်းကို နားလည်သဘောပေါက်မှုလည်း ပို၍နည်းပါးလေ ဖြစ်၏။ ၎င်းတို့ မှားယွင်းစွာ ယုံကြည်သည့်အရာမှာ အဘယ်နည်း။ “ညီအစ်ကိုမောင်နှမများသည် ငါ့အား ၎င်းတို့၏ ခေါင်းဆောင်အဖြစ် ရွေးချယ်ပြီးဖြစ်သည်။ ဘုရားသခင်သည် ငါ့အား ခေါင်းဆောင်ဖြစ်ရန် ဤအခွင့်အရေးကို ပေးခဲ့သည်။ ထို့ကြောင့် ငါလုပ်သမျှသည် သမ္မာတရားနှင့်ညီသည်။ မည်သည့်အရာကို ငါလုပ်ဆောင်သည်ဖြစ်စေ မှန်သည်” ဟူ၍ ဖြစ်သည်။ ဤသည်မှာ နားလည်မှုလွဲခြင်း မဟုတ်လော။ ၎င်းတို့သည် အဘယ်ကြောင့် ဤသို့သော နားလည်မှုလွဲခြင်း ရှိမည်နည်း။ တစ်ခုမှာ သေချာသည်။ ဤသို့သောလူတို့သည် သမ္မာတရားကို မချစ်။ အခြားတစ်ခု ရှိသေးသည်။ ဤသို့သောလူတို့သည် သမ္မာတရားကို တကယ်ကို နားမလည်ခြင်း ဖြစ်သည်။ ဤသည်မှာ လုံးဝသံသယရှိစရာ မလိုပေ။

အန္တိခရစ်များသည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ဤသည်မှာ ဆိုးဝါးသော ပြဿနာတစ်ခု ဖြစ်သည်။ အန္တိခရစ်တစ်ဦးက မည်သည့်တာဝန်ကို လုပ်ဆောင်နေသည်ဖြစ်စေ၊ မည်သူနှင့် ပူးပေါင်းဆောင်ရွက်သည်ဖြစ်စေ ပဋိပက္ခများ၊ အငြင်းပွားမှုများ အစဉ်ရှိလိမ့်မည်။ လူအချို့က “၎င်းတို့သည် သန့်ရှင်းရေးကို တာဝန်ယူရပြီး နေ့စဉ် အတွင်းထဲ၌ ရှင်းလင်းလျှင် အခြားလူများနှင့် ၎င်းတို့ ပူးပေါင်းမလုပ်ဆောင်နိုင်ခြင်းနှင့်ပတ်သက်၍ အဘယ်သို့ ပြဿနာရှိနေသနည်း” ဟု ဆိုနိုင်သည်။ ယင်းတွင် စိတ်သဘောထားဆိုင်ရာ ပြဿနာတစ်ခုရှိသည်။ ၎င်းတို့သည် မည်သူနှင့် အပြန်အလှန်ဆက်ဆံနေသည်ဖြစ်စေ၊ အလုပ်လုပ်နေသည်ဖြစ်စေ ၎င်းတို့သည် ထိုသူတို့ကို အစဉ် အထင်သေးပြီး ၎င်းတို့ပြောသည့်အရာကို လုပ်ဆောင်စေရန်အတွက် အစဉ်ဩဝါဒပေးလိုလိမ့်မည်။ ဤသို့သောသူတစ်ဦးသည် အခြားလူများနှင့် ပူးပေါင်းလုပ်ဆောင်နိုင်သည်ဟု သင်တို့ဆိုမလော။ ၎င်းတို့သည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ဤသည်မှာ ၎င်းတို့၏ ဖောက်ပြန်ပျက်စီးသော စိတ်သဘောထားက ဆိုးလွန်းသောကြောင့် ဖြစ်သည်။ ၎င်းတို့သည် အခြားလူများနှင့် ပူးပေါင်းမလုပ်ဆောင်နိုင်ရုံမကဘဲ အခြားလူများအား အထက်မှနေ၍လည်း အစဉ်ဩဝါဒပေးပြီး ဘောင်ခတ်နေသည်။ ၎င်းတို့သည် အစဉ်သဖြင့် လူတို့၏ပခုံးပေါ်ခွထိုင်ပြီး အတင်းအဓမ္မ နာခံစေလိုသည်။ ဤသည်မှာ စိတ်သဘောထားဆိုင်ရာ ပြဿနာတစ်ခုမျှသာ မဟုတ်။ ၎င်းတို့၏ လူ့သဘာဝတွင် ဆိုးဝါးသောပြဿနာတစ်ခုလည်း ဖြစ်သည်။ ၎င်းတို့၌ အသိစိတ်၊ သို့မဟုတ် ဆင်ခြင်တုံတရားမရှိ။ ဤသည်မှာ ဆိုးယုတ်သူများ၏ ပုံစံဖြစ်သည်။ ၎င်းတို့သည် မည်သူနှင့်မျှ ပူးပေါင်းမလုပ်ဆောင်နိုင်။ မည်သူနှင့်မျှ မသင့်မြတ်နိုင်။ လူတို့ကြားရှိ လူ့သဘာဝတွင် တူညီသော အရာများမှာ မည်သည့်အရာများ ဖြစ်သနည်း။ ထိုအရာများထဲမှ မည်သည့်အရာများက သဟဇာတဖြစ်သနည်း။ အသိစိတ်၊ ဆင်ခြင်တုံတရားနှင့် ၎င်းတို့၏ သမ္မာတရားကို ချစ်သည့်သဘောထား ဖြစ်သည်။ ဤအရာများ တူညီကြသည်။ နှစ်ဖက်စလုံးက ဤသို့သော ပုံမှန်လူ့သဘာဝကို ပိုင်ဆိုင်လျှင် ၎င်းတို့ သင့်မြတ်နိုင်သည်။ မပိုင်ဆိုင်လျှင် မသင့်မြတ်နိုင်ပေ။ တစ်ဖက်က ပိုင်ဆိုင်ပြီး တစ်ဖက်က မပိုင်ဆိုင်လျှင်လည်း မသင့်မြတ်နိုင်ပေ။ လူကောင်းများနှင့် လူဆိုးများသည် မသင့်မြတ်နိုင်ပေ။ သဘောကောင်းသောလူများနှင့် ဆိုးယုတ်သောလူများသည် မသင့်မြတ်နိုင်ပေ။ လူတို့အတွက် အချင်းချင်း ပုံမှန်သင့်မြတ်ရန်အတွက် ပြည့်မီရမည့် အခြေအနေအချို့ရှိသည်။ အချင်းချင်းပူးပေါင်းမလုပ်ဆောင်နိုင်မီတွင် ၎င်းတို့သည် အနည်းဆုံးအနေဖြင့် အသိစိတ်နှင့် ဆင်ခြင်တုံတရား ရှိရမည်။ ပြီးလျှင် စိတ်ရှည်ပြီး သည်းခံရမည်။ တာဝန်တစ်ခုကို ထမ်းဆောင်ရာ၌ ပူးပေါင်းလုပ်ဆောင်နိုင်ရန် လူတို့သည် တစ်စိတ်တည်းတစ်ဝမ်းတည်း ဖြစ်ရမည်။ အခြားလူများ၏ အားသာချက်များကို အသုံးချပြီး မိမိတို့၏ ကိုယ်ပိုင်အားနည်းချက်များကို ထေရမည်။ ပြီးလျှင် စိတ်ရှည်ပြီး သည်းခံရမည်ဖြစ်သည့်အပြင် မိမိတို့၏ ကျင့်ကြံပြုမူခြင်းတွင် အခြေခံစည်းရှိရမည်။ ဤသည်မှာ သဟဇာတကျကျ သင့်မြတ်ရန် နည်းလမ်းဖြစ်သည်။ ပြီးလျှင် တစ်ခါတစ်ရံတွင် ပဋိပက္ခများနှင့် အငြင်းပွားမှုများရှိနိုင်သော်လည်း ဆက်လက်၍ ပူးပေါင်းလုပ်ဆောင်နိုင်ပြီး အနည်းဆုံးအနေဖြင့် ရန်လိုမှု ဖြစ်ပေါ်မည်မဟုတ်။ လူတစ်ဦးသည် ဤသို့သော အခြေခံစည်းမရှိလျှင်၊ အသိတရား သို့မဟုတ် ဆင်ခြင်တုံတရား မရှိလျှင်၊ အကျိုးအမြတ်ကို အာရုံစိုက်သောပုံစံဖြင့် လုပ်ဆောင်ပြီး အကျိုးအမြတ်ကိုသာ ရှာဖွေလျှင်၊ အခြားလူများကို ထိခိုက်လျက် အစဉ်သဖြင့် အကျိုးအမြတ်ရလိုလျှင် ပူးပေါင်းလုပ်ဆောင်ခြင်းက ဖြစ်နိုင်မည်မဟုတ်။ ဤသည်မှာ ဆိုးယုတ်သူများကြားတွင်၊ အချင်းချင်း မရပ်မနားတိုက်ပွဲဝင်သည့် နတ်ဆိုးဘုရင်များကြားတွင် ဖြစ်သည့်ပုံစံဖြစ်သည်။ ဝိညာဉ်ရေးရာနယ်ပယ်ရှိ ဝိညာဉ်ဆိုး အမျိုးမျိုးတို့သည် အချင်းချင်း မသင့်မြတ်ကြချေ။ နတ်ဆိုးများက တစ်ခါတစ်ရံတွင် အဖွဲ့အစည်းများ ဖွဲ့စည်းနိုင်သော်လည်း ၎င်းတို့၏ ကိုယ်ပိုင်ပန်းတိုင်များကို ရရှိရန်အတွက် အပြန်အလှန် အသုံးချခြင်းသက်သက်ဖြစ်သည်။ ၎င်းတို့၏ အဖွဲ့အစည်းများမှာ ယာယီဖြစ်သည်။ မကြာခင်တွင် ၎င်းတို့ဘာသာ အစိတ်စိတ် အမြွှာမြွှာကွဲသွားကြသည်။ လူတို့ကြားတွင် ထို့အတူဖြစ်သည်။ လူ့သဘာဝမရှိသောလူများသည် ငါးခုံးမတစ်ကောင်ကြောင့် တစ်လှေလုံးပုပ်စေသူများ ဖြစ်သည်။ ပုံမှန်လူ့သဘာဝရှိသူတို့သာ ပူးပေါင်းလုပ်ဆောင်ရန် လွယ်ကူသည်။ အခြားလူများကို စိတ်ရှည်ပြီး သည်းခံသည်။ အခြားလူများ၏ ထင်မြင်ချက်များကို အရေးစိုက်သည်။ ပြီးလျှင် ၎င်းတို့လုပ်သည့်အလုပ်တွင် ၎င်းတို့၏ အဆင့်အတန်းကို ဘေးဖယ်ထားနိုင်သည်။ အခြားလူများနှင့် ဆွေးနွေးပြီး လုပ်ဆောင်နိုင်သည်။ ၎င်းတို့တွင်လည်း ဖောက်ပြန်ပျက်စီးသော စိတ်သဘောထားများရှိပြီး အစဉ်သဖြင့် အခြားလူများအား ၎င်းတို့ကို နာခံအောင် လုပ်ဆောင်လိုသည်။ ၎င်းတို့တွင်လည်း ထိုရည်ရွယ်ချက်ရှိသည်။ သို့သော် ၎င်းတို့၌ အသိစိတ်နှင့် ဆင်ခြင်တုံတရားရှိသောကြောင့်၊ သမ္မာတရားကို ရှာဖွေနိုင်ပြီး မိမိကိုယ်ကိုသိသောကြောင့်၊ ဤသို့လုပ်ဆောင်ခြင်းသည် မသင့်လျော်ဟု ခံစားရပြီး ယင်းအတွက် အပြစ်ရှိသည်ဟု ခံစားရကာ မိမိတို့ကိုယ်ကို ချုပ်တည်းနိုင်သောကြောင့် အမှုအရာများကို ၎င်းတို့လုပ်ဆောင်သည့် နည်းလမ်းများနှင့် နည်းနာနိဿယများသည် နည်းနည်းချင်းစီဖြင့် ပြောင်းလဲလိမ့်မည်။ ဤသို့ဖြင့် ၎င်းတို့သည် အခြားလူများနှင့် ပူးပေါင်းလုပ်ဆောင်နိုင်လိမ့်မည်။ ၎င်းတို့သည် ဖောက်ပြန်ပျက်စီးသော စိတ်သဘောထားကို ထုတ်ဖော်နေသော်လည်း ဆိုးယုတ်သူများမဟုတ်။ ပြီးလျှင် ၎င်းတို့၌ အန္တိခရစ်များ၏ အနှစ်သာရမရှိ။ အခြားလူများနှင့် ပူးပေါင်းလုပ်ဆောင်ရာတွင် အကြီးစားပြဿနာတစ်ခုတလေ ရှိမည်မဟုတ်။ ၎င်းတို့က ဆိုးယုတ်သူများ၊ သို့မဟုတ် အန္တိခရစ်များဆိုလျှင် အခြားလူများနှင့် ပူးပေါင်းလုပ်ဆောင်နိုင်မည်မဟုတ်ပေ။ ဤသည်မှာ ဘုရားအိမ်တော်က ရှင်းလင်းပစ်ခြင်းကို ခံရသည့် ဆိုးယုတ်သူများနှင့် အန္တိခရစ်များအားလုံး၏ ပုံစံဖြစ်သည်။ ၎င်းတို့သည် မည်သူနှင့်မျှ ပူးပေါင်းမလုပ်ဆောင်နိုင်ပေ။ ရလဒ်အနေဖြင့် ၎င်းတို့အားလုံး ထုတ်ဖော်ခံရပြီး ဖယ်ရှားရှင်းလင်းခံရသည်။ သို့တိုင်အောင် အန္တိခရစ်တို့၏ စိတ်သဘောထားရှိကာ အန္တိခရစ်များ၏ လမ်းကြောင်းကို လျှောက်၍ များစွာပြုပြင်ခြင်းခံရပြီးနောက်တွင် သမ္မာတရားကို လက်ခံနိုင်ပြီး အမှန်တကယ် နောင်တရနိုင်ကာ အခြားလူများအပေါ် စိတ်ရှည်ပြီး သည်းခံနိုင်သောသူများစွာ ရှိလေသည်။ ဤသို့သောလူများသည် တဖြည်းဖြည်းချင်းဖြင့် အခြားလူများနှင့် သဟဇာတဖြစ်စွာ ပူးပေါင်းလုပ်ဆောင်လာနိုင်စွမ်း ရှိကြသည်။ အန္တိခရစ်များသာ မည်သူနှင့်မျှ ပူးပေါင်းမလုပ်ဆောင်နိုင်ခြင်း ဖြစ်သည်။ ၎င်းတို့သည် ဖောက်ပြန်ပျက်စီးသော စိတ်သဘောထားမည်မျှကို ထုတ်ဖော်ပါစေ။ ယင်းကို ဖြေရှင်းရန်အတွက် သမ္မာတရားကို ရှာဖွေမည်မဟုတ်ဘဲ မရိုးမဖြောင့်ဖြစ်လျက်၊ မချုပ်တည်းလျက်ဖြင့် ၎င်းတို့၏ ကိုယ်ပိုင်နည်းလမ်းကို မရမနေလုပ်ဆောင်နေဆဲ ဖြစ်လိမ့်မည်။ ယင်းမှာ အခြားလူများနှင့် သဟဇာတဖြစ်စွာ ပူးပေါင်းမလုပ်ဆောင်နိုင်ခြင်းသက်သက် မဟုတ်ဘဲ လူတစ်ယောက်က ၎င်းတို့အား ပိုင်းခြားသိမြင်ပြီး မနှစ်မြို့သည်ကို ၎င်းတို့မြင်လျှင် ထိုသူကို ညှဉ်းပန်းရန်ပင် စီစဉ်ပြီး ထိုသူအပေါ် ဖယ်ကြဉ်ထားသော၊ ရန်လိုသောသဘောထားကို ခံယူလိမ့်မည်။ ၎င်းတို့သည် အသင်းတော်အလုပ်အပေါ် အနှောင့်အယှက်တစ်ခုတလေ ဖြစ်စေခြင်းဖြင့် ထိခိုက်နစ်နာမှုကို ဖြစ်စေလျက် ထိုသူအပေါ် ရန်လိုလျက်ရှိနေလိမ့်မည်။ ဤသည်ကို အန္တိခရစ်များ၏ သဘာဝအနှစ်သာရက အဆုံးအဖြတ်ပေးခြင်း ဖြစ်သည်။

သဟဇာတဖြစ်စွာ ပူးပေါင်းလုပ်ဆောင်ရန် လေ့ကျင့်ရာတွင် သင်တို့ သင်ယူသင့်သည့် သင်ခန်းစာများမှာ အဘယ်နည်း။ ပူးပေါင်းလုပ်ဆောင်ရန် သင်ယူခြင်းသည် သမ္မာတရားကို ချစ်ခြင်းအား လက်တွေ့လုပ်ဆောင်သည့် အစိတ်အပိုင်းတစ်ခုဖြစ်ပြီး ယင်း၏ လက္ခဏာတစ်ခုလည်းဖြစ်သည်။ ယင်းသည် လူတစ်ဦး၏ အသိစိတ်နှင့် ဆင်ခြင်တုံတရားအား ပိုင်ဆိုင်မှုကို ပေါ်လွင်စေသည့် အခြေခံ နည်းတစ်နည်းဖြစ်သည်။ သင်က အသိစိတ်၊ သိက္ခာနှင့် ဆင်ခြင်တုံတရား ရှိသည်ဟု ဆိုကောင်းဆိုနိုင်သော်လည်း မည်သူနှင့်မျှ ပူးပေါင်းမလုပ်ဆောင်နိုင်လျှင်၊ သင့်မိသားစုနှင့်၊ အပြင်လူများနှင့်၊ သို့မဟုတ် မိတ်ဆွေများနှင့် မသင့်မြတ်နိုင်လျှင်၊ သင်၏ အပြန်အလှန်ဆက်ဆံရေးများက ပြိုလဲလျှင်၊ မျှဝေလုပ်ဆောင်ရသော အလုပ်များ၌ အဆုံးမရှိသော အငြင်းပွားမှုများရှိပြီး သင့်၌ ရန်သူများဖြစ်စေလျှင်၊ သင်က ဤသို့ဖြင့် မည်သူနှင့်မျှ လုံးဝ မသင့်မြတ်နိုင်လျှင် သင်၌ အန္တရာယ်ရှိပြီ ဖြစ်သည်။ ဤသို့သောအပြုအမူသည် သင်၏ ဖောက်ပြန်ပျက်စီးသော စိတ်သဘောထားအားလုံး၏ အပြုအမူများထဲ၌ရှိလျှင်၊ သို့မဟုတ် သင့်၌ရှိသော အပြုအမူများအားလုံးထဲမှ သမ္မာတရားနှင့် မကိုက်ညီသည့် အပြုအမူတစ်ခုဖြစ်လျှင်၊ အပြုအမူတစ်ခုထက် မပိုလျှင်၊ သင်သိသော၊ သင်စဉ်ဆက်မပြတ် ရှာဖွေပြီး ပြောင်းလဲနေသည့်အရာနှင့်ပတ်သက်သော အပြုအမူဖြစ်လျှင် သင်၌ အခွင့်အရေးရှိသေးသည်။ ကယ်တင်ခြင်းအတွက် အခွင့်အလမ်း ရှိသေးသည်။ ယင်းသည် အကြီးစားပြဿနာတစ်ခုမဟုတ်။ သို့သော် သင်သည် ပင်ကိုအားဖြင့် ဤသို့သောသူဖြစ်လျှင်၊ ပင်ကိုအားဖြင့် မည်သူနှင့်မျှ မသင့်မြတ်နိုင်လျှင်၊ ယင်းအကြောင်း ပြောဆိုမှုမှန်သမျှ အသုံးမဝင်ဘဲ သင်က မချုပ်တည်းနိုင်ခြင်းပင်ဖြစ်လျှင် ယင်းသည် ဆိုးသောပြဿနာတစ်ခု ဖြစ်သည်။ သင်သည် ယင်းကို မှတ်သားစရာတစ်ခုအဖြစ် မယူလျှင် သင့်အား သမ္မာတရားကို မည်သို့မိတ်သဟာယဖွဲ့သည်ဖြစ်စေ ပြဿနာက အရေးမကြီးဟုလည်းကောင်း၊ ယင်းသည် သင်၏ ပုံမှန်ဘဝဖြစ်သည်၊ သင်၏ ဖောက်ပြန်ပျက်စီးသော စိတ်သဘောထားက ပေါ်လွင်သည့် အဓိကနည်း ဖြစ်သည်ဟုလည်းကောင်း ခံစားရလျှင် သင်၏ အနှစ်သာရမှာ အန္တိခရစ်တစ်ဦး၏ အနှစ်သာရဖြစ်သည်။ ယင်းက သင့်အနှစ်သာရဖြစ်လျှင် ယင်းသည် အန္တိခရစ်လမ်းကိုလျှောက်ခြင်းနှင့် မတူညီသောကိစ္စဖြစ်သည်။ လူအချို့မှာ အန္တိခရစ်တို့၏ လမ်းကြောင်းကို လျှောက်သည်။ ပြီးလျှင် အချို့မှာ ၎င်းတို့ကိုယ်တိုင်က အန္တိခရစ်များဖြစ်သည်။ ယင်းတွင် ကွဲပြားမှုတစ်ခု မရှိသလော။ (ရှိပါသည်။) အန္တိခရစ်များ၏ လမ်းကြောင်းကို လျှောက်သောသူတို့သည် ၎င်းတို့၏ လုပ်ရပ်များတွင် အန္တိခရစ်များ၏ ဤအပြုအမူများကို ပြသကြသည်။ ၎င်းတို့သည် အန္တိခရစ်၏ စိတ်သဘောထားကို သာမန်လူထက် အနည်းငယ်ပို၍ မြင်သာစွာ၊ သိသာထင်ရှားစွာ ထုတ်ဖော်လိမ့်မည်။ သို့သော် ၎င်းတို့သည် သမ္မာတရားနှင့်အညီဖြစ်သော၊ လူ့သဘာဝနှင့် ဆင်ခြင်တုံတရားရှိသော အလုပ်ကိုမူ လုပ်ဆောင်နိုင်ကြသေး၏။ လူတစ်ဦးသည် အပြုသဘောဆောင်သောအလုပ်တစ်ခုတလေကို လုံးဝမလုပ်နိုင်လျှင် ဤအစား သူလုပ်ဆောင်သည့်အရာမှာ အလုံးစုံပင် အန္တိခရစ်၏ ဤအပြုအမူများ၊ အန္တိခရစ်၏ အနှစ်သာရကို ထုတ်ဖော်ခြင်းများ ဖြစ်လျှင်၊ သူလုပ်ဆောင်သည့်အလုပ်နှင့် သူထမ်းဆောင်သည့် တာဝန်များအားလုံးသည် သမ္မာတရားနှင့်ညီသည့်အရာ တစ်ခုမျှမရှိဘဲ ဤသို့သော ထုတ်ဖော်ခြင်းများဖြစ်လျှင် သူသည် အန္တိခရစ်တစ်ဦးဖြစ်သည်။

အတိတ်က ခေါင်းဆောင်နှင့် အမှုဆောင်အချို့သည် အန္တိခရစ် တစ်ဦး၏ စိတ်သဘောထားအချို့ကို မကြာခဏ ထုတ်ဖော်ပြကြသည်။ ၎င်းတို့သည် အကြောင်းမဲ့ ထင်ရာမြင်ရာပြုကြသည်၊ ပြီးလျှင် ယင်းမှာ ၎င်းတို့ပြောသည့်အတိုင်း လုပ်နိုင်လျှင်လုပ်၊ မလုပ်နိုင်ရင်ထွက်ဟုသာ အမြဲတမ်း ဖြစ်သည်။ သို့သော် ၎င်းတို့သည် သိသာသည့် မကောင်းမှုတစ်ခုကိုမျှ မကျူးလွန်ကြဘဲ ၎င်းတို့၏ လူ့သဘာဝကလည်း ဆိုးဝါးခြင်းမရှိပေ။ ပြုပြင်ခံရခြင်းအားဖြင့်၊ ညီအစ်ကိုမောင်နှမများက ၎င်းတို့ကို ကူညီခြင်းအားဖြင့်၊ ၎င်းတို့၏ တာဝန်ခန့်အပ်မှုကို ပြုပြင်ခံရခြင်းအားဖြင့်ဖြစ်စေ၊ ဖြုတ်ချခံရခြင်းအားဖြင့်ဖြစ်စေ အချိန်တစ်ခုအထိ အပျက်သဘောဆောင်ခြင်းအားဖြင့် ၎င်းတို့သည် ယခင်က ၎င်းတို့ ဖွင့်ပြခဲ့သည့်အရာများမှာ ဖောက်ပြန်ပျက်စီးသော စိတ်သဘောထားများ ဖြစ်သည်ကို နောက်ဆုံးတွင် သိမြင်လာကြသည်။ နောင်တရချင်စိတ် ရှိလာကြပြီး “အရေးကြီးဆုံးမှာ ကျွန်ုပ်၏ တာဝန်ကို ထမ်းဆောင်ရာတွင် မည်သည့်အရာဖြစ်ပါစေ၊ မလျှော့တမ်းလုပ်ဆောင်ရန်ဖြစ်သည်။ ကျွန်ုပ်သည် အန္တိခရစ်တစ်ဦး၏ လမ်းကြောင်းကို လျှောက်နေခဲ့သော်လည်း အန္တိခရစ်အဖြစ် စရိုက်လက္ခဏာ သရုပ်ဖော်ခြင်း မခံရသေးပေ။ ဤသည်မှာ ဘုရားသခင်၏ သနားကရုဏာဖြစ်သည်။ ထို့ကြောင့် ကျွန်ုပ်၏ယုံကြည်မှုနှင့် လိုက်စားမှု၌ ကျွန်ုပ်သည် ကြိုးစားရမည်၊ အလွန်စိတ်အားထက်သန်စွာ ကျွန်ုပ် လိုက်စားရမည်။ သမ္မာတရားကို လိုက်စားခြင်း လမ်းကြောင်းတွင် အမှားတစ်စုံတစ်ရာမျှ မရှိ။” ဟူ၍ စဉ်းစားကြသည်။ တဖြည်းဖြည်းချင်းဖြင့် ၎င်းတို့သည် မိမိတို့ဘာသာ ပြောင်းလဲကြသည်။ ထို့နောက်တွင် နောင်တရကြသည်။ ၎င်းတို့ထဲတွင် သရုပ်သကန်ကောင်းများရှိသည်၊ ၎င်းတို့၏တာဝန်ကို ထမ်းဆောင်သည့်အချိန်တွင် ၎င်းတို့သည် သမ္မာတရားစည်းမျဉ်းများကို ရှာဖွေနိုင်ပြီး အခြားသူများနှင့် ထိတွေ့သည့်အချိန်တွင်လည်း သမ္မာတရားစည်းမျဉ်းများကို ရှာဖွေကြလေသည်။ အချက်တိုင်းတွင် ၎င်းတို့သည် အပြုသဘောဆောင်သော ဦးတည်ချက်ကို ဝင်ရောက်နေကြသည်။ သို့ဆိုလျှင် ၎င်းတို့ ပြောင်းလဲပြီးဖြစ်သည် မဟုတ်သလော။ ၎င်းတို့သည် အန္တိခရစ်၏လမ်းကြောင်းကို လျှောက်ခြင်းမှ သမ္မာတရားကို လက်တွေ့လုပ်ဆောင်ခြင်းနှင့် လိုက်စားခြင်း လမ်းကြောင်းသို့ ပြောင်းခဲ့ခြင်း ဖြစ်သည်။ ၎င်းတို့အတွက် ကယ်တင်ခြင်းရရှိရန် မျှော်လင့်ချက်နှင့် အခွင့်အရေးတစ်ခုရှိသည်။ ၎င်းတို့သည် တစ်ချိန်က အန္တိခရစ်တစ်ဦး၏ သရုပ်သကန်အချို့ကို ပြသခဲ့သောကြောင့် သို့မဟုတ် အန္တိခရစ်များ၏ လမ်းကြောင်းကို လျှောက်ခဲ့သောကြောင့် ထိုသို့သော သူတို့ကို အန္တိခရစ်များအဖြစ် သင် စရိုက်လက္ခဏာ သရုပ်ဖော်နိုင်သလော။ မသတ်မှတ်နိုင်ပေ။ အန္တိခရစ်များသည် နောင်တရမည့်အစား သေဖို့သာ ပြုလုပ်ကြမည်ဖြစ်သည်။ ၎င်းတို့တွင် ရှက်စိတ်ဟူ၍ ဘာမျှမရှိ။ ထို့အပြင် ၎င်းတို့သည် စိတ်သဘောထား ရက်စက်ကြမ်းကြုတ်ပြီး ကောက်ကျစ်ဆိုးယုတ်ကြ၏။ ထို့ပြင် သမ္မာတရားကို အလွန်အမင်း မနှစ်မြို့ကြပေ။ သမ္မာတရားကို အလွန်အမင်းမနှစ်မြို့သောသူတစ်ယောက်သည် သမ္မာတရားကို လက်တွေ့လုပ်ဆောင်နိုင်သလော၊ သို့မဟုတ် နောင်တရနိုင်သလော။ ယင်းသည် ဖြစ်နိုင်လိမ့်မည် မဟုတ်ပေ။ သမ္မာတရားကို ၎င်းတို့ အကြွင်းမဲ့ အလွန်အမင်း မနှစ်မြို့ခြင်းက မည်သည့်အခါမျှ ၎င်းတို့နောင်တရမည် မဟုတ်သည်ကို ဆိုလိုသည်။ နောင်တရနိုင်သူများနှင့်ပတ်သက်၍ သေချာသည့်အရာ တစ်ခုရှိပြီး ယင်းမှာ ၎င်းတို့သည် အမှားများ ပြုခဲ့သော်လည်း၊ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံနိုင်ကြသည်၊ ၎င်းတို့သည် သမ္မာတရားကို လက်ခံနိုင်စွမ်း ရှိကြသည်၊ ပြီးလျှင် ဘုရားသခင်၏ နှုတ်ကပတ်တော်များကို ၎င်းတို့၏ နီတိများအဖြစ်ခံယူပြီး ဘုရားသခင်၏ နှုတ်ကပတ်တော်များကို ၎င်းတို့အသက်တာများ၏ လက်တွေ့ကျမှု အဖြစ်ပြောင်းလျက်၊ ၎င်းတို့တာဝန်များကို ထမ်းဆောင်သောအခါတွင် မိမိတို့၏ ကဏ္ဍကို လုပ်ဆောင်ဖို့ အစွမ်းကုန် ကြိုးစားနိုင်စွမ်း ရှိကြသည်။ ၎င်းတို့သည် သမ္မာတရားကို လက်ခံသည်၊ စိတ်နှလုံးထဲ၌ ယင်းကို အလွန်အမင်းမနှစ်မြို့ခြင်း မရှိကြချေ။ ဤသည်မှာ ကွာခြားချက် မဟုတ်သလော။ ဤသည်မှာ ကွာခြားချက်ဖြစ်သည်။ သို့ရာတွင် အန္တိခရစ်တို့သည် ပြုပြင်ခြင်းကို ငြင်းပယ်ရုံမျှဖြင့် မရပ်တန့်ကြပေ။ ၎င်းတို့သည် သမ္မာတရားနှင့် ကိုက်ညီသောစကားပြောသူမည်သူမဆိုကို နားထောင်မည်မဟုတ်ပေ။ ပြီးလျှင် ဘုရားနှုတ်ကပတ်တော်များသည် သမ္မာတရားဖြစ်သည်ကို ၎င်းတို့ မယုံကြည်သကဲ့သို့ သမ္မာတရားဖြစ်သည်ဟူ၍လည်း အသိအမှတ်မပြုပေ။ ၎င်းတို့၏ သဘာဝမှာ မည်သည့်သဘာဝဖြစ်သနည်း။ အလွန်အကျွံဖြစ်သောအတိုင်းအတာအထိ သမ္မာတရားကို အလွန်အမင်းမနှစ်မြို့သကဲ့သို့ မုန်းတီးခြင်းတစ်ခုဖြစ်သည်။ တစ်စုံတစ်ယောက်က သမ္မာတရားကို မိတ်သဟာယဖွဲ့သောအခါ၊ သို့မဟုတ် အတွေ့အကြုံဆိုင်ရာ သက်သေခံချက်ကို ပြောဆိုသောအခါ ၎င်းတို့သည် ယင်းကို အလွန့်အလွန် ပစ်ပစ်ခါခါငြင်းသည်။ ပြီးလျှင် မိတ်သဟာယဖွဲ့နေသည့်သူကို ရန်လိုသည်။ အသင်းတော်ထဲမှ တစ်စုံတစ်ယောက်သည် အဓိပ္ပာယ်မရှိဘဲ ဆိုးညစ်သောအငြင်းပွားမှု အမျိုးမျိုးကို ဖြန့်ဝေကာ အဓိပ္ပာယ်မဲ့၍ ယုတ္တိမတန်သော အရာများကို ပြောဆိုပါက ယင်းသည် ၎င်းတို့ကို အလွန်ပျော်ရွှင်စေ၏။ ၎င်းတို့သည် ချက်ချင်းပင် ဝင်ပါပြီး ပူးပေါင်းဆောင်ရွက်လျက် ထိုသူတို့နှင့်အတူ ဒုစရိုက်အမှု၌ ပျော်မွေ့နေလိမ့်မည်။ ဤသည်မှာ တူရာစုသည့်၊ ဓာတ်တူရာစုသည့် ဖြစ်ရပ်ဖြစ်သည်။ ဘုရားသခင် ရွေးချယ်ထားသောလူများက သမ္မာတရားအား မိတ်သဟာယဖွဲ့နေသည်ကို၊ သို့မဟုတ် ၎င်းတို့၏ မိမိကိုယ်ကိုသိမြင်မှုနှင့် ရိုးသားစစ်မှန်သောနောင်တနှင့် သက်ဆိုင်သည့် အတွေ့အကြုံဆိုင်ရာ သက်သေခံချက်အား ပြောဆိုခြင်းကို ၎င်းတို့ကြားလျှင် ပျာယာခတ်ပြီး စိတ်တိုကာ ထိုလူကို မည်သို့ဖယ်ကြဉ်ပြီး တိုက်ခိုက်ရမည်ကို စဉ်းစားလာကြသည်။ အကျဉ်းချုပ်ဆိုရလျှင် သမ္မာတရားအား လိုက်စားသူမည်သူကိုမဆိုအား ၎င်းတို့ ကြင်ကြင်နာနာ မကြည့်ပေ။ ၎င်းတို့သည် ထိုသူများအား ဖယ်ကြဉ်ပြီး ရန်သူဖြစ်လိုသည်။ စကားလုံးများ၊ အယူဝါဒများအား တရားဟောခြင်းအားဖြင့် ကြွားဝါသည့်နေရာတွင် ကျွမ်းကျင်သော မည်သူကိုမဆို ၎င်းတို့ အလွန်နှစ်သက်ပြီး အလွန်ပင် အသိအမှတ်ပြုသည်။ လူယုံတစ်ဦး၊ ခရီးသွားဖော်တစ်ဦးကို ၎င်းတို့ တွေ့လိုက်ရသကဲ့သို့ပင်ဖြစ်သည်။ တစ်စုံတစ်ယောက်က “အလုပ်အများဆုံးလုပ်ပြီး အများဆုံး ပါဝင်ကူညီသူ မည်သူမဆိုသည် များစွာဆုချီးမြှင့်ခံရပြီး သရဖူအပ်နှင်းခံရမည်။ ပြီးလျှင် ဘုရားသခင်နှင့်အတူ အုပ်စိုးရမည်” ဟု ဆိုခဲ့လျှင် ၎င်းတို့သည် တစ်ဟုန်ထိုးသွေးပူလျက် အလွန့်အလွန် စိတ်လှုပ်ရှားလိမ့်မည်။ ၎င်းတို့သည် အခြားလူများထက် သာလွန်သည်ဟုလည်းကောင်း၊ နောက်ဆုံးတွင် လူကြားထဲ၌ ထင်ပေါ်သည်ဟုလည်းကောင်း၊ မိမိတို့ကိုယ်ကို ထုတ်ဖော်ပြသ၍ မိမိတို့တန်ဖိုးကို ခင်းကျင်းပြသရန် ယခုတွင် နေရာရှိသည်ဟုလည်းကောင်း ခံစားရလိမ့်မည်။ ထိုအခါတွင် ၎င်းတို့သည် အလွန်ပင် ကျေနပ်လိမ့်မည်။ ဤသည်မှာ သမ္မာတရားကို အလွန်အမင်းမနှစ်မြို့ခြင်း မဟုတ်သလော။ သင်က မိတ်သဟာယတွင် ၎င်းတို့အား “ဘုရားသခင်သည် ပေါလုကဲ့သို့သောလူတို့ကို မနှစ်သက်။ ထို့ပြင် ကိုယ်တော်သည် အန္တိခရစ်တို့၏ လမ်းခရီးကို လျှောက်လှမ်းသူများနှင့် တစ်နေ့လုံး ‘သခင်၊ သခင်၊ အကျွန်ုပ်တို့သည် ကိုယ်တော့်အတွက် များစွာသော အမှုတို့ကို ဆောင်ရွက်ခဲ့သည် မဟုတ်လော’ ဟု လျှောက်လှည့်ပြောဆိုနေသောသူတို့ကို အစက်ဆုပ်ဆုံး ဖြစ်တော်မူ၏။ သူသည် ဆုလာဘ်နှင့် သရဖူတစ်ခုအတွက် သူ့ကို တစ်နေကုန် လျှောက်တောင်းခံနေသောလူတို့ကို ရွံရှာသည်” ဟု ပြောသည် ဆိုပါစို့။ ဤစကားများသည် အသေအချာပင် သမ္မာတရားဖြစ်သည်။ သို့သော် ဤသို့သော မိတ်သဟာယကို ၎င်းတို့ကြားသောအခါ၌ ၎င်းတို့၌ မည်သည့်ခံစားချက် ဖြစ်သွားသနည်း။ ၎င်းတို့က အာမင်ဟုပြောပြီး ထိုသို့သောစကားများကို လက်ခံသလော။ ၎င်းတို့၏ ပထမဆုံးတုံ့ပြန်မှုမှာ အဘယ်နည်း။ စိတ်နှလုံးထဲတွင် စက်ဆုပ်ရွံရှာပြီး နားထောင်ချင်စိတ်မရှိခြင်းဖြစ်သည်။ ၎င်းတို့ ဆိုလိုသည်မှာ “သင်ပြောသည့်အရာနှင့်ပတ်သက်၍ အဘယ်သို့ အလွန်သေချာနိုင်သနည်း။ သင်က အဆုံးအဖြတ်ပေးပိုင်ခွင့်ရှိသလော။ သင်ပြောသည့်အရာကို ငါမယုံကြည်။ ငါလုပ်မည့်အရာကို ငါလုပ်ဆောင်မည်။ ငါသည် ပေါလုကဲ့သို့ဖြစ်ပြီး ဘုရားအား သရဖူတစ်ခုတောင်းမည်။ ဤသို့ဆိုလျှင် ငါသည် ကောင်းချီး ခံစားရနိုင်ပြီး ကောင်းသောခရီးပန်းတိုင်တစ်ခုရှိနိုင်သည်” ဟူ၍ ဖြစ်သည်။ ၎င်းတို့သည် ပေါလု၏ အမြင်များကို မရမက ထိန်းသိမ်းကြသည်။ ဤသို့ဖြင့် ၎င်းတို့သည် ဘုရားသခင်ကို ဆန့်ကျင်တိုက်ခိုက်နေခြင်း မဟုတ်လော။ ဤသည်မှာ ဘုရားသခင်ကို သိသိသာသာ ဆန့်ကျင်နေခြင်း မဟုတ်လော။ ဘုရားသခင်သည် ပေါလု၏ အနှစ်သာရကို ဖော်ထုတ်ပြီး စိစစ်ခဲ့သည်။ သူသည် ယင်းနှင့်ပတ်သက်၍ များစွာပြောခဲ့ပြီး တစ်ခုချင်းစီတိုင်းက သမ္မာတရားဖြစ်သည်။ သို့တိုင်အောင် ဤအန္တိခရစ်များသည် သမ္မာတရားကို လက်မခံ၊ သို့မဟုတ် ပေါလု၏ လုပ်ရပ်မျာနှင့် အပြုအမူများက ဘုရားသခင်အား ဆန့်ကျင်သည်ဆိုသည့်အချက်ကို လက်မခံပေ။ ၎င်းတို့စိတ်ထဲတွင် ၎င်းတို့က မေးခွန်းထုတ်ဆဲဖြစ်သည်။ “သင်က တစ်စုံတစ်ခုပြောလျှင် မှန်သည်ဟု ဆိုလိုသလော။ မည်သည့်အကြောင်းပြချက်များကို အခြေခံသနည်း။ ငါ့အတွက်မူ ပေါလုပြောသည့်အရာနှင့် လုပ်ဆောင်ခဲ့သည့်အရာက မှန်သည့်ပုံစံရှိသည်။ ယင်းတွင် မှားယွင်းသည့်အရာမရှိ။ ငါသည် သရဖူနှင့် ဆုလာဘ်နောက်ကို လိုက်နေသည်။ ယင်းမှာ ငါစွမ်းဆောင်နိုင်သည့်အရာ ဖြစ်သည်။ သင် ငါ့ကို တားနိုင်သလော။ အလုပ်လုပ်ခြင်းကို ငါလိုက်စားမည်။ များစွာလုပ်ဆောင်ပြီးသည်နှင့် ငါ၌ အရင်းအနှီးရှိမည်။ ငါသည် ပါဝင်ကူညီမှုပြုလုပ်ပြီးဖြစ်လိမ့်မည်။ ဤသို့ဆိုလျှင် ကောင်းကင်နိုင်ငံတော်သို့ ဝင်ရောက်နိုင်ပြီး ဆုလာဘ်ချီးမြှင့်ခြင်းခံရမည်။ ယင်းတွင် မှားသည့်အရာမရှိ” ဟူ၍ ဖြစ်သည်။ ဤသည်မှာ ၎င်းတို့ ခေါင်းမာပုံဖြစ်သည်။ သမ္မာတရားကို စိုးစဉ်းမျှ လက်မခံပေ။ သင်သည် ၎င်းတို့အား သမ္မာတရားကို မိတ်သဟာယဖွဲ့နိုင်သော်လည်း ၎င်းတို့ နားဝင်မည် မဟုတ်။ ၎င်းတို့သည် ယင်းကို အလွန်အမင်းမနှစ်မြို့ပေ။ ဤသည်မှာ ဘုရားနှုတ်ကပတ်တော်နှင့် သမ္မာတရားအပေါ် အန္တိခရစ်များ၏ သဘောထားဖြစ်သည်။ ဘုရားသခင်အပေါ် ၎င်းတို့၏ သဘောထားလည်း ဖြစ်သည်။ ဤသို့ဆိုလျှင် သမ္မာတရားကို သင်တို့ကြားသောအခါ မည်သည့်ခံစားချက်ကို သင်တို့ရရှိသနည်း။ သမ္မာတရားကို သင်တို့ လိုက်စားနေခြင်းမရှိ၊ သမ္မာတရားကို နားမလည်ဟု ခံစားရသည်။ သင်တို့သည် သမ္မာတရားကို အလွန်ပင် မမီသေး၊ သမ္မာတရားလက်တွေ့ကျမှုဆီသို့ ကြိုးပမ်းဖို့ လိုမည်ဟု ခံစားရသည်။ ပြီးလျှင် သင်တို့သည် ဘုရားနှုတ်ကပတ်တော်နှင့် မိမိတို့ကိုယ်ကို ယှဉ်ကြည့်သည့်အခါတိုင်းတွင် ယင်းမှာ သင်တို့သည် အလွန်ပင် လိုအပ်မှုရှိနေသည်၊ အစွမ်းအစညံ့ဖျင်းသည်၊ ဝိညာဉ်ရေးရာ နားလည်သဘောပေါက်မှု ကင်းမဲ့သည်၊ ဝတ်ကျေတမ်းကျေလုပ်ဆောင်ဆဲဖြစ်ကာ သင်တို့အတွင်း၌ ကောက်ကျစ်ဆိုးယုတ်မှု ရှိဆဲဖြစ်သည်ဟု ခံစားရသည့်အချိန်ဖြစ်၏။ ထို့နောက် အပျက်သဘောဆောင်လာသည်။ ဤသည်မှာ သင်တို့၏ အခြေအနေမဟုတ်လော။ အခြားတစ်ဖက်တွင် အန္တိခရစ်များမှာ မည်သည့်အခါမျှ အပျက်သဘောမဆောင်ပေ။ ၎င်းတို့သည် အစဉ် စိတ်ထက်သန်ပြီး မိမိတို့ကိုယ်ကို မည်သည့်အခါမျှ ဆင်ခြင်သုံးသပ်ခြင်း မရှိဘဲ သို့မဟုတ် မသိမြင်ဘဲ ၎င်းတို့၌ အကြီးစားပြဿနာများမရှိဟု ထင်ကြသည်။ ဤသည်မှာ အစဉ်မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သောလူများ၏ ပုံစံဖြစ်သည်။ ၎င်းတို့သည် ဩဇာအာဏာရသည်နှင့် တစ်ပြိုင်နက် အန္တိခရစ်များအဖြစ်ပြောင်းသွားကြသည်။

၂။ အန္တိခရစ်များ၌ လူတို့ကို ထိန်းချုပ်ပြီး သိမ်းပိုက်ရန် လိုအင်ဆန္ဒနှင့် ရည်မှန်းချက်တို့ မည်သို့ အစဉ်အမြဲ ရှိနေပုံကို စိတ်ဖြာလေ့လာဆွေးနွေးခြင်း

အန္တိခရစ်များ၌ လူတို့ကို ထိန်းချုပ်ပြီး သိမ်းပိုက်ရန် ရည်မှန်းချက်နှင့် လိုအင်ဆန္ဒတို့ အစဉ်အမြဲ ရှိနေကြသည် ဟူသည့် နောက်တစ်ချက်ကို မိတ်သဟာယဖွဲ့ခြင်းအားဖြင့် ငါတို့ဆက်လက်၍ ဆွေးနွေးသွားမည်။ ဤပြဿနာသည် မည်သူနှင့်မျှ ၎င်းတို့ ပူးပေါင်းဆောင်ရွက်နိုင်စွမ်း မရှိခြင်းထက်ပို၍ ဆိုးရွားသည်။ သူတစ်ပါးတို့ကို ထိန်းချုပ်ပြီး သိမ်းပိုက်ခြင်းကို နှစ်သက်သည့်သူတို့သည် မည်သည့်လူစားမျိုး ဖြစ်သည်ဟု သင်တို့ဆိုမည်နည်း။ မည်သည့်လူစားမျိုးက သူတစ်ပါးတို့ကို ထိန်းချုပ်ပြီး သိမ်းပိုက်ရန် ရည်မှန်းချက်နှင့် လိုအင်ဆန္ဒရှိသနည်း။ ငါဥပမာတစ်ခုပေးမည်။ အဆင့်အတန်းကို အထူးနှစ်သက်သူတို့သည် သူတစ်ပါးတို့အား ထိန်းချုပ်ခြင်းနှင့် သိမ်းပိုက်ခြင်းကို ပျော်မွေ့သလော။ ၎င်းတို့သည် အန္တိခရစ်များ၏ အမျိုးအစား မဟုတ်လော။ ၎င်းတို့သည် အခြားလူတို့ကို အထင်အမြင်မှားစေကာ ထိန်းချုပ်ပြီး ချိုးနှိမ်သည်။ ထို့နောက်တွင် ထိုသူတို့က ၎င်းတို့ကို ကိုးကွယ်ပြီး နာခံကြလေသည်။ ဤသို့ဖြင့် ၎င်းတို့သည် လူတို့၏ အထင်ကြီး၊ လေးစားမှုကို ရရှိသဖြင့် ၎င်းတို့ကို ကိုးကွယ်ပြီး အထင်ကြီးစေသည်။ ဤသို့ဆိုလျှင် လူတို့၏ စိတ်နှလုံး၌ ၎င်းတို့အတွက် နေရာတစ်နေရာမရှိသလော။ လူတို့သည် ၎င်းတို့၏ စည်းရုံးသိမ်းသွင်းခြင်းကို မခံရဘဲ ၎င်းတို့ကို အသိအမှတ်မပြုလျှင် ၎င်းတို့ကို ကိုးကွယ်မည်လော။ လုံးဝ ကိုးကွယ်မည်မဟုတ်။ ထို့ကြောင့် ဤလူတို့သည် အဆင့်အတန်း ရပြီးနောက်တွင် အခြားလူတို့ကို ၎င်းတို့ စည်းရုံးရန်၊ အပြည့်အဝသိမ်းသွင်းရန်၊ ၎င်းတို့အား လေးစားအောင်ပြုလုပ်ရန် လိုအပ်ဆဲဖြစ်သည်။ ထိုအခါမှသာ လူတို့က ၎င်းတို့ကို ကိုးကွယ်လိမ့်မည်။ ဤသည်မှာ လူအမျိုးအစားတစ်မျိုး ဖြစ်သည်။ အခြားတစ်မျိုးရှိသည်။ အထူးပင် မာနထောင်လွှားသောသူများဖြစ်သည်။ ၎င်းတို့သည် လူတို့အား အလားတူပင် ဆက်ဆံသည်။ လူတို့အား နှိပ်ကွပ်ခြင်းဖြင့် အစပြုကာ လူတိုင်းအား ၎င်းတို့ကို ကိုးကွယ်ပြီး အထင်ကြီးစေရန် လုပ်ဆောင်သည်။ ထိုအခါမှသာ ၎င်းတို့က စိတ်ကျေနပ်ကြသည်။ အလွန်ရက်စက်ကြမ်းကြုတ်သော လူများသည်လည်း အခြားလူတို့အားထိန်းချုပ်ရခြင်း၊ လူတို့အား ၎င်းတို့ကို နာခံစေခြင်း၊ ၎င်းတို့အနီးအနားတွင် နေစေခြင်း၊ ၎င်းတို့အတွက် အမှုအရာများ လုပ်ဆောင်ပေးစေခြင်းတို့ကို နှစ်သက်သည်။ အလွန်မာနထောင်လွှားသောလူများ၊ ရက်စက်ကြမ်းကြုတ်သော စိတ်သဘောထား ရှိသည့်လူများ နှစ်မျိုးလုံးနှင့်ပတ်သက်လာလျှင် ၎င်းတို့သည် ဩဇာအာဏာရရှိသည်နှင့် အန္တိခရစ်များ ဖြစ်လာကြသည်။ အန္တိခရစ်များသည် သူတစ်ပါးတို့ကို ထိန်းချုပ်ပြီး သိမ်းပိုက်ရန် ရည်မှန်းချက်နှင့် လိုအင်ဆန္ဒတစ်ခု အစဉ်အမြဲရှိကြသည်။ ၎င်းတို့သည် လူတို့နှင့် တွေ့ကြုံရာတွင် အခြားလူများက ၎င်းတို့အား မြင်သည့်ပုံစံကိုလည်းကောင်း၊ အခြားလူများ၏ စိတ်နှလုံး၌ ၎င်းတို့အတွက် နေရာတစ်နေရာရှိမရှိဆိုသည်ကိုလည်းကောင်း၊ အခြားလူများက ၎င်းတို့ကို အထင်ကြီးပြီး ကိုးကွယ်ခြင်းရှိမရှိဆိုသည်ကိုလည်းကောင်း အစဉ်သဖြင့် သေချာအောင် လေ့လာစိစစ်လိုသည်။ မျက်နှာလိုမျက်နှာရလုပ်ခြင်း၊ မြှောက်ပင့်ခြင်း၊ ဖော်လံဖားခြင်းတို့၌ တော်သောသူတစ်ဦးကို ၎င်းတို့ ကြုံရလျှင် အလွန်ပျော်ရွှင်ကြသည်။ ထို့နောက်တွင် ၎င်းတို့သည် စတင်၍ အထက်စီးမှနေကာ လူတို့အား ဩဝါဒပေးပြီး ကြီးကျယ်သောအယူအဆများကို တတွတ်တွတ်ပြောသည်။ လူတို့အား စည်းမျဉ်းစည်းကမ်းများ၊ နည်းလမ်းများ၊ အယူဝါဒများနှင့် အယူအဆများကို စွဲမှတ်အောင်သွန်သင်သည်။ ၎င်းတို့သည် လူတို့အား ဤအရာများကို သမ္မာတရားအဖြစ် လက်ခံစေပြီး “ဤအရာများကို သင်လက်ခံနိုင်လျှင် သင်သည် သမ္မာတရားကို ချစ်ပြီးလိုက်စားသောသူတစ်ဦး ဖြစ်သည်”ဟူ၍ ယင်းတို့ကို စိတ်ဝင်စားစရာနှင့် နားထောင်ချင်စဖွယ် ဖြစ်အောင်ပင် ပြောကြလေသည်။ ပိုင်းခြားသိမြင်မှု မရှိသောသူများသည် ၎င်းတို့ပြောသည့်အရာက ကျိုးကြောင်းသင့်သည်ဟု ထင်ကြမည်ဖြစ်ပြီး ယင်းမှာ ထိုသူတို့အတွက် မရှင်းလင်းသော်လည်း၊ သမ္မာတရားနှင့်ညီမညီကို မသိသော်လည်း ၎င်းတို့ပြောနေသည့်အရာက မည်သည့်အရာမျှ မှားယွင်းခြင်း မရှိကြောင်း၊ သမ္မာတရားကို ချိုးဖောက်ခြင်းမရှိကြောင်းကိုသာ ခံစားကြရသည်။ ထို့ကြောင့် အန္တိခရစ်များကို ၎င်းတို့နာခံကြသည်။ တစ်စုံတစ်ဦးက အန္တိခရစ်တစ်ဦးကို ပိုင်းခြားသိမြင်နိုင်ပြီး ဖော်ထုတ်ကောင်းဖော်ထုတ်နိုင်လျှင် ယင်းသည် အန္တိခရစ်ကို စိတ်တိုစေမည်။ ၎င်းသည် ထိုသူကို ရိုင်းပျကြမ်းတမ်းစွာ အပြစ်ပုံချလိမ့်မည်။ ထိုသူကို ပြစ်တင်ရှုတ်ချပြီး ဩဇာအာဏာပြလျက် ခြိမ်းခြောက်လိမ့်မည်။ ပိုင်းခြားသိမြင်မှု မရှိသူတို့သည် အန္တိခရစ်၏ လုံးဝ နှိပ်ကွပ်ခြင်းကို ခံရကာ ၎င်းကို လှိုက်လှိုက်လှဲလှဲ အထင်ကြီးပြီး ၎င်းတို့၌ အန္တိခရစ်ကို ကိုးကွယ်ခြင်း၊ အားကိုးခြင်း၊ ကြောက်ရွံ့ခြင်းတို့ပင် ပေါ်ပေါက်လာ၏။ ထိုသူတို့တွင် အန္တိခရစ်၏ ကျွန်ပြုခြင်းကို ခံရသည့် ခံစားချက်ရှိကြသည်မှာ အန္တိခရစ်၏ ခေါင်းဆောင်မှု၊ သွန်သင်မှုများ၊ အပြစ်တင်မှုများကို ဆုံးရှုံးရလျှင် ထိုသူတို့၏ စိတ်၌ နေမထိထိုင်မသာ ဖြစ်မည့်အလားပင် ဖြစ်လေသည်။ ဤအရာများမရှိလျှင် ထိုသူတို့၌ လုံခြုံမှုရှိသည်ဟူသည့် ခံစားချက်ရှိမည် မဟုတ်သကဲ့သို့ ဘုရားသခင်က ထိုသူတို့ကို အလိုမရှိကောင်း မရှိနိုင်တော့မည့်အလားပင် ဖြစ်သည်။ ထို့နောက်တွင် အန္တိခရစ်က မပျော်မရွှင် ဖြစ်မည်ကို ကြောက်သည့်အတွက် လူတိုင်းသည် ပြုမူလုပ်ဆောင်သောအခါတွင် အန္တိခရစ်၏ အမူအရာကို ကြည့်တတ်အောင် သင်ယူကြသည်။ ၎င်းတို့အားလုံးက သူ့ကို စိတ်ကျေနပ်စေရန် ကြိုးစားကြသည်။ ဤသို့သောလူတို့သည် အန္တိခရစ်နောက်လိုက်ရန် စိတ်ပိုင်းဖြတ်ထားကြသည်။ အန္တိခရစ်များသည် ၎င်းတို့၏အလုပ်တွင် စကားလုံးများနှင့် အယူဝါဒများကို ဟောပြောသည်။ စည်းမျဉ်းစည်းကမ်းအချို့ကို လိုက်နာစောင့်ထိန်းရန် လူတို့အား သွန်သင်ရာတွင် ၎င်းတို့သည် တော်ကြသည်။ ၎င်းတို့လိုက်နာသင့်သည့် သမ္မာတရားစည်းမျဉ်းများက မည်သည့်အရာဖြစ်သည်၊ အဘယ်ကြောင့် ဤသို့ပြုမူလုပ်ဆောင်ရမည်၊ ဘုရားသခင်၏ ရည်ရွယ်ချက်များက မည်သည့်အရာများ ဖြစ်သည်၊ အလုပ်အတွက် ဘုရားအိမ်တော်က မည်သည့်အစီအစဉ်များကို ပြုလုပ်ထားသည်၊ မရှိမဖြစ်ဆုံးနှင့် အရေးကြီးဆုံးအလုပ်မှာ မည်သည့်အရာဖြစ်သည်၊ သို့မဟုတ် လုပ်ဆောင်ရမည့် အဓိကအလုပ်မှာ မည်သည့်အရာ ဖြစ်သည်တို့ကို ၎င်းတို့က လူတို့အား မည်သည့်အခါမျှ မပြောပေ။ အန္တိခရစ်များသည် အရေးအကြီးဆုံးဖြစ်သော ဤအရာများနှင့်ပတ်သက်ပြီး မည်သည့်အရာကိုမျှ လုံးဝ မပြောပေ။ ၎င်းတို့သည် အလုပ်ကို လုပ်ဆောင်ပြီး စီစဉ်နေသောအခါတွင် သမ္မာတရားကို မည်သည့်အခါမျှ မိတ်သဟာယမဖွဲ့ပေ။ ၎င်းတို့ကိုယ်၌က သမ္မာတရားစည်းမျဉ်းများကို နားမလည်ပေ။ ထို့ကြောင့် ၎င်းတို့လုပ်နိုင်သမျှမှာ စည်းမျဉ်းစည်းကမ်းများနှင့် အယူဝါဒအနည်းငယ်ကို လိုက်နာစောင့်ထိန်းဖို့ လူတို့အား သင်ကြားပေးခြင်းဖြစ်သည်။ လူတို့က ၎င်းတို့ ပြောဆိုသည့်အရာများနှင့် စည်းမျဉ်းစည်းကမ်းများကို ဆန့်ကျင်ခဲ့လျှင် ထိုလူတို့သည် အန္တိခရစ်များ၏ အပြစ်ဖော်ဆုံးမခြင်းနှင့် ပြစ်တင်မောင်းမဲခြင်းကို ရင်ဆိုင်ရမည်။ အန္တိခရစ်များသည် ဘုရားအိမ်တော်၏ ခေါင်းစဉ်အောက်တွင် မကြာခဏအလုပ်လုပ်ပြီး အထက်စီးမှနေ၍ အခြားလူများကို ပြစ်တင်မောင်းမဲကာ ဩဝါဒပေးသည်။ လူအချို့သည် ၎င်းတို့၏ ဩဝါဒကြောင့် အလွန်ပျာယာခတ်ခြင်းပင်ဖြစ်ကြသည်မှာ အန္တိခရစ်၏ သတ်မှတ်ချက်များအတိုင်း မလုပ်ဆောင်သောကြောင့် ဘုရားသခင်အပေါ် အကြွေးတင်သည်ဟုပင် ခံစားကြရသည်။ ဤသို့သောလူတို့သည် အန္တိခရစ်၏ ထိန်းချုပ်မှုအောက်သို့ ရောက်ရှိလာပြီးဖြစ်သည် မဟုတ်လော။ (ဟုတ်ပါသည်။) အန္တိခရစ်များ၏ အပိုင်းတွင် ဤသည်မှာ မည်သည့်အပြုအမူမျိုးဖြစ်သနည်း။ ကျွန်ပြုခြင်း အပြုအမူဖြစ်သည်။ “ကျွန်ပြုခြင်း”သည် အဆင်းနီသောနဂါးကြီး၏ နိုင်ငံ၏ စကားတွင် “ဦးနှောက်ကျင်းခြင်း” ဟု ခေါ်သည်။ ဤသည်မှာ အဆင်းနီသောနဂါးကြီးက ဘုရားသခင်အား ယုံကြည်သူများကို ဖမ်းဆီးသည့်အချိန်ကကဲ့သို့သာ ဖြစ်လေသည်။ ထိုသူတို့အား နှိပ်စက်ခြင်းအပြင် ၎င်းက ဦးနှောက်ကျင်းခြင်း ဟူသည့် အခြားနည်းပညာတစ်ခုကို အသုံးပြုသည်။ လူတို့သည် လယ်သမားများဖြစ်စေ၊ အလုပ်သမားများဖြစ်စေ၊ ပညာတတ်များဖြစ်စေ အဆင်းနီသော နဂါးကြီးသည် ၎င်းတို့အား ဦးနှောက်ကျင်းရန်အတွက် ဘုရားမဲ့ဝါဒ၊ ဆင့်ကဲဖြစ်စဉ်၊ မာ့ခ်စ်လီနင်ဝါဒတို့ဖြစ်သည့် သူ၏ မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများ တစ်ပုံတစ်ခေါင်းအသုံးပြုသည်။ ဤလူတို့က ယင်းတို့ကို မည်မျှစက်ဆုပ်ဖွယ်ရာ၊ ရွံရှာဖွယ်ရာအဖြစ် မြင်ပါစေ ထိုအရာများကို လူတို့အား အတင်းအဓမ္မ စွဲမှတ်အောင်သွန်သင်သည်။ ထို့နောက်တွင် လူတို့၏ ခြေလက်တို့ကို ချည်နှောင်၍ ထိုလူတို့၏ စိတ်နှလုံးကို ထိန်းချုပ်ရန်အတွက် ဤအယူအဆများနှင့် သဘောတရားများကို အသုံးပြုသည်။ ဤသည်မှာ အဆင်းနီသောနဂါးကြီးက လူတို့အား ဘုရားသခင်ကို ယုံကြည်ခြင်းမှလည်းကောင်း၊ သမ္မာတရားကို လက်ခံခြင်းမှလည်းကောင်း၊ ကယ်တင်ခြင်းခံရပြီး စုံလင်အောင်ပြုခြင်း ခံရဖို့ရန်အတွက် သမ္မာတရားအားလိုက်စားခြင်းမှလည်းကောင်း တားဆီးသည့်နည်း ဖြစ်သည်။ အလားတူပင် အန္တိခရစ်များက ထိန်းချုပ်ထားသောလူတို့သည် တရားဒေသနာမည်မျှကို ကြားပါစေ သမ္မာတရားကိုဖြစ်စေ၊ ဘုရားသခင်အား ယုံကြည်ခြင်းသည် အမှန်တကယ်တွင် မည်သည့်အတွက်ဖြစ်သည်ကိုဖြစ်စေ၊ မည်သည့်လမ်းကြောင်းမျိုးအား လျှောက်သင့်သည်ကိုဖြစ်စေ၊ သို့မဟုတ် ဤအရာတစ်ခုစီအား လုပ်ဆောင်ရာတွင် ထားရှိသင့်သည့် မှန်ကန်သော အမြင်ကိုဖြစ်စေ၊ ခံယူသင့်သည့် ရပ်တည်ချက်ကိုဖြစ်စေ ထိုလူတို့ နားမလည်နိုင်ပေ။ ဤအရာတစ်ခုမျှ ထိုလူတို့ နားမလည်ပေ။ ထိုလူတို့၏ စိတ်နှလုံးတွင် ရှိသည့်အရာအားလုံးမှာ စကားလုံးများနှင့် အယူဝါဒများဖြစ်သည်။ ပြီးလျှင် ထိုအန္တိခရစ်များ၏ အနှစ်မရှိသောသဘောတရားများ ဖြစ်သည်။ အန္တိခရစ်များ၏ အထင်အမြင်မှားအောင်ပြုလုပ်ခြင်းနှင့် ထိန်းချုပ်ခြင်းကို ကြာရှည်စွာ ခံရပြီးသည့်နောက်တွင် ထိုလူတို့သည် အန္တိခရစ်များကဲ့သို့ပင် အလုံးစုံ ဖြစ်လာကြသည်။ ဘုရားသခင်ကို ယုံကြည်သော်လည်း သမ္မာတရားကို လုံးဝလက်မခံသော၊ ဘုရားသခင်ကိုပင် ဆန့်ကျင်ပြီး ဘုရားသခင်နှင့် ဆန့်ကျင်ရပ်တည်သောလူများ ဖြစ်လာကြသည်။ အန္တိခရစ်များ၏ အထင်အမြင်မှားစေခြင်း၊ ထိန်းချုပ်ခြင်းခံရသူများသည် မည်သည့်လူစားမျိုး ဖြစ်သနည်း။ ၎င်းတို့ထဲမှ တစ်ယောက်မျှသည် သမ္မာတရားအားချစ်သူများ မဟုတ်သည်မှာ သံသယရှိစရာမလိုပေ။ ၎င်းတို့အားလုံးသည် ကြောင်သူတော်များဖြစ်သည်။ ဘုရားသခင်အပေါ် ၎င်းတို့၏ ယုံကြည်မှုတွင် သမ္မာတရားအား မလိုက်စားသူများဖြစ်ပြီး မိမိတို့၏တာဝန်များကို ထမ်းဆောင်ရာ၌ သင့်လျော်သောအရေးကိစ္စများကို အာရုံမစိုက်သူများဖြစ်သည်။ ဘုရားသခင်အပေါ် ၎င်းတို့၏ ယုံကြည်မှုတွင် ဤလူတို့သည် ဘုရားသခင်နောက်သို့ လိုက်ရမည့်အစား အန္တိခရစ်နောက် လိုက်ကြသည်။ အန္တိခရစ်၏ ကျွန်များဖြစ်လာကြသည်။ ပြီးလျှင် ရလဒ်အနေဖြင့် သမ္မာတရားကို ၎င်းတို့ မရရှိနိုင်ပေ။ ဤအဆုံးသတ်မှာ မလွှဲမရှောင်သာဖြစ်သည်။

ဘုရားသခင်က လူတို့အား ဆက်ဆံသည့်စည်းမျဉ်းမှာ အဘယ်နည်း။ အနိုင်အထက်ပြုခြင်း ဖြစ်သလော။ ထိန်းချုပ်ခြင်းဖြစ်သလော။ မဟုတ်ပေ။ အတိအကျပင် ထိန်းချုပ်ခြင်း၏ ဆန့်ကျင်ဘက်ဖြစ်သည်။ လူတို့အား ဘုရားသခင် ဆက်ဆံသည့်ပုံတွင် ဘုရားသခင်၏ စည်းမျဉ်းမှာ အဘယ်နည်း။ (သူသည် လူတို့အား လွတ်လပ်စွာ ရွေးချယ်ခွင့်ပေးသည်။) ဟုတ်ပေ၏၊ ကိုယ်တော်သည် သင့်အား လွတ်လပ်စွာ ရွေးချယ်ခွင့်ပေး၏။ သင်သည် လူသားဆန်သော နားလည်မှုနှင့် အတွေ့အကြုံကို သဘာဝကျကျ ရရှိလာစေရန်၊ ကိုယ်တော် စီစဉ်ပေးသော ပတ်ဝန်းကျင်များအလယ်၌ သင်ကိုယ်တိုင် နားလည်သဘောပေါက်လာစေရန် ကိုယ်တော်သည် ဖြစ်ပေါ်စေ၏။ သမ္မာတရား၏ ရှုထောင့်တစ်ခုကို သူသည် သင့်အား အလိုအလျောက်နားလည်နိုင်စေသည်။ ဤသို့ဖြင့် ဤသို့သောပတ်ဝန်းကျင်တစ်ခုကို သင်နောက်တစ်ဖန် ကြုံရသောအခါ မည်သည့်အရာလုပ်ဆောင်ရမည်နှင့် မည်သည့်အရာ ရွေးချယ်ရမည်ကို သင်သိသည်။ သင့်စိတ်နှလုံးအတွင်းထဲ၌ မည်သည့်အရာက မှန်သည်၊ မည်သည့်အရာက မှားသည်ကိုလည်း သူသည် သင့်အား နားလည်နိုင်စေသည်။ ဤသို့ဖြင့် သင်သည် အဆုံး၌ လမ်းမှန်ကို ရွေးချယ်သည်။ ဘုရားသခင်က သင့်ကို မထိန်းချုပ်သကဲ့သို့ အတင်းအဓမ္မမပြုလုပ်ပေ။ သို့ရာတွင် အန္တိခရစ်တစ်ဦးသည် အတိအကျပင် ဆန့်ကျင်ဘက်ပုံစံဖြင့် ပြုမူလုပ်ဆောင်သည်။ ၎င်းတို့သည် သင့်အား အထင်အမြင်မှားစေခြင်းအားဖြင့် ဦးနှောက်ကျင်းကာ အယူဝါဒသွတ်သွင်းသည်။ ထို့နောက်တွင် ဆက်လက်၍ ၎င်းတို့၏ ကျွန်ဖြစ်စေရန် လုပ်ဆောင်သည်။ “ကျွန်”ဟူသည့်စကားကို ငါ အဘယ်ကြောင့် အသုံးပြုသနည်း။ ကျွန်ဆိုသည်မှာ အဘယ်နည်း။ ဤသည်မှာ အန္တိခရစ်က မှန်သလော၊ မှားသလောဆိုသည်ကို သင် ပိုင်းခြားသိမြင်မည်မဟုတ်၊ ပိုင်းခြားသိမြင်ရဲမည်မဟုတ်၊ ၎င်းတို့ မှန်သလော၊ မှားသလောဆိုသည်ကို သိမည်မဟုတ်ဘဲ သင်သည် မရှင်းမလင်းဖြစ်ပြီး စိတ်တွင် မပြတ်မသားဖြစ်လိမ့်မည်ဟု ဆိုလိုသည်။ မည်သည့်အရာက မှန်ပြီး မည်သည့်အရာက မမှန်သည်ကို သင် မရှင်းမလင်းဖြစ်လိမ့်မည်။ မည်သည့်အရာ လုပ်ဆောင်သင့်သည်၊ မလုပ်ဆောင်သင့်သည်ကို သင်သိမည်မဟုတ်။ သင်သည် အန္တိခရစ်၏ ညွှန်ကြားချက်များကို ရုပ်သေးရုပ်တစ်ရုပ်ကဲ့သို့ စောင့်ဆိုင်းပြီး အန္တိခရစ်က မစေခိုင်းလျှင် လုပ်ဆောင်ရဲမည်မဟုတ်ဘဲ ၎င်းတို့၏ အမိန့်များကို ကြားသောအခါမှသာ သင် လုပ်ဆောင်ရဲလိမ့်မည်။ သင်၏ကိုယ်ပိုင် မွေးရာပါစွမ်းရည်များကို သင်ဆုံးရှုံးပြီးဖြစ်မည်။ ပြီးလျှင် သင်၏ လွတ်လပ်စွာ ရွေးချယ်ခွင့်ကို အသုံးချ၍ရလိမ့်မည်မဟုတ်ပေ။ သင်သည် လူသေတစ်ယောက် ဖြစ်လာပြီး ဖြစ်လိမ့်မည်။ သင့်၌ စိတ်နှလုံးတစ်ခုရှိလိမ့်မည်။ သို့သော် တွေးခေါ်နိုင်မည်မဟုတ်။ သင့်တွင် စိတ်တစ်ခုရှိမည်ဖြစ်သော်လည်း ပြဿနာများကို စဉ်းစားနိုင်မည်မဟုတ်။ အမှန်နှင့်အမှားကို သိမည်မဟုတ်၊ သို့မဟုတ် မည်သည့်အရာများက အပြုသဘောဆောင်သည်၊ မည်သည့်အရာများက အပျက်သဘောဆောင်သည်ကိုဖြစ်စေ၊ မည်သည့်အရာက မှန်ကန်သော လုပ်ဆောင်နည်းဖြစ်သည်ကိုဖြစ်စေ၊ မည်သည့်အရာက မှားယွင်းသောလုပ်ဆောင်နည်း ဖြစ်သည်ကိုဖြစ်စေ သိမည်မဟုတ်။ အန္တိခရစ်က သင့်အား မသိမသာ ထိန်းချုပ်မှုရယူပြီး ဖြစ်လိမ့်မည်။ ၎င်းတို့ထိန်းချုပ်မည်မှာ မည်သည့်အရာဖြစ်သနည်း။ သင်၏ နှလုံးသားကို ဖြစ်သလော၊ သို့မဟုတ် သင်၏ စိတ်ကို ဖြစ်သလော။ သင်၏ နှလုံးသားကို ဖြစ်သည်။ ထို့နောက်တွင် သင့်စိတ်သည် ၎င်းတို့၏ ထိန်းချုပ်မှုအောက်သို့ အလိုအလျောက် ကျရောက်လိမ့်မည်။ ၎င်းတို့သည် သင်၏ ခြေလက်အင်္ဂါများကို တင်းကျပ်စွာချည်ပြီး ခိုင်မြဲစွာ ချည်နှောင်လိမ့်မည်။ ဤသို့ဖြင့် သင်လျှောက်လှမ်းသည့် တစ်လှမ်းချင်းစီတွင် တွန့်ဆုတ်မှုနှင့် သံသယရှိမှုတို့ဖြင့် ပြည့်နေလိမ့်မည်။ ထို့နောက်တွင် သင်သည် နောက်ဆုတ်သည်။ ထို့နောက် နောက်ထပ်ခြေလှမ်းတစ်ခုကို သင်လှမ်းလိုသည်၊ ဆောင်ရွက်မှုတစ်ခုခုပြုလုပ်လိုသည်။ သို့သော် သင်သည် နောက်သို့ တစ်ဖန်ဆုတ်ပြန်သည်။ သင်လုပ်ဆောင်သည့်အရာတစ်ခုစီတွင် သင်၏ ရူပါရုံက အုံ့မှိုင်းနေပြီး မရှင်းမလင်းဖြစ်လိမ့်မည်။ ဤသည်မှာ အန္တိခရစ်၏ အထင်အမြင်မှားစေသော မှတ်ချက်များနှင့် ခွဲခြား၍မရပေ။ အန္တိခရစ်များက လူတို့အား ထိန်းချုပ်သည့် အဓိကနည်းလမ်းမှာ အဘယ်နည်း။ ၎င်းတို့ပြောသမျှမှာ လူတို့၏ အယူအဆများ၊ စိတ်ကူးများ၊ လူသား၏ စိတ်ခံစားချက်များ၊ လူသား၏ တွေးခေါ်မြော်မြင်မှုများနှင့် ကိုက်ညီသောအရာများ ဖြစ်သည်။ ၎င်းတို့စကားပြောသောအခါ လူ့သဘာဝအနည်းငယ်ရှိသည်ဟု ထင်ရသော်လည်း မည်သည့်သမ္မာတရား လက်တွေ့ကျမှုကိုမျှ မပိုင်ဆိုင်ပေ။ ငါ့ကို ပြောလော့။ အန္တိခရစ်များ၏ ထိန်းချုပ်ခြင်းကိုခံရပြီး အန္တိခရစ်များနောက်သို့ လိုက်သောသူများသည် ဘုရားအိမ်တော်ရှိ တာဝန်များကို စိတ်နှလုံးအကြွင်းမဲ့၊ အစွမ်းသတ္တိရှိသမျှနှင့် ထမ်းဆောင်နိုင်သလော။ (မထမ်းဆောင်နိုင်ပါ။) ယင်းနောက်ကွယ်တွင် အကြောင်းရင်းမှာ အဘယ်နည်း။ သမ္မာတရားကို ၎င်းတို့ နားမလည်ခြင်းဖြစ်ပေသည်။ ယင်းမှာ အဓိကအကြောင်းရင်း ဖြစ်သည်။ နောက်ထပ် အကြောင်းရင်းတစ်ခုရှိသည်။ အန္တိခရစ်များသည် အာဏာသုံးသော နည်းပရိယာယ်များကို ဆောင်ရွက်သည်။ ၎င်းတို့၏တာဝန်ကို ထမ်းဆောင်ရာ၌ သမ္မာတရားကို လက်တွေ့မလုပ်ဆောင်သကဲ့သို့ ၎င်းတို့၏ စိတ်နှလုံးအကြွင်းမဲ့၊ အစွမ်းသတ္တိရှိသမျှနှင့်လည်း မလုပ်ဆောင်ပေ။ ဤသို့ဆိုလျှင် ၎င်းတို့၏ ပြာတာများက သမ္မာတရားကို လက်တွေ့လုပ်ဆောင်နိုင်သလော။ အန္တိခရစ်က မည်သည့်လူစားမျိုးဖြစ်သည်ဖြစ်စေ၊ သူ့နောက်လိုက်သော သူ၏ ပြာတာများမှာလည်း ထိုသို့ဖြစ်လိမ့်မည်။ အန္တိခရစ်များက သမ္မာတရားအား လက်တွေ့မလုပ်ဆောင်ခြင်း၊ စည်းမျဉ်းများအား ဆန့်ကျင်ခြင်း၊ ဘုရားအိမ်တော်၏ အကျိုးစီးပွားများအား သစ္စာဖောက်ခြင်း၊ ကျိုးကြောင်းမသင့်စွာ လုပ်ဆောင်ခြင်းနှင့် အာဏာရှင်များကဲ့သို့ ပြုမူဆောင်ရွက်ခြင်းတို့တွင် ဦးဆောင်လုပ်ကိုင်သည်။ ဤသည်မှာ ၎င်းတို့၏ ပြာတာများကို ထိခိုက်မှုမရှိခြင်း ဖြစ်နိုင်သလော။ ထိခိုက်မှုမရှိသည်မှာ လုံးဝ မဖြစ်နိုင်ပေ။ ဤသို့ဆိုလျှင် ၎င်းတို့ဘောင်ခတ်ပြီး ထိန်းချုပ်သည့် ထိုလူများသည် မည်သည့်အရာ ဖြစ်လာမည်နည်း။ ၎င်းတို့သည် အချင်းချင်းသတိထားနေလိမ့်မည်။ အချင်းချင်းအပေါ် သံသယဝင်ပြီး အချင်းချင်းယှဉ်ပြိုင်တိုက်ခိုက်လိမ့်မည်။ ကျော်ကြားမှုနှင့် အကျိုးအမြတ်အတွက်၊ ထင်ပေါ်ရန် အခွင့်အရေးအတွက်၊ အရင်းအနှီးအတွက် ယှဉ်ပြိုင်လိမ့်မည်။ အန္တိခရစ်တစ်ဦး၏ ထိန်းချုပ်ခြင်းကို ခံရသည့်လူတိုင်းသည် စိတ်အတွင်းထဲတွင် သဘောထားကွဲလွဲပြီး တစ်စိတ်တစ်ဝမ်းတည်းမရှိတော့ပေ။ ၎င်းတို့သည် ၎င်းတို့၏ လုပ်ရပ်များတွင် သတိထားနေပြီး သတိရှိသည်။ ၎င်းတို့သည် အချင်းချင်းမပွင့်လင်းပေ။ ပြီးလျှင် အချင်းချင်းပုံမှန်လူသားဆက်ဆံရေးများမရှိ။ ၎င်းတို့ကြားတွင် ပုံမှန်မိတ်သဟာယမရှိ၊ ဆုတောင်းရင်းဖြင့် ဖတ်ရှုခြင်းမရှိ၊ ပုံမှန်ဝိညာဉ်ရေးရာ အသက်တာမရှိပေ။ ၎င်းတို့သည် ပြင်ပလောကရှိ စာတန်နှင့်ဆိုင်သည့် ဘာသာတရားမရှိသော အုပ်စုများကဲ့သို့ပင် အစိတ်စိတ်အမြွှာမြွှာ ကွဲနေသည်။ ဤသည်မှာ အန္တိခရစ်တစ်ဦးက ဩဇာအာဏာ ရှိသောအခါတွင် ဖြစ်သည့်ပုံစံဖြစ်သည်။ လူတို့ကြားတွင် သတိထားခြင်း၊ ပွင့်လင်းသော၊ ဖုံးကွယ်ထားသော ရုန်းကန်လှုပ်ရှားမှုများ၊ အဖျက်အမှောင့်လုပ်ငန်း၊ မနာလိုမှု၊ ဝေဖန်အပြစ်တင်မှု၊ မည်သူက တာဝန်ခံယူမှုနည်းသည်ဆိုသည့်အပေါ် နှိုင်းယှဉ်မှုတို့ရှိသည်။ “သင်က တာဝန်မခံလျှင် ငါလည်း တာဝန်ခံမည်မဟုတ်။ သင်ကိုယ်၌က ဘုရားအိမ်တော်၏ အကျိုးစီးပွားများကို အလေးမထားသောအခါတွင် မည်သည့်အကြောင်းရင်းကြောင့် ငါ့အား အလေးထားခိုင်းသနည်း။ ဤသို့ဆိုလျှင် ငါသည် အလေးထားမည်ကို မဟုတ်” ဟူ၍ ဖြစ်သည်။ ဤသို့သောနေရာသည် ဘုရားအိမ်တော်ဟုတ်သလော။ မဟုတ်ပေ။ မည်သည့်နေရာမျိုး ဖြစ်သနည်း။ စာတန်၏ စခန်းဖြစ်သည်။ ထိုနေရာတွင် သမ္မာတရား မကြီးစိုးပေ။ သန့်ရှင်းသောဝိညာဉ်တော်၏ လုပ်ဆောင်မှု၊ သို့မဟုတ် ဘုရားသခင်၏ ကောင်းချီး၊ သို့မဟုတ် သူ၏ ဦးဆောင်မှုမရှိ။ ထို့ကြောင့် ထိုနေရာရှိလူတိုင်းသည် နတ်ဆိုးငယ်များကဲ့သို့ ဖြစ်သည်။ အပေါ်ယံတွင် အခြားလူတို့အပေါ် ၎င်းတို့ပြောဆိုသည့် ချီးမွမ်းစကားများသည် ကောင်းသည့်ပုံစံ ရှိသည်။ “အို ၎င်းတို့သည် ဘုရားကို အမှန်ပင်ချစ်သည်။ အမှန်ပင် ပူဇော်ဆက်ကပ်သည်။ ၎င်းတို့၏တာဝန်ကို ထမ်းဆောင်ရာတွင် အမှန်ပင် ဒုက္ခခံသည်” ဟူ၍ ဖြစ်သည်။ သို့သော် ၎င်းတို့အား လူတစ်ယောက်အပေါ် အကဲဖြတ်ခိုင်းလျှင် ထိုသူ့နောက်ကွယ်တွင် သင့်အား ၎င်းတို့ပြောမည့်အရာသည် ထိုသူ့ရှေ့တွင် ပြောသည့်အရာနှင့် ကွဲပြားလိမ့်မည်။ ညီအစ်ကိုမောင်နှမများသည် အယောင်ဆောင် ခေါင်းဆောင်တစ်ယောက်၏ လက်ထဲသို့ ကျရောက်ခဲ့သည်ရှိသော် ၎င်းတို့သည် မိမိတို့၏တာဝန်များကို ထမ်းဆောင်ခြင်း၌ လျော့ရဲနေသောသဲပုံကဲ့သို့ အစိတ်စိတ်အမြွှာမြွှာဖြစ်လိမ့်မည်။ ၎င်းတို့သည် ရလဒ်များရရှိမည်မဟုတ်။ သန့်ရှင်းသောဝိညာဉ်တော်၏ လုပ်ဆောင်မှုရရှိမည်မဟုတ်။ ပြီးလျှင် ၎င်းတို့အများစုသည် သမ္မာတရားအား လိုက်စားမည်မဟုတ်ပေ။ ဤသို့ဆိုလျှင် အန္တိခရစ်၏ ထိန်းချုပ်မှုအောက်၌ ၎င်းတို့ကျရောက်လျှင် အဘယ်သို့ဖြစ်မည်နည်း။ ထိုသို့သောလူတို့ကို အသင်းတော်တစ်ပါးဟု ခေါ်၍ မရနိုင်တော့ပေ။ ၎င်းတို့သည် စာတန်၏စခန်းနှင့်၊ အန္တိခရစ်၏ ဂိုဏ်းနှင့် လုံးဝ သက်ဆိုင်လိမ့်မည်။

အန္တိခရစ်သည် လူတို့အား အစဉ်ထိန်းချုပ်လိုသည်မှာ အဘယ်ကြောင့်နည်း။ ၎င်းတို့သည် ဘုရားသခင်၏ အိမ်တော် အကျိုးစီးပွားကို မကာကွယ်ကြသကဲ့သို့ ဘုရားသခင် ရွေးချယ်ထားသောလူများ၏ အသက်ဝင်ရောက်မှုကိုလည်း ဂရုမစိုက်ကြသောကြောင့် ဖြစ်၏။ ၎င်းတို့၏ တစ်ခုတည်းသော အရေးထားမှုမှာ ၎င်းတို့၏ကိုယ်ပိုင်ဩဇာအာဏာ၊ အဆင့်အတန်းနှင့် ဂုဏ်သိက္ခာဖြစ်သည်။ ၎င်းတို့သည် လူတို့၏ စိတ်နှလုံးအပေါ် ထိန်းချုပ်မှုရှိပြီး လူတိုင်းအား ၎င်းတို့ကို ကိုးကွယ်အောင် လုပ်ဆောင်သရွေ့ ၎င်းတို့၏ ရည်မှန်းချက်နှင့် လိုအင်ဆန္ဒက ပြည့်စုံလိမ့်မည်ဟု ယုံကြည်သည်။ ဘုရားအိမ်တော်၏ အကျိုးစီးပွားများနှင့်ဖြစ်စေ၊ အသင်းတော်၏အလုပ်နှင့်ဖြစ်စေ၊ ဘုရားသခင်ရွေးချယ်ထားသောလူများ၏ အသက်ဝင်ရောက်မှုနှင့်ဖြစ်စေ သက်ဆိုင်သောကိစ္စများအတွက်မူ ထိုအရာများကို ၎င်းတို့လုံးဝ ဂရုမစိုက်ပေ။ ပြဿနာများ ဖြစ်ပေါ်သောအခါတွင်ပင် ၎င်းတို့က ထိုပြဿနာများကို မမြင်နိုင်ပေ။ ဘုရားအိမ်တော်တွင် မည်သည့်နေရာ၌ အမှုထမ်းခန့်အပ်သည့် အစီအစဉ်များက သင့်လျော်မှုမရှိသည်ကိုဖြစ်စေ၊ ဘုရားအိမ်တော်၏ ပိုင်ဆိုင်မှုပစ္စည်းများကို မည်သည့်နေရာတွင် ကျိုးကြောင်းမသင့်စွာ ဖြန့်ဝေထားပြီး များစွာ ဆုံးရှုံးခဲ့သည်ကိုဖြစ်စေ၊ ထို့အပြင်မည်သူက ယင်းတို့ကို ဖြုန်းတီးခဲ့သည်ကိုဖြစ်စေ၊ မိမိတို့အလုပ်တွင် မည်သူက အနှောင့်အယှက်များ၊ အဖျက်အမှောင့်များဖြစ်စေသည်ကိုဖြစ်စေ၊ မည်သူက လူတို့ကို မသင့်တော်စွာ အသုံးပြုနေသည်ကိုဖြစ်စေ၊ မည်သူက မိမိအလုပ်တွင် ဝတ်ကျေတမ်းကျေ လုပ်ဆောင်နေသည်ကိုဖြစ်စေ ထိုကဲ့သို့သော ပြဿနာများကို ၎င်းတို့ မမြင်နိုင်ပေ။ ပြီးလျှင် ဤသို့သောပြဿနာများကို ကိုင်တွယ်ရန်မှာ ပို၍ပင် မဖြစ်နိုင်ပေ။ မည်သည့်အရာကို ၎င်းတို့ ကိုင်တွယ်သနည်း။ မည်သည့်အရာများကို ၎င်းတို့ စွက်ဖက်သနည်း။ (အသေးအဖွဲကိစ္စများဖြစ်သည်။) မည်သည့်အရာအမျိုးအစားများက အသေးအဖွဲကိစ္စများဖြစ်သနည်း။ အသေးစိတ်အချက်အချို့ကို ပေးလော့။ (အချို့ခေါင်းဆောင်များသည် ညီအစ်ကိုမောင်နှမအချို့၏ အိမ်ထောင်ရေးကိစ္စများကို ဖြေရှင်းရန် စတင်လုပ်ဆောင်ကြလိမ့်မည်။ ဥပမာ သူ၏မိသားစုတွင် တစ်စုံတစ်ယောက်သည် အခြားတစ်ယောက်နှင့် မသင့်မြတ်ပါ။ ဤသည်တို့မှာ နေ့စဉ်အသက်တာရှိ ကိစ္စများသာဖြစ်သည်။) ယင်းမှာ အယောင်ဆောင် ခေါင်းဆောင်များ လုပ်ဆောင်သည့်အရာတစ်ခု ဖြစ်သည်။ အန္တိခရစ်များက မည်သည့်အရာကို လုပ်ဆောင်သနည်း။ (၎င်းတို့သည် ညီအစ်ကိုမောင်နှမများ၏ အသက်ဝင်ရောက်မှုကို အရေးမစိုက်သကဲ့သို့ သမ္မာတရားစည်းမျဉ်းများကို ဆန့်ကျင်သည့်အရာများကိုလည်း အရေးမစိုက်ပေ။ ၎င်းတို့၏ သိက္ခာနှင့် အဆင့်အတန်းနှင့် သက်ဆိုင်သည့်အရာများကိုသာ အရေးစိုက်သည်။ ဥပမာအားဖြင့် ၎င်းတို့ပြောသည့်အရာကို လူတို့က မလုပ်ဆောင်ခြင်း၊ သို့မဟုတ် ၎င်းတို့ကို အချို့လူများက မနှစ်သက်ခြင်းတို့ဖြစ်သည်။ ထိုသို့သောအရာများကို ၎င်းတို့ ကိုင်တွယ်သည်။) ယင်းမှာ တစ်စိတ်တစ်ပိုင်းဖြစ်သည်။ ဤသို့သောအရာများ ဖြစ်ပျက်သည်။ အန္တိခရစ်တို့သည် မည်သူက မိမိတို့အတွက် မလိုလားအပ်သူဖြစ်သည်၊ မည်သူက မိမိတို့ကို ရိုသေလေးစားမှုမရှိ၊ မည်သူက မိမိတို့ကို ပိုင်းခြားသိမြင်နိုင်သည်ကို စစ်ဆေးကြည့်ရှုကြ၏။ ၎င်းတို့သည် ဤအရာများကို မြင်၍ စိတ်ထဲ၌ မှတ်သားထားကြ၏။ ထိုသို့သောအရာများသည် ၎င်းတို့အတွက် အလွန်အရေးကြီး၏။ အခြားမည်သည့်အရာ ရှိသေးသနည်း။ (အသင်းတော်တစ်ခုခု၌ ရွေးကောက်ခြင်းခံရသောသူသည် ၎င်းတို့အပေါ် ပိုင်းခြားသိမြင်မှုရှိပြီး ၎င်းတို့နှင့် တစ်စိတ်တစ်ဝမ်းတည်း မဖြစ်လျှင် ထိုသူအား အမှားရှာရန် နည်းလမ်းများကို ရှာလိမ့်မည်။ ပြီးလျှင် ထိုသူအား လူစားထိုးလိမ့်မည်။ ထိုအရာအား လုပ်ဆောင်ရသည်ကို ၎င်းတို့ နှစ်သက်သည်။) မကောင်းသောအရာများကို လုပ်ဆောင်သောသူတစ်ဦးက မည်သည့်အမှားများ၊ ပြဿနာများရှိပါစေ၊ အနှောင့်အယှက်၊ အဖျက်အမှောင့်များကို မည်သို့ဖြစ်စေပါစေ အန္တိခရစ်တစ်ဦးက ဤအရာကို အရေးမစိုက်ပေ။ ၎င်းတို့သည် မိမိတာဝန်ကို ထမ်းဆောင်သောသူများနှင့် သမ္မာတရားအား လိုက်စားသူတို့ကို အထူးသဖြင့် အပြစ်ရှာကြပြီး ထိုသူတို့ကို အစားထိုးရန်အတွက် ကျိုးကြောင်းဆီလျော်သော အကြောင်းပြချက်များနှင့် ဆင်ခြေများကို ရှာဖွေကြ၏။ အန္တိခရစ်များက အခြားလူတို့ကို ထိန်းချုပ်ခြင်းတွင် ပေါ်လွင်သည့် နောက်ထပ်အဓိက နည်းလမ်းတစ်ခုရှိသည်။ ၎င်းတို့သည် သာမန် ညီအစ်ကိုမောင်နှမများအား ထိန်းချုပ်ခြင်းအပြင် အလုပ်၏ ကဏ္ဍတစ်ခုစီကို ကြီးကြပ်ရသောလူတို့အား ထိန်းချုပ်ရန် ကြိုးစားသည်။ ၎င်းတို့ကိုယ်တိုင်၏ လက်ထဲတွင် ဩဇာအာဏာအားလုံးကို အစဉ်ဆုပ်ကိုင်လိုသည်။ ထို့ကြောင့် အရာရာတိုင်းကို ၎င်းတို့ မေးမြန်းစုံစမ်းသည်။ လူတို့က အမှုကိစ္စများအား မည်သို့လုပ်ဆောင်သည်ကို သိရန် အရာရာတိုင်းကို မျက်စိဒေါက်ထောက်၍ စောင့်ကြည့်သည်။ ၎င်းတို့သည် လူတို့အား သမ္မာတရားစည်းမျဉ်းများကို လုံးဝ မိတ်သဟာယမပြုပေ၊ သို့မဟုတ် လူတို့အား ပြုမူဆောင်ရွက်ရန် လွတ်လပ်ခွင့်မပေးပေ။ ၎င်းတို့သည် လူတိုင်းအား ၎င်းတို့ပြောသည့်အရာအတိုင်း ပြုလုပ်ပြီး ၎င်းတို့အပေါ် ကျိုးနွံနာခံအောင် လုပ်ဆောင်လိုသည်။ ၎င်းတို့၏ ဩဇာအာဏာကို ခွဲဝေပေးရပြီး အခြားလူများက ဩဇာအာဏာရသွားမည်ကို အစဉ်ကြောက်ရွံ့ကြသည်။ အမှုကိစ္စတစ်ခုကို ဆွေးနွေးသောအခါ ထိုအရာကို လူမည်မျှက မိတ်သဟာယပြုနေသည်ဖြစ်စေ၊ ထိုသူတို့၏ မိတ်သဟာယက မည်သည့်ရလဒ် ဖြစ်ထွန်းသည်ဖြစ်စေ ၎င်းတို့ထံသို့ ရောက်ရှိသောအခါ ယင်းတို့အားလုံးကို ငြင်းပယ်လိမ့်မည်။ ပြီးလျှင် ဆွေးနွေးမှုကို နောက်တစ်ဖန် ပြန်စရလိမ့်မည်။ ဤအရာ၏ အဆုံးသတ်ရလဒ်မှာ အဘယ်နည်း။ လူတိုင်း ၎င်းတို့ကို နာခံသည်အထိ အမှုကိစ္စများ မပြီးဆုံးဘဲ ထိုသို့မဖြစ်သေးပါက ၎င်းတို့သည် ဆက်လက်၍ မိတ်သဟာယဖွဲ့ရပေမည်။ ဤမိတ်သဟာယသည် တစ်ခါတစ်ရံတွင် မည်သူမျှ အိပ်ခွင့်မရကြဘဲ ညသန်းခေါင်အထိ ဆက်သွားလေသည်။ အခြားလူများက ၎င်းတို့ပြောသည့်အရာကို မနာခံမချင်း အဆုံးမသတ်ပေ။ ဤသည်မှာ အန္တိခရစ်က လုပ်ဆောင်သည့်အရာတစ်ခု ဖြစ်သည်။ ဤသို့လုပ်ဆောင်ရာတွင် အန္တိခရစ်သည် အလုပ်အတွက် တာဝန်ယူနေခြင်းဖြစ်သည်ဟု ယုံကြည်သောလူများ ရှိသလော။ အလုပ်အတွက် တာဝန်ယူခြင်းနှင့် အန္တိခရစ်များ၏ အာဏာရှင်စနစ်တို့အကြား ကွာခြားချက်မှာ အဘယ်နည်း။ (ရည်ရွယ်ချက်တွင် ကွာခြားမှုဖြစ်သည်။) လူတို့သည် အလုပ်အပေါ်တွင် တာဝန်သိပြီး တာဝန်ခံယူမှု ရှိသောအခါ၌ သမ္မာတရားစည်းမျဉ်းများကို ရှင်းလင်းစွာ မိတ်သဟာယဖွဲ့ရန် ဤအရာကို လုပ်ဆောင်ခြင်းဖြစ်သည်။ ဤသို့ဖြင့် လူတိုင်းက သမ္မာတရားကို နားလည်ကောင်းနားလည်နိုင်သည်။ တစ်ဖက်တွင်မူ အန္တိခရစ်တို့၏ ပန်းတိုင်သည် အာဏာကို ထိန်းသိမ်းရန်၊ အသာစီးရရန်၊ မိမိတို့၏ ထင်မြင်ချက်များနှင့် ကွဲလွဲပြီး မိမိတို့ကို မျက်နှာပျက်စေနိုင်သော အမြင်အားလုံးကို ချေပရန် ဖြစ်၏။ ဤရည်ရွယ်ချက်များကြားတွင် ကွာခြားမှုတစ်ခု မရှိသလော။ (ရှိပါသည်။) ယင်းတို့တွင် မည်သည့်အရာက ကွာခြားသနည်း။ ယင်းကို သင်တို့ ပိုင်းခြားသိမြင်နိုင်သလော။ လူတို့အနေဖြင့် မိတ်သဟာယမှတစ်ဆင့် သမ္မာတရားစည်းမျဉ်းများကို နားလည်ရန် လုပ်ဆောင်ပေးခြင်းနှင့် အထင်ကြီးခံရရန်အတွက် ယှဉ်ပြိုင်ခြင်းဖြစ်သည့် ဤနှစ်ခုတွင် ကွာခြားမှုမှာ အဘယ်နည်း။ (ရည်ရွယ်ချက်များဖြစ်သည်။) ရည်ရွယ်ချက်များသက်သက် မဟုတ်။ ရည်ရွယ်ချက်များမှာ ကွဲပြားသည်မှာ အမှန်ပင်ဖြစ်သည်။ (ဤနည်းများထဲမှ တစ်ခုမှာ ဘုရားအိမ်တော်ကို ပို၍ အကျိုးဖြစ်စေလိမ့်မည်။) နောက်ထပ် ကွာခြားချက်တစ်ခုမှာ ဤနည်းလမ်းများထဲမှတစ်ခုသည် ဘုရားအိမ်တော်၏ အကျိုးစီးပွားများကို အလေးထားခြင်းအားဖြင့် ဘုရားအိမ်တော်ကို အကျိုးပြုခြင်း ဖြစ်သည်။ သို့သော် အဓိကကွာခြားမှုမှာ အဘယ်နည်း။ တစ်စုံတစ်ယောက်က သမ္မာတရားကို အမှန်တကယ် မိတ်သဟာယဖွဲ့သောအခါ ယင်းကို သင် ကြားရသည့်အခါ၌ ယင်းသည် ကိုယ်ရေးကိုယ်တာ မှန်ကန်ကြောင်း ရှင်းချက်ထုတ်ခြင်းဖြစ်စေ၊ ခုခံမှုဖြစ်စေ မဟုတ်သည်မှာ ထင်ရှားသည်။ ထိုသူမိတ်သဟာယဖွဲ့သည့်အရာမှန်သမျှမှာ လူတိုင်းအား ဘုရားသခင်၏ ရည်ရွယ်ချက်များကို နားလည်စေရန် ရည်ရွယ်ခြင်း ဖြစ်သည်။ ယင်းတို့အားလုံးသည် ဘုရားသခင်၏ ရည်ရွယ်ချက်များအတွက် သက်သေခံချက်ဖြစ်သည်။ ဤသို့သော မိတ်သဟာယသည် သမ္မာတရားစည်းမျဉ်းများကို ရှင်းလင်းစေသည်။ ယင်းကိုကြားနာပြီးနောက်တွင် လူတို့၌ ရှေ့ဆက်ရမည့်လမ်းရှိသည်။ စည်းမျဉ်းများက မည်သည့်အရာဖြစ်သည်ကို ၎င်းတို့သိသည်။ အနာဂတ်တွင် မည်သည့်အရာအား လုပ်ဆောင်သင့်သည်ကို ၎င်းတို့သိသည်။ ၎င်းတို့၏တာဝန်ကို ထမ်းဆောင်ရာ၌ စည်းမျဉ်းများကို ဆန့်ကျင်နိုင်ခြေ ရှိမည်မဟုတ်။ ပြီးလျှင် ၎င်းတို့လက်တွေ့လုပ်ဆောင်မှု၏ ပန်းတိုင်သည် ပို၍မှန်ကန်တိကျလိမ့်မည်။ ဤသို့သော မိတ်သဟာယသည် ကိုယ်ရေးကိုယ်တာ မှန်ကန်ကြောင်း ရှင်းချက်ထုတ်မှုဖြင့်ဖြစ်စေ၊ ခုခံမှုဖြင့်ဖြစ်စေ စိုးစဉ်းမျှပင် ညစ်ညမ်းနေခြင်းမရှိ။ သို့သော် အမှုကိစ္စများကို မိမိတို့အတွက် အကျိုးဖြစ်ရန် ပြောင်းလဲပြီး အခြားလူများကို မိမိတို့၏ထိန်းချုပ်မှုအောက်သို့ ခေါ်ဆောင်လိုသော ထိုသူတို့က မည်သို့တရားဟောသနည်း။ မည်သည့်အရာကို ၎င်းတို့ တရားဟောသနည်း။ ၎င်းတို့၏ ကိုယ့်ကိုယ်ကိုယ် မှန်ကန်ကြောင်း ရှင်းချက်ထုတ်ခြင်းများ၊ ၎င်းတို့လုပ်ဆောင်ခဲ့သည့် မည်သည့်အရာမဆို၏ နောက်ကွယ်ရှိ အတွေးအခေါ်များ၊ ရည်ရွယ်ချက်များ၊ ပန်းတိုင်များအကြောင်းကို ဟောပြောကြသည်။ ဤသို့ဖြင့် လူတို့က လက်ခံမည်၊ ယုံမည်၊ ၎င်းတို့ကို အထင်လွဲမည်မဟုတ်။ ယင်းတို့အားလုံးမှာ မိမိကိုယ်ကို မှန်ကန်ကြောင်း ရှင်းချက်ထုတ်ခြင်းသာ ဖြစ်သည်။ ဤတွင် သမ္မာတရားလုံးဝမရှိ။ သင်က အသေအချာ နားထောင်လျှင် ၎င်းတို့မိတ်သဟာယပြုသည့်အရာတွင် သမ္မာတရားမရှိဘဲ ယင်းမှာ လူသား၏ ပြောဆိုမှုများ၊ ဆင်ခြေများနှင့် မှန်ကန်ကြောင်း ရှင်းချက်ထုတ်ခြင်းများသာ ဖြစ်သည်။ ထိုအရာများသာ ရှိသည်။ ၎င်းတို့စကားပြောပြီးနောက်တွင် စည်းမျဉ်းများကို လူတိုင်းနားလည်သလော။ နားမလည်ပေ။ သို့သော် ပြောဆိုသူ၏ ရည်ရွယ်ချက်များကို ၎င်းတို့ အလွန်ပင်နားလည်ပြီးဖြစ်သည်။ ဤသည်မှာ အန္တိခရစ်များ၏ နည်းလမ်းဖြစ်သည်။ ဤသည်မှာ လူတို့အား ၎င်းတို့ ထိန်းချုပ်ပုံဖြစ်သည်။ ၎င်းတို့၏ အဆင့်အတန်းနှင့် ဂုဏ်သိက္ခာတို့သည် အဖွဲ့အတွင်းတွင် ဆုံးရှုံးခြင်းနှင့် ထိခိုက်ခြင်းကို ခံရပြီးဖြစ်သည်ဟု ခံစားရသည်နှင့်တစ်ပြိုင်နက် ယင်းတို့ကို အဖတ်ဆယ်ဖို့ ကြိုးစားရန်အတွက် ၎င်းတို့တတ်နိုင်သည့် မည်သည့်နည်းဖြင့်မဆို ချက်ချင်းစုဝေးပွဲခေါ်သည်။ ပြီးလျှင် ၎င်းတို့က ထိုအရာများကို အဘယ်သို့ အဖတ်ဆယ်သနည်း။ ဆင်ခြေများပေးခြင်းအားဖြင့်၊ မှန်ကန်ကြောင်း ရှင်းချက်ထုတ်ခြင်းများ ပေးခြင်းအားဖြင့်၊ ထိုအချိန်က ၎င်းတို့စဉ်းစားနေသည့်အရာက မည်သည့်အရာဖြစ်သည်ကို ပြောခြင်းအားဖြင့် ဖြစ်သည်။ ဤအရာများကို ပြောဆိုရာတွင် ၎င်းတို့၏ ပန်းတိုင်မှာ အဘယ်နည်း။ လူတိုင်းက ၎င်းတို့အပေါ်တွင်ရှိသော နားလည်မှုလွဲခြင်းများအားလုံးကို ရှင်းလင်းရန် ဖြစ်သည်။ ဤသည်မှာ အဆင်းနီသော နဂါးကြီးကဲ့သို့ ဖြစ်သည်။ ယင်းသည် လူတစ်ဦးအား ညှဉ်းပန်းပြီးနောက်တွင် ထိုသူကို အပြစ်မရှိကြောင်း ထင်ရှားစေပြီး ထိုသူစွဲချက်တင်ခြင်းခံရသည့် မည်သည့်အရာကိုမဆို ရှင်းပစ်လိမ့်မည်။ ဤသို့လုပ်ဆောင်ခြင်း၏ ပန်းတိုင်မှာ အဘယ်နည်း။ (ဖုံးဖိဖာထေးခြင်းဖြစ်သည်။) ယင်းသည် သင့်အား မကောင်းသည့်အရာ တစ်ခုခုပြုလုပ်ပြီးနောက်တွင် အပြစ်မရှိကြောင်း ထင်ရှားစေပြီး လျော်ကြေးပေးသည်။ ဤသို့ဖြင့် အမှန်တကယ်တွင် အဆင်းနီသောနဂါးကြီးက ကောင်းမွန်ပြီး ယုံကြည်ထိုက်သည်ဟု သင်ထင်သည်။ ဤသို့ဖြင့် ယင်း၏ အုပ်စိုးမှုသည် ခြိမ်းခြောက်ခြင်းမခံရပေ။ ဤသည်မှာ အန္တိခရစ်များ၏ ပုံစံလည်းဖြစ်သည်။ ၎င်းတို့ပြောဆိုသည့်၊ လုပ်ဆောင်သည့်အရာတွင် ၎င်းတို့၏ ကိုယ်ကျိုးအတွက် မဟုတ်သောအရာ တစ်ခုမျှမရှိ။ ၎င်းတို့သည် သမ္မာတရားအတွက် မည်သည့်အရာကိုမျှ ပြောမည်မဟုတ်ပေ။ ဘုရားအိမ်တော်၏ အကျိုးစီးပွားများအတွက် တစ်စုံတစ်ခုကို ၎င်းတို့ပြောဆိုမည်၊ လုပ်ဆောင်မည်ဆိုသည်မှာ ပို၍ပင် မဖြစ်နိုင်။ ၎င်းတို့ပြောဆို၊ လုပ်ဆောင်သမျှမှာ ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းအတွက် ဖြစ်သည်။ လူအချို့က “၎င်းတို့အား အန္တိခရစ်များအဖြစ် သတ်မှတ်ခြင်းသည် ကိုယ်တော့်အနေဖြင့် တရားမမျှတပါ။ အဘယ်ကြောင့်ဆိုသော် ၎င်းတို့သည် အလွန်ပင် အားသွန်ခွန်စိုက် လုပ်သည်။ ဘုရားအိမ်တော်အတွက် မနက်မှညအထိ အလုပ်လုပ်လျက်၊ ပြေးလွှားလျက်ဖြင့် ၎င်းတို့၏အလုပ်ကို အလွန်လုံ့လရှိစွာ လုပ်ဆောင်သည်။ ၎င်းတို့သည် တစ်ခါတစ်ရံတွင် အလုပ်ရှုပ်လွန်းသဖြင့် အစာမစားနိုင်။ များစွာ ဒုက္ခခံခဲ့သည်” ဟု ဆိုနိုင်သည်။ မည်သူ့အတွက် ၎င်းတို့ဒုက္ခခံသနည်း။ (မိမိတို့အတွက် ဖြစ်ပါသည်။) မိမိတို့အတွက် ဖြစ်သည်။ ၎င်းတို့၌ အဆင့်အတန်းမရှိလျှင် အလားတူ လုပ်ဆောင်မည်လော။ ၎င်းတို့၏ ကိုယ်ပိုင်ဂုဏ်နှင့် အဆင့်အတန်းအတွက် ဤသို့ အပြေးအလွှားလုပ်ဆောင်နေခြင်းဖြစ်သည်။ ဆုလာဘ်တစ်ခုအတွက် လုပ်ဆောင်ခြင်း ဖြစ်သည်။ ၎င်းတို့သည် ဆုချီးမြှင့်ခြင်းမခံရလျှင်၊ သို့မဟုတ် ကျော်ကြားမှု၊ အကျိုးအမြတ်၊ သို့မဟုတ် အဆင့်အတန်းမရှိလျှင် နုတ်ထွက်ခဲ့ပြီးသည်မှာ ကြာမြင့်ပြီး ဖြစ်လိမ့်မည်။ ဤအရာများကို အခြားလူများရှေ့တွင် ၎င်းတို့လုပ်ဆောင်သည်။ လုပ်ဆောင်ရာတွင် ၎င်းတို့၏အကြောင်းကို ဘုရားသခင်အား သိစေလိုသည်။ ပြီးလျှင် ၎င်းတို့လုပ်ဆောင်ခဲ့သည့်အရာအားလုံးနှင့်ပတ်သက်ပြီး ၎င်းတို့၏ ထိုက်သင့်သော ဆုလာဘ်ကို ၎င်းတို့အား ဘုရားသခင်က ပေးရန် လုပ်ဆောင်လိုသည်။ နောက်ဆုံးတွင် ၎င်းတို့အလိုရှိသည့်အရာမှာ ဆုလာဘ်တစ်ခု ဖြစ်သည်။ သမ္မာတရားကို ၎င်းတို့ မရရှိလိုပေ။ ဤအချက်ကို သင် ထွင်းဖောက်သိမြင်နိုင်ရမည်။ ၎င်းတို့က လုံလောက်သော အရင်းအနှီးကို စုဆောင်းမိပြီးဖြစ်သည်ဟု ခံစားရသောအခါ၊ အခြားလူများကြားတွင် စကားပြောဆိုရန် အခွင့်အလမ်းရှိသောအခါ ၎င်းတို့ပြောသည့် အကြောင်းအရာမှာ အဘယ်နည်း။ ပထမဦးစွာ ၎င်းတို့၏ ပါဝင်ဖြည့်ဆည်းမှုများကို ကြွားလုံးထုတ်ခြင်း ဖြစ်သည်။ စိတ်ဓာတ်ရေးရာ တိုက်ခိုက်မှုဖြစ်သည်။ စိတ်ဓာတ်ရေးရာ တိုက်ခိုက်မှုဟူသည်မှာ အဘယ်နည်း။ ၎င်းတို့သည် ဘုရားအိမ်တော်အတွက် ကောင်းသောအရာများစွာကို လုပ်ဆောင်ခဲ့ကြောင်း၊ ပါဝင်ဖြည့်ဆည်းမှုများ ပြုလုပ်ခဲ့ကြောင်း၊ အရဲစွန့်လုပ်ဆောင်ခဲ့ကြောင်း၊ အန္တရာယ်ရှိသောအလုပ်ကို လုပ်ဆောင်ခဲ့ကြောင်း၊ များစွာ အပြေးအလွှား လုပ်ဆောင်ခဲ့ကြောင်း၊ ကြီးစွာ ဒုက္ခခံခဲ့ကြောင်းတို့ကို လူတိုင်း၏ စိတ်နှလုံးအတွင်းထဲတွင် သိစေခြင်းဖြစ်သည်။ ဤသည်မှာ အခြားလူများရှေ့တွင် ၎င်းတို့၏ အရည်အချင်းများကို ချပြနေခြင်းနှင့် ၎င်းတို့၏ အရင်းအနှီးအကြောင်း ပြောဆိုနေခြင်း ဖြစ်သည်။ ဒုတိယအနေဖြင့် အချို့သော လက်တွေ့မကျသည့် သဘောတရားများအကြောင်းကို လွန်ကဲသော၊ အဓိပ္ပာယ်မရှိသောပုံစံဖြင့် ပြောဆိုသည်။ ယင်းကို လူတို့က နားမလည်သော်လည်း နားလည်သည်ဟု ခံစားရကြသည်။ ဤသဘောတရားများသည် အလွန်ပင်လေးနက်၊ နက်နဲပြီး စိတ်ကူးသက်သက်ဖြစ်သည့် ပုံစံရှိသည်။ ပြီးလျှင် ယင်းတို့သည် လူတို့အား အန္တိခရစ်များကို ကိုးကွယ်စေသည်။ ထို့နောက်တွင် မည်သူကမျှ နားမလည်ခဲ့ဖူးသည့် ၎င်းတို့ယုံကြည်သည့်အရာများအကြောင်းကို ကြီးကျယ်ပြီး ရှုပ်ထွေးသောပုံစံဖြင့် ပြောဆိုသည်။ ဥပမာ နည်းပညာ၊ ကမ္ဘာ့အပြင်ဘက် အာကာသ၊ ငွေကြေးနှင့် စာရင်းအင်းတို့ကိုလည်းကောင်း၊ လူ့အဖွဲ့အစည်းနှင့် နိုင်ငံရေးတို့နှင့် ပတ်သက်သော ကိစ္စများကိုလည်းကောင်း၊ မြေအောက်လောက ကိစ္စများနှင့် ရိုက်စားများ အကြောင်းတို့ကိုပင်လည်းကောင်း ပြောကြသည်။ ၎င်းတို့သည် မိမိတို့၏ တစ်ကိုယ်ရေသမိုင်းကြောင်းကို စီကာပတ်ကုံးပြောပြသည်။ ဤသို့ဆိုလျှင် ဤသည်မှာ အဘယ်နည်း။ ၎င်းတို့သည် မိမိကိုယ်ကို ကြွားလုံးထုတ်နေခြင်း ဖြစ်သည်။ ကြွားလုံးထုတ်ရာတွင် ၎င်းတို့၏ ပန်းတိုင်မှာ စိတ်ဓာတ်ပိုင်းဆိုင်ရာ တိုက်ခိုက်မှုတစ်ခုကို စတင်လုပ်ဆောင်ရန် ဖြစ်သည်။ ၎င်းတို့သည် မိုက်မဲသည်ဟု သင်တို့ထင်သလော။ ၎င်းတို့ပြောသည့် ဤအရာသည် လူတို့အပေါ် သက်ရောက်မှုမရှိလျှင် ၎င်းတို့က ပြောဦးမည်လော။ ပြောမည်မဟုတ်။ ဤအရာကို ပြောခြင်းတွင် ၎င်းတို့၌ ပန်းတိုင်တစ်ခုရှိသည်။ ဤသည်မှာ ၎င်းတို့၏ အရည်အချင်းများကို ချပြခြင်း၊ ကိုယ်ရည်သွေးခြင်းနှင့် မိမိတို့ကိုယ်ကို ကြွားလုံးထုတ်ခြင်းတို့ဖြစ်သည်။

ထို့အပြင် အန္တိခရစ်များသည် မည်သည့်ဟန်ပန်ကို မကြာခဏ ခံယူသနည်း။ မည်သည့်နေရာသို့ ၎င်းတို့သွားသည်ဖြစ်စေ အိမ်ထောင်ဦးစီးတစ်ဦး၏ ဟန်ပန်ကို ခံယူသည်။ မည်သည့်နေရာသို့ ၎င်းတို့ သွားသည်ဖြစ်စေ ၎င်းတို့က “မည်သည့်အရာကို သင်တို့လုပ်နေသနည်း။ မည်သို့အခြေအနေရှိသနည်း။ အခက်အခဲ တစ်စုံတစ်ရာ ရှိပါသလား။ သင်တို့အား တာဝန်ပေးထားသောအရာများကို အလျင်အမြန်ကိုင်တွယ်ပါ။ ဝတ်ကျေတမ်းကျေမလုပ်နှင့်။ ဘုရားအိမ်တော်၏ အလုပ်အားလုံးသည် အရေးကြီးပြီး နှောင့်နှေး၍မရပါ” ဟူ၍ ပြောသည်။ ၎င်းတို့သည် မိမိတို့၏အိမ်ရှိ လူတို့၏အလုပ်ကို အစဉ်ကြီးကြပ်နေသည့် အိမ်ထောင်ဦးစီးတစ်ဦးကဲ့သို့ဖြစ်လေသည်။ ၎င်းတို့သည် အိမ်ထောင်ဦးစီးတစ်ဦးဖြစ်သည်ဟူသည်မှာ မည်သည့်အရာကို ဆိုလိုသနည်း။ ၎င်းတို့အိမ်ရှိ မည်သူမဆိုသည် အမှားတစ်ခုလုပ်နိုင်သည်၊ သို့မဟုတ် လမ်းမှားကို လျှောက်နိုင်သည်၊ ထို့ကြောင့် ၎င်းတို့သည် ထိုသူတို့ကို စောင့်ကြည့်ရန် လိုအပ်သည်၊ စောင့်မကြည့်လျှင် မည်သူကမျှ မိမိတို့၏တာဝန်ကို ထမ်းဆောင်မည်မဟုတ်၊ ၎င်းတို့အားလုံး မှောက်မှားခြင်းဖြင့် အဆုံးသတ်သွားလိမ့်မည်ဟု ဆိုလိုသည်။ အန္တိခရစ်များက လူတိုင်းသည် ငတုံးငအတစ်ယောက်၊ ကလေးတစ်ယောက် ဖြစ်သည်ဟုလည်းကောင်း၊ ၎င်းတို့က ထိုသူတို့ကို အဖြစ်သည်းပြမနေလျှင်၊ ထိုသူတို့ကို တစ်ခဏမျှ လွတ်သွားလိုက်လျှင် ထိုသူတို့ထဲမှ အချို့မှာ အမှားများလုပ်ပြီး လမ်းမှားကိုလျှောက်လိမ့်မည်ဟုလည်းကောင်း ယုံကြည်ကြသည်။ ဤသည်မှာ မည်သည့်အမြင်မျိုး ဖြစ်သနည်း။ ၎င်းတို့သည် အိမ်ထောင်ဦးစီးတစ်ဦး၏ဟန်ပန်ကို ခံယူနေသည်မဟုတ်လော။ (ခံယူနေပါသည်။) ဤသို့ဆိုလျှင် ၎င်းတို့သည် လက်ဆုပ်လက်ကိုင်ပြနိုင်သောအလုပ်ကို လုပ်ကြသလော။ ၎င်းတို့သည် မည်သည့်အခါမျှ မလုပ်ဘဲ ဗျူရိုကရေစီစနစ်နှင့် အရှင်သခင်ဖြစ်ခြင်းကိုသာ အလေးထားလျက် အလုပ်အားလုံးကို အခြားလူများလုပ်ဆောင်ရန် စီစဉ်သည်။ ပြီးလျှင် အခြားလူများက အလုပ်လုပ်ပြီးသောအခါ၌ ၎င်းတို့ကိုယ်တိုင် လုပ်ဆောင်ခဲ့သကဲ့သို့ပင်ဖြစ်၍ နာမည်ကောင်းအားလုံးကို ၎င်းတို့ထံ ရောက်သွားသည်။ ၎င်းတို့သည် ၎င်းတို့အဆင့်အတန်း၏ အကျိုးအမြတ်များကိုသာ မွေ့လျော် ခံစားသည်။ ဘုရားအိမ်တော်၏အလုပ်ကို အကျိုးဖြစ်စေသည့် အရာတစ်ခုကိုမျှ ၎င်းတို့ လုံးဝမလုပ်ဆောင်ပေ။ တစ်စုံတစ်ယောက်က သူ၏တာဝန်ထမ်းဆောင်မှု၌ ဝတ်ကျေတမ်းကျေ လုပ်ဆောင်နေသည်၊ သို့မဟုတ် တမင်ပျက်ကွက်နေသည်ကိုလည်းကောင်း၊ တစ်စုံတစ်ယောက်က အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်နေသည်ကိုလည်းကောင်း ၎င်းတို့ မြင်လျှင်ပင် ၎င်းတို့သည် ထိုသူအား တွန်းအားပေးသည့် စကားအနည်းငယ်ကိုသာ ပြောပြီး နှစ်သိမ့်သည်။ သို့သော် ထိုသူကို မည်သည့်အခါမျှ ဖော်ထုတ်ခြင်း၊ သို့မဟုတ် ကန့်သတ်ခြင်းမရှိ။ ၎င်းတို့သည် မည်သူ့ကိုမျှ စိတ်အနှောင့်အယှက်ဖြစ်အောင် မလုပ်ဆောင်ပေ။ မည်သူကမျှ ၎င်းတို့အား နားမထောင်လိုလျှင် ၎င်းတို့က “သင်တို့အားလုံးကို စိတ်ပူလျက်ဖြင့် ကျွန်ုပ်၏ နှလုံးသားသည် အစိတ်စိတ်အမြွှာမြွှာ ကွဲကြေခဲ့ရပြီ။ ကျွန်ုပ်၏ အာခြောက်သည်အထိ စကားပြောခဲ့သည်။ ကျွန်ုပ်သည် ကိုယ်ရောစိတ်ပါ ချုံးချုံးကျလုနီးနီးအထိ အပင်ပန်းခံခဲ့သည်။ သင်တို့သည် ကျွန်ုပ်ကို အလွန်စိုးရိမ်စေသည်” ဟု ပြောလိမ့်မည်။ ဤသို့ပြောသည်မှာ ၎င်းတို့အနေဖြင့် အရှက်မဲ့ခြင်း မဟုတ်လော။ ဤအရာကို ကြားရခြင်းအားဖြင့် သင်တို့စက်ဆုပ်သလော။ ဤသည်မှာ လူတို့ကို ထိန်းချုပ်ရန် အန္တိခရစ်များ၏ အစဉ်ဖြစ်သော လိုအင်ဆန္ဒက ပေါ်လွင်သည့်ပုံစံတစ်ခု ဖြစ်သည်။ ဤသို့သော အန္တိခရစ်များက လူတို့နှင့် မည်သို့မိတ်သဟာယပြုသနည်း။ ဥပမာ ၎င်းတို့က ငါ့အား “ကျွန်ုပ်အောက်ရှိလူတို့သည် ပြောသည့်အတိုင်း မလုပ်။ အသင်းတော်အလုပ်ကို အလေးအနက်မထား။ ဝတ်ကျေတမ်းကျေလုပ်ဆောင်သည်။ ဘုရားအိမ်တော်၏ ပိုက်ဆံကို လက်လွတ်စပယ်သုံးစွဲသည်။ သူတို့သည်၊ ဤလူတို့သည် အမှန်ပင် သားရဲတိရစ္ဆာန်များဖြစ်သည်။ ခွေးထက်ပင် နိမ့်ကျသည်” ဟု ဆိုကြသည်။ ဤတွင် ၎င်းတို့၏ လေသံမှာ အဘယ်နည်း။ ၎င်းတို့သည် မိမိတို့ကိုယ်ကို ခြွင်းချက်အဖြစ် ထားနေကြခြင်းဖြစ်သည်။ ၎င်းတို့က “ဘုရားအိမ်တော်၏ အကျိုးစီးပွားများကို ငါက အလေးထားသည်။ သူတို့က အလေးမထားပါ”ဟု ဆိုလိုသည်။ အန္တိခရစ်များက သူတို့ကိုယ်သူတို့ မည်သူအနေဖြင့် မှတ်ယူနေသနည်း။ “ကုန်အမှတ်တံဆိပ် ကိုယ်စားလှယ်” တစ်ဦးအဖြစ် ဖြစ်သည်။ ကုန်အမှတ်တံဆိပ် ကိုယ်စားလှယ်ဆိုသည်မှာ အဘယ်နည်း။ နိုင်ငံအချို့မှ ကုန်အမှတ်တံဆိပ် ကိုယ်စားလှယ်များကို ကြည့်လော့။ ၎င်းတို့သည် မည်သည့်လူစားမျိုးဖြစ်သနည်း။ ၎င်းတို့သည် ၎င်းတို့၏ အလှကြောင့် ရွေးချယ်ခြင်းခံရသည်။ ၎င်းတို့သည် အလွန်လှပသည်။ ကောင်းစွာ စကားပြောနိုင်သည်။ ပြီးလျှင် ၎င်းတို့အားလုံးကို သင်တန်းပေးပြီး ဖြစ်သည်။ နောက်ကွယ်တွင် ၎င်းတို့အားလုံးသည် အရပ်ရှည်သော၊ ချမ်းသာသော၊ ရုပ်ရည်ချောမောသောသူများ၊ ရာထူးအဆင့်မြင့်သော အရာရှိများ၊ ချမ်းသာကြွယ်ဝသော စီးပွားရေးသမားများနှင့် အဆက်အသွယ်များ၊ အပေးအယူများ ရှိကြသည်။ ဤအတွက်ကြောင့် ၎င်းတို့က ကုန်အမှတ်တံဆိပ် ကိုယ်စားလှယ်များဖြစ်ခြင်း ဖြစ်သည်။ ၎င်းတို့သည် ကုန်အမှတ်တံဆိပ် ကိုယ်စားလှယ်များ ဖြစ်ခွင့်ရရန်အတွက် မည်သည့်အရာကို အမှီပြုသနည်း။ ၎င်းတို့၏ ကြည့်ကောင်းသော အသွင်အပြင်၊ နှစ်လိုဖွယ်ကောင်းသော ကိုယ်ကာယနှင့် စကားပြောကောင်းခြင်းတို့သက်သက် ဖြစ်သလော။ ၎င်းတို့သည် အဓိကအားဖြင့် ၎င်းတို့၏ နောက်ကွယ်မှ အဆက်အသွယ်များကို အမှီပြုသည်။ ဤသည်မှာ ယင်း၏ပကတိအခြေအနေဖြစ်သည်မဟုတ်လော။ (ဟုတ်ပါသည်။) ဟုတ်သည်။ ယင်း၏ ပကတိအခြေအနေဖြစ်သည်။ အစဉ်သဖြင့် ခေါင်းဆောင်၊ သို့မဟုတ် အိမ်ထောင်ဦးစီးတစ်ဦး၏ ဟန်ပန်ရှိသည့် အန္တိခရစ်များသည် လူတို့ကို အထင်အမြင်မှားစေရန်နှင့် ထိန်းချုပ်ရန် ဤဟန်ပန်၊ ဤရပ်တည်ချက်ကို အစဉ်အသုံးပြုလိုသည်။ ယင်းမှာ ကုန်အမှတ်တံဆိပ် ကိုယ်စားလှယ်တစ်ဦး၏ ပုံစံနှင့် အနည်းငယ်မတူသလော။ ၎င်းတို့သည် ထိုနေရာတွင် ရပ်၍ လက်ကို နောက်တွင်ချိတ်ထားပြီး ညီအစ်ကိုမောင်နှမများက ၎င်းတို့ကို ခေါင်းညိတ်ပြီး ဦးညွှတ်သောအခါ ၎င်းတို့က “ကောင်းသည်။ အလုပ်ကောင်းကောင်းလုပ်ပါ” ဟု ဆိုသည်။ ဤသို့ပြောရအောင် ၎င်းတို့သည် မည်သူများဖြစ်လေသနည်း။ သူတို့ကိုယ်သူတို့ မည်သည့်ရာထူးခန့်အပ်ခဲ့သနည်း။ ငါသွားသည့်နေရာတိုင်းတွင် ဤသို့သောအရာများကို ငါမပြော။ ဤသို့သောအရာတစ်ခုအား ငါပြောသည်ကို သင်တို့ကြားဖူးသလော။ (မကြားဖူးပါ။) ရံဖန်ရံခါတွင် ငါသည် “သင်တို့၏တာဝန်ကို စိတ်အေးချမ်းစွာဖြင့် လုပ်ဆောင်ရန် သင်တို့၌ရှိသည့် ဤအခွင့်အရေးသည် ရရှိခြင်းသည် လွယ်ကူသောအရာမဟုတ်။ ဤအခွင့်အရေးကို လက်မလွှတ်တမ်း အသုံးချပြီး သင်တို့၏ တာဝန်ကို ကောင်းစွာလုပ်ဆောင်ရမည်။ မကောင်းမှုပြုလုပ်ပြီး နှောင့်ယှက်မှုများ ဖြစ်စေခြင်းကြောင့် သင့်ကိုယ်သင် အဝေးသို့ပို့ခံရရန် မလုပ်ဆောင်နှင့်” ဟု ဆိုလိမ့်မည်။ သို့သော်လည်း ငါသည် ဤအရာကို အဘယ်ကြောင့် ပြောဆိုရသနည်း။ ရိုးသားစစ်မှန်မှုကြောင့် ဖြစ်သည်။ သို့သော် ဤသည်မှာ အန္တိခရစ်က စဉ်းစားပုံဖြစ်သလော။ ၎င်းတို့ စဉ်းစားပုံမဟုတ်ပေ။ ပြီးလျှင် ၎င်းတို့ ပြုမူဆောင်ရွက်ပုံလည်း မဟုတ်။ ၎င်းတို့သည် အခြားလူများအား ကောင်းစွာ လုပ်ဆောင်ရန် ပြောသည်။ ၎င်းတို့ဘာသာ ကောင်းစွာ လုပ်ဆောင်ကြသလော။ မလုပ်ဆောင်ကြပေ။ ၎င်းတို့သည် အခြားလူများကို ကောင်းစွာလုပ်ဆောင်စေသည်။ ၎င်းတို့အတွက် ခြေကုန်လက်ပန်းကျအောင် အလုပ်လုပ်ခိုင်းသည်။ ၎င်းတို့အတွက် အလုပ်လုပ်ပေးစေသည်။ အဆုံးတွင် နာမည်ကောင်းအားလုံးကို ရရှိသည်မှာ ၎င်းတို့သာဖြစ်သည်။ သင်တို့သည် တာဝန်များထမ်းဆောင်လျက် ငါ့အတွက် ယခုတွင် ခြေကုန်လက်ပန်းကျအောင် အလုပ်လုပ်သလော။ (မလုပ်ပါ။) သင်တို့သည် ငါ့အတွက် အလုပ်လုပ်ပေးခြင်းလည်းမရှိ။ သင်တို့သည် သင်တို့၏ ကိုယ်ပိုင်တာဝန်များနှင့် ဝတ္တရားများကို ထမ်းဆောင်နေခြင်း ဖြစ်သည်။ ထို့နောက် ဘုရားအိမ်တော်က သင့်အတွက် ပံ့ပိုးပေးသည်။ ငါသည် သင်တို့အတွက် ပံ့ပိုးပေးသည်ဟုဆိုလျှင် လွန်မလော။ (မလွန်ပါ။) ဤသည်မှာ မမှန်ကန်သော စကားမဟုတ်။ အမှန်တွင် ဤသည်မှာ အမှန်ပင် ပကတိအခြေအနေဖြစ်၏။ သို့သော် သင်တို့က ငါ့အား ဤသို့ပြောခိုင်းလျှင် ငါပြောမည်မဟုတ်။ ငါ၏ နှုတ်ဖျားမှ မည်သည့်အခါမျှ ထွက်လာမည်မဟုတ်။ ဘုရားအိမ်တော်က သင့်အတွက် ပံ့ပိုးပေးသည်၊ ဘုရားအိမ်တော်တွင် သင်တို့၏ ကိုယ်ပိုင်တာဝန်များကို ထမ်းဆောင်ပြီး သင်တို့အတွက် ဘုရားသခင်က ပံ့ပိုးပေးသည်ဟုသာ ငါဆိုမည်။ ဤသို့ဆိုလျှင် သင်တို့၏ တာဝန်များကို မည်သူအတွက် သင်တို့ လုပ်ဆောင်နေသနည်း။ (ကျွန်ုပ်တို့အတွက် ဖြစ်သည်။) သင်တို့သည် သင်တို့၏ကိုယ်ပိုင်တာဝန်များနှင့် ဝတ္တရားများကို ထမ်းဆောင်နေခြင်း ဖြစ်သည်။ ဤသည်မှာ ဖန်ဆင်းခံများအနေဖြင့် သင်တို့ ကောင်းစွာဖြည့်ဆည်းသင့်သည့် တာဝန်ဖြစ်သည်။ ဘုရားသခင်၏ ရှေ့မှောက်တွင် ဤအရာကို သင်တို့လုပ်ဆောင်နေခြင်း ဖြစ်သည်။ သင်တို့သည် ငါ့အတွက် အလုပ်လုပ်နေသည်ဟု လုံးဝ မပြောရ။ ဤအရာကို ငါမလိုအပ်ပေ။ မည်သူ့ကိုမျှ ငါ့အတွက် အလုပ်လုပ်ပေးဖို့ မလိုအပ်ပေ။ ငါက အကြီးအကဲမဟုတ်သကဲ့သို့ ကုမ္ပဏီတစ်ခုခု၏ ဥက္ကဋ္ဌမဟုတ်။ ငါသည် သင်တို့ထံမှ ပိုက်ဆံရယူနေခြင်းမရှိ။ ပြီးလျှင် သင်တို့က ငါ၏အစားအစာကို စားခြင်းမရှိ။ ငါတို့သည် တစ်ဦးနှင့်တစ်ဦး ပူးပေါင်းလုပ်ဆောင်နေခြင်းသာ ဖြစ်သည်။ သမ္မာတရားများကို သင်တို့နားလည်နိုင်ရန်အတွက် သင်တို့အား ငါမိတ်သဟာယပြုသင့်သည့် သမ္မာတရားများကို ငါမိတ်သဟာယပြုသည်။ ပြီးလျှင် သင်တို့က မှန်ကန်သောလမ်းကြောင်းပေါ်တွင် စတင်လျှောက်လှမ်းပြီး ဤသို့ဖြင့် ငါ၏ စိတ်နှလုံးက သက်သာရာရသည်။ ငါ၏တာဝန်နှင့် ဝတ္တရားကို ပြီးမြောက်သည်အထိ ဆောင်ရွက်ပြီးဖြစ်သည်။ ဤသည်မှာ လူတိုင်းက ၎င်းတို့အပိုင်းကို လုပ်ဆောင်လျက် အပြန်အလှန် ပူးပေါင်းလုပ်ဆောင်မှုဖြစ်သည်။ မည်သူက မည်သူ့ကို အမြတ်ထုတ်နေသည်၊ မည်သူက မည်သူ့ကို အသုံးပြုနေသည်၊ မည်သူက မည်သူ့ကို ကျွေးမွေးနေသည်ဆိုသည့် ကိစ္စနှင့် အလွန်အလှမ်းဝေးသည်။ ထိုပြုမူပြောဆိုပုံဖြင့် ဟိတ်ဟန် မလုပ်နှင့်။ ယင်းသည် အသုံးမဝင်ပေ။ စက်ဆုပ်ဖွယ်ဖြစ်သည်။ လူတိုင်းအတွက် ထင်ရှားမြင်သာသည်အထိ အလုပ်ကို အမှန်တကယ် ကောင်းစွာ လုပ်ဆောင်လော့။ အဆုံးတွင် ဘုရားရှေ့တွင် သင်၏ လုပ်ရပ်များအတွက် ဖြစ်ကြောင်းကုန်စင်ပြောပြရန် အနေအထားတစ်ခုတွင် ကောင်းကောင်း ရှိနေလိမ့်မည်။ အန္တိခရစ်များ၌ ဤသို့သော ဆင်ခြင်တုံတရားရှိသလော။ မရှိပေ။ ၎င်းတို့သည် တာဝန်အနည်းငယ်ကို ယူလျှင်၊ ပါဝင်ဖြည့်ဆည်းမှု အနည်းငယ်ကို လုပ်ဆောင်ပြီး အလုပ်တစ်ခုခုကို လုပ်ပြီးလျှင် ပွင့်လင်းစွာဆိုရလျှင် စက်ဆုပ်ဖွယ်ဖြစ်သည့် ပုံစံဖြင့် ယင်းကို ကြွားဝါပြောဆိုသည်။ ကုန်အမှတ်တံဆိပ် ကိုယ်စားလှယ်ပင် ဖြစ်လိုသည်။ သင်က ကုန်အမှတ်တံဆိပ် ကိုယ်စားလှယ်ဖြစ်ဖို့ မကြိုးစားဘဲ အမှန်တကယ်ဖြစ်သော အလုပ်တစ်ခုခုကို ဇောက်ချ၍ လုပ်ဆောင်လျှင် လူတိုင်းက သင့်အပေါ် လေးစားမှုတစ်ခုခုရှိလိမ့်မည်။ ကုန်အမှတ်တံဆိပ် ကိုယ်စားလှယ်တစ်ဦး၏ ဟန်ပန်ကို သင်ခံယူသော်လည်း လက်ဆုပ်လက်ကိုင်ပြနိုင်သည့် မည်သည့်အလုပ်ကိုမျှ သင်မလုပ်နိုင်သည်မှာ အထက်က အလုပ်အားလုံးအတွက် အရေးစိုက်ပြီး ကိုယ်တိုင်ကိုယ်ကျ ညွှန်ကြားချက်များပေးရသည့်အပြင် အထက်က အလုပ်၏ ကဏ္ဍတိုင်းကို လုပ်ဆောင်ခြင်းဖြင့်၊ သင့်အား ကြီးကြပ်ပြီး လမ်းပြပေးခြင်းဖြင့် နောက်မှလိုက်လုပ်ရလျှင်၊ သို့တိုင်အောင် သင်က သင့်ကိုယ်သင် စွမ်းဆောင်နိုင်သည်ဟုလည်းကောင်း၊ ပို၍ကျွမ်းကျင်မှု ရှိလာသည်ဟုလည်းကောင်း၊ အားလုံးကို လုပ်ခဲ့သည်မှာ သင်ဖြစ်သည်ဟုလည်းကောင်း ထင်ဆဲဖြစ်လျှင် ယင်းမှာ အရှက်မဲ့ခြင်း မဟုတ်လော။ အန္တိခရစ်များသည် ဤသို့ လုပ်နိုင်စွမ်းရှိသည်။ ၎င်းတို့သည် ဘုရားသခင်၏ ဘုန်းတော်ကို လုယူသည်။ သာမန်လူတို့က အမှုအရာ အနည်းငယ်ကို တွေ့ကြုံရသောအခါ၌ သမ္မာတရားအနည်းငယ်ကို နားလည်နိုင်ပြီး “ငါ၏ အစွမ်းအစသည် အလွန်ညံ့ဖျင်းသည်။ ငါသည် မည်သည့်အရာမျှမဟုတ်။ အထက်က အရေးစိုက်ပြီး ကြီးကြပ်ခြင်းမရှိလျှင်၊ ငါ့အား ကူညီရန်အတွက် ငါ့ကို လမ်းပြညွှန်ကြားပေးခြင်း မရှိလျှင် မည်သည့်အရာကိုမျှ ငါလုပ်ဆောင်နိုင်မည်မဟုတ်။ ငါသည် ရုပ်သေးရုပ်တစ်ရုပ်သာ ဖြစ်နေခဲ့သည်။ ယခုတွင် ငါသည် ကိုယ့်ကိုယ်ကိုယ် အနည်းငယ်သိမြင်လာသည်။ ငါ၏ သေးနုပ်သောအတိုင်းအတာကို သိသည်။ နောင်တွင် အထက်က ငါ့ကို နောက်တစ်ဖန်ပြုပြင်လျှင် မည်သည့်စောဒကတက်ခြင်းမျှ ရှိမည်မဟုတ်။ ငါသည် ကျိုးနွံနာခံလိုက်မည်” ဟူ၍ မြင်သည်။ သင်၏ ကိုယ်ပိုင်သေးနုပ်သောအတိုင်းအတာကို သိပြီး အသိတရားရှိရှိ လက်တွေ့ကျသော စိတ်နေသဘောထားဖြင့်၊ လိမ္မာသည့်ဟန်ပန်ဖြင့် သင်လုပ်ဆောင်ရန်ဖြစ်သည့် သင့်အလုပ်ကို လုပ်လိမ့်မည်။ အထက်က သင့်ကို မည်သည့်အရာတာဝန်ပေးပါစေ သင်၏ စိတ်နှလုံးအကြွင်းမဲ့၊ အစွမ်းသတ္တိရှိသမျှဖြင့် သင်ကောင်းစွာ လုပ်ဆောင်လိမ့်မည်။ ဤသည်မှာ အန္တိခရစ်များက လုပ်ဆောင်သည့်အရာ ဖြစ်သလော။ မဟုတ်ပေ။ ဘုရားအိမ်တော်၏ အကျိုးစီးပွားများ၊ သို့မဟုတ် ဘုရားအိမ်တော်၏ အလုပ်ကို ၎င်းတို့ အလေးမထားပေ။ ဘုရားအိမ်တော်၏ အကြီးဆုံး အကျိုးစီးပွားမှာ အဘယ်နည်း။ အသင်းတော်၏ ကြွယ်ဝမှုဖြစ်သလော။ ဘုရားသခင်ထံပေးသော ပူဇော်သက္ကာများဖြစ်သလော။ မဟုတ်ပေ။ ဤသို့ဆိုလျှင် အဘယ်နည်း။ လူတိုင်း၏ တာဝန်ထမ်းဆောင်မှုက ဗဟိုပြုသည်မှာ မည်သည့်အလုပ်ကဏ္ဍဖြစ်သနည်း။ လူသားမျိုးနွယ်တစ်ရပ်လုံးက ဘုရားသခင်ကို နားလည်ပြီး သူ့ထံပြန်လာရန်အတွက် ဧဝံဂေလိ တရားဟောခြင်းနှင့် ဘုရားသခင်အတွက် သက်သေခံခြင်းဖြစ်သည်။ ဤသည်မှာ ဘုရားအိမ်တော်၏ အကြီးမားဆုံးသော အကျိုးစီးပွားဖြစ်သည်။ ထိုအကြီးဆုံး အကျိုးစီးပွားမှာ အောက်သို့ ဖြာထွက်သွားပြီး အဖွဲ့တစ်ခုစီနှင့် အလုပ်ကဏ္ဍတစ်ခုစီသို့ ခွဲထွက်၏။ ထို့နောက်တွင် လူတစ်ဦးချင်းစီလုပ်ဆောင်သည့် တာဝန်အမျိုးမျိုးအဖြစ် အောက်ဆုံးအထိ ပို၍အနုစိတ်စွာ ခွဲထွက်သွားသည်။ ဤသည်မှာ ဘုရားအိမ်တော်၏ အကျိုးစီးပွားဖြစ်သည်။ ဤအရာကို သင်တို့ယခင်က မြင်ခဲ့ဖူးသလော။ သင်တို့ မမြင်ခဲ့ဖူးပေ။ ဘုရားအိမ်တော်၏ အကျိုးစီးပွားများအကြောင်းကို ငါပြောသောအခါ ယင်းတို့သည် ပိုက်ဆံ၊ အိမ်များ၊ ကားများဖြစ်သည်ဟု သင်တို့ထင်ကြသည်။ ယင်းတို့မှာ မည်သည့်အကျိုးစီးပွားမျိုး ဖြစ်သနည်း။ ရုပ်ဝတ္ထုပစ္စည်းအနည်းငယ်သာ မဟုတ်လော။ ဤသို့ဆိုလျှင် လူအချို့က “ယင်းတို့သည် အကျိုးစီးပွားများမဟုတ်သည်ကို သိရသည့်အတွက် ယင်းတို့ကို ငါတို့ ကျေနပ်သလို ဖြုန်းတီးကြစို့” ဟု ဆိုမည်လော။ ဤသည်မှာ အဆင်ပြေသလော။ (အဆင်မပြေပါ။) လုံးဝ အဆင်မပြေပေ။ ပူဇော်သက္ကာများကို ဖြုန်းတီးခြင်းသည် ဆိုးရွားသော အပြစ်ဖြစ်သည်။

လူတို့ကို ထိန်းချုပ်ရန် ၎င်းတို့၏ လိုအင်ဆန္ဒနှင့် ရည်မှန်းချက်အပြင် အခြားမည်သည့်အရာက အန္တိခရစ်များကို စိတ်ဝင်စားစေသနည်း။ အခြေခံအားဖြင့် မည်သည့်အရာမျှမရှိပေ။ ၎င်းတို့သည် အခြားမည်သည့်အရာကိုမျှ အထူးတလည် စိတ်ဝင်စားခြင်းမရှိ။ လူတစ်ဦးချင်းစီက သင့်လျော်သည့်တာဝန်ကို လုပ်ဆောင်နေသည်ဖြစ်စေ၊ တာဝန်ခန့်အပ်ခြင်းကို သင့်လျော်စွာ စီစဉ်သည်ဖြစ်စေ၊ အသင်းတော်၏အလုပ်ကို တစ်စုံတစ်ယောက်က နှောင့်ယှက်ပြီး အဖျက်အမှောင့် လုပ်နေသည်ဖြစ်စေ၊ အသင်းတော်အလုပ်၏ ကဏ္ဍတစ်ခုစီက ချောမွေ့စွာ တိုးတက်နေသည်ဖြစ်စေ၊ အလုပ်၏ မည်သည့်အပိုင်းက ပြဿနာရှိသည်ဖြစ်စေ၊ မည်သည့်အပိုင်းက အားနည်းနေဆဲဖြစ်စေ၊ မည်သည့်အပိုင်းကို မစဉ်းစားရသေးသည်ဖြစ်စေ၊ အလုပ်ကို မည်သည့်နေရာတွင် ကောင်းစွာ မလုပ်ဆောင်သည်ဖြစ်စေ အန္တိခရစ်များသည် ဤသို့သော မည်သည့်အရာကိုမျှ ပါဝင်ပတ်သက်ခြင်း မရှိသကဲ့သို့ ယင်းတို့အကြောင်းကိုလည်း မမေးမြန်းပေ။ ယင်းတို့အကြောင်းကို လုံးဝ ဂရုမစိုက်ပေ။ ဤလက်ဆုပ်လက်ကိုင်ပြနိုင်သော အလုပ်ကို ၎င်းတို့ လုံးဝ မလုပ်။ ဥပမာ ဘာသာပြန်အလုပ်၊ ဗီဒီယို တည်းဖြတ်သည့်အလုပ်၊ ရုပ်ရှင်ထုတ်လုပ်ရေးအလုပ်၊ စာနှင့်ပတ်သက်သောအလုပ်၊ ဧဝံဂေလိတရားဟောခြင်းအလုပ် စသည်တို့ဖြစ်သည်။ အလုပ်၏ မည်သည့်ကဏ္ဍကိုမျှ လုံ့လရှိစွာ နောက်ဆက်တွဲ မလုပ်ဆောင်ပေ။ ၎င်းတို့၏ ကျော်ကြားမှု၊ အကျိုးအမြတ်၊ သို့မဟုတ် အဆင့်အတန်းကို တစ်စုံတစ်ခုက မထိသရွေ့ ၎င်းတို့နှင့် လုံးဝ မသက်ဆိုင်သကဲ့သို့ ဖြစ်သည်။ ဤသို့ဆိုလျှင် ၎င်းတို့လုပ်ဆောင်သည့် တစ်ခုတည်းသောအရာမှာ အဘယ်နည်း။ အထွေထွေအရေးကိစ္စအချို့၊ လူတို့အာရုံစိုက်ပြီး တွေ့မြင်သည့် အပေါ်ယံအလုပ်ကိုသာ ကိုင်တွယ်သည်။ ၎င်းတို့သည် ယင်းဖြင့် ပြီးဆုံးသွားပြီး ယင်းကို ၎င်းတို့၏ အရည်အချင်းအဖြစ် ထုတ်ဖော်ကြွားဝါကြ၏။ ထို့နောက်တွင် ၎င်းတို့အဆင့်အတန်း၏ အကျိုးအမြတ်များကို စတင်ခံစားသည်။ အန္တိခရစ်များသည် ဘုရားသခင်ရွေးချယ်ထားသောလူများ၏ အသက်ဝင်ရောက်မှုကို ဂရုစိုက်သလော။ ဂရုမစိုက်ပေ။ ၎င်းတို့၏ ဂုဏ်နှင့် အဆင့်အတန်းကိုသာ ဂရုစိုက်သည်။ ၎င်းတို့ထင်ပေါ်နိုင်ပြီး လူတို့အား ၎င်းတို့ကို အထင်ကြီးပြီး ကိုးကွယ်အောင်ပြုလုပ်သည့် ကိစ္စများကိုသာ ဂရုစိုက်သည်။ ထို့ကြောင့် အသင်းတော်အလုပ်တွင် မည်သည့်ပြဿနာများဖြစ်ပေါ်ပါစေ ယင်းတို့ကို အရေးမစိုက်သကဲ့သို့ မေးမြန်းခြင်းလည်းမရှိပေ။ ပြဿနာတစ်ခုက မည်မျှ ဆိုးဝါးပါစေ၊ ဘုရားအိမ်တော်၏ အကျိုးစီးပွားများအပေါ် မည်မျှကြီးမားသော ဆုံးရှုံးမှုကျရောက်သည်ဖြစ်စေ ပြဿနာတစ်ခုဟု မခံစားရပေ။ ပြောလော့။ ၎င်းတို့တွင် နှလုံးသားပင်ရှိသလော။ ၎င်းတို့သည် သစ္စာစောင့်သိမှုရှိသောသူတို့ ဖြစ်သလော။ ၎င်းတို့သည် သမ္မာတရားကို ချစ်ပြီး လက်ခံသောသူတို့ဖြစ်သလော။ ဤအရာများနောက်တွင် မေးခွန်းသင်္ကေတကို ရေးဆွဲရမည်။ ဤသို့ဆိုလျှင် အသင်းတော်အလုပ်ကို ဖရိုဖရဲဖြစ်အောင်လုပ်သည်မှာ ၎င်းတို့အနေဖြင့် မည်သည့်အရာကို တစ်နေကုန်လုပ်ဆောင်နေခြင်း ဖြစ်သနည်း။ ဤသည်မှာ ၎င်းတို့သည် ဘုရားသခင်၏ ရည်ရွယ်ချက်များကို အနည်းငယ်မျှ အလေးထားခြင်း မရှိသည်ကို ပြရန် လုံလောက်သည်။ ဘုရားသခင်က ၎င်းတို့ထံ အပ်နှံခဲ့သော ပဓာနကျသောအလုပ်ကို ၎င်းတို့ မလုပ်ဆောင်ဘဲ အပေါ်ယံဖြစ်သော၊ အထွေထွေ အရေးကိစ္စများဖြင့်သာ သီးသန့်အလုပ်ရှုပ်နေသည်။ ဤသို့ဖြင့် အခြားလူများ၏ အမြင်တွင် ၎င်းတို့သည် အလုပ်လုပ်နေသည့်ပုံစံ ပေါ်မည်ဖြစ်သည်။ အပြင်ပန်းတွင် ၎င်းတို့၌ စိတ်အားထက်သန်မှုနှင့် ယုံကြည်ခြင်းတို့ ရှိသည်ကို လူတို့အား ပြရန်အတွက် တာဝန်ထမ်းဆောင်လျက် အလုပ်ရှုပ်နေသည်။ ဤသည်မှာ လူအချို့ကို လှည့်ဖြားသည်။ သို့သော် ၎င်းတို့သည် အသင်းတော်၏ ပဓာနကျသောအလုပ်၏ ကဏ္ဍတစ်ခုကိုမျှ မလုပ်ဆောင်ပေ။ ရေလောင်းခြင်းအလုပ်နှင့် သမ္မာတရားဖြင့် ထောက်ပံ့ပေးခြင်းအလုပ်တို့ကို တစ်ခုမျှ မလုပ်။ ပြဿနာများကို ဖြေရှင်းရန် သမ္မာတရားကို လုံးဝအသုံးမပြုပေ။ ၎င်းတို့သည် အထွေထွေအရေးကိစ္စအချို့ကိုသာ ကိုင်တွယ်ပြီး ၎င်းတို့အား အမြင်ကောင်းစေသည့် အလုပ်အနည်းငယ်ကိုသာ လုပ်ဆောင်သည်။ အသင်းတော်၏ ပဓာနကျသော အလုပ်တွင် ၎င်းတို့က ဝတ်ကျေတမ်းကျေသာ လုပ်ဆောင်ပြီး တာဝန်မသိတတ်ပေ။ တာဝန်ခံယူစိတ် စိုးစဉ်းမျှပင် မရှိ။ ပြဿနာမည်မျှ ဖြစ်ပေါ်ခဲ့ပါစေ ထိုပြဿနာများကို ဖြေရှင်းရန် သမ္မာတရားကို လုံးဝ မရှာဖွေဘဲ မိမိတို့၏ တာဝန်များတွင် ဖြစ်သလိုသာ လုပ်ဆောင်သည်။ အပေါ်ယံဆန်သော၊ အထွေထွေအရေးကိစ္စအချို့ကို ကိုင်တွယ်ပြီးနောက်တွင် ၎င်းတို့သည် အမှန်တကယ် ဖြစ်သည့်အလုပ်ကို လုပ်ပြီးဖြစ်သည်ဟု ထင်ကြသည်။ အန္တိခရစ်များက တာဝန်ထမ်းဆောင်စဉ်တွင် မကောင်းသောအရာများ လုပ်ဆောင်လျက် သောင်းကျန်းပြီး ထင်တိုင်းကြဲသော၊ အာဏာရှင်ဆန်သောပုံစံဖြင့် ပြုမူလုပ်ဆောင်သည်။ အသင်းတော်အလုပ်ကို ဖရိုဖရဲ ဖြစ်အောင်လုပ်ပြီး ရှုပ်ယှက်ခတ်အောင်ပြုလုပ်သည်။ အလုပ်၏ မည်သည့်ကဏ္ဍကိုမျှ စံနှုန်းပြည့်မီပြီး အမှားကင်းအောင် လုပ်ဆောင်ခြင်းမရှိ။ အထက်က ကြားဝင်ခြင်း၊ မေးမြန်းစုံစမ်းခြင်း၊ ကြီးကြပ်ခြင်းမရှိပါက အလုပ်၏ မည်သည့်ကဏ္ဍကိုမျှ ကောင်းစွာ လုပ်ဆောင်ခြင်းမရှိ။ ဤသို့ဖြစ်သည်ပင် ဖြုတ်ချခံရပြီးနောက် နာကြည်းချက်၊ အာခံမှုများ ပြည့်နေသည့်သူအချို့ရှိသည်။ ၎င်းတို့သည် မိမိတို့အတွက် လှည့်ဖြားသော ငြင်းခုံမှုများ ပြုလုပ်ကြပြီး အထက်ပိုင်းအဆင့်ခေါင်းဆောင်များ၊ အမှုဆောင်များအပေါ် တာဝန်ကို လွှဲချကြသည်။ ယင်းသည် လုံးဝ ကျိုးကြောင်းမဲ့သည် မဟုတ်လော။ မည်သည့်အရာမျှ မဖြစ်ပျက်သည့်အခါ၌ သမ္မာတရားအပေါ် လူတစ်ဦး၏ စစ်မှန်သောသဘောထားကို မမြင်တွေ့နိုင်ပေ။ သို့သော် ထိုသူသည် ပြုပြင်ခံရပြီး ဖြုတ်ချခြင်းခံရသောအခါ သမ္မာတရားအပေါ် သူ၏ စစ်မှန်သော သဘောထားက ထုတ်ဖော်ခြင်းခံရသည်။ သမ္မာတရားကို လက်ခံသောသူတို့သည် မည်သည့်အခြေအနေမဆိုအောက်တွင် သမ္မာတရားကို လက်ခံနိုင်ကြသည်။ ၎င်းတို့ မှားယွင်းလျှင် ၎င်းတို့အမှားကို ဝန်ခံနိုင်သည်။ အဖြစ်မှန်ကို ရင်ဆိုင်နိုင်ပြီး သမ္မာတရားကို လက်ခံနိုင်သည်။ သမ္မာတရားအား မချစ်သောသူတို့သည် ၎င်းတို့၏အမှားက ဖော်ထုတ်ခြင်းခံရလျှင်ပင် ၎င်းတို့မှားယွင်းသည်ကို ဝန်ခံမည်မဟုတ်။ ဘုရားအိမ်တော်က ၎င်းတို့အား ကိုင်တွယ်ခြင်းကို လက်ခံမည့်အရေးမှာ ပို၍မဖြစ်နိုင်ပေ။ ပြီးလျှင် ၎င်းတို့ထဲမှ အချို့က မှန်ကန်ကြောင်း ရှင်းချက်ထုတ်မှုအဖြစ် မည်သည့်အရာကိုပင် အသုံးပြုမည်နည်း။ “ကျွန်ုပ်သည် ကောင်းစွာလုပ်ဆောင်ဖို့ ရည်ရွယ်ခဲ့သည်။ မလုပ်ခဲ့မိခြင်းသာ ဖြစ်သည်။ ယခုတွင် အားရစရာမရှိအောင် လုပ်ဆောင်ခဲ့ခြင်းအတွက် ကျွန်ုပ်ကို အပြစ်တင်၍မရ။ ကျွန်ုပ်၏ ရည်ရွယ်ချက်က ကောင်းသည်။ ပြီးလျှင် ဒုက္ခခံပြီး ပေးဆပ်ခဲ့သည်။ ကိုယ့်ကိုယ်ကိုယ် အသုံးခံခဲ့သည်။ တစ်စုံတစ်ခုကို ကောင်းစွာ မလုပ်ဆောင်ခြင်းက မကောင်းမှုအား လုပ်ဆောင်ခြင်းနှင့် မတူညီပါ” ဟူ၍ ဖြစ်သည်။ ဘုရားအိမ်တော်က ကိုင်တွယ်ခြင်းကို ငြင်းဆန်ရန်အတွက် ဤမှန်ကန်ကြောင်း ရှင်းချက်ထုတ်မှု၊ ဤဆင်ခြေကို အသုံးပြုခြင်းသည် သင့်လျော်သလော။ လူတစ်ဦးသည် မည်သည့် မှန်ကန်ကြောင်း ရှင်းချက်ထုတ်မှုများနှင့် ဆင်ခြေများကို ပေးသည်ဖြစ်စေ သမ္မာတရားအပေါ်၊ ဘုရားသခင်အပေါ် သူ၏ သဘောထားကို မဖုံးကွယ်နိုင်ပေ။ ဤသည်မှာ သူ၏ သဘာဝအနှစ်သာရနှင့် ဆက်နွှယ်သည်။ ပြီးလျှင် ယင်းသည် သိသာထင်ရှားမှု အရှိဆုံးသောအရာဖြစ်သည်။ တစ်စုံတစ်ခု ဖြစ်ပျက်သည်ဖြစ်စေ၊ မဖြစ်ပျက်သည်ဖြစ်စေ သမ္မာတရားအပေါ် သင်၏သဘောထားသည် သင်၏ သဘာဝအနှစ်သာရကို ကိုယ်စားပြုသည်။ ယင်းသည် ဘုရားသခင်အပေါ် သင်၏ သဘောထားဖြစ်သည်။ ဘုရားသခင်အား သင်မည်သို့ ဆက်ဆံသည်ဆိုသည်ကို သမ္မာတရားအား သင်မည်သို့ဆက်ဆံသည်ကို ကြည့်ခြင်းအားဖြင့်ပင် သိမြင်နိုင်သည်။

လူတို့ကို ထိန်းချုပ်သည့် အန္တိခရစ်များ၏ အပြုအမူနှင့်ပတ်သက်၍ ယခု ငါတို့၏ ဆွေးနွေးမှုတွင် မည်သည့်အကြောင်းအရာကို ငါတို့ပြောဆိုခဲ့သနည်း။ (အန္တိခရစ်များသည် လူတို့အား ထိန်းချုပ်ခြင်းတွင်သာ စိတ်ဝင်စားသည်။) မှန်သည်။ အထူးပင် မာနထောင်လွှားပြီး အဆင့်အတန်းကို အထူးချစ်ခြင်းရှိသည့်လူများသည် လူတို့ကို ထိန်းချုပ်ရာတွင် ကြီးမားသော “စိတ်ဝင်စားမှု”ရှိသည်။ ဤ “စိတ်ဝင်စားမှု”သည် အပြုသဘောမဆောင်ပေ။ ယင်းသည် လိုအင်ဆန္ဒနှင့် ရည်မှန်းချက်ဖြစ်သည်။ အပျက်သဘောဆောင်ပြီး အထင်သေးသည့်အသုံးအနှုန်း ဖြစ်၏။ ၎င်းတို့သည် လူတို့အား ထိန်းချုပ်ခြင်းတွင် အဘယ်ကြောင့် စိတ်ဝင်စားကြသနည်း။ ဓမ္မဓိဋ္ဌာန်ကျသော ရှုထောင့်မှကြည့်လျှင် ယင်းသည် ၎င်းတို့၏ သဘာဝဖြစ်သည်။ သို့သော် အခြားအကြောင်းရင်းတစ်ခုရှိသည်။ အခြားလူတို့ကို ထိန်းချုပ်သောသူတို့တွင် အဆင့်အတန်း၊ ကျော်ကြားမှု၊ အကျိုးအမြတ်၊ ဘဝင်မြင့်ခြင်းနှင့် ဩဇာအာဏာအပေါ် အထူးပင်စိတ်ထက်သန်မှု၊ ချစ်ခင်တွယ်တာမှု ရှိကြသည်။ ဤသို့ ငါဆိုနိုင်သလော။ (ဆိုနိုင်သည်။) ပြီးလျှင် ဤအထူးစိတ်ထက်သန်မှုနှင့် ချစ်ခင်တွယ်တာမှုသည် စာတန်နှင့် မဆင်တူသလော။ ယင်းသည် စာတန်၏ အနှစ်သာရမဟုတ်သလော။ စာတန်သည် လူတို့အား မည်သို့ အထင်အမြင်မှားစေပြီး ထိန်းချုပ်ရမည်ကို တစ်နေကုန် ချင့်ချိန်စဉ်းစားသည်။ စွဲမှတ်အောင်သွန်သင်ခြင်းနှင့် ပညာရေးမှတစ်ဆင့်ဖြစ်စေ၊ ရိုးရာယဉ်ကျေးမှုမှတစ်ဆင့် ဖြစ်စေ၊ သိပ္ပံ၊ အဆင့်မြင့်အသိပညာနှင့် သွန်သင်မှုများမှဖြစ်စေ နေ့စဉ် လူတို့အား မှားယွင်းပြီး အဓိပ္ပာယ်မဲ့သော အယူအဆများနှင့် အမြင်များကို စွဲမှတ်အောင်သွန်သင်သည်။ စာတန်က ဤအရာများအား လူတို့ကို စွဲမှတ်အောင်သွန်သင်လေလေ၊ လူတို့က စာတန်ကို ကိုးကွယ်လေလေ ဖြစ်သည်။ လူတို့အတွင်းသို့ ဤအရာများအား စွဲမှတ်အောင် သွန်သင်ရာတွင် စာတန်၏ ရည်ရွယ်ချက်မှာ အဘယ်နည်း။ စာတန်က ဤအရာကို လုပ်ဆောင်ပြီးသည်နှင့် လူတို့သည် စာတန်၏ အယူအဆများကို ပိုင်ဆိုင်ကြသည်။ စာတန်၏ အတွေးအခေါ်များနှင့် ဖြစ်တည်ပုံကို ပိုင်ဆိုင်ကြသည်။ ဤသည်မှာ စာတန်က လူတို့၏ စိတ်နှလုံး၌ အမြစ်တွယ်သည့် သဘောသက်ရောက်သည်။ ၎င်းတို့သည် စာတန်အားဖြင့် အသက်ရှင်ပြီး ၎င်းတို့၏ အသက်ရှင်ခြင်းသည် စာတန်၏ အသက်ရှင်ခြင်းဖြစ်သည်။ ယင်းသည် နတ်ဆိုးများ၏ အသက်ရှင်ခြင်း ဖြစ်သည်။ ဤသည်မှာ မမှန်သလော။ ဤသည်မှာ လူတို့ကို ထိန်းချုပ်သည့် အန္တိခရစ်များ၏ သဘာဝလည်း မဟုတ်သလော။ ၎င်းတို့သည် အခြားသောလူတိုင်းအား ၎င်းတို့ကဲ့သို့သော လူများဖြစ်ရန် လုပ်ဆောင်လိုသည်။ လူတိုင်းအား ၎င်းတို့အတွက် အသက်ရှင်ရန် လုပ်ဆောင်လိုသည်။ ၎င်းတို့ အလိုရှိသည့်အချိန်တွင် အသုံးပြုနိုင်ရန် ရှိနေစေလိုသည်။ ၎င်းတို့အတွက် အမှုအရာများကို လုပ်ဆောင်ပေးစေလိုသည်။ ပြီးလျှင် အရာရာတိုင်းက ၎င်းတို့၏လက်အောက်တွင် ရှိရမည်ဖြစ်သည်။ လူတို့၏ အတွေးအခေါ်များနှင့် စကား၊ လူတို့၏ စကားပြောပုံ၊ အယူအဆများ၊ အမြင်များ၊ လူတို့ ပြုမူဆောင်ရွက်သည့် ရှုထောင့်နှင့် သဘောထားအပြင် ဘုရားသခင်အပေါ် လူတို့၏ သဘောထား၊ လူတို့၏ ယုံကြည်မှု၊ မိမိတို့တာဝန်များအား ထမ်းဆောင်ရန် လူတို့၏ စိတ်ပိုင်းဖြတ်ချက်နှင့် ရည်သန်မျှော်မှန်းချက်တို့ဖြစ်သည့် ဤအရာအားလုံးသည် ၎င်းတို့၏ ထိန်းချုပ်မှုအောက်တွင် ရှိရမည်။ ထိုထိန်းချုပ်မှုက မည်မျှအထိ နက်နဲသနည်း။ ၎င်းတို့သည် ဦးစွာ လူတို့ကို ဦးနှောက်ကျင်းပြီး အယူဝါဒသွတ်သွင်းသည်။ ထို့နောက်တွင် ဆက်လက်၍ ၎င်းတို့ကိုယ်တိုင် လုပ်ဆောင်သည့်အရာမျိုးကို လူအားလုံးကို လုပ်ဆောင်စေသည်။ ၎င်းတို့သည် “ဂိုဏ်းခေါင်းဆောင်” ဖြစ်လာသည်။ ဤကဲ့သို့ လူများကို ဖန်တီးရန်အတွက် အန္တိခရစ်များသည် နည်းလမ်းများစွာကို အသုံးပြုသည်။ အထင်အမြင်မှားစေခြင်း၊ စွဲမှတ်အောင် သွန်သင်ခြင်း၊ ကြောက်လန့်စေခြင်းတို့ ပါရှိသည်။ ပြီးလျှင် အခြားမည်သည့်အရာ ပါရှိသေးသနည်း။ (စိတ်ပိုင်းဆိုင်ရာ တိုက်ခိုက်မှုများ ဖြစ်သည်။) ယင်းမှာ အထင်အမြင်မှားစေခြင်းတွင် ပါဝင်သည်။ အခြားမည်သည့်အရာ ရှိသေးသနည်း။ (လူတို့အား အကျပ်ကိုင်ခြင်းနှင့် လာဘ်ထိုးခြင်းဖြစ်သည်။) ၎င်းတို့သည် လူတို့အား မည်သို့လာဘ်ထိုးသနည်း။ လူအချို့သည် ဘုရားအိမ်တော်တွင် မိမိတို့တာဝန်များကို ထမ်းဆောင်စဉ် မကောင်းသောအရာများလုပ်ဆောင်လျက် သောင်းကျန်းကြသည်။ အန္တိခရစ်များက ဤအရာကို ရှင်းလင်းစွာ မြင်နိုင်သလော။ အားလုံးက ၎င်းတို့အတွက် အလွန်ပင်ရှင်းလင်းသည်။ ဤသို့ဆိုလျှင် ၎င်းတို့က ကိုင်တွယ်သလော။ မကိုင်တွယ်ပေ။ အဘယ်ကြောင့် မကိုင်တွယ်သနည်း။ ၎င်းတို့သည် ဤလူတို့ကို လာဘ်ထိုးရန်အတွက် ဤအမှုကိစ္စကို အသုံးပြုလိုသည်။ ၎င်းတို့က ထိုသူတို့အား “သင့်အား မကိုင်တွယ်ခြင်းသည် သင့်အပေါ် ကျွန်ုပ်မျက်နှာသာပေးခြင်း ဖြစ်သည်။ ကျွန်ုပ်ကို ကျေးဇူးတင်ဖို့လိုသည်။ သင်မကောင်းသော အရာတစ်ခုအား လုပ်ဆောင်သည်ကို ကျွန်ုပ်မြင်တွေ့သော်လည်း သင့်အား မတိုင်ကြားခဲ့ပါ။ ပြီးလျှင် သင့်အား မကိုင်တွယ်ခဲ့ပါ။ ကျွန်ုပ်သည် သက်ညှာပေးခဲ့သည်။ ယခုအခါတွင် သင်သည် ကျွန်ုပ်အပေါ် ရှေ့လျှောက် ကျေးဇူးကြွေးမတင်သလော” ဟု ပြောသည်။ ထို့နောက်တွင် ဤလူတို့သည် ၎င်းတို့အပေါ် ကျေးဇူးတင်ပြီး ၎င်းတို့အား ကျေးဇူးရှင်များအဖြစ် သတ်မှတ်သည်။ ဤသို့ဆိုလျှင် အန္တိခရစ်များနှင့် ထိုလူတို့သည် ဝက်ခြံတစ်ခုတည်းတွင် နွံလူးနေသော ဝက်များကဲ့သို့ပင်ဖြစ်သည်။ အန္တိခရစ်များသည် ဩဇာအာဏာရှိနေစဉ်တွင် မကောင်းမှုလုပ်ဆောင်သူများ၊ ဘုရားအိမ်တော်၏ အကျိုးစီးပွားများကို ထိခိုက်သူ၊ ဘုရားသခင်ကို တိတ်တဆိတ် ဝေဖန်အပြစ်တင်သူ၊ ဘုရားအိမ်တော်၏အလုပ်ကို တိတ်တဆိတ် ထိခိုက်စေသည့်သူများဖြစ်သည့် ထိုသို့သောလူတို့အား လာဘ်ထိုးနိုင်သည်။ ဤသည်မှာ အန္တိခရစ်ကာကွယ်သည့် ဆိုးယုတ်လူတို့၏ ဂိုဏ်းအမျိုးအစားဖြစ်သည်။ ဤသည်မှာ ထိန်းချုပ်ခြင်းတစ်မျိုး မဟုတ်လော။ (ဟုတ်သည်။) အမှန်မှာ ဤလူတို့သည် ဘုရားအိမ်တော်၏ အကျိုးစီးပွားများကို ကာကွယ်ပေးသောသူများ မဟုတ်သည်ကို အန္တိခရစ်များက ၎င်းတို့၏ စိတ်နှလုံးအတွင်းထဲတွင် သိရှိသည်။ ၎င်းတို့အားလုံးသိသည်။ မပြောဘဲသိနိုင်သော နားလည်မှုတစ်ခုရှိသည်။ ထို့ကြောင့် ၎င်းတို့သည် အလွန်အမင်း လက်တွဲညီနေကြ၏။ “ငါတို့သည် ဤပုတ်ထဲမှ ဤပဲဖြစ်သည်။ ဘုရားအိမ်တော်၏ အကျိုးစီးပွားများကို သင် အလေးမထား။ ဘုရားကို သင်အရူးလုပ်ပြီး ငါသည်လည်း ထို့အတူဖြစ်သည်။ သမ္မာတရားကို သင် မလိုက်စားသကဲ့သို့ ငါသည်လည်း မလိုက်စားပါ” ဟူ၍ ဖြစ်သည်။ အန္တိခရစ်များက ဤသို့သောလူတို့ကို လာဘ်ထိုးသည်။ ဤသည်မှာ ၎င်းတို့အား လာဘ်ထိုးခြင်းမဟုတ်လော။ (ဟုတ်ပါသည်။) ၎င်းတို့သည် ဘုရားအိမ်တော်၏ အကျိုးစီးပွားများကို ထိခိုက်ခွင့်ပြုခြင်းနှင့်ပတ်သက်၍ စနိုးစနောင့် မဖြစ်ပေ။ ဘုရားသခင်၏ အိမ်တော် အကျိုးစီးပွားများကို စတေး၍ ၎င်းတို့သည် ဤလူများအား မကောင်းမှုများပြုကာ ရမ်းကားနေခြင်းနှင့် ဘုရားသခင်၏ အိမ်တော်ကို မှီခိုကပ်ရပ်နေခြင်းကို ခွင့်ပြုထားကြ၏။ ဤသည်မှာ ဤလူတို့ကို ၎င်းတို့က ပံ့ပိုးပေးနေသကဲ့သို့ ဖြစ်သည်။ ပြီးလျှင် ဤလူတို့သည် ၎င်းတို့ကို မသိစိတ်မှနေ၍ ကျေးဇူးတင်ကြသည်။ ဘုရားအိမ်တော်အနေဖြင့် ဤဆိုးယုတ်သော လူများကို ကိုင်တွယ်ရန် အချိန်ကျသောအခါ ထိုလူတို့သည် အန္တိခရစ်များကို အဘယ်သို့မြင်သနည်း။ ထိုလူတို့က မိမိတို့ဘာသာပြောသည်။ “အို သွားလေပြီ။ သူတို့ဖြုတ်ချခံရပြီးသားဖြစ်သည်။ ဖြုတ်ချမခံရသေးလျှင် ငါတို့သည် အနည်းငယ်ပို၍ ပျော်မွေ့နိုင်ခဲ့မည်။ သူတို့က ဖုံးဖိပေးသောကြောင့် မည်သူမျှ ငါတို့ကို မကိုင်တွယ်နိုင်ခဲ့ပါ” ဟူ၍ ဖြစ်သည်။ ထိုလူများသည် အန္တိခရစ်များကို အလွန်တွယ်တာနေဆဲ ဖြစ်သည်။ အန္တိခရစ်များ လုပ်ဆောင်သည့် ဤအရာများအားလုံးသည် အနှောင့်အယှက်များ၊ အဖျက်အမှောင့်လုပ်ခြင်းများ၊ လူတို့အား အထင်အမြင်မှားစေသည့်အရာများ၊ ဘုရားသခင်ကို ဆန့်ကျင်သည့် ဒုစရိုက်အမှုများ ဖြစ်သည်မှာ ထင်ရှားသည်။ ပြီးလျှင် သမ္မာတရားအား မချစ်သူမှန်သမျှသည် ဤဒုစရိုက်အမှုများကို မုန်းတီးမည်မဟုတ်။ ပြီးလျှင် ယင်းတို့ကို ဖုံးဖိခြင်းပင် ပြုလိမ့်မည်။ ဥပမာအနေဖြင့် အန္တိခရစ်များကို ကာပေးသည့် ခေါင်းဆောင်တစ်ဦးရှိသည်။ အသင်းတော်ထဲမှ တစ်စုံတစ်ဦးက အနှောင့်အယှက်များ၊ အဖျက်အမှောင့်လုပ်ခြင်းများ ဖြစ်စေခြင်းရှိမရှိ၊ သို့မဟုတ် မကောင်းမှုများ လုပ်ဆောင်လျက် သောင်းကျန်းခြင်းရှိမရှိ၊ သို့မဟုတ် လူတို့အား အထင်အမြင်မှားစေသည့် အန္တိခရစ်တစ်ဦးရှိမရှိကို အထက်က သူ့အား မေးခဲ့သည်။ ခေါင်းဆောင်က “ကောင်းပြီ။ ကျွန်ုပ် လိုက်လံမေးမြန်းကြည့်မည်။ သင့်အတွက် ကျွန်ုပ် စစ်ပေးမည်” ဟု ဆိုသည်။ ဤသည်မှာ သူ၏ အလုပ်တာဝန်တွင် ပါဝင်သည် မဟုတ်သလော။ “သင့်အတွက် ကျွန်ုပ်စစ်ပေးမည်”ဟူသည့် လေသံဖြင့် သူသည် အထက်ကို ဝတ်ကျေတမ်းကျေ တုံ့ပြန်ခဲ့ပြီး ထို့နောက်တွင် ယင်းအကြောင်းကို ၎င်းတို့ ဆက်၍မကြားရတော့ပေ။ သူ မစစ်ဆေးခဲ့ပေ။ ထိုလူတို့ကို သူစိတ်ဆိုးအောင် မပြုလုပ်လိုပေ။ အထက်က သူ့အား “စစ်ဆေးကြည့်ခဲ့ပါသလား”ဟု တစ်ဖန်မေးသောအခါ သူက “စစ်ဆေးကြည့်သည်။ တစ်ဦးမျှမရှိ”ဟု ဆိုသည်။ ဤသည်မှာ မှန်သလော။ သူသည် အားလုံးထဲတွင် အကြီးဆုံးသော အန္တိခရစ် ဖြစ်သည်။ အသင်းတော်အလုပ်ကို နှောင့်ယှက်ခြင်းအတွက်၊ ဘုရားအိမ်တော်၏ အကျိုးစီးပွားများကို ထိခိုက်ခြင်းအတွက် အဓိကတရားခံဖြစ်သည်။ သူကိုယ်၌က အန္တိခရစ်တစ်ဦးဖြစ်သည်။ သူ စစ်ဆေးရန် မည်သည့်အရာရှိသနည်း။ သူရှိနေသဖြင့် သူ့လက်အောက်မှ လူများက မည်သည့်မကောင်းသောအရာများအား လုပ်ဆောင်သည်ဖြစ်စေ၊ မည်သည့်အနှောင့်အယှက်များ၊ အဖျက်အမှောင့်လုပ်ခြင်းများ ဖြစ်စေသည်ဖြစ်စေ ဤအရာများကို မည်သူမျှ မစစ်ဆေးနိုင်။ ဤသို့မလုပ်ဆောင်ရန်အတွက် ၎င်းတို့ကို သူက တားဆီးခဲ့သည်။ သွယ်ဝိုက်သောအားဖြင့် ဤသို့သော အခြေအနေများအောက်တွင် သူသည် သူ့အောက်မှလူများကို ဘုရားသခင်ထံမှ ခွဲထုတ်ခဲ့သည်မဟုတ်လော။ ခွဲထုတ်ခဲ့သည်။ ပြီးလျှင် သူ့ကြောင့် ဘုရားသခင်ထံမှ ခွဲထုတ်ခြင်းခံရသော ဤလူတို့သည် မည်သူ့ကို နားထောင်သနည်း။ သူ့ကို ၎င်းတို့ နားထောင်ခဲ့သလော။ ထို့ကြောင့် သူသည် မြို့ထဲတွင်ရှိသော အနိုင်ကျင့်ဗိုလ်ကျသူ၊ ဓားပြခေါင်းဆောင်၊ နယ်ခံအာဏာရှင်တစ်ဦး ဖြစ်လာခဲ့သည်။ ထိုလူများကို သူ၏ ထိန်းချုပ်မှုအောက်သို့ ထားရှိခဲ့သည်။ မည်သည့်နည်းလမ်းကို သူအသုံးပြုခဲ့သနည်း။ သူသည် အထက်ကို လှည့်စားခဲ့ပြီး သူ့အောက်ရှိ လူများကို လိမ်လည်လှည့်ဖြားခဲ့သည်။ သူ့အောက်ရှိလူများကို သူသည် လာဘ်ထိုးခဲ့ပြီး ကြားကောင်းသောစကားများ ပြောဆိုခဲ့သည်။ သူသည် အထက်ကို လှည့်စားမှုတွင် ပါဝင်ဆောင်ရွက်ခဲ့သည်။ အောက်တွင် မည်သည့်အရာ ဖြစ်နေသည်ကို အထက်အား သိခွင့်မပေးခဲ့။ ဤအကြောင်းနှင့်ပတ်သက်ပြီး မည်သည့်အရာကိုမျှ အထက်ကို မပြောခဲ့သကဲ့သို့ ဟန်ပြမှုတစ်ခုကိုလည်း ဖန်တီးခဲ့သည်။ မည်သည့်ဟန်ပြမှုကို သူဖန်တီးခဲ့သနည်း။ အထက်ကို သူက “လူ့သဘာဝညံ့ဖျင်းသည်ဟုလည်းကောင်း၊ အလွန့်အလွန် မလိုမုန်းထားသည်ဟုလည်းကောင်း၊ မည်သည့်တာဝန်ကိုမျှ ထမ်းဆောင်နိုင်စွမ်း မရှိဟုလည်းကောင်း ညီအစ်ကိုမောင်နှမများအားလုံးက တိုင်ကြားသောသူတစ်ဦး ကျွန်ုပ်တို့၏ အသင်းတော်တွင်ရှိသည်။ သင် မည်သို့သဘောရသနည်း။ သူမကို ကျွန်ုပ် ကိုင်တွယ်၍ရသလား” ဟု ဆိုခဲ့သည်။ သူပြောသည်ကို ကြားရသည်မှာ သူမသည် ကိုင်တွယ်ခံရသင့်သည့် ဆိုးယုတ်သူတစ်ဦးဖြစ်သည်ကို သူမ၏ သရုပ်သကန်များမှတစ်ဆင့် သိသာထင်ရှားလေသည်။ ထို့ကြောင့် အထက်က “ဤသို့ဆိုလျှင် သူမကို သင်ကိုင်တွယ်နိုင်သည်။ သူမကို သင်ကိုင်တွယ်ပြီးသလော” ဟု ပြောသည်။ သူက “ပြီးခဲ့သည့်လက သူမကို ကျွန်ုပ်တို့ ကိုင်တွယ်ခဲ့ပြီး ဖယ်ထုတ်ပစ်ခဲ့သည်” ဟု ဆိုသည်။ အဖြစ်မှန်မှာ အမှန်ပင် သူပြောသကဲ့သို့ ဖြစ်သလော။ ပို၍အသေးစိတ်မေးမြန်းပြီးနောက်တွင် အမှန်တကယ်၌ မည်သည့်အရာ ဖြစ်ပျက်နေခြင်း ဖြစ်သည်ဟု ပေါ်လွင်လာသနည်း။ သူမသည် သူနှင့် မသင့်မြတ်ခဲ့ပေ။ ၎င်းတို့ မသင့်မြတ်သည့် အကြောင်းရင်းတစ်ခုရှိသည်။ ဤခေါင်းဆောင်သည် တကယ့်အလုပ်ကို မလုပ်ခဲ့ပေ။ ပြီးလျှင် သူသည် ညီအစ်ကိုမောင်နှမများကြားတွင် ဂိုဏ်းများနှင့် အုပ်စုများ အစဉ်ဖွဲ့နေခဲ့သည်။ သူသည် အန္တိခရစ်တစ်ဦး၏ သရုပ်သကန်များကို ပြသခဲ့ပြီး သူမက သူ့အပေါ် ပိုင်းခြားသိမြင်မှု ရှိခဲ့သည်။ ထိုပြဿနာများကို သူမက တိုင်ကြားပြီး ဖော်ထုတ်ခဲ့သည်။ သူမ တိုင်ကြားပြီးသည်နှင့်တစ်ပြိုင်နက် ခေါင်းဆောင်၏ လက်အောက်ငယ်သားများက သိသွားသဖြင့် အကျိုးဆက်မှာ သူမကို သူက ညှဉ်းပန်းပြီး ဖယ်ထုတ်ပစ်ခဲ့ခြင်းဖြစ်သည်။ ဤအန္တိခရစ်သည် သူမကို ထကြွဆန့်ကျင်ပြီး ငြင်းပယ်ရန်အတွက် သူ့လက်အောက်ရှိ လူတိုင်းကို လုပ်ဆောင်စေရာတွင် ဖြစ်မြောက်အောင်မြင်ခဲ့သည်။ နောက်ဆုံးတွင် သူသည် သူမကို ကိုင်တွယ်ခဲ့ပြီး ဖယ်ထုတ်ပစ်ခဲ့သည်။ ထို့နောက်တွင် ဤ“သတင်းကောင်း”ကို အထက်သို့ တင်ပြခဲ့သည်။ အမှန်တွင် ဤသည်မှာ အမှန်တကယ် ဖြစ်ပျက်ခဲ့သည့်အရာ မဟုတ်။ အသင်းတော်တွင် ဤသို့သောအရာများ ဖြစ်ပျက်သလော။ ဖြစ်ပျက်သည်။ ဤအန္တိခရစ်များသည် ညီအစ်ကို မောင်နှမများကို ဖိနှိပ်ကြ၏။ ၎င်းတို့သည် မိမိတို့ကို ပိုင်းခြားသိမြင်နိုင်ပြီး မိမိတို့၏ ပြဿနာများကို တိုင်ကြားနိုင်သူများအပြင် မိမိတို့၏ သဘာဝ အနှစ်သာရကို ထွင်းဖောက်မြင်နိုင်သူများကိုလည်း ဖိနှိပ်ကြ၏။ ၎င်းတို့၏ သဘာဝအနှစ်သာရအား ထိုးထွင်းသိမြင်နိုင်သူတို့ကိုလည်း တိုင်ကြားသည်။ ၎င်းတို့၏ ဒုက္ခပေးခြင်းကို ခံရသည့်သူများကိုပင် ၎င်းတို့က အလျင်ဦးအောင် တိုင်ကြားချက်များတင်ပြီး နှောင့်ယှက်ခြင်း ဖြစ်စေနေသောလူများမှာ ထိုသူတို့ဖြစ်သည်ဟု အထက်ကို တင်ပြသည်။ အမှန်တကယ်တွင် နှောင့်ယှက်ခြင်း ဖြစ်စေသည်မှာ မည်သူနည်း။ ယင်းမှာ အသင်းတော်ကို နှောင့်ယှက်ပြီး ထိန်းချုပ်နေသည့် အန္တိခရစ်များ ဖြစ်သည်။

လူတို့အား ၎င်းတို့အပေါ် ကျိုးနွံနာခံအောင်လုပ်ဆောင်ခြင်းတွင် အန္တိခရစ်များ၏ နည်းလမ်းများမှာ အဘယ်နည်း။ ဤနည်းတစ်နည်းမှာ သင့်အား ထိန်းချုပ်ရန် နည်းလမ်းအမျိုးမျိုးကို အသုံးပြုခြင်းဖြစ်သည်။ သင့်အတွေးအခေါ်များ၊ သင်၏နည်းလမ်းများ၊ သင်လျှောက်သောလမ်းကြောင်းအပြင် သင်ထမ်းဆောင်သော တာဝန်ကိုပင် ထိန်းချုပ်ရန် ၎င်းတို့ကိုင်စွဲသော ဩဇာအာဏာကို အသုံးပြုခြင်း ဖြစ်သည်။ သင်က ၎င်းတို့နှင့် ရင်းနှီးလျှင် ၎င်းတို့သည် သင်ထင်ပေါ်စေရန် ထောက်ကူပေးသည့် လွယ်ကူသော တာဝန်တစ်ခုကို ပေးလိမ့်မည်။ သင်သည် ၎င်းတို့အပေါ် အစဉ်နာခံခြင်းမရှိလျှင်၊ ၎င်းတို့အမှားများကို အစဉ်ထောက်ပြလျှင်၊ ၎င်းတို့၏ ဖောက်ပြန်ပျက်စီးမှုပြဿနာကို ဖော်ထုတ်လျှင် လူတို့မနှစ်သက်သည့် အလုပ်တစ်ခုကို သင့်အတွက် ၎င်းတို့ စီစဉ်ပေးလိမ့်မည်။ ဥပမာ ညီမငယ်တစ်ဦးအား ညစ်ပေသော၊ ပင်ပန်းသောအလုပ်တစ်ခုခုကို လုပ်ခိုင်းခြင်းဖြစ်သည်။ ၎င်းတို့နှင့် ရင်းနှီးသည့်သူ၊ ၎င်းတို့ကို မြှောက်ပင့်သူ၊ ၎င်းတို့ ကြားလိုသည့်အရာကို အစဉ်ပြောသူမည်သူမဆိုအတွက်မူ လွယ်ကူသော၊ သန့်ရှင်းသောအလုပ်များကို စီစဉ်ပေးသည်။ ဤသည်မှာ အန္တိခရစ်များက လူတို့ကို ဆက်ဆံပြီး ထိန်းချုပ်ပုံ ဖြစ်သည်။ ဆိုလိုသည်မှာ တာဝန်ခန့်အပ်ခြင်းနှင့် တာဝန်ပြောင်းခြင်းအပေါ် ဩဇာအာဏာနှင့်ပတ်သက်လျှင် မည်သူက မည်သည့်အရာအား လုပ်ဆောင်သည်ဟူသည်မှာ ၎င်းတို့အပေါ်သာ မူတည်သည်။ ၎င်းတို့တစ်ဦးတည်းသာ ထိန်းချုပ်ထားသည်။ ဤသည်မှာ ရည်မှန်းချက်နှင့် လိုအင်ဆန္ဒတစ်မျိုးသာ ဖြစ်သလော။ မဟုတ်ပေ။ ဤသည်မှာ အန္တိခရစ်များ၏ သရုပ်သကန်များမှ အချက်ရှစ်ဖြစ်သော “၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည်” ဟူသောအချက်နှင့် အတိအကျ ကိုက်ညီနေသည် မဟုတ်လော။ “၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည်”ဆိုသည်မှာ မည်သည့်အရာကို ရည်ညွှန်းသနည်း။ ဤသရုပ်သကန်သည် မည်သို့မှားယွင်းနေသနည်း။ မည်သည့်ပုံစံဖြင့် မှားယွင်းသနည်း။ ဤသည်မှာ လူတို့အား ၎င်းတို့က ကျိုးနွံနာခံခိုင်းသည့်အရာသည် သမ္မာတရားနှင့် အလုံးစုံ ဆန့်ကျင်နေခြင်း ဖြစ်သည်။ ယင်းသည် သမ္မာတရားစည်းမျဉ်းများနှင့် မညီပေ။ ဘုရားအိမ်တော်၏ အကျိုးစီးပွားများနှင့် ဘုရားသခင်၏ ရည်ရွယ်ချက်များနှင့် လုံးဝ ဆန့်ကျင်သည်။ ယင်း၏ အနည်းငယ်ကမျှပင် ဘုရားအိမ်တော်၏ အကျိုးစီးပွားများကို ကာကွယ်မပေးပေ။ အနည်းငယ်ကမျှပင် သမ္မာတရားနှင့် မကိုက်ညီပေ။ ၎င်းတို့က လူတို့အား ကျိုးနွံနာခံခိုင်းသည့်အရာသည် ၎င်းတို့၏ ကိုယ်ပိုင်ရည်မှန်းချက်များ၊ လိုအင်ဆန္ဒများ၊ နှစ်သက်မှုများ၊ စိတ်ဝင်စားမှုများနှင့် အယူအဆများသက်သက် ဖြစ်သည်။ ဤသည်မှာ ပြဿနာ၏ အနှစ်သာရမဟုတ်သလော။ ဤသည်မှာ အန္တိခရစ်၏ အနှစ်သာရက ပေါ်လွင်သည့် ပုံစံတစ်ခု ဖြစ်သည်။ ဤသည်မှာ အမှုကိစ္စ၏ အဓိကအခရာသို့ မရောက်ရှိသလော။ အန္တိခရစ်က ပြုမူလုပ်ဆောင်သည့် ဤပုံစံသည် ပိုင်းခြားသိမြင်ရန် လွယ်ကူသင့်သည်။ သင့်တော်ပြီး မှန်ကန်သော အမြင်များကို တင်ပြသော ခေါင်းဆောင်နှင့် အမှုဆောင်အချို့ရှိသည်။ လူအချို့က ယင်းတို့ကို ယုံကြည်ခြင်း၊ လက်ခံနိုင်ခြင်း မရှိကြသော်လည်း ဤခေါင်းဆောင်များသည် ထိုမှန်ကန်သောအမြင်များကို အကောင်အထည်ဖော်ပြီး လက်တွေ့လုပ်ဆောင်ရန် မလျှော့တမ်း လုပ်ဆောင်နိုင်သည်။ ဤအပြုအမူနှင့် အန္တိခရစ်များ၏ အပြုအမူကြားတွင် ကွာခြားချက်သည် အဘယ်နည်း။ အပေါ်ယံတွင် ဤနှစ်ခုက တူညီသည့်ပုံစံရှိသည်။ သို့သော် ၎င်းတို့၏ အနှစ်သာရတွင် ကွာခြားချက်တစ်ခု ရှိသည်။ အန္တိခရစ်များက လုပ်ဆောင်သည့်အရာမှာ သမ္မာတရားနှင့် ဘုရားအိမ်တော်၏ အလုပ်စည်းမျဉ်းများကို တမင်တကာ ဆန့်ကျင်ပြီး ဘုရားအိမ်တော်အတွက် တာဝန်ထမ်းဆောင်ကာ သမ္မာတရားအား ကျိုးနွံနာခံသယောင် ဟန်ဆောင်လျက်ဖြင့် ၎င်းတို့ပြောသည့်အရာကို လူတို့အား လုပ်ဆောင်ခိုင်းခြင်းဖြစ်သည်။ ဤသည်မှာ မှားယွင်းသည်။ ကမ်းကုန်စွာ၊ အဓိပ္ပာယ်မရှိစွာဖြင့် မှားယွင်းသည်။ အချို့သောခေါင်းဆောင်များ၊ အမှုဆောင်များသည် မှန်ကန်သောအမြင်များကို ထိန်းသိမ်းသည်။ သမ္မာတရားစည်းမျဉ်းများနှင့် ညီသောအရာကို ထိန်းသိမ်းသင့်သည်။ ဤသည်မှာ မာနထောင်လွှားခြင်း၊ မိမိကိုယ်ကို မှန်ကန်သည်ဟု ယူမှတ်ခြင်းမဟုတ်သကဲ့သို့ လူတို့အား ဘောင်ခတ်ခြင်းလည်း မဟုတ်ပေ။ သမ္မာတရားအား ထိန်းသိမ်းခြင်း ဖြစ်သည်။ ဤအပြုအမူနှစ်ခုသည် အပြင်ပန်းတွင် ဆင်တူဟန်ရှိသော်လည်း ၎င်းတို့၏ အနှစ်သာရများက ကွဲပြားသည်။ တစ်ခုမှာ သမ္မာတရားစည်းမျဉ်းများအား ထိန်းသိမ်းခြင်းဖြစ်ပြီး အခြားတစ်ခုမှာ မှားယွင်းသောအမြင်များအား ထိန်းသိမ်းခြင်း ဖြစ်သည်။ အန္တိခရစ်များလုပ်ဆောင်သောအရာမှာ သမ္မာတရားအား ချိုးဖောက်သော၊ သမ္မာတရားအား ရန်လိုသောအရာများအားလုံးဖြစ်ပြီး ၎င်းတို့၏ တစ်ကိုယ်ရေ ရည်မှန်းချက်များနှင့် လိုအင်ဆန္ဒများက တွန်းအားပေးခြင်းသက်သက်ဖြစ်သည်။ ဤအတွက်ကြောင့် အန္တိခရစ်များက အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေခြင်း ဖြစ်သည်။ ဤသည်မှာ ဤအချက်၏ အခရာဖြစ်သည်။ ငါတို့ယခုပြောဆိုခဲ့သည့် အရာမှာ အခိုင်အမာဖြစ်သော အချက်အလက်တစ်ခု ဖြစ်သည်။ ဤတွင် လိုအင်ဆန္ဒများနှင့် ရည်မှန်းချက်များက မည်သည့်အရာကို ရည်ညွှန်းသနည်း။ အန္တိခရစ်က လုပ်ဆောင်လေ့ရှိသည့် သိသာသောအရာများကို မလုပ်ဆောင်သော်လည်း ဤဉာဉ်များရှိဆဲ ဖြစ်သည့်သူအချို့ကို ရည်ညွှန်းသည်။ ၎င်းတို့တွင် ဤဉာဉ်များနှင့် သရုပ်သကန်များရှိပြီး အဓိပ္ပာယ်မှာ ၎င်းတို့တွင် ဤလိုအင်ဆန္ဒများနှင့် ရည်မှန်းချက်များရှိသည်ဟူ၍ ဖြစ်သည်။ ၎င်းတို့ ရောက်ရှိနေသည်မှာ မည်သည့်အဖွဲ့ဖြစ်စေ အရာရှိတစ်ဦးက အမိန့်ပေးသကဲ့သို့ လူတို့ကို အစဉ်အမိန့်ပေးလိုသည်။ “သင်၊ သွား၍အစားအစာပြင်ဆင်ပါ”၊ “သင်၊ မည်သူမည်ဝါဆီသို့သွား၍ အသိပေးပါ”၊ “သင့်တာဝန်တွင် အလုပ်ကြိုးစားပါ။ ပို၍ သစ္စာစောင့်သိမှုရှိပါ။ ဘုရားက စောင့်ကြည့်နေသည်” ဟူ၍ ဖြစ်သည်။ ထိုအရာများကို ၎င်းတို့ပြောဖို့ လိုသလော။ ဤသည်မှာ မည်သည့်လေသံမျိုး ဖြစ်သနည်း။ သူတို့သည် အဘယ်သူများဖြစ်၍ သခင်တစ်ပါး၊ အရှင်တစ်ပါးကဲ့သို့ အစဉ် ပြုမူနေကြသနည်း။ ၎င်းတို့သည် မည်သည့်အရာမျှမဟုတ်။ သို့တိုင်အောင် ဤသို့သောအရာများကို ပြောရဲသည်။ ဤသည်မှာ ဆင်ခြင်တုံတရား ကင်းမဲ့ခြင်း မဟုတ်လော။ လူအချို့က “၎င်းတို့သည် ဉာဏ်မရှိသူများဖြစ်သည်” ဟု ဆိုနိုင်သည်။ သို့သော် ၎င်းတို့သည် သာမန်ဉာဏ်မရှိသူများမဟုတ်။ ထူးခြားသောသူများ ဖြစ်သည်။ မည်သို့ ထူးခြားသနည်း။ ၎င်းတို့သည် မည်သူနှင့်မဆို ကိစ္စတစ်ခုအကြောင်းကို ငြင်းခုံသောအခါ၊ သို့မဟုတ် အလေးအနက် ဆွေးနွေးတိုင်ပင်သောအခါ၊ ၎င်းတို့ မှန်သည်ဖြစ်စေ၊ မှားသည်ဖြစ်စေ နောက်ဆုံးတွင် အနိုင်ရရမှဖြစ်သည်။ ၎င်းတို့က မှန်သည်ဖြစ်စေ၊ မှားသည်ဖြစ်စေ အဆုံးအဖြတ် ပေးပိုင်ခွင့်ရှိရမည်။ အခြေအနေကို ထိန်းချုပ်ရမည်။ ဆုံးဖြတ်ချက်များ ချရမည်ဖြစ်သည်။ ၎င်းတို့၏ အဆင့်အတန်းက မည်သည့်အရာ ဖြစ်နိုင်ပါစေ ဆုံးဖြတ်ချက်များကို ချမှတ်လိုသည်။ အခြားလူတစ်ဦးက မှန်ကန်သော ထင်မြင်ချက်တစ်ခုကို ဖော်ပြပြီး အနိုင်ရခဲ့သည်ရှိသော် ၎င်းတို့က စိတ်ဆိုးသည်။ ၎င်းတို့သည် မိမိတို့၏ အလုပ်ကို စွန့်ပစ်ပြီး ထပ်လုပ်ရန် ငြင်းဆန်သည်။ ၎င်းတို့သည် နုတ်ထွက်ပြီး “သင်တို့နှစ်သက်သည့် မည်သည့်အရာကိုမဆို ပြောဆိုနိုင်သည်။ မဟုတ်လည်း ငါပြောသည့်အရာကို သင်တို့မလုပ်ပါ” ဟု ဆိုသည်။ ၎င်းတို့၌ ထိုရည်မှန်းချက်နှင့် လိုအင်ဆန္ဒမရှိသလော။ ဤသို့သောလူတို့က သခင်များ၊ အရှင်သခင်များဖြစ်ခြင်း၊ ကြီးကြပ်ရေးမှူးများဖြစ်ခြင်း၊ ခေါင်းဆောင်များ ဖြစ်လာခြင်းသည် မည်သည့်အကျိုးဆက်များ ထွက်ပေါ်သနည်း။ စံဖြစ်သော အန္တိခရစ်များ ဖြစ်လာကြသည်။ သင်တို့၌ ဤသို့သော သရုပ်သကန်များရှိသလော။ ဤသည်မှာ ကောင်းသောအရာ ဖြစ်မည်မဟုတ်။ ဘုရားသခင်ကို ယုံကြည်သူသည် သမ္မာတရားကို ရရှိရမည့်အစား အန္တိခရစ်တစ်ဦးဖြစ်လာလျှင် ကြီးသော ဘေးဒုက္ခတစ်ခု ဖြစ်မည်မဟုတ်လော။

ဘာသာတရားမရှိသူတို့သည် လူတို့ကို မည်သို့ရှုမြင်သနည်း။ လူတစ်ဦးကို ၎င်းတို့ ကြုံတွေ့သောအခါ၌ ထိုသူ၏ အသွင်အပြင်နှင့် အဝတ်အစားကို ဦးစွာကြည့်သည်။ အခြားလူများ စကားပြောသည်ကို ၎င်းတို့ နားထောင်သောအခါ ထိုလူများသည် ဗဟုသုတ ရှိမရှိကို အစဉ်သိလိုသည်။ သင်၏ အသွင်အပြင်နှင့် အဝတ်အစားသည် ကြည့်စရာ များများစားစားမရှိ၊ သင်သည် ပညာကောင်းကောင်း မတတ်၊ နှံ့စပ်မှု မရှိဟု ၎င်းတို့ မြင်လျှင် သင့်အား အထင်သေးသည်။ ပြီးလျှင် ၎င်းတို့သည် သင်နှင့်စကားပြောသောအခါ အထက်စီးမှနေ ပြောလိုသည်။ ငါက “သင်ငြင်းခုံလိုလျှင် ငြင်းလော့။ သင်ပြောလော့” ဟု ဆိုသည်။ ငါသည် နှုတ်ဆိတ်နေ၏။ ငါသည် အလျှော့ပေးလိုက်၏။ ဘုရားအိမ်တော်ရှိ လူအများစုသည် မည်သည့်နေရာသို့ ငါသွားသည်ဖြစ်စေ ငါ့အား နားထောင်သည်။ ထို့ကြောင့် အခြားလူများ စကားပြောသည်ကို ကြားရန်၊ အခြားလူများကို ပို၍စကားပြောခွင့်ပေးရန် အခွင့်အရေးတို့ကို ငါရှာသည်။ ငါသည် လူတိုင်းအား စိတ်နှလုံးအတွင်းမှ စကားပြောဆိုခွင့်ပေးရန်၊ ၎င်းတို့အတွင်းရှိ အခက်အခဲများအကြောင်း၊ ၎င်းတို့၏ နားလည်သဘောပေါက်မှုအကြောင်း ပြောဆိုခွင့်ပေးရန် ကြိုးစားနေသည်။ ငါနားထောင်သောအခါ လမ်းလွဲမှုအချို့ကို ကြားရသည်။ ၎င်းတို့၏ ပြဿနာနှင့် အားနည်းချက်အနည်းငယ်ကိုလည်းကောင်း၊ ၎င်းတို့လျှောက်သည့် လမ်းကြောင်းတွင် မည်သည့်ပြဿနာများ ဖြစ်ပေါ်ခဲ့သည်ကိုလည်းကောင်း၊ အသင်းတော်အလုပ်၏ မည်သည့်နယ်ပယ်က ကောင်းစွာလုပ်ဆောင်ခြင်း မရှိသည်ကိုလည်းကောင်း၊ ယင်းတွင် မည်သည့်ပြဿနာများ ကျန်ရှိနေသည်ကိုလည်းကောင်း၊ ယင်းတို့ကို ဖြေရှင်းရန် လိုအပ်ခြင်း ရှိမရှိကိုလည်းကောင်း ငါကြားရသည်။ ဤအရာများအား နားထောင်ခြင်းတွင် ငါအာရုံစိုက်သည်။ ငါတို့သည် အရေးကိစ္စအချို့ကို ငြင်းခုံလျှင်၊ ဥပမာ ခွက်တစ်ခွက်သည် စက္ကူဖြစ်သည်ဟု ငါပြောပြီး သင်က ပလပ်စတစ်ဖြစ်သည်ဟု မလျှော့တမ်းပြောလျှင် ငါက “ကောင်းပြီ။ သင်မှန်သည်” ဟု ဆိုမည်။ သင်နှင့် ငါငြင်းခုံမည်မဟုတ်။ လူအချို့က “ကိုယ်တော်မှန်လျှင် အဘယ်ကြောင့် မငြင်းခုံသနည်း” ဟု တွေးကြသည်။ ယင်းမှာ အရေးကိစ္စအပေါ်တွင် မူတည်သည်။ ယင်းသည် သမ္မာတရားနှင့်သက်ဆိုင်သည့်အရာတစ်ခုဖြစ်လျှင် သင်သည် ငါ့အား နားထောင်မှသာလျှင် သင့်တင့်လျောက်ပတ်ပေသည်။ ပြင်ပအရေးကိစ္စတစ်ခုခု ဖြစ်လျှင် မည်သည့်အရာကို သင်တို့ပြောသည်ဖြစ်စေ ငါပါဝင်ပတ်သက်မည်မဟုတ်။ ဤသို့သောအရာများသည် ငါနှင့် သက်ဆိုင်ခြင်းမရှိ။ ဤသို့သောအရာများအား ငြင်းခုံခြင်းသည် အကျိုးမရှိ။ နိုင်ငံနှင့်သက်ဆိုင်သော အချို့ကိစ္စများကို ဆွေးနွေးသည့်သူအချို့ရှိသည်။ ငါသည် ၎င်းတို့အား “ငါနားလည်သလောက်က ဤသည်မှာ ထိုအရာ၏ ပကတိအခြေအနေဖြစ်သည်” ဟု ဆိုသည်။ “ငါနားလည်သလောက်က” ဟူ၍ အစပိုင်းတွင် ငါ အပိုဆောင်းပြောထားသည်။ ယင်းတွင် မိမိကိုယ်ကို သတိပြုမိမှုအနည်းငယ် ပါဝင်လေသည်။ “ဤသည်မှာ အခြေအနေ၏ ယခု အရှိအတိုင်းဖြစ်သည်။ သို့သော် အထူးအခြေအနေအချို့ရှိလျှင် ထိုအရာများနှင့်ပတ်သက်၍ ငါမသိ” ဟု ပြောလျက် အမှုကိစ္စကို ပုံဖော်ရန် ငါသိသည့်အချက်ကို ထုတ်ပြောသည်။ ငါသည် ထိုသို့သော အချက်အလက်ဖြင့် ကိစ္စရပ်ကို အကဲဖြတ်ရန်သာ တတ်နိုင်၏၊ သို့သော် ငါမည်မျှသိသည်ဆိုသည်ကို ကြွားဝါနေခြင်းမဟုတ်။ ကိုးကားချက်တစ်ခုအနေဖြင့် သတင်းအချက်အလက်အနည်းငယ်ကို ၎င်းတို့အား ငါပေးခြင်းသာ ဖြစ်သည်။ ၎င်းတို့ထက်ပို၍ မြင့်သော အဆင့်အတန်းကိုယူပြီး ၎င်းတို့အား ဖိနှိပ်ရန်၊ ငါမည်မျှတော်သည်ကို ၎င်းတို့အား ပြသရန်၊ အရာရာတိုင်းအားငါသိသည်၊ မည်သည့်အရာကိုမျှ ၎င်းတို့မသိဆိုသည်ကို ပြရန် ငါမရည်ရွယ်ပေ။ ဤသည်မှာ ငါ၏ ရှုထောင့်မဟုတ်။ လူအချို့သည် ငါနှင့် စကားစမြည်ပြောဆိုနေသောအခါ၌ ၎င်းတို့မသိသည့် သတင်းအချက်အလက်အချို့ကို ငါပြောပြီး ၎င်းတို့က “သင်သည် တစ်နေကုန် အိမ်တွင်းအောင်းနေသည်။ မည်သည့်အရာကို သင်သိသနည်း” ဟုပြောသည်။ ထိုသတင်းအချက်အလက်ကို ၎င်းတို့မသိ။ သို့တိုင်အောင် ယင်းနှင့်ပတ်သက်ပြီး ငါနှင့် ငြင်းခုံကာ တိုက်ခိုက်လိုသည်။ ငါက “မှန်သည်။ ငါသည် အပြင်သို့မထွက်။ သို့သော် ဤတစ်ခုကိုတော့ ငါသိသည်။ ဤအကြောင်းကို သင့်အား ငါပြောနေခြင်းဖြစ်ပြီး ထိုမျှသာဖြစ်သည်။ ယုံချင်ယုံ၊ မယုံချင်နေပါ” ဟု ပြောသည်။ ယင်းတွင် ငြင်းခုံစရာ မည်သည့်အရာရှိသနည်း။ ဤအရာမျိုးကို ငြင်းခုံခြင်းသည် စိတ်သဘောထားတစ်ခုဖြစ်သည်။ ပြင်ပအမှုကိစ္စတစ်ခုနှင့်ပတ်သက်သောအခါတွင် လူအချို့သည် သာလွန်မှုရှိရန်ပင် ယှဉ်ပြိုင်လိုကြပြီး “ဤအရာကို သင်မည်သို့ သိသွားသနည်း။ ဤအရာကို အဘယ်ကြောင့် ကျွန်ုပ် မသိသနည်း။ ဤအကြောင်းကို သင်သည် အဘယ်ကြောင့် အရေးကြီးသောအချက် အပြည့်အစုံဖြင့် အနှစ်ချုပ် ပြောနိုင်ကာ ကျွန်ုပ်ကမူ မပြောနိုင်ရသနည်း” ဟု ဆိုကြသည်။ ဥပမာအနေဖြင့် ငါက “ငါသည် ဤနေရာတွင် နှစ်ချီ နေခဲ့သည်။ ရာသီဥတုနှင့်ပတ်သက်ပြီး သိသာထင်ရှားသော အရာတစ်ခုကို ငါ ရှာတွေ့ခဲ့သည်။ ယင်းသည် အတော်အတန်ပင် စိုထိုင်းအိုက်စပ်သည်” ဟု ဆိုသည်။ ဤသည်မှာ ဤနေရာတွင် အချိန်ကြာမြင့်စွာ နေထိုင်ပြီးနောက် ငါရရှိသည့် စောင့်ကြည့်လေ့လာမှု ဖြစ်သည်။ ယင်းသည် အဖြစ်မှန် ဖြစ်သည်။ သို့တိုင်အောင် လူအချို့က ယင်းကိုကြားပြီး “ဤသည်မှာ အမှုကိစ္စများ၏ ပကတိအခြေအနေဖြစ်သလော။ ဤသို့ဆိုလျှင် စိုထိုင်းအိုက်စပ်မှုကို ကျွန်ုပ်မခံစားရသည်မှာ အဘယ်သို့ဖြစ်သနည်း” ဟု ဆိုသည်။ စိုထိုင်းအိုက်စပ်မှုကို သင်မခံစားရရုံဖြင့် စိုထိုင်းအိုက်စပ်ခြင်း မရှိဟု မဆိုလိုပေ။ သင်ခံစားရသည့် အရာအတိုင်း လိုက်ပြောနေ၍မရပေ။ အချက်အလက်အတိုင်း ပြောရမည်ဖြစ်သည်။ နေ့စဉ်ရာသီဥတု ခန့်မှန်းချက်များသည် အလွန်အသေးစိတ်သည်။ ယင်းတို့ကို သင် အတော်အတန် မြင်တွေ့ပြီးသည်နှင့် အမှန်တွင် ဤနေရာ၌ စိုထိုင်းအိုက်စပ်သည်ကို သင်သိလိမ့်မည်။ ယင်းမှာ ငါစိတ်ကူးထင်မြင်သည့်အရာတစ်ခုသာ မဟုတ်။ ပြီးလျှင် ခံစားချက်ကို အခြေခံပြီး ပြောခြင်းမဟုတ်။ ဤသည်မှာ အဘယ်ကြောင့်နည်း။ နံရံများ၏ အောက်ခြေ အရိပ်ကျသောနေရာများတွင် တစ်နှစ်ပတ်လုံး ရေညှိရှိသည်။ နွေဦးရာသီတွင် လမ်းမလျှောက်ရဲသည့် နေရာအချို့ရှိသည်။ ထိုနေရာများသည် အလွန်ချော်သည်။ ဤစောင့်ကြည့်လေ့လာမှုမှာ ယင်းကို ကြုံတွေ့ခြင်း၊ မျက်စိဖြင့် တပ်အပ်မြင်ခြင်းနှင့် ကိုယ်တိုင်ကိုယ်ကျ ခံစားခြင်းတို့မှ လာသည်။ ဤသို့ပြောဆိုခြင်းသည် အမှန်တရားကို ဆန့်ကျင်နေခြင်းမဟုတ်ပေ။ မှန်ပါသလော။ သို့သော် ငါ့ကို စကားပြောသောအခါတွင် ဤအရာများနှင့် ပတ်သက်ပြီး ငါ့အား စိန်ခေါ်သောသူအချို့ရှိသည်။ ဤနေရာတွင် စိုထိုင်းအိုက်စပ်သည်ဟု ငါပြောပြီး ၎င်းတို့က မဟုတ်ဟု ပြောသည်။ ဤသည်တို့မှာ နားဝေတိမ်တောင်ဖြစ်သော လူများမဟုတ်သလော။ (ဟုတ်ပါသည်။) စကားအချို့သည် အတွေ့အကြုံမှလာသည်နှင့်အညီ လက်တွေ့အရှိတရားကို အခြေခံပြီး ပြောဆိုခြင်းဖြစ်သည်။ လုပ်ကြံဖန်တီး၍ ပြောဆိုခြင်း မဟုတ်။ ယင်းတို့သည် စိတ်ကူးထင်မြင်မှုများမဟုတ်ဟု ငါအဘယ်ကြောင့်ဆိုသနည်း။ အဘယ်ကြောင့်ဆိုသော် ယင်းတို့သည် အသေးစိတ်အချက်အလက်များကို ရှင်းလင်းစွာ၊ နှံ့စပ်စွာ၊ စနစ်ကျစွာ ချပြထားပြီး ထိုစကားများတွင် ဖော်ပြထားသည့်အရာကို လူတစ်ဦးက မြင်ပြီးတွေ့ကြုံသောအခါ ပြောထားသည့်အရာအတိုင်း အတိအကျပင် ကိုက်ညီသောကြောင့် ဖြစ်သည်။ ဤသို့ဆိုလျှင် ထိုပြောဆိုချက်များသည် တိကျမှန်ကန်ခြင်း မရှိသလော။ (ရှိပါသည်။) သို့တိုင်အောင် ဤတိကျမှန်ကန်သော ပြောဆိုချက်များဖြင့်ပင် အစဉ်သဖြင့် အငြင်းသန်သောသူအချို့ ရှိသည်။ ၎င်းတို့သည် ငါနှင့် ဤသို့ငြင်းခုံသည်။ မည်သည့်အရာအတွက် ၎င်းတို့ ငြင်းခုံနေသနည်း။ ဤသည်မှာ အသေအကြေ တိုက်ပွဲဖြစ်သလော။ ၎င်းတို့၏ အသက်အတွက် တိုက်ခိုက်နေခြင်းဖြစ်သလော။ ဤအတွက် ၎င်းတို့ ငြင်းခုံနေခြင်းမဟုတ်။ မည်သူက ပို၍သိသည်ဆိုသည်ကို ယှဉ်ပြိုင်လိုခြင်းသာ ဖြစ်သည်။ ငြင်းခုံရသည်ကို နှစ်သက်ခြင်းသာ ဖြစ်သည်။ ဤသည်မှာ စိတ်သဘောထားတစ်ခု ဖြစ်သည်။ ဤသို့သောလူများကို မည်သို့ဆက်ဆံသင့်သည်ဟု သင်တို့ ထင်သနည်း။ သင်သည် ဒေါသဖြင့် မျက်နှာနီသည်အထိ ၎င်းတို့ကိုဖော်ထုတ်ပြီး ငြင်းခုံဖို့ လိုသလော။ (မလိုပါ။) ဤသို့သော မသိနားမလည်သည့်လူများဖြင့် ငြင်းခုံခြင်းသည် အကျိုးမရှိပေ။ သိက္ခာကျသည်။ ၎င်းတို့ကို လွှတ်သာထားလော့။ အဆင်မပြေသလော။ ဤသို့မိုက်မဲပြီး မစဉ်းမစား ပြုလုပ်သောလူတို့ဖြင့် ငြင်းခုံခြင်းသည် မည်သည့်အကျိုးရှိသနည်း။ သမ္မာတရားနှင့်သက်ဆိုင်သော အမှုကိစ္စတစ်ခုခုကို လူတစ်ယောက်က နားမလည်သောကြောင့် ငြင်းခုံမှု၊ သို့မဟုတ် ဆွေးနွေးမှုတစ်ခုခု ရှိလျှင် ယင်းမှာ ကိစ္စမရှိ။ သို့သော် ဤပြင်ပအရေးကိစ္စများကို ငြင်းခုံခြင်းသည် မသိနားမလည်ခြင်း မဟုတ်သလော။ အန္တိခရစ်များ၏ စိတ်သဘောထားသည် အဓိကအားဖြင့် သမ္မာတရားကို လက်မခံသည့်၊ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်သည့်၊ သမ္မာတရားကို အလွန်အမင်း မနှစ်မြို့သည့် စိတ်သဘောထားဖြစ်သည်။ အန္တိခရစ်များသည် မည်သည့်မှန်ကန်သော စကားကိုမျှပင် လက်မခံပေ၊ သို့မဟုတ် အချက်အလက်များနှင့် ကိုက်ညီသည့် မှတ်ချက်များ၊ ပြောဆိုမှုများကို လက်မခံပေ။ ပြီးလျှင် ၎င်းတို့သည် ယင်းတို့ကို သုတေသနပြုကာ ယင်းတို့နှင့်ပတ်သက်ပြီး သင်နှင့် အငြင်းပွား၍ ငြင်းခုံလိမ့်မည်။ သမ္မာတရားနှင့်ပတ်သက်လျှင်မူ ဆိုဖွယ်ရာမရှိတော့ပေ။ ဤသည်မှာ စိတ်သဘောထားတစ်ခု မဟုတ်လော။ (ဟုတ်ပါသည်။) မည်သည့်စိတ်သဘောထားနည်း။ မာနထောင်လွှားခြင်း ဖြစ်သည်။ ၎င်းတို့ ဆိုလိုသည်မှာ “သင်သည် သမ္မာတရားအနည်းငယ်ကိုသာ နားလည်သည် မဟုတ်လော။ ပြင်ပအရေးကိစ္စများကို နားမလည်ပေ။ ထို့ကြောင့် ယင်းတို့နှင့်ပတ်သက်၍ ကျွန်ုပ်ပြောသည်ကို သင်နားထောင်လျှင် လျော်ကန်လိမ့်မည်။ သင့်ပါးစပ်ကို မဟနှင့်။ ယင်းသည် ကျွန်ုပ်အား အလွန်စိတ်ဆိုးစေသည်။ ဤပြင်ပအရေးကိစ္စများသည် သင်စီမံရန် မဟုတ်။ သင်၏ တာဝန်များနှင့်၊ သမ္မာတရားအား ပြောဆိုခြင်းနှင့်ပတ်သက်လျှင် သင့်အား ကျွန်ုပ်နားထောင်မည်။ သို့သော် ဤပြင်ပအရေးကိစ္စများအား ပြောဆိုခြင်းကို ရပ်ပါ။ ပါးစပ်ပိတ်လိုက်လျှင် ကောင်းမည်။ ဤကိစ္စများကို သင်တစ်ခါမျှ မကြုံဖူးသောကြောင့် မည်သည့်အရာကို သင်သိသနည်း။ ကျွန်ုပ်အား သင်နားထောင်ရန် လိုအပ်သည်” ဟူ၍ ဖြစ်သည်။ အရာရာတိုင်း၌ လူတို့အား ၎င်းတို့ကို နားထောင်ခိုင်းသည်။ မည်သူဖြစ်သည်ကိုပင် မကြည့်ဘဲ လူတိုင်းကို ၎င်းတို့ သိမ်းပိုက်လိုသည်။ ဤသည်မှာ မည်သည့်စိတ်သဘောထားနည်း။ ယင်းတွင် ဆင်ခြင်တုံတရားတစ်ခုခု ရှိသလော။ (မရှိပါ။)

ငါ့ကို ပြောလော့။ ငါနှင့် ပေါင်းသင်းဆက်ဆံရသည်မှာ လွယ်ကူသလော၊ ခက်ခဲသလော။ (လွယ်ကူပါသည်။) မည်သို့ပြောနိုင်သနည်း။ လွယ်ကူသည်ဟု အဘယ်ကြောင့် ပြောသနည်း။ သင်တို့ကို ငါပြောပြမည်။ ပြီးလျှင် ငါကိုယ်တိုင်နှင့်ပတ်သက်သော ငါ၏ ရှင်းပြချက်က မှန်ကန်ပြီး တိကျခြင်းရှိမရှိကို သင်မြင်နိုင်သည်။ ရှေးဦးစွာ ငါ၏ ဆင်ခြင်တုံတရားသည် ပုံမှန်ဖြစ်သည်။ ဤပုံမှန်ဖြစ်ခြင်းကို မည်သို့ ရှင်းပြနိုင်သနည်း။ ဤသည်မှာ အမှုကိစ္စအားလုံးနှင့်ပတ်သက်၍ ငါ့တွင် တိကျမှန်ကန်သော စံနှုန်းများနှင့် တိကျမှန်ကန်သော အမြင်ရှုထောင့်တစ်ခုရှိသည်ဟု ဆိုလိုသည်။ ဤသို့ဆိုလျှင် အမျိုးအစားတစ်ခုစီနှင့်ပတ်သက်သည့် ငါ၏အမြင်များ၊ ပြောဆိုချက်များနှင့် အရာတစ်ခုစီတိုင်းအပေါ် ငါ၏သဘောထားတို့အားလုံးက ပုံမှန်ဖြစ်သည် မဟုတ်လော။ (ဟုတ်ပါသည်။) ယင်းတို့သည် ပုံမှန်ဖြစ်သည်။ အနည်းဆုံးအနေဖြင့် ယင်းတို့သည် ပုံမှန်လူ့သဘာဝအတွက် စံနှုန်းများနှင့် ညီသည်။ ဒုတိယအနေဖြင့် သမ္မာတရားက ငါ့ကို ချုပ်တည်းနေ၏။ ဤသည်တို့မှာ ပုံမှန်ဆင်ခြင်တုံတရားက အနည်းဆုံးအနေဖြင့် ပိုင်ဆိုင်သော အရာနှစ်ခုဖြစ်သည်။ ပြီးလျှင် ဤတွင် နောက်ထပ်ကဏ္ဍတစ်ခုရှိသည်။ ငါနှင့် သင့်မြတ်ရန် လွယ်ကူသည်ဟု သင်တို့မြင်နိုင်သည့် အကြောင်းရင်းမှာ လူအမျိုးအစားတစ်ခုစီနှင့် ပတ်သက်သောအခါတွင် ငါ၌ မှန်ကန်သော နှိုင်းဆချင့်ချိန်နိုင်စွမ်း ရှိပြီး စံနှုန်းများကို သိသောကြောင့် ဖြစ်သည်။ ခေါင်းဆောင်များ၊ သာမန်ညီအစ်ကိုမောင်နှမများအား ငါ ဆက်ဆံပုံအတွက်၊ ကြီးသူ၊ ငယ်သူတို့ကို ငါဆက်ဆံပုံအတွက်၊ ကြွားဝါတတ်သည့် မာနထောင်လွှားသောလူတို့ကို ငါဆက်ဆံပုံအတွက်၊ ဝိညာဉ်ရေးရာ နားလည်သဘောပေါက်မှု ရှိသောသူနှင့် မရှိသောသူတို့ကို ငါဆက်ဆံပုံအတွက် စသည်ဖြင့် လူတစ်မျိုးချင်းစီအတွက် မှန်ကန်သော နှိုင်းဆချင့်ချိန်နိုင်စွမ်းအပြင် လုပ်နည်းကိုင်နည်းနှင့် နည်းနာနိဿယများပါ ငါ့၌ရှိသည်။ အဓိကအားဖြင့် ဤမှန်ကန်သော နှိုင်းဆချင့်ချိန်နိုင်စွမ်း၊ ဤလုပ်နည်းကိုင်နည်းနှင့် နည်းနာနိဿယများမှာ အဘယ်နည်း။ ယင်းတို့မှာ သမ္မာတရားစည်းမျဉ်းများကို လိုက်နာစောင့်ထိန်းခြင်း၊ အမှုအရာများကို ကြုံသလိုမလုပ်ဆောင်ခြင်း ဖြစ်သည်။ ဥပမာ ငါသည် သင့်အား တက္ကသိုလ်ကျောင်းသားဖြစ်သည့်အတွက် အထင်ကြီးသည်၊ သို့မဟုတ် တောသားဖြစ်သည့်အတွက် အထင်သေးသည်ဆိုပါစို့။ ယင်းတို့မှာ စည်းမျဉ်းများမဟုတ်။ ဤသို့ဆိုလျှင် ဤစည်းမျဉ်းများကို ငါအဘယ်သို့ သဘောပေါက်သနည်း။ လူတစ်ဦး၏ အစွမ်းအစနှင့် လူ့သဘာဝကိုလည်းကောင်း၊ သူလုပ်ဆောင်သည့် တာဝန်ကိုလည်းကောင်း၊ ဘုရားသခင်အပေါ် သူ၏ ယုံကြည်မှုကိုလည်းကောင်း၊ သမ္မာတရားအပေါ် သူ၏သဘောထားကိုလည်းကောင်း ကြည့်ခြင်းမှတစ်ဆင့်ဖြစ်သည်။ ဤအမျိုးမျိုးသော သွင်ပြင်လက္ခဏာများကို ပေါင်းစပ်ခြင်းအပေါ် အခြေခံ၍ လူတို့ကို ငါသဘောထားသည်။ ငါနှင့် ပေါင်းသင်းဆက်ဆံရန် လွယ်ကူသည်ဟု သင်တို့မြင်သည့် အခြားအကြောင်းရင်းတစ်ခုရှိသေးသည်။ ယင်းမှာ လူများစွာတို့က အယူအဆများရှိပြီး လက်မခံနိုင်သည့်အရာတစ်ခု ဖြစ်ကောင်း ဖြစ်နိုင်သည်။ ၎င်းတို့က “ကိုယ်တော်တွင် အဆင့်အတန်းရှိသည်။ သို့သော် အဘယ်ကြောင့် ကိုယ်တော်သည် အဆင့်အတန်း ရှိသူတစ်ဦးနှင့် မတူသနည်း။ ကိုယ်တော်သည် ကိုယ်တော်၏အဆင့်အတန်းကို ခိုင်ခိုင်မာမာပြောဆိုခြင်းမရှိ။ ကိုယ်တော်သည် ဘဝင်မြင့်ခြင်းမရှိ။ လူတို့၏ စိတ်တွင် ၎င်းတို့သည် ကိုယ်တော်ကို အထင်ကြီးလေးစားသင့်သည်ဟု ထင်မြင်သည်။ သို့သော် လူတို့က ကိုယ်တော့်ကို မြင်သောအခါ ကိုယ်တော့်ကို တန်းတူဖြစ်သော အဆင့်အတန်းဖြင့် ဆက်ဆံရန်၊ သို့မဟုတ် အထင်သေးရန်ပင် အသင့်တော်ဆုံးဖြစ်သည်ဟု မြင်ကြသနည်း” ဟု တွေးကြသည်။ ထို့ကြောင့် ငါနှင့် သင့်မြတ်ရန် လွယ်ကူသည်ဟု ၎င်းတို့ထင်ကြပြီး သက်သောင့်သက်သာ ရှိကြသည်။ ဤသည်မှာ မမှန်သလော။ ယင်းမှာ ပကတိအခြေအနေဖြစ်၏။ ထို့ကြောင့် ငါသည် ကြောက်စရာလုံးဝမဟုတ်၊ ငါနှင့် ဤသို့ သင့်မြတ်ခြင်းသည် အလွန်ကောင်းသည်ဟု တွေးကြသည်။ ငါ့ကို ပြောလော့။ ငါသည် သင်တို့အား အချိန်တိုင်းတွင် ဖိနှိပ်ခဲ့လျှင်၊ ကောင်းသော အကြောင်းပြချက်မရှိဘဲ သင်တို့အား ပြုပြင်လျှင်၊ တင်းမာသော မျက်နှာထားဖြင့် သင်တို့အား တစ်နေကုန် ပြစ်တင်မောင်းမဲကာ ဩဝါဒပေးလျှင် အမှုအရာများက ကွဲပြားမည်မဟုတ်လော။ သင်တို့က “ကိုယ်တော်သည် ကိုယ်တော်၏ အများနှင့်မတူ တစ်မူထူးသော ပင်ကိုယ်စရိုက်နှင့် ကိုယ်တော်၏ စိတ်အပြောင်းအလဲမြန်ခြင်းတို့ ရှိသဖြင့် ကိုယ်တော်နှင့် ပေါင်းသင်းဆက်ဆံရန် အလွန်ခက်သည်” ဟု တွေးလိမ့်မည်။ ဤသို့ဆိုလျှင် ငါသည် ပေါင်းသင်းဆက်ဆံရန် လွယ်ကူမည်မဟုတ်။ ငါ၏ သွင်ပြင်လက္ခဏာအားလုံးတွင်၊ ငါ၏ ပင်ကိုစရိုက်တွင်၊ ငါ၏ ပျော်ရွှင်မှုများနှင့် စိတ်ဆိုးမှုများတွင်၊ ငါ၏ ဝမ်းနည်းမှုများနှင့် ဝမ်းမြောက်မှုများတွင် ငါသည် ပုံမှန်ဖြစ်သည့်ပုံစံ ရှိသောကြောင့် အတိအကျပင် ဖြစ်သည်။ သင်တို့၏ စိတ်ကူးထဲတွင် အဆင့်အတန်းရှိပြီး မြင့်မားသော ဂုဏ်ရှိသည့်သူတို့သည် မာနထောင်လွှားသင့်သည်ဟု ထင်မြင်သော်လည်း ယခု သင်တို့မြင်သည့် ငါသည် အလွန်ပင် သာမန်ဖြစ်သောကြောင့် ယင်းမှာ သင်တို့သည် သတိထားနေခြင်း မရှိဘဲ ငါနှင့် သင့်မြတ်ရန် လွယ်ကူသည်ဟု ခံစားရခြင်း အတိအကျပင် ဖြစ်သည်။ ထို့အပြင် ငါစကားပြောသောအခါ ဗျူရိုကရေစီဆန်သော စကားတို့အား အသုံးပြုသည်ဟု သင်တို့မြင်သလော။ (မမြင်ပါ။) ငါ အသုံးမပြုပေ။ သင်တို့ နားမလည်သည့်အရာများနှင့် ပတ်သက်လျှင် ငါတတ်နိုင်သည့် မည်သည့်အရာမဆိုဖြင့် ငါတတ်နိုင်သလောက် သင်တို့အား ကူညီသည်။ သင်တို့အား ပြက်ရယ်ပြုသည်မှာ ရှားပေသည်။ အဘယ်ကြောင့် ဤသို့ပြုလုပ်ခြင်း သိပ်မရှိရသနည်း။ ငါသည် အလွန်စိတ်တိုပြီး သင်တို့အား ပြက်ရယ်ပြုသော စကားအနည်းငယ်ကို မပြောဘဲမနေနိုင်သည့် အချိန်များရှိသည်။ သို့သော် သင်တို့သည် အားနည်းနိုင်သည်ဆိုသည်ကိုလည်း ငါထည့်စဉ်းစားရမည်။ ထို့ကြောင့် ထိုပုံစံဖြင့် သင်တို့အား ဖြစ်နိုင်သမျှ အနည်းဆုံးသာ ပြောဆိုသည်။ ဤအစား ငါသည် သည်းခံသည်။ ခွင့်လွှတ်သည်။ စိတ်ရှည်သည်။ ငါတတ်နိုင်သလောက်၊ တတ်နိုင်သည့်နေရာတွင် သင်တို့အား ကူညီသည်။ ငါတတ်နိုင်သလောက်၊ ငါတတ်နိုင်သည့်အရာကို သင်တို့အား သင်ကြားပေးသည်။ ဤသည်မှာ အခြေအနေအများစုတွင် ငါလုပ်ဆောင်သည့်အရာ ဖြစ်သည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် လူအများစုသည် ဘုရားသခင်အတွက် သက်သေခံခြင်းနှင့်လည်းကောင်း၊ သမ္မာတရားအား နားလည်ခြင်းနှင့်လည်းကောင်း သက်ဆိုင်သော အမှုကိစ္စများနှင့်ပတ်သက်လျှင် အချို့တဲ့ဆုံးဖြစ်သောကြောင့် ဖြစ်သည်။ သို့သော် စားခြင်း၊ သောက်ခြင်း၊ အပျော်အပါးလိုက်စားခြင်း၊ သို့မဟုတ် အဝတ်အထည်၊ မိတ်ကပ်၊ သို့မဟုတ် ဂိမ်းကစားခြင်း၊ သို့မဟုတ် ဤသို့သော လောကီရေးရာတစ်ခုတလေနှင့်ပတ်သက်လျှင် ဤအရာများအားလုံးအကြောင်းကို လူတို့သိသည်။ အခြားတစ်ဖက်တွင် ဘုရားသခင်အား ယုံကြည်လက်ခံခြင်းကိစ္စရပ်များ၊ သမ္မာတရားနှင့်သက်ဆိုင်သည့် ကိစ္စရပ်များနှင့်ပတ်သက်၍ လူတို့သည် မသိနားမလည်ကြပေ။ ဘုရားသခင်အတွက် သက်သေခံခြင်းနှင့် ပတ်သက်လာလျှင်၊ မိမိတို့၏ ကျွမ်းကျင်မှုများ၊ အားသာချက်များနှင့် ဆုကျေးဇူးများကို အသုံးပြု၍ ဘုရားသခင်အတွက် သက်သေခံသည့် အလုပ်အချို့ကို လုပ်ဆောင်ရန်၊ ဘုရားသခင်အတွက် သက်သေခံသည့် လက်ရာအချို့ကို ထုတ်လုပ်ရန် ပတ်သက်လာလျှင် ၎င်းတို့၌ ပြောစရာ တစ်စုံတစ်ရာ မရှိပေ။ ဤသို့သော အခြေအနေကို ငါမြင်သောအခါ မည်သည့်အရာကို လုပ်ဆောင်ရမည်နည်း။ ငါသည် သင်တို့အား သင်ကြားပေးပြီး နည်းနည်းချင်းစီဖြင့် လမ်းပြပေးရမည်။ ပြီးလျှင် ငါအတတ်နိုင်ဆုံး သင်ကြားပေးရမည်။ ငါနားလည်သည့်၊ သိမြင်သည့်၊ လုပ်ဆောင်နိုင်သည့် အရာများကို ငါရွေးချယ်သည်။ ပြီးလျှင် ယင်းတို့ကို အလုပ်အပိုင်းအစတစ်ခု မပြီးမချင်း သင်တို့အား ဆက်တိုက် သင်ကြားပေးသည်။ ငါသည် သင်တို့ကို ငါတတ်နိုင်သမျှ၊ ငါတတ်စွမ်းသမျှ သင်ပေး၏။ သင်၍မရနိုင်သော အစွမ်းအစနိမ့်ကျသူများအတွက်မူ သင်တို့ တတ်နိုင်သလောက် နားလည်ကြလော့၊ ပြီးလျှင် အရာရာကို ယင်းတို့၏ သဘာဝအတိုင်း ဖြစ်စေလော့။ ငါသည် သင်တို့ကို အတင်းအကျပ် ပြုမည်မဟုတ်။ နောက်ဆုံးတွင် “အသက်မွေးဝမ်းကျောင်းတစ်ခုကို နားလည်သော ကျွန်ုပ်တို့သည် ကျွမ်းကျင်မှုမရှိသူတစ်ဦး၏ အနိုင်ယူခြင်းကို ခံရလေပြီ။ ဤနယ်ပယ်၌ အသိပညာရှိသော ကျွန်ုပ်တို့သည် မည်သည့်အရာကိုမျှ ပြီးမြောက်အောင် မလုပ်ဆောင်နိုင်ခဲ့ဘဲ မည်သည့်အရာကိုမဆို ပြီးမြောက်အောင် လုပ်ဆောင်ရန် ဤကျွမ်းကျင်မှုမရှိသူ၏ ညွှန်ကြားမှုနှင့် အကူအညီကို လိုအပ်နေဆဲဖြစ်သည်။ အလွန်ပင် အရှက်ရဖွယ်ကောင်းလှပါတကား” ဟုဆိုသော သူအချို့ ရှိ၏။ စင်စစ်အားဖြင့် ဤသည်မှာ အရှက်ရဖွယ် မဟုတ်ပေ၊ အကြောင်းမှာ လူတစ်ဦး၏ ယုံကြည်ခြင်း၌ ဘုရားသခင်အတွက် သက်သေခံခြင်းသည် သမ္မာတရားနှင့် သက်ဆိုင်ပြီး သမ္မာတရားသည် လူသားမျိုးနွယ်အတွက် မည်သူမျှ မစူးစမ်းဖူးသေးသော နယ်မြေတစ်ခု ဖြစ်သောကြောင့် ဖြစ်၏။ မည်သည့် ဖောက်ပြန်ပျက်စီးသော လူသားမျှ သမ္မာတရားကို နားလည်လျက် မွေးဖွားလာသည်မဟုတ်။ လူတို့ကို စုံလင်စေရန် ဘုရားသခင်၏ ကိုယ်ပိုင်အမှုတော်အားဖြင့်သာလျှင် သူတို့သည် သမ္မာတရားကို နားလည်နိုင်ကြ၏။ လူတို့သည် ဘုရားသခင်အတွက် သက်သေခံနိုင်စွမ်းဖြင့် မွေးဖွားလာကြလျှင် မည်သူမျှ ကိုယ်တော့်ကို ဆန့်ကျင်ကြမည် မဟုတ်ပေ။ သမ္မာတရားရော၊ ဘုရားသခင်အတွက် သက်သေခံခြင်းပါ ပါဝင်သည့် အရာများကို လူတို့ မလုပ်ဆောင်နိုင်သည်မှာ လူတို့သည် စာတန်၏ အမျိုးအစားဖြစ်ပြီး ဘုရားသခင်ကို ရန်လိုသည့် သဘာဝအနှစ်သာရ ရှိသောကြောင့် ဖြစ်သည်။ ဤသို့ဆိုလျှင် လူတို့သည် မည်သည့်အရာကို လုပ်ဆောင်ရမည်နည်း။ ၎င်းတို့တတ်နိုင်သည့်အရာကို လုပ်ဆောင်ရန် ၎င်းတို့၏ အကြီးဆုံးသော အားစိုက်မှုကို စိုက်ထုတ်သရွေ့ လုံလောက်သည်။ အကူအညီနှင့် လမ်းပြပေးရန် ငါ၌ အားအင်ရှိလျှင် ငါကူညီသည်။ ငါ အားအင်မရှိလျှင်၊ သို့မဟုတ် ငါ အခြားသောအရာများနှင့် အလုပ်ရှုပ်နေပြီး အချိန်မပေးနိုင်လျှင် သင်တို့လုပ်ဆောင်နိုင်သည့်အရာကိုသာ လုပ်ဆောင်လော့။ ယင်းမှာ စည်းမျဉ်းများနှင့် ညီသည်မဟုတ်လော။ ဤသည်မှာ ဖြစ်နိုင်သည့် တစ်ခုတည်းသောနည်းလမ်း ဖြစ်သည်။ သင်၏ လုပ်ဆောင်နိုင်စွမ်းကို ကျော်လွန်ရန် ငါ အတင်းမခိုင်းပေ။ ယင်းမှာ အသုံးမဝင်ပေ။ လုပ်ဆောင်၍မရပေ။ အဆုံးတွင် လူတို့က “ကိုယ်တော်သည် ပေါင်းသင်းဆက်ဆံရသည်မှာ အလွန်လွယ်ကူသည်။ ကိုယ်တော်၏ သတ်မှတ်ချက်များသည် ပြည့်မီရန် လွယ်ကူသည်။ ကျွန်ုပ်တို့အား မည်သည့်အရာ လုပ်ဆောင်ရမည်ကို ကိုယ်တော်ပြောပြီး ကျွန်ုပ်တို့က ကိုယ်တော်ပြောသည့်အတိုင်း လုပ်ဆောင်မည်”ဟု တွေးကြသည်။ လူအချို့သည် ရံဖန်ရံခါ၌ ပြုပြင်ခြင်းခံရနိုင်သည်။ ၎င်းတို့အများစုမှာ မှန်ကန်သော သဘောပေါက်နားလည်မှုဖြင့် ယင်းထဲမှ အဆင်ပြေစွာ ထွက်လာနိုင်သည်။ လူအနည်းငယ်မှာ ၎င်းတို့အလုပ်ကို စွန့်လွှတ်ပြီး အနည်းငယ်မှာ လျှို့ဝှက်စွာဖြင့် နှောင့်ယှက်ခြင်းများ ဖြစ်စေသည်။ ၎င်းတို့တာဝန်ကို ထမ်းဆောင်ရန် မကြိုးစားသကဲ့သို့ တကယ့်အလုပ်ကို မလုပ်ပေ။ ထို့နောက်တွင် ဤသို့သောလူတို့သည် ဖြုတ်ချခြင်းခံရသည်။ သင်က အလုပ်လုပ်ဆောင်လိုစိတ် မရှိလျှင် ဖယ်ပေးလော့။ ယင်းအတွက် သင့်တစ်ဦးတည်းကိုသာ အဘယ်ကြောင့် အသုံးပြုရမည်နည်း။ သင့်အား ငါတို့ အစားထိုးမည်။ ထိုမျှသာဖြစ်၏။ ရိုးရှင်းသည် မဟုတ်လော။ နောင်တွင် ထိုလူတို့က နောင်တရခဲ့လျှင်၊ ပြောင်းလဲပြီး ၎င်းတို့အလုပ်ကို ကောင်းစွာ လုပ်ဆောင်ခဲ့လျှင် ၎င်းတို့သည် နောက်ထပ်အခွင့်အရေး ရပေမည်။ သို့သော်လည်း ၎င်းတို့သည် ယခင်ကကဲ့သို့ အနှောင့်အယှက်များ၊ အဖျက်အမှောင့်များ ဖြစ်စေဆဲဖြစ်လျှင် ၎င်းတို့သည် မည်သည့်အခါမျှ နောက်တစ်ဖန် အသုံးပြုခြင်း ခံရမည်မဟုတ်။ နာခံသောသူတစ်ဦးကို အသုံးပြုခြင်းက ငါ့အတွက် ကောင်းဦးမည်။ ထိုကဲ့သို့သောလူအမျိုးအစားများနှင့် တစ်ချိန်လုံး ပတ်သက်ဆက်နွှယ်နေခြင်း၏ အသုံးဝင်မှုမှာ အဘယ်နည်း။ မှန်သလော။ ဤသည်မှာ ၎င်းတို့အတွက် ခက်ခဲပြီး ငါ့အတွက် ‌ခြေကုန်လက်ပန်းကျဖွယ် ဖြစ်လိမ့်မည်။ ဤအရာများအား ငါကိုင်တွယ်ပုံအတွက် စည်းမျဉ်းများရှိသကဲ့သို့ အခြားလူများနှင့် ငါပေါင်းသင်းဆက်ဆံပုံအတွက်လည်း စည်းမျဉ်းများရှိသည်။ ငါသည် အဘယ်ကြောင့် သင့်မြတ်ရန် လွယ်ကူသည်ဆိုသည့် နောက်ထပ်အကြောင်းရင်းတစ်ခုမှာ လူတို့နှင့် သင့်မြတ်ရာတွင် ငါသည် ၎င်းတို့အပေါ် အလွန်အမင်း ကြီးလေးခက်ခဲသော အရာများကို မည်သည့်အခါမျှ မတောင်းဆိုပေ။ သင်လုပ်ဆောင်နိုင်သမျှကို လုပ်ဆောင်လော့။ သင်မလုပ်ဆောင်နိုင်သည့်အရာများအတွက် ယင်းတို့ကို သင့်အား တစ်ခုချင်းစီ ရှင်းပြမည်။ သင့်စိတ်နှလုံးအကြွင်းမဲ့ဖြင့် သင်လုပ်ဆောင်နိုင်သည့်အရာကို လုပ်ဆောင်လော့။ သင့်စိတ်နှလုံးအကြွင်းမဲ့ဖြင့် မလုပ်ဆောင်လျှင် ထိုသို့လုပ်ဆောင်ရန် သင့်အား ငါအတင်းစေခိုင်းမည်မဟုတ်။ ကျန်သည့်အရာများအတွက်မူ ဆိုလိုသည်မှာ ဘုရားသခင်အား သင်ယုံကြည်သည့်ပုံစံအတွက်မူ ယင်းမှာ သင်ကိုယ်တိုင်၏ ကိစ္စဖြစ်သည်။ အဆုံးတွင် မည်သည့်အရာကိုမျှ သင်မရလျှင် အပြစ်တင်စရာ တစ်ဦးမျှ ရှိမည်မဟုတ်။ လူတို့အား ငါဆက်ဆံပုံအတွက် ငါ၏ စည်းမျဉ်းများကို သင်မည်သို့ထင်သနည်း။ ယင်းတို့သည် အနည်းငယ်အလိုလိုက်ထားသည်ဟု သင်ခံစားရသလော။ ယင်းမှာ လုံးဝ မမှန်ကန်ပေ။ ဤအရာကို ငါကိုင်တွယ်သည့်ပုံစံသည် စည်းမျဉ်းများနှင့် အပြည့်အဝ ညီသည်။ ယင်းတို့မှာ မည်သည့်စည်းမျဉ်းများ ဖြစ်သနည်း။ ငါ့ကို နားထောင်လော့၊ ပြီးလျှင် သင်တို့ နားလည်လိမ့်မည်။

လူ့ဇာတိခံ ဘုရားသခင်ဖြစ်သည့် ငါသည် လူ့သဘာဝအတွင်းတွင် အလုပ်လုပ်သည်။ အလုပ်လုပ်ရာတွင် ငါသည် သန့်ရှင်းသောဝိညာဉ်တော်၊ သို့မဟုတ် ဘုရားသခင်၏ ဝိညာဉ်တော်ကို အလုံးစုံ အစားထိုးနိုင်သလော။ အစားမထိုးနိုင်ပေ။ ထို့ကြောင့် ငါသည် ကောင်းကင်ဘုံရှိ ဘုရားသခင်ကို အစားထိုးပြီး သူ၏အလုပ်အားလုံးကို လုပ်ဆောင်လိုသည်ဟု ပြောလျက် ငါ၏ အကန့်အသတ်များကို ကျော်လွန်ရန် မကြိုးစားပေ။ ဤသည်မှာ ကိုယ့်ကိုယ်ကိုယ် ချီးပင့်မြှောက်စားခြင်း ဖြစ်လိမ့်မည်။ ငါသည် ယင်းကို မစွမ်းဆောင်နိုင်ပေ။ ငါသည် သာမန်လူတစ်ယောက် ဖြစ်သည်။ ငါလုပ်ဆောင်နိုင်သည့်မည်သည့်အရာကိုမဆို လုပ်ဆောင်သည်။ ငါကောင်းစွာလုပ်ဆောင်နိုင်သည့် အရာကို လုပ်ဆောင်သည်။ ပြည့်စုံသည်အထိ လုပ်ဆောင်သည်။ ပြီးလျှင် သင့်လျော်စွာ လုပ်ဆောင်သည်။ လုပ်ဆောင်ရာတွင် ငါ၏ စိတ်နှလုံးနှင့် ခွန်အားရှိသမျှကို အသုံးချသည်။ ဤသည်မှာ လုံလောက်သည်။ ယင်းမှာ ငါ့အပေါ် ကျရောက်သည့် အလုပ် ဖြစ်သည်။ သို့တိုင်အောင် ဤအရာကို ငါနားမလည်နိုင်ဘဲ ဤဖြစ်ရပ်မှန်အပေါ် ဖီဆန်လျှင်၊ ယင်းကို အသိအမှတ်မပြုဘဲ ကြီးမြတ်သည်ဟု ဟန်ဆောင်ရန် အစဉ် ကြိုးစားလျှင်၊ ထင်ပေါ်ရန် အစဉ်ကြိုးစားလျှင်၊ အလွန့်အလွန်တော်သော ကျွမ်းကျင်မှုများကို ကြွားဝါရန် အစဉ်ကြိုးစားနေလျှင် ယင်းသည် စည်းမျဉ်းများနှင့် ကိုက်ညီမည်လော။ မကိုက်ညီပေ။ ဤအမှုကိစ္စကို ငါနားလည်သည်ဟု သင်တို့ ထင်သလော။ အားလုံးကို အလွန်ကောင်းစွာပင် ငါနားလည်သည်။ ဘုရားသခင်၏ ဇာတိပကတိက ပြောဆိုနိုင်သည့်အရာနှင့် ထိုဇာတိပကတိက မည်သည့်အလုပ်ကို လုပ်ဆောင်နိုင်သည်ဆိုသည့် နယ်ပယ်သည် ထိုဇာတိပကတိတွင် သူလုပ်ဆောင်သည့် နယ်ပယ် ဖြစ်သည်။ ဤနယ်ပယ်အပြင် ဘုရားသခင်၏ ဆုံးမပဲ့ပြင်ခြင်းနှင့် ပြုပြင်ခြင်း၊ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုနှင့် လမ်းပြမှုတို့ကို လူတို့ တစ်ကိုယ်တည်း တွေ့ကြုံခံစားရခြင်း၊ ပြီးလျှင် ဘုရားသခင်က ရူပါရုံများကို အပ်နှင်းခြင်း၊ မည်သူ့ကို ဘုရားသခင် စုံလင်အောင်ပြုမည်၊ မည်သူ့ကို ဖယ်ရှားရှင်းလင်းမည်၊ လူအားလုံးနှင့်ပတ်သက်၍ ဘုရားသခင်၌ မည်သည့်အမြင်နှင့် သဘောထားရှိသည်တို့ပင် ဖြစ်သည့် ဤအရာများအားလုံးသည် ဘုရားသခင်၏ ကိစ္စဖြစ်သည်။ သင်တို့သည် ငါနှင့် နီးကပ်စွာ ထိတွေ့ဆက်ဆံလျှင် ငါသည်လည်း ဤအရာများကို မြင်နိုင်သည်။ သို့သော် ငါသည် မည်သို့ကြည့်သည်ဖြစ်စေ ယင်းတို့၏ မည်မျှကို ငါမြင်နိုင်သနည်း။ ငါမြင်နိုင်သည့် လူအရေအတွက်နှင့် ငါ ထိတွေ့ဆက်ဆံသည့် အရေအတွက်တွင် အကန့်အသတ် ရှိသည်။ ဤသည်မှာ အဘယ်သို့ လူတစ်ဦးချင်းစီတိုင်း ပါဝင်နိုင်မည်နည်း။ ယင်းမှာ ဖြစ်နိုင်မည်မဟုတ်။ ဤကိစ္စနှင့်ပတ်သက်ပြီး သင်ရှင်းလင်းသင့်သည် မဟုတ်လော။ ငါ့ကို ပြောလော့။ ဤကိစ္စနှင့်ပတ်သက်ပြီး ငါသည်ရှင်းလင်းသလော။ ရှင်းလင်းသည်။ ဤသည်မှာ ပုံမှန်လူတစ်ယောက် လုပ်ဆောင်သင့်သည့်အရာ ဖြစ်သည်။ ငါမလုပ်ဆောင်သင့်သည့် အရာများကို ငါမစဉ်းစားပေ။ လူတို့သည် ဤသို့လုပ်ဆောင်နိုင်စွမ်း ရှိသလော။ မရှိပေ။ ၎င်းတို့၌ ထိုဆင်ခြင်တုံတရား ကင်းမဲ့သည်။ လူအချို့က ငါ့အား “ကိုယ်တော်သည် အမှုအရာများကို အစဉ်သဖြင့် တိတ်တဆိတ် စူးစမ်းနေသည်မဟုတ်လော။ မည်သူက မည်သည့်အရာကို လုပ်ဆောင်နေသည်၊ ၎င်းတို့သည် ကွယ်ရာတွင် ကိုယ်တော်နှင့်ပတ်သက်၍ မည်သည့်မကောင်းသော အရာများအား ပြောဆိုနေသည်၊ သို့မဟုတ် မည်သူက ကိုယ်တော့်ကို တိတ်တဆိတ် ဝေဖန်အပြစ်တင်နေပြီး ကိုယ်တော့်အပေါ် သုတေသန ပြုလုပ်နေသည်တို့နှင့်ပတ်သက်၍ ကိုယ်တော်သည် စုံစမ်းမေးမြန်းမှုများ အစဉ်လုပ်ဆောင်နေသည် မဟုတ်လော” ဟု မေးကြသည်။ ငါသည် သင့်ကို ရိုးသားစွာပြောမည်။ ထိုအရာများကို ငါ မည်သည့်အခါမျှ စုံစမ်းမေးမြန်းခြင်းမရှိခဲ့။ ထိုအရာများကို မည်သူက ကြီးကြပ်ရသနည်း။ ဘုရားသခင်၏ ဝိညာဉ်တော်က ကြီးကြပ်ရသည်။ ဘုရားသခင်က အရာအားလုံးကို စိစစ်သည်။ သူသည် ကမ္ဘာမြေ၏ အရာအားလုံးကို စိစစ်ပြီး လူတို့၏ စိတ်နှလုံးကို စိစစ်သည်။ ဘုရားသခင်၏ စိစစ်မှုကို သင်မယုံကြည်လျှင် သင်၏ ဆင်ခြင်တုံတရားက မူမမှန်ဖြစ်သည်မဟုတ်လော။ (ဟုတ်ပါသည်။) ဤသို့ဆိုလျှင် သင်သည် ဘုရားသခင်ကို အမှန်တကယ် ယုံကြည်သူတစ်ဦးမဟုတ်။ သင်သည် မှားယွင်းသော ရပ်တည်ချက်ကို ခံယူနေပြီး ကြီးသောပြဿနာတစ်ခု ပေါ်ပေါက်ပြီး ဖြစ်သည်။ ငါသည် သင်တို့အား ဘုရားသခင်ကို ယုံကြည်ရန် တောင်းဆိုပြီး ဤအရာကို ငါ အပြည့်အဝ ယုံကြည်သည်။ ထို့ကြောင့် ငါ၏ စကားများနှင့် လုပ်ဆောင်မှုများသည် ဤအခြေခံအုတ်မြစ်အပေါ်တွင် တည်ဆောက်၏။ ငါ၏ စည်းများကိုကျော်လွန်၍ အမှုအရာများကို ငါမလုပ်ဆောင်ပေ။ ငါ၏ စွမ်းရည်များ၏ နယ်ပယ်ကို ကျော်လွန်၍ အမှုအရာများကို မလုပ်ဆောင်ပေ။ ဤသည်မှာ စိတ်သဘောထားတစ်ခုမဟုတ်လော။ (ဟုတ်ပါသည်။) လူအချို့မှာ ဤသို့ မမြင်ပေ။ ၎င်းတို့က ငါ့တွင် ဤပင်ကိုလက္ခဏာ၊ ဤအဆင့်အတန်း၊ ဤတန်ခိုး ရှိသည်ဟု ထင်ကြသည်။ ထို့ကြောင့် ထိုပုံစံဖြင့် အဘယ်ကြောင့် ငါမလုပ်ဆောင်သည်ကို ၎င်းတို့ စူးစမ်းကြသည်။ ပို၍ အဆင့်အတန်းရှိသော၊ ကြီးမားသော ဂုဏ်အဆင့်အတန်း ရှိသော၊ ပို၍တန်ခိုးရှိသော၊ ပို၍ ဩဇာအာဏာရှိသောပုံစံ ပေါ်ရန်အတွက် ပို၍များသော အမှုအရာများကို ငါ နားလည်ရန်၊ ပို၍များသော အမှုအရာများကို သဘောပေါက်ရန် လိုသည်ဟု ၎င်းတို့က ထင်သည်။ ဘုရားသခင်က ငါ့အား ဩဇာအာဏာနှင့် တန်ခိုး မည်မျှပေးသည်ဖြစ်စေ ယင်းမှာ ငါပိုင်ဆိုင်သည့်အရာ ဖြစ်သည်။ ယင်းတို့သည် ငါရုန်းကန်ကြိုးစားသည့်အရာများ မဟုတ်သကဲ့သို့ ငါလုယူသည့် အရာများလည်း မဟုတ်ပေ။ ဘုရားသခင်၏ ဩဇာအာဏာ၊ ဘုရားသခင်၏ တန်ခိုး၊ ဘုရားသခင်၏ အနန္တတန်ခိုးရှိခြင်းတို့သည် အရေးမပါသည့် ဇာတိပကတိတစ်ခုအားဖြင့် ကိုယ်စားပြုနိုင်သည့် အရာများ မဟုတ်ပေ။ သင်သည် ထိုအရာကို မရှင်းလင်းလျှင် သင်၏ ဆင်ခြင်တုံတရား၌ တစ်ခုခုမှားယွင်းနေသည်။ ဘုရားသခင်အား နှစ်များစွာ ယုံကြည်ပြီးနောက်တွင် ဤအမှုကိစ္စကို မသိမြင်နိုင်လျှင် သင်သည် လွန်စွာပင် စဉ်းစားဉာဏ် မရှိသကဲ့သို့ မသိနားမလည်ပေ။ ငါမမေးမြန်းသည့် အရာများစွာရှိသည်။ သို့သော် ငါ၏ စိတ်နှလုံးတွင် ယင်းတို့အကြောင်းကို သိသလော။ (သိပါသည်။) မည်သည့်အရာကို ငါသိသနည်း။ လူတိုင်း၏ အမည်ကို ငါသိသလော။ လူတစ်ဦးချင်းစီက ဘုရားသခင်အား နှစ်မည်မျှကြာ ယုံကြည်ခဲ့သည်ဆိုသည်ကို ငါသိသလော။ ထိုအရာများကို ငါသိရန် မလိုပေ။ လူတိုင်း၏ အခြေအနေများကိုလည်းကောင်း၊ လူတိုင်းက မည်သည့်အရာ ချို့တဲ့သည်ကိုလည်းကောင်း၊ အသက်ဝင်ရောက်မှုကို ၎င်းတို့ ရရှိပြီးဖြစ်သည့် အဆင့်ကိုလည်းကောင်း၊ မည်သည့်သမ္မာတရားများကို လူတိုင်းကြားသင့်ပြီး ရေလောင်းခြင်းခံရသင့်သည်၊ ပံ့ပိုးခြင်းခံရသင့်သည်ကိုလည်းကောင်း သိခြင်းက ငါ့အတွက် လုံလောက်သည်။ ဤအရာများအား သိခြင်းသည် လုံလောက်သည်။ ဤသည်မှာ ငါ့အပေါ်သို့ ကျရောက်သည့်အရာ မဟုတ်လော။ ငါ့အပေါ်သို့ မည်သည့်အရာ ကျရောက်သည်ဆိုသည်ကို၊ မည်သည့်အရာကို ငါပြောသင့်သည်ဆိုသည်နှင့် ငါလုပ်သင့်သည့်အလုပ်ကို သိခြင်းသည် ဆင်ခြင်တုံတရား မဟုတ်လော။ (ဟုတ်ပါသည်။) ဤသို့သော ဆင်ခြင်တုံတရားသည် မည်သို့ ဖြစ်လာသနည်း။ လူ့ဇာတိခံဘုရားသခင်၌ ဤဆင်ခြင်တုံတရားပင် မရှိလျှင်၊ အမှုအရာအားလုံး၊ ဖြစ်ရပ်အားလုံးကို တိုင်းတာခြင်းအတွက် စံနှုန်းများပင် မရှိလျှင် သူ့ထံတွင် ပြောစရာ မည်သည့် သမ္မာတရား ရှိမည်နည်း။ လူ့ဇာတိခံဘုရားသခင်သည် ဘုရားသခင်၏ ဝိညာဉ်တော်နှင့် တိုက်ခိုက်ပြီး အဆင့်အတန်းအတွက် သူနှင့် ယှဉ်ပြိုင်လျှင် တစ်စုံတစ်ခု မှားယွင်းခဲ့မည် မဟုတ်လော။ ဤသည်မှာ မမှန်မကန်ဖြစ်လိမ့်မည် မဟုတ်လော။ အမှုအရာများမှာ ဤသို့များ ဖြစ်နိုင်သလော။ မဖြစ်နိုင်ပေ။ ယင်းသည် မည်သည့်အခါမျှ မဖြစ်ပေါ်နိုင်သည့် အရာတစ်ခုဖြစ်သည်။

လူအချို့က အစဉ်သဖြင့် စိတ်ပူပြီး “ကိုယ်တော်သည် လျှို့ဝှက်စွာဖြင့် ကျွန်ုပ်တို့အကြောင်းကို အစဉ်စုံစမ်းမေးမြန်းပြီး အစဉ် သုတေသနပြုလုပ်နေပါသလား။ ဘုရားသခင်သည် ကျွန်ုပ်တို့က သူ့အပေါ် မည်သို့ထင်မြင်သည်၊ ကျွန်ုပ်တို့၏ စိတ်နှလုံး၌ သူ့ကို မည်သို့ရှုမြင်သည်ဆိုသည်ကို ခန့်မှန်းရန် အစဉ်ကြိုးစားနေပါသလား” ဟု ပြောသည်။ ဤသို့သောအရာများကို ငါမစဉ်းစားပေ။ ယင်းတို့သည် မလိုအပ်ပေ။ ထိုအရာများအကြောင်း တွေးခြင်း၏ အသုံးဝင်မှုမှာ အဘယ်နည်း။ ဤအရာများအားလုံးသည် ဘုရားသခင်၏ စိစစ်မှုအတွင်းတွင်ရှိသည်။ ဘုရားသခင်၏ ဝိညာဉ်တော်၏ လုပ်ရပ်များတွင် နယ်ပယ်တစ်ခုရှိသည်။ ပြီးလျှင် လူ့ဇာတိခံဘုရားသခင်အတွက် လုပ်ရပ်များတွင် ပို၍ပင် ရှိသည်။ လူ့ဇာတိခံဘုရားသခင်သည် ဘုရားသခင်ဖြစ်သည်။ သူသည် သမ္မာတရား၏ ထွက်ပေါက်နှင့် ဖော်ပြမှုဖြစ်ပြီး ဤအဆင့်တွင် သူလုပ်ဆောင်သည့်အမှုသည် ဤအဆင့်ကို ကိုယ်စားပြုသည်။ လွန်ခဲ့သည့်အဆင့်ကို ကိုယ်စားပြုခြင်း မဟုတ်ပေ။ လူ့ဇာတိခံဘုရားသခင်သည် ဤအချိန်ကာလနှင့် ဤနယ်ပယ်အတွင်းရှိ အလုပ်ကိုသာ လုပ်နိုင်သည်။ သို့ဖြစ်၍ ဤအလုပ်သည် နောက်အဆင့်တစ်ခုကို ကိုယ်စားပြုနိုင်သလော။ ဆိုရလျှင် နောင်တွင် မည်သည့်အရာ ဖြစ်ပျက်မည်ကို ငါတို့မသိပေ။ ယင်းသည် ဘုရားသခင် ကိုယ်တိုင်၏ ကိစ္စဖြစ်သည်။ ငါသည် လက်လှမ်းမမီသောအရာကို မလှမ်းပေ။ ငါလုပ်ဆောင်ရန်ဖြစ်သည့်အရာကို ငါလုပ်ဆောင်သည်။ ငါလုပ်ဆောင်သင့်ပြီး လုပ်နိုင်သည့်အရာကို လုပ်ဆောင်သည်။ “ငါသည် အနန္တတန်ခိုးရှိသည်။ ကြီးမြတ်သည်” ဟု ဆိုလျက် ငါ၏ အကန့်အသတ်များကို မည်သည့်အခါမျှ မကျော်လွန်ပေ။ ယင်းသည် ဘုရားသခင်၏ ဝိညာဉ်တော်ဖြစ်သည်။ လူ့ဇာတိခံဘုရားသခင်သည် ဤအချိန်ကာလအတွင်း ဘုရားသခင်လုပ်ဆောင်သည့် အလုပ်အတွက် ဖော်ပြမှုနှင့် ထွက်ပေါက်ကိုသာ ကိုယ်စားပြုသည်။ သူ၏ အလုပ်နယ်ပယ်နှင့် သူ လုပ်စရာရှိသည့် အလုပ်တို့ကို ဘုရားသခင်က အဆုံးအဖြတ်ပေးပြီး ဖြစ်သည်။ သင်က “လူ့ဇာတိခံခရစ်တော်သည် အနန္တတန်ခိုးရှိသည်”ဟု ပြောမည်ဆိုလျှင် သင်မှန်မည်လော၊ သို့မဟုတ် မှားမည်လော။ တစ်ဝက်မှန်ပြီး တစ်ဝက်မှားသည်။ ဘုရားသခင်၏ ဝိညာဉ်တော်သည် အနန္တတန်ခိုးရှိသည်။ ခရစ်တော်သည် အနန္တတန်ခိုးရှိသည်ဟု မဆိုနိုင်။ ဘုရားသခင်သည် အနန္တတန်ခိုးရှိသည်ဟု ပြောသင့်သည်။ ဤသည်မှာ ကွက်တိကျပြီး တိကျမှန်ကန်သော ပြောဆိုနည်းဖြစ်သည်။ ပြီးလျှင် အချက်အလက်များနှင့်ညီသော နည်းဖြစ်သည်။ မည်သည့်ဆင်ခြင်တုံတရားကို ငါပိုင်ဆိုင်ရမည်နည်း။ ငါသည် ဘုရားဖြစ်သည်၊ ဘုရားကိုယ်တော်တိုင်ဖြစ်သည်၊ လူ့ဇာတိခံဘုရားသခင်ဖြစ်သည်ဟု လူတိုင်းက ဆိုကြသည်။ ဤသို့ဆိုလျှင် ငါသည် ဘုရားသခင်ကိုယ်တော်တိုင်၏၊ သူ၏ ဝိညာဉ်တော်၏ နေရာကိုယူနိုင်သည်ဟု ငါယုံကြည်သလော။ ငါ မတတ်နိုင်ပေ။ ဘုရားသခင်က ငါ့အား ထိုတန်ခိုးနှင့် စွမ်းရည်ကို ပေးခဲ့လျှင်ပင် ယင်းကို ငါမဖြစ်မြောက်နိုင်ပေ။ ငါသည် ဤပုံစံဖြင့် ဘုရားသခင်၏ နေရာကို ယူလျှင် ယင်းသည် သူ၏ စိတ်သဘောထားနှင့် အနှစ်သာရကို တစ်နည်းတစ်ဖုံ ပြစ်မှားစော်ကားခြင်း ဖြစ်ပေလိမ့်မည် မဟုတ်လော။ ဇာတိပကတိသည် အလွန်ပင် အကန့်အသတ်ရှိသည်။ ဤသည်မှာ ယင်းကိုနားလည်ရန်နည်း မဟုတ်ပေ။ ယင်းသည် ဤအကြောင်းအရာကို ချဉ်းကပ်ရန် ရှုထောင့်မဟုတ်။ ဤသို့မဟုတ်သလော။ (ဟုတ်ပါသည်။) ထို့ကြောင့် ငါ့တွင် ဤအတွေးအခေါ်များ၊ အမှုအရာများကို လုပ်ဆောင်ခြင်းအတွက် ဤစည်းမျဉ်းများ၊ အမှုအရာတစ်ခုစီကို လုပ်ဆောင်ရာတွင် ဆင်ခြင်သုံးသပ်ခြင်းများ ရှိသောကြောင့် လူများစွာအတွက် ငါသည် ဘုရားနှင့် မတူသည့်ပုံစံရှိသည်။ ပြီးလျှင် ငါနှင့် ထိတွေ့ဆက်ဆံခြင်းမရှိမီ အချို့သော စိတ်ကူးယဉ်မှုများ၊ စိတ်ကူးထင်မြင်မှုများ၊ အယူအဆများ ထားရှိသော၊ မိမိတို့၏ လုပ်ရပ်များတွင် ဂရုစိုက်ပြီး သတိထားသောသူအချို့ပင် ရှိသည်။ ထို့နောက် ၎င်းတို့သည် ငါ့ကို တွေ့သည်နှင့်တစ်ပြိုင်နက် “သူသည် လူတစ်ဦးသာ ဖြစ်သည်မဟုတ်လော။ သူနှင့်ပတ်သက်၍ ကြောက်စရာ လုံးဝမရှိ” ဟု တွေးကြသည်။ ထို့နောက်တွင် ၎င်းတို့သည် လွတ်လပ်စွာနေလျက် ရဲတင်းလာသည်။ မကောင်းမှုများ လုပ်ဆောင်လျက် သောင်းကျန်းရဲလာသည်။ ၎င်းတို့ကို မည်သို့ခေါ်သနည်း။ မယုံကြည်သူများ ဖြစ်သည်။ သင်သည် လူ့ဇာတိခံဘုရားသခင်ကိုသာ ယုံကြည်ပြီး ဘုရားသခင်၏ ဝိညာဉ်တော်ကို မယုံကြည်လျှင် သင်သည် မယုံကြည်သူတစ်ယောက်ဖြစ်သည်။ သင်က ဘုရားသခင်၏ ဝိညာဉ်တော်ကိုသာ ယုံကြည်ပြီး လူ့ဇာတိခံဘုရားသခင်ကို မယုံကြည်လျှင် ထို့အတူပင် မယုံကြည်သူတစ်ယောက်ဖြစ်သည်။ လူ့ဇာတိခံဘုရားသခင်နှင့် ဘုရားသခင်၏ ဝိညာဉ်တော်သည် တစ်ခုတည်းဖြစ်သည်။ ၎င်းတို့သည် တစ်ခုတည်းဖြစ်သည်။ အချင်းချင်း မတိုက်ခိုက်ပေ။ အချင်းချင်း ခွဲထွက်ဖို့ဆိုသည်မှာ ပို၍မဖြစ်နိုင်ပေ။ တစ်ဦးချင်းစီက သီးခြားရပ်တည်နေသောအရာ ဖြစ်ဖို့ဆိုသည်မှာ ပို၍မဖြစ်နိုင်ပေ။ ၎င်းတို့သည် တစ်ခုတည်းဖြစ်သည်။ လူ့ဇာတိခံဘုရားသခင်သည် ထိုဇာတိပကတိ၏ ရှုထောင့်မှနေ၍ သူ၏အမှုနှင့် ဘုရားသခင်ကို ချဉ်းကပ်ရမည်သာ ဖြစ်သည်။ ယင်းသည် ထိုဇာတိပကတိ၏ အလုပ်ဖြစ်သည်။ သင်တို့နှင့် လုံးဝ မသက်ဆိုင်ပေ။ ယင်းသည် ခရစ်တော်၏ အလုပ်ဖြစ်သည်။ လူသားမျိုးနွယ်နှင့် လုံးဝ မသက်ဆိုင်ပေ။ သင်က “ဤသို့ဆိုလျှင် သင်ကလည်း သာမန်လူတစ်ယောက်ဟု သင်ထင်သည်။ ကောင်းပြီ။ ဤသို့ဆိုလျှင် ကျွန်ုပ်တို့သည် တစ်မျိုးတစ်စားတည်းဖြစ်သည်။ ကျွန်ုပ်တို့အားလုံးက အတူတူပင်ဖြစ်သည်” ဟု မဆိုနိုင်ပေ။ ဤသို့ပြော၍ရသလော။ ဤသည်မှာ အမှားတစ်ခု ဖြစ်သည်။ လူအချို့က “သင်သည် ပေါင်းသင်းဆက်ဆံရသည်မှာ အတော်ပင် လွယ်ကူပုံရ၏၊ သို့ဖြစ်၍ ရိုသေလေးစားမှုများကို လျှော့လိုက်ကြပါစို့။ တစ်ယောက်နှင့်တစ်ယောက် သူငယ်ချင်းများကဲ့သို့၊ မိတ်ဆွေများကဲ့သို့ ဆက်ဆံကြစို့။ တစ်ယောက်နှင့် တစ်ယောက်၏ ရင်ဖွင့်ဖော်များ ဖြစ်ကြစို့။ တစ်ယောက်နှင့်တစ်ယောက် မိတ်ဆွေဖွဲ့ကြစို့” ဟု ဆိုသည်။ ဤသည်မှာ အဆင်ပြေသလော။ ထိုလူတို့တွင် ဝိညာဉ်ရေးရာ နားလည်သဘောပေါက်မှုမရှိ။ ၎င်းတို့သည် မယုံကြည်သူများဖြစ်သည်။ ၎င်းတို့နှင့် သင်၏ခံစားချက်များကို သင်မျှဝေလေလေ၊ သမ္မာတရား၊ အချက်အလက်များနှင့် သမ္မာတရား လက်တွေ့ကျမှုအကြောင်းကို ၎င်းတို့အား ပြောလေလေ၊ ၎င်းတို့က သင့်အား အထင်သေးလေလေဖြစ်သည်။ ဤလူတို့သည် မယုံကြည်သူများ ဖြစ်သည်။ လေးနက်သော နက်နဲမှုများကို သင်ပြောလေလေ၊ လူသိများသော စကားများ၊ အယူဝါဒများ၊ စိတ်ကူးစိတ်သန်းများကို ပြောလေလေ၊ သင်၏ အဆင့်အတန်းကို အခိုင်အမာဆိုလေလေ၊ ကြွားလုံးထုတ်ပြီး ကြွားဝါလေလေ၊ ၎င်းတို့က သင့်အား အထင်ကြီးလေလေ ဖြစ်သည်။ ဤသူတို့မှာ မယုံကြည်သူများ ဖြစ်သည်။ စည်းမျဉ်းနှင့် ညီပြီး မိမိတို့လုပ်ရပ်များ၌ ချင့်ချင့်ချိန်ချိန်လုပ်ဆောင်သူ၊ လုပ်ရပ်များက သမ္မာတရားနှင့် ကိုက်ညီသူ၊ ရှင်းလင်းသော စည်းများနှင့် ပိုင်းခြားသိမြင်မှုဖြင့် အပြုသဘောဆောင်သော၊ အပျက်သဘောဆောင်သောအရာများအား ချဉ်းကပ်နိုင်သူတစ်ဦးဦးကို ၎င်းတို့တွေ့သောအခါ လူတစ်ယောက်သည် ထိုသို့ဖြစ်လေလေ၊ ထိုသူကို ၎င်းတို့ အထင်သေးလေလေဖြစ်ပြီး အရေးစိုက်စရာမလိုဟု မြင်ကြသည်။ ဤသည်တို့မှာ မယုံကြည်သူများ ဖြစ်သည်။

ငါသည် လူတို့နှင့် ထိတွေ့ပြီး အပြန်အလှန်ဆက်ဆံသောအခါ ၎င်းတို့က မည်သူတို့ဖြစ်နိုင်သည်ဖြစ်စေ၊ အပြန်အလှန်ဆက်ဆံမှုက မည်မျှကြာနိုင်သည်ဖြစ်စေ “သူသည် ငါ့ကို ထိန်းချုပ်ဖို့ အစဉ်ကြိုးစားနေသည်။ ငါ့အိမ်၏ အရေးကိစ္စအားလုံးကို သူကြီးကြပ်သည်။ သူသည် ငါ့ကို သိမ်းပိုက်ရန် အစဉ်ကြိုးစားနေသည်” ဟု တစ်ဦးတလေက ခံစားရသလော။ ငါသည် သင့်အားသိမ်းပိုက်နေခြင်း မဟုတ်။ ယင်းတွင် မည်သည့်အသုံးဝင်မှုရှိမည်နည်း။ ဘုရားနှုတ်ကပတ်တော်များကို သင့်ဘာသာ ဖတ်လော့။ ယင်းတို့ကို ဖြည်းညှင်းစွာ ချင့်ချိန်တွေးဆပြီး ဝင်ရောက်လော့။ သင်က သမ္မာတရားအား လိုက်စားသူတစ်ဦးဖြစ်လျှင် သန့်ရှင်းသောဝိညာဉ်တော်က သင့်အပေါ်၌ အလုပ်လုပ်လိမ့်မည်။ ပြီးလျှင် ဘုရားသခင်က သင့်အတွက် ကောင်းချီးများနှင့် လမ်းပြမှုရှိလိမ့်မည်။ သင်က သမ္မာတရားအား လိုက်စားသူတစ်ယောက် မဟုတ်လျှင်၊ သင်က ငါပြောသမျှတိုင်းကို အစဉ်အာခံနေပြီး မကြားလိုလျှင်၊ လက်မခံလျှင် အဆုံး၌ သင်သည် အစဉ်သဖြင့် ထုတ်ဖော်ခြင်း ခံရမည်ဖြစ်ပြီး သင်ပြုမူဆောင်ရွက်သောအခါ၌ အမှုအရာများက အစဉ်လွဲချော်နေလိမ့်မည်။ သင့်တွင် ဘုရားသခင်၏ ဦးဆောင်မှု ရှိမည်မဟုတ်။ ယင်းသည် မည်သို့များ ဖြစ်ပျက်ရသနည်း။ (ဘုရားသခင်က အရာအားလုံးကို စိစစ်သည်။) ဘုရားသခင်က အရာအားလုံးကို စိစစ်ခြင်းသက်သက်သာမဟုတ်။ ဤအရာကို သင့်ဘာသာ တွေ့ကြုံလော့။ တစ်စုံတစ်ခုကို ငါပြောသောအခါ၌ လူတို့က ယင်းကို သဘောတူသည်ဖြစ်စေ၊ မတူသည်ဖြစ်စေ၊ လက်ခံသည်ဖြစ်စေ၊ လက်မခံသည်ဖြစ်စေ သန့်ရှင်းသောဝိညာဉ်တော်က ယင်းကို ထိန်းသိမ်းသလော၊ သို့မဟုတ် အရေးမစိုက်သလော။ (ထိန်းသိမ်းပါသည်။) သန့်ရှင်းသောဝိညာဉ်တော်က သေချာပေါက် ထိန်းသိမ်းပြီး လုံးဝ ထိခိုက်စေမည် မဟုတ်။ ဤအရာကို သတိရလျှင် သင်တို့အတွက် မှန်ကန်လိမ့်မည်။ ငါပြောသည့်အရာကို လူတို့ လက်ခံနိုင်သည်ဖြစ်စေ၊ လက်မခံနိုင်သည်ဖြစ်စေ အချက်အလက်များ ပေါ်လွင်ထင်ရှားသည့် နေ့ရက်သို့ ရောက်လာမည်ဖြစ်ပြီး တစ်ချက်ကြည့်ရုံဖြင့် လူတိုင်းက “ကိုယ်တော် ပြောသည့်အရာက အစကတည်းက မှန်နေခဲ့သည်ပင်။ ဤအရာကို ရှေးယခင်ကတည်းက ကိုယ်တော် ပြောခဲ့သည်။ အဘယ်ကြောင့် ကျွန်ုပ်လုံးဝ မသိခဲ့သနည်း” ဟု ဆိုလိမ့်မည်။ ငါ၏ စကားများသည် ငါ၏ စိတ်ကူးထင်မြင်မှုမှ လာသည်ဟု ထိုအချိန်က သင်ယုံကြည်ခဲ့သည်ဖြစ်စေ၊ ငါ၏စိတ်ထဲမှ၊ သို့မဟုတ် အသိပညာမှလာသည်ဟု ယုံကြည်ခဲ့သည်ဖြစ်စေ တစ်နေ့တွင် အချို့သောအရာများကို သင်ကြုံတွေ့ပြီးသည့်နောက် သင်က “ကိုယ်တော် ပြောခဲ့သည့်အရာသည် အစကတည်းက သမ္မာတရားဖြစ်နေခဲ့သည်” ဟု တွေးလိမ့်မည်။ ပြီးလျှင် ဤနားလည်မှုကို သင်မည်သို့ ရရှိမည်နည်း။ အတွေ့အကြုံမှဖြစ်သည်။ ဤအသိပညာကို သင်ရယူနိုင်လျှင် စိတ်ပိုင်းဆိုင်ရာ စိစစ်ခြင်းမှတစ်ဆင့် ဖြစ်မည်လော။ လုံးဝ မဟုတ်ပေ။ သင်သည် သန့်ရှင်းသောဝိညာဉ်တော်၏ ဦးဆောင်ခြင်းကို ခံရပြီးဖြစ်လိမ့်မည်။ ယင်းသည် ဘုရားသခင်၏ လုပ်ဆောင်မှုဖြစ်လိမ့်မည်။ ဘာသာတရားမရှိသူများသည် ကောင်းကင်၊ မြေကြီးနှင့် အရာခပ်သိမ်းအတွက် စည်းကမ်းအချို့နှင့်ပတ်သက်သည့် အသိပညာအနည်းငယ်ဖြင့် တစ်ဘဝလုံး အသက်ရှင်နေထိုင်ကြသည်။ သို့သော် သမ္မာတရားကို ၎င်းတို့ရရှိနိုင်သလော။ (မရရှိနိုင်ပါ။) ဤသို့ဆိုလျှင် ၎င်းတို့တွင် မည်သည့်အရာ ကင်းမဲ့နေသနည်း။ (သန့်ရှင်းသောဝိညာဉ်တော်၏ လုပ်ဆောင်မှု ကင်းမဲ့နေပါသည်။) မှန်သည်။ ၎င်းတို့၌ သန့်ရှင်းသောဝိညာဉ်တော်၏ လုပ်ဆောင်မှုမရှိ။ ယင်းသည် ၎င်းတို့တွင် မရှိသည့်အရာ ဖြစ်သည်။ ထို့ကြောင့် သင်က ငါ့ကို လူတစ်ယောက်အဖြစ် မည်သို့သဘောထားပြီး အကဲဖြတ်သည်ဖြစ်စေ၊ ငါပြောသည့်စကားများနှင့် ငါလုပ်ဆောင်သောအရာများကို မည်သို့ သဘောထားသည်ဖြစ်စေ ဤအရာသည် အဆုံးတွင် ရလဒ်ရှိရမည်။ ဘုရားသခင်သည် အလုပ်လုပ်လိမ့်မည်။ သင်၏ ရွေးချယ်မှုက မှန်သလော၊ သို့မဟုတ် မှားသလော၊ သင့်သဘောထားက မှန်သလော၊ သို့မဟုတ် မှားသလော၊ သင့်အမြင်တွင် တစ်စုံတစ်ခု မှားယွင်းနေသလောဆိုသည်ကို သူက ထုတ်ဖော်လိမ့်မည်။ ဘုရားသခင်သည် သူ၏ လူ့ဇာတိ၏အလုပ်ကို ထိန်းသိမ်းသည်။ ဤသို့ဆိုလျှင် ဘုရားသခင်သည် အခြားလူများကို အဘယ်ကြောင့် မပံ့ပိုးသနည်း။ အန္တိခရစ်များကို အဘယ်ကြောင့် မပံ့ပိုးသနည်း။ ဤသည်မှာ ဝိညာဉ်တော်နှင့် ထိုလူ့ဇာတိသည် တစ်ခုတည်း ဖြစ်သောကြောင့် ဖြစ်သည်။ ၎င်းတို့တွင် တူညီသော အရင်းအမြစ်ရှိသည်။ အမှန်တွင် ဤသည်မှာ ထိန်းသိမ်းခြင်း မဟုတ်။ ဆိုလိုသည်မှာ အဆုံးအထိ သင်တွေ့ကြုံပြီးသည်နှင့် ယင်းတို့သည် လူ့ဇာတိခံဘုရားသခင်က ပြောသောစကားများဖြစ်စေ၊ သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုမှ သင့်ထံသို့ လာသောစကားများဖြစ်စေ ယင်းတို့သည် တစ်သမတ်တည်းဖြစ်လိမ့်မည်။ တစ်ခုနှင့်တစ်ခု မည်သည့်အခါမျှ ဆန့်ကျင်မည်မဟုတ်။ ယင်းတို့သည် ကိုက်ညီနေလိမ့်မည်။ သင်တို့၌ ဤအရာအတွက် အတည်ပြုချက် ရှိသလော။ လူအချို့က အတည်ပြုသော်လည်း အခြားသောလူတို့မှာမူ ၎င်းတို့အတွေ့အကြုံ၌ ဤအဆင့်သို့ မရောက်သေးဘဲ ဤအရာအား အတည်ပြုခြင်း မရှိကြပေ။ ဤသည်မှာ ၎င်းတို့၏ ယုံကြည်ခြင်းသည် ထိုအဆင့်သို့ မရောက်သေးဟု ဆိုလိုသည်။ ယင်းသည် အလွန်သေးငယ်ဆဲဖြစ်သည်။ တစ်နည်းအားဖြင့် သင်၏ ယုံကြည်လက်ခံမှုက အဆင့်တစ်ခုသို့ ရောက်သောအခါ၌ ဤသာမန် လူ့ဇာတိက ပြောသော သာမန်စကားတစ်ခွန်း၊ သင် ကြားသိလိုက်သောအချိန်၌ အလွန်အထင်ကြီးလောက်ဖွယ် ဖြစ်သည်ဟု မမြင်ခဲ့သော စကားတစ်ခွန်းသည် သင်၏အသက်ဖြစ်လာသည်ဟု သင်ခံစားရသည့်နေ့ရက်သို့ ရုတ်ခြည်း ရောက်လာလိမ့်မည်။ ယင်းသည် အဘယ်သို့ သင်၏အသက်ဖြစ်လာမည်နည်း။ သင်သည် သင်၏လုပ်ရပ်များတွင် သင်ကိုယ်တိုင် သတိမထားမိဘဲ ယင်းကို အမှီပြုနေလိမ့်မည်။ ယင်းသည် သင်၏ နေ့စဉ်အသက်တာအတွက် လမ်းပြတစ်ခုဖြစ်လာလိမ့်မည်။ သင်၌ လမ်းကြောင်းတစ်ခု မရှိသောအခါ ထိုစကားက သင်၏ လက်တွေ့ကျမှု ဖြစ်လိမ့်မည်။ ပြီးလျှင် သင့်အား လမ်းခရီးကို ပြသော ပန်းတိုင်တစ်ခုဖြစ်လာလိမ့်မည်။ သင် ဝေဒနာခံစားရသောအခါ ထိုစကားသည် အပျက်သဘောဆောင်ခြင်းမှ သင့်အား လွတ်မြောက်စေပြီး သင့်ပြဿနာက မည်သည့်အရာ ဖြစ်သည်ကို နားလည်စေလိမ့်မည်။ ဤသို့သော အတွေ့အကြုံပြီးသည့်နောက်တွင် ထိုစကားက သာမန်ဖြစ်သည်နှင့်အမျှ ယင်း၏စကားလုံးများထဲတွင် လေးနက်မှုနှင့် အသက်ရှိသည်ကို၊ သမ္မာတရားဖြစ်သည်ကို သင်မြင်လိမ့်မည်။ သမ္မာတရားအား လိုက်စားခြင်းကို အာရုံမစိုက်ဘဲ သမ္မာတရားကို မချစ်လျှင် ဘုရားသခင်ကို၊ သူ၏ လူ့ဇာတိခံယူခြင်းကို၊ သူဖော်ပြသော သမ္မာတရားများကို သင်ရှုတ်ချကောင်း ရှုတ်ချနိုင်သည်။ သင်သည် သမ္မာတရားကို လိုက်စားသူတစ်ဦးဖြစ်လျှင် သင်၏အတွေ့အကြုံ၌ “ဘုရားသခင်သည် သင့်မြတ်ရန် အလွန်လွယ်ကူသည်။ လူ့ဇာတိခံဘုရားသခင်သည် သင့်မြတ်ရန် အလွန်လွယ်ကူသည်” ဟု သင်ပြောမည့် နေ့ရက်သို့ ရောက်လာလိမ့်မည်။ သို့သော် မည်သူကမျှ “သူသည် လူတစ်ဦး ဖြစ်နေသည့်အလား ငါသည် သူနှင့် သင့်မြတ်နေသည်”ဟု ပြောမည်မဟုတ်ပေ။ အဘယ်ကြောင့်နည်း။ အဘယ်ကြောင့်ဆိုသော် ခရစ်တော်၏ စကားများအား သင်ကြုံတွေ့မှုနှင့် သင်၏ နေ့စဉ်အသက်တာ၌ ခရစ်တော်ကို သင်မတွေ့ရှိသောအချိန်၌ သင့်ထဲ၌ သန့်ရှင်းသောဝိညာဉ်တော်လုပ်ဆောင်သည့် အလုပ်သည် တူညီသောကြောင့် ဖြစ်သည်။ ဤ “တူညီမှု” က သင့်၌ မည်သည့်အရာကို ဖြစ်ပေါ်စေလိမ့်မည်နည်း။ သင်က “ဘုရားသခင်သည် သာမန်၊ အများနည်းတူဖြစ်သည့် အပြင်ပန်းတစ်ခုကို၊ လူ့ဇာတိ၏ ပုံရိပ်တစ်ခုကို ခံယူခဲ့သည်။ ထို့ကြောင့် လူတို့က သူ၏ အနှစ်သာရကို မမြင်မိကြပေ။ ဘုရားသခင်၏ အနှစ်သာရဖြစ်သည့် သူ၏အပိုင်းကို လူတို့မမြင်နိုင်သည်မှာ ၎င်းတို့၌ ဖောက်ပြန်ပျက်စီးသော စိတ်သဘောထားများ ရှိသောကြောင့် အတိအကျပင်ဖြစ်သည်။ လူက မြင်နိုင်သောအပိုင်းကိုသာ ၎င်းတို့ မြင်ကြသည်။ လူတို့သည် အမှန်ပင် သမ္မာတရားကင်းမဲ့သည်” ဟု ဆိုလိမ့်မည်။ ယင်းမှာ ပကတိအခြေအနေ ဖြစ်သည် မဟုတ်လော။ (ဟုတ်ပါသည်။) ယင်းမှာ ပကတိအခြေအနေ ဖြစ်သည်။ ဥပမာ အလုပ်တစ်ခုခု၌ ငါမလုပ်ဆောင်နိုင်သည့် ကဏ္ဍများစွာရှိလျှင် လူများစွာတို့က သေချာပေါက် အယူအဆများ ဖြစ်ပေါ်လိမ့်မည်။ သို့သော် အလုပ်၏ ကဏ္ဍတစ်ခုစီ၏ အချို့ကို ငါလုပ်နိုင်သောအခါ လူတိုင်းက အနည်းငယ်ပို၍ စိတ်တည်ငြိမ်ကာ “ဟုတ်ပြီ။ သူသည် ဘုရားသခင်ဖြစ်သည့် ပုံစံရှိသည်။ ငါပြောနိုင်သမျှမှာ ထိုမျှသာ ဖြစ်သည်။ သူသည် လူ့ဇာတိခံဘုရားကဲ့သို့ ထင်ရသည်။ ခရစ်တော်ကဲ့သို့ ထင်ရသည်။ သူသည် ခရစ်တော်ဖြစ်ဖို့များသည်” ဟူ၍ စိတ်တွင် အတန်ငယ် သက်သာရာရကြသည်။ ဤသည်မှာ လူတို့တွင်ရှိသော တစ်ခုတည်းသော အဓိပ္ပာယ်မျိုးဖြစ်သည်။ သို့တိုင်အောင် ငါသည် သမ္မာတရားကို မိတ်သဟာယဖွဲ့ပြီး ဘုရားနှုတ်ကပတ်တော်အချို့ကို ဖော်ပြခြင်းသာပြုပြီး ထိုထက်ပို၍ မည်သည့်အရာကိုမျှ မလုပ်ဆောင်ခဲ့လျှင်၊ မည်သည့်အလုပ်နှင့်ပတ်သက်၍မျှ လက်တွေ့ကျသော လမ်းပြချက် မပေးခဲ့လျှင်၊ လက်တွေ့ကျသော လမ်းပြချက် မပေးနိုင်ခဲ့လျှင် ဤဇာတိပကတိအပေါ် လူတို့၏ အရေးစိုက်မှုနှင့် သူ့အပေါ် ၎င်းတို့ထားရှိသည့် အရေးပါမှုသည် လျော့နည်းမည်ဖြစ်သည်။ လူ့ဇာတိသည် အရည်အချင်းအချို့နှင့် ပင်ကိုစွမ်းရည်အချို့ ပိုင်ဆိုင်ရမည်ဟု လူတို့က ယုံကြည်ကြသည်။ ဤသည်မှာ အမှန်ပင် ပင်ကိုစွမ်းရည်ဖြစ်သလော။ မဟုတ်ပေ။ ဘုရားသခင်သည် လူတို့အား ပင်ကိုစွမ်းရည်၊ ဆုကျေးဇူးများနှင့် အရည်အချင်းများကို ပုံစံမျိုးစုံဖြင့် ပေးနိုင်သည်။ ဤသို့ဆိုလျှင် ပြောလော့။ ဘုရားသခင်ကိုယ်၌က ထိုအရာများရှိသလော။ အလွန့်အလွန်ပင် ရှိသည်။ ထို့ကြောင့် ဤပဟေဠိကို မဖြေရှင်းနိုင်သော လူအချို့ရှိပြီး “ကိုယ်တော်ကိုယ်၌က တေးမသီဆိုနိုင်ဘဲ ကျွန်ုပ်တို့ကို အဘယ်သို့ တေးသီဆိုရန် ညွှန်ကြားနိုင်ရသနည်း။ ဤသည်မှာ လူပြိန်းတစ်ဦးက ကျွမ်းကျင်သူများကို ညွှန်ကြားချက်များပေးနေခြင်း မဟုတ်လော။ ယင်းသည် စည်းမျဉ်းများနှင့် မဆန့်ကျင်သလော” ဟု ဆိုကြသည်။ ငါ သင်တို့ကို ပြောမည်။ ငါသည် ခြွင်းချက်ဖြစ်သည်။ အဘယ်ကြောင့်နည်း။ တစ်စုံတစ်ခုကို သင်တို့ကောင်းစွာ မလုပ်ဆောင်နိုင်လျှင် ငါသည် သင်တို့ကို လက်လှမ်းကူညီရမည်။ တစ်စုံတစ်ခုကို သင်တို့ လုပ်ဆောင်နိုင်လျှင် ငါသည် ဝင်မပါရပါကလည်း ကိစ္စမရှိပေ။ ငါသည် ကြားဝင်စွက်ဖက်လိုခြင်း မရှိပေ။ ဤသို့လုပ်ဆောင်ခြင်းက ငါ့ကို ပင်ပန်းစေမည်။ တစ်စုံတစ်ခုကို သင်တို့ ကောင်းစွာလုပ်ဆောင်နိုင်လျှင် သင်တို့အား ငါသည် အဘယ်ကြောင့် လက်လှမ်းကူညီရန် လိုအပ်သနည်း။ ငါသည် ဤတွင် ကြွားဝါနေခြင်းမဟုတ်။ ပြီးလျှင် အဆင့်မြင့်သော အယူအဆများကို တတွတ်တွတ် ပြောဆိုနေခြင်းမဟုတ်။ ငါသည် အတတ်ပညာဆိုင်ရာ ကျွမ်းကျင်မှုနယ်ပယ်နှင့် သမ္မာတရားစည်းမျဉ်းများကဲ့သို့သော နယ်ပယ်တို့တွင် သင်တို့ကို သင်ကြားပေးလိုခြင်းသာ ဖြစ်သည်။ ကျွမ်းကျင်မှုများအားလုံးကို သင်တို့ သင်ယူတတ်မြောက်ပြီး စည်းမျဉ်းများကို သဘောပေါက်သည်နှင့် ငါ၏ စိတ်နှလုံးတွင် အလွန်လေးလံသောဝန်တစ်ခု ပေါ့သွားလိမ့်မည်။ ထိုအရာများသည် ငါလုပ်ဆောင်ရန် ငါ့အပေါ်ကျရောက်သည့် အလုပ်၏ ပြင်ပတွင်ရှိသောကြောင့် ဖြစ်သည်။ အချို့က “ကိုယ်တော့်အပေါ် ကျရောက်သောအလုပ်မဟုတ်လျှင် အဘယ်ကြောင့်လုပ်သနည်း” ဟု လူအချို့က ဆိုကြသည်။ ယင်းကို လုပ်ဆောင်ရမည်ဖြစ်သော်လည်း လူတို့သည် လုပ်နိုင်ဖို့ အရည်အချင်းရှိရန် အလှမ်းဝေးသည်။ ငါ လမ်းပြလေ့ရှိသည့်အတိုင်းသာ အကြံမပေးခဲ့လျှင် အကျိုးဖြစ်ပေါ်အောင် လုပ်သည့်အလုပ်များသည် ထူးခြားမှု ရှိမည်မဟုတ်ဘဲ ဘုရားသခင်အတွက် သက်သေခံခြင်းသည် သာမန်ရလဒ်များသာ ရရှိလိမ့်မည်။ ငါသည် ပြသရန် သိသာထင်ရှားသည့်အလုပ်များ မရှိလျှင် အနည်းငယ် တာဝန်ပျက်ကွက်ပြီး စိတ်အေးနိုင်မည်လည်းမဟုတ်။ ထို့ကြောင့် ငါ၏ အားအင်နှင့် ကိုယ်ခန္ဓာက အခြေအနေပေးသမျှ အလုပ်အနည်းငယ်ကို ငါလုပ်ဆောင်သည်။ အဘယ်ကြောင့်နည်း။ ထည့်သွင်းစဉ်းစားသည့်အချက်အချို့ရှိသည်။ လူတို့ ပြုလုပ်ခဲ့သော အရာများကို လူသားမျိုးနွယ် တစ်ရပ်လုံးက မြင်ပြီး နှလုံးသွင်းသောအခါ လူတို့တွင်ရှိသော ရှုထောင့်များ၊ အမြင်များနှင့် သဘောပေါက်နားလည်နိုင်စွမ်းတို့သည် ၎င်းတို့ ယုံကြည်သူများဖြစ်သည်မှာ မည်မျှကြာသည်၊ ၎င်းတို့၏ အတွေ့အကြုံ၊ ၎င်းတို့၏ အစွမ်းအစတို့နှင့်ပတ်သက်၍သာ ကွဲပြားသည်။ သို့သော် ၎င်းတို့၏ စမှတ်များအားလုံးက အခြေခံအားဖြင့် တူညီသည်။ ၎င်းတို့၏ စမှတ်များသည် သမ္မာတရားအပေါ် ၎င်းတို့၏ နားလည်မှုကို အခြေခံသည့် သမ္မာတရား လက်တွေ့ကျမှုများနှင့်ပတ်သက်သော ၎င်းတို့တွင်ရှိသည့် အတွေ့အကြုံများ ဖြစ်သည်။ ဤသည်တို့မှာ လူသားမျိုးနွယ်က ပြုလုပ်နိုင်သော အရာများဖြစ်သည်။ ငါသည် သာမန်လူတစ်ဦး၏ ရှုထောင့်မှနေ၍ အမှုအရာများကို မလုပ်ဆောင်နိုင်၊ သို့မဟုတ် အလုပ်များကို အကျိုးဖြစ်ထွန်းအောင် မလုပ်ဆောင်နိုင်ပေ။ ဤသို့ဆိုလျှင် မည်သည့်ရှုထောင့်ကို ငါခံယူရမည်နည်း။ လူ့ဇာတိ၏ ရှုထောင့်ဖြစ်သလော။ ယင်းကိုလည်း ငါမလုပ်ဆောင်နိုင်ပေ။ သင့်တော်လိမ့်မည်မဟုတ်ဟု သင်မထင်သလော။ ထိုစကားများကို ပြောဆိုရန်၊ ထိုအရာများကို လုပ်ဆောင်ရန်၊ ထိုအမြင်များကို ဖော်ပြရန် လူ့ဇာတိအတွင်း၌ ဘုရားသခင်၏ အမြင်ရှုထောင့်ကို ငါခံယူမည်မှာ အမှန်ပင်ဖြစ်သည်။ ဤအရာများ၏ တန်ဖိုးကို လူသားမျိုးနွယ်ကြားရှိ ပိုက်ဆံနှင့် တိုင်းတာ၍ရနိုင်သလော။ (မရနိုင်ပါ။) မရနိုင်ပေ။ အဘယ်ကြောင့်ဆိုသော် ဤအရာများသည် ပြီးဆုံးသွားသောအလုပ်ဖြစ်သည်နှင့် လူသားမျိုးနွယ်အတွက် ထာဝရ အဓွန့်ရှည်စွာ တည်တံ့မည့်အရာများဖြစ်သောကြောင့် ဖြစ်သည်။ ထိုသာမန်အလုပ်များသည်လည်း ထာဝရ အဓွန့်ရှည်စွာ တည်တံ့မည်မှာ အမှန်ပင်ဖြစ်သည်။ သို့သော် ဤအမှုများက ထာဝရနှင့် နောင်ကာလအထိ အဓွန့်ရှည်စွာ တည်တံ့မည်ဖြစ်သောကြောင့်၊ လူသားမျိုးနွယ်အားလုံးကို ဖြည့်ဆည်းမည် ဖြစ်သောကြောင့် ယင်းတို့သည် ဘုရားသခင်ကို ယုံကြည်ခြင်းအတွက် လမ်းပြဖြစ်စေ၊ ပံ့ပိုးခြင်းနှင့် ကူညီခြင်းဖြစ်စေ ငါသည် ပို၍ လေးနက်သော အမှု အနည်းငယ်ကို ပြုလုပ်သင့်သည် မဟုတ်လော။ ဤအတွက်ကြောင့် ငါသည် လူသားမျိုးနွယ်က မခံယူနိုင်သည့် ရှုထောင့်မှနေ၍ စကားများကိုပြောဆိုပြီး အလုပ်များကို အကျိုးဖြစ်ပေါ်စေခြင်း ဖြစ်သည်။ ဤအရာကို မည်သည့်အတွက် ငါလုပ်ဆောင်သနည်း။ အသင်းတော်၏ ကျော်ကြားမှုကို တိုးမြှင့်ရန်အတွက် ဖြစ်သည်။ ဤရည်ရွယ်ချက်က မှန်ကန်သလော။ (မှန်ကန်ပါသည်။) ငါ့ကို ပြောလော့။ အသင်းတော်၏ ကျော်ကြားမှုသည် အရှိန်မြင့်လျှင် ဘုရားသခင်အား သက်သေခံခြင်းအတွက် အကျိုးကျေးဇူးရှိသလော။ (ရှိပါသည်။) ယင်းသည် ဤအရာကို မြှင့်တင်ပေးသလော၊ သို့မဟုတ် တားဆီးသလော။ (မြှင့်တင်ပေးပါသည်။) ယင်းသည် သေချာသည်။ ‌သေချာပေါက် မြှင့်တင်ပေးသည်။ ဤအလုပ်များကို အချို့သော ဘာသာတရားမရှိသည့်အုပ်စုများနှင့် ဘာသာရေးအုပ်စုများက မြင်သောအခါ ဤရုပ်ရှင်များကို ကောင်းမွန်စွာ ရိုက်ကူးထားပုံနှင့်ပတ်သက်ပြီး အံ့ဩကြသည်။ ပြီးလျှင် နောက်ကွယ်မှ ရုပ်ရှင်ရိုက်ကူးသူကို အစဉ်တွေ့လိုကြသည်။ ဤလူများကို ငါတွေ့မည်မဟုတ်။ ဤလူများကို တွေ့ရန် ငါ၌ အချိန်မရှိ။ ၎င်းတို့က ငါ့အားတွေ့ရခြင်းရည်ရွယ်ချက်က မည်သည့်အရာ ဖြစ်မည်ကို ငါမသိ။ ဤသို့ဆိုလျှင် ငါသည် ၎င်းတို့အား တွေ့ခြင်းက မည်သို့အကျိုးရှိမည်နည်း။ ဤရုပ်ရှင်များကို မြင်သောသူတို့သည် သမ္မာတရားကို လက်ခံနိုင်လျှင် ယင်းသည် လုံလောက်သည်။ ပြီးလျှင် ၎င်းတို့က မှန်သောလမ်းခရီးကို စုံစမ်းစစ်ဆေးလိုစိတ် ရှိလျှင် ပို၍ပင်ကောင်းသည်။ ၎င်းတို့အနေဖြင့် ငါ့အားတွေ့ရန် လိုအပ်ခြင်းမရှိ။ အတိုချုပ်အားဖြင့်ဆိုလျှင် ငါသည် လေးနက်သောအလုပ် အနည်းငယ်ကို လုပ်သည်။ ဤသို့ဖြင့် လူသားမျိုးနွယ်က ဤအရာများကို မြင်သောအခါ ၎င်းတို့အတွက် အတန်ငယ်ပို၍ အကျိုးရှိသည်။ ဤအရာများအား လူသားမျိုးနွယ်အတွက် ထားပေးခြင်းသည် ကောင်းသောအရာဖြစ်သလော၊ သို့မဟုတ် မကောင်းသောအရာ ဖြစ်သလော။ (ကောင်းသောအရာ ဖြစ်ပါသည်။) ယင်းသည် လုပ်သင့်လုပ်ထိုက်သည်။ လုပ်ဆောင်ရကျိုးနပ်သည်။

ဤသည်မှာ သင်တို့နှင့် သင့်မြတ်ရန် ငါ၌ရှိသည့် နည်းလမ်းဖြစ်သည်။ ငါ၌ သင်တို့နှင့်ပတ်သက်၍ ရှိသည့် ဆက်ဆံရေးသည် သင်တို့မြင်ပြီး ခံစားရသည့် ဤဆက်ဆံရေးတစ်ခုဖြစ်သည်။ ဤသို့ဆိုလျှင် ဘုရားသခင်သည် သင်တို့နှင့် မည်သည့်ဆက်ဆံရေးမျိုးရှိသနည်း။ ယင်းကို ခံစား၍ရနိုင်သလော။ ယင်းသည် အတူတူပင်ဖြစ်သည်။ “လူ့ဇာတိခံဘုရားသခင်သည် လူတစ်ဦးဖြစ်သည်။ သူသည် သင့်မြတ်ရန် လွယ်ကူသည်။ သို့သော် ကောင်းကင်ဘုံမှ ဘုရားသခင်သည် သူ၏ ဘုန်းအာနုဘော်နှင့် အမျက်ဒေါသကြောင့် သင့်မြတ်ရန် မလွယ်ကူပါ။ သူသည် ကြောက်မက်ဖွယ်ရာ ဖြစ်သည်” ဟု မစဉ်းစားလိုက်လေနှင့်။ ဘုရားသခင်သည် ငါကဲ့သို့ ဖြစ်သည်။ သူသည် မှတ်ချက်တစ်ခုဖြင့်ဖြစ်စေ၊ နည်းလမ်းတစ်ခုဖြင့်ဖြစ်စေ၊ အနိုင်အထက်ပြုခြင်းဖြင့်ဖြစ်စေ သင့်ကို သိမ်းပိုက်မည်မဟုတ်၊ သို့မဟုတ် ထိန်းချုပ်မည်မဟုတ်။ သူသည် ထိုသို့ လုပ်ဆောင်မည်မဟုတ်ပေ။ ငါသည် သင်တို့နှင့် သင့်မြတ်နေသည်ဟု သင်တို့ခံစားရသည့်အတိုင်းပင် သူသည် သင်တို့နှင့် သင့်မြတ်လိမ့်မည်။ ငါသည် သင်တို့အား တတ်နိုင်သမျှ သင်ကြားပေးပြီး ငါတတ်နိုင်သမျှ သင်တို့နားလည်အောင် ထောက်ကူပေးသည်။ သင်တို့နားမလည်နိုင်သည့်အရာများအတွက်မူ ငါသည် ထိုအရာများဖြင့် သင်တို့ကို အယူဝါဒ အတင်းမသွတ်သွင်းပေ။ လူအချို့က “ကိုယ်တော်က ကျွန်ုပ်တို့ကို အယူဝါဒ အတင်းမသွတ်သွင်းဟု ဆိုသည်။ ဤသို့ဆိုလျှင် သမ္မာတရားကို အချိန်ပြည့် တရားဟောနေခြင်းအားဖြင့် ကိုယ်တော်သည် မည်သည့်အရာကို လုပ်ဆောင်နေခြင်း ဖြစ်သနည်း” ဟု ဆိုနိုင်သည်။ ဤသည်မှာ အယူဝါဒသွတ်သွင်းခြင်း ဖြစ်သလော။ ဤသည်မှာ သင်တို့အတွက် ပံ့ပိုးပေးခြင်းဟု ခေါ်သည်။ ဤသည်မှာ သင်တို့အား တိုးတက်စေရန် အတင်းအဓမ္မ လုပ်ဆောင်ခြင်း မဟုတ်။ ယင်းမှာ ရေလောင်းခြင်း ဖြစ်သည်။ ရေလောင်းခြင်းက သင့်လျော်သည်။ အပြုသဘောဆောင်သောအရာ ဖြစ်သည်။ လူအချို့က “လူတို့ကို အန္တိခရစ်များ၏ သိမ်းပိုက်ခြင်းက ဘုရားသခင်၏ သိမ်းပိုက်ခြင်းနှင့် အတူတူဖြစ်သည် မဟုတ်လော” ဟု ဆိုလိမ့်မည်။ (မတူပေ။) မည်သည့်ပုံစံဖြင့် မတူသနည်း။ လူတို့ကို အန္တိခရစ်များ၏ သိမ်းပိုက်ခြင်းနှင့် လူတို့ကို ဘုရားသခင် သိမ်းပိုက်ခြင်းတို့အတွက် တူညီသောစကားလုံးကို အသုံးပြုသည်။ ထိုစကားအား အသုံးပြုခြင်းနှစ်ခုကြားတွင် အနှစ်သာရ၌ ကွာခြားမှုက အဘယ်နည်း။ သင်တို့သည် ဤအရာကို အသေအချာ ရှင်းပြနိုင်သလော။ သင်တို့သည် ဤအရာကိုပင် မလုပ်ဆောင်နိုင်လျှင် သမ္မာတရားအပေါ် သင်တို့၏ နားလည်မှုသည် အလွန်အမင်း ညံ့ဖျင်းခြင်းသာ ဖြစ်သည်။ (လူတို့အား စာတန်က သိမ်းပိုက်ခြင်းသည် အဓမ္မလုပ်ဆောင်သော ထိန်းချုပ်မှုဖြစ်ပြီး ဘုရားသခင်၏ သိမ်းပိုက်ခြင်းကမူ သမ္မာတရားအား ပံ့ပိုးပေးခြင်း ဖြစ်သည်။ သမ္မာတရားစည်းမျဉ်းများအား လူတို့ကို ပြောပြခြင်း ဖြစ်သည်။ ထို့နောက်တွင် လူတို့သည် ယင်းကို လက်တွေ့လုပ်ဆောင်နိုင်ပြီး ဤသို့ဖြင့် အသက်ကို ရရှိနိုင်သည်။) ဤသို့ဆိုလျှင် ငါသင်တို့ကို မေးလေပြီ။ စာတန်သည် လူတို့ကို ထိန်းချုပ်ပြီး သိမ်းပိုက်သည်။ သို့သော် စာတန်သည် သမ္မာတရားရှိသလော။ (မရှိပါ။) စာတန်သည် မည်သည့်အရာ ဖြစ်သနည်း။ မည်သည့်အကြောင်းပြချက်များဖြင့် လူတို့ကို သိမ်းပိုက်သနည်း။ တစ်နည်းအားဖြင့် လူတို့ကို သိမ်းပိုက်ပြီး ရရှိဖို့ ကြိုးစားရန်အတွက် စာတန်ကို မည်သည့်အရာက အရည်အချင်းပြည့်မီစေသနည်း။ စာတန်တွင် မည်သည့်အရာမျှ မရှိပေ။ ဤသို့ဆိုလျှင် လူတို့ကို သိမ်းပိုက်ရန်အတွက် မည်သည့်အရာကို စာတန် အသုံးပြုသနည်း။ လူတို့ကို သိမ်းပိုက်ပြီးသည်နှင့် စာတန်သည် လူတို့ကို မည်သည့်အရာ ပံ့ပိုးပေးနိုင်သနည်း။ စာတန်သည် သင့်အား ဖောက်ပြန်ပျက်စီးခြင်းသာ ဖြစ်စေနိုင်သည်။ သင့်ကို ဆော့ကစားပြီး ဖျက်ဆီးခြင်းသာ ပြုလုပ်နိုင်သည်။ အဆုံးတွင် သင့်အား ဖျက်ဆီး၍ ပြီးသောအခါ၌ သင့်အား ငရဲသို့ပို့လိမ့်မည်။ စာတန်၏ သိမ်းပိုက်ခြင်းနှင့် ထိန်းချုပ်ခြင်းအမျိုးအစားမှာ အဘယ်နည်း။ ဖိစီးနှိပ်စက်ခြင်းသာဖြစ်သည်။ သင့်အား ထိန်းချုပ်ပြီး သိမ်းပိုက်ခြင်း၌ စာတန်၏ ပန်းတိုင်မှာ ဘုရားသခင်နှင့် သမ္မာတရားအား သင်ကျိုးနွံနာခံခြင်းကို တားဆီးရန် ဖြစ်ပြီး သင့်အား ၎င်းအပေါ် ကျိုးနွံနာခံစေရန် ဖြစ်သည်။ စာတန်အတွက်မှာမူ ဘုရားသခင်ကို သင်ကျိုးနွံနာခံခြင်းက မှားယွင်းပြီး ၎င်းကို ကျိုးနွံနာခံခြင်းက မှန်ကန်သည်။ သင်က စာတန်ကို အမှန်ပင် ကျိုးနွံနာခံပြီး စာတန်၏ ထိန်းချုပ်ခြင်း၊ သိမ်းပိုက်ခြင်းကို ခံရလျှင် သင်သည် ဘုရားသခင်ကို လုံးလုံး စွန့်ခွာကာ ငြင်းပယ်ပြီး ဖြစ်လိမ့်မည်။ ဤသို့ဆိုလျှင် လူတို့အပေါ် ဘုရားသခင်၏ သိမ်းပိုက်ခြင်းမှာ အဘယ်သို့ဖြစ်သနည်း။ ဘုရားသခင်ကိုယ်တော်တိုင်က သမ္မာတရား ဖြစ်သည်။ သူသည် အပြုသဘောဆောင်သောအရာများအားလုံး၏ လက်တွေ့ကျမှု ဖြစ်သည်။ အပြုသဘောဆောင်သောအရာများ အားလုံး၏ အရင်းအမြစ်ဖြစ်သည်။ သမ္မာတရား၏ အရင်းအမြစ်ဖြစ်သည်။ ဤသို့ဆိုလျှင် လူတို့သည် မည်သည့်အရာ ဖြစ်သနည်း။ လူတို့သည် စာတန်၏ ဖျက်ဆီးခြင်းခံခဲ့ရသော အမျိုးအစားနှင့် သက်ဆိုင်သည်။ ၎င်းတို့တွင် သမ္မာတရားမရှိ။ ထို့ကြောင့် ဘုရားသခင်က သမ္မာတရားကို ဖော်ပြခြင်း၊ လူ၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်း နည်းများဖြင့် လူတို့ကို တရားစီရင်ပြီး ပြစ်တင်ဆုံးမကာ လူတို့ကို စစ်ကြောပြီး စစ်ဆေးသည်။ ဤသို့ဖြင့် လူတို့အနေဖြင့် သူပြောသော စကားများကို နားလည်နိုင်ရန်၊ သူ့ကို ဖန်ဆင်းရှင်အဖြစ် အသိအမှတ်ပြုပြီး မိမိတို့ကိုယ်ကို သူ၏ ဖန်ဆင်းခံများအဖြစ် အသိအမှတ်ပြုရန်၊ သူ၏ရှေ့မှောက်သို့ လာပြီး သူ့ထံ၌ မိမိတို့ကိုယ်ကို ပျပ်ဝပ်ရန်၊ ပြီးလျှင် သူ၏ အချုပ်အခြာအာဏာနှင့် အစီအစဉ်များကို လက်ခံရန် ဖြစ်သည်။ ဤအရာအားလုံးသည် သမ္မာတရားနှင့် မကိုက်ညီသလော။ (ကိုက်ညီသည်။) ဤသို့ဆိုလျှင် ဤသိမ်းပိုက်မှုမှာ အဘယ်နည်း။ လူတို့ကို ရယူခြင်းဖြစ်သည်။ ကယ်တင်ခြင်းဖြစ်သည်။ အပြုသဘောဆောင်သောအရာ တစ်ခုဖြစ်သည်။ သင့်အား ထိခိုက်ခြင်းမဟုတ်။ ဤအရာနှင့် စာတန်၏ သိမ်းပိုက်ခြင်းကြားတွင် ကွာခြားမှုတစ်ခုရှိသလော။ ဘုရားသခင်အနေဖြင့် လူတို့ကို သိမ်းပိုက်ခြင်းသည် သင့်လျော်သည်။ သူသည် သမ္မာတရားဖြစ်သည်။ အပြုသဘောဆောင်သောအရာများအားလုံး၏ အရင်းအမြစ် ဖြစ်သည်။ သူသည် “လူသားမျိုးနွယ်ကို သိမ်းပိုက်သည်”ဟု ဆိုခြင်းသည် အလွန်တရာ ဆီလျော်သော ဖော်ပြနည်း ဖြစ်သည်။ လူသားမျိုးနွယ်တွင် သမ္မာတရားမရှိ။ ၎င်းတို့သည် စာတန်၏ ဖျက်ဆီးခြင်းကို အလွန်အမင်းခံထားရပြီး စာတန်၏ အမျိုးအစားဖြစ်အောင် ပြုလုပ်ခြင်းခံရသည်။ ဤအတွက်ကြောင့် လူတို့က ဘုရားသခင်ကို ကျိုးနွံနာခံမှုမရှိခြင်း ဖြစ်သည်၊ သူ့ကို ငြင်းဆန်ပြီး ငြင်းပယ်ခြင်း ဖြစ်သည်။ ဘုရားသခင်သည် သမ္မာတရားကို ဖော်ပြရမည်ဖြစ်ပြီး ပြစ်တင်ဆုံးမခြင်းနှင့် တရားစီရင်ခြင်း နည်းလမ်းများကို အသုံးပြုရမည် ဖြစ်၏။ သို့မှသာ ဘုရားသခင်သည် မည်သူဖြစ်သည်၊ ဖန်ဆင်းရှင်သည် မည်သူဖြစ်သည်၊ ဖန်ဆင်းခံများသည် မည်သူတို့ဖြစ်ကြသည်၊ စာတန်သည် မည်သူဖြစ်သည်ကို လူတို့ နားလည်လာစေပြီး သခင့်ကို အသိအမှတ်ပြုကာ ကိုယ်တော်ထံ ပြန်လာကြစေရန်၊ ဖန်ဆင်းရှင်ကို အသိအမှတ်ပြုရန်နှင့် ကိုယ်တော်၏ မျက်မှောက်တော်၌ မိမိတို့ကိုယ်ကို ကိုယ်တော်၏ ဖန်ဆင်းခံများအဖြစ် အသိအမှတ်ပြုကြစေရန် ဖြစ်၏။ ဤသည်မှာ သိမ်းပိုက်ခြင်း၏ အဓိပ္ပာယ်သက်ရောက်မှု ဖြစ်သည်။ ဘုရားသခင်၏ သိမ်းပိုက်ခြင်းခံရသူတို့သည် သမ္မာတရားကို နားလည်သလော၊ သို့မဟုတ် နားမလည်ဘူးလော။ (နားလည်ပါသည်။) ပြီးလျှင် စာတန်၏ သိမ်းပိုက်ခြင်းခံရသူတို့သည် မည်သည့်အရာကို ရကြသနည်း။ မည်သည့်သမ္မာတရားကိုမျှ နားမလည်ကြဘဲ ဘုရားသခင်ကို ရှောင်သည်၊ သစ္စာဖောက်ပြီး ငြင်းပယ်သည်၊ ဘုရားသခင်နှင့် ပတ်သက်ပြီး အယူအဆများရှိကာ စာတန်နှင့် အန္တိခရစ်များနောက်သို့ပင် လိုက်သည်။ ၎င်းတို့သည် ဘုရားသခင်ကိုပင် ဝေဖန်အပြစ်တင်နိုင်သည်၊ ပုန်ကန်နိုင်ပြီး ကျိန်ဆဲနိုင်သည်၊ ဘုရားသခင်၏ အချုပ်အခြာအာဏာကို ကျိုးနွံနာခံရန် မဆိုထားနှင့်၊ အသိအမှတ်ပြုရန်ပင် ငြင်းဆန်သည်။ ဤသည်တို့မှာ စံနှုန်းပြည့်မီသော ဖန်ဆင်းခံများ ဖြစ်သလော။ (မဟုတ်ပါ။) ၎င်းတို့သည် ဘုရားသခင်၏ သိမ်းပိုက်ခြင်း ခံရသောလူတို့နှင့် အတိအကျဆန့်ကျင်ဘက် ဖြစ်သည်။ အကျိုးသက်ရောက်မှုမှာ လူတို့ကို ဘုရားသခင် သိမ်းပိုက်ခြင်း၏ ပြောင်းပြန်ဖြစ်သည်။

အန္တိခရစ်ကဲ့သို့သောသူတစ်ဦးက အဆင့်အတန်းရှိပြီး ထိုသူက ခေါင်းဆောင်တစ်ဦးဖြစ်သည်ကို လူတို့မသိသောတစ်နေရာရာသို့ သွားလျှင် သူသည် ယင်းနှင့်ပတ်သက်ပြီး ပျော်ရွှင်မည်လော။ ပျော်ရွှင်မည်မဟုတ်။ မည်သည့်နေရာသို့ ၎င်းတို့သွားသည်ဖြစ်စေ “ငါသည် ခေါင်းဆောင်ဖြစ်သည်။ အစားအစာတစ်ခုခု ပြုလုပ်ပေးပါ။ ကောင်းသောအရာတစ်ခုခုကို စားရမည်” ဟူ၍ လူတိုင်းအား ပြောရန် အသုံးပြုနိုင်သည့် မည်သည့်နည်းကိုမဆို သုံးလိမ့်မည်။ အဆင့်အတန်းအပေါ်တွင် ငါ၏ အမြင်မှာ မည်သည့်အရာဖြစ်သည်ဟု သင်တို့ ဆိုမည်နည်း။ (ကိုယ်တော်သည် ယင်းကို စိတ်ဝင်စားခြင်းမရှိ။) ထိုစိတ်ဝင်စားမှုကင်းမဲ့ခြင်းက အဘယ်သို့ ပေါ်လွင်သနည်း။ တစ်နေရာရာသို့ ငါသွားသည့်အခါ ငါ၏ ပင်ကိုလက္ခဏာ အကြောင်းကို လူများအား လွတ်လပ်စွာ လျှောက်မပြောရန်ဖြစ်စေ၊ လူတို့အား အသိမပေးရန်ဖြစ်စေ ထိုနေရာမှ လူတို့အား ငါတတ်နိုင်သမျှ ပြောပြသည်။ အဘယ်ကြောင့် ဤအရာကို ငါလုပ်ဆောင်သနည်း။ အဘယ်ကြောင့်ဆိုသော် ဤအကြောင်းကို လူတို့သိသောအခါ အလွန်ပင် စိတ်ရှုပ်ဖွယ်ရာ ဖြစ်သောကြောင့်ဖြစ်သည်။ ၎င်းတို့ မသိလျှင် ၎င်းတို့၏ စိတ်နှလုံးတွင် ရှိသောအရာကို ငါ့အား အနည်းငယ် ပြောကောင်းပြောနိုင်သည်။ ၎င်းတို့သိသည်နှင့် ယင်းသည် နာကျင်စရာဖြစ်၏။ ငါနှင့်ဆိုလျှင် ရုတ်ခြည်း နှုတ်ဆိတ်သွားကြသည်။ ငါ့ကို ပြောလော့။ မိမိ၏ စိတ်နှလုံး၌ ရှိသည့်အရာကို ငါ့အားပြောသည့်သူ တစ်ယောက်မျှ မရှိဘဲ ငါသည် အထီးကျန်မည် မဟုတ်လော။ ငါသည် သာမန်လူတစ်ဦးဖြစ်သည့်အလား လူတို့က ငါ့ကို ဆက်ဆံနိုင်ရန်အတွက်၊ ၎င်းတို့ပြောလိုသည့်အရာကို ငါ့အား ပြောရန်အတွက် လူတို့ကို အသိမပေးရန် ငါအစွမ်းကုန် ကြိုးစားသည်။ လူတို့အတွက် လွတ်လပ်ပေါ့ပါးစွာ ခံစားရခြင်း၊ ငါ့အနေဖြင့် သူတို့ကို အစဉ် ချည်နှောင်မထားခြင်းနှင့် ၎င်းတို့သည် ငါ၏မျက်မှောက်၌ အစဉ် အလွန် ရိုသေလေးစားစွာ မနေကြရခြင်းသည် အလွန်ကောင်းမွန်လှ၏။ ၎င်းတို့အနေဖြင့် ဤသို့လုပ်ဆောင်ရန် မလိုအပ်။ ယင်းကို ငါမနှစ်သက်ပေ။ သမ္မာတရားကို နားမလည်သူတို့က “ကိုယ်တော်သည် ယင်းကို သေချာပေါက် နှစ်သက်သည်။ ထို့ကြောင့် ဤသည်မှာ ကိုယ်တော့်ကို ကျွန်ုပ်ဆက်ဆံမည့်ပုံစံ ဖြစ်သည်” ဟု တွေးကြသည်။ ဤသို့သောလူတို့ကို ငါမြင်သောအခါ ပုန်းသည်။ အစဉ်ခယနေသောသူကို ငါမြင်သည့်အခါ ငါသည် အမြန်ဆုံး ပုန်းသည်။ ဤသို့သောလူများနှင့် လုံးဝ မထိတွေ့လိုပေ။ အလွန်ပင် ကသီလင်တဖြစ်သည်။ အလွန် ကရိကထ များသည်။ သို့သော် အန္တိခရစ်များသည် ဤသို့မဟုတ်။ ၎င်းတို့သည် လူတို့၏ လေးစားမှုကိုရဖို့၊ ၎င်းတို့သွားသည့် နေရာတိုင်းတွင် အထူးအကျိုးခံစားခွင့်ကို ခံရဖို့မျှော်လင့်သည်။ ပြီးလျှင် ၎င်းတို့သည် မည်သည့်အရာကို ပို၍ပင် မျှော်လင့်သနည်း။ ၎င်းတို့ရှိနေသရွေ့ ၎င်းတို့ဦးဆောင်မှုအောက်ရှိ လူတို့အနေဖြင့် ၎င်းတို့၏ အမိန့်များကို အပြည့်အဝနာခံမည်၊ အပေးအယူမပြုလုပ်ဘဲ ၎င်းတို့ကို အကြွင်းမဲ့ဖြစ်သည်အထိ နာခံမည်ဟု မျှော်လင့်ခြင်း ဖြစ်သည်။ ထို့နောက်တွင် ၎င်းတို့က “ကြည့်ပါ။ ငါဦးဆောင်သော စစ်သားများ၊ ငါဦးဆောင်သောအဖွဲ့ကို သင်အဘယ်သို့ထင်သနည်း။ ငါပြောသည့်အရာကို ၎င်းတို့အားလုံး နာခံစွာ လုပ်ဆောင်ကြသည်” ဟု တွေးကြသည်။ ၎င်းတို့သည် အောင်မြင်သည်ဟူသည့် အထူးခံစားချက်ကို ခံစားရသည်။ ၎င်းတို့သည် လူတို့အား အမှီအခိုကင်းသော အတွေးမရှိဘဲ၊ သို့မဟုတ် ကိုယ်ပိုင်ထင်မြင်ချက်မရှိဘဲ၊ သို့မဟုတ် အမြင်များမရှိဘဲ ရုပ်သေးများကဲ့သို့ဖြစ်ရန်၊ ကျွန်များကဲ့သို့ ဖြစ်ရန် လေ့ကျင့်ပေးသည်။ ၎င်းတို့သည် လူတစ်ဦးချင်းစီအား ထုံပြီး ဉာဏ်ထိုင်းရန် ပြုလုပ်သည်။ ထို့နောက်တွင် အန္တိခရစ်များသည် ၎င်းတို့အလုပ်က ရလဒ်များ ရရှိခဲ့သည်ဟုလည်းကောင်း၊ ၎င်းတို့၏ ဆန္ဒများနှင့် ရည်မှန်းချက်များက ပြည့်စုံပြီးဖြစ်သည်ဟုလည်းကောင်း ခံစားရလျက် ၎င်းတို့၏ စိတ်နှလုံးအတွင်းထဲတွင် ဝမ်းမြောက်ပြီး ကျေနပ်ကြသည်။ အမှုအရာများက ဤသို့မဖြစ်လျှင် ၎င်းတို့သည် စိတ်နှလုံးထဲတွင် ဝမ်းနည်းကြသည်။ “လူတို့သည် ငါပြောသည့်အတိုင်းကို အဘယ်ကြောင့် မလုပ်ကြသနည်း။ ငါ့အား သူတို့နာခံအောင် လုပ်ရန်အတွက် မည်သည့်နည်းလမ်းကို သုံးရမည်နည်း။ ကောင်းပြီ။ ငါသည် အလွန်တော်သည်ကို သင်မသိလျှင် သင့်ကို ပြရမည်သာဖြစ်သည်။ ငါ့တွင် ဘွဲ့လွန်ဒီဂရီတစ်ခု ရှိ၏။ သင် မြင်ရစေရန် ငါသည် မိမိ၏ ဒီပလိုမာကို နေ့တိုင်း ဆောင်ထား၏။ ငါသည် အင်္ဂလိပ်စာ အဓိက အဆင့် ရှစ် စာမေးပွဲကို အောင်မြင်ခဲ့ပြီး ကျောင်းသားသမဂ္ဂ၏ ဥက္ကဋ္ဌလည်း ဖြစ်ခဲ့၏။ သင်တို့သည် ငါ့အား ကောင်းစွာ နားမလည်သည်ကို မြင်ရ၍ သင်တို့အတွက် ငါအနည်းငယ်အစွမ်းပြမည်” ဟူ၍ ဖြစ်သည်။ အလုပ်ကို ၎င်းတို့ ဆွေးနွေးသည့်အခါတိုင်းတွင် ၎င်းတို့က “သင်တို့အားလုံးတွင်ရှိသည့် မည်သည့်အတွေးများကိုမဆို ပြောပါ။ သင်တို့၏ အမြင်များကို လွတ်လပ်စွာ ဖော်ပြပါ။ ငါ့ကြောင့် ဘောင်ခတ်မခံပါနှင့်” ဟု ဆိုသည်။ ထို့ကြောင့် ထိုနေရာရှိလူတို့သည် ၎င်းတို့၏ အမြင်များကို စတင်ဖော်ပြကြသည်။ ဖော်ပြပြီးနောက်တွင် ဘွဲ့လွန်ဒီဂရီရထားသော ဤ”သာလွန်သောပုဂ္ဂိုလ်”က “သင်တို့၏ အမြင်များသည် မကောင်းပါ။ ယင်းတို့အားလုံးသည် သာမန်ဖြစ်သည်။ သာမန်လူများ၏ အမြင်များသာ ဖြစ်သည်။ ကျွန်ုပ်သည် အမှန်ပင် ကြားဝင်မှဖြစ်မည်။ ကြည့်ပါ။ သင်တို့သည် ဤအလုပ်ကို မလုပ်နိုင်။ အမှန်တွင် ဤအလုပ်ကို ကျွန်ုပ်တာဝန်ယူမလုပ်ဆောင်လိုပါ။ သို့သော် ဤနေရာတွင် ကျွန်ုပ်မရှိလျှင် ဤဝန်ထုပ်ဝန်ပိုးကို သင်တို့ အမှန်ပင် တာဝန်ယူလုပ်ဆောင်နိုင်မည်မဟုတ်။ ထို့ကြောင့် ကျွန်ုပ် ကူညီပေးဖို့ လိုသည်။ ဤအမှုကိစ္စကို ကျွန်ုပ် သေချာတွေးပြီးဖြစ်သည်။ ကျွန်ုပ်တို့ ကိုင်တွယ်မည့်ပုံစံမှာ ဤသို့ဖြစ်သည်။ သင်တို့ပြောသည့် မည်သည့်နည်းကမျှ အလုပ်ဖြစ်မည်မဟုတ်။ ပို၍ကောင်းသော နည်းတစ်ခုကို သင်တို့အား ကျွန်ုပ်ပေးမည်။ ယင်းမှာ ယခင်က အလုပ်အစီအစဉ်များက ကျွန်ုပ်တို့ကို လုပ်ဆောင်ရန် သတ်မှတ်သည့်အရာ ဖြစ်သည်။ ယခုမှစပြီး ထိုစည်းမျဉ်းစည်းကမ်းများကို ကျွန်ုပ်တို့ ဖက်တွယ်ထားမည်မဟုတ်။ ကျွန်ုပ်တို့ ထိုကဲ့သို့ လုပ်ဆောင်တော့မည် မဟုတ်ပါ” ဟု ဆိုသည်။ လူအချို့က “အလုပ်အစီအစဉ်များအတိုင်း ကျွန်ုပ်တို့ မလုပ်ဆောင်လျှင် ဘုရားအိမ်တော်သည် အလွန်အမင်းဆုံးရှုံးမှု ဖြစ်လိမ့်မည်” ဟု ဆိုကြသည်။ ၎င်းက “ထိုအကြောင်းကို အလွန်တွေးခြင်း မပြုနှင့်။ ဘုရားအိမ်တော်က ဤအနည်းငယ်သော ငွေပမာဏကို ဂရုစိုက်မည်လော။ ရလဒ်များကို အာရုံစိုက်ကြစို့။ ယင်းတို့က အရေးပါသည့်အရာ ဖြစ်သည်။ ယခုမှစပြီး ကျွန်ုပ်ပြောသည့်အတိုင်း လုပ်ဆောင်ပါ။ တစ်စုံတစ်ခု လွဲချော်ခဲ့လျှင် ကျွန်ုပ်တာဝန်ဖြစ်သည်” ဟု ပြန်ပြောသည်။ မည်သူကမျှ ၎င်းတို့ကို မဖျောင်းဖျနိုင်ပေ။ ၎င်းတို့သည် ကြီးကျယ်သောအယူအဆများကို တတွတ်တွတ် ပြောဆိုနေခြင်းသာ မဟုတ်လော။ ဤအရာကို လုပ်ဆောင်ရာတွင် ၎င်းတို့၏ ပန်းတိုင်မှာ အဘယ်နည်း။ ကြွားဝါရန် ဖြစ်ပြီး ၎င်းတို့၏ ဖြစ်တည်မှုအပြင် ၎င်းတို့၏ အလွန် ဉာဏ်ထက်မြက်ခြင်းကိုပါ လူတစ်ဦးချင်းစီတိုင်းအား စဉ်ဆက်မပြတ် သတိပေးရန် ဖြစ်သည်။ ၎င်းတို့သည် မည်သည့်ပုံစံဖြင့် အလွန် ဉာဏ်ထက်မြက်သနည်း။ သာမန်လူတို့အတွက် ၎င်းတို့၏ နားလည်ရခက်မှုတွင် ဖြစ်သည်။ အန္တိခရစ်များသည် အခြားလူများနှင့် တူညီသော အမြင်ရှိလျှင်ပင် ထိုအမြင်ကို အခြားလူများက ဖော်ပြသောအခါ ငြင်းပယ်ဆဲဖြစ်သည်။ ထို့နောက်တွင် ၎င်းတို့သည် အစမှပြန်စကာ ထိုအမြင်ကို ပြန်လည်ဖော်ပြခြင်းအားဖြင့် ဦးဆောင်လေသည်။ အုပ်စုက ၎င်းတို့ပြောသည်ကိုကြားပြီး “ထိုစိတ်ကူးမှာ အတူတူပင် မဟုတ်လော” ဟု ပြောသည်။ ၎င်းတို့က “တူသည်ဖြစ်စေ၊ မတူသည်ဖြစ်စေ ယင်းကိုပြောသည်မှာ ကျွန်ုပ်ဖြစ်သည်။ ယင်းကိုပြောသည်မှာ သင်တို့မဟုတ်။ ဤစိတ်ကူးကို အလျင်ဦးအောင် ပြောဆိုခဲ့သည်မှာ ကျွန်ုပ်ဖြစ်သည်” ဟု ဆိုသည်။ လူတို့သည် ၎င်းတို့ပြောသည့်အရာကို အဘယ်သို့ အပြန်အလှန် ငြင်းခုံသည်ဖြစ်စေ ၎င်းတို့၏ ပန်းတိုင်မှာ လူတိုင်းအား စည်းရုံးသိမ်းသွင်းရန် ဖြစ်သည်။ လူတို့အား “ငါသည် ခေါင်းဆောင်ဖြစ်သည်မှာ အလဟဿမဟုတ်။ ငါသည် အဖွဲ့ခေါင်းဆောင်နှင့် ကြီးကြပ်ရေးမှူးဖြစ်သည်မှာ အလဟဿမဟုတ်။ ငါသည် အပြောသက်သက်သာ မဟုတ်။ ငါ၏ ပင်ကိုစွမ်းရည်များ၊ ဆုကျေးဇူးများ၊ အရည်အချင်းများ မရှိဘဲ ဤနေရာတွင် ရှိမည်မဟုတ်” ဟူ၍ လူတို့အား အသိပေးရန် ဖြစ်သည်။ ၎င်းတို့မရှိစဉ်၌ တစ်စုံတစ်ခု ဖြစ်ပျက်ခဲ့လျှင် အခြားမည်သူကမျှ ဆုံးဖြတ်ချက်မချနိုင်ပေ။ ပြီးလျှင် ၎င်းတို့ရှိနေလျှင် ဆုံးဖြတ်ချက်ချသည်မှာ ၎င်းတို့ဖြစ်ရမည်ဖြစ်သည်။ လူတိုင်းက ၎င်းတို့၏ အမူအရာကို စောင့်ကြည့်ရမည်ဖြစ်သည်။ ၎င်းတို့က ဆုံးဖြတ်ချက်ချသောအခါတွင်မှ လူတိုင်းက စိတ်သက်သာ၍ သက်ပြင်းချနိုင်သည်။ ၎င်းတို့ ဆုံးဖြတ်ချက်မချလျှင် လူတိုင်းက စိတ်သောကရောက်ကြသည်။ ၎င်းတို့သည် ဆုံးဖြတ်ချက်ချခွင့်မရလျှင် လက်ရှိအလုပ်ကို ဖြေရှင်းရန် ဖြစ်နိုင်မည်မဟုတ်။ ဤသို့လုပ်ဆောင်ရာတွင် ၎င်းတို့၌ ပန်းတိုင်တစ်ခုမရှိသလော။ ၎င်းတို့သည် တစ်ခါတစ်ရံတွင် “ငါလုပ်ဆောင်နေသည့် အရာသည် မှန်သလော။ ဤအရာကို မလုပ်ဆောင်လျှင် ကောင်းလိမ့်မည်။ ငါသည် ကိုယ့်ကိုယ်ကိုယ် အလွန်ပင် အရူးလုပ်နေသည်။ ဤသည်မှာ အန္တိခရစ်များ ပြုမူလုပ်ဆောင်သည့်ပုံစံမဟုတ်လော။ အလုပ်ဖြစ်မည်မဟုတ်။ အရေးကြီးသည်မှာ ငါ၏ ဂုဏ်သိက္ခာဖြစ်သည်။ ‘အန္တိခရစ်’လော။ အထက်က ငါ့ကို မစီရင်သေးသောကြောင့် ငါသည် အန္တိခရစ်မဟုတ်” ဟု မိမိတို့ဘာသာ တွေးကြသည်။ ပြီးလျှင် ၎င်းတို့လုပ်ဆောင်နေခဲ့သည့်အတိုင်း ဆက်လက်လုပ်ဆောင်သည်။ တစ်ခါတစ်ရံတွင် ၎င်းတို့လုပ်နေသည့်အရာသည် အလုပ်အစီအစဉ်များနှင့် သမ္မာတရားစည်းမျဉ်းများအား ချိုးဖောက်သည်ကိုလည်းကောင်း၊ ၎င်းတို့၏ ကိုယ်ပိုင်ဂုဏ်သိက္ခာနှင့် အဆင့်အတန်းကို သိသာစွာ အလေးထားနေသည်ကိုလည်းကောင်း၊ ၎င်းတို့၏ ကိုယ်ပိုင်ရည်ရွယ်ချက်များ ရှိသည်ကိုလည်းကောင်း ၎င်းတို့ အတော်ပင် ကောင်းစွာသိသည်။ သို့တိုင်အောင် ၎င်းတို့သည် ဘုရားသခင်ကို ကြောက်ရွံ့သောစိတ်နှလုံးရှိဖို့ မဆိုထားနှင့်၊ အကျိုးဆက်များကို တွေးခြင်းပင်မရှိဘဲ ၎င်းတို့လုပ်ဆောင်နေခဲ့သည့်အရာကို ဆက်လက်၍ လုပ်ဆောင်ကြသည်။ ဤသည်မှာ စိတ်သဘောထားဆိုင်ရာ ပြဿနာတစ်ခုမဟုတ်လော။ ဤစိတ်သဘောထားမျိုးသည် ၎င်းတို့အား မည်သည့်အရာကို လုပ်ဆောင်စေသနည်း။ အလွန်အကျွံ အတ္တမာနကြီးပြီး မကောင်းသောအရာများလုပ်ဆောင်လျက် သောင်းကျန်းစေခြင်း ဖြစ်သည်။ ၎င်းတို့၏ စိတ်နှလုံး၌ သင့်လျော်သော ပြုမူဆောင်ရွက်နည်းကို အမှန်ပင် မသိသလော။ ၎င်းတို့လုပ်ဆောင်နေသည့် အရာသည် စည်းမျဉ်းများအား ချိုးဖောက်သည်ကို အမှန်ပင် နားမလည်သလော။ ၎င်းတို့လုပ်ဆောင်နေသည့်အရာသည် အခြားလူများကို အထင်အမြင်မှားစေခြင်း၊ ထိန်းချုပ်ခြင်းဖြစ်သည်ကိုလည်းကောင်း၊ မကောင်းမှု လုပ်ဆောင်နေခြင်း ဖြစ်သည်ကိုလည်းကောင်း အမှန်ပင် မသိသလော။ ဤအရာများကို ၎င်းတို့သိပြီး နားလည်သည်။ ဤသို့ဆိုလျှင် ၎င်းတို့က ဤသို့ဆက်လက်၍ လုပ်ဆောင်နေနိုင်ခြင်းသည် သမ္မာတရားကို ၎င်းတို့မချစ်သကဲ့သို့ အလွန်အမင်း မနှစ်မြို့ဟူ၍ အဓိပ္ပာယ်ရသည်။ ၎င်းတို့သည် ၎င်းတို့၏နှုတ်မှလာခြင်း မဟုတ်သရွေ့ မည်သည့်အမြင်၊ လမ်းခရီး၊ နည်းလမ်း၊ သို့မဟုတ် ပြောဆိုချက်ကိုမဆို ငြင်းပယ်သည်။ ဤသည်မှာ ရည်မှန်းချက် မဟုတ်လော။ (ဟုတ်သည်။) ဤအတွင်းတွင် ရည်မှန်းချက်နှင့် မကောင်းသော ရည်ရွယ်ချက်များရှိသည်။ မည်သည့်မကောင်းသော ရည်ရွယ်ချက်များနည်း။ ယင်း၏နောက်ကွယ်တွင် မည်သည့်အရာ ကွယ်ဝှက်နေသနည်း။ (၎င်းတို့ပြောသည့်အရာကို လူတို့အား လုပ်ဆောင်စေခြင်း ဖြစ်သည်။) ၎င်းတို့ပြောသည့်အရာကို လူတို့အား လုပ်ဆောင်စေခြင်းပင်။ ၎င်းတို့သည် ဤသို့သော ထင်ပေါ်ရန် အားသာချက်၊ သို့မဟုတ် အခွင့်အရေးတစ်ခုတလေကို လုံးဝ လက်လွတ်မခံနိုင်ပေ၊ သို့မဟုတ် ဤအရာတို့ကို အခြားမည်သူ့အပေါ်ကိုမျှ ကျရောက်ခွင့်မပေးနိုင်ပေ။ အကြိမ်တိုင်းတွင် ဆုံးဖြတ်ချက်ချသည်မှာ ၎င်းတို့ဖြစ်ရမည်ဖြစ်သည်။ အကြိမ်တိုင်းတွင် အဆုံးအဖြတ် ပေးရသည်မှာ ၎င်းတို့ဖြစ်ရမည်ဖြစ်သည်။ အကြိမ်တိုင်းတွင် အလုပ်၏ အသီးအပွင့်များသည် ၎င်းတို့အတွက်သာ ဖြစ်ရမည်၊ ၎င်းတို့သာ နာမည်ကောင်း ရရမည်ဖြစ်သည်။ အဆုံးတွင် ၎င်းတို့သည် လူတိုင်းအား စွဲမြဲနေသည့်အတွေးတစ်ခု ဖြစ်ပေါ်စေသည်။ မည်သည့် စွဲမြဲနေသည့်အတွေးဖြစ်သနည်း။ အဖွဲ့၌ ၎င်းတို့ရှိမှသာ အလုပ်ကို လည်ပတ်နိုင်သည်၊ ၎င်းတို့မရှိလျှင် အခြားမည်သူကမျှ ဝန်ထုပ်ကို ခေါင်းမခံနိုင်သည့်အလား ဖြစ်သည်ဟု ထင်မြင်ရန် စွဲမြဲနေသည့်အတွေးဖြစ်သည်။ ဤသို့ဖြင့် ၎င်းတို့သည် ၎င်းတို့၏ပန်းတိုင်ကို ဖြစ်မြောက်ပြီး ဖြစ်သည်မဟုတ်လော။ ဤလူတို့သည် ၎င်းတို့၏ ထိန်းချုပ်မှုအောက်သို့ ကျရောက်သွားခဲ့သည်။ ထိန်းချုပ်ခံရခြင်း၏ ရှေ့ပြေးမှာ အဘယ်နည်း။ လုံးလုံးသိမ်းပိုက်ခံရခြင်း၊ အနိုင်ယူခံရခြင်း ဖြစ်သည်။ အန္တိခရစ်များသည် ၎င်းတို့အား အရှုံးပေးအပ်နှံရန် သင့်အား ညှဉ်းပန်းလေသည်မှာ အမှန်နှင့်အမှားကို သင်မသိသည်အထိ၊ ၎င်းတို့ကို ပိုင်းခြားသိမြင်ရန်၊ သို့မဟုတ် ၎င်းတို့အပေါ် မည်သည့်သမ္မာတရားရှုထောင့်နှင့်မျှ ချိတ်ဆက်ရန် လုံးဝ မကြိုးစားသည်အထိ၊ ၎င်းတို့လုပ်ဆောင်သည့် မည်သည့်အရာမဆိုက မှန်သည်ဟု ခိုင်ခိုင်မာမာ ယုံကြည်ပြီး ၎င်းတို့ မှန်သလော၊ မှားသလောဆိုသည်ကို မစိစစ်ရဲသည်အထိ ဖြစ်သည်။ ဤသည်တို့မှာ အန္တိခရစ်များ၏ အထင်အမြင်မှားစေခြင်းနှင့် ထိန်းချုပ်ခြင်းကို လူတို့ ခံရပြီးနောက် ဖြစ်ပေါ်သော အကျိုးဆက်များဖြစ်သည်။ ထို့နောက် ချက်ချင်းပင် ထိုလူတို့သည် အန္တိခရစ်များနောက်သို့ လိုက်ကြသည်။ ဤသို့မဟုတ်သလော။ (ဟုတ်ပါသည်။) ဤသည်မှာ ရှင်းလင်းစွာပင် အန္တိခရစ်များသည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည့် သရုပ်သကန်တစ်ခု မဟုတ်လော။ (ဟုတ်ပါသည်။) ၎င်းတို့လုပ်ဆောင်သမျှနောက်ကွယ်ရှိ အကြောင်းရင်းများနှင့် မကောင်းသော ရည်ရွယ်ချက်များသည် အဘယ်နည်း။ ၎င်းတို့၏ လုပ်ရပ်များ၊ ၎င်းတို့၏ လမ်းခရီးများ၊ နည်းလမ်းများအပြင် ၎င်းတို့၏ စကားများ၏ အရင်းအမြစ်သည် အဘယ်နည်း။ ဤသည်မှာ ၎င်းတို့သည် သင့်အား အနိုင်ယူလိုခြင်း၊ နှိပ်ကွပ်လိုခြင်း၊ ၎င်းတို့အား သင်အရှုံးပေးအပ်နှံရန် လုပ်ဆောင်လိုခြင်း၊ မည်သူက အကြီးအကဲဖြစ်သည်၊ မည်သူက ဦးဆောင်ရန် အရည်အချင်းပြည့်မီသည်၊ ထိုနေရာတွင် မည်သူက အဆုံးအဖြတ် ပေးပိုင်ခွင့်ရှိသည်ဆိုသည်ကို သင့်အား ပြလိုခြင်း၊ အဆုံးအဖြတ်ပေးပိုင်ခွင့် ရှိသည်မှာ သမ္မာတရား မဟုတ်သည်ကိုလည်းကောင်း၊ ၎င်းတို့မှလွဲ၍ မည်သူကမျှ ဤလူတို့၏ သခင်မဖြစ်နိုင်၊ သို့မဟုတ် အဆုံးအဖြတ်မပေးနိုင်၊ သို့မဟုတ် ဆုံးဖြတ်ချက်များကို မချမှတ်နိုင်ဆိုသည်ကိုလည်းကောင်း ပြလိုခြင်းဖြစ်သည်။ သမ္မာတရားအကြောင်းကို သင်ပြောလိုသော်လည်း သင့်အနေဖြင့် ပြောရန် မဖြစ်နိုင်ပေ။ မတူညီသော ထင်မြင်ချက်များကို သင်တင်ပြလိုသော်လည်း စဉ်းပင်မစဉ်းစားနှင့်။ ဤသည်မှာ အန္တိခရစ်တို့၏ မည်သည့်စိတ်သဘောထားဖြစ်သနည်း။ ရက်စက်ကြမ်းကြုတ်ခြင်းဖြစ်သည်။ ၎င်းတို့သည် လူတို့ကို သိမ်းပိုက်ပြီး ထိန်းချုပ်လိုသည်။ အန္တိခရစ်များ၏ လိုအင်ဆန္ဒများနှင့် ရည်မှန်းချက်များကို သင်ကြည့်သည်ဖြစ်စေ၊ ၎င်းတို့၏ တကယ့်လုပ်ရပ်များကို ကြည့်သည်ဖြစ်စေ ဤအရာအားလုံးသည် ၎င်းတို့၏ ရက်စက်ကြမ်းကြုတ်သည့် စိတ်သဘောထားနှင့် သမ္မာတရားအပေါ် အလွန်အမင်း မနှစ်မြို့ခြင်းကို သိသာထင်ရှားစေသည်။ လူတို့ကို သိမ်းပိုက်ခြင်း၊ ထိန်းချုပ်ခြင်းတွင် အန္တိခရစ်တို့၌ရှိသော ဤနည်းလမ်းများ၊ ထုတ်ဖော်ခြင်းများ၊ သရုပ်သကန်များ၊ ထို့အပြင် ၎င်းတို့၏ အနှစ်သာရများသည် ငါတို့ မိတ်သဟာယဖွဲ့နေသည့် အဓိကအကြောင်းအရာနှင့် အပြည့်အဝ တစ်ထပ်တည်းကျသည်။ အန္တိခရစ်များသည် လူတို့အား ၎င်းတို့အပေါ်ကိုသာ ကျိုးနွံနာခံစေလိမ့်မည်။ ဤအရာ၏ သွယ်ဝိုက်ညွှန်းဆိုချက်မှာ လူတို့သည် ၎င်းတို့ပြောသည့်အတိုင်း လုပ်ဆောင်ရမည်၊ ဤသို့လုပ်ဆောင်ခြင်းသည် ဘုရားသခင်ကို ကျိုးနွံနာခံခြင်းဖြစ်သည်ဟူ၍ ဖြစ်သည်။ လူတစ်ဦးသည် မတူညီသည့်ထင်မြင်ချက်တစ်ခုကို တင်ပြပြီး ၎င်းတို့လုပ်ဆောင်နေသည့်အရာက သမ္မာတရားနှင့် ဆန့်ကျင်သည်ဟု ဆိုခဲ့လျှင် ၎င်းတို့က “သမ္မာတရားနှင့် ဆန့်ကျင်သည်ဟု ဆိုသလော။ ပြောပါ။ သမ္မာတရား ဆိုသည်မှာ အဘယ်နည်း။ သင် အသေအချာ ရှင်းပြနိုင်လျှင် ကျွန်ုပ် သင့်ကို အရှုံးပေးမည်။ သို့သော် မရှင်းပြနိုင်လျှင် သင့်အား ရှက်ဖွယ်ကောင်းသော အနေအထားသို့ ရောက်အောင် ကျွန်ုပ်လုပ်ဆောင်မည်” ဟု ခွန်းတုံ့ပြန်သည်။ ၎င်းတို့က ဤသို့ပြောသောအခါ၌ လူအချို့က အလွန်ပင်ကြောက်ရွံ့ကာ “ကျွန်ုပ်သည် အမှန်ပင် အသေအချာ ရှင်းမပြနိုင်ပါ။ ထို့ကြောင့် သင်ပြောသည့်အရာကိုသာ ကျွန်ုပ် လုပ်ဆောင်မည်” ဟု ပြောလေသည်။ ဤသို့ဖြင့် အန္တိခရစ်များသည် ၎င်းတို့၏ ပန်းတိုင်ကို ဖြစ်မြောက်ခဲ့ပြီး ဖြစ်သည်။ ဤသို့လုပ်ဆောင်သောလူများရှိသလော။ (ရှိပါသည်။) ဤသို့သောအရာများကို သင်တို့ လုပ်ဆောင်ခဲ့သလော။ (မလုပ်ဆောင်ခဲ့ပါ။) အန္တိခရစ်များတွင် ဤကျွမ်းကျင်မှုရှိသည်။ သာမန်လူတစ်ဦးသည် အခြားလူများအား သူ ဖျောင်းဖျနိုင်ခြင်း မရှိသည်ကို မြင်သောအခါတွင် လက်လျှော့သည်။ ၎င်းတို့သည် ထိုနည်းကို မပိုင်ဆိုင်ပေ။ တစ်ဖက်တွင် ဤသည်မှာ ၎င်းတို့သည် ထိုပုံစံဖြင့် မပြောဆိုနိုင်ခြင်း၊ မိမိစိတ်တွင် ရှိသည့်အရာကို မဖော်ပြနိုင်ခြင်းဖြစ်သည်။ ၎င်းတို့သည် ကောင်းစွာ ပြောဆိုနိုင်ခြင်း၊ ငြင်းခုံနိုင်ခြင်းမရှိ။ အခြားတစ်ဖက်တွင် ၎င်းတို့သည် စိတ်ရင်း၌ ထိုမျှ ရက်စက်မှုမရှိခြင်း ဖြစ်သည်။ ဤအရာများကို လုပ်ဆောင်နိုင်သူတို့သည် ၎င်းတို့စိတ်အတွင်း၌ ကောက်ကျစ်ဆိုးယုတ်သော စိတ်သဘောထားတစ်ခုရှိရမည်။ ၎င်းတို့သည် ကြမ်းကြုတ်ပြီး အတော်အသင့် ရက်စက်ရမည်။ အခြားမည်သူ၏ ခံစားချက်ကိုမျှ ဂရုမစိုက်ရပေ။ တစ်စုံတစ်ဦးက ၎င်းတို့နှင့် သဘောမတူလျှင် ၎င်းတို့သည် ထိုသူကို အလွန့်အလွန် ကြမ်းကြုတ်သော ပုံစံနှင့် ညှဉ်းပန်းလိမ့်မည်။ ၎င်းတို့က မည်သို့ရက်စက်စွာ ညှဉ်းပန်းပါစေ ၎င်းတို့၏ အသိတရားက ဤအတွက် အပြစ်ရှိသည်ဟု ခံစားရမည်မဟုတ်၊ သို့မဟုတ် ဤအရာကို သတိမူမိမည်မဟုတ်။ တစ်စုံတစ်ယောက်က “၎င်းတို့သည် အတော်အတန် သနားစဖွယ်ကောင်းနေပြီးသား ဖြစ်သည်။ ၎င်းတို့အား ကျွန်ုပ်ပြောသည့်အရာကို အဘယ်ကြောင့် လုပ်ခိုင်းမည်နည်း။ ကျွန်ုပ်သည် ၎င်းတို့အား လွှတ်ပေးလိုက်မည်။ ဘုရားသခင်ကို ၎င်းတို့ ယုံကြည်သည်။ ကျွန်ုပ်ကို မဟုတ်။ သမ္မာတရားနှင့်ညီသည့်ပုံစံဖြင့် စကားပြောသူမည်သူကိုမဆို ၎င်းတို့ နားထောင်လိုက်နိုင်သည်။ မည်သူဖြစ်သည်က အရေးမကြီး။ ကျွန်ုပ်သည် ဤတစ်ကြိမ်တွင် ထားလိုက်တော့မည်” ဟု ဆိုလိမ့်မည်။ အန္တိခရစ်များက ဤသို့ တွေးသလော။ မတွေးပေ။ အန္တိခရစ်များသည် ဤသို့သော ဆင်ခြင်တုံတရားလုံးဝမရှိ။ ၎င်းတို့သည် ၎င်းတို့၏ ကိုယ်ပိုင်ရည်မှန်းချက်များ၊ လိုအင်ဆန္ဒများနှင့်ပတ်သက်၍ အလွန်ပင် ပြတ်သားကြသည်။ ယင်းတို့ကို ဖက်တွယ်ထားပြီး လက်လွှတ်မည် မဟုတ်ပေ။ သိုးတစ်ကောင်ကို ပါးစပ်ထဲတွင် ခဲထားသော ဝံပုလွေကဲ့သို့ပင် ဖြစ်သည်။ ဝံပုလွေတစ်ကောင်နှင့် သင် ညှိနှိုင်းဆွေးနွေးရန်၊ သိုးကို မစားဖို့ တားဆီးရန် ကြိုးစားလျှင် အလုပ်ဖြစ်မည်လော။ ဖြစ်မည်မဟုတ်။ အဘယ်ကြောင့် မဖြစ်သနည်း။ ဤသည်မှာ သူ၏ စိတ်သဘောထားဖြစ်သောကြောင့် ဖြစ်သည်။ ဝံပုလွေက မည်သည့်အရာကို ယုံကြည်သနည်း။ “ငါ ဆာလောင်သည်။ သိုးကို စားရခြင်းအား နှစ်သက်သည်။ ဤသည်မှာ မှန်သည်။ သိုးကို ငါစားလိုသည်ဖြစ်စေ၊ မစားလိုသည်ဖြစ်စေ အားလုံးက မှန်ကန်သည်” ဟူ၍ ဖြစ်သည်။ ဤသည်မှာ သူ၏ အတွေးအခေါ်ဖြစ်သည်။ သူလုပ်ရပ်များ၏ စံနှုန်းနှင့် အရင်းအမြစ်ဖြစ်သည်။ အလားတူပင် အန္တိခရစ်များက လူတို့ကို သိမ်းပိုက်ပြီး ထိန်းချုပ်သောအခါ ၎င်းတို့က “ငါသည် ဘုရားမဟုတ်။ လူတို့ကို ငါထိန်းချုပ်သည်မှာ မည်မျှအရှက်မဲ့လိုက်သနည်း။ လူတို့သည် ငါ့ကို ပိုင်းခြားသိမြင်အောင် လုပ်ဖို့ လာလျှင် ငါ၏ မျက်နှာကို မည်သည့်နေရာ၌ ပြနိုင်သနည်း” ဟု တွေးသလော။ ၎င်းတို့၌ ဤသို့သော ရှက်စိတ်ရှိသလော။ (မရှိပါ။) ၎င်းတို့၌ ရှက်စိတ်မရှိ။ ဤသို့ဆိုလျှင် ၎င်းတို့၏ လူ့သဘာဝ၌ မည်သည့်အရာ လိုအပ်နေသနည်း။ ရှက်စိတ်၊ ဆင်ခြင်တုံတရားနှင့် အသိစိတ်ဖြစ်သည်။ ဤအရာများသည် ၎င်းတို့၏ လူ့သဘာဝ၌ မရှိပေ။ ထိုအရာများမရှိလျှင် ၎င်းတို့သည် လူသားဖြစ်သေးသလော။ မဖြစ်ပေ။ လူ့အရေခြုံထားသောသူ အားလုံးက မလွဲမသွေ လူသားဖြစ်ခြင်းမျိုးမဟုတ်။ အချို့မှာ မကောင်းဆိုးဝါးများဖြစ်သည်။ အချို့မှာ လမ်းလျှောက်သော အလောင်းကောင်များဖြစ်သည်။ အချို့မှာ တိရစ္ဆာန်များဖြစ်သည်။ ဤသို့ဆိုလျှင် အန္တိခရစ်များသည် မည်သည့်အရာမျိုး ဖြစ်သနည်း။ နတ်ဆိုးများဖြစ်သည်။ ၎င်းတို့ထဲမှ အချို့မှာ ဆိုးယုတ်သော မကောင်းဆိုးဝါးများဖြစ်ပြီး အခြားသူများမှာ ဝိညာဉ်ဆိုးများ ဖြစ်သည်။ အနှစ်ချုပ်လျှင် ၎င်းတို့သည် လူသားမဟုတ်။ အန္တိခရစ်များက လူတို့နှင့် လူတို့၏ စိတ်နှလုံးများအတွက် ဘုရားသခင်နှင့် ယှဉ်ပြိုင်နိုင်သည်မှာ ပုံမှန်လူ့သဘာဝ၏ ဆင်ခြင်တုံတရား၊ အသိစိတ်၊ အရှက်တရားတို့ကို ၎င်းတို့ မပိုင်ဆိုင်သောကြောင့် ဖြစ်သည်။ ဤသည်မှာ ၎င်းတို့၏ သဘာဝအနှစ်သာရက ကောက်ကျစ်ဆိုးယုတ်သည်ကို ပြသည်။ အဆင့်အတန်းနှင့် လူတို့အတွက် ဘုရားသခင်နှင့် ယှဉ်ပြိုင်ဖို့မဆိုထားနှင့်၊ အဆင့်အတန်းအတွက် အခြားလူများနှင့် ယှဉ်ပြိုင်ခြင်းသည်ပင် ၎င်းတို့အနေဖြင့် လျော်ကန်သော အရာမဟုတ်ပေ။ ဤသည်မှာ ၎င်းတို့သည် အန္တိခရစ်စစ်စစ် ဖြစ်သည်ကိုလည်းကောင်း၊ နတ်ဆိုးများနှင့် စာတန်များ ဖြစ်သည်ကိုလည်းကောင်း ပို၍ပင် ပြသည်။

ငါတို့သည် ယခုအခါတွင် အန္တိခရစ်များ၏ သရုပ်သကန်များကို အချက်ရှစ်အထိ မိတ်သဟာယဖွဲ့ပြီး ဖြစ်သည်။ ယခုအခါ၌ သင်တို့သည် မည်သို့သောသူမျိုး ဖြစ်သည်ကို မြင်ရန်အတွက် မိမိတို့နှင့် အန္တိခရစ်များကြား၊ ထို့အပြင် အန္တိခရစ်လမ်းကြောင်းကို လျှောက်သောသူများနှင့် ၎င်းတို့၏ စိတ်သဘောထားကို ပိုင်ဆိုင်သောသူများကြား ဆက်စပ်ကြည့်နိုင်သလော။ (ကြည့်နိုင်ပါသည်။) ဤဆက်စပ်ကြည့်ခြင်း အချို့ကို သင်တို့ ပြုလုပ်နိုင်သည်။ ဤသို့ လုပ်ဆောင်ခြင်းသည် လူတို့၏ပြဿနာများရှိ မည်သည့်ပြဿနာများကို ဖြေရှင်းနိုင်သနည်း။ (ကျွန်ုပ်တို့အား လမ်းမှားကို မလိုက်ရန် တားဆီးပေးနိုင်ပါသည်။) လမ်းမှားကို မလိုက်ရန် တားဆီးပေးနိုင်သည်။ အခြားမည်သည့်အရာရှိသေးသနည်း။ (ကျွန်ုပ်တို့အနီးတွင် ရှိသော လူများ၊ ဖြစ်ရပ်များနှင့် အမှုအရာများကို ပိုင်းခြားသိမြင်ရန် ထောက်ကူပေးသည်။) သင်တို့အနီးတွင်ရှိသော လူအချို့ကို ပိုင်းခြားသိမြင်ရန် ထောက်ကူပေးသည်။ အခြားလူများအား ပိုင်းခြားသိမြင်ခြင်းသည် ယင်း၏ တစ်စိတ်တစ်ပိုင်းဖြစ်သည်။ သို့သော် အဓိကအားဖြင့် သင့်ကိုယ်သင်ကိုလည်းကောင်း၊ သင့်အတွင်းရှိ အန္တိခရစ် စိတ်သဘောထားနှင့် သင်လျှောက်သော လမ်းကြောင်းကိုလည်းကောင်း မည်သို့ ပိုင်းခြားသိမြင်ရမည်ကို သိရမည်။ ဤသည်မှာ သင့်တာဝန်ကို ထမ်းဆောင်ရာတွင် သင့်အား လမ်းမလွဲစေရန်၊ အန္တိခရစ်များ၏ လမ်းကို မလျှောက်စေရန် ကူညီပေးလိမ့်မည်။ တစ်စုံတစ်ယောက်က အန္တိခရစ်များ၏ လမ်းကြောင်းကို စတင်လိုက်သည်နှင့် သူ့အနေဖြင့် နောက်ပြန်လှည့်ရန် လွယ်ကူသလော။ မလွယ်ကူပေ။ ၎င်းအနေဖြင့် စတင်လိုက်သည်နှင့် နောက်ပြန်လှည့်ရန် မလွယ်ကူပေ။ ဤအတွက် အကြောင်းရင်းကို သိသလော။ (သန့်ရှင်းသောဝိညာဉ်တော်က သူ့အတွင်း၌ အလုပ်မလုပ်ပါ။) ဤသည်မှာ အဓိက အကြောင်းရင်းဖြစ်သည်။ လမ်းမှားကို စတင်ခြင်းသည် အန္တရာယ်ရှိသည်။ ဘုရားသခင်ကို ဆန့်ကျင်ရုန်းကန်ရန်၊ ဘုရားသခင်ရွေးချယ်ထားသောလူများအတွက် ဘုရားသခင်နှင့် ယှဉ်ပြိုင်ရန်၊ အဆုံးတိုင်အောင် ဘုရားသခင်ကို ဆန့်ကျင်တိုက်ခိုက်ရန် သင် ဆုံးဖြတ်ပြီး ဖြစ်သောကြောင့်ဖြစ်သည်။ သင်သည် သမ္မာတရားကို ရှာဖွေနေခြင်း မဟုတ်၊ သို့မဟုတ် ဘုရားသခင်၏ ကယ်တင်ခြင်းကို လက်ခံရန် ရှာဖွေနေခြင်း မဟုတ်။ ဤသို့သောလမ်းကြောင်းကို စတင်လျှင် သင် ဒုက္ခရောက်လိမ့်မည်။ သင်သည် ဘုရားသခင်ကို ဆန့်ကျင်လျက် ရပ်တည်နေလိမ့်မည်။ သင်၏ ခံစားမှုအရဖြစ်သော စိတ်ဆန္ဒဖြင့် ဘုရားသခင်ကို ဆန့်ကျင်လျက် ရပ်တည်နေလိမ့်မည်။ ဆိုလိုသည်မှာ သင်၏ အတွေးများ၊ အမြင်များ၊ ထင်မြင်ချက်များနှင့် ရွေးချယ်မှုများအားလုံးသည် ဘုရားသခင်ကို ရန်လိုလိမ့်မည်။ ဤလမ်းကြောင်းကို သင်မစတင်မီတွင် သင်သည် ဘုရားသခင်ကို ဖြောင့်ဖြောင့်ကြီး ဆန့်ကျင်နေပြီး ရန်လိုသော အရှိအတိုင်းဖြစ်သည့် အချို့သော သရုပ်သကန်များ၊ စိတ်သဘောထားများ၊ အနှစ်သာရများ သင်၌ရှိသည့်တိုင် ဘုရားသခင်အား ရန်လိုသည့်လမ်းကြောင်းကို၊ သို့မဟုတ် အန္တိခရစ်လမ်းကြောင်းကို မလျှောက်ရန် စိတ်၌ အချိန်ပြည့်သတိထားနေလျှင် သင့်၌ ကယ်တင်ခြင်းခံရဖို့ အခွင့်အရေးရှိသည်။ သင်သည် အန္တိခရစ်များ၏လမ်းကြောင်းကို၊ ဘုရားသခင်အပေါ် ရန်လိုသည့်လမ်းကြောင်းကို အမှန်ပင် စတင်လျှင် အန္တရာယ်ရှိပြီ ဖြစ်သည်။ အန္တရာယ်က မည်မျှကြီးသနည်း။ ကြီးမားသည်မှာ သင့်အနေဖြင့် နောက်ပြန်လှည့်ရန် လွယ်မည်မဟုတ်ပေ။ သန့်ရှင်းသောဝိညာဉ်တော်က သင့်တွင် အလုပ်လုပ်မည် မဟုတ်တော့ဟု လူအချို့က ယခုပင်ဆိုကြသည်။ ဤသည်မှာ အလွန်ပင် သိသာသည်။ သန့်ရှင်းသောဝိညာဉ်တော်က ဤသို့သောသူတစ်ဦး၌ အဘယ်သို့ အလုပ်လုပ်နိုင်မည်နည်း။ ထိုလမ်းကြောင်းမျိုးကို သင်စတင်သည်နှင့်၊ ထိုရွေးချယ်မှုကို သင်ပြုလုပ်ပြီးသည်နှင့် အန္တရာယ်ရှိပြီ ဖြစ်သည်။ သင့်စိတ်နှလုံး၌ ဤအရာကို နားလည်သော်လည်း ဤအရာကို လုပ်ဆောင်ဆဲ၊ ထိုလမ်းသို့ သွားဆဲ၊ ထိုရွေးချယ်မှုကို ပြုလုပ်ဆဲဖြစ်ပြီး သင်ပြုမူဆောင်ရွက်သောအခါ၌ ပြောင်းလဲခြင်း၊ သို့မဟုတ် နောင်တရခြင်း မရှိဘဲ၊ သင်၏လမ်းကြောင်းကို နောက်ပြန်လှည့်ခြင်း မရှိဘဲ သင့်ကိုယ်ပိုင်စည်းမျဉ်းများနှင့် သင်၏ ယခင်နည်းလမ်းဟောင်းများအတိုင်း အစဉ်ရှေ့ဆက်လျှင် ယင်းမှာ သင်၏ ဆုံးဖြတ်ချက်ကို ကိုယ်စားပြုသဖြင့် ဘုရားသခင်ကို ရန်လိုလျက် ဤလမ်းကြောင်းကို လျှောက်ခြင်းတွင် သင်စိတ်ဆုံးဖြတ်ပြီး ဖြစ်သည်။ ဤသည်မှာ သင်လုပ်ဆောင်နေသည့်အရာကို နားမလည်ခြင်းမဟုတ်။ သင်သည် အပြစ်တစ်ခုကို သိလျက်နှင့် ကျူးလွန်နေခြင်း ဖြစ်သည်။ “သခင်၊ ကိုယ်တော်သည် မည်သူဖြစ်သနည်း။ ကိုယ်တော်သည် အဘယ်ကြောင့် ကျွန်ုပ်ကို ဒဏ်ခတ်လိုသနည်း” ဟု ပြောခဲ့သည့် ပေါလုကဲ့သို့ပင် ဖြစ်သည်။ သခင်ယေရှုက သခင်ဖြစ်သည်ကိုလည်းကောင်း၊ ခရစ်တော် ဖြစ်သည်ကိုလည်းကောင်း သူကောင်းစွာသိသော်လည်း ပေါလုသည် သူ့ကို အဆုံးထိ ဆန့်ကျင်ခဲ့ဆဲ ဖြစ်သည်။ ယင်းသည် အပြစ်ကို သိလျက်နှင့် ကျူးလွန်ခြင်း ဖြစ်သည်။ ပေါလုသည် သခင့်အတွက် သက်သေမခံခဲ့သကဲ့သို့ ချီးမြှောက်ခြင်းလည်း မရှိခဲ့ပေ။ သူသည် “သင်သည် သာမန်လူတစ်ဦးသာ မဟုတ်လော။ သင့်၌ တန်ခိုးရှိသောကြောင့်သာ ငါ့ကို ဒဏ်ခတ်နေခြင်း မဟုတ်လော။ သင့်၌ တန်ခိုးရှိကောင်း ရှိနိုင်သည်။ သို့သော် ငါသည် ကောင်းကင်ဘုံရှိ ဘုရားသခင်ကို ယုံကြည်ဆဲဖြစ်သည်။ လူ့ဇာတိခံယူခြင်း ဖြစ်သည့် သင်သည် ဘုရားမဟုတ်။ သင်သည် ဘုရားနှင့် မဆက်နွှယ်။ သင်သည် ဘုရား၏ သားဖြစ်သည်။ သင်သည် ငါတို့နှင့် တန်းတူဖြစ်သည်”ဟု တွေးသည်။ ဤသည်မှာ သူ၏ အမြင်မဟုတ်လော။ ပေါလု၏ ဤအမြင်အတွက် အခြေခံအုတ်မြစ်မှာ အဘယ်နည်း။ သခင်ယေရှုက လူ့ဇာတိခံယူထားသော ခရစ်တော်ဖြစ်သည်ကို သူသိလာခဲ့ပြီးသည့်နောက် ယခင်က ဤအမြင်ကို စောင့်ထိန်းခဲ့သကဲ့သို့ စောင့်ထိန်းဆဲ ဖြစ်သည်။ ဤသည်မှာ ဆိုးရွားသော ပြဿနာတစ်ခုဖြစ်သည်။ ပြီးလျှင် ဤပြဿနာဖြင့် သူ၏ အဆုံးသတ်မှာ ဆုံးဖြတ်ပြီးဖြစ်သည်။ ထိုအမြင်ကို သူတစ်ချိန်လုံး ကိုင်စွဲထားသည်ကိုထောက်သော် သူလျှောက်ခဲ့သောလမ်းကြောင်းကို ပြောင်းလဲနိုင်ခဲ့မည်လော။ လူတစ်ဦးလျှောက်သည့် လမ်းကြောင်းသည် သူ၏ အမြင်များအပေါ်တွင် အခြေခံသည်။ သင်၏အမြင်များက မည်သည့်အရာဖြစ်စေ ယင်းသည် သင်လျှောက်သည့်လမ်းကြောင်း ဖြစ်သည်။ အပြန်အလှန်ပင် သင်လျှောက်သည့် မည်သည့်လမ်းကြောင်းမဆိုသည် သင့်၌ ဖြစ်ပေါ်မည့် အမြင်များ၊ သင့်၌ရှိမည့် အမြင်များ၊ သင့်အား စိုးမိုးခြယ်လှယ်ပြီး ညွှန်ကြားမည့် အမြင်များဖြစ်သည်။ ဘုရားသခင်အပေါ် ရန်လိုသည့်လမ်းကြောင်းကို သင်စတင်သည်နှင့် တစ်ပြိုင်နက် ဤအမြင်များသည် ပုံပေါ်ပြီး သင့်အတွင်း၌ အမြစ်တွယ်လိမ့်မည်။ ထိုအခါတွင် တစ်ခုမှာ သေချာသည်။ သင်သည် အဆုံးထိ ဘုရားသခင်ကို ဆန့်ကျင်ဖို့ သေချာသည်။ သင်သည် အဆုံးတိုင်အောင် ဘုရားသခင်ကို ပွက်ပွက်ညံအောင် ကန့်ကွက်လျက် သင်၏ ကိုယ်ပိုင်မှားယွင်းသောအမြင်များ၊ အသိပညာနှင့် သဘောထားတို့ကို အစဉ်ကိုင်စွဲထားဖို့ သေချာသည်။ သင်၏ လမ်းကြောင်းကို သင် လုံးဝ နောက်ပြန်လှည့်မည်မဟုတ်။ တစ်စုံတစ်ယောက်က သင့်အား ပြောခဲ့လျှင်ဖြစ်စေ၊ သန့်ရှင်းသောဝိညာဉ်တော်က သင့်အား ဉာဏ်အလင်းဖွင့်ပြခဲ့လျှင်ဖြစ်စေ၊ ညီအစ်ကိုမောင်နှမများက သင့်အား တွန်းအားပေးခဲ့လျှင်ဖြစ်စေ၊ ဘုရားသခင်က သင့်အား အလင်းပေးခဲ့လျှင်ဖြစ်စေ နောက်ပြန်လှည့်မည်မဟုတ်။ ယင်းအတွက် ဖြစ်နိုင်ခြေ ရှိမည်မဟုတ်ပေ။ ဤသည်မှာ သင်၏ရွေးချယ်မှုဖြစ်သည်။ သင်သည် ပထမ၊ ဒုတိယ၊ တတိယအခွင့်အရေးပေးခြင်း ခံရမည်။ နောင်တရရန် အခွင့်အရေးသုံးခုပြီးနောက် သင်က နောင်တမရသေးလျှင် အနာဂတ်တွင် သင်၌ နောက်ထပ်အခွင့်အရေး ရှိမည်မဟုတ်။ ထိုအခါတွင် သင်မည်မျှအလုပ်လုပ်ပြီး အဖိုးအခ ပေးဆပ်ပါစေ ဘုရားသခင်အနေဖြင့် တို့ထိခြင်းခံရမည် မဟုတ်ပေ။ သူသည် သင်နှင့်ပတ်သက်ပြီး စိတ်ပိုင်းဖြတ်နှင့်ပြီး ဖြစ်လိမ့်မည်။ ဘုရားသခင်သည် သင့်အတွက် မည်သည့်အရာကို ဆုံးဖြတ်ပြီး ဖြစ်မည်နည်း။ သင့်ကို မဖြစ်မနေ အစေခံမှု ပေးခိုင်းလိမ့်မည်၊ သင့်ကို အသုံးပြုလိမ့်မည်ဟူ၍ ဖြစ်သည်။ ပြီးလျှင် သင် အသုံးပြုခံရပြီးနောက်တွင် သူဆုံးဖြတ်ထားပြီးဖြစ်သည့်အတိုင်း သင် ပြစ်တင်ဆုံးမခံရပြီး အပြစ်ဒဏ်ပေးခြင်း ခံရမည့်တစ်နေရာသို့ သင့်အား သူထားရှိလိမ့်မည်။ ဘုရားသခင်က ဤသို့ စိတ်ပိုင်းဖြတ်ခြင်းက အဘယ်သို့ ဖြစ်ပျက်သနည်း။ သင်၏ ခဏတာဖြစ်သော အတွေးကြောင့်လော။ သင်၏ ယာယီဖြစ်သော အယူအဆများကို အခြေခံသလော။ လမ်းမှားပေါ်သို့ သင်ခဏတာ ခြေချခြင်းအပေါ် အခြေခံသလော။ မဟုတ်ပေ။ သင့်စိတ်နှလုံးအတွင်းထဲ၌ နက်ရှိုင်းစွာ ရှိသော အမြင်များအပေါ်၊ သမ္မာတရားအပေါ် သင်၏ ရေရှည်သဘောထားအပေါ်၊ သင်လျှောက်လှမ်းရန် ဆုံးဖြတ်ခဲ့သည့် လမ်းကြောင်းအပေါ် ဤအရာကို ဘုရားသခင်က အခြေခံသည်။ ဤသို့လုပ်ဆောင်ရန် သင်စိတ်ပိုင်းဖြတ်ပြီးဖြစ်ကာ မည်သူက မည်သည့်အရာကို ပြောသည်ဖြစ်စေ အသုံးမဝင်ပေ။ အနာဂတ်တွင် သင်လျှောက်သည့်လမ်းကြောင်းအတွက် အခြေခံအုတ်မြစ်အဖြစ် ဤသဘောတရားကို အသုံးပြုရန် သင်စိတ်ပိုင်းဖြတ်ပြီး ဖြစ်သည်။ သင် စိတ်ပိုင်းဖြတ်ပြီး ဖြစ်သောကြောင့် ဘုရားသခင်က သင်၏ အဆုံးသတ်ကို အဆုံးအဖြတ်မပေးရသလော။ သင်၏ အဆုံးသတ်ကို ရှေးယခင်ကတည်းက အဆုံးအဖြတ်ပေးပြီး ဖြစ်သည်။ ဤအရာကိုလုပ်ဆောင်ရန် ဘုရားသခင်အနေဖြင့် အဆုံးတိုင်အောင် စောင့်ဆိုင်းဖို့ မလိုပေ။ အချို့လူများတွင် ဘုရားသခင်သည် ၎င်းတို့၏ သရုပ်သကန်များကို အစဉ်ကြည့်ရှုသည်။ ဤလူတို့သည် နောက်ဆုံးတွင် လမ်းဆုံးသို့ရောက်သောအခါ ၎င်းတို့၏ အဆုံးသတ်များကို ၎င်းတို့၏ သရုပ်သကန်အမျိုးမျိုးအပေါ် အခြေခံကာ နောက်ဆုံးအနေဖြင့် ဆုံးဖြတ်၏။ လူအချို့သည် ဒုစရိုက်အမှုများထက် ကောင်းမှုများကို ပို၍လုပ်ဆောင်ခဲ့သည်။ အပျက်သဘောဆောင်ပြီး မကောင်းမှုပြုလုပ်သော သဘောထားများထက် ဘုရားသခင်အပေါ် ပို၍ကောင်းမွန်ပြီး အပြုသဘောဆောင်သော သဘောထားများကို စိတ်တွင်ထားရှိခဲ့သည်။ ပြီးလျှင် ၎င်းတို့၏ မတူညီသော အပြုအမူများနှင့် သရုပ်သကန်များ၏ ပမာဏအပေါ် အကဲဖြတ်ချက်ကို အခြေခံပြီး ၎င်းတို့၏နောက်ဆုံး အဆုံးသတ်များကို အဆုံးအဖြတ်ပေးသည်။ သို့သော်လည်း အခြားသူများ ရှိကြပြီး ၎င်းတို့၏ အဆုံးသတ်များကိုမူ ၎င်းတို့ လျှောက်လှမ်းသော လမ်းကြောင်းကို တစ်ချက် ကြည့်ရှုပြီးနောက် ဘုရားသခင်က ဆုံးဖြတ်တော်မူ၏။ ဤသို့ဆိုလျှင် ဘုရားသခင်က လူတို့၏ အဆုံးသတ်များကို အဆုံးအဖြတ်မပေးမီတွင် လူတို့ကို အခွင့်အရေးများ ပေးသလော။ ပေးသည်။ မည်မျှပေးသနည်း။ လက်ဆုပ်လက်ကိုင်ပြနိုင်သော အရေအတွက်မရှိဖို့ များသည်။ ယင်းသည် လူတစ်ယောက်၏ သဘာဝအနှစ်သာရအပေါ် မူတည်သည်။ သူ၏ လိုက်စားမှုအပေါ်တွင်လည်း မူတည်သည်။ လူအချို့က အခွင့်အရေးသုံးခု ရကောင်းရနိုင်သည်။ အချို့မှာ ကယ်၍မရနိုင်ပေ။ ၎င်းတို့သည် အလွန့်အလွန်မိုက်မဲပြီး စိတ်နှလုံးမာကျောသည်။ မည်သည့်သမ္မာတရားကိုမျှ လုံးဝ လက်မခံပေ။ ၎င်းတို့သည် အခွင့်အရေးသုံးခု မရမီတွင် ၎င်းတို့၏ အဆုံးသတ်များကို အဆုံးအဖြတ်ပေးခြင်း ခံရသည်။ သို့တိုင်အောင် လူအချို့တွင် ဘုရားသခင်သည် ၎င်းတို့၏ အခြေအနေများကို အခြေခံ၍ ၎င်းတို့၏ အသက်အရွယ်နှင့် ၎င်းတို့ ဖြတ်သန်းခဲ့သည့် အရာများကို အခြေခံ၍ ၎င်းတို့အတွက် ပတ်ဝန်းကျင်အချို့ကို စီစဉ်သည်။ သူသည် ၎င်းတို့ကို အခွင့်အရေးငါးခုပေးနိုင်သည်။ ဤသည်မှာ သမ္မာတရားကို လက်ခံစဉ် ၎င်းတို့၏ သဘာဝ၊ အနှစ်သာရနှင့် သဘောထားအပေါ် အခြေခံသည်။ ဘုရားသခင်သည် ဤအရာများကို အခြေခံ၍ လူတစ်ဦး၏ အဆုံးသတ်နှင့် ခရီးပန်းတိုင်ကို အဆုံးအဖြတ်ပေးသည်။

လူတို့အပေါ်၌ အမျိုးမျိုးသော အရာများ ဖြစ်ပျက်ကြ၏။ ပြီးလျှင် ယင်းတို့အား မည်သို့ရင်ဆိုင်ရမည်ကို ၎င်းတို့ သိလေ့မရှိကြပေ။ သမ္မာတရားကို နားလည်ရန် ၎င်းတို့ မကြိုးပမ်းလျှင် အဆင်ပြေမည်လော။ သမ္မာတရားကို လူတို့ နားမလည်သောအခါ၌ လမ်းမှားကို ၎င်းတို့လျှောက်ရန် လွယ်ကူသည်။ ဤအရာကို အဘယ်ကြောင့် ငါပြောသနည်း။ လူတို့သည် စာတန်၏ ဖောက်ပြန်ပျက်စီးသော စိတ်သဘောထားများဖြင့် အသက်ရှင်ပြီး ၎င်းတို့အတွင်းမှ ထွက်ပေါ်လာသောအရာများသည် ၎င်းတို့ သဘာဝအလျောက် ထုတ်ဖော်သောအရာများ ဖြစ်သည်။ ပြီးလျှင် ယင်းတို့ထဲမှ မည်သည့်အရာကမျှ သမ္မာတရားနှင့် မညီပေ၊ သို့မဟုတ် ဘုရားသခင်ကို သစ္စာမဖောက်ခြင်း မရှိပေ။ ဤသို့ဆိုလျှင် အဘယ်ကြောင့် တရားဒေသနာများကို ၎င်းတို့ အစဉ်နားထောင်သင့်သနည်း။ တရားဒေသနာများကို အစဉ်နားထောင်ခြင်း၊ အစဉ်ဆင်ခြင်တွေးတောခြင်း၊ အစဉ်အလေးအနက်ခံယူခြင်း၊ အစဉ် ဆုတောင်းပြီး ရှာဖွေခြင်း၊ ဘုရားသခင်ကို ကြောက်ရွံ့သော စိတ်နှလုံးဖြင့်၊ ဘာသာတရား ကိုင်းရှိုင်းသည့် စိတ်နှလုံးဖြင့်၊ သမ္မာတရားကို တောင့်တသော စိတ်နှလုံးဖြင့် ဘုရားသခင်ရှေ့သို့ လာခြင်း၊ ဝတ်ပြုခြင်းများအတွက်၊ ဆုတောင်းခြင်းနှင့် ဘုရားနှုတ်ကပတ်တော်ကို စားသောက်ခြင်းတို့အတွက် နေ့တစ်ရက်ချင်းစီတွင် အချိန်သတ်မှတ်ခြင်း၊ အခြားလူများနှင့် မိတ်သဟာယဖွဲ့ခြင်း၊ အလုပ်လုပ်ရန် အခြားလူများနှင့် သဟဇာတဖြစ်စွာ ပူးပေါင်းလုပ်ဆောင်ခြင်း၊ ဤစည်းမျဉ်းများနှင့်အညီ နေ့စဉ် ပြုမူလုပ်ဆောင်ခြင်းနှင့် နေ့စဉ် ဤစည်းမျဉ်းများကို ထိန်းသိမ်းခြင်းတို့ဖြစ်သည့် ဤအသေးစိတ်အခြေခံသဘောတရားများကို လူတို့ လက်တွေ့လုပ်ဆောင်မှုသည် ရလဒ်များ ရရှိခြင်း ရှိမရှိကို ဘုရားသခင် ကြည့်သည်။ လူအချို့က “ယင်းတို့သည် လုပ်ငန်းစဉ်များသာ မဟုတ်လော” ဟု မေးနိုင်သည်။ လုပ်ငန်းစဉ်ဆိုသည်မှာ အဘယ်နည်း။ ဤသည်တို့မှာ ပြင်ပအရာများမဟုတ်။ သင်သည် ထိုသို့လုပ်ဆောင်ရန် စိတ်ပါလျှင်သာ ဤအရာများကို လိုက်နာစောင့်ထိန်းနိုင်သည်။ ထိုစိတ်မရှိလျှင် ယင်းတို့ကို သင်နေ့ရက်မည်မျှကြာ လိုက်နာစောင့်ထိန်းနိုင်သနည်း။ ယင်းတို့ကို သင်လိုက်နာစောင့်ထိန်းနိုင်မည် မဟုတ်ပေ။ အချို့ခေါင်းဆောင်များသည် ဘုရားနှုတ်ကပတ်တော်များကို မည်သည့်အခါမျှ စားသောက်ခြင်းမရှိဘဲ ဝတ်ပြုခြင်းများကိုလည်း မည်သည့်အခါမျှ ပါဝင်လုပ်ဆောင်ခြင်းမရှိ။ ဤသည်မှာ မည်သည့်အရာကို ဆိုလိုသနည်း။ ၎င်းတို့သည် စစ်မှန်သော ယုံကြည်သူများ မဟုတ်ဟု ဆိုလိုသည်။ စစ်မှန်သော ယုံကြည်သူများ မဟုတ်လျှင် အဘယ်သို့ ခေါင်းဆောင်များဖြစ်လာသနည်း။ အချို့သောနေရာများတွင် အလုပ်အတွက် သင့်တော်သည့်သူ မည်သူမျှမရှိပေ။ ထို့ကြောင့် အသင်းတော်သည် ဤလူတို့ကို အသုံးပြုပြီး ဖြစ်အောင်လုပ်ရသည်။ ၎င်းတို့က “ငါသည် ခေါင်းဆောင်အဖြစ် ရွေးချယ်ခြင်းခံရသည်။ ငါသည် ဤအလုပ်ကို ဘုရားနှုတ်ကပတ်တော်အား မစားသောက်သော်လည်း လုပ်ဆောင်နိုင်သည်။ လူတို့၌ ခြေထောက်နှင့် ပါးစပ်ရှိသရွေ့ ဤအလုပ်ကို ၎င်းတို့ လုပ်ဆောင်နိုင်သည်”ဟု တလွဲ တွေးကြသည်။ ဤသည်မှာ စဉ်းစားဉာဏ်မရှိခြင်း ဖြစ်သည်။ အလုပ်ကို သင်လုပ်နိုင်သလောဆိုသည်ကို ဘုရားသခင် မကြည့်။ သင်လုပ်ဆောင်ခဲ့သည့်အရာကို ဘုရားသခင်ကြည့်သည်။ သင်လုပ်ဆောင်နိုင်သည့်အရာကို အခြားလူတစ်ယောက်လည်း လုပ်ဆောင်နိုင်သည်။ ပုံမှန်အသိဉာဏ်အနည်းငယ် ရှိသူ မည်သူမဆို လုပ်ဆောင်နိုင်သည်။ သင်က ခေါင်းဆောင်အဖြစ် ရွေးချယ်ခြင်း ခံရသောကြောင့် ထိုအလုပ်ကို သင်လုပ်နိုင်သည်ဟုလည်းကောင်း၊ သင်၏ အောင်မြင်မှုသည် အာမခံချက် ရှိသည်ဟုလည်းကောင်း၊ သင်သည် စုံလင်အောင်ပြုခြင်း ခံရသည်ဟုလည်းကောင်း၊ ထို့နောက်တွင် သင်သည် အသက်ရှင်ကျန်ရစ်ရန် အခွင့်အရေး ရှိသည်ဟုလည်းကောင်း မထင်လိုက်လေနှင့်။ ဤပုံစံဖြင့် ဖြစ်ခြင်းမဟုတ်။ သင်မည်မျှ အလုပ်လုပ်သည်ကို ဘုရားသခင်က လုံးဝ မကြည့်ပေ။ သင်လုပ်ဆောင်ခဲ့သည့်အရာကို၊ သင်လျှောက်လှမ်းသည့် လမ်းကြောင်းကို သူကြည့်သည်။ ဤအရာနှင့်ပတ်သက်ပြီး သင့်ကိုယ်သင် အရူးမလုပ်နှင့်။ သင်က “ရွေးချယ်ခြင်း မခံရသောသူများစွာရှိသည့်တိုင် ငါက ရွေးချယ်ခြင်းခံရသည်။ ငါသည် ထူးချွန်သည့်ပုံစံရှိသည်။ ငါသည် အခြားလူများထက် ပို၍အစွမ်းအစရှိပြီး ပိုတော်သည့် ပုံစံရှိသည်” ဟု တွေးကောင်းတွေးနိုင်သည်။ သင်နှင့်ပတ်သက်၍ မည်သည့်အရာက တော်သနည်း။ သင်သည် တော်လျှင်ပင် သမ္မာတရားကို လက်တွေ့မလုပ်ဆောင်ရန်၊ သမ္မာတရားကို ချိုးဖောက်လျက် ပြုမူလုပ်ဆောင်ရန် အခွင့်မရှိသည်မှာ သေချာသည်။ သင်သည် တော်လျှင်ပင် ဝတ်ပြုခြင်း၊ သို့မဟုတ် ဆုတောင်းခြင်း၌ မပါဝင်ရန်၊ သင်ပြုမူဆောင်ရွက်သောအခါ၌ သမ္မာတရားကို မရှာရန် အခွင့်မရှိသည်မှာ သေချာသည်။ ထိုအရာများနှင့်ပတ်သက်၍ သင် အခွင့်မရှိပေ။ မည်သည့် အဆင့်အတန်း၊ သို့မဟုတ် ရာထူးကမျှ သင်၏ အရင်းအနှီးမဟုတ်။ ယင်းတို့သည် ယာယီဖြစ်သောအရာများ၊ အပြင်ပန်းဖြစ်သော အရာများဖြစ်သည်။ ဘုရားသခင်က သင်၏ သစ္စာစောင့်သိမှုကို ကြည့်သည်။ သမ္မာတရားအား သင်လက်တွေ့လုပ်ဆောင်မှုကို၊ လိုက်စားမှုကို၊ သမ္မာတရားအပေါ် သင်၏ သဘောထားကို သူကြည့်သည်။ သင်၏ ကျိုးနွံနာခံမှုကို သူကြည့်သည်။ သင့်တာဝန်နှင့် အထူးတာဝန်အပေါ် သင်၏ သဘောထားကို သူကြည့်သည်။ လူအချို့သည် ၎င်းတို့၏တာဝန်ကို ထမ်းဆောင်ရာတွင် အားများစွာ စိုက်ထုတ်ကောင်း စိုက်ထုတ်နိုင်သည်။ သို့သော် သမ္မာတရားစည်းမျဉ်းများနှင့်အညီ မလုပ်ဆောင်ပေ။ သမ္မာတရားစည်းမျဉ်းများနှင့်အညီ လုပ်ဆောင်သင့်သည်ဟု ၎င်းတို့အား သင်ပြောလျှင် ၎င်းတို့သည် အတိုက်အခံပြုသည်။ စိတ်ဆိုးဒေါသထွက်ပြီး လက်မခံပေ။ ဤသို့ဖြင့် ၎င်းတို့သည် ထုတ်ဖော်ခြင်းခံရသည်။ မည်သည့်အရာ ထုတ်ဖော်ခြင်းခံရသနည်း။ သမ္မာတရားကို ၎င်းတို့ လက်မခံခြင်း ဖြစ်သည်။ သမ္မာတရားကို လက်မခံသူတို့သည် မည်သည့်လူစားမျိုး ဖြစ်ကြသနည်း။ မယုံကြည်သူများ ဖြစ်သည်။ မယုံကြည်သူများသည် မည်သည့်အရာနှင့် ကျိုးကြောင်းမမြင် အလုပ်ရှုပ်နေကြသနည်း။ ၎င်းတို့အလုပ်ရှုပ်ခြင်းတွင် အဘယ်ကြောင့် အလွန်အားစိုက်ကြသနည်း။ ၎င်းတို့တွင် ပန်းတိုင်တစ်ခုရှိသည်။ ၎င်းတို့က “ငါ့အနေဖြင့် ဤနေရာတွင် ‘အာဏာပိုင်’ ဖြစ်ရန် အခွင့်အရေးရှိသည်။ အာဏာပိုင်ဖြစ်လျှင် အသင်းတော်ကို ငါ မှီခိုကပ်ရပ်နိုင်ပြီး လူအားလုံး၏ ကိုးကွယ်ခြင်းကို ခံရနိုင်သည်။ ဤနေရာသည် အလွန်ကောင်းလှသည်။ ဤထမင်းစားလက်မှတ်ကို ရရန်မှာ အလွန်တရာ လွယ်ကူလွန်းသည်။ ပြီးလျှင် ဤကျော်ကြားမှုနှင့် အကျိုးအမြတ်သည်လည်း ထို့အတူဖြစ်သည်။ ဤအဆင့်အတန်းသည် ကြိုးပမ်းရရှိရန် အလွန်လွယ်ကူခြင်းပင် ဖြစ်သည်။ ဤနေရာတွင် အာဏာပိုင်ဖြစ်ရသည်မှာ အလွန်ပင် လွယ်ကူလေသည်” ဟူ၍ မြင်ကြသည်။ ၎င်းတို့သည် ဤဘဝသက်တမ်းတွင် “အာဏာပိုင်”တစ်ဦးဖြစ်ရမည်ဟု လုံးဝ မထင်ခဲ့။ သို့သော် ၎င်းတို့၏ “အာဏာ”ကို ဆုံးရှုံးသည်နှင့် ၎င်းတို့၏ သရုပ်မှန်ကို ပြကြသည်။ ဘုရားအိမ်တော်အတွက် မည်သည့်အားစိုက်ထုတ်မှုကိုမျှ မပြုလုပ်တော့ပေ။ ၎င်းတို့သည် ဒုက္ခခံပြီး အဖိုးအခ ပေးဆပ်နိုင်ဦးမည်လော။ ပေးဆပ်နိုင်မည်မဟုတ်။ ဤသို့ဆိုလျှင် ၎င်းတို့သည် ထုတ်ဖော်ခြင်း မခံရသလော။ လူအချို့သည် အဆင့်အတန်းရှိသည်နှင့် အစွမ်းကုန် လုပ်ဆောင်ကာ အားစိုက်ထုတ်ပြီး အပင်ပန်းခံကြသည်။ မည်မျှဒုက္ခခံရသည်ဖြစ်စေ စောဒကမတက်ပေ။ သို့တိုင်အောင် ၎င်းတို့၌ အဆင့်အတန်းမရှိတော့သည်နှင့် အပျက်သဘောဆောင်လာကြသည်မှာ ၎င်းတို့၏ အပျက်သဘောဆောင်ခြင်းက ၎င်းတို့အပေါ် လွှမ်းမိုးသည်အထိ ဖြစ်သည်။ ဤသို့ဆိုလျှင် ၎င်းတို့သည် ထုတ်ဖော်ခြင်းမခံရသလော။ အဆင့်အတန်းက ၎င်းတို့ကို ထုတ်ဖော်ခဲ့သည်။ ၎င်းတို့ကို စမ်းသပ်မှုများအား ဖြတ်သန်းစေရန် လိုအပ်ခြင်းရှိသလော။ မလိုပေ။ ကောင်းပြီ။ ယနေ့ မိတ်သဟာယကို ဤတွင် ငါတို့ လက်စသတ်ကြမည်။

၂၀၁၉ ခုနှစ်၊ အောက်တိုဘာလ ၁ ရက်


အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၂)

ဖြည့်စွက်ချက်- ပုံမှန်လူ့သဘာဝ၏ အချက်သုံးချက်ကို အတိုချုံးဆွေးနွေးချက်

ဤတစ်ကြိမ်တွင် ငါတို့၏ မိတ်သဟာယ၌ ဇာတ်လမ်းများကို ပြောမည်မဟုတ်။ မကြာခဏ ဆွေးနွေးသည့် အကြောင်းအရာတစ်ခုဖြစ်သည့် လူ့သဘာဝသည် မည်သည့်အရာဖြစ်သည် ဆိုသည်နှင့် ငါတို့ အစပြုမည်။ ယခင်က ဤအကြောင်းအရာကို ငါတို့ များစွာပြောခဲ့ပြီး ယခုလည်း ပြောပြန်သည်။ ဤသည်မှာ မကြာခဏ ပြောဆိုသည့် အကြောင်းအရာတစ်ခုဖြစ်သည်။ နေ့စဉ်အသက်တာတွင် နေ့စဉ်နေ့တိုင်း ကြုံရသည့် ကိစ္စတစ်ခုဖြစ်သည်။ နေ့စဉ်နေ့တိုင်း နဖူးတွေ့ဒူးတွေ့ဖြစ်၍ တွေ့ကြုံနိုင်သည့် အကြောင်းအရာတစ်ခုဖြစ်သည်။ အကြောင်းအရာမှာ လူ့သဘာဝသည် မည်သည့်အရာဖြစ်သည် ဟူ၍ဖြစ်သည်။ လူ့သဘာဝတွင် အရေးကြီးသောအရာအချို့ အကျုံးဝင်သည်။ နေ့စဉ်အသက်တာတွင် လူ့သဘာဝ၏ သာမန်သရုပ်သကန်များမှာ အဘယ်နည်း။ (တည်ကြည်မှုနှင့် ဂုဏ်သိက္ခာ ဖြစ်သည်။) အခြားမည်သည့်အရာရှိသနည်း။ အသိစိတ်နှင့် ဆင်ခြင်တုံတရားဖြစ်သည်။ မှန်သလော။ (မှန်ပါသည်။) ထိုအရာများကို သင်တို့ မကြာခဏပြောဆိုသည်။ သင်တို့ မကြာခဏ ပြောဆိုခြင်းမရှိသည့် အခြားမည်သည့်အရာများရှိသနည်း။ ဆိုလိုသည်မှာ သင်တို့သည် လူ့သဘာဝအကြောင်း သင်တို့၏ သာမန်စကားပြောဆိုမှုတွင် အခြေခံအားဖြင့် မပြောဖြစ်သော အကြောင်းအရာများမှာ အဘယ်အရာများ ဖြစ်သနည်း။ အသိစိတ်နှင့် ဆင်ခြင်တုံတရား၊ တည်ကြည်မှုနှင့် ဂုဏ်သိက္ခာဟူသည့် ဤအကြောင်းအရာများသည် ပုံမှန်ကြုံတွေ့ရသည့် ရင်းနှီးပြီးသားဖြစ်သော အားထား၍ရသည့် အရာများဖြစ်သည်။ သင်တို့ မကြာခဏဆွေးနွေးသော အသိစိတ်၊ ဆင်ခြင်တုံတရား၊ တည်ကြည်မှု၊ ဂုဏ်သိက္ခာနှင့် သင်တို့၏ လက်တွေ့ဘဝများကြားတွင် ဆက်စပ်မှုမည်မျှကြီးမားသနည်း။ ထိုအကြောင်းအရာက သင်တို့၏ လက်တွေ့အသက်တာများတွင် သင်တို့၏ လက်တွေ့လုပ်ဆောင်မှုနှင့် ဝင်ရောက်မှုကို အဘယ်သို့ တည်ဆောက်စရာဖြစ်စေပြီး ကူညီပေးခဲ့သနည်း။ မည်မျှ အကျိုးပြုခဲ့သနည်း။ ဤသို့ဆိုလျှင် သင်တို့ နေ့စဉ်၊ ပုံမှန်လူသားအသက်တာအပေါ် နီးကပ်စွာ ဆက်နွှယ်နေသည့် အခြားမည်သည့်အရာများ ရှိသနည်း။ အနည်းငယ်ကို ငါပြောမည်။ ယင်းတို့သည် သင်တို့ပုံမှန်ကြုံရသည့် အကြောင်းအရာများ ဟုတ်မဟုတ်ကို ငါတို့ ကြည့်မည်။ လူ့သဘာဝပါဝင်သည့် ငါတို့၏ အကြောင်းအရာနှင့်ပတ်သက်၍ ရှေးဦးစွာ ထိုအချက်အလက်က အပြုသဘောဆောင်ခြင်း ရှိမရှိ၊ အပျက်သဘောဆောင်ခြင်း ရှိမရှိ၊ ပုံမှန်လူ့သဘာဝနှင့် ဆက်နွှယ်ခြင်း ရှိမရှိ၊ ပုံမှန်မဟုတ်သော လူ့သဘာဝနှင့် ဆက်နွှယ်ခြင်း ရှိမရှိဆိုသည်ကို ငါတို့ ဘေးဖယ်ထားမည်။ ငါတို့ ယခုပြောခဲ့သည့် အရာများအပြင် လူတို့၏ နေ့စဉ်အသက်တာများတွင် အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထားတစ်ခုရှိသည်။ ထိုတစ်ခုမဟုတ်သလော။ ယင်းတွင် လူ့သဘာဝ မပါဝင်သလော။ (ပါဝင်ပါသည်။) နောက်တစ်ခုရှိသည်။ ယင်းမှာ လူတို့၏ နေ့စဉ်အသက်တာများတွင် ၎င်းတို့၏ တစ်ကိုယ်ရေပတ်ဝန်းကျင်များကို ၎င်းတို့ကြီးကြပ်စီမံမှု ဖြစ်သည်။ နောက်ထပ်တစ်ခုမှာ ဆန့်ကျင်ဘက်လိင်နှင့် ၎င်းတို့ ထိတွေ့ဆက်ဆံရာတွင် လူတို့၏ သဘောထားနှင့် အပြုအမူ ဖြစ်သည်။ ဤအချက်သုံးချက်မှာ လူ့သဘာဝနှင့် ဆက်နွှယ်သလော။ (ဆက်နွှယ်ပါသည်။) ယင်းတို့အားလုံး ဆက်နွှယ်သည်။ ယခု ငါတို့ဆွေးနွေးမည့် အကြောင်းအရာအတွက် သမ္မာတရားအား လူ၏ လိုက်စားမှု၊ ဘုရားသခင်အပေါ် မိမိ၏ ယုံကြည်မှုတွင် သမ္မာတရား လက်တွေ့ကျမှုထဲသို့ ဝင်ရောက်နည်းနှင့် အမျိုးမျိုးသော စည်းမျဉ်းများအားလုံးကို ထိန်းသိမ်းနည်းဟူသည့် အကြောင်းအရာများကို ဘေးဖယ်ထားပြီး လူ့သဘာဝအကြောင်းကိုသာ ပြောဆိုမည်။ ဤသို့ဆိုလျှင် လူ့သဘာဝအပေါ် ထိုအချက်သုံးချက်၏ ဆက်စပ်မှုသည် မည်မည်ရရ ရှိသလော။ (ရှိပါသည်။) ထိုအချက်သုံးချက်မှာ အဘယ်နည်း။ ယင်းတို့ကို ပြန်လည်ဖော်ပြပါ။ (ပထမတစ်ခုမှာ လူတို့၏ နေ့စဉ်အသက်တာများတွင် အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထားဖြစ်သည်။ ဒုတိယတစ်ခုမှာ လူတို့၏ နေ့စဉ်အသက်တာများတွင် ၎င်းတို့၏ တစ်ကိုယ်ရေပတ်ဝန်းကျင်များကို ၎င်းတို့ကြီးကြပ်စီမံမှုဖြစ်သည်။ တတိယတစ်ခုမှာ ၎င်းတို့၏ နေ့စဉ်အသက်တာများ၌ ဆန့်ကျင်ဘက်လိင်နှင့် ထိတွေ့ဆက်ဆံရာတွင် လူတို့၏ သဘောထားနှင့် အပြုအမူ ဖြစ်သည်။) ပြီးလျှင် ထိုအချက်သုံးချက်တွင် မည်သည့်အရာပါဝင်သနည်း။ (လူ့သဘာဝဖြစ်သည်။) ဤအချက်သုံးချက်တွင် လူ့သဘာဝ ပါဝင်သည်ဟုလည်းကောင်း၊ လူ့သဘာဝနှင့် ဆက်နွှယ်သည်ဟုလည်းကောင်း ငါတို့အဘယ်ကြောင့်ဆိုသနည်း။ ကျွန်ုပ်တို့သည် အဘယ်ကြောင့် ဤသုံးခုကို သီးသန့်ဖော်ပြရမည်နည်။ အသိစိတ်နှင့် ဆင်ခြင်တုံတရားအပိုင်းကို ငါတို့ အဘယ်ကြောင့်မပြောသနည်း။ ဤသုံးချက်ကို ပြောရန်အတွက် ငါတို့အများအားဖြင့် ဆွေးနွေးသည့် ကဏ္ဍများကို အဘယ်ကြောင့် ဘေးဖယ်ထားသနည်း။ ဤသုံးချက်သည် ငါတို့ ယခင်က ဆွေးနွေးခဲ့သည့် လူ့သဘာဝနှင့် ဆက်နွှယ်သည့် အသိစိတ်၊ ဆင်ခြင်တုံတရား၊ တည်ကြည်မှုနှင့် ဂုဏ်သိက္ခာထက် ပို၍ အဆင့်မြင့်သလော၊ သို့မဟုတ် ပို၍ အခြေခံကျသလော။ (ပို၍ အခြေခံကျပါသည်။) သို့ဖြစ်လျှင် ဤအရာများကို ဆွေးနွေးခြင်းသည် သင်တို့ကို အထင်သေးရာ ရောက်ပါသလော။ (မရောက်ပါ။) ဤသို့ဆိုလျှင် ယင်းတို့ကို ငါတို့ အဘယ်ကြောင့် ဆွေးနွေးမည်နည်း။ (ယင်းတို့သည် လက်တွေ့ကျသောကြောင့်ဖြစ်သည်။) ယင်းတို့သည် ပို၍ လက်တွေ့ကျသည်။ ဤသည်မှာ သင်တို့တွင်ရှိသည့် အကြောင်းရင်းလော။ ဤအကြောင်းကို ငါတို့ အဘယ်ကြောင့်ပြောဆိုမည်နည်း။ အဘယ်ကြောင့်ဆိုသော် ပြဿနာများကို ငါတွေ့သောကြောင့် ဖြစ်သည်။ လူတို့၏ နေ့စဉ်အသက်တာများ၌ ပေါ်လာသော အခြေအနေများနှင့် အမျိုးမျိုးသော အပြုအမူများနှင့် ပတ်သက်၍ လူတို့၏ စစ်မှန်သော အသက်တာများနှင့် နီးကပ်စွာ ဆက်စပ်နေသည့် ပြဿနာအချို့ကို ငါ တွေ့ရှိခဲ့၏။ ပြီးလျှင် မိတ်သဟာယအတွက် ယင်းတို့ကို တစ်ခုချင်း ချပြရန် လိုအပ်သည်။ လူတို့သည် ဘုရားသခင်အပေါ် ၎င်းတို့၏ ယုံကြည်မှုတွင် လက်တွေ့ဘဝကိုလည်းကောင်း၊ ပုံမှန်လူ့သဘာဝနှင့် နေ့စဉ်အသက်တာ၏ အပြုအမူအမျိုးမျိုးကိုလည်းကောင်း ဘေးဖယ်ပြီး သမ္မာတရားကို၊ ဘုရားသခင်ချစ်သည့်သူတစ်ဦးဖြစ်ခြင်းကဲ့သို့သော အလွန်လေးနက်သော သမ္မာတရားများကိုသာ ဇွဲနပဲကြီးစွာ လိုက်စားလျှင် ယင်းသည် မည်သည့်ပြဿနာကို ဖြစ်စေမည်နည်းဆိုသည်ကို ငါ့ကို ပြောလော့။ တစ်စုံတစ်ယောက်သည် သမ္မာတရားအပေါ် မိမိ၏ လိုက်စားမှုတွင် သမ္မာတရား လက်တွေ့ကျမှုသို့ ဝင်ရောက်နိုင်သည့် အခြေခံလိုအပ်ချက်မှာ အဘယ်နည်း။ (၎င်းတို့သည် လက်တွေ့ဘဝတွင် ယင်းကို လုပ်ဆောင်ရမည်။) အခြားမည်သည့်အရာ ရှိသေးသနည်း။ (ပုံမှန်လူ့သဘာဝကို ၎င်းတို့ လိုအပ်သည်။) မှန်သည်။ ၎င်းတို့သည် ပုံမှန်လူ့သဘာဝကို ပိုင်ဆိုင်ရမည်။ ယင်းသည် အသိစိတ်၊ ဆင်ခြင်တုံတရား၊ တည်ကြည်မှုနှင့် ဂုဏ်သိက္ခာအပြင် ငါတို့ ယခုပြောခဲ့သည့် အချက်သုံးချက်ပါဝင်သည်။ တစ်စုံတစ်ယောက်သည် လူ့သဘာဝနှင့်ပတ်သက်သည့် ဤအချက်သုံးချက်တွင် စံနှုန်းအတိုင်း မလုပ်ဆောင်နိုင်လျှင်၊ သို့မဟုတ် ပုံမှန်ဖြစ်ခြင်းကို မရရှိနိုင်လျှင် သမ္မာတရားအား လိုက်စားခြင်းနှင့် ရှာဖွေခြင်းအကြောင်း ပြောဆိုခြင်းသည် အနည်းငယ် အနှစ်ကင်းမဲ့လိမ့်မည်။ သမ္မာတရားအား လိုက်စားခြင်း၊ သမ္မာတရား လက်တွေ့ကျမှုသို့ ဝင်ရောက်ခြင်းကို လိုက်စားခြင်း၊ ကယ်တင်ခြင်းကို လိုက်စားခြင်းဟူသည့် ဤအရာတို့သည် လူတိုင်းမရရှိနိုင်ဘဲ သမ္မာတရားကိုချစ်ပြီး ပုံမှန်လူ့သဘာဝရှိသည့် လူနည်းစုသာ ရရှိနိုင်သည်။ အကြင်သူသည် ပုံမှန်လူ့သဘာဝရှိသည့်သူတစ်ဦးက မည်သည့်အရာအား ပိုင်ဆိုင်သင့်သည်ကိုဖြစ်စေ၊ မည်သည့်အရာ လုပ်ဆောင်သင့်သည်ကိုဖြစ်စေ၊ အချို့သောလူများ၊ ဖြစ်ရပ်များ၊ အမှုအရာများနှင့်ပတ်သက်ပြီး မည်သည့်သဘောထားမျိုးနှင့် အမြင်ရှုထောင့်မျိုးအား ပိုင်ဆိုင်သင့်သည်ကို မသိလျှင် ထိုသူသည် သမ္မာတရား လက်တွေ့ကျမှုသို့ ဝင်ရောက်ခြင်းကို ရရှိနိုင်စွမ်းရှိသလော။ သမ္မာတရားကို သူ၏လိုက်စားမှုက ရလဒ်များ ဖြစ်ထွန်းနိုင်သလော။ ဝမ်းနည်းစရာကောင်းစွာပင် မရရှိနိုင်ပေ။

က။ အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထား

လူတို့၏ နေ့စဉ်အသက်တာများတွင် အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထားဟူသည့် လူ့သဘာဝပါဝင်သည့် ပထမအချက်ကို မိတ်သဟာယပြုခြင်းဖြင့် ငါတို့ အစပြုမည်။ “နေ့စဉ်အသက်တာများ” ဆိုသည်မှာ မည်သည့်အရာအား ဆိုလိုသည်ကို လူတိုင်းနားလည်သည်။ အသေးစိတ်ဖော်ပြရှင်းလင်းဖို့ မလိုပေ။ ဤသို့ဆိုလျှင် လူ့သဘာဝနှင့် ဆက်နွှယ်သည့် အဓိကလူများ၊ ဖြစ်ရပ်များနှင့် အမှုအရာများမှာ အဘယ်နည်း။ ဆိုလိုသည်မှာ ယင်းတွင် ပုံမှန်လူ့သဘာဝ၏ အဆင့်သို့ မြင့်တက်သော၊ ယင်း၏ နယ်ပယ်နှင့် ဆက်စပ်သော၊ ယင်းအကြောင်းနှင့် စပ်လျဉ်းသော မည်သည့်အရာရှိသနည်း။ (လူများ၊ အမှုအရာများနှင့် ထိတွေ့ဆက်ဆံခြင်းဖြစ်သည်။) ယင်းမှာ တစ်စိတ်တစ်ပိုင်းဖြစ်သည်။ သင်ယူသင့်သည့် အသိပညာနှင့် အတတ်ပညာပိုင်းဆိုင်ရာ ကျွမ်းကျင်မှုများလည်းရှိသည်။ ပြီးလျှင် နေ့စဉ် အသက်ရှင်ခြင်းအတွက် အထွေထွေအသိပညာရှိသည်။ ဤသည်တို့မှာ ပုံမှန်လူ့သဘာဝရှိသူတစ်ဦး နားလည်ပြီး ပိုင်ဆိုင်သင့်သည့် အပိုင်းများအားလုံး ဖြစ်သည်။ ဥပမာ လူအချို့သည် လက်သမားအတတ်၊ သို့မဟုတ် ပန်းရံအတတ်ကို သင်ယူကြပြီး အခြားလူတို့မှာ ကားမောင်းခြင်း၊ သို့မဟုတ် ကားပြင်ခြင်းကို သင်ယူကြသည်။ ဤသည်တို့မှာ ကျွမ်းကျင်မှုများ၊ လက်မှုပညာများဖြစ်သည်။ ဤသို့သော လက်မှုပညာကို သိခြင်းသည် ထိုလက်မှုပညာ၏ အတတ်ပညာပိုင်းဆိုင်ရာ အသက်မွေးမှုလုပ်ငန်းတွင် ကျွမ်းကျင်ခြင်းဖြစ်သည်။ ဤသို့ဆိုလျှင် ကျွမ်းကျင်သူတစ်ဦးအဖြစ် သတ်မှတ်ခံရရန်အတွက် မည်သည့်အဆင့်နှင့် မည်သည့်စံနှုန်းအထိ ကျွမ်းကျင်မှုတစ်ခုကို သင်ယူရမည်နည်း။ အနည်းဆုံးအနေဖြင့် ပြီးဆုံးသွားသောထုတ်ကုန်တစ်ခုကို လက်ခံနိုင်ဖွယ်ဖြစ်သည့် စံနှုန်းအထိ ထုတ်လုပ်နိုင်ရမည်။ အလွန်ပင် ဖြစ်ကတတ်ဆန်းဖြစ်သော အလုပ်ကို လုပ်သောသူအချို့ရှိသည်။ ၎င်းတို့လုပ်ဆောင်သည့်အလုပ်များသည် စံမမီပေ။ မရှုမြင်နိုင်သည့်အဆင့်အထိပင် ဖြစ်သည်။ ဤတွင် ပြဿနာသည် အဘယ်နည်း။ ယင်းသည် ၎င်းတို့၏ အသက်မွေးမှုလုပ်ငန်းအပေါ် ၎င်းတို့၏ သဘောထားနှင့် ဆိုင်သည်။ လူအချို့သည် တာဝန်သိသော သဘောထားမရှိ။ ၎င်းတို့က “ငါပြုလုပ်သောအရာသည် အလုပ်ဖြစ်လျှင် ရပြီဖြစ်သည်။ နှစ်အနည်းငယ်လောက် အဆင်ပြေသလို သုံးလိုက်၊ ပြီးမှ ပြန်ပြင်လိုက်ပေါ့” ဟူ၍ တွေးသည်။ ဤအမြင်မျိုးသည် ပုံမှန်လူ့သဘာဝရှိသောသူတို့ ပိုင်ဆိုင်သင့်သည့်အရာ ဖြစ်သလော။ (မဟုတ်ပါ။) လူအချို့သည် ပျော်ပျော်နေသေခဲဖြစ်သည့်၊ ဥပေက္ခာပြုသည့် သဘောထားများရှိသည်။ “ရပြီ” ဆိုသည်မှာ ၎င်းတို့အတွက် အဆင်ပြေသည်။ ဤသည်မှာ တာဝန်မသိတတ်သော သဘောထားဖြစ်သည်။ အမှုအရာများကို ဤသို့ ပေါ့ပြက်ပြက်နှင့် တာဝန်မဲ့စွာ ကိုင်တွယ်ခြင်းသည် ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် ဖြစ်၏။ ယင်းမှာ လူတို့ မကြာခဏ ရည်ညွှန်းသည့် ယုတ်ညံ့သော စိတ်သဘောထားဖြစ်သည်။ ၎င်းတို့ လုပ်ဆောင်သည့် ကိစ္စရပ်များအားလုံးတွင် ၎င်းတို့က “မှန်လုနီးပါးဖြစ်သည်”နှင့် “အတော် နီးစပ်သည်”ဆိုသည်အထိ လုပ်ဆောင်ကြ၏။ ယင်းသည် “ဖြစ်နိုင်သည်” “ဖြစ်ကောင်းဖြစ်နိုင်မည်”၊ “ငါးခုထဲမှ လေးခု” ဆိုသည့် သဘောထားတစ်ခု ဖြစ်သည်။ ၎င်းတို့သည် အမှုအရာများကို ဝတ်ကျေတမ်းကျေ လုပ်ဆောင်ကြ၏၊ အနည်းဆုံး လုပ်ဆောင်ရမည်ကို စိတ်ကျေနပ်ကြသကဲ့သို့ ဖြီးဖြန်း၍ လုပ်ဆောင်ရခြင်းကို ကျေနပ်ကြလေသည်။ အမှုအရာများကို အလေးအနက်ထားရာတွင် သို့မဟုတ် စေ့စပ်ခြင်းတွင် အကျိုးမရှိဟု ၎င်းတို့ မြင်ကြပြီး သမ္မာတရားစည်းမျဉ်းများကို ရှာဖွေခြင်း၌ သာ၍အကျိုးမရှိဟု ၎င်းတို့ မြင်ကြလေသည်။ ဤသည်မှာ ဖောက်ပြန်ပျက်စီးသော စိတ်သဘောထားများ၏ အသွင်အပြင်တစ်ရပ် မဟုတ်လော။ ယင်းသည် ပုံမှန် လူ့သဘာဝ၏ သရုပ်သကန်တစ်ခုလော။ မဟုတ်ပေ။ ယင်းကို မာနထောင်လွှားမှုဟု ခေါ်ဆိုခြင်းသည် မှန်ကန်ပြီး စည်းကမ်းမရှိခြင်းဟု ခေါ်ဆိုခြင်းသည်လည်း လုံးဝ သင့်လျော်၏။ သို့သော် ယင်းကို အပြည့်အဝ အတိအကျဖော်ပြဖို့ရာ၊ လုံလောက်မည့် တစ်ခုတည်းသော စကားလုံးမှာ “ယုတ်ညံ့ခြင်း” ဖြစ်သည်။ လူအများစု၌ ၎င်းတို့အတွင်းတွင် ယုတ်ညံ့သော စိတ်သဘောထား ရှိသည်မှာ အတိုင်းအတာ အမျိုးမျိုးသာ ကွဲပြားလေသည်။ ကိစ္စအားလုံး၌ ၎င်းတို့သည် အမှုအရာများကို ဝတ်ကျေတမ်းကျေ၊ ပေါ့ပေါ့ဆဆပုံစံနှင့် လုပ်ဆောင်လိုပြီး ၎င်းတို့ လုပ်ဆောင်သမျှတိုင်းတွင် လှည့်ဖြားမှု အငွေ့အသက်တစ်ခု ရှိလေသည်။ ၎င်းတို့သည် တတ်နိုင်သည့်အခါ အခြားသူများကို လိမ်လည်လှည့်စားသည်၊ တတ်နိုင်သည့်အခါ ဖြတ်လမ်းလိုက်ကြပြီး အချိန်ကုန် သက်သာအောင် လုပ်နိုင်သည့်အခါတွင် သက်သာအောင် လုပ်ကြ၏။ ၎င်းတို့က မိမိဘာသာ စဉ်းစားကြသည်။ “ထုတ်ဖော်ခံရခြင်းကို ငါ ရှောင်ကြဉ်သရွေ့၊ ပြဿနာများမဖြစ်သရွေ့၊ ဖြေရှင်းချက်ပေးရန် မခေါ်ခံရသရွေ့ ဤအရာကို ဟန်ဆောင်လိမ်ညာ၍ ကျော်လွှားသွားမည်။ အလွန်ကောင်းစွာလုပ်ဆောင်ဖို့မလို။ ယင်းသည် အလွန်ဒုက္ခများလွန်းသည်” ဟူ၍ ဖြစ်သည်။ ထိုသို့သော လူတို့သည် မည်သည့်အရာကိုမျှ ကျွမ်းကျင်ပိုင်နိုင်ခြင်း မရှိဘဲ ၎င်းတို့၏ လေ့လာမှုများတွင် ဝါယမစိုက်ထုတ်ရန်ဖြစ်စေ၊ သို့မဟုတ် ဒုက္ခခံပြီး အဖိုးအခပေးဆပ်ရန်ဖြစ်စေ လိုလားခြင်း မရှိကြချေ။ သူတို့သည် အကြောင်းအရာတစ်ခု၏ အပေါ်ယံကိုသာ လေ့လာလိုကြပြီး၊ ယင်းကို သင်ယူရာ၌ အောင်မြင်ပြီဟု ယုံကြည်ကာ မိမိတို့ကိုယ်ကို ကျွမ်းကျင်သည်ဟု သတ်မှတ်ကြ၏။ ထို့နောက် ၎င်းတို့ဖြစ်သလိုလုပ်ခြင်းဖြင့် ဤအရာအပေါ် မှီခိုကြလေသည်။ ဤသည်မှာ အခြားလူများ၊ ဖြစ်ရပ်များ၊ အမှုအရာများအပေါ် လူတို့ ထားရှိသော သဘောထားတစ်ခု ဖြစ်သည် မဟုတ်လော။ ယင်းသည် ကောင်းမွန်သော သဘောထား ဖြစ်သလော။ မဟုတ်ပေ။ ရိုးရှင်းစွာပြောရလျှင် ယင်းက “ဖြစ်သလို ပြီးမြောက်သွားစေခြင်း” ဖြစ်သည်။ ထိုသို့သော ယုတ်ညံ့သော စိတ်သဘောထားသည် ဖောက်ပြန်ပျက်စီးသော လူသားမျိုးနွယ်အားလုံးထဲတွင် တည်ရှိလေသည်။ ၎င်းတို့၏ လူ့သဘာဝတွင် ယုတ်ညံ့သော စိတ်သဘောထားရှိသော လူတို့သည် ၎င်းတို့လုပ်သမျှတွင် ဖြစ်သလို ပြုလုပ်သည့်အမြင်ရှုထောင့်နှင့် သဘောထား ရှိကြသည်။ ထိုသို့သော လူများသည် မိမိတို့၏တာဝန်ကို ကောင်းမွန်စွာ ထမ်းဆောင်နိုင်စွမ်း ရှိသလော။ မထမ်းဆောင်နိုင်ပါ။ ၎င်းတို့သည် အမှုကိစ္စများကို စည်းမျဉ်းဖြင့် လုပ်ဆောင်နိုင်သလော။ ပို၍ပင် လုပ်ဆောင်နိုင်ခြေမရှိပေ။

လူအချို့သည် ၎င်းတို့လုပ်ဆောင်သမျှတိုင်းတွင် တည်တည်တံ့တံ့ မရှိဘဲ ဖြစ်ကတတ်ဆန်းနိုင်သည်၊ ဝတ်ကျေတမ်းကျေဆန်ပြီး တာဝန်မသိတတ်ပေ။ ဥပမာ ကားမောင်းသင်သည့်တိုင် ကားမောင်းသောအခါတွင် မည်သည့်အရာအား အာရုံစိုက်ရမည်၊ သို့မဟုတ် မည်သည့်အရှိန်က အင်ဂျင်ကို ထိခိုက်သည်ဆိုသည်ကို အတွေ့အကြုံရှိသော ကားမောင်းသမားများအား လုံးဝမမေးသောသူအချို့ရှိသည်။ ၎င်းတို့သည် မမေးပေ။ ကားသာမောင်းသည်။ ပြီးလျှင် ရလဒ်အနေဖြင့် ကားကို ဖျက်ဆီးလေသည်။ ၎င်းတို့သည် ကားကို ကန်ကျောက်ပြီး “ဤကားသည် မတောင့်ပေ။ ငါ့အား မာစီဒီး၊ သို့မဟုတ် ဘီအမ်ဒဗလျူပေးပါ။ ဤအိုဟောင်းသော အသုံးမကျသည့်ကားသည် အလုပ်ဖြစ်မည်မဟုတ်။ ခေတ်နောက်ကျနေပြီ ဖြစ်သည်” ဟု ပြောသည်။ ယင်းသည် မည်သည့်သဘောထားနည်း။ ၎င်းတို့သည် ရုပ်ဝတ္ထုပစ္စည်းများကို အမြတ်တနိုး ဂရုစိုက်မှုဖြင့် မကိုင်တွယ်ပေ။ ပြီးလျှင် ယင်းတို့ကို ကောင်းမွန်စွာ ထိန်းသိမ်းထားဖို့ မစဉ်းစားဘဲ တမင်တကာ ဖျက်ဆီးပြီး ပျက်စီးစေသည်။ လူအချို့သည် ဖြစ်ကတတ်ဆန်းနိုင်သော၊ တာဝန်ကို ဂရုမစိုက်သောဘဝများကို ရှင်သန်နေထိုင်သည်။ ၎င်းတို့သည် ဖြစ်ကတတ်ဆန်း၊ ပေါ့ဆသောပုံစံဖြင့် အရာရာတိုင်းကို တစ်နေကုန်လုပ်ဆောင်သည်။ ဤသည်တို့မှာ မည်သည့်လူစားမျိုး ဖြစ်သနည်း။ (အာရုံမစိုက်သောလူများဖြစ်သည်။) “အာရုံမစိုက်သောလူများ” ဆိုသည်မှာ ချိုသာစွာပြောသောပုံစံဖြစ်သည်။ “၎င်းတို့ကို ပေါ့ဆသောလူများ” ဟု ခေါ်ဆိုသင့်သည်။ “ယုတ်သောလူများ” ဆိုသည်ကလည်း သင့်တော်သည်။ ဤသည်မှာ လွန်သလော။ မြင့်မြတ်သောလူများနှင့် ယုတ်ညံ့သောလူများကြားတွင် မည်သို့ ခွဲခြားသိမြင်နိုင်သနည်း။ တာဝန်များအပေါ် ၎င်းတို့၏ သဘောထားနှင့် လုပ်ရပ်များကိုသာ ကြည့်လော့။ ပြီးလျှင် အမှုကိစ္စများ ဖြစ်ပေါ်သောအခါ အမှုအရာများကို ၎င်းတို့ ကိုင်တွယ်သည့်၊ ပြုမူသည့် ပုံစံကို ကြည့်လော့။ တည်ကြည်မှုနှင့် ဂုဏ်သိက္ခာရှိသောလူတို့သည် ၎င်းတို့၏ လုပ်ရပ်များတွင် စေ့စပ်သည်။ တိကျသည်။ ပြီးလျှင် စိတ်နှစ်ထားသည်။ ပြီးလျှင် ၎င်းတို့သည် အဖိုးအခပေးဆပ်လိုစိတ်ရှိသည်။ တည်ကြည်မှုနှင့် ဂုဏ်သိက္ခာ မရှိသည့်လူများသည် ၎င်းတို့၏ လုပ်ဆောင်ချက်များတွင် ဂရုမစိုက်ဘဲ ပေါ့ပေါ့ဆဆ နိုင်ကြသည်၊ လှည့်ကွက်အချို့ကို အစဉ် လုပ်ဆောင်ကြသည်၊ အိုးနင်းခွက်နင်းနှင့် ပြီးမြောက် သွားဖို့သာ အစဉ်လိုလားကြသည်။ မည်သည့်နည်းပညာကို ၎င်းတို့ လေ့လာသည်ဖြစ်စေ ဇွဲလုံ့လရှိစွာ မသင်ယူပေ။ ၎င်းတို့သည် ယင်းကို သင်ယူရန် မတတ်နိုင်ပေ။ ပြီးလျှင် လေ့လာရာတွင် အချိန်မည်မျှကုန်ပါစေ ၎င်းတို့သည် လုံးလုံး မသိနားမလည်လျက် ရှိနေသည်။ ဤသူတို့မှာ ကိုယ်ကျင့်စရိုက် နိမ့်ကျသောလူများ ဖြစ်သည်။ လူအများစုသည် မိမိတို့၏ တာဝန်များကို ထမ်းဆောင်ရာတွင် ဝတ်ကျေတမ်းကျေ ဆန်ကြသည်။ ထိုတွင် မည်သည့်စိတ်သဘောထားက လွှမ်းမိုးနေသနည်း။ (ယုတ်ညံ့သော စိတ်သဘောထား ဖြစ်သည်။) ယုတ်ညံ့သော စိတ်သဘောထားရှိသော လူများသည် ၎င်းတို့၏ တာဝန်ကို မည်သို့သဘောထားသနည်း။ အသေအချာပင် ၎င်းတို့သည် တာဝန်အပေါ် မှန်ကန်သော သဘောထားမရှိ။ တာဝန်အပေါ် အသေအချာပင် ဝတ်ကျေတမ်းကျေဆန်ကြသည်။ ဤသည်မှာ ၎င်းတို့တွင် ပုံမှန်လူ့သဘာဝမရှိဟု ဆိုလိုသည်။ အလွန်အမင်း ယုတ်ညံ့သော စိတ်သဘောထားရှိသောသူတို့သည် တိရစ္ဆာန်များကဲ့သို့ ဖြစ်သည်။ အိမ်မွေးတိရစ္ဆာန်အဖြစ် ခွေးတစ်ကောင်မွေးခြင်းကဲ့သို့ ဖြစ်သည်။ သင်က ခွေးကို စောင့်မကြည့်လျှင် အရာဝတ္ထုများကို ကိုက်ဝါးပြီး သင်၏ ပရိဘောဂနှင့် အသုံးအဆောင်ပစ္စည်းများအားလုံးကို ဖျက်ဆီးလိမ့်မည်။ ဤသို့ဆိုလျှင် ဆုံးရှုံးမှုဖြစ်လိမ့်မည်။ ခွေးများသည် တိရစ္ဆာန်များဖြစ်သည်။ အရာဝတ္ထုများကို အမြတ်တနိုး ဂရုစိုက်မှုဖြင့် ကိုင်တွယ်ဖို့ မတွေးပေ။ သင်သည် ယင်းတို့ကို အပြစ်တင်၍ မရနိုင်ဘဲ ထိန်းကျောင်းရုံသာ တတ်နိုင်၏။ သင်က မကိုင်တွယ်ဘဲ တိရစ္ဆာန်တစ်ကောင်ကို သောင်းကျန်းခွင့်ပြုပြီး သင့်ဘဝကို အဖျက်အမှောင့် လုပ်ခွင့်ပေးလျှင် သင်၏ လူ့သဘာဝ၌ တစ်စုံတစ်ခု လိုနေသည်ကို ပြသည်။ ဤသို့ဆိုလျှင် သင်သည် တိရစ္ဆာန်တစ်ကောင်နှင့် များစွာမကွာခြားပေ။ သင်၏ ဉာဏ်ရည်ဉာဏ်ကဲက နိမ့်လွန်းသည်။ သင်သည် အလကားလူဖြစ်သည်။ ဤသို့ဆိုလျှင် ၎င်းတို့ကို မည်သို့ကောင်းစွာ ကိုင်တွယ်သနည်း။ သင်သည် သတ်မှတ်ချက်ဘောင် အချို့အတွင်း၌ ၎င်းတို့ကို ကန့်သတ်ရန်၊ သို့မဟုတ် လှောင်အိမ်ထဲ၌ ထားရန် စဉ်းစားဖို့လိုပြီး တစ်ရက်စီတွင် သတ်မှတ်ထားသော အချိန်နှစ်ချိန်၊ သို့မဟုတ် သုံးချိန် ထွက်ခွင့်ပြုဖို့လိုသည်။ ဤသို့ဖြင့် ၎င်းတို့သည် အတော်အသင့်ဖြစ်သော လှုပ်ရှားမှုကို ရသည်။ ဤသည်မှာ ၎င်းတို့၏ အကြောင်းမဲ့ကိုက်ဝါးခြင်းကို ဟန့်တားလိမ့်မည်ဖြစ်ပြီး ၎င်းတို့ ကျန်းမာနေစေရန် လေ့ကျင့်ခန်းလည်း ပြုလုပ်စေလိမ့်မည်။ ဤသို့ဖြင့် ခွေးသည် ကောင်းစွာကိုင်တွယ်ခြင်းခံရပြီး သင့်ပတ်ဝန်းကျင်လည်း အကာအကွယ်ရသည်။ လူတစ်ဦးသည် သူတွေ့ကြုံသောအရာများကို မကိုင်တွယ်နိုင်ဘဲ မှန်ကန်သော သဘောထားမရှိလျှင် သူ၏ လူ့သဘာဝတွင် တစ်စုံတစ်ခု လိုအပ်နေသည်။ ပုံမှန်လူ့သဘာဝ၏ စံနှုန်းကို မမီနိုင်ပေ။ သို့မဟုတ် အချက်အပြုတ်နှင့်ပတ်သက်လျှင် သာမန်လူတို့သည် ကြော်လှော်သောအခါတွင် ဆီအနည်းငယ်ကိုသာ အသုံးပြုသော်လည်း များစွာအသုံးပြုသော အမျိုးသမီးအချို့ရှိသည်။ သင်က ချမ်းသာနေလျှင်ပင် ဆီကို ဖြုန်းတီး၍မရပေ။ သင့်တင့်မှုရှိသောပမာဏကို သင်အသုံးပြုရမည်။ သို့သော် ဤအမျိုးသမီးများသည် ယင်းကို ဂရုမစိုက်ပေ။ ၎င်းတို့သည် ကြော်လှော်သောဟင်းထဲသို့ လက်ချော်ပြီး ဆီများစွာလောင်းထည့်မိလျှင် ၎င်းတို့သည် ပိုသည့်ဆီများကို ခပ်ထုတ်ပြီး မြေပေါ်သို့သာ ပစ်ချလိုက်သည်။ ဤသည်မှာ ဖြုန်းတီးခြင်း မဟုတ်လော။ ရုပ်ဝတ္ထုပစ္စည်းများအပေါ် ထိုသဘောထား ရှိသူတစ်ဦးကို လူအများက မည်သို့ခေါ်သနည်း။ “အသုံးအဖြုန်းကြီးသောသူ”၊ သို့မဟုတ် စော်ကားသည့်အနေဖြင့် “လက်ဖွာသူ” ဟူ၍ ဖြစ်သည်။ ရုပ်ဝတ္ထုပစ္စည်းများသည် မည်သည့်နေရာမှ လာသနည်း။ ဘုရားသခင်က ပေးခြင်းဖြစ်သည်။ လူအချို့က ၎င်းတို့၏ ပစ္စည်းများကို ၎င်းတို့ ရယူပိုင်ဆိုင်ခဲ့သည်ဟု ဆိုကြ၏။ သို့သော် ဘုရားသခင်က ပေးခြင်းမဟုတ်လျှင် သင် မည်မျှလောက် ရယူပိုင်ဆိုင်နိုင်မည်နည်း။ သူသည် သင့်အား အသက်ကိုပေးခဲ့သည်။ သူသည် သင့်အား အသက်ကိုမပေးခဲ့လျှင် သင်သည် မည်သည့်အရာကိုမျှ ရမည်မဟုတ်ဘဲ သင်သည် မည်သည့်အရာမျှ ဖြစ်မည်မဟုတ်။ ဤသို့ဆိုလျှင် သင်၏ ထိုရုပ်ဝတ္ထုပစ္စည်းများ သင့်ထံတွင် ရှိနိုင်သေးသလော။ ဘုရားသခင်သည် သင့်အား သာမန်အိမ်ထောင်စုတစ်ခုထက်ပို၍ ပေးခဲ့ကောင်း ပေးခဲ့နိုင်သည်။ သို့သော် သင်က ယင်းကို ဖြုန်းတီးသည့် သဘောထားနှင့် အမြင်သည် မှန်ကန်သော သဘောထား ဟုတ်သလော။ လူ့သဘာဝနှင့်ပတ်သက်လျှင် ဤအရာကို မည်သို့သတ်မှတ်ရမည်နည်း။ ဤသို့သောသူတစ်ဦးသည် လူ့သဘာဝနိမ့်ကျသည်။ အသုံးအဖြုန်းကြီးခြင်း၊ အရာဝတ္ထုများကို ဖြုန်းတီးခြင်း၊ အရာဝတ္ထုများကို အမြတ်တနိုး ဂရုစိုက်မှုဖြင့် ကိုင်တွယ်ဖို့ မသိခြင်းဟူသည့် ဤသို့သောသူတွင် ပုံမှန်လူ့သဘာဝမရှိ။ လူအချို့သည် ဘုရားအိမ်တော်ရှိ အရာဝတ္ထုများကို ဂရုတစိုက် ကိုင်တွယ်ရန် စဉ်းပင်မစဉ်းစားပေ။ တစ်စုံတစ်ခုကို ဘုရားအိမ်တော်က ပိုင်သည်။ ၎င်းတို့က ဤအရာကို မြင်သည်။ သို့တိုင်အောင် မိုးရွာတော့မည်ဆိုလျှင်၊ ထိုအရာက စိုစွတ်သွားလျှင် မကောင်းမည်ဖြစ်လျှင် ၎င်းတို့က မည်သို့တွေးသနည်း။ “စိုစွတ်လျှင် အရေးမကြီး။ ယင်းမှာ ငါ၏ ပစ္စည်းလည်း မဟုတ်။ ထားလိုက်မည်” ဟူ၍ ဖြစ်သည်။ ထို့နောက်တွင် ထွက်သွားလိမ့်မည်။ ထိုသဘောထားကို မည်သို့ခေါ်သနည်း။ တစ်ကိုယ်ကောင်းဆန်ခြင်း ဖြစ်သည်။ ၎င်းတို့၏ စဉ်းစားမှုတွင် ဖြောင့်မှန်သလော။ မဖြောင့်မှန်လျှင် ၎င်းတို့သည် မည်သည့်အရာဖြစ်သနည်း။ (ကလိမ်ကကျစ်ကျခြင်း ဖြစ်သည်။) လူတစ်ဦးသည် မဖြောင့်မှန်လျှင် သူသည် ကလိမ်ကကျစ်ကျခြင်း မဟုတ်လော။ မိမိတို့၏ တွေးခေါ်မှုတွင် မဖြောင့်မှန်သောသူတို့၌ ပုံမှန်လူ့သဘာဝ ရှိသလော။ အသေအချာပင်မရှိ။ ငါတို့၏ ပထမအချက်ဖြစ်သည့် အမျိုးစုံသော လူများ၊ ဖြစ်ရပ်များနှင့် အမှုအရာများကို လူတို့၏ ပြုမူဆက်ဆံပုံ၌ ၎င်းတို့၏ သဘောထားတွင် အကြောင်းအရာမည်မျှကို ယခု ငါတို့ ပြောဆိုပြီးခဲ့သနည်း။ ယုတ်ညံ့သော စိတ်သဘောထားရှိသည်၊ ယုတ်ညံ့သည်။ အခြားမည်သည့်အရာရှိသနည်း။ (ယုတ်ပြီး ကလိမ်ကကျစ်ကျခြင်း ဖြစ်သည်။) အလွန်ပင် အရပ်သုံးဖြစ်သောစကားဖြစ်သည့် သင်တို့၏ နေ့စဉ်အသက်တာတွင် ဤစကားမျိုးကို မိမိကိုယ်ကို ပြန်လည်သုံးသပ်သောအခါ၊ သိမြင်လာသောအခါ၊ စိစစ်သောအခါတွင် သင်တို့ ဤကဲ့သို့သော စကားလုံးများကို အသုံးပြုကြပါသလော။ (အသုံးမပြုပါ။) မည်သူမျှ အသုံးမပြုပေ။ ဤသို့ဆိုလျှင် မည်သည့်စကားများကို သင်တို့ အသုံးပြုသနည်း။ ခမ်းကြီးနားကြီးနိုင်သော ဝေါဟာရများကို သင်တို့ပြောဆိုသည်။ ဤသို့သော နေ့စဉ်သုံးဘာသာစကားကို မည်သူကမျှ အသုံးမပြု။

လူများစွာတို့သည် ဘုရားသခင်ကို ယုံကြည်သောကြောင့် မိမိကိုယ်ကို အလွန်ကြီးကျယ်ခမ်းနားသည်ဟု ခံစားကြရသည်။ အထူးသဖြင့် ကျွမ်းကျင်မှုနှင့် အတတ်ပညာပိုင်းဆိုင်ရာ နားလည်ကျွမ်းကျင်မှုရှိသူများ၊ သို့မဟုတ် အဆင့်မြင့်ဘွဲ့ရှိသူများပင် ၎င်းတို့သည် သာမန်လူတို့၏ အထက်တွင်ရှိသည်ဟု ခံစားရသည်။ ၎င်းတို့သည် မိမိတို့ကိုယ်ကို ကျေနပ်လျက် “ငါသည် လောကတွင် ငါရှိခဲ့သော ခိုင်မာသည့် အသက်မွေးအလုပ်ကိုပင် စွန့်ပစ်ခဲ့သည်။ အခမဲ့စားသောက်ရန်အတွက် ဘုရားအိမ်တော်သို့ ငါလာခဲ့ခြင်းမဟုတ်။ ငါကဲ့သို့ ကျွမ်းကျင်မှုရှိသောသူတစ်ဦးသည် ဘုရားအိမ်တော်တွင် ကူညီထောက်ပံ့မှုတစ်ခုကို ပြုလုပ်နိုင်သည်။ ငါသည် မိမိကိုယ်ကို အသုံးခံပြီး ဘုရားအတွက် ဒုက္ခခံသည်။ အုပ်စုလိုက်နေထိုင်မှုတွင် ဤသာမန်လူတို့နှင့် အတူနေ၊ အတူစားပင် ပြုလုပ်သည်။ ငါ၏ အရည်အသွေးက ကြီးကျယ်ခမ်းနားလိုက်လေခြင်း” ဟူ၍ တွေးသည်။ ၎င်းတို့သည် တည်ကြည်မှုနှင့် ဂုဏ်ပြုထိုက်သော သမာဓိရှိသည်ဟုလည်းကောင်း၊ အခြားသောလူတိုင်းထက် ပို၍ မြင့်မြတ်သည်ဟုလည်းကောင်း ၎င်းတို့က တွေးကြသည်။ ၎င်းတို့သည် ဤအရာကို စဉ်ဆက်မပြတ် ဝမ်းမြောက်ကြသည်။ အမှန်တွင် ၎င်းတို့၏ လူ့သဘာဝတွင် လိုအပ်နေသောအရာများစွာရှိသည်။ ပြီးလျှင် ယင်းကို ၎င်းတို့မသိရုံသာမကဘဲ ၎င်းတို့သည် အလွန်တော်သည်ဟုလည်းကောင်း၊ ၎င်းတို့၏ ကိုယ်ကျင့်စရိုက်သည် သာမန်လူတို့ထက်ပို၍ ကြီးကျယ်ခမ်းနားသည်ဟုလည်းကောင်း တွေးလျက် ဝမ်းသာပီတိဂွမ်းဆီ ထိနေကြသည်။ အမှန်တွင် “ပုံမှန်လူ့သဘာဝ”ဆိုသည်တွင် “လူ့သဘာဝ”၏ ရှေ့တွင်ရှိသည့် “ပုံမှန်”ဟူသည့် စကားလုံး၏ အဓိပ္ပာယ်သတ်မှတ်ချက်အတိုင်း လုပ်ဆောင်နိုင်သောအရာတစ်ခုမျှ ထိုနေရာ၌ မရှိပေ။ ထိုနေရာတွင် မည်သည့်အရာကမျှ ထိုစံနှုန်းမပြည့်မီပေ။ အရာရာတိုင်းက အလွန်ပင် စံချိန်မမီပေ။ ၎င်းတို့၏ အသိစိတ်လော။ ၎င်းတို့တွင် မရှိပေ။ ၎င်းတို့၏ ကိုယ်ကျင့်စရိုက်လော။ မကောင်းပေ။ ၎င်းတို့၏ တည်ကြည်မှုနှင့် အရည်အသွေးများလော။ မည်သည့်အရာမျှ လုံးဝ မကောင်းပေ။ လူတိုင်းက အတူတကွနေထိုင်ကြရာတွင် အချို့လူတို့သည် တန်ဖိုးရှိသည့် တစ်စုံတစ်ခု ရှိသောအခါ လူမြင်ကွင်းတွင် မထားရဲပေ။ အဘယ်ကြောင့်နည်း။ တစ်ပိုင်းမှာ အခြားလူများကို ၎င်းတို့ မယုံကြည်ဘဲ အခြားတစ်ပိုင်းမှာ လူများစွာရှိသည့်နေရာတွင် စိတ်မချရသည့်လူတို့ရှိပြီး အချို့မှာ ခိုးဝှက်တတ်ခြင်း ရှိကောင်းရှိနိုင်သည်။ ၎င်းတို့သည် ခိုးယူခြင်းပင် ပြုလုပ်နိုင်သည်။ ဤလူတို့သည် ညံ့ဖျင်းသော ကိုယ်ကျင့်စရိုက်ရှိသည်။ လူအချို့သည် အစာစားသောအခါ အကောင်းဆုံး အဖတ်အသားများကို ရွေးချယ်ရန် အားထုတ်ကြပြီး ၎င်းတို့၏နောက်၌ မစားရသေးသောသူ မည်မျှကျန်ရှိပါစေ ယင်းတို့ကို ဗိုက်ပြည့်အောင် စားကြသည်။ ယင်းသည် အလွန်အမင်း တစ်ကိုယ်ကောင်းဆန်ခြင်းမဟုတ်လော။ အစာစားသောအခါတွင် အခြားလူများကို ထည့်တွက်သောသူအချို့ရှိသည်။ ဤသည်မှာ မည်သည့်အရာကို ပုံဖော်သနည်း။ ထိုသို့ထည့်တွက်သောသူများသည် အခြားလူတို့ကို စိတ်ထဲထားသော ကျိုးကြောင်းသင့်သည့်လူများ ဖြစ်သည်ကို ပြသည်။ အခြားလူများအတွက် အချို့ကို ချန်ရန်အတွက် ၎င်းတို့သည် အနည်းငယ် လျှော့စားလိမ့်မည်။ ဤသည်မှာ အရည်အသွေးရှိခြင်းကို ဆိုလိုသည့်အရာဖြစ်သည်။ ဘုရားအိမ်တော်တွင် လူအချို့၌ လူ့သဘာဝရှိပြီး အချို့မှာမူ အနည်းငယ်စံမမီပေ။ ၎င်းတို့သည် ပုံမှန်လူ့သဘာဝ၏ စံနှုန်းများကိုပင် မမီပေ။ ငါပြောခဲ့သည့် အပြုအမူများကို ကြည့်လျှင် သင်တို့ထဲ၌ ပုံမှန်လူ့သဘာဝရှိသည့်သူများစွာရှိသလော။ သို့မဟုတ် များစွာမရှိသလော။ ဤသို့သောအပြုအမူများကို သင်တို့ ပြလေ့ရှိသောအခါ ယင်းတို့သည် ပြဿနာများဖြစ်သည်ကို သင်တို့ သတိထားမိနိုင်စွမ်းရှိသလော။ ဖောက်ပြန်ပျက်စီးသော စိတ်သဘောထားတစ်ခုကို သင်ထုတ်ဖော်သောအခါ ယင်းကို သင်သတိမူမိသလော။ သတိမူမိလျှင်၊ ခံစားမိနိုင်လျှင်၊ ပြောင်းလဲမှုလုပ်လိုစိတ်ရှိလျှင် သင့်၌ အမှန်ပင် လူ့သဘာဝအနည်းငယ်ရှိသည်။ ပုံမှန်ဖြစ်ခြင်းကို မရရှိသေးခြင်းသာ ရှိသည်။ သင်က သတိမူမိခြင်းပင် မရှိလျှင် သင့်ကို လူ့သဘာဝရှိသူတစ်ယောက်အဖြစ် သတ်မှတ်နိုင်သလော။ မသတ်မှတ်နိုင်ပေ။ ဤသည်မှာ ကောင်းသောလူ့သဘာဝ၊ သို့မဟုတ် ဆိုးသောလူ့သဘာဝနှင့်လည်းကောင်း၊ ပုံမှန်ဖြစ်သောလူ့သဘာဝ၊ သို့မဟုတ် ပုံမှန်မဟုတ်သော လူ့သဘာဝနှင့်လည်းကောင်း မသက်ဆိုင်ပေ။ သင့်တွင် လူ့သဘာဝမရှိ။ ဥပမာ ထမင်းစားပွဲများတွင် ဝက်သားပေါင်းပန်းကန် ထွက်လာသည်ကိုမြင်ပြီး အဆီဖြစ်စေ၊ အသားဖြစ်စေ စတင်ဆွဲယူကာ အားလုံးကုန်မသွားမချင်း မရပ်သည့်သူအချို့ရှိသည်။ အစားအစာအတွက် တိုက်ခိုက်ကြသည့် တိရစ္ဆာန်များကို သင်တို့ မြင်ဖူးသလော။ (မြင်ဖူးပါသည်။) ထိုမြင်ကွင်းအတိုင်းပင်ဖြစ်သည်။ သို့သော် တိရစ္ဆာန်များဖြင့် ဖြစ်သည်။ လူသားများဆိုလျှင် ထိုတိုက်ခိုက်မှုသည် ပုံမှန်လူ့သဘာဝတွင် ပါဝင်သလော။ (ပုံမှန်လူ့သဘာဝမဟုတ်ပါ။) ပုံမှန်လူ့သဘာဝရှိသူတို့က မည်သည့်အရာကို လုပ်ဆောင်မည်နည်း။ (၎င်းတို့ရရှိသည့်အရာကို ကျေနပ်လိမ့်မည်ဖြစ်ပြီး လောဘကြီးမည် မဟုတ်ပါ။) ဤသို့ပြောသည်မှာ အလွန်ပင် အဖြစ်မှန်ဖြစ်သော ပုံစံဖြစ်သည်။ ဤသို့ဆိုလျှင် မည်သို့ လောဘမကြီးဘဲ ရှိနိုင်သနည်း။ ဤပြဿနာအပေါ် မည်သည့်အတွေးများနှင့် မည်သည့်သဘောထားက ပုံမှန်လူ့သဘာဝရှိသည့် လူတို့ ရှိသင့်သည့်အတွေးအခေါ် ပါဝင်သနည်း။ မည်သည့်တစ်ခုဖြင့် တိကျမှန်ကန်စွာ ဆက်လက်၍ ပြုမူဆောင်ရွက်နိုင်သနည်း။ ရှေးဦးစွာ သင်၏ စဉ်းစားပုံသည် မှန်ကန်ရမည်။ ဥပမာ အမျိုးသမီးတစ်ယောက်က “ယနေ့တွင် ဝက်သားပေါင်း များစွာရှိသည်။ ငါသည် ထပ်၍စားလိုသည်။ သို့သော် ညီအစ်ကိုများက အနားတွင်ရှိသည်ကို ကြည့်ပြီး အနည်းငယ်ရှက်ရွံ့မိသည်။ မည်သည့်အရာကို ငါလုပ်ဆောင်သင့်သနည်း။ ၎င်းတို့က မယူမချင်း ငါစားဖို့စောင့်ရမည်ထင်သည်။ ငါကဲ့သို့သော အမျိုးသမီးတစ်ယောက်က မည်သို့ဖြစ်၍များ အလွန်ပင် အစားကြီးသူ ဖြစ်နိုင်ရသနည်းဟု အခြားလူများအား ငါ မတွေးသွားစေလိုပေ။ အလွန်ပင် ရှက်ဖွယ်ကောင်းလိုက်မည့်ဖြစ်ခြင်း” ဟု တွေးပေမည်။ ဤသို့တွေးခြင်းသည် အမျိုးသမီးတစ်ယောက်အတွက် ပုံမှန်ဖြစ်လိမ့်မည်။ အကြောင်းမှာ ၎င်းတို့သည် ယေဘုယျအားဖြင့် အနည်းငယ် မျက်နှာပူတတ်ကြသောကြောင့်ဖြစ်၏။ အမျိုးသားအများစုက “ဝက်ပေါင်းသည် အလွန်ပင်ကောင်းလှသည်။ ငါသည် အဦးဆုံး စားလိုက်တော့မည်” ဟု တွေးလိမ့်မည်။ အခြားလူများထင်သည့်အရာကို အရေးမစိုက်ဘဲ မိမိတို့၏တူဖြင့် ပထမဆုံးလှမ်းယူသည်မှာ ၎င်းတို့သာ ဖြစ်လိမ့်မည်။ သို့သော် အမျိုးသားအချို့သည် ဤထက်ပို၍ ဆင်ခြင်တုံတရားရှိသည်။ တစ်ကိုက်စားပြီးနောက်တွင် ၎င်းတို့က “ငါ၏နောက်တွင် မစားရသေးသောသူများစွာ ရှိသည်။ အစာစားသည်ကို တော်လိုက်ပြီး အခြားလူများအတွက် အချို့ကို ချန်ရမည်” ဟု တွေးကြည့်သည်။ ၎င်းတို့က ဤသို့ တွေးနိုင်ပြီး လုပ်ဆောင်နိုင်သည် ဆိုသည့်အချက်က ၎င်းတို့သည် ဆင်ခြင်တုံတရားရှိသောသူဖြစ်သည်ဟုလည်းကောင်း၊ ၎င်းတို့တွင် ပင်ကိုအားဖြင့် ပုံမှန်လူ့သဘာဝရှိသည်ဟုလည်းကောင်း ပြသည်။ လူအချို့က အဓိပ္ပာယ်မရှိစွာ လမ်းလွဲကြသည်။ “ဘုရားသခင်သည် လူတို့အား ဝက်ပေါင်းကို မစားစေလိုပေ။ ထို့ကြောင့် ငါသည် တစ်ကိုက်ပင် ကိုက်မည်မဟုတ်။ ဤသည်မှာ ငါ့တွင် လူ့သဘာဝပို၍ပင်ရှိသည်ဟု ဆိုလိုသည်မဟုတ်လော” ဟူ၍ ဖြစ်သည်။ ယင်းသည် အဓိပ္ပာယ်မရှိသော စဉ်းစားပုံဖြစ်သည်။ ဤဥပမာဖြင့် မည်သည့်အရာကို ငါ ထင်ရှားစေခြင်းဖြစ်သနည်း။ လူတို့သည် အမျိုးစုံသောလူတိုင်း၊ ဖြစ်ရပ်တိုင်း၊ အမှုအရာတိုင်းအပေါ် မှန်ကန်သောသဘောထားကို ခံယူသင့်သည်ဟူ၍ ဖြစ်သည်။ လူ့သဘာဝ၏ ဆင်ခြင်တုံတရား၊ အသိစိတ်၊ တည်ကြည်မှုနှင့် ဂုဏ်သိက္ခာ၏ ရှုထောင့်မှ လက်ခံဆောင်ရွက်သော အတွေးမှတစ်ဆင့် ဤမှန်ကန်သော သဘောထားကို ရရှိသည်။ သင်သည် ဤစိတ်နေစိတ်ထားမျိုးဖြင့် လက်တွေ့လုပ်ဆောင်လျှင် အခြေခံအားဖြင့် ပုံမှန်လူ့သဘာဝနှင့် ကိုက်ညီလိမ့်မည်။

လူများ၊ ဖြစ်ရပ်များနှင့် အမှုအရာများအပေါ် ထားရှိသောသဘောထားသည် ၎င်းတို့၏ နေ့စဉ်အသက်တာတွင် လူများနှင့် အမှုအရာများဖြင့် ထိတွေ့ဆက်ဆံခြင်းက ပေါ်လွင်စေသည့်ပုံစံသာဖြစ်သည်။ ဤသရုပ်သကန်များသည် သင်လုပ်ဆောင်ရမည် ဖြစ်သည့်အလုပ်နှင့် များစွာသက်ဆိုင်ခြင်း မရှိကောင်းမရှိနိုင်ပေ၊ သို့မဟုတ် ယင်းတို့သည် ထိုအရာနှင့် အလှမ်းဝေးကောင်း ဝေးနိုင်သည်။ သို့သော် ဘုရားသခင်အပေါ် ယုံကြည်မှုသည် အနှစ်မမဲ့ပေ။ ဘုရားသခင်ကို ယုံကြည်သူတို့သည် လေဟာနယ်တစ်ခုတွင် အသက်မရှင်ဘဲ လက်တွေ့ဘဝတွင် အသက်ရှင်သည်။ ၎င်းတို့သည် လက်တွေ့ဘဝဖြင့် မကင်းကွာရပေ။ အတတ်ပညာပိုင်းဆိုင်ရာ ကျွမ်းကျင်မှုများအပေါ်ဖြစ်စေ၊ သာမန်ဉာဏ်ပညာ၊ သို့မဟုတ် တစ်စုံတစ်ခုနှင့်ပတ်သက်သည့် အသိပညာအပေါ်ဖြစ်စေ လူတို့တွင် မည်သည့်သဘောထားနှင့် စဉ်းစားပုံမျိုးရှိသင့်သနည်း။ ပြီးပြီးရောနေသည့် စိတ်နေစိတ်ထားကို အမြဲတမ်းရှိခြင်းသည် မှန်သလော။ လူအချို့သည် ဤအရာများနှင့်ပတ်သက်၍ အစဉ်သဖြင့် စိတ်ထွေပြားနေသည်။ ယင်းသည် အလုပ်ဖြစ်မည်လော။ ၎င်းတို့၏ အမြင်ရှုထောင့်တွင် ပြဿနာတစ်ခုမရှိသလော။ ၎င်းတို့အမြင်ရှုထောင့်ရှိ ပြဿနာတစ်ခုမှာ ယင်း၏ တစ်စိတ်တစ်ပိုင်းဖြစ်သည်။ ထို့အပြင် ယင်းသည် ၎င်းတို့၏ ကိုယ်ကျင့်စရိုက်နှင့်သက်ဆိုင်သည်။ အဆင်းနီသော နဂါးကြီးသည် တရုတ်ပြည်ကို နှစ်ထောင်ချီကြာသည်အထိ အုပ်စိုးခဲ့သည်။ လှုပ်ရှားမှုများနှင့် တိုက်ပွဲများတွင် အစဉ်ပါဝင်လုပ်ဆောင်သည်။ ယင်းသည် စီးပွားရေးကို မဖွံ့ဖြိုးစေပေ။ သာမန်လူတို့၏ ဘဝများအတွက် မတွေးပေ။ နောက်ဆုံးတွင် ပြည်သူတို့သည် လေလွင့်နေရင်းဖြင့်သာ ယုတ်ညံ့သိမ်ဖျင်းမှုတစ်မျိုးကို ပျိုးထောင်ခဲ့ကြ၏။ ၎င်းတို့လုပ်ဆောင်သမျှတိုင်းတွင် ဝတ်ကျေတမ်းကျေဆန်ကြသည်။ အမြင်ကျဉ်းသည့် ရှုထောင့်တစ်ခုကို စိတ်တွင်ထားကြသည်။ ၎င်းတို့၏ ပညာသင်ကြားမှုတစ်ခုမျှတွင် ထူးချွန်ဖို့ မရည်ရွယ်ကြသကဲ့သို့ ယင်းကိုလည်း မရရှိနိုင်ကြပေ။ ၎င်းတို့သည် အစဉ်သဖြင့် အမြင်ကျဉ်းသော ရှုထောင့်ဖြင့် လည်ပတ်နေကြသည်။ ဈေးကွက်က လိုအပ်သောအရာကို ၎င်းတို့ကြည့်သည်။ ပြီးနောက်တွင် ငွေအမြောက်အမြားကို ၎င်းတို့ မရမချင်း ထည့်တွက်စဉ်းစားမှု တစ်ခုမျှမရှိဘဲ ယင်းကို အလျင်စလိုထုတ်လုပ်သည်။ ၎င်းတို့သည် ဤအခြေခံအုတ်မြစ်မှ ဆက်၍ ဖွံ့ဖြိုးခြင်းမရှိပေ၊ သို့မဟုတ် သိပ္ပံဆိုင်ရာ သုတေသနကို ဆက်၍မလုပ်ပေ၊ သို့မဟုတ် ပို၍ပြည့်စုံသော ထူးကဲမှုအတွက် ကြိုးပမ်းခြင်းမရှိပေ။ အဆုံးသတ်ရလဒ်မှာ အခြားကဏ္ဍများအပါအဝင် တရုတ်ပြည်၏ အပေါ့စား စက်မှုလုပ်ငန်းများ၊ အကြီးစားစက်မှုလုပ်ငန်းများသည် ကမ္ဘာ့စင်မြင့်ပေါ် တင်နိုင်သည့် တီထွင်ဆန်းသစ်သော ထုတ်ကုန်များမရှိပေ။ သို့တိုင်အောင် တရုတ်လူမျိုးတို့သည် လေလုံးထွားကြသည်။ “ငါတို့တွင် တရုတ်ပြည်၌ နှစ် ၅၀၀၀ ကြာ အကောင်းဆုံး ရိုးရာယဉ်ကျေးမှုရှိသည်။ ငါတို့ တရုတ်လူမျိုးများသည် ကြင်နာပြီး အလုပ်ကြိုးစားသည်” ဟူ၍ ဖြစ်သည်။ ဤသို့ဆိုလျှင် တရုတ်ပြည်သည် အဘယ်ကြောင့် လူတို့အား လိမ်ညာရန် ကုန်ပစ္စည်းအတုများကို ဆက်တိုက် ပြုလုပ်နေသနည်း။ အဘယ်ကြောင့် ၎င်းတို့၌ ကမ္ဘာ့ဈေးကွက်တွင် ယှဉ်ပြိုင်နိုင်စရာ မရှိလုနီးပါးဖြစ်သနည်း။ ထိုနေရာတွင် မည်သည့်အရာ ဖြစ်ပျက်နေသနည်း။ တရုတ်ပြည်တွင် တီထွင်ဆန်းသစ်သော ထုတ်ကုန်များရှိသလော။ တရုတ်လူမျိုးတို့တွင် “တီထွင်ဆန်းသစ်သော” အရာတစ်ခု အမှန်ပင်ရှိသည်။ ပြီးလျှင် ယင်းမှာ တုပခြင်း၊ အတုပြုလုပ်ခြင်းတွင်၊ လှည့်ဖြားမှုတွင် ၎င်းတို့၏ ကျွမ်းကျင်မှုဖြစ်သည်။ ယင်းတွင် ၎င်းတို့၏ ယုတ်ညံ့သော စိတ်သဘောထားက တည်ရှိနေသည်။ အချို့က “ကိုယ်တော်သည် ကျွန်ုပ်တို့ကို အဘယ်ကြောင့် ဤသို့ သရုပ်ဖော်ရသနည်း။ ဤသည်မှာ ကျွန်ုပ်တို့ကို သေးသိမ်စေပြီး အောက်ကျစေသည်ဟု မထင်သလော” ဟု ပြောလိမ့်မည်။ ဤသို့ ဖြစ်သလော။ တရုတ်လူမျိုးတို့ လုပ်ဆောင်သည့် အချို့အရာများကို ကြည့်လျှင် ဤစကားပုံသည် အမှန်ပင် ကိုက်ညီသည်ဟု ဆိုနိုင်ပေသည်။ ဈေးကွက်ထဲတွင် သို့မဟုတ် သာမန်လူတို့အထဲတွင် မိမိတို့၏ သင့်လျော်သောအလုပ်ကို အာရုံစိုက်သော တရုတ်လူမျိုး တစ်ဦးတလေရှိသလော။ အလွန်ပင် နည်းပါးလှ၏။ မိမိတို့၏ လုပ်သင့်လုပ်ထိုက်သော အလုပ်ကို လုပ်ဆောင်ရန် ကြိုးပမ်းကြသည့် လူအနည်းငယ်မှာမူ လူမှုပတ်ဝန်းကျင်သည် မည်မျှ ဆိုးကျိုးပေးနေသည်ကိုလည်းကောင်း၊ ဤသို့ပြုခြင်းမှ အကျိုးကောင်း မထွက်သည်ကိုလည်းကောင်း တွေ့မြင်ရသောအခါ သူတို့သည် ဆက်လက် မကြိုးပမ်းတော့ဘဲ လက်လျှော့လိုက်ကြတော့၏။

အခြားသော လူများ၊ အဖြစ်အပျက်များနှင့် အမှုကိစ္စများကို လူတို့ဆက်ဆံရာ၌ ၎င်းတို့ထုတ်ဖော်ပြလေ့ရှိသည့် သဘောထား၊ အတွေးအခေါ်များနှင့် ထင်မြင်ချက်တို့ဖြစ်သော လူ့သဘာဝနှင့် နီးစပ်ဆက်နွှယ်နေသည့် အရာများသည် အလွန် ထိထိမိမိ ဖော်ပြနေသည်။ ယင်းတို့သည် အဘယ်အရာကို ထိထိမိမိ ဖော်ပြနေသနည်း။ လူတစ်ဦး၏ ကိုယ်ကျင့်စရိုက်ကို မည်သို့မြင်တွေ့နိုင်ကြောင်းနှင့် ထိုသူသည် ရည်မွန်ပြီး တည်ကြည်သောသူ ဟုတ်မဟုတ်တို့ကို ယင်းတို့က ဖော်ပြနေသည်။ ရည်မွန်ပြီး တည်ကြည်ခြင်းဆိုသည်မှာ အဘယ်နည်း။ အစဉ်အလာအတိုင်း နေခြင်းသည် ရည်မွန်ပြီး တည်ကြည်သလော။ ကြည်သာပြီး ယဉ်ကျေးခြင်းသည် ရည်မွန်ပြီး တည်ကြည်သလော။ (မဟုတ်ပါ။) စည်းကမ်းများအား အတိအကျ လိုက်နာခြင်းသည် ရည်မွန်ပြီး တည်ကြည်သလော။ (မဟုတ်ပါ။) ဤအရာထဲမှ မည်သည့်အရာမျှ မဟုတ်။ ဤသို့ဆိုလျှင် ရည်မွန်ပြီး တည်ကြည်ခြင်းဆိုသည်မှာ အဘယ်နည်း။ တစ်စုံတစ်ယောက်သည် အမှန်တကယ် ရည်မွန်ပြီး တည်ကြည်သောသူ ဖြစ်ပါက မည်သည့်အရာကို ၎င်းတို့လုပ်ပါစေ ၎င်းတို့သည် ထိုထိုသော စိတ်နေစိတ်ထားတစ်ခုဖြင့် ယင်းကို လုပ်ဆောင်ကြသည်။ “ဤအမှုကိစ္စ လုပ်ဆောင်ရသည်ကို ငါကြိုက်သည်ဖြစ်စေ၊ မကြိုက်သည်ဖြစ်စေ၊ ယင်းက ငါ၏စိတ်ဝင်စားမှု နယ်ပယ်အတွင်း ကျရောက်သည်ဖြစ်စေ၊ ငါစိတ်ဝင်စားမှု အနည်းငယ်သာ ရှိသည့်အရာတစ်ခု ဖြစ်သည်ဖြစ်စေ ယင်းမှာ ငါ့ကို လုပ်ဆောင်ဖို့ ပေးထားခြင်းဖြစ်၍ ယင်းကို ငါကောင်းစွာ လုပ်ဆောင်မည်။ ယင်းကို အစမှ စတင်လေ့လာမည်ဖြစ်ပြီး အသိတရားရှိရှိ လက်တွေ့ကျသော စိတ်နေသဘောထားဖြင့် ယင်းကို တစ်ဆင့်ချင်း ငါတာဝန်ယူ ဆောင်ရွက်မည်။ အဆုံးတွင် လုပ်ငန်းဆောင်တာ၌ ငါမည်မျှဆောင်ရွက်ပြီးစီးပါစေ ငါသည် အစွမ်းကုန် ဆောင်ရွက်ပြီး ဖြစ်လိမ့်မည်။” ယုတ်စွအဆုံးအနေဖြင့် လက်တွေ့အကျဆုံး သဘောထား၊ စိတ်နေစိတ်ထားမျိုးကို သင်ပိုင်ဆိုင်ရမည်။ လုပ်ငန်းဆောင်တာတစ်ခုကို သင်တာဝန်ယူ ဆောင်ရွက်သည့် အချိန်ကတည်းက သင်သည် ယင်းကို ရှုပ်ယှက်ခတ်အောင် လုပ်ဆောင်ပြီး ယင်းနှင့် ပတ်သက်၍ နည်းနည်းမျှ ဂရုမစိုက်ပါက ယင်းကို သင်သည် အလေးအနက် သဘောမထားသည့်အပြင် ဆီလျော်သော အရင်းအမြစ်များကို မှီငြမ်းခြင်း၊ အသေးစိတ်ကျသည့် ပြင်ဆင်ချက်များကို လုပ်ဆောင်ခြင်း မရှိပါက၊ သို့မဟုတ် အခြားသူများကို ရှာဖွေပြီး တိုင်ပင်ခြင်းမရှိပါက၊ ပြီးလျှင် ထို့ထက်ပို၍ ယင်းလုပ်ငန်းဆောင်တာ၌ သင်သည် ဤကျွမ်းကျင်မှု၊ သို့မဟုတ် ဤအလုပ်အကိုင်တွင် တစ်ဖက်ကမ်းခတ်ခြင်းကို ကြိုးပမ်းရရှိကာ အစဉ် တိုးတက်နိုင်ဖို့အလို့ငှာ ဤအရာကို အချိန်တိုးမြှင့်၍ မလေ့လာဘဲ ယင်းအပေါ် မထီမဲ့မြင်လုပ်သော သဘောထား၊ ယင်းအပေါ် သင်၏ပြုမူခြင်း၌ ပြီးစလွယ်လုပ်သော သဘောထားတစ်ခုကို ထိန်းသိမ်းထားပါက ဤသည်မှာ သင်၏လူ့သဘာဝ၌ ပြဿနာ တစ်ခုဖြစ်ပေသည်။ ဤသည်မှာ တော်စွလျော်စွ ကြုံရာကျပန်း လုပ်နေခြင်းသာဖြစ်သည် မဟုတ်လော။ အချို့က “သင်ကျွန်ုပ်ကို ဤတာဝန်မျိုး ပေးသည့်အခါ ကျွန်ုပ်မကြိုက်” ဟု ပြောကြသည်။ ယင်းကို သင်မကြိုက်ပါက လက်မခံနှင့်။ ယင်းကို လက်ခံလျှင်မူ သင်သည် အလေးအနက်ထားကာ တာဝန်သိသည့် သဘောထားဖြင့် ထိုတာဝန်ကို ချဉ်းကပ်သင့်သည်။ ယင်းမှာ သင်၌ ရှိသင့်သည့် သဘောထားမျိုးဖြစ်သည်။ ဤသည်မှာ ပုံမှန်လူ့သဘာဝရှိသူများ ပိုင်ဆိုင်သင့်သည့်အရာ မဟုတ်လော။ ရည်မွန်ခြင်းနှင့် တည်ကြည်ခြင်းဆိုသည်မှာ ဤအရာဖြစ်သည်။ ဤပုံမှန်လူ့သဘာဝ၏ ရှုထောင့်တွင် ယုတ်စွအဆုံးအနေဖြင့် သင်သည် လက်တွေ့ကျမှုရှိခြင်း သဘောထားများ၊ အလွန်စိတ်ထက်သန်ခြင်းနှင့် တာဝန်သိခြင်းတို့နှင့်အတူ အာရုံစိုက်မှု၊ တာဝန်ကျေပွန်မှုနှင့် အဖိုးအခ ပေးလိုစိတ်တစ်ခုတို့ကို လိုအပ်သည်။ ဤအရာများကို ရှိခြင်းသည် လုံလောက်၏။

အသင်းတော်တွင် လူမျိုးစုံရှိသည်။ သမ္မာတရားကို ချစ်သူတို့သည် ပို၍ကောင်းသော လူ့သဘာဝရှိပြီး ဖောက်ပြန်ပျက်စီးသော စိတ်သဘောထားတစ်ခုကို ၎င်းတို့ ထုတ်ဖော်သောအခါတွင် အလွယ်တကူပင် ပြုပြင်ကြသည်။ သမ္မာတရားကို မချစ်သူတို့သည် အလွန်ပို၍ဆိုးသော လူ့သဘာဝရှိကြသည်။ လူတစ်ဦးသည် အားထုတ်မှုမရှိဘဲ ဘုရားသခင်၏ တာဝန်ပေးစေခိုင်းချက်အပေါ် တာဝန်မသိတတ်လျှင် ၎င်းတို့သည် ယုံကြည်ကိုးစားခြင်းနှင့် မထိုက်တန်ဘူးမဟုတ်လော။ ထိုသို့သော လူ့သဘာဝသည် ထိုက်တန်မှုကင်းမဲ့ပြီး တန်ဖိုးမရှိပေ။ နိမ့်ကျသည်။ သင်က ဘုရားသခင်ကို ယုံကြည်သည်။ သင့်အပေါ် ဘုရားသခင်၏ တာဝန်ပေးစေခိုင်းချက်ဖြစ်စေ၊ အသင်းတော်၏ တာဝန်ပေးစေခိုင်းချက်ဖြစ်စေ သင်၏ တာဝန်ပေးစေခိုင်းချက်ကို ဝတ်ကျေတမ်းကျေဆန်ပြီး တာဝန်မသိတတ်သော သဘောထားဖြင့် ချဉ်းကပ်လျှင် သင့်သဘောထားသည် ပုံမှန်လူ့သဘာဝ ရှိသည့်သူတစ်ဦး ရှိသင့်သည့် သဘောထားဖြစ်သလော။ လူအချို့က “ညီအစ်ကိုမောင်နှမများက ကျွန်ုပ်ကို ပေးအပ်သည့်အလုပ်များကို ကျွန်ုပ်အလေးအနက် မထားပါ။ သို့သော် ဘုရားသခင်က ကျွန်ုပ်ကို ပေးအပ်သောအလုပ်များတွင် ကျွန်ုပ် အောင်မြင်မည်ဟု အာမခံသည်။ ယင်းတို့ကို ကျွန်ုပ်ကောင်းစွာ ပြုမူမည်” ဟု ဆိုကောင်းဆိုနိုင်သည်။ ယင်းသည် မှန်ကန်သော ခံယူချက်ဖြစ်သလော။ (မဟုတ်ပါ။) မည်သည့်ပုံစံဖြင့် မဟုတ်သနည်း။ စိတ်မချရသကဲ့သို့ အကျင့်ကောင်း ချို့တဲ့သူတစ်ဦး၊ မိမိ၏ လူ့သဘာဝတွင် ဤအရာများ မရှိသောသူတစ်ဦးသည် မည်သူ့အပေါ် ဖြောင့်မှန်နိုင်သနည်း။ မည်သူ့အပေါ်မျှ မဖြောင့်မှန်နိုင်ပေ။ ၎င်းတို့၏ ကိုယ်ပိုင်အရေးကိစ္စများကိုပင် လိမ်ညာပြီး အပေါ်ယံသာလုပ်ဆောင်သည်။ ဤသို့သောလူသည် ယုတ်ပြီး တန်ဖိုးမဲ့သည်မဟုတ်လော။ တစ်စုံတစ်ယောက်သည် အားစိုက်ထုတ်နိုင်ပြီး ၎င်းတို့ လုပ်ဆောင်ရန် အခြားလူများက တာဝန်ပေးစေခိုင်းသည့် အရာများအပေါ် တာဝန်ယူကာ ယုံကြည်ကိုးစားထိုက်လျှင် ဘုရားသခင်ထံမှ ၎င်းတို့ လက်ခံခဲ့သည့် တာဝန်ပေးစေခိုင်းချက်အပေါ် အလွန်ပို၍ဆိုးစွာ လုပ်ဆောင်မည်လော။ အသိစိတ်နှင့် ဆင်ခြင်တုံတရားရှိသူတစ်ဦးသည် သမ္မာတရားကို နားလည်လျှင် ဘုရားသခင်ထံမှ ထိုသူခံယူခဲ့သော တာဝန်ပေးစေခိုင်းချက်နှင့် မိမိတာဝန်အား ထမ်းဆောင်မှုတွင် ပို၍ဆိုးစွာ မလုပ်ဆောင်လောက်ပေ။ ၎င်းတို့သည် အကျင့်ကောင်းကင်းမဲ့သော အသိစိတ် မရှိသည့်သူများထက် သေချာပေါက် အလွန်ပို၍ ကောင်းစွာ လုပ်ဆောင်လိမ့်မည်။ ဤသည်မှာ ၎င်းတို့၏ ကိုယ်ကျင့်စရိုက်ရှိ ကွာခြားမှုဖြစ်သည်။ လူအချို့က “သင်က ကျွန်ုပ်အား ခွေးတစ်ကောင်၊ ကြောင်တစ်ကောင်ကို ဂရုစိုက်ဖို့ပြောလျှင် ကျွန်ုပ် အလေးအနက်ထားမည်မဟုတ်။ သို့သော် ဘုရားအိမ်တော်အတွက် အရေးကြီးသောကိစ္စတစ်ခုဖြင့် တာဝန်ပေးခြင်း ခံရလျှင် ကျွန်ုပ်သည် ယင်းကို သေချာပေါက် ကောင်းစွာထမ်းဆောင်မည်” ဟု ဆိုသည်။ ဤသည်မှာ ကျိုးကြောင်းညီညွတ်သလော။ (မညီညွတ်ပါ။) အဘယ်ကြောင့် မညီညွတ်သနည်း။ တစ်စုံတစ်ယောက်သည် သူ၏ တာဝန်ပေးစေခိုင်းချက်က မည်သည့်အရာဖြစ်နိုင်ပါစေ ကြီးမားသောကိစ္စ‌၌ရော၊ သေးငယ်သောကိစ္စ၌ပါ မှန်ကန်သော အမြင်ရှုထောင့်ရှိလျှင်၊ သူသည် စိတ်ရင်းတွင် မှန်ကန်ပြီး အရည်အသွေး၌ မြင့်မြတ်လျှင်၊ သမာဓိရှိပြီး စိတ်ချရလျှင်၊ ကျင့်ကြံပြုမူရာ၌ ကိုယ်ကျင့်တရား အပြုအမူရှိလျှင် ယင်းသည် တန်ဖိုးရှိပြီး ကွဲပြားသည်။ ဤသို့သောလူတို့သည် မည်သည့်ကိစ္စကိုမဆို သူ၏ ကိုယ်ကျင့်တရားအပြုအမူနှင့် ယုံကြည်ကိုးစားထိုက်ခြင်းနှင့် ကိုင်တွယ်သည်။ ကိုယ်ကျင့်တရားမရှိသော၊ ယုံကြည်ကိုးစားဖို့ မထိုက်တန်သော သူတစ်ဦးက “ဘုရားသခင်သည် ငါ့အား တစ်စုံတစ်ခုကို တိုက်ရိုက်တာဝန်ပေးစေခိုင်းလျှင် ငါသည် ယင်းကို သေချာပေါက် ကောင်းစွာ ကိုင်တွယ်မည်” ဟု ဆိုခဲ့လျှင် ယင်းသည် မှန်ကန်လိမ့်မည်လော။ ယင်းသည် အနည်းငယ် ဟိတ်ဟန်များလွန်းပြီး လှည့်ဖြားခြင်းဖြစ်လိမ့်မည်။ အသိစိတ် သို့မဟုတ် ဆင်ခြင်တုံတရားမရှိဘဲ သင့်ကို အခြားလူများက အဘယ်သို့ ယုံကြည်ထိုက်နိုင်သနည်း။ သင်၏ စကားများက မစစ်မှန်သည့်ပုံစံရှိသည်။ ယင်းတို့သည် လှည့်ကွက်တစ်ခု ဖြစ်သည်။ ဘုရားအိမ်တော်တွင် နေရာတစ်ခုကို စောင့်ရန်အတွက် တစ်ချိန်က ခွေးငယ်နှစ်ကောင်ရှိခဲ့သည်။ ၎င်းတို့ကို ကြည့်ရှုစောင့်ရှောက်ဖို့ တစ်စုံတစ်ယောက်ကို စီစဉ်ထားခဲ့သည်။ သူသည် သူ၏အပိုင်ကဲ့သို့ ၎င်းတို့ကို ကြည့်ရှုစောင့်ရှောက်ပြီး ကိုင်တွယ်သည်။ ထိုလူသည် ခွေးများကို အလွန်အမင်းနှစ်သက်ခြင်းမရှိ။ သို့သော်လည်း ၎င်းတို့ကို ကောင်းကောင်း ကြည့်ရှုစောင့်ရှောက်သည်။ ခွေးတစ်ကောင်က ဖျားနာသောအခါ သူသည် ၎င်းကို ကုသပေးပြီး ရေချိုးပေးကာ အချိန်မှန် အစာကျွေးသည်။ ခွေးများကို သူ မနှစ်သက်ကောင်း မနှစ်သက်နိုင်သော်လည်း ဤခွေးများကို ကြည့်ရှုစောင့်ရှောက်ခြင်းအား သူ၏ တာဝန်ပေးစေခိုင်းချက်နှင့် တာဝန်အဖြစ် မှတ်ယူသည်။ ထိုနေရာတွင် လူ့သဘာဝ၌ရှိသင့်သောအရာတစ်ခု မရှိသလော။ ထိုသူသည် လူ့သဘာဝရှိသည်။ ထို့ကြောင့် သူသည် ကောင်းစွာ လုပ်ဆောင်ခဲ့သည်။ ခွေးနှစ်ကောင်သည် အခြားလူတစ်ယောက် ကြည့်ရှုစောင့်ရှောက်ရန် အပေးခံလိုက်ရပြီး ထိုလအတွင်းတွင်ပင် ၎င်းတို့သည် သနားစရာကောင်းလောက်အောင် ပိန်လှီကြလေသည်။ မည်သည့်အရာ ဖြစ်ပျက်ခဲ့သနည်း။ ခွေးများ ဖျားနာသောအခါ မည်သူကမျှ ဂရုမစိုက်ခဲ့၊ သို့မဟုတ် သတိမထားမိခဲ့ပေ။ ပြီးလျှင် ၎င်းတို့၏ စိတ်ဆင်းရဲခြင်းက ၎င်းတို့၏ အစာစားချင်စိတ်ကို ထိခိုက်ခဲ့သည်။ ဤသည်မှာ ၎င်းတို့ အဆုံးတွင် အလွန်ပိန်သွားရသည့် ပုံစံဖြစ်သည်။ ဤသည်မှာ ထိုလူက ၎င်းတို့ကို ကြည့်ရှုစောင့်ရှောက်သည့်ပုံစံဖြစ်သည်။ လူတို့ကြားတွင် ခြားနားမှုတစ်ခုရှိသလော။ (ရှိပါသည်။) မည်သည့်နေရာတွင်နည်း။ (၎င်းတို့၏ လူ့သဘာဝတွင်ဖြစ်သည်။) ခွေးများကို ကောင်းစွာ ကြည့်ရှုစောင့်ရှောက်ခဲ့သောသူသည် သမ္မာတရား အရေအတွက်များစွာတို့ကို နားလည်ခဲ့သလော။ မလွဲမသွေ ဤသို့ဖြစ်ခြင်းမျိုး မဟုတ်ပေ။ ပြီးလျှင် ၎င်းတို့ကို အားရလောက်အောင် ကြည့်ရှုစောင့်ရှောက်ခဲ့ခြင်း မရှိသူသည် ဘုရားသခင်ကို ယုံကြည်ခဲ့သည်မှာ ပို၍အချိန်ကာလတိုတောင်းခြင်းမျိုး ဟုတ်ချင်မှ ဟုတ်ပေမည်။ ဤသို့ဆိုလျှင် အဘယ်ကြောင့် ထိုလူနှစ်ဦးကြား၌ ဤသို့ ကြီးမားသောကွာခြားချက်ရှိသနည်း။ ကွာခြားသည်မှာ ၎င်းတို့၏ ကိုယ်ကျင့်စရိုက် ဖြစ်နေသောကြောင့် ဖြစ်သည်။ လူအချို့သည် စိတ်ချရသောကြောင့် ဖြစ်သည်။ ၎င်းတို့သည် တစ်စုံတစ်ယောက်အား ကတိပေးသောအခါတွင် ထိုအရာအား လုပ်ဆောင်ရသည်ကို ၎င်းတို့ နှစ်သက်သည်ဖြစ်စေ၊ မနှစ်သက်သည်ဖြစ်စေ ၎င်းတို့သည် အဆုံး၌ မိမိတို့ကိုယ်ကို စာရင်းရှင်းနိုင်လိမ့်မည်။ ၎င်းတို့သည် တာဝန်တစ်ခုကို လွှဲပြောင်းယူသည့်အခါ တစ်လှမ်းပြီးတစ်လှမ်းဖြင့် ပြီးမြောက်အောင် လုပ်ဆောင်မည်မှာ သေချာ၏။ ၎င်းတို့သည် အခြားသူများ ပေးအပ်သော ယုံကြည်မှုအတိုင်း နေထိုင်ပြုမူကြပြီး မိမိတို့၏ စိတ်နှလုံးသားနှင့်လည်း ထိုက်တန်စွာ နေထိုင်ကြ၏။ ၎င်းတို့တွင် အသိစိတ်ရှိပြီး ထိုအသိစိတ်ဖြင့် အရာအားလုံးကို တိုင်းတာသည်။ လူအချို့တွင် အသိစိတ်မရှိပေ။ ၎င်းတို့သည် ကတိပေးပြီးနောက်တွင် ကတိတည်ရန်အတွက် မည်သည့်အရာကိုမျှ မလုပ်ဆောင်ပေ။ ၎င်းတို့က “၎င်းတို့သည် ငါ့ကို ယုံကြည်ခဲ့သည်။ ၎င်းတို့၏ ယုံကြည်မှုကို ထိန်းသိမ်းရန် ကောင်းစွာလုပ်ဆောင်ရမည်” ဟု မပြောပေ။ ဤသည်မှာ ၎င်းတို့တွင်ရှိသည့် စိတ်နှလုံးမဟုတ်သကဲ့သို့ ၎င်းတို့တွေးသည့် ပုံစံမဟုတ်ပေ။ ယင်းသည် လူ့သဘာဝ၌ ကွဲပြားခြင်းတစ်ခုမဟုတ်လော။ ငါ့ကို ပြောလော့။ ကောင်းစွာလုပ်ဆောင်ခဲ့သူသည် ထိုသို့လုပ်ဆောင်ရန် အချိန်ကုန် လူပန်းဖြစ်သည်ဟု မြင်သလော။ သူသည် အလွန်အမင်းမောပန်းသည်၊ သို့မဟုတ် အချိန်ကုန် လူပန်းဖြစ်သည်ဟု မမြင်ခဲ့ပေ။ မည်သို့ကောင်းစွာလုပ်ဆောင်ရမည်ကို အဖြေရှာဖို့ ကြိုးစားလျက် ဦးနှောက်ခြောက်မခံပေ။ ပြီးလျှင် ထိုကိစ္စအတွက် မကြာခဏ ဆုမတောင်းပေ။ မည်သည့်အရာသည် လုပ်ဆောင်ရန် သင့်လျော်သည့်အရာဖြစ်မည်ကို ၎င်းတို့စိတ်နှလုံး၌ သိခဲ့သည်။ ထို့ကြောင့် ထိုဝန်တာကို ၎င်းတို့ ထမ်းရွက်ခဲ့သည်။ ဝန်ထုတ်ဝန်ပိုးကို ထမ်းလိုစိတ် မရှိသူသည်လည်း တာဝန်ကို လက်ခံခဲ့ကာ လက်ခံပြီးသည်နှင့် စိတ်အနှောင့်အယှက်ဖြစ်စရာတစ်ခုဟု မြင်သည်။ ခွေးများက ဟောင်သောအခါ ၎င်းတို့သည် စိတ်တိုပြီး ခွေးများကို “ဟောင်ရဲလျှင် ဟောင်လိုက်လော့။ နောက်တစ်ကြိမ်ဟောင်လျှင် ငါသည် သင့်ကို အသေကန်ပစ်မည်” ဟူ၍ အပြစ်ဖော်ဆုံးမသည်။ ဤတွင် လူ့သဘာဝမတူညီမှုတစ်ခု ရှိသည်မဟုတ်လော။ ရှိသည်။ ကြီးသောအရာတစ်ခု ဖြစ်သည်။ လူအချို့တွင် ၎င်းတို့ကို သင်က တစ်စုံတစ်ခု တာဝန်ပေးသောအခါ စိတ်တိုစရာ၊ စိတ်အနှောင့်အယှက် ဖြစ်စရာတစ်ခုဟုလည်းကောင်း၊ လွတ်လပ်မှုအနည်းငယ်သာ ပေးသည်ဟုလည်းကောင်း မြင်သည်။ “နောက်ထပ်အလုပ်တစ်ခုဖြစ်သလော။ ကျွန်ုပ်၌ လုပ်စရာများစွာရှိနေပြီ ဖြစ်သည်။ ကျွန်ုပ်သည် ဤနေရာတွင် လတ်လျားလတ်လျား နေနေခြင်းသာ မဟုတ်” ဟူ၍ ဖြစ်သည်။ ထို့ကြောင့် ထိုအရာကို ဘေးဖယ်ထားရန်၊ ၎င်းတို့၏တာဝန်ကို ကောင်းမွန်စွာ မဖြည့်ဆည်းခြင်းအတွက် မိမိတို့ကိုယ်ကို ခွင့်လွှတ်ရန် ဆင်ခြေမျိုးစုံပေးသည်။ ၎င်းတို့တွင် အသိစိတ်၊ သို့မဟုတ် ဆင်ခြင်တုံတရား မရှိသကဲ့သို့ မိမိတို့ကိုယ်ကိုလည်း မဆန်းစစ်ပေ။ ဤအစား ၎င်းတို့၏ ညံ့ဖျင်းသော လူ့သဘာဝကို ခွင့်လွှတ်‌စေရန် မှန်ကန်ကြောင်း ရှင်းချက်ထုတ်ခြင်းများနှင့် ဆင်ခြေများကို ပေးသည်။ ဤသည်မှာ လူ့သဘာဝညံ့ဖျင်းသောသူများ ပြုမူသည့်ပုံစံဖြစ်သည်။ ဤသို့ဆိုလျှင် ဤသို့သောသူတစ်ဦးသည် သမ္မာတရား လက်တွေ့ကျမှုကို ဝင်ရောက်နိုင်သလော။ (မဝင်ရောက်နိုင်ပါ။) အဘယ်ကြောင့်နည်း။ သမ္မာတရားကို ၎င်းတို့မချစ်သကဲ့သို့ အပြုသဘောဆောင်သော အရာများကို ၎င်းတို့ မချစ်ပေ။ ဤသည်မှာ မမှန်သလော။ ၎င်းတို့သည် ပုံမှန်လူ့သဘာဝကိုလည်း မပိုင်ဆိုင်သကဲ့သို့ အပြုသဘောဆောင်သောအရာများ၏ လက်တွေ့ကျမှုကိုလည်း မပိုင်ဆိုင်ပေ။ ၎င်းတို့အတွင်းတွင် ထိုအနှစ်သာရမရှိ။ ဤသို့ဆိုလျှင် သမ္မာတရားနှင့် ပုံမှန်လူ့သဘာဝကြား ဆက်နွှယ်မှုမှာ အဘယ်နည်း။ တစ်စုံတစ်ယောက်အနေဖြင့် သမ္မာတရား လက်တွေ့ကျမှုသို့ ဝင်ရောက်ရန်နှင့် သမ္မာတရားကို လက်တွေ့လုပ်ဆောင်ရန် သူ၏ လူ့သဘာဝအတွင်းထဲ၌ မည်သည့်အရာရှိရမည်နည်း။ ပထမဦးစွာ အသိစိတ်နှင့် ဆင်ခြင်တုံတရားရှိရမည်။ မည်သည့်အရာကို ၎င်းတို့လုပ်ဆောင်နေသည်ဖြစ်စေ မှန်ကန်သော သဘောထား၊ မှန်ကန်သော စဉ်းစားပုံ၊ မှန်ကန်သော အမြင်ရှုထောင့်ရှိရမည်။ ဤအရာများဖြင့်သာ ပုံမှန်လူ့သဘာဝရှိနိုင်သည်။ ပုံမှန်လူ့သဘာဝကို ပိုင်ဆိုင်ခြင်းအားဖြင့်သာ သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်သည်။

ခ။ မိမိတို့၏ တစ်ကိုယ်ရေ ပတ်ဝန်းကျင်များကို လူတို့၏ ကြီးကြပ်အုပ်ချုပ်မှု

ဒုတိယအချက်သည် နေ့စဉ်အသက်တာတွင် မိမိတို့၏ တစ်ကိုယ်ရေ ပတ်ဝန်းကျင်များကို လူတို့၏ ကြီးကြပ်အုပ်ချုပ်မှု ဖြစ်သည်။ ဤအချက်သည် ပုံမှန်လူ့သဘာဝ၏ မည်သည့်နယ်ပယ်နှင့် ပတ်သက်နေသနည်း။ (မိမိ၏ ရှင်သန်နေထိုင်ရာ ပတ်ဝန်းကျင်၏ နယ်ပယ်နှင့် ပတ်သက်ပါသည်။) ယင်းသည် မည်သည့်အရာ ပါဝင်သနည်း။ အဓိကအားဖြင့် ကျယ်ပြန့်သော နယ်ပယ်နှစ်ခု ပါဝင်သည်။ မိမိ၏ တစ်ကိုယ်ရေအသက်တာအထိသာ ဆက်နွှယ်သည့် နေထိုင်ရာ ပတ်ဝန်းကျင်နှင့် မိမိ မကြာခဏ ထိတွေ့သည့် အများနှင့်ဆိုင်သော ပတ်ဝန်းကျင်များဖြစ်သည်။ ပြီးလျှင် အတိအကျဆိုလျှင် ဤကျယ်ပြန့်သော နယ်ပယ်နှစ်ခုတွင် မည်သည့်အရာ ပါဝင်သနည်း။ မိမိ၏ ဘဝနေမှုပုံစံအပြင် မိမိ၏ တစ်ကိုယ်ရေသန့်ရှင်းရေးနှင့် ပတ်ဝန်းကျင်ကို စီမံမှုတို့ဖြစ်သည်။ ထပ်၍ အသေးစိတ်ရှင်းပြရလျှင် လူတစ်ဦး၏ ဘဝနေမှုပုံစံက မည်သည့်အရာ ပါဝင်သနည်း။ အလုပ်နှင့် အနားယူခြင်း၊ စားနေကျအစားအသောက်၊ ပြီးလျှင် နေ့စဉ် ကျန်းမာရေးကို ထိန်းသိမ်းခြင်းတို့ကဲ့သို့သောအရာများ၊ ပြီးလျှင် နေ့စဉ်ဘဝနှင့်ပတ်သက်သည့် ဘုံအသိပညာတို့ပါဝင်သည်။ ပထမတစ်ခုဖြစ်သော အလုပ်နှင့် အနားယူခြင်းဖြင့် ငါတို့ အစပြုမည်။ ယင်းတို့ကို ပုံမှန်၊ အစီအစဉ်တကျဖြစ်သောပုံစံဖြင့်သာ လုပ်ဆောင်သင့်သည်။ မိမိ၏အလုပ်က ညနက်သည်အထိနေဖို့၊ သို့မဟုတ် အချိန်ပိုလုပ်ဖို့ လိုအပ်သည့်အခါကဲ့သို့သော အထူးအခြေအနေများမှ လွဲ၍ အလုပ်နှင့် အနားယူခြင်းသည် အများအားဖြင့် ပုံမှန်ဖြစ်ပြီး အစီအစဉ်တကျဖြစ်သည်။ ယင်းသည် မှန်သောနည်းဖြစ်သည်။ ညတွင် မအိပ်ဘဲနေရသည်ကို ပို၍နှစ်သက်သည့်သူအချို့ရှိသည်။ ၎င်းတို့သည် ညတွင် မအိပ်ဘဲ အမှုအရာမျိုးစုံဖြင့် အလုပ်ရှုပ်ကြသည်။ မနက်အစောပိုင်းတွင် အခြားလူများက အိပ်ရာမှထပြီး အလုပ်ကို မစမချင်း ၎င်းတို့က အိပ်ရာမဝင်ပေ။ ပြီးလျှင် အခြားလူများက ညတွင် အိပ်ရာဝင်သောအခါ ယင်းသည် ၎င်းတို့ထပြီး အလုပ်လုပ်သည့် အချိန်ဖြစ်သည်။ ဤသို့သောလူများမရှိသလော။ အခြားလူများနှင့် အစဉ်သဖြင့် သဟဇာတ မဖြစ်ပေ။ အစဉ်သဖြင့် ထူးခြားနေသည်။ ဤသို့သောလူတို့သည် ဆင်ခြင်တုံတရားသိပ်မရှိပေ။ လူတိုင်း၏ ပုံမှန်လှုပ်ရှားမှုများသည် အထူးဖြစ်ရပ်များရှိသော်ငြားလည်း သာမန်အခြေအနေများတွင် အခြေခံအားဖြင့် ကိုက်ညီနေသင့်သည်။ နောက်တစ်ခုသည် အဘယ်နည်း။ (စားနေကျအစားအစာ ဖြစ်သည်။) ပုံမှန်လူ့သဘာဝ၏ စားနေကျအစားအစာ လိုအပ်ချက်များကို ပြည့်ဝစေရန် လွယ်ကူသည်မဟုတ်လော။ (လွယ်ကူပါသည်။) ဤတစ်ခုက လွယ်ကူသည်။ သို့ရာတွင် လူတို့၌ စားနေကျအစားအစာနှင့်ပတ်သက်ပြီး မှားယွင်းပြီး အဓိပ္ပာယ်မဲ့သော အမြင်အနည်းငယ် ရှိသည်မဟုတ်လော။ လူအချို့က “ဘုရားသခင်ကို ငါတို့ ယုံကြည်သည်။ ပြီးလျှင် အရာရာတိုင်းက သူ့လက်ထဲတွင်ရှိသည်။ အစာအိမ်ကို ထိခိုက်စေနိုင်သည့် စားပုံမျိုးမရှိ။ ငါတို့၏ လွတ်လွတ်လပ်လပ် အချုပ်အချယ်ကင်းစွာဖြင့် ငါတို့နှစ်သက်သမျှကို စားမည်။ ဘုရားသခင်က ငါတို့ကို ကာကွယ်နေသောကြောင့် ယင်းသည် ပြဿနာမဟုတ်ပေ” ဟု ဆိုသည်။ ဤသို့သော နားလည်မှုရှိသည့် လူများမရှိသလော။ ဤတွင် တစ်စုံတစ်ခုက အနည်းငယ် လွဲချော်နေသည်မဟုတ်လော။ ဤသို့သော နားလည်မှုသည် ပုံမှန်မဟုတ်။ ထိုသို့သော နားလည်မှု ရှိသောသူတို့သည် ၎င်းတို့၏ စဉ်းစားပုံတွင် ပုံမှန်မဟုတ်ပေ။ အသက်ရှင်ခြင်းအတွက် ပုံမှန်၊ ဘဝပေးအသိ ဗဟုသုတနှင့် ဇာတိပကတိအတွက် အလေးထားမှုပြခြင်းကို ရောထွေးသော အခြားလူများရှိသည်။ အသက်ရှင်ခြင်းအတွက် ဘဝပေးအသိ ဗဟုသုတကို အာရုံစိုက်ခြင်းသည် ဇာတိပကတိကို အလေးထားမှုပြခြင်းဟု ယုံကြည်ကြသည်။ ယင်းကို ယုံကြည်သောသူများ မရှိသလော။ (ရှိပါသည်။) ဥပမာ လူအချို့သည် အစာအိမ်ပြဿနာရှိပြီး အစပ်များ၊ မအီမသာဖြစ်စေသော အရာများကို မစားပေ။ ၎င်းတို့အား “ယင်းသည် အတိုင်းအချင့်ဖြင့် စားသုံးသည့် သင်နှစ်သက်သော ပုံစံဖြစ်သည်။ သင်သည် ဇာတိပကတိအတွက် အလေးထားမှုပြသနေခြင်း ဖြစ်သည်။ ယင်းကို သင်ပုန်ကန်ရန် လိုသည်။ ထိုသို့သော အစားအစာများသာ ရှိသည့်နေရာများသို့ သင်သွားမိမည်ဖြစ်ပြီး ယင်းတို့ကို သင်စားဖို့ လိုအပ်သည်။ အဘယ်သို့ သင်မစားဘဲနေနိုင်မည်နည်း” ဟု ပြောသောသူအချို့ ရှိသည်။ ထိုနားလည်မှုမျိုး ရှိသည့်လူများမရှိသလော။ (ရှိပါသည်။) လူအချို့သည် ဇာတိပကတိကို ပုန်ကန်ရန်အတွက် အချို့သောအရာကို မစားနိုင်သည့်တိုင် အီလည်လည်ဖြစ်သည်အထိ မရမကစားသည်။ ငါက “သင်မစားလိုလျှင် မစားဘဲနေခွင့်ရှိသည်။ သင်မစားလျှင် မည်သူကမျှ သင့်ကို ရှုတ်ချမည်မဟုတ်” ဟု ပြောသည်။ ၎င်းတို့က “မဖြစ်ပေ။ ကျွန်ုပ်စားရမည်” ဟု ဆိုသည်။ ဤသို့ဆိုလျှင် ၎င်းတို့၏ အီလည်လည်ဖြစ်ခြင်းသည် ထိုက်တန်သည်။ ၎င်းတို့သည် ကိုယ့်ပြဿနာကိုယ်ရှာခြင်း ဖြစ်သည်။ မိမိတို့အတွက် စည်းမျဉ်းစည်းကမ်းများ သတ်မှတ်သည်။ ထို့ကြောင့် ယင်းတို့ကို ထိန်းသိမ်းရမည်မှာ ၎င်းတို့ ဖြစ်သည်။ ဤသို့ဆိုလျှင် ထိုအရာကို မစားလျှင် မှားမည်လော။ (မှားမည်မဟုတ်ပါ။) မှားလိမ့်မည်မဟုတ်ပေ။ သီးသန့်ကျန်းမာရေးအခြေအနေများရှိသည့် အခြားလူတို့သည် အချို့သောအစားအစာများနှင့် ဓာတ်မတည့်ပေ။ ထိုအရာများကို ၎င်းတို့ရှောင်ပြီး မစားဖို့လိုသည်။ အချို့မှာ ငရုတ်သီးမှုန့်နှင့် ဓာတ်မတည့်သောကြောင့် မစားသင့်ပေ။ သို့တိုင်အောင် မရမကစားသည်။ ယင်းသည် ဇာတိပကတိကို ပုန်ကန်ခြင်းကို ဆိုလိုသည်ဟု ယုံကြည်လျက် ယင်းတို့ကို ဆက်လက်၍ စားသည်။ ယင်းသည် လွဲချော်နေသော နားလည်မှုတစ်ခုမဟုတ်လော။ ဟုတ်သည်။ ၎င်းတို့သည် တစ်စုံတစ်ခုကို စားဖို့ မသင့်တော်လျှင် မစားသင့်ပေ။ မည်သည့်အတွက် ၎င်းတို့၏ ခန္ဓာကိုယ်ကို တွန်းလှန်တိုက်ခိုက်နေသနည်း။ ဤသည်မှာ ၎င်းတို့အနေဖြင့် မဆင်မခြင်လုပ်ဆောင်ခြင်း မဟုတ်လော။ (ဟုတ်ပါသည်။) ထိုစည်းမျဉ်းစည်းကမ်းကို စောင့်ထိန်းဖို့ မလိုသကဲ့သို့ ၎င်းတို့၏ ဇာတိပကတိကို ထိုပုံစံဖြင့် ပုန်ကန်ဖို့မလိုပေ။ လူတိုင်းက ကိုယ်ပိုင် ရုပ်ပိုင်းဆိုင်ရာ အခြေအနေရှိသည်။ လူအချို့တွင် မကောင်းသောအစာအိမ်ရှိသည်။ အချို့တွင် အားနည်းသောနှလုံးရှိသည်။ အချို့မှာ အမြင်အာရုံအားနည်းသည်။ အချို့မှာ ချွေးထွက်လွယ်သည်။ အချို့မှာ လုံးဝ ချွေးမထွက်။ လူတိုင်း၏ အခြေအနေက ကွဲပြားသည်။ သင်သည် သင်ကိုယ်တိုင်၏ အခြေအနေကို အခြေခံပြီး ပြင်ဆင်ညှိနှိုင်းမှုများ ပြုလုပ်ရမည်။ ဤဖြစ်ရပ်များကို စာကြောင်းတစ်ကြောင်းဖြင့် သဘောထားထင်ဟပ်အောင် ဖော်ပြနိုင်သည်။ ဘဝတွင် ဘဝပေးအသိအနည်းငယ်ကို သင်ယူလော့။ ဤတွင် “ဘဝပေးအသိ” ဆိုသည်မှာ မည်သည့်အရာကို ဆိုလိုသနည်း။ မည်သည့်အရာကို စားခြင်းက သင့်အတွက် အန္တရာယ်ရှိသည်၊ မည်သည့်အရာကို စားခြင်းက သင့်အတွက် ကောင်းသည်ဆိုသည်ကို သိဖို့လိုသည်ဟု အဓိပ္ပာယ်ရသည်။ တစ်စုံတစ်ခုက အရသာမကောင်းသော်လည်း သင့်ကျန်းမာရေးအတွက် ကောင်းလျှင် သင့်ကျန်းမာရေးအတွက် ယင်းကိုစားရမည်။ တစ်စုံတစ်ခုက အရသာရှိသော်လည်း သင်စားသောအခါ နေထိုင်မကောင်းဖြစ်လျှင် မစားနှင့်။ ယင်းသည် ဘဝပေးအသိဖြစ်သည်။ ထို့အပြင် လူတို့သည် ကျန်းမာနေရန်အတွက် ဘဝပေးအသိ နည်းလမ်း အနည်းငယ်ကိုလည်း သိရမည်။ နှစ်တစ်နှစ်၏ ရာသီဥတုလေးခုတွင် အချိန်၊ ဒေသတွင်း ဥတုရာသီ၊ ရာသီတို့ကို သင်စားသည့်အရာများအပေါ် လမ်းညွှန်စေစားစေလော့။ ဤသည်မှာ အဓိကစည်းမျဉ်းတစ်ခုဖြစ်သည်။ သင်၏ ကိုယ်ခန္ဓာကို မတိုက်ခိုက်နှင့်။ ဤသည်မှာ ပုံမှန်လူ့သဘာဝရှိသူများ ရှိသင့်သည့် အတွေးနှင့် နားလည်မှုဖြစ်သည်။ လူအချို့တွင် အူရောင်ရောဂါရှိပြီး မအီမသာဖြစ်စေသည့်အစားအစာများ စားသောအခါ ဝမ်းပျက်ဝမ်းလျှောရောဂါ ခံစားကြရသည်။ ထို့ကြောင့် ထိုအရာများကို မစားနှင့်။ သို့တိုင်အောင် လူအချို့က “ငါသည် မကြောက်ပါ။ ဘုရားသခင်က ငါ့ကို ကွယ်ကာနေသည်” ဟု ဆိုပြီး အစာစားပြီးနောက်တွင် ရလဒ်အနေဖြင့် ဝမ်းလျှောရောဂါကို ခံစားကြရသည်။ ယင်းသည် ဘုရားသခင်က ၎င်းတို့ကို စမ်းသပ်ပြီး စစ်ဆေးနေခြင်းဖြစ်သည်ဟုပင် ပြောကြသည်။ ၎င်းတို့သည် အဓိပ္ပာယ်မရှိသောသူများ မဟုတ်လော။ အဓိပ္ပာယ်မရှိသောသူများ မဟုတ်လျှင် ၎င်းတို့သည် အကျိုးဆက်ကို အလေးမထားဘဲ အစာစားသော ဆိုးရွားသော အစားကြီးသူများဖြစ်သည်။ ဤသို့သောလူများတွင် ပြဿနာများစွာရှိသည်။ ၎င်းတို့၏ အစာစားချင်စိတ်ကို မထိန်းနိုင်ဘဲ “ငါသည် မကြောက်ပါ။ ဘုရားသခင်က ငါ့ကို ကွယ်ကာနေသည်” ဟု ဆိုသည်။ ပြဿနာအပေါ် ၎င်းတို့၏ နားလည်မှုမှာ အဘယ်သို့နည်း။ ယင်းသည် လွဲချော်နေသည်။ သမ္မာတရားကို ၎င်းတို့ နားမလည်ပေ။ သို့တိုင်အောင် မစဉ်းမစားဖြင့် ယင်းကို အသုံးချဖို့ ကြိုးစားသည်။ ၎င်းတို့တွင် အူရောင်ရောဂါရှိသော်လည်း လက်လွတ်စပယ်စားသည်။ ပြီးလျှင် အကျိုးဆက်အနေဖြင့် ဝမ်းလျှောသောအခါ ၎င်းတို့က ဤသည်မှာ ဘုရားသခင်က ၎င်းတို့ကို စမ်းသပ်ပြီး စစ်ဆေးနေခြင်းဖြစ်သည်ဟု ဆိုခြင်းသည် စည်းမျဉ်းစည်းကမ်းများကို မစဉ်းမစား အသုံးချနေခြင်းမဟုတ်လော။ ဤသို့ အဓိပ္ပာယ်မရှိသောသူက ဤသို့သော မဟုတ်တမ်းတရားတစ်ခုကို ပြောဆိုခြင်းသည် ဘုရားသခင်ကို ပြစ်မှားစော်ကားခြင်းမဟုတ်လော။ ဤသို့ အဓိပ္ပာယ်မရှိသောသူတွင် သန့်ရှင်းသောဝိညာဉ်တော်က အမှန်တကယ် အလုပ်လုပ်မည်လော။ (မလုပ်ပါ။) သမ္မာတရားကို သင်နားမလည်လျှင် အမှုအရာများအပေါ် စည်းမျဉ်းစည်းကမ်းများကို မစဉ်းမစားဖြင့် အသုံးမချရပေ။ ဘုရားသခင်သည် မည်သူ့ကိုမဆို လက်လွတ်စပယ် စမ်းသပ်မှုများ တွေ့ကြုံခံစားစေမည်လော။ သေချာပေါက် ပြုလုပ်မည်မဟုတ်။ သင်သည် ယင်းအတွက်ပင် အရည်အချင်းမပြည့်မီပေ။ သင်၏ ဝိညာဉ်ရင့်ကျက်မှုက ထိုအဆင့်အထိ မရောက်သေးပေ။ ထို့ကြောင့် ဘုရားသခင်က သင့်ကို စမ်းသပ်မှုများခံရအောင် လုပ်မည်မဟုတ်ပေ။ မည်သည့်အစားအစာက မိမိအား နေထိုင်မကောင်းဖြစ်စေမည်ကို မသိသူတစ်ယောက်သည် ညံ့ဖျင်းသော ဉာဏ်ပညာရှိသည့် ငတုံးငအတစ်ယောက်ဖြစ်သည်။ ညံ့ဖျင်းသော ဆင်ခြင်တုံတရားနှင့် ဉာဏ်ပညာ ရှိသောသူတို့သည် ဘုရားသခင်၏ ရည်ရွယ်ချက်များကို နားလည်နိုင်သလော။ သမ္မာတရားကို ၎င်းတို့ နားလည်နိုင်သလော။ (နားမလည်နိုင်ပါ။) ဤသို့ဆိုလျှင် ဘုရားသခင်သည် ဤသို့သောသူတစ်ဦးကို စမ်းသပ်မှုများ ခံရစေမည်လော။ ခံရစေမည်မဟုတ်။ ဤသည်မှာ ဆင်ခြင်တုံတရားမဲ့ပြီး အဓိပ္ပာယ်မရှိသောအရာကို ပြောဆိုခြင်းဟူသည့်အရာ ဖြစ်သည်။ ဘုရားသခင်က လူတို့ကို စစ်ကြောခြင်းတွင် စည်းမျဉ်းများရှိသည်။ သမ္မာတရားကို ချစ်ပြီး လိုက်စားသောသူတို့ကို၊ ဘုရားသခင် အသုံးပြုမည်ဖြစ်ပြီး ဘုရားသခင်အတွက် သက်သေခံနိုင်သောသူတို့ကို ဦးတည်သည်။ သူ၏နောက်သို့လိုက်ပြီး သူ့အပေါ် သက်သေခံနိုင်သော စစ်မှန်သည့်ယုံကြည်ခြင်းရှိသူတို့ကို စမ်းသပ်မှုများခံရစေသည်။ သက်သာခြင်းနှင့် သာယာကြည်နူးမှုကိုသာ ရှာပြီး သမ္မာတရားကို လုံးဝ မလိုက်စားသော မည်သူကမျှ၊ အမှုအရာများအပေါ် လွဲချော်နေသော နားလည်သဘောပေါက်မှုရှိသည့် မည်သူကမျှ သေချာပေါက် သန့်ရှင်းသောဝိညာဉ်တော်၏ လုပ်ဆောင်မှုမရှိပေ။ ဤသို့ဆိုလျှင် ဘုရားသခင်က ၎င်းတို့ကို စမ်းသပ်မှုများ ခံရ‌အောင် လုပ်မည်လော။ လုံးဝ မဖြစ်နိုင်သောအရာ ဖြစ်သည်။

လူအချို့သည် တရုတ်တိုင်းရင်းဆေးများ၊ သို့မဟုတ် ကျန်းမာစေသော အစားအစာများကို ရရှိနိုင်ကြသည်။ ယင်းတို့ကို ၎င်းတို့က အလေးအနက်မထားဘဲ သုံးဆောင်ကြသည်။ အမျိုးသမီးအချို့သည် ၎င်းတို့၏ မျက်နှာပေါ်တွင် အသားအရေကို ကာကွယ်သော၊ အသားအရေကို ဖြူစေပြီး တင်းရင်းစေသော အရာများကို မကြာခဏ လိမ်းကြသည်။ ၎င်းတို့သည် မိတ်ကပ်လူးလျက် နေ့စဉ် အချိန်နှစ်နာရီကုန်ဆုံးပြီး မိတ်ကပ်ကို ဖျက်ရာတွင် အချိန်သုံးနာရီ ကုန်ဆုံးသည်။ ပြီးလျှင် အဆုံးတွင် ၎င်းတို့၏ အသားအရေသည် မမှတ်မိနိုင်တော့သည်အထိ ပျက်စီးလေသည်။ ၎င်းတို့က “အသက်အရွယ်အလျောက် အလှတရား မှေးမှိန်လာခြင်း၏ သဘာဝနိယာမကို မည်သူမျှ မကျော်လွှားနိုင်ပါ။ ကျွန်ုပ်၏ ဤရင့်ရော်နေသော အသားအရေကိုသာ ကြည့်ပါ” ဟုပင် ဆိုလိမ့်မည်။ အမှန်မှာ ၎င်းတို့သည် မိမိတို့၏ မျက်နှာကို လက်မဆော့နေခဲ့လျှင် အလွန်အသက်ကြီးသည့်ပုံ ပေါက်မည်မဟုတ်။ ၎င်းတို့ကို ကြီးရင့်စေသည်မှာ ထိုထုတ်ကုန်များကို လိမ်းခြင်းကြောင့်ပင်ဖြစ်သည်။ ယင်းကို သင်တို့ မည်သို့မြင်သနည်း။ (၎င်းတို့က ကိုယ့်ဒုက္ခကိုယ်ရှာခြင်းသာ ဖြစ်သည်။) ၎င်းတို့သည် မိမိတို့နှင့်တန်ရာကိုရခြင်း ဖြစ်သည်။ ပုံမှန်လူ့သဘာဝ၌ အသက်ရှင်ခြင်းအတွက် ဘဝပေးအသိ ဗဟုသုတ အချို့ရှိပြီး ယင်းကို သဘောပေါက်ဖို့ လိုသည်။ ယင်းမှာ ဥပမာ အေးသောခြေထောက်သည် ခါးနာခြင်းကိုဖြစ်စေသည်၊ သို့မဟုတ် စောစောစီးစီး အနီးမှုန်ခြင်းကို မည်သို့ကုသသင့်သည်၊ သို့မဟုတ် ကွန်ပျူတာရှေ့၌ အလွန်ကြာရှည်စွာထိုင်ခြင်း၏ ထိခိုက်မှုများက မည်သည့်အရာတို့ ဖြစ်သည်တို့ကဲ့သို့သော မိမိ၏ ကျန်းမာရေးကို ဂရုစိုက်စောင့်ရှောက်ပြီး နာမကျန်းဖြစ်ခြင်းကို ရှောင်ကြဉ်ခြင်းနှင့်ပတ်သက်သည့် ဘဝပေးအသိ ဗဟုသုတ ဖြစ်လေသည်။ မိမိ၏ ကျန်းမာရေးအတွက် ဤသို့သော ဘဝပေးအသိ ဂရုစိုက်စောင့်ရှောက်မှုကို အနည်းငယ် နားလည်သင့်သည်။ အချို့က “ဘုရားသခင်ကို ယုံကြည်ရန်အတွက် သင်သည် သူ၏ နှုတ်ကပတ်တော်များကိုသာ ဖတ်ရမည်ဖြစ်သည်။ ထိုဘဝပေးအသိ ကျန်းမာရေးထောက်ပံ့မှုကိစ္စများအားလုံးကို သင်ယူခြင်း၏ အသုံးဝင်မှုမှာ အဘယ်နည်း။ လူတစ်ဦး၏ ဘဝသက်တမ်းကို ဘုရားသခင်က အမိန့်ဖြင့် ပြဋ္ဌာန်းထားသည်။ ကျန်းမာရေးထောက်ပံ့မှု အသိပညာမည်မျှက မည်သည့်ကောင်းကျိုးမျှရှိမည်မဟုတ်။ သင်သေဖို့ အချိန်ကျသောအခါ မည်သူကမျှ သင့်ကို မကယ်တင်နိုင်ပေ” ဟု ဆိုကောင်းဆိုနိုင်သည်။ အပေါ်ယံတွင် မှန်သည်ဟုထင်ရသော်လည်း အမှန်တွင် အနည်းငယ် အဓိပ္ပာယ် မဲ့လေသည်။ ယင်းသည် ဝိညာဉ်ရေးရာ နားလည်သဘောပေါက်မှု မရှိသူတစ်ယောက်က ပြောမည့်အရာတစ်ခု ဖြစ်သည်။ ၎င်းတို့သည် ထပ်ခါတလဲလဲပြောပြီးဖြစ်သော စကားများ၊ အယူဝါဒများကို တတွတ်တွတ်ပြောရန် သင်ယူပြီး ဝိညာဉ်ရေးရှိသည့်ပုံစံရှိသည်။ အမှန်တွင် စင်ကြယ်သော သဘောပေါက်နားလည်မှုလုံးဝမရှိ။ ၎င်းတို့အပေါ်တွင် အမှုအရာများ ဖြစ်ပျက်သောအခါ စည်းမျဉ်းစည်းကမ်းများကို အသုံးချရန် မဆင်မခြင် ကြိုးစားပြီး မည်သည့်သမ္မာတရားကိုမျှ လက်တွေ့လုပ်ဆောင်ခြင်းမရှိဘဲ တတ်နိုင်သမျှ ကောင်းမွန်စွာ စကားပြောသည်။ ဥပမာ လူအချို့က ၎င်းတို့ကို ပြောင်းဖူးအုတ်ဂျုံယာဂုသည် အာဟာရဖြစ်သည်၊ ကျန်းမာရေးအတွက် ကောင်းသည်ဟု ပြောကောင်းပြောနိုင်သည်။ ယင်းကို ၎င်းတို့က နားလည်မည်မဟုတ်။ သို့သော် ဝက်ပေါင်းက ကျန်းမာရေးနှင့်ညီညွတ်သည်ဟု တစ်စုံတစ်ယောက်က ပြောသည်ကို ၎င်းတို့ ကြားသည်နှင့် တစ်ပြိုင်နက် ထိုဝက်ပေါင်းကို နောက်တစ်ကြိမ်မြင်သောအခါတွင် ဗိုက်ပြည့်အောင် စားလိမ့်မည်။ ၎င်းတို့သည် ဝါးစားလျက် “ငါ မည်သည့်အရာကို လုပ်နိုင်မည်နည်း။ ဤအရာကို ငါစားဖို့ လိုသည်။ ငါ၏ ကျန်းမာရေးအတွက် ဖြစ်သည်” ဟုပင် ဆိုလိမ့်မည်။ ဤသို့ပြောသည်မှာ လှည့်ဖြားသောအရာ ဖြစ်သည်မဟုတ်လော။ (ဟုတ်ပါသည်။) ယင်းသည် လှည့်ဖြားမှုဖြစ်သည်။ ပုံမှန်လူ့သဘာဝရှိသူတို့ ပိုင်ဆိုင်သင့်သည့်အရာကို ပိုင်ဆိုင်ခြင်း၊ လူတို့သိသင့်သည့်အရာကို သိခြင်း၊ သင်၏ အသက်အရွယ်နှင့် လိုက်လျောညီထွေသည့် ဘဝအဆင့်တွင် သိရမည့်အရာကို သိခြင်းတို့သည် ပုံမှန်လူ့သဘာဝရှိခြင်းဟူသည့် အရာ ဖြစ်သည်။ အသက် နှစ်ဆယ်ဝန်းကျင် ရှိသောလူအချို့သည် လက်လွတ်စပယ်စားသောက်သည်။ ၎င်းတို့သည် အေးခဲနေသောနေ့တွင် ရေခဲတုံးများကို စားလိမ့်မည်။ ၎င်းတို့၏ လူကြီးသူမများက ယင်းအားမြင်ရသည်ကို ကြောက်ရွံ့ပြီး ၎င်းတို့အား ဗိုက်နာမည်ဟုပြောလျက် ရပ်ရန် တိုက်တွန်းသည်။ “ဗိုက်နာမည်လော။ ကျွန်ုပ် ဘာမှဖြစ်မည်မဟုတ်ပါ”၊ “ကျွန်ုပ်ကို ကြည့်ပါ။ ကျွန်ုပ်သည် ကျန်းမာရေးဒေါင်ဒေါင်မြည်သည်” ဟု ၎င်းတို့က ဆိုသည်။ ၎င်းတို့၏ အသက်အရွယ်တွင် ဤသို့သောအရာများကို ၎င်းတို့မသိ။ ၎င်းတို့ အသက်လေးဆယ်ဖြစ်သည်အထိ စောင့်ပြီး ထိုအချိန်၌ ရေခဲတုံးကို စားရန် ၎င်းတို့ကိုပေးလော့။ ၎င်းတို့ စားမည်လော။ (စားမည်မဟုတ်။) အသက်ခြောက်ဆယ်သို့ ၎င်းတို့ရောက်သောအခါ ရေခဲစားခြင်းကို ထားလော့၊ ရေခဲအနီးသို့ လာရန်ပင် ကြောက်လိမ့်မည်။ ၎င်းတို့၏ ခန္ဓာကိုယ်သည် ရေခဲ၏ အအေးဒဏ်ကို ခံနိုင်ရည် ရှိမည်မဟုတ်။ ယင်းကို ဘဝသင်ခန်းစာများကို သင်ယူခြင်းဖြစ်သည့် အတွေ့အကြုံဟုခေါ်သည်။ ခြောက်ဆယ်အရွယ် ရှိသည့်သူတစ်ဦးသည် သူ၏ အစာအိမ်က ရေခဲတုံးများစွာအား ခံနိုင်ရည် မရှိသည်ကိုလည်းကောင်း၊ သူ၏ ကိုယ်ခန္ဓာက ဒဏ်မခံနိုင်သည်ကိုလည်းကောင်း၊ ယင်းတို့က သူ့အား နေမကောင်း ဖြစ်စေမည်ကိုလည်းကောင်း မသိသေးလျှင် ထိုအရာကို မည်သို့ခေါ်သနည်း။ သူသည် ပုံမှန်လူ့သဘာဝ၌ ချို့တဲ့သလော။ သူသည် လက်တွေ့ဘဝအတွေ့အကြုံ ချို့တဲ့နေ၏။ အသက်ခြောက်ဆယ်ဝန်းကျင် ရှိသူတစ်ဦးက အအေးသည် ခါးအတွက်မကောင်းသည်ကိုလည်းကောင်း၊ အေးသောခြေထောက်သည် ခါးနာစေသည်ကိုလည်းကောင်းမသိသေးလျှင် သူသည် ထိုအသက်ခြောက်ဆယ်ဝန်းကျင်ကို မည်သို့အသက်ရှင်ခဲ့ခြင်း ဖြစ်ရော့မည်နည်း။ သူသည် ဖြစ်သလို ဖြတ်သန်းခဲ့ခြင်းသာ ဖြစ်ရမည်။ လူအချို့သည် အသက်လေးဆယ်ကျော်အရွယ်တွင် ဘဝနှင့်ပတ်သက်ပြီး ဘဝပေးအသိ ဖြစ်သောအရာများစွာကို နားလည်ကြသည်။ ဥပမာ ဘဝပေးအသိကျန်းမာရေး ဗဟုသုတဖြစ်သည်။ ပြီးလျှင် ၎င်းတို့၌ ရုပ်ဝတ္ထုပစ္စည်းများ၊ ငွေကြေး၊ အလုပ်တို့နှင့်ပတ်သက်၍၊ ပြီးလျှင် ၎င်းတို့၏ ဆွေမျိုးများ၊ လောက၏ အရေးကိစ္စများ၊ ဘဝ စသည်တို့နှင့် ပတ်သက်၍ မှန်ကန်သော အမြင်အနည်းငယ်ရှိကြသည်။ ဤအရာများနှင့်ပတ်သက်၍ ၎င်းတို့သည် စင်ကြယ်သော နားလည်မှုရှိကြသည်။ ပြီးလျှင် ဘုရားသခင်ကို ၎င်းတို့ မယုံကြည်လျှင်ပင် ဤအရာများကို ၎င်းတို့ထက် ငယ်သူများထက် အနည်းငယ်ပို၍ နားလည်သေးသည်။ ဤသည်တို့မှာ အမှန်နှင့် အမှားခွဲခြားတတ်သည့် အသိစိတ်ရှိသူများ၊ အတွေးအခေါ်က ပုံမှန်ဖြစ်သူများဖြစ်သည်။ ၎င်းတို့၏ နှစ်ဆယ်ကျော်အရွယ်ကတည်းက ၎င်းတို့ အသက်ရှင်ခဲ့သော ဆယ်စုနှစ်နှစ်ခုတွင် အမှုအရာများစွာကို ၎င်းတို့ နားလည်ခဲ့သည်။ ယင်းတို့ထဲမှ အချို့မှာ သမ္မာတရားနှင့် နီးစပ်သည်။ ဤသည်မှာ ၎င်းတို့သည် သဘောပေါက်နားလည်နိုင်စွမ်းရှိသူများ၊ အစွမ်းအစကောင်းသူများဖြစ်သည်ဆိုသည်ကို ပြလေသည်။ ပြီးလျှင် ၎င်းတို့သည် သမ္မာတရားကို လိုက်စားသူဖြစ်လျှင် သမ္မာတရား လက်တွေ့ကျမှုအပေါ် ၎င်းတို့၏ ဝင်ရောက်မှုသည် ပို၍ မြန်ဆန်စွာ ရောက်ရှိလာမည်။ အဘယ်ကြောင့်ဆိုသော် ထိုနှစ်နှစ်ဆယ်တွင် များစွာကို ၎င်းတို့ တွေ့ကြုံခဲ့ပြီး အပြုသဘောဆောင်သောအရာ အနည်းငယ်ကို ရရှိပြီးလိမ့်မည် ဖြစ်သောကြောင့်တည်း။ ၎င်းတို့၏ အတွေ့အကြုံများသည် ဘုရားသခင်ပြောသည့် သမ္မာတရား လက်တွေ့ကျမှုနှင့် တစ်သမတ်တည်းဖြစ်လိမ့်မည်။ သို့ရာတွင် ထိုလူ၏ လူ့သဘာဝ၌ များစွာချို့တဲ့နေပြီး မှန်ကန်သော အမြင်များမရှိလျှင်၊ သို့မဟုတ် ပုံမှန်လူ့သဘာဝ၏ အတွေးအခေါ်များမရှိလျှင်၊ ဘဝနှင့်ပတ်သက်၍လည်းကောင်း၊ ထိုနှစ်နှစ်ဆယ်တွင် ဖြစ်ပေါ်သော လူများ၊ ဖြစ်ရပ်များ၊ အမှုအရာများနှင့်ပတ်သက်၍လည်းကောင်း ပုံမှန်လူ့သဘာဝ၏ ဉာဏ်ပညာ သာ၍ပင် မရှိလျှင် ထိုသူသည် ထိုနှစ်များကို အချည်းနှီး အသက်ရှင်ခဲ့ခြင်း ဖြစ်လိမ့်မည်။ ငါရောက်ရှိခဲ့သောနေရာအချို့တွင် အသက်ကြီးသူ ညီအစ်မအချို့က မချက်ပြုတ်တတ်သည်ကို တွေ့ရသည်။ အစပ်အဟပ်တည့်သော အစားအစာကိုပင် ၎င်းတို့ မစီစဉ်နိုင်ပေ။ ကြော်သင့်သည့်အရာကို ဟင်းရည်ပြုလုပ်ပြီး ဟင်းရည်ထဲသို့ ထည့်သင့်သည့်အရာကို ကြော်ကြသည်။ ခြံထွက်သီးနှံများက ရာသီအလိုက် ပြောင်းလဲသော်လည်း ၎င်းတို့၏ စားပွဲတွင် ရှိသည်မှာ အစဉ်သဖြင့် တစ်ပုံစံတည်းသော ဟင်းအနည်းငယ်သာဖြစ်သည်။ ထိုနေရာတွင် မည်သည့်အရာ ဖြစ်ပျက်နေသနည်း။ ယင်းသည် အမှန်ပင် ဉာဏ်ပညာကင်းမဲ့ခြင်း ဖြစ်သည်။ မမှန်သလော။ ၎င်းတို့သည် ပုံမှန်လူ့သဘာဝ၏ အစွမ်းအစကင်းမဲ့နေခြင်း ဖြစ်သည်။ မုန်လာထုပ်နှင့် အာလူးကဲ့သို့သော အရာများဖြစ်သည့် ၎င်းတို့၏ နေ့စဉ်ဘဝတွင် ကြုံရသည့် စားသောက်ကုန်အမျိုးမျိုးကိုပင် မချက်ပြုတ်နိုင်ပေ။ ၎င်းတို့သည် အရိုးရှင်းဆုံးသောတာဝန်ကို လုပ်ဆောင်နိုင်ခြင်းမရှိသကဲ့သို့ ဖြစ်မြောက်အောင် မလုပ်ဆောင်နိုင်ပေ။ ပြီးခဲ့သော နှစ်ငါးဆယ်၊ ခြောက်ဆယ်ကို ၎င်းတို့ မည်သို့ဖြစ်သလို ဖြတ်သန်းခဲ့သနည်း။ ၎င်းတို့၏ စိတ်နှလုံးက ၎င်းတို့၏ ဘဝနှင့်ပတ်သက်၍ တောင်းဆိုမှုများ မရှိခြင်းမှာ အမှန်ပင် ဖြစ်နိုင်သလော။ လူတစ်ဦးက သူလုပ်ဆောင်သမျှတိုင်းတွင် အတွေ့အကြုံကို မရရှိနိုင်လျှင် ထိုသို့သောသူတစ်ဦးက မည်သည့်တာဝန်ကို ကောင်းစွာလုပ်ဆောင်နိုင်သနည်း။ အမှန်မှာ လူတို့သည် အချိန်ခဏကြာ အားထုတ်မှုပြု၍ လေ့ကျင့်လျှင် အမှုအရာများကို လုပ်ဆောင်ရန် သင်ယူနိုင်သည်။ လူတစ်ယောက်သည် နှစ်အနည်းငယ်ကြာ လေ့လာပြီးနောက် တစ်ခုမျှ မလုပ်နိုင်သေးလျှင် သူ၏ ဉာဏ်ပညာနှင့် အစွမ်းအစက အလွန်ဆိုးဝါးနေခြင်း ဖြစ်ရမည်။

ယခုတွင် သန့်ရှင်းမှုနှင့်ပတ်သက်သော စီမံခြင်းအကြောင်းကို အနည်းငယ်ပြောကြစို့။ အိမ်များ၏ ပတ်ဝန်းကျင်တို့တွင် အလွန်ပင်ရှုပ်ပွနေသော နေရာနှစ်ခုသို့ အခုရက်ပိုင်း၌ ငါသွားခဲ့သည်။ ထိုနေရာတွင် အရာရာတိုင်းသည် နဂိုက အလွန်ပင် အစီအစဉ်တကျဖြစ်သည်။ ဤသို့ဆိုလျှင် ထိုနေရာများသည် အဘယ်သို့ “ဝက်ခြံ”များ ဖြစ်သွားခဲ့သနည်း။ အကြောင်းရင်းမှာ ထိုနေရာရှိလူများသည် မည်သို့ကောင်းစွာကိုင်တွယ်စီမံရမည်ကို မသိခြင်းဖြစ်သည်။ ၎င်းတို့တွင် သန့်ရှင်းမှုအတွက် ပုံမှန်လူ့သဘာဝ၏အသိစိတ်နှင့် သတ်မှတ်ချက်များ မရှိပေ။ ၎င်းတို့သည် ပျင်းရိခြင်းသက်သက် မဟုတ်။ ထိုထက်ပို၍ ၎င်းတို့သည် ထိုသို့သော အခြေအနေများ၌ နေထိုင်ရခြင်းကို ကျင့်သားရသွားခြင်းဖြစ်သည်။ ၎င်းတို့သည် စည်းကမ်း၊ သို့မဟုတ် ကန့်သတ်ချက်မရှိဘဲ မြေပြင်တွင် အမှိုက်ကို ဖွပြီး ပစ္စည်းများကို နေရာတကာ ချထားသည်။ နေရာတစ်ခုကို ၎င်းတို့ ရှင်းလင်းပြီးသောအခါ တစ်ရက်၊ သို့မဟုတ် နှစ်ရက်သာ သန့်ရှင်းအောင် ထားနိုင်သည်။ ရက်အနည်းငယ်ကြာပြီးနောက်တွင် အလွန်ရှုပ်ပွပြီး ညစ်ပတ်သည်မှာ ကြည့်ဖို့ပင် ခက်ခဲသည်။ ငါ့ကို ပြောလော့။ ထိုသို့သော ပတ်ဝန်းကျင်ကို မည်သို့ခေါ်သနည်း။ ပြီးလျှင် ထိုနေရာရှိလူတို့သည် ထိုသို့သော အခြေအနေများ၌ မြိန်မြိန်ရှက်ရှက် စားသောက်နိုင်ပြီး အိပ်ပျော်နိုင်သည်။ ထိုသူတို့သည် မည်သည့်လူများဖြစ်သနည်း။ ၎င်းတို့သည် ဝက်များကဲ့သို့ဖြစ်သည် မဟုတ်သလော။ ၎င်းတို့သည် သန့်ရှင်းမှု၊ ၎င်းတို့၏ ပတ်ဝန်းကျင်၊ စနစ်တကျ ဖွဲ့စည်းမှု၊ စီမံမှုတို့နှင့်ပတ်သက်၍ သတိပြုခြင်းမရှိသကဲ့သို့ နားလည်မှု လုံးဝမရှိပေ။ မည်မျှညစ်ပတ်ပါစေ၊ ရှုပ်ပွပါစေ ၎င်းတို့ သတိမထားမိပေ။ ယင်းသည် ၎င်းတို့ကို စိတ်အနှောင့်အယှက် မပေးပေ။ ယင်းနှင့်ပတ်သက်ပြီး စိတ်မပူဘဲ တုန်လှုပ်ခြင်းမရှိ။ စေ့စပ်မှုမရှိဘဲ၊ သတ်မှတ်ချက်များမရှိဘဲ ၎င်းတို့နေထိုင်နေခဲ့ပြီးသည့်အတိုင်း ဆက်လက်နေထိုင်ကြသည်။ အချို့သောနေရာများတွင် ၎င်းတို့၏ သန့်ရှင်းမှုနှင့် ပတ်ဝန်းကျင်ကို ကောင်းစွာ ဂရုစိုက်သည်။ ပြီးလျှင် ထိုနေရာရှိလူများသည် သန့်ရှင်းမှုကို ဂရုစိုက်သည်ဟုလည်းကောင်း၊ ၎င်းတို့၏ ပတ်ဝန်းကျင်အား စီမံရကောင်းမှန်းကို ၎င်းတို့သိသည်ဟုလည်းကောင်း သင်ထင်လိမ့်မည်။ သို့သော် ၎င်းတို့သည် စစ်ဆေးမှုများမတိုင်မီ နေရာကို သန့်ရှင်းရန် လူတို့ကို ကြို၍စေလွှတ်နေခြင်းဖြစ်သည်ကို ရုတ်တရက် ဝင်ရောက်စစ်ဆေးမှုတစ်ခု မပြုမချင်း မည်သူမျှ မသိပေ။ သင်က ၎င်းတို့ကို သင်လာမည်ဟု ကြိုပြောထားလျှင် ထိုနေရာသည် သန့်ရှင်းနေဖို့ သေချာသည်။ ၎င်းတို့ကို သတိမပေးဘဲ သင်သွားလျှင် သေချာပေါက် ညစ်ပတ်ပြီး ရှုပ်ပွနေသည့် မတူညီသော ပတ်ဝန်းကျင်တစ်ခုကို သင်တွေ့လိမ့်မည်။ မိန်းကလေးအချို့၏ အခန်းများတွင် အဝတ်များနှင့် ဖိနပ်များ ပွနေသည်။ ပြီးလျှင် အပြင်တွင်လည်း ပေါက်ပြားနှင့် ပေါက်ချွန်းကဲ့သို့သော အလုပ်ကြမ်းပစ္စည်းများကို အဝတ်များနှင့်အတူ စုပုံထားသည်။ ထိုနေရာရှိ လူအချို့က ၎င်းတို့သည် အလွန်အလုပ်ရှုပ်နေသည်မှာ သန့်ရှင်းရေးလုပ်ဖို့ အချိန်မရဟုပင် ပြောကောင်းပြောနိုင်သည်။ ၎င်းတို့သည် ထိုမျှလောက် အလုပ်များခဲ့ကြသလော။ ၎င်းတို့သည် အသက်ရှူဖို့ပင် အချိန်မရှိသလော။ မရှိလျှင် ဤသည်မှာ အလုပ်ရှုပ်ခြင်းဖြစ်သည်မှာ အမှန်ပင်။ သို့သော် သေချာသည်မှာ ၎င်းတို့သည် ထိုမျှ အလုပ်မရှုပ်ဘူး မဟုတ်လော။ ၎င်းတို့၏ နေရာကို စီမံခြင်းသည် မည်သည့်အရာကများ အလွန်ခက်ခဲနေသနည်း။ သန့်ရှင်းသော၊ သေသပ်သော ပတ်ဝန်းကျင်ကို ထိန်းသိမ်းခြင်းသည် မည်သည့်အရာကများ အလွန် ခက်ခဲပင်ပန်းသနည်း။ ဤသည်မှာ လူ့သဘာဝနှင့် တစ်ခုခုသက်ဆိုင်ခြင်းရှိသလော။ လူတို့သည် “ဝက်ခြံ”တစ်ခု၌ နေထိုင်ရခြင်းကို အဘယ်ကြောင့် အလွန်ကြိုက်ရသနည်း။ ဤသို့သော ပတ်ဝန်းကျင်တစ်ခုတွင် အဘယ်ကြောင့် အလွန်ပင် စိတ်အေးနေရသနည်း။ ၎င်းတို့သည် ဤသို့သောပတ်ဝန်းကျင်အပေါ် အဘယ်သို့များ လုံးလုံး ဥပေက္ခာပြုနေနိုင်သနည်း။ ထိုနေရာတွင် မည်သည့်အရာ ဖြစ်နေသနည်း။ ကောင်းစွာ စီမံခြင်းမရှိသော ပတ်ဝန်းကျင်များ၏ အကြောင်းရင်းမှာ အဘယ်နည်း။ ငါသည် တစ်နေရာရာသို့ ရံဖန်ရံခါသွားပြီး ၎င်းတို့အား ကြိုပြောလျှင် ၎င်းတို့က သန့်ရှင်းသေသပ်အောင် ပြုလုပ်လိမ့်မည်။ သို့သော် ထိုနေရာသို့ ငါမကြာခဏသွားလျှင် သန့်ရှင်းခြင်းကို ရပ်လိမ့်မည်။ ၎င်းတို့က “ကိုယ်တော်သည် ဤနေရာသို့ မကြာခဏလာသည်။ ထို့ကြောင့် လုပ်ရိုးလုပ်စဉ်များကို ဘေးချိတ်ထားလိုက်တော့မည်။ ဤသည်မှာ ကျွန်ုပ်တို့၏ ပကတိအခြေအနေပင်ဖြစ်သည်။ အချိန်ပြည့် သန့်ရှင်းနေရခြင်းသည် ပင်ပန်းနွမ်းနယ်ဖွယ်ဖြစ်သည်။ မည်သူက အားအင်ရှိသနည်း။ ကျွန်ုပ်တို့သည် တစ်နေကုန် အလွန်အလုပ်ရှုပ်နေသည်မှာ ခေါင်းဖြီးရန်ပင် အချိန်မရှိ” ဟု ဆိုကြသည်။ ၎င်းတို့သည် ဤသို့ ဆင်ခြေပေးကြသည်။ အခြားမည်သည့်အရာများကို ၎င်းတို့ ပေးသနည်း။ “ဤသည်တို့အားလုံးမှာ ယာယီသာဖြစ်သည်။ ပြည့်စုံစွာ အစီအစဉ်တကျဖြစ်ရန် ပြုလုပ်ဖို့ မလိုပေ။ လက်ရှိအခြေအနေလည်း အလုပ်ဖြစ်မည်ဖြစ်သည်” ဟူ၍ ဖြစ်သည်။ အမှန်ပင် အရာရာတိုင်းက ယာယီဖြစ်သည်။ သို့သော် သင်သည် ရွက်ဖျင်တဲတစ်ခု၌ နေထိုင်နေလျှင်ပင် စောင့်ရှောက်ရဦးမည် ဖြစ်သည်မဟုတ်လော။ ယင်းသည် ပုံမှန်လူ့သဘာဝဖြစ်သည်။ ထိုပုံမှန်လူ့သဘာဝ အနည်းငယ်မျှပင် မရှိလျှင် သင်သည် သားရဲတိရစ္ဆာန်များနှင့် အဘယ်သို့ ကွာခြားသနည်း။

ဘုရားအိမ်တော်တွင် တောင်များနှင့် ရေပြင်အနီး၌ အလွန်ကောင်းသော နေရာတွင်ရှိနေသည့် ဘုရားကျောင်းတစ်ခုရှိသည်။ ထိုနေရာတွင် လမ်းမကြီးတစ်ခု ခင်းပြီးဖြစ်သည်။ ပြီးလျှင် သစ်ပင်များက အနီးရှိမြစ်ကမ်းတစ်လျှောက်တွင် စီတန်းနေသည်။ ရှုခင်းကြည့်သည့် အဆောက်အဦးငယ်တစ်ခုပင်ရှိပြီး ယင်းနှင့်ကပ်လျက်တွင် အလှဆင်ထားသော ကျောက်များရှိသည်။ အမှန်ပင် အလွန်လှပသည်။ တစ်နေ့တွင် ထိုသန့်ရှင်းသောလမ်းပေါ်၌ သေးငယ်သော၊ အဝါရောင်အရာဝတ္ထုတစ်ခုကို အဝေးမှနေ၍ ငါတွေ့ခဲ့သည်။ နီးလာသောအခါ ယင်းသည် လိမ္မော်သီးခွံတစ်ခု ဖြစ်သည်ကို ငါတွေ့ရသည်။ မည်သူက သူ၏ အမှိုက်ကို ထိုနေရာ၌ ဖြစ်ကတတ်ဆန်း ပစ်လိုက်သည်ကို မည်သူသိမည်နည်း။ ပြီးလျှင် သန့်ရှင်းထားပြီးသားဖြစ်သော ရှုခင်းသာ အဆောက်အဦးငယ်တွင်လည်း တစ်စုံတစ်ယောက်က နေကြာစေ့များ စားထားကာ အခွံများကို ကြမ်းပြင်နေရာအနှံ့ ပစ်ထားသည်။ ငါ့ကို ပြောလော့။ ထိုသူသည် စည်းကမ်းများကို သိသူတစ်ဦးဖြစ်သလော။ ပုံမှန်လူ့သဘာဝတွင် မိမိ၏ သန့်ရှင်းမှုနှင့် ပတ်ဝန်းကျင်အတွက် သတ်မှတ်ထားသော စံနှုန်းများရှိသလော၊ သို့မဟုတ် မရှိသလော။ လူအချို့က “ကျွန်ုပ်သည် မည်သည့်ပုံစံဖြင့် စံနှုန်းများ မရှိသနည်း။ ညနေတိုင်း ကျွန်ုပ်၏ ခြေကို ဆေးသည်။ လူအချို့က မဆေးပေ။ လူအချို့သည် မနက်၌ အိပ်ရာထသောအခါ ၎င်းတို့၏ မျက်နှာကိုပင် မဆေးပေ” ဟု ဆိုကောင်းဆိုနိုင်သည်။ သင်၏ ခြေထောက်က သန့်ရှင်းကောင်းသန့်ရှင်းနိုင်သည်။ ဟုတ်ပါပြီ။ သို့သော် သင်၏ အလုပ်ပတ်ဝန်းကျင်က အဘယ်ကြောင့် ဝက်ခြံကဲ့သို့ ဖြစ်သနည်း။ သင်၏ ထိုသန့်ရှင်းခြင်းသည် မည်သည့်သဘောသက်ရောက်သနည်း။ အများဆုံးအနေဖြင့် သင်က အလွန့်အလွန် တစ်ကိုယ်ကောင်းဆန်သည်ကို ပြသည်။ သင်သည် အရာအားလုံးကို စီမံလိုသည်။ သင်သည် ခြံဝင်းတစ်ခုကိုပင် မစီမံနိုင်လျှင် အရာခပ်သိမ်း၏ အရှင်သခင် အဘယ်သို့ ဖြစ်နိုင်မည်နည်း။ ယင်းသည် အရှက်ကင်းမဲ့သည်မှာ အမှန်ပါတကား။ ဤလူတို့ မစီမံနိုင်သည်မှာ ၎င်းတို့၏ ပတ်ဝန်းကျင်သာမဟုတ်။ ၎င်းတို့၏ တစ်ကိုယ်ရေသန့်ရှင်းမှုကိုပင် မစီမံနိုင်ဘဲ မြေပြင်ပေါ်သို့ အမှိုက်ပစ်သည်။ ၎င်းတို့သည် အဘယ်သို့ ဤအကျင့်ကို ရလာသနည်း။ ၎င်းတို့သည် အသီးခွံများအား မြေဩဇာဟု ခေါ်ဆိုခြင်းအားဖြင့် ယင်းတို့ကို မြေကြီးပေါ်သို့ ပစ်ချခြင်းအား မှန်ကန်ကြောင်း ရှင်းချက်ထုတ်ကောင်း ထုတ်နိုင်သည်။ ဤသို့ဆိုလျှင် အဘယ်ကြောင့် ယင်းတို့ကို မြေဩဇာအပုံ၊ သို့မဟုတ် အမှိုက်ပုံးထဲသို့ မပစ်သနည်း။ အဘယ်ကြောင့် လမ်းပေါ်၊ သို့မဟုတ် ထိုရှုခင်းသာ အဆောက်အအုံငယ်အထဲတွင် ပစ်သနည်း။ ရှုခင်းသာ အဆောက်အအုံသည် မြေဩဇာထားရန် နေရာဖြစ်သလော။ ယင်းသည် စည်းကမ်းများကို အလေးမထားခြင်းမဟုတ်လော။ (ဟုတ်ပါသည်။) ယင်းသည် လူ့သဘာဝ၊ ဆင်ခြင်တုံတရားနှင့် ကိုယ်ကျင့်တရား အပြုအမူ လွန်စွာ ခေါင်းပါးခြင်း ဖြစ်သည်။ ၎င်းတို့သည် ယုတ်သောလူများဖြစ်သည်။ ငါ့ကို ပြောလော့။ ဤပြဿနာကို ဖြေရှင်းရန် နည်းလမ်းရှိသလော။ ယင်းကို မည်သို့တားဆီးနိုင်သနည်း။ ကြီးကြပ်ခြင်းက အလုပ်ဖြစ်မည်လော။ အမှုအရာများကို မည်သူကများ ဤသို့စောင့်ကြည့်နိုင်သနည်း။ မည်သည့်အရာကို လုပ်ဆောင်ရမည်နည်း။ (၎င်းတို့ကို ဒဏ်ငွေရိုက်ပါ။) ဟုတ်သည်။ ယင်းသည် နောက်ဆုံးနည်းလမ်းဖြစ်သည်။ သင့်လျော်သော စနစ်တစ်ခုကို အကောင်အထည်ဖော် ဆောင်ရွက်ရမည်။ ဒဏ်ခတ်မခံရခြင်း မရှိရတော့ပေ။ ဤလူတို့သည် အလွန် ယုတ်ညံ့သော စိတ်သဘောထားရှိကြသည်။ ၎င်းတို့သည် ပြုပြင်၍ မရနိုင်။ အချို့သောနေရာများတွင် ဆွေးနေသော ကတ်ထူပုံးများ၊ ဆွေးနေသော ဘုတ်ပြားများ၊ နေရာတကာတွင် ပွနေသော စက္ကူအပိုင်းအစများရှိပြီး ယင်းတို့ကို နောက်ပိုင်းတွင် အသုံးပြုရန် ထားခြင်းဖြစ်သည်ဟု ထိုနေရာရှိ လူတို့က ဆိုကြသည်။ ယင်းတို့သည် အသုံးဝင်သောအရာများ ဖြစ်သည်ဆိုလျှင် အဘယ်ကြောင့် အမျိုးအစားခွဲပြီး သပ်ရပ်စွာ ဆင့်ပုံမထားသနည်း။ ဤသို့ဆိုလျှင် ပို၍ကြည့်ကောင်းပြီး နေရာကျယ်သွားမည်မဟုတ်လော။ လူအများစုသည် စီမံမှုကို မသိကြပေ။ ၎င်းတို့၏ နေရာများတွင် အရာဝတ္ထုများကို စနစ်တကျမရှိစွာဖြင့် ပုံပြီး ဖြန့်ကျဲထားသည်မှာ နေရာလွတ်မရှိသည်အထိပင် ဖြစ်သည်။ အစုအပုံများက ကြီးလာသည်နှင့်အမျှ ပို၍ပွလာသည်။ ပြီးလျှင် ရှုပ်ပွခြင်းနှင့်အတူ ညစ်ပတ်ခြင်းပါလာသည်။ နောက်ဆုံးတွင် ထိုနေရာက အမှိုက်ပုံဖြစ်လာပြီး မြင်သူတိုင်းက ရွံရှာကြသည်။ ဤသို့သော ပတ်ဝန်းကျင်များ၌ နေထိုင်သူတို့သည် ပုံမှန်လူ့သဘာဝရှိသလော။ ၎င်းတို့သည် မိမိတို့နေထိုင်သည့် ပတ်ဝန်းကျင်ကိုပင် ကောင်းစွာ ကိုင်တွယ်စီမံခြင်း မပြုလုပ်နိုင်လျှင် အစွမ်းအစရှိသောလူများ ဖြစ်သလော။ ဤသို့သောလူများနှင့် သားရဲတိရစ္ဆာန်များကြားတွင် မည်သည့်ကွာခြားမှု ကျန်ရှိသနည်း။ လူအများစုသည် ၎င်းတို့ နေထိုင်သည့် နေရာများအား မည်သို့စီမံရမည်ကို မသိသည့် အကြောင်းရင်း၏ တစ်စိတ်တစ်ပိုင်းမှာ မည်သူကမျှ သန့်ရှင်းမှုနှင့်သက်ဆိုင်သည့် အသိမရှိသကဲ့သို့ မည်သူကမျှ မိမိပတ်ဝန်းကျင်အား မည်သို့စီမံရမည်ကို မသိခြင်းကြောင့် ဖြစ်သည်။ ဤအရာများကို ၎င်းတို့ မစဉ်းစားမိပေ။ ပြီးလျှင် ၎င်းတို့သည် လူတို့၏ နေထိုင်ရာပတ်ဝန်းကျင်သည် မည်သည့်အရာ ဖြစ်သင့်သည်ဆိုသည်ကို သတိမမူမိပေ။ ၎င်းတို့သည် တိရစ္ဆာန်များကဲ့သို့ ဖြစ်သည်။ ၎င်းတို့နေထိုင်သင့်သည့် ပတ်ဝန်းကျင်အမျိုးအစားကို သတိမမူမိပေ။ အခြားအပိုင်းမှာ စီမံသူများက ဤအရာများအား မည်သို့စီမံရမည်ကို မသိခြင်းနှင့်သက်ဆိုင်သည်။ စီမံသူများသည် ဤအရာများအား မည်သို့စီမံရမည်ကို မသိသကဲ့သို့ စီမံခံရသောသူများသည်လည်း ဤအရာများနှင့်ပတ်သက်ပြီး တက်ကြွစွာ မလုပ်ဆောင်ကြ၊ သို့မဟုတ် သတိပြုမိခြင်းမရှိ။ အဆုံးတွင် လူတိုင်း၏ “ပူးပေါင်းလုပ်ဆောင်မှု”ဖြင့် နေရာက “ဝက်ခြံ” အဖြစ်သို့ ပြောင်းလဲသွားသည်။ ဤလူတို့သည် နေရာတစ်ခုအနီးတွင် အချိန်အတန်ကြာ နေပြီးသောအခါ ငါသည် “ဤနေရာက အဘယ်ကြောင့် မည်သည့်အခါကမျှ မသန့်ရှင်းရသနည်း။ အဘယ်ကြောင့် အိမ်တစ်ခုကဲ့သို့ မည်သည့်အခါကမျှ မထင်ရသနည်း” ဟူသည့် ခံစားချက်တစ်ခုဖြင့် ပြန်လာခဲ့ရသည်။ ငါ့ကို ပြောလော့၊ ဤသို့သောနေရာတစ်ခုကို မြင်တွေ့ခြင်းသည် လူတစ်ဦး၏ စိတ်အခြေအနေကို မြှင့်တင်ပေးနိုင်သလော။ (မမြှင့်တင်ပေးနိုင်ပါ။) ထိုနေရာသို့ သွားခြင်းသည် သင်တို့အား ကောင်းသော စိတ်အခြေအနေဖြစ်စေမည်လော။ (ယင်းနှင့်ပတ်သက်ပြီး ခံစားချက်သိပ်ရှိမည် မဟုတ်ပါ။) ယင်းသည် သင်တို့၏ အမှန်တကယ် တုံ့ပြန်မှုဖြစ်လိမ့်မည်။ ခံစားချက်သိပ်မရှိခြင်းဖြစ်သည်။ ထိုနေရာများရှိ နေရာအနည်းငယ်အတွက် ငါအစီအစဉ်များချခဲ့ပြီး အလုပ်ပြီး၍ ပစ္စည်းများကို ပြန်လည်အစီအစဉ်တကျ ပြုလုပ်ပြီးသောအခါတွင် လူတိုင်းက မြင်ကွင်းကို နှစ်သက်ကြသည်။ သို့တိုင်အောင် ရက်အနည်းငယ်ကြာပြီးနောက်တွင် တစ်ဖန် ရှုပ်ပွလာပြန်သည်။ သန့်ရှင်းမှုကို ထိန်းသိမ်းရမည်ဆိုလျှင် အလုပ်ကို စီမံရန်အတွက် သင့်တော်သောသူတစ်ဦးကို ငါရှာရမည်။ ဤသည်မှာ လူအများစုက အလွန်ပင် မသန့်ရှင်းပြီး ၎င်းတို့လုပ်ဆောင်နေသည့် မည်သည့်အလုပ်မဆို၌ ရှုပ်ပွအောင် လုပ်ဆောင်ခြင်းကြောင့် ဖြစ်သည်။ လူအချို့သည် ဟင်းသီးဟင်းရွက်များကို ခူးပြီး ယင်းတို့ကို ဆေးကြောရန် သင့်တော်သောနေရာကို မသိ။ ဆေးကြောရန် သန့်ရှင်းသောနေရာကို ၎င်းတို့ မရမကရှာသည်။ ယင်းကြောင့် ထိုနေရာက ရလဒ်အနေဖြင့် ညစ်ပတ်သွားသည်။ ယင်းကို မြင်ရပြီး သင်မည်သို့ ခံစားရမည်နည်း။ ဤလူတို့သည် သားရဲတိရစ္ဆာန်တစ်အုပ်မဟုတ်သလော။ ၎င်းတို့သည် လူ့သဘာဝ လုံးဝ မရှိကြပါတကား။ သန့်ရှင်းမှုအတွက် မည်သည့်အရာကိုမျှ ဂရုမစိုက်သကဲ့သို့ မိမိတို့၏ ပတ်ဝန်းကျင်အား မည်သို့စီမံရမည်ကို မသိသည့် ဤလူတို့ကို ကြည့်ခြင်းသည် သင့်အား စိတ်ဆိုးရန် နှိုးဆွလိမ့်မည်။ ဤလူတို့အား နေထိုင်ရန် ကောင်းမွန်သော ပတ်ဝန်းကျင်တစ်ခုကို ပေးထားပြီး အရာခပ်သိမ်းကိုလည်း ကောင်းမွန်စွာ ပြင်ဆင်ပေးထား၏။ နွေဦးရာသီတွင် ပန်းမျိုးစုံနှင့် မြက်များထွက်ပေါ်လာသည်။ တောင်များ၊ ရေပြင်များနှင့် ရှုခင်းသာအဆောက်အအုံငယ်တစ်ခုရှိသည်။ အလုပ်လုပ်ရန် နေရာများ၊ နေထိုင်ရန် နေရာများနှင့် သာယာအဆင်ပြေမှုမျိုးစုံရှိသည်။ ကောင်းလိုက်လေခြင်း။ သို့သော် ယင်းသည် အဘယ်သို့ ဖြစ်သွားသနည်း။ ၎င်းတို့က တန်ဖိုးမထားပေ။ ကြင်နာမှုကို ၎င်းတို့ အသိအမှတ်မပြု။ ၎င်းတို့က “ဤသည်မှာ အများစုထက်ပို၍ ကောင်းသောနေရာတစ်ခုဖြစ်သည်။ သို့သော် အနည်းနှင့်အများ ကျေးလက်ဒေသတစ်ခုဖြစ်သည်။ မြေကြီးက မြက်နှင့် ရွှံ့မှလွဲ၍ ဘာမျှမရှိ” ဟု တွေးကြသည်။ ထိုစိတ်နေစိတ်ထားဖြင့် ၎င်းတို့သည် ထိုနေရာကို မဆင်မခြင် ဖျက်ဆီးကြသည်။ ၎င်းတို့သည် ၎င်းတို့၏ ပတ်ဝန်းကျင်ကို စီမံဖို့ မစဉ်းစားခဲ့ပေ။ ထိုသို့သောလူ့သဘာဝသည် အရည်အသွေး ကင်းမဲ့လိုက်လေခြင်း။ လူ့သဘာဝက ပိုင်ဆိုင်သင့်သည့်ထိုအရာများကို မပိုင်ဆိုင်ပေ။ ထိုလူတို့သည် ၎င်းတို့၏ နေထိုင်ရာပတ်ဝန်းကျင်၏ ကဏ္ဍအမျိုးမျိုးကို အခြေခံအကျဆုံးပုံစံဖြင့်ပင် ကိုင်တွယ်စီမံခြင်းမပြုနိုင်ပေ။ ငါ့ကို ပြောလော့၊ လူတို့သည် ၎င်းတို့နေထိုင်သည့် ဤသို့သော ပတ်ဝန်းကျင်ကောင်းတစ်ခုကို တန်ဖိုးထားဖို့ အဘယ်သို့ မစဉ်းစားဘဲနေနိုင်သနည်း။ ယင်းကို ဂရုစိုက်ရန် အဘယ်သို့ မစဉ်းစားဘဲ နေနိုင်သနည်း။ အဘယ်ကြောင့်နည်း။ ၎င်းတို့သည် တာဝန်များနှင့် အလွန်အလုပ်ရှုပ်နေပြီး အချိန်မရှိခြင်း ဖြစ်သလော။ သို့မဟုတ် ၎င်းတို့တွင် အခြားမည်သည့်အရာ ဖြစ်နေသနည်း။ လူတိုင်းက တာဝန်များနှင့် အလုပ်ရှုပ်နေသည် မဟုတ်လော။ သင်တို့ထက်ပိုဆိုးသော ပတ်ဝန်းကျင်များ၌ နေသောသူအချို့ရှိသည်။ သို့တိုင်အောင် ၎င်းတို့၏နေရာကို အလွန်ကောင်းစွာ ဂရုစိုက်သည်။ လူတို့သည် ယင်းကိုမြင်ပြီး လက်မထောင်ပြကာ ၎င်းတို့ကို အထင်ကြီးပြီး လေးစားကြသည်။ ထို့နောက်တွင် သင်တို့၏ နေထိုင်ရာ ပတ်ဝန်းကျင်ရှိသည်။ အခြားလူများက အတွင်းသို့ ဝင်ဖို့ပင်မလိုပေ။ အပြင်ပန်းကို တစ်ချက်ကြည့်ရုံမျှဖြင့် ၎င်းတို့က သင့်အား အထင်သေးသည်။ ဤသည်မှာ သင်ကိုယ်တိုင်၏ လုပ်ဆောင်မှုမဟုတ်လော။ သင်၏ လုပ်ရပ်များနှင့် အပြုအမူများသည် သင်နေထိုင်သော ဤမနှစ်မြို့ဖွယ် စုတ်ချာသော ပတ်ဝန်းကျင်ကို ဖြစ်စေခဲ့သည်။ သင်နေထိုင်သော ပတ်ဝန်းကျင်ကို လူတို့မြင်သောအခါ ၎င်းတို့အနေဖြင့် သင်၏ အနှစ်သာရအား မြင်ခြင်းနှင့် တူညီသည်။ ဤသို့ဆိုလျှင် သင့်အား အထင်သေးခြင်းအတွက် ၎င်းတို့ကို အပြစ်တင်နိုင်သလော။ လူတစ်ဦးသည် အဆင့်မြင့်သည်ဖြစ်စေ၊ နိမ့်ကျသည်ဖြစ်စေ၊ မြင့်မြတ်သည်ဖြစ်စေ၊ ယုတ်သည်ဖြစ်စေ ယင်းတို့ကို အခြားလူတို့၏ အကဲဖြတ်ချက်များဖြင့် ဆုံးဖြတ်ခြင်းမဟုတ်ဘဲ သူကိုယ်တိုင် အသက်ရှင်နေထိုင်သည့်အရာအားဖြင့် ဆုံးဖြတ်သည်။ သင်က ပုံမှန်လူ့သဘာဝ၏ အရာများကို ပိုင်ဆိုင်လျှင် စစ်မှန်သော လူသားပုံသဏ္ဌာန်ကို အသက်ရှင်နေထိုင်နိုင်သည်။ သင်၏ မြင့်မြတ်သော အရည်အသွေးကို ထင်ရှားစေနိုင်မည်။ ပြီးလျှင် အခြားလူများက သင့်အား အလိုအလျောက် တန်ဖိုးထားပြီး အထင်ကြီးမည်။ ထိုအရာများကို သင်မပိုင်ဆိုင်လျှင်၊ သန့်ရှင်းမှုနှင့်ပတ်သက်သည့် ဘဝပေးအသိကို သင်နားမလည်လျှင်၊ သင့်ပတ်ဝန်းကျင်အား မည်သို့ ဂရုစိုက်ရမည်ကို မသိဘဲ “ဝက်ခြံ” ထဲတွင် သင်၏နေ့ရက်များအားလုံးကို နေထိုင်ကာ ယင်းနှင့်ပတ်သက်ပြီး အလွန်ကျေနပ်နေလျှင် ယင်းသည် သင်၏ သားရဲတိရစ္ဆာန်အရည်အသွေးကို ထုတ်ဖော်လေသည်။ ဤသည်မှာ သင်သည် ယုတ်ပြီး နိမ့်ကျသည်ဟု ဆိုလိုသည်။ ပုံမှန်လူ့သဘာဝက ရှိသင့်သည့် အတွေးအခေါ်၊ အမြင်များ၊ သတ်မှတ်ချက်နှင့် လိုက်စားမှု တစ်စွန်းတစ်စမျှ မရှိဘဲ၊ ထိုအရာများတစ်ခုမျှ မရှိဘဲ ဤသို့ ယုတ်ပြီး နိမ့်ကျသည့် လူ့သဘာဝဖြင့် ဤသို့သော ယုတ်ပြီး နိမ့်ကျသူတစ်ဦးသည် သမ္မာတရားကို နားလည်နိုင်သလော။ သမ္မာတရား လက်တွေ့ကျမှုသို့ ဝင်ရောက်နိုင်သလော။ (မဝင်ရောက်နိုင်ပါ။) မဝင်ရောက်နိုင်ဟု သင်တို့လည်းထင်သည်။ အဘယ်ကြောင့် မဝင်ရောက်နိုင်သနည်း။ လူအချို့က “ကျွန်ုပ်တို့သည် ဘုရားသခင်ကို ယုံကြည်သည့်နှစ်များတွင် ထိုလောကီအရာများအားလုံးကို ကျွန်ုပ်တို့ထံမှ ဖယ်ရှားပြီးဖြစ်သည်မှာ ကြာပြီဖြစ်သည်။ ထိုအရာများကို ကျွန်ုပ်တို့ ဂရုမစိုက်။ ‘အရည်အသွေးရှိသည့် ဘဝကို နေထိုင်ခြင်း’ ဆိုသည်က လောကီအရာတစ်ခုဖြစ်သည်” ဟု ဆိုလိမ့်မည်။ ဤသို့ပြောသူများ မရှိသလော။ ဤသို့ဆိုလျှင် သင် အသက်ရှူသောလေသည် လောကီအရာတစ်ခု ဖြစ်သလော။ သင်ဝတ်ဆင်သော အဝတ်များ၊ သင်အသုံးပြုသော ရုပ်ဝတ္ထုပစ္စည်းများအားလုံးတို့သည် လောကီအရာများ ဖြစ်သလော။ သင်သည် စုဝေးဖို့အတွက် အပြင်တွင် နေရာတစ်ခုခုကို အဘယ်ကြောင့်မရှာသနည်း။ အဘယ်ကြောင့် အခန်းတစ်ခုထဲတွင် စုဝေးသနည်း။ ဤအရာကို ပြောသောသူတို့သည် အဓိပ္ပာယ်မဲ့သည် မဟုတ်လော။ ငါသည် သင့်အား အမှန်တရားတစ်ခုကို ပြောမည်။ ဤသို့သောသူတစ်ဦးသည် သမ္မာတရား လက်တွေ့ကျမှုသို့ ဝင်ရောက်လိုလျှင် သူ့အတွက် ခက်ခဲလိမ့်မည်။ လူတစ်ဦးသည် သမ္မာတရားစစ်မှန်မှုသို့ ဝင်ရောက်လိုလျှင် ပထမဦးစွာ ပုံမှန်လူ့သဘာဝကို ပိုင်ဆိုင်ရမည်။ ထို့အပြင် ပုံစံတစ်ခုနှင့်သက်ဆိုင်သောအရာတစ်ခုကို လိုက်စားပြီး အရည်အသွေး၊ အမူအကျင့်များနှင့် ကိုယ်ကျင့်တရားရှိသည့်ဘဝကို ရည်ရွယ်ရန် မိမိတို့ဘဝရှိ ထိုမကောင်းသောအလေ့အကျင့်များကို ဖယ်ရှားရမည်။ ဤသည်မှာ ဆီလျော်သော ပြောဆိုနည်း ဖြစ်သလော။ ဤသို့ဆိုလျှင် ဤပြဿနာများကို ပြုပြင်ရန် လွယ်ကူသလော။ လူတစ်ဦး၏ဘဝတွင် မိမိ၏ဘဝနေထိုင်မှုပုံစံကို ပြောင်းလဲပြီး မကောင်းသော အလေ့အကျင့်ကို စွန့်ခွာဖို့ မည်မျှကြာသနည်း။ ဤအရာသို့ အမြန်ဆုံး ဝင်ရောက်ရန် မည်သည့်နည်းလမ်းကို အသုံးပြုရမည်နည်း။ အပြစ်ဒဏ်ပေးခြင်းအပြင် မည်သည့်နည်းလမ်းများရှိသနည်း။ (အပြန်အလှန် ကြီးကြပ်ခြင်းဖြစ်သည်။) အပြန်အလှန်ကြီးကြပ်ခြင်းသည် နည်းလမ်းတစ်ခု ဖြစ်သည်။ လူတို့က လက်ခံခြင်းရှိမရှိသည် အဓိကကျသည်။ ငါမြင်သည်မှာ ဒဏ်ငွေစည်းကြပ်ခြင်းသည် အစွမ်းထက်သော လုပ်ဆောင်ချက်တစ်ခုဖြစ်ပြီး အမှန်ပင် ထိရောက်မှုရှိသောအရာဖြစ်သည်။ ငွေကြေးဒဏ်ငွေများကို သင်ကိုင်တွယ်လိုက်သည်နှင့် တစ်ပြိုင်နက် လူတို့၏ အကျိုးစီးပွားများကို သင် ထိပါးနေခြင်း ဖြစ်၏။ ၎င်းတို့သည် ၎င်းတို့၏ အကျိုးစီးပွားထိခိုက်ကောင်း ထိခိုက်နိုင်သည်ကို ကြောက်ရွံ့သည့်အတွက် လိုက်နာဖို့ကလွဲ၍ ရွေးချယ်စရာမရှိ။ ဤသည်မှာ ဒဏ်ငွေစည်းကြပ်ခြင်းမှ ရရှိသည့်အရာ ဖြစ်သည်။ သို့သော် ဤလူတို့ဖြင့် သမ္မာတရားကို မိတ်သဟာယဖွဲ့ခြင်းအားဖြင့် အဘယ်ကြောင့် မည်သည့်အရာကိုမျှ မရရှိသနည်း။ အဘယ်ကြောင့်ဆိုသော် ၎င်းတို့တွင် ပုံမှန်လူ့သဘာဝမရှိသောကြောင့်၊ သို့မဟုတ် သမ္မာတရားကို လက်ခံခြင်းအတွက် လိုအပ်သော အခြေအနေများ မရှိသောကြောင့် ဖြစ်သည်။ ဤအတွက်ကြောင့် ၎င်းတို့နှင့်ပတ်သက်လျှင် သမ္မာတရားအား မိတ်သဟာယဖွဲ့ခြင်းသည် ထိရောက်မှုမရှိသော နည်းလမ်းဖြစ်ခြင်း ဖြစ်သည်။ မည်သည့်အလုပ်ပတ်ဝန်းကျင်တွင်မဆို ပထမဦးစွာ အရာဝတ္ထုများကို အမျိုးအစားအလိုက်ခွဲရန်၊ ဒုတိယအနေဖြင့် သေသပ်မှုကို ထိန်းသိမ်းရန်၊ တတိယအနေဖြင့် သန့်ရှင်းမှုနှင့် ရှင်းလင်းမှုကို ထိန်းသိမ်းရန်၊ ထို့အပြင် အမှိုက်ရှင်းလင်းသည့် အလေ့အကျင့်ကို ပျိုးထောင်ရန်တို့ကို သင်ယူလော့။ ယင်းသည် ပုံမှန်လူ့သဘာဝက ပိုင်ဆိုင်သင့်သည့်အရာ ဖြစ်သည်။

ဆံပင်ကို ဖြီးပြီး ကျွတ်သွားသော ဆံခြည်မျှင်များကို ဦးစွာ မလှည်းကျင်းဘဲ အပြင်ထွက်သော အမျိုးသမီးအချို့ရှိသည်။ ၎င်းတို့သည် ဤသို့ နေ့စဉ်လုပ်ဆောင်သည်။ ဤသို့သော အလေ့အကျင့်ကို ပြောင်းလဲနိုင်သလော။ သင့်ဆံပင်ကို ဖြီးပြီးသည့်အချိန်တွင် ချက်ချင်း သန့်ရှင်းပြီး ရှင်းလင်းရမည်။ အခြားလူများရှင်းရန် ချန်မထားနှင့်။ သင်၏ကိုယ်ပိုင်ပတ်ဝန်းကျင်ကို သင့်ဘာသာ ကောင်းစွာစီမံလော့။ သင့်ပတ်ဝန်းကျင်ကို ကောင်းစွာစီမံလိုလျှင် သင်ကိုယ်တိုင်မှ စတင်ရမည်။ သင်၏ကိုယ်ပိုင်နေရာကို ဦးစွာ ရှင်းလင်းလော့။ ထို့အပြင် လူတစ်ဦးသည် မိမိနေထိုင်သည့် အများပြည်သူဆိုင်ရာ ပတ်ဝန်းကျင်တို့နှင့်ပတ်သက်ပြီး နိုင်ငံကြီးသားပီသရမည်။ ဥပမာ လူတို့နေထိုင်ပြီး အနားယူသည့်နေရာများကို စီမံရန် တာဝန်သည် လူတိုင်းအပေါ် ကျရောက်သင့်သည်။ သင်သည် မြေပေါ်တွင် လိမ္မော်ခွံသုံးလေးခုတွေ့လျှင် ကောက်ပြီး အမှိုက်ပုံးထဲသို့သာ ပစ်လော့။ အချို့သော အလုပ်လုပ်သည့် နေရာများတွင် အလုပ်ပြီးသောအခါ နေရာတကာတွင် သစ်သားပြားများ၊ သစ်သားလွှာများ၊ သံချောင်းများ၊ သံများရှိသည်။ ထိုနေရာသို့သွားပြီး သင်ဂရုမစိုက်လျှင် သံချောင်းပေါ်သို့ အလွယ်တကူ နင်းမိနိုင်သည်။ အလွန့်အလွန်ပင် အန္တရာယ်မကင်းပေ။ ၎င်းတို့သည် အလုပ်ပြီးသည်နှင့် အဘယ်ကြောင့် ရှင်းလင်းပြီး သန့်ရှင်းအောင်မလုပ်သနည်း။ မည်သည့် မနှစ်မြို့ဖွယ် အလေ့အကျင့်မျိုး ဖြစ်သနည်း။ ဤသို့လုပ်ဆောင်ခြင်းအားဖြင့် ၎င်းတို့သည် မိမိကိုယ်ကို ရှင်းပြနိုင်သလော။ ဤသို့သော ရှုပ်ပွပြီး ညစ်ပေသည့် အလုပ်နေရာကို မြင်လျှင် လူတို့က မည်သို့ထင်မည်နည်း။ ဤသည်မှာ သားရဲတိရစ္ဆာန်များက ၎င်းတို့အလုပ်ကို လုပ်သည့်ပုံစံမဟုတ်လော။ လူ့သဘာဝရှိသူတို့သည် အလုပ်တစ်ခုပြီးသောအခါ၌ ကောင်းစွာသန့်ရှင်းရေးလုပ်ရမည်ဖြစ်ပြီး အလုပ်ကို လူများက လုပ်ခဲ့သည်ဆိုသည်ကို အခြားလူများက တစ်ချက်ကြည့်ရုံဖြင့် သိလိမ့်မည်။ သားရဲတိရစ္ဆာန်များသည် သန့်ရှင်းရေးလုပ်ခြင်းက ၎င်းတို့ခေါင်းပေါ်သို့ မရောက်ဘဲ ၎င်းတို့နှင့် မသက်ဆိုင်သည့်အလား အလုပ်တစ်ခုပြီးနောက်တွင် သန့်ရှင်းရေးမလုပ်ပေ။ ယင်းသည် မည်သည့်ဆင်ခြင်တွေးခေါ်မှုစနစ် ဖြစ်သနည်း။ အလုပ်တစ်ခု ပြီးသည့်နောက်တွင် သန့်ရှင်းရေးမလုပ်သောသူများစွာကို ငါတွေ့ဖူးသည်။ ၎င်းတို့အားလုံး၌ ဤမကောင်းသောအလေ့အကျင့်ရှိသည်။ ငါသည် သူတို့အား နေ့စဉ် သူတို့၏အလုပ်များ ပြီးစီးသောအခါ အမှိုက်အားလုံးကို ရှင်းလင်းရန် လူတစ်ဦးကို စီစဉ်ခိုင်းရမည်ဟု ပြောခဲ့ပြီး ဖြစ်၏။ နေ့စဉ် သန့်ရှင်းရေးလုပ်လော့။ ထိုသို့ဆိုလျှင် အလုပ်နေရာက သန့်ရှင်းလိမ့်မည်။ ဤသို့သောအလေ့အကျင့်ကို ၎င်းတို့ ပျိုးထောင်ရမည်။ ဘဝအလေ့အကျင့်တစ်ခုကို ပျိုးထောင်ရန် အကြင်သူသည် ပတ်ဝန်းကျင်တစ်ခုကို ထိန်းသိမ်းခြင်းအားဖြင့် အစပြုရမည်။ ထို့နောက် ယင်းကို အသားကျသည်အထိ စောင့်ရမည်။ ထို့နောက် တစ်နေ့တွင် ထိုပတ်ဝန်းကျင်က ပြောင်းလဲသောအခါ တစ်စုံတစ်ခုက မသန့်ရှင်းကြောင်း မြင်ရသည်ကို သူကိုယ်တိုင် စိတ်မအေးနိုင်ဖြစ်လိမ့်မည်။ ဤသည်မှာ နိုင်ငံခြားတွင် သုံးနှစ်၊ သို့မဟုတ် ငါးနှစ်ကြာနေထိုင်ခဲ့ပြီး အရာရာတိုင်းက ထိုနေရာတွင် ပိုသာသည်ဟု ထင်သောလူအချို့တို့ကဲ့သို့ ဖြစ်သည်။ ၎င်းတို့၏ ဇာတိမြို့သို့ ပြန်လာသောနေ့ရက်သို့ ရောက်လာပြီး ၎င်းတို့သည် ရုတ်ခြည်း ခေတ်မီသူများ ဖြစ်လာသည်ဟု ခံစားကြ၏။ ၎င်းတို့သည် သန့်ရှင်းမှုကို အရေးမစိုက်သော အခြားသူများကို၊ မသန့်ရှင်းသောနေအိမ်ဖြင့် လူများကို အထင်သေးစွာကြည့်သည်။ ရေမချိုးဘဲ ရက်အနည်းငယ်နေခြင်းကိုပင် ၎င်းတို့ မခံနိုင်ပေ။ ဤအရာကို စေစားသည်မှာ ၎င်းတို့၏ ပတ်ဝန်းကျင်မဟုတ်လော။ ယင်းသည် ဖြစ်ပျက်သည့်ပုံစံဖြစ်သည်။ ထို့ကြောင့် သင်၏ တစ်ကိုယ်ရေသန့်ရှင်းရေးနှင့် သင့်ပတ်ဝန်းကျင်အား စီမံခြင်းအားဖြင့် သင်အစပြုရမည်။ ယင်းသည် သင့်တာဝန်ကို ထမ်းဆောင်ရာတွင် သက်သောင့်သက်သာ ရှိရန် နည်းဖြစ်သည်။ ယင်းသည် ပုံမှန်လူ့သဘာဝ ရှိသည့်သူများ ပိုင်ဆိုင်သင့်သောအရာလည်း ဖြစ်သည်။ ငါရောက်ခဲ့သည့် နေရာအချို့တွင် အလွန်ရှုပ်ပွနေသော၊ ဖရိုဖရဲဖြစ်နေသော မိန်းကလေးများ၏ အခန်းကို တွေ့ခဲ့သည်။ လူအချို့က “ကိုယ်တော်က ကျွန်ုပ်တို့ကို သန့်ရှင်းသပ်ရပ်စေလိုသည်။ စစ်သင်တန်းပေးစခန်းကဲ့သို့ ဖြစ်သင့်သလော”ဟု ဆိုနိုင်သည်။ ထိုအရာအားလုံးအတွက် မလိုပေ။ နေ့စဉ် သင့်အိပ်ရာကို သိမ်းပြီး အခန်းကို သန့်ရှင်းရေးလုပ်လော့။ သန့်ရှင်းခြင်းကို ထိန်းသိမ်းလော့။ ယင်းကို အလေ့အကျင့်လုပ်လော့။ ဤအရာများကို သင်နေ့စဉ်လုပ်ဆောင်ပြီး ယင်းတို့က အလေ့အကျင့်ဖြစ်လာလျှင်၊ ပုံမှန်ပြုလုပ်နေကျ အရာတစ်ခု ဖြစ်လာပြီး အစာစားခြင်းကဲ့သို့ အလိုအလျောက်ဖြစ်လာလျှင် ဤသို့သော နေ့စဉ်ဘဝအလေ့အကျင့်မျိုးကို သင် ပျိုးထောင်ပြီးဖြစ်မည်ဖြစ်ပြီး သင့်ပတ်ဝန်းကျင်အတွက် သင်၏ သတ်မှတ်ချက်များသည် အဆင့်မြင့်သွားလိမ့်မည်။ အဆင့်မြင့်သွားသောအခါတွင် သင်၏ ဟန်ပန်အမူအရာတစ်ခုလုံး၊ သင်၏ စိတ်နေသဘောထား၊ သင်၏ အရသာခံစားမှု၊ သင်၏ လူ့သဘာဝ၊ သင်၏ ဂုဏ်သိက္ခာတို့အားလုံး မြင့်တက်လိမ့်မည်။ သို့သော် သင်သည် လူတို့အတွက် မဟုတ်ဘဲ သားရဲတိရစ္ဆာန်တစ်ကောင်၏ သားရဲတွင်းနှင့်ပိုတူသော နေရာတစ်ခုဖြစ်သည့် “ဝက်ခြံ”တစ်ခု၌ သင်နေထိုင်လျှင် လူသားပုံသဏ္ဌာန်ကို သင်မပိုင်ဆိုင်ပေ။ ဥပမာ လူအချို့သည် အခန်းတစ်ခန်းကို ဝင်ရာ၌ အခန်းနှင့် ကြမ်းပြင်က သန့်ရှင်းသည်ကို မြင်သောအခါတွင် အပြင်၌ အချိန်ခဏကြာ ၎င်းတို့ဖိနပ်ရှိ အညစ်အကြေးများကို ခြစ်ထုတ်လိမ့်မည်။ ၎င်းတို့သည် မသန့်ရှင်းဟု ခံစားရဆဲဖြစ်မည်။ ထို့ကြောင့် ဆက်လက်၍ ၎င်းတို့သည် အခန်းထဲသို့ မဝင်မီတွင် ဖိနပ်ကို ချွတ်လိမ့်မည်။ အခန်းပိုင်ရှင်က ၎င်းတို့သည် သူ့အပေါ် မည်မျှသန့်ရှင်းပြီး လေးစားမှုရှိသည်ကို မြင်သောအခါတွင် သူသည်လည်း ၎င်းတို့ကို လေးစားလိမ့်မည်။ အခြားသောလူတို့က ရွှံ့များခဲနေသော ဖိနပ်များဖြင့် ဝင်ပစ်လိုက်ပြီး ကြမ်းပြင်ပေါ်တွင် ရွှံ့ပေခြင်းနှင့်ပတ်သက်၍ လုံးဝ တွေးမည်မဟုတ်။ ၎င်းတို့သည် ယင်းနှင့်ပတ်သက်၍ လုံးဝ ခံစားချက်မရှိ။ ၎င်းတို့သည် ပင်ကိုအားဖြင့် စည်းကမ်းများအား အရေးမစိုက်သည်ကို အခန်းပိုင်ရှင်က မြင်သည်။ သူသည် ၎င်းတို့ကို ဆိုးရွားစွာ ရှုမြင်သောကြောင့် ၎င်းတို့ကို သူအထင်သေးသည်။ နောင်တွင် အခန်းထဲသို့ ဝင်ခွင့်ပြုမည်မဟုတ်။ ၎င်းတို့အား အပြင်တွင် စောင့်ခိုင်းလိမ့်မည်။ ပြီးလျှင် ထိုအရာက သွယ်ဝိုက်ညွှန်းဆိုမည့်အရာမှာ ဤကဲ့သို့ ဖြစ်သည်။ “အတွင်းသို့ သင်ဝင်ဖို့ မထိုက်တန်။ ဝင်လျှင် နေရာကို ဖျက်ဆီးလိမ့်မည်။ သန့်ရှင်းရေးလုပ်ရာတွင် ငါကုန်ဆုံးမည့်အချိန်က ကြာလိုက်မည်ဖြစ်ခြင်း” ဟူ၍ ဖြစ်သည်။ သူသည် ၎င်းတို့ကို လေးစားမည်မဟုတ်။ ၎င်းတို့သည် လူသားပုံသဏ္ဌာန်အား မပိုင်ဆိုင်သည်ကို သူမြင်သောအခါ သူသည် ၎င်းတို့ကိုပင် လေးစားမည်မဟုတ်။ လူတစ်ယောက်သည် သူ၏ဘဝ၌ ဤအဆင့်သို့ရောက်လျှင် သူသည် လူသားပင်ဖြစ်သေးသလော။ အိမ်မွေးတိရစ္ဆာန်တစ်ကောင်သည် ထိုသူထက် ပို၍ သာသောအရာတစ်ခုဖြစ်သည်။ ထို့ကြောင့် လူတို့သည် လူသားဟု ခေါ်ခံရရန်အတွက် လူသားပုံသဏ္ဌာန်အတိုင်း အသက်ရှင်နေထိုင်ရမည်။ ပြီးလျှင် လူသားပုံသဏ္ဌာန်အတိုင်း အသက်ရှင်နေထိုင်ရန်အတွက် ပုံမှန်လူ့သဘာဝကို ပိုင်ဆိုင်ရမည်။ တစ်စုံတစ်ယောက်သည် မည်သည့်နေရာ၌ နေသည်ဖြစ်စေ၊ မည်သည့်တာဝန်ကို ထမ်းဆောင်သည်ဖြစ်စေ စည်းကမ်းများကို လိုက်နာရမည်။ သူ၏နေရာနှင့် သန့်ရှင်းမှုကို ဂရုစိုက်ရမည်။ ပြီးလျှင် တာဝန်သိစိတ်ရှိရမည်ဖြစ်ပြီး ကောင်းသော ဘဝအလေ့အကျင့်များရှိရမည်။ သူလုပ်ဆောင်သမျှတိုင်းတွင် အာရုံစိုက်ပြီး လေးနက်မှုရှိရမည်။ ပြီးလျှင် ကောင်းစွာလုပ်ဆောင်ပြီး စံနှုန်းပြည့်သည်အထိ ဆက်လက်လုပ်ဆောင်ရမည်။ ဤသို့ဖြင့် သင်သည် ဖြောင့်မှန်ပြီး သင့်တင့်လျောက်ပတ်သည်၊ လူကောင်းတစ်ယောက် ဖြစ်သည်ဆိုသည်ကို သင်၏တာဝန်ထမ်းဆောင်မှုနှင့် သင်၏ ကျင့်ကြံပြုမူသော ပုံစံ၊ အမှုအရာများကို သင်ကိုင်တွယ်ဖြေရှင်းသောပုံစံတို့တွင် လူတို့က မြင်လိမ့်မည်။ ၎င်းတို့သည် သင့်အပေါ် လေးစားလိမ့်မည်။ ပြီးလျှင် သဘာဝအလျောက် သင့်ကို လေးစားလာလိမ့်မည်။ ၎င်းတို့သည် သင့်အား အထင်ကြီးပြီး တန်ဖိုးလည်းထားလိမ့်မည်။ ထို့ကြောင့် သင့်အား အရူးလုပ်မည်မဟုတ်၊ သို့မဟုတ် အနိုင်ကျင့်မည်မဟုတ်။ ၎င်းတို့သည် သင့်အား လှောင်ပြောင်ခြင်းဖြစ်စေ၊ အထင်သေးခြင်းဖြစ်စေ တစ်ခုတလေမျှမရှိဘဲ လေးနက်သည့်ဟန်ပန်ဖြင့် စကားပြောလိမ့်မည်။ ငါ၏ အသွင်အပြင်ကို လူတို့က မည်သို့မြင်သည်ကို ငါမသိ။ သို့သော် ငါ၌ ခံစားချက်တစ်ခုအမှန်ပင်ရှိသည်။ လူအများစုကို ငါကြုံတွေ့ရသောအခါ ၎င်းတို့က ရယ်စရာများကို မပြောပေ၊ သို့မဟုတ် ကရော်ကမည် မပြောဆိုပေ။ ယင်းမှာ အဘယ်ကြောင့်ဆိုသည်ကို ငါမသိ။ လူတို့က “ကိုယ်တော်သည် အလွန်လေးနက်သောသူတစ်ဦးပင်ဖြစ်သည်။ ကိုယ်တော်၏စကားနှင့် လုပ်ရပ်များတွင်လည်း လေးနက်သည်။ ကိုယ်တော်သည် ဖြောင့်မတ်သောသူတစ်ဦး ဖြစ်သည်။ ကိုယ်တော်နှင့် အပြန်အလှန် ဆက်ဆံသောအချိန်တွင် ကျွန်ုပ်သည် ဟာသလုပ်ရဲမည်မဟုတ်။ ကိုယ်တော်သည် ထိုသို့သောသူမျိုးမဟုတ်သည်မှာ မြင်မြင်ကတည်းက သိသာထင်ရှားပါသည်” ဟူ၍ ခံစားမိခြင်း ဖြစ်ကောင်းဖြစ်နိုင်သည်။ သင်သည် နေရာတစ်ခုသို့သွားပြီး လူတို့နှင့် စကားပြောသောအခါ၊ စကားစမြည်ပြောသောအခါ၊ လူတို့နှင့် အပြန်အလှန် ဆက်ဆံသောအခါ သင်၏လူ့သဘာဝနှင့် ကိုယ်ကျင့်တရား၌ တစ်စုံတစ်ခုရှိသည်ဟု ၎င်းတို့က ခံစားရလျှင် ယင်းသည် မည်သည့်အရာ ဖြစ်သည်ကို ၎င်းတို့ ရှင်းလင်းစွာ မပြောကောင်းမပြောနိုင်သော်လည်း သင်နေ့ရက်တိုင်းစဉ်းစားသည့်အရာက မည်သည့်အရာဖြစ်သည်ကို သင်သိလိမ့်မည်။ ပြီးလျှင် အမှုအရာများကို သင်ရှုမြင်ပုံနှင့် လူတို့နှင့် ထိတွေ့ဆက်ဆံပုံအတွက် စည်းမျဉ်းများနှင့် စံနှုန်းများ အစဉ်ရှိလိမ့်မည်။ ယင်းသည် သူတစ်ပါးတို့နှင့် သင်ထိတွေ့ပြီး အပြန်အလှန် ဆက်ဆံပုံဖြစ်လျှင် သင်သည် အလွန် စေ့စပ်သေချာသူဖြစ်သည်၊ သင်လုပ်ဆောင်သမျှတိုင်းတွင် အလွန်အလေးအနက်ထားပြီး ဆင်ခြင်မျှော်တွေးသည်၊ ဤသည်မှာ သင်က အလွန်စည်းမျဉ်းနှင့် ညီသည်ဆိုသည့် သဘောဖြစ်သည်ဟု ၎င်းတို့က ဆိုလိမ့်မည်။ ဤသည်မှာ အဆုံးတွင် ၎င်းတို့၌ မည်သည့်ခံစားချက်ကို လှုံ့ဆော်ပေးမည်နည်း။ ယင်းကို ဖြည်းညှင်းစွာ စဉ်းစားတွေးတောလော့။ သင်၏ ကျင့်ကြံပြုမူမှုတွင် ပုံမှန်လူ့သဘာဝ ရှိသူများ ပိုင်ဆိုင်သင့်သည့်အရာများ ပိုင်ဆိုင်လျှင် လူတို့က သင့်နောက်ကွယ်၌ သင့်အား မည်သို့အကဲဖြတ်နိုင်သည်ဆိုသည်က အရေးမကြီးပေ။ သင်က ဖြောင့်မတ်သော၊ စေ့စပ်သေချာသူဖြစ်သည်၊ မြင့်မြတ်သော အကျင့်ကောင်းရှိသော၊ အမှုအရာအားလုံးအပေါ် လေးနက်ပြီး တာဝန်သိစိတ်ရှိသည့် သဘောထားရှိသောသူတစ်ဦးဖြစ်သည်ဟု ၎င်းတို့၏ စိတ်နှလုံး နက်ရှိုင်းရာတွင် ခံစားရလျှင် ၎င်းတို့သည် သင်နှင့် အချိန်အတန်ကြာ ထိတွေ့ပြီး အပြန်အလှန်ဆက်ဆံပြီးနောက် သင့်ကို အသိအမှတ်ပြုပြီး သင့်ကို အထင်ကြီးလာလိမ့်မည်။ ထို့နောက် သင်သည် လူတစ်ဦးအနေဖြင့် တန်ဖိုးရှိလာလိမ့်မည်။ ၎င်းတို့သည် သင်နှင့် အချိန်အတန်ကြာ ထိတွေ့ဆက်ဆံပြီးနောက် သင်က မည်သည့်အရာကိုမျှ ကောင်းစွာ မလုပ်ဆောင်သည်ကိုလည်းကောင်း၊ သင်သည် မည်သည့်အရာကိုမျှ သင်ယူလိုစိတ် မရှိဘဲ ပျင်းရိပြီး အစားကြီးသည်ကိုလည်းကောင်း၊ သင်၏ စံနှုန်းများက သင်၏ လုပ်ဆောင်နိုင်စွမ်းကို ကျော်လွန်သည်ကိုလည်းကောင်း၊ သင်သည် အလွန်ပင် မတော်လောဘရှိပြီး တစ်ကိုယ်ကောင်းဆန်ကာ အခြားသောအရာများ ရှိသည်ကိုလည်းကောင်း၊ သင်သည် သန့်ရှင်းမှုကို အလေးမထားဘဲ သင့်ပတ်ဝန်းကျင်အား ဂရုစိုက်ဖို့ မစဉ်းစားသည်ကိုလည်းကောင်း တွေ့မြင်လျှင်၊ သင်လုပ်ဆောင်သမျှတိုင်းတွင် နည်းလမ်းများအား မသိသည်ကိုလည်းကောင်း၊ သင်သည် အလွန်ပင် အစွမ်းအစ ညံ့ဖျင်းသည်ကိုလည်းကောင်း၊ သင်သည် ယုံကြည်ထိုက်သူ မဟုတ်သည်ကိုလည်းကောင်း၊ သင့်ကိုပေးသော မည်သည့်တာဝန်ကိုမဆို ကောင်းစွာမလုပ်ဆောင်နိုင်သည်ကိုလည်းကောင်း ၎င်းတို့မြင်လျှင် သင်သည် လူတို့အတွက် လုံးဝ အရေးပါမည်မဟုတ်သကဲ့သို့ လူတစ်ဦးအဖြစ် လူရာဝင်လိမ့်မည်မဟုတ်။ အခြားလူများအတွက် လုံးဝ အရေးမပါခြင်းသည် အရေးမကြီးပေ။ ခြုံငုံကြည့်လျှင် အရေးပါသည်မှာ သင်သည် စိတ်နှလုံး၊ သို့မဟုတ် ဝိညာဉ်မရှိဘဲ သားရဲတိရစ္ဆာန်ကဲ့သို့ ဘုရားသခင်၏ စိတ်နှလုံး၌ သင်သည် ယုတ်မာသောသူ၊ နိမ့်ကျသောသူ၊ တန်ဖိုးမဲ့သောသူလည်းဖြစ်လျှင် သင် ဒုက္ခရောက်ပြီဖြစ်သည်။ သင်သည် ကယ်တင်ခံရခြင်းနှင့် အလွန်ဝေးကွာဆဲ ဖြစ်သည်။ ကိုယ်ကျင့်စရိုက်က စံနှုန်းမပြည့်သည့်၊ အပြောနှင့် လုပ်ရပ်များက အလုံးစုံ စည်းမျဉ်းစည်းကမ်းမရှိသည့်၊ သားရဲတိရစ္ဆာန်ကဲ့သို့ဖြစ်သည့် မည်သူမဆိုအတွက် ကယ်တင်ခြင်းခံရရန် မျှော်လင့်ချက်ရှိသလော။ ငါမြင်သည်မှာ ၎င်းတို့သည် အန္တရာယ်ကျရောက်နေပြီ ဖြစ်သည်။ ၎င်းတို့သည် အနှေးနှင့် အမြန် ဖယ်ရှားရှင်းလင်းခြင်းခံရလိမ့်မည်။

ဂ။ ဆန့်ကျင်ဘက်လိင်နှင့် ထိတွေ့ဆက်ဆံရာ၌ လူတို့၏ သဘောထားနှင့် အပြုအမူ

ငါတို့၏ တတိယအချက်မှာ လူတို့၏ နေ့စဉ်အသက်တာတွင် ဆန့်ကျင်ဘက်လိင်နှင့် ထိတွေ့ဆက်ဆံရာ၌ လူတို့၏ သဘောထားနှင့် အပြုအမူဖြစ်သည်။ ဤသည်မှာ မည်သည့်အသက်အရွယ်ရှိသည်ဖြစ်စေ အခြားလူများကြားတွင် နေထိုင်သည့်လူတိုင်း ရင်ဆိုင်ရမည့် ပြဿနာတစ်ခုဖြစ်သည်။ ယင်းသည် မည်သည့် လူ့သဘာဝရှုထောင့် ပါဝင်သနည်း။ အကြင်သူ၏ ဂုဏ်သိက္ခာ၊ ရှက်စိတ်နှင့် ကျင့်ကြံပြုမူသည့်ပုံစံတို့ပါဝင်သည်။ အချို့သူတို့သည် ဆန့်ကျင်ဘက်လိင်နှင့် ထိတွေ့ဆက်ဆံခြင်းကို အလွန် သာမန်ကာလျှံကာဖြင့် ရှုမြင်သည်။ ၎င်းတို့သည် မည်သည့်အရာမျှမဖြစ်သရွေ့ ကိစ္စမရှိဟု ခံစားရကြပြီး ကိလေသာစိတ်များတွင် မွေ့လျော်ခံစားခြင်း သို့မဟုတ် မတရားသော စိတ်ပြင်းပြမှုအချို့ကို ဖော်ပြခြင်းသည်လည်း အလားတူပင် ဖြစ်၏။ ပုံမှန်လူသားဆန်မှုရှိသော လူတစ်ဦးတွင် ထိုကဲ့သို့အတွေးများ ရှိသင့်ပါသလား။ ယင်းမှာ ပုံမှန်လူ့သဘာဝ လက္ခဏာတစ်ရပ် ဖြစ်ပါသလား။ သင်သည် အိမ်ထောင်ပြုနိုင်သည့် အရွယ်သို့ ရောက်ရှိလာသည်နှင့် ဆန့်ကျင်ဘက်လိင်နှင့် ထိတွေ့ဆက်ဆံမှုရှိလာပြီး ချစ်ကြိုက်မှုရှိသော ဆက်ဆံရေးရှိလိုကြသည်၊ ပုံမှန်အတိုင်း အတည်တကျ ချစ်ခင်စုံမက်ကြလျှင် မည်သူမျှ ဝင်ရောက်စွက်ဖက်မည်မဟုတ်ပါ။ သို့သော်လည်း အချို့သူတို့သည် ချစ်ကြိုက်မှုရှိသော ဆက်ဆံရေးမရှိလိုပေ။ သူတို့သည် သူတို့မျက်စိတွင် သဘောကျသည့်သူ တစ်ယောက်ယောက်နှင့် ရက်ပေါင်းအနည်းငယ် အပျော်ရည်းစားထားလိုကြသည်၊ ၎င်းတို့စိတ်ဝင်စားပြီး သူ၏နှစ်သက်မှုနှင့် ကိုက်ညီသည့်သူတစ်ဦးကို တွေ့သည်နှင့် တစ်ပြိုင်နက် စတင်၍ ကိုယ်ရည်သွေးကြသည်။ သူတို့ မည်သို့ ပြသကြသနည်း။ မျက်ခုံးလှုပ်ပြကြသည်၊ မျက်စိမှိတ်ပြကြသည်၊ သို့မဟုတ် သူတို့စကားပြောသည့်အခါ သူတို့၏စကားထဲမှာ လေသံပြောင်းလဲလာကြသည် သို့မဟုတ် ပုံစံတစ်မျိုးမျိုးဖြင့် လှုပ်ရှားလာကြသည် သို့မဟုတ် သူတို့ကို သတိပြုမိလာအောင် ရယ်စရာစကားများ စတင်ပြောဆိုလာကြသည်၊ ဤသို့ဖြင့် သူတို့ပြသကြပါသည်။ ပုံမှန်အားဖြင့် ဤသို့မဟုတ်သော လူတစ်ယောက်သည် ဤအပြုအမူများကို ထုတ်ဖော်သည့်အခါ သူ၏ နှစ်သက်မှုနှင့် ကိုက်ညီသည့် ဆန့်ကျင်ဘက်လိင်ဖြစ်သူအချို့ အနီးအနားတွင် ရှိနေသည်ကို သင့်အနေဖြင့် သေချာသိရှိနိုင်သည်။ ထိုလူများမှာ မည်သူများဖြစ်ကြသနည်း။ ၎င်းတို့သည် ညံ့ဖျင်းသည့် ပုံစံဖြင့် ကျင့်ကြံပြုမူကြသည်၊ သို့မဟုတ် အမျိုးသားများနှင့် အမျိုးသမီးများကြားတွင် ပြတ်သားသောကန့်သတ်ချက်များ မထားရှိကြဟု သင်ပြောဆိုကောင်းပြောဆိုနိုင်သည်၊ သို့သော် သူတို့သည် မနှစ်မြို့ဖွယ် အမူအရာတစ်စုံတစ်ရာမှ မပြသကြပါ။ အချို့သူများက သူတို့သည် ပေါ့ပြက်ပြက်နိုင်ရုံသာဖြစ်သည်ဟု ဆိုကောင်းဆိုနိုင်၏။ တစ်နည်းအားဖြင့် ပြောရလျှင် သူတို့သည် မိမိကိုယ်ကို တန်ဖိုးထားခြင်း ကင်းမဲ့ကြသည်။ ပေါ့ပြက်ပြက်နိုင်သောသူများသည် မိမိကိုယ်မိမိ လေးစားဖို့ စိတ်ကူးမရှိကြပေ။ အချို့သူတို့သည် နေ့စဉ်နိစ္စဓူဝဘဝတွင် ဤလက္ခဏာများကို ထုတ်ဖော်ကြသော်လည်း သူတို့၏တာဝန်များ စွမ်းဆောင်မှုကို မထိခိုက်ပါ၊ သူတို့၏အလုပ် ပြီးဆုံးမှုကိုလည်း မထိခိုက်ပါ၊ ထို့ကြောင့် ၎င်းမှာ တကယ့်ပြဿနာတစ်ခု ဖြစ်ပါသလား။ “၎င်းတို့၏သမ္မာတရား လိုက်စားမှုကို အဟန့်အတားမပြုသမျှကာလပတ်လုံး ယင်းကို တစ်စုံတစ်ရာ ပြောဆိုဆွေးနွေးရန် လိုအပ်သလား” ဟု အချို့သူများက ပြောနေကြပါသည်။ ၎င်းသည် မည်သည့်အရာနှင့် ဆက်စပ်နေသနည်း။ လူတစ်ယောက် လူ့သဘာဝ၏ အရှက်နှင့် ဂုဏ်သိက္ခာဖြစ်သည်။ လူတစ်ယောက်၏ လူသားဆန်မှုသည် အရှက်နှင့် ဂုဏ်သိက္ခာ မရှိဘဲ မဖြစ်နိုင်ပေ၊ ယင်းတို့မရှိဘဲ သူတို့၏လူသားဆန်မှုသည် ပုံမှန်လူ့သဘာဝ မဖြစ်နိုင်ပေ။ အချို့သူတို့သည် ယုံကြည်စိတ်ချရသည်၊ စိတ်အားထက်သန်မှုရှိပြီး တာဝန်ယူကြသည်။ သူတို့လုပ်ဆောင်သမျှတိုင်းတွင် အလုပ်ကို ကြိုးစားလုပ်ကြသည်၊ မည်သည့်အကြီးစား ပြဿနာမျှမရှိ။ သို့သော်လည်း သူတို့သည် သူတို့၏ဘဝများမှ ဤရှုထောင့်ကို လေးလေးနက်နက် မထားကြ။ သင်သည် လိင်မတူသူတစ်ဦးနှင့် ပရောပရည်လုပ်သည့်အခါ ဤသည်မှာ အပြုသဘောဆောင်သလော၊ သို့မဟုတ် ပျက်စီးစေသလော။ သင် ပရောပရည်လုပ်သူက သင်နှင့် အတည်တကျချစ်ခင်စုံမက်လာလျှင် မည်သို့ဖြစ်လာမည်နည်း။ “ယင်းမှာ ငါလိုချင်သည့်အရာ မဟုတ်ဘူး”ဟု သင်ပြောကောင်းပြောနိုင်သည်။ ကောင်းပြီ၊ သင်လိုချင်သည့်အရာ မဟုတ်မှန်းသိလျက်နှင့် တစ်ယောက်ယောက်ကို ပရောပရည်လုပ်နေလျှင် သင်သည် ၎င်းတို့ကို ဆော့ကစားနေခြင်း မဟုတ်သလော။ သင်သည် ၎င်းတို့ကို ဒုက္ခပေးနေခြင်း ဖြစ်သည်။ ဤသည်မှာ ကိုယ်ကျင့်တရား အသိစိတ် အတန်ငယ် ကင်းမဲ့ခြင်းဖြစ်သည်။ ဤသို့လုပ်ဆောင်သည့် လူများသည် ကိုယ်ကျင့်စရိုက် ညံ့ဖျင်းသည်။ ထို့အပြင် သင်သည် ဤဆက်ဆံရေးကို ရှေ့ဆက်သွားရန် မရည်ရွယ်၊ ယင်းကို အလေးအနက်လည်း မထားသည့်အပြင် သင့်အနေဖြင့် ဆန့်ကျင်ဘက် လိင်ဖြစ်သူတစ်ဦးကို ဆက်လက်မျက်ခုံးပင့်ပြနေလျှင်၊ မျက်စိမှိတ်ပြနေလျှင်၊ ပျော်ရွှင်စရာနှင့် ဟာသသဘောဖြင့် ကိုယ်ရည်သွေးနေလျှင်၊ သင့်တွင် စတိုင်ရှိကြောင်း၊ သင်သည် ခန့်ညားကြောင်း၊ သို့မဟုတ် လှပကြောင်း ပြသရန် အရာခပ်သိမ်းလုပ်ဆောင်နေလျှင်၊ သင်သည် ဤသို့ ကိုယ်ရည်သွေးနေလျှင် သင် အမှန်တကယ် မည်သည့်အရာကို လုပ်နေသနည်း။ (လူများကို သွေးဆောင်ဖြားယောင်းခြင်းဖြစ်ပါသည်။) ဤတွင် သွေးဆောင်ဖြားယောင်းရန် ရည်ရွယ်ချက်ရှိသည်။ ယခု ဤသို့သွေးဆောင်ဖြားယောင်းသည့် အမူအရာသည် မြင့်မြတ်သော သို့မဟုတ် အကျည်းတန်ရုပ်ဆိုးသော အရာတစ်ခု ဖြစ်ပါသလား။ (ယင်းမှာ အကျည်းတန်ရုပ်ဆိုးသော အရာတစ်ခုသာ ဖြစ်ပါသည်။) ယင်းသည် ဂုဏ်သိက္ခာတစ်စုံတစ်ရာ မရှိခြင်းဖြစ်သည်။ ဤလောကတွင် မည်သည့်လူအမျိုးအစားက အခြားလူများကို ဖြားယောင်းသွေးဆောင်သနည်း။ ပြည့်တန်ဆာများ၊ လျှပ်ပေါ်လော်လည်သော အမျိုးသမီးများ၊ လူဆိုးများဖြစ်သည်။ ဤလူတို့သည် အရှက်တရားကို မသိကြပေ။ အရှက်တရားကို မသိခြင်းဆိုသည်မှာ မည်သည့်အရာကို ဆိုလိုသနည်း။ ဤသည်မှာ ၎င်းတို့သည် ဂုဏ်သရေပျက်ခြင်းကို မသိတတ်ခြင်းကို ဆိုလိုသည်။ သမာဓိ၊ အရှက်တရား၊ ဂုဏ်အပြင် သိက္ခာနှင့် ဂုဏ်သတင်းတို့ဖြစ်သည့် ယင်းတို့ထဲမှ တစ်ခုကိုမျှ ၎င်းတို့ ဂရုမစိုက်ပေ။ ဤသို့သောလူတို့သည် ကြွားဝါခြင်းနှင့် ပရောပရည်လုပ်ခြင်းတို့ကို ပြုမူကြသည်။ လူတစ်ဦး၊ သို့မဟုတ် နှစ်ဦးနှင့် ပရောပရည်လုပ်ခြင်းသည် ၎င်းတို့အတွက် မလုံလောက်ပေ။ ပြီးလျှင် ရှစ်ယောက်၊ သို့မဟုတ် ဆယ်ယောက်ကို အလွန်အကျွံဖြစ်သည်ဟု ၎င်းတို့ မမြင်ပေ။ ၎င်းတို့ကို ပျော်စေရန် ထောင်ချီ၊ သောင်းချီ၍ လိုအပ်လိမ့်မည်။ အချို့သော အိမ်ထောင်ရှင် အမျိုးသမီးများသည် သားသမီးနှစ်ယောက်ရရှိပြီးဖြစ်ကာ ယင်းကို အိမ်ပြင်ပရှိ မည်သူကမျှ မသိပေ။ ၎င်းတို့သည် လူတို့အား အဘယ်ကြောင့် မသိစေသနည်း။ ၎င်းတို့သည် အိမ်ထောင်ကျပြီးဖြစ်ကာ ကြင်သူရှိပြီးဖြစ်သည်ဟု ပြောသည်နှင့် ၎င်းတို့၏ ကလူကျီစယ်မှုများတွင် ထပ်၍ အောင်မြင်မှုတစ်ခုတလေ မရှိတော့မည်ကိုလည်းကောင်း၊ ၎င်းတို့၏ ညှို့ယူဖမ်းစားမှုနှင့် ဆွဲဆောင်မှုအား ဆုံးရှုံးရမည်ကိုလည်းကောင်း ၎င်းတို့ကြောက်ကြသောကြောင့် ဖြစ်သည်။ ဤအတွက်ကြောင့် ၎င်းတို့သည် ယင်းနှင့်ပတ်သက်ပြီး ပွင့်ပွင့်လင်းလင်းကို ရှိမည်မဟုတ်ချေ။ ဤသို့သောလူတို့သည် ဂုဏ်သရေပျက်ခြင်းကို မသိတတ်ခြင်း မဟုတ်သလော။ လူတစ်ဦး၏ လူ့သဘာဝထဲတွင် ဤသို့သောအရာများရှိလျှင် ယင်းသည် ပုံမှန်ဟုတ်သလော။ မဟုတ်ပေ။ ဤအရာ၏ သွယ်ဝိုက်ညွှန်းဆိုချက်မှာ သင့်တွင် ဤသို့သော လူ့သဘာဝနှင့် ဤသို့သော အပြုအမူများရှိလျှင် သင်သည် ပုံမှန်လူ့သဘာဝနှင့်ပတ်သက်ပြီး ချို့တဲ့နေသည်၊ ယင်းတွင် အရှက်နှင့် ဂုဏ်သိက္ခာချို့တဲ့နေသည်ဟူ၍ ဖြစ်သည်။ လူအချို့သည် ဆန့်ကျင်ဘက်လိင်အနီး၌ ရှိသည်နှင့် ဆံပင်ကို ပွတ်သပ်ပြီး အဝတ်အစားများကို ဆန့်သည်၊ သို့မဟုတ် ပါးနီခြယ်သပြီး ပေါင်ဒါပုတ်ကာ မိမိတို့ကိုယ်ကို အတတ်နိုင်ဆုံး အလှပြင်ရန် ကြိုးစားသည်။ ဤတွင် ၎င်းတို့၏ ပန်းတိုင်မှာ အဘယ်နည်း။ ၎င်းတို့၏ ပန်းတိုင်မှာ ဖြားယောင်းသွေးဆောင်ခြင်း ဖြစ်သည်။ ဤသည်မှာ ပုံမှန်လူ့သဘာဝတွင် မရှိသင့်သည့် အရာတစ်ခုဖြစ်သည်။ ဤသို့ လူတို့ကို ဖြားယောင်းသွေးဆောင်ပြီး မည်သည့်အရာကိုမျှ မခံစားရဘဲ ဤအရာသည် အလွန်ပင် သာမန်ဖြစ်ကာ အဆန်းတကြယ်မဟုတ်ဟု ထင်ခြင်း၊ အရေးမကြီးဟု ထင်ခြင်းသည် ရှက်စိတ်ကင်းမဲ့ခြင်းနှင့် လုပ်သင့်သည့်အရာ၊ မလုပ်သင့်သည့်အရာကိုပင် မသိခြင်းဖြစ်သည်။ ယွမ်တစ်သောင်းပေးလျှင် လုံးလုံး ဝတ်လစ်စလစ်ဖြင့် လမ်းကို သွားချည်ပြန်ချည် လျှောက်လိုစိတ် ရှိသောသူအချို့ရှိသည်။ ၎င်းတို့သည် မည်သည့်လူအမျိုးအစားဖြစ်သနည်း။ ၎င်းတို့သည် ရှက်စိတ်မရှိသောလူများဖြစ်သည်။ ၎င်းတို့သည် အရှက်မရှိဘဲ ပိုက်ဆံအတွက် မည်သည့်အရာကိုမဆို လုပ်ဆောင်လိမ့်မည်။ တည်ကြည်မှု၊ ကိုယ်ကျင့်စရိုက်၊ ရှက်စိတ်၊ ဂုဏ်သိက္ခာတို့သည် ၎င်းတို့အတွက် မည်သည့်အဓိပ္ပာယ်မျှမရှိဘဲ တန်ဖိုးမဲ့သည်။ အခြားလူများကို ၎င်းတို့ ကြွားဝါပြီး ဖြားယောင်းသွေးဆောင်နိုင်သည့်အစွမ်းသည် ၎င်းတို့၏ ပင်ကိုစွမ်းရည်ဖြစ်သည်ဟု ခံစားရသည်။ ပြီးလျှင် ၎င်းတို့၏ တစ်ခုတည်းသော ဝမ်းမြောက်မှုက ပို၍များသောလူတို့၏ နှစ်သက်မှုကိုရရှိပြီး ပို၍များသောလူတို့အား ၎င်းတို့ကို ရရှိအောင် ကြိုးစားအားထုတ်စေခြင်း ဖြစ်သည်။ ယင်းသည် ထိုသို့သော အမျိုးသမီးတစ်ဦးအတွက် အမြင့်ဆုံးသော ဂုဏ်ဖြစ်သည်။ ယင်းသည် ၎င်းတို့ တန်ဖိုးထားသည့်အရာ ဖြစ်သည်။ ဂုဏ်သိက္ခာ၊ ရှက်စိတ်၊ သို့မဟုတ် ကိုယ်ကျင့်စရိုက်ကဲ့သို့သောအရာများကို ၎င်းတို့ တန်ဖိုးမထားပေ။ ဤသည်မှာ လူ့သဘာဝကောင်းဖြစ်သလော။ (မဟုတ်ပါ။) ဤအပြုအမူများကို သင်တို့ ပြသခဲ့ဖူးသလော။ (ပြသခဲ့ဖူးပါသည်။) ဤသို့ဆိုလျှင် ယင်းတို့ကို ထိန်းချုပ်နိုင်သလော။ ယင်းတို့ကို အချိန်အများစုတွင် သင်တို့ ထိန်းချုပ်နိုင်သလော၊ သို့မဟုတ် အချိန်အနည်းစုတွင်သာ ထိန်းချုပ်နိုင်သလော။ သင်တို့ကိုယ်သင်တို့ ချုပ်တည်းနိုင်စွမ်းရှိသလော။ မိမိတို့ကိုယ်ကို ချုပ်တည်းနိုင်သူတို့သည် မိမိ၏စိတ်နှလုံးက အရှက်ကို သိသောသူတို့ဖြစ်သည်။ လူတိုင်းတွင် စိတ်လိုက်မာန်ပါ ဖြစ်သည့်၊ အကျင့်ပျက်ပြားသည့် အချိန်အခိုက်အတန့်တို့ရှိသည်။ သို့သော် မိမိကိုယ်ကို ချုပ်တည်းနိုင်သူတို့တွင် ဤသို့ဖြစ်သောအခါ ၎င်းတို့လုပ်ဆောင်နေသည့်အရာသည် မမှန်ကန်သည်ကိုလည်းကောင်း၊ ၎င်းတို့အား သိက္ခာကျစေသည်ကိုလည်းကောင်း၊ ၎င်းတို့သည် ချက်ချင်းနောက်ပြန်လှည့်ရမည်ကိုလည်းကောင်း၊ ၎င်းတို့သည် ဤအရာကို လုပ်ဆောင်၍ မဖြစ်တော့သည်ကိုလည်းကောင်း ခံစားရသည်။ နောက်ပိုင်းတွင် ဤသို့သောအရာတစ်ခုကို ၎င်းတို့ နောက်တစ်ဖန်ကြုံရသောအခါ မိမိတို့ကိုယ်ကို ထိန်းချုပ်နိုင်ကြသည်။ သင်၏ လူ့သဘာဝအတွင်း၌ ဤမျှပင် မိမိကိုယ်ကို ချုပ်တည်းနိုင်စွမ်း မရှိလျှင် သမ္မာတရားကို လက်တွေ့လုပ်ဆောင်ရန် ဆင့်ခေါ်ခြင်းခံရသောအခါ မည်သည့်အရာကို သင်ပုန်ကန်နိုင်မည်နည်း။ အချို့သူတို့သည် နှစ်လိုဖွယ်ကောင်းသောရုပ်ရည်မျိုးကို ပင်ကိုအားဖြင့် ပိုင်ဆိုင်ကြပြီး ဆန့်ကျင်ဘက် လိင်ဖြစ်သူများက မိမိတို့အား ရရှိအောင် ကြိုးစားအားထုတ်ခြင်းခံရသည်ကို စဉ်ဆက်မပြတ် တွေ့ရှိနေရသည်။ ၎င်းတို့အား လူအများအပြားက ရရှိအောင် ကြိုးစားအားထုတ်လေလေ ပို၍ ကိုယ်ရည်သွေးနိုင်သည်ဟု ၎င်းတို့ ခံစားရလေလေ ဖြစ်သည်။ ဤသည်မှာ ၎င်းတို့အတွက် အန္တရာယ်မရှိလေဘူးလော။ ဤသို့သော အခြေအနေမျိုးတွင် သင့်အနေဖြင့် မည်သည့်အရာကို လုပ်ဆောင်သင့်သနည်း။ (ဤထောင်ချောက်ကို မှတ်သားပြီး ရှောင်ရှားပါ။) ယင်းမှာ အမှန်စင်စစ် ထောင်ချောက်တစ်ခုဖြစ်ပြီး ယင်းကို သင့်အနေဖြင့် ရှောင်ရှားရမည်။ သင် မရှောင်ရှားပါက လူတစ်ဦးသည် သင့်ကို ထောင်ချောက်ဆင်ဖမ်းပြီးဖြစ်သည်ကို သင် ကောင်းစွာတွေ့ရှိကောင်း တွေ့ရှိနိုင်မည်ဖြစ်သည်။ သင် ထောင်ချောက်ဆင်ဖမ်းခြင်း မခံရမီ သင့်အနေဖြင့် ဤထောင်ချောက်မျိုးကို ရှောင်ရှားရန်လိုအပ်သည်။ ယင်းကို မိမိကိုယ်ကို ချုပ်တည်းခြင်းဟု ခေါ်သည်။ မိမိကိုယ်ကိုချုပ်တည်းမှု ရှိသည့် လူများတွင် ရှက်စိတ်နှင့် ဂုဏ်သိက္ခာရှိသည်။ ရှက်စိတ်နှင့် ဂုဏ်သိက္ခာ မရှိသူများသည် ၎င်းတို့ကို သွေးဆောင်ဖြားယောင်းသည့် မည်သူမဆို၏ သွေးဆောင်ခြင်းကို ခံရနိုင်သည်။ ပြီးလျှင် လူတစ်ယောက်က ၎င်းတို့ကို ရရှိအောင် ကြိုးစားအားထုတ်သည့်အခါတိုင်းတွင် ထောင်ချောက်ထဲသို့ သက်ဆင်းသည်။ ဤသည်မှာ ဒုက္ခရောက်သည့် သဘောဖြစ်သည်။ ထို့အပြင် ၎င်းတို့သည် တမင်တကာ ကိုယ်ရည်သွေးမည်၊ အလှဆင်မည်၊ ဝတ်စားဆင်ယင်မည်၊ ၎င်းတို့ကို ပိုမိုခန့်ညားစေသည့်၊ ပိုမိုဆွဲဆောင်မှုရှိပြီး လှပစေနိုင်သည့် မည်သည့်အဝတ်အစားမဆို ၎င်းတို့ဝတ်ဆင်မည်၊ အထူးသဖြင့် ယင်းတို့ကို ဝတ်ဆင်ရန် ၎င်းတို့ရွေးချယ်မည်၊ ယင်းတို့ကို နေ့စဉ်နေ့တိုင်း ဝတ်ဆင်မည်ဖြစ်သည်။ ဤသည်မှာ ၎င်းတို့အတွက် အန္တရာယ်ရှိပြီး ၎င်းတို့မှာ အခြားသူများကို သွေးဆောင်ဖြားယောင်းရန် တမင်တကာ ကြိုးစားအားထုတ်နေသော သူများဖြစ်ကြောင်း ဖော်ပြနေသည်။ သင်သည် ဤအဝတ်အစားများနှင့် အလွန်မျက်စိဖမ်းစားဖွယ် ဖြစ်နေလျှင်၊ အလွန်စွဲမက်စရာကောင်းနေလျှင် သင်၏ ဇာတိပကတိကို ပုန်ကန်ပြီး ဤသို့သော အဝတ်များ ဝတ်ဆင်ခြင်းအား စွန့်လွှတ်ရမည်။ သင့်အနေဖြင့် ဤအရာနှင့်ပတ်သက်၍ စိတ်ပိုင်းဖြတ်ထားပြီးဖြစ်ပါက ဤအရာကို သင်လုပ်ဆောင်နိုင်သည်။ သို့သော် သင်သည် ဤစိတ်ပိုင်းဖြတ်ချက် မရှိဘဲ လက်တွဲဖော်တစ်ဦး ရှာဖွေလိုပါက လက်တွဲဖော်တစ်ဦး ရှာလိုက်လော့။ အခြားသူတစ်ဦးကို ကလူကျီစယ်ခြင်းမရှိဘဲ တစ်ယောက်နှင့်တစ်ယောက် ပုံမှန်အပြန်အလှန်ဆက်ဆံလော့။ သင်သည် လက်တွဲဖော်တစ်ဦး ရှာဖွေနေခြင်း မဟုတ်သော်လည်း အခြားသူများကို ကလူကျီစယ်နေဆဲဖြစ်ပါက ယင်းကို ရှက်စိတ်မရှိခြင်းဟု သတ်မှတ်ခေါ်ဆိုနိုင်ပါသည်။ သင့်အနေဖြင့် သင်ရွေးချယ်သည့်အရာကို ရှင်းလင်းစွာသိရှိရမည်။ သင်တို့အားလုံး စည်းမျဉ်းများကို လိုက်နာနိုင်သလော။ (ကျွန်ုပ်တို့တွင် ဤစိတ်ပိုင်းဖြတ်ချက် ရှိပါသည်။) သင့်တွင် ဤစိတ်ပိုင်းဖြတ်ချက် ရှိပါက သင့်တွင် စွမ်းအား၊ စိတ်ဓာတ်လှုံ့ဆော်မှု ရှိပြီး ယင်းတို့ကို လိုက်နာရန် လွယ်ကူလိမ့်မည်။ အချို့သူများသည် သဘာဝအလျောက် အခြေခံအားဖြင့် သိက္ခာရှိကြသည့်အပြင် ဘုရားသခင်ကို ယုံကြည်ခြင်းရရှိပြီးသည့်နောက်တွင် ၎င်းတို့သည် သမ္မာတရားကို လိုက်စားပြီး လမ်းမှန်ကို လျှောက်ကြသည်။ ထို့ကြောင့် ၎င်းတို့တွင် ထိုကဲ့သို့သောလိုအင်ဆန္ဒများ မရှိကြသည့်အပြင် ၎င်းတို့ကို ကလူကျီစယ်ရန် အားထုတ်သော မည်သူ့ကိုမျှ တုံ့ပြန်ခြင်းမရှိပါ။ အချို့လူများသည် ဤသို့ဖြစ်ရန် အလွန်လွယ်ကူကြပြီး အချို့မှာမူ ယင်းကို လုံးဝ အရေးမစိုက်ကြချေ။ အချို့လူများ၌ ဤစိတ်ပိုင်းဖြတ်ချက် ရှိပုံရသော်လည်း ၎င်းတို့၌ အမှန်တကယ် ရှိ၊ မရှိကို ၎င်းတို့ကိုယ်တိုင်ပင် မပြောနိုင်ကြချေ။ ဆန့်ကျင်ဘက်လိင်နှင့် အပြန်အလှန်ဆက်ဆံခြင်းနှင့် ပတ်သက်၍ ဤအရာမှာ သင် မှန်မှန်ကန်ကန် ကိုင်တွယ်ဆောင်ရွက်ရမည့်အရာဖြစ်ပြီး ပြန်လည်ဆန်းစစ်ရမည့်အရာဖြစ်သည့်အပြင် ဤအရာမှာ ပုံမှန်လူ့သဘာဝ၏ ဂုဏ်သိက္ခာနှင့် အရှက်တရား၏ အစိတ်အပိုင်းအဖြစ် ခွဲခြားသတ်မှတ်ရမည့်အရာ ဖြစ်၏။ ရှက်စိတ်ကင်းမဲ့ခြင်းသည် လူ့သဘာဝကင်းမဲ့ခြင်းနှင့် မည်သို့ဆက်နွှယ်နေသနည်း။ အကြင်သူသည် ရှက်စိတ်မရှိလျှင် လူ့သဘာဝမရှိဟု ပြောပါက တရားနည်းလမ်းကျပေသည်။ လူ့သဘာဝကင်းမဲ့သူတိုင်းသည် အဘယ်ကြောင့် သမ္မာတရားကို မချစ်သနည်း။ လူ့သဘာဝကို ပိုင်ဆိုင်လျှင် သမ္မာတရားကို လိုက်စားနိုင်သည်ဟု ငါတို့ အဘယ်ကြောင့်ဆိုသနည်း။ ငါ့ကို ပြောလော့။ ရှက်စိတ် မရှိသူတို့သည် မည်သည့်အရာက ကောင်းပြီး မည်သည့်အရာက မကောင်းဟူသည်ကို သိကြသလော။ (မသိပါ။) ဤသို့ဆိုလျှင် ဘုရားသခင်ကို အာခံပြီး သစ္စာဖောက်ကာ သမ္မာတရားကို ချိုးဖောက်သော မကောင်းသည့်အရာများကို ၎င်းတို့ လုပ်ဆောင်သောအခါ မိမိကိုယ်ကို အပြစ်တင်ခြင်းတစ်ခုတလေကို ၎င်းတို့ ခံစားရသလော။ (မခံစားရပါ။) ၎င်းတို့၏ အသိစိတ်က ၎င်းတို့ကို အပြစ်ဖော်ဆုံးမခြင်း မပြုလျှင် လမ်းမှန်ပေါ်သို့ ၎င်းတို့ရောက်နိုင်သလော။ သမ္မာတရားကို ၎င်းတို့ လိုက်စားနိုင်သလော။ မျက်နှာပြောင်သော၊ အရှက်ကင်းမဲ့သောလူတို့သည် ထုံထိုင်းသည်။ အပြုသဘောဆောင်သောအရာများနှင့် အပျက်သဘောဆောင်သောအရာများကို၊ သို့မဟုတ် ဘုရားသခင်က ချစ်သည့်အရာနှင့် သူရွံမုန်းသည့်အရာတို့ကို ရှင်းလင်းစွာ ခွဲခြားသိမြင်နိုင်ခြင်းမရှိ။ ထို့ကြောင့် ဘုရားသခင်က လူတို့အား ရိုးသားရန် ပြောသောအခါ ၎င်းတို့က “လိမ်ညာပြောခြင်းက မည်သည့်ပြဿနာရှိသနည်း။ မုသားတစ်ခုကို ပြောခြင်းက အောက်တန်းကျခြင်းမရှိ” ဟု ဆိုကြသည်။ အရှက်မရှိသောသူတစ်ဦးက ဤသို့သောအရာတစ်ခုကို ပြောမည်မဟုတ်လော။ ရှက်စိတ်ရှိသူတစ်ဦးက ရိုးသားရန် ပျက်ကွက်ပြီး လူတိုင်းက သိသွားခဲ့လျှင် သူ၏ မျက်နှာသည် ရှက်သွေးဖြန်းခြင်း မရှိသလော။ သူသည် စိတ်အတွင်းတွင် မသက်မသာ မဖြစ်သလော။ (ဖြစ်ပါသည်။) အရှက်မဲ့သောသူဆိုလျှင် အဘယ်သို့ ဖြစ်သနည်း။ “ရိုးသားသူဖြစ်ခြင်း၊ အခြားလူများက ထင်သည့်အရာ၊ ငါသည် ၎င်းတို့အပေါ်တွင် ရှိသည့်တန်ဖိုး သို့မဟုတ် ၎င်းတို့အပေါ် ငါ မည်မျှဩဇာညောင်းသည်ဟူသည့် အရာတစ်ခုကမျှ ငါ့အတွက် အရေးမပါ” ဟူ၍တည်း။ ၎င်းတို့ ဂရုမစိုက်ပေ။ ဤသို့ဆိုလျှင် သမ္မာတရားကို ၎င်းတို့ လိုက်စားနိုင်သေးသလော။ ၎င်းတို့သည် အလိမ်အညာများပြောပြီးနောက်တွင် စိတ်နှလုံး၌ အနေရခက်သလော၊ သို့မဟုတ် မိမိကိုယ်ကို အပြစ်တင်မှုကို ခံစားရသလောဆိုသည်ကို ၎င်းတို့အား သင်မေးလျှင် ၎င်းတို့က “ငြိမ်းချမ်းသည်ဆိုသည်မှာ မည်သည့်အရာကို ဆိုလိုသနည်း။ မိမိကိုယ်ကို အပြစ်တင်မှုဆိုသည်မှာ အဘယ်နည်း။ အဘယ်ကြောင့် ဤအရာက အလွန်ဒုက္ခပေးရမည်နည်း” ဟု ဆိုလိမ့်မည်။ ၎င်းတို့သည် ဤသို့ သတိမူမိခြင်းမရှိ။ ဤသို့သော မခိုင်လုံသော ဆင်ခြင်တုံတရားရှိသူတစ်ဦးက ဘုရားသခင်နောက်သို့ လိုက်နိုင်သလော။ သမ္မာတရားကို လိုက်စားနိုင်သလော။ သမ္မာတရားကို မလိုက်စားပေ။ ၎င်းတို့အတွက် အပြုသဘောဆောင်သောအရာများနှင့် အပျက်သဘောဆောင်သော အရာများကြားတွင်၊ သမ္မာတရားနှင့် သမ္မာတရားကို ချိုးဖောက်သောအရာကြားတွင် စည်းများမရှိပေ။ အားလုံးက အတူတူပင် ဖြစ်သည်။ မည်သို့ပင်ဖြစ်စေ လူတိုင်းက အားထုတ်လျှင်၊ တာဝန်ထမ်းဆောင်လျှင်၊ အဖိုးအခပေးဆပ်လျှင် အဆင်ပြေလိမ့်မည်ဟု ၎င်းတို့က ထင်ကြသည်။ ဤအရာများအား ခွဲခြားသိမြင်စေသည့်အရာ မရှိပေ။ ဘုရားသခင်အား အာခံသည့်အရာတစ်ခုကို ၎င်းတို့ လုပ်ဆောင်ပြီးသောအခါ၊ သမ္မာတရားစည်းမျဉ်းများအား ချိုးဖောက်သောအရာတစ်ခုကို ၎င်းတို့ လုပ်ဆောင်ပြီးသောအခါ၊ အခြားသူတစ်ယောက်၏ အကျိုးစီးပွားများအပေါ် ဆုံးရှုံးမှုဖြစ်စေသည့် အရာတစ်ခုကို ၎င်းတို့ လုပ်ဆောင်ပြီးသောအခါ၊ သို့မဟုတ် အသင်းတော်အလုပ်ကို နှောင့်ယှက်သည့်အရာတစ်ခုကို ၎င်းတို့ လုပ်ဆောင်ပြီးသောအခါ မိမိကိုယ်ကို အပြစ်တင်မှုကို မခံစားရပေ။ ၎င်းတို့သည် မိမိကိုယ်ကို အပြစ်တင်မှု လုံးဝမရှိ။ ဤတွင် ၎င်းတို့သည် ရှက်စိတ်ကင်းမဲ့နေသည်မဟုတ်လော။ ရှက်စိတ်မရှိသူတို့သည် ဤသို့သောအရာများကို ပိုင်းခြားသိမြင်ခြင်းမရှိ။ ၎င်းတို့အတွက် ၎င်းတို့အလိုရှိသည့် မည်သည့်အရာကိုမဆို လုပ်ဆောင်ခြင်းနှင့်သာ သက်ဆိုင်သည်။ မည်သည့်စည်းမျဉ်းမျှ မရှိပေ။ အကဲဖြတ်မှုများပြုလုပ်ရန် သမ္မာတရားကို အသုံးပြုဖို့ မလို။ ထို့ကြောင့် ရှက်စိတ်မရှိသူတို့သည် သမ္မာတရားကို နားလည်ရန်၊ သို့မဟုတ် လက်တွေ့လုပ်ဆောင်ရန် မဖြစ်နိုင်ပေ။ ဤသည်မှာ ရှက်စိတ်မရှိခြင်းနှင့် လူ့သဘာဝကင်းမဲ့ခြင်းကြား ဆက်နွှယ်မှု ဖြစ်သည်။ ဤသို့ဆိုလျှင် ဤအရာကို သင်တို့အဘယ်ကြောင့် မပြောနိုင်သနည်း။ သင်တို့အားလုံးက “ကိုယ်တော်ဟောသည့်အရာသည် သမ္မာတရားနှင့် များစွာ သက်ဆိုင်ခြင်းမရှိ။ ယင်းနှင့် အလွန်ပင် အလှမ်းဝေးသည်။ ကျွန်ုပ်တို့သည် ပုံမှန်အားဖြင့် ဤအရာများကို ရှင်းလင်းစွာ မြင်နိုင်သည်။ ထို့ကြောင့် ကိုယ်တော် ထိုအကြောင်း ပြောသည်ကို ကျွန်ုပ်တို့ လိုအပ်သေးသလော” ဟု တွေးနေကြသည်။ သမ္မာတရားနှင့် သက်ဆိုင်ခြင်းမရှိဟု သင်တို့ ခံစားရလျှင် သမ္မာတရား လက်တွေ့ကျမှုမည်မျှကို သင်တို့ ဝင်ရောက်ပြီး ဖြစ်သနည်း။ ပုံမှန်လူ့သဘာဝကို သင်တို့ အသက်ရှင်နေထိုင်သလော။ သင်တို့သည် သမ္မာတရားနှင့် လူ့သဘာဝရှိသောသူတို့ အမှန်ပင် ဖြစ်လာပြီလော။ သင်တို့သည် ဝိညာဉ်ရင့်ကျက်မှု သေးငယ်လွန်းပြီး ဤအရာများကိုပင် ကောင်းစွာ မသိမြင်နိုင်ကြလျှင် မည်သည့်သမ္မာတရားလက်တွေ့ကျမှု ရှိနိုင်သနည်း။

ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်ဆယ်ခုထဲမှ တစ်ခုက ဆိုသည်။ လူသားသည် ဖောက်ပြန်ပျက်စီးသော စိတ်သဘောထား ရှိပြီး၊ ထို့အပြင် ခံစားချက်များ ရှိသည်။ ထိုသို့ဖြင့် ဘုရားသခင်ကို အစေခံချိန်တွင် ဆန့်ကျင်ဘက်လိင် အသင်းသား နှစ်ဦးအား အဖော်မပါဘဲ၊ အတူတကွ အလုပ်လုပ်ခြင်းကို လုံးဝ တားမြစ်ထား၏။ ထိုသို့လုပ်ဆောင်နေသည်ကို အမိခံရသူ မည်သူမဆိုသည် ခြွင်းချက်မရှိ နှင်ထုတ်ခြင်းခံရလိမ့်မည်။ ဤစီမံအုပ်ချုပ်ရေးဆိုင်ရာ အမိန့်ကို လူတို့မည်သို့ မှတ်ယူသနည်း။ အမျိုးသားတစ်ဦးသည် အမျိုးသမီးသုံးဆယ်ကျော်ဖြင့် မသင့်လျော်သော ဆက်ဆံရေးများရှိခဲ့လျှင် ဤအရာကို ကြားသောသူတို့က မည်သို့ခံစားရမည်ဆိုသည်ကို ငါ့အားပြောလော့။ (၎င်းတို့သည် ယုံရခက်လိမ့်မည်။) သင်သည် ယင်းကိုကြားရခြင်းအား အံ့သြလိမ့်မည်။ “အလို၊ အလွန်များလှပါတကား။ ယင်းသည် ရွံရှာဖွယ်ပင် မဟုတ်လော” ဟူ၍ အံ့အားသင့်လိမ့်မည်။ ထိုလူက သင့်အားပြောပြသောအခါတွင် သူသည် မည်သည့်ခံစားချက်ရှိမည်နည်း။ (သူ့အတွက် အရေးမကြီးသည့်ပုံစံဖြင့် ပြုမူခဲ့လိမ့်မည်။) ယင်းသည် သူ့အတွက် ထူးထူးခြားခြားမရှိ ဖြစ်နေလိမ့်မည်။ ယနေ့ မည်သည့်အရာစားသည်ကို သူ့အား မေးလော့။ “ထမင်းဖြစ်သည်” ဟူ၍ဖြစ်သည်။ အမျိုးသမီးမည်မျှနှင့် တွဲခဲ့သည်ကို မေးလော့။ “သုံးဆယ်၊ သို့မဟုတ် သုံးဆယ်ကျော်ဖြစ်သည်” ဟူ၍ဖြစ်သည်။ ထိုနှစ်ခုကို တစ်ပုံစံတည်းသောလေသံ၊ စိတ်နေစိတ်ထားတို့ဖြင့် သူပြောလိမ့်မည်။ ဤသို့သော လူ့သဘာဝရှိသူအတွက် ကယ်တင်ခြင်းတစ်ခုတလေ ရှိသလော။ ဘုရားသခင်ကို သူယုံကြည်လျှင်ပင် သူ့အတွက် ကယ်တင်ခြင်း မရှိပေ။ ဤသို့သောအရာတစ်ခုကို ရှေ့နောက်မစဉ်းစားဘဲ ပြောသောအခါ၌ ရှက်ရမည်ကို အဘယ်သို့ သူမသိနိုင်ရသနည်း။ ယင်းသည် အောက်တန်းကျသော အမှုကိစ္စတစ်ခုဖြစ်သည်။ ဤသို့ဆိုလျှင် သူသည် အဘယ်သို့ ရှေ့နောက်မစဉ်းစားဘဲ ပြောနိုင်ရသနည်း။ ငါ့ကို ပြောလော့။ သူ့တွင် ရှက်စိတ်တစ်ခုတလေ ကျန်ရှိသလော။ မကျန်ရှိပေ။ သူ့လူ့သဘာဝအတွင်းရှိ အသိစိတ်၏ သိမြင်နားလည်မှုသည် ထုံထိုင်းနေပြီဖြစ်ကာ သိမြင်နားလည်ခြင်းမရှိတော့ပေ။ ဤသည်မှာ အကျင့်စာရိတ္တ ပျက်ပြားခြင်းကိစ္စသက်သက်မဟုတ်။ အရှက်၊ သို့မဟုတ် ဂုဏ်သိက္ခာ မရှိသူတို့သည် လူများမဟုတ်တော့ပေ။ ၎င်းတို့သည် အပြင်ပန်းတွင် လူများနှင့်တူနေသေးသော်လည်း တစ်စုံတစ်ခုကို ကိုင်တွယ်ရသည်နှင့်တစ်ပြိုင်နက် ပြိုကွဲသွား၏။ ၎င်းတို့သည် အရှက်တရားကို မသိဘဲ မည်သည့်အရာကိုမဆို လုပ်ဆောင်နိုင်စွမ်းရှိကြ၏။ ထိုသည်က ၎င်းတို့သည် လူများ မဟုတ်ကြတော့ကြောင်း ဆိုလို၏။ ဤအမှုကိစ္စများအပေါ် ငါတို့ပြောဆိုမှုကို ဤတွင် အဆုံးသတ်ကြစို့။

ယနေ့ ငါတို့ဆွေးနွေးခဲ့သည့် ပုံမှန်လူ့သဘာဝ၏ ကဏ္ဍသုံးခုကို အချိန်ယူ စဉ်းစားတွေးတောလော့။ ယင်းတို့သည် အရေးကြီးသလော။ ပုံမှန်လူ့သဘာဝရှိ ဤအရာများသည် သမ္မာတရားအား လိုက်စားမှုနှင့် အဆက်အစပ်မရှိဖြစ်သလော။ (မဟုတ်ပါ။) ဤသို့ဆိုလျှင် ယင်းတို့သည် သမ္မာတရားအား လိုက်စားခြင်းနှင့် မည်သို့သက်ဆိုင်သနည်း။ ဘုရားသခင်ကို ယုံကြည်သူတစ်ဦး၏ လူ့သဘာဝသည် စေ့စပ်ခြင်း၊ တာဝန်သိစိတ်၊ သို့မဟုတ် မိမိတို့၏ လုပ်ရပ်များတွင် အာရုံစူးစိုက်နိုင်စွမ်းတို့အား မပိုင်ဆိုင်လျှင်၊ ၎င်းတို့၌ ဤသို့သော လူ့သဘာဝမရှိလျှင် ဘုရားသခင်အား ၎င်းတို့ယုံကြည်မှုနှင့် သမ္မာတရား လိုက်စားမှုတွင် မည်သည့်အရာကို ၎င်းတို့ ရရှိနိုင်သနည်း။ နှစ်ကာလများတစ်လျှောက်တွင် သမ္မာတရား အတော်များများကို၊ နယ်ပယ်တိုင်းရှိ သမ္မာတရားများကို ငါတို့ မိတ်သဟာယပြုခဲ့ပြီး ဖြစ်သည်။ လူတို့သည် တာဝန်သိသော စိတ်နေစိတ်ထားဖြင့် ဤသမ္မာတရားများကို အားမထုတ်လျှင်၊ သို့မဟုတ် မမှတ်ယူလျှင်၊ အရာရာတိုင်းကို ဖြစ်ကတတ်ဆန်း ပေါင်းစပ်ထားပြီး မည်သည့်အရာကိုမျှ တာဝန်သိစွာ မလုပ်ဆောင်လျှင် ဤသို့ဖြင့် သမ္မာတရားအား နားလည်မှုကို ၎င်းတို့ ရရှိနိုင်သလော။ လူအချို့က “သမ္မာတရားကို ကျွန်ုပ်နားလည်ဖို့ မလုပ်ဆောင်နိုင်လျှင် ဤအယူဝါဒများနှင့် အခေါ်အဝေါ်များကို ကျက်မှတ်ထားလိုက်၍ မရနိုင်သလော” ဟု ဆိုသည်။ သင်သည် အဆုံး၌ ဤနည်းဖြင့် သမ္မာတရားကို ရနိုင်မည်လော။ ဤပုံမှန်လူ့သဘာဝမျိုးကို သင်မပိုင်ဆိုင်သကဲ့သို့ သင့်လူ့သဘာဝအတွင်းရှိ ဤအရာများကို မပိုင်ဆိုင်လျှင်၊ ဆိုလိုသည်မှာ သင်သည် အမှုအရာများအပေါ် တာဝန်ကျေပွန်သော၊ စေ့စပ်သော၊ အလွန်လေးနက်သော၊ တာဝန်သိစိတ်ရှိသော သဘောထားမရှိလျှင် သင့်အတွက် သမ္မာတရားသည် အယူဝါဒများနှင့် ရေပန်းစားသော ကြွေးကြော်သံများအဖြစ်သို့ ပြောင်းသွားသည်။ စည်းမျဉ်းစည်းကမ်းများအဖြစ်သို့ ပြောင်းသွားသည်။ သမ္မာတရားကို သင်မရနိုင်ပေ။ အဘယ်ကြောင့်ဆိုသော် သမ္မာတရားကို သင်နားမလည်နိုင်သောကြောင့် ဖြစ်သည်။ ထို့အပြင် သင့်တစ်ကိုယ်ရေဘဝ၏ ပတ်ဝန်းကျင်၊ နေ့စဉ်အလေ့အထနှင့် ပုံစံတို့ကို ကောင်းစွာ မစီမံနိုင်လျှင် သမ္မာတရားပါဝင်သည့် အမျိုးမျိုးသော စည်းမျဉ်းများနှင့် ဆိုရိုးစကားများသို့ သင်ဝင်ရောက်နိုင်မည်လော။ ဝင်ရောက်နိုင်မည်မဟုတ်။ ထို့အပြင် လူတို့သည် အသက်တာတွင် အပြုသဘောဆောင်သောအရာများကို ချစ်ရမည်။ ပြီးလျှင် အပျက်သဘောဆောင်သောအရာများနှင့် ကောက်ကျစ်ဆိုးယုတ်သောအရာများအပေါ်တွင် ၎င်းတို့၏ စိတ်နှလုံးအတွင်းထဲ၌ အော့နှလုံးနာသည့်၊ စက်ဆုပ်ရွံရှာသည့် သဘောထားကို ခံယူထားရမည်။ ဤသည်မှာ သမ္မာတရားအနည်းငယ်သို့ ဝင်ရောက်ရန် တစ်ခုတည်းသောနည်းလမ်းဖြစ်သည်။ ဤသည်မှာ သမ္မာတရားအား သင်လိုက်စားရာတွင် မှန်ကန်သောသဘောထားနှင့် သင့်လျော်သော စိတ်နေစိတ်ထားရှိရမည်ဟု ဆိုလိုသည်။ သင်သည် ဖြောင့်မတ်သော၊ လေးနက်သောသူတစ်ဦး ဖြစ်ရမည်။ ဤသို့သောလူတို့သာ သမ္မာတရားကို ရနိုင်သည်။ တစ်စုံတစ်ဦးသည် ကောက်ကျစ်ဆိုးယုတ်သော အရာများစွာကိုလည်းကောင်း၊ ဘုရားသခင်ကို ပုန်ကန်ပြီး သမ္မာတရားကို ချိုးဖောက်သည့်အရာများစွာကိုလည်းကောင်း လုပ်ဆောင်သည့်အခါတွင် စိတ်နှလုံး၌ ရှက်စိတ်မရှိဘဲ ထုံထိုင်းလျက်ရှိပြီး သတိမမူမိသည့်အပြင် ဤသည်မှာ အရေးမကြီးဟု ထင်လျှင် သမ္မာတရားသည် ၎င်းတို့အတွက် အသုံးဝင်မှုတစ်ခုတလေရှိသလော။ လုံးဝ အသုံးမဝင်ပေ။ သမ္မာတရားသည် ၎င်းတို့အပေါ် အကျိုးသက်ရောက်မှုမရှိသကဲ့သို့ ၎င်းတို့ကို မချုပ်ထိန်းနိုင်၊ အပြစ်ဖော်မဆုံးမနိုင်၊ လမ်းမပြနိုင်၊ သို့မဟုတ် ဦးတည်ချက်နှင့် လမ်းကြောင်းကို ထောက်မပြနိုင်ပေ။ ဤသည်မှာ ၎င်းတို့သည် ဒုက္ခရောက်ပြီဆိုသည့် သဘောဖြစ်သည်။ ရှက်စိတ်ပင်မရှိသူသည် သမ္မာတရားကို မည်သို့နားလည်နိုင်သနည်း။ လူတစ်ယောက်အနေဖြင့် သမ္မာတရားကို နားလည်နိုင်ရန်အတွက် ရှေးဦးစွာ စိတ်နှလုံးတွင် အပြုသဘောဆောင်သောအရာများနှင့် အပျက်သဘောဆောင်သောအရာများအပေါ် ထိလွယ်ရှလွယ်ဖြစ်ရမည်။ ၎င်းတို့သည် အပျက်သဘောဆောင်သော၊ သို့မဟုတ် ကောက်ကျစ်ဆိုးယုတ်သောအရာတစ်ခုကို ဖော်ပြခြင်း၊ သို့မဟုတ် ကြုံတွေ့ခြင်းကို အလွန်ရွံရှာစက်ဆုပ်ကြသည်။ ပြီးလျှင် ၎င်းတို့ကိုယ်တိုင်က ထိုသို့သောအရာကို လုပ်ဆောင်လျှင် ရှက်ပြီး စိတ်မသက်မသာဖြစ်ကြသည်။ ၎င်းတို့သည် သမ္မာတရားအပေါ် ချစ်ခြင်းကို ခံစားရပြီး ၎င်းတို့၏ စိတ်နှလုံးအတွင်းသို့ သမ္မာတရားကို လက်ခံနိုင်သည်။ ၎င်းတို့သည် မိမိကိုယ်ကို ချုပ်တည်းပြီး ၎င်းတို့၏ မှားယွင်းသော အခြေအနေများကို နောက်ပြန်လှည့်ရန်အတွက် သမ္မာတရားကို အသုံးပြုနိုင်သည်။ ဤသည်တို့မှာ ပုံမှန်လူ့သဘာဝက ပိုင်ဆိုင်သင့်သော အရာများ မဟုတ်လော။ (ဟုတ်ပါသည်။) ဤအရာများကို ပိုင်ဆိုင်လျှင် လူတစ်ဦးအနေဖြင့် သမ္မာတရားကို လိုက်စားရန် လွယ်ကူမလာသလော။ တစ်စုံတစ်ယောက်က ဤအရာများကို လုံးဝ မပိုင်ဆိုင်လျှင် သမ္မာတရားအား လိုက်စားခြင်းအကြောင်းပြောဆိုခြင်းသည် အနှစ်မရှိသော ပြောဆိုမှုသာ ဖြစ်သည်။ ၎င်းတို့၏ စိတ်နှလုံး၌ အပြုသဘောဆောင်သောအရာများမရှိဘဲ ယင်းကို မည်သို့လုပ်ဆောင်နိုင်သနည်း။ သင်၏ ပုံမှန်လူ့သဘာဝက ဤအရာများကို မပိုင်ဆိုင်မချင်း သမ္မာတရားက သင်၏ အတွင်း၌ အမြစ်တွယ်မည်မဟုတ်။ ဖူးပွင့်မည်မဟုတ်။ အသီးအပွင့် ဖြစ်ထွန်းမည်မဟုတ်ပေ။ ထိုအချိန်မတိုင်မချင်း သက်ရောက်မှု ဖြစ်ပေါ်လိမ့်မည်မဟုတ်။ သမ္မာတရားကို သင်နားလည်ပြီးသောအခါ သင်၏ အတွေးကို ပြောင်းပြီး သင်၏ အပြုအမူကို ချုပ်တည်းနိုင်လိမ့်မည်။ ပြီးလျှင် သင်၏ ဖောက်ပြန်ပျက်စီးသော အတွေးများက အစဉ်ပို၍ နည်းပါးလာမည်။ ဤသည်မှာ စစ်မှန်သော ပြောင်းလဲမှု ဖြစ်သည်။

ယနေ့ ငါတို့ဆွေးနွေးပြီးသည့် ပုံမှန်လူ့သဘာဝ၏ ဤသရုပ်သကန်မည်မျှကို သင်တို့ ပိုင်ဆိုင်ကြသနည်း။ မည်မျှ ကင်းမဲ့သနည်း။ မည်သည့်အရာကို သင်တို့ ပိုင်ဆိုင်သနည်း။ (ရှက်စိတ်ဖြစ်ပါသည်။) ရှက်စိတ်ဟူသည် ကောင်းသောအရာတစ်ခု ဖြစ်သည်။ ရှက်စိတ်သည် သင်တို့ အနည်းဆုံးပိုင်ဆိုင်သင့်သည့်အရာ ဖြစ်သည်။ အခြားမည်သည့်အရာ ရှိသနည်း။ သင်တို့အားလုံးတွင် လူများ၊ ဖြစ်ရပ်များ၊ အမှုအရာများနှင့်ပတ်သက်၍ တာဝန်သိသော၊ စေ့စပ်သော စိတ်နေစိတ်ထားနှင့် သဘောထားတစ်ခုရှိသလော။ သင်တို့သည် လုပ်ဆောင်သမျှတွင် ဖြစ်ကတတ်ဆန်းနိုင်ပြီး လုပ်ချင်ကိုင်ချင်စိတ်မရှိခြင်း၊ အချောင်ခိုခြင်းသာဖြစ်သည်ကို ငါမြင်သည်။ ပြီးလျှင် သင်တို့လုပ်ဆောင်သည့် ဤအရာများကို ငါမြင်သောအခါ ငါ၏ စိတ်နှလုံးတွင် ပူပင်သောက ကြီးထွားလာသည်။ ဤပြဿနာများကို သင်တို့ဘာသာ ရှာဖွေတွေ့ရှိနိုင်သလော။ ယင်းတို့ကို ရှာဖွေတွေ့ရှိသောအခါ စိတ်ပူသလော။ (စိတ်ပူပါသည်။) မည်သည့်ပုံစံဖြင့် စိတ်ပူသနည်း။ ဤအကြောင်းကို ပြောလော့။ (ဘုရားသခင်၏ မိတ်သဟာယကို ယခု ကျွန်ုပ်ကြားပြီးသောအခါ ကျွန်ုပ်တွင် လူ့သဘာဝများစွာ မရှိသည်ကိုလည်းကောင်း၊ ကျွန်ုပ်အသက်တာတွင် တာဝန်နှင့် ဖြစ်ရပ်များအပေါ် အလေးမထားသည့် စိတ်နေစိတ်ထား ရှိခဲ့သည်ကိုလည်းကောင်း ခံစားရသည်။ ကျွန်ုပ်သည် ဘုရားသခင် သတ်မှတ်ထားသည့် စံနှုန်းများဖြင့် အလွန်အလှမ်းဝေးသည်။ ကျွန်ုပ် အနည်းငယ် ကြောက်လန့်မိသည်။) သင့်လူ့သဘာဝတွင် များစွာချို့တဲ့နေသည်။ ဤသို့ ဖြစ်သလော။ သင်သည် ဘုရားသခင်ကို နှစ်များစွာ ယုံကြည်ခဲ့ပြီး သမ္မာတရားများစွာကို ကြားခဲ့သည့်တိုင် လူ့သဘာဝ၏ အခြေခံအကျဆုံးသောအရာများကိုပင် မရှိဟု ခံစားရသည်။ သင်သည် အဘယ်သို့ ပူပင်သောကမရောက်ဘဲ နေနိုင်မည်နည်း။ လူအချို့သည် နည်းပညာကျွမ်းကျင်မှု အနည်းငယ် ရှိကြသော်လည်း ၎င်းတို့လုပ်ဆောင်သမျှတိုင်းက ဖြစ်ကတတ်ဆန်းဖြစ်သည်။ အားလုံးက သတ်မှတ်ချက်အောက်သို့ လျော့နည်းပြီး စံနှုန်းပြည့်မီခြင်း မရှိသကဲ့သို့ အဆင့်မြင့်ဖြစ်သော၊ စံသတ်မှတ်ချက်ဖြစ်သော နည်းလမ်းများက မည်သည့်အရာ ဖြစ်သည်ကို မစူးစမ်းပေ။ ဤသည်မှာ ၎င်းတို့သည် ခေတ်နောက်ပြန်ဆွဲနေခြင်း မဟုတ်လော။ ဥပမာ ၎င်းတို့သည် တစ်ခါက တံခါးတစ်ခုကို တပ်ဆင်ရန် ခိုင်းစေခြင်းခံရပြီး ၎င်းတို့က “ကျွန်ုပ်၏ ဇာတိမြို့တွင်ရှိသော တံခါးအများစုမှာ တစ်ချပ်ဖွင့် တံခါးများဖြစ်သည်”ဟု ဆိုသည်။ ၎င်းတို့၏ ဇာတိဖြစ်သည့် ထိုနေရာငယ်သည် စံနှုန်းကို သတ်မှတ်ခြင်းမရှိ။ ၎င်းတို့သည် မြို့ကြီးများတွင် စီးပွားရေးလုပ်ငန်းများနှင့် လူနေအဆောက်အအုံများရှိ တံခါးပုံစံများကို ကြည့်ပြီး ထို့နောက်တွင် အခြေအနေ၏ လက်တွေ့အရှိတရားကို အခြေခံကာ ၎င်းတို့၏အလုပ်ကို လုပ်သင့်သည်။ သို့တိုင်အောင် ဤနေရာတွင် ၎င်းတို့သည် နှုတ်ကိုဖွင့်၍ ဤသို့ပြောခဲ့ကြ၏၊ “ကျွန်ုပ်တို့သည် ဇာတိမြို့တွင် နှစ်ချပ်ဖွင့်တံခါးများကို မပြုလုပ်ပါ။ ပြီးလျှင် ဤနေရာ၌ လူများစွာလည်းမရှိ။ ၎င်းတို့သည် တိုး၍ဝင်လိုက်နိုင်သည်” ဟူ၍ ဖြစ်လေသည်။ အခြားလူတစ်ယောက်က “လူတို့ တိုးဝင်နေကြသည်မှာ ကြာလာလျှင် တံခါးဘောင် ပျက်စီးလိမ့်မည်။ ဤအရာကို ဆွေးနွေးကြစို့။ ခြွင်းချက်အနေဖြင့် ဤတစ်ကြိမ်တွင် နှစ်ချပ်ဖွင့်တံခါးပြုလုပ်ပါ။ အဆင်ပြေသလော” ဟု ဆိုသည်။ ထို့နောက် ၎င်းတို့က “မလုပ်ပါ။ တစ်ချပ်ဖွင့် တံခါးများကို ကျွန်ုပ်ပြုလုပ်သည်။ နှစ်ချပ်ဖွင့်တံခါးများကို မလုပ်နိုင်။ မည်သို့လုပ်ရမည်ကို သိသည်မှာ ကျွန်ုပ်လော၊ သို့မဟုတ် သင်လော။ ကျွန်ုပ်ဖြစ်သည်။ ထို့ကြောင့် ဤတွင် ကျွန်ုပ်အား သင်အဘယ်ကြောင့် နားမထောင်မည်နည်း။ ကျွန်ုပ်အား သင်နားထောင်ရမည်” ဟု ဆိုသည်။ ၎င်းတို့ကို အခြေအနေအရ အလုပ်လုပ်ဖို့ ပြောခဲ့သည်။ သို့သော် ၎င်းတို့သည် နားမထောင်ဘဲ သေးငယ်သောတံခါးပြုလုပ်ရန် မရမကလုပ်ဆောင်သည်။ ဤသည်မှာ ကသီလင်တမဖြစ်သလော။ အလင်းဝင်စေရန်အတွက်နှင့် နေရာအား ကျဉ်းသည်ဟု မခံစားရစေရန် အတွင်းနှင့်အပြင်ကြား၌ မှန်ကာတစ်ခုတပ်ဆင်ရန် စေခိုင်းသောအခါ ၎င်းတို့က “အဘယ်ကြောင့် မှန်တပ်ဆင်မည်နည်း။ ယင်းသည် ပို၍ လုံခြုံမှုနည်းပါးသွားမည် မဟုတ်သလော။ ကျွန်ုပ်သည် မှန်တပ်ဆင်မည်မဟုတ်။ ဤတံခါးနှစ်ချပ်က အဆင်ပြေလိမ့်မည်။ ဤသည်မှာ ကျွန်ုပ်၏ ဇာတိမြို့တွင် အသုံးပြုသော တစ်ခုတည်းသော တံခါးအမျိုးအစားဖြစ်သည်” ဟု ဆိုသည်။ ၎င်းတို့သည် အခြားလူများကို ဖိနှိပ်ရန်အတွက် အစဉ်သဖြင့် “ကျွန်ုပ်၏ ဇာတိမြို့တွင်”၊ “အိမ်တွင်”၊ “နည်းပညာပိုင်းတို့ကို ကျွန်ုပ် လေ့လာပြီးဖြစ်သည်” ဟူသကဲ့သို့သော အရာများဖြင့် ထပ်ခါထပ်ခါ ရှင်းချက်ထုတ်နေကြသည်။ ထိုအရာများသည် သမ္မာတရား ဖြစ်သလော။ (မဟုတ်ပါ။) ၎င်းတို့အနေဖြင့် ပြင်ပအမှုကိစ္စများအပေါ် ဤသို့သော သဘောထားကို ခံယူခြင်းသည် ၎င်းတို့၏ လူ့သဘာဝအတွင်း၌ မည်သည့်အရာ ချို့တဲ့နေသနည်း။ ဆင်ခြင်တုံတရား ဖြစ်သည်။ အတိအကျဆိုလျှင် ၎င်းတို့၏ ဆင်ခြင်တုံတရား၌ မည်သည့်အရာမျိုးက ချို့တဲ့နေခြင်း ဖြစ်ရမည်နည်း။ ထိုးထွင်းသိမြင်မှုဖြစ်သည်။ ၎င်းတို့၏ ဇာတိမြို့ရှိ အရာရာတိုင်းက မှန်သည်ဟုလည်းကောင်း၊ ယင်းသည် အမြင့်ဆုံးဖြစ်သည့်အရာအားလုံး ဖြစ်သည်ဟုလည်းကောင်း၊ အမှန်တရားအားလုံး ဖြစ်သည်ဟုလည်းကောင်း ၎င်းတို့ အစဉ်ခံစားရသည်။ ၎င်းတို့၏ ဆင်ခြင်တုံတရားက ညံ့ဖျင်းသည်မဟုတ်လော။ ပုံမှန်ဆင်ခြင်တုံတရားက မည်သည့်ပုံစံရှိသင့်သနည်း။ ပုံမှန်ဆင်ခြင်တုံတရားဖြင့်ဆိုလျှင် ၎င်းတို့သည် “ကျွန်ုပ်သည် ဤလုပ်ငန်းတွင် နှစ်များစွာ လုပ်ကိုင်ခဲ့ပြီးဖြစ်သော်လည်း များစွာ မမြင်တွေ့ရသေးပေ။ ဤသည်မှာ ကျွန်ုပ်၏ ဇာတိမြို့တွင် ကျွန်ုပ်တို့အားလုံး တံခါးများကို ပြုလုပ်သည့်ပုံစံဖြစ်သည်။ ထို့ကြောင့် ဤနေရာတွင် တံခါးများက မည်မျှကြီးသည်ကို ကြည့်ကြစို့။ ကျွန်ုပ်တို့အားလုံးသည် ဤနေရာတွင်ရှိသည့်လူများ လုပ်သည့်အရာအတိုင်း လိုက်လံလုပ်ဆောင်မည်။ ဤသည်မှာ မတူညီသောနေရာတစ်ခုဖြစ်ပြီး ဤအလုပ်တွင် ငါသည် အလိုက်သင့်နေသင့်သည်” ဟု ဆိုလိမ့်မည်။ ယင်းသည် ဆင်ခြင်တုံတရားမဟုတ်လော။ (ဟုတ်ပါသည်။) ဤသို့ဆိုလျှင် ဤသို့သောသူသည် ဤဆင်ခြင်တုံတရားရှိသလော။ မရှိပေ။ ၎င်းတို့သည် ဆင်ခြင်တုံတရား တစ်ခုမျှ မရှိပေ။ အဆုံးတွင် ယင်းကို မည်သို့ကိုင်တွယ်ခဲ့ရသနည်း။ အလုပ်ကို ပြန်လည်လုပ်ဆောင်ခဲ့ရသည်။ အလုပ်ကို ပြန်လည်လုပ်ဆောင်ခြင်းသည် ဆုံးရှုံးမှုတစ်ခု မဟုတ်လော။ (ဟုတ်ပါသည်။) ဟုတ်သည်။ ဤသို့သော အမှုကိစ္စများနှင့်ဆိုင်သော ဖြစ်ရပ်များစွာရှိသလော။ ရှိသည်။ ထိုသူသည် လုံးလုံးလျားလျားပင် ခေါင်းမာသည်။ မည်မျှခေါင်းမာသနည်း။ မည်သူပြောသည့်အရာကိုမျှ ၎င်းတို့ နားမထောင်။ ငါပြောသည့်အရာကိုပင် ၎င်းတို့နားမထောင်ပေ။ ပြီးလျှင် ၎င်းတို့သည် ငါ့ကိုလည်း ဆန့်ကျင်ဘက်ပြောဆိုသည်။ ငါက “သင်သည် ပြောင်းလဲဖို့လိုသည်။ မပြောင်းလဲလျှင် ဤအလုပ်သည် သင့်အတွက်မဟုတ်” ဟု ဆိုသည်။ ၎င်းတို့က “ကိုယ်တော်က ကျွန်ုပ်ကို မလိုအပ်လျှင်ပင် ကျွန်ုပ်သည် ဤအရွယ်ရှိသော တံခါးကို ပြုလုပ်မည်” ဟု ပြောရဲသည်။ ယင်းသည် မည်သည့်စိတ်သဘောထား ဖြစ်သနည်း။ ပုံမှန် လူ့သဘာဝဖြစ်သလော။ (မဟုတ်ပါ။) ပုံမှန် လူ့သဘာဝမဟုတ်။ ဤသို့ဆိုလျှင် မည်သည့်လူ့သဘာဝဖြစ်သနည်း။ ငါမြင်သည့်အတိုင်းဆိုလျှင် ၎င်းတို့သည် တိရစ္ဆာန်တစ်ကောင်နှင့် အနည်းငယ် တူ၏။ နွားထီးတစ်ကောင်က ရေဆာနေသကဲ့သို့ ဖြစ်သည်။ လှည်းထဲတွင် ကုန်ပစ္စည်း၊ သို့မဟုတ် လူမည်မျှကို ထိုနွားက သယ်နေသည်ဖြစ်စေ ရေအိုင်၊ သို့မဟုတ် မြစ်တစ်ခုကို မြင်သည်နှင့်တစ်ပြိုင်နက် လှည်းကို ထိုနေရာသို့ တန်းတန်းမတ်မတ် ဆွဲသွားလိမ့်မည်။ လူအရေအတွက် မည်မျှကမျှ ထိုနွားကို ဆွဲမခေါ်နိုင်ပေ။ ငါတို့ပြောဆိုနေသည်မှာ တိရစ္ဆာန်တစ်ကောင်ဖြစ်သည်။ လူတို့တွင်လည်း ဤစိတ်သဘောထားမျိုးရှိသလော။ ၎င်းတို့၌ ရှိသောအခါတွင် ယင်းသည် ပုံမှန်လူ့သဘာဝမဟုတ်ဘဲ အန္တရာယ်ရှိသည်။ ၎င်းတို့သည် သင့်ကို ငြင်းဆန်ရန်၊ နားထောင်နေခြင်းကို ရပ်တန့်ရန် ဆင်ခြေတစ်ခုရှာလိမ့်မည်။ ၎င်းတို့သည် အလွန်ခေါင်းမာပြီး မိုက်မဲသည်။ နေ့စဉ်အသက်တာတွင် ဤသို့သောအမှုကိစ္စများရှိနေပြီး သင်က နှိမ့်ချစွာဖြင့် လက်ခံတတ်သော၊ အခြားလူတို့၏ ထင်မြင်ချက်များကို လက်ခံရန် အသင့်ဖြစ်သော သဘောထားတစ်ခုမရှိလျှင်၊ လေ့လာသည့် သဘောထားတစ်ခုမရှိလျှင် သမ္မာတရားကို သင်မည်သို့ လက်ခံနိုင်မည်နည်း။ သမ္မာတရားကို မည်သို့ လက်တွေ့လုပ်ဆောင်နိုင်မည်နည်း။ နှစ်ချပ်ဖွင့်တံခါးကို ပြုလုပ်ခြင်းက ပို၍သင့်တော်မည်ဟု လူတိုင်းက ဆိုသည်။ သင်သည် ယင်းကိုပင် မလုပ်နိုင်ပေ။ ပြီးလျှင် ယင်းသည် သမ္မာတရားအား လက်တွေ့လုပ်ဆောင်ခြင်းနှင့် နီးစပ်မှုပင် မရှိပေ။ သင်သည် ကျိုးကြောင်းခိုင်လုံသော အကြံပြုချက်ကိုပင် နားထောင်မည်မဟုတ်။ သမ္မာတရားနှင့်သက်ဆိုင်သော အရာတစ်ခုကို သင်နားထောင်နိုင်မည်လော။ ခါတိုင်းကဲ့သို့ပင် သင် နားထောင်မည်မဟုတ်။ ဤသို့သော စိတ်သဘောထားတစ်ခုကို ပိုင်ဆိုင်သောသူအတွက် နားဝင်မည်မဟုတ်။ ယင်းသည် ထိုသူအတွက် ဒုက္ခအကြီးအကျယ် ကျရောက်သည့်သဘော ဖြစ်သည်။ မိမိ၏ လူ့သဘာဝသည် ဤဆင်ခြင်တုံတရားမျိုးကိုပင် မပိုင်ဆိုင်လျှင် မည်သည့်သမ္မာတရားကို လက်တွေ့လုပ်ဆောင်နိုင်သနည်း။ ၎င်းတို့ နေ့စဉ်အလုပ်ရှုပ်နေသည့်ထိုအရာများကို မည်သူ့အတွက် ၎င်းတို့ လုပ်ဆောင်သနည်း။ ၎င်းတို့ကိုယ်တိုင်၏ နှစ်သက်မှုများအရ၊ ၎င်းတို့ကိုယ်တိုင်၏ တစ်ကိုယ်ကောင်းဆန်သော လိုအင်ဆန္ဒများအရ လုပ်ဆောင်ခြင်းသက်သက်ဖြစ်သည်။ နေ့စဉ် ၎င်းတို့တွင် နေ့စဉ်အသက်တာ၌ ၎င်းတို့အနီး၌ရှိသော လူများ၊ ဖြစ်ရပ်များ၊ အမှုအရာများအပေါ် ဤအမြင်မျိုးရှိသည်။ “ကျွန်ုပ် အလိုရှိသည့်အရာကို လုပ်ဆောင်မည်။ ကျွန်ုပ် ထင်သည့်အရာကို လုပ်ဆောင်မည်။ ကျွန်ုပ် ယုံကြည်သည့်အတိုင်း လုပ်ဆောင်မည်” ဟူ၍ ဖြစ်သည်။ ဤအရာကို မည်သို့ခေါ်သနည်း။ တစ်နေကုန် ၎င်းတို့စဉ်းစားနေသမျှသည် မကောင်းမှုသက်သက်သာ ဖြစ်သည်။ ၎င်းတို့သည် စိတ်နှလုံးထဲ၌ အလွန်ဆိုးယုတ်လျှင် ၎င်းတို့၏ လုပ်ရပ်များက အဘယ်သို့နည်း။ အတွေးများအားလုံးက ဆိုးယုတ်သော်လည်း လုပ်ရပ်များအားလုံးက သမ္မာတရားနှင့် ညီဆဲဖြစ်သည့်သူမျိုး ရှိသလော။ ဤသည်မှာ မမှန်ပေ။ ဤသည်မှာ ရှေ့နောက်မညီခြင်း ဖြစ်လိမ့်မည်။ ၎င်းတို့၏ အတွေးများအားလုံးက ဆိုးယုတ်ပြီး ၎င်းတို့ စတင်သည့်အချက်မှာလည်း ဆိုးယုတ်မှုသက်သက်ဖြစ်သည်။ ထို့ကြောင့် ၎င်းတို့လုပ်ဆောင်သည့်အရာသည် ယုတ်စွအဆုံး အမှတ်ရခြင်း ခံရမည်မဟုတ်။ အမှတ်ရခြင်း မခံရသည့်အရာများထဲတွင် အချို့မှာ အနှောင့်အယှက်များ၊ အဖျက်အမှောင့်များဖြစ်သည်။ အချို့မှာ ဖျက်ဆီးတတ်သည်။ အခြားသောအရာများမှာမူ အလွန်မဆိုးလှချေ။ ဤအရာများကို အလေးအနက် ထားမည်ဆိုလျှင် ယင်းတို့သည် ရှုတ်ချခြင်းခံရလိမ့်မည်ဖြစ်သည်။ ဤသဘောတရားပင် ဖြစ်သည်။

လူအချို့တွင် မှားယွင်းသောအမြင်တစ်မျိုး၊ အခြားလူများက အလွန်ရွံရှာဖွယ်ရာ ဖြစ်သည်ဟု မြင်သော အမြင်တစ်မျိုးရှိသည်။ ဤလူတို့တွင် ဆုကျေးဇူး၊ သို့မဟုတ် အားသာချက်အနည်းငယ်ရှိသည်၊ သို့မဟုတ် လက်မှုပညာတစ်ခု၊ အရည်အချင်းတစ်ခုခု ရှိနိုင်သည်၊ သို့မဟုတ် နယ်ပယ်တစ်ခုခုတွင် အထူးအရည်အချင်းတစ်ခုရှိသည်။ ပြီးလျှင် ဘုရားသခင်ကို ၎င်းတို့ ယုံကြည်လာပြီးနောက်တွင် ၎င်းတို့သည် မိမိတို့ကိုယ်ကို ဂုဏ်ရှိသောလူများဟု ထင်မြင်ကြသည်။ ဤသဘောထားသည် မှန်ကန်သလော။ ဤအမြင်ကို မည်သို့ထင်သနည်း။ ယင်းသည် ပုံမှန်လူ့သဘာဝ၏ အတွေးအခေါ်နှင့် သက်ဆိုင်သောအရာတစ်ခု ဖြစ်သလော။ မဟုတ်ပေ။ ဤသို့ဆိုလျှင် မည်သည့်အယူအဆမျိုးနည်း။ ယင်းသည် ဆင်ခြင်တုံတရား မကင်းမဲ့နေသလော။ (ကင်းမဲ့နေပါသည်။) ၎င်းတို့က “ငါသည် ဤလက်မှုပညာကို သိသောကြောင့် သာမန်လူတို့ထက်ပိုမြင့်သည်။ ဘုရားအိမ်တော်တွင် ငါသည် သာမန်လူတို့ထက် သာသည်။ ငါသည် လက်မှုပညာပိုင်းနှင့် အရည်အချင်းကို ပိုင်ဆိုင်သော ယောက်ျားတစ်ယောက် ဖြစ်သည်။ ငါသည် စကားပြောကောင်းသူဖြစ်ပြီး ပင်ကိုစွမ်းရည်ရှိသည်။ ငါသည် ဘုရားအိမ်တော်တွင် အလွန်ပင် အထင်ကြီးဖွယ်ဖြစ်သည်။ ငါသည် လူတိုင်းထက်သာသည်။ မည်သူကမျှ ငါ့ကို အမိန့်မပေးနိုင်။ မည်သူကမျှ ငါ့ကို ဦးမဆောင်နိုင်။ မည်သူကမျှ ငါ့ကို မည်သည့်အရာကိုမျှ လုပ်ဆောင်ဖို့ အမိန့်မပေးနိုင်။ ငါ့တွင် ဤကျွမ်းကျင်မှုရှိသည်။ ထို့ကြောင့် ငါအလိုရှိသည့်အရာကို ငါလုပ်ဆောင်မည်။ စည်းမျဉ်းများအား အရေးစိုက်ဖို့ မလို။ ငါလုပ်သမျှသည် မှန်ကန်ပြီး သမ္မာတရားနှင့်ညီသည်”ဟု ယုံကြည်သည်။ ဤအမြင်ကို အဘယ်သို့ထင်သနည်း။ ဤသို့သောလူများ မရှိသလော။ ဤသို့သောလူတို့သည် လူနည်းစုမဟုတ်ပေ။ ၎င်းတို့သည် မိမိတို့ကိုယ်ကို ကြွားလုံးထုတ်ရန်အတွက် ဘုရားအိမ်တော်သို့လာသည်။ ၎င်းတို့သည် ဘုရားအိမ်တော်တွင် တာဝန်တစ်ခုကို ထမ်းဆောင်ရန် ၎င်းတို့၏ အားသာချက်များ၊ သို့မဟုတ် ကျွမ်းကျင်မှုများကို အသုံးပြုလျှင် အဆင်ပြေလိမ့်မည်။ သို့သော် ၎င်းတို့သည် မိမိကိုယ်ကို ကြွားလုံးထုတ်ရန်အတွက် လာခြင်းဖြစ်လျှင် ယင်းသည် မတူသော သဘာဝတစ်ခု၏ ပြဿနာဖြစ်သည်။ “မိမိကိုယ်ကို ကြွားလုံးထုတ်ခြင်း” ဟု အဘယ်ကြောင့်ခေါ်သနည်း။ ၎င်းတို့သည် ဘုရားသခင်အား ယုံကြည်သူများကို မိုက်မဲသည်၊ မည်သည့်အရာမျှ မဟုတ်ဟု မြင်သည်။ ၎င်းတို့၏ အတွေးအခေါ်၌ တစ်စုံတစ်ခု လွဲနေပြီမဟုတ်သလော။ ၎င်းတို့၏ ဆင်ခြင်တုံတရားတွင် တစ်စုံတစ်ခု မမှားယွင်းနေသလော။ ဤသည်မှာ အမှုအရာများ၏ တကယ့် ပကတိအခြေအနေ ဖြစ်သလော။ ဘုရားသခင်ကို ယုံကြည်သူတို့သည် အမှန်ပင် တန်ဖိုးမဲ့သလော။ (မမဲ့ပါ။) ဤသို့ဆိုလျှင် ထိုလူတို့သည် ၎င်းတို့အား အဘယ်ကြောင့် ထိုသို့မြင်မည်နည်း။ အဘယ်ကြောင့် ထိုသို့အတွေးမျိုး ရှိမည်နည်း။ မည်သည့်အရာက ထိုသို့သောအတွေးကို ဖြစ်ပေါ်စေသနည်း။ ဘာသာတရားမရှိသူများထံမှ ၎င်းတို့ သင်ယူသလော။ ဘုရားသခင်ကို ယုံကြည်သူတို့သည် မည်သည့်အရာမျှ မဟုတ်ဟုလည်းကောင်း၊ ၎င်းတို့အားလုံးသည် အိမ်ရှင်မများ၊ အိမ်ရှင်ထီးများ ဖြစ်သည်ဟုလည်းကောင်း၊ ၎င်းတို့အားလုံးက တောသားများဖြစ်သည်ဟုလည်းကောင်း၊ ၎င်းတို့သည် လူ့အဖွဲ့အစည်း၏ အောက်လွှာမှဖြစ်သည်ဟုလည်းကောင်း ထိုသူတို့က ထင်ကြသည်။ ၎င်းတို့၏ အမြင်သည် အဆင်းနီသော နဂါးကြီး၏ အမြင်ဖြစ်သည်။ ဘုရားသခင်ကို ယုံကြည်သူတို့သည် စွမ်းဆောင်ရည် မရှိဟုလည်းကောင်း၊ လူ့အဖွဲ့အစည်းတွင် လမ်းဖောက်ထွက်နိုင်ခြင်း မရှိဟုလည်းကောင်း၊ ၎င်းတို့အတွက် ပြင်ပတွင် လမ်းကြောင်းမရှိသောကြောင့်၊ သွားစရာမည်သည့်နေရာမျှမရှိသောကြောင့်သာ ဘုရားသခင်ကို ယုံကြည်လာကြခြင်း ဖြစ်သည်ဟုလည်းကောင်း ထင်မြင်ကြသည်။ ၎င်းတို့တွင် အရည်အချင်းတစ်ခုခု ရှိသောကြောင့်၊ အသက်မွေးဝမ်းကျောင်း ပညာတစ်ခုခုအကြောင်းကို အနည်းငယ်သိသောကြောင့်၊ သို့မဟုတ် နည်းပညာပိုင်း ကျွမ်းကျင်မှုတစ်ခုခု ရှိသောကြောင့် ၎င်းတို့သည် ဘုရားအိမ်တော်တွင် ပင်ကိုစွမ်းရည်ရှိသူ ဖြစ်သည်ဟု ထင်မြင်ကြသည်။ ထိုအတွေးသည် မှန်ကန်သလော။ (မမှန်ကန်ပါ။) မည်သည့်အရာ မှားယွင်းနေသနည်း။ ဘုရားအိမ်တော်တွင် ကျွမ်းကျင်သောလူတစ်ဦးမျှ မရှိဟု ၎င်းတို့ ယုံကြည်သည်။ ပြီးလျှင် ၎င်းတို့၏ အတတ်ပညာဆိုင်ရာ ကျွမ်းကျင်မှု အနည်းငယ်ဖြင့် ၎င်းတို့သည် အာဏာကိုင်စွဲလိုပြီး အမှုအရာများအပေါ် အဆုံးအဖြတ် ပေးပိုင်ခွင့်ရှိလိုသည်။ ပြင်ပတွင် ဤသို့သောလူများရှိသလော။ သင်တို့အနီးတွင်၊ သို့မဟုတ် သင်တို့ရင်းနှီးသော၊ သိသောသူတို့အထဲတွင် ဤသို့သောလူများရှိသလော။ နယ်ပယ်တစ်ခုခုတွင် ကျွမ်းကျင်သောလူအချို့ရှိသည်။ ၎င်းတို့အား အဖွဲ့ခေါင်းဆောင်၊ သို့မဟုတ် ကြီးကြပ်ရေးမှူးအဖြစ် လုပ်ဆောင်စေသောအခါ၌ ၎င်းတို့သည် အရာရှိရာထူးတစ်ခုကို ရလိုက်သကဲ့သို့ ခံစားရသည်။ ၎င်းတို့သည် ဘုရားအိမ်တော်တွင် အဆုံးအဖြတ်ပေးပိုင်ခွင့်ရှိသည်ဟုလည်းကောင်း၊ ဘုရားအိမ်တော်၏ အကျိုးစီးပွားများကို ၎င်းတို့ကဲ့သို့ မည်သူကမျှ မစောင့်ရှောက်၊ သို့မဟုတ် ၎င်းတို့ထက်ပို၍ ဘုရားအိမ်တော်၏ အကျိုးစီးပွားများကို မည်သူကမျှ မကာကွယ်ဟုလည်းကောင်း၊ မည်သူကမျှ ၎င်းတို့ကဲ့သို့ သစ္စာစောင့်သိခြင်း မရှိဟုလည်းကောင်း ခံစားရသည်။ ၎င်းတို့သည် အရာရာတိုင်းတွင် စီမံပြီး ပါဝင်လုပ်ဆောင်လိုသည်။ သို့သော် မည်သည့်အရာကိုမျှ ၎င်းတို့ ကောင်းစွာ မစီမံသကဲ့သို့ သမ္မာတရားစည်းမျဉ်းများကိုလည်း မရှာပေ။ ငါပြောသည့်အရာကိုပင် နားမထောင်ပေ။ ပြင်ပတွင် ဤသို့သောလူများရှိသလော။ (ရှိပါသည်။) ဤသို့သောသူများရှိသည်။ ၎င်းတို့တွင်ရှိသော ကျွမ်းကျင်မှုတစ်ခုခု၏ ခေါင်းစဉ်အောက်တွင် လူတိုင်းကို ၎င်းတို့ စီမံလိုပြီး အာဏာကိုင်စွဲလိုသည်။ ဥပမာ ညီအစ်ကိုမောင်နှမအချို့က ၎င်းတို့မနှစ်သက်သည့်အရာတစ်ခုကို လုပ်ဆောင်သောအခါ ၎င်းတို့က “ဤလူတို့ကို ငါတို့ စီမံထိန်းချုပ်ဖို့ လိုသည်။ ၎င်းတို့သည် တရားလွန်နေသည်” ဟု ဆိုလိမ့်မည်။ ဘုရားသခင်ကို ယုံကြည်သူများက ပြဿနာတစ်ခုရှိသောအခါ သမ္မာတရားကို ၎င်းတို့နှင့် မိတ်သဟာယဖွဲ့ရမည်။ ဤသည်မှာ စစ်တပ်ဆိုင်ရာ ချုပ်ကိုင်မှုကို ကျင့်သုံးရမည့် စစ်စခန်းတစ်ခုမဟုတ်။ အသင်းတော်ရှိ အမှုကိစ္စများ၌ ပြဿနာများကို ဘုရားနှုတ်ကပတ်တော်အကြောင်း မိတ်သဟာယဖွဲ့ခြင်းနှင့် လူတို့အား သမ္မာတရားကို နားလည်အောင်လုပ်ဆောင်ပေးခြင်းတို့ဖြင့်သာ ဖြေရှင်းနိုင်သည်။ သမ္မာတရားကို လက်မခံဘဲ မဆင်မခြင်နှင့် စိတ်ကူးပေါက်သလို ပြုမူကြသူများသည် ပြုပြင်ခြင်း ခံရနိုင်၏။ သမ္မာတရားကို လက်မခံရန် လုံးဝခေါင်းမာနေသူများသာလျှင် ဆုံးမပဲ့ပြင်ခြင်း ခံရနိုင်၏။ သိသာထင်ရှားစွာပင် သမ္မာတရားလက်တွေ့ကျမှုမရှိသော ကြီးကြပ်ရေးမှူးအဖြစ်ဖြစ်စေ၊ ခေါင်းဆောင်များ၊ အမှုဆောင်များအဖြစ်ဖြစ်စေ အစေခံခဲ့သော်လည်း ဘုရားအိမ်တော်တွင် အစဉ် အာဏာကိုင်စွဲလိုပြီး အဆုံးအဖြတ်ပေးပိုင်ခွင့် ရှိလိုသောသူအချို့ရှိသည်။ ဤလူတို့တွင် အသိစိတ်နှင့် ဆင်ခြင်တုံတရားရှိသလော။ ၎င်းတို့သည် သက်မွေးပညာ၏ နည်းလမ်းအနည်းငယ်ကိုသာ သိပြီး သမ္မာတရားကို စိုးစဉ်းမျှပင် နားမလည်ပေ။ ၎င်းတို့သည် ဘုရားအိမ်တော်တွင် သာမန်လူထက်ပို၍ သာသည်ဟု ထင်မြင်လျက် အသုံးဝင်ပြီး အစွမ်းအစရှိသည်ဟု ထင်ကြသည်။ ပြီးလျှင် အာဏာရှိသည့်နေရာမှနေ၍ အသင်းတော်တွင် ၎င်းတို့အလိုရှိသည့်အရာကို လုပ်ဆောင်လိုသည်။ တစ်ဦးတည်းသာ အဆုံးအဖြတ်ပေးပိုင်ခွင့်ရှိလိုသည်။ ၎င်းတို့သည် သမ္မာတရားစည်းမျဉ်းများကို မရှာဖွေဘဲ ၎င်းတို့ ဆန္ဒရှိသည့်အတိုင်း၊ ၎င်းတို့၏ နှစ်သက်မှုများအတိုင်း လုပ်ဆောင်ကြသည်။ ဤတွင် ပြဿနာသည် အဘယ်နည်း။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်သလော။ ဤသို့သောလူတို့သည် ပုံမှန်လူ့သဘာဝ၏ ဆင်ခြင်တုံတရားရှိသလော။ ၎င်းတို့တွင် တစ်စွန်းတစ်စမျှမရှိ။ ပုံမှန်လူ့သဘာဝအပေါ် ငါတို့၏ မိတ်သဟာယကို ဤတွင် အဆုံးသတ်မည်။

အန္တိခရစ်များသည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ မည်သို့ကျိုးနွံနာခံစေပုံကို စိတ်ဖြာလေ့လာဆွေးနွေးခြင်း

၃။ မိမိတို့၏အလုပ်၌ အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့ကို ကြီးကြပ်ခွင့် ပေးရန် အန္တိခရစ်တို့၏ ငြင်းဆန်မှုကို စိတ်ဖြာလေ့လာဆွေးနွေးခြင်း

ငါတို့၏ ပြီးခဲ့သော မိတ်သဟာယ၏ အကြောင်းအရာမှ ရှေ့ဆက်ရလျှင် အန္တိခရစ်များက ပေါ်လွင်စေသည့် နည်းအမျိုးမျိုးထဲမှ အချက်ရှစ်ဖြစ်သည့် ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် ဟူ၍ ဖြစ်သည်။ ဤအချက်ကို အခန်းငယ်လေးခုအဖြစ် ငါတို့ ခွဲခြားခဲ့သည်။ ငါတို့၏ ပြီးခဲ့သော စုဝေးပွဲတွင် အခန်းငယ်နှစ်ခုကို ငါတို့ဆွေးနွေးခဲ့သည်။ ပထမတစ်ခုမှာ ၎င်းတို့သည် မည်သူနှင့်မျှ ပူးပေါင်းဆောင်ရွက်နိုင်စွမ်းမရှိခြင်းဖြစ်သည်။ ဒုတိယတစ်ခုမှာ ၎င်းတို့၌ လူတို့ကို ထိန်းချုပ်ပြီး သိမ်းပိုက်ရန် လိုအင်ဆန္ဒနှင့် ရည်မှန်းချက်တို့ ရှိနေခြင်းဖြစ်သည်။ တတိယတစ်ခုမှာ အဘယ်နည်း။ ၎င်းတို့တာဝန်ယူလုပ်ဆောင်သော မည်သည့်အလုပ်မဆိုတွင် အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့ကို ကြီးကြပ်ခွင့် ပေးရန် ၎င်းတို့၏ ငြင်းဆန်မှု ဖြစ်သည်။ ၎င်းတို့တာဝန်ယူလုပ်ဆောင်သော မည်သည့်အလုပ်မဆို၌ မည်သည့်အရာ ပါဝင်ကောင်းပါဝင်နိုင်သနည်း။ ခေါင်းဆောင်၊ သို့မဟုတ် အမှုဆောင်တစ်ယောက်က တာဝန်ခံရနိုင်သည့် မည်သည့်အလုပ်အစီအစဉ်မဆို ပါဝင်ပြီး အဖွဲ့ကြီးကြပ်ရေးမှူး၊ သို့မဟုတ် အဖွဲ့ခေါင်းဆောင်တစ်ဦးက တာဝန်ခံရနိုင်သည့် အလုပ်လည်း ပါဝင်သည်။ ယင်းသည် နယ်ပယ်တစ်ခုခုတွင် အတတ်ပညာပိုင်းဆိုင်ရာအလုပ်၊ သို့မဟုတ် လူတစ်ဦးတည်း၏ အလုပ်လည်း ဖြစ်နိုင်သည်။ အလုပ်တစ်ခုတလေကို တာဝန်ယူလုပ်ဆောင်သော ဤသူသည် ခေါင်းဆောင်၊ သို့မဟုတ် အမှုဆောင် ဖြစ်နိုင်သည်၊ သို့မဟုတ် သာမန်ညီအစ်ကိုမောင်နှမတစ်ယောက် ဖြစ်နိုင်သည်။ ၎င်းတို့သည် အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့ကို ကြီးကြပ်ခွင့် ပေးရန် ငြင်းဆန်လျှင် ၎င်းတို့ရောက်ရှိနေသည်မှာ မည်သည့်အခြေအနေဖြစ်သနည်း။ မည်သည့်အပြုအမူက ဤငြင်းဆန်မှုနှင့် ဆက်နွှယ်နေသနည်း။ ဤသည်မှာ အန္တိခရစ်များ၏ ရှစ်ခုမြောက် သရုပ်သကန်ထဲသို့ ကျရောက်သည့် အခြားအပြုအမူတစ်ခုဖြစ်သည်။ ၎င်းတို့အနှစ်သာရ၏ အခြားထုတ်ဖော်မှုတစ်ခုဖြစ်သည်။ တာဝန်တစ်မျိုးစီတွင် အတတ်ပညာပိုင်းဖြစ်သော အလုပ်တစ်ခုခုရှိပြီး အသက်ဝင်ရောက်မှု တိုက်ရိုက်ပါဝင်ပတ်သက်သော အလုပ်တစ်ခုခုရှိသည်။ အတတ်ပညာပိုင်းအလုပ်တွင် နည်းပညာ၊ အသိပညာ၊ သင်ယူမှု၊ ဝန်ထမ်းစီမံခန့်ခွဲမှုတို့ကဲ့သို့သော ကဏ္ဍအားလုံးပါဝင်သည်။ ဤသည်တို့အားလုံးမှာ ယင်းတွင် ပါဝင်သည်။ လူအချို့သည် အလုပ်တစ်ခုကို တာဝန်ယူပြီး ယင်းကို မိမိတို့ဘာသာ စတင်အလုပ်လုပ်သည်။ အခြားလူများနှင့် မဆွေးနွေးပေ။ ပြီးလျှင် ၎င်းတို့၌ အခက်အခဲများရှိသောအခါ အခြားလူများ၏ အကြံဉာဏ်ကို မရှာလိုပေ။ ၎င်းတို့သည် တစ်ဦးတည်းသော စီရင်သူဖြစ်လိုပြီး အဆုံးအဖြတ်ပေးပိုင်ခွင့်ရှိလိုသည်။ အခြားလူများက ၎င်းတို့ကို အနည်းငယ်ကူညီဖို့ မျှော်လင့်လျက် သူတို့၏ အယူအဆများနှင့် အကြံဉာဏ်ကို ပေးနိုင်သော်လည်း ၎င်းတို့က လက်ခံသလော။ (လက်မခံပါ။) ၎င်းတို့ လက်မခံနိုင်ပေ။ ယင်းသည် မည်သည့်စိတ်သဘောထားမျိုး ဖြစ်သနည်း။ ၎င်းတို့သည် အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့၏ တာဝန်ထမ်းဆောင်မှုကို ကြီးကြပ်ခွင့်ပေးရန် ၎င်းတို့ ငြင်းဆန်သည်မှာ မည်သည့်စိတ်သဘောထားက ၎င်းတို့ကို အုပ်စိုးနေခြင်းဖြစ်သနည်း။ ၎င်းတို့က “ဤအလုပ်အကိုင်အကြောင်းကို ငါသိပြီး သဘောတရားကိုလည်း သိသည်။ အသင်းတော်က ငါ့အား ဤအလုပ်ကို တာဝန်ပေးခဲ့သည်။ ထို့ကြောင့် ငါ့ဘာသာ လုပ်ဆောင်မည်” ဟု ယုံကြည်ကြသည်။ ၎င်းတို့သည် အလုပ်နှင့်ပတ်သက်သည့် မည်သည့်အချက်အလက်ကိုမဆို၊ သို့မဟုတ် အလုပ်တိုးတက်မှုကို အခြားလူများအား ထုတ်ဖော်ပြောဖို့ ငြင်းဆန်ခြင်းအား မှန်ကန်ကြောင်း ရှင်းချက်ထုတ်ရန်အတွက် ဤအလုပ်အကိုင်ကို ၎င်းတို့နားလည်သည်ဟုလည်းကောင်း၊ ၎င်းတို့သည် အတွင်းလူဖြစ်သည်ဟုလည်းကောင်း မကြာခဏ အခိုင်အမာဆိုကြသည်။ ၎င်းတို့သည် အလုပ်တွင် ဖြစ်ပေါ်လာသော နမော်နမဲ့ဖြစ်ခြင်းများ၊ အမှားများ၊ သို့မဟုတ် မတော်တဆမှုများနှင့်ပတ်သက်၍ပင် အခြားလူများကို အသိမပေးလိုပေ။ တစ်စုံတစ်ယောက်က ဤသို့သောအရာတစ်ခုကို သိပြီး စုံစမ်းမေးမြန်းလိုသည်နှင့်၊ ပါဝင်ပတ်သက်လိုသည်နှင့်၊ သို့မဟုတ် ပို၍သိအောင် လုပ်ဆောင်လိုသည်နှင့် ၎င်းတို့က အဖြေပေးရန် ငြင်းဆန်ပြီး “ငါ့အလုပ်၏ နယ်ပယ်အတွင်းရှိသော အရာများသည် ငါ၏ ပိုင်နက်ဖြစ်သည်။ သင့်တွင် စုံစမ်းမေးမြန်းမှုများ ပြုလုပ်ပိုင်ခွင့်မရှိ။ အသင်းတော်က သင့်အား ဤအလုပ်ကို တာဝန်မပေးခဲ့ပါ။ ငါ့ကို တာဝန်ပေးခဲ့ခြင်းဖြစ်ပြီး ငါသည် ယင်းကို လျှို့ဝှက်ထားရမည်” ဟု ဆိုသည်။ ဤသည်မှာ ကျိုးကြောင်းဆီလျော်သော ရှင်းချက်ထုတ်ခြင်း ဖြစ်သလော။ “လျှို့ဝှက်ထားခြင်း”သည် ၎င်းတို့အနေဖြင့် မှန်သလော။ (မမှန်ပါ။) အဘယ်ကြောင့် မမှန်သနည်း။ အလုပ်တွင် ဖြစ်ပေါ်သော အလုပ်၏အခြေအနေ၊ နမော်နမဲ့ဖြစ်ခြင်းများ၊ ပြဿနာများအကြောင်းကိုလည်းကောင်း၊ ယင်း၏ အစီအစဉ်နှင့် ဦးတည်ချက်တို့ကိုလည်းကောင်း အခြားလူများနှင့် မိတ်သဟာယဖွဲ့ခြင်းသည် သတင်းအချက်အလက် ပေါက်ကြားခြင်း ဖြစ်သလော။ (မဟုတ်ပါ။) ပေါ်ထွက်လာခဲ့လျှင် အသင်းတော်၏ ဘေးကင်းလုံခြုံမှုကို ထိခိုက်စေမည့်၊ အခြားလူများကို ပြောရန် မသင့်လျော်မည့် အချို့သော သီးသန့်အချက်အလက်များမှ လွဲ၍ ယင်းသည် သတင်းအချက်အလက် ပေါက်ကြားခြင်း မဟုတ်ပေ။ ထိုသို့သော အခြေအနေများတွင် ယင်းတို့ကို မပြောခြင်းသည် ကိစ္စမရှိပေ။ သို့သော် ၎င်းတို့သည် ကျိုးကြောင်းပြချက်အဖြစ် ၎င်းတို့၏ လျှို့ဝှက်ကိစ္စကို အသုံးပြုနေလျှင်၊ ၎င်းတို့အလုပ်နယ်ပယ်အတွင်းကျရောက်သော မည်သည့်အရာကိုမဆို အခြားလူများအား သိကို သိခွင့်မပေးလျှင်၊ သာမန်ညီအစ်ကိုမောင်နှမများထံမှရော၊ ခေါင်းဆောင်များနှင့် အမှုဆောင်များထံမှပါ မေးမြန်းစုံစမ်းခြင်းများ၊ မေးခွန်းထုတ်ခြင်း၊ သို့မဟုတ် သတင်းအချက်အလက် တောင်းခံခြင်းများကို အတိုက်အခံပြုပြီး ငြင်းဆန်လျှင် ထိုနေရာ၌ မည်သည့်ပြဿနာရှိသနည်း။ ဥပမာ ၎င်းတို့သည် တစ်စုံတစ်ခုကို နည်းလမ်းတစ်ခုဖြင့် လုပ်ဆောင်လိုခြင်း ရှိကောင်းရှိနိုင်သည်။ တစ်စုံတစ်ယောက်က ၎င်းတို့အား “သင်သည် ဤသို့လုပ်ဆောင်လျှင် ဘုရားအိမ်တော်၏ အကျိုးစီးပွားများတွင် ဆုံးရှုံးမှုဖြစ်ပေါ်လိမ့်မည်ဖြစ်ပြီး သင်သည် လမ်းကြောင်းလွဲလိမ့်မည်။ ဤအစား ဤသို့ ငါတို့လုပ်ဆောင်လျှင် အဘယ်သို့နည်း” ဟု ပြောသည်။ ၎င်းတို့က “သင်ပြောသကဲ့သို့ ငါလုပ်ဆောင်လျှင် ငါ၏ နည်းလမ်းက မကောင်းဟု အခြားလူများကို ပြမည်မဟုတ်လော။ ပြီးလျှင် ဤအလုပ်နှင့်ပတ်သက်သော နာမည်ကောင်းကို သင်ရမည်မဟုတ်လော။ အလုပ်ဖြစ်မည်မဟုတ်။ သင်၏နည်းလမ်းအတိုင်း လိုက်၍ လုပ်ဆောင်ရန် သဘောတူခြင်းထက် လမ်းကြောင်းသာ လွဲလိုက်ချင်သည်။ ငါ၏ နည်းလမ်းကို ဖက်တွယ်ထားရမည်။ ဘုရားအိမ်တော်၏ အကျိုးစီးပွားတွင် ဆုံးရှုံးမှု ဖြစ်ပေါ်မည်လောဆိုသည်ကို ငါဂရုမစိုက်။ အရေးကြီးသည်မှာ ငါ၏ ဂုဏ်သတင်းနှင့် အဆင့်အတန်းဖြစ်သည်။ အရေးကြီးသည်မှာ ငါ၏ သိက္ခာဖြစ်သည်” ဟူ၍ မိမိတို့ဘာသာ တွေးသည်။ ၎င်းတို့လုပ်ဆောင်သည့်အရာက မှားလျှင်ပင် သူတို့သည် မိမိတို့၏အမှားကို ထပ်ဆင့်၍သာ ပြုကြမည်ဖြစ်ပြီး မည်သူ့ကိုမျှ ဝင်ရောက်စွက်ဖက်ခွင့်ပြုမည်မဟုတ်။ ယင်းသည် အန္တိခရစ်တစ်ဦး၏ စိတ်သဘောထားမဟုတ်သလော။ (ဟုတ်ပါသည်။) အခြားလူများကို ဝင်ရောက်စွက်ဖက်ခွင့်မပြုခြင်း၏ အနှစ်သာရမှာ အဘယ်နည်း။ မိမိ၏ ကိုယ်ပိုင်လုပ်ငန်းကို ပါဝင်ဆောင်ရွက်ခြင်း ဖြစ်သည်။ ဘုရားအိမ်တော်၏ အကျိုးစီးပွားများမှာ ၎င်းတို့အတွက် အရေးကြီးသည့်အရာ မဟုတ်သကဲ့သို့ ဘုရားအိမ်တော်၏ အလုပ်သည် ၎င်းတို့၏ အာရုံစိုက်ရာမဟုတ်ပေ။ ထိုစည်းမျဉ်းအတိုင်း ၎င်းတို့အလုပ်မလုပ်ပေ။ ထိုအစား ၎င်းတို့သည် ၎င်းတို့၏ တစ်ကိုယ်ရေအကျိုးစီးပွားများ၊ ၎င်းတို့၏ အဆင့်အတန်းနှင့် သိက္ခာတို့အပေါ် အာရုံစိုက်၍ အလုပ်လုပ်သည်။ ဘုရားအိမ်တော်၏ အလုပ်နှင့် အကျိုးစီးပွားများသည် ၎င်းတို့၏ ကိုယ်ပိုင်အဆင့်အတန်းနှင့် ကိုယ်ပိုင်အကျိုးစီးပွားများအတွက် အစေခံရမည်။ ဤအတွက်ကြောင့် အခြားလူများအား ၎င်းတို့၏အလုပ်ကို ဝင်ရောက်စွက်ဖက်ခွင့်၊ သို့မဟုတ် စုံစမ်းမေးမြန်းခွင့်မပြုခြင်း ဖြစ်သည်။ တစ်စုံတစ်ယောက်က ၎င်းတို့အလုပ်ကို ဝင်ရောက်စွက်ဖက်သည်နှင့်တစ်ပြိုင်နက် ၎င်းတို့၏ အဆင့်အတန်းနှင့် အကျိုးစီးပွားများသည် ခြိမ်းခြောက်ခြင်းခံရမည်ဟုလည်းကောင်း၊ ၎င်းတို့၏ အားနည်းချက်များ၊ ချို့ယွင်းချက်များအပြင် ၎င်းတို့အလုပ်ရှိ ပြဿနာများ၊ လမ်းလွဲခြင်းများသည် ဖော်ထုတ်ခြင်းခံရဖွယ် ရှိသည်ဟုလည်းကောင်း ၎င်းတို့ ယုံကြည်ကြသည်။ ထို့ကြောင့် ၎င်းတို့သည် အခြားလူတို့အား ၎င်းတို့၏အလုပ်ကို ဝင်ရောက်စွက်ဖက်ခြင်းအား ငြင်းဆန်ဖို့ စိတ်ပိုင်းဖြတ်ထားသည်။ ၎င်းတို့သည် ပြီးလျှင် အခြားမည်သူမဆို၏ ပူးပေါင်းလုပ်ဆောင်ခြင်း၊ သို့မဟုတ် ကြီးကြပ်ခြင်းကို လက်မခံပေ။

အန္တိခရစ်တစ်ဦးက မည်သည့်အလုပ်ကို ပါဝင်လုပ်ဆောင်သည်ဖြစ်စေ အထက်က ယင်းအကြောင်းကိုပိုသိပြီး စုံစမ်းမေးမြန်းမှုများပြုမည်ကို သူကြောက်သည်။ အထက်က အလုပ်၏ အခြေအနေကို၊ သို့မဟုတ် ဝန်ထမ်းစီမံခန့်ခွဲမှုကို စုံစမ်းမေးမြန်းမှုများပြုလျှင် ၎င်းတို့သည် အသေးအဖွဲကိစ္စအနည်းငယ်အား၊ အထက်ကသိခြင်းအားဖြင့် မည်သည့်အကျိုးဆက်မျှ ရှိမည်မဟုတ်သည့်အတွက် ထိုသူတို့သိလျှင် ကိစ္စမရှိဟု ၎င်းတို့ယုံကြည်သော အနည်းငယ်သောအရာများအား ဝတ်ကျေတမ်းကျေ ရှင်းပြခြင်းသာ ပြုလိမ့်မည်။ အထက်က ကျန်သည့်အရာများအား ဖိ၍စုံစမ်းမေးမြန်းလျှင် အထက်သည် ၎င်းတို့၏တာဝန်ကို၊ ၎င်းတို့၏ “အတွင်းရေးကိစ္စများကို” စွက်ဖက်နေသည်ဟု ယုံကြည်လိမ့်မည်။ ၎င်းတို့သည် အထက်အား မည်သည့်အရာကိုမျှ ထပ်၍ ပြောမည်မဟုတ်ဘဲ တုံးအယောင် ဟန်ဆောင်ပြီး လှည့်ဖြားကာ ဖုံးကွယ်လိမ့်မည်။ ၎င်းတို့သည် ဘုရားအိမ်တော်၏ ကြီးကြပ်မှုကို ငြင်းဆန်နေခြင်း မဟုတ်လော။ (ဟုတ်ပါသည်။) တစ်စုံတစ်ယောက်က ၎င်းတို့၏ ပြဿနာတစ်ခုကို သိရှိသွားပြီး ၎င်းတို့အား ဖော်ထုတ်ကာ အထက်ကို တင်ပြမည်ဆိုလျှင် မည်သည့်အရာကို ၎င်းတို့ လုပ်ဆောင်မည်နည်း။ ၎င်းတို့သည် ယင်းကို ပိတ်ဆို့လိမ့်မည်။ ကြားဝင်နှောင့်ယှက်လိမ့်မည်။ ခြိမ်းခြောက်မှုများပင် ပြုလုပ်လိမ့်မည်။ “သင်သည် ဤအရာကို ပြောပြီး ဤအတွက်ကြောင့် ငါတို့သည် အထက်၏ ပြုပြင်ခြင်းကို ခံရလျှင် သင်၌ အပြစ်ရှိသည်။ တစ်စုံတစ်ယောက်က ပြုပြင်ခြင်းခံရမည်ဆိုလျှင် သင်ဖြစ်လိမ့်မည်” ဟူ၍ ဖြစ်သည်။ ၎င်းတို့သည် အမှီအခိုကင်းသော နယ်မြေတစ်ခုကို တည်ဆောက်ဖို့ ကြိုးစားနေသည်မဟုတ်လော။ (ဟုတ်ပါသည်။) ၎င်းတို့သည် အထက်အား စုံစမ်းမေးမြန်းခြင်းများပင် ပြုခွင့်မပေးပေ။ ပြီးလျှင် ၎င်းတို့၏ အလုပ်နယ်ပယ်အတွင်းကျရောက်သော အရာများအကြောင်းကို မည်သူကမျှ သိပိုင်ခွင့်မရှိ၊ သို့မဟုတ် ထိုအရာများအကြောင်းကို ၎င်းတို့အား မေးပိုင်ခွင့်မရှိပေ။ အကြံပြုချက်များကို ပို၍ပင် ပေးခွင့်မရှိချေ။ ၎င်းတို့သည် အလုပ်အစီအစဉ်တစ်ခုကို လက်ဝယ်၌ ရရှိခဲ့လျှင် ထိုအလုပ်၏ နယ်ပယ်အတွင်း ကျရောက်သော ကိစ္စများနှင့်ပတ်သက်ပြီး ၎င်းတို့သာ အဆုံးအဖြတ်ပေးနိုင်သည်။ ၎င်းတို့သာ ဆုံးဖြတ်နိုင်၏။ ၎င်းတို့သာ ၎င်းတို့ကျေနပ်သလို လုပ်ဆောင်ပြောဆိုနိုင်သည်။ ပြီးလျှင် ၎င်းတို့ မည်သို့ပြုမူလုပ်ဆောင်သည်ဖြစ်စေ ၎င်းတို့၌ ယင်းအတွက် ကျိုးကြောင်းပြချက်ရှိသည်။ တစ်စုံတစ်ယောက်က စုံစမ်းမေးမြန်းမှုများ ပြုလုပ်သည်နှင့် ၎င်းတို့သည် မည်သည့်ဆောင်ရွက်ပုံနည်းလမ်းကို အသုံးချသနည်း။ ဝတ်ကျေတမ်းကျေဖြစ်မှုနှင့် ဖုံးကွယ်မှုများဖြစ်သည်။ အခြားမည်သည့်အရာ ရှိသနည်း။ (လှည့်ဖြားမှုဖြစ်သည်။) မှန်သည်။ လှည့်ဖြားမှုဖြစ်သည်။ ၎င်းတို့သည် သင့်အား အယောင်ဆောင်ထားသော အသွင်အပြင်ပင် ပြသလိမ့်မည်။ ဥပမာ အသင်းတော်တစ်ခုခုတွင် ခေါင်းဆောင်၊ သို့မဟုတ် ဧဝံဂေလိသင်းထောက်တစ်ဦးသည် တစ်လကြာသည့်အချိန်အတွင်း ၎င်းတို့တာဝန်ယူရသည့် အသင်းတော်၌ သိသာထင်ရှားစွာပင် လူသုံးယောက်သာ ရရှိခြင်း ဖြစ်ကောင်းဖြစ်နိုင်သည်။ အခြားသော အသင်းတော်များထက် အလွန်ပင်ပို၍ နည်းသည်။ ယင်းကို အထက်အား ရှင်းလင်းပြဖို့ မဖြစ်နိုင်ဟု ၎င်းတို့ ခံစားရသည်။ ဤသို့ဆိုလျှင် မည်သည့်အရာကို ၎င်းတို့ လုပ်သနည်း။ ၎င်းတို့၏ အလုပ်ကို တင်ပြသောအခါ၌ ထိုသုံးယောက်၏နောက်တွင် သုညတစ်လုံးကို ပေါင်းထည့်ကာ လူသုံးဆယ်ကို ရရှိခဲ့သည်ဟု ၎င်းတို့ ပြောကြ၏။ အခြားသောသူတစ်ယောက်က ဤအရာကို သိပြီး ၎င်းတို့အား “ယင်းသည် လှည့်ဖြားမှုမဟုတ်လော” ဟု မေးသည်။ ၎င်းတို့က “လှည့်ဖြားမှု ဖြစ်သလော။ အဘယ်ကြောင့်နည်း။ ဤအတွက် ဖာထေးပေးရန် နောက်လ၌ လူသုံးဆယ်ကို ငါတို့ရသည်နှင့် အဆင်ပြေလိမ့်မည်မဟုတ်လော” ဟု ဆိုသည်။ ဤအတွက် ၎င်းတို့၌ ကျိုးကြောင်းပြချက်ရှိသည်။ အခြားသူတစ်ယောက်ယောက်က ဤကိစ္စကို အလေးအနက်ထားပြီး အဖြစ်မှန်တို့ကို အထက်သို့ တင်ပြလိုလျှင် ထိုသူသည် ၎င်းတို့အတွက် ပြဿနာဖြစ်အောင် လုပ်နေသည်ဟုလည်းကောင်း၊ ထိုသူသည် ၎င်းတို့ကို ရန်ရှာနေခြင်း ဖြစ်သည်ဟုလည်းကောင်း ယုံကြည်ကြသည်။ ထို့ကြောင့် ၎င်းတို့သည် ထိုသူကို ဖိနှိပ်ပြီး ကိုင်တွယ်လိမ့်မည်။ ထိုသူအတွက် ပြဿနာဖြစ်အောင် ပြုလုပ်လိမ့်မည်။ ဤတွင် ၎င်းတို့သည် လူတို့ကို ညှဉ်းပန်းနေခြင်းဖြစ်သည် မဟုတ်လော။ မကောင်းမှု လုပ်ဆောင်နေခြင်း မဟုတ်လော။ ၎င်းတို့သည် ၎င်းတို့အလုပ်တွင် သမ္မာတရားစည်းမျဉ်းများကို မည်သည့်အခါမျှမရှာပေ။ ဤသို့ဆိုလျှင် အလုပ်လုပ်ခြင်း၌ ၎င်းတို့၏ ပန်းတိုင်သည် အဘယ်နည်း။ ၎င်းတို့၏ အဆင့်အတန်းနှင့် စားဝတ်နေရေးအတွက် စိတ်ချရအောင် ပြုလုပ်နေခြင်း ဖြစ်သည်။ မည်သည့်မကောင်းသောအရာများကို ၎င်းတို့ လုပ်ဆောင်သည်ဖြစ်စေ ၎င်းတို့လုပ်ဆောင်သည့်အရာအတွက် ရည်ရွယ်ချက်နှင့် အကြောင်းရင်းကို လူတို့အား မပြောပေ။ ၎င်းတို့သည် ယင်းတို့ကို လုံးလုံး လျှို့ဝှက်ထားရမည် ဖြစ်သည်။ ထိုအရာများသည် ၎င်းတို့အတွက် သက်ဆိုင်သူသာ ကြည့်ခွင့်ရှိသော အချက်အလက်များ ဖြစ်သည်။ ဤသို့သောလူတို့အတွက် အထိမခံဆုံးသော အကြောင်းအရာမှာ အဘယ်နည်း။ ဤသည်မှာ သင်က ၎င်းတို့အား “လတ်တလောတွင် မည်သည့်အရာကို လုပ်ဆောင်နေသနည်း။ သင်၏ တာဝန်ထမ်းဆောင်မှုသည် ရလဒ်တစ်ခုခု ဖြစ်ထွန်းပြီးဖြစ်သလော။ သင့်အလုပ်ရှိသော နယ်ပယ်၌ အနှောင့်အယှက်၊ သို့မဟုတ် အဖျက်အမှောင့်တစ်ခုခုရှိခဲ့သလော။ ယင်းတို့ကို သင်မည်သို့ ကိုင်တွယ်ခဲ့သနည်း။ သင်သည် သင်၏အလုပ်နှင့်ပတ်သက်၍ ရှိသင့်သောနေရာတွင် ရှိနေသလော။ သင့်တာဝန်ကို သစ္စာစောင့်သိစွာ ထမ်းဆောင်နေသလော။ သင်ပြုလုပ်ခဲ့သော အလုပ်ဆုံးဖြတ်ချက်များသည် ဘုရားအိမ်တော်၏ အကျိုးစီးပွားများတွင် ဆုံးရှုံးမှုများ ဖြစ်ပေါ်စေပြီးဖြစ်သလော။ စံနှုန်းမပြည့်မီသော ခေါင်းဆောင်များကို ဖြုတ်ချပြီးပြီလော။ သမ္မာတရားကို အတော်အတန်လိုက်စားနေသော အစွမ်းအစကောင်းသူတို့ကို ရာထူးတိုးပေးပြီး ပျိုးထောင်ပြီးပြီလော။ သင့်အား အာခံသောသူတို့ကို ဖိနှိပ်ပြီးပြီလော။ သင့်ထံတွင် သင်၏ ဖောက်ပြန်ပျက်စီးသော စိတ်သဘောထားနှင့်ပတ်သက်၍ မည်သည့်သိကျွမ်းမှုရှိသနည်း။ သင်သည် မည်သည့်လူအမျိုးအစားဖြစ်သနည်း” ဟု မေးသောအချိန်တွင် ဖြစ်သည်။ ဤသည်တို့မှာ ၎င်းတို့အတွက် အထိမခံဆုံးသော အကြောင်းအရာများဖြစ်သည်။ ဤမေးခွန်းများအား အမေးခံရခြင်းသည် ၎င်းတို့အကြောက်ရွံ့ဆုံးအရာ ဖြစ်သည်။ ထို့ကြောင့် သင်က ၎င်းတို့အား မေးသည်ကို စောင့်နေမည့်အစား ယင်းတို့ကို ဖုံးကွယ်ရန် အခြားအကြောင်းအရာတစ်ခုကို ၎င်းတို့ အလျင်စလို ရှာလိမ့်မည်။ ၎င်းတို့သည် နည်းမျိုးစုံဖြင့် သင့်ကို လမ်းလွဲအောင်ပြုလုပ်လိုပြီး ဤအခြေအနေက လက်ရှိ၌ အမှန်တကယ်တွင် မည်သည့်အရာဖြစ်သည်ကို သင်မသိစေရန် တားဆီးလိုသည်။ ၎င်းတို့သည် အစဉ်သဖြင့် သင့်အား အမှောင်ထဲတွင် ထားရှိသည်။ ၎င်းတို့သည် ၎င်းတို့၏အလုပ်တွင် အမှန်တကယ်၌ မည်မျှခရီးရောက်ပြီးသည်ဆိုသည်ကို သင်မသိစေရန် အစဉ်တားဆီးလိုသည်။ ထိုနေရာတွင် ပွင့်လင်းမြင်သာမှု အနည်းငယ်မျှပင် မရှိ။ ဤသို့သောလူတို့သည် ဘုရားသခင်၌ စစ်မှန်သော ယုံကြည်ခြင်းရှိသလော။ ဘုရားသခင်အပေါ် ကြောက်ရွံ့မှုရှိသလော။ မရှိပေ။ ၎င်းတို့သည် မည်သည့်အခါမျှ အလုပ်ကို အလျင်ဦးအောင် မတင်ပြသကဲ့သို့ ၎င်းတို့အလုပ်ရှိ မတော်တဆမှုများကိုလည်း အလျင်ဦးအောင် မတင်ပြပေ။ ၎င်းတို့သည် မိမိတို့အလုပ်တွင် ကြုံရသည့် အခက်အခဲများနှင့် စိတ်မရှင်းမှုတို့နှင့်ပတ်သက်၍ မည်သည့်အခါမျှ မေးမြန်းခြင်းဖြစ်စေ၊ ရှာဖွေခြင်းဖြစ်စေ၊ ဖွင့်ပြောခြင်းဖြစ်စေ မရှိကြချေ။ သို့သော် အခြားလူတို့ကို လိမ်လည်လျက်၊ လှည့်ဖြားလျက်ဖြင့် ထိုအရာများကို ဖုံးကွယ်သည်အထိ လုပ်ဆောင်သည်။ ၎င်းတို့၏အလုပ်တွင် ပွင့်လင်းမြင်သာမှု လုံးဝမရှိ။ အထက်က ၎င်းတို့အား အဖြစ်မှန်တင်ပြချက်နှင့် ရှင်းလင်းမှုပေးရန် ဖိအားပေးသောအခါမှသာ ၎င်းတို့က အင်တင်တင်ဖြင့် အနည်းငယ်ပြောလိမ့်မည်။ ၎င်းတို့သည် ၎င်းတို့၏ ဂုဏ်သတင်းနှင့် အဆင့်အတန်းပါဝင်သည့် မည်သည့်ကိစ္စကိုမဆို ပြောခြင်းထက် သေသာသေလိုက်မည် ဖြစ်သည်။ ယင်းတို့နှင့်ပတ်သက်၍ စကားတစ်ခွန်းမပြောမီတွင် သေလိမ့်မည်ဖြစ်သည်။ ဤအစား ၎င်းတို့သည် နားမလည်ဟန်ဆောင်သည်။ ယင်းသည် အန္တိခရစ်၏ စိတ်သဘောထားတစ်ခု မဟုတ်သလော။ ဤသည်မှာ မည်သည့်လူအမျိုးအစား ဖြစ်သနည်း။ ဤပြဿနာမျိုးသည် အလွယ်တကူ ပြေလည်သလော။ အထက်က ၎င်းတို့၏ အလုပ်တွင် ၎င်းတို့အား လမ်းညွှန်ချက်ပေးခဲ့လျှင် ယင်းအပေါ် ၎င်းတို့၏ သဘောထားမှာ အဘယ်နည်း။ ဝတ်ကျေတမ်းကျေဆန်ခြင်း ဖြစ်သည်။ ၎င်းတို့သည် သဘောတူသည့်ပုံစံရှိပြီး မှတ်စုစာအုပ်၊ သို့မဟုတ် ကွန်ပျူတာကိုပင်ထုတ်ယူကာ အားမာန်အပြည့်ဖြင့် ရေးမှတ်လိမ့်မည်။ သို့သော် ရေးမှတ်ပြီးသည်နှင့် လမ်းပြမှုကို ၎င်းတို့နားလည်ပြီး အလုပ်လုပ်မည်လော။ (မဟုတ်ပါ။) ၎င်းတို့သည် သင်မြင်ရန် ဂိုက်ပေးနေခြင်းဖြစ်သည်။ သင့်အား အထင်အမြင်မှားစေရန် ဟန်ပြနေခြင်း ဖြစ်သည်။ ၎င်းတို့သည် အမှန်တကယ်တွင် မည်သည့်အရာကို တွေးနေသနည်း။ “ဤအလုပ်ကိုလုပ်ရန် ငါ့အားပေးခဲ့ခြင်း ဖြစ်သည့်အတွက် ငါပြောသည့်အတိုင်း ဖြစ်ရမည်။ ငါလုပ်ချင်သည့်အရာကို မည်သူကမျှ ဝင်မစွက်ဖက်နိုင်။ ‘ဒေသန္တရအမှုဆောင်များသည် ဗဟိုအမှုဆောင်များထက် ပို၍ အခွင့်အာဏာ ရှိကြသည်။’ ထို့ကြောင့် ငါ့တွင် ဤလုပ်ပိုင်ခွင့်ရှိသည်။ ဤသို့မဟုတ်လျှင် ငါ့ကို မကိုင်တွယ်ခိုင်းနှင့်။ ငါ့အား အလုပ်ထုတ်လိုက်ပါ” ဟူ၍ ဖြစ်သည်။ ဤသည်မှာ ၎င်းတို့တွေးသည့်အရာ ဖြစ်ပြီး ၎င်းတို့ လုပ်ဆောင်ပုံဖြစ်သည်။ ယင်းသည် မည်သည့် စိတ်သဘောထားနည်း။ အန္တိခရစ်၏ စိတ်သဘောထားမဟုတ်လော။ (ဟုတ်ပါသည်။) ဤသည်မှာ ဒုက္ခရောက်မည့် သဘောဖြစ်သည်။ သင်သည် ဝင်ရောက်စွက်ဖက်ခွင့်၊ သို့မဟုတ် စုံစမ်းမေးမြန်းခွင့် မရှိသကဲ့သို့ စုံစမ်းစစ်ဆေးပြီး မေးခွန်းများမေးခွင့်လည်းမရှိပေ။ ၎င်းတို့သည် ယင်းတို့နှင့်ပတ်သက်လျှင် အလွန်ပင် ထိခိုက်လွယ်သည်။ ၎င်းတို့က “ဤသည်မှာ အထက်က ငါ၏ ပြဿနာများကို စစ်ဆေးပြီး ငါ့အလုပ်ကို စစ်ဆေးဖို့ ကြိုးစားနေခြင်းလော။ မည်သူက သတင်းပေးလိုက်သနည်း” ဟူ၍ တွေးသည်။ ထိတ်ထိတ်ပျာပျာ ဖြစ်လျက် ၎င်းတို့အား ဖော်ခဲ့သူမှာ မည်သူဖြစ်သည်ကို အဖြေရှာရန်အတွက် အလျှော့မပေးသော အားစိုက်ထုတ်မှု ပြုကြသည်။ အဆုံးတွင် ၎င်းတို့သံသယရှိသည်မှာ လူနှစ်ဦးတည်းသာ ကျန်တော့သည်။ ပြီးလျှင် ၎င်းတို့သည် ထိုသူတို့အား နှင်လွှတ်လိုက်သည်။ ဤသည်မှာ မည်သည့်ပြဿနာဖြစ်သနည်း။ အန္တိခရစ်တစ်ဦး၏ စိတ်သဘောထားဖြစ်သည်။

အန္တိခရစ်စိတ်သဘောထား၏ အဓိကဝိသေသလက္ခဏာမှာ အဘယ်နည်း။ အဆင့်အတန်းကို ကိုင်စွဲခြင်းနှင့် အခြားလူတို့ကို ထိန်းချုပ်ခြင်းဖြစ်သည်။ ၎င်းတို့သည် အခြားလူတို့ကို ထိန်းချုပ်ရန်အတွက် အဆင့်အတန်းကို ရယူသည်။ ၎င်းတို့၌ အဆင့်အတန်းရှိသရွေ့ ၎င်းတို့သည် လူတို့ကို ၎င်းတို့၏ ထိန်းချုပ်မှုအောက်၌ တရားဝင်ထားရှိလိမ့်မည်။ ၎င်းတို့သည် ဤသို့ တရားဝင်လုပ်ဆောင်မည်ဟု ငါအဘယ်ကြောင့်ဆိုသနည်း။ အဘယ်ကြောင့်ဆိုသော် ၎င်းတို့၏အလုပ်ကို ၎င်းတို့အား ဘုရားအိမ်တော်က ချပေးခဲ့သောကြောင့်ဖြစ်သည်။ ၎င်းတို့သည် ယင်းကို လုပ်ဆောင်ရန်အတွက် ညီအစ်ကိုမောင်နှမများက ရွေးချယ်ခြင်းခံခဲ့ရသည်။ ဤသို့ဖြင့် ၎င်းတို့သည် ယင်းကို လုပ်ဆောင်ရာ၌ တရားဝင်ဖြစ်သည်ဟု ခံစားရမည်မဟုတ်လော။ (ဟုတ်ပါသည်။) ထို့ကြောင့် ဤအရာသည် အရင်းအနှီးပြုစရာတစ်ခုအဖြစ် ၎င်းတို့အတွက် အသုံးကျလာသည်ဟု ၎င်းတို့၏ စိတ်တွင် တွေးတောလေသည်။ “ငါ့ကို သင်တို့ရွေးချယ်ခဲ့ခြင်း မဟုတ်လော။ ငါ့ကို ရွေးချယ်ခဲ့လျှင် ငါ့ကို ယုံကြည်ရမည်။ ‘လူတစ်ဦးကို အသုံးပြုပါက၊ သံသယမရှိနှင့်၊ သံသယရှိပါက မသုံးနှင့်’ ဟူသည့် ဘာသာတရားမရှိသူများ၏ ဆိုရိုးစကားတစ်ခုရှိသည်” ဟူ၍ဖြစ်သည်။ ဤတွင် ၎င်းတို့သည် စာတန်ဆန်သော နီတိတစ်ခုကိုပင် အသုံးချလေသည်။ ဤဆိုရိုးစကားသည် သမ္မာတရားဖြစ်သလော။ (မဟုတ်ပါ။) ယင်းသည် စာတန်ဆန်သော မိစ္ဆာဒိဋ္ဌိအယူနှင့် မှားယွင်းပြီး အဓိပ္ပာယ်မဲ့သော အရာတစ်ခုဖြစ်သည်။ သင်သည် ၎င်းတို့အလုပ်ကို စုံစမ်းမေးမြန်းလျှင် ၎င်းတို့က “‘လူတစ်ဦးကို အသုံးပြုပါက၊ သံသယမရှိနှင့်၊ သံသယရှိပါက မသုံးနှင့်။’ သင်သည် ငါ့ကို အသုံးပြုလျှင် ငါ့ကို သံသယရှိ၍မရ။ ငါသည် မည်သည့်လူအမျိုးအစားဖြစ်သည်ကို သင်မသိလျှင်၊ ငါ့ကို မရိပ်စားမိနိုင်လျှင် ငါ့ကို အသုံးမပြုနှင့်။ သို့သော် သင်က ငါ့ကို အသုံးပြုနေသည်။ ဤသို့ဖြစ်သည်ကို ထောက်သော် ငါသည် ဤနေရာ၌ ခိုင်မာစွာ ရပ်တည်ရမည်။ ငါပြောသည့်အရာအတိုင်း ဖြစ်ရမည်” ဟူသကဲ့သို့သော သဘောတရားကို ထုတ်ပြောလိမ့်မည်။ အလုပ်ကိစ္စအားလုံးတွင် ၎င်းတို့ပြောသည့်အရာအတိုင်း ဖြစ်ရမည်။ ၎င်းတို့ကို ခွင့်မပြုခြင်းသည်၊ သို့မဟုတ် ၎င်းတို့အတွက် တွဲဖက်ရှာခြင်းသည်၊ သို့မဟုတ် အခြားလူများအား ၎င်းတို့ကို ကြီးကြပ်စေပြီး လမ်းပြစေခြင်းသည် အလုပ်ဖြစ်မည်မဟုတ်။ တစ်စုံတစ်ယောက်က ၎င်းတို့အလုပ်ကို စစ်ဆေးရန် လာလျှင် ၎င်းတို့က လက်မခံဟုသာ ပြောသည်။ ၎င်းတို့က မှားယွင်းသည့် မည်သည့်အရာကိုမျှမလုပ်ခဲ့သဖြင့် စစ်ဆေးဖို့ မလိုအပ်ဟု ခံစားရသည်။ လုပ်ပိုင်ခွင့်ဖြင့် ၎င်းတို့သည် အခြားလူတို့ကိုလည်းကောင်း၊ အလုပ်နေရာကိုလည်းကောင်း၊ အသင်းတော်အလုပ်ကိုလည်းကောင်း ထိန်းချုပ်ရန် ၎င်းတို့၏ အဆင့်အတန်းနှင့် အာဏာကို အလွဲသုံးစားပြုကြ၏။ ၎င်းတို့သည် အမှီအခိုကင်းသော နယ်မြေတစ်ခုကို တည်ဆောက်နေခြင်းမဟုတ်လော။ အန္တိခရစ်တစ်ဦးမဟုတ်လော။ ဘုရားအိမ်တော်သည် ၎င်းတို့အား ဤအလုပ်ကို လုပ်စေပြီး ဤတာဝန်ကို ထမ်းဆောင်စေနိုင်သော်လည်း အာဏာရှင်တစ်ဦးအဖြစ် အာဏာကိုင်စွဲစေမည် မဟုတ်ပေ။ ဤသို့သောသူတစ်ဦးသည် ဘုရားသခင်၏ ရည်ရွယ်ချက်နှင့် ဘုရားအိမ်တော်၏ အစီအစဉ်များကို နားလည်မှုမလွဲခဲ့သလော။ ၎င်းတို့သည် မိမိတို့၏ တာဝန်ကို ကောင်းစွာထမ်းဆောင်ရမည့်အစား အဘယ်ကြောင့် အဆင့်အတန်းနှင့် အာဏာကို အစဉ်ဆုပ်ကိုင်နေသနည်း။ (၎င်းတို့သည် အန္တိခရစ်စိတ်သဘောထား၏ အုပ်စိုးခြင်းကို ခံရသောကြောင့် ဖြစ်ပါသည်။) မှန်သည်။ ယင်းသည် အန္တိခရစ်တစ်ဦး၏ စိတ်သဘောထားဖြစ်သည်။ အသင်းတော်က ၎င်းတို့အတွက် အလုပ်စီစဉ်ပေးသောအခါ အဘယ်ကြောင့် နားလည်မှုလွဲသနည်း။ ၎င်းတို့သည် ပင်ကိုအားဖြင့် လူတို့ကို ထိန်းချုပ်လိုသောကြောင့် ဖြစ်သည်။ ယင်းသည် ၎င်းတို့၏ သဘာဝအနှစ်သာရဖြစ်သည်။ ယင်းမှာ ၎င်းတို့၏ ပကတိအခြေအနေဖြစ်သည်။ ၎င်းတို့အတွက် အလုပ်စီစဉ်ပေးပြီး ၎င်းတို့က ယခုအခါတွင် ၎င်းတို့၌ အာဏာနှင့် အဆင့်အတန်းရှိသဖြင့် ၎င်းတို့၏ ပိုင်နက်ကို ချုပ်ကိုင်နိုင်သည်ဟု ခံစားရလိမ့်မည်။ ၎င်းတို့၏ ပိုင်နက်သို့ သင်သွားလျှင် ၎င်းတို့ပြောသည့်အရာကို သင်လုပ်ဆောင်ရသည်။ ဥပမာ တစ်ခါက ဘုရားအိမ်တော်သည် ခေါင်းဆောင်တစ်ဦးအား အန္တိခရစ်တစ်ဦး၏အလုပ်ကို သွားရောက်စစ်ဆေးရန် စီစဉ်ခဲ့သည်။ ထိုခေါင်းဆောင်နှင့် အန္တိခရစ်တို့နှစ်ဦးလုံးသည် အသင်းတော်ခေါင်းဆောင်များဖြစ်သည်။ အဆင့်တူသည်။ အန္တိခရစ်က “သင်သည် အသင်းတော်ခေါင်းဆောင်တစ်ဦး ဖြစ်သကဲ့သို့ ကျွန်ုပ်သည်လည်း အသင်းတော်ခေါင်းဆောင်တစ်ဦး ဖြစ်သည်။ ကျွန်ုပ်တို့သည် အဆင့်တူညီသည်။ သင်သည် ကျွန်ုပ်ကို ဝင်ရောက်မစွက်ဖက်နှင့်။ ကျွန်ုပ်လည်း သင့်ကို ဝင်ရောက်စွက်ဖက်မည်မဟုတ်။ ကျွန်ုပ်နှင့် မိတ်သဟာယမဖွဲ့နှင့်။ သင်သည် ဤသို့လုပ်ဆောင်ပိုင်ခွင့်မရှိ။ ကျွန်ုပ်တို့၏အသင်းတော်၌ မည်သို့အခြေအနေရှိသည်ကို သင်မေးလိုသည်။ အထက်က သင့်အား ညွှန်ကြားခဲ့သလော။ ကျွန်ုပ်အား အထောက်အထားပြပါ” ဟု ဆိုသည်။ ခေါင်းဆောင်က “အထက်က ကျွန်ုပ်ကို သတင်းစကားတစ်ခုသာ ပါးခိုင်းလိုက်သည်။ သင်မယုံလျှင် သွား၍မေးပါ” ဟု ဆိုသည်။ အန္တိခရစ်က “သို့ဆိုလျှင် သင်တို့သည် အဘယ်အခွင့်အာဏာဖြင့် ကျွန်ုပ်နှင့် မိတ်သဟာယဖွဲ့ပြီး ကျွန်ုပ်ကို စွပ်စွဲပြစ်တင်ကြသနည်း။ ကျွန်ုပ်၏အလုပ်တွင် ကျရောက်သောအရာများအကြောင်းကို စုံစမ်းမေးမြန်းဖို့ သင်တို့တွင် အဘယ်အခွင့်အရေး ရှိသနည်း။ သင့်တွင် ဤသို့လုပ်ဆောင်ရန် အဆင့်အတန်းမရှိ” ဟု ဆိုသည်။ ဤစကားများသည် သမ္မာတရားနှင့် ကိုက်ညီသလော။ (မကိုက်ညီပါ။) ဤသည်မှာ မည်သည့်လုပ်နည်းလုပ်ဟန်ဖြစ်သနည်း။ အန္တိခရစ်တစ်ဦးသာ လုပ်ဆောင်မည့် လုပ်နည်းလုပ်ဟန်ဖြစ်သည်။ ဘာသာတရားမရှိသူများကြားတွင် ဆိုရိုးစကားတစ်ခု ရှိသည်။ “ခွန်အားကြီးသူက မှန်၏” ဟူ၍ ဖြစ်သည်။ ၎င်းတို့သည် မည်သူ့အဆင့်က ပိုမြင့်သည်၊ မည်သူ့ အင်အားစုက ပိုကြီးသည်၊ မည်သူက ပို၍ အရည်အချင်း ရှိသည်ဆိုသည်ကို ကြည့်ရန် ယှဉ်ပြိုင်ကြသည်။ ပို၍များသောလူတို့ကို မည်သူက ကြီးကြပ်သည်ကို ကြည့်ရန် ယှဉ်ပြိုင်ကြသည်။ ဘုရားအိမ်တော်တွင် အန္တိခရစ်များက ဤကဲ့သို့သောအရာများကို ကြည့်ရန် အခြားလူများနှင့် ယှဉ်ပြိုင်ကြသည်။ ၎င်းတို့သည် နေရာမှား၍ ရောက်လာသည်မဟုတ်လော။ ဖောက်ပြန်ပျက်စီးသော စိတ်သဘောထားများကို ပိုင်ဆိုင်သော်လည်း အန္တိခရစ် မဟုတ်သော သူတစ်ဦးသည် သူနှင့်တူသောအဆင့်ရှိသည့် အသင်းတော်ခေါင်းဆောင်တစ်ဦးကို ကြုံရသောအခါ ပုံမှန်အားဖြင့် ဤသို့တွေးမည်လော။ တစ်စုံတစ်ခုကို သူ ထုတ်ဖော်လိမ့်မည်။ သို့သော် သူသည် ထိုအသင်းတော်ခေါင်းဆောင်ဖြင့် ပုံမှန် မိတ်သဟာယပြုနိုင်လိမ့်မည်။ “သင်သည် ကျွန်ုပ်အလုပ်နှင့်ပတ်သက်ပြီး စုံစမ်းမေးမြန်းမှုများပြုနိုင်သည့် အနေအထားတွင် ရှိသလော” ဟု လုံးဝ ပြောမည်မဟုတ်။ သူသည် ဤသို့ပြောမည်မဟုတ်။ အဘယ်ကြောင့်ဆိုသော် သူသည် ပုံမှန်ဆင်ခြင်တုံတရား ရှိသောကြောင့် ဖြစ်သည်။ ပြီးလျှင် သူ၌ ဘုရားသခင်ကို ကြောက်ရွံ့သောစိတ်နှလုံးရှိသည်။ ပုံမှန်ဆင်ခြင်တုံတရား ရှိသူတစ်ဦးသည် မည်သို့ ပြုမူမည်နည်း။ သူသည် “ကျွန်ုပ်တို့အား အသင်းတော်ကို ဦးဆောင်ခိုင်းခြင်းသည် ဘုရားသခင်က ကျွန်ုပ်တို့ကို ချီးမြှောက်နေခြင်း ဖြစ်သည်။ ယင်းသည် သူ၏ တာဝန်ပေးစေခိုင်းချက်ဖြစ်သည်။ ကျွန်ုပ်တို့၏ တာဝန်ဖြစ်သည်။ ဘုရားသခင်က ဤအရာကို လုပ်ဆောင်ရန် ကျွန်ုပ်တို့အား တာဝန်ပေးစေခိုင်းခဲ့ခြင်း မရှိလျှင် ကျွန်ုပ်တို့သည် မည်သည့်အရာမျှဖြစ်မည်မဟုတ်။ ဤသည်မှာ အရာရှိရာထူး အမျိုးအစားတစ်ခုခုမဟုတ်။ အသင်းတော်အလုပ်အကြောင်းကိုလည်းကောင်း၊ ညီအစ်ကိုမောင်နှမများ၌ အခြေအနေ မည်သို့ရှိသည်ကိုလည်းကောင်း၊ ကျွန်ုပ်၏ အလုပ်အတွေ့အကြုံကိုလည်းကောင်း သင်နှင့် ကျွန်ုပ် မိတ်သဟာယဖွဲ့နိုင်ပါသည်” ဟူ၍ တွေးလိမ့်မည်။ အန္တိခရစ်တစ်ဦးသည် ဤအရာများကို အခြားလူများနှင့် မိတ်သဟာယဖွဲ့မည်လော။ ဖွဲ့မည်မဟုတ်။ ၎င်းတို့သည် ယင်းတို့ကို လုံးဝ ထုတ်ဖော်မည်မဟုတ်။ သို့ဖြစ်၍ အန္တိခရစ်များ၏ အင်္ဂါရပ်တစ်ခုမှာ သာမန်လူတို့ထက် ကျော်လွန်သည့် အဆင့်အတန်းနှင့် အာဏာကို လိုချင်သည့် လိုအင်ဆန္ဒ ဖြစ်ခြင်းဖြစ်သည်။ ထို့အပြင် ၎င်းတို့သည် သာမန်လူတို့ထက်ပို၍ ကောက်ကျစ်ပြီး မသိမသာအန္တရာယ်ရှိခြင်းဖြစ်သည်။ ၎င်းတို့၏ ကောက်ကျစ်မှုနှင့် မသိမသာအန္တရာယ်ရှိမှုက မည်သည့်နေရာ၌ ပေါ်လွင်သနည်း။ (၎င်းတို့သည် သင့်အား မည်သည့်အရာကိုမျှမပြောပါ။ ၎င်းတို့သည် သင့်အား မည်သည့်အရာကိုမျှ တိုက်ရိုက်မပြောပါ။) အမှုကိစ္စတိုင်းက လျှို့ဝှက်ချက်တစ်ခုဖြစ်သည်၊ အခြားလူများကို ၎င်းတို့ မပြောသင့်သည့်အရာတစ်ခု ဖြစ်သည်ဟု ၎င်းတို့ ခံစားရခြင်းဖြစ်သည်။ အမှုကိစ္စတိုင်းတွင် ၎င်းတို့သည် အခြားလူများကို သတိထားရှောင်ကြဉ်သည်။ အရာရာတိုင်းကို သိုသိပ်ထားပြီး ကာကွယ်ကာ ဖုံးကွယ်ထားသည်။ ဤသို့ဆိုလျှင် ၎င်းတို့သည် အခြားလူများနှင့် ဆက်ဆံရာ၌ ပုံမှန်ဖြစ်သော အပြန်အလှန်ဆက်ဆံမှုနှင့် ‌ဆွေးနွေးပြောဆိုမှု ရှိနိုင်သလော။ စိတ်နှလုံးမှနေ၍ တစ်စုံတစ်ခုကို ၎င်းတို့ ပြောနိုင်သလော။ မပြောနိုင်ပေ။ ၎င်းတို့သည် ဖုံးကွယ်နေသော အခြေအနေအား သင်ခန့်မှန်းခြင်းမရှိစေရန်အတွက် အပေါ်ယံဆန်သည့် ရိုးအီနေသောစကားများနှင့် ချိုသာသောစကားအနည်းငယ်ကိုသာ ပြောသည်။ သင်သည် ၎င်းတို့နှင့် အချိန်အတန်ကြာ ထိတွေ့ဆက်ဆံပြီးနောက်တွင် “အသွင်အပြင်အရ ဤလူသည် ဆိုးယုတ်သည်ဟု မထင်ရ။ သို့သော် သူ၏ စိတ်နှလုံးသည် အခြားလူတို့နှင့် အလွန်ဝေးကွာသည်ဟု ငါ အဘယ်ကြောင့် အစဉ်ခံစားရသနည်း။ သူနှင့် ထိတွေ့ဆက်ဆံရသည်မှာ အစဉ်သဖြင့် အဘယ်ကြောင့် အလွန် ကသိကအောက်ဖြစ်သနည်း။ သူသည် နားမလည်နိုင်ဟူသည့် ခံစားချက်ကို ငါအစဉ်ခံစားရသည်” ဟူ၍ ခံစားမိလိမ့်မည်။ သင့်တွင် ထိုခံစားချက်ရှိသလော။ (ရှိပါသည်။) ယင်းသည် အန္တိခရစ်တစ်ဦး၏ စိတ်သဘောထားဖြစ်သည်။ ၎င်းတို့သည် လူတိုင်းကို သတိထားရှောင်ကြဉ်သည်။ အဘယ်ကြောင့် ၎င်းတို့ သတိထားရှောင်ကြဉ်သနည်း။ အဘယ်ကြောင့်ဆိုသော် ၎င်းတို့မြင်သည်မှာ မည်သူမဆိုက ၎င်းတို့၏ အဆင့်အတန်းကို ခြိမ်းခြောက်ဖွယ်ရှိသည်။ ၎င်းတို့သည် ဂရုမစိုက်လျှင်၊ သတိမရှိလျှင် ၎င်းတို့တွင် အမှန်တကယ်၌ မည်သည့်အရာ ဖြစ်နေသည်ကို၊ ၎င်းတို့၏ သရုပ်မှန်ကို အခြားလူများအား သိကောင်း သိစေနိုင်ပြီး ဤသို့ဆိုလျှင် ၎င်းတို့၏ အဆင့်အတန်းက မတည်တံ့နိုင်ဖြစ်လိမ့်မည်။ ထို့ကြောင့် ၎င်းတို့အလုပ်နှင့် တာဝန်၏ အခြေအနေကို စစ်ဆေးမေးမြန်းသော၊ သို့မဟုတ် ၎င်းတို့၏ တစ်ကိုယ်ရေအခြေအနေကို မေးမြန်းသောသူတစ်ယောက်ကို ၎င်းတို့ ရင်ဆိုင်ရသောအခါ ၎င်းတို့တတ်နိုင်သမျှကို ဖုံးကွယ်ပြီး ဖုံးအုပ်နိုင်သမျှကို ဖုံးအုပ်ထားမည် ဖြစ်၏။ သူတို့ မဖုံးအုပ်နိုင်သောအရာကိုမူ ဖော့ပြောရန် နည်းလမ်းတစ်ခုရှာလိမ့်မည်၊ သို့မဟုတ် ၎င်းတို့သည် သင့်ထံမှ ပုန်းကွယ်နေလိမ့်မည်။ အန္တိခရစ်အချို့တွင် တစ်မျိုးတစ်မည်ဖြစ်နေသော စိတ်သဘောထားတစ်ခုရှိသည်။ အခြားလူများကြားတွင် ၎င်းတို့နေထိုင်သော်လည်း မည်သူနှင့်မဆို ပုံမှန်ဆက်ဆံရေးရှိနေခြင်းကို သင်မြင်ရမည်မဟုတ်။ ၎င်းတို့သည် အခြားလူများနှင့် ပုံမှန်ဆက်ဆံပြောဆိုမှုမရှိ။ ၎င်းတို့သည် နေ့စဉ် မိမိတို့ဘာသာနေပြီး အစာစားချိန်၌ ပေါ်လာကာ ထို့နောက်တွင် နောက်တစ်ဖန် ပျောက်ကွယ်သွားပြန်သည်။ ၎င်းတို့သည် အစဉ်သဖြင့် ကိုယ်ယောင်ဖျောက်နေကြသည်။ ၎င်းတို့သည် အခြားလူများနှင့် အဘယ်ကြောင့် အပြန်အလှန်မဆက်ဆံသနည်း။ ၎င်းတို့သည် ၎င်းတို့မိသားစုကို မည်သည့်အရာမဆို ပြောလိမ့်မည်။ ဤသို့ဆိုလျှင် အဘယ်ကြောင့် ညီအစ်ကိုမောင်နှမများကို မည်သည့်အရာမျှ ပြောစရာမရှိသနည်း။ ဘာသာတရားမရှိသူများတွင် ဆိုရိုးစကားတစ်ခုရှိသည်။ “စကားပြောပါများလျှင် စကားထဲမှ အမှားပြသည်”ဟူ၍ ဖြစ်သည်။ ဤသို့သောလူတို့သည် ဤသက်ဝင်ယုံကြည်မှုကို စိတ်နှစ်မြှုပ်ထားကြသည်။ ၎င်းတို့သည် ပေါ့ဆစွာ စကားမပြောမိအောင်နေသည်။ ၎င်းတို့ပြောသည့်အရာတစ်ခုက ၎င်းတို့၏ လှည့်ကွက်ကို ပေါ်သွားစေနိုင်ကာ ၎င်းတို့၏ အားနည်းချက်တစ်ခုကို ဖော်ထုတ်စေနိုင်ဖို့ များသောကြောင့် ဖြစ်သည်။ မည်သည့်စကားက အခြားလူများကို ၎င်းတို့အား အထင်သေးစေနိုင်ကာ ၎င်းတို့တွင် အမှန်တကယ်၌ မည်သည့်အရာဖြစ်ပျက်နေသည်ကို အခြားလူများအား သိစေနိုင်သည်ကို မသိရပေ။ ထို့ကြောင့် ၎င်းတို့သည် အခြားလူများကို ရှောင်ရန် တတ်နိုင်သမျှ လုပ်ဆောင်သည်။ ၎င်းတို့၏ ဤရှောင်ကြဉ်ခြင်းသည် မရည်ရွယ်ဘဲ ဖြစ်ပွားခြင်းလော သို့မဟုတ် အတွင်း၌ ယင်းကို ချုပ်ကိုင်သောအရာတစ်ခုရှိသလော။ ထိုနေရာတွင် ယင်းကို ချုပ်ကိုင်နေသောအရာတစ်ခု ရှိသည်။ ထိုအရာသည် တရားမျှတပြီး ဂုဏ်ပြုထိုက်သလော၊ သို့မဟုတ် ကလိမ်ကကျစ်ဖြစ်သလော။ (ကလိမ်ကကျစ် ဖြစ်ပါသည်။) ကလိမ်ကကျစ်ဖြစ်သည်မှာ အမှန်ပင်ဖြစ်သည်။ ဤသည်မှာ အန္တိခရစ်တို့ ပြုမူသည့် တစ်ခုတည်းသောနည်းလမ်းမဟုတ်ပေ။ ၎င်းတို့သည် အလွန်ရှင်းလင်းစွာ ပြောဆိုနိုင်ပြီး စကားပြောနိုင်သော်လည်း အချိန်အများစုတွင် အခြားလူများနှင့် ပုံမှန် ဆက်သွယ်ပြောဆိုခြင်း၊ သို့မဟုတ် အပြန်အလှန်ဆက်ဆံခြင်းမရှိ။ သို့ရာတွင် တစ်ခါတစ်ရံ၌ ၎င်းတို့သည် အလွန် ရှင်းရှင်းလင်းလင်း ထုတ်ဖော်ပြောဆိုနိုင်ပြီး စကားပြောနိုင်သော်လည်း မည်သည့်အရာများကို ၎င်းတို့ပြောဆိုသနည်း။ ၎င်းတို့၏ အကြောင်းအရာမှာ အဘယ်နည်း။ ၎င်းတို့သည် စကားလုံးများနှင့် အယူဝါဒများကို ဟောလျက် မိမိတို့ကိုယ်ကို ကိုယ်ရည်သွေးကြသည်။ ၎င်းတို့သည် တကယ့်အလုပ်ကို လုပ်နိုင်ပြီး တကယ့်ပြဿနာများကို ဖြေရှင်းနိုင်သည်ဟု ဆိုသော်လည်း အမှန်တွင် ၎င်းတို့၌ တကယ့်ကျွမ်းကျင်မှုတစ်ခုမျှမရှိပေ။ ၎င်းတို့၌ မည်သည့်အားနည်းချက်များ ရှိသည်၊ ၎င်းတို့၌ မာနထောင်လွှားသော စိတ်သဘောထား ရှိမရှိတို့ကို မေးလျှင် ၎င်းတို့က “ဖောက်ပြန်ပျက်စီးသော လူသားမျိုးနွယ်ထဲတွင် မည်သူက မာနမထောင်လွှားသနည်း” ဟု ဆိုလိမ့်မည်။ ထိုတွင် ကြည့်လော့။ ၎င်းတို့၏ မာနထောင်လွှားမှုသည်ပင် အခြေပြုချက်ရှိသည်။ ၎င်းတို့၏ မာနထောင်လွှားမှုက အလွန်ပင် သင့်လျော်သည့်အလား ယင်းအတွင်းတွင် လူတိုင်းပါဝင်သည်။ သမ္မာတရားကို ၎င်းတို့ မည်သည့်အခါမျှ ရှာဖွေမည်မဟုတ်သကဲ့သို့ အလုပ်တွင် ပြဿနာ၊ သို့မဟုတ် အခက်အခဲတစ်ခုတလေရှိသည်ကို ၎င်းတို့ သိမြင်ပုံမရပေ။ သင်သည် ၎င်းတို့ကို မေးခြင်းအားဖြင့် တကယ့်အခြေအနေကို သိလာမည်မဟုတ်။ ၎င်းတို့သည် လုပ်စရာမရှိသောအခါ၌ တိတ်ဆိတ်စွာ ထိုင်နေလိမ့်မည်ဖြစ်ပြီး ၎င်းတို့စကားပြောသောအခါတိုင်းတွင် ၎င်းတို့၏ အရည်အချင်းများအကြောင်းကို ပြောနေလိမ့်မည်။ ၎င်းတို့သည် မည်သည့်အခါမျှ ဖွင့်ပြောခြင်းမရှိ။ ၎င်းတို့အတွင်း၌ မည်သည့်ပုန်ကန်မှုရှိသည်ကိုဖြစ်စေ၊ မည်သည့်အလွန်အကြူးဖြစ်သော လိုအင်ဆန္ဒများ ရှိသည်ကိုဖြစ်စေ၊ ဘုရားသခင်နှင့် မည်သို့ အပေးအယူလုပ်ဖို့ ကြိုးစားသည်ကိုဖြစ်စေ၊ မည်သူ့အား ၎င်းတို့ လိမ်ညာခဲ့သည်ကိုဖြစ်စေ၊ အလုပ်လုပ်ရာ၌ ၎င်းတို့၏ ရည်မှန်းချက်များက မည်သည့်အရာဖြစ်သည်ကိုဖြစ်စေ လုံးဝ မပြောပေ။ ဤကိစ္စများကို ၎င်းတို့ မည်သည့်အခါမျှ ထုတ်မပြောဘဲ အခြားလူများက ထုတ်ပြောသောအခါ၌ ၎င်းတို့က စိတ်မဝင်စားပေ။ ၎င်းတို့အလုပ်နယ်ပယ်အတွင်းရှိသောအရာများနှင့် သက်ဆိုင်သော မေးခွန်းများတွင်ပင် ၎င်းတို့သည် သာမန်ကာလျှံကာပုံစံနှင့် အနည်းငယ်သာ ပြောဆိုလိမ့်မည်။ အချုပ်အားဖြင့်ဆိုလျှင် မည်သည့်အချိန်အတိုင်းအတာမဆိုအထိ ၎င်းတို့နှင့် ထိတွေ့ဆက်ဆံလာသူ မည်သူမဆိုက အမှုထမ်းနှင့်ပတ်သက်သည်ဖြစ်စေ၊ လုပ်ငန်းပိုင်းဆိုင်ရာနှင့် ပတ်သက်သည်ဖြစ်စေ၊ အလုပ်တိုးတက်မှုနှင့်ပတ်သက်သည်ဖြစ်စေ ၎င်းတို့တာဝန်နယ်ပယ်အတွင်းရှိ မည်သည့်အရာမဆိုအကြောင်းကို ပိုမိုသိရှိအောင် လုပ်လိုလျှင် အလွန်ပင် အခက်အခဲဖြစ်လိမ့်မည်။ သင်သည် မည်သည့်ရှုထောင့်မှ ချဉ်းကပ်သည်ဖြစ်စေ၊ သင်သည် သင့်မေးခွန်းကို သွယ်ဝိုက်၍ စကားရိပ်သန်းကာမေးရန် ကြိုးစားသည်ဖြစ်စေ၊ တိုက်ရိုက်မေးသည်ဖြစ်စေ၊ ၎င်းတို့နှင့် ရင်းနှီးသည့်သူတစ်ဦးကို မေးသည်ဖြစ်စေ ရလဒ်များကို လွယ်ကူစွာ ရရှိမည်မဟုတ်ပေ။ အလွန်ပင် အချိန်ကုန်ခက်ခဲပင်ပန်းသည်။ ယင်းသည် မသိမသာဖြင့် ဒုက္ခပေးသည်မဟုတ်လော။ (ဟုတ်ပါသည်။) ၎င်းတို့ထံမှ အမှုအရာများကို အရှိအတိုင်း အချက်အလက်တစ်ခုခု ရယူခြင်းသည် အဘယ်ကြောင့်အလွန် အချိန်ကုန်ခက်ခဲပင်ပန်းသနည်း။ ၎င်းတို့သည် အကြောင်းအရာများကို အဘယ်ကြောင့် အလွန်တင်းကျပ်စွာ သိုသိပ်ထားသနည်း။ ၎င်းတို့၏ ပန်းတိုင်မှာ အဘယ်နည်း။ ၎င်းတို့သည် ၎င်းတို့၏ အဆင့်အတန်းနှင့် စားဝတ်နေရေးတွင် လုံခြုံစိတ်ချလိုသည်။ ၎င်းတို့က “ဤအဆင့်အတန်းကို ရရန်၊ ယနေ့ ငါရောက်ရှိနေသည့်နေရာသို့ ရောက်ရန် လွယ်ကူသောအရာမဟုတ်။ ခဏတာ ပေါ့ဆသောအချိန်၌ အမှားတစ်ခုကို လုပ်ခြင်းအားဖြင့် မိမိကိုယ်ကို အရူးလုပ်မိခဲ့လျှင် ငါ့အတွက် ဒုက္ခရောက်မည့်သဘောမဟုတ်လော။ ပြီးလျှင် ဘုရားအိမ်တော်က ငါလုပ်ဆောင်ခဲ့သော မကောင်းသောအရာများကို သိခဲ့လျှင် ၎င်းတို့သည် ငါ့အား ကိုင်တွယ်မည် ဟုတ်မဟုတ်ကို မည်သူသိမည်နည်း” ဟူ၍ ယုံကြည်သည်။ ပွင့်လင်းခြင်း၊ ရိုးသားသူဖြစ်ခြင်း၊ တာဝန်တစ်ခုကို သစ္စာစောင့်သိစွာ ထမ်းဆောင်ခြင်းတို့ကို သင်မည်မျှပြောသည်ဖြစ်စေ ၎င်းတို့ နားဝင်လိမ့်မည်လော။ နားဝင်လိမ့်မည်မဟုတ်။ ၎င်းတို့အတွက် အယူတစ်ခုသာရှိသည်။ နှုတ်မစောင့်က ပျက်စီးရ ဟူ၍ ဖြစ်သည်။ သင်က အခြားလူများကို အရာရာ ပြောပြလျှင် သင်သည် အရည်အချင်းမရှိသော၊ အသုံးမကျသောလူဖြစ်သည်။ ယင်းသည် ၎င်းတို့၏ အယူဖြစ်သည်။ ဤသည်မှာ အန္တိခရစ်တို့၏ စိတ်သဘောထားဖြစ်သည်။

အန္တိခရစ်သည် မည်သည့်အလုပ်ကို လုပ်နေသည်ဖြစ်စေ အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်ပေးရန် ၎င်းတို့ ငြင်းဆန်ပြီး ဘုရားအိမ်တော်အား ၎င်းတို့ကို ကြီးကြပ်ခွင့်ပေးရန် ပို၍ပင် ငြင်းဆန်သည်။ ဤသို့လုပ်ဆောင်ရာ၌ ၎င်းတို့၏ ပန်းတိုင်မှာ အဘယ်နည်း။ ၎င်းတို့သည် အဓိကအားဖြင့် ဘုရားသခင်ရွေးချယ်ထားသောလူများကို ထိန်းချုပ်လိုသည်။ ၎င်းတို့၏ အဆင့်အတန်းနှင့် အာဏာကို ကာကွယ်ထားလိုသည်။ ဤသည်မှာ ၎င်းတို့သည် ၎င်းတို့၏ အသက်မွေးမှုကို ကာကွယ်ထားခြင်းကို ဆိုလိုသည်။ ယင်းသည် ၎င်းတို့၏ အဓိက ပန်းတိုင်ဖြစ်သည်။ သင်တို့သည် ခေါင်းဆောင်တစ်ဦး၊ သို့မဟုတ် အမှုဆောင်တစ်ဦးဖြစ်လျှင်၊ ဘုရားအိမ်တော်က သင်တို့၏အလုပ်နှင့်ပတ်သက်၍ မေးမြန်းစုံစမ်းပြီး ကြီးကြပ်သည်ကို သင်တို့ ကြောက်သလော။ ဘုရားအိမ်တော်သည် သင်တို့၏အလုပ်၌ အားနည်းချက်များနှင့် လမ်းလွဲခြင်းများကို ရှာဖွေတွေ့ရှိပြီး သင်တို့အား ပြုပြင်မည်ကို သင်တို့ ကြောက်သလော။ အထက်က သင်တို့၏ စစ်မှန်သော အစွမ်းအစနှင့် ဝိညာဉ်ရင့်ကျက်မှုတို့ကို သိကျွမ်းသွားပြီးသည့်နောက် ၎င်းတို့သည် သင်တို့ကို ကွဲပြားသည့် အမြင်ဖြင့် မြင်ကာ သင်တို့ကို ရာထူးတိုးခြင်းအတွက် မစဉ်းစားမည်ကို ကြောက်သလော။ သင့်တွင် ဤကြောက်ရွံ့မှုများရှိလျှင် သင်၏ စိတ်အရင်းခံ အကြောင်းများသည် အသင်းတော်အလုပ်အတွက် မဟုတ်သည်ကို သက်သေပြသည်။ သင်သည် ဂုဏ်သတင်းနှင့် အဆင့်အတန်းအတွက် အလုပ်လုပ်နေခြင်းဖြစ်သည်။ ဤသည်မှာ သင့်တွင် အန္တိခရစ်၏ စိတ်သဘောထားရှိသည်ကို သက်သေပြသည်။ သင်သည် အန္တိခရစ်၏ စိတ်သဘောထားရှိလျှင် အန္တိခရစ်၏ လမ်းကြောင်းကို လျှောက်နိုင်ခြေ ရှိသည်။ အန္တိခရစ်များက ဖြစ်ပေါ်စေသည့် မကောင်းမှုအားလုံးကို ကျူးလွန်တတ်သည်။ သင်၏ စိတ်နှလုံးတွင် သင်၏အလုပ်ကို ကြီးကြပ်နေသော ဘုရားအိမ်တော်ကို ကြောက်ရွံ့ခြင်းမရှိလျှင်၊ အထက်မှ မေးခွန်းများ၊ စုံစမ်းမှုများအပေါ် စစ်မှန်သော အဖြေများကို ပံ့ပိုးပေးနိုင်လျှင်၊ မည်သည့်အရာကိုမျှ မဖုံးကွယ်ထားဘဲ သင်သိသမျှပြောနိုင်လျှင်၊ သင်ပြောသည့်အရာက မှန်သည်ဖြစ်စေ၊ မှားသည်ဖြစ်စေ၊ သင်ထုတ်ဖော်ပြသည့် ဖောက်ပြန်ပျက်စီးခြင်းက မည်သို့ဖြစ်စေ၊ သင်က အန္တိခရစ်တစ်ဦး၏ စိတ်သဘောထားကို ထုတ်ဖော်ပြသည်ဆိုလျှင်ပင် သင်က အန္တိခရစ်တစ်ယောက်အဖြစ် လုံးဝ စရိုက်လက္ခဏာ သရုပ်ဖော်ခြင်း ခံရမည် မဟုတ်ပေ။ အဓိကအချက်သည် သင်က သင်ကိုယ်တိုင်၏ အန္တိခရစ်စိတ်သဘောထားကို သိနိုင်ခြင်းရှိမရှိ၊ ဤပြဿနာကို ဖြေရှင်းရန် သမ္မာတရားကို ရှာဖွေနိုင်ခြင်း ရှိမရှိပင်ဖြစ်သည်။ သင်သည် သမ္မာတရားကို လက်ခံနိုင်သူဖြစ်လျှင် သင်၏ အန္တိခရစ်စိတ်သဘောထားကို ပြင်နိုင်သည်။ သင်က အန္တိခရစ်၏ စိတ်သဘောထားရှိသည်ကို ကောင်းစွာသိသည့်တိုင် ယင်းကို ဖြေရှင်းရန်အတွက် သမ္မာတရားကို မရှာဖွေလျှင်၊ ဖြစ်ပေါ်လာသော ပြဿနာများကို ဖုံးကွယ်ဖို့ပင်ဖြစ်စေ၊ လိမ်ညာဖို့ပင်ဖြစ်စေ၊ တာဝန်ကို ခေါင်းရှောင်ဖို့ပင်ဖြစ်စေ ကြိုးစားလျှင်၊ ပြီးလျှင် ပြုပြင်ခြင်းကို ခံရသောအခါ သမ္မာတရားကို လက်မခံလျှင် ဤသည်မှာ ကြီးလေးသော ပြဿနာတစ်ခုဖြစ်သည်။ သင်က အန္တိခရစ်နှင့် မခြားနားပေ။ သင်က အန္တိခရစ် စိတ်သဘောထားရှိသည်ကို သိလျက် အဘယ်ကြောင့် ယင်းကို ရင်မဆိုင်ရဲသနည်း။ သင်သည် ယင်းကို အဘယ်ကြောင့် ပွင့်လင်းစွာ ချဉ်းကပ်၍ “အထက်က ကျွန်ုပ်၏ အလုပ်အကြောင်း မေးမြန်းပါက၊ ကျွန်ုပ်သိသမျှကို ပြောမည်။ ပြီးလျှင် ကျွန်ုပ်ပြုခဲ့သည့် ဆိုးသောအရာများထင်ရှားလာကာ၊ ၎င်းတို့သိသွားသည်နှင့် တစ်ပြိုင်နက် အထက်က ကျွန်ုပ်ကို မသုံးတော့ဘဲ ကျွန်ုပ်၏ ဂုဏ်အဆင့်အတန်း ဆုံးရှုံးရပါက ကျွန်ုပ်ပြောစရာရှိသည့်အရာကို ကျွန်ုပ် ရှင်းရှင်းလင်းလင်း ပြောဦးမည်”ဟု မပြောနိုင်ရသနည်း။ သင်၏အလုပ်ကို ဘုရားအိမ်တော်က ကြီးကြပ်ပြီး မေးခွန်းထုတ်မည်ကို ကြောက်ခြင်းက သင်သည် သမ္မာတရားထက် သင်၏ ဂုဏ်အဆင့်အတန်းကို သင်ပို၍ တန်ဖိုးထားကြောင်း သက်သေပြလေသည်။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်သလော။ အရာအားလုံးထက် ဂုဏ်အဆင့်အတန်းကို ချစ်မြတ်နိုးခြင်းသည် အန္တိခရစ်တစ်ဦး၏ စိတ်သဘောထားဖြစ်သည်။ သင်သည် ဂုဏ်အဆင့်အတန်းကို အဘယ်ကြောင့် အလွန် တန်ဖိုးထားရသနည်း။ ဂုဏ်အဆင့်အတန်းမှ မည်သည့်အကျိုးအမြတ်များ ရနိုင်သနည်း။ ဂုဏ်အဆင့်အတန်းက သင့်အား ဘေးဒုက္ခ၊ အခက်အခဲများ၊ အရှက်ရခြင်းနှင့် နာကျင်မှုတို့ကို ဆောင်ကြဉ်းပေးလျှင် သင်သည် ယင်းကို တန်ဖိုးထားဦးမည်လော။ (မထားပါ။) ဂုဏ်အဆင့်အတန်းရှိခြင်းမှရသော အကျိုးအမြတ်များစွာရှိသည်။ အခြားလူများထံမှ မနာလိုမှု၊ လေးစားမှု၊ အထင်ကြီးမှုနှင့် မြှောက်ပင့်ခြင်းတို့အပြင် ၎င်းတို့၏ လေးစားအားကျခြင်းနှင့် ကြည်ညိုခြင်းတို့ကဲ့သို့သော အရာများဖြစ်သည်။ သင်၏ ဂုဏ်အဆင့်အတန်းက ယူဆောင်ပေးသော သာလွန်ခြင်း၊ အခွင့်ထူးခံစားခွင့်တို့နှင့် သက်ဆိုင်သော အသိစိတ်လည်း ရှိသည်။ ယင်းတို့က ဂုဏ်သိက္ခာနှင့် မိမိကိုယ်ကို တန်ဖိုးထားစိတ်တို့ကို ပေးသည်။ ထို့အပြင် ဂုဏ်အဆင့်အတန်း၏ အကျိုးအမြတ်များနှင့် အထူးအကျိုးခံစားခွင့်တို့ကဲ့သို့ အခြားသူများ မခံစားရသည့်အရာများကိုလည်း သင်ခံစားနိုင်သည်။ ဤအရာများအားလုံးသည် သင် တွေးပင်မတွေးဝံ့သည့် အရာများဖြစ်ပြီး သင်၏အိပ်မက်များထဲ၌ တောင့်တနေခဲ့သည့် အရာများဖြစ်သည်။ ဤအရာများကို သင် တန်ဖိုးထားသလော။ ဂုဏ်အဆင့်အတန်းသည် အနှစ်မဲ့ရုံသာရှိပြီး တကယ့်အဓိပ္ပာယ် မရှိလျှင်၊ ယင်းကို ကာကွယ်ခြင်းက မည်သည့်ရည်ရွယ်ချက်မျှ မရှိလျှင် ယင်းကို တန်ဖိုးထားသည်မှာ မိုက်မဲသည် မဟုတ်လော။ ဇာတိပကတိ၏ အကျိုးစီးပွားများနှင့် ပျော်မွေ့မှုများတို့ကဲ့သို့သော အရာများကို သင်လက်လွှတ်နိုင်လျှင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့သည် သင့်ကို ချည်နှောင်ထားတော့မည် မဟုတ်ပေ။ ထို့ကြောင့် ဂုဏ်အဆင့်အတန်းကို တန်ဖိုးထားခြင်းနှင့် လိုက်စားခြင်းတို့နှင့် ဆက်နွှယ်သော ပြဿနာများကို ဖြေရှင်းရန်အတွက် မည်သည့်အရာကို ဦးစွာဖြေရှင်းရမည်နည်း။ ဦးစွာ မကောင်းမှုကို ပြုလုပ်ခြင်းနှင့် လှည့်စားခြင်းတွင် ပါဝင်လုပ်ဆောင်ခြင်း၊ ကွယ်ဝှက်ခြင်းနှင့် ဖုံးဖိခြင်းတို့အပြင်၊ ဂုဏ်အဆင့်အတန်း၏ အကျိုးအမြတ်များကို ပျော်မွေ့ခံစားဖို့အလို့ငှာ၊ ဘုရားအိမ်တော်၏ ကြီးကြပ်ခြင်း၊ စုံစမ်းမေးမြန်းခြင်းနှင့် စုံစမ်းစစ်ဆေးခြင်းတို့ကို ငြင်းဆိုခြင်းတို့နှင့်ပတ်သက်သည့် ပြဿနာ၏ သဘာဝကို ရိပ်စားမိလော့။ ဤသည်မှာ ဘုရားသခင်ကို ဗြောင်ကျကျ ခုခံခြင်းနှင့် ဆန့်ကျင်ခြင်း မဟုတ်လော။ ဂုဏ်အဆင့်အတန်း၏ အကျိုးအမြတ်များကို တပ်မက်ခြင်း၏ သဘာဝနှင့် အကျိုးဆက်တို့ကို သင် ရိပ်စားမိနိုင်ပါက ဂုဏ်အဆင့်အတန်းကို လိုက်စားခြင်းနှင့်ပတ်သက်သည့် ပြဿနာသည် ပြေလည်သွားလိမ့်မည်။ ဂုဏ်အဆင့်အတန်း၏ အကျိုးအမြတ်များကို တပ်မက်ခြင်း၏ အနှစ်သာရကို သင်မရိပ်စားမိနိုင်လျှင် ဤပြဿနာသည် မည်သည့်အခါမျှ ပြေလည်သွားလိမ့်မည် မဟုတ်ချေ။

သင်တို့သည် အလုပ်လုပ်ပြီး တာဝန်များကို ထမ်းဆောင်ရန် အခြားသူများနှင့် ပူးပေါင်းဆောင်ရွက်သလော။ ကြီးကြပ်မှုကို သင်တို့ လက်ခံသလော။ အခြားလူများက ဝင်ရောက်စွက်ဖက်ခြင်း၊ သို့မဟုတ် စုံစမ်းမေးမြန်းခြင်းများမပြုစေရန် တစ်စုံတစ်ခုကို သင်တို့ လုပ်ခဲ့သလော။ တစ်စုံတစ်ယောက်က စုံစမ်းမေးမြန်းခြင်းများပြုလျှင် သင်က ထိုသူအား အတိုက်အခံပြုပြီး “ငါ၏အလုပ်ကို ကြားဝင်စွက်ဖက်နေရအောင် သင့်ကိုယ်သင် မည်သူများ ထင်နေသနည်း။ ငါသည် အဆင့်အတန်းတွင် သင့်ထက် အဆင့်တစ်ခုပိုမြင့်သည်။ ပြီးလျှင် ငါ၏အလုပ်တွင် ငါပြောသည့်အတိုင်းဖြစ်သည်။ အထက်က စုံစမ်းမေးမြန်းမှုများကို မပြုခဲ့။ ထို့ကြောင့် မည်သည့်အရာက သင့်အား လုပ်ပိုင်ခွင့်ပေးသနည်း” ဟု ဆိုသလော။ ဤသို့သော အရာမျိုး ပြောဖူးသလော။ အန္တိခရစ်များ၏ အဓိက စိတ်သဘောထားမှာ အဘယ်နည်း။ အဆင့်အတန်းကို သိမ်းပိုက်ပြီး အာဏာကို ဆုပ်ကိုင်ခြင်း၊ ဘုရားအိမ်တော်၏ အလုပ်ကို အကျိုးရှိစေသည့် မည်သည့်အရာကိုမျှ မလုပ်ဆောင်ခြင်း၊ ဘုရားအိမ်တော်၏ အကျိုးစီးပွားကို အလေးထားခြင်းမှ ဖြစ်ပေါ်သော မည်သည့်အရာကိုမျှ မလုပ်ဆောင်ဘဲ ဝတ်ကျေတမ်းကျေဆန်ခြင်းနှင့် လှည့်ဖြားခြင်း၊ ဖြစ်သလိုလုပ်ဆောင်ခြင်းတို့ဖြစ်သည်။ ၎င်းတို့သည် အပြင်ပန်းတွင် ၎င်းတို့၏ လုပ်ငန်းဆောင်တာ၌ အလွန်အားမာန်တက်ကြွစွာ အလုပ်ရှုပ်နေသည့်ပုံစံ ရှိသော်လည်း ၎င်းတို့လုပ်ဆောင်သည့်အရာများကို ကြည့်လော့။ ယင်းတို့သည် ပထမအနေဖြင့် တိုးတက်မှုမရှိ။ ဒုတိယအနေဖြင့် ထိရောက်မှုမရှိ။ တတိယအနေဖြင့် အကျိုးသက်ရောက်မှု သိပ်မရှိ။ ယင်းတို့သည် အလွန်ရှုပ်ပွနေသည်။ ၎င်းတို့ လက်မလွှတ်သည့်အရာ တစ်ခုသာရှိသည်။ ယင်းမှာ အာဏာကို ဆုပ်ကိုင်ပြီး လက်မလွှတ်ရန်အတွက် ၎င်းတို့၏အလုပ်ကပေးသော အခွင့်အရေးကို အသုံးချခြင်းဖြစ်သည်။ ၎င်းတို့သည် အာဏာရှိနေသရွေ့ အဆင်ပြေသည်။ မည်သည့်အလုပ်ကို ၎င်းတို့ လုပ်ဆောင်နေသည်ဖြစ်စေ၊ ယင်းမှာ အတတ်ပညာနှင့်သက်ဆိုင်သည်ဖြစ်စေ၊ ပြင်ပအရေးကိစ္စများနှင့် သက်ဆိုင်သည်ဖြစ်စေ၊ နည်းပညာကျွမ်းကျင်မှု၊ သို့မဟုတ် အခြားသော ကဏ္ဍများနှင့် သက်ဆိုင်သည်ဖြစ်စေ အားလုံးတွင် ပွင့်လင်းမြင်သာမှုမရှိပေ။ ဤပွင့်လင်းမြင်သာမှု ကင်းမဲ့ခြင်းသည် မတော်တဆဖြစ်သလော။ မဟုတ်ပေ။ မရည်ရွယ်ဘဲ ဖြစ်ခြင်းသည် စိတ်သဘောထားနှင့်မဆိုင်ဘဲ အစွမ်းအစကင်းမဲ့ခြင်းနှင့် အလုပ်အားမည်သို့ လုပ်ရမည်ကို မသိခြင်းနှင့်သက်ဆိုင်သည်။ ဤသို့ဆိုလျှင် အဘယ်ကြောင့် ဤစိတ်သဘောထားသည် အန္တိခရစ်တစ်ဦး၏ စိတ်သဘောထားဖြစ်သည်ဟု ငါဆိုသနည်း။ ၎င်းတို့သည် တမင်ရည်ရွယ်၍ လုပ်ဆောင်နေခြင်း ဖြစ်သည်။ ၎င်းတို့အတွင်း၌ ရည်ရွယ်ချက်တစ်ခုရှိသည်။ ၎င်းတို့သည် သင့်အား ဤအရာများကို မသိစေရန် တမင်တကာ လုပ်ဆောင်ပြီး တမင်တကာ သင့်ထံမှ ဖုံးကွယ်ကာ သင့်အား မတွေ့ရန် ရှောင်သည်။ ၎င်းတို့သည် သင့်အား ၎င်းတို့၏ စကားနှင့် ဆက်သွယ်ပြောဆိုမှုကို နည်းနိုင်သမျှနည်းအောင် ပြုလုပ်သည်။ ၎င်းတို့သည် သင်နှင့် အပြန်အလှန်စကားပြောဆိုမှုကို နည်းနိုင်သမျှနည်းအောင် လုပ်ဆောင်သည်။ ဤအရာများကို ၎င်းတို့၏ ဖော်ထုတ်ပြမှုအား နည်းနိုင်သမျှနည်းအောင် လုပ်ဆောင်သည်။ ဤသို့ဖြင့် သင်က ၎င်းတို့ကို အစဉ်အပြစ်တင်နေမည်မဟုတ်။ ပြီးလျှင် ၎င်းတို့ကို စုံစမ်းမေးမြန်းနေမည်မဟုတ်။ ဤသို့ဖြင့် သင်သည် အမှန်တကယ်တွင် မည်သည့်အရာဖြစ်နေသည်ကို များစွာ သိမည်မဟုတ်။ ဤသို့ဖြင့် ၎င်းတို့၏ သရုပ်မှန်ကို သင်သိမြင်မည်မဟုတ်ပေ။ ဤသည်မှာ တမင်ရည်ရွယ်ခြင်းမဟုတ်သလော။ ယင်းတွင် ရည်ရွယ်ချက်တစ်ခု မရှိသလော။ ၎င်းတို့၏ ရည်ရွယ်ချက်နှင့် ပန်းတိုင်မှာ အဘယ်နည်း။ ၎င်းတို့သည် သင့်အား လှည့်စားလိုသည်။ ဖြီးဖြန်း၍ လှည့်ဖြားလိုသည်။ ၎င်းတို့သည် သင့်အား အတုအယောင်အသွင်အပြင်ကိုပေးကာ အမှုအရာများ၏ တကယ့် ပကတိအခြေအနေကို သင်မသိအောင် လုပ်ဆောင်သည်။ ဤသို့ဖြင့် ၎င်းတို့သည် ၎င်းတို့၏ အဆင့်အတန်းကို လုံခြုံအောင် ပြုလုပ်ပြီးဖြစ်ကာ ယင်းက ၎င်းတို့ကို ကျေနပ်စေလိမ့်မည်။ ဤသည်မှာ ယင်း၏ သဘာဝမဟုတ်လော။ (ဟုတ်ပါသည်။) ဤသည်မှာ တမင်တကာ လှည့်ဖြားသည့်၊ လိမ်လည်သည့်၊ အမှုအရာများကို ဖုံးကွယ်သည့် အန္တိခရစ်များ၏ စိတ်သဘောထား ဖြစ်သည်။ အားလုံးမှာ သတိရှိသည်။ ငါ့ကို ပြောလော့။ လူတို့အား အလွန်အလုပ်ရှုပ်စေပြီး အခြားလူများနှင့် တွေ့ရန်အချိန် မရှိဖြစ်စေသည့် မည်သည့်အလုပ်အစီအစဉ်ရှိသနည်း။ မရှိပေ။ မှန်သလော။ စားရန်၊ အိပ်ရန် အချိန်မရှိသကဲ့သို့ အခြားလူများနှင့် တွေ့ဆုံရန် အချိန်လုံးဝမရှိသည်အထိ အလွန်အလုပ်ရှုပ်စေသော အလုပ်အစီအစဉ်မရှိပေ။ အမှုအရာများက ထိုမျှ အလုပ်မရှုပ်သေးပေ။ ထိုအရာများအတွက် အချိန်ကို မရရအောင် ဖယ်ထား၍ရနိုင်သည်။ ဤသို့ဆိုလျှင် ဤလူများသည် အဘယ်ကြောင့် အချိန်မရှိသနည်း။ ၎င်းတို့သည် သင်နှင့် မတွေ့လိုပေ။ ၎င်းတို့အလုပ်နှင့်ပတ်သက်ပြီး သင့်အား စုံစမ်းမေးမြန်းမှုများ မပြုလုပ်စေလိုပေ။ ယင်းသည် အန္တိခရစ်တစ်ဦး၏ စိတ်သဘောထား မဟုတ်သလော။ (ဟုတ်ပါသည်။) ၎င်းတို့သည် မည်သည့် လူအမျိုးအစားဖြစ်သနည်း။ မယုံကြည်သူများ မဟုတ်လော။ ဟုတ်သည်။ အန္တိခရစ်တစ်ဦးချင်းစီတိုင်းသည် မယုံကြည်သူဖြစ်သည်။ မဟုတ်လျှင် ဘုရားအိမ်တော်၏ အလုပ်ကို သိမ်းယူမည်မဟုတ်၊ သို့မဟုတ် ဘုရားနောက်သို့လိုက်သူများကို ၎င်းတို့၏ ကိုယ်ပိုင်အာဏာအောက်၌ ထိန်းချုပ်မည်မဟုတ်။ ဤသို့သောအရာမျိုးတို့ကို ၎င်းတို့ လုပ်ဆောင်မည်မဟုတ်ပေ။ မယုံကြည်သူများ၏ ပထမအပြုအမူမှာ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိခြင်းဖြစ်သည်။ ၎င်းတို့သည် ဘုရားသခင်ကို ယုံကြည်သည်ဟူသော အကြောင်းပြချက်ဖြင့် ၎င်းတို့၏ ကိုယ်ပိုင်အကျိုးစီးပွားများအတွက် လျှို့ဝှက်ကြံစည်သည်။ ၎င်းတို့သည် ရဲတင်းပြီး မဆင်မခြင်ပြုလုပ်ကာ လုံးဝ မကြောက်ပေ။ ဘုရားသခင်အပေါ် ၎င်းတို့၏ ယုံကြည်မှုသည် စစ်မှန်သော ယုံကြည်မှုမဟုတ်ဘဲ ဆောင်ပုဒ်တစ်ခုသာ ဖြစ်သည်။ ၎င်းတို့၏ စိတ်နှလုံးတွင် ဘုရားသခင်ကို ကြောက်ရွံ့ခြင်းလုံးဝ မရှိ။

လူအချို့သည် ၎င်းတို့အလုပ်ကို တစ်စုံတစ်ယောက်က ကြားဝင်စွက်ဖက်ပြီး ကြီးကြပ်ရန် ရည်ရွယ်သည်ကို ကြားသည်နှင့်တစ်ပြိုင်နက် မည်သည့်သဘောထားကို ခံယူကြသနည်း။ “ကြီးကြပ်ခြင်းက အဆင်ပြေပါသည်။ ကြီးကြပ်မှုကို ကျွန်ုပ်လက်ခံသည်။ စုံစမ်းမေးမြန်းမှုများ ပြုခြင်းကလည်း ကိစ္စမရှိ။ သို့သော် သင်က အမှန်တကယ်ပင် ကျွန်ုပ်ကို ကြီးကြပ်လျှင် ကျွန်ုပ်၏ အလုပ်ကို ရှေ့ဆက်လုပ်ရန် ဖြစ်နိုင်မည်မဟုတ်။ ကျွန်ုပ်သည် လွတ်လပ်စွာ ဆောင်ရွက်စီမံနိုင်စွမ်း ရှိတော့မည် မဟုတ်ပါ။ သင်က အစဉ်သဖြင့် ဆုံးဖြတ်ပိုင်ခွင့်ရှိပြီး ကျွန်ုပ်အား ထိုဆုံးဖြတ်ချက်အတိုင်း အကောင်အထည်ဖော် ဆောင်ရွက်သူဖြစ်အောင် ထားရှိလျှင် ကျွန်ုပ်သည် အလုပ်လုပ်နိုင်မည်မဟုတ်။ ‘ဂူတစ်ဂူထဲ၌ ခြင်္သေ့နှစ်ကောင်မအောင်း’” ဟူ၍ ဖြစ်သည်။ ဤသည်မှာ သဘောတရားတစ်ခုမဟုတ်လော။ ယင်းသည် အန္တိခရစ်များ၏ သဘောတရားတစ်ခု ဖြစ်သည်။ ဤအရာကိုပြောသောသူသည် မည်သည့်စိတ်သဘောထား ရှိသနည်း။ ယင်းက အန္တိခရစ်တစ်ဦး၏ စိတ်သဘောထားဖြစ်သလော။ “ဂူတစ်ဂူထဲ၌ ခြင်္သေ့နှစ်ကောင်မအောင်း” ဆိုသည်မှာ မည်သည့်အရာကို ဆိုလိုသနည်း။ အထက်က စုံစမ်းမေးမြန်းမှုများ ပြုခြင်းကိုပင် ၎င်းတို့ သည်းခံမည်မဟုတ်။ အထက်က စုံစမ်းမေးမြန်းမှုများ မပြုခဲ့လျှင် သင့်လုပ်ရပ်များက သမ္မာတရားကို ချိုးဖောက်မည် မဟုတ်လော။ သင်သည် စုံစမ်းမေးမြန်းမှုများကြောင့် မှားယွင်းသောတစ်စုံတစ်ခုကို လုပ်ဆောင်မည်လော။ အထက်က သင့်အလုပ်ကို ပျက်စီးစေမည်လော။ ငါ့ကို ပြောလော့။ အထက်က အလုပ်နှင့်ပတ်သက်၍ လမ်းပြခြင်း၊ စုံစမ်းမေးမြန်းမှုများပြုခြင်း၊ ကြီးကြပ်ခြင်းမှာ ပို၍ ကောင်းစွာ လုပ်ဆောင်သည်ကို မြင်ရန်ဖြစ်သလော၊ သို့မဟုတ် ပို၍ဆိုးရွားစွာ လုပ်ဆောင်သည်ကို မြင်ရန်ဖြစ်သလော။ (ပိုကောင်းစွာ လုပ်ဆောင်သည်ကိုမြင်ရန် ဖြစ်သည်။) ဤသို့ဆိုလျှင် လူအချို့သည် ဤတိုးတက်သော ရလဒ်များကို အဘယ်ကြောင့် လက်မခံသနည်း။ (၎င်းတို့သည် အန္တိခရစ် စိတ်သဘောထား၏ အုပ်စိုးခြင်းကို ခံရသည်။) မှန်သည်။ ယင်းသည် ၎င်းတို့၏ အန္တိခရစ် စိတ်သဘောထားဖြစ်သည်။ ၎င်းတို့သည် မိမိတို့ကိုယ်ကို မထိန်းနိုင်ပေ။ လူတစ်ယောက်သည် ၎င်းတို့တာဝန်ယူရသည့် အလုပ်ကို စုံစမ်းမေးမြန်းမှုများပြုသည်နှင့် တစ်ပြိုင်နက် ယင်းသည် ၎င်းတို့ကို စိတ်မချမ်းမသာဖြစ်စေသည်။ ၎င်းတို့၏ အကျိုးစီးပွားများကို အခြားလူများသို့ ပေးရလိမ့်မည်၊ ၎င်းတို့၏ အဆင့်အတန်းနှင့် အာဏာကိုလည်း ပေးရလိမ့်မည်ဟု ၎င်းတို့ ခံစားရသည်။ ထို့ကြောင့် ၎င်းတို့သည် ကသိကအောက် ဖြစ်ကြသည်။ ၎င်းတို့၏ အစီအစဉ်များနှင့် လုပ်ထုံးလုပ်နည်းများကို ကစဉ့်ကလျားဖြစ်အောင် ပြုလုပ်ခြင်းခံရသည်ဟု ၎င်းတို့ ခံစားရသည်။ ယင်းသည် ၎င်းတို့အတွက် အလုပ်ဖြစ်မည်လော။ အထက်က တစ်စုံတစ်ယောက်ကို ရာထူးတိုးပေးပြီး ထိုသူအား ၎င်းတို့နှင့်အတူ ပူးပေါင်းလုပ်ဆောင်စေလျှင် ၎င်းတို့က “ဤလူကို ငါအသုံးပြုဖို့ အစီအစဉ်မရှိ။ သို့သော် အထက်က သူသည်တော်သည်ဟု အခိုင်အမာဆိုပြီး ရာထူးတိုးပေးခဲ့သည်။ ဤအရာကို ငါသိပ်မနှစ်သက်ပေ။ သူနှင့် မည်သို့အတူတကွ ပူးပေါင်းလုပ်ဆောင်ရမည်နည်း။ အထက်က သူ့ကို အသုံးပြုလျှင် ငါ နုတ်ထွက်လိုက်မည်” ဟူ၍ တွေးသည်။ ၎င်းတို့သည် စကားဖြင့် ဤသို့ပြောသော်လည်း အမှန်တွင် ၎င်းတို့အဆင့်အတန်းကို လက်လွှတ်နိုင်မည်လော။ လက်လွှတ်နိုင်မည် မဟုတ်။ ၎င်းတို့လုပ်ဆောင်နေသည့်အရာမှာ ထိပ်တိုက်ရင်ဆိုင်နေခြင်းဖြစ်သည်။ ၎င်းတို့အဆင့်အတန်းကို ခြိမ်းခြောက်သော၊ ၎င်းတို့ကို မီးမောင်းထိုးမပေးသော၊ ၎င်းတို့၏ လက်ရှိအခြေအနေကို တမင်ဖျက်ဆီးသော အလုပ်ကို လုပ်သည့် မည်သူ့ကိုမဆို ၎င်းတို့ သဘောတူမည်လော။ သဘောတူမည်မဟုတ်။ ဥပမာ အထက်က တစ်စုံတစ်ယောက်ကို ရာထူးတိုးပေးသောအခါ၊ သို့မဟုတ် တစ်စုံတစ်ယောက်ကို ဖြုတ်ချသောအခါ ၎င်းတို့သည် မည်သို့ထင်သနည်း။ “မျက်နှာကို ဖြတ်ရိုက်လိုက်သကဲ့သို့ပါတကား။ ၎င်းတို့သည် ငါ့ကို အသိပေးတိုင်ပင်ခြင်းပင် မရှိပေ။ မည်သို့ပင်ဖြစ်စေ၊ ငါသည် ခေါင်းဆောင်ဖြစ်ဆဲဖြစ်သည်။ ၎င်းတို့သည် ငါ့ကို အဘယ်ကြောင့် ကြို၍ တစ်စုံတစ်ခု မပြောသနည်း။ ယင်းမှာ ငါသည် လုံးဝ အရေးမပါသကဲ့သို့ပင် ဖြစ်သည်” ဟူ၍ ဖြစ်သည်။ မည်သို့ပင်ဖြစ်စေ သင်သည် မည်သူနည်း။ ယင်းသည် သင့်အလုပ်ဖြစ်သလော။ ပထမဦးစွာ ယင်းသည် သင့်ပိုင်နက်မဟုတ်။ ဒုတိယအနေဖြင့် ဤလူတို့သည် သင့်နောက်သို့မလိုက်။ ဤသို့ဆိုလျှင် သင်သည် အဘယ်ကြောင့် ၎င်းတို့အတွက် အလွန်အရေးပါရမည်နည်း။ ယင်းသည် သမ္မာတရားနှင့် ညီသလော။ မည်သည့် သမ္မာတရားနည်း။ လူတစ်ဦးကို အထက်က ရာထူးတိုးပေးခြင်း၊ သို့မဟုတ် လူတစ်ဦးကို ၎င်းတို့က ဖြုတ်ချခြင်းအတွက် စည်းမျဉ်းများရှိသည်။ လူတစ်ဦးကို အထက်က အဘယ်ကြောင့် ရာထူးတိုးပေးသနည်း။ အလုပ်အတွက် လိုအပ်သောကြောင့် ဖြစ်သည်။ အထက်က လူတစ်ဦးကို အဘယ်ကြောင့် ဖြုတ်ချသနည်း။ အလုပ်အတွက် မလိုအပ်တော့သောကြောင့် ဖြစ်သည်။ သူသည် အလုပ်ကို မလုပ်နိုင်ပေ။ သင်သည် ထိုသူကို မဖြုတ်ချသကဲ့သို့ အထက်ကိုပင် ဖြုတ်ချခွင့်မပေးလျှင် သင်သည် အသိခေါက်ခက် အဝင်နက်ခြင်း မဟုတ်လော။ (ဟုတ်ပါသည်။) လူအချို့က “အထက်က လူတစ်ဦးကို ဖြုတ်ချခြင်းသည် ကျွန်ုပ်အား ဂုဏ်သရေပျက်စေခြင်းပါတကား။ တစ်စုံတစ်ယောက်ကို ဖြုတ်ချဖို့၎င်းတို့ ရည်ရွယ်လျှင် ကျွန်ုပ်ကို နှစ်ကိုယ်ကြား ပြောသင့်သည်၊ ပြီးလျှင် ကျွန်ုပ်က လုပ်ဆောင်လိုက်မည်ဖြစ်သည်။ ယင်းသည် ကျွန်ုပ်၏ အလုပ်ဖြစ်သည်။ ကျွန်ုပ်အပေါ် ကျရောက်သည့် အပိုင်းဖြစ်သည်။ ကျွန်ုပ်သည် ထိုသူကို ဖြုတ်ချလျှင် ကျွန်ုပ်သည် လူတို့အပေါ် မည်မျှထိုးထွင်းသိမြင်မှု ရှိသည်ကိုလည်းကောင်း၊ တကယ့်အလုပ်အား ကျွန်ုပ်လုပ်နိုင်သည်ကိုလည်းကောင်း လူတိုင်းကို ပြလိမ့်မည်။ ယင်းသည် ဂုဏ်ရှိလိုက်မည်ဖြစ်ခြင်းပါတကား” ဟု ဆိုကြသည်။ သင်တို့သည် ဤသို့ တွေးသလော။ လူအချို့သည် နာမည်ကောင်းနှင့် ဂုဏ်ကို အလိုရှိပြီး ဤသို့ ကျိုးကြောင်းပြချက်များ ပေးကြသည်။ ယင်းသည် အလုပ်ဖြစ်မည်လော။ အဓိပ္ပာယ်ရှိသလော။ တစ်ဖက်တွင် ဘုရားအိမ်တော်သည် ယင်း၏အလုပ်ကို သမ္မာတရားစည်းမျဉ်းများနှင့်အညီ လုပ်ဆောင်သည်။ အခြားတစ်ဖက်တွင် အခြေအနေများ၏ အရှိအတိုင်း လုပ်ဆောင်သည်။ အဆင့်ကျော်သည်ဟူသော အယူအဆမျိုး မရှိပါ။ အထူးသဖြင့် အထက်၏ ရာထူးတိုးခြင်း၊ ဖြုတ်ချခြင်းများ၊ သို့မဟုတ် အလုပ်စီမံကိန်းတစ်ခုခုအတွက် အထက်၏ လမ်းပြမှုနှင့် ညွှန်ကြားချက်များ ပေးသည့်အခါတွင် အဆင့်ကျော်ခြင်း ဟူသော ပြောဆိုချက်မျိုးမှာ ပို၍ပင် မရှိနိုင်ပေ။ ဤသို့ဆိုလျှင် အန္တိခရစ်တစ်ဦးသည် ဤ“အမှား”များကို အဘယ်ကြောင့်ရှာသနည်း။ တစ်ခုမှာ သေချာသည်။ သမ္မာတရားကို ၎င်းတို့ နားမလည်သောကြောင့် ဘုရားအိမ်တော်၏ အလုပ်ကို ၎င်းတို့၏ လူသားဦးနှောက်နှင့် ပြင်ပလောကတွင် ရှိသော ထိုလုပ်ရိုးလုပ်စဉ်များဖြင့် အကဲဖြတ်ခြင်းဖြစ်သည်။ ထို့အပြင် ၎င်းတို့၏ အဓိကပန်းတိုင်က မိမိကိုယ်ကို ကာကွယ်ခြင်းအဖြစ် ဆက်လက် တည်ရှိနေပြီး ၎င်းတို့သည် ကိုယ့်ဂုဏ်နှင့်ကိုယ် ရရှိရမည်ဖြစ်သည်။ ၎င်းတို့သည် လုပ်ဆောင်သမျှတိုင်းတွင် လိမ္မာပါးနပ်သည်။ ၎င်းတို့၌ အပြစ်အနာအဆာတစ်ခုတလေ၊ သို့မဟုတ် အားနည်းချက်တစ်ခုတလေ ရှိသည်ကို ၎င်းတို့အောက်ရှိလူများအား မြင်ခွင့်မပေးနိုင်ပေ။ အပေါ်ယံအသွင်အပြင်တို့ကို မည်သည့်အတိုင်းအတာထိ ၎င်းတို့ ထိန်းထားမည်နည်း။ အခြားလူများက ၎င်းတို့အား ဖောက်ပြန်ပျက်စီးခြင်း၊ သို့မဟုတ် အားနည်းချက်များ တစ်ခုမျှမရှိဘဲ အမှားကင်းသည်ဟု မြင်လိမ့်မည်ဖြစ်သည်အထိ ဖြစ်သည်။ အထက်က ၎င်းတို့ကို အသုံးပြုသင့်သည်မှာ၊ ညီအစ်ကိုမောင်နှမများက ၎င်းတို့အား ရွေးချယ်သင့်သည်မှာ သင့်တော်သည်ဟု အခြားလူတို့က မြင်လိမ့်မည်။ ၎င်းတို့သည် စုံလင်သောသူ ဖြစ်သည်ဟု မြင်လိမ့်မည်။ ယင်းမှာ ၎င်းတို့ ဖြစ်စေလိုသည့်ပုံစံ မဟုတ်လော။ ယင်းသည် အန္တိခရစ်တစ်ဦး၏ စိတ်သဘောထား မဟုတ်လော။ (ဟုတ်ပါသည်။) ဟုတ်သည်။ ယင်းသည် အန္တိခရစ်တစ်ဦး၏ စိတ်သဘောထား ဖြစ်သည်။

ယခု ငါတို့၏ မိတ်သဟာယမှာ အန္တိခရစ်များ၏ အဓိကအပြုအမူများထဲမှ တစ်ခုဖြစ်သော အန္တိခရစ်တို့က ၎င်းတို့၏အလုပ်တွင် အခြားလူတို့အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့်၊ သို့မဟုတ် မိမိတို့ကို ကြီးကြပ်ခွင့် ပေးရန် ငြင်းဆန်ကြခြင်း ဖြစ်သည်။ ၎င်းတို့အလုပ်ကို နောက်ဆက်တွဲလုပ်ရန်၊ သို့မဟုတ် ပို၍ သိရအောင်လုပ်ရန်၊ သို့မဟုတ် ကြီးကြပ်ရန်အတွက် ဘုရားအိမ်တော်က မည်သည့်အစီအစဉ်များကို ပြုလုပ်သည်ဖြစ်စေ ယင်းတို့ကို ကဖျက်ယဖျက်လုပ်ပြီး ငြင်းဆန်ရန် နည်းလမ်းမျိုးစုံကို ၎င်းတို့ အသုံးချလိမ့်မည်။ ဥပမာအားဖြင့် လူအချို့သည် အထက်က ပရောဂျက်တစ်ခု တာဝန်ပေးသည်ကို ခံရသောအခါ တိုးတက်မှုလုံးဝမရှိဘဲ အချိန်အတန်ကြာသွားသည်။ ၎င်းတို့သည် ထိုအလုပ်ကို လုပ်ဆောင်နေခြင်း ရှိမရှိ၊ သို့မဟုတ် အခြေအနေမည်သို့ရှိသည်၊ သို့မဟုတ် ကြားဖြတ်ပေါ်လာသော အခက်အခဲဖြစ်စေ၊ ပြဿနာဖြစ်စေ တစ်ခုတလေရှိမရှိတို့ကို အထက်အား မပြောပေ။ ၎င်းတို့သည် တုံ့ပြန်မှုမရှိ။ အချို့အလုပ်သည် အရေးတကြီးဖြစ်ပြီး နှောင့်နှေး၍မရ။ သို့တိုင်အောင် အလုပ်ကိုမပြီးဘဲ အချိန်ကြာရှည်စွာလုပ်ဆောင်လျက် အချိန်ဆွဲသည်။ ဤသို့ဆိုလျှင် အထက်က စုံစမ်းမေးမြန်းမှုများ ပြုရမည်။ အထက်က ဤသို့လုပ်ဆောင်သောအခါ ဤလူတို့က စုံစမ်းမေးမြန်းမှုများကို မခံနိုင်အောင် ရှက်ဖွယ်ဖြစ်သည်ဟု မြင်ပြီး စိတ်နှလုံး၌ အတိုက်အခံဖြစ်ကြသည်။ “ကျွန်ုပ်သည် ဤအလုပ်ကို တာဝန်ပေးခြင်းခံရသည်မှာ ဆယ်ရက်ခန့်သာရှိသည်။ ရင်းနှီးကျွမ်းဝင်မှု မရှိသေးပေ။ အထက်က စုံစမ်းမေးမြန်းမှုများ ပြုနေပြီဖြစ်သည်။ လူတို့အပေါ် ၎င်းတို့၏ တောင်းဆိုချက်များသည် မြင့်လွန်းခြင်းပင်ဖြစ်သည်” ဟူ၍ ဖြစ်သည်။ ၎င်းတို့ကို ကြည့်လော့၊ စုံစမ်းမေးမြန်းခြင်းတွင် ဆီလိုအပေါက်ရှာနေကြခြင်းဖြစ်သည်။ ဤတွင် ပြဿနာသည် အဘယ်နည်း။ ငါ့ကို ပြောလော့၊ အထက်က စုံစမ်းမေးမြန်းမှုများ ပြုခြင်းသည် အလွန်ပင် သာမန်ဖြစ်သည်မဟုတ်လော။ ယင်း၏ တစ်ပိုင်းမှာ အလုပ်တိုးတက်မှု၏ အခြေအနေအကြောင်းနှင့် ဖြေရှင်းရန် မည်သည့်အခက်အခဲများ ကျန်ရှိသည်ကိုပါ ပို၍သိလိုခြင်းဖြစ်သည်။ ထိုအရာအပြင် ဤအလုပ်ကို ၎င်းတို့ တာဝန်ပေးခဲ့သောလူများက မည်သည့်အစွမ်းအစမျိုး ရှိသည်ကိုလည်းကောင်း၊ ပြဿနာများကို ၎င်းတို့ အမှန်တကယ်ဖြေရှင်းနိုင်ပြီး အလုပ်ကို ကောင်းစွာ လုပ်ဆောင်နိုင်မည်၊ မလုပ်ဆောင်နိုင်မည်ကိုလည်းကောင်း ပို၍သိလိုခြင်းဖြစ်သည်။ အထက်က အဖြစ်မှန်များကို အရှိအတိုင်း သိလိုသည်။ အချိန်အများစုတွင် ၎င်းတို့သည် ထိုသို့သောအခြေအနေများတွင် စုံစမ်းမေးမြန်းမှုများ ပြုသည်။ ယင်းသည် ၎င်းတို့ လုပ်ဆောင်သင့်သော အရာတစ်ခုမဟုတ်သလော။ ပြဿနာများအား မည်သို့ဖြေရှင်းရမည်ကို သင်မသိသကဲ့သို့ အလုပ်အား သင်မကိုင်တွယ်နိုင်မည်ကို အထက်က စိတ်ပူသည်။ ဤအတွက်ကြောင့် ၎င်းတို့က စုံစမ်းမေးမြန်းမှုများပြုရခြင်း ဖြစ်သည်။ အချို့သောလူတို့သည် ဤသို့သော စုံစမ်းမေးမြန်းခြင်းများကို အလွန်ပင် အတိုက်အခံဖြစ်ပြီး စက်ဆုပ်သည်။ ၎င်းတို့သည် လူတို့အား စုံစမ်းမေးမြန်းမှုများ ပြုခွင့်ပေးလိုစိတ်မရှိဘဲ လူတို့က ဤသို့ပြုသရွေ့ ၎င်းတို့သည် အတိုက်အခံဖြစ်ပြီး အစဉ်သဖြင့် သံသယများဖြစ်ကာ “၎င်းတို့သည် အဘယ်ကြောင့် အစဉ်သဖြင့် စုံစမ်းမေးမြန်းမှုများပြုပြီး ပို၍သိရှိရန် စူးစမ်းနေသနည်း။ ငါ့ကို မယုံကြည်ဘဲ အထင်သေးခြင်းလော။ ငါ့ကို မယုံကြည်လျှင် သူတို့သည် ငါ့ကို အသုံးမပြုသင့်” ဟူ၍ အစဉ် အပြန်အလှန်စဉ်းစားသည်။ အထက်၏ စုံစမ်းမေးမြန်းခြင်းနှင့် ကြီးကြပ်ခြင်းကို ၎င်းတို့ လုံးဝ နားမလည်ဘဲ အတိုက်အခံပြုသည်။ ဤသို့သော လူများ၌ ဆင်ခြင်တုံတရားရှိသလော။ ၎င်းတို့သည် အဘယ်ကြောင့် အထက်ကို စုံစမ်းမေးမြန်းမှုများပြုခွင့်၊ ၎င်းတို့ကို ကြီးကြပ်ခွင့် မပြုသနည်း။ ထို့အပြင် ၎င်းတို့သည် အဘယ်ကြောင့် အတိုက်အခံဖြစ်ပြီး အာခံသနည်း။ ဤတွင် ပြဿနာက အဘယ်နည်း။ ၎င်းတို့၏ တာဝန်ထမ်းဆောင်မှုသည် ထိရောက်မှုရှိမရှိ၊ အလုပ်တိုးတက်မှုကို နှောင့်နှေးစေမည် ဟုတ်မဟုတ် ဆိုသည်ကို ၎င်းတို့ ဂရုမစိုက်။ ၎င်းတို့တာဝန်ကို ထမ်းဆောင်သောအခါ၌ သမ္မာတရားစည်းမျဉ်းများကို မရှာဖွေဘဲ ၎င်းတို့အလိုရှိသည့် မည်သည့်အရာကိုမဆို လုပ်ဆောင်သည်။ ရလဒ်များအကြောင်းကို၊ သို့မဟုတ် အလုပ်၏ ထိရောက်မှုကို မတွေးပေ။ ပြီးလျှင် ဘုရားအိမ်တော်၏ အကျိုးစီးပွားများကို လုံးဝ မတွေးပေ။ ဘုရားသခင် ရည်ရွယ်ပြီး တောင်းဆိုသည့်အရာများကိုဆိုလျှင် ပို၍ပင် မတွေးပေ။ ၎င်းတို့၏ အတွေးမှာ “ငါ၏ တာဝန်ကို ထမ်းဆောင်ခြင်းအတွက် ငါ့တွင် ကိုယ်ပိုင်နည်းလမ်းများ၊ လုပ်ရိုးလုပ်စဉ်များရှိသည်။ ငါ့ကို အလွန်အကျွံမတောင်းဆိုနှင့်၊ သို့မဟုတ် အလွန်အသေးစိတ် မတောင်းဆိုနှင့်။ ငါ၏တာဝန်ကို လုပ်ဆောင်နိုင်ခြင်းက လုံလောက်နေပြီ ဖြစ်သည်။ ငါသည် အလွန်မောပန်းနွမ်းနယ်၍၊ သို့မဟုတ် ဒုက္ခခံ၍ မရပါ” ဟူ၍ ဖြစ်သည်။ ၎င်းတို့အလုပ်ကို ပိုသိရန် အထက်က စုံစမ်းမေးမြန်းခြင်းများ၊ ကြိုးပမ်းမှုများကို ၎င်းတို့ နားမလည်ပေ။ ၎င်းတို့၏ ဤနားလည်မှုကင်းမဲ့ခြင်းတွင် မည်သည့်အရာ လိုအပ်နေသနည်း။ ကျိုးနွံနာခံခြင်းကို လိုအပ်နေခြင်း မဟုတ်လော။ တာဝန်သိစိတ်ကို လိုအပ်နေခြင်းမဟုတ်လော။ သစ္စာစောင့်သိမှုလော။ ၎င်းတို့သည် မိမိတို့၏ တာဝန်ထမ်းဆောင်ခြင်းတွင် အမှန်တကယ်ပင် တာဝန်သိပြီး သစ္စာစောင့်သိလျှင် ၎င်းတို့အလုပ်အပေါ် အထက်၏ စုံစမ်းမေးမြန်းမှုများကို ငြင်းပယ်မည်လော။ (ငြင်းပယ်မည်မဟုတ်။) ၎င်းတို့ နားလည်နိုင်လိမ့်မည်။ ၎င်းတို့က အမှန်တကယ် နားမလည်နိုင်လျှင် ဖြစ်နိုင်ခြေတစ်ခုသာရှိသည်။ ၎င်းတို့တာဝန်ကို ၎င်းတို့၏ အသက်မွေးမှု၊ စားဝတ်နေရေးအဖြစ်မြင်ပြီး ယင်းအပေါ်၌ အရင်းအနှီးပြုကာ ၎င်းတို့ထမ်းဆောင်သည့်တာဝန်ကို ဆုလာဘ်ရယူရန် အခြေအနေနှင့် အလဲအလှယ်တစ်ခုအဖြစ် အစဉ်မှတ်ယူသည်။ ၎င်းတို့သည် ဘုရားသခင်၏ တာဝန်ပေးစေခိုင်းချက်ကို ၎င်းတို့၏တာဝန်၊ ၎င်းတို့၏ ဝတ္တရားအဖြစ် မှတ်ယူရန် ကြိုးပမ်းခြင်းလုံးဝမရှိဘဲ အထက်နှင့် အဆင်ပြေရန် သိက္ခာရှိသော အလုပ်အနည်းငယ်ကိုသာ လုပ်လိမ့်မည်။ ထို့ကြောင့် အထက်က ၎င်းတို့အလုပ်ကို စုံစမ်းမေးမြန်းမှုများ ပြုသောအခါ၊ သို့မဟုတ် ကြီးကြပ်သောအခါ ၎င်းတို့သည် စက်ဆုပ်သော၊ အတိုက်အခံဖြစ်သော စိတ်နေစိတ်ထားသို့ ရောက်ရှိသွားသည်။ ဤသို့ မဟုတ်သလော။ (ဟုတ်ပါသည်။) ဤပြဿနာသည် မည်သည့်နေရာမှ အရင်းခံသနည်း။ ယင်း၏ အနှစ်သာရမှာ အဘယ်နည်း။ အလုပ်စီမံကိန်းအပေါ် ၎င်းတို့၏ သဘောထားမှာ မှားယွင်းနေခြင်း ဖြစ်သည်။ ၎င်းတို့သည် ဘုရားအိမ်တော်၏ အလုပ်ထိရောက်မှုနှင့် အကျိုးစီးပွားများအကြောင်းကို တွေးရမည့်အစား ဇာတိပကတိဆိုင်ရာ အေးဆေးမှုနှင့် သက်သာမှုကိုသာ၊ ကိုယ်ပိုင်အဆင့်အတန်းနှင့် ဂုဏ်ကိုသာ တွေးသည်။ သမ္မာတရားစည်းမျဉ်းများနှင့်အညီ လုပ်ဆောင်ရန် လုံးဝ မကြိုးစားပေ။ ၎င်းတို့တွင် အမှန်ပင် အသိစိတ်နှင့် ဆင်ခြင်တုံတရားအနည်းငယ်ရှိခဲ့လျှင် အထက်၏ စုံစမ်းမေးမြန်းခြင်းများနှင့် ကြီးကြပ်ခြင်းကို နားလည်နိုင်လိမ့်မည်။ ၎င်းတို့သည် စိတ်နှလုံးမှနေ၍ “အထက်က စုံစမ်းမေးမြန်းမှုများပြုခြင်းသည် ကောင်းသောအရာ ဖြစ်သည်။ သို့မဟုတ်လျှင် ငါသည် ကိုယ့်အလိုဆန္ဒအတိုင်းလုပ်ဆောင်နေလိမ့်မည်။ ဤသို့ဆိုလျှင် အလုပ်၏ အကျိုးသက်ရောက်မှုကို ထိခိုက်စေမည်၊ သို့မဟုတ် ဖျက်ဆီးမိလိမ့်မည်။ အထက်က မိတ်သဟာယဖွဲ့ပြီး အမှုအရာများကို စစ်ဆေးသည်။ တကယ့်ပြဿနာများကို အမှန်တကယ် ဖြေရှင်းခဲ့သည်။ ယင်းမှာ ကောင်းလိုက်လေခြင်းပါတကား” ဟူ၍ ပြောနိုင်လိမ့်မည်။ ဤသည်မှာ သူသည် တာဝန်သိသောသူတစ်ဦး ဖြစ်သည်ကို ပြလိမ့်မည်။ ၎င်းတို့က အလုပ်ကို ၎င်းတို့ဘာသာ တာဝန်ယူလုပ်ဆောင်လျှင်၊ အမှားတစ်ခု၊ သို့မဟုတ် ဟာကွက်တစ်ခု ဖြစ်ပျက်ခဲ့ပြီး ဘုရားအိမ်တော်၏ အလုပ်အတွက် ဆုံးရှုံးမှုဖြစ်ကာ ဖာထေးရန် ဖြစ်နိုင်မည်မဟုတ်လျှင် ယင်းသည် ၎င်းတို့ မခံယူနိုင်သည့် တာဝန်ဖြစ်မည်ကို ၎င်းတို့ ကြောက်ရွံ့သည်။ ယင်းသည် တာဝန်သိစိတ်တစ်ခုမဟုတ်လော။ (ဟုတ်ပါသည်။) တာဝန်သိစိတ်တစ်ခုဖြစ်ပြီး ၎င်းတို့၏ သစ္စာစောင့်သိမှုကို ဖြည့်ဆည်းနေသည့် လက္ခဏာတစ်ခုဖြစ်သည်။ ၎င်းတို့၏အလုပ်ကို အခြားလူများက စုံစမ်းမေးမြန်းမှုများ ပြုခွင့်မပေးသူတို့၏ စိတ်တွင် မည်သည့်အရာ ဖြစ်ပျက်နေသနည်း။ “တာဝန်ပေးခြင်း ခံရသည်မှာ ငါဖြစ်သည်ကို ကြည့်လျှင် ဤအလုပ်သည် ငါ၏ ကိစ္စဖြစ်သည်။ ငါ၏ ကိုယ်ပိုင်ကိစ္စနှင့်ပတ်သက်လျှင် ငါက အဆုံးအဖြတ်ပေးသည်။ မည်သူ့ကိုမျှ ပါဝင်ပတ်သက်ဖို့ ငါမလိုအပ်ပါ” ဟူ၍ ဖြစ်သည်။ ၎င်းတို့သည် အမှုအရာများကို မိမိတို့ဘာသာ စဉ်းစားပြီး ၎င်းတို့၏ ပင်ကိုစရိုက်က စေစားသည့်အတိုင်း ၎င်းတို့လုပ်ဆောင်လိုသည့်အရာကို လုပ်ဆောင်သည်။ ၎င်းတို့သည် ၎င်းတို့အား အကျိုးဖြစ်စေမည့် မည်သည့်အရာကိုမဆို လုပ်ဆောင်သည်။ ပြီးလျှင် ကိစ္စများကို မည်သူ့ကိုမျှ မေးမြန်းခွင့်မပြု။ အရေးကိစ္စတို့၏ အမှန်တကယ်အခြေအနေကို မည်သူ့ကိုမျှ သိခွင့်မပြု။ သင်က ၎င်းတို့အား “ထိုအလုပ်တာဝန်က အခြေအနေ အဘယ်သို့ရှိသနည်း” ဟု မေးလျှင် ၎င်းတို့က “စောင့်ပါ” ဟု ပြောမည်။ ထို့နောက် သင်က “တိုးတက်မှုအခြေအနေ မည်သို့ရှိနေသနည်း” ဟု မေးလျှင် ၎င်းတို့က “ပြီးလုပြီ” ဟု ပြောမည်။ သင်က ၎င်းတို့ကို မည်သည့်အရာမေးသည်ဖြစ်စေ စကားတစ်လုံး၊ နှစ်လုံးသာ ပြောလိမ့်မည်။ ၎င်းတို့သည် တစ်ကြိမ်တွင် စကားအနည်းငယ်သာ ထုတ်ပြောလိမ့်မည်ဖြစ်ပြီး ထိုထက်မပိုပေ။ တိကျသော၊ သတ်သတ်မှတ်မှတ်ဖြစ်သော ဝါကျတစ်ကြောင်းကို ၎င်းတို့ပေးမည်မဟုတ်။ ဤသို့သောလူများကို စကားပြောရခြင်းသည် စက်ဆုပ်ဖွယ်ဖြစ်သည်ဟု မမြင်သလော။ ၎င်းတို့သည် သင့်အား မည်သည့်အရာကိုမျှ မပြောလိုသည်မှာ သိသာသည်။ သင်က မေးခွန်းများ ထပ်မေးလျှင် ၎င်းတို့က “အမှုကိစ္စများကို ကျွန်ုပ် မလုပ်ဆောင်နိုင်သည့်အလား ထိုအသေးအဖွဲကိစ္စများကို သင်ဆက်တိုက်မေးနေသည်။ ကျွန်ုပ်သည် တာဝန်နှင့် မသင့်တော်သကဲ့သို့ဖြစ်သည်” ဟူ၍ စိတ်မရှည်ဖြစ်ကြသည်။ ၎င်းတို့သည် လူတို့ကို မေးခွန်းများ မေးခွင့်ပြုလိုစိတ် မရှိခြင်းပင်ဖြစ်သည်။ သင်က ၎င်းတို့အား ဆက်၍မေးနေလျှင် ၎င်းတို့က “သင့်အတွက် ကျွန်ုပ်သည် မည်သည့်အရာ ဖြစ်သနည်း။ ဆရာလုပ်ရန် မြည်း၊ သို့မဟုတ် မြင်းတစ်ကောင်ကောင်ဖြစ်သလော။ သင် ကျွန်ုပ်ကို မယုံကြည်လျှင် ကျွန်ုပ်ကို အသုံးမပြုနှင့်။ ကျွန်ုပ်ကို အသုံးပြုလျှင် ကျွန်ုပ်ကို ယုံကြည်ရမည်။ ကျွန်ုပ်ကို ယုံကြည်ခြင်းဆိုသည်မှာ သင်က စုံစမ်းမေးမြန်းခြင်းများ အစဉ်မပြုလုပ်သင့်သည်ကို ဆိုလိုခြင်းဖြစ်သည်” ဟု ပြောလိမ့်မည်။ ဤသည်မှာ ၎င်းတို့တွင်ရှိသော သဘောထားမျိုးဖြစ်သည်။ ၎င်းတို့သည် အလုပ်အစီအစဉ်ကို ၎င်းတို့လုပ်ဆောင်ရမည့် တာဝန်အဖြစ် မှတ်ယူသလော။ (မမှတ်ယူပါ။) အန္တိခရစ်များသည်အလုပ်ကို ၎င်းတို့၏ တာဝန်အဖြစ် မမှတ်ယူဘဲ ကောင်းချီးများနှင့် ဆုလာဘ်တစ်ခုကို ရယူရန် အလဲအလှယ်လုပ်သည့်အရာအဖြစ် မှတ်ယူသည်။ ၎င်းတို့သည် အလုပ်လုပ်ပေးရုံမျှဖြင့် ကျေနပ်ကြသည်။ ယင်းကို ကောင်းချီးများဖြင့် လဲလှယ်လိုသည်။ ဤအတွက်ကြောင့် ၎င်းတို့သည် ဝတ်ကျေတမ်းကျေဆန်သော သဘောထားဖြင့် အလုပ်လုပ်ခြင်း ဖြစ်သည်။ တစ်ဖက်တွင် ၎င်းတို့သည် အခြားလူများကို ၎င်းတို့၏ အလုပ်တွင် ကြားဝင်စွက်ဖက်ခြင်း မပြုစေလိုရခြင်း၏ တစ်စိတ်တစ်ဒေသမှာ ၎င်းတို့၏ ဂုဏ်သိက္ခာနှင့်မာနကို ထိန်းသိမ်းရန်အတွက် ဖြစ်သည်။ ၎င်းတို့ထမ်းဆောင်သည့်တာဝန်နှင့် ၎င်းတို့လုပ်သည့်အလုပ်ကို ၎င်းတို့ ပိုင်ဆိုင်သည်ဟုလည်းကောင်း၊ ယင်းတို့သည် ၎င်းတို့၏ ကိုယ်ရေးကိုယ်တာ ကိစ္စများ ဖြစ်သည်ဟုလည်းကောင်း ယုံကြည်ကြသည်။ ဤအတွက်ကြောင့် ၎င်းတို့သည် အခြားလူများကို ဝင်ရောက်စွက်ဖက်ခွင့် မပြုခြင်းဖြစ်သည်။ အခြားတစ်ဖက်တွင် ၎င်းတို့သည် အလုပ်ကို ကောင်းစွာလုပ်ဆောင်ပြီးခဲ့လျှင် ၎င်းတို့သည် ယင်းအတွက် အသိအမှတ်ပြုခံရဖို့ တောင်းဆိုနိုင်သည်။ ဆုချီးမြှင့်ခံရဖို့ တောင်းခံနိုင်သည်။ တစ်စုံတစ်ယောက်က ကြားဝင်စွက်ဖက်လျှင် ၎င်းတို့တစ်ဦးတည်းသာ အသိအမှတ်ပြုခံရမည် မဟုတ်တော့။ အခြားလူများက ၎င်းတို့၏ နာမည်ကောင်းကို လုယူမည်ကို ၎င်းတို့ ကြောက်ရွံ့ကြသည်။ ဤအတွက်ကြောင့် ၎င်းတို့၏အလုပ်၌ အခြားလူများက ဝင်ရောက်စွက်ဖက်ခြင်းကို ၎င်းတို့ လုံးဝ ခွင့်ကို မပြုခြင်းဖြစ်သည်။ အန္တိခရစ်ကဲ့သို့သော ဤလူတို့သည် တစ်ကိုယ်ကောင်းဆန်ပြီး ယုတ်မာသည် မဟုတ်သလော။ မည်သည့်တာဝန်ကို ၎င်းတို့ လုပ်ဆောင်နေသည်ဖြစ်စေ ယင်းသည် ၎င်းတို့၏ အတွင်းရေးကိစ္စများကို ကိုင်တွယ်နေသကဲ့သို့ ဖြစ်သည်။ ၎င်းတို့သည် တစ်စုံတစ်ခုကို ၎င်းတို့ဘာသာ လုပ်ဆောင်သောအခါ၌ မည်သည့်အခြေအနေရှိသည်ဖြစ်စေ အခြားလူများကို ဝင်ရောက်စွက်ဖက်ခွင့်ကို မပြုပေ၊ သို့မဟုတ် ပါဝင်လုပ်ဆောင်ခွင့်ကို မပြုပေ။ ၎င်းတို့သည် ကောင်းစွာလုပ်ဆောင်လျှင် အခြားလူတစ်ယောက်က နာမည်ကောင်းနှင့် အလုပ်ရလဒ်များကို ဝေမျှခံစားဖို့တောင်းဆိုသည်ကို ခွင့်မပြုရန်အတွက် နာမည်ကောင်းကို ၎င်းတို့သာ ရယူမည်ဖြစ်သည်။ ဤသည်မှာ ဒုက္ခမပေးသလော။ ယင်းသည် မည်သည့် စိတ်သဘောထားဖြစ်သနည်း။ စာတန်၏ စိတ်သဘောထားဖြစ်သည်။ စာတန် ပြုမူဆောင်ရွက်သည့်အခါတွင် အခြားမည်သူ၏ ဝင်ရောက်စွက်ဖက်မှုကိုမျှ ခွင့်မပြုပေ။ ၎င်းလုပ်ဆောင်သမျှ၌ ဆုံးဖြတ်ပိုင်ခွင့်ရှိလိုပြီး အရာရာကို ထိန်းချုပ်လိုကာ မည်သူမျှ မကြီးကြပ်ရပေ၊ သို့မဟုတ် မေးမြန်းခြင်းတစ်ခုတလေ မပြုရပေ။ တစ်ဦးတလေက ဝင်ရောက်စွက်ဖက်ပါက၊ သို့မဟုတ် ကြားဝင်နှောင့်ယှက်ပါက ဤသည်မှာ သာ၍ပင် လက်သင့်ခံနိုင်ဖွယ် မရှိပေ။ ဤသည်မှာ အန္တိခရစ်တစ်ဦး ပြုမူဆောင်ရွက်သည့် ပုံစံဖြစ်သည်။ ၎င်းတို့ မည်သည့်အရာကို လုပ်ဆောင်ပါစေ မည်သူမျှ မေးမြန်းခြင်းတစ်ခုတလေ ပြုခွင့်မရှိသကဲ့သို့ နောက်ကွယ်တွင် ၎င်းတို့ မည်သို့စီမံဆောင်ရွက်ပါစေ မည်သူမျှ ဝင်ရောက်စွက်ဖက်ခွင့် မရှိချေ။ ဤသည်မှာ အန္တိခရစ်တစ်ဦး၏ အပြုအမူဖြစ်သည်။ တစ်ဖက်တွင် ၎င်းတို့သည် အလွန်အမင်း မာနထောင်လွှားသည့် စိတ်သဘောထား ရှိသောကြောင့်ဖြစ်ပြီး အခြားတစ်ဖက်တွင် ဆင်ခြင်တုံတရား အလွန်အမင်း ကင်းမဲ့သောကြောင့် ဤသို့ ၎င်းတို့ ပြုမူဆောင်ရွက်ခြင်းဖြစ်ပေသည်။ ၎င်းတို့သည် ကျိုးနွံနာခံခြင်း လုံးလုံး ကင်းမဲ့ကြသကဲ့သို့ မည်သူတစ်ဦးတစ်ယောက်ကိုမျှ ၎င်းတို့အား ကြီးကြပ်ခွင့်၊ သို့မဟုတ် ၎င်းတို့၏ အလုပ်ကို ကြည့်ရှုစစ်ဆေးခွင့် မပြုကြပေ။ ဤသည်တို့သည် ဧကန်အမှန် မကောင်းဆိုးဝါးတစ်ဦး၏ လုပ်ရပ်များဖြစ်ကာ၊ သာမန်လူတစ်ဦး၏ လုပ်ရပ်များနှင့် လုံးလုံး ကွာခြားလေသည်။ အလုပ်လုပ်သည့်သူ မည်သူမဆိုသည် အခြားသူများ၏ ပူးပေါင်းဆောင်ရွက်ခြင်းကို လိုအပ်သည်။ အခြားလူများ၏ အကူအညီ၊ အကြံပြုချက်များနှင့် ပူးပေါင်းဆောင်ရွက်ခြင်းများကို ၎င်းတို့ လိုအပ်သည်။ ပြီးလျှင် ကြီးကြပ်သည့်သူ၊ သို့မဟုတ် စောင့်ကြည့်သည့်သူ တစ်စုံတစ်ဦးရှိပါက ဤသည်မှာ မကောင်းသည့်အရာတစ်ခု မဟုတ်ပေ။ ယင်းမှာ လိုအပ်ပေသည်။ အလုပ်၏ တစ်စိတ်တစ်ပိုင်းတွင် အမှားများဖြစ်လာပြီး ယင်းတို့သည် စောင့်ကြည့်နေသည့် လူများ၏ ခွဲခြားဖော်ထုတ်ခြင်းကို ခံရပြီး ချက်ချင်း ပြုပြင်ခြင်းခံရကာ အလုပ်တွင်ဖြစ်သော ဆုံးရှုံးမှုများကို ရှောင်လွှဲပါက ဤသည်မှာ ကြီးမားသော အထောက်အကူတစ်ခု မဟုတ်သလော။ ထို့ကြောင့် ထက်မြက်သော လူများက အမှုအရာများကို လုပ်ဆောင်သည့်အခါတွင် အခြားလူများ၏ ကြီးကြပ်ခံရခြင်း၊ စောင့်ကြည့်လေ့လာခံရခြင်းနှင့် စုံစမ်းမေးမြန်းမှုများ ပြုလုပ်ခံရခြင်းတို့ကို နှစ်သက်ကြသည်။ မတော်တဆ အမှားတစ်ခု တကယ် ဖြစ်ပေါ်လာပြီး ဤလူများက ယင်းကို ထောက်ပြနိုင်ကာ ထိုအမှားကို ချက်ချင်း ပြုပြင်နိုင်ခဲ့ပါက ဤသည်မှာ များစွာ လိုလားအပ်သော အဆုံးသတ်တစ်ခု မဟုတ်လော။ ဤလောကထဲရှိ မည်သူတစ်ဦးတစ်ယောက်မျှ အခြားသူများ၏ အကူအညီ မလိုသည့်သူ မရှိချေ။ အော်တစ်ဇင်ရောဂါရှိသူ၊ သို့မဟုတ် စိတ်ဓာတ်ကျနေသူများသာ မိမိဘာသာ လုပ်ဆောင်ရခြင်းကို၊ အခြားသောလူများနှင့် ထိတွေ့မှု၊ သို့မဟုတ် ပြောဆိုဆက်ဆံမှု မရှိခြင်းကို နှစ်သက်ကြသည်။ လူများသည် အထီးကျန်စိတ်ဝေဒနာ၊ သို့မဟုတ် စိတ်ကျရောဂါ ခံစားနေရသည့်အခါ ၎င်းတို့သည် ပုံမှန် မဟုတ်တော့ပေ။ မိမိတို့ကိုယ်ကို ထိန်းချုပ်နိုင်ခြင်း မရှိတော့ပေ။ လူများ၏ စိတ်နှင့် ဆင်ခြင်တုံတရားတို့သည် ပုံမှန်ဖြစ်သော်လည်း ၎င်းတို့သည် အခြားသူများနှင့် ဆက်သွယ်ပြောဆိုလိုခြင်းသာ မရှိလျှင်၊ ၎င်းတို့ လုပ်သည့် မည်သည့်အရာကိုမျှ လူများကို မသိစေလိုလျှင်၊ ၎င်းတို့သည် လျှို့ဝှက်စွာ၊ အတွင်းရေးဆန်စွာ လုပ်ဆောင်လိုပြီး နောက်ကွယ်၌ လှုပ်ရှားလိုလျှင် အခြားမည်သူမဆို ပြောဆိုသည့်အရာကိုမျှ နားမထောင်လျှင် ထိုသို့သော လူများသည် အန္တိခရစ်များဖြစ်သည် မဟုတ်လော။ ၎င်းတို့သည် အန္တိခရစ်များဖြစ်သည်။

တစ်ခါက အသင်းတော်တစ်ခု၏ ခေါင်းဆောင်ကို ငါတွေ့သောအခါ ညီအစ်ကိုမောင်နှမများ၏ တာဝန်ထမ်းဆောင်မှုတွင် မည်သည့်အရာ ဖြစ်ပျက်နေသည်ကို သူ့အား ငါမေးခဲ့သည်။ ငါက “လက်ရှိတွင် အသင်းတော်၌ အသင်းတော်အသက်တာကို နှောင့်ယှက်နေသောသူ တစ်ယောက်တလေ ရှိသလော” ဟု မေးသည်။ သူပြောသည့်အရာကို သင် မှန်းဆနိုင်သလော။ “အခြေအနေအားလုံးက အဆင်ပြေပါသည်။ ပြဿနာမရှိ” ဟူ၍ ဖြစ်သည်။ ငါက “ညီအစ်မ မည်သူမည်ဝါသည် သူမတာဝန်တွင် မည်သို့အခြေအနေရှိသနည်း” ဟု မေးသည်။ သူက “အဆင်ပြေသည်” ဟု ဆိုသည်။ ထို့နောက် ငါက “ဘုရားသခင်ကို သူမ ယုံကြည်ခဲ့သည်မှာ နှစ်မည်မျှရှိသနည်း” ဟု မေးသည်။ သူက “အဆင်ပြေပါသည်” ဟု ပြောသည်။ ငါက “ဤစားပွဲသည် ဤနေရာတွင် မရှိသင့်။ ရွှေ့ရမည်” ဟု ပြောသည်။ သူက “ကျွန်ုပ် စဉ်းစားလိုက်မည်” ဟု ဆိုသည်။ ငါက “ဤမြေကွက်က ရေလောင်းဖို့ မလိုအပ်သလော” ဟု ပြောသည်။ သူက “ယင်းကို ကျွန်ုပ်တို့ မိတ်သဟာယဖွဲ့မည်” ဟု ဆိုသည်။ ငါက “ဤသည်မှာ ဤနှစ်တွင် ဤမြေကွက်၌ သင်စိုက်ပျိုးခဲ့သော သီးနှံဖြစ်သည်။ နောက်နှစ်တွင် ဤသီးနှံကိုပင် စိုက်ပျိုးမည်လော” ဟု ပြောသည်။ သူက “ကျွန်ုပ်တို့၏ ဆုံးဖြတ်ချက်ချသည့် အဖွဲ့၌ အစီအစဉ်ရှိသည်” ဟု ဆိုသည်။ ယင်းတို့မှာ သူပေးသော အဖြေမျိုးတို့ဖြစ်သည်။ ယင်းတို့ကို ကြားသောအခါတွင် သင့်အား မည်သည့်ခံစားချက်ပေးသနည်း။ ယင်းတို့တွင် တစ်စုံတစ်ခုကို သင်နားလည်သလော။ သတင်းအချက်အလက်တစ်ခုခုကို ရသလော။ (လုံးဝ မရပါ။) သူသည် သင့်အား နှပ်ချသည်ကိုလည်းကောင်း၊ သင့်အား ငတုံးငအ၊ ပြင်ပလူအဖြစ် မှတ်ယူနေသည်ကိုလည်းကောင်း ချက်ချင်းသိနိုင်သည်။ ပြင်ပလူက အတိအကျမည်သူ ဖြစ်သည်ကို သူမသိပေ။ ဤအရာကို ဘာသာတရားမရှိသူများက “ဧည့်ခံဝတ်ပြုသူအဖြစ် ပြုမူနေသော ဧည့်သည်” ဟု ခေါ်သည်။ သူကိုယ်တိုင်၏ ပင်ကိုလက္ခဏာကို သူမသိပေ။ ငါက “ဤနေရာတွင် လူပေါင်းများစွာ နေထိုင်နေကြသည်။ လေက ကောင်းစွာ လည်ပတ်မှုမရှိ။ ပန်ကာတစ်ခုကို ဆင်သင့်သည်၊ သို့မဟုတ်လျှင် ဤနေရာတွင် အလွန်ပူလိမ့်မည်။ ပြီးလျှင် လူတို့သည် အပူရှပ်ဖွယ်ရှိလိမ့်မည်” ဟု ဆိုသည်။ သူက “ယင်းကို ကျွန်ုပ်တို့ ဆွေးနွေးမည်” ဟု ဆိုသည်။ ငါ သူ့ကို ပြောသမျှကို သူက ဆွေးနွေးရန် လိုအပ်နေသည်။ မိတ်သဟာယဖွဲ့ရန်နှင့် အသေအချာ စဉ်းစားရန်လည်း လိုအပ်နေသည်။ မည်သည့် အစီအစဉ်များကို ငါပြုလုပ်သည်ဖြစ်စေ၊ မည်သည့်အရာကို ငါပြောသည်ဖြစ်စေ၊ သူ့အတွက် အရေးမကြီးပေ။ သူ့အတွက် ယင်းတို့သည် အစီအစဉ်များ၊ သို့မဟုတ် အမိန့်များမဟုတ်။ ပြီးလျှင် ယင်းတို့ကို သူ အကောင်အထည် မဖော်ခဲ့ပေ။ ဤသို့ဆိုလျှင် ငါ၏ စကားများကို မည်သည့်အရာအဖြစ် သူမှတ်ယူခဲ့သနည်း။ (သူ စဉ်းစားသုံးသပ်ရန် အကြံပြုချက်များအဖြစ် ဖြစ်သည်။) သူ စဉ်းစားသုံးသပ်ရန် အကြံပြုချက်များကို ငါပေးခဲ့ခြင်းဖြစ်သလော။ မဟုတ်ပေ။ ငါသည် သူ့ကို မည်သည့်အရာ သူလုပ်ဆောင်သင့်သည်ကို၊ မည်သည့်အရာ သူလုပ်ရမည်ကို ငါပြောနေခြင်း ဖြစ်သည်။ ငါပြောနေသည့်အရာကို သူနားမလည်ခဲ့ခြင်း ဖြစ်သလော။ သူနားမလည်ခဲ့လျှင် သူ၏ ပင်ကိုလက္ခဏာသည် မည်သည့်အရာဖြစ်သည်ကို မသိသော၊ သို့မဟုတ် မည်သည့်တာဝန်အား သူထမ်းဆောင်နေသည်ကို မသိသော ဉာဏ်မရှိသူ ဖြစ်သည်ဟု ဆိုလိုသည်။ လေအအေးပေးစက်၊ သို့မဟုတ် လေထွက်ပေါက်မရှိဘဲ ထိုနေရာတွင် လူများစွာနေထိုင်နေကြသည်။ ပန်ကာတစ်ခုကို မတပ်ဆင်သည့်အတွက် သူသည် မည်မျှ ဉာဏ်ရှိနေနိုင်သနည်း။ သူသည် ချက်ချင်း အိမ်ပြန်သင့်သည်။ သူသည် အမှိုက်ဖြစ်သည်။ ဘုရားအိမ်တော်က အမှိုက်ကို အလိုမရှိ။ လူတို့သည် မည်သည့်အရာမဆိုနှင့် ပတ်သက်၍ အရာရာတိုင်းကို မသိသော်လည်း သင်ယူနိုင်သည်။ ငါနားမလည်သော အရာအချို့ရှိသည်။ ထို့ကြောင့် “ယင်းကို လုပ်ဆောင်ရန် မည်သည့်အရာက နည်းလမ်းကောင်းတစ်ခုဖြစ်သည်ဟု သင်တို့ ထင်ကြသနည်း။ သင်တို့၏ အကြံပြုချက်များကို လွတ်လပ်စွာ ပေးနိုင်သည်”ဟူ၍ ယင်းတို့ကို အခြားလူများနှင့် ငါဆွေးနွေးသည်။ နည်းလမ်းတစ်ခုခုက အကောင်းဆုံးဖြစ်သည်ဟု လူအချို့က ထင်လျှင် ငါက “ကောင်းပြီ။ သင်ပြောသည့်အတိုင်း လုပ်ကြစို့။ မည်သို့ပင်ဖြစ်စေ မည်သည့်အရာအား ငါတို့လုပ်သင့်သည်ကို ငါသေချာ မတွေးရသေးပေ။ သင်ပြောသည့်အရာအတိုင်း ငါတို့လုပ်ဆောင်မည်” ဟု ဆိုသည်။ ယင်းသည် ပုံမှန်လူ့သဘာဝ၏ စဉ်းစားပုံ မဟုတ်လော။ ဤသည်မှာ အခြားလူများနှင့် သင့်မြတ်သည်ဟု ဆိုလိုသည့်အရာ ဖြစ်သည်။ လူတို့သည် အခြားလူများနှင့် သင့်မြတ်ခြင်းတွင် မည်သူက သာလွန်သည်၊ မည်သူက နိမ့်ကျသည်၊ သို့မဟုတ် မည်သူက ထင်ပေါ်ပြီး မည်သူက မထင်ပေါ်သည်၊ သို့မဟုတ် အမှုအရာများအပေါ် မည်သူက ဆုံးဖြတ်ပိုင်ခွင့် ရှိသည်တို့ကြား၌ ခွဲခြားမှု မပြုရပေ။ ဤခွဲခြားမှုများကို ပြုလုပ်ဖို့ မလိုအပ်ပေ။ မည်သူ၏ နည်းလမ်းက မှန်ကန်ပြီး သမ္မာတရားစည်းမျဉ်းများနှင့် ကိုက်ညီသည်ဖြစ်စေ ယင်းမှာ အရေးစိုက်ရမည့်သူ ဖြစ်သည်။ သင်တို့သည် ဤသို့လုပ်ဆောင်နိုင်စွမ်း ရှိသလော။ (ရှိပါသည်။) ဤသို့လုပ်ဆောင်နိုင်စွမ်း မရှိသောသူအချို့ ရှိသည်။ အန္တိခရစ်များက ဤသို့လုပ်ဆောင်နိုင်စွမ်းမရှိ။ ၎င်းတို့သည် အဆုံးအဖြတ်ပေးပိုင်ခွင့်ကိုသာ မလျှော့တမ်း တောင်းဆိုသည်။ ယင်းသည် မည်သည့်အရာမျိုးဖြစ်သနည်း။ အခြားလူများက တင်ပြသောအရာများသည် ကျိုးကြောင်းသင့်လျှင်ပင် ၎င်းတို့အတွက် အလုပ်မဖြစ်ပေ။ မှန်ကန်ပြီး ကျိုးကြောင်းသင့်သည်ကို ၎င်းတို့သိသော်လည်း အခြားသူတစ်ဦးတလေက အဆိုပြုသည့် မည်သည့်အရာကိုမျှ လိုက်နာမည်မဟုတ်။ တစ်စုံတစ်ခုကို အဆိုပြုသည်မှာ ၎င်းတို့ ဖြစ်သရွေ့ ၎င်းတို့ပျော်ရွှင်သည်။ ဤသေးငယ်သောကိစ္စတွင်ပင် ၎င်းတို့သည် ပြိုင်ဘက်ကင်းဖို့အတွက် ယှဉ်ပြိုင်ကြိုးစားသည်။ ယင်းသည် မည်သည့်စိတ်သဘောထားနည်း။ အန္တိခရစ်တစ်ဦး၏ စိတ်သဘောထားဖြစ်သည်။ ၎င်းတို့သည် အဆင့်အတန်း၊ ကျော်ကြားမှု၊ ဂုဏ်တို့အပေါ်တွင် အလွန်အကျွံ တန်ဖိုးထားသည်။ မည်မျှ တန်ဖိုးထားသနည်း။ ထိုအရာများသည် ၎င်းတို့အတွက် ၎င်းတို့၏အသက်ထက်ပင် ပိုအရေးကြီးသည်။ ၎င်းတို့၏ အသက်စွန့်ရမည်ဆိုလျှင်ပင် ၎င်းတို့၏ အဆင့်အတန်းနှင့် ကျော်ကြားမှုကို အကာအကွယ်ပေးလိမ့်မည်။

အန္တိခရစ်တို့သည် ၎င်းတို့လုပ်သည့် မည်သည့်အလုပ်မဆို၌ အခြားလူများ၏ ဝင်ရောက်စွက်ဖက်မှု၊ စုံစမ်းမေးမြန်းမှုများ၊ သို့မဟုတ် ကြီးကြပ်မှုတို့ကို တားမြစ်သကဲ့သို့ ဤတားမြစ်ချက်သည် နည်းအချို့တွင် ပေါ်လွင်လေသည်။ တစ်ခုမှာ ရိုးရိုးရှင်းရှင်း ငြင်းဆိုခြင်း ဖြစ်သည်။ “ကျွန်ုပ် အလုပ်လုပ်နေချိန်တွင် ဝင်ရောက်စွက်ဖက်ခြင်း၊ စုံစမ်းမေးမြန်းခြင်းနှင့် ကျွန်ုပ်ကို ကြီးကြပ်ခြင်းတို့ကို ရပ်ပါ။ ကျွန်ုပ်လုပ်သည့် မည်သည့်အလုပ်မဆိုသည် ကျွန်ုပ်၏ တာဝန်ဖြစ်သည်။ လုပ်ရမည့်ပုံနှင့်ပတ်သက်၍ ကျွန်ုပ်၌ အကြံရှိပြီးဖြစ်သလို ကျွန်ုပ်ကို စီမံခန့်ခွဲဖို့ မည်သူ့ကိုမျှ ကျွန်ုပ် မလိုအပ်ပါ” ဟူ၍ ဖြစ်သည်။ ဤသည်မှာ မကွယ်မထောင့် ငြင်းဆန်ခြင်း ဖြစ်သည်။ နောက်ထပ် သရုပ်သကန်မှာ “ဟုတ်ပါပြီ။ မိတ်သဟာယပြုပြီး အလုပ်ကို မည်သို့လုပ်သင့်သည်ကို ကြည့်ကြပါစို့”ဟု ပြောလျက် သဘောပေါက်လက်ခံလွယ်သည့် အသွင်ဖြစ်သည်၊ သို့သော်လည်း အခြားသူများက အမှန်တကယ် စုံစမ်းမေးမြန်းပြီး ၎င်းတို့အလုပ်ကြောင်း ပိုသိရဖို့ ကြိုးစားသောအခါ သို့မဟုတ် ထိုသူတို့က ပြဿနာအနည်းငယ်ကို ထောက်ပြပြီး အကြံပြုချက်အနည်းငယ် ပေးသောအခါ ၎င်းတို့၏ သဘောထားမှာ အဘယ်နည်း။ (၎င်းတို့သည် သဘောပေါက်လက်ခံခြင်း မရှိပါ။) မှန်ပေသည်။ ၎င်းတို့သည် လက်ခံဖို့ တကယ်ကို ငြင်းဆိုကြသည်။ ၎င်းတို့သည် အခြားသူများ၏ အကြံပြုချက်များကို ငြင်းပယ်ဖို့ မူမမှန်သော အကြောင်းပြချက်များနှင့် ဆင်ခြေများကို ရှာကြသည်။ ၎င်းတို့သည် အမှားကို အမှန်၊ အမှန်ကို အမှားသို့ပြောင်းသော်လည်း အမှန်မှာမူ ၎င်းတို့၏ စိတ်နှလုံးထဲတွင် ၎င်းတို့သည် ယုတ္တိကို အတင်းသွတ်သွင်းနေကြောင်း၊ ကြီးကျယ်သည့် စကားများကို ပြောနေကြောင်း၊ ၎င်းတို့ပြောနေသည့်အရာမှာ သဘောတရား သက်သက်သာ ဖြစ်ကြောင်း ၎င်းတို့၏စကားများ၌ အခြားလူများပြောဆိုသည့်အရာကဲ့သို့ လက်တွေ့ကျမှုတစ်ခုမျှ မရှိကြောင်း ၎င်းတို့ သိကြလေသည်။ သို့သော် ၎င်းတို့၏ ဂုဏ်အဆင့်အတန်းကို ကာကွယ်ဖို့၊ ၎င်းတို့သည် မှားကြောင်းနှင့် အခြားလူများက မှန်ကန်ကြောင်း ကောင်းစွာ သိလျက်နှင့် အခြားလူများ၏ အမှန်ကို အမှားအဖြစ်သို့ ပြောင်းလဲကာ မိမိတို့၏ ကိုယ်ပိုင်အမှားကို အမှန်အဖြစ်သို့ ပြောင်းလဲဆဲဖြစ်သည်။ ပြီးလျှင် ၎င်းတို့ရှိသည့်နေရာတွင် မှန်ကန်ပြီး သမ္မာတရားနှင့်ကိုက်ညီသည့် အမှုကိစ္စများကို မိတ်ဆက်ပေးဖို့၊ သို့မဟုတ် လက်တွေ့အကောင်အထည်ဖော်ဖို့ ခွင့်မပြုဘဲ ဆက်လက် ဆောင်ရွက်ကြလေသည်။ ၎င်းတို့သည် အသင်းတော်အလုပ်ကို ကစားပွဲတစ်ခုအဖြစ်၊ ရယ်စရာတစ်ခုအဖြစ် မမှတ်ယူနေသလော။ ၎င်းတို့သည် စုံစမ်းမေးမြန်းမှုများနှင့် ကြီးကြပ်မှုကို လက်ခံရန် ငြင်းဆန်နေသည် မဟုတ်သလော။ ၎င်းတို့သည် သင့်အား “သင်သည် ကျွန်ုပ်အလုပ်ကို ဝင်ရောက်စွက်ဖက်ခွင့်မရှိ” ဟု ပြောခြင်းအားဖြင့် ၎င်းတို့၏ ဤ “တားမြစ်မှု” ကို ပြောင်ပြောင်တင်းတင်း မဖော်ပြပေ။ ဤသည်မှာ ၎င်းတို့ပေါ်ပေါက်သည့်ပုံစံမဟုတ်ဘဲ ၎င်းတို့၏ စိတ်နေစိတ်ထားဖြစ်သည်။ ၎င်းတို့သည် လှည့်ကွက်အချို့ကို အသုံးပြုမည်ဖြစ်ပြီး အပြင်ပန်း၌ အလွန်ပင် ဘာသာတရားကိုင်းရှိုင်းသည့် ပုံစံရှိသည်။ ၎င်းတို့က “ကျွန်ုပ်တို့သည် အမှန်တကယ်ပင် အကူအညီ လိုအပ်နေသည့် သဘောဖြစ်နေသည်။ ထို့ကြောင့် ယခု သင်ရောက်နေသောကြောင့် ကျွန်ုပ်တို့နှင့် အနည်းငယ် မိတ်သဟာယဖွဲ့ပါ” ဟူ၍ ဆိုလိမ့်မည်။ ၎င်းတို့သည် စစ်မှန်မှုရှိသည်ဟု ၎င်းတို့ထက် အဆင့်မြင့်သော ခေါင်းဆောင်က ယုံကြည်လိမ့်မည်။ ထို့ကြောင့် ၎င်းတို့နှင့် မိတ်သဟာယဖွဲ့ကာ အခြေအနေများအကြောင်းကို အရှိအတိုင်း ပြောလိမ့်မည်။ ခေါင်းဆောင်ပြောသည်ကို ၎င်းတို့ ကြားသည်နှင့် ၎င်းတို့က “ယင်းသည် အမှုအရာများကို သင်မြင်ပုံဖြစ်သည်။ ဤသို့ဆိုလျှင် သင့်အမြင်ကို ချေပပြီး မဟုတ်မမှန်ကြောင်းပြရန်အတွက် သင်နှင့် ကျွန်ုပ်ငြင်းခုံဆွေးနွေးရမည်။ သင့်ကို အရှက်ရစေမည်” ဟူ၍ တွေးလိမ့်မည်။ ယင်းသည် လက်ခံသည့် သဘောထားဖြစ်သလော။ (မဟုတ်ပါ။) ဤသို့ဆိုလျှင် မည်သည့်သဘောထား ဖြစ်သနည်း။ ၎င်းတို့လုပ်ဆောင်သည့်အလုပ်တွင် အခြားလူများက ဝင်ရောက်စွက်ဖက်ခြင်း၊ စုံစမ်းမေးမြန်းခြင်း၊ သို့မဟုတ် ကြီးကြပ်ခြင်းကို သည်းခံရန် ငြင်းဆန်ခြင်း ဖြစ်သည်။ အန္တိခရစ်များက ဤသို့လုပ်ဆောင်မည်ကို ကြည့်လျှင် ၎င်းတို့သည် လူတို့ကို အဘယ်ကြောင့် ဟန်လုပ်ပြပြီး လက်ခံသည့်သဘောထားကို ဟန်ဆောင်သနည်း။ ၎င်းတို့သည် ဤနည်းဖြင့် လူတို့အား လှည့်ဖြားမည်ဆိုသည်က ၎င်းတို့ အဘယ်မျှပင် အလွန်စဉ်းလဲကြောင်းကို ပြသည်။ လူတို့က ၎င်းတို့အား ရိပ်စားမိမည်ကို ၎င်းတို့ကြောက်သည်။ အထူးသဖြင့် လက်ရှိအချိန်တွင် ပိုင်းခြားသိမြင်နိုင်စွမ်း အတိုင်းအတာတစ်ခု ရှိသည့် လူအချို့ရှိသည်။ ထို့ကြောင့် အန္တိခရစ်တစ်ဦးက အခြားလူများ၏ ကြီးကြပ်မှုနှင့် အကူအညီကို တဲ့တိုးငြင်းဆန်လျှင် လူတို့သည် သိနိုင်မည်ဖြစ်ပြီး ၎င်းတို့ကို ရိပ်စားမိနိုင်မည်။ ဤသို့ဆိုလျှင် ၎င်းတို့သည် ၎င်းတို့၏ ဂုဏ်နှင့် အဆင့်အတန်းကို ဆုံးရှုံးလိမ့်မည်။ ပြီးလျှင် နောင်တွင် ၎င်းတို့အနေဖြင့် ခေါင်းဆောင်၊ သို့မဟုတ် အမှုဆောင်အဖြစ် အရွေးခံရဖို့ လွယ်ကူမည်မဟုတ်ပေ။ ထို့ကြောင့် ပို၍အဆင့်မြင့်သော ခေါင်းဆောင်တစ်ဦးက ၎င်းတို့အလုပ်ကို စစ်ဆေးသောအခါ ၎င်းတို့က လက်ခံဟန်ဆောင်ပြီး ကျေနပ်ဖွယ်ဖြစ်သော၊ အလိုကိုဖြည့်သော အရာများအားပြောကာ “ကျွန်ုပ်တို့၏ ခေါင်းဆောင်သည် မည်မျှဘာသာတရား ကိုင်းရှိုင်းသည်၊ သမ္မာတရားကို မည်မျှရှာဖွေသည်ကို ကြည့်ပါ။ ကျွန်ုပ်တို့၏ ခေါင်းဆောင်သည် ကျွန်ုပ်တို့၏ အသက်တာများနှင့် အသင်းတော်အလုပ်ကို ကြည့်ရှုစောင့်ရှောက်နေသည်။ သူသည် သူ့တာဝန်ကို ထမ်းဆောင်ခြင်းတွင် တာဝန်ခံယူမှုရှိသည်။ နောက်ရွေးကောက်ပွဲတွင် သူ့ကို ငါတို့ တစ်ဖန်ရွေးချယ်မည်” ဟူ၍ လူတိုင်းအား တွေးစေသည်။ မည်သူမျှ မမြင်မိသောအရာမှာ ပိုမိုအဆင့်မြင့်သော ခေါင်းဆောင်က ထွက်ခွာသွားသည်နှင့် အန္တိခရစ်က ဤသို့သောအရာတစ်ခုကို ပြောလိမ့်မည်။ “အလုပ်ကို စစ်ဆေးခဲ့သည့် ထိုသူပြောသည့်အရာက လက်သင့်ခံနိုင်ဖွယ်ရာ ဖြစ်သည်။ သို့သော် ကျွန်ုပ်တို့အသင်းတော်ရှိ အခြေအနေများနှင့် မလွဲမသွေ သင့်တော်ခြင်းမျိုး ရှိချင်မှရှိပေမည်။ အသင်းတော်တိုင်းတွင် အခြေအနေများက မတူပေ။ သူပြောသည့်အရာကို ကျွန်ုပ်တို့ အလုံးစုံလိုက်လုပ်၍ မဖြစ်။ ကျွန်ုပ်တို့၏ တကယ့်အခြေအနေကို ထည့်စဉ်းစားပြီး စဉ်းစားသုံးသပ်ရမည်။ စည်းမျဉ်းစည်းကမ်းများကို မစဉ်းမစားအသုံးချ၍ မဖြစ်” ဟူ၍ ဖြစ်သည်။ ပြီးလျှင် လူတိုင်းက ယင်းသည် မှန်သည်ဟု တွေးမိသွားသည်။ ၎င်းတို့သည် အထင်အမြင်မှားအောင် ပြုလုပ်သည်ကို ခံရပြီးဖြစ်သည် မဟုတ်လော။ အန္တိခရစ် လုပ်ဆောင်သည့်အရာ၏ တစ်ပိုင်းမှာ ကျေနပ်ဖွယ်ဖြစ်သော စကားများကို ပြောဆိုပြီး အခြားလူတို့၏ ကြီးကြပ်မှုကို လက်ခံဟန်ဆောင်ခြင်း ဖြစ်သည်။ ထို့နောက် ချက်ချင်းပင် ၎င်းတို့သည် အဖွဲ့တွင်းတွင် အထင်အမြင်မှားစေခြင်း၊ အယူဝါဒသွတ်သွင်းခြင်းအလုပ်ကို စတင်လုပ်ဆောင်သည်။ ၎င်းတို့သည် ဤနည်းလမ်းနှစ်ပိုင်းကို တစ်ပြိုင်နက် အကောင်အထည်ဖော်သည်။ ၎င်းတို့တွင် လှည့်ကွက်များရှိသလော။ အမှန်ပင် များစွာရှိသည်။ အပြင်ပန်းတွင် ၎င်းတို့သည် ကောင်းစွာ ပြောဆိုပြီး လက်ခံဟန်ဆောင်ကာ ၎င်းတို့သည် အလုပ်အပေါ် အတော်အတန် တာဝန်ရှိသည်ဟု အလွန်ခံစားရသည်ဟုလည်းကောင်း၊ ၎င်းတို့၏ ရာထူးနှင့် အဆင့်အတန်းကို လက်လွှတ်နိုင်သည်ဟုလည်းကောင်း၊ ၎င်းတို့သည် အာဏာရှင်မဟုတ်ဘဲ အထက်မှ၊ သို့မဟုတ် အခြားသောလူများထံမှ ကြီးကြပ်မှုကို လက်ခံနိုင်သည်ဟုလည်းကောင်း လူတိုင်း ယုံကြည်စေရန် လုပ်ဆောင်သည်။ ပြီးလျှင် ၎င်းတို့သည် ထိုသို့လုပ်ဆောင်သောအခါတွင် အမှုအရာများ၏ အားသာချက်၊ အားနည်းချက်များကို ညီအစ်ကိုမောင်နှမများ “ရှင်းလင်းစေရန်” လုပ်ဆောင်ပြီး အခြေအနေအမျိုးမျိုးကို “ရှင်းလင်းစေရန်” လုပ်ဆောင်သည်။ ၎င်းတို့၏ ရည်မှန်းချက်မှာ အဘယ်နည်း။ အခြားသူများ ဝင်ရောက်စွက်ဖက်ခြင်း၊ စုံစမ်းမေးမြန်းခြင်း၊ သို့မဟုတ် ကြီးကြပ်ခြင်းကို လက်မခံဖို့နှင့် ၎င်းတို့ ထိုသို့ပြုမူဆောင်ရွက်ခြင်းသည် ခိုင်လုံကြောင်း၊ မှန်ကန်ကြောင်း၊ ဘုရားအိမ်တော်၏ အလုပ်အစီအစဉ်များနှင့် ကိုက်ညီကာ၊ လုပ်ရပ်စည်းမျဉ်းများနှင့် ကိုက်ညီကြောင်း၊ ပြီးလျှင် ခေါင်းဆောင်အနေဖြင့် ၎င်းတို့သည် စည်းမျဉ်း လိုက်နာကြောင်းကို ညီအစ်ကိုမောင်နှမများ တွေးစေဖို့ ဖြစ်လေသည်။ အမှန်တွင် အသင်းတော်၌ လူအနည်းငယ်သာလျှင် သမ္မာတရားကို နားလည်ကြသည်။ အများစုသည် သေချာပေါက် ပိုင်းခြားသိမြင်မှု မရှိကြချေ။ သူတို့သည် ဤအန္တိခရစ်ကို သူ၏အရှိအတိုင်း မမြင်နိုင်ကြသကဲ့သို့၊ သူ၏ အထင်အမြင်မှားစေခြင်းကို အလိုအလျောက် ခံကြရသည်။ ဥပမာ လူအချို့သည် သီးသန့် အကြောင်းပြချက်တစ်ခုခုကြောင့် ညတွင် မအိပ်ကြပေ။ ၎င်းတို့သည် တစ်ညလုံး မအိပ်ဘဲ နေသည်။ လူနှစ်မျိုးနှစ်စားရှိသည်။ ယင်းတို့တွင် ထိုမအိပ်ခြင်းက မတူညီသော ပုံစံနှစ်မျိုးဖြင့် ပေါ်လွင်သည်။ ပထမတစ်မျိုးက နေ့ခင်းပိုင်းတွင် အိပ်၍ရသည်နှင့် အနည်းငယ်အိပ်စက်ဖို့ အခွင့်အရေးရှာသည်။ ၎င်းတို့ ညမအိပ်ခဲ့သည်ကို အခြားလူများအား သိခွင့်မပေး။ ယင်းမှာ အခြေအနေတစ်ခုဖြစ်သည်။ အမှုအရာများ၏ ပကတိအခြေအနေဖြစ်သည်။ ယင်းနောက်ကွယ်တွင် ရည်ရွယ်ချက်မရှိ။ အခြားလူအမျိုးအစားက အစာစားသည့်အချိန်များတွင် ငိုက်မျဉ်းပြီး လူတိုင်းအား “ယမန်နေ့ညက ကျွန်ုပ် မအိပ်ခဲ့ပါ” ဟု ပြောသည်။ လူတစ်ယောက်က “အဘယ်ကြောင့် မအိပ်ခဲ့သနည်း” ဟု မေးပြီး သူက “အွန်လိုင်း စုဝေးပွဲတစ်ခုရှိခဲ့ပြီး အလုပ်တွင် ပြဿနာတချို့ကို ကျွန်ုပ်တွေ့ခဲ့သည်။ ထိုပြဿနာများကို ဖြေရှင်းလျက် တစ်ညလုံး မအိပ်ဘဲနေခဲ့သည်” ဟု ဆိုသည်။ ၎င်းတို့သည် တစ်ညလုံးမအိပ်ခဲ့သည်ကို မရပ်မနားဆက်လက်၍ ကြေညာသည်။ ၎င်းတို့သည် တစ်ညလုံး မအိပ်ဘဲနေရန် တွန့်ဆုတ်သလော။ အဘယ်ကြောင့် အဖွဲ့ကို ရှင်းလင်းပြနေသနည်း။ ထိုရှင်းပြချက်အတွင်းတွင် တစ်စုံတစ်ခုရှိသလော။ ၎င်းတို့၏ ပန်းတိုင်က အဘယ်နည်း။ အခြားလူများ မသိနိုင်မည်ကို ကြောက်ပြီး ၎င်းတို့လုပ်ဆောင်ခဲ့သည့်အရာကို တစ်လောကလုံးအား အသိပေးလိုသည်။ ၎င်းတို့သည် ဒုက္ခခံခဲ့သည်ကိုလည်းကောင်း၊ တစ်ညလုံး မအိပ်ဘဲနေခဲ့သည်ကိုလည်းကောင်း၊ ဘုရားသခင်အပေါ် ၎င်းတို့၏ ယုံကြည်မှုတွင် အဖိုးအခပေးဆပ်လိုစိတ် ရှိသည်ကိုလည်းကောင်း၊ ၎င်းတို့သည် သက်သာမှုကို တပ်မက်ခြင်း မရှိသည်ကိုလည်းကောင်း လူတိုင်းအား သိစေလိုသည်။ ဤအရာဖြင့် ၎င်းတို့သည် ညီအစ်ကိုမောင်နှမများ၏ ကရုဏာနှင့် အသိအမှတ်ပြုခြင်းကို ရယူဖို့ ရည်ရွယ်သည်။ ၎င်းတို့သည် အပေါ်ယံ စွမ်းဆောင်မှုကို ပြုလုပ်ခြင်းအားဖြင့် လူတို့၏ စိတ်နှလုံးကို စည်းရုံးသိမ်းသွင်းသည်။ ဤသို့လုပ်ဆောင်ခြင်းတွင် ၎င်းတို့သည် အခြားလူများအား ၎င်းတို့ကို အထင်ကြီးစေသည်။ ပြီးလျှင် လူတို့၏ စိတ်နှလုံး၌ ဂုဏ်သိက္ခာကို ၎င်းတို့ ရရှိသည်။ ၎င်းတို့သည် အဆင့်အတန်းရှိသည်နှင့် ဩဇာအာဏာဖြင့် စကားပြောဖို့ သေချာသည်။ ၎င်းတို့သည် ဩဇာအာဏာဖြင့် စကားပြောသည်နှင့် တစ်ပြိုင်နက် အဆင့်အတန်းဖြင့် လိုက်ပါလာသော အထူးအကျိုးခံစားခွင့်ကို ခံစားနိုင်မည်မဟုတ်လော။ (ဟုတ်ပါသည်။) ၎င်းတို့သည် ဤအခွင့်အလမ်းကို လက်မလွှတ်တမ်း အသုံးချခဲ့သည်ဟု သင်ထင်သလော။ သင်တို့သည် မအိပ်ရသေးသောအခါ၊ သို့မဟုတ် ညနက်သည်အထိ မအိပ်ဘဲနေသောအခါတွင် အခြားလူများကို ပြောသလော။ (ပြောပါသည်။) ပြောသောအခါတွင် ယင်းသည် မရည်ရွယ်ဘဲ ဖြစ်သလော၊ သို့မဟုတ် ယင်းနောက်ကွယ်တွင် ရည်ရွယ်ချက်တစ်ခုခု ရှိသလော။ သင်က တစ်စုံတစ်ယောက်ကို ပေါ့ပေါ့တန်တန်ပြောခြင်းသာ ဖြစ်သလော၊ သို့မဟုတ် ကိုယ်ရည်သွေးလျက် ကြီးကျယ်သော ကြေညာမှုကို ပြုနေခြင်း ဖြစ်သလော။ (ပေါ့ပေါ့တန်တန်ပြောခြင်း ဖြစ်သည်။) ပေါ့ပေါ့တန်တန်ဖြစ်စွာ ပြောခြင်းနောက်ကွယ်တွင် ရည်ရွယ်ချက်မရှိ။ ယင်းသည် စိတ်သဘောထားဆိုင်ရာ ပြဿနာတစ်ခုကို မညွှန်ပြပေ။ တမင်တကာ ပြောခြင်းနှင့် မရည်ရွယ်ဘဲ ပြောဆိုခြင်းတွင် လုံးဝ မတူညီသော သဘာဝတစ်ခုရှိသည်။ အန္တိခရစ်တစ်ဦးက ပြုမူဆောင်ရွက်သောအခါ အပေါ်ယံ၌ သူသည် အခြားလူများ၏ ဝင်ရောက်စွက်ဖက်ခြင်းနှင့် စုံစမ်းမေးမြန်းခြင်းများကို လက်ခံသည့်ပုံစံရှိသည်ဖြစ်စေ၊ ယင်းတို့ကို တဲ့တိုးငြင်းပယ်နေသည်ဖြစ်စေ မည်သည့်အရာဖြစ်သည်ဖြစ်စေ သူလုပ်နေသည့်အရာနောက်ကွယ်ရှိ ရည်ရွယ်ချက်မှာ အဘယ်နည်း။ ၎င်းတို့သည် အဆင့်အတန်းနှင့် အာဏာကို ဆုပ်ကိုင်နေခြင်း ဖြစ်သည်။ ယင်းကို လက်လွှတ်မည်ကို မဟုတ်။ ယင်းသည် ၎င်းတို့၏ ရည်ရွယ်ချက်မဟုတ်လော။ (ဟုတ်ပါသည်။) မှန်သည်။ ၎င်းတို့သည် ၎င်းတို့၏ ကြိုးစားရယူခဲ့ရသော အာဏာ၊ ၎င်းတို့၏ ကြိုးစားရယူခဲ့ရသော အဆင့်အတန်းနှင့် ဂုဏ်သိက္ခာတို့ကို အာရုံမစိုက်မိသော အချိန်တစ်ခဏ၌ သာမန်ကာလျှံကာ လွတ်ထွက်သွားခွင့် လုံးဝ ပြုမည်မဟုတ်။ ၎င်းတို့သည် မည်သူ့ကိုမျှ ၎င်းတို့အလုပ်ကို ဝင်ရောက်စွက်ဖက်ခြင်း၊ သို့မဟုတ် ၎င်းတို့အလုပ်အကြောင်းကို စုံစမ်းမေးမြန်းခြင်းအားဖြင့် ၎င်းတို့၏ အင်အားစုနှင့် လွှမ်းမိုးမှုကို အားနည်းစေမည် မဟုတ်ပေ။ ၎င်းတို့သည် ဤသို့ ယုံကြည်သည်။ တာဝန်တစ်ခုကို ထမ်းဆောင်ခြင်း၊ အလုပ်အစီအစဉ်တစ်ခုကို တာဝန်ယူလုပ်ဆောင်ခြင်းသည် အမှန်တကယ်၌ တာဝန်တစ်ခုမဟုတ်၊ ပြီးလျှင် ယင်းကို ဝတ္တရားတစ်ခုအဖြစ် လုပ်ဆောင်ဖို့မလိုအပ်ဘဲ ဤအစား ယင်းသည် အာဏာတစ်ခုကို ပိုင်ဆိုင်ခြင်း၊ လူအနည်းငယ်ကို ၎င်းတို့၏ ကွပ်ကဲမှုအောက်၌ ထားရှိခြင်းဖြစ်သည် ဟူ၍ ဖြစ်သည်။ အာဏာရှိလျှင် ၎င်းတို့သည် မည်သူနှင့်မျှ တိုင်ပင်ဆွေးနွေးဖို့ မလိုတော့ဘဲ ယခုတွင် ဆုံးဖြတ်ချက်ချရန် အခွင့်အရေးနှင့် အာဏာရှိသည်ဟု ယုံကြည်ကြသည်။ ဤသည်မှာ တာဝန်အပေါ် ၎င်းတို့၌ ရှိသည့် သဘောထားမျိုး ဖြစ်သည်။

အထက်က ၎င်းတို့၏ အလုပ်နှင့်ပတ်သက်ပြီး စုံစမ်းမေးမြန်းသောအခါ၌ ဝတ်ကျေတမ်းကျေသာ လုပ်ဆောင်သောသူအချို့ရှိသည်။ ၎င်းတို့သည် သမ္မာတရားကို ရှာသူတစ်ဦး ဖြစ်သည့်အလား အပေါ်ယံစွမ်းဆောင်မှုတစ်ခုကို ပေးပြီး အရေးမကြီးသော ကိစ္စအနည်းငယ်ကိုမေးသည်။ ဥပမာအနေဖြင့် သိသာထင်ရှားစွာပင် အနှောင့်အယှက်၊ အဖျက်အမှောင့်တစ်ခုနှင့် ညီမျှသော ဖြစ်ရပ်တစ်ခုရှိလျှင် ယင်းအား ဖြစ်ပွားစေသူသည် ကိုင်တွယ်ခံရသင့်၊ မသင့်ကို အထက်အား ၎င်းတို့ မေးလိမ့်မည်။ ထိုသို့သောအရာက ၎င်းတို့အလုပ်၏ တစ်စိတ်တစ်ပိုင်း မဟုတ်လော။ (ဟုတ်ပါသည်။) ယင်းအကြောင်းကို အထက်အား မေးရာ၌ ၎င်းတို့သည် မည်သည့်အရာကို အလိုရှိခြင်း ဖြစ်သနည်း။ ၎င်းတို့က ဤသို့သော ကိစ္စများအကြောင်းကိုပင် မေးလျှင် ၎င်းတို့သည် အလဟဿ နေနေခြင်းမဟုတ်၊ အလုပ်လုပ်နေခြင်းဖြစ်သည်ဟူသော သက်သေဖြစ်သည်ဟု သင့်အား ပြသရန်အတွက် ၎င်းတို့၏ အပြင်ပန်းပုံစံအား သင့်အား ပေးဖို့ ရည်ရွယ်သည်။ ၎င်းတို့သည် သင့်အား အထင်အမြင်မှားစေရန်အတွက် အပြင်ပန်းပုံစံ တစ်ခုကို လုပ်ကြံဖန်တီးနေခြင်းသာ ဖြစ်သည်။ အမှန်မှာ ၎င်းတို့၏ စိတ်နှလုံးတွင် တကယ့်ပြဿနာအချို့ရှိပြီး ယင်းတို့ကို ဖြေရှင်းရန် သမ္မာတရားအား မည်သို့မိတ်သဟာယပြုရမည်ကို မသိသကဲ့သို့ မည်သည့်စည်းမျဉ်းများအား ၎င်းတို့ လက်တွေ့လုပ်ဆောင်သင့်သည်ကိုလည်း မသိပေ။ လူတို့အား ကိုင်တွယ်ခြင်းနှင့် အမှုကိစ္စများအား ကိုင်တွယ်ခြင်းတွင်ပါ ၎င်းတို့အတွက် မရှင်းလင်းသော အရာများ ရှိသော်လည်း ယင်းတို့အကြောင်းကို ၎င်းတို့ လုံးဝ မမေး၊ သို့မဟုတ် မရှာဖွေပေ။ ၎င်းတို့စိတ်နှလုံး၌ ဤအရာများနှင့်ပတ်သက်၍ ၎င်းတို့မသေချာသည်ကို ကြည့်လျှင် ယင်းတို့အကြောင်းကို အထက်အား မမေးသင့်သလော။ (မေးသင့်ပါသည်။) ၎င်းတို့သည် ယင်းတို့အကြောင်းကို မသေချာသကဲ့သို့ မရိပ်စားမိနိုင်သော်လည်း ဆက်လက်၍ မစဉ်းမစား လုပ်ဆောင်သည်။ ယင်း၏ အကျိုးဆက်များမှာ မည်သည့်အရာ ဖြစ်မည်နည်း။ မည်သည့်အရာ ဖြစ်မည်ကို ၎င်းတို့ ကြိုတင်ခန့်မှန်းနိုင်သလော။ အကျိုးဆက်များအတွက် တာဝန်ခံနိုင်မည်လော။ တာဝန်ခံနိုင်မည်မဟုတ်ပေ။ ဤသို့ဆိုလျှင် ဤအရာများအကြောင်းကို ၎င်းတို့ အဘယ်ကြောင့် မမေးသနည်း။ ၎င်းတို့မမေးခြင်း၌ ၎င်းတို့စဉ်းစားနေသည့် အကြောင်းများရှိသည်။ တစ်ခုမှာ အထက်က ၎င်းတို့၏ အကြောင်းသိသွားမည်ကို ၎င်းတို့ ကြောက်ခြင်း ဖြစ်သည်။ “ဤအသေးအဖွဲကိစ္စကိုပင် ငါမကိုင်တွယ်နိုင်ဘဲ ဤအရာနှင့်ပတ်သက်ပြီး မေးရမည်ဆိုလျှင် ငါ၏ အစွမ်းအစက အလွန်ကောင်းခြင်းမရှိဟု အထက်က ထင်လိမ့်မည်။ ဤသည်မှာ အထက်က ငါ့ကို လုံးလုံးလျားလျား ထိုးထွင်းသိမြင်မိစေမည်မဟုတ်လော” ဟူ၍ ဖြစ်သည်။ ၎င်းတို့က အမှန်တကယ် မေးမြန်းပြီး အထက်၏ ဆုံးဖြတ်ချက်က ၎င်းတို့၏ ကိုယ်ပိုင်အမြင်နှင့် ကွဲလွဲနေပြီး မတူညီလျှင် ၎င်းတို့သည် ရွေးချယ်ရန် ဘေးကျပ်နံကျပ်ဖြစ်မည်ဟုဆိုကာ ၎င်းတို့ စဉ်းစားနေသည့် အချက်လည်းရှိသည်။ အထက်ကပြောသည့်အရာကို ၎င်းတို့ မလုပ်လျှင် အထက်က ၎င်းတို့သည် အလုပ်စည်းမျဉ်းများကို ချိုးဖောက်နေသည်ဟု ဆိုလိမ့်မည်။ ၎င်းတို့လုပ်လျှင် ၎င်းတို့၏ ကိုယ်ပိုင်အကျိုးစီးပွားတို့၌ ဆုံးရှုံးမှုဖြစ်ပေါ်မည်။ ထို့ကြောင့် ၎င်းတို့က မမေးပေ။ ယင်းကို ထည့်သွင်းစဉ်းစားသည် မဟုတ်လော။ (ဟုတ်ပါသည်။) ဟုတ်သည်။ ဤအရာများကို ထည့်သွင်းစဉ်းစားသော ၎င်းတို့သည် မည်သည့်လူစားမျိုး ဖြစ်သနည်း။ (အန္တိခရစ်များဖြစ်ပါသည်။) ၎င်းတို့သည် အမှန်ပင် အန္တိခရစ်များဖြစ်သည်။ မည်သည့်အရာတွင်မဆို ၎င်းတို့သည် ယင်းအကြောင်းကို မေးသည်ဖြစ်စေ၊ မမေးသည်ဖြစ်စေ၊ ယင်းအကြောင်း ထုတ်ပြောသည်ဖြစ်စေ၊ စဉ်းစားရုံသာဖြစ်စေ သမ္မာတရားကို မရှာဖွေပေ၊ သို့မဟုတ် ထိုအရာကို စည်းမျဉ်းများနှင့်အညီ သဘောထားပြုမူခြင်း မရှိပေ။ အရာအားလုံးတွင် ၎င်းတို့၏ ကိုယ်ပိုင်အကျိုးစီးပွားကိုသာ ရှေ့တန်းတင်သည်။ ၎င်းတို့၏ စိတ်နှလုံး၌ အထက်က စုံစမ်းမေးမြန်းပြီး သိခွင့်ပေးနိုင်သောအရာများနှင့် အထက်ကို ၎င်းတို့ လုံးဝ မသိစေလိုသောအရာများဖြစ်သည့် စာရင်းတစ်ခုရှိသည်။ ထိုအပိုင်းတို့ကို ၎င်းတို့က ဘောင်ခတ်ထားပြီး အမျိုးအစားနှစ်ခုအဖြစ် ခွဲထားသည်။ ၎င်းတို့သည် အထက်နှင့် အဆင်ပြေစေရန်အတွက် ၎င်းတို့၏ အဆင့်အတန်းကို ခြိမ်းခြောက်မှု မဖြစ်စေနိုင်သော ထိုအသေးအဖွဲကိစ္စများအကြောင်းအား အထက်နှင့် အလျင်စလို ပြောဆိုလိမ့်မည်။ သို့သော် ၎င်းတို့၏ အဆင့်အတန်းကို ခြိမ်းခြောက်နိုင်သော အရာများတွင်မူ စကားတစ်ခွန်းမျှ ပြောမည်မဟုတ်။ အထက်က ထိုအရာများအကြောင်းကို မေးလျှင် မည်သည့်အရာကို ၎င်းတို့ လုပ်ဆောင်မည်နည်း။ အထက်ကို နှပ်ချရန်အတွက် စကားအနည်းငယ်ကို အသုံးပြုလိမ့်မည်။ ၎င်းတို့က အတိုက်အခံပြုခြင်းဖြစ်သည်ဟု မြင်နိုင်သည့်အရာတစ်ခုမျှမရှိဘဲ သင့်အတွက် များပြားလှသော လိုက်လျောခြင်းများဖြစ်သည့် “ကောင်းပြီ။ ကျွန်ုပ်တို့ ဆွေးနွေးမည်...။ ကျွန်ုပ်တို့ ဆက်လက်ရှာဖွေနေမည်...” ဟူ၍ ဆိုလိမ့်မည်။ အသွင်အပြင်အရ ၎င်းတို့က အတော်အတန် ကျိုးနွံနာခံသည်။ သို့သော် အမှန်မှာ ၎င်းတို့၌ ကိုယ်ပိုင် တွက်ချက်မှုများရှိသည်။ ၎င်းတို့သည် အထက်ကို ဆုံးဖြတ်ချက်ချခွင့်ပေးဖို့ အစီအစဉ်မရှိ။ ၎င်းတို့သည် အထက်၏ အကြံပြုချက်များကို တောင်းခံပြီး အထက်ကို ဆုံးဖြတ်ချက်များ ချမှတ်စေဖို့၊ သို့မဟုတ် အထက်မှ လမ်းကြောင်းတစ်ခုခုကို ရှာဖို့ အစီအစဉ်မရှိပေ။ ၎င်းတို့၌ ဤသို့သော အစီအစဉ်များမရှိ။ ၎င်းတို့သည် အထက်ကို ကြားဝင်စွက်ဖက်ခွင့်၊ သို့မဟုတ် အမှန်တကယ်၌ မည်သည့်အရာ ဖြစ်ပျက်နေသည်ကို သိခွင့် မပြုလိုပေ။ အထက်က သိသည်နှင့် ထိုအခါ၌ ၎င်းတို့အတွက် မည်သည့်ခြိမ်းခြောက်မှုဖြစ်မည်နည်း။ (၎င်းတို့၏ အဆင့်အတန်းကို ၎င်းတို့ စိတ်ချရမည်မဟုတ်။) ၎င်းတို့၏ အဆင့်အတန်းကို စိတ်ချရမည် မဟုတ်ရုံသာမကဘဲ ၎င်းတို့၏ အစီအစဉ်များနှင့် ပန်းတိုင်တို့သည် အလုပ်ဖြစ်နိုင်တော့မည် မဟုတ်ပေ။ ဤသို့ဖြင့် ၎င်းတို့၏ မကောင်းမှု လုပ်ဆောင်ခြင်းတွင် ကျိုးကြောင်းခိုင်လုံတော့မည် မဟုတ်တော့ပေ။ ၎င်းတို့၏ ကိုယ်ပိုင်အစီအစဉ်များအတိုင်း ကျိုးကြောင်းခိုင်လုံစွာ၊ ပွင့်လင်းစွာ၊ ပြောင်ပြောင်တင်းတင်း လုပ်ဆောင်နိုင်မည် မဟုတ်တော့ပေ။ ဤသည်မှာ ၎င်းတို့ ရင်ဆိုင်ရမည့် ပြဿနာဖြစ်သည်။ ဤသို့ဆိုလျှင် ၎င်းတို့ကို အကျိုးဖြစ်စေမည့်ပုံစံဖြင့် မည်သို့ပြုမူလုပ်ဆောင်ရမည်ကို ၎င်းတို့ သေချာသိနိုင်သလော။ ၎င်းတို့တွင် ယင်းနှင့်ပတ်သက်ပြီး ၎င်းတို့၏ အတွေးများ၊ တွက်ချက်မှုများ သေချာပေါက် ရှိသည်။ သင်တို့လည်း ဤသို့သောအရာများကို ရင်ဆိုင်ရသည်ဟု မြင်သလော။ ဤသို့ဆိုလျှင် ယင်းတို့နှင့်ပတ်သက်ပြီး သင်တို့ မည်သို့ထင်သနည်း။ ယင်းတို့ကို မည်သို့ သဘောထားသနည်း။ ငါ ဥပမာတစ်ခုပေးမည်။ ခေါင်းဆောင်ဖြစ်လာပြီး အလွန်ပင် စိတ်ကြီးဝင်ခဲ့သောသူတစ်ယောက်ရှိသည်။ သူသည် အခြားလူများ၏ အထင်ကြီးမှုကို ရရန်အတွက် ၎င်းတို့ရှေ့တွင် ကိုယ်ရည်သွေးခြင်းကို အစဉ်နှစ်သက်ခဲ့သည်။ သူသည် သူနှင့်သိခဲ့သော၊ ပိုက်ဆံချေးလိုသော ဘာသာတရားမရှိသူတစ်ယောက်နှင့် ဆုံမိသည်။ ဘာသာတရားမရှိသူက သူ၏ ကိစ္စကို အလွန်သနားစဖွယ်ဖြစ်စွာ အသနားခံပြောဆိုခဲ့သဖြင့် ခေါင်းဆောင်က တစ်ခဏတာ စိတ်လှုပ်ရှားမှုဖြင့် စိတ်လိုက်မာန်ပါ လိုက်လျောခဲ့သည်။ ထို့နောက်တွင် သူသည် တည်ငြိမ်စွာဖြင့် စနိုးစနောင့်ဖြစ်ခြင်းမရှိဘဲ တွေးမိသည်။ “ငါသည် အသင်းတော်၏ ခေါင်းဆောင်ဖြစ်သည်။ အသင်းတော်၏ ပိုက်ဆံနှင့်ပတ်သက်၍ ငါ၌ ဆုံးဖြတ်ချက်ချခွင့် ရှိသင့်သည်။ ဘုရားအိမ်တော်နှင့်၊ အသင်းတော်နှင့်၊ လှူဖွယ်ပစ္စည်းများနှင့် သက်ဆိုင်သောအရာများတွင် ငါ၌ အာဏာရှိသည်။ ထို့ကြောင့် ငါ့ထံတွင် ဆုံးဖြတ်ပိုင်ခွင့်ရှိသည်။ ဘဏ္ဍာရေးသည် ငါစီမံဖို့ ဖြစ်သည်။ ပြီးလျှင် ဝန်ထမ်းခန့်အပ်ခြင်း ကိစ္စများသည်လည်း ငါစီမံဖို့ဖြစ်သည်။ ယင်းတို့အားလုံးကို ငါဆုံးဖြတ်ချက်ချပိုင်ခွင့် ရှိသည်” ဟူ၍ ဖြစ်သည်။ ထို့ကြောင့် သူသည် ဘုရားအိမ်တော်၏ ပိုက်ဆံကို ဘာသာတရားမရှိသူတစ်ယောက်အား ချေးလိုက်သည်။ ချေးပြီးသည်နှင့် သူသည် အနည်းငယ် အနေရခက်ပြီး ဤအကြောင်းကို အထက်အား ပြောသင့်မပြောသင့် သူစဉ်းစားသည်။ သူပြောလျှင် အထက်က ဤကိစ္စကို သဘောမတူကောင်းမတူနိုင်ပေ။ ထို့ကြောင့် သူသည် အထက်ကို လှည့်စားရန်အတွက် အလိမ်အညာများကို စတင်၍ လုပ်ကြံဖန်တီးပြီး ဆင်ခြေများပေးသည်။ အထက်က သူ့အား သမ္မာတရားစည်းမျဉ်းများကို မိတ်သဟာယဖွဲ့သော်လည်း သူက ဤအရာကို အရေးမစိုက်ပေ။ ဤသည်မှာ လှူဖွယ်ပစ္စည်းများကို လျှို့ဝှက်စွာဖြင့် တလွဲအသုံးပြုသည့် ဒုစရိုက်အမှုကို သူ ကျူးလွန်ခဲ့ပုံဖြစ်သည်။ ဤသို့သောသူသည် အဘယ်ကြောင့် လှူဖွယ်ပစ္စည်းများအပေါ် မကောင်းသောအကြံအစည်များ ပြုလုပ်ရဲသနည်း။ သင်သည် အသင်းတော်ခေါင်းဆောင်တစ်ဦးမျှသာ ဖြစ်သည်။ သင်၌ လှူဖွယ်ပစ္စည်းများကို စီမံပိုင်ခွင့်ရှိသလော။ လှူဖွယ်ပစ္စည်းများနှင့် ဘဏ္ဍာရေးကိစ္စများအပေါ် သင်၌ ဆုံးဖြတ်ချက်ချပိုင်ခွင့်ရှိသလော။ သင်သည် ပုံမှန်လူ့သဘာဝနှင့် ဆင်ခြင်တုံတရားရှိသူ၊ သမ္မာတရားအား လိုက်စားသူတစ်ဦး ဖြစ်လျှင် ဘုရားသခင်၏ လှူဖွယ်ပစ္စည်းများကို အဘယ်သို့ သဘောထားပြုမူသင့်သနည်း။ လှူဖွယ်ပစ္စည်းများနှင့် သက်ဆိုင်သော ကိစ္စများနှင့်ပတ်သက်၍ ဘုရားအိမ်တော်က မည်သည့်အရာကို ဆုံးဖြတ်မည်ကို ကြည့်ရန်အတွက် အထက်အား လွှဲပြောင်းပေးသင့်သည် မဟုတ်လော။ ဤသို့သော အကြီးစားကိစ္စတစ်ခုနှင့်ပတ်သက်ပြီး အထက်က သိခွင့်မရှိသလော။ ဟုတ်သည်။ ဤသည်မှာ စိတ်နှလုံးတွင် သင်ရှင်းလင်းသင့်သော အရာတစ်ခုဖြစ်သည်။ ယင်းသည် သင်ပိုင်ဆိုင်သင့်သော ဆင်ခြင်တုံတရား ဖြစ်သည်။ ဘဏ္ဍာရေးကိစ္စများ၊ အကြီးစား၊ အသေးစားကိစ္စများနှင့်ပါ ပတ်သက်သောအခါတွင် အထက်က သိပိုင်ခွင့်ရှိသည်။ အထက်က မမေးလျှင် တစ်မျိုးတစ်မည်ဖြစ်သည်။ မေးလျှင်မူ မှန်ကန်စွာ ဖြေရမည်။ ပြီးလျှင် အထက်က ဆုံးဖြတ်သည့် မည်သည့်အရာကိုမဆို ကျိုးနွံနာခံသင့်သည်။ ဤသည်မှာ သင့်တွင် ရှိသင့်သော ဆင်ခြင်တုံတရားမျိုး မဟုတ်လော။ (ဟုတ်ပါသည်။) သို့တိုင်အောင် အန္တိခရစ်များက ဤအရာကို စွမ်းဆောင်နိုင်သလော။ (မစွမ်းဆောင်နိုင်ပါ။) ယင်းသည် အန္တိခရစ်များနှင့် ပုံမှန်လူတို့ကြား ကွာခြားချက် ဖြစ်သည်။ ထိုအရာကို အထက်က သဘောတူမည် မဟုတ်ခြင်းကလည်းကောင်း၊ ၎င်းတို့၏ ဂုဏ်သိက္ခာ ထိခိုက်နစ်နာမည်ကလည်းကောင်း ရာနှုန်းပြည့်ဖြစ်နိုင်ခြေ ရှိသည်ဟု ၎င်းတို့တွေးထင်လျှင် ယင်းကို ဖုံးကွယ်ရန်၊ အထက်မှ ယင်းအကြောင်းကို မသိစေရန် နည်းလမ်းမျိုးစုံကို ကြံဖန်လိမ့်မည်။ ၎င်းတို့အောက်၌ရှိသော လူတို့အပေါ်တွင်ပင် အတင်းအကျပ် ဖိအားပေးမည်ဖြစ်ပြီး “တစ်စုံတစ်ယောက်က ဤအရာကို ချပြလျှင် သူသည် ငါ့ကို ဆန့်ကျင်သည်။ သူတော့ ငါနှင့် ထိပ်တိုက်တွေ့တော့မည်။ မည်သည့်အရာ ဖြစ်ချင်ဖြစ်ပါစေ သူ့ကို ငါကိုင်တွယ်မည်” ဟု ဆိုသည်။ ပြီးလျှင် ၎င်းတို့ထံမှ ထိုကြောက်စရာကောင်းသော စကားများကြောင့် မည်သူကမျှ အမှုကိစ္စကို အထက်သို့ မတင်ပြရဲပေ။ ၎င်းတို့သည် အဘယ်ကြောင့် ဤသို့ လုပ်ဆောင်သနည်း။ ၎င်းတို့က “ဤသည်မှာ ငါ၏ အာဏာ၏ နယ်ပယ်အောက်တွင်ရှိသည်။ ငါ၏ တရားစီရင်ပိုင်ခွင့် နယ်ပယ်အတွင်းရှိ လူများ၊ ငွေ၊ ပစ္စည်းများကို အသုံးချပြီး ဖြန့်ချိရန် ငါ့တွင် လုပ်ပိုင်ခွင့်ရှိသည်” ဟု ယုံကြည်သည်။ ၎င်းတို့၏ ထိထိရောက်ရောက် အသုံးချမှုနှင့် ဖြန့်ချိမှုအတွက် စည်းမျဉ်းများမှာ အဘယ်နည်း။ ၎င်းတို့သည် အစီအစဉ်များကို စိတ်ထင်သလို ပြုလုပ်သည်။ မည်သည့်စည်းမျဉ်းကိုမျှ မလိုက်နာဘဲ ငွေနှင့် ပစ္စည်းများကို ထင်ရာမြင်ရာ အသုံးပြုပြီး ပေးကမ်းသည်။ ၎င်းတို့သည် ဤအရာများကို လက်လွတ်စပယ် အချည်းနှီးကုန်စေပြီး ဖြုန်းတီးသည်။ ပြီးလျှင် အခြားမည်သူကမျှ ဝင်ရောက်စွက်ဖက်ပိုင်ခွင့်မရှိ။ ၎င်းတို့သည် အားလုံးအပေါ် ဆုံးဖြတ်ပိုင်ခွင့် ရှိမှဖြစ်မည်။ ဤသည်မှာ ၎င်းတို့ တွေးသည့်ပုံစံ မဟုတ်လော။ ၎င်းတို့က ဤအရာကို အလွန်တိကျပြတ်သားသော ဝေါဟာရများနှင့် ကျယ်လောင်စွာ ပြောဆိုမည် မဟုတ်သည်မှာ မှန်သည်။ သို့သော် ၎င်းတို့၏ စိတ်နှလုံးတွင် ဤသည်မှာ ၎င်းတို့ တွေးနေသည့်အရာ သေချာပေါက် ဖြစ်သည်။ “ရာထူးနေရာရှိခြင်းသည် မည်သည့်အဓိပ္ပာယ် ဖြစ်သနည်း။ ငွေကြေးနှင့်၊ မပြတ် အစားစားရခြင်း၊ အဝတ်အစားဝတ်ဆင်ခြင်းတို့နှင့်သာ သက်ဆိုင်သည် မဟုတ်လော။ ယခုတွင် ငါသည် ရာထူးအာဏာတွင်ရှိသည်။ ငါ့၌ ထိုအဆင့်အတန်းရှိသည်။ ငါ ကျေနပ်သလို လုပ်ဆောင်ရန် ငါ၏ အာဏာကို အမြတ်မထုတ်လျှင် ငါသည် နုံအမည်မဟုတ်လော” ဟူ၍ ဖြစ်သည်။ ဤသည်မှာ ၎င်းတို့ ယုံကြည်သည့်အရာ မဟုတ်လော။ (ဟုတ်ပါသည်။) ယင်းမှာ ၎င်းတို့တွင် ဤသို့သော စိတ်သဘောထား ရှိပြီး ၎င်းတို့သည် အဆိုပါအရာကို ယုံကြည်သောကြောင့် ၎င်းတို့ စိတ်ကူးပေါက်နိုင်သည့် မည်သည့်နည်းလမ်း၊ နည်းစနစ်များဖြင့်မဆို သိက္ခာစောင့်ထိန်းမှု စိုးစဉ်းမျှ မရှိဘဲ၊ မည်သည့်အကျိုးဆက်ကိုမျှ အရေးမစိုက်ဘဲ ဤသို့သော အမှုကိစ္စကို ဖုံးကွယ်ရဲကြခြင်း ဖြစ်သည်။ ဤသို့ မဟုတ်သလော။ (ဟုတ်သည်။) မှန်သည်၊ မမှန်သည်ကိုဖြစ်စေ၊ လုပ်ဆောင်ရန် သင့်လျော်သည့်အရာမှာ မည်သည့်အရာ ဖြစ်သည်ကိုဖြစ်စေ၊ စည်းမျဉ်းများက မည်သည်တို့ ဖြစ်သည်ကိုဖြစ်စေ ၎င်းတို့ အကဲမဖြတ်ပေ။ ဤအရာများကို ၎င်းတို့ ထည့်မစဉ်းစားပေ။ ၎င်းတို့ထည့်စဉ်းစားသည့် တစ်ခုတည်းသောအရာမှာ မည်သူက ၎င်းတို့၏ အကျိုးစီးပွားကို စောင့်ရှောက်မည်ဆိုသည်ကို ဖြစ်သည်။ အန္တိခရစ်တစ်ဦးသည် မသိမသာဖြင့် ဒုက္ခပေးသော၊ တစ်ကိုယ်ကောင်းဆန်သော၊ ယုတ်မာသော အရာတစ်ခုပါတကား။ မည်မျှ ယုတ်မာသနည်း။ စကားတစ်ခွန်းဖြင့် ဖော်ပြနိုင်သည်။ ၎င်းတို့သည် အရှက်မရှိ။ ထိုလူများသည် သင့်လူများမဟုတ်သကဲ့သို့ ထိုအရာများကလည်း သင့်အရာ မဟုတ်။ ထိုပိုက်ဆံသည် သင်၏ ပိုက်ဆံ ပို၍ပင် မဟုတ်။ သို့တိုင်အောင် သင်သည် သင်၏ ကိုယ်ပိုင်ကဲ့သို့ ယူဆောင်လိုသည်။ သင်ကျေနပ်သလို စီမံခန့်ခွဲလိုသည်။ အခြားလူများက ယင်းအကြောင်းကို သိခွင့်ပင်မရှိ။ သင်က ထိုအရာများကို အချည်းနှီးကုန်စေပြီး ဖြုန်းတီးလျှင်ပင် အခြားလူများက စုံစမ်းမေးမြန်းခွင့်မရှိ။ သင်သည် မည်သည့်အခြေအနေအထိ ဖြစ်နေသနည်း။ အရှက်မရှိခြင်းအထိပင် ဖြစ်သည်။ အရှက်မရှိခြင်း မဟုတ်လော။ (ဟုတ်သည်။) ယင်းသည် အန္တိခရစ်တစ်ဦးဖြစ်သည်။ ပိုက်ဆံနှင့်ပတ်သက်သောအခါတွင် သာမန်လူက ချိုးဖောက်မည်မဟုတ်သည့် မည်သည့်စည်းမျိုး ရှိသနည်း။ ယင်းတို့သည် ဘုရားသခင်၏ လှူဖွယ်ပစ္စည်းများ ဖြစ်သည်၊ လှူဖွယ်ပစ္စည်းများကို ဘုရားသခင် ရွေးချယ်ထားသောလူများက ဘုရားသခင်ကို ပေးခြင်းဖြစ်သည်၊ ထို့ကြောင့် ယင်းတို့ကို ဘုရားသခင်ပိုင်ဆိုင်သည်၊ လူအချို့က ဆိုနိုင်သကဲ့သို့ ယင်းတို့သည် ဘုရားသခင်၏ “ကိုယ်ရေးကိုယ်တာ ပိုင်ဆိုင်မှုများ” ဖြစ်သည်ဟူ၍ ၎င်းတို့က ထင်ကြသည်။ ဘုရားသခင် ပိုင်ဆိုင်သည့်အရာကို အများပြည်သူက မပိုင်ဆိုင်သကဲ့သို့ မည်သူကမျှ မပိုင်ဆိုင်ပေ။ ဘုရားအိမ်တော်၏ အရှင်သခင်မှာ မည်သူနည်း။ (ဘုရားသခင်ဖြစ်ပါသည်။) ဟုတ်သည်။ ဘုရားသခင် ဖြစ်သည်။ ဘုရားအိမ်တော်တွင် မည်သည့်အရာ ပါဝင်သနည်း။ အသင်းတော်တစ်ခုစီရှိ ဘုရားသခင် ရွေးချယ်ထားသောလူများပါဝင်ပြီး အသင်းတော်တစ်ခုစီ၏ ရိက္ခာများနှင့် ပိုင်ဆိုင်မှုပစ္စည်းအားလုံးတို့လည်း ပါဝင်သည်။ ဤအရာအားလုံးတို့ကို ဘုရားသခင် ပိုင်ဆိုင်သည်။ ယင်းတို့ကို လူတစ်ဦးက လုံးဝ မပိုင်ဆိုင်သကဲ့သို့ ယင်းတို့ကို မည်သူကမျှ အပိုင်စီးခွင့်မရှိ။ အန္တိခရစ်က ဤသို့ တွေးမည်လော။ (မတွေးပါ။) လှူဖွယ်ပစ္စည်းများကို စီမံသူ မည်သူမဆိုက ယင်းတို့ကို ပိုင်ဆိုင်သည်၊ ယင်းတို့ကို ဆွဲယူရန် အခွင့်အရေးရှိသည့် မည်သူမဆိုက ပိုင်ဆိုင်သည်၊ လူတစ်ယောက်က ခေါင်းဆောင်ဖြစ်လျှင် ယင်းတို့ကို ခံစားပိုင်ခွင့်ရှိသည်ဟု ၎င်းတို့က ယုံကြည်သည်။ ဤအတွက်ကြောင့် ၎င်းတို့သည် ခွန်အားရှိသမျှဖြင့် အဆင့်အတန်းကို စဉ်ဆက်မပြတ် လိုက်စားနေခြင်း ဖြစ်သည်။ အဆင့်အတန်းကို ၎င်းတို့ ရပြီးသည်နှင့် ၎င်းတို့၏ မျှော်လင့်ချက်အားလုံးက နောက်ဆုံးတွင် အကောင်အထည်ပေါ်သွားသည်။ အဆင့်အတန်းကို အဘယ်ကြောင့် ၎င်းတို့ လိုက်စားသနည်း။ သင်သည် ၎င်းတို့အား ဘုရားသခင်ရွေးချယ်ထားသောလူများကို စေ့စပ်သေချာစွာ ဦးဆောင်ရာတွင် ၎င်းတို့၏လုပ်ရပ်များနောက်၌ စည်းမျဉ်းများထားရှိခိုင်းသည့်တိုင် အသင်းတော်၏ ပိုင်ဆိုင်မှုပစ္စည်းများ၊ သို့မဟုတ် ဘုရားသခင်၏ လှူဖွယ်ပစ္စည်းများကိုမူ ထိခွင့်မပေးလျှင် ၎င်းတို့သည် အထက်သို့တက်ရန် တိုးဝှေ့ကြိုးပမ်းရာ၌ အလွန်တက်တက်ကြွကြွ ဆောင်ရွက်ဦးမည်လော။ လုံးဝ တက်ကြွမည်မဟုတ်။ ၎င်းတို့သည် ငြိမ်သက်စွာဖြင့် စောင့်မည်ဖြစ်ပြီး အမှုကိစ္စများကို ဖြစ်သမျှအကြောင်း အကောင်းဟူ၍ ထားလိုက်မည်ဖြစ်သည်။ ၎င်းတို့က “ငါ အရွေးခံရလျှင် အလုပ်ကို ကောင်းစွာလုပ်ပြီး တာဝန်ကို ကောင်းစွာထမ်းဆောင်မည်။ အရွေးမခံရလျှင် မည်သူ့ကိုမျှ မျက်နှာလုပ်မည် မဟုတ်။ ယင်းနှင့်ပတ်သက်ပြီး မည်သည့်အရာကိုမျှ ပြောမည်၊ လုပ်ဆောင်မည်မဟုတ်” ဟု တွေးသည်။ ခေါင်းဆောင်တစ်ဦးအနေဖြင့် အသင်းတော်၏ ပိုင်ဆိုင်မှု ပစ္စည်းအားလုံးကို စေစားပြီး မွေ့လျော်ခံစားပိုင်ခွင့်ရှိသည်ဟု အန္တိခရစ်က ထင်သောကြောင့် အတိအကျပင် အဆင့်အတန်းကိုရပြီး အဆင့်အတန်းက သယ်ဆောင်လာသော အရာရာတိုင်းကို ခံစားရန်အတွက် အရှက်ကင်းမဲ့သည်အထိ အထက်သို့တက်ဖို့ ကြိုးပမ်းရာ၌ ဦးနှောက်ခြောက်ခံကြခြင်း ဖြစ်သည်။ အရှက်ကင်းမဲ့ခြင်းဆိုသည်မှာ မည်သည့်အရာကို ဆိုလိုသနည်း။ ဂုဏ်အသရေပျက်သော အရာများအား လုပ်ဆောင်ခြင်းကို ဆိုလိုသည်။ အရှက်မဲ့ခြင်းဆိုသည်မှာ ဤအဓိပ္ပာယ်ဖြစ်သည်။ တစ်စုံတစ်ယောက်က ၎င်းတို့အား “သင်လုပ်ဆောင်နေသည့် အရာသည် အလွန်ပင် ဂုဏ်အသရေပျက်သည်” ဟု ပြောခဲ့လျှင် ၎င်းတို့က ဂရုစိုက်မည်မဟုတ်ဘဲ “မည်သည့်အရာက ဂုဏ်အသရေပျက်သနည်း။ မည်သူက အဆင့်အတန်းကို မနှစ်သက်သနည်း။ အဆင့်အတန်းရှိခြင်းက၊ ပိုက်ဆံကို ချုပ်ကိုင်နိုင်ခြင်းက မည်သို့ခံစားရသည်ကို သင်သိသလော။ ထိုဝမ်းမြောက်မှုကို သင်သိသလော။ ထိုအခွင့်ထူးခံစားချက်ကို သင်သိသလော။ သင် မြည်းစမ်းပြီးပြီလော” ဟု တွေးသည်။ ဤသည်မှာ ၎င်းတို့၏စိတ်နှလုံးရှိ လျှို့ဝှက်သောနေရာတွင် အန္တိခရစ်တို့က အဆင့်အတန်းကို ရှုမြင်ပုံ ဖြစ်သည်။ အန္တိခရစ်တစ်ဦးက အဆင့်အတန်းကို ရရှိသည်နှင့် အရာရာတိုင်းကို ချုပ်ကိုင်လိုလိမ့်မည်။ ဘုရားသခင်၏ လှူဖွယ်ပစ္စည်းများကိုလည်း ၎င်းတို့၏ ထိန်းချုပ်မှုအောက် ထားရှိလိမ့်မည်။ ၎င်းတို့သည် အထက်ကို လုံးဝ တိုင်ပင်ဆွေးနွေးခြင်းမရှိဘဲ ငွေကြေးကုန်ကျသော အသင်းတော်အလုပ်၏ မည်သည့်အပိုင်းအတွက်မဆို ဆုံးဖြတ်ပိုင်ခွင့်ရှိလိုသည်။ ၎င်းတို့သည် ဘုရားအိမ်တော်၏ ပိုက်ဆံ၏ အရှင်သခင်ဖြစ်လာပြီး ဘုရားအိမ်တော်က ၎င်းတို့၏ အိမ်ဖြစ်လာသည်။ ၎င်းတို့သည် ယင်းအပေါ်တွင် အဆုံးအဖြတ်ပေးပိုင်ခွင့်၊ မည်သည့်အရာ ဖြစ်မည်ဆိုသည်ကို စေစားခွင့်၊ ၎င်းတို့ စိတ်ကျေနပ်သလို ဤသူ၊ ထိုသူအား ပေးပိုင်ခွင့်၊ တစ်ခုချင်းစီတိုင်းအား မည်သို့သုံးစွဲမည်ဆိုသည်ကို စေစားခွင့်တို့ ရှိသည်။ ဘုရားသခင်၏ လှူဖွယ်ပစ္စည်းများနှင့်ပတ်သက်လျှင် ၎င်းတို့သည် မည်သည့်အခါမျှ စည်းမျဉ်းများနှင့်အညီ ဂရုစိုက်စွာ၊ သတိထားလျက် ပြုမူလုပ်ဆောင်ခြင်းမရှိ။ ဤအစား ၎င်းတို့သည် အလွန်အကျွံ သုံးစွဲသူများဖြစ်ကာ ၎င်းတို့တွင် ဆုံးဖြတ်ပိုင်ခွင့် ရှိလေသည်။ ဤသို့သောသူတစ်ဦးသည် အန္တိခရစ်စစ်စစ် ဖြစ်သည်။

တစ်ခါက ဘုရားသခင်၏ လှူဖွယ်ပစ္စည်းများကို လျှို့ဝှက်စွာဖြင့် တလွဲအသုံးပြုခဲ့သည့်သူတစ်ဦး ရှိသည်။ ယင်းသည် ကြီးလေးသည့် ပြဿနာတစ်ခု ဖြစ်သည်။ သာမန် ပြစ်မှားမှုတစ်ခုမဟုတ်။ သူ၏ သဘာဝအနှစ်သာရနှင့်သက်ဆိုင်သော ပြဿနာဖြစ်သည်။ သူသည် အရေးကိစ္စအချို့ကို ကိုင်တွယ်စဉ်တွင် ဘာသာတရားမရှိသူများနှင့် အပြန်အလှန်ဆက်ဆံသောအခါ သူ့တွင် ငွေကြေးနှင့် အာဏာရှိသည်ဟု လူတို့ထင်စေရန်အတွက် ကိုယ်ရည်သွေးပြလျက်ရှိသည်။ အကျိုးဆက်အနေဖြင့် လူတို့သည် သူ့ထံမှ ပိုက်ဆံချေးရန် တောင်းဆိုကြသည်။ ဤသူသည် ၎င်းတို့ကို မငြင်းဆန်ရုံတင်မကဘဲ ၎င်းတို့အား ပိုက်ဆံချေးငှားခြင်းကို အမှန်ပင် ကတိလွန်ခဲ့သည်။ ထို့နောက်တွင် ဘုရားအိမ်တော်အပေါ် လှည့်ဖြားသည့် နည်းဗျူဟာများကို အသုံးချပြီး ဤသို့လုပ်ဆောင်ခဲ့သည်။ ဤသူတွင် ကြီးလေးသော ပြဿနာတစ်ခုရှိသည်။ ဤသို့သော အကြီးစားကိစ္စတွင် သင်သည် အထက်သို့ အစီရင်ခံစာတစ်ခု ပြုလုပ်ပြီး အဖြစ်မှန်တို့ကို ရှင်းပြသင့်သည်။ သင်၏ ကိုယ်ပိုင်နာမည်ကောင်းနှင့် ဂုဏ်သိက္ခာအတွက် ဘုရားသခင်၏ လှူဖွယ်ပစ္စည်းများကို အသုံးပြုပြီး လူတို့နှင့် ဆက်ဆံ၍ မရပေ။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးရှိသည့် ဆင်ခြင်တုံတရားရှိသောသူတစ်ယောက်က ၎င်းတို့နှင့် ကြုံတွေ့သောအခါ ဤသို့သော ကိစ္စများကို ကိုင်တွယ်မည့် ပုံစံဖြစ်သည်။ သို့သော် ယင်းသည် အန္တိခရစ်များ လုပ်ဆောင်သည့်အရာ ဖြစ်သလော။ ၎င်းတို့ကို အန္တိခရစ်ဟု အဘယ်ကြောင့်ခေါ်သနည်း။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး အနည်းငယ်မျှပင် မရှိသောကြောင့် ဖြစ်သည်။ ၎င်းတို့သည် ဘုရားသခင်၊ သမ္မာတရား၊ ဘုရားနှုတ်ကပတ်တော်တို့ကို ခေါင်းထဲမထည့်ဘဲ ဆန္ဒရှိသလို လုပ်ဆောင်ကြသည်။ ၎င်းတို့သည် ဘုရားသခင်အပေါ် လုံးဝ အမှန်တကယ် ကျိုးနွံနာခံခြင်းမရှိဘဲ ၎င်းတို့၏ ကိုယ်ပိုင်အကျိုးစီးပွား၊ ကိုယ်ပိုင်ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ဦးစားပေးသည်။ ၎င်းတို့သည် အသင်းတော်ခေါင်းဆောင်များ၊ အမှုဆောင်များကို အထင်အမြင်မှားစေရန်အတွက် လှည့်ဖြားသောနည်းများကို အသုံးချကြသည်။ ဤသို့ဖြင့် ဘာသာတရားမရှိသူများအား ပိုက်ဆံချေးငှားသည်။ ယင်းသည် ၎င်းတို့၏ ပိုက်ဆံဖြစ်သလော။ စကားအနည်းငယ်မျှဖြင့် ၎င်းတို့သည် ချေးငှားလိုက်သည်။ ယင်းသည် ဘုရားသခင်၏ လှူဖွယ်ပစ္စည်းများကို လက်ဆောင်အဖြစ်ပေးခြင်း မဟုတ်လော။ ဤသည်မှာ အန္တိခရစ်များ လုပ်ဆောင်သည့်အရာတစ်ခုဖြစ်သည်။ ပြီးလျှင် လူအချို့မှာ ဤသို့သောအရာများကို အမှန်ပင် ပြုလုပ်ခဲ့ကြသည်။ ၎င်းတို့အနေဖြင့် ဤသို့လုပ်ဆောင်နိုင်ရန်မှာ ၎င်းတို့၏ စိတ်သဘောထားသည် ရဲတင်းသော စိတ်သဘောထားဖြစ်ရမည်။ ဆိုးဝါးစွာပင် မာနထောင်လွှားပြီး အလွန်ပင် မသိမသာ ဒုက္ခပေးခြင်းလည်းရှိသည်။ ၎င်းတို့သည် မိုက်မဲသည်မှာလည်း ထင်ရှားသည်။ ကမ်းကုန်အောင် မိုက်မဲသည်။ ၎င်းတို့သည် လည်လွန်းသည့်ဘီး ချေးသင့်ဖို့ သေချာသည်။ ငါ့ကို ပြောလော့။ ဤသို့သောလူများကို မည်သို့ ကိုင်တွယ်သင့်သနည်း။ (၎င်းတို့ကို နှင်ထုတ်သင့်သည်။) ဤမျှလော။ နှင်ထုတ်ခြင်းလော။ ဆုံးရှုံးမှုများအတွက် မည်သူက ပြန်လည်ပေးဆပ်မည်နည်း။ ၎င်းတို့ကို ထိခိုက်မှုအတွက် လျော်ကြေးပေးစေရမည်။ ထို့နောက် နှင်ထုတ်ရမည်။ အန္တိခရစ်များသည် ဤသို့သောအရာကို လုပ်ဆောင်နိုင်သည်မှာ အရှက်မရှိ မျက်နှာပြောင်တိုက်ခြင်း မဟုတ်သလော။ ၎င်းတို့သည် ကောင်းကင်တမန်မင်းနှင့် မည်သို့ ကွာခြားသနည်း။ ကောင်းကင်တမန်မင်းသည် “ကောင်းကင်၊ မြေကြီးနှင့် အရာခပ်သိမ်းကို ပြုလုပ်သည်မှာ ငါဖြစ်သည်။ လူသားမျိုးနွယ်သည် ငါ ထိန်းချုပ်ဖို့ ဖြစ်သည်” ဟူ၍ ပြောင်ပြောင်တင်းတင်း ဆိုလိမ့်မည်။ သူသည် လူသားမျိုးနွယ်ကို စိတ်ထင်သလို နင်းချေပြီး ဖျက်ဆီးသည်။ အန္တိခရစ်သည် အာဏာရပြီးသည်နှင့် “သင်တို့အားလုံး ငါ့ကို ယုံကြည်ပြီး ငါ့နောက်လိုက်ရမည်။ ဤနေရာတွင် ငါအုပ်စိုးပြီး ဆုံးဖြတ်ပိုင်ခွင့်ရှိသည်။ အမှုကိစ္စအားလုံးတွင် ငါ့ဆီသို့လာပါ။ ပြီးလျှင် အသင်းတော် ပိုက်ဆံကို ငါ့ထံသို့ ယူဆောင်လာပါ” ဟု ဆိုသည်။ လူအချို့က “ကျွန်ုပ်တို့သည် အဘယ်ကြောင့် သင့်အား အသင်းတော်ပိုက်ဆံကို ပေးသင့်သနည်း” ဟု ဆိုပြီး အန္တိခရစ်က “ငါသည် ခေါင်းဆောင်ဖြစ်သည်။ ဤအရာကို ငါစီမံပိုင်ခွင့်ရှိသည်။ အရာရာတိုင်းကို ငါစီမံရမည်။ လှူဖွယ်ပစ္စည်းများလည်း အပါအဝင်ဖြစ်သည်” ဟု ဆိုကြသည်။ ထို့နောက်တွင် ၎င်းတို့သည် အရာရာတိုင်းအပေါ် စီမံထိန်းချုပ်သည်။ ညီအစ်ကိုမောင်နှမများ၏ အသက်ဝင်ရောက်မှုတွင် မည်သည့်ပြဿနာများ၊ သို့မဟုတ် အခက်အခဲများ ရှိသည်ကို၊ သို့မဟုတ် မည်သည့် တရားဒေသနာနှင့် ဘုရားနှုတ်ကပတ်တော်စာအုပ်များ လျော့နည်းနေသည်ကို အန္တိခရစ်များက ဂရုမစိုက်ပေ။ ၎င်းတို့ အမှန်တကယ် ဂရုစိုက်သည့်အရာမှာ အသင်းတော်ငွေကို မည်သူက ထိန်းသိမ်းစောင့်ရှောက်နေသည်၊ ယင်းမှာ မည်မျှရှိသည်၊ မည်သို့အသုံးပြုသည်ဆိုသည်တို့ ဖြစ်သည်။ ထိုအသင်းတော်၏ ဘဏ္ဍာရေးအခြေအနေကို အထက်က စုံစမ်းမေးမြန်းလျှင် ၎င်းတို့သည် အသင်းတော်ငွေကို လွှဲပြောင်းမပေးရုံသာမကဘဲ အဖြစ်မှန်ကိုပင် အထက်ကို သိခွင့်ပေးမည်မဟုတ်။ အဘယ်ကြောင့် ဤသို့ မလုပ်ဆောင်မည်နည်း။ အဘယ်ကြောင့်ဆိုသော် ၎င်းတို့သည် ၎င်းတို့ကိုယ်တိုင်အတွက် အသင်းတော်ငွေကို အလွဲသုံးစားလုပ်ပြီး ယူလိုသောကြောင့်ဖြစ်သည်။ အန္တိခရစ်များသည် ရုပ်ဝတ္ထုပစ္စည်းများ၊ ပိုက်ဆံနှင့် အဆင့်အတန်းတို့ကို စိတ်အဝင်စားဆုံး ဖြစ်သည်။ ၎င်းတို့သည် အပြင်ပန်းတွင် “ဘုရားကို ကျွန်ုပ် ယုံကြည်သည်။ လောကီရေးရာကို ကျွန်ုပ်မလိုက်စားသကဲ့သို့ ပိုက်ဆံကို မတပ်မက်ပါ” ဟူ၍ ၎င်းတို့ပြောသည့်အတိုင်း လုံးဝ မဟုတ်ပေ။ ၎င်းတို့သည် အဘယ်ကြောင့် အဆင့်အတန်းကို အစွမ်းကုန် လိုက်စားပြီး ထိန်းသိမ်းသနည်း။ အဘယ်ကြောင့်ဆိုသော် ၎င်းတို့သည် ၎င်းတို့စီရင်ပိုင်ခွင့်ရှိသည့် အရာရာတိုင်းကို ပိုင်ဆိုင်လိုသည်၊ သို့မဟုတ် ထိန်းချုပ်လိုပြီး သိမ်းယူလိုသောကြောင့် ဖြစ်သည်။ အထူးသဖြင့် ပိုက်ဆံနှင့် ရုပ်ဝတ္ထုပစ္စည်းများကို ဖြစ်သည်။ ၎င်းတို့သည် ဤပိုက်ဆံနှင့် ဤရုပ်ဝတ္ထုပစ္စည်းများကို ၎င်းတို့အဆင့်အတန်း၏ အကျိုးအမြတ်များကဲ့သို့ နှစ်သက်ခံစားသည်။ ၎င်းတို့သည် အမည်ခံအရ၊ အဖြစ်မှန်အရ စာတန်၏ သဘာဝအနှစ်သာရရှိပြီး အမှန်ပင် ကောင်းကင်တမန်မင်းထံမှ ဆင်းသက်သူများ ဖြစ်သည်။ အဆင့်အတန်းကို လိုက်စားပြီး ပိုက်ဆံကို တန်ဖိုးထားသူ အားလုံးသည် အသေအချာပင် ၎င်းတို့၏ စိတ်သဘောထားအနှစ်သာရ၌ ပြဿနာတစ်ခု ရှိသည်။ ၎င်းတို့တွင် အန္တိခရစ် စိတ်သဘောထားသာ ရှိခြင်းကဲ့သို့ မရိုးရှင်းပေ။ ၎င်းတို့သည် အလွန်ရည်မှန်းချက်ကြီးသည်။ ဘုရားအိမ်တော်၏ ငွေကို ထိန်းချုပ်လိုသည်။ ၎င်းတို့ကို အလုပ်ကိစ္စတစ်ခုအတွက် တာဝန်ယူခိုင်းလျှင် ဦးစွာ အခြားလူများကို ဝင်ရောက်စွက်ဖက်ခွင့်မပြုသကဲ့သို့ အထက်မှ စုံစမ်းမေးမြန်းခြင်း၊ သို့မဟုတ် ကြီးကြပ်ခြင်းကိုလည်း လက်ခံမည်မဟုတ်။ ထို့အပြင် ၎င်းတို့သည် မည်သည့်အလုပ်ကိစ္စမဆို၏ ကြီးကြပ်သူများဖြစ်သောအခါ မိမိတို့ကိုယ်ကို ကိုယ်ရည်သွေးရန်၊ ကာကွယ်ရန်၊ မြှင့်တင်ရန် နည်းလမ်းများရှာလိမ့်မည်။ ၎င်းတို့သည် အစဉ်သဖြင့် ထိပ်ဆုံးရောက်လိုသည်။ အခြားလူများကို အုပ်ချုပ်ပြီး ချုပ်ကိုင်သောသူများ ဖြစ်လိုသည်။ ၎င်းတို့သည် ပိုမိုမြင့်သော အဆင့်အတန်းကိုလည်း ကိုင်စွဲကာ ယင်းအတွက် ယှဉ်ပြိုင်လိုသည်။ ပြီးလျှင် ဘုရားအိမ်တော်၏ အစိတ်အပိုင်းတိုင်းကိုပင် ထိန်းချုပ်လိုသည်။ အထူးသဖြင့် ဘုရားအိမ်တော်၏ ပိုက်ဆံကိုဖြစ်သည်။ အန္တိခရစ်များသည် ပိုက်ဆံကို အထူးပင်ချစ်သည်။ ပိုက်ဆံကို ၎င်းတို့မြင်သောအခါ ၎င်းတို့၏ မျက်လုံးက ဝင်းလက်လာသည်။ ၎င်းတို့၏ စိတ်တွင် ပိုက်ဆံအကြောင်းကို အစဉ် စဉ်းစားနေပြီး ယင်းအပေါ် အားထုတ်သည်။ ဤသည်တို့အားလုံးမှာ အန္တိခရစ်တို့၏ လက္ခဏာများနှင့် အချက်ပြမှုများဖြစ်သည်။ သင်သည် ၎င်းတို့နှင့် သမ္မာတရားကို မိတ်သဟာယဖွဲ့လျှင်၊ သို့မဟုတ် ညီအစ်ကိုမောင်နှမများ၏ အခြေအနေတို့ကို သိဖို့ ကြိုးစားပြီး ၎င်းတို့မည်မျှက အားနည်းပြီး အပျက်သဘောဆောင်သည်၊ ၎င်းတို့တစ်ဦးချင်းစီက တာဝန်တွင် မည်သည့်ရလဒ်များကို ရရှိသည်၊ ၎င်းတို့ထဲမှ မည်သူတို့က ၎င်းတို့တာဝန်နှင့် မသင့်တော်သည်တို့ကဲ့သို့သော မေးခွန်းများကို မေးလျှင် အန္တိခရစ်များက စိတ်ဝင်စားမည်မဟုတ်။ သို့သော် ငွေပမာဏ၊ မည်သူက ကာကွယ်ပေးနေသည်၊ မည်သည့်နေရာတွင် သိမ်းထားသည်၊ ယင်း၏ ကုဒ်နံပါတ်များ စသည်တို့ဖြစ်သည့် ဘုရားသခင်၏ လှူဖွယ်ပစ္စည်းများနှင့် ပတ်သက်သောအခါတွင် ဤသည်မှာ ၎င်းတို့ ဂရုအစိုက်ဆုံးဖြစ်သည်။ အန္တိခရစ်တစ်ဦးသည် ဤအရာများကို ထူးခြားစွာပင် ပိုင်နိုင်သည်။ ယင်းတို့ကို အလွန်အကျွမ်းတဝင်ရှိသည်။ ဤသည်မှာလည်း အန္တိခရစ်တစ်ဦး၏ လက္ခဏာဖြစ်သည်။ အန္တိခရစ်များသည် ကြားကောင်းသောစကားများကို ပြောရာ၌ အတော်ဆုံး ဖြစ်သော်လည်း တကယ့်အလုပ်ကို မလုပ်ပေ။ ဤအစား ၎င်းတို့၌ ဘုရားသခင်၏ လှူဖွယ်ပစ္စည်းများအား မွေ့လျော်ရန် အတွေးများက အစဉ်နေရာယူနေသည်။ ငါ့ကို ပြောလော့။ အန္တိခရစ်များက ကိုယ်ကျင့်တရား ကင်းမဲ့သည်မဟုတ်လော။ ၎င်းတို့တွင် လူ့သဘာဝလုံးဝမရှိ။ ၎င်းတို့သည် လုံးလုံးလျားလျားပင် နတ်ဆိုးများဖြစ်သည်။ ၎င်းတို့အလုပ်တွင် အခြားလူများ၏ ဝင်ရောက်စွက်ဖက်ခြင်း၊ စုံစမ်းမေးမြန်းခြင်း၊ ကြီးကြပ်ခြင်းတို့ကို အစဉ်တားမြစ်သည်။ ဤသည်မှာ အန္တိခရစ်များ၏ ရှစ်ခုမြောက်သရုပ်သကန်အတွင်းရှိ တတိယအပြုအမူဖြစ်သည်။

လွန်ခဲ့သော အချိန်ကာလတစ်ခုက နိုင်ငံတစ်နိုင်ငံရှိ အသင်းတော်တစ်ခုသည် အဆောက်အဦးတစ်ခုကို ဝယ်ခဲ့ပြီး အသစ်ပြုပြင်ရန် လိုအပ်ခဲ့သည်။ တိုက်တိုက်ဆိုင်ဆိုင်ဆိုသလိုပင် ထိုနိုင်ငံရှိ အသင်းတော်ခေါင်းဆောင်က သူမ၏ သရုပ်မှန်ကို မပြရသေးသည့် အန္တိခရစ်တစ်ဦး ဖြစ်နေခဲ့သည်။ ထိုအန္တိခရစ်က အသစ်ပြုပြင်ရန်အတွက် မည်သူကမျှ ကောင်းစွာမသိသည့် လူတစ်ယောက်ကို အသုံးပြုခဲ့သည်။ ပြီးလျှင် ထိုသူသည် သူမနှင့် မည်သည့်ဆက်ဆံရေးမျိုးရှိသည်ကို မည်သူမျှ မသိခဲ့ပေ။ ရလဒ်အနေဖြင့် ထိုဆိုးယုတ်သူသည် အခြေအနေကို အသုံးချခဲ့ပြီး မသုံးစွဲသင့်သည့် ပိုက်ဆံများစွာက အသစ်ပြုပြင်သည့် အချိန်အတွင်း ဖြုန်းတီးခြင်း ခံခဲ့ရသည်။ အိမ်နှင့်အတူပါသည့် အသုံးပြု၍ရသော ပရိဘောဂအချို့ရှိသည်။ ယင်းတို့အားလုံးကို ရှင်းလင်းပြီး အသစ်များနှင့် အစားထိုးခဲ့သည်။ ထို့နောက်တွင် ရှင်းလင်းပစ်လိုက်သည့် ပရိဘောဂအဟောင်းများကို ထိုဆိုးယုတ်သူက ပိုက်ဆံရရန် ရောင်းစားပစ်လိုက်သည်။ ယင်းတို့သည် အမှန်တကယ် ပျက်စီးနေခြင်းမရှိ။ အသုံးပြု၍ ရနိုင်သေးသည်။ သို့သော် ထိုဆိုးယုတ်သူသည် ပိုက်ဆံရရန်အတွက်၊ အခြေအနေကို အမြတ်ထုတ်ရန်အတွက် အသစ်များကို ဝယ်ယူရာတွင် ငွေများ ထပ်၍ သုံးစွဲခဲ့သည်။ အန္တိခရစ်သည် ဤအရာများကို သိသလော။ သိသည်။ ဤသို့ဆိုလျှင် အဘယ်ကြောင့် ထိုသူက ဤသို့လုပ်ဆောင်ခြင်းကို သည်းခံခဲ့သနည်း။ အဘယ်ကြောင့်ဆိုသော် ၎င်းတို့သည် မူမမှန်သော ဆက်ဆံရေးတစ်ခုရှိခဲ့ခြင်းကြောင့် ဖြစ်ရမည်။ လူအချို့က ပြဿနာကို မြင်ပြီး အခြေအနေမည်သို့ရှိသည်ကို ကြည့်ရန်အတွက် ဆောက်လုပ်ရေးကို နောက်ဆက်တွဲလိုက်လုပ်ပြီး စစ်ဆေးမည် ဖြစ်သည်။ ၎င်းတို့သည် ဆောက်လုပ်ရေးကို ကြည့်ရှုမည်ဟု ပြောသည်နှင့် တစ်ပြိုင်နက် ထိုအန္တိခရစ်က စိုးရိမ်ပြီး ပူပင်သောကရောက်ကာ “မဖြစ်ပါ။ ပြီးစီးရန် သတ်မှတ်ထားသည့်အချိန်ကို မရောက်သေးပါ။ မည်သူကမျှ ကြည့်ခွင့်မရှိ” ဟု ဆိုသည်။ သူမ၏ တုံ့ပြန်မှုသည် အလွန်ပြင်းထန်သည်၊ အလွန်ပင် ထိလွယ်ရှလွယ်သည်။ ဤအတွင်းတွင် တစ်စုံတစ်ခု ဖြစ်ပျက်နေသလော။ (ဖြစ်ပျက်နေပါသည်။) ထိုလူတို့သည် ယခုတွင် အနည်းငယ် သံသယရှိကာ ကိစ္စကို ဆွေးနွေးကြသည်။ “ဤသည်မှာ ဖြစ်မည်မဟုတ်။ သူမသည် ကျွန်ုပ်တို့အား ဆောက်လုပ်ရေးကို ကြည့်ကို ကြည့်ခွင့်မပြု။ ဤတွင် အသေအချာပင် ပြဿနာတစ်ခုရှိသည်။ ဆောက်လုပ်ရေးနေရာသို့ ကျွန်ုပ်တို့ သွား၍ကြည့်ရှုရမည်” ဟူ၍ ဖြစ်သည်။ သို့သော် အန္တိခရစ်က အလုပ်ကို ပေးအပ်ရန် အချိန်မကျမချင်း အမြင်မခံသေးပေ။ ငါ့ကို ပြောလော့။ ထိုလူတို့သည် နားဝေတိမ်တောင် မဖြစ်သလော။ အန္တိခရစ်က ဆောက်လုပ်ရေးကို ကြည့်ခွင့်မပေးသည့် အချက်က တစ်စုံတစ်ခု ဖြစ်ပျက်နေသည်ဆိုသည်ကို သက်သေပြသည်။ ၎င်းတို့သည် အထက်သို့ ကမန်းကတန်း တင်ပြဖို့ သို့မဟုတ် အတူတကွ သူမကို ဖယ်ရှားဖို့ သို့မဟုတ် ဆောက်လုပ်ရေးကို အတင်းသွားရောက်ကြည့်ရှု၍ စစ်ဆေးဖို့ လိုအပ်သည်။ ယင်းမှာ ၎င်းတို့၏ တာဝန်ဖြစ်သည်။ ၎င်းတို့သည် ထိုတာဝန်ကို မယူနိုင်လျှင် ဤသည်မှာ ၎င်းတို့သည် အသုံးမဝင်သော၊ အရည်အချင်းမရှိသော လူကြောက်များဖြစ်သည်ဟု အဓိပ္ပာယ်ရသည်။ ထိုအရည်အချင်းမရှိသော လူကြောက်များသည် မလျှော့တမ်း လုပ်ဆောင်ခြင်းမရှိ။ ယင်းသည် ၎င်းတို့၏ ကိုယ်ပိုင်အိမ်ရှိ ပြဿနာမဟုတ်သောကြောင့် လျစ်လျူသာရှုလိုက်ကြသည်။ ဤသည်မှာ ၎င်းတို့ တစ်ကိုယ်ကောင်းဆန်ပြီး တာဝန်မသိတတ်ပုံဖြစ်သည်။ အလုပ်ကို အပ်သောအခါ၌ ပြဿနာတစ်ခုရှိသည်ကို ဗီဒီယိုတစ်ခုမှ တစ်ဆင့် ငါတွေ့ခဲ့ရသည်။ မည်သည့်ပြဿနာကို ငါမြင်ခဲ့ရသနည်း။ အစည်းအဝေးအခန်း၏ အလယ်တွင် စားပွဲတစ်လုံးရှိသည်။ ထိုစားပွဲ၏ ပတ်လည်တွင် ကြီးကျယ်ခမ်းနားသော ရုံးများတွင် အသုံးပြုသည့်ခုံများကဲ့သို့သော သားရေထိုင်ခုံများ ရှိသည်။ ငါထိုင်သည့် ထိုင်ခုံများသည် အားလုံး ပုံမှန်ထိုင်ခုံများဖြစ်သည်။ ဤသို့ဆိုလျှင် ထိုသာမန်လူတို့သည် ထိုသို့သော ကြီးကျယ်ခမ်းနားသည့်အရာများကို အသုံးပြုသင့်သလော။ (မပြုသင့်ပါ။) ထိုနှစ်ဦး ဆင်ခဲ့သည်မှာ ထိုပရိဘောဂမျိုးဖြစ်ပြီး ထိုနေရာရှိ လူတို့က ထိုထိုင်ခုံများ၌ ထိုင်ရသည်ကို အလွန်ကျေနပ်ကြသည်။ ပြဿနာကို ငါရှာဖွေတွေ့ရှိသည်နှင့် ထိုလူလိမ်လူညစ်ကို ငါဆင့်ခေါ်ပြီး ကိစ္စကို စတင်စုံစမ်းစစ်ဆေးသည်။ တစ်ခန်းစီတွင် နေရာတိုင်း၌ စစ်ဆေးကြည့်ခြင်းက ပြဿနာများစွာနှင့် ငွေကြေးဆိုင်ရာ ဆုံးရှုံးမှုများစွာ ပေါ်လွင်ခဲ့သည်။ အိမ်၏ နဂိုပရိဘောဂအချို့မှာ အသုံးပြု၍ရနိုင်သော်လည်း ထိုဆိုးယုတ်သူသည် ယင်းတို့မှတစ်ဆင့် ပိုက်ဆံရရန်အတွက် ယင်းတို့ကို အပြင်ဆွဲထုတ်ပြီး ရောင်းချခဲ့သည်။ ထို့အပြင် သူသည် ထို ဈေးမြင့်သော ပရိဘောဂအသစ်များကို ဝယ်သောအခါ၌ ပိုက်ဆံရခဲ့သည်။ ထို့အပြင် အသင်းတော်တွင် မရှိသင့်သည့် ပစ္စည်းကိရိယာအချို့ကို တပ်ဆင်ခဲ့သည်။ ထိုဆိုးယုတ်သူသည် မည်သူနှင့်မျှ တိုင်ပင်ဆွေးနွေးခြင်းမရှိဘဲ ဤသို့ လုပ်ဆောင်ခဲ့သည်။ သူသည် ဤသို့လုပ်ဆောင်သောအခါ အန္တိခရစ်က သိသလော။ သိဖို့များသည်။ သူသည် ဆောက်လုပ်ရေးနေရာသို့ နေ့စဉ်သွားပြီး ယင်းကို မြင်ပြီးဖြစ်သည့်နောက်တွင် တိုင်ကြားခြင်းမရှိဘဲ သူ၏ ဖြုန်းတီးမှုကို သည်းခံခဲ့သည်။ လုပ်ရဲပုံများ။ သူမသည် ဘုရားသခင်ကို ယုံကြည်သူ ဖြစ်သလော။ ဘုရားသခင်ကို နှစ် ၂၀ ကြာ ယုံကြည်ပြီးနောက်တွင် သူမသည် ဤသို့ ရွံရှာဖွယ်ဖြစ်ပြီး ထိုသို့သောအရာတစ်ခုကို လုပ်ဆောင်ခဲ့သည်။ သူမသည် မည်သို့သောသူမျိုးနည်း။ သူမသည် လူပုဂ္ဂိုလ်တစ်ဦးမဟုတ်။ ဘာသာတရားမရှိသူများထဲရှိ လူကောင်းတို့ပင် ဤသို့ မလုပ်ဆောင်။ အကျင့်ပျက်လိုက်လေခြင်း။ အထက်က သူမကို ဆောက်လုပ်ရေးအလုပ်နှင့် ပတ်သက်သည့် အရာများအား မေးသည့်အခါတိုင်းတွင် သူမသည် အထက်ကို လှည့်စားရန်အတွက် နုံအဟန်ဆောင်ပြီး အမှုအရာများကို ကာဆီးပြီး ဖုံးဖိသည်။ ပြီးလျှင် အဆုံးတွင် ပြဿနာများစွာ ဖြစ်ပေါ်လာသည်။ ဤသို့ဆိုလျှင် သူမကို နှင်ထုတ်ပြီး ဆုံးရှုံးမှုများအတွက် လျော်ကြေးပေးရန် ပိုက်ဆံရှာဖို့ အလုပ်တစ်ခု ရှာစေလျှင် လွန်မည်လော။ (လွန်မည်မဟုတ်ပါ။) ငါ့ကို ပြောလော့။ ထိုအန္တိခရစ်သည် ပိုက်ဆံကို ပြန်ပေးနိုင်လျှင်ပင် ဤဘဝ၌ ငြိမ်းချမ်းမှုကို သူမ ရှာတွေ့မည်လော။ အေးဆေးသော အချိန်တစ်ခုကို ရနိုင်သလော။ သူမသည် သူမ၏ ဘဝတစ်ခုလုံး စိတ်ဆင်းရဲလျက် ကုန်ဆုံးရမည်ဟု ငါထင်မိသည်။ သူမ၏ လုပ်ရပ်များကြောင့် ဤသို့ဖြစ်လာမည်ကို သူမ သိခဲ့လျှင် ယခင်က အဘယ်သို့သောအကြောင်းကြောင့် ထိုသို့ ပြုမူလုပ်ဆောင်ခဲ့သနည်း။ အစကတည်းက အဘယ်ကြောင့် ဤသို့ လုပ်ဆောင်ခဲ့သနည်း။ သူမက ဘုရားသခင်ကို တစ်နှစ်၊ နှစ်နှစ်ကြာသာ ယုံကြည်ခဲ့ပြီး ဘုရားအိမ်တော်ရှိ စည်းကမ်းများကိုလည်းကောင်း၊ ဘုရားသခင်ကို ကြောက်ရွံ့သော စိတ်နှလုံးရှိခြင်းက မည်သည့်အရာကို ဆိုလိုသည်ကိုလည်းကောင်း၊ သစ္စာစောင့်သိမှုက မည်သည့်အရာ ဖြစ်သည်ကိုလည်းကောင်း မသိခြင်းမျိုး မဟုတ်။ ဘုရားသခင်ကို သူမ ယုံကြည်သည့် ထိုနှစ်ကာလများအားလုံးပြီးနောက်တွင် သူမသည် လုံးဝ မပြောင်းလဲပေ။ ပြီးလျှင် သူမသည် အစေခံမှု အနည်းငယ် ပေးနိုင်ခဲ့သော်လည်း ဤသို့သောမကောင်းမှုကို လုပ်ဆောင်ခဲ့ဆဲ ဖြစ်သည်။ ထိုမျှ စက်ဆုပ်ဖွယ်ဖြစ်ခြင်းကြောင့် သူမသည် ဖယ်ရှားရှင်းလင်းခံရပြီး ကျိန်ဆဲခြင်း ခံရသင့်သည်။

အန္တိခရစ်များသည် ၎င်းတို့အလုပ်လုပ်သည့်ပုံစံတွင် တူညီသည့်အရာတစ်ခုရှိသည်။ မည်သည့်အလုပ်ကို ၎င်းတို့ လုပ်နေသည်ဖြစ်စေ အခြားလူများကို ဝင်ရောက်စွက်ဖက်ခြင်း၊ သို့မဟုတ် စုံစမ်းမေးမြန်းခြင်းမပြုရန် တားမြစ်သည်။ ၎င်းတို့သည် အစဉ်သဖြင့် အမှုအရာများကို ကွယ်ဝှက်ပြီး ဖုံးဖိလိုသည်။ ၎င်းတို့သည် တစ်စုံတစ်ခုကို ကြံစည်နေရမည်။ ၎င်းတို့အလုပ်ရှိ ပြဿနာများကို လူတို့အား ရှာဖွေတွေ့ရှိခွင့်မပြု။ ၎င်းတို့သည် အမှုအရာများကို ဖြောင့်မှန်ပြီး ရိုးသားသောနည်းဖြင့်၊ သမ္မာတရား၊ စည်းမျဉ်းများနှင့် ညီသောနည်းဖြင့်၊ ရှင်းလင်းသော အသိစိတ်ဖြင့် လုပ်ဆောင်လျှင် မည်သည့်အရာကို ၎င်းတို့ စိုးရိမ်ရမည်နည်း။ ယင်းတွင် မည်သည့်အရာကို ထုတ်ပြော၍မရနိုင်မည်နည်း။ အဘယ်ကြောင့် အခြားလူများကို စုံစမ်းမေးမြန်းခွင့်နှင့် ဝင်ရောက်စွက်ဖက်ခွင့် မပြုသနည်း။ မည်သည့်အရာကို ၎င်းတို့ စိုးရိမ်နေသနည်း။ မည်သည့်အရာကို ကြောက်နေသနည်း။ ၎င်းတို့သည် တစ်စုံတစ်ခုကို ကြံစည်နေသည်မှာ ရှင်းသည်။ အလွန်ပင် သိသာသည်။ အန္တိခရစ်သည် ပွင့်လင်းမြင်သာမှု လုံးဝမရှိဘဲ အလုပ်လုပ်သည်။ ၎င်းတို့သည် မကောင်းသော တစ်စုံတစ်ခုကို လုပ်ဆောင်သောအခါ ယင်းကို ကွယ်ဝှက်ပြီး ဖုံးကွယ်ရန် နည်းလမ်းများကို စဉ်းစားကာ အယောင်ဆောင် အသွင်အပြင်များကို လုပ်ကြံဖန်တီးသည်။ ပြောင်တင်းသော လှည့်ဖြားမှုကိုပင် လုပ်ဆောင်သည်။ ဤအရာ၏ ရလဒ်များမှာ အဘယ်နည်း။ ဘုရားသခင်က အရာအားလုံးကို စိစစ်သည်။ ပြီးလျှင် အခြားလူများက တစ်စုံတစ်ခုကို အချိန်အတန်ကြာ မသိနိုင်သော်လည်း၊ အချိန်တစ်ခုအထိ အထင်အမြင်မှားစေခြင်း ခံရနိုင်သော်လည်း ဘုရားသခင်က ယင်းကို ထုတ်ဖော်သည့် နေ့ရက်သို့ ရောက်လာလိမ့်မည်။ ဘုရားသခင်၏ အမြင်တွင် အားလုံးက ပေါ်ပေါ်ထင်ထင်ဖြစ်သည်။ အားလုံးသည် ထုတ်ဖော်ခြင်းခံရသည်။ သင့်အနေဖြင့် ဘုရားသခင်ထံမှ တစ်စုံတစ်ခုကို ထိမ်ချန်ထားခြင်းသည် အသုံးမဝင်ပေ။ သူသည် အနန္တတန်ခိုးရှိသည်။ သူသည် သင့်ကို ထုတ်ဖော်ရန် ဆုံးဖြတ်သောအခါ အားလုံးသည် လူအများရှေ့တွင် ရှင်းလင်းစွာ ချပြခြင်း ခံရမည်။ ဝိညာဉ်ရေးရာ နားလည်သဘောပေါက်မှုမရှိသော၊ ကောင်းကင်တမန်မင်း၏ သဘာဝကို ပိုင်ဆိုင်သော အန္တိခရစ်များသာ၊ ထိုဉာဏ်ထိုင်းသောသူများသာ “အမှုအရာများကို ငါလုံးဝ ဖွင့်မပြောသရွေ့၊ သင့်အား ဝင်ရောက်စွက်ဖက်ခွင့်၊ စုံစမ်းမေးမြန်းခွင့် မပြုသရွေ့၊ အမှုအရာများအား ကြီးကြပ်ခွင့်မပြုသရွေ့ မည်သည့်အရာကိုမျှ သင်သိမည်မဟုတ်။ ဤအသင်းတော်ကို ငါ အပြည့်အဝ ထိန်းချုပ်နိုင်မည်” ဟု ယုံကြည်လိမ့်မည်။ ၎င်းတို့သည် ဘုရင်များအဖြစ် အုပ်ချုပ်လျှင် အခြေအနေကို ထိန်းချုပ်နိုင်မည်ဟု ယုံကြည်ကြသည်။ အမှုအရာများက အမှန်တကယ်၊ စစ်မှန်စွာ ဤသို့ဖြစ်သလော။ ဘုရားသခင်က အနန္တတန်ခိုးရှိသည်ကို ၎င်းတို့ မသိ။ ၎င်းတို့၏ လိမ္မာပါးနပ်ခြင်းသည် ၎င်းတို့ဘာသာ စိတ်ကြီးဝင်နေခြင်းဖြစ်သည်။ ဘုရားသခင်က အရာအားလုံးကို စိစစ်သည်။ ဥပမာ သင်သည် ယနေ့ မကောင်းမှု လုပ်ခဲ့သည်။ ဘုရားသခင်က ယင်းကို စိစစ်သည်။ သို့သော် သူသည် သင့်ကို မထုတ်ဖော်ပေ။ သူသည် သင့်အား နောင်တရရန် အခွင့်အရေးပေးနေသည်။ သင်သည် မနက်ဖြန်တွင် နောက်တစ်ဖန် မကောင်းမှုပြုလုပ်သည်။ သင်က ယင်းကို ရှင်းလင်းမပြသေးပေ၊ သို့မဟုတ် နောင်တမရသေးပေ။ ဘုရားသခင်က သင့်အား အခွင့်အရေးပေးပြီး သင်နောင်တရရန် စောင့်ဆဲဖြစ်သည်။ သို့တိုင်အောင် သင်က နောင်တမရဘဲ ရှိနေလျှင် ဘုရားသခင်က သင့်အား ထိုအခွင့်အရေးကို ပေးလိုမည်မဟုတ်။ သူသည် သင့်အား စက်ဆုပ်မည်ဖြစ်ပြီး ရွံရှာမည်။ သူ၏ စိတ်နှလုံးအတွင်းထဲ၌ သင့်ကို ကယ်တင်လိုမည် မဟုတ်။ ပြီးလျှင် သူသည် သင့်ကို လုံးလုံး စွန့်ပစ်လိမ့်မည်။ ဤသို့ဆိုလျှင် သူသည် သင့်အား မိနစ်ပိုင်းအတွင်း ထုတ်ဖော်မည်ဖြစ်သည်။ သင်က အမှုအရာများကို မည်သို့ ဖုံးကွယ်ပါစေ၊ သို့မဟုတ် ဤအရာကို တားဆီးပါစေ အကျိုးရှိမည်မဟုတ်။ သင့်လက်က မည်မျှကြီးပါစေ မိုးကောင်းကင်ကို ကာဆီးနိုင်သလော။ သင်သည် မည်မျှ အစွမ်းအစရှိပါစေ ဘုရားသခင်၏ မျက်လုံးတို့ကို ဖုံးနိုင်သလော။ (မဖုံးနိုင်ပါ။) ယင်းတို့သည် လူ၏ မိုက်မဲသော အယူအဆများဖြစ်သည်။ ဘုရားသခင်က အမှန်တကယ်တွင် မည်မျှ အနန္တတန်ခိုးရှိသည်ဆိုသည်နှင့်ပတ်သက်ပြီး လူတို့သည် သူ၏ နှုတ်ကပတ်တော်များ၌ ဤအရာကို အနည်းငယ်ခံစားနိုင်ပြီးသား ဖြစ်သည်။ ထို့အပြင် ကြီးစွာသော မကောင်းမှုကို ပြုလုပ်ခဲ့ပြီး ဘုရားသခင်ကို တိုက်ရိုက်ဆန့်ကျင်သော ဤဖောက်ပြန်ပျက်စီးသည့် လူသားမျိုးနွယ်ဝင်အားလုံးသည် အပြစ်ဒဏ်အမျိုးမျိုးကို ခံရပြီးဖြစ်ကာ ဤအရာကို မြင်သူအားလုံးသည် အလုံးစုံ လက်ခံယုံကြည်ပြီး ယင်းကို ဒဏ်ခတ်ခံရခြင်းအဖြစ် အသိအမှတ်ပြုကြသည်။ ဘုရားသခင်၏ ဖြောင့်မတ်ခြင်းက ပုန်ကန်ပြစ်မှားမှုအား လုံးဝ သည်းမခံသည်ကို ဘာသာတရားမရှိသူများပင် မြင်နိုင်သည်။ ထို့ကြောင့် ဘုရားသခင်ကို ယုံကြည်သူတို့သည် ဤအရာကို ပို၍ပင် မြင်နိုင်သင့်သည်။ ဘုရားသခင်၏ အနန္တတန်ခိုးရှိခြင်းနှင့် ဉာဏ်ပညာသည် တိုင်းတာ၍မရနိုင်ပေ။ လူသားသည် ယင်းတို့ကို ရှင်းလင်းစွာ မြင်ရန် မဖြစ်နိုင်။ သီချင်းတစ်ပုဒ်ရှိသည်။ အဘယ်သို့ ဖြစ်သနည်း။ (“ဘုရားသခင်၏ နည်းလမ်းများ ဉာဏ်မမီနိုင်။”) ဤသည်မှာ ဘုရားသခင်၏ အနှစ်သာရဖြစ်သည်။ ဘုရားသခင်၏ ပင်ကိုလက္ခဏာနှင့် အနှစ်သာရကို အမှန်တကယ် ထုတ်ဖော်ပြခြင်း ဖြစ်သည်။ သင်၏ စိတ်မှန်းများ၊ သို့မဟုတ် မှန်းဆချက်များကို မလိုအပ်ပေ။ ထိုစကားများကို သင်ယုံကြည်ဖို့သာ လိုသည်။ ဤသို့ဆိုလျှင် ထိုသို့သော မိုက်မဲသောအရာများကို သင်လုပ်ဆောင်မည်မဟုတ်။ လူတို့အားလုံးက မိမိတို့ကိုယ်ကို လိမ္မာပါးနပ်သည်ဟု ထင်မြင်ကြသည်။ ၎င်းတို့သည် ၎င်းတို့၏ မျက်လုံးကို သစ်ရွက်ဖြင့် ဖုံးပြီး “ကိုယ်တော် ကျွန်ုပ်ကို မြင်နိုင်သလော” ဟု ဆိုသည်။ ဘုရားသခင်က “သင်၏ အလုံးစုံကို ငါမြင်နိုင်ရုံသာမကဘဲ သင့်စိတ်နှလုံးကိုပင် မြင်သည်။ လူသားကမ္ဘာသို့ သင်အကြိမ်မည်မျှ ရောက်ရှိပြီးသည်ကိုပင် မြင်သည်” ဟု ဆိုသည်။ လူတို့က အံ့အားသင့်ကြသည်။ သင့်ကိုယ်သင် လိမ္မာပါးနပ်သည်ဟု မထင်နှင့်။ “ဘုရားသခင်က ဤအရာကိုမသိ။ ထိုအရာကို မသိ။ ညီအစ်ကိုမောင်နှမ တစ်ယောက်မျှ မမြင်ခဲ့။ မည်သူမျှ မသိ။ ငါ့တွင် ငါ၏ အကြံအစည်လေးရှိသည်။ ငါသည် မည်မျှပါးနပ်သည်ကို ကြည့်လော့” ဟု မထင်မြင်နှင့်။ သမ္မာတရားကို နားမလည်သော၊ သို့မဟုတ် ဘုရားသခင်သည် အရာခပ်သိမ်းအပေါ် အချုပ်အခြာအာဏာဖြစ်သည်ကို မယုံကြည်သော ဤလောကရှိ မည်သည့်လူတို့ကမျှ ပါးနပ်ခြင်းမရှိ။ ၎င်းတို့သည် မည်သည့်အရာကို ပြောသည်ဖြစ်စေ၊ လုပ်ဆောင်သည်ဖြစ်စေ အဆုံးတွင် အားလုံးက အမှားဖြစ်သည်။ အားလုံးက သမ္မာတရားကို ချိုးဖောက်သည်။ အားလုံးက ဘုရားသခင်ကို အာခံသည်။ ပါးနပ်သောသူ တစ်မျိုးသာ ရှိသည်။ မည်သည့်အမျိုးအစားနည်း။ ဘုရားသခင်က အားလုံးကို စိစစ်သည်ကိုလည်းကောင်း၊ အရာအားလုံးကို မြင်နိုင်သည်ကိုလည်းကောင်း၊ အရာအားလုံးအပေါ် အချုပ်အခြာအာဏာ ဖြစ်သည်ကိုလည်းကောင်း ယုံကြည်သော အမျိုးအစား ဖြစ်သည်။ ဤသို့သောလူတို့သည် အလွန်အကျွံပင် ပါးနပ်သည်။ အဘယ်ကြောင့်ဆိုသော် ၎င်းတို့လုပ်ဆောင်သမျှအားလုံးတွင် ၎င်းတို့သည် ဘုရားသခင်ကို ကျိုးနွံနာခံသောကြောင့် ဖြစ်သည်။ ၎င်းတို့လုပ်ဆောင်သမျှတိုင်းသည် သမ္မာတရားနှင့် ညီသည်။ ဘုရားသခင်က အသိအမှတ်ပြုသည်။ ဘုရားသခင်၏ ကောင်းချီးများကို ခံစားရသည်။ လူတစ်ဦးသည် ပါးနပ်သည်၊ မပါးနပ်သည်ဆိုသည်မှာ သူသည် ဘုရားသခင်ကို ကျိုးနွံနာခံနိုင်ခြင်းရှိမရှိအပေါ် မူတည်သည်။ သူပြောသည့်အရာ၊ လုပ်ဆောင်သည့်အရာသည် သမ္မာတရားနှင့် ညီမညီအပေါ်တွင် မူတည်သည်။ သင်၌ “ဤကိစ္စနှင့်ပတ်သက်ပြီး ဤသည်မှာ ငါထင်မြင်သည့်အရာ ဖြစ်သည်။ ယင်းသည် ငါလုပ်ဆောင်လိုသည့်အရာ ဖြစ်သည်။ ယင်းသည် ငါ့ကို အကျိုးရှိစေမည် ဖြစ်သောကြောင့် ဖြစ်သည်။ သို့သော် အခြားလူများကို ငါ ဖွင့်မပြောလိုသကဲ့သို့ သိလည်းမသိစေလိုပေ” ဟူသည့် ဤအယူအဆရှိလျှင် ယင်းသည် မှန်ကန်သော စဉ်းစားပုံ ဟုတ်သလော။ (မဟုတ်ပါ။) ယင်းသည် မှန်ကန်သော စဉ်းစားပုံ မဟုတ်သည်ကို သင်သဘောပေါက်သောအခါ မည်သည့်အရာကို လုပ်ဆောင်သင့်သနည်း။ သင်သည် သင့်ကိုယ်သင် သင်ခန်းစာပေးရန် သင့်မျက်နှာကို ကောင်းကောင်းဖြတ်ရိုက်သင့်သည်။ သင်က မပြောလျှင် ဘုရားသခင်က သိမည်မဟုတ်ဟု ထင်သလော။ အမှန်မှာ သင်က ထိုအတွေးရှိနေစဉ်တွင် ဘုရားသခင်က သင့်စိတ်နှလုံးကို သိသည်။ သူသည် မည်သို့ သိသနည်း။ ဘုရားသခင်သည် လူ၏ သဘာဝအနှစ်သာရကို ထိုးထွင်းသိမြင်ပြီး ဖြစ်သည်။ ဤသို့ဆိုလျှင် သူသည် ဤကိစ္စတွင် သင့်အား အဘယ်ကြောင့် မဖော်ထုတ်သနည်း။ သူက မဖော်ထုတ်လျှင်ပင် သင်သည် သင့်ဘာသာ တဖြည်းဖြည်းချင်း နားလည်နိုင်လိမ့်မည်။ အဘယ်ကြောင့်ဆိုသော် သူ၏ နှုတ်ကပတ်တော်များစွာကို သင်စားသောက်ပြီးသောကြောင့် ဖြစ်သည်။ သင့်တွင် အသိစိတ်၊ ဆင်ခြင်တုံတရား၊ စိတ်နှင့် ပုံမှန် အတွေးအခေါ်ရှိသည်။ မည်သည့်အရာက မှန်သည်၊ မှားသည်ကို သင့်ဘာသာ အဖြေရှာနိုင်သင့်သည်။ ဘုရားသခင်က သင့်အား အမှုအရာများကို ဖြည်းညင်းစွာ အသေအချာစဉ်းစားရန်အတွက်၊ သင်သည် မိုက်မဲသည်၊ မမိုက်မဲသည်ကို ကြည့်ရန်အတွက် အချိန်နှင့် အခွင့်အရေးတစ်ခု ပေးနေသည်။ အမှုကိစ္စကို ရက်အနည်းငယ်ကြာ စဉ်းစားပြီးနောက်တွင် ရလဒ်များကို သင်မြင်လိမ့်မည်။ ထိုအခါတွင် သင်သည် မိုက်မဲပြီး နုံအသည်ကိုလည်းကောင်း၊ ထိုအမှုကိစ္စကို ဘုရားသခင်အပေါ် ဖုံးကွယ်ဖို့ မကြိုးစားသင့်သည်ကိုလည်းကောင်း သိလိမ့်မည်။ အမှုကိစ္စအားလုံး၌ သင်သည် ဘုရားသခင်အပေါ် အရာရာတိုင်းကို ချပြသင့်ပြီး ပွင့်လင်းသင့်သည်။ ဤသည်မှာ ဘုရားသခင်ရှေ့တွင် ထိန်းသိမ်းသင့်သော အနေအထားနှင့် စိတ်အခြေအနေဖြစ်သည်။ သင်က ဖွင့်မပြောသောအခါတွင်ပင် သင်သည် ဘုရားရှေ့တွင် ပွင့်လင်းသည်။ ဘုရားသခင်၏ ရှုထောင့်တွင် သင်က ဖွင့်ပြောသည်ဖြစ်စေ၊ မပြောသည်ဖြစ်စေ အဖြစ်မှန်များကို သူသိသည်။ သင်က ယင်းကို မရိပ်စားမိနိုင်လျှင် အလွန်ပင် မမိုက်မဲသလော။ ဤသို့ဆိုလျှင် သင်သည် အဘယ်သို့ပါးနပ်သူတစ်ယောက် ဖြစ်နိုင်သနည်း။ ဘုရားသခင်ထံ သင့်ကိုယ်သင် ဖွင့်ပြခြင်းအားဖြင့် ဖြစ်သည်။ ဘုရားသခင်သည် အရာရာတိုင်းကို စိစစ်ပြီး သိသည်ဆိုသည်ကို သင်သိသည်။ ထို့ကြောင့် သင့်ကိုယ်သင် လိမ္မာပါးနပ်သည်ဟု မထင်မြင်နှင့်။ ပြီးလျှင် သူ မသိကောင်းမသိနိုင်ဟု မထင်နှင့်။ ဘုရားသခင်သည် လူတို့၏ စိတ်နှလုံးကို တိတ်တဆိတ် ကြည့်ရှုလေ့လာသည်မှာ သေချာသည့်အတွက် ပါးနပ်သောသူတို့သည် အနည်းငယ်ပို၍ ပွင့်လင်းသင့်သည်။ အနည်းငယ်ပို၍ ဟန်ဆောင်မှုကင်းသင့်သည်။ ရိုးသားသင့်သည်။ ယင်းသည် လုပ်ဆောင်ရန် အမြော်အမြင်ရှိသောအရာ ဖြစ်သည်။ သင်သည် လိမ္မာပါးနပ်သည်ဟု အစဉ်ခံစားရခြင်း၊ သင်၏ ကိုယ်ပိုင်လျှို့ဝှက်ချက်လေးများကို အစဉ်ထားရှိလိုခြင်း၊ လူသိမခံသည့် အခြေအနေအနည်းငယ်ကို ထိန်းသိမ်းရန် အစဉ်ကြိုးစားခြင်းတို့သည် မှန်ကန်သော စဉ်းစားပုံဖြစ်သလော။ အခြားသောလူများနှင့် ဤသို့ဖြစ်ခြင်းသည် ကိစ္စမရှိပေ။ အဘယ်ကြောင့်ဆိုသော် လူအချို့သည် အပြုသဘောဆောင်သော ကိုယ်ကျင့်စရိုက် ရှိသူများမဟုတ်သကဲ့သို့ သမ္မာတရားကို မချစ်သောကြောင့် ဖြစ်သည်။ ဤသို့သောလူများနှင့် သင်သည် အနည်းငယ် ထိမ်ချန်ထားနိုင်သည်။ ၎င်းတို့အပေါ် သင်၏ စိတ်နှလုံးကို လှစ်မပြနှင့်။ ဥပမာ သင်မုန်းတီးသောသူတစ်ယောက်ရှိပြီး သူ့နောက်ကွယ်တွင် သင်က သူ့အကြောင်းမကောင်းပြောသည် ဆိုပါစို့။ ဤအကြောင်းကို သူ့အား သင်ပြောသင့်သလော။ မပြောနှင့်။ ထိုသို့သောအရာကို နောက်တစ်ဖန် မလုပ်သည်ကပင် လုံလောက်သည်။ သင်က ယင်းအကြောင်းကို ပြောလျှင် သင်တို့နှစ်ဦးကြား ဆက်ဆံရေးကို ထိခိုက်မည်။ သင့်စိတ်နှလုံး၌ သင်သည် မကောင်းသည်ကိုလည်းကောင်း၊ သင်သည် အတွင်းတွင် ညစ်ပေပြီး ကောက်ကျစ်ဆိုးယုတ်သည်ကိုလည်းကောင်း၊ သင်သည် အခြားလူတို့အပေါ် မနာလိုဖြစ်သည်ကိုလည်းကောင်း၊ ကျော်ကြားမှုနှင့် အကျိုးအမြတ်နှင့်ပတ်သက်၍ ယှဉ်ပြိုင်ရန်အတွက် လူတစ်ယောက်ကို နာမည်ဖျက်ရန် ထိုသူ့နောက်ကွယ်တွင် သူ၏ မကောင်းကြောင်းကို ပြောသည်ကိုလည်းကောင်း သင်သိသည်။ ယုတ်မာလိုက်လေခြင်း။ သင်သည် ဖောက်ပြန်ပျက်စီးသည်ကို အသိအမှတ်ပြုသည်။ သင်လုပ်ဆောင်ခဲ့သည့်အရာက မှားသည်ကိုလည်းကောင်း၊ သင့်သဘာဝက ကောက်ကျစ်ဆိုးယုတ်သည်ကိုလည်းကောင်း သင်သိသည်။ ထို့နောက် သင်က ဘုရားရှေ့သို့လာပြီး “အို ဘုရားသခင်၊ ကျွန်ုပ် လျှို့ဝှက်လုပ်ဆောင်ခဲ့သောအရာသည် ကောက်ကျစ်ဆိုးယုတ်ပြီး ယုတ်မာသောအရာတစ်ခု ဖြစ်သည်။ ကိုယ်တော်၏ ခွင့်လွှတ်မှုကို ကျွန်ုပ်တောင်းဆိုပါသည်။ ကျွန်ုပ်ကို ဦးဆောင်ရန် ကိုယ်တော်ကို တောင်းလျှောက်ပါသည်။ ကျွန်ုပ်ကို အပြစ်ဆိုရန် ကိုယ်တော်ကို တောင်းလျှောက်ပါသည်။ ထိုသို့သောအရာကို နောက်တစ်ဖန်မလုပ်ဆောင်ရန် ကျွန်ုပ် ကြိုးပမ်းပါမည်” ဟူ၍ ဆုတောင်းသည်။ ဤသို့လုပ်ဆောင်ခြင်းက အဆင်ပြေသည်။ လူများနှင့် အပြန်အလှန်ဆက်ဆံခြင်းများ၌ နည်းနိဿယအချို့ကို သင်သုံးနိုင်သော်လည်း ဘုရားသခင်အပေါ် သင့်စိတ်နှလုံးထဲ ရှိသည့်အတိုင်းသာ ပြောဆိုခြင်းက အကောင်းဆုံးဖြစ်ပြီး သင်သည် ရည်ရွယ်ချက်များကို သိုထားပြီး နည်းနိဿယများကို သုံးပါက သင်သည် ဒုက္ခရောက်လိမ့်မည်။ သင့်စိတ်ထဲ၌ “ဘုရားသခင်က ကျွန်ုပ်ကို အထင်ကြီးဖို့နှင့် အတွင်း၌ ကျွန်ုပ်တွေးနေသည့်အရာကို မသိဖို့ ကျွန်ုပ် မည်သည့်အရာကိုပြောရမည်နည်း။ မည်သည့်အရာကို ပြောလျှင် မှန်မည်နည်း။ ကျွန်ုပ် များစွာ သိုသိပ်ရမည်၊ အနည်းငယ် ပရိယာယ်ကြွယ်ရမည်၊ နည်းစနစ်တစ်ခု ရှိရမည်။ သို့ဆိုလျှင် ဘုရားသခင်သည် ကျွန်ုပ်ကို အထင်ကြီးလိမ့်မည်။” ဟု သင် အမြဲတွေးသည်။ သင်ထိုသို့ အမြဲတွေးနေသည်ကို ဘုရားသခင်က သိမည် မဟုတ်ဟု သင်တွေးထင်သလော။ ဘုရားသခင်သည် သင်တွေးသည့်အရာမှန်သမျှကို သိသည်။ ထိုသို့ တွေးခြင်းသည် ခြေကုန်လက်ပန်းကျစေသည်။ ရိုးသားစွာနှင့် အမှန်တကယ် ပြောခြင်းသည် များစွာသာ၍ ရိုးရှင်းပြီး သင့်ဘဝကို သာ၍လွယ်ကူစေသည်။ သင်သည် ရိုးသားပြီး စင်ကြယ်ကြောင်း၊ သင်သည် ပွင့်လင်းစွာ ဖော်ပြကြောင်း ဘုရားသခင်က ပြောလိမ့်မည်။ ပြီးလျှင် ယင်းက အလွန့်အလွန် တန်ဖိုးရှိပေသည်။ သင်၌ ပွင့်လင်းသော စိတ်နှလုံးတစ်ခုနှင့် ရိုးသားသော သဘောထား တစ်ခုရှိပါက သင် အလွန်အကျွံဖြစ်သွားပြီး မိုက်မဲစွာ ပြုမူသည့်အချိန်များ ရှိလျှင်ပင် ဤသည်မှာ ဘုရားသခင်အဖို့ ပြစ်မှားခြင်းမဟုတ်ပေ။ ယင်းက သင် အလွန် တွက်ချက်တတ်ခြင်းထက် သာပြီး သင်၏မကြာခဏ တွေးဆခြင်းနှင့် အကြံထုတ်ခြင်းထက် သာပေသည်။ အန္တိခရစ်များသည် ဤအရာများကို စွမ်းဆောင်နိုင်သလော။ (မစွမ်းဆောင်နိုင်ပါ။)

အန္တိခရစ်လမ်းကြောင်းကို လျှောက်သောသူအားလုံးသည် အန္တိခရစ် စိတ်သဘောထားရှိသောသူများဖြစ်သည်။ ပြီးလျှင် အန္တိခရစ်စိတ်သဘောထား ရှိသောလူတို့ လျှောက်သောအရာမှာ အန္တိခရစ်တို့၏လမ်းကြောင်းဖြစ်သည်။ သို့တိုင်အောင် အန္တိခရစ်စိတ်သဘောထားရှိသောလူများနှင့် အန္တိခရစ်များကြားတွင် ကွာခြားချက်အနည်းငယ်ရှိသည်။ လူတစ်ယောက်သည် အန္တိခရစ် စိတ်သဘောထားရှိပြီး အန္တိခရစ်လမ်းကြောင်းကို လျှောက်လျှင် သူသည် အန္တိခရစ်ဖြစ်သည်ဟု မလွဲမသွေ ညွှန်ပြခြင်းမျိုး ဖြစ်ချင်မှဖြစ်မည်။ သို့သော် သူသည် နောင်တမရသကဲ့သို့ သမ္မာတရားကို လက်မခံနိုင်လျှင် အန္တိခရစ်အဖြစ်သို့ ရောက်ရှိသွားနိုင်သည်။ အန္တိခရစ်လမ်းကြောင်းကို လျှောက်သောသူတို့အနေဖြင့် နောင်တရရန် မျှော်လင့်ချက်နှင့် အခွင့်အရေးတစ်ခုရှိဆဲ ဖြစ်သည်။ အဘယ်ကြောင့်ဆိုသော် ၎င်းတို့သည် အန္တိခရစ်များ မဖြစ်သေးသောကြောင့် ဖြစ်သည်။ ၎င်းတို့သည် မကောင်းသောအရာမျိုးစုံကို ပြုလုပ်ပြီး အန္တိခရစ်အဖြစ် စရိုက်လက္ခဏာ သရုပ်ဖော်ခြင်းခံရကာ ဤသို့ဖြင့် ချက်ချင်း ရှင်းလင်းပစ်ခံရပြီး နှင်ထုတ်ခံရလျှင် နောင်တရဖို့ အခွင့်အရေးရရှိတော့မည်မဟုတ်ပေ။ အန္တိခရစ်လမ်းကြောင်းကို လျှောက်သောသူတစ်ယောက်သည် မကောင်းမှုများစွာကို မလုပ်ဆောင်ရသေးလျှင် ဤသည်မှာ သူသည် အနည်းဆုံးအနေဖြင့် ဆိုးယုတ်သူတစ်ဦး မဟုတ်သေးသည်ကို ပြသည်။ သူသည် သမ္မာတရားကို လက်ခံနိုင်လျှင် ထိုသူအတွက် မျှော်လင့်ချက် ခပ်ရေးရေးရှိသည်။ မည်သို့ဖြစ်စေ သမ္မာတရားကို လက်မခံလျှင် သူသည် မကောင်းမှုမျိုးစုံကို မလုပ်ခဲ့လျှင်ပင် ကယ်တင်ခြင်းခံရဖို့ အလွန်အခက်အခဲဖြစ်လိမ့်မည်။ အန္တိခရစ်တစ်ဦးသည် အဘယ်ကြောင့် ကယ်တင်ခြင်းမခံရနိုင်သနည်း။ သမ္မာတရားကို စိုးစဉ်းမျှပင် လက်မခံသောကြောင့် ဖြစ်သည်။ ဘုရားအိမ်တော်က ရိုးသားသူတစ်ဦး ဖြစ်ခြင်းအကြောင်းကိုလည်းကောင်း၊ မည်သို့ဖွင့်ပြပြီး ပွင့်လင်းရမည်၊ ပြောစရာရှိသည့်အရာကို ထုတ်ပြောပြီး လှည့်ဖြားမှုကို လုပ်ဆောင်ခြင်း မပြုရဆိုသည်တို့အကြောင်းကိုလည်းကောင်း မည်သို့ မိတ်သဟာယဖွဲ့သည်ဖြစ်စေ သူသည် လက်မခံနိုင်ခြင်းပင်ဖြစ်သည်။ လူတို့သည် ရိုးသားခြင်းအားဖြင့် အခွင့်အရေး ဆုံးရှုံးကြရသည်ဟုလည်းကောင်း၊ သမ္မာတရားကို ပြောခြင်းသည် မိုက်မဲသည်ဟုလည်းကောင်း သူသည် အစဉ်ခံစားရသည်။ သူသည် ရိုးသားသူတစ်ဦး မဖြစ်ရန် စိတ်ပိုင်းဖြတ်ထားသည်။ ဤသည်မှာ အန္တိခရစ်တို့၏ သဘာဝဖြစ်သည်။ သမ္မာတရားကို အလွန်အမင်း မနှစ်မြို့သကဲ့သို့ မုန်းတီးခြင်းဖြစ်သည်။ လူတစ်ဦးသည် သမ္မာတရားကို အနည်းငယ်မျှပင် လက်မခံလျှင် မည်သို့ ကယ်တင်ခံရနိုင်သနည်း။ အန္တိခရစ်လမ်းကြောင်းကို လျှောက်သူတစ်ဦးသည် သမ္မာတရားကို လက်ခံနိုင်လျှင် ထိုသူနှင့် အန္တိခရစ်ကြား ရှင်းလင်းသော ခြားနားချက်တစ်ခုရှိသည်။ အန္တိခရစ်အားလုံးသည် သမ္မာတရားအနည်းငယ်ကိုပင် လက်မခံသောလူများဖြစ်သည်။ မှားယွင်းသော၊ သို့မဟုတ် ဆိုးယုတ်သောအရာ မည်မျှကို ၎င်းတို့ လုပ်ဆောင်ခဲ့သည်ဖြစ်စေ၊ အသင်းတော်အလုပ်နှင့် ဘုရားအိမ်တော်၏ အကျိုးစီးပွားများအပေါ် ၎င်းတို့ သင့်စေခဲ့သော ဆုံးရှုံးမှုများက မည်မျှကြီးမားသည်ဖြစ်စေ ၎င်းတို့သည် မည်သည့်အခါမျှ မိမိတို့ကိုယ်ကို ဆင်ခြင်သုံးသပ်ပြီး သိမြင်မည်မဟုတ်။ ၎င်းတို့သည် ပြုပြင်ခြင်းခံရလျှင်ပင် မည်သည့်သမ္မာတရားကိုမျှ လုံးဝ လက်မခံပေ။ ဤအတွက်ကြောင့် အသင်းတော်က ၎င်းတို့အား ဆိုးယုတ်သူများအဖြစ်၊ အန္တိခရစ်များအဖြစ် စရိုက်လက္ခဏာ သရုပ်ဖော်ခြင်းဖြစ်သည်။ အန္တိခရစ်တစ်ဦးသည် အများဆုံးအနေဖြင့် သူ၏ လုပ်ရပ်များက စည်းမျဉ်းများကို ချိုးဖောက်ပြီး သမ္မာတရားနှင့် မညီသည်ကိုသာ ဝန်ခံလိမ့်မည်။ သို့တိုင်အောင် သူသည် မကောင်းမှုကို တမင်လုပ်ဆောင်ခဲ့သည်၊ သို့မဟုတ် ဘုရားသခင်ကို တမင်အာခံခဲ့သည်ဟူ၍ မည်သည့်အခါမျှ လုံးဝ ဝန်ခံမည်မဟုတ်။ ၎င်းတို့သည် အမှားများကိုသာ ဝန်ခံမည်ဖြစ်သော်လည်း သမ္မာတရားကို လက်ခံမည်မဟုတ်။ ထို့နောက်တွင် ၎င်းတို့သည် မည်သည့်သမ္မာတရားကိုမျှ လုံးဝ လက်တွေ့မလုပ်ဆောင်ဘဲ ယခင်ကကဲ့သို့ မကောင်းမှုကို ဆက်လက် လုပ်ဆောင်မည်ဖြစ်သည်။ အန္တိခရစ်တစ်ဦးသည် သမ္မာတရားကို လုံးဝ လက်မခံဆိုသည့်အချက်ကို ကြည့်လျှင် အန္တိခရစ်များ၏ သဘာဝအနှစ်သာရသည် သမ္မာတရားကို အလွန်အမင်းမနှစ်မြို့ခြင်းနှင့် မုန်းတီးခြင်းဖြစ်သည်ဆိုသည်ကို မြင်နိုင်သည်။ ၎င်းတို့သည် ဘုရားသခင်ကို ယုံကြည်သည်မှာ နှစ်မည်မျှကြာသည်ဖြစ်စေ ဘုရားသခင်ကို အစဉ်အာခံသူများအဖြစ် ရှိနေသည်။ အခြားတစ်ဖက်တွင် သာမန်၊ ဖောက်ပြန်ပျက်စီးသော လူသားမျိုးနွယ်တို့အားလုံးသည် အန္တိခရစ်၏ စိတ်သဘောထားတစ်ခု ရှိနိုင်သည်။ သို့သော် ၎င်းတို့နှင့် အန္တိခရစ်များကြားတွင် ကွာခြားချက်တစ်ခုရှိသည်။ ဘုရားသခင်၏ တရားစီရင်သည့်၊ ဖော်ထုတ်သည့် နှုတ်ကပတ်တော်များကို ကြားပြီးနောက်တွင် ယင်းတို့ကို အလေးအနက်ထားပြီး ထပ်ခါထပ်ခါ ဆင်ခြင်တွေးတောသော၊ မိမိတို့ကိုယ်ကို ပြန်လည်သုံးသပ်သော လူအချို့ရှိသည်။ ထို့နောက်တွင် ၎င်းတို့သည် “ဤသို့ဆိုလျှင် ဤသည်မှာ အန္တိခရစ်၏ စိတ်သဘောထားဖြစ်သည်။ ဤသည်မှာ အန္တိခရစ်လမ်းကြောင်းကို လျှောက်ခြင်းဟူသည့်အရာ ဖြစ်သည်။ လေးနက်လိုက်သည့် ပြဿနာပါတကား။ ငါ့တွင် ထိုအခြေအနေများနှင့် အပြုအမူများရှိသည်။ ငါ့တွင် ထိုအနှစ်သာရမျိုးရှိသည်။ ငါသည် ထိုလူမျိုးဖြစ်သည်” ဟု သတိပြုမိနိုင်သည်။ ထို့နောက်တွင် ၎င်းတို့သည် ထိုအန္တိခရစ် စိတ်သဘောထားကို ဖယ်ရှားပြီး အမှန်တကယ် နောင်တရကောင်းရနိုင်ပုံကို စဉ်းစားသုံးသပ်သည်။ ဤသို့ဖြင့် အန္တိခရစ်လမ်းကြောင်းကို မလျှောက်ရန် ၎င်းတို့၏ စိတ်ပိုင်းဖြတ်ချက်ကို ချမှတ်နိုင်သည်။ ၎င်းတို့၏ အလုပ်နှင့် ဘဝတွင် လူများ၊ ဖြစ်ရပ်များ၊ အမှုအရာများအပေါ်နှင့် ဘုရားသခင်၏ တာဝန်ပေးစေခိုင်းချက်အပေါ် ၎င်းတို့၏ သဘောထားတွင် ၎င်းတို့၏ ကိုယ်ပိုင်လုပ်ရပ်များနှင့် အပြုအမူများအပေါ်၊ ဘုရားသခင်ကို ၎င်းတို့ ကျိုးနွံနာခံနိုင်ခြင်း မရှိရသည့်အကြောင်းအရင်းအပေါ်၊ ၎င်းတို့သည် စာတန်ဆန်သော စိတ်သဘောထားနှင့် အစဉ်နေထိုင်နေသည့် အကြောင်းအရင်းအပေါ်၊ ၎င်းတို့သည် ဇာတိပကတိနှင့် စာတန်ကို မပုန်ကန်နိုင်သည့် အကြောင်းအရင်းအပေါ် ဆင်ခြင်သုံးသပ်နိုင်သည်။ ထို့ကြောင့် ၎င်းတို့သည် ဘုရားသခင်ကို ဆုတောင်းလိမ့်မည်။ သူ၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံလိမ့်မည်။ ပြီးလျှင် ၎င်းတို့၏ ဖောက်ပြန်ပျက်စီးသော စိတ်သဘောထားမှ၊ စာတန်၏ စွမ်းအားမှ ၎င်းတို့ကို ကယ်တင်ရန် ဘုရားသခင်ကို အနူးအညွတ် တောင်းပန်လိမ့်မည်။ ၎င်းတို့သည် ဤအရာကိုလုပ်ဆောင်ရန် စိတ်ပိုင်းဖြတ်ချက် ရှိခြင်းသည် သမ္မာတရားကို ၎င်းတို့ လက်ခံနိုင်သည်ဆိုသည်ကို သက်သေပြသည်။ ၎င်းတို့သည် ထို့အတူပင် ဖောက်ပြန်ပျက်စီးသည့် စိတ်သဘောထားကို ထုတ်ဖော်ပြီး ၎င်းတို့၏ ကိုယ်ပိုင်စိတ်ဆန္ဒအတိုင်း လုပ်ဆောင်သည်။ ခြားနားချက်မှာ အန္တိခရစ်တစ်ဦးသည် အမှီအခိုကင်းသော နိုင်ငံတော်ကို တည်ဆောက်ရန် ရည်မှန်းချက်များနှင့် လိုအင်ဆန္ဒများသာ ရှိခြင်းမဟုတ်။ မည်သို့ဖြစ်စေ သမ္မာတရားကိုလည်း လက်ခံမည်မဟုတ်ပေ။ ဤသည်မှာ အန္တိခရစ်၏ သေနိုင်လောက်သော အားနည်းချက်ဖြစ်သည်။ အခြားတစ်ဖက်တွင် အန္တိခရစ်စိတ်သဘောထားရှိသူတစ်ဦးက သမ္မာတရားကို လက်ခံနိုင်လျှင်၊ ဘုရားသခင်ထံဆုတောင်းပြီး အားကိုးနိုင်လျှင်၊ စာတန်၏ ဖောက်ပြန်ပျက်စီးသော စိတ်သဘောထားကို ဖယ်ရှားလိုလျှင်၊ သမ္မာတရားအား လိုက်စားခြင်းလမ်းကြောင်းကို လျှောက်လိုလျှင် ထိုဆုတောင်းချက်နှင့် ထိုစိတ်ပိုင်းဖြတ်ချက်သည် သူ၏ အသက်ဝင်ရောက်မှုအပေါ် မည်သည့်နည်းလမ်းတို့ဖြင့် အကျိုးပြုမည်နည်း။ ယင်းသည် အနည်းဆုံးအနေဖြင့် သူ့ကိုယ်သူ ဆင်ခြင်သုံးသပ်စေမည်ဖြစ်ပြီး သူ၏တာဝန်ကို ထမ်းဆောင်သောအခါတွင် သူ့ကိုယ်သူ သိမြင်စေမည်။ ပြီးလျှင် ပြဿနာများအား ဖြေရှင်းရန်အတွက် သမ္မာတရားကို အသုံးပြုစေမည်။ ဤသို့ဖြင့် သူ၏တာဝန်ကို စံနှုန်းပြည့်မီအောင် ထမ်းဆောင်လာနိုင်သည်။ ဤသည်မှာ ထိုသူအား အကျိုးပြုစေမည့် နည်းလမ်းတစ်ခု ဖြစ်သည်။ ထို့အပြင် သူ၏တာဝန်ကို ထမ်းဆောင်ခြင်းက ပေးသည့် လေ့ကျင့်မှုဖြင့် သူသည် သမ္မာတရားအား လိုက်စားခြင်းလမ်းကြောင်းပေါ်တွင် စတင်နိုင်လိမ့်မည်။ မည်သည့်အခက်အခဲများကို သူကြုံတွေ့ရပါစေ သမ္မာတရားကို ရှာနိုင်လိမ့်မည်။ သမ္မာတရားအား လက်ခံခြင်းကို အာရုံစိုက်ပြီး လက်တွေ့လုပ်ဆောင်နိုင်လိမ့်မည်။ တဖြည်းဖြည်းချင်းဖြင့် သူ၏ စာတန်ဆန်သော စိတ်သဘောထားကို ဖယ်ရှားနိုင်လိမ့်မည်။ ပြီးလျှင် ဘုရားသခင်ကို ကျိုးနွံနာခံပြီး ကိုးကွယ်လာနိုင်လိမ့်မည်။ သူသည် ဤသို့သော လက်တွေ့လုပ်ဆောင်မှုဖြင့် ဘုရားသခင်၏ ကယ်တင်ခြင်းကို ရရှိနိုင်သည်။ အန္တိခရစ်စိတ်သဘောထားရှိသူတို့သည် ဖောက်ပြန်ပျက်စီးမှုကို ရံဖန်ရံခါ ထုတ်ဖော်နိုင်သည်။ ၎င်းတို့သည် မိမိတို့၏ ကျော်ကြားမှု၊ အကျိုးအမြတ်၊ အဆင့်အတန်းတို့၏ အကျိုးစီးပွားအတွက် အမှုမဲ့အမှတ်မဲ့ ပြောဆိုပြုမူနိုင်ဆဲ ဖြစ်သည်။ ထို့အပြင် ၎င်းတို့၏ ကိုယ်ပိုင်စိတ်ဆန္ဒအတိုင်း အလုပ်လုပ်ဆဲဖြစ်နိုင်သည်။ သို့သော် ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားအား ထုတ်ဖော်နေသည်ကို သဘောပေါက်သည်နှင့် တစ်ပြိုင်နက် အလွန်နောင်တရလိမ့်မည်။ ဘုရားသခင်ထံ ဆုတောင်းလိမ့်မည်။ ဤသည်မှာ ၎င်းတို့သည် သမ္မာတရားကို လက်ခံနိုင်သူ၊ ဘုရားသခင်၏ အမှုတော်ကို ကျိုးနွံနာခံသူဖြစ်သည်ဆိုသည်ကို သက်သေပြသည်။ ၎င်းတို့သည် အသက်ဝင်ရောက်မှုအား လိုက်စားနေသည်ကို သက်သေပြသည်။ လူတစ်ဦးသည် နှစ်မည်မျှအတွေ့အကြုံရှိသည်ဖြစ်စေ၊ ဖောက်ပြန်ပျက်စီးမှု မည်မျှကို ထုတ်ဖော်သည်ဖြစ်စေ သူသည် အဆုံးတွင် သမ္မာတရားကို လက်ခံနိုင်မည်ဖြစ်ပြီး သမ္မာတရား လက်တွေ့ကျမှုသို့ ဝင်ရောက်နိုင်လိမ့်မည်။ သူသည် ဘုရားသခင်၏ အမှုတော်ကို ကျိုးနွံနာခံသူ ဖြစ်သည်။ ဤအရာအားလုံးကို သူလုပ်ဆောင်သောအခါတွင် သူသည် မှန်သောလမ်းခရီးပေါ်တွင် သူ၏ အခြေခံအုတ်မြစ်ကို ချထားပြီးဖြစ်သည်ဆိုသည်ကို ထင်ရှားစေသည်။ သို့သော် အန္တိခရစ်လမ်းကြောင်းကို လျှောက်သောသူအချို့သည် သမ္မာတရားကို လက်မခံနိုင်ပေ။ ၎င်းတို့အတွက် ကယ်တင်ခြင်းသည် အန္တိခရစ်များကဲ့သို့ပင် ရရှိနိုင်ရန် ခက်ခဲလိမ့်မည်။ ဤသို့သောသူတို့သည် အန္တိခရစ်များကို ဖော်ထုတ်သည့် ဘုရားနှုတ်ကပတ်တော်များကို ကြားသောအခါ မည်သည့်အရာကိုမျှ မခံစားရဘဲ စိတ်မဝင်စားသကဲ့သို့ တို့ထိခြင်းလည်းမခံရပေ။ မိတ်သဟာယက အန္တိခရစ်စိတ်သဘောထားအကြောင်းအရာကို ရောက်သွားသောအခါတွင် ၎င်းတို့သည် အန္တိခရစ် စိတ်သဘောထား ရှိသည်ကိုလည်းကောင်း၊ အန္တိခရစ်လမ်းကြောင်းကို လျှောက်နေသည်ကိုလည်းကောင်း ဝန်ခံလိမ့်မည်။ ၎င်းတို့သည် ဤအကြောင်းကို အလွန်ကောင်းစွာ ပြောဆိုလိမ့်မည်။ သို့သော် သမ္မာတရားအား လက်တွေ့လုပ်ဆောင်ရန် အချိန်ကျသောအခါ ၎င်းတို့သည် လုပ်ဆောင်ရန် ငြင်းဆန်ဦးမည်ဖြစ်သည်။ ၎င်းတို့၏ အန္တိခရစ်စိတ်သဘောထားကို အမှီပြုလျက် ၎င်းတို့၏ ကိုယ်ပိုင်စိတ်ဆန္ဒအတိုင်း လုပ်ဆောင်လိမ့်ဦးမည်။ သင်က ၎င်းတို့အား “သင်သည် အန္တိခရစ်စိတ်သဘောထားကို ထုတ်ဖော်သောအခါ စိတ်နှလုံးတွင် ရုန်းကန်ရပါသလား။ သင်၏ အဆင့်အတန်းကို ကာကွယ်ပေးရန်အတွက် သင်စကားပြောသောအခါတွင် မိမိကိုယ်ကို အပြစ်တင်ခြင်းကို ခံစားရပါသလား။ အန္တိခရစ်စိတ်သဘောထားတစ်ခုကို သင်ထုတ်ဖော်သောအခါ သင့်ကိုယ်သင် ဆင်ခြင်သုံးသပ်ပြီး သိမြင်လာပါသလား။ သင်၏ ဖောက်ပြန်ပျက်စီးသော စိတ်သဘောထားအကြောင်းကို သင်သိသည်နှင့်တစ်ပြိုင်နက် စိတ်နှလုံး၌ ကြီးစွာနောင်တရပါသလား။ ထို့နောက်တွင် သင်သည် လုံးဝ နောင်တရပါသလား၊ သို့မဟုတ် ပြောင်းလဲပါသလား” ဟု မေးလျှင် ၎င်းတို့သည် အဖြေမရှိရန် သေချာသည်။ အဘယ်ကြောင့်ဆိုသော် ၎င်းတို့သည် ဤသို့သော အတွေ့အကြုံမျိုး တစ်ခုတလေမျှ မရှိသောကြောင့် ဖြစ်သည်။ မည်သည့်အရာကိုမျှ ၎င်းတို့ ပြောနိုင်မည်မဟုတ်။ ဤသို့သောလူတို့သည် စစ်မှန်သော နောင်တကို ရနိုင်စွမ်းရှိသလော။ အသေအချာပင် လွယ်ကူမည်မဟုတ်။ သမ္မာတရားကို အမှန်တကယ် လိုက်စားသူတို့သည် ၎င်းတို့ကိုယ်တိုင်တွင် အန္တိခရစ်စိတ်သဘောထားကို ထုတ်ဖော်ခြင်းတစ်ခုခုအားဖြင့် ဝမ်းနည်းရလိမ့်မည်ဖြစ်ပြီး စိတ်သောကရောက်လိမ့်မည်။ ၎င်းတို့သည် “ဤစာတန်ဆန်သော စိတ်သဘောထားကို ငါအဘယ်ကြောင့် မဖယ်ရှားနိုင်ရသနည်း။ ဖောက်ပြန်ပျက်စီးသော စိတ်သဘောထားတစ်ခုကို ငါအဘယ်ကြောင့် အစဉ်ထုတ်ဖော်နေသနည်း။ ငါ၏ ဤဖောက်ပြန်ပျက်စီးသော စိတ်သဘောထားသည် အဘယ်ကြောင့် အလွန်ခေါင်းမာပြီး ဖယ်ရှား၍မရနိုင်သနည်း။ သမ္မာတရား လက်တွေ့ကျမှုသို့ ဝင်ရောက်ရန် အဘယ်ကြောင့် အလွန်ခက်သနည်း” ဟု တွေးလာလိမ့်မည်။ ဤသည်မှာ ၎င်းတို့၏ ဘဝအတွေ့အကြုံသည် မလေးနက်သည်ကိုလည်းကောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားသည် လုံးဝ များစွာ မဖြေရှင်းရသေးသည်ကိုလည်းကောင်း ပြသည်။ ဤအတွက်ကြောင့် တစ်စုံတစ်ခုက ၎င်းတို့ထံသို့ ကျရောက်သောအခါ ၎င်းတို့စိတ်နှလုံးရှိ တိုက်ပွဲသည် ပြင်းထန်စွာဖြစ်ပွားရခြင်းနှင့် ထိုညှဉ်းပန်းမှု၏ အပြင်းဆုံးဒဏ်ကိုလည်း ခံရခြင်း ဖြစ်သည်။ ၎င်းတို့သည် ၎င်းတို့၏ စာတန်ဆန်သော စိတ်သဘောထားကို ဖယ်ရှားရန် စိတ်ပိုင်းဖြတ်ချက်ရှိသော်လည်း ၎င်းတို့စိတ်နှလုံးတွင် ထိုစိတ်သဘောထားနှင့် မလွဲမသွေ တိုက်ပွဲဖြစ်လေသည်။ ပြီးလျှင် ထိုတိုက်ပွဲဝင်နေသော အခြေအနေက တစ်ရက်ပြီးတစ်ရက် ပြင်းထန်လာသည်။ ပြီးလျှင် ၎င်းတို့၏ မိမိတို့ကိုယ်ကို သိမြင်မှုသည် ပိုမိုနက်နဲလာသောအခါ၊ ၎င်းတို့သည် မည်မျှနက်နဲစွာ ဖောက်ပြန်ပျက်စီးနေသည်ကို မြင်သောအခါ ၎င်းတို့သည် သမ္မာတရားကို ရရန် ပို၍ပင် တောင့်တသည်။ ပြီးလျှင် သမ္မာတရားကို ပို၍ပင် တန်ဖိုးထားပြီး ၎င်းတို့သည် မိမိတို့ကိုယ်ကိုနှင့် မိမိတို့၏ ဖောက်ပြန်ပျက်စီးသော စိတ်သဘောထားကို သိခြင်းဖြစ်စဉ်တစ်လျှောက်တွင် အနှောင့်အယှက်ကင်းစွာဖြင့် သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်လိမ့်မည်။ ၎င်းတို့သည် ဝိညာဉ်ရင့်ကျက်မှု၌ တဖြည်းဖြည်းချင်း ကြီးထွားမည်ဖြစ်ပြီး ၎င်းတို့၏ အသက်စိတ်သဘောထားက စတင်၍ အမှန်တကယ် ပြောင်းလဲလိမ့်မည်။ ၎င်းတို့သည် ဤပုံစံဖြင့် တွေ့ကြုံရန် ဆက်လက်ကြိုးစားလျှင် ၎င်းတို့၏ အခြေအနေသည် တစ်နှစ်ပြီးတစ်နှစ် ပိုပို၍ ကောင်းလာလိမ့်မည်။ အဆုံး၌ ၎င်းတို့သည် ဇာတိပကတိကို ကျော်လွှားပြီး ၎င်းတို့၏ ဖောက်ပြန်ပျက်စီးမှုကို ဖယ်ရှားနိုင်လိမ့်မည်။ သမ္မာတရားကို မကြာခဏ လက်တွေ့လုပ်ဆောင်နိုင်လိမ့်မည်ဖြစ်ပြီး ဘုရားသခင်အပေါ် ကျိုးနွံနာခံခြင်းကို ရရှိနိုင်လိမ့်မည်။ အသက်ဝင်ရောက်မှုသည် မလွယ်ကူပေ။ ယင်းသည် သေတော့မည်ဖြစ်သည့်သူတစ်ဦးကို ပြန်လည်အသက်သွင်းသကဲ့သို့ပင် ဖြစ်သည်။ လူတစ်ဦး ကောင်းမွန်စွာ ဖြည့်ဆည်းနိုင်သည့်တာဝန်မှာ သမ္မာတရားကို မိတ်သဟာယပြုခြင်း၊ ၎င်းကို ပံ့ပိုးပေးခြင်း၊ ၎င်းကို ထောက်ကူပေးခြင်း သို့မဟုတ် ၎င်းကို ပြုပြင်ပေးခြင်းတို့ဖြစ်သည်။ သူသည် ယင်းကို လက်ခံပြီး ကျိုးနွံနာခံနိုင်လျှင် သူ့အတွက် မျှော်လင့်ချက်ရှိသည်။ သူသည် ရုန်းထွက်လွတ်မြောက်ရန် အတော်အတန် ကံကောင်းနိုင်ပြီး အမှုအရာများက လုံးလုံးလျားလျား ပျက်စီးသွားရခြင်းမျိုး ဖြစ်မည် မဟုတ်ချေ။ သို့သော် သူသည် သမ္မာတရားကို လက်ခံဖို့ ငြင်းဆန်ပြီး မိမိကိုယ်ကို လုံးဝ မသိလျှင် သူသည် အန္တရာယ်ရှိနေပြီ ဖြစ်သည်။ အန္တိခရစ်အချို့သည် ဖယ်ရှားရှင်းလင်းခံရပြီးနောက်တွင် မိမိတို့ကိုယ်ကို မသိဘဲ တစ်နှစ်၊ နှစ်နှစ်နေသည်။ ပြီးလျှင် ၎င်းတို့၏ အမှားကိုလည်း အသိအမှတ်မပြုပေ။ ဤသို့သောဖြစ်ရပ်တွင် ၎င်းတို့၌ အသက်ရှိသည့် လက္ခဏာလုံးဝ မကျန်ရစ်ပေ။ ယင်းသည် ၎င်းတို့၌ ကယ်တင်ခြင်းခံရရန် မျှော်လင့်ချက် မရှိတော့ဆိုသည့် သက်သေဖြစ်သည်။ သင်တို့သည် ပြုပြင်ခြင်း ခံရသောအခါ သမ္မာတရားကို လက်ခံနိုင်သလော။ (လက်ခံနိုင်ပါသည်။) ဤသို့ဆိုလျှင် မျှော်လင့်ချက်ရှိသည်။ ယင်းသည် ကောင်းသောအရာ ဖြစ်သည်။ သမ္မာတရားကို သင်လက်ခံနိုင်လျှင် သင်သည် ကယ်တင်ခြင်းခံရဖို့ မျှော်လင့်ချက်တစ်ခုရှိသည်။

သင်သည် ကယ်တင်ခြင်းခံရလိုလျှင် အခက်အခဲများစွာကို ကျော်ဖြတ်ရမည်။ မည်သည့်အခက်အခဲများ ဖြစ်သနည်း။ သင်၏ ဖောက်ပြန်ပျက်စီးသော စိတ်သဘောထားနှင့် မရပ်မနား တိုက်ပွဲ ဖြစ်ပြီး စာတန်နှင့် အန္တိခရစ်တို့၏ စိတ်သဘောထားနှင့် တိုက်ပွဲ ဖြစ်သည်။ ယင်းသည် သင့်ကို ထိန်းချုပ်လိုသည်။ သင်က ယင်းကို ခါချပစ်လိုသည်။ ယင်းသည် သင့်ကို အထင်အမြင်မှားစေလိုသည်။ သင်က ယင်းကို စွန့်ပစ်လိုသည်။ သင်သည် သင်၏ ဖောက်ပြန်ပျက်စီးသော စိတ်သဘောထားကို သိမြင်လာပြီးနောက်တွင် ခါမချနိုင်သည်ကို တွေ့ရလျှင် စိတ်သောကရောက်ပြီး ဝေဒနာခံစားရမည်။ ပြီးလျှင် သင်ဆုတောင်းလိမ့်မည်။ တစ်ခါတစ်ရံတွင် အချိန်အတန်ကြာပြီဖြစ်ကာ စာတန်၏ စိတ်သဘောထားအား သင်ခါမချနိုင်သေးသည်ကို မြင်သောအခါ၌ မျှော်လင့်ချက်မရှိတော့ဟု သင်ခံစားရမည်ဖြစ်သော်လည်း အရှုံးပေးမည်မဟုတ်။ ပြီးလျှင် သင်သည် အလွန်ပင် အပျက်သဘောဆောင်ပြီး စိတ်ဓာတ်ကျလျက် ဆက်သွား၍မဖြစ်ဟုလည်းကောင်း၊ သင်သည် ဆက်လက်၍ တိုက်ခိုက်တွန်းလှန်နေရမည်ဟုလည်းကောင်း ခံစားရလိမ့်မည်။ တာဝန်ထမ်းဆောင်ခြင်း ဖြစ်စဉ်နှင့် ဘုရားအမှုတော်ကို တွေ့ကြုံခြင်း ဖြစ်စဉ်တွင် လူတို့၌ မတူညီသော စိတ်အတွင်းပိုင်း တုံ့ပြန်မှုများ နည်းနည်းချင်း ရှိလေသည်။ အချုပ်အားဖြင့်ဆိုလျှင် အသက်ရှိသူတို့သည် သမ္မာတရားကို လိုက်စားသူတို့ဖြစ်ပြီး ၎င်းတို့သည် စိတ်အတွင်းတွင် စဉ်ဆက်မပြတ် ပြောင်းလဲနေသည်။ ၎င်းတို့၏ စဉ်းစားပုံနှင့် အမြင်များတွင်၊ ၎င်းတို့၏ အပြုအမူနှင့် လက်တွေ့လုပ်ဆောင်မှုများတွင်၊ ပြီးလျှင် ၎င်းတို့စိတ်အတွင်းထဲရှိ ရည်ရွယ်ချက်များ၊ အယူအဆများ၊ အတွေးအခေါ်များတွင်ပင် စဉ်ဆက်မပြတ် ပြောင်းလဲနေလိမ့်မည်။ ထို့အပြင် မည်သည့်အရာကမှန်သည်၊ မည်သည့်အရာက မှားသည်ကိုလည်းကောင်း၊ မည်သည့်မှားယွင်းသောအရာများကို ၎င်းတို့ လုပ်ဆောင်ခဲ့သည်ကိုလည်းကောင်း၊ စဉ်းစားပုံတစ်ခုခုက မှန်သည်၊ မှားသည်ကိုလည်းကောင်း၊ အမြင်တစ်ခုခုက သမ္မာတရားနှင့် ညီမညီကိုလည်းကောင်း၊ ပုံစံတစ်ခုခုဖြင့် ပြုမူဆောင်ရွက်ခြင်း နောက်ကွယ်၌ရှိသော စည်းမျဉ်းများက ဘုရားသခင်၏ ရည်ရွယ်ချက်များနှင့် ညီမညီကိုလည်းကောင်း၊ ၎င်းတို့သည် ဘုရားသခင်ကို ကျိုးနွံနာခံသူ၊ သမ္မာတရားကို ချစ်သူဟုတ်မဟုတ်ကိုလည်းကောင်း ၎င်းတို့ ပို၍ ရှင်းလင်းစွာဖြင့် ခွဲခြားသိမြင်လိမ့်မည်။ ဤအရာများသည် ၎င်းတို့စိတ်နှလုံးတွင် တဖြည်းဖြည်းချင်းဖြင့် ပို၍၊ ပို၍ ရှင်းလင်းလာလိမ့်မည်။ ဤသို့ဆိုလျှင် ဤရလဒ်များရရှိခြင်းကို မည်သည့်အခြေခံအုတ်မြစ်ပေါ်၌ တည်ဆောက်သနည်း။ သမ္မာတရားများကို ၎င်းတို့နားလည်သည်နှင့်အမျှ သမ္မာတရားများကို လက်တွေ့လုပ်ဆောင်ပြီး ဝင်ရောက်ခြင်း အခြေခံအုတ်မြစ်ဖြစ်သည်။ အန္တိခရစ်များသည် ပြောင်းလဲမှုကိုပင် မရရှိနိုင်သည်မှာ အဘယ်ကြောင့်နည်း။ ၎င်းတို့သည် သမ္မာတရားကို နားလည်နိုင်စွမ်း မရှိခြင်း ဖြစ်သလော။ (မဟုတ်ပါ။) ၎င်းတို့ နားလည်နိုင်သော်လည်း လက်တွေ့မလုပ်ဆောင်ပေ။ ပြီးလျှင် သမ္မာတရားကို ကြားသောအခါ လက်တွေ့မလုပ်ဆောင်ပေ။ ၎င်းတို့သည် သမ္မာတရားကို အယူဝါဒအဖြစ် နားလည်ပြီး လက်ခံခြင်း ဖြစ်နိုင်သည်။ သို့သော် ၎င်းတို့သည် ၎င်းတို့နားလည်နိုင်သည့် ထိုအယူဝါဒနှင့် စည်းမျဉ်းစည်းကမ်းအနည်းငယ်တို့ကိုပင် လက်တွေ့လုပ်ဆောင်နိုင်သလော။ အနည်းငယ်မျှပင် မလုပ်ဆောင်နိုင်ပေ။ သင်က ၎င်းတို့ကို အတင်းခိုင်းစေလျှင်ပင်၊ ၎င်းတို့သည် ခြေကုန်လက်ပန်းကျအောင် ကြိုးစားလျှင်ပင် ယင်းတို့ကို လက်တွေ့လုပ်ဆောင်နိုင်ဦးမည်မဟုတ်ပေ။ ဤအတွက်ကြောင့် ၎င်းတို့အတွက် သမ္မာတရားသို့ ဝင်ရောက်ခြင်းသည် ထာဝရဗလာအဖြစ် ကျန်ရှိနေသည်။ အန္တိခရစ်တစ်ဦးသည် ရိုးသားသူတစ်ဦး ဖြစ်ခြင်းအကြောင်းကို မည်မျှပြောနိုင်သည်ဖြစ်စေ၊ သူ၏ အားထုတ်မှုတို့က မည်မျှကြီးသည်ဖြစ်စေ သူသည် ရိုးသားသောပြောဆိုမှုတစ်ခုကို မပြုလုပ်နိုင်သေးပေ။ ပြီးလျှင် ဘုရားသခင်၏ ရည်ရွယ်ချက်များအား အလေးထားကြောင်းကို ၎င်းတို့ မည်သို့ပြောသည်ဖြစ်စေ ၎င်းတို့၏ တစ်ကိုယ်ကောင်းဆန်သော၊ ယုတ်မာသော ကြံရွယ်ချက်များကို လက်လွှတ်ဦးမည်မဟုတ်ပေ။ ၎င်းတို့သည် တစ်ကိုယ်ကောင်းဆန်သည့် အမြင်မှနေ၍ လုပ်ဆောင်သည်။ ကောင်းသောအရာ တစ်ခုကို၊ ၎င်းတို့အား အကျိုးအမြတ်ရှိစေမည့်အရာတစ်ခုကို ၎င်းတို့ မြင်သောအခါ ၎င်းတို့က “ငါ့ကို ပေးပါ။ ယင်းမှာ ငါ့အပိုင်ဖြစ်သည်” ဟု ဆိုသည်။ ၎င်းတို့၏ အဆင့်အတန်းအတွက် အကျိုးအမြတ်ရှိစေမည့် မည်သည့်အရာကိုမဆို ပြောဆိုပြီး ၎င်းတို့အတွက် အကျိုးအမြတ်ရှိစေမည့် မည်သည့်အရာကိုမဆို လုပ်ဆောင်သည်။ ဤသည်မှာ အန္တိခရစ်များ၏ အနှစ်သာရဖြစ်သည်။ ၎င်းတို့သည် အလွန် စိတ်ထက်သန်သည့် အချိန်တစ်ခဏတွင် သမ္မာတရားအနည်းငယ်ကို နားလည်သည်ဟု ခံစားရနိုင်သည်။ ၎င်းတို့သည် စိတ်အားထက်သန်မှုဖြစ်ပြီး ပြောနေကျစကားအနည်းငယ်ကို ဟစ်ကြွေးသည်။ “ကျွန်ုပ်သည် လက်တွေ့လုပ်ဆောင်ပြီး ပြောင်းလဲရန်၊ ဘုရားသခင်ကို စိတ်ကျေနပ်အောင် လုပ်ရန်လိုသည်” ဟူ၍ ဖြစ်သည်။ သို့တိုင်အောင် သမ္မာတရားကို လက်တွေ့လုပ်ဆောင်ရန် အချိန်ကျသောအခါ ၎င်းတို့ လုပ်ဆောင်သလော။ မလုပ်ဆောင်ပေ။ ဘုရားသခင်က မည်သည့်အရာကို ပြောသည်ဖြစ်စေ၊ စစ်မှန်သော ဥပမာမည်မျှအပါအဝင်၊ သမ္မာတရားများ၊ အမှန်တရားများကို အရှိအတိုင်း မည်မျှဟောပြောသည်ဖြစ်စေ အန္တိခရစ်တစ်ဦးကို မတို့ထိနိုင်သကဲ့သို့ သူ၏ ရည်မှန်းချက်ကိုလည်း မယိမ်းယိုင်စေနိုင်ပေ။ ဤသည်မှာ အန္တိခရစ်တစ်ဦး၏ စရိုက်နှင့် လက္ခဏာတစ်ခုဖြစ်သည်။ ၎င်းတို့သည် မည်သည့်သမ္မာတရားကိုမျှ လုံးဝ လက်တွေ့လုပ်ဆောင်မည်မဟုတ်။ ၎င်းတို့သည် ကောင်းမွန်စွာ စကားပြောသောအခါ၌ အခြားလူများကြားဖို့အတွက် ဖြစ်ပြီး မည်သို့ ကောင်းစွာပြောသည်ဖြစ်စေ ယင်းသည် ကြီးကျယ်ပြီး အနှစ်မဲ့သော စကားပြောဆိုမှု ပုံစံဖြစ်သည်။ ယင်းသည် ၎င်းတို့အတွက် သဘောတရားဖြစ်သည်။ ဤသို့သောလူတို့သည် ၎င်းတို့၏ စိတ်နှလုံးတွင် သမ္မာတရားကို အမှန်တကယ် မည်သို့နေရာပေးသနည်း။ ငါသည် သင်တို့ကို ပြောပြီးဖြစ်သည့် မည်သည့်အရာက အန္တိခရစ်၏ သဘာဝအနှစ်သာရ ဖြစ်သနည်း။ (သမ္မာတရားအပေါ် မုန်းတီးမှုဖြစ်သည်။) မှန်သည်။ သမ္မာတရားကို ၎င်းတို့ မုန်းတီးသည်။ ၎င်းတို့၏ ကောက်ကျစ်ဆိုးယုတ်မှု၊ ၎င်းတို့၏ တစ်ကိုယ်ကောင်းဆန်မှုနှင့် ယုတ်မာမှု၊ ၎င်းတို့၏ မာနထောင်လွှားမှု၊ ရက်စက်မှု၊ အဆင့်အတန်းနှင့် ကြွယ်ဝမှုကို ၎င်းတို့ မတရားသိမ်းယူမှု၊ အခြားလူများအပေါ် ၎င်းတို့၏ ထိန်းချုပ်မှုတို့သည် အမြင့်ဆုံး သမ္မာတရားဖြစ်သည်၊ အမြင့်ဆုံး အတွေးအခေါ်ဖြစ်သည်၊ အခြားမည်သည့်အရာကမျှ ထိုအရာများကဲ့သို့ မမြင့်ဟု ၎င်းတို့ ယုံကြည်ကြသည်။ ၎င်းတို့သည် အဆင့်အတန်းကို ရပြီး လူတို့ကို ထိန်းချုပ်နိုင်သည်နှင့် ၎င်းတို့ဆန္ဒရှိသည့် မည်သည့်အရာကိုမဆို လုပ်ဆောင်နိုင်ကာ ၎င်းတို့၏ ရည်မှန်းချက်များနှင့် လိုအင်ဆန္ဒများအားလုံးတို့သည် ဖြစ်မြောက်နိုင်ခြေရှိလာသည်။ ဤသည်မှာ အန္တိခရစ်၏ အဆုံးစွန်ပန်းတိုင်ဖြစ်သည်။

အန္တိခရစ်တို့သည် သမ္မာတရားကို အလွန်အမင်း မနှစ်မြို့သကဲ့သို့ မုန်းတီးသည်။ သင့်အနေဖြင့် သမ္မာတရားကို အလွန်အမင်း မနှစ်မြို့သူကို သမ္မာတရားအား လက်ခံပြီး လက်တွေ့လုပ်ဆောင်စေရန် ပြုလုပ်ဖို့ ဖြစ်နိုင်သလော။ (မဖြစ်နိုင်ပါ။) ဤသို့ လုပ်ဆောင်ခြင်းသည် ဝက်ကို ပျံခိုင်းခြင်း သို့မဟုတ် ဝံပုလွေကို ကောက်ရိုးစားခိုင်းခြင်းနှင့် ညီမျှသည်။ ယင်းသည် ၎င်းတို့အား မဖြစ်နိုင်သည့်အရာကို တောင်းဆိုနေခြင်း ဖြစ်မည်လော။ သင်သည် တစ်ခါတစ်ရံတွင် ဝံပုလွေတစ်ကောင်က သိုးများနှင့်အတူရောနှောရန် သိုးအုပ်အတွင်းသို့ ထိုးဖောက်ဝင်သည်ကို တွေ့လိမ့်မည်။ ၎င်းသည် လှည့်ကွက်ပြုလုပ်ပြီး သိုးကိုစားရန်အတွက် အခွင့်အရေးကို စောင့်ဆိုင်းလျက်ရှိသည်။ ၎င်း၏ သဘာဝသည် မည်သည့်အခါမျှ ပြောင်းလဲမည်မဟုတ်။ အလားတူပင် အန္တိခရစ်အား သမ္မာတရားကို လက်တွေ့လုပ်ဆောင်စေခြင်းသည် ဝံပုလွေအား ကောက်ရိုးစားခိုင်းပြီး ၎င်း၏ သိုးကိုစားသည့် ဗီဇကို စွန့်ပစ်ခိုင်းခြင်းနှင့် ညီမျှသည်။ မဖြစ်နိုင်ပေ။ ဝံပုလွေသည် အသားစားသတ္တဝါများဖြစ်သည်။ ၎င်းတို့သည် သိုးကိုစားသည်။ တိရစ္ဆာန်မျိုးစုံကို စားသည်။ ယင်းသည် ၎င်းတို့သဘာဝဖြစ်သည်။ ပြောင်းလဲ၍မရပေ။ တစ်စုံတစ်ယောက်က “ကျွန်ုပ်သည် အန္တိခရစ် ဟုတ်မဟုတ်ဆိုသည်ကို မသိ။ သို့သော် သမ္မာတရားအား မိတ်သဟာယပြုသည်ကို ကျွန်ုပ်ကြားသည့်အချိန်တိုင်းတွင် ကျွန်ုပ်၏ စိတ်နှလုံးသည် အမျက်ခြောင်းခြောင်းထွက်ပြီး မုန်းတီးသည်။ ကျွန်ုပ်ကို ပြုပြင်မည့် မည်သူကိုမဆို ပို၍ပင် မုန်းတီးသည်” ဟု ဆိုလျှင် ယင်းသည် အန္တိခရစ်ဖြစ်သလော။ (ဟုတ်ပါသည်။) တစ်စုံတစ်ယောက်က “သင့်အပေါ်၌ အမှုအရာများ ကျရောက်သောအခါ သင်သည် သမ္မာတရားကို ကျိုးနွံနာခံပြီး ရှာဖွေရမည်” ဟု ဆိုပြီး ထိုပထမလူက “ကျိုးနွံနာခံတဲ့လား၊ ပေါက်ကရစကားပါတကား။ စကား ဆက်၍ မပြောနှင့်” ဟု ဆိုသည်။ ယင်းသည် မည်သို့သောအရာမျိုးနည်း။ ဒေါသစိတ်ရှိခြင်းလော။ (မဟုတ်ပါ။) ယင်းသည် မည်သည့်စိတ်သဘောထားနည်း။ (သမ္မာတရားကို မုန်းတီးခြင်းဖြစ်သည်။) ၎င်းတို့သည် ယင်းအကြောင်းပြောဆိုမှုကိုပင် သည်းခံမည်မဟုတ်သကဲ့သို့ သမ္မာတရားကို သင် မိတ်သဟာယပြုသည်နှင့် တစ်ပြိုင်နက် ၎င်းတို့၏ သဘာဝက ပွင့်ထွက်ပြီး ၎င်းတို့၏ သရုပ်မှန်ကို ပြသသည်။ ၎င်းတို့သည် သမ္မာတရားအား ရှာဖွေခြင်း၊ သို့မဟုတ် ဘုရားသခင်ကို ကျိုးနွံနာခံခြင်းအကြောင်း ပြောဆိုမှုတစ်ခုတလေအား ကြားရခြင်းကို မနှစ်သက်ပေ။ ၎င်းတို့၏ မနှစ်သက်ခြင်းမှာ မည်မျှကြီးသနည်း။ ဤသို့သောပြောဆိုမှုကို ၎င်းတို့ကြားသောအခါ ၎င်းတို့သည် ဒေါသထွက်ကြသည်။ ၎င်းတို့၏ ယဉ်ကျေးမှုက ပျောက်ကွယ်သွားသည် ၎င်းတို့သည် လျှို့ဝှက်ချက်ကို ထုတ်ပြရန် မကြောက်ပေ။ ယင်းမှာ ၎င်းတို့၏ မုန်းတီးမှုက မည်မျှကြီးပုံ ဖြစ်သည်။ ဤသို့ဆိုလျှင် ၎င်းတို့သည် သမ္မာတရားကို လက်တွေ့လုပ်ဆောင်နိုင်သလော။ (မလုပ်ဆောင်နိုင်ပါ။) သမ္မာတရားသည် ဆိုးယုတ်သူအတွက် မရည်ရွယ်ပေ။ အသိစိတ်နှင့် ဆင်ခြင်တုံတရားကို ပိုင်ဆိုင်သော၊ သမ္မာတရားနှင့် အပြုသဘောဆောင်သောအရာများကို ချစ်သော ထိုလူတို့အတွက် ရည်ရွယ်သည်။ သမ္မာတရားသည် ထိုလူတို့အား သမ္မာတရားကို လက်ခံပြီး လက်တွေ့လုပ်ဆောင်ရန် တောင်းဆိုသည်။ အန္တိခရစ်အနှစ်သာရရှိသော၊ သမ္မာတရားနှင့် အပြုသဘောဆောင်သောအရာများအပေါ် အလွန်အမင်း ရန်လိုသော ထိုကောက်ကျစ်ဆိုးယုတ်သူတို့အတွက်မူ ၎င်းတို့သည် သမ္မာတရားကို လုံးဝ လက်ခံမည်မဟုတ်ပေ။ ဘုရားသခင်ကို ၎င်းတို့ နှစ်မည်မျှ ယုံကြည်သည်ဖြစ်စေ၊ တရားဒေသနာမည်မျှကို ၎င်းတို့ကြားသည်ဖြစ်စေ သမ္မာတရားကို ၎င်းတို့ လက်ခံမည်မဟုတ်၊ သို့မဟုတ် လက်တွေ့လုပ်ဆောင်မည်မဟုတ်ပေ။ ၎င်းတို့သည် သမ္မာတရားကို နားမလည်သောကြောင့် သမ္မာတရားကို လက်တွေ့မလုပ်ဆောင်ခြင်း ဖြစ်သည်ဟုလည်းကောင်း၊ သမ္မာတရားအကြောင်းကို ပို၍ ကြားရသောအခါ၌ ၎င်းတို့ နားလည်လိမ့်မည်ဟုလည်းကောင်း မထင်နှင့်။ ယင်းသည် မဖြစ်နိုင်ပေ။ အဘယ်ကြောင့်ဆိုသော် သမ္မာတရားကို အလွန်အမင်းမနှစ်မြို့သကဲ့သို့ မုန်းတီးသူတို့သည် စာတန်၏ အမျိုးအစားနှင့် သက်ဆိုင်သောကြောင့် ဖြစ်သည်။ ၎င်းတို့သည် မည်သည့်အခါမျှ ပြောင်းလဲမည်မဟုတ်။ မည်သူကမျှ ၎င်းတို့ကို ပြောင်းလဲနိုင်မည်မဟုတ်ပေ။ ယင်းမှာ ဘုရားသခင်ကို သစ္စာဖောက်ပြီးနောက် ကောင်းကင်တမန်မင်းကဲ့သို့ပင်ဖြစ်သည်။ ဘုရားသခင်သည် ကောင်းကင်တမန်မင်းကို ကယ်တင်မည်ဟု ဆိုသည်ကို သင်တို့ ကြားဖူးသလော။ ဘုရားသခင်သည် ဤသို့ လုံးဝ မပြောခဲ့။ ဤသို့ဆိုလျှင် ဘုရားသခင်က စာတန်ကို မည်သည့်အရာ လုပ်ဆောင်ခဲ့သနည်း။ သူသည် စာတန်ကို လေထဲသို့ ပစ်ချခဲ့ပြီး ကမ္ဘာပေါ်တွင် သူ့ကို အစေခံစေကာ စာတန်လုပ်ဆောင်သင့်သည့်အရာကို လုပ်ဆောင်စေသည်။ စာတန်က အစေခံမှုပေးခြင်း ပြီးဆုံးသောအခါ၊ ဘုရားသခင်၏ စီမံခန့်ခွဲမှုအစီအစဉ် ပြီးဆုံးသောအခါ၌ သူသည် စာတန်ကို ဖျက်ဆီးလိမ့်မည်။ ထိုမျှသာ ဖြစ်လိမ့်မည်။ ဘုရားသခင်က ၎င်းနှင့်ပတ်သက်ပြီး ဖြည့်စွက်ချက်တစ်ခု ပြောသလော။ (မပြောပါ။) အဘယ်ကြောင့် မပြောသနည်း။ အဘယ်ကြောင့်ဆိုသော် အချုပ်အားဖြင့် ယင်းသည် အသုံးဝင်မည် မဟုတ်သောကြောင့် ဖြစ်သည်။ ယင်းနှင့်ပတ်သက်ပြီး တစ်ခုသောအရာကို ပြောခြင်းသည် မလိုလားအပ်သောအရာဖြစ်မည်။ အန္တိခရစ်၏ သဘာဝအနှစ်သာရက မည်သည့်အခါမျှ မပြောင်းလဲနိုင်သည်ကို ဘုရားသခင်က ထိုးထွင်းသိမြင်ပြီးဖြစ်သည်။ ယင်းမှာ ပကတိအခြေအနေ ဖြစ်သည်။

အန္တိခရစ်တစ်ဦးကို သင်တို့ ကြုံရသောအခါ မည်သို့ဆက်ဆံသင့်သနည်း။ အယောင်ဆောင်ခေါင်းဆောင်များ၊ သို့မဟုတ် အန္တိခရစ်များ၏ စရိုက်လက္ခဏာရှိသည်ဟု ဖော်ပြခြင်းခံရပြီး ဖြုတ်ချခြင်းခံရသော ခေါင်းဆောင်အချို့ရှိသည်။ ၎င်းတို့ထဲမှ တစ်ယောက်သည် အချိန်အတန်ကြာပြီးနောက်တွင် အလုပ်လုပ်ဆောင်နိုင်စွမ်း ရှိသည်ဟုလည်းကောင်း၊ သူသည် ကြားကာလတွင် နောင်တရခဲ့ပြီး ကောင်းစွာ ထမ်းဆောင်နေသည်ဟုလည်းကောင်း ညီအစ်ကိုမောင်နှမများက သတင်းပို့ခဲ့သည်။ အတိအကျအားဖြင့် သူသည် အပြုအမူပိုင်းတွင် ကောင်းစွာ စွမ်းဆောင်နေသလော၊ ချိုသာသော ပုံစံဖြင့် စကားပြောဆိုနေသလော၊ သူ၏ ကဏ္ဍတွင် ပို၍ စည်းကမ်းရှိလာခြင်းလောဆိုသည်ကို သိပ်မရှင်းလင်းပေ။ သူသည် ကောင်းစွာ ထမ်းဆောင်နေသည်ဟု ညီအစ်ကိုမောင်နှမများက ပြောသည့်အတွက်၊ အချို့အလုပ်တွင် လူအင်အား ချို့တဲ့နေသည်ကို ထောက်၍ အလုပ်တစ်ခုခုကို သူလုပ်ဆောင်သင့်သည်ဟု စီစဉ်ခဲ့သည်။ ရလဒ်အနေဖြင့် နှစ်လမကြာမီတွင် ညီအစ်ကိုမောင်နှမများက အစီရင်ခံခဲ့သည်။ “သူ့ကို ချက်ချင်း ဖြုတ်ချပါ။ သူသည် ကျွန်ုပ်တို့ကို မခံမရပ်နိုင်အောင် ဖိနှိပ်နေသည်။ သူ့ကို မဖြုတ်ချလျှင် ကျွန်ုပ်တို့၏ တာဝန်များကို ကျွန်ုပ်တို့ ထမ်းဆောင်နိုင်မည်မဟုတ်” ဟူ၍ ဖြစ်သည်။ ၎င်းတို့သည် မည်သို့ဖြစ်စေ သူ့ကို အသုံးပြုခြင်းအား သဘောတူမည်မဟုတ်။ မည်သူ့ကို ခေါင်းဆောင်အဖြစ် ၎င်းတို့ ရွေးကောက်သည်ဖြစ်စေ သူဖြစ်လိမ့်မည် မဟုတ်ပေ။ သူသည် ယခင်ကအတိုင်း အကျင့်ပျက်သောသူ ဖြစ်ခဲ့သည်။ သူသည် အပြောကောင်းသော်လည်း အမှန်တွင် အနည်းငယ်မျှ မပြောင်းလဲခဲ့ပေ။ မည်သည့်အရာ ဖြစ်ပျက်နေသနည်း။ သူ၏ သဘာဝသည် လုံးလုံး ဖော်ထုတ်ခြင်းခံခဲ့ရသည်။ ဤအမှုကိစ္စကို မည်သို့ ကိုင်တွယ်သင့်သည်ဟု သင်ထင်သနည်း။ ညီအစ်ကိုမောင်နှမများက တုံ့ပြန်မှုပြင်းထန်သည်မှာ ၎င်းတို့သည် အမှန်ပင် ပိုင်းခြားသိမြင်မှုအနည်းငယ် ရှိခဲ့သည်ဆိုသည်ကို သက်သေပြသည်။ လူအချို့သည် သူ၏ အထင်အမြင်မှားအောင် ပြုလုပ်ခြင်းကို ခံရသည်။ ပြီးလျှင် အထက်မှ သူ့ကို ကိုင်တွယ်ပြီးနောက်တွင် လူအချို့က သူ့ကို ခုခံကာကွယ်ပေးကြသည်။ နောက်ပိုင်းတွင် သူသည် နောင်တရပြီးဖြစ်သည်ဟု လူအချို့က ဆိုသည်။ ထို့ကြောင့် သူသည် နောက်တစ်ကြိမ် ရာထူးတိုးပေးခြင်း ခံရသည်။ အချိန်အတန်ကြာပြီးနောက်တွင် သူသည် လုံးလုံး ထုတ်ဖော်ခြင်းခံရသည်။ ညီအစ်ကိုမောင်နှမများသည် ယခုအခါတွင် သူ့ကို လုံးဝ ရိပ်စားမိပြီးဖြစ်သည်။ ပြီးလျှင် ၎င်းတို့သည် သူ့ကို ဖြုတ်ချရန်အတွက် အတူတကွ စုပေါင်းကြသည်။ ဤလူတို့သည် ယခုတွင် ပိုင်းခြားသိမြင်ကြသည်ဆိုသည်ကို အထက်က မြင်ခဲ့သည်။ ၎င်းတို့ကို အလဟဿရေလောင်းခဲ့ခြင်း မဖြစ်ပေ။ ထို့ကြောင့် သူ့ကို အသုံးပြုရန် ၎င်းတို့အားလုံးက သဘောမတူသည်ကို ထောက်ပြီး အထက်က သူ့ကို ဖြုတ်ချခဲ့သည်။ ၎င်းတို့၏ ပိုင်းခြားသိမြင်မှုက မည်သည့်နေရာက လာသနည်း။ (သမ္မာတရားကို နားလည်ခြင်းမှလာသည်။) ဟုတ်သည်။ သမ္မာတရားကို ၎င်းတို့ နားလည်ခဲ့သည်။ ပိုင်းခြားသိမြင်မှုသည် သမ္မာတရားအား နားလည်ခြင်းမှ လာသည်။ ယင်းသည် ထိုနေရာတွင် သမ္မာတရားနှင့် ဘုရားသခင်အုပ်စိုးနေဆဲ မဟုတ်လော။ (ဟုတ်ပါသည်။) ၎င်းတို့၏ ပိုင်းခြားသိမြင်မှုမှာ အချိန်မီပင် ဖြစ်သည်။ သူအထုတ်ခံရပြီးနောက်တွင် ညီအစ်ကိုမောင်နှမများက သူ၏ ထိန်းချုပ်မှုကို မခံရတော့ပေ။ လူတို့သည် သူ၏ ဖိနှိပ်မှုအောက်တွင် များစွာ ဒုက္ခခံခဲ့ရသည်။ သူ့တွင် လူ့သဘာဝလုံးဝ မရှိ။ သူ၏ သင့်လျော်သောအလုပ်ကို မလုပ်ဆောင်ခဲ့ဘဲ ညီအစ်ကိုမောင်နှမများ၏ တာဝန်ထမ်းဆောင်မှုကို နှောင့်ယှက်ခဲ့သည်။ သူသည် ၎င်းတို့ကို မတရားသဖြင့်ဆက်ဆံပြီး သူ၏ အာဏာဖြင့် ၎င်းတို့ကို နှိပ်စက်သည်။ မည်သူက ယင်းကို သဘောတူမည်နည်း။ တုံးအသောသူ ဖြစ်သည်။ ဤသို့သောလူတို့သည် ဖြုတ်ချခြင်းခံရသောအခါ ပြီးနောက်တွင် ယင်းနှင့်ပတ်သက်ပြီး ခံစားချက်တစ်ခုခုရှိကြသလော။ ပြီးခဲ့သည့်အခေါက်က ထိုသူသည် အထက်က ဖြုတ်ချခြင်းကို ခံရသည်။ ဤတစ်ကြိမ်တွင် သူသည် စင်ပေါ်မှ ညီအစ်ကိုမောင်နှမများ၏ နှင်ချခြင်းကို ခံရသည်။ ဤသို့ထွက်သွားသည်မှာ သိက္ခာရှိသည့်ပုံစံမဟုတ်။ သူသည် နဂိုက ရာထူးနေရာတစ်ခုကို ရှာဖွေလိုခဲ့သည်။ လက်တွေ့တွင် မရရှိခဲ့ဘဲ အောက်သို့တစ်ခါတည်း ထိုးစိုက်ကျသွားသည်။ ပြီးလျှင် သူ၏ နဂိုပုံစံသို့ ပြန်လည်တွန်းထိုးခြင်းခံရသည်။ သူသည် သူ့ကိုယ်သူ ဆင်ခြင်သုံးသပ်ခြင်းကို မပြုလုပ်ခဲ့သင့်သလော။ (ပြုလုပ်ခဲ့သင့်သည်။) သူသည် သာမန်လူတစ်ယောက် ဖြစ်ခဲ့လျှင်၊ အလွန်အမင်းဖောက်ပြန်ပျက်စီးသော စိတ်သဘောထားရှိသည့်သူသာ ဖြစ်ခဲ့လျှင် သူသည်လည်း သူ့ကိုယ်သူ ဆင်ခြင်သုံးသပ်ဖို့ လိုအပ်ခဲ့မည်မဟုတ်လော။ (ဟုတ်ပါသည်။) ဆင်ခြင်သုံးသပ်ခြင်း မရှိသော လူအမျိုးအစားတစ်ခုရှိသည်။ ၎င်းတို့သည် မှန်သည်၊ ၎င်းတို့လုပ်ဆောင်သည့် မည်သည့်အရာမဆိုက မှန်သည်ဟု ထင်ကြသည်။ အမှန်တရားများကို ၎င်းတို့ လက်မခံပေ။ အပြုသဘောဆောင်သောအရာများကို ၎င်းတို့ လက်မခံပေ။ ပြီးလျှင် ၎င်းတို့အပေါ် အခြားလူများ၏ အကဲဖြတ်ချက်များကို ၎င်းတို့ လက်မခံပေ။ ဤသည်တို့မှာ အန္တိခရစ်၏ စိတ်သဘောထား အနှစ်သာရ ရှိသောသူတို့ ဖြစ်သည်။ အန္တိခရစ်တို့သည် ၎င်းတို့ချည်းသက်သက်ဆိုလျှင် မိမိကိုယ်ကို ဆင်ခြင်သုံးသပ်ရကောင်းမှန်း မသိပေ။ ဤအစား မည်သည့်အရာကို ၎င်းတို့ စားမြုံ့ပြန်သနည်း။ “ဟွန်း၊ ငါ နောက်တစ်ကြိမ် အောင်မြင်ပေါက်ရောက်သည့် နေ့ရက်သို့ ရောက်လာလိမ့်မည်။ ငါ၏ လက်ထဲသို့ သင်တို့ရောက်သည်အထိ စောင့်လော့။ ထို့နောက်တွင် ငါ သင်တို့အား ညှဉ်းပန်းမည့်ပုံကို သင်တို့တွေ့လိမ့်မည်” ဟူ၍ ဖြစ်သည်။ ၎င်းတို့တွင် ဤသို့လုပ်ဆောင်ရန် အခွင့်အရေးရှိမည်လော။ (ရှိမည်မဟုတ်။) ၎င်းတို့တွင် အခွင့်အရေး မရှိတော့ပေ။ ညီအစ်ကိုမောင်နှမများက သမ္မာတရားများကို ပိုပို၍ နားလည်သည်နှင့်အမျှ လူအမျိုးမျိုး၏ အခြေအနေအမျိုးမျိုးတို့အားလုံးကို ၎င်းတို့ ပိုင်းခြားသိမြင်နိုင်သောအခါ၊ အထူးသဖြင့် အန္တိခရစ်များကို ပိုင်းခြားသိမြင်နိုင်သောအခါ အန္တိခရစ်အနေဖြင့် မကောင်းမှုပြုလုပ်ရန် ကျန်ရှိသည့်နေရာသည် ပိုပို၍ သေးငယ်လာလိမ့်မည်။ ပြီးလျှင် ၎င်းတို့သည် မကောင်းမှုပြုလုပ်ရန် အခွင့်အရေး ပိုပို၍ နည်းလာလိမ့်မည်။ တစ်ကျော့ပြန်လာဖို့ ကြိုးစားရန် ၎င်းတို့အနေဖြင့် လွယ်ကူသောအရာ ဖြစ်မည်မဟုတ်။ ၎င်းတို့သည် အထက်က ပိုင်းခြားသိမြင်မှုအကြောင်းကို အနည်းငယ်လျှော့၍ဟောပြီး ၎င်းတို့မည်သူဖြစ်သည်ကို ပိုင်းခြားသိမြင်မှု မရှိတော့မည့်အရေးကို မျှော်လင့်သည်။ ဤသို့သော သမ္မာတရားများအား မိတ်သဟာယပြုသည်ကို ၎င်းတို့ ကြားသောအခါ ၎င်းတို့အတွက် ပြီးဆုံးသွားပြီကို ၎င်းတို့ သိပြီး ၎င်းတို့ တစ်ကျော့ပြန်လာရန် မျှော်လင့်ချက်မရှိတော့ဟု ထင်မြင်ကြသည်။ ၎င်းတို့က “သူတို့ ဖော်ထုတ်ပြီး ပိုင်းခြားသိမြင်နေသည့်အရာသည် မှန်ကန်သည်။ ငါ၏ အခြေအနေကို အပြည့်အဝ ထင်ဟပ်သည်။ ငါ မည်သို့ပြောင်းလဲသင့်သနည်း။ ငါသည် ဤသို့ ဆက်လက်၍ ကျင့်ကြံပြုမူနေလျှင် ငါ၏ အဆုံးသတ်ဖြစ်မည်မဟုတ်လော။ ငါသည် ဇာတ်သိမ်းသွားမည်။ ကောင်းကင်တမန်မင်း၏ လမ်းကြောင်းနှင့် ဘုရားသခင်အား ရန်မူသည့် လမ်းကြောင်းကို လျှောက်ခြင်းက မည်သည့်ကောင်းကျိုးရရှိနိုင်သနည်း” ဟူ၍ စားမြုံ့မပြန်ပေ။ ၎င်းတို့သည် ဤသို့ ပြန်လည်တွေးတောခြင်းတို့ ရှိမည်လော။ (ရှိမည်မဟုတ်။) ၎င်းတို့သည် ပြန်လည်တွေးတောမည်မဟုတ်။ ၎င်းတို့သည် အသေအချာပင် မိမိကိုယ်ကို ဆင်ခြင်သုံးသပ်မည်မဟုတ်သကဲ့သို့ မိမိကိုယ်ကို သိဖို့ ကြိုးစားမည်မဟုတ်။ ထိုအစား ၎င်းတို့သည် သေသည်အထိ နောင်တရမည် မဟုတ်ချေ။ ယင်းသည် ၎င်းတို့၏ သဘာဝဖြစ်သည်။ သမ္မာတရားကို သင်မည်သို့ မိတ်သဟာယပြုသည်ဖြစ်စေ ၎င်းတို့ကို နှိုးဆွမည်မဟုတ်၊ သို့မဟုတ် နောင်တရစေမည်မဟုတ်။ နောင်တမရဘဲ ထွက်ပေါက်တစ်ခုရှိသလော။ (မရှိပါ။) ၎င်းတို့သည် နောင်တမရပေ။ ၎င်းတို့သည် ခါးသီးသော အဆုံးသတ်အထိ၊ ၎င်းတို့ မိမိဘာသာ ရှာဖွေသော ပျက်စီးခြင်းအထိ ၎င်းတို့လမ်းကြောင်းနောက်သို့ လိုက်ကြသည်။ ယင်းသည် အန္တိခရစ်တို့၏ သဘာဝက ချမှတ်သောအရာ ဖြစ်သည်။

အန္တိခရစ်များအား ပိုင်းခြားသိမြင်ခြင်းအကြောင်းအရာကို ငါတို့ ဤတစ်ချိန်လုံး ပြောဆိုနေခဲ့ကြသည်။ အန္တိခရစ်ဖြစ်သူများက နားထောင်နေစဉ်တွင် မည်သည့်ခံစားချက်ရှိမည်ဟု သင်တို့ ထင်သနည်း။ စုဝေးရန် အချိန်ကျသောအခါတွင် ၎င်းတို့သည် မခံမရပ်နိုင်သော ညှဉ်းပန်းမှုကို ခံစားရပြီး စိတ်နှလုံး၌ အတိုက်အခံဖြစ်ကြသည်။ ၎င်းတို့သည် အန္တိခရစ်များမဟုတ်သလော။ (ဟုတ်ပါသည်။) ဖောက်ပြန်ပျက်စီးသော စိတ်သဘောထားရှိသည့် သာမန်လူတစ်ယောက်သည် သူ့၌ အန္တိခရစ်၏ စိတ်သဘောထားရှိသည်ကို သိသောအခါ သူသည် စိတ်ထက်သန်စွာဖြင့် ပို၍ကြားလိုပြီး နားလည်လိုသည်။ သူသည် နားလည်သွားသည်နှင့် ယင်းသည် ပြောင်းလဲမှုကို သူ လိုက်စားနိုင်သောအချိန်ဖြစ်သည်။ သူသည် နားမလည်လျှင် သွေဖည်သွားလိမ့်မည်ဟု ထင်သည်။ ပြီးလျှင် အန္တိခရစ်များ၏ လမ်းကြောင်းပေါ်သို့ သူခြေချသော၊ ကြီးမားသော မကောင်းမှုကို ကျူးလွန်ပြီး ပြောင်းလဲ၍မရကာ ဤသို့ဖြင့် ကယ်တင်ခြင်းခံရဖို့ အခွင့်အရေး ဆုံးရှုံးမည်၊ ပျက်စီးသွားမည်ဖြစ်သော နေ့ရက်သို့ ရောက်လာနိုင်သည်ဟု ထင်သည်။ သူသည် ဤအရာကို ကြောက်ရွံ့သည်။ အန္တိခရစ်၏ စိတ်နေစိတ်ထားက ဤသို့မဟုတ်ပေ။ သူသည် ပိုင်းခြားသိမြင်မှုနှင့်ပတ်သက်သည့် ဤသို့သောတရားဒေသနာများအကြောင်းကို အခြားလူများပြောဆိုခြင်း၊ ကြားနာခြင်းအား တားဆီးရန်ကိုသာ အသည်းအသန် လုပ်ဆောင်သည်။ သူသည် လူတိုင်းအား နားဝေတိမ်တောင်ဖြစ်ပြီး ပိုင်းခြားသိမြင်ခြင်းမရှိ ဖြစ်စေလိုသည်။ ပြီးလျှင် သူ၏ အထင်အမြင်မှားအောင် ပြုလုပ်ခြင်းကို ခံရစေလိုသည်။ ယင်းမှာ သူ့အား ပျော်စေမည့်အရာ ဖြစ်သည်။ အန္တိခရစ်တစ်ဦး၏ အကြီးဆုံးဆန္ဒမှာ အဘယ်နည်း။ အာဏာရယူရန် ဖြစ်သည်။ သင်တို့သည် အာဏာရရှိလိုသလော။ (မရရှိလိုပါ။) သင်တို့၏ စိတ်နှလုံးတွင် မရရှိလိုပေ။ သို့သော် တစ်ခါတစ်ရံတွင် ယင်းသည် စိတ်ထဲတွင် သင်နှစ်သက်မည့်အရာတစ်ခုအဖြစ် ဖြစ်ပေါ်သည်။ ထို့ကြောင့် အမှန်တွင် ယင်းသည် သင်လုပ်ဆောင်လိုသည့် အရာတစ်ခုဖြစ်သည်။ သင့်စိတ်အတွင်းတွင် ခံစားချက်အရဖြစ်သော ဆန္ဒတစ်ခု ရှိနေနိုင်သည်။ ထိုသူမျိုးမဖြစ်ရန်၊ ထိုလမ်းကြောင်းကို မလျှောက်ရန် သင့်စိတ်နှလုံး၌ တောင့်တခြင်း ရှိနေနိုင်သည်။ သို့သော် သင်၌ တစ်စုံတစ်ခု ဖြစ်ပျက်သောအခါ သင်၏ ဖောက်ပြန်ပျက်စီးသော စိတ်သဘောထားက သင့်ကို ထိန်းချုပ်စိုးမိုးပြီး တွန်းအားပေးသည်။ သင်၏ အဆင့်အတန်းနှင့် လွှမ်းမိုးမှုကို သင်မည်သို့ကာကွယ်မည်၊ လူမည်မျှကို သင်ထိန်းချုပ်နိုင်သည်၊ အခြားလူများ၏ အထင်ကြီးမှုကို ရရန် ဩဇာအာဏာဖြင့် မည်သို့စကားပြောရမည်တို့ကို စဉ်းစားလျက် သင်၏ စိတ်ကို အားစိုက်သည်။ ဤအရာများကို သင်အစဉ် စဉ်းစားသောအခါ သင်၏ စိတ်နှလုံးက သင်၏ ထိန်းချုပ်မှုအောက်၌ မရှိတော့ပေ။ မည်သည့်အရာက ယင်းကို ထိန်းချုပ်နေသနည်း။ (ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။) ဟုတ်သည်။ ယင်းသည် စာတန်၏ ဖောက်ပြန်ပျက်စီးသော စိတ်သဘောထား၏ ထိန်းချုပ်မှုအောက်တွင်ရှိသည်။ အကြင်သူသည် သူ၏ ဇာတိပကတိဆိုင်ရာ အကျိုးစီးပွားများ၏ အရေးကိစ္စများအကြောင်းကို တစ်နေကုန် စားမြုံ့ပြန်သည်။ သူသည် အခြားလူများနှင့် အစဉ်ရုန်းကန်လျက်ရှိသည်။ ပြီးလျှင် ထိုရုန်းကန်မှုများ၏ ဖြစ်စဉ်တွင် မည်သည့်အရာကိုမျှ သူမရရှိပေ။ ယင်းသည် သူ့အတွက် အလွန်ပင် နာကျင်ဖွယ်ဖြစ်သည်။ သူသည် ဇာတိပကတိနှင့် စာတန်အတွက်သာ အသက်ရှင်သည်။ ထို့ကြောင့် အကြင်သူသည် သူ၏တာဝန်ကို ကောင်းစွာထမ်းဆောင်ပြီး ဘုရားသခင်အတွက် အသက်ရှင်ရန် စိတ်ပိုင်းဖြတ်သော်လည်း သူ့အပေါ်၌ အမှုအရာများ ကျရောက်သောအခါ အဆင့်အတန်းနှင့် သူ၏ အကျိုးစီးပွားများအတွက် နောက်တစ်ဖန် ရုန်းကန်သည်။ သူ့အား အလွန့်အလွန် ပင်ပန်းစေသည့် အပြန်အလှန်ရုန်းကန်မှုဖြစ်ကာ ယင်းထံမှ မည်သည့်အရာကိုမျှ မရရှိပေ။ ငါ့ကို ပြောလော့။ ယင်းမှာ ခြေကုန်လက်ပန်းကျဖွယ် အသက်ရှင်နေထိုင်နည်း မဟုတ်သလော။ (ဟုတ်ပါသည်။) သူသည် တစ်ရက်ပြီးတစ်ရက် ဤသို့နေထိုင်သည်။ သူသတိမထားမိခင်တွင်ပင် ဆယ်စုနှစ်များအထိ ကြာသွားသည်။ လူအချို့သည် ဘုရားသခင်ကို ဆယ်နှစ်၊ သို့မဟုတ် နှစ်နှစ်ဆယ် ယုံကြည်ကြသည်။ သမ္မာတရားမည်မျှကို ၎င်းတို့ ရရှိပြီးကြသနည်း။ ၎င်းတို့၏ ဖောက်ပြန်ပျက်စီးသော စိတ်သဘောထားက မည်မျှပြောင်းလဲခဲ့သနည်း။ တစ်ရက်ချင်းစီတွင် မည်သူအတွက် ၎င်းတို့ အသက်ရှင်သနည်း။ မည်သည့်အရာအတွက် ၎င်းတို့ အလုပ်ရှုပ်ခံသနည်း။ မည်သည့်အရာအတွက် ၎င်းတို့ ဦးနှောက်ခြောက်ခံသနည်း။ အားလုံးက ဇာတိပကတိအတွက် ဖြစ်သည်။ ဘုရားသခင်က “သူ၏ စိတ်နှလုံးအကြံအစည်ရှိသမျှတို့သည် အစဉ်မပြတ် ဆိုးညစ် ခြင်းသက်သက်ရှိသည်” ဟူ၍ ပြောဆိုခဲ့သည်။ ထိုစကားများထဲတွင် အမှားတစ်ခုရှိသလော။ ယင်းတို့ကို မြည်းစမ်းလော့။ အရသာခံကြည့်လော့။ ထိုစကားများကို သင်စဉ်းစားသောအခါ၊ သင်တွေ့ကြုံသောအခါ မကြောက်ရွံ့သလော။ သင်က “ကျွန်ုပ်သည် ကြောက်ရွံ့မှုအချို့ကို အမှန်ပင် ခံစားရသည်။ အပြင်ပန်းတွင် ကျွန်ုပ်သည် တစ်နေကုန် ပေးဆပ်သည်။ စွန့်ပစ်သည်။ ကိုယ့်ကိုယ်ကိုယ် အသုံးခံသည်။ ဒုက္ခခံသည်။ ယင်းသည် ကျွန်ုပ်၏ ဇာတိပကတိခန္ဓာက လုပ်ဆောင်သည့်အရာ ဖြစ်သည်။ သို့သော် ကျွန်ုပ်စိတ်နှလုံး၏ အတွေးများအားလုံးသည် ဆိုးယုတ်သည်။ ယင်းတို့အားလုံးသည် သမ္မာတရားကို ဆန့်ကျင်သည်။ ကျွန်ုပ်လုပ်ဆောင်သည့်အရာများစွာတွင် ကျွန်ုပ်၏ ကြံရွယ်ချက်၊ ကျွန်ုပ်၏ ရည်ရွယ်ချက်နှင့် ကျွန်ုပ်၏ ပန်းတိုင်တို့သည် ကျွန်ုပ်၏ ကိုယ်ပိုင်စိတ်ကူးများရှိ မကောင်းမှုကို လုပ်ဆောင်ခြင်း သက်သက်ဖြစ်သည်” ဟု ဆိုကောင်းဆိုနိုင်သည်။ ဤသို့ လုပ်ဆောင်ခြင်းဖြင့် မည်သည့်အရာ ဖြစ်ပေါ်သနည်း။ မကောင်းမှုများဖြစ်သည်။ ဤသို့ဆိုလျှင် ဘုရားသခင်က ယင်းတို့ကို အမှတ်ရမည်လော။ လူအချို့က “ကျွန်ုပ်သည် ဘုရားသခင်ကို နှစ်နှစ်ဆယ်ကြာ ယုံကြည်ခဲ့သည်။ အရာရာတိုင်းကို ကျွန်ုပ် စွန့်လွှတ်ခဲ့ပြီး ဘုရားသခင်က အမှတ်မရသေးပေ” ဟု ဆိုကောင်းဆိုနိုင်သည်။ ၎င်းတို့သည် ဝမ်းနည်းပြီး နာကျင်ရသည်။ မည်သည့်အရာက ၎င်းတို့ကို နာကျင်စေသနည်း။ ဘုရားသခင်သည် လူအပေါ် အမှန်ပင် တင်းကျပ်လျှင် လူသည် ကြွားဝါစရာမည်သည့်အရာမျှ ရှိမည်မဟုတ်။ ဤအရာအားလုံးမှာ ဘုရားသခင်၏ ကျေးဇူးတော်၊ ဘုရားသခင်၏ သနားကရုဏာ ဖြစ်သည်။ ဘုရားသခင်သည် လူကို အလွန်ပင် သည်းခံသည်။ စဉ်းစားကြည့်လော့။ ဘုရားသခင်သည် အလွန်သန့်ရှင်းသည်။ အလွန်ဖြောင့်မတ်သည်။ အလွန် အနန္တတန်ခိုးရှိသည်။ ပြီးလျှင် ဘုရားသခင်သည် သူ့နောက်သို့ လိုက်သောသူတို့က တစ်နေကုန် လုံးလုံးလျားလျား ဆိုးယုတ်သော အတွေးများ၊ သမ္မာတရားကို ဆန့်ကျင်သော အတွေးများ၊ မိမိတို့၏ ကိုယ်ပိုင်အဆင့်အတန်း၊ ကျော်ကြားမှု၊ အကျိုးအမြတ်တို့၏ အကျိုးစီးပွားများနှင့် သက်ဆိုင်သော ကိစ္စများအကြောင်း လုံးလုံးဖြစ်သော အတွေးများကို တွေးသည့်အခါတွင် သူသည် စောင့်၍သာ ကြည့်နေသည်။ ဘုရားသခင်သည် သူ၏နောက်လိုက်များက သူ့အား ဤသို့ဆန့်ကျင်ပြီး သစ္စာဖောက်နေသည်ကို သည်းခံမည်လော။ လုံးဝ သည်းခံမည်မဟုတ်။ လူတို့သည် ဤအယူအဆများ၊ အတွေးများ၊ ရည်ရွယ်ချက်များ၊ စေ့ဆော်မှုများ၏ လွှမ်းမိုးခြင်းကို ခံရပြီး ဘုရားသခင်ကို ပုန်ကန်ကာ ဆန့်ကျင်လျက် အမှုအရာများကို ပြောင်ပြောင်တင်းတင်း လုပ်ဆောင်ကြသည်။ ထိုစဉ်တွင် ၎င်းတို့သည် မိမိတို့၏တာဝန်ကို ထမ်းဆောင်နေပြီး ဘုရားအမှုတော်နှင့် ပူးပေါင်းလုပ်ဆောင်နေသည်ဟု တစ်ချိန်လုံး ကြွားဝါနေကြသည်။ ဤအရာအားလုံးကို ဘုရားသခင်က မြင်ပြီး သူသည် သည်းခံရဦးမည် ဖြစ်သည်။ သူမည်သို့ သည်းခံသနည်း။ သမ္မာတရားကို သူပံ့ပိုးသည်။ ရေလောင်းပြီး ဖော်ထုတ်သည်။ သူသည် ဉာဏ်အလင်းဖွင့်ပြပြီး အလင်းလည်းပေးသည်။ လမ်းပြသည်။ ရိုက်နှက်ဆုံးမပြီး ဆုံးမပဲ့ပြင်သည်။ ပြီးလျှင် ထိုဆုံးမပဲ့ပြင်မှုက ပြင်းထန်သောအခါ သူသည် စိတ်ချစေရန် အားပေးခြင်းကိုပင် ပြုလုပ်ရမည်ဖြစ်သည်။ ဘုရားသခင်သည် ထိုအရာအားလုံးကို လုပ်ဆောင်သည်မှာ စိတ်ရှည်လိုက်ရော့မည့်ဖြစ်ခြင်းပါတကား။ သူသည် ဤလူတို့၏ ဖောက်ပြန်ပျက်စီးသော စိတ်သဘောထားအမျိုးမျိုးအပေါ်၊ ၎င်းတို့၏ မတူညီသော ထုတ်ဖော်မှုများ၊ အပြုအမူများ၊ အယူအဆများအားလုံးက ဆိုးယုတ်သည်ဆိုသည့် အချက်အပေါ် စောင့်ကြည့်နေသည်။ ပြီးလျှင် သူသည် ယင်းကို သည်းခံနိုင်ဆဲ ဖြစ်သည်။ ပြောလော့။ လူက ယင်းကို လုပ်ဆောင်နိုင်မည်လော။ (လုပ်ဆောင်နိုင်မည်မဟုတ်ပါ။) မိဘများက ၎င်းတို့ သားသမီးများအပေါ် ပေးသည့် စိတ်ရှည်မှုသည် စစ်မှန်သည်။ သို့သော် အမှုအရာများက သည်းမခံနိုင်လောက်အောင် ဖြစ်လာသောအခါတွင် မိဘများသည် သားသမီးများကို စွန့်ပစ်နိုင်သေးသည်၊ သို့မဟုတ် ဆက်နွှယ်မှုများကိုပင် ဖြတ်တောက်နိုင်သည်။ ဤသို့ဆိုလျှင် ဘုရားသခင်က လူတစ်ဦးကို စိတ်ရှည်ပေးလျှင် အဘယ်သို့နည်း။ သင်အသက်ရှင်သည့် တစ်ရက်ချင်းစီသည် ဘုရားသခင်က သင့်အား စိတ်ရှည်ပေးသည့် နေ့ရက်ဖြစ်သည်။ ယင်းသည် သူ၏ စိတ်ရှည်ပုံဖြစ်သည်။ ထိုစိတ်ရှည်မှုအတွင်းတွင် မည်သည့်အရာရှိသနည်း။ (ချစ်ခြင်းဖြစ်သည်။) ချစ်ခြင်းသက်သက်မဟုတ်။ သူသည် သင့်အပေါ် မျှော်လင့်ချက်တစ်ခုရှိသည်။ ထိုမျှော်လင့်ချက်သည် အဘယ်နည်း။ သူလုပ်ဆောင်သည့် အမှုမှတစ်ဆင့် ရလဒ်နှင့် ရိတ်သိမ်းမှုတစ်ခုကို သူမြင်စေပြီး လူအား သူ၏ ချစ်ခြင်းကို မြည်းစမ်းစေနိုင်ရန် ဖြစ်သည်။ လူ၌ ဤသို့သော ချစ်ခြင်းရှိသလော။ မရှိပေ။ သင်ကြားခြင်းနှင့် ပညာရေးအနည်းငယ်မျှဖြင့်၊ ဆုကျေးဇူး၊ သို့မဟုတ် အထူးကျွမ်းကျင်မှု အနည်းငယ်မျှဖြင့် လူတစ်ဦးသည် အခြားလူများထက် အဆင့်အတန်းပို၍ မြင့်မြတ်သည်ဟုလည်းကောင်း၊ သာမန်လူတို့သည် သူ့အနီးသို့ လုံးဝ မလာနိုင်ဟုလည်းကောင်း ခံစားရသည်။ ယင်းသည် လူ၏ ရွံရှာဖွယ်ကောင်းမှုဖြစ်သည်။ ယင်းသည် ဘုရားသခင် ပြုမူဆောင်ရွက်ပုံ ဟုတ်သလော။ အလွန်ပင် ဆန့်ကျင်ဘက်ဖြစ်သည်။ ဤသို့ တွေးကြည့်၍ပင်မရနိုင်သော ညစ်ပေသည့်၊ အလွန် ဖောက်ပြန်ပျက်စီးသည့် လူသားမျိုးနွယ်သည် ဘုရားသခင် ကယ်တင်သည့်သူများ ဖြစ်သည်။ ထို့အပြင် သူသည် ၎င်းတို့နှင့်အတူ နေထိုင်ပြီး ၎င်းတို့နှင့် တေ့တေ့ဆိုင်ဆိုင် စကားပြောသည်။ ၎င်းတို့ကို ပံ့ပိုးသည်။ လူက ဤသို့ မလုပ်ဆောင်နိုင်ပေ။

အောက်ပါအကြောင်းအရာသည် နောက်ထပ်ပြဿနာတစ်ခုအပေါ် ဆက်လက်၍ မိတ်သဟာယဖွဲ့ခြင်း ဖြစ်သည်။ လူအချို့သည် သက်သေခံသောအခါတွင် “ကျွန်ုပ်အပေါ်သို့ အမှုအရာများ ဖြစ်ပျက်သည့်အခါတိုင်းတွင် ဘုရားသခင်၏ ချစ်ခြင်းနှင့် သူ၏ ကျေးဇူးတော်ကို ကျွန်ုပ်တွေးပြီး တို့ထိခြင်းခံရသည်။ ဤအရာများကို ကျွန်ုပ်တွေးသည့်အချိန်တိုင်းတွင် ကျွန်ုပ်၏ ဖောက်ပြန်ပျက်စီးသော စိတ်သဘောထားကို ထုတ်ဖော်ပြခြင်း ရပ်တန့်သွားသည်” ဟု ဆိုသည်။ ဤပြောဆိုချက်သည် ကောင်းသည်ဟုလည်းကောင်း၊ ယင်းသည် ဖောက်ပြန်ပျက်စီးသော စိတ်သဘောထားတစ်ခု ထုတ်ဖော်ပြခြင်းတို့၏ ပြဿနာကို အမှန်တကယ် ဖြေရှင်းပေးနိုင်သည်ဟုလည်းကောင်း လူအများစုက ခံစားကြရသည်။ ဤစကားများသည် အမှန်ပင် ခိုင်လုံမှုရှိသလော။ မရှိပေ။ ဘုရားသခင်၏ ချစ်ခြင်း၊ သူ၏ အနန္တတန်ခိုး၊ လူအပေါ် သူ၏ သည်းခံခြင်း၊ ပြီးလျှင် လူ၌ သူလုပ်ဆောင်သောအမှုအားလုံးသည် လူကိုသာ တို့ထိနိုင်သည်။ သူ၏ လူ့သဘာဝဖြစ်သည့် အပိုင်း၊ သူ၏ အသိစိတ်နှင့် ဆင်ခြင်တုံတရားဖြစ်သည့်အပိုင်းကိုသာ တို့ထိနိုင်သည်။ သို့ရာတွင် လူ၏ ဖောက်ပြန်ပျက်စီးသော စိတ်သဘောထားကို မဖြေရှင်းနိုင်သကဲ့သို့ လူ့လိုက်စားမှု၏ ပန်းတိုင်နှင့် ဦးတည်ချက်ကိုလည်း မပြောင်းလဲနိုင်ပေ။ ဤအတွက်ကြောင့် ဘုရားသခင်က နောက်ဆုံးသောကာလ တရားစီရင်ခြင်းအမှုကို လုပ်ဆောင်ခြင်း ဖြစ်သည်။ သူသည် လူ၏ ဖောက်ပြန်ပျက်စီးသော စိတ်သဘောထား ပြဿနာကို ဖြေရှင်းရန်အတွက် သမ္မာတရားကို ဖော်ပြကာ ပံ့ပိုးပေးသည်။ ဘုရားသခင် လုပ်ဆောင်သော အရေးပါဆုံးသောအရာမှာ အဘယ်နည်း။ သူသည် သမ္မာတရားကို ဖော်ပြကာ ပံ့ပိုးပေးပြီး လူကို တရားစီရင်ကာ ပြစ်တင်ဆုံးမသည်။ သူသည် သင့်လိုက်စားမှု၏ ဦးတည်ချက်နှင့် ပန်းတိုင်တို့ကို ပြောင်းလဲစေရန်အတွက် သူ၏ လုပ်ရပ်များဖြင့်၊ သို့မဟုတ် သူလုပ်ဆောင်သောအရာများဖြင့် သင့်ကို မတို့ထိလိုပေ။ သူသည် ဤသို့ အလုပ်လုပ်မည်မဟုတ်။ ဘုရားသခင်က သူသည် လူအပေါ် မည်မျှစိတ်ရှည်သည်၊ သို့မဟုတ် လူကို မည်သို့ကယ်တင်သည်၊ ပေးဆပ်မှု မည်မျှကြီးသည်တို့နှင့်ပတ်သက်၍ မည်သည့်အရာကို ပြောသည်ဖြစ်စေ၊ ဘုရားသခင်က မည်သည့်ပုံစံဖြင့် ဆိုသည်ဖြစ်စေ ဘုရားသခင်သည် လူတို့ကို ကယ်တင်ရန် သူ၏ ရည်ရွယ်ချက်ကို လူတို့နားလည်စေရန်သာ လုပ်ဆောင်လိုသည်။ သူပြောသည်ကို ကြားရသည့်အတွက် လူတို့က အလွန်ပင် တို့ထိခြင်းခံရသောကြောင့် လူတို့၏ စိတ်နှလုံးကို ပျော့​ပျောင်းစေပြီး ၎င်းတို့အား ပြောင်းလဲစေရန် ထောက်ကူပေးဖို့ ထိုအရာများကို သူပြောခြင်းမဟုတ်။ ဤသို့ လုပ်ဆောင်၍ မရနိုင်ပေ။ အဘယ်ကြောင့် မရနိုင်သနည်း။ လူ၏ ဖောက်ပြန်ပျက်စီးသော စိတ်သဘောထားသည် သူ၏ သဘာဝအနှစ်သာရဖြစ်ပြီး ထိုသဘာဝအနှစ်သာရသည် လူတို့ ရှင်သန်ရပ်တည်ရန် အမှီပြုသည့် အခြေခံအုတ်မြစ်ဖြစ်သည်။ ယင်းသည် အနည်းငယ်နှိုးဆော်ခြင်းဖြင့် ပြောင်းလဲမည့် မကောင်းသော ဓလေ့၊ သို့မဟုတ် အလေ့အကျင့် မဟုတ်ပေ။ လူတစ်ယောက်သည် ပျော်ရွှင်သည်နှင့် တစ်ပြိုင်နက်၊ သို့မဟုတ် အသိပညာအနည်းငယ်ရရှိသည်နှင့်၊ သို့မဟုတ် စာအုပ်အချို့ဖတ်သည်နှင့် ထိုသဘာဝအနှစ်သာရသည် ပြောင်းလဲမည်မဟုတ်။ ယင်းသည် ဖြစ်နိုင်မည်မဟုတ်ပေ။ လူ၏ သဘာဝကို မည်သူကမျှ မပြောင်းလဲနိုင်ပေ။ အကြင်သူသည် သမ္မာတရားကို လက်ခံခြင်းနှင့် ရရှိခြင်းအားဖြင့်သာ ပြောင်းလဲနိုင်သည်။ သမ္မာတရားတစ်ခုတည်းကသာ လူတို့ကို ပြောင်းလဲနိုင်သည့်အရာ ဖြစ်သည်။ သင်သည် သင်၏ အသက်စိတ်သဘောထား၌ ပြောင်းလဲမှုတစ်ခုကို ရရှိလိုလျှင် သမ္မာတရားကို လိုက်စားရမည်။ ပြီးလျှင် သမ္မာတရားကို လိုက်စားရန် ဘုရားသခင်ပြောဆိုသည့် သမ္မာတရားအမျိုးမျိုးကို ရှင်းလင်းစွာ နားလည်ခြင်းဖြင့် အစပြုရမည်။ အယူဝါဒကို နားလည်ပြီးဖြစ်လျှင် သမ္မာတရားကို နားလည်ပြီးဖြစ်သည်ဟု လူအချို့က ယုံကြည်ကြသည်။ ဤသည်မှာ သေချာပေါက် မှားယွင်းသည်။ သင်က ဘုရားသခင်အား ယုံကြည်ခြင်းနှင့်သက်ဆိုင်သည့် အယူဝါဒကို နားလည်ပြီး ဝိညာဉ်ရေးရာ သဘောတရားအနည်းငယ်အကြောင်းကို ပြောနိုင်လျှင် သမ္မာတရားကို သင်နားလည်ပြီးဖြစ်သည်ဆိုသည်မှာ မမှန်ပေ။ ယခု အသေအချာ တွေးတောကြည့်လော့။ သမ္မာတရားသည် အတိအကျဆိုရလျှင် မည်သည့်အရာကို ရည်ညွှန်းသနည်း။ သမ္မာတရားကို နားမလည်သောသူများစွာရှိသည်ဟု ငါ အဘယ်ကြောင့် အစဉ်ပြောနေသနည်း။ ၎င်းတို့က “ဘုရားနှုတ်ကပတ်တော်၏ အဓိပ္ပာယ်ကို ငါနားလည်နိုင်လျှင် သမ္မာတရားကို ငါနားလည်ပြီးဖြစ်သည်ဟု ဆိုလိုသည်” ဟုလည်းကောင်း၊ “ဘုရားနှုတ်ကပတ်တော်အားလုံးသည် မှန်သည်။ ယင်းတို့အားလုံးသည် ငါတို့၏ စိတ်နှလုံးအတွင်းသို့ ပြောဆိုသည်။ ထို့ကြောင့် ယင်းတို့သည် ငါတို့၏ တူညီသောဘာသာစကားဖြစ်သည်” ဟု လည်းကောင်း ထင်ကြသည်။ ထိုပြောဆိုချက်သည် မှန်သလော၊ သို့မဟုတ် မမှန်သလောဟူသည်ကို ငါ့ကိုပြောလော့။ သမ္မာတရားကို နားလည်ခြင်းဆိုသည်မှာ အမှန်တကယ်တွင် မည်သည့်အရာကို ဆိုလိုသနည်း။ ၎င်းတို့သည် သမ္မာတရားကို နားမလည်ဟု ငါတို့ အဘယ်ကြောင့် ဆိုသနည်း။ သမ္မာတရားက မည်သည့်အရာဖြစ်သည်ကို ငါတို့ ဦးစွာ အနည်းငယ် ပြောဆိုမည်။ သမ္မာတရားသည် အပြုသဘောဆောင်သောအရာများအားလုံး၏ လက်တွေ့ကျမှု ဖြစ်သည်။ ဤသို့ဆိုလျှင် ဤအပြုသဘောဆောင်သောအရာများ၏ လက်တွေ့ကျမှုက လူနှင့် မည်သို့ဆက်နွှယ်သနည်း။ (ဘုရားသခင်၊ ကျွန်ုပ်နားလည်သည်မှာ လူတစ်ယောက်က သမ္မာတရားကို နားလည်သည့်အခါတွင် ပြသသည့်ပုံစံမှာ သူသည် မည်သည့်လူများ၊ ဖြစ်ရပ်များ၊ အမှုအရာများကို ကြုံသည်ဖြစ်စေ သူ့၌ စည်းမျဉ်းများရှိပြီး ယင်းတို့ကို မည်သို့ဆက်ဆံရမည်ကို သိခြင်း၊ လက်တွေ့လုပ်ဆောင်ရန် လမ်းကြောင်း ရှိခြင်းဖြစ်သည်။ သမ္မာတရားသည် သူ၏ အခက်အခဲများကို ဖြေရှင်းနိုင်ပြီး သူ၏ အသက်တာ၌ လက်တွေ့ကျမှု ဖြစ်လာနိုင်သည်။ အယူဝါဒအပေါ် လူတစ်ဦး၏ နားလည်မှုသည် သမ္မာတရားအား နားလည်ခြင်း မဟုတ်ဟု ဘုရားသခင်က ယခုလေးတင် ပြောဆိုနေခြင်း ဖြစ်သည်။ သူသည် သမ္မာတရားကို နားလည်ပြီးဖြစ်သကဲ့သို့ ခံစားရသော်လည်း သူ၏ တကယ့်အသက်တာ၌ ရှိသော မည်သည့်ပြဿနာနှင့် အခက်အခဲများကိုမျှ မဖြေရှင်းနိုင်ပေ။ ယင်းအတွက် သူ့၌ လမ်းကြောင်းမရှိ။ သူသည် အမှုကိစ္စများကို သမ္မာတရားနှင့် ချိတ်ဆက်၍မရနိုင်ပါ။) ယင်းသည် သမ္မာတရားကို နားမလည်ခြင်း ဟူသည့်အရာ ဖြစ်သည်။ ယခုပြောခဲ့သည့်အရာ၏ တစ်ပိုင်းက အလွန်ပင် ကွက်တိကျသည်။ သမ္မာတရား ဆိုသည်မှာ အဘယ်နည်း။ (သမ္မာတရားသည် လူတို့အား လက်တွေ့လုပ်ဆောင်ရန် လမ်းကြောင်းကို ရရှိစေနိုင်သည်။ စည်းမျဉ်းများဖြင့် လုပ်ဆောင်စေနိုင်သည်။ လူတို့၏ အခက်အခဲများကို ဖြေရှင်းနိုင်သည်။) မှန်သည်။ သမ္မာတရားစည်းမျဉ်းများနှင့် မိမိကိုယ်ကို နှိုင်းယှဉ်ကြည့်ပြီး ယင်းတို့နှင့်အညီ လက်တွေ့လုပ်ဆောင်ရန်ဖြစ်သည်။ ယင်းမှာ လမ်းကြောင်း ဖြစ်သည်။ ယင်းသည် သမ္မာတရားအား နားလည်ခြင်းကို သက်သေပြသည်။ သင်က အယူဝါဒကိုသာ နားလည်ပြီး သင့်၌ တစ်စုံတစ်ခု ဖြစ်ပျက်သောအခါ ယင်းကို အသုံးမချနိုင်သကဲ့သို့ စည်းမျဉ်းများကို မရှာနိုင်လျှင် ယင်းသည် သမ္မာတရားအား နားလည်ခြင်းတစ်ခု မဟုတ်ပေ။ သမ္မာတရားဆိုသည်မှာ အဘယ်နည်း။ သမ္မာတရား ဆိုသည်မှာ အမှုကိစ္စအားလုံးကို လုပ်ဆောင်ခြင်းအတွက် စည်းမျဉ်းများနှင့် စံသတ်မှတ်ချက်များ ဖြစ်သည်။ ဤသို့မဟုတ်သလော။ (ဟုတ်ပါသည်။) သမ္မာတရားကို သင်တို့နားမလည်ဟု ငါဆိုသောအခါ သင်တို့သည် တရားဒေသနာများထံမှ အယူဝါဒကိုသာ သိမြင်လာခဲ့သည်ဟု ငါဆိုခြင်းဖြစ်သည်။ ယင်းအတွင်း၌ရှိသော သမ္မာတရား၏ စည်းမျဉ်းများနှင့် စံသတ်မှတ်ချက်များကိုဖြစ်စေ၊ သင်၌ ဖြစ်ပျက်သည့် မည်သည့်အမှုကိစ္စများက ထိုသမ္မာတရားရှုထောင့် ပါဝင်သည်ကိုဖြစ်စေ၊ မည်သည့်အခြေအနေများ ပါဝင်သည်ကိုဖြစ်စေ သင်မသိသကဲ့သို့ ထိုသမ္မာတရား ရှုထောင့်အား မည်သို့အသုံးချရမည်ကိုလည်း သင်မသိပေ။ ဤအရာတစ်ခုတလေကိုမျှ သင်မသိ။ ဥပမာ သင်တို့က မေးခွန်းတစ်ခုကို မေးသည်ဆိုပါစို့။ သင်တို့က မေးခွန်းကို မေးခြင်းသည် ဆက်စပ်သည့် သမ္မာတရားအား သင်တို့နားမလည်ဟု ဆိုလိုသည်။ ယင်းအကြောင်းကို မိတ်သဟာယဖွဲ့ပြီးနောက်တွင် ယင်းကို နားလည်မည်လော။ (နားလည်မည်ဖြစ်ပါသည်။) မိတ်သဟာယဖွဲ့ပြီးနောက်တွင် အနည်းငယ် နားလည်ကောင်း နားလည်နိုင်သည်။ သို့သော် သင်၌ အလားတူအရာတစ်ခု ထပ်မံဖြစ်ပျက်သောအခါတွင် နားမလည်နိုင်လျှင် ယင်းသည် သမ္မာတရားအား အမှန်တကယ် နားလည်ခြင်းမဟုတ်။ ထိုသမ္မာတရား၏ စည်းမျဉ်းများနှင့် စံသတ်မှတ်ချက်များကို သင်မသိပေ။ ယင်းတို့ကို သင်သဘောမပေါက်ပေ။ သင်နားလည်ပြီးဖြစ်သည်ဟု ထင်သော သမ္မာတရားတစ်ခုရှိနိုင်သည်။ သို့သော် ယင်းက ကိုင်တွယ်သည့် လက်တွေ့ကျမှုများက မည်သည့်အရာ ဖြစ်သည်၊ ယင်းက ချိန်ရွယ်သည့် လူ၏ အခြေအနေများက မည်သည့်အရာ ဖြစ်သည်ဆိုသည်တို့နှင့် ပတ်သက်၍ ထိုသမ္မာတရားကို သင်နားလည်ပြီးဖြစ်လျှင် သင်ကိုယ်တိုင်၏ အခြေအနေကို ယင်းနှင့် နှိုင်းယှဉ်ချိန်ဆ ကြည့်နိုင်သလော။ နှိုင်းယှဉ်ချိန်ဆ မကြည့်နိုင်လျှင် သင်၏ တကယ့်အခြေအနေက မည်သည့်အရာဖြစ်သည်ကို သင်လုံးဝ မသိပေ။ ဤသို့ဆိုလျှင် သင်၏ နားလည်ခြင်းမှာ သမ္မာတရားကို နားလည်ခြင်းဟုတ်သလော။ (မဟုတ်ပါ။) သမ္မာတရားအား နားလည်ခြင်းမဟုတ်။ သမ္မာတရား၏ ရှုထောင့်တစ်ခုနှင့်လည်းကောင်း၊ စည်းမျဉ်းများနှင့်လည်းကောင်း ပတ်သက်သောအခါတွင် မည်သည့်အမှုကိစ္စများနှင့် မည်သည့်အခြေအနေများက ထိုသမ္မာတရားပါဝင်သည်ကို သင်သိလျှင်၊ မည်သည့်လူအမျိုးအစားများ၊ သို့မဟုတ် သင့်ကိုယ်ပိုင်အခြေအနေများရှိ မည်သည့်အခြေအနေက ထိုသမ္မာတရားနှင့် ဆက်နွှယ်သည်ဆိုသည်ကို သင်သိပြီး ယင်းတို့ကို ဖြေရှင်းရန် သမ္မာတရားကိုလည်း အသုံးပြုနိုင်လျှင် ဤသည်မှာ သမ္မာတရားကို သင်နားလည်သည်ဟု ဆိုလိုသည်။ သင်က တရားဒေသနာတစ်ခုကို ကြားစဉ်တွင် ယင်းကို နားလည်သည်ဟု ခံစားရသည့်တိုင် သင့်အား မိတ်သဟာယဖွဲ့ရန် တောင်းဆိုသောအခါ သင်က သင်ကြားသည့်စကားကိုသာ သံယောင်လိုက်ပြောလျှင်၊ အခြေအနေများ၊ တကယ့်အနေအထားများနှင့်ပတ်သက်၍ ယင်းအကြောင်းကို မပြောဆိုနိုင်သကဲ့သို့ ရှင်းမပြနိုင်လျှင် သင်၏ နားလည်မှုသည် သမ္မာတရားအား နားလည်ခြင်းဟုတ်သလော။ မဟုတ်ပေ။ ယင်းသည် သမ္မာတရားကို နားလည်ခြင်းဟူသည့်အရာ မဟုတ်။ ဤသို့ဆိုလျှင် အချိန်အများစုတွင် သမ္မာတရားကို သင်တို့ နားလည်သလော၊ သို့မဟုတ် နားမလည်သလော။ (နားမလည်ပါ။) အဘယ်ကြောင့် နားမလည်သနည်း။ အဘယ်ကြောင့်ဆိုသော် သင်တို့သည် သမ္မာတရားအများစုတွင် ယင်းတို့ကို ကြားနာခြင်းမှတစ်ဆင့် အယူဝါဒကိုသာ နားလည်လာခဲ့ခြင်းကြောင့်ဖြစ်သည်။ သင်တို့လုပ်နိုင်သမျှမှာ ယင်းကို စည်းမျဉ်းစည်းကမ်းအဖြစ် ပုံသေစောင့်ထိန်းခြင်း ဖြစ်သည်။ ယင်းကိုမည်သို့ အလိုက်သင့်အသုံးချရမည်ကို မသိ။ သင့်အပေါ်သို့ တစ်စုံတစ်ခုဖြစ်ပျက်သောအခါ သင်သည် မှင်တက်နေသည်။ သင့်အပေါ်သို့ တစ်စုံတစ်ခု ဖြစ်ပျက်သောအခါ သင်နားလည်သည့် အယူဝါဒအနည်းငယ်ကို ထိုဖြစ်ရပ်၌ ထိထိရောက်ရောက် အသုံးမချနိုင်ပေ။ ယင်းသည် အသုံးမဝင်ပေ။ ယင်းသည် သမ္မာတရားအား နားလည်ခြင်း ဟုတ်သလော၊ သို့မဟုတ် မဟုတ်သလော။ (မဟုတ်ပါ။) ယင်းသည် သမ္မာတရားအား နားမလည်ခြင်းဟူသည့် အရာ ဖြစ်သည်။ သမ္မာတရားကို သင်နားမလည်လျှင် အဘယ်သို့နည်း။ သင်သည် အထက်သို့ ကြိုးပမ်းတက်လှမ်းရမည်။ အဖြေရှာရန် ဒုက္ခခံရမည်။ သင့်လူ့သဘာဝ၌ ရှိရမည့်အရာ အနည်းငယ်ရှိသည်။ သင့်အနေဖြင့် သင်ယူပြီး လုပ်ဆောင်နိုင်သည့်အရာ၌ တာဝန်ကျေပွန်ပြီး စေ့စပ်ရမည်။ သင်က သမ္မာတရားကို လိုက်စားလိုသော်လည်း ပုံမှန်လူတို့၏ အသိစိတ်နှင့် ဆင်ခြင်တုံတရား မရှိလျှင် သမ္မာတရားကို မည်သည့်အခါမျှ နားလည်နိုင်မည်မဟုတ်။ သင်၏ ယုံကြည်မှုက နားဝေတိမ်တောင်ဖြစ်သော ယုံကြည်မှုဖြစ်သည်။ ဤသည်မှာ သင်၏ အစွမ်းအစပေါ်တွင် မူတည်ခြင်းမရှိ။ သင်က ဤလူ့သဘာဝမျိုးကို ပိုင်ဆိုင်ခြင်း ရှိမရှိအပေါ်တွင်သာ မူတည်သည်။ သင် ပိုင်ဆိုင်လျှင် သင့်အစွမ်းအစက အလယ်အလတ် ဖြစ်လျှင်ပင် အခြေခံသမ္မာတရားများကို နားလည်နိုင်ဆဲ ဖြစ်သည်။ ဤသည်မှာ အနည်းဆုံးအနေဖြင့် သမ္မာတရားနှင့် ဆက်စပ်သည်။ သင်က အလွန်ကောင်းသော အစွမ်းအစရှိလျှင် သင်နားလည်သောအရာသည် သမ္မာတရား၏ လေးနက်သော အဆင့်များတွင် ရှိသည့် အရာများ ဖြစ်နိုင်သည်။ ဤသို့ဆိုလျှင် သင်သည် သမ္မာတရားအတွင်းသို့ ပို၍ နက်နဲစွာ ဝင်ရောက်နိုင်လိမ့်မည်။ ဤသည်မှာ သင်၏ အစွမ်းအစနှင့် ဆက်စပ်သည်။ သို့သော် သင့်လူ့သဘာဝ၌ တာဝန်သိခြင်းနှင့် စေ့စပ်ခြင်းသဘောထားမရှိလျှင်၊ သင်က အစဉ်သဖြင့် မရေရာ၊ မသေချာလျှင်၊ နားဝေတိမ်တောင်ဖြစ်လျှင်၊ မရှင်းမလင်းဖြစ်သည့် စိတ်အခြေအနေ၌ အစဉ်ရှိနေလျှင်၊ အမှုကိစ္စအားလုံးနှင့် ပတ်သက်ပြီး မရှင်းလင်းလျှင်၊ ဝေဝါးပြီး ဝတ်ကျေတမ်းကျေဆန်လျှင် သင့်အတွက်မှာမူ သမ္မာတရားသည် အစဉ်သဖြင့် စည်းမျဉ်းစည်းကမ်းများနှင့် အယူဝါဒတို့ ဖြစ်လိမ့်မည်။ သမ္မာတရားကို သင်ရနိုင်မည်မဟုတ်။ ဤအရာအား ငါပြောသည်ကို ကြားပြီး ယခုတွင် သင်တို့သည် သမ္မာတရားအား လိုက်စားခြင်းက ခက်ခဲသည်ဟု ခံစားရသလော။ ခက်ခဲသည့် အတိုင်းအတာတစ်ခုရှိသည်။ သို့သော် ယင်းက ကြီးသောအတိုင်းအတာ ဖြစ်နိုင်သည်၊ သို့မဟုတ် သေးငယ်သော အတိုင်းအတာဖြစ်နိုင်သည်။ သင်က တွေးတောပြီး အားစိုက်ထုတ်လျှင် ခက်ခဲသည့် အတိုင်းအတာက လျော့နည်းသွားမည်ဖြစ်ပြီး သမ္မာတရားအနည်းငယ်ကို သင်ရလိမ့်မည်။ သမ္မာတရားအတွင်းသို့ သင် အားမစိုက်ထုတ်ဘဲ အယူဝါဒနှင့် အပြင်ပန်း လက်တွေ့လုပ်ဆောင်မှုများကိုသာ အားစိုက်ထုတ်လျှင် သမ္မာတရားကို သင် ရနိုင်မည်မဟုတ်။

ဤသမ္မာတရားများနှင့်ပတ်သက်၍ ငါ၏ စနစ်တကျဖြစ်သော မိတ်သဟာယမှတစ်ဆင့် တစ်စုံတစ်ခု၏ ဆိုလိုရင်းကို သင်တို့ ရိပ်စားမိပြီးသလော။ သဘောပေါက်မှုတစ်ခုခု ရရှိပြီလော။ ကောလိပ်သင်ရိုးညွှန်းတမ်းတစ်ခုခု၏ အသိပညာ၏ အစိတ်အပိုင်းတစ်ခုလုံးတွင် ရှိသည့်အရာများထက် သမ္မာတရား ရှုထောင့်တစ်မျိုးမျိုးရှိ အရာများတွင် ပို၍အသေးစိတ်ကျသောအရာများ မရှိသလော။ (ရှိပါသည်။) အသေးစိတ်အချက်အလက် အလွန်များသည်။ လူတို့သည် သင်ယူလေ့လာစရာများကို အလွတ်ကျက်မှတ်ပြီး နားလည်နိုင်သရွေ့ ဆက်တိုက်လေ့ကျင့်ခြင်းနှင့် လက်တွေ့ အတွေ့အကြုံမှတစ်ဆင့် နှစ်အနည်းငယ်အားထုတ်ရုံမျှဖြင့် နားလည်သဘောပေါက်နိုင်သည်။ ပညာရပ်တစ်ခုခုကို သင်ယူရာတွင် လူတစ်ဦးသည် အချိန်နှင့် အားအင်ကို သုံးစွဲခြင်းအားဖြင့်၊ အနည်းငယ် တွေးတောခြင်းဖြင့် တဖြည်းဖြည်းချင်း ကျွမ်းကျင်တတ်မြောက်နိုင်သည်။ သို့သော် သမ္မာတရားကို နားလည်ရန်အတွက် သင့်ဦးနှောက်ကို အသုံးပြုခြင်းသက်သက်က အလုပ်ဖြစ်မည်မဟုတ်။ သင့်စိတ်နှလုံးကို အသုံးပြုရမည်။ ဘုရားနှုတ်ကပတ်တော်များကို သင့်စိတ်နှလုံးဖြင့် မတွေးတောလျှင်၊ သို့မဟုတ် သင့်စိတ်နှလုံးဖြင့် မတွေ့ကြုံလျှင် သမ္မာတရားကို နားလည်နိုင်မည်မဟုတ်။ ဝိညာဉ်ရေးရာ နားလည်သဘောပေါက်မှုရှိသော၊ တာဝန်သိသော၊ သဘောပေါက်နားလည်နိုင်စွမ်း ရှိသောသူတို့သာ သမ္မာတရားကို လက်လှမ်းမီနိုင်သည်။ ဝိညာဉ်ရေးရာ နားလည်သဘောပေါက်မှု မရှိသော၊ အစွမ်းအစနည်းသော၊ သဘောပေါက်နားလည်နိုင်စွမ်း ကင်းမဲ့သောသူတို့သည် မည်သည့်အခါမျှ သမ္မာတရားကို လက်လှမ်းမီနိုင်မည်မဟုတ်။ သင်တို့သည် အာရုံမစိုက်သောလူများ ဖြစ်သလော၊ သို့မဟုတ် စေ့စပ်တိကျသောသူများဖြစ်သလော။ (အာရုံမစိုက်သောလူများ ဖြစ်ပါသည်။) ယင်းသည် အန္တရာယ်မရှိသလော။ သင်တို့သည် စေ့စပ်တိကျနိုင်သလော။ (စေ့စပ်တိကျနိုင်ပါသည်။) ယင်းသည် ကောင်းသောအရာတစ်ခု ဖြစ်သည်။ ယင်းအား ကြားရသည်ကို ငါနှစ်သက်သည်။ အစဉ်သဖြင့် မလုပ်နိုင်ဟု မပြောနှင့်။ သင်ကြိုးစားမကြည့်မချင်း မည်သို့သိမည်နည်း။ သင်သည် စွမ်းဆောင်နိုင်သင့်သည်။ သင်တို့လိုက်စားမှု၌ရှိသော သင်တို့၏ လက်ရှိ စိတ်ပိုင်းဖြတ်မှုနှင့် သဘောထားဖြင့် အခြေခံသမ္မာတရားများကို သင်တို့ နားလည်ဖို့ မျှော်လင့်ချက်ရှိသည်။ ယင်းသည် ဖြစ်မြောက်နိုင်သည်။ လူတစ်ဦးသည် မိမိ၏ စိတ်နှလုံးကို အသုံးပြုပြီး ပေးဆပ်လိုစိတ်ရှိသရွေ့၊ သူ၏ စိတ်နှလုံးတွင် သမ္မာတရားဆီသို့ ဦးတည်ပြီး ကြိုးစားသရွေ့ သန့်ရှင်းသောဝိညာဉ်တော်က အလုပ်လုပ်ပြီး ထိုသူကို စုံလင်အောင် ပြုလုပ်လိမ့်မည်။ သူသည် မိမိစိတ်နှလုံးတွင် သမ္မာတရားဆီသို့ ဦးတည်ပြီး ကြိုးစားမှု မရှိလျှင် သန့်ရှင်းသောဝိညာဉ်တော်က အလုပ်လုပ်မည်မဟုတ်။ သတိရလော့။ လူတစ်ဦးအနေဖြင့် သမ္မာတရားကို နားလည်ရန်အတွက် သူသည် တက်ကြွစွာဖြင့် အားစိုက်ထုတ်ပြီး ပေးဆပ်ရမည်။ သို့သော် ဤသည်မှာ အလိုရှိသော ရလဒ်များ၏ တစ်ဝက်ကိုသာ ရရှိနိုင်သည်။ ယင်းသည် လူတို့ဘက်မှ မိမိတို့၏အပိုင်းကို ဆောင်ရွက်ရန် လိုအပ်သော အပိုင်းမျှသာ ဖြစ်ပေသည်။ အခြားတစ်ဝက်မှာ သမ္မာတရားအား နားလည်ခြင်း၏ အရေးပါသော အပိုင်းဖြစ်သည်။ ယင်းကို လူတို့ စံမမီဘဲ ယင်းကို စွမ်းဆောင်ရရှိရန်အတွက် သန့်ရှင်းသောဝိညာဉ်တော်၏ အလုပ်နှင့် စုံလင်အောင်ပြုခြင်းတို့ကို အမှီပြုရမည်။ အသိပညာကို ဆည်းပူးခြင်းနှင့် သိပ္ပံအကြောင်း သင်ယူလေ့လာခြင်းတို့နှင့် ပတ်သက်သောအခါတွင် အားထုတ်ခြင်းကို အမှီပြုခြင်းက လုံလောက်သော်လည်း သမ္မာတရားကို နားလည်ခြင်းက ဤသို့မဟုတ်သည်ကို သင်မေ့လျော့၍မရပေ။ စိတ်ကိုသာ အမှီပြုခြင်းက အသုံးမဝင်။ မိမိစိတ်နှလုံးကို အသုံးပြုရမည်ဖြစ်ပြီး ပေးဆပ်ရမည်။ ပေးဆပ်ခြင်းအားဖြင့် မည်သည့်အရာကို ရရှိသနည်း။ သန့်ရှင်းသောဝိညာဉ်တော်၏ လုပ်ဆောင်မှုဖြစ်သည်။ သန့်ရှင်းသောဝိညာဉ်တော်၏ လုပ်ဆောင်မှုအတွက် အခြေခံအုတ်မြစ်မှာ အဘယ်နည်း။ ဘုရားသခင်က အလုပ်မလုပ်မီတွင် လူတစ်ဦး၏ စိတ်သည် လုံလုံလောက်လောက် စေ့စပ်တိကျရမည်။ သူ၏ စိတ်နှလုံးသည် လုံလုံလောက်လောက် ငြိမ်သက်ပြီး အခြေကျရမည်။ လုံလုံလောက်လောက် ပွင့်လင်းရမည်။ သန့်ရှင်းသောဝိညာဉ်တော်၏ လုပ်ဆောင်မှုက သိမ်မွေ့သည်။ ပြီးလျှင် ယင်းကို မြည်းစမ်းဖူးခဲ့သူများက သိသည်။ သမ္မာတရားဆီသို့ ဦးတည်၍ ကြိမ်ဖန်များစွာ အားစိုက်ထုတ်သူတို့သည် သန့်ရှင်းသောဝိညာဉ်တော်၏ ဉာဏ်အလင်းဖွင့်ပြမှုကို မကြာခဏ ခံစားနိုင်သည်။ ထို့ကြောင့် ၎င်းတို့တာဝန်ကို ထမ်းဆောင်ခြင်းတွင် ၎င်းတို့၏ လက်တွေ့လုပ်ဆောင်မှုလမ်းကြောင်းမှာ ချောမွေ့သည်။ ပြီးလျှင် ၎င်းတို့၏ စိတ်နှလုံးတွင် အစဉ်သဖြင့် တရွေ့ရွေ့ ရှင်းလင်းမှု ရှိသည်။ အတွေ့အကြုံမရှိသောလူတို့သည် သန့်ရှင်းသောဝိညာဉ်တော်၏ လုပ်ဆောင်မှုကို မခံစားနိုင်သကဲ့သို့ မှန်ကန်သောလမ်းကြောင်းကို မည်သည့်အခါမျှ မမြင်နိုင်ပေ။ အမှုအရာအားလုံးသည် ၎င်းတို့အတွက် ဝေဝါးပြီး မှေးမှိန်သည်။ လမ်းမှန်က မည်သည့်အရာ ဖြစ်သည်ကို ၎င်းတို့မသိပေ။ အမှန်တွင် သမ္မာတရားအား နားလည်မှုတစ်ခုကို ရရှိရန်၊ လက်တွေ့လုပ်ဆောင်မှုလမ်းကြောင်းကို ရှင်းလင်းစွာမြင်ရန် မခက်ပေ။ မိမိ၏ စိတ်နှလုံး၌ ထိုအခြေအနေများရှိလျှင် သန့်ရှင်းသောဝိညာဉ်တော်က အလုပ်လုပ်လိမ့်မည်။ သို့သော် သင့်စိတ်နှလုံးက ဤအခြေအနေများထဲမှ ထွက်လာလျှင် သန့်ရှင်းသောဝိညာဉ်တော်၏ အလုပ်ကို ရှာဖွေတွေ့ရှိနိုင်မည်မဟုတ်။ ဤသည်မှာ စိတ်ကူးသက်သက်၊ သို့မဟုတ် မရေရာခြင်းမဟုတ်။ သင်သည် ထိုအခြေအနေများရှိပြီး သင့်စိတ်နှလုံးက ထိုအနေအထားများရှိလျှင် သင်က ရှာဖွေလျှင်၊ အားထုတ်လျှင်၊ တွေးတောလျှင်၊ ဆုတောင်းလျှင် သန့်ရှင်းသောဝိညာဉ်တော်က သင့်၌ အလုပ်လုပ်လိမ့်မည်။ သို့သော် သင်က အာရုံမစိုက်လျှင်၊ အဆင့်အတန်းကို လိုက်စားလိုကာ ကျော်ကြားမှုနှင့် အကျိုးအမြတ်အတွက် အစဉ် ရုန်းကန်လိုလျှင်၊ အစဉ်သဖြင့် ပုံကြီးချဲ့လိုပြီး အသွင်သဏ္ဌာန်အတွက် သင်၏ အားထုတ်မှုကို အသုံးချလိုလျှင်၊ သင်သည် အစဉ်သဖြင့် ဘုရားသခင်ကို ကြိုးစားရှောင်နေလျှင်၊ ပုန်းနေလျှင်၊ ရှောင်ကြဉ်နေပြီး ငြင်းပယ်နေလျှင်၊ မပွင့်လင်းလျှင်၊ ဘုရားသခင်ထံ ဖွင့်မပြသော စိတ်နှလုံးတစ်ခုရှိလျှင် သန့်ရှင်းသောဝိညာဉ်တော်က အလုပ်လုပ်မည် မဟုတ်။ သူသည် သင့်ကို အရေးစိုက်မည်မဟုတ်။ ပြီးလျှင် သူသည် သင့်ကို ပြစ်တင်ဆုံးမမည်ပင် မဟုတ်ပေ။ သန့်ရှင်းသောဝိညာဉ်တော်၏ ပြစ်တင်မောင်းမဲမှုကိုပင် မတွေ့ကြုံဖူးသောသူတစ်ယောက်သည် သမ္မာတရားကို မည်မျှ နားလည်နိုင်သနည်း။ တစ်ခါတစ်ရံတွင် တစ်စုံတစ်ခုကို လုပ်ဆောင်ရာ၌ လမ်းမှန်နှင့် လမ်းမှားကို သင်သိစေရန် သန့်ရှင်းသောဝိညာဉ်တော်က သင့်ကို ပြစ်တင်မောင်းမဲသည်။ သူသည် သင့်အား ဤသို့သော ခံစားချက်တစ်ခု ပေးသောအခါ သင်က ထိုခံစားချက်မှ နောက်ဆုံးတွင် မည်သည့်အရာကို ရရှိသနည်း။ အမှန်နှင့်အမှားကို ပိုင်းခြားသိမြင်နိုင်စွမ်း ရှိပြီးဖြစ်လိမ့်မည်။ ပြီးလျှင် သင်သည် “ထိုနည်းလမ်းသည် မှားသည်။ စည်းမျဉ်းများနှင့် မညီ။ ယင်းကို ငါလုပ်၍မဖြစ်” ဟူ၍ တစ်ချက်ကြည့်ရုံမျှဖြင့် ထိုအရာနှင့်ပတ်သက်ပြီး အလွန် ရှင်းလင်းလိမ့်မည်။ ထိုအရာဖြင့် သင်သည် စည်းမျဉ်းများက မည်သည့်အရာ ဖြစ်သည်ကို၊ ဘုရားသခင်၏ ရည်ရွယ်ချက်က မည်သည့်အရာဖြစ်သည်၊ သမ္မာတရားက အမှန်တကယ်တွင် မည်သည့်အရာ ဖြစ်သည်ကို ရှင်းလင်းစွာ သိလိမ့်မည်။ ထို့ကြောင့် သင်လုပ်ဆောင်သင့်သည့်အရာကို သိလိမ့်မည်။ သို့သော် သန့်ရှင်းသောဝိညာဉ်တော်က အလုပ်မလုပ်လျှင်၊ သူသည် သင့်အား ထိုသို့သော ဆုံးမပဲ့ပြင်မှုကို မပေးလျှင် သင်သည် ထိုသို့သောအရာများနှင့်ပတ်သက်သောအခါတွင် ရှင်းလင်းမှုမရှိဘဲ နားဝေတိမ်တောင် အခြေအနေ၌ ထာဝရရှိနေလိမ့်မည်။ ယင်းတို့သည် သင့်အပေါ်သို့ ဖြစ်ပျက်သောအခါ သင်သည် မှင်တက်နေလိမ့်မည်။ ယင်းတို့သည် သင့်အပေါ်သို့ ဖြစ်ပျက်သောအခါ မည်သည့်အရာ ဖြစ်သည်ကို သင်သိမည်မဟုတ်။ ပြီးလျှင် သင်၏ စိတ်နှလုံး၌ အလွန်ပင် မပြတ်မသားဖြစ်လိမ့်မည်။ မည်သည့်အရာ လုပ်ဆောင်သင့်သည်ကို သင် ရှင်းလင်းမည်မဟုတ်။ သင်သည် စိတ်သောကရောက်လျက် ပေါက်ကွဲနိုင်သည်။ သို့သော် သန့်ရှင်းသောဝိညာဉ်တော်က အဘယ်ကြောင့်အလုပ်မလုပ်သနည်း။ သင့်အတွင်းရှိ စိတ်အခြေအနေအချို့က မမှန်ခြင်း ဖြစ်ကောင်းဖြစ်နိုင်သည်။ ပြီးလျှင် သင်က အတိုက်အခံပြုနေခြင်း ဖြစ်ကောင်းဖြစ်နိုင်သည်။ မည်သည့်အရာနှင့် သင်အတိုက်အခံ ပြုသနည်း။ သင်က မှားယွင်းသော အမြင်၊ သို့မဟုတ် အယူအဆတစ်ခုခုကို ဖက်တွယ်နေလျှင် ဘုရားသခင်က အလုပ်လုပ်မည်မဟုတ်ဘဲ ထိုအယူအဆ၊ သို့မဟုတ် အမြင်က မှားသည်ဆိုသည်ကို သင်သဘောပေါက်သည့် မည်သည့်အချိန်ထိမဆို စောင့်ဆိုင်းလိမ့်မည်။ သန့်ရှင်းသောဝိညာဉ်တော်သည် ထိုအခြေခံအုတ်မြစ်မှသာ အလုပ်လုပ်လိမ့်မည်။ သန့်ရှင်းသောဝိညာဉ်တော်က အလုပ်လုပ်သောအခါ မည်သည့်အရာက မှန်သည်၊ မှားသည်ဆိုသည်ကို သင့်အား သတိရှိရှိဖြင့် သိစေခြင်း၌ သူ မရပ်တန့်ပေ။ ထိုအစား လမ်းကြောင်းက မည်သည့်အရာဖြစ်သည်၊ ဦးတည်ချက်၊ ရည်ရွယ်ချက်နှင့် သင့်နားလည်မှုက သမ္မာတရားနှင့် မည်မျှဝေးကွာသည်ဆိုသည်တို့ကို သူသည် သင့်အား ရှင်းလင်းစွာ မြင်စေသည်။ သူသည် သင့်အား ဤအရာကို ရှင်းလင်းစွာ သိစေသည်။ သင်တို့သည် ဤသို့သော အတွေ့အကြုံများ ရှိခဲ့ဖူးသလော။ လူတစ်ဦးသည် ဤသို့သော အတိအကျ အတွေ့အကြုံများမရှိဘဲ ဘုရားသခင်ကို ဆယ်နှစ်၊ သို့မဟုတ် နှစ်နှစ်ဆယ် ယုံကြည်ခဲ့လျှင် သူသည် မည်သည့်လူစားမျိုး ဖြစ်သနည်း။ အာရုံမစိုက်သောသူမျိုး ဖြစ်သည်။ သူသည် နှုတ်ဖြင့် အယူဝါဒများ၊ ရေပန်းစားသောစကားလုံးများ အနည်းငယ်ကိုသာ မကြာခဏ ထပ်ခါထပ်ခါ ပြောနိုင်ပြီး ပြဿနာများကို သူတို့၏ ထိုအနည်းငယ်သော နည်းဗျူဟာများ၊ ရိုးရှင်းသော နည်းနိဿယများဖြင့်သာ ဖြေရှင်းနိုင်သည်။ ဤအတွက် သူသည် တိုးတက်မှု အနည်းငယ်သာရှိဖို့ သေချာသည်။ သမ္မာတရားကို မည်သည့်အခါမျှ နားလည်မည် မဟုတ်သကဲ့သို့ သန့်ရှင်းသောဝိညာဉ်တော်က သူ့အပေါ်၌ အလုပ်လုပ်မည်မဟုတ်။ ဤသို့ အာရုံမစိုက်သောလူများအတွက် သမ္မာတရားသည် လုံးဝ လက်လှမ်းမမီနိုင်ပေ။ သန့်ရှင်းသောဝိညာဉ်တော်က ၎င်းတို့ကို ဉာဏ်အလင်းဖွင့်ပြလျှင်ပင် ၎င်းတို့ နားမလည်နိုင်ပေ။ ထို့ကြောင့် သန့်ရှင်းသောဝိညာဉ်တော်သည် ၎င်းတို့ထဲတွင် အလုပ်လုပ်မည် မဟုတ်ပေ။ အဘယ်ကြောင့် အလုပ်မလုပ်မည်နည်း။ ဘုရားသခင်က မျက်နှာလိုက်ခြင်းလော။ မဟုတ်ပေ။ ဤသို့ဆိုလျှင် အကြောင်းရင်းက အဘယ်နည်း။ ၎င်းတို့၏ အစွမ်းအစက နည်းပါးလွန်းသောကြောင့်၊ ၎င်းတို့ လက်လှမ်း မမီနိုင်သောကြောင့် ဖြစ်သည်။ သန့်ရှင်းသောဝိညာဉ်တော်က အလုပ်လုပ်လျှင်ပင် သမ္မာတရားကို ၎င်းတို့ နားမလည်ပေ။ တစ်စုံတစ်ခုက စည်းမျဉ်းတစ်ခုဖြစ်သည်ဟု ၎င်းတို့ကို ပြောလျှင် ၎င်းတို့တွင် ယင်းကို နားလည်နိုင်စွမ်းရှိမည်လော။ ရှိမည်မဟုတ်။ ထို့ကြောင့် ဘုရားသခင်က ဤသို့ လုပ်ဆောင်မည်မဟုတ်။ သင်တို့သည် ဤအရာနှင့် တွေ့ကြုံခံစားဖူးသလော။ သမ္မာတရားသည် မျက်နှာမလိုက်ပေ။ သင်က လိုက်စားသောအခါ၊ နှိုက်နှိုက်ချွတ်ချွတ် ရှာဖွေသောအခါ သန့်ရှင်းသောဝိညာဉ်တော်က အလုပ်လုပ်မည်ဖြစ်ပြီး သမ္မာတရားကို သင်ရရှိမည်။ သို့သော် သင်က ပျင်းရိပြီး သက်သာမှုကို တပ်မက်လျှင်၊ သမ္မာတရားနှင့်ပတ်သက်၍ အားမထုတ်လိုလျှင် သင်က မည်သူဖြစ်ကောင်းဖြစ်နိုင်ပါစေ သန့်ရှင်းသောဝိညာဉ်တော်က အလုပ်လုပ်မည်မဟုတ်။ သမ္မာတရားကို သင်ရရှိနိုင်မည် မဟုတ်။ ယခု သင်တို့နားလည်သလော။ သင်တို့သည် လက်ရှိတွင် သမ္မာတရားကို လိုက်စားနေသလော။ သမ္မာတရားကို မည်သူလိုက်စားသည်ဖြစ်စေ သမ္မာတရားကို ရရှိသည်။ ပြီးလျှင် နောက်ဆုံးတွင် သမ္မာတရားကို ရရှိသူတို့သည် အဖိုးထိုက်ရတနာများ ဖြစ်လာလိမ့်မည်။ သမ္မာတရားကို မရနိုင်သူတို့သည် မည်သည့်အကျိုးမျှမရှိဘဲ ၎င်းတို့ကို အားကျနိုင်သည်။ ဤအခွင့်အရေးကို ၎င်းတို့ လွဲချော်လျှင် ယင်းသည် ပျောက်သွားလိမ့်မည်။

သမ္မာတရားကို လိုက်စားရန် အကောင်းဆုံးအချိန်ကာလမှာ မည်သည့်အချိန်နည်း။ ဘုရားသခင်က လူ့ဇာတိဖြင့် အလုပ်လုပ်နေသည့်၊ သင်နှင့် တေ့တေ့ဆိုင်ဆိုင် စကားပြောပြီး မိတ်သဟာယဖွဲ့နေသည့်၊ သင့်အား လမ်းပြပြီး ကူညီနေသည့် ဤအချိန်ကာလဖြစ်သည်။ ဤသည်မှာ အကောင်းဆုံး အချိန်ကာလဖြစ်သည်ဟု ငါအဘယ်ကြောင့်ဆိုသနည်း။ လူ့ဇာတိခံဘုရားသခင်၏ အမှုနှင့် စကားတို့သည် သင့်အား သန့်ရှင်းသောဝိညာဉ်တော်၏ ရည်ရွယ်ချက်များကို အပြည့်အဝ နားလည်စေရန် ထောက်ကူပေးနိုင်သောကြောင့်၊ သန့်ရှင်းသောဝိညာဉ်တော်၏ အလုပ်လုပ်ပုံကို သင့်အား သိခွင့်ပေးနိုင်သောကြောင့် ဖြစ်သည်။ လူ့ဇာတိခံဘုရားသခင်သည် သန့်ရှင်းသောဝိညာဉ်တော်၏ အလုပ်၏ စည်းမျဉ်းများ၊ ပုံစံများ၊ နည်းလမ်းများနှင့် နည်းဟန်များကို အလုံးစုံနားလည်နိုင်ပြီး ယင်းတို့အကြောင်းကို သင့်အား ပြောပြသည်။ ဤသို့ဖြင့် သင်သည် သင့်ဘာသာ စမ်းတဝါးဝါးဖြစ်နေဖို့ မလိုပေ။ ဤဖြတ်လမ်းကို လိုက်ပြီး သင်သည် ချက်ချင်း ရောက်နိုင်လိမ့်မည်။ လူ့ဇာတိခံဘုရားသခင်က စကားပြောခြင်းကို ရပ်ပြီး သူ၏အမှုကို ပြီးဆုံးသောအခါ သင့်ဘာသာ စမ်းတဝါးဝါး လုပ်ဆောင်ရမည်။ ဤလူ့ဇာတိခံ ဇာတိပကတိနေရာတွင် အစားထိုးပေးနိုင်မည့်သူ၊ မည်သည့်အရာ လုပ်ဆောင်ရမည်၊ မည်သည့်နေရာသို့ ဦးတည်ရမည်၊ မည်သည့်လမ်းမျိုးကို လျှောက်ရမည်တို့ကို တိကျပြတ်သားစွာ သင့်အား ပြောပြနိုင်သူ မည်သူမျှမရှိ။ ထိုအရာများကို သင့်အား ပြောပြနိုင်သူမရှိ။ လူတစ်ယောက်က မည်မျှ ဝိညာဉ်ရေးရှိပါစေ မလုပ်ဆောင်နိုင်ပေ။ ဤအရာ၏ ဥပမာများရှိသည်။ နှစ်နှစ်ထောင်ကြာ ယုံကြည်နေခဲ့သော ယေရှုကို ယုံကြည်သူများကဲ့သို့ပင် ဖြစ်သည်။ ယင်းတို့ထဲမှ အချို့မှာ ယခုအခါတွင် ဓမ္မဟောင်းကျမ်းကို ဖတ်ပြီး ပညတ်တော်ကို ထိန်းသိမ်းရန် ခြေတစ်လှမ်းနောက်ဆုတ်ပြီး အချို့မှာ ကားတိုင်တို့ကို ထမ်းသည်။ သို့တိုင်အောင် ၎င်းတို့၏ အခန်းတွင် ပညတ်တော်ဆယ်ပါးကို ချိတ်ဆွဲသည်။ ပြီးလျှင် စည်းမျဉ်းစည်းကမ်းများနှင့် ပညတ်တော်တို့ကို ပုံသေစောင့်ထိန်းသည်။ ၎င်းတို့သည် အဆုံးတွင် မည်သည့်အရာကို ရခဲ့သနည်း။ သန့်ရှင်းသော ဝိညာဉ်တော်က အလုပ်လုပ်သော်ငြားလည်း ဘုရားသခင်၏ တိကျပြတ်သားသော နှုတ်ကပတ်တော်များ မရှိလျှင် လူတို့က အစဉ်စမ်းတဝါးဝါးသာ ဖြစ်နေသည်။ တိကျပြတ်သားသော နှုတ်ကပတ်တော်များ မရှိခြင်းဆိုသည်မှာ မည်သည့်အရာကို ဆိုလိုသနည်း။ ဤသည်မှာ လူတို့က စမ်းတဝါးဝါးဖြစ်ပြီး ရရှိသည့်အရာသည် မရေရာပေဟု ဆိုလိုသည်။ သင့်အား သေချာမှုကို ပေးနိုင်ပြီး ဤသို့လုပ်ဆောင်သည်မှာ သင့်အတွက် မှန်သည်၊ ထိုသို့လုပ်ဆောင်သည်မှာ မှားသည်ဟု ပြောနိုင်သည့်သူ မည်သူမျှမရှိ။ သင့်အား ထိုသို့ပြောနိုင်သည့်သူ တစ်ယောက်မျှမရှိ။ သန့်ရှင်းသောဝိညာဉ်တော်က သင့်ကို ဉာဏ်အလင်းဖွင့်ပြပြီး ယင်းက မှန်သည်ဟု သင်ယုံကြည်လျှင်ပင် ဘုရားသခင်က အသိအမှတ်ပြုသလော။ သင်သည်လည်း မသေမချာဖြစ်သည် မဟုတ်လော။ (ကျွန်ုပ်တို့ မသေချာပါ။) လွန်ခဲ့သော နှစ်နှစ်ထောင်က သခင်ယေရှု ချန်ရစ်ထားခဲ့ပြီး ကျမ်းစာ၌ မှတ်တမ်းတင်ခဲ့သော သခင်ယေရှု၏ ထိုစကားများနှင့်ပတ်သက်၍ ယခု နှစ်နှစ်ထောင် ကြာပြီးနောက်တွင် သခင့်ကို ယုံကြည်သူများသည် သူပြန်ကြွလာခြင်းနှင့် သက်ဆိုင်သည့် အမှုကိစ္စမျိုးစုံကို ရှင်းပြချက်များပေးပြီးဖြစ်ကာ အတိအကျ ရှင်းလင်းချက်မှာ အမှန်တကယ်တွင် မည်သည့်အရာ ဖြစ်သည်ကိုပင် သိသူမည်သူမျှမရှိ။ ထို့ကြောင့် ၎င်းတို့အနေဖြင့် ဤအမှုအဆင့်ကို လက်ခံရန်မှာ အလွန်ပင် ခက်ခဲပင်ပန်းလှသည်။ ဤသည်မှာ မည်သည့်အရာကို ပြသနည်း။ တိကျပြတ်သားစွာ ပြောဆိုခြင်းမရှိသော မသေချာမတိကျသည့် ဤစကားများတွင် လူဆယ်ဦး၌ ရှင်းပြချက်ဆယ်ခုရှိပြီး လူတစ်ရာ၌ ရှင်းပြချက်တစ်ရာရှိသည်။ လူတိုင်းတွင် ကိုယ်ပိုင် မှန်ကန်ကြောင်း ထင်ရှားစေသောအချက်များနှင့် အကြောင်းပြချက်များ ရှိလေသည်။ မည်သည့်ရှင်းပြချက်က တိကျမှန်ကန်သနည်း။ ဘုရားသခင်က စကားမပြောသရွေ့၊ ကောက်ချက်ချမှုတစ်ခုကို မပေးသရွေ့ လူပြောသည့် မည်သည့်အရာကမျှ အရေးမပါပေ။ သင်၏ ဂိုဏ်းခွဲက မည်မျှကြီးနိုင်ပါစေ၊ အဖွဲ့ဝင် မည်မျှရှိပါစေ ဘုရားသခင်အတွက် အရေးပါသလော။ (မပါပါ။) ဘုရားသခင်က သင်၏ အင်အားစုကို မကြည့်။ ဘုရားသခင် လုပ်ဆောင်သည့်အရာကို ကမ္ဘာပေါ်ရှိ လူတစ်ယောက်မျှ လက်မခံနိုင်လျှင်ပင် ယင်းသည် မှန်ကန်ပြီး သမ္မာတရားဖြစ်သည်။ ဤသည်မှာ ထာဝရ မပြောင်းလဲသော အမှန်တရား ဖြစ်သည်။ ဘာသာတရားများ၊ ဂိုဏ်းဂဏများအားလုံးက ဤသို့၊ ထိုသို့ ရှင်းပြသည်။ ပြီးလျှင် အဆုံး၌ မည်သည့်အရာ ဖြစ်ပျက်သနည်း။ သင်၏ ရှင်းလင်းပြချက်က တစ်ခုတလေ အသုံးဝင်သလော။ (မဝင်ပါ။) ဘုရားသခင်က စကားတစ်ခွန်းဖြင့် ချေပသည်။ သင်က မည်သို့ပင် ဆက်လက်၍ ရှင်းပြပါစေ ဘုရားသခင်က သင့်ကို အာရုံစိုက်မည်လော။ (မစိုက်ပါ။) အဘယ်ကြောင့် ဘုရားသခင်က သင့်ကို အာရုံမစိုက်မည်နည်း။ ဘုရားသခင်သည် အမှုတော်သစ်အား လုပ်ဆောင်ခြင်းကို စတင်ခဲ့ပြီး ယခုတွင် နှစ် သုံးဆယ်နီးနီး ဆက်လက်လုပ်ဆောင်နေခဲ့သည်။ ထိုလူတို့က မည်သို့ မာနထောင်လွှားစွာဖြင့် ဆူညံစွာ ကန့်ကွက်ပါစေ သူသည် ၎င်းတို့ကို အရေးစိုက်မည်လော။ (အရေးစိုက်မည်မဟုတ်ပါ။) သူသည် အရေးစိုက်မည်မဟုတ်။ ဘာသာတရားထဲရှိ လူတို့က “ကိုယ်တော်က သူတို့ကို အရေးမစိုက်လျှင် ထိုလူတို့သည် ကယ်တင်ခြင်းမခံရနိုင်သလော” ဟု ဆိုလိမ့်မည်။ အမှန်မှာ ဘုရားနှုတ်ကပတ်တော်တို့က ရှေးယခင်ကတည်းက အရာရာတိုင်းကို ရှင်းလင်းအောင် ပြုလုပ်ပြီးဖြစ်ကာ သူပြောသည့်အတိုင်း ဖြစ်ရလေသည်။ ဘာသာရေးလောကက အင်အားစုမည်မျှရှိပါစေ အသုံးဝင်မည်မဟုတ်။ ၎င်းတို့၏ အရေအတွက်က မည်မျှကြီးပါစေ ၎င်းတို့၌ သမ္မာတရားရှိသည်ဟု သက်သေမပြပေ။ ဘုရားသခင်က သူလုပ်ဆောင်သင့်သည့်အတိုင်း လုပ်ဆောင်သည်။ မည်သည့်နေရာတွင် သူစတင်လုပ်ဆောင်သင့်သည်ဖြစ်စေ ယင်းသည် သူစတင်လုပ်ဆောင်သည့်နေရာ ဖြစ်သည်။ မည်သူ့ကို သူရွေးချယ်သင့်သည်ဖြစ်စေ ယင်းသည် သူရွေးချယ်သည့်သူဖြစ်သည်။ သူသည် ဘာသာရေးလောက၏ လွှမ်းမိုးခြင်းနှင့် ဘောင်ခတ်ခြင်းကို ခံရသလော။ (မခံရပါ။) အနည်းငယ်မျှပင် မခံရပေ။ ဤသည်မှာ ဘုရားသခင်၏ အမှုတော်ဖြစ်သည်။ သို့တိုင်အောင် ဖောက်ပြန်ပျက်စီးသော လူသားမျိုးနွယ်သည် ဘုရားသခင်နှင့် ငြင်းခုံလိုပြီး သူ့ကို တစ်နေကုန် ရှင်းလင်းချက်များပေးလိုသည်။ ဤသည်မှာ အကျိုးတစ်ခုတလေ ရှိသလော။ ၎င်းတို့သည် ကျမ်းစာ၏ နှုတ်ကပတ်တော်များကိုပင် ၎င်းတို့ စိတ်ထင်သလို အနက်ပြန်ဆိုကြသည်။ ၎င်းတို့သည် သိသာစွာပင် ယင်းတို့၏ ဆက်စပ်အကြောင်းအရာကို မကြည့်ဘဲ ယူပြီး ယင်းတို့ကို ၎င်းတို့၏ တစ်ဘဝလုံးပင် ဖက်တွယ်ထားလိုကာ ယင်းတို့ကို ဖြည့်ဆည်းရန် ဘုရားသခင်ကို စောင့်ဆိုင်းနေကြသည်။ ၎င်းတို့သည် အိပ်မက်မက်နေခြင်း ဖြစ်သည်။ အကြင်သူသည် ဘုရားနှုတ်ကပတ်တော်၌ သမ္မာတရားကို မရှာလျှင်၊ ဤအရာ၊ ထိုအရာကို လုပ်ဆောင်ရန် ဘုရားသခင်ကို အစဉ် တောင်းဆိုလိုလျှင် ထိုသူသည် ဆင်ခြင်တုံတရား ရှိသေးသလော။ သူသည် မည်သည့်အရာကို လုပ်ဆောင်ရန် ကြိုးစားနေသနည်း။ သူသည် ပုန်ကန်လိုသလော။ ဘုရားသခင်နှင့် ယှဉ်ပြိုင်လိုသလော။ ကြီးမားသော ဘေးအန္တရာယ်များ ဖြစ်ပျက်လာသောအခါ လူတိုင်း အံ့ဩမှင်တက်ကြလိမ့်မည်။ ၎င်းတို့သည် အချည်းနှီး ငိုကြွေးပြီး အော်ဟစ်ကြလိမ့်မည်။ ဤသို့ ဖြစ်မည်မဟုတ်လော။ ဟုတ်သည်။

ယခုအချိန်သည် အကောင်းဆုံးသော အချိန်ကာလဖြစ်သည်။ ဘုရားသခင်က လူတို့ကို ကယ်တင်ပြီး စုံလင်အောင်ပြုလုပ်သည့် အချိန်ဖြစ်သည်။ ဤအချိန်ကာလနှင့် သင်လွဲချော်ပြီး “ဘုရားသခင်ပြောခဲ့သည့် ထိုအရာက မည်သည့်အရာကို ဆိုလိုသနည်း။ ထိုအချိန်က မေးခဲ့လျှင် ပိုကောင်းလိမ့်မည်။ ယခု၌ ငါ မေး၍ မရတော့ပါ။ ဤသို့ဆိုလျှင် ဆုသာတောင်းတော့မည်။ သန့်ရှင်းသောဝိညာဉ်တော်က အလုပ်လုပ်လိမ့်မည်။ ဤသည်မှာ အတူတူပင်ဖြစ်သည်” ဟူ၍ တွေးသည့်နေ့သို့ရောက်သည်အထိ မစောင့်နှင့်။ အတူတူပင်ဖြစ်မည်လော။ (မဖြစ်ပါ။) အတူတူပင်ဖြစ်မည်ဆိုလျှင် ဤနှစ်နှစ်ထောင်တွင် သခင့်ကို ယုံကြည်ခဲ့သည့် လူတို့သည် ယခု ၎င်းတို့ ဖြစ်နေသည့်အတိုင်း ဖြစ်မည်မဟုတ်။ ဒုတိယထောင်စုနှစ်၏ ပထမတစ်ဝက်အချိန်ကာလအတွင်းတွင် သန့်ရှင်းသူများဆိုသူတို့က ရေးခဲ့သည့်စကားများကိုသာ ကြည့်လော့။ ယင်းတို့သည် မည်မျှ ထိုးထွင်းသိမြင်မှုမဲ့လိုက်သနည်း။ မည်မျှ သနားစဖွယ်ဖြစ်သနည်း။ ယခုတွင် ဘာသာတရားများနှင့် ဂိုဏ်းဂဏများအားလုံးရှိ လူတို့ သီဆိုသော ဓမ္မသီချင်းစာအုပ်ထူထူ တစ်အုပ်ရှိပြီး ထိုဓမ္မသီချင်းများက ဘုရားသခင်၏ ကျေးဇူးတော်နှင့် ကောင်းချီးခံစားရခြင်းအကြောင်းတို့ကိုသာ ပြောဆိုသည်။ ထိုအရာနှစ်ခုသာ ဖြစ်သည်။ ယင်းသည် ဘုရားသခင်နှင့် သက်ဆိုင်သော သိမြင်မှု ဟုတ်သလော။ မဟုတ်ပေ။ ယင်းတွင် အနည်းငယ်သော သမ္မာတရားတစ်ခုတလေရှိသလော။ (မရှိပါ။) ကမ္ဘာပေါ်ရှိ လူတို့ကို ဘုရားသခင် ချစ်သည်ကိုသာ သူတို့သိသည်။ ကမ္ဘာလောကတွင် အစဉ်ရှိနေသည့်၊ မည်သည့်အခါမျှ မပြောင်းလဲသည့် ဆိုရိုးစကားတစ်ခုရှိသည်။ “ဘုရားသခင်သည် ချစ်ခြင်းမေတ္တာဖြစ်၏” ဟူ၍ ဖြစ်သည်။ ယင်းသည် ၎င်းတို့သိသည့် တစ်ခုတည်းသော စာကြောင်းဖြစ်သည်။ ဤသို့ဆိုလျှင် ဘုရားသခင်က လူတို့ကို မည်သို့ ချစ်သနည်း။ ယခုတွင် ဘုရားသခင်သည် ၎င်းတို့ကို စွန့်ပစ်ပြီး ဖယ်ရှားရှင်းလင်းသည်။ သူသည် ချစ်ခြင်းမေတ္တာဖြစ်သေးသလော။ ၎င်းတို့အမြင်အရဆိုလျှင် မဟုတ်တော့ပေ။ ထို့ကြောင့် ၎င်းတို့သည် သူ့ကို ပြစ်တင်ရှုတ်ချသည်။ သမ္မာတရား မလိုက်စားဘဲ နားမလည်နိုင်သော ထိုလူသည် သနားဖွယ်အကောင်းဆုံး ဖြစ်ပေသည်။ လက်ရှိအချိန်တွင် အလွန်ကြီးသော အခွင့်အလမ်းတစ်ခုရှိသည်။ ဘုရားသခင်သည် သမ္မာတရားကို ဖော်ပြပြီး လူတို့ကို ကိုယ်တိုင်ကိုယ်ကျ ကယ်တင်ရန် လူ့ဇာတိခံယူခဲ့သည်။ သင်က သမ္မာတရားကို မလိုက်စားသကဲ့သို့ မရရှိလျှင် အလွန်ပင် စိတ်မကောင်းဖွယ်ရာ ဖြစ်လိမ့်မည်။ သင်က သမ္မာတရားကို လိုက်စားခဲ့ပြီး အားမာန်တက်ကြွစွာ လိုက်စားခဲ့သည့်တိုင် အဆုံး၌ နားလည်ရန် ပျက်ကွက်ခဲ့လျှင် သင်၌ ရှင်းလင်းသော အသိစိတ်ရှိလိမ့်မည်။ အနည်းဆုံးအနေဖြင့် သင်သည် မိမိကိုယ်ကို စိတ်ပျက်စေမည် မဟုတ်။ သင်တို့သည် ယခုတွင် သင်တို့လိုက်စားမှုကို အစပြုပြီး ဖြစ်သလော။ တာဝန်တစ်ခုကို ထမ်းဆောင်ခြင်းသည် သမ္မာတရားကို လိုက်စားခြင်းအဖြစ် အကျုံးဝင်သလော။ ယင်းသည် ပူးပေါင်းလုပ်ဆောင်မှုတစ်မျိုးအဖြစ် အကျုံးဝင်သည်။ သို့သော် သမ္မာတရားအား လိုက်စားမှုကို ရရှိခြင်း၊ သမ္မာတရားအား လိုက်စားခြင်းအဖြစ် အကျုံးဝင်ခြင်းတို့နှင့်ပတ်သက်လျှင် မပြည့်မီသေးပေ။ ယင်းသည် အပြုအမူတစ်မျိုး၊ လုပ်ဆောင်မှုတစ်မျိုးသာ ဖြစ်သည်။ ယင်းသည် သမ္မာတရား လိုက်စားသည့် သဘောထားကို ပိုင်ဆိုင်ခြင်းဖြစ်သည်။ ဤသို့ဆိုလျှင် တစ်စုံတစ်ခုသည် သမ္မာတရားကို လိုက်စားခြင်းအဖြစ် မည်သို့ အကျုံးဝင်နိုင်သနည်း။ သမ္မာတရားကို နားလည်ခြင်းဖြင့် သင်အစပြုရမည်။ သမ္မာတရားကို သင်နားမလည်လျှင်၊ မည်သည့်အရာကိုမျှ အလေးအနက်မထားလျှင်၊ သင့်တာဝန်ကို ဖြစ်သလိုလုပ်လျှင်၊ သမ္မာတရားကို လုံးဝ မရှာဖွေဘဲ၊ သို့မဟုတ် သမ္မာတရားစည်းမျဉ်းများကို အာရုံမစိုက်ဘဲ သင်ဆန္ဒရှိသည့် မည်သည့်အရာကိုမဆို လုပ်ဆောင်လျှင် သမ္မာတရားကို သင်နားလည်နိုင်မည်လော။ သမ္မာတရားကို သင်နားမလည်လျှင် မည်သို့ လိုက်စားနိုင်မည်နည်း။ မမှန်သလော။ (မှန်ပါသည်။) သမ္မာတရားကို မလိုက်စားသူတို့မှာ မည်သည့်လူအမျိုးအစားဖြစ်သနည်း။ ၎င်းတို့သည် ငတုံးငအများဖြစ်သည်။ ဤသို့ဆိုလျှင် သမ္မာတရားကို အဘယ်သို့ လိုက်စားရသနည်း။ သမ္မာတရားကို နားလည်ခြင်းအားဖြင့် အစပြုရမည်။ သမ္မာတရားကို နားလည်ရန်မှာ ပင်ပန်းဆင်းရဲသလော။ မဟုတ်ပေ။ သင်နှင့် ထိတွေ့သည့် ပတ်ဝန်းကျင်များနှင့် သင်ထမ်းဆောင်သည့်တာဝန်တို့ဖြင့် အစပြုလော့။ ပြီးလျှင် သမ္မာတရားစည်းမျဉ်းများအတိုင်း လက်တွေ့လုပ်ဆောင်ပြီး လေ့ကျင့်လော့။ ဤအရာကို လုပ်ဆောင်ခြင်းသည် သင်က သမ္မာတရား လိုက်စားခြင်းလမ်းကို စတင်လျှောက်လှမ်းနေပြီဆိုသည်ကို ပြသည်။ ရှေးဦးစွာ ဤစည်းမျဉ်းများမှ စတင်၍ ရှာဖွေ၊ တွေးတော၊ ဆုတောင်းလော့။ ပြီးလျှင် ဉာဏ်အလင်းဖွင့်ပြမှုကို အနည်းငယ်ချင်းစီ ရယူလော့။ သင်ရသည့် ဉာဏ်အလင်းဖွင့်ပြမှုသည် သင်နားလည်သင့်သည့် သမ္မာတရား ဖြစ်သည်။ ရှေးဦးစွာ သင်၏ တာဝန်ထမ်းဆောင်မှုမှတစ်ဆင့် သမ္မာတရားကို ရှာဖွေလော့။ ပြီးလျှင် သမ္မာတရားစည်းမျဉ်းများအတိုင်း လုပ်ဆောင်မှုကို လိုက်စားလော့။ ဘဝတွင် သင်ကြုံတွေ့ရသည့် လူများ၊ ဖြစ်ရပ်များနှင့် အမှုအရာများအပြင် သင့်တာဝန်၏ နယ်ပယ်အတွင်းကျရောက်သော အမှုအရာများတို့ဖြစ်သည့် ဤအရာများအားလုံးသည် လက်တွေ့ဘဝနှင့် ခွဲခြား၍ မရနိုင်ပေ။ ထိုအမှုအရာများဖြင့် အစပြုပြီး သမ္မာတရားစည်းမျဉ်းများအား နားလည်အောင်လုပ်ဆောင်လော့။ ထိုအခါတွင် သင်၌ အသက်ဝင်ရောက်မှု ရှိလိမ့်မည်။

၂၀၁၉ ခုနှစ်၊ အောက်တိုဘာလ ၂၃ ရက်


အချက် ၈- ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် (အပိုင်း ၃)

ဖြည့်စွက်ချက်- အရှေ့တိုင်းနှင့် အနောက်တိုင်း ရိုးရာယဉ်ကျေးမှုကို စိတ်ဖြာလေ့လာဆွေးနွေးချက်

ငါ့ကို ပြောလော့။ သမ္မာတရားသည် အဘယ်အရာဖြစ်သနည်း။ ဤအကြောင်းအရာနှင့်ပတ်သက်၍ ယခင်က ငါတို့ မိတ်သဟာယပြုပြီးပြီ မဟုတ်လော။ (ဟုတ်ပါသည်။) ကောင်းပြီ၊ သို့ဆိုလျှင် သင်တို့ကိုယ်ပိုင် စကားလုံးများဖြင့် သမ္မာတရား မည်သည့်အရာ ဖြစ်သည်ကို ငါ့ကို ပြောလော့။ (သမ္မာတရားသည် အားလုံးသော လူများ၊ ဖြစ်ရပ်များနှင့် အမှုအရာများကို အကဲဖြတ်သည့် စည်းမျဉ်းနှင့် စံသတ်မှတ်ချက် ဖြစ်သည်။) ကောင်းပေ၏။ အခြားတစ်ယောက်တလေ ဖြေလိုသေးသလော။ ထိုအရာကို မတူကွဲပြားသည့် ပြောဆိုပုံတစ်ခု ရှိသလော။ မည်သည့် အယူဝါဒ စကားများအား အသုံးပြုရမည် သို့မဟုတ် သင်၏ အဖြေအတွက် မည်သည့် ဘုရားနှုတ်ကပတ်တော် စာကြောင်းအား ရွေးချယ်ရမည်ကို မစဉ်းစားနှင့်။ သင်တို့ ကိုယ်ပိုင် တကယ့် အတွေ့အကြုံနှင့် လက်တွေ့ကျသော သိနားလည်မှုဖြင့်သာ ဖြေလော့။ ယင်းတို့က သိပ်နက်နဲခြင်းမရှိလျှင် ကိစ္စမရှိပေ။ လူအချို့က “ဘုရားနှုတ်ကပတ်တော်များသည် သမ္မာတရားဖြစ်သည်”ဟု ဆိုကြသည်။ ဤသည်မှာ မှန်ကန်သော်လည်း ဤစကားများကိုသာ သင် ပြောနိုင်သော်လည်း ယင်းတို့၏ တကယ့် အဓိပ္ပာယ်ကို နားမလည်လျှင် ယင်းတို့သည် သင့်အဖို့ အယူဝါဒတစ်ခုသာ ဖြစ်သည်။ ယခု နောက်တစ်ဆင့်သို့ သွားကြစို့။ သမ္မာတရားဟူသည်မှာ အဘယ်နည်း။ ဘုရားနှုတ်ကပတ်တော်များက အဘယ်နည်း။ ဘုရားနှုတ်ကပတ်တော်များ၏ အနှစ်သာရမှာ အဘယ်နည်း။ သမ္မာတရားဟူသည်မှာ လူတို့က အတွေးနှင့် စဉ်းစားချင့်ချိန်မှုမှတစ်ဆင့် ဖြစ်ပေါ်စေသည့် စံသတ်မှတ်ချက် ဖြစ်သလော။ (မဟုတ်ပါ။) သမ္မာတရားဟူသည်မှာ လူတို့ ထုတ်နုတ်ယူပြီးဖြစ်သည့် အတွေ့အကြုံနှင့် ရရှိပြီးဖြစ်သည့် အသိပညာ ဖြစ်သလော၊ သို့မဟုတ် လူမှု ယဉ်ကျေးမှုတစ်မျိုး သို့မဟုတ် လူမှုအဖွဲ့အစည်းဆိုင်ရာ ပတ်ဝန်းကျင်အခြေအနေတစ်ခုခုအတွင်းတွင် ဖြစ်ပေါ်သည့် ရိုးရာယဉ်ကျေးမှု တစ်ခုလော။ (မဟုတ်ပါ။) သို့ဆိုလျှင် သမ္မာတရားဟူသည်မှာ လူတို့က မိမိတို့ ကိုယ်ပိုင်ကျင့်ကြံပြုမူမှုနှင့် လုပ်ရပ်များအတွက် မိမိတို့ဘာသာ ထုတ်နုတ်ယူသည့် စည်းမျဉ်းများ ဖြစ်သလော။ (မဟုတ်ပါ။) သို့ဆိုလျှင် အတိအကျ မည်သည့်အရာ ဖြစ်သနည်း။ ယင်းတို့တွင် တိကျသည့် အဓိပ္ပာယ်ရှိပြီး လူတို့က ကြားသည်နှင့် ယင်းမှာ သမ္မာတရားဖြစ်ကြောင်း သိကြရန်အလို့ငှာ ဤနေရာတွင် ပြောသည့် စည်းမျဉ်းများကို ငါတို့ အဘယ်သို့ သတ်မှတ်နိုင်သနည်း။ လူတို့ လိုတိုရှင်းဖြစ်ကာ တိကျသည်ဟု ခံစားရသည့် ပုံစံဖြင့် ငါတို့ ဤအရာကို အဘယ်သို့ ပြောနိုင်သနည်း။ (လူအတွက် ဘုရားသခင်၏ တောင်းဆိုချက်များအားလုံးမှာ သမ္မာတရားဖြစ်သည်။) လူအတွက် ဘုရားသခင်၏ သတ်မှတ်ချက်များမှာ သမ္မာတရားသာဖြစ်သည်၊ ယင်းမှာ မှန်ကန်၏။ သို့သော် သာ၍ပင် တိကျသည့်နည်းလမ်းဖြင့် သင် အဘယ်သို့ ပြောနိုင်မည်နည်း။ (သမ္မာတရားသည် အပြုသဘောဆောင်သော အရာအားလုံးနှင့်ဆိုင်သည့် လက်တွေ့ကျမှု ဖြစ်သည်။) ဤအရာကို ယခင်က မကြာခဏ ပြောထားခဲ့သည်။ ဘုရားနှုတ်ကပတ်တော်များ၊ လူ့အပေါ် သူ၏ သတ်မှတ်ချက်များနှင့် အပြုသဘောဆောင်သော အရာအားလုံးနှင့်ဆိုင်သည့် လက်တွေ့ကျမှုသည် သမ္မာတရားဖြစ်သည်ဟု ငါတို့ မကြာခဏ ပြောခဲ့ကြသည်။ အခြားမည်သည့်အရာ ရှိသေးသနည်း။ (သမ္မာတရားသည် ကိစ္စရပ်များကို လူတို့ ကိုင်တွယ်ပြီး ပြုမူနေထိုင်သင့်ပုံအတွက် စံသတ်မှတ်ချက်နှင့် လမ်းကြောင်းတစ်ခု ဖြစ်သည်။) သမ္မာတရားသည် ကိစ္စရပ်များကို လူတို့ ကိုင်တွယ်ပြီး ပြုမူနေထိုင်သင့်ပုံအတွက် စံသတ်မှတ်ချက်နှင့် လမ်းကြောင်းတစ်ခု ဖြစ်သည်။ ဤသည်မှာလည်း မှန်ကန်၏။ ယခုတွင် ဤရှုထောင့်များအားလုံးကို အတူထားကာ သမ္မာတရားကို လိုတိုရှင်း စာကြောင်းတစ်ကြောင်းဖြင့် အဓိပ္ပာယ်ဖွင့်ဆိုလော့။ (ဘုရားသခင်သည် သမ္မာတရားဖြစ်သည်။) ဘုရားသခင်သည် သမ္မာတရား ဖြစ်သည်။ ဤအရာက အနည်းငယ် ကျယ်ပြန့်လွန်းသည်၊ ယေဘုယျဆန်လွန်းသည်။ သာ၍ တိကျရန် လိုအပ်သည်။ ဤသို့ဖြင့် လူတို့က ထိုအရာကို ကြားသည့်အခါ တိကျသည့် အဓိပ္ပာယ်ဖွင့်ဆိုချက်တစ်ခုဖြစ်သည်၊ အနှစ်မဲ့ခြင်းမရှိဘဲ အတော်လေး ခိုင်လုံကာ လက်တွေ့ကျသည်ဟု ခံစားပြီး ယင်းမှာ သင့်တော်ပုံရသည်ဟု ထင်ကြပေမည်။ တစ်ဖန်အကျဉ်းရုံး ဖော်ပြကြည့်လော့။ အဘယ်သို့ သာ၍ တိကျစွာ သင် ပြောနိုင်မည်နည်း။ (အထက်က “သမ္မာတရားသည် လူ၏ ကိုယ်ပိုင်ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်”ဟု ယခင်က မိတ်သဟာယပြုပြီးဖြစ်သည်။) ယင်းမှာ လိုတိုရှင်း ပြောခြင်း မဟုတ်လော။ (ဟုတ်ပါသည်။) သမ္မာတရားသည် လူ၏ ကိုယ်ပိုင်ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်။ ထိုအရာကို စံသတ်မှတ်ချက်တစ်ခုအဖြစ် အဘယ်ကြောင့် အဓိပ္ပာယ်ဖွင့်ဆိုသနည်း။ ဤ “စံသတ်မှတ်ချက်”ဟူသည့် စကားလုံးကို တိုက်ရိုက်အဓိပ္ပာယ်တစ်ခုဖြင့် ငါတို့ အဘယ်သို့ နားလည်သင့်သနည်း။ (တိကျသည့် စည်းမျဉ်းတစ်ခုအဖြစ် ဖြစ်သည်။) တိကျသည့် စည်းမျဉ်း သို့မဟုတ် စည်းကမ်းတစ်ခုအဖြစ် ဖြစ်သည်။ “စည်းမျဉ်းစည်းကမ်း”တစ်ခုဟုလည်း ခေါ်ဆိုနိုင်သည်။ သို့ဆိုလျှင် “စံသတ်မှတ်ချက်”သည် မည်သည့်အရာကို ရည်ညွှန်းသနည်း။ (စံနှုန်းတစ်ခုကို ရည်ညွှန်းသည်။) စံနှုန်းတစ်ခု၊ တိကျသည့် စည်းကမ်းနှင့် စည်းမျဉ်းတစ်ခုကို ရည်ညွှန်းသည်။ ယင်းမှာ စံသတ်မှတ်ချက်တစ်ခုဟု ငါတို့ ခေါ်ဆိုသည့်အရာ ဖြစ်သည်။ လူ၏ ကိုယ်ပိုင်ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက်ဟူသည့် ဤအဓိပ္ပာယ်ဖွင့်ဆိုချက်များ မှန်ကန်တိကျလျှင်၊ ဤစံသတ်မှတ်ချက်သည် မည်သည့်အရာနှင့် ဆက်စပ်သနည်း။ ထိုအရာသည် ဤနေရာတွင် မည်သည့်အရာကို ရည်ညွှန်းသနည်း။ လူ၏ ကိုယ်ပိုင်ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက်ဟု ယခင်က အဓိပ္ပာယ်ဖွင့်ဆိုထားသည့်အတိုင်းပင် ဖြစ်သည်။ ဤသည်မှာ သမ္မာတရား ဖြစ်၏။ ယခုတွင် တစ်စုံတစ်ဦးက ထိုစာကြောင်းကို ဖတ်သည့်အခါ “ကျွန်ုပ်တို့၏ ရိုးရာဓလေ့ ယဉ်ကျေးမှုသည်လည်း သမ္မာတရား ဖြစ်သည်”ဟု တွေးထင်နိုင်မည်လော။ ဤအရာကို သမ္မာတရား အမျိုးအစားအောက်တွင် ထား၍ရနိုင်သလော။ (မရနိုင်ပါ။) မရနိုင်ပေ။ ၎င်းတို့က “ကျွန်ုပ်တို့တွင် သမ္မာတရားဖြစ်သည့် ဘာသာရပ်ဆိုင်ရာ သုတေသန ကောက်ချက်တစ်ခုရှိသည်” သို့မဟုတ် “ကျွန်ုပ်တို့ လူမျိုးတွင် သမ္မာတရားလည်းဖြစ်သည့် ယဉ်ကျေးမှုတစ်ခု သို့မဟုတ် အတွေ့အကြုံတစ်ခု သို့မဟုတ် ကောင်းမွန်သော ကိုယ်ကျင့်တရား စံနှုန်းတစ်ခုရှိသည်”ဟု ဆိုနိုင်ကြသလော။ သမ္မာတရားကို ဤသို့ အဓိပ္ပာယ်ဖွင့်ဆို၍ရနိုင်သလော။ (မရနိုင်ပါ။) သမ္မာတရားကို အဓိပ္ပာယ်ဖွင့်ဆိုရန် ဤအရာများကို အဘယ်ကြောင့် ငါတို့ သုံး၍မရနိုင်ကြသနည်း။ ဤအရာများသည် သမ္မာတရားနှင့် မည်သည့် ပတ်သက်မှုမျှမရှိဟု အဘယ်ကြောင့် ငါတို့ ပြောဆိုကြသနည်း။ (ယင်းတို့သည် ဘုရားသခင်ကို ကိုးကွယ်ခြင်းနှင့် မည်သည့် ပတ်သက်မှုမျှမရှိပါ။) မှန်ပေ၏။ ယင်းတို့သည် လူတို့၏ ကိုယ်ပိုင်ကျင့်ကြံပြုမူခြင်းနှင့် ဆက်စပ်ကောင်းဆက်စပ်နိုင်မည်ဖြစ်သော်လည်း ဘုရားသခင်ကို ကိုးကွယ်ခြင်းနှင့် ဆက်စပ်မှုမရှိပေ။ ၎င်းတို့ ပြောသည့် ကိုယ်ပိုင်ကျင့်ကြံပြုမူခြင်းသည် မည်သည့်အရာကို ရည်ညွှန်းသနည်း။ ၎င်းတို့၏ စံနှုန်းများနှင့် စည်းကမ်းများမှာ အဘယ်နည်း။ စာတန်ထံမှ လာသည့် ကောင်းမွန်သော အပြုအမူ ဖြစ်သည်။ ယင်းတို့သည် ဘုရားသခင်ကို ကိုးကွယ်ခြင်းအကြောင်း မဟုတ်။ စာတန်ကို ကိုးကွယ်ခြင်းနှင့် ခုခံကာကွယ်ခြင်းအကြောင်း ဖြစ်သည်။ ယင်းတို့သည် လူသား စိတ်ကူးများနှင့် အယူအဆများမှလည်းကောင်း၊ ကောင်းမွန်သော ကိုယ်ကျင့်တရား သို့မဟုတ် အပြုအမူ အဖြစ် လူတို့ ယုံကြည်သည့်အရာမှလည်းကောင်း ထုတ်နုတ်ယူထားသည့် ကိုယ်ပိုင်ကျင့်ကြံပြုမူခြင်းအကြောင်း ဆိုရိုးစကားတစ်စု သို့မဟုတ် ယဉ်ကျေးမှုတစ်စု ဖြစ်သည်။ ယင်းတို့တွင် သမ္မာတရား သို့မဟုတ် ဘုရားသခင်ကို ကိုးကွယ်ခြင်း မပါဝင်ပေ။ ယင်းတို့သည် ဘုရားသခင်ကို ကိုးကွယ်ခြင်းနှင့် မည်သည့် ပတ်သက်မှုမျှ မရှိပေ။

တရုတ်လူမျိုးများနှင့်သာ သင့်တော်ပြီး အနောက်တိုင်းသားများက လက်မခံနိုင်သည့် ရိုးရာယဉ်ကျေးမှုတစ်ခုကို တရုတ်လူမျိုးများက ပေါင်းရုံးဖော်ပြကြပြီး ဖြစ်သည်။ အနောက်တိုင်းသားများတွင် မိမိတို့၏အမျိုးသား သူရဲကောင်းများ၊ ကိုယ်ကျင့်သိက္ခာနှင့်ဆိုင်သည့် အမျိုးသား အသိစိတ်နှင့် အမျိုးသား ယဉ်ကျေးမှုများ ရှိကြသော်လည်း ၎င်းတို့သည် ၎င်းတို့၏ ယဉ်ကျေးမှုများကို အရှေ့အရပ်သို့ ယူဆောင်သွားမည်ဆိုလျှင် ယင်းတို့ကို လူတို့က လက်ခံကြမည်လော။ (လက်ခံမည်မဟုတ်ပါ။) ၎င်းတို့သည်လည်း ထိုနည်းတူ လက်ခံခြင်း ခံကြရမည် မဟုတ်ပေ။ ထို့ကြောင့် လူတို့က ဤယဉ်ကျေးမှုများကို မည်မျှ မြင့်မားစွာ ရှုမြင်ကြသည်ဖြစ်စေ၊ ဤရိုးရာဓလေ့များကို မည်မျှ မြင့်မြတ်သည်ဟု ၎င်းတို့က မြင်သည်ဖြစ်စေ၊ ယင်းတို့နှင့် သမ္မာတရားကြားတွင် ဆက်နွှယ်မှုတစ်ခုတလေ ရှိသလော။ (မရှိပါ။) ဆက်နွှယ်မှု မရှိပေ။ ဥပမာအနေဖြင့် အရှေ့အရပ်တွင် ဇီးကွက်များက အတိတ်နိမိတ်မကောင်းသည့် တိရစ္ဆာန်များဖြစ်သည်ဟု ဖော်ပြသည့် ရိုးရာယဉ်ကျေးမှုတစ်မျိုး ရှိ၏။ လူတို့က မည်သည့်အရာကို ပြောကြသနည်း။ “သင်တို့ ကြောက်သင့်သည်မှာ ငိုသော ဇီးကွက်မဟုတ်၊ ရယ်သော ဇီးကွက်ဖြစ်သည်။ ၎င်းတို့ အော်သံကိုကြားရာတွင် မကောင်းသည့်အရာများ ဖြစ်ဖို့ သေချာသည်”ဟူ၍ ဖြစ်သည်။ အရှေ့တိုင်း ရိုးရာယဉ်ကျေးမှုတွင် ဇီးကွက်များကို အတိတ်နိမိတ်မကောင်းသကဲ့သို့ ကံခေစေသည့် တိရစ္ဆာန်များအဖြစ် ယုံကြည်ကြသည်။ ထို့ကြောင့် အရှေ့တိုင်းသားများသည် ဤ “ကံခေစေသည့်” တိရစ္ဆာန်များကို နှစ်သက်ကြသလော။ (မနှစ်သက်ကြပါ။) ဤမနှစ်သက်မှုက မည်သည့်အရာအပေါ် အခြေခံသနည်း။ အရှေ့တိုင်း ရိုးရာယဉ်ကျေးမှုနှင့် “ဇီးကွက်တစ်ကောင် အော်မြည်သံကြားရခြင်းသည် မိသားစု၌ သေခြင်းနှင့်ဆိုင်သော ရှေ့ပြေးနိမိတ်တစ်ခု ဖြစ်သည်”ဟု ဆိုသည့် မျိုးဆက်များတစ်လျှောက် လက်ဆင့်ကမ်းလာခဲ့ကြသည့်အရာတို့အပေါ် အခြေခံပေသည်။ ဤသည်မှာ လူတို့ ထုတ်နုတ်ယူသည့် ဥပဒေသတစ်ခု သို့မဟုတ် လူသား စိတ်ကူးစိတ်သန်းတစ်ခု၊ သို့မဟုတ် တိုက်ဆိုင်မှုတစ်ခု ဖြစ်ကောင်းဖြစ်နိုင်ပြီး ထို့နောက်ပိုင်း လူတို့သည် ဇီးကွက်များက မကောင်းဟု မိမိတို့ စိတ်နှလုံးများတွင် ယုံကြည်ကြလေသည်။ ထိုတိရစ္ဆာန်များကို မည်သူမျှ မကိုးကွယ်သင့် သို့မဟုတ် မင်္ဂလာရှိသော တိရစ္ဆာန်များအဖြစ် သဘောမထားသင့်ကြောင်းနှင့် ဇီးကွက်တစ်ကောင်ကို ၎င်းတို့ တွေ့လျှင် ချက်ချင်း မောင်းထုတ်သင့်ကာ ကြိုဆိုလက်ခံခြင်း မပြုသင့်ကြောင်း တွေးထင်ကြလေသည်။ ဤသည်မှာ ယဉ်ကျေးမှုတစ်မျိုး ဖြစ်သည် မဟုတ်လော။ (ဟုတ်ပါသည်။) ဤယဉ်ကျေးမှုမျိုးက အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ ရိုးရာအမွေတစ်မျိုး ဖြစ်သည်။ ယခုတွင်မူ ထိုအရာ မှန်သည်၊ မှားသည်ဟု မပြောဘဲ ဤယဉ်ကျေးမှုမျိုးကို အရှေ့အရပ်၊ အထူးသဖြင့် တရုတ်နိုင်ငံရှိ လူတိုင်းက လုံးလုံးလျားလျား ထောက်ခံထားခြင်း ဖြစ်သည်ဟုသာ ပြောကြစို့။ ထိုနေရာရှိ လူတိုင်းက ဇီးကွက်များသည် မကောင်းသကဲ့သို့ မင်္ဂလာရှိသည့် တိရစ္ဆာန်များမဟုတ်ဟု မိမိတို့ စိတ်နှလုံးတွင် ယုံကြည်ကြသောကြောင့် တစ်ကောင်ကိုတွေ့လျှင် အမြန်ရှောင်ရှားကြလိမ့်မည် ဖြစ်သည်။ သို့သော် အနောက်အရပ်တွင် ဇီးကွက်များက မင်္ဂလာရှိသည့် တိရစ္ဆာန်တစ်မျိုးဖြစ်သည်ဟု လူအချို့က ယုံကြည်ကြပြီး ဇီးကွက် ရုပ်တုနှင့် ပန်းချီကားများကို အလှအပ အဆင်တန်ဆာများအဖြစ် အသုံးပြုကြသည်။ ပန်းထိုးလက်ရာများနှင့် အမှတ်သင်္ကေတလုပ်ခြင်းမျိုးစုံတွင်လည်း ဇီးကွက်ဒီဇိုင်းများ ရှိကြပြီး အတိတ်နိမိတ်ကောင်းသော တိရစ္ဆာန်များအဖြစ် သဘောထားခြင်းခံရသည်။ အတိတ်နိမိတ်ကောင်းသော တိရစ္ဆာန်တစ်ကောင်ဖြစ်ခြင်းသည် မည်သည့်အရာကို ဆိုလိုသနည်း။ ဤတိရစ္ဆာန်က သင့်ကို ကောင်းသည့် ကံယူဆောင်လာပေးမည်ဖြစ်ပြီး တစ်ကောင် အော်သံကြားပြီးနောက် သို့မဟုတ် တစ်ကောင်ကို မြင်ပြီးနောက်တွင် ကံအကြောင်းမလှသည့်ဖြစ်ရပ် သင် ကြုံမည်မဟုတ်ဟူ၍ ဖြစ်သည်။ ဤသည်မှာ အနောက်အရပ်တွင် ရေပန်းစားသော ရိုးရာယဉ်ကျေးမှုတစ်မျိုး ဖြစ်သည်။ ဤယဉ်ကျေးမှုများထဲမှ မည်သည့်အရာ မှန်ပြီး မည်သည့်အရာ မှားသည်ဟု ငါတို့ ဝေဖန်ချက် ပြုမည်မဟုတ်။ ဤအရာနှင့်ပတ်သက်၍ ငါတို့ ဝေဖန်ချက်ပေးမည် မဟုတ်ပေ။ သို့သော် ဤကိစ္စရပ်မှတစ်ဆင့် ငါတို့ မြင်ရသည်မှာ ဘုရားသခင် ဖန်ဆင်းထားသည့် တိရစ္ဆာန်တစ်ကောင်တည်းက အရှေ့အရပ်နှင့် အနောက်အရပ်ရှိ မတူညီသော အမြင်များနှင့် အယူအဆများကို ခံရခြင်း ဖြစ်သည်။ ထို့အပြင် ယင်းတို့သည် အလွန်ကွဲပြားခြားနားလွန်းပေသည်။ အရှေ့တိုင်းသားများက ထိုအရာကို ကောင်းသည့်အရာတစ်ခုအဖြစ် မရှုမြင်သကဲ့သို့ ဇီးကွက်တစ်ကောင်က ရယ်သည်ဖြစ်စေ၊ ငိုသည်ဖြစ်စေ ၎င်းတို့အတွက် ကောင်းသည်ဟု မယူဆကြသော်လည်း အနောက်တိုင်းသားများက ထိုတိရစ္ဆာန် ငိုသည်ဖြစ်စေ၊ ရယ်သည်ဖြစ်စေ အတိတ်နိမိတ် ကောင်းသည်ဟုလည်းကောင်း၊ တစ်ကောင်ကို မြင်ရခြင်းသည်ပင် ၎င်းတို့ကို ကောင်းသည့်ကံ ယူဆောင်ပေးနိုင်သည်ဟုလည်းကောင်း တွေးထင်ကြသောကြောင့် ဇီးကွက်များကို အတိတ်နိမိတ်ကောင်းသော တိရစ္ဆာန်များအဖြစ် သဘောထားကြသည်။ ဤအမြင်နှစ်ခုနှင့် ဇီးကွက်ကို ကိုင်တွယ်ဖြေရှင်းသည့် နည်းလမ်းနှစ်မျိုးသည် ရိုးရာယဉ်ကျေးမှုမှ လာ၏။ တစ်ခုက ဇီးကွက်များကို ကံမကောင်းစေသည့်အရာအဖြစ် ယုံကြည်ပြီး တစ်ခုက ယင်းတို့ကို အတိတ်နိမိတ်ကောင်းသည့်အရာအဖြစ် မြင်သည်။ ထိုအရာကို ယခု ကြည့်သည့်အခါ မည်သည့်တစ်ခုသည် သမ္မာတရားနှင့် ကိုက်ညီပြီး မည်သည့်အရာက မကိုက်ညီသနည်း။ (တစ်ခုမျှ သမ္မာတရားနှင့် မကိုက်ညီပါ။) ထိုအခိုင်အမာ ပြောဆိုခြင်းကို မည်သည့်အရာတွင် သင်တို့အခြေပြုထားသနည်း။ (ထိုအမြင်တစ်ခုမျှ ဘုရားသခင်ထံမှ လာခြင်း မဟုတ်ပါ။) မှန်ပေ၏။ ဇီးကွက်သည် အတိတ်နိမိတ်ကောင်းသည့် တိရစ္ဆာန်များမဟုတ်ဟု လူတို့ ပြောသည့်အခါ မည်သည့်အရာအပေါ် ၎င်းတို့ အခြေခံနေခြင်းဖြစ်သနည်း။ အရှေ့တိုင်း ရိုးရာယဉ်ကျေးမှု ဖြစ်သည်။ အတိတ်နိမိတ်ကောင်းသည့်အရာ သို့မဟုတ် အတိတ်နိမိတ်မကောင်းသည့်အရာအဖြစ် သို့မဟုတ် ကပ်ဘေး၊ မကောင်းသည့်ကံ သို့မဟုတ် ကောင်းသည့်ကံ ယူဆောင်လာသည့်အရာအဖြစ် ၎င်းတို့ ယုံကြည်သည့်အရာသည် ရိုးရာယဉ်ကျေးမှုအတိုင်း အကဲဖြတ်ထားခြင်း ဖြစ်သည်။ ယင်းသည် စိတ်ကူးများနှင့် အယူအဆများမှ ဆင်းသက်လာသည့် ကြည့်ရှုသော နည်းလမ်းတစ်ခုဖြစ်သည်။ ယင်းမှ ဤယဉ်ကျေးမှုမျိုး ဖြစ်ပေါ်ခြင်း ဖြစ်သည်။ အနောက်တိုင်းသားများက ဤတိရစ္ဆာန်မျိုးသည် လူတို့ကို ကောင်းသည့်ကံ ယူဆောင်ပေးနိုင်သည်ဟု တွေးထင်ကြပြီး ဤသည်မှာ ထိုတိရစ္ဆာန်ကို ကံမကောင်းစေသောအရာအဖြစ် သဘောထားခြင်းနှင့် ရှုမြင်ခြင်းတို့ထက် အနည်းငယ် သာ၍ ကောင်းကာ ပို၍ တိုးတက်သည်မှာ အမှန်ပင် ဖြစ်သည်။ ထိုအရာက လူတို့အား ယင်းသည် အတော်လေး ကောင်းမွန်သည့် တိရစ္ဆာန်တစ်ကောင်ဖြစ်သည်ကို ခံစားစေပြီး အနည်းဆုံးအနေဖြင့် တစ်ကောင်ကို တွေ့ပြီးနောက်တွင် ၎င်းတို့ စိတ်လှုပ်ရှားခြင်းမရှိဘဲ တည်ငြိမ်ကြလေသည်။ ယင်းသည် ကံမကောင်းဟု ခံစားခြင်းထက် သာ၍ ကောင်း၏။ သို့ရာတွင် ထိုအရာကို ဤကဲ့သို့ သိနားလည်ခြင်းမှ မည်သည့်အရာကို သင် ရရှိနိုင်သနည်း။ ဇီးကွက်များက သင့်ကို ကောင်းသည့်ကံ အမှန်တကယ် ယူဆောင်လာနိုင်သလော။ (မယူဆောင်လာနိုင်ပါ။) သင်သည် တရုတ်နိုင်ငံတွင် မွေးဖွားခဲ့လျှင် ဇီးကွက်များက သင်၏ ကံကို အမှန်တကယ် ဆုံးဖြတ်နိုင်ကြမည်လော။ ထိုသို့လည်း မဟုတ်ပေ။ သို့ဆိုလျှင် ဤအရာမှ မည်သည့်အရာကို သင် မြင်နိုင်သနည်း။ ဤတိရစ္ဆာန်က သင့်ကို မကောင်းသည့်ကံ သို့မဟုတ် ကောင်းသည့်ကံ ယူဆောင်လာနိုင်သည်ဟု သင် ယုံကြည်သည်ဖြစ်စေ၊ ယင်းမှာ လူ၏ ယုံကြည်မှုနှင့် အယူအဆဖြစ်သည်၊ အမှန်တရားတစ်ခု မဟုတ်ပေ။ ဤအရာက မည်သည့်အရာကို သက်သေပြသနည်း။ (ရိုးရာယဉ်ကျေးမှုက သမ္မာတရား မဟုတ်ကြောင်းဖြစ်သည်။) မှန်ပေ၏။ မည်သည့် ယဉ်ကျေးမှုမျှ သမ္မာတရား မဟုတ်။ သို့ဆိုလျှင် ဇီးကွက်များကို သမ္မာတရားနှင့် ကိုက်ညီသည့် ပုံစံတစ်ခုဖြင့် သင် မည်သို့ သဘောထားသင့်သနည်း။ ဤအရာက လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဟူသည့်အရာနှင့် ပတ်သက်သည်။ ဤတွင် စံသတ်မှတ်ချက်သည် မည်သည့်အရာဖြစ်သနည်း။ ဆိုလိုသည်မှာ ဤသတ္တဝါကို မည်သည့် ရှုထောင့်အမြင်မျိုးမှ သင် ရှုမြင်သင့်သနည်း၊ ပြီးလျှင် ယင်းက ငိုသည်ဖြစ်စေ၊ ရယ်သည်ဖြစ်စေ သင့်ရှေ့သို့ တစ်ကောင်ပေါ်လာသည့်အခါ သင် မည်သို့ သဘောထားသင့်သနည်းဟူ၍ ဖြစ်သည်။ ဤအရာများတွင် စံသတ်မှတ်ချက်ပါဝင်သည်။ စံသတ်မှတ်ချက်ဟူသည်မှာ အဘယ်နည်း။ (သမ္မာတရားဖြစ်သည်။) စံသတ်မှတ်ချက်သည် သမ္မာတရားဖြစ်၏။ ဇီးကွက်တစ်ကောင်ကို သင် သဘောထားသင့်ပုံနှင့် ပတ်သက်လာသည့်အခါ ဤအရာကို မည်သည့်အရာအပေါ် သင် အခြေခံသင့်သနည်း။ (ဘုရားနှုတ်ကပတ်တော်များအပေါ်တွင် ဖြစ်သည်။) ပြီးလျှင် ဤသတ္တဝါမျိုးကို ကိုင်တွယ်ဖြေရှင်းခြင်းနှင့်ပတ်သက်၍ ဘုရားနှုတ်ကပတ်တော်များက မည်သည့်အရာကို ပြောဆိုသနည်း။ သူ၏ နှုတ်ကပတ်တော်များက “ဇီးကွက်များကို မှန်မှန်ကန်ကန် သင် သဘောထားရမည်ဖြစ်ပြီး ဤကိစ္စရပ်တွင် အစွဲမရှိရပေ။ ဇီးကွက်များက ကံမကောင်းဖြစ်စေသည်ဟု သင် ပြော၍ မရသကဲ့သို့ ယင်းတို့က သင့်ထံ ကောင်းသည့်ကံဖြစ်စေမည်ဟုလည်း ပြော၍မရပေ။ ဇီးကွက်များကို အရှိအတိုင်းနှင့် မျှမျှတတ သင် သဘောထားရမည်”ဟု တိကျစွာ ပြောထားခြင်းမရှိပေ။ ဘုရားသခင်က ဤအရာကို မပြောပေ။ သို့ဆိုလျှင် စံသတ်မှတ်ချက်နှင့်လည်းကောင်း၊ သမ္မာတရားနှင့်လည်းကောင်း ကိုက်ညီရန် ဇီးကွက်များအပေါ် သင်၏ အမြင်များအတွက် သင် မည်သည့်အခြေခံအကြောင်းရင်းရှိရန် လိုအပ်သနည်း။ (ဘုရားသခင်က အရာခပ်သိမ်းကို ဖန်ဆင်းခဲ့သည်ဟူသည့် အမှန်တရားဖြစ်သည်။) သင်၏ အခြေခံအကြောင်းရင်းမှာ ဘုရားသခင်က အရာခပ်သိမ်းကို ဖန်ဆင်းခဲ့သည်ဟူသည့် အမှန်တရားဖြစ်သင့်သည်။ ဤသည်မှာ သမ္မာတရား ဖြစ်သည်။ ဘုရားသခင်၏ လက်ထဲတွင် အရာရာက တည်ရှိရာတွင် မိမိတို့ လုပ်ငန်းဆောင်တာ၊ အထူးတာဝန်နှင့် တန်ဖိုး ရှိကြသည်။ အခြား မည်သည့်အရာ ရှိသေးသနည်း။ (ဘုရားသခင်၏ ရှုထောင့်အမြင်မှနေ၍ အရာခပ်သိမ်း ကောင်းမွန်သည်။) မှန်သည်၊ ဘုရားသခင် ဖန်ဆင်းထားသည့် အရာခပ်သိမ်း ကောင်းမွန်သည်၊ တည်ရှိရာတွင် တန်ဖိုးရှိပြီး တည်ရှိရန် လိုအပ်သည်။ တစ်စုံတစ်ရာသည် ဘုရားသခင်ထံမှ လာပြီး သူ ဖန်ဆင်းထားသရွေ့ မည်သည့်အခါတွင်မျှ မလိုအပ်သောအရာ ဖြစ်လိမ့်မည် မဟုတ်။ “မည်သည့်အခါတွင်မျှ မလိုအပ်သောအရာ ဖြစ်မည်မဟုတ်”ဟူသည့် ဤအရာက မည်သည့်အရာကိုဆိုလိုသနည်း။ ထိုအရာက လူတို့ကို ထင်ရာမြင်ရာ ကံဆိုးခြင်း ယူဆောင်ပေးမည်မဟုတ်ဟူ၍ ဖြစ်သည်။ ဇီးကွက်ငယ်လေးက သင့်ထံ အမှန်တကယ် ထင်ရာမြင်ရာ ကံဆိုးခြင်း ယူဆောင်လာနိုင်မည်လော။ ယင်းက ထိုဇီးကွက်ကို အလွန် အင်အားကြီးမားစေမည် မဟုတ်လော။ မည်သည့်အရာက သာ၍ မြင့်မားသနည်း။ လူလော၊ ဇီးကွက်လော။ လူသားများသည် အရာခပ်သိမ်းနှင့်ဆိုင်သည့် ဘဏ္ဍာစိုးများ ဖြစ်ကြပြီး၊ ဇီးကွက်များ၏ ကံကြမ္မာများကို ၎င်းတို့ ထိန်းချုပ်ကာ ဇီးကွက်များအားလုံးကို ထိုအတိုင်းပင် ချေမှုန်းပစ်၍ ရနိုင်သည်ဟု ပြောခြင်းသည် သာ၍ မှန်ကန်တိကျပေသည်။ ဇီးကွက်များက လူ၏ ကံကြမ္မာကို ပြောင်းလဲရန်မှာ မဖြစ်နိုင်ပေ။ ထို့ကြောင့် ဤသတ္တဝါကို သဘောထားခြင်းနှင့်ပတ်သက်၍ မည်သည့်နည်းလမ်းသည် သမ္မာတရားနှင့် ကိုက်ညီသနည်း။ ဘုရားနှုတ်ကပတ်တော်များအတိုင်း သဘောထားခြင်း ဖြစ်သည်။ ဘုရားသခင်က အရာခပ်သိမ်း၊ မတူကွဲပြားသော သတ္တဝါများအားလုံးနှင့် လူသားများကိုလည်း ဖန်ဆင်းခဲ့သည်။ ဇီးကွက်များသည် သတ္တဝါများဖြစ်သည်။ ထို့ကြောင့် ယင်းတို့ကို ဖန်ဆင်းခံအားလုံးအား ငါတို့ သဘောထားသည့် ရှုထောင့်အမြင်အတိုင်း ငါတို့ ချဉ်းကပ်သင့်သည်။ ဦးစွာပထမ ထိုသတ္တဝါ၏ ရှင်သန်မှု နည်းဥပဒေသများကို ငါတို့ သာမန်ကာလျှံကာ ဖျက်ဆီး၍ မရ။ ဥပမာအနေဖြင့် ဇီးကွက်၏ အလေ့အထနှင့် ထူးခြားသော လက္ခဏာတို့သည် နေ့အတွင်းတွင် အိပ်စက်ကာ ညတွင် အမဲလိုက်ပြီး တက်ကြွခြင်း ဖြစ်သည်။ ဒဏ်ရာရသည့် ဇီးကွက်တစ်ကောင်နှင့် သင် ကြုံကြိုက်ပြီး ကြင်နာစွာ ခေါ်ထားလျှင် မည်သို့ သင် ဆက်ဆံသင့်သနည်း။ (ယင်း၏ အလေ့အထများအတိုင်း ဖြစ်သည်။) မှန်ကန်၏။ ထိုသတ္တဝါ အသက်ရှင်သည့် နည်းဥပဒေသများကို သင် လေးစားရမည်။ ညတွင် အိပ်အောင်လုပ်မည့်အကြောင်း၊ မအိပ်လျှင် အိပ်ဆေးကျွေးမည့်အကြောင်း မစဉ်းစားနှင့်။ ဤသည်မှာ မှားယွင်းပေသည်။ ထိုတိရစ္ဆာန်သည် ညတွင် အမြဲ ဆူညံပြီး ဤအရာက သင်၏ အနားယူခြင်းကို နှောင့်ယှက်လျှင် သင့်ကို မနှောင့်ယှက်မည့် တစ်နေရာရာသို့ ယင်းကို သင် ရွှေ့ပြောင်းနိုင်သည်။ သို့သော် ၎င်း အသက်ရှင်သည့် နည်းဥပဒေသများကို သင် နှောင့်ယှက်၍မရ သို့မဟုတ် ၎င်း၏ ရှင်သန်မှု နည်းလမ်းကို ချိုးဖောက်၍မရပေ။ ဤသည်မှာ ၎င်းကို မှန်ကန်သည့် ဆက်ဆံနည်း ဖြစ်သည် မဟုတ်လော။ (ဟုတ်ပါသည်။) ဤသည်မှာ ဘုရားသခင် ဖန်ဆင်းထားသည့် အရာခပ်သိမ်းအပေါ် သင်၏ ရှုထောင့်အမြင် ဖြစ်သင့်သည်။ ဦးစွာပထမ မှန်ကန်သည့် ရှုထောင့်အမြင် ရှိလော့။ မည်သည့်အရာကိုမဆို လုပ်ဆောင်သည့်အခါ ဤသည်မှာ သင် လှမ်းသင့်သည့် ပထမဆုံး ခြေလှမ်း ဖြစ်သည်။ ဒုတိယအနေဖြင့် အမှုအရာများကို လုပ်ဆောင်သည့်အခါ သို့မဟုတ် အရေးကိစ္စများကို ကိုင်တွယ်သည့်အခါ ဤမှန်ကန်သည့် ရှုထောင့်အမြင်ကို အသုံးပြုရမည်။ သို့မှသာ သင် လုပ်ဆောင်သည့်အရာသည် သမ္မာတရားနှင့် ကိုက်ညီလိမ့်မည်။ ဤသည်တို့မှာ စံသတ်မှတ်ချက်များ ဖြစ်သည်။ ရှင်းလင်းစွာ ပြောရလျှင် စံသတ်မှတ်ချက်များသည် တိကျသည့် စည်းကမ်းများနှင့် နည်းဥပဒေသများဖြစ်သည်။ ဥပမာအနေဖြင့် ကြောင်တစ်ကောင်က ကြွက်တစ်ကောင်ကို မြင်သည့်အခါ၊ ဖမ်းချင်သည်။ ကြွက်များသည်လည်း ဘုရားသခင်၏ ဖန်ဆင်းခြင်းများဖြစ်သည်ဟု သင် တွေးပြီး ကြောင်ကို သင် ချုပ်ထိန်းကာ ကြွက်ကို ဖမ်းဆီးခြင်းမှ တားဆီးလိုသည်ဆိုပါစို့။ ဤသည်မှာ မှားယွင်းသလော။ (မှားယွင်းပါသည်။) ဤလုပ်နည်းကိုင်နည်းနှင့်ပတ်သက်၍ မည်သည့်အရာကို သင် တွေးထင်သနည်း။ (ယင်းသည် နည်းဥပဒေသများကို ချိုးဖောက်ပါသည်။) ထိုအရာသည် သဘာဝ၏ နည်းဥပဒေသများကို ဆန့်ကျင်ပေသည်။ လူအချို့က ရေထဲတွင် ငါးတစ်ကောင်ကို တွေ့သည့်အခါ “ငါးက ရေမရှိဘဲ အသက်မရှင်နိုင်ဟု လူတိုင်းက ပြောသည်။ သို့သော် ထိုငါးကို ရေထဲက ထုတ်ပြီး ကုန်းပေါ်တွင် အသက်ရှင်ခိုင်းဖို့ ငါ အရာရာကို ကြိုးစားလုပ်ဆောင်မည်”ဟု တွေးကြသည်။ ဤအရာက အကျိုးဆက်အနေဖြင့် ထို့နောက်ပိုင်း မကြာမီ ငါးသေသွားလေသည်။ ဤသည်ကို အဘယ်သို့ ခေါ်သနည်း။ (အဓိပ္ပာယ်မရှိသောအရာဖြစ်သည်။) ဤသည်မှာ အဓိပ္ပာယ်မရှိပေ။ ဇီးကွက်များအကြောင်း ဆွေးနွေးခြင်းအားဖြင့် စံသတ်မှတ်ချက်များက မည်သည့်အရာများဖြစ်ပြီး မည်သည့်အရာအပေါ် ထိုစံသတ်မှတ်ချက်များ အခြေပြုသည်ကို သင်တို့ အနည်းနှင့် အများ နားလည်နိုင်ကြပြီလော။ (ထိုအရာများက ဘုရားနှုတ်ကပတ်တော်များအပေါ် အခြေပြုထားပါသည်။) မှန်၏၊ ဘုရားနှုတ်ကပတ်တော်များအပေါ် အခြေပြုထားပေသည်။ သို့ဆိုလျှင် အနာဂတ်တွင် ဇီးကွက်များကို သင်တို့ အဘယ်သို့ သဘောထားသင့်သနည်း။ တစ်ညနေတွင် သင်၏ ပြတင်းပေါက်နား၌ ဇီးကွက်တစ်ကောင် ငိုနေလျှင် ၎င်းကို သင် မည်သို့ ကိုင်တွယ်သင့်သနည်း။ အနည်းဆုံးအနေဖြင့် ၎င်းက ငိုခွင့်ရှိသည်ကို ငါတို့ သိကြပြီး ထိုလုပ်ပိုင်ခွင့်ကို ငါတို့ အခွင့်ပေးသင့်ကြသည်။ ၎င်းသည် ဆူညံလွန်းလျှင် သင် မောင်းထုတ်နိုင်သည်။ သို့သော် နောက်နေ့တွင် သင် ကံဆိုးခြင်း ကြုံရမည်၊ မကြုံရမည်ကို စိုးရိမ်ရန် မလိုအပ်ပေ။ လူ၏ ကံကြမ္မာ၊ အသက်နှင့် သေခြင်းတို့သည် ဘုရားသခင်၏ လက်ထဲနှင့် သူ၏ အချုပ်အခြာအာဏာအောက်တွင်သာ ရှိသည်နှင့်အမျှ ဤအရာကို စဉ်းစားရန် မလိုအပ်ပေ။ လူတို့သည် သမ္မာတရားကို နားမလည်ကြသောကြောင့် အမှုအရာများအပေါ် အလွယ်တကူ အစွဲအလမ်းရှိကြပြီး စိတ်ကူးများနှင့် အယူအဆများပင် ရှိနိုင်ကြသည် သို့မဟုတ် အတော်အတန် အယူသီးလာနိုင်သည်။ ဤအရာက လူတို့အား အမှုအရာများစွာအပေါ် မမှန်ကန်သည့် အမြင်များ ရှိရန်နှင့် သမ္မာတရား စည်းမျဉ်းများအတိုင်း ပြုမူဆောင်ရွက်ရန် သို့မဟုတ် အရာရာတွင် လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက်ကို ပြည့်မီရန် ပျက်ကွက်ဖို့ ဦးတည်သွားစေသည်။ ဤအတွက် အကြောင်းရင်းမှာ အဘယ်နည်း။ (သမ္မာတရားကို နားမလည်ခြင်း ဖြစ်သည်။) ဤအရာကို သမ္မာတရားအား နားမလည်ခြင်းက ဖြစ်စေပေသည်။

အရှေ့တိုင်းသားအချို့သည် အနောက်တိုင်းသားများနှင့် ထိတွေ့ဆက်ဆံလာရသည့်အခါ အနောက်တိုင်းသားတို့၏ ကွဲပြားခြားနားသော အင်္ဂါရပ်များဖြစ်သည့် ၎င်းတို့၏ ကြီးပြီးချွန်သော နှာတံများ၊ ၎င်းတို့၏ ကြီးမားသော မျက်လုံးများ၊ ၎င်းတို့၏ ဆံပင်အရောင်အမျိုးမျိုးနှင့် ၎င်းတို့ အားလုံး အဘယ်မျှ ကြော့ရှင်းကြပုံတို့ကို မြင်ကြပြီး ၎င်းတို့အပေါ် အားကျသည့် စိတ် သို့မဟုတ် သဘောကျခြင်းကို မရည်ရွယ်ဘဲ ခံစားကြရသည်။ ထို့နောက်တွင် ဆက်လက် ထိတွေ့ဆက်ဆံရာမှတစ်ဆင့် အနောက်တိုင်း ယဉ်ကျေးမှုကို ၎င်းတို့ ဆက်လက် လက်ခံကြသည်။ အဘယ်ကြောင့် ထိုအရာကို လက်ခံနိုင်ကြသနည်း။ ၎င်းတို့ စိတ်နှလုံးများတွင်ရှိသည့် အားကျမှုနှင့် ထိုသူတို့ကဲ့သို့ ဖြစ်လိုသည့် ၎င်းတို့၏ လိုအင်ဆန္ဒကြောင့်ဖြစ်သည်။ အသွင်အပြင်များကို ဘုရားသခင် အမိန့်ဖြင့်ပြဋ္ဌာန်းထားပြီး ပြောင်းလဲ၍ မရနိုင်သော်လည်း အနောက်တိုင်းသားများ စားသောက်ပုံ၊ ဝတ်စားပုံနှင့် နေ့စဥ် အသုံးပြုသည့်အရာများအပြင် စကားပြောသည့်ပုံစံ၊ တွေးခေါ်ပုံနှင့် ယဉ်ကျေးမှုတို့ကဲ့သို့သော အနောက်တိုင်း အသက်ရှင်နေထိုင်မှု နည်းလမ်းများကို ၎င်းတို့ တုပနိုင်မည်ဆိုလျှင် ၎င်းတို့ ဂုဏ်တက်မည်ဟု တွေးထင်ကြလေသည်။ ဤစိတ်ကူးမျိုးနှင့်ပတ်သက်၍ သင်အဘယ်သို့ တွေးထင်သနည်း။ ထိုအရာကို လူတိုင်းက ပိုင်ဆိုင်သလော။ (ပိုင်ဆိုင်ပါသည်။) အချို့သော အရှေ့တိုင်း လူမျိုးများက အနောက်တိုင်းသားများကို အတုခိုးလိုကြပြီး ၎င်းတို့ ပထမဆုံး အတုခိုးသည့်အရာမှာ ကော်ဖီသောက်ခြင်း ဖြစ်သည်။ အရှေ့တိုင်းသားများ လက်ဖက်ရည်သောက်ခြင်းသည်လည်း အောက်တန်းကျသည်ဟု ၎င်းတို့ ခံစားရသောကြောင့် အနောက်တိုင်းသားများထံမှ ကော်ဖီသောက်ရန် သင်ယူကြသည်။ အထူးသဖြင့် အနောက်တိုင်းသားများစွာက ၎င်းတို့၏ ကော်ဖီခွက်များကို ဆုပ်ကိုင်ထားလျက် မနက်တိုင်း အလုပ်သို့ အပြေးအလွှား သွားနေကြသည်ကို အရှေ့တိုင်းသားအချို့က မြင်ကြပြီး အချိန်ကြာလာသည်နှင့်အမျှ တစ်ခါတစ်ရံ ၎င်းတို့ အမှန်တကယ် အလုပ်မများသည့်အချိန်တွင်ပင် ဤအရာကို လုပ်ဆောင်ရန် ၎င်းတို့လည်း သင်ယူမိကြသည်။ ဤအရာကို အတုခိုးခြင်းဟု ခေါ်သည်။ အရှေ့တိုင်းသားများတွင် အမှန်တကယ် ဤအလေ့အထ မရှိကြသော်လည်း ၎င်းတို့က အနောက်တိုင်းသားများ၏ ဓလေ့များသည် ကောင်းမွန်သည်၊ အဆင့်မြင့်ပြီး ရည်မွန်သည်ဟု တွေးထင်ကြလေသည်။ ၎င်းတို့တွင် ဤဓလေ့မရှိလျှင် ထိုအရာကို သင်ယူကာ အတုခိုးရမည်ဟု ၎င်းတို့ ယုံကြည်ကြသည်။ ပြီးလျှင် ထိုအရာကို သင်ယူကာ ဤအလေ့အထအတိုင်း အသက်ရှင်လျှင် အနောက်တိုင်းသားများ၏ လူတန်းစားများတွင် ၎င်းတို့ မုချ ပါဝင်ကြမည်ဖြစ်ပြီး ၎င်းတို့ကိုယ်တိုင် ထိုထဲမှ တစ်ယောက်ဖြစ်လာကြမည်ဟု ၎င်းတို့ တွေးထင်ကြလေသည်။ ဤသည်မှာ အနောက်တိုင်းသားများကို ကိုးကွယ်ခြင်းတစ်မျိုး ဖြစ်သည်။ တစ်စုံတစ်ရာကို သင် အမှန်တကယ် နှစ်သက်လျှင် ထိုအရာကို သင်ယူပေလော့။ သို့သော် ဤဓလေ့မျိုးကို အခြားသူများထံ ကြွားဝါရန် ဗန်းပြအဖြစ်သာ သင် သင်ယူနေလျှင် ယင်းမှာ အတုခိုးခြင်း ဖြစ်သည်။ တစ်စုံတစ်ဦးသည် သမ္မာတရားကို နားမလည်လျှင် ၎င်းတို့ လုပ်ဆောင်သည့် မည်သည့်အရာတွင်မျှ စံသတ်မှတ်ချက် ရှိလိမ့်မည် မဟုတ်သကဲ့သို့ ၎င်းတို့သည် ရည်မှန်းချက်မရှိ၊ ဦးတည်ချက်မရှိဘဲ ခေါင်းပြတ်သည့် ယင်ကောင်တစ်ကောင်ကဲ့သို့ ဖြစ်ကြလိမ့်မည်။ အနောက်တိုင်းသားများကို ၎င်းတို့ မြင်သည့်အခါ အနောက်တိုင်းသားများ ပြုမူဆောင်ရွက်ပုံကို လေ့လာကြလိမ့်မည်။ လောကတွင် ခေတ်ဆန်သောအရာကို မြင်သည့်အခါ ယင်းကို လေ့လာကြလိမ့်မည်။ ဘာသာတရားမရှိသူများသည် ဤကဲ့သို့ ဖြစ်ကြပြီး ဘုရားသခင်ကို ယုံကြည်သောသူ တစ်စုံတစ်ဦးက အလားတူ လုပ်ဆောင်လျှင် ၎င်းတို့သည် မည်သည့် လူစားမျိုး ဖြစ်ကြသနည်း။ (မယုံကြည်သူတစ်ဦး ဖြစ်သည်။) မှန်ပေ၏။ အမှုအရာများကို လုပ်ဆောင်ချိန်တွင် ၎င်းတို့၌ စံနှုန်းတစ်ခုခု သို့မဟုတ် စည်းမျဉ်းတစ်ခုခု ရှိကြသလော။ (မရှိကြပါ။) ၎င်းတို့တွင် စည်းမျဉ်းများ မရှိကြပေ။ အဘယ်ကြောင့်နည်း။ အဘယ်ကြောင့်ဆိုသော် လောကီ ရေပန်းစားမှုများနှင့် ကောက်ကျစ်ဆိုးယုတ်မှုကို ၎င်းတို့ နှစ်သက်ကြသောကြောင့် ဖြစ်သည်။ ဘုရားသခင်ကို ၎င်းတို့ မလေးစားကြ။ ၎င်းတို့ စိတ်နှလုံးများတွင် သမ္မာတရားကို မချစ်ကြသကဲ့သို့ သမ္မာတရားကို လက်ခံကာ ရှာဖွေခြင်း မရှိကြပေ။ ထိုသို့သော လူများသည် မယုံကြည်သူများသာ ဖြစ်သည်။ ဤလူစားမျိုးတွင် ဤအနှစ်သာရများ ရှိသောကြောင့် ၎င်းတို့အနေဖြင့် အသင်းတော်တွင် ဘုရားနှုတ်ကပတ်တော်များကို ဖတ်ရှုကာ တရားဒေသနာများကို နားထောင်ခြင်း ရှိကြလျှင်ပင် လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက်ကို မည်သည့်အခါတွင် ရှာတွေ့နိုင်ကြလိမ့်ဦးမည် မဟုတ်။ ဤအရာက ၎င်းတို့အနေဖြင့် သမ္မာတရားကို မည်သည့်အခါတွင်မျှ မရရှိနိုင်ကြဟု သွယ်ဝိုက်၍ ဆိုလိုသည်။ ယင်းမှာ မှန်သည် မဟုတ်လော။ (မှန်ပါသည်။) အခြားသူများ ကော်ဖီသောက်ခြင်းကို အတုခိုးခြင်းသည် လူတစ်ဦး၏ နှစ်သက်မှုများ၊ ၎င်းတို့ လျှောက်သည့် လမ်းကြောင်းနှင့် ၎င်းတို့ လုပ်ရပ်များ၏ စည်းမျဉ်းများကို ထုတ်ဖော်ပြနိုင်သည်။ ငါ့ကို ပြောလော့၊ လက်ဖက်ရည်ကို သောက်ခြင်းသည် သမ္မာတရားလော၊ သို့မဟုတ် ကော်ဖီကို သောက်ခြင်းသည် သမ္မာတရားလော။ (တစ်ခုမျှ သမ္မာတရားနှင့် ဆက်စပ်မှုမရှိပေ။) ပြောသည့်အရာ ကောင်းပေ၏။ သို့ဆိုလျှင် သမ္မာတရားသည် မည်သည့်အရာဖြစ်သနည်း။ လူအချို့က “ဘုရားသခင်ထံမှ လာသမျှတိုင်းသည် သမ္မာတရားဖြစ်သည်။ ရာသီစာများကို စားခြင်းက သင့်အတွက် ကောင်းသည်ဟု ပြောသည့် ဘုရားနှုတ်ကပတ်တော်များက သမ္မာတရားဖြစ်သည်”ဟု ပြောကြသည်။ ဤသည်မှာ မှန်၏။ သမ္မာတရားသည် လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်။ သို့ဆိုလျှင် ကျင့်ကြံပြုမူခြင်းအတွက် စံသတ်မှတ်ချက်တွင် မည်သည့်အရာ ပါဝင်သနည်း။ ထိုအရာသည် ကျင့်ကြံပြုမူခြင်းနှင့် စပ်လျဉ်းသည့် သမ္မာတရား၏ သွင်ပြင်လက္ခဏာတိုင်းကို ထည့်သွင်းစဉ်းစား၏။ လုပ်ဆောင်မှုများအတွက် စံသတ်မှတ်ချက်ကရော အဘယ်သို့နည်း။ ထိုအရာသည် အမှုအရာများကို သင် ကိုင်တွယ်သည့် ပုံစံနှင့် နည်းလမ်း ဖြစ်သည်။ ဘုရားသခင်ကို ကိုးကွယ်ခြင်းအတွက် စံသတ်မှတ်ချက်ကို ငါတို့ အားလုံး သိကြသည်မှာ ပြောရန် မလိုပေ။ ဤစံသတ်မှတ်ချက်၏ နယ်ပယ်သည် ဤအရာများကို ရည်ညွှန်းပြီး ယင်းတို့အားလုံးတွင် သမ္မာတရားပါဝင်သည်။ တစ်စုံတစ်ဦးက “လက်ဖက်ရည်ကို သင် မကြိုက်သည်မှာ အဘယ်သို့ဖြစ်သနည်း”ဟု ပြောပြီး သင်က “လက်ဖက်ရည်ကို ကျွန်ုပ် မကြိုက်ခြင်းသည် သမ္မာတရားနှင့် သဟဇာတမဖြစ်ဘဲ နေသလော”ဟု ပြောသည်ဆိုပါစို့။ နောက်ထပ်လူတစ်ဦးက “သင်သည် အနောက်တိုင်းတွင် ရှိသည်။ ထို့ကြောင့် ကော်ဖီသောက်ရန် အဘယ်ကြောင့် မသင်ယူသေးသနည်း။ ကော်ဖီမသောက်ခြင်းက အလွန် အဆင့်မရှိလိုက်လေခြင်း”ဟု ပြောပြီး သင်က “သင်သည် ကျွန်ုပ်ကို ရှုတ်ချရန် ကြိုးစားနေခြင်းလော။ ကော်ဖီမသောက်ခြင်းသည် အပြစ်တစ်ခုလော။ ‘အဆင့်’သည် သမ္မာတရားလော။ အဆင့်သည် တန်ဖိုးမည်မျှ ရှိသနည်း”ဟု ပြောသည်။ ထိုအရာသည် လုံးဝ တန်ဖိုးမဲ့သည် ဟုတ်ပါသလော။ သမ္မာတရားကို နားမလည်ခြင်းသည် အမှန်တကယ် တန်ဖိုးမဲ့သောအရာ ဖြစ်သည်။ လူတို့သည် ဤဥပမာမှတစ်ဆင့် မည်သည့်အရာကို နားလည်သင့်သနည်း။ ဤလူများ၊ ဖြစ်ရပ်များနှင့် အမှုအရာများအပေါ် မည်သည့် အမြင်များ ၎င်းတို့ ရှိသင့်သည်ဆိုသည်နှင့် ဘုရားသခင်၏ သတ်မှတ်ထားသော စံနှုန်းများ ပြည့်မီရန်အလို့ငှာ သူတောင်းဆိုသည့်အတိုင်း ယင်းတို့ကို မည်သို့ ကိုင်တွယ်ဖြေရှင်းရမည်ဆိုသည်တို့ကို နားလည်သင့်ကြသည်။ ဤအရာအားလုံးမှ မည်သည့်အရာကို လူတို့ နားလည်ကာ ရှာဖွေသင့်သနည်း။ အမှုအရာမျိုးစုံကို ကိုင်တွယ်ဖြေရှင်းရန် ၎င်းတို့ လိုက်လျှောက်သင့်သည့် စံသတ်မှတ်ချက် ဖြစ်သည်။

ရိုးရာယဉ်ကျေးမှု သို့မဟုတ် အမျိုးသား စိတ်ဓာတ်တစ်ခုသည် “စံသတ်မှတ်ချက်” ဝေါဟာရနှင့် ထိုက်တန်သည်ဟု သင်တို့ ထင်သလော။ (မထင်ပါ။) ဥပမာအနေဖြင့် “လူသားဖြစ်ခြင်းဟူသည်မှာ သင်၏ နိုင်ငံကို သင် ချစ်ရမည်ဖြစ်သည်ဟု ဆိုလိုသည်”၊ ဤသည်မှာ စံသတ်မှတ်ချက်တစ်ခုလော။ (မဟုတ်ပါ။) “လူသားဖြစ်ခြင်းဟူသည်မှာ သင်၏ မိဘများကို သင် သားသမီးဝတ်ကျေပွန်ရမည်ဟု ဆိုလိုသည်”၊ ဤသည်မှာ စံသတ်မှတ်ချက်တစ်ခုလော။ (မဟုတ်ပါ။) အချို့က “အမျိုးသမီးများသည် မွန်မြတ်ရမည်” သို့မဟုတ် “အမျိုးသမီးများသည် နာခံမှုသုံးရပ်နှင့် အကျင့်ကောင်းလေးပါးကို လိုက်လျှောက်ရမည်”ဟုလည်း ဆိုတတ်ကြသည်။ သို့သော် ဤအရာများသည် စံသတ်မှတ်ချက်များ ဖြစ်သလော။ (မဟုတ်ပါ။) “ယောက်ျားတစ်ဦးသည် ဇနီးတစ်ဦးသာ ရှိနိုင်ပြီး သစ္စာရှိရမည်”၊ ဤသည်မှာ စံသတ်မှတ်ချက်တစ်ခုလော။ သမ္မာတရားအနေဖြင့် အရည်အချင်းပြည့်မီသလော။ (မပြည့်မီပါ။) ထိုအရာသည် မှန်ကန်သည့် အပြုအမူနှင့် ကိုယ်ကျင့်တရားဖြစ်ပြီး လူ့သဘာဝအတွင်းရှိ အခြေခံနှင့် အဓိကအကျဆုံးသော အရာဖြစ်သည်။ သို့သော် သမ္မာတရားကို စံမမီပေ။ ထိုအရာသည် ပုံမှန်လူ့သဘာဝ၏ ကိုယ်ကျင့်တရားနှင့်လည်းကောင်း၊ အပြုအမူဆိုင်ရာ စံနှုန်းများနှင့်လည်းကောင်း ညီသော်လည်း စံသတ်မှတ်ချက်အဖြစ် ယူဆ၍ ရနိုင်သလော။ စံသတ်မှတ်ချက်က မည်သည့်အရာကို ရည်ညွှန်းသနည်း။ (သမ္မာတရားကို ရည်ညွှန်းပါသည်။) စံသတ်မှတ်ချက်က သမ္မာတရားကို ရည်ညွှန်းသောကြောင့် သမ္မာတရား စံမမီသည့် မည်သည့်အရာမျှ စံသတ်မှတ်ချက် မဟုတ်ပေ။ သင် မြင်သလော။ ငါ ယခုတင် ဖော်ပြခဲ့သည့် ရိုးရာယဉ်ကျေးမှုတွင်ရှိသော အမျိုးသားနှင့် အမျိုးသမီးများအပေါ် သတ်မှတ်ချက်များသည် ဘုရားသခင်၏ သတ်မှတ်ချက်များ ဖြစ်သလော။ (မဟုတ်ပါ။) ကောင်းလေပြီ၊ အမျိုးသားများအပေါ်မည်သည့်အရာကို ဘုရားသခင် တောင်းဆိုသနည်း။ သမ္မာကျမ်းစာက မည်သည့်အရာကို ပြောသနည်း။ (၎င်းတို့အနေဖြင့် မိမိတို့၏ မိသားစုကို ထောက်ပံ့ပေးရန် အလုပ်လုပ်ပြီး ချွေးကျရမည်ဖြစ်သည်။) ဤသည်မှာ အမျိုးသားများအတွက် ဘုရားသခင်၏ သတ်မှတ်ချက်များဖြစ်ပြီး အမျိုးသားတစ်ဦးက လုပ်ဆောင်နိုင်သင့်သည့် အခြေခံအကျဆုံးသော အရာဖြစ်သည်။ အမျိုးသမီးများအတွက် ဘုရားသခင်၏ စည်းမျဉ်းမှာရော အဘယ်သို့နည်း။ (၎င်းတို့သည် ခင်ပွန်း၏ လိုအင်ဆန္ဒသို့ လိုက်ရမည်ဖြစ်သည်။) ဤသည်မှာ ဘုရားနှုတ်ကပတ်တော်များက ပြောသည့်အရာဖြစ်သည့်အတွက် သမ္မာတရားဖြစ်ပြီး လူတို့ လိုက်နာစောင့်ထိန်းသင့်သည့်အရာ ဖြစ်သည်။ လူ၏ ရိုးရာယဉ်ကျေးမှု သို့မဟုတ် ကိုယ်ကျင့်တရား ကျမ်းဂန်များမှ လာသည့် မည်သည့်အရာမဆိုသည် မည်မျှ မှန်ကန်နိုင်ပါစေ သမ္မာတရား မဟုတ်ပေ။ သမ္မာတရားမဟုတ်ဟု အဘယ်ကြောင့် ငါ ပြောသနည်း။ (အဘယ်ကြောင့်ဆိုသော် ဘုရားသခင် မပြောခဲ့သောကြောင့် ဖြစ်သည်။) ဘုရားသခင် မပြောခဲ့သည့်အရာသည် သေချာပေါက် သမ္မာတရား မဟုတ်ပေ၊ ဘုရားနှုတ်ကပတ်တော်များ၏ သတ်မှတ်ချက်များနှင့် မည်သည့် ပတ်သက်မှုမျှမရှိသည့်အရာသည်လည်း သမ္မာတရားမဟုတ်ချေ။ အရှေ့တိုင်းသားများက အမျိုးသမီးများကို အဓိပ္ပာယ်ဖွင့်ဆိုသည့် စံနှုန်းများမှာ အဘယ်နည်း။ အမျိုးသမီးကောင်းတစ်ဦးသည် ဦးစွာပထမ နူးညံ့သိမ်မွေ့ကာ ကိုယ်ကျင့်တရားရှိရမည်၊ ပညာဗဟုသုတကြွယ်ဝကာ ယဉ်ကျေးရမည်၊ ချစ်စရာကောင်းပြီး ကိုယ်လုံးကိုယ်ပေါက် သေးသွယ် ကျစ်လျစ်ရမည်ဖြစ်ကာ အိမ်ထောင်ပြုပြီးနောက်တွင် မိသားစုထဲတွင်ရှိသည့် သက်ကြီးသက်ငယ်ဟူသမျှ လူတိုင်းကို ညည်းညူခြင်းမရှိဘဲ စောင့်ရှောက်ပေးရမည်ဟု ၎င်းတို့က ယုံကြည်ကြသည်။ အမျိုးသမီးများသည် အောက်ကျခံသူများသာ ဖြစ်သည်။ ဤသည်မှာ အရှေ့တိုင်းသားများက ဖန်တီးသည့် အမျိုးသမီးများ၏ ပုံရိပ်ဖြစ်သည်။ အမျိုးသမီးများအတွက် ၎င်းတို့တွင်ရှိသည့် သတ်မှတ်ထားသော စံနှုန်းများဖြစ်သည်။ ယခုတွင် အမျိုးသမီးများအတွက် အနောက်တိုင်းသားများ၏ သတ်မှတ်ထားသော စံနှုန်းများက မည်သည့်အရာများဖြစ်သည်ကို ကြည့်ကြစို့။ ဆိုလိုသည်မှာ ၎င်းတို့၏ အတွေးများနှင့် ရှုထောင့်များမှတစ်ဆင့် ၎င်းတို့ လေ့ကျင့်သင်ကြားပေးပြီး ထောက်ခံသည့်အရာများဖြစ်သည်။ အမျိုးသမီးများအနေဖြင့် အမှီအခိုကင်းသင့်သည်၊ လွတ်လပ်ကာ တန်းတူညီမျှဖြစ်သင့်သည်ဟု အနောက်တိုင်းသားများက ယုံကြည်ကြသည်။ ဤသည်တို့မှာ အခြေခံအားဖြင့် အနောက်အရပ်က ထောက်ခံသည့် အမျိုးသမီးများ၏ လုပ်ပိုင်ခွင့်များ ဖြစ်သည်။ ဤလုပ်ပိုင်ခွင့်များတွင် အမျိုးသမီးများအတွက် အခြေခံကျသော အဓိပ္ပာယ်ဖွင့်ဆိုချက်နှင့် သတ်မှတ်ချက်တစ်ခု ရှိသည်။ ဆိုလိုသည်မှာ ယင်းတို့က အမျိုးသမီးတစ်ဦး၏ ဘဝနေထိုင်မှုပုံစံနှင့် သွင်ပြင်အတွက် အခြေခံကျသော အယူအဆတစ်ခုကို တင်ပြသည်။ ဤအယူအဆမှာ အဘယ်နည်း။ အမျိုးသမီးများသည် အောက်ကျို့ခံသူများကဲ့သို့ တစ်နေ့လုံး မကျိုးနွံမနာခံသင့်၊ သနားဖွယ်မဖြစ်သင့်သကဲ့သို့ မလိမ္မာသင့်ကြပေဟူ၍ ဖြစ်သည်။ ဤသည်မှာ ဆိုးရွားပြီး အမျိုးသမီးများအနေဖြင့် သန်မာကာ ရဲရင့်ရမည်ဟု ၎င်းတို့ တွေးထင်ကြသည်။ ဤသည်တို့မှာ အနောက်တိုင်းသားများ၏ စိတ်နှလုံးများတွင် အမျိုးသမီးများအတွက် သတ်မှတ်ထားသော စံနှုန်းများ ဖြစ်သည်။ အမျိုးသမီးများအနေဖြင့် ၎င်းတို့ကို ကြိမ်းမောင်းရန် သို့မဟုတ် အမိန့်ပေးရန် အခြားသူများကို စောင့်ဆိုင်းရင်း၊ နေ့စဉ်နေ့တိုင်း အခက်အခဲဒုက္ခကို အနွံအတာခံစွာ ကျိုးနွံနေရင်း ရုပ်သေးရုပ်များကဲ့သို့ ဖြစ်ရန် မလိုအပ်ဟု ၎င်းတို့က ယုံကြည်ကြသည်။ ဤအတွက် မလိုအပ်ဟု ၎င်းတို့ တွေးထင်ကြသည်။ အမျိုးသမီးများအနေဖြင့် ၎င်းတို့၏ လုပ်ဆောင်ချက်များတွင် တက်ကြွရန်၊ အမှီအခိုကင်းပြီး ရဲဝံ့ရန် အနောက်တိုင်းသားများက ထောက်ခံကြသည်။ ငါတို့ နားလည်သည့်အရာသည် ၎င်းတို့၏ အတွေးနှင့် လုံးဝဥဿုံ ညီမျှကောင်းညီမျှနိုင်မည် မဟုတ်သည်မှာ အမှန်ဖြစ်သော်လည်း ဤသည်မှာ အခြေခံအားဖြင့် အရှေ့တိုင်းနှင့် အနောက်တိုင်း အမျိုးသမီးများကြား အဓိက ခြားနားချက် ဖြစ်သည်။ ဤအမြင်နှစ်ခုထဲတွင် မည်သည့်အရာ မှန်ကန်သနည်း။ (တစ်ခုမျှ မမှန်ပါ။) အမှန်တွင် ဤသည်မှာ မှန်ခြင်းနှင့် မှားခြင်းအကြောင်း မဟုတ်ပေ။ အရှေ့တိုင်း လူမှုနောက်ခံအောက်၊ ထိုသို့သော လူ့အသိုင်းအဝိုင်းအတွင်းတွင် ထိုကဲ့သို့ သင် အသက်ရှင်ရမည်ဖြစ်သည်။ သင် အလိုရှိလျှင် ပုန်ကန်၍ရနိုင်မည်လော။ မိသားစုတစ်စုအတွင်းတွင် သင် ပုန်ကန်လျှင် အသက်အန္တရာယ်ရှိသည်။ အနောက်အရပ်တွင် အနောက်တိုင်း အမျိုးသမီးတစ်ဦး လုပ်ဆောင်သကဲ့သို့ သင် အသက်ရှင်နိုင်သည်။ သို့သော် သင် မည်သို့ အသက်ရှင်သည်ဖြစ်စေ၊ မည်သည့် လူမှုနောက်ခံအောက် သို့မဟုတ် မည်သည့် လူ့အသိုင်းအဝိုင်းတွင် ရှိသည်ဖြစ်စေ မည်သည့်အမြင်သည် သမ္မာတရားနှင့် ကိုက်ညီသနည်း။ (ထိုအရာများထဲမှ တစ်ခုမျှ သမ္မာတရားနှင့် မကိုက်ညီပါ။) မည်သည့်အမြင်မျှ သမ္မာတရားနှင့် မကိုက်ညီ၊ ယင်းတို့နှစ်ခုလုံးက ထိုသမ္မာတရားကို ချိုးဖောက်၏။ အဘယ်ကြောင့် ဤအရာကို ငါ ပြောသနည်း။ အရှေ့တိုင်းသားများက အမျိုးသမီးများကို အမြဲ လိမ္မာရန်၊ နာခံမှုသုံးရပ်နှင့် အကျင့်ကောင်းလေးပါးကို ပုံဖော်ရန်၊ ကိုယ်ကျင့်တရားရှိပြီး နူးညံ့သိမ်မွေ့ရန် အလိုရှိကြသည်။ မည်သည့် ရည်ရွယ်ချက်အတွက်နည်း။ ၎င်းတို့ကို ထိန်းချုပ်ရန် လွယ်ကူစေဖို့ ဖြစ်သည်။ ဤသည်မှာ အရှေ့တိုင်းရိုးရာ ယဉ်ကျေးမှုမှ ကြီးထွားလာပြီးဖြစ်သည့် သေနိုင်လောက်အောင် ပြင်းထန်သော သဘောတရားတစ်ခု ဖြစ်ပြီး နောက်ဆုံးတွင် အမျိုးသမီးများအား ၎င်းတို့ ကိုယ်ပိုင် ဦးတည်ချက် သို့မဟုတ် စိတ်ကူးများမရှိဘဲ ဘဝများကို အသက်ရှင်စေလျက် လူတို့ကို အမှန်တကယ် ထိခိုက်နစ်နာစေသောအရာ ဖြစ်သည်။ ဤအမျိုးသမီးများက မည်သည့်အရာ ၎င်းတို့ လုပ်ဆောင်သင့်သည်၊ မည်သို့ လုပ်ဆောင်ရမည် သို့မဟုတ် မည်သည့် လုပ်ရပ်များက မှန်ကန်သည် သို့မဟုတ် မှားယွင်းသည်ဟူသည်တို့ကို မသိကြချေ။ ၎င်းတို့သည် ၎င်းတို့၏ ဘဝများကိုပင် မိမိတို့ မိသားစုများထံ ပေးအပ်ကြသည်။ သို့သော် လုံလောက်အောင် လုပ်ဆောင်ခြင်း မရှိသေးဟု ခံစားကြဆဲဖြစ်သည်။ ဤသည်မှာ အမျိုးသမီးများအတွက် ထိခိုက်နစ်နာမှုတစ်မျိုး ဖြစ်သလော။ (ဟုတ်ပါသည်။) ၎င်းတို့ ပျော်မွေ့ခံစားသင့်သည့် အခွင့်အရေးဖြစ်သည့် မိမိတို့ကိုယ်ပိုင် အခွင့်အရေးများ ယူဆောင်သွားခြင်း ခံရသည့်အခါတွင်ပင် ၎င်းတို့ မခုခံကြချေ။ အဘယ်ကြောင့် မခုခံကြသနည်း။ ၎င်းတို့က “ခုခံခြင်းသည် မှား၏၊ ကိုယ်ကျင့်တရားမရှိခြင်းဖြစ်သည်။ ထိုထိုသောသူတို့ကို ကြည့်ပါလေ၊ သူတို့သည် ကျွန်ုပ်ထက် များစွာ သာ၍ ကောင်းအောင် လုပ်​ဆောင်ကြပြီး များစွာ သာ၍ ဆင်းရဲဒုက္ခခံပြီးဖြစ်သည့်တိုင် မည်သည့်အခါတွင်မျှ မညည်းညူပါ”ဟု ပြောကြသည်။ အဘယ်ကြောင့် ဤသို့ ၎င်းတို့ တွေးကြမည်နည်း။ (၎င်းတို့သည် ရိုးရာယဉ်ကျေးမှုဆိုင်ရာ အတွေး၏ လွှမ်းမိုးခြင်းခံကြရသည်။) ၎င်းတို့အတွင်းတွင် အမြစ်တွယ်ပြီးဖြစ်ကာ ကြီးမားသည့် ဆင်းရဲဒုက္ခဖြစ်စေပြီးဖြစ်သည်မှာ ဤရိုးရာယဉ်ကျေးမှု ဖြစ်သည်။ ၎င်းတို့သည် ဤညှဉ်းဆဲမှုမျိုးကို အဘယ်သို့ဖြစ်ပြီး သည်းခံနိုင်ကြသနည်း။ ဤညှဉ်းဆဲမှုမျိုးက နာကျင်ဖွယ်ဖြစ်ကြောင်း၊ ၎င်းတို့ကို အကူအညီမဲ့စေပြီး ၎င်းတို့၏ နှလုံးသားများကို နာကျင်စေကြောင်း ကောင်းစွာ အပြည့်အဝ သိကြသည်။ ထို့ကြောင့် အဘယ်သို့ဖြစ်ပြီး ထိုအရာကို ၎င်းတို့ ခံယူနိုင်ကြသေးသနည်း။ အမှန်တကယ်ဖြစ်သော အကြောင်းရင်းမှာ အဘယ်နည်း။ ဤသည်မှာ ၎င်းတို့၏ လူမှုနောက်ခံဖြစ်သောကြောင့် ၎င်းတို့ ရုန်းထွက်လွတ်မြောက်နိုင်ခြင်းမရှိဘဲ ထိုအရာကို အောက်ကျို့စွာ ကြိတ်မှိတ်လက်ခံရုံသာ လက်ခံကြသည်။ ဤသည်မှာလည်း ပုဂ္ဂလဓိဋ္ဌာန်ကျကျ ၎င်းတို့ ခံစားရပုံဖြစ်သည်။ ၎င်းတို့သည် သမ္မာတရား သို့မဟုတ် အမျိုးသမီးများက ဂုဏ်သိက္ခာဖြင့် မည်သို့ အသက်ရှင်ရမည် သို့မဟုတ် အမျိုးသမီးများအတွက် အသက်ရှင်ရန် မှန်ကန်သည့် နည်းလမ်းကို နားမလည်ကြပေ။ မည်သူကမျှ ဤအရာများကို ၎င်းတို့အား မပြောခဲ့ကြပေ။ ၎င်းတို့ သိသရွေ့မှာ အမျိုးသမီးများ၏ ကျင့်ကြံပြုမူခြင်းနှင့် လုပ်ဆောင်ချက်များအတွက် စံသတ်မှတ်ချက်မှာ အဘယ်နည်း။ ရိုးရာယဉ်ကျေးမှု ဖြစ်သည်။ မျိုးဆက်များတစ်လျှောက် လက်ဆင့်ကမ်းလာပြီးဖြစ်သည့်အရာသည် မှန်ကန်သည်ဟုလည်းကောင်း၊ တစ်စုံတစ်ဦးက ထိုအရာကို ချိုးဖောက်လျှင် ၎င်းတို့၏ အသိစိတ်က ရှုတ်ချခံရသင့်သည်ဟုလည်းကောင်း ၎င်းတို့ တွေးထင်ကြသည်။ ဤသည်မှာ ၎င်းတို့၏ “စံသတ်မှတ်ချက်” ဖြစ်သည်။ သို့သော် ဤစံသတ်မှတ်ချက်သည် အမှန်တကယ် မှန်ကန်သလော။ ယင်းကို ကိုးကားသည့် မျက်တောင်အဖွင့်အပိတ်ဖြင့် ထားရှိသင့်သလော။ (ထားရှိသင့်ပါသည်။) ဤစံသတ်မှတ်ချက်သည် သမ္မာတရားနှင့် မကိုက်ညီပေ။ ဤအတွေးနှင့် ရှုထောင့်မျိုး၏ ထိန်းချုပ်မှုအောက်တွင် ရှိသော တစ်စုံတစ်ဦး၏ အပြုအမူသည် မည်မျှ လက်ခံခြင်းခံရသည်ဖြစ်စေ၊ မည်မျှ နှစ်သက်စရာဖြစ်သည်ဖြစ်စေ ထိုအရာသည် အမှန်တကယ် စံသတ်မှတ်ချက်တစ်ခု ဖြစ်သလော။ ထိုအရာသည် သမ္မာတရားနှင့် လူ့သဘာဝတို့ကို ဆန့်ကျင်သဖြင့် စံသတ်မှတ်ချက် မဟုတ်ပေ။ အချိန်ကြာမြင့်စွာပင် အရှေ့တိုင်းရှိ အမျိုးသမီးများသည် မိမိတို့ မိသားစုများတစ်ခုလုံးကို ပြုစုစောင့်ရှောက်ခဲ့ကြရပြီး သေးငယ်သော အရေးမပါလှသည့် ကိစ္စများအားလုံးအတွက် တာဝန်ရှိခဲ့ကြသည်။ ဤသည်မှာ တရားမျှတသလော။ (တရားမျှတခြင်းမရှိပါ။) သို့ဆိုလျှင် ထိုအရာကို ၎င်းတို့က အဘယ်သို့ဖြစ်ပြီး သည်းခံနိုင်ကြသနည်း။ အဘယ်ကြောင့်ဆိုသော် ၎င်းတို့သည် ဤအတွေးနှင့် ရှုထောင့်မျိုး၏ ချည်နှောင်ခြင်းခံကြရသောကြောင့် ဖြစ်သည်။ ထိုအရာကို ၎င်းတို့၏ သည်းခံနိုင်စွမ်းက ထိုအရာသည် လုပ်ဆောင်ရန် မှန်သောအရာ ဖြစ်ကြောင်းနှင့် ၎င်းတို့ ခါးစည်းသာခံမည်ဆိုလျှင် ရိုးရာယဉ်ကျေးမှု စံနှုန်းများကို ပြည့်မီနိုင်ကြလိမ့်မည်ဟု စိတ်ထဲတွင် ၈၀% သေချာကြသည်ကို ညွှန်ပြပေသည်။ ထို့ကြောင့် ၎င်းတို့သည် ထိုဦးတည်ချက်ဆီသို့ ထိုစံနှုန်းများဆီသို့ ပြေးနေကြခြင်း ဖြစ်သည်။ ထိုအရာမှားယွင်းကြောင်းနှင့် ၎င်းတို့ မလုပ်ဆောင်သင့်ကြောင်း၊ လူ့သဘာဝနှင့် ကိုက်ညီခြင်းမရှိကြောင်း၊ လူ့သဘာဝနှင့်လည်းကောင်း၊ သမ္မာတရားနှင့်လည်းကောင်း ဆန့်ကျင်ကြောင်း စိတ်ထဲတွင် ၎င်းတို့ တွေးမိခဲ့လျှင် ထိုအရာကို ၎င်းတို့ လုပ်နိုင်ဦးမည်လော။ (လုပ်နိုင်မည်မဟုတ်ပါ။) ထိုလူများထံမှ ထွက်ပြေးပြီး ၎င်းတို့၏ ကျေးကျွန်များမဖြစ်မည့် နည်းလမ်းတစ်ခုကို တွေးကြရမည် ဖြစ်သည်။ သို့သော် အမျိုးသမီးအများစုက ဤအရာကို လုပ်ဝံ့ကြမည် မဟုတ်။ ၎င်းတို့ မည်သည့်အရာကို စဉ်းစားကြသနည်း။ မိမိတို့၏ အသိုင်းအဝိုင်းမရှိဘဲ အသက်ရှင်သန်နိုင်မည်ဖြစ်သော်လည်း ၎င်းတို့ စွန့်ခွာလျှင် ဆိုးရွားသည့် အမည်းစက်ကို သယ်ဆောင်ရမည်ဖြစ်ကာ အကျိုးဆက်အချို့ကို ခံစားရမည်ဟူ၍ ဖြစ်သည်။ ထိုအရာကို ချိန်ဆပြီးနောက်တွင် ထိုအရာကို ၎င်းတို့ လုပ်ဆောင်ရမည်ဆိုလျှင် ၎င်းတို့ ကိုယ်ကျင့်တရားမရှိပုံနှင့်ပတ်သက်၍ ၎င်းတို့၏ လုပ်ဖော်ကိုင်ဖက်များက အတင်းပြောကြမည်၊ လူ့အဖွဲ့အစည်းက နည်းလမ်းအချို့ဖြင့် ၎င်းတို့ကို ရှုတ်ချကြမည်ဖြစ်ပြီး ၎င်းတို့နှင့်ပတ်သက်၍ ထင်မြင်ယူဆချက်အချို့ ရှိမည်ဖြစ်ကာ ဤအရာအားလုံးက ဆိုးရွားသည့် အကျိုးဆက်များ ယူဆောင်လာမည်ဟု တွေးထင်ကြသည်။ အဆုံးတွင် ထိုအရာကို ၎င်းတို့ အချိန်ယူစဉ်းစားပြီး “သည်းခံခြင်းသည်သာ ပိုကောင်းသည်။ မဟုတ်လျှင်၊ ရှုတ်ချသည့် ဝန်ထုပ်က ငါ့ကို ဖျက်ဆီးလိမ့်မည်”ဟု တွေးကြသည်။ ဤသည်မှာ မျိုးဆက်များတစ်လျှောက် အရှေ့တိုင်းအမျိုးသမီးများ ဖြစ်သည့်ပုံစံ ဖြစ်သည်။ ဤကောင်းမွန်သည့် ကျင့်ကြံပြုမူခြင်းအားလုံး၏ နောက်ကွယ်တွင် မည်သည့်အရာကို ၎င်းတို့ သည်းညည်းခံရမည်နည်း။ ၎င်းတို့၏ လူသား ဂုဏ်သိက္ခာနှင့် အခွင့်အရေးများ ပိတ်ပင်ခံရခြင်း ဖြစ်သည်။ ဤအတွေးများနှင့် အမြင်များသည် သမ္မာတရားနှင့် ကိုက်ညီကြသလော။ (မကိုက်ညီပါ။) သမ္မာတရားနှင့် မကိုက်ညီကြပေ။ ၎င်းတို့သည် ၎င်းတို့၏ လူ့ဂုဏ်သိက္ခာနှင့် အခွင့်အရေးများ ပိတ်ပင်ခံရပြီးဖြစ်ကာ ၎င်းတို့၏ တည်ကြည်မှု၊ ၎င်းတို့၏ အမှီအခိုကင်းသော အသက်ရှင်နေထိုင်မှုနှင့် စိတ်ကြိုက်လွတ်လပ်စွာတွေးခေါ်ခွင့်များနှင့် ၎င်းတို့၏ စကားပြောပိုင်ခွင့်များနှင့် မိမိတို့၏ ကိုယ်ပိုင် လိုအင်ဆန္ဒများ ဖော်ပြပိုင်ခွင့်များ ဆုံးရှုံးသွားကြပြီးဖြစ်သည်။ ၎င်းတို့ လုပ်ဆောင်သမျှတိုင်းသည် အိမ်တွင်ရှိသည့် လူများအတွက်ဖြစ်သည်။ ဤအရာကို လုပ်ဆောင်ရာတွင် ၎င်းတို့၏ ရည်ရွယ်ချက်မှာ အဘယ်နည်း။ ရိုးရာယဉ်ကျေးမှုက အမျိုးသမီးများအပေါ် တောင်းဆိုသည့် စံနှုန်းများကို ပြည့်မီရန်နှင့် အခြားသူများက ၎င်းတို့ကို ဇနီးကောင်းများနှင့် လူကောင်းများအဖြစ် ခေါ်ဆိုလျက် ချီးမွမ်းစေရန် ဖြစ်သည်။ ဤသည်မှာ ညှဉ်းဆဲမှုတစ်မျိုး ဖြစ်သည် မဟုတ်လော။ (ဟုတ်ပါသည်။) ဤတွေးခေါ်မှု နည်းလမ်းသည် သင့်တင့်လျောက်ပတ်သလော၊ လွဲချော်သလော။ (လွဲချော်ပါသည်။) သမ္မာတရားနှင့် ကိုက်ညီသလော။ (မကိုက်ညီပါ။) ဘုရားသခင်သည် လူသားမျိုးနွယ်အတွက် လွတ်လပ်စွာ ဆုံးဖြတ်ပိုင်ခွင့် ဖန်ဆင်းခဲ့ပြီး ဤလွတ်လပ်စွာ ဆုံးဖြတ်ပိုင်ခွင့်မှ ဖြစ်လာသည့် အတွေးများမှာ အဘယ်နည်း။ ယင်းတို့သည် လူ့သဘာဝနှင့် ကိုက်ညီသလော။ ဤအတွေးများသည် အနည်းဆုံးအနေဖြင့် လူ့သဘာဝနှင့် ကိုက်ညီရမည်။ ဤအရာအပြင် ဘုရားသခင်သည် လူတို့အနေဖြင့် ၎င်းတို့ အသက်ရှင်နေထိုင်မှု လမ်းကြောင်းတွင် လူများ၊ ဖြစ်ရပ်များနှင့် အမှုအရာများအားလုံးအပေါ် မှန်ကန်သည့် အမြင်များနှင့် သိနားလည်မှုများ ရှိရန်၊ ထို့နောက်တွင် အသက်ရှင်ကာ ဘုရားသခင်ကို ကိုးကွယ်ဖို့ မှန်ကန်သည့် လမ်းကြောင်းကို ရွေးချယ်ကြရန်လည်း ရည်ရွယ်ပေသည်။ ဤသို့ အသက်ရှင်သည့် ဘဝသည် ဘုရားသခင်က ပေးထားခြင်းဖြစ်ကာ ပျော်မွေ့ခံစားသင့်သည်။ သို့သော် လူတို့သည် ဤရိုးရာယဉ်ကျေးမှုများနှင့် ကိုယ်ကျင့်တရား ကျမ်းဂန်များဟု ခေါ်သောအရာများဖြင့် ၎င်းတို့ ဘဝတစ်ခုလုံးတွင် ကန့်သတ်ခြင်းခံရ၊ ချည်နှောင်ခြင်းခံရကာ လွဲချော်စေခြင်းခံရပြီး နောက်ဆုံးတွင် မည်သည့်အရာ ဖြစ်လာကြသနည်း။ ရိုးရာယဉ်ကျေးမှု၏ ရုပ်သေးရုပ်များ ဖြစ်လာကြသည်။ ဤအရာသည် သမ္မာတရားကို လူတို့ နားမလည်ခြင်းအားဖြင့် ဖြစ်သည် မဟုတ်လော။ (ဟုတ်ပါသည်။) အနာဂတ်တွင် ဤလမ်းကြောင်းကို လျှောက်ရန် သင်တို့ ရွေးချယ်ကြမည်လော။ (ရွေးချယ်မည် မဟုတ်ပါ။) သို့ဆိုလျှင် မည်သည့်အရာကို သင်တို့ လုပ်ဆောင်သင့်သနည်း။ သင်က “ယင်းတို့ကို ကျွန်ုပ် တိုက်ခိုက်မည်” သို့မဟုတ် “ယင်းတို့ကို ကျွန်ုပ် အလုပ်အကျွေးပြုတော့မည် မဟုတ်ပါ။ ကျွန်ုပ်တွင် လူ့အခွင့်အရေးများရှိပြီး ကျွန်ုပ်၏ တည်ကြည်မှုရှိသည်”ဟု ပြောသည် ဆိုပါစို့။ ဤသည်မှာ အဆင်ပြေသလော။ (မပြေပါ။) ဤသည်မှာ အဆင်မပြေပေ။ ဤသည်မှာ တစ်ဖက်စွန်းမှ အခြားတစ်ဖက်စွန်းသို့ သွားခြင်းဖြစ်ပြီး ဘုရားသခင်ကို သက်သေခံနေခြင်း သို့မဟုတ် သူ့ကို ဘုန်းထင်ရှားစေခြင်း မဟုတ်။ ထို့ကြောင့် သင် မည်သို့ ပြုမူဆောင်ရွက်သင့်သနည်း။ (စည်းမျဉ်းများနှင့်အညီဖြစ်သည်။) စည်းမျဉ်းများနှင့်အညီ ပြုမူဆောင်ရွက်ရန်မှာ အမှန်ပင်ဖြစ်ပြီး ဘုရားသခင်ကို ယုံကြည်လျှင် ၎င်းတို့ကို ညီအစ်ကို မောင်နှမများကဲ့သို့လည်းကောင်း၊ မယုံကြည်လျှင် ဘာသာတရား မရှိသောသူများကဲ့သို့လည်းကောင်း ဆက်ဆံလျက် လူတိုင်းကို စည်းမျဉ်းများနှင့်အညီ ဆက်ဆံသင့်သည်။ ၎င်းတို့အတွက် သင့်ဘဝကို စတေးခြင်းအားဖြင့် မိမိကိုယ်ကို ထိခိုက်နစ်နာအောင်လုပ်ရန်၊ သင်၏ တည်ကြည်မှုကို လွဲချော်စေရန် သို့မဟုတ် သင်၏ ဂုဏ်သိက္ခာနှင့် လုပ်ပိုင်ခွင့်များကို စွန့်ရန် မလိုအပ်ပေ။ ၎င်းတို့အနေဖြင့် ထိုအရာနှင့် မထိုက်တန်ကြပေ။ ဤလောကတွင် သင့်ဘဝအသုံးခံခြင်းနှင့် ထိုက်တန်သည့်သူတစ်ဦးတည်းသာ ရှိသည်။ အဘယ်သူနည်း။ (ဘုရားသခင်ဖြစ်သည်။) အဘယ်ကြောင့်နည်း။ အဘယ်ကြောင့်ဆိုသော် ဘုရားသခင်သည် သမ္မာတရားဖြစ်ပြီး သူ၏ နှုတ်ကပတ်တော်များသည် လူ၏ တည်ရှိခြင်း၊ ကျင့်ကြံပြုမူခြင်းနှင့် လုပ်ဆောင်ချက်များအတွက် စံသတ်မှတ်ချက်ဖြစ်သောကြောင့် ဖြစ်သည်။ သင့်ထံတွင် ဘုရားသခင်နှင့် ဘုရားနှုတ်ကပတ်တော်များ ရှိသရွေ့ သင် သွေဖည်မည်မဟုတ်သကဲ့သို့ သင် ကျင့်ကြံပြုမူကာ ဆောင်ရွက်ပုံတွင် မှန်ကန်တိကျလိမ့်မည် ဖြစ်သည်။ ဤသည်မှာ ကယ်တင်ခံရပြီးသည်နှင့် တစ်စုံတစ်ဦးအပေါ် ဘုရားနှုတ်ကပတ်တော်များက စွမ်းဆောင်ရရှိသည့် အဆုံးစွန်သော အကျိုးတရား ဖြစ်သည်။

“သမ္မာတရားသည် အဘယ်အရာဖြစ်သနည်း”ဟူသည်မှာ ကျယ်ပြန့်လွန်းသော အကြောင်းအရာတစ်ခု ဖြစ်သည်။ ဥပမာအနည်းငယ်ကို ငါတို့ ယခုတင်ပေးခဲ့ကြသည်။ ယင်းတို့ထဲမှ တစ်ခုမှာ ဇီးကွက်များကို သဘောထားပုံ ဖြစ်သည်။ အခြား မည်သည့် ဥပမာများ ရှိသနည်း။ (အရှေ့တိုင်းသားများက အနောက်တိုင်းသားများ ကော်ဖီသောက်ခြင်းကို အတုခိုးခြင်းဖြစ်သည်။) (အမျိုးသမီးများအတွက် အရှေ့တိုင်းသားများနှင့် အနောက်တိုင်းသားများ၏ သတ်မှတ်ထားသော စံနှုန်းများဖြစ်သည်။) ဤသည်တို့မှာ အသိသာအထင်ရှားဆုံးသော ဥပမာများဖြစ်သည်။ ထို့ကြောင့် အမျိုးမျိုးသော အရာများအပေါ် အရှေ့တိုင်းနှင့် အနောက်တိုင်း လူတို့၏ အမြင်များကြားတွင်၊ မည်သည့်အရာသည် စံသတ်မှတ်ချက် ဖြစ်သနည်း။ (တစ်ခုမျှ မဟုတ်ပါ။) တစ်ခုမျှတွင် သမ္မာတရားမပါဝင်ပေ။ ယင်းတို့နှစ်ခုလုံးက လူသား အမြင်များနှင့် အယူအဆများဖြစ်သည်။ သာ၍ တိကျစွာပြောရလျှင် ယင်းတို့နှစ်ခုလုံးသည် မှားယွင်းသော ရှုထောင့်များနှင့် မှားယွင်းပြီး အဓိပ္ပာယ်မဲ့သော အရာများ ဖြစ်သည်။ ယင်းတို့သည် စံသတ်မှတ်ချက်များ မဟုတ်၊ လူတို့ကို ထိခိုက်နစ်နာစေသည့် စာတန်၏ နည်းဗျူဟာများ၊ သဘောတရားများနှင့် အတွေးအခေါ်များ ဖြစ်သည်။ ထိုအရာနှင့်ပတ်သက်၍ ဤသို့ မိတ်သဟာယပြုပြီးနောက်တွင် ဤကိစ္စရပ်ကို အနည်းငယ်သာ၍ သင်တို့ နားလည်ကြသလော။ (နားလည်ပါသည်။) ဤအရာကို ငါ မပြောခဲ့လျှင် သင်တို့အနေဖြင့် တစ်နေ့တွင် ကော်ဖီသောက်ခြင်းနှင့် ဟန်ဘာဂါများ စားခြင်းဖြင့် အနောက်တိုင်းသားများကို အတုယူလျက် အတုခိုးရန် စဉ်းစားမိကောင်းစဉ်းစားမိနိုင်သည်။ ယင်းသည် စည်းမျဉ်းများနှင့် ကိုက်ညီသလော။ နေ့စဉ် အနောက်တိုင်း အစားအစာကို သင် စားလျှင်ပင် သမ္မာတရားကို မလိုက်စားပါက အချည်းနှီးသာဖြစ်လိမ့်မည်။ သင်သည် ကျင့်ကြံပြုမူပုံအတွက် စံသတ်မှတ်ချက် ရှိဦးမည်မဟုတ်။ အဓိကသော့ချက်မှာ သမ္မာတရားကို သင် ရှာဖွေကာ စည်းမျဉ်းများအတိုင်း ပြုမူဆောင်ရွက်နိုင်ခြင်း ရှိမရှိဖြစ်သည်။ ဤသည်မှာ သင့်အတွက် အကျိုးရှိပေသည်။ ဤသို့ ငါ မိတ်သဟာယပြုခြင်းမှတစ်ဆင့် သမ္မာတရားနှင့် စံသတ်မှတ်ချက်များအပေါ် သိနားလည်မှုအချို့ သင်တို့ ရှိကြသလော။ (ရှိပါသည်။) လူတို့၏ ရိုးရာယဉ်ကျေးမှု သို့မဟုတ် ကိုယ်ကျင့်တရား စံသတ်မှတ်ချက်များအတွင်းတွင် သမ္မာတရား ရှိသလော။ (မရှိပါ။) ကိုယ်ကျင့်တရား ကျမ်းဂန်များတွင် သမ္မာတရား ရှိသလော။ (မရှိပါ။) ဘုရားနှုတ်ကပတ်တော်များက သမ္မာတရားဖြစ်ကြောင်း သင်တို့ ယခု သေချာနိုင်ပြီလော။ (သေချာနိုင်ပါပြီ။) သူ၏ နှုတ်ကပတ်တော်များက သမ္မာတရားဖြစ်ကြောင်း အတည်ပြုပြီးနောက်တွင် သင် စဉ်းစားရမည်။ ဘုရားနှုတ်ကပတ်တော်များက အဘယ်အရာနည်း။ သူ၏ နှုတ်ကပတ်တော်များတွင် သတ်မှတ်ထားသော စည်းမျဉ်းများမှာ အဘယ်နည်း။ လူကို သူ ပြောခဲ့သည့် စံသတ်မှတ်ချက်များမှာ အဘယ်နည်း။ ဘုရားနှုတ်ကပတ်တော်များနှင့် ကိုက်ညီရန်အလို့ငှာ ၎င်းသည် မည်သို့ တိကျစွာ ပြုမူဆောင်ရွက်သင့်ပြီး ဤအရာကို လုပ်ဆောင်ခြင်းအတွက် မှန်ကန်သည့် စည်းမျဉ်းများမှာ အဘယ်နည်း။ ဤသည်မှာ သင် ရှာဖွေရမည့်အရာဖြစ်သည်။ သို့သော် ဤအကြောင်းအရာနှင့်ပတ်သက်၍ ယခု ထိုမျှသာဖြစ်သည်။

ဖြည့်စွက်ချက်

“ရှောင်းဂျာအသက်တာ၏ တစ်နေ့တာ”

နောက်ထပ်အကြောင်းအရာကို သွားကြစို့။ မည်သည့်အရာ ဖြစ်လိမ့်မည်ထင်သနည်း။ ပုံပြင်ဇာတ်လမ်းတစ်ပုဒ်ကို ငါ ပြောသင့်သည်မှာ သေချာသလောက်ဖြစ်သည်။ ပုံပြင်ဇာတ်လမ်းများကလည်း သမ္မာတရားနှင့်လည်းကောင်း၊ လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက်နှင့်လည်းကောင်း ပတ်သက်သည်။ ဤပုံပြင်ဇာတ်လမ်းက သမ္မာတရားနှင့်လည်းကောင်း၊ လူသား ပြုမူနေထိုင်မှုအတွက် စံသတ်မှတ်ချက်နှင့်လည်းကောင်း မည်သည့်ပတ်သက်မှု ရှိသည်ကို နားထောင်လော့။ ထိုပုံပြင်ဇာတ်လမ်းက ရှောင်းဂျာအသက်တာ၏ တစ်နေ့တာအကြောင်းကို ပြောသည်။ ငါတို့၏ အဓိကဇာတ်ကောင်မှာ ရှောင်းဂျာဖြစ်ပြီး အကြမ်းဖျင်းအနေဖြင့် ပုံပြင်ဇာတ်လမ်းသည် အချိန်မည်မျှကြာအောင် ဖြစ်ပျက်သနည်း။ (တစ်နေ့တာ ဖြစ်သည်။) တစ်နေ့တာဖြစ်၏။ လူအချို့က “တစ်နေ့တာ အဖြစ်အပျက်များသည် ပြောပင်ပြောထိုက်သလော”ဟု ပြောကောင်း ပြောနိုင်သည်။ ကောင်းပြီ၊ သင် ပြောသည့်အရာအပေါ် မူတည်၏။ ထိုအရာသည် အတင်းအဖျင်းနှင့် အမှန်၊ အမှားချည်းသာဖြစ်လျှင် မပြောထိုက်ပေ။ သို့သော် ထိုအရာက သမ္မာတရားနှင့် ပတ်သက်လျှင်၊ တစ်နေ့တာကိုမဆိုထားနှင့်၊ တစ်မိနစ်၏ အဖြစ်အပျက်များပင်လျှင် ပြောထိုက်ပေသည်၊ မှန်ပါသလော။ (မှန်ပါသည်။)

ရှောင်းဂျာသည် လိုက်စားမှုများနှင့်ပတ်သက်၍ စိတ်ပြင်းပြကာ သူ၏ တာဝန်ထမ်းဆောင်ခြင်းနှင့်ပတ်သက်၍ စိတ်ထက်သန်သောသူတစ်ဦးဖြစ်သည်။ ပြီးလျှင် သူ၏ ပုံပြင်ဇာတ်လမ်းမှာ သူ အိပ်ရာထပြီးနောက် မနက်ခင်းတစ်ခု အစောပိုင်းတွင် အစပြုသည်။ အိပ်ရာထ၊ ဘုရားနှုတ်ကပတ်တော် ဖတ်ရှုကာ သူ၏ ဝတ်ပြုခြင်းများ လက်တွေ့လုပ်ဆောင်ပြီးနောက်တွင် ရှောင်းဂျာသည် မနက်စာစားရန် ဦးတည်သွားပြီး ယာဂုတစ်ခွက်နှင့် ဟင်းသီးဟင်းရွက်အချို့ကို ယူလိုက်သည်။ ထို့နောက် ကြက်ဥအချို့ကို သူ မြင်ပြီး “ငါ နှစ်လုံးယူသင့်တယ်။ တစ်နေ့ ကြက်ဥနှစ်လုံးက လုံလောက်တဲ့ အာဟာရပဲ”ဟု တွေးလေသည်။ သို့သော် သူ လက်လှမ်းလိုက်ချိန်တွင်ပင် “နှစ်လုံးယူရမလား ဒါမှမဟုတ် တစ်လုံးယူရမလား။ ငါနှစ်လုံးယူတာ တခြားလူတွေမြင်ရင် ကောင်းမှာမဟုတ်ဘူး။ အရမ်းလောဘကြီးရာ ရောက်သလို ငါ အစားကြီးသူတစ်ယောက်ပဲလို့ တခြားလူတွေ ထင်မှာ။ တစ်လုံးထဲ ယူတာ ပိုကောင်းပါတယ်လေ”ဟု ချီတုံချတုံဖြစ်သွားသည်။ နောက်တစ်ကြိမ် လက်လှမ်းကာ ကြက်ဥတစ်လုံး မကောက်ကိုင်မီ သူ၏လက်ကို သူ ရုတ်လိုက်သည်။ ထိုအချိန်တွင်ပင် အခြားတစ်စုံတစ်ဦးက ကြက်ဥတစ်လုံးကို လာယူပြီး ထိုသူက ထိုသို့လုပ်ဆောင်စဉ် ရှောင်းဂျာ ရင်ထိတ်သွားသည်။ သူက “တကယ်တော့၊ ကြက်ဥတွေ မစားတာ အကောင်းဆုံးပဲ။ ငါ့မှာ ယာဂုနဲ့ ဟင်းသီးဟင်းရွက်တွေအပြင် မန်ထိုပေါက်စီတချို့လည်း ရထားပြီးပြီ။ အဲဒါ မနက်စာအတွက် လုံလောက်ပါတယ်။ ငါ အရမ်းလောဘမကြီးသင့်ဘူး။ ပြီးတော့ ဘာလို့ ကြက်ဥတွေကိုပဲ စားချင်ရတာလဲ။ တခြားလူတွေမြင်ရင် မကောင်းလိုက်တာ။ အဲဒါက မွေ့လျော်ခံစားတာ မဟုတ်လား။ ငါ တစ်လုံးမှ မယူတော့ဘူး”ဟု တွေးလေသည်။ ထိုသို့တွေးရင်းဖြင့် ရှောင်းဂျာက ကြက်ဥကို ပြန်ထားပြီး မနက်စာစားပြီးနောက် မိနစ်အနည်းငယ်အကြာတွင် သူ၏ တာဝန်ကို စတင်ထမ်းဆောင်သည်။ သူသည် လက်ထဲတွင်ရှိသည့် အလုပ်တာဝန်များဖြင့် တစ်ခုပြီးတစ်ခု ပြီးအောင်လုပ်ရင်း အလုပ်များခဲ့သည်။ အချိန်က မြန်ဆန်စွာ ကုန်ဆုံးသွားပြီး တစ်ခဏအတွင်း နေ့လယ်စာစားချိန်ရောက်သွားသည်။ အခြားလူတိုင်း ထမင်းစားဖို့ သွားကြသော်လည်း ရှောင်းဂျာက သူ၏ နာရီကို ကြည့်ပြီး နေ့လယ် ၁၂:၄၀ ဖြစ်သည်ကို သူ မြင်ရသည်။ “ခဏနေပါဦး။ တခြားလူတိုင်းက ထမင်းစားဖို့ သွားကြတဲ့အချိန်မှာ ငါ စားဖို့ လောမကြီးသင့်ဘူး။ တခြားလူတိုင်းနဲ့ ငါ အလောတကြီး ထွက်သွားရင် ငါက သူတို့လိုပဲ ဖြစ်သွားမှာဖြစ်ပြီး အစားကြီးတဲ့ပုံပေါက်မှာ မဟုတ်လား။ ငါ အချိန်နည်းနည်း ထပ်စောင့်လိုက်မယ်” ဟု တွေးမိသည်။ သူ လုပ်နေသည့်အရာကို ဆက်လုပ်လိုက်သည်။ သို့သော် သူ၏ ဗိုက်က သူ့ကို မှန်းချက်နှင့်နှမ်းထွက်မကိုက်ဖြစ်စေပြီး အသံ စ၍မြည်လာသည်။ သူသည် သူ၏ ဗိုက်ကို ကိုင်လိုက်ပြီး “ငါ ဆာနေပြီ။ ဒီနေ့ နေ့လယ်စာက ဘာများလဲ။ အသားနည်းနည်းများ ပါနိုင်မလား။ ငါ အသားနည်းနည်း စားလို့ရရင် သိပ်ကောင်းမှာပဲ”ဟု တွေးလျက် ကွန်ပျူတာကို ငေါင်ပြီး ကြည့်မိခဲ့သည်။ သူ တွေးနေစဉ် သူ၏ ဗိုက်က အသံဆက်မြည်နေပြီး ကြီးစွာသော အခက်အခဲဖြစ်နေသည့်ကြားမှ အခြားလူတိုင်းက နေ့လယ်စာစားရာမှ ပြန်လာကြသည်အထိ သူ စောင့်ဆိုင်းနိုင်ခဲ့သည်။ တစ်စုံတစ်ဦးက “မင်း ဘယ်လိုဖြစ်ပြီး နေ့လယ်စာ မစားတာလဲ။ အမြန် သွားလိုက်။ အစားအစာတွေက အေးကုန်တော့မယ်”ဟု ပြောသည်။ ရှောင်းဂျာက “အေးဆေးပါ။ ကျွန်တော် လုပ်နေတဲ့ဟာက မပြီးသေးဘူး။ ပြီးတဲ့အခါ သွားလိုက်ပါ့မယ်”ဟု ပြောသည်။ “မင်း စားပြီးတဲ့အခါ ဆက်လုပ်တာက ပိုမကောင်းဘူးလား။” “ကိစ္စမရှိဘူး။ မကြာခင် ပြီးတော့မှာပါ” ဟူ၍ ဖြစ်သည်။ ထို့ကြောင့် ရှောင်းဂျာသည် သူ၏ ဆာလောင်မှုကို သည်းညည်းခံပြီး သူ၏ အလုပ်ကို ဆက်လုပ်ခဲ့သည်။ အမှန်တွင် သူသည် ယခု အလွန် ဆာလောင်နေပြီဖြစ်ပြီး အလုပ်ဆက်လုပ်ချင်စိတ် ဘာဆိုဘာမျှ မရှိပေ။ သို့သော် သူသည် သူ၏ ဆာလောင်မှုကို သည်းညည်းခံကာ ဆက်လက်ဟန်ဆောင်နေဆဲ ဖြစ်သည်။ အတန်ငယ်ကြာပြီးနောက် သူ၏ နာရီကို သူ ပြန်ကြည့်သည်။ နေ့လယ် ၁:၃၀ ဖြစ်သည်ကို တွေ့ပြီး “ဒီလောက်ဆိုရပြီ။ အခု ငါ နေ့လယ်စာသွားစားသင့်လောက်ပြီ ထင်တယ်”ဟု တွေးသည်။ သူ ထပြီး သွားစားတော့မည့်အချိန်တွင်ပင် ညီအစ်မတစ်ဦးက သူ့အတွက် အစားအစာ လင်ဗန်းတစ်ခု ယူလာပြီး “အရမ်းနောက်ကျနေပြီ။ ရှင်ဘာလို့ နေ့လယ်စာသွားမစားခဲ့တာလဲ။ ရှင် ဘယ်လောက်ပဲ အလုပ်များပါစေ၊ စားရဦးမယ်လေ။ အချိန်မီ အစာမစားရင် ရှင် အစာအိမ်ရောဂါတွေ ရလိမ့်မယ်”ဟု ပြောလေသည်။ သူက “ရပါတယ်။ အလုပ်ပြီးတဲ့အခါ ကျွန်တော် စားလိုက်မယ်”ဟု ပြန်ဖြေသည်။ “ရှင် သွားစရာမလိုပါဘူး။ ရှင့်အစားအစာကို ရှင့်ဆီ ကျွန်မ ယူလာတယ်။ ဒီတော့ အမြန်စားလိုက်” “ဘာလို့လောနေတာလဲ။ ကျွန်တော် ဗိုက်တောင်မဆာသေးဘူးကို” ဟူ၍ သူ မဆာကြောင်း ပြောချိန်တွင်ပင် သူ၏ ဗိုက်က မိုးခြိမ်းသံကဲ့သို့ အသံတစ်ခု မြည်သွားသည်။ ရှောင်းဂျာက သူ၏ ဗိုက်ကို ဆုပ်ကိုင်လိုက်သည်၊ မလုံမလဲ ပြုံးလိုက်ကာ ထိုညီအစ်မကို “နောက်တစ်ခါကျရင် ကျွန်တော့်ဆီ အစားအစာယူလာဖို့ စိတ်မပူပါနဲ့”ဟု ပြောလိုက်သည်။ “ဒါပေမဲ့ ကျွန်မ မယူလာရင် အစားအစာက ဒီအတိုင်း အေးကုန်ပြီး ပြန်နွှေးနေရမှာ။ တစ်ခါလည်း နွှေးထားပြီးသားလေ” “ကောင်းပါပြီ၊ အဲဒါဆိုလည်း ကျေးဇူးပါပဲ” ဟူ၍ ဖြစ်လေသည်။ သွားရည်ယိုလျက်ဖြင့် ရှောင်းဂျာက ထိုညီအစ်မထံမှ သူ၏ အစားအစာကို ယူလိုက်သည်။ ဗန်းထဲကို ကြည့်သည့်အခါ သူ အလွန်ပျော်သွားသည်။ မန်ထိုပေါက်စီနှစ်လုံး၊ ဟင်းသီးဟင်းရွက်များ၊ အသားနှင့် ဟင်းရည်ပါသည်။ မန်ထိုပေါက်စီများကို မြင်သည့်အခါ ရှောင်းဂျာ နောက်ထပ်အတွေးတစ်ခုရပြီး “မန်ထိုပေါက်စီနှစ်လုံးကို ကျွန်တော် မစားနိုင်ဘူး။ ဒီနေ့တွေမှာ ကျွန်တော် အရမ်းအလုပ်များတာ၊ ကောင်းကောင်း အိပ်မပျော်သလို အစားစားချင်စိတ် သိပ်မရှိဘူး။ ခင်ဗျား ကျွန်တော့်ကို မန်ထိုပေါက်စီနှစ်လုံးပေးရင် ဖြုန်းတီးရာရောက်တယ် မဟုတ်လား။ တစ်ခု ပြန်ယူသွားပါ”ဟု ထိုညီအစ်မကို ပြောလိုက်သည်။ “ကိစ္စမရှိဘူး။ တကယ် မကုန်နိုင်ရင်၊ ရှင် ပြန်ပို့လို့ရတယ်”ဟု ထိုညီအစ်မက ပြောပြီး ထွက်သွားသည်။ ရှောင်းဂျာက “အမြန် သွားလိုက်ပါတော့။ ငါ အရမ်းဆာနေပြီ”ဟု သူ့ဘာသာ တွေးမိသည်။ အနီးအနားတွင် မည်သူမျှ မရှိသည်ကို မြင်သော်လည်း အနည်းငယ် ရှက်စိတ်ခံစားဆဲဖြစ်လျက် သူက ပန်းကန်လုံးကို ကောက်ယူလိုက်ပြီး အသာကလေး နည်းနည်းချင်းစီ သောက်လိုက်သည်။ ထို့နောက် သူသည် အသားကို ကြည့်ကာ “ဝိုး။ မိုင်ပေါင်းများစွာ အဝေးကြီးကနေ ဝက်သားနှပ်ရဲ့ အနံ့ကို ငါ အနံ့ခံလို့ရတယ်။ ဒါပေမဲ့ ဒီဟင်းသီးဟင်းရွက်တွေကို အရင်စားရမှာဆိုတော့ အဲဒါကို ချက်ချင်း စားလို့မဖြစ်ဘူး။ ဟင်းသီးဟင်းရွက်နဲ့ ဗိုက်ပြည့်သွားရင် အသားကို ငါလျှော့စားမယ်။ မဟုတ်ရင် အသားပန်းကန်လုံး တစ်ဝက်ကို ကုန်အောင်စားမိပြီး အဲဒါ ရှက်စရာဖြစ်မှာ မဟုတ်လား”ဟု တွေးမိသည်။ ထိုသို့ မလုပ်ဆောင်မီ သူ တစ်ခဏ စဉ်းစားခဲ့သည်။ သူသည် မန်ထိုပေါက်စီများနှင့် ဟင်းသီးဟင်းရွက်များကို မြုံ့ဝါးပြီး ဟင်းရည်ကို သောက်သည်။ သူ စားနေရင်း အသားနည်းနည်း စားချင်သကဲ့သို့ ခံစားရသည်။ ထို့ကြောင့် ဝက်သားနှပ် တစ်တုံးကို သူ ညှပ်ယူလိုက်သည်။ သူ၏ ပါးစပ်သို့ပို့နေစဉ် မျက်လုံးများ မှိတ်ကာ ထိုအရာကို သေချာစွာ အရသာခံသည်။ “အရမ်းအရသာရှိတာပဲ။ အသားက တကယ် ကောင်းတယ်။ ဒါပေမဲ့ ငါ အများကြီး စားလို့မဖြစ်ဘူး။ တစ်လုတ်စာကပဲ လုံလောက်နေပါပြီ။ ပြီးတဲ့အခါ ဟင်းသီးဟင်းရွက်ကို ပိုစားပြီး ဟင်းရည် ပိုသောက်ရမယ်”ဟူ၍။ သူသည် ပေါက်စီများကို ဆက်စားသည်။ သို့သော် ဟင်းသီးဟင်းရွက်ကို စားနေစဉ် အသားကို သူ ကြည့်မြဲကြည့်နေမိသည်။ “ငါ အသားစားသင့်လား။ အဲဒါ အရမ်းကောင်းတာ။ မစားတာက တကယ်ကို ဝမ်းနည်းစရာဖြစ်မှာပဲ”ဟူ၍။ သူ တစ်ဖန် သွားရည်ယိုလာပြီး “ငါ သိပြီ။ ပေါက်စီတွေကို အစိတ်စိတ်အမွှာမွှာ ဖဲ့ပြီး အသားဟင်းရည်ထဲ နှစ်လိုက်မယ်။ အဲဒါက အသားစားတာနဲ့ အတူတူပဲ မဟုတ်လား။ ဒီလိုနဲ့ တခြားလူတွေက ငါ အသားမစားမှန်း တွေ့နိုင်တယ်။ ဒါပေမဲ့ အသားနဲ့တူတဲ့ အနံ့အရသာကို ငါ ရနေဦးမှာပဲ။ အဲဒါ ဘယ်လောက်ကောင်းလိုက်လဲ” ဟု တွေးမိသည်။ ဤအတွေးဖြင့် သူသည် မန်ထိုပေါက်စီအနည်းငယ်ကို အသားဟင်းရည်ထဲ နှစ်လိုက်ကာ ဆယ်ယူ၍ စားသုံးလိုက်ပြီး အသားကဲ့သို့ အရသာရှိ၍ တထေရာတည်းနီးပါး ဖြစ်သည်ကို သူ တွေ့ရသည်။ ထို့နောက် ရှောင်းဂျာက မန်ထိုပေါက်စီတစ်ခုလုံးကို ချက်ချင်း ဖဲ့လိုက်ပြီး အသားဟင်းရည်ထဲ ထည့်လိုက်သည်။ ဆယ်မိနစ်မပြည့်မီပင် အားလုံးကို သူစားလိုက်ပြီးဖြစ်သည့်အပြင် ဟင်းရည်ကိုလည်း ကုန်အောင်သောက်လိုက်ပြီးဖြစ်သည်။ သူသည် နောက်ထပ် မန်ထိုပေါက်စီတစ်လုံး စားလိုစိတ်ကို သည်းညည်းခံကာ မိမိကိုယ်ကို ချုပ်တည်းရင်း ပေါက်စီတစ်လုံးကိုသာ စားခဲ့သည်။ စီစဉ်ထားသည့်အတိုင်း ဟင်းပွဲအားလုံးကို ကုန်အောင်စားပြီးနောက်တွင် ရှောင်းဂျာသည် အနည်းနှင့်အများဆိုသလို ဗိုက်ပြည့်သွားပြီး နောက်ထပ် လိုအပ်သည်ဟု မထင်တော့ပါ။ ထို့နောက် သူက “အို၊ ငါ ဗိုက်အရမ်းဆာနေသလိုမျိုး အရမ်းမြန်မြန် စားတာက တကယ် မသင့်တော်ပါဘူး။ တကယ်တော့ ငါ အတော့်ကို ဆာနေတာ။ ဒါပေမဲ့ ငါ့ကို လူတွေ အဲဒီလို မြင်တာ မကောင်းဘူး။ ငါ ဖြည်းဖြည်း စားရမယ်။ ဒါပေမဲ့ အခု ငါ ကုန်အောင် စားပြီးသွားပြီးတဲ့နောက်တော့ ငါ ဘာလုပ်နိုင်လို့လဲ။ ဟုတ်ပြီ၊ ငါအကြံရပြီ။ ဆယ်မိနစ်နေမှ ငါ ပြန်ပို့မယ်”ဟု တွေးလိုက်သည်။ သူသည် သူ၏ နာရီကို ကိုင်ကာ စူးစိုက်ကြည့်ပြီး “ငါး မိနစ်၊ ဆယ်၊ ဆယ့်ငါး။ ဟုတ်ပြီ၊ နှစ်နာရီထိုးပြီ။ ကောင်းတယ်၊ ပြန်ပို့လိုက်”ဟု တွေးလေသည်။ ကျေနပ်အားရစွာဖြင့် သူသည် ကျန်သည့် အသားနှပ်နှင့် မန်ထိုပေါက်စီကို ပြန်ပို့လိုက်သည်။

ရှောင်းဂျာ ပြန်လာသည့်အခါ နေ့လယ် ၂ နာရီထိုးပြီးပြီဖြစ်သည်။ သူ၏ ညီအစ်ကို မောင်နှမများက ၎င်းတို့၏ နေ့လယ် အနားယူချိန်အတွက် သွားကြပြီဖြစ်ပြီး သူ့ဘာသာ ဘာမျှ လုပ်စရာမရှိသောကြောင့် သူ တကယ်ကို ငြီးငွေ့နေခဲ့သည်။ သူက “ငါလည်း တစ်မှေးအိပ်သင့်လား။ စားပြီးတော့ တစ်မှေးအိပ်တာ အမြဲတမ်း ကောင်းတယ်။ ဒါပေမဲ့ မဟုတ်သေးပါဘူး၊ တခြားလူတိုင်း အိပ်နေတုန်းမှာ ငါ အိပ်လိုက်ရင် ငါက ဘာဖြစ်သွားမလဲ။ ငါ အိပ်လို့မဖြစ်ဘူး။ ငါ ထိန်းထားရမယ်။ ဒါပေမဲ့ ဘယ်လို မအိပ်ဘဲနေရမလဲ။ မတ်တပ်ရပ်နေတုန်း ငါ အိပ်လို့ရမှာ မဟုတ်ပေမဲ့ အမြဲ ရပ်နေပြန်ရင်လည်း တစ်ယောက်ယောက် ရုတ်တရက် ဝင်လာရင် လန့်သွားမှာပဲ။ မဖြစ်ဘူး၊ ငါ ရပ်လို့မရဘူး။ ဟုတ်ပြီ၊ ဒါဆိုလည်း ငါ့ ကွန်ပျူတာရှေ့မှာပဲ ငါ ထိုင်နေလိုက်တော့မယ်။ တစ်ယောက်ယောက်က ငါ့ကို တွေ့ရင် ငါ အလုပ်လုပ်နေတယ်လို့ပဲ သူတို့ ထင်ရပေမဲ့ တကယ်တော့ ငါ အနားယူနေတာဖြစ်မှာပဲ။ ကောင်းလိုက်တဲ့ လုပ်ကွက်ပဲ”ဟု တွေးလေသည်။ ထို့ကြောင့် သူသည် ကွန်ပျူတာကို ငေးကြောင်ကြည့်ရင်း ကွန်ပျူတာ ရှေ့တွင် ဣန္ဒြေမပျက် ထိုင်နေသော်လည်း ငါးမိနစ်အတွင်းတွင် သူသည် အိပ်မောကျသွားပြီး ကီးဘုတ်ပေါ်တွင် ဟောက်နေသည်။ မိနစ်လေးဆယ်ကြာပြီးနောက် ရှောင်းဂျာသည် အလွန် အိပ်မောကျနေရာမှ ရုတ်တရက် နိုးကာ ခုန်ထပြီး “ငါ ရပ်နေတာ မဟုတ်လား။ ဘယ်လိုလုပ်ပြီး အိပ်ပျော်သွားရတာလဲ”ဟု ပြောလေသည်။ သူသည် အချိန်ကို ကြည့်ကာ နောက်ကျနေပြီဟူသည်ကို တွေ့ရပြီး မည်သူမျှမရှိစဉ် သူ၏ မျက်နှာကို သွားသစ်လေသည်။ သန့်စင်ခန်းထဲတွင် သူ့ကိုယ်သူ မြင်သည့်အခါ “အို၊ သွားပါပြီ။ ငါ့မျက်နှာမှာ ကီးဘုတ်ရာတွေနဲ့ ပြည့်နေတယ်။ ဘယ်လိုလုပ်ပြီး ဒီလို အမြင်ခံလို့ဖြစ်မလဲ”ဟုပြောလေသည်။ သူသည် သူ၏ မျက်နှာကို ပွတ်ကာ ဖွဖွပုတ်ရင်း ကပျာကယာ တိုက်ချွတ်ဆေးကြောကာ သန့်စင်ခန်းထဲတွင် အချိန်အတော်ကြာအောင် ရှိနေခဲ့သည်။ ထို့နောက် သူသည် မှန်ထဲကို ကြည့်ပြီး ကီးဘုတ်ရာများ ပျောက်လုနီးပါးဖြစ်သည်ကို တွေ့ကာ “တကယ် အာရုံမစိုက်ရင် ဘယ်သူမှ သတိထားမိမှာ မဟုတ်ဘူး”ဟု သူ၏ စိတ်နှလုံးတွင် ဝမ်းမြောက်သွားသည်။ ဤအရာပြီးနောက် သူသည် သူ၏ ဆံပင်ကို ဖြီးလိုက်ပြီး အင်္ကျီကော်လာကို ပြင်လိုက်ကာ သူ၏ အရောင်ဖျော့ဖျော့ ရှပ်အင်္ကျီ၏ ကော်လာမှာ အနည်းငယ် ဆီပေကျံနေသည်ကို ရုတ်တရက် သဘောပေါက်သွားသဖြင့် ပို၍ အနီးကပ် စစ်ဆေးကြည့်သည့်အခါ သူ၏ လက်အနားခေါက်လည်း အနည်းငယ် ညစ်ပတ်နေသည်။ သူက “အခုဆိုရင် ငါ့ ရေမချိုးတာ ဒါမှမဟုတ် အင်္ကျီမလဲတာ နှစ်ရက်၊ သုံးရက်ရှိနေပြီ။ ဒါပေမဲ့ မချိုးတဲ့အတွက် အကျိုးကျေးဇူးတချို့ ရှိတယ်။ အညစ်အကြေး နည်းနည်းက ဘယ်သူ့ကိုမှ လုံးဝ မထိခိုက်သလို၊ အညစ်အကြေး နည်းနည်းကြောင့် ငါ စိတ်အနှောင့်အယှက် မဖြစ်ပါဘူး။ ဘယ်လိုပဲဖြစ်ဖြစ် နည်းနည်း ညစ်ပတ်ပေနေတာက ပိုပြီး ဝိညာဉ်ရေးရာ ပြည့်ဝတဲ့ပုံပေါ်တယ် မဟုတ်လား”ဟု သူ့ဘာသာ တွေးမိသည်။ သူသည် သူ့ရှပ်အင်္ကျီ၏ ကော်လာနှင့် အင်္ကျီလက်များကို ဖြန့်ထုတ်လိုက်ပြီး သူ့အပေါ်အင်္ကျီ၏ လက်များကို ခေါက်လိုက်ရာ ညစ်ပတ်သည့် နေရာများ ပေါ်ကုန်သည်။ အလွန် စိတ်ကျေနပ်လျက် သူသည် လန်းဆန်းရွှင်ပျသွားပြီး သန့်စင်ခန်းမှ တည်ငြိမ်စွာ ထွက်လာခဲ့သည်။ အတန်ငယ်ကြာပြီးနောက် လူအများစုက မိမိတို့နေရာများတွင် ရှိခဲ့ကြပြီး စတင်၍ အလုပ်များကြလေသည်။ အခြားလူအားလုံးက ရှိနေကြသည်ကို ရှောင်းဂျာက မြင်သည့်အခါ သူက “ခင်ဗျားတို့ ကြာကြာ မအိပ်ကြဘူးပဲ။ ခင်ဗျားတို့က တကယ်ကို ဆင်းရဲဒုက္ခခံပြီး အဖိုးအခပေးနိုင်ကြတာပဲ။ ကျွန်တော်က တစ်မှေးတောင် မအိပ်ဘဲ တစ်မိနစ်လောက် ကျွန်တော့်မျက်လုံးတွေကို အနားပေးပြီးတော့ မျက်နှာကို ရေနည်းနည်း ဖျန်းလိုက်တယ်။ မဟုတ်ရင် ကျွန်တော် ဘာအားအင်မှ ရှိမှာ မဟုတ်ဘူး”ဟု ပြောလေသည်။ မည်သူကမျှ ပြန်မဖြေကြ။ သူသည် အတော်လေး ငြီးငွေ့သွားသောကြောင့် သူလည်း အလုပ်လုပ်လိုက်သည်။ သူသည် နေ့လယ်စာတွင် ဟင်းရည် အလွန်များစွာ သောက်ခဲ့သောကြောင့် သန့်စင်ခန်းကို သုံးမြဲသုံးချင်ခဲ့သော်လည်း “ငါ သွားရင်၊ ပျင်းတယ်လို့ လူတွေ ထင်ကြမှာ မဟုတ်လား။ အဲဒါက ရှိလို့ကောင်းတဲ့နာမည်တစ်ခု မဟုတ်လို့ ငါ သွားလို့မဖြစ်ဘူး”ဟု တွေးလျက် သန့်စင်ခန်းသုံးလိုစိတ်ကို ခုခံခဲ့သည်။ ထို့ကြောင့် သူသည် နောက်ဆုံးတွင် အခြားတစ်စုံတစ်ဦးက သန့်စင်ခန်းသို့ သွားသည်အထိတိုင် သည်းညည်းခံရင်း ဆက်ထိန်းနေခဲ့ပြီး သူ၏ အခွင့်အရေးကို သူ မြင်သွားခဲ့သည်။ သူသည် “လူအုပ်နောက်ကိုပဲ လိုက်တာ ကောင်းတယ်။ ဒါဆို ဘယ်သူမှ ငါ့အကြောင်းပြောမှာ မဟုတ်ဘူး”ဟု တွေးလျက် အမြန် တန်းစီလိုက်သည်။

အလုပ်များသည့် နေ့လယ် ခင်းတစ်ခု ဖြစ်သည်။ ရှောင်းဂျာသည် ဤလူကို မိတ်သဟာယပြု၊ ထိုလူကို မေးခွန်းမေးလျက် မှီငြမ်းစရာများကို ရှာရင်းနှင့် သူ၏ တာဝန်များနှင့် ဆီလျော်သည့် အလုပ်တာဝန်မျိုးစုံကို လုပ်ဆောင်ကာ အလုပ်များစွာကို လုပ်ခဲ့သည်။ ပျားပန်းခပ်မျှ လှုပ်ရှားပြီးနောက် နောက်ဆုံးတွင် ညစာစားဖို့အချိန် ရောက်လာသည်။ ဤအကြိမ်တွင် ရှောင်းဂျာသည် အခြားသူများထက် အနည်းငယ်မျှသာ နောက်ကျခဲ့သော်လည်း အချိန်မီ အစားအစာကို အနည်းနှင့် အများဆိုသလို ကုန်အောင်စားခဲ့သည်။ ညစာစားပြီးနောက် အချိန်ပိုင်းသည် ရှောင်းဂျာ၏ တစ်နေ့တာ အပျော်ဆုံးအချိန်ဖြစ်သည်။ အဘယ်ကြောင့်ဆိုသော် ထိုအချိန်သည် မိမိကိုယ်ကို အပြစ်တင်ခြင်း တစ်ခုမျှ မရှိသကဲ့သို့ အခြားသူများ၏ ဝေဖန်မှုမရှိဘဲ အေးချမ်းသည့် စိတ်နှလုံးဖြင့် သူနှစ်သက်သည့် ကော်ဖီတစ်ခွက်ကို အေးအေးဆေးဆေး သောက်နိုင်သည့် တစ်ခုတည်းသောအချိန် ဖြစ်သောကြောင့် ဖြစ်သည်။ အဘယ်ကြောင့်နည်း။ အဘယ်ကြောင့်ဆိုသော် သူ့ထံတွင် ကော်ဖီသောက်ဖို့ သူ လိုအပ်ရသည့် လုံလောက်သော အကြောင်းရင်းများ၊ အခြားလူတိုင်း၏ အမြင်တွင် လုံးဝ သဘာဝကျသော အကြောင်းရင်းများ ရှိသောကြောင့် ဖြစ်သည်။ ထို့ကြောင့် ဤသည်မှာ သူ၏ အပျော်ရွှင်ဆုံးသော အချိန် ဖြစ်သည်။ သူ၏ ကော်ဖီကို သူ ဖျော်နေရင်းဖြင့် “အယ်၊ ဒီနေ့လည်း ထပ်ပြီး အချိန်ပို ဆင်းရဦးမှာပဲ။ ဘယ်လောက် ကြာမလဲတောင် မသိဘူး။ ဒီကော်ဖီက ငါ့ကို ဘယ်လောက်ကြာကြာ ထိန်းထားနိုင်မလဲဆိုတာ ငါ ကြည့်ရမယ်ထင်တယ်” ဟူ၍ မိမိဘာသာ တီးတိုးရေရွတ်လိုက်သည်။ သူသည် လူတိုင်းအား “ဘာလဲ။ ငါ့ကော်ဖီငါ သောက်နေတာ။ အဲဒါကို မင်းတို့ ဘာလုပ်မလို့လဲ”ဟု ပြောနေသည့်အလား လတ်လတ်ဆတ်ဆတ် နှပ်ထားသည့် ကော်ဖီကို စားပွဲပေါ် ဒုန်းခနဲ တင်လိုက်သည်။ သူ၏ အနီးအနားရှိ အခြားသူများကို သူ မျက်စိတစ်ချက် ဝေ့ကြည့်လိုက်သည်။ မည်သူကမျှ သူ့ကို ကြည့်မနေကြသော်လည်း သူသည် ခပ်တည်တည်ဖြင့် သူ၏ ခွက်ကို ကောက်ကိုင်ကာ ကော်ဖီကို တစ်ငုံစာ သောက်လိုက်ပြီး “ကော်ဖီကောင်းတယ်လို့ သူတို့အားလုံးပြောကြတယ်။ တကယ်ကောင်းတာပဲ။ နေ့တိုင်း မတူတဲ့ အတွေ့အကြုံပေးပြီး အရသာ ကွဲတယ်။ ကောင်းလိုက်တာ”ဟု တွေးနေမိသည်။ ကျေနပ်အားရလျက် သူသည် သူ၏ ကော်ဖီကို ဂုဏ်ယူစွာ ဖြည်းဖြည်းချင်း စုပ်သောက်ပြီးနောက် သူ၏ ညနေအလုပ်ကို ငေးငိုင်ကြည့်နေခဲ့သည်။ သူသည် အခြေခံအားဖြင့် စိတ်ထဲတွင် မည်သည့် ရည်မှန်းချက်မျှ မရှိသကဲ့သို့ အလုပ်များသည့် တစ်နေ့တာပြီးသည့်နောက်တွင် ပင်ပန်းနွမ်းနယ်သော်လည်း အတင်းတွန်း၍ ဆက်လုပ်ခဲ့သည်။ သူသည် တစ်စက်မျှ မငိုက်မျဉ်းခဲ့ရသကဲ့သို့ သူ ပင်ပန်းကြောင်း သို့မဟုတ် သူ၏ အလုပ်ကိုဖြစ်စေ၊ တာဝန်ကိုဖြစ်စေ ကိုင်တွယ်ရာတွင် ဝတ်ကျေတမ်းကျေ၊ တာဝန်မဲ့သည့် သို့မဟုတ် မရိုသေသော သဘောထား တစ်ခုခု ရှိကြောင်းကို အခြားသူတို့အား မြင်ခွင့်မပေးနိုင်ခဲ့ပေ။ ကိုယ့်ကိုယ်ကိုယ် အတင်း ရွှင်လန်းအောင်နေပြီး အလုပ်ဆက်လုပ်ရန် သူ၏ ကွန်ပျူတာရှေ့တွင် ထိုင်ကာ ကော်ဖီတစ်ခွက်ပြီးတစ်ခွက် အလိုအလျောက် သောက်လိုက်လေသည်။ သူ သောက်လေ၊ ပိုနိုးကြားလေဖြစ်လာပြီး အိပ်ချင်စိတ်နည်းလေ ဖြစ်လာခဲ့သည်။ ရှောင်းဂျာက “တစ်နာရီကျော်ပြီ၊ ဒါပေမဲ့ သုံးနာရီကြာနေဖို့ ကိုယ့်ဖာသာ ရည်မှန်းချက် ထားထားတဲ့အတွက် ငါ အိပ်လို့မရဘူး။ မနက် ၂:၅၀ မှာတောင် ငါ အိပ်လို့မဖြစ်ဘူး။ အဲဒါက ငါ့ကတိကို ငါ ချိုးဖောက်ရာကျပြီး ဘုရားအတွက် ငါ့မှာ ရှင်းပြစရာ ရှိမှာ မဟုတ်ဘူး။ ဒါက ဖန်ဆင်းခံတစ်ယောက် စောင့်ထိန်းသင့်တဲ့ ကတိတစ်ခုဖြစ်လို့ အဲဒါကို ငါ စောင့်ထိန်းရမယ်။ မနက် ၃ နာရီမှာ အိပ်မယ်လို့ ငါ ပြောထားလို့ ကော်ဖီ အများကြီး သောက်ရရင်တောင် မနက် ၃ နာရီမှာ ငါ အိပ်မယ်”ဟု သူ၏ နာရီကို ရံဖန်ရံခါ ကြည့်တတ်လေသည်။ ထို့ကြောင့် သူသည် သူ့ကိုယ်သူ စိတ်ဖြင့် ဘောင်ခတ်ကာ ထိန်းချုပ်ရင်း ကော်ဖီသောက်ပြီး သူ၏ ပင်ပန်းမှုကို ခုခံခဲ့သည်။ သုံးနာရီတွင် ရှောင်းဂျာတွင် ထမ်းဆောင်ရမည့် အရေးကြီးသည့် အလုပ်တာဝန်တစ်ခု ရှိခဲ့သည်။ ထို့ကြောင့် သူသည် သူ၏ ဖုန်းကို ယူပြီး ညီမရေ၊ ရှောင်းဂျာပါ။ မနက်ဖြန် မနက် ၁၀ နာရီမှာ အဖွဲ့စုဝေးပွဲတစ်ခုရှိတာကို မမေ့ဖို့ ညီမကို အရေးတကြီးသတိပေးစရာ ရှိတယ်။ အဲဒါက မဖြစ်မနေ တက်ရမှာဖြစ်ပြီး နောက်မကျနဲ့နော်ဟူ၍ ဖော်ပြထားသော စာတိုတစ်ခု ပို့လိုက်သည်။ အောက်တွင် ရှောင်းဂျာဟု လက်မှတ်ထိုးထားသည်။ စာတိုကို ပေးပို့ပြီးနောက် သက်သာရာရသွားသည့် တစ်ချိန်တည်းတွင် ရှောင်းဂျာက “အဲဒါကို ပို့တာကတော့ ပို့တာပေါ့လေ။ ဒါပေမဲ့ အဲဒါကို သူ မရရင်ရော ဘယ်လိုလုပ်မလဲ။ သူ့ကို ငါ စာပို့ထားတာ သူ သိရဲ့လား။ ငါ အိပ်လို့ မဖြစ်သေးဘူး။ သူ ပြန်ဖြေမလား ငါ စောင့်ကြည့်ဖို့ လိုတယ်”ဟုလည်း တွေးလေသည်။ ထိုနေရာတွင် နာရီဝက်ကြာ စောင့်ဆိုင်းပြီးနောက် ပြန်စာမရသေးဘဲဖြစ်နေ၍ သူက “သူ အိပ်ပျော်နေသလား။ ဘယ်လိုလုပ်ပြီး ဒီလောက် စောစောစီးစီး သူ အိပ်ပျော်နေရတာလဲ။ အသုံးမကျလိုက်တာ၊ သုံးနာရီမှာ အိပ်ပျော်သွားပြီ”ဟု တွေးလေသည်။ ထိုညီအစ်မက မနက် ၃:၅၀ တွင် မနက်ဖြန်မနက် ၁၀နာရီ နဲ့ပတ်သက်လို့ ကျွန်မ မမေ့ပါဘူး။ အစ်ကိုလည်း မမေ့ဘဲနဲ့ အချိန်မီ လာမယ်လို့ မျှော်လင့်ပါတယ်ဟု ပြန်ဖြေသည်ထိတိုင် သူ စောင့်ဆိုင်းခဲ့သည်။ ရှောင်းဂျာက ထိုအရာကို ဖတ်ပြီး “အို၊ ဒါက ဘယ်လိုလူစားမျိုးလဲ။ သူက ဘယ်လိုလုပ်ပြီး ငါ့ထက် ပိုနောက်ကျမှတောင် အိပ်ရာဝင်နိုင်တာလဲ”ဟု တွေးလေသည်။ သို့သော် သူသည် နောက်ထပ် မခံနိုင်တော့ပေ။ “ကော်ဖီ ထပ်မသောက်​တော့ဘူး။ နောက်ထပ် သောက်ရင် ဒီတစ်ညလုံး ငါ အိပ်မှာ မဟုတ်တော့ဘူး။ မနက် ၅:၃၀၊ ၆နာရီမှာ အနောက်ကျဆုံးအနေနဲ့ ထရမှာဖြစ်လို့ ငါ အိပ်ရာဝင်ဖို့ လိုတယ်။ လူတိုင်းကို သူတို့ အိပ်ရာထပြီးတဲ့နောက်မှာ ငါ ဆုတောင်းနေတာ၊ ဘုရားနှုတ်ကပတ်တော်တွေ ဖတ်ပြီး တရားဒေသနာတွေ နားထောင်နေတာ မြင်ခွင့်ပေးရမှာမို့လို့ တခြား ညီအစ်ကို မောင်နှမတွေထက် ငါ နောက်ကျလို့ မဖြစ်ဘူး။ ဒီတော့ ငါ အိပ်ရာထ နောက်ကျလို့ မဖြစ်ဘူး။ ဒီစာတိုကြောင့်ပဲ ငါ စောစော မအိပ်ခဲ့ရတာပဲ။ ဒါပေမဲ့ ကိစ္စမရှိဘူး၊ ငါ ညဉ့်နက်မှ အိပ်တာကို တခြားလူတွေ သိတယ်။ အဲဒီလိုဖြစ်ပေမဲ့ ငါ့ရည်မှန်းချက်ပြည့်ခဲ့သလို မနက်ဖြန် လေးနာရီမှာ အိပ်လို့ရအောင် ငါ ကြိုးစားမယ်” ရှောင်းဂျာသည် စဉ်းစားရန် ကြိုးစားနေခဲ့သော်လည်း မတတ်နိုင်ဘဲ အလွန် မူးနောက်နောက် ဖြစ်သဖြင့် သူ၏ အခန်းထဲသို့ သူ ပြန်ရောက်ချိန်တွင် သူ၏ အင်္ကျီများကိုပင် မချွတ်နိုင်ခဲ့ပေ။ သူသည် သူ၏ အိပ်ရာပေါ် ပြိုလဲသွားသည်၊ အိပ်ချင်မူးတူးဖြစ်နှင့်နေပြီဖြစ်သည်။ သို့သော် မနက်တွင် ကြက်ဥများကို မစားနှင့်၊ နေ့လယ်စာအတွက် မန်ထိုပေါက်စီတစ်လုံးသာ စားပါ၊ ဝက်သားနှပ်ကို မစားနှင့်၊ မနက် ၃ နာရီတွင် အိပ်ပါ၊ ပို့ရမည့် စာတိုများ ရှိသေးသည်…ဟူ၍ ကိုယ့်ကိုယ်ကိုယ် အတင်းအမှတ်ရအောင် လုပ်နေဆဲဖြစ်သည်။ ရှောင်းဂျာ တွေးပြီးရင်း တွေးရင်းဖြင့် နောက်ဆုံးတွင် ပင်ပန်းခြင်း၊ ခြေကုန်လက်ပန်းကျခြင်း၊ အိပ်မက်များနှင့် ထင်ယောင်ထင်မှားဖြစ်ခြင်းတို့ဖြင့် အိပ်မောကျလျက် ငြိမ်သက်စွာ လဲလျောင်းနေလေသည်။ ဤသည်မှာ ရှောင်းဂျာ အသက်တာ၏ တစ်နေ့တာ ဖြစ်သည်။

ငါ့ကို ပြောလော့၊ ယင်းသည် မည်သည့်အရာကြောင့်သာ ဖြစ်သနည်း။ ထိုသို့ အမြဲ ဟန်ဆောင်ရန်မှာ ရှောင်းဂျာအတွက် ပင်ပန်းစရာ ဖြစ်သည် မဟုတ်လော။ (ဟုတ်ပါသည်။) စက်ရုပ်များသည် အာရုံခံစားမှုများနှင့် သိမြင်မှုတို့ မရှိသောကြောင့် အလားတူ အရာကိုပင် တစ်နေ့လုံး လုပ်ရသည်ကို မပင်ပန်းကြချေ။ သို့သော် ထိုအရာသည် လူတို့အတွက် ခြေကုန်လက်ပန်းကျစရာ ဖြစ်သည်။ ရှောင်းဂျာသည် သူ အလွန်ပင်ပန်းချိန်တွင် အဘယ်ကြောင့် ထိုသို့ အသက်ရှင်ခဲ့သနည်း။ ထိုအရာကို အဘယ်ကြောင့် သူ လုပ်ဆောင်ခဲ့သနည်း။ သူ့ထံတွင် အစီအစဉ်တစ်ခု ရှိသလော။ (ရှိပါသည်။) သူ၏ အစီအစဉ်သည် မည်သည့်အရာကို ဗဟိုပြုနေခဲ့သနည်း။ (အခြားသူများထံ ကြွားဝါခြင်း ဖြစ်သည်။) ကြွားဝါခြင်းသည် သူ့အတွက် အကျိုးတစ်ခုတလေ ရှိခဲ့သလော။ (လူတို့အား သူ့ကို လေးစားစေနိုင်မည်ဖြစ်သည်။) ထိုအရာက လူတို့အား သူ့ကို လေးစားစေနိုင်မည်။ ရှောင်းဂျာ၏ လုပ်နည်းကိုင်နည်းကို သင်တို့ ရင်းနှီးသလော။ မည်သည့် လူစားမျိုးက ထိုသို့ ပြုမူဆောင်ရွက်ကြသနည်း။ (ဖာရိရှဲများဖြစ်သည်။) မှန်ပေ၏။ ဖာရိရှဲများက အပြုအမူကောင်းများ၊ လူတို့၏ အယူအဆများနှင့် ကိုက်ညီသည့် အပြုအမူများနှင့် အလေ့အထများကို ယူကြပြီး ၎င်းတို့ အကောင်းမြင်ခံရကာ ကိုးကွယ်ခံရရန်အလို့ငှာ ယင်းတို့ကို အခြားသူများရှေ့တွင် လုပ်ပြကြသည်။ ၎င်းတို့သည် လူတို့ကို အထင်အမြင်မှားစေခြင်းနှင့်ဆိုင်သည့် ၎င်းတို့၏ ရည်မှန်းချက်ကို စွမ်းဆောင်ရရှိရန် ဤနည်းလမ်းကို အသုံးပြုကြသည်။ ၎င်းတို့အနေဖြင့် အခြားသူများထံ ကြွားဝါဖို့ ဤသို့ ဟန်ဆောင်ခြင်းနှင့် အပြုအမူကောင်းမျိုးစုံကို လုပ်ဆောင်ခြင်း၏ အခြေခံ သဘောသဘာဝမှာ အဘယ်နည်း။ ဟန်ဆောင်ခြင်း၊ လှည့်စားခြင်း၊ အထင်အမြင်မှားစေခြင်းနှင့်ဆိုင်သည့် သဘာဝတစ်ခု ဖြစ်သည်။ အခြားတစ်ခုတလေ ရှိသေးသလော။ (ဝိညာဉ်ရေးရာပြည့်ဝယောင် ဟန်ဆောင်ခြင်း ဖြစ်သည်။) ရှောင်းဂျာ၏ နေ့ရက်တွင် အမှုအရာ မည်မျှက စိတ်သဘောထားများနှင့် သက်ဆိုင်ပြီး ဟန်ဆောင်နိုင်စွမ်း ရှိသူအားလုံးတွင် တွေ့နေကျဖြစ်သနည်း။ ကြက်ဥများ စားခြင်း၊ မန်ထိုပေါက်စီများ စားခြင်း၊ ဝက်သားနှပ် စားခြင်းနှင့် ကော်ဖီသောက်ခြင်းတို့ ဖြစ်သည်။ ဤအရာအားလုံးသည် အပြင်ပန်းအရာများဖြစ်သော်လည်း ယင်းတို့အတွင်းတွင် မည်သည့်အနှစ်သာရကို သင် မြင်နိုင်သနည်း။ ဟန်ဆောင်ခြင်းနှင့် မိမိကိုယ်ကို ထိန်းချုပ်ခြင်းတို့ ဖြစ်သည်။ မည်သည့် ဟန်ဆောင်ခြင်းဖြစ်သနည်း။ (ဆင်းရဲဒုက္ခခံစားခြင်းနှင့်ဆိုင်သော ဟန်ဆောင်ခြင်း ဖြစ်သည်။) လူတို့သည် ဆင်းရဲဒုက္ခခံစားခြင်းကို ကောင်းသောအရာတစ်ခုအဖြစ် ရှုမြင်ကြသလော၊ မကောင်းသောအရာတစ်ခုအဖြစ် ရှုမြင်ကြသလော။ (ကောင်းသောအရာတစ်ခုအဖြစ် ဖြစ်သည်။) ဆင်းရဲဒုက္ခခံစားခြင်းသည် လူတိုင်းက အလွန် လေးစားကြသည့် အပြုအမူကောင်းတစ်ခု ဖြစ်သည်။ ထိုအရာကို မည်သည့်အရာဖြစ် လူတို့ ယူဆကြသနည်း။ သမ္မာတရားကို လက်တွေ့လုပ်ဆောင်ခြင်းအဖြစ် ယူဆကြသည်။ ထို့ကြောင့် ရှောင်းဂျာသည် ဆင်းရဲဒုက္ခခံပြီး အဖိုးအခပေးရန် တွေဝေခြင်း မရှိခဲ့ပေ။ သူ၏ ဆင်းရဲဒုက္ခတွင် မည်သည့်အရာ ပါဝင်ခဲ့သနည်း။ အစားအသောက်ကောင်းများ မစားခြင်းနှင့် ညဉ့်နက်အောင်နေခြင်း၊ မနက်စောစောထခြင်းနှင့် သူ၏ ကိုယ်ကိုထိုး၍နှိပ်စက်ခြင်းတို့ ဖြစ်သည်။ ဤဆင်းရဲဒုက္ခမျိုးများ၏ သဘောသဘာဝမှာ အဘယ်နည်း။ ဟန်ဆောင်မှုချည်းသာ ဖြစ်သည်။ သူသည် သမ္မာတရား သို့မဟုတ် ဖြောင့်မတ်ခြင်းတရားအတွက် ဆင်းရဲဒုက္ခမခံခဲ့ဘဲ၊ အခြားသူတို့၏ လေးစားခြင်းနှင့် ကြည်ညိုခြင်းအပြင်၊ မိမိအတွက် ဂုဏ်သတင်းကောင်းနှင့် ဩဇာတိက္ကမအတွက် ဆင်းရဲဒုက္ခခံခဲ့ခြင်း ဖြစ်သည်။ သမ္မာတရားအတွက် သူ ဆင်းရဲဒုက္ခခံခဲ့သလော။ (မခံခဲ့ပါ။) သူ၏ လုပ်ရပ်များထဲမှ မည်သည့်အရာသည် သမ္မာတရား စည်းမျဉ်းများနှင့် ကိုက်ညီပြီး သမ္မာတရားအတွက် မိမိကိုယ်ကို ပုန်ကန်ကာ ကိုယ်ကျိုးစီးပွားကို ဘေးဖယ်ထားခြင်း ဖြစ်သနည်း။ ယင်းတို့တွင် တစ်ခုတလေ ရှိခဲ့သလော။ (မရှိခဲ့ပါ။) သူ၏ ဆင်းရဲဒုက္ခခံစားခြင်း သဘောသဘာဝမှာ အဘယ်နည်း။ သမ္မာတရားကို လက်တွေ့လုပ်ဆောင်ခြင်း ဖြစ်ခဲ့သလော။ သမ္မာတရားအတွက် သူ၏ ချစ်ခြင်းမေတ္တာ သရုပ်သကန်တစ်ခု ဖြစ်ခဲ့သလော။ (မဖြစ်ခဲ့ပါ။) ကောင်းပြီ၊ မည်သည့်အရာ ဖြစ်ခဲ့သနည်း။ (သူတော်ကောင်းယောင်ဆောင်ခြင်း ဖြစ်သည်။) သူတော်ကောင်း ယောင်ဆောင်ခြင်းဖြစ်သည်။ ထိုအရာသည် သမ္မာတရားကို အလွန်အမင်း မနှစ်မြို့ခြင်းဖြစ်သည်၊ လှည့်စားမှု၊ ဟန်ဆောင်မှု၊ အယောင်ဆောင်ခြင်းနှင့် အထင်အမြင်မှားစေခြင်း ဖြစ်သည်။ ထိုအရာသည် သူ၏ စိတ်ကူးများနှင့် အယူအဆများပေါ် အခြေခံပြီး သူ၏ ကိုယ်ကျိုးစီးပွားကို ဗဟိုပြုသည့် လုပ်ရပ်များနှင့် ရွေးချယ်မှုများ သက်သက်ဖြစ်ကာ သမ္မာတရားနှင့် လုံးဝ ပတ်သက်ခြင်း မရှိပေ။ သူသည် သမ္မာတရားကို ရှာဖွေနေခြင်း မရှိခဲ့ပေ။ ထို့ကြောင့် သူ၏ လုပ်ရပ်များသည်လည်း သမ္မာတရား မဟုတ်ပေ။ ယင်းတို့သည် သမ္မာတရားနှင့် လုံးဝ ပတ်သက်ခြင်း မရှိသည်သာမက သူ၏ စိတ်နှလုံး အတွင်းနက်နက် နေရာများတွင် ပါရှိသည့် လူ့သဘာဝ၏ ပုံမှန်လိုအပ်ချက်များနှင့်လည်း လုံးဝ ဆန့်ကျင်နေခဲ့သည်။ ကြက်ဥများစားခြင်းသည် အပြစ်တစ်ခု ဖြစ်သလော။ (မဟုတ်ပါ။) သို့သော် ရှောင်းဂျာက ကြက်ဥများစားခြင်းကို လောဘကြီးခြင်းအဖြစ် မြင်ခဲ့သည်။ ကြက်ဥများသည် လူအတွက် ဘုရားသခင် ဖန်ဆင်းခဲ့သည့် အစာတစ်မျိုး ဖြစ်သည်။ ယင်းတို့ကို သင် စားနိုင်စွမ်းလျှင် ထိုသို့စားခြင်းမှာ လောဘကြီးခြင်း မဟုတ်ပေ။ သို့သော် ယင်းတို့ကို စားရန် သင့်တွင် ငွေမရှိဘဲ သင်က အခြားသူများ၏ ကြက်ဥများကို ခိုးယူကာ စားလျှင် ယင်းမှာ လောဘကြီးခြင်း ဖြစ်သည်။ ဤကိစ္စရပ်ကို ရှောင်းဂျာက မည်သို့ အဓိပ္ပာယ်ဖွင့်ဆိုခဲ့သနည်း။ ကြက်ဥများကို စားခြင်းက လောဘကြီးခြင်းဖြစ်ကြောင်းနှင့် အခြားသူများက ထိုအရာကို မြင်လျှင် သာ၍ပင် လောဘကြီးခြင်းဖြစ်ကြောင်း သူ ယုံကြည်ခဲ့သည်။ မည်သူကမျှ မမြင်ဘဲ ၎င်းတို့ နောက်ကွယ်တွင် ကြက်ဥများကို သူ စားနိုင်ခဲ့မည်ဆိုလျှင် ယင်းမှာ လောဘကြီးခြင်း ဖြစ်မည်မဟုတ်ဟု သူ ထင်ခဲ့သည်။ လောဘကို တိုင်းတာခြင်းအတွက် သူ၏ စံနှုန်းမှာ အဘယ်နည်း။ တစ်ဦးတစ်ယောက်က မြင်၊ မမြင်ဟူသည့်အပေါ် အခြေခံခဲ့သည်။ ထိုအရာကို ဘုရားနှုတ်ကပတ်တော်များအပေါ် သူအခြေခံခဲ့သလော။ အခြေမခံခဲ့ပေ၊ ထိုအရာသည် သူ၏ ကိုယ်ပိုင် ကိုယ်ရေးကိုယ်တာ အမြင်ဖြစ်သည်။ အမှန်တွင် ကြက်ဥများကို စားခြင်းနှင့်ဆိုင်သော ဤကိစ္စရပ်အပေါ် အခြားသူများတွင် အတွေးများ သို့မဟုတ် အမြင်များ တစ်ခုတလေ ရှိသလော။ (မရှိပါ။) ဤသည်မှာ ရှောင်းဂျာက သူ့ဘာသာ လုပ်ကြံဖန်တီးခဲ့သည့် သဘောတရားတစ်ခု သက်သက် ဖြစ်သည်။ မနက်စာအတွက် ကြက်ဥစားခြင်းသည် လောဘကြီးခြင်း၊ ကိုယ်စိတ်ချမ်းသာမှုအတွက် စိတ်အလိုလိုက်ခြင်းနှင့် ဇာတိပကတိအတွက် အရေးထားခြင်းဖြစ်သည်ဟု သူ ယုံကြည်ခဲ့သည်။ သို့ဆိုလျှင် သူ၏ အမြင်ပေါ်အခြေခံ၍ ကြက်ဥများကို စားသောသူများ အားလုံးသည် ကိုယ်စိတ်ချမ်းသာမှုအတွက် မွေ့လျော်ခံစားနေကြခြင်းနှင့် ဇာတိပကတိကို အရေးထားနေကြခြင်း ဖြစ်သည် မဟုတ်လော။ သူ၏ သွယ်ဝိုက်သော အဓိပ္ပာယ်မှာ “သင်တို့အားလုံးက ကြက်ဥများ စားသည့်အခါ သင်တို့သည် ဇာတိပကတိကို အရေးထားနေခြင်းဖြစ်သည်။ ကျွန်ုပ်သည် ဇာတိပကတိကို အရေးမထားပါ။ ကိုယ့်ကိုယ်ကိုယ် ကျွန်ုပ် ချုပ်တည်းနိုင်သည်။ ထို့ကြောင့် ကြက်ဥများကို ကျွန်ုပ် မစားပါ။ ကြက်ဥများကို ကျွန်ုပ် ရှေ့တည့်တည့်တွင် ထားလော့၊ ပြီးလျှင် ထိုကြက်ဥများကို ကျွန်ုပ် ကောက်ကိုင်ပြီးနောက်တွင်ပင် ပြန်ထားနိုင်သေးသည်။ ယင်းမှာ ကျွန်ုပ်တွင်ရှိသည့် စိတ်ဓာတ်ကြံ့ခိုင်မှုနှင့် စိတ်ပိုင်းဖြတ်ချက်မျိုးသာ ဖြစ်ပြီး ယင်းမှာ သမ္မာတရားကို ကျွန်ုပ် ချစ်သည့်ပမာဏဖြစ်သည်။ သင်တို့ ထိုသို့ လုပ်ဆောင်နိုင်ကြသလော။ သင်တို့ မလုပ်ဆောင်နိုင်လျှင် သမ္မာတရားကို သင်တို့ မချစ်ကြပါ” ဟူ၍ ဖြစ်သည်။ သူ၏ အယူအဆကို သူ မည်သည့်အရာအဖြစ် သဘောထားခဲ့သနည်း။ အမှန်နှင့်အမှားကို တိုင်းတာခြင်းအတွက် စံနှုန်းအဖြစ် ဖြစ်သည်။ ဤသည်မှာ အယောင်ဆောင်ခြင်း မဟုတ်လော။ (ဟုတ်ပါသည်။) ဤသည်မှာ အယောင်ဆောင်ခြင်း ဖြစ်သည်။

ရှောင်းဂျာ ပြသခဲ့သည့် နောက်ထပ် သရုပ်သကန်မှာ သူသည် နေ့လယ်စာစားချိန်တွင် သွားမစားခဲ့ခြင်း ဖြစ်သည်။ ထိုအစား မည်သည့်အရာကို သူ လုပ်ဆောင်ခဲ့သနည်း။ (ရွှေ့ဆိုင်းခဲ့သည်။) သူသည် သူ၏ ဆာလောင်မှုကို မျိုသိပ်ခဲ့ပြီး သွားစားဖို့ ရွှေ့ဆိုင်းခဲ့သည်။ သို့သော် အဘယ်ကြောင့်နည်း။ (အခြားသူများကို ကြွားဝါရန် ဖြစ်သည်။) သူသည် ဟန်ဆောင်လုပ်ပြနေခြင်းဖြစ်ပြီး အခြားသူများ မြင်ရန်အတွက် ဤအရာကို လုပ်နေခြင်း ဖြစ်သည်။ သူသည် အခြားသူများအား ဤအရာမှ မည်သည့်အရာကို မြင်စေလိုပြီး နားလည်စေလိုခဲ့သနည်း။ သူမည်မျှ ဆင်းရဲဒုက္ခခံနိုင်ကြောင်းနှင့် သူ၏ အလုပ်တွင် သူ လုံ့လဝီရိယရှိပုံ၊ သစ္စာစောင့်သိပုံ၊ စိတ်ထက်သန်ကာ တာဝန်သိပုံတို့ကို အခြားသူများထံ သူ ပြချင်ခဲ့သည်။ သူသည် အမှန်တကယ် မဟာလူသားဖြစ်ကြောင်းကို လူတို့အား သူ မြင်စေချင်ခဲ့သည်။ ထို့နောက် သူသည် သူ၏ ရည်မှန်းချက်ကို စွမ်းဆောင်ရရှိပြီး ဖြစ်ပေမည်။ ယင်းမှာ သူ လိုချင်ခဲ့သည့် အကဲဖြတ်ချက်ဖြစ်သည်။ ထိုအကဲဖြတ်ချက်သည် သူ့အတွက် မည်သည့်အရာ ဆိုလိုခဲ့သနည်း။ ထိုအရာသည် သူ၏ ဘဝ၊ သူ၏ အသက်သွေးကြော ဖြစ်ခဲ့သည်။ ဤသည်မှာ သမ္မာတရားကို ချစ်ခြင်းလော။ (မဟုတ်ပါ။) သို့ဆိုလျှင် သူကဲ့သို့သောလူများသည် မည်သည့်အရာကို နှစ်သက်သနည်း။ ၎င်းတို့သည် ကြွားဝါရန်၊ ကြံစည်ခြင်းနှင့် ကျိတ်ကြံခြင်းတို့တွင် ပါဝင်ရန်နှင့် အယောင်ဆောင်ဗန်းပြလုပ်ခြင်း၊ ၎င်းတို့မည်မျှ ဆင်းရဲဒုက္ခခံစားနိုင်ပုံကို ပြသခြင်းအားဖြင့် အခြားသူများကို လှည့်ဖြားရန် တွန့်ဆုတ်ခြင်းမရှိဘဲ ထိုသို့ဖြင့် “သင်သည် ဆင်းရဲဒုက္ခကို အမှန်တကယ် သည်းညည်းခံနိုင်သည်။ သင်သည် ဘုရားသခင်ကို အမှန်တကယ် ချစ်သောသူတစ်ဦးဖြစ်ပြီး သင်၏ တာဝန်ကို သစ္စာစောင့်သိမှုဖြင့် သင် လုပ်ဆောင်သည်”ဟူသကဲ့သို့သော မှတ်ချက်များကို ရရှိကြလေသည်။ ၎င်းတို့သည် အခြားသူများထံမှ ကောင်းမွန်သော စကားတစ်ခွန်း သို့မဟုတ် နှစ်သက်ဖွယ်သော အကဲဖြတ်ချက်ရရန် သက်သက်အတွက် တကယ့် အမှန်တရားများကို ဖုံးကွယ်ရန်၊ ဘုရားသခင်ကို လှည့်စားပြီး အခြားသူများကို လိမ်ရန် အတုအယောင် သွင်ပြင်များနှင့် လှည့်ကွက်များကို အသုံးပြုဖို့ မတွန့်ဆုတ်ကြပေ။ ဤသည်မှာ မည်သည့် စိတ်သဘောထားမျိုး ဖြစ်သနည်း။ (ကောက်ကျစ်ဆိုးယုတ်သည့် စိတ်သဘောထား ဖြစ်သည်။) ဤသည်မှာ ကောက်ကျစ်ဆိုးယုတ်ပေသည်။ ၎င်းတို့သည် ဟန်ဆောင်ခြင်းနှင့် ဟန်ပြခြင်းအပြင် လှည့်ကွက်များ လုပ်ဆောင်ခြင်းတွင် အလွန်တော်ကြသည်။ ထိုအရာသည် အစားအစာတစ်ခုမျှသာဖြစ်သည်၊ တည်ငြိမ်စွာ သွားစားခြင်းနှင့်ပတ်သက်၍ မည်သည့် ပြဿနာ ရှိသနည်း။ အသက်ရှင်သည့် မည်သည့်လူသည် မစားဘဲနေသနည်း။ အချိန်မီ စားရန်မှာ အပြစ်တစ်ခုလော။ ဆာလောင်သည့်အချိန်တွင် စားရန် တစ်စုံတစ်ရာ ရှာခြင်းသည် အပြစ်တစ်ခုလော။ (မဟုတ်ပါ။) ထိုအရာသည် ရုပ်ပိုင်းဆိုင်ရာ လိုအပ်ချက်တစ်ခု ဖြစ်သည်။ ထိုအရာသည် အကျိုးသင့်အကြောင်းသင့်ဖြစ်သည်။ ဤလူများသည် ကျိုးကြောင်းသင့်သော လိုအပ်ချက်များအားလုံးကို ကျိုးကြောင်းမသင့်သောအရာအဖြစ် သဘောထားပြီး ယင်းတို့ကို ရှုတ်ချကြသည်။ မည်သည့်အရာကို ၎င်းတို့ ထောက်ခံအားပေးကြသနည်း။ ၎င်းတို့သည် အမြဲ ကိုယ်ကိုထိုး၍နှိပ်စက်ခြင်း၊ မှန်ကန်သည့် အချက်အလက်များကို ဖုံးကွယ်ခြင်းနှင့် အခြားသူများက ၎င်းတို့ ဆင်းရဲဒုက္ခခံပုံ၊ ကိုယ်စိတ်ချမ်းသာမှုအတွက် မွေ့လျော်ခံစားခြင်းကို ၎င်းတို့ ရှောင်ကြဉ်ပုံနှင့် မည်သည့်အဖိုးအခမဆို ပေးပြီး မိမိတို့အလုပ်အတွက် ၎င်းတို့ ရှိသမျှ ၎င်းတို့၏ အချိန်၊ အားအင်နှင့် အရာရာကို ပေးအပ်ပုံတို့ကို မြင်နိုင်ရန်အလို့ငှာ ဟန်ဆောင်ဗန်းပြခြင်းတို့အား ထောက်ခံအားပေးကြသည်။ ဤသည်မှာ လူတို့အား ၎င်းတို့က မြင်စေချင်သည့်အရာ ဖြစ်သည်။ ဤသည်မှာ ၎င်းတို့ အမှန်တကယ် လုပ်ဆောင်ကြသည့်အရာ ဖြစ်သလော။ မဟုတ်ပေ။ ၎င်းတို့သည် အခြားသူများကို အတုအယောင် သွင်ပြင်များဖြင့် အထင်အမြင်မှားစေကြပြီး ဤသည်မှာ ကောက်ကျစ်ဆိုးယုတ်သော စိတ်သဘောထား၏ သရုပ်သကန်တစ်ခု ဖြစ်သည်။ အစာစားခြင်းလောက် အရေးမပါသည့် အရာတစ်ခုနှင့်ပတ်သက်၍ ၎င်းတို့က များစွာကြိုးစားအားထုတ်ကြသည်။ ၎င်းတို့သည် မည်သည့် လူစားမျိုးများ ဖြစ်ကြသနည်း။ ဤသည်မှာ ပုံမှန်လူ့သဘာဝရှိသည့် လူတစ်ဦး လုပ်ဆောင်သင့်သည့်အရာလော။ (မဟုတ်ပါ။) မဟုတ်ပေ။ ထိုအရာသည် ကောက်ကျစ်လွန်း၏။ အရေးမပါသည့် ကိစ္စရပ်တစ်ခုနှင့်ပတ်သက်၍ တစ်စုံတစ်ဦးက အလွန်ကြွားဝါလွန်းခြင်းအကြောင်းကို ကြားလျှင် လူအများစုက အသိအမှတ်ပြုကြမည်လော သို့မဟုတ် စက်ဆုပ်ကြမည်လော။ (စက်ဆုပ်ကြမည်ဖြစ်သည်။) သင်တို့သည် ဤသို့ တစ်ကြိမ်တစ်ခါမျှ ပြုမူဆောင်ရွက်နိုင်ကြသလော။ (တစ်ခါတစ်ရံဖြစ်သည်။) ဤမျှလောက် လေးနက်သလော။ (မလေးနက်ပါ။) ဆာလောင်မှုသည် ခံရခက်သော ခံစားချက်တစ်ခု ဖြစ်သော်လည်း လူအချို့သည် ဤဆင်းရဲဒုက္ခကို သည်းခံနိုင်ကြသည်။ ဘုရားနှုတ်ကပတ်တော်များကို ကျိုးနွံနာခံရန်၊ သူ၏ နှုတ်ကပတ်တော်များနှင့်ပတ်သက်၍ အားထုတ်ရန်၊ ဘုရားနှုတ်ကပတ်တော်များ၏ စည်းမျဉ်းများအတိုင်း ပြုမူဆောင်ရွက်ကာ ရိုးသားစွာ စကားပြောရန် ၎င်းတို့ကို သင် စေခိုင်းလျှင် ထိုအရာက အလွန် ပင်ပန်းပြီး ခက်ခဲသည်ဟု ၎င်းတို့ မြင်ကြပေမည်။ ဤလူများအတွက် ၎င်းတို့၏ ကိုယ်ပိုင် အကျိုးစီးပွားနှင့် မာနတို့ကို စွန့်ခြင်းသည် ကောင်းကင်သို့တက်ခြင်းထက် သာ၍ ခက်ခဲမည်ဖြစ်သည်။ သို့သော် ၎င်းတို့သည် အဖိုးအခ မည်မျှပေးရပါစေ ဘုရားနှုတ်ကပတ်တော်များကို ဘေးဖယ်ရန်၊ ၎င်းတို့ကိုယ်ပိုင် စိတ်ကူးများအတိုင်း ပြုမူဆောင်ရွက်ကာ ၎င်းတို့ကိုယ်ပိုင် ဇာတိပကတိဆိုင်ရာ ကိုယ်ကျိုးစီးပွားကို ကာကွယ်ရန် လိုလားနေကြလေသည်။ ဤသည်မှာ သမ္မာတရားကို မချစ်ခြင်း၏ သရုပ်သကန်တစ်ခု မဟုတ်လော။ (ဟုတ်ပါသည်။) ထိုအရာသည် သွင်ပြင်လက္ခဏာတစ်ခု ဖြစ်သည်။

ရှောင်းဂျာသည် အခြားမည်သည့် သရုပ်သကန်များကို ပြသခဲ့သနည်း။ သူသည် အလွန်အိပ်ချင်သော်လည်း အိပ်ရာမဝင်ခဲ့ပေ။ ငါ့ကို ပြောလော့၊ တစ်စုံတစ်ဦးသည် အိပ်ချင်ပြီး တစ်ခဏ အိပ်ရာဝင်လျှင် သို့မဟုတ် ခဏတဖြုတ် တစ်မှေးအိပ်ပြီးနောက် အလုပ်အတွက် ခွန်အားပိုရှိလျှင် ဤသည်မှာ ကျိုးကြောင်းသင့်သည် မဟုတ်လော။ (ဟုတ်ပါသည်။) ကျိုးကြောင်းသင့်ပေ၏။ အိပ်စက်ခြင်းအတွက် ရှောင်းဂျာကို တစ်ဦးတလေက ရှုတ်ချမည်လော။ (ရှုတ်ချမည် မဟုတ်ပါ။) သို့ဆိုလျှင် သူ့ကို မည်သူကမျှ ရှုတ်ချမည်မဟုတ်လျှင်၊ အဘယ်ကြောင့် သူ အလွန် ကြောက်လန့်ခဲ့သနည်း။ မည်သည့်အရာကို သူ ကြောက်ရွံ့ခဲ့သနည်း။ (တစ်စုံတစ်ရာ လွှတ်ခနဲပြောမိမည်ကို ဖြစ်သည်။) မှန်၏၊ သူသည် တစ်စုံတစ်ရာ လွှတ်ခနဲပြောမိမည်ကို ကြောက်ရွံ့ခဲ့ခြင်း ဖြစ်သည်။ သူ၏ စိတ်ကူးများတွင် သူသည် လူတိုင်း၏ အလွန်အလေးထားခြင်းခံရကြောင်း၊ လူတိုင်းက သူ့ကို အထူးသဖြင့် ဆင်းရဲဒုက္ခ သည်းခံနိုင်စွမ်းရှိကာ ထူးခြားစွာ ဘုရားတရား ကိုင်းရှိုင်းသည်ဟု တွေးကြကြောင်း သူ ယုံကြည်ခဲ့သည်။ သူ၏ စရိုက်အမှန်များ ပေါ်လွင်သွားခဲ့ပြီး သူသည် ထိုလူစားမျိုးမဟုတ်သည်ကို လူတိုင်း သိရှိသွားခဲ့မည်ဆိုလျှင် သူ၏ ပုံရိပ်ကောင်းတစ်ခုလုံး ပြိုလဲသွားမည်ဟု သူခံစားခဲ့ရသည်။ ဤအတွေးကို သူ မခံနိုင်ခဲ့ပေ။ ထို့ကြောင့် သူသည် တစ်မှေးအိပ်ခြင်းနှင့်ပတ်သက်၍ပင် သူ့ကိုယ်သူ ချုပ်ထိန်းခဲ့သည်။ သူသည် မိမိကိုယ်ကို ထိုမျှ တင်းကျပ်ခဲ့ပေသည်။ သူသည် မည်သည့် လူစားမျိုး ဖြစ်သနည်း။ သူသည် စိတ်တွင် မကျန်းမမာရှိနေသည် မဟုတ်လော။ ဤကဲ့သို့သော လူများသည် မကြာခဏ တရားဒေသနာများကို နားထောင်ကြသည်၊ ဘုရားနှုတ်ကပတ်တော်များကို ဖတ်ရှုကြပြီး မိတ်သဟာယပြုရန် စုဝေးကြသည်။ သို့ဆိုလျှင် ၎င်းတို့သည် သမ္မာတရားကို အာရုံမစိုက်ကြသည်မှာ အဘယ်သို့ဖြစ်သနည်း။ သမ္မာတရား စည်းမျဉ်းများကို တွေးဆခြင်းသည် သင့်အတွက် အလွန်ကောင်း၏။ ဘုရားနှုတ်ကပတ်တော်များက မည်သည့်အရာ ပြောသည်ကို ကြည့်လော့။ ဘုရားနှုတ်ကပတ်တော်များတွင် လူတို့ တစ်မှေးအိပ်ခြင်းနှင့်ပတ်သက်သည့် ကြေညာချက်တစ်ခုတလေ ရှိသလော။ (မရှိပါ။) ဤကိစ္စရပ်နှင့်ပတ်သက်၍ ဘုရားသခင်က မည်သည့် ကြေညာချက်ကိုမျှ မပြုလုပ်ခဲ့သကဲ့သို့ ထိုအရာကို ဖော်ပြပင်မဖော်ပြခဲ့ပေ။ ပုံမှန်လူ့သဘာဝနှင့်ဆိုင်သော တွေးခေါ်မှု ပိုင်ဆိုင်သူ မည်သူမဆိုက ဤအရာအား မည်သို့ ကိုင်တွယ်ရမည်ကို သိသင့်သည်။ သင် အိပ်ချင်သည့်အခါ တစ်မှေးအိပ်ခြင်းသည် ကျိုးကြောင်းသင့်ပေသည်။ ပူပြင်းသည့် နွေရာသီ နေ့တစ်နေ့တွင် နေ့လယ်၌ အနားယူရန်မှာ ကျိုးကြောင်းသင့်ပေသည်။ အထူးသဖြင့် စိတ်သွားတိုင်း ကိုယ်မပါတော့သည့် သက်ကြီးရွယ်အိုအချို့သည် နေ့လယ်စာစားပြီးနောက် တစ်ခဏတာ အိပ်စက်ရန် လိုအပ်သည်။ ဤသည်မှာ ၎င်းတို့၏ ဘဝနေထိုင်မှုပုံစံ အလေ့အကျင့်များပေါ် အခြေမခံဘဲ ၎င်းတို့၏ ရုပ်ပိုင်းဆိုင်ရာ လိုအပ်ချက်များပေါ် အခြေခံသည်။ သင်၏ ကိုယ်ပိုင် အလုပ်နှင့် ပတ်ဝန်းကျင်အတိုင်း သင်၏ တစ်ကိုယ်ရေ နေ့စဉ် အစားအစာ၊ အားသွန်ခွန်စိုက်ရသော အလုပ်နှင့် အနားယူခြင်းတို့ကို သင့်အား ကိုင်တွယ်ခွင့်ပေးရန် ပုံမှန်လူ့သဘာဝ၏ အသိ၊ သတိနှင့် တုံ့ပြန်ချက်များကို ဘုရားသခင်က သင့်အား ပေးထားပြီးဖြစ်သည်။ သင်သည် သင့်ကိုယ်သင် မနှိပ်စက်မညှဉ်းပန်းသင့်ပေသည်။ ဥပမာအနေဖြင့် သင်သည် အလျှံပယ်ဖြစ်သော အစားအစာများကို မစားသကဲ့သို့ “ဘုရားသခင်သည် လူတို့အား အစားအသောက်ကောင်းများကို စားခွင့်မပေးပါ။ အစားအသောက်ကောင်းများကို အမြဲ စားခြင်းက လူတို့အား လောဘကြီးစေသည်”ဟု ပြောသည်ဆိုပါစို့။ ဘုရားသခင်သည် ဤအရာကို မည်သည့်အခါတွင်မျှ မပြောခဲ့သကဲ့သို့ လူတို့အတွက် ဤသတ်မှတ်ချက်မျိုး မရှိပေ။ သို့သော် ဤသည်မှာ ရှောင်းဂျာ စဉ်းစားခဲ့သည့်အရာဖြစ်ပြီး ဘုရားသခင်က ထိုအတိုင်း တွေးသည်မှာ သေချာသလောက်ဖြစ်သည်ဟု သူ လက်ခံထားခဲ့သည်။ လူတစ်ဦးက အလွန်စောစီးစွာ အိပ်ရာဝင်လျှင် ဤသည်မှာ မွေ့လျော်ခံစားမှုအတွက် စိတ်အလိုလိုက်ခြင်းဖြစ်ပြီး ဘုရားသခင်က ထိုအရာကို မနှစ်သက်ဟု သူ တွေးခဲ့သည်။ ဤသည်မှာ သမ္မာတရားကို မသိနားမလည်ခြင်း မဟုတ်လော။ (ဟုတ်ပါသည်။) ရှောင်းဂျာက သမ္မာတရားကို နားမလည်သည့်အခါ ထိုသမ္မာတရားကို သူ ရှာခဲ့နိုင်မည်ဖြစ်သော်လည်း မရှာခဲ့ပေ။ သူ၏ ကိုယ်ပိုင် ခံစားချက်အရဖြစ်သော အလိုဆန္ဒအတိုင်းသာ သူ ပြုမူဆောင်ရွက်ခဲ့သည်။ သူသည် ဤအရာကို မည်မျှထိ လုပ်ဆောင်ခဲ့သနည်း။ ညဉ့်နက်ထိနေနိုင်ရန်သက်သက်ဖြင့် သူသည် တစ်နေ့ ကော်ဖီ သုံး၊​ လေးခွက်သောက်ခဲ့သည်။ လူအချို့က “ဘုရားအိမ်တော်၏ အလုပ်ကို ကျွန်ုပ် လုပ်ဆောင်နိုင်ရန်အလို့ငှာ ဤလွန်ခဲ့သည့် နှစ်အနည်းငယ်တွင် ကျွန်ုပ်၏ တာဝန်ကို လုပ်ဆောင်စဉ် ကော်ဖီများစွာ သောက်ခဲ့သည်”ဟု ပြောကြသည်။ နောက်ထပ် လူတစ်ဦးက “အဘယ်သူက သင့်ကို ကော်ဖီသောက်ခိုင်းခဲ့သနည်း။ သင် သောက်ရန် ရွေးချယ်ခဲ့ခြင်း မဟုတ်လော”ဟု ပြောလျှင် ၎င်းက “ငါ အဘယ်ကြောင့် ကော်ဖီ သောက်သည်ကို သင် သိသလော။ ညဉ့်နက်ထိ နေရန်အတွက် မဟုတ်ဘဲ ကိုယ်အလေးချိန် ကျရန် ဖြစ်သည်။ ယင်းကို သင် မသိသလော။ ပြောလိုက်ပြီးသည့်နောက်တွင် သင် သိမည်ဖြစ်သောကြောင့် သင့်ကို ငါ မပြောပြနိုင်ပါ။ သင်သည် ငါ့ထက် ပိုပိန်လျှင် ငါ ပိန်ပုံပေါက်လိမ့်မည်လော”ဟု သူ့ဘာသာ ပြောလိမ့်မည်။ ဤသည်မှာ အမှန်တကယ် အပိုင်ကြံခြင်းဖြစ်သည်၊ မှန်သလော။ ဤအရာအတွင်းတွင် မည်သည့် အမြင်နှင့် အယူအဆများ ပါရှိသနည်း။ ပုံမှန်လူ့သဘာဝ၏ သိနားလည်မှု သို့မဟုတ် ဆင်ခြင်တုံတရား တစ်ခုခု ရှိသလော။ (မရှိပါ။) မရှိပေ၊ ဤအရာအတွင်းတွင် စိတ်ဓာတ်စစ်ဆင်ရေးများ၊ လှည့်ကွက်များနှင့် လျှို့ဝှက်ကြံစည်ခြင်းများ၊ ဟန်ဆောင်မှု၊ အယောင်ဆောင်ခြင်းနှင့် အထင်အမြင်မှားစေခြင်းတို့သာ ပါရှိသည်။ ထိုမျှသာ ရှိသည်။ တစ်စုံတစ်ရာ ဖြစ်ပျက်သည့်အခါတိုင်း အပိုင်ကြံခြင်း ဖြစ်သည်။ ၎င်းတို့အနေဖြင့် လူတိုင်းအား သိခွင့် သို့မဟုတ် ဘုရားသခင်အား မြင်ခွင့်ပေးရန် မဆိုထားနှင့်၊ ၎င်းတို့၏ ရိုးသားသော အမြင်များနှင့် အတွေးများကို မည်သည့်လူကိုမျှ လုံးဝ ပြောပြမည်မဟုတ်ပေ။ ၎င်းတို့၏ စိတ်နေစိတ်ထားသည် “ကျွန်ုပ် မိမိကိုယ်ကို ဖွင့်ချပါသည်။ ကျွန်ုပ်၏ လုပ်ရပ်များသည် ကျွန်ုပ်၏ အတွေးများနှင့် ကိုက်ညီပြီး ယင်းမှာ ကျွန်ုပ် ဖြစ်သည့်အတိုင်းသာ ဖြစ်သည်”ဟူသော စိတ်နေစိတ်ထားတစ်ခု မဟုတ်ပေ။ ၎င်းတို့၏ စိတ်နေစိတ်ထားသည် မုချ ဤအရာ မဟုတ်။ သို့ဆိုလျှင် မည်သည့်အရာဖြစ်သနည်း။ ၎င်းတို့သည် အခြားသူများတွင် ရှိသည့် ၎င်းတို့နှင့်ဆိုင်သော ပုံရိပ်က အတော်အတန် ကြီးကျယ်ခမ်းနားခြင်း၊ ဘုရားတရားကိုင်းရှိုင်းခြင်း သို့မဟုတ် ဝိညာဉ်ရေးရာ ပြည့်ဝခြင်း မရှိမည်ကို ကြောက်လျက် တတ်နိုင်သမျှ ဖုံးကွယ်ကာ ဟန်ဆောင်ကြလေသည်။

ရှောင်းဂျာသည် အဘယ်ကြောင့် ညဉ့်နက်ထိ နေချင်ခဲ့သနည်း။ အလုပ်အမျိုးအစား အတော်များများက ညဉ့်နက်ထိနေရန် မလိုအပ်သကဲ့သို့ လူတို့သည် အများအားဖြင့် ည ၁၀ နာရီနောက်ပိုင်းတွင် အိပ်ချင်ကြသည်။ ၎င်းတို့ ဆက်အလုပ်လုပ်လျှင်ပင် ထိရောက်မည်မဟုတ်။ အဘယ်ကြောင့်ဆိုသော် လူတို့တွင် ကန့်သတ်ချက်ရှိသော အားအင်ရှိကြသောကြောင့် ဖြစ်သည်။ သို့သော် ရှောင်းဂျာသည် ထိရောက်ခြင်းမရှိသည်ကို ကောင်းစွာ အပြည့်အဝ သိခဲ့သော်လည်း ထိရောက်ခြင်း ရှိမရှိဟူသည်ကို အရေးမစိုက်ဘဲ သူ့ကိုယ်သူ အမြဲ အတင်းအကျပ် စေခိုင်းခဲ့သည်။ မအိပ်မီ စာတိုတစ်ခုကို သူ အဘယ်ကြောင့် ပေးပို့ခဲ့သနည်း။ (အခြားသူများ သတိထားမိရန်အလို့ငှာ ဖြစ်သည်။) သုံးနာရီတွင် သူ အိပ်ရာဝင်ခဲ့သည်ကို အခြားသူများအား မျက်မြင်သက်သေဖြစ်စေရန် ဖြစ်သည်။ တစ်ညလုံး သင် မအိပ်လျှင်ပင် သင်သည် နောက်ဆုံးတွင် အိပ်ငိုက်မည့်သူတစ်ဦး ဖြစ်မည်မဟုတ်လော။ ကိုယ့်ဒုက္ခကိုယ်ရှာခြင်း ဖြစ်စေမည် မဟုတ်လော။ လူအချို့သည် ညဉ့်နက်ထိ နေကြပြီး မနက် ၃ နာရီတွင် စာပို့ကြသည်။ စာလက်ခံရရှိသူက မနက် ၄ နာရီတွင် စာပြန်သောအခါ ၎င်းတို့ အိပ်ရာဝင် သာ၍ပင် နောက်ကျသည်ကို ပြသရန် စာပြန်ဖို့ မနက် ၅ နာရီထိ စောင့်ကြလေသည်။ ၎င်းတို့သည် ဤနည်းဖြင့် မိမိတို့ကိုယ်ကို ညှဉ်းဆဲကြပြီး အချင်းချင်း ထိခိုက်နစ်နာစေကြကာ အဆုံးတွင် ၎င်းတို့ထဲမှ မည်သူကမျှ တစ်ညလုံး မည်သို့မျှ အိပ်စက်ရခြင်း မရှိပေ။ ၎င်းတို့သည် မဆင်မခြင် မိုက်မဲသူနှစ်ဦး ဖြစ်ကြသည် မဟုတ်လော။ ယင်းမှာ မည်သည့် အပြုအမူမျိုး ဖြစ်သနည်း။ စဉ်းစားဉာဏ်ကင်းမဲ့သော အပြုအမူဖြစ်သည်။ ဤအပြုအမူမျိုးသည် မည်သည့်နေရာမှ လာသနည်း။ အားလုံးက ဖောက်ပြန်ပျက်စီးသော စိတ်သဘောထားများမှ လာပေသည်။ ယခု ဤအပြုအမူက မည်သည့် ဖောက်ပြန်ပျက်စီးသော စိတ်သဘောထားမှ ဆင်းသက်သည်ကို ငါတို့ ကြည့်မည်မဟုတ်။ ထိုအရာက မည်မျှ အဓိပ္ပာယ်မဲ့သည်ကိုသာ ငါတို့ ပြောမည်။ ဤလူများသည် လက်တွေ့လုပ်ဆောင်ရန် ဘုရားနှုတ်ကပတ်တော် တစ်ခုတလေကို ရွေးချယ်ခြင်းအားဖြင့် ဤအဓိပ္ပာယ်မဲ့သော အပြုအမူနှင့် လက်တွေ့လုပ်ဆောင်မှုမျိုးကို ပြောင်းလဲနိုင်သည်။ သူ၏ မည်သည့် နှုတ်ကပတ်တော်မဆိုက ၎င်းတို့အား အေးချမ်းစွာနှင့် လုံခြုံစိတ်ချစွာ အသက်ရှင်နိုင်စေမည်ဖြစ်ကာ ၎င်းတို့၏ ဘဝများကို သာ၍ စစ်မှန်ကာ လက်တွေ့ကျစေနိုင်မည်ဖြစ်သည်။ ဘုရားနှုတ်ကပတ်တော်အတိုင်း အသက်ရှင်ရန် အဘယ်ကြောင့် ၎င်းတို့ မရွေးချယ်ကြသနည်း။ အဘယ်ကြောင့် ဤကဲ့သို့ မိမိတို့ကိုယ်ကို ညှဉ်းဆဲကြသနည်း။ ၎င်းတို့ စိုက်သည့်အတိုင်း ရိတ်ကြခြင်း ဖြစ်သည် မဟုတ်လော။ (ဟုတ်ပါသည်။) ဤကဲ့သို့သော တစ်စုံတစ်ဦးက မည်မျှ ဆင်းရဲဒုက္ခခံရသည်ဖြစ်စေ၊ အမြဲ အချည်းနှီးဖြစ်လိမ့်မည်ဖြစ်ပြီး ဆင်းရဲဒုက္ခကို ၎င်းတို့ မည်မျှ သည်းညည်းခံသည်ဖြစ်စေ ထိုအရာ၏ အကျိုးဆက်များကို ၎င်းတို့ ခံရမည့် အကျိုးဆက်သာဖြစ်လိမ့်မည်။ လူအချို့က “ဤနှစ်များတစ်လျှောက်လုံး ဘုရားသခင်ကို ကျွန်ုပ် ယုံကြည်ပြီးဖြစ်ကာ နှစ် ၂၀ ကြာ ခေါင်းဆောင် ဖြစ်လေပြီ။ ကျွန်ုပ်သည် ညဉ့်နက်ထိ အမြဲ နေပြီး မအိပ်ခဲ့ပါ။ အဆုံးတွင် အာရုံကြော ပင်ပန်းနွမ်းနယ်ခြင်းကို ကျွန်ုပ် ခံစားခဲ့ရသည်”ဟု ပြောကြသည်။ ငါက “သင်သည် အာရုံကြော ပင်ပန်းနွမ်းနယ်ခြင်းသာဖြစ်သဖြင့် လျှော့လျှော့ပေါ့ပေါ့ ခံစားရခြင်း ဖြစ်သည်။ သင့်အနေဖြင့် ထိုသို့ သင့်ကိုယ်သင် မိုက်မဲစွာ ဆက်ညှဉ်းဆဲပြီး ပြုမူဆောင်ရွက်နေလျှင် စိတ်ဝေဒနာရဖို့ ဝေးမည်မဟုတ်ပါ” ဟု ပြော၏။ တစ်စုံတစ်ဦးသည် ညတွင် မအိပ်လျှင် အမြဲ စိတ်ဂနာမငြိမ် ဖြစ်ပြီး ၎င်းတို့၏ ခန္ဓာကိုယ်က အဆမတန် အလုပ်လုပ်လျှင် ကျန်းမာနိုင်သလော။ ၎င်းတို့အတွက် ဘယ်သူမပြု မိမိမှုသာ ဖြစ်သည်။ သင်က ၎င်းတို့ကို “ထိုသို့ ပြုမူဆောင်ရွက်ခြင်းက အလုပ်ဖြစ်မည် မဟုတ်။ နေ့ပိုင်းအတွက် သင်၏ အလုပ်ကို စီစဉ်ရန် အကောင်းဆုံး ကြိုးစားပြီး သင်၏ ထိရောက်မှုစွမ်းအားကို တိုးအောင်လုပ်လော့။ လူတိုင်းက အလုပ်ကိစ္စ​ ဆွေးနွေးသည့်အခါ အဓိပ္ပာယ်မရှိသောအရာကို လျှော့ပြောပြီး အရေးမပါသည့် အရာများကို သိပ်မပြောနှင့်။ ဆွေးနွေးမှု၏ အဓိကအချက်များ၊ ဗဟိုနှင့် အကြောင်းအရာကို သင် သဘောပေါက်သင့်ပြီး ပြီးသွားသည့်အခါ လူတိုင်းက မိမိတို့ကိုယ်ပိုင် အလုပ်တာဝန်များကို ဆက်လုပ်သင့်သည်။ တောင်စဉ်ရေမရ မရပ်မနား ဆက်မပြောနှင့်၊ ပြီးလျှင် အချိန်မဆွဲနှင့်”ဟု ပြောသည်။ ၎င်းတို့က သင့်စကားကို နားထောင်မည်မဟုတ်။ ၎င်းတို့သည် မိမိအကြောင်းကို အသိပေးဖော်ပြရာတွင် မတော်ကြသော်လည်း အတွေ့အကြုံကို ထုတ်နုတ်ယူခြင်း မရှိကြ။ ၎င်းတို့အနေဖြင့် အိပ်စက်ခြင်းမရှိဘဲ သို့မဟုတ် အခြားမည်သူ့ကိုမျှ အိပ်ခွင့်မပေးဘဲ မနက် တစ်နာရီ သို့မဟုတ် နှစ်နာရီထိတိုင် ပေါက်ကရစကားကိုသာ အချိန်ဖြုန်းဖို့ ပြောဆိုကြသည်။ ဤသည်မှာ အခြားသူများကို ညှဉ်းဆဲခြင်းနှင့် ထိခိုက်နစ်နာစေခြင်း မဟုတ်လော။ နောက်ဆုံးတွင် ၎င်းတို့က “ဘုရားသခင်၊ ကိုယ်တော် မြင်သည်၊ ဟုတ်ပါသလော။ သုံးနာရီထိုးပြီဖြစ်ပြီး ကျွန်ုပ် မအိပ်ရသေးပါ”ဟု တွေးကြသည်။ ဘုရားသခင် မြင်သည်။ အပြင်ပန်းအားဖြင့် ၎င်းတို့ မည်သို့မည်ပုံဖြစ်ကြသည်ကို သူ မြင်သည်သာမက ၎င်းတို့၏ အတွင်း စိတ်နှလုံးများကိုလည်း သူ မြင်သည်။ သူက “သင်၏ စိတ်နှလုံးက ညစ်ညမ်းသည်။ သင်သည် အဓိပ္ပာယ်မဲ့ ညှဉ်းဆဲရင်းဖြင့် တစ်ညလုံး မအိပ်ဘဲနေသော်လည်း ဘုရားသခင်က ဤအရာကို လုံးဝ အမှတ်ရလိမ့်မည် မဟုတ်။ အိပ်ဖို့အချိန်ရောက်သည့်အခါ သင် အိပ်ရာဝင်ရမည့်အစား သင့်ကိုယ်သင် အတင်းအောင့်အည်းနေစေသည်။ သင်သည် ကိုယ့်ဒုက္ခကိုယ်ရှာခြင်း ဖြစ်သည်” ဟု ပြောလေသည်။ လူတို့သည် အိပ်ချင်ကြသည့်အခါ ၎င်းတို့၏ မျက်ခွံများ အလိုအလျောက် ပိတ်သွားကြသည်။ ဤသည်မှာ ဗီဇတစ်ခုဖြစ်သည်။ ထို့ကြောင့် သင့်အနေဖြင့် ဗီဇများနှင့် သဘာဝ နိယာမများကို အမြဲဆန့်ကျင်လျှင် ဆင်းရဲဒုက္ခခံထိုက်သည်။ ဘုရားသခင်သည် အဓိပ္ပာယ်မရှိသော ဆင်းရဲဒုက္ခကိုဖြစ်စေ၊ သဘာဝတရား၏ နိယာမများကို ချိုးဖောက်ခြင်းကြောင့်ဖြစ်သော ဆင်းရဲဒုက္ခကိုဖြစ်စေ၊ စည်းမျဉ်းများ သို့မဟုတ် သမ္မာတရားကို ချိုးဖောက်ခြင်းကြောင့် ဖြစ်သော ဆင်းရဲဒုက္ခကိုဖြစ်စေ သင်တို့အား ခံစေမည် မဟုတ်။ ဤဆင်းရဲဒုက္ခမျိုးများကို သင် မလျှော့တမ်း ခံနေလျှင် ဒုက္ခခံနေလော့။ လူအချို့သည် လူတစ်ဦးက မနက် ၃နာရီထိ အိပ်ရာမဝင်ကြောင်းကို ကြားသည့်အခါ “ယင်းမှာ ငါကဲ့သို့ပင် ဖြစ်သည် မဟုတ်လော။ ကောင်းပြီ၊ အနာဂတ်တွင် မနက် ၃:၃၀ တွင် ငါ အိပ်ရာဝင်မည်”ဟု တွေးကြသည်။ ထို့နောက် လူတစ်ဦးက မနက် ၃:၃၀ တွင် အိပ်သည်ကို ၎င်းတို့ကြားသောကြောင့် မနက် ၄ နာရီတွင် အိပ်ချင်ကြသည်။ ဤသည်မှာ စိတ်ရောဂါတစ်ခု ဖြစ်သည် မဟုတ်လော။ သင်သည် တစ်စုံတစ်ခုနှင့်ပတ်သက်၍ ပြိုင်ဆိုင်နိုင်ပြီး မည်သူ အနောက်ကျဆုံး အိပ်သည်နှင့်ပတ်သက်၍ ယှဉ်ပြိုင်ရန် သင် ရွေးချယ်သည်။ ဤသည်မှာ သင်သည် စိတ်ပိုင်းဆိုင်ရာ မူမှန်ခြင်းမရှိဟု ဆိုလိုပေသည်။ ထိုသို့သော လူများသည် သဘောပေါက်နားလည်နိုင်စွမ်းနှင့်ပတ်သက်၍ ပြဿနာတစ်ခု ရှိကြသလော။ (ရှိကြပါသည်။) ၎င်းတို့သည် သမ္မာတရားကို သဘောပေါက်နားလည်နိုင်ခြင်း မရှိကြပေ။ သင် အချိန်ရသည့်အခါ အားထုတ်ခြင်း၊ ဦးနှောက်ခြောက်အောင် စဉ်းစားခြင်းနှင့် အပြင်ပန်း အပြုအမူ၊ ဟန်ဆောင်မှုနှင့် အယောင်ဆောင်ခြင်းကဲ့သို့သော အရာများကို သေချာစွာ စဉ်းစားခြင်းအား ရပ်တန့်လော့။ သို့ဆိုလျှင် မည်သည့်အရာကို သင် အားထုတ်သင့်သနည်း။ ဘုရားနှုတ်ကပတ်တော်များက လူသားမျိုးနွယ်၏ ဖောက်ပြန်ပျက်စီးသော သဘာဝနှင့် ကောက်ကျစ်ဆိုးယုတ်သော စိတ်သဘောထားတို့ကို ဖော်ထုတ်ပုံကိုလည်းကောင်း၊ လူတို့ ဝတ်ကျေတမ်းကျေဖြစ်ကြခြင်းကို သူ ဖော်ထုတ်ပုံကိုလည်းကောင်း ကြည့်လော့။ လူကို ဖော်ထုတ်သည့် ဤဘုရားနှုတ်ကပတ်တော်များနှင့် သင့်ကိုယ်သင် နှိုင်းယှဉ်ချိန်ဆကြည့်ရာတွင် အားထုတ်လော့။ ဘုရားသခင် ဖော်ထုတ်သည့် သရုပ်သကန်မည်မျှကို သင် ပိုင်ဆိုင်သည်ဆိုသည်နှင့် ယင်းတို့ထဲမှ မည်မျှကို သင် မကြာခဏ လုပ်ဆောင်သည် သို့မဟုတ် ထုတ်ဖော်သည်ဆိုသည်တို့ကို ပြန်လှန်သုံးသပ်လော့။ ဤအရာများကို ပြန်သုံးသပ်ခြင်းသည် အလွန်ကောင်းသည့်အရာတစ်ခု ဖြစ်သည်။ အနည်းငယ်သော ကြက်ဥများ သို့မဟုတ် မန်ထိုပေါက်စီများနှင့်ပတ်သက်၍ဖြစ်စေ၊ အသားဟင်းရည်ထဲ အစားအစာများကို နှစ်ခြင်းနှင့်ပတ်သက်၍ဖြစ်စေ အမြဲ အားထုတ်ခြင်းသည် လူတစ်ဦးအတွက် စက်ဆုပ်ဖွယ် ဖြစ်လိုက်လေခြင်းပါတကား။ ယင်းမှာ အဘယ်အရာနည်း။ အပိုင်ကြံခြင်းနှင့် ဉာဏ်ပညာ ကင်းမဲ့ခြင်း ဖြစ်သည်။ ထိုသို့သော လူတစ်ဦးသည် မည်သည့်အရာ ဖြစ်သနည်း။ (မိုက်မဲသူတစ်ဦး ဖြစ်သည်။) ပြောသွားသည်မှာ ကောင်း၏။ ကြက်ဥမည်မျှ စားရမည်ကို အမြဲ စဉ်းစားသောလူများ သို့မဟုတ် ညတွင် မအိပ်ဘဲနေရန် ကော်ဖီသောက်ခြင်းအကြောင်းကို အမြဲ တွေးသောလူများနှင့် ပတ်သက်လာသည့်အခါ ၎င်းတို့ကို အစားအသောက် စွဲလမ်းသည့် မိုက်မဲသောသူများအဖြစ် ခေါ်ရန်မှာ ချဲ့ကားခြင်း မဟုတ်ပေ။ မည်သည့် ကဏ္ဍများတွင် ၎င်းတို့ မိုက်မဲကြသနည်း။ ဤလူများသည် မိုက်မဲသောသူများဖြစ်သည်ဟု ငါတို့အဘယ်ကြောင့် ပြောသနည်း။ (၎င်းတို့ ဆင်းရဲဒုက္ခခံသည့်အရာသည် လုံးဝ အချည်းနှီးဖြစ်သည်။) တကယ်ကို အချည်းနှီးဖြစ်၏။ ထိုသို့သော ကလေးဆန်သည့် အရာများကို သင် အဘယ်ကြောင့် လုပ်ချင်ရမည်နည်း။ ကြက်ဥမစားသည့် ဘဝတစ်သက်တာက သင့်ကို သမ္မာတရား နားလည်စေနိုင်လိမ့်မည်ဟု သင် ထင်သလော။ ဤသို့ ပြုမူခြင်းသည် မိုက်မဲသည် မဟုတ်လော။ (မိုက်မဲပါသည်။) မိုက်မဲသော အရာများကို မလုပ်နှင့်။ မည်သည့်လူစားမျိုးများက မိုက်မဲသော အရာများကို လုပ်တတ်လေ့ရှိကြသနည်း။ (ဝိညာဉ်ရေးရာ နားလည်သဘောပေါက်မှု ကင်းမဲ့သောလူများဖြစ်သည်။) ဤလူများတွင် သမ္မာတရားကို သဘောပေါက်နားလည်နိုင်စွမ်း ရှိသလော။ (မရှိပါ။) လူအချို့က “၎င်းတို့၏ အစွမ်းအစ ကောင်းပြီး အလွန် ကျွမ်းကျင်စွာ ဟောပြောနိုင်ကြသည်”ဟု ပြောကြသည်။ ၎င်းတို့အနေဖြင့် ကျွမ်းကျင်စွာ ဟောပြောကောင်း ဟောပြောနိုင်ကြမည်ဖြစ်သော်လည်း ပြုမူဆောင်ရွက်ရမည့် အချိန်ရောက်လာသည့်အခါတိုင်းတွင် ကလေးဆန်သည့် လုပ်ဆောင်ချက်များကို အဘယ်ကြောင့် အမြဲ ပါဝင်လုပ်ဆောင်ကြသနည်း။ ထိုသို့သော မရင့်ကျက်သကဲ့သို့ ရယ်ဖွယ်ကောင်းသည့် ပုံစံတစ်ခုဖြင့် အဘယ်ကြောင့် ၎င်းတို့ ပြုမူကြသနည်း။ ဤတွင် အဘယ်အရာ ဖြစ်နေသနည်း။ ၎င်းတို့သည် ပြောတော့တစ်မျိုး၊ လုပ်တော့တခြား ဖြစ်ကြသည်။ ၎င်းတို့ ပြောသည့်အကြောင်းသည် ၎င်းတို့၏ အယူဝါဒဆိုင်ရာ သိနားလည်မှုဖြစ်ပြီး ၎င်းတို့ လုပ်ဆောင်သည့်အရာသည် ၎င်းတို့ အမှန်တကယ် နားလည်ပြီး လက်ခံနိုင်ကြသည့် အရာများ ဖြစ်သည်။ စိတ်ထဲတွင် ၎င်းတို့ ဟောပြောသည့် အယူဝါဒများကို ၎င်းတို့ ထောက်ခံကြသလော သို့မဟုတ် အသိအမှတ်ပြုကြသလော။ (ထိုအရာများကို ၎င်းတို့ အသိအမှတ်မပြုကြပါ။) ထိုအရာများက ၎င်းတို့ လက်တွေ့လုပ်ဆောင်သင့်ပြီး လိုက်နာစောင့်ထိန်းသင့်သည့် သမ္မာတရား သို့မဟုတ် စံသတ်မှတ်ချက်များဖြစ်ကြောင်းကို ၎င်းတို့ အသိအမှတ်မပြုကြပေ။ အမှန်တွင် ၎င်းတို့က စံသတ်မှတ်ချက်များနှင့် လက်တွေ့လုပ်ဆောင်မှု လမ်းကြောင်းများအဖြစ် အမှန်တကယ် ယုံကြည်ကြသည်မှာ ၎င်းတို့ စိတ်နှလုံးများထဲရှိ အကြံအစည်များနှင့် အယူအဆများ၊ အတုအယောင် အကြံဉာဏ်များနှင့် လက်တွေ့လုပ်ဆောင်မှုများဖြစ်ပြီး အခြားသူတို့က ကောင်းသည်ဟု ယူဆကြသည့် အပြုအမူများ ဖြစ်သည်။ ဤသို့သော လူများသည် မည်သည့်အခါမျှ ပြုပြင်ပြောင်းလဲခြင်း မရှိလျှင် ပယ်ရှားခြင်း ခံရမည် မဟုတ်လော။ ၎င်းတို့တွင် ကယ်တင်ခြင်းနှင့်ဆိုင်သည့် အခွင့်အရေးတစ်ခုတလေ ရှိလိမ့်မည်လော။ မျှော်လင့်ချက် အလွန်နည်းပါးလှသည်။

ငါ့ကို ပြောလော့၊ နေပူပူထဲတွင် ထီးဆောင်းခြင်းဖြစ်စေ၊ ကောက်ရိုးဦးထုပ်ကို ဆောင်းခြင်းဖြစ်စေ ကျိုးကြောင်းသင့်သလော။ (ကျိုးကြောင်းသင့်ပါသည်။) နေပူထဲတွင် အလုပ်လုပ်သောလူများသည် ဦးထုပ်တစ်ခု မဆောင်းလျှင် အလျင်အမြန် နေလောင်ခံရမည်ဖြစ်သည်။ ထို့ကြောင့် ထိုသို့လုပ်ဆောင်ရန်မှာ လုံးဝ ကျိုးကြောင်းသင့်ပေသည်။ လူအချို့က ဤကဲ့သို့ မစဉ်းစားဘဲ “ကောက်ရိုးဦးထုပ်ကို ဆောင်းရမည်လော။ ယင်းသည် ကျွန်ုပ်ကို စော်ကားခြင်းတစ်ခု ဖြစ်မည်မဟုတ်လော။ ကျွန်ုပ် ဦးထုပ် ဆောင်းရမည်လော။ ဆင်းရဲဒုက္ခခံခြင်းကို ကျွန်ုပ် မကြောက်သကဲ့သို့ အသားညိုသွားခြင်းကို မကြောက်ပါ။ အမှန်တွင်တော့ ကျန်းမာရေးနှင့် ညီညွတ်ပါသည်”ဟု ပြောကြသည်။ ဤသည်မှာ ၎င်းတို့ အမှန်တကယ် တွေးထင်သည့်အရာဖြစ်လျှင် ပြဿနာ မဟုတ်သော်လည်း အဓိကအချက်မှာ စိတ်ထဲတွင် လူအချို့က ဤကဲ့သို့ မတွေးပေ။ ၎င်းတို့က “သင်တို့ကို ကြည့်ပါဦး။ ပူပြင်းသည့် နေ့တွင် အသားညိုမည် သို့မဟုတ် နေလောင်ခံရမည် ကြောက်သောကြောင့် ကောက်ရိုးဦးထုပ် ဆောင်းနေသည်။ ကျွန်ုပ် ဦးထုပ်တစ်ခုမျှ ဆောင်းမည်မဟုတ်။ အသားညိုခြင်း သို့မဟုတ် နေလောင်ခြင်းက အဘယ်ကြောက်စရာ ရှိသနည်း။ ထိုအရာများကို ဘုရားသခင် နှစ်သက်သည်။ ထို့ကြောင့် အခြားလူများ တွေးသည့်အရာကို ငါ ဂရုမစိုက်ပါ”ဟု တွေးကြလေသည်။ ဤအရာကို ပြောသောလူများကို သင် အဘယ်သို့ တွေးထင်သနည်း။ ၎င်းတို့ အနည်းငယ် လှည့်ဖြားတတ်သည်၊ အနည်းငယ် ဟန်ဆောင်ကြသည်ဟု သင်တို့ ထင်သလော။ အမှန်တွင် ဦးထုပ်ဆောင်းရန် ၎င်းတို့ ငြင်းပယ်ခြင်းနောက်ကွယ်တွင် အကြောင်းရင်းတစ်ခု ရှိ၏။ ယင်းမှာ ၎င်းတို့ ဆင်းရဲဒုက္ခခံနိုင်ပြီး အမှန်တကယ် ဝိညာဉ်ရေးရာ ပြည့်ဝကြောင်း လူတို့အား ပြသရန် ဖြစ်သည်။ ဤကဲ့သို့ သူတော်ကောင်းယောင်ဆောင်သည့် အပြုအမူသည် စက်ဆုပ်ဖွယ်ဖြစ်သည်။ ဟန်ဆောင်ရာတွင် ဤသို့ တော်ကြသည့်လူများသည် မိမိတို့ တာဝန်များကို ကောင်းစွာ လုပ်ဆောင်နိုင်ကြသလော။ ၎င်းတို့၏ တာဝန်များအတွက် ၎င်းတို့ ဆင်းရဲဒုက္ခခံပြီး အဖိုးအခပေးနိုင်ကြသလော။ ၎င်းတို့ အသားညိုသည်နှင့် သို့မဟုတ် နေလောင်ခံရသည်နှင့်တစ်ပြိုင်နက်၊ ဘုရားသခင်ကို ၎င်းတို့ မကျေမနပ်ဖြစ်ကာ အပြစ်တင်ကြမည် မဟုတ်လော။ သူတော်ကောင်းယောင်ဆောင်သည့် ဖာရိရှဲများသည် သမ္မာတရားကို လုံးဝ လက်တွေ့လုပ်ဆောင်ခြင်းမရှိကြဘဲ ဝိညာဉ်ရေးရာ ပြည့်ဝဟန်ဆောင်ကြသည်။ ၎င်းတို့သည် အမှန်တကယ် ဆင်းရဲဒုက္ခခံပြီး အဖိုးအခပေးနိုင်ကြမည်လော။ သူတော်ကောင်းယောင်ဆောင်သူများ၏ အနှစ်သာရပေါ်အခြေခံ၍၊ သမ္မာတရားအတွက် ချစ်ခြင်းမေတ္တာ တစ်ခုမျှ ၎င်းတို့ မရှိကြကြောင်းနှင့် ထိုသမ္မာတရားအတွက် ဆင်းရဲဒုက္ခခံနိုင်စွမ်း သို့မဟုတ် အဖိုးအခပေးနိုင်စွမ်း သာ၍ပင် နည်းကြကြောင်းကို သင် မြင်နိုင်သည်။ ထို့ပြင် ၎င်းတို့သည် သမ္မာတရား နှုတ်ကပတ်တော်များကို မည်မျှပင် ကြားရသည်ဖြစ်စေ ယင်းတို့ကို သမ္မာတရားအဖြစ် မည်သည့်အခါမျှ နားထောင်ခြင်း သို့မဟုတ် နားလည်သဘောပေါက်ခြင်း မရှိဘဲ ဝိညာဉ်ရေးရာ သီအိုရီတစ်မျိုးအဖြစ် သဘောထားကာ တရားဟောကြ၏။ ဤသူတော်ကောင်း ယောင်ဆောင်သူမျိုးများသည် ဘုရားသခင်ကို လူတို့က အဘယ်ကြောင့် ယုံကြည်ကြသည်၊ ဘုရားသခင်က လူတို့ကို အဘယ်ကြောင့် သမ္မာတရား ထောက်ပံ့ပေးချင်သည်၊ လူတို့က ဘုရားသခင်၏ ကယ်တင်ခြင်းအား လက်ခံခြင်းဖြစ်စဉ်က မည်သည့်အရာကဲ့သို့ဖြစ်သည်၊ ထိုအရာ၏ အရေးပါမှုက မည်သည့်နေရာတွင် တည်ရှိသည်ဆိုသည်နှင့် ကယ်တင်ခြင်းအားဖြင့် ဘုရားသခင်က မည်သည့်အရာ အမှန်တကယ် ဆိုလိုသည်ဟူသည်တို့ကို နားမလည်ကြပေ။ ဤသမ္မာတရားတစ်ခုကိုမျှ ၎င်းတို့ နားမလည်ကြ။ အသင်းတော်တွင် သမ္မာတရားကို မချစ်ဘဲ ဟန်ဆောင်ခြင်းကို နှစ်သက်သည့် သူတော်ကောင်းယောင်ဆောင်သူတစ်ဦးရှိလျှင် ၎င်းသည် အမှန်တကယ် ဖာရိရှဲတစ်ဦး ဖြစ်သည်။ ၎င်းတို့သည် အပြုအမူ၊ အသွင်အပြင်များနှင့် လူတို့၏စိတ်နှလုံးထဲရှိ အကဲဖြတ်မှုများကို အာရုံစိုက်ကြပြီး သမ္မာတရားများကို မည်မျှပင် ကြားရသည်ဖြစ်စေ ယင်းတို့ကို မည်သည့်အခါမျှ လက်တွေ့မလုပ်ဆောင်ကြပေ။ ၎င်းတို့ ပြောသည့်အရာတိုင်းက မှန်ကန်ပြီး အယူဝါဒမျိုးစုံကို ၎င်းတို့ ပြောဆိုနိုင်ကြသည်။ သို့သော် ၎င်းတို့ ဟောသည့်အရာကို ၎င်းတို့က လက်တွေ့မလုပ်ဆောင်ကြပေ။ တစ်စုံတစ်ဦးသည် ၎င်းတို့နှင့် အမှန်တကယ် လိုက်လျောညီထွေရှိလျှင် ၎င်းတို့သည် လူတစ်မျိုးတစ်စားတည်း ဖြစ်ကြသလော။ (ဟုတ်ပါသည်။) ပုံမှန် တွေးခေါ်ခြင်းရှိသည့် လူတစ်ဦးက ဤသူတော်ကောင်းယောင်ဆောင်သူ၏ သရုပ်သကန်များကို မည်သို့ ရှုမြင်လိမ့်မည်နည်း။ ၎င်းက “သူ၏ လက်တွေ့လုပ်ဆောင်မှု နည်းလမ်း မှားသည် မဟုတ်လော။ အဘယ်ကြောင့် အလွန် ထူးဆန်းရသနည်း။ အစာစားချိန် ရောက်သည့်အခါ ဤအတိုင်း သွားစားသင့်သည်။ သို့ဆိုလျှင် ထိုအရာနှင့်ပတ်သက်၍ ၎င်းသည် အဘယ်ကြောင့် မုန့်လုံးစက္ကူကပ်နေသနည်း”ဟု တွေးလိမ့်မည်။ ဤလူက ထူးဆန်းကြောင်း၊ အမှုအရာများကို အခြားသူများနှင့် မတူကွဲပြားစွာ လွဲချော်သောနည်းလမ်းတစ်ခုဖြင့် နားလည်ကြောင်း ၎င်းက ပြောလိမ့်မည်။ ပြီးလျှင် ထိုသူတို့အားဖြင့် ၎င်းက ထိခိုက်ခံမည် မဟုတ်ပေ။ သို့သော် လူတစ်ဦးက ဤသူတော်ကောင်းယောင်ဆောင်သူကဲ့သို့ တစ်ပုံစံတည်း လူစားမျိုးဖြစ်ပြီး အပြင်ပန်း အပြုအမူနှင့် လူတို့၏ အယူအဆများကို အထူးအာရုံစိုက်လျှင် ၎င်းအနေဖြင့် ထိုသူတို့နှင့် နှိုင်းကာ ယှဉ်ပြိုင်လိမ့်မည်။ ထိုအရာမှာ ရှောင်းဂျာက မနက် ၃ နာရီတွင် စာတိုတစ်ခု ပို့ခဲ့ပြီး စာလက်ခံရရှိသူက “ငါ့ကို သင် မနက် ၃ နာရီတွင် စာပို့သည်။ ထို့ကြောင့် မနက် ၄ နာရီတွင် ငါ စာပြန်မည်”ဟု တွေးလျက် မနက် ၄ နာရီတွင် စာပြန်ခဲ့ပြီးနောက် ရှောင်ဂျားက “ငါ့ကို သင် မနက် ၄ နာရီတွင် စာပြန်သည်။ ထို့ကြောင့် မနက် ၅ နာရီတွင် ငါ၏ စာကို ပို့မည်”ဟု တွေးခဲ့သည့်အတိုင်းပင် ဖြစ်သည်။ အချိန်ကြာလာသည့်အခါ ဤကဲ့သို့ ယှဉ်ပြိုင်ရင်း လူတိုင်းက တဖြည်းဖြည်း သူတော်ကောင်းယောင်ဆောင်သူတစ်ဦး ဖြစ်လာသည်။ အသင်းတော်ခေါင်းဆောင်တစ်ဦးသည် ဤလူစားမျိုးဖြစ်ပြီး၊ ညီအစ်ကို မောင်နှမများက ပိုင်းခြားသိမြင်မှု ကင်းမဲ့ကြလျှင် ၎င်းတို့ အန္တရာယ်ရှိကြပေသည်။ ၎င်းတို့အနေဖြင့် အချိန်မရွေး အထင်အမြင်မှားစေခြင်း ခံရကောင်းခံရနိုင်သည်။ အဘယ်ကြောင့် ဤအရာကို ငါ ပြောသနည်း။ သမ္မာတရားကို နားမလည်သောလူတစ်ဦးအတွက် အခြားလူများ၏ အပြင်ပန်း အပြုအမူကောင်းဖြင့် အထင်အမြင်မှားစေခြင်းခံရကာ လွှမ်းမိုးခြင်းခံရရန်မှာ လွယ်ကူသည်။ မည်သည့်အရာ မှန်ကန်သည်ကို ၎င်းတို့ မသိကြသောကြောင့်၊ ထိုသို့သော အပြုအမူက ကောင်းသည်ဟူသည့် ၎င်းတို့၏ အယူအဆကို ၎င်းတို့ ယုံကြည်ကြသည်။ ထိုအပြုအမူများကို အခြားတစ်စုံတစ်ဦးက လုပ်ဆောင်နိုင်လျှင် ထိုလူသည် ၎င်းတို့၏ ကြည်ညိုလေးစားခြင်းခံရသူ ဖြစ်လာပြီး ထိုလူက ခေါင်းဆောင်ဖြစ်သင့်ကြောင်း၊ ဘုရားသခင်၏ စုံလင်စေခြင်းခံရသင့်ကာ အချစ်ခံရသင့်ကြောင်း ၎င်းတို့ တွေးထင်ကြလိမ့်မည်။ ဤအပြုအမူမျိုးကို ၎င်းတို့ အသိအမှတ်ပြုကြလိမ့်မည်ဖြစ်ပြီး ၎င်းတို့ စိတ်နှလုံး၏ အတွင်းနက်နက်နေရာများတွင် အတည်ပြုမိကြလိမ့်မည်။ ထိုအရာကို ၎င်းတို့ အတည်ပြုလျှင် မည်သည့်အရာ ဖြစ်ပျက်လိမ့်မည်နည်း။ ထိုလူနောက်သို့ ၎င်းတို့ လိုက်ကြလိမ့်မည်။ ၎င်းတို့ နှစ်ဦးလုံးက ခေါင်းဆောင်များဖြစ်လျှင် အချင်းချင်း နှိုင်းယှဉ်ကာ ပြိုင်ဆိုင်ကြလိမ့်မည်။ တစ်ကြိမ်တွင် နိုင်ငံအမျိုးမျိုးရှိ အသင်းတော်များမှ ခေါင်းဆောင်များနှင့် အမှုဆောင်များသည် အွန်လိုင်းတွင် စုဝေးခဲ့ကြ၏။ ငါ အွန်လိုင်းတက်ကာ အတန်ကြာ နားထောင်ပြီးနောက်တွင် တစ်စုံတစ်ရာ မှားယွင်းနေသည်ကို ခံစားခဲ့ရသည်။ ငါက “ဤလူများသည် ဤနေရာတွင် မည်သည့်အရာ လုပ်ဆောင်နေကြသနည်း။ ၎င်းတို့ တရားဟောနေကြသလော”ဟု တွေးမိခဲ့သည်။ အခြေအနေကို နားလည်ပြီးနောက်တွင် ၎င်းတို့ ဆုတောင်းနေကြသည်ကို ငါ သဘောပေါက်ခဲ့သည်။ ၎င်းတို့ အဘယ်ကြောင့် ထိုသို့ ဆုတောင်းနေကြသည်ကို ငါ့ဘာသာ တွေးမိခဲ့သည်။ ထိုအရာက ထိတ်လန့်ဖွယ်ရာကောင်းပုံရသည်၊ ယင်းမှာ ၎င်းတို့က မိမိတို့၏ အစွယ်များကို ထုတ်ပြကာ လက်သည်းများကို ဝှေ့ရမ်းနေသည့်ပုံစံဖြစ်သည်။ ယင်းသည် သူ့ကိုယ်၌က ကြီးမားသည့်ကိစ္စမဟုတ်ပေ။ သို့ဆိုလျှင် အဓိက ပြဿနာမှာ အဘယ်နည်း။ ၎င်းတို့သည် ဘုရားသခင်ရှေ့တွင် မဟုတ်ဘဲ မိမိတို့မျက်လုံးများ ဖွင့်လျက်သား ဆုတောင်းနေကြပုံရပြီး ၎င်းတို့ စိတ်နှလုံးများတွင်ရှိသည့်အရာကို ပြောနေကြခြင်း ဟုတ်ပုံမရပေ။ ထိုအစား ၎င်းတို့က မည်သူ စကားပြောအကောင်းဆုံးဖြစ်သည်၊ မည်သူက အယူဝါဒများကို ပိုပြောနိုင်သည်ဆိုသည်နှင့် မည်သူက အကျယ်ပြန့်ဆုံးနှင့် အလေးနက်ဆုံး ပြောဆိုခဲ့သည်ဟူသည်တို့ကို ကြည့်ရန် ပြိုင်ဆိုင်နေခဲ့ကြသည်။ ပြိုင်ကွင်းထဲက ပြိုင်ပွဲတစ်ပွဲကဲ့သို့ ထင်ရပြီး ဘုရားသခင်ထံ ဆုတောင်းချက်တစ်ခုကဲ့သို့ သေချာပေါက် မဟုတ်ပေ။ ဤလူများ ဇာတ်သိမ်းသွားပြီ မဟုတ်လော။ ၎င်းတို့သည် မအောင်မြင်သူများအဖြစ် သဘောထားခြင်း ခံရလေပြီ မဟုတ်လော။ ခေါင်းဆောင်များအဖြစ် အစေခံသည့် ဤကဲ့သို့သော လူများဖြင့် ၎င်းတို့အောက်တွင်ရှိသောသူများက ဆင်းရဲဒုက္ခမည်မျှ သည်းညည်းခံရမည်နည်း။ ၎င်းတို့ လက်အောက်ရှိ လူများသည် ထိခိုက်နစ်နာကြရသည် မဟုတ်လော။ လူတစ်ဦးစီတိုင်းက အနည်းဆုံး မိနစ် ၂၀ ကြာ စိတ်ထက်သန်စွာ ဆုတောင်းခဲ့ကြပြီး စုဝေးပွဲများသည် မည်သူတစ်ဦးတစ်ယောက်မျှ၏ စိုးမိုးခြင်းမခံရသင့်ကြောင်းနှင့် လူတို့က ၅ မိနစ်မှ ၁၀ မိနစ်ကြာသာ မိတ်သဟာယပြုနိုင်သည်ဟု အထက်၏ ပြဋ္ဌာန်းချက်များရှိလင့်ကစား ၎င်းတို့သည် ဆုတောင်းရင်း အရှက်မရှိ အချိန်များစွာ ယူကြဆဲဖြစ်သည်။ နောက်ပိုင်းတွင် အလွန်များသော စုဝေးပွဲများက မနက်မှသည် ညထိ အဘယ်ကြောင့် အချိန်ကြာရသည်ကို နောက်ဆုံးတွင် ငါ နားလည်သွားခဲ့သည်။ ဤခေါင်းဆောင်များဟု ခေါ်သောသူများသည် ၎င်းတို့ အောက်တွင်ရှိသည့်သူများ ဆင်းရဲဒုက္ခခံရနေစဉ်တွင် တစ်ဦးပြီးတစ်ဦး ဆုတောင်းရင်းဖြင့်သာ ကြာမြင့်သော အချိန်တစ်ခုကို ယူနေကြသည်။ ဤအယောင်ဆောင်ခေါင်းဆောင်များသည် နှုတ်ဖြင့် စကားစစ်ထိုးရန်၊ တောင်စဉ်ရေမရ ပြောရန်သာ ရှိနေကြပြီး အချို့မှာမူ အလွန် အဆက်အစပ်မရှိ ပြောဆိုကြသဖြင့် မိမိတို့ ပြောပြီးသားအရာကိုပင် မေ့သွားကြ၏။ ၎င်းတို့အတွက်မူ အခြားသူများထက် ပို၍ ကြာကြာ ပြောဆိုနေသမျှ ကာလပတ်လုံး အားလုံး အဆင်ပြေ၏။ ငါ အကြံအိုက်သွားခဲ့သည်။ လူတစ်ဦးက ဆုတောင်းသည့်အခါ ၎င်း၏ မျက်လုံးများ ပိတ်လျက်သားဖြင့် ဘုရားသခင်ထံ ဆုတောင်းသင့်သည်။ သို့ဆိုလျှင် ၎င်းတို့၏ မျက်လုံးများက အဘယ်ကြောင့် ပွင့်နေခဲ့သနည်း။ ၎င်းတို့၏ မျက်လုံးများ ပွင့်လျက်သားရှိပြီး အခြားသူများ ဆုတောင်းနေပုံကို မြင်ရခြင်းသည် ၎င်းတို့၏ စိတ်များကို အမှန်တကယ် မနှောင့်ယှက်ခဲ့သလော။ အထူးသဖြင့် အခြားသူများက မည်သို့ ဆုတောင်းနေကြပြီး မည်သည့် စကားလုံးများ အသုံးပြုနေကြသည်ကို တွေးရန် လိုအပ်ခြင်းနှင့် ၎င်းတို့ထက် သာလွန်လိုခြင်းတို့ဖြင့်၊ ဤကဲ့သို့သော အရာများဖြင့် ပြည့်နေသည့် စိတ်နှလုံးဖြင့် ဘုရားသခင်ထံ ဆုတောင်းကာ စိတ်နှလုံးမှ စကားပြောခြင်းသည် ဖြစ်နိုင်မည်လော။ ဤသည်မှာ မူမမှန်သည့် ဆင်ခြင်တုံတရား မဟုတ်လော။ ဤအရာများသည် အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ၏ အယောင်ဆောင် ဝိညာဉ်ရေးရာ ပြည့်ဝခြင်းနှင့်ဆိုင်သော သရုပ်သကန်များချည်းသာ ဖြစ်သည် မဟုတ်လော။ အတူတကွ စုဝေးပြီး ဘုရားနှုတ်ကပတ်တော်များ ဖတ်ရှုရန်နှင့် သမ္မာတရားအပေါ် မိတ်သဟာယပြုရန်မှာ လူတိုင်းအတွက် ကောင်းမွန်သည့်အရာတစ်ခု ဖြစ်သော်လည်း လူအချို့က “အို၊ သင် မသိပါ။ ထိုခေါင်းဆောင်များ စုဝေးပြီး ဆုတောင်းကြသည့်အခါ ကျမ်းစာများကို ရွတ်ဆိုနေကြသကဲ့သို့ ဖြစ်သည်။ အမှုအရာတစ်ခုအကြောင်းကို ၎င်းတို့ ဆက်ပြောနေပြီး ကျွန်ုပ်တို့ စုဝေးသည့်အခါတိုင်းတွင် အတူတူပင် ဖြစ်သည်။ ထိုအရာကို ကြားရသည်မှာ ကျွန်ုပ် စိတ်ကုန်သည်”ဟု အစီရင်ခံခဲ့ကြသည်။ ဤကဲ့သို့ စုဝေးပွဲများသည် လူတို့ကို အဘယ်သို့ တည်ဆောက်ပေးသနည်း။ အယောင်ဆောင် ခေါင်းဆောင်များနှင့် အမှုဆောင်များက ဤအရာကို အမြဲ လုပ်ဆောင်ကြသည်။ ၎င်းတို့သည် ဘုရားသခင်၏ ရည်ရွယ်ချက်များနှင့်အညီ ဖြစ်နိုင်ကြသလော။ ၎င်းတို့သည် လူတို့အား နားလည်အောင်ကူညီရန် သမ္မာတရားအပေါ် မိတ်သဟာယပြုခြင်းကို အာရုံမစိုက်ကြသကဲ့သို့ သမ္မာတရားအပေါ် မိတ်သဟာယပြုခြင်းအားဖြင့် ပြဿနာများ ဖြေရှင်းခြင်းကိုလည်း အာရုံမစိုက်ကြပေ။ ထိုအစား ဘာသာတရားနှင့်ဆိုင်သည့် အယောင်ဆောင် ဝိညာဉ်ရေးရာပြည့်ဝမှုတွင် ပါဝင်လုပ်ဆောင်ကြသည်။ ဤသည်မှာ လူတို့ကို လမ်းလွဲစေခြင်း မဟုတ်လော။ ဤနေရာတွင် ပြဿနာမှာ အဘယ်နည်း။ ၎င်းတို့သည် ဘုရားသခင်၏ ရည်ရွယ်ချက်များကို လုံးဝ နားမလည်ကြသကဲ့သို့ လူတို့အတွက် သူ၏ သတ်မှတ်ချက်များကိုလည်း နားမလည်ကြပေ။ ၎င်းတို့သည် ဘာသာရေး ထုံးတမ်းဓလေ့များတွင်သာ ပါဝင်ကြပြီး ကြွားဝါကြသည်။ ထို့ထက် ဆိုးသည်မှာ ၎င်းတို့သည် အခြားသူများကို ဖော်ထုတ်ရန်၊ တိုက်ခိုက်ရန်နှင့် ပြစ်တင်ရှုတ်ချရန် ဆုတောင်းခြင်းကို အသုံးပြုကြပြီး အချို့မှာမူ မိမိတို့ကိုယ်ကို အပြစ်မရှိကြောင်း သက်သေပြရန် ဆုတောင်းခြင်းကို အသုံးပြုကြ၏။ ၎င်းတို့၏ ဆုတောင်းချက်များက ဘုရားသခင် ကြားဖို့အတွက် ဖြစ်ပုံရသော်လည်း အမှန်တွင် လူကြားရန်အတွက် ဖြစ်သည်။ ထို့ကြောင့် ဤလူများတွင် ဘုရားသခင်ကို ကြောက်ရွံ့သော စိတ်နှလုံးများ စိုးစဉ်းမျှ မရှိကြ။ ၎င်းတို့သည် ဘုရားအိမ်တော်၏ အလုပ်ကို နှောင့်ယှက်နေကြသည့် မယုံကြည်သူများသာ ဖြစ်သည်။ ဤအယောင်ဆောင် ခေါင်းဆောင်များသည် ၎င်းတို့၏ ဆုတောင်းချက်များတွင် အလွန်များသည့် အကျည်းတန်မှုကို ထုတ်ဖော်ပြကြသည်။ အချို့က “ဘုရားသခင်၊ လူအချို့က ကျွန်ုပ်ကို အထင်လွဲခဲ့ပါသည်။ ထိုသို့ ကျွန်ုပ် မရည်ရွယ်ခဲ့ပါ။ ကိုယ်တော့်ကို ကျွန်ုပ် ဆုတောင်းနေပါ၏။ ကျွန်ုပ် အပျက်သဘော မခံစားရသကဲ့သို့ အခြားလူများက ၎င်းတို့ နှစ်သက်သည့်အရာကို တွေးထင်နိုင်သည်”ဟူသကဲ့သို့သော အရာများကို ပြောလျက် ဆုတောင်းကြသည်။ အချို့က အယူဝါဒများ ပြောပြီး အခြားသူတို့က တရားဒေသနာများကို မည်သူက ပိုမို နားထောင်သည်၊ ဓမ္မတေးသီချင်း စာသားများ သို့မဟုတ် ဘုရားနှုတ်ကပတ်တော်များကို မည်သူက အများဆုံး မှတ်မိသည်၊ မည်သူ၏ ဆုတောင်းချက်က အရှည်ကြာဆုံးဖြစ်သည်၊ မည်သူက စကားပြော အကောင်းဆုံးဖြစ်သည် သို့မဟုတ် မည်သူက ဆုတောင်းရန် နည်းလမ်းအမျိုးမျိုး အများဆုံးရှိပြီး မတူကွဲပြားသော ဆုတောင်းချက် အမျိုးအစားများစွာဖြင့် ပါဝင်ဆုတောင်းသည်ဟူသည်တို့နှင့်ပတ်သက်၍ ယှဉ်ပြိုင်ကြလေသည်။ ဤသည်မှာ ဆုတောင်းခြင်း ဖြစ်သလော။ (မဟုတ်ပါ။) အဘယ်အရာဖြစ်သနည်း။ မကောင်းမှုကို ဗြောင်ကျကျ လုပ်ဆောင်ခြင်း ဖြစ်သည်။ သမ္မာတရားနှင့်ပတ်သက်၍ ကစားခြင်းနှင့် နင်းခြေခြင်း၊ ဘုရားသခင်ကို ဂုဏ်သရေညှိုးစေခြင်းနှင့် ပြစ်မှားစော်ကားခြင်း ဖြစ်သည်။ ဤနတ်ဆိုးများနှင့် မယုံကြည်သူများသည် ဆုတောင်းခြင်းဖြင့် မည်သည့်အရာကိုမဆို ပြောဝံ့ကြသည်။ ငါ့ကို ပြောလော့။ ၎င်းတို့သည် စစ်မှန်သော ယုံကြည်သူများဖြစ်သလော။ ၎င်းတို့တွင် ဘုရားတရားကိုင်းရှိုင်းမှု တစ်ခုတလေ လုံးဝ ရှိကြသလော။ (မရှိပါ။) ဤကဲ့သို့သောလူများသည် ခေါင်းဆောင်တစ်ဦးအဖြစ် ၎င်းတို့၏ အဆင့်အတန်း ဖယ်ရှားခံရသည့်အခါ အပျက်သဘောဆောင်လာကြသည်။ ၎င်းတို့သည် မိမိတို့ကိုယ်ကို လုံးဝ ဆင်ခြင်သုံးသပ်ခြင်း မရှိကြဘဲ “ဘုရားအတွက် ကျွန်ုပ်၏ အလုပ်တွင် အလွန်များစွာ ဆင်းရဲဒုက္ခခံခဲ့ရသည့်တိုင် ကျွန်ုပ်က တကယ့်အလုပ်ကို မလုပ်ခဲ့သကဲ့သို့ အယောင်ဆောင် ခေါင်းဆောင်ဖြစ်ကြောင်း သူတို့က ပြောကြဆဲဖြစ်ပြီး ကျွန်ုပ်ကို ဖြုတ်ချခဲ့ကြသည်။ ထို့အပြင် အယူဝါဒများကို ကျွန်ုပ် ပြည့်စုံစွာပြောနိုင်သလောက် လူမည်မျှက ပြောနိုင်သနည်း။ မည်မျှသည် ကျွန်ုပ်လောက် ချစ်ခင်တတ်သနည်း။ ကျွန်ုပ်၏ မိသားစုနှင့် အသက်မွေးအလုပ်ကို ကျွန်ုပ် စွန့်ကာ ညီအစ်ကို မောင်နှမများနှင့် စုဝေးရင်း တစ်ကြိမ်တွင် သုံးရက် သို့မဟုတ် ငါးရက်ကြာ စကားပြောရင်း အသင်းတော်တွင် နေ့တိုင်း ကျွန်ုပ် အချိန်ကုန်ခဲ့သည်။ သူတို့က ကျွန်ုပ်ကို အဘယ်သို့ဖြစ်ပြီး ထိုသို့ပင် ဖြုတ်ချနိုင်ခဲ့သနည်း”ဟူ၍ နေရာတကာ ညည်းညူကြသည်။ ၎င်းတို့သည် အလျှော့မပေးကြသကဲ့သို့ မကျေနပ်ချက်များ ထားရှိကြသည်။ “ဘုရားအိမ်တော်တွင် ခေါင်းဆောင် မလုပ်နှင့်။ ခေါင်းဆောင်တစ်ဦးအဖြစ် သင် အရွေးခံရလျှင် သင် ဒုက္ခရောက်ပြီဖြစ်ပြီး သင် ဖြုတ်ချခြင်းခံရသည်နှင့်တစ်ပြိုင်နက် သာမန်ယုံကြည်သူဖြစ်ရန် အခွင့်အရေးပင် ရှိမည်မဟုတ်”ဟူသော အခိုင်အမာပြောဆိုခြင်းကို ဖြန့်သော သူများလည်း ရှိသည်။ ဤစကားများသည် မည်သည့်အရာများ ဖြစ်သနည်း။ ယင်းတို့သည် ယုတ္တိမရှိဆုံးနှင့် အဓိပ္ပာယ်အမဲ့ဆုံးသော စကားများဖြစ်ပြီး ဘုရားသခင်အပေါ် အလျှော့မပေးခြင်း၊ မကျေနပ်ခြင်းနှင့် ပြစ်မှားစော်ကားခြင်း စကားများဖြစ်သည်ဟုလည်း ဆိုနိုင်သည်။ ယင်းသည် ထိုစကားများ၏ အဓိပ္ပာယ်ဖြစ်သည် မဟုတ်လော။ (ဟုတ်ပါသည်။) ထိုစကားများအတွင်းတွင် မည်သည့်အရာ ပါရှိသနည်း။ တိုက်ခိုက်မှုတစ်ခုဖြစ်သည်။ ထိုစကားများသည် သာမန်ဝေဖန်မှုတစ်ခု မဟုတ်။ ဤလူများက ၎င်းတို့အနေဖြင့် မကောင်းသည့်အရာများ လုပ်ဆောင်လျက် သောင်းကျန်းခြင်းနှင့် တကယ့်အလုပ်တစ်ခုတလေကို လုပ်ဆောင်ရန် ပျက်ကွက်ခြင်းအတွက် ဖြုတ်ချခံခဲ့ရခြင်းဖြစ်သည်ဟု မပြောကြဘဲ ဘုရားသခင်က ၎င်းတို့အတွက် မဖြောင့်မတ်ကြောင်း၊ သူ၏ အရေးယူဆောင်ရွက်ချက်များတွင် ၎င်းတို့၏ ဂုဏ်သိက္ခာကို ထည့်တွက်ခြင်းမရှိခဲ့ကြောင်းနှင့် ၎င်းတို့ ခံစားခဲ့ရပုံနှင့် ၎င်းတို့၏ စိတ်ခံစားမှုဆိုင်ရာ အရင်းအနှီးကို သူ နားမလည်ခဲ့ဟု မကျေမနပ်ပြောကြသည်။ ၎င်းတို့၏ စိတ်နေစိတ်ထားသည် ဘာသာတရားမရှိသူတစ်ဦး၏ စိတ်နေစိတ်ထားဖြစ်သည်။ ၎င်းတို့သည် သမ္မာတရား လက်တွေ့ကျမှုများ လုံးဝ ကင်းမဲ့ကြလေသည်။

သင်တို့သည် စုဝေးပွဲများအတောအတွင်းတွင် အချိန်မည်မျှကြာ ဆုတောင်းလေ့ရှိကြသနည်း။ လူတိုင်း၏ အချိန်များစွာ ကုန်သလော။ သင်တို့၏ ဆုတောင်းချက်များက လူတို့ကို စိတ်အနှောင့်အယှက် ပေးဖူးသလော။ လူအချို့က ဆုတောင်းရင်း အချိန်များစွာ ယူကြပြီး ၎င်းတို့ကို နားထောင်ရင်း လူတိုင်း ငြီးငွေ့ကြသည့်တိုင် ဤလူများက ၎င်းတို့အနေဖြင့် ဝိညာဉ်ရေးရာ အပြည့်ဝဆုံးဖြစ်သည်ဟု တွေးထင်ကြဆဲဖြစ်ပြီး ဤသည်မှာ ဘုရားသခင်ကို ယုံကြည်ခဲ့သည့် နှစ်များစွာအတွင်း ၎င်းတို့ ရရှိကာ ဖြစ်မြောက်ခဲ့ကြသည့် အရာဖြစ်သည်ဟု ယုံကြည်ကြဆဲဖြစ်သည်။ နှစ်နာရီကြာ ဆုတောင်းပြီးနောက်တွင်ပင် ၎င်းတို့ မပင်ပန်းကြပေ။ ထိုအတောအတွင်းတွင် ၎င်းတို့သိသည့် စကားလုံးများနှင့် အယူဝါဒများ၊ ဆောင်ပုဒ်များအားလုံး သို့မဟုတ် အခြားသူများထံမှ ၎င်းတို့ ကြားခဲ့ရသည့် အရာများ သို့မဟုတ် ၎င်းတို့ ထွင်သည့်အရာများကို ပြောဆိုလျက် အလားတူ အိုဟောင်းနေသည့်၊ မဆီလျော်သော အရာများကိုသာ ထပ်တလဲလဲ ပြောကြသည်။ လူတိုင်းက ငြီးငွေ့သည်ဖြစ်စေ၊ မငြီးငွေ့သည်ဖြစ်စေ၊ ၎င်းတို့ ကြိုက်သည်ဖြစ်စေ၊ မကြိုက်သည်ဖြစ်စေ ဤအရာကို ၎င်းတို့ လုပ်ဆောင်ကြသည်။ ဤသည်မှာ သင်တို့ ဆုတောင်းကြသည့်ပုံ ဖြစ်သလော။ ငါ့ကို ပြောလော့၊ အကျဉ်းချုပ် ဆု​တောင်းခြင်းသည် မှန်ကန်သလော သို့မဟုတ် ရှည်ရှည်ဝေးဝေး ဆုတောင်းခြင်းသည် မှန်ကန်သလော။ (အမှန်၊ သို့မဟုတ် အမှား မရှိပါ။) မှန်ပေ၏။ ဤအရာများထဲမှ မည်သည့်အရာ မှန်သည်၊ သို့မဟုတ် မှားသည်ကို သင် ဆုံးဖြတ်သတ်မှတ်၍ မရပေ။ သင်သည် သင့် စိတ်နှလုံး၏ လိုအပ်ချက်များအတိုင်းသာ ဘုရားသခင်ထံ ဆုတောင်းသင့်သည်။ တစ်ခါတစ်ရံ ဆုတောင်းခြင်းက ဟိတ်ဟန် မလိုအပ်သော်လည်း တစ်ခါတစ်ရံ လိုအပ်လေသည်။ ထိုအရာသည် ပတ်ဝန်းကျင်နှင့် ဖြစ်ပျက်သည့်အရာပေါ် မူတည်သည်။ ဆုတောင်းချက်က အချိန်အတန်ငယ် ယူကောင်းယူနိုင်သည်ကို သင် တွေးလျှင် သင်၏ ကိုယ်ရေးကိုယ်တာ ကိစ္စရပ်များနှင့်ပတ်သက်၍ ဘုရားသခင်ထံ သင် သီးသန့် ဆုတောင်းလော့။ ထိုအရာအားလုံးကို စုဝေးပွဲများတွင် ဆုတောင်းပြီး လူတိုင်း၏ အချိန်ကို မကုန်စေနှင့်။ ဤအရာကို ဆင်ခြင်တုံတရားဟု ခေါ်သည်။ ၎င်းတို့၏ ဂုဏ်သိက္ခာနှင့် နာမည်ဂုဏ်သတင်းအတွက် လူအချို့သည် ဤအရာကို မည်သို့မျှ အရေးမထားကြချေ။ ယင်းမှာ မသိနားမလည်ခြင်းနှင့် ဆင်ခြင်တုံတရားကင်းမဲ့ခြင်း ဖြစ်သည်။ ဆင်ခြင်တုံတရားကင်းမဲ့သောလူများသည် အရှက်တရားတစ်ခုတလေ ရှိကြသလော။ ၎င်းတို့သည် လူတိုင်းက ၎င်းတို့ ဆုတောင်းသည်ကို စောင့်ကြည့်ရခြင်းအား အလွန်အမင်း မနှစ်မြို့ကြသည်ကိုပင် မသိကြချေ။ ဤသိမြင်ခြင်း သို့မဟုတ် အသိ အနည်းငယ်မျှပင် မရှိကြသည့်လူများသည် သမ္မာတရားကို သဘောပေါက်နားလည်နိုင်ကြသလော။ သဘောပေါက်နားလည်နိုင်ခြင်း မရှိကြပေ။ လူက လက်တွေ့လုပ်ဆောင်ရန် ဘုရားသခင် တောင်းဆိုသည့် သမ္မာတရား စည်းမျဉ်းများအားလုံးသည် သူ၏ နှုတ်ကပတ်တော်များတွင်ရှိပြီး သမ္မာတရားကို လက်တွေ့လုပ်ဆောင်ခြင်းနှင့် စပ်လျဉ်း၍ ဘုရားသခင် မိတ်သဟာယပြုသည့် နှုတ်ကပတ်တော်အားလုံးသည် စည်းမျဉ်းများ ပါရှိသကဲ့သို့ စည်းမျဉ်းများလည်းဖြစ်လေသည်။ လူတို့အနေဖြင့် ယင်းတို့နှင့်ပတ်သက်၍ သေချာစွာ တွေးဆရန်သာ လိုအပ်သည်။ သမ္မာတရားကို လက်တွေ့လုပ်ဆောင်ခြင်းနှင့်ပတ်သက်၍ ဘုရားနှုတ်ကပတ်တော်များတွင် အလွန်များသော စည်းမျဉ်းများ ရှိသည်။ ကိစ္စရပ်မျိုးစုံ၊ အခြေအနေမျိုးစုံနှင့် ဆက်စပ်စဉ်းစားရမည့် အကြောင်းအရာမျိုးစုံတွင် လက်တွေ့လုပ်ဆောင်ပုံအတွက် စည်းမျဉ်းများနှင့် လမ်းကြောင်းများရှိသည်။ အဓိကအရာမှာ သင့်အနေဖြင့် ဝိညာဉ်ရေးရာ နားလည်သဘောပေါက်ခြင်း ရှိပြီး သဘောပေါက်နားလည်နိုင်စွမ်း ပိုင်ဆိုင်ခြင်း ရှိမရှိ ဖြစ်သည်။ တစ်စုံတစ်ဦးသည် ဤသဘောပေါက်နားလည်နိုင်စွမ်းရှိလျှင် သမ္မာတရားကို နားလည်နိုင်သည်။ သို့သော် မရှိလျှင် ဘုရားနှုတ်ကပတ်တော်များက မည်မျှ အသေးစိတ်ကျသည်ဖြစ်စေ ၎င်းတို့ သဘောပေါက်နားလည်မည့် အရာအားလုံးမှာ စည်းမျဉ်းစည်းကမ်းများ ဖြစ်ပြီး ဤသည်မှာ သမ္မာတရားကို သိနားလည်ခြင်း မဟုတ်ပေ။ ထို့ကြောင့် သင့်အနေဖြင့် မတူကွဲပြားသော အခြေအနေများအတွက် လိုက်ရောညီထွေရှိအောင် ပြင်ဆင်နိုင်ရန်အလို့ငှာ ဘုရားသခင်က သင့်ကို စည်းမျဉ်းများ ပေးလေသည်။ သူ၏ နှုတ်ကပတ်တော်များကို နားထောင်ခြင်းနှင့် သူ့ကို သိရှိလာခြင်းမှတစ်ဆင့် အမျိုးမျိုးသော အတွေ့အကြုံများမှတစ်ဆင့်လည်းကောင်း၊ မိတ်သဟာယအပြင် သန့်ရှင်းသော ဝိညာဉ်တော်၏ ဉာဏ်အလင်းပေးခြင်းမှတစ်ဆင့်လည်းကောင်း၊ သူ စကားပြောသည့် စည်းမျဉ်းများ၏ သွင်ပြင်လက္ခဏာတစ်ခုနှင့် ကိစ္စရပ်တစ်မျိုးအတွက် သူ၏ သတ်မှတ်ထားသည့် စံနှုန်းများကို သင် နားလည်လာလိမ့်မည်။ ထို့နောက် သင်သည် သမ္မာတရား၏ သွင်ပြင်လက္ခဏာကို နားလည်ပြီး ဖြစ်လိမ့်မည်။ ဘုရားသခင်က အရာရာကို အသေးစိတ် ရှင်းပြရပြီး လူတို့အား ဤကိစ္စတွင်ဖြစ်စေ၊ ထိုကိစ္စတွင်ဖြစ်စေ မည်သို့ ပြုမူဆောင်ရွက်ရမည်ကို ပြောပြရမည်ဆိုလျှင် သူ ပြောသည့် စည်းမျဉ်းများသည် အချည်းနှီး ဖြစ်ပေမည်။ ဘုရားသခင်က ဤနည်းလမ်းကို အသုံးပြုပြီး အမှုအရာတစ်ခုပြီးတစ်ခုအတွက် စည်းမျဉ်းစည်းကမ်းများကို လူသားမျိုးနွယ်အား ပြောပြခဲ့လျှင် နောက်ဆုံးတွင် မည်သည့်အရာကို လူတို့ ရရှိမည်နည်း။ အချို့သော လက်တွေ့လုပ်ဆောင်မှုများနှင့် အပြုအမူများသာ ဖြစ်သည်။ ဘုရားသခင်၏ ရည်ရွယ်ချက်များ သို့မဟုတ် သူ၏ နှုတ်ကပတ်တော်များကို ၎င်းတို့ လုံးဝ နားလည်ကြမည် မဟုတ်။ ဘုရားနှုတ်ကပတ်တော်များကို လူတို့ နားမလည်လျှင် သမ္မာတရားကို မည်သည့်အခါတွင်မျှ ၎င်းတို့ သဘောပေါက်နိုင်ကြလိမ့်မည် မဟုတ်ပေ။ ဤသည်မှာ ဖြစ်သည့်ပုံစံ မဟုတ်လော။ (ဟုတ်ပါသည်။) သမ္မာတရားကို သင်တို့ နားလည်နိုင်ကြသလော။ လူအများစုက နားမလည်နိုင်ကြသကဲ့သို့ ဤအရာကို အမှန်တကယ် စွမ်းဆောင်ရရှိနိုင်သည်မှာ ဝိညာဉ်ရေးရာ နားလည်သဘောပေါက်မှု ရှိပြီး သမ္မာတရားကို ချစ်သည့် သူအနည်းငယ်သာ ဖြစ်သည်။ ထို့ကြောင့် ဤအရာကို စွမ်းဆောင်ရရှိနိုင်သည့်သူများအတွက် ကြိုတင်သတ်မှတ်ချက်များမှာ အဘယ်နည်း။ ၎င်းတို့အနေဖြင့် ဝိညာဉ်ရေးရာ သိနားလည်မှု ရှိလျှင်၊ သဘောပေါက်နားလည်နိုင်စွမ်းရှိလျှင်၊ သမ္မာတရားနှင့် အပြုသဘောဆောင်သော အရာများကို စစ်မှန်ရိုးသားစွာ လိုက်စားပြီး ချစ်ကြလျှင် ထိုအရာကို စွမ်းဆောင်ရရှိနိုင်သည်။ ထိုအရာကို စွမ်းဆောင်ရရှိနိုင်ခြင်း မရှိသည့် ကျန်သောသူများနှင့် ပတ်သက်လာသည့်အခါ တစ်နည်းအားဖြင့် ထိုအရာသည် ၎င်းတို့၏ အစွမ်းအစ သို့မဟုတ် သဘောပေါက်နားလည်နိုင်စွမ်းနှင့်ပတ်သက်သည့် ပြဿနာများကြောင့်ဖြစ်ပြီး နောက်တစ်နည်းအားဖြင့် အချိန်နှင့်ဆိုင်သော ပြဿနာတစ်ခု ဖြစ်သည်။ ထိုအရာသည် အသက်၂၀ အရွယ်ခန့်ရှိသည့် လူများကဲ့သို့ ဖြစ်သည်။ အသက် ၅၀ အရွယ်ခန့်ရှိသူတစ်ဦးက စွမ်းဆောင်ရရှိနိုင်ပြီး စွမ်းဆောင်ရရှိသင့်သည့်အရာကို စွမ်းဆောင်ရရှိရန် ၎င်းတို့အား သင် စေခိုင်းလျှင် ဤသည်မှာ ၎င်းတို့၏ အရည်အချင်းများကို ကျော်လွန်သည့် အရာတစ်ခုကို လုပ်ဆောင်ရန် ၎င်းတို့ကို အတင်းအကျပ်စေခိုင်းခြင်း ဖြစ်သည် မဟုတ်လော။ (ဟုတ်ပါသည်။) ယခု စဉ်းစားကြည့်လော့၊ သမ္မာတရားကို သဘောပေါက်နားလည်ရန် လူတစ်ဦး၏ အရည်အချင်းသည် မည်သည့်အရာနှင့် ဆက်စပ်သနည်း။ (၎င်းတို့၏ အစွမ်းအစနှင့် ဆက်စပ်ပါသည်။) ၎င်းတို့၏ အစွမ်းအစနှင့် ဆက်စပ်ပေသည်။ အခြားမည်သည့်အရာ ရှိသေးသနည်း။ (သမ္မာတရားကို ၎င်းတို့ လိုက်စားခြင်း ရှိမရှိဖြစ်သည်။) ထိုအရာသည် ၎င်းတို့၏ လိုက်စားမှုနှင့် ဆက်စပ်မှု တစ်ခုခုရှိသည်။ လူအချို့သည် ၎င်းတို့၏ နားလည်နိုင်စွမ်း၊ စိတ်မြန်ဆန်မှုနှင့် ဉာဏ်ရည်ဉာဏ်ကဲအရ အမှန်တကယ် ပြည့်မီပြီး သမ္မာတရားကို နားလည်နိုင်ကြသော်လည်း သမ္မာတရားကို မချစ် သို့မဟုတ် မလိုက်စားကြချေ။ ၎င်းတို့ စိတ်နှလုံးများတွင် သမ္မာတရားအတွက် မည်သည့်အရာမျှ ၎င်းတို့ မခံစားရသကဲ့သို့ ဤအချက်တွင် မည်သည့်အားထုတ်မှုမျှ မပြုကြချေ။ ဤသို့သော လူတို့အတွက် သမ္မာတရားသည် မရှင်းလင်းသကဲ့သို့ အသိအမှတ်မပြုနိုင်သော အရာတစ်ခု အမြဲ ဖြစ်လိမ့်မည်ဖြစ်ပြီး ဘုရားသခင်ကို ၎င်းတို့ နှစ်ပေါင်းမည်မျှ ယုံကြည်သည်ဖြစ်စေ အသုံးဝင်လိမ့်မည် မဟုတ်။

ကောင်းပြီ၊ ငါ၏ ပုံပြင်ဇာတ်လမ်းများ ပြောပြခြင်းကို ငါ ပြီးစီးပြီဖြစ်သည်။ ဤပုံပြင်ဇာတ်လမ်းများ၏ ဇာတ်ကွက်နှင့် ပါဝင်သော အကြောင်းအရာတို့သည် သမ္မာတရားအချို့ကို နားလည်ရန် သင်တို့အား ကူညီပေးနိုင်သလော။ (ကူညီနိုင်ပါသည်။) ဤပုံပြင်ဇာတ်လမ်းများကို အဘယ်ကြောင့် ငါ ပြောပြသနည်း။ ဤပုံပြင်ဇာတ်လမ်းများသည် လူတို့၏ အသက်ရှင်နေထိုင်မှု အခြေအနေများ၊ ၎င်းတို့ ထုတ်ဖော်ပြသည့် စိတ်သဘောထားများနှင့် လက်တွေ့ဘဝတွင်ရှိသော ၎င်းတို့၏ အတွေးများနှင့် ဆက်စပ်မှု မရှိခဲ့လျှင် ပြောပြရန် လိုအပ်မည်လော။ (လိုအပ်မည် မဟုတ်ပါ။) လိုအပ်မည် မဟုတ်ပေ။ ငါတို့ ဆွေးနွေးပြီးသည့်အရာများသည် လူတို့က ၎င်းတို့ဘဝတွင် တွေ့မြင်နေကျ ဖြစ်စဉ်များနှင့် ၎င်းတို့ မကြာခဏ ထုတ်ဖော်သည့် အခြေအနေများချည်းသာ ဖြစ်ပြီး ယင်းတို့သည် လူသား စိတ်သဘောထားများ၊ အမြင်များ၊ အတွေးများနှင့် ဆက်စပ်သည်။ ဤပုံပြင်ဇာတ်လမ်းများကို နားထောင်ပြီးနောက်တွင် ယင်းတို့က ပုံပြင်ဇာတ်လမ်းများသာဖြစ်ကြောင်း၊ အနည်းငယ် ရယ်စရာကောင်းပြီး အနည်းငယ် စိတ်ဝင်စားစရာဖြစ်သော်လည်း ထိုမျှသာဖြစ်သည်ဟု သင်တို့ တွေးထင်ကြကာ ထိုပုံပြင်ဇာတ်လမ်းများတွင်ရှိသည့် သမ္မာတရားများကို နားမလည်နိုင်ကြလျှင် ယင်းတို့သည် သင်တို့အတွက် အသုံးဝင်လိမ့်မည် မဟုတ်ပေ။ ဤပုံပြင်ဇာတ်လမ်းများမှ သမ္မာတရားအချို့ကို သင်တို့ နားလည်ရမည်။ ဤအရာက အနည်းဆုံးအနေဖြင့် သင်တို့၏ အပြုအမူ၊ အထူးသဖြင့် အမှုအရာအချို့နှင့်ပတ်သက်၍ သင်တို့၏ အမြင်များအပေါ် ပြုပြင်တည့်မတ်ပေးသော အကျိုးတရားတစ်ခု ရှိလိမ့်မည်ဖြစ်ပြီး သင်တို့၏ လွဲချော်သော သိနားလည်ခြင်း နည်းလမ်းများမှ လှည့်ပြန်ကာ ဤအမှုအရာအမျိုးအစားများအပေါ် စင်ကြယ်သည့် သိနားလည်မှုတစ်ခု ပိုင်ဆိုင်နိုင်စေလိမ့်မည်။ ဤသည်မှာ သင်၏ အပြုအမူကိုသာ ပြောင်းလဲရန်မဟုတ်ဘဲ ဖောက်ပြန်ပျက်စီးသော စိတ်သဘောထားများက ဖန်တီးထားသည့် ဤအခြေအနေများကို အရင်းအမြစ်မှနေ၍ ဖြေရှင်းပေးရန်လည်း ဖြစ်သည်။ သင်တို့ နားလည်ကြသလော။ ယခုအခါတွင် အဓိကအကြောင်းအရာနှင့်ပတ်သက်၍ မိတ်သဟာယပြုကြစို့။

အန္တိခရစ်များသည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ မည်သို့ကျိုးနွံနာခံစေပုံကို စိတ်ဖြာလေ့လာဆွေးနွေးခြင်း

၄။ အနည်းငယ်သော အတွေ့အကြုံနှင့် အသိပညာကို ရရှိသွားလျှင်သွားချင်း သမ္မာတရား၏ ပြယုဂ်အဖြစ်အန္တိခရစ်တို့ အယောင်ဆောင်ခြင်းကို စိတ်ဖြာလေ့လာဆွေးနွေးခြင်း

ပြီးခဲ့သည့်အခေါက်က အန္တိခရစ် သရုပ်သကန်များမှ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည် ဟူသည့် ရှစ်ခုမြောက်အချက်ကို ငါတို့ မိတ်သဟာယပြုခဲ့သည်။ အချက်ရှစ်ကို စုစုပေါင်း ခေါင်းစဉ်ခွဲလေးခုအဖြစ် ခွဲခဲ့သည်။ ပထမ ခေါင်းစဉ်ခွဲသုံးခုကို ငါတို့ မိတ်သဟာယဖွဲ့၍ ပြီးခဲ့ပြီဖြစ်သည်။ ဤသို့ဆိုလျှင် လေးခုမြောက်မှာ အဘယ်နည်း။ (အနည်းငယ်သော အတွေ့အကြုံနှင့် အသိပညာကို ရရှိသွားလျှင်သွားချင်း သမ္မာတရား၏ ပြယုဂ်အဖြစ် အန္တိခရစ်တို့ အယောင်ဆောင်ကြသည်။) ဤသည်မှာ အချက်ရှစ်၏ လေးခုမြောက် ခေါင်းစဉ်ခွဲ ဖြစ်သည်။ ဤသည်မှာ အချက်ရှစ် အကြောင်းအရာ၏ သရုပ်သကန်များနှင့်သက်ဆိုင်သော ကဏ္ဍတစ်ခုလည်း ပါဝင်သည်မှာ အမှန်ပင်ဖြစ်သည်။ ယင်းတို့သည် ဆက်စပ်နေသည်။ ဤအကြောင်းအရာသည် အဘယ်နည်း။ ၎င်းတို့သည် အခြားသူများအား သမ္မာတရားကိုဖြစ်စေ၊ ဘုရားသခင်ကိုဖြစ်စေ ကျိုးနွံနာခံစေခြင်း မရှိဘဲ ၎င်းတို့ကိုသာ ကျိုးနွံနာခံစေသည်ဟူသည့် အကြောင်းအရာဖြစ်သည်။ ဤခေါင်းစဉ်ခွဲကို ခွဲပြီး ဤအကြောင်းကို အနည်းငယ်ချင်းစီ ပြောကြစို့။ အတွေ့အကြုံ၊ အသိပညာနှင့် သင်ခန်းစာအသီးသီးတို့မှာ မည်သည့်အရာ ဖြစ်သနည်း။ ယင်းတို့ကို မည်သည့်လူအမျိုးအစားက ပိုင်ဆိုင်သနည်း။ မည်သည့်လူအမျိုးအစားက မိမိတို့ကိုယ်ကို ယင်းတို့ဖြင့် ပြင်ဆင်ထားလိုသနည်း။ မိမိတို့ကိုယ်ကို သမ္မာတရားဖြင့် ပြင်ဆင်ရမည့်အစား ယင်းတို့ဖြင့် ပြင်ဆင်ထားရန် မည်သည့်လူအမျိုးအစားက အလေးထားကြသနည်း။ မည်သည့်လူအမျိုးအစားက ဤအရာများကို သမ္မာတရားအဖြစ် မှတ်ယူကြသနည်း။ ရှေးဦးစွာ တစ်ခုက သေချာသည်။ ဤလူတို့၏ အစွမ်းအစက မည်သို့ရှိသည်ဖြစ်စေ၊ ၎င်းတို့၏ သိမြင်နားလည်မှုက မည်ကဲ့သို့ရှိသည်ဖြစ်စေ ၎င်းတို့သည် အသိပညာကို အလွန်ချစ်သည်။ ပြီးလျှင် အသိပညာအပေါ် ၎င်းတို့၏ ချစ်ခြင်းသည် သမ္မာတရား လက်တွေ့ကျမှုအပေါ် ၎င်းတို့၏ ချစ်ခြင်းထက်သာလွန်သည်။ ဘုရားသခင်အပေါ် ၎င်းတို့၏ ယုံကြည်မှုတွင် ၎င်းတို့ လိုက်စားသည့် ပန်းတိုင်နှင့် ဦးတည်ချက်သည် အတွေ့အကြုံနှင့် အသိပညာဆိုသော အရာတစ်ခုခုကို ရရှိဖို့ဖြစ်သည်။ ၎င်းတို့သည် ပို၍ အဆင့်ရှိလာရန်၊ ပို၍ စတိုင်ကျလာရန်၊ ပို၍ ရည်မွန်လာရန်၊ ပြီးလျှင် ပို၍ အထင်ကြီးခံရပြီး ကိုးကွယ်ခြင်းခံရရန်အတွက် မိမိတို့ကိုယ်ကို ဤအသိပညာနှင့် အတွေ့အကြုံတို့ဖြင့် ပြင်ဆင်ထား၍ ကိုယ်ရည်သွေးရန် ယင်းတို့ကို အသုံးပြုလိုသည်။ ၎င်းတို့သည် ဤအသိပညာ၊ အတွေ့အကြုံဖြင့် ၎င်းတို့၏ ဘဝသည် ပို၍ တန်ဖိုးရှိသည်၊ ပို၍ ကျေနပ်ဖွယ်ဖြစ်သည်၊ မိမိကိုယ်မိမိ ယုံကြည်စိတ်ချမှုဖြင့် ပို၍ ပြည့်သည်ဟု ထင်ကြသည်။ ၎င်းတို့၏ အမြင်တွင် ၎င်းတို့သည် ဤအသိပညာ၊ ဓမ္မပညာ၊ ဘဝပေးအသိ၊ အသိပညာ၊ သင်ခန်းစာများ၏ အမျိုးမျိုးသော ကဏ္ဍများနှင့် ဆက်စပ်သည့် ဆိုရိုးစကားများဖြင့် မိမိကိုယ်ကို ပြင်ဆင်ထားရန် ဘုရားသခင်ကို ယုံကြည်သည်။ ၎င်းတို့သည် ဤအရာများဖြင့် မိမိတို့ကိုယ်ကို ပြင်ဆင်ထားခြင်းအားဖြင့် ဘုရားအိမ်တော်တွင်၊ ဤလူအုပ်စုတွင် နေရာတစ်နေရာကို ယူထားနိုင်သည်ဟု ယုံကြည်ကြသည်။ ထို့ကြောင့် နေ့စဉ် ၎င်းတို့၏ စိတ်နှလုံးထဲ၌ စဉ်းစားသည့်အရာ၊ ကိုးကွယ်သည့်အရာ၊ လိုက်လျှောက်သည့် အရာတို့အားလုံးသည် အသိပညာ၊ အတွေ့အကြုံ စသည်တို့နှင့် ဆက်စပ်နေသည်။

မည်သည့်အသိပညာ၊ အတွေ့အကြုံနှင့် သင်ခန်းစာများ ရှိသည်ကိုလည်းကောင်း၊ ဤအမျိုးအစားများထဲမှ မည်သည့်အမျိုးအစားကို သမ္မာတရား၏ ပြယုဂ်အဖြစ် အယောင်ဆောင်သည်ဟု ခေါ်ဆိုနိုင်သည်ကိုလည်းကောင်း ဦးစွာ ကြည့်ကြစို့။ ရှေးဦးစွာ ဤအရာများသည် သမ္မာတရားနှင့် သက်ဆိုင်ခြင်းမရှိ၊ သမ္မာတရားနှင့် ကိုက်ညီခြင်းမရှိ၊ သမ္မာတရားနှင့် ဆန့်ကျင်သည်ဟူ၍ အသေအချာဆိုနိုင်သည်။ ဤအရာများသည် လူတို့၏ အယူအဆများအရ မှန်ကန်သည့်အရာများဖြစ်နိုင်သည်။ လူတို့၏ အယူအဆများအရ အပြုသဘောဆောင်ပြီး လှပကာ ကောင်းမွန်သောအရာများ ဖြစ်နိုင်သည်။ သို့သော် အမှန်တွင် ဘုရားသခင်၏ အမြင်၌ ဤအရာများသည် သမ္မာတရားနှင့် ဆက်စပ်ခြင်းမရှိသကဲ့သို့ ဤအရာများသည် အခြေခံအားဖြင့် သမ္မာတရားကို လူတို့ပြစ်တင်ရှုတ်ချမှု၏ အရင်းအမြစ်၊ ဘုရားသခင်အပေါ် လူတို့၏ အတိုက်အခံပြုခြင်းနှင့် ဘုရားသခင်အပေါ် ၎င်းတို့၏ အယူအဆများ၏ အရင်းအမြစ်နှင့် ဇာစ်မြစ်တို့ပင် ဖြစ်လေသည်။ အတွေ့အကြုံ၊ အသိပညာနှင့် သင်ခန်းစာများဟူသည့် ဤအရာများကို ဆည်းပူးသောသူများကြားတွင် အသက်နှင့် လိင်ကွာခြားမှုတစ်ခု ရှိသလော။ (မရှိပါ။) အများအားဖြင့် မရှိဖို့ များသည်။ လူအချို့တွင် ဆုကျေးဇူးများရှိသည်။ ဆုကျေးဇူးများ ဆိုသည်မှာ အဘယ်နည်း။ ဥပမာ လူအချို့သည် သဘောတရား၊ သို့မဟုတ် ဆိုရိုးစကားတစ်ခုကို နားထောင်ပြီး ထိုသဘောတရားတစ်ခု၏ အဓိကအချက်၊ သို့မဟုတ် အခြေခံအယူအဆများကို သဘောပေါက်နားလည်ပြီးနောက်တွင် ၎င်းတို့၏ စိတ်သည် အလွန်မြန်ဆန်စွာ တုံ့ပြန်သည်။ ၎င်းတို့သည် ထိုသို့သော သဘောတရား၊ သို့မဟုတ် ဆိုရိုးစကားတစ်ခုအား မည်သို့ရှင်းပြရမည်ကို၊ အခြားလူများနှင့် ၎င်းတို့ပြောဆိုရန် အသုံးပြုသည့် ၎င်းတို့၏ ကိုယ်ပိုင်ဘာသာစကားအဖြစ်သို့ မည်သို့ပြောင်းရမည်ကို ချက်ချင်းသိကြသည်။ ဤအရာများကို နားထောင်ပြီးနောက်တွင် ၎င်းတို့သည် ယင်းတို့ကို အလျင်အမြန် သတိရသည်။ ဤသည်မှာ ၎င်းတို့အနေဖြင့် အလွန်ပင် သိမြင်နားလည်နိုင်စွမ်း ရှိခြင်းအဖြစ် စံမမီပေ။ ထူးကဲသော မှတ်ဉာဏ်တစ်ခု ရှိခြင်းမျှသာ ဖြစ်သည်။ ယင်းသည် အထူးဆုကျေးဇူးတစ်မျိုး ဖြစ်သည်။ ဤသို့သော ဆုကျေးဇူးတစ်ခုကို ပိုင်ဆိုင်သော တစ်စုံတစ်ယောက်ရှိသလော။ (ရှိပါသည်။) သင်က အကြောင်းအရာတစ်ခုကို ပြောပြီးနောက်တွင် အခြားအရာတစ်ခုနှင့် ပတ်သက်ပြီး ကောက်ချက်များချရန် ထိုအရာကို ချက်ချင်း အသုံးပြုနိုင်သည့် ဤသို့သောလူများရှိသည်။ ၎င်းတို့သည် အကြောင်းအရာတစ်ခု၏ ရှုထောင့်တစ်ခုနှင့်ပတ်သက်ပြီး တင်ပြခြင်းခံရသောအခါတွင် ယင်းကို အခြားနယ်ပယ်တို့၌ အသုံးချနိုင်သည်။ ၎င်းတို့သည် ၎င်းတို့၏ ကိုယ်ပိုင်အယူအဆများကို တင်ပြရန်အတွက် ဆွေးနွေးမှုပြုနေသော အကြောင်းအရာအား အသုံးပြုခြင်း၌ အလွန်ကျွမ်းကျင်သည်။ ၎င်းတို့သည် ပြင်ပအမှုကိစ္စများ၊ သဘောတရားများ၊ ဤယုတ္တိကျသော၊ ဘာသာစကားနှင့်ဆိုင်သော အရာများနှင့်ပတ်သက်လျှင် အလွန် ကျွမ်းကျင်သည်။ ဆိုလိုသည်မှာ ၎င်းတို့သည် သူတစ်ပါးတို့ကို ဆွဲဆောင်ရန်နှင့် စည်းရုံးသိမ်းသွင်းရန်အတွက် စကားကို လှည့်ပတ်ပြောဆိုခြင်းနှင့် သဘောတရားများအား အသုံးပြုခြင်း၌ ထူးချွန်သည်။ ဤဆုကျေးဇူးမျိုးရှိသော လူအချို့ရှိသည်။ ၎င်းတို့သည် အလွန် စကားပြောကောင်းပြီး အလွန့်အလွန် သွက်လက်ချက်ချာသော တွေးခေါ်မှုနှင့် တုံ့ပြန်မှုတို့ရှိကြသည်။ သမ္မာတရား၏ ရှုထောင့်တစ်ခုကို ကြားလျှင် ၎င်းတို့သည် ၎င်းတို့၏ သေးနုပ်သော ပါးနပ်မှု၊ ဆုကျေးဇူးတို့ဖြင့် ဤသမ္မာတရားရှုထောင့်ကို အသိပညာနှင့် လေ့လာသင်ယူခြင်း အမျိုးအစားတစ်ခုအဖြစ် နားလည်သည်။ ထို့နောက် အခြားလူများနှင့် မိတ်သဟာယဖွဲ့ရန်အတွက် ဤလေ့လာသင်ယူမှုမျိုးကို အသုံးပြုပြီး ရေလောင်းခြင်း၊ ထိန်းကျောင်းခြင်းဆိုသော အလုပ်ကို လုပ်သည်။ ဤသည်မှာ လူတို့အပေါ် မည်သည့်သက်ရောက်မှုကို ဖြစ်စေသနည်း။ ရလဒ်ကောင်းတစ်ခုတလေ ရှိသလော။ (မရှိပါ။) အဘယ်ကြောင့်နည်း။ (ယင်းမှာ လက်တွေ့မကျသကဲ့သို့ လူတို့သည် ကြားပြီးသောအခါ လက်တွေ့လုပ်ဆောင်ရန် လမ်းကြောင်းမရှိ။) ဤလူတို့ ပြောပြီးသည့်အရာကို နားထောင်ပြီးနောက်တွင် ၎င်းတို့ပြောသမျှက မှန်သည်၊ မှားသောစကားတစ်ခွန်း၊ စည်းမျဉ်းများကို ဆန့်ကျင်သော စကားတစ်ခွန်းမျှမရှိ၊ အားလုံးက မှန်ကန်သည်ဟု အခြားလူများက ထင်မြင်ကြသည်။ သို့သော် ယင်းတို့ကို လက်တွေ့လုပ်ဆောင်သောအခါ ဤစကားများသည် အနှစ်မရှိဟုလည်းကောင်း၊ လက်တွေ့လုပ်ဆောင်သောအခါတွင် ပန်းတိုင်၊ သို့မဟုတ် ဦးတည်ချက် မရှိဟုလည်းကောင်း၊ ဤစကားများကို လက်တွေ့လုပ်ဆောင်ရန် စည်းမျဉ်းများအဖြစ် အသုံးပြု၍ မရနိုင်ဟုလည်းကောင်း ၎င်းတို့ ခံစားမိကြသည်။ ဤသို့ဆိုလျှင် ဤစကားများသည် မည်သည့်အရာ ဖြစ်သနည်း။ (အယူဝါဒများဖြစ်သည်။) ယင်းတို့သည် အယူဝါဒတစ်မျိုး၊ အသိပညာတစ်မျိုးဖြစ်သည်။ အန္တိခရစ်များ၏ ဤသို့သော သရုပ်သကန်များသည် အလွန်သိသာပြီး ပေါ်လွင်သည်။ ၎င်းတို့သည် သမ္မာတရားကို အသိပညာအဖြစ်၊ ဘာသာရပ်တစ်ခုအဖြစ်၊ သဘောတရားအဖြစ် မှတ်ယူကြသည်။ ၎င်းတို့သည် အကြောင်းအရာများကို တစ်ဝက်သာ နားလည်လျက်ဖြင့် အခြားလူများကို ဤအရာ၊ ထိုအရာကို လုပ်ဆောင်ဖို့ တောင်းဆိုကြသည်။ အခြားလူများက နားမလည်ဘဲ အသေးစိတ် ရှင်းပြရန် အန္တိခရစ်များကို တောင်းဆိုသောအခါ အန္တိခရစ်များသည် အသေအချာ ရှင်းမပြနိုင်ဘဲ ဤအစား “သင်သည် သမ္မာတရားကို မချစ်။ သမ္မာတရားကို ချစ်လျှင် ကျွန်ုပ်ပြောသည့်အရာကို နားလည်နိုင်ပြီး လက်တွေ့လုပ်ဆောင်ရန် လမ်းကြောင်းတစ်ခုရှိလိမ့်မည်” ဟူ၍ ပြန်လည်ချေပလျက် တုံ့ပြန်သည်။ နားဝေတိမ်တောင်ဖြစ်သော၊ ပိုင်းခြားသိမြင်မှု ကင်းမဲ့သောသူအချို့သည် ဤအရာကို ကြားပြီး “မှန်သည်။ သမ္မာတရားကို ငါအမှန်တကယ်ချစ်လျှင် သူတို့၏ စကားများကို ငါနားလည်နိုင်လိမ့်မည်” ဟု ထင်ကြသည်။ ပိုင်းခြားသိမြင်မှု မရှိသောလူတို့က ဤလူပြောနေသည့်အရာက မှန်သည်၊ ၎င်းတို့က သမ္မာတရားကို နားမလည်ဟု ခံစားကြရသည်။ ၎င်းတို့သည် တာဝန်ကို ကိုယ်တိုင် ခေါင်းခံပြီး ဤသို့ဖြင့် အန္တိခရစ်တို့၏ အထင်အမြင်မှားအောင်ပြုလုပ်ခြင်းခံရကာ မိမိတို့၏ လမ်းပျောက်ကြရသည်။

အတွေ့အကြုံအကြောင်းကို ယခုပြောကြစို့။ အတွေ့အကြုံသည် အမှုအရာများကို ဖြတ်သန်းသည့် ကြာရှည်သော အချိန်ကာလ တစ်ခုအပေါ် အနှစ်ချုပ်ပြီးဖြစ်သည့် နည်းလမ်းတစ်ခုဖြစ်သည်။ နှစ်ရက်ကြာ အလုပ်လုပ်ခဲ့သောလူတို့တွင် အတွေ့အကြုံတစ်ခုခု ရှိသလော။ (မရှိပါ။) ဤသို့ဆိုလျှင် ဆယ်နှစ်၊ နှစ်နှစ်ဆယ် အလုပ်လုပ်ခဲ့သောသူတို့တွင် သေချာပေါက် အတွေ့အကြုံရှိသည်။ လူအချို့က ၎င်းတို့သည် နှစ်ပေါင်းများစွာ အလုပ်လုပ်ခြင်းမှ အတွေ့အကြုံ ရှိသည်ဟုလည်းကောင်း၊ အမှုကိစ္စအချို့က ၎င်းတို့အပေါ် ဖြစ်ပျက်သောအခါ၌ မည်သည့်အရာကို ၎င်းတို့ လုပ်ဆောင်သင့်သည်၊ အချို့သော လူအမျိုးအစားများကို မည်သို့ ကိုင်တွယ်သင့်သည်၊ မည်သည့်လူအမျိုးအစားကို မည်သည့်အယူဝါဒမျိုး ပြောသင့်သည်တို့နှင့် ပတ်သက်လာလျှင်လည်းကောင်း အလုံးစုံသိသည်ဟု ခံစားမိကြသည်။ ရလဒ်အနေဖြင့် တစ်နေ့တွင် ၎င်းတို့မသိသည့် အသစ်သောအရာတစ်ခု ဖြစ်ပျက်သောအခါ ၎င်းတို့သည် ၎င်းတို့၏ ယခင်က နှစ် ၂၀ အလုပ်လုပ်ခဲ့သည့် မှတ်တမ်းများကို လှန်လှောကြည့်သည်။ ယင်းတို့အပေါ် တစိမ့်စိမ့် ချင့်ချိန်တွေးတောသည်။ ထို့နောက် ယခင်က ဤဆိုရိုးစကားများနှင့် အလေ့အကျင့်များကို လက်လွတ်စပယ် အသုံးချသည်။ ၎င်းတို့က ဤသို့ လုပ်ဆောင်သောအခါ သမ္မာတရားကို နားမလည်သူတို့သည် ၎င်းတို့လုပ်ဆောင်နေသည့်အရာက သမ္မာတရားနှင့် ညီသည်ဟု ထင်ဆဲဖြစ်ပြီး သမ္မာတရားကို နားလည်သောသူတို့ကမူ ကြည့်၍ “ဤလူသည် မစဉ်းမစား လုပ်ဆောင်နေသည်။ သူ၏ အလုပ်တွင် စည်းမျဉ်းမရှိ။ သူသည် အတွေ့အကြုံကိုသာ အလုံးစုံ အမှီပြုပြီး ဘုရားသခင်၏ ရည်ရွယ်ချက်ကို နားမလည်သကဲ့သို့ ဘုရားအိမ်တော်၏ အကျိုးစီးပွားများကို အကာအကွယ်ပေးပြီး လူတို့ကို ဆက်ဆံရန် နည်းလမ်းနှင့်ပတ်သက်၍ ဘုရားအိမ်တော်၏ စည်းမျဉ်းများနှင့် ညီသည့်ပုံစံဖြင့် မည်သို့လုပ်ဆောင်ရမည်ကိုလည်း နားမလည်ပေ။ သူသည် စည်းမျဉ်းစည်းကမ်းများကို မစဉ်းမစားဖြင့် ပုံသေစောင့်ထိန်းနေခြင်း ဖြစ်သည်” ဟု ဆိုသည်။ ဤတွင် ပြဿနာတစ်ခုရှိသည်။ သာမန်လူသည် တိုတောင်းသော အချိန်တစ်ခုထိသာ အလုပ်လုပ်ခဲ့လျှင် “ငါ့တွင် အတွေ့အကြုံရှိသည်။ ငါ မကြောက်။ ငါသည် နှစ်ပေါင်းများစွာ အလုပ်လုပ်ပြီး ဖြစ်သည်။ မည်သည့်လူအမျိုးအစားကို ငါ မမြင်ခဲ့ဖူးသနည်း။ ပြီးလျှင် မည်သည့်အမှုကိစ္စများကို ငါ မကိုင်တွယ်ခဲ့ဖူးသနည်း” ဟု ဆိုရန် အရင်းအနှီး မရှိကောင်းမရှိနိုင်ပေ။ သို့သော် ဤလူတို့က ဤသို့ပြောရဲသည်။ သင်က အမှုအရာများစွာနှင့် မတူညီသော လူအမျိုးအစားများစွာကို ကိုင်တွယ်ဖြေရှင်းခဲ့ဖူးပြီးလျှင်ပင် သင်သည် အမှုကိစ္စတိုင်းကို ကိုင်တွယ်ဖြေရှင်းရာတွင်၊ လူတိုင်းကို ဆက်ဆံသောအခါတွင် သမ္မာတရားစည်းမျဉ်းများနှင့်အညီ လုပ်ဆောင်နေသည်ဟု အာမခံနိုင်သလော။ အမှန်တကယ်၌ ဤသည်မှာ သင်အာမခံရဲသောအရာတစ်ခု မဟုတ်။ သို့သော် အတွေ့အကြုံနှင့် လုပ်ရိုးလုပ်စဉ်ကို သမ္မာတရားအဖြစ် မှတ်ယူသောသူတို့အတွက် တစ်စုံတစ်ယောက်က ၎င်းတို့ကို ကန့်ကွက်မှုတစ်ခု ပြုလုပ်လျှင် ၎င်းတို့က “ငါသည် နှစ်ပေါင်းများစွာ အလုပ်လုပ်နေခဲ့သည်။ ငါသည် သင့်ထက် အတွေ့အကြုံများစွာနှင့် အခက်အခဲများစွာကို ဖြတ်သန်းပြီးဖြစ်သည်။ သို့တိုင်အောင် သင်က ငါနှင့် သဘောမတူရဲသလော။ သင်သည် အိမ်သို့ပြန်၍ ဆုတောင်းလော့” ဟု ဆိုသည်။ ၎င်းတို့ရှေ့တွင် မည်သူကမျှ “မဟုတ်” ဟူသည့် စကားကို မပြောရဲပေ။ မတူညီသော ထင်မြင်ချက်များကို မတင်ပြရဲပေ၊ သို့မဟုတ် သဘောထားကွဲလွဲသည့်စကားကို ထုတ်မပြောရဲပေ။ ဤအပြုအမူသည် အဘယ်နည်း။ ဤသည်မှာ အတွေ့အကြုံကို သမ္မာတရားအဖြစ် မှတ်ယူပြီး မိမိကိုယ်ကို သမ္မာတရား၏ ပြယုဂ်အဖြစ် ယုံကြည်ခြင်း ဖြစ်သည်။ လူအချို့က “ကျွန်ုပ်သည် မိမိကိုယ်ကို သမ္မာတရား၏ ပြယုဂ်အဖြစ် မမှတ်ယူပါ။ မည်သူက ဤသို့သောရာထူးကို ခံယူရဲမည်နည်း။ ဘုရားသည်သာ သမ္မာတရား ဖြစ်သည်။ ကျွန်ုပ်သည် မည်သည့်အခါမျှ ဤသို့ မပြုမူခဲ့ဖူးသကဲ့သို့ ဤသို့ လုံးဝ တွေးလည်းမတွေးခဲ့ဖူးပါ” ဟု ဆိုကြသည်။ သင့်အမြင်အရဆိုလျှင် သင်သည် ဤသို့ မစဉ်းစားသကဲ့သို့ ဤသို့ လုပ်ဆောင်ရန်လည်း မရည်ရွယ်ပေ။ သို့သော် အရှိအတိုင်းဆိုလျှင် အမှုအရာများကို သင်လုပ်ဆောင်သည့် ပုံစံများ၊ သင်၏ အပြုအမူ၊ သင်လုပ်ရပ်များ၏ အနှစ်သာရတို့သည် နောက်ဆုံးတွင် သင့်အား မိမိကိုယ်ကို သမ္မာတရား၏ ပြယုဂ်အဖြစ် မှတ်ယူသူဖြစ်သည်ဟူသည့် စရိုက်လက္ခဏာကို သရုပ်ဖော်သည်။ သင်သည် အဘယ်ကြောင့် လူတို့အား သင်၏ အကြံပြုချက်များကို အတိအကျနာခံခိုင်းသနည်း။ သင်က မိမိကိုယ်ကို ဘုရားအဖြစ် မမှတ်ယူဘဲ သာမန်လူတစ်ဦးသာ ဖြစ်လျှင် သင်သည် အခြားလူများအား သင့်ကို နာခံအောင်လုပ်ဆောင်ရန် အရည်အချင်းပြည့်မီသလော။ (မပြည့်မီပါ။) လူတို့က သင့်ကို နာခံနိုင်သည့် အခြေအနေတစ်ခုရှိသည်။ ယင်းမှာ သမ္မာတရားကို သင်နားလည်လျှင် ဖြစ်သည်။ သင်က သမ္မာတရားကို နားလည်သူတစ်ဦးဖြစ်လျှင် ဖြစ်သည်။ သို့သော်ငြားလည်း သင်က သမ္မာတရားကို နားလည်သူတစ်ဦး ဖြစ်လျှင်ပင် သာမန်လူတစ်ဦးသာ ဖြစ်ဆဲဖြစ်သည်။ ပြီးလျှင် သာမန်လူတစ်ဦးသည် သမ္မာတရား၏ ပြယုဂ်ဖြစ်နိုင်သလော။ (မဖြစ်နိုင်ပါ။) လူတစ်ဦးသည် ဘုရားသခင်ပြောဆိုသည့် နှုတ်ကပတ်တော်များအားလုံးနှင့် ဘုရားသခင်က လူကို နားလည်ရန် တောင်းဆိုသည့် သမ္မာတရားအားလုံးကို အဖြေရှာနိုင်လျှင် ထိုသူသည် သမ္မာတရား၏ ပြယုဂ်ဖြစ်လာနိုင်သလော။ (ဖြစ်မလာနိုင်ပါ။) လူအချို့က “ဤသည်မှာ ၎င်းတို့သည် စုံလင်အောင်ပြုခြင်း မခံရသေးသောကြောင့် ဖြစ်နိုင်သည်။ ပေတရုသည် စုံလင်အောင်ပြုခြင်း ခံရပြီးသူတစ်ဦးဖြစ်သည်။ ပေတရုကို သမ္မာတရား၏ ပြယုဂ်အဖြစ် ခေါ်ဆိုနိုင်ပါသလား” ဟု ဆိုကြသည်။ စုံလင်အောင်ပြုခြင်းခံရခြင်းဖြင့် သမ္မာတရား၏ ပြယုဂ်မဖြစ်။ ပြီးလျှင် အဘယ်ကြောင့်ဆိုသည်ကို သင်တို့သိသလော။ (အနှစ်သာရတွင် ခြားနားမှုတစ်ခုရှိသည်။) အနှစ်သာရတွင် ခြားနားမှုတစ်ခုရှိသည်။ ဤသည်မှာ ရှုထောင့်တစ်ခု ဖြစ်သည်။ လူသည် သမ္မာတရား၏ ပြယုဂ် ဖြစ်လာနိုင်ခြင်း ရှိမရှိဆိုသည်မှာ ငါတို့ ဆွေးနွေးရမည့် ကိစ္စတစ်ခု ဖြစ်သည်။ လူသည် သမ္မာတရား၏ ပြယုဂ်ဖြစ်နိုင်ခြေမရှိဟု အဘယ်ကြောင့်ဆိုသနည်း။ သမ္မာတရား၏ ပြယုဂ်သည် အနှစ်သာရနှင့်သက်ဆိုင်သော ကိစ္စမျှသာ ဖြစ်သလော။ လူအချို့က “လူသည် ဖန်ဆင်းခံအဖြစ် မွေးဖွားလာသည်။ ကောင်းကင်ဘုံ၌ရှိသူသည် ပင်ကိုအားဖြင့် ဖန်ဆင်းရှင်ဖြစ်သည်။ ဤအမှုကိစ္စအကြောင်းကို ကျွန်ုပ်တို့ စကားရည်လုဖို့မလို။ ဘုရားသခင်သည် အစဉ်သဖြင့် သမ္မာတရား၏ ပြယုဂ်ဖြစ်လိမ့်မည်။ ဤသို့ဆိုလျှင် ခရစ်တော်သည် သမ္မာတရား၏ ပြယုဂ်ဖြစ်သည်မှာ သူသည် သမ္မာတရားကို နားလည်ပြီး သမ္မာတရားရှိသောကြောင့် ဖြစ်သလော။ ဘုရားသခင်ထံမှ သမ္မာတရားအားလုံးကို ကျွန်ုပ်တို့ ရရှိခဲ့လျှင် ကျွန်ုပ်တို့သည်လည်း သမ္မာတရား၏ ပြယုဂ်အဖြစ် ခေါ်ဆိုနိုင်မည်လော” ဟု ဆိုကြသည်။ အခြားသောသူတို့က “ကျွန်ုပ်တို့ မဆိုနိုင်ပါ။ လူတို့သည် ပို၍များသော သမ္မာတရားတို့ကို နားလည်သောအခါ ခရစ်တော် ဖြစ်လာနိုင်ပြီး ဘုရားဖြစ်လာနိုင်သည်ဟု ကျွန်ုပ်ထင်ခဲ့ဖူးသည်။ ဤအနှစ်သာရသည် အစားထိုးမရနိုင်သကဲ့သို့ ပြောင်းလဲ၍ မရနိုင်သည်ကို ယခု ကျွန်ုပ်သိပြီ” ဟု ဆိုကြသည်။ ၎င်းတို့၏ နားလည်မှုသည် ဤအဆင့်သို့ ရောက်ရှိပြီး ဖြစ်သည်။ ဤသို့ဆိုလျှင် သင်တို့သည် ဤအမှုကိစ္စကို ပို၍ပင် နားလည်နိုင်စွမ်းရှိသလော။ သင်တို့နှင့် ငါမိတ်သဟာယဖွဲ့ပြီးသည်နှင့် တစ်ပြိုင်နက် ဤအမှုကိစ္စကို သင်တို့ နားလည်လောက်သည်။ သမ္မာတရား၏ ပြယုဂ်အကြောင်းကို ငါတို့ ပြောဆိုသောအခါ ဤ “ပြယုဂ်” ဆိုသည်မှာ မည်သည့်အရာပင် ဖြစ်သနည်း။ ဤဝေါဟာရသည် အနည်းငယ် စိတ်ကူးသက်သက် ဖြစ်သည်။ ထို့ကြောင့် အရိုးရှင်းဆုံးသော ဝေါဟာရများဖြင့် ပြောကြစို့။ ဘုရားသခင် ကိုယ်တိုင်သည် သမ္မာတရားဖြစ်ပြီး သူသည် သမ္မာတရား အားလုံးကို ပိုင်ဆိုင်သည်။ ဘုရားသခင်သည် သမ္မာတရား၏ အရင်းအမြစ် ဖြစ်သည်။ အပြုသဘောဆောင်သော အရာတိုင်းနှင့် သမ္မာတရားတိုင်းသည် ဘုရားသခင်ထံမှ လာသည်။ အရာခပ်သိမ်းနှင့် ဖြစ်ရပ်တို့၏ မှန်ခြင်း မှားခြင်းအပေါ် ဘုရားသခင်သည် တရားစီရင်နိုင်သည်။ ဖြစ်ပျက်ပြီးသည့် အရာများ၊ ယခုဖြစ်ပျက်နေသည့် အရာများနှင့် လူသား မသိသေးသည့် အနာဂတ်အရာများအပေါ် ဘုရားသခင်သည် တရားစီရင်နိုင်သည်။ ဘုရားသခင်သည် ခပ်သိမ်းသောအရာတို့၏ မှန်ခြင်းမှားခြင်းအပေါ် စီရင်ချက်ချနိုင်သည့် တစ်ပါးတည်းသော တရားသူကြီး ဖြစ်သည်။ ဆိုလိုသည်မှာ အရာခပ်သိမ်း၏ မှန်ခြင်း မှားခြင်းကို ဘုရားသခင်သာလျှင် စီရင်နိုင်သည်။ ခပ်သိမ်းသောအရာတို့အတွက် စံသတ်မှတ်ချက်များကို သူသိသည်။ သူသည် သမ္မာတရားများကို အချိန်မရွေး၊ နေရာမရွေး ဖော်ပြနိုင်သည်။ ဘုရားသခင်သည် သမ္မာတရား၏ ပြယုဂ်ဖြစ်ပြီး ဤသည်မှာ ဘုရားသခင် ကိုယ်တိုင်သည် သမ္မာတရား၏ အနှစ်သာရကို ပိုင်ဆိုင်သည်ဟု ဆိုလိုသည်။ အကယ်၍ လူသားသည် သမ္မာတရားများစွာကို နားလည်သဘောပေါက်ပြီး ဘုရားသခင်၏ စုံလင်အောင်ပြုခြင်း ခံရလျှင်ပင် ၎င်းသည် သမ္မာတရား၏ပြယုဂ်နှင့် သက်ဆိုင်သေးသလော။ မသက်ဆိုင်ပေ။ ဤသည်မှာ သေချာသည်။ လူသားသည် စုံလင်စေခြင်းခံရသောအခါ ဘုရားသခင်၏ လက်ရှိအမှုတော်နှင့် လူသားအပေါ် ဘုရားသခင် သတ်မှတ်သည့် အမျိုးမျိုးသော စံနှုန်းများနှင့်ပတ်သက်ပြီး ၎င်းသည် တိကျသော အကဲဖြတ်မှုနှင့် လက်တွေ့လုပ်ဆောင်သည့် နည်းလမ်းများရလိမ့်မည်။ ပြီးလျှင် ၎င်းသည် ဘုရားသခင်၏ ရည်ရွယ်ချက်များကို အပြည့်အဝ နားလည်လိမ့်မည်။ ၎င်းသည် ဘုရားသခင်ထံမှ လာသည့်အရာနှင့် လူသားဆီမှ လာသည့်အရာကြား၊ မှန်ကန်သည့်အရာနှင့် မှားယွင်းသည့်အရာကြား ခွဲခြားနိုင်သည်။ သို့တိုင်အောင် လူသားအတွက် မရယူနိုင်သော၊ မရှင်းလင်းသောအရာအချို့ ကျန်ရှိနေသည်။ ဘုရားသခင်က ၎င်းအား ပြောပြပြီးသည့်နောက်တွင်မှ ၎င်း သိနိုင်သောအရာများ ဖြစ်သည်။ မသိရှိရသေးသောအရာများ၊ ဘုရားသခင်က ၎င်းကို မပြောပြရသေးသောအရာများကို လူသားက သိနိုင်သလော၊ သို့မဟုတ် ကြိုတင်ခန့်မှန်းနိုင်သလော။ လုံးဝ မသိနိုင်၊ မခန့်မှန်းနိုင်ပေ။ ထို့အပြင် လူသားသည် ဘုရားသခင်ထံမှ သမ္မာတရားကို ရရှိကာ သမ္မာတရားလက်တွေ့ကျမှုကို ပိုင်ဆိုင်ပြီး သမ္မာတရားများစွာ၏ အနှစ်သာရကို သိရှိကာ၊ အမှန်နှင့်အမှားကိုလည်း ပိုင်းခြားသိမြင်နိုင်စွမ်း ရှိပါက၊၎င်းသည် အရာခပ်သိမ်းကို ထိန်းချုပ်ကာ အုပ်စိုးနိုင်သော အစွမ်းရှိမည်လော။ ၎င်းသည် ဤသို့လုပ်နိုင်စွမ်း ရှိမည်မဟုတ်ပေ။ ယင်းသည် ဘုရားသခင်နှင့် လူသားကြား ခြားနားချက် ဖြစ်သည်။ ဖန်ဆင်းခံများသည် သမ္မာတရားကို သမ္မာတရား၏ အရင်းအမြစ်မှသာလျှင် အစဉ်သဖြင့် ရရှိနိုင်သည်။ သမ္မာတရားကို လူသားထံမှ ၎င်းတို့ ရရှိနိုင်သလော။ လူသည် သမ္မာတရားဖြစ်သလော။ လူသည် သမ္မာတရားကို မပြတ်ထောက်ပံ့ပေးနိုင်သလော။ မပေးနိုင်ပေ၊ ကွာခြားချက်က ဤနေရာတွင် တည်ရှိသည်။ သင်သည် သမ္မာတရားကို ရရှိရုံရရှိနိုင်သည်၊ မပံ့ပိုးပေးနိုင်ပေ။ သို့ဆိုလျှင် သင့်အား သမ္မာတရားကို ပိုင်ဆိုင်သောသူဟု ခေါ်ဆိုနိုင်သလော။ သင့်ကို သမ္မာတရား၏ပြယုဂ်ဟု ခေါ်ဆိုနိုင် သလော။ လုံးဝ မခေါ်ဆိုနိုင်ပေ။ သမ္မာတရား ပြယုဂ်၏ အနှစ်သာရဆိုသည်မှာ ဘယ်အရာ အတိအကျဖြစ်သနည်း။ ယင်းမှာ သမ္မာတရားကိုပံ့ပိုးသော ရင်းမြစ်၊ ခပ်သိမ်းသော အရာများအပေါ် အုပ်စိုးမှုနှင့် အချုပ်အခြာအာဏာ၏ ရင်းမြစ်ဖြစ်ပြီး၊ အရာခပ်သိမ်းနှင့် ဖြစ်ရပ်တို့ကို အကဲဖြတ်သော တစ်ခုတည်းသော သတ်မှတ်ချက်နှင့် စံနှုန်းလည်းဖြစ်သည်။ ဤသည်မှာ သမ္မာတရား၏ပြယုဂ်ပေတည်း။ အန္တိခရစ်များသည် ဤအချက်ကို လက်ခံရန် မကြာခဏ ငြင်းဆန်သည်။ အသိပညာသည် ခွန်အားဖြစ်သည်ဟုလည်းကောင်း၊ အတွေ့အကြုံသည် စွမ်းအားကြီးရန်အတွက် လူတို့ မိမိတို့ကိုယ်ကို ပြင်ဆင်ထားသည့် လက်နက်တစ်ခု ဖြစ်သည်ဟုလည်းကောင်း၊ လူတို့သည် အတွေ့အကြုံ၊ အသိပညာနှင့် ဤသင်ခန်းစာများ ရှိသောအခါ အရာရာတိုင်းကို ထိန်းချုပ်နိုင်သည်ဟုလည်းကောင်း ၎င်းတို့ ယုံကြည်ကြသည်။ ယင်းတို့သည် လူတို့၏ ကံကြမ္မာတို့ကို ထိန်းချုပ်နိုင်သည်။ လူတို့၏ အတွေးများကို ထိန်းချုပ်ပြီး ယိမ်းယိုင်စေနိုင်သည်။ လူတို့၏ အပြုအမူကိုပင် ယိမ်းယိုင်စေနိုင်သည်။ သို့မဟုတ် ဤအရာများသည် လူတို့ကို ညွှန်ကြားနိုင်သည်၊ လူတို့၏ စိတ်ကို ပြောင်းလဲနိုင်သည်၊ လူတို့၏ စိတ်သဘောထားကို ပြောင်းလဲနိုင်သည်ဟု လူအချို့က ထင်လိမ့်မည်။ ဤသည်တို့မှာ မည်သည့်အတွေးအခေါ်မျိုးဖြစ်သနည်း။ (အန္တိခရစ်၏ အတွေးအခေါ်များ ဖြစ်သည်။) ဤသည်တို့မှာ အန္တိခရစ်၏ အတွေးအခေါ်များဖြစ်သည်။ ဘုရားသခင်သည် လူသားမျိုးနွယ်၏ ကံကြမ္မာအပေါ် အဘယ်ကြောင့် အချုပ်အခြာအာဏာကိုင်စွဲနိုင်သနည်း။ ဘုရားသခင်သည် အပြုသဘောဆောင်သောအရာများ အားလုံး၏ လက်တွေ့ကျမှု ဖြစ်သည်။ သူ၏ နှုတ်ကပတ်တော်တို့သည် အပြုသဘောဆောင်သော အရာများအားလုံး၏ လက်တွေ့ကျမှု ဖြစ်သည်။ ဘုရားသခင်၏ အနှစ်သာရသည် အဘယ်နည်း။ သူ၏ အနှစ်သာရသည် သမ္မာတရားဖြစ်သည်။ ဤအတွက်ကြောင့် သူသည် လူသားမျိုးနွယ်၏ ကံကြမ္မာအပေါ် အချုပ်အခြာအာဏာ ကိုင်စွဲနိုင်ခြင်း ဖြစ်သည်။ အန္တိခရစ်များသည် ဤအချက်ကို လက်ခံဖို့ မဆိုထားနှင့်၊ ဤအချက်ကို မြင်ခြင်းပင်ဖြစ်စေ၊ အသိအမှတ်ပြုခြင်းပင်ဖြစ်စေ မရှိပေ။ ၎င်းတို့သည် လူတို့ထံမှ၊ အသိပညာမှ၊ လူ့အဖွဲ့အစည်းထံမှလာသော၊ ဆိုးယုတ်သော လူသားမျိုးနွယ်က အထင်ကြီးသော ထိုအရာများကို သမ္မာတရားအဖြစ် မှတ်ယူသည်။ ပြီးလျှင် ၎င်းတို့သည် လူတို့ကို အထင်အမြင်မှားစေရန်၊ ထိန်းချုပ်ရန်၊ အသင်းတော်တွင်၊ ဘုရားသခင် ရွေးချယ်ထားသော လူတို့ကြားတွင် နေရာတစ်နေရာကို ရရှိရန်အတွက် ဤအရာများကို အသုံးပြုဖို့ ကြိုးစားသည်။ ၎င်းတို့က လူတို့ကို အထင်အမြင်မှားအောင် ပြုလုပ်ရခြင်း၏ ရည်ရွယ်ချက်မှာ အဘယ်နည်း။ ဤအရာများကို လေ့လာပြီး ဤအရာများဖြင့် မိမိတို့ကိုယ်ကို ပြင်ဆင်ထားခြင်း၌ ၎င်းတို့၏ ရည်ရွယ်ချက်မှာ အဘယ်နည်း။ လူတို့ကို ၎င်းတို့အား နာခံစေရန်နှင့် ၎င်းတို့စကားများကို နားထောင်စေရန် ဖြစ်သည်။ လူတို့အား ၎င်းတို့၏ စကားများကို နားထောင်စေရန် လုပ်ဆောင်ရာတွင် ၎င်းတို့၏ ရည်ရွယ်ချက်မှာ အဘယ်နည်း။ (ထိုလူတို့ကို ထိန်းချုပ်ရန် ဖြစ်သည်။) မှန်သည်။ ၎င်းတို့၏ ရည်ရွယ်ချက်မှာ ထိုလူတို့ကို ထိန်းချုပ်ရန် ဖြစ်သည်။ ဤသည်မှာ ၎င်းတို့က စကားအချို့ကို ပြောဆိုသောအခါ၌ လူတို့သည် လိုက်နာပြီး ၎င်းတို့၏ ကြိုးကိုင်ညွှန်ကြားခြင်းကို ခံရကာ ၎င်းတို့၏ အသုံးချပစ္စည်းနှင့် ၎င်းတို့၏ ကျွန်များဖြစ်လာသည်ဟု ဆိုလိုသည်။ လူတို့သည် ၎င်းတို့၏ အမြင်ရှုထောင့်များကို လက်ခံပြီး ၎င်းတို့၏ အတွေ့အကြုံ၊ အသိပညာ၊ သင်ခန်းစာများဟူသောအရာတို့ကို လက်ခံသောကြောင့် ထို့နောက်တွင် ဤလူတို့သည် ၎င်းတို့ကို ကိုးကွယ်ကြသည်။ ၎င်းတို့အား ကိုးကွယ်ခြင်းသည် ၎င်းတို့အား နားထောင်ခြင်း ဖြစ်သည်ဟု မဆိုလိုသလော။ (ဆိုလိုပါသည်။) ၎င်းတို့အား နားထောင်ခြင်းသည် ဤလူတို့ကို အလွယ်တကူ ကြိုးကိုင်ညွှန်ကြား၍ ရနိုင်သည်ဟု မဆိုလိုသလော။ အန္တိခရစ်များသည် အောင်မြင်ခဲ့ပြီ မဟုတ်လော။ (အောင်မြင်ခဲ့ပြီဖြစ်ပါသည်။) တစ်စုံတစ်ယောက်က ၎င်းတို့ကို နားထောင်လိုက်သည်နှင့် သူသည် ဘုရားသခင်ထံမှ အဝေးသို့ ခေါ်ဆောင်သွားခြင်းခံရပြီးဖြစ်သည်ဟု မဆိုလိုသလော။ (ဆိုလိုပါသည်။) ဤသည်မှာ အန္တိခရစ်တို့ကို ပျော်ရွှင်စေသည်။ ဤသည်မှာ ၎င်းတို့၏ ရည်ရွယ်ချက်ဖြစ်သည်။ အမှန်တကယ်တွင် ၎င်းတို့၏ စိတ်နှလုံးအတွင်းထဲ၌ ၎င်းတို့သည် သမ္မာတရား၏ ပြယုဂ်ဖြစ်သည်ဟုလည်းကောင်း၊ ၎င်းတို့သည် သမ္မာတရား ဖြစ်သည်ဟုလည်းကောင်း မလွဲမသွေ ပြတ်ပြတ်သားသား ယုံကြည်ခြင်းမျိုး ဟုတ်ချင်မှဟုတ်ပေမည်။ သို့သော် ၎င်းတို့က အမှန်ပင် ဤသို့တွေးပြီး ဤသို့ ပြုမူလုပ်ဆောင်သည်။ ၎င်းတို့သည် အဘယ်ကြောင့် ဤသို့ တွေးပြီး လုပ်ဆောင်သနည်း။ ၎င်းတို့၏ အသိပညာ၊ အတွေ့အကြုံ၊ ၎င်းတို့၏ ဆုကျေးဇူးများမှလာသော အရာအားလုံးတို့သည် မှန်သည်ဟု ယုံကြည်ကြသည်။ ပြီးလျှင် ၎င်းတို့သည် လူတို့ကို ထိန်းချုပ်ရန်၊ လူတို့ကို ၎င်းတို့၏ လက်ထဲတွင် မြဲမြံစွာ ဆုပ်ကိုင်ထားရန်အတွက် ဤအရာများကို အသုံးပြုလိုသည်။ ၎င်းတို့၏ အသိပညာ၊ အတွေ့အကြုံနှင့် သင်ခန်းစာအချို့သည် လူတို့ကို လှည့်စားရန် ရည်ရွယ်သော သိသာစွာပင် နတ်ဆိုးဆန်သည့် စကားများ ဖြစ်သည်။ အချို့မှာ မသိသာသော်လည်း အကြံအစည်များ၊ ကောက်ကျစ်သော လှည့်ကွက်များ၊ အတွင်းတွင် ကွယ်ဝှက်နေသော လျှို့ဝှက်ပူးပေါင်းကြံစည်ချက်များရှိသည်။ ပြီးလျှင် ယင်းတို့ကို မမြင်နိုင်သောသူတို့သည် အထင်အမြင်မှားအောင် လုပ်ဆောင်ခြင်း ခံရလိမ့်မည်။ အထင်အမြင်မှားအောင် ပြုလုပ်ခံရခြင်း၏ အကျိုးဆက်များမှာ အဘယ်နည်း။ လူတို့သည် ဘုရားသခင်ထံမှ ဝေးကွာလာပြီး သမ္မာတရားကို နားမလည်တော့ဘဲ လူသားအသိပညာ၊ အတွေ့အကြုံ၊ သင်ခန်းစာများကို သမ္မာတရားအဖြစ် မှတ်ယူကာ ဘုရားနှုတ်ကပတ်တော်များကို ဘေးဖယ်ထားကြသည်။ လူတို့သည် ဘုရားနှုတ်ကပတ်တော်များနှင့်ပတ်သက်ပြီး အလွန်ဝေဝါးလာကြသည်။ သို့သော် ဤအသိပညာနှင့် အတွေ့အကြုံကို ၎င်းတို့ အလွန်ဂရုစိုက်ပြီး အထင်ကြီးသည်။ ယင်းတို့ကို လက်တွေ့လုပ်ဆောင်ပြီး အကောင်အထည် ဖော်ခြင်းကိုပင် အားစိုက်ထုတ်ကြလေသည်။ ဤသည်မှာ အန္တိခရစ်များ၏ လုပ်ရပ်များ၏ ရည်ရွယ်ချက် ဖြစ်သည်။ ၎င်းတို့သည် လူတို့ကို ကြိုးကိုင်ညွှန်ကြားရန်၊ လူတို့ကို ထိန်းချုပ်ရန်၊ ၎င်းတို့အား နာခံစေရန် ဤသို့သော ရည်မှန်းချက်မရှိခဲ့လျှင် ၎င်းတို့သည် ဤအရာများဖြင့် မိမိတို့ကိုယ်ကို ပြင်ဆင်ထားမည်လော။ ၎င်းတို့သည် ယင်းတို့အပေါ် မည်သည့်အားထုတ်မှုမျှ ပြုမည်မဟုတ်။ ၎င်းတို့တွင် ပန်းတိုင်တစ်ခုရှိသည်။ ၎င်းတို့၏ ရည်ရွယ်ချက်ထားရှိစိတ်သည် အလွန်ရှင်းလင်းသည်။ ဤရှင်းလင်းသော ရည်ရွယ်ချက်မှာ အဘယ်နည်း။ (လူတို့ကို ထိန်းချုပ်ရန် ဖြစ်သည်။) ယင်းသည် လူတို့ကို ထိန်းချုပ်ရန် ဖြစ်သည်။ ၎င်းတို့က လူအုပ်စုတစ်ခုလုံးကို ထိန်းချုပ်သည်ဖြစ်စေ၊ တစ်စိတ်တစ်ပိုင်းကို ထိန်းချုပ်သည်ဖြစ်စေ ၎င်းတို့သည် သဘောတရားဆိုင်ရာ အခြေပြုချက်တစ်ခုမရှိဘဲ မည်သူကိုမဆို ထိန်းချုပ်နိုင်မည်လော။ ၎င်းတို့သည် ဦးစွာ လူတို့၏ အယူအဆများ၊ စိတ်ကူးများနှင့် အညီဆုံးဖြစ်သော၊ လူတို့၏ နှစ်သက်မှုများအတွက် အသင့်တော်ဆုံးဖြစ်သော အတွေးအခေါ်များနှင့် သဘောတရားများ တစ်စုံကို ရှာဖွေရမည်ဖြစ်ပြီး ယင်းတို့ကို လူတို့ကြား ဖြန့်ရန် ဖြစ်နိုင်သမျှနည်းလမ်းတိုင်းကို အသုံးပြုရမည်။ ဤသည်မှာ လူတို့ကို အယူအသစ်များသွတ်သွင်းခြင်း၊ ၎င်းတို့၏ အတွေးအခေါ်များကို ပြုပြင်ခြင်း၊ လူတို့ကို စဉ်ဆက်မပြတ် ဦးနှောက်ဆေးခြင်း၊ လူတို့အား ဤအတွေးအခေါ်များနှင့် အမြင်ရှုထောင့်များကို နားထောင်စေရန်၊ ရင်းနှီးစေရန်၊ လက်ခံရန် စဉ်ဆက်မပြတ် လုပ်ဆောင်ခြင်းတို့ကို ဆိုလိုသည်။ အမှန်တွင် လူတို့သည် ပြုသမျှနုလျက် အယူဝါဒသွတ်သွင်းခံနေရခြင်း၊ ပြုသမျှနုလျက် ဦးနှောက်ဆေးခံနေရခြင်း ဖြစ်သည်။ ပြီးလျှင် ၎င်းတို့သည် ဤအမြင်များကို အမှုမဲ့အမှတ်မဲ့ လက်ခံကြသည်။ လူတို့သည် စိတ်အတွင်း၌ အမှန်နှင့်အမှားကို ခွဲခြားသိမြင်နိုင်စွမ်းမရှိသောကြောင့် သမ္မာတရားကို နားမလည်မီတွင် ဤအရာများကို ခုခံနိုင်စွမ်းမရှိပေ။ ၎င်းတို့တွင် ဤအရာအတွက် ကိုယ်ခံအားမရှိပေ။ မှားယွင်းပြီး အဓိပ္ပာယ်မဲ့သော ဤအမြင်ရှုထောင့်များကို လူတို့ လက်ခံသောအခါ ၎င်းတို့သည် ယင်းတို့အားဖြင့် အလျင်အမြန် ဖမ်းစားခံရသည်။ “ဖမ်းစားခံရခြင်း” ဆိုသည်မှာ မည်သည့်အရာကို ဆိုလိုသနည်း။ ဤသည်မှာ ဤအမြင်ရှုထောင့်များကို လူတို့ လက်ခံပြီးနောက်တွင် ဤအရာများသည် မှန်သည်ဟု ယုံကြည်ခြင်းတွင် ပို၍ စိတ်ပိုင်းဖြတ်ချက်ရှိလာပြီး မိမိတို့ကိုယ်ကိုနှင့် အခြားလူများကို စည်းရုံးသိမ်းသွင်းရန် ဤအမြင်ရှုထောင့်များကို စဉ်ဆက်မပြတ် အသုံးပြုခြင်းကို ဆိုလိုသည်။ ၎င်းတို့သည် အထင်အမြင်မှားအောင် ပြုခြင်းခံရပြီး ထိန်းချုပ်ခြင်းခံရသည်။ ဤသည်မှာ လူတို့ကို အထင်အမြင်မှားအောင် လုပ်ဆောင်သောအခါ၌ စာတန်က သူ၏ ရည်မှန်းချက် ပြည့်ဝပုံဖြစ်သည်။

ကမ္ဘာလောကတွင် အတတ်ပညာပိုင်းဆိုင်ရာ အထူးကျွမ်းကျင်မှုအချို့ကို သင်ယူပြီးခဲ့သော၊ သို့မဟုတ် လူ့အဖွဲ့အစည်းတွင် လူမှုအဆင့်အတန်းတစ်ခုခု ရှိသောသူအချို့သည် ဘုရားအိမ်တော်သို့ လာပြီးနောက်တွင် တူညီသော အတွေးအခေါ်တစ်ခု ရှိကြသည်။ ထို့ကြောင့် ၎င်းတို့တွင် တူညီသော သရုပ်သကန်များ ဖြစ်ပေါ်ကြသည်။ ဤအတွေးအခေါ်သည် အဘယ်နည်း။ ၎င်းတို့သည် မိမိတို့ကိုယ်ကို လူ့အဖွဲ့အစည်းတွင် အခွင့်အထူးခံလူစုအဖြစ် သတ်မှတ်ကြသည်။ အခွင့်ထူးခံလူစု ဆိုသည်မှာ အဘယ်နည်း။ ၎င်းတို့သည် အုပ်စုများတွင် ထင်ပေါ်သောသူများ ဖြစ်ကြသည်။ ၎င်းတို့သည် အထူးမြင့်မားသော ပညာရေးတစ်ခုခုကို ရရှိခဲ့ကြသည်။ ပြီးလျှင် ၎င်းတို့၏ ပင်ကိုစွမ်းရည်များ၊ အစွမ်းအစ၊ ဆုကျေးဇူးများသည် အခြားလူတို့ထက် သာသည်။ အခြားလူတို့ထက် သာသည်ဆိုသည်မှာ မည်သည့်အရာကို ဆိုလိုသနည်း။ ဤသည်မှာ လူအုပ်စုတစ်ခုတွင် ၎င်းတို့သည် ထူးချွန်သော တွေးခေါ်မှု၊ အသိဉာဏ်ရှိပြီး စကားပြောကောင်းသည်၊ အချို့သောအရာများနှင့် ကျွမ်းကျင်မှုများကို နားလည်ရန် အထူးအရည်အချင်း ရှိသည်ဟု ဆိုလိုသည်။ ဤအရာကို အခြားလူများထက်သာသည်ဟု ခေါ်ခြင်းဖြစ်သည်။ ပြီးလျှင် ဤလူတို့ကို လူ့အဖွဲ့အစည်းတွင် လူရည်ချွန်များအဖြစ် သိကြသည်။ နိုင်ငံတိုင်းက ဤလူမျိုးကို ပျိုးထောင်ပေးသည်။ ၎င်းတို့ ပျိုးထောင်ပေးခြင်း၏ ရည်ရွယ်ချက်မှာ အဘယ်နည်း။ နိုင်ငံကို ပို၍မြန်ဆန်စွာ တိုးတက်စေရန် ဖြစ်သည်။ ဤသို့သောလူတို့က အမျိုးမျိုးသော နေရာတို့တွင် ရည်စူးအပ်နှံထားသောအခါ လူ့အလွှာတိုင်းရှိ ဖွံ့ဖြိုးတိုးတက်မှုက မြန်ဆန်လာသည်။ လူ့အဖွဲ့အစည်းတွင် ဤသို့သောလူတို့၏ အဆင့်အတန်းမှာ မြင့်သလော၊ သို့မဟုတ် နိမ့်သလော။ (မြင့်ပါသည်။) ၎င်းတို့သည် အသေအချာပင် သာမန်အဆင့်အတန်းတစ်ခုမရှိ။ ၎င်းတို့တွင် အထူးပင်ကိုစွမ်းရည်အချို့ရှိသည်။ အထူးအသိပညာအချို့ကို သင်ယူခဲ့ပြီး ဖြစ်ပြီး အထူးပညာရေးအချို့ကို ရရှိပြီး ဖြစ်သည်။ ၎င်းတို့၏ အစွမ်းအစ၊ ပင်ကိုစွမ်းရည်များနှင့် သင်ယူလေ့လာခဲ့ပြီးသော အသိပညာတို့သည် သာမန်လူတို့ထက်ပို၍ မြင့်သည်။ ဤလူတို့သည် အသင်းတော်သို့လာလျှင် ၎င်းတို့၏ စိတ်အခြေအနေမှာ အဘယ်နည်း။ ၎င်းတို့၏ ပထမဆုံး အတွေးမှာ အဘယ်နည်း။ ရှေးဦးစွာ ၎င်းတို့က “အားနည်းနေသော ဝက်ဝံသည် သမင်တစ်ကောင်ထက်ပို၍ သန်မာဆဲဖြစ်သည်။ ငါသည် ဘုရားသခင်ကို ယုံကြည်ပြီးနောက်တွင် လောကီကို မလိုက်စားသော်လည်း၊ သို့မဟုတ် ထိုနေရာတွင် ကျော်ကြားမှုကို မပျော်မွေ့သော်လည်း ငါ ရရှိခဲ့သည့် အထူးပညာရေးနှင့် ငါ သင်ယူခဲ့သော အသိပညာ၊ ငါ ရှိထားသည့် ပင်ကိုစွမ်းရည်တို့ကိုပါ ထောက်လျှင် ငါသည် သင်တို့အထဲတွင် ခေါင်းဆောင်ဖြစ်သင့်သည်။ ဘုရားအိမ်တော်တွင် ငါသည် အဓိကအစိတ်အပိုင်းတစ်ခု၊ ထောက်တိုင်တစ်ခု ဖြစ်သင့်သည်။ ငါသည် ဦးဆောင်ပြီး လမ်းပြသည့်သူ ဖြစ်သင့်သည်” ဟူ၍ တွေးသည်။ ဤသည်မှာ ၎င်းတို့တွေးသည့်ပုံစံ မဟုတ်လော။ ဤတွေးခေါ်မှုသည် မည်သည့်အရာကို အခြေခံသနည်း။ ၎င်းတို့သည် နိမ့်ကျသော လယ်သမားဖြစ်လျှင် ဤသို့ တွေးရဲမည်လော။ (တွေးရဲမည် မဟုတ်ပါ။) အဘယ်ကြောင့် မတွေးရဲမည်နည်း။ (၎င်းတို့တွင် အရင်းအနှီး မရှိပါ။) ဤသို့ တွေးရန် ၎င်းတို့တွင် အရင်းအနှီးမရှိ။ ဤသို့ဆိုလျှင် မည်သည့်လူအမျိုးအစားက ဤသို့ တွေးနိုင်သနည်း။ ၎င်းတို့အားလုံးသည် အချို့သော အသိပညာ၊ ပင်ကိုစွမ်းရည်များ၊ ဆုကျေးဇူးများအပြင် အစွမ်းအစဆိုသောအရာ ရှိသူများ ဖြစ်ကြသည်။ ဘုရားအိမ်တော်သို့ ၎င်းတို့ လာသောအခါ ၎င်းတို့က “လောကီကို ငါမလိုက်စားတော့ပါ။ လောကီသည် ဆိုးယုတ်လွန်းသည်။ ထို့ကြောင့် ဤအစား ဘုရားအိမ်တော်သို့ ငါလာပြီး ထိုနေရာတွင် လိုက်စားမည်။ ဘုရားအိမ်တော်တွင် ငါသည် အနည်းဆုံးအနေဖြင့် ခေါင်းဆောင်၊ သို့မဟုတ် အမှုဆောင်တစ်ဦး၏နေရာကို ရနိုင်သည်” ဟု တွေးသည်။ ၎င်းတို့သည် ကောင်းသောရည်ရွယ်ချက်များကို စိတ်တွင်ထားရှိကြသလော။ (မထားရှိကြပါ။) ကောင်းသော ရည်ရွယ်ချက်များကို အဘယ်ကြောင့် စိတ်တွင် မထားရှိကြသနည်း။ ၎င်းတို့ သင်ယူခဲ့သည့်အရာများနှင့် ၎င်းတို့၏ လူမှုအဆင့်အတန်းသည် ၎င်းတို့ကို ဆိုးရွားစွာ ထိခိုက်သည်။ သမ္မာတရားကို ၎င်းတို့ မလိုက်စားလျှင် ၎င်းတို့သည် မိမိတို့၏ အသက်တာတွင် ထိုသို့သောနေရာမှ မည်သည့်အခါမျှ ဆင်းလာမည်မဟုတ်။ ၎င်းတို့သည် မိုးပေါ်ထိမြင့်သည်ဟု အစဉ်ခံစားရလိမ့်မည်။ သို့သော် အမှန်တွင် ဘုရားသခင်၏ အမြင်၌ ၎င်းတို့သည် မည်သည့်သာမန်ဖန်ဆင်းခံနှင့်မျှ ကွာခြားခြင်းမရှိ။ ၎င်းတို့သည် အစဉ်သဖြင့် မိုးပေါ်ရှိ အမြင့်တွင် မိမိတို့ကိုယ်ကို အစဉ်ထားရှိလိမ့်မည်။ ဤသည်မှာ အန္တရာယ်မရှိသလော။ ၎င်းတို့ ကျလျှင် ပြင်းထန်စွာ ကျလိမ့်မည်။ ပြီးလျှင် ၎င်းတို့၏ အသက်သည် အန္တရာယ်ရှိကောင်း ရှိနိုင်သည်။ ဤသို့သောလူတို့က ၎င်းတို့သည် မြင့်မားသော အဆင့်အတန်း ရှိသင့်သည်ဟုလည်းကောင်း၊ ကိုးကွယ်ခြင်း ခံရသင့်သည်ဟုလည်းကောင်း၊ လူများစွာတို့က ၎င်းတို့ကို ဗဟိုပြုသင့်သည်ဟုလည်းကောင်း၊ အရာရာတိုင်းတွင် တိုင်ပင်ဆွေးနွေးခြင်းခံရသင့်ပြီး ၎င်းတို့၏ ထင်မြင်ချက်များကို နားထောင်စေသင့်သည်ဟုလည်းကောင်း၊ အရာရာတိုင်း၌ ၎င်းတို့ကို တွေးပြီး ဦးစားပေးသင့်သည်ဟုလည်းကောင်း အဘယ်ကြောင့် ခံစားရသနည်း။ ၎င်းတို့သည် အဘယ်ကြောင့် “သင့်သည်” ဆိုသောအရာများစွာကို တွေးကြသနည်း။ အဘယ်ကြောင့်ဆိုသော် ၎င်းတို့သည် ၎င်းတို့၏ လူမှုအဆင့်အတန်း၊ အသိပညာနှင့် ၎င်းတို့သင်ယူခဲ့သော အထူးအကြောင်းအရာများကို အလွန်အလေးထားသောကြောင့် ဖြစ်သည်။ ၎င်းတို့က “ပြောသည့် သမ္မာတရားသည် မည်မျှများပြားသည်ဖြစ်စေ၊ မည်မျှမြင့်မားသည်ဖြစ်စေ ငါ၏ ဤပိုင်ဆိုင်မှုများသည် တန်ဖိုးရှိဆဲ ဖြစ်သည်။ ယင်းတို့သည် သမ္မာတရားထက်ပို၍ တန်ဖိုးရှိပြီး သမ္မာတရားဖြင့် အစားထိုး၍ မရနိုင်ပေ။ လူ့အဖွဲ့အစည်းတွင် ငါသည် ကုမ္ပဏီတစ်ခု၏ အကြီးအကဲဖြစ်သည်။ လူထောင်ပေါင်းများစွာကို စီမံခန့်ခွဲသည်။ ငါ၏ လက်တစ်ချက်ပြလိုက်ရုံဖြင့် လူတိုင်းက ငါ့ကို နားထောင်ရသည်။ ငါ့တွင် ဤသို့သော ကြီးသောအာဏာရှိသည်။ ထို့ကြောင့် ငါ့တွင် မည်သည့် ရာထူးနှင့် အဆင့်အတန်းမျိုး ရှိသည်ကိုသာ တွေးကြည့်ပါ။ ဘုရားအိမ်တော်ရှိ ဤပါမွှားလေးများကြားတွင် မည်မျှက ငါ့ထက် ပိုအဆင့်အတန်းမြင့်သနည်း။ ငါကြည့်ကြည့်သောအခါ ထူးခြားသောလူများစွာကို ငါမတွေ့။ ၎င်းတို့ကို ငါ စီမံခန့်ခွဲရမည်ဆိုလျှင် ပြဿနာဖြစ်မည်မဟုတ်။ အရေးကြီးသော ကိစ္စဖြစ်မည်မဟုတ်” ဟူ၍ တွေးသည်။ သင်က ၎င်းတို့ကို “ကောင်းပြီ။ သင့်တွင် ဤရည်မှန်းချက်ရှိသည်မှာ ကောင်းသည်။ သင်၏ ဆန္ဒကို ကျွန်ုပ် ဖြည့်ဆည်းမည်။ ကျွန်ုပ်သည် သင့်ကို အသင်းတော်ခေါင်းဆောင်အဖြစ် အကြံပြုထောက်ခံမည်။ ဤလူတို့ကို ဘုရားနှုတ်ကပတ်တော်အား ဖတ်ပြီး သမ္မာတရားကို လက်တွေ့လုပ်ဆောင်ရန် နည်းလမ်းကို သိစေရန်အတွက် ဘုရားရှေ့သို့ သင်ခေါ်ဆောင်ပါ။ ပြီးလျှင် အားနည်းသူ၊ အပျက်သဘောဆောင်သူ၊ မိမိတာဝန်ကို မထမ်းဆောင်သူတို့ကို သင် ထောက်မပေးပါ” ဟု ပြောသည် ဆိုပါစို့။ ၎င်းတို့က “ဤသည်မှာ လွယ်သည်။ ကျွန်ုပ် စီးပွားရေးလုပ်ခဲ့သောအချိန်က လူတို့အား ၎င်းတို့၏ တွေးခေါ်ပုံတွေးခေါ်နည်းနှင့်ပတ်သက်၍ ဆွေးနွေးလမ်းညွှန်မှု အလုပ်မျိုးစုံ လုပ်ဆောင်ခဲ့သည်။ ဤသည်မှာ ကျွန်ုပ် ကျွမ်းကျင်သည့်အရာတစ်ခု ဖြစ်သည်” ဟု ဆိုလိမ့်မည်။ အသင်းတော်တစ်ခုရှိ လူသုံးဆယ်ကျော်ကို ၎င်းတို့၏ လက်ထဲတွင် အပ်နှံပြီးနောက် မည်သည့်အရာ ဖြစ်ပျက်သနည်း။ နှစ်လမကြာမီတွင် အားနည်းသူတို့မှာ ပို၍ အားနည်းလာသည်။ အပျက်သဘောဆောင်သူတို့မှာ ပို၍ အပျက်သဘောဆောင်လာသည်။ ပြီးလျှင် ဧဝံဂေလိတရားဟောသူတို့သည် လူတို့ကို မရရှိနိုင်ပေ။ ဘုရားနှုတ်ကပတ်တော်အား မည်သို့ဖတ်ရမည်ကို မသိသူတို့သည် စုဝေးပွဲ အချိန်ကျသည်နှင့်တစ်ပြိုင်နက် ငိုက်မျဉ်းပြီး အထက်မှ တရားဒေသနာများကိုပင် နားမထောင်လိုတော့ပေ။ “သင်သည် အလွန်စွမ်းဆောင်နိုင်သည် မဟုတ်လော” ဟု မေးသောအခါတွင် ၎င်းတို့က “ဟုတ်သည်။ ငါသည် အကြီးအကဲတစ်ဦး ဖြစ်ခဲ့သည်။ ငါ၏ လုပ်ဆောင်နိုင်စွမ်းတို့သည် သိသာသည်” ဟု ဆိုသည်။ သင်သည် လောကီတွင် မည်သည့်အကြီးအကဲမျိုး ဖြစ်ပါစေ အသုံးမဝင်ပေ။ သမ္မာတရားကို နားမလည်လျှင် သင်သည် အသင်းတော်အလုပ်ကို လုပ်ဆောင်ရာ၌ လူပြိန်းတစ်ဦး ဖြစ်သည်။ ဤလူတို့ကို ဧဝံဂေလိအလုပ်အား ကြီးကြပ်ခွင့်ပြုလျှင် ၎င်းတို့သည် အသုံးမဝင်သော၊ အပေါ်ယံဆန်သော လုပ်ရိုးလုပ်စဉ်တို့ကိုသာ ပါဝင်လုပ်ဆောင်လိမ့်မည်။ မည်သည့်ရလဒ်မျှ ရမည်မဟုတ်။ ပြီးလျှင် ဒါဇင်နှင့်ချီသော လူများရှိသည့် အသင်းတော်သည် ကောင်းစွာ ရေလောင်းခြင်းခံရမည်မဟုတ်ပေ။ ဤတွင် မည်သည့်အရာ ဖြစ်နေသနည်း။ ဤသို့ နှံ့စပ်သောလူတို့သည် လူ့အဖွဲ့အစည်းတွင် တစ်ခါက အသင်းအဖွဲ့ဆိုင်ရာ အကြီးအကဲများနှင့် အလုပ်အမှုဆောင်များဖြစ်ကြသည်။ ဤသို့ဆိုလျှင် ၎င်းတို့သည် ဘုရားအိမ်တော်သို့ လာသောအခါတွင် အဘယ်ကြောင့် ၎င်းတို့၏ ကျွမ်းကျင်မှုများကို မပြသနိုင်ကြသနည်း။ (သန့်ရှင်းသောဝိညာဉ်တော်က ၎င်းတို့ကို မထိန်းသိမ်းသောကြောင့် ဖြစ်ပါသည်။) သန့်ရှင်းသောဝိညာဉ်တော်က ၎င်းတို့ကို မထိန်းသိမ်းသည်မှာ ရှုထောင့်တစ်ခုဖြစ်သည်။ သို့သော် အဓိကအကြောင်းရင်းမှာ အဘယ်နည်း။ သမ္မာတရားကို ၎င်းတို့ နားမလည်ခြင်းကြောင့် ဖြစ်၏။ ထို့ကြောင့် လူတို့၏ အခြေအနေများ၊ လူတို့၏ ဖောက်ပြန်ပျက်စီးသော စိတ်သဘောထားများ၊ လူအပေါ် ဘုရားသခင်၏ သတ်မှတ်ချက်များ၊ လူကို ဖော်ထုတ်သည့် ဘုရားသခင်၏ နှုတ်ကပတ်တော်များ၊ ဘုရားသခင် စကားပြောသည့် ပုံစံတို့နှင့်ပတ်သက်သောအခါတွင် ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး ဤအရာများ၌ မည်သည့်အရာ ဖြစ်နေသည်ကို ထိုးထွင်းမမြင်နိုင်ပေ။ ပြီးလျှင် ၎င်းတို့သည် မစဉ်းမစားဖြင့်၊ အပေါ်ယံဆန်သောပုံစံဖြင့်သာ ပြုမူလုပ်ဆောင်ကြသည်။ ၎င်းတို့က အသင်းတော်အလုပ်သည် လောကီတွင် စီးပွားရေးတစ်ခုလုပ်သကဲ့သို့ ဖြစ်သည်ဟုလည်းကောင်း၊ လူတို့၏ စိတ်ကို ၎င်းတို့ လှုံ့ဆော်သရွေ့၊ လူတို့၏ စိတ်ထက်သန်မှုကို နှိုးဆော်ပေးသရွေ့ ၎င်းတို့သည် ကောင်းစွာလုပ်ဆောင်ပြီး ဖြစ်လိမ့်မည်ဟု ထင်ကြသည်။ ၎င်းတို့သည် တစ်ဖက်တွင် လူတို့အား ၎င်းတို့၏ တွေးခေါ်ပုံတွေးခေါ်နည်းနှင့်ပတ်သက်၍ ဆွေးနွေးလမ်းညွှန်မှုကို လုပ်ဆောင်သင့်ပြီး အခြားတစ်ဖက်တွင် လောကီတွင် အမှုအရာများကို ကိုင်တွယ်ဖြေရှင်းရာ၌ ၎င်းတို့၏ အခြေကျပြီးဖြစ်သော နည်းလမ်းများကို ကောင်းစွာအသုံးပြုသင့်ကာ ၎င်းတို့၏အထက်ရှိ လူများကို လာဘ်ထိုးရန်၊ ၎င်းတို့အောက်ရှိ လူများကို ငွေကြေးနှင့် လာဘ်လာဘတို့ပေး၍ စည်းရုံးရန် ကြိုးစားသင့်သည်ဟု ထင်ကြသည်။ လူတို့ကို ပိုက်ဆံရစေရန် သေချာလုပ်ဆောင်ပေးသရွေ့ လူတို့သည် သင့်ကို နားထောင်ပြီး သင့်နောက်လိုက်မည်ဟု ၎င်းတို့က ယုံကြည်ကြသည်။ ဤသည်မှာ ထိုမျှရိုးရှင်းသည်ဟု ၎င်းတို့က ထင်ကြသည်။ အပြင်လောကတွင် အမှုအရာများ၌ သမ္မာတရားမပါဝင်ပေ။ ဘုရားသခင်အား ယုံကြည်ခြင်းတွင် မိမိလုပ်ဆောင်သောအရာရာတိုင်းသည် သမ္မာတရားနှင့် စိတ်သဘောထားပြောင်းလဲမှုများ ပါဝင်သည်။ လောကီတွင် ၎င်းတို့လုပ်ခဲ့သော တူညီသောနည်းလမ်းများကို အသုံးပြုခြင်းက အလုပ်ဖြစ်မည်လော။ (ဖြစ်မည်မဟုတ်ပါ။) အလုပ်ဖြစ်မည်မဟုတ်။ လူတို့၏ အခြေအနေများအား မည်သို့ ကိုင်တွယ်ဖြေရှင်းရမည်၊ လူတို့၏ အားနည်းချက်များကို မည်သို့ ကိုင်တွယ်ဖြေရှင်းရမည်၊ လူတို့ကို မည်သို့ကောင်းစွာ ပံ့ပိုးရမည်၊ ဘုရားသခင်နှင့်ပတ်သက်သော လူတို့၏ အယူအဆများကို မည်သို့ ကိုင်တွယ်ဖြေရှင်းရမည်၊ လူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်သောအခါတွင် မိမိကိုယ်ကို သိမြင်ရန် မည်သို့လုပ်ဆောင်ရမည်၊ လူတို့အား ရိုးသားစေရန် မည်သို့လုပ်ဆောင်ရမည်တို့နှင့် ပတ်သက်သောအခါတွင် ၎င်းတို့သည် မည်သည့်အရာကိုမျှ မသိသကဲ့သို့ အဓိပ္ပာယ်မရှိသောအရာများကိုပင်ပြောကာ စည်းမျဉ်းစည်းကမ်းများကို မစဉ်းမစား အတင်းအကျပ် ပြဋ္ဌာန်းသည်။ ဥပမာ တစ်စုံတစ်ယောက်က လူပြိန်းစကားဖြစ်သော၊ ဝိညာဉ်ရေးရာ နားလည်သဘောပေါက်မှု ကင်းမဲ့သော အရာတစ်ခုကို ပြောလျှင် ၎င်းတို့က ဤသူသည် အစွမ်းအစညံ့ဖျင်းပြီး သမ္မာတရားကို မလိုက်စားဟု ဆိုလိမ့်မည်။ ၎င်းတို့သည် စည်းမျဉ်းစည်းကမ်းများကို မစဉ်းမစားဖြင့် အသုံးချခြင်းပင် ဖြစ်သည်။ ၎င်းတို့သည် အခြားလူတို့က ရှေ့ဆက်ရန်လမ်းမရှိတော့သည်အထိ ဤပုံစံဖြင့် ဤသို့၊ ထိုသို့လုပ်ဆောင်ပြီး ၎င်းတို့ကို နှောင့်ယှက်ပြီး စိတ်ဓာတ်ခွန်အားမရှိစေရန် လုပ်ဆောင်သည်။ မိမိတို့၏ တာဝန်ကို လုပ်ဆောင်သောသူတို့သည် လုံးဝ အားအင်မရှိတော့ပေ။ အပျက်သဘောဆောင်သူများကမူ ပို၍ပင် အပျက်သဘောဆောင်လာကြသည်။ လူအချို့က ဤသို့သောလူတစ်ဦးက ၎င်းတို့အသင်းတော်ကို ဦးဆောင်လျှင် ၎င်းတို့အနေဖြင့် ဘုရားနှုတ်ကပတ်တော်ကို အိမ်၌ ဖတ်ခြင်းက ပို၍ကောင်းလိမ့်မည်ဟု ဆိုကြသည်။ ဤသည်မှာ မည်သည့်အရာကြောင့် ဖြစ်သနည်း။ အသင်းတော်တစ်ခုကို ၎င်းတို့ ဦးဆောင်သောအခါ ၎င်းတို့သည် လူတို့အား စိတ်ပါဝင်စားမှုမရှိ ဖြစ်လာစေပြီး လူတို့အား ဘုရားသခင်ကို မယုံကြည်လိုတော့စေရန် လုပ်ဆောင်သည်။ လူတို့သည် အဘယ်ကြောင့် မယုံကြည်လိုသနည်း။ အဘယ်ကြောင့်ဆိုသော် လူတို့သည် နဂိုက အနည်းငယ်ရှင်းလင်းသော ရူပါရုံရှိသည်။ သို့သော် ဤလူ၏ လုပ်ရပ်များက ၎င်းတို့ကို နှောင့်ယှက်ပြီး မရှင်းမလင်းဖြစ်စေသည်။ ဤလူတို့၏ စိတ်နှလုံးတွင် အစကတည်းက မည်သည့်သမ္မာတရားမျှ မရှိပေ။ အယူဝါဒများကိုသာ နားလည်သည်။ ၎င်းတို့သည် ဤလူ၏ နှောင့်ယှက်ခြင်းကို ခံရပြီးနောက် ပို၍ပင် နားဝေတိမ်တောင်ဖြစ်လာပြီး သန့်ရှင်းသောဝိညာဉ်တော်၏ အလုပ်ကို နားမလည်သဘောမပေါက်နိုင်တော့ပေ။ ဘုရားသခင်ကိုယ်တော်တိုင်၏ ဖြစ်တည်မှုသည်လည်း အနည်းငယ် မရှင်းမလင်းဖြစ်လာသည်။ ဤသို့ဆိုလျှင် ၎င်းတို့သည် ဤလူတို့ကို ဤအဆင့်သို့ ခေါ်ဆောင်ရန် မည်သည့်နည်းလမ်းမျိုးကို အသုံးပြုသနည်း။ ဥပမာ “လူကို ဘုရားသခင် ဖန်ဆင်းသည်” ဆိုသည့် စကားသည် သမ္မာတရား ဟုတ်သလော။ (ဟုတ်ပါသည်။) ဤစကားသည် သမ္မာတရားဖြစ်ပြီး မှန်သည်ဟု ညီအစ်ကိုမောင်နှမများက ပို၍ ခိုင်မာစွာ ယုံကြည်နိုင်ပြီး လူသားမျိုးနွယ်သည် ဘုရားသခင်ထံမှ လာသည်ဟု လက်ခံယုံကြည်နိုင်ကာ ဤသို့ဖြင့် ဘုရားသခင်အပေါ် ၎င်းတို့၏ ယုံကြည်မှု တိုးပွားလာစေရန်အတွက် ဤစကားကို သက်သေပြရန် သင်၏ စစ်မှန်သော အသိအမြင်များ၊ နားလည်မှုနှင့် အတွေ့အကြုံတို့ကို အသုံးပြုရမည်။ လူတစ်ဦးတွင် ဘုရားသခင်အပေါ် ယုံကြည်ခြင်းရှိသည်နှင့်၊ သူသည် ဆုံးမပဲ့ပြင်မှုကို လက်ခံသောအခါ၊ သို့မဟုတ် ဆင်းရဲဒုက္ခ၊ ဖိနှိပ်မှုတစ်ခုခုကို ခံစားရသောအခါ သူ၏ စိတ်နှလုံးတွင် ခွန်အားရှိလိမ့်မည်။ ဤသည်မှာ အမှန်တရား တစ်ခုဖြစ်သည်။ သို့သော် ဤလူများက မည်သည့်အရာကို ပြောသနည်း။ “လူသားများသည် လွန်ခဲ့သော နှစ်ပေါင်းသန်း ၁၀၀ က မျိုးနွယ်စုဝင်များအဖြစ် နေထိုင်ခဲ့ကြသည်ကို ရှာဖွေတွေ့ရှိခဲ့သည်ဟု ဆိုသော တီဗီအစီအစဉ်တစ်ခုရှိသည်” ဟူ၍ ဖြစ်သည်။ ၎င်းတို့က မိမိတို့၏ အသိပညာကို ကြွားဝါ၍ ဤသို့သော သမိုင်းအကြောင်းကို ပြောသောအခါ ၎င်းတို့ပြောသည်ကို ကြားသောသူတိုင်းက မရှင်းမလင်းဖြစ်သွားကြသည်။ “လူကို ဘုရားသခင်က ဖန်ဆင်းသည်ဟု မဆိုသလော။ သင်က ဤသို့ပြောသောအခါ ထိုသို့ဖြစ်သည့်ပုံစံမရှိ။ လူသည် မျောက်ဝံမှလာသလော” ဟူ၍ ဖြစ်သည်။ ကြည့်လော့။ ၎င်းတို့သည် လူတို့ကို မည်သည့်နေရာသို့ ခေါ်ဆောင်သွားလိုက်သနည်း။ ဤသည်မှာ လူတို့ကို ဒုက္ခပေးနေခြင်း မဟုတ်လော။ (ဟုတ်ပါသည်။) ၎င်းတို့သည် အခွင့်အရေးရသည့်အခါတိုင်းတွင် ၎င်းတို့၏ အသိပညာကို ကြွားဝါပြီး သမိုင်း၊ အတွေးအခေါ်ပညာရပ်၊ လောကီတွင် အစိုးရအရာရှိများနှင့် ၎င်းတို့က မည်သို့ ဆက်ဆံပြီး ပူးပေါင်းကြံစည်ကြသည့်အကြောင်းတို့ကို ပြောဆိုပြီး ဤအရာများကိုသာ ကြွားဝါကြသည်။ ၎င်းတို့က ဤသို့ ကြွားဝါသောအခါ၊ ဝိညာဉ်ရင့်ကျက်မှုတွင် ငယ်ရွယ်သော၊ အားနည်းသော၊ ယုံကြည်ခြင်း နည်းပါးသော ညီအစ်ကိုမောင်နှမအချို့က ဤအရာများကို ကြားသောအခါ ၎င်းတို့၏ စိတ်နှလုံးက မည်သည့်နေရာသို့ သွားသနည်း။ (လောကီဆီသို့ ပြေးသွားသည်။) မှန်သည်။ ဤသည်မှာ မည်သည့်အရာနှင့် ညီမျှသနည်း။ ၎င်းတို့ကို အပ်နှံခဲ့သော ဤလူတို့သည် ၎င်းတို့၏ ဖျက်ဆီးခြင်းကို ခံရသည်။ ၎င်းတို့သည် သိသာစွာပင် လူပြိန်းဖြစ်သည်။ ၎င်းတို့သည် အသက်ဝင်ရောက်မှုနှင့်သက်ဆိုင်သော ကိစ္စများကို နားမလည်ရုံသာမကဘဲ ၎င်းတို့၏ အလုပ်က မည်သည့်အရာဖြစ်သည်ကိုလည်း နားမလည်ပေ။ အသက်တာရှိ ဝိညာဉ်ရေးရာ အမှုကိစ္စများ၊ သို့မဟုတ် စိတ်သဘောထား ပြောင်းလဲမှုများဆိုလျှင် ဆိုဖွယ်ရာမရှိ။ ဤမည်သည့်အရာကိုမျှ ၎င်းတို့ နားမလည်ပေ။ သို့တိုင်အောင် ၎င်းတို့သည် သမ္မာတရားကို နားလည်သူအဖြစ် ဟန်ဆောင်ပြီး ဘုရားသခင် ရွေးချယ်ထားသောလူတို့ကို ဦးဆောင်ရန် သိုးထိန်းဖြစ်လိုဆဲ ဖြစ်သည်။ ဤသည်မှာ အဓိပ္ပာယ်မရှိ မဖြစ်သလော။ သင်သည် အသက်တာတွင် ဝိညာဉ်ရေးကိစ္စများကို နားမလည်လျှင် ခေါင်းဆောင်အဖြစ် ရွေးချယ်ခြင်းခံရသောအခါ၌ မည်သည့်အရာကို သင်လုပ်ဆောင်သင့်သနည်း။ သင့်အနေဖြင့် “ကျွန်ုပ်သည် လူပြိန်းတစ်ဦး ဖြစ်သည်။ အသင်းတော်တစ်ခုကို မည်သည့်အခါမျှ ဦးမဆောင်ခဲ့ဖူးပါ။ အလုပ်အစီအစဉ်များက ဤအရာနှင့်ပတ်သက်ပြီး မည်သည့်အရာကို သတ်မှတ်သည်ဆိုသည်ကို ကျွန်ုပ် ရှာဖွေပြီး ကြည့်ရှုရမည်။ ပြီးလျှင် အလုပ်ကို မည်သို့ဆောင်ရွက်သင့်သည်ဆိုသည်ကို မိတ်သဟာယဖွဲ့ရန်အတွက် ဤအရာကို နားလည်သောသူတို့ကိုရှာရမည်၊ သို့မဟုတ် သမ္မာတရားကို နားလည်သော ညီအစ်ကိုမောင်နှမများကို ရှာပြီး ၎င်းတို့နှင့် ပူးပေါင်းဆောင်ရွက်ရမည်” ဟူ၍ ပြောလော့။ ဤသည်မှာ မှန်သော သဘောထား ဟုတ်သလော။ (ဟုတ်ပါသည်။) သို့သော် လူအချို့က ဤသို့မလုပ်ဆောင်။ ၎င်းတို့က အထက်စီးမှနေ၍ “သင်သည် ကျွန်ုပ်ကို အခြားလူများနှင့် ပူးပေါင်းဆောင်ရွက်စေလိုသည်။ မည်သူက ကျွန်ုပ်ထက် ပို၍ ဝါရင့်သော အရည်အချင်းများ ရှိသနည်း။ မည်သူက ကျွန်ုပ်ထက်ပို၍ မြင့်မားသော လူမှုအဆင့်အတန်း ရှိသနည်း။ ကျွန်ုပ်သည် လူ့အဖွဲ့အစည်းတွင် အလွန်ပင် ကျော်ကြားသည်။ ကျွန်ုပ်နှင့် တွေ့ဆုံသူ မည်သူမဆိုသည် လေးစားမှုအနည်းငယ်ရှိဖို့ လိုသည်” ဟု ဆိုသည်။ ၎င်းတို့သည် ဤသို့သာ ကြွားဝါပြောဆိုပြီး ၎င်းတို့၏ လုပ်ဆောင်နိုင်စွမ်းများကို ကြွားဝါသည်။ ၎င်းတို့က အသင်းတော်ကို ဤသို့ ဦးဆောင်သောအခါ ညီအစ်ကိုမောင်နှမများသည် သမ္မာတရားလက်တွေ့ကျမှုအတွင်းသို့ ဝင်ရောက်ဖို့ မျှော်လင့်ချက်ရှိသေးသလော။ (မရှိပါ။) မရှိပေ။ ဤသို့ဖြစ်သော်လည်း ဤလူတို့သည် အခြားလူတို့အား အရာရာတိုင်းကို ၎င်းတို့ထံသို့ တင်ပြခိုင်းဆဲ ဖြစ်သည်။ ဤနတ်ဆိုးများသည် အချိန်ခဏကြာ တက္ကသိုလ်တက်ခဲ့ပြီး အသိပညာအနည်းငယ်ကို ပိုင်ဆိုင်သည်။ ပြီးလျှင် အကျိုးဆက်အနေဖြင့် ၎င်းတို့သည် လူ့အဖွဲ့အစည်းတွင် မာန်တက်ပြီး ကလိမ်ကျရဲသည်။ မကောင်းသောအရာမျိုးစုံကို လုပ်ဆောင်ရဲသည်။ ၎င်းတို့တွင် ရှင်သန်ရပ်တည်ရေးအတွက် နည်းလမ်းအချို့ရှိသည်။ ထို့ကြောင့် ၎င်းတို့ အောင်မြင်မှုရရန်အတွက် ဘုရားအိမ်တော်သို့ လာလိုသည်။ ၎င်းတို့သည် အဆင့်အတန်းကို ရရှိပြီး ၎င်းတို့၏ ဘိုးဘေးများ ဂုဏ်ရှိစေရန်အတွက် ဘုရားသခင်ရွေးချယ်ထားသောလူတို့က ၎င်းတို့ကို နားထောင်ပြီး ၎င်းတို့နောက် လိုက်လျှောက်စေရန် သမ္မာတရား၏ ပြယုဂ်အဖြစ်ပင် ဟန်ဆောင်လိုကြသည်။ “သမ္မာတရား၏ ပြယုဂ်”ဆိုသည်မှာ ၎င်းတို့အတွက် မည်သည့်အရာကို ဆိုလိုသနည်း။ “ကျွန်ုပ်၏ အတွေး၊ နည်းလမ်း၊ ထင်မြင်ချက်တစ်ခုစီတိုင်းတို့ကို သမ္မာတရားအဖြစ် သင်တို့အားလုံး ထိန်းသိမ်းရမည်။ သင့်အတွက် ကျွန်ုပ် စည်းကမ်းတစ်ခုကို ချမှတ်ထားသည်။ ငါးဒေါ်လာအောက်ရှိသည့် ငွေတောင်းခံလွှာတို့ပင် ပါဝင်သည့် ငွေတောင်းခံလွှာအားလုံးကို ကျွန်ုပ်ထံသို့ တင်ပြရမည်” ဟု ဆိုလိုသည်။ အခြားလူတို့က “ငါးဒေါ်လာကို တင်ပြရန် မလိုအပ်သင့်ပါ။ ကျွန်ုပ်တို့တွင်လည်း ဩဇာအာဏာ အတိုင်းအတာတစ်ခုရှိသည်။ စည်းမျဉ်းများအတိုင်းသာ ကျွန်ုပ်တို့ မလုပ်ဆောင်နိုင်သလော” ဟု ဆိုသည်။ ၎င်းတို့က မည်သို့ ထင်သနည်း။ “ယင်းမှာ မည်သို့အဆင်ပြေနိုင်သနည်း။ ဤသည်မှာ ကြီးမားသော ကိစ္စတစ်ခုဖြစ်သည်။ ကျွန်ုပ်သည် ခေါင်းဆောင်ဖြစ်သည်။ ကျွန်ုပ်သည်သာ ဆုံးဖြတ်ပိုင်ခွင့်ရှိသည်” ဟူ၍ ဖြစ်သည်။ ၎င်းတို့က ဤသို့ မပြောသော်လည်း ဤသည်မှာ ၎င်းတို့၏ စိတ်နှလုံးတွင် တွေးသည့်ပုံစံ ဖြစ်သည်။ ဤသည်မှာ လူတို့ကို ၎င်းတို့ ထိန်းချုပ်ပုံ ဖြစ်သည်။ ၎င်းတို့သည် မကောင်းသော၊ သို့မဟုတ် အခြားလူတို့ကို လှည့်စားသော မည်သည့်အရာကိုမဆို လုပ်ဆောင်နိုင်သည်။ ၎င်းတို့က အခြားလူများကို လှည့်စားပြီး ဒုက္ခပေးသောအခါ မျက်တောင်မခတ်ပေ။ ရင်မခုန်ပေ။ စိတ်အတွင်းတွင် လုံးဝ မသက်မသာ မဖြစ်ပေ။ ၎င်းတို့သည် ဘုရားအိမ်တော်တွင် ရာထူးတစ်ခု ပေးခြင်းခံရသောအခါ ယူရဲသည်။ ထိုရာထူးကို ယူပြီးနောက်တွင် ၎င်းတို့သည် နောက်ဆုတ်လိုခြင်း မရှိဘဲ အခြားလူများနာခံအောင်လုပ်ဆောင်ရန်အတွက် သမ္မာတရား၏ ပြယုဂ်အဖြစ် ဟန်ဆောင်လိုသည်။ ဤသို့သောလူများ ရှိသလော။ (ရှိပါသည်။)

ဘုရားသခင်ကို ယုံကြည်သော်လည်း သူ့အတွက် လိုလိုလားလားနှင့် ဝမ်းမြောက်စွာ မိမိတို့ကိုယ်ကို အသုံးခံရမည့်အစား မိမိတို့၏တာဝန်ကို တွန့်ဆုတ်စွာဖြင့် ထမ်းဆောင်သောသူအချို့ရှိသည်။ ၎င်းတို့သည် ကောင်းချီးများရရန်အတွက် အလုပ်လုပ်ပေးခြင်းကိုသာ တွေးပြီး သမ္မာတရားဆီသို့ ဦးတည်၍ ကြိုးပမ်းလိုခြင်းမရှိ။ ၎င်းတို့၏ တာဝန်များကို ထမ်းဆောင်သောအခါ ၎င်းတို့သည် မကြာခဏ ဝတ်ကျေတမ်းကျေဆန်စွာ လုပ်ဆောင်ကြပြီး စေ့စပ်ခြင်းမရှိဘဲ ရှင်းလင်းပစ်ခြင်းမခံရရန်အတွက် ရလဒ်အချို့ရရှိခြင်းဖြင့်သာ ကျေနပ်နေကြသည်။ သို့သော် လူတို့က ဘုရားသခင်ကို အမှန်တကယ် ယုံကြည်ပြီး ဘုရားသခင်အတွက် မိမိတို့ကိုယ်ကို အသုံးခံသည်ဖြစ်စေ၊ မခံသည်ဖြစ်စေ ဘုရားသခင်သည် လူတို့အား နောင်တရရန် အခွင့်အရေးပေးသည်။ သမ္မာတရားကို သင်နားမလည်သောကြောင့်ဖြစ်စေ၊ သင့်တာဝန်ကိုထမ်းဆောင်သောအခါ၌ ဝတ်ကျေတမ်းကျေဆန်စွာ လုပ်ဆောင်သောကြောင့်ဖြစ်စေ ဘုရားသခင်က သင့်ကို ရှုတ်ချမည်မဟုတ်ပေ။ သမ္မာတရားကို သင်လက်ခံနိုင်ခြင်းရှိမရှိနှင့် သင်အမှန်တကယ် နောင်တရပြီး မှန်ကန်သောအသက်တာလမ်းကြောင်းကို လျှောက်နိုင်ခြင်းရှိမရှိကို ကြည့်ရန်အတွက် ဘုရားသခင်က သင့်ကို စဉ်ဆက်မပြတ် စိစစ်လိမ့်မည်။ ဤသည်မှာ သင်ရွေးချယ်ပုံအပေါ် မူတည်သည်။ လူအချို့သည် မိမိတို့တာဝန်များကို စတင်ထမ်းဆောင်သောအခါတွင် မည်သည့်သမ္မာတရားကိုမျှ နားမလည်ခဲ့ကြပေ။ သို့သော် တရားဒေသနာများကို ၎င်းတို့ မကြာခဏနားထောင်ကြပြီး မကြာခဏ စုဝေးကာ မိတ်သဟာယဖွဲ့ကြသောကြောင့် ၎င်းတို့သည် သမ္မာတရားကို တဖြည်းဖြည်းချင်း နားလည်လာသည်။ ၎င်းတို့၏ စိတ်နှလုံးသည် ပိုပို၍ တောက်ပလာသည်။ ပြီးလျှင် ၎င်းတို့သည် အလွန်အမင်းချို့တဲ့ကာ သမ္မာတရား လုံးဝမရှိသည်ကိုလည်းကောင်း၊ မိမိတို့၏တာဝန်များကို ထမ်းဆောင်ရာ၌ စည်းမျဉ်းမရှိဘဲ မိမိတို့၏ ကိုယ်ပိုင်ဆန္ဒအတိုင်း အလုပ်တစ်ခုခုကိုသာ လုပ်ဆောင်ကြသည်ကိုလည်းကောင်း ၎င်းတို့တွေ့မြင်ကြသည်။ ၎င်းတို့၏တာဝန်များကို ဤသို့ထမ်းဆောင်ခြင်းသည် ဘုရားသခင်၏ ရည်ရွယ်ချက်များနှင့် မညီသည်ကို ၎င်းတို့ ခံစားမိပြီး ၎င်းတို့၏ စိတ်နှလုံးက ကြီးစွာနောင်တရကြသည်။ သမ္မာတရားဆီသို့ ဦးတည်၍ ၎င်းတို့ စတင်ကြိုးပမ်းကြပြီး ၎င်းတို့၏တာဝန်များကို ထမ်းဆောင်ရာ၌ ပိုပို၍ကောင်းသောရလဒ်များကို ရကြသည်။ ဤသို့ဖြင့် တစ်ဖက်တွင် အသက်ဝင်ရောက်မှုကို ၎င်းတို့ ရကြသည်။ ပြီးလျှင် အခြားတစ်ဖက်တွင် ၎င်းတို့၏ တာဝန်များကို ထမ်းဆောင်ခြင်းတွင် တဖြည်းဖြည်းချင်း စံနှုန်းပြည့်မီလာကြသည်။ ဤသည်မှာ မိမိတာဝန်များကို ထမ်းဆောင်ရာတွင် သမ္မာတရားကို လက်ခံနိုင်သောသူတစ်ဦး ဖြစ်သည်။ သမ္မာတရားအပေါ် ၎င်းတို့၏ နားလည်မှုက တဖြည်းဖြည်း ပို၍ ရှင်းလင်းလာသည်နှင့်အမျှ ၎င်းတို့ကိုယ်တိုင်၏ ဖောက်ပြန်ပျက်စီးမှု ထုတ်ဖော်ခြင်းတို့ကို ရှင်းလင်းစွာ မြင်နိုင်သည်။ ဘုရားသခင်ကို ၎င်းတို့ ဆုတောင်းနိုင်ပြီး ၎င်းတို့စိတ်နှလုံးတွင် ဘုရားသခင်ကို အမှီပြုနိုင်သည်။ ၎င်းတို့၏ ဖောက်ပြန်ပျက်စီးမှုကို ဖယ်ရှားလိုစိတ်ရှိသည်။ သမ္မာတရားကို လက်တွေ့လုပ်ဆောင်လိုစိတ်ရှိပြီး သမ္မာတရားလိုက်စားခြင်းလမ်းကြောင်းကို လျှောက်လိုစိတ်ရှိသည်။ ဤသည်မှာ မိမိ၏တာဝန်ကို ထမ်းဆောင်ခြင်း လမ်းကြောင်းတွင် တဖြည်းဖြည်းချင်း အသက်တာကြီးထွားခြင်း ဖြစ်သည်။ ဘုရားသခင်နောက် လိုက်သူအားလုံးသည် မိမိတို့တာဝန်များအား ထမ်းဆောင်ခြင်း လမ်းကြောင်းတွင် သမ္မာတရားကို နားလည်ပြီး သမ္မာတရား လက်တွေ့ကျမှုထဲသို့ ဝင်ရောက်လာကြသည်။ သမ္မာတရားကို မချစ်လျှင် ဤသို့သောပြောင်းလဲမှု ရှိနိုင်သလော။ သေချာပေါက် မရှိနိုင်။ လူအချို့သည် အထူးပင် မာနထောင်လွှားပြီး စိတ်ကြီးဝင်သည်။ ဘုရားအိမ်တော်သို့ ၎င်းတို့ လာသောအခါ၌ အထူးသဖြင့် ၎င်းတို့တာဝန်ကို ထမ်းဆောင်ပြီးသည့်နောက်တွင် ဤအရာ၏ အတိုင်းအတာက သိသာထင်ရှားလာသည်။ ၎င်းတို့သည် ရင်ဘတ်တွင် လက်ကိုပိုက်လျက် သို့မဟုတ် ခါးထောက်လျက်ဖြင့် အာခံမှု၊ မကျေနပ်မှုကို ပြလေသည်။ ၎င်းတို့သည် အဘယ်ကြောင့် အလွန်မာနထောင်လွှားသနည်း။ ၎င်းတို့စိတ်နှလုံးတွင် ၎င်းတို့က “ဘုရားသခင်ကို ယုံကြည်ပြီး ကျွန်ုပ်၏တာဝန်ကို ထမ်းဆောင်ရန်အတွက် လောကီ၊ ကျွန်ုပ်၏ မိသားစုနှင့် ကျွန်ုပ်၏အလုပ်ကို စွန့်ပစ်ခဲ့ပြီး ဖြစ်သည်။ ဤအဖိုးအခက မကြီးသလော။ ကျွန်ုပ်သည် ဘုရားအတွက် များစွာ စွန့်ပစ်ခဲ့ပြီး ဖြစ်သည်။ ဘုရားက ကျွန်ုပ်ကို နစ်နာကြေးတစ်ခုခု မပေးသင့်သလော။ ထို့အပြင် လူ့အဖွဲ့အစည်း၌ရှိသော ကျွန်ုပ်၏ အဆင့်အတန်းနှင့် ဝင်ငွေအရ ဘုရားအိမ်တော်သည် အနည်းဆုံးအနေဖြင့် ကျွန်ုပ်ကို ထိုကဲ့သို့သော ခံစားခွင့်မျိုး ပေးသင့်သည်မဟုတ်လော။ ယခုအခါတွင် ကျွန်ုပ်သည် မိမိတာဝန်ကို ထမ်းဆောင်နေသည်ဖြစ်သဖြင့် ဘုရားက ကျွန်ုပ်ကို အထူးအခွင့်အရေးတစ်ခုခု မပေးနိုင်သလော။ ကျွန်ုပ်သည် ထူးခြားသော ပင်ကိုစွမ်းရည်ရှိသူဖြစ်ပြီး သာမန်လူတို့အထက် များစွာသာပေသည်။ ကျွန်ုပ်သည် ဘုရားအိမ်တော်တွင် အဆင့်အတန်းရှိသင့်သည်။ အခြားလူများက ဦးဆောင်နိုင်လျှင် ကျွန်ုပ်သည်လည်း ဦးဆောင်နိုင်သည်။ ကျွန်ုပ်၏ အဆင့်အတန်းသည် အခြားလူများထက် မနိမ့်ကျသင့်။ ပြီးလျှင် ကျွန်ုပ်သည် အထူးခံစားခွင့်ကို သာမန်လူတို့ထက် ပို၍ မြင့်မားစွာ ခံစားရသင့်သည်။ အရေးကြီးဆုံးမှာ ကျွန်ုပ်သည် နောင်တွင် ကောင်းချီးများရပြီး ကောင်းသော ခရီးပန်းတိုင်တစ်ခု ရှိမည်ဟု ဘုရားက ကျွန်ုပ်ကို အခိုင်အမာပြောနိုင်သလော” ဟု ဆိုသည်။ ၎င်းတို့သည် ဘုရားသခင်နှင့် အပေးအယူလုပ်ဖို့ လာခဲ့ခြင်းဖြစ်ပြီး သူ့အတွက် ရိုးသားစစ်မှန်စွာ အသုံးခံဖို့ လာခြင်းမဟုတ်ကြောင်းကို ၎င်းတို့စိတ်နှလုံးရှိ အတွေးများမှ ငါတို့ မြင်နိုင်သည်။ ၎င်းတို့သည် ပေါလုကဲ့သို့ပင် တွေးပြီး ဘုရားသခင်၏ ကောင်းချီးများနှင့် အလဲအလှယ်ပြုရန်အတွက် ၎င်းတို့၏တာဝန်ကို ထမ်းဆောင်ချင်သည်။ သို့သော် ၎င်းတို့၏ ဆင်ခြင်တုံတရားမှာ ပေါလုထက် များစွာပို၍ ဆိုးသည်။ ပေါလုထက် များစွာ နိမ့်ကျသည်။ ဤအရာကို ငါအဘယ်ကြောင့် ပြောရသနည်း။ အဘယ်ကြောင့်ဆိုသော် ပေါလုသည် ဧဝံဂေလိတရားဟောသည့် နှစ်များစွာတွင် အမှန်ပင် များစွာ ဒုက္ခခံခဲ့ပြီး ဧဝံဂေလိတရားဟောခြင်းကြောင့် သူရရှိသည့် အသီးအပွင့်များမှာ သာမန်လူတို့ထက် များစွာ ပို၍ ကောင်းသောကြောင့်ဖြစ်သည်။ အနည်းဆုံးအနေဖြင့် သူ၏ ခြေလှမ်းများသည် ဥရောပနိုင်ငံအများစုသို့ ခရီးသွားခဲ့သည်။ သူသည် ဥရောပတစ်လျှောက်တွင် အသင်းတော်များစွာကို တည်ဆောက်ခဲ့သည်။ ဤအပိုင်းတွင် သာမန်အန္တိခရစ်များသည် ပေါလု၏ ဆင်ခြင်တုံတရားဖြင့်ဖြစ်စေ၊ သူမည်မျှ အလုပ်လုပ်ပေးခဲ့သည် ဆိုသည့်အရာဖြင့်ဖြစ်စေ မနှိုင်းယှဉ်နိုင်ပေ။ သို့သော် ငါယခုပင် ပြောခဲ့သည့်သူသည် မိမိ၏တာဝန်ကို ထမ်းဆောင်ပြီးနောက်တွင် အလွန့်အလွန် မာနထောင်လွှားလာသည်။ ဤသည်မှာ ဆင်ခြင်တုံတရား အလွန်အမင်း ကင်းမဲ့ခြင်းမဟုတ်လော။ ၎င်းတို့သည် လုံးလုံးပင် ဆင်ခြင်တုံတရားမရှိဘဲ ဓားပြကဲ့သို့ပင် ကောင်းချီးရဖို့ အခွင့်အရေးကို ဆုပ်ကိုင်မိသည်နှင့် လက်မလွှတ်နိုင်ပေ။ ဤသို့သောလူတို့သည် အဖွဲ့ခေါင်းဆောင် သို့မဟုတ် ကြီးကြပ်ရေးမှူးသာ ဖြစ်ရလျှင်ပင် ဘုရားအိမ်တော်တွင် ထင်ပေါ်ကျော်ကြားရန်အတွက် အခွင့်အလမ်းများကို အစဉ်သဖြင့် တစ်ဇွတ်ထိုး ရှာဖွေနေကြသည်။ အတိုချုပ်အားဖြင့် ၎င်းတို့သည် ဘုရားအိမ်တော်သို့ လာသောအခါ၌ သာမန်နောက်လိုက် မဖြစ်လိုပေ။ ၎င်းတို့သည် သာမန်ဖန်ဆင်းခံ ဖြစ်သည်ဟုလည်းကောင်း၊ အခြားသော သက်ရှိများကဲ့သို့ သာမန်ဖန်ဆင်းခံသာ ဖြစ်သည်ဟုလည်းကောင်း မည်သူက ဝန်ခံနိုင်ပါစေ ဤအမြင်ကို ၎င်းတို့ မည်သည့်အခါမျှ လက်ခံမည်မဟုတ်။ ၎င်းတို့သည် မိမိတို့အား ဤသို့ မတရားသဖြင့်ပြုသည်ကို မည်သည့်အခါမျှ ခွင့်ပြုမည်မဟုတ်။ ၎င်းတို့သည် အထူးခံစားခွင့်ကို ရရှိသင့်ပြီး ဘုရားသခင်က ၎င်းတို့အား အထူးကျေးဇူးတော်နှင့် ကောင်းချီးများကို ပေးသင့်သည်ဟု ယုံကြည်ကြသည်။ ၎င်းတို့သည် ဘုရားအိမ်တော်တွင် အဆင့်အတန်း၏ အထူးအကျိုးအမြတ်များကိုလည်း ခံစားလိုသည်။ ၎င်းတို့သည် ဘုရားအိမ်တော်အား ၎င်းတို့၏ ပင်ကိုစွမ်းရည်များအပေါ် သံသယဖြစ်ခွင့်မပေးပေ။ ပြီးလျှင် လူတို့အား ၎င်းတို့အလုပ်အကြောင်းမေးမြန်းခြင်းကို ပို၍ပင် ခွင့်မပြုပေ။ ၎င်းတို့သည် ဘုရားသခင်အတွက် အရာရာကို စွန့်ပစ်ခဲ့ပြီး ဘုရားအပေါ် အပြည့်အဝသစ္စာရှိသောကြောင့် လူတိုင်းက ၎င်းတို့အပေါ် ယုံကြည်မှုအပြည့်အဝရှိရမည် ဖြစ်သည်။ ဤသည်မှာ ဆင်ခြင်တုံတရားမဲ့သော တောင်းဆိုမှုတစ်ခု မဟုတ်သလော။ ဤသူသည် ဆင်ခြင်တုံတရားတစ်ခုတလေ ရှိသလော။ ဤသို့သောသူမည်မျှ ရှိသနည်း။ ယင်းမှာ အသင်းတော်၏ ရာခိုင်နှုန်းမည်မျှ ဖြစ်နိုင်သနည်း။ ဤသို့သောလူတို့သည် ၎င်းတို့တွင် အချို့သော အရည်အချင်းများနှင့် ပင်ကိုစွမ်းရည်တို့ရှိသည်ဟု အစဉ်ထင်ကြသည်။ ထို့ကြောင့် ၎င်းတို့သည် မည်မျှ အလွန်ထက်မြက်ကြောင်းကို ကြွားဝါပြောဆိုကြသည်။ ဤသို့ဆိုလျှင် ပင်ကိုစွမ်းရည်ဆိုသည့် ဤအရာသည် မည်သည့်အရာကို ဆိုလိုသနည်း။ ဤသည်မှာ ၎င်းတို့သည် ကြီးကြီးကျယ်ကျယ်ပြောနိုင်သည်၊ အဓိပ္ပာယ်မရှိသောအရာများစွာကို ပြောနိုင်သည်၊ မည်သူကို ၎င်းတို့ စကားပြောနေသည်ဆိုသည့်အပေါ် မူတည်ပြီး ၎င်းတို့ပြောဆိုသည့်ပုံစံကို ပြောင်းနိုင်သည်၊ ပြီးလျှင် လှည့်ဖြားခြင်း၌ သာမန်လူတို့ထက် ပို၍ ကျွမ်းကျင်မှုရှိသည်ဟု ဆိုလိုသည်။ ဤသည်မှာ ပင်ကိုစွမ်းရည်နှင့် အရည်အချင်းဖြစ်သည်ဟု ၎င်းတို့ ယုံကြည်ကြပြီး ၎င်းတို့သည် ဟိတ်ဟန်ထုတ်ကာ ဖြီးဖြန်းရန်အတွက် ဤအရည်အချင်းကို အသုံးပြုလိုသည်။ စစ်မှန်သော ပင်ကိုစွမ်းရည်ဆိုသည်မှာ မည်သည့်အရာကို ဆိုလိုသနည်း။ အထူးကျွမ်းကျင်မှုများ ရှိခြင်းကို ဆိုလိုသည်။ ဘုရားသခင်က လူကို ဖန်ဆင်းခဲ့သောအခါတွင် အမျိုးမျိုးသော လူအမျိုးအစားများကို မတူညီသော အထူးကျွမ်းကျင်မှုများပေးခဲ့သည်။ လူအချို့သည် စာပေပိုင်းတွင် ကျွမ်းကျင်သည်။ လူအချို့သည် ဆေးပညာပိုင်း၌ ကျွမ်းကျင်သည်။ လူအချို့သည် လေ့လာသင်ယူမှု ပညာရပ်များတွင် ကျွမ်းကျင်သည်။ လူအချို့သည် သိပ္ပံသုတေသနတွင် ကျွမ်းကျင်သည် စသည်တို့ ဖြစ်သည်။ လူတို့၏ အထူးကျွမ်းကျင်မှုများကို ဘုရားသခင်က ပေးခြင်းဖြစ်ပြီး ကြွားဝါစရာအကြောင်း မရှိပေ။ မည်သည့် အထူးကျွမ်းကျင်မှုရှိပါစေ သမ္မာတရားကို နားလည်သည်ဟု မဆိုလိုသကဲ့သို့ သမ္မာတရား လက်တွေ့ကျမှုကို ပိုင်ဆိုင်သည်ဟု သေချာပေါက် မဆိုလိုပေ။ လူတို့တွင် အထူးကျွမ်းကျင်မှုများရှိသည်။ ဘုရားသခင်ကို ၎င်းတို့ ယုံကြည်လျှင် ၎င်းတို့၏ တာဝန်များကို လုပ်ဆောင်ရန်အတွက် ဤအထူးကျွမ်းကျင်မှုများကို အသုံးပြုသင့်သည်။ ဤအရာကို ဘုရားသခင်က လက်သင့်ခံနိုင်ဖွယ် ဖြစ်သည်။ အထူးကျွမ်းကျင်မှုတစ်ခုခုကို ကြွားဝါပြောဆိုခြင်း၊ သို့မဟုတ် ဘုရားသခင်နှင့် အလဲအလှယ်ပြုလုပ်ရန်အတွက် ယင်းကို အသုံးပြုလိုခြင်းသည် ဆင်ခြင်တုံတရား အလွန်အမင်း ကင်းမဲ့ခြင်းဖြစ်သည်။ ဘုရားသခင်က ဤသို့သောလူတို့ကို မျက်နှာသာမပေးပေ။ လူအချို့သည် ကျွမ်းကျင်မှုတစ်ခုခုကို သိသည်။ ထို့ကြောင့် ဘုရားအိမ်တော်ကို ၎င်းတို့ လာသောအခါ၌ ၎င်းတို့သည် အခြားလူတို့ထက်သာသည်ဟု ခံစားရသည်။ အထူးခံစားခွင့်ကို ၎င်းတို့ ခံစားရလိုသည်။ ပြီးလျှင် ၎င်းတို့သည် ဘဝအတွက် အာမခံချက်ရှိသည့် အလုပ်တစ်ခုရှိသည်ဟု ခံစားရသည်။ ဤကျွမ်းကျင်မှုကို အရင်းအနှီးတစ်မျိုးအဖြစ် ၎င်းတို့ မှတ်ယူသည်။ အလွန် မာနထောင်လွှားလှပါတကား။ ဤသို့ဆိုလျှင် ဤဆုကျေးဇူးများနှင့် အထူးကျွမ်းကျင်မှုများကို မည်သို့ ရှုမြင်သင့်သနည်း။ ဤအရာများသည် ဘုရားအိမ်တော်၌ အသုံးဝင်လျှင် ယင်းတို့သည် သင့်တာဝန်ကို ကောင်းမွန်စွာ ဖြည့်ဆည်းရန်အတွက် တန်ဆာပလာများသာ ဖြစ်သည်။ သမ္မာတရားနှင့် လုံးဝ မသက်ဆိုင်ပေ။ သင့်၌ ဆုကျေးဇူးများ၊ ပင်ကိုစွမ်းရည်များ မည်မျှရှိပါစေ ယင်းတို့သည် လူသား အထူးကျွမ်းကျင်မှုများသာဖြစ်ပြီး သမ္မာတရားနှင့် လုံးဝ မသက်ဆိုင်ပေ။ သင်၏ ဆုကျေးဇူးများနှင့် အထူးကျွမ်းကျင်မှုများက သမ္မာတရားကို သင်နားလည်သည်ဟု မဆိုလိုပေ။ ပြီးလျှင် သမ္မာတရား လက်တွေ့ကျမှုကို သင်ပိုင်ဆိုင်သည်ဟု သေချာပေါက် မဆိုလိုပေ။ သင့်တာဝန်ကို ထမ်းဆောင်ရန်၊ သင့်တာဝန်ကို ကောင်းမွန်စွာ ထမ်းဆောင်ရန် သင်၏ ဆုကျေးဇူးများနှင့် အထူးကျွမ်းကျင်မှုများကို အသုံးပြုလျှင် ယင်းတို့သည် သင့်တော်သောနေရာတွင် အသုံးပြုခြင်းခံရသည်။ ပြီးလျှင် ယင်းတို့အား အသုံးပြုခြင်းကို ဘုရားသခင် အသိအမှတ်ပြုသည်။ သို့သော် သင်၏ ဆုကျေးဇူးများနှင့် အထူးကျွမ်းကျင်မှုများကို ကြွားဝါရန်၊ သင့်ကိုယ်သင် သက်သေခံရန်နှင့် အမှီအခိုကင်းသော နယ်မြေတစ်ခုတည်ဆောက်ရန်အတွက် အသုံးပြုလျှင် သင်၏ အပြစ်များက ကြီးမားလိမ့်မည်။ ပြီးလျှင် ဘုရားသခင်ကို အတိုက်အခံလုပ်သဖြင့် သင်သည် ကြီးလေးသောပုန်ကန်ပြစ်မှားသူ ဖြစ်လာလိမ့်မည်။ ဆုကျေးဇူးများကို ဘုရားသခင်က ပေးသည်။ သင့်တာဝန်ကို ထမ်းဆောင်ပြီး ဘုရားသခင်ထံ သက်သေခံရန် ယင်းတို့ကို အသုံးမပြုနိုင်လျှင် သင်သည် အလွန်အမင်း အသိစိတ်မရှိခြင်းဖြစ်ပြီး ဆင်ခြင်တုံတရား ကင်းမဲ့သည်။ ပြီးလျှင် ဘုရားသခင်အပေါ် အလွန် အကြွေးတင်လိမ့်မည်။ ဤသည်မှာ တရားလွန်ဖြစ်သော ပုန်ကန်မှုဖြစ်သည်။ သို့သော် သင်၏ ဆုကျေးဇူးများနှင့် အထူးကျွမ်းကျင်မှုများကို သင်မည်မျှကောင်းမွန်စွာ အသုံးချပါစေ သင့်တွင် သမ္မာတရားလက်တွေ့ကျမှုရှိသည်ဟု မဆိုလိုပေ။ သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းနှင့်ညီသော နည်းဖြင့် လုပ်ဆောင်ခြင်းဆိုသည်မှာ သင့်တွင် သမ္မာတရား လက်တွေ့ကျမှုရှိသည်ဟု ဆိုလိုသည်။ ဆုကျေးဇူးများနှင့် ပင်ကိုစွမ်းရည်များသည် အစဉ်သဖြင့် ဆုကျေးဇူးများနှင့် ပင်ကိုစွမ်းရည်များဖြစ်သည်။ သမ္မာတရားနှင့် လုံးဝ မသက်ဆိုင်ပေ။ သင့်တွင် ဆုကျေးဇူးနှင့် ပင်ကိုစွမ်းရည် မည်မျှရှိပါစေ၊ သင်၏ ဂုဏ်သတင်း၊ သို့မဟုတ် သင်၏ အဆင့်အတန်းက မည်မျှမြင့်ပါစေ သင့်တွင် သမ္မာတရားလက်တွေ့ကျမှုရှိသည်ဟု မည်သည့်အခါမျှ ဆိုလိုမည်မဟုတ်။ ဆုကျေးဇူးများနှင့် ပင်ကိုစွမ်းရည်များသည် မည်သည့်အခါမျှ သမ္မာတရား ဖြစ်လာမည်မဟုတ်။ ယင်းတို့သည် သမ္မာတရားနှင့် လုံးဝ မသက်ဆိုင်ပေ။ သို့သော် အန္တိခရစ်များက ဤသို့ မတွေးဘဲ ၎င်းတို့ ကြီးစွာ တန်ဖိုးထားသည်မှာ အတိအကျ ဤအရာများပင် ဖြစ်သည်။ ဥပမာ လူအချို့တွင် သရုပ်ဆောင်ပင်ကိုစွမ်းရည်များရှိသည်။ ဘုရားအိမ်တော်တွင် ရိုက်ကူးသော ရုပ်ရှင်တစ်ခု၌ အဓိကဇာတ်ဆောင်နေရာတွင် ပါဝင်သရုပ်ဆောင်ပြီးနောက် ၎င်းတို့သည် မာန်တက်လာကြသည်။ ၎င်းတို့အား မိတ်ကပ်ကူညီလိမ်းပေးသည့် လူသုံးယောက်ပင် ၎င်းတို့၏ လိုအပ်ချက်များကို ဖြည့်ဆည်းဖို့ မလုံလောက်ပေ။ ၎င်းတို့သည် သာမန်လူဖြစ်ခဲ့ဖူးသည်။ သို့သော် ယခုအခါတွင် ဘုရားသခင်ကို ၎င်းတို့ ယုံကြည်ပြီး ၎င်းတို့တာဝန်ကို သရုပ်ဆောင်အဖြစ် ထမ်းဆောင်ပြီးနောက် မာန်တက်လာကြသည်။ ၎င်းတို့သည် ကိုယ့်သေတွင်းကိုယ်တူးနေခြင်း မဟုတ်လော။ ထိုသို့အတိအကျပင် လုပ်ဆောင်နေခြင်းဖြစ်သည်။ ၎င်းတို့သည် အသွင်အပြင်တွင် ထူးခြားခြင်းမရှိဘဲ ၎င်းတို့၏ သရုပ်ဆောင်ကျွမ်းကျင်မှုများက သာမန်ဖြစ်သည်။ ၎င်းတို့သည် အချို့သောနေရာများတွင်သာ သရုပ်ဆောင်ဖို့ သင့်တော်သည်။ ထို့ကြောင့် ၎င်းတို့ကို အခြားနေရာတစ်ခု ပေးသည်။ ဤသည်မှာ ၎င်းတို့ကို ဂုဏ်တင်ချီးကျူးနေခြင်း မဟုတ်လော။ ၎င်းတို့သည် တာဝန်ထမ်းဆောင်ရန် အခွင့်အရေးပေးခံရသောအခါ မာန်ပင်တက်ကြသည်။ သရုပ်ဆောင်သောအခါ၌ ၎င်းတို့သည် ရေနွေးကြမ်း ယူပေးခြင်း၊ ရေထည့်ပေးခြင်းအားဖြင့် ၎င်းတို့အား ပြုစုရန် လူတို့ကို အမိန့်ပေးခိုင်းစေသည်မှာ မြင်ရသူ ညီအစ်ကိုမောင်နှမအားလုံးကို စိတ်တိုစေသည်။ ငါက “၎င်းတို့ကို ဖယ်ရှားလော့” ဟု ဆိုခဲ့သည်။ ထို့ကြောင့် အသင်းတော်က ၎င်းတို့ကို ဖယ်ရှားခဲ့သည်။ ဤလူတို့ကို ရှင်းလင်းမပစ်သင့်သလော။ ၎င်းတို့ မရှိဘဲ အသင်းတော်က ရုပ်ရှင်များကို မဖန်တီးနိုင်ဟု ၎င်းတို့က ထင်သောကြောင့် မာန်တက်ရဲကြသည်။ ဤအကျိုးဆက်ကို ၎င်းတို့ မျှော်လင့်မထားခဲ့ပေ။ ဤအရာကို ၎င်းတို့၏ သဘာဝက တွန်းအားပေးသည်။ ဤသို့သောလူတို့သည် အသိပညာ၊ ပင်ကိုစွမ်းရည်၊ သင်ယူလေ့လာခြင်းနှင့် အတွေ့အကြုံတို့ကို မြတ်နိုးသည်။ ၎င်းတို့သည် ဤအရာများကို လွန်စွာ အလေးထားသည်။ သို့သော် တန်ဖိုးအရှိဆုံးသောအရာ ဖြစ်သည့် သမ္မာတရားကို ၎င်းတို့ လျစ်လျူရှုထားလေသည်။ ဘုရားအိမ်တော်တွင် သမ္မာတရားစိုးမိုးသည်ကို ၎င်းတို့ သဘောမပေါက်ပေ။ သမ္မာတရားကို ၎င်းတို့ မလိုက်စားလျှင် ၎င်းတို့၏ အသိပညာက မည်မျှမြင့်ပါစေ၊ မည်မျှစကားပြောကောင်းပါစေ ၎င်းတို့ ရပ်တည်နိုင်မည်မဟုတ်။ အနှေးနှင့် အမြန်ဆိုသလို ထုတ်ဖော်ခြင်းနှင့် ဖယ်ရှားရှင်းလင်းခြင်းကို ခံရလိမ့်မည်။ လူတို့အနေဖြင့် ဤအယူဝါဒအနည်းငယ်ကို နားလည်ဖို့ လွယ်ကူသလော။ ဘုရားသခင်ကို နှစ်ပေါင်းများစွာ ယုံကြည်ခဲ့သော်လည်း ဤအရာကိုပင် မရိပ်စားမိနိုင်သူတို့သည် တန်ဖိုးလုံးဝ မရှိသည့် နားဝေတိမ်တောင်ဖြစ်သောလူများသာ ဖြစ်သည်။ ၎င်းတို့သည် အနည်းငယ် အသိတရားရှိလျှင် အလွန်မာနထောင်လွှားလိမ့်မည်မဟုတ်။ ဤသို့သောသူတို့သည် မိမိတို့၏ ဇာတိရုပ်ကို ပြနေသည့် နတ်ဆိုးများ၊ စာတန်များဖြစ်သည်။ ယခုတွင် ဤအရာကို သင်တို့လည်း ရှင်းလင်းစွာ နားလည်နိုင်ရန်အတွက် ငါ တိုက်ရိုက်ထောက်ပြခဲ့သည်။ ဤသို့ဖြင့် သင်တို့သည် ဤအမှုကိစ္စကို အနည်းငယ် ခွဲခြားသိမြင်နိုင်ပြီး ရိပ်စားမိနိုင်သည်။ ငါသည် ယင်းကို ရှင်းလင်းစွာ ထောက်မပြခဲ့လျှင် သင်တို့သည် ဤသို့ ခွဲခြားသိမြင်နိုင်မည်လော။ ၎င်းတို့ကို ရှင်းလင်းပစ်နိုင်မည်လော။ လူတို့သည် ပြဿနာကို မမြင်နိုင်သောကြောင့် ငါသည် တဲ့တိုးပြောရသည်။ တဲ့တိုးမပြောလျှင် ပြဿနာကို မဖြေရှင်းနိုင်။ သင်တို့နားလည်သည့် အယူဝါဒအနည်းငယ်ကိုသာ အမှီပြုခြင်းဖြင့် မည်သည့်ပြဿနာကိုမျှ မဖြေရှင်းနိုင်ပေ။

အန္တိခရစ်များသည် အစဉ်သဖြင့် မိမိတို့ကိုယ်ကို အထူးပင်ကိုစွမ်းရည်များရှိသည်ဟု ထင်မြင်ကြသည်။ ၎င်းတို့သည် လေးနက်စွာ သင်ယူတတ်မြောက်ခဲ့ပြီး အသိပညာများစွာကို ပိုင်ဆိုင်သည့် ကောလိပ်ဘွဲ့ရများဖြစ်သည်ဟု ထင်ကြသည်။ ၎င်းတို့သည် ၎င်းတို့၏ အသိပညာနှင့် ၎င်းတို့သင်ယူသော ဝိညာဉ်ရေးရာ သဘောတရားများကို လွန်စွာ အမြတ်တနိုးထားပြီး တန်ဖိုးထားသည်။ ဤအရာများကို သမ္မာတရားအဖြစ်ပင် သဘောထားသည်။ ၎င်းတို့ယုံကြည်သည့် ဤအသိပညာနှင့် အတွေ့အကြုံကို မှန်ကန်သည်ဟု မကြာခဏမှတ်ယူပြီး ၎င်းတို့အနီးရှိလူများကို ညွှန်ကြားရန်၊ အထင်အမြင်မှားစေရန်၊ သို့မဟုတ် ပုံစံသွင်းရန် ယင်းတို့ကို အသုံးပြုသည်။ အထူးသဖြင့် ၎င်းတို့၏ “ရွှေထီးဆောင်းခဲ့သော” အတိတ်ကာလများကို မကြာခဏပြောဆိုသည်။ အခြားလူများကို ဖြားယောင်းပြီး စည်းရုံးရန်အတွက် ယင်းတို့ကို အသုံးပြုပြီး အခြားလူများအား ၎င်းတို့ကို အထင်ကြီးကာ ကိုးကွယ်ရန် လုပ်ဆောင်သည်။ ၎င်းတို့၏ ဤ “ရွှေထီးဆောင်းခဲ့သော” အတိတ်ကာလများက မည်သည့်အရာများဖြစ်သနည်း။ ၎င်းတို့ထဲမှ အချို့က “ကျွန်ုပ်သည် တစ်ခါက တက္ကသိုလ်တစ်ခုတွင် ကထိကတစ်ယောက်ဖြစ်ခဲ့သည်။ ကျွန်ုပ်၏ ကျောင်းသားများ အားလုံးသည် မဟာဘွဲ့ရ သို့မဟုတ် ပါရဂူဘွဲ့ရ ကျောင်းသားများဖြစ်ကြသည်။ ကျွန်ုပ် စာသင်သည့်အချိန်တိုင်းတွင် လွတ်နေသည့်ခုံတစ်ခုံမျှမရှိခဲ့။ ကျောင်းသား တစ်ဦးချင်းစီတိုင်းက လုံးဝ တိတ်ဆိတ်စွာထိုင်ပြီး ၎င်းတို့၏ မျက်လုံးတွင် ကြည်ညိုမှု၊ လေးစားမှုဖြင့် ကျွန်ုပ်ကို ကြည့်နေကြသည်။ ကျွန်ုပ်သည် စိတ်လှုပ်ရှားခြင်းပင်မရှိ။ ယင်းတို့အားလုံးမှာ မည်မျှကြီးကျယ်ပြီး အထင်ကြီးလောက်ဖွယ် ဖြစ်ခဲ့သနည်း။ ကျွန်ုပ်သည် ဤသို့သော ပင်ကိုစွမ်းရည်၊ ဤသို့သော သတ္တိဖြင့် မွေးဖွားလာခဲ့သည်” ဟု ဆိုလိမ့်မည်။ အခြားလူများက “ကျွန်ုပ်သည် ၁၄ နှစ်အရွယ်က ကားမောင်းသင်ခဲ့သည်။ ယခုတွင် ကျွန်ုပ် ကားမောင်းလာခဲ့သည်မှာ နှစ် ၄၀ ကျော်ကြာပြီးဖြစ်ကာ ကျွန်ုပ်၏ ကားမောင်းကျွမ်းကျင်မှုသည် ထိပ်တန်းဖြစ်သည်” ဟု ဆိုလိမ့်မည်။ ဤအရာအားဖြင့် ၎င်းတို့သည် မည်သည့်အရာကို ဆိုလိုသနည်း။ ၎င်းတို့ဆိုလိုသည်မှာ “သင်တို့ ကားမောင်းလာခဲ့သည်မှာ ရက်အနည်းငယ်သာ ရှိသေးသည်။ ဘာသိသနည်း။ ကျွန်ုပ်ကဲ့သို့ အတွေ့အကြုံရှိပြီးသော ကားမောင်းသမားတစ်ဦးက တစ်သက်လုံး ကားမောင်းလာခဲ့သည်။ ကျွန်ုပ်တွင် အတွေ့အကြုံမျိုးစုံရှိသည်။ နောင်တွင် သင်နားမလည်သည့်အရာတစ်ခုရှိလျှင် ကျွန်ုပ်ကို မေးသင့်သည်။ ကျွန်ုပ်ပြောသည့်အရာကို သင်နားထောင်ရမည်” ဟူ၍ ဖြစ်သည်။ အန္တိခရစ်များက ကျွမ်းကျင်မှုတစ်မျိုးမျိုးရှိသောအခါတွင် မိမိတို့ကိုယ်ကို ထူးခြားပြောင်မြောက်သည်ဟု ထင်ကြသည်။ ၎င်းတို့သည် မိမိတို့ကိုယ်ကို ပဟေဠိဆန်အောင် ပြုလုပ်ကြသည်။ ပြီးလျှင် မိမိတို့ကိုယ်ကို ကြွားဝါပြီး သက်သေခံကြကာ အခြားလူများအား ၎င်းတို့ကို အထင်ကြီးပြီး ကိုးကွယ်အောင် ပြုလုပ်ကြသည်။ ဤသို့သောလူအမျိုးအစားများက အားသာချက်အနည်းငယ်၊ သို့မဟုတ် ဆုကျေးဇူးတစ်ခုရှိသောအခါ ၎င်းတို့သည် အခြားလူများထက်သာသည်ဟု ထင်ပြီး အခြားလူတို့ကို ဦးဆောင်ရန် ဆန္ဒပြင်းပြကြသည်။ အခြားလူများက အဖြေရှာရန်အတွက် အန္တိခရစ်များဆီသို့ လာကြသောအခါ အန္တိခရစ်များက အထက်စီးမှနေ၍ ၎င်းတို့ကို ဩဝါဒခြွေသည်။ ထို့နောက်တွင် ထိုလူများက နားမလည်သေးလျှင် ၎င်းတို့က ထိုသူတို့သည် အစွမ်းအစနည်းခြင်းဖြစ်သည်ဟုသာ မှတ်ယူလိုက်သည်။ အမှန်တကယ်တွင်မူ ရှင်းလင်းသော ရှင်းပြချက် မပေးသည်မှာ အန္တိခရစ်များကိုယ်တိုင်ဖြစ်သည်။ ဥပမာ တစ်စုံတစ်ယောက်က ချို့ယွင်းနေသည့် စက်တစ်ခုကို မပြုပြင်နိုင်သည်ကို အန္တိခရစ်က မြင်ပြီး “ဤအရာအား မည်သို့လုပ်ရမည်ကို အဘယ်သို့ မသိနိုင်ရသေးသနည်း။ မည်သို့လုပ်ရမည်ကို သင့်အား ကျွန်ုပ်ပြောပြီးမဟုတ်လော။ အလွန်ရှင်းလင်းစွာ ရှင်းပြပြီးဖြစ်သည်။ သို့တိုင်အောင် သင်က နားမလည်သေးပေ။ သင်သည် အမှန်ပင် အစွမ်းအစနည်းသည်။ ဤအရာအား မည်သို့လုပ်ဆောင်ရမည်ကို သင့်အား ငါသင်ကြားပေးသည့် အချိန်တိုင်းတွင် သင်သည် သင်ယူတတ်မြောက်ရန် အရေးနိမ့်လေသည်” ဟု ဆိုလိမ့်မည်။ သို့တိုင်အောင် ထိုလူက ၎င်းတို့အား စက်ကို ပြုပြင်ရန်တောင်းဆိုသောအခါ ၎င်းတို့သည် စက်ကို အလွန်ကြာရှည်စွာကြည့်ပြီး မည်သို့ပြင်ရမည်ကိုလည်း သိမည်မဟုတ်။ ပြီးလျှင် မည်သို့ပြင်ရမည်ကို ၎င်းတို့မသိသည့်အချက်ကိုပင် ထိုသူအား ဖုံးကွယ်ထားလိမ့်မည်။ ထိုလူကို ထွက်သွားခိုင်းပြီးနောက်တွင် အန္တိခရစ်သည် လျှို့ဝှက်စွာဖြင့် သုတေသနပြုလုပ်ပြီး စက်အား မည်သို့ပြင်ရမည်ကို အဖြေရှာရန် ကြိုးစားလိမ့်မည်။ သို့သော် ပြင်နိုင်ဦးမည်မဟုတ်ပေ။ နောက်ဆုံးတွင် စက်ကို တစ်စစီဖြုတ်ပြီး လုံးဝ ရှုပ်ပွအောင်ပြုလုပ်ကာ ပြန်၍ တပ်နိုင်မည်မဟုတ်ပေ။ ထို့နောက် အခြားလူများက မြင်မည်စိုးပြီး အပိုင်းအစများကို ဖွက်ထားလိမ့်မည်။ အချို့သောအရာများအား မည်သို့လုပ်ဆောင်ရမည်ကို မသိခြင်းသည် ရှက်ဖွယ်ဖြစ်သလော။ အရာရာတိုင်းအား လုပ်ဆောင်နိုင်သူ တစ်ဦးတလေရှိသလော။ အချို့သောအရာများအား မည်သို့ပြုလုပ်ရမည်ကို မသိခြင်းတွင် ရှက်စရာလုံးဝ မရှိ။ သင်သည် သာမန်လူတစ်ဦးသာ ဖြစ်သည်ကို မမေ့နှင့်။ မည်သူကမျှ သင့်ကို အထင်မကြီးပေ၊ သို့မဟုတ် မကိုးကွယ်ပေ။ သာမန်လူတစ်ဦးဟူသည် သာမန်လူတစ်ဦးသာလျှင် ဖြစ်ပေသည်။ တစ်စုံတစ်ခုအား မည်သို့ပြုလုပ်ရမည်ကို မသိလျှင် သင် မလုပ်တတ်ကြောင်းကိုသာ ပြောလော့။ အဘယ်ကြောင့် သင် ဟန်ဆောင်ဖို့ ကြိုးစားမည်နည်း။ သင်က အစဉ်သဖြင့် ဟန်ဆောင်နေလျှင် လူတို့က သင့်ကို ရွံရှာလိမ့်မည်။ အနှေးနှင့်အမြန်ဆိုသလို သင့်ကိုယ်သင် ထုတ်ဖော်မိလိမ့်မည်။ ထိုအချိန်၌ သင်၏ ဂုဏ်နှင့် သင်၏တည်ကြည်မှုကို ဆုံးရှုံးလိမ့်မည်။ ဤသည်မှာ အန္တိခရစ်တစ်ဦး၏ စိတ်သဘောထားဖြစ်သည်။ ၎င်းတို့သည် မိမိကိုယ်ကို စွယ်စုံရသူအဖြစ်၊ အရာရာတိုင်းကို လုပ်ဆောင်နိုင်သောသူ၊ အရာရာ၌ စွမ်းဆောင်နိုင်ပြီး အရည်အချင်းရှိသူတစ်ဦးအဖြစ် အစဉ်ထင်မြင်ကြသည်။ ဤသည်မှာ ၎င်းတို့ကို ဒုက္ခရောက်စေမည်မဟုတ်လော။ ၎င်းတို့တွင် ရိုးသားသောသဘောထားရှိလျှင် မည်သည့်အရာကို ၎င်းတို့ လုပ်ဆောင်မည်နည်း။ ၎င်းတို့က “ကျွန်ုပ်သည် ဤနည်းပညာပိုင်း တတ်ကျွမ်းမှုတွင် မကျွမ်းကျင်ပါ။ အတွေ့အကြုံအနည်းငယ်သာ ရှိသည်။ ကျွန်ုပ်သိသမျှကို အသုံးချပြီးဖြစ်သည်။ သို့သော် ကျွန်ုပ်တို့ ကြုံရသည့် ဤပြဿနာအသစ်များကို နားမလည်ပါ။ ထို့ကြောင့် ကျွန်ုပ်တို့တာဝန်ကို ကောင်းစွာ ထမ်းဆောင်လိုလျှင် အတတ်ပညာပိုင်းဆိုင်ရာ အသိတစ်ခုခုကို သင်ယူရမည်။ အတတ်ပညာပိုင်းဆိုင်ရာ အသိကို ကျွမ်းကျင်တတ်မြောက်ခြင်းသည် ကျွန်ုပ်တို့တာဝန်ကို ထိရောက်စွာ လုပ်ဆောင်စေလိမ့်မည်။ ဘုရားသခင်က ကျွန်ုပ်တို့အပေါ် ဤတာဝန်ကို အပ်နှံခဲ့သည်။ ထို့ကြောင့် ကျွန်ုပ်တို့တွင် ကောင်းစွာလုပ်ဆောင်ရန် တာဝန်ရှိသည်။ ကျွန်ုပ်တို့တာဝန်အပေါ် တာဝန်ယူသည့် သဘောထားကို အခြေခံ၍ ဤအတတ်ပညာပိုင်းဆိုင်ရာ ဗဟုသုတကို သွားရောက် သင်ယူသင့်သည်” ဟု ဆိုလိမ့်မည်။ ဤသည်မှာ သမ္မာတရားကို လက်တွေ့လုပ်ဆောင်ခြင်း ဖြစ်သည်။ အန္တိခရစ်စိတ်သဘောထားရှိသူတစ်ဦးသည် ဤသို့လုပ်ဆောင်မည်မဟုတ်။ လူတစ်ဦးတွင် ဆင်ခြင်တုံတရားအနည်းငယ်ရှိလျှင် သူက”ကျွန်ုပ်သည် ဤမျှသာ သိသည်။ ကျွန်ုပ်ကို သင်အထင်ကြီးရန် မလိုပါ။ ကျွန်ုပ်သည် မာန်တက်ဖို့မလိုပါ။ ဤသို့ဆိုလျှင် အမှုကိစ္စများက ပို၍ လွယ်ကူမည်မဟုတ်လော။ အစဉ်ဟန်ဆောင်နေခြင်းသည် စိတ်ဆင်းရဲဖွယ်ဖြစ်သည်။ ကျွန်ုပ်တို့ မသိသည့်အရာတစ်ခုရှိလျှင် အတူတကွ သင်ယူနိုင်ပြီး ကျွန်ုပ်တို့တာဝန်ကို ကောင်းစွာ ထမ်းဆောင်ရန် သဟဇာတကျကျ ပူးပေါင်းဆောင်ရွက်နိုင်သည်။ ကျွန်ုပ်တို့တွင် တာဝန်သိသော သဘောထားရှိရမည်” ဟု ဆိုလိမ့်မည်။ လူတို့သည် ဤအရာကို မြင်ပြီး “ဤသူသည် ကျွန်ုပ်တို့ထက်ပို၍ သာသည်။ သူ့အပေါ်သို့ ပြဿနာတစ်ခု ကျရောက်သောအခါ သူ၏ အကန့်အသတ်ကို ကျော်၍ မစဉ်းမစားဖြင့် အတင်းမလုပ်ဆောင်သကဲ့သို့ အခြားလူများထံသို့လည်း လက်ဆင့်ကမ်းမပေးပေ၊ သို့မဟုတ် တာဝန်ကို မရှောင်ပေ။ ထိုထက် သူ့ဘာသာ တာဝန်ယူလုပ်ဆောင်ပြီး လေးနက်ကာ တာဝန်သိသော သဘောထားဖြင့် ယင်းကို ချဉ်းကပ်သည်။ ဤသည်မှာ မိမိအလုပ်နှင့် တာဝန်အပေါ် လေးနက်ပြီး တာဝန်သိသော လူကောင်းတစ်ဦးဖြစ်သည်။ သူသည် ယုံကြည်ထိုက်သည်။ ဘုရားအိမ်တော်က သူ့ကို ဤအရေးကြီးသော တာဝန်အပ်နှံသည်မှာ မှန်သည်။ ဘုရားသခင်သည် လူတို့၏ စိတ်နှလုံးအတွင်းထဲကို အမှန်ပင် စိစစ်သည်” ဟု တွေးလိမ့်မည်။ ၎င်းတို့၏ တာဝန်ကို ဤသို့လုပ်ဆောင်ခြင်းအားဖြင့် ၎င်းတို့၏ ကျွမ်းကျင်မှု တိုးတက်ပြီး လူတိုင်း၏ အသိအမှတ်ပြုခြင်းကို ရလိမ့်မည်။ ဤ အသိအမှတ်ပြုခြင်းက မည်သို့ ဖြစ်လာသနည်း။ ရှေးဦးစွာ ၎င်းတို့သည် ၎င်းတို့၏တာဝန်ကို လေးနက်ပြီး တာဝန်သိသော သဘောထားဖြင့် ချဉ်းကပ်နေခြင်းဖြစ်သည်။ ဒုတိယအနေဖြင့် ၎င်းတို့သည် ရိုးသားသူဖြစ်နိုင်သည်။ ပြီးလျှင် လက်တွေ့ကျပြီး စေ့စေ့စပ်စပ် ကြိုးစားပမ်းစား လုပ်ကိုင်သော သဘောထားရှိသည်။ တတိယအနေဖြင့် ၎င်းတို့တွင် သန့်ရှင်းသောဝိညာဉ်တော်၏ လမ်းပြမှုနှင့် ဉာဏ်အလင်းဖွင့်ပြမှုရှိဖို့ ဖြစ်နိုင်ခြေရှိသည်။ ဤသို့သောသူတွင် ဘုရားသခင်၏ ကောင်းချီးရှိသည်။ ဤသည်မှာ အသိစိတ်နှင့် ဆင်ခြင်တုံတရားရှိသူက ရရှိနိုင်သောအရာဖြစ်သည်။ ၎င်းတို့၌ ဖောက်ပြန်ပျက်စီးသော စိတ်သဘောထားများ၊ ချို့ယွင်းချက်များ၊ အားနည်းချက်များရှိသော်လည်း၊ အမှုအရာများစွာအား မည်သို့လုပ်ဆောင်ရမည်ကို မသိသော်လည်း ၎င်းတို့သည် မှန်ကန်သော လက်တွေ့လုပ်ဆောင်မှု လမ်းကြောင်းပေါ်တွင် ရှိနေဆဲ ဖြစ်သည်။ ၎င်းတို့သည် ဟန်ဆောင်ခြင်းမရှိ၊ သို့မဟုတ် လှည့်ဖြားခြင်းမရှိ။ ၎င်းတို့၏တာဝန်အပေါ် လေးနက်ပြီး တာဝန်သိသော သဘောထားတစ်ခုရှိသည်။ သမ္မာတရားအပေါ် တောင့်တပြီး ရိုသေကိုင်းရှိုင်းသော သဘောထားတစ်ခုရှိသည်။ အန္တိခရစ်များ၏ စဉ်းစားပုံသည် သမ္မာတရားကို ချစ်ပြီး လိုက်စားသူများနှင့် အစဉ်သဖြင့် ကွာခြားလိမ့်မည်ဖြစ်သောကြောင့် ဤအရာများကို ၎င်းတို့ မည်သည့်အခါမျှ လုပ်ဆောင်နိုင်မည်မဟုတ်။ ၎င်းတို့သည် အဘယ်ကြောင့် မတူညီစွာ တွေးခေါ်သနည်း။ စာတန်၏ သဘာဝက ၎င်းတို့၏ အတွင်းတွင် တည်ရှိနေသောကြောင့်ဖြစ်သည်။ ၎င်းတို့သည် အာဏာယူရန်ဖြစ်သည့် ၎င်းတို့၏ ပန်းတိုင်ကို ဖြစ်မြောက်အောင်မြင်ရန်အတွက် စာတန်၏ စိတ်သဘောထားအတိုင်း အသက်ရှင်ကြပြီး ဂုဏ်သတင်းနှင့် အဆင့်အတန်းတို့ကို အစဉ်သဖြင့် လိုက်စားကာ စဉ်ဆက်မပြတ် အလိုဆန္ဒရှိကြသည်။ ၎င်းတို့သည် အကြံအစည်များနှင့် လှည့်ကွက်များကို လုပ်ဆောင်ရန်အတွက် နည်းအမျိုးမျိုးကို အသုံးပြုရန် အစဉ်ရှာဖွေနေပြီး လူတို့အား ၎င်းတို့ကို ကိုးကွယ်ပြီး ၎င်းတို့နောက်လိုက်ရန် လိုအပ်သည့်မည်သည့်နည်းဖြင့်မဆို လူတို့ကို အထင်အမြင်မှားအောင် လုပ်ဆောင်သည်။ ထို့ကြောင့် လူတို့ကို လှည့်ဖြားရန်အတွက် ၎င်းတို့သည် ဟန်ဆောင်ရန်၊ လိမ်ရန်၊ ညာရန်၊ လှည့်ဖြားရန်၊ ၎င်းတို့သည် အရာရာတိုင်းတွင် မှန်သည်ဟုလည်းကောင်း၊ အရာရာတိုင်းတွင် စွမ်းဆောင်နိုင်သည်ဟုလည်းကောင်း၊ မည်သည့်အရာကိုမဆို လုပ်ဆောင်နိုင်သည်ဟုလည်းကောင်း၊ အခြားလူများထက် ပါးနပ်သည်ဟုလည်းကောင်း၊ အခြားလူများထက် အမြော်အမြင် ရှိသည်ဟုလည်းကောင်း၊ အခြားလူများထက်ပို၍ နားလည်သည်ဟုလည်းကောင်း၊ အရာရာတွင် အခြားလူများထက် သာသည်ဟုလည်းကောင်း၊ ကဏ္ဍတိုင်းတွင် အခြားလူများ၏ အထက်တွင်ရှိသည်ဟုလည်းကောင်း၊ မည်သည့်အုပ်စုတွင်မဆို ၎င်းတို့သည် အကောင်းတကာ့အကောင်းဆုံးပင် ဖြစ်သည်ဟုလည်းကောင်း အခြားလူများ ယုံကြည်စေရန်အတွက် နည်းလမ်းမျိုးစုံကို ရှာကြသည်။ ၎င်းတို့တွင် ဤသို့သော လိုအပ်ချက်ရှိသည်။ ဤသည်မှာ အန္တိခရစ်များ၏ စိတ်သဘောထား ဖြစ်သည်။ ထို့ကြောင့် ၎င်းတို့သည် မိမိတို့၏ အရှိအတိုင်း မဟုတ်သည့်အရာတစ်ခုအဖြစ် ဟန်ဆောင်ပြီး ဤအမျိုးမျိုးသော လက်တွေ့လုပ်ဆောင်မှုများနှင့် သရုပ်သကန်တစ်ခုစီကို ဖြစ်ပေါ်စေကြသည်။

တွေးကြည့်လော့။ မိမိတို့၏ အရှိအတိုင်းမဟုတ်သည့် အရာတစ်ခုအဖြစ် ဟန်ဆောင်လိုသည့် လူများသည် မည်သည့်စိတ်သဘောထားကို ပိုင်ဆိုင်သနည်း။ ၎င်းတို့သည် မည်သည့်အရာအဖြစ် ဟန်ဆောင်သနည်း။ ၎င်းတို့သည် နတ်ဆိုးအဖြစ်၊ သို့မဟုတ် အပျက်သဘောဆောင်သော ပုဂ္ဂိုလ်တစ်ဦးအဖြစ် ဟန်မဆောင်ပေ။ ၎င်းတို့သည် အဆင့်မြင့်သော၊ ကောင်းသော၊ လှပသော၊ ကြင်နာသောအရာတစ်ခုအဖြစ်၊ လူတို့ အထင်ကြီးလေးစားသော အရာတစ်ခုအဖြစ် ဟန်ဆောင်သည်။ ၎င်းတို့သည် လူတို့က ချီးမွမ်းသည့်၊ သို့မဟုတ် အသိအမှတ်ပြုသည့် ဤအရာများအဖြစ် ဟန်ဆောင်သည်။ ၎င်းတို့သည် အရာရာတိုင်းကို သိပြီး နားလည်ဟန်ဆောင်ကြသည်။ သမ္မာတရားကို ပိုင်ဆိုင်ဟန်ဆောင်သည်။ အပြုသဘောဆောင်သော ပုဂ္ဂိုလ်အဖြစ် ဟန်ဆောင်သည်။ ပြီးလျှင် သမ္မာတရား လက်တွေ့ကျမှုအဖြစ် ဟန်ဆောင်သည်။ ဤသည်မှာ ၎င်းတို့သည် ကိုယ့်သေတွင်းကိုယ်တူးနေခြင်း မဟုတ်လော။ ၎င်းတို့တွင် ထိုလက်တွေ့ကျမှု ရှိသလော။ ထိုအနှစ်သာရ ရှိသလော။ မရှိပေ။ ၎င်းတို့သည် အနှစ်သာရ မရှိသောကြောင့် အတိအကျပင် ၎င်းတို့သည် ဟန်ဆောင်နေသည်ဟု ဆိုခြင်း ဖြစ်သည်။ ထို့ကြောင့် ၎င်းတို့သည် သမ္မာတရား လက်တွေ့ကျမှုကို ပိုင်ဆိုင်သောကြောင့် သမ္မာတရား၏ ပြယုဂ် ဖြစ်သည်ဟု တစ်စုံတစ်ယောက်က ဆိုမည်လော။ ဤပြောဆိုချက်သည် ခိုင်လုံသလော။ (မခိုင်လုံပါ။) သမ္မာတရား လက်တွေ့ကျမှုအချို့ကို သင်ပိုင်ဆိုင်လျှင်ပင် သင်သည် သမ္မာတရား၏ ပြယုဂ်လုံးဝ မဟုတ်ပေ။ ထို့ကြောင့် သမ္မာတရား၏ ပြယုဂ်အဖြစ် ဟန်ဆောင်သူ မည်သူမဆိုသည် မာနထောင်လွှားသော ပုဂ္ဂိုလ်ဖြစ်ပြီး အဓိပ္ပာယ်မရှိသော အမျိုးအစားဖြစ်သည်။ သမ္မာတရား လက်တွေ့ကျမှု အနည်းငယ်မျှကိုသာ ပိုင်ဆိုင်သည့်တိုင် သမ္မာတရား၏ ပြယုဂ်အဖြစ် ဟန်ဆောင်ရဲသောသူသည် ကျယ်ပြောသော၊ နယ်နိမိတ်မရှိသော ပင်လယ်ဖြစ်သည်ဟု အခိုင်အမာဆိုနေသည့် ရေတစ်ပေါက်မျှကဲ့သို့ ဖြစ်သည်။ ဤသည်မှာ မာနထောင်လွှားမှု မြင့်မားခြင်းမဟုတ်လော။ ဤသည်မှာ အရှက်မရှိ မျက်နှာပြောင်ခြင်း မဟုတ်လော။ လူတစ်ဦးအနေဖြင့် သမ္မာတရား၏ ပြယုဂ်အဖြစ် ဟန်ဆောင်ရန်မှာ သူသည် ဤသို့လုပ်ဆောင်ရန် အရင်းအနှီးရှိရမည်။ အန္တိခရစ်များသည် သမ္မာတရား၏ ပြယုဂ်အဖြစ် ဟန်ဆောင်ရန်အတွက် မည်သည့်အရာကို အသုံးပြုသနည်း။ ယင်းမှာ ငါယခုပင်ပြောခဲ့သည့် ထိုအရာများဖြစ်သော အသိပညာ၊ အတွေ့အကြုံနှင့် သင်ခန်းစာများဖြစ်သည်။ ဤသည်မှာ သင်ယူလေ့လာခြင်းဖြင့် လူတို့ ရယူသည့် အထူးကျွမ်းကျင်မှုများ၊ စွမ်းရည်များအပြင် ၎င်းတို့မွေးကတည်းက ပါလာသည့် ဆုကျေးဇူးများလည်း ပါဝင်သည်။ လူအချို့သည် အမျိုးမျိုးသော ဘာသာစကားကို ပြောနိုင်ခြင်းတွင် ဆုကျေးဇူးရှိပြီး အခြားလူများမှာမူ တရားဟောခြင်းတွင် ဆုကျေးဇူးရှိသည်၊ သို့မဟုတ် စကားပြောကောင်းခြင်း ရှိသည်။ အခြားလူများက အချို့သော အထူးအတတ်ပညာပိုင်းဆိုင်ရာ ကျွမ်းကျင်မှုများကို သင်ယူခဲ့သည်၊ သို့မဟုတ် ကျွမ်းကျင်တတ်မြောက်ခဲ့သည်။ ဥပမာ အချို့လူများမှာ အက၊ ဂီတ၊ အနုပညာ၊ ဘာသာစကား၊ သို့မဟုတ် စာပေတို့တွင် အထူးပင် ထူးချွန်ကြသည်။ အခြားလူများမှာမူ နိုင်ငံရေးတွင် ကျွမ်းကျင်ကြသည်။ ဤသည်မှာ ၎င်းတို့သည် လူတို့အား ကြိုးကိုင်ညွှန်ကြားရာတွင် အထူးကျွမ်းကျင်သည်၊ သံတမန်ရေးရာတွင် ထူးချွန်သည် စသည်တို့ကို ဆိုလိုသည်။ အတိုချုပ်အားဖြင့် ဤသည်မှာ လူ့အလွှာအမျိုးမျိုးထံမှ အထူးပင်ကိုစွမ်းရည်ရှိသောလူများ ပါဝင်သည်။ အထူးပင်ကိုစွမ်းရည်များ၊ သို့မဟုတ် ဆုကျေးဇူးများရှိသော ဤလူတို့သည် လူ့အဖွဲ့အစည်းတွင် အဆင့်အတန်းတစ်ခုခု၊ သို့မဟုတ် သတ်သတ်မှတ်မှတ်ဖြစ်သော အသက်မွေးအလုပ်တစ်ခု သေချာပေါက် ရှိချင်မှရှိပေမည်။ လူအချို့သည် မထင်မရှားနေရာများတွင် နေသော်လည်း ၎င်းတို့သည် အတိတ်ကာလမှ ယခုအချိန်ထိဖြစ်သော ကျယ်ပြန့်သည့် ကိစ္စများကို ရှင်းလင်းစွာ၊ ယုတ္တိရှိစွာ၊ အထူးပင် စကားပြောတတ်ဆိုတတ်သည့်ပုံစံဖြင့် ပြောဆိုနိုင်သည်။ ဤအထူး ပင်ကိုစွမ်းရည်များရှိသော လူတို့တွင် အန္တိခရစ်တစ်ဦး၏ စိတ်သဘောထားရှိလျှင် ၎င်းတို့သည် ဘုရားအိမ်တော်သို့လာသောအခါတွင် အမှုအရာများကို အရှိအတိုင်း ကျေနပ်နိုင်မည်မဟုတ်။ အချို့သော ရည်မှန်းချက်များနှင့် လိုအင်ဆန္ဒများကို စိတ်ထဲတွင် ထားရှိလိမ့်မည်။ ပြီးလျှင် ၎င်းတို့သည် တဖြည်းဖြည်းချင်း ထုတ်ဖော်ခြင်းခံရမည်။

အနည်းငယ်သော အတွေ့အကြုံနှင့် အသိပညာကို ရရှိသွားလျှင်သွားချင်း သမ္မာတရား၏ ပြယုဂ်အဖြစ် အန္တိခရစ်တို့ အယောင်ဆောင်သည်ဟူသည့် အချက်နှင့်ပတ်သက်ပြီး ဤသို့သော အသိပညာ၊ အတွေ့အကြုံ၊ သင်ခန်းစာများ၏ နယ်ပယ်ကို ယခုပင် ငါတို့ ဆွေးနွေးခဲ့ပြီး ဖြစ်သည်။ ဤဆွေးနွေးမှု၏ ဗဟိုချက်မှာ မည်သည့်အရာ ဖြစ်သနည်း။ (ဟန်ဆောင်ခြင်း ဖြစ်ပါသည်။) မှန်သည်။ အဓိကအချက်မှာ အန္တိခရစ်များက သမ္မာတရား၏ ပြယုဂ်အဖြစ် ဟန်ဆောင်ခြင်း ဖြစ်သည်။ အသိပညာ၊ အတွေ့အကြုံ၊ သင်ခန်းစာတို့ဖြစ်သည့် ဤအရာများထဲမှ တစ်ခုမျှ သမ္မာတရားမဟုတ်။ ယင်းတို့သည် သမ္မာတရားနှင့် လုံးဝ သက်ဆိုင်ခြင်းမရှိ။ ဤအရာများသည် သမ္မာတရားကိုပင် ဆန့်ကျင်ပြီး ဘုရားသခင်က ရှုတ်ချသည်။ ဥပမာ အသိပညာကို ကြည့်လော့။ သမိုင်းသည် အသိပညာပုံစံတစ်ခုအဖြစ် အကျုံးဝင်သလော။ (ဝင်ပါသည်။) လူသားသမိုင်းနှင့်ပတ်သက်သည့် အသိပညာနှင့် သမိုင်းစာအုပ်များ၊ အချို့သောနိုင်ငံများ၊ သို့မဟုတ် လူမျိုးစုများ၏ သမိုင်း၊ ခေတ်ပေါ်သမိုင်း၊ ရှေးဟောင်းသမိုင်း၊ သို့မဟုတ် အချို့သော တရားဝင်မဟုတ်သည့် သမိုင်းများပင် မည်သို့ ဖြစ်ပေါ်လာသနည်း။ (လူတို့က ရေးခဲ့ခြင်း ဖြစ်သည်။) ဤသို့ဆိုလျှင် လူတို့ရေးသော အရာများသည် စစ်မှန်သောသမိုင်းနှင့် ကိုက်ညီသလော။ လူတို့၏ အယူအဆများနှင့် အမြင်များသည် ဘုရားလုပ်ဆောင်မှုများ၏ စည်းမျဉ်းများ၊ နည်းလမ်းများ၊ နည်းစနစ်များနှင့် ကွဲလွဲနေသည်မဟုတ်လော။ လူကပြောသော ဤစကားများသည် စစ်မှန်သော သမိုင်းနှင့် ဆက်စပ်နေသလော။ (မဆက်စပ်ပါ။) ဆက်စပ်မှုမရှိ။ ထို့ကြောင့် သမိုင်းစာအုပ်များတွင် ပါဝင်သော မှတ်တမ်းများက မည်မျှတိကျမှန်ကန်သည်ဖြစ်စေ ယင်းတို့သည် အသိပညာသာ ဖြစ်သည်။ ဤသမိုင်းပညာရှင်များက မည်မျှစကားပြောကောင်းပါစေ၊ ဤသမိုင်းများကို မည်မျှယုတ္တိရှိစွာနှင့် ရှင်းလင်းစွာ ဇာတ်ကြောင်းပြောပြသည်ဖြစ်စေ ၎င်းတို့ကို နားထောင်ပြီးသည့်နောက်တွင် သင်သည် မည်သို့ကောက်ချက်ချမည်နည်း။ (ထိုဖြစ်ရပ်များကို ကျွန်ုပ်တို့ သိလိမ့်မည်။) ဟုတ်သည်။ ထိုဖြစ်ရပ်များကို သင်သိလိမ့်မည်။ သို့သော် ၎င်းတို့က ထိုဖြစ်ရပ်များအကြောင်းကို သင့်ကို အသိပေးရန် ရည်ရွယ်ချက်ဖြင့်သာ ဤသမိုင်းများကို ဇာတ်ကြောင်းပြောပြနေခြင်း ဖြစ်သလော။ ၎င်းတို့သည် သင့်ကို အယူဝါဒသွတ်သွင်းလိုသည့် စိတ်ကူးတစ်ခုရှိသည်။ ၎င်းတို့ အယူဝါဒသွတ်သွင်းမှု၏ ဗဟိုချက်မှာ အဘယ်နည်း။ ယင်းသည် ငါတို့ ခွဲခြမ်းစိတ်ဖြာပြီး စိစစ်ဖို့လိုသည့်အရာ ဖြစ်သည်။ ၎င်းတို့သည် လူတို့အား မည်သည့်အရာကို အယူဝါဒသွတ်သွင်းလိုသည်ဆိုသည်ကို သင်တို့နားလည်ကောင်း နားလည်နိုင်ရန်အတွက် ဥပမာတစ်ခုကို ငါပေးမည်။ ရှေးကာလမှ လက်ရှိအချိန်အထိ သမိုင်းကို ပြန်လည်ဆန်းစစ်ပြီးနောက်တွင် လူတို့သည် အဆုံးတွင် ဆိုရိုးစကားတစ်ခုကို ကောက်ချက်ချလာခဲ့ကြသည်။ ၎င်းတို့သည် လူသားသမိုင်းမှနေ၍ အချက်အလက်တစ်ခုကို သတိပြုမိခဲ့သည်။ ယင်းမှာ “နိုင်သူများက ဘုရင်များအဖြစ် ကြိုဆိုဂုဏ်ပြုခြင်းခံရစဉ်တွင် ရှုံးသူများက ဒုစရိုက်သမားများအဖြစ် တံဆိပ်တပ်ခံရသည်”ဟူ၍ ဖြစ်သည်။ ဤသည်မှာ အသိပညာဖြစ်သလော။ (ဟုတ်ပါသည်။) ဤအသိပညာသည် သမိုင်းအချက်အလက်များမှ လာသည်။ ဤဆိုရိုးစကားသည် အရာခပ်သိမ်းအပေါ် ဘုရားသခင်က အချုပ်အခြာအာဏာကိုင်စွဲသည့် နည်းလမ်းများ၊ နည်းစနစ်များနှင့် သက်ဆိုင်ခြင်း တစ်ခုတလေရှိသလော။ (မရှိပါ။) အမှန်တွင် ဆန့်ကျင်ဘက်ဖြစ်သည်။ ယင်းတို့နှင့် ကွဲလွဲပြီး ဆန့်ကျင်သည်။ ထို့ကြောင့် သင်သည် ဤဆိုရိုးစကားဖြင့် အယူဝါဒသွတ်သွင်းခြင်းခံရပြီး ဖြစ်သည်။ ပြီးလျှင် သမ္မာတရားကို သင်နားမလည်လျှင် သို့မဟုတ် သင်က ဘာသာတရားမရှိသူတစ်ဦး ဖြစ်လျှင် ယင်းကိုကြားပြီးနောက် မည်သည့်အရာကို သင်တွေးနိုင်သနည်း။ ဤဆိုရိုးစကားကို သင်မည်သို့ သဘောပေါက်မိမည်နည်း။ ရှေးဦးစွာ ဤသမိုင်းပညာရှင်များ၊ သို့မဟုတ် သမိုင်းစာအုပ်များသည် ဆိုရိုးစကား၏ တိကျမှန်ကန်မှုကို သက်သေပြရန်အတွက် လုံလောက်သော အထောက်အထားနှင့် သမိုင်းဖြစ်ရပ်များကို အသုံးပြုလျက် ဤအမျိုးအစားဖြစ်သော ဖြစ်ရပ်အားလုံးကို စာရင်းပြုစုသည်။ အစတွင် သင်သည် စာအုပ်တစ်အုပ်ထံမှ ဤဆိုရိုးစကားကို သင်ယူမိခြင်းသာ ဖြစ်ကောင်းဖြစ်နိုင်ပြီး ထိုဆိုရိုးစကားကိုယ်၌သာ သိကောင်းသိနိုင်သည်။ ဤဖြစ်ရပ်များကို သင်သတိမပြုမိမချင်း ယင်းကို အဆင့်တစ်ဆင့်သာ သို့မဟုတ် အတိုင်းအတာတစ်ခုအထိသာ နားလည်ကောင်းနားလည်နိုင်သည်။ သို့သော် ဤသမိုင်းဆိုင်ရာ အချက်အလက်များကို ကြားလိုက်သည်နှင့် ဆိုရိုးစကားအပေါ် သင်၏ လက်ခံခြင်းနှင့် အသိအမှတ်ပြုခြင်းက ပို၍လေးနက်လိမ့်မည်။ သင်က “အချို့သောအရာများသည် ဤသို့မဟုတ်” ဟု လုံးဝ ပြောမည်မဟုတ်။ ဤအစား သင်က “ယင်းမှာ ပကတိအခြေအနေဖြစ်သည်။ ရှေးကာလမှ ယခုအချိန်အထိ သမိုင်းကို ကြည့်လျှင် လူသားမျိုးနွယ်သည် ဤနည်းအားဖြင့် ဖွံ့ဖြိုးလာသည်။ နိုင်သူများက ဘုရင်များအဖြစ် ကြိုဆိုဂုဏ်ပြုခြင်းခံရစဉ်တွင် ရှုံးသူများက ဒုစရိုက်သမားများအဖြစ် တံဆိပ်တပ်ခံရသည်”ဟု ဆိုလိမ့်မည်။ သင်သည် ဤအမှုကိစ္စကို ဤသို့ သဘောပေါက်မိသောအခါ သင်၏ ကျင့်ကြံပြုမူမှု၊ အလုပ်အကိုင်၊ သင်၏ နေ့စဉ်အသက်တာအပြင် သင့်အနီးရှိ လူများ၊ ဖြစ်ရပ်များ၊ အမှုအရာများတို့အပေါ်ကိုပါ မည်သည့်အမြင်များနှင့် သဘောထားများကို သင်ထားရှိမည်နည်း။ ဤသို့သော သိမြင်နားလည်မှုက သင့်သဘောထားကို ပြောင်းလဲမည်လော။ (ပြောင်းလဲပါမည်။) အဓိကအားဖြင့် ပြောင်းလဲလိမ့်မည်။ ဤသို့ဆိုလျှင် ယင်းသည် သင့်သဘောထားကို မည်သို့ပြောင်းလဲမည်နည်း။ သင်၏ အသက်တာ၏ ဦးတည်ချက်နှင့် လောကီဆိုင်ရာ ဆက်ဆံမှုများအတွက် သင်၏နည်းလမ်းများကို လမ်းညွှန်ပြီး ပြောင်းလဲမည်လော။ သင်သည် ယခင်က “သဟဇာတဖြစ်ခြင်းသည် ဘဏ္ဍာသိုက်တစ်ခုဖြစ်သည်၊ သည်းခံစိတ်ရှည်ခြင်းက အကျင့်ကောင်းတစ်ခုဖြစ်သည်” ဆိုသည်နှင့် “ကောင်းသောသူများ၌ ငြိမ်းချမ်းသည့် ဘဝရှိသည်” ဆိုသည်ကို ယုံကြည်ခဲ့ခြင်း ဖြစ်ကောင်းဖြစ်နိုင်သည်။ ယခုတွင် သင်က “‘နိုင်သူများက ဘုရင်များအဖြစ် ကြိုဆိုဂုဏ်ပြုခြင်းခံရစဉ်တွင် ရှုံးသူများက ဒုစရိုက်သမားများအဖြစ် တံဆိပ်တပ်ခံရသည်’ ဟူသည့်အတွက် ကျွန်ုပ်သည် အရာရှိတစ်ဦးဖြစ်လိုလျှင် ဤသူကို အသေအချာ စဉ်းစားသုံးသပ်ရမည်။ သူသည် ကျွန်ုပ်ဘက်တွင် မရှိသောကြောင့် ရာထူးတိုးခြင်းခံရဖို့ ထိုက်တန်လျှင်ပင် သူ့ကို ရာထူးတိုးပေး၍မဖြစ်” ဟု တွေးလိမ့်မည်။ အမှုအရာများကို ဤသို့ စဉ်းစားသည်နှင့်အမျှ သင့်သဘောထားက ပြောင်းလဲလိမ့်မည်။ လျင်မြန်စွာ ပြောင်းလဲလိမ့်မည်။ ဤပြောင်းလဲမှုက မည်သို့ ဖြစ်ပေါ်မည်နည်း။ “နိုင်သူများက ဘုရင်များအဖြစ် ကြိုဆိုဂုဏ်ပြုခြင်းခံရစဉ်တွင် ရှုံးသူများက ဒုစရိုက်သမားများအဖြစ် တံဆိပ်တပ်ခံရသည်”ဟူသည့် အယူအဆနှင့် အမြင်ကို သင်လက်ခံခဲ့သောကြောင့် ဖြစ်လိမ့်မည်။ အချက်အလက်များစွာကို ကြားခြင်းသည် သင့်အတွက် တကယ့်လူသားဘဝရှိ ဤအမြင်၏ မှန်ကန်မှုကို ဆက်၍သာ အတည်ပြုလိမ့်မည်။ သင်၏ အနာဂတ်ဘဝနှင့် အလားအလာများကို လိုက်စားရန် သင်၏ ကိုယ်ပိုင်လုပ်ရပ်များနှင့် ကျင့်ကြံပြုမူမှုအပေါ် ဤအမြင်ကို အသုံးချသင့်သည်ဟု သင်လေးနက်စွာ ယုံကြည်လိမ့်မည်။ ဤသို့ဆိုလျှင် ဤအယူအဆနှင့် အမြင်သည် သင့်ကို ပြောင်းလဲပြီး မဖြစ်သလော။ (ဖြစ်ပါသည်။) ယင်းက သင့်ကို ပြောင်းလဲနေစဉ်တွင် သင့်ကို ဖျက်ဆီးခြင်းကိုလည်း ပြုလုပ်နေလိမ့်မည်။ ဤသည်မှာ ပကတိအခြေအနေဖြစ်၏။ ဤသို့သော အသိပညာသည် သင့်ကို ပြောင်းလဲပြီး ဖျက်ဆီးသည်။ ထို့ကြောင့် ဤအမှုကိစ္စ၏ အရင်းအမြစ်ကို ကြည့်သောအခါတွင် ဤသမိုင်းများကို မည်မျှတိကျမှန်ကန်စွာ ချပြသည်ဖြစ်စေ ယင်းတို့သည် အဆုံးတွင် ဤဆိုရိုးစကားအဖြစ် အနှစ်ချုပ်သွားပြီး သင်က ဤအယူအဆဖြင့် အယူဝါဒသွတ်သွင်းခြင်းခံရသည်။ ဤအသိပညာသည် သမ္မာတရား၏ ပြယုဂ်၊ သို့မဟုတ် စာတန်၏ ဆင်ခြင်တွေးခေါ်မှုစနစ် ဖြစ်သလော။ (စာတန်၏ ဆင်ခြင်တွေးခေါ်မှုစနစ် ဖြစ်သည်။) မှန်သည်။ ငါသည် ဤအရာကို လုံလောက်အောင် အသေးစိတ်ရှင်းပြပြီးဖြစ်သလော။ (ရှင်းပြပြီး ဖြစ်ပါသည်။) ယခုတွင် ရှင်းလင်းသည်။ ဘုရားသခင်ကို သင် မယုံကြည်လျှင် ဘဝသက်တမ်းနှစ်ခုပြီးနောက်တွင်ပင် ဤအရာကို နားလည်ဦးမည်မဟုတ်။ သင် အသက်ရှင်လေလေ၊ သင်သည် မိုက်မဲသည်ဟု ခံစားရလေလေဖြစ်မည်။ ပြီးလျှင် သင်သည် ထိုမျှ ရက်စက်ခြင်းမရှိဟုလည်းကောင်း၊ ပို၍ ရက်စက်သင့်သည်၊ ပို၍ ကောက်ကျစ်သင့်သည်၊ ပို၍ ဒုက္ခပေးသင့်သည်၊ ပို၍ဆိုးသော၊ ပို၍ဆိုးယုတ်သောသူဖြစ်သင့်သည်ဟုလည်းကောင်း ထင်လိမ့်မည်။ သင်က “သူသည် သတ်နိုင်လျှင် ငါသည် မီးရှို့ရမည်။ သူက လူတစ်ဦးကို သတ်လျှင် ငါက ၁၀ ဦးကို သတ်ရမည်။ သူက သဲလွန်စမချန်ဘဲ သတ်လျှင် ငါက လူတို့ကို သူတို့ကိုယ်တိုင်သတိမထားမိအောင် ဒုက္ခပေးမည်။ သူတို့၏ သားစဉ်မြေးဆက် မျိုးဆက်သုံးဆက်အထိ ငါ့အား ကျေးဇူးတင်အောင်ပင် လုပ်ဆောင်မည်” ဟု သင့်ဘာသာ တွေးလိမ့်မည်။ ဤသည်မှာ စာတန်၏ အတွေးအခေါ်၊ အသိပညာ၊ အတွေ့အကြုံနှင့် သင်ခန်းစာတို့က လူသားမျိုးနွယ်အပေါ် ဖြစ်ပေါ်စေသည့် လွှမ်းမိုးမှု ဖြစ်သည်။ လက်တွေ့တွင် ယင်းသည် ရက်စက်ခြင်းနှင့် ဖျက်ဆီးခြင်းသာ ဖြစ်သည်။ ထို့ကြောင့် ဤကမ္ဘာလောကတွင် မည်သည့် အသိပညာမျိုးကို ဟောကြားသည်ဖြစ်စေ၊ ဖြန့်ချိသည်ဖြစ်စေ ယင်းသည် သင့်အား အယူအဆ၊ သို့မဟုတ် အမြင်တစ်ခုဖြင့် အယူဝါဒသွတ်သွင်းလိမ့်မည်။ ဤအရာကို သင် ပိုင်းခြားသိမြင်နိုင်ခြင်းမရှိလျှင် အဆိပ်ခတ်ခြင်း ခံရမည်။ အားလုံးကို ခြုံငုံကြည့်လျှင် ယခုတွင် တစ်ခုက သေချာသည်။ ဤအသိပညာသည် သာမန်လူစု၊ သို့မဟုတ် တရားဝင် အရင်းအမြစ်မှလာသည်ဖြစ်စေ၊ လူနည်းစုက ရိုသေလေးမြတ်သည်ဖြစ်စေ၊ လူများစုက ရိုသေလေးမြတ်သည်ဖြစ်စေ ဤမည်သည့်အရာကမျှ သမ္မာတရားနှင့် မသက်ဆိုင်ပေ။ သမ္မာတရားသည် အပြုသဘောဆောင်သောအရာများအားလုံး၏ လက်တွေ့ကျမှုဖြစ်သည်။ ယင်း၏ မှန်ကန်ခြင်းကို အသိအမှတ်ပြုသောလူတို့၏ အရေအတွက်ဖြင့် ဆုံးဖြတ်ခြင်းမရှိ။ အပြုသဘောဆောင်သောအရာများ၏ လက်တွေ့ကျမှုကိုယ်၌က သမ္မာတရား ဖြစ်သည်။ ဤအရာကို မည်သူကမျှ မပြောင်းလဲနိုင်သကဲ့သို့ မည်သူကမျှလည်း မငြင်းဆန်နိုင်ပေ။ သမ္မာတရားသည် အစဉ်သဖြင့် သမ္မာတရား ဖြစ်လိမ့်မည်။

ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည့်အချက်ကို ပြောကြစို့။ ဘုရားသခင်သည် လူသားမျိုးနွယ်အား ဦးဆောင်ခြင်းကို အစပြုကတည်းက သူသည် သမိုင်းကြောင်းတစ်ခုနှင့် စာရင်းတစ်ခုကိုလည်း သိမ်းဆည်းထားခဲ့သည်။ ဘုရားသခင်သည် လူ့သမိုင်းကြောင်းကို မည်သို့ရှုမြင်သနည်း။ ဘုရားသခင်သည် လူတို့အား သမ္မာတရားကိုလည်းကောင်း၊ လူတို့ပြုလုပ်သည့် အကဲဖြတ်ချက်များနှင့် ကောက်ချက်များသည် သမ္မာတရား မဟုတ်သည်ကိုလည်းကောင်း မြင်စေလိုသည်။ သို့သော် လူသားများသည် အဘယ်ကြောင့် ဘုရားနှုတ်ကပတ်တော်နှင့် သမ္မာတရားကို အခြေခံပြီး သမိုင်းကြောင်းကို မရှုမြင်သနည်း။ လူသားများသည် သမ္မာတရားကို အလွန်အမင်း မနှစ်မြို့သောကြောင့် ဖြစ်သည်။ ပြီးလျှင် သမ္မာတရားကို မုန်းတီးပြီး မည်သည့်သမ္မာတရားအနည်းငယ်ကိုမျှ လုံးဝ လက်မခံသောကြောင့် ဖြစ်သည်။ ဤအတွက်ကြောင့် ၎င်းတို့သည် ဟုတ်မှန်သယောင်ရှိသော်လည်း မှားနေသော၊ ရယ်ဖွယ်ဖြစ်သော၊ အဓိပ္ပာယ်မရှိသော သဘောတရားတစ်စုံကို အကြံထုတ်နိုင်ကြခြင်း ဖြစ်သည်။ ဥပမာ သခင်ယေရှုသည် သန့်ရှင်းသောဝိညာဉ်တော်အားဖြင့် ပဋိသန္ဓေတည်သည်။ ဤသည်မှာ အပြုသဘောဆောင်သောအရာ ဖြစ်သည်။ သို့တိုင်အောင် စာတန်က ယင်းနှင့်ပတ်သက်၍ မည်သည့်အရာကို ဆိုသနည်း။ သန့်ရှင်းသောဝိညာဉ်တော်အားဖြင့် ပဋိသန္ဓေတည်သည့်အချက်ကို စာတန်က အသိအမှတ်မပြုဘဲ သခင်ယေရှုသည် မိမစစ်ဖမစစ်ဖြစ်သည်၊ လူမှ မွေးဖွားခြင်း ဖြစ်သည်ဟုပင် ပြစ်မှားစော်ကားသည်။ စာတန်သည် သခင်ယေရှု မွေးဖွားခြင်းအတွက် လူသားမျိုးနွယ်၏ အညစ်ပတ်ဆုံးသောစကားလုံး၊ လူတို့ အထင်သေးပြီး စက်ဆုပ်သော အသုံးအနှုန်းကို ယူပြီး အသုံးချသည်။ ဤသည်မှာ အဖြစ်မှန်တို့ကို လွဲချော်စေခြင်း မဟုတ်လော။ (ဟုတ်ပါသည်။) သန့်ရှင်းသောဝိညာဉ်တော်အားဖြင့် ပဋိသန္ဓေတည်ခြင်းသည် ဘုရားသခင်၏ အမှုဖြစ်သည်။ မည်သည့်ပုံစံဖြစ်ပါစေ ဘုရားအမှုတော်နှင့်ပတ်သက်ပြီး တစ်ခုက သေချာသည်။ ယင်းသည် သမ္မာတရား ဖြစ်သည်။ မပြောင်းလဲသော သမ္မာတရား ဖြစ်သည်။ သို့ဆိုလျှင် ဤသို့ သိသာသော အဖြစ်မှန်ကို၊ ဘုရားသခင်က ကြိုတင်သတ်မှတ်ပြီး သက်သေခံသည့် အဖြစ်မှန်ကို စာတန်က အဘယ်ကြောင့်လက်မခံသနည်း။ စာတန်က ဤအရာကို လျစ်လျူရှု၍ သခင်ယေရှုကို လူက မွေးဖွားသည့် တရားဝင်မဟုတ်သောကလေး ဖြစ်သည်ဟုပင် အဘယ်ကြောင့် ဖော်ပြသနည်း။ (၎င်းသည် သမ္မာတရားကို မုန်းတီးသည်။ အပြုသဘောဆောင်သောအရာများကို မုန်းတီးသည်။) စာတန်သည် ဘုရားသခင်ကို တမင်သက်သက် သိက္ခာချခြင်း ဖြစ်သည်။ စာတန်သည် ဤအချက်ကို သတိအပြုမိဆုံး ဖြစ်ကာ ဝိညာဉ်ရေးရာနယ်ပယ်တွင် ဤအရာကို ပြည့်စုံစွာ၊ ရှင်းလင်းစွာ မြင်ရသည်။ ဤသို့ဆိုလျှင် ၎င်းသည် အဘယ်ကြောင့် ထိုအရာကို လုပ်သနည်း။ ၎င်း၏ အကြောင်းရင်းမှာ အဘယ်နည်း။ ၎င်း၏ ကြံရွယ်ချက်မှာ အဘယ်နည်း။ ဤသို့သော စကားတစ်ခွန်းကို အဘယ်ကြောင့် ဖြန့်ချိသနည်း။ ၎င်းသည် ဘုရားသခင်ကို တမင်သက်သက် သွားပုပ်လေလွင့်ပြောပြီး သိက္ခာချနေခြင်း ဖြစ်သည်။ ဘုရားသခင်ကို သိက္ခာချခြင်း၏ ရည်ရွယ်ချက်မှာ အဘယ်နည်း။ ယေရှုသည် တရားမဝင် ကလေးတစ်ယောက်ဖြစ်သည်ဟု လူတို့ ယုံကြည်စေရန်၊ ဤအရာကို ရှက်ဖွယ်ဖြစ်သည်ဟု မြင်ပြီး ဤသို့ဖြင့် ယေရှုကို မယုံကြည်စေရန် ဖြစ်သည်။ စာတန်က “လူတို့သည် သင့်တွင် ယုံကြည်ခြင်းမရှိလျှင် သင်၏အမှုကို ပြီးမြောက်နိုင်မည်မဟုတ်ပေ။ မှန်သလော” ဟု ထင်မြင်သည်။ လက်တွေ့တွင် သမ္မာတရားသည် အစဉ်သဖြင့် သမ္မာတရား ဖြစ်လိမ့်မည်။ ထိုအချိန်တွင် လူသားမျိုးနွယ်အားလုံးက ယင်းကို ငြင်းပယ်ခဲ့လျှင်ပင် နှစ်နှစ်ထောင်ကြာပြီးနောက် သခင်ယေရှုသည် နောက်ဆုံးတွင် တစ်ကမ္ဘာလုံး၌ သူ့ကို ချီးမွမ်းသော နောက်လိုက်များနှင့်လူများ ရှိလေသည်။ လက်ဝါးကပ်တိုင်ကို နေရာတကာတွင် ပေါ်ပေါ်လွင်လွင် ပြသကြသည်။ ပြီးလျှင် စာတန်သည် ကျရှုံးခဲ့ပြီ။ စာတန်၏ စကားက အလုပ်ဖြစ်ခဲ့သလော။ (မဖြစ်ခဲ့ပါ။) ထို့ကြောင့် ယင်းသည် သမ္မာတရား မဟုတ်။ ခိုင်လုံမှုမရှိဘဲ သခင်ယေရှုကို သိက္ခာချခြင်းသည် အသုံးမဝင်ပေ။ ဘုရားသခင် လုပ်ဆောင်ခဲ့သည့် ဤအရာသည် လူတို့၏ အယူအဆများနှင့် စိတ်ကူးများနှင့် ကိုက်သည်ဖြစ်စေ၊ ရိုးရာယဉ်ကျေးမှု၊ ဆိုရိုးစကားများ၊ သို့မဟုတ် လူသားမျိုးနွယ်၏ ကိုယ်ကျင့်တရား ကျင့်ဝတ်များနှင့် ကွဲလွဲသည်ဖြစ်စေ ဘုရားသခင်က ဂရုမစိုက်ပေ။ ဘုရားသခင်က အဘယ်ကြောင့် ဂရုမစိုက်သနည်း။ ဤအရာသည် မည်သည့်အရာနှင့် သက်ဆိုင်သနည်း။ ဘုရားသခင်သည် အရာရာတိုင်းအပေါ် အချုပ်အခြာအာဏာ စွဲကိုင်သည့်အတွက် စာတန်၏ ဤနတ်ဆိုးဆန်သောစကားများသည် ဘုရားအမှုတော်ကို ဖျက်ဆီးနိုင်သလော။ ဤအရာကို သင် ထိုးထွင်းသိမြင်နိုင်ခြင်း မရှိသည် မဟုတ်လော။ (ကျွန်ုပ်တို့ ထိုးထွင်းသိမြင်နိုင်ခြင်း မရှိပါ။) အရာရာတိုင်းက ဘုရားလက်ထဲတွင် မရှိသလောဟူသည်ကို ငါ့ကို ပြောလော့။ (ရှိပါသည်။) စာတန်၏ နတ်ဆိုးဆန်သော စကားက၊ ထိုစကားအနည်းငယ်က ဘုရားသခင်၏ စီမံခန့်ခွဲမှု အစီအစဉ်ကို ဖျက်ဆီးနိုင်သလော။ ယင်းသည် ဖြစ်နိုင်သလော။ (မဖြစ်နိုင်ပါ။) စာတန်သည် အောင်မြင်လိုသည်။ သို့သော် အောင်မြင်အောင် လုပ်ဆောင်နိုင်သလော။ သမ္မာတရားသည် အစဉ် သမ္မာတရားဖြစ်လိမ့်မည်။ ဤသည်မှာ သမ္မာတရား၏ စွမ်းအားဖြစ်သည်။ သမ္မာတရား၏ စွမ်းအားသည် စာတန်အပါအဝင် မည်သူကမျှ မပြောင်းလဲနိုင်သည့်အရာတစ်ခု ဖြစ်သည်။ ယခုတွင်ပင် စာတန်သည် ထိုစကားကို ဆက်လက်၍ ဖြန့်ချိသည်။ အလုပ်ဖြစ်သလော။ မဖြစ်ပါ။ ကျေးဇူးတော်ခေတ်၏ အမှုသည် ပြီးဆုံးပြီဖြစ်သည်။ သခင်ယေရှု၏ ဧဝံဂေလိတရားသည် ကမ္ဘာမြေအဆုံးထိ ပျံ့နှံ့ပြီးဖြစ်ကာ နောက်ဆုံးသောကာလရှိ အသစ်သော တရားစီရင်ခြင်းအမှုသည် ဆောင်ရွက်နေဆဲဖြစ်သည်မှာ နှစ်ပေါင်းများစွာ ကြာပြီဖြစ်လေသည်။ စာတန်သည် ရှေးယခင်ကတည်းက ကျရှုံးပြီး အရှက်ရပြီး ဖြစ်သည်။ ထို့ကြောင့် ယခုတွင် စာတန်သည် စိတ်ဆိုး၊ စိတ်ပျက်ခြင်းဖြင့် အကျိုးတစ်စုံတစ်ရာ ရှိသလော။ မရှိပေ။ အကျိုးမဝင်ပေ။ ထို့ကြောင့် အမြင်က မည်သို့ဖြစ်စေ၊ အသိပညာအဆင့်က မည်မျှမြင့်သည်ဖြစ်စေ၊ သို့မဟုတ် ထိုအမြင်ကို အသုံးပြုပြီး ဝါဒဖြန့်ခံရသည့် လူအရေအတွက်က မည်မျှရှိသည်ဖြစ်စေ ဤအရာအားလုံးသည် အသုံးမဝင်ပေ။ ခိုင်လုံမည်မဟုတ်။ ဘုရားသခင်၏အမှုကို ရပ်တန့်၍မရနိုင်ပေ။ စာတန်ပင် မရပ်တန့်နိုင်ပေ။ အရေးမပါသော လူအနည်းငယ်က ဘုရားအမှုတော်ကို ၎င်းတို့ ရပ်တန့်နိုင်သည်ဟု အမှန်ပင် ထင်သလော။ ယင်းသည် ထင်ယောင်ထင်မှား ဖြစ်ခြင်းသာ ဖြစ်သည်။ သင်တို့ထဲမှ များစွာသည် အခြေအမြစ်မရှိသော ဤကောလာဟလများဖြင့် ကြီးပြင်းလာခဲ့ကြပြီး စာတန်၏ အထင်အမြင်မှားစေသော အမြင်များကို လက်ခံခဲ့ကြသည်။ သင်တို့၏ ခေါင်းထဲတွင် စာတန်၏ တွေးခေါ်ပုံ၊ အတွေးအခေါ်များ၊ အသိပညာနှင့် သိပ္ပံကဲ့သို့သောအရာများဖြင့် ပြည့်နေသည်။ ထိုအခါတွင် မည်သည့်အရာ ဖြစ်ပျက်ခဲ့သနည်း။ ဘုရားနှုတ်ကပတ်တော်က သင်တို့ထံသို့ လာသောအခါ သင်တို့သည် ဘုရားသခင်၏ အသံကို ကြားဆဲဖြစ်ပြီး ဘုရားရှေ့မှောက်သို့ ပြန်လာသည်။ စာတန်၏ ကောလာဟလများနှင့် နတ်ဆိုးဆန်သောစကားများသည် အသုံးမဝင်။ ယင်းတို့သည် ဘုရား၏ အမှုတော်ရှေ့ဆက်ခြင်းကို အနည်းငယ်မျှပင် မရပ်တန့်ခဲ့ပေ။ နိုင်ငံအားလုံးရှိ ဘုရားသခင်ရွေးချယ်ထားသောလူတို့သည် ဘုရားသခင်၏ နောက်ဆုံးသောကာလ အမှုတော်ကို စတင်လက်ခံပြီး ဖြစ်သည်။ ၎င်းတို့သည် နေ့စဉ်နေ့တိုင်း ဘုရားနှုတ်ကပတ်တော်ကို စားသောက်ကြသည်။ တရားဒေသနာများကို နားထောင်ပြီး မိတ်သဟာယဖွဲ့ကြသည်။ ဘုရားသခင်အတွက် ၎င်းတို့တာဝန်များကို ထမ်းဆောင်ကြပြီး သူ့အတွက် သက်သေခံကြသည်။ စာတန်က “ငါ၏ အထင်အမြင်မှားစေသော စကားများစွာက အဘယ်ကြောင့် အလုပ်မဖြစ်နေသနည်း။ ငါသည် ဘုရားရွေးချယ်ထားသောလူတို့ကို ဖိနှိပ်ရန်၊ ဖမ်းဆီးရန်၊ နှိပ်စက်ရန် အမှုအရာများစွာကို လုပ်ဆောင်ခဲ့သည်။ ယင်းတို့သည် အဘယ်ကြောင့်လုံးဝ ထိရောက်မှုမရှိသနည်း။ ဤအစား ဘုရားအား ယုံကြည်သူအရေအတွက်က အဘယ်ကြောင့် မြင့်တက်လာသနည်း” ဟု ဆိုလျက် ဤအရာကို တွေးတောလေသည်။ ထို့နောက် စာတန်သည် သူ၏ စိတ်နှလုံး၌ ဘုရားသခင်သည် အမှန်ပင် အနန္တတန်ခိုးရှင် ဖြစ်သည်ကို သိမြင်သည်။ ထို့နောက်တွင် လုံးလုံးလျားလျား အရှက်ရသည်။ ဤသို့ဖြင့် “စာတန်သည် ဘုရားသခင်၏ လက်တွင် အစဉ် နှိမ်နင်းခံရမည်” ဟု ဆိုခြင်းဖြစ်သည်။ ဤသည်မှာ အမှန်တရားတစ်ခုလော။ (ဟုတ်သည်။) အရာရာတိုင်းကို ဖြစ်မြောက်အောင်မြင်နိုင်သည်မှာ အမှန်ပင် ဘုရားနှုတ်ကပတ်တော်များဖြစ်သည်။ စာတန်နှင့် နတ်ဆိုးဘုရင်အားလုံးသည် ဘုရားသခင်ထံ အစေခံမှုပေးနေခြင်း ဖြစ်သည်။ ဘုရားသခင်၏ လက်ထဲတွင် ၎င်းတို့သည် ဝန်ဆောင်မှုပေးသည့်အရာများနှင့် အဖြည့်ခံများဖြစ်သည်။ ဝန်ဆောင်မှုပေးသည့်အရာများနှင့် အဖြည့်ခံများသည် ငါတို့နှင့် တစ်ခုခု သက်ဆိုင်ခြင်းရှိသလော။ (မရှိပါ။) မရှိပေ။ ငါတို့သည် ဘုရားသခင်ကို ယုံကြည်ခြင်းအပေါ် အာရုံစိုက်ဖို့သာ လိုသည်။ ၎င်းတို့နှင့် လုံးဝ သက်ဆိုင်ခြင်းမရှိ။ ၎င်းတို့သည် ဘုရင်များဖြစ်စေ၊ ဒုစရိုက်သမားများဖြစ်စေ စာတန်နှင့် သက်ဆိုင်ပြီး ဖျက်ဆီးခြင်းခံရမည်။ ငါတို့သည် ငါတို့၏ စိတ်နှလုံးအကြွင်းမဲ့ဖြင့် ဘုရားသခင်နောက်သို့ လိုက်ရန်၊ စာတန်ကို ထာဝရ ပုန်ကန်ရန် ဘုရားသခင်နှင့်သာ သွားရန် လိုသည်။ ဤသည်မှာ မှန်ကန်သော လုပ်ဆောင်မှုတစ်ခုဖြစ်သည်။

အသိပညာ၊ အတွေ့အကြုံတို့နှင့်ပတ်သက်၍ ဥပမာတစ်ခုကို ငါပေးခဲ့ပြီးဖြစ်သည်။ ထို့ကြောင့် ယခုတွင် ဤအရာများကို အနည်းငယ်ပို၍ တိကျစွာ နားလည်သင့်သည်။ ဤအရာများအား မိတ်သဟာယဖွဲ့ခြင်း၏ ရည်ရွယ်ချက်မှာ အဘယ်နည်း။ တစ်ဖက်တွင် အန္တိခရစ်များကို ပိုင်းခြားသိမြင်ရန်အတွက် ဤအချက်များနှင့် ဥပမာများကို သင်အသုံးပြုဖို့ ထောက်ကူပေးရန်ဖြစ်သည်။ ပြီးလျှင် သင်ကိုယ်တိုင်၌ အန္တိခရစ်များ၏ ဤစိတ်သဘောထား သွင်ပြင်လက္ခဏာကိုလည်း သိမြင်စေဖို့ ဖြစ်သည်။ အခြားတစ်ဖက်တွင် ဤဆွေးနွေးမှုမျိုးသည် လူအချို့အား မဆင်မခြင် လုပ်ဆောင်ခြင်းကို မချုပ်တည်းစေနိုင်သလော။ (ချုပ်တည်းစေနိုင်ပါသည်။) ယခင်က လူအချို့သည် မိမိတို့၏ တာဝန်ကို ထမ်းဆောင်မှုတွင် အတွေ့အကြုံနှင့် ရှေးကျသောနည်းလမ်းများကို အမှီပြုတတ်ပြီး အမှုအရာများကို လုပ်ဆောင်ရာတွင် ၎င်းတို့၏ ကိုယ်ပိုင်နည်းလမ်းများကို ဖက်တွယ်ထားကြသည်။ ထို့ကြောင့် ၎င်းတို့သည် ဘုရားအိမ်တော်၏ အလုပ်ကို နှောင့်ယှက်ပြီး အဖျက်အမှောင့်လုပ်ကြကာ အကျိုးဆက်အနေဖြင့် ၎င်းတို့သည် ကိုင်တွယ်ဖြေရှင်းခြင်းခံရသည်။ ၎င်းတို့သည် ၎င်းတို့၏ ခေတ်မမီတော့သော ကျင့်သုံးမှုများနှင့် အတွေ့အကြုံကို အရာအားလုံးထက်ပို၍ တန်ဖိုးထားပြီး အရေးကြီးဆုံးသောအရာများဖြစ်သည့် ဘုရားသခင်က ပြောခဲ့သောအရာကိုဖြစ်စေ၊ လူတို့အပေါ် တောင်းဆိုခဲ့သောအရာကိုဖြစ်စေ၊ သမ္မာတရားစည်းမျဉ်းများအား မည်သို့လိုက်နာရမည်ဆိုသည်ကိုဖြစ်စေ မည်သည့်အခါမျှ ထည့်တွက်စဉ်းစားခြင်းမရှိ။ ၎င်းတို့သည် ၎င်းတို့၏ ခေတ်မမီတော့သော ကျင့်သုံးမှုများကိုလည်း ခေါင်းမာစွာ ဖက်တွယ်ထားသည်။ ထို့အပြင် ဤအတွက် အခြေပြုချက်အနေဖြင့် “ငါတို့သည် အစဉ် ဤသို့လုပ်ခဲ့သည်”၊ “ငါတို့၏ ဇာတိမြို့တွင် အစဉ်သဖြင့် ဤသို့လုပ်ခဲ့သည်။ ဤသည်မှာ ငါတို့၏ ဘိုးဘေးများ လုပ်ခဲ့ပုံဖြစ်သည်” ဟူသည့် အဓိပ္ပာယ်မရှိသော တွေးခေါ်ပုံကို အသုံးပြုခဲ့သည်။ ၎င်းတို့သည် အမှုအရာများကို အဘယ်ကြောင့် ဤသို့ အစဉ် အလေးပေးသနည်း။ ဤသည်မှာ အသစ်သောအရာများအား ၎င်းတို့ လက်မခံကြောင်း၊ သမ္မာတရားအား လက်မခံကြောင်းကို သက်သေပြသည်။ ၎င်းတို့သည် ဤခေတ်မမီတော့သော နည်းလမ်းများ၏ မသေသပ်မှု၊ ခေတ်နောက်ပြန်ဆွဲမှု၊ အဓိပ္ပာယ်မရှိမှုတို့ကို ထိုးထွင်းသိမြင်နိုင်ခြင်း မရှိပေ။ အမှုအရာများအား လုပ်ဆောင်ရာတွင် နည်းလမ်းအသစ်များရှိသည်ကို၊ ပို၍ အဆင့်မြင့်သော၊ ပို၍တိကျသော၊ ပို၍ သင့်လျော်သောနည်းလမ်းများရှိသည်ကို ၎င်းတို့ သတိမမူမိပေ။ ၎င်းတို့၏ ရှေးကျသောနည်းလမ်းများကို အစဉ်ဖက်တွယ်ပြီး ၎င်းတို့၏ အတွေ့အကြုံဟောင်းကို အမှီပြုကာ ၎င်းတို့သည် အလွန်ပင် အဆင့်မြင့်သည်၊ သမ္မာတရားကို လက်တွေ့လုပ်ဆောင်နေသည်ဟု ထင်ကြသည်။ ဤသည်တို့မှာ အဓိပ္ပာယ်မရှိသော အမျိုးအစားများ မဟုတ်လော။ “ငါတို့၏ ဇာတိမြို့တွင် အစဉ် ဤသို့လုပ်ဆောင်ခဲ့သည်”၊ “ယခင်က ငါလုပ်ခဲ့သည့် နည်း”၊ “ငါတို့သည် ဤသို့ အစဉ်လုပ်ဆောင်ခဲ့သည်” ဟူသည့် ဤနည်းလမ်းဟောင်းများသည်၊ ဤခေတ်နောက်ကျခြင်းသည် သမ္မာတရားစည်းမျဉ်းများကို အစားထိုးနိုင်သလော။ ရှေးကျသောနည်းဖြင့် အမှုအရာများအားလုပ်ဆောင်ခြင်းသည် လူတစ်ယောက်က သမ္မာတရားကို လက်တွေ့လုပ်ဆောင်နေသည်ဟု ဆိုလိုသလော။ ဤလူတို့သည် မည်သည့်အရာကိုမျှ နားမလည်သကဲ့သို့ မည်သည့်အရာကိုမျှ ထိုးထွင်းသိမြင်နိုင်ခြင်း မရှိပေ။ ၎င်းတို့သည် နည်းလမ်းဟောင်းများကို ဖက်တွယ်ပြီး ခေါင်းမာနေသော ရှေးရိုးစွဲကြီးများ မဟုတ်လော။ ဤသို့သောလူများအနေဖြင့် သမ္မာတရားကို လက်ခံရန် ခက်ခဲလွန်းသည်။ ငါ့ကို ပြောလော့။ တစ်စုံတစ်ခုက အသစ်ဖြစ်သည်ဖြစ်စေ၊ အဟောင်းဖြစ်သည်ဖြစ်စေ ယင်းကို သင်မည်သို့ ချဉ်းကပ်သနည်း။ မည်သို့ ကိုင်တွယ်ဖြေရှင်းသနည်း။ ယင်းကို ကိုင်တွယ်ဖြေရှင်းခြင်းအတွက် သင်၏ အခြေပြုချက်မှာ အဘယ်နည်း။ လူတိုင်းတွင် တစ်စုံတစ်ခုနှင့်ပတ်သက်၍ အလွန်နည်းပါးသော အသိပညာသာရှိလျှင် မှန်ပြီး စည်းမျဉ်းများနှင့် ညီသော ပုံစံဖြင့် သင် မည်သို့ ချဉ်းကပ်သနည်း။ ဤနယ်ပယ်နှင့်ဆက်စပ်၍ ကျွမ်းကျင်မှုရှိသည့်သူတစ်ဦးကို သင် အရင်ဆုံးမေးရမည်။ ကောင်းစွာတတ်သိနားလည်သောသူတစ်ဦးကို သင်တွေ့သရွေ့ သင့်တွင် လမ်းကြောင်းတစ်ခုရှိမည်။ ကောင်းစွာတတ်သိနားလည်သောသူတစ်ဦးကို သင်မရှာနိုင်လျှင် အကြံဉာဏ်ရှာဖွေရန်၊ သို့မဟုတ် သတင်းအချက်အလက် ရှာဖွေရန်အတွက် အွန်လိုင်းတက်ပြီး ပြဿနာကို အပြည့်အဝ ဖြေရှင်းနိုင်သည်။ သင် ရှာဖွေစဉ်တွင် ဘုရားသခင်ထံ ဆုတောင်းပြီး ဘုရားကို မျှော်ကိုးဖို့ လိုအပ်ဆဲဖြစ်သည်။ ရှေ့သို့လမ်းကို ဘုရားသခင်အား ဖွင့်ဟစေလော့။ ဤအရာကို ငါတို့ မည်သို့ခေါ်သနည်း။ လက်တွေ့လုပ်ဆောင်မှု စည်းမျဉ်းများဟု ခေါ်သည်။ သင်တို့ထဲမှ အချို့က “ငါသည် ဤနယ်ပယ်တွင် အတွေ့အကြုံများစွာရှိသည့် ကျွမ်းကျင်ပညာရှင်ဖြစ်သည်။ ဤအရာအား လုပ်ဆောင်ခြင်းအတွက် ဆုများပင် ရရှိခဲ့သည်။ ထို့ကြောင့် ငါ့တွင် ဤအရင်းအနှီးရှိသည်။ ဤအလုပ်ကို ငါ့ထံသို့ အပ်နှံခဲ့သောကြောင့် ငါသည် ကြီးကြပ်သူဖြစ်သည်။ ငါ့တွင် ဆုံးဖြတ်ချက်များချရန် အာဏာရှိပြီး အရာရာတိုင်းက ငါ့အပေါ် မူတည်သည်။ လူတိုင်းက ငါ၏ အမိန့်များကို လိုက်နာပြီး ငါ့ကို နာခံသင့်သည်။ အခြားမည်သူမဆိုက ပြောသည့်အရာမှန်သမျှ အရေးမပါဘဲ ငါနှင့် သဘောမတူသူ မည်သူမဆို ပါးစပ်ပိတ်သင့်သည်” ဟူ၍ မိမိဘာသာ တွေးသည်။ ဤတွေးခေါ်ပုံက မှန်ကန်သလော။ အသေအချာပင် မမှန်ကန်ပေ။ သင့်သဘောထားနှင့် သင်ထုတ်ဖော်နေသည့် စိတ်သဘောထားသည် ဒုက္ခပေးလေသည်။ သင့်စိတ်နှလုံးတွင် ဤတာဝန်ပေးစေခိုင်းချက်ကို လက်ခံခြင်းသည် သင့်အား အာဏာကိုင်စွဲခွင့် ရှိစေသည်ဟု သင်ထင်သည်။ သင်က ဆုံးဖြတ်ချက်ချလိုပြီး မည်သူကမျှ ပြောပိုင်ခွင့်မရှိ။ သင်က အခြားလူတို့၏ ပူးပေါင်းဆောင်ရွက်ခြင်းကို မလိုအပ်သည့်အလား၊ သို့မဟုတ် လူတိုင်းက ၎င်းတို့၏ ထင်မြင်ချက်များကို ဖော်ပြဖို့ သင်မလိုအပ်သည့်အလား ဖြစ်သည်။ အရာရာတိုင်းက သင်ပြောသည့်အတိုင်း ဖြစ်သည်။ အားလုံးက သင့်အပေါ် မူတည်သည်။ ဤသည်မှာ မည်သည့်စိတ်သဘောထားမျိုး ဖြစ်သနည်း။ ဤသည်မှာ အလွန်အမင်း မာနထောင်လွှားပြီး ဆင်ခြင်တုံတရား ကင်းမဲ့ခြင်း မဟုတ်လော။ ဤသည်မှာ အန္တိခရစ်တစ်ဦး၏ စိတ်သဘောထား ဖြစ်သည်။ သင်သည် အခြားလူများထက် အစွမ်းအစအနည်းငယ်ပို၍ သာခြင်း ဖြစ်ကောင်းဖြစ်နိုင်သည်။ သင်သည် သိမြင်နားလည်မှု အနည်းငယ်ရှိနိုင်သကဲ့သို့ ဤကိစ္စတွင် အတွေ့အကြုံအနည်းငယ် ရှိနိုင်သည်။ သို့ရာတွင် သင် ရှင်းလင်းစွာသိဖို့လိုသည့် အရာတစ်ခုရှိသည်။ သင်ပိုင်ဆိုင်သည့် ဤမည်သည့်အရာကမျှ သမ္မာတရားမဟုတ်။ သင့်ကိုယ်သင် အစွမ်းအစ အနည်းငယ်ပို၍ရှိသည်၊ သိမြင်နားလည်မှုတစ်ခုခု၊ ပင်ကိုစွမ်းရည်တစ်ခုခု ရှိသည်၊ အသိပညာတစ်ခုခုကို ပိုင်ဆိုင်သည်ဟု ယုံကြည်လျှင်၊ ဤအရာများကို သမ္မာတရားအဖြစ် မှတ်ယူလျှင်၊ သင့်ကိုယ်သင် သမ္မာတရားဖြစ်သည်ဟု ယုံကြည်လျှင်၊ လူတိုင်းက သင့်အမိန့်များကို လိုက်နာပြီး သင့်စီစဉ်မှုများကို နာခံရမည်ဟု သင်ထင်မြင်လျှင် ဤသည်မှာ အန္တိခရစ်တစ်ဦး၏ စိတ်သဘောထားမဟုတ်သလော။ သင်သည် အမှုကိစ္စများကို အမှန်ပင် ဤပုံစံဖြင့် လုပ်ဆောင်လျှင် အန္တိခရစ်တစ်ဦးသာ ဖြစ်၏။ သင်၏ ဆုကျေးဇူးများကို သမ္မာတရားအဖြစ် မှတ်ယူနေခြင်းဖြင့် သင်သည် မည်သည့်အရာ လွဲမှားနေသနည်း။ သင်ပိုင်ဆိုင်သည့် အစွမ်းအစ၊ သိမြင်နားလည်မှု၊ ပင်ကိုစွမ်းရည်များနှင့် အသိပညာတို့သည် မမှားပေ။ ဤသို့ဆိုလျှင် ဤတွင် မည်သည့်အရာကို ငါတို့ စိစစ်နေသနည်း။ ငါတို့ စိစစ်နေသည့်အရာမှာ သင်၏ စိတ်သဘောထား၊ ဤအရာများနောက်ကွယ်တွင် သင်သယ်ဆောင်သည့် ဖောက်ပြန်ပျက်စီးသည့် စိတ်သဘောထားတစ်ခု၊ မာနထောင်လွှားသော စိတ်သဘောထားတစ်ခု၊ မိမိကိုယ်ကိုမှန်သည်ဟု မှတ်ယူသော စိတ်သဘောထားတစ်ခု ဖြစ်သည်။ သင်၏ ဆုကျေးဇူးများကို သမ္မာတရားအဖြစ် သင်မှတ်ယူသောအခါတွင် ဤဆုကျေးဇူးများကို သင်ပိုင်ဆိုင်သောကြောင့် သင့်တွင် သမ္မာတရားရှိသည်ဟု သင်ယုံကြည်သည်။ ဤသို့သော ဆုကျေးဇူးများဖြင့် သမ္မာတရားကို သင်အစားထိုးသည်။ ဤသို့ဆိုလျှင် ဤသည်မှာ မည်သည့်စိတ်သဘောထားမျိုး ဖြစ်သနည်း။ ဤသည်မှာ အန္တိခရစ်တစ်ဦး၏ စိတ်သဘောထားမဟုတ်သလော။ အန္တိခရစ်အားလုံးသည် ၎င်းတို့၏ ကိုယ်ပိုင်အတွေးများ၊ ကိုယ်ပိုင်သင်ယူမှု၊ ဆုကျေးဇူးများနှင့် ပင်ကိုစွမ်းရည်များကို သမ္မာတရားအဖြစ် မှတ်ယူသည်။ ဤဆုကျေးဇူးများကို ပိုင်ဆိုင်ခြင်းအားဖြင့် သမ္မာတရားကို ၎င်းတို့ပိုင်ဆိုင်သည်ဟု ထင်ကြသည်။ ထို့ကြောင့် အခြားလူများအား ၎င်းတို့ကို နာခံရန်၊ ၎င်းတို့အမိန့်များကို လိုက်နာရန်၊ ၎င်းတို့၏ အာဏာကို နာခံရန် တောင်းဆိုသည်။ ဤသည်မှာ အန္တိခရစ်များ မှားသည့်နေရာဖြစ်သည်။ သမ္မာတရားကို သင်အမှန်တကယ် ပိုင်ဆိုင်သလော။ သင့်တွင် ဘုရားသခင်အပေါ် အမှန်တကယ် နားလည်ခြင်း မရှိသကဲ့သို့ ဘုရားသခင်ကို ကြောက်ရွံ့သော စိတ်နှလုံးလည်းမရှိ။ သင်သည် ဘုရားသခင်ကို ကျိုးနွံနာခံသောသူ ပို၍ပင်မဟုတ်။ ပြီးလျှင် သင်သည် သမ္မာတရားကို အနည်းငယ်မျှပင် မပိုင်ဆိုင်ပေ။ သို့တိုင်အောင် သင်သည် မာနထောင်လွှားသည်။ စိတ်ကြီးဝင်သည်။ မိမိကိုယ်ကို မှန်သည်ဟု ယူမှတ်ပြီး သမ္မာတရားကို သင်ပိုင်ဆိုင်သည်၊ အခြားလူများက သင့်ကို နာခံသင့်ပြီး သင့်အမိန့်များကို လိုက်နာသင့်သည်ဟု ထင်သည်။ သင်သည် အန္တိခရစ်စစ်စစ်တစ်ဦး ဖြစ်သည်။

ဧဝံဂေလိ ဖြန့်ဝေခြင်း အလုပ်တွင် လူတို့အနေဖြင့် မတူညီသော ကျွမ်းကျင်မှုများနှင့် အလုပ်အကိုင်များကို လေ့လာသင်ယူဖို့ လိုအပ်သည့် စီမံကိန်းအမျိုးမျိုးပါဝင်သည်။ သို့ရာတွင် လူအချို့သည် ဘုရားသခင်၏ ရည်ရွယ်ချက်ကို နားမလည်ဘဲ အလွယ်တကူ လမ်းလွဲသွားကြသည်။ ၎င်းတို့သည် သမ္မာတရားကို တစ်စက်မျှ လက်ခံခြင်းမရှိဘဲ အတတ်ပညာပိုင်းဆိုင်ရာ အသိနှင့် ကျွမ်းကျင်မှုများကိုသာ လေ့လာသည်။ ဤသည်မှာ မည်သည့်လူအမျိုးအစား ဖြစ်သနည်း။ (ဆုကျေးဇူးများကို အာရုံစိုက်သော အန္တိခရစ် စိတ်သဘောထားရှိသည့်သူ ဖြစ်သည်။) မှန်သည်။ ဤသည်မှာ ငါတို့ ဖော်ထုတ်နေသည့် လူမျိုးဖြစ်သည်။ ဤလူမျိုးသည် အန္တိခရစ်၏ စိတ်သဘောထားရှိပြီး ဆိုးဝါးသောဖြစ်ရပ်များတွင် သူသည် အန္တိခရစ်တစ်ဦး ဖြစ်သည်။ ၎င်းတို့သည် ဤအရာများကို သင်ယူရန် ဤအခွင့်အရေးကို အသုံးပြုပြီး ဤအတတ်ပညာ သို့မဟုတ် ကျွမ်းကျင်မှုကို သိသောသူများကြားတွင် အကောင်းတကာ့အကောင်းဆုံး ဖြစ်လာရန် ဆန္ဒရှိကြသည်။ အခြားလူများက အရာရာတိုင်းတွင် ၎င်းတို့အပေါ် အမှီပြုရန်အတွက်၊ ထိုသူတို့သည် ဤအုပ်စုအတွင်း၌ ခေါင်းဆောင်နေရာကို ယူကြစဉ် သမ္မာတရားကို လက်တွေ့လုပ်ဆောင်ခြင်းအစား သူတို့စကားကို နားထောင်ရန်အတွက် ဤနယ်ပယ်တွင် အတတ်မြောက်ဆုံး၊ အကျွမ်းကျင်ဆုံး ဖြစ်လာရန် ဆန္ဒရှိကြသည်။ ဤနေရာတွင် ပြဿနာ ရှိသည်။ မည်သည့်လူအမျိုးအစားက ဤသို့ဖြစ်သနည်း။ အသိပညာ၊ သင်ယူမှု၊ အတွေ့အကြုံမျိုးစုံကို လေ့လာပြီး မိမိတို့ကိုယ်ကို ယင်းတို့ဖြင့် ပြင်ဆင်ထားရန်သာ ကြိုးစားသော၊ အရာရာတိုင်းကို လုပ်ဆောင်ရန်အတွက် မိမိတို့၏ အစွမ်းအစ၊ ပင်ကိုစွမ်းရည်များနှင့် ဆုကျေးဇူးများကို အမှီပြုသောသူတို့ ဖြစ်သည်။ ၎င်းတို့အားလုံးသည် အနှေးနှင့်အမြန် ဤသို့သောလမ်းကြောင်းကို လျှောက်လိမ့်မည်။ ဤသည်မှာ မလွှဲရှောင်နိုင်ပေ။ ဤသည်မှာ ပေါလု၏ လမ်းကြောင်းဖြစ်သည်။ သင်သည် မည်သည့်နေရာ သို့မဟုတ် မည်သည့်နယ်ပယ်တွင်ရှိပါစေ အခြားလူများထက် အနည်းငယ်ပို၍ အသိပညာ၊ အတွေ့အကြုံ သို့မဟုတ် သင်ခန်းစာများရှိခြင်းက သမ္မာတရားကို သင်နားလည်သည်၊ သို့မဟုတ် သမ္မာတရား လက်တွေ့ကျမှုအတွင်းသို့ ဝင်ရောက်ပြီးဖြစ်သည်ဆိုသည်ကို ထင်ရှားစေရန် မလုံလောက်ပေ။ ပြီးလျှင် သမ္မာတရားကို သင်ရရှိပြီးဖြစ်သည်ဟု အသေအချာပင် မဆိုလိုပေ။ ဤသို့ဆိုလျှင် မည်သည့်အရာက ဤအရာကို လုံလောက်စွာ ထင်ရှားစေသနည်း။ ဤကျွမ်းကျင်မှုဆိုင်ရာ အတတ်ပညာများကို လေ့လာသင်ယူသည့် ဖြစ်စဉ်တွင် ဤတာဝန်မျိုးကို ထမ်းဆောင်ခြင်းအတွက် စည်းမျဉ်းများကို သာမက ဤတာဝန်ကို ထမ်းဆောင်ခြင်းအတွက် ဘုရားသခင်၏ အိမ်တော်၏ လိုအပ်သော စံနှုန်းများကိုပါ ပိုမိုကောင်းမွန်စွာ နားလည်သဘောပေါက်လာခြင်း ဖြစ်သည်။ အတတ်ပညာပိုင်းဆိုင်ရာ ဗဟုသုတကို ၎င်းတို့အား သင်ယူခိုင်းရန် သင်ကြိုးစားလေလေ၊ အတိုက်အခံဖြစ်လေလေဖြစ်ပြီး မိမိတို့၏တာဝန်ကို ထမ်းဆောင်ရန် မဖြစ်နိုင်ဟုထင်သော လူအချို့ရှိပြီး “ဘုရားသခင်အား ယုံကြည်ခြင်းသည် ဘာသာတရားမရှိသော လောကနှင့် လမ်းခွဲခြင်းအကြောင်း ဖြစ်သင့်သည်။ ဤသို့ဆိုလျှင် ဘာသာတရားမရှိသော လောက၏ ကျွမ်းကျင်မှုများနှင့် အသိပညာကို အဘယ်ကြောင့် ကျွန်ုပ်တို့ သင်ယူရသနည်း” ဟုပင် ဆိုကြသည်။ ၎င်းတို့သည် မသင်ယူလိုပေ။ ဤသည်မှာ ပျင်းရိခြင်းဖြစ်သည်။ ၎င်းတို့၏အလုပ်အပေါ် တာဝန်သိသော သဘောထားကို မထားရှိပေ။ ၎င်းတို့တွင် သစ္စာစောင့်သိမှု ကင်းမဲ့သည်။ ဤသို့သောကိစ္စတစ်ခုအပေါ်တွင် မည်သည့်အားထုတ်မှုကိုမျှ မြှုပ်နှံလိုစိတ်မရှိ။ အတတ်ပညာပိုင်းဆိုင်ရာ အသိနှင့် ကျွမ်းကျင်မှုများအား သင်ယူခြင်း၏ ရည်ရွယ်ချက်သည် သင့်တာဝန်ကို ကောင်းစွာ ထမ်းဆောင်ရန် ဖြစ်သည်။ သင် သင်ယူဖို့လိုအပ်သည့် သင်မကြုံရသေးသည့် အသိပညာနှင့် သာမန်အသိတရားများစွာရှိသည်။ ဤသည်မှာ လူအပေါ် ဘုရားသခင်၏ သတ်မှတ်ချက်နှင့် တာဝန်ပေးစေခိုင်းချက်ဖြစ်သည်။ ထို့ကြောင့် ဤအရာများအား သင်ယူခြင်းသည် အချည်းနှီးဖြစ်မည်မဟုတ်။ ယင်းသည် သင့်တာဝန်ကို ကောင်းစွာလုပ်ဆောင်နိုင်ရန်အတွက်သက်သက် ဖြစ်သည်။ လူအချို့က ဤသို့သော ကျွမ်းကျင်မှုများကို ၎င်းတို့ သင်ယူပြီးနောက်တွင် ဘုရားအိမ်တော်၌ ခြေကုပ်တစ်ခု ရနိုင်လိမ့်မည်ဟု ထင်ကြသည်။ ဤတွေးခေါ်ပုံသည် ပြဿနာမဖြစ်စေသလော။ ဤ ရှုမြင်သုံးသပ်ချက်သည် မှားသည်။ ဤလမ်းကြောင်းကို လျှောက်နိုင်စွမ်းရှိသောသူ တစ်စုံတစ်ယောက်ရှိသလော။ အာဏာကြီးလေလေ၊ အလုပ်၏ နယ်ပယ်က ကြီးလေလေ၊ ဤလူမျိုးကို ပေးသည့်တာဝန်က ကြီးလေလေ၊ သူသည် အန္တရာယ်ကျရောက်လေလေ ဖြစ်သည်။ ဤအန္တရာယ်က မည်သို့ ဖြစ်ပေါ်သနည်း။ ၎င်းတို့တွင် ဖောက်ပြန်ပျက်စီးသော စိတ်သဘောထားများနှင့် အန္တိခရစ်၏ စိတ်သဘောထားရှိသောကြောင့်ဖြစ်သည်မှာ အမှန်ပင်ဖြစ်သည်။ ၎င်းတို့သည် အမှုအရာများကို လုပ်ဆောင်သောအခါ၌ အလုပ်ကို မည်သို့လုပ်ရမည်ကိုသာ အာရုံစိုက်ပြီး ဝတ်ကျေတမ်းကျေလုပ်ဆောင်သည်။ စည်းမျဉ်းများကို မရှာပေ။ မိမိတာဝန်ကို ထမ်းဆောင်သည့် လုပ်ငန်းစဉ်တွင် ၎င်းတို့သည် ဘုရားသခင်၏ ရည်ရွယ်ချက်များကို နားလည်မလာသကဲ့သို့ သမ္မာတရားစည်းမျဉ်းများကို ပို၍ နားလည်မလာပေ၊ သို့မဟုတ် သဘောပေါက်မလာပေ။ စည်းမျဉ်းများကို ၎င်းတို့ မရှာဖွေသကဲ့သို့ ၎င်းတို့ထုတ်ဖော်သည့် ဖောက်ပြန်ပျက်စီးမှု၊ ၎င်းတို့တွင် ဖြစ်ပေါ်သည့် မမှန်ကန်သော အမြင်များ သို့မဟုတ် ၎င်းတို့တာဝန်ကို ထမ်းဆောင်နေစဉ်တွင် ၎င်းတို့ကျရောက်သော မှားယွင်းသည့် အခြေအနေများတို့ကိုလည်း ဆန်းစစ်ခြင်း သို့မဟုတ် ပြန်လည်စစ်ဆေးခြင်းမရှိ။ ၎င်းတို့သည် မိမိတို့တာဝန်တွင် လိုအပ်သည့် အမျိုးမျိုးသော အသိပညာအမျိုးအစားများကို ကျွမ်းကျင်တတ်မြောက်ခြင်း၊ ယင်းတို့ဖြင့် မိမိတို့ကိုယ်ကို ပြင်ဆင်ထားခြင်းတို့ကိုသာ အလေးထားလျက် အပြင်ပန်း ကျင့်သုံးမှုများကိုသာ အာရုံစိုက်သည်။ မည်သည့်အလုပ်အကိုင်ကို လုပ်ကိုင်နေသည်ဖြစ်စေ အသိပညာက အောင်မြင်မှု၏ သော့ချက် ဖြစ်သည်ဟုလည်းကောင်း၊ အသိပညာကို ၎င်းတို့ ပိုင်ဆိုင်လျှင် အုပ်စုတစ်ခု၌ ၎င်းတို့သည် အားကြီးပြီး အခြေခိုင်လိမ့်မည်ဟုလည်းကောင်း၊ မည်သည့်အုပ်စုတွင် ရှိနေပါစေ မြင့်မားသည့် အသိပညာအဆင့်နှင့် အဆင့်မြင့် ပညာရပ်ဘွဲ့များရှိသူတို့တွင် မြင့်သော အဆင့်အတန်းရှိသည်ဟုလည်းကောင်း ၎င်းတို့က ယုံကြည်သည်။ ဥပမာအနေဖြင့် ဆေးရုံတစ်ခုတွင် ဆေးရုံအုပ်သည် ယေဘုယျအားဖြင့် အတတ်ပညာရှုထောင့်အားလုံးတွင် အတော်ဆုံးဖြစ်ပြီး အကောင်းဆုံးသော နည်းပညာကျွမ်းကျင်မှုများကို ပိုင်ဆိုင်သည်။ ပြီးလျှင် ဘုရားအိမ်တော်တွင်လည်း ဤသို့ဖြစ်သည်ဟု ဤသို့သောလူတို့က ထင်ကြသည်။ အမှုအရာများကို ဤသို့နားလည်ပုံသည် မှန်ကန်သလော။ မမှန်ကန်ပေ။ ဤသည်မှာ “သမ္မာတရားသည် ဘုရားအိမ်တော်တွင် ကြီးစိုးသည်” ဟူသည့် စကားကို ဆန့်ကျင်သည်။ ဤသို့သောလူတို့က အသိပညာသည် ဘုရားအိမ်တော်တွင် ကြီးစိုးသည်ဟုလည်းကောင်း၊ အသိပညာနှင့် အတွေ့အကြုံရှိသူ မည်သူမဆိုသည်၊ ဝါရင့်မှု အတော်အတန် ရှိပြီး အရင်းအနှီး အတော်အတန် ရှိသူ မည်သူမဆိုသည် ဘုရားအိမ်တော်တွင် အခြေခိုင်လိမ့်မည်ဟုလည်းကောင်း၊ လူတိုင်းက ၎င်းတို့ကို နားထောင်ရမည်ဟုလည်းကောင်း ယုံကြည်ကြသည်။ ဤအမြင်ရှုထောင့်မှာ မမှားယွင်းသလော။ လူအချို့သည် အမှုမဲ့အမှတ်မဲ့ ဤသို့ စဉ်းစားပြီး လုပ်ဆောင်နိုင်သည်။ ၎င်းတို့သည် ဤအရာကို လိုက်စားပြီး တစ်နေ့တွင် ရှေ့ဆက်ရန် လုံးဝ မလွယ်ကူတော့ခြင်းဖြင့် အဆုံးသတ်ကောင်းသတ်လိမ့်မည်။ အဘယ်ကြောင့် ရှေ့ဆက်ရန် လုံးဝ မလွယ်ကူတော့ခြင်း ဖြစ်ကောင်းဖြစ်နိုင်မည်နည်း။ သမ္မာတရားကို မချစ်သော၊ သို့မဟုတ် မလိုက်စားသော၊ သမ္မာတရားကို လုံးလုံး လျစ်လျူရှုသော သူတစ်ယောက်သည် မိမိကိုယ်ကိုသိနိုင်သလော။ (နားမလည်နိုင်ပါ။) ၎င်းတို့သည် မိမိတို့ကိုယ်ကို နားမလည်စဉ်တွင် အသိပညာများစွာဖြင့် မိမိတို့ကိုယ်ကို ပြင်ဆင်ထားကြသည်။ ဘုရားအိမ်တော်အတွက် အဖိုးအခအချို့ပေးဆပ်ပြီး ကူညီပံ့ပိုးမှုအချို့ ပြုလုပ်ခဲ့သည်။ ၎င်းတို့သည် ဤအရာများကို မည်သည့်အရာအဖြစ် ပြောင်းလဲခဲ့သနည်း။ ဤအရာများကို အရင်းအနှီးအဖြစ် ပြောင်းလဲခဲ့သည်။ ၎င်းတို့အတွက် ဤအရင်းအနှီးသည် မည်သည့်အရာ ဖြစ်သနည်း။ ယင်းမှာ သမ္မာတရားကို ၎င်းတို့ လက်တွေ့လုပ်ဆောင်မှု၏ မှတ်တမ်းဖြစ်သည်။ သမ္မာတရားလက်တွေ့ကျမှုသို့ ၎င်းတို့ ဝင်ရောက်ပြီး သမ္မာတရားကို နားလည်သည့် အထောက်အထားဖြစ်သည်။ ဤသည်မှာ ဤအရာများကို ၎င်းတို့ပြောင်းလဲခဲ့သည့် အရာ ဖြစ်သည်။ လူတစ်ဦးချင်းစီတိုင်း၏ စိတ်နှလုံးတွင် သမ္မာတရားကို နားလည်ခြင်းနှင့် သမ္မာတရား လက်တွေ့ကျမှုအတွင်းသို့ ဝင်ရောက်ခြင်းကို ကောင်းမွန်ပြီး အပြုသဘောဆောင်သောအရာအဖြစ် မှတ်ယူကြသည်။ ဤသည်မှာ ဤလူစားမျိုး၏ အမြင်တွင် မှန်သည်မှာလည်း ပြောစရာမလိုပေ။ သို့သော် ၎င်းတို့သည် အသိပညာကို သမ္မာတရားအဖြစ် အထင်မှားခဲ့သည်မှာ စိတ်မကောင်းဖွယ်ဖြစ်၏။ သို့တိုင်အောင် ၎င်းတို့သည် ဤအမှားနှင့်ပတ်သက်ပြီး ကျေနပ်ဆဲဖြစ်သည်။ ဤသည်မှာ အန္တရာယ်ရှိသည့် လက္ခဏာတစ်ခု ဖြစ်သည်။ မည်သို့သောသူမျိုးက ဤသို့ လုပ်ဆောင်မည်နည်း။ ဝိညာဉ်ရေးရာ နားလည်သဘောပေါက်မှုမရှိသူအားလုံးသည် မှားယွင်းသော လမ်းကြောင်းပေါ်တွင် အမှတ်တမဲ့စတင်လျက် ဤသို့လုပ်ဆောင်လိမ့်မည်။ ထိုလမ်းကြောင်းပေါ်သို့ ၎င်းတို့ ရောက်သည်နှင့် သင်သည် ၎င်းတို့ကို ပြန်ဆွဲခေါ်နိုင်မည်မဟုတ်။ သင်က သမ္မာတရားအကြောင်းကို ၎င်းတို့နှင့် မိတ်သဟာယဖွဲ့လျှင်၊ ၎င်းတို့၏ အခြေအနေများကို ထောက်ပြလျှင်၊ ၎င်းတို့အား ဖော်ထုတ်လျှင် ၎င်းတို့က နားလည်မည်မဟုတ်။ ၎င်းတို့သည် ဤအရာကို မိမိတို့ကိုယ်ကိုဖြင့် ချိတ်ဆက်နိုင်မည်မဟုတ်။ ဤသည်မှာ ဝိညာဉ်ရေးရာ နားလည်သဘောပေါက်မှု အလွန်အမင်း ကင်းမဲ့ခြင်းဖြစ်သည်။ ဤသို့သောသူသည် သူ၏ အသိပညာ၊ အတွေ့အကြုံနှင့် သင်ခန်းစာများကို သမ္မာတရားအဖြစ် အလိုအလျောက် မှတ်ယူသည်။ ဤအရာများကို သမ္မာတရားအဖြစ် မှတ်ယူလိုက်သည်နှင့် နောက်ဆုံးတွင် အခြေအနေတစ်ခုက ဖြစ်ပေါ်လာလိမ့်မည်။ ဤသည်မှာ မလွှဲရှောင်နိုင်ပေ။ ဘုရားသခင်က အရာတစ်ခုကိုပြောပြီး ဤသို့သောသူမျိုးက အခြားအရာတစ်ခုကို ပြောသည်ဆိုပါစို့။ ၎င်းတို့၏ အမြင်ရှုထောင့်များက အသေအချာပင် ကွဲပြားလိမ့်မည်။ ဤသို့ဆိုလျှင် ဤသို့သောသူမျိုးက မည်သူ့အမြင်ရှုထောင့်သည် မှန်ကန်သည်ဟု မှတ်ယူမည်နည်း။ သူ၏ ကိုယ်ပိုင်အမြင်ရှုထောင့်က မှန်ကန်သည်ဟု ယုံကြည်လိမ့်မည်။ ဤသို့ဆိုလျှင် သူသည် ဘုရားသခင်ကို ကျိုးနွံနာခံနိုင်မည်လော။ (ကျိုးနွံနာခံနိုင်မည်မဟုတ်ပါ။) မည်သည့်အရာကို သူ လုပ်ဆောင်မည်နည်း။ သူ၏ ကိုယ်ပိုင်အမြင်ရှုထောင့်ကို ဖက်တွယ်ပြီး ဘုရားသခင်ပြောခဲ့သည့်အရာကို ငြင်းဆန်လိမ့်မည်။ ဤသို့လုပ်ဆောင်ရာတွင် သူသည် မိမိကိုယ်ကို သမ္မာတရား၏ ပြယုဂ်အဖြစ် မှတ်ယူနေသည်မဟုတ်လော။ (ဟုတ်ပါသည်။) သူသည် ဗုဒ္ဓဘာသာဝင်တစ်ဦးကဲ့သို့ပင် နောက်ဆုံးတွင် မိမိကိုယ်ကို ကျင့်ကြံအားထုတ်ရာ၌ အောင်မြင်မှုရရှိခဲ့ပြီဟု ထင်သည်။ ဘုရားသခင်ကို သူငြင်းပယ်သည်နှင့်အမျှ အခြားလူများအား သူ့ကို ဘုရားကဲ့သို့ ဆက်ဆံစေသည်။ ပြီးလျှင် သူသည် သမ္မာတရား၏ ပြယုဂ်ဖြစ်လာပြီဟု ထင်သည်။ မည်မျှအဓိပ္ပာယ်မဲ့လိုက်သနည်း။ ဥပမာ တစ်စုံတစ်ယောက်သည် အသိပညာနယ်ပယ်တစ်ခုခုတွင်၊ သို့မဟုတ် အလုပ်အကိုင်တစ်ခုတွင် အထူးကျွမ်းကျင်သည်ဆိုပါစို့။ ငါသည် ဤနယ်ပယ်၌ မကျွမ်းကျင်သူတစ်ဦး ဖြစ်သောကြောင့် ဤနယ်ပယ်နှင့်သက်ဆိုင်သည့် မေးခွန်းများကို သူ့အား ငါမေးသည်။ သို့သော် ဤသို့မေးသောအခါတွင် သူသည် စတင်၍ ကြွားဝါသည်။ ဤသူမှာ မည်သည့်လူအမျိုးအစားဖြစ်သနည်း။ ငါ့ကို ပြောလော့။ ထိုသူအား ငါမေးခွန်းများမေးသည်မှာ မှားယွင်းသလော။ (မမှားယွင်းပါ။) ဤသို့ဆိုလျှင် ငါသည် အဘယ်ကြောင့် သူ့အား မေးခွန်းများမေးသနည်း။ အဘယ်ကြောင့်ဆိုသော် အချို့သော ကိစ္စများသည် အလုပ်နှင့်လည်းကောင်း၊ အသက်မွေးပညာများနှင့် ဆက်နွှယ်သောကြောင့် ဖြစ်သည်။ ပြီးလျှင် ယင်းတို့ကို ငါနားမလည်သည့်အတွက် အခြားသူတစ်ဦးကို ငါမေးသင့်သည်။ ထို့အပြင် ထိုသူတွင် အတွေ့အကြုံရှိပြီး ဤကိစ္စများအား နားလည်သည်ကို ငါသိသည်။ ငါသည် ထိုသူအား မေးခွန်းများမေးခြင်းမှာ လုံးဝ သင့်လျော်သည်။ ငါ၏ ရည်ရွယ်ချက်နှင့် လုပ်နည်းကိုင်နည်းမှာ မှန်ကန်သလော။ (မှန်ကန်ပါသည်။) ဤအရာတွင် မည်သည့်အရာမျှ မှားယွင်းခြင်းမရှိသင့်ဘူး မဟုတ်လော။ ဤသို့ဆိုလျှင် ထိုသူက ဤအမှုကိစ္စကို သဘောထားသင့်သည့် မှန်ကန်သောနည်းလမ်းမှာ အဘယ်နည်း။ သူနားလည်သည့်အရာအားလုံးကို ငါ့အား ပြောသင့်သည်။ ထို့နောက်တွင် သူသည် ယင်းနှင့်ပတ်သက်ပြီး မည်သို့တွေးသင့်သနည်း။ ယင်းကို တွေးရန် မှန်ကန်သောနည်းလမ်းမှာ အဘယ်နည်း။ မှားယွင်းသောနည်းမှာ အဘယ်နည်း။ ပုံမှန်ဖြစ်သော၊ ဆင်ခြင်တုံတရားရှိသောသူက ယင်းအကြောင်းကို မည်သို့တွေးမည်နည်း။ အန္တိခရစ်စိတ်သဘောထားရှိသူက မည်သို့တွေးမည်နည်း။ အချို့လူများက ငါနားမလည်သည်ကို ကြားပြီး “အို သင်နားမလည်ပေ။ လုပ်ဆောင်ရန် ကျွန်ုပ်တို့အတွက် မည်မျှခက်ခဲသည်ကို သင်မသိ။ ဤအရာကို သင်မသိသကဲ့သို့ နားမလည်ပါ” ဟု ဆိုကြသည်။ ၎င်းတို့သည် ပြောလည်းပြော စတင်၍လည်း ကြွားဝါကြသည်။ ဤကြွားဝါခြင်းက မည်သည့်သဘောကိုဆောင်သနည်း။ ပြဿနာတစ်ခုရှိသည်ဟူ၍ ဖြစ်သည်။ ဤလူတို့သည် ပုံမှန်အားဖြင့် အလွန် ယဉ်ကျေးသိမ်မွေ့ပြီး ဘာသာတရား ကိုင်းရှိုင်းကြသော်လည်း ၎င်းတို့သည် အဘယ်ကြောင့် ရုတ်တရက်ကြီး စတင်၍ကြွားဝါသနည်း။ (၎င်းတို့သည် အသိပညာအနည်းငယ်ကို နားလည်ပြီး အတွေ့အကြုံအနည်းငယ် ရှိသောကြောင့် မိမိတို့ကိုယ်ကို သမ္မာတရားအဖြစ် မှတ်ယူကြသည်။) မှန်သည်။ ယခင်က အခြားလူများက ၎င်းတို့ကို မေးခွန်းတစ်ခု မေးသောအခါ အရေးကြီးကိစ္စဖြစ်သည်ဟု ၎င်းတို့က မထင်ပေ။ သို့သော် ၎င်းတို့ကို ငါမေးခွန်းတစ်ခုမေးသောအခါ ၎င်းတို့က “သင်သည် သမ္မာတရား မဟုတ်သလော။ အရာရာတိုင်းကို နားလည်သင့်သည်မဟုတ်လော။ ဤသို့သော ကိစ္စတစ်ခုကို အဘယ်သို့ နားမလည်နိုင်သနည်း။ သင်က ဤအရာကို နားမလည်လျှင် ကျွန်ုပ်သည် သင်၏အထက်တွင်ရှိသည်” ဟု တွေးကြသည်။ ၎င်းတို့သည် အနည်းငယ် ကြွားဝါလိုသည်။ ဤသည်မှာ ၎င်းတို့ တွေးနေသည့်အရာ မဟုတ်လော။ (ဟုတ်ပါသည်။) ၎င်းတို့သည် ဂုဏ်ရှိသည်ဟု မခံစားရ။ ဤအစား စာတန်ဆန်သော စိတ်သဘောထားတစ်မျိုးက ၎င်းတို့ထံမှ ပွင့်ထွက်လာသည်။ ရုတ်တရက် ၎င်းတို့သည် အမှန်တကယ်၌ ကောင်းကင်နှင့် မြေကြီးကြားတွင် အလွန်ကြီးမြတ်သည်ဟု ခံစားရသည်။ ဤသည်မှာ သိမြင်နားလည်မှုလွဲခြင်း မဟုတ်လော။ ဤသူတို့မှာ ဦးနှောက်မရှိသူများမဟုတ်လော။ (ဟုတ်ပါသည်။) ငါသည်လည်း ဤသို့ ထင်မြင်သည်။ ဦးနှောက်မရှိသူတစ်ဦးကသာ ဤသို့ တွေးလိမ့်မည်။ ၎င်းတို့သည် ဤနယ်ပယ်နှင့်ပတ်သက်၍ အနည်းငယ်မျှသာ နားလည်ခြင်းမဟုတ်သလော။ လူတို့မသိသည့်အရာများစွာရှိသည်။ ၎င်းတို့သည် မိမိကိုယ်ကို သိမြင်မှုအနည်းငယ် ရှိသင့်သည်။ လူအချို့သည် ပိတ်စများအကြောင်း အနည်းငယ်သိပြီး ထိကြည့်ရုံဖြင့် အထည်အမျိုးအစားကို အတော်ပင် ပြောပြနိုင်သည်။ သင်က “ပိတ်စများအကြောင်းကို သင်သိသည့် ပုံစံရှိသည်” ဟု ပြောပြီး ၎င်းတို့အား ချီးမွမ်းလျှင် ၎င်းတို့က “မှန်သည်။ ဤအကြောင်းကို သင်တို့ မသင်ယူရသေးသောကြောင့် ဤအရာကို သိမည်မဟုတ်။ ကျွန်ုပ်က သင်ယူပြီး ဖြစ်သည်။ ကျွန်ုပ်သည် ယင်းနှင့်ပတ်သက်ပြီး သင်တို့ထက် ပိုသော ကျွမ်းကျင်သူတစ်ဦးဖြစ်သည်။ ကျွန်ုပ်သည် သင့်ကို အထင်သေးနေခြင်း မဟုတ်။ သင်သည် အမှန်ပင် ပို၍လေ့လာရန် လိုအပ်ခြင်းသာဖြစ်သည်” ဟု ပြန်ဖြေလိမ့်မည်။ ဤသည်မှာ အလွန်ပင် ရွံရှာဖွယ်မဟုတ်သလော။ ထို့နောက်တွင် ချက်ပြုတ်ခြင်း အနည်းငယ်လုပ်ဆောင်ပြီး ဟင်းမည်မျှကို ချက်တတ်ကာ အစားအစာမည်မျှကို ချက်ပြုတ်တတ်သည်ဆိုသည်ကို စတင်ကြွားဝါသော လူတို့ရှိသည်။ လူအချို့သည် ကျေးလက်ဒေသတွင် ကျေးလက်ကျန်းမာရေးဝန်ထမ်းတစ်ဦးအဖြစ် အချိန်အနည်းငယ်ကြာ အလုပ်လုပ်ခဲ့သည်။ ညီအစ်ကိုမောင်နှမတစ်ဦးက အနည်းငယ်ဖျားနာပြီး ၎င်းတို့အား နှိပ်နယ်ပေးရန်၊ သို့မဟုတ် အပ်စိုက်ကုပေးရန်၊ သို့မဟုတ် ခွက်ဖြင့်စုပ်၍ ကုသပေးရန် တောင်းဆိုကာ ယင်းတို့ကို လုပ်ဆောင်ခြင်းဖြင့် ပျောက်ကင်းနိုင်ခြင်းရှိမရှိ စုံစမ်းမေးမြန်းသောအခါတွင် ၎င်းတို့က “ဤအရာကို အလွယ်တကူ ကုသနိုင်သည်ဟု ထင်သလော။ သင်တို့ နားမလည်ပါ။ ဆေးဘက်ဆိုင်ရာ အလုပ်အကိုင် လုပ်ကိုင်နေသော ကျွန်ုပ်တို့အားလုံးက လူ့ကိုယ်ခန္ဓာသည် ရှုပ်ထွေးသည်ဆိုသည်ကို သိကြသည်။ လူကို ဘုရားဖန်ဆင်းခြင်းတွင် နက်နဲမှုများရှိသည်။ ထို့ကြောင့် အပ်စိုက်ကုထုံး၊ သို့မဟုတ် ခွက်စုပ်ကုထုံးကို အသုံးပြုနိုင်ခြင်း ရှိမရှိဆိုသည်မှာ အခြေအနေများအပေါ်တွင် မူတည်သည်” ဟု ပြန်ဖြေကြသည်။ လက်တွေ့တွင် ၎င်းတို့သည်လည်း အနည်းငယ်သာ သိသည်။ ၎င်းတို့သည် ရောဂါအခြေအနေတစ်ခုခုကို ရှင်းလင်းစွာ ရှင်းမပြနိုင်၊ သို့မဟုတ် ရောဂါများစွာကို မကုသနိုင်ပေ။ သို့ရာတွင် ၎င်းတို့သည် သိက္ခာဆည်ရန်အတွက် မာန်တက်ဆဲ၊ ဟန်ဆောင်ဆဲဖြစ်ပြီး ကျွမ်းကျင်သူကဲ့သို့ ပြုမူလုပ်ဆောင်ဆဲ ဖြစ်သည်။ ဤမတူညီသော လူအမျိုးမျိုး၏ သရုပ်သကန်များက ဖောက်ပြန်ပျက်စီးသော လူသားများအားလုံးတွင် စာတန်၏ စိတ်သဘောထားနှင့် အန္တိခရစ်တစ်ဦး၏ စိတ်သဘောထားရှိသည်ကို ပြသည်။ လူတို့က မိမိတို့ကိုယ်ကို အယောင်ဆောင်ပြီး အဆုံးတိုင်အောင် ဟန်ဆောင်သည့် ပို၍ပင်ဆိုးသော ဖြစ်ရပ်များရှိသေးသည်။ အခြားလူများက ၎င်းတို့ကို ချီးမွမ်းသည်ဖြစ်စေ၊ မချီးမွမ်းသည်ဖြစ်စေ ၎င်းတို့စိတ်အတွင်းထဲတွင် မှောင်မိုက်သော အတွေးတစ်ခုကို ထားရှိကြသည်။ ဤအတွေးမှာ အဘယ်နည်း။ “ငါ၏ တကယ့်ပင်ကိုလက္ခဏာနှင့် တကယ့်အရည်အချင်းများကို မည်သူ့ကိုမျှ လုံးဝ သိခွင့်မပြု” ဟူ၍ ဖြစ်သည်။ ဥပမာအနေဖြင့် ၎င်းတို့သည် ကျေးလက်ကျန်းမာရေးဝန်ထမ်းတစ်ဦးသာ ဖြစ်လျှင် ၎င်းတို့သည် ကျော်ကြားသောဆရာဝန်တစ်ဦးဖြစ်သည်ဟု အခြားလူများထင်ရန် အစဉ်ကြိုးစားကာ ၎င်းတို့သည် ကျေးလက်ကျန်းမာရေးဝန်ထမ်းတစ်ဦး ဖြစ်သည်ဆိုသည်ကိုဖြစ်စေ၊ ရောဂါများအား ၎င်းတို့ အမှန်တကယ် ကုသနိုင်ခြင်း ရှိမရှိကိုဖြစ်စေ မည်သူ့ကိုမျှ လုံးဝ မသိစေလိုပေ။ အခြားလူများက ၎င်းတို့အခြေအနေ၏ အမှန်တရားအား သိမည်ကို ၎င်းတို့ ကြောက်ရွံ့ကြသည်။ ၎င်းတို့သည် မည်သည့်အတိုင်းအတာအထိ မိမိတို့ကိုယ်ကို အမွှမ်းတင်ကြသနည်း။ ၎င်းတို့နှင့် ထိတွေ့ဆက်ဆံသောသူတိုင်းက ၎င်းတို့သည် မည်သည့်အခါမျှ အမှားမလုပ်ဘဲ မည်သည့်အားနည်းချက်မျှ မရှိဟုလည်းကောင်း၊ ၎င်းတို့ သင်ယူလေ့လာခဲ့သည့် အရာရာတိုင်းတွင် ကျွမ်းကျင်ပြီး အခြားလူများလိုအပ်သည့် မည်သည့်အရာကိုမဆို လုပ်ဆောင်နိုင်သည်ဟုလည်းကောင်း ထင်ရသည့် အတိုင်းအတာအထိပင် ဖြစ်လေသည်။ အခြားလူများက ၎င်းတို့အား ထမင်းဟင်းချက်တတ်ခြင်း ရှိမရှိမေးလျှင် ၎င်းတို့က ချက်တတ်သည်ဟု ဆိုလိမ့်မည်။ မန်ချူးဟန် ထမင်းစားပွဲကို ၎င်းတို့ ပြင်ဆင်နိုင်သလောဟု မေးသောအခါတွင် ၎င်းတို့က “ယင်းကို ငါမလုပ်နိုင်” ဟု မိမိတို့ဘာသာ တွေးသော်လည်း ဆက်၍မေးသောအခါတွင် “ပြင်ဆင်နိုင်သည်” ဟု ဖြေလိမ့်မည်။ သို့တိုင်အောင် ပြင်ဆင်ခိုင်းသောအခါတွင် ငြင်းပယ်ရန်အတွက် ဆင်ခြေတစ်ခုကို အကြံထုတ်လိမ့်မည်။ ဤသည်မှာ လှည့်ဖြားခြင်း မဟုတ်လော။ ၎င်းတို့သည် အရာရာတိုင်းကို သိဟန်ဆောင်သည်။ အရာရာတိုင်းကို လုပ်ဆောင်နိုင်ဟန်ဆောင်သည်။ မည်သည့်အရာကိုမဆို စွမ်းဆောင်နိုင်စွမ်း ရှိဟန်ဆောင်သည်။ ၎င်းတို့သည် ဦးနှောက်မရှိသူ မဟုတ်လော။ သို့သော် သူတို့သည် ဉာဏ်ထိုင်းသူတစ်ဦး ဖြစ်စေ၊ အစွမ်းအစ အနည်းငယ်၊ စွမ်းရည်အချို့ သို့မဟုတ် ဆုကျေးဇူးအချို့ ရှိသည်ဖြစ်စေ အန္တိခရစ်များအားလုံး၌ တူညီသော အရာတစ်ခုမှာ အဘယ်အရာ ဖြစ်သနည်း။ အရာရာတိုင်းကို နားလည်ဟန်ဆောင်လိုသည့်၊ သမ္မာတရားဖြစ်ဟန်ဆောင်လိုသည့် ၎င်းတို့၏ လိုအင်ဆန္ဒဖြစ်သည်။ ၎င်းတို့သည် သမ္မာတရားဖြစ်သည်ဟု တိုက်ရိုက် အခိုင်အမာ မဆိုသော်လည်း ၎င်းတို့သည် အပြုသဘောဆောင်သောအရာများအားလုံး၏ လက်တွေ့ကျမှု ဖြစ်သည်ဟုလည်းကောင်း၊ အရာရာတိုင်းကို လုပ်ဆောင်နိုင်သည်ဟုလည်းကောင်း ဟန်ဆောင်လိုသည်။ ဤသို့ဆိုလျှင် သွယ်ဝိုက်ညွှန်းဆိုသည်မှာ ၎င်းတို့သည် သမ္မာတရား၏ ပြယုဂ်ဖြစ်သည်ဟူ၍ မဟုတ်လော။ ၎င်းတို့သည် သမ္မာတရား၏ ပြယုဂ်ဖြစ်သည်ဟုလည်းကောင်း၊ ၎င်းတို့ပြောသမျှတိုင်းသည် မှန်ကန်သည်ဟုလည်းကောင်း၊ သမ္မာတရား ဖြစ်သည်ဟုလည်းကောင်း ယုံကြည်ကြသည်။

အထက်မှ အထူးတာဝန် ပေးခံရသော လူအချို့ရှိသည်။ ၎င်းတို့သည် ဤအရာကို သိပြီးနောက် “ဤလုပ်ငန်းဆောင်တာကို အထက်က ငါ့အား ပေးအပ်ခဲ့သည်။ ထို့ကြောင့် ငါ၏ အာဏာသည် ပို၍ ကြီးလာသည်။ ယခုတွင် ငါသည် ငါ၏ ပါရမီများနှင့် အာဏာတို့ကို ပြရန် အခွင့်အရေးရှိလိမ့်မည်။ လက်အောက်တွင်ရှိသူများအား ငါသည် မည်မျှ ရှိန်လောက်သည်ကို မြင်စေရန် ပြုလုပ်မည်” ဟု မိမိတို့ဘာသာ တွေးသည်။ ညီအစ်ကိုမောင်နှမများနှင့် အပြန်အလှန်ဆက်ဆံသောအခါ ၎င်းတို့က ထိုသူတို့ကို အမိန့်ပေးပြီး “သွား၍ ဤအရာကို လုပ်ဆောင်ပါ” ဟု ဆိုသည်။ မည်သို့လုပ်ရမည်ကို မေးသောအခါတွင် ၎င်းတို့က “သင်သည် လုပ်မည်လော၊ သို့မဟုတ် မလုပ်ဘူးလော။ မလုပ်လျှင် သင့်ကို ငါ ဒဏ်ခတ်မည်။ ဤသည်မှာ အထက်မှလာသော အမိန့်တစ်ခု ဖြစ်သည်။ သင်သည် နှောင့်နှေးခြင်းဖြင့် ၎င်းတို့ကို စိတ်ဆိုးအောင် လုပ်နိုင်စွမ်း ရှိသလော။ အထက်က တာဝန်ရှိသည့်သူကို စစ်ဆေးမေးမြန်းသောအခါတွင် ဤတာဝန်ကို မည်သူက ခေါင်းခံနိုင်သနည်း” ဟု ဆိုသည်။ ညီအစ်ကိုမောင်နှမများက “စနစ်တကျမရှိစွာ လုပ်ဆောင်ပြီး သင့်တော်သည်ဟု ကျွန်ုပ်တို့မြင်သည့် မည်သည့်နည်းလမ်းကိုမဆို အသုံးချခြင်းထက် ဤအရာကို အဖြေရှာပြီး ယင်းကို လုပ်ဆောင်ခြင်းအတွက် စည်းမျဉ်းများကိုသာ ရှာလိုခြင်းဖြစ်သည်။ အရာရာတိုင်းကို စည်းမျဉ်းများနှင့်အညီ လုပ်ဆောင်ရမည်။ အမှုကိစ္စက မည်သို့ဖြစ်စေ၊ မည်မျှအဆောတလျင်ဖြစ်သည်ဖြစ်စေ၊ မည်မျှအရေးကြီးသည်ဖြစ်စေ၊ မည်သူက ပေးအပ်သည်ဖြစ်စေ စည်းမျဉ်းများကို လိုက်နာခြင်းသည် ပြောင်းလဲ၍မရသော သမ္မာတရားဖြစ်သည်။ ဤသည်မှာ ကျွန်ုပ်တို့၏ တာဝန်ဖြစ်ပြီး ကျွန်ုပ်တို့သည် တာဝန်သိရမည်။ စည်းမျဉ်းများကို ရှာခြင်းသည် ဘုရားသခင်က ကျွန်ုပ်တို့ကို တောင်းဆိုသောအရာ ဖြစ်သည်။ ကျွန်ုပ်တို့သည် တာဝန်သိသော သဘောထားဖြင့် ရှာဖွေပြီး ရှင်းလင်းပြရန် တောင်းဆိုနေခြင်းဖြစ်သည်။ ဤအရာတွင် မှားယွင်းသည့်အရာမရှိ။ သင်သည် ကျွန်ုပ်တို့အတွက် ဤကိစ္စကို ရှင်းလင်းပေးဖို့ လိုသည်” ဟု တုံ့ပြန်သည်။ သို့တိုင်အောင် ၎င်းတို့က “ဤကိစ္စနှင့်ပတ်သက်ပြီး ပြောစရာ မည်သည့်အရာ ရှိသနည်း။ အထက်က ဆိုသောအရာက မှားနိုင်သလော။ အလျင်အမြန် ပြီးအောင်လုပ်ဆောင်ပါ” ဟု ပြန်ပြောသည်။ ထိုအရာကို ညီအစ်ကိုမောင်နှမများက “အထက်က ဤသို့ပြောသည့်အတွက် ကျွန်ုပ်တို့သည် သေချာပေါက် ချက်ချင်း လုပ်ဆောင်မည်။ သို့သော် မည်သို့လုပ်ဆောင်သင့်သည်ကို ကျွန်ုပ်တို့အား သင် ရှင်းလင်းစွာ ပြောပြနိုင်သလော။ သတ်သတ်မှတ်မှတ် စည်းကမ်းများ၊ သို့မဟုတ် ညွှန်ကြားချက်များရှိပါသလား” ဟု ပြန်ပြောသည်။ ၎င်းတို့က “သင်တို့ သင့်တော်သည်ဟု မြင်သည့်အတိုင်း လုပ်ဆောင်ပါ။ အထက်မှ ညွှန်ကြားချက်များက ထိုမျှ အသေးစိတ်မကျ။ သင်တို့ဘာသာ အဖြေရှာပါ” ဟု ဆိုသည်။ ဤသည်မှာ မည်သို့သောသူမျိုးနည်း။ ဤသို့ လုပ်ဆောင်ခြင်းအတွက် ၎င်းတို့၏ ကြံရွယ်ချက်၊ သို့မဟုတ် အရင်းအမြစ်ကို တစ်ခဏမေ့ထားကြစို့။ ဤအစား ၎င်းတို့၏ စိတ်သဘောထားကို ဦးစွာ ဆန်းစစ်ကြစို့။ ၎င်းတို့၏ ဤလုပ်နည်းကိုင်နည်းသည် ကောင်းသလော။ (မကောင်းပါ။) ၎င်းတို့သည် ဤသို့သော လုပ်နည်းကိုင်နည်းကို အဘယ်သို့ ပြုလုပ်နိုင်ရသနည်း။ ဤသည်မှာ ပုံမှန်လုပ်နည်းကိုင်နည်း ဟုတ်သလော။ (မဟုတ်ပါ။) ပုံမှန်မဟုတ်။ ဤသည်မှာ ၎င်းတို့၏ စိတ်ပိုင်းဆိုင်ရာ အခြေအနေ၊ သို့မဟုတ် ၎င်းတို့၏ စိတ်သဘောထားနှင့် ဆိုင်သော ပြဿနာတစ်ခု ဖြစ်သလော။ (၎င်းတို့၏ စိတ်သဘောထားနှင့် ဆိုင်သော ပြဿနာတစ်ခုဖြစ်သည်။) မှန်သည်။ ၎င်းတို့၏ စိတ်သဘောထားသည် ပြဿနာရှိသည်။ “အခွင့်ကောင်းကို စောင့်ခြင်း” ဆိုသည့် စကားအသုံးအနှုန်းတစ်ခုရှိသည်။ ဤသည်မှာ ယခင်က ၎င်းတို့၏ အာဏာကို တည်ဆောက်ရန် သင့်တော်သည့် အခွင့်အရေးကို မည်သည့်အခါမျှ မရခဲ့သော်လည်း ယခုအခါတွင် ဤသို့သော အခွင့်အလမ်းက ယင်းဘာသာ ပေါ်လာသောအခါတွင် ၎င်းတို့သည် ယင်းကို လက်မလွတ်တမ်း အသုံးချပြီး ပြုမူလုပ်ဆောင်ရန် အကြောင်းပြချက်အဖြစ် အသုံးပြုလိမ့်မည်ကို ဆိုလိုသည်။ ဤသည်မှာ မည်သည့်စိတ်သဘောထားမျိုးဖြစ်သနည်း။ အထက်မှ သင်လက်ခံရရှိသည့် တာဝန်က မည်သို့ဖြစ်စေ သင့်လုပ်ရပ်များ၏ စည်းမျဉ်းများကို ပြောင်းလဲ၍ မရနိုင်ပေ။ အထက်က သင့်အား အလုပ်၊ သို့မဟုတ် လုပ်ငန်းဆောင်တာတစ်ခုကို အပ်နှံသောအခါတွင် ယင်းသည် သင့်အား အပ်နှံသော တာဝန်ပေးစေခိုင်းချက်တစ်ခုမျှသာ ဖြစ်သည်။ ယင်းမှာ သင်လုပ်ဆောင်ရန် တာဝန်လည်း ဖြစ်သည်။ သို့ရာတွင် သင်သည် အထက်မှ တာဝန်ပေးစေခိုင်းချက်တစ်ခုကို လက်ခံရရှိပြီး အလုပ်ကို ယူပြီးနောက်တွင် သင်သည် အာဏာကုန်လွှဲအပ်ခြင်းခံရသည့် သံအမတ်အဖြစ်လည်းကောင်း၊ သမ္မာတရားနှင့်ပတ်သက်၍ ကျွမ်းကျင်သူအဖြစ်လည်းကောင်း အခိုင်အမာ ဆိုနိုင်သလော။ သင်သည် ယခုအခါတွင် အခြားလူများကို အမိန့်ပေးပြီး သင်ဆန္ဒရှိသလို လုပ်ဆောင်ရန် အာဏာရှိသလော။ သင်သည် သင်၏ ကိုယ်ပိုင်နှစ်သက်မှုများအတိုင်း၊ သင်၏ကိုယ်ပိုင်နည်းလမ်းဖြင့် နှစ်သက်သလို လုပ်ဆောင်လျက် သင်၏ ကိုယ်ပိုင်စိတ်ဆန္ဒများနောက်ကို လိုက်ခွင့်ရှိသလော။ အထက်က သင့်အား တစ်စုံတစ်ခုကို လုပ်ဆောင်ရန် တိုက်ရိုက်အပ်နှံခြင်းနှင့် သင်ပုံမှန်လုပ်ဆောင်နေကျအတိုင်း သင်၏ပုံမှန်တာဝန်ကို လုပ်ဆောင်ခြင်းကြားတွင် ကွာခြားချက်တစ်ခုခုရှိသလော။ ကွာခြားချက်မရှိ။ ယင်းတို့နှစ်ခုလုံးသည် သင့်တာဝန်ဖြစ်သည်။ နှစ်ခုလုံးက သင့်တာဝန်ဖြစ်သည့်အတွက် အမှုအရာများကို လုပ်ဆောင်ခြင်းအတွက် စည်းမျဉ်းများက ပြောင်းလဲသွားသလော။ မပြောင်းလဲပေ။ ထို့ကြောင့် သင့်တာဝန်ကို မည်သည့်နေရာမှ လက်ခံရရှိသည်ဖြစ်စေ သင့်တာဝန်၏ အနှစ်သာရနှင့် သဘာဝသည် အတူတူဖြစ်သည်။ ဤသည်မှာ မည်သည့်အရာကို ငါဆိုလိုသနည်း။ ဤသည်မှာ သင်ထမ်းဆောင်နေသည့် တာဝန်က မည်သို့ဖြစ်စေ စည်းမျဉ်းများနှင့်အညီ လုပ်ဆောင်ရမည်ဟု ဆိုလိုသည်။ အထက်က သင့်အား တစ်စုံတစ်ခုကို လုပ်ဆောင်ရန် တိုက်ရိုက်အပ်နှံရုံဖြင့် သင်က သင်ကျေနပ်သည့် မည်သည့်နည်းဖြင့်မဆို လုပ်ဆောင်နိုင်သည်ဟုလည်းကောင်း၊ သင်လုပ်ဆောင်သမျှတိုင်းက မှန်ကန်မည်ဖြစ်ပြီး ခိုင်လုံမည်ဟုလည်းကောင်း မဆိုလိုပေ။ သင့်တွင် အရည်အချင်းအချို့ရှိလျှင်ပင် သမ္မာတရားစည်းမျဉ်းများအား ရှာဖွေသည့်လမ်းကြောင်းမှ သင်ကင်းကွာသွားနိုင်သလော။ သင်သည် ဖောက်ပြန်ပျက်စီးသော လူသားတစ်ဦးဖြစ်ဆဲ ဖြစ်သည်။ ဘုရားဖြစ်မလာပေ။ သင်သည် အထူးအုပ်စုတစ်ခုတွင် မရှိပေ။ သင်သည် သင်ဖြစ်ဆဲဖြစ်သည်။ ပြီးလျှင် သင်သည် အစဉ်သဖြင့် လူသားပင်ဖြစ်လိမ့်မည်။ ကျမ်းစာတွင် ဘုရားသခင်ကိုယ်တော်တိုင် ခေါ်တော်မူသည့် လူများစွာရှိသည်။ မောရှေ၊ နောဧ၊ အာဗြဟံ၊ ယောဘနှင့် အခြားသောလူများစွာတို့ ဖြစ်သည်။ ဘုရားသခင်နှင့် စကားပြောခဲ့သောသူများစွာလည်း ရှိသည်။ သို့ရာတွင် ဤလူထဲမှ မည်သူကမျှ မိမိတို့ကိုယ်ကို အထူးပုဂ္ဂိုလ်တစ်ဦး၊ သို့မဟုတ် အထူးအုပ်စုတစ်ခု၏ အဖွဲ့ဝင်တစ်ဦးဟု မယုံကြည်ခဲ့ပေ။ ဤလူများထဲတွင် အချို့က မီးတောက်များထဲတွင် ဘုရားသခင် ပေါ်လာသည်ကို ကိုယ်တိုင်မြင်ခဲ့သည်။ အခြားလူများမှာ ဘုရားသခင်၏ မိန့်မြွက်ချက်ကို ၎င်းတို့၏ နားနှင့်ဆက်ဆက် ကြားခဲ့သည်။ တမန်များက ဘုရားသခင်၏ စကားများအား သယ်ဆောင်လာသည်ကို အချို့က ကြားရသည်။ တစ်ချိန်တည်းတွင်ပင် အခြားလူများကမူ ဘုရားသခင်၏ စမ်းသပ်မှုများကို ကိုယ်တိုင်ခံခဲ့ရသည်။ ၎င်းတို့ထဲတွင် သာမန်လူများနှင့် ကွဲပြားသည်ဟု ဘုရားသခင် မြင်သည့်သူ တစ်ဦးတလေရှိသလော။ (မရှိပါ။) မရှိပေ။ ဘုရားသခင်က ဤသို့ မမြင်ပေ။ သို့သော် သင်သည် ထိုသို့နားလည်ပြီး သင့်ကိုယ်သင် အထူးပုဂ္ဂိုလ်တစ်ဦးအဖြစ် အစဉ်ရှုမြင်လျှင် သင်၌ မည်သည့်စိတ်သဘောထားမျိုး ရှိသနည်း။ (အန္တိခရစ်၏ စိတ်သဘောထား ရှိပါသည်။) ယင်းသည် အမှန်ပင် အန္တိခရစ်၏ စိတ်သဘောထားဖြစ်သည်။ ကြောက်မက်ဖွယ်ရာပင် ဖြစ်သည်။ ဘုရားသခင်က သင့်ခေါင်းပေါ်သို့ သူ့လက်ကိုတင်ပြီး ဘုရား၏ တန်ခိုးဖြင့် ထောက်ပံ့ပေးသည့် ထူးဆန်းသောတန်ခိုးများပြုရန်၊ သို့မဟုတ် အချို့သော လုပ်ငန်းဆောင်တာများကို ပြီးမြောက်ရန် အစွမ်းကို သင့်အား ပေးအပ်လျှင်ပင် သင်သည် အစဉ်သဖြင့် လူသားအဖြစ် ဆက်လက်ရှိနေလိမ့်မည်။ သင်သည် သမ္မာတရား၏ ပြယုဂ်ဖြစ်မလာနိုင်ပေ။ ဤသည်မှာ မည်သည့်အရာကို ဆိုလိုသနည်း။ ဤသည်မှာ သင်သည် သမ္မာတရားကို ဆန့်ကျင်ပြီး သင်ကျေနပ်သလို လုပ်ဆောင်ရန်အတွက် ဘုရားသခင်၏ အမည်နာမကို မည်သည့်အခါမျှ အသုံးပြုခွင့် ရမည်မဟုတ်ဟု ဆိုလိုသည်။ ယင်းသည် ကောင်းကင်တမန်မင်း၏ အပြုအမူဖြစ်သည်။ တစ်ခါတစ်ရံတွင် ဘုရားသခင်သည် အချို့သောလူတို့ကို အထူးအမှုအရာများ လုပ်ဆောင်ရန်အတွက်ဖြစ်စေ၊ အထူးအလုပ်ကို ထမ်းဆောင်ရန်အတွက်ဖြစ်စေ၊ အထူးဖြစ်ရပ်များ သို့မဟုတ် လုပ်ငန်းဆောင်တာများကို လွှဲအပ်ရန်အတွက်ဖြစ်စေ တာဝန်ပေးဖို့ အထူးနည်းစနစ်များ သို့မဟုတ် အထူးလမ်းကြောင်းများကို အသုံးပြုသည်။ ဤသည်မှာ အဘယ်ကြောင့်ဆိုသော် ဤလူတို့သည် ဤသို့သောအလုပ်ကို တာဝန်ယူလုပ်ဆောင်နိုင်စွမ်း ရှိသည်ဟုလည်းကောင်း၊ ဘုရားသခင်က ၎င်းတို့အား အပ်နှံသည့်အလုပ်ကို ပြီးမြောက်နိုင်သည်ဟုလည်းကောင်း၊ ၎င်းတို့သည် ဘုရားသခင်၏ ယုံကြည်မှုနှင့် ထိုက်တန်သည်ဟုလည်းကောင်း ဘုရားသခင်က ယုံကြည်သောကြောင့် ဖြစ်ပြီး ထိုမျှသာ ဖြစ်လေသည်။ ၎င်းတို့သည် ဘုရားသခင်က တာဝန်ပေးစေခိုင်းခြင်းကို ကိုယ်တိုင်ကိုယ်ကျ ခံရပြီးလျှင်ပင်၊ ဘုရားသခင်၏ နှုတ်မှ မိန့်မြွက်ချက်များကို ကြားပြီးဖြစ်လျှင် သို့မဟုတ် ဘုရားသခင်နှင့် စကားပြောပြီးဖြစ်လျှင်ပင် သာမန်လူတစ်ဦးနှင့် မည်သို့မျှ ကွဲပြားမည်မဟုတ်ပေ။ သာမန်ဖန်ဆင်းခံတစ်ဦးမှ တစ်မူထူးခြားသော၊ သို့မဟုတ် ပို၍မြင့်သော ဖန်ဆင်းခံတစ်ဦးအဖြစ်သို့ မြင့်တက်သွားမည်လည်း မဟုတ်ပေ။ ယင်းသည် မည်သည့်အခါမျှ ဖြစ်ပျက်မည် မဟုတ်။ ထို့ကြောင့် လူသားမျိုးနွယ်၏ အလယ်တွင် ဘုရားအိမ်တော်တွင် ပင်ကိုစွမ်းရည်များ၊ ပင်ကိုလက္ခဏာ၊ အဆင့်အတန်း၊ အတွေ့အကြုံ၊ သို့မဟုတ် သင်ခန်းစာများကဲ့သို့သော ထူးခြားသည့် အချို့သောအရာများရှိနိုင်ပါစေ ယင်းတို့သည် သမ္မာတရား၏ ပြယုဂ်အဖြစ် မပြောင်းလဲနိုင်ပေ။ တစ်စုံတစ်ဦးသည် ဤကဲ့သို့သောသူအဖြစ် အလွန်အမင်း မဆင်မခြင် ဟန်ဆောင်ပါက ထိုသူသည် အန္တိခရစ်တစ်ဦး ဧကန်အမှန် ဖြစ်၏။ လူအချို့မှာ ဤသို့သော စိတ်သဘောထားကို ရံဖန်ရံခါ ထုတ်ဖော်သော်လည်း သမ္မာတရားကို ၎င်းတို့ လက်ခံနိုင်ဆဲဖြစ်ပြီး နောင်တရနိုင်ဆဲ ဖြစ်သည်။ ဤသို့သောလူတို့သည် အန္တိခရစ်တစ်ဦး၏ စိတ်သဘောထားရှိပြီး အန္တိခရစ်တစ်ဦး၏ လမ်းကြောင်းကို လျှောက်သည်။ ၎င်းတို့သည် ကယ်တင်ခံရဖို့ မျှော်လင့်ချက်ရှိသေးသည်။ သို့ရာတွင် တစ်စုံတစ်ယောက်သည် သမ္မာတရား၏ ပြယုဂ်အဖြစ် အပြောင်းအလဲမရှိ ဟန်ဆောင်လျှင်၊ သူသည် မှန်ကန်သည်ဟု ဆက်လက်၍ ယုံကြည်လျှင်၊ နောင်တရရန် ငြင်းဆန်လျှင် သူသည် အန္တိခရစ်စစ်စစ်တစ်ဦး ဖြစ်သည်။ အန္တိခရစ်ဖြစ်သူ မည်သူမဆိုသည် သမ္မာတရားတစ်စက်ကိုမျှ လက်ခံမည်မဟုတ်။ ၎င်းတို့သည် ထုတ်ဖော်ခံရပြီး ဖယ်ရှားရှင်းလင်းခံရလျှင်ပင် မိမိတို့ကိုယ်ကို မသိနိုင်သေးပေ။ အမှန်တကယ် နောင်တလည်း မရနိုင်ပေ။ အချို့သော ခေါင်းဆောင်များနှင့် အမှုဆောင်များတွင် အန္တိခရစ်၏ စိတ်သဘောထားသာရှိသည်။ ၎င်းတို့ ပြုမူလုပ်ဆောင်သည့် စည်းမျဉ်းများနှင့် ၎င်းတို့ ရွေးချယ်သည့် လမ်းကြောင်းများမှာ အန္တိခရစ်၏ စည်းမျဉ်းများ၊ လမ်းကြောင်းများနှင့် အတူတူဖြစ်သည်။ ၎င်းတို့သည်လည်း ဆင်ခြင်တုံတရားကင်းမဲ့ပြီး သမ္မာတရားကို နားမလည်ပေ။ ၎င်းတို့လုပ်ရပ်များ၏ သဘာဝနှင့် အကျိုးဆက်များကို သတိမမူမိဘဲ မဆင်မခြင် ပြုမူလုပ်ဆောင်သည်။ သို့ရာတွင် ၎င်းတို့ကို ကွဲပြားစေသည်မှာ ၎င်းတို့ထဲမှ အချို့သည် ငါပြောသည့်အရာအချို့ကို လက်ခံနိုင်ဆဲ ဖြစ်သောကြောင့်တည်း။ ငါ၏ စကားများက ၎င်းတို့ကို တိုက်တွန်းနှိုးဆော်ပေးနိုင်ဆဲဖြစ်ပြီး ၎င်းတို့အတွက် သတိပေးချက်အဖြစ် အသုံးဝင်နိုင်ဆဲ ဖြစ်သည်။ ၎င်းတို့တွင် အန္တိခရစ်၏ စိတ်သဘောထားရှိသော်လည်း သမ္မာတရားအချို့ကို လက်ခံနိုင်ဆဲ ဖြစ်သည်။ ပြုပြင်ခြင်းအချို့ကို ၎င်းတို့ လက်ခံနိုင်သည်။ ၎င်းတို့သည် အမှန်ပင် နောင်တကြီးစွာရနိုင်ပြီး အတိုင်းအတာတစ်ခုအထိ နောင်တရနိုင်သည်။ ဤအရာက ၎င်းတို့ကို အန္တိခရစ်များနှင့် ကွဲပြားစေသည်။ ဤလူတို့သည် အန္တိခရစ်၏ စိတ်သဘောထားသာ ရှိသော လူတို့ ဖြစ်လေသည်။ အန္တိခရစ်၏ သဘာဝအနှစ်သာရရှိခြင်းနှင့် အန္တိခရစ်၏ စိတ်သဘောထားရှိခြင်းကြားတွင် တူညီမှုတစ်ခုရှိသည်။ ၎င်းတို့သည် အခြေခံအားဖြင့် တူညီသည်။ အန္တိခရစ်တစ်ဦးနှင့် အန္တိခရစ်တစ်ဦး၏ စိတ်သဘောထားရှိသူတစ်ဦးကြား တူညီသောလက္ခဏာမှာ ၎င်းတို့နှစ်ဦးလုံးတွင် အန္တိခရစ်၏ စိတ်သဘောထားရှိခြင်း ဖြစ်သည်။ သို့ရာတွင် ဤလူတို့ထဲမှ အချို့က သမ္မာတရားကို လက်ခံနိုင်ပြီး စစ်မှန်သော နောင်တကို ပြနိုင်သည်။ ဤသို့သောသူတစ်ဦးသည် အန္တိခရစ်မဟုတ်ဘဲ၊ အန္တိခရစ်၏ စိတ်သဘောထားရှိသူဖြစ်သည်။ ဤသည်မှာ အန္တိခရစ်နှင့် အန္တိခရစ်စိတ်သဘောထားရှိသူကြား ကွာခြားချက်ဖြစ်သည်။ သမ္မာတရား အနည်းငယ်မျှကိုပင် လက်မခံနိုင်သကဲ့သို့ စစ်မှန်သောနောင်တရခြင်း ကင်းမဲ့သူ မည်သူမဆိုသည် အန္တိခရစ် စစ်စစ်ဖြစ်သည်။ သမ္မာတရားကို လက်ခံနိုင်ပြီး စစ်မှန်သောနောင်တရှိသူ မည်သူမဆိုသည် အန္တိခရစ် စိတ်သဘောထားရှိသူဖြစ်ပြီး ကယ်တင်ခံရနိုင်သည်။ ဤလူနှစ်မျိုးနှစ်စားကို သင်ရှင်းလင်းစွာ ပိုင်းခြားသိမြင်နိုင်သင့်ပြီး မစဉ်းမစား စရိုက်လက္ခဏာ သရုပ်ဖော်ခြင်းများ မပြုလုပ်သင့်ပေ။ သင်တို့သည် မည်သည့်အမျိုးအစားနည်း။ လူအချို့က “ကျွန်ုပ်သည် အန္တိခရစ်တစ်ဦးနှင့် တူညီသည်ဟု အဘယ်ကြောင့်ခံစားရသနည်း။ ကွာခြားမှုတစ်ခုတလေ ရှိသည့်ပုံစံမရှိ” ဟု ဆိုကောင်းဆိုနိုင်သည်။ ဤခံစားချက်သည် တိကျမှန်ကန်သည်။ သိသာသော ကွာခြားမှုမရှိ။ သင်သည် သမ္မာတရားကို လက်ခံနိုင်ပြီး စစ်မှန်သောနောင်တကို ပြနိုင်လျှင် ယင်းမှာ တစ်ခုတည်းသော ကွာခြားမှုဖြစ်သည်။ ယင်းသည် လူ့သဘာဝနှင့်ပတ်သက်၍လည်း ကွာခြားမှုတစ်ခု ဖြစ်သည်။ ဆိုလိုသည်မှာ အန္တိခရစ်တစ်ဦးသည် ဆိုးယုတ်သူတစ်ဦး ဖြစ်သည်။ အခြားတစ်ဖက်တွင်မူ အန္တိခရစ် စိတ်သဘောထားရှိသူသည် ဆိုးယုတ်သူမဟုတ်။ သူ့တွင် ဖောက်ပြန်ပျက်စီးသော စိတ်သဘောထားတစ်ခုရှိခြင်းသာ ဖြစ်သည်။ ယင်းသည် တစ်ခုတည်းသော ကွာခြားမှုဖြစ်သည်။ ၎င်းတို့၏ ဖောက်ပြန်ပျက်စီးသော စိတ်သဘောထားများတွင် ကွာခြားမှုမရှိ။ ဤအပိုင်းတွင် ၎င်းတို့အားလုံးက တူညီသည်။ ဤသည်မှာ ၎င်းတို့အားလုံးတွင် ထပ်တူထပ်မျှရှိသည့် တူညီမှုဖြစ်သည်။ ဘုရားနှုတ်ကပတ်တော်က ဖော်ထုတ်သော ဖောက်ပြန်ပျက်စီးသော လူ့သဘာဝ၏ အမျိုးမျိုးသော အခြေအနေများသည် အပြည့်အဝ တိကျမှန်ကန်ပြီး လက်တွေ့အရှိတရားနှင့် စိုးစဉ်းမျှ မသွေဖည်ပေ။ ဘုရားသခင်ရွေးချယ်သော လူတို့က ဘုရားနှုတ်ကပတ်တော်များကို ဖတ်သောအခါ ၎င်းတို့အားလုံးက ထပ်တူထပ်မျှ ခံစားရသည်။ ၎င်းတို့အားလုံးက တူညီသောနားလည်မှုရှိကြသည်။ ၎င်းတို့၏ အတွေ့အကြုံ အတိမ်အနက်တွင်သာ ကွဲပြားကြသည်။ ၎င်းတို့အားလုံးက ၎င်းတို့၏ ကိုယ်ပိုင်မာနထောင်လွှားမှုနှင့် ဆင်ခြင်တုံတရားကင်းမဲ့မှုကို အသိအမှတ်ပြုကြသည်။ ၎င်းတို့တွင် ဖောက်ပြန်ပျက်စီးသော စိတ်သဘောထား အလွန်ပင် များစွာ ရှိသည်ကိုလည်းကောင်း၊ လူသားမျိုးနွယ်အပေါ် စာတန်၏ ဖျက်ဆီးမှုသည် အလွန်ပင် နက်ရှိုင်းသည်ကိုလည်းကောင်း၊ ဘုရားသခင်အတွက် လူသားမျိုးနွယ်ကို ကယ်တင်ဖို့ မလွယ်ကူသည်ကိုလည်းကောင်း ၎င်းတို့အားလုံး သဘောပေါက်နိုင်ကြသည်။ များစွာ ပြောဆိုပြီးဖြစ်သော်လည်း ထပ်၍ပြောစရာများရှိသေးသည်။ လူသားမျိုးနွယ်သည် ညံ့ဖျင်းပြီး သနားစဖွယ်ဖြစ်သည်၊ မမြင်မကန်းဖြစ်ပြီး မသိနားမလည်ကြသည်ကို ၎င်းတို့အားလုံး အသိအမှတ်ပြုကြသည်။ လူသားမျိုးနွယ်ကို အလွန်နက်ရှိုင်းစွာ ဖျက်ဆီးခဲ့သည်မှာ စာတန်ဖြစ်သည်ကိုလည်းကောင်း၊ လူသားမျိုးနွယ်၏ ဖောက်ပြန်ပျက်စီးခြင်းနှင့် ကောက်ကျစ်ဆိုးယုတ်မှု၏ အရင်းအမြစ်သည် လူသားမျိုးနွယ်အပေါ် စာတန်၏ ဖျက်ဆီးမှုနှင့် ထိန်းချုပ်မှုတွင် တည်ရှိသည်ကိုလည်းကောင်း ၎င်းတို့အားလုံး သတိပြုမိကြသည်။ စာတန်၏ ဖျက်ဆီးခြင်းကို ခံရပြီးနောက်တွင် လူသားမျိုးနွယ်သည် စာတန်၏ အဆိပ်ဖြင့် စွန်းထင်းခဲ့သည်။ ဤသို့ဖြင့် စာတန်၏ စိတ်သဘောထားဖြစ်ပေါ်လာပြီး ပုံမှန်လူသားများ၏ စဉ်းစားချင့်ချိန်နိုင်မှု၊ အသိစိတ်နှင့် ဆင်ခြင်တုံတရားကို ဆုံးရှုံးကြရသည်။ လူတို့သည် အမှန်နှင့် အမှားကို ခွဲခြားသိမြင်နိုင်စွမ်း ကင်းမဲ့သည်။ ဘုရားသခင်က လူသားမျိုးနွယ်အတွက် ဥပဒေများ မသတ်မှတ်ပေးခဲ့လျှင် လူတစ်ယောက်ကို ရိုက်ခြင်း၊ သို့မဟုတ် သတ်ခြင်းသည်၊ သို့မဟုတ် ခိုးခြင်း၊ လူတကာနှင့် လိင်ဆက်ဆံမှုများရှိခြင်းသည် မှန်သလော သို့မဟုတ် မှားသလောဆိုသည်ကို လူတို့ သိမည်မဟုတ်ပေ။ ၎င်းတို့၏ လုပ်ရပ်များသည် အကျိုးသင့်အကြောင်းသင့် ဖြစ်ပြီး ဤပုံစံဖြင့် လုပ်ဆောင်သင့်သည်ဟု ယုံကြည်ကြသည်။ သို့ရာတွင် ဘုရားသခင်က ဥပဒေများနှင့် ပညတ်တော်များကို ကြေညာပြီးနောက်တွင် ဤအရာများကို လုပ်ဆောင်ခြင်းသည် အပြစ်တစ်ခု ဖြစ်သည်ဆိုသည်ကို လူတို့ သတိထားမိလာကြသည်။ ၎င်းတို့၏ ဆင်ခြင်တုံတရားသည် အနည်းငယ်ပို၍ ပုံမှန်ဖြစ်လာသည်။ ဤသည်မှာ အပေါ်ယံအဆန်ဆုံး ဆင်ခြင်တုံတရားအဆင့်ဖြစ်သည်မှာ အမှန်ပင်ဖြစ်သည်။ ယင်းသည် သမ္မာတရားကို ၎င်းတို့နားလည်သည်နှင့် အလိုအလျောက်ပို၍ လေးနက်လာလိမ့်မည်။ ယခုတွင် လူတို့သည် သမ္မာတရားအမျိုးမျိုးကို ပို၍ နားလည်လာနိုင်လျှင်၊ မိမိတို့ကိုယ်ကို သိနိုင်လျှင်၊ မိမိတို့၏ သင့်လျော်သောနေရာကို ရှာပြီး မိမိတို့၏ ကိုယ်ပိုင်အစွမ်းအစ၊ သိမြင်နားလည်မှု၊ သမ္မာတရားကို သဘောပေါက်နားလည်နိုင်စွမ်းတို့၏ အတိုင်းအတာကို တိကျမှန်ကန်စွာ အကဲဖြတ်နိုင်လျှင်၊ ပြီးလျှင် ဖောက်ပြန်ပျက်စီးသောလူသားများက ဘုရားသခင်အပေါ် ထားရှိသည့် အမျိုးမျိုးသော သဘောထားများထဲမှ မည်သည့်သဘောထားက အပြုသဘောဆောင်ပြီး မည်သည့်သဘောထားက အပြုသဘောမဆောင်သည်၊ မည်သည့်သဘောထားများက အယူအဆများနှင့် စိတ်ကူးများဖြစ်သည်၊ မည်သည့်သဘောထားက သမ္မာတရားနှင့် ကိုက်ညီသည်ဆိုသကဲ့သို့သောအရာများကို အဖြေရှာရန်အတွက် သမ္မာတရားကို စံနှုန်းအဖြစ် အသုံးပြုပြီး ဘုရားနှုတ်ကပတ်တော်များကို အမှီပြုနိုင်လျှင် ၎င်းတို့၏ ဆင်ခြင်တုံတရားသည် ပို၍ပင် ပုံမှန်ဖြစ်လိမ့်မည်။ ထို့ကြောင့် သမ္မာတရားသည်သာ လူတို့အား အသက်တာသစ်တစ်ခုကို ပေးနိုင်သည်။ သို့ရာတွင် သင်က သင့်ကိုယ်သင် အသိပညာဖြင့် ပြင်ဆင်ထားလျှင်၊ အချို့သော ကျင့်သုံးမှုများကို အလေးပေးပြီး အစဉ်ကြွားဝါလျှင်၊ အစဉ် သင့်ကိုယ်သင် ပြသလျှင်၊ ထို မထင်ပေါ်မှုအနည်းငယ်၊ အရေးမပါသော သိမြင်မှု သို့မဟုတ် ဗဟုသုတကို အစဉ် ကြွားလုံးထုတ်ပြီး သမ္မာတရားကို မလိုက်စားလျှင် ဤအသက်တာသစ်ကို သင် ရရှိနိုင်မည်လော။ မရရှိနိုင်ပေ။ ယင်းမှာ စိတ်ကူးယဉ်သက်သက်သာ ဖြစ်လိမ့်မည်။ သင်က ယင်းကို မရရှိမည်သာမက ကယ်တင်ခြင်းအတွက် အခွင့်အရေးကို ဆုံးရှုံးလိမ့်မည်။ ယင်းသည် အလွန်အန္တရာယ်ရှိသည်။

သင်တို့တစ်ဦးချင်းစီသည် သမ္မာတရားနှင့်ပတ်သက်သော တရားဒေသနာများစွာကို နားထောင်ပြီးဖြစ်ကာ ယခုတွင် အမျိုးမျိုးသော လူအမျိုးအစားများအပေါ် အနည်းနှင့်အများ ပိုင်းခြားသိမြင်မှု ရှိကြသည်။ ဆိုးယုတ်သောလူများနှင့် မကောင်းသောလူများကို သင်တို့ ပိုင်းခြားသိမြင်နိုင်သော်လည်း အယောင်ဆောင်ခေါင်းဆောင်များနှင့် အန္တိခရစ်များကို ပိုင်းခြားသိမြင်နိုင်ခြင်း မရှိသေးပေ။ ယခုတွင် ဘုရားအိမ်တော်သည် သမ္မာတရား အနည်းငယ်မျှကိုပင် လက်မခံသော၊ မဆင်မခြင်လုပ်ဆောင်ပြီး ဘုရားအိမ်တော်၏ အလုပ်ကို နှောင့်ယှက်ကာ အဖျက်အမှောင့်ပြုလုပ်ဆဲ ဖြစ်သောသူအားလုံးကို အသင်းတော်မှ တဖြည်းဖြည်းချင်း ဖယ်ရှားနေသည်။ ဘုရားသခင်၏ အမှုတော်သည် ဤအဆင့်သို့ ရောက်ရှိပြီးဖြစ်ကာ ဘုရားသခင် ရွေးချယ်ထားသောလူတို့သည် စတင်၍ နှိုးထလာနေသည်ကို ဤအရာက ပြလေသည်။ ယခင်က လူအချို့နှင့် ငါထိတွေ့ဆက်ဆံသောအခါတွင် ၎င်းတို့ထံမှ “အနံ့အသက်”တစ်မျိုး ထွက်နေသည်ကို ငါ အစဉ် သတိပြုမိသည်။ မည်သည့်အနံ့အသက်မျိုးနည်း။ ယင်းမှာ ၎င်းတို့ထံ မချဉ်းကပ်မီတွင်ပင် မိမိတို့၏ အမွှေးများကိုထောင်ကာ အူသော သားရဲတိရစ္ဆာန်များနှင့် ကြမ်းကြုတ်ရက်စက်သော တိရစ္ဆာန်များ၏ အနံ့အသက်ကဲ့သို့ ဖြစ်သည်။ လူသားများသည်လည်း တိရစ္ဆာန်များနှင့် ဆင်တူသည့် အပြုအမူအချို့ကို ပြသသည်။ ထိုအပြုအမူများသည် မည်သို့ဖြစ်ပေါ်လာသနည်း။ ယင်းတို့သည် လူတို့ပိုင်ဆိုင်သည့် ဖောက်ပြန်ပျက်စီးသော စာတန်ဆန်သည့် စိတ်သဘောထားများမှ လာသည်။ “အနံ့အသက်” ဆိုသည်မှာ မည်သည့်အရာကို ငါဆိုလိုသနည်း။ ၎င်းတို့၏ မျက်လုံးကို ကြည့်သောအခါတွင် ရိုးသားစစ်မှန်မှုကို သင်မမြင်ရဟု ငါဆိုလိုသည်။ ဤအစား ဗလာဖြစ်သော၊ ဟိုဟိုသည်သည်ကြည့်သော ငေးမောမှုကိုသာ သင်တွေ့ရသည်။ ၎င်းတို့သည် သင့်ကို ခန့်မှန်း၍မရနိုင်ဟု ခံစားရသောကြောင့် ၎င်းတို့၏ မျက်လုံးများက သင့်ကို ကြည့်သောအခါတွင် ဟိုကြည့်သည်ကြည့် ဖြစ်နေသည်။ ၎င်းတို့၏ စိတ်အတွင်းတွင် ပွင့်လင်းမှုတစ်စက်မျှ မရှိသောကြောင့် ၎င်းတို့ပြောဆိုသည့် စကားများတွင်လည်း မည်သည့်ပွင့်လင်းမှုကိုမျှ သင်ရှာဖွေတွေ့ရှိခြင်း မရှိနိုင်ပေ။ ၎င်းတို့သည် ပွင့်လင်းမှုမရှိဟု ငါဆိုသောအခါတွင် မည်သည့်အရာကို ငါဆိုလိုသနည်း။ ၎င်းတို့သည် မည်သူနှင့် အပြန်အလှန် ဆက်ဆံသည်ဖြစ်စေ ၎င်းတို့၏ စိတ်အတွင်းထဲတွင် ခုခံကာကွယ်သော အတားအဆီးတစ်ခုရှိသည် ဟူ၍ဖြစ်သည်။ ၎င်းတို့မျက်လုံးများ၏ အကြည့်တွင်၊ ၎င်းတို့၏ လေသံတွင်၊ ၎င်းတို့၏ စကားပြောပုံတွင် ဤခုခံကာကွယ်သော အတားအဆီးတစ်ခုကို သင် သိမြင်နိုင်သည်။ ယင်းသည် ၎င်းတို့တွင်ရှိသော အနံ့အသက်မျိုး ဖြစ်သည်။ ယင်းက ၎င်းတို့သည် တရားဒေသနာများစွာကို ကြားပြီးဖြစ်သော်လည်း သမ္မာတရားကို နားမလည်သေးသကဲ့သို့ ကယ်တင်ခြင်းလမ်းကြောင်းပေါ်သို့လည်း တက်ရောက်ရခြင်းမရှိဟူသည့် ခံစားချက်ကို ရရှိစေသည်။ သမ္မာတရားအကြောင်းကို ၎င်းတို့နှင့် သင်မည်သို့ မိတ်သဟာယ ဖွဲ့သည်ဖြစ်စေ၊ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားကို သင်မည်သို့ ဖော်ထုတ်သည်ဖြစ်စေ၊ သင်က ၎င်းတို့ကို မည်မျှရိုးသားစစ်မှန်စွာ ဆက်ဆံသည်၊ ပံ့ပိုးသည်၊ ထိန်းကျောင်းသည်၊ သို့မဟုတ် ကူညီသည်ဖြစ်စေ ၎င်းတို့ထံမှ ရိုးသားစစ်မှန်သော သဘောထားကို သင်ရရှိမည်မဟုတ်။ ဤသို့ဆိုလျှင် ၎င်းတို့အတွင်း၌ မည်သည့်အရာ တည်ရှိသနည်း။ သတိထားရှောင်ခြင်း၊ သံသယဟူသည့် ဤအရာတို့က အတွေ့ရအများဆုံး ဖြစ်သည်။ ထို့အပြင် မိမိကိုယ်ကို ကာကွယ်ခြင်းတစ်မျိုးနှင့် အထင်ကြီးလေးစားမှု အစဉ်သဖြင့် ခံယူလိုသည့် လိုအင်ဆန္ဒတစ်ခုလည်း ရှိလေသည်။ ထို့ကြောင့် ၎င်းတို့၏ စကားများ၊ ၎င်းတို့မျက်လုံးများ၏ အကြည့်၊ ၎င်းတို့၏ မျက်နှာအမူအရာများတို့အားလုံးသည် အလွန်ပင် သဘာဝမကျသည့် တစ်စုံတစ်ခုကို ထုတ်ဖော်သည်။ ဆိုလိုသည်မှာ ၎င်းတို့၏ မျက်လုံးနှင့် အမူအရာတို့မှ သင်တွေ့ရှိသောအရာသည် ၎င်းတို့ စိတ်အတွင်းထဲတွင် တွေးနေသည့်အရာနှင့် ကွာခြားသည်။ အတိုချုပ်အားဖြင့် လူတစ်ဦးသည် ကြောက်တတ်သည်ဖြစ်စေ၊ သတိထားသည်ဖြစ်စေ၊ သူ့အတွင်းတွင် အခက်အခဲများရှိသည်ဖြစ်စေ သူ၏ ပွင့်လင်းမှုကို သင်မမြင်နိုင်လျှင် ယင်းမှာ ပြဿနာရှိမည်မဟုတ်လော။ (ဟုတ်ပါသည်။) အမှန်ပင် ယင်းသည် ပြဿနာတစ်ခုဖြစ်သည်။ ဤသို့ဆိုလျှင် ငါတို့သည် မည်သို့ခွဲခြားသိမြင်နိုင်သနည်း။ ၎င်းတို့၏ အပြုအမူမှ သို့မဟုတ် ၎င်းတို့ စကားပြောသည့်ပုံစံမှ သိနိုင်သည်။ ၎င်းတို့စိတ်တွင် ရှိသည့်အရာကို ၎င်းတို့ မပြောပေ။ ထိုထက် ၎င်းတို့က သင့်လျော်သည်ဟုထင်သော စကားများကို ရွေးချယ်ပြီး ၎င်းတို့ စဉ်းစားသုံးသပ်ပြီး ဖြစ်သည့်အရာများအကြောင်းကို သင်နှင့် မိတ်သဟာယဖွဲ့သည်။ ဤသည်မှာ ဘာသာတရားမရှိသူများ၏ မိမိကိုယ်ကို ခုခံကာကွယ်သည့် နည်းဗျူဟာဖြစ်သည်။ ၎င်းတို့အပေါ်သို့ တစ်စုံတစ်ခု ကျရောက်သည့်အခါတိုင်းတွင် ၎င်းတို့သည် ရှေးဦးစွာ ဖြူကောင်ကဲ့သို့ အဆူးများထောင်ကာ မိမိတို့ကိုယ်ကို ကာကွယ်သည်။ ၎င်းတို့၏ အခြေအနေမှန်၊ ၎င်းတို့၏ အရည်အချင်းများနှင့် ပင်ကိုစွမ်းရည်များ၊ ၎င်းတို့ ပြုလုပ်ခဲ့သော အမှားများ၊ ၎င်းတို့၏ စိတ်ရှုပ်ထွေးမှု၊ ပြီးလျှင် ၎င်းတို့၏ လှည့်ဖြားမှုနှင့် ကြောင်သူတော်ဆန်မှုတို့ပင်ဖြစ်သည့် အရာအားလုံးကို ၎င်းတို့၏ အဆူးများထဲတွင် ဖုံးအုပ်ထားသည်။ ပြင်ပကမ္ဘာလောကက မမြင်အောင်ထားထားပြီး ငါပင် မမြင်အောင် ထားထားသည်။ ၎င်းတို့သည် မိမိတို့ကိုယ်ကို ဖုံးကွယ်ပြီး ဟန်လုပ်ရန်၊ ပြီးလျှင် မိမိတို့ကိုယ်ကိုလည်း ကာကွယ်ရန်အတွက် ကြီးစွာ အားထုတ်ကြသည်။ ဤအရာများသည် မည်သည့်နေရာမှ လာသနည်း။ လူသားမျိုးနွယ်သည် စာတန်၏ ဖျက်ဆီးခြင်းကို ခံရပြီးနောက်တွင် ဤအရာများကို ရရှိကြသည်။ အစပိုင်းတွင် ဘုရားသခင်က အာဒံနှင့် ဧဝကို ဖန်ဆင်းပြီးနောက် သူသည် ၎င်းတို့အား ဧဒင်ဥယျာဉ်တွင် နေထိုင်ရန် ခေါ်ဆောင်ခဲ့သည်။ သူသည် ၎င်းတို့အား မည်သည့်အပင်များမှ မည်သည့်အသီးကို စားနိုင်သည်၊ မည်သည့်အသီးကို စား၍မရဟု ပြောခဲ့သည်။ ၎င်းတို့သည် ဘုရားရှေ့တွင် ဝတ်လစ်စလစ်ဖြစ်လျက် အရှက်ကင်းမဲ့ကြသည်။ ဤအရာကို ၎င်းတို့ မည်သို့ထင်မြင်သနည်း။ ၎င်းတို့က ဤသည်မှာ ဘုရားသခင်က ၎င်းတို့ကို ဖန်ဆင်းခဲ့သည့်ပုံစံဖြစ်သည်ဟုလည်းကောင်း၊ ၎င်းတို့တွင် ဘုရားသခင်က ၎င်းတို့အား ပေးခဲ့သည်အရာမှန်သမျှ ရှိသည်ဟုလည်းကောင်း၊ ဘုရားသခင်ထံမှ ပုန်းကွယ်ဖို့မလိုအပ်ဟုလည်းကောင်း တွေးထင်ကြသည်။ ၎င်းတို့သည် ယင်းကိုလုပ်ဆောင်ရန် မည်သည့်အခါမျှ မတွေးခဲ့ပေ။ ထို့ကြောင့် ဘုရားသခင်ရှေ့တွင် ၎င်းတို့ မည်သည့်ပုံပေါ်သည်ဖြစ်စေ ၎င်းတို့သည် အစဉ်သဖြင့် ပွင့်ပွင့်လင်းလင်းရှိကြသည်။ ၎င်းတို့မျက်လုံးတွင် ရိုးသားစစ်မှန်မှုကို သင်မြင်နိုင်သည်။ ၎င်းတို့၏ စိတ်နှလုံးအတွင်းထဲတွင် ဘုရားသခင်ကို ဆန့်ကျင်သည့် ခုခံမှု၊ သို့မဟုတ် ကာကွယ်သည့်တံတိုင်းများမရှိပေ။ ၎င်းတို့သည် စိတ်နှလုံးအတွင်းထဲတွင် ဘုရားသခင်က ၎င်းတို့အတွက် အန္တရာယ်မရှိဆိုသည်ကို၊ ၎င်းတို့သည် အပြည့်အဝ ဘေးကင်းသည်ဆိုသည်ကို သိသောကြောင့် ဘုရားရှေ့တွင် မိမိတို့ကိုယ်ကို ကာကွယ်ဖို့မလိုပေ။ ဘုရားသခင်သည် ၎င်းတို့ကို ကာကွယ်ခြင်း၊ ချစ်ခြင်းနှင့် မြတ်နိုးခြင်းသာ ပြုလိမ့်မည်။ ဘုရားသခင်သည် ၎င်းတို့ကို မည်သည့်အခါမျှ ထိခိုက်မည်မဟုတ်။ ဤသည်မှာ ၎င်းတို့၏ စိတ်အတွင်းထဲရှိ အခြေခံအကျဆုံးသော၊ အခိုင်မာဆုံးသော အတွေးဖြစ်သည်။ သို့သော် ဤသည်မှာ မည်သည့်အချိန်တွင် စတင်ပြောင်းလဲသနည်း။ (ကောင်းမကောင်းကို သိကျွမ်းရာအပင်၏ အသီးကို ၎င်းတို့စားသည့်အချိန်တွင် ဖြစ်သည်။) ကောင်းမကောင်းကို သိကျွမ်းရာအပင်မှ စားခြင်းသည် အမှန်တွင် တင်စားမှုဖြစ်သည်။ ယင်းမှာ စာတန်က ဧဝကို သွေးဆောင်ဖြားယောင်းသည့် အခိုက်အတန့်မှစ၍ ၎င်းတို့သည် စာတန်၏ သွေးဆောင်ဖြားယောင်းခြင်းကို နည်းနည်းချင်းစီဖြင့် ခံရပြီး အပြစ်များကို ကျူးလွန်ကာ မကောင်းသောအရာများကို လုပ်ဆောင်နေပြီး မှားယွင်းသောလမ်းကြောင်းကို လျှောက်နေ၍ ထို့နောက်တွင် စာတန်၏ အဆိပ်က ၎င်းတို့ထဲသို့ ဝင်ရောက်ခဲ့သည်ဟု ဆိုလိုသည်။ ထို့နောက် မကြာမီတွင် ဘုရားသခင် ကြွမလာမီတွင် ၎င်းတို့သည် ဘုရားသခင်ထံမှ မကြာခဏ ပုန်းကွယ်ကြပြီး ဘုရားသခင်အား ၎င်းတို့ကို ရှာမတွေ့စေလိုပေ။ ၎င်းတို့သည် အဘယ်ကြောင့် ဤသို့ပြုလုပ်သနည်း။ ၎င်းတို့သည် ဘုရားသခင်နှင့် ဝေးကွာသည်ဟု ခံစားရသည်။ ဤဝေးကွာမှုသည် မည်သို့ ဖြစ်ပေါ်လာသနည်း။ ၎င်းတို့အတွင်းတွင် ကွဲပြားသောအရာတစ်ခု ရှိခဲ့သောကြောင့် ဖြစ်သည်။ စာတန်က ၎င်းတို့ကို အချို့သော အတွေးအမြင်များပေးခဲ့သည်။ အသက်အမျိုးအစားတစ်ခုကို ပေးခဲ့သည်။ ဤသို့ဖြင့် ၎င်းတို့သည် ဘုရားသခင်ကို သံသယဝင်ပြီး သတိထားရှောင်သည်။ ထို့နောက်တွင် ၎င်းတို့သည် ဘုရားသခင်က ၎င်းတို့အား ဝတ်လစ်စလစ် ဖြစ်နေသည်ကိုမြင်ပြီး လှောင်ရယ်မည်လောဟု ရုတ်ချည်းစတင် တွေးတောမိသည်။ ဤအယူအဆက မည်သည့်နေရာမှ လာသနည်း။ (စာတန်ထံမှ ဖြစ်သည်။) စာတန်က ၎င်းတို့ကို မသွေးဆောင်မီက အဘယ်ကြောင့် ဤသို့မတွေးသနည်း။ ထိုအချိန်က ၎င်းတို့သည် ဘုရားသခင်ကပေးသော မူလအဖြစ်ဆုံးသော အသက်ကို ပိုင်ဆိုင်ခဲ့သည်။ ၎င်းတို့သည် ဘုရားသခင်က ၎င်းတို့အား လှောင်ရယ်မည်ကို မကြောက်သကဲ့သို့ ထိုသို့သော အတွေးများလည်း မရှိခဲ့ပေ။ သို့တိုင်အောင် စာတန်၏ သွေးဆောင်ခြင်းကို ခံရပြီးနောက် အရာရာတိုင်းက စတင်ပြောင်းလဲခဲ့သည်။ ပထမဦးစွာ ၎င်းတို့က “ငါတို့သည် မည်သည့်အရာကိုမျှ ဝတ်ဆင်ထားခြင်းမရှိ။ ဘုရားသခင်က ငါတို့ကို လှောင်ရယ်မည်မဟုတ်လော။ ဤသည်မှာ ငါတို့သည် အရှက်မရှိဟု ဆိုလိုသလော” ဟု တွေးသည်။ မေးခွန်းများက ၎င်းတို့စိတ်တွင် တသီတတန်း ထွက်ပေါ်လာခဲ့သည်။ ဤအတွေးများ ထွက်ပေါ်လာသည်နှင့် ၎င်းတို့သည် ဘုရားသခင်ထံမှ မပုန်းကွယ်ဘဲ မနေနိုင်ပေ။ ၎င်းတို့က “မည်သည့်အချိန်တွင် ဘုရားသခင် လာသနည်း။ ဘုရားသခင်က အမှန်လာလျှင် မည်သည့်အရာကို ငါလုပ်သင့်သနည်း။ ငါသည် အလျင်အမြန် ပုန်းကွယ်ဖို့လိုသည်” ဟု အသေအချာပင် တွေးကြသည်။ ၎င်းတို့သည် အစဉ် ပုန်းကွယ်ရန်လိုသည်ဟု ခံစားရသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု ဖြစ်သလော။ (ဟုတ်သည်။) စာတန်၏ ဖြားယောင်းသွေးဆောင်မှုသည် ဤဖောက်ပြန်ပျက်စီးသော စိတ်သဘောထား၏ အရင်းအမြစ်တွင်ရှိသည်။ ဘုရားသခင်ကို သတိထားရှောင်ပြီး ပုန်းကွယ်သောအခါ၌ ၎င်းတို့၏ စိတ်နှလုံးတွင် ဘုရားသခင်ကို ယုံကြည်ဆဲဖြစ်သလော။ ၎င်းတို့သည် ဘုရားသခင်ကို အမှီပြုဆဲဖြစ်သလော။ (မဖြစ်ပါ။) ဤသို့ဆိုလျှင် မည်သည့်အရာ ကျန်ရှိသနည်း။ (သတိထားရှောင်ခြင်း ဖြစ်သည်။) ကျန်ရှိသည့်အရာများမှာ သတိထားရှောင်ခြင်းနှင့် သံသယဖြစ်ခြင်း၊ ထို့အပြင် ဝေးကွာခြင်း၊ ကြောက်ရွံ့ခြင်းနှင့် သံသယတို့သာ ဖြစ်သည်။ ဤအရာများအားလုံး ဖြစ်လာခဲ့သည်။ ၎င်းတို့က “ဘုရားသခင်သည် ငါတို့ကို ဒုက္ခပေးမည်လော။ ငါတို့သည် ဝတ်လစ်စလစ်ဖြစ်ပြီး ကိုယ့်ကိုယ်ကိုယ် ကာကွယ်ဖို့ မည်သည့်အရာမျှမရှိ။ ဘုရားသခင်က ငါတို့ကို ဒဏ်ခတ်နိုင်သလော။ ငါတို့ကို သတ်နိုင်သလော” ဟုပင် တွေးကြသည်။ ၎င်းတို့၏ အသက်များကို ဘုရားသခင်က ပေးခြင်းဖြစ်ပြီး သူသည် ၎င်းတို့ကို အသေအချာပင် အလွန်ပေါ့တန်စွာ သတ်မည်မဟုတ်ဆိုသည်ကို ၎င်းတို့ လုံးဝ မတွေးမိပေ။ ၎င်းတို့၏ စိတ်များသည် မရှင်းမလင်းဖြစ်နေပြီး စိတ်ရှုပ်ထွေးလာကြသည်။ လူသားမျိုးနွယ်အပေါ် စာတန်၏ ဖျက်ဆီးမှုသည် လက်ရှိအချိန်ထိ ဆက်လက် ဖြစ်ပေါ်နေသည်။ ဘုရားသခင်အပေါ် လူသားမျိုးနွယ်၏ သဘောထားကို လူတို့၏ မျက်လုံး၌ မြင်တွေ့နိုင်ပြီး မည်သည့်အခါမျှ မပြောင်းလဲခဲ့ပေ။ ရိုးသားစစ်မှန်မှုက မရှိတော့ပေ။ ဘုရားသခင်အပေါ် စစ်မှန်သော ယုံကြည်မှု၊ စိတ်ချမှု၊ အားကိုးမှုတို့ မရှိတော့ပေ။ ဤအရာ၏ အရင်းအမြစ်သည် မည်သည့်နေရာတွင် တည်ရှိသနည်း။ (စာတန်၏ ဖျက်ဆီးမှုတွင် တည်ရှိပါသည်။) မှန်သည်။ ယင်းသည် စာတန်၏ ဖျက်ဆီးမှုတွင် တည်ရှိသည်။ စာတန်သည် လူသားမျိုးနွယ်ကို ဆိုးဝါးစွာ ဒုက္ခပေးခဲ့ပြီး ဖြစ်သည်။ စာတန်က လူသားမျိုးနွယ်ကို မဖျက်ဆီးမီအချိန်က အလွန် ကောင်းမွန်ခဲ့သည်ဟု လူတို့က ထင်နိုင်သော်လည်း လက်တွေ့တွင် ကယ်တင်ခြင်းခံရပြီး သမ္မာတရားကို နားလည်ကာ ဘုရားသခင်ကို သိပြီးနောက်ပိုင်းဖြစ်သည့် အချိန်နှင့် နှိုင်းယှဉ်သောအခါတွင် ယခင်အချိန်က အခြေအနေများသည် ကယ်တင်ခြင်းခံရပြီးနောက်ပိုင်းကဲ့သို့ မကောင်းသေးပေ။ သင်တို့ ရွေးချယ်နိုင်သည်ဆိုလျှင် ဤဖြစ်ရပ်များထဲမှ မည်သည့်ဖြစ်ရပ်ကို သင်တို့ ရွေးချယ်မည်နည်း။ (ကယ်တင်ခြင်းခံရပြီးနောက် အချိန်ဖြစ်သည်။) စင်စစ်အားဖြင့် လူတို့အနေဖြင့် မည်သည့်အရာကိုမျှ ရွေးချယ်ရန် မသင့်လျော်ပေ။ လူသားများသည် မရွေးချယ်နိုင်ပေ။ ဤအရာကို ဘုရားသခင်က အမိန့်ဖြင့်ပြဋ္ဌာန်းထားသည်။ ယင်းသည် လူသားမျိုးနွယ်၏ ကံကြမ္မာဖြစ်သည်။ စာတန်၏ ဖျက်ဆီးခြင်းကို မခံရမီတွင် လူတို့သည် ဘုရားသခင်ကို ယုံကြည်ပြီး အားကိုးခဲ့သော်လည်း ပထမဆုံး လူသားမျိုးနွယ်သည် သမ္မာတရားကို နားမလည်ခဲ့သကဲ့သို့ ဘုရားသခင် မည်သူဖြစ်သည်ကိုလည်း မသိခဲ့ကြပေ။ ယခုအခါတွင် လူတို့သည် အနည်းဆုံးအနေဖြင့် ဤအရာနှင့် သက်ဆိုင်သည့် အယူအဆတစ်ခုရှိသည်။ လူသားမျိုးနွယ်သည် ဘုရားသခင်ထံမှ လာသည်ကိုလည်းကောင်း၊ ၎င်းတို့သည် ဖန်ဆင်းခံများဖြစ်ပြီး ဘုရားသခင်သည် ၎င်းတို့၏ ဖန်ဆင်းရှင်ဖြစ်သည်ကိုလည်းကောင်း ၎င်းတို့သိသည်။ ဘုရားသခင်သည် အရာရာတိုင်းအား စီမံအုပ်စိုးသည်ကို ၎င်းတို့ သိသည်။ သို့သော် ထိုအချိန်က လူတို့သည် ဤအရာများကို နားမလည်ခဲ့ပေ။ ၎င်းတို့သည် အလွန်ပင် ရိုးရှင်းသည်။ ဆိုလိုသည်မှာ ဘုရားသခင်က ၎င်းတို့အား တွေ့မြင်မည်ကိုဖြစ်စေ၊ ၎င်းတို့အား လှောင်ရယ်မည်ကိုဖြစ်စေ မကြောက်သကဲ့သို့ အရာရာတိုင်းတွင် ဘုရားသခင်အား အားကိုးခဲ့ကြသည်။ ၎င်းတို့၏ ယုံကြည်မှုများသည် ထိုမျှ ရိုးရှင်းသည်။ သို့တိုင်အောင် ဘုရားသခင်က မည်သူဖြစ်သည်ကို ၎င်းတို့ သိခဲ့သလော။ မသိခဲ့ပေ။ ထို့ကြောင့် ဘုရားသခင် လုပ်ဆောင်ခဲ့သော အမှုအားလုံးသည် လူသားမျိုးနွယ်အတွက် လေးနက်သောတန်ဖိုးရှိပြီး ကြီးမားသော အရေးပါမှုရှိသည်။ အားလုံးက ကောင်းမွန်သည်။ ဘုရားသခင်အပေါ် လူသားမျိုးနွယ်၏ ပုန်ကန်မှုသမိုင်းအကြောင်းကို ငါတို့ ပြောသောအခါ သင်တို့သည် အတော်ပင် ဝမ်းနည်းသလော။ လူသားမျိုးနွယ်နှင့် ဘုရားသခင်တို့ကြားရှိ တစ်ခါက ရင်းနှီးသော ဆက်ဆံရေးသည် အလွန်ဝေးကွာသွားခဲ့သည်။ ဘုရားသခင်သည် လူသားမျိုးနွယ်ကို စစ်မှန်စွာ ကာကွယ်ပြီးချစ်သည်။ သို့တိုင်အောင် လူသားများက ဘုရားသခင်ကို သံသယဝင်သည်။ ၎င်းတို့သည် မိမိတို့ကိုယ်ကို ဘုရားသခင်ထံမှ ပုန်းကွယ်ပြီး ခပ်ခွာခွာနေကြသည်။ ဘုရားသခင်ကို ရန်သူအဖြစ်ပင် မြင်ကြသည်။ ဤအရာကို ပြောရသည်မှာ အမှန်ပင် ဝမ်းနည်းမှုများစွာကို ဖြစ်ပေါ်စေသည်။ သို့သော် ငါတို့၏ မုန်းတီးမှုကို စာတန်အပေါ်တွင်သာ ဦးတည်နိုင်သည်။ လူသားမျိုးနွယ်ကို အလွန်ဆိုးဝါးစွာ ဖျက်ဆီးခဲ့သည်မှာ စာတန်ဖြစ်သည်။ စာတန်သည် လူသားမျိုးနွယ်ကို ဤသို့သောအတိုင်းအတာအထိ ဖျက်ဆီးခဲ့သော်လည်း ဘုရားသခင်တွင် လူသားမျိုးနွယ်ကို ကယ်တင်ရန် နည်းလမ်းရှိသည်။ စာတန်က မည်သို့ နှောင့်ယှက်ပါစေ လူသားမျိုးနွယ်ကို ကယ်တင်သည့် ဘုရားသခင်၏ အမှုကို ထိခိုက်မည်မဟုတ်။ ဤသည်မှာ ဘုရားသခင်၏ အနန္တတန်ခိုး၊ ဘုရားသခင်၏ ဩဇာအာဏာဖြစ်သည်။

အန္တိခရစ်များသည် အတွေ့အကြုံနှင့် အသိပညာအနည်းငယ်ကို တတ်မြောက်ပြီး သင်ခန်းစာအချို့ကို သင်ယူပြီးသည်နှင့် သမ္မာတရား၏ ပြယုဂ်အဖြစ် ဟန်ဆောင်ကြသည်။ ငါတို့သည် ဤအကြောင်းအရာနှင့် ပတ်သက်၍ အနည်းနှင့်အများဆိုသလို လုံလောက်စွာ မိတ်သဟာယဖွဲ့ပြီး ဖြစ်သည်။ ယင်းထံမှ မည်သည့်အချက်အလက်ကို သင်တို့ ရရှိပြီးကြသနည်း။ မည်သည့်သမ္မာတရားများကို သင်တို့ နားလည်သနည်း။ (အသိပညာကို ကျွန်ုပ်တို့ တန်ဖိုးမထားသင့်ပါ။) ဤသည်မှာ ကဏ္ဍတစ်ခုဖြစ်သည်။ အခြားအရာများ ရှိသလော။ (လူသားမျိုးနွယ်သည် မည်သည့်အခါမျှ သမ္မာတရားမဟုတ်သကဲ့သို့ ဘုရားအဖြစ် ဟန်မဆောင်သင့်ပါ။) သမ္မာတရားအဖြစ် ဟန်ဆောင်ခြင်းသည် ယင်းကိုယ်၌က အပြုသဘောဆောင်သောအရာ မဟုတ်ပေ။ သမ္မာတရားသည် ဟန်ဆောင်၍ ရနိုင်သောအရာတစ်ခု မဟုတ်။ ယင်းသည် ဘုရားသခင်၏ အနှစ်သာရ ဖြစ်သည်။ ဘုရားသခင်သည် သင့်အား သမ္မာတရားအချို့ ပံ့ပိုးပေးသည်။ သမ္မာတရားအနည်းငယ်ကို ရခြင်းသည် အတော်အတန် ကောင်းမွန်နေပြီ ဖြစ်သည်။ သို့တိုင်အောင် လူအချို့သည် သမ္မာတရား၏ ပြယုဂ်ဖြစ်လိုသည်။ ဤသည်မှာ မဖြစ်နိုင်ပေ။ ဤသို့သော အဆိုများသည် လုံးဝပင် အခြေအမြစ်မရှိ။ ထို့အပြင် လူတို့သည် ဘုရားသခင်အား ယုံကြည်ခြင်းမှတစ်ဆင့် ကယ်တင်ခြင်းခံရလိုလျှင် လက်တွေ့ကျသော ပုံစံဖြင့် ကျင့်ကြံပြုမူရန် သင်ယူပြီး စုံလင်ခြင်းအား မလိုက်စားရပေ။ “စုံလင်ခြင်း” ဆိုသည့် စကားရှိနိုင်သော်လည်း ဖန်ဆင်းခံလူသားများက စုံလင်လာခြင်းဟူသည့် အယူအဆသည် မခိုင်လုံပေ။ စုံလင်ခြင်းသည် ဘုရားသခင်ထံတွင်သာ တွေ့ရှိနိုင်သည်။ ဖောက်ပြန်ပျက်စီးမှုများဖြင့် ပြည့်နေသော လူသားများထဲတွင် မည်သူက စုံလင်သနည်း။ ဘုရားသခင် ဖန်ဆင်းသည့်အရာရာတိုင်းသည် အပြစ်အနာအဆာမရှိ။ ဤသည်မှာ “စုံလင်ခြင်း” ဟု ငါတို့ ခေါ်သည့်အရာ ဖြစ်သည်။ ပင်လယ်ထဲမှ ငါး၊ ကောင်းကင်မှ ငှက်များ၊ ကမ္ဘာမြေပေါ်တွင် လှည့်လည်သွားလာသော ကြက်ငှက်နှင့် သားရဲတိရစ္ဆာန်များကို စဉ်းစားကြည့်လော့။ ၎င်းတို့အားလုံးသည် စုံလင်သည်။ မကောင်းသောအရာ တစ်ခုတလေကို သင်ရှာတွေ့နိုင်သလော။ ထို့နောက်တွင် သက်ရှိသတ္တဝါအားလုံးဖြင့် ဖွဲ့စည်းထားသော ဇီဝဆိုင်ရာ ကွင်းဆက်ရှိသည်။ မည်မျှ စုံလင်လိုက်သနည်း။ ဖောက်ပြန်ပျက်စီးသော လူသားသည် ပျက်စီးခြင်းကိုသာ ဖြစ်စေနိုင်ပြီး စုံလင်ခြင်းမရှိ၊ အပြစ်အနာအဆာရှိပြီး ချို့တဲ့သည်။ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းလိုက်လေခြင်း။ ဘုရားသခင် ဖန်ဆင်းသောအရာရာတိုင်းက ကောင်းမွန်သည်။ သစ်ပင်များပေါ်ရှိ သစ်ရွက်များတွင် ပုံသဏ္ဌာန်မျိုးစုံရှိသည်။ တိရစ္ဆာန် ကြီးကြီးငယ်ငယ်မရွေး အားလုံးသည် ခန္ဓာကိုယ်ဖွဲ့စည်းပုံမျိုးစုံရှိပြီး တစ်မျိုးစီတွင် ကိုယ်ပိုင်အခန်းကဏ္ဍ ရှိသည်။ ဘုရားသခင်သည် လူသားမျိုးနွယ်ကို အလေးထားလွန်းသည်။ သို့ရာတွင် လူသားမျိုးနွယ်သည် စာတန်၏ ဖျက်ဆီးခြင်းကို ခံရကာ အရာအားလုံးကို စီမံခန့်ခွဲရန် ပျက်ကွက်လေသည်။ ဤအစား လူသားမျိုးနွယ်သည် အမှုအရာများကို ဖျက်ဆီးပြီး ဘုရားသခင်၏ အပင်ပန်းခံရသော ရည်ရွယ်ချက်ကို ဖြုန်းတီးသည်။ လူသားများသည် ဤအရာအားလုံးကို မချစ်မြတ်နိုးခဲ့ပေ။ ထိုထက် ၎င်းတို့သည် အားတက်သရော ဖျက်ဆီးခဲ့သည်။ အရင်းအမြစ်အားလုံးကို အလွန်အကျွံ ဖြုန်းတီးပြီး ဖျက်ဆီးခဲ့သည်။ ဤအရာ၏ ရလဒ်မှာ အဘယ်နည်း။ အဆုံးစွန်ရလဒ်မှာ အဘယ်နည်း။ ၎င်းတို့သည် စိုက်သည့်အတိုင်း ရိတ်ရသည်။ ပတ်ဝန်းကျင်က ပျက်စီးသည်။ အစားအစာ ကွင်းဆက်က နှောင့်ယှက်ခြင်းခံရသည်။ လေထု ညစ်ညမ်းပြီး ရေက မသန့်ပေ။ သဘာဝဖြစ်သော အစားအစာမကျန်ရှိပေ။ ရေသောက်ရန် သန့်ရှင်းသောရေပင်မရှိ။ ထို့ကြောင့် “စုံလင်ခြင်း” အယူအဆသည် စာတန်၏ ဖျက်ဆီးခြင်းကို ခံရသော လူသားများကြားတွင် မရှိပေ။ သမ္မာတရားအား လိုက်စားခြင်းခေါင်းစဉ်အောက်တွင် စုံလင်ခြင်းခံရသည်၊ သို့မဟုတ် စုံလင်ခြင်းကို လိုက်စားနေသည်ဟု အခိုင်အမာဆိုသူ မည်သူမဆိုသည် ခိုင်လုံခြင်းမရှိသည့် အဆိုတစ်ခုကို ပြုလုပ်နေခြင်းဖြစ်သည်။ ယင်းသည် လှည့်ဖြားသော၊ အထင်အမြင်မှားစေသော မုသားဖြစ်သည်။ သို့တိုင်အောင် ဤသို့သော ဖောက်ပြန်ပျက်စီးသည့် လူသားများသည် သမ္မာတရား၏ ပြယုဂ်အဖြစ် ဟန်ဆောင်လိုကြသည်။ ၎င်းတို့သည် မကောင်းသောအရာများစွာကို လုပ်ဆောင်ပြီးသည့်တိုင် သမ္မာတရား၏ ပြယုဂ်အဖြစ် ဟန်ဆောင်နိုင်သည်ဟု ထင်ဆဲ ဖြစ်သည်။ ဤသည်မှာ ၎င်းတို့၏ စာတန်ဆန်သော သဘာဝသည် မပြောင်းလဲဟု မဆိုလိုသလော။ (ဆိုလိုပါသည်။) သမ္မာတရားလုံးဝ မရှိသည့်တိုင် သမ္မာတရား၏ ပြယုဂ်အဖြစ် ဟန်ဆောင်လိုဆဲဖြစ်ခြင်းမှာ ဤစာတန်၏ အနွယ်ဝင် အမျိုးအစားများသည် အရှက်မဲ့လိုက်လေခြင်း။

၂၀၁၉ ခုနှစ်၊ နိုဝင်ဘာလ ၂၀ ရက်


နောက်ဆက်တွဲ ၁- သမ္မာတရားဟူသည်မှာ

“ဖန်ဆင်းခြင်းအားလုံးသည် ဘုရားသခင်၏ အုပ်စိုးမှုအောက်သို့ လာရောက်ရမည်” ဟူသည့် ဓမ္မသီချင်းတစ်ပုဒ်ကို သီဆိုကြစို့။

၁  ဘုရားသခင်သည် အရာခပ်သိမ်းကို ဖန်ဆင်းခဲ့သည်၊ ထို့ကြောင့် သူသည် ဖန်ဆင်းခြင်း ခပ်သိမ်းကို သူ၏ အုပ်စိုးမှုအောက် လာစေပြီး၊ သူ၏ အုပ်စိုးမှုကို ကျိုးနွံနာခံစေသည်။ အရာခပ်သိမ်းကို အုပ်စိုးရန်အတွက် သူသည် အရာ ခပ်သိမ်းကို ကွပ်ကဲအုပ်ချုပ်လိမ့်မည် ဖြစ်သည်။ တိရစ္ဆာန်များ၊ အပင်များ၊ လူသားမျိုးနွယ်၊ တောင်တန်းများ၊ မြစ်များနှင့် ရေကန်များ အပါအဝင် ဘုရားသခင်၏ ဖန်ဆင်းခြင်း ခပ်သိမ်း အားလုံးသည် သူ၏ အုပ်စိုးမှုအောက်သို့ လာရောက်ရမည် ဖြစ်သည်။ မိုးကောင်းကင်ပေါ်နှင့် မြေကြီးပေါ်တွင် ရှိသော အရာခပ်သိမ်းသည် သူ၏ အုပ်စိုးမှုအောက်သို့ လာရောက်ရမည် ဖြစ်သည်။ ၎င်းတို့သည် မည်သည့် ရွေးချယ်မှုမျှ ရှိ၍မရသည့်အပြင် သူ၏ စီစဉ်ညွှန်ကြားမှုများကို အားလုံး ကျိုးနွံနာခံရမည်။ ဤသည်မှာ ဘုရားသခင်က အမိန့်ပေးထားခြင်း ဖြစ်ပြီး ဘုရားသခင်၏ သြဇာအာဏာ ဖြစ်သည်။

၂  ဘုရားသခင်သည် အရာရာတိုင်းကို အုပ်စိုးပြီး အရာခပ်သိမ်းကို အစီအစဉ်တကျဖြစ်အောင်ပြုလုပ်ကာ အဆင့်အတန်းသတ်မှတ်သည်။ ဘုရားသခင်၏ အလိုတော်များနှင့်အညီ တစ်ခုချင်းစီကို ယင်း၏ အမျိုးအစားနှင့်အညီ ခွဲခြားသတ်မှတ်ပြီး တစ်ခုချင်းစီကို ယင်းတို့နှင့်သက်ဆိုင်သည့် နေရာတွင် ထားသည်။ ယင်းသည် မည်မျှ ကြီးမြတ်သည်ဖြစ်စေ၊ မည်သည့်အရာကမျှ ဘုရားသခင်ကို မသာလွန်နိုင်ပေ၊ အရာခပ်သိမ်းသည် ဘုရားသခင် ဖန်ဆင်းခဲ့သည့် လူသားမျိုးနွယ်ကို အစေခံကြပြီး၊ မည်သည့်အရာကမျှ ဘုရားသခင်အား ပုန်ကန်ခြင်းကို မပြုဝံ့ကြပေ သို့မဟုတ် ဘုရားသခင်အား မည်သည့် တောင်းဆိုမှုများကိုမျှ မပြုဝံ့ကြပေ။ ထို့ကြောင့် ဖန်ဆင်းခံတစ်ဦးအနေနှင့် လူသည်လည်း လူ၏တာဝန်ကို ထမ်းဆောင်ရမည်ဖြစ်သည်။ သူသည် အရာခပ်သိမ်း၏ သခင် သို့မဟုတ် ဘဏ္ဍာစိုး ဖြစ်နေစေကာမူ၊ အရာခပ်သိမ်းအလယ်တွင် လူ၏ အဆင့်အတန်းသည် မည်မျှမြင့်မားစေကာမူ၊ သူသည် ဘုရား၏ အုပ်စိုးမှုအောက်ရှိ သေးနုပ်သော လူသားတစ်ဦး ဖြစ်နေဆဲ ဖြစ်ပြီး၊ သူသည် သေးနုပ်သော လူသားတစ်ဦး၊ ဘုရားသခင်၏ ဖန်ဆင်းခံတစ်ဦးထက် မပိုသကဲ့သို့၊ သူသည် မည်သည့်အခါမျှ ဘုရားသခင်၏ အထက်တွင် ရှိလိမ့်မည် မဟုတ်ပေ။

—နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ အောင်မြင်မှု သို့မဟုတ် ရှုံးနိမ့်မှုသည် မိမိလျှောက်သော လမ်းကြောင်းအပေါ်တွင် မူတည်သည်

“ဖန်ဆင်းခြင်းအားလုံးသည် ဘုရားသခင်၏ အုပ်စိုးမှုအောက်သို့ လာရောက်ရမည်” ဟူသည့် ဓမ္မသီချင်းထဲရှိ သမ္မာတရားကား အဘယ်နည်း။ မည်သည့်စာကြောင်းသည် သမ္မာတရား ဖြစ်သနည်း။ (စာကြောင်းအားလုံးသည် သမ္မာတရား ဖြစ်ပါသည်။) နောက်ဆုံးစာကြောင်းက မည်သည့်အရာကို ဆိုထားသနည်း။ (“အရာခပ်သိမ်းအလယ်တွင် လူ၏ အဆင့်အတန်းသည် မည်မျှမြင့်မားစေကာမူ၊ သူသည် ဘုရား၏ အုပ်စိုးမှုအောက်ရှိ သေးနုပ်သော လူသားတစ်ဦး ဖြစ်နေဆဲ ဖြစ်ပြီး၊ သူသည် သေးနုပ်သော လူသားတစ်ဦး၊ ဘုရားသခင်၏ ဖန်ဆင်းခံတစ်ဦးထက် မပိုသကဲ့သို့၊ သူသည် မည်သည့်အခါမျှ ဘုရားသခင်၏ အထက်တွင် ရှိလိမ့်မည် မဟုတ်ပေ။”) လူသည် ဘုရားသခင်၏အထက်၌ မည်သည့်အခါမျှ ရှိနိုင်မည်မဟုတ်၊ ဖန်ဆင်းခံများသည် ဘုရားသခင်၏အထက်၌ မည်သည့်အခါမျှ ရှိနိုင်မည်မဟုတ်ပေ။ ဘုရားသခင်မှတစ်ပါး အားလုံးသည် ဖန်ဆင်းခံများ ဖြစ်ကြသည်။ လူသည် ဘုရားသခင်၏အထက်၌ မည်သည့်အခါမျှ ရှိနိုင်မည်မဟုတ်ပေ။ ဤသည်မှာ သမ္မာတရား ဖြစ်သည်။ ဤသမ္မာတရားသည် ပြောင်းလဲနိုင်သလော။ အချိန်ကာလအဆုံး၌ ယင်းသည် ပြောင်းလဲသွားမည်လော။ (မပြောင်းလဲပါ။) ဤသည်မှာ သမ္မာတရား ဖြစ်သည်။ သမ္မာတရားဟူသည်ကို ငါ့အား မည်သူ ပြောနိုင်မည်နည်း။ (သမ္မာတရားသည် လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်။) “သမ္မာတရားဟူသည်မှာ” ဟူသည့် အကြောင်းအရာနှင့်ပတ်သက်၍ ငါတို့ နှစ်ကြိမ် မိတ်သဟာယဖွဲ့ခဲ့ပြီးဖြစ်၍ စံသတ်မှတ်ချက်များဟူသည် အဘယ်အရာဖြစ်သည်ကို ပြောကြစို့။ ဤနေရာတွင် အရေးကြီးသည်မှာ စံသတ်မှတ်ချက်များ ဖြစ်သည်။ (စံသတ်မှတ်ချက်များဆိုသည်မှာ စံထားရသော၊ တိကျမှန်ကန်သော စည်းမျဉ်းများ၊ နိယာမများနှင့် ဥပဒေသများ ဖြစ်သည်။ စံသတ်မှတ်ချက်များ၏ အခြေခံမှာ ဘုရားသခင်၏ နှုတ်ကပတ်တော်များ ဖြစ်သည်။) အခြားမည်သူ ဆက်ပြောလိုသေးသနည်း။ (စံသတ်မှတ်ချက်များဆိုသည်မှာ ဘုရားသခင်၏ နှုတ်ကပတ်တော်များမှ ဆင်းသက်လာသည့် အသာလွန်ဆုံး၊ အတိကျဆုံးသော စည်းမျဉ်းများ၊ နိယာမများနှင့် ဥပဒေသများ ဖြစ်ပါသည်။) ဤနေရာတွင် “အသာလွန်ဆုံး” ဟူသည့် စကားလုံးကို ထည့်သွင်းထားသော်လည်း ဤ “အသာလွန်ဆုံး” သည် လိုအပ်သလော။ “အသာလွန်ဆုံး” ဟူသည့် စကားလုံးကို ထည့်ခြင်းနှင့် မထည့်ခြင်းအကြား အဘယ်ကွာခြားချက် ရှိသနည်း။ “အသာလွန်ဆုံး” နှင့်ဆိုလျှင် ဒုတိယအသာလွန်ဆုံး၊ တတိယအသာလွန်ဆုံး စသည်တို့ ရှိနေသည်။ “အသာလွန်ဆုံး” ကို ထည့်ခြင်းနှင့်ပတ်သက်၍ သင်တို့ မည်သို့ထင်သနည်း။ (သင့်တော်ခြင်း မရှိပါ၊ အကြောင်းမှာ သမ္မာတရားသည် တစ်ခုတည်းသော စံနှုန်းဖြစ်သောကြောင့် ဖြစ်သည်။ “အသာလွန်ဆုံး” ကို ထည့်လိုက်သည်နှင့်တစ်ပြိုင်နက် ယင်းသည် အခြားအရာများက ၎င်း၏ ဒုတိယနှင့် တတိယအဆင့်ဖြစ်သည့် နှိုင်းယှဉ်ချက်သဘောမျိုးကို ညွှန်ပြနေပါသည်။) ဤရှင်းလင်းချက်သည် မှန်ကန်သလော။ (မှန်ကန်ပါသည်။) ယင်းမှာ အဓိပ္ပာယ်ရှိသည်။ အကယ်၍ သင်တို့သည် “သမ္မာတရားဟူသည်မှာ” ၏ အဓိပ္ပာယ်ဖွင့်ဆိုချက်နှင့်ပတ်သက်၍ တိကျမှန်ကန်သော အမြင်နှင့် နားလည်သဘောပေါက်မှု ရှိပြီး ဘုရားသခင်သည် သမ္မာတရားဖြစ်သည်ကို သင်တို့ ရှင်းလင်းစွာ နားလည်ပါက “အသာလွန်ဆုံး” ဟူသော စကားလုံးကို ထည့်သင့်သည်၊ မထည့်သင့်သည်၊ ယင်းကို ထည့်ခြင်းသည် မှန်သည်၊ မမှန်သည်၊ ယင်းကိုထည့်ခြင်းက အဘယ်ကွာခြားချက် ဖြစ်စေသည်၊ ယင်းကိုမထည့်လျှင် အဘယ်အဓိပ္ပာယ် သက်ရောက်ပြီး သင်တို့ တကယ် ထည့်လိုက်ပါက အဘယ်အဓိပ္ပာယ် သက်ရောက်သည်ကို သင်တို့ နားလည်နိုင်ပေမည်။ ယခုအခါ “အသာလွန်ဆုံး” ဟူသော စကားလုံးမထည့်ခြင်းသည် မှန်ကန်ကြောင်း အတည်ပြုပြီး ဖြစ်သည်။ ဤစကားလုံးကို ထည့်ခဲ့သောသူသည် အဘယ်အမှားကို ပြုလုပ်ခဲ့သနည်း။ သူက ဘုရားသခင်၏ မည်သည့်လက္ခဏာသွင်ပြင်ကိုမဆို ဖော်ပြသည်ဖြစ်စေ “အသာလွန်ဆုံး” ဟူသော စကားလုံးကို ထည့်သင့်သည်ဟု ထင်ခဲ့ခြင်းဖြစ်သည်။ ဤနှိုင်းယှဉ်မှုကို ပြုလုပ်ရာ၌ သူ အဘယ်နေရာတွင် မှားယွင်းခဲ့သနည်း။ ဘုရားသခင်၏ မည်သည့်မိန့်မြွက်ချက်၊ မည်သည့်သမ္မာတရားကို ဆန့်ကျင်နေပါသနည်း။ (ဖန်ဆင်းခံများသည် ဘုရားသခင်၏အထက်၌ မည်သည့်အခါမျှ ရှိနိုင်မည်မဟုတ်ပေ။ “အသာလွန်ဆုံး” ဟူသော စကားလုံးကို ထည့်ခြင်းသည် ဖန်ဆင်းခံများနှင့် ဘုရားသခင်အကြား ဒုတိယနှင့် တတိယအဆင့် အဆင့်အတန်းခွဲခြားမှုများ ရှိကြောင်း ညွှန်ပြသကဲ့သို့ ဖြစ်နေပါသည်။) ဤသည်မှာ မှန်သလော။ (မှန်ပါသည်။) ယင်းမှာ အဓိပ္ပာယ်ရှိပေသည်။ ထိုနည်းအတိုင်း ရှင်းပြ၍ ရသည်။ ရှေ့တွင် “အသာလွန်ဆုံး” ဟူသော စကားလုံးကို ထည့်ခြင်းသည် မှားယွင်းကြောင်း အတည်ပြုနိုင်သည့် အခြားမိန့်မြွက်ချက်များ ရှိသေးသလော။ (သမ္မာတရားသည် ဘုရားသခင်ထံမှသာ လာနိုင်ကြောင်း၊ ဘုရားသခင်သာလျှင် သမ္မာတရားဖြစ်ကြောင်း၊ သို့ဖြစ်၍ ဒုတိယအသာလွန်ဆုံး၊ တတိယအသာလွန်ဆုံး စသည့် နှိုင်းယှဉ်ဖော်ပြချက်များ မရှိနိုင်ဟူသောအချက်ကို ကျွန်ုပ် သတိရမိပါသည်။) ဤသည်လည်း မှန်ပါသည်။ (သမ္မာတရားသည် လူ၏ ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်။ နိယာမများ၊ စည်းမျဉ်းများနှင့် စံသတ်မှတ်ချက်များသည် ဘုရားသခင်ထံမှသာ လာနိုင်ပြီး လူတို့၌ သူတို့၏ လုပ်ဆောင်ချက်များအတွက် စံသတ်မှတ်ချက်များ သို့မဟုတ် နိယာမများ မရှိသည့်အပြင် သူတို့အတွက် စည်းမျဉ်းများကိုလည်း မသတ်မှတ်နိုင်ပါ၊ သို့ဖြစ်၍ “အသာလွန်ဆုံး” ဟူသော စကားလုံးကို ထည့်ရန် မလိုအပ်ပါ။) ဤရှင်းလင်းချက်သည် အနည်းငယ် ပို၍ လက်တွေ့ကျသည်။ အခြားရှိသေးသလော။ (ဘုရားသခင်၏ သြဇာအာဏာနှင့် ဘုရားသခင်၏ အနှစ်သာရသည် အတုမရှိပါ။ ဘုရားသခင်၏ အနှစ်သာရသည် သမ္မာတရားဖြစ်ပြီး မည်သည့်အရာနှင့်မျှ နှိုင်းယှဉ်၍မရပါ။ “အသာလွန်ဆုံး” ဟူသော စကားလုံးကို ထည့်ခြင်းသည် သမ္မာတရားမှာ အတုမရှိ မဟုတ်တော့သကဲ့သို့ ဖြစ်စေပါသည်။) ဤမိန့်မြွက်ချက်သည် မည်သို့ရှိသနည်း။ (ကောင်းပါသည်။) အဘယ်အရာက ကောင်းသနည်း။ (ဘုရားသခင်သည် အတုမရှိကြောင်းကို ယင်းက ထောက်ပြပါသည်။) “အတုမရှိ” ဟူသော ဤဝေါဟာရကို သင်တို့အားလုံး မေ့နေကြသည်။ ဘုရားသခင်သည် အတုမရှိပေ။ ဘုရားသခင် မိန့်ကြားခဲ့သော စာကြောင်းတစ်ကြောင်းစီ၌ ပါရှိသော စံသတ်မှတ်ချက်အပြင် လူသားအတွက် ဘုရားသခင်၏ တောင်းဆိုချက် တစ်ခုစီတိုင်းကို လူသားမျိုးနွယ်အကြား၌ ရှာတွေ့နိုင်သလော။ (မတွေ့နိုင်ပါ။) လူသားမျိုးနွယ်၏ အသိပညာ၊ ရိုးရာယဉ်ကျေးမှု သို့မဟုတ် အတွေးအခေါ်များ၌ ဤအရာများ ပါဝင်သလော။ (မပါဝင်ပါ။) ယင်းတို့သည် သမ္မာတရားကို ဖြစ်ပေါ်စေနိုင်သလော။ မဖြစ်ပေါ်စေနိုင်ချေ။ ထို့ကြောင့် “အသာလွန်ဆုံး” ဟူသော စကားလုံးကို ထည့်ခြင်းသည် ဒုတိယနှင့် တတိယအဆင့် အဆင့်အတန်းများကို ညွှန်းဆိုပြီး အမြင့်၊ အနိမ့်၊ ထို့ထက်ပင် နိမ့်ကျသည့်အရာတို့ကို ခွဲခြားကာ အမှုအရာများကို ပထမအဆင့်၊ ဒုတိယအဆင့်၊ တတိယအဆင့် စသည်ဖြင့် ပိုင်းခြားလေသည်။ ယင်းမှာ မှန်ကန်သောအရာ အားလုံးသည် အစီအစဉ်တစ်ခုအရ စံသတ်မှတ်ချက်တစ်ခု ဖြစ်လာနိုင်သည်ဟု ဆိုလိုသည်။ ဤအတိုင်း နားလည်၍ ရသလော။ (ရပါသည်။) သို့ဆိုလျှင် “အသာလွန်ဆုံး” ဟူသော စကားလုံးကို ထည့်ခြင်းနှင့်ပတ်သက်၍ အဘယ်ပြဿနာ ရှိသနည်း။ ယင်းက ဘုရားသခင်၏ နှုတ်ကပတ်တော်များ၊ ဘုရားသခင်၏ သမ္မာတရားကို သူဖန်ဆင်းထားသော လူသားများအကြားရှိ အသိပညာ၊ အတွေးအခေါ်များနှင့် အခြားမှန်ကန်သော အရာများထက် နှိုင်းယှဉ်ချက်အားဖြင့်သာ ပို၍မြင့်မားသော နှိုင်းယှဉ်စရာတစ်ခု အဖြစ်သို့ ပြောင်းလဲလိုက်သည်။ ဤသည်က သမ္မာတရားကို အဆင့်အတန်းများအဖြစ် ခွဲခြားလိုက်သည်။ အကျိုးဆက်အားဖြင့် ဖောက်ပြန်ပျက်စီးသော လူသားများအကြားရှိ မှန်ကန်သောအရာများသည်လည်း သမ္မာတရား ဖြစ်လာသည်။ ထို့အပြင် ထိုသို့သောအရာများသည်လည်း လူ၏ လုပ်ဆောင်ချက်များနှင့် ကျင့်ကြံပြုမူမှုအတွက် နှိုင်းယှဉ်လျှင် နိမ့်ကျသောအဆင့်တွင်သာရှိသော စံသတ်မှတ်ချက်များ ဖြစ်လာသည်။ ဥပမာအားဖြင့် အကျင့်သိက္ခာ မြင့်မားခြင်း၊ ယဉ်ကျေးခြင်း၊ လူသားတို့၏ ကြင်နာမှုနှင့် လူတို့၌ မွေးရာပါ ကောင်းသောအရာ အချို့ကဲ့သို့သော အရာများအားလုံးတို့သည် စံသတ်မှတ်ချက်များ ဖြစ်လာကြသည်။ ၎င်းတို့ မည်သည့်အရာ ဖြစ်လာသည်ဟု ဤအရာက သွယ်ဝိုက်ညွှန်းဆိုသနည်း။ (သမ္မာတရား ဖြစ်လာသည်။) ၎င်းတို့သည် သမ္မာတရား ဖြစ်လာကြသည်။ “အသာလွန်ဆုံး” ဟူသော စကားလုံးကို ထည့်ခြင်းသည် ဤစံသတ်မှတ်ချက်၏ သဘာဝကို ပြောင်းလဲလိုက်သည်ကို ကြည့်လော့။ စံသတ်မှတ်ချက်၏ သဘာဝ ပြောင်းလဲသွားသည်နှင့် တစ်ပြိုင်နက် ဘုရားသခင်အပေါ် အဓိပ္ပာယ် ဖွင့်ဆိုချက်သည်လည်း ပြောင်းလဲသွားသည် မဟုတ်လော။ (ဟုတ်ပါသည်။) ဘုရားသခင်အပေါ် အဓိပ္ပာယ်ဖွင့်ဆိုချက်သည် အဘယ်အရာ ဖြစ်သွားသနည်း။ ဤအဓိပ္ပာယ်ဖွင့်ဆိုချက်၌ ဘုရားသခင်သည် အတုမရှိ မဟုတ်တော့ပေ။ ဘုရားသခင်၏ သြဇာအာဏာ၊ တန်ခိုးနှင့် အနှစ်သာရသည် အတုမရှိ မဟုတ်တော့ပေ။ ဘုရားသခင်သည် လူသားမျိုးနွယ်အကြား၌ တန်ခိုးနှင့် သြဇာအာဏာရှိသော အမြင့်ဆုံးအဆင့် ဂုဏ်ပုဒ်တစ်ခုမျှသာ ဖြစ်မည်။ လူသားမျိုးနွယ်အကြားရှိ စွမ်းရည်နှင့် ဂုဏ်ဒြပ်ရှိသော မည်သည့်တစ်ဦးတစ်ယောက်ကိုမဆို ဘုရားသခင်နှင့် တန်းတူရည်တူ မှတ်ယူ၍ရနိုင်ပြီး သူနှင့် တန်းတူထား ဆွေးနွေး၍ ရနိုင်မည်ဖြစ်သည့်တိုင် သူ့လောက် မြင့်မားခြင်း သို့မဟုတ် ကြီးမြတ်ခြင်း မရှိရုံသာ ဖြစ်မည်။ လူသားမျိုးနွယ်အကြားရှိ နှိုင်းယှဉ်ချက်အားဖြင့် အပြုသဘောဆောင်သော ထိုပုဂ္ဂိုလ်များနှင့် ခေါင်းဆောင်များသည် ဘုရားသခင်၏ နောက်တည့်တည့်၌ အဆင့်သတ်မှတ်ခံရနိုင်ကာ ကွပ်ကဲမှုပိုင်းတွင် ဒုတိယ၊ တတိယ၊ စတုတ္ထ စသည်ဖြင့် ဖြစ်လာနိုင်ကာ ဘုရားသခင်မှာမူ အမြင့်ဆုံးအဆင့်အတန်း၌ ရှိလေ၏။ ထိုသို့သော အဓိပ္ပာယ်ဖွင့်ဆိုချက်သည် ဘုရားသခင်၏ ပင်ကိုလက္ခဏာနှင့် အနှစ်သာရကို လုံးဝ ပြောင်းလဲလိုက်သည် မဟုတ်လော။ “အသာလွန်ဆုံး” ဟူသော စကားလုံးတစ်လုံးတည်းဖြင့် ဘုရားသခင်၏ အနှစ်သာရသည် လုံးဝ ပြောင်းလဲသွားသည်။ ဤသည်မှာ ပြဿနာတစ်ခု မဟုတ်လော။ (ဟုတ်ပါသည်။) သို့ဆိုလျှင် “အသာလွန်ဆုံး” ဟူသော စကားလုံးကို မထည့်ဘဲ ဤစကားများသည် မည်သည့်ပုံစံဖြင့် မှန်ကန်သနည်း။ (၎င်းတို့သည် အချက်အလက်တစ်ခုကို ဖော်ပြသည်။) ဤအချက်အလက်ကား အဘယ်နည်း။ (ယင်းမှာ ဘုရားသခင်သည် သမ္မာတရား၊ စည်းမျဉ်း၊ စံနှုန်းနှင့် စံသတ်မှတ်ချက် ဖြစ်သည်ဟူသောအချက် ဖြစ်သည်။) ယင်းမှာ ဘုရားသခင်သည် ဤစံသတ်မှတ်ချက်အားလုံး၏ မူလအစဖြစ်သည်ဟူသော အချက်ဖြစ်သည်။ ဖောက်ပြန်ပျက်စီးသော လူသားများအကြား၊ ဖန်ဆင်းခံများအကြား၌ ထိုသို့သော စံသတ်မှတ်ချက်များ မရှိပေ။ ဘုရားသခင်သည် ဤစံသတ်မှတ်ချက်များကို ဖော်ပြသည့် တစ်ခုတည်းသော အရင်းအမြစ်ဖြစ်သည်။ ဘုရားသခင်သာလျှင် ဤအနှစ်သာရကို ပိုင်ဆိုင်သည်။ အပြုသဘောဆောင်သော အရာအားလုံး၏ လက်တွေ့ကျမှုနှင့် စံသတ်မှတ်ချက်များသည် ဘုရားသခင်ထံမှသာ လာနိုင်သည်။ အကယ်၍ လူတစ်ဦးသည် လူ၏ ကျင့်ကြံပြုမူမှု၊ လုပ်ဆောင်မှုနှင့် ဘုရားသခင်ကို ကိုးကွယ်မှုတို့အတွက် စည်းမျဉ်းတစ်ခုခုကို သိရှိပြီး စံသတ်မှတ်ချက်တစ်ခုခုကို သိရှိကာ သမ္မာတရားအချို့ကို နားလည်ပါက သူသည် ဘုရားသခင် ဖြစ်လာနိုင်သလော။ (မဖြစ်နိုင်ပါ။) သူသည် သမ္မာတရား၏ အရင်းအမြစ် ဟုတ်သလော။ သမ္မာတရားအားလုံးကို ဖော်ပြသူ ဟုတ်သလော။ (မဟုတ်ပါ။) သို့ဆိုလျှင် သူ့ကို ဘုရားသခင်ဟု ခေါ်နိုင်သလော။ မခေါ်နိုင်ပေ။ ဤသည်မှာ အနှစ်သာရကျသော ကွာခြားချက် ဖြစ်သည်။ သင်တို့ နားလည်သလော။ (နားလည်ပါသည်။) ယခုတွင် “သမ္မာတရားဟူသည်မှာ” ဟူသည့် အကြောင်းအရာနှင့်ပတ်သက်၍ ငါသည် နှစ်ကြိမ်တိုင် ပြောခဲ့ပြီးဖြစ်သော်လည်း သင်တို့၏ အဖြေများ၌ ဘုရားသခင်ကို ဖန်ဆင်းခံများအကြားရှိ ဖန်ဆင်းခံတစ်ဦးအဖြစ်သို့ ပြောင်းလဲခြင်း၊ ဖန်ဆင်းခံများကို ဘုရားသခင်နှင့် တန်းတူရည်တူဖြစ်စေခြင်း၊ နှစ်ဦးနှစ်ဖက်အကြား ဆက်နွှယ်မှုကို တန်းတူညီမျှ ဖြစ်စေခြင်းကဲ့သို့သော ကြီးမားသည့်အမှားတစ်ခု ပါဝင်နေဆဲ ဖြစ်သည်။ ဤသည်က ထိုကိစ္စရပ်၏ သဘာဝကို ပြောင်းလဲလိုက်ပြီး ယင်းမှာ ဘုရားသခင်ကို ငြင်းပယ်ခြင်းနှင့် တူညီသည်။ ဘုရားသခင်သည် ဖန်ဆင်းရှင်ဖြစ်ပြီး လူသားများသည် ဖန်ဆင်းခံများ ဖြစ်ကြသည်။ ဤနှစ်ခုသည် အဆင့်အတန်းတူညီသော အခန်းကဏ္ဍများ မဟုတ်ကြပေ။ သို့သော် သင် “အသာလွန်ဆုံး” ဟူသော စကားလုံးကို ထည့်လိုက်သောအခါ အဘယ်အရာ ဖြစ်သွားသနည်း။ ၎င်းတို့သည် အနှစ်သာရနှင့် အဆင့်အတန်းအရ တူညီသွားကြပြီး သာလွန်မှု သို့မဟုတ် နိမ့်ကျမှုအရသာ ကွာခြားတော့သည်။ သင်တို့ကို ဤအရာနှင့်ပတ်သက်၍ ငါ အသေးစိတ် မေးမြန်းသောအခါ သင်တို့သည် “ဤသည်မှာ ငါတို့ကို လျှော့တွက်နေခြင်း မဟုတ်လော။ ငါတို့အားလုံး ပညာတတ်များ ဖြစ်ကြသည်။ ဤစကားလုံးအနည်းငယ်ကို ငါတို့ မည်သို့ မေ့လျော့နိုင်မည်နည်း။ ငါတို့၏ မှတ်စုများကို ကြည့်စရာမလိုအောင်ပင် ဤအကြောင်းအရာကို လွယ်လင့်တကူ ပြောနိုင်ပါသည်” ဟူ၍ မိမိတို့ဘာသာ စဉ်းစားခဲ့ကြသည်။ သင်တို့ ပါးစပ်ဟလိုက်သည်နှင့်တစ်ပြိုင်နက် ပြဿနာမှာ ပေါ်လာသည်။ ငါ စကားပြောပြီးနောက်တွင် သင်တို့သည် ယင်းကို အကြိမ်များစွာ ဖတ်ခဲ့ပြီးဖြစ်သော်လည်း တိကျမှန်ကန်အောင် ပြန်မပြောနိုင်သေးပေ။ ဤအတွက် အကြောင်းရင်းကား အဘယ်နည်း။ သင်တို့သည် ဤကိစ္စနှင့်စပ်လျဉ်း၍ သမ္မာတရားကို နားမလည်ကြသေးပေ။ တစ်စုံတစ်ယောက်က “အသာလွန်ဆုံး” ဟူသော စကားလုံးကို ထည့်ပြီး “သင်တို့မည်သူကမျှ ‘အသာလွန်ဆုံး’ ကို မထည့်ကြပေ။ သင်တို့သည် ဘုရားသခင်၌ ထိုမျှ ယုံကြည်ခြင်း မရှိကြဘူး မဟုတ်လော။ ကျွန်ုပ်ကို ကြည့်ကြလော့၊ ‘အသာလွန်ဆုံး’ ကို ထည့်လိုက်သည်။ ယင်းက ကျွန်ုပ် ပညာတတ်ကြောင်း ပြသည်။ ကျွန်ုပ် ကောလိပ်တက်ခဲ့သောအချိန်သည် အလဟဿ မဖြစ်ခဲ့ပါတကား” ဟု တွေးထင်ခဲ့သည်။ သူ “အသာလွန်ဆုံး” ဟူသော စကားလုံးကို ထည့်ပြီးနောက် သင်တို့အများစုက ပြဿနာကို သတိမထားမိခဲ့ကြပေ။ သင်တို့ထဲမှ အနည်းငယ်က တစ်စုံတစ်ခု လွဲနေသည်ဟု ခံစားခဲ့ရသော်လည်း အဘယ်ကြောင့်ဖြစ်သည်ကို မရှင်းပြနိုင်ခဲ့ပေ။ အခြားသူများက ရှင်းပြပြီးနောက် သင်တို့သည် ယင်းကို သဘောတရားအရ နားလည်ခဲ့ပြီး ရှင်းလင်းချက်က မှန်ကန်ကြောင်း သင်တို့ သိရှိခဲ့သည်။ သို့သော် သင်တို့သည် ယင်းကို သမ္မာတရားနှင့်အညီ နားလည်ခဲ့သလော။ (နားမလည်ခဲ့ပါ။) “အသာလွန်ဆုံး” ဟူသော စကားလုံးကို ထည့်ခြင်းသည် အဘယ်ကြောင့် မှားယွင်းသည်ကို ငါ မိတ်သဟာယဖွဲ့ခဲ့ပြီး သင်တို့ နားလည်ခဲ့ကြသော်လည်း ထိုကိစ္စ၏ အနှစ်သာရကို သင်တို့ အမှန်တကယ် နားလည်ခဲ့သလော။ (နားမလည်ခဲ့ပါ။) သင်တို့ ရှင်းလင်းစွာ မသိမြင်ခဲ့ကြပေ။ အဘယ်ကြောင့် ထိုသို့ ဖြစ်ရသနည်း။ (ကျွန်ုပ်တို့ သမ္မာတရားကို နားမလည်ကြပါ။) သို့ဆိုလျှင် သင်တို့သည် အဘယ်ကြောင့် သမ္မာတရားကို နားမလည်ကြသနည်း။ ငါ ပြောခဲ့သည့်အရာကို သင်တို့ နားမလည်ခဲ့ကြသလော။ အကယ်၍ သင်တို့ နားလည်ခဲ့ပါက သင်တို့သည် အဘယ်သို့လျှင် သမ္မာတရားကို နားမလည်နိုင်သေးသနည်း။ “အတုမရှိ ဘုရားသခင်ကိုယ်တော်တိုင်” ဟူသည့် အကြောင်းအရာနှင့် ပတ်သက်၍ အခန်းမည်မျှ ရှိပါသနည်း။ သင်တို့သည် ယင်းတို့ကို အကြိမ်မည်မျှ ဖတ်ခဲ့ပြီးပြီနည်း။ ဤစကားများကို အမှန်တကယ် နားလည်သလော။ (နားမလည်ပါ။) သင်တို့ နားမလည်ကြသောကြောင့် ယနေ့ မိမိကိုယ်ကို အရှက်ခွဲမိခြင်းဖြစ်သည်။ ဤစကားများက သင့်ကို ဖော်ထုတ်ခဲ့သည်။ ယင်းသို့ မဟုတ်သလော။ (ဟုတ်ပါသည်။) သင် ဤအရာမှ တစ်စုံတစ်ရာ သင်ယူခဲ့ပြီးပြီလော။ ဤကဲ့သို့သော အရာတစ်ခုခုကို နောက်တစ်ကြိမ် သင် ကြုံတွေ့ရသည့်အခါ မိမိကိုယ်ကို ဉာဏ်ကောင်းသည်ဟု ထင်မှတ်ပြီး ပြုမူနေဦးမည်လော။ သင် မပြုဝံ့တော့မည် မဟုတ်လော။ အကယ်၍ လူတစ်ဦးသည် သမ္မာတရားကို နားမလည်ပါက အဘယ်မျှလောက်သော ပညာရေး သို့မဟုတ် အသိပညာကမျှ အသုံးဝင်မည် မဟုတ်ပေ။ အကယ်၍ သင်သည် ပညာမတတ်ဘဲ ဤစကားလုံးကို မည်သို့ အသုံးပြုရမည်ကို မသိပါက သင်သည် “အသာလွန်ဆုံး” ဟူသော စကားလုံးကို ထည့်ကောင်းထည့်မည် မဟုတ်သည့်အပြင် ဤပြဿနာ ပေါ်ပေါက်ခဲ့မည်မဟုတ်ပေ။ အနည်းဆုံးအနေဖြင့် သင်သည် ဤအမှားကို ပြုလုပ်ခဲ့မည် မဟုတ်သကဲ့သို့ မိမိကိုယ်ကို အရူးလုပ်မိမည်လည်း မဟုတ်ပေ။ သို့သော် သင်သည် ပညာတတ်ပြီး အချို့သော စကားလုံးများ၏ အဓိပ္ပာယ်နှင့် အသုံးပြုပုံကို နားလည်သောကြောင့် သင်သည် ယင်းတို့ကို ဘုရားသခင်အပေါ် အသုံးချခဲ့ခြင်းဖြစ်သည်။ အကျိုးဆက်အားဖြင့် သင်သည် ပြဿနာတစ်ခု ပေါ်ပေါက်စေခဲ့ပြီး ထက်မြက်မှုကို အချိုးမပြေမှုအဖြစ်သို့ ပြောင်းလဲလိုက်သည်။ အကယ်၍ သင်သည် ယင်းကို လူတစ်ဦးအပေါ် အသုံးချပါက ယင်းမှာ ပုဂ္ဂိုလ်ရေးကိုးကွယ်ခြင်းနှင့် မြှောက်ပင့်ခြင်းမျှသာ ဖြစ်ပြီး အလွန်ဆုံးအနေဖြင့် စက်ဆုပ်ဖွယ်ကောင်းရုံသာ ဖြစ်သည်။ သို့သော် အကယ်၍ သင်သည် ယင်းကို ဘုရားသခင်အပေါ် အသုံးချပါက ပြဿနာမှာ ဆိုးရွားလာသည်။ ယင်းမှာ ဘုရားသခင်ကို ငြင်းပယ်သော၊ ဘုရားသခင်ကို အတိုက်အခံလုပ်သော၊ ဘုရားသခင်ကို ပြစ်တင်ရှုတ်ချသော စကားလုံးတစ်လုံး ဖြစ်လာသည်။ ဤသည်မှာ သမ္မာတရားကင်းမဲ့သော ဖောက်ပြန်ပျက်စီးသည့် လူသားများ ကျူးလွန်နိုင်ခြေ အရှိဆုံးသော အမှားဖြစ်သည်။ အနာဂတ်တွင် ကြိယာဝိသေသနများ သို့မဟုတ် နာမဝိသေသနများကို ပေါ့ပေါ့ဆဆ မထည့်မိစေရန် သတိထားလော့။ အဘယ်ကြောင့်နည်း။ အကြောင်းမှာ ဘုရားသခင်၏ ပင်ကိုလက္ခဏာ၊ အနှစ်သာရ၊ နှုတ်ကပတ်တော်များ၊ စိတ်သဘောထားတို့နှင့် သက်ဆိုင်သည့်အရာသည် ဖောက်ပြန်ပျက်စီးသော လူသားများ၌ အချို့တဲ့ဆုံးဖြစ်သည့် နယ်ပယ်များဖြစ်ပြီး သူတို့၏ နားလည်မှု အပေါ်ယံအကျဆုံးနှင့် အနည်းပါးဆုံးဖြစ်သည့် နယ်ပယ်များ ဖြစ်သောကြောင့် ဖြစ်သည်။ ထို့ကြောင့် သမ္မာတရားကို နားမလည်သောလူများသည် မဆင်မခြင် မပြုမူမိစေရန် သတိထားရမည်။ နှိုင်းချိန်စဉ်းစားတတ်လျှင် ပို၍ကောင်းပေသည်။

၁။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်ခြင်း” ဟူသည့် အတွေးအခေါ်ကို စိတ်ဖြာလေ့လာဆွေးနွေးခြင်း

လူအချို့က သမ္မာတရား၏ အဓိပ္ပာယ်ဖွင့်ဆိုချက်နှင့် အယူအဆကို ယခုတင် ရှင်းပြခဲ့ကြသည်။ သင်တို့သည် သမ္မာတရား၏ အဓိပ္ပာယ်ဖွင့်ဆိုချက်နှင့် အယူအဆကို နားလည်ကြသော်လည်း သမ္မာတရားဟူသည်ကို သင်တို့ အမှန်တကယ် နားလည်ကြသလော။ ဤအရာနှင့်ပတ်သက်၍ သင်တို့ကို ငါ စမ်းသပ်ရန် လိုအပ်သည်။ ငါ သင်တို့ကို မည်သို့ စမ်းသပ်မည်နည်း။ သင်တို့၏ အားသာချက်များကို အသုံးပြု၍ သင်တို့ကို ငါ စမ်းသပ်မည်။ သင်တို့၏ အားသာချက်များကား အဘယ်နည်း။ သင်တို့သည် ပညာသင်ခြင်း၊ စကားလုံးများ၊ ဝေါဟာရများနှင့်လည်းကောင်း၊ လူစုတိုင်းရှိ လူတို့ပိုင်ဆိုင်ကြသော လောကီဆိုင်ရာ ဆက်ဆံမှုများအတွက် အမျိုးမျိုးသော အတွေးအခေါ်များ၊ နည်းလမ်းများနှင့်လည်းကောင်း၊ ထို့ပြင် လူသားတို့၏ ရိုးရာယဉ်ကျေးမှုများသာမက သူတို့၏ အယူအဆများ၊ စိတ်ကူးစိတ်သန်းများနှင့်လည်းကောင်း အကျွမ်းတဝင် ရှိကြသည်။ သင်တို့သည် လူမျိုးနွယ်စုအားလုံး၊ တိုင်းရင်းသားလူမျိုးစုအားလုံးနှင့် နိုင်ငံသားအားလုံးတို့ အသက်ရှင်နေထိုင်ကြသည့် အမျိုးမျိုးသော နိယာမများ၊ အယူအဆများနှင့်လည်း အကျွမ်းတဝင်ရှိကြသည်။ ဤသည်တို့မှာ သင်တို့၏ အားသာချက်များ မဟုတ်လော။ ဤအရာများထဲတွင် အချို့မှာ အတော်အတန် ပုံသေဖြစ်သော ဓလေ့သုံးစကားများ ဖြစ်သည်၊ အချို့မှာ စကားပုံများဖြစ်ပြီး အချို့မှာ ဆိုရိုးစကားများဖြစ်သည်။ အချို့မှာ သာမန်လူများ အများအားဖြင့် အသုံးပြုလေ့ရှိသော မှတ်မိလွယ်သည့် အရပ်သုံးစကားများ ဖြစ်ကြသည်။ လူတို့သည် မိမိတို့၌ မကြာခဏရှိသည့် လေးနက်သော အတွေးအခေါ်များနှင့် အမြင်များကို ဓလေ့သုံးစကားတစ်ရပ်အဖြစ် ပြောင်းလဲလိုက်သည့် အရာများမှာ မည်သည့်အရာများ ဖြစ်သနည်း၊ သင်တို့ကိုယ်သင်တို့ မေးကြည့်လော့။ သမ္မာတရားဟူသည်ကို ကျွန်ုပ်တို့ အတိအကျ နားလည်နိုင်ရန်အတွက် အနည်းငယ်သော ဆိုရိုးစကား၊ ဓလေ့သုံးစကားနှင့် နိယာမများသာမက လောကီဆိုင်ရာ ဆက်ဆံမှုများအတွက် လူတို့၏ နည်းလမ်းနှင့် သူတို့၏ ရိုးရာအယူအဆများကို ဦးစွာ စိတ်ဖြာလေ့လာ ဆွေးနွေးကြစို့။ သမ္မာတရားဟူသည်မှာ အမှန်တကယ် အဘယ်အရာဖြစ်သည်ကို အပျက်သဘောဆောင်သော ရှုထောင့်မှ ငါတို့ ဆွေးနွေးကြမည်။ ဤသည်မှာ နည်းလမ်းကောင်းတစ်ခု ဟုတ်သလော။ (ဟုတ်ပါသည်။) သို့ဆိုလျှင် ငါတို့အား ဥပမာတစ်ခုလောက် စပြောကြည့်လော့။ (ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့် ဖြစ်သည်။) ဤပြောဆိုချက်သည် မှန်ကန်သလော။ (မမှန်ကန်ပါ။) “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည့် ဤအချက်နှင့်ပတ်သက်၍ ဦးစွာ မိတ်သဟာယစဖွဲ့ကြပါစို့။ ဆက်လက်ပြီး ဤဆိုရိုးစကားက အဘယ်အရာ ဆိုလိုသည်ကို ရှင်းပြကြလော့။ (သင်သည် သင်အလုပ်ခန့်အပ်သောသူများကို သူတို့အပေါ် သတိကြီးစွာထားခြင်း မရှိဘဲ ယုံကြည်သင့်သည်ဟု ဆိုလိုသည်။ အကယ်၍ သင်သည် တစ်စုံတစ်ယောက်ကို မယုံကြည်ပါက ထိုသူကို မခန့်အပ်ပါနှင့်ဟု ဆိုလိုသည်။) ဤသည်မှာ စာသားအတိုင်း အဓိပ္ပာယ်ကောက်ယူခြင်း ဖြစ်သည်။ ပထမဦးစွာ လောကရှိ လူအများစုသည် ဤဆိုရိုးစကားကို သဘောတူသလော သို့မဟုတ် မတူသလော၊ ငါ့အား ပြောလော့။ (သဘောတူပါသည်။) သူတို့ သဘောတူကြသည်။ ဤလူ့အဖွဲ့အစည်းရှိ လူအများစုသည် အခြားသူများကို အလုပ်ခန့်အပ်ခြင်းအတွက် စည်းမျဉ်းတစ်ခုအဖြစ် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားကို လိုက်နာကြပြီး သူတို့သည် လူတို့ကို ဆက်ဆံသည့်ပုံစံ၌ ဤစည်းမျဉ်းကို လိုက်နာကြသည်ဟု ဆိုခြင်းသည် တရားနည်းလမ်းကျပါသည်။ သို့ဆိုလျှင် ဤဆိုရိုးစကား၏ ရှုထောင့်တစ်ခုတလေသည် မှန်ကန်ခြင်း ရှိသလော။ (မရှိပါ။) သို့ဆိုလျှင် ဘာသာတရားမရှိသူ အများစုသည် အဘယ်ကြောင့် ဤဆိုရိုးစကားကို မှန်ကန်သည်ဟု မှတ်ယူပြီး ယင်းကို ခြွင်းချက်မရှိ လက်ခံကာ အသုံးချကြသနည်း။ ထိုသို့ပြုလုပ်ခြင်းအတွက် သူတို့၏ ရည်ရွယ်ချက်ကား အဘယ်နည်း။ သူတို့ အဘယ်ကြောင့် ထိုသို့ ဆိုကြသနည်း။ လူအချို့က “အကယ်၍ သင်သည် တစ်စုံတစ်ယောက်ကို အလုပ်ခန့်မည်ဆိုလျှင် သင်သည် ထိုသူတို့ကို သံသယဝင်၍ မဖြစ်။ သူတို့ကို ယုံကြည်ကိုးစားရမည်။ သူတို့၌ အလုပ်ပြီးမြောက်အောင် လုပ်ဆောင်နိုင်သည့် ပင်ကိုစွမ်းရည်နှင့် ကိုယ်ကျင့်စရိုက် ရှိသည်ကိုလည်းကောင်း၊ သူတို့သည် သင့်အပေါ် သစ္စာစောင့်သိမည်ကိုလည်းကောင်း သင် ယုံကြည်ကိုးစားရမည်။ အကယ်၍ သင် သူတို့ကို သံသယဝင်ပါက ထိုသူတို့ကို မခန့်အပ်နှင့်။ ဆိုရိုးစကား ပြောထားသကဲ့သို့ ‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်’ ဟူ၍ ဖြစ်သည်။ ဤဆိုရိုးစကားမှာ မှန်ကန်သည်” ဟု ဆိုကြသည်။ အမှန်တကယ်တွင် ဤပြောစကားသည် အထင်အမြင်မှားစေသော နတ်ဆိုးဆန်သည့် စကားမျှသာ ဖြစ်သည်။ ယင်းသည် အဘယ်မှ လာသနည်း။ ယင်း၏ ရည်ရွယ်ချက်ကား အဘယ်နည်း။ ယင်း၏ အကြံအစည်ကား အဘယ်နည်း။ (ဘုရားသခင်၊ နောက်ဆုံး မိတ်သဟာယဖွဲ့စဉ်အတွင်း အချို့သောလူများသည် သူတို့၏အလုပ်တွင် အခြားသူများ ဝင်ရောက်စွက်ဖက်ခြင်းကို မလိုလားပါက “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟု ပြောလိမ့်မည်ဟု ပြောဆိုသွားခဲ့သည်ကို ကျွန်ုပ် သတိရမိပါသည်။ သူတို့ ဆိုလိုသည်မှာ “သင်သည် ကျွန်ုပ်အား ဤအလုပ်ကို ပေးခဲ့ပြီး ကျွန်ုပ်ကို အသုံးပြုနေပြီ ဖြစ်သောကြောင့် သင်သည် ကျွန်ုပ်၏အလုပ်တွင် ဝင်ရောက်စွက်ဖက်ခြင်း မပြုသင့်၊ ကျွန်ုပ်လုပ်ဆောင်သည့်အရာကို သင် ဝင်မစွက်ဖက်သင့်ပါ” ဟူ၍ ဖြစ်သည်။) ဤဆိုရိုးစကားကို အသုံးပြုသောလူများ၌ မည်သို့သော စိတ်သဘောထားမျိုး ရှိသနည်း။ (စိတ်ကူးပေါက်သလို လုပ်တတ်ပြီး ထင်ရာစိုင်းတတ်သည့် အန္တိခရစ်တစ်ဦး၏ စိတ်သဘောထား ရှိသည်။) ဤသည်မှာ တကယ့်ကို သူတို့၏ စိတ်သဘောထား ဖြစ်သည်။ ဤဆိုရိုးစကားကို အသုံးပြုသော သို့မဟုတ် စိတ်ကူးရခဲ့သောသူတို့သည် ခန့်အပ်သောသူများလော သို့မဟုတ် ခန့်အပ်ခြင်းခံရသောသူများလော။ ဤဆိုရိုးစကားမှ မည်သူ အကျိုးအရရှိဆုံး ဖြစ်သနည်း။ (ခန့်အပ်ခြင်းခံရသောသူများ ဖြစ်ပါသည်။) ခန့်အပ်ခြင်း ခံရသောသူတို့သည် ဤဆိုရိုးစကားမှ မည်သို့ အကျိုးရရှိကြသနည်း။ အကယ်၍ သူတို့သည် ဤဆိုရိုးစကားကို သူတို့၏အလုပ်ရှင်ထံ ထပ်ခါတလဲလဲ အသားပေးပြောဆိုပါက သူတို့သည် အလုပ်ရှင်၏စိတ်ထဲ၌ ထင်မြင်ချက်တစ်မျိုးမျိုးကို သွတ်သွင်းပေးခြင်း ဖြစ်သည်။ ယင်း၌ စိတ်ထဲစွဲမြဲစေခြင်း သို့မဟုတ် အယူဝါဒသွတ်သွင်းခြင်း၏ သဘာဝ ရှိသည်။ ဤသည်မှာ အလုပ်ရှင်အား ဤသို့ပြောနေသည့်သဘော သက်ရောက်လေသည်။ သင်သည် တစ်စုံတစ်ယောက်ကို ခန့်အပ်လိုက်သည်နှင့် သူတို့ သင့်အပေါ် သစ္စာစောင့်သိမည်ကို သင် ယုံကြည်ရမည်။ သူတို့သည် အလုပ်ကို ကောင်းစွာ လုပ်ဆောင်မည်ကိုလည်းကောင်း၊ သူတို့၌ ဤစွမ်းရည် ရှိသည်ကိုလည်းကောင်း သင် ယုံကြည်ရမည်။ သူတို့ကို သံသယဝင်ခြင်းသည် သင့်ကိုသာ ထိခိုက်နစ်နာစေလိမ့်မည်ဖြစ်သဖြင့် သင် သူတို့ကို သံသယမဝင်ရပေ။ အကယ်၍ သင်သည် အမြဲတမ်း စိတ်နှစ်ခွဖြစ်နေလျှင်၊ အကယ်၍ သင်သည် သူတို့ကို အခြားတစ်ယောက်ယောက်ဖြင့် အစားထိုးရန် အမြဲတမ်း နည်းလမ်းရှာနေလျှင် ဤအရာက သင့်အပေါ် သူတို့၏ သစ္စာစောင့်သိမှုကို ထိခိုက်စေနိုင်သည်။ ဤသည်ကို ကြားရသည့်အခါ အလုပ်ရှင်သည် ဤဆိုရိုးစကား၏ လွှမ်းမိုးခြင်း သို့မဟုတ် အထင်အမြင်မှားစေခြင်းကို အလွယ်တကူ ခံရမည်လော။ (ခံရမည်ဖြစ်သည်။) အလုပ်ရှင်သည် လွှမ်းမိုးခြင်း သို့မဟုတ် အထင်အမြင်မှားစေခြင်းကို ခံရသည်နှင့်တစ်ပြိုင်နက် ခန့်အပ်ခြင်း ခံရသောသူက အကျိုးရရှိပေလိမ့်မည်။ အလုပ်ရှင်သည် ဤသို့သော တွေးခေါ်ပုံမျိုးကို လက်ခံပြီး ၎င်း အလုပ်ခန့်ထားသော လူအပေါ်၌ သံသယ သို့မဟုတ် သင်္ကာမကင်းဖြစ်မှုများ မထားရှိဟု ဆိုကြပါစို့။ ၎င်းသည် ထိုသူ လုပ်ဆောင်ခဲ့သော အလုပ်ကို မကြီးကြပ်သကဲ့သို့ ထိုသူသည် ၎င်းအပေါ် သစ္စာစောင့်သိခြင်း ရှိမရှိကိုဖြစ်စေ၊ ဤအရာများကို လုပ်ဆောင်ရန် အရည်အချင်း ရှိမရှိကိုဖြစ်စေ စုံစမ်းမေးမြန်းခြင်းမရှိချေ။ ထိုသို့ဖြစ်လျှင် အလုပ်ခန့်ထားခြင်း ခံရသောသူသည် ဤအလုပ်ရှင်၏ ကြီးကြပ်မှုနှင့် ကြည့်ရှုစစ်ဆေးမှုကို ရှောင်တိမ်းနိုင်ပြီး နောက်ဆက်တွဲအနေဖြင့် မိမိ၏ အလုပ်ရှင်၏ ဆန္ဒများကို လိုက်နာခြင်းမရှိဘဲ မိမိ သဘောကျအတိုင်း မည်သည့်အရာကိုမဆို လုပ်ဆောင်နိုင်ပေလိမ့်မည်။ အလုပ်သမားတစ်ဦးသည် ဤဆိုရိုးစကားကို အသုံးပြုသောအခါ သူတို့၌ သူ၏အလုပ်ရှင်အပေါ် လုံးလုံးလျားလျား သစ္စာရှိသည့် ကိုယ်ကျင့်စရိုက် အမှန်တကယ် ရှိသလော၊ ငါ့အား ပြောလော့။ သူတို့ကို ကြီးကြပ်ရန် လုံးဝ မလိုအပ်သလော။ (မဟုတ်ပါ။) ငါတို့ အဘယ်ကြောင့် ထိုသို့ဆိုရသနည်း။ လူသားများသည် အတွင်းလှိုက်အောင် ဖောက်ပြန်ပျက်စီးကြသည်၊ သူတို့၌ ဖောက်ပြန်ပျက်စီးသော စိတ်သဘောထားများ ရှိကြပြီး အထူးသဖြင့် မရိုးသားသည့်အပြင် လိမ်လည်လှည့်ဖြားတတ်ကြသည်ဟူသည့်အချက်မှာ ရှေးအခါမှ ယနေ့ထက်တိုင် တစ်လောကလုံး အသိအမှတ်ပြုထားသော အမှန်တရားတစ်ခု ဖြစ်သည်။ ရိုးသားသောလူများ မရှိသည့်အပြင် လူနုံလူအများပင် မုသားပြောကြသည်။ ဤသည်မှာ အခြားသူများကို အလုပ်ခန့်အပ်ခြင်းနှင့်ပတ်သက်လာလျှင် ကြီးမားသော အခက်အခဲကို ဖြစ်ပေါ်စေပြီး လုံးလုံးလျားလျား မှီခိုအားထားရလောက်သော သူတစ်ဦးကို မဆိုထားနှင့်၊ ယုံကြည်ကိုးစားထိုက်သောသူတစ်ဦးကို ရှာဖွေတွေ့ရှိရန်မှာ လုံးဝနီးပါး မဖြစ်နိုင်ပေ။ ခန့်အပ်ဖို့ အတော်အတန် သင့်တော်သော လူအနည်းငယ်ကို ရှာဖွေတွေ့ရှိခြင်းသည် လူတစ်ဦး အမျှော်လင့်နိုင်ဆုံးသောအရာသာ ဖြစ်သည်။ သို့ဆိုလျှင် ယုံကြည်ကိုးစားထိုက်သောလူများ မရှိသောကြောင့် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်ခြင်း” သည် မည်သို့လျှင် ဖြစ်နိုင်မည်နည်း။ မည်သူ့ကိုမျှ မှီခိုအားထား၍ မရသောကြောင့် ယင်းမှာ မဖြစ်နိုင်ပေ။ သို့ဆိုလျှင် ခန့်အပ်ဖို့ အတော်အတန် သင့်တော်သောသူတို့ကို ကျွန်ုပ်တို့ မည်သို့ အသုံးပြုသင့်သနည်း။ ကြီးကြပ်မှုနှင့် လမ်းညွှန်မှုအားဖြင့်သာ ကျွန်ုပ်တို့ ထိုသို့ ပြုလုပ်နိုင်ပါသည်။ ဘာသာတရားမရှိသူများသည် မိမိတို့အတွက် အတော်အတန် စိတ်ချသေချာမှုကို အာမခံနိုင်ရန်အလို့ငှာ သူတို့ ခန့်အပ်ထားသောသူကို စောင့်ကြည့်ရန် သတင်းပေးသူများနှင့် သူလျှိုများကို စေလွှတ်ကြသည်။ သို့ဖြစ်၍ ရှေးခေတ်လူတို့သည် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟု ဆိုသောအခါ မိမိတို့ကိုယ်ကို လှည့်ဖြားနေခဲ့ကြခြင်း ဖြစ်သည်။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဤဝေါဟာရကို ထွင်ခဲ့သောသူသည် ဤဆိုရိုးစကားကို မိမိအတွက် အမှန်တကယ် လက်တွေ့အသုံးမချခဲ့ပေ။ အကယ်၍ သူ အမှန်တကယ် အသုံးချခဲ့ပါက သူသည် အသိဉာဏ်ကင်းမဲ့သော ပုဂ္ဂိုလ်တစ်ဦး၊ လှည့်စားခြင်းနှင့် လိမ်လည်ခြင်းကိုသာ ခံရနိုင်သည့် ပထမတန်းစား လူနုံလူအတစ်ဦး ဖြစ်ပေလိမ့်မည်။ ဤသည်မှာ အမှန်တရားတစ်ခု မဟုတ်လော။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည့် အရာ၌ အကြီးမားဆုံးသော ချို့ယွင်းချက်သည် အဘယ်နေရာတွင် တည်ရှိသည်ကို ပြောကြစို့။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည့် အရာအတွက် အခြေခံအုတ်မြစ်ကား အဘယ်နည်း။ ခန့်အပ်ခြင်းခံရသောသူသည် လုံးဝစိတ်ချရပြီး သစ္စာရှိကာ တာဝန်ယူတတ်သူ ဖြစ်ရမည်။ အလုပ်ရှင်အနေဖြင့် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားကို အသုံးချရန်အတွက် အလုပ်သမားသည် ထိုသို့သောလူစားမျိုးဖြစ်ကြောင်း ရာနှုန်းပြည့် သေချာမှု ရှိရမည်။ ယနေ့ခေတ်တွင် ထိုသို့သော ယုံကြည်ကိုးစားရသည့် လူတစ်ဦးတစ်ယောက်ကိုမျှ ရှာမတွေ့နိုင်ပေ။ ထိုသူတို့သည် လုံးဝနီးပါး တကယ်မရှိတော့ဘဲ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဤ‌ပြောဆိုချက်ကို အဓိပ္ပာယ်မဲ့စေသည်။ အကယ်၍ သင်သည် ယုံကြည်စိတ်ချ၍ မရသောသူတစ်ဦးကို ရွေးချယ်ပြီးနောက် ထိုသူနှင့်ပတ်သက်၍ သင်၏သံသယများကို ချုပ်တည်းရန်အလို့ငှာ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားကို အသုံးချပါက သင်သည် မိမိကိုယ်ကို လှည့်ဖြားနေခြင်း မဟုတ်လော။ ခန့်အပ်ခြင်း ခံရသောသူသည် သင်က သူတို့ကို သံသယမဝင်ရုံမျှဖြင့် ယုံကြည်စိတ်ချထိုက်ကာ သစ္စာစောင့်သိပြီး တာဝန်ယူမှုရှိသော ပုံစံဖြင့် အမှုအရာများကို လုပ်ဆောင်နိုင်စွမ်း ရှိသလော။ အမှန်တကယ်တွင် သူတို့သည် သင်၏သံသယကို ထည့်မစဉ်းစားဘဲ ပကတိလူစားမျိုးအတိုင်း ဆက်လက်ပြုမူကြလိမ့်မည်။ အကယ်၍ သူတို့သည် လှည့်ဖြားတတ်သောသူတစ်ဦး ဖြစ်ပါက သူတို့သည် လိမ်လည်လှည့်ဖြားသော အရာများကို ဆက်လက်လုပ်ဆောင်ကြလိမ့်မည်။ အကယ်၍ သူတို့သည် ဟန်ဆောင်မှုကင်းမဲ့ပါက သူတို့သည် ဟန်ဆောင်မှုကင်းမဲ့သော အရာများကို ဆက်လက်လုပ်ဆောင်ကြလိမ့်မည်။ ဤသည်မှာ သင် သူတို့အပေါ် သံသယရှိသည်၊ မရှိသည်အပေါ်၌ မူတည်ခြင်း မရှိပေ။ သာဓကအနေဖြင့် သင်သည် လှည့်ဖြားတတ်သောသူတစ်ဦးကို ခန့်အပ်သည် ဆိုကြပါစို့။ ဤသူသည် လှည့်ဖြားတတ်ကြောင်း စိတ်နှလုံးထဲ၌ သင် သိရှိပါလျက်နှင့် သင်က ထိုသူအား “သင့်ကို ကျွန်ုပ် သံသယမဝင်ပါ။ ထို့ကြောင့် သင်၏အလုပ်ကို ယုံကြည်ချက်ရှိရှိသာ ဆက်လုပ်ပါ” ဟု ဆိုပါက ထိုသူသည် သင်က သူ့ကို သံသယမဝင်ရုံမျှဖြင့် ပရိယာယ်ကင်းမဲ့သော အရာများကို လုပ်ဆောင်သည့် ဟန်ဆောင်မှုကင်းမဲ့သော လူတစ်ဦး ဖြစ်လာမည်လော။ ယင်းက ဖြစ်နိုင်သလော။ ပြောင်းပြန်အားဖြင့် အကယ်၍ သင်သည် ဟန်ဆောင်မှုကင်းမဲ့သော လူတစ်ဦးကို ခန့်အပ်ပြီး သင်က သူတို့ကို သံသယဝင်ခြင်း သို့မဟုတ် နားမလည်ခြင်းကြောင့် သူတို့သည် လှည့်ဖြားတတ်သော လူတစ်ဦး ဖြစ်လာမည်လော။ ဖြစ်လာမည်မဟုတ်ပေ။ ထို့ကြောင့် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားသည် လူနုံလူအတစ်ဦးက စိတ်သက်သာမှုရရန် ကြိုးပမ်းမှုသက်သက်သာ ဖြစ်ကာ ယင်းမှာ မိမိကိုယ်ကိုလှည့်ဖြားသည့် အဓိပ္ပာယ်မဲ့စကား ဖြစ်သည်။ လူသားမျိုးနွယ်၏ ဖောက်ပြန်ပျက်စီးမှုသည် မည်သည့်အတိုင်းအတာအထိ ရှိသနည်း။ အဆင့်အတန်းနှင့် တန်ခိုးအာဏာကို လိုက်စားခြင်းသည် ဖခင်များနှင့် သားများအပြင် ညီအစ်ကိုများကိုလည်း အချင်းချင်း ဆန့်ကျင်ပြီး သတ်ဖြတ်စေခဲ့သည်။ ယင်းက မိခင်များနှင့် သမီးများကို အချင်းချင်း မုန်းတီးစေခဲ့သည်။ မည်သူက မည်သူ့ကို ယုံကြည်နိုင်မည်နည်း။ လုံးလုံးလျားလျား မှီခိုအားထား၍ရသောသူ တစ်ဦးတစ်ယောက်မျှ မရှိ၊ အခြားသူများနှင့်ယှဉ်လျှင် ခန့်အပ်၍ရသောသူများသာ ရှိသည်။ သင် မည်သူ့ကို ခန့်အပ်သည်ဖြစ်စေ အမှားများကို တားဆီးရန် တစ်ခုတည်းသော နည်းလမ်းမှာ သူတို့ကို စောင့်ကြည့်ခြင်း သို့မဟုတ် ကြီးကြပ်ခြင်း ဖြစ်သည်။ သို့ဖြစ်၍ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည် မိမိကိုယ်ကို လှည့်ဖြားသော ဆိုရိုးစကားတစ်ခု ဖြစ်သည်။ ယင်းမှာ ပေါက်ကရဖြစ်ကာ မှားယွင်းပြီး အဓိပ္ပာယ်မဲ့သောအယူအဆဖြစ်၍ လုံးဝ အခြေအမြစ်မရှိပေ။ ဘုရားသခင်သည် အဘယ်ကြောင့် နောက်ဆုံးသောကာလ၌ လူသားမျိုးနွယ်ကို သန့်စင်စေပြီး ကယ်တင်ရန် သမ္မာတရားကို ဖော်ပြကာ တရားစီရင်ခြင်းအလုပ်ကို ပြုလုပ်သနည်း။ အကြောင်းမှာ လူသားမျိုးနွယ်သည် ပြင်းပြင်းထန်ထန် ဖောက်ပြန်ပျက်စီးနေသောကြောင့် ဖြစ်သည်။ ဘုရားသခင်ကို အမှန်တကယ် ကျိုးနွံနာခံသောသူ တစ်ဦးတစ်ယောက်မျှ မရှိသည့်အပြင် ဘုရားသခင်အသုံးပြုရန် သင့်တော်သောသူ တစ်ဦးတစ်ယောက်မျှ မရှိပေ။ သို့ဖြစ်၍ ဘုရားသခင်သည် လူတို့ကို ရိုးသားရန် ထပ်ခါတလဲလဲ တောင်းဆိုခြင်းဖြစ်သည်။ လူသားများသည် အလွန် လှည့်ဖြားတတ်ကြသောကြောင့် သူတို့သည် စာတန်၏ ဖောက်ပြန်ပျက်စီးသော စိတ်သဘောထားနှင့် ပြည့်နှက်နေပြီး စာတန်၏သဘာဝ ရှိကြခြင်းဖြစ်သည်။ သူတို့သည် အပြစ်လုပ်ခြင်းနှင့် မကောင်းမှုပြုခြင်းကို မလုပ်ဘဲ မနေနိုင်ကြသည့်အပြင် သူတို့သည် အချိန်မရွေး၊ နေရာမရွေး ဘုရားသခင်ကို အတိုက်အခံလုပ်ပြီး သစ္စာဖောက်နိုင်စွမ်း ရှိကြသည်။ ဖောက်ပြန်ပျက်စီးသော လူသားများအကြား၌ အသုံးပြု၍ရနိုင်သော သို့မဟုတ် ယုံကြည်စိတ်ချထိုက်သောသူ တစ်ဦးတစ်ယောက်မျှ မရှိပေ။ လူသားမျိုးနွယ်ထဲမှ တစ်စုံတစ်ယောက်ကို ရွေးချယ်ပြီး အသုံးပြုရန် တကယ့်ကို ခက်ခဲလှပါသည်။ ပထမဦးစွာ လူတို့အနေဖြင့် တစ်စုံတစ်ယောက်ကို အမှန်တကယ် နားလည်ရန် မဖြစ်နိုင်ပေ။ ဒုတိယအနေဖြင့် လူတို့သည် အခြားသူများကို ထိုးထွင်းသိမြင်နိုင်ခြင်း မရှိကြချေ။ တတိယအနေဖြင့် အထူးအခြေအနေများတွင် လူတို့အနေဖြင့် အခြားသူများကို ဇက်ကြိုးထိန်းရန် သို့မဟုတ် စီမံခန့်ခွဲရန်မှာ သာ၍ပင် မဖြစ်နိုင်တော့ပေ။ ဤအခြေအနေတွင် အသုံးပြုရန် တစ်စုံတစ်ယောက်ကို ရှာဖွေခြင်းသည် အခက်ခဲဆုံးအရာ ဖြစ်သည်။ ထို့ကြောင့် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားသည် အကြီးအကျယ် မှားယွင်းပြီး အနည်းငယ်မျှပင် လက်တွေ့မကျပေ။ ဤဆိုရိုးစကားကို အခြေခံ၍ တစ်စုံတစ်ယောက်ကို ရွေးချယ်ပြီး အသုံးပြုခြင်းသည် လှည့်စားခြင်းခံရရန် တောင်းဆိုနေခြင်းမျှသာ ဖြစ်သည်။ ဤဆိုရိုးစကားကို မှန်ကန်သည်၊ သမ္မာတရားဖြစ်သည်ဟု မှတ်ယူသော မည်သူမဆို လူတို့အနက် စဉ်းစားဉာဏ်မရှိဆုံး ဖြစ်ကြသည်။ ဤဆိုရိုးစကားသည် အခြားသူများအား အသုံးပြုခြင်းဟူသည့် အခက်အခဲကို အမှန်တကယ် ဖြေရှင်းနိုင်သလော။ လုံးဝ မဖြေရှင်းနိုင်ပေ။ ယင်းမှာ မိမိကိုယ်ကို နှစ်သိမ့်ခြင်း၊ မိမိကိုယ်ကို လှည့်ဖြားခြင်းနှင့် မိမိကိုယ်ကို အရူးလုပ်ခြင်း၌ ပါဝင်နေသည့် နည်းလမ်းတစ်ခုမျှသာ ဖြစ်သည်။

ငါတို့၏ မိတ်သဟာယဖွဲ့ခြင်း၌ ဤအဆင့်တွင် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားသည် မှန်ကန်သည်၊ မမှန်ကန်သည်ဟူသည့်အပေါ် အခြေခံ နားလည်သဘောပေါက်မှု ရှိသလော။ ဤဆိုရိုးစကားသည် သမ္မာတရား ဟုတ်သလော။ (မဟုတ်ပါ။) သို့ဆိုလျှင် ယင်းမှာ အဘယ်အရာ ဖြစ်သနည်း။ (စာတန်၏ အတွေးအခေါ် ဖြစ်ပါသည်။) ပို၍ တိတိကျကျ ဆိုရလျှင် ဤဆိုရိုးစကားသည် အခြားနောက်တစ်ဦး၏ ကြီးကြပ်မှု သို့မဟုတ် စောင့်ကြည့်မှုမှ ကျော်လွှားရန် သို့မဟုတ် လွတ်မြောက်ရန် ဆန္ဒရှိသော တစ်စုံတစ်ဦးအတွက် ဆင်ခြေတစ်ခုအဖြစ် အသုံးဝင်သည်၊ ယင်းမှာ ဆိုးယုတ်သောလူများအားလုံး မိမိတို့၏ ကိုယ်ကျိုးကို ကာကွယ်ရန်နှင့် မိမိတို့၏ ရည်မှန်းချက်ပန်းတိုင်များ ဖြစ်မြောက်အောင်မြင်ရန်အလို့ငှာ ထားရှိသော မျက်နှာဖုံးတစ်ခုလည်း ဖြစ်သည်။ ဤဆိုရိုးစကားသည် ကွယ်ဝှက်ထားသော ရည်ရွယ်ချက်များ ထားရှိသောသူတို့အနေဖြင့် မိမိတို့ နှစ်သက်သလို လုပ်ဆောင်ရန်အတွက် အကြောင်းပြချက်တစ်ခု ဖြစ်သည်။ ယင်းမှာ ကြီးကြပ်မှု၊ စောင့်ကြည့်မှု၊ ကိုယ်ကျင့်တရားဆိုင်ရာ တရားမျှတမှုနှင့် အသိတရား၏ ပြစ်တင်ရှုတ်ချမှုတို့မှ အကြောင်းပြချက် ခိုင်ခိုင်လုံလုံဖြင့် လွတ်မြောက်ရန်အတွက် ထိုသို့သောလူတို့ ဖြန့်ပေးသည့် မှားယွင်းပြီး အဓိပ္ပာယ်မဲ့သောအရာတစ်ခုလည်း ဖြစ်သည်။ သို့ရာတွင် ယခုအခါ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားကို လက်တွေ့ကျပြီး မှန်ကန်သည်ဟု ယုံကြည်သော လူအချို့ ရှိနေသည်။ ထိုသို့သောလူများ၌ ပိုင်းခြားသိမြင်နိုင်စွမ်း ရှိသလော။ သူတို့သည် သမ္မာတရားကို နားလည်ပါသလော။ ထိုသို့သောလူများ၏ အတွေးအခေါ်များနှင့် ရှုမြင်ချက်များသည် ပြဿနာရှိသလော။ အကယ်၍ အသင်းတော်အတွင်းရှိ တစ်စုံတစ်ယောက်က ဤဆိုရိုးစကားကို ဖြန့်ပေးပါက သူသည် ရည်ရွယ်ချက်တစ်ခုဖြင့် ထိုသို့ ပြုလုပ်ခြင်းဖြစ်ကာ အခြားသူများကို အထင်အမြင်မှားစေရန် ကြိုးစားနေခြင်း ဖြစ်သည်။ သူသည် မိမိအပေါ် အခြားသူများ၏ ဒွိဟများ သို့မဟုတ် သံသယများကို ဖယ်ရှားရန်အတွက် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားကို အသုံးပြုဖို့ ကြိုးပမ်းနေခြင်း ဖြစ်သည်။ သွယ်ဝိုက်သောအားဖြင့် ဤသည်မှာ မိမိသည် အလုပ်လုပ်နိုင်ကြောင်း အခြားသူများ ယုံကြည်ရန်၊ မိမိသည် အသုံးပြု၍ရသောသူ တစ်ဦးဖြစ်ကြောင်း ယုံကြည်ရန် အလိုရှိခြင်းကို ဆိုလိုသည်။ ဤသည်မှာ သူ၏ ရည်ရွယ်ချက်နှင့် ရည်မှန်းချက်ပန်းတိုင် မဟုတ်လော။ သေချာပေါက် ဖြစ်ပေသည်။ သူက မိမိဘာသာ “သင်တို့သည် ကျွန်ုပ်ကို မည်သည့်အခါမျှ မယုံကြည်ဘဲ အမြဲတမ်း သံသယဝင်နေကြသည်။ တစ်ချိန်ချိန်တွင် သင်တို့သည် ကျွန်ုပ်ကို ပြဿနာအနည်းငယ် ရှာပြီး ဖြုတ်ချကြမည်မှာ သေချာသလောက်ပင်။ ကျွန်ုပ်စိတ်ထဲတွင် ဤအကြောင်းအရာ အမြဲတမ်းရှိနေလျှင် အဘယ်သို့ အလုပ်လုပ်နိုင်မည်နည်း” ဟု စဉ်းစားမိသည်။ သို့ဖြစ်၍ ဘုရားအိမ်တော်သည် သူ့ကို သံသယမရှိဘဲ ယုံကြည်စိတ်ချပြီး လွတ်လပ်စွာ အလုပ်လုပ်ခွင့်ပေးရန်၊ ထိုအခါ၌ သူ၏ ရည်မှန်းချက်ပန်းတိုင်ကို ဖြစ်မြောက်အောင်မြင်စေရန်အတွက် သူသည် ဤရှုမြင်ချက်ကို ဖြန့်ခြင်းဖြစ်သည်။ အကယ်၍ တစ်စုံတစ်ယောက်သည် သမ္မာတရားကို အမှန်တကယ် လိုက်စားနေပါက သူသည် သူ၏အလုပ်အပေါ် ဘုရားအိမ်တော်၏ ကြီးကြပ်မှုကို မြင်တွေ့ရသည့်အခါ ဤသည်မှာ သူကိုယ်တိုင်၏ ကာကွယ်မှုအတွက်ဖြစ်ပြီး၊ ပို၍အရေးကြီးသည်မှာ ယင်းသည် ဘုရားအိမ်တော်၏ အလုပ်အတွက် တာဝန်ကျေပွန်နေခြင်းလည်း ဖြစ်ကြောင်း သိရှိလျက် မှန်မှန်ကန်ကန် သဘောထားသင့်သည်။ သူသည် မိမိ၏ ဖောက်ပြန်ပျက်စီးမှုကို ထုတ်ဖော်ကောင်း ထုတ်ဖော်မည်ဖြစ်သော်လည်း ဘုရားသခင်အနေဖြင့် မိမိကို စေ့စေ့စပ်စပ် ကြည့်ရှုစစ်ဆေးပြီး ကာကွယ်ပေးရန် ဘုရားသခင်ထံ ဆုတောင်းနိုင်သည်၊ သို့မဟုတ် မိမိမကောင်းမှုပြုပါက ဘုရားသခင်၏အပြစ်ဒဏ်ပေးခြင်းကို လက်ခံပါမည်ဟု ဘုရားသခင်ထံ သစ္စာဆိုနိုင်သည်။ ဤသည်က သူ၏စိတ်ကို ငြိမ်သက်စေမည် မဟုတ်လော။ လူတို့ကို အထင်အမြင်မှားစေရန်နှင့် မိမိ၏ကိုယ်ပိုင်ရည်ရွယ်ချက် ဖြစ်မြောက်အောင်မြင်ရန် မှားယွင်းပြီး အဓိပ္ပာယ်မဲ့သောအရာကို အဘယ့်ကြောင့် ဖြန့်ရသနည်း။ အချို့သော ခေါင်းဆောင်များနှင့် အမှုဆောင်များသည် ဘုရားသခင်ရွေးချယ်ထားသော လူများ၏ ကြီးကြပ်မှု သို့မဟုတ် မိမိ၏အလုပ်အကြောင်း လေ့လာဖို့ အထက်ခေါင်းဆောင်များနှင့် အမှုဆောင်များ၏ အားထုတ်ကြိုးပမ်းမှုများအပေါ် အတိုက်အခံလုပ်သော သဘောထား အစဉ်ရှိကြသည်။ သူက အဘယ်သို့ ထင်သနည်း။ “‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်။’ သင်တို့ ကျွန်ုပ်ကို အဘယ့်ကြောင့် အမြဲတမ်း ကြီးကြပ်နေရသနည်း။ သင်တို့ ကျွန်ုပ်ကို မယုံကြည်လျှင် အဘယ့်ကြောင့် အသုံးပြုနေသေးသနည်း” ဟူ၍ ဖြစ်သည်။ အကယ်၍ သင်တို့သည် သူ၏ အလုပ်နှင့်ပတ်သက်၍ မေးမြန်းပါက သို့မဟုတ် ယင်း၏တိုးတက်မှုကို စုံစမ်းမေးမြန်းပြီးနောက် သူ၏ ကိုယ်ရေးကိုယ်တာ အခြေအနေကို မေးမြန်းပါက သူသည် သာ၍ပင် ခုခံကာကွယ်လာလိမ့်မည်မှာ “ဤအလုပ်ကို ကျွန်ုပ်အား အပ်နှံထားပြီးဖြစ်သည်။ ယင်းမှာ ကျွန်ုပ်၏ လုပ်ပိုင်ခွင့်အတွင်း၌ ရှိနေသည်။ ကျွန်ုပ်၏အလုပ်ထဲတွင် သင်တို့ အဘယ်ကြောင့် ဝင်ရောက်စွက်ဖက်နေကြသနည်း” ဟူ၍ ဖြစ်သည်။ ယင်းကို ပြောင်ပြောင်တင်းတင်း မပြောဝံ့သော်လည်း သူသည် ဤသို့ သွယ်ဝိုက်ပြောဆိုမည်မှာ “ဆိုရိုးစကားက ပြောသကဲ့သို့ ‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်’ ပင်။ သင်သည် အဘယ့်ကြောင့် ထိုမျှ သံသယများသောသူ ဖြစ်နေသနည်း။” ဟူ၍ ဖြစ်သည်။ သူသည် သင့်ကို ပြစ်တင်ရှုတ်ချပြီး အမည်တပ်သည်အထိပင် ဖြစ်မည်။ ထို့ပြင် အကယ်၍ သင်သည် သမ္မာတရားကို နားမလည်သည့်အပြင် ပိုင်းခြားသိမြင်နိုင်စွမ်း မရှိလျှင်ကော အဘယ်သို့ ဖြစ်မည်နည်း။ သူ၏ သွယ်ဝိုက်ပြောဆိုမှုကို ကြားပြီးနောက် သင်က “ကျွန်ုပ်သည် သံသယများနေသလော။ သို့ဆိုလျှင် ကျွန်ုပ်မှားသည်။ ကျွန်ုပ်သည် လှည့်ဖြားတတ်ပေသည်။ ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့် ဟူသည်မှာ သင် မှန်၏” ဟု ဆိုလိမ့်မည်။ ဤသို့ဖြင့် သင်သည် အထင်အမြင်မှားစေခြင်းကို ခံရပြီမဟုတ်လော။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားသည် သမ္မာတရားနှင့် ကိုက်ညီသလော။ မကိုက်ညီပါ၊ ယင်းသည် အဓိပ္ပာယ်မဲ့သော စကားပါတကား။ ကောက်ကျစ်ဆိုးယုတ်သော ဤလူတို့သည် မသိမသာနှင့် ဒုက္ခပေးတတ်ပြီး လှည့်ဖြားတတ်ကြသည်။ သူတို့သည် နားဝေတိမ်တောင်ဖြစ်သော လူများကို အထင်အမြင်မှားစေရန် ဤဆိုရိုးစကားကို သမ္မာတရားအဖြစ် အသုံးပြုကြသည်။ နားဝေတိမ်တောင်ဖြစ်သော လူတစ်ဦးသည် ဤဆိုရိုးစကားကို ကြားရသည့်အခါ အမှန်ပင် အထင်အမြင်မှားစေခြင်းကို ခံရပြီး စိတ်ရှုပ်ထွေးသွားကာ “သူသည် မှန်၏။ ဤပုဂ္ဂိုလ်ကို ကျွန်ုပ် မတရားပြောမိပြီ။ ‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်’ ဟု သူကိုယ်တိုင် ပြောခဲ့ပေသည်။ ကျွန်ုပ် သူ့ကို အဘယ်သို့များ သံသယဝင်ခဲ့လေသနည်း။ အလုပ်ကို ဤအတိုင်း လုပ်၍မရပေ။ သူ့အလုပ်ကို စပ်စုခြင်းမရှိဘဲ သူ့ကို ကျွန်ုပ် အားပေးရမည်။ ကျွန်ုပ် သူ့ကို အသုံးပြုနေသည့်အတွက် သူ့ကို ယုံကြည်ပြီး ဘောင်မခတ်ဘဲ လွတ်လပ်စွာ အလုပ်လုပ်ခွင့်ပေးဖို့ လိုသည်။ သူ့ကို တာဝန်ထမ်းဆောင်ရန် နေရာပေးဖို့လိုသည်။ သူ၌ အလုပ်လုပ်နိုင်စွမ်း ရှိသည်။ ထို့ပြင် သူ၌ အစွမ်းအစမရှိလျှင်ပင် အလုပ်လုပ်နေသော သန့်ရှင်းသောဝိညာဉ်တော် ရှိနေပါသေးသည်” ဟု စဉ်းစားလေသည်။ ဤသည်မှာ မည်သို့သော ယုတ္တိမျိုးနည်း။ ယင်းတစ်ခုတလေသည် သမ္မာတရားနှင့် ကိုက်ညီသလော။ (မကိုက်ညီပါ။) ဤစကားများအားလုံးသည် မှန်ကန်သကဲ့သို့ ထင်ရသည်။ “ကျွန်ုပ်တို့သည် အခြားသူများကို ဘောင်ခတ်၍မရပေ။” “လူတို့သည် မည်သည့်အရာကိုမျှ မလုပ်နိုင်။ အရာရာကို လုပ်ဆောင်သည်မှာ သန့်ရှင်းသောဝိညာဉ်တော် ဖြစ်၏။ သန့်ရှင်းသောဝိညာဉ်တော်က အရာရာကို ကြည့်ရှုစစ်ဆေးသည်။ ဘုရားသခင်က အလုံးစုံ တာဝန်ယူထားသောကြောင့် ကျွန်ုပ်တို့ သံသယဝင်စရာ မလိုပေ။” စသည်တို့ဖြစ်၏။ သို့သော် ဤသည်တို့မှာ မည်သို့သော စကားများ ဖြစ်သနည်း။ ယင်းတို့ကို ပြောဆိုသောလူတို့သည် နားဝေတိမ်တောင် ဖြစ်နေကြသည် မဟုတ်လော။ သူတို့သည် ဤမျှလောက်ကိုပင် မရိပ်စားမိနိုင်ဘဲ စာကြောင်းတစ်ကြောင်းတည်းဖြင့် အထင်အမြင်မှားစေခြင်းကို ခံကြရသည်။ လူအများစုက “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဆိုသည့် စကားကို သမ္မာတရားအဖြစ် မှတ်ယူကြသည်ဟု ဆိုလျှင် မမှားပေ။ ၎င်းတို့သည် ဤအရာအားဖြင့် အထင်အမြင်မှားစေခြင်းကို ခံရပြီး ချည်နှောင်ခံရသည်။ လူတို့ကို ရွေးချယ်သောအခါ၊ သို့မဟုတ် အသုံးပြုသောအခါ ၎င်းတို့သည် ဤအရာအားဖြင့် နှောင့်ယှက်ခြင်း၊ လွှမ်းမိုးခြင်းကိုခံရပြီး၊ ၎င်းတို့၏ လုပ်ရပ်များကိုပင် ထိန်းချုပ်ခွင့်ပြုကြလေသည်။ ရလဒ်အနေဖြင့် ခေါင်းဆောင်များနှင့် အမှုဆောင်များစွာတို့သည် အသင်းတော်အလုပ်ကို စစ်ဆေးပြီး လူတို့ကို ရာထူးတိုးကာ အသုံးပြုသည့် အခါတိုင်းတွင် အစဉ်သဖြင့် အခက်အခဲများ၊ စိုးရိမ်ကြောင့်ကြမှုများ ရှိကြသည်။ အဆုံးတွင် သူတို့လုပ်နိုင်သမျှမှာ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဆိုသည့် စကားလုံးများနှင့် မိမိတို့ကိုယ်ကို နှစ်သိမ့်ခြင်းဖြစ်သည်။ အလုပ်အကြောင်းကို ၎င်းတို့ စစ်ဆေးသည်၊ စုံစမ်းမေးမြန်းသည့်အခါတိုင်းတွင် “‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်။’ ညီအစ်ကိုမောင်နှမများကို ငါယုံကြည်သင့်သည်။ တကယ်တမ်းတွင် သန့်ရှင်းသောဝိညာဉ်တော်က လူတို့ကို စိစစ်သည်၊ ထို့ကြောင့် အခြားလူများကို အစဉ်သံသယဝင်ပြီး ကြီးကြပ်ခြင်း မရှိသင့်ပေ”ဟု ထင်မြင်ကြသည်။ ၎င်းတို့သည် ဤစကားရပ်၏ လွှမ်းမိုးခြင်းကို ခံထားရသည်မဟုတ်လော။ ဤစကားရပ်၏ လွှမ်းမိုးခြင်းကြောင့် ဖြစ်ပေါ်လာသော အကျိုးဆက်များမှာ အဘယ်နည်း။ ရှေးဦးစွာ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်”ဟူသည့် ဤအယူအဆကို တစ်စုံတစ်ဦးက လက်ကိုင်ထားလျှင် ၎င်းသည် အခြားသူများ၏ အလုပ်ကို စစ်ဆေးပြီး ညွှန်ကြားမည်လော။ ၎င်းသည် လူများ၏ အလုပ်ကို ကြီးကြပ်ပြီး နောက်ဆက်တွဲ စစ်ဆေးမည်လော။ ဤသူသည် ၎င်းအသုံးပြုသော လူတိုင်းကို ယုံကြည်ပြီး ထိုသူတို့၏ အလုပ်ကို လုံးဝ မစစ်ဆေး၊ မညွှန်ကြားဘဲ ထိုသူတို့ကိုလည်း လုံးဝ မကြီးကြပ်ဘဲ နေလျှင် ၎င်းသည် မိမိ၏ တာဝန်ကို သစ္စာစောင့်သိစွာ ထမ်းဆောင်နေပါသလော။ ၎င်းသည် အသင်းတော်၏ အလုပ်ကို အရည်အချင်းရှိရှိ လုပ်ဆောင်ပြီး ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်စေနိုင်မည်လော။ ၎င်းသည် ဘုရားသခင်၏ တာဝန်ပေးစေခိုင်းချက်အပေါ် သစ္စာစောင့်သိနေပါသလော။ ဒုတိယအနေဖြင့် ဤသည်မှာ ဘုရားသခင်၏ နှုတ်ကပတ်တော်နှင့် သင်၏ တာဝန်များကို စောင့်ထိန်းရန် ပျက်ကွက်ခြင်းသက်သက် မဟုတ်ပေ။ ဤသည်မှာ စာတန်၏ အကြံအစည်များနှင့် လောကီဆိုင်ရာ ဆက်ဆံမှုများအတွက် အတွေးအခေါ်ကို သမ္မာတရားအဖြစ် မှတ်ယူခြင်း၊ လိုက်နာပြီး လက်တွေ့လုပ်ဆောင်ခြင်းဖြစ်သည်။ သင်သည် စာတန်ကို လိုက်နာနေပြီး စာတန်ဆန်သော အတွေးအခေါ်တစ်ခုဖြင့် အသက်ရှင်နေခြင်းဖြစ်သည် မဟုတ်လော။ သင်သည် ဘုရားသခင်ကို ကျိုးနွံနာခံသောသူ မဟုတ်၊ ဘုရားသခင်၏ နှုတ်ကပတ်တော်များကို လိုက်နာစောင့်ထိန်းသောသူ သာ၍ပင် မဟုတ်ချေ။ သင်သည် လူယုတ်မာစစ်စစ် ဖြစ်၏။ ဘုရားနှုတ်ကပတ်တော်များကို ဘေးဖယ်ပြီး ထိုအစား စာတန်ဆန်သော စကားရပ်တစ်ခုကို ယူပြီး သမ္မာတရားအဖြစ် လက်တွေ့လုပ်ဆောင်ခြင်းသည် သမ္မာတရားနှင့် ဘုရားသခင်ကို သစ္စာဖောက်ခြင်းဖြစ်သည်။ သင်သည် ဘုရားအိမ်တော်တွင် အလုပ်လုပ်နေလင့်သည့်တိုင်အောင် သင်၏ အပြုအမူဆိုင်ရာ စည်းမျဉ်းများမူကား စာတန်၏ ယုတ္တိနှင့် လောကီဆိုင်ရာ ဆက်ဆံမှုများအတွက် အတွေးအခေါ်များ ဖြစ်နေ၏။ သင်သည် မည်သို့သော လူစားမျိုး ဖြစ်သနည်း။ ဤသည်မှာ ဘုရားသခင်ကို သစ္စာဖောက်သောသူနှင့် ဘုရားသခင်ကို အလွန်အမင်း ဂုဏ်သရေပျက်စေသောသူ ဖြစ်၏။ ဤလုပ်ဆောင်မှု၏ အနှစ်သာရသည် အဘယ်နည်း။ ဘုရားသခင်ကို ပြောင်ပြောင်တင်းတင်း ရှုတ်ချပြီး သမ္မာတရားကို ပြောင်ပြောင်တင်းတင်း ငြင်းဆန်နေခြင်းဖြစ်သည်။ ဤသည်မှာ ယင်း၏ အနှစ်သာရမဟုတ်လော။ (ဟုတ်ပါသည်။) ဘုရားသခင်၏ အလိုတော်ကို လိုက်မလျှောက်သည့်အပြင် သင်သည် စာတန်၏ နတ်ဆိုးဆန်သော စကားတစ်ခွန်းနှင့် လောကီဆိုင်ရာ ဆက်ဆံမှုများအတွက် စာတန်ဆန်သော အတွေးအခေါ်များကို အသင်းတော်အတွင်း၌ ထင်တိုင်းကြဲခွင့်ပြုနေ၏။ ဤသို့ပြုလုပ်ခြင်းအားဖြင့် သင်သည် စာတန်၏ ကြံရာပါ ဖြစ်လာပြီး အသင်းတော်အတွင်း၌ ၎င်း၏ လှုပ်ရှားမှုများကို လုပ်ဆောင်ရာတွင် စာတန်ကို ကူညီကာ အသင်းတော်အလုပ်ကို နှောင့်ယှက်ပြီး အဖျက်အမှောင့်လုပ်လေ၏။ ဤပြဿနာ၏ အနှစ်သာရသည် အလွန်ကြီးလေးသည် မဟုတ်လော။

ယနေ့ခေတ်တွင် ခေါင်းဆောင်များနှင့် အမှုဆောင်အများစုသည် မိမိတို့၏စိတ်နှလုံးထဲ၌ စာတန်၏အဆိပ်အတောက်ကို သိုထားကြပြီး စာတန်ဆန်သော အတွေးအခေါ်များဖြင့် အသက်ရှင်နေကြဆဲဖြစ်ကာ သူတို့၏စိတ်နှလုံးထဲ၌ ဩဇာရှိသော ဘုရားသခင်၏ နှုတ်ကပတ်တော်များမှာ နည်းပါးလှသည်။ ခေါင်းဆောင်များနှင့် အမှုဆောင်များစွာတို့၏ အလုပ်မှာ ပြဿနာရှိတတ်သည်။ အချို့သောလူတို့သည် အလုပ်ကို မလုပ်ဆောင်နိုင်ကြောင်းနှင့် ပြဿနာများ အသေအချာ ပေါ်ပေါက်လာမည်ဖြစ်ကြောင်း မိမိတို့၏စိတ်နှလုံးထဲ၌ အမှန်တကယ် သိရှိကြသော်လည်း သူတို့သည် အလုပ်အစီအစဉ်များ ရေးဆွဲပြီးသောအခါ ထိုအလုပ်ကို မည်သည့်အခါမျှ စစ်ဆေးခြင်း သို့မဟုတ် ကြီးကြပ်ခြင်း မရှိကြပေ။ သို့ရာတွင် ဤပြဿနာကို မည်သို့ဖြေရှင်းရမည် မသိသောကြောင့် သူတို့သည် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ရှုမြင်ချက်ကို အလွယ်တကူ လက်ခံကျင့်သုံးပြီး ဝတ်ကျေတမ်းကျေဖြင့် လုပ်ဆောင်ကာ စိတ်သက်သာမှုပင် ရှိကြသည်။ ဤအရာက အချို့သောလူများ တကယ့်အလုပ်ကို မလုပ်ဆောင်နိုင်ခြင်းသို့ ရောက်ရှိစေပြီး သူတို့သည် ဟန်ပြလုပ်ဆောင်နေရင်း အထွေထွေအရေးကိစ္စများဖြင့်သာ အလုပ်ရှုပ်နေကြသည်။ အကျိုးဆက်အားဖြင့် သူတို့သည် အသင်းတော်၏အလုပ်ကို ကမောက်ကမဖြစ်စေပြီး၊ အချို့နေရာများတွင် ဘုရားသခင်အတွက် လှူဖွယ်ပစ္စည်းများပင် အခိုးခံရသည်။ ဘုရားသခင် ရွေးချယ်ထားသောလူများသည် ဤအရာမြင်ရသည်ကို မခံရပ်နိုင်ဘဲ အကြောင်းအရာကို အထက်သို့ တိုင်ကြားကြသည်။ အတုအယောင်ခေါင်းဆောင်သည် ဤအကြောင်းကို သိရှိသွားသောအခါ မှင်တက်သွားပြီး ဘေးအန္တရာယ် ကျရောက်လာတော့မည်ကဲ့သို့ ခံစားရသည်။ ထို့နောက် အထက်က သူ့အား “သင်သည် အဘယ့်ကြောင့် အလုပ်ကို မစစ်ဆေးခဲ့သနည်း။ သင်သည် အဘယ့်ကြောင့် မသင့်လျော်သောလူကို အသုံးပြုခဲ့သနည်း။” ဟု မေးခွန်းထုတ်လေသည်။ ထိုမေးခွန်းကို အတုအယောင်ခေါင်းဆောင်က “ကျွန်ုပ်၌ လူတစ်ဦး၏ အနှစ်သာရနှင့်ပတ်သက်၍ ထိုးထွင်းသိမြင်မှု မရှိသောကြောင့် ကျွန်ုပ်သည် ‘ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်’ ဟူသော စည်းမျဉ်းကို အလွယ်တကူ လိုက်နာခဲ့ပါသည်။ ကျွန်ုပ် မသင့်လျော်သောလူကို အသုံးပြုမိပြီး ထိုသို့သော ဘေးအန္တရာယ်ကို ဖြစ်စေလိမ့်မည်ဟု မည်သည့်အခါမျှ မမျှော်လင့်ခဲ့ပေ” ဟု ပြန်ဖြေသည်။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဆိုသည့် အမြင်က မှန်ကန်သည်ဟု သင် ယုံကြည်သလော။ ဤစကားရပ်သည် သမ္မာတရားဖြစ်သလော။ ဘုရားအိမ်တော်၏ အလုပ်တွင်လည်းကောင်း၊ မိမိ၏ တာဝန်ကို ထမ်းဆောင်ရာတွင်လည်းကောင်း သူသည် အဘယ်ကြောင့် ဤစကားရပ်ကို အသုံးပြုမည်နည်း။ ဤတွင် ပြဿနာက အဘယ်နည်း။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည်မှာ ဘာသာတရားမရှိသူများ၏ စကားများ၊ စာတန်ထံမှ လာသော စကားများဖြစ်သည်မှာ သိသာထင်ရှားပေသည်။ ဤသို့ဆိုလျှင် သူသည် ဤစကားများကို သမ္မာတရားအဖြစ် အဘယ်ကြောင့် သဘောထားသနည်း။ ဤစကားများသည် မှန်သည်၊ သို့မဟုတ် မှားသည်ကို သူ အဘယ်ကြောင့် မပိုင်းခြားနိုင်သနည်း။ ဤအရာများသည် သိသိသာသာပင် လူသား၏ စကားများ၊ ဖောက်ပြန်ပျက်စီးသော လူသားမျိုးနွယ်၏ စကားများဖြစ်သည်။ တကယ်ကို သမ္မာတရားမဟုတ်ပေ။ ၎င်းတို့သည် ဘုရားနှုတ်ကပတ်တော်များနှင့် လုံးလုံး ကွဲလွဲနေသည်။ လူတို့၏ လုပ်ရပ်များ၊ ကျင့်ကြံပြုမူခြင်းများနှင့် ဘုရားသခင်အား ကိုးကွယ်မှုအတွက် စံအဖြစ် အသုံးမပြုသင့်ပေ။ ဤသို့ဆိုလျှင် ဤစကားကို မည်သို့ ချဉ်းကပ်သင့်သနည်း။ သင်သည် အမှန်တကယ် ပိုင်းခြားသိမြင်နိုင်စွမ်း ရှိပါက၊ သင်၏ လက်တွေ့လုပ်ဆောင်မှု စည်းမျဉ်းအဖြစ် အသုံးပြုဖို့ ဤစကား၏နေရာတွင် မည်သည့် သမ္မာတရား စည်းမျဉ်းအမျိုးအစားကို အသုံးပြုသင့်သနည်း။ စံသည် “သင်၏ တာဝန်ကို သင်၏ စိတ်နှလုံးအကြွင်းမဲ့၊ စိတ်ဝိညာဉ်အကြွင်းမဲ့၊ ဉာဏ်စွမ်းရှိသမျှဖြင့် ကောင်းစွာ ထမ်းဆောင်ရန်” ဖြစ်သင့်သည်။ သင်၏ စိတ်နှလုံး အကြွင်းမဲ့၊ စိတ်ဝိညာဉ်အကြွင်းမဲ့၊ ဉာဏ်စွမ်းရှိသမျှနှင့် ဆောင်ရွက်ခြင်းသည် မည်သူ၏ ဘောင်ခတ်ခြင်းကိုမျှ မခံခြင်းဖြစ်သည်။ စိတ်နှလုံးတစ်ခုတည်းဖြစ်ပြီး နောက်ထပ်မည်သည့်အရာမျှ မရှိခြင်းဖြစ်သည်။ ဤအရာကို လုပ်ဆောင်ခြင်းသည် လုံးဝသဘာဝကျပြီး ကျိုးကြောင်းခိုင်လုံမျှတသဖြင့် ဤသည်မှာ သင်၏ တာဝန်နှင့် ဝတ္တရား ဖြစ်ပြီး ကောင်းစွာ ထမ်းဆောင်သင့်သည်။ မည်သည့်ပြဿနာများကို သင် ကြုံတွေ့ရပါစေ စည်းမျဉ်းများနှင့်အညီ ဆောင်ရွက်သင့်သည်။ သင်လုပ်ဆောင်သင့်သည့် မည်သည့်နည်းဖြင့်မဆို ကိုင်တွယ်လော့။ ပြုပြင်ခြင်းကို လိုအပ်လျှင် ထိုအတိုင်းသာ ဖြစ်စေလော့။ ဖြုတ်ချခြင်း လိုအပ်လျှင် ထိုအတိုင်းသာ ဖြစ်စေလော့။ အတိုချုပ်အားဖြင့် ဘုရားနှုတ်ကပတ်တော်နှင့် သမ္မာတရားအပေါ် အခြေခံပြီး ဆောင်ရွက်လော့။ ဤသည်မှာ စည်းမျဉ်းမဟုတ်လော။ ဤသည်မှာ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဆိုသည့် စကားနှင့် လုံးဝ ဆန့်ကျင်ဘက် ဖြစ်သည်မဟုတ်လော။ သင်အလုပ်ခန့်သည့်လူများကို သံသယမဝင်သကဲ့သို့ သင်သံသယဝင်သည့်လူများကို အလုပ်မခန့်နှင့်ဆိုသည်မှာ မည်သည့် အဓိပ္ပာယ်နည်း။ ယင်းမှာ လူတစ်ယောက်ကို အလုပ်ခန့်ပြီးလျှင် ထိုသူကို သံသယမရှိသင့်ဘဲ ထိန်းချုပ်မှုကို လွှတ်ပေးသင့်သည်၊ မကြီးကြပ်သင့်၊ ထိုသူကျေနပ်သလို လုပ်ဆောင်ခွင့်ပေးသင့်သည်၊ သံသယရှိလျှင် ထိုသူကို အလုပ်မခန့်သင့်ဟု ဆိုလိုသည်။ ဤသို့ အဓိပ္ပာယ်ရသည်မဟုတ်လော။ ဤသည်မှာ လွန်စွာပင် မှားယွင်းသည်။ လူသားမျိုးနွယ်သည် စာတန်၏ ဖောက်ပြန်ပျက်စီးစေခြင်းကို အလွန်အမင်း ခံထားရသည်။ လူတိုင်းတွင် စာတန်ဆန်သော စိတ်သဘောထားရှိပြီး၊ ဘုရားကို သစ္စာဖောက်နိုင်စွမ်းရှိကာ အတိုက်အခံလုပ်နိုင်စွမ်းရှိသည်။ မည်သူကမျှ စိတ်မချရဟု ဆိုနိုင်သည်။ လူတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားများ၏ ဘောင်ခတ်ခြင်းကို ခံရပြီး မိမိတို့ကိုယ်ကို မထိန်းချုပ်နိုင်သောကြောင့် လူတစ်ယောက်က ကမ္ဘာအဆုံးထိ ကျိန်ဆိုလျှင်ပင် ဤသည်မှာ အသုံးမဝင်ပေ။ ၎င်းတို့သည် ၎င်းတို့၏ ဖောက်ပြန်ပျက်စီးသော စိတ်သဘောထားကို မဖြေရှင်းနိုင်မီ၊ ဘုရားကို ၎င်းတို့ အတိုက်အခံလုပ်ပြီး သစ္စာဖောက်သော ပြဿနာကို လုံးလုံးလျားလျား မဖြေရှင်းနိုင်မီ၊ လူတို့၏ အပြစ်များ၏ အရင်းအမြစ်ကို မဖြေရှင်းနိုင်မီတွင် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရမည်။ ဘုရားသခင်၏ တရားစီရင်ခြင်းနှင့် သန့်စင်ခြင်းကို မဖြတ်သန်းရသေးသကဲ့သို့ ကယ်တင်ခြင်းကို မရရှိသေးသောသူများသည် စိတ်မချရပေ။ ၎င်းတို့သည် ယုံကြည်ဖို့ မထိုက်တန်ပေ။ ထို့ကြောင့် သင်သည် တစ်စုံတစ်ဦးကို အလုပ်ခန့်သောအခါ ထိုသူကို ကြီးကြပ်ရမည်ဖြစ်ပြီး ၎င်းကို ညွှန်ကြားရမည်။ ထို့အပြင် ၎င်းကို ပြုပြင်ကာ သမ္မာတရားကို မကြာခဏ မိတ်သဟာယဖွဲ့ရမည်၊ ဤနည်းအားဖြင့်သာ ထိုသူကို ဆက်၍ အသုံးပြုနိုင်ခြင်းရှိမရှိကို ရှင်းလင်းစွာ သင် မြင်နိုင်လိမ့်မည်။ သမ္မာတရားကို လက်ခံနိုင်သောသူ၊ ပြုပြင်ခြင်းကို လက်ခံနိုင်သောသူ၊ တာဝန်ကို သစ္စာရှိစွာ ထမ်းဆောင်နိုင်ကာ မိမိတို့အသက်တာတွင် အဆက်မပြတ် တိုးတက်မှုရှိသောသူ အချို့ရှိလျှင်၊ ထိုလူများကိုသာ အမှန်တကယ် အသုံးပြုနိုင်သည်။ အမှန်တကယ် အသုံးပြု၍ရသောသူတို့၌ သန့်ရှင်းသောဝိညာဉ်တော်၏ အလုပ်နှင့်ဆိုင်သည့် အတည်ပြုချက် ရှိသည်။ သန့်ရှင်းသောဝိညာဉ်တော်၏ အလုပ် မရရှိသောလူများကို စိတ်မချရပေ။ သူတို့သည် အလုပ်လုပ်ပေးသူများနှင့် အငှားလုပ်သားများ ဖြစ်ကြသည်။ ခေါင်းဆောင်များနှင့် အမှုဆောင်များကို ရွေးချယ်ခြင်းနှင့် ပတ်သက်လာလျှင် လူနည်းစုမျှကိုသာ အသုံးပြုနိုင်သည် သို့မဟုတ် အသုံးပြုရန်သင့်တော်သည်ဟု မှတ်ယူခြင်းခံရသော်လည်း အတော်အတန် မြင့်မားသော သူတို့၏အချိုးအစား၊ အနည်းဆုံး ထက်ဝက်ကျော်သည် ဖယ်ရှားရှင်းလင်းခြင်းခံရလေသည်။ ဤသည်မှာ အဖြစ်မှန်တစ်ခု ဖြစ်သည်။ အချို့သော အသင်းတော်ခေါင်းဆောင်များသည် အခြားသူတို့၏အလုပ်ကို မည်သည့်အခါမျှ ကြီးကြပ်ခြင်း သို့မဟုတ် စစ်ဆေးခြင်း မပြုကြဘဲ မိတ်သဟာယဖွဲ့ခြင်း သို့မဟုတ် အလုပ်အစီအစဉ်များ ရေးဆွဲပြီးသည်နှင့်တစ်ပြိုင်နက် ထိုအလုပ်ကို ဂရုမစိုက်ကြတော့ပေ။ ထိုအစား သူတို့သည် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော စကားအတိုင်း လိုက်နာကြပြီး “ကျန်သည့်အရာကို ဘုရားသခင် လုပ်ပါစေ” ဟုပင် မိမိတို့ဘာသာ ဆိုကြသည်။ ထို့နောက် သူတို့သည် သက်သောင့်သက်သာရှိမှုနှင့် သက်သာလွယ်ကူမှုကို စတင်၍ မွေ့လျော်ခံစားလာကြပြီး အကြောင်းအရာကို စုံစမ်းမေးမြန်းခြင်းမပြုဘဲ ယင်းကို လျစ်လျူရှုကြသည်။ ဤပုံစံအတိုင်း အလုပ်လုပ်ခြင်းအားဖြင့် သူတို့သည် ဝတ်ကျေတမ်းကျေ ဖြစ်နေသည်မဟုတ်လော။ သူတို့၌ တာဝန်သိစိတ် တစ်စုံတစ်ရာ ရှိသလော။ ထိုသို့သောလူများသည် အတုအယောင်ခေါင်းဆောင်များ မဟုတ်ကြသလော။ ဘုရားသခင်သည် လူတို့အနေဖြင့် မိမိတို့၏တာဝန်များကို စိတ်နှလုံးအကြွင်းမဲ့၊ စိတ်ဝိညာဉ်အကြွင်းမဲ့၊ ဉာဏ်စွမ်းရှိသမျှ၊ အစွမ်းသတ္တိရှိသမျှနှင့် ထမ်းဆောင်ကြရန် တောင်းဆိုသည်။ လူတို့ထံမှ ဘုရားသခင် တောင်းဆိုသည့်အရာသည် သမ္မာတရား ဖြစ်သည်။ အကယ်၍ ခေါင်းဆောင်များနှင့် အမှုဆောင်များသည် အလုပ်လုပ်သည့်အခါ သို့မဟုတ် မိမိတို့၏တာဝန်များကို ထမ်းဆောင်သည့်အခါ ဘုရားသခင်၏ နှုတ်ကပတ်တော်များအစား နတ်ဆိုးများနှင့် စာတန်၏စကားများကို လိုက်နာပါက ဤသည်မှာ ဘုရားသခင်ကို အတိုက်အခံလုပ်ခြင်းနှင့် သစ္စာဖောက်ခြင်း၏ သရုပ်သကန်တစ်ခု မဟုတ်လော။ ဘုရားသခင်အိမ်တော်သည် ခေါင်းဆောင်များနှင့် အမှုဆောင်များကို ရွေးကောက်သည့်အခါ သမ္မာတရားကို လက်ခံနိုင်သောလူများ၊ အသိတရားနှင့် ဆင်ခြင်တုံတရားရှိသော လူကောင်းများနှင့် အစွမ်းအစကောင်းရှိပြီး အလုပ်ကို ထမ်းရွက်နိုင်စွမ်း ရှိသောသူများကိုသာ အဘယ့်ကြောင့် ရွေးချယ်ရမည်နည်း။ အကြောင်းမှာ လူသားမျိုးနွယ်သည် အတွင်းလှိုက်အောင် ဖောက်ပြန်ပျက်စီးနေပြီး အသုံးပြု၍ရသောသူ တစ်ယောက်မျှ လုံးဝမရှိသလောက်ဖြစ်သောကြောင့် ဖြစ်သည်။ တစ်စုံတစ်ယောက်၌ နှစ်ပေါင်းများစွာ လေ့ကျင့်ပျိုးထောင်ခြင်း မရှိပါက သူတို့သည် အမှုအရာများကို ဆိုးဆိုးရွားရွားပင် အကျိုးသက်ရောက်မှုမရှိဘဲ လုပ်ဆောင်ကြပြီး မိမိတို့၏တာဝန်များကို ကောင်းစွာထမ်းဆောင်ရန် အခက်အခဲများစွာ ရှိကြသည်။ ထို့ပြင် သူတို့သည် အသုံးပြုရန် သင့်တော်လာခြင်းမရှိမီ အကြိမ်ပေါင်းများစွာ တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို ခံရမည်ဖြစ်သည်။ လူအများစုသည် သူတို့၏ လေ့ကျင့်မှုကာလအတွင်း ဖော်ထုတ်ခြင်းနှင့် ဖယ်ရှားရှင်းလင်းခြင်းကို ခံကြရပြီး ခေါင်းဆောင်များနှင့် အမှုဆောင်များသည် အတော်အတန် မြင့်မားသောနှုန်းထားများဖြင့် ဖယ်ရှားရှင်းလင်းခြင်း ခံရကြသည်။ အဘယ်ကြောင့် ဤသို့ဖြစ်ရသနည်း။ အကြောင်းမှာ လူသားမျိုးနွယ်သည် စာတန်၏ အတွင်းလှိုက်အောင် ဖောက်ပြန်ပျက်စီးစေခြင်းကို ခံထားရသောကြောင့် ဖြစ်သည်။ လူအများစုသည် သမ္မာတရားကို မချစ်ကြသကဲ့သို့ သူတို့သည် အသိတရားနှင့် ဆင်ခြင်တုံတရား၏ စံနှုန်းနှင့်လည်း မကိုက်ညီကြပေ။ သို့ဖြစ်၍ သူတို့အများစုကို အသုံးပြု၍မရပေ။ သူတို့သည် တာဝန်အချို့ကို ထမ်းဆောင်နိုင်ရန်အလို့ငှာ နှစ်ပေါင်းများစွာ ဘုရားသခင်ကို ယုံကြည်လက်ခံပြီး သမ္မာတရားအနည်းငယ်ကို နားလည်ရမည် ဖြစ်သည်။ ဤသည်မှာ ဖောက်ပြန်ပျက်စီးသော လူသားမျိုးနွယ်၏ အဖြစ်မှန် ဖြစ်သည်။ သို့ဖြစ်၍ ဤအရာကို အခြေခံ၍ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော စကားရပ်သည် လုံးလုံးမှားယွင်းပြီး လက်တွေ့တန်ဖိုး လုံးဝမရှိကြောင်း ငါတို့ ကောက်ချက်ချနိုင်ပါသည်။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည် မိစ္ဆာဒိဋ္ဌိအယူဝါဒနှင့် မှားယွင်းပြီးအဓိပ္ပာယ်မဲ့သောအရာ ဖြစ်ကြောင်း ငါတို့ အသေအချာ ပြောနိုင်သည်။ ယင်းမှာ နတ်ဆိုးဆန်သော ဆိုရိုးစကား၊ စာတန်ဆန်သော အတွေးအခေါ်ဖြစ်ပြီး ထိုကဲ့သို့ သရုပ်ဖော်ခြင်းသည် လုံးလုံးလျားလျား သင့်လျော်ပေသည်။ ဘုရားသခင်က “ဖောက်ပြန်ပျက်စီးသော လူသားမျိုးနွယ်ကို ယုံကြည်စိတ်ချနိုင်သည်” ဟူသော သဘောသက်ရောက်သည့် မည်သည့်အရာကိုမျှ လုံးဝ မပြောခဲ့ဖူးပေ။ ကိုယ်တော်သည် လူတို့ကို ရိုးသားရန် အမြဲတမ်း တောင်းဆိုခဲ့ပြီး၊ ခပ်သိမ်းသော လူသားမျိုးနွယ်အကြား၌ ရိုးသားသောလူ အလွန်နည်းပါးကြောင်း၊ အားလုံးသည် မုသားပြောနိုင်စွမ်းနှင့် လှည့်ဖြားနိုင်စွမ်းရှိကြောင်းနှင့် အားလုံး၌ လှည့်ဖြားတတ်သော စိတ်သဘောထား ရှိကြောင်း သက်သေပြလေသည်။ ထို့အပြင် ဖောက်ပြန်ပျက်စီးသော လူသားမျိုးနွယ်အနေဖြင့် ဘုရားသခင်ကို သစ္စာဖောက်နိုင်ခြေမှာ ရာနှုန်းပြည့်ဖြစ်ကြောင်း ဘုရားသခင် ပြောခဲ့သည်။ ဘုရားသခင်က လူတစ်ဦးကို အသုံးပြုလျှင်ပင် ထိုသူသည် နှစ်ပေါင်းများစွာ ပြုပြင်ခြင်းကို ခံရမည်ဖြစ်ပြီး အသုံးပြုခံရစဉ်အတွင်း၌ပင် သူသည် သန့်စင်ခြင်းခံရရန်အလို့ငှာ တရားစီရင်ခြင်းနှင့် ပြစ်တင်ဆုံးမခြင်းကို နှစ်ပေါင်းများစွာ ကြုံတွေ့ရမည်ဖြစ်သည်။ ယခုတွင်မူ အမှန်တကယ် စိတ်ချရသောသူ တစ်ယောက်တလေမျှ ရှိသလော၊ သင်တို့ ငါ့အား ပြောလော့။ မည်သူမျှ ထိုသို့ မပြောဝံ့ကြပေ။ မည်သူမျှ မပြောဝံ့ခြင်းက အဘယ်အရာကို သက်သေပြသနည်း။ လူအားလုံး စိတ်မချရကြောင်း ယင်းက သက်သေပြသည်။ သို့ဖြစ်၍ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော ဆိုရိုးစကားသို့ ပြန်ကောက်ကြစို့။ ယင်းမှာ မည်သည့်ပုံစံဖြင့် မှားယွင်းသနည်း။ ယင်းနှင့်ပတ်သက်၍ အဘယ်အရာက အဓိပ္ပာယ်မဲ့သနည်း။ ယင်းမှာ သူ့ဘာသာသူ ရှင်းနေသည် မဟုတ်လော။ အကယ်၍ မည်သူမဆို ဤဆိုရိုးစကားသည် တစ်နည်းနည်းဖြင့် မှန်ကန်သည် သို့မဟုတ် အသုံးချနိုင်သည်ဟု ယုံကြည်နေဆဲဖြစ်ပါက ထိုသူသည် သမ္မာတရား ကင်းမဲ့သောသူတစ်ဦး ဖြစ်သည်မှာ သေချာပြီး အဓိပ္ပာယ်မဲ့သောသူတစ်ဦး ဖြစ်သည်မှာ အမှန်ပင်။ ယနေ့ သင်တို့သည် ဤစကားရပ်နှင့်ပတ်သက်သည့် ပြဿနာကို သတိပြုမိနိုင်ပြီး ယင်းမှာ မှားယွင်းပြီး အဓိပ္ပာယ်မဲ့သော အရာဖြစ်ကြောင်း ဆုံးဖြတ်နိုင်သည်။ ထို့ပြင် ဤသည်မှာ သင်တို့ ဘုရားသခင်၏အလုပ်ကို ကြုံတွေ့ခဲ့ပြီးဖြစ်၍ ယခုအခါ ဖောက်ပြန်ပျက်စီးသော လူသားမျိုးနွယ်၏ အနှစ်သာရနှင့်ပတ်သက်၍ ပို၍ရှင်းလင်းစွာ သိမြင်နိုင်ပြီး ပို၍ရှင်းလင်းသော ထိုးထွင်းအမြင်များ ရရှိနိုင်သောကြောင့် လုံးလုံးဖြစ်ပေသည်။ ဤအကြောင်းကြောင့်သာ သင်တို့သည် ဤနတ်ဆိုးဆန်သော စကားရပ်၊ ဤမိစ္ဆာဒိဋ္ဌိအယူဝါဒနှင့် မှားယွင်းပြီး အဓိပ္ပာယ်မဲ့သောအရာကို လုံးလုံးလျားလျား ငြင်းဆိုနိုင်ခြင်း ဖြစ်သည်။ အကယ်၍ ဘုရားသခင်၏ ကယ်တင်ခြင်းအလုပ်ကြောင့်သာ မဟုတ်ခဲ့ပါက သင်တို့သည်လည်း စာတန်၏ နတ်ဆိုးဆန်သော ဤဆိုရိုးစကား၏ အထင်အမြင်မှားစေခြင်းကို ခံရပြီးလျှင် ယင်းကို စံထားရသော အဆိုအမိန့် သို့မဟုတ် ဆောင်ပုဒ်တစ်ခုကဲ့သို့ပင် အသုံးပြုကြပေမည်။ သင်တို့၌ သမ္မာတရားလက်တွေ့ကျမှု လုံးဝ ရှိမည်မဟုတ်သည်မှာ သနားစရာ ကောင်းလိုက်မည့်ဖြစ်ခြင်း။

“ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဆိုသည့် စကားရပ်သည် လူအများစု ယခင်က ကြားဖူးကြသည့် စကားရပ်တစ်ခု ဖြစ်သည်။ ဤစကားရပ်ကို သင်တို့ မှန်သည်ဟု ယုံကြည်သလော သို့မဟုတ် မှားသည်ဟု ယုံကြည်သလော။ (မှားပါသည်။) ယင်းကို မှားသည်ဟု သင်တို့ယုံကြည်သည့်အတွက် လက်တွေ့ဘဝတွင် သင်တို့ကို ယင်းက အဘယ်ကြောင့် လွှမ်းမိုးနိုင်ဆဲ ဖြစ်ရသနည်း။ ဤသို့သော အမှုအရာမျိုး သင်တို့အပေါ် ဖြစ်ပျက်သည့်အခါ ဤအမြင်သည် ပေါ်ထွက်လာလိမ့်မည်။ ယင်းက သင်တို့ကို အတိုင်းအတာတစ်ခုအထိ နှောင့်ယှက်မည်ဖြစ်ပြီး သင်တို့ကို ယင်းက နှောင့်ယှက်သည်နှင့် တစ်ပြိုင်နက် သင်တို့၏အလုပ်သည် ထိခိုက်သွားလိမ့်မည်။ သို့ဆိုလျှင် သင်သည် ယင်းကို မှားသည်ဟု ယုံကြည်ပြီး ယင်းသည် မှားကြောင်း ဆုံးဖြတ်ထားပြီးဖြစ်ပါက အဘယ်ကြောင့် သင်သည် ယင်း၏လွှမ်းမိုးမှုကို ခံနေရဆဲဖြစ်ပြီး သင့်ကိုယ်သင် နှစ်သိမ့်ရန် ယင်းကို အဘယ်ကြောင့် အသုံးပြုနေဆဲ ဖြစ်သနည်း။ (အကြောင်းမှာ လူတို့သည် သမ္မာတရားကို နားမလည်သောကြောင့် ဘုရားသခင်၏ နှုတ်ကပတ်တော်များနှင့်အညီ လက်တွေ့လုပ်ဆောင်ရန် ပျက်ကွက်ကြသဖြင့် ၎င်းတို့သည် စာတန်၏ လောကီဆိုင်ရာ ဆက်ဆံမှုများအတွက် အတွေးအခေါ်ကို လက်တွေ့လုပ်ဆောင်ရန်အတွက် မိမိတို့၏စည်းမျဉ်းအဖြစ်ဖြစ်စေ၊ စံသတ်မှတ်ချက်အဖြစ်ဖြစ်စေ မှတ်ယူကြသောကြောင့် ဖြစ်ပါသည်။) ဤသည်မှာ အကြောင်းရင်းများထဲမှ တစ်ခုဖြစ်သည်။ အခြားအကြောင်းရင်းများ ရှိသေးသလော။ (အကြောင်းမှာ ဤစကားရပ်သည် လူတို့၏ ဇာတိပကတိဆိုင်ရာ အကျိုးစီးပွားများနှင့် အတော်အတန် ကိုက်ညီသောကြောင့်ဖြစ်ပြီး ၎င်းတို့သည် သမ္မာတရားကို နားမလည်သည့်အခါ ဤစကားရပ်နှင့်အညီ အလိုအလျောက် ပြုမူကြမည်ဖြစ်သောကြောင့် ဖြစ်ပါသည်။) လူတို့သည် သမ္မာတရားကို နားမလည်သည့်အခါတွင်သာ ဤသို့ဖြစ်သည် မဟုတ်ဘဲ သမ္မာတရားကို နားလည်သည့်အခါ၌ပင် သမ္မာတရားနှင့်အညီ လက်တွေ့လုပ်ဆောင်နိုင်ခြင်း မရှိကောင်း မရှိနိုင်ပေ။ ဤစကားရပ်သည် “လူတို့၏ ဇာတိပကတိဆိုင်ရာ အကျိုးစီးပွားများနှင့် အတော်အတန် ကိုက်ညီသည်” ဟူသည့်အချက်မှာ မှန်ကန်၏။ လူတို့သည် သမ္မာတရားကို လက်တွေ့လုပ်ဆောင်မည့်အစား မိမိတို့၏ ဇာတိပကတိဆိုင်ရာ အကျိုးစီးပွားများကို ကာကွယ်ရန် စဉ်းလဲသော လှည့်ကွက်တစ်ခု သို့မဟုတ် လောကီဆိုင်ရာ ဆက်ဆံမှုများအတွက် စာတန်ဆန်သော အတွေးအခေါ်တစ်ခုကို လိုက်နာလိုကြသည်။ ထို့အပြင် ၎င်းတို့သည် ဤသို့ပြုလုပ်ရန် အခြေခံအကြောင်းရင်းတစ်ခု ရှိသည်။ ဤအခြေခံအကြောင်းရင်းကား အဘယ်နည်း။ ယင်းမှာ ဤစကားရပ်ကို လူထုက မှန်ကန်သည်ဟု ကျယ်ကျယ်ပြန့်ပြန့် လက်ခံထားခြင်းပင်ဖြစ်သည်။ ၎င်းတို့သည် ဤစကားရပ်နှင့်အညီ အမှုအရာများကို လုပ်ဆောင်သည့်အခါ ၎င်းတို့၏ လုပ်ဆောင်ချက်များသည် အခြားသူများအားလုံး၏ရှေ့မှောက်တွင် ခိုင်လုံနိုင်ပြီး ဝေဖန်ခြင်းမှ ကင်းလွတ်နိုင်ကြသည်။ ကိုယ်ကျင့်တရားဆိုင်ရာ ရှုထောင့်မှ ရှုမြင်သည်ဖြစ်စေ၊ ဥပဒေရေးရာ ရှုထောင့်မှ ရှုမြင်သည်ဖြစ်စေ၊ ရိုးရာအယူအဆများ၏ ရှုထောင့်မှ ရှုမြင်သည်ဖြစ်စေ ယင်းသည် ခိုင်လုံသော အမြင်တစ်ခုနှင့် အလေ့အကျင့်တစ်ခု ဖြစ်သည်။ ထို့ကြောင့် သင်သည် သမ္မာတရားကို လက်တွေ့လုပ်ဆောင်ရန် မလိုလားသည့်အခါ သို့မဟုတ် ယင်းကို နားမလည်သည့်အခါတွင် သင်သည် ဘုရားသခင်ကို ပြစ်မှားရန်၊ သမ္မာတရားကို ချိုးဖောက်ရန်နှင့် ကိုယ်ကျင့်တရားဆိုင်ရာ အနိမ့်ဆုံးစည်းကို မကျော်လွန်သည့် နေရာသို့ ဆုတ်ခွာရန် ပို၍ လိုလားပေမည်။ ဤနေရာကား အဘယ်နည်း။ ယင်းမှာ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသည့် အနိမ့်ဆုံးစည်းပင် ဖြစ်သည်။ ဤနေရာသို့ ပြန်သွားပြီး ဤစကားရပ်နှင့်အညီ ပြုမူခြင်းက သင့်အား စိတ်အေးစေလိမ့်မည်။ အဘယ်ကြောင့် ယင်းက သင့်အား စိတ်အေးစေသနည်း။ အကြောင်းမှာ အခြားသူတိုင်းလည်း ဤသို့ပင် တွေးသောကြောင့် ဖြစ်သည်။ ထို့အပြင် သင့်စိတ်နှလုံးထဲ၌ “အယောက်တိုင်းက ချိုးဖောက်နေချိန်တွင် ဥပဒေ မသက်ရောက်နိုင်” ဟူသော အယူအဆလည်း ရှိနေပြီး သင်က ဤသို့တွေးသည်၊ “လူတိုင်း ဤသို့တွေးကြသည်။ ငါသည် ဤစကားရပ်နှင့်အညီ လက်တွေ့လုပ်ဆောင်ပါက ဘုရားသခင်က ငါ့ကို ပြစ်တင်ရှုတ်ချသည်ဖြစ်စေ၊ မချသည်ဖြစ်စေ အရေးမကြီးပေ၊ အကြောင်းမှာ ငါသည် မည်သို့ပင်ဖြစ်စေ ဘုရားသခင်ကို မမြင်နိုင်သကဲ့သို့ သန့်ရှင်းသောဝိညာဉ်တော်ကိုလည်း မထိတွေ့နိုင်သောကြောင့် ဖြစ်သည်။ အနည်းဆုံးတော့ အခြားသူများ၏အမြင်တွင် ငါသည် လူသားဆန်သော လက္ခဏာများရှိသူ၊ အနည်းငယ် အသိတရားရှိသူအဖြစ် ရှုမြင်ခြင်းခံရမည်” ဟူ၍ ဖြစ်လေသည်။ သင်သည် ဤ “လူသားဆန်သော လက္ခဏာများ” အတွက်၊ လူတို့က သင့်အား ၎င်းတို့၏မျက်လုံးထဲတွင် ရန်လိုမှုမရှိဘဲ ရှုမြင်စေရန်အတွက် သမ္မာတရားကို သစ္စာဖောက်ရန် ရွေးချယ်သည်။ ထိုအခါ လူတိုင်းက သင့်ကို ကောင်းသည်ဟု ထင်မြင်ကြမည်ဖြစ်ပြီး သင်သည် ဝေဖန်ခြင်းခံရမည်မဟုတ်၊ သင်သည် သက်သောင့်သက်သာ ဘဝဖြင့် နေထိုင်ရပြီး စိတ်အေးရလိမ့်မည်။ သင်ရှာဖွေသည့်အရာမှာ စိတ်အေးခြင်းဖြစ်သည်။ ဤစိတ်အေးခြင်းသည် လူတစ်ဦး သမ္မာတရားကို ချစ်မြတ်နိုးခြင်း၏ သရုပ်သကန်တစ်ခု ဟုတ်သလော။ (မဟုတ်ပါ။) သို့ဆိုလျှင် ဤသည်မှာ မည်သို့သော စိတ်သဘောထားမျိုး ဖြစ်သနည်း။ ယင်း၌ လှည့်ဖြားတတ်ခြင်း ပါဝင်သလော။ ယင်း၌ လှည့်ဖြားတတ်ခြင်း ပါဝင်ပေသည်။ သင်သည် ဤအကြောင်းကို အနည်းငယ် စဉ်းစားပြီးဖြစ်၍ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော စကားသည် မမှန်ကန်ကြောင်း၊ ယင်းမှာ သမ္မာတရားမဟုတ်ကြောင်း သင် သိရှိသည်။ သို့ဆိုလျှင် သင်သည် အကျပ်အတည်း ကြုံသောအခါ သမ္မာတရားကို မရွေးချယ်ဘဲ၊ ယင်းအစား လူတို့ သဘောပေါက်လက်ခံရ အလွယ်ဆုံးသော ရိုးရာယဉ်ကျေးမှုမှ ဆင်းသက်လာသည့် အတွေးအခေါ်ဆိုင်ရာ စကားရပ်မျိုးကို အဘယ့်ကြောင့် လိုက်နာကျင့်သုံးနေသေးသနည်း။ ဤအရာကို သင် အဘယ့်ကြောင့် ရွေးချယ်သနည်း။ ဤသည်မှာ လူတို့၏ ရှုပ်ထွေးသော အတွေးအခေါ်များနှင့် သက်ဆိုင်ပြီး ရှုပ်ထွေးသော အတွေးအခေါ်များ ရှိသည်နှင့်တစ်ပြိုင်နက် မည်သို့သော စိတ်သဘောထားမျိုး ပါဝင်ပတ်သက်လာသနည်း။ (ကောက်ကျစ်ဆိုးယုတ်မှု ဖြစ်သည်။) ကောက်ကျစ်ဆိုးယုတ်မှုအပြင် ဤနေရာတွင် အခြားလက္ခဏာသွင်ပြင်တစ်ခုလည်း ပါဝင်နေသည်။ သင်သည် ထိုစကားရပ်ကို မှန်ကန်သည်ဟု အပြည့်အဝ အသိအမှတ်မပြုလင့်ကစား သင်သည် ယင်းကို လိုက်နာကျင့်သုံးနိုင်သေးပြီး ယင်း၏ လွှမ်းမိုးချုပ်ကိုင်မှုကို ခံနေသည်။ ဤနေရာတွင် သေချာသော အရာတစ်ခုရှိ၏။ သင်သည် သမ္မာတရားကို အလွန်အမင်း မနှစ်မြို့သူဖြစ်ပြီး၊ သင်သည် သမ္မာတရားကို ချစ်မြတ်နိုးသူတစ်ဦး မဟုတ်ပေ။ ဤသည်မှာ ထိုစိတ်သဘောထား မဟုတ်လော။ (ဟုတ်ပါသည်။) ဤမျှလောက်ကို သေချာပါသည်။ လူတို့သည် အမှုအရာများကို လုပ်ဆောင်သောအခါ ရှုမြင်ချက်များစွာ၏ လွှမ်းမိုးခြင်းကို ခံကြရပြီး အမှန်တကယ်တွင် သင်သည် ထိုသို့သော ရှုမြင်ချက်များမှာ မှန်ကန်သည်ဟု သင်၏စိတ်နှလုံးထဲ၌ ယုံကြည်ချင်မှယုံကြည်မည် ဖြစ်သော်ငြားလည်း သင်သည် ယင်းတို့ကို လိုက်နာကျင့်သုံးပြီး စွဲကိုင်ထားနိုင်ကာ ယင်းမှာ စိတ်သဘောထားတစ်မျိုးမျိုး၏ တွန်းအားပေးမှုကြောင့် ဖြစ်သည်။ သင်သည် ဤရှုမြင်ချက်များကို မှားယွင်းသည်ဟု ယုံကြည်သည့်တိုင် သင်သည် ယင်းတို့၏ လွှမ်းမိုးခြင်း၊ ချုပ်ကိုင်ခြင်းနှင့် ကြိုးကိုင်ခြယ်လှယ်ခြင်းတို့ကို ခံရနိုင်သေးသည်။ ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ဥပမာအနေဖြင့် အချို့သောလူများသည် မူးယစ်ဆေးဝါးသုံးစွဲခြင်း သို့မဟုတ် လောင်းကစားခြင်းသည် မကောင်းကြောင်း ပြောလည်းပြောနေပြီး သူတို့အနေဖြင့် အရာရာ ဆုံးရှုံးကောင်း ဆုံးရှုံးရမည်ကို စိုးရိမ်၍ အခြားသူများကို ထိုသို့သောအရာများအား မလုပ်ဆောင်ကြရန်ပင် အကြံပေးလင့်ကစား မူးယစ်ဆေးဝါးသုံးစွဲခြင်း သို့မဟုတ် လောင်းကစားခြင်းတို့ကို ပြုလုပ်ကြသည်။ ထိုသို့သောအရာများကို မှားယွင်းသည်ဟူ၍လည်းကောင်း၊ ယင်းတို့သည် အပျက်သဘောဆောင်သော အရာများဖြစ်သည်ဟု သူတို့ ယုံကြည်ကြသော်လည်း ယင်းတို့ကို လက်လျှော့ပြီး စွန့်လွှတ်နိုင်သလော။ (မစွန့်လွှတ်နိုင်ပါ။) သူတို့သည် မည်သည့်အခါမျှ ကိုယ်တိုင်မရပ်တန့်နိုင်ကြသည့်အပြင် “လောင်းကစားဆိုသည်မှာ ပိုက်ဆံရှာသော နည်းလမ်းတစ်ခုလည်း ဖြစ်သောကြောင့် သက်မွေးမှုလုပ်ငန်းတစ်ခု ဖြစ်သွားနိုင်သည်” ဟုပင် ပွင့်ပွင့်လင်းလင်း ဆိုကြသည်။ ယင်းကို သူတို့ လှပအောင်ပြောနေကြသည် မဟုတ်လော။ အမှန်တကယ်တွင် သူတို့သည် မိမိတို့ဘာသာ “ဤသည်မှာ မည်သို့သော သက်မွေးမှုလုပ်ငန်းမျိုး ဖြစ်လေသနည်း။ ကျွန်ုပ်ပိုင်ဆိုင်သည့် တန်ဖိုးရှိသော အရာအားလုံးကို ပေါင်နှံပြီး ယင်းမှရရှိသော ပိုက်ဆံအားလုံးလည်း ဆုံးရှုံးခဲ့ပြီးပြီ။ အနှစ်ချုပ်လိုက်သော် လောင်းကစားသမား တစ်ဦးတစ်ယောက်မျှ ပုံမှန်ဘဝဖြင့် အသက်မရှင်သန်နိုင်ကြ” ဟု စဉ်းစားကြသည်။ သို့ဆိုလျှင် သူတို့သည် ယင်းကို အဘယ့်ကြောင့် ထိုသို့ လှပအောင်ပြောနေကြသေးသနည်း။ အကြောင်းမှာ သူတို့က မစွန့်လွှတ်နိုင်သောကြောင့် ဖြစ်သည်။ ထို့ပြင် သူတို့ အဘယ်ကြောင့် မစွန့်လွှတ်နိုင်ကြသနည်း။ အကြောင်းမှာ ယင်းသည် သူတို့၏သဘာဝထဲ၌ ရှိနေသောကြောင့် ဖြစ်သည်။ ယင်းမှာ ထိုနေရာ၌ အမြစ်တွယ်ပြီးသားဖြစ်သည်။ သူတို့က ဤအရာကို လိုအပ်ပြီး ယင်းကို မပုန်ကန်နိုင်ကြ၊ ယင်းမှာ သူတို့၏သဘာဝ ဖြစ်၏။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော စကားရပ်နှင့်ပတ်သက်၍ ငါတို့သည် အတော်အတန် မိတ်သဟာယ ဖွဲ့ခဲ့ပြီးသလောက် ဖြစ်သည်။ လူတစ်ဦးသည် ဤစကားရပ်၏ လွှမ်းမိုးမှုကို ခံရခြင်းမှာ သူတို့၌ ထိုသို့သော ရှုမြင်ချက်မျိုးကို လက်ခံရန် တဒင်္ဂစိတ်ပေါက်ခြင်းကြောင့်လော သို့မဟုတ် စာတန်က ဂရုမစိုက်သည့် အခိုက်အတန့်ကို အခွင့်ကောင်းယူ၍ ဤသူ၌ ထိုသို့သော ရှုမြင်ချက်မျိုးကို သွတ်သွင်းခဲ့ပြီး သူ့ကို ထိုအတိုင်း ပြုမူစေခဲ့သောကြောင့်လော။ (မဟုတ်ပါ။) ဤသည်မှာ ထိုလူ၏ ဖောက်ပြန်ပျက်စီးသော သဘာဝနှင့် သက်ဆိုင်သည်။ သူသည် ထိုသို့သောလမ်းစဉ်ကို ရွေးချယ်သည်မှာ ဤအရာသည် သူ၏သဘာဝထဲ၌ ရှိသောကြောင့် ဖြစ်သည်။ “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ဟူသော စကားရပ်ကို ဤသို့ စိတ်ဖြာလေ့လာဆွေးနွေးပြီးနောက် သင်တို့သည် ယခုတွင် ယင်းကို အခြေခံအားဖြင့် နားလည်ကြပြီဖြစ်သည်။ ဤစကားရပ်ကို လောကီဆိုင်ရာ ဆက်ဆံမှုများအတွက် စာတန်၏အတွေးအခေါ်အဖြစ် သတ်မှတ်သည်။ ယင်းမှာ မည်သည့်နည်းနှင့်မျှ သမ္မာတရားမဟုတ်ပေ။ ယင်း၌ သမ္မာတရားနှင့် တစ်စုံတစ်ရာ ဆက်စပ်မှု ရှိသလော။ (မရှိပါ။) ယင်း၌ သမ္မာတရားနှင့် လုံးဝ ဆက်စပ်မှုမရှိသည့်အပြင် ယင်းကို ဘုရားသခင်က ပြစ်တင်ရှုတ်ချသည်။ ယင်းမှာ သမ္မာတရားမဟုတ်။ ဘုရားသခင်ထံမှလာခြင်း မဟုတ်ဘဲ စာတန်ထံမှ လာသည်။ ဤစကားရပ်သည် သမ္မာတရား သို့မဟုတ် ဘုရားသခင်ကို ယုံကြည်သူများ မည်သို့ ပြုမူလုပ်ဆောင်သင့်သည်၊ မည်သို့ ကျင့်ကြံပြုမူပြီး ဘုရားသခင်ကို ကိုးကွယ်သင့်သည် ဟူသော စံသတ်မှတ်ချက်နှင့် လုံးဝမသက်ဆိုင်ကြောင်း အသေအချာ ဆိုနိုင်ပါသည်။ ဤစကားရပ်ကို လုံးလုံးလျားလျား ပြစ်တင်ရှုတ်ချထားပြီး ဖြစ်သည်။ ဤစကားရပ်၏ မှားယွင်းပြီးအဓိပ္ပာယ်မဲ့သော အရည်အသွေးများသည် နှိုင်းစာကြည့်လျှင် အတော်အတန် ထင်ရှားပြီး ယင်းက မှန်ကန်သည်၊ မမှန်ကန်သည်ကို သင်တို့အနေဖြင့် ပိုင်းခြားသိမြင်ရန် လွယ်ကူစေသည်။

၂။ “နေသေးသပ ချုံထဲက၊ ချိုသွေးသပ တမြမြ” ဟူသည့် အတွေးအခေါ်ကို စိတ်ဖြာလေ့လာဆွေးနွေးခြင်း

“နေသေးသပ ချုံထဲက၊ ချိုသွေးသပ တမြမြ” ဟူသည့် နောက်ထပ်ဆိုရိုးစကားနှင့် ပတ်သက်၍ ပြောကြပါစို့။ ဤအရာက မည်သည့်အရာကို ဆိုလိုကြောင်း မည်သူ ရှင်းပြနိုင်သနည်း။ (“နေသေးသပ ချုံထဲက၊ ချိုသွေးသပ တမြမြ” ဟူသည့် ဆိုရိုးစကားထဲတွင် ချုံဟူသည်မှာ ထင်းကို ရည်ညွှန်းပြီး ချို (ဂျို) ဟူသည်မှာ သည်းခြေအိတ်ကို ရည်ညွှန်းသည်။ ယင်းမှာ ယွဲတိုင်းပြည်၏ ရှင်ဘုရင် ဂိုကျန်က နေ့စဉ် ထင်းပုံပေါ်အိပ်ပြီး သည်းခြေအိတ်တစ်ခုကို လျက်ခဲ့ပုံ၊ ရှုံးနိမ့်မှု၏ အနိဋ္ဌာရုံမှ ထလာပြီး လက်စားချေကာ သူ၏တိုင်းပြည်ကို ပြန်ရယူလိုသည့်ပုံနှင့် ပတ်သက်၍ ပြောဆိုခြင်း ဖြစ်ပါသည်။) သင်သည် ဤစကားပုံ၏ နောက်ခံဖြစ်သည့် ယင်းဆင်းသက်လာရာ အဖြစ်အပျက်ကို ရှင်းပြခဲ့ပြီးဖြစ်၏။ ပုံမှန်အားဖြင့် ဆိုရိုးစကားတစ်ခုကို ရှင်းပြသောအခါ နောက်ခံအကြောင်းကို ရှင်းပြသည့်အပြင် ယနေ့ခေတ်၌ ယင်းကို လူတို့သုံးသောအခါ မည်သည့်တင်စားမှုအတွက် ဖြစ်သည်ဟူသည့် ထိုဆိုရိုးစကား၏ ရည်ရွယ်ထားသော အဓိပ္ပာယ်ကို ရှင်းပြရသည်။ ယင်းကို ထပ်မံ ရှင်းပြဦးလော့။ (ယင်းသည် အလုပ်ကို ဇောက်ချ လုပ်ကိုင်ပြီး မိမိ၏ ရည်မှန်းချက်ပန်းတိုင်နှင့် ဆန္ဒများကို အောင်မြင်ပြီးမြောက်ဖို့ ရုန်းကန်ကာ ကြိုးစားသော လူတစ်ဦးအား တင်စားမှုတစ်ခု ဖြစ်ပါသည်။) သို့ဆိုလျှင် “ချုံ” နှင့် “ချို” ကို ဤနောက်ခံအကြောင်းရင်းတွင် မည်သို့ ရှင်းပြသင့်သနည်း။ သင်သည် အဓိပ္ပာယ်၏ ဤအချက်နှစ်ချက်ကို မရှင်းပြခဲ့ချေ။ ထိုစကားလုံးများကို ကြည့်လျှင် “ချုံ” သည် ဆူးများရှိသည့် ထင်းတစ်မျိုးကို ဆိုလို၏။ သူသည် အိပ်စက်ရန် ဆူးများရှိသည့် ထင်းပေါ်တွင် လဲလျောင်းပြီးနောက် သူ၏ အခြေအနေများနှင့် ဂုဏ်သရေညှိုးခြင်းကို မိမိကိုယ်ကို မကြာခဏ ပြန်သတိဖော်ကာ သူထမ်းခဲ့သည့် အထူးတာဝန်ကို မိမိကိုယ်ကို မကြာခဏ ပြန်သတိဖော်ခဲ့ခြင်း ဖြစ်သည်။ ထို့အပြင် သူသည် မျက်နှာကြက်တွင် သည်းခြေအိတ်တစ်ခုကို ချိတ်ပြီး နေ့တိုင်း လျက်ခဲ့သည်။ သည်းခြေအိတ်ကို လျက်သောအခါ လူတို့ မည်သည့် အရသာခံရသနည်း။ (ခါးသက်မှုဖြစ်သည်။) ယင်းမှာ အလွန်ခါးပေမည်။ သူက သူ၏ အမုန်းတရားကို မမေ့ဖို့၊ သူ၏ အထူးတာဝန်ကို မမေ့ဖို့နှင့် သူ၏ဆန္ဒကို မမေ့ဖို့အတွက် မိမိကိုယ်ကို သတိဖော်ရန် ဤခံစားချက်ကို အသုံးပြုခဲ့သည်။ သူ၏ဆန္ဒမှာ အဘယ်နည်း။ သူ၏တိုင်းပြည်ကို ပြန်အရယူခြင်းဟူသည့် ကြီးမားသော အလုပ်တာဝန်ပင်။ နေသေးသပ ချုံထဲက၊ ချိုသွေးသပ တမြမြ ဟူသည် ပုံမှန်အားဖြင့် မည်သည့်တင်စားမှုအတွက် ဖြစ်သနည်း။ ယင်းမှာ ပုံမှန်အားဖြင့် ဆိုးရွားသောအခြေအနေများ၌ ရှိနေသော်လည်း မိမိ၏ အထူးတာဝန်နှင့် ဆန္ဒများကို မမေ့လျော့သူနှင့် မိမိ၏ဆန္ဒများ၊ ရည်သန်မျှော်မှန်းချက်များနှင့် အထူးတာဝန်အပေါ် အဖိုးအခ ပေးနိုင်စွမ်းရှိသော လူတစ်ဦးအတွက် ဖြစ်လေသည်။ ဤသည်မှာ အနည်းနှင့်အများ ယင်းက ဆိုလိုသည့်အရာ ဖြစ်သည်။ လောကီလူတို့၏ အမြင်၌ “နေသေးသပ ချုံထဲက၊ ချိုသွေးသပ တမြမြ” ဟူသည့် ဆိုရိုးစကားသည် အပြုသဘောဆောင်သည့် ဆိုရိုးဖြစ်သလော၊ အပျက်သဘောဆောင်သည့် ဆိုရိုးဖြစ်သလော။ (အပြုသဘော ဆောင်သည့်ဆိုရိုး ဖြစ်သည်။) ယင်းကို အပြုသဘောဆောင်သည့် ဆိုရိုးစကားအဖြစ် အဘယ့်ကြောင့် မြင်ရသနည်း။ ယင်းက လူတို့အား မိမိတို့၏ အမုန်းတရားနှင့် ဂုဏ်သရေညှိုးခြင်းကို မမေ့လျော့ဖို့၊ ဆင်းရဲဒုက္ခကြားထဲရှိ လူတို့အား တွန်းအားပေးနိုင်ကာ မိမိတို့ကို အလုပ်ကြိုးစားအောင်နှင့် ပို၍သန်မာလာဖို့ ကြိုးပမ်းအောင် လုပ်ဆောင်နိုင်သည်။ ယင်းမှာ အတော်အတန် လှုံ့ဆော်နိုင်သော ဆိုရိုးစကားဖြစ်၏။ လောကီလူတို့၏ အမြင်တွင် ဤသည်မှာ သေချာပေါက် အပြုသဘောဆောင်သော ဆိုရိုးစကားဖြစ်သည်။ အကယ်၍ လူတို့သည် ဤဆိုရိုးစကားအတိုင်း ပြုမူလျှင် ၎င်းတို့ ပြုလုပ်သည့်အရာ၊ အမှုအရာများ ပြုလုပ်ဖို့ ၎င်းတို့၏ ကြံရွယ်ချက်၊ အမှုအရာများကို ၎င်းတို့ ပြုလုပ်သည့်နည်းလမ်းနှင့် ၎င်းတို့ လိုက်နာကျင့်သုံးသည့် စည်းမျဉ်းများမှာ မှန်ကန်ပြီး အပြုသဘောဆောင်သည်မှာ သံသယမရှိပေ။ ဤသို့ဆိုသော် ဤဆိုရိုးစကားတွင် အခြေခံအားဖြင့် ဘာမျှမမှားသည်ဖြစ်၍ ဤဆိုရိုးစကားကို တင်ပြခြင်းအားဖြင့် ငါတို့ စိတ်ဖြာလေ့လာ ဆွေးနွေးလိုသော အရာမှာ အဘယ်နည်း။ ငါတို့ ပြောချင်သည့် အရာမှာ အဘယ်နည်း။ (ဤဆိုရိုးစကားသည် သမ္မာတရားနှင့် မည်သည့်ပုံစံများဖြင့် ဆန့်ကျင်နေကြောင်း ကျွန်ုပ်တို့ စိတ်ဖြာလေ့လာ ဆွေးနွေးလိုခြင်း ဖြစ်သည်။) မှန်၏။ ယင်းသည် သမ္မာတရား ဟုတ်မဟုတ်ကို ငါတို့ ပိုင်းခြားသိမြင်လိုသည်။ ဤဆိုရိုးစကားသည် အလွန် “မှန်ကန်” နေသည့်အတွက် ယင်းက မည်သည့်ပုံစံများကွက်တိဖြင့် “မှန်ကန်” နေကြောင်း ငါတို့အနေဖြင့် စိတ်ဖြာလေ့လာဆွေးနွေးပြီး မှန်ကန်ကြောင်း အတည်ပြုဖို့ ထိုက်တန်သည်။ ထို့နောက် ငါတို့၌ ယင်း၏ တိကျမှန်ကန်သော အဓိပ္ပာယ်ဖွင့်ဆိုချက် ရှိမည်ဖြစ်ပြီး ယင်းသည် အမှန်ပင် သမ္မာတရား ဟုတ်မဟုတ် ကြည့်ရှုစစ်ဆေးနိုင်သည်။ ဤသည်မှာ ငါတို့ ရယူအောင်မြင်လိုသည့် နောက်ဆုံးရလဒ် ဖြစ်၏။ “နေသေးသပ ချုံထဲက၊ ချိုသွေးသပ တမြမြ” ဟူသည့် ဆိုရိုးစကားသည် အထူးအခြေအနေများတွင် လူတို့ စွဲကိုင်ထားသည့် ဆက်လက်ရှင်သန်ရေး နိယာမတစ်ခု ဖြစ်၏။ ပထမဦးစွာ သေချာသိအောင် လုပ်ကြစို့၊ ဤဆိုရိုးစကားမှာ သမ္မာတရား ဟုတ်သလော။ (မဟုတ်ပါ။) ယင်းက သမ္မာတရား ဟုတ်သည်၊ မဟုတ်သည်ကို ပြောခြင်းဖြင့် အစမပြုကြစို့။ လူတို့ သိမြင်နိုင်သည့် ယင်း၏ တိုက်ရိုက်အဓိပ္ပာယ်မှနေ၍ ပြောရလျှင် ဤဆိုရိုးစကား၌ အပျက်သဘောဆောင်သော အဓိပ္ပာယ် မရှိပေ။ သို့ဆိုလျှင် ယင်း၌ အပြုသဘောဆောင်သော မည်သည့်အဓိပ္ပာယ် ရှိသနည်း။ ယင်းက လူတို့ကို စိတ်အားထက်သန်စေ၍ စိတ်ပိုင်းဖြတ်မှုကို ခိုင်မာစေကာ နောက်မဆုတ်ဘဲ၊ စိတ်ဓာတ်မကျဘဲ၊ သူရဲဘောမကြောင်ဘဲ ဆက်လက်တိုက်ပွဲဝင်စေနိုင်၏။ ယင်းတွင် အပြုသဘောဆောင်သော အသုံးဝင်သည့် ရှုထောင့်တစ်ရပ် ရှိနေသည်။ သို့ရာတွင် လူတို့အနေဖြင့် ဤဆိုရိုး၌ပါဝင်သည့် ကျင့်ကြံပြုမူခြင်းနှင့် လုပ်‌ဆောင်မှု စည်းမျဉ်းများကို မည်သည့်အခြေအနေများ၌ စောင့်ထိန်းဖို့ လိုအပ်သနည်း။ ဤဆိုရိုးစကားက ထိန်းသိမ်းသည့် စည်းမျဉ်းများနှင့် ဘုရားသခင်အား ယုံကြည်လက်ခံခြင်းကြားထဲတွင် ဆက်နွှယ်မှု ရှိသလော။ သမ္မာတရားအား လက်တွေ့လုပ်ဆောင်ခြင်းနှင့် ဆက်နွှယ်မှု ရှိသလော။ မိမိ၏တာဝန်ကို ထမ်းဆောင်ခြင်းနှင့် ဆက်နွှယ်မှု ရှိသလော။ ဘုရားသခင်၏ လမ်းခရီးကို လိုက်လျှောက်ခြင်းနှင့် ဆက်နွှယ်မှု ရှိသလော။ (မရှိပါ။) သင်တို့သည် အလွန်လျင်မြန်စွာ ကောက်ချက်ချလိုက်သလော။ ဆက်နွှယ်မှုမရှိဟု သင်တို့ မည်သို့ သိသနည်း။ (ဘုရားသခင်၏ နှုတ်ကပတ်တော်များက ထိုသို့ မဆိုပါ။) ထိုသို့ပြောသည်မှာ အလွန်အမင်း အလွယ်လိုက်ပြီး တာဝန်မဲ့သောအရာ ဖြစ်၏။ သင်သည် နားမလည်ဘဲနှင့် “မည်သို့ဆိုစေ ယင်းသည် ဘုရားသခင်၏ နှုတ်ကပတ်တော်များထဲတွင် မရှိသည့်အပြင် ဤဆိုရိုးစကားက မည်သည့်အရာ ဆိုလိုကြောင်း မသိသဖြင့် ကျွန်ုပ် နားထောင်မည် မဟုတ်တော့ပေ။ ယင်းက ဆိုလိုချင်သည့်အရာ ဆိုလိုနိုင်သော်လည်း ကျွန်ုပ် ယုံကြည်မည်မဟုတ်” ဟု ပြောသောအခါ ဤသို့ပြောသည်မှာ တာဝန်မဲ့သောအရာ ဖြစ်သည်။ သင်သည် ယင်းကို အလေးအနက် ကိုင်တွယ်ဖြေရှင်းရမည်။ ယင်းကို သင် အလေးအနက် ကိုင်တွယ်ဖြေရှင်းပြီး လုံးစေ့ပတ်စေ့ နားလည်ကာ ယင်းနှင့်ပတ်သက်၍ စစ်မှန်သော ပိုင်းခြားသိမြင်မှု ရှိလာသည့်အခါ ဤဆိုရိုးစကားကို သမ္မာတရားအဖြစ် မည်သည့်အခါမျှ သဘောထားမည် မဟုတ်တော့ပေ။ ယခုတွင် ကျွန်ုပ်သည် သင့်အား ဤဆိုရိုးစကား၏ တိကျမှန်ကန်မှုကို ငြင်းဆိုအောင် လုပ်နေခြင်း မဟုတ်။ ထိုအစား ဤဆိုရိုးစကားသည် သမ္မာတရားမဟုတ်ကြောင်း သင့်ကို နားလည်အောင် လုပ်နေခြင်းနှင့် သင် နားလည်သင့်သည်မှာ မည်သည့်သမ္မာတရားများ ဖြစ်ကြောင်း၊ အလားတူ အခြေအနေများတွင် သမ္မာတရားကို မည်သို့ စောင့်ထိန်းသင့်ကြောင်း ပြနေခြင်းသာ ဖြစ်သည်။ သင် နားလည်သလော။ သို့ဆိုလျှင် သင်တို့၏ နားလည်သဘောပေါက်မှုမှာ မည်သည့်အရာဖြစ်သည်ကို ငါ့ကိုပြောလော့။ (နေသေးသပ ချုံထဲက၊ ချိုသွေးသပ တမြမြ ဟူသည်မှာ ကံမကောင်းသော အချိန်များ၌ လူတို့ လက်တွေ့လုပ်ဆောင်သင့်ပုံနှင့် ပတ်သက်သော်လည်း ဘုရားသခင်၏ အိမ်တော်၌ “ကံဆိုးခြင်း” ဟူသည့် စကားလုံးမရှိပေ။ ဘုရားသခင်က လူတို့ကို ဖော်ထုတ်သောအခါ သို့မဟုတ် စမ်းသပ်မှုများ ကြုံစေသောအခါ ယင်းမှာ ၎င်းတို့အား စုံလင်အောင်ပြုလုပ်ပေးခြင်းဟူသည့် ဘုရားသခင်၏ လုပ်ငန်းစဉ် အစိတ်အပိုင်းချည်းသာ ဖြစ်၏။ ယင်းမှာ ကံဆိုးခြင်း မဟုတ်ပေ။ ဤဆိုရိုးစကားက လူတို့သည် ဤအခိုက်အတန့်တွင် ၎င်းတို့ခံစားရသည့် အခက်အခဲကို အောက်မေ့ပြီး ဆုံးရှုံးခဲ့ရသည်များကို အနာဂတ်တွင် ပြန်လည်အရယူရမည်ဟု ပြောပြခြင်းဖြစ်သည်။ ဤအသုံးအနှုန်းသည် ဘုရားသခင်၏ အိမ်တော်တွင် မခိုင်လုံပေ။ အနည်းငယ် မသင့်လျော်သော ဥပမာတစ်ခုကို ငါပေးမည်။ ဖြုတ်ချခြင်းခံရပြီးနောက်တွင် ခေါင်းဆောင်အချို့က “နေသေးသပ ချုံထဲက၊ ချိုသွေးသပ တမြမြ” ဟူသည့် စကားရပ်ကို မိမိတို့ကိုယ်ကို တွန်းအားပေးဖို့ အသုံးပြုကာ “ယွဲတိုင်းပြည်၏ ရှင်ဘုရင်ဂိုကျန်ထံမှ ကျွန်ုပ်သင်ခန်းစာယူပြီး နေသေးသပ ချုံထဲက၊ ချိုသွေးသပ တမြမြလုပ်မည်။ ကျွန်ုပ်သည် ယခင်ရာထူးနေရာကို ပြန်လည်ရယူ၍ ခေါင်းဆောင်တစ်ဦး ပြန်ဖြစ်လာသည့် အချိန်တစ်ချိန် ရောက်လာလိမ့်မည်။ သင်တို့ မြင်တွေ့ရမည်။ ယခုမူကား သင်တို့သည် ကျွန်ုပ်အား ဤနေရာတွင် ညံ့ဖျင်းကြောင်း၊ ထိုနေရာတွင် ညံ့ဖျင်းကြောင်း ပြောဆိုဝေဖန်နေကြသည်။ တစ်နေ့တွင် ကျွန်ုပ် ဆုံးရှုံးခဲ့ရသည့်အရာကို ပြန်လည်ရယူပြီး ကျွန်ုပ်၏ အရည်အချင်းမှန်ကို သင်တို့အား သိမြင်စေရမည်။ ယခု ကျွန်ုပ်ခံစားနေခဲ့ရသော ထိုအရှက်ရခြင်းကို လုံးဝ ဆေးကြောသန့်စင်မည့်နေ့တစ်နေ့ မလွဲဧကန် ရောက်လာလိမ့်မည်” ဟု ပြောကြသည်။) ဤသည်မှာ အလွန်ကောင်းသော ဥပမာဖြစ်၏။ ယင်းက သင်တို့အား အသိဉာဏ်ပွင့်လင်းစေပြီး ဖြစ်သလော။ နေသေးသပ ချုံထဲက၊ ချိုသွေးသပ တမြမြလုပ်ချင်သည့် အချိန်များ သင်တို့၌ ရှိဖူးသလော။ ဆုံးရှုံးသွားခဲ့သည့် အခြေအနေကို ပြန်လည်အဖတ်ဆယ်ရန် သင်တို့ စဉ်းစားဖူးသလော။ (စဉ်းစားဖူးပါသည်။ လူတို့က ကျွန်ုပ်၏ရှုမြင်ချက်များကို ပယ်ချသောအခါ ကျွန်ုပ်၌ ဤစိတ်ကူးများ ရှိပါသည်။ ဥပမာ ကျွန်ုပ်သည် ညီအစ်ကို မောင်နှမများနှင့် အမှုအရာအချို့ကို ဆွေးနွေးနေပြီး ကျွန်ုပ်တင်ပြသည့် ရှုမြင်ချက်များကို သူတို့ မေးခွန်းထုတ်သောအခါ ကျွန်ုပ်၏စိတ်ထဲ၌ မခံချင်စိတ်ဖြစ်လာကာ “တစ်နေ့နေ့တွင် သင်တို့ကို ကျွန်ုပ် ကောင်းကောင်းကြီး လုပ်ပြမည်” ဟု တွေးလေသည်။ ထို့နောက် ကျွန်ုပ်သည် ထိုလုပ်ငန်းနယ်ပယ်ကို ကြိုးစား၍ သွားလေ့လာသော်လည်း ဤသည်မှာ မှားယွင်းသော စိတ်နေစိတ်ထား ဖြစ်ပါသည်။) ဤသည်မှာ သမ္မာတရားကို လက်ခံခြင်း၊ သမ္မာတရားကို ရှာဖွေခြင်း သို့မဟုတ် သမ္မာတရားကို လက်တွေ့လုပ်ဆောင်ခြင်းနှင့်ဆိုင်သော သဘောထား မဟုတ်ဘဲ မခံချင်စိတ်နှင့် သူတစ်ပါးကို တစ်စုံတစ်ရာ သက်သေပြလိုသည့် ရှုံးနိမ့်ကြောင်း ဝန်မခံသော စိတ်သဘောထားတစ်ခုသာ ဖြစ်၏။ ဤသဘောထားမျိုးကို လူသားမျိုးနွယ်ကြားတွင် အပြုသဘော‌ဆောင်သည်ဟု ယူဆထားကြသည်။ မည်သည့်အခါမျှ ရှုံးနိမ့်ကြောင်း ဝန်မခံခြင်းသည် လူတစ်ဦး ဇွဲရှိကြောင်းကို ဆိုလိုသော ပင်ကိုစရိုက်ကောင်းတစ်မျိုးဖြစ်သောကြောင့် ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ဟု အဘယ့်ကြောင့် ဆိုရသနည်း။ ယင်းမှာ အမှုအရာများ လုပ်ဆောင်စဉ် ၎င်းတို့၏ သဘောထားနှင့် ၎င်းတို့ ပြုလုပ်သည့်အရာ၏ နောက်ကွယ်မှ စည်းမျဉ်းများနှင့် ကြံရွယ်ချက်များသည် သမ္မာတရားအပေါ် အခြေခံရမည့်အစား ယင်းတို့ကို “နေသေးသပ ချုံထဲက၊ ချိုသွေးသပ တမြမြ” ဟူသော ရိုးရာယဉ်ကျေးမှု၌ရှိသည့် ဆိုရိုးစကားအပေါ် အခြေခံထားသောကြောင့် ဖြစ်လေသည်။ ဤပုဂ္ဂိုလ်သည် ဩဇာကြီးမားပြီး သူ၏ အနိုင်ယူလိုကာ ရှုံးနိမ့်ကြောင်း ဝန်မခံသည့် စိတ်ထားနှင့် သဘောထားတို့က လောကီကမ္ဘာရှိ လူတို့ထံမှ လေးစားမှုကို ရရှိသည်ဟု လူတစ်ဦးက ဆိုနိုင်သော်လည်း သမ္မာတရားနှင့်ရင်ဆိုင်ရသောအခါ ဤကဲ့သို့သော စိတ်ထားနှင့် ပင်ကိုစရိုက်မှာ မည်သည့်အရာ ဖြစ်သနည်း။ ယင်းတို့မှာ မပြောပလောက်ဘဲ အလွန်အမင်း ဆိုးရွားသည်။ ယင်းတို့ကို ဘုရားသခင် ရွံရှာ၏။ အခြားမည်သူ၌ မျှဝေပြောပြစရာ တစ်ခုခု ရှိသေးသနည်း။ (ကျွန်ုပ်သည် တာဝန်တစ်ခုကို ထမ်းဆောင်သောအခါ ထိုလုပ်ငန်းနယ်ပယ်နှင့် မရင်းနှီးသောကြောင့် လူတို့က ကျွန်ုပ်အား အလေးအနက်မထားဟု ကျွန်ုပ်ထင်၏။ ထို့ကြောင့် ကျွန်ုပ်၏ စိတ်နှလုံးထဲ၌ “ငါသည် ဤလုပ်ငန်းနယ်ပယ်ကို ကောင်းစွာ လေ့လာသင်ယူပြီး ငါအမှန်တကယ် စွမ်းဆောင်နိုင်ကြောင်း သင်တို့ကို မြင်အောင် လုပ်ဖို့လိုသည်” ဟု မိမိကိုယ်ကို တိတ်တဆိတ် လှုံ့ဆော်၏။ တစ်ခါတစ်ရံတွင် လူတို့သည် ကျွန်ုပ်၏တာဝန်ထဲမှ အားနည်းချက်များကို ထောက်ပြသောအခါ အပြောင်းအလဲဖြစ်လာအောင် ကြိုးစားအားထုတ်သည်။ ကျွန်ုပ်သည် ဆင်းရဲဒုက္ခကို ကြံ့ကြံ့ခံပြီး ထိုလုပ်ငန်းကို သင်ယူလေ့လာဖို့ အဖိုးအခပေးကာ ဆင်းရဲဒုက္ခ မည်မျှခံစားရပါစေ မျိုသိပ်ထားသော်လည်း ကျွန်ုပ်၏တာဝန်ကို မည်သို့ ကောင်းစွာ ထမ်းဆောင်ရမည်ကို လိုက်စားနေခြင်း မရှိပေ။ ထိုအစား အခြားသူများ ကျွန်ုပ်ကို အထင်ကြီးလေးစားအောင် လုပ်နိုင်ပြီး အခြားသူများ၏ လေးစားမှုကို ရယူနိုင်သော တစ်နေ့နေ့ကို ရှိလာစေချင်သည်။ နေသေးသပ ချုံထဲက၊ ချိုသွေးသပ တမြမြ ဟူသည့် အခြေအနေမျိုးလည်း ကျွန်ုပ်၌ ရှိပါသည်။) သင်တို့အားလုံး မျှဝေပြောပြလိုက်သည့် အရာမှနေ၍ ပြဿနာတစ်ခုကို ငါသတိထားမိသည်။ သင်တို့သည် ဘုရားသခင်ကို ယုံကြည်လက်ခံလာသည်မှာ နှစ်ပေါင်းမနည်းတော့ပေ၊ သင်တို့၏ မိသားစုများနှင့် သက်မွေးမှုလုပ်ငန်းများကို စွန့်လွှတ်ခဲ့ပြီးဖြစ်ကာ ဆင်းရဲဒုက္ခကို ခံစားထားသည်မှာ မနည်းမနောဖြစ်လင့်ကစား အနည်းငယ်လေးသာ ရိတ်သိမ်းခဲ့ပြီဖြစ်သည်။ သင်တို့သည် သင်တို့၏ တာဝန်များတွင် ဆင်းရဲဒုက္ခကို ကြံ့ကြံ့ခံနိုင်စွမ်းနှင့် မိမိတို့ကိုယ်ကို အသုံးခံနိုင်စွမ်းလည်း ရှိပြီး အဖိုးအခပေးနိုင်စွမ်း ရှိသော်လည်း သမ္မာတရားတွင် အဘယ့်ကြောင့် မည်သည့်အခါမျှ မတိုးတက်ရသနည်း။ သင်တို့နားလည်သော သမ္မာတရားမှာ အလွန်နည်းပါးပြီး အလွန်ပေါ့တန်သည်မှာ အဘယ်သို့များ ဖြစ်သနည်း။ အကြောင်းရင်းမှာ သင်တို့သည် သမ္မာတရားအပေါ် အလေးထားမှု မရှိသောကြောင့် ဖြစ်သည်။ သင်တို့သည် နေသေးသပ ချုံထဲက၊ ချိုသွေးသပ တမြမြ အမြဲလုပ်ချင်ပြီး သင်တို့၏ စိတ်နှလုံးများသည် မိမိတို့ကိုယ်ကို သက်သေပြဖို့ အလိုဆန္ဒဖြင့် ပြည့်နှက်နေသည်။ နေသေးသပ ချုံထဲက၊ ချိုသွေးသပ တမြမြ ဟူသည်မှာ “ကြီးမားသော အနာစိမ်း” တစ်ခု ဖြစ်ကာ ဤသည်ကို ကောင်းသောအရာဟု သင် ထင်သလော။ နေသေးသပ ချုံထဲက၊ ချိုသွေးသပ တမြမြ၏ နောက်ဆုံးရလဒ်မှာ အဘယ်နည်း။ လူတစ်ဦးသည် မိမိစွမ်းဆောင်နိုင်ပြီး ကျွမ်းကျင်မှုရှိကြောင်း၊ မိမိသည် အခြားသူများထက် မညံ့သည့်အပြင် မည်သူ့ကိုမျှ မရှုံးနိုင်ကြောင်း သက်သေပြလိုသောအခါ နေသေးသပ ချုံထဲက၊ ချိုသွေးသပ တမြမြလုပ်မည် ဖြစ်သည်။ တစ်နည်းအားဖြင့်ဆိုသော် သူသည် “လူသားများထဲမှ အကြီးမြတ်ဆုံး ဖြစ်လာဖို့အတွက် အကြီးမားဆုံး ဆင်းရဲဒုက္ခများကို ကြံ့ကြံ့ခံမည်” ဖြစ်သည်။ သို့ဆိုလျှင် နေသေးသပ ချုံထဲက၊ ချိုသွေးသပ တမြမြ ဟူသည့်အရာက ယင်းဘာသာ မည်သည့်ပုံစံများဖြင့် ပေါ်လွင်သနည်း။ ယင်းပေါ်လွင်သည့် ပထမပုံစံမှာ ရှုံးနိမ့်ကြောင်း ဝန်မခံခြင်း၌ ဖြစ်၏။ ဒုတိယမှာ အရှက်ကွဲခြင်းကို သည်းခံခြင်းနှင့် လေးလံသောဝန်ကို ထမ်းခြင်း၌ ဖြစ်၏။ သင်သည် အခြားသူများနှင့် အမှုအရာများကို ငြင်းခုံဖို့အတွက် စကားတစ်လုံးတလေမျှ အသုံးပြုခြင်း၊ ၎င်းတို့ကို ပြန်လည်ချေပခြင်း၊ သို့မဟုတ် မိမိကိုယ်ကို ကာကွယ်ခြင်း ရှိကောင်းရှိမည် မဟုတ်သော်လည်း တိတ်တဆိတ် ကြိုးစားအားထုတ်၏။ မည်သို့သော ကြိုးစားအားထုတ်မှုမျိုး ဖြစ်သနည်း။ ယင်းမှာ အခြားသူများ အပြင်ထွက်၍ ပျော်ပါးနေကြချိန် ညနက်သန်းခေါင်ထိ အလုပ်လုပ်ခြင်း၊ နံနက်စောစော ထခြင်း သို့မဟုတ် ဘုရားသခင်၏ နှုတ်ကပတ်တော်များအား ဖတ်ရှုခြင်းနှင့် သင်၏လုပ်ငန်းနယ်ပယ်နှင့် ပတ်သက်၍ လေ့လာသင်ယူခြင်း၊ လုံ့လဝီရိယ ပိုမိုစိုက်ထုတ်ခြင်း အစရှိသည့် သင်တို့ပေးဆပ်သော အဖိုးအခ ဖြစ်နိုင်သည်။ ဤသည်မှာ ဆင်းရဲဒုက္ခကို တွေ့ကြုံခံစားခြင်း ဟုတ်သလော။ ဤသည်ကို နေသေးသပ ချုံထဲက၊ ချိုသွေးသပ တမြမြဟု ခေါ်သည်။ ယင်းပေါ်လွင်သည့် တတိယပုံစံမှာ အဘယ်နည်း။ ယင်းသည် မိမိတို့၏ စိတ်ထဲ၌ ကြီးမားသော ရည်မှန်းချက်မျိုးရှိပြီး ဤကြီးမားသော ရည်မှန်းချက်ကြောင့် မိမိတို့၏ ပြဿနာများနှင့် ပတ်သက်၍ မညည်းညူသည့် လူတို့၌ ပေါ်လွင်သည်။ ၎င်းတို့သည် မိမိတို့ချမှတ်ထားပြီး ဖြစ်မြောက်အောင်မြင်လိုသော ရည်မှန်းချက်ပန်းတိုင်များကို စွဲကိုင်ထားလိုကြပြီး ဤကြိုးစားရုန်းကန်လိုစိတ်ကို ဆက်လက်ထိန်းသိမ်းထားလိုသည်။ ဤကြိုးစားရုန်းကန်လိုစိတ်မှာ မည်သည့်အရာ ဖြစ်သနည်း။ ဥပမာ သင်သည် ခေါင်းဆောင်ဖြစ်လိုလျှင် သို့မဟုတ် လုပ်ငန်းဆောင်တာတစ်ခုခုကို အောင်မြင်ပြီးမြောက်လိုလျှင် စိတ်ထဲ၌ ဤစိတ်အခြေအနေကို အမြဲတမ်း ထိန်းသိမ်းထားရမည်။ မိမိ၏ စိတ်ပိုင်းဖြတ်ချက်၊ မိမိ၏ အထူးတာဝန်၊ မိမိ၏ ရည်မှန်းချက်များနှင့် ရည်သန်မျှော်မှန်းချက်များကို မည်သည့်အခါမျှ မမေ့ရ။ ဤအရာကို စာကြောင်းတစ်ကြောင်းတည်းဖြင့် မည်ကဲ့သို့ ဖော်ပြမည်နည်း။ (တစ်စုံတစ်ခု လုပ်ဆောင်ဖို့အတွက် သင်၏ ကနဦးကြံရွယ်ချက်ကို မျက်ခြည်မပြတ်စေနှင့် ဟူ၍ပင်။) တစ်စုံတစ်ခု လုပ်ဆောင်ဖို့အတွက် သင်၏ ကနဦးကြံရွယ်ချက်ကို မျက်ခြည်မပြတ်ခြင်းမှာ မှန်သော်လည်း သိပ်မခိုင်လုံလှပေ။ (သင်စိတ်နှလုံးထဲ၌ ကြီးမားသော ရည်မှန်းချက်ကို ထားရှိလော့ ဟူ၍ပင်။) ယင်းသည် ပိုကောင်း၏။ ယင်းတွင် ထိုခံစားချက် အနည်းငယ်ပါ၏။ ဤစကားများကို ပို၍ တိကျမှန်ကန်ပြီး ကျစ်လျစ်သောနည်းဖြင့် မည်ကဲ့သို့ ပြောနိုင်မည်နည်း။ (ကြိုးစားရုန်းကန်လိုစိတ်နှင့် ရည်မှန်းချက်များ ဟူ၍ဖြစ်သည်။) ဤသည်ကို ပြည့်စုံသော အသုံးအနှုန်းဖြင့် မည်ကဲ့သို့ ဆိုမည်နည်း။ စစ်ပွဲများစွာ တိုက်လျှင် ကျရှုံးမှုများစွာ ရှိမည်ဖြစ်သော်လည်း ပို၍ရဲရင့်လာလေလေ၊ ပို၍ကြာကြာ သင်တိုက်နိုင်လေ ဖြစ်သည်။ ယင်းမှာ “လှေခွက်ချည်းကျန် အလံမလှဲ” ကြိုးစားရုန်းကန်လိုစိတ် ဖြစ်၏။ ယင်းမှာ လူအချို့က “ဖြုတ်ချခြင်းခံရပြီးနောက်တွင် သင် စိတ်ဓာတ်ကျသွားသလော။ ကျွန်ုပ်သည် အကြိမ်ပေါင်းများစွာ ဖြုတ်ချခံရဖူးသော်လည်း မည်သည့်အခါမျှ စိတ်ဓာတ်ကျမသွားခဲ့ပေ။ တစ်စုံတစ်ခုတွင် ကျွန်ုပ် ရှုံးနိမ့်သည့်အခါတိုင်း ပြန်လည်ရုန်းထသည်။ ကျွန်ုပ်တို့၌ ကြိုးစားရုန်းကန်လိုစိတ် ရှိဖို့လိုသည်” ဟု ပြောသည့်ပုံနှင့် တူ၏။ ၎င်းတို့၏ ရှုထောင့်မှကြည့်လျှင် ဤကြိုးစားရုန်းကန်လိုစိတ်သည် အပြုသ‌ဘောဆောင်သော အရာဖြစ်၏။ လူတို့၌ ရည်မှန်းချက်များ၊ ရည်သန်မျှော်မှန်းချက်များနှင့် ကြိုးစားရုန်းကန်လိုစိတ် ရှိသောအခါ မကောင်းသောအရာဟု ၎င်းတို့ မထင်ကြပေ။ မာနထောင်လွှားသော ဖောက်ပြန်ပျက်စီးသည့် စိတ်သဘောထားက ထုတ်ဖော်ပြသည့် လိုအင်ဆန္ဒများနှင့် ပြင်းထန်သော ရည်မှန်းချက်များကို ၎င်းတို့ မည်ကဲ့သို့ သဘောထားပြုမူကြသနည်း။ ၎င်းတို့က ယင်းကို အပြုသဘောဆောင်သော အရာတစ်ခုအဖြစ် သဘောထားပြုမူကြသည်။ ထို့ကြောင့် မိမိတို့ ကြိုးစားရုန်းကန်နေသည့် ရည်မှန်းချက်ပန်းတိုင်နှင့် မိမိတို့က မှန်ကန်သည်ဟုထင်သည့် ရည်မှန်းချက်ပန်းတိုင်အား အောင်မြင်ပြီးမြောက်ရန်အတွက် နေသေးသပ ချုံထဲက၊ ချိုသွေးသပ တမြမြ ဟူသည့် ဆင်းရဲဒုက္ခကို ခံနိုင်စွမ်းရှိခြင်းသည် မှန်ကန်သော လုပ်ဆောင်မှု ဖြစ်သည်၊ ယင်းကို လူတို့က နှစ်သက်သဘောကျစရာအဖြစ် ရှုမြင်ကြသည်၊ ပြီးလျှင် ယင်းသည် သမ္မာတရားဖြစ်ရမည်ဟု ၎င်းတို့ စဉ်းစားကြလေသည်။ ဤသည်တို့မှာ နေသေးသပ ချုံထဲက၊ ချိုသွေးသပ တမြမြ၏ သရုပ်သကန်သုံးမျိုးပင် ဖြစ်၏။ ဤသရုပ်သကန်သုံးမျိုးက နေသေးသပ ချုံထဲက၊ ချိုသွေးသပ တမြမြ၌ ပါရှိသော အဓိပ္ပာယ်ကို ရှင်းပြနိုင်သ‌လော။ (ရှင်းပြနိုင်ပါသည်။) သို့ဆိုလျှင် ဤသရုပ်သကန်သုံးမျိုးအကြောင်း ငါ အသေးစိတ် မိတ်သဟာယဖွဲ့မည်။

က။ ရှုံးနိမ့်ကြောင်း ဝန်မခံခြင်း

နေသေးသပ ချုံထဲက၊ ချိုသွေးသပ တမြမြ၏ ပထမ သရုပ်သကန်ဖြစ်သော ရှုံးနိမ့်ကြောင်း ဝန်မခံခြင်းနှင့်ပတ်သက်၍ ပြောခြင်းဖြင့် အစပြုကြစို့။ ရှုံးနိမ့်ကြောင်း ဝန်မခံခြင်းဟူသည် အဘယ်နည်း။ လူတို့၌ ပုံမှန်အားဖြင့် ရှုံးနိမ့်ကြောင်း ဝန်မခံသည့် စိတ်နေစိတ်ထား ရှိကြောင်း သက်သေပြသော မည်သည့်သရုပ်သကန်များ ရှိသနည်း။ ရှုံးနိမ့်ကြောင်း ဝန်မခံခြင်းသည် မည်သည့် စိတ်သဘောထားမျိုး ဖြစ်သနည်း။ (မာနထောင်လွှားမှုနှင့် စိတ်နှလုံးမာကျောခြင်း ဖြစ်ပါသည်။) ယင်း၌ မာနထောင်လွှားမှုနှင့် စိတ်နှလုံးမာကျောခြင်းဟူသည့် သိသာထင်ရှားသော စိတ်သဘောထားနှစ်ခု ပါဝင်၏။ အခြားရှိသေးသလော။ (အနိုင်ယူလိုခြင်း ဖြစ်သည်။) ဤသည်မှာ စိတ်သဘောထားတစ်ခု ဟုတ်သလော။ ဤသည်မှာ သရုပ်သကန်တစ်ခု ဖြစ်၏။ ယခု ငါတို့သည် စိတ်သဘောထားများအကြောင်း ပြောနေခြင်း ဖြစ်သည်။ (သမ္မာတရားကို အလွန်အမင်း မနှစ်မြို့ခြင်း ဖြစ်သည်။) သမ္မာတရားကို အလွန်အမင်း မနှစ်မြို့ခြင်းသည် ၎င်းတို့က သမ္မာတရားကို လက်ခံခြင်းမရှိဟု ဆိုလိုသည်မှာ အသေအချာပင်။ ဥပမာ ခေါင်းဆောင်တစ်ဦး သို့မဟုတ် အမှုဆောင်တစ်ဦးက သင် လုပ်ဆောင်နေသည့် အရာသည် စည်းမျဉ်းများကို ဖောက်ဖျက်ရာရောက်ပြီး ဘုရားအိမ်တော်၏ အလုပ်ကို နှောင့်နှေးစေသည်ဟု ဆိုကာ သင့်ကို ဖြုတ်ချလိုပါက သင်သည် “ဟွန့်။ ကျွန်ုပ်လုပ်နေသည့်အရာ မှားသည်ဟု ကျွန်ုပ်မထင်ပါ။ အကယ်၍ သင် ကျွန်ုပ်ကို ဖြုတ်ချလိုပါက ဖြုတ်ချလေ။ သင် ကျွန်ုပ်အား ယင်းကို လုပ်ခွင့်မပြုလျှင် ကျွန်ုပ် လုပ်တော့မည်မဟုတ်။ ကျွန်ုပ် ကျိုးနွံနာခံမည်” ဟု စဉ်းစားတော့သည်။ ဤကျိုးနွံနာခံခြင်းထဲ၌ ရှုံးနိမ့်ကြောင်း ငြင်းဆန်သည့် သဘောထား ပါရှိ၏။ ဤသည်မှာ စိတ်သဘောထားတစ်ခု ဖြစ်၏။ ဤစိတ်သဘောထားထဲတွင် မာနထောင်လွှားမှု၊ စိတ်နှလုံးမာကျောခြင်းနှင့် သမ္မာတရားကို အလွန်အမင်း မနှစ်မြို့ခြင်းအပြင် အခြားမည်သည့်အရာ ပါဝင်သေးသနည်း။ ဘုရားသခင်အား ယှဉ်ပြိုင်လိုသည့် စိတ်သဘောထား ရှိသလော။ (ရှိပါသည်။) သို့ဆိုလျှင် ဤသည်မှာ မည်သည့်စိတ်သဘောထား ဖြစ်သနည်း။ ရက်စက်ကြမ်းကြုတ်ခြင်း ဖြစ်၏။ ဤမျှ ရက်စက်ကြမ်းကြုတ်သော စိတ်သဘောထားကို သင်တို့ ပိုင်းခြားသိမြင်နိုင်ခြင်း မရှိကြချေ။ ယင်းက ရက်စက်ကြမ်းကြုတ်သည်ဟု ငါ အဘယ့်ကြောင့် ဆိုသနည်း။ (၎င်းတို့က ဘုရားသခင်ကို ပြိုင်ဆိုင်လိုသောကြောင့် ဖြစ်ပါသည်။) သမ္မာတရားကို ပြိုင်ဆိုင်ဖို့ ကြိုးစားခြင်းကို ရက်စက်ကြမ်းကြုတ်သည်ဟု ခေါ်၏။ ယင်းမှာ အလွန်တရာ ရက်စက်ကြမ်းကြုတ်၏။ အကယ်၍ ၎င်းတို့သည် ရက်စက်ကြမ်းကြုတ်ခြင်း မရှိခဲ့လျှင် သမ္မာတရားကို ပြိုင်ဆိုင်ဖို့ ကြိုးစားမည် မဟုတ်သည့်အပြင် ဘုရားသခင်ကို ပြိုင်ဆိုင်ဖို့ သို့မဟုတ် သူနှင့်ယှဉ်ပြိုင်ဖို့ ကြိုးစားမည် မဟုတ်ပေ။ ဤသည်မှာ ရက်စက်ကြမ်းကြုတ်သော စိတ်သဘောထားပင်။ ရှုံးနိမ့်ကြောင်း ဝန်မခံခြင်းထဲ၌ မာနထောင်လွှားမှုနှင့် စိတ်နှလုံးမာကျောခြင်း၊ သမ္မာတရားကို အလွန်အမင်း မနှစ်မြို့ခြင်းနှင့် ရက်စက်ကြမ်းကြုတ်ခြင်းတို့ ရှိလေသည်။ ဤသည်တို့မှာ ယင်းနှင့် ဆက်စပ်နေသည့် သိသာထင်ရှားသော စိတ်သဘောထားများ ဖြစ်ကြ၏။ ရှုံးနိမ့်ကြောင်း ဝန်မခံခြင်းသည် မည်ကဲ့သို့ ပေါ်လွင်သနည်း။ ယင်း၌ မည်သည့်စိတ်နေစိတ်ထားများ ပါဝင်သနည်း။ ရှုံးနိမ့်ကြောင်း ဝန်မခံသောလူတို့က မည်သို့ စဉ်းစားသနည်း။ ၎င်းတို့၏ သဘောထားမှာ အဘယ်နည်း။ ၎င်းတို့သည် ဖြုတ်ချခံရခြင်းကဲ့သို့သော အရာများကို ကြုံတွေ့ရသောအခါ မည်သည့်အရာ ပြောသနည်း၊ မည်သည့်အရာ စဉ်းစားသနည်း၊ ပြီးလျှင် မည်သည့်အရာ ထုတ်ဖော်သနည်း။ အတွေ့ရဆုံး သရုပ်သကန်မှာ ၎င်းတို့ တာဝန်တစ်ခုကို ထမ်းဆောင်ပြီး ၎င်းတို့သည် ဤတာဝန်ထမ်းဆောင်ခြင်းနှင့် မကိုက်ညီကြောင်း အထက်က မြင်တွေ့ကာ ၎င်းတို့ကို ဖြုတ်ချလိုက်သောအခါ ၎င်းတို့၏ စိတ်ထဲတွင် “ငါသည် သင့်အား မယှဉ်နိုင်ပေ။ သင်နှင့် ငြင်းခုံမည်မဟုတ်။ ငါ၌ ပင်ကိုစွမ်းရည် ရှိသည်။ စစ်မှန်သောရွှေသည် နောက်ဆုံးတွင် တလက်လက် တောက်ပဖို့ ကံပါလာပြီးဖြစ်ကာ မည်သည့်နေရာ သွားသည်ဖြစ်စေ ငါသည် ပင်ကိုစွမ်းရည်ရှိသော သီးခြားပုဂ္ဂိုလ်တစ်ဦး ဖြစ်၏။ အထက်က ငါ့အတွက် မည်သည့်အစီအမံများ လုပ်ပေးသည်ဖြစ်စေ ငါ သည်းခံပြီး ယခုလောလောဆယ် သူတို့ကို နားထောင်မည်ဖြစ်သည်” ဟု ကြိမ်ဖန်များစွာ ကျိတ်၍ စဉ်းစားသုံးသပ်၏။ ၎င်းတို့သည်လည်း ဘုရားသခင်ရှေ့မှောက်သို့ လာရောက်ပြီး “ဘုရားသခင်၊ ကျွန်ုပ်အား ညည်းညူခြင်းမှ ကာကွယ်ပေးဖို့ ကိုယ်တော့်ကို တောင်းလျှောက်ပါသည်။ ကျွန်ုပ်၏လျှာကို ထိန်းချုပ်ပြီး ကိုယ်တော့်ကို ဝေဖန်ကဲ့ရဲ့မှု မပြုမိစေဖို့ သို့မဟုတ် ကိုယ်တော့်ကို ပြစ်မှားစော်ကားခြင်း မပြုမိစေဖို့နှင့် ကျိုးနွံနာခံနိုင်စေဖို့ ကိုယ်တော့်ကို တောင်းလျှောက်ပါ၏” ဟု ဆုတောင်းကြသည်။ သို့သော်လည်း ၎င်းတို့က “ငါ ကျိုးနွံနာခံနိုင်ခြင်း မရှိပေ။ ဤသည်မှာ အခက်ဆုံးအပိုင်း ဖြစ်၏။ ဤအဖြစ်မှန် ငါ လက်မခံနိုင်ပေ။ ငါ ဘာလုပ်သင့်သနည်း။ ဤသည်တို့မှာ အထက်၏ အစီအမံများ ဖြစ်ကြ၏။ ငါ တတ်နိုင်သောအရာ တစ်ခုမျှမရှိပေ။ ငါသည် လွန်စွာ ပင်ကိုစွမ်းရည် ရှိသော်လည်း ဘုရားသခင်၏ အိမ်တော်၌ ငါ၏ ပင်ကိုစွမ်းရည်များကို အဘယ့်ကြောင့် မည်သည့်အခါမျှ အသုံးမပြုနိုင်ရသနည်း။ ယင်းမှာ ဘုရားသခင်၏ နှုတ်ကပတ်တော်များအား ငါ အလုံအလောက် မဖတ်ခဲ့ဖူးသကဲ့သို့ ဖြစ်၏။ ငါသည် ယခုမှစ၍ ဘုရားသခင်၏ နှုတ်ကပတ်တော်များကို ပို၍ဖတ်ရမည်” ဟု နောက်တစ်ဖန် ကြိမ်ဖန်များစွာ ကျိတ်၍ စဉ်းစားသုံးသပ်၏။ ၎င်းတို့သည် အလျှော့မပေးသည့်အပြင် မိမိတို့သည် အခြားသူများထက် နိမ့်ကျသည်ဟု မထင်ကြ၊ မိမိတို့သည် ဘုရားသခင်ကို ယုံကြည်လက်ခံလာသည်မှာ အချိန်ကာလ အနည်းငယ် တိုတောင်းခြင်းကြောင့်သာဖြစ်၍ ဤအရာကို ပြန်လည်ဖြည့်ဆည်းနိုင်သည်ဟု ထင်ကြသည်။ ထို့ကြောင့် ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုခြင်းနှင့် တရားဒေသနာများ နားထောင်ခြင်း၌ အားထုတ်ကြိုးပမ်းကြသည်။ ၎င်းတို့သည် နေ့တိုင်း ဓမ္မသီချင်း အသစ်တစ်ပုဒ်ကို သင်ယူပြီး ဘုရားသခင်၏ နှုတ်ကပတ်တော်များ အခန်းတစ်ခန်းကို ဖတ်ကာ တရားဟော လေ့ကျင့်သည်။ ၎င်းတို့သည် ဘုရားသခင်၏ နှုတ်ကပတ်တော်များနှင့် တဖြည်းဖြည်းချင်း ပို၍ပို၍ ရင်းနှီးလာသည်၊ ဝိညာဉ်ရေးရာ အယူဝါဒများစွာ ဟောပြောနိုင်ပြီး စုဝေးပွဲများ၌ ရဲရဲတင်းတင်း မိတ်သဟာယဖွဲ့နိုင်သည်။ ဤနေရာတွင် ရှုံးနိမ့်ကြောင်း ဝန်မခံဖို့ အလိုဆန္ဒတစ်ခုခု ရှိသလော။ (ရှိပါသည်။) မည်သို့သော အလိုဆန္ဒမျိုး ဖြစ်သနည်း။ (ကောက်ကျစ်ဆိုးယုတ်သော အလိုဆန္ဒဖြစ်သည်။) ဤသည်မှာ ဒုက္ခပေး၏။ ယင်းကို ငါတို့ စိတ်ဖြာလေ့လာဆွေးနွေးလိုက်သည်နှင့် ကောက်ကျစ်ဆိုးယုတ်သော အလိုဆန္ဒဖြစ်သည်ဟု သင်တို့ ချက်ချင်း အမျိုးအစားသတ်မှတ်လိုက်သည်မှာ အဘယ့်ကြောင့်နည်း။ ဤသည်တို့မှာ ကောင်းသောအရာများ မဟုတ်လော။ ၎င်းတို့၏ ဝိညာဉ်ရေးအသက်တာက ပုံမှန်ဖြစ်သည်။ လောကီအရာများ၌ မပါဝင်။ အတင်းအဖျင်းလည်း မပြောကြ။ ၎င်းတို့သည် ဘုရားနှုတ်ကပတ်တော်များ၏ အခန်းပေါင်းများစွာကို ရွတ်ပြနိုင်ပြီး ဓမ္မသီချင်းများစွာကို အလွတ် သီဆိုနိုင်သည်။ ၎င်းတို့သည် “လူကျော်လူမော်များ” ဖြစ်ကြ၏။ သို့ဆိုလျှင် ဤသည်ကို ကောက်ကျစ်ဆိုးယုတ်သော အလိုဆန္ဒဟု သင်တို့ အဘယ့်ကြောင့် ဆိုသနည်း။ (၎င်းတို့၏ ရည်ရွယ်ချက်မှာ မိမိတို့သည် စွမ်းဆောင်နိုင်ပြီး အခြားသူများထက် မနိမ့်ကျကြောင်း သက်သေပြဖို့ ဖြစ်သည်။) ဤသည်ကို ရှုံးနိမ့်ကြောင်း ဝန်မခံခြင်းဟု ခေါ်သည်။ ရှုံးနိမ့်ကြောင်း ဝန်မခံခြင်းဖြင့် ၎င်းတို့သည် မိမိတို့ကိုယ်ကို အမှန်တကယ် နားလည်ပြီး မိမိတို့၏ ပြဿနာများကို ဝန်ခံနေကြသလော။ (ဝန်မခံကြပါ။) ၎င်းတို့သည် မိမိတို့၏ ဖောက်ပြန်ပျက်စီးခြင်းနှင့် မိမိတို့၏ မာနထောင်လွှားသော စိတ်သဘောထားကို သိမြင်ကြသလော။ (မသိမြင်ကြပါ။) သို့ဆိုလျှင် ရှုံးနိမ့်ကြောင်း ဝန်မခံခြင်းဖြင့် မည်သည့်အရာကို သက်သေပြနေကြသနည်း။ ၎င်းတို့က မိမိတို့သည် စွမ်းဆောင်နိုင်ပြီး သာလွန်ကြောင်း သက်သေပြလိုကြသည်။ အခြားသူများထက် မိမိတို့ ပိုတော်ကြောင်း သက်သေပြလိုပြီး မိမိတို့ကို ဖြုတ်ချခြင်းက အမှားတစ်ခုဖြစ်ကြောင်း နောက်ဆုံးတွင် သက်သေပြလိုသည်။ ၎င်းတို့၏ အလိုဆန္ဒကို ဤဦးတည်ချက်၌ ချိန်ရွယ်ထားခြင်း ဖြစ်သည်။ ဤသည်မှာ ရှုံးနိမ့်ကြောင်း ဝန်မခံခြင်းမဟုတ်လော။ (ဟုတ်ပါသည်။) ရှုံးနိမ့်ကြောင်း ဝန်မခံခြင်းဟူသည့် ဤသဘောထားက ဆင်းရဲဒုက္ခကို ကြံ့ကြံ့ခံနိုင်ခြင်း၊ အဖိုးအခပေးခြင်း၊ အရှက်ကွဲခြင်းကို သည်းခံခြင်းနှင့် လေးလံသောဝန်ကို ထမ်းခြင်းဟူသည့် ၎င်းတို့၏ လုပ်ဆောင်ချက်များကို ဖြစ်ပေါ်စေခြင်း ဖြစ်သည်။ အပြင်ပန်းတွင် ၎င်းတို့သည် များစွာ ကြိုးပမ်းအားထုတ်ခြင်း၊ ဆင်းရဲဒုက္ခကို ကြံ့ကြံခံပြီး အဖိုးအခပေးနိုင်ခြင်းနှင့် နောက်ဆုံးတွင် မိမိတို့၏ ရည်မှန်းချက်ပန်းတိုင်များကို ဖြစ်မြောက်အောင်မြင်ခြင်း ရှိပုံပေါက်သော်လည်း ဘုရားသခင်သည် အဘယ့်ကြောင့် မနှစ်သက်သနည်း။ ၎င်းတို့ကို သူ အဘယ့်ကြောင့် ပြစ်တင်ရှုတ်ချသနည်း။ အဘယ့်ကြောင့်ဆိုသော် ဘုရားသခင်သည် လူတို့၏ အတွင်းစိတ်နှလုံးများကို စေ့စေ့စပ်စပ် ကြည့်ရှုစစ်ဆေးပြီး လူပုဂ္ဂိုလ်တိုင်းကို သမ္မာတရားနှင့်အညီ အကဲဖြတ်သောကြောင့် ဖြစ်သည်။ လူပုဂ္ဂိုလ်တိုင်း၏ အပြုအမူ၊ ရည်ရွယ်ချက်များ၊ သရုပ်သကန်များနှင့် စိတ်သဘောထားများကို ဘုရားသခင် မည်ကဲ့သို့ အကဲဖြတ်သနည်း။ ဤအရာများအားလုံးကို သမ္မာတရားနှင့်အညီ အကဲဖြတ်လေသည်။ သို့ဆိုလျှင် ဘုရားသခင်သည် ဤကိစ္စကို မည်သို့ အကဲဖြတ်ပြီး အဓိပ္ပာယ်သတ်မှတ်သနည်း။ သင်သည် အခက်အခဲမည်မျှကို ခံစားခဲ့ရပြီး သင်ပေးဆပ်ခဲ့ပြီးသော အဖိုးအခ မည်မျှကြီးမားသည်ဖြစ်စေ တကယ်တမ်းတွင် သင်သည် သမ္မာတရားကိုဦးတည်၍ ကြိုးပမ်းမှုမရှိချေ။ သင်၏ ရည်ရွယ်ချက်မှာ ကျိုးနွံနာခံမှု မရှိဖို့ သို့မဟုတ် သမ္မာတရားကို လက်မခံဖို့ပင်။ ထိုအစား သင်သည် ဘုရားသခင်နှင့် ဘုရားသခင်၏အိမ်တော်က သင့်အား အမျိုးအစားသတ်မှတ်ပြီး ကိုင်တွယ်အရေးယူသည့်ပုံစံသည် မှားယွင်းကြောင်း သက်သေပြရန်အတွက် ဆင်းရဲဒုက္ခကို ကြံ့ကြံ့ခံခြင်းနှင့် အဖိုးအခပေးခြင်းဟူသည့် သင်၏နည်းလမ်းကို အသုံးပြုလေသည်။ ဤသည်က မည်သည့်အရာကို ညွှန်းဆိုသနည်း။ သင်သည် မည်သည့်အခါမျှ မမှားခဲ့ဖူးသည့်အပြင် ဖောက်ပြန်ပျက်စီးသော စိတ်သဘောထား မရှိသည့် လူတစ်ဦးဖြစ်ကြောင်း သင် သက်သေပြလိုခြင်း ဖြစ်သည်။ ဘုရားသခင်၏ အိမ်တော်က သင့်အား ကိုင်တွယ်အရေးယူသည့် ပုံစံသည် သမ္မာတရားနှင့် မကိုက်ညီကြောင်း၊ သမ္မာတရားနှင့် ဘုရားသခင်၏ နှုတ်ကပတ်တော်များမှာ တစ်ခါတစ်ရံ မှားယွင်းကြောင်း သက်သေပြလိုခြင်း ဖြစ်သည်။ ဥပမာ သင်နှင့် ပတ်သက်လာလျှင် သတိမမူမိခြင်းနှင့် ပြဿနာတစ်ခု ရှိခဲ့ပြီး ဘုရားသခင်၏ နှုတ်ကပတ်တော်များသည် သမ္မာတရား မဟုတ်သည့်အပြင် သင့်အနေဖြင့် ကျိုးနွံနာခံဖို့ မလိုအပ်ကြောင်း သင်၏ အရေးကိစ္စက သက်သေပြလေသည်။ ဤသည်မှာ ရလဒ်မဟုတ်လော။ (ဟုတ်ပါသည်။) ဘုရားသခင်သည် ဤရလဒ်မျိုးကို အသိအမှတ်ပြုသလော သို့မဟုတ် ပြစ်တင်ရှုတ်ချသလော။ (ပြစ်တင်ရှုတ်ချသည်။) ဘုရားသခင်က ယင်းကို ပြစ်တင်ရှုတ်ချ၏။

လူတို့၌ရှိသည့် ရှုံးနိမ့်ကြောင်း ဝန်မခံသည့် ဤသဘောထားသည် သမ္မာတရားနှင့် ကိုက်ညီသလော။ (မကိုက်ညီပါ။) ဤသဘောထားသည် သမ္မာတရားနှင့် အညီမဟုတ်၊ ယင်းသည် သမ္မာတရားမှ အလွန်တရာ ဝေးကွာသည်ဟု ငါတို့ဆိုပါက ထိုပြောဆိုချက်သည် မှန်ကန်မည်လော။ မမှန်ကန်ပေ။ အဘယ့်ကြောင့်ဆိုသော် ထိုသဘောထားသည် သမ္မာတရားနှင့် လုံးဝ မဆက်စပ်ပေ။ ကမ္ဘာပေါ်နှင့် လူသားမျိုးနွယ်ကြားတွင် ရှုံးနိမ့်ကြောင်း ဝန်မခံသည့် ဤသဘောထားသည် ချီးကျူးခံရသလော သို့မဟုတ် ပြစ်တင်ရှုတ်ချ ခံရသလော။ (ချီးကျူးခံရသည်။) ယင်းကို မည်သည့်ဝန်းကျင်များ၌ ချီးကျူးကြသနည်း။ (လုပ်ငန်းခွင်နှင့် ကျောင်းများတွင် ဖြစ်သည်။) ဥပမာ ကျောင်းသားတစ်ဦးက စာမေးပွဲတွင် ခြောက်ဆယ်ရာခိုင်နှုန်းရလျှင် သူက “ငါသည် ရှုံးနိမ့်ကြောင်း ဝန်ခံမည်မဟုတ်။ နောက်တစ်ကြိမ်တွင် ကိုးဆယ်ရာခိုင်နှုန်း ရရမည်” ဟု ပြောသည်။ ထို့ပြင် သူသည် ကိုးဆယ်ရာခိုင်နှုန်း ရသောအခါ နောက်တစ်ကြိမ်တွင် တစ်ရာရာခိုင်နှုန်း ရချင်သည်။ နောက်ဆုံးတွင် သူသည် ဤအရာကို စွမ်းဆောင်ရရှိကာ သူ၏မိဘများက ဤကလေးသည် ရည်မှန်းချက်ကြီးမားပြီး တောက်ပသော အနာဂတ်ရှိသည်ဟု တွေးကြသည်။ အခြားဝန်းကျင်ဖြစ်သည့် အဖြစ်များဆုံးသော ဝန်းကျင်မှာ ပြိုင်ပွဲများတွင် ဖြစ်သည်။ အသင်းတချို့သည် ပြိုင်ပွဲရှုံးနိမ့်ပြီး ၎င်းတို့၏မျက်နှာပေါ်တွင် အရှက်ရခြင်း အမည်းစက်ရှိနေသော်လည်း ရှုံးနိမ့်ကြောင်း ဝန်မခံကြပေ။ ဤစိတ်နေစိတ်ထားနှင့် ရှုံးနိမ့်ကြောင်း ဝန်မခံသည့် သဘောထားကြောင့် ၎င်းတို့သည် ကြိုးစားမှုများစွာ စိုက်ထုတ်ပြီး ပို၍လေ့ကျင့်လျက် နောက်ပြိုင်ပွဲတွင် တစ်ဖက်အသင်းကို အနိုင်ယူကာ ထိုသူတို့ကို မရှုမလှဖြစ်စေသည်။ ဤလူ့အသိုင်းအဝိုင်းထဲနှင့် လူသားမျိုးနွယ်ကြားတွင် ရှုံးနိမ့်ကြောင်း ဝန်မခံခြင်းသည် စိတ်နေစိတ်ထားတစ်မျိုး ဖြစ်၏။ စိတ်နေစိတ်ထားဟူသည် အဘယ်နည်း။ (ယင်းမှာ လူတို့ကို စိတ်ဓာတ်‌ရေးရာ အားပေးထောက်မသည့် စဉ်းစားတွေးခေါ်သည့် နည်းလမ်းတစ်ခု ဖြစ်သည်။) မှန်ကန်၏။ ယင်းမှာ အမြဲတမ်း ရှေ့သို့ ရဲရင့်စွာ တက်လှမ်းနေသော၊ အရှုံးမခံသော၊ စိတ်ဓာတ်မကျသော၊ နောက်မဆုတ်သော၊ မိမိတို့၏ ရည်သန်မျှော်မှန်းချက်များနှင့် ရည်မှန်းချက်ပန်းတိုင်များအား စွမ်းဆောင်ရရှိသော လူတို့အား အားပေးထောက်မသည့် တွန်းအားဖြစ်သည်။ ဤသည်ကို ရှုံးနိမ့်ကြောင်း ဝန်မခံခြင်းဟု ခေါ်သည်။ ယင်းမှာ ရှုံးနိမ့်ကြောင်း ဝန်မခံသည့် စိတ်နေစိတ်ထားတစ်မျိုး ဖြစ်သည်။ လူတို့သည် သူတို့၌ ဤစိတ်နေစိတ်ထား၊ ဤ “အားမာန်” မရှိလျှင် ဘဝသည် အဓိပ္ပာယ်မရှိဟု ထင်ကြ၏။ ဘဝတွင် ၎င်းတို့ အမှီပြုသည်မှာ မည်သည့်အရာ ဖြစ်သနည်း။ ၎င်းတို့၏ဘဝသည် စိတ်နေစိတ်ထားတစ်မျိုးအပေါ် အမှီပြုသည်။ ဤစိတ်နေစိတ်ထားသည် မည်သည့်နေရာမှ လာသနည်း။ ယင်းသည် လူတို့၏ အယူအဆများနှင့် စိတ်ကူးစိတ်သန်းများသာမက ၎င်းတို့၏ ဖောက်ပြန်ပျက်စီးသော စိတ်သဘောထားများမှလည်း လာ၏။ ယင်းသည် လက်တွေ့မကျသည့်အပြင် လူတို့ ဖြစ်မြောက်အောင်မြင်ခြင်း မရှိနိုင်ပေ။ ဘုရားသခင်က လူသားမျိုးနွယ်ကို ဖန်ဆင်းခဲ့သည့် အချိန်မှစ၍ ယနေ့တိုင်အောင် နှစ်ပေါင်းမည်မျှ ကုန်လွန်သွားပြီဖြစ်စေ သက်ရှိအရာများ ရှင်သန်နေထိုင်သည့် ဖွဲ့စည်းပုံစနစ်၊ လူသားမျိုးနွယ် ရှင်သန်နေထိုင်သည့် ဖွဲ့စည်းပုံစနစ်အပြင် ကောင်းကင်၊ မြေကြီး၊ အရာခပ်သိမ်းနှင့် စကြဝဠာကြီး လှုပ်ရှားလည်ပတ်သည့် ဖွဲ့စည်းပုံစနစ် အစရှိသည်ဖြင့် အပြုသဘော ဆောင်သောအရာ မြောက်မြားစွာ ရှိသည်။ ၎င်းတို့၏ အတွေးအခေါ်များနှင့် ပညာရေးအတိုင်းအတာနှင့်အညီ လူတို့သည် ဤအရာအားလုံးထဲ၌ လိုက်နာစောင့်ထိန်းရန်၊ ၎င်းတို့ ပြုမူလုပ်ဆောင်ပြီး ကျင့်ကြံပြုမူရမည့် ပုံစံအတွက် စည်းမျဉ်းနှင့် တွန်းအားအဖြစ် သို့မဟုတ် ဤအရာအဖို့ အခြေခံအဖြစ် အသုံးပြုရန်အတွက် စနစ်ကျမှုတစ်ခုကို တွေ့ရှိနိုင်သင့်သည်။ သို့သော်လည်း လူတို့သည် မှန်ကန်သော ဦးတည်ချက်ဖြင့် ကြိုးစားအားထုတ်မှုကို မကျင့်သုံးကြပေ။ ၎င်းတို့သည် မည်သည့် ဦးတည်ချက်ဖြင့် မိမိတို့၏ စွမ်းအားကို ကျင့်သုံးရမည်နည်း။ ၎င်းတို့သည် မိမိတို့၏ စွမ်းအားကို မှားယွင်းသော ဦးတည်ချက်ဖြင့် ကျင့်သုံးကြသည်။ ဆိုလိုသည်မှာ အမှုအရာများ တိုးတက်ရသည့် စနစ်ကျမှုကို ချိုးဖောက်ပြီး အရာခပ်သိမ်း လည်ပတ်ရသည့် စနစ်ကျမှုကို ချိုးဖောက်ခြင်း ဖြစ်သည်။ ၎င်းတို့သည် ဘုရားသခင် ပြဋ္ဌာန်းထားသည့် ဤသဘာဝစနစ်များကို အမြဲ ဖျက်ဆီးလိုပြီး ပျော်ရွှင်မှုကို ဖန်တီးဖို့ လူသား၏နည်းစနစ်များနှင့် နည်းလမ်းများကို အသုံးပြုချင်ကြသည်။ ပျော်ရွှင်မှုကို မည်သို့ရရှိကြောင်း၊ ယင်း၏အထဲ၌ မည်သည့်နက်နဲမှု ရှိကြောင်း၊ သို့မဟုတ် အရင်းအမြစ်က မည်သည့်အရာဖြစ်ကြောင်း ၎င်းတို့ မသိကြပေ။ ဤအရင်းအမြစ်ကို ၎င်းတို့ မရှာဖွေကြပေ။ ထိုအစား ၎င်းတို့သည် ပျော်ရွှင်မှုကို ဖန်တီးဖို့အတွက် လူသားနည်းလမ်းကို အသုံးပြုရန် ကြိုးစားပြီး ထူးဆန်းသောတန်ခိုးများကိုလည်း အမြဲဖန်တီးချင်ကြသည်။ ၎င်းတို့သည် ဤအရာများအားလုံး၏ ပုံမှန်စနစ်ကျမှုကို ပြောင်းလဲပစ်ဖို့အတွက် လူသားနည်းလမ်းကို အသုံးပြုပြီး ၎င်းတို့အလိုရှိသည့် ပျော်ရွှင်မှုနှင့် ရည်မှန်းချက်ပန်းတိုင်များကို စွမ်းဆောင်ရရှိဖို့ ကြိုးစားကြသည်။ ဤအရာအားလုံးမှာ မူမမှန်ပေ။ လူတို့အနေဖြင့် မည်သို့ကြိုးစားရုန်းကန်ပါစေ ထိုကဲ့သို့သော အရာများအတွက် ကြိုးစားရုန်းကန်ဖို့ရန် မိမိတို့ကိုယ်ကို အမှီပြုခြင်း၏ နောက်ဆုံးရလဒ်မှာ အဘယ်နည်း။ ဘုရားသခင်က လူသားမျိုးနွယ်ကို စီမံခန့်ခွဲဖို့ ပေးခဲ့သော ဤကမ္ဘာကြီးမှာ ယခု ပျက်စီးနေပြီဖြစ်သည်။ ယခုတွင် ယင်းက ပျက်စီးနေပြီဖြစ်သည်မှာ မည်သူသည် အကြီးဆုံး သားကောင်ဖြစ်သနည်း။ (လူသားဖြစ်ပါသည်။) လူသားမျိုးနွယ်သည် အကြီးဆုံး သားကောင်ဖြစ်၏။ လူတို့သည် ကမ္ဘာကြီးကို ဤအတိုင်းအတာအထိ အလွဲသုံးစားပြုခဲ့ပြီး ဖြစ်လင့်ကစား လှေခွက်ချည်းကျန် အလံမလှဲဟု ၎င်းတို့ ကြွေးကြော်နေသေး၏။ ၎င်းတို့၏ ဦးနှောက်ထဲ၌ တစ်စုံတစ်ရာ မှားယွင်းနေသည် မဟုတ်လော။ ထိုလှေခွက်ချည်းကျန် အလံမလှဲက ဖြစ်ပေါ်စေသည့် နောက်ဆုံး အကျိုးဆက်မှာ အဘယ်နည်း။ ကြီးမားလှသော ဘေးအန္တရာယ်ပင်ဖြစ်၏။ ယင်းမှာ ပြိုင်ပွဲတစ်ခု သို့မဟုတ် နှစ်ခုကို အရေးနိမ့်ခြင်း သို့မဟုတ် ၎င်းတို့၏မျက်နှာပေါ်တွင် အရှက်ရခြင်း အမည်းစက်မျှသာ မဟုတ်တော့ပေ။ ၎င်းတို့သည် မိမိတို့၏ ရှေ့ရေးကို ဖျက်ဆီးလိုက်ပြီဖြစ်ပြီး မိမိတို့၏ လွတ်မြောက်ရာလမ်းကြောင်းကို ဖြတ်တောက်ပစ်လိုက်ခြင်း ဖြစ်သည်။ မိမိတို့ကိုယ်ကို ဖျက်ဆီးပစ်လိုက်မိပြီ ဖြစ်သည်။ ဤသည်မှာ ရှုံးနိမ့်ကြောင်း ဝန်မခံခြင်းမှ လာသည့်အရာပင် ဖြစ်၏။

ယခု ငါတို့ စိတ်ဖြာလေ့လာဆွေးနွေးနေသည်မှာ စာတန်၏ ရက်စက်ကြမ်းကြုတ်သော စိတ်သဘောထား၊ မာနထောင်လွှားသော စိတ်သဘောထားတို့နှင့်ဆိုင်သည့် ပုံမှန် သရုပ်သကန်ဖြစ်ပြီး ယင်းမှာ လှေခွက်ချည်းကျန် အလံမလှဲရန် ဖြစ်၏။ လှေခွက်ချည်းကျန် အလံမလှဲခြင်းဟူသည့် စိတ်နေစိတ်ထားတစ်ခု ဖြစ်သည်။ ယင်းကို ငါတို့ ဆန်းစစ်ဝေဖန်ကာ ဖော်ထုတ်ပြီး ပြစ်တင်ရှုတ်ချသော်လည်း သင်သည် ယင်းကို လူသားမျိုးနွယ်၏ အလယ်တွင် ပြစ်တင်ရှုတ်ချသော်လည်း ဤသည်ကို လူတို့ လက်ခံမည်လော။ (လက်ခံမည်မဟုတ်ပါ။) အဘယ့်ကြောင့် လက်မခံမည်နည်း။ (လူတို့အားလုံးက ဤစကားရပ်ကို ချီးကျူးကြသောကြောင့် ဖြစ်သည်။) ၎င်းတို့က ဤစိတ်နေစိတ်ထားကို အားပေးမြှင့်တင်ကြသည်။ အကယ်၍ လူတစ်ဦး၌ ရှုံးနိမ့်ကြောင်း ဝန်မခံခြင်းနှင့် လှေခွက်ချည်းကျန် အလံမလှဲခြင်းဟူသည့် စိတ်နေစိတ်ထား နည်းနည်းမျှ မရှိလျှင် အခြားသူများက သူသည် ငပျော့ဖြစ်သည်ဟု ပြောကြမည်ဖြစ်သည်။ အကယ်၍ ငါတို့က ဤအရာများကို အားပေးမြှင့်တင်ခြင်း မရှိပါက ငါတို့သည် ငပျော့များ ဟုတ်ကြသလော။ (မဟုတ်ကြပါ။) လူတို့က “သင်သည် အဘယ်သို့ ငပျော့မဟုတ်ဘဲ နေမည်နည်း။ သင်သည် ဘဝကို ဇွဲမရှိဘဲ အသက်ရှင်သည်။ သင့်အတွက် အသက်ရှင်ရသည်မှာ မည်သည့်အကျိုး ရှိသနည်း” ဟု ဆိုကြသည်။ ဤပြောဆိုချက်သည် မှန်ကန်သလော။ ယင်းကို အလျင်ဆုံး စိတ်ဖြာလေ့လာဆွေးနွေးကြစို့။ ရှုံးနိမ့်ကြောင်း ဝန်မခံခြင်းသည် မည်သည့်သဘောထားမျိုး ဖြစ်သနည်း။ ပုံမှန် ဆင်ခြင်တုံတရားရှိသော လူတို့၌ ဤသဘောထား ရှိသင့်သလော။ အမှန်တွင် လူတို့၌ ပုံမှန် ဆင်ခြင်တုံတရား ရှိလျှင် ဤစိတ်ဓာတ် မရှိသင့်ပေ။ ဤစိတ်ဓာတ်ရှိခြင်းသည် မှားယွင်း၏။ လူတစ်ဦးသည် ဆင်ခြင်တုံတရားကို ပိုင်ဆိုင်ထားသော လူတစ်ဦး ဖြစ်ဖို့အလို့ငှာ လက်တွေ့အရှိတရားကို ရင်ဆိုင်ရမည်။ ထိုသို့ဖြစ်၍ ရှုံးနိမ့်ကြောင်း ဝန်မခံခြင်းသည် ဆင်ခြင်တုံတရား ကင်းမဲ့သည်မှာ ထင်ရှား၏။ ယင်းမှာ သူ၏ဦးနှောက်၌ တစ်စုံတစ်ခု သိပ်မမှန်သည့်အပြင် ဤသ‌ဘောထား မှားယွင်းကြောင်း သိသာထင်ရှားသည်ဟု ဆိုလိုခြင်းဖြစ်သည်။ အတိအကျဆိုရလျှင် မာနထောင်လွှားသော စိတ်သဘောထားတစ်ခုက ရှုံးနိမ့်ကြောင်း ဝန်မခံခြင်းထဲ၌ ရှိရင်းစွဲ ဖြစ်သောကြောင့် ဘုရားသခင်ကို ယုံကြည်သူများအနေဖြင့် ဤစိတ်ဓာတ် မရှိသင့်ပေ။ လူတို့အနေဖြင့် မာနထောင်လွှားသော စိတ်သဘောထား ရှိသောအခါ သမ္မာတရားကို လက်ခံဖို့ လွယ်ကူသလော။ (မလွယ်ကူပါ။) ဤသည်မှာ ပြဿနာတစ်ခု ဖြစ်၏။ အကယ်၍ သင်သည် မာနထောင်လွှားသော စိတ်သဘောထားကို သမ္မာတရားလိုက်စားရမည့် အခြေခံအုတ်မြစ်တစ်ခုအဖြစ် အသုံးပြုပါက သင်သည် မည်သည့်အရာကို လိုက်စားနေခြင်း ဖြစ်သနည်း။ သင် လိုက်စားနေသည့် အရာက သမ္မာတရား မဟုတ်သည်မှာ ကျိန်းသေ၏၊ အဘယ့်ကြောင့်ဆိုသော် ဤလိုက်စားမှုသည် ပင်ကိုအားဖြင့် အပြုသဘောမဆောင်သည့်အပြင် သင် ရရှိသည့်အရာက သမ္မာတရား မဟုတ်သည်မှာ ကျိန်းသေ၏။ ယင်းသည် လူတို့ စိတ်ကူးထားခဲ့သည့် “စိတ်နေစိတ်ထား” တစ်မျိုးမျိုး ဖြစ်မည်မှာ ကျိန်းသေ၏။ အကယ်၍ လူတို့က ဤသို့သော စိတ်နေစိတ်ထားကို သမ္မာတရားအဖြစ် သဘောထားပြုမူပါက ၎င်းတို့သည် လမ်းကြောင်းမှ သွေဖည်သွားပေပြီ။ သို့ဆိုလျှင် ငါတို့သည် ရှုံးနိမ့်ကြောင်း ဝန်မခံသည့် စိတ်ဓာတ်ကို မှန်အောင်ပြင်ပေးရမည်ဆိုလျှင် ငါတို့ မည်သည့်အရာကို ပြောမည်နည်း။ လူတို့သည် တကယ့်ပြဿနာများကို ရင်ဆိုင်ပြီး သမ္မာတရား စည်းမျဉ်းများအတိုင်း အမှုအရာများကို လုပ်ဆောင်သင့်ကြောင်း၊ ၎င်းတို့၌ ရှုံးနိမ့်ကြောင်း ဝန်မခံသည့်သဘောထား မရှိသင့်ကြောင်း ငါတို့ ပြောမည်ဖြစ်သည်။ အကယ်၍ ၎င်းတို့သည် ရှုံးနိမ့်ကြောင်း ဝန်မခံပါက မည်သူကို ဝန်မခံခြင်း ဖြစ်သနည်း။ (ဘုရားသခင်ကို ဖြစ်သည်။) ၎င်းတို့က သမ္မာတရားကို ဝန်မခံခြင်းဖြစ်သည်။ ပို၍ အတိအကျဆိုလျှင် ၎င်းတို့က အကြောင်းအရာ၏ အချက်အလက်အမှန်များကို ဝန်မခံခြင်း ဖြစ်သည်။ ၎င်းတို့သည် အမှားတစ်စုံတစ်ရာ ပြုလုပ်ခဲ့သဖြင့် ထုတ်ဖော်ခံရခြင်း ဖြစ်သည်ဟု ဝန်မခံခြင်းဖြစ်သည်။ ထို့ပြင် ၎င်းတို့၌ မာနထောင်လွှားသော စိတ်သဘောထားရှိသည်ဟု ဝန်မခံခြင်း ဖြစ်လေသည်။ ဤအရာများမှာ မှန်၏။ သို့ဆိုလျှင် ဤလူတို့ကို မည်ကဲ့သို့ ချေပနိုင်သနည်း။ ၎င်းတို့ကို တုံ့ပြန်ဖို့ အကောင်းဆုံးနည်းလမ်းမှာ ၎င်းတို့က ကသိကအောက်အဖြစ်ဆုံးဟု သိထားသည့်အရာကို အသုံးပြုခြင်းဖြင့် ဖြစ်လေသည်။ ယနေ့ ကမ္ဘာပေါ်တွင် လူသားမျိုးနွယ်က မည်သည့်အရာကို ကသိကအောက်အဖြစ်ဆုံးဟု သိထားသနည်း။ သိပ္ပံပညာပင်။ သိပ္ပံပညာက လူသားမျိုးနွယ်ကို မည်သည့်အရာ ပေးခဲ့ပြီးဖြစ်သနည်း။ (ဘေးအန္တရာယ် ဖြစ်သည်။) လူသားမျိုးနွယ်က အချီးကျူးဆုံးနှင့် ဂုဏ်အယူဆုံးဖြစ်သည့် သိပ္ပံပညာက ၎င်းတို့အပေါ် မကြုံစဖူး ဘေးအန္တရာယ်ကို ယူဆောင်ပေးခဲ့ပြီ ဖြစ်သည်။ ယခု ဤသဲလွန်စကို ရပြီဖြစ်သဖြင့် သင်တို့သည် ဤလူတို့ကို အရှက်ခွဲနိုင်ဖို့အတွက် မည်ကဲ့သို့ ပြန်ချေပသင့်သနည်း။ စာတန်မျိုးဖြစ်သောသူတို့ အရှက်ရသင့်သလော၊ သင်တို့ မည်သို့ ထင်သနည်း။ (အရှက်ရသင့်ပါသည်။) အကယ်၍ သင်သည် ထိုသူတို့ကို အရှက်မခွဲလျှင် သူတို့က အမြဲတမ်းပင် သမ္မာတရားကို အထင်သေးကြမည်၊ ဘုရားသခင်၌ ယုံကြည်သောသူတို့ကို ခွဲခြားဆက်ဆံကြမည်၊ ပြီးလျှင် ဘုရားသခင်ကို ယုံကြည်သောသူတို့သည် ငပျော့များဖြစ်သောကြောင့်သာ ယုံကြည်ကြခြင်း ဖြစ်သည်ဟု ထင်ကြမည်ဖြစ်သည်။ ထိုသူတို့ကို သင်တို့ မည်သို့ ချေပသင့်သနည်း။ (“သင်သည် သာမန်လူတစ်ဦးသာ ဖြစ်သည်။ သင်သည် ရှုံးနိမ့်ကြောင်း ဝန်ခံဖို့မလိုရအောင် သင်၌ မည်သည့်အရာ ရှိသနည်း။ မည်သည့်အရာက သင့်ကို ဝန်မခံရအောင် ဖြစ်စေသနည်း။ အချို့သောလူတို့သည် သိပ္ပံပညာရှင်များ ဖြစ်နေလျှင်ပင် ဘာအကြောင်းထူးသနည်း။ သူတို့ တီထွင်ထုတ်လုပ်သော သိပ္ပံနည်းပညာသည် မည်မျှ တိုးတက်နေသည်ဖြစ်စေ ဘာအကြောင်း ထူးသနည်း။ သိပ္ပံပညာက ယခု လူသားမျိုးနွယ်အပေါ် ယူဆောင်လာခဲ့သည့် ဘေးအန္တရာယ်အားလုံးကို သိပ္ပံပညာရှင်များ ဖြေရှင်းနိုင်သလော” ဟူ၍ ပြောခြင်းဖြင့်ဖြစ်သည်။) ဤသည်မှာ ၎င်းတို့အား ပြန်လည်ချေပဖို့ မှန်ကန်သောနည်းလမ်း ဖြစ်သည်။ ယင်းနှင့် ပတ်သက်၍ စဉ်းစားကြည့်လော့။ ဤသည်မှာ ၎င်းတို့ကို ချေပဖို့ နည်းလမ်းကောင်း ဟုတ်သလော။ သင်က “လူသားမျိုးနွယ်သည် မျက်မှောက်ခေတ်တိုင်အောင် ရှင်သန်ခဲ့ပြီး ဖြစ်သော်လည်း လူတို့သည် မိမိတို့ကိုယ်တိုင်၏ ဘိုးဘေးများမှာ မည်သူတို့ဖြစ်ကြောင်းကိုပင် မသိသောကြောင့် အဘယ်သို့ ဝန်မခံဘဲ နေနိုင်သနည်း။ သင်သည် မည်သည့်နေရာမှ လာသည်ကိုပင် မသိသဖြင့် မြောက်ကြွမြောက်ကြွ ဖြစ်နေဖို့ရန် သင်၌ မည်သည့်အရာ ရရှိထားသနည်း။ သင်သည် သင့်အား ဖန်ဆင်းခဲ့သော ဘုရားသခင်ကိုပင် အသိအမှတ်မပြုသဖြင့် အဘယ်သို့များ ရှုံးနိမ့်ကြောင်း သင် ဝန်မခံနိုင်သနည်း။ ဘုရားသခင်သည် လူတို့ကို ဖန်ဆင်းခဲ့ပြီး ဤသည်မှာ အင်မတန် ကောင်းမြတ်သော အရာတစ်ခု ဖြစ်သော်လည်း သင်သည် ယင်းကို အသိအမှတ်မပြု သို့မဟုတ် လက်မခံပေ။ ထိုအစား လူတို့သည် သားရဲတိရစ္ဆာန်များမှ ပြောင်းလဲဖြစ်ပေါ်ခဲ့သည်ဟု မလျှော့တမ်း ယုံကြည်ပြီး အသိအမှတ်ပြုသည်။ သင်သည် အဘယ်မျှ အောက်တန်းကျသနည်း။ ဘုရားသခင်သည် အလွန်ပင် အင်အားကြီးပြီး မြင့်မြတ်သည်။ သူသည် သင်၏ ဖန်ဆင်းရှင်ဖြစ်ကြောင်း သူက ဆိုသော်လည်း သင်သည် သူ၏ ဖန်ဆင်းခံဖြစ်ကြောင်း သင် အသိအမှတ်မပြုပေ။ သင်သည် အဘယ်မျှ ယုတ်ညံ့သနည်း” ဟု ပြောသည်။ ၎င်းတို့က မည်သည့်အရာဖြင့် ခွန်းတုံ့ပြန်မည်နည်း။ “လူတို့သည် မျောက်မှ ပြောင်းလဲဖြစ်ပေါ်ခဲ့သော်လည်း ကျွန်ုပ်တို့သည် အဆင့်ပိုမြင့်သော သတ္တဝါများ ဖြစ်နေကြသေးသည်” ဟူ၍ ဖြစ်သည်။ “သို့ဆိုလျှင် သင်သည် တိရစ္ဆာန်များနှင့် သားရဲများ ဖြစ်နေကြသေးသ‌လော။ ကျွန်ုပ်တို့သည် တိရစ္ဆာန်များဖြစ်ကြောင်းကို ကျွန်ုပ်တို့ အသိအမှတ် မပြုပေ။ ကျွန်ုပ်တို့သည် လူများ၊ ဘုရားသခင် ဖန်ဆင်းသည့် လူသားများ ဖြစ်ကြသည်။ ဘုရားသခင်က လူတို့ကို ဖန်ဆင်းခဲ့ပြီး သင်သည် လူပုဂ္ဂိုလ်တစ်ဦး ဖြစ်သည်ဟု သူက အသိအမှတ်ပြုသော်လည်း သင်သည် လူပုဂ္ဂိုလ်တစ်ဦး မဖြစ်လိုပေ။ ဘုရားသခင်က လူများအား ဖန်ဆင်းခဲ့သည်ဟူသည့်အချက်ကို သင် မလျှော့တမ်း ငြင်းပယ်သည်။ သားရဲတိရစ္ဆာန်တစ်ကောင် ဖြစ်သည်ဟု မလျှော့တမ်း ပြောနေသည်။ သင့်အနေဖြင့် အသက်ရှင်ရသည်မှာ မည်သည့်အကျိုးရှိသနည်း။ သင်သည် အသက်ရှင်ထိုက်သလော” ဟူ၍ဖြစ်၏။ ဤစကားများ၌ စွမ်းအားရှိသလော။ (ရှိပါသည်။) ဤသည်မှာ ဤလူတို့အား ငါတို့ ပြန်ချေပသည့်ပုံ ဖြစ်၏။ ၎င်းတို့က ယင်းကို အသိအမှတ် ပြုသည်ဖြစ်စေ၊ မပြုသည်ဖြစ်စေ၊ လက်ခံသည်ဖြစ်စေ၊ လက်မခံသည်ဖြစ်စေ ဤသည်တို့မှာ အမှန်တရားများ ဖြစ်ကြသည်။ နောက်ထပ် အချက်တစ်ခုကို ငါပြောမည်။ လူတို့သည် မည်သည့်အခါမျှ ရှုံးနိမ့်ကြောင်း ဝန်မခံကြ၊ မိမိတို့ကိုယ်ကို အလွန် စွမ်းဆောင်နိုင်သည်၊ နည်းပညာနှင့် ဉာဏ်ပညာမျိုးစုံ တိုးတက်ဆန်းသစ်ပြီး ဖြစ်သည်ဟု ထင်ကြသော်လည်း သဘာဝတရားကို မည်သို့ သဘောထားပြုမူသနည်း။ ၎င်းတို့သည် သဘာဝတရားနှင့် အဆက်မပြတ် ဆန့်ကျင်တိုက်ခိုက်ပြီး ယင်းကို အစဉ်သဖြင့် အောင်နိုင်လိုသည်။ သဘာဝတရား၏ စနစ်ကျမှုအား မည်သို့ လိုက်နာရမည်ကို လုံးဝ နားမလည်ကြပေ။ လူသားမျိုးနွယ်၏ စီမံခန့်ခွဲမှုက နောက်ဆုံးတွင် သဘာဝတရားအပေါ် မည်သည့်အရာ ပြုလုပ်ခဲ့သနည်း။ နှံ့စပ်ကျွမ်းကျင်ပြီး သိပ္ပံပညာကို နားလည်သော လူတို့က ဤအရာအားလုံးကို စီမံခန့်ခွဲသည် မဟုတ်လော။ သင်သည် ရှုံးနိမ့်ကြောင်း ဝန်ခံဖို့ ငြင်းဆန်သည် မဟုတ်လော။ သင်သည် စွမ်းဆောင်ရည်ရှိသော လူတစ်ဦး မဟုတ်လော။ သင်သည် ဘုရားသခင်၏ အချုပ်အခြာအာဏာရှိခြင်းကို အလိုမရှိသည် မဟုတ်လော။ လူသားမျိုးနွယ်နှင့် သဘာဝတရားသည် နှစ်ပေါင်းထောင်နှင့်ချီအောင် အတူယှဉ်တွဲ နေထိုင်လာခဲ့ပြီး ဖြစ်လင့်ကစား အံ့သြစရာကောင်းသည်မှာ လူသားမျိုးနွယ်က သဘာဝတရားအား မည်သို့ စီမံခန့်ခွဲရမည်ကို မသိသေးပေ။ လူသားမျိုးနွယ်သည် အလွန်အကျွံ တူးဖော်သည်၊ အလွန်အကျွံ သုံးစွဲပစ်သည်၊ ထို့ပြင် ဆိုးရွားစွာ ညစ်ညမ်းစေခဲ့သည်မှာ ယခုတွင် သဘာဝအရင်းအမြစ်များသည် တစ်နေ့တခြား ပို၍ ထောက်ပံ့မှု မလုံလောက်သောအခြေအနေသို့ ရောက်ရှိနေပြီဖြစ်သည်။ ထိုမျှမက လူတို့သောက်သုံးသည့် ရေ သို့မဟုတ် ၎င်းတို့စားသုံးသည့် အစားအစာ သို့မဟုတ် ၎င်းတို့ရှူရှိုက်သည့် လေသည် တစ်ခုမျှ အဆိပ်အတောက် မကင်းချေ။ ဘုရားသခင်က သဘာဝတရားကို ဖန်ဆင်းစတွင် သက်ရှိအရာအားလုံး၊ အစားအစာ၊ လေနှင့် ရေတို့သည် သန့်ရှင်းပြီး အဆိပ်မပါရှိခဲ့သော်လည်း သူက လူသားမျိုးနွယ်အား စီမံခန့်ခွဲဖို့ သဘာဝတရားကို ပေးခဲ့ပြီးနောက် ဤအရာများအားလုံးမှာ အဆိပ်သင့်ခဲ့သည်။ ဤအရာများကို “မွေ့လျော်” ရမည့်သူမှာ လူတို့ကိုယ်တိုင် ဖြစ်သည်။ သို့ဆိုလျှင် လူတို့သည် အဘယ်သို့များ ရှုံးနိမ့်ကြောင်း ဝန်မခံဘဲ နေနိုင်သနည်း။ ဘုရားသခင်က လူသားမျိုးနွယ်အတွက် ထိုမျှလှပသော ကမ္ဘာမြေကို ဖန်ဆင်းခဲ့ပြီး သူတို့အား စီမံခန့်ခွဲစေခဲ့သော်လည်း သူတို့က မည်ကဲ့သို့ စီမံခန့်ခွဲခဲ့သနည်း။ မည်သို့စီမံခန့်ခွဲရမည်ကို သူတို့ သိသလော။ လူသားမျိုးနွယ်က ယင်းကို လုံးဝ ရှုပ်ထွေးသွားသည်အထိ အလွဲသုံးစားပြုခဲ့၏။ ပင်လယ်သမုဒ္ဒရာများဖြစ်စေ၊ တောတောင်များဖြစ်စေ၊ မြေကြီးဖြစ်စေ၊ လေဖြစ်စေ၊ ကောင်းကင်ထက်က အိုဇုန်းလွှာပင်ဖြစ်စေ တစ်ခုမျှ မလွတ်ချေ။ ယင်းတို့အားလုံးမှာ ဖျက်ဆီးပစ်ခြင်းခံခဲ့ရသည်။ ဤအရာအားလုံး၏ ဆိုးရွားသော အကျိုးဆက်များကို နောက်ဆုံး မည်သူခံရမည်နည်း။ (လူတို့ပင် ဖြစ်ပါသည်။) ယင်းမှာ လူသားမျိုးနွယ်ကိုယ်တိုင် ဖြစ်၏။ လူတို့သည် မိုက်မဲနိုင်သမျှ မိုက်မဲကြလင့်ကစား မိမိတို့ကိုယ်ကို ကြီးကျယ်ခမ်းနားသည်ဟု ထင်ကြပြီး ရှုံးနိမ့်ကြောင်း ဝန်မခံကြပေ။ ၎င်းတို့သည် အဘယ့်ကြောင့် ဝန်မခံကြသနည်း။ အကယ်၍ လူသားမျိုးနွယ်အား အမှုအရာများကို ဤပုံစံအတိုင်း ဆက်လက်၍ စီမံခန့်ခွဲခွင့်ပြုလျှင် သဘာဝတရားသည် နဂိုမူလအတိုင်း ပြန်ဖြစ်မည်လော။ မည်သည့်အခါမျှ ဖြစ်လာမည်မဟုတ်ပေ။ လူသားမျိုးနွယ်သည် ရှုံးနိမ့်ကြောင်း ဝန်မခံသည့် ဤစိတ်နေစိတ်ထားကို မှီခိုအားထားပါက ကမ္ဘာကြီးနှင့် သဘာဝတရားသည် ၎င်းတို့၏ စီမံခန့်ခွဲမှုအောက်တွင် ပို၍ပင် ဆိုးလာမည်၊ ပိုမိုပျက်စီးလာမည်၊ ထို့ပြင် ညစ်ပတ်လာမည်။ နောက်ဆုံး အကျိုးဆက်များမှာ မည်သည့်အရာ ဖြစ်လာမည်နည်း။ လူသားမျိုးနွယ်သည် မိမိတို့ ဖျက်ဆီးလိုက်သည့် ဤသဘာဝပတ်ဝန်းကျင်ထဲတွင် သေဆုံးသွားမည် ဖြစ်သည်။ ထိုအခါ ဤအရာအားလုံးကို နောက်ဆုံးတွင် မည်သူ ပြောင်းလဲပေးနိုင်သနည်း။ ဘုရားသခင် ပြောင်းလဲပေးနိုင်သည်။ အကယ်၍ လူတို့သည် ဤအရာကို လုပ်နိုင်စွမ်းရှိပါက ၎င်းတို့အနက် တစ်ဦးတစ်ယောက်သည် ထွက်ပေါ်လာပြီး ကမ္ဘာကြီး၏ လက်ရှိအခြေအနေကို ပြောင်းလဲပစ်ဖို့ ကြိုးစားနိုင်သော်လည်း ဤတာဝန်ကို ယူဝံ့သောသူ တစ်ဦးတလေ ရှိသလော။ (မရှိပါ။) သို့ဆိုလျှင် လူတို့သည် အဘယ့်ကြောင့် ရှုံးနိမ့်ကြောင်း ဝန်မခံရသနည်း။ လူတို့သည် ၎င်းတို့သောက်သုံးနေသော ရေကိုပင် မကာကွယ်နိုင်ပေ။ သဘာဝတရားကို ငှက်များ၊ ငါးများ သို့မဟုတ် အင်းဆက်ပိုးမွှားများက မဆိုနှင့်၊ ခြင်္သေ့များ သို့မဟုတ် ကျားများကပင် ဖျက်ဆီးပစ်ခဲ့ခြင်း မဟုတ်ပေ။ ထိုအစား ယင်းကို ဖျက်ဆီးပစ်ပြီး ပျက်စီးစေခဲ့သည်မှာ လူသားများကိုယ်တိုင် ဖြစ်၏။ လူတို့သည် ၎င်းတို့ စိုက်ပျိုးသည့်အရာကို နောက်ဆုံးတွင် ရိတ်သိမ်းရမည်ဖြစ်သည်။ ယခုတွင် အမှုအရာများကို ပြောင်းလဲပေးဖို့ နည်းလမ်းတစ်ခုတလေ ရှိသလော။ ပြောင်းလဲပေး၍ မရတော့ချေ။ အကယ်၍ ဤအရာများအားလုံးကို လုပ်ဆောင်ဖို့ ဘုရားသခင် မလာခဲ့လျှင် လူသားမျိုးနွယ်တစ်ရပ်လုံး နေထိုင်သည့် သဘာဝပတ်ဝန်းကျင်သည် ပို၍ပို၍သာ ဆိုးဝါးမည်ဖြစ်ပြီး ပို၍ပို၍ ပျက်စီးလာမည်ဟု အသေအချာ ပြောနိုင်လေသည်။ ပို၍ကောင်းမွန်လာမည် မဟုတ်ပေ။ ဘုရားသခင်သာလျှင် ဤအရာအားလုံးကို ပြောင်းလဲပေးနိုင်သည်။ လူသားမျိုးနွယ်သည် ရှုံးနိမ့်ကြောင်း ဝန်မခံလျှင် အဆင်ပြေသလော။ ဤသဘာဝပတ်ဝန်းကျင်ကို သင် ပြောင်းလဲပေးနိုင်သလော။ သင့်အား ကောင်းမွန်သော သဘာဝပတ်ဝန်းကျင်တစ်ခုကို ပေးထားခဲ့သော်လည်း သင်လုပ်နိုင်သမျှမှာ ယင်းကို ဖျက်ဆီးပစ်ဖို့သာ ဖြစ်၏။ ယင်းကို ကာကွယ်မပေးချေ။ ကမ္ဘာလောကတစ်ခုလုံး၏ အစာကွင်းဆက် သံသရာမှာ အဘယ်နည်း။ ယင်းကို လူသားမျိုးနွယ် နားလည်သလော။ နားမလည်ပေ။ ဥပမာ ဝံပုလွေများသည် ရက်စက်ကြမ်းကြုတ်သော တိရစ္ဆာန်များဖြစ်၏။ အကယ်၍ လူသားမျိုးနွယ်သည် ဝံပုလွေများအားလုံးကို သတ်ဖြတ်ခဲ့လျှင် ၎င်းတို့က သဘာဝတရားကို အနိုင်ယူခဲ့ပြီဟု ထင်မှတ်ကြမည်။ ဤစိတ်ပိုင်းဖြတ်ချက်မျိုး၊ ဤစိတ်ဓာတ်ခွန်အားမျိုးနှင့် ဤစိတ်နေစိတ်ထားတို့ကို စိန်ခေါ်ကာ လူသားမျိုးနွယ်သည် ဝံပုလွေများကို အကြီးအကျယ် စတင်၍ အမဲလိုက်လေသည်။ ၎င်းတို့သည် မြက်ခင်းပြင်ဒေသတစ်ခု အတွင်းရှိ ဝံပုလွေအများစုကို မျိုးတုံးစေသောအခါ လူသားမျိုးနွယ်က သဘာဝတရားကို အနိုင်ယူပြီး ဝံပုလွေများဖြစ်သည့် မျိုးစိတ်ကို အနိုင်ယူပြီးဖြစ်သည်ဟု ထင်ကြသည်။ တစ်ချိန်တည်းမှာပင် ၎င်းတို့သည် မိမိတို့၏အိမ်များတွင် ဝံပုလွေအရေခွံများကို ချိတ်ဆွဲထားကြသည်၊ ဝံပုလွေအရေခွံမှ ပြုလုပ်သော ဝတ်ရုံများကို ဝတ်ဆင်ကြသည်၊ ဝံပုလွေအရေခွံမှ ပြုလုပ်သော ဦးထုပ်များကို ဆောင်းကြသည်။ ပြီးလျှင် ၎င်းတို့၏ ဓားမြှောင်ဖျားတွင် ဝံပုလွေသားပေါက်များ၏ အရေခွံကို အသုံးပြုကြသည်။ ၎င်းတို့သည် ဓာတ်ပုံများရိုက်ပြီး တစ်ကမ္ဘာလုံးကို “လူသားမျိုးနွယ်အတွက် ခြိမ်းခြောက်မှုတစ်ခုဖြစ်သည့် ဝံပုလွေများဟူသော ဤမျိုးစိတ်ကို ကျွန်ုပ်တို့ အနိုင်ယူခဲ့ပြီ” ဟု ပြောပြကြသည်။ ၎င်းတို့၏ မိမိဘာသာ ကျေနပ်နေခြင်းက အနည်းငယ် ဆန္ဒစောနေသည် မဟုတ်လော။ ဝံပုလွေများ ပိုနည်းသွားလျှင် အပြင်ပန်းမှကြည့်ပါက လူသားများ၏ အသက်များနှင့် အချို့သော အခြားသက်ရှိအရာများသည် ခြိမ်းခြောက်မခံရတော့သကဲ့သို့ ထင်ရသော်လည်း မည်သည့် အကျိုးဆက်များက လိုက်လာမည်နည်း။ လူသားမျိုးနွယ်က ဤအရာအတွက် နင့်နေအောင် ပြန်ပေးဆပ်ရမည် ဖြစ်သည်။ မည်သည့် အဖိုးအခကို ပြန်ပေးဆပ်ရမည်နည်း။ အလွန်များပြားသော ဝံပုလွေများ အသတ်ခံရသောအခါ ဝံပုလွေအရေအတွက် လျော့ပါးသွားသည်။ ထို့နောက် ချက်ချင်းဆိုသကဲ့သို့ပင် ဝံပုလွေများက စားသုံးသည့် အမျိုးစုံသော ယုန်များ၊ ကြွက်လေးများ၊ မြက်ခင်းပြင်များ၌ရှိသော အခြားတိရစ္ဆာန်များ အားလုံးသည် ကြီးမားသော အတိုင်းအတာဖြင့် စတင်၍ တိုးပွားလာကြသည်။ ဤတိရစ္ဆာန်များ အရေအတွက် လွန်ကဲသောအခါ ပထမအကျိုးဆက်မှာ အဘယ်နည်း။ (မြက်ခင်းများ ပျောက်ကွယ်သွားကြသည်။) မြက်ခင်းများ လျော့သည်ထက် လျော့သွားသည်။ မြက်ခင်းများ လျော့သွားလျှင် အပင်ပေါက်နိုင်သော မြေပြင် လျော့သထက် လျော့သွားသည်။ ဤတိရစ္ဆာန်များ လွန်ကဲသော အရေအတွက် ရှိလာလျှင် ယင်းတို့က များစွာသော မြက်ပမာဏကို စားဖို့လိုပြီး မြက်ပင်ပေါက်နှုန်းက အပင်စားတိရစ္ဆာန်များ၏ အရေအတွက်နှင့် အချိုးအစားမညီတော့ပေ။ ဤအရာများ အချိုးအစား မညီသောအခါ မည်သည့်အရာ ဖြစ်ပျက်သနည်း။ (တစ်စတစ်စနှင့် သဲကန္တာရဖြစ်သွားခြင်းပင်။) ဟုတ်သည်၊ တစ်စတစ်စနှင့် သဲကန္တာရ ဖြစ်သွားခြင်းဖြစ်သည်။ ကုန်းမြေ၌ အပင်ပေါက်နိုင်သော မြေပြင်မရှိလျှင် ယင်းသည် သဲအဖြစ် စတင်ပြောင်းလဲသွားပြီး တဖြည်းဖြည်းဖြင့် သဲထူထပ်သောဒေသ ဖြစ်သွားသည်။ အပင်အများစုက သဲမြေတွင် အမြစ်မတွယ် သို့မဟုတ် အပင်မပေါက်သောကြောင့် သဲထူထပ်သော မြေပြင်များ အလျင်အမြန် တိုးပွားလာပြီး ပို၍ပို၍ ကျယ်ပြန့်လာကာ နောက်ဆုံးတွင် မြက်ခင်းပြင်များအားလုံးက သဲကန္တာရဖြစ်သွားသည်။ ဤနောက်တွင် သဲကန္တာရက လူတို့နေထိုင်သည့် နယ်မြေများကို စတင်ကျူးကျော်မည်ဖြစ်ကာ လူတို့၌ရှိသည့် ပထမဆုံးခံစားချက်က မည်သည့်အရာ ဖြစ်မည်နည်း။ သဲကန္တာရနယ်မြေ တိုးပွားလာပြီ ဖြစ်ကြောင်း လူတို့မြင်တွေ့သောအခါ မကြောက်ကြသည်မှာ ဖြစ်နိုင်သော်လည်း သဲမုန်တိုင်း တိုက်ခတ်သောနေ့ ရောက်လာသောအခါ လူသားမျိုးနွယ်အပေါ် မည်သည့် ထိခိုက်နစ်နာမှု ရောက်လာမည်နည်း။ အစပထမတွင် ဖုန်မှုန့်များ တိုက်ခတ်နေမည် ဖြစ်သည်။ ထို့နောက် လေထန်သောရာသီ ရောက်လာသောအခါ သဲများ အလွန်တရာ တိုက်ခတ်နေသောကြောင့် လူတို့သည် မျက်စိများပင် ဖွင့်နိုင်ကြမည် မဟုတ်ပေ။ ၎င်းတို့၏ ခန္ဓာကိုယ်များလည်း သဲထဲတွင် ဖုံးလွှမ်းနေမည် ဖြစ်ကာ ၎င်းတို့၏ ပါးစပ်များလည်း ပြည့်နေမည် ဖြစ်သည်။ ပြင်းထန်သော အခြေအနေများတွင် သဲကန္တာရအနီးရှိ အိမ်များ၊ တိရစ္ဆာန်များ သို့မဟုတ် လူတို့သည် သဲ၏ ဝါးမျိုဖျက်ဆီးခြင်းကို ခံကောင်းခံရနိုင်သည်။ လူတို့သည် သဲကို တားဆီးနိုင်သလော။ (မတားဆီးနိုင်ပါ။) ယင်းကို လူတို့ မတားဆီးနိုင်သဖြင့် ရွှေ့ပြောင်းကာ ကုန်းတွင်းပိုင်းသို့ ဝေးသထက်ဝေးအောင် ဆုတ်ပြေးရမည် ဖြစ်သည်။ နောက်ဆုံးတွင် မြက်ခင်းပြင်များ သေး‌‌ငယ်သည်ထက် သေးငယ်သွားကာ သဲကန္တာရက ကြီးသထက် ကြီးလာမည် ဖြစ်သည့်အပြင် လူသားမျိုးနွယ် နေထိုင်နိုင်သော နေရာက နည်းသည်ထက် နည်းလာမည်ဖြစ်သည်။ သို့ဆိုလျှင် လူတို့နေထိုင်သည့် ပတ်ဝန်းကျင်က ပို၍ ကောင်းလာသလော သို့မဟုတ် ပို၍ ဆိုးလာသလော။ (ပို၍ဆိုးလာသည်။) ၎င်းတို့ခံရသည့် ဤရလဒ်က မည်သို့ ပေါ်ပေါက်လာခဲ့သနည်း။ ယင်းကို မည်သည့်အရာက အစပျိုးခဲ့သနည်း။ (ဝံပုလွေများကို သတ်ဖြတ်ခြင်းဖြစ်သည်။) ၎င်းတို့က ဝံပုလွေများကို သတ်ဖြတ်လိုက်သောအခါ ထိုအရာက စတင်လာသည်။ ယင်းမှာ ဤသို့ သေးငယ်ပြီး မပြောပလောက်သော အရာဖြစ်ခဲ့သည်။ အကယ်၍ လူတို့သည် ဤစနစ်ကျမှုအား မည်သို့လိုက်နာရမည်ကို နားမလည်သည့်အပြင် ဤစနစ်ကျမှုအား မည်သို့ကာကွယ်ရမည်ကို နားမလည်ပါက နောက်ဆုံးတွင် မည်သည့်အကျိုးဆက်များ ပေါ်ပေါက်မည်နည်း။ လူတို့သည် သဲများ၏ လက်စဖျောက်ပစ်ခြင်းကို ခံရမည်ဖြစ်သည်။ ဤသည်မှာ ကြီးမားလှသော ဘေးအန္တရာယ်တစ်ခု မဟုတ်လော။ ဝံပုလွေများကို သတ်ဖြတ်ခြင်းသည် အမူအကျင့်တစ်မျိုး ဖြစ်သော်လည်း ယင်း၏ အချက်အချာ၌ မည်သည့်စိတ်သဘောထား ရှိသနည်း။ ဤစိတ်သဘောထား၏ အနှစ်သာရမှာ မည်သည့်အရာ ဖြစ်သနည်း။ ဤအရာပြုလုပ်ရန်အတွက် ၎င်းတို့၏ ကြံရွယ်ချက်မှာ မည်သည့်အရာ ဖြစ်သနည်း။ ဤအမူအကျင့်မျိုး ဖြစ်ပေါ်စေဖို့အတွက် လူတို့၌ မည်သည့်တွေးခေါ်ပုံများ ရှိသနည်း။ (သဘာဝတရားကို အောင်နိုင်လိုခြင်း ဖြစ်သည်။) မှန်ပေ၏။ ၎င်းတို့က သဘာဝတရားကို အောင်နိုင်လိုကြသည်။ ဝံပုလွေများသည် လူသားမျိုးနွယ်၏ မွေးရာပါရန်သူ ဖြစ်သည်ဟု လူတို့ ထင်ကြသည်။ ဝံပုလွေများသည် လူသားမျိုးနွယ်ကို ခြိမ်းခြောက်ပြီး လူတို့ကို အမြဲတမ်း ဖမ်းစားသည်။ ဝံပုလွေများသည် ကောင်းသောအရာ မဟုတ်။ လူသားမျိုးနွယ်သည် ဝံပုလွေများကို ဤအတိုင်း သားပုပ်လေလွင့် ပြောပြီးနောက် အောင်နိုင်ရန်နှင့် တစ်ကောင်မျှပင် မကျန်အောင် လက်စဖျောက်ပစ်ရန် ကြိုးစားကြသည်။ ထို့နောက် လူသားမျိုးနွယ်သည် သက်သောင့်သက်သာနှင့် ငြိမ်းငြိမ်းချမ်းချမ်း နေနိုင်ပြီး လုံးဝ ခြိမ်းခြောက် ခံရမည်မဟုတ်ပေ။ လူတို့က ဤကြံရွယ်ချက်ကို အခြေခံ၍ ဝံပုလွေများကို စတင်သတ်ဖြတ်ခြင်း ဖြစ်လေသည်။ ဤသည်ကို မည်သည့်အရာက ဆုံးဖြတ်ပေးသနည်း။ ယင်းကို ရှုံးနိမ့်ကြောင်း ဝန်မခံသည့် စိတ်နေစိတ်ထားက ဆုံးဖြတ်ပေးလေသည်။ လူသားမျိုးနွယ်သည် ဝံပုလွေများကို မည်သို့ ကောင်းစွာ စီမံခန့်ခွဲရမည် သို့မဟုတ် စံသတ်မှတ်ရမည် မသိဘဲ ထိုအစား သတ်ဖြတ်ပြီး လက်စဖျောက်ပစ်ဖို့ အမြဲ အလိုရှိကြသည်။ ၎င်းတို့က ဤစနစ်ကျမှုကို ပြောင်းပြန်လှန်ပြီး အခြားစနစ်တစ်ခုအဖြစ် ပြောင်းလဲပစ်ချင်ကြသည်။ ရလဒ်မှာ အဘယ်နည်း။ လူတို့သည် သဲ၏ ဝါးမျိုဖျက်ဆီးခံရခြင်း ဖြစ်၏။ ဤသည်မှာ ပေါ်ပေါက်လာသည့်အရာ မဟုတ်လော။ (ဟုတ်ပါသည်။) ဤသည်မှာ ပေါ်ပေါက်လာသည့်အရာပင် ဖြစ်သည်။ ဘုရားသခင် ဖန်ဆင်းခဲ့သည့် လူသားတစ်ရပ်လုံးနှင့် တစ်ကမ္ဘာလုံးအနက် ဘုရားသခင်၏ အမြင်တွင် မြေပဲဆန်တစ်စေ့ထက်ပင် ပို၍ ကြီးမည်မဟုတ်သည့် ကမ္ဘာဂြိုဟ်၏ ထောင့်လေးတစ်နေရာတွင် ဤဖြစ်ရပ်လေး ဖြစ်ပျက်ခဲ့သော်လည်း လူတို့က ထိုအရာကို ရှင်းရှင်းလင်းလင်းပင် မမြင်နိုင်ကြချေ။ ၎င်းတို့က သဘာဝတရားနှင့် ယှဉ်ပြိုင်နေကြသေးသည်။ ဘုရားသခင်နှင့် ယှဉ်ပြိုင်နေကြသေးသည်။ ပြီးလျှင် ရှုံးနိမ့်ကြောင်း ဝန်မခံကြပေ။ ရှုံးနိမ့်ကြောင်း ဝန်မခံခြင်းက မည်သည့် အကျိုးဆက်များကို ဖြစ်ပေါ်စေသနည်း။ (ပျက်စီးခြင်းကို ဖြစ်ပေါ်စေပါသည်။) ၎င်းတို့က မိမိတို့ကိုယ်တိုင်၏ ပျက်စီးခြင်းကို ဖြစ်ပေါ်စေကြခြင်း ဖြစ်သည်။ ဤအဖြစ်မှန်က ယခုလက်ရှိအချိန်၌ပင် ဖြစ်ပျက်နေသည်။ ဤအကျိုးဆက် ဖြစ်ပွားပြီးနောက် လူသားမျိုးနွယ်က ယင်းကို အဘယ်သို့ ပြုပြင်တော့မည်နည်း။ (ပြုပြင်၍မရပါ။) ယင်းကို ၎င်းတို့ ပြုပြင်၍မရပေ။ လူထုအကျိုးပြု လှုပ်ရှားမှုများကို ဦးစီးဆောင်ရွက်သော စိတ်နှလုံးကောင်းရှိသည့် လူမှုအဖွဲ့အစည်းနှင့် လူအချို့က လူတို့အနေဖြင့် ဟန်ချက်ညီသော ဂေဟစနစ်ကို ထိန်းသိမ်းစောင့်ရှောက်ရန် ရပ်တည်တောင်းဆိုပေးကြသည်။ ထိုသို့ ပြုလုပ်ခြင်းအတွက် ၎င်းတို့၏ ကြံရွယ်ချက်နှင့် အကြောင်းပြချက်မှာ မှန်ကန်ပြီး ၎င်းတို့ တောင်းဆိုနေကြသည့်အရာကလည်း မှန်ကန်၏။ တစ်ယောက်ယောက်က တုံ့ပြန်သလော။ (မတုံ့ပြန်ပါ။) အစိုးရကလည်း အရေးယူဆောင်ရွက်ခြင်း မရှိ၊ ဤအရေးကိစ္စကို မည်သူမျှ အာရုံမစိုက်ချေ။ လူတို့သည် ထိုအရေးကိစ္စ၏ အကြောင်းရင်းကို သိသော်လည်း ပွဲကြည့်ပရိသတ်များကဲ့သို့ အနည်းငယ် စုံစမ်းစစ်ဆေးခြင်းမျှသာ ပြု၏။ ၎င်းတို့က ဝံပုလွေများကို ယခင်အတိုင်း သတ်ဖြတ်နေကြဆဲ ဖြစ်သည်။ လူတစ်ဦးက “အကယ်၍ သင်သည် ယင်းတို့ကို ဤကဲ့သို့ ဆက်လက် သတ်ဖြတ်နေလျှင် တစ်နေ့တွင် သင်သည် သဲထဲတွင် မြှုပ်နှံခံရမည် ဖြစ်သည်” ဟု ဆိုသော်လည်း ၎င်းတို့က “သို့ဆိုလည်း ကျွန်ုပ် မြှုပ်နှံခံလိုက်မည်။ ကျွန်ုပ်တစ်ဦးတည်း ဖြစ်နေမည့်ပုံစံမျိုး မဟုတ်ပေ။ မည်သည့်အရာ ကြောက်စရာရှိသနည်း” ဟု တုံ့ပြန်ကြသည်။ ဤသည်မှာ မည်သည့် စိတ်သဘောထား ဖြစ်သနည်း။ ထုံထိုင်းခြင်းနှင့် စဉ်းစားဉာဏ်ကင်းမဲ့ခြင်း စိတ်သဘောထား ဖြစ်၏။ ၎င်းတို့၌ လူ့သဘာဝ မရှိပေ။ မည်သူသည် သေရမည်ကိုမကြောက်ဘဲ ရှိသနည်း။ သို့ဆိုလျှင် ၎င်းတို့သည် ထိုသို့ပေါ့တန်သောအရာမျိုးကို မည်သို့ပြောထွက်သနည်း။ ဤကဲ့သို့သော အရာတစ်ခု ဖြစ်ပျက်မည်ဟု ၎င်းတို့ မယုံကြည်ပေ။ ၎င်းတို့က “ကမ္ဘာမြေသည် ကြီးမားလှ၏။ သဲကန္တာရများအပြင် တောနှင့် တောင်များ ရှိကြသည်။ ယင်းတို့အားလုံး အလွန်လျင်မြန်စွာ ဖျက်ဆီးခံရနိုင်သလော။ အချိန်အလုံအလောက် ရှိနေသေးသည်။ ငါတို့သည် ဝံပုလွေအနည်းငယ်ကိုသာ သတ်ဖြတ်ပြီး နေရာတချို့က သဲကန္တာရဖြစ်သွားသဖြင့် သင် ဤမျှကြောက်နေသလော။ အကယ်၍ ယင်းတို့ကို သတ်သင့်လျှင် ငါတို့ သတ်ရမည်” ဟု တွေးကြသည်။ ဤသည်မှာ မိုက်မဲသည်မဟုတ်လော။ ၎င်းတို့သည် ဝံပုလွေအချို့ကို သတ်ဖြတ်ကာ အနှစ်နှစ်ဆယ်သုံးဆယ်မျှ ကြာသောအခါ အစိမ်းရောင် မြက်ခင်းပြင်တစ်ပြင်သည် လုံးလုံး ပြောင်းလဲသွား၏။ အကယ်၍ လူတို့သည် ဤမြေပေါ်တွင် မြက်ပင်စေ့များကို ဖြန့်ကြဲမည် သို့မဟုတ် သဲကန္တာရထဲ၌ ပေါက်ဖို့သင့်တော်သည့် အပင်များကို စိုက်ပျိုးမည်ဆိုပါက၊ ယင်းတို့သည် ဤသဘာဝပတ်ဝန်းကျင်ကို ပြောင်းလဲနိုင်သည်ဆိုပါက လူသားမျိုးနွယ်သည် ၎င်းတို့၏ အမှားများကို ပြန်ထေမိစေမည် ဖြစ်ပြီး နောက်ကျ‌လွန်းမည် မဟုတ်သော်လည်း တကယ်တမ်း၌ ထိုမျှ ရိုးရှင်းလွယ်ကူသလော။ ဘုရားသခင် နေရာတကျ ထားရှိပြီးသည့် စနစ်ကျမှုသည် အကောင်းဆုံးနှင့် အကိုက်ညီဆုံး ဖြစ်၏။ လူတို့သည် မြေတည်ရှိမှုကို ထိန်းသိမ်းထားဖို့အတွက် ဤစနစ်ကျမှုကို လိုက်နာရမည် ဖြစ်ကာ ထိုသို့ဖြင့် သက်ရှိတိုင်းက တစ်ဦးနှင့်တစ်ဦး အထူးသဖြင့် အဆင်ပြေပြီး နှစ်ဦးနှစ်ဖက် အပြန်အလှန် ကန့်သတ်ပြီး သဟဇီဝကျသည့် ပုံစံဖြင့် အတူယှဉ်တွဲနေထိုင်လျက် ဤတိရစ္ဆာန်များ၊ အပင်များနှင့် လူသားမျိုးနွယ်သည် ထိုအပေါ်တွင် ဆက်လက် ရှင်သန်နိုင်လေသည်။ အကယ်၍ ယင်း၏ အစိတ်အပိုင်းတစ်ခု ဖျက်ဆီးခံရလျှင် ဆယ်နှစ်အတိုင်းအတာ၌ မည်သည့်အကျိုးဆက်ကိုမျှ သင် တွေ့ကောင်းတွေ့ရမည် မဟုတ်သော်လည်း နှစ်ပေါင်းနှစ်ဆယ် ကြာပြီး အကျိုးဆက်များကို သင် အမှန်တကယ် ခံစားရသောအခါ ယင်းကို မည်သူမျှ ပြန်ပြင်၍ရမည် မဟုတ်တော့ပေ။ ဤသည်မှာ မည်သည့်အရာကို ညွှန်းဆိုသနည်း။ အကယ်၍ ဘုရားသခင်က ကြီးမားသော အပြောင်းအလဲများကို မပြုလုပ်လျှင် ထိုအခိုက်အတန့်မှစ၍ လူသားမျိုးနွယ်နေထိုင်သည့် သဘာဝပတ်ဝန်းကျင်က ဆိုးသည်ထက် ဆိုးလာမည်သာ ဖြစ်သည်။ ယင်းသည် ကောင်းသောဦးတည်ချက်သို့ တိုးတက်မည်မဟုတ်ပေ။ ဤသည်မှာ အကျိုးဆက်ဖြစ်လာမည့် အရာပင်။ ဤအကျိုးဆက်၏ ဇာစ်မြစ်မှာ အဘယ်နည်း။ ဇာစ်မြစ်မှာ လူသားမျိုးနွယ်က ချီးကျူးသည့် ရှုံးနိမ့်ကြောင်း ဝန်မခံသည့် စိတ်နေစိတ်ထားဖြစ်ကာ ယင်းမှာ နေသေးသပ ချုံထဲက၊ ချိုသွေးသပ တမြမြ၏ ပထမသရုပ်သကန် ဖြစ်၏။ ယင်းကို လူတို့ရှုမြင်သည့် ပုံစံ၌ နေသေးသပ ချုံထဲက၊ ချိုသွေးသပ တမြမြဟူသည် “မြင့်မြတ်” ပြီး “သန့်ရှင်း” သော ဆိုရိုးစကား ဖြစ်သော်လည်း ယင်းက လူသားမျိုးနွယ်အပေါ်၌ ဖြစ်ပေါ်စေသော ပထမဆုံးသော အကျိုးတရားမှာ ၎င်းတို့အပေါ်သို့ ထိုမျှ ကြီးကြီးမားမား ထိခိုက်စေသော အကျိုးဆက်များကို ဖြစ်ပေါ်စေခြင်း ဖြစ်သည်။ လူတို့က “သဘာဝလောကကြီးအတွက် စနစ်ကျမှု မရှိသလော။ ငါ့အတွက် ထိုမျှ မည်မည်ရရ ဖြစ်ပုံမပေါ်ချေ။ ယင်းကို လူတို့က သန့်ရှင်းပြီး မဖျက်ဆီးသင့်ဟု ဆိုသည်မဟုတ်လော။ ကောင်းပြီ၊ ယင်းကို ငါ ဖျက်ဆီးပစ်လိုက်မည်။ ပြီးလျှင် မည်သည့်အရာ ဖြစ်သွားသည်ကို ငါတို့ စောင့်သာကြည့်လိုက်မည်” ဟု စဉ်းစားကြသည်။ ယနေ့ လူသားမျိုးနွယ် “ခံစား” နေသည့် ထိခိုက်စေသော ဆိုးကျိုးမှာ ၎င်းတို့ လုံးဝ မမြင်တွေ့လိုသည့်အရာပင်ဖြစ်၏။ ဤသည်မှာ “ဖြစ်သည့်အရာကို စောင့်သာကြည့်ခြင်း” ၏ ဆိုးကျိုး ဖြစ်ပေါ်လာပုံ ဖြစ်၏။ ယင်းကို လူသားမျိုးနွယ်ရှေ့တွင် မြင်သာအောင် ပြသထားခြင်း ဖြစ်သည်။ လူတိုင်းက “နောက်ဆုံးသောကာလ” ၏ မြင်ကွင်းများကို မြင်တွေ့ကြပြီး ဖြစ်သည်။ ၎င်းတို့ထိုက်တန်သည့်အရာကို ၎င်းတို့ ရပြီးပြီ မဟုတ်‌လော။ ၎င်းတို့သည် ကိုယ့်ဒုက္ခကိုယ်ရှာခဲ့ခြင်းသာ ဖြစ်သည်။

နေသေးသပ ချုံထဲက၊ ချိုသွေးသပ တမြမြ၏ ပထမသရုပ်သကန်မှာ ရှုံးနိမ့်ကြောင်း ဝန်မခံခြင်းဖြစ်သည်။ လူတို့သည် မည်သည့်အကျိုးဆက်များကို ခံရမည်နည်း။ ကြီးမားလှသော ဘေးအန္တရာယ် ဖြစ်၏။ ၎င်းတို့သည် မိမိတို့လုပ်ရပ်များ၏ ထိခိုက်စေသော ဆိုးကျိုးများကို ပြန်ခံစားနေကြကာ သာမန်စကားဖြင့်ဆိုသော် ကိုယ့်ဒုက္ခကိုယ်ရှာနေခြင်းနှင့် မိမိတို့ထိုက်တန်သည့်အရာကို ရရှိနေခြင်း ဖြစ်၏။ ဤစကားရပ် တကယ်မှန်သည်၊ မမှန်သည်နှင့် ယင်းက သမ္မာတရား ဟုတ်သည်၊ မဟုတ်သည်ကို သင် ယခု သိပြီမဟုတ်လော။ ဤစကားရပ်မှာ သမ္မာတရား ဟုတ်သလော။ (မဟုတ်ပါ။) ယင်းက သမ္မာတရား မဟုတ်ပေ။ ဘာသာတရားမရှိသူများက “ကျွန်ုပ်တို့သည် ကျင့်ကြံပြုမူခြင်း၌ စိတ်ဓာတ်ခွန်အားတစ်ခုခုနှင့် ခံနိုင်ရည် ရှိသင့်သည်” ဟု ထပ်ပြောသည်ဆိုပါစို့။ သင်သည် အချိန်ယူစဉ်းစားကာ “ယင်းမှာ သိပ်ကိုမှန်ကန်၏။ ကျွန်ုပ်တို့သည် ယုံကြည်သူများအနေဖြင့် ကျိုးနွံနာခံခြင်းအကြောင်းကို အမြဲတမ်း ပြောကြသည်။ ယင်းသည် ကိုယ်ပိုင်အခွင့်အာဏာ ကင်းမဲ့လွန်းသည် မဟုတ်လော။ ယင်းမှာ ပျော့ညံ့လွန်းသည် မဟုတ်လော။ ကျွန်ုပ်တို့၌ ကြံ့ခိုင်မှုမရှိ” ဟု ဆိုလေသည်။ သင်သည် ဤကဲ့သို့ စဉ်းစားသလော။ အကယ်၍ သင်သည် ယနေ့ ငါပြောခဲ့ပြီးသည့် အရာများကို လက်ခံပါက ဤပုံစံအတိုင်း မည်သည့်အခါမျှ စဉ်းစားမည်မဟုတ်ပေ။ ဆန့်ကျင်ဘက်အနေဖြင့် သင်က “လူသားမျိုးနွယ်သည် မျှော်လင့်ချက် ပျောက်ဆုံးနေသည်။ ဘုရားသခင်က ၎င်းတို့ကို မုန်းတီးစက်ဆုပ်သည်မှာ အံ့သြစရာမရှိပေ။ လူသားမျိုးနွယ်သည် အကျိုးသင့် အ‌ကြောင်းသင့် ပြောပြရမည့် အဆင့်ကို ကျော်လွန်ပြီးပြီ” ဟု ဆိုမည်ဖြစ်သည်။ သင်သည် ထိုခံယူချက်မျိုးကို လက်ခံမည်မဟုတ်ပေ။ အကယ်၍ သင်၌ သင့်တင့်လျောက်ပတ်သော ချေပစကား မရှိပါက၊ သို့မဟုတ် ယင်းက ဤလူတို့နှင့် အချေအတင်ပြောရန် မသင့်တော်သည်ဖြစ်စေ သင်၏ စိတ်နှလုံးထဲတွင် ၎င်းတို့၏ သဘောထားအမြင်များသည် သမ္မာတရား လုံးဝမဟုတ်ကြောင်း သိလေသည်။ လူတို့က ဤကဲ့သို့သော အယူအဆမျိုးကို မည်မျှပင် အပြုသဘောဆောင်သည်ဟု မြင်သည်ဖြစ်စေ၊ ဤကမ္ဘာပေါ်ရှိ လူသားများက ယင်းကို အဘယ်မျှလောက် ထောက်ခံအားပေး၍ ချီးမြှောက်ပြောဆိုသည်ဖြစ်စေ သင်သည် ယင်း၏ လွှမ်းမိုးခြင်းခံရမည် မဟုတ်ပေ။ ဆန့်ကျင်ဘက်အနေဖြင့် သင်သည် ယင်းကို စွန့်လွှတ်ပြီး မထီမဲ့မြင်ပြုမည် ဖြစ်သည်။ ငါသည် နေသေးသပ ချုံထဲက၊ ချိုသွေးသပ တမြမြ၏ ပထမသရုပ်သကန်နှင့် ပတ်သက်၍ မိတ်သဟာယဖွဲ့ပြီးပြီ။ ငါသည် သမ္မာတရားနှင့် ပတ်သက်၍ မိတ်သဟာယဖွဲ့ခြင်းကို အစပြုခဲ့ကာ ထိုအကြောင်းအရာကို မည်သို့ သွေဖည်သွားခဲ့သနည်း။ ငါစဉ်းစားသည်မှာ ဤသို့ဖြစ်၏။ ငါ၏ မိတ်သဟာဖွဲ့မှုမှ သင်ရရှိသည့်အရာသည် အဓိပ္ပာယ်ဖွင့်ဆိုချက် သို့မဟုတ် အမြင်သဘောထားတစ်ခုအဖြစ် ကန့်သတ်ခံရပါက သင်သည် ဤအယူအဆ၏ မှန်ကန်သော အပိုင်းနှင့် မမှန်ကန်သော အပိုင်းများက မည်သည့်အရာများ ဖြစ်ကြောင်း မည်သည့်အခါမျှ နားလည်မည် မဟုတ်ပေ။ သင်သည် ရောထွေးနေမည်ဖြစ်ကာ တစ်ခါတစ်ရံတွင် ဤအယူအဆမျိုးက မှန်ကန်သည်ဟု ထင်မည်ဖြစ်၏။ တစ်ခါတစ်ရံတွင် ဤအယူအဆမျိုးက မှားယွင်းသည်ဟု ထင်မည်ဖြစ်သော်လည်း ယင်း၌ မည်သည့်အရာ မှားသည်ကိုဖြစ်စေ၊ မည်သည့်အရာ မှန်သည်ကိုဖြစ်စေ ရှင်းရှင်းလင်းလင်း သိမြင်မည် မဟုတ်ပေ။ ထို့အပြင် သင်သည် ဤ “စည်းမျဉ်း” အတိုင်း မကြာခဏ လက်တွေ့လုပ်ဆောင်မည် ဖြစ်ပြီး သင်သည် အမြဲတမ်း နားဝေတိမ်တောင် ဖြစ်နေမည်ဖြစ်သည်။ အကယ်၍ သင်သည် ရှင်းရှင်းလင်းလင်း မမြင်နိုင်ပါက ဤအယူအဆမျိုးကို လက်လွှတ်နိုင်မည် မဟုတ်ပေ။ ယင်းကို သင် လက်မလွှတ်နိုင်ပါက သင်သည် သမ္မာတရားကို အကြွင်းမဲ့ လက်တွေ့လုပ်ဆောင်နိုင်သလော။ ဘုရားသခင်၏ နှုတ်ကပတ်တော်များကို သမ္မာတရားအဖြစ် အကြွင်းမဲ့ ကိုးကွယ်ပြီး လိုက်လျှောက်နိုင်သလော။ လုံးဝ မလိုက်လျှောက်နိုင်ပေ။ ဘုရားသခင်၏ နှုတ်ကပတ်တော်များမှာ မှန်ကန်သည် သို့မဟုတ် ဘုရားသခင်၏ နှုတ်ကပတ်တော်များမှာ အမြဲ မှန်ကန်သည်ဟု သင်သည် တစ်စိတ်တစ်ပိုင်းအားဖြင့်သာဖြစ်စေ၊ ရံဖန်ရံခါသာဖြစ်စေ ထင်မြင်နိုင်မည်ဖြစ်ကာ ဤအရာကို အယူဝါဒအရသာ စွဲကိုင်ထားလေသည်။ သို့သော် သင်သည် ဤမည်ကာမတ္တ အသိပညာနှင့် မှန်ကန်သည်ဟု ထင်ရသော်လည်း အမှန်မှာမူ မှားယွင်းနေသည့် ဤစကားများ၏ ထိခိုက်ခြင်းနှင့် နှောင့်ယှက်ခြင်းကို ခံနေရသေးပါက ဘုရားသခင်၏ နှုတ်ကပတ်တော်များသည် သင့်အတွက် အကြွင်းမဲ့ သမ္မာတရားဖြစ်မည့်အစား အမြဲတမ်း တစ်စိတ်တစ်ပိုင်းအားဖြင့်သာ မှန်ကန်နေမည် ဖြစ်၏။

ခ။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း

နေသေးသပ ချုံထဲက၊ ချိုသွေးသပ တမြမြ၏ ဒုတိယသရုပ်သကန်မှာ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း ဖြစ်၏။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် လောကီလူသားများ ထောက်ခံအားပေးသည့် အရာများအပေါ် တွေးခေါ်သည့်ပုံစံတစ်ခု၊ စိတ်နေစိတ်ထားတစ်ခုနှင့် သဘောထားတစ်ခုလည်း ဖြစ်၏။ လူ့အဖွဲ့အစည်းနှင့် ကမ္ဘာကြီးတွင် ယင်းသည် တွေးခေါ်ပုံတစ်မျိုးဖြစ်ကာ အတော်အတန် အပြုသဘောဆောင်သည့်အပြင် လူသားမျိုးနွယ်က အတော်အတန် အကောင်းမြင်သည့်၊ ရှေ့သို့ရောက်အောင် တွန်းအားပေးပြီးလျှင် အပြုသဘောဆောင်သည့် အရာဟု ထင်ကြသည်။ သို့ဆိုလျှင် ငါတို့ စိတ်ဖြာလေ့လာ ဆွေးနွေးလိုသည်မှာ မည်သည့်အရာ ဖြစ်သနည်း။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းနှင့် ပတ်သက်၍ မည်သည့်အရာ ဆိုးဝါးသနည်း။ ယင်းသည် အဘယ့်ကြောင့် သမ္မာတရား မဖြစ်ရသနည်း။ ယင်းသည် အခြေခံအားဖြင့် သမ္မာတရားနှင့် မသက်ဆိုင်ပါ။ ယင်းသည် သမ္မာတရားနှင့် မသက်ဆိုင်ဟု ငါဆိုသောအခါ မည်သည့်အရာကို ငါ ဆိုလိုသနည်း။ အကယ်၍ သင်သည် သမ္မာတရားကို လက်တွေ့လုပ်ဆောင်လိုပါက သင်သည် ယင်းကို ဘုရားနှုတ်ကပတ်တော်များ၏ စည်းမျဉ်းများ၊ ဘုရားသခင်တောင်းဆိုသည့် စံနှုန်းများနှင့် အကြောင်းအချက်များအတိုင်း လုံးဝ လုပ်ဆောင်ရမည်။ အမှုအရာများ လုပ်ဆောင်ခြင်းအပေါ် ထားရှိသည့် သဘောထားများနှင့် ရှုထောင့်အမြင်တို့ကို လူသား၏ မည်ကာမတ္တ အတွေးအမြင်စနစ်များ၊ စိတ်နေစိတ်ထားများ၊ ဂုဏ်သိက္ခာနှင့်ဆိုင်သည့် နည်းစနစ်များနှင့် နည်းလမ်းများ၌ မရောထွေးသင့်ပေ။ ဘုရားသခင်၏ နှုတ်ကပတ်တော်များမှာ သမ္မာတရားဖြစ်ပြီး ဤအရာများနှင့် မသက်ဆိုင်ပေ။ သို့ဆိုလျှင် အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် အဘယ့်ကြောင့် ဆိုးဝါးသနည်း။ ယင်းကို သမ္မာတရားမဟုတ်ဟု ငါ အဘယ့်ကြောင့် ဆိုရသနည်း။ ဤအရာကို စိတ်ဖြာလေ့လာဆွေးနွေးဖို့ မထိုက်တန်သလော။ (ထိုက်တန်ပါသည်။) ထိုစကားရပ်၏ တိုက်ရိုက်အဓိပ္ပာယ်ကို ရှင်းပြခြင်းဖြင့် အစပြုကြစို့။ ထိုအခါ နားလည်ရ ပိုလွယ်ကူမည်ဖြစ်သည်။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟူသည် သင်တာဝန်ယူပြီး လက်ခံဆောင်ရွက်သည့် သင်၏ တာဝန်ဝတ္တရားများ၊ ဝန်ထုပ်ဝန်ပိုးများ သို့မဟုတ် အထူးတာဝန်တို့အဖို့အလိုငှာ အလုံးစုံသော အရှက်ရခြင်း၊ နာကျင်မှုနှင့် သိက္ခာကျခြင်းတို့ကို ကြံ့ကြံ့ခံနိုင်ခြင်းကို ဆိုလိုသည်။ ဤသည်မှာ ဤစကားရပ်၏ အခြေခံအဓိပ္ပာယ် ဖြစ်သည်။ သို့ဆိုလျှင် လူတစ်ဦးသည် ဤစကားရပ်ကို မည်သည့် ဝန်းကျင်များနှင့် အခြေအနေများတွင် အသုံးပြုနေကျ ဖြစ်သနည်း။ အကယ်၍ လူတစ်ဦးသည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးနေသည်ဟု ဆိုပါက ထိုလူသည် လက်ရှိတွင် သူ၏ အထူးတာဝန် ပြီးစီးပြီး သူ ဖြစ်မြောက်အောင်မြင်လိုခဲ့သည့် ရည်မှန်းချက်ပန်းတိုင်ကို ဖြစ်မြောက်အောင်မြင်ပြီးသည့် အနေအထား၌ ရှိနေပြီလော။ (မရှိသေးပါ။) ထို့ကြောင့် ပုံမှန်အားဖြင့် လူတစ်ဦးက အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းအကြောင်း ပြောသောအခါ သူက တန်ခိုးအာဏာတစ်ခုတလေ မဆိုနှင့်၊ အဆင့်အတန်းနှင့် ဂုဏ်ရောင် လုံးလုံးလျားလျား မရှိသည့် အခြေအနေ၌ရှိနေသော အရေးမပါသည့် လူတစ်ဦးကို ရည်ညွှန်းနေခြင်း ဖြစ်သည်။ သူသည် ဤကဲ့သို့သော အခြေအနေတစ်ခု၌ ရှိနေလင့်ကစား စိတ်ဓာတ်ကျခြင်း၊ အပေးအယူလုပ်ခြင်းနှင့် အလျှော့ပေးခြင်းမရှိဘဲ မိမိ၏ တာဝန်ဝတ္တရားများကို ထမ်းဆောင်ရန် လိုအပ်သေးသည်၊ မိမိလက်စသတ်ချင်သည့် အထူးတာဝန်ကို ထမ်းဆောင်ရန် လိုအပ်သေးသည်။ ဤသည်မှာလည်း စိတ်နေစိတ်ထားတစ်မျိုး မဟုတ်လော။ ဤစိတ်နေစိတ်ထား၏ အသားပေးမှုမှာ အဘယ်နည်း။ ယင်းမှာ “ကြံ့ကြံ့ခံခြင်း” နှင့် “ထမ်းပိုးခြင်း” အပေါ်တွင် ဖြစ်သည်။ “ကြံ့ကြံ့ခံခြင်း” ဟူသည်မှာ တစ်စုံတစ်ခုကို သည်းခံခြင်းနှင့် တောင့်ခံခြင်းကို ဆိုလိုသည်။ တစ်စုံတစ်ခုကို ကြံ့ကြံ့ခံသည့် တစ်ချိန်တည်းမှာပင် သူသည် လေးလံသော ဝန်ထုပ်ဝန်ပိုးနှင့် တာဝန်ဝတ္တရားကို တာဝန်ယူပြီး ထမ်းရွက်ရမည်ဖြစ်ကာ လူတိုင်း၏ မျှော်မှန်းချက်များနှင့် လျော်ညီအောင်နေဖို့ မပျက်ကွက်သည့်အပြင် ဤတာဝန်ပေးစေခိုင်းချက်ကို အပ်နှံခဲ့သောလူကို စိတ်ပျက်အောင် မလုပ်ရပေ။ ဤသည်မှာ မည်သည့် စိတ်နေစိတ်ထားမျိုး ဖြစ်သနည်း။ (မဆုတ်မနစ်သောလုံ့လ ဖြစ်ပါသည်။) ထိုအရာ၌ ဤအဓိပ္ပာယ်၏ အရိပ်အယောင်ရှိသော်လည်း ဤသည်မှာ အခြေခံအကျဆုံးနှင့် အပေါ်ယံအဖြစ်ဆုံး အဓိပ္ပာယ်အဆင့်သာ ဖြစ်၏။ ယင်း၌ အခြား မည်သည့်အရာ ရှိသေးသနည်း။ ယင်းကို ဤနည်းအတိုင်း စိစစ်ကြစို့။ “အရှက်ကွဲမှုကို ကြံ့ကြံ့ခံခြင်း” တွင် “အရှက်ကွဲမှု” သည် မည်သည့်အရာကို ဆိုလိုသနည်း။ (သိက္ခာကျခြင်းနှင့် အရှက်ရခြင်းဖြစ်သည်။) ယင်းမှာ ဤလူ၏ အနီးအနားရှိ လူတိုင်းက သူ့ကို အရှက်ရစေပြီး အရှက်ကွဲမှုကို ခံစားလိုက်ရသည်ဟု သူ့ကို ခံစားစေသောအခါမျိုး ဖြစ်သည်။ အထူးသဖြင့် မည်သည့်အပြုအမူများက လူတို့ကို အရှက်ရစေပြီး သိက္ခာကျခြင်းကို ခံစားလိုက်ရသည်ဟု ခံစားစေသနည်း။ (၎င်းတို့အား သရော်ခြင်း၊ အသရေဖျက်ခြင်းနှင့် ၎င်းတို့နှင့်ပတ်သက်၍ ထေ့ငေါ့သော ဝေဖန်စကားများ ပြောခြင်းတို့ ဖြစ်သည်။) မှန်၏။ ၎င်းတို့အား သရော်ခြင်းနှင့် အသရေဖျက်ခြင်းအပြင် လှောင်လည်းလှောင်ပြောင်ခြင်း၊ ၎င်းတို့ကို ကပြက်ကချော် ဆက်ဆံခြင်းနှင့် ၎င်းတို့အကြောင်း ထေ့ငေါ့သော စကားများပြောခြင်း ဖြစ်၏။ သို့ဆိုလျှင် “လေးလံသော ဝန်ထုပ်ဝန်ပိုးကို ထမ်းပိုးခြင်း” တွင် “လေးလံသော ဝန်ထုပ်ဝန်ပိုး” သည် မည်သည့်အရာကို ဆိုလိုသနည်း။ (တာဝန်ဝတ္တရားနှင့် တာဝန်ပေးစေခိုင်းချက်တစ်ခု ဖြစ်သည်။) တာဝန်ဝတ္တရားနှင့် တာဝန်ပေးစေခိုင်းချက်တစ်ခုတွင် မည်သည့်အရာ ပါဝင်သနည်း။ ယင်းတို့၌ အထူးတာဝန်တစ်မျိုးနှင့် ကြီးလေးသော တာဝန် ပါဝင်၏။ ကြီးလေးသော ဤတာဝန်သည် အခြားလူတို့က တစ်စုံတစ်ယောက်ကို အပ်နှင်းထားသည့် တာဝန်တစ်ခု ဖြစ်နိုင်သည်၊ သို့မဟုတ် ယင်းမှာ တစ်စုံတစ်ယောက်က ဦးတည်၍ ကြိုးပမ်းနေသည့် ရည်မှန်းချက်ပန်းတိုင်တစ်ခု သို့မဟုတ် မိမိတို့ကိုယ်တိုင် ထင်မြင်ယူဆထားသည့် အထူးတာဝန်တစ်ခု ဖြစ်နိုင်သည်။ လူတို့က ၎င်းတို့သည် မည်သည့် အထူးတာဝန်မျိုးများကို မိမိတို့ ဆောင်ရွက်နေသည်ဟု ထင်ကြသနည်း။ (မိမိတို့၏ ဘိုးဘေးများအတွက် ဂုဏ်အသရေ ယူဆောင်လာခြင်းနှင့် ထင်ရှားကျော်ကြားမှု ရရှိခြင်းဖြစ်သည်။) (အတော်တကာ့ အတော်ဆုံးဖြစ်ခြင်း ဖြစ်သည်။) ဤသည်တို့အားလုံးမှာ ဥပမာများ ဖြစ်သည်။ ဤသည်တို့မှာ အခြေခံအားဖြင့် လူတို့၏ကိုယ်ပိုင် ရည်မှန်းချက်များ ဖြစ်ကြသည်။ ၎င်းတို့သည် မိမိတို့၏ ရည်မှန်းချက်ပန်းတိုင်များကို ဖြစ်မြောက်အောင်မြင်ရန်နှင့် အကောင်အထည် ဖော်ရန်အတွက် မိမိတို့၏ လက်ရှိအခြေအနေများတွင် မိမိတို့ပတ်ဝန်းကျင်ရှိ လူများထံမှ အရှက်ကွဲမှုများ၊ သရော်ခြင်း၊ အသရေဖျက်ခြင်း၊ ထေ့ငေါ့သော စကားများနှင့် လှောင်ပြောင်ခြင်းကိုပင် ကြံ့ကြံ့ခံနိုင်ကြသည်။ ဤအရာအားလုံးကို ကြံ့ကြံ့ခံဖို့ ၎င်းတို့ကို မည်သည့်အရာက တွန်းအားပေးသနည်း။ ဥပမာ အဆင့်မြင့် စစ်ဗိုလ်ချုပ်ကြီး ဖြစ်လာဖို့ ရည်မှန်းချက်ရှိသော လူတစ်ဦးရှိသည်။ သူ ရာထူးအာဏာ မရရှိမီ တစ်နေ့တွင် “အသင်လော၊ စစ်ဗိုလ်ချုပ်ကြီး။ ဤအခိုက်အတန့်တွင် သင်၌ မြင်းတစ်ကောင်ပင် မရှိ။ သင်သည် အဘယ်သို့ ဗိုလ်ချုပ်ကြီး ဖြစ်နိုင်မည်နည်း။ အကယ်၍ သင်သည် ဗိုလ်ချုပ်ကြီးတစ်ဦး ဖြစ်လိုပါက အလျင်ဦးစွာ ငါ၏ ခြေထောက်များကြားမှ လေးဘက်ထောက်ကာ သွားလော့” ဟု လူရမ်းကားတစ်စုက သူ့ကို ပြောဆိုကြသည်။ သူ့ဘေးရှိ လူတို့အားလုံးက တဝါးဝါး ရယ်ကြလေသည်။ သူသည် တစ်ခဏမျှ မိမိဘာသာ “စစ်ဗိုလ်ချုပ်ကြီးတစ်ဦး ဖြစ်ချင်သည်မှာ အမှားတစ်ခုမျှ မရှိပေ။ သူတို့က ငါ့ကို အဘယ့်ကြောင့် လှောင်ပြောင်ပြီး သရော်ကြသနည်း။ သို့သော် ယခု ငါသည် မဆင်မခြင်လုပ်ပြီး ငါ၏ အရည်အချင်းများကို ထုတ်ပြ၍ မဖြစ်ပေ။ ယနေ့ အမှုအရာများ ဖြစ်ပျက်နေသည့်ပုံကို ဆင်ခြင်ကြည့်လျှင် သူတို့ ပြောသည့်အတိုင်း ငါမလုပ်ပါက ငါသည် ရိုက်နှက်ခံရမည် ဖြစ်သည့်အပြင် အမှုကိစ္စများ အဆင်ပြေမသွားပါက ငါသည် ငါ၏အသက်ကို ဆုံးရှုံးသွားနိုင်သည်။ ထိုအခါ ငါသည် ဗိုလ်ချုပ်ကြီးတစ်ဦး အဘယ်သို့ ဖြစ်နိုင်တော့မည်နည်း။ ငါ၏ ရည်သန်မျှော်မှန်းချက်များ အတွက်ကြောင့် လူရမ်းကားတစ်ဦး၏ ခြေထောက်များကြား၌ လေးဘက်ထောက်သွားခြင်းသည် မပြောပလောက်ပေ။ ငါသည် ငါပင် ဖြစ်နေသေးသည် မဟုတ်လော” ဟု တွေးလိုက်သည်။ ထိုအခိုက်တွင် သူသည် ရုတ်တရက် ဒူးထောက်ချလိုက်ပြီး လက်နှစ်ဖက်လုံးကို မြေပြင်ပေါ်ချထားကာ ထိုလူရမ်းကား၏ ခြေထောက်များကြား၌ ခွေးတစ်ကောင်ကဲ့သို့ လေးဘက်ထောက်သွားတော့သည်။ သူသည် လေးဘက်ထောက် သွားနေစဉ် သူ၏ စိတ်နှလုံးက လက်ခံဖို့ခက်ခဲကာ သူ၏ စိတ်နှလုံးက ဓားတစ်ချောင်းဖြင့် ထိုးထားသည့်အလား နာကျင်နေသည်။ သူ၏ စိတ်နှလုံးထဲတွင် အမုန်းတရား ရှိနေသည်။ သူက “တစ်နေ့ ငါ ဗိုလ်ချုပ်ကြီးတစ်ယောက် အမှန်တကယ် ဖြစ်လာသောအခါ သင့်ကို အစိတ်စိတ်အမွှာမွှာဖြစ်အောင် ခုတ်ပိုင်းပစ်မည်” ဟု စိတ်ကူးလေသည်။ ဤသည်မှာ သူ၏ စိတ်နှလုံးထဲ၌ စဉ်းစားနေသည့်အရာ ဖြစ်သော်လည်း အပြင်ပန်းတွင်မူ သူ ကြံ့ကြံ့ခံရမည်။ သူစဉ်းစားနေသည့်အရာကို အခြားသူများအား မြင်တွေ့ခွင့်ပေး၍ မဖြစ်ပေ။ ထိုလူရမ်းကား၏ ခြေထောက်များကြားတွင် လေးဘက်ထောက်သွားပြီးနောက် လူရမ်းကားအုပ်စုက ကျေနပ်သွားကာ သူ့ကို လမ်းဘေးသို့ တစ်ချက်ပိတ်ကန်ပစ်လိုက်ကာ လွှတ်ပေးလိုက်သည်။ သူသည် မတ်တပ်ရပ်ပြီး မိမိအပေါ်မှ ဖုန်များကို ပုတ်ခါချကာ “ကောင်းလိုက်သည့်ကန်ချက်။ ယခုမှစ၍ သင့်ကို ‘ဆရာ’ ဟု ခေါ်မည်” ဟူ၍ပင် ပြောလိုက်သည်။ စိတ်ထဲ၌ သူ စဉ်းစားနေသည့်အရာနှင့် အပြင်ပန်းတွင် သူ ပြသသည့်အရာမှာ လုံးဝ ခြားနားသည်။ ဤအရာကို သူ အဘယ်သို့ ပြုလုပ်နိုင်စွမ်း ရှိသနည်း။ သူ၌ ရည်မှန်းချက်ပန်းတိုင် တစ်ခုတည်းသာရှိသည်။ “ငါသည် ဆက်၍ အသက်ရှင်ဖို့ လိုသည်။ ငါ ဗိုလ်ချုပ်ကြီးတစ်ဦး ဖြစ်လာပြီး လူပေါ်လူဇော်ဖြစ်သည့် နေ့ရက်အတွက် ဤအရာအားလုံးကို ငါကြံ့ကြံ့ခံနေခြင်း ဖြစ်သည်။ ယနေ့တွင် ဤဆင်းရဲဒုက္ခနှင့် အရှက်ကွဲမှုကို ခံရကျိုးနပ်ပေသည်။ မနက်ဖြန်တွင် ငါသည် ပို၍ပင် အလုပ်ကြိုးစားပြီး ငါ၏ ရည်မှန်းချက်ပန်းတိုင်ကို ဖြစ်မြောက်အောင်မြင်အောင် ကြိုးပမ်းဖို့ လုံ့လစိုက်ထုတ်ရမည်။ ငါသည် မည်သည့် အခက်အခဲများကို ကြုံတွေ့ရပါစေ၊ ငါသည် ဒုက္ခနှင့် သိက္ခာကျခြင်းကို အဘယ်မျှ ကြံ့ကြံ့ခံရပါစေ ငါသည် ဗိုလ်ချုပ်ကြီးတစ်ဦး ဖြစ်လာရမည်။ ဗိုလ်ချုပ်ကြီးတစ်ဦး ဖြစ်လာပြီးနောက် ငါ ပထမဆုံး လုပ်ရမည့်အရာမှာ ဤလူယုတ်မာကို သတ်ပြီး သူ၏ခြေထောက်များကြား၌ လေးဘက်ထောက် သွားခြင်းဖြင့် ငါ အရှက်ကွဲခံခဲ့ရသည့်ပုံကို ပြေရာပြေကြောင်း ဖြစ်အောင်လုပ်ရမည်” ဟူ၍ ဖြစ်သည်။ အနာဂတ်တွင် သူ ဗိုလ်ချုပ်ကြီးတစ်ဦး ဖြစ်လာသည်ဖြစ်စေ၊ ဖြစ်မလာသည်ဖြစ်စေ “ကြံ့ကြံ့ခံခြင်း” ဟူသည်မှာ ယခုလောလောဆယ်တွင် သူ၏ အမြင့်ဆုံးသော စည်းမျဉ်းဖြစ်၏။ ဤအရာ၌ ပရိယာယ်များ သို့မဟုတ် လျှို့ဝှက်အကြံအစည်များ တစ်ခုခု ပါရှိနေသလော။ (ရှိပါသည်။) လျှို့ဝှက်အကြံအစည်များ ရှိပေသည်။ သူပြုလုပ်နိုင်သည့် အခြားအရာတစ်ခုမျှ မရှိသောကြောင့် ကြံ့ကြံ့ခံခြင်းဖြစ်ကာ ယင်းက မည်သည့်အတွက်ကြောင့် ဖြစ်သနည်း။ ယင်းမှာ တစ်နေ့နေ့တွင် သူသည် ဤသိက္ခာကျခြင်းအားလုံးကို ပြေရာပြေကြောင်း လုပ်နိုင်မည် ဖြစ်သောကြောင့်ပင်။ သူ၏ ကြံ့ကြံ့ခံခြင်းက “အသက်ရှင်သရွေ့ မျှော်လင့်ချက်ရှိသည်” နှင့် “လူကြီးလူကောင်းတစ်ဦးအဖို့ ကလဲ့စားချေရန်မှာ မည်သည့်အခါမျှ နောက်ကျလွန်းခြင်း မရှိပါ” ဟူ၍ အစရှိသည့် ဆိုရိုးစကားများကို အခြေခံသည်။ ဤအရာအားလုံးမှာ အကြံအစည်များပင် ဖြစ်၏။ ထိုလူရမ်းကား၏ ခြေထောက်များကြား၌ လေးဘက်ထောက် သွားခြင်းဟူသည့် အရှက်ကွဲမှုကို သူ့အား ကြံ့ကြံ့ခံဖို့ တွန်းအားပေးခဲ့သည်မှာ ဤအကြံအစည်များ ဖြစ်သည်။ ဤအခိုက်အတန့်မှစ၍ သူ၏ စိတ်နှလုံးထဲ၌ရှိသော ဗိုလ်ချုပ်ကြီးတစ်ဦး ဖြစ်လာဖို့ဟူသည့် လိုအင်ဆန္ဒမှာ ပို၍ပင် ကြီးမားလာပြီး ပို၍ ပြင်းထန်လာသည်။ သူ လုံးဝ လက်လျှော့မည်မဟုတ်ပေ။ သို့ဆိုလျှင် သိက္ခာကျခြင်းနှင့် အရှက်ကွဲခြင်းကို သူ ကြံ့ကြံ့ခံခဲ့သည်မှာ မည်သည့်အတွက်ကြောင့် ဖြစ်သနည်း။ ယင်းမှာ တရားမျှတသော လုပ်ငန်းတစ်ရပ်ကို ထိန်းသိမ်းဖို့လော သို့မဟုတ် စစ်မှန်သော ဂုဏ်သိက္ခာကို ထိန်းသိမ်းဖို့လော။ သူသည် မိမိ၏ လွန်ကျူးသော ရည်မှန်းချက်အတွက်ကြောင့် ပြုလုပ်ခဲ့ခြင်း ဖြစ်သည်။ သို့ဆိုလျှင် ဤသည်မှာ အပြုသဘောဆောင်သလော သို့မဟုတ် အပျက်သဘော ဆောင်သလော။ (အပျက်သဘော ဆောင်ပါသည်။) ဤအဓိပ္ပာယ်အဆင့်မှ ဆင်ခြင်ကြည့်လျှင် ဤ “ကြံ့ကြံ့ခံခြင်း” ကို ကိုယ်ကျိုး၊ လိုအင်ဆန္ဒနှင့် လွန်ကျူးသော ရည်မှန်းချက်တို့က လုံးလုံးလျားလျား တွန်းအားပေးခဲ့ခြင်း ဖြစ်သည်။ ဤကြံ့ကြံ့ခံခြင်း၌ သမ္မာတရား ရှိသလော။ (မရှိပါ။) အကယ်၍ သမ္မာတရား မရှိလျှင် ပုံမှန်လူ့သဘာဝ ရှိသလော။ (မရှိပါ။) ဤသည်မှာ အပြစ်အနာအဆာ ကင်းဖို့နေနေသာသာ၊ တရားမျှတခြင်း မရှိသကဲ့သို့ ဖြောင့်မှန်ခြင်းလည်း မရှိပေ။ ထိုအစား ယင်းသည် လိုအင်ဆန္ဒ၊ လျှို့ဝှက်အကြံအစည်များနှင့် တွက်ချက်မှုများဖြင့် ပြည့်နှက်နေ၏။ ယင်းမှာ အပြုသဘောမဆောင်ပေ။

ကောက်ကျစ်ဆိုးယုတ်သော ဤလူသားမျိုးနွယ်ထဲ၌ ထောက်ခံအားပေးထားသော အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟူသည့် အတွေးနှင့် စိတ်နေစိတ်ထားမျိုးသည် အခြေခံအားဖြင့် လူတစ်ဦးက ကြီးမားသော အရာများကို ဖြစ်မြောက်အောင်မြင်လိုပါက သာမန်လူတစ်ဦး မခံနိုင်သည့်အရာကို သေချာပေါက် ကြံ့ကြံ့ခံနိုင်ရမည်ဟူ၍ ယခုတင် ငါပြောပြခဲ့သည့် ဇာတ်လမ်းအတိုင်းပင် ဖြစ်သည်။ ဤကြံ့ကြံ့ခံခြင်းက အဓိကအားဖြင့် မည်သည့်အရာကို ရည်ညွှန်းသနည်း။ (အရှက်ရခြင်းကို ကြံ့ကြံ့ခံခြင်း ဖြစ်သည်။) မဟုတ်ပေ။ ဤကြံ့ကြံ့ခံခြင်းက လူတို့ကို အသက်ရှင်နေထိုင်စေသည့် အရာများမှာ အစစ်အမှန် ဖြစ်သလော၊ သို့မဟုတ် အတုအယောင် ဖြစ်သလော။ (အတုအယောင် ဖြစ်ပါသည်။) ဤသည်မှာ အရေးကြီးသော အချက်ဖြစ်၏။ မိမိတို့၏ ရည်သန်မျှော်မှန်းချက်များနှင့် လွန်ကျူးသော ရည်မှန်းချက်များအတွက်ကြောင့် လူတို့ အသက်ရှင်နေထိုင်သည့် အရာများ၊ ၎င်းတို့ပြောသည့် စကားများနှင့် ၎င်းတို့ထုတ်ဖော်ပြသည့် အပြုအမူတို့သည် အယောင်ဆောင်မှုချည်းသာ ဖြစ်၏။ ယင်းတို့သည် မလွှဲမရှောင်သာ၍ လုပ်ဆောင်ရခြင်းသာ ဖြစ်၏။ ဤအရာများအားလုံးကို အလုံးစုံသော ဤလိုအင်ဆန္ဒများ၊ ကိုယ်ကျိုးနှင့် လူတို့၏ မည်ကာမတ္တ မျှော်မှန်းချက်များနှင့် ရည်မှန်းချက်ပန်းတိုင်များ၏ မရှိမဖြစ်လိုအပ်ချက်က တွန်းအားပေးခြင်း ဖြစ်သည်။ လူတို့ အသက်ရှင်နေထိုင်သည့် ဤအရာများ အားလုံးမှာ ယာယီဆောင်ရွက်မှုများသာ ဖြစ်သည်။ တစ်စက်ကလေးမျှ ရိုးသားခြင်း သို့မဟုတ် စစ်မှန်ခြင်း မရှိပေ။ တစ်စက်ကလေးမျှ ဖွင့်ချပြခြင်း၊ ဖွင့်ထားခြင်း သို့မဟုတ် ပွင့်လင်းခြင်း မရှိပေ။ ယင်းတို့အားလုံးမှာ ယာယီဆောင်ရွက်မှုများသာ ဖြစ်သည်။ ဤအရာများအားလုံးသည် လှည့်ဖြားတတ်သော လှည့်ကွက်များ မဟုတ်လော။ ယာယီဆောင်ရွက်မှုများမှာ လူတို့က တစ်စုံတစ်ခုကို ဤနည်းအတိုင်း အခိုက်အတန့် ကြံ့ကြံ့ခံသောအခါ၊ ကြားကောင်းသော စကားများကို အခိုက်အတန့် ပြောသောအခါ၊ ဖျောင်းဖျပြီး ပရိယာယ်ဆင်သောအခါနှင့် မိမိတို့၏ စစ်မှန်သော ပင်ကိုလက္ခဏာ၊ စိတ်သဘော၊ အတွေးအခေါ်များ၊ ရှုထောင့်အမြင်များနှင့် လတ်တလော အမုန်းတရားကိုပင် ဖုံးကွယ်ထားပြီး သူတစ်ပါးကို မြင်တွေ့ခွင့်မပေးသောအခါမျိုး ဖြစ်သည်။ ထိုအစား ၎င်းတို့က အားနည်းပြီး မစွမ်းဆောင်နိုင်သော၊ ချည့်နဲ့ပြီး ကြောက်တတ်သော မိမိတို့၏ ဘက်ခြမ်းကို သူတစ်ပါးအား မြင်တွေ့စေလိုကြသည်။ ၎င်းတို့က မိမိတို့၏ စစ်မှန်သောသရုပ်ကို အပြည့်အဝ ဖုံးကွယ်ထားသည်။ ဤအရာကို ၎င်းတို့ မည်သည့်အတွက်ကြောင့် ပြုလုပ်သနည်း။ ၎င်းတို့က တစ်နေ့တွင် ကြီးမားသော လုပ်ငန်းကြီးတစ်ရပ်ကို တည်ဆောက်နိုင်ရန်၊ လူပေါ်လူဇော် ဖြစ်လာရန်၊ အခြားသူများကို ထိန်းချုပ်ရန်နှင့် အခြားသူများကို ကြီးစိုးခြယ်လှယ်ရန်အဖို့အလို့ငှာ ယင်းကို ပြုလုပ်ကြခြင်း ဖြစ်သည်။ လူတို့က “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း” ဟူသည့် စကားရပ်ကို လက်တွေ့လုပ်ဆောင်ပြီး ထင်ရှားစေသောအခါ မည်သည့်အရာကို ပြသထားသနည်း။ ဤသို့ပြုလုပ်သော လူတို့၌ ရိုးသားသော သဘောထား ရှိသလော။ ၎င်းတို့၌ မိမိတို့ကိုယ်ကို စစ်မှန်သော နားလည်သဘောပေါက်ခြင်းနှင့် နောင်တတရား ရှိသလော။ (မရှိပါ။) ဥပမာ အခြားသူများက “သင်ကဲ့သို့သော လူတစ်ဦးသည် ဗိုလ်ချုပ်ကြီး ဖြစ်ချင်သလော” ဟု ပြောသည်။ သူက တွေးလိုက်ပြီးနောက် “ကျွန်ုပ် မလုပ်နိုင်ချေ။ ကျွန်ုပ်သည် ဗိုလ်ချုပ်ကြီး ဖြစ်လာမည် မဟုတ်ပေ။ စနောက်၍ ပြောခြင်းသာဖြစ်သည်” ဟု ဆိုသည်။ သူပြောသည့် စကားများမှာ အစစ်အမှန် ဖြစ်သလော၊ သို့မဟုတ် အတုအယောင် ဖြစ်သလော။ (အတုအယောင် ဖြစ်ပါသည်။) ၎င်းတို့သည် ၎င်းတို့၏ စိတ်နှလုံးထဲတွင် မည်သည့်အရာကို စဉ်းစားနေကြသနည်း။ “ဗိုလ်ချုပ်ကြီးဖြစ်လာနိုင်သူမှာ ကျွန်ုပ်ကဲ့သို့သော တစ်စုံတစ်ဦးသာ ဖြစ်၏” ဟူ၍ ဖြစ်သည်။ ဤသည်မှာ ၎င်းတို့၏ စိတ်နှလုံးထဲတွင် စဉ်းစားနေသည့် အရာဖြစ်သော်လည်း ၎င်းတို့အတွက် ဤအရာကို ထုတ်ပြောဖို့ ကောင်းသလော။ (မကောင်းပါ။) အဘယ့်ကြောင့် မကောင်းသနည်း။ အရိုက်ခံရခြင်းကို ရှောင်ရှားရန်နှင့် မိမိတို့၏ တကယ့်အရည်အချင်းများကို ကွယ်ဝှက်ထားရန်အတွက် ၎င်းတို့က “ကျွန်ုပ်သည် စနောက်၍ ပြောခြင်းသာ ဖြစ်သည်။ ကျွန်ုပ်သည် ဗိုလ်ချုပ်ကြီးတစ်ဦး အမှန်တကယ် ဖြစ်ချင်ဖို့အထိ သတ္တိမရှိလှပါ။ သင်သည်သာ အဆင့်မြင့် ဗိုလ်ချုပ်ကြီးတစ်ဦးနှင့် ပို၍တူ၏။ သင်သည် အနာဂတ် တပ်မတော်ကာကွယ်ရေးဦးစီးချုပ်ပင် ဖြစ်၏။ ယင်းက ဗိုလ်ချုပ်ကြီးတစ်ဦးထက် ပို၍ပင် မြင့်မား၏” ဟု ဆိုကြသည်။ ဤစကားများက စစ်မှန်သလော။ (မစစ်မှန်ပါ။) ၎င်းတို့၏ စစ်မှန်သော စကားများက မည်သည့်နေရာတွင် ရှိသနည်း။ (၎င်းတို့၏ စိတ်နှလုံးထဲတွင် ဖြစ်သည်။) မှန်ပေ၏၊ ၎င်းတို့သည် မိမိတို့၏ စစ်မှန်သော စကားများကို စိတ်နှလုံးထဲတွင် သိမ်းထားပြီး ထုတ်မပြောပေ။ အဘယ့်ကြောင့် ထုတ်မပြောသနည်း။ အကယ်၍ ထုတ်ပြောပါက အရိုက်ခံရမည်ကို ၎င်းတို့ ကြောက်သဖြင့် ထိုစကားများကို မပြောသည့်အပြင် မထုတ်ဖော်ကြပေ။ မည်သူ့ကိုမျှ သိခွင့်မပေးဘဲ မိမိတို့၏ တကယ့်အစွမ်းအစများကို အစဉ်အမြဲ ကွယ်ဝှက်ထားကြသည်။ မိမိ၏ တကယ့်အစွမ်းအစများကို ကွယ်ဝှက်ထားခြင်းမှာ မည်သည့်အရာကို ဆိုလိုသနည်း။ ယင်းမှာ လူတစ်ဦးက မိမိ၏ စစ်မှန်သော အရည်အချင်းများကို အခြားလူတို့အား မြင်တွေ့ခွင့်မပေးသောအခါမျိုး ဖြစ်သည်။ အခြားသူများက မိမိတို့အပေါ် သတိကြီးကြီးထားပြီး မိမိတို့၏အကျိုးကို ဆန့်ကျင်၍ ပြုမူလုပ်ဆောင်ခြင်းမှ ကာကွယ်ရန်အတွက် ဤအရည်အချင်းများကို ဖုံးကွယ်ထားပြီး ပေါက်ကြားခြင်းမရှိအောင် နေသည်။ ဤသည်မှာလည်း နေသေးသပ ချုံထဲက၊ ချိုသွေးသပ တမြမြ၏ စစ်မှန်သောအဓိပ္ပာယ် မဟုတ်သလော။ (ဟုတ်ပါသည်။) နေသေးသပ ချုံထဲက၊ ချိုသွေးသပ တမြမြ၊ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟူသည်တို့မှာ မိမိ၏ ရည်မှန်းချက်ပန်းတိုင်များ၊ လိုအင်ဆန္ဒများနှင့် အမုန်းတရားကို မည်သည့်အခါမျှ မမေ့လျော့ခြင်းပင်။ ထို့ပြင် မိမိ၏ သရုပ်အမှန်နှင့် တကယ့်အရည်အချင်းများကို အခြားသူများအား မည်သည့်အခါမျှ မြင်တွေ့ခွင့်မပေးခြင်းပင်။ စွမ်းဆောင်နိုင်သော လူအချို့သည် လူစုတစ်စုထဲတွင် ရှိနေသောအခါ စကားများစွာ မပြောကြပေ။ ၎င်းတို့သည် တိတ်ဆိတ်ပြီး မြုံနေကြသည့်အပြင် တစ်စုံတစ်ခုကို ပြောလျှင်ပင် ၎င်းတို့စဉ်းစားနေကြသည့် အရာ၏ တစ်ဝက်ကိုသာ ထုတ်‌ဖော်ကြသည်။ အခြားလူများက ၎င်းတို့ အမှန်တကယ် ပြောလိုသည့်အရာကို အဘယ်သို့ သဘောပေါက်နားလည်ရမှန်း သို့မဟုတ် သိနားလည်ရမှန်း အမြဲတမ်း မသိကြဘဲ “သူတို့သည် အဘယ့်ကြောင့် ထိုသို့ နားလည်ရခက်သော ပုံစံဖြင့် စကားပြောရသနည်း။ စိတ်နှလုံးထဲမှ တစ်စုံတစ်ခုကို ပြောဖို့ အဘယ့်ကြောင့် အလွန်ခက်ခဲရသနည်း။ ဤနေရာ၌ မည်သည့်အရာ ဖြစ်ပျက်နေသနည်း” ဟု စဉ်းစားကြသည်။ အမှန်တွင် ၎င်းတို့၏ စိတ်နှလုံးထဲတွင် ၎င်းတို့မဖော်ပြသည့် စိတ်ကူးများ ရှိကာ ဤအရာထဲတွင် ဖောက်ပြန်ပျက်စီးသော စိတ်သဘောထား ရှိနေသည်။ ဤပုံစံဖြင့် စကားမပြောသော အခြားသူများ ရှိသော်လည်း အမှုအရာများကို လုပ်ဆောင်သောအခါ မိမိတို့၏ အရည်အချင်းများ၏ တကယ့်အတိုင်းအဆကို အမြဲတမ်း ကွယ်ဝှက်ထားကြသည်။ ၎င်းတို့အနေဖြင့် မိမိတို့၏ အရည်အချင်းများ၏ တကယ့်အတိုင်းအဆကို ကွယ်ဝှက်ထားရသည့် ရည်မှန်းချက်ပန်းတိုင်မှာ အဘယ်နည်း။ အကယ်၍ စွမ်းဆောင်နိုင်သော လူတို့ သို့မဟုတ် ရှိန်လောက်သော ထိတ်ထိတ်ကြဲများက ယင်းကို တွေ့ရှိသွားလျှင် ထိုသူတို့ မနာလိုဖြစ်ပြီး မိမိတို့ကို အငြိုးထားကာ ဒုက္ခပေးမည်ကို စိုးရိမ်ကြသည်။ အုပ်စုများထဲ၌ အခြားသူများကို အမြဲတမ်း ချီးကျူးသော၊ အခြားသူများကို အမြဲတမ်း အကောင်းပြောပြီး အခြားလူတိုင်းသည် မိမိတို့ထက် ပိုတော်သည်ဟု အမြဲတမ်းပြောသော လူတို့သည် လူတို့အနက် အန္တရာယ်ပြုမည့် လက္ခဏာအရှိဆုံး ဖြစ်ကြသည်မဟုတ်လော။ (ဟုတ်ပါသည်။) ၎င်းတို့သည် အတွင်းစိတ်ထဲတွင် အမှန်တကယ် မည်သို့ရှိသည်ကို သင် မည်သည့်အခါမျှ မသိရပေ။ အပြင်ပန်းတွင်မူ ယင်းနှင့်ပတ်သက်၍ ၎င်းတို့ မပြောသည်ကို သင် မြင်တွေ့ရသောကြောင့် ၎င်းတို့၌ လွန်ကျူးသော ရည်မှန်းချက်များ မရှိဟု သင် ထင်မိသော်လည်း တကယ်တမ်းတွင် သင် မှားနေသည်။ ဤသို့သော လူအချို့သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးသောလူများ ဖြစ်ကြသည်။ ယင်းမှာ ဤသို့သော ဇာတ်ကွက်များ မကြာခဏ ပါတတ်သည့် ရုပ်ရှင်ဇာတ်လမ်းများနှင့် တူ၏။ လူအချို့က ၎င်းတို့ အိမ်ပြင်ရောက်သောအခါ ကောင်းသောအရာများကို မကြာမကြာ လုပ်ဆောင်ကြသည်။ ၎င်းတို့ ဝတ်ဆင်သည့် အဝတ်အစားများမှာ ဟောင်းနွမ်းပြီး စုတ်ပြတ်ကာ လူအုပ်ထဲ၌ ရှိနေသောအခါ ၎င်းတို့သည် အမြဲတမ်း ရမယ်ရှာခံရသည်။ ဤသည်မှာ အခြားသူများရှေ့တွင် ၎င်းတို့၏ ပုံစံ ဖြစ်၏။ သို့သော်လည်း အိမ်ရောက်သွားသည်နှင့် ၎င်းတို့သည် လျှို့ဝှက်အခန်းထဲသို့ ဝင်သွားသည်။ ထိုလျှို့ဝှက်အခန်း၌ နံရံပေါ်တွင် မြေပုံတစ်ခုရှိပြီး မြေပုံပေါ်မှ တည်နေရာများ၏ ရှစ်ဆယ်ရာခိုင်နှုန်း၌ အမှုအရာများကို စောင့်ကြည့်စစ်ဆေးဖို့အတွက် သတင်းပေးများကို နေရာချထားပြီးသား ဖြစ်သည်။ သို့ဖြစ်လင့်ကစား ၎င်းတို့နှင့် မကြာမကြာ ပေါင်းသင်းဆက်ဆံသော လူတို့က ၎င်းတို့အပေါ် ရမယ်ရှာနေကြသေးပြီး ၎င်းတို့၌ လွန်ကျူးသော ရည်မှန်းချက်များရှိကြောင်း လုံးဝ မသိကြပေ။ တစ်နေ့တွင် မြေပုံပေါ်ရှိ တည်နေရာအားလုံး ၎င်းတို့၏ ထိန်းချုပ်မှုအောက် ရောက်ရှိပြီး ၎င်းတို့၏ ရည်မှန်းချက်ပန်းတိုင် လုံးလုံးလျားလျား ပြည့်မြောက်လာသောအခါ ၎င်းတို့အပေါ် ရမယ်ရှာခဲ့ကြသော လူတို့သည် လုံးဝ အံ့အားသင့်သွားကာ “လက်စသတ်တော့ ဤသူသည် နတ်ဆိုးတစ်ကောင် ဖြစ်နေသည်။ သူ၏ ရည်မှန်းချက်များက လွန်ကဲလွန်းလှပေသည်။ သူသည် နှစ်ပေါင်းမြောက်မြားစွာ ဟန်ဆောင်ခဲ့၏။ သူ၏ သရုပ်အစစ်အမှန်ကို မည်သူမျှ မမြင်တွေ့ခဲ့ကြ” ဟု ပြောကြမည်ဖြစ်သည်။ ၎င်းတို့က “ကျွန်ုပ် ပြုလုပ်ခဲ့သည်မှာ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်းဖြစ်သည်။ အကယ်၍ ကျွန်ုပ်သည် ကျွန်ုပ်ခံခဲ့သည့်နည်းအတိုင်း ကြံ့ကြံ့မခံသည့်အပြင် ကျွန်ုပ်အကြောင်း မရိပ်မိအောင် မလုပ်ခဲ့လျှင်၊ ကျွန်ုပ်သည် သင်တို့အား အရာရာကို ပြောပြခဲ့လျှင် ထိုမျှကြီးမားသော လုပ်ငန်းကို ဖြစ်မြောက်အောင်မြင်နိုင်ခဲ့မည်လော” ဟု ပြောလိုက်သည်။ ဆိုးယုတ်သောသူတို့နှင့် လွန်ကဲသော ရည်မှန်းချက်များရှိသောသူတို့၌ တူညီသော မည်သည့်ကိုယ်ကျင့်စရိုက်များ ရှိကြသနည်း။ လက္ခဏာသွင်ပြင်တစ်ခုမှာ ၎င်းတို့၏ ဇွဲနှင့် ဇွဲလုံ့လသည် သာမန်လူတို့၏ ခံနိုင်ရည်နှင့် ဇွဲလုံ့လကို သာလွန်ခြင်းဖြစ်သည်။ ထို့ပြင် ၎င်းတို့၏ လျှို့ဝှက်အကြံအစည်များသည်လည်း သာမန်လူတို့၏ လျှို့ဝှက်အကြံအစည်များထက် သာလွန်ပြီး သာမန်လူတို့က ၎င်းတို့နှင့် ပေါင်းသင်းဆက်ဆံပါက ထိုသူတို့၏ လှည့်စားခြင်းခံရမည်ဖြစ်သည်။ လှည့်စားခံရခြင်းဟူသည် မည်သည့်အရာကို ဆိုလိုသနည်း။ ယင်းမှာ မည်သူကမျှ ၎င်းတို့ကို ရှင်းရှင်းလင်းလင်း သိမြင်နားလည်ခြင်းမရှိဟု ဆိုလိုခြင်းဖြစ်သည်။ ၎င်းတို့ သိမြင်နားလည်နိုင်သမျှမှာ ၎င်းတို့က အပေါ်ယံတွင် ပြောဆိုလုပ်ဆောင်သည့် အရာများသာ ဖြစ်သည်။ ၎င်းတို့ လုပ်ဆောင်ပြောဆိုသည့် အရာမှနေ၍ တကယ့်အတွင်းစိတ်ထဲ၌ ၎င်းတို့ စဉ်းစားနေသည့်အရာနှင့် ပတ်သက်၍ သဲလွန်စတစ်ခုခု သင် ရှာတွေ့နိုင်လိမ့်မည်ဟု မထင်လေနှင့်။ ဤသည်မှာ ၎င်းတို့၏ လှည့်စားခံနေရခြင်း မဟုတ်လော။ ဇွဲနှင့် ဇွဲလုံ့လသည် ယင်းတို့ကိုယ်၌ပင် အပြုသဘောဆောင်သော စကားလုံးများ ဖြစ်ကြသော်လည်း ၎င်းတို့၏ လျှို့ဝှက်သော အကြံအစည်များက ၎င်းတို့၏ ဇွဲနှင့် ဇွဲလုံ့လကို အပျက်သဘောဆောင်သည့်အရာများ ဖြစ်စေခဲ့သည်။ ထို့ပြင် ၎င်းတို့၌ လိုအင်ဆန္ဒများနှင့် လွန်ကျူးသော ရည်မှန်းချက်များလည်း ရှိကာ ယင်းတို့မှာ သာမန်လူတို့ထက် ပို၍ လွန်ကဲ၏။ သာမန်လူ၌ လိုအင်ဆန္ဒများနှင့် လွန်ကျူးသော ရည်မှန်းချက်များ ရှိသော်လည်း တစ်စုံတစ်ခုကို သူမရရှိနိုင်ဟု ခံစားရသောအခါ လက်လျှော့ပြီး ထိုဒုက္ခကို ကြုံတွေ့လိုစိတ် မရှိတော့ပေ။ ထို့ပြင် သူသည် မည်သူနှင့် ယှဉ်ပြိုင်လိုသည်နှင့် ပတ်သက်၍ အစဉ်သဖြင့် ပွင့်လင်းစွာ ပြောဆိုတတ်ကြသည်။ သူ၌ လျှို့ဝှက်အကြံအစည်များ မရှိပေ။ သို့သော်လည်း ဤဆိုးယုတ်သောလူစားမျိုးများ၌ လွန်ကဲသော ရည်မှန်းချက်များ ရှိပြီး လျှို့ဝှက်အကြံအစည်များနှင့် လှည့်ဖြားတတ်သော လှည့်ကွက်များကို အမြဲတမ်း လုပ်ဆောင်ကြသည်။ ၎င်းတို့သည် မည်သည့်အချိန်တွင်မျှ မိမိတို့၏ ရည်မှန်းချက်များနှင့် လိုအင်ဆန္ဒများကို စွန့်လွှတ်မည်မဟုတ်ပေ။ ၎င်းတို့သည် အဆုံးတိုင်အောင်၊ သေသည့်တိုင်အောင် ကြိုးပမ်းကြမည်ဖြစ်သည်။

ယွဲတိုင်းပြည်၏ ဘုရင်ဖြစ်သည့် ဂိုကျန်က နေသေးသပ ချုံထဲက၊ ချိုသွေးသပ တမြမြလုပ်ခဲ့ပုံနှင့်ဆိုင်သည့် ဇာတ်လမ်းကို ဖတ်စာအုပ်များက ပြောပြသည်။ မိဘများကလည်း ထိုအကြောင်းကို သူတို့၏ သားသမီးများအား သွန်သင်ကြသည်။ ထိုဇာတ်လမ်းကိုကြားသော ကလေးအချို့က “သာမန်လူပုဂ္ဂိုလ်တစ်ဦး ဖြစ်ရသည်မှာ အလွန်ကောင်း၏။ လူတို့အနေဖြင့် ထိုမျှလွန်ကဲသော ရည်မှန်းချက်များရှိဖို့ အဘယ်‌ကြောင့် သေချာပေါက် လိုအပ်သနည်း။ မည်သူသည် နေသေးသပ ချုံထဲက၊ ချိုသွေးသပ တမြမြလုပ်ဖို့ မိမိကိုယ်ကို ဒုက္ခခံနိုင်မည်နည်း။ ယင်းမှာ ပုံမှန်လူတို့ တောင့်ခံနိုင်သည့် ဒုက္ခမဟုတ်” ဟု စဉ်းစားကြသည်။ လွန်ကျူးသော ရည်မှန်းချက်များရှိသည့် လူတို့သာလျှင် ထိုကဲ့သို့ ဆင်းရဲဒုက္ခခံဖို့ စိတ်ပိုင်းဖြတ်ချက် ရှိကြသည်။ ယင်း၌ လျှို့ဝှက်အကြံအစည် ပါရှိသည်။ သို့သော်လည်း လူသားမျိုးနွယ်က ဤကဲ့သို့သော စိတ်နေစိတ်ထားကို ထောက်ခံအားပေးကြသည်။ ဥပမာ “ဆင်းရဲဒုက္ခနှင့် သိက္ခာကျခြင်းကို ၎င်းတို့ အဘယ်မျှခံစားသည်ဖြစ်စေ၊ ၎င်းတို့၏ အခြေအနေများက အဘယ်မျှဆိုးရွားသည် ဖြစ်စေ လူတို့သည် မိမိတို့၏ ရည်မှန်းချက်များကို မည်သည့်အခါမျှ မျက်ခြည်မပြတ်ရချေ” ဟူသည့် စကားရပ်ရှိ၏။ လူတို့ကို မိမိတို့၏ ပျော်ရွှင်မှုနှင့် ရည်မှန်းချက်ပန်းတိုင်များအတွက် ကြိုးပမ်းဖို့အတွက် နှိုးဆော်ပြီး တွန်းအားပေးရန်အတွက် နေသေးသပ ချုံထဲက၊ ချိုသွေးသပ တမြမြနှင့် အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းကဲ့သို့သော ခံယူချက်များကို ဤလူ့အဖွဲ့အစည်းက ထောက်ခံအားပေးကြသဖြင့် ယင်းကို မှားသည်ဟု ငါတို့ အဘယ့်ကြောင့် ဝေဖန်ရသနည်း။ လူသားမျိုးနွယ်အားလုံးသည် စာတန်၏ ဖောက်ပြန်ပျက်စီးစေခြင်းကို ခံရသည်။ မိမိတို့၏ ရည်မှန်းချက်ပန်းတိုင်များကို သမ္မာတရားနှင့် တိကျမှန်ကန်သော ဦးတည်ချက်သို့ ချိန်ရွယ်သည့် လူသားမျိုးနွယ်ဝင် တစ်ဦးတလေရှိသလော။ (မရှိပါ။) ထို့ကြောင့် လူသားမျိုးနွယ်သည် နေသေးသပ ချုံထဲက၊ ချိုသွေးသပ တမြမြလုပ်သည့်အပြင် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးလေလေ စာတန်၏ စွမ်းအားများက ပြင်းထန်လေလေ၊ လူသားမျိုးနွယ်၏ စစ်ပွဲများနှင့် သတ်ဖြတ်မှုများက များပြားလေလေ၊ လူသားမျိုးနွယ်က ကောက်ကျစ်ဆိုးယုတ်လာလေလေ ဖြစ်ပြီး လူ့အဖွဲ့အစည်းက မှောင်မိုက်လေလေ ဖြစ်လာမည်ဖြစ်သည်။ ဆန့်ကျင်ဘက်အနေဖြင့် သင်သည် အကယ်၍ ကောင်းကင်၏ စီစဉ်မှုများကို နာခံနိုင်ပြီး မိမိကိုယ်ကို အရာရာ၏ သဘာဝနိယာမနှင့် လျော်ညီအောင်နေနိုင်ပါက၊ အမှုအရာများကို ယင်းတို့ဖြစ်လာသည့်အတိုင်း ခံယူနိုင်ပါက၊ ဤအစီအစဉ်တကျရှိမှုကို လေးစားပြီး ကောင်းကင်၏ စီမံခန့်ခွဲမှုများကို စောင့်စားနိုင်ပါက သင်သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးစရာ မလိုပေ။ သင်သည် နိုးကြားပြီး အသိတရားရလာဖို့ လိုသည်။ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို နာခံနိုင်ခြင်းက မှန်ကန်၏။ ဤအရာအပြင် ၎င်းတို့ပြုလုပ်သမျှ၌ လူတို့သည် အနည်းဆုံး ၎င်းတို့၏ အသိတရားနှင့်အညီ၊ တစ်ဆင့်ပိုမြင့်အောင် ယင်းကို ပြုလုပ်နိုင်ရမည်၊ လူသားမျိုးနွယ်အတွက် ဘုရားသခင် ချမှတ်ထားသည့် ပညတ်တော်များနှင့်အညီ ယင်းကို ပြုလုပ်နိုင်ရမည်။ သို့ဆိုလျှင် လူတို့သည် မျက်နှာဖုံးစွပ်ပြီး လေးလံသော ဝန်ထုပ်ဝန်ပိုးကို ထမ်းပိုးဖို့ လိုသေးသလော။ (မလိုပါ။) မလိုပေ။ ဤမိတ်သဟာယအားဖြင့် သင်တို့သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်းက မည်သည့်အပြုအမူမျိုး ဖြစ်ကြောင်းကို အတိအကျ နားလည်သဘောပေါက်သလော။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း၏ ရည်မှန်းချက်ပန်းတိုင်သည် အပြုသဘော ဆောင်သလော၊ သို့မဟုတ် အပျက်သဘော ဆောင်သလော။ (အပျက်သဘောဆောင်သည်။) အကယ်၍ လူတစ်ဦးသည် ခေါင်းဆောင်တစ်ဦး ဖြစ်လာဖို့အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးသည်၊ သို့မဟုတ် လူတစ်ဦးသည် ဘုရားသခင် သူ့အားပေးခဲ့သည့် တာဝန်ပေးစေခိုင်းချက်ကို ပြီးစီးကာ ဆုချီးမြှင့်ခံရဖို့အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးတစ်ခုကို ထမ်းပိုးသည်၊ သို့မဟုတ် လူတစ်ဦးသည် စုံလင်အောင်ပြုလုပ်ခံရခြင်းကို လိုက်စားဖို့အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးသည်ဟု ပြောရမည်ဆိုပါက ဤစကားများသည် ခိုင်လုံပါသလော။ (မခိုင်လုံပါ။) အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်းသည် စာတန်ဆန်သော အတွေးအခေါ်များ လုံးလုံးလျားလျား ဖြစ်ကြ၏။ ဤအရာ၌ သမ္မာတရား မရှိသည့်အပြင် ဤစကားများကို သင် ကြားလိုက်သည်နှင့် လွဲချော်နေသည်မှာ ရှင်းလင်းသည်။ အကယ်၍ လူတစ်ဦးသည် ဘုရားသခင်၏ စီစဉ်မှုများကို စောင့်စားရန်နှင့် ဘုရားသခင်၏ အချုပ်အခြာအာဏာရှိခြင်းကို ကျိုးနွံနာခံရန်အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးသည်ဟု ဆိုလျှင် ဤသို့ပြောခြင်းသည် မှန်ကန်သောအရာ ဟုတ်သလော။ (မဟုတ်ပါ။) ယင်းက မည်ကဲ့သို့ မမှန်ကန်သနည်း။ ယင်းနှစ်ခုသည် တစ်ခုနှင့်တစ်ခု မကိုက်ညီပေ။ ဘုရားသခင်က သင့်အား အရှက်ကွဲမှုကို ကြံ့ကြံ့ခံဖို့ မလိုအပ်သကဲ့သို့ သူက သင့်အား သိက္ခာကျခြင်းကို ခံစားဖို့ မလိုအပ်ပေ။ ဤနေရာ၌ ပြောကြသည့်အတိုင်း အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်းနှင့် လူတို့က ဘုရားသခင်ကို ယုံကြည်ပြီး သူ့အား ကျိုးနွံနာခံခြင်းတို့ကြား၌ ပဓာနကျသော မည်သည့်ခြားနားမှု ရှိသနည်း။ (အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် ဘုရားသခင်၏ စီစဉ်ညွှန်ကြားခြင်းနှင့် အစီအစဉ်များမှ ရုန်းထွက်ဖို့ ကြိုးစားအားထုတ်မှု ဖြစ်သည်။) အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟူသည်မှာ လူတို့၌ မိမိတို့၏ ကိုယ်ပိုင်အစီအစဉ်များ၊ ရည်မှန်းချက်များ၊ လိုအင်ဆန္ဒများနှင့် မိမိတို့လိုက်စားသော ရည်မှန်းချက်ပန်းတိုင်များ ရှိခြင်းကို ဆိုလိုသည်။ ဤသည်တို့မှာ လူတို့အား ဘုရားသခင် တောင်းဆိုသော စံနှုန်းများ၊ ဘုရားသခင်က လူတို့ကိုပေးသော လိုက်စားရမည့် ရည်မှန်းချက်ပန်းတိုင်များနှင့် ကိုက်ညီသလော။ (မကိုက်ညီပါ။) ယင်းတို့နှင့် မကိုက်ညီပေ။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းအားဖြင့် လူတို့က မိမိတို့အတွက် ရရှိဖို့ ရည်ရွယ်သည်မှာ မည်သည့်အရာ ဖြစ်သနည်း။ ၎င်းတို့က ရရှိဖို့ ရည်ရွယ်သည်မှာ ကိုယ်ကျိုးဖြစ်ပြီး ယင်းက လူသားအတွက် ဘုရားသခင် စီစဉ်ညွှန်ကြားပြီး အချုပ်အခြာအာဏာ ကျင့်သုံးသည့် ကံကြမ္မာနှင့် အဆက်အစပ် မရှိပေ။

အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းကို လက်တွေ့လုပ်ဆောင်သော မည်သူမဆို ကြံရွယ်ချက်နှင့် ရည်မှန်းချက်ပန်းတိုင် ရှိသည်။ ဥပမာ တက္ကသိုလ်ဘွဲ့ရပြီးခါစ လူတစ်ယောက်က အလုပ်သင်ဆင်းဖို့ ကုမ္ပဏီတစ်ခုသို့ ပထမဆုံး ရောက်လာသောအခါ ဝါရင့်ဝန်ထမ်းအဖွဲ့သားများက “ဤနေရာသို့ ရောက်ရှိလာသည့် ကောလိပ်ဘွဲ့ရခါစတို့သည် သုံးနှစ်အထိ တောက်တိုမည်ရ လုပ်ရသည်” ဟု ပြောကြသည်။ ထိုသူသည် စိတ်ထဲ၌ “ငါသည် ကောလိပ်ဘွဲ့ရ ဖြစ်သော်လည်း သင်တို့ကို ငါ အလျှော့ပေးမည်မဟုတ်” ဟု တွေးသည်။ သူက ဤအရာကို စိတ်ထဲ၌ တွေးသော်လည်း နှုတ်မှအသံထွက် မပြောဝံ့ပေ။ အပြင်ပန်းတွင် အပြုံးတစ်ခုကို ဟန်လုပ်နေရသေးသည်။ နေ့စဉ်နေ့တိုင်း စည်းကမ်းများကို လိုက်နာရမည်၊ ပျော့ပျောင်းရမည်၊ ပြီးလျှင် မျက်နှာချိုသွေးကာ ခယဝပ်တွားရမည် ဖြစ်သည့်အပြင် အခြားသူများက မိမိတွင် အပြစ်ရှာသောအခါ သည်းခံရမည်။ ဤအရာကို သည်းခံရာ၌ သူ၏ ရည်မှန်းချက်ပန်းတိုင်မှာ အဘယ်နည်း။ ယင်းမှာ အောင်ပွဲခံသော သရော်သံပြုနိုင်သည့်၊ စီမံခန့်ခွဲသူ သို့မဟုတ် အကြီးအကဲ၏ အတွင်းရေးမှူးဖြစ်လာသည့် နေ့တစ်နေ့ ရောက်လာပြီး သူ့အား ရမယ်ရှာသောသူတို့ကို ဗိုလ်ကျစိုးမိုးဖို့အတွက် ဖြစ်သည်။ ဤသည်မှာ သူစဉ်းစားသည့်အရာ မဟုတ်လော။ လူအချို့က “ယင်းမှာ သူစဉ်းစားရမည့်ပုံနှင့် သူပြုလုပ်ရမည့်အရာ ဖြစ်သည်။ သို့မဟုတ်ပါက သူသည် သူ၏ဘဝတစ်လျှောက်လုံး လူတို့၏ အောက်ကျို့ခံနေရမည်။ မည်သူသည် ထိုသို့ ဒုက္ခခံချင်သနည်း။ ထို့ပြင် လူတို့၌ ရည်မှန်းချက်များ မရှိပါက မည်သို့ ရပ်တည်နိုင်မည်နည်း။ လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏။ ဤသည်မှာ ဘဝ၏ဓမ္မတာဖြစ်၏။ ဗိုလ်ချုပ်ကြီးမဖြစ်ချင်သော စစ်သားသည် စစ်သားကောင်းမဟုတ်” ဟု ပြောကြသည်။ ဤစကားများက သူ၏ ဆောင်ပုဒ်ဖြစ်လာသော်လည်း စာတန်ဆန်သော တွေးခေါ်မှုစနစ်သာ ဖြစ်၏။ သူသည် မိမိ၏ ရည်မှန်းချက်ပန်းတိုင်ကို ဖြစ်မြောက်အောင်မြင်ဖို့အတွက် လူတိုင်းအပေါ် ယဉ်ကျေးပြီး ရိုသေလေးစားလျက် တစ်နေ့ပြီးတစ်နေ့၊ တစ်နှစ်ပြီးတစ်နှစ် ဤပုံစံအတိုင်း ကြံ့ကြံ့ခံရမည်ဖြစ်သည်။ တစ်နေ့တွင် သူ၏ အကြီးအကဲက သူ့ကို “ဤသုံးနှစ်တာအတွင်း သင်၏ စွမ်းဆောင်မှုက ကောင်းလာနေသည်။ နောက်အပတ်မှစ၍ သင်သည် အရောင်းဝန်ထမ်းဖြစ်လာမည်” ဟု ဆိုလေသည်။ ဤအရာကို သူကြားသောအခါ “ငါသည် အရောင်းဝန်ထမ်းတစ်ဦး ဖြစ်လာဖို့ရန်သာ သုံးနှစ်တိုင်တိုင် အားသွန်ခွန်စိုက် လုပ်ခဲ့ခြင်းဖြစ်ပေသည်။ ငါသည် အရောင်းဌာန၏ အမှုဆောင်ညွှန်ကြားရေးမှူး ဖြစ်လာမည်ဟု ထင်ခဲ့သည်” ဟူ၍ သူ၏စိတ်နှလုံးက မပျော်ရွှင်ပေ။ သို့သော် သူက ရာထူးတိုးခြင်းအတွက် ကျေးဇူးတင်သည်ဟု ပြောရမည်။ သူသည် မိမိ၏ ရည်မှန်းချက်ပန်းတိုင်ကို မရောက်ရှိသေးသဖြင့် ဆက်လက်၍ ကြံ့ကြံ့ခံရမည်ဖြစ်သည်။ သူသည် ဆက်လက်၍ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးကာ သူ၏အကြီးအကဲ‌နောက်သို့ ဒုက္ခခံ၍ လိုက်ရင်း အရက်သောက်ကာ အပြုံးများကို ဟန်လုပ်ပြုံးပြပြီး ဤအရာကို ဆယ်နှစ်မျှ ကြံ့ကြံ့ခံပြီးသောအခါ နောက်ဆုံးတွင် သူ၏ ရည်မှန်းချက်ပန်းတိုင် ဖြစ်မြောက်အောင်မြင်လာတော့သည်။ တစ်နေ့တွင် သူ၏အကြီးအကဲက “သင်သည် သင်၏အလုပ်ကို ကောင်းစွာ လုပ်ဆောင်ခဲ့လေပြီ။ သင့်ကို ကျွန်ုပ် လက်ထောက်အဖြစ် ရာထူးတိုးပေးမည်” ဟု သူ့ကို ပြော၏။ ဤသည်ကို သူကြားသောအခါ စိတ်ထဲတွင် အထူးသဖြင့် ပျော်သွားသည်။ သူသည် နောက်ဆုံးတွင် အောင်မြင်သွားလေပြီ။ ဤအရာ၏ ရလဒ်မှာ အဘယ်နည်း။ သူ၏အမြင်၌ ယခုတွင် သူသည် အခြားလူတကာထက် အရည်အချင်း ပိုမီလေသည်။ သူက ဤအရာအားလုံးကို လိုလိုလားလားဖြင့် လုပ်ဆောင်ခဲ့ခြင်း မဟုတ်လော။ (မဟုတ်ပါ။) ဤအရာအားလုံးကို မည်သူ့အတွက် သူ လုပ်ဆောင်ခဲ့သနည်း။ (မိမိအတွက် လုပ်ဆောင်ခဲ့သည်။) မိမိအတွက် ဖြစ်ပေသည်။ ယင်းနှင့်ပတ်သက်၍ ချီးကျူးထိုက်ပြီး အမွှမ်းတင်ထိုက်သည့်အရာ တစ်ခုတလေမဆိုနှင့်၊ အပြုသဘောဆောင်သည့် သို့မဟုတ် ခံယူကျင့်သုံးသင့်သည့်အရာ တစ်ခုမျှ မရှိပေ။ သို့သော် အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း၊ အမြီးကုပ်၍ ကုပ်ချောင်းကုပ်ချောင်း သွားလာခြင်းဟူသည့် ဤစိတ်နေစိတ်ထားမျိုးမှာ ယနေ့ လူ့အဖွဲ့အစည်းထဲတွင် ထောက်ခံအားပေးကြသည့်အရာ ဖြစ်၏။ ထို့ကြောင့် လူတို့ ထောက်ခံအားပေးသော “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း” ဟူသည့် ဤစကားရပ်မှာ မည်သည့်စကားရပ်မျိုး ဖြစ်သနည်း။ (ဆိုးဝါးသော စကားရပ်ဖြစ်သည်။) ယင်းက အဘယ်သို့ ဆိုးဝါးသနည်း။ လူတို့သည် မိမိတို့၏ ကြံရွယ်ချက်များနှင့် အရင်းခံအကြောင်းများကြောင့်သက်သက်အပြင် မိမိတို့၏ လိုအင်ဆန္ဒများနှင့် လွန်ကျူးသော ရည်မှန်းချက်များ ပြည့်ဝဖို့အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်းဖြစ်သည်။ ယင်းမှာ မှန်ကန်သော ရည်မှန်းချက်ပန်းတိုင်များအတွက် မဟုတ်ပေ။ သို့ဖြစ်၍ ယင်းတို့တစ်ခုမျှ ခံယူကျင့်သုံးဖို့ မထိုက်တန်သည့်အပြင် အမွှမ်းတင်ဖို့ သို့မဟုတ် ချီးကျူးဖို့သာမက အမှတ်ရဖို့ လုံးဝမထိုက်တန်ဟု ငါ ပြောရခြင်း အကြောင်းရင်းဖြစ်သည်။ ရှေးခေတ်ကာလတွင် နန်းတော်အတွင်း၌ ဖြစ်ပျက်ခဲ့သည့်အရာကို နောက်ထပ်ကြည့်ကြစို့။ နတ်ရွာစံသွားသော ဧကရာဇ်ဘုရင်တစ်ပါး ရှိခဲ့သည်။ ဧကရာဇ်ဘုရင်မက သူမ၏သားသည် ငယ်ရွယ်နေဆဲဖြစ်ပြီး သူနန်းတက်ခဲ့ပါက နန်းတော်ကို လုံးလုံးလျားလျား ထိန်းချုပ်နိုင်မည် မဟုတ်ကြောင်း မြင်တွေ့ရသဖြင့် သူမ၏သား ဧကရာဇ်အဖြစ် အမှန်တကယ် အုပ်စိုးမည့်အရေး သေချာစေဖို့အတွက် သူမသည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးကာ ယခင်ဧကရာဇ်၏ ညီတော်ကို လက်ထပ်ထိမ်းမြားလျက် သူတို့နှစ်ဦးက သူမသား၏ ထီးနန်းဆက်ခံရေးကို ထောက်ပံ့ခဲ့ကြသည်။ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးရာ၌ သူမ၏ ရည်မှန်းချက်ပန်းတိုင်မှာ အဘယ်နည်း။ ယင်းမှာ သူမ၏သား ဧကရာဇ်ဘုရင်အဖြစ် ရာထူးနေရာရဖို့ ဖြစ်သည်။ သူမ၏သား ဧကရာဇ်ဘုရင်အဖြစ် ရာထူးနေရာ လုံခြုံစိတ်ချရသောအခါ သူမ၏ အဆင့်အတန်းမှာ မယ်တော်ကြီး၏ အဆင့်အတန်း ဖြစ်မည်ဖြစ်သည်။ ဤသည်ကို အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟု ခေါ်သည်။ သူမသည် မည်သည့်အရှက်ကွဲမှုကို ကြံ့ကြံ့ခံနေခဲ့သနည်း။ သူမသည် လိင်မှုသိက္ခာကို မစောင့်ထိန်းခဲ့။ ဧကရာဇ်ဘုရင် နတ်ရွာစံလျှင်စံချင်း သူ၏ညီတော်ကို ချက်ချင်းလက်ထပ်ကာ ယင်းက သူမကို မကောင်းသော ဂုဏ်သတင်း ရစေခဲ့သည်။ လူတို့က သူမ၏နောက်ကွယ်တွင် ပြစ်တင်ဝေဖန်ခဲ့ကြပြီး သမိုင်းစာအုပ်များကပင် သူမကို ကောင်းမွန်သော အကဲဖြတ်ချက် မပေးကြပေ။ သူမ အ‌ရေးစိုက်ခဲ့သလော။ တကယ်တမ်းတွင် သူမ၏ ယခင်မတ်တော်ကို လက်မထပ်မီတွင် ဂယက်ရိုက်မှုများကို စဉ်းစားခဲ့သည်ဖြစ်၍ သူမသည် အဘယ့်ကြောင့် ယင်းကို ရှေ့ဆက်ခဲ့သေးသနည်း။ ယင်းမှာ သူမ၏သား ဧကရာဇ်ဘုရင်အဖြစ် ရာထူးနေရာကို လုံခြုံစိတ်ချရစေရန်နှင့် မယ်တော်ကြီးအဖြစ် သူမ၏ရာထူးကို ကာကွယ်ရန်အတွက် ဖြစ်ခဲ့သည်။ ယင်းမှာ သူမအနေဖြင့် ထိုကဲ့သို့သော နာမည်ဆိုးကို သည်းညည်းခံပြီး ဤဆင်းရဲဒုက္ခကို လိုလိုလားလား ခံစားရသည့် တစ်ခုတည်းသော အကြောင်းရင်း ဖြစ်၏။ ဤသည်ကို အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟု ခေါ်သည်။ ဤသိက္ခာကျခြင်းတစ်ခုလုံးကို ကြံ့ကြံ့ခံခြင်းဖြင့် မည်သည့်အရာကို သူမ ရရှိခဲ့သနည်း။ သူမရရှိခဲ့သည်မှာ ပို၍ပင်ကြီးမားသော အကျိုးကျေးဇူးပင် ဖြစ်၏။ ဤသည်မှာ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးရာ၌ သူမ၏ ရည်မှန်းချက်ပန်းတိုင် ဖြစ်သည်။ ဤကြီးမားသော အကျိုးကျေးဇူးကို သူမ ရရှိခဲ့သည်နှင့်တစ်ပြိုင်နက် ထိုနာမည်ဆိုးတစ်ခုလုံးက ဘာမျှမဟုတ်တော့ပေ။ ဤနာမည်ဆိုးနှင့် အလဲအလှယ်အနေဖြင့် သူမသည် မိမိနှင့် မိမိ၏သားအတွက် တန်ခိုးအာဏာနှင့် အဆင့်အတန်းကို ရရှိခဲ့သည်။ သို့ဆိုလျှင် သူမ၏ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် အပြုသဘော ဆောင်သလော၊ သို့မဟုတ် အပျက်သဘော ဆောင်သလော။ (အပျက်သဘော ဆောင်ပါသည်။) အကယ်၍ သူမ၏ အပြုအမူတစ်ခုတည်းကိုသာ ကြည့်လျှင် သူမသည် မိမိကိုယ်ကို စွန့်လွှတ်နိုင်ခဲ့ပြီး သူမသား၏ ရှု‌ထောင့်မှကြည့်လျှင် သူမ တောင့်ခံခဲ့သည့် သိက္ခာကျမှုများနှင့် ဒုက္ခအတွက် ကိုယ်ကျိုးမငဲ့သော ဘက်တစ်ဖက် ရှိခဲ့သောကြောင့် လူတို့က သူမကို ချီးမွမ်းပြီး “ကြီးမြတ်သော မိခင်တစ်ဦးပါတကား” ဟု ပြောသင့်သည်။ သို့သော် သူမ၏ လိုအင်ဆန္ဒများနှင့် လွန်ကျူးသော ရည်မှန်းချက်များသာမက သူမ၏ တကယ့် ရည်မှန်းချက်ပန်းတိုင်ကို ကြည့်သောအခါ လူတို့က သူမကို ဝေဖန်အပြစ်တင်သင့်သည်။ သူမ၏ လုပ်ရပ်များကို ဝေဖန်သုံးသပ်ထိုက်ပေသည်။

ဘုရားသခင်ကို ယုံကြည်သော လူတို့သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးဖို့ လိုအပ်သလော။ (မလိုအပ်ပါ။) အကယ်၍ လူတို့သည် ဘုရားသခင်၏ နှုတ်ကပတ်တော်များကို လက်ခံပြီး သူ၏ တရားစီရင်ခြင်း၊ ပြစ်တင်ဆုံးမခြင်း၊ ပြုပြင်ခြင်းနှင့် စမ်းသပ်ခြင်းတို့ကို လက်ခံကာ လူတို့အပေါ် သူ၏ ကျိန်ဆိုခြင်းများနှင့် ပြစ်တင်ရှုတ်ချခြင်းကိုပင် လက်ခံပါက ၎င်းတို့သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးဖို့ လိုအပ်သလော။ (မလိုအပ်ပါ။) ဤသည်မှာ သေချာပေါက်ဖြစ်၏။ “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း” ဟူသည့် စကားရပ်ကို ယုံကြည်သူများ၏ အခြေအနေ၌ အသုံးပြုခြင်းသည် မခိုင်လုံသည့်အပြင် ပြစ်တင်ရှုတ်ချခံရ၏။ ဤအခြေအနေ၌ ဤစကားရပ်ကို အသုံးပြုသည်မှာ အဘယ့်ကြောင့် မှားသနည်း။ ဤအပြုအမူသည် ဤအခြေအနေ၌ မမှန်ကန်ကြောင်း မည်ကဲ့သို့ သက်သေပြသနည်း။ ဤစကားရပ် မှားယွင်းကြောင်းကို နှုတ်အားဖြင့်လည်းကောင်း၊ အယူဝါဒအားဖြင့်လည်းကောင်း ဝန်ခံရုံမျှဖြင့် လက်ခံ၍မရပေ။ ယင်းက မည်သည့်သမ္မာတရားများနှင့်သက်ဆိုင်ကြောင်းကို သင် သိရမည်။ ထိုမတိုင်မီတွင် ဘုရားသခင်၏ စုံလင်အောင်ပြုလုပ်ခံရခြင်းနှင့် ဘုရားသခင်၏ ကယ်တင်ခြင်းကို လက်ခံဖို့အတွက် လူတို့သည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးရန်၊ နေသေးသပ ချုံထဲက ချိုသွေးသပ တမြမြလုပ်ရန်၊ ယွဲတိုင်းပြည်၏ ရှင်ဘုရင် ဂိုကျန်၏ စိတ်နေစိတ်ထားကို ခံယူကျင့်သုံးရန်နှင့် လှေခွက်ချည်းကျန် အလံမလှဲစေရန် သင်ယူဖို့ လိုအပ်သည်ဟု သင် ထင်နေဆဲဖြစ်သည်။ သင်သည် တကယ့်ကို ငတုံးသာဖြစ်ခဲ့ပြီး သမ္မာတရားကို သဘောပေါက်နားလည်နိုင်စွမ်း မရှိပေ။ ယခု ငါ၏ မိတ်သဟာယပြီးနောက် “ဤစကားရပ်သည် မကောင်းပေ။ ယခင်က ဤစကားရပ်ကို ကျွန်ုပ် အမြဲသုံးနေကျဖြစ်သည်။ ကျွန်ုပ် အဘယ်မျှ စဉ်းစားဉာဏ် မဲ့နိုင်ရသနည်း” ဟု သင် စဉ်းစားလေသည်။ သင်သည် သမ္မာတရားကို နားမလည်သည့်အပြင် သင်၏ သဘောပေါက်နားလည်နိုင်စွမ်းက ညံ့ဖျင်းကြောင်း သင် သိမြင်နိုင်သည်။ ဤစကားရပ်၌ မည်သည့်အရာ မှားယွင်းကြောင်း သင် နားလည်ရမည်။ သင်သည် ယင်းနှင့်ပတ်သက်၍ မည်သည့်အရာ မှားယွင်းကြောင်း သင် အမှန်တကယ် နားလည်နိုင်သောအခါ သင်၌ ထိုစကားရပ်နှင့်ပတ်သက်၍ လုံးစေ့ပတ်စေ့ နားလည်သဘောပေါက်မှု ရှိမည်ဖြစ်သည်။ အကယ်၍ သင်သည် ထိုစကားရပ်၏ အပျက်သဘောဆောင်သည့် အပိုင်းကိုသာ ရှင်းရှင်းလင်းလင်း သိမြင်သော်လည်း လူတို့က အပြုသဘောဆောင်သည်ဟု ထင်သည့်အပိုင်းကို ရှင်းရှင်းလင်းလင်း မသိမြင်ပါက သင်သည် သမ္မာတရားကို နားမလည်သေးဟု ဆိုလိုသည်။ ငါ ယခုတင် မိတ်သဟာယဖွဲ့လိုက်သည့် အရာကို နားထောင်ပြီးနောက် သင်တို့သည် ငါ၏ ဤနည်းစနစ်များနှင့်အညီ ဤအရာများကို စိတ်ဖြာလေ့လာဆွေးနွေးပြီး စိစစ်နိုင်မည်လော။ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းဟူသည့် အလေ့အထသည် ဘုရားသခင်၏အိမ်တော်၌ အဘယ့်ကြောင့် မလိုအပ်သနည်း။ ဤနည်းစနစ်နှင့် စိတ်နေစိတ်ထားကို ဘုရားသခင်၏ အိမ်တော်က ပြစ်တင်ရှုတ်ချပြီး သမ္မာတရားနှင့် မကိုက်ညီဟု ငါ အဘယ့်ကြောင့် ဆိုရသနည်း။ (ဘုရားသခင်၊ ကျွန်ုပ် နားလည်သည်မှာ ဘုရားသခင်၏ အိမ်တော်၌ ဘုရားနှုတ်ကပတ်တော်များ၏ တရားစီရင်မှုနှင့် ပြစ်တင်ဆုံးမခြင်းကို လက်ခံခြင်းနှင့် ဖြုတ်ချခံရခြင်း သို့မဟုတ် ပြစ်တင်ရှုတ်ချခံရခြင်းတို့ကပင် အရှက်ကွဲမှုအား ကြံ့ကြံ့ခံခြင်းကို မဖြစ်ပေါ်စေပါ။ ထိုအစား ယင်းမှာ လူတို့အား ကယ်တင်ဖို့ ဘုရားသခင် အလုပ်လုပ်သည့်နည်းလမ်း ဖြစ်ကာ ယင်း၏ ရည်ရွယ်ချက်မှာ ကျွန်ုပ်တို့အား သမ္မာတရားအား လိုက်စားသည့် မှန်ကန်သော လမ်းကြောင်းပေါ် ဦးတည်စေဖို့ ဖြစ်သည်။ ဤသည်မှာ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းနှင့် လုံးဝ မသက်ဆိုင်ပေ။ အကယ်၍ လူတို့သည် တိကျမှန်ကန်စွာ သဘောပေါက်နားလည်နိုင်ပါက ဤသည်မှာ ဘုရားသခင်၏ ချစ်ခြင်းမေတ္တာနှင့် ချီးမြှောက်ခြင်းဖြစ်ကြောင်း၊ ဘုရားသခင်၏ တရားစီရင်မှုနှင့် ပြစ်တင်ဆုံးမခြင်းကို လက်ခံခြင်းသည် ဘုရားသခင်၏ ကြီးမားသော စောင့်ရှောက်မှုနှင့် ကာကွယ်မှုအပြင် လူတို့အတွက် ဘုရားသခင်၏ ကယ်တင်ခြင်းဖြစ်ကြောင်း ၎င်းတို့ သိမည်ဖြစ်သည်။) ဤပြောဆိုချက်သည် မှန်ကန်သလော။ (မှန်ကန်ပါသည်။) အကယ်၍ သင်သည် တရားစီရင်မှုနှင့် ပြစ်တင်ဆုံးမခြင်းကို ရှင်းရှင်းလင်းလင်း မသိမြင်နိုင်ပါက သင်၏စိတ်ထဲ၌ အတိုက်အခံလုပ်ခြင်းနှင့် စောဒကတက်ခြင်းများ ဖြစ်ပေါ်လာသည့်အပြင် “အလိုလေး၊ ငါသည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးရမည်ဖြစ်ပြီး ယွဲတိုင်းပြည်၏ ရှင်ဘုရင်၊ ဂိုကျန်၏ စိတ်နေစိတ်ထားကို ခံယူကျင့်သုံးရမည်” ဟု မိမိဘာသာတွေးလျက် “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း” ဟူသည့် စာတန်ဆန်သည့် အတွေးအခေါ်ဖြစ်သော ထိုစကားရပ်ကို လက်တွေ့လုပ်ဆောင်မည် ဖြစ်သည်။ ထို့နောက် သင်သည် မိမိကိုယ်ကို ရှေ့လျှောက် နှိုးဆော်ဖို့နှင့် မိမိကိုယ်ကို တွန်းအားပေးဖို့အတွက် သင့်စားပွဲထိပ်တွင် “အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးခြင်း” ဟူသည့် စကားများကို ထွင်း၍ ပုံဖော်ကာ ယင်းကို သင်၏ဆောင်ပုဒ် ဖြစ်စေမည်ဖြစ်သည်။ ယင်းသည် ဒုက္ခရောက်မည့်သဘော သက်ရောက်သည်မဟုတ်လော။ ယနေ့မိတ်သဟာယပြီးနောက် သင်တို့သည် ဤအရာကို လုံးဝ ပြုလုပ်မည် မဟုတ်သည်မှာ မှန်သော်လည်း သင်တို့သည် ငါ့အနေဖြင့် စိတ်ဖြာလေ့လာဆွေးနွေးမှု မပြုရသေးသော “မိမိအလင်းကို ဝှက်ထားပြီး အမှောင်ထဲတွင် ခွန်အားစုစည်းပါ” ဟူသည့် ဤစကားရပ်ကဲ့သို့သော အခြားစကားရပ်များကို ဆောင်ပုဒ်လုပ်မည်လော။ ဤအရာ၏ သဘာဝမှာ အတူတူပင် မဟုတ်လော။ ဤအရာများမှာ တရုတ်ရိုးရာယဉ်ကျေးမှု၏ အစိတ်အပိုင်း ဖြစ်ကြ၏။ ဤအရာများမှာ စာတန်၏အဆိပ်များ ဟုတ်သလော။ ယင်းတို့အားလုံးမှာ စာတန်၏အဆိပ်များ ဖြစ်ကြ၏။ ယင်းတို့အားလုံးမှာ လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်များ ဖြစ်ကြ၏။

ယခင်က ငါ၏အမှုကို အစပြုခါစအချိန်ဖြစ်သည့် တရုတ်ပြည်မရှိ အသင်းတော်များတွင် ငါ အမှုပြုနေခဲ့စဉ် ဘုရားသခင်၏ အိမ်တော်သည် ညီအစ်ကိုမောင်နှမ အချို့အတွက် သူတို့၏ စာပေတတ်မြောက်မှုကို တိုးတက်အောင်ပြုလုပ်ဖို့ စီမံပေးခဲ့သည်။ ထိုအချိန်က အခြေအနေမှာ အဘယ်နည်း။ အသက်ကြီးရင့်ပြီးသော လူအချို့နှင့် ဝေးလံခေါင်သီသော ဒေသများ၌ နေထိုင်သည့် လူအချို့ ရှိခဲ့သည်။ သူတို့၏ ပညာရေးအဆင့်အတန်းမှာ အတော်အတန် နိမ့်ကျပြီး ကောင်းစွာ စာမဖတ်နိုင်ကြပေ။ ဥပမာ ဘုရားသခင်၏ နှုတ်ကပတ်တော်များက “နိမ့်ပါးသော အစွမ်းအစ”၊ “ဘုရားသခင်၏ စိတ်သဘောထား”၊ “ဘုရားသခင်၏ ရည်ရွယ်ချက်” နှင့် အခြားသော ပုံသေဝေါဟာရများနှင့် ပတ်သက်၍ ညွှန်းဆိုပြောပြသော်လည်း ယင်းတို့က မည်သည့်အရာ ဆိုလိုသည်ကို သူတို့ နားမလည် သို့မဟုတ် မသိကြပေ။ နောက်ပိုင်းတွင် ဘုရားသခင်၏ အိမ်တော်က ညီအစ်ကိုမောင်နှမများကို အားလပ်ချိန်တွင် သူတို့၏ စာပေတတ်မြောက်မှုနှင့် ပတ်သက်၍ တိုးတက်အောင်လုပ်နိုင်ကြောင်းနှင့် သူတို့သည် အနည်းဆုံးအနေဖြင့် အချို့သော ပုံသေအသုံးအနှုန်းများ၊ အခေါ်အဝေါ်များနှင့် နာမ်များက မည်သည့်အရာကို ဆိုလိုကြောင်း သိသင့်သည်ဟု ပြောပြခဲ့သည်။ သို့မဟုတ်ပါက ဘုရားသခင်၏ နှုတ်ကပတ်တော်များကို ၎င်းတို့ ဖတ်‌သောအခါ စကားလုံးများနှင့် စကားရပ်များ ကိုယ်၌၏ အဓိပ္ပာယ်ကိုပင် နားလည်မည် မဟုတ်သဖြင့် ဘုရားသခင်၏ နှုတ်ကပတ်တော်များကို အဘယ်သို့ နားလည်နိုင်မည်နည်း။ ထို့ပြင် ဘုရားသခင်၏ နှုတ်ကပတ်တော်များကို နားမလည်နိုင်ပါက သမ္မာတရားကို သူတို့ အဘယ်သို့ လက်တွေ့လုပ်ဆောင်နိုင်မည်နည်း။ ဤနောက်တွင် ညီအစ်ကို မောင်နှမများသည် ဤအရာများကို ‌လေ့လာသင်ယူရာ၌ စတင်၍ ကြိုးပမ်းအားထုတ်ခဲ့ကြသည်။ ဤသည်မှာ ကောင်းသောအရာတစ်ခု ဖြစ်သော်လည်း သဘောပေါက်နားလည်မှု လွဲချော်သည့် လူအချို့က အခြေအနေကို အမြတ်ထုတ်ခဲ့ကြသည်။ စုဝေးပွဲများတွင် ‌ခေါင်းဆောင်အချို့က လူတစ်ဦး၏ စာပေတတ်မြောက်မှုကို တိုးတက်အောင် လုပ်ခြင်း၏ အရေးပါမှု၊ ညီအစ်ကို မောင်နှမများသည် စာပေတတ်မြောက်လာသင့်ပုံ၊ စာပေတတ်မြောက်မှု၏ အကျိုးကျေးဇူးများနှင့် သူတို့သည် စာပေမတတ်မြောက်ပါက မည်သည့်အရာ ဖြစ်ပျက်မည်နှင့်ပတ်သက်၍ အထူး ပြောပြကြသည်။ သူတို့က ဤကဲ့သို့သော အယူဝါဒများ တစ်ပုံကြီးအကြောင်းကို ပြောပြခဲ့ကြသည်။ ဤအရာများမှာ သမ္မာတရား မဟုတ်သည့်အပြင် ယင်းတို့နှင့်ပတ်သက်၍ အများကြီး ပြောစရာမလိုပေ။ ဤအရာများကို တစ်စုံတစ်ယောက်က ပြောဆိုသည်နှင့်တစ်ပြိုင်နက် လူတို့က ယင်းတို့ကို နားလည်နိုင်သည်။ ယင်းတို့သည် သမ္မာတရားဖြစ်သည့်အလားပင် စုဝေးပွဲများတွင် ယင်းတို့နှင့်ပတ်သက်၍ မိတ်သဟာယဖွဲ့စရာ မလိုအပ်ပေ။ ခေါင်းဆောင်အချို့သည် စုဝေးပွဲများတွင် ယင်းတို့သည် သမ္မာတရား ဖြစ်သည့်အလား ဤအရာများကို မိတ်သဟာယဖွဲ့ရင်း အချိန်များစွာပင် အသုံးပြုလိုက်ရုံသာမက ၎င်းတို့သည် လှည့်ကွက်သစ်တစ်ခုကိုလည်း အကြံထုတ်ကာ အသုံးပြုခဲသည့် စကားများနှင့် ပတ်သက်၍ ညီအစ်ကို မောင်နှမများကို တမင်တကာ စမ်းသပ်ကြသည်။ ညီအစ်ကိုမောင်နှမများက မဖြေနိုင်ခဲ့လျှင် ယင်းက ခေါင်းဆောင်များကို အလွန်တရာ ပညာတတ်သည်ဟု ထင်ရစေသည်မဟုတ်လော။ ထိုအချိန်ကာလအတွင်း၌ တကယ့်အလုပ်ကို မလုပ်ဆောင်သော အယောင်ဆောင်ခေါင်းဆောင်အချို့ ရှိခဲ့သည်။ ၎င်းတို့က အသက်အတွေ့အကြုံများ၊ သမ္မာတရား၊ သို့မဟုတ် ဘုရားသခင်၏ နှုတ်ကပတ်တော်များနှင့် ပတ်သက်၍ မိတ်သဟာယမဖွဲ့ကြပေ။ ထိုအစား ၎င်းတို့က စာပေတတ်မြောက်မှုကို အထူး မိတ်သဟာဖွဲ့ကြသည်။ ဤသည်ကို မည်သို့ခေါ်သနည်း။ ဤသည်ကို မိမိ၏ လုပ်သင့်လုပ်ထိုက်သော အလုပ်ကို မလုပ်ခြင်းဟု ခေါ်သည်။ ဤသည်မှာ ပြဿနာမဟုတ်လော။ (ဟုတ်ပါသည်။) ဤအရေးကိစ္စကို ငါ အဘယ့်ကြောင့် ပြောပြနေသနည်း။ ယင်းက သင်တို့အတွက် မည်သည့်အကျိုး ရှိသနည်း။ ဤအရာမျိုးကို သင်တို့ လုပ်ဆောင်နိုင်စွမ်း ရှိသလော။ ဤကဲ့သို့ ပြုမူလုပ်ဆောင်ရန် ကြိုတင်ပြင်ဆင်နေသောသူ တစ်ဦးတလေ ရှိသလော။ အကယ်၍ သင်တို့သည် ဤကဲ့သို့ အမှန်တကယ် ပြုမူပါက သင်တို့သည် အမှန်တကယ် နားဝေတိမ်တောင်ဖြစ်သော လူများ ဖြစ်ကြသည်တကား။ ဤဓလေ့သုံးစကားများနှင့် ပတ်သက်၍ ငါပြောပြသည်ကို မြင်တွေ့သော လူအချို့ရှိပြီး ယင်းသို့ လုပ်ဆောင်ရန်အတွက် မိမိတို့ကိုယ်ကို စတင်၍ အားခဲပြင်ဆင်ကြလျက် “လက်စသတ်တော့ သမ္မာတရားနှင့် ပတ်သက်၍ မိတ်သဟာယဖွဲ့ခြင်းက ဤမျှပင် လွယ်ကူ၏။ ဓလေ့သုံးစကားများဖြင့် မိတ်သဟာယဖွဲ့လိုက်ရုံဖြင့် လုံလောက်သည်။ ကိုယ်တော်သည် ဓလေ့သုံးစကားများဖြင့် မိတ်သဟာယဖွဲ့နိုင်ပြီး အပိုင်းနှစ်ပိုင်းရှိသည့် ဟာသမြောက်သောစကားများ၊ ဗန်းစကား၊ ဆိုရိုးစကားများနှင့် စကားပုံများဖြင့် ကျွန်ုပ် မိတ်သဟာယဖွဲ့မည်” ဟု ဆိုကြသည်။ ဤသည်မှာ မိမိ၏ လုပ်သင့်လုပ်ထိုက်သောအလုပ်ကို မလုပ်ဆောင်ခြင်း မဟုတ်လော။ (ဟုတ်ပါသည်။) ဤသည်တို့မှာ မည်သို့သော လူစားမျိုးများ ဖြစ်ကြသနည်း။ ၎င်းတို့၌ ဝိညာဉ်ရေးရာ နားလည်သဘော‌ပေါက်မှု ရှိသလော။ (မရှိပါ။) ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိသည့်အပြင် သမ္မာတရားကို ၎င်းတို့ နားမလည်ကြပေ။ ၎င်းတို့ စဉ်းစားသည်မှာ မည်သည့်အရာနည်း။ “ကိုယ်တော်၌ လုပ်စရာ မည်သည့်အရာမျှ မရှိသောအခါ ထိုနေရာ၌ ထိုင်၍ တတွတ်တွတ်ပြောပြီး ကျွန်ုပ်တို့ကို ဓလေ့သုံးစကား တစ်ခွန်းနှစ်ခွန်းဖြင့် ကျွန်ုပ်တို့ကို အရူးလုပ်နေသည်။ အကယ်၍ ကျွန်ုပ်သည် ကိုယ်တော်၏ နည်းစနစ်ကို လိုက်ရလျှင် ကျွန်ုပ်လည်း မိတ်သဟာယဖွဲ့နိုင်သည်ပင်” ဟူ၍ ဖြစ်၏။ ဝိညာဉ်ရေးရာ နားလည်သဘောပေါက်မှု မရှိသော လူတို့သည် အမှုအရာများ၏ အပေါ်ယံကိုသာ ကြည့်ပြီး ငါ့ကို မျက်စိစုံမှိတ် အတုခိုးကြသည်။ ဤအပြုအမူကို အတုခိုးခြင်းကြောင့် ဤခေါင်းဆောင်တို့ကို ဖြုတ်ချသင့်ကာ ၎င်းတို့ကဲ့သို့ အတုခိုးသော မည်သူ့ကိုမဆိုလည်း ဖြုတ်ချသင့်သည်။ ဤအကြောင်းနှင့်ပတ်သက်၍ ငါ အဘယ့်ကြောင့် ပြောဆိုနေရသနည်း။ မှားယွင်းသောလမ်းကြောင်းကို သင်တို့ မလျှောက်မိရန်အတွက် ဤအပြုအမူ၌ သင်တို့ မပါဝင်မီ ယင်းနှင့်ပတ်သက်၍ သင်တို့ကို ငါ သတိပေးနေခြင်းဖြစ်၏။ ငါသည် ဤအရာများနှင့်ပတ်သက်၍ ပြောဆိုနိုင်သော်လည်း ယင်းတို့အကြောင်းကို သင် ပြောဆိုပါက သဘောပေါက်နားလည်နိုင်သော ပုံစံဖြင့် ပြောဆိုနိုင်သ‌လော။ သင် မပြောဆိုနိုင်ပေ။ သို့ဆိုလျှင် ဤဆိုရိုးစကားများ၊ ဓလေ့သုံးစကားများနှင့် ပတ်သက်၍ အဘယ့်ကြောင့် ငါ ပြောဆိုနေသနည်း။ ယင်းတို့ကို မည်သည့်အခြေအနေအပေါ် ငါ ပြောဆိုသနည်း။ လူတို့သည် သမ္မာတရား၏ အယူအဆနှင့် အဓိပ္ပာယ်ဖွင့်ဆိုချက်ကို နားလည်သောအခါ ထို့ပြင် ထိုအခြေခံအုတ်မြစ်အပေါ် ငါသည် ပို၍နက်နဲအောင် ပြောပြီး လူတို့က သမ္မာတရားဟု ထင်သည့် အမှုအရာများကို ပို၍ စိတ်ဖြာလေ့လာ ဆွေးနွေးပါက ဤသည်ကို လူတို့ နားလည်သဘောပေါက်နိုင်မည် မဟုတ်ပေ။ သူတို့သည် ယင်းနှင့်ပတ်သက်၍ မည်သို့တမြုံ့မြုံ့ စဉ်းစားသင့်ပုံကို မသိသည့်အပြင် ယင်းနှင့် ဆက်စပ်သင့်သည့် အခြားအမှုအရာများကို မသိကြပေ။ ယင်းမှာ သင်တို့ နားမလည်ကြသဖြင့် ငါသည် သင်တို့အား ဓလေ့သုံးစကားများနှင့်ပတ်သက်သည့် ဇာတ်လမ်းအချို့ကို ပြောပြခဲ့ခြင်းဖြစ်သည်။ ဤသည်မှာ လိုအပ်၏။ လူအချို့က သူတို့သည် သမ္မာတရားနှင့် ပတ်သက်လာလျှင် တက္ကသိုလ်အဆင့် ရှိနေပြီဟု ထင်ကြပြီးလျှင် ဤမူလတန်းကျောင်း သင်ရိုးများကို အဘယ့်ကြောင့် သူတို့ ပြန်လေ့လာနေရသေးသည်ကို နားမလည်ကြပေ။ ဤသည်မှာ မူလတန်း‌မဟုတ်ကြောင်း၊ ယင်းသည် တက္ကသိုလ်တန်း ဖြစ်ပြီးသားဖြစ်ကြောင်း သူတို့ နားမလည်နိုင်ကြပေ။ သင်တို့သည် တက္ကသိုလ်အဆင့်သို့ မရောက်ကြသေးပေ။ အစကတည်းက မူလတန်းကျောင်းမှ မတက်ကြသော်လည်း တက္ကသိုလ်အထိ ဘွဲ့ရပြီးပြီဖြစ်သည်ဟု ထင်ကြသည့်အပြင် မိမိတို့ကိုယ်ကို ကျေနပ်နေကြသည်။ ကံမကောင်းအကြောင်းမလှစွာပင် ဤခံစားချက်သည် မှား၏။ ယင်းမှာ ခံစားချက်အမှားဖြစ်၏။ သင်တို့သည် တက္ကသိုလ်အထိ ဘွဲ့ရဖို့အတွက် အဝေးကြီး လိုနေသေးသည်။ ထို့ကြောင့် သင်တို့ကို ငါ ထပ်မံ၍ သတိဖော်သည်။ ငါ ယခုတင် ပြောပြသော အရာများကို မလုပ်လိုက်နှင့်။ သင်နားလည်သည့်အရာကို ရိုးရိုးသားသား မိတ်သဟာယ ဖွဲ့ပြီး နားမလည်ပါက မဟုတ်တရုတ် မပြောနှင့်။ သမ္မာတရားကို မိတ်သဟာယဖွဲ့ခြင်းဟူသည် တတွတ်တွတ် လျှောက်ပြောနေခြင်း မဟုတ်ပေ။ သင် တတွတ်တွတ် လျှောက်ပြောနေသည်ကို နားထောင်ဖို့ မည်သူမျှ ဖြုန်းစရာ အချိန် မရှိပေ။ ငါ့ကို မျက်စိစုံမှိတ် အတုခိုးကာ ငါက နေသေးသပ ချုံထဲက၊ ချိုသွေးသပ တမြမြအကြောင်း ပြောပြခဲ့သောကြောင့် ယွဲတိုင်းပြည်၏ ရှင်ဘုရင်၊ ဂိုကျန်အကြောင်း သို့မဟုတ် ခေတ်သစ်သမိုင်း သို့မဟုတ် ရှေးခေတ်သမိုင်းအကြောင်းကို မပြောနှင့်။ ထိုအရာများအကြောင်း ပြောခြင်းက အဘယ်အကျိုးရှိသနည်း။ ယင်းတို့ကို လူတို့ နားထောင်လိုစိတ် ရှိသလော။ အကယ်၍ လူတို့သည် နားထောင်လိုစိတ် ရှိလျှင်ပင် ထိုအရာများက သမ္မာတရားမဟုတ်ပေ။

ဘုရားသခင်ကို ယုံကြည်ပြီး နောက်လိုက်သော လူတို့သည် အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးအား ထမ်းပိုးခြင်းကို လက်တွေ့လုပ်ဆောင်ဖို့ မဆိုထားဘိ၊ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးအား ထမ်းပိုးဖို့ မလိုသည့်ပုံကို ငါ ယခုလေးတင် ပြောပြခဲ့သည်။ လူတစ်ဦးသည် ထိုမျှ “ကောင်းမွန်သော” စကားရပ်နှင့် “မြင့်မြတ်သော” စိတ်နေစိတ်ထားကို အဘယ်ကြောင့် လက်တွေ့မလုပ်ဆောင်နိုင်သနည်း။ ပြဿနာက မည်သည့်နေရာ၌ ရှိသနည်း။ လူတစ်ဦးသည် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးအား ထမ်းပိုးသည့် စိတ်နေစိတ်ထားကို အဘယ့်ကြောင့် မပိုင်ဆိုင်နိုင်ရသနည်း။ အယူဝါဒအရ ဆိုလျှင် ယင်းမှာ အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် သမ္မာတရား မဟုတ်သောကြောင့် ဖြစ်၏။ ဤစကားရပ်ကို ဘုရားသခင်က ပြောဆိုခဲ့ခြင်း မဟုတ်ပေ။ ယင်းမှာ လူသားမျိုးနွယ်အတွက် ဘုရားသခင်၏ တောင်းဆိုချက် မဟုတ်သကဲ့သို့ သူ့နောက်လိုက်သောသူတို့ကို သူပေးခဲ့သည့် လုပ်‌ဆောင်ချက် စည်းမျဉ်းတစ်ခုလည်း မဟုတ်ပေ။ ဤစကားရပ်က သမ္မာတရား မဟုတ်သည့်အပြင် လက်တွေ့လုပ်ဆောင်မှု စည်းမျဉ်းလည်း မဟုတ်ဟု အဘယ့်ကြောင့် ငါဆိုရသနည်း။ အလျင်ဦးဆုံး အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း၌ “အရှက်ကွဲမှု” ဟူသည့် စကားလုံးကို ကြည့်ကြစို့။ “အရှက်ကွဲမှု” ဟူသည်မှာ မည်သည့်အရာကို ရည်ညွှန်းသနည်း။ သိက္ခာကျခြင်းနှင့် အရှက်ရခြင်း ဖြစ်သည်။ သို့ဆိုလျှင် လူတို့သည် ဘုရားသခင်ကို ယုံကြည်ပြီး ဘုရားသခင်က ၎င်းတို့၏ ကံကြမ္မာအပေါ် အချုပ်အခြာအာဏာ ကိုင်စွဲသောအခါ ၎င်းတို့သည် ဘုရားသခင်အား ကျိုးနွံနာခံခြင်းဖြင့် အရှက်ရနေကြသလော။ ၎င်းတို့သည် သိက္ခာကျခြင်းကို ခံစားနေရသလော။ (မခံစားရပါ။) လူတို့သည် ခံစားရပြီး “ဘုရားသခင်အပေါ် ကျိုးနွံနာခံခြင်းကို ဖြစ်မြောက်အောင်မြင်ဖို့အတွက် ကျွန်ုပ်၏ စိတ်နှလုံးထဲ၌ရှိသော ဒေါသစိတ်ကို အောင့်အည်းထားရမည်၊ ကျွန်ုပ်၏ စိတ်နှလုံးထဲ၌ရှိသော ဒေါသကို ချုပ်ထိန်းထားရမည်၊ ကျွန်ုပ်၏ စိတ်နှလုံးထဲ၌ရှိသော စောဒကတက်ခြင်းများကို ချုပ်ထိန်းထားရမည်ဖြစ်ပြီး ကျွန်ုပ်၏ စိတ်နှလုံးထဲ၌ရှိသော မပြေလည်သေးသည့် ခံစားချက်ကို ချုပ်ထိန်းထားရမည် ဖြစ်သည်။ ယင်းကို ကျွန်ုပ်သည်းခံပြီး အသံမထွက်သင့်ပေ။ ကျွန်ုပ်အတွက် ဤအရာများအားလုံးက အရှက်ကွဲခြင်းဖြစ်သောကြောင့် ယင်းတို့ကို ကျွန်ုပ် ချုပ်ထိန်းထားမည်” ဟု ပြောဖို့ လိုသလော။ ၎င်းတို့သည် ဤအရာကို လုပ်ဆောင်ခြင်းဖြင့် သမ္မာတရားကို လက်တွေ့လုပ်ဆောင်နေကြသလော။ (လုပ်ဆောင်မနေကြပါ။) မည်သည့်အရာကို ၎င်းတို့ လက်တွေ့လုပ်ဆောင်နေကြသနည်း။ ပုန်ကန်ခြင်း၊ အယောင်ဆောင်ခြင်းနှင့် ဟန်ဆောင်ခြင်းတို့ ဖြစ်ကြသည်။ သမ္မာတရား လက်တွေ့လုပ်ဆောင်မှုကို ဖြစ်မြောက်အောင်မြင်ဖို့၊ သမ္မာတရားအား ကျိုးနွံနာခံမှုနှင့် ဘုရားသခင်၏ အချုပ်အခြာအာဏာနှင့် စီစဉ်မှုများအား ကျိုးနွံနာခံမှုကို ဖြစ်မြောက်အောင်မြင်ဖို့အလို့ငှာ သင် ပထမဆုံးလုပ်ဆောင်ရမည့် အရာမှာ မည်သည့်နာကျင်မှုမျိုးကိုမဆို သည်းခံဖို့ မဟုတ်သည့်အပြင် သင်သည် မည်သည့်သိက္ခာကျမှုမျိုးကိုမဆို သည်းခံဖို့ မလိုပေ။ သင့်အတွက် ဘုရားသခင်ထားရှိသည့် အချုပ်အခြာ အာဏာနှင့် စီစဉ်မှုများအပြင် သင့်အတွက် သူထားရှိသည့် တောင်းဆိုချက်များမှာ အရှက်ကွဲမှု ဟုတ်သလော။ (မဟုတ်ပါ။) သူက သင့်ကို အရှက်ခွဲနေခြင်း မဟုတ်ပေ။ ဘုရားသခင်က သင့်ကို ဖော်ထုတ်ခြင်း၊ တရားစီရင်ခြင်း၊ ပြစ်တင်ဆုံးမခြင်း၊ စစ်ကြောခြင်းနှင့် စစ်ဆေးခြင်းတို့အားဖြင့် သင့်အား အရှက်ခွဲနေခြင်း မဟုတ်ပေ။ ထိုအစား သင်၏ ဖောက်ပြန်ပျက်စီးသော စိတ်သဘောထားများ၏ ထုတ်ဖော်ပြချက်များကို သူက ဖော်ထုတ်နေသည့် တစ်ချိန်တည်းမှာပင် သူသည် သင့်အား မိမိကိုယ်ကို သိခိုင်းနေခြင်း၊ သင့်အား ယင်းတို့ကို ဖယ်ရှားခိုင်းကာ ပုန်ကန်ခိုင်းပြီးနောက် ဘုရားသခင်၏ တောင်းဆိုချက်များအတိုင်း လုပ်ဆောင်ခိုင်းနေခြင်း ဖြစ်သည်။ ဤအရာက မည်သည့် ရလဒ်ကို ရရှိမည်နည်း။ သင်သည် ဘုရားသခင်ကို ကျိုးနွံနာခံနိုင်မည်၊ သမ္မာတရားကို နားလည်နိုင်မည်၊ ဘုရားသခင်ကို ကျေနပ်စေသော လူတစ်ဦးဖြစ်လာနိုင်ပြီး ဘုရားသခင် အသိအမှတ်ပြုသော လူတစ်ဦး ဖြစ်လာနိုင်မည်ဖြစ်သည်။ ထို့ကြောင့် ဤအရာများကို သင်ရရှိနေသည့် ဖြစ်စဉ်နှင့် အချိန်ကာလအတွင်း သင်ကြုံတွေ့ရသော အရာများအနက် တစ်ခုတလေသည် သိက္ခာကျခြင်း ဖြစ်သလော။ ဘုရားသခင် သင့်ကို အရှက်ခွဲနေသည့် အရာတစ်ခုတလေ ရှိသလော။ (မရှိပါ။) ဘုရားသခင်က သင့်ကို ဖော်ထုတ်သောအခါတွင်၊ ဥပမာအနေဖြင့် သင်၏ မာနထောင်လွှားမှု၊ ကောက်ကျစ်ဆိုးယုတ်မှု၊ လှည့်ဖြားတတ်ခြင်း၊ စိတ်နှလုံးမာကျောခြင်း၊ သို့မဟုတ် ရက်စက်ကြမ်းကြုတ်ခြင်းကို သူ ဖော်ထုတ်သောအခါ ဤအရာတစ်ခုတလေသည် အဖြစ်မှန် မဟုတ်သလော။ (ဟုတ်ပါသည်။) ယင်းတို့အားလုံးမှာ အဖြစ်မှန်များဖြစ်သည်။ ဘုရားသခင် သင့်ကို ဖော်ထုတ်သည့်၊ သင့်ကို သူပြောဆိုသည့် စကားများက မည်သည့်ပုံစံဖြင့် ဖြစ်စေ ယင်းတို့အားလုံးမှာ အဖြစ်မှန်များ ဖြစ်သည်။ လူတို့သည် ဤအရာကို အသိအမှတ်ပြုနိုင်သည်ဖြစ်စေ၊ မပြုနိုင်သည်ဖြစ်စေ၊ လူတို့သည် မည်မျှ နားလည်သဘောပေါက်ပြီး လက်ခံနိုင်သည်ဖြစ်စေ ဤအရာများသည် အားလုံး အဖြစ်မှန်များ ဖြစ်ကြသည်။ ၎င်းတို့သည် အခြေအမြစ်မရှိသည့်အပြင် ချဲ့ကားပြောဆိုခြင်းများလည်း မဟုတ်ဘဲ သင်တို့ကို မမှန်မကန် စွပ်စွဲခြင်းလည်း သေချာပေါက် မဟုတ်ပေ။ သို့ဆိုလျှင် ၎င်းတို့သည် သင်တို့ကို အရှက်ရစေသလော။ (မရစေပါ။) ၎င်းတို့သည် သင်တို့ကို အရှက်ရစေခြင်း မရှိသည်သာမက ဆိုးယုတ်သောလူများ၏ လမ်းကြောင်းကို လိုက်မလျှောက်ရန်နှင့် စာတန်နောက်သို့ လိုက်မလျှောက်ရန် သတိပေးနှိုးဆော်လျက် သင်တို့ကို ဘဝ၏ လမ်းကြောင်းမှန်ပေါ်၌ လျှောက်လှမ်းနိုင်စေသည့် သတိပေးချက်တစ်ခုလည်း ဖြစ်သည်။ ဤအရာများက သင်တို့အပေါ် သက်ရောက်သည့် အကျိုးသက်ရောက်မှုနှင့် ရလဒ်တို့သည် အပြုသဘောဆောင်သည်။ ဘုရားသခင်၏ ဤလုပ်ဆောင်ချက်များ၏ အနှစ်သာရသည် လုံးဝ သင့်လျော်သည်။ ကိုယ်တော်သည် သင်တို့ကို ကယ်တင်ရန် ဤအရာများကို လုပ်ဆောင်နေခြင်းဖြစ်ပြီး ယင်းတို့သည် သမ္မာတရားနှင့် လုံးဝ ကိုက်ညီသည်။ ဤသည်မှာ လူတို့ ခံသင့်သော ဆင်းရဲဒုက္ခဖြစ်ပြီး မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန်၊ ဘုရားသခင်၏ ရည်ရွယ်ချက်များကို အထမြောက်စေနိုင်ရန်နှင့် စစ်မှန်သော ဖန်ဆင်းခံများ ဖြစ်လာရန်အလို့ငှာ ၎င်းတို့ ခံရမည့် ဆင်းရဲဒုက္ခ ဖြစ်သည်။ လူတို့ ရှိသင့်သော သဘောထားမှာ ဤဆင်းရဲဒုက္ခကို သိက္ခာကျစရာတစ်ခုအဖြစ် ခါးစည်းခံမည့်အစား တက်ကြွစွာ လက်ခံခြင်း ဖြစ်သည်။ ဤဆင်းရဲဒုက္ခသည် အရှက်ရစေခြင်း မဟုတ်ပေ၊ လှောင်ပြောင်ခြင်းလည်း မဟုတ်ပေ၊ လူများကို ပုတ်ခတ်ပြောဆိုခြင်းလည်း မဟုတ်ပေ၊ ဘုရားသခင်က လူများကို ကစားနေခြင်းဆိုသည်မှာ ပို၍ပင် မဟုတ်ပေ။ လူတို့၌ ဖောက်ပြန်ပျက်စီးသော စိတ်သဘောထားများ ရှိကာ ဘုရားသခင်ကို ပုန်ကန်ပြီး သမ္မာတရားကို မချစ်သောကြောင့်သာလျှင် ယင်းက ပေါ်ပေါက်လာခြင်း ဖြစ်သည်။ လူတို့အတွက် ဘုရားသခင်၏ နှုတ်ကပတ်တော်များနှင့် ဘုရားသခင်၏ တောင်းဆိုချက်များကြောင့် လူတို့အထဲ၌ ဤနာကျင်မှု ပေါ်ပေါက်လာသဖြင့် လူတို့အား ဘုရားသခင် တမင်သက်သက် ပေးသည့် သို့မဟုတ် အပိုသက်သက် ပေးသည့်၊ ထို့ပြင် လူတို့ မခံစားရသင့်သည့် ဤနာကျင်မှု၏ အစိတ်အပိုင်းတစ်ခုတလေ ရှိသလော။ ထိုအရာမျိုး မရှိပေ။ ဆန့်ကျင်ဘက်အနေဖြင့် လူတို့သည် ဤနာကျင်မှုကို အနည်းငယ်လေးသာ ခံစားရပါက မိမိတို့၏ ဖောက်ပြန်ပျက်စီးသော စိတ်သဘောထားများကို မဖယ်ရှားနိုင်ကြပေ။ လူတို့၏ ပုန်ကန်သော စိတ်သဘောထားများသည် အဘယ်မျှ ပြင်းထန်သည်ဖြစ်စေ၊ ထို့ပြင် ဘုရားသခင်က ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်ခြင်းကို ၎င်းတို့ အဘယ်မျှ ဝန်ခံနိုင်ပြီး လက်ခံနိုင်သည်ဖြစ်စေ နောက်ဆုံးတွင် လူတို့အား ဘုရားသခင် ပေးသည့်အရာမှာ အရှက်ကွဲမှု မဟုတ်သည့်အပြင် ၎င်းတို့ ခံစားရသောအရာမှာ သိက္ခာကျခြင်း မဟုတ်ပေ။ ထိုအစား ထိုနာကျင်မှုမှာ လူတို့ ခံစားသင့်သောအရာ ဖြစ်သည်။ ယင်းမှာ စာတန်၏ အကြီးအကျယ် ဖောက်ပြန်ပျက်စီးစေခြင်းကို ခံထားရသည့် လူတစ်ဦး ခံစားသင့်သော နာကျင်မှုဖြစ်သည်။ လူတို့သည် ဤဆင်းရဲဒုက္ခကို ခါးစည်းခံသင့်၏။ ယင်းကို ၎င်းတို့ ခါးစည်းခံသင့်သည်ဟု အဘယ့်ကြောင့် ငါဆိုရသနည်း။ အဘယ့်ကြောင့်ဆိုသော် လူတို့သည် ဘုရားသခင်အပေါ် အကြီးအကျယ် ပုန်ကန်ပြီး စာတန်များ ဖြစ်သွားသောကြောင့် ဖြစ်သည်။ အကယ်၍ လူတို့က ဖောက်ပြန်ပျက်စီးသော ဤစိတ်သဘောထားများကို ဖယ်ရှားပြီး ဘုရားသခင်၏ ကယ်တင်ခြင်းကို လက်ခံလိုလျှင် ဤဆင်းရဲဒုက္ခကို ခါးစည်းခံရမည်။ ဤသည်မှာ လုံးလုံးလျားလျား မှန်ကန်ပြီး သင့်တင့်လျောက်ပတ်၏။ ယင်းသည် လူတို့ ကြုံတွေ့ရမည့် လမ်းကြောင်းဖြစ်ပြီး ၎င်းတို့ ခါးစည်းခံရမည့် ဆင်းရဲဒုက္ခပင် ဖြစ်သည်။ ယင်းမှာ ဘုရားသခင်က ၎င်းတို့အား ပေးသည့်အရာတစ်ခု မဟုတ်ပေ။ ယင်းမှာ အလွန်အေးသောရေကို သောက်ချပြီးနောက် ဗိုက်နာသွားရသည့်အခါမျိုး ဖြစ်၏။ မည်သူ့ကို အပြစ်တင်ရမည်နည်း။ အလွန်အေးသော ရေကိုလော။ (မဟုတ်ပါ။) ဤဆင်းရဲဒုက္ခကို သင့်အ‌ပေါ် မည်သူ ယူဆောင်ခဲ့သနည်း။ (မိမိဘာသာ ယူဆောင်ခဲ့သည်။) သင်သည် ယင်းကို ကိုယ့်အပေါ်ကိုယ် ယူဆောင်ခဲ့ခြင်း ဖြစ်သည်။ လူတို့ခံစားရသည့် ဤရလဒ်နှင့် ဤဖြစ်စဉ်မှာ ၎င်းတို့ကိုယ်တိုင် လုပ်ဆောင်သည့်အရာ ဖြစ်သည်။ ဤအရာ၌ ပြောစရာ သိက္ခာကျခြင်း သို့မဟုတ် အရှက်ကွဲခြင်း မရှိပေ။ လူအချို့က ယင်းကို ဤအတိုင်း သဘောပေါက်နားလည်ခြင်း မရှိပေ။ သူတို့က သမ္မာတရားကို လက်မခံကြပေ။ သူတို့စဉ်းစားသည့်အရာမှာ မည်သည့်အရာဖြစ်သနည်း။ “ဘုရားသခင်၏ အိမ်တော်က ငါ့ကို ခေါင်းဆောင်တစ်ဦး ဖြစ်ခွင့်ပေးခဲ့သည်။ ယင်းက ထိုရာထူးနေရာအတွက် ငါ့ကို ရှေ့တန်းတင်ပေးခဲ့ပြီး ငါသည် ခေါင်းဆောင်တစ်ဦးအဖြစ် မိမိ၏အလုပ်ကို ပျော်ရွှင်စွာ ဆောင်ရွက်ခဲ့ပြီ ဖြစ်သည်။ ဘုရားသခင်၏ အိမ်တော်အနေဖြင့် ငါ၏ အလုပ်ကို ကောင်းစွာ မလုပ်ဆောင်ခြင်းနှင့် အမှားလုပ်မိခြင်းကြောင့် ငါ့အား ဖြုတ်ချမည်ဟု မည်သည့်အခါမျှ မတွေးမိခဲ့ချေ။ ငါသည် မည်သည့်အရာဖြစ်သွားပြီနည်း။ ငါ့ထံတွင် တည်ကြည်မှုနှင့် ဂုဏ်သိက္ခာ ရှိသေးသလော။ ငါ့ထံတွင် လူ၏ လွတ်လပ်ခွင့် တစ်ခုတလေ ရှိသေးသလော။ ငါ့ထံတွင် ဆုံးဖြတ်ပိုင်ခွင့် ရှိသေးသ‌လော” ဟူ၍ ဖြစ်၏။ လူတို့သည် အရေးကိစ္စ၌ မည်သည့် ရွေးချယ်မှုမျှမရှိဘဲ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်း မရှိသင့်၊ အကယ်၍ လူတို့က အကြွင်းမဲ့ ကျိုးနွံနာခံပါက ၎င်းတို့သည် လူနုံလူအများနှင့် ဂုဏ်သိက္ခာမရှိသော လူများဖြစ်သည်၊ ထို့ပြင် ထိုလူတို့သည် အလွန်အမင်း အားနည်းပြီး စိတ်ထိခိုက်သော ပုံစံဖြင့် အသက်ရှင်ကြသည်ဟု ၎င်းတို့က ထင်ကြသည်။ ထို့ကြောင့် လူတို့သည် တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းကို လက်ခံသောအခါ “အမိုးနိမ့်ပါက လူတစ်ဦးသည် မိမိ၏ခေါင်းကို ငုံ့ရုံမှတစ်ပါး ရွေးစရာမရှိ” ဟူသည့် ဆိုရိုးရှိသည့်အတိုင်း အရှက်ကွဲခြင်းကို ခံစားရမည်ဟု ဤလူပုဂ္ဂိုလ်မျိုးက စဉ်းစားသည်။ ကြည့်လော့၊ နောက်ထပ် စာတန်ဆန်သည့် အတွေးအခေါ်တစ်ခု ပေါ်လာပြန်ပြီဖြစ်၏။ ဤလူသိများသော စကားရပ်က ၎င်းတို့ကို ခေါင်းငုံ့အောင်လုပ်သည်။ ၎င်းတို့က မည်သည့်အရာကို စဉ်းစားနေကြသနည်း။ ၎င်းတို့သည် လိုလိုလားလားဖြင့် ကျိုးနွံနာခံနေကြသလော၊ သို့မဟုတ် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးနေကြသလော။ (ဒုတိယတစ်ခု မှန်ပါသည်။) ၎င်းတို့က အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးနေသည်ဟု ထင်ကြသည်။ ၎င်းတို့သည် လိုလိုလားလားဖြင့် ကျိုးနွံနာခံနေကြခြင်း မဟုတ်ပေ။ ၎င်းတို့၏ ကျိုးနွံနာခံမှုက သဘောဆန္ဒအလျောက် မဟုတ်၊ မစင်ကြယ်ပေ။ ထိုအစား ၎င်းတို့တွင် ကျိုးနွံနာခံရုံမှတစ်ပါး ရွေးစရာမရှိပေ။ သို့ဖြစ်၍ ဤရွေးချယ်စရာမရှိခြင်းကို ၎င်းတို့က အရှက်ကွဲခြင်းတစ်မျိုးအဖြစ် မြင်ကြလေသည်။ ဤကဲ့သို့သော လူစားမျိုးက ဤအတိုင်း စဉ်းစားနိုင်သဖြင့် ဘုရားသခင်၏ နှုတ်ကပတ်တော်များအပေါ် ကျိုးနွံနာခံခြင်းအား လက်တွေ့လုပ်ဆောင်ခြင်းကို သမ္မာတရားအား လက်တွေ့လုပ်ဆောင်ခြင်းအဖြစ် သဘောထားပြုမူကြသလော။ မဟုတ်ပေ။ ၎င်းတို့သည် ကျိုးနွံနာခံခြင်းကို သမ္မာတရားအဖြစ် သဘောထားပြုမူခြင်း မရှိကြပေ။ ထိုအစား အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းကို သမ္မာတရားအဖြစ် သဘောထားကြသည်။ ဤအရာများ၏ သဘာဝမှာ ခြားနားသည်မဟုတ်လော။ (ခြားနားပါသည်။) လိုလိုလားလားဖြင့် ကျိုးနွံနာခံသော လူတို့နှင့် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးသောသူတို့ နှစ်ဦးလုံးက ကျိုးနွံနာခံကြသော်လည်း၊ ၎င်းတို့မည်သူကမျှ ပြဿနာ မဖြစ်စေသော်လည်း သို့မဟုတ် အတိုက်အခံမလုပ်သော်လည်း၊ ထို့ပြင် အပြင်ပန်းတွင် ၎င်းတို့နှစ်ဦးလုံးကို နာခံသည်၊ လိမ္မာပြီး ကောင်းမွန်သည်ဟု ထင်ရသော်လည်း ဤအရာများသည် သဘာဝအားဖြင့် ခြားနားနေကြဆဲ ဖြစ်သည်။ စိတ်ရင်းအတိုင်း ကျိုးနွံနာခံသော လူတို့က ကျိုးနွံနာခံခြင်းကို ၎င်းတို့၏ ဝတ္တရား၊ တာဝန်နှင့် တာဝန်သိစိတ်အဖြစ် သဘောထားပြုမူကြသည်။ ၎င်းတို့က ယင်းကို မိမိတို့၏ မဖြစ်မနေ ဆောင်ရွက်ရမည့် တာဝန်အဖြစ်လည်းကောင်း၊ သမ္မာတရားအဖြစ်လည်းကောင်း သဘောထားပြုမူကြသည်။ အကယ်၍ စိတ်ရင်းအတိုင်း ကျိုးနွံနာခံခြင်း မရှိသောသူတို့က အပြင်ပန်းတွင် အတိုက်အခံ မလုပ်လျှင်ပင် ၎င်းတို့၏ စိတ်ထဲ၌ အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးနေကြသည် ဟူ၍လည်းကောင်း၊ ၎င်းတို့၏အမြင်တွင် အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်းသည် အမြင့်ဆုံး သမ္မာတရားဖြစ်သည် ဟူ၍လည်းကောင်း ထင်မှတ်ကြသည်။ ၎င်းတို့က အရှက်ကွဲမှုကို ခါးစည်းခံခြင်းအား သမ္မာတရားကို လက်တွေ့လုပ်ဆောင်ခြင်းအဖြစ် သဘောထားပြုမူကြပြီး ကျိုးနွံနာခံခြင်းကို မည်သည့်အရာအဖြစ် သဘောထားပြုမူကြသနည်း။ ၎င်းတို့က ယင်းကို သမ္မာတရားအား လက်တွေ့လုပ်ဆောင်ခြင်းအဖြစ် သဘောထားပြုမူခြင်း မရှိဘဲ အရှက်ကွဲမှုကို ကြံ့ကြံ့ခံခြင်းအဖြစ် သ‌ဘောထားပြုမူကြသည်။ ဤသည်မှာ မှားယွင်းသော လမ်းကြောင်းပင် မဟုတ်လော။ ဤသည်ကို မည်သည့်အရာဟု ‌ခေါ်သနည်း။ (၎င်းတို့က တလွဲတွေးနေကြပါသည်။) ၎င်းတို့က ယင်းကို တလွဲတွေးနေကြပေ၏။ ၎င်းတို့က သမ္မာတရားကို ‌လောကီဆိုင်ရာ ဆက်ဆံမှုများအတွက် အတွေးအခေါ်တစ်ခုအဖြစ် သဘောထားပြုမူကြသည်။ ၎င်းတို့က အယူဝါဒနှင့် လောကီဆိုင်ရာ ဆက်ဆံမှုများအတွက် လူ၏ အတွေးအခေါ်များကို သမ္မာတရားအဖြစ် သဘောထားပြုမူကြသည်။ ဤသည်မှာ အမည်းနှင့် အဖြူကို ကပြောင်းကပြန်ဖြစ်စေခြင်း ဖြစ်သည် မဟုတ်လော။ (ဟုတ်ပါသည်။) ယင်းမှာ အမည်းနှင့် အဖြူကို ကပြောင်းကပြန် ဖြစ်စေခြင်းပင်။ ထို့နောက် ဤပြဿနာကို မည်ကဲ့သို့ ဖြေရှင်းသင့်သနည်း။ လူတို့က ၎င်းတို့ခံစားရသည့် ဆင်းရဲဒုက္ခမှာ အရှက်ကွဲခြင်း မဟုတ်သကဲ့သို့ ယင်းမှာ တစ်စုံတစ်ဦးက ၎င်းတို့အား အရှက်ခွဲဖို့ ကြိုးစားနေခြင်းလည်း မဟုတ်ကြောင်း နားလည်ရမည်။ သို့ဆိုလျှင် လူတို့ခံစားရသည့် ဆင်းရဲဒုက္ခကို မည်သည့်အရာက ဖြစ်ပွားစေသနည်း။ (လူတို့၏ ဖောက်ပြန်ပျက်စီးသော စိတ်သဘောထားများ ဖြစ်သည်။) မှန်ပေ၏။ အကယ်၍ သင်၌ ဖောက်ပြန်ပျက်စီးသော စိတ်သဘောထားများ မရှိခဲ့လျှင်၊ သင်သည် သမ္မာတရားကို နားလည်ခဲ့လျှင်၊ ဘုရားသခင်ကို ကျိုးနွံနာခံနိုင်ခဲ့လျှင်၊ ဘုရားသခင်၏ အချုပ်အခြာအာဏာနှင့် စီစဉ်မှုများကို လုံးလုံးလျားလျား ကျိုးနွံနာခံနိုင်ခဲ့လျှင်၊ ထို့ပြင် ဘုရားသခင်အား ကြောက်ရွံ့၍ မကောင်းမှုကို ရှောင်နိုင်ခဲ့လျှင် သင်သည် ဤဆင်းရဲဒုက္ခကို ခံစားဖို့လိုမည် မဟုတ်ပေ။ ထို့ကြောင့် ဤအရှက်ကွဲမှုဟူ၍ မရှိချေ။ သင်တို့ နားလည်သည် မဟုတ်လော။

ဆင်းရဲဒုက္ခနှင့် အရှက်ကွဲမှုအနက် မည်သည့်အရာသည် အပြုသဘော ဆောင်သနည်း။ ဤနှစ်ခုကြားထဲတွင် ခြားနားမှုရှိသလော။ (ရှိပါသည်။) ဆင်းရဲဒုက္ခသည် အပြုသဘောဆောင်၏။ အကယ်၍ သင်သည် တရားစီရင်မှု၊ ပြစ်တင်ဆုံးမမှု၊ ပြုပြင်ခြင်းတို့ကို လိုလိုလားလား လက်ခံပြီး ဤဆင်းရဲဒုက္ခကို လိုလိုလားလား ခံစားပါက ဤဆင်းရဲဒုက္ခနှင့် ပတ်သက်၍ သင်၏ အဓိပ္ပာယ်ဖွင့်ဆိုချက်မှာ “ကျွန်ုပ်သည် ဤဆင်းရဲဒုက္ခကို ခံစားသင့်သည်။ ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ ယင်းကို ကျွန်ုပ် နားမလည်သည့်အပြင် ကျွန်ုပ်၏ စိတ်နှလုံးက လက်ခံဖို့ ခက်ခဲကာ ကျွန်ုပ်သည် အပျက်သဘောဆောင်ပြီး အားနည်းနေလျှင်ပင် သူလုပ်ဆောင်သမျှသည် မှန်ကန်၏။ ကျွန်ုပ်၌ ဖောက်ပြန်ပျက်စီးသော စိတ်သဘောထားရှိသဖြင့် ဘုရားသခင်အား ခုခံပြောဆိုခြင်း မလုပ်သင့်ပေ။ ကျွန်ုပ်၏ စိတ်နှလုံးက လက်ခံဖို့ ခက်ခဲပါစေ ယင်းကို ကျွန်ုပ်ကိုယ်၌၏ အမှားများက ဖြစ်ပေါ်စေခဲ့ခြင်း ဖြစ်သည်။ ဘုရားသခင်သည် မမှားယွင်းပေ။ ဘုရားသခင် လုပ်ဆောင်သမျှသည် မှန်ကန်၏။ ကျွန်ုပ်သည် ဆင်းရဲဒုက္ခကို ခံစားထိုက်သည်။ မည်သူသည် ကျွန်ုပ်အား ဖောက်ပြန်ပျက်စီးသော စိတ်သဘောထားကို ရှိစေခဲ့သနည်း။ မည်သူသည် ကျွန်ုပ်အား ဘုရားသခင်ကို အတိုက်အခံ လုပ်စေခဲ့သနည်း။ မည်သူသည် ကျွန်ုပ်အား မကောင်းမှုကို လုပ်စေခဲ့သနည်း။ ထိုအရာများကို ဘုရားသခင်က ကျွန်ုပ်အား ပေးခဲ့ခြင်းမဟုတ်ပေ။ ယင်းတို့ကို ကျွန်ုပ်ကိုယ်၌၏ သဘာဝက တွန်းအားပေးခဲ့ခြင်းဖြစ်သည်။ ဤဆင်းရဲဒုက္ခကို ကျွန်ုပ် ခံစားသင့်သည်” ဟူ၍ ဖြစ်မည်။ သို့ဆိုလျှင် လူတို့အနေဖြင့် ဤဆင်းရဲဒုက္ခကို ခံစားခြင်းသည် အပြုသဘောဆောင်သော အရာတစ်ခု ဟုတ်သလော။ (ဟုတ်ပါသည်။) အကယ်၍ လူတို့သည် ယင်းကို အပြုသဘောဆောင်သော ပုံစံဖြင့် နားလည်ပြီး ဘုရားသခင်ထံမှ ခံယူလျှင် ဤဆင်းရဲဒုက္ခသည် အပြုသဘောဆောင်၏။ သို့သော်လည်း ၎င်းတို့က “ကျွန်ုပ်သည် ကျိုးနွံနာခံနိုင်သည်။ ကျွန်ုပ်သည် ကျိုးနွံနာခံလျှင်ပင် မိမိ၏ အကြောင်းပြချက်ကို ရှင်းရှင်းလင်းလင်း ရှင်းပြရဦးမည် ဖြစ်ပြီး စိတ်ထဲ၌ စဉ်းစားသည့်အရာနှင့် လုပ်ဆောင်သည့်အရာကို ရှင်းရှင်းလင်းလင်း မျှဝေပြောပြရမည်။ ထိုသို့ သူရဲဘောကြောင်ပြီး မပြတ်သားသည့် ပုံစံဖြင့် ကျိုးနွံနာခံလိုက်၍ မဖြစ်ပေ။ သို့မဟုတ်ပါက ကျွန်ုပ်သည် စိတ်ထဲ၌ အမှုအရာများအား မပြတ်မျိုသိပ်ထားရခြင်းဖြင့် သေသွားမည်ဖြစ်သည်” ဟု ပြောသည်ဆိုကြပါစို့။ ၎င်းတို့သည် အမှုအရာများကို အသေအချာနှင့် ရှင်းရှင်းလင်းလင်း ရှင်းပြဖို့၊ အမှုအရာများ၏ ခရေစေ့တွင်းကျ ရှင်းပြဖို့၊ မိမိတို့၏ အကြောင်းပြချက်ကို ပြောပြဖို့၊ မိမိတို့ စဉ်းစားသည့်အရာနှင့် ပတ်သက်၍ ပြောပြဖို့၊ မိမိတို့ မည်သို့ အဖိုးအခပေးရသည်နှင့် ပတ်သက်၍ ပြောပြဖို့နှင့် မိမိတို့ မည်သို့ မှန်ကန်သည်နှင့် ပတ်သက်၍ ပြောပြဖို့ အမြဲတမ်း အလိုရှိကြသည်။ ၎င်းတို့သည် မိမိတို့ကိုယ်ကို ရှင်းချက်ထုတ်ခြင်း၊ ခုခံကာကွယ်ခြင်း၊ သို့မဟုတ် မိမိတို့၏ကိုယ်ပိုင် တွေးခေါ်မြော်မြင်မှုနှင့် ပတ်သက်၍ ပြောပြခြင်းမှ ရှောင်ကြဉ်သည့် ဘုရားသခင်ကို ကျိုးနွံနာခံသော လူတစ်ဦးဖြစ်ရန် အလိုမရှိကြပေ။ ၎င်းတို့သည် ထိုကဲ့သို့ ပြုမူလိုစိတ် မရှိကြပေ။ ထိုအခြေအနေတွင် ၎င်းတို့သည် ကျိုးနွံနာခံခြင်းကို မည်သည့်အရာအဖြစ် သဘောထားပြုမူကြသနည်း။ ၎င်းတို့က ယင်းကို သိက္ခာကျခြင်းအား သည်းခံခြင်းအဖြစ် သဘောထားပြုမူကြသည်။ ၎င်းတို့က စိတ်ထဲ၌ မည်သည့်အရာကို စဉ်းစားကြသနည်း။ “ကျွန်ုပ် ကျိုးနွံနာခံခဲ့သည်ဟု ဘုရားသခင် အသိအမှတ်ပြုပြီး ပြောစေရန်အတွက် ဤသိက္ခာကျခြင်းတစ်ခုလုံးကို ကြံ့ကြံ့ခံရမည်” ဟူ၍ ဖြစ်သည်။ ဤအရှက်ကွဲမှုသည် အမှန်တကယ် ရှိသလော။ အကယ်၍ ယင်းသည် လုံးဝ မရှိလျှင် ၎င်းတို့က ဤ “အရှက်ကွဲမှု” ကို ဖယ်ရှားဖို့ရန် အမှုအရာများကို အဘယ့်ကြောင့် အသေအချာနှင့် ရှင်းရှင်းလင်းလင်း ရှင်းပြသေးသနည်း။ ဤသည်မှာ စစ်မှန်သော ကျိုးနွံနာခံမှု မဟုတ်ပေ။ အကယ်၍ အမှုအရာများကို သင်ပြုလုပ်သည့် ရည်ရွယ်ချက်သည် မှန်နေလျှင်ပင် ဘုရားသခင်က အမှုအရာများကို ဤအတိုင်း စီစဉ်ညွှန်ကြားလိုသည်။ သင်သည် မိမိကိုယ်ကို ခုခံကာကွယ်ဖို့ မလိုပေ။ ချေပပြောဆိုဖို့ မလိုပေ။ ယောဘသည် အမှုအရာများကို သင့်ထက် ပိုကောင်းအောင် လုပ်ဆောင်ခဲ့သလော၊ သို့မဟုတ် မလုပ်ဆောင်ခဲ့သလော။ (သူသည် အမှုအရာများကို ပိုကောင်းအောင် လုပ်ဆောင်ခဲ့ပါသည်။) ယောဘကို စစ်ကြောသောအခါတွင် သူက ချေပပြောဆိုပြီး မိမိကိုယ်ကို ခုခံကာကွယ်ခဲ့လျှင် ဘုရားသခင်က နားထောင်ခဲ့ပြီး ဖြစ်မည်လော။ ဘုရားသခင်က နားထောင်ခဲ့ပြီး ဖြစ်မည်မဟုတ်ပေ။ ဤသည်မှာ အဖြစ်မှန်တစ်ခုပင်။ ဘုရားသခင်က လူတို့၏ ခုခံချေပချက်များကို နားမထောင်ကြောင်း ယောဘသိခဲ့သလော။ ယောဘသည် မသိခဲ့သော်လည်း မိမိကိုယ်ကို ခုခံကာကွယ်ခြင်း မရှိခဲ့ပေ။ ဤသည်မှာ သူ၌ရှိခဲ့သည့် ဝိညာဉ်ရင့်သန်မှု ဖြစ်၏။ သူသည် အမှန်တကယ် ကျိုးနွံနာခံခဲ့၏။ ဘုရားသခင်က သူ့ကို ထိုအတိုင်း ဆက်ဆံရလေအောင် ယောဘက မည်သည့် မကောင်းသော အရာကို ပြုလုပ်ခဲ့သနည်း။ သူသည် မကောင်းသောအရာ တစ်ခုမျှ မပြုလုပ်ခဲ့ပေ။ ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ‌ရှောင်ကာ စုံလင်သော လူတစ်ဦးဖြစ်သည်ဟု ဘုရားသခင်က ဆိုခဲ့၏။ “အရှက်ကွဲမှု” နှင့်ဆိုင်သည့် အခြေအနေအရ ဆိုရလျှင် ဘုရားသခင်က ယောဘကို ထိုသိက္ခာကျမှုများ ခံစားအောင် ပြုလုပ်မထားသင့်သည့်အပြင် သူ့ကို စာတန်ထံ၌ လွှဲအပ်ထားပြီး စာတန်အား သူ့ကို စုံစမ်းသွေးဆောင်ရန်နှင့် သူ၏ ပိုင်ဆိုင်မှုများအားလုံးကို နုတ်ယူရန် အခွင့်ပေးမထားသင့်ပေ။ ယင်းကို ကျိုးနွံနာခံခြင်း မရှိသော လူတို့၏ ဆင်ခြင်တွေးခေါ်မှုစနစ်အရ ကြည့်လျှင် ယောဘသည် ဆင်းရဲဒုက္ခကို ခံစားခဲ့ရပြီး ကြီးမားသော သိက္ခာကျခြင်းကို ခံစားခဲ့ရသည့်အပြင် ထိုစမ်းသပ်မှုများကို ရရှိကြုံတွေ့သောအခါ သူသည် ထိုဖြစ်ရပ်ပြီးနောက်တွင် ဘုရားသခင်ထံမှ ပို၍ပင်ကြီးမားသော ကောင်းချီးမင်္ဂလာများကို ရရှိဖို့အတွက် အရှက်ကွဲမှုကို ကြံ့ကြံ့ခံပြီး လေးလံသော ဝန်ထုပ်ဝန်ပိုးကို ထမ်းပိုးနေခဲ့ခြင်း ဖြစ်သည်။ ဤသည်မှာ တကယ်တမ်းတွင် မှန်ကန်သလော။ (မမှန်ကန်ပါ။) ဤသည်မှာ ယောဘက စဉ်းစားပြီး လက်တွေ့လုပ်ဆောင်ခဲ့ပုံ ဟုတ်သလော။ (မဟုတ်ပါ။) သူက မည်ကဲ့သို့ လက်တွေ့လုပ်ဆောင်ခဲ့သနည်း။ သူသည် ဤစမ်းသပ်မှုများကို မည်ကဲ့သို့ ကိုင်တွယ်ဖြေရှင်းခဲ့သနည်း။ သူသည် ကြံ့ကြံ့ခံစရာ မလိုသကဲ့သို့ သိက္ခာကျခြင်းကို သူခံစားနေရသည်ဟုလည်း မတွေးထင်ခဲ့ပေ။ သူက မည်သို့ စဉ်းစားခဲ့သနည်း။ (ဘုရားသခင်က ပေးခဲ့ပြီး ပြန်လည်ရုတ်သိမ်းသွားပြီ ဟူ၍ဖြစ်သည်။) မှန်ပေ၏။ လူတို့သည် ဘုရားသခင်ထံမှ လာကြ၏။ ဘုရားသခင်က သင့်အား အသက်ကို ပေးပြီး ဇီဝအသက်ကို ပေးခဲ့၏။ သင်သည် ဘုရားသခင်ထံမှ လုံးလုံးလျားလျား ဖြစ်သဖြင့် သင်ရရှိသော အရာများအားလုံးသည် သင့်ကို ဘုရားသခင် ပေးသည့်အရာများ မဟုတ်ကြသလော။ သင်၌ ကြွားစရာ မည်သည့်အရာ ရှိသနည်း။ အရာခပ်သိမ်းကို ဘုရားသခင် ပေးသည်ဖြစ်၍ ဘုရားသခင်က ပြန်ယူလိုပါက သင့်အနေဖြင့် အကြောင်းပြချက်ပေးစရာ အဘယ်အရာ ရှိသနည်း။ သင့်ကို သူက တစ်စုံတစ်ခု ပေးသောအခါ သင်ပျော်ရွှင်ပြီး သင့်ကို သူက တစ်စုံတစ်ခု မပေးသောအခါ သင် မပျော်ရွှင်ဘဲ ဘုရားသခင်ကို စောဒကတက်ပြီး ယင်းကို ဘုရားသခင်ထံမှ တောင်းကာ ဘုရားသခင်ကို ဆန့်ကျင်တိုက်ခိုက်သည်။ ဘုရားသခင်က တစ်စုံတစ်ရာ ပေးသည်၊ မပေးသည်က ဘုရားသခင်အပေါ် မူတည်၏။ လူတို့အနေဖြင့် အကြောင်းပြချက်ပေးစရာ တစ်ခုမျှ မရှိပေ။ ဤသည်မှာ ယောဘ ပြုမူခဲ့သည့်ပုံ ဟုတ်သလော။ (ဟုတ်ပါသည်။) ဤသည်မှာ ယောဘ ပြုမူခဲ့သည့်ပုံ ဖြစ်သည်။ သူ၏စိတ်နှလုံးထဲ၌ မတရားသောအသိ ရှိခဲ့သလော။ (မရှိခဲ့ပါ။) မရှိခဲ့ပေ။ ယင်းကို အပေါ်ယံကြည့်လျှင် ယောဘ၌ မတရားကြောင်း စွပ်စွဲဖို့၊ အကြောင်းပြချက်များ ‌ပေးဖို့၊ မိမိကိုယ်ကို ခုခံကာကွယ်ဖို့၊ ဘုရားသခင်နှင့် ဆန့်ကျင်တိုက်ခိုက်ဖို့နှင့် ဘုရားသခင်အား အရာရာကို အသေအချာနှင့် ရှင်းရှင်းလင်းလင်း ရှင်းချက်ထုတ်ဖို့ လုံလောက်သော အကြောင်းရင်း ရှိခဲ့ပေသည်။ သူသည် ဤအရာများ အပြုလုပ်ထိုက်ဆုံးသောသူ ဖြစ်ခဲ့သော်လည်း သူ ပြုလုပ်ခဲ့သလော။ မပြုလုပ်ခဲ့ပေ။ သူသည် စကားတစ်ခွန်းမျှ မပြောဘဲ အရာအနည်းငယ်ကိုသာ ပြုလုပ်ခဲ့၏။ မိမိဝတ်လုံကိုဆုတ်ပြီး ဦးခေါင်းကိုရိတ်၍ မြေပြင်ပေါ်တွင် ပျပ်ဝပ်လျက် ကိုးကွယ်ခဲ့သည်။ ဤလုပ်ရပ် တသီတသန်းက လူတို့အား သူ့ကို မည်သည့်လူစားမျိုးအဖြစ် မြင်စေခဲ့သနည်း။ ဘုရားသခင်ကို ကြောက်ရွံ့၍ မကောင်းမှုကို ရှောင်ခဲ့သောလူနှင့် စုံလင်သော လူတစ်ဦးအဖြစ် မြင်စေခဲ့သည်။ စုံလင်သောလူ၏ အဓိပ္ပာယ်ဖွင့်ဆိုချက်မှာ အဘယ်နည်း။ ဘုရားသခင် ပြုလုပ်သည့်အရာအပေါ် တစ်ခုတလေမျှ ဝေဖန်တိကမပြုသော လူတစ်ဦး၊ ထိုအစား ထိုအရာအပေါ် ချီးမွမ်းပြီး ကျိုးနွံနာခံကာ သူခံစားရသော ဆင်းရဲဒုက္ခ မည်မျှကြီးမားသည်ဖြစ်စေ “ကျွန်ုပ်သည် မတရားမှုကို ခံစားရပြီ။ ဤသည်မှာ သိက္ခာကျခြင်းဖြစ်သည်” ဟု မပြောသောသူ ဖြစ်၏။ သူခံစားရသော ဆင်းရဲဒုက္ခ မည်မျှကြီးမားပါစေ ဤကဲ့သို့သော စကားတစ်ခွန်းကို မည်သည့်အခါမျှ မဖွင့်ဟခဲ့ပေ၊ သို့မဟုတ် ဤကဲ့သို့သော စကားတစ်ခွန်းပင် မပြောပေ။ ဤသည်ကို မည်သို့ခေါ်သနည်း။ ဘာသာတရားမရှိသူများက ယင်းကို “အတ္တကို စွန့်လွှတ်ခြင်း” ဟု ခေါ်ကြသည်။ ဤတွင် ဆင်ခြင်တွေးခေါ်စနစ်က မည်သည့်နေရာ၌ ရှိသနည်း။ ဤသည်မှာ ပကတိအခြေအနေ ဟုတ်သလော။ (မဟုတ်ပါ။) “အတ္တကို စွန့်လွှတ်ခြင်း” ဟူသည်မှာ စိတ်ပိုင်းဆိုင်ရာ ရောဂါတစ်ခုဖြစ်ပြီး အဓိပ္ပာယ်မရှိသောစကား ဖြစ်၏။ ယောဘကြုံတွေ့ခဲ့သော ကိစ္စက မည်မျှ ကြီးမားသည်ဖြစ်စေ၊ မည်မျှ နာကျင်သည်ဖြစ်စေ သူသည် ဘုရားသခင်ကို မည်သည့်အခါမျှ ခုခံပြောဆိုခြင်း သို့မဟုတ် တိုက်ခိုက်ခြင်း မရှိခဲ့ ချေ။ သူသည် ကျိုးနွံနာခံရုံသာ ဖြစ်၏။ ကျိုးနွံနာခံခြင်းအတွက် သူ၏ ကနဦးအကြောင်းရင်းမှာ အဘယ်နည်း။ ဘုရားသခင်ကို ကြောက်ရွံ့ခြင်းဖြစ်၏။ သူ၏ ကျိုးနွံနာခံနိုင်စွမ်းသည် ဘုရားသခင်အား သူ၏ နားလည်သဘောပေါက်မှုမှ လာ၏။ အရာခပ်သိမ်း ဘုရားသခင်ထံမှ လာသည့်အပြင် ဘုရားသခင် ပြုလုပ်သမျှက မှန်သည်ဟု သူ ယုံကြည်ခဲ့သည်။

ဖြုတ်ချခံရသော အဖွဲ့ခေါင်း‌ဆောင်များနှင့် ကြီးကြပ်ရေးမှူးအချို့သည် မဆုံးနိုင်အောင် ငိုကြွေးကြသည်၊ ဂျီကျသောင်းကျန်းကြသည်၊ ပြီးလျှင် စိတ်ကောက်ကြသည်။ ၎င်းတို့က မိမိတို့သည် မတရားမှုကို ခံစားရပြီဟု ထင်ကာ ဘုရားသခင်သည် မဖြောင့်မတ်ဟု စောဒကတက်ပြီး ညီအစ်ကိုမောင်နှမများသည် မိမိတို့အား ထုတ်ဖော်ခြင်းနှင့် တိုင်ကြားခြင်းတို့အားဖြင့် မိမိတို့အား မတရားသဖြင့် ပြုမူသည်ဟု ထင်လျက် “သင်တို့တတွေ၌ အသိစိတ် မရှိပေ။ ကျွန်ုပ်သည် သင်တို့အပေါ် အလွန်ကောင်းခဲ့ပြီး ဤသည်မှာ ကျွန်ုပ်ကို သင်တို့ ပြန်ပေးဆပ်သည့်ပုံ ဖြစ်သည်တကား။ ဘုရားသခင်သည် မဖြောင့်မတ်ပေ။ ကျွန်ုပ်သည် ထိုမျှကြီးမားသော မတရားမှုကို ခံစားရပြီ ဖြစ်သည့်တိုင် ဘုရားသခင် ကျွန်ုပ်ကို အကာအကွယ်မပေးခဲ့ချေ။ သူတို့ ကျွန်ုပ်ကို ကြမ်းကြမ်းတမ်းတမ်းပင် ဖြုတ်ချပစ်ခဲ့ကြသည်။ သင်တို့အားလုံး ကျွန်ုပ်ကို အထင်သေးကြပြီး ဘုရားသခင်ကလည်း ကျွန်ုပ်ကို အထင်သေးပါတကား” ဟု ဆိုလေသည်။ ၎င်းတို့က မိမိတို့သည် အရမ်းကို မတရားဆက်ဆံခံထားရပြီဟု ထင်ပြီး ဂျီကျသောင်းကျန်းကြသည်။ ဤကဲ့သို့သော လူတစ်ဦးသည် ကျိုးနွံနာခံလာနိုင်သလော၊ ငါ့ကိုပြောလော့။ ငါမြင်သည့်အရာမှ ပြောရလျှင် ယင်းမှာ မလွယ်ကူချေ။ သို့ဖြစ်၍ သူတို့အတွက် အဆုံးသတ်ပြီမဟုတ်လော။ သင်သည် အဘယ်အတွက်ကြောင့် ဂျီကျသောင်းကျန်းနေရသနည်း။ ယင်းကို သင် လက်ခံနိုင်လျှင် လက်ခံလော့။ သမ္မာတရားကို သင် လက်မခံနိုင်ဘဲ သမ္မာတရားကို သင် ကျိုးနွံနာခံနိုင်ခြင်း မရှိလျှင် ဘုရားသခင်၏ အိမ်တော်မှ ထွက်သွားလော့။ ဘုရားသခင်ကို မယုံကြည်နှင့်။ သင့်ကို မည်သူမျှ အတင်းအကျပ် မယုံခိုင်းပေ။ သင်သည် မည်သည့်မတရားမှုကို ခံခဲ့ရသနည်း။ အဘယ်အတွက်ကြောင့် ဂျီကျသောင်းကျန်းနေသနည်း။ ဤသည်မှာ ဘုရားအိမ်တော် ဖြစ်၏။ အကယ်၍ သင်သည် တတ်နိုင်သည်ဆိုပါက လူ့အသိုင်းအဝိုင်းထဲသွား၍ ဂျီကျသောင်းကျန်းပြီးလျှင် စာတန်များနှင့် နတ်ဆိုးမင်းတို့ကို သွားရှာ၍ ဂျီကျသောင်းကျန်းလော့။ ဘုရားအိမ်တော်ထဲ၌ ဂျီကျသောင်းကျန်းခြင်း မပြုလေနှင့်။ အဖွဲ့ခေါင်းဆောင်အဖြစ် သင် ဖြုတ်ချခံရလျှင် အဘယ် ကိစ္စအထူးအထွေ ရှိသနည်း။ အဖွဲ့ခေါင်းဆောင် မဖြစ်လျှင်လည်း သင် အသက်ရှင်နေနိုင်သေးသည် မဟုတ်လော။ သင်သည် အဖွဲ့ခေါင်းဆောင် မဟုတ်ပါက ဘုရားသခင်ကို မယုံကြည်တော့မည်လော။ ယောဘသည် ထိုမျှကြီးမားသော ဆင်းရဲဒုက္ခကို ခံစားခဲ့ရသော်လည်း မည်သည့်အရာ ပြောခဲ့သနည်း။ သူသည် စောဒကတစ်ချက် မတက်ခဲ့ဘဲ ဘုရားသခင်ကိုပင် ချီးမွမ်းကာ “ယေဟောဝါ၏ နာမတော်သည် မင်္ဂလာရှိပါစေ” (ယောဘ ၁:၂၁) ဟု ဆိုခဲ့သည်။ သူသည် ဆုလာဘ်များနှင့် အကျိုးကျေးဇူးများ အလျှံပယ်ရရှိခဲ့သောကြောင့် ယေဟောဝါ၏ နာမတော်ကို ချီးမွမ်းခဲ့ခြင်းလော။ မဟုတ်ပေ။ ယင်းမှာ သူ နားလည်သည့်ပုံနှင့် သူ လက်တွေ့လုပ်ဆောင်ခဲ့သည့်ပုံပင် ဖြစ်ခဲ့သည်။ ဤအရာက လူတစ်ဦး၏ ကိုယ်ကျင့်စရိုက်နှင့်လည်း ပတ်သက်သည်မဟုတ်လော။ (ဟုတ်ပါသည်။) လူအချို့၌ နိမ့်ကျသော ကိုယ်ကျင့်စရိုက်ရှိပြီး အနည်းငယ် မတရားခံရသောအခါ ၎င်းတို့က မိမိတို့သည် အလွန်အမင်း မတရားသဖြင့် ဆက်ဆံခံရပြီ ဟူ၍လည်းကောင်း၊ ထို့ပြင် ကမ္ဘာပေါ်ရှိ လူတိုင်းလူတိုင်းက ယင်းနှင့်ပတ်သက်၍ အပြစ်မကင်းဟု ခံစားပြီး မိမိတို့၏ ခွင့်လွှတ်ခြင်းကို တောင်းခံသင့်သည် ဟူ၍လည်းကောင်း ထင်ကြသည်။ ဤလူတို့သည် အလွန် စိတ်အနှောင့်အယှက် ပေးကြသည်တကား။ “သိက္ခာကျခြင်း” ဟူသည့်စကားလုံးကို သင် မည်သို့ ရှင်းပြမည်နည်း။ သိက္ခာကျမှုကို ခံစားရခြင်းသည် ဘာသာတရား မရှိသူများအတွက် ဖြစ်နေကျ ဖြစ်ရပ်တစ်ခု ဖြစ်သော်လည်း ဘုရားသခင်၏ အိမ်တော်၌ ယင်းကို ပြောဆိုဖို့ ကွဲပြားသောနည်းလမ်း ရှိသည်။ သမ္မာတရားကို ရရှိရန်အတွက် ဆင်းရဲဒုက္ခနှင့် သိက္ခာကျခြင်းကို ခံစားရခြင်းသည် လူတို့ခံစားသင့်သော ဆင်းရဲဒုက္ခဖြစ်၏။ လူတို့သည် ပြုပြင်ခြင်း သို့မဟုတ် ဖြုတ်ချခြင်းကို ခံရသည်ဖြစ်စေ၊ သမ္မာတရားကို နားလည်သောလူတို့က ယင်းကို သိက္ခာကျခြင်းအဖြစ် သဘောမထားကြပေ။ ၎င်းတို့က မိမိတို့သည် ဆင်းရဲဒုက္ခကို ခံစားရဖို့ ထိုက်တန်သည်ဟူ၍လည်းကောင်း၊ လူတို့တွင် ဖောက်ပြန်ပျက်စီးသော စိတ်သဘောထားများ ရှိသောကြောင့် ဆင်းရဲဒုက္ခကို ကျိုးနွံနာခံနိုင်ခြင်း မရှိသော်လည်း ယင်းသည် သိက္ခာကျခြင်း မဟုတ်ဟူ၍လည်းကောင်း ထင်ကြသည်။ မည်သူသည် သိက္ခာကျခြင်းကို အမှန်တကယ် ခံစားရသနည်း။ သိက္ခာကျခြင်းကို ခံစားရသူမှာ ဘုရားသခင်သာ ဖြစ်၏။ ဘုရားသခင်သည် လူသားမျိုးနွယ်ကို ကယ်တင်သော်လည်း လူတို့က နားမလည်ကြပေ။ ဘုရားသခင်က ဣသ‌ရေလလူများကို အဲဂုတ္တုပြည်မှ ထုတ်ဆောင်ပြီးနောက် ၎င်းတို့က ရုပ်တုဆင်းတုများအား ကိုးကွယ်ခဲ့ကြသည်ကို ကြည့်လော့။ ၎င်းတို့၌ စားစရာ တစ်ခုမျှ မရှိသောအခါ ဘုရားသခင်အား စောဒကတက်ကြပြီး ဘုရားသခင်က ၎င်းတို့အတွက် မန္နမုန့်နှင့် အခြားအစားအစာကို ချပေးခဲ့ရသည်။ ၎င်းတို့သည် အဆင်ပြေသောနေ့ရက် တစ်ရက်နှစ်ရက် ကြုံတွေ့ပြီးနောက်တွင် ဘုရားသခင်ကို အာရုံမစိုက်ကြတော့သော်လည်း အခက်အခဲများကို ကြုံတွေ့ရသောအခါ သူ့ကို တစ်ဖန်ပြန်၍ ရှာဖွေကြသည်။ သူသည် ကြီးမားသော သိက္ခာကျခြင်းကို ခံစားခဲ့ရသည်ဟု သင်တို့ မထင်သလော။ လူ့ဇာတိခံယူသော ဘုရားသခင်သည် ခေတ်ကာလများ၏ ငြင်းပယ်ခြင်းခံရသောအခါ ကြီးမားသော သိက္ခာကျခြင်းကို ခံစားရသည် မဟုတ်လော။ လူတို့သည် သေးနုပ်ကြပြီး မည်သည့်အရာကိုမျှ မစွမ်းဆောင်နိုင်ကြချေ။ ၎င်းတို့သည် ဘုရားသခင်ပေးသော ကျေးဇူးတော်မြောက်မြားစွာကို မွေ့လျော်ခံစားရပြီး ဘုရားသခင် ထောက်ပံ့ပေးသော သမ္မာတရားမြောက်မြားစွာကို မွေ့လျော်ခံစားရသည်။ သို့သော် ထိုက်သင့်သော ဆင်းရဲဒုက္ခအနည်းငယ်ကို ခံစားရသောအခါ အထူးသဖြင့် မတရားဟု ထင်မြင်ကြသည်။ လူတို့သည် အဘယ်မတရားမှုကို ခံစားရသနည်း။ ပုံမှန်အားဖြင့် အနိုင်မခံ အရှုံးမပေးသည့်စိတ်ဓာတ် အတော်လေးရှိသော လူအချို့ရှိသော်လည်း ၎င်းတို့သည် ဆင်းရဲဒုက္ခ အနည်းငယ် ခံစားရသောအခါ၊ ညီအစ်ကို မောင်နှမများက ထိုသူတို့ကို ပြုပြင်သောအခါ၊ သို့မဟုတ် တစ်စုံတစ်ဦးက သူတို့အား နှစ်လိုဖွယ်မကောင်းသော အရာတစ်ခုခု ပြောသောအခါ၊ သို့မဟုတ် သူတို့ကို မည်သူမျှ အားမပေးသောအခါ သို့မဟုတ် မမြှောက်ပင့်သောအခါ သူတို့ စိတ်ထိခိုက်ကြသည်။ ကြီးမားသော ဆင်းရဲဒုက္ခကို ခံစားရပြီး မတရားခံရပြီဟု ထင်လျက် “သင်တို့အားလုံး ကျွန်ုပ်ကို အထင်သေးကြပြီး ကျွန်ုပ်ကို မည်သူမျှ အာရုံမစိုက်ပေ။ ကျွန်ုပ်သည် မတရားဆက်ဆံခြင်းခံရဖို့ ရေစက်ပါသည်တကား” ဟု မကျေမနပ် ပြောကြသည်။ သင်သည် မည်သည့်အရာကို ဂျီကျသောင်းကျန်းနေသနည်း။ ထိုအရာများကို ပြောခြင်းက မည်သည့်အကျိုး ရှိသနည်း။ ထိုစကားလုံးများ တစ်ခုတလေသည် သမ္မာတရားနှင့် ကိုက်ညီသလော။ (မကိုက်ညီပါ။) သို့ဆိုလျှင် ယင်းသည် မည်သည့်အရာနှင့် ညီမျှသနည်း။ ဤသည်မှာ အရှက်ကွဲမှုလော။ သင်သည် မိမိခံစားထိုက်သည့် ဆင်းရဲဒုက္ခကို ရှင်းလင်းစွာ ပိုင်းခြားသိမြင်နိုင်စွမ်းမရှိသည့်အပြင် ယင်းကို လက်မခံပေ။ သင်သည် တရားဒေသနာ အမြောက်အမြားကို နားထောင်ခဲ့ပြီး ဖြစ်သော်လည်း လူတို့အနေဖြင့် သမ္မာတရားကို မည်သို့ လက်တွေ့လုပ်‌ဆောင်သင့်သည်ကိုလည်းကောင်း၊ ၎င်းတို့ မည်သို့ ကျိုးနွံနာခံသင့်သည်ကိုလည်းကောင်း နားမလည်ပေ။ သင်သည် ဤအရာတစ်ခုကိုမျှ မသိဘဲ ကြီးမားသော သိက္ခာကျခြင်းတစ်မျိုးကို သင် ခံစားရပြီဟု ထင်နေသေးသည်။ သင်သည် ဆင်ခြင်တုံတရားမဲ့သည် မဟုတ်လော။ ဘုရားသခင်၏ ကယ်တင်ခြင်းကို လက်ခံသောလူတို့အဖို့ ဤသိက္ခာကျခြင်းသည် ရှိသလော။ (မရှိပါ။) တစ်ခါတစ်ရံ ညီအစ်ကို မောင်နှမများက သင့်အား မတရားသဖြင့် တကယ်ကို ဆက်ဆံနေလျှင်ပင် ယင်းကို သင် မည်ကဲ့သို့ တွေ့ကြုံခံစားသင့်သနည်း။ ဥပမာ တစ်နေရာရာ၌ ဒေါ်လာငါးဆယ် ကျကျန်နေကာ ယင်း၏ဘေးသို့ သင် လမ်းလျှောက်သွားပြီးနောက် ယင်းသည် မရှိတော့ဘဲ လူတိုင်းက သင် ယူလိုက်သည်ဟု သံသယရှိသည်။ သင် မည်သည့်အရာ ပြုလုပ်မည်နည်း။ သင်သည် စိတ်ထိခိုက်ပြီး စိတ်ထဲ၌ “ကျွန်ုပ်သည် ဆင်းရဲလင့်ကစား စာရိတ္တအားမာန် ရှိသေးသည်။ မိမိ၏ ဂုဏ်သိက္ခာနှင့်ပတ်သက်၍ အရေးစိုက်နေသေးသည်။ ကျွန်ုပ်သည် အခြားလူတစ်ဦးဦး ပိုင်ဆိုင်သည့် အရာတစ်ခုခုကို မည်သည့်အခါမျှ မယူဖူးပေ။ ကျွန်ုပ်၏လက်များသည် လုံးဝ သန့်ရှင်းနေသည်။ သင်တို့တတွေက ကျွန်ုပ်ကို အမြဲတမ်း အထင်သေးကာ ဤအရာဖြစ်ပျက်သောအခါ သင်တို့ ပထမဆုံး သံသယရှိသည့်သူမှာ ကျွန်ုပ်သာ ဖြစ်၏။ ဘုရားသခင်သည် ကျွန်ုပ်၏ကိုယ်စား အမှုအရာများကို မရှင်းလင်းပေးခဲ့ဖူးပေ။ ကိုယ်တော်က ကျွန်ုပ်ကိုလည်း မနှစ်သက်ပုံပေါက်သည်” ဟု မချင့်မရဲဖြစ်မည်။ သင် ဂျီကျသောင်းကျန်းမည်။ ဤအရာကို အရှက်ကွဲမှုဟု ယူဆ၍ရနိုင်သလော။ (မရနိုင်ပါ။) သို့ဆိုလျှင် ဤအခြေအနေ၌ သင်သည် မည်သည့်အရာ လုပ်သင့်သနည်း။ အကယ်၍ သင်သည် ယင်းကို ယူပါက ဝန်ခံကာ မည်သည့်အရာကိုမျှ နောက်ထပ် ယူတော့မည်မဟုတ်ဟု ကတိပေးလော့။ အကယ်၍ မယူပါက “ယင်းကို ကျွန်ုပ်မယူပေ။ ဘုရားသခင်က လူတို့၏ အတွင်းစိတ်နှလုံးများကို စောင့်ကြည့်လေ့လာသည်။ မည်သူဖြစ်စေ ထိုပိုက်ဆံကို ယူသောသူသာ သိပြီး ဘုရားသခင်လည်း သိ၏။ ကျွန်ုပ်သည် နောက်ထပ်စကားတစ်ခွန်း ပြောမည်မဟုတ်” ဟု ပြောလော့။ “သင်တို့ ကျွန်ုပ်ကို အထင်သေးသည်။ သင်တို့အားလုံး ကျွန်ုပ်ကို မဲချင်ကြသည်” ဟု သင် ပြောစရာမလိုပေ။ ထိုအရာများကို ပြောခြင်းက အဘယ်အကျိုး ရှိသနည်း။ ထိုအရာမျိုး အများကြီးပြောခြင်းက ကောင်းသောအရာ ဟုတ်သလော။ (မဟုတ်ပါ။) အဘယ့်ကြောင့် မဟုတ်သနည်း။ သင်သည် ထိုအရာမျိုး အများကြီးပြောလျှင် ယင်းက အမှန်တရားတစ်ခုကို သက်သေပြ၏။ သင်၏စိတ်နှလုံးထဲတွင် ဘုရားသခင်မရှိ။ သင်သည် ဘုရားသခင်ကို မယုံကြည်သည့်အပြင် ဘုရားသခင်၌ စစ်မှန်သော ယုံကြည်ခြင်းမရှိပေ။ သင်သည် ထိုကိစ္စ၏ အမှန်တရားကို ပြောသောအခါ ဘုရားသခင် သိသည်။ သူသည် လူတို့၏ အတွင်းစိတ်နှလုံးကို စောင့်ကြည့်လေ့လာပြီး လူတို့ ပြောသမျှနှင့် လုပ်သမျှကို စေ့စေ့စပ်စပ် ကြည့်ရှုစစ်ဆေးသည်။ အခြားလူတို့က ယင်းကို မည်သို့ မြင်တွေ့သည်မှာ သူတို့အပေါ် မူတည်၏။ သင်သည် ဘုရားသခင်က ဤအရာများအားလုံးကို သိကြောင်း ယုံကြည်သဖြင့် များစွာပြောစရာ မလိုပေ။ သင်သည် စိတ်ထိခိုက်စရာ လိုသလော။ မလိုပေ။ ဤကိစ္စသည် အဘယ်မျှလောက် အရေးပါသနည်း။ သင်သည် ဘုရားသခင်ကို ယုံကြည်ခြင်းကြောင့် အသရေဖျက်ခြင်းနှင့် ဝေဖန်ခြင်းကို ခံရသောအခါ မတရားမှုတစ်ခုကို ခံစားရပြီဟု ထင်မြင်သော်လည်း သင်သည် ယင်းနှင့်ပတ်သက်၍ ရှင်းရှင်းလင်းလင်း ပြောပြနိုင်သလော။ မိမိကိုယ်ကို တစိုက်မတ်မတ် ခုခံကာကွယ်ခြင်းအားဖြင့် သင်သည် တကယ့်ပြဿနာကို နှောင့်နှေးအောင် လုပ်နေခြင်းဖြစ်သည်။ ဤသည်မှာ အဓိပ္ပာယ်မဲ့သည် မဟုတ်လော။ သူတို့အား ခုခံပြောဆိုနေခြင်းက အဘယ်အကျိုးရှိသနည်း။ ဤသည်မှာ သမ္မာတရားကို လက်တွေ့လုပ်ဆောင်ခြင်း မဟုတ်ပေ။

လူတို့သည် ဘုရားသခင်၏ ကယ်တင်ခြင်းအား တွေ့ကြုံခြင်းဟူသည့် ဖြစ်စဉ်အတွင်း၌ ဆင်းရဲဒုက္ခများစွာကို ခံစားရသည်။ လူတို့ခံစားရသည့် ဆင်းရဲဒုက္ခသည် သိက္ခာကျခြင်း ဟုတ်သလော။ (မဟုတ်ပါ။) လုံးဝ မဟုတ်ပေ။ ငါသည် အဘယ့်ကြောင့် ထိုသို့ဆိုသနည်း။ (လူတို့၌ ဖောက်ပြန်ပျက်စီးသော စိတ်သ‌ဘောထားများ ရှိသောကြောင့် ဤဆင်းရဲဒုက္ခကို ခံစားသင့်သည်။) လူတို့၌ ဖောက်ပြန်ပျက်စီးသော စိတ်သဘောထားများ ရှိ၏။ ဤသည်မှာ ယင်း၏ အစိတ်အပိုင်းတစ်ခု ဖြစ်သည်။ ထို့အပြင် သမ္မာတရား၏ မည်သည့်လက္ခဏာသွင်ပြင်ကို သင် နားမလည်သည်ဖြစ်စေ၊ ပြီးလျှင် သင့်အထဲမှ မည်သည့်အပိုင်းသည် အပျက်သဘော ဆောင်နေသေးသည်ဖြစ်စေ သင်သည် ယင်းကို ထုတ်ပြောပြီး ယင်းအပေါ် မိတ်သဟာယဖွဲ့နိုင်သည်။ ယင်းကို စိတ်ထဲ၌ ဆက်လက်၍ မျိုသိပ်ထားစရာ မလိုပေ။ မိတ်သဟာယဖွဲ့ခြင်း၏ ရည်မှန်းချက်ပန်းတိုင်မှာ အဘယ်နည်း။ (ပြဿနာများကို ဖြေရှင်းရန်ဖြစ်သည်။) သမ္မာတရားကို ရှာဖွေရန်၊ သမ္မာတရားကို နားလည်လာရန်နှင့် စိတ်ထဲရှိ ပြဿနာများကို ဖြေရှင်းရန် ဖြစ်သည်။ သင်သည် ယင်းတို့ကို စိတ်ထဲ၌ ဆက်လက်၍ မျိုသိပ်ထားစရာ မလိုပေ။ သင်သည် သိက္ခာကျခြင်းကို ခံစားစရာ မလိုပေ။ သင်သည် ကြံ့ကြံ့ခံရန် မလိုအပ်ဘဲ “ကျွန်ုပ် နားမလည်သည့်တိုင် ကျွန်ုပ်ကို ကျိုးနွံနာခံခိုင်းနေဆဲ ဖြစ်သည်။ ကျွန်ုပ်သည် ကျိုးနွံနာခံခြင်းမရှိမီ နားလည်ရမည်” ဟု ပြောစရာ မလိုအပ်ပေ။ အကယ်၍ သင် နားမလည်ပါက မိတ်သဟာယဖွဲ့နိုင်သည်။ သမ္မာတရားကို ရှာဖွေခြင်းသည် မှန်ကန်သော လမ်းကြောင်းဖြစ်၏။ ဤသည်မှာ မမှားယွင်းပေ။ အမှုအရာအချို့ကို မိတ်သဟာယဖွဲ့ပြီး အသေအချာ ပြောပြသောအခါ လူတို့က မည်သည့်အရာ ပြုလုပ်ရမည်ကို သိမည်ဖြစ်သည်။ သင်သည် သမ္မာတရားရှာဖွေသည့် သဘောထားကို လက်သင့်ခံပြီး သမ္မာတရား ရှာဖွေခြင်းဖြင့် ပြဿနာများကို ဖြေရှင်းသင့်သည်။ အကယ်၍ သမ္မာတရားကို နားမလည်ဘဲ ကျိုးနွံနာခံခြင်းကိုသာ လက်တွေ့လုပ်ဆောင်ပါက နောက်ဆုံးတွင် သင်၏ ပြဿနာများကို ဖြေရှင်းနိုင်မည် မဟုတ်သေးချေ။ ထို့ကြောင့် သင်သည် ကျိုးနွံနာခံဖို့ လိုအပ်နေလျှင်ပင် သင်သည် နားဝေတိမ်တောင်ပုံစံဖြင့်ဖြစ်စေ၊ စည်းမျဉ်းနှင့်မညီသော ပုံစံဖြင့်ဖြစ်စေ ကျိုးနွံနာခံဖို့ မလိုအပ်ပေ။ သို့ရာတွင် ကျိုးနွံနာခံခြင်းထဲတွင် ပါဝင်သည့် အခြေခံအကျဆုံး စည်းမျဉ်းတစ်ခု ရှိသည် ယင်းမှာ သင် နားမလည်သည့်အခါတွင် သင် အလျင်ဦးစွာ ကျိုးနွံနာခံသင့်သည်၊ ကျိုးနွံနာခံသော စိတ်နှလုံးနှင့် ကျိုးနွံနာခံသော သဘောထားရှိသင့်သည် ဟူ၍ ဖြစ်လေသည်။ ဤသည်မှာ လူတို့၌ ရှိသင့်သည့် ဆင်ခြင်တုံတရား ဖြစ်၏။ ဤအရာကို ဖြစ်မြောက်အောင်မြင်ပြီးနောက်မှ ဖြည်းဖြည်းချင်း ရှာဖွေ‌လော့။ ဤနည်းဖြင့် သင်သည် ဘုရားသခင်၏ စိတ်သဘောထားအား ပုန်ကန်ပြစ်မှားခြင်းကို ရှောင်ကြဉ်နိုင်ပြီး အကာအကွယ်ပေးခြင်း ခံရနိုင်ကာ လမ်းဆုံးအထိ အရောက်သွားနိုင်သည်။ လူတို့အား ဖော်ထုတ်ဖို့၊ ပြစ်တင်ရှုတ်ချဖို့နှင့် တရားစီရင်ပြီး ကျိန်ဆဲဖို့ရန်ပင် ဘုရားသခင် အသုံးပြုသည့် စကားများအားလုံးသည် လူတို့ကို အရှက်ခွဲရန် ရည်ရွယ်သလော။ (မရည်ရွယ်ပါ။) လူတို့သည် ဤအရာအားလုံးကို ကြံ့ကြံ့ခံဖို့အတွက် အစွန်းရောက်သော သည်းခံမှု လိုအပ်သလော။ (မလိုအပ်ပါ။) သူတို့ မလိုအပ်ပေ။ ဆန့်ကျင်ဘက်အနေဖြင့် လူတို့သည် ဤအရာအားလုံးကို လက်ခံဖို့အတွက် ကြီးမားသော ယုံကြည်မှု လိုအပ်သည်။ ဤအရာကို လက်ခံခြင်းဖြင့်သာ စာတန်၏ ဖောက်ပြန်ပျက်စီးသော သဘာဝက အတိအကျ မည်သည့်အရာဖြစ်ကြောင်း၊ လူတို့၏ ဖောက်ပြန်ပျက်စီးသော အနှစ်သာရက အတိအကျ မည်သည့်အရာဖြစ်ကြောင်း၊ ဘုရားသခင်အ‌ပေါ် လူတို့၏ ရန်ငြိုးအရင်းအမြစ်က အတိအကျ မည်သည့်အရာဖြစ်ကြောင်းနှင့် လူတို့သည် ဘုရားသခင်နှင့် အဘယ့်ကြောင့် သဟဇာတမဖြစ်ရသည်တို့ကို သင် အမှန်တကယ် နားလည်နိုင်မည်ဖြစ်သည်။ သင်သည် ဤပြဿနာများကို မဖြေရှင်းနိုင်မီ ဘုရားသခင်၏ နှုတ်ကပတ်တော်များ၌ ရှိသော သမ္မာတရားကို ရှာဖွေရမည်။ အကယ်၍ သင်သည် သမ္မာတရားကို လက်မခံဘဲ ဘုရားသခင်၏ နှုတ်ကပတ်တော်များက အမှုအရာများကို အဘယ်မျှ ရှင်းရှင်းလင်းလင်း ဖော်ပြသည်ဖြစ်စေ သင်လက်မခံပါက ထိုပြဿနာများကို မည်သည့်အခါမျှ သင် ဖြေရှင်းမည် မဟုတ်ပေ။ “ဘုရားသခင်၏ နှုတ်ကပတ်တော်များသည် ကျွန်ုပ်တို့ကို အရှက်မခွဲပါ။ ယင်းတို့က ကျွန်ုပ်တို့ကို ဖော်ထုတ်ရုံသာ ဖော်ထုတ်ပြီး ကျွန်ုပ်တို့၏ ကောင်းကျိုးအတွက်ဖြစ်သည်” ဟု သင် နားလည်ထားလျှင်ပင် သင်သည် ဤအရာကို အယူဝါဒသဘောအရသာ အသိအမှတ်ပြုခြင်း ဖြစ်သည်။ ဘုရားသခင်ပြောဆိုသမျှ၏ အဓိပ္ပာယ်အမှန်ကိုဖြစ်စေ၊ ယင်းက မည်သည့် အကျိုးသက်ရောက်မှုကို ဖြစ်မြောက်အောင်မြင်ဖို့ ရည်ရွယ်သည်ကိုဖြစ်စေ သင် မည်သည့်အခါမျှ နားလည်လာမည် မဟုတ်ပေ။ သင်သည် ဘုရားသခင် ပြောဆိုသည့် သမ္မာတရားသည် မည်သည့်အရာ အတိအကျဖြစ်သည်ကို မည်သည့်အခါမျှ သင် နားလည်မည် မဟုတ်ပေ။ ဤပုံစံဖြင့် မိတ်သဟာယဖွဲ့ပြီးနောက် ယင်းက လူတို့အား ပြုပြင်ခြင်းကို လက်ခံခြင်း၊ ဖြုတ်ချခံရခြင်းကို လက်ခံခြင်းနှင့် လူတို့၏ အယူအဆများနှင့် မကိုက်ညီသည့် ဘုရားသခင် လုပ်‌ဆောင်သော အလုပ်၊ အစီအစဉ်များနှင့် အချုပ်အခြာအာဏာကို လက်ခံခြင်းအပေါ် လိုလားတက်ကြွပြီး အပြုသဘောဆောင်သော သဘောထားတစ်ခု ရှိစေဖို့အတွက် တစ်စုံတစ်ခုသော အတိုင်းအတာအထိ လုပ်နိုင်သည် မဟုတ်လော။ (လုပ်နိုင်ပါသည်။) အနည်းဆုံးအနေဖြင့် ဘုရားသခင် လုပ်သမျှသည် မှန်ကန်ကြောင်း၊ ယင်းကို ၎င်းတို့က အပျက်သဘော ‌ဆောင်သောပုံစံဖြင့် နားမလည်သင့်ကြောင်း၊ ၎င်းတို့၌ အလျင်ဦးစွာ ရှိသင့်သည့် သဘောထားသည် အပြုသဘောဆန်ဆန်ဖြင့် လက်ခံဖို့၊ ကျိုးနွံနာခံဖို့နှင့် ပူးပေါင်းဆောင်ရွက်ဖို့ ဖြစ်ကြောင်း လူတို့ စဉ်းစားမည် ဖြစ်သည်။ လူတို့အား ဘုရားသခင် ပြုလုပ်သမျှက လူတို့အပိုင်း၌ ကြီးမားသော သည်းခံမှုကို မတောင်းဆိုပေ။ ဆိုလိုသည်မှာ သင်သည် ဤအရာအားလုံးကို ကြံ့ကြံ့ခံစရာ မလိုပေ။ သင်သည် မည်သည့်အရာ လုပ်ဖို့လိုသနည်း။ သင်၌လိုအပ်သည်မှာ လက်ခံရန်၊ ရှာဖွေရန်နှင့် ကျိုးနွံနာခံရန် ဖြစ်သည်။ ဘာသာတရားမရှိသူများက အသုံးပြုသည့် “အရှက်ကွဲမှုကို ကြံ့ကြံ့ခံခြင်း” ဟူသော အသုံးအနှုန်းသည် လူတို့အဖို့ သိသာထင်ရှားစွာပင် ထိခိုက်စေ၏။ ဘုရားသခင် ပြုလုပ်သော မည်သည့်အရာကမျှ သင့်အား အရှက်ကွဲမှုကို ကြံ့ကြံ့ခံဖို့ မတောင်းဆိုပေ။ သင်သည် သည်းခံမှု၊ ချစ်ခြင်းမေတ္တာ၊ နှိမ့်ချခြင်းသာမက ကျိုးနွံနာခံခြင်း၊ လက်သင့်ခံခြင်း၊ ရိုးသားမှု၊ ပွင့်လင်းမှုနှင့် ရှာဖွေခြင်းကို လက်တွေ့လုပ်ဆောင်နိုင်သည်။ ဤအရာများသည် အတော်အတန် အပြုသဘောဆောင်၏။ သို့ဆိုလျှင် ဘာသာတရားမရှိသူများ ပြောနေကြသည့်အရာ၏ နောက်ကွယ်ရှိ ဆင်ခြင်တွေးခေါ်မှုစနစ်မှာ မည်သည့်အရာ ဖြစ်သနည်း။ ယင်းမှာ စာတန်ဆန်သော အတွေးအခေါ်နှင့် စာတန်ဆန်သော မုသားများ ဖြစ်၏။ အတိုချုပ်ဆိုရလျှင် အရှက်ကွဲမှုကို ကြံ့ကြံ့ခံခြင်းသည် ဘုရားသခင်ကို ယုံကြည်သောသူတို့ လိုက်နာသင့်သည့် စည်းမျဉ်းမဟုတ်ပေ။ ယင်းသည် သမ္မာတရားမဟုတ်။ စာတန်ဆန်သော အရာဖြစ်သည်။ အရှက်ကွဲမှုကို ကြံ့ကြံ့ခံခြင်းသည် လူတို့လုပ်ဆောင်ဖို့ ဘုရားသခင်တောင်းဆိုသည့် အရာမဟုတ်၊ အဘယ့်ကြောင့်ဆိုသော် ဤနေရာ၌ အရှက်ကွဲမှုဟူသည် မရှိပေ။ လူတို့အပေါ် ဘုရားသခင်၏ လုပ်‌ဆောင်ချက်များအားလုံးသည် ချစ်ခြင်းမေတ္တာ၊ ကယ်တင်ခြင်း၊ သူတို့ကို ကြည့်ရှုစောင့်ရှောက်ခြင်းနှင့် သူတို့ကို အကာအကွယ်ပေးခြင်း ဟူသည့် လုပ်ဆောင်ချက်များသာ ဖြစ်သည်။ ဘုရားသခင် ပြောဆိုသည့်၊ ပြီးလျှင် လူတို့၌ သူလုပ်ဆောင်သည့် အလုပ်အားလုံးသည် အပြုသ‌ဘော ဆောင်ပြီး သမ္မာတရားချည်း ဖြစ်ကြ၏။ ယင်းတို့ထဲမှ တစ်ခုတလေကမျှ စာတန် ပြောဆိုလုပ်ဆောင်သည့် အရာတို့နှင့် မတူသည့်အပြင် စာတန်၏ နည်းစနစ်များနှင့် နည်းလမ်းများ မပါရှိချေ။ ဘုရားသခင်၏ နှုတ်ကပတ်တော်များကို လက်ခံခြင်းအားဖြင့်သာလျှင် လူတို့သည် သန့်စင်ခြင်းနှင့် ကယ်တင်ခြင်းကို ခံရနိုင်လေသည်။

စာတန်ပြောသော “အရှက်ကွဲခြင်းကို ကြံ့ကြံ့ခံခြင်း” ဟူသည့် လုပ်ရပ်သည် လူတို့၌ မည်သည့်နည်းလမ်းများဖြင့် ပေါ်လွင်ထင်ရှားသနည်း။ ယင်းသည် လူတို့၌ ထိခိုက်နစ်နာမှု၊ မတရားပြုကျင့်မှု၊ ဖျက်ဆီးခြင်းနှင့် နင်းခြေခြင်း ပုံစံများဖြင့် ပေါ်လွင်ထင်ရှားသည်။ အချုပ်အားဖြင့်ဆိုသော် ၎င်းသည် သင့်အပေါ် ဘေးဒုက္ခကို သက်ရောက်စေသည်။ သင်သည် ဆင်းရဲဒုက္ခကို ခံစားခဲ့ရသည်ဖြစ်စေ၊ သိက္ခာကျခြင်းကို ခံစားခဲ့ရသည်ဖြစ်စေ အတိုချုပ်အားဖြင့် စာတန်က ၎င်းတို့ကို ခံစားစေသည့် အမှုအရာများမှ လူတို့ နောက်ဆုံးရရှိသည့်အရာမှာ သမ္မာတရား မဟုတ်သည်မှာ ကျိန်းသေ၏။ လူတို့ မည်သည့်အရာကို ရရှိသနည်း။ နာကျင်မှုကို ရရှိသည်။ စာတန်က လူတို့၌ ဖြစ်ပေါ်စေသည့်အရာမှာ မရေမတွက်နိုင်သော အရှက်ခွဲခြင်းနှင့် လှောင်ပြောင်ခြင်း ပုံစံများအပြင် မတရားပြုကျင့်ခြင်းနှင့် ဖောက်ပြန်ပျက်စီးခြင်းတို့ ဖြစ်သည်။ သို့ဆိုလျှင် ယင်းသည် လူတို့၌ မည်သည့်အရာကို ပြီးမြောက်စေပြီး မည်သို့ ခံစားစေသနည်း။ ၎င်းက လူတို့အား မိမိတို့ကိုယ်ကို ထိန်းသိမ်းစောင့်ရှောက်ရန်အလို့ငှာ နာကြည်းချက်များကို ကြံ့ကြံ့ခံစေပြီး လိုက်လျောညီထွေဖြစ်အောင် နေစေသည့်အပြင် အတွင်းစိတ်၌ ဖောက်ပြန်လာစေသည်အထိပင် ဖြစ်စေသည်။ လူတို့သည် ဤအရာအားလုံးကို ကိုင်တွယ်ရန်နှင့် ချဉ်းကပ်ရန် အမျိုးစုံသော နည်းဗျူဟာများနှင့် နည်းလမ်းများကို အသုံးပြုရန် သင်ယူကြပြီး မျက်နှာလိုမျက်နှာရလုပ်ရန်၊ ဟန်ဆောင်ရန်နှင့် မဟုတ်မမှန်သောစကားများ ပြောဆိုရန် သင်ယူကြသည်။ လူတို့သည် ဤအရာအားလုံးကို ထုတ်ဖော်ပြီး ပေါ်လွင်ထင်ရှားစေသောအခါ ၎င်းတို့၏ စိတ်နှလုံးသည် လိုလိုလားလားရှိခြင်း၊ ပျော်ရွှင်ခြင်းနှင့် ငြိမ်သက်ခြင်း ရှိသလော၊ သို့မဟုတ် ဒေါသထွက်ပြီး စိတ်ဆင်းရဲနေသလော။ (ဒေါသထွက်ခြင်းနှင့် စိတ်ဆင်းရဲခြင်း ဖြစ်ပါသည်။) ဤလောက၌ အရှက်ကွဲခြင်းကို ပို၍ ကြံ့ကြံ့ခံလေလေ လူတို့၏ စိတ်နှလုံးထဲရှိ ဒေါသသည် တိုးပွားလာသလော သို့မဟုတ် လျော့နည်းသွားသလော။ (တိုးပွားလာပါသည်။) သို့ဆိုလျှင် လူတို့သည် လူသားမျိုးနွယ်ကို ပို၍ ရန်လိုသောနည်းလမ်းဖြင့် ရှုမြင်သလော၊ သို့မဟုတ် ပို၍ ချစ်ခင်သောနည်းလမ်းဖြင့် ရှုမြင်သလော။ (ရန်လိုသောနည်းလမ်း ဖြစ်ပါသည်။) လူတို့သည် လူသားမျိုးနွယ်ကို ပို၍ ရန်လိုသောနည်းလမ်းဖြင့် ရှုမြင်ပြီး တွေ့သမျှလူတိုင်းကို မုန်းတီးကြသည်။ လူတို့သည် ငယ်ရွယ်ပြီး လူ့အဖွဲ့အစည်းထဲသို့ ဝင်ရောက်စအချိန်တွင် အရာရာတိုင်းကို အံ့ဩဖွယ်အဖြစ် မြင်ကြပြီး လူတို့ကို အထူးပင် လွယ်လင့်တကူ ယုံကြည်ကြသည်။ အသက်သုံးဆယ်အရွယ်သို့ ရောက်သောအခါ ၎င်းတို့သည် အခြားသူများကို ထိုမျှလောက် မယုံကြည်ကြတော့ပေ။ အသက်လေးဆယ်အရွယ်သို့ ရောက်သောအခါ ၎င်းတို့သည် လူအများစုကို မယုံကြည်ကြတော့ဘဲ အသက်ငါးဆယ်အရွယ်သို့ ရောက်သောအခါ ၎င်းတို့၏ စိတ်နှလုံးများသည် အမုန်းတရားနှင့် ပြည့်နေပြီး အခြားသူများကို ပြန်လှည့်၍ ဒုက္ခပေးရန် အသင့်ဖြစ်နေကြသည်။ အမုန်းတရားနှင့် မပြည့်မီတွင် လူတို့သည် မည်သည့်အရာကို ကြံ့ကြံ့ခံကြသနည်း။ ယင်းမှာ သိက္ခာကျခြင်းနှင့် နာကျင်မှုချည်းသာ ဖြစ်သည်။ သင်သည် အခြားသူများကဲ့သို့ လုပ်နိုင်စွမ်းနှင့် သြဇာအာဏာ မရှိသောအခါ၊ အခြားသူများက သင်သည် တစ်စုံတစ်ခုဖြစ်သည်ဟု ဆိုသောအခါ သင်သည် အသိအမှတ်ပြုသည့်အနေဖြင့် သင်၏ခေါင်းကို အလျင်အမြန် ညိတ်ရမည်ဖြစ်ပြီး ၎င်းတို့က သင့်ကို ကျိန်ဆဲသောအခါ သင်သည် နားထောင်ရမည် ဖြစ်သည်။ သင် လုပ်နိုင်သည့်အရာ တစ်ခုမျှ မရှိသော်လည်း အတွင်းထဲ၌ သင် မည်သို့ တွေးထင်သနည်း။ “တစ်နေ့ ငါအာဏာရသောအခါ သင့်ကို ငါ့လက်ဖြင့် သတ်ပစ်ပြီး သင်၏ မျိုးဆက်သုံးဆက်ကို လက်စတုံးပစ်မည်” ဟူ၍ဖြစ်သည်။ သင်၏ စိတ်နှလုံးထဲရှိ အမုန်းတရားသည် ပို၍အားကောင်းသည်ထက် အားကောင်းလာသည်။ ဤသည်မှာ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းက ဖောက်ပြန်ပျက်စီးသော လူသားမျိုးနွယ်အပေါ်သို့ ဆောင်ကြဉ်းလာသည့် အကျိုးဆက် ဖြစ်သည်။ လူတို့က လူ့အဖွဲ့အစည်း၏ ချီးကျူးခြင်းနှင့် မြှင့်တင်ခြင်းကို ခံရသည့် အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းသည် အပြုသဘောဆောင်သော အရာတစ်ခု ဖြစ်သည်ဟုလည်းကောင်း၊ လူတို့အား ကြိုးစားလုပ်ဆောင်ရန်နှင့် ပို၍ အားကောင်းလာစေရန် ကြိုးပမ်းစေနိုင်သည့် စိတ်နေစိတ်ထားတစ်မျိုးနှင့် တွေးခေါ်ပုံတစ်မျိုး ဖြစ်သည်ဟုလည်းကောင်း ထင်မှတ်ကြသည်။ သို့ဆိုလျှင် အဘယ်ကြောင့် ယင်းက လူတို့၌ ဒေါသနှင့် အမုန်းတရားကို နောက်ဆုံးတွင် ဖြစ်ပေါ်စေသနည်း။ (အကြောင်းမှာ ယင်းသည် သမ္မာတရား မဟုတ်သောကြောင့် ဖြစ်ပါသည်။) မှန်ပေသည်။ ယင်းသည် သမ္မာတရား မဟုတ်သောကြောင့် ဤဆိုးကျိုးကို ဖြစ်ပေါ်စေခြင်း ဖြစ်သည်။ လူ့အဖွဲ့အစည်းနှင့် လူဆိုးဂိုဏ်းများတွင် မျိုးဆက်များစွာသော မကျေနပ်မှုနှင့် ကလဲ့စားချေ သတ်ဖြတ်မှုများကို မည်သည့်အရာက ဖြစ်ပေါ်စေသနည်း။ (လူတို့သည် သိက္ခာကျခြင်းကို ခံစားရပြီးနောက် ၎င်းတို့၏ စိတ်နှလုံးထဲရှိ အမုန်းတရားက ကြီးထွားလာကာ ကလဲ့စားချေလိုစိတ်ဖြင့် သတ်ဖြတ်ကြခြင်းကြောင့် ဖြစ်သည်။) မှန်ပေသည်၊ ကလဲ့စားချေလိုစိတ်ဖြင့် သတ်ဖြတ်ခြင်းသည် ထိုသို့ ဖြစ်ပေါ်လာခြင်း ဖြစ်သည်။ မျိုးဆက်တစ်ခုပြီးတစ်ခု လူတို့သည် လူသားမျိုးနွယ် ဘေးအန္တရာယ်ဖြင့် ပျက်စီးသည်အထိ အချင်းချင်း ရက်စက်စွာ သတ်ဖြတ်ကြသည်။ ဤသည်မှာ အကျိုးဆက် ဖြစ်သည်။ လူသားမျိုးနွယ်သည် စာတန်၏ အတွေးအခေါ်များနှင့် ယုတ္တိတို့အတိုင်း အသက်ရှင်ခဲ့ပြီး စာတန်၏ အာဏာအောက်တွင် မျက်မှောက်ခေတ်ကာလအထိ တဖြည်းဖြည်း ဆင့်ကဲပြောင်းလဲလာခဲ့သည်။ လူတို့ကြားရှိ ဆက်ဆံရေးသည် ပို၍ ပုံပျက်လာသည်၊ ပို၍ အလှမ်းကွာဝေးလာသည်၊ ပို၍ ယုံကြည်မှု ကင်းမဲ့လာသည်၊ ပြီးလျှင် ပို၍ အေးစက်လာသည်။ ယခု မည်သည့်အဆင့်သို့ ရောက်ရှိသွားပြီနည်း။ တစ်ဦးနှင့်တစ်ဦး ဘာမျှမသက်ဆိုင်သော လူနှစ်ဦး၏ စိတ်နှလုံးများသည် အပြန်အလှန် အမုန်းတရားနှင့် အပြန်အလှန် ရန်လိုမုန်းတီးမှုတို့ဖြင့် ပြည့်နေသည့်အဆင့်သို့ ရောက်ရှိသွားပြီ ဖြစ်သည်။ ယခင်က အိမ်နီးနားချင်းများသည် မကြာခဏ အဆက်အသွယ်ရှိပြီး အချင်းချင်း မကြာခဏ အပြန်အလှန် ဆက်ဆံကြသော်လည်း ယခုမူ လူတစ်ဦးသည် သေဆုံးပြီးနေသည်မှာ ငါးရက် သို့မဟုတ် ခြောက်ရက်ကြာရှိနေနိုင်ပြီး သူ၏ အိမ်နီးချင်းက သိမည်မဟုတ်ပေ။ မည်သူကမျှ လာရောက်ကြည့်ရှုမည် မဟုတ်ပေ။ အမှုအရာများသည် ဤအဆင့်သို့ မည်သို့ ရောက်ရှိသွားခဲ့သနည်း။ ဤအပြန်အလှန် အမုန်းတရားကြောင့် ဤအဆင့်သို့ ရောက်ရှိသွားခဲ့ခြင်း ဖြစ်သည်။ သင်သည် အခြားသူများက သင့်ကို ရန်လိုခြင်း မပြုစေလိုသည့်တိုင် တစ်ချိန်တည်းမှာပင် သင်က အခြားသူများကို ရန်လိုသည်၊ ဤသည်မှာ ဆိုးကျိုးသံသရာတစ်ခု ဖြစ်သည်။ ယင်းမှာ စာတန်၏ နိယာမများက လူသားမျိုးနွယ်အပေါ်သို့ ဆောင်ကြဉ်းလာသည့် ဆိုးကျိုးနှင့် ဘေးအန္တရာယ်တစ်ခု ဖြစ်သည်။ လူတို့၏ စိတ်နှလုံးထဲရှိ အခြားသူများအပေါ် အမြင်ရှုထောင့်များနှင့် ထင်မြင်ချက်များသည် ပို၍ မလိုလားဖွယ်ဖြစ်လာသောကြောင့် ၎င်းတို့သည် အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းတို့၌ ပို၍တော်သည်ထက် တော်လာကြပြီး ၎င်းတို့၏ စိတ်နှလုံးထဲရှိ ဒေါသနှင့် အမုန်းတရားတို့သည် ကြီးထွားလာကာ နောက်ဆုံးတွင် ၎င်းတို့က “၎င်းတို့အားလုံး သေဆုံးသွားပြီး တစ်ယောက်မျှ အသက်မရှင်တော့လျှင် ပိုကောင်းလိမ့်မည်” ဟု ဆိုကြသည်။ လူတိုင်း၏ စိတ်နှလုံးသည် ဤအမုန်းတရားမျိုးနှင့် ပြည့်နေသည် မဟုတ်လော။ ၎င်းတို့သည် ဤလောကကြီး အမြန်ဆုံး ပျက်စီးသွားမည့်အရေးကို တောင့်တကြသည်မှာ “လူများအားလုံးသည် ရိုးတွင်းခြင်ဆီအထိ ဆိုးယုတ်ကြသည်။ ၎င်းတို့သည် ဖျက်ဆီးခြင်း ခံရထိုက်ပါတကား” ဟူ၍ ဖြစ်သည်။ သင်က အခြားလူများသည် ရိုးတွင်းခြင်ဆီအထိ ဆိုးယုတ်ကြသည်ဟု ဆိုသည်၊ သို့သော် သင်ကိုယ်တိုင်မှာမူ အဘယ်သို့ရှိသနည်း။ သင်သည် အမှန်တကယ် ပြောင်းလဲပြီးခြင်းများ ဖြစ်နိုင်သလော။ သင်သည် ကယ်တင်ခြင်းကို ရရှိပြီးပြီလော။ အခြားသူများကို ရိုးတွင်းခြင်ဆီအထိ ဆိုးယုတ်ကြသည့်အတွက် မုန်းတီးနေသည့် တစ်ချိန်တည်းမှာပင် သင်သည် ၎င်းတို့ထက် ပိုကောင်းသင့်သည်။ အကယ်၍ သင်သည် လောက၏ လူများကဲ့သို့ပင် ဆိုးနေပါက သင်၌ ဆင်ခြင်တုံတရား မရှိတော့ပေ။ ဆင်ခြင်တုံတရားရှိသော လူတစ်ဦးသည် လူသားမျိုးနွယ် ရိုးတွင်းခြင်ဆီအထိ ဆိုးယုတ်ကြသည်ကို မြင်သောအခါ ဘုရားသခင်ကို ကျေနပ်စေရန် သမ္မာတရားကို လိုက်စားပြီး လူသားပုံသဏ္ဌာန်ကို အသက်ရှင်နေထိုင်သင့်သည်၊ ဤသည်မှာ သင့်လျော်သောအရာ ဖြစ်သည်။ ဤနည်းအားဖြင့် ဘုရားသခင်က ဤကောက်ကျစ်ဆိုးယုတ်သော လူသားမျိုးနွယ်ကို ဖျက်ဆီးသောအခါ ထိုသူတို့သည် ချမ်းသာပေးခြင်းခံရမည် ဖြစ်သည်။

သင်တို့သည် ဤကောက်ကျစ်ဆိုးယုတ်သော လူသားမျိုးနွယ်ကို မုန်းသလော။ (မုန်းပါသည်။) ဘုရားသခင်ကို ယုံကြည်သော လူအများစုသည် လူ့သဘာဝနှင့် ဆင်ခြင်တုံတရား အနည်းငယ်ရှိကြသည်၊ ၎င်းတို့၏ စိတ်နှလုံးများသည် ပို၍ ကြင်နာကြသည်၊ ၎င်းတို့သည် အလင်းကို တောင့်တကြပြီး ဘုရားသခင်နှင့် သမ္မာတရားက အာဏာကိုင်စွဲရန် တောင့်တကြသည်။ ၎င်းတို့သည် ကောက်ကျစ်ဆိုးယုတ်သော အရာများကို မနှစ်သက်ကြသကဲ့သို့ မတရားသော အရာများကိုလည်း မနှစ်သက်ကြပေ။ ၎င်းတို့သည် လူသားမျိုးနွယ်အတွက် မျှော်လင့်ချက်၊ ချစ်ခြင်းနှင့် သည်းခံခြင်းတို့ဖြင့် ပြည့်နေသင့်သည်၊ သို့ဖြစ်လျှင် ၎င်းတို့သည် လူသားမျိုးနွယ်ကို အဘယ်သို့ မုန်းတီးနိုင်မည်နည်း။ အချို့လူများက “ကျွန်ုပ် ကျောင်းတက်စဉ်အချိန်ကို ပြန်တွေးကြည့်လျှင် ဆရာက ကျွန်ုပ်ကို အနိုင်ကျင့်ခဲ့သော်လည်း ကျွန်ုပ်သည် ထိုအကြောင်းကို ထုတ်မပြောဝံ့ခဲ့ပေ၊ ကျွန်ုပ်သည် သည်းခံရုံသာ သည်းခံခဲ့သည်။ ထို့ကြောင့် အနာဂတ်တွင် တက္ကသိုလ်ဝင်ခွင့်ရဖို့ ကြိုးစားပညာသင်ရန် ကျွန်ုပ် စိတ်ပိုင်းဖြတ်ခဲ့သည်။ ကျွန်ုပ် အစွမ်းအစရှိမရှိ သင်တို့ကို ပြမည်၊ ထိုအခါ သင်တို့ကို အနိုင်ကျင့်မည့်သူမှာ ကျွန်ုပ်ဖြစ်လာမည်” ဟု ဆိုကြသည်။ အချို့လူများက “ကျွန်ုပ် အလုပ်လုပ်စဉ်အချိန်ကို ပြန်တွေးကြည့်လျှင် ကုမ္ပဏီထဲရှိ ဩဇာညောင်းသူများက ကျွန်ုပ်ကို အမြဲ အနိုင်ကျင့်ခဲ့ကြသဖြင့် ကျွန်ုပ်က ‘ကျွန်ုပ်၏ အောင်မြင်မှုများဖြင့် သင်တို့ကို ကျော်လွန်သွားမည့်နေ့ကိုသာ စောင့်နေလိုက်ပါ။ ထိုအခါ သင်တို့၏ဘဝများကို စိတ်ဆင်းရဲအောင် ကျွန်ုပ်လုပ်မည်’ ဟု တွေးခဲ့သည်” ဟု ဆိုကြသည်။ “ကျွန်ုပ် စီးပွားရေးလုပ်သည့်အချိန်ကို ပြန်တွေးကြည့်လျှင် ကုန်ပစ္စည်းပေးသွင်းသူ မန်နေဂျာက ကျွန်ုပ်ကို အမြဲ လိမ်လည်ခဲ့သဖြင့် ကျွန်ုပ်က ‘ကျွန်ုပ် ချမ်းသာကြွယ်ဝလာမည့်နေ့ ရောက်လာသည့်အခါတွင် သင့်ကို ကလဲ့စားချေမည်’ ဟု တွေးခဲ့သည်” ဟု ဆိုကြသော အခြားလူများရှိသည်။ မည်သူ့ဘဝမျှ မလွယ်ကူသကဲ့သို့ လူတိုင်းတွင် အနိုင်ကျင့်ခံရသည့် အချိန်များ ရှိကြသည်၊ ၎င်းတို့တွင် စိတ်ထဲ၌ မုန်းတီးပြီး ကလဲ့စားချေလိုသည့် လူများ ရှိကြသည်။ ဤသည်မှာ လောကကြီး ရောက်ရှိလာခဲ့သည့် အခြေအနေ ဖြစ်သည်၊ ယင်းသည် အမုန်းတရားနှင့် ပြည့်နေပြီး ရန်လိုမုန်းတီးမှုနှင့် ပြည့်နေသည်။ လူတို့၏ အချင်းချင်းအပေါ် ရန်လိုမုန်းတီးမှုသည် အလွန်အမင်း ပြင်းထန်ပြီး ၎င်းတို့သည် သဟဇာတဖြစ်စွာ အတူမနေနိုင်ကြသကဲ့သို့ ရင်းနှီးချစ်ကြည်သော ဆက်ဆံရေးလည်း မရှိကြတော့ပေ။ ဤလောကကြီးသည် မကြာမီ ပြီးဆုံးတော့မည်၊ ယင်းသည် လမ်းဆုံးသို့ ရောက်နေပြီ ဖြစ်သည်။ လူတိုင်း၏ စိတ်ထဲ၌ တစ်စုံတစ်ယောက်က တစ်နေရာရာတွင် အနိုင်ကျင့်ခဲ့သည့်အချိန်မှဖြစ်စေ၊ ကုမ္ပဏီ၊ အဖွဲ့အစည်း သို့မဟုတ် လူအုပ်စုတစ်ခုခုတွင် အခြားသူများ၏ အနိုင်ကျင့်ခြင်း၊ အထင်သေးခြင်း၊ လိမ်လည်ခြင်း သို့မဟုတ် ဒုက္ခပေးခြင်းကို ခံခဲ့ရသည့်အချိန်မှ ရင်ကွဲနာကျဖွယ် ဇာတ်လမ်းများ ရှိကြသည်။ ဤအရာများသည် နေရာတိုင်းတွင် ဖြစ်ပျက်နေသည်။ ဤသည်က အဘယ်အရာကို သက်သေပြသနည်း။ လူသားမျိုးနွယ်တွင် ၎င်းတို့အလယ်၌ နောဧကဲ့သို့သော လူများ မရှိတော့ကြောင်း ယင်းက သက်သေပြသည်။ ယင်းမှာ မမှန်သလော။ (မှန်ပါသည်။) လူတိုင်း၏ စိတ်နှလုံးသည် ကောက်ကျစ်ဆိုးယုတ်မှုနှင့် ပြည့်နေပြီး သမ္မာတရားအပေါ်၊ အပြုသဘောဆောင်သော အရာများအပေါ်၊ တရားမျှတမှုအပေါ် ရန်လိုမှုနှင့် ပြည့်နေသည်။ လူတို့သည် ကယ်တင်၍မရနိုင်တော့ပေ။ လူသားမျိုးနွယ်ကို ကယ်တင်နိုင်သည့် လူမရှိ၊ သွန်သင်ချက်မရှိ၊ သီအိုရီမရှိပေ၊ ဤသည်မှာ အဖြစ်မှန် ဖြစ်သည်။ အချို့လူများက “ကမ္ဘာစစ်ကြီး မည်သည့်အချိန်တွင် ဖြစ်မည်နည်း။ စစ်ပြီးသည့်နောက်တွင် သေထိုက်သည့်လူတိုင်းသည် သေမည်ဖြစ်ပြီး ကျန်ရှိသည့်သူများသည် အသစ်မှ ပြန်စနိုင်ကြသည်။ ခေတ်သစ်က စတင်ပြီး နိုင်ငံသစ်တစ်ခုကို တည်ထောင်လိမ့်မည်” ဟု မျှော်လင့်နေကြဆဲ ဖြစ်သည်။ ဤသည်မှာ ဖြစ်နိုင်သလော။ မဖြစ်နိုင်ပေ။ အချို့လူများက ၎င်းတို့၏ မျှော်လင့်ချက်ကို အမျိုးမျိုးသော ဘာသာတရားများအပေါ်တွင် ထားရှိကြသော်လည်း ယခုအခါ ဘာသာတရားတိုင်းသည် နေဝင်ချိန် ရောက်နေပြီဖြစ်ပြီး ၎င်းတို့သည် နောက်ဆုံးထွက်သက်ကို ရှူရှိုက်နေကြသည်။ ဘာသာတရားတိုင်းသည် အတွင်းသရုပ်မှစ၍ ပုပ်ပျက်နေပြီး နာမည်ဆိုးဖြင့် ဂုဏ်သတင်းမွှေးနေသည်။ ဤစကားများဖြင့် ငါသည် မည်သည့်အရာကို ဆိုလိုသနည်း။ ဘုရားသခင်က လူသားမျိုးနွယ်ကို ကယ်တင်ရန် နှုတ်ကပတ်တော်များနှင့် သမ္မာတရားကို အသုံးမပြုခဲ့ပါက လူသားများ၏ အတွင်းစိတ်နက်ရှိုင်းရာရှိ အမုန်းတရားနှင့် ရက်စက်ကြမ်းကြုတ်သော စိတ်သဘောထားသည် ပို၍ပို၍ ဆိုးရွားလာပြီး ပို၍ပို၍ ထင်တိုင်းကြဲလာမည်သာ ဖြစ်သည်ဟူသော အချက်တစ်ချက်ကို လူတို့အား နားလည်စေရန် ရည်ရွယ်သည်။ နောက်ဆုံးတွင် လူသားမျိုးနွယ်အတွက် တစ်ခုတည်းသော ဖြစ်နိုင်ချေမှာ အချင်းချင်း ရက်စက်စွာ သတ်ဖြတ်ခြင်းမှတစ်ဆင့် ကိုယ့်ကိုယ်ကိုယ် ဖျက်ဆီးခြင်း၌ အဆုံးသတ်ရန်သာ ဖြစ်ပေမည်။ မျက်မှောက်ကာလတွင် လူများစွာတို့သည် ဤကောက်ကျစ်ဆိုးယုတ်သော လူသားမျိုးနွယ်ကို ရှောင်ရှားပြီး တောနက်တောင်ကြီးများထဲတွင် သို့မဟုတ် လူနေထိုင်သည့် အရိပ်အယောင်မရှိသော နေရာတစ်ခုတွင် တစ်ကိုယ်တည်း သွားရောက်နေထိုင်လိုကြသည်။ ဤအရာ၏ ရလဒ်မှာ အဘယ်နည်း။ လူသားမျိုးနွယ်သည် မျိုးပွားတော့မည်မဟုတ်ဘဲ နောက်မျိုးဆက်တစ်ခု ရှိတော့မည် မဟုတ်ပေ။ လူသားမျိုးနွယ်သည် မျက်မှောက်မျိုးဆက်ပြီးနောက် မျိုးတုံးပျောက်ကွယ်သွားမည်ဖြစ်ပြီး မျိုးဆက်များ ရှိတော့မည် မဟုတ်ပေ။ လူသားမျိုးနွယ်၏ ဘုရားသခင်အပေါ် အတိုက်အခံလုပ်ခြင်းသည် အလွန်ဆိုးရွားပြီး ယင်းက သူ၏ အမျက်ဒေါသကို အစောပိုင်းကတည်းက ဆွပေးခဲ့သည်။ ၎င်းတို့သည် မကြာမီ ပြီးဆုံးသွားကြလိမ့်မည်။ အဘယ်ကြောင့် လူများစွာတို့သည် အိမ်ထောင်မပြုကြသနည်း။ အကြောင်းမှာ ၎င်းတို့သည် လိမ်လည်ခြင်းခံရမည်ကို ကြောက်သောကြောင့်၊ လူကောင်းများ ရှိတော့သည်ကို မယုံကြည်တော့သောကြောင့်နှင့် အိမ်ထောင်အပေါ် ရန်လိုမှုနှင့် ပြည့်နေသောကြောင့် ဖြစ်သည်။ ဤအတွက် မည်သူ့ကို အပြစ်တင်သင့်သနည်း။ လူတို့ အလွန်အမင်း နက်ရှိုင်းစွာ ဖောက်ပြန်ပျက်စီးနေခြင်းကို အပြစ်တင်လော့၊ စာတန်နှင့် နတ်ဆိုးများကို အပြစ်တင်လော့၊ ပြီးလျှင် ဖောက်ပြန်ပျက်စီးမှုကို လိုလိုလားလား လက်ခံသည့် လူတို့အပေါ် အပြစ်တင်လော့။ သင်သည် အခြားသူများကို မုန်းသည်၊ သို့သော် သင်သည် ၎င်းတို့ထက် အမှန်တကယ် ပိုကောင်းသလော။ သင်၌ သမ္မာတရားမရှိဘဲ အခြားသူများကို မုန်းတီးခြင်းသည် အရာမရောက်ပေ။ အကယ်၍ လူတို့၌ သမ္မာတရားမရှိဘဲ သမ္မာတရားကို နားမလည်ပါက နောက်ဆုံးတွင် ၎င်းတို့သည် တစ်ဖက်ပိတ်လမ်းဆုံးသို့ ရောက်ရှိသွားပြီး ဘေးအန္တရာယ်ထဲသို့ ကျရောက်ကာ ဖျက်ဆီးခြင်းခံရမည် ဖြစ်သည်။ ဤသည်မှာ ၎င်းတို့ ကြုံတွေ့ရမည့် အဆုံးသတ် ဖြစ်သည်။ အကယ်၍ ဘုရားသခင်က လူသားမျိုးနွယ်ကို မကယ်တင်ပါက ဖောက်ပြန်ပျက်စီးသော လူသားမျိုးနွယ်တွင် သမ္မာတရားကို နားလည်နိုင်မည့်သူ တစ်ဦးတစ်ယောက်မျှ ရှိမည်မဟုတ်ပေ။

“အရှက်ကွဲခြင်း” ဆိုသည်မှာ အတိအကျအားဖြင့် အဘယ်အရာဖြစ်သနည်း။ ယုံကြည်သူများသည် အရှက်ကွဲခြင်းကို ကြံ့ကြံ့ခံရန် လိုအပ်သလော။ ဤ “အရှက်ကွဲခြင်း” သည် တည်ရှိသလော။ (မရှိပါ၊ ယင်းသည် မတည်ရှိပါ။) ယင်းသည် မတည်ရှိပေ၊ သို့ဆိုလျှင် ဤပြဿနာသည် ဖြေရှင်းပြီးသား မဟုတ်လော။ နောက်တစ်ကြိမ် သင်သည် တစ်စုံတစ်ဦးက “ယုံကြည်သူတစ်ဦးအနေဖြင့် သင် ဦးစွာသင်ယူရမည့်အရာမှာ ကြံ့ကြံ့ခံခြင်း ဖြစ်သည်။ မည်သည့်အရာ ဖြစ်ပျက်ပါစေ၊ သင်သည် ယင်းကို ခံနိုင်ရည်ရှိပြီး စိတ်ထဲ၌ မျိုသိပ်ထားရမည်” ဟု ပြောသည်ကို ကြားလေသည်။ ဤစကားများကို ကြားရသည့်အခါ ၎င်းတို့ကို သင် တစ်စုံတစ်ရာ ပြောသင့်သလော။ (ပြောသင့်ပါသည်။) သင် မည်သည့်အရာကို ပြောသင့်သနည်း။ သင်က “သင်သည် မည်သည့်အရာအတွက် ကြံ့ကြံ့ခံနေခြင်း ဖြစ်သနည်း။ အကယ်၍ သင်သည် သိက္ခာကျခြင်းကို အမှန်တကယ် ကြံ့ကြံ့ခံနေပါက သင်သည် အတော်ပင် သနားစရာကောင်းပြီး ယင်းက သင်သည် သမ္မာတရားကို နားမလည်ကြောင်း ပြသသည်။ အကယ်၍ သင်သည် သမ္မာတရားကို နားလည်ခဲ့ပါက ဤသိက္ခာကျခြင်းသည် တည်ရှိမည်မဟုတ်ဘဲ ဘုရားသခင်က သင့်အတွက် စီစဉ်ညွှန်ကြားသည့် အခြေအနေအားလုံးကို သင်သည် လိုလိုလားလားနှင့် ဝမ်းမြောက်စွာ လက်ခံမည်ဖြစ်သည်။ ဤသည်မှာ လူတို့ ခံစားသင့်သော ဆင်းရဲဒုက္ခဖြစ်သည်၊ သိက္ခာကျခြင်းတစ်စုံတစ်ရာ မဟုတ်ပေ။ ဤသည်မှာ ဘုရားသခင်က သင့်ကို ချီးမြှောက်ခြင်း ဖြစ်သည်။ ကျွန်ုပ်တို့ ဤဆင်းရဲဒုက္ခကို ခံစားနိုင်သည်ဟူသောအချက်က ဘုရားသခင်သည် ကျွန်ုပ်တို့ကို အခွင့်အရေးတစ်ခု ပေးနေဆဲဖြစ်ပြီး ကျွန်ုပ်တို့ကို ကယ်တင်ခြင်းခံနိုင်စေကြောင်း သက်သေပြသည်။ အကယ်၍ ကျွန်ုပ်တို့တွင် ဆင်းရဲဒုက္ခကို ခံစားရန် အခွင့်အရေးပင် မရှိခဲ့ပါက သို့မဟုတ် ယင်းနှင့် မထိုက်တန်ခဲ့ပါက ကျွန်ုပ်တို့တွင် ကယ်တင်ခြင်းခံရရန် အခွင့်အရေး ရှိမည်မဟုတ်ပေ။ ဤသည်မှာ သိက္ခာကျခြင်း မဟုတ်ပေ၊ သင်သည် ထိုအကြောင်းကို ရှင်းရှင်းလင်းလင်း ဖြစ်လာရမည်ဖြစ်ပြီး သင်ပြောနေသည့်အရာသည် အမှန်တကယ် မှန်သည် မမှန်သည်ကို ကြည့်ရှုလော့။ ဤသိက္ခာကျခြင်းသည် မတည်ရှိပေ၊ ကျွန်ုပ်တို့သည် ဖောက်ပြန်ပျက်စီးသောလူများဖြစ်ပြီး ဤဆင်းရဲဒုက္ခကို ခံစားရန် ထိုက်တန်သည်။ သင်သည် နာမကျန်းဖြစ်သောအခါ ဆေးသောက်ခြင်းနှင့် ခွဲစိတ်ကုသမှုခံယူခြင်းတို့တွင် ဆင်းရဲဒုက္ခအနည်းငယ်ကို ခံစားခြင်း ပါဝင်သည်။ သင်၏ရောဂါကို ကုသရန် သင်ခံစားရသည့် ဆင်းရဲဒုက္ခသည် သိက္ခာကျခြင်းဟု ခေါ်နိုင်သလော။ ထိုသည်မှာ သိက္ခာကျခြင်း မဟုတ်ပေ၊ ယင်းမှာ သင့်ကို ကုသရန် ပြုလုပ်ခြင်း ဖြစ်သည်။ ကျွန်ုပ်တို့၏ ဘုရားသခင်ကို ယုံကြည်ခြင်း၌ တရားစီရင်ခြင်းနှင့် ပြစ်တင်ဆုံးမခြင်းကို တွေ့ကြုံခြင်းသည် ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန်နှင့် လူသားပုံသဏ္ဌာန်ကို အသက်ရှင်နေထိုင်ရန်၊ ဘုရားသခင်၏ တောင်းဆိုချက်များအတိုင်း အသက်ရှင်ရန်၊ ဘုရားသခင်ကို ကျိုးနွံနာခံရန်၊ ကိုယ်တော်အား ဝတ်ပြုကိုးကွယ်ရန်နှင့် ပိုမိုကောင်းမွန်စွာ အသက်ရှင်ရန်နှင့် ဂုဏ်သိက္ခာပိုရှိစွာ အသက်ရှင်ရန်အလို့ငှာ ဖြစ်သည်။ ကျွန်ုပ်တို့သည် ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများကြောင့် ဤဆင်းရဲဒုက္ခကို ခံစားထိုက်သည်။ ဤဆင်းရဲဒုက္ခကို ခံစားခြင်းသည် သမ္မာတရားနှင့် အသက်ကို ရရှိခြင်းအလို့ငှာ ဖြစ်သည်။ ကျွန်ုပ်တို့သည် ယင်းကို သိက္ခာကျခြင်းအဖြစ် အဓိပ္ပာယ်ဖွင့်ဆို၍ မရနိုင်ပေ။ ကျွန်ုပ်တို့သည် ယင်းကို ကောင်းမွန်စွာ ဖြည့်ဆည်းရန် ကျွန်ုပ်တို့၏ တာဝန်နှင့် ဝတ္တရားအဖြစ်လည်းကောင်း၊ ကျွန်ုပ်တို့ လျှောက်လှမ်းသင့်သော လမ်းခရီးအဖြစ်လည်းကောင်း လက်ခံသင့်သည်။ ဤသည်မှာ ဘုရားသခင်၏ ချီးမြှောက်ခြင်းဖြစ်ပြီး ကျွန်ုပ်တို့ကို ချီးမြှောက်သည့်အတွက် ဘုရားသခင်ကို ကျွန်ုပ်တို့ ချီးမွမ်းရမည်ဖြစ်ကာ ကိုယ်တော်က ကျွန်ုပ်တို့ကို ပေးသည့် အခွင့်အရေးအတွက် ကိုယ်တော့်အား ချီးမွမ်းရမည်ဖြစ်သည်။ ကျွန်ုပ်တို့ လုပ်ဆောင်ခဲ့သမျှနှင့် ပြုမူခဲ့သမျှကို အခြေခံ၍ ကျွန်ုပ်တို့သည် ဤဆင်းရဲဒုက္ခကို ခံစားရန် မထိုက်တန်ဘဲ လောကီလူများကဲ့သို့ ဖျက်ဆီးခြင်းခံရသင့်သည်။ အကယ်၍ ကျွန်ုပ်တို့သည် ကျွန်ုပ်တို့ ခံစားသင့်သော ဆင်းရဲဒုက္ခနှင့် ဘုရားသခင်က ကျွန်ုပ်တို့အပေါ် ပေးသနားခဲ့သည့် ဤကျေးဇူးတော်အားလုံးကို သိက္ခာကျခြင်းအဖြစ် သဘောထားပါက ကျွန်ုပ်တို့သည် အသိတရား အလွန်အမင်း ကင်းမဲ့ပြီး ဘုရားသခင်၏ စိတ်နှလုံးတော်ကို နာကျင်စေခြင်းပင် ဖြစ်သည်။ ကျွန်ုပ်တို့သည် ဘုရားသခင်၏ ကယ်တင်ခြင်းနှင့် မထိုက်တန်ပေ” ဟု ပြောလေသည်။ ဤသည်မှာ မမှန်ကန်သလော။ (မှန်ကန်ပါသည်။) ဤအယူဝါဒ အနည်းငယ်သည် အလွန်ရိုးရှင်းပါသည်။ ယင်းကို မပြောဘဲနှင့်ပင် နားလည်နိုင်သင့်သည် မဟုတ်လော။ ဤနည်းလမ်းဖြင့် ဉာဏ်အလင်းဖွင့်ခြင်းခံရပြီး ဤအရာများကို နားလည်ခြင်းအားဖြင့် လူတို့၏ စိတ်နှလုံးများသည် ပို၍ သက်သောင့်သက်သာ ရှိလာမည်ဖြစ်ပြီး ၎င်းတို့အပေါ် အမှုအရာများ ဖြစ်ပျက်သည့်အခါ ၎င်းတို့သည် အဆင်အခြင်မဲ့ ပြုမူတော့မည် မဟုတ်ပေ။ အချို့လူများက ၎င်းတို့၏ စိတ်နှလုံးထဲတွင် ဤသည်မှာ သမ္မာတရားဖြစ်ပြီး ၎င်းတို့ လက်ခံရမည်ဖြစ်ကြောင်း ရှင်းလင်းစွာ သိကြသော်လည်း သူတို့က တကယ့်ကို နစ်နာလှသည်ဟု ပါးစပ်က ပြောနေဆဲဖြစ်ကာ ပြောရင်းပြောရင်းဖြင့် ဘုရားသခင်ကို ဆန့်ကျင်သည့် ဝေဖန်သုံးသပ်သောစကားများ ထွက်ပေါ်လာသည်။ ဤကဲ့သို့သော အမှုအရာများကို မလုပ်ဆောင်ကြနှင့်။ သင့်အပေါ် အမှုအရာများ ဖြစ်ပျက်သည့်အခါတိုင်း သမ္မာတရားကို ရှာဖွေလော့။ ဤသည်မှာ ပထမဆုံး အရေးကြီးသည့်အရာ ဖြစ်သည်၊ ယင်းကို မည်သည့်အခါမျှ လျစ်လျူမရှုနှင့်။ အကယ်၍ သင်က ဘုရားသခင်သည် သမ္မာတရား၊ လမ်းခရီးနှင့် အသက်ဖြစ်ကြောင်း အသိအမှတ်ပြုပါက သင်သည် ဘုရားသခင် စီစဉ်ဖွဲ့စည်းပေးသည့် မည်သည့်အခြေအနေကိုမျှ လူ၏အလုပ်အဖြစ် သဘောထားပြုမူခြင်း မရှိသင့်ပေ။ ထိုအစား သင်သည် ဘုရားသခင် စီစဉ်ဖွဲ့စည်းပေးသည့် အခြေအနေတိုင်းကို သင်၏ စိတ်သဘောထားကို ပြောင်းလဲရန် အခွင့်အရေးတစ်ခုအဖြစ်လည်းကောင်း၊ သမ္မာတရားကို လက်ခံရန် အခွင့်အရေးတစ်ခုအဖြစ်လည်းကောင်း သဘောထားပြုမူသင့်သည်။

“အရှက်ကွဲခြင်း” ၏ အဓိပ္ပာယ်အပေါ် ငါ မိတ်သဟာယဖွဲ့ပြီးခဲ့ပြီဖြစ်သည်။ ဆက်လက်၍ “ဝန်ထုပ်ဝန်ပိုးကြီးကို ထမ်းရွက်ခြင်း” က မည်သည့်အရာကို ဆိုလိုခြင်းဟူသည့် နောက်အပိုင်းကို ငါ မိတ်သဟာယဖွဲ့မည်။ လူတို့ ထမ်းရွက်သည့် ဝန်ထုပ်ဝန်ပိုးကြီးသည် ၎င်းတို့၏ စိတ်နှလုံးနက်ရှိုင်းရာရှိ လိုအင်ဆန္ဒတစ်ခုနှင့် အားကြီးသော ရည်မှန်းချက်တစ်ခုဖြစ်ပုံ၊ ၎င်းတို့ ဖြစ်မြောက်အောင်မြင်ရန် မျှော်လင့်သည့် ပန်းတိုင်တစ်ခု ဖြစ်ကြောင်းကို ငါတို့ ယခုလေးတင် ပြောဆိုခဲ့ကြသည်။ ဘုရားသခင်၏ ကယ်တင်ခြင်းကို ခံရပြီး ဘုရားသခင်၏ ဦးဆောင်မှုကို လက်ခံသည့် ဘုရားသခင်ကို ယုံကြည်သူများနှင့် ပတ်သက်လာလျှင် ၎င်းတို့သည် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ရန် လိုအပ်သလော။ “အရှက်ကွဲခြင်းကို ကြံ့ကြံ့ခံခြင်း” ဟူသည့် စကားရပ်သည် ဘုရားအိမ်တော်၌ မခိုင်လုံကြောင်းကို ငါ ယခုလေးတင် ပြောခဲ့သည်။ သင်သည် အရှက်ကွဲခြင်းကို ကြံ့ကြံ့ခံရန် မလိုအပ်ပေ၊ သင်သည် များစွာသော ဆင်းရဲဒုက္ခကို ထမ်းရွက်နေရသည်ဟု ခံစားရန် မလိုအပ်ပေ၊ သင်၏ စိတ်နှလုံးသည် မတရားခံရသည်ဟု ခံစားရန် မလိုအပ်ပေ၊ ပြီးလျှင် ဘုရားသခင်ကို ကျေနပ်စေရန်အလို့ငှာ သင်ကိုယ်တိုင်က အလွန်မြင့်မြတ်သောသူတစ်ဦး ဖြစ်သည့်အလား ဤသိက္ခာကျခြင်းအားလုံးကို ကြံ့ကြံ့ခံရန် မလိုအပ်ပေ။ သင်သည် ဤအရာများကို လုပ်ဆောင်ရန် မလိုအပ်ပေ။ သို့ဆိုလျှင် ဝန်ထုပ်ဝန်ပိုးကြီးကို ထမ်းရွက်ခြင်းက မည်သည့်အရာကို ဆိုလိုသနည်း။ တစ်စုံတစ်ဦးက ဘုရားသခင်သည် လူတို့အား ဤဆင်းရဲဒုက္ခအားလုံးကို ခံစားစေသည်မှာ ၎င်းတို့သည် ပိုကြီးမားသော တာဝန်ဝတ္တရားများနှင့် အထူးတာဝန်များကို ထမ်းရွက်နိုင်ရန်နှင့် ပိုကြီးမားသော ကောင်းချီးမင်္ဂလာများနှင့် ပိုကောင်းသော ပန်းတိုင်တစ်ခုကို လက်ခံရရှိရန်ဖြစ်သည်ဟု ဆိုလျှင် ထိုစကားသည် ခိုင်လုံပြီး ကျိုးကြောင်းညီညွတ်မည်လော။ (မဟုတ်ပါ၊ မခိုင်လုံပါ။) ယင်းသည် မခိုင်လုံပေ။ သို့ဆိုလျှင် ငါတို့သည် ယင်းကို မည်သို့စရိုက်လက္ခဏာ သရုပ်ဖော်သင့်သနည်း။ ဘုရားသခင်သည် လူတို့အား ကယ်တင်ခြင်းခံရပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ခြင်းသို့ ရောက်ရှိရန် ခွင့်ပြုကာ ၎င်းတို့ကို ပိုမိုကောင်းမွန်စွာ အသက်ရှင်စေသည်။ ဘုရားသခင်သည် အတိအကျအားဖြင့် ဤအရာကို လူတို့အတွက် လုပ်ဆောင်ခြင်း ဖြစ်သလော၊ သို့မဟုတ် ကိုယ့်အတွက်ကိုယ် လုပ်ဆောင်ခြင်း ဖြစ်သလော။ (လူတို့အတွက် ဖြစ်ပါသည်။) ဟုတ်ပေသည်၊ ယင်းမှာ လူတို့အတွက် ဖြစ်သည်။ လူတို့သည် အကြီးမားဆုံး အကျိုးခံစားရသူများ ဖြစ်ကြသည်။ ထို့ကြောင့် ဤအမှုသည် ဘုရားသခင်က ယင်းမှ အဘယ်အရာ ရရှိသည်ဆိုသည့်အချက်နှင့် သက်ဆိုင်ခြင်းမရှိဟု ငါဆိုခြင်းဖြစ်ကာ ဤဆင်းရဲဒုက္ခကို ခံစားခြင်းဖြင့် လူတို့ရရှိနိုင်သည့် ကောင်းချီးမင်္ဂလာများ၏ ပမာဏကိုမူ ဆိုဖွယ်ရာပင်မရှိချေ။ သင်သည် ကြံ့ကြံ့ခံရန် မလိုအပ်သကဲ့သို့ ဤကဲ့သို့သော “ကြီးမားသော ရည်မှန်းချက်များ” ထားရှိရန်လည်း မလိုအပ်သည့်အပြင် သင်သည် ဤနည်းလမ်းဖြင့် အမှုအရာများကို လက်လွှတ်ရန်လည်း မလိုအပ်ပေ။ လက်တွေ့တွင် သင်သည် မည်သည့်အရာကိုမျှ လက်မလွှတ်ရသေးသကဲ့သို့ မည်သည့်အရာကိုမျှလည်း မစွန့်ပစ်ခဲ့ပေ။ ဆန့်ကျင်ဘက်အားဖြင့် လူတို့သည် နောက်ဆုံးတွင် အများဆုံးကို ရရှိခဲ့ကြသည်။ တစ်ဖက်တွင် လူတို့သည် ကျင့်ကြံပြုမူခြင်းအတွက် အမျိုးမျိုးသော စံသတ်မှတ်ချက်အားလုံးကို နားလည်ခဲ့ကြသည်။ ထို့အပြင် လူတို့သည် ဘုရားသခင် နေရာတကျချမှတ်ထားသည့် ဤစနစ်ကျမှုတစ်ခုလုံးနှင့် ဤနိယာမအားလုံးကို လိုက်နာနိုင်ပြီး စနစ်တကျ အသက်ရှင်နိုင်သည်။ ဤအသက်ရှင်နေထိုင်ပုံသည် လူတို့ ယခု အသက်ရှင်နေထိုင်ပုံနှင့် နှိုင်းယှဉ်လျှင် မည်သို့ရှိသနည်း။ (ပိုကောင်းပါသည်။) ယင်းသည် လူတို့ ယခု အသက်ရှင်နေထိုင်ပုံထက် ပိုကောင်းသည်။ သို့ဆိုလျှင် ဤအသက်ရှင်နေထိုင်ပုံနှစ်မျိုးအနက် မည်သည့်အရာက ပို၍ ကောင်းချီးခံစားရပြီး စစ်မှန်သော ဖန်ဆင်းခံတစ်ဦးနှင့် အလွန်တရာ ပို၍ တူညီကာ လူသားမျိုးနွယ် ရှိသင့်သည့် အသက်တာ ပို၍ပင် ဖြစ်သနည်း။ (ယခင်တစ်ခု ဖြစ်ပါသည်။) ဟုတ်ပေသည်၊ ယင်းမှာ ယခင်တစ်ခု ဖြစ်သည်။ ဤဆင်းရဲဒုက္ခကို ခံစားပြီးနောက် သင်သည် ဘုရားသခင်၏ ရည်ရွယ်ချက်များကို နားလည်ပြီး တစ်ချိန်တည်းမှာပင် များစွာသော သမ္မာတရားများကို နားလည်ကာ အခြေခံအုတ်မြစ်အဖြစ် သမ္မာတရားကို နားလည်မှုတစ်ခုနှင့်အတူ သင်သည် လူတစ်ဦးအဖြစ် ကျင့်ကြံပြုမူရန် နည်းလမ်းကို သင်ယူပြီး သင်၏ လူ့သဘာဝအတွင်း၌ အသက်အဖြစ် ဆောင်ရွက်သည့် သမ္မာတရား ရှိနေသည်။ ဤသည်က သင့်ကို တန်ဖိုးရှိစေသလော။ လူတို့သည် မူလက မည်သည့်သမ္မာတရားကိုမျှ လုံးဝ မပိုင်ဆိုင်ကြပေ။ ၎င်းတို့သည် ပုရွက်ဆိတ်များထက် နိမ့်ကျပြီး အသက်ရှင်ရန် မထိုက်တန်သည့် တန်ဖိုးမရှိသော အောက်တန်းကျသူများသာ ဖြစ်ကြသော်လည်း ယခု သင်သည် သမ္မာတရားကို နားလည်ခဲ့ပြီး သမ္မာတရားအတိုင်း ပြောဆိုကာ ပြုမူနေပြီ ဖြစ်သည်။ ဘုရားသခင်က သင့်ကို မည်သည့်အရာကို လုပ်ဆောင်စေပါစေ သင်သည် နားထောင်နိုင်ပြီး ယင်းကို တိတိကျကျ လိုက်နာလုပ်ဆောင်ကာ ဘုရားသခင်က သင့်အတွက် မည်သည့်စီစဉ်မှုများ ပြုလုပ်ပေးပါစေ သင်သည် ယင်းတို့ကို ကျိုးနွံနာခံနိုင်သည်။ သို့ဆိုလျှင် သင်သည် ဘုရားသခင်ကို ဝေဖန်သုံးသပ်နေဦးမည်လော။ ကိုယ်တော်အား မိမိသဘောအလျောက် ပုန်ကန်မည်လော။ တစ်စုံတစ်ဦးက သင့်ကို ဘုရားသခင်အား ပုန်ကန်ရန် လှုံ့ဆော်ပါက သင် လုပ်ဆောင်မည်လော။ (လုပ်ဆောင်မည် မဟုတ်ပါ။) တစ်စုံတစ်ဦးက သင့်ကို အထင်အမြင်မှားစေရန် ဘုရားသခင်နှင့်ပတ်သက်၍ မဟုတ်မမှန်သောစကားများ ပြောဆိုပါက သင် ယုံကြည်မည်လော။ (ယုံကြည်မည် မဟုတ်ပါ။) သင် ယုံကြည်မည်မဟုတ်ပေ။ သို့ဖြစ်၍ သင်သည် မိမိ၏ စိတ်ထဲမှဖြစ်စေ၊ ကာယကံမြောက်ဖြစ်စေ ဘုရားသခင်ကို ပုန်ကန်တော့မည် မဟုတ်ပေ။ ဤကဲ့သို့သော လူသားများသည် ဘုရားသခင်၏ အုပ်စိုးမှုအောက်တွင် လုံးလုံးလျားလျား အသက်ရှင်ကြသည်။ သို့ဆိုလျှင် ဤကဲ့သို့သော လူသားများသည် ယခုလူတို့၏ နာကျင်မှုကို ခံနိုင်ရည်ရှိရန် လိုအပ်နေသေးသလော။ ၎င်းတို့၏ စိတ်နှလုံးထဲတွင် အမုန်းတရားနှင့် နာကျင်မှု ရှိနေသေးသလော။ ၎င်းတို့၏ စိတ်နှလုံးထဲတွင် ဝမ်းနည်းပြီး နာကျင်ဖွယ်ရာ အမှုအရာများ ရှိနေသေးသလော။ (မရှိပါ။) ဤနာကျင်မှု မရှိပေ။ ၎င်းတို့ လုပ်ဆောင်သည့် အရာရာတိုင်းတွင် ဤကဲ့သို့သော လူများသည် စည်းမျဉ်းရှိပြီး မဆင်မခြင် မလုပ်ဆောင်ကြပေ။ ထို့အပြင် အမှုအရာများ ဖြစ်ပျက်သောအခါ ဘုရားသခင်၌ အချုပ်အခြာအာဏာ ရှိပြီး စာတန်သည် သင့်ကို ဒုက္ခမပေးနိုင်ပေ၊ သင်သည် စစ်မှန်သော လူတစ်ဦးအဖြစ် အသက်ရှင်သည်။ ဘုရားသခင်သည် ဤကဲ့သို့သော လူသားများကို ဖျက်ဆီးမည်လော။ ဤကဲ့သို့သော လူသားများသည် မိမိတို့ကိုယ်ကို ဖျက်ဆီးကြမည်လော။ (ဖျက်ဆီးမည် မဟုတ်ပါ။) မဟုတ်ပေ၊ ၎င်းတို့ ဖျက်ဆီးကြမည် မဟုတ်ပေ။ ၎င်းတို့သည် ယခု ဖောက်ပြန်ပျက်စီးသော လူသားများနှင့် နှိုင်းယှဉ်လျှင် လုံးဝကွဲပြားသော လူအမျိုးအစားတစ်ရပ် ဖြစ်ကြသည်။ ယနေ့ခေတ်လူတို့၏ စိတ်နှလုံးများသည် အမုန်းတရား၊ နာကျင်မှုတို့ဖြင့် ပြည့်နေသည်။ ၎င်းတို့သည် အချိန်မရွေး နေရာမရွေး မိမိကိုယ်ကို သတ်သေနိုင်စွမ်းရှိသည်၊ အချိန်မရွေး နေရာမရွေး လူတို့ကို တိုက်ခိုက်ပြီး သတ်ဖြတ်နိုင်စွမ်းရှိသည်၊ ပြီးလျှင် အချိန်မရွေး နေရာမရွေး မကောင်းမှုများကို ပြုလုပ်ကာ လူ့လောကအပေါ် ဘေးအန္တရာယ်ကို သက်ရောက်စေနိုင်စွမ်း ရှိလေသည်။ သို့သော်လည်း ဘုရားသခင်၏ ကယ်တင်ခြင်းကို ခံရပြီး အသက်အဖြစ် သမ္မာတရားကို ရရှိထားသည့် လူသားများသည် တိုက်ခိုက်ခြင်း သို့မဟုတ် အမုန်းတရားမရှိဘဲ ငြိမ်းချမ်းစွာ အတူယှဉ်တွဲနေထိုင်နိုင်သည်။ ၎င်းတို့သည် ဘုရားသခင်၏ စီစဉ်မှုများကို ကျိုးနွံနာခံနိုင်ပြီး ဘုရားသခင်ပြောသည့် နှုတ်ကပတ်တော်တိုင်းကို တစ်စိတ်တစ်ဝမ်းတည်းသော စိတ်နှလုံး၊ ကြိုးစားမှုဖြင့် ကျိုးနွံနာခံကြသည်။ ဤလူအားလုံးသည် ဘုရားသခင်၏ နှုတ်ကပတ်တော်၌ အသက်ရှင်ကြပြီး ဦးတည်ချက်တစ်ခုတည်း၌ ကြိုးစားလုပ်ဆောင်ကြသည်။ ဘုရားသခင်၏ အလိုတော်ကို လုပ်ဆောင်ခြင်းအလို့ငှာ သင်က သမ္မာတရားကို နားလည်ခြင်း၊ သူက သမ္မာတရားကို နားလည်ခြင်း၊ သူမက သမ္မာတရားကို နားလည်ခြင်းနှင့် ၎င်းတို့က သမ္မာတရားကို နားလည်ခြင်းတို့နှင့်အတူ၊ ၎င်းတို့ အတူတကွရှိသောအခါ ကွဲပြားသော အမြင်များ ရှိနေနိုင်သေးသလော။ (မရှိနိုင်ပါ။) ဤနည်းအားဖြင့် ၎င်းတို့သည် လူတိုင်း ဘုရားသခင်၏ မျက်မှောက်တော်၌ အသက်ရှင်ခြင်း၊ ကိုယ်တော်၏ နှုတ်ကပတ်တော်၌ အသက်ရှင်ခြင်း၊ သမ္မာတရားအတိုင်း အသက်ရှင်ခြင်းနှင့် လူတို့၏ စိတ်နှလုံးများ သဟဇာတဖြစ်ခြင်းရှိသည့် အဆင့်သို့ ရောက်ရှိနိုင်သည်။ ဤနည်းအားဖြင့် လူတို့အကြားတွင် သတ်ဖြတ်ခြင်းနှင့် တိုက်ခိုက်ခြင်းတို့ ရှိနေနိုင်သေးသလော။ (မရှိနိုင်တော့ပါ။) မရှိနိုင်ပေ။ လူတို့သည် နာကျင်မှုကို ကြံ့ကြံ့ခံရန် လိုအပ်နေသေးသလော။ နာကျင်မှု မရှိတော့ပေ။ ဤကဲ့သို့သော လူသားများသည် တိုက်ခိုက်ခြင်း သို့မဟုတ် သတ်ဖြတ်ခြင်းမရှိဘဲ ကောင်းချီးခံစားရသော အသက်တာဖြင့် အသက်ရှင်ကြသည်။ သို့ဆိုလျှင် ဘုရားသခင်က ၎င်းတို့အား အပ်နှံထားသည့် အရာခပ်သိမ်းကို လူတို့ မည်သို့ စီမံခန့်ခွဲသင့်သနည်း။ (၎င်းတို့သည် ငြိမ်းချမ်းစွာ အတူယှဉ်တွဲ နေထိုင်သင့်ပါသည်။) တစ်စိတ်တစ်ပိုင်းမှာ ၎င်းတို့သည် ငြိမ်းချမ်းစွာ အတူယှဉ်တွဲနေထိုင်သင့်ခြင်း ဖြစ်သည်။ အခြားတစ်ပိုင်းမှာ ၎င်းတို့သည် အရာခပ်သိမ်းကို ဘုရားသခင် နေရာတကျ ချမှတ်ထားသည့် စနစ်တကျရှိမှုနှင့် နိယာမများအတိုင်း စီမံခန့်ခွဲသင့်ခြင်း ဖြစ်သည်။ ဆိုလိုသည်မှာ ဤစနစ်တကျရှိမှုတစ်ခုလုံးနှင့် ဤနိယာမအားလုံးနှင့် သက်ရှိအရာအားလုံးသည် လူသားမျိုးနွယ်နှင့် သက်ဆိုင်သည်၊ လူသားမျိုးနွယ်က အသုံးပြုသည်၊ ပြီးလျှင် လူသားမျိုးနွယ်အတွက် အကျိုးကျေးဇူးများကို ဖန်တီးပေးသည်။ ဤသို့သော လူသားမျိုးနွယ်သည် အံ့ဩဖွယ် ကောင်းလိုက်လေခြင်းပါတကား။ ထိုအချိန်တွင် လူသားမျိုးနွယ်၏ အသက်ရှင်နေထိုင်ရာ ပတ်ဝန်းကျင်သည် လူသားများအား စီမံခန့်ခွဲရန် ပေးအပ်ခြင်းခံရသည်။ ဘုရားသခင်သည် ဤလောကအတွက် စနစ်ကျမှုနှင့် နိယာမများကို လူသားများအလို့ငှာ နေရာတကျချမှတ်ပြီး ထို့နောက် ဘုရားသခင်သည် ယင်းသို့ ဝင်ရောက်စွက်ဖက်တော့မည် မဟုတ်ပေ။ တစ်နေ့တွင် သင်သည် ဝံပုလွေတစ်ကောင် ယုန်တစ်ကောင်ကို စားနေသည်ကို မြင်ပါက သင် မည်သည့်အရာကို လုပ်မည်နည်း။ သင်သည် ဝံပုလွေကို စားခွင့်ပြုရမည်။ သင်သည် ဝံပုလွေတစ်ကောင် ယုန်များကို စားခြင်းမှ တားဆီးပြီး မြက်စားခိုင်း၍ မရနိုင်ပေ။ သင်သည် မည်သည့်အမှားကို ကျူးလွန်မိမည်နည်း။ (အမှုအရာများ၏ သဘာဝ စနစ်ကျမှုကို ဆန့်ကျင်ခြင်း ဖြစ်ပါသည်။) သင်သည် အမှုအရာများ၏ သဘာဝ စနစ်ကျမှုကို ဆန့်ကျင်မိမည် ဖြစ်သည်။ ယုန်များသည် မြက်စားပြီး ဝံပုလွေများသည် အသားစားသည်၊ ထို့ကြောင့် သင်သည် ၎င်းတို့၏ ပင်ကိုသဘာဝများကို လေးစားပြီး ၎င်းတို့ကို လွတ်လပ်စွာ ကြီးထွားဖွံ့ဖြိုးခွင့်ပေးရမည်။ ၎င်းတို့၏ လှုပ်ရှားမှုများနှင့် နေထိုင်မှုပုံစံကို လူလုပ်သော၊ အပိုဆောင်းနည်းလမ်းဖြင့် ဝင်ရောက်စွက်ဖက်ရန် မလိုအပ်ပေ။ သင်သည် ဤအရာများကို စီမံခန့်ခွဲရန် မလိုအပ်ပေ၊ ဘုရားသခင်သည် ဤအရာများကို ဖြစ်သင့်ဖြစ်ထိုက်သည့်အတိုင်း သတ်မှတ်ထားပြီး ဖြစ်သည်။ အကယ်၍ မိုးများစွာရွာပြီး ရာသီဥတု မသင့်တော်သည့် နေရာအချို့ရှိပါက တိရစ္ဆာန်များသည် ရွှေ့ပြောင်းရမည်ဖြစ်သည်။ သင်က “ကျွန်ုပ်တို့ ဤနေရာကို ပြုပြင်ရမည်။ အဘယ်ကြောင့်များ အမြဲတမ်း မိုးများစွာ ရွာသွန်းနေရသနည်း။ တိရစ္ဆာန်များအတွက် အမြဲတမ်း ရွှေ့ပြောင်းနေရသည်မှာ အလွန်ပင် ပင်ပန်းလိုက်မည့်ဖြစ်ခြင်း” ဟု ဆိုသည်။ ဤသည်မှာ နောက်တစ်ကြိမ် မိုက်မဲခြင်းပင် မဟုတ်လော။ (ဟုတ်ပါသည်။) ယင်းမှာ မည်သို့ဖြစ်၍များ မိုက်မဲခြင်း ဖြစ်ရသနည်း။ ဘုရားသခင်က ဤရာသီဥတုကို နေရာတကျချမှတ်ခဲ့သည် မဟုတ်လော။ (ဟုတ်ပါသည်။) ဘုရားသခင်သည် ဤရာသီဥတုကို နေရာတကျချမှတ်ပြီး ဤတိရစ္ဆာန်များကို ဤဒေသတွင် အသက်ရှင်စေခဲ့သည်။ ဘုရားသခင်က ၎င်းတို့၏ ရွှေ့ပြောင်းမှုကို နေရာတကျချမှတ်ခဲ့သည် မဟုတ်လော။ (ဟုတ်ပါသည်။) သို့ဆိုလျှင် သင်သည် အဘယ်ကြောင့် ကြားဝင်တားဆီးလိုသနည်း။ သင်သည် အဘယ်ကြောင့် ဤသို့ အကျိုးအကြောင်းမသိဘဲ ကောင်းမွန်သော ရည်ရွယ်ချက်များဖြင့် ပြုမူနေရသနည်း။ ရွှေ့ပြောင်းခြင်းနှင့်ပတ်သက်၍ မည်သည့်အရာက ကောင်းသနည်း။ တိရစ္ဆာန်အုပ်ကြီးတစ်အုပ်သည် ဧရိယာတစ်ခုတွင် ခြောက်လကြာ နေထိုင်သောအခါ မြက်များအားလုံး စားသုံးခြင်းခံရသည်။ အကယ်၍ မိုးမရွာဘဲ ၎င်းတို့ ထွက်ခွာရန် မလိုလားပါက မည်သို့နည်း။ အချိန်ပြည့် မိုးရွာရန် လိုအပ်လာမည်ဖြစ်သည်။ မြေကြီး စိုစွတ်သောအခါ ၎င်းတို့ ထိုနေရာတွင် မနေနိုင်တော့ဘဲ မြက်များသည်လည်း မိုးရေထဲတွင် စိမ်နေမည်ဖြစ်သောကြောင့် ၎င်းတို့ ထွက်ခွာရမည်ဖြစ်သည်။ ဤရွှေ့ပြောင်းမှုသည် ၎င်းတို့၏ ခန္ဓာကိုယ်များကို ကြံ့ခိုင်စေပြီး မြက်ပင်များကို ပြန်လည်ပေါက်ပွားရန် အခွင့်အရေးပေးသည်။ ၎င်းတို့သည် အခြားနေရာတစ်ခုတွင် မြက်အများစုကို စားသုံးပြီးသည်နှင့်တစ်ပြိုင်နက် ထိုနေရာတွင် ဆီးနှင်းကျရန် အချိန်တန်လာမည်ဖြစ်ပြီး ၎င်းတို့သည် တစ်ဖန် ထပ်မံ၍ နှင်ထုတ်ခံရမည်ဖြစ်သောကြောင့် အလျင်အမြန် ရွှေ့ပြောင်းရမည်ဖြစ်သည်။ ၎င်းတို့သည် ၎င်းတို့၏ မူလနေရာသို့ တစ်ဖန်ပြန်၍ လာကြသည်။ မိုးမရွာသဖြင့် မြက်များ ကြီးထွားလာပြီး ၎င်းတို့ ထပ်မံစားသုံးနိုင်သည်။ ဤနည်းအားဖြင့် ဤဂေဟစနစ်သည် သဘာဝကျသောနည်းလမ်းဖြင့် ဟန်ချက်ညီမှုကို အဆက်မပြတ် ထိန်းသိမ်းထားသည်။ အချို့လူများက “တောရိုင်းနွားသိုးများသည် ခြင်္သေ့များ၏ စားသုံးခြင်းကို ခံရသည်၊ သနားစရာသတ္တဝါများပါတကား။ တောရိုင်းနွားသိုးများကို ပို၍ ပါးနပ်အောင် လုပ်ပေး၍မရနိုင်ဘူးလား” ဟု ဆိုကြသည်။ သင်သည် အဘယ်ကြောင့် အကျိုးအကြောင်းမသိဘဲ ကောင်းမွန်သော ရည်ရွယ်ချက်များဖြင့် ပြုမူနေရသနည်း။ သင်သည် သင်၏ ကြင်နာခြင်းကို ပြရန် ကြိုးစားနေခြင်း ဖြစ်သလော။ သင်သည် ပြဿနာတက်ရလောက်အောင် အကြင်နာပိုနေခြင်း ဖြစ်သည်။ အကယ်၍ တောရိုင်းနွားသိုးများသည် ပါးနပ်ပါက ခြင်္သေ့များသည် အငတ်ဘေးကြုံရမည်။ ခြင်္သေ့များ အငတ်ဘေးကြုံရသည်ကို ကြည့်ရှုရန် သင် ခံနိုင်ရည်ရှိမည်လော။ အခြားလူများက “ခြင်္သေ့များက ဆိုးသည်။ ယင်းတို့က သမင်များနှင့် မြင်းကျားများကို ကိုက်စားသည်။ ယင်းမှာ သွေးသံတရဲရဲနှင့် ရက်စက်လိုက်လေခြင်း” ဟု ဆိုကြသည်။ အကယ်၍ သင်သည် ခြင်္သေ့များကို အမြစ်ပြတ်ချေမှုန်းခဲ့ပါက မြင်းကျားများနှင့် သမင်များ အလွန်များပြားလာမည်။ နောက်ဆုံးရလဒ်မှာ အဘယ်အရာဖြစ်မည်နည်း။ မြက်များအားလုံး အစားခံရပြီး မြက်ခင်းပြင်များသည် သဲကန္တာရအဖြစ်သို့ ပြောင်းလဲသွားမည်။ သင် ထိုအရာကို ခံနိုင်မည်လော။ သင်သည် ဤကောင်းမွန်သော စေတနာများဖြင့် ဆက်လက်ပြုမူနေဦးမည်လော။ သို့ဆိုလျှင် သင် ဘာလုပ်သင့်သနည်း။ ယင်းတို့ကို လွတ်လပ်စွာ ကြီးထွားဖွံ့ဖြိုးခွင့်ပေးလော့။ ဤသည်မှာ တိရစ္ဆာန်များ၏ ပကတိအခြေအနေ ဖြစ်သည်။ ဘုရားသခင်သည် ဤနိယာမတစ်ခုလုံးကို လွန်လေပြီးသောအခါကတည်းက နေရာတကျချမှတ်ခဲ့ပြီး သင်သည် ယင်းကို လက်ခံလိုသည်ဖြစ်စေ၊ မလိုသည်ဖြစ်စေ လက်ခံရမည်၊ အရာရာတိုင်းသည် စီစဉ်ထားသည့်အတိုင်း ဆက်လက်ဖြစ်ပေါ်ရမည်။ အကယ်၍ သင်သည် သဘာဝတရား၏ စနစ်ကျမှုကို ဆန့်ကျင်ပါက အသက်ကို ဆက်လက် ထိန်းသိမ်းထားနိုင်မည် မဟုတ်ပေ။ သင်သည် ဤနိယာမအားလုံးကို နားလည်သည်နှင့်တစ်ပြိုင်နက် သင်သည် ထိုနိယာမများကို လေးစားမည်ဖြစ်ပြီး ဤအရာများကို ထိုနိယာမများအတိုင်း ရှုမြင်မည်။ ထို့နောက် သင်သည် အရာရာတိုင်းအပေါ် ဘုရားသခင်၏ အချုပ်အခြာအာဏာနှင့်ဆိုင်သော ဉာဏ်ပညာကို မြင်တွေ့လိမ့်မည်။ ထို့အပြင် ဤနိယာမအားလုံးသည် အသက်နှင့် ပင်ကိုအားဖြင့် ပါလာသည်။ ဤသည်မှာ မည်သို့ဖြစ်ပေါ်လာခဲ့သနည်း။ (ယင်းသည် ဘုရားသခင်က အမိန့်ဖြင့် ပြဋ္ဌာန်းထားခြင်း ဖြစ်ပါသည်။) ယင်းသည် ဘုရားသခင်က အမိန့်ဖြင့် ပြဋ္ဌာန်းထားခြင်း ဖြစ်သည်။ ဤသည်မှာ ဘုရားသခင် စီစဉ်ခဲ့ပုံ ဖြစ်သည်။ လူသားများသည် သိပ္ပံပညာကို သုတေသနလုပ်သည်၊ ဇီဝဗေဒကို သုတေသနလုပ်သည်၊ လေ့လာမှုနယ်ပယ်အမျိုးမျိုးကို သုတေသနလုပ်သည်။ ၎င်းတို့သည် နှစ်ပေါင်းများစွာ သုတေသနပြုခဲ့သော်လည်း ရိုးရှင်းသော အယူဝါဒနှင့် စနစ်ကျမှုကိုသာ နားလည်ကြသည်၊ ဤအယူဝါဒနှင့် ဖြစ်စဉ်များထဲတွင် ဘုရားသခင်၏ အချုပ်အခြာအာဏာ သို့မဟုတ် ဉာဏ်ပညာကို မည်သူမျှ မမြင်တွေ့ပေ။ ဤဂေဟစနစ်နှင့် အစာကွင်းဆက်တစ်ခုလုံးသည် အဘယ်ကြောင့် ဤမျှ ရှုပ်ထွေးပွေလီပြီး အံ့ဩဖွယ်ကောင်းအောင် ဖြစ်ပေါ်လာခဲ့သနည်း။ လူသားများသည် ဖြစ်စဉ်တစ်ခုကို ရှင်းလင်းပြခြင်းသာဖြစ်စေ၊ ဤလောကရှိလူတို့အား အချက်တစ်ချက်ကို ကြေညာခြင်းသာဖြစ်စေ ပြုကြသော်လည်း ဤအရာအားလုံးသည် ဘုရားသခင်ထံမှ လာကြောင်းကို မည်သူမျှ နားမလည်နိုင်သို့မဟုတ် ရှင်းလင်းစွာ မမြင်နိုင်ပေ၊ ယင်းသည် အလိုလို ဖြစ်ပေါ်လာခဲ့ခြင်း မဟုတ်ပေ။ ငါတို့က ယင်းသည် အလိုလို ဖြစ်ပေါ်လာခဲ့ကြောင်း ဆိုသည်ကို လက်ခံလျှင် ဤနှစ်များအားလုံးတွင် မျောက်ဝံတစ်ကောင် လူတစ်ယောက်အဖြစ်သို့ ပြောင်းလဲသွားသည်ကို အဘယ်ကြောင့် မည်သူမျှ မမြင်ခဲ့သနည်း။ ဤနိယာမအားလုံးကို ဘုရားသခင်က နေရာတကျချမှတ်ခဲ့သည်။ ၎င်းတို့သည် မျောက်ဝံများ လူအဖြစ်သို့ ပြောင်းလဲခြင်းနှင့် တစ်စုံတစ်ရာ သက်ဆိုင်သလော။ (မသက်ဆိုင်ပါ။) ထိုသို့သောအရာ မရှိပေ။ ဘုရားသခင်သည် ဤနိယာမအားလုံးနှင့် ဤစနစ်ကျမှုတစ်ခုလုံးကို နေရာတကျချမှတ်ခဲ့သည်။ အကယ်၍ လူတို့သည် ကံကောင်းထောက်မစွာ ကျန်ရစ်နိုင်လျှင် ထိုအချိန်တွင် ၎င်းတို့သည် ဤစနစ်ကျမှုတစ်ခုလုံးနှင့် ဤနိယာမအားလုံးကို လေးစားခြင်း၊ ထိန်းသိမ်းခြင်းနှင့် စီမံခန့်ခွဲခြင်းတို့သာမက ပို၍အရေးကြီးသည်မှာ ၎င်းတို့သည် ဤစနစ်ကျမှုတစ်ခုလုံးနှင့် ဤနိယာမအားလုံး၏ အကြီးမားဆုံး အကျိုးခံစားရသူများလည်း ဖြစ်လာကြလိမ့်မည်။ ဘုရားသခင်သည် ဤအရာအားလုံးကို လူသားမျိုးနွယ်အတွက် ပြင်ဆင်ခဲ့ပြီး လူတို့အတွက် နေရာတကျချမှတ်ခဲ့သည်၊ အရာရာတိုင်းသည် လူတို့၏ ခံစားမှုအတွက် အသင့်ပြင်ဆင်ပြီးသား ဖြစ်သည်။ အရာရာတိုင်းအနက် လူဖြစ်သည့် ဖန်ဆင်းခံများသည် ကောင်းချီးအခံစားရဆုံး ဖြစ်ကြသည်။ လူတို့တွင် ဘာသာစကား၊ အတွေးအခေါ် ရှိသည်၊ ဘုရားသခင်၏ အသံတော်ကို ကြားနိုင်သည်၊ ဘုရားသခင်၏ နှုတ်ကပတ်တော်များကို နားလည်နိုင်သည်၊ ဘုရားသခင်နှင့် ဆက်သွယ်ပြောဆိုရန် ဘာသာစကားတစ်ခု ရှိသည်၊ ပြီးလျှင် ဘုရားသခင်၏ နှုတ်ကပတ်တော်များကို နားလည်ရာတွင် အကျွမ်းကျင်ဆုံး ဖြစ်ကြသည်။ ၎င်းတို့ ကောင်းချီးအခံစားရဆုံးဖြစ်သည့် နည်းလမ်းမှာ ဘုရားသခင်သည် ၎င်းတို့အား ကယ်တင်ခြင်းကို ရရှိပြီး ကိုယ်တော်၏ရှေ့မှောက်သို့ လာရောက်နိုင်မည့် အကြီးမားဆုံးသော အရင်းအနှီးကို ပေးခဲ့ခြင်း ဖြစ်သည်။ နောက်ဆုံးတွင် ဘုရားသခင် လုပ်ဆောင်ခဲ့သည့် အရာရာတိုင်းနှင့် ဘုရားသခင် နေရာတကျချမှတ်ခဲ့သည့် ဤစနစ်ကျမှုတစ်ခုလုံးနှင့် နိယာမအားလုံးသည် လူတို့၏ စီမံခန့်ခွဲခြင်းနှင့် လူတို့၏ ထိန်းသိမ်းခြင်းတို့ကို လိုအပ်မည်ဖြစ်သည်။ ဤစနစ်ကျမှုတစ်ခုလုံးနှင့် ဤနိယာမအားလုံးကို သုတေသနလုပ်ခြင်း၊ ဖျက်ဆီးခြင်း၊ ထိခိုက်နစ်နာစေခြင်းနှင့် လမ်းလွဲစေခြင်းသာ ပြုလုပ်သည့် ထိုလူများကို လက်စတုံးပစ်ရမည်။ လူတို့သည် များစွာသော ဆင်းရဲဒုက္ခကို ခံစားခဲ့ရသည်။ လူတို့၏ စိတ်နှလုံးထဲတွင် ယုံကြည်ပြီး ၎င်းတို့ လိုက်စားကာ တောင့်တသည့် လှပသောပန်းတိုင်သည် အမှန်တကယ် တည်ရှိသလော။ ယင်းသည် အမှန်တကယ် မတည်ရှိပေ။ ယင်းသည် လူတို့၏ လိုအင်ဆန္ဒတစ်ခုနှင့် အားကြီးသော ရည်မှန်းချက်တစ်ခုသာဖြစ်ပြီး ဘုရားသခင်က လူတို့အား ပေးလိုသည့်အရာနှင့် ကွဲပြားသည်။ ၎င်းတို့သည် သီးခြားအရာနှစ်ခုဖြစ်ပြီး တစ်ခုနှင့်တစ်ခု တစ်စက်မျှ မသက်ဆိုင်ပေ။ သို့ဖြစ်၍ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း၏ “ဝန်ထုပ်ဝန်ပိုးကြီးကို ထမ်းရွက်ခြင်း” အပိုင်းသည် လူတို့၌ မတည်ရှိပေ။ ယင်းသည် မတည်ရှိဟုဆိုရာတွင် ငါ၏ ဆိုလိုရင်းမှာ အဘယ်နည်း။ သင် ယုံကြည်သည့် လှပသောပန်းတိုင်နှင့် သင်၏ စိတ်နှလုံးနက်ရှိုင်းရာရှိ လိုအင်ဆန္ဒများနှင့် အားကြီးသော ရည်မှန်းချက်များထဲတွင် သင် ပြီးမြောက်အောင်မြင်လိုသည့် အရာများသည် လုံးဝမတည်ရှိဟု ဆိုလိုသည်။ သင်သည် မည်မျှပင် ဆင်းရဲဒုက္ခကို ခံစားရပါစေ၊ မည်မျှပင် ဂုဏ်သိက္ခာညှိုးနွမ်းမှုကို ကြံ့ကြံ့ခံပါစေ နောက်ဆုံးတွင် သင် တောင့်တသည့် ပန်းတိုင်၊ သင် ပြီးမြောက်အောင်မြင်ရန် ဆန္ဒရှိသည့် အရာများ၊ သင် ဖြစ်ချင်သည့် လူနှင့် သင် ကောင်းချီးခံစားလိုသည့် အတိုင်းအတာတို့သည် မခိုင်မြဲပေ။ ထိုအရာများသည် ဘုရားသခင်က သင့်ကို ပေးလိုသည့်အရာများ မဟုတ်ပေ။ ဤနေရာတွင် အခြားမည်သည့်ပြဿနာ ရှိသေးသနည်း။ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းဟူသည်မှာ လူတို့က ဂုဏ်သိက္ခာညှိုးနွမ်းမှုကို ကြံ့ကြံ့ခံခြင်းဖြင့် ၎င်းတို့၏ စစ်မှန်သော လုပ်နိုင်စွမ်းများကို ဖုံးကွယ်ထားပြီးနောက် ၎င်းတို့၏ ပန်းတိုင်များကို ပြီးမြောက်အောင်မြင်ရန်အလို့ငှာ ဂုဏ်သိက္ခာညှိုးနွမ်းမှုကို ကြံ့ကြံ့ခံသည့်အချိန်တွင် ဖြစ်သည်။ ဤပန်းတိုင်များမှာ အဘယ်နည်း။ ယင်းတို့သည် လူတို့၏ စိတ်နှလုံးနက်ရှိုင်းရာရှိ ရည်သန်မျှော်မှန်းချက်များနှင့် လိုအင်ဆန္ဒများပင် ဖြစ်သည်။ သို့ဆိုလျှင် ယုံကြည်သူများ ဆင်းရဲဒုက္ခကို ခံစားသောအခါ ယင်းသည် လိုအင်ဆန္ဒတစ်ခုကို ဖြည့်ဆည်းရန်အလို့ငှာ ဖြစ်သလော။ (မဟုတ်ပါ။) သို့ဆိုလျှင် ယင်းသည် မည်သည့်အရာအတွက် ဖြစ်သနည်း။ ယုံကြည်သူများ ဆင်းရဲဒုက္ခကို ခံစားသောအခါ ၎င်းတို့ လိုက်စားပြီး ပြီးမြောက်အောင်မြင်လိုသည့် ပန်းတိုင်သည် အပြုသဘောဆောင်သလော သို့မဟုတ် အပျက်သဘောဆောင်သလော။ (အပြုသဘောဆောင်ပါသည်။) ယင်းသည် လိုအင်ဆန္ဒနှင့် ဆက်စပ်သလော။ (မဆက်စပ်ပါ။) သို့ဆိုလျှင် ဤအပြုသဘောဆောင်သော ပန်းတိုင်မှာ အဘယ်နည်း။ (၎င်းတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားရန်၊ စစ်မှန်သော လူတစ်ဦး ဖြစ်လာရန်နှင့် ပိုမိုကောင်းမွန်စွာ အသက်ရှင်နိုင်ရန် ဖြစ်ပါသည်။) ၎င်းတို့၏ ဖောက်ပြန်ပျက်စီးသော စိတ်သဘောထားကို ဖယ်ရှားရန်၊ စစ်မှန်သော လူတစ်ဦး ဖြစ်လာရန်နှင့် ပိုမိုကောင်းမွန်စွာ အသက်ရှင်နေထိုင်နိုင်ရန် ဖြစ်သည်။ အခြားမည်သည့်အရာ ရှိသေးသနည်း။ ကယ်တင်ခြင်းခံရသော လူတစ်ဦး ဖြစ်လာရန်နှင့် ဘုရားသခင်ကို နောက်တစ်ကြိမ် မပုန်ကန်ရန် ဖြစ်သည်။ သင်တို့သည် ယောဘနှင့် ပေတရုကဲ့သို့သော တစ်စုံတစ်ဦး ဖြစ်ချင်သလော။ (ဖြစ်ချင်ပါသည်။) သို့ဆိုလျှင် ဤသည်မှာ ပန်းတိုင်တစ်ခု မဟုတ်လော။ (ဟုတ်ပါသည်။) ဤပန်းတိုင်သည် လိုအင်ဆန္ဒနှင့် ဆက်စပ်သလော။ (မဆက်စပ်ပါ။) ဤပန်းတိုင်သည် မှန်ကန်သော လိုက်စားမှုတစ်ခုဖြစ်ပြီး ဘုရားသခင်က လူတို့အား ပေးထားသည့် ပန်းတိုင်နှင့် လမ်းကြောင်း ဖြစ်သည်။ ဤသည်မှာ မှန်ကန်လေသည်။ ထို့ကြောင့် ဤမှန်ကန်သော လိုက်စားမှုပန်းတိုင်ကြောင့် သင်ခံစားရသည့် ဆင်းရဲဒုက္ခသည် အရှက်ကွဲခြင်းကို ကြံ့ကြံ့ခံခြင်းမဟုတ်ကြောင်း ကျွန်ုပ် ဆိုခြင်းဖြစ်သည်။ ထိုအစား ယင်းသည် လူတို့ လိုက်စားသင့်သည့်အရာ ဖြစ်ပြီး လူတို့ လျှောက်လှမ်းသင့်သည့် လမ်းကြောင်း ဖြစ်သည်။ ၎င်းတို့၏ စိတ်နှလုံးနက်ရှိုင်းရာတွင် မိမိတို့ကိုယ်ကို သိက္ခာကျခြင်းကို ကြံ့ကြံ့ခံသည့် တစ်စုံတစ်ဦးဖြစ်သည်ဟု ထင်မှတ်သည့် ထိုလူများသည် ဤလမ်းကြောင်းပေါ်သို့ ရောက်ရှိနိုင်သလော။ ၎င်းတို့သည် မလျှောက်လှမ်းနိုင်သကဲ့သို့ ဤပန်းတိုင်ကိုလည်း ပြီးမြောက်အောင်မြင်နိုင်မည် မဟုတ်ပေ။

ယခု ယင်းကို ကြည့်လျှင် “အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း” ဟူသည့် စကားရပ်သည် သမ္မာတရား ဟုတ်သလော။ (မဟုတ်ပါ။) ယင်းသည် သမ္မာတရား မဟုတ်သကဲ့သို့ လူတို့ မည်သို့ပြုမူသင့်သည်၊ မည်သို့ ကျင့်ကြံပြုမူသင့်သည်၊ သို့မဟုတ် ဘုရားသခင်ကို မည်သို့ ဝတ်ပြုကိုးကွယ်သင့်သည်အတွက် စံသတ်မှတ်ချက်တစ်ခုလည်း မဟုတ်ပေ။ လူတို့သည် ဘုရားသခင်၏ ကယ်တင်ခြင်းကို ခံရရန်အလို့ငှာ အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ရန် လိုအပ်သလော။ (မလိုအပ်ပါ။) လူတစ်ဦးသည် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခြင်းဖြင့် ကယ်တင်ခြင်းကို စွမ်းဆောင်ရရှိခဲ့သည်ဟု ဆိုခြင်းသည် မှန်သလော သို့မဟုတ် မှားသလော။ (မှားပါသည်။) ယင်းက မည်သို့ဖြစ်၍များ မှားရသနည်း။ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းသည် သမ္မာတရားကို လက်တွေ့လုပ်ဆောင်ခြင်း မဟုတ်ပေ၊ သို့ဖြစ်၍ ၎င်းတို့သည် ကယ်တင်ခြင်းကို မည်သို့ ပြီးမြောက်အောင်မြင်နိုင်မည်နည်း။ ယင်းမှာ လူတစ်ဦးက လူများကို သတ်ဖြတ်ပြီး မီးရှို့ကာ မကောင်းမှုများစွာကို လုပ်ဆောင်ခဲ့ပြီးနောက် နောက်ဆုံးတွင် “လူများ ချစ်သော ခေါင်းဆောင်” တစ်ဦး ဖြစ်လာသည်ဟု ဆိုခြင်းကဲ့သို့ ဖြစ်သည်။ ဤသို့ဆိုခြင်းနှင့် အတူတူပင် မဟုတ်လော။ (ဟုတ်ပါသည်။) ဤသည်မှာ ယင်းက ဆိုလိုသည့်အရာ ဖြစ်သည်။ ၎င်းတို့သည် ကောက်ကျစ်ဆိုးယုတ်သော လမ်းခရီးပေါ်တွင် ရှိနေသည်မှာ ထင်ရှားသည့်တိုင် အပြုသဘောဆောင်သော လူတစ်ဦး ဖြစ်လာခဲ့သည်။ ဤသည်မှာ ကွဲလွဲမှုတစ်ခု ဖြစ်သည်။ အကယ်၍ တစ်စုံတစ်ဦးက လူတစ်ဦးသည် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ကာ နောက်ဆုံးတွင် ဘုရားသခင်နှင့် သဟဇာတဖြစ်ခြင်းကို စွမ်းဆောင်ရရှိခဲ့သည်ဟုဖြစ်စေ၊ လူတစ်ဦးသည် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ကာ နောက်ဆုံးတွင် စမ်းသပ်မှုများအတွင်း ခိုင်မာစွာ ရပ်တည်ခဲ့သည်ဟုဖြစ်စေ၊ လူတစ်ဦးသည် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ကာ နောက်ဆုံးတွင် ဘုရားသခင်၏ တာဝန်ပေးစေခိုင်းချက်ကို ပြီးမြောက်စေခဲ့သည်ဟု ဆိုလျှင် ဤပြောဆိုချက်များထဲမှ မည်သည့်အရာက မှန်ကန်သနည်း။ (တစ်ခုမျှ မမှန်ကန်ပါ။) တစ်ခုမျှ မမှန်ကန်ပေ။ တစ်စုံတစ်ဦးသည် ရွာတစ်ရွာလုံးတွင် ဧဝံဂေလိတရားကို ဖြန့်ဝေနေစဉ် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့သည်ဟု ဆိုခြင်းသည် မှန်ကန်သလော။ (မမှန်ကန်ပါ။) အချို့လူများက မသေချာဘဲ “မှန်ပါသလော။ ဤစကားသည် မှန်သည်ဟု ကျွန်ုပ်ထင်သည်၊ မဟုတ်ပါလော။ လူတို့သည် ဧဝံဂေလိတရားဟောပြီး ဘုရားသခင်အတွက် သက်သေခံနေသောအချိန်တွင် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ရသော အကြိမ်များစွာ ရှိသည်” ဟု တွေးနေသည်ကို ငါ မြင်သည်။ ဤစကားရပ်ကို ဤအခြေအနေတွင် အသုံးပြုခြင်းသည် မှန်ကန်သည် မဟုတ်လော။ (မဟုတ်ပါ၊ မမှန်ကန်ပါ။) အဘယ်ကြောင့် မမှန်ကန်သနည်း။ ငါ့ကို ပြောလော့။ (အကြောင်းမှာ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းဖြင့် စွမ်းဆောင်ရရှိသည့် အကျိုးသက်ရောက်မှုသည် အပြုသဘောမဆောင်သောကြောင့် ဖြစ်ပါသည်။) ဤသည်မှာ မှန်ကန်သော အသုံးချမှုလော။ ဤစကားရပ်သည် မည်သို့ မှားယွင်းသည်ကို ဆန်းစစ်လော့။ ယင်းကို စိတ်ဖြာလေ့လာဆွေးနွေးလော့။ “ဧဝံဂေလိတရားဟောနေစဉ် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခြင်းအားဖြင့် ၎င်းတို့သည် လူများစွာကို ယုံကြည်သက်ဝင်မှု ပြောင်းစေခဲ့သည်၊ များစွာသော အသီးအပွင့်ကို သီးပွင့်ခဲ့သည်၊ ပြီးလျှင် ဘုရားသခင်၏ နာမတော်ကို ကြေညာခဲ့သည်” ဟူ၍ ဖြစ်သည်။ ဤစကားသည် မှန်ကန်သည်၊ မမှန်ကန်သည်ကို သင်တို့ မသိသလော။ အကယ်၍ ငါတို့သည် ယနေ့ ငါတို့ မိတ်သဟာယဖွဲ့ခဲ့သည့် စကားတိုင်းနှင့်အညီ ယင်းကို အသုံးချမည်ဆိုလျှင် ဤစကားရပ်ကို ဤအခြေအနေတွင် အသုံးပြုခြင်းသည် မမှန်ကန်ပေ၊ သို့သော် ဧဝံဂေလိတရားဟောသည့်အခါ အချို့လူများက ဧဝံဂေလိတရား လက်ခံရန် အလားအလာရှိသူများ၏ ရိုက်နှက်ခြင်း သို့မဟုတ် အော်ဟစ်ခြင်းကို ခံရပြီး ၎င်းတို့၏ တံခါးဝမှ နှင်ထုတ်ခြင်းခံရပုံကို ငါတို့ တစ်ဆင့်တိုး၍ စဉ်းစားမည်ဆိုလျှင် ဤသည်မှာ အရှက်ကွဲခြင်းကို ကြံ့ကြံ့ခံခြင်းဟု မှတ်ယူနိုင်သလော။ (မယူနိုင်ပါ။) သို့ဆိုလျှင် ဤသည်မှာ အဘယ်နည်း။ (ဧဝံဂေလိတရားဟောနေစဉ် ယုံကြည်သူများ ခံစားရမည့် ဆင်းရဲဒုက္ခ ဖြစ်ပါသည်။) မှန်ပေသည်။ ဤသည်မှာ လူတို့ ခံစားရမည့် ဆင်းရဲဒုက္ခ ဖြစ်သည်။ ဤသည်မှာ ၎င်းတို့၏ တာဝန်၊ ၎င်းတို့၏ ဝတ္တရားနှင့် ဘုရားသခင်က လူတို့အား ပေးထားသည့် တာဝန်ပေးစေခိုင်းချက် ဖြစ်သည်။ ယင်းမှာ ကလေးမွေးဖွားခြင်းသည် နာကျင်ဖွယ်ဖြစ်ပုံနှင့် တူသည်၊ ဤသည်မှာ ခံစားရမည့် ဆင်းရဲဒုက္ခ မဟုတ်လော။ (ဟုတ်ပါသည်။) အကယ်၍ အမျိုးသမီးတစ်ဦးက သူမ၏ကလေးကို “သင့်ကို လောကကြီးထဲ ခေါ်ဆောင်လာဖို့ ငါ အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့သည်” ဟု ဆိုပါက ယင်းသည် မှန်ကန်သောစကား ဖြစ်မည်လော။ (မဟုတ်ပါ။) သူမသည် ဆင်းရဲဒုက္ခကို ခံစားခဲ့ရသည်၊ သို့ဖြစ်၍ ယင်းကို ပြောသည်မှာ အဘယ်ကြောင့် မှားသနည်း။ အကြောင်းမှာ ဤသည်မှာ သူမ ခံစားရမည့် ဆင်းရဲဒုက္ခ ဖြစ်သောကြောင့် ဖြစ်သည်။ ဥပမာအားဖြင့် အကယ်၍ ဝံပုလွေတစ်ကောင်သည် ယုန်တစ်ကောင်ကို မဖမ်းမိမီ နာရီပေါင်းများစွာ အမဲလိုက်ခဲ့ပြီးနောက် “ငါ ယုန်တစ်ကောင်ကို စားဖို့အတွက် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့သည်” ဟု ဆိုပါက ယင်းသည် မှန်ကန်မည်လော။ (မမှန်ကန်ပါ။) ယုန်တစ်ကောင်ကို စားရန် ဝံပုလွေသည် တစ်စုံတစ်ခုကို အပြန်အလှန်အားဖြင့် စတေးရမည်။ ယုန်သည် ဝံပုလွေက စားရန် ထိုင်စောင့်နေမည် မဟုတ်ပေ။ မည်သည့်အလုပ်က ထိုမျှ လွယ်ကူသနည်း။ မည်သည့်အလုပ်ပင်ဖြစ်စေ လူတစ်ဦးသည် အမြဲတမ်း စတေးမှုတစ်ခုကို ပြုလုပ်ရသည်။ ဤသည်မှာ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း မဟုတ်ပေ။ ယခုအချိန်တွင် “အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း” ဟူသည့် စကားရပ်ကို ငါတို့ မည်သည့်အရာအဖြစ် စေ့စေ့စပ်စပ် အမျိုးအစား ခွဲခြားခဲ့ပြီးပြီနည်း။ (အပျက်သဘောဆောင်သောအရာ ဖြစ်ပါသည်။) ငါတို့သည် ယင်းကို အပျက်သဘောဆောင်ပြီး ရှုတ်ချချိုးနှိမ်သော စကားရပ်အဖြစ်လည်းကောင်း၊ စာတန်၏ ဆင်ခြင်တွေးခေါ်မှုစနစ်နှင့် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်အဖြစ်လည်းကောင်း အမျိုးအစားခွဲခြားခဲ့ပြီး ဖြစ်သည်။ ယင်းသည် ဘုရားသခင်ကို ယုံကြည်ခြင်း သို့မဟုတ် အပြုသဘောဆောင်သော အရာများနှင့် ဘာမျှမဆိုင်ပေ။ အကယ်၍ တစ်စုံတစ်ဦးက “ကျွန်ုပ် ဧဝံဂေလိတရားကို နှစ်ပေါင်းများစွာ ဟောပြောခဲ့ပါသည်။ ကျွန်ုပ် တကယ်ကို အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ရပါသည်” ဟု ဆိုပါက ဤသည်မှာ မသင့်လျော်ပေ။ ဧဝံဂေလိတရားဟောခြင်းသည် သင်၏ တာဝန်ဖြစ်ပြီး ဤသည်မှာ သင် ခံစားရမည့် ဆင်းရဲဒုက္ခ ဖြစ်သည်။ သင်သည် ဧဝံဂေလိတရားဟောခြင်း မရှိလျှင်ပင် အသက်ရှင်နေရုံမျှဖြင့် ဆင်းရဲဒုက္ခကို ခံစားရမည် မဟုတ်လော။ ဤသည်မှာ လူတို့ ခံစားရမည့် ဆင်းရဲဒုက္ခ ဖြစ်သည်၊ ယင်းသည် မှန်ကန်သည်။ “အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း” ဟူသည့် စကားရပ်ကို ဘုရားအိမ်တော်မှ အခြေခံအားဖြင့် အမြစ်ပြတ်ချေမှုန်းပြီး ဖြစ်သည်။ အကယ်၍ တစ်စုံတစ်ဦးက ဤစကားရပ်ကို ထပ်မံပြောဆိုပါက သင်သည် ယင်းကို မည်သို့ အဓိပ္ပာယ်ဖွင့်ဆိုမည်နည်း။ အကယ်၍ တစ်စုံတစ်ဦးက “ကျွန်ုပ် ယုဒတစ်ယောက် မဖြစ်ဖို့အတွက် ထောင်ထဲတွင် အရှက်ကွဲခြင်းကို ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ရပါသည်” ဟု ဆိုပါက ဤပြောဆိုချက်သည် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ “ယုဒတစ်ယောက် မဖြစ်ဖို့အတွက်” သည် အလွန် တရားမျှတသော ပန်းတိုင်နှင့် တရားမျှတသော စကားဖြစ်သည်၊ သို့ဖြစ်၍ ယင်းသည် အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်း မည်သို့ မဖြစ်နိုင်မည်နည်း။ (ယုံကြည်သူတစ်ဦးသည် ယုဒတစ်ယောက် မဖြစ်သင့်ပါ။) မှန်ပေသည်။ ယုံကြည်သူတစ်ဦးက ယုဒဖြစ်ရခြင်းသည် အဘယ်သို့ ကျိုးကြောင်းညီညွတ်မည်နည်း။ ယုဒတစ်ယောက် မဖြစ်ခြင်းသည် အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းဖြစ်သည်ဟု ဆိုခြင်းသည် ရယ်ဖွယ်ကောင်းသည် မဟုတ်လော။ ဘုရားသခင်အတွက် သက်သေခံခြင်းသည် သင်၏ အထူးတာဝန် ဖြစ်သည်။ ဤသည်မှာ ဖန်ဆင်းခံများ ခိုင်မာစွာ ရပ်တည်သင့်သည့် သက်သေခံချက်ဖြစ်ပြီး ၎င်းတို့ ခိုင်မာစွာ ရပ်တည်သင့်သည့် ရပ်တည်ချက် ဖြစ်သည်။ စာတန်သည် လူ၏ ချီးမွမ်းခြင်းနှင့် မထိုက်တန်ပေ။ ဘုရားသခင်သည် လူတို့ ဝတ်ပြုကိုးကွယ်သင့်သည့် တစ်ပါးတည်းသောသူဖြစ်ပြီး ဘုရားသခင်ကို ဝတ်ပြုကိုးကွယ်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည်။ စာတန်က သင့်ကို ၎င်း၏အလိုသို့ လိုက်စေရန် ကြိုးစားသောအခါ သင်သည် ဘုရားသခင်အတွက် သင်၏ သက်သေခံချက်တွင် ခိုင်မာစွာ ရပ်တည်သင့်သည်၊ သင်၏ အသက်ကို စွန့်လွှတ်သင့်သည်၊ ပြီးလျှင် ယုဒတစ်ယောက် မဖြစ်သင့်ပေ။ ဤသည်မှာ အရှက်ကွဲခြင်းကို ကြံ့ကြံ့ခံခြင်းနှင့် ဝန်ထုပ်ဝန်ပိုးကြီးကို ထမ်းရွက်ခြင်းနှင့် မညီမျှပေ။ ငါသည် ဤစကားရပ်ကို ယခု ရှင်းလင်းစွာ ရှင်းပြခဲ့ပြီးပြီ။ အကယ်၍ တစ်စုံတစ်ဦးက ၎င်းတို့သည် အရှက်ကွဲခြင်းကို မည်သို့ ကြံ့ကြံ့ခံပြီး ဝန်ထုပ်ဝန်ပိုးကြီးကို ထမ်းရွက်ခဲ့ကြောင်း ထပ်မံပြောဆိုပါက သင်တို့သည် ထိုကိစ္စကို မည်သို့ ကိုင်တွယ်သင့်သနည်း။ ယနေ့ ငါဟောကြားခဲ့သည့် တရားဒေသနာကို ၎င်းတို့အား နားထောင်စေသောအခါ ၎င်းတို့ နားလည်သွားလိမ့်မည်။ ဤသည်မှာ အလွယ်ကူဆုံးသော နည်းလမ်း ဖြစ်သည်။

ဂ။ လှေခွက်ချည်းကျန် အလံမလှဲသည့် ယှဉ်ပြိုင်တိုက်ခိုက်လိုစိတ်

နေသေးသပ ချုံထဲက၊ ချိုသွေးသပ တမြမြ၏ တတိယမြောက် သရုပ်သကန်မှာ လှေခွက်ချည်းကျန် အလံမလှဲသည့် ယှဉ်ပြိုင်တိုက်ခိုက်လိုစိတ် ဖြစ်သည်။ လှေခွက်ချည်းကျန် အလံမလှဲခြင်းသည် မည်သည့် စိတ်သဘောထားမျိုး ဖြစ်သနည်း။ မာနထောင်လွှားသော စိတ်သဘောထား ဖြစ်သည်။ လူတို့သည် အဘယ်သို့လျှင် မည်သည့်အခါမျှ မရှုံးနိမ့်နိုင်သနည်း။ လူတို့သည် အဘယ်သို့လျှင် မည်သည့်အခါမျှ အမှားမလုပ်၊ မည်သည့်အခါမျှ အမှားမပြော၊ သို့မဟုတ် မည်သည့်အခါမျှ မှားယွင်းမှုများ မပြုလုပ်ဘဲ နေနိုင်မည်နည်း။ သင်က “ကျွန်ုပ်သည် သာမန်လူတစ်ဦးဖြစ်ပြီး ပုံမှန်လူတစ်ဦး ဖြစ်သည်။ ကျွန်ုပ်၌ ချို့ယွင်းချက်များနှင့် အားနည်းချက်များ ရှိသည်။ ကျွန်ုပ်၌ အမှားလုပ်မိသည့်အခါများနှင့် အမှားပြောမိသည့်အခါများ ရှိသည်။ ကျွန်ုပ်သည် အမှားလုပ်နိုင်စွမ်းနှင့် လမ်းမှားလိုက်နိုင်စွမ်း ရှိသည်။ ကျွန်ုပ်သည် သာမန်လူတစ်ဦး ဖြစ်သည်” ဟု ဝန်ခံရမည်။ သို့ဆိုလျှင် လှေခွက်ချည်းကျန် အလံမလှဲခြင်းက မည်သည့်အရာကို ဆိုလိုသနည်း။ ယင်းမှာ လူတစ်ဦး ရှုံးနိမ့်သော်လည်း၊ အခက်အခဲများနှင့် ကြုံတွေ့သော်လည်း၊ သို့မဟုတ် လမ်းမှားပေါ်သို့ သွေဖည်သွားသော်လည်း ဝန်မခံသည့်အချိန် ဖြစ်သည်။ ၎င်းတို့သည် ခေါင်းမာစွာ ဆက်သွားနေကြရုံသာ ဖြစ်သည်။ ၎င်းတို့သည် ရှုံးနိမ့်သော်လည်း စိတ်ဓာတ်မကျပေ၊ ရှုံးနိမ့်သော်လည်း မိမိတို့၏ အမှားများကို ဝန်မခံပေ။ လူမည်မျှက ၎င်းတို့ကို ပြစ်တင်ကြသည်ဖြစ်စေ၊ ပြစ်တင်ရှုတ်ချကြသည်ဖြစ်စေ ၎င်းတို့သည် နောက်ကြောင်းပြန်မလှည့်ပေ။ ၎င်းတို့သည် မိမိတို့၏ ဦးတည်ရာအတိုင်း၊ မိမိတို့၏ ပန်းတိုင်များဆီသို့ ယှဉ်ပြိုင်တိုက်ခိုက်ရန်၊ အလုပ်လုပ်ရန်နှင့် လိုက်စားရန် မလျှော့တမ်း ကြိုးစားကြပြီး အဖိုးအခကိုလည်း ထည့်မတွက်ပေ။ ဤသည်မှာ ယင်းက ရည်ညွှန်းသည့် စိတ်နေစိတ်ထားမျိုး ဖြစ်သည်။ ဤစိတ်နေစိတ်ထားသည် လူတို့ကို စည်းရုံးရာ၌ အတော်ပင် ကောင်းသည် မဟုတ်လော။ “လှေခွက်ချည်းကျန် အလံမလှဲ” ဟူသည့် စကားကို မည်သည့်အခြေအနေများတွင် အများအားဖြင့် အသုံးပြုသနည်း။ အခြေအနေအမျိုးမျိုးတွင် ဖြစ်သည်။ ဖောက်ပြန်ပျက်စီးသော လူသားများ တည်ရှိသည့် မည်သည့်နေရာတွင်မဆို ဤစကားရပ် တည်ရှိသည်၊ ဤစိတ်နေစိတ်ထား တည်ရှိသည်။ သို့ဆိုလျှင် စာတန်နှင့်သက်ဆိုင်သော လူသားတို့သည် ဤစကားရပ်ကို အဘယ်အရာအတွက် တီထွင်ခဲ့ကြသနည်း။ လူတို့သည် မိမိတို့ကိုယ်ကို မည်သည့်အခါမျှ နားမလည်စေရန်၊ ကိုယ့်အမှားကိုယ် အသိအမှတ် မပြုစေရန်နှင့် ကိုယ့်အမှားကိုယ် လက်မခံစေရန် ဖြစ်သည်။ လူတို့သည် မိမိတို့ကိုယ်တိုင်၏ နုနယ်သော၊ အားနည်းသော၊ အရည်အချင်းမရှိသော ဘက်ကိုသာ မမြင်စေဘဲ ထိုအစား မိမိတို့ကိုယ်တိုင်၏ စွမ်းဆောင်နိုင်သော ဘက်ကိုလည်းကောင်း၊ မိမိတို့ကိုယ်တိုင်၏ အစွမ်းထက်ပြီး သတ္တိကောင်းသောဘက်ကိုလည်းကောင်း မြင်စေရန်၊ မိမိတို့ကိုယ်ကို အထင်မသေးဘဲ မိမိတို့ အရည်အချင်းရှိသည်ဟု ထင်မှတ်စေရန် ဖြစ်သည်။ သင်သည် သင်စွမ်းဆောင်နိုင်သည်ဟု ထင်သရွေ့ သင်စွမ်းဆောင်နိုင်၏။ သင်သည် အောင်မြင်နိုင်သည်၊ ရှုံးနိမ့်မည်မဟုတ်၊ လူတကာထက် အသာလွန်ဆုံးသူ ဖြစ်လာနိုင်သည်ဟု ထင်သရွေ့ သင်ဖြစ်လာပေမည်။ သင်၌ ထိုစိတ်ပိုင်းဖြတ်မှုနှင့် သန္နိဋ္ဌာန်၊ ထိုလိုအင်ဆန္ဒနှင့် အားကြီးသော ရည်မှန်းချက် ရှိသရွေ့ သင်သည် ယင်းတို့အားလုံးကို ပြီးမြောက်အောင်မြင်နိုင်သည်။ လူတို့သည် မပြောပလောက်သူများ မဟုတ်ပေ၊ ၎င်းတို့သည် အစွမ်းထက်ကြသည်။ ဘာသာတရားမရှိသူများ၌ “သင်၏ စင်မြင့်သည် သင်၏ စိတ်နှလုံး ရှိသလောက် ကြီးမားသည်” ဟူသော ဆိုရိုးစကားတစ်ခု ရှိသည်။ အချို့သောလူတို့သည် ဤစကားကို ကြားသည်နှင့်တစ်ပြိုင်နက် နှစ်သက်ကြသည်မှာ “ဟယ်၊ ကျွန်ုပ်က ဆယ်ကာရက်ရှိသော စိန်တစ်လုံးကို လိုချင်သည်၊ သို့ဆိုလျှင် ကျွန်ုပ် ယင်းကို ရမည်ဟု ဆိုလိုသလော။ ကျွန်ုပ်က မာစီးဒီးကားတစ်စီးကို လိုချင်သည်၊ သို့ဆိုလျှင် ကျွန်ုပ် ယင်းကို ရမည်ဟု ဆိုလိုသလော” ဟူ၍ ဖြစ်သည်။ သင်ရရှိမည့်အရာသည် သင်၏ စိတ်နှလုံး လိုအင်ဆန္ဒ၏ အတိုင်းအတာနှင့် ကိုက်ညီမည်လော။ (မကိုက်ညီပါ။) ဤသည်မှာ မှားယွင်းပြီး အဓိပ္ပာယ်မဲ့သည့် အဆိုတစ်ခု ဖြစ်သည်။ ပွင့်ပွင့်လင်းလင်း ပြောရလျှင် “လှေခွက်ချည်းကျန် အလံမလှဲ” ဟူသော စကားရပ်ကို ယုံကြည်ပြီး အသိအမှတ်ပြုသောသူတို့၏ မာနထောင်လွှားမှုသည် အဆုံးအစမရှိပေ။ ဤလူတို့၏ တွေးခေါ်ပုံသည် ဘုရားသခင်၏ မည်သည့်နှုတ်ကပတ်တော်များနှင့် တိုက်ရိုက်ဆန့်ကျင်သနည်း။ ဘုရားသခင်သည် လူတို့အား မိမိတို့ကိုယ်ကို နားလည်ရန်နှင့် လက်တွေ့ကျကျ ကျင့်ကြံပြုမူရန် တောင်းဆိုသည်။ လူတို့၌ ဖောက်ပြန်ပျက်စီးသော စိတ်သဘောထားများ ရှိကြသည်၊ ၎င်းတို့၌ ချို့ယွင်းချက်များနှင့် ဘုရားသခင်ကို အတိုက်အခံလုပ်သည့် စိတ်သဘောထားတစ်ခု ရှိသည်။ လူတို့တွင် စုံလင်သောသူများ မရှိပေ၊ မည်သူမျှ စုံလင်ခြင်းမရှိ၊ ၎င်းတို့သည် သာမန်လူများသာ ဖြစ်ကြသည်။ ဘုရားသခင်သည် လူတို့အား မည်သို့ ကျင့်ကြံပြုမူရန် သတိပေးနှိုးဆော်ခဲ့သနည်း။ (လိမ္မာရိုးသားစွာဖြင့် ဖြစ်ပါသည်။) လိမ္မာရိုးသားစွာဖြင့် ကျင့်ကြံပြုမူပြီး ဖန်ဆင်းခံများအဖြစ် မိမိတို့၏နေရာကို လက်တွေ့ကျကျ စွဲကိုင်ထားရန် ဖြစ်သည်။ ဘုရားသခင်သည် လူတို့အား လှေခွက်ချည်းကျန် အလံမလှဲရန် တောင်းဆိုခဲ့ဖူးသလော။ (မတောင်းဆိုခဲ့ဖူးပါ။) မတောင်းဆိုခဲ့ဖူးပေ။ သို့ဆိုလျှင် လူတို့ လမ်းမှားလိုက်ခြင်း သို့မဟုတ် ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ခြင်းနှင့်ပတ်သက်၍ ဘုရားသခင် မည်သို့ ပြောသနည်း။ (ယင်းကို အသိအမှတ်ပြုပြီး လက်ခံရန် ကိုယ်တော် ပြောပါသည်။) ယင်းကို အသိအမှတ်ပြုပြီး လက်ခံရန်၊ ထို့နောက် ယင်းကို နားလည်ရန်၊ မိမိတို့ကိုယ်ကို ပြောင်းလဲနိုင်ရန်၊ ပြီးလျှင် သမ္မာတရားကို လက်တွေ့လုပ်ဆောင်ခြင်းသို့ ရရှိရန် ဖြစ်သည်။ ဆန့်ကျင်ဘက်အနေဖြင့် လှေခွက်ချည်းကျန် အလံမလှဲခြင်းမှာ လူတို့သည် ဘုရားသခင်၏ အချုပ်အခြာအာဏာ သို့မဟုတ် စီစဉ်မှုများကို လက်ခံရန် မဆိုထားနှင့်၊ မိမိတို့၏ ကိုယ်ပိုင်ပြဿနာများကို နားမလည်ခြင်း၊ မိမိတို့၏ အမှားများကို နားမလည်ခြင်း၊ မိမိတို့၏ အမှားများကို လက်မခံခြင်း၊ မည်သို့သောအခြေအနေတွင်မဆို မိမိတို့ကိုယ်ကို မပြောင်းလဲခြင်း၊ မည်သို့သောအခြေအနေတွင်မဆို နောင်တမရခြင်းဖြစ်သည်။ ၎င်းတို့သည် လူတို့၏ ကံကြမ္မာမှာ အတိအကျ မည်သည့်အရာ ဖြစ်သည်ကိုဖြစ်စေ၊ ဘုရားသခင်၏ စီစဉ်ညွှန်ကြားမှုများနှင့် စီစဉ်မှုများမှာ မည်သည့်အရာဖြစ်သည်ကိုဖြစ်စေ မရှာဖွေရုံသာမက ဤအရာများကို မရှာဖွေရုံသာမကဘဲ ထိုအစား ကိုယ့်ကံကြမ္မာကိုယ်ဖန်တီးကြသည်၊ ၎င်းတို့သည် အဆုံးအဖြတ်ပေးပိုင်ခွင့် ရှိလိုကြသည်။ ထို့ပြင် ဘုရားသခင်သည် လူတို့အား မိမိတို့ကိုယ်ကို နားလည်ရန်၊ မိမိတို့ကိုယ်ကို တိကျစွာ အကဲဖြတ်ပြီး အဆင့်သတ်မှတ်ရန်၊ ပြီးလျှင် ၎င်းတို့ ကောင်းစွာ လုပ်ဆောင်နိုင်သမျှကို လက်တွေ့ကျကျနှင့် လိမ္မာရိုးသားစွာဖြင့်ကျင့်ကြံပြုမူသည့် နည်းလမ်းဖြင့်လည်းကောင်း၊ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှဖြင့်လည်းကောင်း လုပ်ဆောင်ရန် တောင်းဆိုသော်လည်း စာတန်ကမူ လူတို့အား ၎င်းတို့၏ မာနထောင်လွှားသော စိတ်သဘောထားကို အပြည့်အဝ အသုံးချစေပြီး ၎င်းတို့၏ မာနထောင်လွှားသော စိတ်သဘောထားကို အပြည့်အဝ လွှတ်ပေးစေသည်။ ယင်းက လူတို့ကို စွမ်းအားရှင်များ၊ ဖြစ်စေသည်၊ ကြီးမြတ်သောသူများ ဖြစ်စေသည်၊ ထူးကဲသော တန်ခိုးများပင် ရှိစေသည်၊ ယင်းက လူတို့ကို ၎င်းတို့ မဖြစ်နိုင်သည့်အရာများ ဖြစ်စေသည်။ ထို့ကြောင့် စာတန်၏ အတွေးအခေါ်မှာ အဘယ်နည်း။ ယင်းမှာ သင်မှားလျှင်ပင် သင်မမှားကြောင်း၊ သင်၌ ရှုံးနိမ့်ကြောင်း ဝန်မခံသည့် စိတ်နေစိတ်ထား ရှိသရွေ့ သင်၌ လှေခွက်ချည်းကျန် အလံမလှဲသည့် စိတ်နေစိတ်ထား ရှိသရွေ့ အနှေးနှင့်အမြန်ဆိုသလို သင်သည် လူတကာထက် အသာလွန်ဆုံးသူ ဖြစ်လာမည့်နေ့တစ်နေ့ ရောက်လာမည်ဖြစ်ကြောင်း၊ အနှေးနှင့်အမြန်ဆိုသလို သင်၏ ဆန္ဒများနှင့် ပန်းတိုင်များ အကောင်အထည် ပေါ်လာမည့်နေ့တစ်နေ့ ရောက်လာမည်ဖြစ်ကြောင်း ဖြစ်သည်။ သို့ဆိုလျှင် လှေခွက်ချည်းကျန် အလံမလှဲခြင်းသည် တစ်စုံတစ်ခုကို ပြီးမြောက်အောင်မြင်ရန် သင်က မည်သည့်နည်းလမ်းကိုမဆို အသုံးပြုမည်ဟု ဆိုလိုသည့် သဘောတစ်ခု ရှိသလော။ သင်၏ ပန်းတိုင်များကို ဖြစ်မြောက်အောင်မြင်ရန်အလို့ငှာ သင်သည် ရှုံးနိမ့်နိုင်စွမ်းရှိကြောင်းကို ဝန်မခံရပေ၊ သင်သည် သာမန်လူတစ်ဦးဖြစ်ကြောင်းကို မယုံကြည်ရပေ၊ သင်သည် လမ်းမှားလိုက်နိုင်စွမ်းရှိကြောင်းကိုလည်း မယုံကြည်ရပေ။ ဤအရာအပြင် သင်သည် သင်၏ လိုအင်ဆန္ဒများနှင့် အားကြီးသော ရည်မှန်းချက်များကို အကောင်အထည်ဖော်ရန် မရိုးဖြောင့်သော နည်းလမ်းများအပါအဝင် နည်းလမ်းမျိုးစုံ သို့မဟုတ် လျှို့ဝှက်အကြံအစည်မျိုးစုံကို လိုအပ်သလို အသုံးပြုရမည်။ လှေခွက်ချည်းကျန် အလံမလှဲခြင်းနှင့်ပတ်သက်၍ လူတို့သည် မိမိတို့၏ ကံကြမ္မာကို စောင့်ဆိုင်းခြင်းနှင့် ကျိုးနွံနာခံခြင်း သဘောထားဖြင့် ချဉ်းကပ်သည့်အရာ တစ်ခုတလေ ရှိသလော။ (မရှိပါ။) မရှိပေ။ လူတို့သည် ကိုယ့်ကံကြမ္မာကိုယ် မလျှော့တမ်း အပြည့်အဝ ဖန်တီးကြသည်၊ ၎င်းတို့သည် ကိုယ့်ကံကြမ္မာကိုယ် ထိန်းချုပ်လိုကြသည်။ ၎င်းတို့ မည်သည့်လမ်းကို သွားမည်ဖြစ်စေ၊ ကောင်းချီးခံစားရမည်ဖြစ်စေ၊ မည်သို့သော လူနေမှုဘဝပုံစံမျိုး ရှိမည်ဖြစ်စေ၊ အရာရာတိုင်းတွင် ၎င်းတို့သည် အဆုံးအဖြတ်ပေးပိုင်ခွင့် ရှိရမည်။ ဘာသာတရားမရှိသူများ၌ “အခွင့်အရေးသည် ပြင်ဆင်ထားသူကို မျက်နှာသာပေးသည်” ဟူသော ဆိုရိုးစကားတစ်ခု ရှိသည်။ ဤသည်မှာ မည်သို့သော ဆိုရိုးစကားမျိုး ဖြစ်သနည်း။ နှစ်ပေါင်းများစွာ အချိန်ကုန်ခံ ပြင်ဆင်သော၊ မိမိတို့၏ တစ်သက်လုံး ပြင်ဆင်သော လူများစွာ ရှိသော်လည်း မည်သည့်အခါမျှ အခွင့်အရေးမရဘဲ သေဆုံးသွားကြသည်။ အခွင့်အရေးသည် မည်သို့ ဖြစ်ပေါ်လာသနည်း။ (ဘုရားသခင်ထံမှ ဖြစ်ပါသည်။) အကယ်၍ ဘုရားသခင်က သင့်အတွက် အခွင့်အရေးတစ်ခုကို ပြင်ဆင်မပေးပါက သင်၏ဘက်မှ မည်မျှ ပြင်ဆင်ထားသည်ဖြစ်စေ အသုံးဝင်သလော။ (မဝင်ပါ။) အကယ်၍ ဘုရားသခင်က သင့်အား အခွင့်အရေးတစ်ခု ပေးရန် အစီအစဉ်မရှိဘဲ ယင်းက ကံမပါလာပါက သင်သည် နှစ်ပေါင်းမည်မျှ ပြင်ဆင်သည်ဖြစ်စေ အဘယ်အကျိုးရှိသနည်း။ သင်သည် နှစ်ပေါင်းများစွာ အချိန်ကုန်ခံ ပြင်ဆင်ခဲ့သောကြောင့် ဘုရားသခင်က သင့်ကို သနားပြီး အခွင့်အရေးတစ်ခု ပေးမည်လော။ ဘုရားသခင်က ဤအရာကို ပြုလုပ်မည်လော။ (မပြုလုပ်ပါ။) အကယ်၍ ဘုရားသခင်က သင့်အတွက် ပြင်ဆင်ထားလျှင် အခွင့်အရေးတစ်ခု ရောက်လာမည်ဖြစ်ပြီး အကယ်၍ ဘုရားသခင်က သင့်အတွက် ပြင်ဆင်မထားလျှင် သင်သည် အခွင့်အရေး ရမည်မဟုတ်ပေ။ လှေခွက်ချည်းကျန် အလံမလှဲခြင်း၌ တစ်စုံတစ်ရာ အသုံးဝင်မှု ရှိသလော။ (မရှိပါ။) အချို့သောလူတို့က “ကျွန်ုပ် လှေခွက်ချည်းကျန် အလံမလှဲပါ။ ကျွန်ုပ်၏ ကံကြမ္မာကို ကျွန်ုပ်၏ လက်ထဲသို့ ယူသည်” ဟု ဆိုကြသည်။ ၎င်းတို့၏ စကားများသည် ပြင်းထန်သော်လည်း ၎င်းတို့ ယင်းကို ဖြစ်မြောက်အောင်မြင်နိုင်ခြင်း ရှိမရှိမှာမူ ၎င်းတို့အပေါ် မူမတည်ပေ။ ဥပမာအားဖြင့် သားတစ်ယောက် လိုချင်သော အမျိုးသမီးတစ်ဦး ရှိသည်။ သူမသည် ကလေးအချို့ မွေးဖွားသော်လည်း ဖြစ်ချင်တော့ အားလုံးမှာ မိန်းကလေးများသာ ဖြစ်နေသည်။ အခြားလူတို့က သူမအား နောက်ထပ်ကလေး မယူရန် ပြောကြပြီး သူမသည် သားတစ်ယောက်ရရန် ကံမပါလာဟု ဆိုကြသော်လည်း သူမသည် အလျှော့မပေးဘဲ “ကျွန်ုပ် မယုံကြည်ပါ။ ကျွန်ုပ် လှေခွက်ချည်းကျန် အလံမလှဲပါ” ဟု ဆိုသည်။ သူမ၏ ဆယ်ယောက်မြောက်ကလေးသည်လည်း မိန်းကလေး ဖြစ်သောအခါ သူမသည် နောက်ဆုံးတွင် အလျှော့ပေးသည်မှာ “ကျွန်ုပ်သည် သားတစ်ယောက်ရဖို့ ကံမပါလာသည့်အလားပင်ဖြစ်သည်” ဟူ၍ ဖြစ်သည်။ သူမသည် လှေခွက်ချည်းကျန် အလံမလှဲဘဲ ရှိနေသေးသလော။ သူမ၌ ယုံကြည်မှု ရှိသေးသလော။ သူမသည် နောက်ထပ်ကလေးများ ယူဝံ့သေးသလော။ မယူဝံ့တော့ပေ။ အခြားလူတစ်ဦးက စီးပွားရေးလုပ်သောအခါ သူသည် နှစ်နှစ်အတွင်း ဒေါ်လာငါးသိန်းရှာရန် စီစဉ်သည်။ အစပိုင်းတွင် ပထမနှစ်ဝက်အတွက် သူသည် တစ်စက်မျှ မရှာနိုင်သောအခါ သူက “အရေးမကြီးပါ။ ပထမနှစ်ဝက်တွင် ပိုက်ဆံမရှာနိုင်သည်မှာ အကျိုးဆက်မရှိပါ။ ကျန်နှစ်ဝက်တွင် ကျွန်ုပ် ပိုက်ဆံရှာနိုင်မည်မှာ သေချာသည်” ဟု ဆိုသည်။ တစ်နှစ်ကျော် ကုန်လွန်သွားပြီး သူ ပိုက်ဆံတစ်ပြားမျှ မရှာနိုင်သေးသောအခါ သူသည် အရှုံးမပေးသေးပေ။ “ကျွန်ုပ် လှေခွက်ချည်းကျန် အလံမလှဲပါ။ အရာအားလုံးက လူ့လက်ထဲတွင် ရှိသည်ဟု ကျွန်ုပ် ယုံကြည်သည်၊ ကျွန်ုပ်တွင် အခွင့်အရေးများစွာ ရှိသည်” ဟု ဆိုသည်။ နှစ်နှစ်ကြာသွားသောအခါ သူသည် ငါးသိန်းမဆိုထားနှင့် ငါးသောင်းပင် မရှာနိုင်ခဲ့ပေ။ သူ၌ အချိန်အလုံအလောက်မရှိ၊ အတွေ့အကြုံ အလုံအလောက်မရှိဟု သူထင်သောကြောင့် သူသည် နောက်ထပ်နှစ်နှစ် သွား၍ သင်ယူလေ့လာသည်။ လေးနှစ်ကုန်လွန်သွားပြီးနောက် သူသည် ဒေါ်လာငါးသိန်း မရှာနိုင်ရုံသာမက သူ၏ ရင်းနှီးမတည်ငွေအားလုံးနီးပါး ဆုံးရှုံးသွားသော်လည်း သူသည် လှေခွက်ချည်းကျန် အလံမလှဲသေးပေ။ “ကျွန်ုပ်သည် ပိုက်ဆံရဖို့ ကံပါပေသည်။ ဒေါ်လာငါးသိန်းပင် မရှာနိုင်ရလောက်အောင် ကျွန်ုပ်သည် အဘယ်သို့ဖြစ်၍များ အရည်အချင်း မရှိရသနည်း” ဟု ဆိုသည်။ ဆယ်နှစ်နီးပါး ကြာသောအခါ သူသည် ဒေါ်လာငါးသိန်းရှာရန် ဤပန်းတိုင် ရှိနေဦးမည်လော။ ယခုနှစ်တွင် သူမည်မျှရှာရန် စီစဉ်ထားသည်ကို သင်က သူ့အား ထပ်မေးလျှင် သူက “ဪ၊ စားလောက်သောက်လောက်ရလျှင် တော်ပါပြီ” ဟု ဆိုသည်။ သူသည် လှေခွက်ချည်းကျန် အလံမလှဲသေးသလော။ သူ ရှုံးနိမ့်သွားပြီ မဟုတ်လော။ သူ မည်သို့ ရှုံးနိမ့်သွားသနည်း။ သူ၏ ဝင်ငွေပစ်မှတ်က အလွန်မြင့်မားသောကြောင့် သူ ရှုံးနိမ့်ခဲ့သလော။ ယင်းမှာ ထိုအကြောင်း ဟုတ်သလော။ မဟုတ်ပေ။ လူတို့၏ ပိုင်ဆိုင်မှုများ၊ သားသမီးများ၊ ၎င်းတို့၏ ဘဝတွင် ခံစားရသော ဆင်းရဲဒုက္ခ၊ သို့မဟုတ် ၎င်းတို့ မည်သည့်အချိန်၊ မည်သည့်နေရာသို့ သွားသည်ဖြစ်စေ ၎င်းတို့သည် တစ်ခုကိုမျှ မဆုံးဖြတ်နိုင်ပေ။ အချို့သောလူတို့သည် အစိုးရအုပ်ချုပ်ရေးပိုင်းသို့ ဝင်လိုကြသော်လည်း ၎င်းတို့သည် မည်သည့်အခါမျှ အခွင့်အရေးမရပေ၊ ဤအတွက် အပြစ်တင်ရန်မှာ အရည်အချင်းမရှိခြင်းကြောင့်လော။ ၎င်းတို့သည် အရည်အချင်းရှိသည်၊ တွက်ချက်တတ်သည်၊ မျက်နှာလိုမျက်နှာရ လုပ်တတ်သည်၊ သို့ဖြစ်၍ အစိုးရအရာရှိများ ဖြစ်လာရန် အဘယ်ကြောင့် ဤမျှ ခက်ခဲရသနည်း။ ၎င်းတို့လောက် အရည်အချင်းမရှိသော လူများစွာတို့သည် အရာရှိများ ဖြစ်လာကြပြီး ၎င်းတို့ အထင်သေးသော လူများစွာတို့သည် အရာရှိများ ဖြစ်လာကြသည်။ ဤလူတို့သည် စကားပြောကောင်းကြသည်၊ ၎င်းတို့၌ စစ်မှန်သော အရည်အချင်းနှင့် စိတ်ချရသော ပညာအရည်အချင်းများ ရှိကြသည်၊ သို့ဖြစ်၍ ၎င်းတို့သည် အစိုးရအရာရှိများ ဖြစ်လိုပါက အဘယ်ကြောင့် ဤမျှ ခက်ခဲရသနည်း။ ၎င်းတို့ ငယ်ရွယ်စဉ်အခါက လှေခွက်ချည်းကျန် အလံမလှဲခဲ့ကြသော်လည်း ၎င်းတို့ အသက်ကြီးလာပြီး သာမန်စာရေးများသာ ဖြစ်နေသေးသောအခါ ၎င်းတို့သည် နောက်ဆုံးတွင် အရှုံးပေးပြီး “လူ၏ ကံကြမ္မာကို ကောင်းကင်ဘုံက ဆုံးဖြတ်သည်။ ကံပါလျှင် ရောက်လာမည်။ ကံမပါလျှင် ကြိုးစား၍ မရနိုင်” ဟု ဆိုကြသည်။ ၎င်းတို့သည် မိမိတို့၏ ကံကြမ္မာကို ကြိတ်မှိတ်လက်ခံလိုက်ကြပြီ မဟုတ်လော။ ၎င်းတို့၏ လှေခွက်ချည်းကျန် အလံမလှဲသည့် စိတ်နေစိတ်ထား မည်သည့်အရာဖြစ်သွားသနည်း။ လူတို့သည် အဖြစ်မှန်များကို ရင်ဆိုင်ရာတွင် အရှက်ရကြသည်။

လှေခွက်ချည်းကျန် အလံမလှဲသည့် စိတ်နေစိတ်ထားသည် လူတို့ကို မည်သည့်အရာ ယူဆောင်လာပေးသနည်း။ ယင်းသည် ၎င်းတို့၏ လိုအင်ဆန္ဒများနှင့် ရည်မှန်းချက်များကို ပို၍ ကြီးထွားလာစေသည်။ ယင်းက လူတို့ကို ယူဆောင်လာပေးသည့်အရာမှာ အပြုသဘောဆောင်သော သြဇာလွှမ်းမိုးမှု သို့မဟုတ် လမ်းညွှန်မှု မဟုတ်ပေ။ ထိုအစား ယင်းသည် ၎င်းတို့အပေါ် အပျက်သဘောဆောင်သော၊ ဆိုးကျိုးသက်ရောက်စေသည့် သြဇာလွှမ်းမိုးမှုတစ်မျိုးကို ယူဆောင်လာပေးသည်။ လူတို့ကိုယ်တိုင်သည် စကြဝဠာရှိ မိမိတို့၏နေရာကို လုံးဝမသိကြ၊ ကောင်းကင်ဘုံက ၎င်းတို့အတွက် စီစဉ်ထားသည့် ကံကြမ္မာကို လုံးဝမသိကြ၊ ဘုရားသခင်၏ အချုပ်အခြာအာဏာ သို့မဟုတ် စီစဉ်မှုများကိုလည်း လုံးဝမသိကြပေ။ ထို့အပြင် ၎င်းတို့သည် ဤမည်ကာမတ္တ စိတ်ပိုင်းဆိုင်ရာ အားကိုးရာကို ရယူထားကြသည်။ လူတို့သည် အထင်အမြင်မှားစေခြင်းကိုသာ ခံရနိုင်သည့် အခြေအနေတစ်ခုတွင် ရှိနေသောအခါ နောက်ဆုံးတွင် မည်သို့ဖြစ်သနည်း။ ၎င်းတို့သည် အချည်းနှီးဖြစ်သည့် အလုပ်များစွာကို လုပ်ဆောင်ကြပြီး အသုံးမဝင်သော အလုပ်များစွာကို လုပ်ဆောင်ကြသည်။ ၎င်းတို့၏ ပန်းတိုင်များကို အောင်မြင်ရန်အလို့ငှာ တစ်ချက်မှာ လူတို့၏ ခန္ဓာကိုယ်များနှင့် စိတ်များသည် များပြားလှသော ပမာဏရှိသည့် ဆုံးရှုံးမှုနှင့် စိတ်ဒဏ်ရာတို့ကို ခံစားရပြီး ၎င်းတို့၏ လိုအင်ဆန္ဒများ၊ လွန်ကျူးသော ရည်မှန်းချက်များနှင့် ပန်းတိုင်များကို ပြီးမြောက်အောင်မြင်ရန်အလို့ငှာ များစွာသော မကောင်းမှုကိုလည်း သေချာပေါက် လုပ်ဆောင်ပြီးဖြစ်သည်။ ဤမကောင်းမှုသည် လူတို့အပေါ် ၎င်းတို့၏ နောင်ဘဝတွင် မည်သည့်အကျိုးဆက်ကို ယူဆောင်လာပေးမည်နည်း။ ယင်းသည် အပြစ်ဒဏ်ကိုသာ ယူဆောင်လာပေးမည်။ ဖောက်ပြန်ပျက်စီးသော စိတ်သဘောထားတစ်ခုက လူတို့ကို ယူဆောင်လာပေးသည့်အရာမှာ လိုအင်ဆန္ဒနှင့် လွန်ကျူးသော ရည်မှန်းချက် ဖြစ်သည်။ လူတို့၏ လိုအင်ဆန္ဒများနှင့် လွန်ကျူးသော ရည်မှန်းချက်များက ၎င်းတို့ကို လုပ်ဆောင်စေသည့် အမှုအရာများထဲတွင် တစ်ခုခုသည် တရားနည်းလမ်းကျသော အရာများ ဖြစ်သလော။ ဤအရာများထဲမှ တစ်ခုခုသည် သမ္မာတရားနှင့် ကိုက်ညီမှု ရှိသလော။ (မရှိပါ။) ဤအရာများမှာ အဘယ်နည်း။ ၎င်းတို့သည် ဒုစရိုက်အမှုများသာ ဖြစ်သည်။ ဤမကောင်းမှုတွင် မည်သည့်အရာ ပါဝင်သနည်း။ အခြားသူများအပေါ် တွက်ချက်ခြင်း၊ အခြားသူများကို လှည့်ဖြားခြင်း၊ အခြားသူများကို ထိခိုက်နစ်နာစေခြင်းနှင့် အခြားသူများကို လိမ်လည်ခြင်းတို့ ဖြစ်သည်။ လူတို့သည် အခြားသူများကို အလွန်အမင်း အကြွေးတင်သွားကြပြီး ၎င်းတို့၏ နောင်ဘဝတွင် တိရစ္ဆာန်အဖြစ် ပြန်လည်ဝင်စားနိုင်ပေသည်။ မည်သူ့ကို အကြွေးအများဆုံး တင်သည်ဖြစ်စေ၊ မည်သူ့ကို အလိမ်လည်ဆုံးဖြစ်စေ၊ မည်သူ့ကို အလှည့်ဖြားဆုံးဖြစ်စေ ထိုသူ၏အိမ်၌ စကားမပြောနိုင်ဘဲ လူတို့၏ အမိန့်ပေးစေခိုင်းသမျှ ခံရသည့် တိရစ္ဆာန်တစ်ကောင်အဖြစ် နေထိုင်ရလိမ့်မည်။ ၎င်းတို့သည် လူတစ်ဦးအဖြစ် ပြန်လည်ဝင်စားလျှင်ပင် အဆုံးမရှိသော ဆင်းရဲဒုက္ခ၏ ဘဝကို ခံစားရလိမ့်မည်၊ ၎င်းတို့သည် မိမိတို့လုပ်ဆောင်ခဲ့သည့်အရာအတွက် ပေးဆပ်ရမည်။ ဤသည်မှာ ဖြစ်ပေါ်လာမည့် ဆိုးကျိုးသက်ရောက်မှု ဖြစ်သည်။ အကယ်၍ ၎င်းတို့သည် “လှေခွက်ချည်းကျန် အလံမလှဲ” ဟူသော စကားရပ်၏ လမ်းညွှန်ခြင်းကို မခံခဲ့ရလျှင် ၎င်းတို့၏ ရည်မှန်းချက်များနှင့် လိုအင်ဆန္ဒများသည် ပို၍ ကြီးထွားလာစေခြင်း ခံရမည်မဟုတ်ဘဲ ၎င်းတို့၏ ရည်မှန်းချက်များနှင့် လိုအင်ဆန္ဒများသည် နှစ်နှစ် သို့မဟုတ် သုံးနှစ်အတွင်း အကောင်အထည်မပေါ်ခဲ့လျှင် လူတို့သည် ယင်းတို့ကို စွန့်လွှတ်ဖွယ် ရှိမည်ဖြစ်သော်လည်း စာတန်က မီးမွှေးပေးသည်နှင့်တစ်ပြိုင်နက် ၎င်းတို့၏ လိုအင်ဆန္ဒများသည် ပို၍ပို၍ ဖောင်းပွလာသည်။ ဖောင်းပွလာခြင်းကိုယ်၌က ပြဿနာမဟုတ်သော်လည်း ယင်းက ၎င်းတို့ကို ကောက်ကျစ်ဆိုးယုတ်သော လမ်းကြောင်းပေါ်သို့ ခြေချစေသည်။ တစ်စုံတစ်ဦးသည် မကောင်းသော လမ်းစဉ်ပေါ်တွင် ရှိနေသောအခါ ၎င်းတို့သည် ကောင်းမှုများကို လုပ်ဆောင်နိုင်သလော။ ၎င်းတို့သည် လူသားဆန်သော အမှုအရာများကို လုပ်ဆောင်နိုင်သလော။ မလုပ်ဆောင်နိုင်ပေ။ ၎င်းတို့သည် မိမိတို့၏ ရည်မှန်းချက်များနှင့် ပန်းတိုင်များကို ပြီးမြောက်အောင်မြင်ရန် မည်သည့်နည်းလမ်းကိုမဆို အသုံးပြုမည်ဖြစ်ပြီး မိမိတို့၏ ပန်းတိုင်များ မပြီးမြောက်မချင်း လုံးဝရပ်တန့်မည် မဟုတ်ဘဲ မည်သို့သော မကောင်းသည့်အရာကိုမဆို လုပ်ဆောင်နိုင်စွမ်း ရှိသည်။ ကြည့်လော့၊ သားသမီးများသည် မိဘတို့၏ ပိုင်ဆိုင်မှုများကို ရယူရန်အလို့ငှာ ၎င်းတို့ကို သတ်ဖြတ်သည့် အခြေအနေများ ရှိသလော။ (ရှိပါသည်။) လူတို့သည် မိမိတို့၏ ကိုယ်ပိုင်အကျိုးစီးပွားအတွက် မိမိတို့၏ မိတ်ဆွေများနှင့် ချစ်ခင်ရသူများကို မိမိတို့၏ လက်ဖြင့် သတ်ဖြတ်သည့် ဖြစ်ရပ်များ အလွန်များပြားလှသည်။ လူနှစ်ဦးသည် အကျိုးအမြတ်ရှိသည့် အခွင့်အရေးတစ်ခုတည်းကို ကြုံတွေ့ပြီး ယင်းအတွက် အချင်းချင်း ယှဉ်ပြိုင်တိုက်ခိုက်ရသောအခါ ၎င်းတို့သည် ယင်းကို ရရှိရန် မည်သည့်နည်းလမ်းကိုမဆို အသုံးပြုနိုင်သည်။ အလွန်အရေးကြီးဆုံးသော အခိုက်အတန့်တွင် ၎င်းတို့၏ ယုံကြည်ချက်များမှာ အဘယ်နည်း။ “ကျွန်ုပ် လှေခွက်ချည်းကျန် အလံမလှဲပါ။ ဤတစ်ကြိမ်တွင် ကျွန်ုပ် လုံးဝ ရှုံးနိမ့်၍ မဖြစ်။ ဤအခွင့်အရေးနှင့် ကျွန်ုပ်လွဲချော်သွားလျှင် ကျွန်ုပ်၏ ကျန်သည့်ဘဝတစ်လျှောက်တွင် ဤမျှကောင်းသော အခွင့်အရေးမျိုးကို မည်သည့်အခါမျှ ပြန်ကြုံတွေ့ရမည် မဟုတ်ပေ။ သို့ဖြစ်၍ ဤတစ်ကြိမ်တွင် ကျွန်ုပ် အနိုင်ရရမည်။ ဤအခွင့်အရေးကို ကျွန်ုပ် မဖြစ်မနေ ရရမည်။ ကျွန်ုပ်၏လမ်းကို ပိတ်ဆို့သော မည်သူ့ကိုမဆို ခြွင်းချက်မရှိ သတ်ပစ်မည်” ဟူ၍ ဖြစ်သည်။ နောက်ဆုံးတွင် မည်သို့ဖြစ်သနည်း။ ၎င်းတို့သည် အခြားလူကို သတ်လိုက်သည်။ ၎င်းတို့သည် မိမိတို့၏ ပန်းတိုင်နှင့် လိုအင်ဆန္ဒကို အောင်မြင်ပြီး ပြည့်ဝသွားနိုင်သော်လည်း မကောင်းမှုကိုလည်း လုပ်ဆောင်ပြီးဖြစ်ကာ ယင်းက ဘေးအန္တရာယ်ကို ဖြစ်ပွားစေခဲ့ပြီ။ ၎င်းတို့၏ စိတ်နှလုံးသည် တစ်သက်လုံး မတည်မငြိမ် ဖြစ်နိုင်သည်၊ စွပ်စွဲပြစ်တင်ခြင်းကို ခံစားရနိုင်သည်၊ သို့မဟုတ် လုံးဝ သတိမမူမိဘဲ နေနိုင်သည်။ သို့ရာတွင် ၎င်းတို့သည် ယင်းကို လုံးဝ သတိမမူမိဟူသောအချက်က ဘုရားသခင်သည် ဤကိစ္စကို အနက်အဓိပ္ပာယ် မဖွင့်ဆိုဟု မဆိုလိုပေ။ ဘုရားသခင်၌ ယင်းကို ကိုင်တွယ်ရန် နည်းလမ်းတစ်ခု ရှိသည်။ ဤလူသည် ဤဘဝတွင် သူ၏ ပန်းတိုင်ကို ပြီးမြောက်အောင်မြင်သွားနိုင်သည်၊ သူသည် ယင်းကို အောင်မြင်သွားနိုင်သော်လည်း နောင်ဘဝတွင် သူသည် ဤဘဝ၌ သူလုပ်ဆောင်ခဲ့သည့်အရာအတွက် ကြောက်မက်ဖွယ်ကောင်းသော အဖိုးအခကို ပေးဆပ်ရမည်ဖြစ်ပြီး ယင်းမှာ ဒုစရိုက်အမှုတစ်ခု ဖြစ်ဖွယ်ရှိသည်။ သူသည် ယင်းအတွက် တစ်ဘဝ၊ သို့မဟုတ် နှစ်ဘဝ၊ သုံးဘဝ၊ ထာဝရပင် ပေးဆပ်ရပေမည်။ ဤအဖိုးအခသည် အလွန်ပင် ကြောက်မက်ဖွယ်ကောင်းလှပါသည်တကား။ သို့ဆိုလျှင် ဤအကျိုးဆက်သည် မည်သို့ ဖြစ်ပေါ်လာခဲ့သနည်း။ ယင်းကို စကားရပ်တစ်ခုတည်း၊ ယုံကြည်လက်ခံချက်တစ်ခုတည်းက ယူဆောင်လာခဲ့ခြင်း ဖြစ်သည်။ ဤလူသည် ထိုအခွင့်အရေးကို ရလိုသည်။ သူသည် ရှုံးနိမ့်ကြောင်း ဝန်မခံပေ၊ သူသည် လက်မလျှော့ပေ၊ သူသည် မိမိကိုယ်ကို ရှုံးနိမ့်ခွင့် မပြုပေ။ သူသည် ထိုအခွင့်အရေးကို ခိုင်မြဲစွာ ဆုပ်ကိုင်ထားလိုသည်။ ရလဒ်အနေဖြင့် ယင်းက ဘေးအန္တရာယ်ကို ဖြစ်ပွားစေသည်။ ဘေးအန္တရာယ် ဖြစ်ပွားပြီးနောက်တွင် အကျိုးဆက်များအတွက် ပေးဆပ်ရန်နှင့် ပြန်လည်ပြေရာပြေကြောင်း လုပ်ပေးရန် တစ်နှစ် သို့မဟုတ် နှစ်နှစ်သည် လုံလောက်မည် မဟုတ်ပေ။ ဤသည်မှာ အလွန်ကြီးမားလွန်းသော အဖိုးအခတစ်ခု မဟုတ်လော။ လူတို့၏ သက်တမ်းသည် အနှစ်ရှစ်ဆယ်မှ ကိုးဆယ်ဖြစ်ပြီး၊ ပိုတိုသော သက်တမ်းများမှာ အနှစ်ငါးဆယ်မှ ခြောက်ဆယ် ဖြစ်သည်။ သင်ရရှိထားသော ကိုယ်ပိုင်အကျိုးကျေးဇူးများ၊ အဆင့်အတန်း၊ ငွေ၊ သို့မဟုတ် အခြားရုပ်ပိုင်းဆိုင်ရာ ပစ္စည်းများကို သင်သည် အနှစ်နှစ်ဆယ် သို့မဟုတ် သုံးဆယ်ကြာ သိလျက်နှင့် မွေ့လျော်ခံစားလိမ့်မည်။ သို့သော် ဤအနှစ်နှစ်ဆယ် သို့မဟုတ် သုံးဆယ်ကြာ မွေ့လျော်ခံစားမှုအတွက် သင်သည် ထာဝရကာလတိုင်အောင် သင်၏ ဘဝတစ်ခုစီတိုင်းတွင် အဖိုးအခကို ပေးဆပ်ရပေမည်။ ဤအဖိုးအခသည် အလွန်ကြီးမားလွန်းသည် မဟုတ်လော။ (ဟုတ်ပါသည်။) ဘုရားသခင်ကို မယုံကြည်သောလူတို့သည် သမ္မာတရားကို နားမလည်ကြသကဲ့သို့ ဘုရားသခင်သည် ဤအရာအားလုံးအပေါ် အချုပ်အခြာအာဏာ ကိုင်စွဲသည်ကိုလည်း ၎င်းတို့ မသိကြပေ။ သို့ဖြစ်၍ ၎င်းတို့သည် မိမိတို့၏ တစ်ကိုယ်ကောင်းဆန်သော လိုအင်ဆန္ဒ၊ ကိုယ်ကျိုးအတွက် ခဏတာ ကျိုးကြောင်းမမြင်စေသော လိုအင်ဆန္ဒတို့အတွက် အချို့သော အယူအဆများ သို့မဟုတ် စာတန်ဆန်သော တွေးခေါ်မှုစနစ်၏ စိုးမိုးမှုအောက်တွင် မိုက်မဲသောအရာများကို လုပ်ဆောင်နိုင်စွမ်းရှိကြပြီး ၎င်းတို့ကို ထာဝရ နောင်တရသွားစေသည်။ “ထာဝရ” ဆိုသည်မှာ ဤဘဝ၏ အနှစ်နှစ်ဆယ် သို့မဟုတ် သုံးဆယ်ကို မဆိုလိုဘဲ ထိုအစား ၎င်းတို့သည် ဤဘဝအပါအဝင် ဘဝတိုင်းတွင် ဆင်းရဲဒုက္ခခံရမည်ကို ဆိုလိုသည်။ ဘုရားသခင်ကို မယုံကြည်သောလူတို့သည် ဤအရာများကို နားလည်မည်မဟုတ်ဘဲ အကယ်၍ ဘုရားသခင်ကို ယုံကြည်သောလူတို့သည် သမ္မာတရားကို နားမလည်လျှင် သို့မဟုတ် ဘုရားသခင်ကို မသိလျှင် ၎င်းတို့သည်လည်း ဤအရာများကို နားလည်မည် မဟုတ်ပေ။ အချို့သောလူတို့သည် သိသာထင်ရှားစွာ မကောင်းမှုဖြစ်သည့် အရာများကို မလုပ်ဆောင်ကြပေ။ သင်က ၎င်းတို့ကို အပြင်ပန်းမှ ကြည့်သောအခါ ၎င်းတို့သည် လူမသတ်၊ မီးမရှို့ကြသကဲ့သို့ အခြားလူများအတွက် ထောင်ချောက်များကို ပေါ်ပေါ်တင်တင် မဆင်ထားကြသော်လည်း ၎င်းတို့၌ လျှို့ဝှက်နည်းဗျူဟာများစွာ ရှိသည်။ ဘုရားသခင်၏ အမြင်တွင် ဤမကောင်းမှု၏ သဘောသဘာဝနှင့် သိသာထင်ရှားသော မကောင်းမှု၏ သဘောသဘာဝသည် တူညီသည်။ ၎င်းတို့သည် တူညီသော သဘောသဘာဝ ရှိသည်ဟု ငါဆိုရာတွင် မည်သည့်အရာကို ဆိုလိုသနည်း။ ဘုရားသခင်၏ ရှုထောင့်မှကြည့်လျှင် ဤကဲ့သို့သော အရာများကို ကိုယ်တော် ပြစ်တင်ရှုတ်ချရာတွင် အသုံးပြုသည့် စည်းမျဉ်းများသည် တူညီသည်ဟု ငါဆိုလိုသည်။ ကိုယ်တော်သည် ၎င်းတို့ကို ပြစ်တင်ရှုတ်ချရန် တူညီသောနည်းလမ်းနှင့် တူညီသော သမ္မာတရားအချက်ကို အသုံးပြုသည်။ ထိုလူတို့ လုပ်ဆောင်ခဲ့သည့် ဤအရာအားလုံးသည် ယင်းတို့ကို လုပ်ဆောင်ခြင်းအတွက် ၎င်းတို့၏ ကြံရွယ်ချက်က မည်သို့ပင်ဖြစ်စေ၊ ၎င်းတို့သည် ထိုအရာများကို ဘုရားအိမ်တော်၌ လုပ်ဆောင်သည်ဖြစ်စေ၊ လောက၌ လုပ်ဆောင်သည်ဖြစ်စေ ဘုရားသခင်၏ ပြစ်တင်ရှုတ်ချခြင်းကို ခံရသည်။ အကယ်၍ သင်သည် ဘုရားသခင်ကို ယုံကြည်သော်လည်း ဤအရာများကို လုပ်ဆောင်နေသေးပါက ဘုရားသခင်က သင့်အား နောက်ဆုံးတွင် ပေးမည့်အဆုံးသတ်သည် ဘာသာတရားမရှိသူများ၏ အဆုံးသတ်နှင့် တစ်စုံတစ်ရာ ကွဲပြားမည်လော။ ငါ့ကို ပြောလော့၊ သင်သည် ကိုယ်တော့်ကို နှစ်ပေါင်းများစွာ ယုံကြည်ခဲ့ပြီး အသင်းတော်အတွက် နှစ်အနည်းငယ် အစေခံမှု ပေးခဲ့သည်ဟူသောအချက်ကြောင့် ဘုရားသခင်သည် သင့်အပေါ် သက်ညှာပြီး သူ၏ ဖြောင့်မတ်သော စိတ်သဘောထားကို ပြောင်းလဲမည်လော။ သင်တို့သည် ဤသည်မှာ ဖြစ်နိုင်သည်ဟု ထင်သလော။ လုံးဝ မဖြစ်နိုင်ပေ။ ငါ ဤသို့ပြောသောအခါ မည်သည့်အရာကို ဆိုလိုသနည်း။ သင်သည် သမ္မာတရားကို နားမလည်လျှင် သင်ပြုသော မကောင်းမှုသည် မကောင်းမှုဖြစ်ပြီး သင်သည် သမ္မာတရားကို နားလည်သောအခါ သင်ပြုသော မကောင်းမှုသည် မကောင်းမှုပင် ဖြစ်နေသေးသည်။ ဘုရားသခင်၏ ရှုထောင့်မှကြည့်လျှင် အားလုံးသည် မကောင်းမှုဖြစ်သည်။ ဤမကောင်းမှု အမျိုးအစားနှစ်ခုသည် အချင်းချင်း ညီမျှသည်။ နှစ်ခုကြားတွင် ခြားနားမှုမရှိပေ။ တစ်စုံတစ်ခုသည် သမ္မာတရားနှင့် မကိုက်ညီသရွေ့ ယင်းသည် မကောင်းမှုဖြစ်သည်။ ဘုရားသခင်၏ ရှုထောင့်မှကြည့်လျှင် နှစ်ခုကြားတွင် သဘောသဘာဝအရ ခြားနားမှုမရှိပေ။ နှစ်ခုစလုံးသည် မကောင်းမှုဖြစ်သည့်အလျောက် လူတို့သည် အခြေအနေနှစ်ခုလုံးတွင် မိမိတို့ပြုခဲ့သော မကောင်းမှုအတွက် အဖိုးအခကို ပေးဆပ်ရမည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားဖြစ်သည်။ သင်သည် ယင်းကို သံသယရှိသည်ဖြစ်စေ၊ ယုံကြည်သည်ဖြစ်စေ ဤသည်မှာ ဘုရားသခင် လုပ်ဆောင်သည့်အရာဖြစ်ပြီး ဤသည်မှာ ကိုယ်တော်သည် အရာများကို အနက်အဓိပ္ပာယ်ဖွင့်ဆိုသည့် ပုံစံဖြစ်သည်။ ဤသို့ပြောခြင်းဖြင့် ငါသည် မည်သည့်အရာကို ဆိုလိုသနည်း။ သင်တို့အားလုံးကို အဖြစ်မှန်တစ်ခု ပြောပြရန် ငါဆိုလိုသည်မှာ သင်သည် “ဘုရားသခင်က ကျွန်ုပ်ကို ရွေးချယ်ခဲ့သဖြင့် ကိုယ်တော်၏ အမြင်တွင် ကျွန်ုပ် မျက်နှာသာရသည်။ ကျွန်ုပ်သည် သမ္မာတရားများစွာကို နားလည်၏။ ကျွန်ုပ် မကောင်းမှုအနည်းငယ် ပြုလုပ်လျှင် ဘုရားသခင်သည် ယင်းကို အပြစ်ဟု စရိုက်လက္ခဏာ သရုပ်ဖော်မည် မဟုတ်သကဲ့သို့ ပြစ်တင်ရှုတ်ချမည်လည်း မဟုတ်ပေ။ ကျွန်ုပ် စိတ်ကြိုက်ပြုမူနိုင်၏။ သမ္မာတရားကို လက်တွေ့လုပ်ဆောင်ခြင်းအတွက် ဆင်းရဲဒုက္ခ ခံစားရသည်ဟူသော မူမမှန်သော အကြောင်းပြချက်အောက်တွင် ကျွန်ုပ်လက်ထဲရှိ မကောင်းမှုကို ကျွန်ုပ်လုပ်ဆောင်နိုင်၏။ ထိုအခါ ဘုရားသခင်က ၎င်းကို ပြစ်တင်ရှုတ်ချမည် မဟုတ်ပါ၊ မဟုတ်သလော” ဟု မယူဆသင့်ပေ။ သင် မှားသည်။ မကောင်းမှုကို ပြစ်တင်ရှုတ်ချခြင်းအတွက် ဘုရားသခင်၏ စည်းမျဉ်းများသည် တူညီသည်။ ယင်းသည် မည်သည့်အခြေအနေတွင် ဖြစ်ပွားသည်ဖြစ်စေ၊ မည်သည့်လူအုပ်စုတွင် ဖြစ်ပွားသည်ဖြစ်စေ အရေးမကြီးပေ။ ဘုရားသခင်သည် မတူညီသော လူမျိုးများအကြားတွင် ခွဲခြားခြင်းမရှိသကဲ့သို့ ကိုယ်တော် ရွေးချယ်ထားသူများနှင့် မရွေးချယ်ထားသူများ အကြားတွင်လည်း ခွဲခြားခြင်းမရှိပေ။ ၎င်းတို့သည် ဘာသာတရားမရှိသူဖြစ်စေ၊ ယုံကြည်သူဖြစ်စေ ဘုရားသခင်သည် ၎င်းတို့ကို တန်းတူရှုမြင်သည်။ သင် နားလည်သလော။ (ဟုတ်ပါသည်၊ ကျွန်ုပ်တို့ နားလည်ပါသည်။)

“လှေခွက်ချည်းကျန် အလံမလှဲ” ဆိုသည်မှာ လူတို့သည် စာတန်ဆန်သော စိတ်သဘောထား၏ လမ်းညွှန်ခြင်းကို ခံရသောအခါ ပြောဆိုသည့်အရာဖြစ်ပြီး ယင်းသည် စာတန်လောကက ထောက်ခံအားပေးသည့် စိတ်နေစိတ်ထားတစ်ခု ဖြစ်သည်။ ကျွန်ုပ်တို့သည် ဤစိတ်နေစိတ်ထားကို မည်သို့ ရှုမြင်သနည်း။ (စိတ်ရောဂါတစ်ခု ဖြစ်ပါသည်။) ယင်းသည် စိတ်ရောဂါသည်များက ထောက်ခံအားပေးသည့် တွေးခေါ်ပုံတစ်မျိုးနှင့် လူတို့အတွက် နေထိုင်ခြင်းနှင့် အမှုအရာများကို လုပ်ဆောင်ခြင်းဆိုင်ရာ စည်းမျဉ်းတစ်ခု ဖြစ်သည်။ ယင်းက လူတို့အား မိမိတို့၏ ကိုယ်ပိုင်လိုအင်ဆန္ဒများနှင့် လွန်ကျူးသော ရည်မှန်းချက်များကို ဖြည့်ဆည်းဖို့ ဖြစ်နိုင်သမျှ နည်းလမ်းအားလုံးကို အသုံးပြုရန်၊ အခြေအနေမည်သို့ပင်ဖြစ်စေ စိတ်ဓာတ်မကျရန်၊ “မိမိနေရာတွင် ခိုင်မြဲစွာရပ်တည်ပြီး ဘယ်တော့မှ လက်မလွှတ်ခြင်း” ဟူသော စည်းမျဉ်းအတိုင်း အမှုအရာများကို လိုက်စားရန်၊ ပြီးလျှင် ၎င်းတို့၏ လိုအင်ဆန္ဒများနှင့် လွန်ကျူးသော ရည်မှန်းချက်များသည် သင့်တော်ခြင်း ရှိမရှိကို မဆန်းစစ်ရန် အားပေးအားမြှောက်ပြုပြီး လှုံ့ဆော်ပေးသည်။ ၎င်းတို့၌ ဤစိတ်နေစိတ်ထား ရှိသရွေ့ ယင်းသည် ချီးမြှောက်ထိုက်သောအရာ ဖြစ်သည်။ အကယ်၍ လူတစ်ဦးသည် လူသားမျိုးနွယ်အတွက် အကျိုးရှိသောအရာတစ်ခုကို သုတေသနလုပ်ခဲ့လျှင် လှေခွက်ချည်းကျန် အလံမလှဲခဲ့လျှင်၊ ရှုံးနိမ့်မှုကြောင့် စိတ်ဓာတ်မကျခဲ့လျှင်၊ အပြုသဘောဆောင်သော ဦးတည်ရာ၌ ဆက်လက်တိုးတက်နေခဲ့လျှင်၊ ပြီးလျှင် လူတို့သည် အနာဂတ်တွင် ပိုမိုကောင်းမွန်သော ဘဝများကို နေထိုင်နိုင်ရန် ဆက်လက်သုတေသန လုပ်ခဲ့လျှင် ဤသည်မှာ အနည်းငယ် ချီးကျူးထိုက်ပေမည်။ သို့သော် ဤသည်မှာ လူသားမျိုးနွယ်က ဤလောကတွင် လိုက်စားသည့် ပန်းတိုင် ဟုတ်သလော။ လူသားမျိုးနွယ်၏ ကောင်းကျိုးအတွက် ဤကဲ့သို့သော အမှုအရာများကို ကိုယ်ကျိုးမဖက်ဘဲ မည်သူလုပ်ဆောင်သနည်း။ မည်သူမျှ မလုပ်ဆောင်ပေ။ အချို့သောလူတို့သည် အပြင်ပန်းတွင် လူသားမျိုးနွယ်အတွက် ကောင်းကျိုးပြုခြင်းဟူသော အလံအောက်၌ အမှုအရာများကို လုပ်ဆောင်လျှင်ပင်၊ ထိုနောက်ကွယ်တွင် ၎င်းတို့သည် မိမိတို့၏ ကိုယ်ပိုင်ဂုဏ်သတင်းနှင့် အသက်မွေးဝမ်းကျောင်းဆိုင်ရာ အောင်မြင်မှုအတွက် လုပ်ဆောင်နေခြင်းဖြစ်ပြီး သို့မှသာ ၎င်းတို့၏ အမည်သည် သမိုင်းတွင်ကျန်ရစ်မည် ဖြစ်သည်။ ဤသည်တို့မှာ ၎င်းတို့၏ ပန်းတိုင်များဖြစ်ပြီး ဤပန်းတိုင်များထဲမှ တစ်ခုမျှ သင့်တော်ခြင်းမရှိပေ။ ဤအရာများအပြင် လှေခွက်ချည်းကျန် အလံမလှဲသည့် စိတ်နေစိတ်ထားသည် လူတို့ကို မည်သည့်အရာ လုပ်ဆောင်ရန် လမ်းညွှန်သနည်း။ ပထမဦးစွာ လှေခွက်ချည်းကျန် အလံမလှဲသည့် စိတ်နေစိတ်ထားသည် လူတို့၏ ကန့်သတ်ချက်များနှင့် ပင်ကိုသဘာဝတို့ကို စိန်ခေါ်သည်။ ဥပမာ အားကစားကွင်းတစ်ခုတွင် လူတစ်ဦးသည် ကျွမ်းသုံးခါ ဆက်တိုက်ထိုးပြီး သူ၏နှလုံးက မခံနိုင်တော့ဘဲ သူက “ကျွန်ုပ် လှေခွက်ချည်းကျန် အလံမလှဲပါ။ ကျွန်ုပ်၏ ကန့်သတ်ချက်များကို စိန်ခေါ်ရမည်၊ ဂင်းနစ်ကမ္ဘာ့စံချိန်ကို စိန်ခေါ်ရမည်။ ကျွန်ုပ် ကျွမ်းဆယ်ခါ ထိုးမည်” ဟု ဆိုသည်။ ရလဒ်အနေဖြင့် သူသည် ရှစ်ကြိမ်မြောက်ကျွမ်းထိုးသောအခါ သေဆုံးသွားလေသည်။ အကယ်၍ သူ့အား ဤသို့လုပ်ဆောင်ရန် လှုံ့ဆော်သည့် ဤစိတ်နေစိတ်ထား မရှိခဲ့ပါက မည်သို့ဖြစ်မည်နည်း။ (သူသည် သူ၏စွမ်းရည်အလိုက် လုပ်ဆောင်ပေလိမ့်မည်။) မှန်ပေသည်။ ဘုရားသခင်သည် လူတို့အား မည်သည့်အရာလုပ်ဆောင်ရန် တောင်းဆိုသနည်း။ ဘုရားသခင်သည် လူတို့အား ပုံမှန်လူ့သဘာဝ၌ နေထိုင်ရန် တောင်းဆိုပြီး လူတို့အား အားနည်းချက်ရှိခွင့်ကို ခွင့်ပြုသည်။ လူတို့၏ ရုပ်ခန္ဓာဆိုင်ရာ ဗီဇနှင့် ကိုယ်တွင်းအင်္ဂါများ ခံနိုင်ရည်ရှိသည့်အရာ၌ ကန့်သတ်ချက်တစ်ခု ရှိသည်။ လူတို့သည် မိမိတို့ မည်သည့်အဆင့်ကို ဖြစ်မြောက်အောင်မြင်နိုင်သည်ကို ရှင်းလင်းစွာ သိသင့်သည်။ ထိုလူသည် သူ တစ်ဆက်တည်း ကျွမ်းဆယ်ခါထိုးခြင်း၏ အကျိုးဆက်များကို ရှင်းလင်းစွာ သိခဲ့သလော။ သူသည် ဤအရာကို ရှင်းလင်းစွာ မသိခဲ့ဘဲ၊ သူသည် ယင်းကို ကြောင်းကျိုးမမြင်စွာ လုပ်ဆောင်ခဲ့ပြီး သူ၏ ကန့်သတ်ချက်များကို စိန်ခေါ်ခဲ့သည်၊ သို့ဖြစ်၍ သူသေဆုံးသွားသည့်အတွက် မည်သူ့ကို အပြစ်တင်ရမည်နည်း။ (သူ့ကိုသာ အပြစ်တင်ရမည် ဖြစ်ပါသည်။) ထိုလူ ကျွမ်းဆယ်ခါထိုးရန် ကြိုးစားခြင်း၏ ဇာစ်မြစ်မှာ စာတန်က သူ့အား “သင် လှေခွက်ချည်းကျန် အလံမလှဲရ။ ကျွမ်းငါးခါထိုးပြီး လက်လျှော့လိုက်ခြင်းက ပျော့ညံ့သည်။ ရှစ်ခါထိုးရမည်” ဟု ဆိုလျက် အမြဲတမ်း လှုံ့ဆော်နေခဲ့ခြင်း ဖြစ်သည်။ သူက “ရှစ်ခါကလည်း နည်းလွန်းသေးသည်။ ငါ ဆယ်ခါထိုးမည်” ဟု တွေးလိုက်သည်။ ရလဒ်အနေဖြင့် ရှစ်ကြိမ်မြောက် ကျွမ်းထိုးပြီးနောက် သူ၏နှလုံးခုန်ခြင်းသည် ရပ်တန့်သွားပြီး သူ၏အသက်ရှူခြင်းလည်း ရပ်စဲသွားသည်။ သူသည် စာတန်၏ လှည့်စားခြင်းကို ခံခဲ့ရသည် မဟုတ်လော။ ကျွန်ုပ်တို့သည် ဤသည်ကို ဥပမာတစ်ခုအဖြစ် အသုံးပြုနေခြင်းသာ ဖြစ်သည်မှာ ပြောစရာမလိုပေ၊ ကျွမ်းအကြိမ်နှစ်ဆယ်ကို ပြဿနာမရှိဘဲ ထိုးနိုင်သော တစ်စုံတစ်ဦး ရှိကောင်းရှိနိုင်သည်။ လူတို့၌ ဤလှေခွက်ချည်းကျန် အလံမလှဲသည့် ယှဉ်ပြိုင်တိုက်ခိုက်လိုစိတ် ရှိသောအခါ ၎င်းတို့သည် အပြန်ပြန်အလှန်လှန် ယှဉ်ပြိုင်တိုက်ခိုက်ကြပြီး နောက်ဆုံးတွင် မိမိတို့၏ အသက်ကို လွှင့်ပစ်လိုက်ကြသည်။ အနည်းငယ် ပိုကောင်းသော အခြေအနေတစ်ခုမှာ ၎င်းတို့သည် မိမိတို့၏ အသက်ကို လွှင့်ပစ်လိုက်ရုံသာဖြစ်သော်လည်း မည်သည့်မကောင်းမှုကိုမျှ မလုပ်ဆောင်ခဲ့လျှင် ဖြစ်သည်။ ထို့နောက် ၎င်းတို့သည် နောင်ဘဝတွင် လူတစ်ဦးအဖြစ် ပြန်လည်ဝင်စားရန် အခွင့်အရေးတစ်ခု ရှိနေနိုင်သေးပြီး လူတစ်ဦးဖြစ်ရခြင်းသည် မည်သို့ဖြစ်သည်ကို ထပ်မံမြည်းစမ်းနိုင်သည်။ သို့သော် အချို့သောလူတို့သည် ကြီးမားသော မကောင်းမှုကို လုပ်ဆောင်ခဲ့ပြီး ယင်းက ဘေးအန္တရာယ်ကို ဖြစ်ပွားစေခဲ့သည်၊ သို့ဖြစ်၍ ၎င်းတို့သည် ယင်းအတွက် သက်တမ်းအချို့တိုင် ဆိုးရွားလှသော အဖိုးအခကို ပေးဆပ်ရမည်၊ ၎င်းတို့သည် ယင်းအတွက် ဆက်လက်ပေးဆပ်ရမည်ဖြစ်ပြီး ဘဝတိုင်းတွင် ဆင်းရဲဒုက္ခခံစားရမည်။ ၎င်းတို့သည် ဤဘဝတွင် ပေးဆပ်၍ မကုန်လျှင် နောင်ဘဝ ရှိနေသေးပြီး ယင်းအားလုံးအတွက် အကုန်ပေးဆပ်ရန် သက်တမ်းမည်မျှ ကြာမည်ကို မသိနိုင်ပေ။ ဤသည်မှာ ရလဒ်ဖြစ်သည်။

အချို့သောလူတို့သည် ဧဝံဂေလိတရားဟောရာ၌ အရေးနိမ့်သောအခါ ၎င်းတို့သည် ယင်းကို ကြိတ်မှိတ်လက်ခံရန် ငြင်းဆန်ကာ “ကျွန်ုပ် လှေခွက်ချည်းကျန် အလံမလှဲပါ။ ဤတစ်ကြိမ်တွင် မည်သူ့ကိုမျှ ယုံကြည်မှုပြောင်းအောင် မသိမ်းသွင်းနိုင်ခဲ့ပါ၊ ကျွန်ုပ် အရေးနိမ့်ခဲ့သည်။ နောက်တစ်ကြိမ်တွင် ကျွန်ုပ် အရေးနိမ့်လို့ မဖြစ်။ ကျွန်ုပ်သည် ဘုရားသခင်အတွက် သက်သေခံတစ်ဦး မဖြစ်မနေ ဖြစ်ရမည်၊ အောင်နိုင်သော သားယောက်ျားတစ်ဦး ဖြစ်ရမည်” ဟု ဆိုကြသည်။ လူတို့၌ ဤသန္နိဋ္ဌာန်ရှိခြင်းသည် ကောင်းသော်လည်း ၎င်းတို့က “လှေခွက်ချည်းကျန် အလံမလှဲ” ဟူသော စကားများကို ပြောနိုင်စွမ်းရှိသည်ဟူသောအချက်နှင့် ပတ်သက်၍မူ မည်သို့နည်း။ ဤသည်မှာ မည်သည့်စိတ်သဘောထား ဖြစ်သနည်း။ ဤသည်မှာ ကောင်းကင်တမန်မင်း၏ စိတ်သဘောထားဖြစ်သည် မဟုတ်လော။ ဘုရားသခင်က ၎င်းတို့ကို ဤနည်းလမ်းဖြင့် သက်သေခံစေခဲ့သလော။ ၎င်းတို့သည် သမ္မာတရားကို နားလည်ကြသလော။ ၎င်းတို့ လုပ်ဆောင်နေသည့်အရာသည် ဘုရားသခင်အတွက် သက်သေခံနေခြင်းလော။ ၎င်းတို့ လုပ်ဆောင်နေသည့်အရာသည် ဘုရားသခင်ကို ဂုဏ်သရေပျက်စေခြင်း ဖြစ်သည်။ သင်တို့က ဤသူများသည် မည်သို့သောလူစားမျိုးများဟု ဆိုမည်နည်း။ (အသိခေါက်ခက် အဝင်နက်သူများ ဖြစ်ပါသည်။) ၎င်းတို့သည် အသိခေါက်ခက် အဝင်နက်သူများ ဖြစ်ကြသည်။ ၎င်းတို့သည် သမ္မာတရားကို နားမလည်သည့်တိုင် ဘုရားသခင်အတွက် သက်သေခံသည်ဟု ဆိုကြသည်၊ ၎င်းတို့သည် ဘုရားသခင်ကို ဂုဏ်သရေမပျက်စေလျှင်ပင် တော်လောက်ပေပြီ။ “လှေခွက်ချည်းကျန် အလံမလှဲ” ဆိုသည်မှာ မည်သည့်စကားမျိုး ဖြစ်သနည်း။ ဤစကားများက မည်သည့်အရာကို ဆိုလိုသနည်း။ ယင်းတို့က ရှုံးနိမ့်ကြောင်းကို မည်သည့်အခါမျှ ဝန်မခံရန် ဆိုလိုသည်။ လက်တွေ့တွင် ဤလူတို့သည် ရှုံးနိမ့်ပြီးဖြစ်သော်လည်း ၎င်းတို့က ရှုံးနိမ့်ကြောင်း ဝန်မခံခြင်းဖြင့် စိတ်ပိုင်းဆိုင်ရာ အောင်နိုင်ခြင်းကို ရရှိသည်ဟု ထင်ကြသည်။ ဘာသာတရားမရှိသူများအားလုံးသည် လူတို့ အကြိမ်များစွာ ရှုံးနိမ့်ပြီးနောက် ဆက်လက် ယှဉ်ပြိုင်တိုက်ခိုက်သည့်၊ အဆင်မပြေမှုများကို ပို၍ရင်ဆိုင်ရလေ ပို၍သတ္တိရှိလာလေဖြစ်သည့် စိတ်နေစိတ်ထားမျိုးကို အလွန်အလေးထားကြသည်။ အကယ်၍ သင်သည် ဤသို့သော စိတ်နေစိတ်ထားမျိုး ယခင်က ရှိခဲ့ပြီး ပန်းတိုင်တစ်ခုကို အောင်မြင်ရန် ယှဉ်ပြိုင်တိုက်ခိုက်ဖို့ ဤသို့သော စိတ်နေစိတ်ထားမျိုးကို အားကိုးခဲ့ပါက ယင်းသည် အရှက်ရဖွယ် မဟုတ်လော။ “လှေခွက်ချည်းကျန် အလံမလှဲ” ဟူသော စကားများသည် လူတို့၏ ဖောက်ပြန်ပျက်စီးသော စိတ်သဘောထား၏ မည်သည့်သွင်ပြင်လက္ခဏာများကို အဓိကအားဖြင့် ပြသသနည်း။ ဤစကားများသည် လူတို့၏ အနှစ်သာရ၏ မည်သည့်သွင်ပြင်လက္ခဏာများကို ကိုယ်စားပြုနိုင်သနည်း။ အလျှော့မပေးဘဲ သေရန်ကိုပို၍နှစ်သက်ပြီး ရှုံးနိမ့်ကြောင်းဝန်ခံမည့်အစား သေရန်ပို၍နှစ်သက်သော ဤကဲ့သို့သောလူတို့သည် မာနထောင်လွှားပြီး ဆင်ခြင်တုံတရားကင်းမဲ့ကြသည် မဟုတ်လော။ လူတို့သည် ဤအဆင့်အထိ မာနထောင်လွှားနိုင်ပြီး ရှုံးနိမ့်ကြောင်းဝန်ခံမည့်အစား သေဆုံးရန်ပို၍နှစ်သက်သည်ဟူသောအချက်မှာ ဆင်ခြင်တုံတရားကင်းမဲ့ခြင်း ပြဿနာတစ်ခုမျှသာ မဟုတ်ပေ၊ ၎င်းတို့သည် အသက်ကို ထင်ရာစိုင်းသူများကဲ့သို့ အနည်းငယ် ဉာဏ်နည်းကြသေးသည်။ အချို့သောလူတို့က “ဤသည်မှာ ၎င်းတို့ ငယ်ရွယ်ပြီး မဆင်မခြင် ဖြစ်သောကြောင့်လော” ဟု ဆိုကြသည်။ ဆက်စပ်မှုတစ်ခု ရှိသည်။ လူ့အသိုင်းအဝိုင်းတွင် လူကြိုက်များသော ဆိုရိုးစကားတစ်ခု ရှိသည်မှာ “အနိုင်ရလိုလျှင် အရာအားလုံးကို ပုံအောရမည်” ဟူ၍ ဖြစ်သည်။ ဤသည်မှာ ဒေါသထွက်နေသော လူငယ်များကဲ့သို့ အရာအားလုံးကို ပုံအောသည့် လူငယ်များ၏ စိတ်နေစိတ်ထားကို ကိုယ်စားပြုသည်။ “အသက်ကို ပဓာနမထားဘဲ စွန့်စားဝံ့လျှင် ဘုရင်ကိုပင် နန်းချနိုင်သည်”၊ ဤသည်မှာ လှေခွက်ချည်းကျန် အလံမလှဲသည့် စိတ်နေစိတ်ထား ဖြစ်သည်။ သက်ကြီးရွယ်အိုများ၌ ဤသို့သော စိတ်ဓာတ်မျိုး ရှိသလော။ ၎င်းတို့၌လည်း ရှိသည်။ ကြည့်လော့၊ နိုင်ငံရေးအသိုင်းအဝိုင်းများသည် လက်တွေ့အားဖြင့် လူကြီးများနှင့် သက်ကြီးရွယ်အိုများဖြင့် ဖွဲ့စည်းထားသည်၊ ပြိုင်ဆိုင်မှုမှာ ပြင်းထန်လှသည်။ လူတို့၌ ဖောက်ပြန်ပျက်စီးသော စိတ်သဘောထားများ ရှိပြီး ၎င်းတို့၏ ဖောက်ပြန်ပျက်စီးသော စိတ်သဘောထားများအတိုင်း နေထိုင်ကြသည်။ ၎င်းတို့အားလုံး၌ ဤသို့သော စိတ်နေစိတ်ထားမျိုး အနည်းနှင့်အများ ရှိကြသည်။ ဤသည်မှာ ၎င်းတို့ အသက်ကြီးခြင်း၊ ငယ်ရွယ်ခြင်းနှင့် များစွာမသက်ဆိုင်သော်လည်း ၎င်းတို့၏ စိတ်သဘောထားနှင့် တိုက်ရိုက်ဆက်စပ်နေသည်။ သင်သည် ဘုရားသခင်ကို ယုံကြည်ပြီး သမ္မာတရားကို နားလည်လျှင် သင်သည် ဤကိစ္စကို ရှင်းလင်းစွာ မြင်မည်ဖြစ်ပြီး ဤသို့သော စိတ်နေစိတ်ထားမျိုးသည် သမ္မာတရားစည်းမျဉ်းများနှင့် မကိုက်ညီကြောင်းနှင့် ယင်းသည် ဖောက်ပြန်ပျက်စီးသော စိတ်သဘောထားတစ်ခုဖြစ်ကြောင်း သိမည်ဖြစ်သည်။ သင်သည် သမ္မာတရားကို နားမလည်လျှင် ဤအမှုကိစ္စကို ရှင်းလင်းစွာ မြင်နိုင်မည်မဟုတ်ဘဲ “ယှဉ်ပြိုင်တိုက်ခိုက်ရန် စိတ်ဆန္ဒရှိသည်မှာ ကောင်းသည်။ သင့်လျော်သည်။ ယှဉ်ပြိုင်တိုက်ခိုက်ရန် စိတ်ဆန္ဒအနည်းငယ်မရှိလျှင် လူတို့သည် မည်သို့အသက်ရှင်နိုင်မည်နည်း။ ယှဉ်ပြိုင်တိုက်ခိုက်ရန် စိတ်ဆန္ဒအနည်းငယ် မရှိလျှင် သူတို့သည် ဆက်လက် အသက်ရှင်ရန် စိတ်ဓာတ် တစ်စက်မျှ ရှိမည်မဟုတ်။ ဤသို့ဆိုလျှင် အသက်ရှင်ခြင်းတွင် မည်သည့်အဓိပ္ပာယ် ရှိသနည်း။ သူတို့သည် အခွင့်မသာသော အခြေအနေတိုင်းကို ကြိတ်မှိတ်လက်ခံကြသည်။ ဤသည်မှာ မည်မျှအားနည်းပြီး သူရဲဘောကြောင်လိုက်သနည်း” ဟု သင်တွေးလိမ့်မည်။ လူတို့အားလုံးက ၎င်းတို့ အသက်ရှင်နေသရွေ့ သိက္ခာအတွက် ယှဉ်ပြိုင်တိုက်ခိုက်ရမည်ဟု တွေးထင်ကြသည်။ ၎င်းတို့သည် သိက္ခာအတွက် မည်သို့ယှဉ်ပြိုင်တိုက်ခိုက်ကြသနည်း။ “ယှဉ်ပြိုင်တိုက်ခိုက်” ဟူသည့် စကားအပေါ် အလေးပေးခြင်းအားဖြင့် ဖြစ်သည်။ မည်သည့်အခြေအနေကို ၎င်းတို့ ကြုံတွေ့ပါစေ ယှဉ်ပြိုင်တိုက်ခိုက်ခြင်းဖြင့် ၎င်းတို့၏ ပန်းတိုင်ကို ရရှိဖို့ ကြိုးစားသည်။ မည်သည့်အခါမျှ အရှုံးမပေးနှင့်ဟူသည့် စိတ်အခြေအနေသည် “ယှဉ်ပြိုင်တိုက်ခိုက်” ဟူသည့် စကားတွင် အရင်းခံသည်။ ဘုရားမဲ့ဝါဒီများ အလေးမြတ်ဆုံးထားသည့်အရာမှာ ယှဉ်ပြိုင်တိုက်ခိုက်လိုစိတ် ဖြစ်သည်။ ၎င်းတို့သည် ကောင်းကင်ဘုံနှင့် ယှဉ်ပြိုင်တိုက်ခိုက်သည်၊ ၎င်းတို့သည် မြေကြီးနှင့် ယှဉ်ပြိုင်တိုက်ခိုက်သည်၊ ၎င်းတို့သည် အခြားလူများနှင့် ယှဉ်ပြိုင်တိုက်ခိုက်သည်၊ ဤသည်မှာ ၎င်းတို့ကို အပျော်ရွှင်ဆုံးဖြစ်စေသည့်အရာ ဖြစ်သည်။ လူတစ်ဦးသည် ယှဉ်ပြိုင်တိုက်ခိုက်နိုင်စွမ်း ပိုရှိလေ၊ သူသည် ပို၍ သူရဲကောင်းဆန်လေ ဖြစ်ကာ သူရဲကောင်းများသည် ယှဉ်ပြိုင်တိုက်ခိုက်လိုစိတ်ဖြင့် ပြည့်ဝသည်ဟု ၎င်းတို့ ထင်ကြသည်။ ဤသည်မှာ လှေခွက်ချည်းကျန် အလံမလှဲသည့် စိတ်နေစိတ်ထား ဖြစ်ပေါ်လာခဲ့သည့်နေရာဖြစ်သည်၊ ဤသည်မှာ ယှဉ်ပြိုင်တိုက်ခိုက်ခြင်း၏ အဓိကအချက်ဖြစ်သည်။ စာတန်နှင့်သက်ဆိုင်သော မကောင်းဆိုးဝါး အမျိုးမျိုးတို့သည် သမ္မာတရားကို မည်သည့်အခါမျှ လက်မခံခဲ့ကြပေ၊ သို့ဖြစ်၍ ၎င်းတို့သည် မည်သည့်အရာအတိုင်း နေထိုင်ကြသနည်း။ ၎င်းတို့သည် စာတန်၏ ယှဉ်ပြိုင်တိုက်ခိုက်ရေး အတွေးအခေါ်အတိုင်း နေထိုင်ကြသည်။ ၎င်းတို့သည် နေ့စဉ် အသက်ရှင်သည်။ ယှဉ်ပြိုင်တိုက်ခိုက်သည်။ မည်သည့်အရာကို ၎င်းတို့ လုပ်ဆောင်သည်ဖြစ်စေ ယှဉ်ပြိုင်တိုက်ခိုက်ခြင်းအားဖြင့် အောင်နိုင်မှုကို ရယူဖို့ အစဉ်ကြိုးစားပြီး ၎င်းတို့၏ အောင်နိုင်မှုကို ကြွားလုံးထုတ်ကြသည်။ ၎င်းတို့လုပ်ဆောင်သမျှတိုင်းတွင် သိက္ခာအတွက် ယှဉ်ပြိုင်တိုက်ခိုက်ရန် ကြိုးစားသည်။ ယင်းကို ၎င်းတို့ ရရှိနိုင်သလော။ အတိအကျ မည်သည့်အရာအတွက် ၎င်းတို့ ယှဉ်ပြိုင်တိုက်ခိုက်နေသနည်း။ ၎င်းတို့ ယှဉ်ပြိုင်တိုက်ခိုက်သမျှမှာ ကျော်ကြားမှု၊ အကျိုးအမြတ်နှင့် အဆင့်အတန်းအတွက် ဖြစ်သည်။ ၎င်းတို့ ယှဉ်ပြိုင်တိုက်ခိုက်သမျှမှာ မိမိကိုယ်ကျိုးအတွက် ဖြစ်သည်။ အဘယ်ကြောင့် ၎င်းတို့ ယှဉ်ပြိုင်တိုက်ခိုက်နေကြသနည်း။ သူရဲကောင်းတစ်ယောက်အဖြစ် လုပ်ဆောင်ပြီး အခွင့်ထူးခံလူဟု အမည်ပေးခြင်းခံရဖို့ ဖြစ်သည်။ သို့ရာတွင် ၎င်းတို့၏ ယှဉ်ပြိုင်တိုက်ခိုက်မှုသည် သေခြင်းဖြင့် အဆုံးသတ်ရမည်ဖြစ်ပြီး ၎င်းတို့သည် အပြစ်ဒဏ်ပေးခြင်းခံရမည်။ ဤသည်မှာ သံသယရှိစရာမလိုပေ။ စာတန်များနှင့် မကောင်းဆိုးဝါးများရှိသည့် နေရာတိုင်းတွင် ယှဉ်ပြိုင်တိုက်ခိုက်မှု ရှိသည်။ ၎င်းတို့သည် အဆုံးတွင် ဖျက်ဆီးခြင်းခံရသည့်အခါ ယှဉ်ပြိုင်တိုက်ခိုက်ခြင်းလည်း အဆုံးသတ်လိမ့်မည်။ ဤသည်မှာ စာတန်များနှင့် မကောင်းဆိုးဝါးများ၏ အဆုံးသတ် ဖြစ်လိမ့်မည်။

လှေခွက်ချည်းကျန် အလံမလှဲသည့် စိတ်ဓာတ်ကို ပျိုးထောင်ပြီး အားပေးမြှင့်တင်သင့်သလော။ (မမြှင့်တင်သင့်ပါ။) သို့ဆိုလျှင် လူတို့သည် ယင်းကို မည်သို့ချဉ်းကပ်သင့်သနည်း။ (လူတို့သည် ယင်းကို စွန့်လွှတ်သင့်ပါသည်။) လူတို့သည် ယင်းကို ပိုင်းခြားသိမြင်သင့်သည်၊ ပြစ်တင်ရှုတ်ချသင့်သည်၊ စွန့်လွှတ်သင့်သည်။ ဤစကားရပ်သည် သမ္မာတရား မဟုတ်သကဲ့သို့ ဘုရားသခင်က လူသားမျိုးနွယ်အပေါ် ထားရှိသည့် တောင်းဆိုချက်တစ်ခု ဖြစ်ဖို့ မဆိုထားနှင့်၊ လူတို့ စောင့်ထိန်းသင့်သည့် စံသတ်မှတ်ချက်တစ်ခုလည်း မဟုတ်ပေ။ ယင်းသည် ဘုရားသခင်၏ နှုတ်ကပတ်တော်များနှင့် မည်သို့မျှ ဆက်စပ်မှု မရှိသကဲ့သို့ လူတို့အပေါ် ဘုရားသခင်၏ တောင်းဆိုချက်များနှင့်လည်း မည်သို့မျှ မဆက်စပ်ပေ။ ဘုရားသခင်သည် လူတို့ထံမှ မည်သည့်အရာကို တောင်းဆိုသနည်း။ ဘုရားသခင်သည် သင့်အနေဖြင့် တိုက်ခိုက်ဖို့ လှေခွက်ချည်းကျန် အလံမလှဲသည့် စိတ်ရှိရန် မလိုအပ်ပေ။ ဘုရားသခင် လိုအပ်သည့်အရာမှာ လူတို့သည် မိမိတို့ကိုယ်တိုင်၏ ဖောက်ပြန်ပျက်စီးသော အနှစ်သာရကို နားလည်ရန်၊ မိမိတို့သည် မည်သို့သောလူစားမျိုးဖြစ်သည်၊ မည်သည့်လူအမျိုးအစားဖြစ်သည်၊ မိမိတို့၌ မည်သည့်အရာ ချို့တဲ့သည်၊ မိမိတို့၏ အစွမ်းအစ မြင့်မမြင့်၊ မိမိတို့၏ သဘောပေါက်နားလည်နိုင်စွမ်းသည် မည်သို့ဖြစ်သည်၊ မိမိတို့သည် ဘုရားသခင်ကို အမှန်တကယ် ချစ်သောသူတစ်ဦး ဟုတ်မဟုတ်၊ သမ္မာတရားကို ချစ်သောသူတစ်ဦး ဟုတ်မဟုတ်တို့ကို နားလည်ရန် ဖြစ်သည်။ ဘုရားသခင်က သင့်အနေဖြင့် ဤနည်းလမ်းများဖြင့် သင့်ကိုယ်သင် တိကျစွာ နားလည်ရန်၊ ထို့နောက် သင်၏ကိုယ်ပိုင် ဝိညာဉ်ရင့်ကျက်မှုအတိုင်း၊ သင်ပိုင်ဆိုင်သည့် အစွမ်းအစအတိုင်း အစွမ်းကုန် လုပ်ဆောင်ရန် လိုအပ်သည်။ ဤအရာ၌ “တိုက်ခိုက်ခြင်း” ၏ အဓိပ္ပာယ် ပါဝင်သလော။ (မပါဝင်ပါ။) သင်သည် တိုက်ခိုက်ရန် မလိုအပ်ပေ။ အချို့သောလူတို့က “ကျွန်ုပ်၏ ဖောက်ပြန်ပျက်စီးသော စိတ်သဘောထားကို ကျွန်ုပ် တိုက်ခိုက်၍ မရနိုင်သလော” ဟု ဆိုကြသည်။ သင်၏ ဖောက်ပြန်ပျက်စီးသော စိတ်သဘောထားကို တိုက်ခိုက်ခြင်းဖြင့် အောင်နိုင်သလော။ ယင်းကို တိုက်ခိုက်ခြင်းဖြင့် ပြောင်းလဲနိုင်သလော။ (မပြောင်းလဲနိုင်ပါ။) မဟုတ်ပါ၊ ယင်းကို မပြောင်းလဲနိုင်ပေ။ အချို့သောလူတို့က “စာတန်၏ ဆိုးယုတ်သော အင်အားစုများနှင့် ကျွန်ုပ် တိုက်ခိုက်၍ရနိုင်သလော။ အန္တိခရစ်များနှင့် ကျွန်ုပ် တိုက်ခိုက်၍ရနိုင်သလော။ ဆိုးယုတ်သောလူများ၊ ကောက်ကျစ်ဆိုးယုတ်သော စိတ်သဘောထားရှိသည့်လူများနှင့် အဖျက်အမှောင့်လုပ်ပြီး နှောင့်ယှက်သည့်လူများနှင့် တိုက်ခိုက်၍ရနိုင်သလော” ဟု ဆိုကြသည်။ ဤသည်မှာ သေချာပေါက် မသင့်တော်ပေ။ အဘယ်ကြောင့် မသင့်တော်သနည်း။ တိုက်ခိုက်ခြင်းဆိုသည့်အရာ ကိုယ်၌က သမ္မာတရားကို လက်တွေ့လုပ်ဆောင်ခြင်း မဟုတ်ပေ။ ဘုရားသခင်၏ နှုတ်ကပတ်တော်များက မည်သည့်အချိန်တွင် “အန္တိခရစ်များကို တိုက်ခိုက်လော့”၊ “ဖာရိရှဲများကို တိုက်ခိုက်လော့”၊ “သူတော်ကောင်းယောင်ဆောင်သူများကို တိုက်ခိုက်လော့” သို့မဟုတ် “သင်၏ ဖောက်ပြန်ပျက်စီးသော စိတ်သဘောထားကို တိုက်ခိုက်လော့” ဟု ဆိုခဲ့သနည်း။ ဘုရားသခင်က ဤအရာများကို ပြောဆိုခဲ့သလော။ (မပြောဆိုခဲ့ပါ။) ဆန့်ကျင်ဘက်အနေဖြင့် လူ့အဖွဲ့အစည်း၌၊ ဤစာတန်ဆန်သော လောက၌ မြေရှင်များကို တိုက်ခိုက်ခြင်းများ၊ အာဏာရှိသူများကို တိုက်ခိုက်ခြင်းများ၊ ပညာတတ်များကို တိုက်ခိုက်ခြင်းများအပြင် လူထုအကြား တိုက်ခိုက်ခြင်းများ၊ ကြက်တိုက်ပွဲများ၊ ခွေးတိုက်ပွဲများ၊ နွားတိုက်ပွဲများနှင့် အစရှိသည်တို့ ရှိကြသည်။ မည်သို့ပင်ဖြစ်စေ ဤအရာများထဲမှ တစ်ခုမျှ ကောင်းသောအရာများ မဟုတ်ပေ။ တိုက်ခိုက်ခြင်းသည် စာတန်က လူတို့ကို ထိခိုက်နစ်နာစေပြီး သက်ရှိအရာများအပေါ် ဘေးအန္တရာယ် ကျရောက်စေသည့် နည်းဗျူဟာတစ်ခု ဖြစ်သည်။ ယင်းက လူသားမျိုးနွယ်ကို ငြိမ်းချမ်းစွာ အတူယှဉ်တွဲနေထိုင်ခွင့် မပေးပေ။ ထိုအစား ယင်းက လူတို့အကြား ကွဲပြားမှုများကို ဖန်တီးသည်၊ လူတို့အကြား အမုန်းတရားကို ဖန်တီးသည်၊ ထို့နောက် စာတန်က ဘေးမှနေ၍ ဖျော်ဖြေမှုနှင့် ပွဲဆူမှုကို ကြည့်ရှုနေစဉ် လူတို့ကို အချင်းချင်း တိုက်ခိုက်စေကာ တစ်ဦးကိုတစ်ဦး သတ်ဖြတ်စေသည်။ ဤသည်မှာ စာတန်ဆန်သော အပြုအမူဖြစ်သည့်အတွက် တိုက်ခိုက်ခြင်းနှင့် သက်ဆိုင်သည့် အပြုအမူ၊ ဖြစ်စဉ် သို့မဟုတ် ကိစ္စရပ်အချို့သည် အသင်းတော်၌လည်းကောင်း၊ ဘုရားအိမ်တော်၌လည်းကောင်း ပေါ်ပေါက်လာပါက သင်တို့သည် ဤအရာများကို မည်သို့ ရှုမြင်မည်နည်း။ သင်တို့သည် လက်မထောင်၍ ထောက်ခံအားပေးမည်လော သို့မဟုတ် ယင်းကို တားဆီးမည်လော။ (ယင်းကို ရပ်တန့်ပစ်ရမည်။) သင်တို့သည် ယင်းကို ရပ်တန့်ပစ်သင့်သည်၊ ၎င်းတို့အား အမှုအရာများကို ရှင်းလင်းစွာ ရှင်းပြသင့်သည်၊ ၎င်းတို့ကို နားလည်စေသင့်သည်၊ ပြီးလျှင် ၎င်းတို့သည် သမ္မာတရားအတိုင်း အမှုအရာများကို လုပ်ဆောင်ရမည်ဖြစ်ကြောင်း၊ စည်းမျဉ်းများနှင့်အညီ အမှုအရာများကို လုပ်ဆောင်ရမည်ဖြစ်ကြောင်းနှင့် ဘုရားသခင်၏ နှုတ်ကပတ်တော်များနှင့် လုံးဝကိုက်ညီစွာ ပြုမူရမည်ဖြစ်ကြောင်း ၎င်းတို့အား ပြောပြသင့်သည်။ သင်တို့သည် ၎င်းတို့ကို ပြုပြင်နိုင်သည်၊ သို့သော် ပြုပြင်ခြင်း၊ အပြစ်တင်ခြင်းနှင့် ဆုံးမပဲ့ပြင်ခြင်းပင်လျှင် တိုက်ခိုက်ခြင်း မဟုတ်ပေ။ တိုက်ခိုက်ခြင်းက မည်သည့်အရာကို ရည်ညွှန်းသနည်း။ တိုက်ခိုက်ခြင်းသည် တဇောက်ကန်းဖြစ်ခြင်းကြောင့် အခြားသူများနှင့် ကိစ္စရပ်တစ်ခု၏ အမှားအမှန်ကို အငြင်းအခုံပြုခြင်း၊ လူတို့နှင့် ငြင်းခုံခြင်း၊ ဆင်ခြင်တုံတရားမဲ့ခြင်း၊ ဒေါသတကြီး အော်ဟစ်ဆူပူခြင်း၊ လျှို့ဝှက်သော အကြံအစည်များနှင့် လှည့်ဖြားတတ်သော အကွက်များ သုံးခြင်းပင်ဖြစ်သည်၊ သို့မဟုတ် လူတစ်ဦးကို လက်နက်ချစေရန်၊ အနိုင်ယူရန်နှင့် ၎င်းတို့ အညံ့မခံမချင်း အကြိမ်ကြိမ် ညှဉ်းပန်းရန် လူ၏နည်းဗျူဟာများ၊ နည်းလမ်းများနှင့် နည်းစနစ်များကို အသုံးပြုခြင်း ဖြစ်သည်။ ဤသည်ကို တိုက်ခိုက်ခြင်းဟု ခေါ်သည်။ တိုက်ခိုက်ခြင်းသည် တဇောက်ကန်းဖြစ်သော အပြုအမူနှင့် လုပ်ရပ်တစ်မျိုး သက်သက်ဖြစ်ပြီး ယင်းမှာ စာတန်ဆန်သော အပြုအမူတစ်မျိုး၊ အမှုအရာများ လုပ်ဆောင်သည့် နည်းလမ်းနှင့် နည်းစနစ်တစ်ခု သက်သက်လည်း ဖြစ်သည်။ ယင်းသည် သမ္မာတရားနှင့် မည်သို့မျှ မသက်ဆိုင်ပေ။ အချို့သောလူတို့က “ဘုရားသခင် ရွေးချယ်ထားသောလူများက ထကြွပြီး အယောင်ဆောင်ခေါင်းဆောင်များ၊ အန္တိခရစ်များ၊ ဖာရိရှဲများနှင့် ဆိုးယုတ်သောလူများကဲ့သို့သော လူတို့နှင့် တိုက်ခိုက်သည့်အခါ အဘယ်သို့ မှားယွင်းသနည်း။ ၎င်းတို့နှင့် အညံ့ခံသည်အထိ သို့မဟုတ် ရှင်းလင်းပစ်ခြင်းခံရသည်အထိ တိုက်ခိုက်ခြင်းသည် ကောင်းသောအရာတစ်ခု မဟုတ်လော။ သို့ဆိုလျှင် ဘုရားအိမ်တော်သည် ငြိမ်သက်မည် မဟုတ်လော။ သို့ဆိုလျှင် ညီအစ်ကိုမောင်နှမများသည် ၎င်းတို့၏ အသင်းတော်အသက်တာကို ငြိမ်းချမ်းစွာ မဖြတ်သန်းနိုင်မည်လော။ ကျွန်ုပ်တို့သည် ဤလူတို့နှင့် အဘယ်ကြောင့် တိုက်ခိုက်ခွင့် မရသနည်း” ဟု ဆိုကြသည်။ ဤလူတို့နှင့် တိုက်ခိုက်ခြင်းသည် မှန်ကန်သလော။ ပထမဦးစွာ အရာတစ်ခုမှာ သေချာသည်၊ ယင်းမှာ တိုက်ခိုက်ခြင်းသည် မှားယွင်းသည်ဟူ၍ ဖြစ်သည်။ အဘယ်ကြောင့် မှားယွင်းသနည်း။ ဘုရားသခင်သည် ဆိုးယုတ်သောလူများကို အပြစ်ဒဏ်ပေးပြီး ပြစ်တင်ရှုတ်ချသည်၊ သို့ဖြစ်၍ လူတို့က ၎င်းတို့နှင့် တိုက်ခိုက်လျှင် မည်သည့်အရေးပါမှု ရှိသနည်း။ လူတို့က ၎င်းတို့ကို အရှက်ခွဲသည့်အခါ၊ အကြောင်းမဲ့သက်သက် ၎င်းတို့အပေါ် ဖိနှိပ်ပြီး ညှဉ်းပန်းသည့်အခါ၊ ၎င်းတို့ကို အော်ငေါက်သည့်အခါ၊ ၎င်းတို့ကို မြေပေါ်သို့ နှိပ်ကွပ်ပြီး လူထုရှေ့တွင် ပြစ်တင်ရှုတ်ချသည့်အခါ မည်သို့ဖြစ်၍များ မှားယွင်းလေသနည်း။ ဘုရားသခင်သည် စီမံအုပ်ချုပ်ရေးဆိုင်ရာ အမိန့်များကို ချမှတ်ပြီး ထိုအမိန့်များထဲတွင် တိုက်ခိုက်ခြင်းနှင့် သက်ဆိုင်သည့် စည်းကမ်းချက်များ မရှိပေ။ ဘုရားသခင်သည် စီမံအုပ်ချုပ်ရေးဆိုင်ရာ အမိန့်များကိုသာ သတ်မှတ်ပြီး ယင်းတို့ထဲတွင် လူအမျိုးအစားတိုင်းကို ကိုင်တွယ်ရန် နည်းလမ်းများနှင့် စည်းမျဉ်းများ ရှိသည်။ ထိုအမိန့်များက မည်သည့်လူအမျိုးအစားကို နှင်ထုတ်သင့်သည်၊ မည်သည့်လူအမျိုးအစားကို ရှင်းလင်းပစ်သင့်သည်၊ မည်သည့်လူအမျိုးအစားကို ဖြုတ်ချသင့်သည်၊ မည်သည့်လူအမျိုးအစားကို ပျိုးထောင်သင့်သည်၊ မည်သည့်လူအမျိုးအစားကို အသုံးပြုသင့်သည်၊ မည်သည့်လူအမျိုးအစားကို အသုံးမပြုသင့်ကြောင်းနှင့်၊ မည်သည့်လူအမျိုးအစားက ကယ်တင်ခြင်းခံရနိုင်သည်၊ မည်သည့်လူအမျိုးအစားက ကယ်တင်ခြင်း မခံရနိုင်သည်တို့ကို လူတို့အား ပြောပြသည်။ ဘုရားသခင်သည် လူတို့အား စည်းမျဉ်းများကိုသာ ပြောပြသည်။ သို့ဖြစ်၍ လူများအနေဖြင့် သင်တို့သည် ဘုရားသခင်၏ ဤနှုတ်ကပတ်တော်များကို မည်သို့ အနက်ဖွင့်သင့်သနည်း။ ဘုရားသခင်၏ ဤနှုတ်ကပတ်တော်များအားလုံးသည် သမ္မာတရား ဖြစ်သည်။ သမ္မာတရားဟူသည် အဘယ်နည်း။ ယင်းမှာ ဘုရားသခင်က မည်သည့်အရာကိုမဆို လုပ်ဆောင်သည့်အခါ သို့မဟုတ် မည်သည့်လူအမျိုးအစားကိုမဆို ကိုင်တွယ်သည့်အခါ ထိုသူတို့သည် ဆိုးယုတ်သောလူဖြစ်ပြီး ဒုစရိုက်အမှုများကို လုပ်ဆောင်ကာ ဘုရားအိမ်တော်၏ အလုပ်နှင့် အကျိုးစီးပွားများအပေါ် အလွန်အမင်း ဆုံးရှုံးမှုကို ဖြစ်စေလျှင်ပင် ဘုရားသခင်သည် ၎င်းတို့ကို ကိုင်တွယ်ရန် သူ၏နည်းလမ်းများကို အသုံးပြုဆဲဖြစ်မည် ဖြစ်ပြီး ၎င်းတို့ကို ကိုင်တွယ်ရန် မည်သည့် စာတန်ဆန်သော သို့မဟုတ် တဇောက်ကန်းဖြစ်သော နည်းလမ်းများကိုမျှ လုံးဝ အသုံးပြုမည် မဟုတ်ခြင်း ဖြစ်သည်။ ဤသည်ကို အဘယ်အရာဟု ခေါ်သနည်း။ ဤသည်ကို လူတို့ကို မျှတစွာ ဆက်ဆံခြင်းဟု ခေါ်ဆိုသည်။ ဤမျှတခြင်းထဲ၌ တိုက်ခိုက်ခြင်း ပါဝင်သလော။ မပါဝင်ပေ။ ဤသည်မှာ သမ္မာတရား ဟုတ်သလော။ (ဟုတ်ပါသည်။) ဤလူသည် မည်မျှ တဇောက်ကန်းဖြစ်သည်ဖြစ်စေ၊ မည်မျှ စာတန်ဆန်သည်ဖြစ်စေ၊ မည်မျှ ဆိုးယုတ်သည်ဖြစ်စေ၊ ငါတို့သည် ၎င်းတို့ကို ကိုင်တွယ်ရန် အသုံးပြုဖို့ ဘုရားသခင်၏ နှုတ်ကပတ်တော်များကို အမြင့်မားဆုံးသော ညွှန်ကြားချက်အဖြစ်နှင့် တိကျသော စည်းမျဉ်းများအဖြစ် ခံယူသည်။ ငါတို့သည် ၎င်းတို့ကို ပြစ်တင်ရှုတ်ချခြင်း မပြု၊ သို့မဟုတ် တဇောက်ကန်းဖြင့် ၎င်းတို့အပေါ် အုပ်စုဖွဲ့တိုက်ခိုက်ခြင်း မပြုပေ။ ငါတို့သည် ထိုသို့သောအရာမျိုးကို လုံးဝ မလုပ်ဆောင်ပေ။ ဤသည်ကို လူတို့ကို မျှတစွာ ဆက်ဆံခြင်းဟု ခေါ်ဆိုပြီး ဤသည်တို့မှာ ဘုရားသခင်က လူတို့ကို ပေးအပ်ခဲ့သည့် စည်းမျဉ်းများ ဖြစ်သည်။

အရှေ့တိုင်းလောကတွင် “တိုက်ခိုက်ရန် လှေခွက်ချည်းကျန် အလံမလှဲသည့်စိတ်” ဟူသော တိကျသည့် စကားရပ်တစ်ခု ရှိသည်။ အနောက်တိုင်းလောကတွင် အဓိပ္ပာယ်တူသည့် စကားရပ်တစ်ခု ရှိနိုင်ကောင်း ရှိနိုင်သည်။ စာတန်၏ ဖောက်ပြန်ပျက်စီးစေခြင်းကို ခံရပြီး စာတန်၏ အာဏာအောက်တွင် အသက်ရှင်နေသရွေ့ လူတိုင်းတွင် စာတန်ဆန်သော စိတ်သဘောထားရှိသည်၊ အထူးသဖြင့် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကာ မည်သူ့ကိုမျှ အလျှော့မပေးပေ။ ဤစိတ်သဘောထားမျိုး၏ တွန်းအားပေးခြင်းကို ခံရသည့်အခါ လှေခွက်ချည်းကျန် အလံမလှဲသည့် စိတ်ဓာတ်နှင့် အတွေးအခေါ်သည် လူတို့၌ သေချာပေါက် ပေါ်ပေါက်လာလိမ့်မည်။ လူသားမျိုးနွယ်က ကြေညာသည့် ဤအတွေးအခေါ်မျိုးနှင့် စိတ်ဓာတ်မျိုးကို လူအားလုံးက သင့်လျော်ပြီး အပြုသဘောဆောင်သည်ဟုလည်းကောင်း၊ လူတို့အနေဖြင့် မိမိတို့၏ လမ်းခရီးအတိုင်း ဆက်သွားရန်နှင့် ဆက်လက်အသက်ရှင်ရန် ထောက်ပံ့ပေးဖို့ လုံလောက်သည့် အရာတစ်ခုအဖြစ်လည်းကောင်း ရှုမြင်ကြသည်။ ဤမည်ကာမတ္တ စိတ်ဓာတ်နှင့် အတွေးအခေါ်ကို ၎င်းတို့က မည်မျှပင် သင့်လျော်သည်ဟု ရှုမြင်စေကာမူ၊ မည်မျှပင် သင့်လျော်သည်ဟု ဆိုစေကာမူ ကျွန်ုပ်တို့အားလုံးသည် ယင်းကို ပိုင်းခြားသိမြင်နိုင်စွမ်း ရှိရမည်။ လူသားမျိုးနွယ်တစ်ခုလုံးတွင် သမ္မာတရားက အာဏာစွဲကိုင်သော လူမျိုးစုတစ်ခုမျှ မရှိပေ။ လူမျိုးစုတစ်ခုမှ ထွက်ပေါ်လာပြီးဖြစ်သည့် စိတ်ကူးများ၊ ရိုးရာယဉ်ကျေးမှု၊ သို့မဟုတ် လက်ခံရရှိခဲ့သည့် ပညာရေး၊ သို့မဟုတ် ယင်းက ပိုင်ဆိုင်သည့် အသိပညာသည် မည်မျှ မြင့်မားပါစေ၊ ရှေးကျပါစေ၊ သို့မဟုတ် နက်နဲပါစေ၊ သေချာသည့်အရာ တစ်ခုရှိသည်။ ဤအရာများထဲမှ တစ်ခုမျှ သမ္မာတရား မဟုတ်ပေ၊ သို့မဟုတ် သမ္မာတရားနှင့် မည်သည့်ဆက်နွှယ်မှုမျှ မရှိပေ။ လူအချို့က “ရိုးရာယဉ်ကျေးမှုများအတွင်းတွင် ပါရှိသည့် အမှန်အမှား၊ မှန်ခြင်းမှားခြင်း၊ အဖြူအမည်းကို တိုင်းတာဖို့အတွက် အချို့သောလူ့ကျင့်ဝတ်များ၊ သို့မဟုတ် အယူအဆများသည် သမ္မာတရားနှင့် အလွန်နီးစပ်သည်ဟု ထင်ရသည်”ဟု ပြောကြသည်။ ၎င်းတို့သည် သမ္မာတရားနှင့် နီးစပ်သကဲ့သို့ ထင်ရခြင်းသည် အနက်အဓိပ္ပာယ်၌ နီးစပ်သည်ဟု မဆိုလိုပေ။ ဖောက်ပြန်ပျက်စီးသော လူသားမျိုးနွယ်၏ အဆိုအမိန့်များသည် စာတန်ထံမှ မြစ်ဖျားခံသောကြောင့် ယင်းတို့သည် မည်သည့်အခါမျှ သမ္မာတရား မဟုတ်နိုင်ဘဲ ဘုရားသခင်၏ နှုတ်ကပတ်တော်များသာလျှင် သမ္မာတရား ဖြစ်ပေသည်။ ထို့ကြောင့် လူသားမျိုးနွယ်၏ စကားအချို့သည် ဘုရားသခင်၏ နှုတ်ကပတ်တော်များနှင့် မည်မျှပင် နီးစပ်ပုံရစေကာမူ ၎င်းတို့သည် သမ္မာတရားမဟုတ်သကဲ့သို့ သမ္မာတရား ဖြစ်လာနိုင်ခြင်းလည်း မရှိပေ။ ဤသည်မှာ ယုံမှားသံသယဖြစ်ဖွယ်ရာ မရှိချေ။ ၎င်းတို့သည် စကားအသုံးအနှုန်းနှင့် ထုတ်ဖော်ပြသမှုတို့တွင်သာ နီးစပ်ပြီး၊ တကယ်တမ်းတွင် ဤရိုးရာအယူအဆများသည် ဘုရားနှုတ်ကပတ်တော်များ၏ သမ္မာတရားများနှင့် သဟဇာတမဖြစ်ပေ။ ဤစကားလုံးများ၏ တိုက်ရိုက်အဓိပ္ပာယ်၌ နီးစပ်မှုအချို့ ရှိကောင်းရှိနိုင်သော်ငြားလည်း၊ ယင်းတို့သည် အရင်းအမြစ် မတူညီကြချေ။ ဘုရားသခင်၏ နှုတ်ကပတ်တော်များသည် ဖန်ဆင်းရှင်ထံမှ လာပြီး၊ ရိုးရာယဉ်ကျေးမှု၏ စကားများ၊ စိတ်ကူးများနှင့် အမြင်များမှာမူ စာတန်နှင့် မကောင်းဆိုးဝါးများထံမှ လာသည်။ လူအချို့က “ရိုးရာထုံးတမ်းဓလေ့၏ စိတ်ကူးများ၊ အမြင်များနှင့် ထင်ရှားသော ဆိုရိုးများကို အပြုသဘောဆောင်သည့် အရာများအဖြစ် နေရာတကာတွင် အသိအမှတ်ပြုထားကြသည်။ ယင်းတို့သည် မုသားများနှင့် အတွေးမှားများဖြစ်သည့်တိုင်၊ လူများက နှစ်ပေါင်း ရာချီ၊ ထောင်ချီ ထိန်းသိမ်းလာကြလျှင် ယင်းတို့သည် သမ္မာတရား မဖြစ်လာနိုင်သလော” ဟု ပြောကြသည်။ လုံးဝ မဖြစ်နိုင်ပါ။ ထိုသို့သော အမြင်ရှုထောင့်သည် မျောက်ဝံမှ လူအဖြစ်သို့ ဆင့်ကဲပြောင်းလဲလာခဲ့သည်ဟု ပြောသကဲ့သို့ ရယ်ဖွယ်ရာဖြစ်သည်။ ရိုးရာယဉ်ကျေးမှုသည် သမ္မာတရား မည်သည့်အခါမျှ ဖြစ်လာမည် မဟုတ်ချေ။ ယဉ်ကျေးမှုသည် ယဉ်ကျေးမှုသာဖြစ်ပြီး၊ ယင်းက မည်မျှမြင့်မြတ်ပါစေ၊ ဖောက်ပြန်ပျက်စီးသော လူသားမျိုးနွယ်မှ ပေါ်ထွက်လာသည့် အတော်အတန် အပြုသဘောဆောင်သော အရာတစ်ခုမျှသာ ဖြစ်နေဆဲဖြစ်သည်။ သို့ရာတွင် အပြုသဘောဆောင်ခြင်းသည် သမ္မာတရားဖြစ်ခြင်းနှင့် မညီမျှပေ၊ အပြုသဘောဆောင်ခြင်းက ယင်းကို စံနှုန်း မဖြစ်စေပေ။ ယင်းက အတော်အတန် အပြုသဘောဆောင်ရုံမျှသာ ဖြစ်ပြီး ထို့ထက် မပိုပေ။ သို့ဖြစ်၍ ဤ “အပြုသဘောဆောင်ခြင်း” နောက်ကွယ်တွင် လူသားမျိုးနွယ်ပေါ် ရိုးရာယဉ်ကျေးမှု၏ အကျိုးသက်ရောက်မှုက ကောင်းသည်၊ သို့မဟုတ် ဆိုးသည်ကို ငါတို့ ယခု ရှင်းသွားပြီဖြစ်သလော။ ယင်းက လူသားမျိုးနွယ်အပေါ် ဆိုးရွားပြီး အပျက်သဘောဆောင်သည့် အကျိုးသက်ရောက်မှု ရှိသည်မှာ သံသယဖြစ်စရာမလိုပေ။

ယနေ့ ကျွန်ုပ်တို့သည် “သင်အသုံးပြုသောသူတို့ကို သံသယမဝင်နှင့်၊ သင်သံသယဝင်သောသူတို့ကို အသုံးမပြုနှင့်” ဟူသည့် ဆိုရိုးစကားကို စိတ်ဖြာလေ့လာဆွေးနွေးခဲ့ကြသည်။ ဤသည်မှာ လောကီဆိုင်ရာ ဆက်ဆံမှုများအတွက် အတွေးအခေါ်တစ်မျိုး ဖြစ်သည်။ ကျွန်ုပ်တို့သည် သမိုင်းနောက်ခံရှိသည့် ကျော်ကြားသော စကားပုံဖြစ်သည့် “နေသေးသပ ချုံထဲက၊ ချိုသွေးသပ တမြမြ” ကိုလည်း စိတ်ဖြာလေ့လာဆွေးနွေးခဲ့ကြသည်။ ဤစကားရပ်နှစ်ခုချည်းသက်သက်ကပင် လူသားမျိုးနွယ်၏ ရိုးရာယဉ်ကျေးမှုနှင့် လောကီဆိုင်ရာ ဆက်ဆံမှုများအတွက် အတွေးအခေါ်များအပေါ် သင်တို့ကို အသိအမြင်သစ်တစ်ခု ပေးရန် လုံလောက်ပြီးဖြစ်သည် မဟုတ်လော။ ရိုးရာယဉ်ကျေးမှုနှင့် လောကီဆိုင်ရာ ဆက်ဆံမှုများအတွက် အတွေးအခေါ်များ၏ အနှစ်သာရသည် အတိအကျအားဖြင့် မည်သည့်အရာဖြစ်သနည်း။ ပထမဦးစွာ ဤအရာများသည် အပြုသဘောဆောင်သည့်အရာများ လုံးဝမဟုတ်ကြောင်း သင် သေချာနိုင်သည်။ ယင်းတို့သည် လူတို့၏ ဖောက်ပြန်ပျက်စီးသော စိတ်သဘောထားများမှ ပေါ်ပေါက်လာသည်၊ စာတန်သည် ၎င်းတို့၏ ဇာစ်မြစ်ဖြစ်သည်။ ယင်းတို့သည် လူသားမျိုးနွယ်ထံ မည်သည့်အရာကို ယူဆောင်လာသနည်း။ ယင်းတို့သည် လူသားမျိုးနွယ်ကို အထင်အမြင်မှားစေသည်၊ ဖောက်ပြန်ပျက်စီးစေသည်၊ ချည်နှောင်ပြီး ဘောင်ခတ်သည်။ ဤသည်မှာ သေချာပြီး သံသယဖြစ်ဖွယ်မရှိပေ။ ယင်းတို့က လူသားမျိုးနွယ်ထံ ယူဆောင်လာသည့်အရာအားလုံးသည် အပျက်သဘောဆောင်သော လွှမ်းမိုးမှုနှင့် အပျက်သဘောဆောင်သော အကျိုးသက်ရောက်မှု ဖြစ်သည်၊ သို့ဖြစ်၍ ယင်းတို့သည် သမ္မာတရား ဟုတ်သလော။ (မဟုတ်ပါ။) ယင်းတို့သည် သမ္မာတရား မဟုတ်သည့်တိုင် လူသားမျိုးနွယ်က ယင်းတို့ကို သမ္မာတရားအဖြစ် တမြတ်တနိုးထားကြဆဲ ဖြစ်သည်။ ဤနေရာတွင် မည်သည့်အရာ ဖြစ်ပျက်နေသနည်း။ လူတို့သည် အထင်အမြင်မှားစေခြင်းကို ခံခဲ့ရပြီဖြစ်သည်။ အကြောင်းမှာ လူတို့သည် ဘုရားသခင်၏ ကယ်တင်ခြင်းကို မခံရသေးသောကြောင့်၊ သမ္မာတရားကို နားမလည်သောကြောင့်နှင့် ဤကဲ့သို့သော စကားရပ်များနှင့် ကိစ္စရပ်များအကြောင်း ဘုရားသခင် ပြောဆိုရမည့် တိကျသောစကားများကို မကြားဖူးသောကြောင့်၊ ၎င်းတို့သည် မိမိတို့၏ အယူအဆများအရ အတော်အတန် မှန်ကန်သည်၊ ကောင်းသည်၊ မိမိတို့၏အလိုနှင့် ကိုက်ညီသည်ဟု ၎င်းတို့ထင်သည့် စိတ်ကူးများနှင့် အမြင်များကို အဆုံးတွင် လက်ခံကြသောကြောင့် ဖြစ်သည်။ ဤအရာများသည် ၎င်းတို့၏ စိတ်နှလုံးထဲသို့ ဦးစွာဝင်ရောက်ခဲ့ပြီး ထိုနေရာတွင် အဓိကလွှမ်းမိုးလာခဲ့သည်၊ သို့ဖြစ်၍ လူတို့သည် ၎င်းတို့ကို ရာနှင့်ထောင်နှင့်ချီသော နှစ်များတိုင်အောင် ဖက်တွယ်ထားကြသည်။ စာတန်ဆန်သော အတွေးအခေါ်များဖြစ်သည့် ဤရိုးရာယဉ်ကျေးမှုများသည် လူတို့၏ စိတ်နှလုံးထဲတွင် အမြစ်တွယ်နေခဲ့သည်မှာ ကြာပြီဖြစ်ပြီး လူသားမျိုးဆက် တစ်ဆက်ပြီးတစ်ဆက်ကို အထင်အမြင်မှားစေကာ လွှမ်းမိုးခဲ့သည်။ သင်တို့သည် သမ္မာတရားကို လက်မခံပါက ဤအတွေးအခေါ်များ၏ အထင်အမြင်မှားစေခြင်းနှင့် လွှမ်းမိုးခြင်းကို ဆက်လက်ခံရမည် ဖြစ်သည်။ ယနေ့ ကျွန်ုပ်သည် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” နှင့် “နေသေးသပ ချုံထဲက၊ ချိုသွေးသပ တမြမြ” တို့ကို စိတ်ဖြာလေ့လာဆွေးနွေးပြီး မိတ်သဟာယဖွဲ့ခဲ့သည်။ ဤစကားရပ်များထဲမှ တစ်ခုမှာ ဆိုရိုးစကားဖြစ်ပြီး နောက်တစ်ခုမှာ စကားပုံဖြစ်သည်။ ဤစကားရပ်နှစ်ခုတွင် တစ်လောကလုံးရှိ စာတန်ဆန်သော ယဉ်ကျေးမှုသည် အတိအကျအားဖြင့် မည်သည့်အရာဖြစ်သည်ကို ငါတို့ မြင်နိုင်သည်။ ယင်းမှာ လူတို့ကို အထင်အမြင်မှားစေသည့်၊ လူတို့ကို ဖောက်ပြန်ပျက်စီးစေသည့်၊ လူတို့ကို ထိခိုက်နစ်နာစေကာ ဒုက္ခပေးသည့် ဆိုးယုတ်သော အယူဝါဒများနှင့် မှားယွင်းပြီး အဓိပ္ပာယ်မဲ့သည့် အဆိုများဖြင့် ဖွဲ့စည်းထားသည်။ အကယ်၍ လူသားမျိုးနွယ်သည် စာတန်၏ ဤအတွေးအခေါ်များကို လိုက်နာပါက ၎င်းတို့သည် ဘဝကို ဖြတ်သန်းစဉ်တွင် ပို၍ပို၍ ဖောက်ပြန်ပျက်စီးလာမည်သာဖြစ်ပြီး ပို၍ပို၍ ကောက်ကျစ်ဆိုးယုတ်လာမည်သာ ဖြစ်သည်၊ ၎င်းတို့သည် တစ်ဦးကိုတစ်ဦး သတ်ဖြတ်ကြမည်၊ အချင်းချင်း တိုက်ခိုက်ကြမည်ဖြစ်ပြီး ယင်း၌ အဆုံးသတ် ရှိမည်မဟုတ်ပေ။ လူတို့အကြား ယုံကြည်မှု ရှိမည်မဟုတ်၊ သဟဇာတဖြစ်စွာ အတူယှဉ်တွဲနေထိုင်ခြင်း ရှိမည်မဟုတ်၊ အပြန်အလှန် ချစ်ခြင်းမေတ္တာ ထားမည်မဟုတ်ပေ။ အချုပ်အားဖြင့်ဆိုသော် ဤယဉ်ကျေးမှုက လူသားမျိုးနွယ်ထံ ယူဆောင်လာသည့်အရာမှာ ဆိုးကျိုးများ ဖြစ်သည်။ ဤမည်ကာမတ္တ စိတ်ကူးများနှင့် စိတ်ဓာတ်များ၏ လမ်းညွှန်မှုအောက်တွင် ယင်းက လူသားမျိုးနွယ်ကို အဆက်မပြတ် မကောင်းမှုပြုစေသည်၊ အဆက်မပြတ် ဘုရားသခင်ကို အတိုက်အခံလုပ်စေသည်၊ လူတို့၏ ကိုယ်ကျင့်တရားဆိုင်ရာ ကန့်သတ်ချက်များကို အဆက်မပြတ် စိန်ခေါ်စေသည်၊ မိမိတို့၏ ပန်းတိုင်များကို ရောက်ရှိရန် နည်းလမ်းမရွေး အသုံးပြုစေသည်။ အဆုံးတွင် ၎င်းတို့သည် ပျက်စီးခြင်းလမ်းကြောင်းအတိုင်း လိုက်လျှောက်ပြီး အပြစ်ဒဏ်ပေးခြင်းကို ခံရမည်ဖြစ်သည်။ ဤသည်မှာ လူ့ယဉ်ကျေးမှု၏ အနှစ်သာရဖြစ်သည်။ ဆိုရိုးစကားများအကြောင်း ပြောရလျှင် ယင်းတို့အပေါ် သင်တို့၏အမြင်မှာ အဘယ်နည်း။ အချို့သောလူတို့က “ယင်းတို့သည် လူသားမျိုးနွယ်က ထောက်ခံအားပေးသည့် စစ်မှန်သော စိတ်ကူးများ မဟုတ်ပါ။ အတော်အတန် မြင့်မားသော ထိုးထွင်းသိမြင်မှုအဆင့်ကို ပိုင်ဆိုင်သည့် အထက်တန်းလွှာမှ လူတို့သည် ယင်းတို့ကို မလိုက်နာကြပါ” ဟု ဆိုကောင်းဆိုနိုင်သည်။ ယခုလေးတင် ငါတို့သည် အထက်တန်းလွှာမှ လူတို့ သဘောတူသည့် စကားပုံဖြစ်သော “နေသေးသပ ချုံထဲက၊ ချိုသွေးသပ တမြမြ” ကို စိတ်ဖြာလေ့လာဆွေးနွေးခဲ့ကြသည်။ ဤစကားပုံသည် အဆင့်မြင့်သလော။ (မမြင့်ပါ။) ယင်းသည် အဆင့်မမြင့်ပေ၊ သို့သော် ဤစကားပုံ၊ ဤစိတ်ကူးများနှင့် ဤစိတ်ဓာတ်များကို အဆင့်မြင့်ပညာ ကျောင်းတိုင်း၌လည်းကောင်း၊ လူ့အဖွဲ့အစည်း၏ အဆင့်မြင့်နယ်ပယ်တိုင်း၌လည်းကောင်း လူတိုင်းက သေချာပေါက် ချီးကျူးပြီး ထောက်ခံအားပေးလေသည်။ ဤသည်မှာ လူ့ယဉ်ကျေးမှု ဖြစ်သည်။ လူသားမျိုးနွယ်သည် ဤရိုးရာယဉ်ကျေးမှု၏ သွင်ပြင်လက္ခဏာများအားဖြင့် ပုံစံသွင်းခြင်း၊ ထုံထိုင်းစေခြင်းနှင့် ဖောက်ပြန်ပျက်စီးစေခြင်းတို့ကို ခံခဲ့ရသည်။ ပြီးလျှင် နောက်ဆုံးရလဒ်မှာ အဘယ်နည်း။ ယင်းမှာ လူသားမျိုးနွယ်သည် ရိုးရာယဉ်ကျေးမှု၏ အထင်အမြင်မှားစေခြင်း၊ ဘောင်ခတ်ခြင်းနှင့် ချည်နှောင်ခြင်းတို့ကို ခံရပြီး စိတ်ဓာတ်တစ်မျိုးနှင့် သီအိုရီတစ်မျိုးသည် အလိုအလျောက် ပေါ်ပေါက်လာကာ ယင်းကို လူသားမျိုးနွယ်က ထောက်ခံအားပေးပြီး ဖြန့်ဝေသည်၊ ကျယ်ကျယ်ပြန့်ပြန့် ဖြန့်ချိပြီး လူတို့ကို လက်ခံစေသည်။ အဆုံးတွင် ယင်းက လူတိုင်း၏ စိတ်နှလုံးကို ဖမ်းစားသည်၊ လူတိုင်းကို ဤစိတ်ဓာတ်မျိုးနှင့် စိတ်ကူးမျိုးကို အသိအမှတ်ပြုစေသည်၊ လူတိုင်းသည် ဤစိတ်ကူးအားဖြင့် ဖောက်ပြန်ပျက်စီးစေခြင်းကို ခံရသည်။ ၎င်းတို့သည် အတိုင်းအတာတစ်ခုအထိ ဖောက်ပြန်ပျက်စီးခြင်းကို ခံရသည့်အခါ လူတို့၌ အမှားအမှန်နှင့်ပတ်သက်၍ မည်သည့်အယူအဆမျှ မရှိတော့ပေ၊ ၎င်းတို့သည် တရားမျှတမှုဟူသည် မည်သည့်အရာဖြစ်သည်ကိုလည်းကောင်း၊ ကောက်ကျစ်ဆိုးယုတ်မှုဟူသည် မည်သည့်အရာဖြစ်သည်ကိုလည်းကောင်း ပိုင်းခြားသိမြင်လိုခြင်း မရှိတော့သကဲ့သို့ အပြုသဘောဆောင်သော အရာများဟူသည် မည်သည့်အရာ ဖြစ်သည်ကိုလည်းကောင်း၊ အပျက်သဘောဆောင်သောအရာများဟူသည် မည်သည့်အရာဖြစ်သည်ကိုလည်းကောင်း ပိုင်းခြားသိမြင်လိုခြင်း မရှိတော့ပေ။ ၎င်းတို့သည် အမှန်တကယ် လူသားများ ဟုတ်မဟုတ်ကိုပင် မရှင်းလင်းတော့သည့် နေ့တစ်နေ့ပင် ရောက်လာပြီး မိမိတို့သည် ယောက်ျားဖြစ်သလော သို့မဟုတ် မိန်းမဖြစ်သလောကို မသိသည့် ဖောက်ပြန်သောလူများစွာ ရှိသည်။ ဤသို့သော လူသားမျိုးနွယ်တစ်ရပ်သည် ပျက်စီးခြင်းနှင့် မည်မျှ ကွာဝေးနေသေးသနည်း။ ယခု လူသားမျိုးနွယ်သည် နောဧခေတ်မှ လူတို့နှင့် မည်သို့ နှိုင်းယှဉ်နိုင်သနည်း။ ၎င်းတို့သည် ပို၍ပင် ကောက်ကျစ်ဆိုးယုတ်သည် မဟုတ်လော။ ၎င်းတို့သည် အဆုံးစွန်ထိ ကောက်ကျစ်ဆိုးယုတ်နေပြီ ဖြစ်ကာ အလွန် ကောက်ကျစ်ဆိုးယုတ်သဖြင့် သင်နားထောင်နိုင်စွမ်းမရှိသည့် အချို့သောအရာများ ရှိသည်၊ ကြားပြီးနောက် သင် စက်ဆုပ်ရွံရှာသွားသည်။ လူအားလုံးသည် အတိုင်းအတာတစ်ခုအထိ နာမကျန်းဖြစ်နေကြသည်။ အပြင်ပန်းမှကြည့်လျှင် လူတို့၏ ခန္ဓာကိုယ်များသည် လူပုံပေါက်သော်လည်း ၎င်းတို့၏ စိတ်နှလုံးထဲတွင် တွေးထင်သည့်အရာများသည် အမှန်တကယ်တွင် လူတို့ တွေးထင်သင့်သည့်အရာများ မဟုတ်ပေ၊ ၎င်းတို့အားလုံးသည် နာမကျန်းဖြစ်နေကြပြီး မိမိတို့ကိုယ်ကို ပြန်လှည့်နိုင်စွမ်း မရှိကြတော့ပေ။ ၎င်းတို့သည် မိမိတို့ကိုယ်ကို ပြန်လှည့်နိုင်စွမ်း မရှိကြတော့ဟု ငါဆိုလိုသည်မှာ အဘယ်နည်း။ လွန်ခဲ့သော နှစ်တစ်ရာ သို့မဟုတ် နှစ်ရာခန့်ကဆိုလျှင် လူအများအပြားသည် ဘုရားသခင် စကားပြောပြီး မိန့်မြွက်သည်ကို နားထောင်လိုကြမည်ဟု ငါဆိုလိုခြင်း ဖြစ်သည်။ ၎င်းတို့သည် ဤလောက၌ တရားမျှတမှု တည်ရှိကြောင်းအပြင် ဖြောင့်မတ်ခြင်းနှင့် မျှတခြင်းတို့လည်း တည်ရှိကြောင်း ယုံကြည်ခဲ့ကြသည်။ လူတို့သည် ဤကဲ့သို့သော အချက်တစ်ခုကို လက်ခံလိုခဲ့ကြပြီး ယင်းကို အကောင်အထည်ပေါ်လာရန် တောင့်တခဲ့ကြသည်။ ၎င်းတို့သည် လူသားမျိုးနွယ်ကို အမှောင်နှင့် ကောက်ကျစ်ဆိုးယုတ်မှု၏ လွှမ်းမိုးမှုမှ ကယ်တင်နိုင်မည့် ကယ်တင်ရှင်တစ်ပါး ကြွလာမည့်နေ့တစ်နေ့ ရှိလိမ့်မည်ဟု သာ၍ပင် မျှော်လင့်ခဲ့ကြသည်။ သို့သော် နှစ်တစ်ရာ သို့မဟုတ် နှစ်ရာခန့် ကြာပြီးနောက်တွင် ဤကဲ့သို့သော လူများက ပို၍နည်းသည်ထက် နည်းလာသည်။ ဘုရားသခင်၏ နှုတ်ကပတ်တော်များကို နားလည်နိုင်သည့်လူ မည်မျှရှိသနည်း။ သမ္မာတရားကို လက်ခံနိုင်သည့်လူ မည်မျှရှိသနည်း။ လူများစွာတို့သည် ဘုရားသခင်၏ ကျေးဇူးတော်ကို လက်ခံရရှိခဲ့လျှင်ပင် ဘာအရေးကြီးသနည်း။ သူ့နောက်သို့ အမှန်တကယ် လိုက်သည့်လူအရေအတွက်သည် ပို၍ပို၍ နည်းလာနေသည်။ ဆိုလိုသည်မှာ လူသားမျိုးနွယ်၌ ဘုရားသခင်၏ နှုတ်ကပတ်တော်များကို ကြားပြီးနောက် အားပေးတိုက်တွန်းခြင်းခံရသည့်၊ အပြုသဘောဆောင်သောအရာများကို ချစ်နိုင်စွမ်းရှိသည့်၊ အလင်းကို တောင့်တသည့်၊ တရားမျှတမှုကို တောင့်တသည့်၊ ဘုရားသခင်၏ နိုင်ငံတော်၊ မျှတခြင်းနှင့် ဖြောင့်မတ်ခြင်းတို့ ကြွလာခြင်းကို တောင့်တသည့် လူများက ပို၍နည်းသည်ထက် နည်းလာနေသည် ဟူ၍ဖြစ်သည်။ ဤသည်က အဘယ်အရာကို သက်သေပြသနည်း။ စာတန်၏ အတွေးအခေါ်များ၊ နိယာမများ၊ စိတ်ကူးများနှင့် မည်ကာမတ္တ စိတ်ဓာတ်များသည် လူသားမျိုးနွယ်တစ်ရပ်လုံးကို အထင်အမြင်မှားစေပြီး ဖောက်ပြန်ပျက်စီးစေခဲ့သည်ဟူ၍ ဖြစ်သည်။ မည်သည့်အတိုင်းအတာအထိ ၎င်းတို့ အထင်အမြင်မှားစေပြီး ဖောက်ပြန်ပျက်စီးစေခဲ့သနည်း။ လူအားလုံးသည် စာတန်၏ မှားယွင်းပြီး အဓိပ္ပာယ်မဲ့ကာ နတ်ဆိုးဆန်သော စကားများကို သမ္မာတရားအဖြစ် လက်ခံခဲ့ကြပြီးဖြစ်သည်၊ ၎င်းတို့အားလုံးသည် စာတန်ကို ကိုးကွယ်ပြီး စာတန်နောက်သို့ လိုက်ကြသည်။ ၎င်းတို့သည် ဖန်ဆင်းရှင်ဖြစ်သော ဘုရားသခင်၏ နှုတ်ကပတ်တော်များကို နားမလည်ကြပေ။ ဖန်ဆင်းရှင်က မည်သည့်အရာကို ပြောဆိုပါစေ၊ မည်မျှ ပြောဆိုပါစေ၊ သူ၏နှုတ်ကပတ်တော်များက မည်မျှ ရှင်းလင်းပြီး လက်တွေ့ကျပါစေ၊ မည်သူမျှ နားမလည်ပေ၊ မည်သူမျှ သဘောပေါက်နားလည်ခြင်း မရှိပေ။ ၎င်းတို့အားလုံးသည် ထုံထိုင်းပြီး အသိဉာဏ်တုံးကြကာ ၎င်းတို့၏ အတွေးအခေါ်နှင့် စိတ်များသည် ရှုပ်ထွေးနေသည်။ ၎င်းတို့သည် မည်သို့ ရှုပ်ထွေးခဲ့ကြသနည်း။ စာတန်က ၎င်းတို့ကို ရှုပ်ထွေးစေခဲ့ခြင်း ဖြစ်သည်။ စာတန်သည် လူတို့ကို လုံးဝဥဿုံ ဖောက်ပြန်ပျက်စီးစေခဲ့သည်။ ယနေ့ခေတ် လူ့အဖွဲ့အစည်း၌ မတူကွဲပြားသော စိတ်ကူးများ၊ အတွေးအမြင်စနစ်များနှင့် ပြောဆိုချက်များ အမျိုးမျိုး ရှိကြသည်။ လူတို့သည် မိမိတို့ရွေးချယ်သည့် မည်သည့်အရာကိုမဆို ယုံကြည်ကြပြီး မိမိတို့ရွေးချယ်သည့် မည်သည့်အရာနောက်ကိုမဆို လိုက်ကြသည်။ မည်သူကမျှ ၎င်းတို့အား မည်သည့်အရာလုပ်ရမည်ကို မပြောနိုင်သကဲ့သို့ ၎င်းတို့အား ပြောနိုင်စွမ်းလည်း မရှိပေ။ ဤအတိုင်းအတာအထိပင် ဖြစ်သည်။ သို့ဖြစ်၍ သင်တို့သည် ဘုရားသခင်ကို ယုံကြည်ရန် ရွေးချယ်နိုင်သည် ဟူသောအချက်မှာ ကောင်းချီးမင်္ဂလာတစ်ခု ဖြစ်သည်။ ယနေ့ သင်တို့သည် ဘုရားသခင် ပြောဆိုနေသည့်အရာကို နားလည်နိုင်သည်၊ သင်တို့၌ အသိစိတ်နှင့် သက်ဆိုင်သော သိမြင်မှု အနည်းငယ်ရှိသည်၊ ဘုရားသခင် ပြောဆိုသည့်အရာကို သင်တို့ ယုံကြည်သည်၊ ဘုရားသခင်၏ နိုင်ငံတော် ကြွလာရန် တောင့်တသည်၊ အလင်း၊ တရားမျှတမှု၊ မျှတခြင်းနှင့် ဖြောင့်မတ်ခြင်းတို့ရှိသော နိုင်ငံတော်တစ်ခု၌ အသက်ရှင်ရန် တောင့်တသည်။ သင်တို့၌ ဤရိုးသားမှုရှိခြင်းသည် ရှားပါးသောအရာတစ်ခု မဟုတ်လော။ သင်တို့သည် ယင်းကို မည်သို့ ရရှိခဲ့သနည်း။ သင်တို့သည် ဘုရားသခင်ကို ယုံကြည်ပြီး သူ့နောက်သို့ လိုက်နိုင်သည်မှာ ဘုရားသခင်၏ ကာကွယ်မှုအားဖြင့်လည်းကောင်း၊ သင့်အား ရှင်းလင်းမှုပေးရန် သင်၏အထဲ၌ သန့်ရှင်းသောဝိညာဉ်တော် အလုပ်လုပ်ခြင်းအားဖြင့်လည်းကောင်း ဖြစ်သည်။ အကယ်၍ ဘုရားသခင်က သင့်အထဲ၌ အလုပ်မလုပ်ခဲ့လျှင် သင်တို့သည် ယုံကြည်သူတစ်ဦးအဖြစ် ယခု ဤနေရာတွင် ရှိနေနိုင်မည်လော။ သင်သည် ယခု သင်ဖြစ်နေသည့် ပုံစံအတိုင်း ပြောင်းလဲနိုင်ခဲ့မည်လော။ တစ်ချက်ကြည့်လော့၊ ထိုဘာသာတရားမရှိသူများသည် ယခု လူသားပုံသဏ္ဌာန် ရှိနေကြသေးသလော။ သင်သည် ယခုအချိန်တွင် သမ္မာတရားများစွာကို နားလည်မည်မဟုတ်ဘဲ ကိစ္စရပ်များစွာတွင် သင်၏အမြင်များသည် ဘာသာတရားမရှိသူများ၏ အမြင်များနှင့် တစ်ထပ်တည်းတူညီနေဆဲ ဖြစ်နိုင်သည်။ ၎င်းတို့ မည်သို့ပင်တွေးပါစေ သင်သည်လည်း ထိုသို့ပင် တွေးသည်။ တစ်ခါတစ်ရံတွင် သင်သည် ၎င်းတို့၏ အမြင်အချို့ကို လက်မခံသော်လည်း သင်၌ ပိုင်းခြားသိမြင်နိုင်စွမ်းမရှိဘဲ သွားရန် အခြားလမ်းမရှိပေ။ သင်သည် သမ္မာတရားကို နားလည်သည့်နေ့ ရောက်သည့်အခါ ၎င်းတို့၏ အမြင်များသည် မှားယွင်းပြီး ကောက်ကျစ်ဆိုးယုတ်ကြောင်း ပိုင်းခြားသိမြင်နိုင်မည်ဖြစ်ပြီး သင်၏စိတ်နှလုံးသည် ၎င်းတို့ကို ငြင်းပယ်နိုင်မည် ဖြစ်သည်။ ထို့နောက် သင်သည် ၎င်းတို့၏ နတ်ဆိုးမျက်နှာများကို ရှင်းလင်းစွာ မြင်တွေ့လိမ့်မည်။ သင်သည် ၎င်းတို့မှာ အသက်ရှင်နေသော နတ်ဆိုးများဖြစ်ပြီး လူသားများမဟုတ်ကြောင်း မြင်တွေ့လိမ့်မည်။ ၎င်းတို့သည် လူသားများအဖြစ် ရုပ်ဖျက်ထားသော်လည်း လူသားတို့၏အမှုအရာများကို မလုပ်ဆောင်ကြပေ။ ဤသည်မှာ အမှန်ဖြစ်ကြောင်း သင်မည်သို့ သိနိုင်သနည်း။ ၎င်းတို့ ထုတ်ပြန်ကြွေးကြော်သည့် စကားများအားလုံးသည် အထူးသဖြင့် နားဝင်ချိုပြီး လူတို့ကို အထင်အမြင်မှားစေနိုင်သော်လည်း ၎င်းတို့လုပ်ဆောင်ပြီး ဆောင်ရွက်သည့်အရာမှာ အလွန်အမင်း ကောက်ကျစ်ဆိုးယုတ်ပြီး အကျည်းတန်ကာ ယင်းမှာ အရှက်မရှိဘဲ ဆင်ခြင်တုံတရားမဲ့ခြင်း သက်သက်သာ ဖြစ်သည်။ ၎င်းတို့ ဖက်တွယ်ထားသည့် မည်ကာမတ္တ စိတ်ကူးများနှင့် မည်ကာမတ္တ စိတ်ဓာတ်များသည် အလွန်အမင်း ကောက်ကျစ်ဆိုးယုတ်ပြီး ခေတ်နောက်ပြန်ဆွဲကာ ဘုရားသခင်၏ နှုတ်ကပတ်တော်များနှင့် သမ္မာတရားကို လုံးဝဆန့်ကျင်သည့်အပြင် ဘုရားသခင်၏ နှုတ်ကပတ်တော်များနှင့် သမ္မာတရား၏ ဆန့်ကျင်ဘက်ဝင်ရိုးစွန်းများ ဖြစ်ကြသည့်တိုင် ဤလူတို့သည် ဤမှားယွင်းသော တွေးခေါ်မြော်မြင်မှုများနှင့် မိစ္ဆာဒိဋ္ဌိ အယူဝါဒများကို သမ္မာတရားအဖြစ် ခံယူပြီး လူသားမျိုးနွယ်ကို အထင်အမြင်မှားစေရန်နှင့် ဖောက်ပြန်ပျက်စီးစေရန် ယင်းတို့ကို ပြင်းထန်စွာ၊ အားတက်သရောနှင့် လူသိရှင်ကြား ထုတ်ပြန်ကြွေးကြော်ကြသည်။ ဤသို့ဖြင့် ၎င်းတို့သည် မိမိတို့၏ အမျိုးမျိုးသော ယုတ်ညံ့ပြီး အရှက်မရှိသော ရာဇဝတ်မှုများနှင့် အကျည်းတန်သော မျက်နှာများကို ဖုံးကွယ်နိုင်မည် ဖြစ်သည်။ ဤအရာမှ သင်သည် ၎င်းတို့အားလုံးမှာ မကောင်းဆိုးဝါးများ ဖြစ်သည်ကိုလည်းကောင်း၊ အကျိုးအကြောင်း ပြော၍မရနိုင်သည့် လူ့တိရစ္ဆာန်များနှင့် မစင်ကြယ်သော ဝိညာဉ်များဖြစ်သည်ကိုလည်းကောင်း ရှင်းလင်းစွာ မြင်တွေ့နိုင်သည်။ သင်သည် ၎င်းတို့နှင့် အကျိုးသင့်အကြောင်းသင့် မပြောနိုင်သကဲ့သို့ ၎င်းတို့နှင့် ကောင်းသော သို့မဟုတ် မှန်သောစကားများကို မပြောနိုင်ပေ။ သင်သည် ဤအတိုင်းအတာအထိ ရှင်းလင်းစွာ မြင်နိုင်သည့်နေ့ ရောက်သည့်အခါ လူသားမျိုးနွယ်သည် အလွန်နက်ရှိုင်းစွာ ဖောက်ပြန်ပျက်စီးနေကြောင်း၊ သင်သည် အခြားလူများကဲ့သို့ပင် ဖောက်ပြန်ပျက်စီးနေကြောင်း၊ သင်သည် ဘုရားသခင်ကို ယုံကြည်ပြီး အချို့သော သမ္မာတရားများကို နားလည်သည့် လက်ရှိအချိန်တွင်သာ လူသားပုံသဏ္ဌာန်အချို့ကို အသက်ရှင်နေထိုင်နိုင်ကြောင်း၊ နတ်ဆိုးများနှင့် စာတန်၏ လွှမ်းမိုးမှုမှ ခွဲထွက်နိုင်ပြီး ၎င်းတို့ကို ပိုင်းခြားသိမြင်ကာ မုန်းတီးပြီး စွန့်လွှတ်နိုင်ကြောင်း၊ ဘုရားသခင်၏ ကယ်တင်ခြင်းမရှိဘဲ သင်သည် ၎င်းတို့ကဲ့သို့သာ ဖြစ်ကာ ခြားနားမှုရှိမည်မဟုတ်ကြောင်း၊ ပြီးလျှင် သင်သည် မည်သည့် ဆိုးယုတ်သော သို့မဟုတ် ကောက်ကျစ်ဆိုးယုတ်သော အရာမျိုးကိုမဆို လုပ်ဆောင်နိုင်စွမ်းရှိမည်ဖြစ်ကြောင်း သင်သိလိမ့်မည်။ ယခု သင်သည် သမ္မာတရားကို လိုက်စားနေသည်၊ သမ္မာတရား၌ အလုပ်များစွာနှင့် ကြိုးစားအားထုတ်မှုများစွာကို ထည့်သွင်းနေသည်၊ လက်တွေ့လုပ်ဆောင်ခြင်းကို အလေးထားနေသည်၊ သမ္မာတရားကို သင်၏ကိုယ်ပိုင် လက်တွေ့ကျမှုအဖြစ် ပြောင်းလဲနေသည်။ သင်သည် သမ္မာတရားကို နားလည်သည့်အခါ၊ သမ္မာတရားကို လက်တွေ့လုပ်ဆောင်နိုင်သည့်အခါ၊ ဘုရားသခင်၏ နှုတ်ကပတ်တော်များ၏ လက်တွေ့ကျမှုကို အသက်ရှင်နေထိုင်နိုင်သည့်အခါနှင့် စစ်မှန်သော အတွေ့အကြုံဆိုင်ရာ သက်သေခံချက်ရှိသည့်အခါ သင်၏စိတ်နှလုံးသည် ပျော်ရွှင်ပြီး ငြိမ်သက်လိမ့်မည်၊ သင်၏စိတ်နေစိတ်ထားနှင့် အခြေအနေသည် ပို၍ပို၍ ပုံမှန်ဖြစ်လာလိမ့်မည်၊ ဘုရားသခင်နှင့် သင်၏ဆက်ဆံရေးသည် ပို၍ပို၍ နီးကပ်လာပြီး ပို၍ပို၍ ပုံမှန်ဖြစ်လာလိမ့်မည်၊ သင်၏နေ့ရက်များသည်လည်း ပို၍ပို၍ ကောင်းမွန်လာလိမ့်မည်။ အကယ်၍ သင်သည် သမ္မာတရားကို လက်တွေ့မလုပ်ဆောင်ဘဲ စာတန်ဆန်သော အတွေးအခေါ်များအတိုင်း အမြဲအသက်ရှင်နေပြီး ဘုရားသခင်ကို အမြဲနားလည်မှုလွဲကာ သံသယဖြစ်နေပါက သင်၏စိတ်နှလုံးသည် ဘုရားသခင်နှင့် ပို၍ပို၍ အလှမ်းဝေးကွာသွားလိမ့်မည်၊ ဘုရားသခင်ကို သင်၏ယုံကြည်ခြင်းသည် အချည်းနှီးဖြစ်လိမ့်မည်၊ ပြီးလျှင် သင်သည် မည်သည့်အရာကိုမျှ ရရှိမည်မဟုတ်ပေ။ သင်သည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်လျှင်ပင် စကားလုံးများနှင့် အယူဝါဒများစွာကို နားလည်ပြီး ဘာသာတရားမရှိသူများ၏ အမျိုးမျိုးသော မှားယွင်းပြီး အဓိပ္ပာယ်မဲ့သည့် အတွေးအခေါ်များနှင့် အမြင်များကို လက်မခံလျှင်ပင် ယင်းမှာ အသုံးမဝင်ပေ။ အကြောင်းမှာ သင်သည် သမ္မာတရားကို နားမလည်ဘဲ အချို့သော စကားလုံးများနှင့် အယူဝါဒများကိုသာ ပြောဆိုနိုင်ပြီး သမ္မာတရားကို သင် လက်တွေ့မလုပ်ဆောင်နိုင်သေးသောကြောင့် ဖြစ်သည်။ အကြောင်းမှာ သင်၏စိတ်နှလုံးထဲသို့ ဦးစွာဝင်ရောက်ခဲ့ပြီး ထိုနေရာတွင် အဓိကလွှမ်းမိုးလာခဲ့သည့် ထိုအရာများသည် သင့်အပေါ်၌ တန်ခိုးအာဏာ ရှိနေဆဲဖြစ်သောကြောင့် သင်သည် ဤအရာများအတိုင်းသာ အသက်ရှင်နေထိုင်နိုင်သည်။ သင်သည် မည်သည့်အရာကိုမဆို လုပ်ဆောင်လိုသည်ဖြစ်စေ၊ သင်သည် မည်သည့်အခြေအနေကို ရင်ဆိုင်ရသည်ဖြစ်စေ သင်သည် ဤစာတန်ဆန်သော အတွေးအခေါ်များ၏ ထိန်းချုပ်ခံရခြင်းမှ သင့်ကိုယ်သင့် ကူညီနိုင်မည် မဟုတ်ချေ။ သို့ဖြစ်၍ ဤစာတန်ဆန်သော အတွေးအခေါ်များက သင်၏စိတ်နှလုံးအပေါ် တန်ခိုးအာဏာရှိပါက သင်သည် သမ္မာတရားကို လက်တွေ့လုပ်ဆောင်နိုင်မည် မဟုတ်ပေ။ အချို့သောလူတို့က “ကျွန်ုပ်သည် သမ္မာတရားကို လက်တွေ့မလုပ်ဆောင်သကဲ့သို့ စာတန်နောက်သို့လည်း မလိုက်ပါ” ဟု ဆိုကြသည်။ ဤသည်မှာ ဖြစ်နိုင်သလော။ ကြားလမ်းမရှိချေ။ သမ္မာတရားကို လက်ခံခြင်း၊ သမ္မာတရားကို နားလည်ခြင်း၊ ထို့နောက် သင်၏ စိတ်နှလုံးထဲသို့ ဦးစွာ ဝင်ရောက်၍ အဓိကနေရာယူခဲ့သော ထိုစာတန်ဆန်သည့်အရာများကို ရှင်းလင်းပစ်ခြင်းအားဖြင့်သာ သင်သည် သမ္မာတရားနှင့်အညီ အမှုအရာများကို လုပ်ဆောင်နိုင်လာမည် ဖြစ်၏။ သမ္မာတရားက သင်၏စိတ်နှလုံးအပေါ် တန်ခိုးအာဏာရှိသည့်အခါနှင့် ဘုရားသခင်၏ နှုတ်ကပတ်တော်များက သင်၏စိတ်နှလုံးအပေါ် တန်ခိုးအာဏာရှိသည့်အခါ သင်သည် သင်ပြောဆိုပြီး လုပ်ဆောင်သည့်အရာ၌ သမ္မာတရားကို အလိုအလျောက် လက်တွေ့လုပ်ဆောင်နိုင်လိမ့်မည်။

လူတို့သည် စာတန်၏ ကျိုးကြောင်းဆင်ခြင်မှုနှင့် အတွေးအခေါ်များကိုလည်းကောင်း၊ လူတို့ အသက်ရှင်ပုံကို ထိန်းချုပ်သည့် စိတ်ပိုင်းဆိုင်ရာ အားကိုးရာများကိုလည်းကောင်း မည်သည့်အရာအဖြစ် သဘောထားပြုမူကြသနည်း။ နှလုံးသား အာဟာရလော။ စိတ်ဝိညာဉ်အတွက် အားဆေးတစ်ခွက်လော။ အမှန်တွင် ဤသည်တို့မှာ လူတို့ကို ဖောက်ပြန်ပျက်စီးစေသည့်အရာများဖြစ်ပြီး လူတစ်ဦးက ၎င်းတို့ကို “စားသုံး” လိုက်ပါက ထိုသူ သေဆုံးလိမ့်မည်။ အကယ်၍ လူတို့သည် ဤအရာများကို အဆက်မပြတ် လက်ခံပြီး စာတန်ဆန်သောအရာများကို အတွင်း၌ သိုလှောင်ထားပါက မည်သည့်အရာကို ညွှန်းဆိုသနည်း။ ၎င်းတို့သည် မိမိတို့၏ မူလဖောက်ပြန်ပျက်စီးသော စိတ်သဘောထားကို မဖယ်ရှားရသေးသည့်အပြင် စာတန်ထံမှ ဖောက်ပြန်ပျက်စီးမှုအသစ်ကို လက်ခံရန် ရှေ့ဆက်ခဲ့ပြီးဖြစ်သည်ဟူ၍ ဖြစ်သည်။ ဤသည်မှာ ၎င်းတို့အတွက် အဆုံးသတ်ပြီဟု ဆိုလိုသည်။ ၎င်းတို့သည် ကယ်တင်ခြင်းမခံရနိုင်သည်မှာ မလွဲဧကန်ပင်။ သင်သည် ဤအရာများကို အဆက်မပြတ် ပိုင်းခြားသိမြင်ပြီး ငြင်းပယ်သင့်သည်၊ တစ်ချိန်တည်းတွင် ၎င်းတို့ကို အဆက်မပြတ် ဖယ်ရှားလျက်၊ ဤအရာများအတိုင်း အသက်မရှင်ဘဲ ဘုရားသခင်၏ နှုတ်ကပတ်တော်များကို လက်ခံသင့်သည်။ “ကျွန်ုပ်သည် ဤအရာများကို လက်ခံမည်မဟုတ်ပါ။ ဘုရားသခင်၏ နှုတ်ကပတ်တော်များသည် ကျွန်ုပ်ထဲသို့ သူ့အလိုလို ဝင်ရောက်လာလိမ့်မည်” ဟု ဆိုကြသော လူတို့ရှိသည်။ ဤသည်မှာ မဖြစ်နိုင်ပေ။ သင်သည် သမ္မာတရားကို တက်တက်ကြွကြွ ရှာဖွေရမည်ဖြစ်ပြီး သမ္မာတရားကို လက်ခံရမည်၊ သမ္မာတရားကို နားလည်သည့် ဖြစ်စဉ်မှတစ်ဆင့် သင်သည် မှားယွင်းသော တွေးခေါ်မြော်မြင်မှုများနှင့် မိစ္ဆာဒိဋ္ဌိ အယူဝါဒများအပေါ် ပိုင်းခြားသိမြင်နိုင်စွမ်းကို အလိုအလျောက် ရရှိမည်ဖြစ်ပြီး ၎င်းတို့ကို ဖြည်းဖြည်းချင်း လက်လွှတ်လိမ့်မည်။ ဤနည်းဖြင့် ဘုရားသခင်၏ နှုတ်ကပတ်တော်များသည် အမှုအရာများ လုပ်ဆောင်ခြင်းအတွက် သင်၏စည်းမျဉ်းများ တဖြည်းဖြည်း ဖြစ်လာမည်ဖြစ်ပြီး သင်သည် အမှုအရာများကို လုပ်ဆောင်သည့်အခါ ယင်းတို့ကို လုပ်ဆောင်သည့် မည်သည့်နည်းလမ်းက ဘုရားသခင်၏ ရည်ရွယ်ချက်များနှင့် ကိုက်ညီသည်ကို သင်သိလိမ့်မည်၊ သင်သည် သမ္မာတရားကို အလွန်သဘာဝကျစွာ လက်တွေ့လုပ်ဆောင်လိမ့်မည်၊ ပြီးလျှင် သင်၏ ဖောက်ပြန်ပျက်စီးသော စိတ်သဘောထား၏ ဤသွင်ပြင်လက္ခဏာသည် ပြောင်းလဲပြီးဖြစ်လိမ့်မည်။ ဤသည်မှာ လုပ်ဆောင်ရန် ခက်ခဲသည်ဟု သင်တို့ ထင်သလော၊ သို့မဟုတ် မထင်သလော။ ယင်းမှာ အမှန်တကယ် မခက်ခဲပေ။ ယင်းနှင့်ပတ်သက်၍ တစ်ခုတည်းသော ခက်ခဲသည့်အရာမှာ လူတို့က ယင်းကို လက်တွေ့မလုပ်ဆောင်ခြင်း ဖြစ်သည်။ အချို့သောလူတို့က “ဤသည်မှာ အမှန်တကယ် ခက်ခဲသည်။ ကောင်းကင်ဘုံသို့တက်ရသည်ထက်ပင် ခက်ခဲပါတကား။ ဤသည်မှာ ငါးကို မြေပေါ်တွင် အသက်ရှင်ခိုင်းခြင်း မဟုတ်လော။ ဤသည်မှာ ကျွန်ုပ်ကို ခက်ခဲသော အခြေအနေတစ်ခု၌ ထားရှိခြင်း မဟုတ်လော” ဟု တွေးတောကြသည်။ ယင်းမှာ မှန်ကန်သလော။ မဟုတ်ပါ၊ ယင်းမှာ မမှန်ကန်ပေ။ သင်သည် ဤကိစ္စရပ်များကို မှန်ကန်စွာ ချဉ်းကပ်ရမည်ဖြစ်ပြီး ဤကိစ္စရပ်များအပေါ် မှန်ကန်သော ပိုင်းခြားသိမြင်မှု ရှိရမည်။ ယနေ့ ငါသည် စာတန်ဆန်သော မှားယွင်းပြီး အဓိပ္ပာယ်မဲ့သည့်အရာ အနည်းငယ်မျှကိုသာ မိတ်သဟာယဖွဲ့ပြီး စိတ်ဖြာလေ့လာဆွေးနွေးရန် ဤမျှအချိန်ကြာမြင့်စွာ အသုံးပြုခဲ့သည်၊ သို့သော် ဤအရာအနည်းငယ်သည် လူတို့၏အတွင်း၌ သိုလှောင်ထားသည့် တစ်ခုတည်းသောအရာများ ဟုတ်ပါသလော။ (မဟုတ်ပါ။) ဤအရာများထက် အလွန်ပို၍ များပြားလှသည်။ နောက်ပိုင်းတွင် ငါသည် ဤအကြောင်းအရာများကို အဆက်မပြတ် မိတ်သဟာယဖွဲ့မည်။ ယခင်က ငါသည် ဤသွင်ပြင်လက္ခဏာကို မိတ်သဟာယမဖွဲ့ခဲ့၊ သို့ဖြစ်၍ သင်တို့သည် ဤအကြောင်းအရာများကို သင်တို့ကိုယ်တိုင် တွေးဆခဲ့ဖူးသလော။ သင်တို့ မဆင်ခြင်ခဲ့ဖူးပေ။ အကယ်၍ သင်တို့ ၎င်းတို့ကို တွေးခေါ်ဆင်ခြင်ပါက ရလဒ်အချို့ ရရှိမည်လော။ အကယ်၍ သင်တို့သည် သမ္မာတရား၌ ကြိုးစားအားထုတ်မှုအချို့ကို ထည့်သွင်းနိုင်ခဲ့ပါက သင်တို့သည် စာတန်ဆန်သော မှားယွင်းပြီး အဓိပ္ပာယ်မဲ့သည့် အရာများအပေါ် ပိုင်းခြားသိမြင်နိုင်စွမ်းအချို့ ရှိမည်ဖြစ်ပြီး သင်တို့သည် ယခုကဲ့သို့ လုံးဝအသိဉာဏ်မဲ့နေမည် မဟုတ်ပေ။ ယနေ့ ဤအကြောင်းအရာများအပေါ် ငါ၏မိတ်သဟာယဖွဲ့ခြင်းသည် ရုတ်တရက်ဖြစ်သည်ဟု ထင်ရသလော။ “ကျွန်ုပ်တို့သည် အန္တိခရစ်များကို ပိုင်းခြားသိမြင်ခြင်းအကြောင်း မိတ်သဟာယဖွဲ့နေသည် မဟုတ်လော။ ကျွန်ုပ်တို့သည် ဤအကြောင်းအရာများကို အဘယ်သို့ ရုတ်တရက် မိတ်သဟာယဖွဲ့နေရသနည်း” ဟု ဆိုသူ တစ်စုံတစ်ဦး ရှိသလော။ ဤကိစ္စရပ်များ အားလုံးသည် စာတန်၏ ဖောက်ပြန်ပျက်စီးသော စိတ်သဘောထားနှင့် သက်ဆိုင်သည်။ ဤကိစ္စရပ်များအားလုံးသည် လူတို့က စာတန်၏ ဖောက်ပြန်ပျက်စီးသော စိတ်သဘောထားကို ပိုင်းခြားသိမြင်ခြင်းနှင့်လည်း သက်ဆိုင်ပြီး လူတို့၏ သမ္မာတရားကို တိကျစွာ နားလည်နိုင်စွမ်းအတွက် အကျိုးရှိသည်။ အနည်းဆုံးအနေဖြင့် မိတ်သဟာယဖွဲ့ပြီးနောက် လူတို့က “ဤကြီးမြတ်သော စကားရပ်သည် သမ္မာတရားမဟုတ်ကြောင်း ထင်ရှားသည်” ဟု သိရှိကြလိမ့်မည်။ ဤအချိန်မှစ၍ “နေသေးသပ ချုံထဲက၊ ချိုသွေးသပ တမြမြ” နှင့် “ခန့်အပ်ထားသူများကို သံသယမဝင်သကဲ့သို့ သံသယဝင်သောသူများကို မခန့်အပ်နှင့်” ကဲ့သို့သော မှားယွင်းပြီး အဓိပ္ပာယ်မဲ့သည့် အရာများသည် သင်၏စိတ်နှလုံးထဲမှ ရှင်းလင်းဖယ်ရှားခြင်း ခံရကောင်း ခံရနိုင်သည်။ သင်တို့ထဲမှ အချို့သည် ယင်းတို့ကို ယခုအချိန်တွင် ရှင်းလင်းဖယ်ရှားနိုင်မည် မဟုတ်သည်မှာ ဖြစ်နိုင်သော်လည်း အနည်းဆုံးအနေဖြင့် သင်သည် ဤစကားရပ်များက သမ္မာတရားမဟုတ်ကြောင်း သိရှိပြီး နောက်တစ်ကြိမ် သင်သည် အခြားသူတစ်ဦးက ဤစကားရပ်များကို ပြောဆိုသည်ကို ကြားသည့်အခါ ထိုစကားရပ်များသည် အထင်အမြင်မှားစေကြောင်း သင် သိရှိမည်ဖြစ်ပြီး ယင်းတို့ကို လက်ခံမည်မဟုတ်ပေ။ သင်၏စိတ်နှလုံးက ထိုစကားရပ်များသည် အနည်းငယ် မှန်ကန်သည်ဟု ခံစားရပြီး ယင်းတို့သည် လုပ်ဆောင်ရန် ကောင်းသောအရာများ ဖြစ်နေဆဲဖြစ်သော်လည်း သင်က “ဘုရားသခင်က ဤစကားရပ်များသည် သမ္မာတရား မဟုတ်ဟု ဆိုခဲ့သည်။ ငါသည် ယင်းတို့အညီ မပြုမူနိုင်” ဟုလည်း တွေးလေသည်။ ဤသည်မှာ သင့်အတွက် အကျိုးရှိသည် မဟုတ်လော။ (ဟုတ်ပါသည်။) ဤအရာများကို ပြောဆိုရာ၌ ငါ၏ပန်းတိုင်မှာ အဘယ်နည်း။ ငါသည် ဤစကားရပ်များကို ဤကဲ့သို့ အဘယ်ကြောင့် စိတ်ဖြာလေ့လာဆွေးနွေးနေရသနည်း။ ယုံကြည်သူတို့က “ကျွန်ုပ်တို့သည် သမ္မာတရားကို လက်တွေ့လုပ်ဆောင်ရမည်။ ဘုရားသခင်၏ နှုတ်ကပတ်တော်များ အားလုံးသည် သမ္မာတရား ဖြစ်သည်။ ဘုရားသခင်၏ နှုတ်ကပတ်တော်များ အားလုံးသည် အပြုသဘောဆောင်သောအရာများဖြစ်ပြီး ကျွန်ုပ်တို့ လက်တွေ့လုပ်ဆောင်သင့်သည့်အရာ ဖြစ်သည်” ဟု အမြဲဆိုကြသည်။ တစ်နေ့တွင် သင်သည် ပြုပြင်ခြင်းခံရပြီး “နေသေးသပ ချုံထဲက၊ ချိုသွေးသပ တမြမြ” နှင့် “ကောင်းကင်ဘုံက လူတစ်ဦးအပေါ် ကြီးမားသော တာဝန်ကို ပေးအပ်တော့မည်ဆိုလျှင် ထိုသူ၏စိတ်နှလုံးသည် ဦးစွာ နာကျင်မှုကို တွေ့ကြုံရမည်” ဟူသော စကားရပ်များသည် သင်၏စိတ်နှလုံးထဲ၌ ပေါ်လာသည်။ ဤသည်တို့မှာ သမ္မာတရား ဟုတ်ပါသလော။ ယင်းမှာ ပြက်လုံးတစ်ခု မဟုတ်လော။ အကယ်၍ သင့်အား ဘုရားသခင်အတွက် သက်သေခံရန် တောင်းဆိုခဲ့ပါက သင်သည် မည်သို့ သက်သေခံမည်နည်း။ သင်က “ယုံကြည်သူတို့သည် အရှက်ကွဲခြင်းကို ကြံ့ကြံ့ခံရမည်ဖြစ်ပြီး ဝန်ထုပ်ဝန်ပိုးကြီးကို ထမ်းရွက်ရမည်၊ နေသေးသပ ချုံထဲက၊ ချိုသွေးသပ တမြမြ လုပ်နေရမည်၊ တိုက်ခိုက်ရန် လှေခွက်ချည်းကျန် အလံမလှဲသည့်စိတ်နှင့် စိတ်ဓာတ်ရှိရမည်” ဟု ဆိုသည်။ ဤသည်မှာ ဘုရားသခင်အတွက် သက်သေခံခြင်း ဟုတ်သလော။ (မဟုတ်ပါ။) စာတန်ဆန်သော ဆင်ခြင်တွေးခေါ်မှုစနစ်ကို ဘုရားသခင်၏ နှုတ်ကပတ်တော်များနှင့် သမ္မာတရားအဖြစ် သဘောထားပြုမူပြီး ယင်းကို သက်သေခံခြင်းအားဖြင့် သင်သည် ဘုရားသခင်အတွက် ကောင်းစွာ သက်သေမခံခဲ့ရုံသာမက စာတန်အတွက် ဟားတိုက်စရာတစ်ခု ဖြစ်လာခဲ့ပြီး ဘုရားသခင်ကို ဂုဏ်သရေပျက်စေခဲ့သည်။ သင်လုပ်ဆောင်နေသည့် ဤအရာမှာ အဘယ်နည်း။ အကယ်၍ ဘုရားသခင်က ဤအရာအတွက် သင့်ကို ပြစ်တင်ရှုတ်ချမည်ဆိုပါက သင်သည် ယင်းကို မတရားဟု ထင်မည်ဖြစ်ပြီး “ကျွန်ုပ်သည် အသိဉာဏ်မဲ့ပါသည်။ ကျွန်ုပ် နားမလည်ပါ။ ဘုရားသခင်သည် ဤအကြောင်းကို ကျွန်ုပ်အား မည်သည့်အခါမျှ မိတ်သဟာယဖွဲ့ခဲ့ခြင်းမရှိပါ” ဟု ဆိုမည်ဖြစ်သည်။ အကယ်၍ သူက သင့်ကို ပြစ်တင်ရှုတ်ချခြင်း မရှိဘဲ သင်၏လုပ်ရပ်များ၏ သဘောသဘာဝသည် အလွန်ဆိုးရွားပါက ဘုရားသခင်သည် ယင်းကို မည်သို့ လုပ်ဆောင်သင့်သနည်း။ သင့်ကို လျစ်လျူရှုထားမည်လော။ (မဟုတ်ပါ။) မည်သည့်အရာမျှ လုပ်ဆောင်ရန် မလိုအပ်ပေ။ ငါ့အတွက်မူ ငါသည် သင်တို့၏ သဘောပေါက်နားလည်နိုင်စွမ်း အဆင့်အတိုင်းနှင့် ငါသည် သင်တို့အား ပြောပြနိုင်သည့်အရာအတိုင်း သမ္မာတရားသည် အတိအကျအားဖြင့် မည်သည့်အရာဖြစ်သည်၊ သင်တို့က ကောင်းပြီး မှန်ကန်သည်ဟု ထင်သည့် စကားရပ်များသည် သမ္မာတရားနှင့် ဆက်စပ်မှုရှိမရှိနှင့် ယင်းတို့သည် သမ္မာတရား ဟုတ်မဟုတ်ကို သင်တို့အား တတ်နိုင်သမျှ ငါ နားလည်စေမည်၊ သင်တို့အား တတ်နိုင်သမျှ ငါ သိရှိစေမည်သာ ဖြစ်သည်။ ဤအရာများကို သင်တို့ နားလည်စေရန် ငါ ပြုလုပ်ရမည်။ အကယ်၍ ဤအရာများကို သင်သိရှိပြီးနောက် သင်သည် ထိုနည်းအတိုင်းပင် တွေးထင်နေဆဲဖြစ်ပြီး ထိုနည်းအတိုင်းပင် မလျှော့တမ်း ပြုမူနေဆဲဖြစ်ပါက ဘုရားသခင်သည် သင့်ကို ဘေးဖယ်ထားမည် မဟုတ်သကဲ့သို့ သင့်ကို လျစ်လျူရှုမည်လည်း မဟုတ်ပေ။ သင်သည် ပြစ်တင်ရှုတ်ချခြင်းကို ခံထိုက်ပြီး ဘုရားသခင်သည် အရေးယူဆောင်ရွက်လိမ့်မည်။ ဘုရားသခင်သည် ဤသို့ အဘယ်ကြောင့် လုပ်ဆောင်မည်နည်း။ အကယ်၍ သင်သည် ဤအရာများကို နားမလည်ဘဲ ဤနည်းအတိုင်း ပြုမူပါက ဘုရားသခင်သည် ဤသည်ကို သင် မိုက်မဲပြီး အသိဉာဏ်မဲ့သည်ဟု သဘောထားပြုမူမည်၊ သို့သော် သင်သည် ဤအရာများကို သိရှိပြီး ဤနည်းအတိုင်းပင် ပြုမူနေဆဲဖြစ်ပါက သင်သည် သိလျက်နှင့်ပင် အမှားကို တမင်ကျူးလွန်ခြင်းဖြစ်ပြီး ဘုရားသခင်သည် ဤသည်ကို စည်းမျဉ်းများအတိုင်း ကိုင်တွယ်ရမည် ဖြစ်သည်။

၂၀၁၉ ခုနှစ်၊ ဒီဇင်ဘာလ ၁၉ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၁)

ဖြည့်စွက်ချက်- သမ္မာတရားဟူသည်မှာ

ယနေ့တွင် ပြီးခဲ့သည့်အခေါက်က အကြောင်းအရာနှင့်ပတ်သက်၍ ငါတို့ ဆက်လက်မိတ်သဟာယပြုမည်ဖြစ်သည်။ ပြီးခဲ့သည့်အခေါက်က ငါတို့ မိတ်သဟာယပြုခဲ့သည့် အကြောင်းအရာမှာ အဘယ်နည်း။ (“နေသေးသပ ချုံထဲက၊ ချိုသွေးသပ တမြမြ” သည် သမ္မာတရားမဟုတ်ပါ။) သို့ဆိုလျှင် ထိုအရာက သမ္မာတရားဖြစ်သည်ဟု သင်တို့ တွေးလေ့ရှိခဲ့ကြသလော။ လူတို့က ထိုအရာသည် သမ္မာတရားဖြစ်သည် သို့မဟုတ် အနည်းဆုံးအနေဖြင့် အတန်အသင့် အပြုသဘောဆောင်သည်၊ စေ့ဆော်နိုင်ပြီး လူတို့အား ကြိုတင်ဦးဆောင်လှုပ်ရှားကာ တိုးတက်ပြောင်းလဲလိုစိတ်ရှိစေဖို့ ခွန်အားပေးနိုင်ချေရှိသည်ဟု အမှုမဲ့အမှတ်မဲ့ တွေးထင်လေ့ရှိခဲ့ကြသည်။ ထိုအရာကို ဤဆိုလိုရင်းအဆင့်မှ ကြည့်သည့်အခါ သမ္မာတရားနှင့် အတန်အသင့် နီးစပ်ပြီး အပြုသဘောဆောင်သောအရာများနှင့် အတန်အသင့် နီးစပ်သည်ဟု လူတို့ တွေးခဲ့ကြသည်။ ထို့ကြောင့် “နေသေးသပ ချုံထဲက၊ ချိုသွေးသပ တမြမြ”ဟူသည့် ဤဆိုရိုးသည် အတန်အသင့် အပြုသဘောဆောင်သော စကားအသုံးအနှုန်းတစ်ခု ဖြစ်သည် သို့မဟုတ် အနည်းဆုံးအနေဖြင့် အပျက်သဘောဆောင်သော ဂယက်အနက်ထက် အပြုသဘောဆောင်သော ဂယက်အနက်ရှိကာ လူတို့၏ ဘဝများနှင့် ကိုယ်ပိုင်ကျင့်ကြံပြုမူခြင်းတို့ကို အထောက်အကူပေးရာတွင် အခန်းကဏ္ဍတစ်ခု ရှိခဲ့သည်ဟု လူတို့က အမှုမဲ့အမှတ်မဲ့ ယုံကြည်ခဲ့ကြသည်။ သို့သော် ထိုအရာနှင့်ပတ်သက်၍ မိတ်သဟာယ ပြုပြီးနောက်တွင် ထိုသို့သောအရာမျိုး တစ်ခုမျှ မဟုတ်ကြောင်းနှင့် ထိုအရာနှင့်ပတ်သက်၍ ကြီးမားသည့် ပြဿနာများရှိကြောင်းကို ငါတို့ မြင်တွေ့ခဲ့ကြသည်။ ဤစကားအသုံးအနှုန်းနှင့် ဆင်တူသည့် စကားအသုံးအနှုန်းများကိုဖြစ်စေ၊ ဆက်စပ်သည့် စကားအသုံးအနှုန်းများကိုဖြစ်စေ၊ အလားတူ အခန်းကဏ္ဍတစ်ခုရှိပြီး လူတို့က အတန်အသင့် အပြုသဘောဆောင်သည် သို့မဟုတ် အတန်အသင့် ကောင်းမြတ်သည်ဟု အမှုမဲ့အမှတ်မဲ့ တွေးထင်ကြသည့် စကားအသုံးအနှုန်းများကိုဖြစ်စေ သင်တို့ နောက်ထပ် ရှာဖွေကာ စိစစ်ပြီးကြပြီလော။ (ထိုသို့မလုပ်ရသေးပါ။) ငါ့ကို ပြောလော့၊ “သာဓကတစ်ခုမှ တစ်ခုကိုနားလည်ပြီး အလားတူအရာများကို သိရှိခြင်း”သည် ဤနေရာတွင် သင့်တော်သလော။ (သင့်တော်ပါသည်။) ဤစကားအသုံးအနှုန်းသည် သမ္မာတရားကို ရှာဖွေခြင်း၊ လက်တွေ့လုပ်ဆောင်ခြင်းတို့နှင့် ပတ်သက်လာသည့်အခါ လက်တွေ့ကျသည့် အသုံးဝင်မှုများရှိသည်ဟု ပြောရမည်ဖြစ်သည်။ ပြီးခဲ့သည့်အခေါက်တွင် ငါတို့သည် “နေသေးသပ ချုံထဲက၊ ချိုသွေးသပ တမြမြ” အကြောင်းကို မိတ်သဟာယပြုခဲ့ကြသည်။ အခြားအလားတူ မည်သည့် စကားအသုံးအနှုန်း အမျိုးအစားများ ရှိသနည်း။ အခြားမည်သည့် စကားအသုံးအနှုန်းများက အကြမ်းဖျင်းအားဖြင့် တူညီသည့် အဓိပ္ပာယ်ရှိသနည်း သို့မဟုတ် တူညီသည့် အခန်းကဏ္ဍကို ဆောင်ရွက်နိုင်သနည်း။ “နေသေးသပ ချုံထဲက၊ ချိုသွေးသပ တမြမြ”ဟူသကဲ့သို့သော စကားအသုံးအနှုန်းများကို အချင်းချင်း မိတ်သဟာယပြုရင်းနှင့် အသစ်သော သိနားလည်မှုအချို့ကို ရရှိရင်း ငါ့နည်းလမ်းအတိုင်း သင်တို့ စိစစ်ရာတွင် မည်သည့် အန္တရာယ်မျှ မရှိပေ။ ယင်းတို့၏ မှားယွင်းပြီး အဓိပ္ပာယ်မဲ့ခြင်းကို သင် ရိပ်စားမိနိုင်သည့်အခါ ထိုသို့သော စကားအသုံးအနှုန်းများကို သင် စွန့်ပစ်လိမ့်မည်ဖြစ်ပြီး ထို့နောက်တွင် ဘုရားနှုတ်ကပတ်တော်များပေါ် လုံးဝ အခြေခံထားသည့် သမ္မာတရားအား လက်တွေ့လုပ်ဆောင်ခြင်းနှင့် လိုက်စားခြင်းလမ်းကို လျှောက်လိမ့်မည်ဖြစ်သည်။

ယခင်နှစ်ခေါက်တွင် ငါတို့ မိတ်သဟာယပြုခဲ့သည့် အကြောင်းအရာကို ဆက်ကြစို့။ ယင်းမှာ မည်သည့် အကြောင်းအရာ ဖြစ်သနည်း။ (သမ္မာတရားဟူသည်မှာဖြစ်သည်။) မှန်ပေ၏၊ သမ္မာတရားဟူသည်မှာ ဖြစ်သည်။ သို့ဆိုလျှင် သမ္မာတရားဟူသည်မှာ အတိအကျ မည်သည့်အရာ ဖြစ်သနည်း။ (သမ္မာတရားသည် လူ၏ ကိုယ်ပိုင်ကျင့်ကြံပြုမူမှု၊ လုပ်ဆောင်မှု၊ ဘုရားသခင်ကို ကိုးကွယ်မှုတို့အတွက် စံသတ်မှတ်ချက် ဖြစ်သည်။) သင်တို့သည် သဘောတရားနှင့် အဓိပ္ပာယ်ဖွင့်ဆိုချက်အရ ဤစာကြောင်းကို အာဂုံဆောင်ပြီးပုံရသည်။ သို့ဆိုလျှင် ငါတို့၏ ယခင်မိတ်သဟာယနှစ်ခုနောက်ပိုင်း သင်တို့၏ စိတ်နှလုံးအတွင်းတွင် ယခင်နှင့်နှိုင်းစာလျှင် ယခုအခါ၌ သမ္မာတရားအပေါ် သင်တို့၏ အဓိပ္ပာယ်ဖွင့်ဆိုချက်၊ အသိပညာနှင့် သဘောပေါက်နားလည်နိုင်စွမ်း၌ ကွာခြားချက်တစ်ခုခု ရှိသလော။ (ရှိပါသည်။) ဤကွာခြားချက်မှာ မည်သည့်အရာ အတိအကျဖြစ်သနည်း။ ရေတိုအနေဖြင့် သင်သည် လက်တွေ့ကျသည့် အတွေ့အကြုံနှင့်ဆိုင်သော အသိပညာရှိကောင်းရှိနိုင်မည်မဟုတ်သော်လည်း အနည်းဆုံးအနေဖြင့် သင့်ထံတွင် သိမြင်နိုင်သော အသိပညာတစ်ခုခု ရှိပေသည်။ သင်တို့၏ ကိုယ်ပိုင် အတွေ့အကြုံ၊ အသိပညာနှင့် သိနားလည်မှုတို့ကို အခြေခံ၍ ငါ့ကိုပြောလော့။ (ကိစ္စရပ်များ ကျွန်ုပ်အပေါ်ကျရောက်သည့် အချိန်တိုင်းတွင် ဘုရားနှုတ်ကပတ်တော်များ၏ သမ္မာတရားအတိုင်း လက်တွေ့လုပ်ဆောင်ရမည်ကို ယခင်က ကျွန်ုပ် သိခဲ့သော်လည်း မည်သည့်အခါတွင်မျှ ထိုအရာကို လက်တွေ့မလုပ်ဆောင်နိုင်ခဲ့ပါ။ ထိုအရာမှာ တဇောက်ကန်းဖြစ်ခြင်းကို ကျွန်ုပ် ထုတ်ဖော်တတ်လေ့ရှိပြီး တဇောက်ကန်းဖြစ်ခြင်းကို ထုတ်ဖော်ခြင်းသည် မှားယွင်းကြောင်းကို ဘုရားနှုတ်ကပတ်တော်များမှ ကျွန်ုပ် သိကာ လူတို့အတွက် ဘုရားသခင်၏ သတ်မှတ်ချက်များကို ကျွန်ုပ် သိသော်လည်း လုပ်ဆောင်မိဆဲဖြစ်သည့်အပြင် ဖြစ်ကြောင်းရင်းမြစ်ကို လုံးဝ ကျွန်ုပ် ရှာမတွေ့ခဲ့သကဲ့သို့ပင် ဖြစ်လေသည်။ ပြီးခဲ့သည့်အခေါက်တွင် ဘုရားသခင်၏ မိတ်သဟာယကို ကျွန်ုပ် နားထောင်ပြီးနောက်တွင်သာ လူတို့သည် စာတန်ဆန်သော အတွေးအခေါ်များ၏ ထိန်းချုပ်ခြင်းခံရသောကြောင့် ဖောက်ပြန်ပျက်စီးမှုကို မကြာခဏ ထုတ်ဖော်ကြကြောင်းနှင့် ကျွန်ုပ်အတွင်းတွင် “တိုက်ခိုက်မခံရလျှင် ကျွန်ုပ် တိုက်ခိုက်မည်မဟုတ်ပါ။ ကျွန်ုပ် တိုက်ခိုက်ခံရလျှင် တန်ပြန်တိုက်ခိုက်မည်မှာ သေချာ၏”ဟူသည့် စာတန်ဆန်သော တွေးခေါ်မှုစနစ်ရှိသောကြောင့်လည်းကောင်း၊ ဤဆိုရိုးက မှန်ကန်သည်ဟု ကျွန်ုပ် တွေးထင်သောကြောင့်လည်းကောင်း တဇောက်ကန်းဖြစ်ခြင်းကို ကျွန်ုပ် ထုတ်ဖော်ပြမိကြောင်းနှင့် မိမိကိုယ်ကို ကာကွယ်သော နည်းလမ်းတစ်ခုအနေဖြင့် ဤသို့ ကျွန်ုပ် ပြုမူဆောင်ရွက်ကြောင်း ကျွန်ုပ် သဘောပေါက်ခဲ့သည်။ ဤစာတန်ဆန်သော အတွေးနှင့် အမြင်တို့၏ လွှမ်းမိုးခြင်းခံရသဖြင့် သမ္မာတရားကို ကျွန်ုပ် လက်တွေ့လုပ်ဆောင်နိုင်စွမ်း မရှိခဲ့ပါ။ သို့သော် အမှန်တွင် ဤစာတန်ဆန်သော အရာများသည် အပြင်ပန်းအားဖြင့် မှန်ကန်ပုံရသော်လည်း အမှန်တွင် ယင်းတို့ သိရှိစေသည့် အဓိပ္ပာယ်သည် ဘုရားနှုတ်ကပတ်တော်များ တောင်းဆိုသည့်အရာနှင့် ဆန့်ကျင်နေပြီး မှားယွင်းပေသည်။ ဘုရားနှုတ်ကပတ်တော်များသာ သမ္မာတရားဖြစ်ပြီး ဘုရားနှုတ်ကပတ်တော်များနှင့် အညီ ပြုမူဆောင်ရွက်ခြင်းသည်သာ လုံးဝ မှန်ကန်ပါသည်။) အမှန်တကယ် ကောင်းပေ၏။ ထိုအရာကို မည်သူ ဖြည့်စွက်ပြောဆိုပေးနိုင်သနည်း။ (တစ်စုံတစ်ရာကို ကျွန်ုပ် ဖြည့်ပြောချင်ပါသည်။ ကျွန်ုပ်လည်း ကိစ္စရပ်များ ကျွန်ုပ်အပေါ် ကျရောက်သည့်အခါတိုင်း သမ္မာတရားကို ရှာဖွေပြီး လက်တွေ့လုပ်ဆောင်ရမည်ကို ယခင်က သိခဲ့သော်လည်း မည်သို့ လက်တွေ့လုပ်ဆောင်ရမည်ကို ကျွန်ုပ် အနည်းငယ် မရှင်းမလင်း ဖြစ်ခဲ့သေးသည်။ ဘုရားသခင်၏ မိတ်သဟာယကို နားထောင်ပြီးနောက်တွင် သမ္မာတရားက အလွန် လက်တွေ့ကျပြီး ဘဝ၏ ကဏ္ဍတိုင်းနှင့် ဆက်စပ်သည်ကို ကျွန်ုပ် ခံစားရသည်။ ဘုရားသခင် ဖော်ပြခဲ့သည့် ဥပမာအချို့ကို ကြည့်ပါ။ တရုတ်လူမျိုးများသည်လည်း အနောက်တိုင်း နိုင်ငံများတွင် ရောက်ရှိပြီးနောက် ကော်ဖီသောက်တတ်လာကြသည်။ ဤသည်မှာ လူတစ်ဦး၏ ပြုမူပုံနှင့်ပတ်သက်သည့် ပြဿနာတစ်ခု မဟုတ်ဘဲ လူတို့၏ အတွေးအခေါ်များ၊ အမြင်များနှင့် ပတ်သက်သည့် ပြဿနာတစ်ခုဖြစ်ပြီး ဤအရာသည် သမ္မာတရားနှင့် ဆက်စပ်ပါသည်။ ထို့အပြင် မှန်သည်ဟု လူတို့ တွေးထင်သည့် အချို့သော တွေ့မြင်နေကျ ဆိုရိုးများနှင့် ဥပစာစကားများအပေါ် ဘုရားသခင်၏ စိစစ်မှုနောက်တွင် မှန်ကန်ပုံရသည့် ကျွန်ုပ်၏ကိုယ်ပိုင် အပြုအမူများနှင့် အလေ့အကျင့်များကိုလည်းကောင်း၊ ဤအပြုအမူများ နောက်ကွယ်တွင်ရှိသည့် ရည်ရွယ်ချက်များ၊ အတွေးအခေါ်များနှင့် အမြင်များကိုလည်းကောင်း၊ ဤအရာများအပေါ် မှီခိုအားထားခြင်းအားဖြင့် မည်သည့်အရာကို ကျွန်ုပ် အတိအကျ အသက်ရှင်နေထိုင်နေသည်ကိုလည်းကောင်း ကျွန်ုပ် ပြန်လည်သုံးသပ်သင့်ကြောင်းကို စဉ်းစားလာမိပါသည်။ ယခုတွင် ကျွန်ုပ်အပေါ် ကိစ္စရပ်များ ကျရောက်သည့်အခါတိုင်းတွင် သမ္မာတရားကို မည်သို့ ရှာဖွေကာ လက်တွေ့လုပ်ဆောင်ရမည်ဆိုသည်နှင့်ပတ်သက်၍ ပိုမိုအတိအကျခံစားရပြီး ယင်းမှာ စိတ်ကူးသက်သက် သိပ်မဖြစ်တော့ပါ။) ဤမိတ်သဟာယနှစ်ခုမှတစ်ဆင့် လူအများစုက သမ္မာတရားက မည်သည့်အရာဖြစ်သည်ဆိုသည်နှင့် သမ္မာတရားနှင့် ဆက်စပ်သော အကြောင်းအရာအချို့အပေါ် အခြေခံကျသော သိနားလည်မှုတစ်ခုကို ရရှိပြီးဖြစ်သည်ဟု ထင်ရပြီး ၎င်းတို့၏ ပြုမူနေထိုင်မှုနှင့် လုပ်ရပ်တို့က သမ္မာတရားနှင့် ဆက်စပ်ခြင်း ရှိမရှိဟူသည့်အပြင် ဘုရားသခင်ကို ၎င်းတို့၏ ယုံကြည်လက်ခံခြင်းတွင် စောင့်ထိန်းလိုက်နာပြီး ကြားနာသည့်အရာများထဲမှ အတိအကျ မည်သည့်အရာတို့က သမ္မာတရားဖြစ်ပြီး မည်သည့်အရာတို့က သမ္မာတရားမဟုတ်သည်ကိုလည်းကောင်း၊ မှန်ကန်သည်ဟု ၎င်းတို့ တွေးထင်သည့်အရာများက အမှန်တကယ် သမ္မာတရား ဟုတ်မဟုတ်ဟူသည်နှင့် ထိုသို့သော အရာများက သမ္မာတရားနှင့် မည်သည့် ဆက်စပ်မှုရှိသည်တို့ကိုလည်းကောင်း အလွန်ပင် ရိုးသားစစ်မှန်စွာ စတင်၍ ပြန်လည်သုံးသပ်နှင့်ကြပြီး ဖြစ်သည်။ ပြန်လည်သုံးသပ်ပြီးနောက်တွင် လူတို့က သမ္မာတရားဟူသည်မှာ အတိအကျ မည်သည့်အရာဖြစ်သည်ဆိုသည့်အပြင် အတိအကျပင် မည်သည့်အရာများက သမ္မာတရားဖြစ်ပြီး မည်သည့်အရာက သမ္မာတရားမဟုတ်ဟူသည်တို့ကို ဆုံးဖြတ်နိုင်ကြလေသည်။ တရားဒေသနာများကို နှစ်ပေါင်းများစွာ နားထောင်ပြီး ဘုရားနှုတ်ကပတ်တော်များကို နှစ်ပေါင်းများစွာ စားသောက်ပြီးနောက်တွင် လူအများစုသည် အချို့သော အရာများကို ရရှိကြပြီးဖြစ်ကာ အမှန်တရားတစ်ခုကို ရှင်းလင်းစွာ မြင်နိုင်ကြလေသည်။ ဘုရားနှုတ်ကပတ်တော်များက ဧကန်အမှန် သမ္မာတရားဖြစ်သည်၊ ဘုရားသခင်၏ သတ်မှတ်ချက်များက သမ္မာတရားဖြစ်ပြီး ဘုရားသခင်ထံမှ လာသည့် အရာတိုင်းသည် သမ္မာတရားဖြစ်သည်ဟူ၍ ဖြစ်၏။ ဘုရားသခင်ကို အမှန်တကယ် ယုံကြည်သောလူတို့သည် ဤအချက်ကို စိတ်နှလုံးမှ အသိအမှတ်ပြုကာ လက်ခံနှင့်ပြီးဖြစ်သော်လည်း တကယ့်ဘဝတွင် ၎င်းတို့သည် သမ္မာတရားနှင့် မည်သည့် ပတ်သက်မှုမျှမရှိသည့်အရာများ သို့မဟုတ် သမ္မာတရားနှင့် ဆန့်ကျင်သည့်အရာများကို အမှုမဲ့အမှတ်မဲ့ မကြာခဏ ပြောကောင်းပြောနိုင်သည်။ လူတို့က မှန်ကန်ပြီး ကောင်းမြတ်သည်ဟု တွေးထင်သည့်အရာများကို လူအချို့က သမ္မာတရားအဖြစ်ပင် သဘောထားကြပြီး အထူးသဖြင့် ၎င်းတို့၏ စိတ်နှလုံးများတွင် အချိန်ကြာမြင့်စွာကတည်းက လက်ခံထားပြီးဖြစ်ရုံမက အပြုသဘောဆောင်သောအရာများ အဖြစ်ပင် သဘောထားကြပြီးဖြစ်သည့် စာတန်ထံမှလာသော ဟုတ်မှန်သယောင် ရှိသော်လည်း စင်စစ် မှားနေသည့် မှားယွင်းပြီး အဓိပ္ပာယ်မဲ့သောအရာများနှင့် နတ်ဆိုးဆန်သော စကားများကို ပိုင်းခြားသိမြင်ခြင်း မရှိကြသေးပေ။ ဥပမာအနေဖြင့် “မျက်လုံးတစ်လုံးအတွက် မျက်လုံးတစ်လုံး၊ သွားတစ်ချောင်းအတွက် သွားတစ်ချောင်း”၊ “အခြားသူများကို ၎င်းတို့လုပ်သည့်အတိုင်း ပြန်ခံစေပါ”၊ “အသိတရားရှိသော လူများသည် မိမိကိုယ်ကို ကာကွယ်ရာတွင် တော်၍ အပြစ်တင်ခံရမှုမှ လွတ်မြောက်ရန်သာ ကြိုးစားသည်” ဆိုသည်နှင့် “တိုက်ခိုက်မခံရလျှင် ကျွန်ုပ် တိုက်ခိုက်မည် မဟုတ်ပါ”စသည်တို့ကဲ့သို့သော စာတန်ဆန်သည့် အတွေးအခေါ်များစွာကို လူတို့က သမ္မာတရားအဖြစ်လည်းကောင်း၊ ဘဝအတွက် ဆောင်ပုဒ်များအဖြစ်လည်းကောင်း သဘောထားကြပြီး ဤစာတန်ဆန်သော အတွေးအခေါ်များကို စောင့်ထိန်းခြင်းအတွက် မိမိတို့ကိုယ်ကို အထူးပင်ကျေနပ်အားရကြပြီး ဘုရားနှုတ်ကပတ်တော်များကို မဖတ်ပြီးမချင်း စာတန်ထံမှလာသော ဤအရာများက အမှန်တကယ် သမ္မာတရား မဟုတ်ဘဲ လူတို့ကို အထင်အမြင်မှားစေသည့် ဟုတ်မှန်သယောင်ရှိသော်လည်း စင်စစ်မှားနေသည့် အယူလွဲမှုများနှင့် မှားယွင်းပြီး အဓိပ္ပာယ်မဲ့သောအရာများဖြစ်ကြောင်း ၎င်းတို့ သဘောမပေါက်ကြပေ။ ဤအရာများသည် မည်သည့်နေရာမှ လာသနည်း။ အချို့မှာ ကျောင်းပညာရေးမှလာပြီး အချို့မှာ ပုံနှိပ်စာအုပ်များမှလာသည်၊ အချို့မှာ မိသားစု သွန်သင်မှုမှလာပြီး အချို့မှာ လူမှုရေး ပုံစံသွင်းပေးခြင်း မှလာသည်။ တိုတိုပြောရလျှင် ယင်းတို့အားလုံးသည် ရိုးရာယဉ်ကျေးမှုမှလာပြီး စာတန်၏ ပညာရေးမှ ပေါ်ပေါက်သည်။ ဤအရာများသည် သမ္မာတရားနှင့် တစ်ခုတလေ ပတ်သက်မှုရှိသလော။ မည်သည့် ပတ်သက်မှုမျှမရှိပေ။ သို့သော် လူတို့သည် ဤအရာများကို အရှိအတိုင်း ပိုင်းခြားသိမြင်နိုင်ခြင်း မရှိဘဲ သမ္မာတရားအဖြစ် ယူဆကြဆဲဖြစ်သည်။ ဤပြဿနာသည် အလွန်ဆိုးရွားလာပြီသလော။ စာတန်ထံမှလာသည့် ဤအရာများကို သမ္မာတရားအဖြစ် သဘောထားခြင်း၏ အကျိုးဆက်များမှာ အဘယ်နည်း။ ဤအရာများကို လိုက်နာစောင့်ထိန်းခြင်းအားဖြင့် လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားနိုင်ကြသလော။ ယင်းတို့ကို လိုက်နာစောင့်ထိန်းခြင်းအားဖြင့် လူတို့သည် ပုံမှန်လူ့သဘာဝကို အသက်ရှင်နေထိုင်နိုင်ကြသလော။ ယင်းတို့ကို လိုက်နာစောင့်ထိန်းခြင်းအားဖြင့် အသိတရားနှင့် ဆင်ခြင်တုံတရားအတိုင်း လူတို့ အသက်ရှင်နိုင်ကြသလော။ ယင်းတို့ကို လိုက်နာစောင့်ထိန်းခြင်းအားဖြင့် အသိတရား၊ အသိစိတ်၏ စံနှုန်းများကို ၎င်းတို့ ပြည့်မီနိုင်ကြသလော။ ယင်းတို့ကို လိုက်နာစောင့်ထိန်းခြင်းအားဖြင့် ဘုရားသခင်၏ အသိအမှတ်ပြုခြင်းကို လူတို့ ရရှိနိုင်ကြသလော။ ဤအရာတစ်ခုကိုမျှ ၎င်းတို့ မလုပ်ဆောင်နိုင်ကြပေ။ ဤအရာတစ်ခုကိုမျှ ၎င်းတို့ မလုပ်ဆောင်နိုင်သည့်အတွက် လူတို့ လိုက်နာစောင့်ထိန်းသည့် ဤအရာများသည် သမ္မာတရား ဖြစ်သလော။ ယင်းတို့သည် လူတစ်ဦး၏ အသက်အဖြစ် ဆောင်ရွက်နိုင်သလော။ လူတို့က မှန်ကန်သည်ဟု ၎င်းတို့ တွေးထင်သည့်အရာသည် လောကီဆိုင်ရာ ဆက်ဆံမှုများအတွက် မှန်ကန်၊ ကောင်းမွန်သည့် အတွေးအခေါ်များ၊ ရှင်သန်ရေး မဟာဗျူဟာများ၊ ရှင်သန်ရေး နည်းဥပဒေသများနှင့် ရိုးရာယဉ်ကျေးမှုပင် ဖြစ်သည်ဟူသကဲ့သို့သော ဤအပျက်သဘောဆောင်သည့် အရာများကို သမ္မာတရားအဖြစ် သဘောထားကာ လိုက်နာစောင့်ထိန်းခြင်း၏ အကျိုးဆက်များမှာ အဘယ်နည်း။ လူသားမျိုးနွယ်သည် ဤအရာများကို နှစ်ထောင်ချီ လိုက်နာစောင့်ထိန်းပြီးဖြစ်သည်။ ၎င်းတို့ လုံးဝ ပြောင်းလဲကြပြီးပြီလော။ လူသားမျိုးနွယ်၏ လက်ရှိ အခြေအနေသည် လုံးဝ ပြောင်းလဲသွားပြီလော။ ဖောက်ပြန်ပျက်စီးသော လူသားမျိုးနွယ်သည် ပိုကောက်ကျစ်ဆိုးယုတ်သည်ထက် ဆိုးယုတ်လာပြီး ဘုရားသခင်ကို ပိုအတိုက်အခံဖြစ်သည်ထက် ဖြစ်လာနေသည် မဟုတ်လော။ ဘုရားသခင်သည် သူ၏ အမှုတော်ကို လုပ်ဆောင်သည့်အကြိမ်တိုင်းတွင် သမ္မာတရားများစွာကို ဖော်ပြပြီး ဤသမ္မာတရားတွင် ဩဇာအာဏာနှင့် တန်ခိုးတို့ရှိသည်ကို လူတို့ မြင်နိုင်သည်။ သို့ဖြစ်၍ လူသားများက ဘုရားသခင်ကို အဘယ်သို့များ ငြင်းပယ်ကာ အတိုက်အခံလုပ်နိုင်ကြဆဲ ဖြစ်သနည်း။ ၎င်းတို့သည် အဘယ်ကြောင့် ဘုရားသခင်ကို လက်မခံသကဲ့သို့ ကျိုးနွံနာခံနိုင်ခြင်း မရှိကြသေးသနည်း။ ဤသည်မှာ လူသားမျိုးနွယ်အနေဖြင့် စာတန်၏ အလွန်အမင်း ဖောက်ပြန်ပျက်စီးစေခြင်း ခံရပြီးဖြစ်ကြောင်း၊ ဖောက်ပြန်ပျက်စီးသော လူသားမျိုးနွယ်သည် စာတန်ဆန်သော စိတ်သဘောထားများနှင့် ပြည့်ကြောင်း၊ သမ္မာတရားကို အလွန်အမင်း မနှစ်မြို့ကြောင်း၊ မုန်းတီးကြောင်းနှင့် လုံးဝ လက်မခံကြောင်းတို့ကို ပြသရန် လုံလောက်ပေသည်။ ဤပြဿနာ၏ ရင်းမြစ်မှာ လူသားများသည် အလွန်များသည့် စာတန်ဆန်သော အတွေးအခေါ်များနှင့် အလွန်များသည့် စာတန်ဆန်သော အသိပညာတို့ကို လက်ခံကြပြီးခြင်း ဖြစ်ပေသည်။ ၎င်းတို့၏ စိတ်နှလုံးများအတွင်းတွင် လူတို့သည် စာတန်ဆန်သော အတွေး၊ အမြင်မျိုးစုံနှင့် ပြည့်ဝနေပြီး ထိုသို့ဖြင့် သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း စိတ်သဘောထားတစ်ခု ဖြစ်ပေါ်ကြပြီးဖြစ်သည်။ ဘုရားသခင်ကို ယုံကြည်သော လူများစွာတို့က ဘုရားနှုတ်ကပတ်တော်များတွင် ဩဇာအာဏာနှင့် တန်ခိုးရှိသည်ကို အသိအမှတ်ပြုကြသော်လည်း သမ္မာတရားကို လက်မခံကြကြောင်း ငါတို့ မြင်နိုင်သည်။ ဆိုလိုသည်မှာ လူတို့သည် ဘုရားနှုတ်ကပတ်တော်များကို စားသောက်သည့်အခါ “ဘုရားနှုတ်ကပတ်တော်များက သမ္မာတရား ဖြစ်သည်၊ သမ္မာတရားအထက်တွင် မည်သည့်အရာမျှမရှိ၊ သမ္မာတရားသည် ကျွန်ုပ်တို့၏ စိတ်နှလုံးများထဲတွင် ရှိပြီး သမ္မာတရားကို လိုက်စားခြင်းအား ဖြစ်တည်မှု၏ ရည်မှန်းချက်အဖြစ် ကျွန်ုပ်တို့ သဘောထားသည်”ဟူ၍ ၎င်းတို့၏ နှုတ်များဖြင့် ဝန်ခံကြသော်လည်း လက်တွေ့ဘဝတွင်မူ လူသိများသော စာတန်ဆန်သည့် ဆိုရိုးများနှင့် စာတန်ဆန်သည့် အတွေးအခေါ်များဖြင့် အသက်ရှင်ကြဆဲဖြစ်ပြီး ဘုရားနှုတ်ကပတ်တော်များနှင့် သမ္မာတရားကို ဘေးဖယ်ထားကာ လူသား ဓမ္မပညာဆိုင်ရာ အသိပညာနှင့် ဝိညာဉ်ရေးရာ အယူဝါဒတို့ကဲ့သို့သော အရာများကို သမ္မာတရားဖြစ်သည့်အလား လိုက်နာစောင့်ထိန်းကာ လက်တွေ့လုပ်ဆောင်ကြဆဲဖြစ်သည်။ ဤသည်မှာ ဘုရားသခင်ကို ယုံကြည်သော လူအများစု၏ စစ်မှန်သော အခြေအနေဖြစ်သလော။ (ဟုတ်ပါသည်။) သင်တို့သည် စာတန်ဆန်သော ရိုးရာယဉ်ကျေးမှုမှဖြစ်သည့် အရိုးစွဲနေသော ဤအရာများကို ဤနည်းဖြင့် ဆက်လက် လိုက်နာစောင့်ထိန်းပြီး ဘုရားနှုတ်ကပတ်တော်များကို အခြေခံ၍ စိစစ်ခြင်းနှင့် နားလည်ခြင်းမရှိလျှင်၊ ယင်းတို့ကို အရင်းအမြစ်မှ သင် ပိုင်းခြားသိမြင်ခြင်း မရှိလျှင် သို့မဟုတ် ယင်းတို့အပေါ် စေ့စေ့စပ်စပ် နားလည်ခြင်း မရရှိနိုင်လျှင် သို့မဟုတ် ယင်းတို့ကို မစွန့်ပစ်နိုင်လျှင် ရလဒ်မှာ မည်သည့်အရာ ဖြစ်လိမ့်မည်နည်း။ သေချာသည့် ရလဒ်တစ်ခုရှိ၏။ ယင်းမှာ လူတို့သည် ဘုရားသခင်ကို နှစ်ပေါင်းများစွာ ယုံကြည်ပြီး သမ္မာတရားက မည်သည့်အရာဖြစ်သည် သို့မဟုတ် မည်သည့် လမ်းကြောင်းလျှောက်ရမည်ဆိုသည်ကို မသိကြသေးဘဲ နောက်ဆုံးတွင် ဝိညာဉ်ရေးရာ အယူဝါဒများနှင့် ဓမ္မပညာဆိုင်ရာ သီအိုရီများကို မကြာခဏ အလွယ်တကူ ပြောဆိုကြကာ ၎င်းတို့ ပြောသမျှတိုင်းက ကြားကောင်းပြီး သမ္မာတရားနှင့် ကိုက်ညီသည့် အယူဝါဒသာ ဖြစ်လေသည်။ သို့သော် အမှန်တွင် ဤလူများသည် ၎င်းတို့ လက်တွေ့လုပ်ဆောင်ကာ အသက်ရှင်နေထိုင်သည့်အရာအရ သူတော်ကောင်းယောင်ဆောင်သည့် ဖာရိရှဲတို့၏ ပုံစံတူများ ဖြစ်ကြပေသည်။ ဤအရာ၏ အကျိုးဆက်များမှာ အဘယ်နည်း။ ၎င်းတို့သည် ဘုရားသခင်၏ ပြစ်တင်ရှုတ်ချခြင်းနှင့် သူ၏ ကျိန်ဆဲခြင်းကို မလွဲမသွေခံရပေသည်။ ဘုရားသခင်ကို ယုံကြည်သော်လည်း သမ္မာတရားကို လက်မခံသောသူတို့သည် ဖာရိရှဲများဖြစ်ကြပြီး ဘုရားသခင်၏ အသိအမှတ်ပြုခြင်းကို မည်သည့်အခါတွင်မျှ မရရှိနိုင်ပေ။

ဥပမာအနေဖြင့် ကလေးသူငယ်များကို သွန်သင်ခြင်းနှင့်ဆိုင်သည့် ကိစ္စနှင့်ပတ်သက်၍ ၎င်းတို့၏ သားသမီးများသည် မနာခံသကဲ့သို့ မိမိတို့၏ သင့်လျော်သော တာဝန်များကို အာရုံစိုက်နေကြခြင်း မရှိသည်ကို ဖခင်အချို့က မြင်ကာ “ရှေးလူတို့က ‘မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်’ဟု ပြောသည့်အခါ မှန်ပေသည်”ဟု ပြောကြလေသည်။ ထိုသို့သော ဖခင်များသည် ဤကိစ္စရပ်ကို ဘုရားနှုတ်ကပတ်တော်ပေါ် အခြေခံ၍ မမှတ်ယူကြပေ။ ၎င်းတို့၏ စိတ်နှလုံးများတွင် ဘုရားနှုတ်ကပတ်တော်များအစား လူတို့၏ စကားများသာ ရှိသည်။ ထို့ကြောင့် ၎င်းတို့တွင် သမ္မာတရား စစ်မှန်မှု ရှိသလော။ မရှိပေ။ ၎င်းတို့သည် ဘုရားသခင်ကို ယုံကြည်ကြပြီး သမ္မာတရားအချို့ကို နားလည်ကြကာ ၎င်းတို့၏ မိဘတာဝန်များကို ဖြည့်ဆည်းရန်အလို့ငှာ ၎င်းတို့၏ သားသမီးများကို သွန်သင်ပေးဖို့ သမ္မာတရား အသုံးပြုရမည်ဟူသည်ကို သိသင့်ကြသော်လည်း ဤသို့ လက်တွေ့မလုပ်ဆောင်ကြပေ။ ၎င်းတို့၏ သားသမီးများက မှားယွင်းသည့် လမ်းကြောင်းပေါ်လျှောက်သွားကြသည်ကို ၎င်းတို့ မြင်သည့်အခါ သက်ပြင်းချပြီး “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟု ပြောကြလေသည်။ ဤသည်မှာ မည်သည့် စကားအသုံးအနှုန်းမျိုး ဖြစ်သနည်း။ ထိုအရာသည် မည်သူ၏ လူသိများသော ဆိုရိုးဖြစ်သနည်း။ (စာတန်၏ လူသိများသော ဆိုရိုးဖြစ်သည်။) ဤစကားအသုံးအနှုန်းကို ဘုရားသခင်က ပြောဖူးသလော။ (မပြောဖူးပါ။) သို့ဆိုလျှင် ဤစကားအသုံးအနှုန်းသည် မည်သည့်နေရာမှ လာသနည်း။ (စာတန်ထံမှလာပါသည်။) စာတန်ထံမှ၊ လောကထံမှ လာပေသည်။ လူတို့သည် သမ္မာတရားကို အလွန့်အလွန် “လိုက်စား”ကြပြီး သမ္မာတရား အလွန့်အလွန် “ချစ်”ကြကာ သမ္မာတရားကို အလွန့်အလွန် “ချီးမြှောက်”ကြသည်။ သို့ဆိုလျှင် ထိုသို့သော ကိစ္စရပ်များ ၎င်းတို့အပေါ် ကျရောက်သည့်အခါ ဤကဲ့သို့သော စာတန်ဆန်သည့် စကားအသုံးအနှုန်းများကို ၎င်းတို့ အဘယ်ကြောင့် ပြောဆိုကြသနည်း။ ထိုအရာသည် တရားပြီး သိက္ခာရှိသော စကားတစ်ခွန်း ဖြစ်သည်ဟုပင် ၎င်းတို့က ခံစားကြသည်။ ၎င်းတို့က “သမ္မာတရားနှင့် ဘုရားသခင်အတွက် ကျွန်ုပ် မည်မျှကြောက်ရွံ့ခြင်းနှင့် ကြည်ညိုလေးစားခြင်း ရှိသည်ကို ကြည့်ပါ။ ‘မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်’ဟူသည်ကို ပြောခြင်းက ကျွန်ုပ်အတွက် အလိုလိုဖြစ်လာသည်။ ဤသည်မှာ ကြီးမားလိုက်သည့် သမ္မာတရားပါတကား။ ဘုရားသခင်ကို ကျွန်ုပ် မယုံကြည်ခဲ့လျှင် ဤစကားအသုံးအနှုန်းကို ကျွန်ုပ် ပြောနိုင်မည်လော”ဟု ဆိုကြသည်။ ယင်းမှာ ထိုအရာကို သမ္မာတရားအဖြစ် ပုံမှားရိုက်ခြင်း မဟုတ်လော။ (ဟုတ်ပါသည်။) သို့ဆိုလျှင် ဤစကားအသုံးအနှုန်းက သမ္မာတရား ဖြစ်သလော။ (မဟုတ်ပါ။) “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည်မှာ မည်သည့် စကားအသုံးအနှုန်းမျိုး ဖြစ်သနည်း။ မည်သည့်ပုံစံဖြင့် မှားယွင်းသနည်း။ ဤစကားအသုံးအနှုန်းက ဆိုလိုသည့်အရာမှာ သားသမီးများက မနာခံလျှင် သို့မဟုတ် ရင့်ကျက်ခြင်းမရှိလျှင် ဖခင်၏ တာဝန်ဖြစ်သည်ဟူ၍ ဆိုလိုပေသည်။ ယင်းမှာ ထိုသားသမီးတို့ကို မိဘများက ကောင်းစွာ လေ့ကျင့်သင်ကြားပေးခဲ့ခြင်းမရှိဟု ပြောခြင်း ဖြစ်သည်။ သို့သော် ဤသည်မှာ အမှန်တကယ် ဟုတ်ပါသလော။ (မဟုတ်ပါ။) မိဘအချို့သည် သင့်တင့်လျောက်ပတ်သော ပုံစံဖြင့် ပြုမူကျင့်ကြံကြသည့်တိုင် ၎င်းတို့၏ သားများသည် လူဆိုးလူတေများဖြစ်ပြီး ၎င်းတို့၏ သမီးများက ပြည့်တန်ဆာများ ဖြစ်ကြသည်။ ဖခင်အခန်းကဏ္ဍကို ဆောင်ရွက်သည့်လူသည် အလွန် ဒေါသထွက်ကာ “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်။ သူတို့ကို ငါ ပျက်စီးအောင်လုပ်မိလေပြီ”ဟု ပြောသည်။ ဤသည်မှာ သင့်တော်မှန်ကန်သော စကားတစ်ခွန်း ဟုတ်သလော၊ မဟုတ်သလော။ (မဟုတ်ပါ။) မည်သို့ပုံစံဖြင့် မှားယွင်းသနည်း။ ဤစကားအသုံးအနှုန်းနှင့်ပတ်သက်၍ မည်သည့်အရာ မှားယွင်းသည်ကို သင် နားလည်လျှင် သင်သည် သမ္မာတရားကို နားလည်ကြောင်းနှင့် ဤစကားအသုံးအနှုန်းအတွင်းတွင် တည်ရှိသည့် ပြဿနာနှင့်ပတ်သက်၍ မှားယွင်းသည့်အရာကို သင်နားလည်ကြောင်း သက်သေပြပေသည်။ ဤကိစ္စရပ်တွင် သမ္မာတရားကို သင် နားမလည်လျှင် ဤကိစ္စရပ်ကို ရှင်းလင်းစွာ သင် မရှင်းပြနိုင်ပေ။ သမ္မာတရားနှင့်ဆိုင်သည့် ရှင်းပြချက်နှင့် အဓိပ္ပာယ်ရှင်းလင်းချက်ကို သင်တို့ ယခု နားထောင်ပြီးဖြစ်သဖြင့် သင်တို့သည် “ဤစကားအသုံးအနှုန်း မှားယွင်းသည်။ ဤသည်မှာ လောကီ စကားအသုံးအနှုန်းဖြစ်သည်။ ဘုရားသခင်ကို ယုံကြည်သော ကျွန်ုပ်တို့က ထိုသို့သောအရာများကို မပြောပါ”ဟု ခံစားကာ ပြောနိုင်လေသည်။ ဤကိစ္စရပ်နှင့်ပတ်သက်၍ သင် ပြောပုံဆိုပုံ ပြောင်းလဲရုံမျှပြောင်းလဲသွားခြင်း ဖြစ်သည်။ ထိုအရာက သင်သည် သမ္မာတရားကို နားလည်သည်ဟု မဆိုလိုပေ။ အမှန်တွင် “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည့် စကားအသုံးအနှုန်းနှင့်ပတ်သက်၍ မှားယွင်းသည့်အရာကို သင်မသိပေ။ ဤကဲ့သို့သော ကိစ္စရပ်နှင့် ရင်ဆိုင်ရသည့်အခါ သမ္မာတရားနှင့် ကိုက်ညီသည့် မည်သည့်အရာကို သင် ပြောဆိုသင့်သနည်း။ သမ္မာတရား စည်းမျဉ်းများအတိုင်း သင် မည်သို့ ပြုမူဆောင်ရွက်သင့်သနည်း။ ထိုသို့သော ကိစ္စရပ်များကို မှန်ကန်စွာ မည်သို့ နားလည်ပြီး ရှင်းပြရမည်ဆိုသည်နှင့်ပတ်သက်၍ ဦးစွာပထမ ပြောကြစို့။ ဤအရာနှင့်ပတ်သက်၍ ဘုရားသခင်က မည်သည့်အရာ ပြောသနည်း။ ထိုသို့သော ကိစ္စရပ်များနှင့်ပတ်သက်၍ ဘုရားနှုတ်ကပတ်တော်များက တိတိကျကျ ပြောစရာ တစ်ခုတလေ ရှိသလော။ ဘုရားသခင်က အလွန်များသည့် သမ္မာတရားများကို ဖော်ပြပြီးဖြစ်သည်။ အားလုံးမှာ လူတို့အနေဖြင့် ယင်းတို့ကို လက်ခံကာ မိမိတို့၏ အသက်ဖြစ်စေရန်အလို့ငှာ ဖြစ်သည်။ သို့ဆိုလျှင် မိမိတို့၏ သားသမီးများကို သင်ကြားလေ့ကျင့်ပေးသည့်အခါ ၎င်းတို့အား သွန်သင်ဖို့ လူတို့သည် ဘုရားနှုတ်ကပတ်တော်များကို အသုံးပြုသင့်သည် မဟုတ်လော။ ဘုရားနှုတ်ကပတ်တော်များကို လူသားမျိုးနွယ်အားလုံးထံ ပြောဆိုထားပေသည်။ သင်သည် အရွယ်ရောက်သူဖြစ်စေ၊ ကလေးငယ်တစ်ဦးဖြစ်စေ၊ အမျိုးသားဖြစ်စေ၊ အမျိုးသမီးဖြစ်စေ၊ သက်ကြီးသူဖြစ်စေ ငယ်ရွယ်သူဖြစ်စေ၊ လူတိုင်းသည် ဘုရားနှုတ်ကပတ်တော်များကို လက်ခံသင့်ပေသည်။ ဘုရားနှုတ်ကပတ်တော်များသာ သမ္မာတရားဖြစ်ပြီး လူတို့၏ အသက်ဖြစ်လာနိုင်သည်။ ဘုရားနှုတ်ကပတ်တော်များသာ လူတို့ကို ဘဝတွင် မှန်ကန်သည့် လမ်းကြောင်းပေါ် ဆိုက်ရောက်စေနိုင်သည်။ ဘုရားသခင်ကို ယုံကြည်သောလူတို့သည် ဤကိစ္စရပ်အပေါ် အကုန်အစင် သိနားလည်မှု ရှိနိုင်သင့်ကြသည်။ “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည့် စကားအသုံးအနှုန်းကို သင် မည်သို့ ရှင်းပြသနည်း။ (လူတစ်ဦးလျှောက်သည့် လမ်းကြောင်းကို ၎င်းတို့၏ သဘာဝအနှစ်သာရက ဆုံးဖြတ်သည်။ ထို့အပြင် ဤဘဝတွင် ၎င်းတို့ ခံရမည့် အပြစ်ဒဏ် သို့မဟုတ် ၎င်းတို့ ရရှိမည့် ကောင်းချီးမင်္ဂလာတို့သည် ၎င်းတို့၏ ယခင်ဘဝနှင့် ဆက်စပ်နေသည်။ ထို့ကြောင့် “သားသမီးများက မှန်ကန်သည့်လမ်းကြောင်းကို မလိုက်လျှောက်လျှင် ထိုအရာသည် ၎င်းတို့၏ မိဘများက ၎င်းတို့ကို ကောင်းစွာ သင်ကြားလေ့ကျင့်ပေးခြင်း မရှိခဲ့သောကြောင့် ဖြစ်သည်”ဟူသည့် စကားသည် စေ့စေ့စပ်စပ် ကြည့်ရှုစစ်ဆေးခြင်း ခံနိုင်စွမ်း မရှိသကဲ့သို့ ဘုရားသခင်က လူသားမျိုးနွယ်၏ ကံကြမ္မာအပေါ် အချုပ်အခြာအာဏာ စွဲကိုင်သည်ဟူသည့် အမှန်တရားကို လုံးဝ ငြင်းပယ်ပါသည်။) သင် ပြောသည့်အရာအရ သားသမီးများက မှန်ကန်သည့် လမ်းကြောင်းကို မလိုက်လျှောက်ခြင်းသည် ဘုရားသခင်၏ အချုပ်အခြာအာဏာနှင့် ပတ်သက်မှုတစ်ခုတလေ ရှိသလော။ ဘုရားသခင်က လူတို့အား ၎င်းတို့၏ ကိုယ်ပိုင် ရွေးချယ်မှုများ ပြုလုပ်ခွင့်ပေးပြီး မှန်ကန်သည့် လမ်းကြောင်းကို ရွေးချယ်ခွင့်ပေးသည်။ သို့သော် လူတို့တွင် စာတန်ဆန်သော သဘာဝများရှိကြကာ အားလုံးက ကိုယ့်ရွေးချယ်မှုကိုယ် ပြုလုပ်ကြပြီး အားလုံးက ကိုယ်နှစ်သက်ရာလမ်းကြောင်းကို ရွေးချယ်ကြကာ ဘုရားသခင်၏ အချုပ်အခြာအာဏာကို ကျိုးနွံနာခံရန် မလိုမလားဖြစ်နေကြသည်။ သင် ပြောသည့်အရာက သမ္မာတရားနှင့် ကိုက်ညီလျှင် လူတို့အနေဖြင့် ထိုအရာကို ယုံကြည်လက်ခံနိုင်ရန်အလို့ငှာ သင် အသေအချာ ရှင်းပြသင့်ပေသည်။

ဆက်လက်၍ “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည့် စကားအသုံးအနှုန်းနှင့် ပတ်သက်၍ ငါတို့ မိတ်သဟာယပြုမည်။ ပထမဆုံး ရှင်းလင်းစေရမည့်အရာမှာ “မှန်ကန်သည့် လမ်းကြောင်းကို လိုက်လျှောက်ရန် သားသမီးများ၏ ပျက်ကွက်မှုသည် ၎င်းတို့၏ မိဘများနှင့် ပတ်သက်သည်”ဟု ပြောခြင်းသည် မှားယွင်းပေသည်။ မည်သူဖြစ်စေ လူတစ်မျိုးမျိုးဖြစ်လျှင် လမ်းကြောင်းတစ်ခုခုကို လျှောက်လိမ့်မည် ဖြစ်သည်။ ဤသည်မှာ သေချာသည် မဟုတ်လော။ (သေချာပါသည်။) လူတစ်ဦး လျှောက်သည့် လမ်းကြောင်းက ၎င်းဖြစ်သည့်အရာကို အဆုံးအဖြတ်ပေးသည်။ ၎င်းတို့ လျှောက်သည့် လမ်းကြောင်းနှင့် ဖြစ်လာသည့် လူအမျိုးအစားတို့သည် ၎င်းတို့နှင့် သက်ဆိုင်သည်။ ဤသည်တို့မှာ ကြိုတင်စီမံထားသည့်အရာ၊ မွေးရာပါဖြစ်ပြီး လူတစ်ဦး၏ သဘာဝနှင့် ပတ်သက်ပေသည်။ သို့ဆိုလျှင် မိဘ၏ လေ့ကျင့်သင်ကြားပေးခြင်း၏ အသုံးဝင်မှုမှာ အဘယ်နည်း။ ထိုအရာက လူတစ်ဦး၏ သဘာဝကို စိုးမိုးနိုင်သလော။ (မစိုးမိုးနိုင်ပါ။) မိဘ၏ လေ့ကျင့်သင်ကြားပေးခြင်းက လူသား၏ သဘာဝကို မစိုးမိုးနိုင်သကဲ့သို့ လူတစ်ဦးက မည်သည့်လမ်းကြောင်း လျှောက်သည်ဆိုသည့် ပြဿနာကို မဖြေရှင်းပေးနိုင်ပေ။ မိဘများက ပေးနိုင်သည့် တစ်ခုတည်းသော လေ့ကျင့်သင်ကြားပေးခြင်းမှာ အဘယ်နည်း။ ၎င်းတို့ သားသမီးများ၏ နေ့စဉ်ဘဝရှိ ရိုးရှင်းသော အပြုအမူအချို့၊ အတန်အတင့် အပေါ်ယံဆန်သော အတွေးများနှင့် ကိုယ်ပိုင်ကျင့်ကြံပြုမူခြင်း စည်းအချို့ဖြစ်သည်။ ဤသည်တို့မှာ မိဘများနှင့် တစ်စုံတစ်ရာ ပတ်သက်မှုရှိသည့် အရာများ ဖြစ်သည်။ ၎င်းတို့၏ သားသမီးများက လူလားမြောက်သောအရွယ် မရောက်မီတွင် မိမိတို့၏ သားသမီးများ မှန်ကန်သည့် လမ်းကြောင်းကို လိုက်လျှောက်ရန်၊ စာကြိုးစားကာ ၎င်းတို့ အရွယ်ရောက်ပြီးနောက်တွင် အားလုံး၏ အထက်တွင်ရှိနိုင်ဖို့ ကြိုးပမ်းရန်၊ မကောင်းသည့်အရာများ မလုပ်ဆောင်ရန် သို့မဟုတ် မကောင်းသည့် လူများ ဖြစ်မလာရန် မိဘများက လေ့ကျင့်သင်ကြားပေးခြင်းဖြစ်သည့် ၎င်းတို့၏ သတ်မှတ်ထားသော တာဝန်ကို ဖြည့်ဆည်းသင့်ပေသည်။ မိဘများသည် ၎င်းတို့ သားသမီးများ၏ အပြုအမူကိုလည်း စည်းကမ်းဖြင့် ထိန်းပေးသင့်သည်၊ ၎င်းတို့အား ယဉ်ကျေးကာ ၎င်းတို့၏ လူကြီးသူမများကို တွေ့သည့်အခါတိုင်းတွင် နှုတ်ခွန်းဆက်ရန် သွန်သင်ပေးသင့်ပြီး အပြုအမူနှင့် ဆက်စပ်သည့် အခြားသောအရာများကို သွန်သင်ပေးသင့်သည်။ ဤသည်မှာ မိဘများ ဖြည့်ဆည်းသင့်သည့် တာဝန်ဖြစ်သည်။ ၎င်းတို့ကလေး၏ ဘဝကို စောင့်ရှောက်ခြင်းနှင့် ၎င်းတို့ကို ကိုယ်ပိုင်ကျင့်ကြံပြုမူခြင်း အခြေခံစည်းအချို့ဖြင့် လေ့ကျင့်သင်ကြားပေးခြင်းသည် မိဘများ၏ လွှမ်းမိုးခြင်းပင် ဖြစ်သည်။ ၎င်းတို့ကလေး၏ ပင်ကိုစရိုက်အတွက်မူ မိဘများက ဤအရာကို မသွန်သင်နိုင်ပေ။ မိဘအချို့သည် အေးအေးလူလူရှိကြပြီး အရာရာကို အေးအေးဆေးဆေး အရှိန်ဖြင့် လုပ်ဆောင်ကြပြီး ၎င်းတို့၏ သားသမီးများမှာမူ အလွန် စိတ်မရှည်ဖြစ်ကြပြီး တိုတောင်းသည့် အချိန်တစ်ခဏအတွက်ပင် ငြိမ်ငြိမ် မနေနိုင်ကြပေ။ ၎င်းတို့ ၁၄ သို့မဟုတ် ၁၅ နှစ်အရွယ်ရောက်သည့်အခါ စားဝတ်နေရေးအတွက် ကိုယ့်ခြေထောက်ပေါ်ကိုယ် ရပ်တည်ကြပြီး အရာရာတွင် ၎င်းတို့ကိုယ်ပိုင် ဆုံးဖြတ်ချက်များချကြသည်။ ၎င်းတို့၏ မိဘများကို ၎င်းတို့ မလိုအပ်ကြသကဲ့သို့ အလွန် အမှီအခိုကင်းကြလေသည်။ ဤအရာကို ၎င်းတို့၏ မိဘများက သွန်သင်ထားခြင်း ဖြစ်သလော။ မဟုတ်ပေ။ ထို့ကြောင့် လူတစ်ဦး၏ ပင်ကိုစရိုက်၊ စိတ်သဘောထားနှင့် ၎င်းတို့၏ အနှစ်သာရအပြင် အနာဂတ်တွင် ၎င်းတို့ ရွေးချယ်သည့် လမ်းကြောင်းတို့သည် ၎င်းတို့၏ မိဘများနှင့် ပတ်သက်မှု ဘာဆိုဘာမျှ မရှိပေ။ “သို့ဆိုလျှင် ထိုအရာသည် အဘယ်သို့ဖြစ်ပြီး ၎င်းတို့နှင့် ဘာဆိုဘာမျှ ပတ်သက်မှု မရှိဖြစ်နိုင်သနည်း။ လူအချို့သည် ပညာတတ်မိသားစု သို့မဟုတ် သီးသန့် အသက်မွေးမှုတစ်ခုတွင် ကျွမ်းကျင်သည့် မျိုးဆက်များရှိသည့် မိသားစုတစ်စုမှ လာကြသည်။ ဥပမာအနေဖြင့် မျိုးဆက်တစ်ခုက ပန်းချီပညာကို လေ့လာသည်၊ နောက်မျိုးဆက်ကလည်း ပန်းချီပညာကို လေ့လာပြီး ထိုသို့ပင် နောင်မျိုးဆက်ကလည်း လေ့လာသည်။ ဤအရာက ‘မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်’ဟူသည့် စကားအသုံးအနှုန်း၏ မှန်ကန်မှုကို အတည်ပြုသည်”ဟု ဆိုခြင်းဖြင့် ချေပပြောဆိုသောသူအချို့ ရှိသည်။ ဤသည်မှာ မှန်သောစကားဖြစ်သလော သို့မဟုတ် မှားသောစကား ဖြစ်သလော။ (မှားပါသည်။) ဤပြဿနာကို သရုပ်ဖော်ရန် ဤဥပမာကို အသုံးပြုခြင်းက မှားယွင်းပြီး မှန်ကန်တိကျမှု မရှိပေ။ အဘယ်ကြောင့်ဆိုသော် ထိုအရာတို့သည် မတူကွဲပြားသော အရာနှစ်ခုဖြစ်သောကြောင့် ဖြစ်သည်။ ကျွမ်းကျင်မှုရှိသည့် မျိုးဆက်များပါသည့် မိသားစုတစ်စု၏ လွှမ်းမိုးမှုသည် ကျွမ်းကျင်မှုနှင့်ဆိုင်သည့် ကဏ္ဍတစ်ခုကိုသာ အကျုံးဝင်ပြီး ဤမိသားစု ပတ်ဝန်းကျင်က တူညီသောအရာကို လူတိုင်း သင်ယူလေ့လာမှုဖြင့် အကျိုးဆက်ဖြစ်ပေါ်စေခြင်း ဖြစ်ကောင်းဖြစ်နိုင်သည်။ ထိုအရာ၏ အပေါ်ယံတွင် ကလေးသူငယ်ကလည်း ဤတူညီသောအရာကိုပင် ရွေးချယ်သော်လည်း ထိုအရာ၏ အရင်းအမြစ်တွင် ဤသည်မှာ ဘုရားသခင်၏ ကြိုတင်စီမံခြင်းသာ ဖြစ်သည်။ ထိုလူသည် ဤမိသားစုထဲသို့ အဘယ်သို့ ပြန်လည်လူဝင်စားခဲ့ရသနည်း။ ယင်းမှာလည်း ဘုရားသခင်က အချုပ်အခြာအာဏာရှိသောအရာတစ်ခု မဟုတ်လော။ မိဘများသည် မိမိတို့၏ သားသမီးများကို လူလားမြောက်အရွယ်ထိ ပျိုးထောင်ခြင်းအတွက်သာ တာဝန်ရှိသည်။ သားသမီးများသည် ၎င်းတို့၏ အပြင်ပန်း အပြုအမူနှင့် ဘဝနေထိုင်မှုပုံစံ အမူအကျင့်တို့အရသာ ၎င်းတို့ မိဘများ၏ လွှမ်းမိုးခြင်းကို ခံရသည်။ သို့သော် ၎င်းတို့ အရွယ်ရောက်သည်နှင့်တစ်ပြိုင်နက် ဘဝတွင် ၎င်းတို့ လိုက်စားသည့် ရည်မှန်းချက်နှင့် ဘဝတွင် ၎င်းတို့၏ ကံကြမ္မာမှာ ၎င်းတို့ မိဘများနှင့် ပတ်သက်မှု ဘာဆိုဘာမျှ မရှိပေ။ အချို့သော မိဘများသည် ဘဝကို ၎င်းတို့၏ အဆင့်အတန်းအတိုင်း အသက်ရှင်သည့် သာမန် လယ်သမားများသာ ဖြစ်သော်လည်း ၎င်းတို့၏ သားသမီးများက အစိုးရအရာရှိများဖြစ်လာနိုင်ကြပြီး ကြီးမားသည့်အရာများကို လုပ်ဆောင်နိုင်ကြသည်။ ထို့နောက် မိမိတို့၏ မိဘများက အသီးသီး အစွမ်းအစရှိသည့် ရှေ့နေနှင့် ဆရာဝန်ဖြစ်ကြသည့် သားသမီးများ ရှိသည်။ သို့တိုင် သားသမီးများမှာ မည်သည့်နေရာတွင် သွားသည်ဖြစ်စေ အလုပ်တစ်ခုကို မရနိုင်သည့် အသုံးမကျသောသူများ ဖြစ်ကြလေသည်။ ဤသည်မှာ ၎င်းတို့၏ မိဘများက ၎င်းတို့ကို ဖြစ်ဖို့ သွန်သင်ပေးခဲ့ကြသည့်အရာ ဖြစ်သလော။ ဖခင်က ရှေ့နေတစ်ဦး ဖြစ်သည့်အခါ သူသည် သူ၏ သားသမီးအပေါ် လေ့ကျင့်သင်ကြားပေးခြင်း၊ လွှမ်းမိုးခြင်းနှင့်ပတ်သတ်၍ တွန့်တိုကန့်သတ်နိုင်ဖွယ် ရှိသလော။ လုံးဝ မရှိပေ။ မည်သည့် ဖခင်ကမျှ “ကျွန်ုပ်ဘဝတွင် ကျွန်ုပ် အလွန် ကြီးပွားချမ်းသာပြီးဖြစ်သည်။ ကျွန်ုပ်၏ သားသမီးများက အနာဂတ်တွင် ကျွန်ုပ်လောက် မကြီးပွားမချမ်းသာဖို့ ကျွန်ုပ် မျှော်လင့်သည်။ ယင်းမှာ အလွန်ပင်ပန်းဖွယ်ဖြစ်သည်။ အနာဂတ်တွင် နွားကျောင်းသားများမျှသာ ဖြစ်ခြင်းက သူတို့အတွက် လုံလောက်သည်”ဟု မပြောပေ။ ၎င်းသည် ၎င်း၏ သားသမီးများကို မိမိထံမှ သင်ယူလေ့လာကာ အနာဂတ်တွင် မိမိကဲ့သို့ဖြစ်ရန် မုချ လေ့ကျင့်သင်ကြားပေးရပေမည်။ သူ၏ သားသမီးများကို သူက လေ့ကျင့်သင်ကြားပေးပြီးနောက်တွင် ၎င်းတို့ထံ မည်သည့်အရာဖြစ်လိမ့်မည်နည်း။ သားသမီးများသည် ၎င်းတို့ ဖြစ်လာဖို့ ရည်ရွယ်သည့် မည်သည့်အရာမဆို ဖြစ်လာကြလိမ့်မည်ဖြစ်ပြီး ၎င်းတို့၏ ကံကြမ္မာများက ၎င်းတို့ ရည်ရွယ်ထားသည့် မည်သည့်အရာမဆို ဖြစ်လိမ့်မည်ဖြစ်ပြီး ယင်းကို မည်သူကမျှ မပြောင်းလဲနိုင်ပေ။ ဤနေရာတွင် မည်သည့်အချက်ကို သင်တို့ သိမြင်ကြသနည်း။ ကလေးတစ်ဦး လျှောက်သည့် လမ်းကြောင်းက ၎င်း၏ မိဘများနှင့် ဘာဆိုဘာမျှ ပတ်သက်မှု မရှိပေ။ မိဘအချို့သည် ဘုရားသခင်ကို ယုံကြည်ကြပြီး ၎င်းတို့၏ သားသမီးများအား ဘုရားသခင်ကို ယုံကြည်ရန် လေ့ကျင့်သင်ကြားပေးသော်လည်း ၎င်းတို့ ပြောသည့်အရာ မှန်သမျှကို ၎င်းတို့၏ သားသမီးများက မယုံကြည်ကြသကဲ့သို့ ထိုအရာနှင့်ပတ်သက်၍ မိဘများ လုပ်ဆောင်နိုင်သည့်အရာ မည်သည့်အရာမျှ မရှိပေ။ မိဘအချို့သည် ဘုရားသခင်ကို မယုံကြည်ကြဘဲ ၎င်းတို့၏ သားသမီးများကမူ ဘုရားသခင်ကို ယုံကြည်ကြသည်။ ၎င်းတို့၏ သားသမီးများက ဘုရားသခင်ကို စတင်ယုံကြည်သည်နှင့်တစ်ပြိုင်နက် သူ့နောက်သို့ လိုက်ကြသည်၊ သူ့အတွက် မိမိတို့ကိုယ်ကို အသုံးခံကြသည်၊ သမ္မာတရားကို လက်ခံနိုင်ကြပြီး ဘုရားသခင်၏ အသိအမှတ်ပြုခြင်းကို ရရှိကြကာ ထိုသို့ဖြင့် ၎င်းတို့၏ ကံကြမ္မာ ပြောင်းလဲလေသည်။ ဤသည်မှာ မိဘများ၏ လေ့ကျင့်သင်ကြားပေးခြင်း၏ ရလဒ်ဖြစ်သလော။ လုံးဝ မဟုတ်၊ ထိုအရာသည် ဘုရားသခင်၏ ကြိုတင်စီမံခြင်း၊ ရွေးချယ်ခြင်းတို့နှင့် ပတ်သက်ပေသည်။ “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည့် စကားအသုံးအနှုန်းနှင့် ပတ်သက်သည့် ပြဿနာတစ်ခု ရှိသည်။ မိဘများသည် ၎င်းတို့၏ သားသမီးများကို လေ့ကျင့်သင်ကြားပေးရန် တာဝန်ရှိသော်လည်း ကလေးတစ်ဦး၏ ကံကြမ္မာကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ထိုကလေး၏ သဘာဝက ဆုံးဖြတ်ခြင်းဖြစ်သည်။ လေ့ကျင့်သင်ကြားပေးခြင်းက ကလေးတစ်ဦး၏ သဘာဝနှင့်ဆိုင်သည့် ပြဿနာကို ဖြေရှင်းနိုင်သလော။ လုံးဝ မဖြေရှင်းပေးနိုင်ပေ။ ဘဝတွင် လူတစ်ဦးလျှောက်သည့် လမ်းကြောင်းကို ၎င်းတို့၏ မိဘများက ဆုံးဖြတ်ခြင်းမဟုတ်ဘဲ ဘုရားသခင်က ကြိုတင်စီမံထားခြင်း ဖြစ်သည်။ “လူ၏ ကံကြမ္မာကို ကောင်းကင်ဘုံက ဆုံးဖြတ်သည်” ဟု ပြောထားပြီး ဤဆိုရိုးကို လူသားအတွေ့အကြုံမှ ကောက်ချက်ချထားသည်။ လူတစ်ဦးက လူလားမြောက်သည့်အရွယ်သို့ မရောက်မီတွင် ၎င်းက မည်သည့်လမ်းကြောင်း လျှောက်မည်ကို သင် မပြောနိုင်ပေ။ ၎င်းတို့အနေဖြင့် အရွယ်ရောက်သူဖြစ်လာပြီး အတွေးအခေါ်များရှိကာ ပြဿနာများအပေါ် ပြန်လည်သုံးသပ်နိုင်သည်နှင့် တစ်ပြိုင်နက် အပြင်ဘက် ပိုမိုကျယ်ပြန့်သည့် လူ့အသိုင်းအဝိုင်းတွင် မည်သည့်အရာ လုပ်ဆောင်ရမည်ကို ၎င်းတို့ ရွေးချယ်ကြလိမ့်မည်ဖြစ်သည်။ လူအချို့က အဆင့်မြင့်အရာရှိများဖြစ်ချင်သည်ဟု ပြောကြသည်၊ အခြားသူတို့က ရှေ့နေများဖြစ်ချင်သည်ဟု ပြောသည့်တိုင်အောင် အခြားသူတို့က စာရေးဆရာများ ဖြစ်ချင်သည်ဟု ပြောကြသည်။ လူတိုင်းတွင် မိမိတို့ကိုယ်ပိုင် ရွေးချယ်မှုများနှင့် မိမိတို့ကိုယ်ပိုင် စိတ်ကူးများရှိကြသည်။ မည်သူကမျှ “ကျွန်ုပ်ကို လေ့ကျင့်သင်ကြားပေးရန် ကျွန်ုပ်၏ မိဘများကိုသာစောင့်မည်။ ကျွန်ုပ်၏ မိဘများက ကျွန်ုပ် ဖြစ်လာစေရန် လေ့ကျင့်သင်ကြားပေးသည့် မည်သည့်အရာမဆို ဖြစ်လာအောင်လုပ်မည်”ဟု မပြောပေ။ မည်သူကမျှ ဤမျှလောက်မမိုက်မဲပေ။ လူလားမြောက်သည့်အရွယ်သို့ ရောက်ပြီးနောက်တွင် လူတို့၏ စိတ်ကူးများက စတင် နိုးကြွလာပြီး တဖြည်းဖြည်း ရင့်ကျက်ကာ ထိုသို့ဖြင့် ၎င်းတို့ရှေ့ရှိ လမ်းကြောင်းနှင့် ရည်မှန်းချက်ပန်းတိုင်တို့မှာ တိုး၍ ရှင်းလင်းလာလေသည်။ ဤအချိန်တွင် ၎င်းတို့ မည်သည့်လူစားမျိုး ဖြစ်သည်ဆိုသည်နှင့် မည်သည့် အဖွဲ့နှင့်ဆိုင်သည်ဆိုသည်တို့မှာ နည်းနည်းချင်း သိသာထင်ရှားပြီး ထင်သာမြင်သာဖြစ်လာလေသည်။ ဤအချိန်မှစ၍ ၎င်းတို့၏ စိတ်သဘောထားအပြင် ၎င်းတို့ လိုက်စားသည့်လမ်းကြောင်း၊ ဘဝတွင် ၎င်းတို့၏ ဦးတည်ချက်နှင့် ၎င်းတို့ သက်ဆိုင်သည့် အဖွဲ့ကဲ့သို့ပင် လူတစ်ဦးစီ၏ ပင်ကိုစရိုက်သည် တဖြည်းဖြည်း သိသာထင်ရှားစွာ သတ်မှတ်ခြင်းခံလာရသည်။ ဤအရာအားလုံးသည် မည်သည့်အရာအပေါ် အခြေခံသနည်း။ နောက်ဆုံးတွင် ဤသည်မှာ ဘုရားသခင် ကြိုတင်စီမံထားပြီးဖြစ်သည့်အရာ ဖြစ်သည်။ မိမိ၏ မိဘများနှင့် မည်သည့်ပတ်သက်မှုမျှ မရှိပေ။ ဤအရာကို ယခု သင် ရှင်းလင်းစွာ မြင်သလော။ သို့ဆိုလျှင် မည်သည့်အရာများသည် မိဘများနှင့် ပတ်သက်သနည်း။ လူတစ်ဦး၏ အသွင်အပြင်၊ အရပ်အမြင့်၊ မျိုးဗီဇများနှင့် အချို့သော မိသားစုရောဂါများသည် မိမိ၏ မိဘများနှင့် ပတ်သက်မှု ပမာဏ အနည်းအကျဉ်းသာ ရှိသည်။ အဘယ်ကြောင့် ပမာဏ အနည်းအကျဉ်းဟု ငါ ပြောသနည်း။ အဘယ်ကြောင့်ဆိုသော် ထိုအရာသည် အခြေအနေအားလုံးတွင် မမှန်ကန်သောကြောင့် ဖြစ်သည်။ အချို့သော မိသားစုများတွင် မျိုးဆက်တစ်ခုစီကို ရောဂါတစ်ခုက ဖိစီးနှိပ်စက်သော်လည်း ထို့နောက်တွင် ကလေးတစ်ဦးက ထိုရောဂါမရှိဘဲ မွေးသည်။ ဤသည်မှာ အဘယ်သို့ ဖြစ်နိုင်သနည်း။ “ယင်းမှာ အဘယ့်ကြောင့်ဆိုသော် ဤကလေးက ပင်ကိုစရိုက်ကောင်းမွန်သောကြောင့် ဖြစ်သည်”ဟု ပြောသောသူအချို့ ရှိသည်။ ဤသည်မှာ လူတို့၏ အယူအဆဖြစ်သော်လည်း ထိုကိစ္စရပ်သည် မည်သည့်အရာမှ ပေါ်ပေါက်လာသနည်း။ (ဘုရားသခင်၏ ကြိုတင်စီမံမှုမှဖြစ်သည်။) ထိုသို့အတိအကျ ဖြစ်ပေသည်။ သို့ဆိုလျှင် “မသင်ပြဘဲ ကျွေးမွေးရုံသာ ကျွေးမွေးခြင်းသည် ဖခင်၏ အပြစ်ဖြစ်သည်”ဟူသည့် စကားအသုံးအနှုန်းသည် အမှန်တကယ် မှန်သလော၊ သို့မဟုတ် မှားသလော။ (မှားပါသည်။) ယခုတွင် ယင်းနှင့်ပတ်သက်၍ သင်တို့ ရှင်းသွားပြီ၊ ဟုတ်ပါသလော။ မည်သို့ ပိုင်းခြားသိမြင်ရမည်ကို သင်တို့ မသိလျှင် ဖြစ်မည် မဟုတ်ပေ။ သမ္မာတရားမရှိဘဲနှင့် မည်သည့်ကိစ္စကိုမျှ သင် ရှင်းလင်းစွာ မမြင်နိုင်ပေ။

နေ့စဉ်ဘဝတွင် လူတစ်ဦးစီသည် မိမိတို့၏ စိတ်တွင် စာတန်ထံမှလာသော ဤဟုတ်မှန်သယောင်ရှိသော်လည်း မှားနေသည့် အမြင်အတော်များများ ရှိလေသည်။ ယင်းတို့သည် အတွင်းတွင် ဆက်လက် စုပုံနေကာ သိမ်းဆည်းခြင်းခံရပြီး တစ်စုံတစ်ရာ ဖြစ်ပျက်သည့်အခါတိုင်းတွင် ထုတ်ဖော်ခြင်းခံရလေသည်။ လူအချို့က “ယောက်ျားကောင်းသည် မိန်းမတို့နှင့် ယှဉ်ပြိုင်တိုက်ခိုက်ခြင်းမပြု ဟု ပြောကြသည်။ ကျွန်ုပ်မည်မျှ မွန်မြတ်သည်ကို ကြည့်ပါ။ ကျွန်ုပ်သည် ယောက်ျားပီသသော၊ သန်မာသော ယောက်ျားတစ်ဦးဖြစ်ပြီး သင်ကမူ အရှက်အကြောက်ကြီးသူတစ်ဦး ဖြစ်သောကြောင့် သင့်ကို ကျွန်ုပ် တိုက်ခိုက်မည်မဟုတ်ပါ”ဟု ပြောကြသည်။ ဤစကားအသုံးအနှုန်းကို ၎င်းတို့က မည်ကဲ့သို့ သဘောထားကြသနည်း။ (သမ္မာတရားအဖြစ် သဘောထားကြသည်။) သမ္မာတရားအဖြစ်လည်းကောင်း၊ သမ္မာတရားကို လက်တွေ့လုပ်ဆောင်ခြင်းအတွက် စည်းမျဉ်းတစ်ခု အဖြစ်လည်းကောင်း သဘောထားကြသည်။ အမှန်တကယ် ချောမောသည့် ရုပ်ရည်ရှိပြီး တော်ဖြောင့်သော လူကြီးလူကောင်းတစ်ဦး ပုံပေါက်သော်လည်း ခိုးကြောင်ခိုးဝှက်လုပ်တတ်ပြီး မိမိကိုယ်ကို အမြဲ ဟန်ဆောင်တတ်ကာ အခြားသူများနှင့် ဆက်ဆံသည့်အခါ အထူးသဖြင့် လှည့်ဖြားတတ်ပြီး မသိမသာဒုက္ခပေးတတ်သည့် လူတစ်ဦးကို တွေ့သည့်လူများလည်း ရှိပြီး လူများစွာတို့က သူ့ကို မခန့်မှန်းနိုင်ကြသောကြောင့် “ရန်လိုသည်ထက် ဖြောင့်မှန်ပြီး ကြင်နာတတ်သည့် လူတစ်ဦးအဖြစ် ကျင့်ကြံပြုမူကာ အခြားသူများကို ဖော်ရွေရန်အလို့ငှာသာ ဘုရားသခင်ကို ကျွန်ုပ် ယုံကြည်သည်။ ‘လူကြီးလူကောင်း အယောင်ဆောင်တစ်ယောက် ဖြစ်ခြင်းထက် ဗီလိန်အစစ်ဖြစ်ခြင်းက ပို၍ကောင်းသည်’ဟု ဆိုရိုးစကားက ပြောသည့်အတိုင်းပင် ဖြစ်သည်။ ဘုရားနှုတ်ကပတ်တော်အချို့သည်လည်း ဤအဓိပ္ပာယ်ရှိပါသည်”ဟု ဆိုကြသည်။ ဤလူတို့ ပြောသည့်အရာနှင့်ပတ်သက်၍ သင် မည်သို့ထင်သနည်း။ “လူကြီးလူကောင်း အယောင်ဆောင်တစ်ယောက် ဖြစ်ခြင်းထက် ဗီလိန်အစစ်ဖြစ်ခြင်းက ပို၍ကောင်းသည်။” သင် မြင်သလော၊ လူတို့ထံ တစ်စုံတစ်ရာ ဖြစ်ပျက်သည်နှင့်တစ်ပြိုင်နက်၊ ၎င်းတို့စိတ်ထဲတွင်ရှိသည့် ဤတွေ့မြင်နေကျဆိုရိုးများ၊ စကားပုံများနှင့် ဥပစာစကားများ တစ်ပြိုင်တည်း ထွက်လာပြီး ပွင့်အံထွက်လာကာ သမ္မာတရားနှင့်ဆိုင်သည့် စကားတစ်ခွန်း မပါပေ။ အဆုံးတွင် ထိုလူတို့က “ကျွန်ုပ်ကို ဉာဏ်အလင်းပေးသည့်အတွက် ဘုရားသခင်ကို ကျေးဇူးတင်ပါသည်”ဟုပင် ပြောကြသည်။ “လူကြီးလူကောင်း အယောင်ဆောင်တစ်ယောက် ဖြစ်ခြင်းထက် ဗီလိန်အစစ်ဖြစ်ခြင်းက ပို၍ကောင်းသည်”ဟူသည့် ဆိုရိုးစကားသည် မှန်ကန်သလော၊ သို့မဟုတ် မှားယွင်းသလော။ (မှားယွင်းပါသည်။) မှားယွင်းသည်ကို သင်တို့အားလုံး သိကြသည်၊ သို့သော် ထိုအရာနှင့်ပတ်သက်၍ မည်သည့်အရာ မှားယွင်းသနည်း။ လူကြီးလူကောင်း အယောင်ဆောင်တစ်ယောက်နှင့် ပတ်သက်၍ မှားယွင်းသည့်အရာမှာ ၎င်းတို့က အယောင်ဆောင် ဖြစ်နေခြင်း ဖြစ်သည်။ မည်သူကမျှ အယောင်ဆောင် လူကြီးလူကောင်းတစ်ဦးဖြစ်ရန် ဆန္ဒ မရှိကြပေ၊ ဗီလိန်အစစ်ဖြစ်ရန် ဆန္ဒရှိကြသည်။ ဗီလိန်အစစ်နှင့်ပတ်သက်၍ လူတို့ အသိအမှတ်ပြုသည့်အရာမှာ အဘယ်နည်း။ ၎င်းတို့သည် ဗီလိန်များ ဖြစ်ကြသော်လည်း စစ်မှန်ကြသောကြောင့်သာ လူတိုင်း၏ အသိအမှတ်ပြုခြင်းကို ရရှိကြခြင်း ဖြစ်သည်။ ထို့ကြောင့် သင်တို့သည် မည်သည့်အရာဖြစ်ရန် ဆန္ဒရှိကြသနည်း၊ ဗီလိန်အစစ်လော သို့မဟုတ် အယောင်ဆောင် လူကြီးလူကောင်းတစ်ဦးလော။ (တစ်ခုမျှ မဟုတ်ပါ။) အဘယ်ကြောင့် ဤလူနှစ်မျိုးနှစ်စား မဖြစ်ရမည်နည်း။ (တစ်ဦးမျှ သမ္မာတရားနှင့် မကိုက်ညီပါ၊ ဘုရားနှုတ်ကပတ်တော်များတွင် ဤအရာနှင့်ပတ်သက်၍ ဘာမျှ မပြောထားပါ။) ဘုရားသခင်က လူတို့အား အယောင်ဆောင် လူကြီးလူကောင်းတစ်ဦး သို့မဟုတ် ဗီလိန်အစစ်တစ်ဦးဖြစ်ရန် မပြောထားကြောင်း အခိုင်အမာဆိုခြင်းအတွက် ဆီလျော်သည့် အခြေခံအကြောင်းရင်းကို သင်တို့ ရှာတွေ့နိုင်သလော။ (ဘုရားသခင်က လူတို့အား ရိုးသားသောလူများဖြစ်ရန် အလိုရှိပါသည်။) ဘုရားသခင်က လူတို့ကို ရိုးသားသောလူများဖြစ်ရန် အလိုရှိသည်။ သို့ဆိုလျှင် ရိုးသားသော လူများနှင့် ဗီလိန်အစစ်များကြားတွင် ခြားနားချက်မှာ အဘယ်နည်း။ “ဗီလိန်”ဟူသော စကားလုံးသည် မကောင်းသော်လည်း အတော့်ကို စစ်မှန်၏။ အဘယ်ကြောင့် ဗီလိန်အစစ်များက မကောင်းသနည်း။ အသေအချာ ရှင်းပြနိုင်သလော။ ဗီလိန်အစစ်ဖြစ်စေ၊ အယောင်ဆောင် လူကြီးလူကောင်းဖြစ်စေ တစ်ဦးမျှ လူကောင်းများ မဟုတ်ဟု အခိုင်အမာဆိုခြင်းအတွက် အခြေခံအကြောင်းရင်းမှာ အဘယ်နည်း။ ဗီလိန်များမှာ အဘယ်နည်း။ ဗီလိန်များနှင့် မည်သည့် စကားလုံးက ပုံမှန်အားဖြင့် ဆက်စပ်နေသနည်း။ (စက်ဆုပ်ဖွယ်ဖြစ်သည်။) မှန်ပေ၏။ “စက်ဆုပ်ဖွယ်”ဟူသည့် ဤဝေါဟာရကို ဘုရားနှုတ်ကပတ်တော်များတွင် မည်သို့ ဖော်ပြကာ သတ်မှတ်ထားသနည်း။ ဘုရားနှုတ်ကပတ်တော်များတွင် “စက်ဆုပ်ဖွယ်”ဟူသည်ကို ကောင်းမွန်သည့် စကားလုံးအဖြစ် သတ်မှတ်ထားသလော၊ သို့မဟုတ် မကောင်းသည့် စကားလုံးဖြင့် သတ်မှတ်ထားသလော။ (မကောင်းသည့် စကားလုံးဖြစ်သည်။) မကောင်းသည့် စကားလုံးတစ်လုံး၊ ဘုရားသခင် ပြစ်တင်ရှုတ်ချသည့် စကားလုံးတစ်လုံး ဖြစ်သည်။ စက်ဆုပ်ဖွယ် လုပ်ရပ်များနှင့် စက်ဆုပ်ဖွယ် အမြင်များရှိသော လူတို့သည် ဗီလိန်များ ဖြစ်ကြ၏။ ဗီလိန်တစ်ဦး၏ စိတ်သဘောထားနှင့် အနှစ်သာရကို အခြားမည်သို့ သတ်မှတ်ထားသနည်း။ တစ်ကိုယ်ကောင်းဆန်သည်၊ ဟုတ်သည် မဟုတ်လော။ (ဟုတ်ပါသည်။) ဤလူစားမျိုးသည် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သည်။ ၎င်းတို့ ထုတ်ဖော်သည့်အရာက စစ်မှန်ကာ ၎င်းတို့၏ စစ်မှန်သော နဂိုစိတ်ရင်းဖြစ်လျှင်ပင် ၎င်းတို့သည် အလွန့်အလွန် ဗီလိန်ဖြစ်နေကြဆဲ ဖြစ်သည်။ အယောင်ဆောင် လူကြီးလူကောင်းတစ်ဦးသည် လှည့်ဖြားတတ်ပြီး ကောက်ကျစ်ဆိုးယုတ်ကာ မိမိကိုယ်ကို အမြဲ ဟန်ဆောင်ပြီး အခြားသူများအား သူ၏ တောက်ပ၊ လင်းလက်ပြီး ဖော်ရွေသည့်ဘက်ခြမ်းကို မြင်ခွင့်ပေးလျက် မှားယွင်းသည့် ထင်မြင်ချက်တစ်ခုကို ဖြစ်စေကြသည်။ ၎င်းသည် မိမိ၏ စစ်မှန်သော စိတ်သဘောထား၊ အယူအဆများနှင့် အမြင်များကို မည်သူမျှ မမြင်နိုင်စေရန် သို့မဟုတ် နားလည်သဘောပေါက်နိုင်ခြင်းမရှိစေရန် ဖုံးကွယ်ထားသည်။ ထိုသို့သောလူတို့တွင် မည်သည့် စိတ်သဘောထား ရှိသနည်း။ (လှည့်ဖြားတတ်ပြီး ကောက်ကျစ်ဆိုးယုတ်သော စိတ်သဘောထားဖြစ်သည်။) ၎င်းတို့သည် တကယ်ကို ကောက်ကျစ်ဆိုးယုတ်သော လူများ ဖြစ်သည်။ ထို့ကြောင့် ဗီလိန်များဖြစ်စေ၊ လူကြီးလူကောင်းများဖြစ်စေ လူကောင်းများ မဟုတ်ပေ။ တစ်ဦးသည် အတွင်းတွင် မကောင်းသကဲ့သို့ အခြားတစ်ဦးမှာ အပြင်ဘက်တွင် မကောင်းပေ။ ၎င်းတို့၏ စိတ်သဘောထားများက အတူတူပင်ဖြစ်သည်။ နှစ်ဦးလုံးက အလွန့်အလွန် ကောက်ကျစ်ဆိုးယုတ်ကြသည်၊ တစ်ကိုယ်ကောင်းဆန်ပြီး လှည့်ဖြားတတ်ကြသည်။ အလွန့်အလွန် ကောက်ကျစ်ဆိုးယုတ်ပြီး လှည့်ဖြားတတ်သော လူနှစ်မျိုးနှစ်စားတို့သည် ရိုးသားသောလူများဖြစ်ရန် ကြိုးစားကြသလော။ (မကြိုးစားကြပါ။) ထို့ကြောင့် ဤလူနှစ်မျိုးနှစ်စားထဲမှ မည်သည့်လူစားမျိုး သင် ဖြစ်လာသည်ဖြစ်စေ သင်သည် ဘုရားသခင် တောင်းဆိုသည့် လူကောင်းတစ်ဦး သို့မဟုတ် ရိုးသားသော လူတစ်ဦး မဟုတ်ပေ။ သင်သည် ဘုရားသခင် စက်ဆုပ်သည့် လူတစ်ဦး ဖြစ်ပြီး ဘုရားသခင်က တောင်းဆိုသည့် လူတစ်ဦး သင်မဖြစ်ပေ။ ထို့ကြောင့် ငါ့ကို ပြောလော့၊ “လူကြီးလူကောင်း အယောင်ဆောင်တစ်ယောက် ဖြစ်ခြင်းထက် ဗီလိန်အစစ်ဖြစ်ခြင်းက ပို၍ကောင်းသည်” ဟူသည့် စကားအသုံးအနှုန်းသည် သမ္မာတရား ဖြစ်သလော။ (မဟုတ်ပါ။) ဤရှုထောင့်မှ ထိုအရာကို ကြည့်သည့်အခါ၊ ဤစကားအသုံးအနှုန်းသည် သမ္မာတရား မဟုတ်ပေ။ မိမိတို့ကိုယ်ကို လူကောင်းများအဖြစ် ပုံမှားရိုက်နိုင်ရန်အလို့ငှာ လူကြီးလူကောင်း အယောင်ဆောင်များကို တိုက်ခိုက်ကာ ရှုတ်ချဖို့ ရည်မှန်းချက်ဖြင့် လူများစွာတို့က ဤဗီလိန်များ၏ ဆိုးညစ်မှုက တရားမျှတမှု စွမ်းပကားတစ်ခုခုကဲ့သို့ ၎င်းတို့ကို အထူးသဖြင့် တရားမျှတစေကာ စစ်မှန်စေသည့်အလား “လူကြီးလူကောင်း အယောင်ဆောင်တစ်ယောက် ဖြစ်ခြင်းထက် ဗီလိန်အစစ်ဖြစ်ခြင်းက ပို၍ကောင်းသည်”ဟု ပြောကြပေသည်။ ဗီလိန်တစ်ဦးအနေဖြင့် သင်သည် တရားမျှတသည်ဟု အဘယ်သို့ အခိုင်အမာဆိုနိုင်သနည်း။ သင်သည် ပြစ်တင်ရှုတ်ချခြင်း ခံထိုက်သည့်သူတစ်ဦး ဖြစ်သည်။

လူတိုင်း၏ စိတ်တွင် ဤအမျိုးအစားနှင့်ဆိုင်သော စကားအသုံးအနှုန်းများနှင့် အမှုအရာများ အတော်များများ ရှိသည်။ ထို့ကြောင့် လူအတော်များများက ဤအမြင်မျိုးကို စွဲကိုင်ကြသည်။ ထိုအရာသည် ရိုးရာယဉ်ကျေးမှုဖြစ်စေ၊ ကျေးလက်ရိုးရာ စကားပုံများဖြစ်စေ၊ မိသားစု ဆောင်ပုဒ်များ၊ မိသားစု စည်းမျဉ်းများ သို့မဟုတ် နိုင်ငံတစ်ခု၏ ဥပဒေရေးရာ စနစ်ဖြစ်စေ လူ့အဖွဲ့အစည်းတွင် အချိန်ကြာမြင့်စွာ အကြီးအကျယ် အဆင့်ဆင့်ပျံ့နှံ့ပြီးဖြစ်သည့်အပြင် လူ့အဖွဲ့အစည်းနှင့် လူသားမျိုးနွယ်ကြားတွင် အပြုသဘောဆောင်သော အရာများအဖြစ်ပင် အချိန်ကြာမြင့်စွာ ထုတ်ဖော်ပြောခြင်းခံရကာ အားပေးထောက်ခံခြင်း ခံရပြီးဖြစ်သည့် ဤအရာများကို လူတို့သည် လူမျိုးဆက်တစ်ပြီးတစ်ဆက်အား လေ့ကျင့်သင်ကြားပေးရန် မကြာခဏ အသုံးပြုကြလေသည်။ အချို့သော စကားအသုံးအနှုန်းများကို လက်တွေ့လုပ်ဆောင်မှုစည်းမျဉ်းများနှင့် လူသား ဖြစ်တည်မှု စည်းမျဉ်းများအဖြစ် လူတို့၏ စိတ်နှလုံးအတွင်းနက်နက်တွင် သဘောထားနေကြသည်။ အချို့မှာ လူတို့ သဘောတူလက်ခံခြင်းသာ ရှိသော်လည်း အကောင်အထည်ဖော်ရန် မလွဲမသွေ ဆန္ဒရှိခြင်းမျိုး မဟုတ်သည့် ရှုထောင့်ကို သိရှိစေသည့် စကားအသုံးအနှုန်းများ ဖြစ်သည်။ ယင်းတို့ကို သင် အကောင်အထည်ဖော်ရန် ဆန္ဒရှိသည်ဖြစ်စေ၊ မရှိသည်ဖြစ်စေ သင်၏ စိတ်နှလုံးအတွင်းနက်နက်ထဲတွင် သင်သည် ဤစကားအသုံးအနှုန်းများကို သင်၏ ကိုယ်ပိုင်ကျင့်ကြံပြုမူခြင်းအတွက် လက်တွေ့လုပ်ဆောင်မှု စည်းမျဉ်းများအဖြစ် အမှန်တကယ် သဘောထားပေသည်။ တိုတိုပြောရလျှင် ဤအရာများသည် ဘုရားသခင်ကို လူတို့၏ ယုံကြည်မှုအတွက်လည်းကောင်း၊ သမ္မာတရားကို လိုက်စားခြင်းအတွက်လည်းကောင်း ကြီးမားသော အဟန့်အတားတစ်ခုဖြစ်လေသည်။ ယင်းတို့သည် လူတို့အား အကျိုးပြုသည်ထက် ထိခိုက်နစ်နာမှု ဖြစ်စေသည်။ ဥပမာအနေဖြင့်၊ ခေတ်သစ်လူတို့ မကြာခဏ ပြောဆိုကြသည့် အကြောင်းအရာမှာ “ဘဝက တန်ဖိုးရှိသည်။ ချစ်ခြင်းမေတ္တာက သာ၍ပင် တန်ဖိုးရှိသည်။ သို့မဟုတ် လွတ်လပ်မှုအတွက် နှစ်ခုလုံးကို ကျွန်ုပ် စွန့်လွှတ်မည်”ဟူ၍ ဖြစ်သည်။ ဤစကားအသုံးအနှုန်းသည် မြင့်မားသော စံများရှိပြီး လွတ်လပ်မှုကို လိုက်စားကာ ရိုးရာမြေရှင်ပဒေသရာဇ်စနစ်ကို ဖယ်ရှားချင်သော အရှေ့တိုင်းနှင့် အနောက်တိုင်းရှိ လူတို့က တက်ကြွစွာ ဖြန့်ဖြူးပြီး ရိုသေလေးမြတ်သည့် လူသိများသော ဆိုရိုးစကားတစ်ခု ဖြစ်သည်။ ဤနေရာတွင် လူတို့လိုက်စားမှု၏ အာရုံစိုက်ရာမှာ အဘယ်နည်း။ အသက် ဖြစ်သလော။ သို့မဟုတ် ချစ်ခြင်းမေတ္တာ ဖြစ်သလော။ (မဟုတ်ပါ၊ လွတ်လပ်မှုဖြစ်ပါသည်။) မှန်ပေ၏၊ လွတ်လပ်မှုဖြစ်သည်။ သို့ဆိုလျှင် ဤစကားအသုံးအနှုန်းသည် သမ္မာတရား ဖြစ်သလော။ ဤစကားအသုံးအနှုန်း၏ အဓိပ္ပာယ်သည် လွတ်လပ်မှုကို လိုက်စားရန်အလို့ငှာ ဘဝကို စွန့်လွှတ်စတေးရနိုင်ပြီး ထိုလှပသော လွတ်လပ်မှုဆီသို့ အပြေးသွားရန်အတွက် ချစ်ခြင်းမေတ္တာကိုလည်း စွန့်လွှတ်ရနိုင်သည်။ ဆိုလိုသည်မှာ သင် ချစ်သည့်လူကိုလည်း စွန့်ပစ်ရနိုင်သည်။ ဤလွတ်လပ်မှုသည် လောကီလူတို့အတွက် မည်သည့်ပုံပေါက်သနည်း။ ၎င်းတို့က လွတ်လပ်မှုတစ်ခုအဖြစ် တွေးထင်သည့် ဤအရာကို မည်သို့ ရှင်းပြရမည်နည်း။ ရိုးရာဓလေ့ကို ထိုးဖောက်ထွက်ခြင်းသည် လွတ်လပ်မှုတစ်မျိုး ဖြစ်သည်၊ ဓလေ့ဟောင်းများကို ထိုးဖောက်ထွက်ခြင်းသည် လွတ်လပ်မှုတစ်မျိုးဖြစ်ပြီး မြေရှင်ပဒေသရာဇ် သက်ဦးစံပိုင်စနစ်ကို ထိုးဖောက်ထွက်ခြင်းသည်လည်း လွတ်လပ်မှုတစ်မျိုး ဖြစ်သည်။ အခြားမည်သည့်အရာ ရှိသေးသနည်း။ (အချို့သော နိုင်ငံရေး အစိုးရစနစ်၏ ထိန်းချုပ်မှုမခံရခြင်းဖြစ်သည်။) နောက်တစ်ခုမှာ တန်ခိုးအာဏာ သို့မဟုတ် နိုင်ငံရေး၏ ထိန်းချုပ်မှု မခံရခြင်း ဖြစ်သည်။ ၎င်းတို့ လိုက်စားသည်မှာ ဤလွတ်လပ်မှုမျိုး ဖြစ်သည်။ သို့ဆိုလျှင် ၎င်းတို့ ပြောဆိုသည့် လွတ်လပ်မှုသည် စစ်မှန်သော လွတ်လပ်မှု ဖြစ်သလော။ (မဟုတ်ပါ။) ထိုအရာသည် ဘုရားသခင်အပေါ် ယုံကြည်သောလူများက ပြောဆိုသည့် လွတ်လပ်မှုနှင့် ဆင်တူမှုများ ရှိသလော။ (မရှိပါ။) ဘုရားသခင်ကို ယုံကြည်သော လူအချို့သည်လည်း မိမိတို့၏ စိတ်နှလုံးများတွင် ဤအမြင်ရှိကောင်းရှိနိုင်သည်။ “ဘုရားသခင်ကို ယုံကြည်ခြင်းသည် အံ့ဩဖွယ်ဖြစ်သည်၊ ထိုအရာက သင့်ကို လွတ်လပ်စေကာ လွတ်မြောက်စေသည်။ သင့်အနေဖြင့် မည်သည့် ဓလေ့ထုံးစံ သို့မဟုတ် ရိုးရာလုပ်ရိုးလုပ်စဉ်များကိုမျှ လိုက်လျှောက်ရန်မလိုပါ။ မင်္ဂလာပွဲများ သို့မဟုတ် အသုဘအခမ်းအနားများကို စီစဉ်ခြင်း သို့မဟုတ် တက်ရောက်ခြင်းနှင့်ပတ်သက်၍ သင် စိုးရိမ်ရန် မလိုပါ၊ လောကီအမှုအရာများအားလုံးကို သင် လက်လွှတ်သည်။ သင်သည် အမှန်တကယ် အလွန်လွတ်လပ်ပေသည်” ဟူ၍ဖြစ်သည်။ ယင်းမှာ မှန်သလော။ (မမှန်ပါ။) သို့ဆိုလျှင် လွတ်လပ်မှုသည် အတိအကျ မည်သည့်အရာ ဖြစ်သနည်း။ သင်တို့ ယခု လွတ်လပ်ကြသလော။ (အနည်းငယ် လွတ်လပ်ပါသည်။) သို့ဆိုလျှင် ဤလွတ်လပ်မှုအနည်းငယ်ကို သင်တို့ မည်သို့ ရရှိသနည်း။ ဤလွတ်လပ်မှုသည် မည်သည့်အရာကို ဆိုလိုသနည်း။ (သမ္မာတရားကို သိနားလည်ခြင်းနှင့် စာတန်၏ အမှောင်စွမ်းအားမှ ထိုးဖောက်ထွက်ခြင်းဖြစ်သည်။) စာတန်၏ အမှောင်စွမ်းအားကို ထိုးဖောက်ထွက်ပြီးနောက်တွင် သင်သည် လွတ်မြောက်မှုအနည်းငယ်နှင့် လွတ်လပ်မှုအဆင့်တစ်ခုခု ခံစားရသည်။ သို့သော် ထိုအရာကို သင် မစိစစ်လျှင် သင်သည် အမှန်တကယ် လွတ်လပ်သည်ဟု တွေးထင်မိမည်ဖြစ်ပြီး အမှန်တွင်မူ သင် မလွတ်လပ်ပေ။ စစ်မှန်သော လွတ်လပ်မှုသည် လူတို့ တွေးထင်သည့် အကွာအဝေးနှင့် ရုပ်ပိုင်းဆိုင်ရာ သတ်မှတ်ချက်ဖြင့် ခန္ဓာကိုယ်၏ လွတ်လပ်မှုနှင့် လွတ်မြောက်မှုမျိုး မဟုတ်ပေ။ ထို့ထက် လူတို့က သမ္မာတရားကို နားလည်သည်နှင့်တစ်ပြိုင်နက် အမျိုးမျိုးသော လူများ၊ ဖြစ်ရပ်များ၊ အမှုအရာများနှင့် လောကအကြောင်း မှန်ကန်သည့် အမြင်များ ရှိကြလိမ့်မည်ဖြစ်ပြီး ဘဝတွင် မှန်ကန်သည့် ရည်မှန်းချက်နှင့် ဦးတည်ချက်တို့ကို လိုက်စားနိုင်ပြီး စာတန်၏ စွမ်းအားနှင့် စာတန်ဆန်သော စိတ်ကူးများ၊ အမြင်များ၏ အချုပ်အချယ်များကို လူတို့ မခံရသည့်အခါ ၎င်းတို့၏ စိတ်နှလုံး လွတ်မြောက်ပေသည်။ ဤသည်မှာ စစ်မှန်သော လွတ်လပ်ခြင်း ဖြစ်သည်။

ငှက်ကဲ့သို့ နေရာအနှံ့ ပျံသန်းရင်းနှင့် လွတ်လပ်တက်ကြွသော ဘဝတစ်ခုကို အသက်ရှင်ရင်း လွတ်လပ်မှုကို မိမိနှစ်သက်သည်ဟု တွေးထင်သည့် ဘာသာတရားမရှိသောသူတစ်ဦးဖြစ်သည့် လူငယ်တစ်ဦးရှိသည်။ ထို့ကြောင့် သူသည် သူ၏မိသားစုတွင် ထိုအသုံးမကျသော စည်းမျဉ်းများနှင့် ဆိုရိုးများကို မထီမဲ့မြင်ပြုလေသည်။ သူသည် သူ၏ မိတ်ဆွေများကို “ကျွန်ုပ်သည် ရိုးရာအဆန်ဆုံးသော မိသားစုတစ်စုနှင့် စည်းမျဉ်းများ၊ ရိုးရာဓလေ့ များစွာရှိသည့် အလွန်ကြီးမားသော မိသားစုတစ်စုတွင် ကျွန်ုပ် မွေးဖွားခဲ့ပြီး ကျွန်ုပ်တို့၏ မိသားစု၌ ဗိမာန်အထဲတွင် မျိုးရိုးအစဉ်အဆက်တစ်ခုစီအတွက် စီစဉ်ထားသည့် အောက်မေ့ဖွယ် ကျောက်ပြားများရှိသည့် ဘိုးဘွားပိုင်ဗိမာန်တစ်ခု ယခုအချိန်တွင်ပင် ရှိလေသည်။ ကျွန်ုပ် ကိုယ်တိုင်သည် ဤရိုးရာဓလေ့များကို ချိုးဖောက်ပြီးဖြစ်ကာ ဤမိသားစု စည်းမျဉ်းများ၊ မိသားစု အစဉ်အလာများနှင့် ကျယ်ကျယ်ပြန့်ပြန့် ကျင့်သုံးကြသော အလေ့အထများ၏ လွှမ်းမိုးခြင်း မခံရပါ။ ကျွန်ုပ်သည် အလွန် သမားရိုးကျမဟုတ်သည်ကို သင်တို့ မမြင်ကြသလော”ဟု မကြာခဏ ပြောလေသည်။ သူ၏ မိတ်ဆွေများက “သင်သည် အလွန် သမားရိုးကျမဟုတ်သည်ကို ကျွန်ုပ်တို့ သတိထားမိပါပြီ”ဟု ပြောကြသည်။ ယင်းကို ၎င်းတို့ မည်သို့ သတိထားမိခဲ့ကြသနည်း။ သူသည် လျှာတွင် အပေါက်ဖောက်ထားကာ နှာခေါင်းတွင် နားကွင်းတပ်ထားပြီး နားရွက်နှစ်ဖက်လုံးတွင် နားပေါက် လေးခု သို့မဟုတ် ငါးခု၊ ချက်တွင် အပေါက်ဖောက်ထားသည့်အပြင် သူ၏ လက်မောင်းတွင် မြွေဆေးမင်ကြောင်ရုပ်တစ်ခု ရှိသည်။ တရုတ်လူမျိုးများက မြွေများကို အတိတ်နိမိတ်မကောင်းသောအရာအဖြစ် ယူဆကြသော်လည်း သူသည် သူ့ခန္ဓာကိုယ်တွင် မြွေတစ်ကောင်ကို မရမက တက်တူးထိုးထားသဖြင့် ထိုအရာကို မြင်သည့်အခါ လူတို့ ကြောက်ရွံ့ကြလေသည်။ ဤသည်မှာ သမားရိုးကျမဖြစ်ခြင်း မဟုတ်လော။ (ဟုတ်ပါသည်။) အလွန် သမားရိုးကျမဖြစ်ခြင်း ဖြစ်သည့်အပြင် သူသည် အတွေးအမြင်သစ်ကို ဖော်ဆောင်သော လူတစ်ဦး၏ ဟန်ပန်ဖြင့်လည်း စကားပြောသည်။ သူ့ကို မြင်သောလူတိုင်းက “ဤလူသည် အံ့ဖွယ်ဖြစ်သည်တကား။ သူသည် သမားရိုးကျမဟုတ်ပါ။ တကယ်ကို သမားရိုးကျမဟုတ်ပါ”ဟု ပြောကြသည်။ သူ့အနေဖြင့် ဤနည်းလမ်းများဖြင့် သမားရိုးကျမဟုတ်ခြင်းကို ဖော်ပြနေ၍မရဘဲ အနည်းငယ်ပိုမို လက်ဆုပ်လက်ကိုင် ပြ၍ရသောအရာတစ်ခု ဖြစ်စေရမည်ဖြစ်ပြီး သူ သမားရိုးကျမဟုတ်ပုံနှင့်ဆိုင်သည့် လက္ခဏာများကို လူများအား ပိုမို သတိပြုနိုင်စေရမည်ဟု သူ ယုံကြည်လေသည်။ အခြားသူများသည် ယေဘုယျအားဖြင့် အသားအရောင်ဝါသော တရုတ်လူမျိုး ရည်းစားများ ထားရှိကြသည်ကို သူ မြင်ပြီး လူတိုင်းက သူသည် တကယ်ကို သမားရိုးကျ မဟုတ်သော သူဖြစ်သည်ဟု ပိုမို ယုံကြည်လက်ခံရန်အလို့ငှာ သူ့အတွက် နိုင်ငံခြားသူ၊ လူဖြူ ရည်းစားတစ်ဦးကို တမင်ရအောင် ယူလေသည်။ နောက်ပိုင်းတွင် သူသည် သူ၏ ရည်းစားက မည်သည့်အရာကို ပြောသည်ဖြစ်စေ၊ သူ့ကို မည်သို့လုပ်ဆောင်ခိုင်းသည်ဖြစ်စေ လုပ်ဆောင်ရင်း အခြေအနေတိုင်းတွင် သူ၏ ရည်းစားကို လိုက်အတုခိုးလေသည်။ သူ၏ မွေးနေ့ ရောက်လာသည့်အခါ သူ၏ ရည်းစားက သူ့ကို ထုပ်ပိုးထားသော ဆန်းကြယ်သည့် လက်ဆောင်ဗူးကြီးတစ်ခုကို ဝယ်ပေးသဖြင့် သူသည် ထိုလက်ဆောင်ကို ကြည်နူးစွာ စတင် ဖွင့်ဖောက်သည်။ ထုပ်ပိုးထားသည့် အလွှာများအားလုံးကို ခွာပြီးနောက် အထဲတွင် အစိမ်းရောင် ဦးထုပ်တစ်ခုကို သူ တွေ့ရသည်။ တရုတ်လူမျိုးအားလုံးက “အစိမ်းရောင် ဦးထုပ်”၏ သွယ်ဝိုက်ညွှန်းဆိုချက်ကို သိကြသည်၊ မဟုတ်လော။ ဤသည်မှာ မုချပင် အလွန်ရိုးရာဆန်သော အရာတစ်ခု ဖြစ်သည်။ ထိုအရာကို သူ မြင်သည်နှင့်တစ်ပြိုင်နက် သူ ဒေါသထွက်လာပြီး “ဤသည်မှာ မည်သည့် လက်ဆောင်မျိုးနည်း။ မည်သူ့အတွက် ဤလက်ဆောင်ကို သင် ဝယ်သနည်း”ဟု ပြောသည်။ သူ၏ ရည်းစားက သူ ပျော်မည်ဟု ထင်ခဲ့သည်။ ထိုအရာနှင့်ပတ်သက်၍ အဘယ်သို့ဖြစ်ပြီး သူ အလွန် ဒေါသထွက်လာရသနည်း။ အကြောင်းရင်းကို သူမ မတွေးတတ်သည့်အပြင် အဖြေရှာ၍မရသောကြောင့် “ဤအစိမ်းရောင် ဦးထုပ်သည် ရှာရမလွယ်ကူပါ။ သင်နှင့် လိုက်ဖက်မည်ကို ကျွန်ုပ် အာမခံသည်”ဟု ပြောလေသည်။ သူက “ဤဦးထုပ်က မည်သည့်အရာ ကိုယ်စားပြုသည်ကို သင် သိသလော”ဟု ပြောသည်။ ရည်းစားဖြစ်သူက “ဦးထုပ်တစ်ခုသာ ဖြစ်သည် မဟုတ်လော။ အစိမ်းရောင် ဦးထုပ်များက တကယ်ကို ကြည့်ကောင်းသည်”ဟု ပြောလေသည်။ ပြီးလျှင် သူမသည် သူ့ကို မရမက ဆောင်းခိုင်းသည်။ မည်သို့ဖြစ်စေ သူက ဆောင်းကို မဆောင်းပေ။ “အစိမ်းရောင် ဦးထုပ်များ”နှင့်ဆိုင်သည့် သွယ်ဝိုက်ညွှန်းဆိုချက်ကို အနောက်တိုင်းသားများ သိကြသလော။ (မသိကြပါ။) သို့ဆိုလျှင် ဤကိစ္စရပ်ကို အသေအချာ ရှင်းပြကာ ဖွင့်ပြောသင့်သည် မဟုတ်လော။ ယင်းကို သင်တို့ တစ်ဦးကမျှ မဖြေနိုင်ပေ။ အဘယ်ကြောင့် ထိုအရာကို သင်တို့ အသေအချာ မရှင်းပြဝံ့ကြသနည်း။ ဤသည်မှာ အရေးကြီးသည့်ကိစ္စ မဟုတ်သည်မှာ သေချာသလော။ သင်တို့သည် ဤလူကဲ့သို့ပင် ဖြစ်ကြသည်။ သမ္မာတရားနှင့် လွတ်လပ်မှုကို လိုက်စားရန် သမားရိုးကျဖြစ်ခြင်း၊ ရိုးရာဓလေ့ကို လက်လွှတ်ခြင်းနှင့် စာတန်ဆန်သော ရိုးရာယဉ်ကျေးမှု အယူအဆများကို စွန့်ပစ်ခြင်း အောင်လံကို ဝှေ့ယမ်းနေသည့်တိုင် သင်တို့သည် ဤအစိမ်းရောင် ဦးထုပ်တစ်ခုနှင့်ပတ်သက်၍ အလွန် အစွဲထားနေကြသည်။ ထိုလူငယ်၏ ရည်းစားက သူ့ကို ဆောင်းခိုင်းပြီး သူက မည်သို့ဆိုစေ ဆောင်းကို မဆောင်းဘဲ အဆုံးတွင် “သင်သည် ထိုဦးထုပ်ကို မရမက ဆောင်းခိုင်းသည်။ ကျွန်ုပ် ဆောင်းလျှင် အခြားလူများထံမှ အရှက်ခွဲခြင်းကို ခံစားရမည်ဖြစ်သည်”ဟု ပြောလေသည်။ ဤသည်မှာ ထိုကိစ္စ၏ အချက်ဖြစ်ပြီး ပြဿနာ တည်ရှိသောနေရာ ဖြစ်သည်။ ဤသည်မှာ ရိုးရာဓလေ့ဖြစ်သည်။ ဤရိုးရာဓလေ့မှာ တစ်စုံတစ်ရာက မည်သည့် အရောင်ရှိသည် သို့မဟုတ် မည်သည့်အရာမျိုးဖြစ်သည်ဆိုသည်နှင့် မပတ်သက်ဘဲ ထိုအစား လူတို့တွင် ဤအရာက လှုံ့ဆော်သည့် သင်္ကေတ၊ အမြင်နှင့် ပတ်သက်ပေသည်။ အစိမ်းရောင် ဦးထုပ်ဖြစ်သည့် ဤအရာက မည်သည့်အရာကို အတိအကျ ပုံဆောင်သနည်း။ မည်သည့်အရာကို ကိုယ်စားပြုသနည်း။ လူတို့က ဤအရောင်ရှိသည့် ဦးထုပ်များကို မကောင်းသောအရာအဖြစ် သမုတ်ကြသည်။ ထို့ကြောင့် ၎င်းတို့သည် ဤအရောင်ရှိသော ဦးထုပ်များကို ငြင်းပယ်ကြသည်။ အဘယ်ကြောင့် ငြင်းပယ်ကြသနည်း။ ထိုသို့သော အရာတစ်ခုကို ၎င်းတို့ အဘယ်ကြောင့် လက်မခံနိုင်ကြသနည်း။ အဘယ်ကြောင့်ဆိုသော် ၎င်းတို့ထဲတွင် ရိုးရာအတွေးအခေါ်တစ်မျိုး ရှိသောကြောင့် ဖြစ်သည်။ ဤရိုးရာအတွေးအခေါ်ကိုယ်၌က သမ္မာတရား မဟုတ်ပေ။ ထိုအရာသည် ရုပ်ဝတ္ထုပစ္စည်းတစ်ခုကဲ့သို့ ဖြစ်သော်လည်း ဤလူမှုအဖွဲ့အစည်းနှင့် ဤလူမျိုးနွယ်တို့က ထိုအရာကို အပျက်သဘောဆောင်သည့်အရာတစ်ခုအဖြစ်သို့ မသိမသာ ပြောင်းလဲလိုက်ကြပြီး ဖြစ်သည်။ ဥပမာအနေဖြင့် လူတို့က အဖြူရောင်ကို သန့်ရှင်းခြင်း၏ သင်္ကေတအဖြစ်၊ အမည်းရောင်ကို အမှောင်နှင့် ကောက်ကျစ်ဆိုးယုတ်မှု၏ သင်္ကေတအဖြစ်သို့လည်းကောင်း၊ အနီရောင်ကို ပွဲလမ်းသဘင်၊ သွေးထွက်သံယိုဖြစ်ခြင်းနှင့် စိတ်ထက်သန်ပြင်းပြမှု အဖြစ်သို့လည်းကောင်း ပုံဆောင်သတ်မှတ်သည်။ အတိတ်ကာလတွင် တရုတ်လူမျိုးများသည် ၎င်းတို့ လက်ထပ်သည့်အခါ အနီရောင်အင်္ကျီများကို ပျော်ပွဲရွှင်ပွဲ အခမ်းအနားဆန်သည်ဟု ယုံကြည်လျက် ဝတ်ဆင်ခဲ့ကြသည်။ အနောက်တိုင်းသားများ လက်ထပ်ကြသည့်အခါ သန့်ရှင်းခြင်းကို ပုံဆောင်သည့် လှပပြီး သန့်ရှင်းသော အဖြူရောင် အဝတ်အစားများကို ဝတ်ဆင်ကြသည်။ လက်ထပ်ထိမ်းမြားခြင်းအပေါ် ယဉ်ကျေးမှုနှစ်ခု၏ သိနားလည်မှုက ကွဲပြားပေသည်။ ယဉ်ကျေးမှုတစ်ခုတွင် အနီရောင်က ထိုအရာကို ကိုယ်စားပြုပြီး အခြားယဉ်ကျေးမှုတစ်ခုတွင် အဖြူရောင်က ကိုယ်စားပြုသည်။ ဤအရောင်နှစ်ခုလုံးက လက်ထပ်ထိမ်းမြားခြင်းအပေါ် ကောင်းချီးမင်္ဂလာနှင့်ဆိုင်သည့် သဘောထားတစ်ခုကို ကိုယ်စားပြုကြသည်။ အမျိုးမျိုးသော မျိုးနွယ်စုအဖွဲ့များနှင့် လူမျိုးများက မတူကွဲပြားသော ရည်ရွယ်ချက်များအတွက် တူညီသည့်အရာများကို အသုံးပြုကြပြီး ဤသည်မှာ ၎င်းတို့၏ ယဉ်ကျေးမှုဆိုင်ရာ နောက်ခံများ ဖြစ်တည်လာပုံ ဖြစ်သည်။ ဤယဉ်ကျေးမှုနောက်ခံများ ထွက်ပေါ်ပြီးနောက်တွင် ယဉ်ကျေးမှုဆိုင်ရာ ဓလေ့များက ယင်းတို့နှင့်အတူ ဖြစ်ပေါ်လာသည်။ ဤသို့ဖြင့် မတူကွဲပြားသော လူမှုအဖွဲ့အစည်းများနှင့် မတူကွဲပြားသော လူမျိုးနွယ်တို့သည် မတူကွဲပြားသော ဓလေ့များ ဖြစ်ပေါ်လာကြပြီး ထိုဓလေ့များက ဤမျိုးနွယ်စုအသီးသီး၏ လူတို့ကို လွှမ်းမိုးလေသည်။ ထိုသို့ဖြင့် တရုတ်လူမျိုးများသည် အစိမ်းရောင်ဦးထုပ်များနှင့်ဆိုင်သည့် သွယ်ဝိုက်ညွှန်းဆိုချက်၏ လွှမ်းမိုးခြင်းကို ခံရလေသည်။ ၎င်းတို့ထဲတွင် ဤအရာ သွတ်သွင်းခံရခြင်းမှ မည်သည့် ရလဒ်ဖြစ်ပေါ်သနည်း။ အမျိုးသားများသည် အစိမ်းရောင် ဦးထုပ်များကို ဆောင်း၍မရသကဲ့သို့ အမျိုးသမီးများကလည်း မဆောင်းကြပေ။ အမျိုးသမီးတစ်ဦးတလေက ဆောင်းသည်ကို သင် မြင်သလော။ အမှန်တွင် ဤယဉ်ကျေးမှု ရိုးရာဓလေ့သည် အမျိုးသားများကိုသာ ရည်ရွယ်ခြင်း ဖြစ်သည်။ ဆိုလိုသည်မှာ အမျိုးသားများက အစိမ်းရောင် ဦးထုပ်ဆောင်းခြင်းသည် မကောင်းသည့် လက္ခဏာတစ်ခုဖြစ်ပြီး ထိုအရာသည် အမျိုးသမီးများနှင့် ဆက်စပ်မှု မရှိပေ။ သို့သော် ဤယဉ်ကျေးမှုဓလေ့သည် ဖြစ်တည်လာသည်နှင့်တစ်ပြိုင်နက် မည်သည့် ဆက်စပ်အကြောင်းအရာဖြင့် ဖြစ်ပေါ်သည်ဖြစ်စေ ဤလူမျိုးနွယ်စု၏ လူတိုင်းကြောင့် ထိုယဉ်ကျေးမှုဓလေ့က ဤအစိမ်းရောင်ဦးထုပ်နှင့်ပတ်သက်၍ ခွဲခြားဆက်ဆံမှုတစ်မျိုး ဖြစ်စေသည်။ ထိုသို့သော ခွဲခြားဆက်ဆံခြင်း ဖြစ်ပြီးနောက်တွင် ဤအရာသည် အလွန် အပြစ်ကင်းသည့်၊ ရုပ်ဝတ္ထုပစ္စည်း တစ်ခုမှသည် အပျက်သဘောဆောင်သော အရာတစ်ခုအဖြစ်သို့ အမှုမဲ့အမှတ်မဲ့ဖြင့် ပြောင်းလဲသွားသည်။ အမှန်တွင် ထိုအရာသည် အပြစ်ကင်းပြီး မည်သည့်အပြုသဘောဆောင်သည့် အရည်အသွေး သို့မဟုတ် မည်သည့်အပျက်သဘောဆောင်သည့် အရည်အသွေးမျှ လုံးဝ မရှိပေ။ ထိုအရာသည် ရုပ်ဝတ္ထုပစ္စည်းတစ်ခု၊ အရောင်တစ်ခုနှင့် ပုံပန်းတစ်ခုရှိသော အရာဝတ္ထုတစ်ခုမျှသာ ဖြစ်သည်။ သို့သော် ရိုးရာယဉ်ကျေးမှု၏ ဤသို့ အဓိပ္ပာယ်ဖွင့်ဆိုခြင်း ခံရပြီးနောက်တွင် နောက်ဆုံးရလဒ်က မည်သည့်အရာ ဖြစ်လာသနည်း။ (အပျက်သဘောဆောင်သောအရာဖြစ်သည်။) အပျက်သဘောဆောင်သောအရာ ဖြစ်လာသည်။ အပျက်သဘောဆောင်သောအရာ ဖြစ်လာပြီးနောက်တွင် လူတို့သည် ဤအရာကို မှန်ကန်စွာ သဘောထားနိုင်ခြင်း၊ သို့မဟုတ် အသုံးပြုနိုင်ခြင်း မရှိကြပေ။ ထိုအကြောင်းကို တွေးလော့။ တရုတ်စျေးတွင် အနီရောင်၊ ပန်းရောင်၊ အဝါရောင် စသည်တို့ကဲ့သို့သော အရောင်အမျိုးမျိုးရှိသည့် ဦးထုပ်များ ရှိသော်လည်း အစိမ်းရောင်ဦးထုပ်များ မရှိပေ။ လူတို့သည် ဤရိုးရာအတွေးအခေါ်၏ ဘောင်ခတ်ခြင်းနှင့် လွှမ်းမိုးခြင်း ခံရသည်။ ဤသည်မှာ ရိုးရာယဉ်ကျေးမှု၏ သတ်သတ်မှတ်မှတ် ဖြစ်သော ကိစ္စရပ်တစ်ခုက လူတို့အပေါ်ရှိသည့် သက်ရောက်မှု ဖြစ်သည်။

လူအချို့သည် နိုင်ငံရပ်ခြားသို့ လာပြီး ယဉ်ကျေးမှုများ၊ ရိုးရာဓလေ့များ၊ စည်းမျဉ်းများအချို့နှင့်လည်းကောင်း၊ ဥရောပနှင့် အခြားအာရှနိုင်ငံများတွင် ဘဝ၏ အခြေခံ လိုအပ်ချက်များကဲ့သို့သော ရုပ်ဝတ္ထုပစ္စည်းများနှင့်လည်းကောင်း ထိတွေ့လာရပြီး အခြားနိုင်ငံများ၏ ဥပဒေများနှင့် ဘုံအသိပညာအချို့တို့ကို ရင်းနှီးလာကြသော်လည်း ၎င်းတို့ကိုယ်ပိုင် နိုင်ငံ၏ ထိုရိုးရာဓလေ့တို့မှ ရုန်းထွက်ရန် ခက်ပေသည်။ သင့်အနေဖြင့် သင်၏ မွေးရပ်မြေကို စွန့်ခွာကာ အခြားနိုင်ငံတစ်ခုတွင် နေ့စဉ်ဘဝ၏ ကဏ္ဍများအပြင် ထိုနိုင်ငံ၏ ဥပဒေများနှင့် စနစ်များကိုပင် လက်ခံရပြီးဖြစ်သော်လည်း နေ့စဉ် မည်သည့်အရာ သင် စဉ်းစားနေသည် သို့မဟုတ် သင့်အပေါ် တစ်စုံတစ်ရာ ကျရောက်သည့်အခါ ပြဿနာများအား သင် မည်သို့ ရင်ဆိုင်သည် သို့မဟုတ် သင် ခံယူသည့် ရှုထောင့်နှင့် ရှုထောင့်အမြင်တို့က မည်သည့်အရာများဖြစ်သည်ဟူသည်တို့ကို သင် မသိပေ။ လူအချို့က “အနောက်တိုင်းတွင် ငါ ရောက်နေသောကြောင့် ငါသည် အနောက်တိုင်းသားတစ်ဦး ဖြစ်သလော” သို့မဟုတ် “ဂျပန်နိုင်ငံတွင် ငါ ရောက်နေသောကြောင့် ငါသည် ဂျပန်လူမျိုးတစ်ဦးဖြစ်သလော”ဟု တွေးကြသည်။ ဤသည်မှာ မှန်သလော။ (မမှန်ပါ။) ဂျပန်လူမျိုးများက “ကျွန်ုပ်တို့သည် ဆူရှီနှင့် အူဒွန်ခေါက်ဆွဲ စားရသည်ကို အနှစ်သက်ဆုံး ဖြစ်သည်။ ယင်းက ကျွန်ုပ်တို့ကို မြင့်မြတ်စေသည် မဟုတ်လော”ဟု ဆိုကြသည်။ တောင်ကိုရီးယားလူမျိုးများက “ကျွန်ုပ်တို့သည် ထမင်းနှင့် ကင်မ်ချီစားရသည်ကို ကြိုက်သည်။ ကျွန်ုပ်တို့၏ ကြီးမြတ်သော တောင်ကိုရီးယားနိုင်ငံသည် မြင့်မြတ်သည် မဟုတ်လော။ သင်တို့ တရုတ်လူမျိုးများက သင်တို့၏ ယဉ်ကျေးမှုသည် ရှေးကျပြီး ကျွန်ုပ်တို့ထက် နှစ်ထောင်ချီ ပိုရှေးကျသည်ဟု ဆိုကြသော်လည်း သင်တို့၏ သက်ကြီးရွယ်အိုများအပေါ် ကျွန်ုပ်တို့လောက် သင်တို့ ကောင်းစွာ သားသမီးဝတ် ကျေပွန်ကြသလော။ ကျွန်ုပ်တို့လောက် သင်တို့ ရိုးရာဆန်ကြသလော။ သင်တို့သည် ကျွန်ုပ်တို့လောက် စည်းမျဉ်းများစွာ ရှိကြသလော။ သင်တို့သည် ယနေ့ခေတ်တွင် ဤအရာများအကြောင်းကို မပြောကြ၊ သင်တို့ နောက်ကျကျန်ခဲ့လေပြီ။ ကျွန်ုပ်တို့သည် အမှန်တကယ် ရိုးရာဆန်သော လူများဖြစ်ပြီး ကျွန်ုပ်တို့၏ ယဉ်ကျေးမှုသည် စစ်မှန်သော ယဥ်ကျေးမှုဖြစ်သည်”ဟု ဆိုကြသည်။ ၎င်းတို့၏ ရိုးရာယဉ်ကျေးမှုက မြင့်မြတ်သည်ဟု ၎င်းတို့က တွေးထင်ကြပြီး ထို့နောက်တွင် အမှုအရာများစွာကို ကမ္ဘာ့အမွေအနှစ်အဖြစ် ကြေညာရန် ပြိုင်ဆိုင်ကြသည်။ ဤပြိုင်ဆိုင်မှုအားလုံးသည် အဘယ်ကြောင့်နည်း။ နိုင်ငံတိုင်း၊ လူမျိုးတိုင်းနှင့် လူမျိုးနွယ်စုငယ်လေးတိုင်းကပင်လျှင် ၎င်းတို့ကိုယ်တိုင်၏ ဘိုးဘေးများ ချန်ထားခဲ့သည့် အရာများ၊ စည်းမျဉ်းများ၊ ရိုးရာများ၊ အလေ့အထများနှင့် အစဉ်အလာများသည် ကောင်းမြတ်ပြီး အပြုသဘောဆောင်ကာ လူသားမျိုးနွယ်၏ ဖြန့်ဖြူးခြင်းခံရနိုင်သည်ဟု ယုံကြည်ကြသည်။ ၎င်းတို့၏ ဤစိတ်ကူးနှင့် အမြင်တို့သည် ဤအရာများက သမ္မာတရား ဖြစ်ကြောင်း၊ ကောင်းမြတ်ပြီး အပြုသဘောဆောင်သော အရာများ ဖြစ်ကြောင်းနှင့် ဤလူသားမျိုးနွယ်က လက်ဆင့်ကမ်းသင့်ကြောင်း သွယ်ဝိုက်ညွှန်းဆိုသည် မဟုတ်လော။ သို့ဆိုလျှင် လက်ဆင့်ကမ်းလာကြသည့် ဤအရာများသည် လွတ်လပ်မှုနှင့် ဆန့်ကျင်ကွဲလွဲသလော။ မိမိ၏ မိသားစု အချုပ်အနှောင်များမှ ရုန်းထွက်လွတ်မြောက်သည့်၊ အပေါက်များ၊ နားကွင်းများနှင့် ပြည့်နေပြီး သူ၏ တစ်ကိုယ်လုံးတွင် ဆေးမင်ကြောင်များရှိကာ နိုင်ငံခြားသူရည်းစားပင်ရှိသည့် လူငယ်လေးတစ်ယောက်နှင့်ဆိုင်သော ဥပမာတစ်ခုကို ငါ ယခုတင်ပေးခဲ့သည်။ သူ၏ အပြင်ပန်း သွင်ပြင်နှင့် ဇာတိပကတိအရ သူသည် အမြင်အားဖြင့် မိသားစု စည်းမျဉ်းများကို လိုက်နာစောင့်ထိန်းခြင်း မရှိသကဲ့သို့ ရိုးရာဓလေ့ကို စွန့်ပယ်ပြီးဖြစ်သည်။ လုပ်ရိုးလုပ်စဉ်အရလည်းကောင်း၊ သူ၏ အပြုအမူတွင်လည်းကောင်း၊ သူ၏ စိတ်ခံစားချက်အရဖြစ်သော လိုအင်ဆန္ဒအရပင်လျှင် သူသည် မိသားစု၊ ရိုးရာဓလေ့နှင့် အလေ့အထများကဲ့သို့သော အရာများကို စွန့်ပယ်ပြီးဖြစ်သည်။ သို့သော် မွေးနေ့လက်ဆောင်က သူသည် “အလွန် သမားရိုးကျမဟုတ်”ဟူသည့် သူ၏ ယုံကြည်လက်ခံမှု မမှန်သည်ကို ဖွင့်ချကာ ပြစ်တင်ရှုတ်ချရင်း သူ့ကို ဖော်ထုတ်လေသည်။ ထို့ကြောင့် ဤလူသည် အမှန်တကယ် ရိုးရာဆန်သလော၊ သို့မဟုတ် မဆန်သလော။ (ရိုးရာဆန်ပါသည်။) ရိုးရာဆန်ခြင်းသည် ကောင်းသလော၊ သို့မဟုတ် ဆိုးသလော။ (ဆိုးပါသည်။) ထို့ကြောင့် သင့်ကိုယ်သင် ရိုးရာဆန်သည်ဟု သင်ယူဆသည်ဖြစ်စေ၊ သမားရိုးကျမဟုတ်ဟု ယူဆသည်ဖြစ်စေ၊ သင်၏ မျိုးနွယ်က မည်သည့်အရာဖြစ်စေ၊ မြင့်မြတ်သော မျိုးနွယ်ဟု ခေါ်သည့်အရာ ဖြစ်စေ၊ သာမန်မျိုးနွယ်ဖြစ်စေ၊ သင်၏ အတွင်းစိတ် အတွေးအခေါ်များမှာ ဘောင်ခတ်ခြင်းခံရပေသည်။ သင်သည် လွတ်လပ်မှုကို မည်မျှ လိုက်စားကာ မြတ်နိုးသည်ဖြစ်စေ၊ ရိုးရာဓလေ့၏ အင်အားစုများမှလည်းကောင်း၊ ရိုးရာမိသားစု အစဉ်အလာများမှလည်းကောင်း ရုန်းထွက်လွတ်မြောက်ရန် သင်၏ စိတ်ပိုင်းဖြတ်ချက်၊ လိုအင်ဆန္ဒနှင့် ရည်မှန်းချက်တို့က မည်မျှ ကြီးမားသည်ဖြစ်စေ၊ သင်၏ တကယ့် လုပ်ရပ်များက မည်မျှ လှုံ့ဆော်နိုင်ပြီး အားကောင်းသည်ဖြစ်စေ သမ္မာတရားကို သင် နားမလည်လျှင် သင်သည် လွတ်မြောက်လာနိုင်ခြင်းမရှိဘဲ သင့်အထဲတွင် စာတန် သွတ်သွင်းပေးသည့် သွန်သင်မှုများနှင့် မှားယွင်းပြီး အဓိပ္ပာယ်မဲ့သောအရာများ အလယ်တွင်သာ ပိတ်လှောင်မိနေနိုင်သည်။ လူအချို့သည် ရိုးရာယဉ်ကျေးမှု၏ လွှမ်းမိုးခြင်းခံရသည်၊ အချို့မှာ အတွေးအမြင်ဆိုင်ရာ ပညာရေး၏ လွှမ်းမိုးခြင်းခံရသည်၊ အခြားသူတို့မှာ ရာထူးနှင့် အဆင့်အတန်းတို့၏ လွှမ်းမိုးခြင်းခံရပြီး အခြားသူတို့မှာ အတွေးအမြင်ဆိုင်ရာ စနစ်တစ်မျိုးမျိုး၏ လွှမ်းမိုးခြင်းခံရလေသည်။ ဥပမာအနေဖြင့် ကွန်မြူနစ်ဝါဒကို ထောက်ခံသည့် လူစုကဲ့သို့သော နိုင်ငံရေးတွင် ပါဝင်ပတ်သက်သည့် လူများကို ကြည့်လော့။ ၎င်းတို့သည် ပစ္စည်းမဲ့လူတန်းစား အဖွဲ့တစ်ခုအဖြစ် အစပြုခဲ့ကြသည်၊ ကွန်မြူနစ် ကြေညာစာတန်းနှင့် သဘောတရားများကို လက်ခံခဲ့ကြသည်၊ ထုံးတမ်းစဉ်လာကို ချိုးဖောက်ခဲ့ကြသည်၊ မြေရှင်ပဒေသရာဇ်စနစ်ဆိုင်ရာ သက်ဦးစံပိုင်စနစ်ကို ချိုးဖောက်ခဲ့ကြသည်၊ ဓလေ့ဟောင်းအချို့ကို ချိုးဖောက်ခဲ့ကြပြီးနောက် မားစ်လီနင်ဝါဒနှင့် ကွန်မြူနစ်ဝါဒတို့ကို လက်ခံခဲ့ကြသည်။ ဤအရာများကို လက်ခံပြီးနောက်တွင် ၎င်းတို့ လွတ်လပ်ခဲ့ကြသလော သို့မဟုတ် တစ်လျှောက်လုံး ကန့်သတ်ခြင်း ခံခဲ့ရကြသလော။ (တစ်လျှောက်လုံး ကန့်သတ်ခြင်းခံခဲ့ရပါသည်။) အိုဟောင်းသောအရာတစ်ခုမှ သစ်လွင်သောအရာတစ်ခုသို့ ပြောင်းလဲခြင်းဖြင့် လွတ်လပ်မှုရရှိမည်ဟု ၎င်းတို့ တွေးထင်ခဲ့ကြသည်။ ဤစိတ်ကူးသည် မှားယွင်းသည် မဟုတ်လော။ (မှားယွင်းပါသည်။) မှားယွင်းပေသည်။ လူတို့သည် အိုဟောင်းသောအရာမှ သစ်လွင်သော အရာတစ်ခုတလေသို့ ပြောင်းလဲနိုင်သော်လည်း ထိုအရာသည် သမ္မာတရား မဟုတ်သရွေ့ စာတန်၏ ပိုက်ကွန်ထဲတွင် ၎င်းတို့ အစဉ်ထာဝရ ပိတ်မိနေလိမ့်မည် ဖြစ်သည်။ ဤသည်မှာ စစ်မှန်သော လွတ်လပ်မှု မဟုတ်ပေ။ လူအချို့သည် ကွန်မြူနစ်ဝါဒ သို့မဟုတ် အကြောင်းတရားတစ်ခုခုအတွက် မိမိတို့ကိုယ်ကို ပေးအပ်မြှုပ်နှံထားကြသည်။ အချို့သည် ကျမ်းသစ္စာတစ်ခုအတွက် မိမိတို့ကိုယ်ကို ပေးအပ်မြှုပ်နှံထားစဉ်တွင် အခြားသူတို့မှာ သဘောတရားတစ်ခုအတွက် မိမိတို့ကိုယ်ကို ပေးအပ်မြှုပ်နှံထားကြပြီး သို့တိုင် အခြားသူတို့မှာလည်း “မိတ်ဆွေအတွက် အသက်စွန့်မည်” သို့မဟုတ် “သစ္စာစောင့်သိသော နိုင်ငံသားတစ်ဦးသည် မင်းနှစ်ပါးကို အလုပ်အကျွေးမပြုပါ” သို့မဟုတ် “တိုင်းနိုင်ငံ ဒုက္ခရောက်သည့်အခါ လူတိုင်းတွင် မိမိတို့ကဏ္ဍကို လုပ်ဆောင်ရန် တာဝန်ရှိသည်”ဟူသကဲ့သို့သော ဆိုရိုးများကို လိုက်နာစောင့်ထိန်းကြသည်။ ဤအရာများသည် ရိုးရာယဉ်ကျေးမှုနှင့် သက်ဆိုင်သလော။ (သက်ဆိုင်ပါသည်။) အပေါ်ယံတွင်၊ ဤအရာများသည် အလွန် အပြုသဘောဆောင်သည့်၊ အလွန် သင့်တင့်လျောက်ပတ်ပြီး အထူးသဖြင့် လူသားမျိုးနွယ်ကြားတွင် အဆင့်မြင့်ပြီး မြင့်မြတ်သည့်အရာအချို့ကဲ့သို့ ထင်ကောင်းထင်ရနိုင်သည်။ သို့သော် အမှန်တွင် အခြားသော ရှုထောင့်အမြင်မှသော်လည်းကောင်း၊ မတူကွဲပြားသော နည်းလမ်းများကို အသုံးပြုသည့်အခါတွင်လည်းကောင်း ထိုအရာများသည် လူတို့၏ ဝိညာဉ်များကို နှောင်ဖွဲ့သည်၊ လူတို့ကို ကန့်သတ်ပြီး စစ်မှန်သည့် လွတ်လပ်မှုမရရှိစေရန် တားဆီးလေသည်။ သို့သော် လူသားများက သမ္မာတရားကို နားမလည်မီတွင် ၎င်းတို့အနေဖြင့် လမ်းပျောက်နေခြင်းကိုသာ ခံစားရနိုင်ပြီး ထိုသို့ဖြင့် လူသားမျိုးနွယ်ကြားတွင် အတော်အတန် အပြုသဘောဆောင်သည့်အရာများအဖြစ်၊ ၎င်းတို့၏ ဖြစ်တည်မှုနည်းလမ်းအဖြစ် ယူဆထားကြသည့် ဤအရာများကို ၎င်းတို့က လက်ခံကြလေသည်။ ထို့ကြောင့် ရိုးရာယဉ်ကျေးမှုများဟု ခေါ်သည့်၊ လောကတွင် အတန်အသင့် ကောင်းမြတ်သည်ဟု လူသားများ တွေးထင်သည့် ဤအရာများကို လူတို့က အလိုအလျောက် လက်ခံထားကြသည်။ ယင်းတို့ကို လက်ခံပြီးနောက်တွင် လူတို့က ၎င်းတို့အနေဖြင့် အရင်းအနှီးနှင့်လည်းကောင်း၊ ယုံကြည်စိတ်ချမှုနှင့်လည်းကောင်း၊ စိတ်လှုံ့ဆော်မှုနှင့်လည်းကောင်း အသက်ရှင်နေကြသည်ဟု ခံစားကြလေသည်။ ဥပမာအနေဖြင့် လူအချို့သည် အသိပညာ၊ သင့်တော်သော အရည်အချင်းများနှင့်စပ်လျဉ်း၍ ဤလူ့အဖွဲ့အစည်းနှင့် ဤလူသားမျိုးနွယ်၏ သဘောထားတစ်ခုကို လက်ခံကြပြီးဖြစ်သည်။ ဤသဘောထားမှာ အဘယ်နည်း။ (အသိပညာသည် သင်၏ကံကြမ္မာကို ပြောင်းလဲနိုင်၏။) (ပညာရှင်တစ်ဦးဖြစ်ရန်ဆိုသည်မှာ လူ့အဖွဲ့အစည်း၏ ထိပ်ဆုံးတွင် ရှိနေရန်ပင်ဖြစ်သည်။) ၎င်းတို့၏ စိတ်နှလုံးများအတွင်းတွင် လူတို့သည် ဤအရာများကို သဘောတူကြပြီး လက်ခံကာ အသိအမှတ်လည်း ပြုကြပေသည်။ ယင်းတို့ကို လက်ခံကာ အသိအမှတ်ပြုသည့်တစ်ချိန်တည်းတွင် လူတို့သည် ဤလူ့အဖွဲ့အစည်းတွင် အခက်အခဲကို တွန်းလှန်၍ ပိုမိုရှည်ကြာစွာ ရုန်းကန်ကြိုးစားလေ၊ ဤအရာများကို ၎င်းတို့ တန်ဖိုးထားလေ ဖြစ်သည်။ ယင်းမှာ အဘယ်ကြောင့်နည်း။ လူအားလုံးသည် ဘဝတွင် အသိပညာအပေါ် အမှီပြုကြသည်။ အသိပညာနှင့် ဤသင့်တော်သော အရည်အချင်းများမရှိဘဲနှင့် သင်သည် လူ့အဖွဲ့အစည်းတွင် ခြေကုပ်တစ်ခု ထူထောင်နိုင်ခြင်းမရှိဟု ခံစားရသည်။ အခြားသူတို့က သင့်ကို အနိုင်ကျင့်လိမ့်မည်ဖြစ်ပြီး သင့်အပေါ် ခွဲခြားဆက်ဆံလိမ့်မည်ဖြစ်သည်။ ထို့ကြောင့် သင်သည် ဤအရာများနောက်သို့ အသည်းအသန် လိုက်လေသည်။ သင်၏ အရည်အချင်းများ မြင့်မားလေ၊ လူ့အဖွဲ့အစည်းတွင် သို့မဟုတ် သင်၏ မျိုးနွယ်စု သို့မဟုတ် အသိုင်းအဝိုင်းကြားတွင် သင်၏ လူမှုအဆင့်အတန်း မြင့်လေဖြစ်ပြီး သင့်အပေါ် လူတို့၏ လေးစားမှု၊ သင့်အပေါ် ဆက်ဆံခြင်းနှင့် အခြားအမျိုးမျိုးသောအရာများသည် သာ၍ ကြီးမားကာ ကောင်းမွန်လာလိမ့်မည်။ တစ်နည်းအားဖြင့် လူတစ်ဦး၏ အရည်အချင်းများက ၎င်း၏ လူမှုအဆင့်အတန်းကို ဆုံးဖြတ်ဖို့ ဖြစ်လာသည်။

ယခင်က တက္ကသိုလ် ပါမောက္ခ ခုနစ်ဦး သို့မဟုတ် ရှစ်ဦးပါသည့် အဖွဲ့တစ်ဖွဲ့သည် ပညာဆက်လက်သင်ကြားရန်အတွက် ပေကျင်းသို့ သွားခဲ့ကြသည်။ ထိုခေတ်အခါတွင် လာရောက်ခေါ်ယူသည့်ကား သို့မဟုတ် ယာဉ်မောင်း ဝန်ဆောင်မှုများ မရကောင်း မရနိုင်သေးသောကြောင့် ပေကျင်းသို့ရောက်ပြီးနောက်တွင် သူတို့ ဘတ်စ်ကားစီးခဲ့ရသည်။ အမှန်တွင် ၎င်းတို့ကဲ့သို့သော ပါမောက္ခများကို ပေကျင်းတွင် နေရာတကာ၌ တွေ့ရမည်ဖြစ်သည်။ ၎င်းတို့သည် တစ်ခုခု ထူးခြားသောသူများအဖြစ် သဘောထားခြင်းမခံခဲ့ရဘဲ သာမန်လူများအဖြစ်သာ သဘောထားခြင်းခံခဲ့ရသည်။ သို့သော် ၎င်းတို့ကိုယ်တိုင်က ယင်းကို မသိခဲ့ကြဘဲ ထိုနေရာတွင် ပြဿနာ၏ ဆိုးရွားမှုက ရှိနေလေသည်။ ဤကိစ္စရပ်က ဤပြဿနာ၏ အခြေခံအကြောင်းရင်းပေါ်တွင် ဖြစ်ပွားခဲ့သည်။ မည်သည့်အရာ ဖြစ်ပျက်ခဲ့သနည်း။ ဤပါမောက္ခအဖွဲ့သည် ဘတ်စ်ကားမှတ်တိုင်တွင် ဘတ်စ်ကားစောင့်နေခဲ့ကြသည်။ ၎င်းတို့ စောင့်နေရင်း ပိုများသည်ထက်များသည့် လူများ စုရုံးလာကြပြီး လူအုပ်ကြီးက ကြီးလာသည်နှင့်အမျှ လူတိုင်းက စိုးရိမ်ပူပန်လာကြသည်။ ထို့နောက် ဘတ်စ်ကား ရောက်လာသည့်အချိန်တွင် အားလုံးသည် အထဲမှ ခရီးသည်များ ထွက်လာဖို့ကို စောင့်ဆိုင်းခြင်းမရှိဘဲ အချင်းချင်း တွန်းကာ တံတောင်ဖြင့် တွန်းဖယ်တိုးရင်းနှင့် အလွန်ရုတ်ရုတ်သဲသဲ ဖြစ်သွားစေလျက် ဘတ်စ်ကားပေါ်သို့ စုပြုံတိုးကြလေသည်။ ယင်းမှာ အလွန်ဖရိုဖရဲဖြစ်သည့် အခြေအနေတစ်ခု ဖြစ်ခဲ့သည်။ ဤပါမောက္ခများက ထိုအရာနှင့်ပတ်သက်၍ စဉ်းစားပြီး “ပေကျင်းမြို့က ကျွန်ုပ်တို့၏ ရောင်းရင်း မြို့ကြီးသားများသည် နေ့စဉ် အလုပ်သွားအလုပ်ပြန် ဘတ်စ်ကားစီးလျက် ခက်ခက်ခဲခဲ အသက်ရှင်ကြရသည်မှာ ထင်ရှားသည်။ တက္ကသိုလ် ပါမောက္ခများအနေဖြင့် လူတို့၏ အခြေအနေများကို ကျွန်ုပ်တို့ ထောက်ထားသင့်သည်။ အဆင့်မြင့် ပညာရှင်များဖြစ်သည်နှင့်အမျှ သာမန်လူများနှင့် ကျွန်ုပ်တို့ မပြိုင်ဆိုင်သင့်ပါ။ သူတို့ကို ဘတ်စ်ကားပေါ် ဦးစွာတက်ခွင့်ပေးခြင်းဖြင့် လေဖင်း၏ ကိုယ်ကျိုးမငဲ့သော စိတ်ဓာတ်ကို ကျွန်ုပ်တို့ ပြရမည်။ ထို့ကြောင့် ဘတ်စ်ကားပေါ်တို့ တိုးဝှေ့မတက်ကြစို့နှင့်”ဟု ပြောကြလေသည်။ ဤအရာနှင့်ပတ်သက်၍ ၎င်းတို့အားလုံး သဘောတူကြပြီး နောက်ကားကို စောင့်ရန် ဆုံးဖြတ်ခဲ့ကြသည်။ သို့သော် ဖြစ်ချင်တော့ နောက်ကား ရောက်လာသည့်အခါ လူပမာဏက ယခင်အတိုင်းပင် ရှိနေပြီး ၎င်းတို့သည် ထိုဘတ်စ်ကားပေါ်သို့ စည်းမဲ့ကမ်းမဲ့ဖြစ်သော လူအုပ်တစ်အုပ်ကဲ့သို့ ပြုံတက်ကြပြန်လေသည်။ ပါမောက္ခများသည် အံ့ဩမှင်တက်သွားကြသည်။ ဘတ်စ်ကားက လူပြည့်သွားပြီး မောင်းထွက်သွားသည်ကို ၎င်းတို့ ကြည့်နေခဲ့ကြပြီး နောက်ထပ်တစ်ခါ ထိုဘတ်စ်ကားပေါ်သို့ တိုးဝှေ့မတက်နိုင်ခဲ့ကြပေ။ ၎င်းတို့ တစ်ဖန် ဆွေးနွေးကာ “ကျွန်ုပ်တို့ အလျင်မလိုပါ။ အမှန်တွင်တော့ ကျွန်ုပ်တို့သည် အဆင့်မြင့် ပညာရှင်များဖြစ်သည်၊ ဘတ်စ်ကားများပေါ် တက်ရန် သာမန်လူများနှင့် ကျွန်ုပ်တို့ တိုက်ခိုက်၍ မဖြစ်ပါ။ အချိန်ယူကြစို့၊ နောက်ကားကို စောင့်သည့် လူသိပ်များမည် မဟုတ်ပါ”ဟု ပြောကြလေသည်။ တတိယဘတ်စ်ကားကို စောင့်နေစဉ်တွင် ဤပါမောက္ခများသည် အနည်းငယ် စိတ်လောလျက်ရှိကြသည်။ ၎င်းတို့ထဲမှ အချို့က လက်သီးကျစ်ကျစ်ပါအောင်ဆုပ်ကာ “ဤဘတ်စ်ကားအတွက် ယခင်အတိုင်းပင် လူများလျှင် ကျွန်ုပ်တို့ တိုးဝှေ့တက်ကြမည်လော။ ကျွန်ုပ်တို့ တိုးဝှေ့မတက်လျှင် ငါးစီးမြောက်ဘတ်စ်ကားပေါ်ဖြစ်စေ၊ ခြောက်စီးမြောက် ဘတ်စ်ကားပေါ်တွင်ပင်ဖြစ်စေ ကျွန်ုပ်တို့ တက်နိုင်မည်မဟုတ်ဟု ကျွန်ုပ်ထင်သည်။ ထို့ကြောင့် မထူးတော့သည့်အတူတူ ကျွန်ုပ်တို့သည်လည်း တိုးဝှေ့တက်ကြမည်”ဟု ပြောလေသည်။ အခြားသူတို့က “အဆင့်မြင့် ပညာရှင်များသည် ဘတ်စ်ကားများပေါ် တိုးဝှေ့တက်နိုင်သလော။ ယင်းက ကျွန်ုပ်တို့၏ ပုံရိပ်ကို ထိခိုက်မည် ဖြစ်သည်။ တစ်နေ့တွင် အဆင့်မြင့် ပညာရှင်ဖြစ်သည့် ကျွန်ုပ်တို့ပင်လျှင် ဘတ်စ်ကားများပေါ် တိုးဝှေ့တက်ခဲ့ကြသည်ဟု လူများ သိသွားလျှင် ရှက်စရာ ကောင်းလိုက်မည့် ဖြစ်ခြင်းပါတကား”ဟု ပြောလေသည်။ ၎င်းတို့၏ အယူအဆများ ကွဲပြားသွားခဲ့သည်။ ၎င်းတို့ ဆွေးနွေးနေစဉ်၊ စောင့်နေသည့် အခြားလူအုပ်က စုဝေးလာကြသည်။ ဤအချိန်တွင် ပါမောက္ခများသည် အလွန် စိတ်လှုပ်ရှားလာခဲ့ကြပြီဖြစ်ပြီး ဆွေးနွေးခြင်းကို ရပ်လိုက်ကြသည်။ ဘတ်စ်ကား ရောက်လာချိန်တွင် တံခါးများပွင့်သည်နှင့်တစ်ပြိုင်နက် လူတိုင်း မဆင်းမီတွင်ပင် ပါမောက္ခများသည် နောက်ဆုံးလူအုပ် လုပ်သည့်အတိုင်းလုပ်ကာ မိမိတို့ ခွန်အားရှိသမျှဖြင့် တွန်းထိုးကာ တက်သွားကြလေသည်။ ၎င်းတို့ထဲမှ အချို့သည် တိုးဝှေ့တက်သွားနိုင်ကြပြီး အနည်းငယ်သော ပညာရှင်များ၊ အဆင့်မြင့်ယဉ်ကျေးဖွယ်ရာဖြစ်သော ပညာရှင်များမှာ စိတ်ပြင်းပြမှုနှင့် တိုက်ခိုက်လိုသော စိတ်ဓာတ်မရှိသောကြောင့် တိုးဝှေ့တက်မသွားနိုင်ခဲ့ကြပေ။ ဤကိစ္စရပ်ကိုမူ ဤမျှသာပြောကြစို့။ ငါ့ကိုပြောလော့၊ ယင်းမှာ မှန်သည် မဟုတ်လော။ (ဟုတ်ပါသည်။) ဘတ်စ်ကားများပေါ်သို့ စုပြုံတိုးကြခြင်းသည် အလွန်ရိုးနေပြီ ဖြစ်သောအရာသာ ဖြစ်ပြီး ဤပညာရှင်များအားလုံးသည် အလွန်ဟန်ဆောင်နိုင်စွမ်း ရှိကြလေသည်။ ငါ့ကို ပြောလော့၊ ဤနေရာတွင် ပြဿနာမှာ အဘယ်နည်း။ အဆင့်မြင့် ပညာရေးကို ရရှိခဲ့ကြပြီး လူတို့ကို သွန်သင်ကာ လေ့ကျင့်သင်ကြားပေးသည့် ပါမောက္ခများဖြစ်လာကြ၍ အဆင့်မြင့် ပညာရှင်များ ဖြစ်လာကြသည့် ဤပညာရှင်များအကြောင်းကို ပထမဆုံး ပြောကြစို့။ ဆိုလိုသည်မှာ ၎င်းတို့ရရှိသည့် ပညာရေးနှင့် ပိုင်ဆိုင်သည့် အသိပညာတို့သည် သာမန်လူများ စွမ်းဆောင်ရရှိသည့် အဆင့်ထက် ပိုမိုမြင့်မားပြီး ၎င်းတို့၏ အသိပညာသည် လူတို့၏ သင်ဆရာများနှင့် နည်းပြများဖြစ်ဖို့၊ လူတို့ကို လေ့ကျင့်သင်ကြားပေးပြီး ၎င်းတို့ကို အသိပညာ ပေးဖို့ ၎င်းတို့အတွက် လုံလောက်ပေသည်။ ထိုအကြောင်းကြောင့် ၎င်းတို့ကို အဆင့်မြင့် ပညာရှင်များဟု ခေါ်လေသည်။ ဤအဆင့်မြင့် ပညာရှင်များ၏ စိတ်ကူးများ၊ အမြင်များနှင့်ပတ်သက်သည့် ပြဿနာတစ်ခုခု ရှိခဲ့သလော။ ပြဿနာများ မုချရှိခဲ့ပေသည်။ သို့ဆိုလျှင် ၎င်းတို့၏ ပြဿနာများသည် မည်သည့်နေရာတွင် တည်ရှိခဲ့သနည်း။ ဤကိစ္စရပ်ကို စိစစ်ကြစို့။ အလွန်များသော အသိပညာနှင့် ထိုသို့သော အဆင့်မြင့် ပညာရေးတစ်ခု ရရှိပြီးနောက်တွင် ၎င်းတို့၏ အတွေးအခေါ်သည် တင်းကျပ်သလော၊ သို့မဟုတ် လွတ်လပ်သလော။ (တင်းကျပ်ပါသည်။) တင်းကျပ်သည်ကို သင်တို့ မည်သို့ သိကြသနည်း။ ၎င်းတို့၏ ပြဿနာများသည် မည်သည့်နေရာတွင် တည်ရှိသနည်း။ ဦးစွာပထမ ၎င်းတို့သည် မိမိတို့ကိုယ်ကို အဆင့်မြင့် ပညာရှင်များအဖြစ် ထုတ်ဖော်ပြောဆိုကြသည်။ ဤအခိုင်အမာပြောဆိုချက်နှင့် ပတ်သက်၍ မှားယွင်းသည့်အရာ တစ်ခုတလေ ရှိသလော။ (ရှိပါသည်။) ဤအခိုင်အမာပြောဆိုချက်နှင့်ပတ်သက်၍ ပြဿနာတစ်ခု ရှိပေသည်။ ဆက်လက်၍ ၎င်းတို့က “အဆင့်မြင့် ပညာရှင်များဖြစ်သည့် ကျွန်ုပ်တို့သည် ဘတ်စ်ကားပေါ်သို့ တက်သောအခါ ထိုဘတ်စ်ကားပေါ်သို့တက်ဖို့ အခြားလူများနှင့် တိုက်ခိုက်ခြင်း၊ တိုးဝှေ့ခြင်းတို့ မလုပ်သင့်ပေ”ဟု ဆိုကြသည်။ ဤစာကြောင်းနှင့်ပတ်သက်၍ ပြဿနာတစ်ခု ရှိသလော။ (ရှိပါသည်။) ဤသည်မှာ ဒုတိယပြဿနာ ဖြစ်သည်။ တတိယပြဿနာမှာ ၎င်းတို့က “အဆင့်မြင့် ပညာရှင်များဖြစ်သည့် ကျွန်ုပ်တို့သည် နောက်ကားကို စောင့်နိုင်သည်”ဟု ဆိုကြသည့်အချိန်တွင် ဖြစ်သည်။ ဤအချက်နှင့် ပတ်သက်၍ ပြဿနာတစ်ခုတလေ ရှိသလော။ (ရှိပါသည်။) ဤအချက်များအားလုံးနှင့်ပတ်သက်၍ ပြဿနာတစ်ခု ရှိလေသည်။ ပြဿနာများက မည်သည့်အရာများဖြစ်သည်ကို မြင်ရန် ဤအချက်သုံးချက်မှတစ်ဆင့် ကိစ္စရပ်ကို စိစစ်လိုက်ကြလော့။ ပြဿနာအပေါ် စေ့စပ်သော သိနားလည်မှု သင်တို့ ရရှိလျှင် ဦးစွာပထမ အဆင့်မြင့် ပညာရှင်များကို သင်တို့ ပုဂ္ဂိုလ်ရေး ကိုးကွယ်တော့မည် မဟုတ်သကဲ့သို့ ဒုတိယအနေဖြင့် သင်တို့သည် အဆင့်မြင့် ပညာရှင်အချို့ ဖြစ်ချင်ကြတော့မည် မဟုတ်ပေ။

ပထမဆုံး အချက်မှာ အဘယ်နည်း။ ၎င်းတို့က မိမိတို့ကိုယ်ကို အဆင့်မြင့် ပညာရှင်များအဖြစ် ထုတ်ဖော်ပြောကြခြင်း ဖြစ်သည်။ ဤအခိုင်အမာပြောဆိုချက်နှင့်ပတ်သက်၍ ပြဿနာတစ်ခုတလေ ရှိခဲ့သလော။ (ရှိခဲ့ပါသည်။) “မိမိကိုယ်ကို ထုတ်ဖော်ပြောခြင်း” နှင့် ပတ်သက်၍ မည်သည့်အရာမျှ မမှားပေ။ ယင်းမှာ ဤကိစ္စတွင် မိမိကိုယ်ကို အဆင့်မြင့် ပညာရှင်အဖြစ် ပုံဖော်ခြင်းအား ဆိုလိုသည်။ သို့ဆိုလျှင် “အဆင့်မြင့် ပညာရှင်တစ်ဦးကဲ့သို့”ဟူသည့် စကားရပ်တွင် ပြဿနာတစ်ခု ရှိသလော။ အမှန်တရားမှာ တက္ကသိုလ် ပါမောက္ခများသည် လူ့အဖွဲ့အစည်းတွင် အဆင့်မြင့် ပညာရှင်များ ဖြစ်ကြသည်။ ဤသည်မှာ အမှန်တရား ဖြစ်သည့်အတွက် ဤစကားရပ်နှင့်ပတ်သက်၍ အဘယ်ကြောင့် ပြဿနာတစ်ခု ရှိသနည်း။ (၎င်းတို့က အသိပညာကို ဆည်းပူးပြီးနောက်တွင် အခြားသူများထက် မိမိတို့ ပိုမိုအဆင့်မြင့်သည်ဟု တွေးထင်ခဲ့ကြသည်။) အခြားသူများထက် အဆင့်မြင့်သည်၊ ဤအရာနောက်ကွယ်တွင် စိတ်သဘောထားတစ်ခု မုချ ရှိပေသည်။ (၎င်းတို့အနေဖြင့် အသိပညာကို ပိုမိုဆည်းပူးခဲ့ပြီး ဖြစ်သောကြောင့် အခြားသူများထက် မိမိတို့ ပိုမိုအဆင့်မြင့်သည်ဟု တွေးထင်ခဲ့ကြသည်။ အမှန်တွင် ဤအရာများသည် လူတစ်ဦး၏ စိတ်သဘောထားကို မပြောင်းလဲပေးနိုင်ပေ။) ဤသည်မှာ တစ်စိတ်တစ်ပိုင်း မှန်သော်လည်း ထိုအရာကို အသေအချာ မရှင်းပြပေ။ မည်သူက တစ်ခုခုကို ဖြည့်ပြောပေးနိုင်သနည်း။ (ဘုရားသခင်၊ သူတို့သည် ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်နေသောသူနှင့် မိမိကိုယ်ကို မှန်သည်ဟု ယူမှတ်သောသူများ ဖြစ်သည် မဟုတ်ပါလော။) ဤသည်မှာ မှန်ကန်သော်လည်း အနှစ်သာရကို သင် အသေအချာ မရှင်းပြရသေးပေ၊ ပို၍ အသေးစိတ်ကျကျ ရှင်းပြလော့။ (အသိပညာအချို့ကို သူတို့ ဆည်းပူးခဲ့ပြီးသည်နှင့်တစ်ပြိုင်နက် အခြားသူများထက် သူတို့ ပိုအဆင့်မြင့်ကာ ပိုမြင့်မြတ်သည်ဟု ခံစားကြသည်။ ထို့ကြောင့် သူတို့သည် မိမိတို့ကိုယ်ကို သာမန်လူများအဖြစ် သဘောမထားနိုင်ခဲ့ကြပါ။ ဤလူ့အဖွဲ့အစည်းတွင် အသက်ရှင်သည့် သာမန်လူများအတွက် ဘတ်စ်ကားများအပေါ် တိုးဝှေ့တက်ခြင်းသည် ၎င်းတို့၏ လက်တွေ့ဘဝ ပတ်ဝန်းကျင်၏ စေစားမှုခံရခြင်းဖြစ်ပြီး ပုံမှန်ဖြစ်သောအရာတစ်ခု ဖြစ်သည်။ သို့သော် ဤ ပညာရှင်များက မိမိတို့ကိုယ်ကို အလွန် အဆင့်မြင့်ပြီး မြင့်မြတ်သည်ဟု သဘောထားလာကြသည်နှင့်တစ်ပြိုင်နက် ပုံမှန်လူများကဲ့သို့ ၎င်းတို့ မပြုမူနိုင်တော့ဘဲ ပုံမှန်လူများ၏ လှုပ်ရှားမှုများက ၎င်းတို့၏ ပင်ကိုလက္ခဏာအတွက် ထိခိုက်နစ်နာဖွယ်ရာ ဖြစ်သည်ဟု တွေးထင်ခဲ့ကြသောကြောင့် ၎င်းတို့ မူမှန်ခြင်းမရှိဟု ကျွန်ုပ် ခံစားရပါသည်။) ၎င်းတို့ မူမမှန်ကြပေ။ မိမိတို့ကိုယ်ကို အဆင့်မြင့် ပညာရှင်များအဖြစ် ထုတ်ဖော်ပြောဆိုရာတွင် သွယ်ဝိုက်ရည်ညွှန်းသည့် အဓိပ္ပာယ်မှာ မူမမှန်ပေ။ ဆိုလိုသည်မှာ ၎င်းတို့၏ လူ့သဘာဝတွင် ဖောက်ပြန်သောအရာတစ်ခု ရှိခဲ့သည်။ ၎င်းတို့က အခြားသူများထက် ပိုအဆင့်မြင့်ပြီး ပိုအဖိုးထိုက်တန်သည်ဟု ၎င်းတို့ ခံစားခဲ့ကြသည်။ ဤအတွက် ၎င်းတို့၏ အခြေခံအကြောင်းရင်းမှာ အဘယ်နည်း။ ၎င်းတို့အနေဖြင့် လေ့ကျင့်သင်ကြားမှုများစွာ ရရှိခဲ့ပြီး အသိပညာအပြည့်ရှိခဲ့ကာ မည်သူကို ၎င်းတို့ ဆုံရသည်ဖြစ်စေ၊ ပြောရမည့်အရာများ လုံးဝ မကုန်သကဲ့သို့ ထိုသူကို အမှုအရာများကို သွန်သင်ပေးနိုင်ခြင်း ဖြစ်သည်။ အသိပညာကို မည်သည့်အရာအဖြစ် ၎င်းတို့ သဘောထားခဲ့ကြသနည်း။ ထိုအရာကို မိမိ၏ ကိုယ်ပိုင်ကျင့်ကြံပြုမူခြင်းနှင့် လုပ်ရပ်များအတွက်အပြင် မိမိ၏ ကိုယ်ကျင့်တရားအတွက်လည်း စံသတ်မှတ်ချက်တစ်ခုအဖြစ် ၎င်းတို့ သဘောထားကြသည်။ ယခု ၎င်းတို့တွင် အသိပညာရှိသဖြင့် ၎င်းတို့၏ တည်ကြည်မှု၊ ထူးခြားသော လက္ခဏာနှင့် ပင်ကိုလက္ခဏာတို့သည် မြင့်မြတ်ကာ တန်ဖိုးရှိပြီး အဖိုးတန်သည်ဟု ယုံကြည်ကြသည်။ သွယ်ဝိုက်ရည်ညွှန်းချက်မှာ အဆင့်မြင့် ပညာရှင်များက သူတော်စင်များ ဖြစ်သည်ဟူ၍ ဖြစ်၏။ ဤသည်မှာ မှန်သည်မဟုတ်လော။ (မှန်ပါသည်။) ဤသည်မှာ ၎င်းတို့အတွက် အဆင့်မြင့်ခြင်းဟူသည့်အရာ ဖြစ်သည်။ ထို့ကြောင့် ဘတ်စ်ကားပေါ်သို့ တိုးဝှေ့တက်ရမည့်အခါ ၎င်းတို့က မလုပ်ကြချေ။ အဘယ်ကြောင့် ၎င်းတို့ တိုးဝှေ့မတက်ကြသနည်း။ မည်သည့်အရာက ၎င်းတို့ကို စိုးမိုးထားခဲ့သနည်း။ မည်သည့် အချုပ်အချယ်များနှင့် ကန့်သတ်ချက်များကို ၎င်းတို့ ခံခဲ့ရသနည်း။ ဘတ်စ်ကားပေါ်သို့ တိုးဝှေ့တက်ခြင်းက ၎င်းတို့၏ ပင်ကိုလက္ခဏာနှင့် ပုံရိပ်တို့အား ထိခိုက်မည်ဟု ၎င်းတို့ ခံစားခဲ့ကြသည်။ ၎င်းတို့၏ ပင်ကိုလက္ခဏာနှင့် ပုံရိပ်တို့ကို အသိပညာက ၎င်းတို့အပေါ် ပေးထားခြင်းဖြစ်သည်ဟု ၎င်းတို့ ယုံကြည်ခဲ့ကြသည်။ ထို့ကြောင့် ၎င်းတို့က မိမိတို့ကိုယ်ကို အဆင့်မြင့် ပညာရှင်များအဖြစ် ထုတ်ဖော်ပြောဆိုကြလေသည်။ ဤစိစစ်ချက်ကို အခြေခံ၍ ၎င်းတို့ ပြောသည့်အရာသည် ရွံစရာကောင်းသည် မဟုတ်လော။ အတော်လေး ရွံစရာကောင်း၏။ သို့တိုင် ၎င်းတို့က “အဆင့်မြင့်ပညာတတ်များဖြစ်သော ကျွန်ုပ်တို့”ဟု လျှောက်ပြောရင်း ကြွားနေခဲ့ကြသည်။ အမှန်တွင် လူတို့ အထင်ပင်သေးကြသည့် ၎င်းတို့၏ နုံချာပြီး စာအုပ်ကြီးအတိုင်း လုပ်လွန်းသော ဟန်အမူအရာရှိသည့် ပညာတတ်များသာဖြစ်သည်ဟု အခြားသူများက ၎င်းတို့ကို တွေးထင်ခဲ့ကြသော်လည်း ၎င်းတို့ကကိုယ်တိုင်ကမူ ၎င်းတို့သည် အထူးတလည် မြင့်မြတ်သည်ဟု တွေးထင်ခဲ့ကြဆဲဖြစ်သည်။ ဤသည်မှာ ပြဿနာဖြစ်စေသည် မဟုတ်လော။ ၎င်းတို့အနေဖြင့် မိမိတို့ကိုယ်ကို သူတော်စင်များအဖြစ် ပုံဖော်ချင်ကြသည့်အဆင့်ထိတိုင် ၎င်းတို့ အလွန် မြင့်မြတ်ပြီး အဆင့်မြင့်သော ပင်ကိုလက္ခဏာ ရှိသည်ဟု ယုံကြည်ခဲ့ကြသည်။ ဤအမြင်သည် ၎င်းတို့အပေါ် တနည်းနည်းဖြင့် ဘောင်ခတ်မှုတစ်ခု ဖြစ်ခဲ့သည် မဟုတ်လော။ အသိပညာနှင့် စပ်လျဉ်း၍ ၎င်းတို့၏ ရပ်တည်ချက်မှာ အဘယ်နည်း။ ထိုအရာမှာ လူတို့တွင် အသိပညာရှိသည်နှင့်တစ်ပြိုင်နက် ၎င်းတို့၏ တည်ကြည်မှု ပိုမြင့်မားသွားသည်၊ ၎င်းတို့သည် ဂုဏ်ရှိကာ မြင့်မြတ်လာကြပြီး ၎င်းတို့ လေးစားရိုသေခြင်း ခံရသင့်သည်ဟူ၍ ဖြစ်သည်။ ထို့ကြောင့် သာမန်လူတို့ လုပ်ဆောင်သည့် အတော်အတန် ပုံမှန်ဖြစ်သော လုပ်ရပ်အချို့ကို ၎င်းတို့က အထင်သေးကာ ပြစ်တင်ရှုတ်ချကြသည်။ ဥပမာအနေဖြင့် ပညာရှင်များက နှာချေကြသည့်အခါ ၎င်းတို့အနီးအနားတွင်ရှိသည့် လူများကို ကြည့်ကြပြီး ကမန်းကတန်း တောင်းပန်ကြသည်။ သာမန်လူများက နှာချေကြသည့်အခါတွင် ထိုသို့ ဘာတစ်ခုမျှ မတွေးကြချေ။ အမှန်တွင် လေတက်ခြင်းနှင့် နှာချေခြင်းတို့သည် ဘဝတွင် သာမန်အရာများဖြစ်သော်လည်း ထိုပညာတတ်များ၏ အမြင်တွင် ဤသည်တို့မှာ အောက်တန်းကျပြီး မယဉ်ကျေးသော အပြုအမူများဖြစ်သည်။ ထို့ကြောင့် ထိုသူတို့ကို ၎င်းတို့က အထင်သေးပြီး “ဤရိုင်းစိုင်းသော အခြေခံလူတန်းစားများကို ကြည့်ပါ၊ သူတို့ နှာချေပုံ၊ ထိုင်ပုံနှင့် ထပုံတို့သည် အလွန်မသင့်တော်သကဲ့သို့ ဘတ်စ်ကားများ ရောက်လာသည့်အခါ ထိုဘတ်စ်ကားများပေါ်သို့ သူတို့ စုပြုံတိုးကြပြီး ယဉ်ကျေးစွာ လမ်းဖယ်ပေးဖို့အကြောင်း ဘာတစ်ခုမျှ သူတို့ မသိကြပါ”ဟု ပြောလျက် ထိုသူတို့ကို အထင်သေးစိတ်ဖြင့် ကြည့်ကြလေသည်။ အသိပညာနှင့် ပတ်သက်လာသည့်အခါ ၎င်းတို့၏ ရပ်တည်ချက်မှာ အသိပညာက ပင်ကိုလက္ခဏာ၏ သင်္ကေတဖြစ်ပြီး လူတို့၏ ကံကြမ္မာအပြင် ၎င်းတို့၏ ပင်ကိုလက္ခဏာနှင့် တန်ဖိုးတို့ကိုလည်း အသိပညာက ပြောင်းလဲပေးနိုင်သည်ဟူ၍ ဖြစ်၏။

ဒုတိယအချက်မှာ အဘယ်နည်း။ (ထိုအဆင့်မြင့် ပညာတတ်များသည် ဘတ်စ်ကားများပေါ်တက်ရန် အခြားသူများနှင့် တိုးဝှေ့၍မရခြင်း ဖြစ်သည်။) ၎င်းတို့သည် အခြားသူများနှင့် တိုးဝှေ့ကာ ဘတ်စ်ကားများပေါ်တက်၍မရပေ။ ဘတ်စ်ကားတစ်စီးပေါ်သို့ တိုးဝှေ့တက်ခြင်းသည် ၎င်းတို့၏ ဘဝတွင် ကြုံရသည့် သေးငယ်သောအရာတစ်ခုသာ ဖြစ်သည်။ ဤအရာက မည်သည့်အရာကို ကိုယ်စားပြုသနည်း။ တိတိကျကျပြောရလျှင် အသိပညာအတိုင်းအတာတစ်ခုခုရှိသည့် လူတို့၏ စကားနှင့် ကျင့်ကြံပြုမူခြင်းသည် အဆင့်မြင့် ယဉ်ကျေးဖွယ်ရာဖြစ်ရမည်ဖြစ်ပြီး ၎င်းတို့၏ ပင်ကိုလက္ခဏာနှင့် ကိုက်ညီရမည်ဟု ၎င်းတို့က ယုံကြည်ကြသည်။ ဥပမာအနေဖြင့် ထိုသို့သော လူများသည် ညင်ညင်သာသာ လမ်းလျှောက်ရမည်ဖြစ်ပြီး လူတို့နှင့် ထိတွေ့လာရသည့်အခါ ၎င်းတို့က ဖော်ရွေတတ်ကြောင်း၊ ချဉ်းကပ်၍ရကြောင်းနှင့် လေးစားထိုက်ကြောင်း အခြားလူများအား ခံစားရအောင် လုပ်ရမည်ဖြစ်ပြီး ၎င်းတို့၏ စကားနှင့် ပြုမူကျင့်ကြံမှုတို့သည် အဆင့်မြင့် ယဉ်ကျေးဖွယ်ရာ ဖြစ်ရမည်ဖြစ်သည်။ ၎င်းတို့သည် သာမန်လူများနှင့် တူညီ၍ မရပေ။ မိမိတို့ကိုယ်တိုင်နှင့် သာမန်လူတို့ကြားက ခြားနားချက်ကို လူတို့အား သတိပြုမိအောင် လုပ်ရမည်ဖြစ်သည်။ ဤနည်းဖြင့်သာ ၎င်းတို့၏ ပင်ကိုလက္ခဏာက ဂုဏ်ရှိပြီး ကျန်သောသူများနှင့် ကွဲပြားခြားနားကြောင်း ၎င်းတို့ ကြွားနိုင်မည် ဖြစ်သည်။ ၎င်းတို့၏ စိတ်နှလုံးအတွင်းထဲတွင် ဤပါမောက္ခများက ဘတ်စ်ကားများပေါ်သို့ တိုးဝှေ့တက်ခြင်းသည် လူ့အဖွဲ့အစည်း၏ နိမ့်ကျသော အလွှာတွင်ရှိသည့် လူများနှင့် အဆင့်မြင့် ပညာရေးကို မရရှိခဲ့ကြသည့် လူတို့ လုပ်ဆောင်သည့်အရာများဖြစ်ပြီး အဆင့်မြင့် အသိပညာ သို့မဟုတ် အဆင့်မြင့် ပညာရှင်များကဲ့သို့သော ပင်ကိုလက္ခဏာတစ်ခု မရှိခဲ့သည့်သူတို့ လုပ်ဆောင်သည့်အရာများလည်း ဖြစ်သည်ဟု ယုံကြည်ကြလေသည်။ သို့ဆိုလျှင် ဤအဆင့်မြင့် ပညာတတ်များက မည်သည့်အရာများကို လုပ်ဆောင်ကြသနည်း။ လူတစ်ယောက်စာ စင်မြင့်ပေါ်တွင် ရပ်လျက် အယူဝါဒများ ဟောခြင်း၊ အသိပညာ ပေးခြင်းနှင့် လူတို့၏ သံသယများကို ဖြေရှင်းပေးခြင်းဟူသည့် ဤသည်တို့မှာ ၎င်းတို့၏ ပင်ကိုလက္ခဏာ၊ ပုံရိပ်နှင့် ၎င်းတို့၏ အလုပ်အကိုင်ကို ကိုယ်စားပြုသည့်အရာများဖြစ်သော ၎င်းတို့၏ တာဝန်များ ဖြစ်သည်။ ဤအရာများကိုသာ ၎င်းတို့ လုပ်ဆောင်နိုင်ကြသည်။ သာမန်လူတို့၏ နေ့စဉ် အိမ်မှုဝေယျာဝစ္စများနှင့် လုပ်ရိုးလုပ်စဉ်များသည် ဤ “အောက်တန်းကျသည့်၊ နိမ့်ကျသော အရိုင်းအစိုင်းများ”နှင့် အဆက်ဖြတ်ထားကြသော အဆင့်အတန်း ရှိသူဖြစ်သည့် ၎င်းတို့နှင့် ဘာမျှပတ်သက်ခြင်း မရှိပေ။ သာမန်လူတို့၏ နေ့စဉ် အိမ်မှုဝေယျာဝစ္စများနှင့် လုပ်ရိုးလုပ်စဉ်များအပြင် ဘတ်စ်ကားများပေါ်သို့ စုပြုံတိုးခြင်းကဲ့သို့သော လုပ်ရပ်များကိုပင် ၎င်းတို့က မည်သို့ သရုပ်ဖော်ခဲ့ကြသနည်း။ (အောက်တန်းကျသည်ဟူ၍ ဖြစ်သည်။) မှန်ပေ၏၊ အောက်တန်းကျပြီး ရိုင်းစိုင်းသည်။ ဤသည်မှာ ၎င်းတို့ထက် ပိုအဆင့်အတန်းနိမ့်ကျသည့် အဆင့်အတန်းမရှိသည့်၊ သာမန်လူတို့အတွက် ၎င်းတို့၏ စိတ်နှလုံးအတွင်းမှ အဓိပ္ပာယ်ဖွင့်ဆိုချက်တစ်ခု ဖြစ်သည်။

“အဆင့်မြင့် ပညာတတ်များဖြစ်သည့် ကျွန်ုပ်တို့သည် နောက်ကားကို စောင့်နိုင်သည်” ဟူသည့် တတိယအချက်နှင့်ပတ်သက်၍ ဆွေးနွေးကြစို့။ ဤသည်မှာ မည်သည့် စိတ်ဓာတ်မျိုးဖြစ်သနည်း။ ဤသည်မှာ ရိုးရာယဉ်ကျေးမှုတွင် အသေးစိတ် ပြောထားသည့်အတိုင်း ပိုကြီးသော သစ်တော်သီးများကို စွန့်လွှတ်သည့် ကောင်းရုံ၏ စိတ်ဓာတ်ဖြစ်သည် မဟုတ်လော။ ပညာတတ်များအပေါ် ရိုးရာယဉ်ကျေးမှု၏ လွှမ်းမိုးမှုသည် အထူးသဖြင့် နက်နဲလေသည်။ ၎င်းတို့သည် ရိုးရာယဉ်ကျေးမှုကို လက်ခံကြရုံမက လူသိများသည့် ဆိုရိုးများကို ဆောင်ပုဒ်များအဖြစ် သဘောထားသည့်အဆင့်ထိပင် ရိုးရာယဉ်ကျေးမှုမှလာသော စိတ်ကူးများနှင့် အမြင်များစွာကို ၎င်းတို့၏ စိတ်နှလုံးများထဲသို့ လက်ခံကြပြီး ယင်းတို့ကို အပြုသဘောဆောင်သောအရာများအဖြစ် သဘောထားကြကာ ထိုသို့လုပ်ဆောင်ရာတွင် ၎င်းတို့သည် ဘဝ၌ မှားယွင်းသည့် လမ်းကြောင်းပေါ် အစပြုမိကြလေသည်။ ရိုးရာယဉ်ကျေးမှုကို ကွန်ဖြူးရှပ်ဝါဒီ အယူဝါဒက ကိုယ်စားပြုသည်။ ကွန်ဖြူးရှပ်ဝါဒီ အယူဝါဒတွင် အတွေးအခေါ်ဆိုင်ရာ သီအိုရီအစုတစ်ခုလုံးရှိပြီး ထိုအရာက ရိုးရာကိုယ်ကျင့်တရား ယဉ်ကျေးမှုကို အဓိက အားပေးအားမြှောက်ပြုကာ ထိုအရာကို ကွန်ဖြူးရှပ်နှင့် မင်စီးယပ်စ်တို့အား သူတော်စင်များအဖြစ် ကြည်ညိုခဲ့ကြသည့် သမိုင်းတစ်လျှောက်မှ အုပ်စိုးသူ လူတန်းစား မင်းဆက်များက ရိုသေလေးမြတ်ခဲ့ကြသည်။ ကွန်ဖြူးရှပ်ဝါဒီ အယူဝါဒက လူတစ်ဦးအနေဖြင့် စေတနာသဒ္ဓါတရား၊ ဖြောင့်မတ်ခြင်း၊ ရည်မွန်ခြင်း၊ ဉာဏ်ပညာနှင့် ယုံကြည်ထိုက်ခြင်းတို့၏ စံနှုန်းကို ထိန်းသိမ်းသင့်ကြောင်း၊ အမှုအရာများ ဖြစ်ပျက်သည့်အချိန်တိုင်းတွင် ဦးစွာပထမ စိတ်တည်ငြိမ်ရန်၊ ဣန္ဒြေရပြီး သည်းခံတတ်ရန်၊ အေးအေးဆေးဆေးနေပြီး အမှုအရာများကို ပွင့်ပွင့်လင်းလင်း ဆွေးနွေးသင့်ကြောင်း၊ အမှုကိစ္စများအတွက် ခိုက်ရန်ဖြစ်ပွားခြင်းမရှိသင့် သို့မဟုတ် အလုအယက် မကြိုးပမ်းသင့်သကဲ့သို့ ယဉ်ကျေးစွာ အလိုက်အထိုက်နေပြီး လူတိုင်းထံမှ လေးစားမှု ရယူရန် သင်ယူသင့်ကြောင်း၊ ဤသည်မှာ လျော်ကန်သင့်မြတ်မှုဖြင့် ကျင့်ကြံပြုမူခြင်း ဖြစ်ကြောင်း ထောက်ခံအားပေးလေ၏။ ဤပညာတတ်များသည် မိမိတို့ကိုယ်ကို သာမန်လူတို့ထက် ပိုမြင့်သည့် နေရာတစ်ခုတွင် ထားရှိကြပြီး ၎င်းတို့၏ အမြင်တွင် လူအားလုံးသည် ၎င်းတို့ သည်းခံပြီး စိတ်ရှည်ပေးရမည့် သူများဖြစ်လေသည်။ အသိပညာ၏ “သက်ရောက်မှုများ”က အတော် ကြီးမားသည်တကား။ ဤလူများသည် အတုအယောင် လူကြီးလူကောင်းများနှင့် အလွန် ဆင်တူသည် မဟုတ်လော။ အလွန်များသော အသိပညာကို ဆည်းပူးရရှိသည့်လူများသည် အတုအယောင် လူကြီးလူကောင်းများ ဖြစ်လာကြသည်။ ဤအဆင့်မြင့် ယဉ်ကျေးဖွယ်ရာဖြစ်သော ပညာရှင်အဖွဲ့ကို စကားရပ်တစ်ခုဖြင့် သရုပ်ဖော်ပြရလျှင် ထိုစကားရပ်မှာ အဆင့်မြင့် ယဉ်ကျေးဖွယ်ရာဖြစ်သော ပညာရှင်ဆန်သည့် ရည်မွန်မှုဖြစ်သည်။ ဤအဆင့်မြင့် ယဉ်ကျေးဖွယ်ရာဖြစ်သော ပညာရှင်များသည် အချင်းချင်း ဆက်ဆံရာတွင် အသုံးပြုသည့် စည်းမျဉ်းများမှာ အဘယ်နည်း။ လောကီဆိုင်ရာ ဆက်ဆံမှုများအား ၎င်းတို့ ချဉ်းကပ်နည်းမှာ အဘယ်နည်း။ ဥပမာအနေဖြင့် သာမန် လူထုသည် မိသားစုအမည်က “လောင်လီ” သို့မဟုတ် “ရှောင်လီ”က ကဲ့သို့ လီ ဖြစ်သည့် အမျိုးသားများကို ရည်ညွှန်းသည်။ ပညာတတ်များက ၎င်းတို့ကို ဤသို့ ရည်ညွှန်းကြမည်လော။ (ရည်ညွှန်းကြမည်မဟုတ်ပါ။) ၎င်းတို့က ထိုသူတို့ကို မည်သို့ ရည်ညွှန်းကြမည်နည်း။ (မစ္စတာလီဟူ၍ ဖြစ်သည်။) ၎င်းတို့သည် အမျိုးသမီးတစ်ဦးကို မြင်လျှင် သူမကို မစ္စမည်သူမည်ဝါအဖြစ် ရည်ညွှန်းမည်ဖြစ်ပြီး လူကြီးလူကောင်းများကဲ့သို့ပင် အထူးသဖြင့် ရိုသေလေးစားဖွယ်ဖြစ်ကာ ရည်မွန်ကြမည်ဖြစ်သည်။ လူကြီးလူကောင်းများက ပြသသည့် အဆင့်မြင့် ယဉ်ကျေးဖွယ်ရာဖြစ်သော ရည်မွန်မှုကို သင်ယူလေ့လာခြင်းနှင့် တုပခြင်းတွင် ၎င်းတို့ အထူးပြုကြသည်။ ၎င်းတို့သည် မည်သည့် လေသံ၊ မည်သည့် နည်းလမ်းဖြင့် အမှုကိစ္စများကို အတူတကွ ပြောဆိုကာ ဆွေးနွေးကြသနည်း။ ၎င်းတို့၏ မျက်နှာအမူအရာများသည် အထူးသဖြင့် နူးညံ့ကာ ယဉ်ကျေးစွာနှင့် တည်ကြည်စွာ စကားပြောကြသည်။ ၎င်းတို့သည် ၎င်းတို့၏ ကိုယ်ပိုင် အမြင်များကိုသာ ဖော်ပြပြီး အခြားသူတို့၏ အမြင်များက မှားယွင်းသည်ကို ၎င်းတို့ သိလျှင်ပင် မည်သည့်အရာကိုမျှ မပြောကြပေ။ မည်သူကမျှ မည်သူတစ်ဦးတလေမျှ၏ ခံစားချက်ကို မထိခိုက်စေကြသကဲ့သို့ မည်သူကိုမျှ မထိခိုက်စေဖို့ သို့မဟုတ် ဒေါသမထွက်စေဖို့ ၎င်းတို့၏ စကားလုံးများမှာ ဂွမ်းဖြင့် ထုပ်ထားသည့်အလား အလွန့်အလွန် နူးညံ့လေသည်။ ယင်းက တစ်ဦးတစ်ယောက်ကို ၎င်းတို့စကားနားထောင်သည်နှင့်ပင် စက်ဆုပ်စေသည်၊ ပူပန်သောကရောက်စေသည် သို့မဟုတ် ဒေါသထွက်စေလေသည်။ အမှန်မှာ မည်သူ၏ အမြင်မျှသည် တိကျရှင်းလင်း ပြတ်သားခြင်းမရှိသကဲ့သို့ မည်သူကမျှ အခြားတစ်ဦးတစ်ယောက်ကိုမျှ အလျှော့မပေးကြပေ။ ဤလူစားမျိုးများသည် ဟန်ဆောင်ရာတွင် အလွန်တော်ကြသည်။ အသေးဖွဲဆုံးသော ကိစ္စကိုပင် ကြုံရသည့်အခါ ၎င်းတို့သည် မိမိတို့ကိုယ်ကို ဟန်ဆောင်ကာ ဖုံးကွယ်ထားကြပြီး ၎င်းတို့ထဲမှ မည်သူကမျှ ရှင်းလင်းသည့် ဖြေရှင်းချက်တစ်ခုကို ပေးကြလိမ့်မည် မဟုတ်ပေ။ သာမန်လူတို့ရှေ့တွင် ၎င်းတို့သည် မည်သည့် ဟန်ပန်ကို ၎င်းတို့ ခံယူချင်ပြီး မည်သည့်ပုံရိပ်မျိုးကို ထားရှိလိုကြသနည်း။ တိတိကျကျပြောရလျှင် ၎င်းတို့က ရိုးကုပ်သော လူကြီးလူကောင်းများ ဖြစ်သည်ကို လူတို့အား မြင်ခွင့်ပေးရန် ဖြစ်သည်။ လူကြီးလူကောင်းများသည် အခြားလူများထက် သိသိသာသာ ပိုတော်ပြီး လူတို့၏ ကြည်ညိုခြင်းခံရသူများဖြစ်သည်။ ၎င်းတို့တွင် သာမန်လူတို့ထက် ပိုကြီးမားသော ထိုးထွင်းအမြင်များ ရှိပြီး သာမန်လူတို့နှင့် နှိုင်းစာလျှင် အမှုအရာများအပေါ် ပိုကောင်းသော သိနားလည်မှုတစ်ခု ရှိကြသည်ဟု လူတို့က တွေးထင်ကြသည်။ ထို့ကြောင့် လူတိုင်းက ပြဿနာတစ်ခု ရှိသည့်အခါတိုင်း ၎င်းတို့ကို တိုင်ပင်ဆွေးနွေးကြလေသည်။ ဤသည်မှာ ဤပညာတတ်များလိုချင်သည့် ရလဒ်အတိအကျ ဖြစ်သည်၊ ၎င်းတို့အားလုံးက သူတော်စင်များအဖြစ် ကြည်ညိုခြင်း ခံရဖို့ မျှော်လင့်ကြသည်။

ငါတို့ ယခုတင် စိတ်ဖြာလေ့လာဆွေးနွေးခဲ့ကြသည့် အချက်သုံးချက်မှ ကြည့်သည့်အခါ ဤပါမောက္ခများက “အဆင့်မြင့် ပညာရှင်များ” ဂုဏ်ပုဒ်ကို ရရှိသည်နှင့် တစ်ပြိုင်နက် ၎င်းတို့၏ အတွေးအခေါ်သည် ပိုမိုလွတ်လပ်သလော၊ သို့မဟုတ် ကန့်သတ်ခံရသလော။ (ကန့်သတ်ခံရပါသည်။) ကန့်သတ်ခံရပေမည်၊ မည်သည့်အရာ၏ ကန့်သတ်ခြင်းခံရသနည်း။ (အသိပညာဖြစ်သည်။) အသိပညာသည် ၎င်းတို့၏ အလုပ်အကိုင်အတွင်းတွင် ရှိသည့် အရာတစ်ခု ဖြစ်သည်။ အမှန်တွင် အသိပညာက ၎င်းတို့ကို အမှန်တကယ် ကန့်သတ်ခြင်းမရှိခဲ့ပေ။ မည်သည့်အရာက ၎င်းတို့ကို ကန့်သတ်ခဲ့သနည်း။ ထိုအရာသည် အသိပညာအပေါ် ၎င်းတို့၏ သဘောထား၊ ပြီးလျှင် ၎င်းတို့၏ အတွေးအခေါ်အပေါ် အသိပညာက ရှိထားသည့် လွှမ်းမိုးမှုများအပြင် ထိုအသိပညာက သွတ်သွင်းသည့် အမြင်များဖြစ်သည်။ ဤသည်မှာ ပြဿနာဖြစ်သည်။ ထို့ကြောင့် ၎င်းတို့ ဆည်းပူးရရှိသည့် အသိပညာ၏ အဆင့်အတန်းမြင့်လေ၊ ၎င်းတို့၏ ပင်ကိုလက္ခဏာနှင့် အဆင့်အတန်းတို့က ကျန်သူတို့နှင့် ကွဲပြားသည်ဟု ခံစားရလေဖြစ်ပြီး ၎င်းတို့က မြင့်မြတ်ကာ ကြီးမြတ်သည်ဟု ခံစားရလေဖြစ်ကာ တစ်ချိန်တည်းတွင် ၎င်းတို့၏ အတွေးအခေါ်က ပိုကန့်သတ်ခံလာရလေ ဖြစ်သည်။ ဤရှုထောင့်မှကြည့်သည့်အခါ အသိပညာကို ပိုမိုဆည်းပူးသောလူတို့သည် လွတ်လပ်မှုကို ရရှိကြပြီလော သို့မဟုတ် လွတ်လပ်မှုကို ဆုံးရှုံးကြပြီလော။ (လွတ်လပ်မှုကို ဆုံးရှုံးကြသည်။) ၎င်းတို့သည် အမှန်တကယ်တွင် လွတ်လပ်မှုကို ဆုံးရှုံးကြပြီး ဖြစ်သည်။ အသိပညာသည် လူတို့၏ အတွေးအခေါ်များနှင့် လူ့အဖွဲ့အစည်းတွင် ၎င်းတို့၏ အဆင့်အတန်းအပေါ် လွှမ်းမိုးမှုရှိပြီး လူတို့အပေါ် ထိုအသိပညာက အသုံးပြုသည့် လွှမ်းမိုးမှုသည် အပြုသဘောမဆောင်ပေ။ အသိပညာကို သင် ပိုမိုဆည်းပူးလေ၊ သင်၏ ကိုယ်ပိုင်ပြုမူကျင့်ကြံခြင်းနှင့် စပ်လျဉ်း၍ သင့်၌ ရှိသင့်သည့် စည်းမျဉ်းများ၊ ဦးတည်ချက်များ၊ ရည်မှန်းချက်များကို ပိုနားလည်လေ ဖြစ်လိမ့်မည်ဟူသည်မှာ လုံးဝ မဟုတ်ပေ။ ဆန့်ကျင်ဘက်အနေဖြင့် သင်သည် အသိပညာနောက် လိုက်လေ၊ သင် ဆည်းပူးသည့် အသိပညာက ပိုစေ့စပ်လေ၊ ပုံမှန်လူ့သဘာဝရှိသည့် လူတို့ ရှိသင့်သော အတွေးများနှင့် အမြင်များမှ သင် သွေဖည်လေဖြစ်လိမ့်မည်။ ထိုအရာသည် များစွာသော အသိပညာနှင့် ပညာရေးတို့ကို ရရှိခဲ့ပြီးဖြစ်သကဲ့သို့ ဘဝပေးအသိနှင့်ဆိုင်သည့် အခြေခံကျသော ကိစ္စရပ်တစ်ခုကိုပင် နားမလည်ခဲ့ကြသည့် ပညာရှင်တစ်စုကဲ့သို့ပင် ဖြစ်သည်။ ယင်းမှာ မည်သည့် ဘဝပေးအသိ ဖြစ်သနည်း။ လူများစွာ ရှိနေသည့်အခါ ဘတ်စ်ကားပေါ်သို့ သင် တိုးဝှေ့တက်ရမည်။ သင် တိုးဝှေ့မတက်လျှင် မည်သည့်အခါတွင်မျှ ဘတ်စ်ကားပေါ်သို့ ရောက်မည်မဟုတ်ပေ။ ၎င်းတို့သည် အခြေခံသဘောတရားများထဲမှ ဤအရိုးရှင်းဆုံးသော အခြေခံသဘောတရားကိုပင် မသိကြချေ။ ငါ့ကို ပြောလော့၊ ၎င်းတို့သည် တော်လာကြသလော၊ သို့မဟုတ် မိုက်မဲလာကြသလော။ (မိုက်မဲလာခဲ့ကြပြီး ဖြစ်သည်။) အမှန်တွင် ၎င်းတို့သည် မိုက်မဲသောသူတစ်သိုက် ဖြစ်ကြသည်။ သာမန်လူတို့သည် ထိုသို့သော အဆင့်မြင့် အသိပညာ သို့မဟုတ် အဆင့်မြင့် ပညာရေးကို မရရှိကြသကဲ့သို့ ဤအဆင့်အတန်း မရှိကြသော်လည်း ဤအချက်ကို ၎င်းတို့က နားလည်ကြပြီး “ဘတ်စ်ကားပေါ် တက်နေကြပြီး လူများစွာ ရှိသည့်အခါ သင် တိုးဝှေ့ရမည်ဖြစ်ပြီး အလွန် ကြိုးစားရမည်ဖြစ်သည်။ အဘယ်ကြောင့်ဆိုသော် သင်သည် အနည်းငယ်မျှ လျှော့မိပြီး သင်၏ ဦးနှောက်က တုံ့ပြန်မှု ခြေတစ်လှမ်း နှေးကွေးမိလျှင် လူအုပ်နောက်တွင် ကျန်သွားရနိုင်ပြီး နောက်ကားကို စီးရမည်ဖြစ်သည်”ဟု ပြောကြသည်။ ဤသည်မှာ ဘဝတွင် ဘဝပေးအသိနှင့်ဆိုင်သည့် အခြေခံကျသော ကိစ္စရပ်တစ်ခု၊ သာမန်လူတို့ အကျွမ်းဝင်သည့်အရာတစ်ခုဖြစ်သော်လည်း ဤပညာရှင်များက နားမလည်ကြသည့်အရာ ဖြစ်သောကြောင့် ဘတ်စ်ကား တစ်စီးပြီးတစ်စီး စောင့်ကြလေသည်။ မည်သည့်အရာ၏ ကန့်သတ်ခြင်းကို ၎င်းတို့ ခံရသနည်း။ ၎င်းတို့သည် “ကျွန်ုပ်တို့က အဆင့်မြင့်သော ပညာရှင်များ ဖြစ်သည်”ဟူသည့် ပြောဆိုချက်၏ အခိုင်အမာ ချည်နှောင်ခြင်းကို ခံရကြပေသည်။ ယင်းမှာ ပကတိအခြေအနေဖြစ်သည်။ ထိုသို့သော ရိုးရှင်းသည့် လက်တွေ့ဘဝ ပြဿနာတစ်ခုကိုပင် မည်သို့ ရင်ဆိုင်ရမည်၊ သို့မဟုတ် မည်သို့ဖြေရှင်းရမည်ကို ၎င်းတို့ မသိကြချေ။ ၎င်းတို့သည် မိုက်မဲသောသူတစ်သိုက်ဖြစ်၏။ အသိပညာက ၎င်းတို့ထံ မည်သည့်အရာ ဆောင်ကြဉ်းခဲ့သနည်း။ ထိုအသိပညာက ဆောင်ကြဉ်းပေးသည့်အရာမှာ ၎င်းတို့ကို ကျန်ရှိသည့် လူဦးရေနှင့် ကင်းကွာစေခြင်းဖြစ်သည်၊ ၎င်းတို့သည် မည်သို့ အသက်ရှင်နေထိုင်ရမည်ကို မသိကြသကဲ့သို့ လက်တွေ့ဘဝတွင် ဖြစ်ပျက်သည့်အရာများအား မည်သို့ ကိုင်တွယ်ဖြေရှင်းရမည်ကို မသိခဲ့ကြချေ။ လက်တွေ့ဘဝတွင် သာမန်လူတို့ ကြုံရသည့် အတွေ့ရအများဆုံးသော ပြဿနာများထဲမှ တစ်ခုအား ကိုင်တွယ်ဖြေရှင်းရန် အဆင့်မြင့် သဘောတရားတစ်ခုခုကို ၎င်းတို့ အသုံးပြုကြပြီး ထိုအရာကို ဤသို့ ကိုင်တွယ်ဖြေရှင်းပြီးနောက် အကျိုးဆက်များက မည်သည့်အရာများ ဖြစ်မည်ကို မသိကြပေ။ ယနေ့ထိတိုင် ၎င်းတို့ နားမလည်ကြသေးခြင်း ဖြစ်ကောင်းဖြစ်နိုင်သည်။ အိုမင်းသည့် အရွယ်ရောက်သည့်အခါတွင်သာ ဤကိစ္စရပ်ကို ၎င်းတို့ သေချာ စဉ်းစားနိုင်ကြခြင်း ဖြစ်ကောင်းဖြစ်နိုင်သည်။ ထိုအချိန်တွင် ၎င်းတို့သည် မည်သည့် အောင်ပန်းမျှ ရှိကြလိမ့်မည် မဟုတ်တော့သကဲ့သို့ ၎င်းတို့၏ တစ်သက်တာတစ်လျှောက်လုံးတွင် အဆင့်မြင့်သော ပညာရှင်တစ်ဦးနှင့်ဆိုင်သည့် ဂုဏ်ယူဖွယ် နာမည်ဂုဏ်သတင်းကို အတော်လုံလောက်စွာ မွေ့လျော်ခံစားပြီးဖြစ်လိမ့်မည်။ တစ်နေ့တွင် ၎င်းတို့အနေဖြင့် ထိုအချိန်က ဘတ်စ်ကားပေါ်၌ ရှက်ဖွယ် ပုံစံတစ်ခု ဖြစ်ခဲ့ကြသည်ကို သတိရကောင်းသတိရနိုင်ပြီး ၎င်းတို့ သိပ်မြင့်မြတ်ခြင်းမရှိ၊ သိပ်ရည်မွန်ခြင်း မရှိကြောင်းကို ရုတ်တရက် သဘောပေါက်လိမ့်မည်ဖြစ်ကာ “ကျွန်ုပ်၏ ပညာရှင်ဆန်သော ရည်မွန်မှုသည် စားဝတ်နေရေးအတွက် လုံလောက်အောင် ထောက်ပံ့နိုင်သလော။ သာမန်လူများကဲ့သို့ပင် တစ်နေ့ အစာသုံးနပ် ကျွန်ုပ် လိုအပ်ဆဲဖြစ်သည် မဟုတ်လော။ ကျွန်ုပ်သည် အခြားလူများနှင့် ဘာမျှ မကွာခြားပါ။ ကျွန်ုပ်၏ အိုမင်းသော အရွယ်တွင် ကျွန်ုပ်သည်လည်း ခါးကုန်းပြီး လမ်းလျှောက်ရမည် မဟုတ်လော။ အန္တရာယ်ကြုံရသည့်အခါတိုင်းတွင် ကျွန်ုပ်သည်လည်း အကြောက်တရားနှင့် တုန်လှုပ်ပြီး ကြောက်ရွံ့မိသည် မဟုတ်လော။ ချစ်ရသူတစ်ဦး သေဆုံးခြင်း သို့မဟုတ် ဝမ်းမြောက်စရာ အဖြစ်အပျက်တစ်ခုနှင့် ရင်ဆိုင်ရသည့်အခါ ကျွန်ုပ်သည်လည်း ဖြစ်သင့်သည့်အတိုင်း ဝမ်းနည်းသည်၊ သို့မဟုတ် ပျော်ရွှင်သည် မဟုတ်လော။ သာမန်လူများကဲ့သို့ပင် ကျွန်ုပ် အသက်ရှင်နေသည် မဟုတ်လော။ ကျွန်ုပ်သည် ကျန်သောသူများနှင့် ဘာမျှ မကွာခြားပါ”ဟု ရုတ်တရက် သဘောပေါက်ကြလိမ့်မည်။ ထိုအချိန်တွင် ဤအသိသည် ၎င်းတို့အတွက် အလွန်နောက်ကျသွားပေလိမ့်မည်။ သမ္မာတရားကို နားမလည်သည့်အချိန် အပြုသဘောဆောင်သည့် ဆိုရိုးများနှင့် အမြင်များဟုခေါ်သည့် အနည်းငယ်သော အရာများကို လက်ခံသော လူတို့ ပြသသည့် အကျည်းတန်ခြင်း အမျိုးမျိုးရှိသည်။ လူတို့က ဤအမြင်များ မှန်သည်၊ သို့မဟုတ် မမှန်သည်ကို မသိကြသည့်အခါ ဤအမြင်များနှင့် ဆိုရိုးများကို လိုက်နာစောင့်ထိန်းကာ ကျင့်သုံးရမည့် သမ္မာတရားများအဖြစ် မကြာခဏ သဘောထားကြပြီး ယင်းတို့ကို အမှန်တကယ် ကျင့်သုံးသည့်အခါ အကျိုးဆက်မျိုးစုံကို ၎င်းတို့ ခံစားရနိုင်ကာ အဆင်မပြေသည့် အခြေအနေမျိုးစုံ ဖြစ်ပွားလေသည်။ လူတို့အတွက် ဤအရာ၏ အကျိုးဆက်များမှာ အဘယ်နည်း။ လူတို့သည် လွတ်လပ်မှုကို စဉ်ဆက်မပြတ် လိုက်စားနေသော်လည်း ဝဲဂယက်တစ်ခုပြီး တစ်ခုထဲသို့လည်း စဉ်ဆက်မပြတ် ကျရောက်သွားနေကြကာ အကျဉ်းသားဘဝတစ်မျိုးမှ နောက်ထပ်တစ်မျိုးသို့ ရောက်သွားကြသည်။ ဤသည်မှာ မှန်သည်မဟုတ်လော။ ထို့ကြောင့် သမ္မာတရားကို သင် နားမလည်သည့်အခါ သင် ခိုင်မာစွာ စွဲကိုင်သည့်အရာသည် အမြင်တစ်ခုဖြစ်စေ၊ ရိုးရာယဉ်ကျေးမှုတစ်ခုဖြစ်စေ၊ စည်းမျဉ်း၊ စနစ် သို့မဟုတ် သဘောတရားတစ်ခုသာ ဖြစ်စေ၊ ဤအရာများက လူ့အဖွဲ့အစည်းတွင် အတော်အတန် ခေတ်နောက်ကျသည်ဖြစ်စေ၊ အတော်လေး အတွေးအမြင်သစ်ကို ဖော်ဆောင်ပြီး ရေပန်းစားသည်ဖြစ်စေ ဤအရာများသည် သမ္မာတရား မဟုတ်သောကြောင့် သမ္မာတရားကို လုံးဝ အစားမထိုးနိုင်ပေ။ ယင်းတို့ကို သင် မည်မျှကောင်းစွာ စောင့်ထိန်းလိုက်နာသည်ဖြစ်စေ၊ ယင်းတို့ကို မည်မျှကောင်းစွာ သင် ကျင့်သုံးသည်ဖြစ်စေ အဆုံးတွင် ထိုအရာများက သင့်ကို သမ္မာတရား ရရှိစေဖို့ထက် သမ္မာတရားမှ လမ်းလွဲသွားစေရုံသာ ဖြစ်စေလိမ့်မည်။ ဤအရာများကို သင် လိုက်နာစောင့်ထိန်းလေ၊ သမ္မာတရားမှ သင် လမ်းလွဲလေ ဖြစ်လိမ့်မည်ဖြစ်ပြီး ဘုရားသခင်၏ လမ်းခရီးမှလည်းကောင်း၊ သမ္မာတရား၏ လမ်းခရီးမှလည်းကောင်း ပိုသွေဖည်လေ ဖြစ်လိမ့်မည်။ အခြားတစ်ဖက်တွင် ဤအပြုသဘောဆောင်သည့် အရာများ၊ သဘောတရားများနှင့် မှားယွင်းသည့် သမ္မာတရားများဟုခေါ်သည့် အရာများကို လက်လွှတ်ရန် တက်ကြွစွာ သင် လက်ဦးမှုယူကာ လုပ်ဆောင်နိုင်လျှင် သမ္မာတရားထဲသို့ အတော်အတန် မြန်ဆန်စွာ ဝင်ရောက်နိုင်သည်။ ဤနည်းဖြင့် လူတို့သည် ဤရိုးရာယဉ်ကျေးမှုများဟု ခေါ်သောအရာများနှင့် ဤမှားယွင်းသော သမ္မာတရားများကို ၎င်းတို့၏ နေ့စဉ်ဘဝများတွင်၊ လက်တွေ့လုပ်ဆောင်မှု စည်းမျဉ်းများအဖြစ် သမ္မာတရားနှင့် ဘုရားနှုတ်ကပတ်တော်များ၏ နေရာ၌ အသုံးပြုလိမ့်မည် မဟုတ်သကဲ့သို့ ဤကိုးရိုးကားယားအခြေအနေသည် တဖြည်းဖြည်း လျော့ပါးကာ တဖြည်းဖြည်း ပြေလည်သွားလိမ့်မည် ဖြစ်သည်။

လူအချို့သည် မိသားစုတစ်စုနှင့် နိုင်ငံတစ်နိုင်ငံ၏ ရိုးရာယဉ်ကျေးမှုကို စွန့်ပယ်ခြင်းဖြင့်လည်းကောင်း၊ နိုင်ငံရပ်ခြားမှ နိုင်ငံခြား ရိုးရာယဉ်ကျေးမှုတစ်ခုကို လက်ခံခြင်းဖြင့်လည်းကောင်း သမ္မာတရားကို ရရှိပြီးဖြစ်သည်ဟု တွေးထင်ကြလေသည်။ လူအချို့ကမူ အိုဟောင်းသည့် ရိုးရာယဉ်ကျေးမှု၊ အိုဟောင်းသည့် စိတ်ကူးနှင့် အမြင်များကို စွန့်ပယ်ခြင်းဖြင့်လည်းကောင်း၊ အနည်းငယ် ပိုမို အဆင့်မြင့်ပြီး အနည်းငယ် ပိုမို ခေတ်ဆန်သော စိတ်ကူးများကို လက်ခံခြင်းဖြင့်လည်းကောင်း သမ္မာတရားကို ရရှိပြီးဖြစ်သည်ဟု တွေးထင်ကြသည်။ ယင်းကို ယခုကြည့်သည့်အခါတွင် ဤလူများသည် မှန်သလော၊ သို့မဟုတ် မှားသလော။ (မှားပါသည်။) ၎င်းတို့အားလုံး မှားယွင်းပေသည်။ အိုဟောင်းသော အရာများကိုသာ စွန့်ပယ်ခြင်းဖြင့် လွတ်လပ်မှု ရလိမ့်မည်ဟု လူတို့ တွေးထင်ကြသည်။ လွတ်လပ်မှုရရှိခြင်း၏ သွယ်ဝိုက်ညွှန်းဆိုချက်မှာ အဘယ်နည်း။ လူတစ်ဦးက သမ္မာတရားနှင့် ရှိသင့်သည့် စစ်မှန်သော အသက်ရှင်နေထိုင်မှု နည်းလမ်းကို ရရှိပြီးဖြစ်သည်ဟု ဆိုလိုသည်။ စစ်မှန်သော လမ်းခရီးကို ဤကဲ့သို့ ရရှိသည်ဟု လူတို့ တွေးထင်ကြသည်။ ဤအရာ စင်စစ်အားဖြင့် မှန်ကန်သလော။ ဤအရာ မှန်ကန်တိကျ၏လော။ မမှန်ကန်ပေ။ လူသားမျိုးနွယ်က မည်သည့် ခေတ်ဆန်ပြီး အဆင့်မြင့်သော ယဉ်ကျေးမှုကို လက်ခံသည်ဖြစ်စေ အဆုံးတွင် ထိုအရာသည် ရိုးရာယဉ်ကျေးမှု ဖြစ်နေဆဲဖြစ်ပြီး ယင်း၏ အနှစ်သာရ မပြောင်းလဲပေ။ ရိုးရာယဉ်ကျေးမှုသည် မည်သည့်အချိန်၌မဆို ရိုးရာယဉ်ကျေးမှု ဖြစ်နေလိမ့်ဦးမည် ဖြစ်သည်။ အချိန်၏ စမ်းသပ်မှုကို ခံနိုင်သည်ဖြစ်စေ၊ အမှန်တရား၏ စမ်းသပ်မှုကို ခံနိုင်သည်ဖြစ်စေ၊ လူသားမျိုးနွယ်က ရိုသေလေးမြတ်သည်ဖြစ်စေ အဆုံးတွင် ထိုအရာသည် ရိုးရာယဉ်ကျေးမှု ဖြစ်နေဆဲ ဖြစ်သည်။ ဤရိုးရာယဉ်ကျေးမှုများသည် အဘယ်ကြောင့် သမ္မာတရား မဟုတ်သနည်း။ အကျဉ်းချုံးလိုက်သည့်အခါ ဤအရာများသည် လူသားမျိုးနွယ်က စာတန်၏ ဖောက်ပြန်ပျက်စီးစေခြင်းခံရပြီးနောက် ဖြစ်လာသည့် စိတ်ကူးများ ဖြစ်သည်။ ယင်းတို့သည် ဘုရားသခင်ထံမှ လာခြင်း မဟုတ်ပေ။ ယင်းတို့သည် လူတို့၏ အချို့သော စိတ်ကူးများနှင့် အယူအဆများဖြင့် ရောနှောနေသည့်အပြင် လူသားမျိုးနွယ်အပေါ် စာတန်၏ ဖောက်ပြန်ပျက်စီးစေခြင်းကြောင့် ရရှိသည့် အကျိုးဆက်များဖြစ်သည်။ စာတန်သည် လူတို့၏ အတွေးအခေါ်ကို ချည်နှောင်ဖို့နှင့် လူတို့၏ အတွေးအခေါ်ကို ဖောက်ပြန်ပျက်စီးစေဖို့အလို့ငှာ ဖောက်ပြန်ပျက်စီးသော လူသားမျိုးနွယ်၏ စိတ်ကူးများ၊ အမြင်များနှင့် အမျိုးစုံသော ဆိုရိုးများအပြင် အကြောင်းပြချက်မျိုးစုံတို့ကို အသုံးချလေသည်။ လူတို့ကို အထင်အမြင်မှားစေရန် စာတန်က အဓိပ္ပာယ်မဲ့သည့်၊ ယုတ္တိမရှိသကဲ့သို့ မှားယွင်းသည့် အရာအချို့ကို သိသာထင်ရှားစွာ အသုံးပြုလျှင် လူတို့က ထိုးထွင်းသိမြင်မှု ရှိကြမည်ဖြစ်သည်။ အမှန်နှင့် အမှားကြား ခွဲခြားနိုင်ကြမည်ဖြစ်ပြီး ထိုအရာများကို ငြင်းပယ်ကာ ပြစ်တင်ရှုတ်ချရန် ဤထိုးထွင်းသိမြင်မှုကို အသုံးပြုကြမည် ဖြစ်သည်။ ထိုသို့ဖြင့် ဤသွန်သင်မှုများသည် စေ့စေ့စပ်စပ် ကြည့်ရှုစစ်ဆေးခြင်းကို ခံနိုင်မည် မဟုတ်ပေ။ သို့သော် လူတို့ကို ပုံသွင်းရန်၊ လွှမ်းမိုးရန်နှင့် စွဲမှတ်အောင် သွန်သင်ရန်အလို့ငှာ စာတန်သည် လူတို့၏ အယူအဆများ၊ စိတ်ကူးများနှင့် ကိုက်ညီပြီး ထုတ်ဖော်ပြောသည့်အခါ စေ့စေ့စပ်စပ် ကြည့်ရှုစစ်ဆေးခြင်းကို ခံနိုင်လိမ့်မည်ဟု ၎င်းက ထင်မှတ်သည့် အချို့သော အတွေးအခေါ်များနှင့် သဘောတရားများကို အသုံးပြုသည့်အခါ လူသားမျိုးနွယ်သည် အလွယ်တကူ အထင်အမြင်မှားစေခြင်းခံရကာ ဤဆိုရိုးများကိုလည်း လူတို့က အလွယ်တကူ လက်ခံပြီး ဖြန့်ဝေကြလေသည်။ ထို့ကြောင့် ဤဆိုရိုးများသည် မျိုးဆက်တစ်ဆက်ပြီးတစ်ဆက်၊ မျက်မှောက်ခေတ်ထိ တိုင်အောင်ပင် အဓွန့်ရှည်စွာ တည်တံ့လေသည်။ ဥပမာအနေဖြင့် ရွေးဖေး၊ ယန်မိသားစုဝင် ဗိုလ်ချုပ်ကြီးများနှင့် ဝန်ကျန်းရှန်းတို့အကြောင်း မျိုးချစ်ဇာတ်လမ်းများကဲ့သို့သော တရုတ်သူရဲကောင်းများ၏ ဇာတ်လမ်းအချို့ကို ကြည့်လော့။ ဤစိတ်ကူးများကို မျက်မှောက်ခေတ်ထိတိုင်အောင် လက်ဆင့်ကမ်းလာကြပြီး ဖြစ်သည်မှာ အဘယ်သို့ ဖြစ်သနည်း။ လူတို့၏ ရှုထောင့်မှ ထိုအရာကို ကြည့်လျှင် ခေတ်တိုင်း၌ လူထု၏ မျိုးဆက်တစ်ဆက်ပြီးတစ်ဆက်က ၎င်းတို့၏ အုပ်စိုးမှုကို အလျှော့ပေးစွာနှင့် အောက်ကျို့စွာ လက်ခံစေရန်လည်းကောင်း၊ လူထု မျိုးဆက်တစ်ဆက်ပြီးတစ်ဆက်အား ၎င်းတို့ လွယ်ကူစွာ အုပ်ချုပ်ကာ ၎င်းတို့၏ စိုးစံမှုကို ပိုမိုတည်ငြိမ်စေရန်လည်းကောင်း လူထု၏ မျိုးဆက်တစ်ဆက်ပြီးတစ်ဆက်ကို သွန်သင်ဖို့ ဤပုံဥပမာများကို အသုံးပြုပြီး ဤအကျော်အမော်ပုဂ္ဂိုလ်များ၏ အတွေးအခေါ်များနှင့် စိတ်ဓာတ်များအား စဉ်ဆက်မပြတ် အသုံးပြုသည့် လူတစ်မျိုး သို့မဟုတ် အုပ်စိုးသူတစ်မျိုး ရှိလေသည်။ ရွေးဖေးနှင့် ယန်မိသားစုဝင် ဗိုလ်ချုပ်များ၏ ရိုကျိုးလွန်းသော ဆက်ကပ်မှုအပြင် ဝန်ကျန်းရှန်နှင့် ကျူယွမ်တို့၏ မျိုးချစ်စိတ်ဓာတ်တို့အကြောင်းကို ပြောပြခြင်းအားဖြင့် ၎င်းတို့သည် မိမိတို့၏ တိုင်းသူပြည်သားများကို လေ့ကျင့်သင်ကြားပေးကြပြီး မွန်မြတ်သော ကိုယ်ကျင့်စရိုက်လက္ခဏာ ရှိသည့် လူတစ်ဦး ပိုင်ဆိုင်သင့်သည့်အရာဖြစ်သော သစ္စာစောင့်သိမှုဖြင့် ပြုမူကျင့်ကြံရမည်ဟူသည့် အခြေခံသဘောတရားတစ်ခုကို သိစေကြသည်။ မည်သည့်အတိုင်းအတာထိ သစ္စာစောင့်သိခြင်းဖြစ်သနည်း။ “ဧကရာဇ်က သူ၏ အမှုထမ်းများကို သေရန် အမိန့်ပေးသောအခါ ထိုအမှုထမ်းတို့သည် သေဖို့မှလွဲ၍ ရွေးစရာမရှိပေ”ဟူသည်နှင့် “သစ္စာစောင့်သိသော နိုင်ငံသားတစ်ဦးသည် မင်းနှစ်ပါးကို အလုပ်အကျွေးမပြုပါ”ဟူသည့် အတိုင်းအတာထိ ဖြစ်သည်။ ဤသည်မှာ ၎င်းတို့ ရိုသေလေးမြတ်သည့် နောက်ထပ် ဆိုရိုးတစ်ခု ဖြစ်သည်။ မိမိတို့၏ နိုင်ငံကို ချစ်သောသူတို့ကိုလည်း ၎င်းတို့က ရိုသေလေးမြတ်ကြသည်။ မိမိနိုင်ငံကို ချစ်ခြင်းသည် မည်သည့်အရာ သို့မဟုတ် မည်သူ့ကို ချစ်ခြင်းအဖြစ် ဆိုလိုသနည်း။ တိုင်းပြည်ကို ချစ်ခြင်းကရော။ ထိုတိုင်းပြည်တွင်ရှိသည့် ပြည်သူတို့ကို ချစ်ခြင်းကရော။ ပြီးလျှင် နိုင်ငံတစ်ခုဟူသည်မှာ အဘယ်အရာနည်း။ (အုပ်စိုးသူများ ဖြစ်သည်။) အုပ်စိုးသူများသည် တိုင်းပြည်၏ ကိုယ်စားလှယ်များ ဖြစ်သည်။ သင်က “ကျွန်ုပ်၏ နိုင်ငံအတွက် ကျွန်ုပ်၏ ချစ်ခြင်းမှာ အမှန်တကယ်တွင် ကျွန်ုပ်၏ ဇာတိမြို့နှင့် ကျွန်ုပ်၏ မိဘများကို ချစ်ခြင်းဖြစ်သည်။ အုပ်စိုးသူများဖြစ်သော သင်တို့ကို ကျွန်ုပ် မချစ်ပါ”ဟု ပြောလျှင် ၎င်းတို့ ဒေါသထွက်လိမ့်မည်။ သင်က “ကျွန်ုပ်၏ နိုင်ငံအတွက် ကျွန်ုပ်၏ ချစ်ခြင်းသည် အုပ်စိုးသူများကို ကျွန်ုပ်၏ စိတ်နှလုံး အတွင်းနက်နက်မှ ချစ်ခြင်းဖြစ်သည်”ဟု ဆိုလျှင် ၎င်းတို့က လက်ခံကြလိမ့်မည်ဖြစ်ပြီး ထိုသို့သော ချစ်ခြင်းကို အသိအမှတ်ပြုကြလိမ့်မည်။ သင် ချစ်သည်မှာ ၎င်းတို့ မဟုတ်ကြောင်း သင်က ၎င်းတို့ကို နားလည်စေကာ ရှင်းရှင်းလင်းလင်း သိစေလျှင် ၎င်းတို့က အသိအမှတ်ပြုကြလိမ့်မည် မဟုတ်။ ခေတ်ကာလများတစ်လျှောက် အုပ်စိုးသူများက ကိုယ်စားပြုသည်မှာ မည်သူနည်း။ (စာတန်ဖြစ်သည်။) ၎င်းတို့က စာတန်ကို ကိုယ်စားပြုကြသည်၊ ၎င်းတို့သည် စာတန်၏ ဂိုဏ်းဝင်များဖြစ်ကြပြီး နတ်ဆိုးများ ဖြစ်ကြသည်။ ၎င်းတို့သည် ဘုရားသခင်ကို ကိုးကွယ်ရန်၊ ဖန်ဆင်းရှင်ကို ကိုးကွယ်ရန် လူတို့ကို လေ့ကျင့်သင်ကြားပေးဖို့ ဖြစ်နိုင်ချေ မရှိပေ။ ဤအရာကို လုပ်ဆောင်ဖို့ ၎င်းတို့ ဖြစ်နိုင်ချေမရှိပေ။ ထိုအစား အုပ်စိုးသူသည် ကောင်းကင်ဘုံ၏ သားဖြစ်သည်ဟု ၎င်းတို့က လူတို့ကို ပြောပြကြလိမ့်မည်။ “ကောင်းကင်ဘုံ၏ သား”ဟူသည်မှာ မည်သည့်အရာကို ဆိုလိုသနည်း။ ကောင်းကင်ဘုံက တစ်စုံတစ်ဦးအား တန်ခိုးအာဏာ ပေးပြီး ထို့နောက်တွင် ဤလူကို “ကောင်းကင်ဘုံ၏ သား”ဟု ခေါ်ကာ ဤလူသည် ကောင်းကင်အောက်ရှိ လူအားလုံးအပေါ် အုပ်စိုးရန် တန်ခိုးအာဏာရှိသည်ဟု ဆိုလိုပေသည်။ ဤသည်မှာ အုပ်စိုးသူများက လူတို့ထဲသို့ သွတ်သွင်းသည့် အတွေးအခေါ်တစ်ခု ဖြစ်သလော။ (ဟုတ်ပါသည်။) လူတစ်ဦးသည် ကောင်းကင်ဘုံ၏ သား ဖြစ်လာသည့်အခါ ထိုအရာကို ကောင်းကင်ဘုံက ဆုံးဖြတ်ခြင်းဖြစ်ပြီး ကောင်းကင်ဘုံ၏ အလိုတော်သည် ထိုသူနှင့်အတူရှိသောကြောင့် လူတို့က မည်သည့် အုပ်စိုးမှုမျိုးဖြစ်စေ ထိုလူ၏ အုပ်စိုးမှုကို အကြွင်းမဲ့ လက်ခံသင့်သည် ဟူ၍ဖြစ်သည်။ လူတို့ထဲသို့ ၎င်းတို့ သွတ်သွင်းသည်မှာ ဤအတွေးအခေါ်ဖြစ်သည်။ ယင်းက သင့်အား ကောင်းကင်ဘုံ၏ တည်ရှိခြင်းအပေါ် သင်၏ အသိအမှတ်ပြုခြင်းကို အခြေခံ၍ ထိုလူကို ကောင်းကင်၏ သားအဖြစ် လက်ခံစေလေသည်။ ထိုလူကို ကောင်းကင်ဘုံ၏ သားအဖြစ် သင့်ကို လက်ခံစေခြင်း၏ ရည်ရွယ်ချက်မှာ အဘယ်နည်း။ ထိုအရာသည် ကောင်းကင်ဘုံ ရှိသည်ကိုဖြစ်စေ၊ ဘုရားသခင်ရှိသည်ကိုဖြစ်စေ၊ ဖန်ဆင်းရှင် ရှိသည်ကိုဖြစ်စေ သင့်ကို အသိအမှတ်ပြုအောင် လုပ်ရန် မဟုတ်ဘဲ ဤလူသည် ကောင်းကင်ဘုံ၏ သားဖြစ်ပြီး ကောင်းကင်ဘုံ၏ သားဖြစ်သောကြောင့်၊ ကောင်းကင်ဘုံ၏ အလိုတော် တည်ရှိခြင်းအားဖြင့် ဖြစ်တည်လာသောကြောင့် လူတို့က ထိုသူ၏ အုပ်စိုးမှုကို လက်ခံသင့်သည်ဟူသည့် အချက်စင်စစ်ကို သင့်အား လက်ခံအောင် လုပ်ဆောင်ရန် ဖြစ်သည်။ ဤသည်တို့မှာ ၎င်းတို့ သွတ်သွင်းသည့် အတွေးအခေါ်မျိုး ဖြစ်သည်။ ငါတို့ စိစစ်သည့်အရာများသည် အဆိုအမိန့်များ၊ သို့မဟုတ် အဆိုအမိန့်များ လုံးဝ ကင်းမဲ့သည့် ရိုးရာစကားပုံများနှင့် ကြားနေကျ ဆိုရိုးများ ပါဝင်သော စကားရပ်များနှင့် ဥပစာများ ဟုတ်သည်ဖြစ်စေ၊ မဟုတ်သည်ဖြစ်စေ လူသားမျိုးနွယ်၏ ကနဦးအစမှ ယနေ့ခေတ်အထိ ဖြစ်ပေါ်ပြီးဖြစ်သည့် ဤအတွေးအခေါ်များအားလုံး၏ နောက်ကွယ်တွင် လူသားမျိုးနွယ်အပေါ် စာတန်၏ ချည်နှောင်မှုများနှင့် အထင်အမြင်မှားစေခြင်းတို့အပြင် ဖောက်ပြန်ပျက်စီးသော လူသားမျိုးနွယ်၏ ဤအတွေးအခေါ်များကိုယ်၌နှင့် သက်ဆိုင်သည့် မှားယွင်းပြီး အဓိပ္ပာယ်မဲ့သော အနက်ဖွင့်ဆိုချက်များ တည်ရှိလေသည်။ နောင်ကာလများတွင် ဤမှားယွင်းပြီး အဓိပ္ပာယ်မဲ့သော အနက်ဖွင့်ဆိုချက်က လူသားမျိုးနွယ်အပေါ် မည်သည့် လွှမ်းမိုးမှု ရှိသနည်း။ ထိုအရာသည် ကောင်းမြတ်သလော၊ အပြုသဘောဆောင်သလော၊ သို့မဟုတ် အပျက်သဘောဆောင်သလော။ (အပျက်သဘောဆောင်ပါသည်။) ထိုအရာသည် အခြေခံအားဖြင့် အပျက်သဘောဆောင်သည်။ ဥပမာအားဖြင့် “နေသေးသပ ချုံထဲက၊ ချိုသွေးသပ တမြမြ”၊ “မိမိအလင်းကို ဝှက်ထားပြီး အမှောင်ထဲတွင် ခွန်အားစုစည်းပါ” ဟူသည်နှင့် “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း”၊ “လှေခွက်ချည်းကျန် အလံမလှဲ”အပြင် “အခြားအရာတစ်ခုကို လုပ်ဆောင်စဉ် တစ်ခုကို ဟန်ပြလုပ်ပါ”ဟူသည့် ဆိုရိုးများကို ကြည့်လော့။ နောင်ကာလများတွင် ဤဆိုရိုးများက လူသားမျိုးနွယ်အပေါ် မည်သည့် လွှမ်းမိုးမှု ရှိကြသနည်း။ တိတိကျကျဆိုရလျှင် ရိုးရာယဉ်ကျေးမှုမှ ဤအတွေးအခေါ်များကို လူတို့ လက်ခံကြသည်နှင့်တစ်ပြိုင်နက် လူတို့၏ မျိုးဆက် အစဉ်အဆက် အသီးသီးသည် ဘုရားသခင်ထံမှ ဝေးသည်ထက်ဝေးအောင်၊ ဘုရားသခင်၏ ဖန်ဆင်းခြင်းနှင့် လူတို့၏ ကယ်တင်ခြင်းမှလည်းကောင်း၊ သူ၏ စီမံခန့်ခွဲမှု အစီအစဉ်နှင့်ဆိုင်သည့် အလုပ်မှလည်းကောင်း ဝေးသည်ထက်ဝေးအောင် လမ်းလွဲသွားကြခြင်း ဖြစ်သည်။ လူတို့သည် ရိုးရာယဉ်ကျေးမှုမှ ဤမှားယွင်းသော အမြင်များကို လက်ခံသည်နှင့်တစ်ပြိုင်နက် လူသားကံကြမ္မာက ၎င်းတို့ကိုယ်တိုင်၏ လက်တွင် ရှိသင့်ကြောင်းနှင့် ပျော်ရွှင်ခြင်းကို ကိုယ့်လက်ဖြင့်ကိုယ် ဖန်တီးရမည်ဖြစ်ကြောင်း၊ ပြီးလျှင် ပြင်ဆင်ထားသောသူတို့အတွက် အခွင့်အရေးများ အရန်သင့်ရှိကြောင်း တိုး၍ ခံစားမိကြလေသည်။ ယင်းက လူသားမျိုးနွယ်အား ဘုရားသခင်ကို တိုး၍ ငြင်းပယ်စေသည်၊ ဘုရားသခင်၏ အချုပ်အခြာအာဏာကို တိုး၍ ငြင်းပယ်စေပြီး စာတန်၏ အာဏာအောက်တွင် အသက်ရှင်စေလေသည်။ ခေတ်သစ်ကာလ လူတို့ ပြောဆိုရန် နှစ်သက်ကြသည့် အရာနှင့် လွန်ခဲ့သည့် အနှစ်နှစ်ထောင်ကာလ လူတို့ ပြောဆိုရန် နှစ်သက်ကြသည့် အရာများကို သင် ယှဉ်ကြည့်လျှင် ဤအရာများနောက်ကွယ်ရှိ အတွေးအခေါ်၏ အဓိပ္ပာယ်မှာ အမှန်တွင် အတူတူပင် ဖြစ်သည်။ ယင်းမှာ ယနေ့ခေတ် လူတို့က ထိုအရာများကို ပို၍ တိကျစွာ ပြောဆိုကြပြီး ယင်းတို့အကြောင်းကို ပို၍ မကွယ်မဝှက် ပြောဆိုကြခြင်းသာ ဖြစ်သည်။ ၎င်းတို့သည် ဘုရားသခင်၏ တည်ရှိခြင်းနှင့် အချုပ်အခြာအာဏာကို ငြင်းပယ်ရုံမက ဘုရားသခင်ကိုလည်း တိုး၍ ဆိုးရွားသော အတိုင်းအတာတစ်ခုထိ အတိုက်အခံလုပ်ကာ ရှုတ်ချကြလေသည်။

ဥပမာအနေဖြင့် ရှေးခေတ်လူတို့က ယနေ့ထိတိုင် လက်ဆင့်ကမ်းလာကြပြီးဖြစ်သည့် “တိုင်းနိုင်ငံ ဒုက္ခရောက်သည့်အခါ လူတိုင်းက မိမိတို့ကဏ္ဍကို လုပ်ဆောင်ရမည့် တာဝန်ရှိသည်”ဟူသည့် ဆိုရိုးတစ်ခုကို ပြောခဲ့ကြသည်။ လူတို့သည် ဤဆိုရိုးကို တန်ဖိုးထားကြသည်။ အထူးသဖြင့် မျိုးချစ်များက ထိုဆိုရိုးကို မိမိတို့၏ ဆောင်ပုဒ်အဖြစ် သဘောထားကြသည်။ ယခုတွင် သင်တို့သည် ရေမြေခြားသို့ ရောက်လာကြပြီးဖြစ်သဖြင့် အခြားလူတစ်ဦးက တရုတ်နိုင်ငံတွင် ဖြစ်ခဲ့သည့် အဖြစ်အပျက်အချို့ကို ပြောလျှင် သင်တို့နှင့် ပတ်သက်မှု တစ်ခုတလေ ရှိသလော။ (မရှိပါ။) သင်တို့နှင့် ပတ်သက်မှု တစ်ခုမျှမရှိဟု အဘယ်ကြောင့် သင်တို့ ဆိုသနည်း။ “ထိုနိုင်ငံကို ကျွန်ုပ် မုန်းသည်။ ယခု ဆိုးယုတ်သော နိုင်ငံရေးပါတီဖြစ်သည့် ကွန်မြူနစ်များက အာဏာရှိသည်။ ကွန်မြူနစ်ပါတီသည် နတ်ဆိုး စာတန်ဖြစ်သည်၊ အကြွင်းမဲ့ အာဏာရှင်စနစ်ကို ကျင့်သုံးသော အစိုးရစနစ်တစ်ခု ဖြစ်ပြီး ကျွန်ုပ်နှင့် ပတ်သက်မှုမရှိပါ။ ထိုအစိုးရက ကျွန်ုပ်တို့ကို နှိပ်စက်ညှဉ်းပန်းပြီး ဘုရားသခင်ကို ယုံကြည်ခြင်းမှ တားဆီးသည်။ ကျွန်ုပ်မုန်းသည်”ဟု ဆိုသောသူအချို့ရှိသည်။ တစ်နေ့တွင် ထိုနိုင်ငံက ပျက်စီးတော့မည် ဆိုပါစို့။ သင်၏ စိတ်နှလုံးတွင် မည်သည့်အရာမျှ သင် မခံစားကောင်း မခံစားရနိုင်သော်လည်း သင်၏ ဇာတိဖြစ်သည့် ပြည်နယ်သည် နိုင်ငံခြားအုပ်စုများ၏ ကျူးကျော်ပြီး သိမ်းပိုက်ခြင်းခံရသည်ကို သင် ကြားရသည့်အခါ သင့်အနေဖြင့် ဒုက္ခသည်တစ်ဦး၊ ပြန်စရာအိမ်မရှိသည့် အိမ်ခြေရာမဲ့တစ်ဦး ဖြစ်သည့်အလား ခံစားရလိမ့်မည် ဖြစ်ပြီး စိတ်မကောင်းဖြစ်ကာ ကြွေကျသည့် သစ်ရွက်များကဲ့သို့ သင်၏ မျိုးရိုးဇာစ်မြစ်ဆီသို့ ပြန်မသွားနိုင်ဟု ခံစားရလိမ့်မည်။ ကြွေကျသော သစ်ရွက်များကဲ့သို့ မိမိ၏ မျိုးရိုးဇာစ်မြစ်ဆီသို့ ပြန်သွားခြင်းဟူသည်မှာ အခြားသော ရိုးရာအတွေးအခေါ်တစ်ခု ဖြစ်သည်။ ထို့နောက် တစ်နေ့တွင် မိမိမွေးဖွား၊ ကြီးပြင်းခဲ့သည့် တိုင်းပြည်ဖြစ်သော သင်၏ မွေးရပ်မြေသည် နိုင်ငံခြားအုပ်စုများ၏ ကျူးကျော်သိမ်းပိုက်ခြင်း ခံရကြောင်း၊ နေ့စဉ် သင် ကျောင်းသို့သွားခဲ့သည့် လမ်းကြောင်းကို နိုင်ငံခြားအုပ်စုများက သိမ်းပိုက်ထားပြီးဖြစ်ကြောင်းနှင့် သင်၏ အိမ်နှင့် သင့်မိသားစု၏ မြေတို့ကို နိုင်ငံခြားအုပ်စုများက မောင်ပိုင်စီးထားပြီး ဖြစ်ကြောင်းကို သင် ရုတ်တရက် ကြားရသည်ဆိုပါစို့။ တစ်ချိန်က သင့်အပိုင်ဖြစ်ခဲ့သည့်အရာ မရှိတော့ပေ။ သင်၏ စိတ်ထဲတွင် နက်ရှိုင်းစွာ စွဲထင်နေသည့် ထိုမြေကွက်ငယ်လေး၊ သင် အရင်းနှီးဆုံးဖြစ်ခဲ့သည့် မြေကွက်လေး မရှိတော့သကဲ့သို့ သင်၏ ဆွေမျိုးအားလုံး ထိုနေရာတွင် မရှိတော့ပေ။ ထိုအချိန်တွင် သင်က “ငါ့တွင် နိုင်ငံမရှိလျှင် အဘယ်သို့ဖြစ်ပြီး အိမ်တစ်အိမ် ရှိနိုင်မည်နည်း။ ယခုတွင် ငါသည် ဒုက္ခသည်တစ်ဦး အမှန်တကယ် ဖြစ်လာပေပြီ။ ငါ အမှန်တကယ် အိမ်ရာမဲ့လေပြီ၊ အိမ်ခြေရာမဲ့တစ်ဦး ဖြစ်လာလေပြီ။ ‘တိုင်းနိုင်ငံ ဒုက္ခရောက်သည့်အခါ လူတိုင်းက မိမိတို့ကဏ္ဍကို လုပ်ဆောင်ရမည့် တာဝန်ရှိသည်’ ဟူသည့် ဆိုရိုးမှာ မှန်ကန်ပုံရသည်”ဟု တွေးမိလိမ့်မည်။ အချိန်ကျလာသည့်အခါ သင် ပြောင်းလဲလိမ့်မည်။ ထို့ကြောင့် ဤဆိုရိုးမှန်သည်ဟု ယခု သင် အဘယ်ကြောင့် မတွေးသနည်း။ ဤအတွက် နောက်ခံနှင့် အကြောင်းပြချက်တစ်ခု ရှိသည်။ အဘယ်ကြောင့်ဆိုသော် ထိုနိုင်ငံက သင့်ကို နှိပ်စက်ညှဉ်းပန်းပြီး အလွန်များသော မချိတင်ကဲဝေဒနာ ခံစားစေကာ သင့်ကို လက်မခံသကဲ့သို့ သင်က ထိုနိုင်ငံကို မုန်းတီးသောကြောင့် ဖြစ်သည်။ အမှန်တရားမှာ သင် စင်စစ် မုန်းတီးသည်မှာ ထိုတိုင်းပြည်မဟုတ်။ သင် မုန်းသည့်အရာမှာ သင့်ကို နှိပ်စက်ညှဉ်းပန်းသည့် စာတန်ဆန်သော အစိုးရစနစ်ဖြစ်သည်။ ထိုအရာကို သင်က သင်၏ နိုင်ငံအဖြစ် အသိအမှတ်မပြုသောကြောင့် ဤအချိန်တွင် အခြားသူတို့က “တိုင်းနိုင်ငံ ဒုက္ခရောက်သည့်အခါ လူတိုင်းက မိမိတို့ကဏ္ဍကို လုပ်ဆောင်ရမည့် တာဝန်ရှိသည်”ဟု ဆိုသည့်အခါတိုင်းတွင် သင်က “ကျွန်ုပ်နှင့် ဘာမျှ မပတ်သက်ပါ”ဟု ဆိုရခြင်း ဖြစ်သည်။ သို့သော် သင် မွေးဖွား၊ ကြီးပြင်းခဲ့သည့် တိုင်းပြည်သည် သင်နှင့် မသက်ဆိုင်တော့သကဲ့သို့ သင်သည် ဇာတိမြေ မရှိတော့သည့်အခါ အိမ်ခြေရာမဲ့တစ်ဦးနှင့် နိုင်ငံသားဖြစ်ခြင်း မရှိသည့် လူတစ်ဦးဖြစ်ကြောင်း၊ သင်၏ နိုင်ငံကို အမှန်တကယ် ဆုံးရှုံးရပြီဖြစ်ကြောင်း သင် ခံစားရလိမ့်မည်။ ထိုအချိန်တွင် သင်၏ စိတ်နှလုံးတွင် စူးရှသော ဝေဒနာတစ်ခု ခံစားရလိမ့်မည်။ သင်၏ စိတ်နှလုံးတွင် မည်သည့်အရာအတွက် စူးရှသောဝေဒနာတစ်ခု ခံစားရလိမ့်မည်နည်း။ ယခု ထိုအရာကို သင် နက်ရှိုင်းစွာ မခံစားရသေးခြင်း ဖြစ်ကောင်းဖြစ်နိုင်သော်လည်း တစ်နေ့တွင် ထိုအရာက သင့်ကို နက်ရှိုင်းစွာ တို့ထိခံစားစေလိမ့်မည်။ မည်သည့် အခြေအနေများအောက်တွင် ထိုအရာက သင့်ကို နက်ရှိုင်းစွာ တို့ထိခံစားစေလိမ့်မည်နည်း။ သင်၏ နိုင်ငံ ကျရှုံးပြီး သင်က တိုင်းပြည်ပျက်၍ ကျွန်ဖြစ်ရသူတစ်ဦးဖြစ်လာလျှင် ကြောက်လန့်စရာ မရှိပေ။ မည်သည့်အရာက ကြောက်လန့်စရာဖြစ်သနည်း။ သင်က တိုင်းပြည်ပျက်၍ ကျွန်ဖြစ်ရသူတစ်ဦးဖြစ်လာပြီး အနိုင်ကျင့်ခံရသည့်အခါ၊ ပုတ်ခတ်ဝေဖန်ခံရသည့်အခါ၊ ခွဲခြားဆက်ဆံခံရသည့်အခါ၊ စော်ကားခြင်းခံရပြီး အေးအေးချမ်းချမ်း အသက်ရှင်ရမည့် နေရာမရှိသည့်အခါ ထိုအချိန်တွင် သင်က “နိုင်ငံတစ်နိုင်ငံ ရှိခြင်းက အလွန် တန်ဖိုးရှိပေသည်။ နိုင်ငံတစ်နိုင်ငံမရှိဘဲနှင့် လူတို့သည် စစ်မှန်သည့် အိမ်မရှိပါ။ လူတို့သည် နိုင်ငံတစ်နိုင်ငံ ရှိခြင်းအပေါ်အခြေခံ၍ အိမ်တစ်အိမ်ရှိပေသည်။ ထို့ကြောင့် ‘တိုင်းနိုင်ငံ ဒုက္ခရောက်သည့်အခါ လူတိုင်းက မိမိတို့ကဏ္ဍကို လုပ်ဆောင်ရမည့် တာဝန်ရှိသည်’ ဟူသည့် ဆိုရိုးစကားက ထိုအရာကို ပြောသွားပုံမှာ ကောင်းလှပေသည်”ဟု တွေးလိမ့်မည်ဖြစ်သည်။ “လူတိုင်းက မိမိတို့ကဏ္ဍကို လုပ်ဆောင်ရမည့် တာဝန်ရှိသည်”ဟူသည့် စကားရပ်တွင် ဤ “တာဝန်”သည် မည်သည့်အရာအတွက် ဖြစ်သနည်း။ သင့်ကိုယ်ပိုင်အိမ်၏ အေးချမ်းမှုအတွက်၊ သင်၏ ကိုယ်ပိုင် အိမ်ကို ကာကွယ်နိုင်ရန်အတွက် ဖြစ်သည်။ ဤအကြောင်းကို သင် တွေးသည့်အခါ သင်သည် နိုင်ငံခြားအုပ်စုများ၏ ခွဲခြားဆက်ဆံခြင်း သို့မဟုတ် နိုင်ငံခြားတိုင်းပြည်တစ်ခုတွင် ခွဲခြားဆက်ဆံခြင်း ခံရသည့်အခါ၊ သင်နှင့်ဆက်စပ်မှုရှိသည့် နေရာတစ်ခု သင် လိုအပ်သည့်အခါနှင့် သင်၏နောက်တွင် သင်၏ ဂုဏ်၊ ဂုဏ်သိက္ခာ၊ ပင်ကိုလက္ခဏာနှင့် အဆင့်အတန်းတို့ကို ထောက်ကူပေးမည့် နိုင်ငံတစ်ခု လိုအပ်သည့်အခါ သင် မည်သို့ ခံစားရလိမ့်မည်နည်း။ သင်က “နိုင်ငံခြားနိုင်ငံတစ်ခုတွင်နေသည့် လူတစ်ဦးက ၎င်း၏နောက်တွင် အင်အားကြီးသော အထောက်အပံ့ရှိသည်ဆိုလျှင် ထိုအရာသည် ကြီးမြတ်သော မိခင်တိုင်းပြည်တစ်ခု၏ အင်အားကြီးသော အထောက်အပံ့ ဖြစ်ရပေမည်”ဟု တွေးလိမ့်မည်။ ထိုအခါ ယခုနှင့် ယှဉ်လျှင် သင်၏စိတ်အခြေအနေသည် ကွဲပြားလိမ့်မည်လော။ (ကွဲပြားပါလိမ့်မည်။) ယခု သင်သည် မခံမရပ်နိုင်ဖြစ်ရုံသာ ဖြစ်နေသဖြင့် သင့်နိုင်ငံတွင် ဖြစ်သည့် မည်သည့်အရာမျှ သင်နှင့်မဆိုင်ဟု ပြောနေခြင်း ဖြစ်သည်။ ထိုအချိန်ရောက်လာသည့်အခါ ထိုသို့သောအရာများကို ပြောနိုင်သေးလျှင် မည်သည့် ဝိညာဉ်ရင့်ကျက်မှုမျိုး သင် ရှိရမည်နည်း။ ဤလောကတွင် လူတိုင်းသိနိုင်သည့် အမှန်တရားတစ်ခု ရှိသည်။ ယင်းမှာ တန်ခိုးအာဏာရှိသည့် မိခင်တိုင်းပြည်၏ အထောက်အပံ့ မရှိဘဲနှင့် သင်သည် နိုင်ငံခြားတိုင်းပြည်များတွင် မုချ ခွဲခြားဆက်ဆံရလိမ့်မည်ဖြစ်ပြီး အနိုင်ကျင့်ခံရလိမ့်မည်ဖြစ်သည်။ ယင်းကို သင် အမှန်တကယ် ကြုံတွေ့ရမည့် အချိန်ရောက်လာသည့်အခါ ဦးစွာပထမ မည်သည့်အရာကို သင် တောင်းဆိုလိမ့်မည်နည်း။ အချို့က “ကျွန်ုပ် ဂျူးလူမျိုး သို့မဟုတ် ဂျပန်လူမျိုးဖြစ်ခဲ့မည်ဆိုလျှင် အလွန်ကောင်းပေမည်။ မည်သူကမျှ ကျွန်ုပ်ကို အနိုင်ကျင့်ရဲမည် မဟုတ်ပါ။ ကျွန်ုပ် သွားသည့် မည်သည့်နိုင်ငံတွင်မဆို လူတို့၏ အလွန်အလေးထားခြင်းကို ကျွန်ုပ်ခံရမည်ဖြစ်သည်။ တရုတ်နိုင်ငံတွင် အဘယ်သို့ဖြစ်ပြီး ကျွန်ုပ် မွေးလာရသနည်း။ ထိုနိုင်ငံသည် စွမ်းရည်သတ္တိမရှိသကဲ့သို့ တရုတ်လူမျိုးများသည် ၎င်းတို့ သွားသည့်နေရာတိုင်းတွင် အနိုင်ကျင့်ခံရသည်”ဟု ပြောကြလိမ့်မည်။ ဤကဲ့သို့သောအရာတစ်ခု ဖြစ်ပျက်သည့်အခါ ပထမဆုံး မည်သည့်အရာကို သင်တို့ တွေးလိမ့်မည်နည်း။ (ကျွန်ုပ်တို့တွင် ဘုရားသခင်ကို ယုံကြည်ခြင်းရှိပြီး ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ကျွန်ုပ်တို့ ကျိုးနွံနာခံကြသည်။) ဤသည်မှာ မှန်ပေ၏။ သို့သော် ထိုသို့သော အရာတစ်ခုကို ပြောနိုင်ကာ ထိုအရာကို ၎င်းတို့ ကိုယ်ပိုင် ဝိညာဉ်ရင့်ကျက်မှုအဖြစ်သို့ ပြောင်းလဲနိုင်ရန်အလို့ငှာ လူတစ်ဦးသည် သမ္မာတရား မည်မျှကို နားလည်ရမည်နည်း၊ မည်သည့် အတွေ့အကြုံ ရှိရမည်နည်း၊ ပြီးလျှင် အတွေ့အကြုံဆိုင်ရာ သိနားလည်မှု မည်မျှ ပိုင်ဆိုင်သင့်သနည်း။ ဤကဲ့သို့သော တစ်စုံတစ်ရာ ဖြစ်ပျက်သောအခါ အားမနည်းရန် မည်သည့် စိတ်ကူး၊ သိနားလည်မှုနှင့် လက်တွေ့ကျသော အတွေ့အကြုံမျိုး သင်ရှိရမည်နည်း။ တစ်စုံတစ်ဦးက သင့်ကို တံတွေးဖြင့်ထွေးပြီး တိုင်းပြည်ပျက်ကျွန်တစ်ဦးဟု ခေါ်လျှင်ပင် သင် ဝမ်းမနည်းဖို့ရန်ဆိုလျှင်ရော အဘယ်သို့နည်း။ သင့်အနေဖြင့် ဝမ်းမနည်းရန်နှင့် ဤဘောင်ခတ်မှုများကို မခံစားရရန် မည်သည့် ဝိညာဉ်ရင့်ကျက်မှုမျိုး ရှိရမည်နည်း။ ယခုတွင် သင်တို့၌ ဤဝိညာဉ်ရင့်ကျက်မှုမျိုး ရှိသလော။ (မရှိပါ။) သင်တို့တွင် ယခု ထိုအရာ မရှိကြသော်လည်း တစ်နေ့တွင် ရှိကောင်းရှိပေမည်။ မည်သည့် သမ္မာတရားများဖြင့် သင် ပြင်ဆင်ထားရမည်နည်း။ မည်သည့် သမ္မာတရားများကို သင် နားလည်ရမည်နည်း။ ယနေ့ခေတ်တွင် လူအချို့က တရုတ်ပြည်မရှိ ၎င်းတို့၏ မိသားစုဝင်များက ဘုရားသခင်ကို ယုံကြည်ခြင်းအတွက် အဖမ်းခံကြရပြီဖြစ်သည်ကို ကြားသည်နှင့်တစ်ပြိုင်နက် အရာခပ်သိမ်းသည် ဘုရားသခင်၏ လက်ထဲတွင်ရှိသည်ဟူသည့် ၎င်းတို့ စိတ်နှလုံးများတွင် နားလည်ကြသည့်အရာသည် ၎င်းတို့အဖို့ အယူဝါဒဖြစ်လာပြီး ၎င်းတို့၏ မိသားစုဝင်များ အဖမ်းခံရပြီးဖြစ်သည်ဟူသည့် အချက်ဖြင့် ၎င်းတို့ ဘောင်ခတ်ခြင်းခံရကာ ၎င်းတို့၏ တာဝန်များကို လုပ်ဆောင်ရန် လိုအင်ဆန္ဒမရှိကြချေ။ ၎င်းတို့၏ ဆွေမျိုးတစ်ဦး သေဆုံးသည်ကို ကြားသည့်အခါ ထိုနေရာတွင်ပင် ၎င်းတို့ သတိလစ်သွားနိုင်သည်။ တိုင်းပြည်က ဖျက်ဆီးခံရပြီး ထိုတိုင်းပြည်ရှိ လူအားလုံး သေဆုံးသွားလျှင် သင် မည်သို့ ခံစားရမည်နည်း။ နိုင်ငံ၊ အိမ်၊ ဇာတိမြို့နှင့် မိခင်တိုင်းပြည်တို့ကဲ့သို့သော ရိုးရာဓလေ့၏ အမှုအရာများအပြင် ဤစကားလုံးများနှင့် ဆက်စပ်သည့် အချို့သော ရိုးရာအတွေးအခေါ်များနှင့် ယဉ်ကျေးမှုတို့သည် သင်တို့၏ စိတ်နှလုံးများအတွင်းတွင် လေးနက်မှုမည်မျှ ရှိသနည်း။ သင်၏ အသက်တာတွင် ယင်းတို့သည် သင်၏ လုပ်ရပ်များအားလုံး၊ သင်၏ အတွေးအခေါ်များအားလုံးနှင့် အပြုအမူများအားလုံးတို့ကို စိုးမိုးဆဲဖြစ်သလော။ သင်၏ စိတ်နှလုံးသည် နိုင်ငံ၊ လူမျိုးနွယ်စု၊ တိုင်းနိုင်ငံ၊ မိသားစု၊ ဇာတိမြို့၊ တိုင်းပြည် စသည်တို့ကဲ့သို့သော သင်နှင့် ဆက်စပ်မှုရှိသည့် ဤရိုးရာဓလေ့ အမှုအရာများ၏ နေရာယူခြင်းကို ခံရဆဲဖြစ်လျှင်၊ ဆိုလိုသည်မှာ သင်၏ စိတ်နှလုံးတွင် ဤအရာများက ရိုးရာယဉ်ကျေးမှုနှင့်ဆိုင်သည့် အငွေ့အသက်တစ်ခုခု ရှိနေဆဲဖြစ်လျှင် သင် နားထောင်သည့် ဒေသနာများနှင့် သင် နားလည်သည့် သမ္မာတရားများသည် သင့်အဖို့ အယူဝါဒများချည်းသာ ဖြစ်ပေသည်။ သင်သည် အလွန်များသော ဒေသနာများကို နားထောင်ပြီးဖြစ်သော်လည်း လူတို့ လက်လွှတ်သင့်ပြီး ခပ်ခွာခွာနေသင့်သည့် အခြေခံအကျဆုံးသော အရာများကိုပင် လက်မလွှတ်နိုင်သကဲ့သို့ ယင်းတို့ကို မှန်ကန်စွာ သဘောမထားနိုင်လျှင် သင်နားလည်သည့် ထိုသမ္မာတရားများသည် မည်သည့်ပြဿနာများကို အတိအကျ ဖြေရှင်းပေးသနည်း။

တရုတ်လူမျိုးများစွာက အနောက်တိုင်းသို့ လာရောက်ပြီးနောက်တွင် ၎င်းတို့၏ ရိုးရာယဉ်ကျေးမှုနှင့် မှန်ကန်ကာ ကောင်းမွန်သည်ဟု ၎င်းတို့ တွေးထင်သည့်အရာများကို အနောက်တိုင်းသားများထဲသို့ သွတ်သွင်းချင်ကြလေသည်။ ထိုနည်းတူစွာပင် အနောက်တိုင်းသားများသည် အကျောခံမည်မဟုတ်ဘဲ ၎င်းတို့၏ ရိုးရာယဉ်ကျေးမှုများကလည်း အလွန်ရှေးကျသည်ဟု ယုံကြည်ကြလေသည်။ ဥပမာအနေဖြင့် ရှေးခေတ်ရောမ၊ ရှေးခေတ် အီဂျစ်နှင့် ရှေးခေတ် ဂရိနိုင်ငံတို့အားလုံးသည် ၎င်းတို့၌ “ရှေးခေတ်”ဟူသည့် စကားလုံး ပါရှိကြပြီး ၎င်းတို့၏ ယဉ်ကျေးမှုများသည် အနှစ်သုံးထောင်ကျော်လေသည်။ ဤအရေအတွက်ပေါ်အခြေခံ၍ ကြည့်သည့်အခါ ဤနေရာတွင် ယဉ်ကျေးမှု အမွေအနှစ်တစ်ခုခု ရှိပြီး ဤယဉ်ကျေးမှု အမွေအနှစ်က ဖြစ်စေသည့်အရာများသည် လူသားမျိုးနွယ်ထဲတွင် လူ့ဘဝတစ်ခုလုံး၏ အနှစ်သာရအဖြစ်လည်းကောင်း၊ လူသားမျိုးနွယ်၏ အသက်၊ ဖြစ်တည်မှုနှင့် ကိုယ်ပိုင်ပြုမူကျင့်ကြံမှုတို့မှ ဖြစ်လာသည့် စံပြုထိုက်ဆုံးသော အရာများကို ပေါင်းရုံးဖော်ပြချက်အဖြစ်လည်းကောင်း ယူဆခြင်းခံရလေသည်။ လက်ဆင့်ကမ်းလာခဲ့ကြသည့် စံပြုထိုက်ဆုံးသော အရာများကို လူသားမျိုးနွယ်က မည်သို့ ခေါ်ဆိုသနည်း။ ရိုးရာယဉ်ကျေးမှုဖြစ်သည်။ လူမျိုးဆက်တစ်ဆက်ပြီး တစ်ဆက်သည် ဤရိုးရာယဉ်ကျေးမှုကို လက်ဆင့်ကမ်းလာကြပြီးဖြစ်ကာ လူတိုင်းက ၎င်းတို့၏ စိတ်နှလုံးများတွင် ဤသည်မှာ အကောင်းဆုံးသောအရာဖြစ်သည်ဟု တွေးထင်ကြလေသည်။ ထိုအရာကို လူတို့ လိုက်နာစောင့်ထိန်းနိုင်သည်ဖြစ်စေ၊ မစောင့်ထိန်းနိုင်သည်ဖြစ်စေ၊ ယေဘုယျအားဖြင့်ပြောရလျှင် လူမျိုးနွယ်စုတစ်ရပ်လုံးက ထိုအရာကို အခြားအရာအားလုံးအထက်တွင် ရှိသောအရာတစ်ခုအဖြစ်လည်းကောင်း၊ သမ္မာတရားအဖြစ်လည်းကောင်း သဘောထားကြလေသည်။ ထို့ကြောင့် လူမျိုးနွယ်စုတိုင်းသည် စေ့စေ့စပ်စပ် ကြည့်ရှု စစ်ဆေးခြင်းကို ခံနိုင်သည့် ရိုးရာဓလေ့ဆိုင်ရာ အမှုအရာများအချို့ ရှိကြပြီး ယင်းက ၎င်းတို့အပေါ် အထူးတလည် နက်နဲသော လွှမ်းမိုးမှုရှိကာ ၎င်းတို့က ဤအရာများကို အချင်းချင်း ပြိုင်ဆိုင်ကာ နှိုင်းယှဉ်ရန်နှင့် ကြိုးစားကာ အချင်းချင်း သာလွန်အောင်လုပ်ဖို့ရန်ပင် အသုံးပြုကြလေသည်။ သာဓကအနေဖြင့် တရုတ်လူမျိုးများက “ကျွန်ုပ်တို့၏ အရက်ဖြူယမကာက ကောင်းသည်၊ အရက်ပါဝင်မှု အလွန် မြင့်မားသည်”ဟု ပြောကြသည်။ အနောက်တိုင်းသားများက “သင်တို့၏ ယမကာနှင့်ပတ်သက်၍ မည်သည့်အရာကများ အလွန်ကောင်းနေသနည်း။ အရက်ပါဝင်မှု အလွန်မြင့်သဖြင့် သင်တို့သည် သောက်ပြီးနောက်တွင် ယစ်မူးကြပြီးသည့်အပြင် အသည်းအတွက်လည်း တကယ် မကောင်းပါ။ ကျွန်ုပ်တို့ အနောက်တိုင်းသားများ သောက်သည့် ဝိုင်နီသည် အရက်ပါဝင်မှု နည်းသည်၊ အသည်းကို ထိခိုက်မှုနည်းပြီး သွေးလည်ပတ်မှုကိုလည်း မြှင့်တင်ပေးသည်”ဟု ဆိုကြလေသည်။ တရုတ်လူမျိုးများက “ကျွန်ုပ်တို့၏ အရက်ဖြူကလည်း သွေးလည်ပတ်မှုကို မြှင့်တင်ပေးပြီး ထိုအရာကို အလွန်ကောင်းစွာ လုပ်ဆောင်ပေးသည်။ သင် သောက်လိုက်သည်နှင့်တစ်ပြိုင်နက် သင့် ခေါင်းဆီသို့ ရောက်သွားပြီး သင့်မျက်နှာအနှံ့ နီမြန်းသွားသည်။ သင်တို့၏ ဝိုင်နီသည် ကျေနပ်လောက်အောင် မပြင်းပါ၊ မည်မျှသောက်သည်ဖြစ်စေ သင်တို့ မမူးပါ။ သင်တို့ မြင်ကြသလော၊ ကျွန်ုပ်တို့တွင် အရက်သောက်ခြင်းအတွက် အရက် ထုံးတမ်းဓလေ့ရှိပြီး လက်ဖက်ရည် သောက်ခြင်းအတွက် လက်ဖက်ရည် ထုံးတမ်းဓလေ့ရှိသည်”ဟု ပြောလေသည်။ အနောက်တိုင်းသားများက “ကျွန်ုပ်တို့တွင်လည်း လက်ဖက်ရည်သောက်ခြင်းအတွက် လက်ဖက်ရည် ထုံးတမ်းဓလေ့ ရှိပြီး၊ ကော်ဖီသောက်ခြင်းအတွက် ကော်ဖီ ထုံးတမ်းဓလေ့၊ အရက်သောက်ခြင်းအတွက် အရက် ထုံးတမ်းဓလေ့ ရှိကာ ယနေ့ခေတ်တွင် အမြန်ပြင်အစားအစာ ထုံးတမ်းဓလေ့ပင် ကျွန်ုပ်တို့၌ ရှိသည်”ဟု ဆိုကြလေသည်။ အချင်းချင်း နှိုင်းယှဉ်ရာတွင် မည်သူကမျှ အခြားမည်သူ့ကိုမျှ အလျှော့မပေးသကဲ့သို့ အခြားသူတစ်ဦးဦးထံမှ မည်သည့်အရာကိုမျှ တစ်ယောက်မျှ လက်မခံကြပေ။ ၎င်းတို့ကိုယ်ပိုင် အမှုအရာများက သမ္မာတရားဖြစ်သည်ဟု ၎င်းတို့အားလုံး တွေးထင်ကြသော်လည်း အမှန်တွင် ထိုအရာများထဲမှ မည်သည့်အရာမျှ သမ္မာတရား မဟုတ်ပေ။ ဘာသာတရားမရှိသောသူများကို ဘေးဖယ်လျက် ဘုရားသခင်ကို ယုံကြည်သူများပင်လျှင်၊ သာ၍ ဆိုးသေးသည်မှာ ဤအမှုတော်အဆင့်ကို နှစ်ပေါင်း ၂၀ သို့မဟုတ် ၃၀ လက်ခံပြီးကြသူများပင်လျှင် ဤအရာများကို သမ္မာတရား လုံးဝ မဟုတ်ကြောင်း သဘောမပေါက်ကြသည်မှာ ကြေကွဲဝမ်းနည်းဖွယ် အကောင်းဆုံးသော အရာဖြစ်၏။ “ထိုအရာသည် သမ္မာတရားနှင့် ဆက်စပ်သည်ဟု ပြောခြင်းက အဆင်ပြေသလော”ဟု ပြောသော သူအချို့ရှိသည်။ ဆက်စပ်သည်ဟု ပြောရန်ပင် အဆင်မပြေပေ။ ထိုအရာသည် သမ္မာတရားမဟုတ်။ သမ္မာတရားနှင့် ဘာဆိုဘာမျှ ဆက်စပ်ခြင်း၊ ဆက်နွှယ်ခြင်း မရှိပေ။ ယင်းတို့သည် ဆင်မတူသကဲ့သို့ တူညီသောအရာ မဟုတ်ပေ။ ကြေးနီသည် မည်မျှ ရွှေရည်စိမ်ထားသည်ဖြစ်စေ၊ မည်မျှ အရောင်တင်ထားသည်ဖြစ်စေ၊ ကြေးနီဖြစ်နေဆဲဖြစ်ပြီး အရောင်မတင်ထားသည့်၊ မတောက်ပသည့် သို့မဟုတ် အရောင်စိုခြင်းမရှိသည့် ရွှေမှာမူ ရွှေဖြစ်နေဆဲဖြစ်သည်။ ယင်းတို့သည် တူသောအရာ မဟုတ်ကြပေ။

“အတော်အတန် ကောင်းမွန်သည့် ရိုးရာယဉ်ကျေးမှု သွန်သင်လေ့ကျင့်ပေးခြင်းနှင့် ပုံသွင်းပေးခြင်းတို့ကို ရရှိကြပြီးဖြစ်သည့် လူတို့အတွက် သမ္မာတရားကို လက်ခံရန် လွယ်သလော”ဟု မေးသည့် သူအချို့ရှိသည်။ မလွယ်ပေ၊ ဤအရာများသည် သီးခြားကိစ္စရပ်နှစ်ခု ဖြစ်သည်။ အနည်းငယ် ကွာခြားသည်မှာ ၎င်းတို့၏ ဘဝနေထိုင်မှုပုံစံများသာဖြစ်သည်။ သို့သော် သမ္မာတရားကို လက်ခံခြင်းအပေါ် လူတို့၏ သဘောထားများ၊ ၎င်းတို့၏ အမျိုးမျိုးသော အတွေးများနှင့် အမြင်များအပြင် လူသားမျိုးနွယ်တစ်ရပ်လုံး၏ ဖောက်ပြန်ပျက်စီးခြင်း အတိုင်းအတာက အတူတူပင် ဖြစ်သည်။ ဘုရားသခင်သည် နောက်ဆုံးသောကာလနှင့်ဆိုင်သော သူ့အမှုတော်၏ ဤအဆင့်၌ စကားစတင်ပြောခဲ့ချိန်တွင် တရုတ်လူမျိုးများနှင့်ဆိုင်သည့် ဆက်စပ်အကြောင်းအရာဖြင့် ပြောဆိုခဲ့ပြီး သူ၏ စကားများကို ၎င်းတို့အတွက် ရည်ညွှန်းပြောဆိုနေခဲ့သည်။ အနှစ်သုံးဆယ် ကုန်လွန်သွားပြီး ဤစကားများက အာရှ၏ အခြားအစိတ်အပိုင်းများ၊ ဥရောပနှင့် အမေရိက စသည်တို့ကဲ့သို့သော နေရာများရှိ လူမျိုးနွယ်စု မျိုးစုံထံသို့ ဖြန့်ချိသည့်အချိန်တွင် ယင်းတို့ကို လူတို့က ဖတ်ရှုပြီးနောက်တွင် လူတို့က လူမည်း၊ လူဖြူ၊ လူညို သို့မဟုတ် လူဝါဖြစ်သည်ဖြစ်စေ အားလုံးက “ဤစကားများသည် ကျွန်ုပ်တို့အကြောင်းကို ပြောနေသည်”ဟု ဆိုကြသည်။ ဘုရားသခင်၏ စကားများက လူသားများအားလုံး၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သည်။ လူအနည်းငယ်က “ဤစကားများသည် သင်တို့ တရုတ်လူမျိုးများကိုသာ ရည်ညွှန်းသည်။ ကျွန်ုပ်တို့တွင် မရှိသည့် သင်တို့ တရုတ်လူမျိုးများ၏ ဖောက်ပြန်ပျက်စီးသော စိတ်သဘောထားများအကြောင်းကို ပြောနေခြင်း ဖြစ်သည်”ဟု ပြောကြသည်။ ဝိညာဉ်ရေးရာ နားလည်သဘောပေါက်မှု မရှိသည့် အရေအတွက် အလွန်နည်းပါးသော လူတို့ကသာ ထိုသို့သော အရာများကို ပြောမည်ဖြစ်သည်။ အတိတ်ကာလတွင် တောင်ကိုရီးယားလူမျိုးများက ဤနားလည်မှုလွဲခြင်းမျိုး ရှိခဲ့ကြသည်။ တောင်ကိုရီးယားလူမျိုးများက ဒီမိုကရေစီဝါဒ အခြေခံပြီး လွတ်လပ်သော လူမှုစနစ်တစ်ခုအောက်တွင် အသက်ရှင်ကာ ခရစ်ယာန်ယဉ်ကျေးမှုအပြင် ကိုရီးယား ယဉ်ကျေးမှု နှစ်ထောင်ချီကာလများ၏ လွှမ်းမိုးခြင်းခံခဲ့ရသောကြောင့် ၎င်းတို့၏ မျိုးနွယ်စုသည် တရုတ်လူမျိုးများထက် ပိုမိုဂုဏ်ရှိကာ မြင့်မြတ်သည်ဟု ၎င်းတို့က ယုံကြည်ခဲ့ကြသည်။ အဘယ်ကြောင့် ထိုသို့ တွေးခဲ့ကြသနည်း။ အဘယ်ကြောင့်ဆိုသော် တရုတ်လူမျိုးများစွာသည် တောင်ကိုရီးယားနိုင်ငံသို့ ရောက်ပြီးနောက်တွင် ၎င်းတို့ သွားခဲ့သည့် နေရာများကို ကျန်းမာရေးနှင့် မညီညွတ်စေသကဲ့သို့ ပိုမို ဆူညံသွားစေသောကြောင့်၊ ခိုးမှုနှင့် ပြစ်မှုတို့ တိုးစေခဲ့ပြီး ဤအရာက လူမှုအခြေအနေအပေါ် ဆိုးကျိုးပေးသော သက်ရောက်မှုအချို့ ရှိခဲ့သောကြောင့် ဖြစ်သည်။ ထို့ကြောင့် တောင်ကိုရီးယားရှိ ညီအစ်ကို မောင်နှမများက “တရုတ်လူမျိုးများသည် အဆင်းနီသော နဂါးကြီး၏ သားသမီးများဖြစ်ပြီး မောဘ၏ မျိုးဆက်များဖြစ်သည်။ ကျွန်ုပ်တို့ တောင်ကိုရီးယားလူမျိုးများမှာ အဆင်းနီသော နဂါးကြီး၏ ဖောက်ပြန်ပျက်စီးစေခြင်း မခံရသေးပါ”ဟု ယုံကြည်ခဲ့ကြသည်။ ထိုသို့ ပြောခြင်းဖြင့် မည်သည့်အရာကို ၎င်းတို့ သွယ်ဝိုက်ညွှန်းဆိုသနည်း။ ယင်းမှာ “ကျွန်ုပ်တို့သည် အဆင်းနီသော နဂါးကြီး၏ ဖောက်ပြန်ပျက်စီးစေခြင်း မခံရသေးသောကြောင့် တရုတ်လူမျိုးများလောက် ကျွန်ုပ်တို့ ဖောက်ပြန်ပျက်စီးခြင်း မရှိပါ။ တရုတ်လူမျိုးများသည် ကျွန်ုပ်တို့ထက် ပို၍ ဖောက်ပြန်ပျက်စီးသည်။ ကျွန်ုပ်တို့သည် တရုတ်လူမျိုးများထက် ပို၍ ကောင်းသည်”ဟူ၍ ဖြစ်သည်။ “ပို၍ ကောင်းသည်”ဟူသည့်အရာဖြင့် မည်သည့်အရာကို ၎င်းတို့က ဆိုလိုသနည်း။ (ပို၍ ကောင်းစွာ ပြုမူသည်ဟူ၍ ဖြစ်သည်။) တစ်နည်းအားဖြင့် အပြုအမူနှင့် ပတ်သက်ပေသည်။ နောက်တစ်နည်းအားဖြင့် သမိုင်းအစကတည်းက တောင်ကိုရီးယား နိုင်ငံက ပေါက်ဖွားစေခဲ့ပြီး လက်ခံခဲ့သည့် ရိုးရာယဉ်ကျေးမှုသည် မြင့်မြတ်သည်၊ တရုတ်နိုင်ငံ၏ ယဉ်ကျေးမှုနှင့် ရိုးရာဓလေ့များထက် ပိုမိုမြင့်မြတ်ပြီး ဤရိုးရာယဉ်ကျေးမှုမျိုး၏ ပုံသွင်းပေးခြင်းခံရသည့် လူများနှင့် မျိုးနွယ်စုသည် တရုတ်ရိုးရာယဉ်ကျေးမှု၏ ပုံသွင်းပေးခြင်း ခံရသူများထက် ပိုမို မြင့်မြတ်သည်ဟူ၍ ၎င်းတို့က အလွန် ရိုးသားစစ်မှန်စွာ ယုံကြည်ခဲ့ကြသည်။ ထို့ကြောင့် ဘုရားနှုတ်ကပတ်တော်များကို ၎င်းတို့ ဖတ်ရှုပြီး ဘုရားသခင်က “သင်တို့ အညံ့စား အမှိုက်များ”ဟု ပြောသည်ကို မြင်သည့်အခါ သူသည် တရုတ်လူမျိုးများကို ပြောနေခြင်းဖြစ်သည်ဟု တွေးထင်ခဲ့ကြသည်။ တရုတ်ညီအစ်ကို မောင်နှမများက “‘သင်တို့’ဟူသည့် ဘုရားသခင် ပြောသည့်အရာသည် လူသားမျိုးနွယ်ကို ရည်ညွှန်းသည်”ဟု ပြောကြသည်။ တောင်ကိုရီးယားလူမျိုးများက “ယင်းမှာ မမှန်ပါ၊ ဘုရားသခင်က ‘သင်တို့’အကြောင်း ပြောနေခြင်းဖြစ်သည်၊ ကျွန်ုပ်တို့အကြောင်း မဟုတ်ပါ။ ဘုရားသခင် သွယ်ဝိုက်ညွှန်းဆိုသည့် အရာမှာ တောင်ကိုရီးယားလူမျိုးများ မပါဝင်ပါ”ဟု ပြောကြသည်။ ယင်းမှာ ၎င်းတို့ တွေးထင်သည့်အရာ ဖြစ်သည်။ ဆိုလိုသည်မှာ အမှုအရာများကို မည်သည့် ရှုထောင့်မှ ၎င်းတို့ ကြည့်သည်ဖြစ်စေ၊ ၎င်းတို့၏ သဘောထားနှင့် ရှုထောင့်အမြင်များသည် ဓမ္မဓိဋ္ဌာန်ကျပြီး မျှတသည့် ရှုထောင့်အမြင်မှဖြစ်ရန် မဆိုထားနှင့်၊ သမ္မာတရား၏ ရှုထောင့်အမြင်များမှပင် မဟုတ်ပေ။ ထိုအစား ၎င်းတို့သည် လူမျိုးနွယ်စုနှင့် ရိုးရာယဉ်ကျေးမှုတို့နှင့်ဆိုင်သည့် ဆက်စပ်အကြောင်းအရာမှ အမှုအရာများကို ကြည့်ကြလေသည်။ ထို့ကြောင့် အမှုအရာများကို ၎င်းတို့ မည်သို့ ကြည့်ကြသည်ဖြစ်စေ နောက်ဆက်တွဲ ရလဒ်များက သမ္မာတရားနှင့် ဆန့်ကျင်ကွဲလွဲပေသည်။ အမှုအရာများကို ၎င်းတို့ မည်သို့ ကြည့်သည်ဖြစ်စေ ၎င်းတို့၏ စမှတ်မှာ “ကျွန်ုပ်တို့၏ ကြီးမြတ်သော တောင်ကိုရီးယား နိုင်ငံနှင့်ပတ်သက်သမျှ အရာရာက မှန်ကန်သည်၊ ထိုအရာနှင့် ပတ်သက်သမျှတိုင်းက စံနှုန်းဖြစ်ပြီး အရာရာက မှန်ကန်သည်”ဟူ၍ အမြဲ ဖြစ်လေသည်။ ၎င်းတို့သည် အရာရာကို မှားယွင်းသော ရှုထောင့်အမြင်နှင့် စမှတ်မှ ရှုမြင်ကာ အကဲဖြတ်ကြသောကြောင့် ယင်းတို့ကို ၎င်းတို့မြင်သည့်အခါ ရလဒ်များက မှန်သလော၊ သို့မဟုတ် မှားသလော။ (မှားပါသည်။) သေချာပေါက် မှားပေသည်။ သို့ဆိုလျှင် အရာရာကို အကဲဖြတ်သင့်သည့် စံနှုန်းက မည်သည့်အရာ ဖြစ်သင့်သနည်း။ (သမ္မာတရား ဖြစ်သည်။) ထိုအရာသည် သမ္မာတရားဖြစ်သင့်သည်။ ဤသည်မှာ စံနှုန်းဖြစ်သည်။ ၎င်းတို့၏ စံနှုန်းကိုယ်၌က မှားယွင်းပေသည်။ ၎င်းတို့သည် အမှုအရာအားလုံးနှင့် အဖြစ်အပျက်အားလုံးကို မှားယွင်းသော ရှုထောင့်အမြင်နှင့် သဘောထားမှ အကဲဖြတ်ကြသည်။ ထို့ကြောင့် အကဲဖြတ်ထားသည့် ရလဒ်များက မုချ မှားယွင်းသည်၊ မျှတခြင်းမရှိ၊ မှန်ကန်ခြင်းမရှိသည့်အပြင် အရှိကိုအရှိတိုင်း သာ၍ပင် မဟုတ်ပေ။ ထို့ကြောင့် မရင်းနှီးသောကိစ္စအချို့ကို လက်ခံရန် ၎င်းတို့အတွက် ခက်ခဲပြီး ထို့အပြင် ၎င်းတို့၏ အတွေးအခေါ်က အလွန် အစွန်းရောက်သည်၊ ပွင့်လင်းခြင်းမရှိ၊ သဘောထားကျဉ်းမြောင်းပြီး စိတ်လိုက်မာန်ပါဖြစ်ခြင်း ဖြစ်တတ်လေသည်။ ၎င်းတို့၏ တဇောက်ကန်းဖြစ်ခြင်းက မည်သည့်နေရာမှ လာသနည်း။ ထိုအရာမှာ ၎င်းတို့ မည်သည့်အရာကို ပြောသည်ဖြစ်စေ “ကျွန်ုပ်တို့၏ ကြီးမြတ်သော တောင်ကိုရီးယားနိုင်ငံ”ဟု ဖော်ပြရမည်ဖြစ်ပြီး “ကြီးမြတ်သော”ဟူသည့် စကားလုံးကို မရမက ဖြည့်စွက်ပြောကြခြင်း ဖြစ်သည်။ “ကြီးမြတ်သော” ဟူသည်မှာ မည်သည့်အရာကို ဆိုလိုသနည်း။ ဤ “ကြီးမြတ်သော”ဟူသည့် စကားလုံးသည် မာနထောင်လွှားခြင်းကို ကိုယ်စားပြုသည် မဟုတ်လော။ သင်သည် ကမ္ဘာတစ်ဝှမ်းကို ခရီးသွားလျှင် သို့မဟုတ် မြေပုံစာအုပ်ကို ကြည့်လျှင် တောင်ကိုရီးယားနိုင်ငံသည် မည်မျှ ကြီးသနည်း။ အခြားနိုင်ငံများထက် အမှန်တကယ် ပိုကြီးမားပြီး ကြီးမြတ်သည်ဟု အမှန်တကယ် ခေါ်၍ရလျှင် အဆင်ပြေသည်၊ “ကြီးမြတ်သော”ဟု ခေါ်ဆိုလော့။ သို့သော် ကမ္ဘာမြေပေါ်ရှိ အခြားနိုင်ငံများနှင့် ယှဉ်သည့်အခါ တောင်ကိုရီးယားသည် ကြီးမားသော နေရာတစ်ခု မဟုတ်ပေ။ ထို့ကြောင့် ၎င်းတို့က အဘယ်ကြောင့် ထိုအရာကို “ကြီးမြတ်သော”ဟု မလျှော့တမ်း ခေါ်နေကြသနည်း။ ထို့အပြင် နိုင်ငံက ကြီးသည်ဖြစ်စေ၊ သေးသည်ဖြစ်စေ ထိုနိုင်ငံက ပေါက်ဖွားစေသည့် စည်းမျဉ်းများနှင့် ရိုးရာယဉ်ကျေးမှုတို့သည် ဘုရားသခင်ထံမှ မလာသကဲ့သို့ သမ္မာတရားထံမှ လုံးဝ မလာပေ။ ဤသည်မှာ အဘယ့်ကြောင့်ဆိုသော် လူတစ်ဦးက သမ္မာတရားကို လက်မခံမီနှင့် ကယ်တင်ခြင်းကို လက်မခံမီတွင် ၎င်းတို့ လက်ခံသည့် အတွေးအခေါ်အားလုံး စာတန်ထံမှ လာသောကြောင့် ဖြစ်သည်။ စာတန်က ဖြစ်စေသည့် အတွေးအခေါ်များ၊ အမြင်များနှင့် ရိုးရာယဉ်ကျေးမှုအားလုံးက လူတို့ကို မည်သည့်အရာ လုပ်ဆောင်သနည်း။ ထိုအရာများက လုပ်ဆောင်သည့်အရာမှာ ဖောက်ပြန်ပျက်စီးသော လူသားမျိုးနွယ်တွင် ယုတ္တိမရှိသကဲ့သို့ အဓိပ္ပာယ်မဲ့သည့် အဆင့်ထိပင် သဘောထား ကျဉ်းမြောင်းပြီး အစွန်းရောက်သော အတွေးအခေါ်များနှင့် အမှုအရာများအပေါ် တစ်ဖက်သတ်ဖြစ်ကာ တစ်ဖက်စောင်းနင်း ဖြစ်သည့် အမြင်များရှိကြသည့် အကျိုးဆက်နှင့်အတူ လူတို့ကို အထင်အမြင်မှားစေခြင်း၊ ဖောက်ပြန်ပျက်စီးစေခြင်း၊ ချည်နှောင်ခြင်းနှင့် ကန့်သတ်ခြင်းတို့ ဖြစ်သည်။ ဤသည်တို့မှာ လူသားမျိုးနွယ်အပေါ် စာတန်၏ ဖောက်ပြန်ပျက်စီးစေခြင်း အကျိုးဆက်များ ဖြစ်သည်။ ထို့ကြောင့် နိုင်ငံများစွာတွင်ရှိသည့် လူတို့နှင့် အချို့သော လူမျိုးနွယ်စုတို့ကပင်လျှင် “ဘုရားသခင်သည် တရုတ်နိုင်ငံတွင် လူ့ဇာတိခံသည်”ဟူသည့် စကားများကို ကြားသည့်အခါ ၎င်းတို့၏ ပထမဆုံး တုံ့ပြန်ချက်မှာ အဘယ်နည်း။ မဖြစ်နိုင်ဟူသည့် စကားတစ်လုံးသာ ဖြစ်သည်။ ထိုနေရာက မည်သည့်အရာ ဖြစ်ရမည်ဟု ၎င်းတို့ တွေးထင်ကြသနည်း။ (အစ္စရေးနိုင်ငံ ဖြစ်သည်။) မှန်ပေ၏၊ အစ္စရေးနိုင်ငံဖြစ်သည်။ လူတို့သည် စည်းမျဉ်းစည်းကမ်းများကို လိုက်လျှောက်ပြီး အယူအဆများကို လိုက်နာစောင့်ထိန်းရသည်ကို အနှစ်သက်ဆုံးဖြစ်ကြသည်။ အစ္စရေးနိုင်ငံသည် ဘုရားသခင် အမှုပြုပြီးသောနေရာဖြစ်သောကြောင့် ဘုရားသခင်သည် အစ္စရေးနိုင်ငံတွင်ဖြစ်စေ၊ ၎င်းတို့ ရိုသေလေးမြတ်သည့် တန်ခိုးအာဏာ ကြီးမားသော အင်ပါယာတစ်ခုခုတွင်ဖြစ်စေ ပေါ်ထွန်းသင့်သည်ဟု ၎င်းတို့ တွေးထင်ကြသည် သို့မဟုတ် ၎င်းတို့၏ အယူအဆများနှင့် စိတ်ကူးများတွင် တစ်ချိန်က ရှေးကျသော ယဉ်ကျေးမှုတစ်ခု ဖြစ်ခဲ့သည့် နိုင်ငံတစ်နိုင်ငံတွင် ဘုရားသခင် ပေါ်ထွန်းသင့်သည်ဟု တွေးထင်ကြသည်။ တရုတ်နိုင်ငံသည် ထိုသို့သော နိုင်ငံတစ်ခု အတိအကျ မဟုတ်ပေ။ ထို့ကြောင့် ဘုရားသခင်က တရုတ်နိုင်ငံတွင် လူ့ဇာတိခံယူသည်ဟူသော သက်သေခံချက်ကို လက်ခံရန် ၎င်းတို့အတွက် ခက်ခဲပြီး ဤအရာတစ်ခုတည်းက ကယ်တင်ခံရမည့် ဤအခွင့်အရေးကို ဆုံးရှုံးစေရန် လုံလောက်လေသည်။ ဤအရာကို မည်သူက ဖြစ်စေခဲ့သနည်း။ (၎င်းတို့ကိုယ်တိုင်က ဖြစ်စေခဲ့ပါသည်။) ထိုသို့သော အယူအဆကို ၎င်းတို့ ထားရှိပြီး ပုန်ကန်တတ်လာကြကာ ပြဿနာကို ဖြေရှင်းရန်အလို့ငှာ သမ္မာတရားကို လုံးဝ မရှာဖွေကြသောကြောင့် ၎င်းတို့သည် မိမိတို့ကိုယ်ကို အလွန်ဆိုးရွားသည့် ထိခိုက်နစ်နာမှု ဖြစ်စေကြပြီးဖြစ်သည့်အပြင် ကယ်တင်ခြင်း ရရှိမည့် ဤတစ်ခုတည်းသော အခွင့်အရေးကို ပျက်စီးစေမိကြပြီ ဖြစ်သည်။

လူတို့သည် သမ္မာတရားကို နားမလည်သည့်အခါ ရှိကြသည့် စိတ်ကူးများနှင့် အယူအဆများစွာအပြင် လူတို့ ကိုးကွယ်ကြသည့် အရာအချို့ပင်လျှင် အလွန် ရယ်ဖွယ်ကောင်းပြီး အဓိပ္ပာယ်မရှိပေ။ အမေရိကနိုင်ငံတွင် နေပြီး ထိုနိုင်ငံကို နှစ်သက်သော တောင်ကိုရီးယားအမျိုးသမီးတစ်ဦးသည် အမေရိကန်လူမျိုးများနှင့် ထိတွေ့ဆက်ဆံလာရကာ ၎င်းတို့ထဲမှ တစ်ဦးက သူမကို “နွေဦးပွဲတော် ရောက်တော့မည်ဖြစ်သည်။ နွေဦးပွဲတော် ကာလအတောအတွင်းတွင် တရုတ်လူမျိုးများက မည်သည့်အရာကို သုံးဆောင်ကြသနည်း”ဟု မေးသည်။ သူမက “ကျွန်ုပ် တရုတ်လူမျိုး မဟုတ်ပါ။ တောင်ကိုရီးယားလူမျိုး ဖြစ်သည်”ဟု ပြောသည်။ အမေရိကန်လူမျိုးက “သို့ဆိုလျှင် တောင်ကိုရီးယားလူမျိုးများကလည်း နွေဦးပွဲတော်ကို ကျင်းပကြသည် မဟုတ်လော” ဟု ပြန်ပြောသည်။ ယင်းကို သူမက “ကျွန်ုပ်တို့ တောင်ကိုရီးယားလူမျိုးများသည် နွေဦးရာသီပွဲတော်ကို မကျင်းပကြပါ”ဟု ပြောသည်။ အမေရိကန်လူမျိုးက “တောင်ကိုရီးယား လူမျိုးများက တရုတ်လူမျိုးများကဲ့သို့ပင် နွေဦးရာသီပွဲတော် ကျင်းပကြသည်ဟု ကျွန်ုပ် ထင်ခဲ့သည်”ဟု ဆိုလေသည်။ သူမက အလွန့်အလွန် မပြေပြစ်သော လေသံဖြင့် “ကျွန်ုပ်တို့သည် တရုတ်လူမျိုးများနှင့် မတူပါ။ ကျွန်ုပ်တို့က နွေဦးရာသီ ကျင်းပသည်ဟု သင် တွေးထင်ခြင်းသည် သင့်တော်သလော။ ဤအရာသည် ကျွန်ုပ်တို့ တောင်ကိုရီးယားလူမျိုးများ၏ ဂုဏ်သိက္ခာကို ဆိုးရွားစွာ စော်ကားခြင်းဖြစ်သည်”ဟု ဆိုလေသည်။ တောင်ကိုရီးယား လူမျိုးများသည် နွေဦးရာသီပွဲတော်ကို အမှန်တကယ် မကျင်းပကြသလော။ (တကယ် ကျင်းပကြပါသည်။) အမှန်တွင် တောင်ကိုရီးယားလူမျိုးများကလည်း နွေဦးရာသီပွဲတော်ကို ကျင်းပကြသည်။ ထို့ကြောင့် တောင်ကိုရီးယားလူမျိုးများက ထိုပွဲတော်ကို မကျင်းပကြဟု အဘယ်ကြောင့် သူမ ပြောခဲ့သနည်း။ ဤကိစ္စရပ်ကို ဆွေးနွေးကြစို့။ နွေဦးရာသီပွဲတော်ကျင်းပခြင်းသည် မှန်သလော၊ သို့မဟုတ် မမှန်သလော။ ဤကိစ္စရပ်ကို ရှင်းလင်းစွာ သင်တို့ ရှင်းပြနိုင်သလော။ နိုင်ငံခြားသားများအတွက် နွေဦးရာသီပွဲတော်ကို ကျင်းပခြင်းသည် သူ့ကိုယ်၌က ရှက်ဖွယ်သောအရာတစ်ခု မဟုတ်။ လူတို့၏ ဘဝများတွင် အရေးကြီးသော ရက်တစ်ရက်ကို အောက်မေ့ဂုဏ်ပြုသည့် အထူးထုံးတမ်းဓလေ့တစ်ခု ဖြစ်သည်။ ဤရိုးရာယဉ်ကျေးမှု လောကရှိ လူသားများအတွက် နွေဦးရာသီပွဲတော်ကို ကျင်းပခြင်းသည် မှားယွင်းသည့်အရာ သို့မဟုတ် ရှက်ဖွယ်သောအရာတစ်ခု မဟုတ်ပေ။ ထို့ကြောင့် ထိုအမျိုးသမီးက နွေဦးရာသီပွဲတော် ကျင်းပခြင်းကို အဘယ်ကြောင့်ဝန်မခံဝံ့သနည်း။ အဘယ်ကြောင့်ဆိုသော် နွေဦးရာသီပွဲတော်ကို ကျင်းပခြင်းအား သူမ ဝန်ခံသည်နှင့်တစ်ပြိုင်နက် သူမသည် အနောက်တိုင်းမဆန်တော့သကဲ့သို့ အလွန်ရိုးရာဆန်သည့် အရှေ့အာရှလူတစ်ဦးအဖြစ် အမည်တပ်ခံရလိမ့်မည်ဖြစ်ကာ သူမသည် ရိုးရာဆန်သည့် အရှေ့အာရှ အမျိုးသမီးတစ်ဦးဖြစ်သည်ဟု လူတို့အား မတွေးထင်စေလိုသောကြောင့် ဖြစ်သည်။ သူမတွင် အရှေ့အာရှ ရိုးရာများမရှိကြောင်းနှင့် အရှေ့အာရှ ရိုးရာများကို သူမ နားမလည်ကြောင်း သို့မဟုတ် ထိုအရာများနှင့်ပတ်သက်၍ မည်သည့်အရာမျှ သိပင်မသိကြောင်း သူမက လူတို့အား တွေးထင်စေချင်သည်။ သူမက အင်္ဂလိပ်စကား ကျွမ်းကျွမ်းကျင်ကျင် ပြောကြောင်း ၎င်းတို့ကို သိစေချင်သည်၊ သူမ၏ ဆံပင်ကို ရွှေရောင်ဆိုးသည်၊ အပြာရောင် မျက်ကပ်မှန်ကို တပ်သည်၊ အနောက်တိုင်းသားတစ်ဦးကဲ့သို့ ဝတ်စားပြီး အနောက်တိုင်း အမျိုးသမီးများကဲ့သို့ ရဲရင့်ကာ ဘောင်ခတ်မခံကြောင်း၊ လွတ်မြောက်ကြောင်း၊ အမှီအခိုကင်းပြီး ထိုးထွင်းအမြင်ရှိကြောင်း သိစေချင်လေသည်။ ယင်းမှာ သူမက လူတို့အား သူမအပေါ် ယူဆစေချင်ပုံ ဖြစ်သည်။ ထို့ကြောင့် ဤအတွေးအခေါ်၏ စိုးမိုးခြယ်လှယ်မှုအောက်တွင်၊ သူမအပေါ် တစ်စုံတစ်ရာ ကျရောက်သည့်အခါတိုင်းတွင် သူမ ပြုမူသည့်နည်းလမ်းက ဤအတွေးအခေါ်နှင့် ကိုက်ညီလိမ့်မည်။ တစ်စုံတစ်ဦးက သူမအား တောင်ကိုရီးယားလူမျိုးများက နွေဦးရာသီပွဲတော် ကျင်းပခြင်းရှိမရှိ မေးမြန်းသည့်အခါတိုင်းတွင် သူမက “ကျွန်ုပ်တို့ တောင်ကိုရီးယား လူမျိုးများသည် နွေဦးရာသီပွဲတော်ကို မကျင်းပကြပါ”ဟု ပြန်ဖြေသည်။ သူမနှင့် ရင်းနှီးသည့် သူများက “နွေဦးရာသီပွဲတော်ကို ကျွန်ုပ်တို့ ကျင်းပသည်မှာ အသိသာကြီးဖြစ်သည်။ ကျွန်ုပ်တို့ ကျင်းပခြင်းမရှိဟု သင် အဘယ်ကြောင့် ပြောရသနည်း”ဟု ပြောလျှင် သူမ မည်သို့ ပြန်ဖြေမည်နည်း။ “သင် ဒုံးဝေးပေသည်။ နွေဦးရာသီပွဲတော်ကို ကျွန်ုပ်တို့ ကျင်းပသည်ဟု ဆိုလျှင် ကျွန်ုပ်က ရိုးရာဆန်သော တောင်ကိုရီးယားလူမျိုးတစ်ဦးဖြစ်သည်ကို သူတို့ သိသွားကြမည် မဟုတ်လော”ဟူ၍ ဖြစ်သည်။ သူမသည် လူတို့အား သူမအနေဖြင့် အမေရိကတွင် မွေးဖွား၊ ကြီးပြင်းခဲ့သည်ဟု တွေးထင်စေချင်လေသည်။ သင်က “သင် ဤနေရာတွင် မွေးခဲ့သည်၊ သို့သော် သင်တို့၏ မိသားစု မျိုးဆက်မည်မျှသည် ဤနေရာတွင် နေထိုင်ပြီးပြီနည်း”ဟု သူမကို မေးလျှင် သူမက “ကျွန်ုပ်တို့၏ ဘိုးဘေးများက ဤနေရာတွင် ကြီးပြင်းခဲ့ကြသည်”ဟု ပြောပေမည်။ ဤသည်မှာ ပင်ကိုလက္ခဏာနှင့် အဆင့်အတန်း၏ သင်္ကေတတစ်ခုဟု သူမက တွေးထင်သောကြောင့် ဤမုသားကို ပြောသည်ထိ လုပ်ဆောင်ကာ အခြားသူများ သိသွားမည်ကို စိုးရွံ့ခြင်း မရှိပေ။ ဤသည်မှာ မည်သည့် အတွေးအခေါ်မျိုးနည်း။ ဤကိစ္စရပ်သည် လိမ်ညာထိုက်သလော။ စွန့်စားထိုက်သလော။ မစွန့်စားထိုက်ပေ။ ထိုသို့သော သေးငယ်သည့် ကိစ္စရပ်တစ်ခုကပင်လျှင် လူတစ်ဦး၏ အတွေးအခေါ်များနှင့် အမြင်များကို ဖော်ထုတ်နိုင်လေသည်။ မည်သည့် အတွေးအခေါ်နှင့် အမြင်မျိုးများ ဖော်ထုတ်ခံရသနည်း။ အချို့သော တရုတ်မိန်းကလေးများသည် တကယ်ကို လှပကြသည်၊ သို့သော် ၎င်းတို့သည် မိမိတို့၏ ဆံပင်ကို မရမက ရွှေရောင်ဆိုးကြသည်၊ ကောက်ကြသည်၊ ၎င်းတို့၏ မျက်လုံးအရောင်ကို ပြောင်းလဲသွားစေသည့် မျက်ကပ်မှန် အရောင်အမျိုးမျိုးကို တပ်ဆင်ကြပြီး နိုင်ငံခြားသူများကဲ့သို့ ပုံမှားရိုက်ကြလေသည်။ မျက်မြင်တွေ့ရသည်မှာ တကယ်ကို ကသိကအောက်ဖြစ်ရပေသည်။ ထိုသို့သော လူမျိုးဖြစ်ဖို့ ၎င်းတို့က အဘယ်ကြောင့် မရမကလုပ်ဆောင်ကြသနည်း။ ထိုကဲ့သို့ စတင်ဝတ်စားပြီးနောက်တွင် ၎င်းတို့၏ မျိုးရိုး ပြောင်းလဲသွားသလော။ ၎င်းတို့၏ မျိုးရိုးပြောင်းလဲသွားပြီး နောင်ဘဝတွင် လူဖြူတစ်ဦးအဖြစ် သို့မဟုတ် ၎င်းတို့ အထင်ကြီးသည့် မျိုးနွယ်စုတစ်ခု၏ လူတစ်ဦးအဖြစ် ၎င်းတို့ လူဝင်စားလျှင်ပင် အဘယ်သို့ဖြစ်သနည်း။ ဤကိစ္စရပ်ကို ရှင်းလင်းစွာ သင်တို့ မြင်နိုင်သလော။ တစ်စုံတစ်ဦးသည် ပုံစံတစ်ခုခုနှင့် ပင်ကိုစရိုက်တစ်ခုခုဖြင့် မရမက ပြုမူကျင့်ကြံကာ ၎င်းတို့ ရိုသေလေးမြတ်သည့် တိုင်းနိုင်ငံတစ်ခု၏ နိုင်ငံသားတစ်ဦးကဲ့သို့ဖြစ်စေ၊ လူမျိုးနွယ်စုတစ်ခု၏ မျိုးနွယ်ဝင်တစ်ဦးကဲ့သို့ဖြစ်စေ ပုံမှားရိုက်လျှင် ဤသည်မှာ အဘယ်ကြောင့်နည်း။ ဤသို့ဖြစ်စေရန် ချုပ်ကိုင်ထားသည့် အခြေခံကျသော အတွေးအခေါ်အချို့ ရှိသလော။ ထိုအရာကို စိုးမိုးသည့် အတွေးအခေါ်မှာ အဘယ်နည်း။ ယင်းမှာ ထိုတောင်ကိုရီးယား အမျိုးသမီးကဲ့သို့ ဖြစ်သည်။ အမေရိကန်လူမျိုးများက သူမကို စားပွဲတင်တင်းနစ် ကစားတတ်သလောဟု မေးသည့်အခါ သူမက “စားပွဲတင်တင်းနစ်က အဘယ်အရာဖြစ်သနည်း။ တရုတ်လူမျိုးများသာ ယင်းကို ကစားကြသည်။ ကျွန်ုပ်တို့က တင်းနစ်နှင့် ဂေါက်ကစားကြသည်”ဟု ပြောသည်။ ဤကဲ့သို့ ပြုမူကျင့်ကြံကာ စကားပြောတတ်သည်မှာ မည်သည့် လူစားမျိုး ဖြစ်သနည်း။ အတော်အတန် ဟန်ဆောင်ခြင်း မဟုတ်သလော။ သူမ လုပ်ဆောင်သမျှတိုင်းက အယောင်ဆောင်ခြင်း ဖြစ်ပြီး ထိုအရာက သူမ၏ဘဝကို အလွန် ပင်ပန်းစရာဖြစ်စေသည်။ သင်တို့သည် ဤကဲ့သို့ ပြုမူကျင့်ကြံကြမည်လော။ အနောက်တိုင်းတွင် ဆယ်စုနှစ်ချီကြာ နေထိုင်ပြီးဖြစ်သည့် တရုတ်လူမျိုးအချို့သည် မိမိတို့ ဇာတိမြို့ကို ပြန်လာကြသည့်အခါ တရုတ်စကား မပြောတတ်ကြတော့ပေ။ ဤသည်မှာ မကောင်းသည့်အရာတစ်ခု ဖြစ်သလော။ (ဟုတ်ပါသည်။) လူအချို့က “ကျွန်ုပ်တို့၏ မျိုးရိုးဇာစ်မြစ်ကို ကျွန်ုပ်တို့ မမေ့ရပေ။ လူတို့အနေဖြင့် မိမိတို့၏ မျိုးရိုးဇာစ်မြစ်ကို မမေ့သင့်ဟု ဘုရားသခင်ကလည်း ပြောသည်။ ဘုရားသခင်သည် လူတို့၏ ဇာစ်မြစ်ဖြစ်သည်။ လူတို့သည် ဘုရားသခင်၏ ဖန်ဆင်းခြင်းခံခဲ့ရပြီး လူတို့နှင့်ပတ်သက်သည့် အရာရာတိုင်းသည် ဘုရားသခင်ထံမှလာသည်။ ထို့ကြောင့် ဖန်ဆင်းခံများဖြစ်သည့် လူတို့သည် ဘုရားသခင်ကို ကိုးကွယ်ရမည်ဖြစ်သည်။ ဤသည်မှာ မိမိ၏မျိုးရိုးဇာစ်မြစ်ကို မမေ့ဖို့ဟု ဆိုလိုသည့်အရာ ဖြစ်သည်”ဟု ပြောကြသည်။ ဤသည်မှာမှန်သည် မဟုတ်လော။ အခြေအနေတိုင်းတွင် ရှာဖွေရမည့် သမ္မာတရား ရှိသော်လည်း လူတို့က သမ္မာတရားကို မရှာဖွေကြသကဲ့သို့ ရိုးရာယဉ်ကျေးမှုကို လုံးလုံး လိုက်နာစောင့်ထိန်းကြလေသည်။ ယင်းမှာအဘယ်ကြောင့်နည်း။ လူအချို့က “ကျွန်ုပ်တို့၏ မျိုးရိုးဇာစ်မြစ်ကို ကျွန်ုပ်တို့ လုံးဝ မမေ့ပါ။ ကျွန်ုပ်တို့ သွားသည့်နေရာတိုင်းတွင် ကျွန်ုပ်တို့က တရုတ်လူမျိုးဖြစ်ကြောင်း ဝန်ခံပြီး ကျွန်ုပ်တို့၏နိုင်ငံသည် ဆင်းရဲကာ ခေတ်နောက်ကျကြောင်းကို ကျွန်ုပ်တို့ ဝန်ခံသည်။ ကျွန်ုပ်တို့၏ မျိုးရိုးဇာစ်မြစ်ကို ကျွန်ုပ်တို့ လုံးဝ မည်သည့်အခါမျှ မေ့လိမ့်မည် မဟုတ်ပါ”ဟု ဆိုလေသည်။ ဤသည်မှာ မှန်သလော။ ရှုထောင့်တစ်ခုအနေဖြင့် ဤပြဿနာအားလုံးသည် လူသားမျိုးနွယ်အပေါ် ဤရိုးရာယဉ်ကျေးမှုများဟုခေါ်သော အရာများ၏ အလွန်အကျွံ နက်နဲသော လွှမ်းမိုးမှုနှင့် သွန်သင်လေ့ကျင့်မှုတို့ကြောင့် ဖြစ်သည်။ နောက်ရှုထောင့်တစ်ခုမှာ လူတို့သည် တရားဒေသနာများကို နှစ်များစွာ နားထောင်ပြီးနောက်တွင်ပင် သမ္မာတရားက မည်သည့်အရာ ဖြစ်သည်ကို ၎င်းတို့ သေချာစွာ ချင့်ချိန်စဉ်းစားခြင်းနှင့် ရှာဖွေခြင်း မပြုကြသောကြောင့် ဖြစ်သည်။ ထိုအစား ၎င်းတို့က ၎င်းတို့တွင် ရှိနှင့်ပြီးဖြစ်သော ၎င်းတို့ သင်ယူလေ့လာပြီးသားဖြစ်သည့် ရိုးရာယဉ်ကျေးမှုနှင့် ယိုယွင်းသော အရာများကို မကြာခဏ အသုံးပြုကြသောကြောင့် ယင်းတို့သည် ခိုင်မာစွာ အမြစ်တွယ်ကာ သမ္မာတရားအဖြစ် ပုံမှားရိုက်လေသည်။ ဤသည်မှာ ဒုတိယရှုထောင့်ဖြစ်သည်။ တတိယအနေဖြင့် တရားဒေသနာများကို နားထောင်ပြီးနောက်တွင် လူတို့သည် ဘုရားနှုတ်ကပတ်တော်များရှိ သမ္မာတရားကို မရှာဖွေကြချေ။ ထိုအစား ဘုရားနှုတ်ကပတ်တော်များကို တိုင်းတာရန် ၎င်းတို့ သိနှင့်ပြီးဖြစ်သည့် လူသား အယူအဆများတွင်ရှိသော ရိုးရာရှုထောင့်အမြင်များ၊ အသိပညာနှင့် လေ့လာသင်ယူမှုမှ ရသော ပညာတို့ကို အသုံးပြုကြလေသည်။ ထို့ကြောင့် ယခုထက်ထိတိုင် လူတို့သည် တရားဒေသနာများစွာကို နားထောင်ပြီး ဖြစ်သော်လည်း နှုတ်စကားဖြင့် လူတို့ လက်ဆင့်ကမ်းကြသည့် အပြုအမူ စည်းမျဉ်းများဟု ခေါ်သောအရာများနှင့် မိမိတာဝန်ကို ကောင်းစွာထမ်းဆောင်ခြင်းနှင့် ဘုရားသခင်ကို အစေခံခြင်းဆိုင်ရာ စည်းမျဉ်းများဟု ခေါ်သောအရာများသည် ၎င်းတို့က မှန်ကန်သည်ဟု စွဲကိုင်ကြသည့် အသိပညာတစ်ခုခု၊ စကားပုံများနှင့် ကြားနေကျဆိုရိုးများပေါ်တွင် မကြာခဏ အခြေခံလေသည်။ ဥပမာအနေဖြင့် လူအချို့က တစ်စုံတစ်ရာကို အမှားလုပ်ကာ အသင်းတော်ခေါင်းဆောင်များ သို့မဟုတ် ညီအစ်ကို မောင်နှမများက ၎င်းတို့ကို ပြုပြင်လျှင် ၎င်းတို့က “အင်း၊ ‘ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ’ ဆိုသည်နှင့် ‘ပြုံးနေသည့်မျက်နှာကို လက်နှင့် မရွယ်နှင့်’ ဟူသည့် ဆိုရိုးစကားများကဲ့သို့ဖြစ်သည်။ ငါ၏ ဤအားနည်းချက်လေးကို အပြုံးဖြင့် ငါ စိတ်ရှည်စွာ လက်ခံခဲ့သည်။ ထိုအတွက် သင်က ငါ့ကို အဘယ်ကြောင့် ဆက်ဖော်ထုတ်နေသနည်း”ဟု တွေးကြလိမ့်မည်။ အပြင်ပန်းအားဖြင့် ၎င်းတို့က နာခံမှုရှိစွာ နားထောင်ကာ ကျိုးနွံနာခံကြသော်လည်း အမှန်တွင် ၎င်းတို့၏ စိတ်နှလုံးအတွင်းနက်နက်တွင် ၎င်းတို့သည် ပြန်လည်ငြင်းခုံပြီး အတိုက်အခံလုပ်ရန် ရိုးရာအယူအဆများကို အသုံးပြုနေခြင်းဖြစ်သည်။ ၎င်းတို့ အတိုက်အခံလုပ်ခြင်း၏ အကြောင်းရင်းမှာ အဘယ်နည်း။ “ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ” ဆိုသည်နှင့် “ပြုံးနေသည့် မျက်နှာကို လက်ဖြင့် မရွယ်နှင့်”ဟူသော ဆိုရိုးများက စစ်မှန်သော သမ္မာတရားများဖြစ်ပြီး မှန်ကန်သည်ဟုလည်းကောင်း၊ လူတစ်ဦးဦးက ခံစားချက် အရိပ်အယောင် အနည်းငယ်မျှ မရှိဘဲ ၎င်းတို့ကို ဆက်လက် မရပ်မနား ပြုပြင်ကာ ဖော်ထုတ်ခြင်းသည် မှားယွင်းသည်ဟုလည်းကောင်း ၎င်းတို့က တွေးထင်ခြင်း ဖြစ်ပြီး ယင်းမှာ သမ္မာတရား မဟုတ်ပေ။

ငါတို့ ယခုတင် မိတ်သဟာယပြုပြီးသည့် အကြောင်းအရာမှ သမ္မာတရားအပေါ် သာ၍နက်နဲသော သိနားလည်မှုတစ်ခုကို သင်တို့ ရရှိပြီးပြီလော။ (ရရှိပြီးပါပြီ။) အချို့က “ယခု ဤအရာကို ကျွန်ုပ်တို့အား သင် ပြောပြီးပြီဖြစ်သဖြင့် လက်တွေ့လုပ်ဆောင်ရာတွင် မည်သည့် စည်းမျဉ်းများအား ကျွန်ုပ်တို့ လိုက်နာသင့်သည်ကို ကျွန်ုပ်တို့ မသိပါ။ ဤရိုးရာယဉ်ကျေးမှုများ၊ ဤအယူအဆများနှင့် အသိပညာတို့ မရှိဘဲ ကျွန်ုပ်တို့ မည်သို့ အသက်ရှင်သင့်သနည်း။ မည်သို့ ပြုမူဆောင်ရွက်သင့်သနည်း။ ကျွန်ုပ်တို့ကို စိုးမိုးရန် ဤအရာများမရှိဘဲနှင့် အဘယ်သို့ ကျွန်ုပ်တို့၏ နှုတ်များကို ဖွင့်ဟကာ ဘုရားနှုတ်ကပတ်တော်များကို ဟောပြောနိုင်မည်နည်း။ ဤအရာများ မရှိဘဲနှင့် ဘုရားနှုတ်ကပတ်တော်များကို ဟောပြောရန် ကျွန်ုပ်တို့အတွက် အခြေခံအကြောင်းရင်း မရှိတော့ပြီ မဟုတ်လော။ သို့ဆိုလျှင် ကျွန်ုပ်တို့တွင် အခြားမည်သည့်အရာ ကျန်သနည်း”ဟု ပြောကောင်းပြောနိုင်သည်။ ကောင်းပြီ၊ ၎င်းတို့ကို ငါပြောသည်မှာ သင့်ထံတွင် ဤအရာများ အမှန်တကယ် မရှိလျှင် သမ္မာတရားကို ရှာဖွေရန် ပိုမိုလွယ်ကူလိမ့်မည်ဖြစ်ပြီး သမ္မာတရားကို လက်ခံကာ ဘုရားသခင်ထံသို့ ပြန်လာရန် ပိုမိုလွယ်ကူလိမ့်မည် ဟူ၍ဖြစ်သည်။ ယခင် သင်၏နှုတ်ကို သင် ဖွင့်ဟခဲ့ချိန်က ထွက်လာသည့်အရာမှန်သမျှမှာ စာတန်ဆန်သော အတွေးအခေါ်များနှင့် “ဉာဏ်အမြော်အမြင်ရှိသူတစ်ဦးသည် အခြေအနေကို နာခံ၏”၊ “ပြုံးနေသည့် မျက်နှာကို လက်ဖြင့် မရွယ်နှင့်”၊ “ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ”စသည်တို့ကဲ့သို့သော ယဉ်ကျေးမှုဆိုင်ရာ အသိပညာ ဖြစ်ခဲ့သည်။ ယခုအခါတွင် သင်က တွေးဆကာ “ယင်းကို ကျွန်ုပ် ပြော၍ မဖြစ်ပါ၊ ဤဆိုရိုးများအားလုံး မှားသည်၊ ယင်းတို့သည် ငြင်းပယ်ခြင်း ခံရကာ ရှုတ်ချခံရပြီးဖြစ်သည်။ ထို့ကြောင့် မည်သည့်အရာကို ကျွန်ုပ် ပြောသင့်သနည်း။ ဘုရားနှုတ်ကပတ်တော်များကို အောက်ကျို့စွာနှင့် သင့်တင့်လျောက်ပတ်စွာ ဖတ်ရွတ်ခြင်းကို ဆက်လက်ဆောင်ရွက်ပြီး ဘုရားနှုတ်ကပတ်တော်များမှ အခြေခံအကြောင်းရင်းကို ရှာပါ”ဟု တွေးကြလေသည်။ လူတို့သည် မိမိတို့တာဝန်ကို ထမ်းဆောင်ကာ ဘုရားသခင်နောက်လိုက်သော်လည်း ၎င်းတို့၏ နှုတ်များကို ဖွင့်ဟသည့်အခါတိုင်းတွင် ထွက်လာသမျှမှာ ရိုးရာယဉ်ကျေးမှုမှ ၎င်းတို့ ရရှိသည့် ဤစကားပုံများ၊ ဆိုရိုးများ၊ အချို့သောအရာများနှင့် အမြင်များဖြစ်သည်။ တစ်စုံတစ်ခု ၎င်းတို့အပေါ်ကျရောက်သည့်အခါ မည်သူမျှ ဘုရားသခင်ကို အပြည့်အဝ မချီးမြှောက်နိုင် သို့မဟုတ် သက်သေမခံနိုင်ကြသကဲ့သို့ “ဘုရားသခင်က ဤအရာပြောသည်” သို့မဟုတ် “ဘုရားသခင်က ထိုအရာပြောသည်”ဟု မပြောနိုင်ပေ။ မည်သူကမျှ ထိုသို့ မပြောကြ၊ မည်သူကမျှ မိမိတို့ နှုတ်ကို ဖွင့်ဟကာ ဘုရားနှုတ်ကပတ်တော်များကို ဒိုးဒိုးဒေါက်ဒေါက် မရွတ်ပြနိုင်ပေ။ သင်သည် ဘုရားနှုတ်ကပတ်တော်များကို ဒိုးဒိုးဒေါက်ဒေါက် မရွတ်ပြနိုင်သော်လည်း ထိုကြားနေကျဆိုရိုးများကို သင် ဒိုးဒိုးဒေါက်ဒေါက် ရွတ်ပြနိုင်သည်။ သို့ဖြစ်၍ သင်၏ စိတ်နှလုံးသည် မည်သည့်အရာနှင့် အတိအကျ ပြည့်နေသနည်း။ စာတန်ထံမှလာသည့် အရာများသာ ဖြစ်သည်။ ၎င်းတို့၏ အဖွဲ့ခေါင်းဆောင်က ၎င်းတို့၏ အလုပ်ကို စစ်ဆေးသည့်အခါ လူအချို့က “မည်သည့်အရာကို သင်တို့ စစ်ဆေးနေကြသနည်း။ အသုံးပြုသူများကို သံသယမဝင်သကဲ့သို့ သံသယဝင်သောသူများကို အသုံးမပြုနှင့် ဟူ၏။ သင်သည် ကျွန်ုပ်ကို အမြဲ သံသယရှိလျှင် အဘယ်ကြောင့် ကျွန်ုပ်ကို အသုံးပြုသနည်း။ ထိုအရာကို လုပ်ဆောင်ရန် အခြားတစ်စုံတစ်ဦးကိုသာ ရှာလော့”ဟု ပြောကြသည်။ ဤသည်မှာ မှန်ကန်သော ပြုမူဆောင်ရွက်နည်းဖြစ်သည်ဟု ၎င်းတို့က တွေးထင်ကြပြီး ၎င်းတို့ကို ကြီးကြပ်ပြီး ဝေဖန်ရန် အခြားသူများကို အခွင့်မပေးကြပေ။ ၎င်းတို့ တာဝန်များကို ထမ်းဆောင်ရာတွင် ဆင်းရဲဒုက္ခများစွာ ခံစားရပြီးဖြစ်သော်လည်း စည်းမျဉ်းများကို မရှာဖွေသကဲ့သို့ အသင်းတော်အလုပ်ကို အနှောင့်အယှက်နှင့် အဖျက်အမှောင့်များ ဖြစ်စေသည့် လူများလည်းရှိသည်။ ၎င်းတို့သည် နောက်ဆုံးတွင် ဖြုတ်ချခြင်းခံရသည့်အပြင် ပြုပြင်ခြင်း ခံကြရလေသည်။ ပြစ်တင်ရှုတ်ချသော စကားအချို့ကို နားထောင်ပြီးနောက်တွင် ၎င်းတို့သည် အာခံပြီး “‘အောင်မြင်မှုတစ်ခုမျှ မရရှိသေးလျှင်ပင် ဆင်းရဲဒုက္ခကို ခါးစည်းခံပြီးဖြစ်သည်။ ဆင်းရဲဒုက္ခမဟုတ်လျှင် ပင်ပန်းနွမ်းနယ်မှုဖြစ်သည်’ ဟု ဆိုသော ဆိုရိုးစကားတစ်ခု ရှိသည်။ ဤသေးငယ်သည့် အမှားကိုသာ ငါ လုပ်ခဲ့သည်၊ အဘယ်အရေးနည်း”ဟု တွေးကြလေသည်။ ၎င်းတို့သည် ဤကြားနေကျဆိုရိုးကို ဦးစွာပထမ သိလာခဲ့ရသဖြင့် ထိုအရာသည် ၎င်းတို့၏ အတွေးအခေါ်များကို စိုးမိုးကာ လွှမ်းမိုးလျက် ၎င်းတို့ထဲတွင် ခိုင်ခိုင်မာမာ အမြစ်တွယ်နေသောကြောင့် ဤပတ်ဝန်းကျင်တွင်လည်းကောင်း၊ ဤအခြေအနေ ဖြစ်ပြီးနောက်တွင်လည်းကောင်း ဘုရားအိမ်တော်က ၎င်းတို့အပေါ် ဆက်ဆံခြင်းအား အတိုက်အခံလုပ်ခြင်းနှင့် ကျိုးနွံနာခံမှုမရှိခြင်းအတွက် အခြေခံအကြောင်းရင်းတစ်ခုအနေဖြင့် ဤဆိုရိုးကို အသုံးပြုရန် ယင်းက ၎င်းတို့ကို လှုံ့ဆော်လေသည်။ ထိုသို့ဖြစ်သဖြင့် ၎င်းတို့သည် ကျိုးနွံနာခံနိုင်ကြသေးသလော။ သမ္မာတရားကို လက်ခံရန် ၎င်းတို့အတွက် လွယ်ကူသေးသလော။ အပြင်ပန်းအားဖြင့် ၎င်းတို့ ကျိုးနွံနာခံကြလျှင်ပင် ယင်းမှာ ၎င်းတို့တွင် ရွေးချယ်စရာမရှိသကဲ့သို့ ထိုအရာက နောက်ဆုံး အားထားရာ ဖြစ်သောကြောင့် ဖြစ်ပေသည်။ အပြင်ပန်းအားဖြင့် ၎င်းတို့က ပြန်မတိုက်ခိုက်ကြသော်လည်း ၎င်းတို့၏ စိတ်နှလုံးတွင် အတိုက်အခံဖြစ်ခြင်း ရှိနေဆဲဖြစ်သည်။ ဤသည်မှာ စစ်မှန်သော ကျိုးနွံနာခံခြင်း ဖြစ်သလော။ (မဟုတ်ပါ။) ဤသည်မှာ ဟန်ဆောင်လုပ်ပြခြင်းဖြစ်သည်။ စစ်မှန်သည့် ကျိုးနွံနာခံမှု မဟုတ်ပေ။ ဤနေရာတွင် ကျိုးနွံနာခံမှုမရှိ၊ ရှာကြံအကြောင်းပြခြင်း၊ အပျက်သဘောဆောင်ခြင်းနှင့် ဆန့်ကျင်ခြင်းတို့သာ ရှိသည်။ ဤရှာကြံအကြောင်းပြခြင်း၊ အပျက်သဘောဆောင်ခြင်းနှင့် ဆန့်ကျင်ခြင်းတို့သည် မည်သို့ ဖြစ်ပေါ်ခဲ့သနည်း။ “အောင်မြင်မှုတစ်ခုမျှ မရရှိသေးလျှင်ပင် ဆင်းရဲဒုက္ခကို ခါးစည်းခံပြီးဖြစ်သည်။ ဆင်းရဲဒုက္ခမဟုတ်လျှင် ပင်ပန်းနွမ်းနယ်မှုဖြစ်သည်” ဟူသည့် ဤဆိုရိုးမှ ဖြစ်ပေါ်ခဲ့ပေသည်။ ဤဆိုရိုးက ဤလူများထဲတွင် မည်သည့် စိတ်သဘောထားမျိုးကို ဖြစ်ပေါ်စေသနည်း။ မနာခံခြင်း၊ စိတ်နှလုံးမာကျောခြင်း၊ ဆန့်ကျင်ခြင်းနှင့် ရှာကြံအကြောင်းပြခြင်းတို့ ဖြစ်သည်။ ဤမိတ်သဟာယမှ နောက်ထပ် သမ္မာတရားကို သိနားလည်မှုတစ်ခု သင်တို့ ရရှိပြီးပြီလော။ သင်သည် ဤအပျက်သဘောဆောင်သည့် အရာများကို အသေအချာ စိစစ်ကာ ပိုင်းခြားသိမြင်၍ သင်၏ စိတ်နှလုံးမှ ဖော်ထုတ်ကာ ဖယ်ရှားပြီးသည်နှင့်တစ်ပြိုင်နက် သင့်အပေါ် တစ်စုံတစ်ရာ ကျရောက်သည့်အခါတိုင်းတွင် သမ္မာတရားကို သင် ရှာဖွေနိုင်လိမ့်မည်ဖြစ်ပြီး သမ္မာတရားကို လက်တွေ့လုပ်ဆောင်နိုင်လိမ့်မည်။ အဘယ်ကြောင့်ဆိုသော် အိုဟောင်းသောအရာများကို စွန့်လွှတ်ပြီးဖြစ်ကာ ထိုအိုဟောင်းသောအရာများက သင်၏ တာဝန်များကို ထမ်းဆောင်ကာ ဘုရားသခင်ကို အစေခံခြင်းနှင့် ဘုရားသခင်နောက်လိုက်ခြင်းတို့တွင် ယင်းတို့အပေါ် မှီခိုရန် သင့်ကို မဆွဲဆောင်နိုင်တော့ခြင်းကြောင့် ဖြစ်သည်။ ထိုအရာများသည် သင်၏ ကိုယ်ပိုင်ပြုမူကျင့်ကြံခြင်း စည်းမျဉ်းများ မဟုတ်တော့ပေ။ သင်၏ တာဝန်များကို ထမ်းဆောင်နေချိန်တွင် သင် လိုက်နာစောင့်ထိန်းသင့်သည့် စည်းမျဉ်းများ မဟုတ်တော့သကဲ့သို့ ယင်းတို့သည် ဝေဖန်ကာ ပြစ်တင်ရှုတ်ချခံရပြီးသား ဖြစ်သည်။ သင်သည် ထိုအရာများကို ယူကာ တစ်ဖန် အသုံးပြုလျှင် သင်၏ စိတ်နှလုံးအတွင်းနက်နက်၌ မည်သည့်အရာ ဖြစ်လိမ့်မည်နည်း။ သင်သည် ယခင်လောက် ပျော်ရွှင်လိမ့်ဦးမည်လော။ သင်သည် မှန်ကန်သည့်ဘက်တွင် ရှိသည်ဟု အလွန်သေချာလိမ့်ဦးမည်လော။ လွယ်ကူတော့မည်မဟုတ်သည်မှာ သိသာထင်ရှား၏။ သင့်အထဲတွင်ရှိသည့် ဤအရာများသည် အမှန်တကယ် ဖယ်ရှားခြင်းခံရလျှင် စစ်မှန်သည့် စည်းမျဉ်းများက မည်သည့်အရာ အတိအကျဖြစ်ပြီး ဘုရားသခင်၏ သတ်မှတ်ချက်များက အတိအကျ မည်သည့်အရာ ဖြစ်သည်ဟူသည်တို့ကို ဘုရားနှုတ်ကပတ်တော်များတွင် သင် ရှာဖွေသင့်ပေသည်။ လူအချို့က “ဆရာမပြ နည်းမကျ”ဟူ၍ မကြာခဏ ပြောဆိုကြသည်။ ဤဆိုရိုးသည် မှန်သလော၊ မှားသလော။ မုချ မှားယွင်းပေသည်။ အဘယ်သို့ မှားယွင်းသနည်း။ “ဆရာမပြ”ဟူသည့် စကားရပ်တွင် “ဆရာ”သည် မည်သူကို ရည်ညွှန်းသနည်း။ သင်၏ အလုပ်ရှင်၊ သင်၏ သူဌေး၊ သင်၏ အထက်လူကြီး ဖြစ်သည်။ “ဆရာ”ဟူသည့် ဤစကားကိုယ်၌က မှားယွင်း၏။ ဘုရားသခင်သည် သင်၏ အလုပ်ရှင်မဟုတ်သကဲ့သို့ သင်၏ သူဌေးလည်း မဟုတ်သည့်အပြင် သင်၏ မန်နေဂျာလည်း မဟုတ်ပေ။ ဘုရားသခင်သည် သင်၏ ဘုရားဖြစ်သည်။ မန်နေဂျာများ၊ သူဌေးများနှင့် အထက်လူကြီးများအားလုံးသည် အမျိုးအစားတူပြီး လူများကဲ့သို့ပင် အဆင့်တူညီကြသည်။ အခြေခံအားဖြင့် ၎င်းတို့အားလုံး ဆင်တူကြသည်။ ၎င်းတို့သည် ဖောက်ပြန်ပျက်စီးသော လူသားများချည်းသာ ဖြစ်သည်။ သင်သည် ၎င်းတို့စကားကို နားထောင်သည်၊ ၎င်းတို့ထံမှ လုပ်အားခရပြီး၊ သင့်ကို ၎င်းတို့ လုပ်ဆောင်ရန် စေခိုင်းသည့် မည်သည့်အရာကိုမဆို သင် လုပ်ဆောင်သည်။ သင် လုပ်ဆောင်သည့် မည်သည့် အလုပ်ပမာဏမဆိုအတွက် ၎င်းတို့က အခပေးပြီး နောက်ထပ် ဘာမျှမပိုပေ။ “နည်းမကျ”ဟူသည့် စကားရပ်တွင်ရှိသည့် “နည်း”ဟူသည့် အရာက မည်သည့်အရာကို ဆိုလိုသနည်း။ (ချီးကျူးမှုဖြစ်သည်။) ချီးကျူးခြင်းနှင့် လုပ်ခဖြစ်သည်။ သင့်လုပ်ရပ်များအတွက် တွန်းအားမှာ လုပ်အားခရရန် ဖြစ်သည်။ ဤအရာက သစ္စာစောင့်သိမှု သို့မဟုတ် နာခံခြင်းကို မတောင်းဆိုသကဲ့သို့ သမ္မာတရားကို ရှာဖွေခြင်းနှင့် ကိုးကွယ်မှု မလိုအပ်ပေ။ ဤအရာတစ်ခုမျှ မရှိပေ။ ထိုအရာသည် အပေးအယူတစ်ခုမျှသာ ဖြစ်သည်။ ဤသည်မှာ ဘုရားသခင်ကို သင်၏ ယုံကြည်ခြင်း၊ သင်၏ တာဝန်ကို ထမ်းဆောင်ခြင်းနှင့် သမ္မာတရားကို လိုက်စားခြင်း လမ်းကြောင်းတွင် ဝေဖန်ကာ ရှုတ်ချခံရသည့် အရာတစ်ခု အတိအကျ ဖြစ်သည်။ သင်က “ဆရာမပြ၊ နည်းမကျ”ဟူသည့် ဆိုရိုးကို သမ္မာတရားအဖြစ် သဘောထားလျှင် ဤသည်မှာ ကြီးလေးသော အမှားတစ်ခု ဖြစ်သည်။ သင်သည် လူအချို့အား သမ္မာတရားကို နားလည်စေရန် ကြိုးစားသည့်အခါ ၎င်းတို့၏ တုံ့ပြန်မှုက နှေးကွေးပြီး လေးကန်နေလိမ့်မည်ဖြစ်ကာ ဘုရားနှုတ်ကပတ်တော်များကို ၎င်းတို့ မည်မျှစားသောက်ပါစေ သမ္မာတရား တစ်ခု သို့မဟုတ် နှစ်ခုကိုပင် နားလည်နိုင်ကြလိမ့်မည် မဟုတ်သကဲ့သို့ ဘုရားနှုတ်ကပတ်တော်များ၏ စကားရပ်တစ်ခု သို့မဟုတ် နှစ်ခုကိုပင် မှတ်မိနိုင်ကြလိမ့်မည် မဟုတ်ပေ။ သို့သော် လူစုလူဝေးအလယ် မကြာခဏ ပျံ့နှံ့သည့် ပေါ်ပင်ရေပန်းစားသော စကားလုံးများ၊ စကားပုံများ၊ ကြားနေကျဆိုရိုးများနှင့်လည်းကောင်း၊ သာမန်လူများက မကြာခဏ ပြောဆိုသည့် ဤအရာများနှင့်လည်းကောင်း ပတ်သက်လာသည့်အခါ ၎င်းတို့က အလွန့်အလွန် လျင်မြန်စွာ လက်ခံကြလေသည်။ တစ်စုံတစ်ဦးသည် မည်မျှ ထုံထိုင်းသည်ဖြစ်စေ၊ ၎င်းကပင်လျှင် ဤအရာများကို အလွန့်အလွန် မြန်ဆန်စွာ လက်ခံလေသည်။ ဤသည်မှာ အဘယ်သို့များ ဖြစ်နိုင်သနည်း။ သင်သည် မည်သည့် မျိုးနွယ်စုဖြစ်စေ၊ မည်သည့် အသားအရောင်ရှိသည်ဖြစ်စေ နောက်ဆုံး စိစစ်ချက်မှာ သင်သည် လူသားဖြစ်ပြီး တစ်မျိုးတစ်စားတည်းသာ ဖြစ်သည်။ ဘုရားသခင်သည်သာ လူသားများအတွက် မတူကွဲပြားသော အမျိုးအစားတစ်ခု ဖြစ်သည်။ လူသားများသည် အခြားလူသားများကဲ့သို့ပင် အစဉ်ထာဝရ တစ်မျိုးတစ်စားတည်း ဖြစ်လိမ့်မည်ဖြစ်သည်။ ထို့ကြောင့် တစ်စုံတစ်ရာကို ဘုရားသခင် လုပ်ဆောင်သည့်အခါတိုင်းတွင် ထိုအရာကို လက်ခံရန် လူသားမျိုးနွယ်အားလုံးအတွက် မလွယ်ကူပေ။ လူသားမျိုးနွယ်ထဲမှ တစ်စုံတစ်ဦးက တစ်စုံတစ်ရာကို လုပ်ဆောင်သည့်အခါတိုင်းတွင်မူ ထိုအရာကို လုပ်ဆောင်သူက မည်သူဖြစ်စေ၊ မည်မျှနိမ့်ကျသည်ဖြစ်စေ ထိုအရာသည် လူတိုင်း၏ အယူအဆများနှင့် ကိုက်ညီလျှင် ထိုအရာကို အလျင်အမြန် လက်ခံကြလိမ့်မည် ဖြစ်သည်။ ယင်းမှာ လူတို့၏ အတွေးအခေါ်များ၊ အမြင်များ၊ တွေးခေါ်သည့် နည်းလမ်းများ၊ သိနားလည်မှု အဆင့်များနှင့် လမ်းကြောင်းများသည် အတိုင်းအတာ အနည်းအကျဉ်းမျှသာ ကွာခြားလျက် အခြေခံအားဖြင့် အတူတူပင် ဖြစ်သောကြောင့်ဖြစ်သည်။ ထို့ကြောင့် တစ်စုံတစ်ဦးက အယူအဆများ၏ ထူးခြားသော လက္ခဏာဖြစ်ပြီး သမ္မာတရားနှင့် မကိုက်ညီသည့် တစ်စုံတစ်ရာကို ပြောသည်နှင့်တစ်ပြိုင်နက် လူအချို့က ထိုအရာကို အလျင်အမြန် လက်ခံကြလိမ့်မည်ဖြစ်ပြီး ယင်းမှာ ပကတိအတိုင်းသာ ဖြစ်သည်။

သမ္မာတရားက မည်သည့်အရာဖြစ်သည်၊ မည်သည့်အရာများက သမ္မာတရားမဟုတ်ဘဲ မည်သည့်အရာက သမ္မာတရားအဖြစ် ဆိုလိုသည်ဟူသည်တို့ကို သင် အနည်းနှင့်အများ နားလည်ပြီလော။ သင်တို့၏ စိတ်များတွင် အခြား ထိုသို့သော အရာများ မည်သည့်အရာ ရှိသနည်း။ ယင်းတို့သည် အသိပညာအဖြစ် သတ်မှတ်၍မရသောကြောင့် ထိုအရာများက သင့်အနေဖြင့် စာမျက်နှာများကို လှန်လှောလိုက်ရုံဖြင့် ရှာတွေ့နိုင်သည့် စာအုပ်ထဲတွင်ရှိသော တစ်စုံတစ်ရာကဲ့သို့ မဟုတ်သောကြောင့် သေချာတွေးတောခြင်းမရှိဘဲ ယခု သင်တို့ မပြောနိုင်သေးပေ။ ထိုအစား ယင်းတို့သည် တစ်စုံတစ်ခု ဖြစ်ပျက်သည့်အခါတိုင်းတွင် သင်တို့ မထိန်းချုပ်နိုင်သည့် အလွန့်အလွန် သဘာဝကျသော နည်းလမ်းတစ်ခုဖြင့် ထုတ်ဖော်မပြောဘဲ မနေနိုင်သော အရာများဖြစ်သည်။ ထိုအရာများသည် သင်တို့၏ အသက်ဖြစ်လာပြီးဖြစ်ကာ သင်တို့၏ အရိုးများထဲတွင် နက်နက်ရှိုင်းရှိုင်း အမြစ်တွယ်ပြီးဖြစ်သည်ကို သက်သေပြသည်။ ယင်းတို့ကို စဉ်းစားခိုင်းသည့်အခါ စဉ်းစား၍မရသော်လည်း ယင်းတို့ကို မပြောရန် တောင်းဆိုခံရသည့်အခါတွင်လည်း သင် ပြောဖို့ မအောင့်နိုင်ပေ။ တစ်စုံတစ်ရာ ဖြစ်ပျက်သည့်အခါတိုင်းတွင် ထိုလွဲချော်သော အမြင်များက ထွက်လာလိမ့်မည်။ ဤသည်မှာ အမှန်တရားတစ်ခုဖြစ်သည်။ တွေ့ကြုံရန် သင် အချိန်ယူလော့။ ယခုမှစ၍ လူတို့ မကြာခဏ ပြောဆိုကာ မှန်ကန်သည်ဟု ၎င်းတို့ တွေးထင်သည့်အရာများကို သင်တို့ အာရုံစိုက်သင့်သည်။ အဆင်းနီသော နဂါးကြီး၏ အဆိပ်အချို့နှင့် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်အချို့ကို ယခင်က ငါတို့ ဖော်ပြခဲ့သည်။ ထိုအရာများသည် ယင်းတို့၏ တိုက်ရိုက်အဓိပ္ပာယ်နှင့်ဆိုင်သည့် ရှုထောင့်အမြင်မှ ပိုင်းခြားသိမြင်ရန် လွယ်ကောင်းလွယ်နိုင်သည်။ ဆိုလိုသည်မှာ ယင်းတို့က မုချ သမ္မာတရား မဟုတ်ကြောင်း လူတို့က တန်းသိနိုင်ပြီး ယင်းတို့သည် အဆင်းနီသော နဂါးကြီး၏ အဆိပ်ဖြစ်ကြောင်းနှင့် ယင်းတို့နောက်ကွယ်တွင် ဉာဏ်များသော အကြံများရှိကြောင်းကို ရှင်းရှင်းလင်းလင်း ခွဲခြားသိမြင်နိုင်ကြပေသည်။ ထိုအရာများသည် ပိုင်းခြားသိမြင်ရန် လွယ်ကူပြီး ယင်းတို့ကို စိစစ်ရန် စေခိုင်းခံရသည့်အခါ သင်တို့သည် ထိုအရာများကို အနည်းနှင့်အများ အသေးစိတ် ခွဲခြမ်းစိတ်ဖြာနိုင်သည်ဟု ငါ ယူဆထားသည်။ သိသိသာသာပင် စာတန်ဆန်သည့် ထိုအရာများကို သင်တို့ ဖယ်ရှားပြီးဖြစ်သော်လည်း သင်တို့၏ စိတ်နှလုံးထဲတွင် “အရှက်ကွဲမှုကို ကြံ့ကြံ့ခံခြင်းနှင့် လေးလံသော ဝန်ထုပ်ဝန်ပိုးကို ထမ်းပိုးခြင်း”၊ “နေသေးသပ ချုံထဲက၊ ချိုသွေးသပ တမြမြ”ဟူသည်နှင့် “ပြုံးနေသောမျက်နှာကို လက်ဖြင့်မရွယ်နှင့်”ဟူသည့်အပြင် “မတရားမှုက အားပေးထောက်ခံမှု အနည်းငယ်သာ ရရှိနေစဉ် တရားမျှတမှုက ထောက်ခံမှု အလျှံပယ်ရရှိစေသည်”နှင့် “လူကြီးလူကောင်းတစ်ဦးသည် စော်ကားထားသော ပေးစာကမ်းစာကို မစားပါ”ဟူသကဲ့သို့သော ဆိုရိုးများစွာ ရှိနေဆဲဖြစ်သည်။ သင်တို့၏ စိတ်နှလုံးများအတွင်းတွင် ဤဆိုရိုးများဘေးတွင် သင်တို့က စစ်ဆေးသည့် မှတ်ချက်များ ထားရှိကာ “ဤအရာများ တန်ဖိုးရှိသည်။ ဤဘဝတွင် ငါ့လူသားတစ်ဦး၏ ဂုဏ်သိက္ခာအားလုံးသည် ဤဆိုရိုးများတွင် ရှိသည်”ဟု တွေးထင်နေနိုင်သေးပြီး ဤအရာများကို မဖော်ထုတ်ရသေးပေ။ ယင်းတို့သည် လုံးလုံးလျားလျား ဖော်ထုတ်ခံရပြီးဖြစ်ကာ ယင်းတို့အပေါ် ပိုင်းခြားသိမြင်မှု သင် ရရှိသည်နှင့်တစ်ပြိုင်နက် အနာဂတ်တွင် ဤရိုးရာယဉ်ကျေးမှုဆိုင်ရာ ကိစ္စများထွက်ပေါ်လာသည့်အခါ ယင်းမှာ သဘာဝကျသော တုံ့ပြန်မှုဖြစ်စေ၊ အရှိအတိုင်းဖြစ်သော အခြေအနေများ၏ ထင်ဟပ်မှုတစ်ခုဖြစ်စေ ဤအရာများသည် မှားယွင်းပြီး မုချ သမ္မာတရားမဟုတ်ကြောင်း သင် ချက်ချင်း သဘောပေါက်လိမ့်မည် ဖြစ်သည်။ ထိုအချိန်တွင် သမ္မာတရားအပေါ် သင်၏ သိမြင်ခြင်းနှင့် အသိအမှတ်ပြုခြင်း အဆင့်သည် ယခုထက် ပိုမြင့်မားလိမ့်မည်။ “ယခုထက် ပိုမြင့်မား”ဟူသည့်အရာအားဖြင့် မည်သည့်အရာကို ငါ ဆိုလိုသနည်း။ သင်သည် ဝိညာဉ်ရင့်ကျက်မှုတစ်ခုခု ရှိပြီးဖြစ်လိမ့်မည်၊ သင်၏ ပိုင်းခြားသိမြင်နိုင်စွမ်း တိုးတက်ပြီးဖြစ်လိမ့်မည်၊ သမ္မာတရားအပေါ် သင်၏ အတွေ့အကြုံနှင့် သိနားလည်ခြင်းတို့က ယခုထက် ပိုနက်နဲလိမ့်မည်ဖြစ်ပြီး သမ္မာတရားက အမှန်တကယ် မည်သည့်အရာဖြစ်သည်ကို သင် ခံစားလိမ့်မည်ဟု ငါ ဆိုလိုပေသည်။ ယခုအခါတွင် သင်က “စာတန်ထံမှလာသည့် ရိုးရာယဉ်ကျေးမှုအားလုံးနှင့် ဤလောက၏ မျိုးနွယ်စုအားလုံးနှင့်ဆိုင်သော ယဉ်ကျေးမှု နောက်ခံမှ ဖြစ်ပေါ်လာခဲ့သည့် ရိုးရာယဉ်ကျေးမှုအားလုံး မှားယွင်းပေသည်”ဟု တွေးကောင်းတွေးနိုင်သည်။ ဤသည်မှာ ထိုအရာကို ယေဘုယျ ပြောဆိုပုံဖြစ်သော်လည်း မည်သည့်အရာက မှားယွင်းပြီး မည်သို့ မှားယွင်းသည်ကို သင် ပြောကောင်းပြောနိုင်ဦးမည် မဟုတ်ပေ။ ထို့ကြောင့် သင့်အနေဖြင့် တစ်ခုစီကို အပြန်အလှန် စိစစ်ကာ နားလည်ရမည်ဖြစ်ပြီး ထို့နောက်တွင် ထိုအရာကို သင်လက်လွှတ်နိုင်သည့်၊ ရှုတ်ချနိုင်သည့်၊ ထိုအရာမှ သင့်ကိုယ်သင် လုံးဝ ကင်းကွာစေနိုင်ပြီး ထိုအရာဖြင့် အသက်မရှင်ဘဲ ဘုရားနှုတ်ကပတ်တော်များဖြင့် အသက်ရှင်နိုင်သည့် အဆင့်သို့ ရောက်ရှိရမည်ဖြစ်သည်။ ယခုအခါတွင် ထိုစကားပုံများ၊ ကြားနေကျဆိုရိုးများ၊ ကျော်ကြားသော နီတိများနှင့် သာမန်ကာလျှံကာ ဆွေးနွေးသည့် စကားများက ဘုရားနှုတ်ကပတ်တော်များနှင့် မည်သို့မျှ ပတ်သက်မှုမရှိသကဲ့သို့ သမ္မာတရား မဟုတ်ကြောင်း သင်၏ ခံစားချက်အရဖြစ်သော လိုအင်ဆန္ဒအရသာ သင် သိကောင်းသိနိုင်သော်လည်း တစ်စုံတစ်ရာ ဖြစ်ပျက်သည့်အခါတိုင်းတွင် အခြားသူများအား ရှုတ်ချခြင်း၊ သင့်ကိုယ်သင် ချုပ်တည်းခြင်းနှင့် သင်၏ အပြုအမူကို လမ်းညွှန်ခြင်းတို့အတွက် ဤစကားများကို အခြေခံအကြောင်းရင်းတစ်ခုအဖြစ် အမှုမဲ့အမှတ်မဲ့ အသုံးပြုဆဲ ဖြစ်သည်။ ထိုအရာများက သင်၏ အတွေးအခေါ်များနှင့် အမြင်များကို ကန့်သတ်ကာ ကြိုးကိုင်ညွှန်ကြားသည်။ ယင်းက ပြဿနာဖြစ်စေနိုင်ပြီး သမ္မာတရားထဲသို့ သင်၏ဝင်ရောက်မှုကို ထိခိုက်လိမ့်မည်။ တစ်နေ့တွင် စာတန်ထံမှ ဤအရာများက သင့်စိတ်နှလုံးတွင် ထွက်ပေါ်ကောင်း ထွက်ပေါ်နိုင်သေးသော်လည်း သင်သည် ယင်းတို့အပေါ် ပိုင်းခြားသိမြင်နိုင်ကာ ယင်းတို့အပေါ် မှီခိုခြင်းမရှိဘဲ အသက်ရှင်နိုင်ပြီး သမ္မာတရားစည်းမျဉ်းများအတိုင်း လက်တွေ့လုပ်ဆောင်နိုင်လျှင် သင်သည် အမှန်တကယ် ဝိညာဉ်ရင့်ကျက်မှု ရှိလိမ့်မည်။ သင်သည် ယခု ဤဝိညာဉ်ရင့်ကျက်မှု ရှိသလော။ မရှိသေးချေ။ မှန်ကန်သည်ဟု သင်တို့အားလုံးက အသိအမှတ်ပြုသည့် ဆိုရိုးတစ်ခုရှိလျှင်၊ ဘုရားနှုတ်ကပတ်တော်များတွင် အလားတူ စကားများကို ရှာတွေ့ကောင်းရှာတွေ့လျှင် ယင်းတို့ကို တစ်ထေရာတည်းပုံစံဖြင့် ဖော်ပြထားခြင်း မရှိသော်လည်း ဤဆိုရိုးသည်လည်း သမ္မာတရား ဖြစ်ကြောင်းနှင့် ဘုရားနှုတ်ကပတ်တော်များကဲ့သို့ အတူတူပင် ဖြစ်ကြောင်းကို သင် အမှားမှားအယွင်းယွင်း ယုံကြည်မိနိုင်သည်။ ဤကိစ္စရပ်များကို ရှင်းလင်းစွာ သင် မမြင်နိုင်သေးသကဲ့သို့ လူ၏ စကားများကို သင် ဖက်တွယ်ဆဲဖြစ်ကာ ယင်းတို့ကို စွန့်လွှတ်ရန် မလိုမလားရှိနေလျှင် ဤဆိုရိုးက သမ္မာတရားထဲသို့ သင်၏ ဝင်ရောက်မှုကို လွှမ်းမိုးလိမ့်မည်ဖြစ်သည်။ အဘယ်ကြောင့်ဆိုသော် ထိုအရာသည် ဘုရားနှုတ်ကပတ်တော် မဟုတ်သကဲ့သို့ သမ္မာတရားကိုလည်း အစားမထိုးနိုင်သောကြောင့် ဖြစ်သည်။

ယနေ့ခေတ်တွင် ငါသည် သမ္မာတရားက မည်သည့်အရာ ဖြစ်သည်ကို စဉ်ဆက်မပြတ် မိတ်သဟာယပြုနေသည်။ ယင်းမှာ ငါသည် အလေးအနက်ထားခြင်းဖြစ်သည်ဟု ဆိုလိုသည်။ သင်တို့အနေဖြင့် သမ္မာတရားကို နားလည်ရန်အလို့ငှာ လူတို့၏ အမျိုးမျိုးသော စိတ်ကူးများနှင့် အမြင်များ၊ ၎င်းတို့၏ ကောင်းမှုများနှင့် ကောင်းမွန်သော ရည်ရွယ်ချက်များ၊ ပြီးလျှင် လူတို့က အသက်ရှင်နေထိုင်ရန် မှီခိုအားထားကြသည့် အချို့သော မှန်ကန်သည့် ဆိုရိုးများနှင့် ဘဝပေးအသိ အလေ့အထများအပြင် ရိုးရာယဉ်ကျေးမှုမှ အချို့သော စိတ်ကူးများနှင့် အမြင်များကို ယူပြီး ယင်းတို့က သမ္မာတရားနှင့် အမှန်တကယ် ကိုက်ညီခြင်း ရှိမရှိဆိုသည်ကိုလည်းကောင်း၊ သမ္မာတရားနှင့် ပတ်သက်မှု တစ်ခုတလေ အမှန်တကယ် ရှိမရှိဆိုသည်ကိုလည်းကောင်း သိမြင်ရန် ယင်းတို့အားလုံးကို စိစစ်ကာ ပိုင်းခြားသိမြင်ရမည်ဖြစ်သည်။ ယင်းတို့က သမ္မာတရားဖြစ်သည်ဟု သင် ယုံကြည်လျှင် ဤမှန်ကန်ကြောင်း အခိုင်အမာ တင်ပြသည့်အဆိုအတွက် သင်၏ အခြေခံအကြောင်းရင်းမှာ အဘယ်နည်း။ ယင်းတို့ကို စာတန်ဆန်သော သဘောတရားများနှင့် သွန်သင်မှုများပေါ် အခြေခံ၍ သမ္မာတရားအဖြစ် သင်သရုပ်ဖော်လျှင် သင်သည် စာတန်နှင့် သက်ဆိုင်ပေသည်။ ဤအရာများသည် သမ္မာတရားနှင့် ကိုက်ညီခြင်း မရှိလျှင် စာတန်ထံမှ လာပေသည်။ ထို့ကြောင့် ယင်းတို့၏ အနှစ်သာရက အတိအကျ မည်သည့်အရာဖြစ်သည်ကို သင် စိစစ်ရန် လိုအပ်သည်။ အထူးသဖြင့် လူတစ်ဦးသည် မျိုးဆက်တစ်ဆက်ပြီးနောက်တစ်ဆက်သို့ နှုတ်စကားဖြင့် လက်ဆင့်ကမ်းလာပြီးဖြစ်သော ရိုးရာယဉ်ကျေးမှုတွင် ရှိသည့် များစွာသော ဆိုရိုးများနှင့် အမြင်များအပေါ် မှန်ကန်သော သိနားလည်မှုနှင့် မှန်ကန်သော သဘောထားတစ်ခု ရှိသင့်ပေသည်။ ဤနည်းဖြင့်သာ လူတို့သည် သမ္မာတရားက အမှန်တကယ် မည်သည့်အရာဖြစ်သည်ကို နားလည်ကာ သိရှိနိုင်ပြီး လူတို့အပေါ် ဘုရားသခင် တောင်းဆိုသည့်အရာကို အတိအကျ နားလည်ကာ “ဘုရားသခင် ပြောဆိုသမျှတိုင်းက သမ္မာတရားဖြစ်သည်”ဟူသည့် စကားရပ်က အမှန်တကယ် မည်သည့်အရာဖြစ်သည်ကို နားလည်နိုင်ပေသည်။ တစ်ချိန်တည်းတွင်ပင် လူသားများတွင် လူ့ဆက်ဆံရေးများနှင့်ဆိုင်သော လူ့ကျင့်ဝတ်၊ လူ့သဘာဝ၊ လောကီဓလေ့ထုံးတမ်းများနှင့် ကိုက်ညီတန်ရာရှိသည့် ဤအမြင်များနှင့် ဆိုရိုးများ ရှိသည်ကို ထောက်သော်၊ ၎င်းတို့တွင် အသက်ရှင်နေထိုင်ရန် ၎င်းတို့ မှီခိုအားထားသည့် ဤစိတ်ကူးများ၊ အမြင်များနှင့် ဆိုရိုးများ ရှိသည်ကိုထောက်သော် လူများကို ကယ်တင်ရန်အတွက် သမ္မာတရားများကို ဘုရားသခင်ဖော်ပြဆဲဖြစ်ရသည့် အကြောင်းအရင်းအပြင် သမ္မာတရားသာလျှင် လူများကို ကယ်တင်နိုင်ပြီး သမ္မာတရားသာလျှင် လူများကို ပြောင်းလဲနိုင်ကြောင်း ဘုရားသခင် ပြောရသည့်အကြောင်းအရင်းကို လူတို့ သိရှိစေရန်ကိုလည်း ထိုစကားရပ်က ထောက်ကူပေးလေသည်။ ဤနေရာတွင် ရှာရမည့် သမ္မာတရားများရှိသည်မှာ သိသာထင်ရှားပေသည်။ အနည်းဆုံးအနေဖြင့် တစ်ခုသောအချက်မှာ ဘဝတွင် လူတို့ မှီခိုအားထားသည့် ထိုစိတ်ကူးများ၊ အမြင်များနှင့် ဆိုရိုးများသည် ဖောက်ပြန်ပျက်စီးသော လူသားများထံမှ လာပေသည်၊ ဖောက်ပြန်ပျက်စီးသော လူသားမျိုးနွယ်က ပေါင်းရုံးဖော်ပြထားခြင်းဖြစ်ပြီး လူတို့၏ အယူအဆများနှင့် စိတ်ကူးများဖြစ်ကာ သမ္မာတရားနှင့် မည်သည့် ပတ်သက်မှုမျှ မရှိပေ။ ထို့အပြင် ဤအရာများသည် အခြေခံအားဖြင့် သမ္မာတရားနှင့် ဆန့်ကျင်ကွဲလွဲကာ ရန်လိုပေသည်။ ယင်းတို့သည် သမ္မာတရားကို အစားမထိုးနိုင်၊ သေချာပေါက် သမ္မာတရား မဟုတ်သကဲ့သို့ မည်သည့်အခါတွင်မျှ သမ္မာတရား ဖြစ်လိမ့်မည် မဟုတ်ပေ။ ဘုရားသခင်၏ ရှုထောင့်အမြင်မှကြည့်လျှင် ဤအရာများသည် မှားယွင်းသောအရာအဖြစ် သတ်မှတ်ခြင်းခံရပြီး ပြစ်တင်ရှုတ်ချခြင်းခံရကာ သမ္မာတရား လုံးဝ မဟုတ်ကြချေ။ ဘုရားသခင်၏ လုပ်ရပ်များနှင့် ဘုရားသခင် ဖော်ပြသည့် သမ္မာတရားသည် ဤအရာများနှင့် မည်သည့် ပတ်သက်မှုမျှ မရှိပေ။ ဆိုလိုသည်မှာ ဘုရားသခင် ဖော်ပြသည့် သမ္မာတရားသည် ဖောက်ပြန်ပျက်စီးသော လူသားမျိုးနွယ်၏ လူ့ဆက်ဆံရေးများနှင့်ဆိုင်သော လောကီဓလေ့ထုံးတမ်းများနှင့်ဖြစ်စေ၊ လူတို့၏ ရိုးရာယဉ်ကျေးမှုများ၊ ၎င်းတို့၏ စိတ်ကူးများ၊ အမြင်များနှင့် ကောင်းမှုများနှင့်ဖြစ်စေ၊ ကိုယ်ကျင့်တရားအပြုအမူ၊ ဂုဏ်သိက္ခာနှင့် အပြုသဘောဆောင်သော အရာများအပေါ် ၎င်းတို့၏ အဓိပ္ပာယ်ဖွင့်ဆိုချက်များနှင့်ဖြစ်စေ စိုးစဉ်းမျှပင် ပတ်သက်မှုမရှိပေ။ ဘုရားသခင်၏ သမ္မာတရားနှင့် သက်ဆိုင်သည့် ဖော်ပြချက်တွင် ဘုရားသခင်သည် သူ၏ စိတ်သဘောထားနှင့် အနှစ်သာရတို့ကို ဖော်ပြသည်။ သူ၏ သမ္မာတရားနှင့်ဆိုင်သော ဖော်ပြချက်သည် လူသားမျိုးနွယ်က ပေါင်းရုံးဖော်ပြထားသော လူတို့ယုံကြည်သည့် အမျိုးမျိုးသော အပြုသဘောဆောင်သည့် အရာများနှင့် စကားများအပေါ် အခြေမခံထားပေ။ ဘုရားသခင်၏ နှုတ်ကပတ်တော်များသည် ဘုရားသခင်၏ နှုတ်ကပတ်တော်များ ဖြစ်သည်။ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်။ ထိုနှုတ်ကပတ်တော်များသည် လူသားမျိုးနွယ်က အမှီပြုဖြစ်တည်သည့် တစ်ခုတည်းသော အခြေခံအုတ်မြစ်နှင့် ဥပဒေသများဖြစ်သည်။ လူသားထံမှ ဖြစ်ပေါ်သော ယုံကြည်မှုဟုဆိုသောအရာများသည် မှားယွင်းကာ အဓိပ္ပာယ်မရှိဘဲ ဘုရားသခင်က ရှုတ်ချသည်။ ထိုအရာများကို သူလက်သင့်မခံပေ၊ သူ၏ မိန့်မြွက်ချက်များ၏ ဇာစ်မြစ် သို့မဟုတ် အခြေခံ အကြောင်းအရင်း ဖြစ်ဖို့ဆိုသည်မှာ ပို၍ နည်းသေးပေသည်။ ဘုရားသခင်သည် သူ၏ နှုတ်ကပတ်တော်များအားဖြင့် သူ၏စိတ်သဘောထားနှင့် သူ၏ အနှစ်သာရတို့ကို ဖော်ပြသည်။ သူ့၌ ဘုရားသခင်၏ အနှစ်သာရ ရှိသည့်အတွက် ဘုရားသခင်ဖော်ပြသည့် နှုတ်ကပတ်တော်များ အားလုံးသည် သမ္မာတရားဖြစ်ပြီး သူသည် အပြုသဘောဆောင်သည့် အရာအားလုံး၏ စစ်မှန်မှု ဖြစ်သည်။ ဤဖောက်ပြန်ပျက်စီးသော လူသားမျိုးနွယ်က ဘုရားနှုတ်ကပတ်တော်များကို မည်သို့ အနက်ဖွင့်ဆိုပါစေ၊ အဓိပ္ပာယ်သတ်မှတ်ပါစေ၊ သို့မဟုတ် ဘုရားနှုတ်ကပတ်တော်များကို ၎င်းတို့က မည်သို့ ရှုမြင်ပါစေ၊ သို့မဟုတ် နားလည်ပါစေ ဘုရားနှုတ်ကပတ်တော်များသည် အစဉ်ထာဝရ သမ္မာတရား ဖြစ်သည်။ ပြီးလျှင် ဤသည်မှာ မည်သည့်အခါမျှ မပြောင်းလဲသည့် အချက်ဖြစ်သည်။ ဘုရားသခင်၏ နှုတ်ကပတ်တော်များကို မည်မျှ ပြောကြားပြီးဖြစ်ပါစေ ဤဖောက်ပြန်ပျက်စီးကာ ကောက်ကျစ်ဆိုးယုတ်သော လူသားမျိုးနွယ်က ဘုရားနှုတ်ကပတ်တော်များကို မည်မျှပြစ်တင်ရှုတ်ချပြီး ငြင်းပယ်ပါစေ ထာဝရမပြောင်းလဲသည့် အချက်တစ်ခုက ကျန်ရှိနေသည်။ ဘုရားနှုတ်ကပတ်တော်များသည် အစဉ် သမ္မာတရားဖြစ်လိမ့်မည်ဖြစ်ပြီး လူသားက ဤအရာကို မည်သည့်အခါမျှ မပြောင်းလဲနိုင်ပေ။ အဆုံးတွင် ဘုရားနှုတ်ကပတ်တော်များသည် သမ္မာတရားဖြစ်သည်ကိုလည်းကောင်း၊ လူသားမျိုးနွယ်၏ အထင်ကြီးခံရသော ရိုးရာယဉ်ကျေးမှုနှင့် သိပ္ပံအသိပညာတို့သည် မည်သည့်အခါမျှ အပြုသဘောဆောင်သော အရာများ ဖြစ်မလာနိုင်သည်ကိုလည်းကောင်း၊ ထိုအရာများသည် မည်သည့်အခါမျှ သမ္မာတရား ဖြစ်မလာနိုင်သည်ကိုလည်းကောင်း လူသားက ဝန်ခံရမည်။ ဤသည်မှာ အကြွင်းမဲ့ဖြစ်သည်။ ပြောင်းလဲမှုများ သို့မဟုတ် အချိန်ကုန်လွန်သွားခြင်းတို့ကြောင့် လူသားမျိုးနွယ်၏ ရိုးရာယဉ်ကျေးမှုနှင့် ရှင်သန်ခြင်းနည်းဗျူဟာတို့သည် သမ္မာတရား ဖြစ်လာလိမ့်မည် မဟုတ်ဘဲ လူသားမျိုးနွယ်၏ ပြစ်တင်ရှုတ်ချခြင်း သို့မဟုတ် မေ့လျော့တတ်ခြင်းတို့ကြောင့် ဘုရားသခင်၏ နှုတ်ကပတ်တော်များသည် လူတို့၏ စကားများ ဖြစ်လာလိမ့်မည် မဟုတ်ပေ။ သမ္မာတရားသည် အစဉ်သဖြင့် သမ္မာတရားဖြစ်သည်။ ဤအနှစ်သာရသည် လုံးဝ ပြောင်းလဲလိမ့်မည် မဟုတ်ပေ။ ဤနေရာ၌ မည်သည့် အမှန်တရား တည်ရှိသနည်း။ လူသားမျိုးနွယ် ပေါင်းရုံးဖော်ပြပြီးဖြစ်သည့် ဤကြားနေကျဆိုရိုးများက စာတန်ထံမှလည်းကောင်း၊ လူတို့၏ စိတ်ကူးများနှင့် အယူအဆများမှလည်းကောင်း အရင်းခံဖြစ်ပေါ်လာခြင်းဖြစ်သည်။ သို့မဟုတ် ယင်းတို့သည် လူသား၏ တဇောက်ကန်းဖြစ်ခြင်းနှင့် လူသားများ၏ ဖောက်ပြန်ပျက်စီးသော စိတ်သဘောထားများမှ ပေါ်ပေါက်လာပြီး အပြုသဘောဆောင်သည့် အရာများနှင့် လုံးလုံးလျားလျား မသက်ဆိုင်ပေ။ သို့သော်ငြားလည်း ဘုရားသခင်၏ နှုတ်ကပတ်တော်များကမူ ဘုရားသခင်၏ အနှစ်သာရနှင့် ကိုယ်ပိုင်လက္ခဏာတို့နှင့် သက်ဆိုင်သော ဖော်ပြချက်များ ဖြစ်သည်။ သူသည် ဤနှုတ်ကပတ်တော်များကို မည်သည့် အကြောင်းရင်းအတွက် ဖော်ပြလေသနည်း။ ထိုနှုတ်ကပတ်တော်များသည် သမ္မာတရား ဖြစ်သည်ဟု ငါ အဘယ့်ကြောင့် ပြောသနည်း။ အကြောင်းအရင်းမှာ ဘုရားသခင်သည် အရာခပ်သိမ်း၏ ဥပဒေသများ၊ စည်းမျဉ်းများ၊ အရင်းအမြစ်များ၊ အနှစ်သာရများ၊ အဖြစ်မှန်များနှင့် နက်နဲမှုများ အားလုံးတို့အပေါ် အချုပ်အခြာအာဏာရှိသည်။ ၎င်းတို့ကို သူ၏လက်တွင် ဆုပ်ကိုင်ထားသည်။ ထို့ကြောင့် ဘုရားသခင်သည်သာ အရာအားလုံး၏ စည်းကမ်းများ၊ အဖြစ်မှန်များ၊ အချက်အလက်များနှင့် နက်နဲမှုများကို သိသည်။ ဘုရားသခင်သည် အရာအားလုံး၏ မူလအရင်းအမြစ်ကို သိသည်။ ပြီးလျှင် အရာအားလုံး၏ အရင်းအမြစ်က အတိအကျ မည်သည့်အရာဖြစ်သည်ကို ဘုရားသခင်သိသည်။ အရာခပ်သိမ်းအတွက် ဘုရားနှုတ်ကပတ်တော်များတွင် ဖော်ပြထားသည့် အဓိပ္ပာယ်သတ်မှတ်ချက်များသည်သာ အတိကျဆုံးဖြစ်ပြီး ဘုရားနှုတ်ကပတ်တော်များသည်သာ လူသားများ၏ အသက်တာအတွက် စံနှုန်းများနှင့် စည်းမျဉ်းများဖြစ်ကာ လူသားများက အသက်ရှင်နိုင်သည့် သမ္မာတရားများနှင့် စံသတ်မှတ်ချက်များဖြစ်သည်။ လူက စာတန်၏ ဖောက်ပြန်ပျက်စီးစေခြင်းခံရကတည်းက အသက်ရှင်ရန် မှီခိုအားထားပြီးဖြစ်သည့် စာတန်ဆန်သော ဥပဒေသများနှင့် သဘောတရားများမှာမူ အရာခပ်သိမ်းအပေါ် ဘုရားသခင်က အချုပ်အခြာအာဏာ ရှိသည်ဆိုသည့် အချက်နှင့်လည်းကောင်း၊ သူသည် အရာခပ်သိမ်း၏ ဥပဒေသများ၊ စည်းမျဉ်းများအပေါ် အချုပ်အခြာအာဏာရှိသည်ဟူသည့် အချက်နှင့်လည်းကောင်း တစ်ချိန်တည်းတွင်ပင် ဆန့်ကျင်ပေသည်။ လူ၏ စာတန်ဆန်သည့် သဘောတရားများအားလုံးသည် လူ၏ အယူအဆများနှင့် စိတ်ကူးစိတ်သန်းများမှ ဖြစ်ပေါ်လာခြင်းဖြစ်ပြီး စာတန်ထံမှ ဖြစ်ကြသည်။ စာတန်သည် မည်သည့် အခန်းကဏ္ဍကို ပါဝင်ဆောင်ရွက်သနည်း။ ပထမဆုံးအနေဖြင့် ၎င်းက မိမိကိုယ်ကို သမ္မာတရားအဖြစ် တင်ပြသည်။ ဆက်လက်၍ ၎င်းက ဘုရားသခင် ဖန်ဆင်းခဲ့သည့် အရာခပ်သိမ်း၏ ဥပဒေသများနှင့် စည်းမျဉ်းများအားလုံးကို အဖျက်အမှောင့်လုပ်ကာ ဖျက်ဆီးပြီး နင်းချေလေသည်။ ထို့ကြောင့် စာတန်ထံမှ လာသည့်အရာသည် စာတန်၏ အနှစ်သာရနှင့် အလွန်ကောင်းစွာ ကိုက်ညီပြီး စာတန်၏ ကောက်ကျစ်ဆိုးယုတ်သော ရည်ရွယ်ချက်၊ အတုအယောင်နှင့် ဟန်ဆောင်မှုတို့ဖြင့်လည်းကောင်း၊ စာတန်၏ အစဉ်မပြောင်းလဲသော ရည်မှန်းချက်နှင့်လည်းကောင်း ပြည့်နှက်နေသည်။ စာတန်ထံမှလာသည့် ဤအတွေးအခေါ်များနှင့် သဘောတရားများကို ဖောက်ပြန်ပျက်စီးသော လူသားများက ပိုင်းခြားသိမြင်နိုင်သည်ဖြစ်စေ၊ မသိမြင်နိုင်သည်ဖြစ်စေ၊ လူမည်မျှက ဤအရာများကို အမွှမ်းတင်၊ အားပေးပြီး လိုက်လျှောက်သည်ဖြစ်စေ၊ ဖောက်ပြန်ပျက်စီးသော လူသားမျိုးနွယ်က ယင်းတို့နှင့်ပတ်သက်၍ နှစ်ပေါင်း၊ ခေတ်ကာလပေါင်းမည်မျှ လေးစားကြည်ညို၊ ကိုးကွယ်ကာ ဟောပြောခဲ့ကြသည်ဖြစ်စေ ယင်းတို့သည် သမ္မာတရား ဖြစ်လာလိမ့်မည် မဟုတ်ပေ။ ယင်းတို့၏ အနှစ်သာရ၊ ဇာစ်မြစ်နှင့် ရင်းမြစ်သည် ဘုရားသခင်ကို ရန်လိုကာ သမ္မာတရားကို ရန်လိုသည့် စာတန်ဖြစ်သောကြောင့် ဤအရာများသည် မည်သည့်အခါတွင်မျှ သမ္မာတရား ဖြစ်လာလိမ့်မည် မဟုတ်။ ယင်းတို့သည် အမြဲပင် အပျက်သဘောဆောင်သောအရာများ ဖြစ်လိမ့်မည်။ နှိုင်းယှဉ်စရာ သမ္မာတရား မရှိသည့်အခါ ယင်းတို့သည် ကောင်းမွန်ပြီး အပြုသဘောဆောင်သောအရာများအဖြစ် အထင်မှားခံရနိုင်သော်လည်း ယင်းတို့ကို ဖော်ထုတ်ကာ စိစစ်ရန် သမ္မာတရားကို အသုံးပြုသည့်အခါ ယင်းတို့သည် အမှားမကင်းပေ။ စေ့စေ့စပ်စပ် ကြည့်ရှုစစ်ဆေးခြင်းကို မခံနိုင်သကဲ့သို့ အလျင်အမြန် ပြစ်တင်ရှုတ်ချကာ ငြင်းပယ်ခြင်းခံရသည့် အရာများ ဖြစ်ကြသည်။ ဘုရားသခင် ဖော်ပြသည့် သမ္မာတရားသည် ဘုရားသခင် ဖန်ဆင်းခဲ့သည့် လူသားမျိုးနွယ်၏ ပုံမှန်လူ့သဘာဝနှင့်ဆိုင်သော လိုအပ်ချက်များနှင့် တိတိကျကျ တစ်ထပ်တည်းကျပြီး လူတို့ထဲသို့ စာတန်သွတ်သွင်းသည့် အရာများမှာမူ လူသားမျိုးနွယ်၏ ပုံမှန်လူ့သဘာဝနှင့်ဆိုင်သော လိုအပ်ချက်များနှင့် တိကျစွာ ဆန့်ကျင်ပေသည်။ ယင်းတို့က ပုံမှန်လူတစ်ဦးကို မူမမှန်ဖြစ်လာစေပြီး အစွန်းရောက်လာစေသည်၊ သဘောထားကျဉ်းမြောင်းလာစေသည်၊ မာနထောင်လွှားလာစေသည်၊ မိုက်မဲလာစေသည်၊ ကောက်ကျစ်ဆိုးယုတ်လာစေသည်၊ စိတ်နှလုံးမာကျောလာစေသည်၊ ရက်စက်လာစေပြီး သည်းမခံနိုင်အောင်ပင် မာန်တက်လာစေသည်။ ထိုအရာက အလွန် ဆိုးရွားသွားသဖြင့် လူတို့က စိတ်ဖောက်ပြန်လာကာ ၎င်းတို့ မည်သူဖြစ်သည်ကိုပင် မသိကြသည့် အခြေအနေတစ်ခု ရှိသည်။ ၎င်းတို့သည် ပုံမှန် သို့မဟုတ် သာမန်လူများ မဖြစ်ချင်ကြဘဲ ထိုအစား မဟာလူသားများ၊ အထူးတန်ခိုးများရှိသည့် လူများ၊ သို့မဟုတ် အဆင့်မြင့် လူသားများဖြစ်ဖို့ မလျှော့တမ်း လုပ်ဆောင်ကြလေသည်။ ဤအရာများက လူတို့၏ လူ့သဘာဝကို ပုံပျက်စေပြီးဖြစ်ကာ ၎င်းတို့၏ ဗီဇကို ပုံပျက်စေပြီးဖြစ်သည်။ သမ္မာတရားက လူတို့အား ပုံမှန်လူ့သဘာဝ၏ စည်းမျဉ်းများနှင့် ဥပဒေသများအပြင် ဘုရားသခင် ထူထောင်ခဲ့သည့် ဤစည်းမျဉ်းများအတိုင်း ပိုမို၍ အလိုအလျောက် တည်ရှိနိုင်စေပြီး ဤကြားနေကျဆိုရိုးစကားများနှင့် အထင်အမြင်မှားစေသော ဆိုထုံးများဟု ခေါ်သည့်အရာများကမူ လူတို့အား ပုံမှန်လူ့သဘာဝလမ်းကြောင်းမှ သွေဖည်စေကာ ပုံမှန်လူတို့ မလုပ်ဆောင်သင့်၊ သို့မဟုတ် မတွေးသင့်သည့် အချို့သော အစွန်းရောက်သည့် အရာများကို လုပ်ဆောင်စေသည့် အဆင့်ထိတိုင်အောင်ပင် လူတို့ကို လူသားဗီဇအား အတိအကျ ဆန့်ကျင်စေကာ ဘုရားသခင် စီမံထားပြီး ဖန်တီးသည့် နည်းဥပဒေသများကို အတိအကျ ရှောင်လွှဲစေလေသည်။ ဤစာတန်ဆန်သော ဥပဒေသများက လူတို့၏ လူ့သဘာဝကို ပုံပျက်စေရုံမက လူတို့အား ၎င်းတို့၏ ပုံမှန် လူ့သဘာဝနှင့် ပုံမှန် လူ့သဘာဝ ဗီဇတို့ကိုလည်း ဆုံးရှုံးစေသည်။ ဥပမာအနေဖြင့် စာတန်ဆန်သော ဥပဒေသများက “လူတစ်ဦး၏ ကံကြမ္မာသည် ထိုသူ၏ လက်ထဲတွင် ရှိ၏”ဟူ၍လည်းကောင်း၊ “ပျော်ရွှင်ခြင်းကို ကိုယ့်လက်ဖြင့်ကိုယ် ဖန်တီးရသည်”ဟူ၍လည်းကောင်း ဆိုသည်။ ဤသည်မှာ ဘုရားသခင်၏ အချုပ်အခြာအာဏာနှင့် ဆန့်ကျင်ပြီး လူသားဗီဇနှင့် ဆန့်ကျင်သည်။ လူတို့၏ ခန္ဓာနှင့် ဗီဇတို့သည် အကန့်အသတ်သို့ ရောက်ရှိသည့်အခါ သို့မဟုတ် ၎င်းတို့၏ ကံကြမ္မာက အလွန်အရေးကြီးသည့် အဆင့်တွင် ရှိသည့်အခါ စာတန်ထံမှ လာသည့် ဤဥပဒေသများကို အမှီပြုသည့်လူတို့သည် မခံနိုင်ကြပေ။ ဖိအားသည် ၎င်းတို့၏ ခံနိုင်ရည်ကို ကျော်လွန်ပြီး ၎င်းတို့စိတ်က သည်းခံနိုင်သည့်အရာကို ကျော်လွန်သည်ဟု အများစုက ခံစားရပြီး အဆုံးတွင် လူအချို့သည် စိတ်ကစဉ့်ကလျားရောဂါ ဖိစီးလာကြလေသည်။ ကောလိပ်ဝင်ခွင့် စာမေးပွဲကို ယခု ဖြေဆိုနေသည့် လူတို့သည် ထိုစာမေးပွဲက ပေးလာသည့် အလွန့်အလွန်ကြီးမားသော ဖိအားကို ခံစားနေရသည်။ လူတို့၏ ရုပ်ပိုင်းဆိုင်ရာ အခြေအနေများနှင့် စိတ်ပိုင်းဆိုင်ရာ စွမ်းရည်များက မတူပေ။ အချို့က ထိုသို့သော စနစ်တစ်ခုကို လက်ခံနိုင်ကြသော်လည်း အချို့က လက်မခံနိုင်ကြပေ။ အဆုံးတွင် လူအချို့သည် စိတ်ဓာတ်ကျလာစဉ်တွင် အခြားသူတို့မှာ စိတ်ကစဉ့်ကလျားရောဂါ ဖိစီးလာကြပြီး အဆောက်အဦးမှပင် ခုန်ချကာ သေကြောင်းကြံကြလေသည်။ အမှုအရာမျိုးစုံ ဖြစ်ပျက်သည်။ ဤအကျိုးဆက်များက မည်သို့ ဖြစ်သနည်း။ အကြောင်းရင်းမှာ စာတန်သည် လူတို့အား ၎င်းတို့ကို ထိခိုက်စေသည့် ကျော်ကြားမှုနှင့် အကျိုးအမြတ်ကို လိုက်စားစေခြင်းဖြင့် အထင်အမြင်မှားစေခြင်း ဖြစ်သည်။ ဘုရားသခင် ချမှတ်သည့် စည်းမျဉ်းများအတိုင်း လူတို့က အလိုအလျောက် အသက်ရှင်နိုင်ကြကာ လူတို့အတွက် ဘုရားသခင် စီမံထားပြီးဖြစ်သည့် နည်းလမ်းအတိုင်း အသက်ရှင်ပြီး ဘုရားနှုတ်ကပတ်တော်များကို ဖတ်ရှုကာ ဘုရားသခင်ရှေ့တွင် အသက်ရှင်နိုင်ကြလျှင် ၎င်းတို့ စိတ်ဖောက်ပြန်လာကြလိမ့်မည်လော။ အလွန်များသော ဖိအားကို ၎င်းတို့ ကြံ့ကြံ့ခံနိုင်လိမ့်မည်လော။ လုံးဝ စိတ်ဖောက်ပြန်လာကြလိမ့်မည် မဟုတ်။ ဘုရားသခင်သည် သမ္မာတရားကို လူတို့ နားလည်ရန်အတွက်အလို့ငှာ၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားပြီး ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံရန်အလို့ငှာ သူ၏ အမှုတော်ကို လုပ်ဆောင်သည်။ ဤနည်းဖြင့် လူတို့သည် ဖိအားမရှိဘဲ ဘုရားသခင်ရှေ့မှောက်တွင် အသက်ရှင်နိုင်ကြပြီး လွတ်လပ်မှုနှင့် လွတ်မြောက်မှုကိုသာ ရရှိနိုင်သည်။ လူသားမျိုးနွယ်ကို ဘုရားသခင်က ဖန်ဆင်းခဲ့ပြီး လူသား ဗီဇနှင့် လူတို့အကြောင်း အရာရာကို ဘုရားသခင်ကသာ သိသည်။ ဘုရားသခင်သည် လူတို့ကို လမ်းပြကာ ၎င်းတို့၏ လိုအပ်ချက်များကို ထောက်ပံ့ပေးရန် သူ ဖန်တီးခဲ့သည့် စည်းမျဉ်းများကို အသုံးပြုပြီး စာတန်မှာမူ ထိုသို့ အတိအကျ မလုပ်ဆောင်ပေ။ ၎င်းက လူတို့အား စည်းမျဉ်းများအားလုံးကို ချိုးဖောက်စေပြီး မဟာလူသားများနှင့် လျှမ်းလျှမ်းတောက်များဖြစ်ဖို့ သွေးဆောင်သည်။ ဤသည်မှာ လူတို့ကို လှည့်စားနေခြင်း မဟုတ်လော။ လူတို့သည် အမှန်တကယ် ပုံမှန်ဖြစ်ပြီး သာမန်လူများ ဖြစ်သည်။ ၎င်းတို့သည် အဘယ်သို့ဖြစ်ပြီး မဟာလူသားများ သို့မဟုတ် အထူးအစွမ်းတန်ခိုးများ ရှိသည့် လူများ ဖြစ်နိုင်မည်နည်း။ ဤသည်မှာ လူတို့ကို ဖျက်ဆီးနေခြင်း မဟုတ်လော။ သင် မည်မျှ ရုန်းကန်ကြိုးစားသည်ဖြစ်စေ၊ သင်၏ ရည်မှန်းချက်နှင့် လိုအင်ဆန္ဒများက မည်မျှ ကြီးမားသည်ဖြစ်စေ သင်သည် မဟာလူသား သို့မဟုတ် အထူးအစွမ်းတန်ခိုးများရှိသည့် လူတစ်ဦး ဖြစ်မလာနိုင်ပေ။ သင်သည် လူ့သဘာဝနှင့်ဆိုင်သည့် ပုံပန်းအားလုံး ဆုံးရှုံးသည့်အဆင့်ထိ သင့်ကိုယ်သင် ပျက်စီးစေလျှင်ပင် သင်သည် မဟာလူသားတစ်ဦး သို့မဟုတ် အထူးအစွမ်းတန်ခိုးများရှိသည့် လူတစ်ဦး ဖြစ်မလာနိုင်ပေ။ ဘဝတွင် လူတစ်ဦးက ရှိသင့်သည့် မည်သည့် အသက်မွေးအလုပ်မဆိုကို ဘုရားသခင်က စီမံထားခြင်း ဖြစ်သည်။ ဘုရားသခင် ဖန်တီးခဲ့သည့် ဥပဒေသများနှင့် စည်းမျဉ်းများအတိုင်း သင် အသက်ရှင်ရမည့်အစား စာတန်၏ အထင်အမြင်မှားစေပြီး နတ်ဆိုးဆန်သော စကားများကို ရွေးချယ်ကာ မဟာလူသား သို့မဟုတ် အထူးအစွမ်းတန်ခိုးများရှိသည့် လူတစ်ဦးဖြစ်ခြင်းကို လိုက်စားလျှင် သင်သည် ညှဉ်းဆဲခြင်းခံစားရကာ သေဆုံးလိမ့်မည် ဖြစ်သည်။ ဆိုလိုသည်မှာ သင်သည် စာတန်၏ ဖျက်ဆီးခံရခြင်း၊ နင်းချေခံရခြင်းနှင့် ဖောက်ပြန်ပျက်စီးစေခြင်းကို လက်ခံရန် ဆုံးဖြတ်လျှင် သင် ခါးစည်းခံရသမျှသည် သင်ကိုယ်တိုင်၏ လုပ်ရပ်များနှင့်ဆိုင်သော အကျိုးဆက်ဖြစ်သည်။ သင်နှင့်ထိုက်တန်သည့်အရာ ဖြစ်ပြီး သင်ကိုယ်တိုင်၏ သဘောဆန္ဒနှင့်ဆိုင်ပေသည်။ လူအချို့သည် ကောလိပ်ဝင်ခွင့်စာမေးပွဲကို ဖြေဆိုကြသည်၊ နှစ်ကြိမ် သို့မဟုတ် သုံးကြိမ် ကျရှုံးပြီး ထိုစာမေးပွဲကို မည်သည့်အခါတွင်မျှ အောင်မြင်အောင် မလုပ်နိုင်ရာမှ ရူးသွပ်သွားရသည်။ ဤသည်မှာ ၎င်းတို့အနေဖြင့် ကိုယ့်ဒုက္ခကိုယ်ရှာခြင်း ဖြစ်သလော။ အဘယ်ကြောင့် ကောလိပ်ဝင်ခွင့်စာမေးပွဲကို သင် ဖြေချင်သနည်း။ ကျန်သောသူများထက် ထင်ပေါ်ရန်နှင့် သင်၏ ဘိုးဘေးများကို ဂုဏ်ဆောင်ရန်သာ ဖြစ်သလော။ သင့်အနေဖြင့် ကျန်သည့်သူများထက် ထင်ပေါ်ခြင်းနှင့် သင်၏ ဘိုးဘေးများကို ဂုဏ်ဆောင်ခြင်းတည်းဟူသော ဤရည်မှန်းချက်နှစ်ခုကို စွန့်လွှတ်ပြီး ဤအရာများနောက်ကို လိုက်မည့်အစား မှန်ကန်သည့် ရည်မှန်းချက်တစ်ခုကို ပြောင်းလဲလိုက်မည်ဆိုလျှင် ဖိအားက ပျောက်ကွယ်သွားမည် မဟုတ်လော။ သင်သည် စာတန်ထံမှ ဖောက်ပြန်ပျက်စီးခြင်းကို လက်ခံလျှင်၊ ၎င်းထံမှ ဤစိတ်ကူးများနှင့် အမြင်များအားလုံးကို လက်ခံလျှင် သင်၏ ခန္ဓာကိုယ်သည် နာကျင်မှုမျိုးစုံကို ခါးစည်းခံရမည်ဖြစ်ကာ ထိုအရာသည် သင်နှင့်ထိုက်သည့်အရာ အတိအကျပင် ဖြစ်၏။ ဤအကျိုးဆက်သည် သင်ကိုယ်တိုင်၏ ရွေးချယ်မှုဖြစ်ပြီး သင်ကိုယ်တိုင် ဖန်တီးသောအရာ ဖြစ်သည်။ ဘုရားသခင်က ကြိုတင်စီမံထားခြင်း မဟုတ်ပေ။ ဘုရားသခင်က သင့်ကို ထိုသို့ အသက်မရှင်စေပေ။ ဘုရားနှုတ်ကပတ်တော်များက အမှုအရာများကို အလွန် ရှင်းလင်းသွားစေနှင့်ပြီးဖြစ်ကာ ဘုရားနှုတ်ကပတ်တော်များအတိုင်း လက်တွေ့လုပ်ဆောင်ခြင်းမရှိသူမှာ သင်သာ ဖြစ်သည်။ လူတစ်ဦး၏ ခန္ဓာကိုယ်၊ စိတ်စွမ်းအားနှင့် စိတ်ပိုင်းဆိုင်ရာ စွမ်းရည်များက သည်းညည်းခံနိုင်သည့် အကန့်အသတ်တစ်ခုရှိသော်လည်း လူတို့ကိုယ်တိုင်က ထိုအရာကို သဘောမပေါက်ကြသကဲ့သို့ အခြားနည်းဖြင့် တွေးကြပြီး ၎င်းတို့၏ ကံကြမ္မာက ၎င်းတို့ ကိုယ်ပိုင်လက်တွင် ရှိသည်ဟုပင် ဆိုကြသည့်တိုင် အဆုံးတွင် ၎င်းတို့၏ ကံကြမ္မာကို မရမကထိန်းချုပ်ရန် စီမံနိုင်ရမည့်အစား စိတ်မချမ်းမြေ့စရာ ကောင်းပြီး ဝမ်းနည်းစရာ သေခြင်းဖြင့် သေဆုံးကြရသည်။ ဤသည်မှာ အဘယ်သို့ဖြစ်ပြီး မိမိကိုယ်ပိုင် ကံကြမ္မာကို ဆုပ်ကိုင်ထားခြင်း ဖြစ်သနည်း။ ဤသည်မှာ လူတို့ကို ဖောက်ပြန်ပျက်စီးစေရန် မှားယွင်းပြီး အဓိပ္ပာယ်မဲ့သော အတွေးအခေါ်မျိုးစုံနှင့် အယူလွဲမျိုးစုံ၊ မှားယွင်းပြီး အဓိပ္ပာယ်မဲ့သော အရာမျိုးစုံကို စာတန် အသုံးပြုပုံ ဖြစ်သည်။ လူတို့သည် ဤအရာကို မိမိတို့ကိုယ်တိုင် မသိကြသကဲ့သို့ “လူ့အဖွဲ့အစည်းက စဉ်ဆက်မပြတ် တိုးတက်နေသည်၊ အချိန်ကာလများကို ငါတို့ အမီလိုက်ရမည်ဖြစ်ပြီး အပြုသဘောဆောင်သော စွမ်းအားအားလုံးကို လက်ခံရမည်”ဟု တွေးလျက် ယင်းတို့နှင့်ပတ်သက်၍ ကိစ္စမရှိဟူ၍ပင် ခံစားကြသည်။ ဤအရာများသည် လုံးဝ နတ်ဆိုးဆန်သော စကားများ ဖြစ်သည်။ ဘီလူးသရဲစီးသော ဘာသာတရားမရှိသည့် လောကတစ်ခုတွင် အဘယ်သို့ဖြစ်ပြီး အပြုသဘောဆောင်သည့် စွမ်းအားတစ်ခုခု ရှိနိုင်မည်နည်း။ ထိုအရာသည် အပျက်သဘောဆောင်သော စွမ်းအားသာ ဖြစ်သည်။ ကင်ဆာချည်းသာဖြစ်ပြီး ချိန်ကိုက်ဗုံးတစ်လုံးသာ ဖြစ်သည်။ ဤအရာများကို သင် လက်ခံလျှင် ယင်းတို့၏ ကောင်းကျိုးမပြုသော အကျိုးဆက်များကို သင် ခံရလိမ့်မည်ဖြစ်ပြီး စာတန်၏ ညှဉ်းဆဲခြင်းနှင့် မွှေနှောက်ဖျက်ဆီးခြင်းကို ခံရလိမ့်မည် ဖြစ်သည်။ ဤသည်မှာ သမ္မာတရားကို မလိုက်စားခြင်းမှ ဖြစ်လာသည့်အရာ ဖြစ်သည်။ သင်သည် စာတန်နောက်သို့လိုက်လျှင် မည်သည့် ကောင်းမွန်သော အဆုံးသတ် ရှိနိုင်မည်နည်း။ စာတန်သည် သင့်ကို အဆိပ်ခပ်ရန်နှင့် သင့်အထဲသို့ အဆိပ်ကို သွတ်သွင်းရန် တတ်နိုင်သမျှ လုပ်ဆောင်လိမ့်မည်။ ဘုရားသခင်က သင့်ကို ကယ်တင်သည်။ စာတန်က သင့်ကို ဒုက္ခပေးသည်။ ဘုရားသခင်က သင်၏ နာမကျန်းမှုများကို ကုစားပေးသည်။ စာတန်က သင့်ကို နာမကျန်းဖြစ်စေရန် အဆိပ်ကို သင့်အထဲသို့ သွတ်သွင်းသည်။ စာတန်ထံမှ အဆိပ်ကို သင် လက်ခံလေ၊ သမ္မာတရားကို လက်ခံရန် သင့်အတွက် အားသွန်ခွန်စိုက်လုပ်ရလေ ဖြစ်သည်။ ယင်းမှာ ပကတိအတိုင်းသာ ဖြစ်၏။ သမ္မာတရားက မည်သည့်အရာ ဖြစ်သည်ဆိုသည့် အကြောင်းအရာနှင့်ပတ်သက်၍ ငါတို့၏ မိတ်သဟာယ ဤတွင် အဆုံးသတ်၏။ ဆက်လက်၍ နောက်ထပ် အကြောင်းအရာကို ငါတို့ မိတ်သဟာယပြုမည်။

အန္တိခရစ်တို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်ကာ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင်ဖောက်ကြခြင်းကို စိတ်ဖြာလေ့လာဆွေးနွေးချက်

၁။ ဘုရားသခင်၏ အကျိုးစီးပွားများက အဘယ်အရာများဖြစ်ပြီး လူတို့၏ အကျိုးစီးပွားများက အဘယ်အရာများ ဖြစ်ပုံ

ဤအကြိမ်တွင် အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သော ကိုးခုမြောက် အချက်နှင့်ပတ်သက်၍ ငါတို့ မိတ်သဟာယဖွဲ့မည်။ ၎င်းတို့သည် မိမိတို့ကိုယ်မိမိ ထင်ရှားကျော်ကြားမှု ရစေဖို့နှင့် မိမိတို့ကိုယ်ပိုင် အကျိုးစီးပွားများနှင့် ရည်မှန်းချက်များ ပြည့်ဝစေဖို့သာ သူတို့၏တာဝန်ကို ထမ်းဆောင်ကြသည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင်ဖောက်ကြသည်။ ကျွန်ုပ်တို့၏ နေ့စဉ် အသက်တာများတွင် ဘုရားသခင်နှင့် ဘုရားအိမ်တော်၏ အကျိုးစီးပွားများကို မကြာခဏ အလေးပေးပြောဆိုကြသည်။ သို့ရာတွင် အချို့သောလူတို့သည် ဘုရားအိမ်တော်၏ အကျိုးစီးပွားကို ထည့်မစဉ်းစားတတ်ပေ။ ထိုအစား အရာရာတွင် ၎င်းတို့၏ ကိုယ်ပိုင်အကျိုးစီးပွားများကို ရှေ့တန်းတင်ကြသည်။ ဤလူများသည် အထူးပင် တစ်ကိုယ်ကောင်းဆန်သည်။ ထို့အပြင် အရေးကိစ္စများကို ၎င်းတို့ ကိုင်တွယ်ရာတွင် ဘုရားအိမ်တော်၏ အကျိုးစီးပွား ထိခိုက်သည်အထိ၊ ၎င်းတို့၏ ကိုယ်ပိုင်ဆန္ဒများကို ဖြည့်ဆည်းရန်အတွက် ဘုရားအိမ်တော်အပေါ် သွယ်ဝိုက်တောင်းဆိုမှုများ ပြုလုပ်မည့်အထိပင် ၎င်းတို့၏ ကိုယ်ပိုင် အကျိုးစီးပွားများကို ကြိမ်ဖန်များစွာ ကာကွယ်ကြသည်။ ဤတွင် အဓိကစကားလုံးမှာ အဘယ်နည်း။ အဓိကအားဖြင့် ပြောဆိုသည့်အရာမှာ အဘယ်နည်း။ (အကျိုးစီးပွား။) “အကျိုးစီးပွား” ဆိုသည်မှာ မည်သည့်အရာကို ဆိုလိုသနည်း။ ဤဝေါဟာရတွင် မည်သည့်အရာပါဝင်သနည်း။ မည်သည့်အရာသည် လူတို့၏ အကျိုးစီးပွားများဖြစ်သည်ဟု သတ်မှတ်သနည်း။ လူတို့၏ အကျိုးစီးပွားတွင် မည်သည့်အရာ အကျုံးဝင်သနည်း။ ဂုဏ်အဆင့်အတန်း၊ ဂုဏ်သတင်းတို့အပြင် ရုပ်ဝတ္ထုအကျိုးစီးပွားများနှင့် သက်ဆိုင်သောအရာများဖြစ်သည်။ ဥပမာအားဖြင့် လူတစ်ယောက်သည် အခြားလူများကို သူ့အား လေးစားပြီး ကိုးကွယ်စေရန် အထင်အမြင်မှားစေသောအခါ ထိုသူသည် သူ၏ စိတ်ပိုင်းဆိုင်ရာ အကျိုးစီးပွားများကို လိုက်စားနေခြင်းဖြစ်သည်။ ရုပ်ဝတ္ထုအကျိုးစီးပွားများလည်းရှိသည်။ ဥပမာအနည်းငယ် ပေးရလျှင် အခြားလူများအပေါ် အခွင့်အရေးယူခြင်း၊ မိမိတို့အတွက် အကျိုးအမြတ်များ ရယူခြင်း၊ သို့မဟုတ် ဘုရားအိမ်တော်၏ ပစ္စည်းများကို မိမိအပိုင်အဖြစ် သိမ်းပိုက်ခြင်းတို့အားဖြင့် လူတို့ လိုက်စားသောအရာများဖြစ်သည်။ အန္တိခရစ်များသည် အစဉ်သဖြင့် အကျိုးအမြတ်မှလွဲ၍ အခြားမည်သည့်အရာကိုမျှ မရှာဖွေပေ။ အန္တိခရစ်များသည် စိတ်ပိုင်းဆိုင်ရာ အကျိုးစီးပွားကို လိုက်စားသည်ဖြစ်စေ၊ ရုပ်ဝတ္ထုပိုင်းဆိုင်ရာ အကျိုးစီးပွားများကို လိုက်စားသည်ဖြစ်စေ မတော်လောဘကြီးပြီး မကျေနပ်နိုင်ကြပေ။ ဤအရာများကို ၎င်းတို့အတွက်သာ ယူဆောင်ဖို့ ကြိုးစားလိမ့်မည်။ လူတစ်ယောက်၏ အကျိုးစီးပွားများနှင့်သက်ဆိုင်သော အကြောင်းကိစ္စများသည် အရာအားလုံးတွင် ၎င်းတို့ကို ထုတ်ဖော်အပြဆုံးဖြစ်သည်။ အကျိုးစီးပွားများသည် လူတိုင်း၏ ဘဝနှင့် နီးကပ်စွာ ဆက်စပ်နေသည်။ တစ်ရက်ချင်းစီတိုင်းတွင် လူတစ်ယောက်က ထိတွေ့သည့်အရာရာတိုင်းသည် သူ၏ အကျိုးစီးပွားများပါဝင်သည်။ ဥပမာအနေဖြင့် သင်သည် တစ်စုံတစ်ခုကို ပြောဆိုသည့်အခါ၊ သို့မဟုတ် အကြောင်းကိစ္စတစ်ခုအကြောင်း ပြောသည့်အခါ မည်သည့်ကိုယ်ကျိုးစီးပွားများ ပါဝင်သနည်း။ လူနှစ်ဦးက ကိစ္စတစ်ခုခုကို ဆွေးနွေးကြသည့်အခါ မည်သူက ရှင်းလင်းစွာ ပြောဆိုနိုင်ပြီး မည်သူက ရှင်းလင်းစွာ ပြောဆိုနိုင်ခြင်းမရှိသည်၊ မည်သူသည် အခြားသူတို့၏ အလွန်အလေးထားခြင်းခံရပြီး မည်သူက အခြားလူတို့၏ အထင်သေးခြင်းခံရသည်ဟူသည့်ကိစ္စနှင့် သက်ဆိုင်ပြီး ၎င်းတို့၏ စကားပြောပုံများ မတူညီသော် အမျိုးမျိုးသော အကျိုးဆက်များဖြစ်ပေါ်ခြင်းကိစ္စနှင့်လည်း သက်ဆိုင်ပေသည်။ ထိုအရာသည် အကျိုးစီးပွားနှင့် သက်ဆိုင်သည့်ကိစ္စ မဟုတ်လော။ သို့ဆိုလျှင် ဤကိစ္စမျိုးများ ၎င်းတို့အပေါ် ကျရောက်သည့်အခါ လူတို့က မည်သည့်အရာကို လုပ်ဆောင်ကြသနည်း။ လူတို့သည် ကိစ္စရပ်ကို ရှင်းလင်းစွာ ရှင်းပြရန်အလို့ငှာနှင့် စကားလုံးများကို သာ၍ ပြေပြစ်စွာ ဖော်ပြကာ သာ၍ နှစ်သက်ဖွယ်ဖြစ်ပုံရစေရန်လည်းကောင်း၊ ဖွဲ့စည်းတည်ဆောက်ပုံလည်း ရှိသည့်သဘောရစေရန်နှင့် လူတို့အပေါ် တာရှည်ခံသော ထင်မြင်ချက်တစ်ခု ချန်ထားစေရန်အလို့ငှာလည်းကောင်း ၎င်းတို့၏ စကားလုံးများကို စနစ်တကျဖွဲ့စည်းစေရန် ဦးနှောက်ခြောက်ခံ စဉ်းစားလျက် ကြွားဝါဖို့ အစွမ်းကုန် ကြိုးစားကြလေသည်။ လူတို့၏ မျက်နှာသာရပြီး ၎င်းတို့အပေါ် နက်ရှိုင်းသည့် ထင်မြင်ချက်တစ်ခု ဖန်တီးရန် ဤလုပ်နည်းကိုင်နည်းကို အသုံးပြုခြင်း၊ မိမိ၏ စကားပြောကောင်းခြင်း၊ ဉာဏ်နှင့် အသိပညာတို့ကို အသုံးပြုခြင်းသည် အကျိုးစီးပွားတစ်မျိုး ဖြစ်သည်။ လူတို့လိုက်စားသည့် အကျိုးစီးပွားများတွင် မည်သည့် အခြားသော သွင်ပြင်လက္ခဏာများလည်း ပါဝင်သနည်း။ ၎င်းတို့၏ ကိစ္စရပ်များနှင့် ပတ်သက်၍ လုပ်ဆောင်သည့်အခါ လူတို့သည် မည်သည့် လုပ်ဆောင်ချက်များက ၎င်းတို့အတွက် အကျိုးရှိသည်၊ မည်သည့်လုပ်ဆောင်ချက်များက ၎င်းတို့အတွက် အကျိုးမရှိသည်၊ မည်သည့် လုပ်ဆောင်ချက်များက ၎င်းတို့ကို ပို၍ကြီးမားသော အကျိုးအမြတ်ရစေနိုင်သည်၊ မည်သည့် လုပ်ဆောင်ချက်များက အနည်းဆုံးအနေဖြင့် ၎င်းတို့၏ အကျိုးကို ထိခိုက်နစ်နာစေခြင်း မရှိသည်ဆိုသည်နှင့် မည်သည့် လုပ်ဆောင်ချက်များက ၎င်းတို့ကို ဂုဏ်အသရေ အများဆုံးနှင့် အကြီးမားဆုံးသော ရုပ်ဝတ္ထုအကျိုးကျေးဇူးများ ရရှိစေနိုင်ကာ ၎င်းတို့အား အကြီးမားဆုံး အကျိုးခံစားသူ ဖြစ်စေနိုင်သည်ဟူသည်တို့ကို ဦးနှောက်ခြောက်ခံ စဉ်းစားရင်း ၎င်းတို့စိတ်များတွင် အမှုအရာများကို စဉ်ဆက်မပြတ် ချိန်ဆကြသည်၊ တွက်ချက်ပြီး တွေးဆကြလေသည်။ ဤသည်တို့မှာ လူတို့က ကိစ္စရပ်များ ၎င်းတို့အပေါ် ကျရောက်သည့်အခါတိုင်းတွင် ကြိုးပမ်းကြသည့် အကျိုးစီးပွားနှစ်ခု ဖြစ်သည်။ လူတို့လိုက်စားသည့် အကျိုးစီးပွားများသည် ဤသွင်ပြင်လက္ခဏာနှစ်ခုအပေါ် အာရုံစိုက်ထားပြီး နောက်ထပ်မည်သည့်အရာမျှ မဟုတ်ပေ။ တစ်နည်းအားဖြင့် ရုပ်ဝတ္ထုဆိုင်ရာ အကျိုးကျေးဇူးများကို ရရှိခြင်း သို့မဟုတ် အနည်းဆုံးအနေဖြင့် မဆုံးရှုံးခြင်းနှင့် အခြားသူများကို အခွင့်ကောင်းယူခြင်းနှင့် သက်ဆိုင်သည်။ ထို့အပြင် စိတ်ပိုင်းဆိုင်ရာတွင် လူတို့အား ၎င်းတို့ကို အထင်ကြီးစေကာ လေးစားစေခြင်းနှင့် လူတို့ကို စည်းရုံးသိမ်းသွင်းခြင်း ဖြစ်သည်။ တစ်ခါတစ်ရံ တန်ခိုးအာဏာနှင့် အဆင့်အတန်းကို ရရှိရန်အလို့ငှာ လူတို့သည် ရုပ်ဝတ္ထု အကျိုးစီးပွားများကိုပင် စွန့်လွှတ်နိုင်ကြသည်။ ဆိုလိုသည်မှာ ၎င်းတို့သည် နောက်ပိုင်းတွင် အခြားသူများအပေါ် သာ၍ ကြီးမားသည့် အကျိုးအမြတ်တစ်ခု ရရှိရန်အလို့ငှာ သေးငယ်သည့် ဆုံးရှုံးမှုတစ်ခုကို ခံကြမည်ဖြစ်သည်။ တိုတိုပြောရလျှင် လူတို့၏ ဂုဏ်သတင်း၊ အဆင့်အတန်း၊ ဂုဏ်အသရေနှင့် ရုပ်ဝတ္ထုပစ္စည်းများနှင့် ဆက်စပ်သော ဤအရာများအားလုံးသည် လူတို့၏ အကျိုးစီးပွားများနှင့်ဆိုင်သည့် အတန်းအစားအတွင်းတွင် ကျရောက်ပြီး လူတို့လိုက်စားသည့် အကျိုးစီးပွားများချည်းသာ ဖြစ်သည်။

ဤအကျိုးစီးပွားများကို လူတို့ လိုက်စားခြင်း၏ သဘောသဘာဝမှာ အဘယ်နည်း။ ဤအရာများကို အဘယ်ကြောင့် လူတို့ လိုက်စားကြသနည်း။ ယင်းတို့ကို လိုက်စားရန်မှာ သဘာဝကျသလော။ ကျိုးကြောင်းသင့်သလော။ လူတို့အတွက် ဘုရားသခင်၏ သတ်မှတ်ချက်များနှင့် ကိုက်ညီသလော။ ဤသည်မှာ ဖန်ဆင်းခံများအပေါ် ဘုရားသခင် တောင်းဆိုသည့် စံနှုန်း ဟုတ်သလော။ ဘုရားနှုတ်ကပတ်တော်များတွင် “သင်တို့ကိုယ်ပိုင် အကျိုးစီးပွားများကို သင်တို့ လိုက်စားကာ သင်တို့ကိုယ်ပိုင် အကျိုးစီးပွားများကို များနိုင်သမျှများအောင် လုပ်သင့်သည်။ ဘုရားသခင်ကို သင် ယုံကြည်ကာ တာဝန်တစ်ခုကို လုပ်ဆောင်ရုံဖြင့် သင်၏ ကိုယ်ပိုင် အကျိုးစီးပွားများကို စတေးခြင်းမပြုနှင့်။ သင်တို့၏ အဆင့်အတန်း၊ ဂုဏ်သတင်းနှင့် တန်ခိုးအာဏာတို့ကို သင်တို့ တန်ဖိုးထားပြီး ဤအရာများကို ဖြစ်သည့်နည်းဖြင့် ကာကွယ်သင့်ကြသည်။ ဘုရားသခင်က သင့်ကို အဆင့်အတန်းပေးလျှင် သင် တန်ဖိုးထားသင့်ပြီး ထိုအဆင့်အတန်းကို သင်၏ အရှက်တရားအဖြစ်ထက် သင်၏ ဂုဏ်အသရေအဖြစ်သို့ ပြောင်းလဲသင့်သည်။ ဤသည်မှာ သင့်အဖို့ ဘုရားသခင်၏ စေခိုင်းချက်တာဝန်ဖြစ်သည်”ဟု သူ ဖော်ပြသလော။ ဘုရားသခင်က ဤအရာကို ပြောဆိုဖူးသလော။ (မပြောဖူးပါ။) ဘုရားနှုတ်ကပတ်တော်များတွင် ထိုအရာမျိုး မည်သည့်အရာမျှ မရှိသည့်အတွက် ဘုရားသခင်က သူ၏ စိတ်နှလုံးတွင် ဖန်ဆင်းခံများအပေါ် မည်သည့်အရာကို တောင်းဆိုသနည်း။ ဘုရားသခင်က လူတို့အား အကျိုးစီးပွားများကို မည်သို့ သဘောထားပြုမူရန် တောင်းဆိုသနည်း။ တစ်နည်းအားဖြင့် ဘုရားသခင်က လူတို့အား ၎င်းတို့၏ အကျိုးစီးပွားများကို စွန့်လွှတ်စေချင်သည်။ ဤသည်မှာ ယေဘုယျ ဝေါဟာရဖြင့် ပြောခြင်း ဖြစ်သည်။ ထို့အပြင် ဘုရားသခင်သည် လူတို့အား ၎င်းတို့ လျှောက်သင့်သည့် လမ်းကြောင်းကို လိုက်လျှောက်ရန်အလို့ငှာ မည်သို့ ပြုမူလုပ်ဆောင်ရမည်၊ ဖန်ဆင်းခံတစ်ဦး လက်တွေ့လုပ်ဆောင်သင့်သည့်အတိုင်း မည်သို့ လက်တွေ့လုပ်ဆောင်ရမည်၊ ရုပ်ဝတ္ထုပစ္စည်းများ၊ ကျော်ကြားမှုနှင့် အကျိုးအမြတ်တို့အပေါ် မည်သည့် အမြင်များနှင့် သဘောထားများ ထားရှိသင့်သည်ဆိုသည်နှင့် မည်သို့ ရွေးချယ်သင့်သည်ဆိုသည်တို့ကို ပြောပြလျက် သာ၍များသော ကဏ္ဍများတွင် သင့်တင့်လျောက်ပတ်သော လက်တွေ့လုပ်ဆောင်မှု လမ်းကြောင်းများကို ပေးလေသည်။ ဘုရားနှုတ်ကပတ်တော်များက လူတို့အား အကျိုးစီးပွားများကို မည်သို့ သဘောထားပြုမူရမည်ဟူသည်ကို တိုက်ရိုက် မပြောသော်လည်း ဖောက်ပြန်ပျက်စီးသော လူသားမျိုးနွယ်၏ အကျိုးစီးပွားများအပေါ် ဘုရားသခင်၏ အမြင်များက မည်သည့်အရာဖြစ်သည်ကိုလည်း သူ၏ နှုတ်ကပတ်တော်များက သွယ်ဝိုက်သောအားဖြင့် တိကျစွာ ဖော်ပြပြီး လူတို့အနေဖြင့် မိမိတို့ကိုယ်ပိုင် အမြင်များကို ဘေးဖယ်ထားသင့်ကြောင်း၊ သမ္မာတရား စည်းမျဉ်းများနှင့်အညီ အမှုအရာများကို လုပ်ဆောင်သင့်ကြောင်း၊ ဖန်ဆင်းခံများအဖြစ် ၎င်းတို့၏ နေရာအတိုင်း ပြုမူလုပ်ဆောင်သင့်ကာ မိမိတို့ကိုယ်ပိုင်နေရာကို ထိန်းသိမ်းသင့်ကြောင်းတို့ကို အလွန်ရှင်းလင်းအောင် ပြောဆိုထားသည်ကိုလည်း တွေ့ရသည်မှာ သိသာထင်ရှားပေသည်။ ဘုရားသခင်၏ စိတ်နှလုံးတွင် သူသည် လူတို့အား ဤသို့ ပြုမူဆောင်ရွက်ရန် တောင်းဆိုခြင်းအားဖြင့် တမင်တကာ ၎င်းတို့အကျိုးစီးပွားများကို ခံစားခွင့် နှုတ်ယူနေခြင်း ဖြစ်သလော။ လုံးဝ မဟုတ်ပေ။ လူအချို့က “အသင်းတော်တွင် ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများအကြောင်း အမြဲ ပြောသော်လည်း ကျွန်ုပ်တို့ လူများ၏ အကျိုးစီးပွားများအကြောင်း မည်သူမျှ မပြောသည်မှာ အဘယ်သို့ဖြစ်သနည်း။ မည်သူသည် ကျွန်ုပ်တို့၏ အကျိုးစီးပွားများကို စောင့်ရှောက်နေသနည်း။ ကျွန်ုပ်တို့တွင်လည်း လူ့အခွင့်အရေးအချို့ ရှိသင့်သည် မဟုတ်လော။ ကျွန်ုပ်တို့ကိုလည်း အကျိုးအမြတ် အနည်းငယ် ပေးမှဖြစ်မည်။ အဘယ်ကြောင့် ကျွန်ုပ်တို့သည် တစ်စုံတစ်ရာ အနည်းငယ် မရရှိကြသနည်း။ အကျိုးစီးပွားများအားလုံး ဘုရားနှင့်ဆိုင်သည် အဘယ်သို့ဖြစ်သနည်း။ ဘုရားသည်လည်း တစ်ကိုယ်ကောင်းဆန်သည် မဟုတ်လော”ဟု ပြောကြသည်။ ဤအရာကို ပြောရန်မှာ လွန်ကဲစွာ ပုန်ကန်တတ်ပြီး ဖောက်ပြန်ခြင်း ဖြစ်သည်။ ဤစကားပြောခြင်းသည် သိသိသာသာ မှားယွင်းပေသည်။ လူ့သဘာဝရှိသည့် လူတစ်ဦးသည် ဤအရာကို သေချာပေါက် မပြောနိုင်ပေ။ နတ်ဆိုးများသာ ပုန်ကန်သောအရာမျိုးစုံကို ပြောဝံ့ကြသည်။ အခြားသူတို့က “ဘုရားသခင်က လူတို့အား ၎င်းတို့၏ တစ်ကိုယ်ရေ အကျိုးစီးပွားများကို မစဉ်းစားရန် အမြဲ ပြောသည်။ မိမိကိုယ်ကျိုးအတွက် မကြံစည်ရန် သူ အမြဲ ပြောသည်။ လူတို့သည် တစ်စုံတစ်ရာကို လုပ်ဆောင်ခြင်း သို့မဟုတ် လူတိုင်းအား ၎င်းတို့ကို ကိုးကွယ်စေသည့် တစ်စုံတစ်ရာကို စွမ်းဆောင်ရရှိခြင်းအားဖြင့် ထင်ပေါ်ချင်ကြသည်။ ဤသည်မှာ ရည်မှန်းချက်တစ်ခု ဖြစ်သည်ဟု ဘုရားသခင် ပြောသည်။ လူတို့သည် မိမိတို့၏ကိုယ်ကျိုးစီးပွားများအတွက် ကြိုးပမ်းချင်ကြသည်၊ အစားအသောက်ကောင်းကို စားချင်ကြသည်၊ ဘဝကို မွေ့လျော်ခံစားချင်ကြသည်၊ ဇာတိပကတိ၏ သက်သာမှုများကို မွေ့လျော်ခံစားလိုကြပြီး လူသားမျိုးနွယ်အလယ်တွင် သိက္ခာရှိစွာ အသက်ရှင်ချင်ကြသည်။ လူတို့သည် မိမိတို့ကိုယ်ပိုင် အကျိုးစီးပွားများကိုသာ ဤနည်းဖြင့် ဖြည့်ဆည်းနေကြပြီး ယင်းတို့ကို ဘေးဖယ်ထားရမည်ဟု ဘုရားသခင်က ပြောသည်။ ဤအကျိုးစီးပွားများအားလုံးကို ကျွန်ုပ်တို့ ဘေးဖယ်ထားလျှင် ကျွန်ုပ်တို့ သာ၍ကောင်းစွာ မည်သို့ အသက်ရှင်နိုင်မည်နည်း”ဟု ပြောကြသည်။ ဘုရားသခင်၏ ရည်ရွယ်ချက်များကို လူတို့ နားမလည်လျှင် ဘုရားသခင်၏ တောင်းဆိုချက်များကို အစဉ်သဖြင့် အတိုက်အခံပြုကြလိမ့်မည် ဖြစ်ပြီး ဤကိစ္စရပ်များနှင့်ပတ်သက်၍ ဘုရားသခင်နှင့် အမြဲ ငြင်းခုံကြလိမ့်မည်။ ထိုအရာမှာ မိမိတို့ သားသမီးများကို ပြုစုပျိုးထောင်ရန် မိမိတို့၏ ဘဝထက်ဝက်ကြာ အလုပ်ကြိုးစားပြီးဖြစ်ကာ အလွန် ပင်ပန်းသဖြင့် ၎င်းတို့တွင် အပယိကဖျားနာမှုမျိုးစုံရကြသည့် မိဘအချို့ကဲ့သို့ပင် ဖြစ်သည်။ မိဘများက ၎င်းတို့၏ ကိုယ်ခန္ဓာများက ယိုယွင်းလာမည်ကိုလည်းကောင်း၊ ထိုအခါ ၎င်းတို့၏ သားသမီးများကို ထောက်ပံ့ပေးမည့်သူ မရှိမည်ကိုလည်းကောင်း စိုးရိမ်ကြသည်။ ထို့ကြောင့် ကျန်းမာရေးပစ္စည်းအချို့ကို ၎င်းတို့ ဝယ်ယူစားသုံးကြလေသည်။ သားသမီးများက မည်သည့်အရာကိုမျှ မသိနားမလည်ဘဲ ဤပစ္စည်းများကို မြင်သည်နှင့် “ကျွန်ုပ်သည် နှစ်အတော်ကြာ အဝတ်အစားသစ်တစ်ထည်မျှပင် မဝယ်ခဲ့ပါ။ သင်သည် ကျန်းမာရေးပစ္စည်းများကို ဝယ်နိုင်သေးသည်မှာ အဘယ်သို့ ဖြစ်သနည်း။ ကျွန်ုပ် ကောလိပ်တက်ဖို့ ထိုငွေများကို သင် စုနေသင့်သည်”ဟု ပြောကြသည်။ ဤမှတ်ချက်က မိဘများ၏ ခံစားချက်များကို ထိခိုက်နာကျင်စေသလော။ မိဘများက မိမိတို့ကိုယ်ပိုင် အကျိုးစီးပွားအတွက် ဤအရာအားလုံးကို လုပ်ဆောင်ခြင်းမဟုတ်သကဲ့သို့ ဇာတိပကတိ၏ သက်သာမှုများကို မွေ့လျော်ခံစားလိုသောကြောင့် သို့မဟုတ် ၎င်းတို့အနေဖြင့် သာ၍ ရှည်ကြာစွာနှင့် အနည်းငယ် သာ၍ သက်သောင့်သက်သာဖြစ်ခြင်းဖြင့် အသက်ရှင်ကာ အနာဂတ်တွင် ၎င်းတို့ သားသမီးများ၏ ဥစ္စာပစ္စည်းကို မျှဝေခံစားလိုသောကြောင့်လည်း မဟုတ်ပေ။ ဤအကြောင်းရင်းများအတွက် မဟုတ်။ ထိုအရာကို မည်သည့်အရာအတွက် ၎င်းတို့ လုပ်ဆောင်ခြင်းဖြစ်သနည်း။ ၎င်းတို့၏ သားသမီးများအတွက် လုပ်ဆောင်နေကြခြင်း ဖြစ်သည်။ သားသမီးများက ဤအရာကို နားမလည်ကြသကဲ့သို့ ၎င်းတို့၏ မိဘများကိုပင် အပြစ်တင်ကြသည်။ ဤသည်မှာ အလွန် ဖောက်ပြန်ခြင်း ဖြစ်သည် မဟုတ်လော။ (ဟုတ်ပါသည်။) သားသမီးများက ၎င်းတို့မိဘများ၏ ရည်ရွယ်ချက်များကို နားမလည်လျှင် အငြင်းပွားမှုများဖြစ်စေကာ ၎င်းတို့ မိဘများ၏ ခံစားချက်များကို နာကျင်စေသည်ထိပင် ၎င်းတို့၏ မိဘများနှင့် သဘောထားကွဲလွဲလာနိုင်သည်။ သို့ဆိုလျှင် ဘုရားသခင်၏ စိတ်နှလုံးကို သင်တို့ နားလည်ကြသလော။ ဤသည်မှာ သမ္မာတရားကို သိနားလည်ခြင်းနှင့် သက်ဆိုင်သည်။ မိမိတို့ကိုယ်ကျိုးစီးပွားများနှင့် ရည်မှန်းချက်များကို ဖြည့်ဆည်းသည့် လူတို့၏ အလေ့အထများကို ဘုရားသခင်က အဘယ်ကြောင့် ရှုတ်ချသနည်း။ ဘုရားသခင် တစ်ကိုယ်ကောင်းဆန်ခြင်း ဖြစ်သလော။ ဘုရားသခင်က လူတို့အား ဆင်းရဲစေပြီး သနားဖွယ်ဖြစ်စေရန် တစ်ကိုယ်ရေ အကျိုးစီးပွားများ မလိုက်စားဖို့ ပြောခြင်း ဖြစ်သလော။ (မဟုတ်ပါ။) သေချာပေါက် မဟုတ်ပေ။ ဘုရားသခင်က လူတို့အား ကောင်းမြတ်စေချင်ပြီး လူသားမျိုးနွယ်အပေါ် ကောင်းချီးမင်္ဂလာများ ပေးသနားကာ လှပသည့် ခရီးပန်းတိုင်တစ်ခုဆီသို့ လူတို့ကို ပို့ဆောင်ရန်အလို့ငှာ လူတို့ကို ကယ်တင်ခြင်းနှင့်ဆိုင်သည့် သူ၏ အမှုတော်ကို လုပ်ဆောင်ရန် ဘုရားသခင် ကြွလာခြင်းဖြစ်သည်။ ဘုရားသခင် လုပ်ဆောင်သည့်အရာတိုင်းသည် လူတို့အတွက် ဘုရားသခင်၏ ကတိတော်နှင့် ကောင်းချီးများကို ရရှိရန် အရည်အချင်းပြည့်မီနိုင်ကြဖို့အလို့ငှာ သမ္မာတရားနှင့် အသက်ကို ရရှိရန် ဖြစ်သည်။ သို့ရာတွင် လူတို့သည် စာတန်၏ အလွန်အမင်း ဖောက်ပြန်ပျက်စီးစေခြင်းခံရပြီးဖြစ်ကာ ဖောက်ပြန်ပျက်စီးသော စိတ်သဘောထားများရှိကြပြီး သမ္မာတရားနှင့် အသက်ရရန် များစွာ ဆင်းရဲဒုက္ခခံစားရမည်ဖြစ်သည်။ လူတိုင်းက တစ်ကိုယ်ရေ အကျိုးစီးပွားများကို လိုက်စားပြီး ဇာတိပကတိ၏ လွန်ကဲသော အလိုဆန္ဒများကို ဖြည့်ဆည်းရန် ကောင်းမွန်သည့် ဘဝတစ်ခုကို အသက်ရှင်ချင်ကြသော်လည်း သမ္မာတရား လိုက်စားရာတွင် အားထုတ်ခြင်းမရှိပါက အကျိုးဆက်များသည် မည်သည့်အရာ ဖြစ်လိမ့်မည်နည်း။ ၎င်းတို့အနေဖြင့် သမ္မာတရားကို ရရှိနိုင်လိမ့်မည် မဟုတ်သကဲ့သို့ သန့်စင်ခံရကာ ကယ်တင်ခံရနိုင်လိမ့်မည် မဟုတ်ပေ။ ၎င်းတို့ ကယ်တင်မခံရခြင်း၏ အကျိုးဆက်များမှာ အဘယ်နည်း။ ကပ်ဘေးများတွင် ၎င်းတို့အားလုံး သေဆုံးရမည်ဖြစ်သည်။ ဤအချိန်သည် ဇာတိပကတိ၏ ပျော်ရွှင်မှုများကို မွေ့လျော်ခံစားရမည့်အချိန် ဖြစ်သလော။ မဟုတ်ပေ။ သမ္မာတရား မရရှိသည့်သူ မည်သူမဆို သေရမည်။ ထို့ကြောင့် ဘုရားသခင်က လူတို့အား မိမိတို့၏ ဇာတိပကတိ အကျိုးစီးပွားများကို စွန့်လွှတ်ကာ သမ္မာတရား လိုက်စားရန် တောင်းဆိုပေသည်။ ဤသည်မှာ လူတို့အတွက်ဖြစ်သည်၊ ၎င်းတို့၏ အသက်များအတွက် ဖြစ်ပြီး ၎င်းတို့၏ ကယ်တင်ခြင်းအတွက် ဖြစ်သည်။ လူတို့က သမ္မာတရားကို ရရှိကာ ကယ်တင်ခံရသည်နှင့်တစ်ပြိုင်နက် ဘုရားသခင်၏ ကတိတော်နှင့် ကောင်းချီးများသည် အချိန်မရွေး ရောက်လာလိမ့်မည်။ လူတို့အပေါ် ဘုရားသခင် ပေးသနားသည့် ကောင်းချီးများသည် လူတို့ စိတ်ကူးသည့် ဇာတိပကတိ၏ ပျော်ရွှင်မှုများထက် အဆပေါင်း မည်မျှ ရာချီ၊ ထောင်ချီ သာ၍ ကြီးမားမည်ကို မည်သူ သိသနည်း။ ယင်းတို့ကို လူတို့က အဘယ်သို့ဖြစ်ပြီး မမြင်နိုင်ကြသနည်း။ လူအားလုံးသည် မမြင်မကန်း ဖြစ်နေကြသလော။ သို့ဆိုလျှင် ဘုရားသခင်က အဘယ်ကြောင့် လူတို့အား မိမိတို့ကိုယ်ကျိုးစီးပွားများကို ဘေးဖယ်ကာ ဘုရားသခင်၏ အကျိုးစီးပွားများနှင့် ဘုရားအိမ်တော်၏ အကျိုးစီးပွားများကို ကာကွယ်ရန် အမြဲ တောင်းဆိုသနည်း။ ဤကိစ္စရပ်ကို မည်သူ ရှင်းပြနိုင်သနည်း။ (လူတို့သည် စာတန်၏ ဖောက်ပြန်ပျက်စီးစေခြင်း ခံရပြီးဖြစ်ကာ ၎င်းတို့၏ အကျိုးစီးပွားများက သမ္မာတရားနှင့် မကိုက်ညီသောကြောင့် ဘုရားသခင်က လူတို့အား တစ်ကိုယ်ရေ အကျိုးစီးပွားများကို စွန့်လွှတ်ရန် တောင်းဆိုသည်။ ဘုရားအိမ်တော်၏ အကျိုးစီးပွားများကို ကာကွယ်ရန် လူတို့အား တောင်းဆိုရာတွင် ဘုရားသခင်သည် လူတို့ကို မည်သို့ ပြုမူကျင့်ကြံရမည်ကို သွန်သင်နေခြင်း ဖြစ်သည်။ ထိုအရာမှာလည်း ဘုရားသခင် လုပ်ဆောင်သည့် အမှုမှန်သမျှအားလုံးသည် လူတို့ကို ကယ်တင်ရန်အလို့ငှာဖြစ်သောကြောင့်ဖြစ်ပြီး လူတစ်ဦးသည် ဘုရားအိမ်တော်၏ အကျိုးစီးပွားများကို ကာကွယ်ရမှန်း မသိလျှင် ထိုသူကို လူသားဟု မခေါ်ထိုက်ပါ။) သင် ပြောသည့်အရာတွင် လက်တွေ့ကျသည့် အချက်အချို့ရှိသည်။ (တစ်စုံတစ်ခုကို ကျွန်ုပ် ဖြည့်လိုပါသည်။ ကျွန်ုပ်သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို စွဲလမ်းခဲ့သည်။ ကျွန်ုပ်တွင် ဆုကျေးဇူးအချို့ရှိပြီး ကြီးကြပ်ရေးမှူးအဖြစ် ရာထူးတိုးခံရသင့်သည်ဟု ကျွန်ုပ်ခံစားခဲ့သည်။ သို့သော် ရွေးကောက်ပွဲ ရောက်လာသည့်အခါတိုင်းတွင် ကျွန်ုပ် ရှုံးခဲ့ပြီး ကျွန်ုပ်၏ စိတ်နှလုံးတွင် ဘုရားသခင်နှင့်ပတ်သက်၍ စောဒကတက်မိခဲ့သည်။ ဘုရားသခင်က အဘယ်ကြောင့် ကျွန်ုပ်၏ ဤသေးငယ်သော အလိုဆန္ဒကို မဖြည့်ဆည်းပေးခဲ့သနည်း ဟူ၍ဖြစ်သည်။ နောက်ပိုင်းတွင် ကျရှုံးမှုအချို့ကို တွေ့ကြုံရပြီးနောက် ဘုရားနှုတ်ကပတ်တော်များကို ကျွန်ုပ် ဖတ်ရှုပြီး မိမိကိုယ်ကို ဆင်ခြင်သုံးသပ်ခဲ့ကာ ကျွန်ုပ်သည် ကျွန်ုပ်၏ ကျော်ကြားမှု၊ အကျိုးအမြတ်နှင့် အဆင့်အတန်း လိုက်စားမှုကြောင့် မနာလိုမှုနှင့် ပဋိပက္ခများတွင် မကြာခဏ ဖြစ်ပွားစေမိခဲ့ပြီး ကျွန်ုပ်၏ ညီအစ်ကို မောင်နှမများနှင့် စိတ်သဘောညီညွတ်စွာ ပူးပေါင်းဆောင်ရွက်ခဲ့ခြင်း မရှိသည်ကို ကျွန်ုပ် သတိပြုမိခဲ့သည်။ ကျွန်ုပ်၏ အသက်တာတွင် မည်သည့် တိုးတက်မှုမျှ ကျွန်ုပ် မဖြစ်စေခဲ့သည်သာမက၊ ဘုရားအိမ်တော်၏ အလုပ်ကိုလည်း ဆုံးရှုံးမှုအချို့ ဖြစ်စေခဲ့သည်။ ကျော်ကြားမှု၊ အကျိုးအမြတ်နှင့် တစ်ကိုယ်ရေ အကျိုးစီးပွားများကို လိုက်စားခြင်းသည် ဘဝနှင့်ပတ်သက်၍ မှန်ကန်သည့် သဘောထားမဟုတ်ကြောင်း သို့မဟုတ် လိုက်စားရန် မှန်ကန်သည့် ရည်မှန်းချက်မဟုတ်ကြောင်းကို ကျွန်ုပ် သဘောပေါက်လာသည်။ ထိုအရာသည် လူတို့ကို အထင်အမြင်မှားစေရန်အလို့ငှာ စာတန်က ၎င်းတို့ထဲသို့ သွတ်သွင်းသည့် မှားယွင်းသော အမြင်ဖြစ်ပြီး ထိုသို့သော လိုက်စားမှုသည် အလွန် အန္တရာယ်များပါသည်။ ဘုရားသခင်က လူတို့အား ကျော်ကြားမှု၊ အကျိုးအမြတ်နှင့် အဆင့်အတန်းကို မလိုက်စားရန် ပြောသည်မှာ သူသည် ၎င်းတို့အတွက် ဒုက္ခပြဿနာ ဖြစ်စေချင်သောကြောင့် မဟုတ်သကဲ့သို့ ၎င်းတို့အပေါ် စည်းကမ်းတင်းကျပ်လိုသောကြောင့်မဟုတ်ဘဲ ဤသည်မှာ အလွန်အန္တရာယ်များသော လမ်းကြောင်းဖြစ်ပြီး ထိုသို့သော လိုက်စားမှုများက တစ်ဦးတစ်ယောက်အား နောက်ဆုံးတွင် လက်ချည်းသက်သက်ဖြင့်သာ အဆုံးသတ်စေနိုင်သောကြောင့် ဖြစ်သည်။) “လက်ချည်းသက်သက်” နှင့် “အလွန်အန္တရာယ်များ”ဟူသော စကားများဖြင့် သူ ပြောသည့် အန္တရာယ်မှာ မည်သည့်အရာဖြစ်သည်ဟု သင်တို့ ထင်သနည်း။ ထိုအရာသည် လက်ချည်းသက်သက်ဖြင့် အဆုံးသတ်ရခြင်းနှင့်သာ အမှန်တကယ် သက်ဆိုင်ပြီး နောက်ထပ် မည်သည့်အရာမျှ မဟုတ်ခြင်း ဖြစ်သလော။ ဤသည်မှာ မည်သည့် လမ်းကြောင်းမျိုး ဖြစ်သနည်း။ (ပျက်စီးခြင်းသို့သွားသည့် လမ်းကြောင်းဖြစ်သည်။) ဤလိုက်စားမှုသည် ဘုရားသခင်ကို အတိုက်အခံလုပ်ခြင်း လမ်းကြောင်းတစ်ခု ဖြစ်သည်။ သမ္မာတရားကို လိုက်စားခြင်း မဟုတ်ဘဲ ထို့ထက် အဆင့်အတန်းနှင့် သိက္ခာကို လိုက်စားခြင်း ဖြစ်သည်။ အန္တိခရစ်များ၏ လမ်းကြောင်းကို လျှောက်လှမ်းခြင်း ဖြစ်သည်။ သင်၏ လိုအင်ဆန္ဒများနှင့် ရည်မှန်းချက်များက မည်မျှ သဘာဝကျသည်ဟု သင် တွေးထင်သည်ဖြစ်စေ ဘုရားသခင် အလိုရှိသည်မှာ ဤအရာ မဟုတ်။ ဤလိုက်စားမှုမျိုး မဟုတ်ပေ။ ဘုရားသခင်က သင့်အား ဤလမ်းခရီးကို မလိုက်စားစေလိုပေ။ သင်၏ ကိုယ်ပိုင် လမ်းကြောင်းကို မရမက သင် ဖက်တွယ်လျှင် သင်၏ နောက်ဆုံး အဆုံးသတ်မှာ လက်ချည်းသက်သက်ဖြင့် သင် အဆုံးသတ်ရခြင်းသာမက ဘုရားသခင်ကို အတိုက်အခံလုပ်သည့် လမ်းကြောင်းပေါ်သို့လည်း သင် အစပြုမိလိမ့်မည်။ ဤအရာတွင် အန္တရာယ်မှာ အဘယ်နည်း။ သင်သည် ဘုရားသခင်ကို အတိုက်အခံလုပ်မိလိမ့်မည်၊ ဘုရားသခင်ကို ဒေါသတကြီး ရမ်းလိမ့်မည်ဖြစ်ပြီး ဆန့်ကျင်ကာ သူ့ကို ဆန့်ကျင်ရာတွင် ရပ်တည်မိလိမ့်မည်ဖြစ်ပြီး အဆုံးသတ်က ပျက်စီးခြင်း ဖြစ်လိမ့်မည်။ ဖြည့်စွက်ရန် တစ်ခုတလေ ရှိသလော။ (ဘုရားသခင်၊ ကျွန်ုပ် တစ်စုံတစ်ခုကို ဖြည့်ပြောချင်ပါသည်။ ယခုတင် ဘုရားသခင်က အဘယ်ကြောင့် လူတို့ကို မိမိတို့ကိုယ်ပိုင် အကျိုးစီးပွားများကို မကာကွယ်စေချင်ဘဲ၊ ထို့ထက် ဘုရားအိမ်တော်၏ အကျိုးစီးပွားများကို ကာကွယ်စေချင်သနည်းဟု ဘုရားသခင် မေးခဲ့သည်။ ထိုအရာကို ကျွန်ုပ် နားလည်သည့်အတိုင်းဆိုလျှင် ဘုရားသခင်က အရာခပ်သိမ်းကို ဖန်ဆင်းခဲ့ပြီး အရာခပ်သိမ်းက ဘုရားသခင်ထံမှ ဖြစ်လာသည်။ ဘုရားသခင် ဖန်ဆင်းခဲ့သည့် အရာတစ်ခုစီတိုင်းသည် လူတို့အတွက် ဖြစ်သည်။ ဤအမှုအားလုံးကို လုပ်ဆောင်ရန်အလို့ငှာ သူ လူ့ဇာတိနှစ်ကြိမ် ခံယူခြင်းအပါအဝင် ယခု အသင်းတော်ကို တည်ထောင်ခြင်း အလုပ်အားလုံးအပါအဝင် ဘုရားသခင် လုပ်ဆောင်သည့် မည်သည့်အရာမဆိုသည် အမှန်တွင် လူတို့ကို ကယ်တင်ခြင်းအတွက်သာ ဖြစ်သည်။ လူတို့က ဘုရားသခင်ကို ယုံကြည်သည်နှင့်တစ်ပြိုင်နက် အသင်းတော် အသက်တာကို စတင်အသက်ရှင်ပြီး မိမိတို့ တာဝန်များကို လုပ်ဆောင်နိုင်သည်နှင့်တစ်ပြိုင်နက် ၎င်းတို့တွင် ကယ်တင်ခြင်း လမ်းကြောင်းတစ်ခု ရှိကြသည်။ ထို့ကြောင့် ဘုရားသခင်က ကျွန်ုပ်တို့အား ကျွန်ုပ်တို့၏ တစ်ကိုယ်ရေ အကျိုးစီးပွားများကို ဘေးဖယ်ရန် တောင်းဆိုခြင်းသည် ခံစားခွင့်ကို နုတ်ယူခြင်း မဟုတ်ပါ။ အဘယ့်ကြောင့်ဆိုသော် နောက်ဆုံးတွင် ဘုရားသခင်၏ အကျိုးစီးပွားများကို ကာကွယ်ခြင်းနှင့် ဘုရားအိမ်တော်၏ အကျိုးစီးပွားများကို ကာကွယ်ခြင်းမှ အကျိုးခံစားရသူမှာ ကျွန်ုပ်တို့ကိုယ်တိုင် ဖြစ်သောကြောင့် ဖြစ်သည်။) အမှန်တကယ် ကောင်းသည်။ သင်တို့ မိတ်သဟာယပြုပြီးသည့်အရာ၏ယေဘုယျ အဓိပ္ပာယ်မှာ အခြေခံအားဖြင့် မှန်ကန်၏။ လူအချို့က ၎င်းတို့ကိုယ်ပိုင် ကိုယ်ရေးကိုယ်တာ အတွေ့အကြုံများအကြောင်း ပြောကြပြီး အခြားသူတို့က ထိုအရာကို အယူအဆဆိုင်ရာ ရှုထောင့်မှ ပြောဆိုကြသည်။ အခြေခံအားဖြင့် သင် နားလည်သည့်အရာသည် ဘုရားသခင်၏ အကျိုးစီးပွားများက တရားဝင်ဖြစ်ပြီး လူတို့၏ အကျိုးစီးပွားများက တရားဝင်ခြင်းမရှိဟူသောအရာနှင့် အကြမ်းဖျင်း ကိုက်ညီသည်။ ဘုရားသခင်၏ အကျိုးစီးပွားများကိုသာ အကျိုးစီးပွားများဟု ခေါ်၍ရသည်။ လူတို့၏ အကျိုးစီးပွားများမှာမူ မတည်ရှိသင့်ပေ။ အထူးသဖြင့် “လူတို့၏ အကျိုးစီးပွား”ဟူသော ဤစကားရပ်၊ ဤအသုံးအနှုန်း၊ ဤအချက်သည် လူတို့ မွေ့လျော်ခံစားသင့်သည့် အရာတစ်ခု မဟုတ်ပေ။ ဘုရားသခင်၏ အကျိုးစီးပွားများက အခြားအရာအားလုံးထက် ဦးစားပေးဖြစ်ပြီး ကာကွယ်ခံရသင့်သည်။ ဤသည်မှာ အခြေခံအားဖြင့် သင် နားလည်သည့်အရာ ဖြစ်သည်။ ဆိုလိုသည်မှာ လူတို့အနေဖြင့် ဘုရားသခင်၏ အကျိုးစီးပွားများကို ကာကွယ်ရန် တာဝန်ရှိသင့်ပြီး ဘုရားသခင်၏ အကျိုးစီးပွားများကို မှန်ကန်စွာ သဘောထားသင့်ကာ လူတို့၏ အကျိုးစီးပွားများမှာမူ မထီမဲ့မြင်ပြုမှုဖြင့် သဘောထားခံရသင့်ကာ ဖယ်ရှားခံရသင့်သည်။ အဘယ်ကြောင့်ဆိုသော် လူတို့၏ အကျိုးစီးပွားများသည် အလွန် ကျက်သရေမရှိသောကြောင့် ဖြစ်သည်။ လူသားရှုထောင့်မှနေ၍ အရင်းအမြစ်တွင် လူတို့က ဖောက်ပြန်ပျက်စီးသော စိတ်သဘောထားများ ရှိကြပြီး အတွင်းတွင် ဖောက်ပြန်ပျက်စီးသော စိတ်သဘောထားများဖြင့် ရောနှောနေသောကြောင့် မည်သည့်ရှုထောင့်ဖြင့် သင်ကြည့်သည်ဖြစ်စေ၊ ယင်းတို့သည် မြင်နိုင်သည်ဖြစ်စေ၊ မမြင်နိုင်သည်ဖြစ်စေ လူတို့၏ အကျိုးစီးပွားများအားလုံးသည် တရားမဝင်သည့် အမျိုးအစားထဲတွင် ကျရောက်ပေသည်။ ထို့ကြောင့် လူတို့က ယင်းတို့ကို ဘေးဖယ်ထားနိုင်သည်ဖြစ်စေ၊ မထားနိုင်သည်ဖြစ်စေ လူတို့၏ အကျိုးစီးပွားများကို ဘေးဖယ်ထားသင့်ကြောင်းနှင့် ကြိုးပမ်းပြီး ကာကွယ်သင့်သည်မှာ ဘုရားသခင်၏ အကျိုးစီးပွားများဖြစ်ကြောင်းကို ၎င်းတို့က ပုဂ္ဂလဓိဋ္ဌာန်ကျကျ သဘောပေါက်နှင့်ပြီးဖြစ်သည်။ ဤအချက်နှင့်ပတ်သက်၍ အများသဘောတူညီမှုတစ်ခု ရှိသည်။ ယခု ငါတို့သည် အများသဘောတူညီမှုကို ရကြပြီးဖြစ်သဖြင့်၊ ဘုရားသခင်၏ အကျိုးစီးပွားများက အမှန်တကယ် မည်သည့်အရာ ဖြစ်သည်ဆိုသည်နှင့်ပတ်သက်၍ မိတ်သဟာယပြုကြစို့။

ဘုရားသခင်၏ အကျိုးစီးပွားများက မည်သည့်အရာ အတိအကျဖြစ်သနည်း။ ဘုရားသခင်၏ အကျိုးစီးပွားများ၊ ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများအားလုံးကို တန်းတူထား၍ ရနိုင်သလော။ “ဘုရားသခင်”ဟူသည်မှာ ဂုဏ်ပုဒ်တစ်ခုဖြစ်ပြီး ဘုရားသခင်၏ အနှစ်သာရအတွက် အနက်တူအသံကွဲတစ်ခုလည်း ဖြစ်သည်ဟု ပြော၍ ရသည်။ “ဘုရားအိမ်တော်” နှင့် “အသင်းတော်”များကရော အဘယ်သို့နည်း။ ဘုရားအိမ်တော်က နယ်ပယ်အနေဖြင့် ပိုကျယ်ပြန့်ပြီး အသင်းတော်မှာမူ သာ၍ တိကျသည်။ ဘုရားသခင်၏ အကျိုးစီးပွားများ၊ ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများကို တန်းတူထား၍ ရနိုင်သလော။ (မရနိုင်ပါ။) ယင်းတို့ကို တန်းတူထား၍ မရဟု လူအချို့က ပြောကြသော်လည်း အမှန်တကယ် တန်းတူထား၍ရနိုင်သလော။ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များ၊ အသင်းတော်၏ စီမံအုပ်ချုပ်ရေးဆိုင်ရာ အမိန့်များနှင့် ဘုရားသခင် ထုတ်ပြန်ကြေညာသည့် စီမံအုပ်ချုပ်ရေးဆိုင်ရာ အမိန့်များသည် တစ်ခုတည်းသောအရာဖြစ်သလော။ (ဟုတ်ပါသည်။) ယင်းတို့သည် တစ်ခုတည်းသောအရာ ဖြစ်သည်။ ဤရှုထောင့်မှပြောရလျှင် သုံးခုလုံး၏ အကျိုးစီးပွားများကို တန်းတူထား၍ရသည်။ ဘုရားအိမ်တော်သည် ဘုရားသခင်နှင့် သူ၏ ရွေးချယ်ထားသော လူတို့ဖြင့်သာ ဖြစ်တည်လာခြင်းဖြစ်ပြီး အသင်းတော်သည် ဘုရားအိမ်တော်၏ ဤရွေးချယ်ထားသော လူတို့ဖြင့်သာ ဖြစ်တည်လာသည်။ အသင်းတော်သည် ဘုရားအိမ်တော်၏ သာ၍ တိကျသည့် “လက်အောက်ခံ အသင်းအဖွဲ့”တစ်ခုဖြစ်သည်။ ဘုရားအိမ်တော်သည် အနက်အဓိပ္ပာယ် သာ၍ ကျယ်ပြန့်သော ဝေါဟာရတစ်ခုဖြစ်ပြီး အသင်းတော်မှာမူ သာ၍ သတ်သတ်မှတ်မှတ်ဖြစ်သည်။ ဘုရားသခင်၏ အကျိုးစီးပွားများ၊ ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများကို တန်းတူထား၍ ရနိုင်သလော။ တန်းတူထားသင့်သည်ဟု သင်တို့ ထင်ကြသလော။ သင်တို့ မသိကြသလော။ သို့ဆိုလျှင် ယင်းတို့ကို စိစစ်ရန်အလို့ငှာ ဦးစွာပထမ တန်းတူထားရန် ကြိုးစားကြစို့။ ဥပမာအနေဖြင့် ဘုရားသခင်၏ ဘုန်းအသရေသည် ဘုရားသခင်၏ အကျိုးစီးပွားဖြစ်သည်။ ထိုအရာသည် ဘုရားအိမ်တော်၏ ဘုန်းအသရေဖြစ်သည်ဟု ပြောရန် အဆင်ပြေမည်လော။ (အဆင်ပြေမည်မဟုတ်ပါ။) ယင်းမှာ အဆင်ပြေမည်မဟုတ်ပေ။ ဘုရားအိမ်တော်သည် အမည်နာမတစ်ခု ဖြစ်သည်။ ဘုရားသခင်၏ အနှစ်သာရကို ကိုယ်စားမပြုပေ။ ဘုရားသခင်၏ ဘုန်းအသရေသည် အသင်းတော်၏ ဘုန်းအသရေဖြစ်သည်ဟု ပြောရန် အဆင်ပြေမည်လော။ (အဆင်ပြေမည်မဟုတ်ပါ။) သိသာထင်ရှားစွာပင် ယင်းသည်လည်း အဆင်ပြေမည်မဟုတ်။ အသင်းတော်၏ ဘုန်းအသရေသည် ညီအစ်ကို မောင်နှမများအားလုံး၏ ဘုန်းအသရေဖြစ်သည်။ ထိုအရာကို ဘုရားသခင်၏ ဘုန်းအသရေနှင့် တန်းတူထားခြင်းသည် လက်ခံနိုင်ဖွယ်ရှိမည်မဟုတ်ပေ။ လူတို့က ဤဘုန်းအသရေကို မသယ်ဆောင်နိုင်သကဲ့သို့ ဘုရားအိမ်တော်နှင့် အသင်းတော်ကလည်း မသယ်ဆောင်နိုင်ပေ။ ဤရှုထောင့်မှပြောရလျှင် ဘုရားသခင်၏ အကျိုးစီးပွားများ၊ ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများကို တန်းတူထား၍ ရနိုင်သလော။ (မရနိုင်ပေ။) မရနိုင်ပေ။ အခြားသော ရှုထောင့်မှကြည့်လျှင် ဘုရားသခင် လုပ်ဆောင်သည့် အမှုတော်၏ အစိတ်အပိုင်း၊ ဘုရားအိမ်တော်၏ အလုပ်နှင့်ဆိုင်သော အစိတ်အပိုင်းနှင့် အသင်းတော်အလုပ်၏ အစိတ်အပိုင်းတို့ကို တန်းတူထား၍ ရနိုင်သလော။ ဥပမာအနေဖြင့် ဘုရားသခင်က လူတို့ကို ဧဝံဂေလိဟောရန်နှင့် ဘုရားနှုတ်ကပတ်တော်များကို ဖြန့်ချိရန် ပြောသည်။ ဤသည်မှာ ဘုရားသခင်၏ ရည်ရွယ်ချက်ဖြစ်ပြီး လူတို့ကို ဘုရားသခင် တာဝန်ပေးစေခိုင်းသည့်အရာများလည်း ဖြစ်သည်။ ဤတာဝန်ပေးစေခိုင်းချက်ကို ဘုရားအိမ်တော်ထံ ထုတ်ပြန်သည့်အခါ ဤအလုပ်ကို ဘုရားသခင်က လုပ်ဆောင်ရန် စီစဉ်သည့် အလုပ်နှင့် တန်းတူထား၍ ရနိုင်သလော။ ဘုရားသခင် တာဝန်ပေးစေခိုင်းသည့်အရာသည် သူ၏ အမှုတော် တစ်စိတ်တစ်ပိုင်းလည်း ဖြစ်ပြီး ဤတိကျသည့် အစိတ်အပိုင်းကို ဘုရားသခင်က လုပ်ဆောင်ရန် စီစဉ်သည့်အမှုတော်နှင့် တန်းတူထား၍ရသည်။ ထို့နောက် ဤတာဝန်ပေးစေခိုင်းချက်ကို အသင်းတော်ထံ ထုတ်ပြန်သည့်အခါ ထိုအရာကို ဘုရားသခင်၏ အမှုတော်နှင့် တန်းတူထား၍ရနိုင်သလော။ (ရနိုင်ပါသည်။) တန်းတူထားနိုင်သည်။ ဤဥပမာနှစ်ခုထဲမှ တစ်ခုတွင် ဘုရားသခင်၏ အနှစ်သာရနှင့်ဆိုင်သော အရာတစ်ခု ပါဝင်သည်။ ထိုအခြေအနေတွင် ဘုရားသခင်၊ ဘုရားအိမ်တော်နှင့် အသင်းတော်တို့ကို တန်းတူထား၍မရနိုင်ပေ။ အခြားသော ဥပမာတစ်ခုတွင် ဘုရားသခင် လုပ်ဆောင်သည့် အမှု၊ ဘုရားသခင်၏ တာဝန်ပေးစေခိုင်းချက်နှင့် ပိုမိုတိကျစွာဆိုရလျှင် လူတိုင်းအတွက် ဘုရားသခင်၏ သတ်မှတ်ချက်များ ပါဝင်သည်။ ဤအရာများကို တန်းတူထား၍ရသည်။ ဘုရားသခင်၏ ဘုန်းအသရေ၊ ဘုရားသခင်၏ ပင်ကိုလက္ခဏာ၊ ဘုရားသခင်၏ အနှစ်သာရနှင့် ဘုရားသခင်၏ သက်သေခံချက်တို့ပါဝင်သည့် အရာများနှင့်ပတ်သက်လာသည့်အခါ ဘုရားသခင်၊ ဘုရားအိမ်တော်နှင့် အသင်းတော်တို့ကို တန်းတူထား၍ရသလော။ (မရနိုင်ပါ။) ဘုရားအိမ်တော်နှင့် အသင်းတော်က ဤသက်သေခံချက်နှင့် ဘုန်းအသရေကို မပိုင်ဆိုင်နိုင်သကဲ့သို့ ယင်းတို့ကို ဘုရားသခင်နှင့် တန်းတူထား၍မရနိုင်သော်လည်း တိကျသည့် အလုပ် သို့မဟုတ် တာဝန်ပေးစေခိုင်းချက်တစ်ခုခုနှင့် သက်ဆိုင်သည့်အခါ ယင်းတို့ကို တန်းတူထား၍ရသည်။ ဘုရားအိမ်တော်နှင့် အသင်းတော်၏ အကျိုးစီးပွားများနှင့် ပတ်သက်၍ ယခင်က ငါတို့ မိတ်သဟာယပြုခဲ့သည်။ ယင်းကို ငါတို့ များစွာ ပြောဆိုခဲ့ကြသည်။ ယနေ့တွင် ဘုရားသခင်၏ အကျိုးစီးပွားများက အတိအကျ မည်သည့်အရာများဖြစ်သည်ဆိုသည်နှင့် လူတို့ မသိကြသည့်အရာများ၊ လူတို့ လုံးဝ မတွေးဖူးသကဲ့သို့ ဘုရားသခင်နှင့် နီးကပ်စွာ ဆက်စပ်ပြီး ဘုရားသခင်၏ အကျိုးစီးပွားများအဖြစ် မှတ်ယူ၍ရသည့်အရာများက အတိအကျ မည်သည့်အရာများဖြစ်သည်ဟူသည်တို့ကို မိတ်သဟာယပြုခြင်းအား ငါတို့ အာရုံစိုက်မည်ဖြစ်သည်။ ထိုအရာက နာမ်တစ်ခုဖြစ်စေ၊ ဆိုရိုးတစ်ခု၊ သို့မဟုတ် ဘုရားသခင်၏ အနှစ်သာရ၊ ပင်ကိုလက္ခဏာတို့နှင့် ဆက်စပ်သည့် အရာတစ်ခုဖြစ်စေ၊ မည်သည့်အရာများသည် ဘုရားသခင်၏ အကျိုးစီးပွားများဖြစ်သနည်း။ (ဘုရားသခင်၏ ဘုန်းအသရေဖြစ်သည်။) ဘုရားသခင်၏ ဘုန်းအသရေသည် ဧကန်မုချဖြစ်သည်၊ ယင်းမှာ လူတို့ထံမှ ဘုရားသခင် ရရှိသည့် သက်သေခံချက်တည်း။ အခြားမည်သည့်အရာ ရှိသနည်း။ ဘုရားသခင်၏ အမှုတော်၊ ဘုရားသခင်၏ စီမံခန့်ခွဲမှု အစီအစဉ်၊ ဘုရားသခင်၏ နာမ၊ ဘုရားသခင်၏ သက်သေခံချက်၊ ဘုရားသခင်၏ ပင်ကိုလက္ခဏာနှင့် ဘုရားသခင်၏ အဆင့်အတန်းဟူသည့် ဤအရာများသည် သူ၏ အကျိုးစီးပွားများချည်းသာ ဖြစ်သည်။ ဘုရားသခင်နှင့် ပတ်သက်သရွေ့ သူ ကာကွယ်လိုသည့် တန်ဖိုးအရှိဆုံးသောအရာမှာ အဘယ်အရာနည်း။ ဘုရားသခင်၏ နာမလော၊ ဘုရားသခင်၏ဘုန်းအသရေလော၊ ဘုရားသခင်၏ သက်သေခံချက်လော၊ သို့မဟုတ် ဘုရားသခင်၏ ပင်ကိုလက္ခဏာနှင့် အဆင့်အတန်းလော။ အတိအကျ မည်သည့်အရာ ဖြစ်သနည်း။ လူသားမျိုးနွယ်ကို ကယ်တင်ရန်ဖြစ်သည့် ဘုရားသခင်၏ စီမံခန့်ခွဲမှု အစီအစဉ်သည် ဘုရားသခင် ကာကွယ်လိုသည့် တန်ဖိုးအရှိဆုံးသောအရာ ဖြစ်သည်။ ဘုရားသခင်၏ အနှစ် ၆၀၀၀ စီမံခန့်ခွဲမှု အစီအစဉ်သည် ဤအနှစ် ၆၀၀၀ ကာလအတွင်း လုပ်ဆောင်ရန် ဘုရားသခင် စီစဉ်သည့် အမှုတော်အားလုံးသာ ဖြစ်သည်။ ဘုရားသခင်အတွက် ဤသည်မှာ အရေးအကြီးဆုံးဖြစ်သည်။ ဤသည်မှာ ဖန်ဆင်းခံများ၏ မျက်လုံးများဖြင့် မြင်၍ရနိုင်သည့် ဘုရားသခင်၏ အကျိုးစီးပွား ဖြစ်သင့်သည်ဟု ပြော၍ရနိုင်သည်။ ဘုရားသခင်၏ အကျိုးစီးပွားနှင့်ပတ်သက်၍ လူတို့ အနည်း၊ အများ နားလည်နိုင်သည့်အရာနှင့် လူတို့ နားလည်သင့်သည့်အရာတို့သည် ယင်းတွင် အခြေခံအားဖြင့် ရပ်တန့်နိုင်သည်။ ဆက်လက်၍ ဘုရားအိမ်တော်၏ အကျိုးစီးပွားများအကြောင်းကို ပြောကြစို့။ ဘုရားအိမ်တော်၏ အကျိုးစီးပွားများနှင့် ပတ်သက်လာသည့်အခါ ဘုရားသခင်၏ နာမ၊ ဘုရားသခင်၏ဘုန်းအသရေနှင့် ဘုရားသခင်၏ သက်သေခံချက်တို့ကို ကာကွယ်ခြင်းအပြင် လူတို့ ကာကွယ်သင့်သည့် အခြားမည်သည့်အရာကို ဘုရားသခင်က လူသားမျိုးနွယ်အား တာဝန်ပေးစေခိုင်းလေပြီနည်း။ (ဘုရားသခင်၏ စီမံခန့်ခွဲမှု အစီအစဉ်ဖြစ်သည်။) မှန်ပေ၏၊ လူသားမျိုးနွယ်အတွက် ဘုရားသခင်၏ အကြီးမားဆုံး တာဝန်ပေးစေခိုင်းချက်မှာ ဘုရားအိမ်တော်၏ အကြီးမားဆုံးသော အကျိုးစီးပွားဖြစ်သည်။ သို့ဆိုလျှင် ဤအကျိုးစီးပွားသည် မည်သည့်အရာ ဖြစ်သနည်း။ ထိုအရာမှာ ဘုရားသခင်၏ အနှစ် ၆၀၀၀ စီမံခန့်ခွဲမှု အစီအစဉ်ကို လူသားမျိုးနွယ်အလယ်တွင် ဆောင်ရွက်ရန်အတွက်ဖြစ်ပြီး ဤအရာတွင် ကဏ္ဍမျိုးစုံပါဝင်သည်မှာ အမှန်ဖြစ်၏။ သို့ဆိုလျှင် မည်သည့်အရာ ပါဝင်သနည်း။ အသင်းတော် တည်ထောင်ကာ ဖွဲ့စည်းရန်နှင့် အသင်းတော်အလုပ်၏ အမျိုးမျိုးသော ကိစ္စများသည်လည်းကောင်း၊ ဘုရားသခင်၏ ဧဝံဂေလိ ဖြန့်ဝေခြင်း အလုပ်သည်လည်းကောင်း အတားအဆီးမရှိ ရှေ့ဆက်နိုင်ရန်အလို့ငှာ အဆင့်အားလုံးတွင် ခေါင်းဆောင်များနှင့် အမှုဆောင်များ ထွက်ပေါ်စေရန် ပါဝင်သည်။ ဤအရာအားလုံးတွင် အသင်းတော်၏ အကျိုးစီးပွားများ ပါဝင်သည်။ ဤသည်တို့မှာ ငါတို့ မကြာခဏ ပြောဆိုကြသည့် ဘုရားသခင်၊ ဘုရားအိမ်တော်နှင့် အသင်းတော်၏ အကျိုးစီးပွားများတွင် အရေးအကြီးဆုံးသော အရာများဖြစ်သည်။ ပိုများသော လူတို့အနေဖြင့် ဘုရားသခင်ရှေ့မှောက်သို့ လာကြရန်အလို့ငှာ ဘုရားသခင်၏ အမှုတော် ဖြန့်ရန်၊ ဘုရားသခင်၏ စီမံခန့်ခွဲမှု အစီအစဉ်က အဟန့်အတားမရှိဘဲ ရှေ့ဆက်ရန်၊ ဘုရားသခင်၏ ရည်ရွယ်ချက်နှင့် ဘုရားသခင်၏ အလိုတော်ကို လူသားမျိုးနွယ်အလယ် အဟန့်အတားမရှိဘဲ လုပ်ဆောင်ရန်နှင့် လူတို့အလယ် ဘုရားနှုတ်ကပတ်တော်များ ဖြန့်ဝေခံရရန်၊ ဖြန့်ဖြူးခံရပြီး ဖြန့်ချိခြင်းခံရရန်ဟူသည့် ဤသည်တို့မှာ ဘုရားအမှုတော်အားလုံး၏ ရည်မှန်းချက်များနှင့် အချက်အချာ ဖြစ်သည်။ ထိုသို့ဖြင့် ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများတွင် ပါဝင်သည့် မည်သည့်အရာမဆိုသည် ဘုရားသခင်၏ အလိုတော်နှင့် ဘုရားသခင်၏ စီမံခန့်ခွဲမှု အစီအစဉ်တို့ မုချ ပါဝင်ရမည်ဖြစ်သည်။ တိတိကျကျဆိုရလျှင် ထိုအရာသည် ဘုရားသခင်၏ အမှုတော်က ခေတ်ကာလတိုင်းနှင့် အဆင့်တိုင်းတွင် အဟန့်အတားမရှိဘဲ ရှေ့ဆက်နိုင်ပြီး ဖြန့်ဝေနိုင်ခြင်းရှိမရှိဆိုသည်နှင့် လူသားမျိုးနွယ်ကြားတွင် ထိုအရာကို ချောမောစွာ ဆောင်ရွက်ကာ ချောမောစွာ တိုးတက်ခြင်း ရှိမရှိဟူသည်တို့နှင့် သက်ဆိုင်ပေသည်။ ဤအရာအားလုံးသည် ပုံမှန် ရှေ့ဆက်နေလျှင် ဘုရားအိမ်တော်နှင့် အသင်းတော်၏ အကျိုးစီးပွားများသည် ကာကွယ်ခံရလိမ့်မည်ဖြစ်ပြီး ဘုရားသခင်၏ ဘုန်းအသရေနှင့် ဘုရားသခင်၏ သက်သေခံချက်တို့သည် ကာကွယ်ခံရလိမ့်မည်ဖြစ်သည်။ ဘုရားအိမ်တော်နှင့် အသင်းတော်တွင် ဘုရားသခင်၏ အမှုတော်သည် တားဆီးခံရကာ အဟန့်အတားမရှိဘဲ ရှေ့ဆက်နိုင်ခြင်းမရှိသကဲ့သို့ ဘုရားသခင်၏ ရည်ရွယ်ချက်နှင့် ဘုရားသခင်က လုပ်ဆောင်ရန် စီစဉ်သည့် အမှုတော်တို့ကို တားဆီးဟန့်တားလျှင် ဘုရားအိမ်တော်နှင့် အသင်းတော်၏ အကျိုးစီးပွားများက ကြီးမားစွာ ထိခိုက်နစ်နာမည်မှာ သေချာသည်။ ဤအရာများက ဆက်စပ်နေကြသည်။ ဆိုလိုသည်မှာ ဘုရားအိမ်တော်နှင့် အသင်းတော်၏ အကျိုးစီးပွားများ ကြီးမားစွာ ထိခိုက်နစ်နာသည့်အခါ သို့မဟုတ် ဟန့်တားခံရသည့်အခါ ဘုရားသခင်၏ စီမံခန့်ခွဲခြင်း အစီအစဉ်သည် ပြင်းပြင်းထန်ထန် နှောင့်ယှက်ခြင်းခံရဖို့ သေချာပြီး ဘုရားသခင်၏ အကျိုးစီးပွားများသည်လည်း ကြီးမားစွာ ထိခိုက်နစ်နာလိမ့်မည် ဖြစ်သည်။

ဘုရားသခင်၏ အကျိုးစီးပွားများက မည်သည့်အရာဖြစ်သည်ဆိုသည်နှင့်ပတ်သက်၍ မိတ်သဟာယဖွဲ့ခြင်း ပြီးသည့်နောက် ဆက်လက်၍ လူတို့၏ အကျိုးစီးပွားများက မည်သည့်အရာဖြစ်သည်ဆိုသည့်အကြောင်းကို ပြောကြစို့။ လူတို့၏ အကျိုးစီးပွားများအကြောင်းကို ယခုတင် အနည်းငယ် ငါတို့ ပြောပြီးဖြစ်သည်။ ယခုတွင် ယင်းတို့၏ အဓိပ္ပာယ်ဖွင့်ဆိုချက်အရ လူတို့ အကျိုးစီးပွားများ၏ သဘောသဘာဝအကြောင်းကို ပြောကာ ယင်းတို့ကို စရိုက်လက္ခဏာ သရုပ်ဖော်ကြစို့။ ဘုရားသခင်သည် လူတို့အား ၎င်းတို့၏ အကျိုးစီးပွားများကို ဘေးဖယ်ထားရန် အဘယ်ကြောင့် တောင်းဆိုသနည်း။ လူတို့တွင် ဤလုပ်ပိုင်ခွင့် မရှိကြသလော။ ဘုရားသခင်သည် လူတို့အား ဤလုပ်ပိုင်ခွင့်ကို မပေးသလော။ ထိုသို့သော လုပ်ပိုင်ခွင့်များနှင့် လူတို့ မထိုက်တန်သလော။ ထိုသို့ မဟုတ်သလော။ ငါတို့ ယခုတင် ပြောဆိုခဲ့ကြသည့် လူတို့ အကျိုးစီးပွားများ၏ အချို့သော သွင်ပြင်လက္ခဏာများမှကြည့်သည့်အခါ လူတို့သည် အကျိုးစီးပွားများကို ဘယ်အရာအတွက် လိုက်စားကြသနည်း။ (မိမိတို့အတွက်ဖြစ်သည်။) “မိမိတို့အတွက်”ဟူသည်မှာ ခြုံငုံ၍ ကောက်ချက်ချခြင်းတစ်ခု ဖြစ်သည်။ မိမိတို့ကိုယ်တိုင်ဟူသည်မှာ အဘယ်သူနည်း။ (စာတန်များဖြစ်သည်။) လူတို့သည် သမ္မာတရားကို နားလည်ပြီး သမ္မာတရားဖြင့် အသက်ရှင်နိုင်ကာ စိတ်သဘောထား၌ ပြောင်းလဲမှုကို စွမ်းဆောင်ရရှိပြီး ကယ်တင်ခံရလျှင်၊ ၎င်းတို့ အလိုရှိသောအရာကို လိုက်စားကြလျှင် ဤလိုက်စားမှုသည် ဘုရားသခင်နှင့် သဟဇာတဖြစ်မည် မဟုတ်လော။ သို့သော် ပြောင်းလဲခြင်းနှင့် ကယ်တင်ခံရခြင်းမတိုင်မီ လူတို့ လိုက်စားသည့် တစ်ခုတည်းသောအရာမှာ ကျော်ကြားမှုနှင့် အကျိုးအမြတ်၊ ဇာတိပကတိနှင့် ဆက်စပ်သည့် သွင်ပြင်လက္ခဏာ အမြောက်အမြားဖြစ်သည်။ ဤအရာများသည် သမ္မာတရားကို လုံးဝ ရန်လိုပြီး ဆန့်ကျင်သည်။ သမ္မာတရားကို ချိုးဖောက်ခြင်းစင်စစ်ဖြစ်သည်၊ သမ္မာတရား၏ ဆန့်ကျင်ဘက်စင်စစ် ဖြစ်သည်။ တစ်စုံတစ်ဦးက ၎င်းသည် သမ္မာတရားကို ချစ်ကြောင်းနှင့် ၎င်းသည် သမ္မာတရားကို လိုက်စားကြောင်း ပြောသော်လည်း၊ အနှစ်သာရအားဖြင့် ၎င်းတို့လိုက်စားသည့် ပန်းတိုင်သည် မိမိကိုယ်ကို ထင်ပေါ်ဂုဏ်တက်စေဖို့၊ ကြွားဝါဖို့၊ လူများက ၎င်းကို အထင်ကြီးစေဖို့၊ မိမိ၏တစ်ကိုယ်ရေ အကျိုးစီးပွားကို ရရှိဖို့ဖြစ်ပြီး ၎င်း၏တာဝန်ကို ထမ်းဆောင်ခြင်းသည် ဘုရားသခင်ကို ကျိုးနွံနာခံဖို့ဖြစ်စေ၊ စိတ်ကျေနပ်စေဖို့ဖြစ်စေ မဟုတ်ဘဲ၊ ထိုအစား ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကို ရရှိဖို့ ဖြစ်ပါက ၎င်း၏လိုက်စားမှုသည် လျော်ကန်ခြင်းမရှိပေ။ ထိုသို့ဖြစ်၍ အသင်းတော်၏အလုပ်နှင့်ပတ်သက်ပါက ၎င်းတို့၏ လုပ်ရပ်များသည် အဟန့်အတားတစ်ခုဖြစ်သလော၊ သို့မဟုတ် ၎င်းတို့သည် ရှေ့ဆက်တိုးတက်ဖို့ ကူညီပေးသလော။ ၎င်းတို့သည် အဟန့်အတားဖြစ်သည်မှာ သိသာထင်ရှားပေသည်။ ၎င်းတို့သည် ရှေ့ဆက်တိုးတက်အောင် မလုပ်ပေ။ အသင်းတော်၏ အလုပ်ကို လုပ်ဆောင်သည့် အောင်လံတံခွန် လွှင့်သော်လည်း မိမိတို့၏ကိုယ်ပိုင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကို လိုက်စားကာ၊ မိမိတို့၏ကိုယ်ပိုင် လုပ်ငန်းကို လုပ်ဆောင်ပြီး၊ မိမိတို့၏ကိုယ်ပိုင် အုပ်စုလေး၊ မိမိတို့၏ကိုယ်ပိုင် နိုင်ငံလေးကို ဖန်တီးသူအချို့ဖြစ်သည့် ဤလူအမျိုးအစားသည် မိမိ၏တာဝန်ကို ထမ်းဆောင်နေခြင်းလော။ ၎င်းတို့ လုပ်သမျှ အလုပ်အားလုံး၏ အနှစ်သာရမှာ အသင်းတော်၏အလုပ်ကို အဖျက်အမှောင့်လုပ်ကာ နှောင့်ယှက်ပြီးထိခိုက်စေသည်။ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ၎င်းတို့ လိုက်စားခြင်း၏ အကျိုးဆက်မှာ အဘယ်နည်း။ ပထမဦးစွာ ဤသည်မှာ ဘုရားသခင် ရွေးချယ်ထားသောသူများက ဘုရားသခင်၏ နှုတ်ကပတ်တော်ကို ပုံမှန်စားသောက်ပုံနှင့် သမ္မာတရားကို နားလည်ပုံကို ထိခိုက်သည်။ ၎င်းတို့၏ အသက်ဝင်ရောက်မှုကို တားဆီးသည်။ ၎င်းတို့အား ဘုရားသခင်ကို ယုံကြည်ခြင်း၌ မှန်ကန်သော လမ်းကြောင်းသို့ ဝင်ရောက်ခြင်းမှ တားဆီးပြီး လမ်းမှားသို့ ဆိုက်ရောက်စေသည်။ ယင်းသည် ရွေးချယ်ခံရသူများကို ဘေးဖြစ်စေပြီး ၎င်းတို့အား ပျက်စီးစေသည်။ ပြီးလျှင် ယင်းက အဆုံးတွင် အသင်းတော်၏ အလုပ်ကို အဘယ်အရာ ဖြစ်စေသနည်း။ နှောင့်ယှက်ခြင်း၊ ထိခိုက်ခြင်းနှင့် ဖြိုဖျက်ခြင်း၊ တို့ ဖြစ်စေသည်။ ဤသည်မှာ လူတို့၏ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းနောက်သို့ လိုက်ခြင်းမှ ဖြစ်ပေါ်လာသော အကျိုးဆက်ဖြစ်သည်။ ၎င်းတို့သည် တာဝန်ကို ဤနည်းလမ်းဖြင့် ထမ်းဆောင်သည့်အခါ ဤအရာကို အန္တိခရစ်တစ်ဦး၏ လမ်းကြောင်းကို လျှောက်ခြင်းအဖြစ် မသတ်မှတ်နိုင်သလော။ လူများ အား ကျော်ကြားမှု၊ အကျိုးအမြတ်နှင့်ဂုဏ်အဆင့်အတန်းတို့ကို ဘေးဖယ်ထားဖို့ ဘုရားသခင်က တောင်းဆိုသည့်အခါ သူသည် လူများ၏လွတ်လပ်စွာ ရွေးချယ်ခွင့်ကို ပိတ်ပင်နေခြင်း မဟုတ်ချေ။ ယင်းထက် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို လိုက်စားစဉ်တွင် လူများသည် အသင်းတော်၏ အလုပ်နှင့် ဘုရားသခင် ရွေးချယ်ထားသောသူများ၏ အသက်ဝင်ရောက်မှုကို အဖျက်အမှောင့်လုပ်ပြီး နှောင့်ယှက်ကာ ပို၍များသောလူများ၏ ဘုရားနှုတ်ကပတ်တော်များကို စားသောက်ခြင်းနှင့် သမ္မာတရား နားလည်ခြင်းတို့အပေါ်တွင် ဩဇာလွှမ်းမိုးမှုများပင် ရှိနိုင်ပြီး၊ ထိုသို့ဖြင့် ဘုရားသခင်၏ကယ်တင်ခြင်းကို ရရှိခြင်းအပေါ် ဩဇာလွှမ်းမိုးမှု ရှိသောကြောင့် ဖြစ်လေသည်။ ဤသည်မှာ မငြင်းခုံနိုင်သော အချက်ဖြစ်သည်။ လူများသည် မိမိတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို လိုက်စားသည့်အခါတွင်၊ ၎င်းတို့သည် သမ္မာတရားကို လိုက်စားမည် မဟုတ်ကြောင်း၊ ၎င်းတို့သည် မိမိတို့၏ တာဝန်ကို သစ္စာရှိစွာ ဖြည့်ဆည်းမည်မဟုတ်ကြောင်းမှာ သေချာပေသည်။ ၎င်းတို့သည် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းအတွက်သာ ပြောဆို လုပ်ဆောင်ကြလိမ့်မည်ဖြစ်ပြီး ၎င်းတို့ လုပ်ဆောင်သမျှသည် ထိုအရာများအတွက်သာ ဖြစ်သည်မှာ ခြွင်းချက်တစ်စက်မျှ မရှိပေ။ ထိုသို့သော ပြုမူလုပ်ဆောင်ခြင်းသည် အန္တိခရစ်တို့၏ လမ်းကြောင်းကို လျှောက်ခြင်း ဖြစ်သည်မှာ သံသယမရှိပေ။ ယင်းမှာ ဘုရားအမှုတော်အပေါ် အနှောင့်အယှက်နှင့် အဖျက်အဆီးဖြစ်ပြီး ယင်း၏ အကျိုးဆက်မျိုးစုံမှာ နိုင်ငံတော် ဧဝံဂေလိတရား ဖြန့်ဝေခြင်းနှင့် အသင်းတော်အတွင်း ဘုရားအလိုတော်ကို ဆောင်ရွက်ခြင်းကို တားဆီးခြင်း ဖြစ်သည်။ ထို့ကြောင့် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကို လိုက်စားသူတို့ လိုက်လျှောက်သည့် လမ်းကြောင်းသည် ဘုရားသခင်ကို ခုခံသည့်လမ်းကြောင်း ဖြစ်သည်ဟု အသေအချာ ပြောနိုင်ပေသည်။ ယင်းမှာ သူ့ကို တမင်တကာ ခုခံခြင်း၊ ငြင်းပယ်ခြင်းဖြစ်သည်။ ယင်းသည် ဘုရားသခင်ကို ခုခံခြင်းနှင့် သူ့ကို ဆန့်ကျင်ဖို့ ရပ်တည်ရာ၌ စာတန်နှင့် ပူးပေါင်းဆောင်ရွက်ခြင်း ဖြစ်ပေသည်။ ဤသည်မှာ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့နောက် လိုက်သည့် လူများ၏ သဘာဝ ဖြစ်လေသည်။ လူများက မိမိတို့၏ကိုယ်ပိုင် အကျိုးစီးပွားများကို လိုက်စားခြင်းနှင့် ပတ်သက်သည့် အမှားမှာ ၎င်းတို့ လိုက်စားသည့် ပန်းတိုင်များသည် စာတန်၏ပန်းတိုင်များ ဖြစ်နေခြင်းပင် ဖြစ်ပြီး ယင်းတို့သည် ကောက်ကျစ်ဆိုးယုတ်ကာ မတရားသည့်ပန်းတိုင်များ ဖြစ်သည်။ လူများသည် ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းကဲ့သို့သော တစ်ကိုယ်ရေ အကျိုးစီးပွားများကို လိုက်စားသည့်အခါ၊ ၎င်းတို့သည် စာတန်၏တန်ဆာပလာတစ်ခု အမှတ်တမဲ့ ဖြစ်လာသည်၊ ၎င်းတို့သည် စာတန်အတွက် ထွက်ပေါက်တစ်ခု ဖြစ်လာသည်၊ ထို့အပြင် ၎င်းတို့သည် စာတန်၏ပြယုဂ်ဖြစ်လာသည်။ ၎င်းတို့သည် အသင်းတော်တွင် အပျက်သဘောဆောင်သော ကဏ္ဍကို ပါဝင်လုပ်ဆောင်ကြသည်။ အသင်းတော်၏ အလုပ်၊ အသင်းတော် ပုံမှန်အသက်တာနှင့် ဘုရားသခင် ရွေးချယ်ထားသောလူများ၏ ပုံမှန်လိုက်စားမှုတို့အပေါ် ၎င်းတို့ဖြစ်စေသည့် အကျိုးသက်ရောက်မှုသည် နှောင့်ယှက်ဖို့နှင့် ထိခိုက်စေဖို့ ဖြစ်သည်။ ၎င်းတို့၌ ကောင်းကျိုးမပေးသည့်၊ အပျက်သဘောဆောင်သည့် အကျိုးသက်ရောက်မှု ရှိပေသည်။ တစ်စုံတစ်ဦးက သမ္မာတရားကို လိုက်စားသောအခါ၊ ၎င်းသည် ဘုရားသခင်၏ ရည်ရွယ်ချက်များနှင့် ဘုရားသခင်၏ ဝန်တာကို အလေးထားနိုင်သည်။ သူ၏ တာဝန်ကို ထမ်းဆောင်သောအခါ အရေးကိစ္စတိုင်းတွင် အသင်းတော်၏ အလုပ်ကို ထိန်းသိမ်းသည်။ သူသည် ဘုရားသခင်ကို ချီးမြှောက်ပြီး သက်သေခံနိုင်ကြသည်၊ သူသည် ညီအစ်ကိုမောင်နှမများအတွက် အကျိုးကျေးဇူးကို ဆောင်ကြဉ်းပေးသည်၊ ပြီးလျှင် ၎င်းတို့ကို ထောက်ပံ့သည်။ ပံ့ပိုးပေးသည်။ ဘုရားသခင်က ဂုဏ်ကျက်သရေနှင့် သက်သေခံချက်ကို ရရှိပြီး ယင်းကြောင့် စာတန်ကို အရှက်ရစေသည်။ ထိုသူ၏ လိုက်စားမှုကြောင့် ဘုရားသခင်သည် သူ့အား အမှန်တကယ် ကြောက်ရွံ့ပြီး မကောင်းမှုကို ရှောင်နိုင်စွမ်းရှိသည့်၊ သူ့အား ကိုးကွယ်နိုင်သည့် ဖန်ဆင်းခံတစ်ဦးကို ရရှိသည်။ ထိုသူ၏ လိုက်စားမှုကြောင့် ဘုရားသခင်၏ အလိုတော်သည်လည်း ပြည့်စုံကာ ဘုရားသခင်၏ အမှုတော်မှာ တိုးတက်နိုင်လေသည်။ ဘုရားသခင်၏အမြင်၌ ထိုကဲ့သို့သော လိုက်စားမှုမှာ အပြုသဘောဆောင်ကာ၊ ယင်းသည် ပွင့်လင်းမြင်သာသည်၊ ဤသို့သော လိုက်စားမှုသည် ဘုရားသခင် ရွေးချယ်ထားသောသူများအတွက် ကြီးမားသော အကျိုးဖြစ်စေသည့်အပြင် အသင်းတော်အလုပ်အဖို့ လုံးလုံးလျားလျား အကျိုးဖြစ်စေသည်။ ယင်းသည် အမှုအရာများကို ရှေ့ဆက်ရာတွင် ကူညီပေးပြီး ဘုရားသခင်၏ အသိအမှတ်ပြုခြင်းကို ခံရသည်။

ဆက်လက်၍ ဘုရားသခင်၏ အကျိုးစီးပွားများ၊ ဘုရားအိမ်တော်၏ အကျိုးစီးပွားများနှင့် အသင်းတော်၏ အကျိုးစီးပွားများအကြောင်းကို ငါတို့ မိတ်သဟာယပြုမည်။ ဤအကျိုးစီးပွားသုံးခုကြားတွင် တူညီသည့်အရာ တစ်စုံတစ်ခု ရှိနိုင်ခြင်းရှိမရှိ၊ ဆိုလိုသည်မှာ အကျိုးစီးပွားတစ်ခုအကြောင်းကို ပြောနေချိန် ထိုအရာသည် အခြားအရာများနှင့် တန်းတူထား၍ ရမရဟူသည်နှင့်ပတ်သက်၍ ယခု မပြောကြစို့နှင့်။ ဦးစွာပထမ ဘုရားသခင်၏ အကျိုးစီးပွားများအကြောင်းကို ပြောကြစို့။ ဘုရားသခင်၏ အကျိုးစီးပွားများတွင် ဘုရားသခင်၏ ဘုန်းအသရေ၊ ဘုရားသခင်၏ သက်သေခံချက်၊ ဘုရားသခင်၏ နာမနှင့် အရေးအကြီးဆုံးအနေဖြင့် ဘုရားသခင်၏ စီမံခန့်ခွဲမှုအစီအစဉ်နှင့် ဘုရားအမှုတော် ပျံ့နှံ့ခြင်းတို့ပါဝင်ကြောင်း ငါ ယခုတင် ဖော်ပြပြောဆိုခဲ့သည်။ ယင်းတို့သည် ဘုရားသခင်နှင့် ပတ်သက်သရွေ့ အကြီးမားဆုံးနှင့် အရေးအကြီးဆုံးသော အရာများဖြစ်သည်။ ယခုအခါတွင် လူတို့နှင့် အလွန်အလှမ်းဝေးသည့် ဘုရားသခင်၏ ဘုန်းအသရေ၊ ဘုရားသခင်၏ နာမနှင့် ဘုရားသခင်၏ သက်သေခံချက်ကို မဖော်ပြကြစို့နှင့်။ ဦးစွာပထမ ဘုရားသခင်၏ အမှုတော်အကြောင်း ပြောကြစို့။ ဘုရားသခင်သည် မည်သည့်အမှုကို အမှန်တကယ် လုပ်ဆောင်နေသနည်း။ ဘုရားအမှုတော်၏ ပါဝင်သောအကြောင်းအရာမှာ အဘယ်နည်း။ ဘုရားအမှုတော်၏ သဘာဝမှာ အဘယ်နည်း။ ဘုရားသခင်၏ အမှုတော်က လူသားမျိုးနွယ်ထံ မည်သည့်အရာကို ဆောင်ကြဉ်းသနည်း။ လူသားမျိုးနွယ်အပေါ် ယင်း၏ သက်ရောက်မှု အတိအကျမှာ အဘယ်နည်း။ ဤအရာများအကြောင်းကို ဦးစွာ ပြောကြစို့။ သို့ဆိုလျှင် ဘုရားသခင်၏ အမှုတော်သည် အတိအကျ မည်သည့်အရာ ဖြစ်သနည်း။ (လူသားမျိုးနွယ်ကို ကယ်တင်ခြင်းဖြစ်သည်။) ဤအကြောင်းအရာ မပြောင်းလဲနိုင်၊ အမှုတော်၏ ရည်ရွယ်ချက် မပြောင်းလဲနိုင်ပေ။ ဆိုလိုသည်မှာ စာတန်၏ အာဏာအောက်တွင် ရှိပြီး စာတန်၏ နက်နက်ရှိုင်းရှိုင်း ဖောက်ပြန်ပျက်စီးစေခြင်းခံရပြီးဖြစ်သည့် လူသားမျိုးနွယ်ကို ကယ်တင်ရန်ဖြစ်သည်။ ဤအမှုတော်မှာ လူသားသဏ္ဌာန်တူခြင်းအားလုံး ကင်းမဲ့သွားသည့်အဆင့်ထိ စာတန်၏ ဖောက်ပြန်ပျက်စီးစေခြင်းခံရပြီးဖြစ်သည့် လူတစ်စု၊ စာတန်၏ ဖောက်ပြန်ပျက်စီးသော စိတ်သဘောထားများဖြင့် ပြည့်ပြီး ဘုရားသခင်ကို အတိုက်အခံလုပ်သည့် စိတ်သဘောထားများဖြင့် ပြည့်နေကြသည့် လူတစ်စုကို ကယ်တင်ရန်ဖြစ်သည်။ ၎င်းတို့တွင် လူသားပုံသဏ္ဌာန်ရှိကြရန်အလို့ငှာ ၎င်းတို့ကို ပြောင်းလဲစေရန်နှင့် ၎င်းတို့အား သမ္မာတရား နားလည်စေရန်နှင့် မည်သည့်အရာက တရားမျှတပြီး မည်သည့်အရာက တရားမျှတခြင်းမရှိကြောင်း၊ မည်သည့်အရာက အပြုသဘောဆောင်သော အရာများဖြစ်ပြီး မည်သည့်အရာက အပျက်သဘောဆောင်သော အရာများဖြစ်ကြောင်း၊ စစ်မှန်သော လူတို့၏ ပုံသဏ္ဌာန်ကို အသက်ရှင်နေထိုင်ရန်အလို့ငှာ လူတို့မည်သို့အသက်ရှင်သင့်ကြောင်းနှင့် နေရာယူရန် ဘုရားသခင်က လူတို့အတွက် ကြိုတင်စီမံထားပြီးဖြစ်သည့် နေရာတွင် ၎င်းတို့ ရှိကြရန်အလို့ငှာ မည်သည့် နေရာတွင် ၎င်းတို့ ရပ်တည်သင့်ကြောင်းတို့ကို သိရှိကာ သဘောပေါက်နားလည်စေရန် ဖြစ်သည်။ ဤသည်တို့မှာ ဘုရားသခင့်အမှုတော်၏ အခြေခံကျသော ပါဝင်သည့်အကြောင်းအရာများဖြစ်ပြီး ယင်းတို့ကို အယူအဆဆိုင်ရာ အဆင့်ဖြင့် သင်တို့အားလုံး သိရှိကြသည်။ ဘုရားသခင်၏ ရည်ရွယ်ချက်များကို သင်တို့ အမှန်တကယ် နားလည်လျှင် ဘုရားသခင်က လူတို့အား ရှုတ်ချကာ ဖျက်ဆီးရန်အလို့ငှာ သို့မဟုတ် ၎င်းတို့ကို သန့်စင်စေကာ စုံလင်အောင်ပြုလုပ်ပေးရန်အလို့ငှာ တရားစီရင်ခြင်း ရှိမရှိဟူသည်နှင့် ဘုရားသခင်က လူတို့ကို မီးအိုင်ထဲသို့ တွန်းချရန်အလို့ငှာ သို့မဟုတ် ၎င်းတို့ကို ကယ်တင်ကာ အလင်းထဲသို့ ခေါ်ဆောင်ရန်အလို့ငှာ တရားစီရင်ပြီး ပြစ်တင်ဆုံးမခြင်း ရှိမရှိဟူသည်တို့ကို သင်တို့ သိသင့်ကြပေသည်။ ဘုရားသခင်က အလွန်များစွာသော သမ္မာတရားများကို ဖော်ပြကြောင်း၊ လူတို့၏ ဖောက်ပြန်ပျက်စီးသော အခြေအနေမျိုးစုံကို ဖော်ထုတ်ကြောင်း၊ လူတို့၏ ယုံကြည်ခြင်းတွင်ရှိသည့် သွေဖည်မှုများနှင့် ယုံကြည်ခြင်းနှင့်ပတ်သက်သော ၎င်းတို့၏ အယူအဆများကို ပြုပြင်ကြောင်းနှင့် လူတို့အား သမ္မာတရားကို နားလည်ကာ ဘုရားနှုတ်ကပတ်တော်များဖြင့် အသက်ရှင်ရန်နှင့် စစ်မှန်သော လူသားပုံသဏ္ဌာန်ကို အသက်ရှင်နေထိုင်ရန် ဦးဆောင်လမ်းပြကြောင်း၊ ဘုရားသခင်၏ ရွေးချယ်ထားသူများအလယ်တွင် ရလဒ်အချို့ ရရှိနှင့်ပြီးဖြစ်ကြောင်းတို့ကို ငါတို့အားလုံး မြင်နိုင်သည်။ ဘုရားသခင်သည် လူတို့၏ မာနထောင်လွှားသော စိတ်သဘောထားများကို ဖော်ထုတ်ပြီး ၎င်းတို့အား စစ်မှန်သော ဖန်ဆင်းခံများ၊ အသိစိတ်နှင့် ဆင်ခြင်တုံတရား ရှိသည့်လူများ ဖြစ်လာခွင့်ပေးလျက် မဟာလူသား သို့မဟုတ် ကြီးမြတ်သော လူများဖြစ်လာခြင်းမှ တားဆီးလေသည်။ ဘုရားသခင်သည် ဖာရိရှဲတို့၏ သူတော်ကောင်းယောင်ဆောင်သော မျက်နှာများကို လူတို့အား မြင်ခွင့်ပေးလျက်၊ လူတို့အား ဘုရားနှုတ်ကပတ်တော်များ၏ သမ္မာတရား လက်တွေ့ကျမှုထဲသို့ ဆောင်ကြဉ်းလျက် ဖာရိရှဲတို့၏ သူတော်ကောင်းယောင်ဆောင်သော အနှစ်သာရကို ဖော်ထုတ်သည်။ လူတို့အနေဖြင့် ရိုးရာယဉ်ကျေးမှု၏ အချုပ်အနှောင်များမှ ရုန်းထွက်လွတ်မြောက်နိုင်ကာ သမ္မာတရားကို လက်ခံပြီး ဘုရားနှုတ်ကပတ်တော်များဖြင့် အသက်ရှင်နိုင်ရန်အလို့ငှာ ဘုရားသခင်သည် ရိုးရာယဉ်ကျေးမှု၏ အဓိပ္ပာယ်မဲ့ခြင်းနှင့် ထိုရိုးရာယဉ်ကျေးမှုက လူတို့အပေါ် ထားရှိသည့် အချုပ်အနှောင်များကိုလည်းကောင်း၊ ၎င်းတို့ကို ဖြစ်စေသည့် ထိခိုက်နစ်နာမှုကိုလည်းကောင်း ဖော်ထုတ်သည်။...ဤအရာအားလုံးကို အောက်ပါအတိုင်း အကျဉ်းချုပ်နိုင်သည်။ လူတို့ကို ကယ်တင်ခြင်းနှင့်ဆိုင်သည့် ဘုရားသခင်၏ အမှုတော်သည် လူတို့အား ဆိုးယုတ်သည့် လောက၏ ခေတ်ရေစီးကြောင်းများမှ ဘုရားအိမ်တော်ဆီသို့ ပြန်ခေါ်ဆောင်ရန်နှင့် ထို့နောက်တွင် စာတန်၏ ဆိုးယုတ်သော ရေပန်းစားမှုများနှင့် အမျိုးမျိုးသော စာတန်ဆန်သည့် အတွေးအခေါ်များ၊ စာတန်ဆန်သည့် အဆိပ်အတောက်များက လူတို့ကို ဒုက္ခပေးခြင်းမှ ရုန်းထွက်လွတ်မြောက်ရန် ၎င်းတို့အနေဖြင့် ကိုယ်ပိုင်ကျင့်ကြံပြုမူခြင်းနှင့်ဆိုင်သည့် စစ်မှန်သော စည်းမျဉ်းများက မည်သည့်အရာဖြစ်ပြီး လူတို့ မည်သို့ ကျင့်ကြံပြုမူသင့်သည်ဟူသည်တို့ကို နားလည်ကာ သိရှိနိုင်ရန်အလို့ငှာ ၎င်းတို့ကို စေ့စေ့စပ်စပ် သွန်သင်ပြီး သမ္မာတရားနှင့် အသက်ဖြင့် ထောက်ပံ့ပေးရန် ဖြစ်သည်။ အစမှသည် လက်ရှိအချိန်ထိတိုင် ဘုရားသခင်သည် ပညတ်တော်ခေတ်ရှိ သူ၏ အမှုတော်မှ ကျေးဇူးတော်ခေတ်ရှိ သူ၏ အမှုတော်အပြင် နောက်ဆုံးသောကာလတွင် ယခု သူ လုပ်ဆောင်နေသည့် တရားစီရင်ခြင်းအမှုထိတိုင် အမှုမျိုးစုံကို လုပ်ဆောင်ပြီးဖြစ်သည်။ ယခုအခါတွင် သင်တို့သည် ဘုရားအမှုတော်၏ ဤအဆင့်သုံးဆင့်နှင့်ပတ်သက်၍ ရှင်းလင်းပြီဖြစ်သဖြင့် ဘုရားသခင်၏ အနှစ်၆၀၀၀ စီမံခန့်ခွဲမှု အစီအစဉ်တွင် သူ့အမှုတော်၏ သဘာဝမှာ အတိအကျ မည်သည့်အရာ ဖြစ်သနည်း။ ထိုအရာကို မည်သို့ သတ်မှတ်သင့်သနည်း။ (ဤသည်မှာ လူသားမျိုးနွယ်အလယ်တွင် တရားအမျှတဆုံးသော လုပ်ငန်းကြီးဖြစ်သည်။) မှန်ပေ၏။ လူသားမျိုးနွယ်ကို စီမံခန့်ခွဲခြင်းနှင့် ကယ်တင်ခြင်းဆိုင်ရာ ဘုရားသခင်၏ အမှုတော်သည် အနှစ် ၆၀၀၀ကြာ ဖြစ်ပေါ်လျက် ရှိနေခဲ့ပြီး ဤအနှစ် ၆၀၀၀ အတောအတွင်းတွင် ဘုရားသခင်သည် လူသားမျိုးနွယ်ကို ယခုထက်ထိတိုင် ဦးဆောင်လျက် မမောနိုင်မပန်းနိုင် သည်းညည်းခံ၊ စောင့်ဆိုင်းကာ စကားပြောဆိုပြီးဖြစ်သည်။ ဘုရားသခင်သည် လက်မလျှော့ခဲ့သကဲ့သို့ ဘုရားသခင် လုပ်ဆောင်သည့် ဤအမှုသည် လူသားမျိုးနွယ်အလယ်တွင် တရားအမျှတဆုံးသော လုပ်ငန်းကြီးဖြစ်သည်။ ဘုရားသခင့်အမှုတော်၏ သဘာဝမှ ကြည့်သည့်အခါ ဘုရားသခင်၏ အကျိုးစီးပွားများသည် တရားအမျှတဆုံးနှင့် တရားဝင်အဖြစ်ဆုံး ဖြစ်သလော။ (ဟုတ်ပါသည်။) ဘုရားသခင်၏ အကျိုးစီးပွားများကို ကာကွယ်ပေးလျှင် လူသားမျိုးနွယ်ထံ မည်သည့်အရာ ဖြစ်ပျက်လိမ့်မည်နည်း။ လူသားမျိုးနွယ်သည် ကောင်းစွာ ဆက်လက် ရှင်သန်နိုင်သည်၊ လူသားပုံသဏ္ဌာန်ကို အသက်ရှင်နေထိုင်နိုင်သည်၊ ဘုရားသခင် ချမှတ်သည့် အရာခပ်သိမ်း၏ နည်းဥပဒေသများအတွင်းတွင် အသက်ရှင်နိုင်ပြီး လူသားမျိုးနွယ်အပေါ် ဘုရားသခင် ပေးသနားပြီးဖြစ်သည့် အရာရာကို မွေ့လျော်ခံစားနိုင်ကာ ထိုသို့ဖြင့် လူသားများသည် အရာခပ်သိမ်း၏ စစ်မှန်သော အရှင်သခင်များ ဖြစ်လာကြလိမ့်မည်။ ဘုရားသခင်၏ စီမံခန့်ခွဲမှု အလုပ်သည် နောက်ဆုံးတွင် လူတို့၏ အကြီးမားဆုံးသော အကျိုးစီးပွားများတွင် ရှိသည်ကို သင်တို့ မြင်သင့်သည်။ သို့ဆိုလျှင် လူသားမျိုးနွယ်ကို ကယ်တင်ခြင်းနှင့်ဆိုင်သည့် ဘုရားသခင်၏ အမှုတော်သည် လူသားမျိုးနွယ်အလယ်တွင် တရားအမျှတဆုံးသော လုပ်ငန်းကြီးဖြစ်သည် မဟုတ်လော။ ဤအရာသည် ငြင်းပယ်မရနိုင်သကဲ့သို့ သေချာပေသည်။ ထိုအမှုတော်သည် တရားအမျှတဆုံးသော လုပ်ငန်းကြီးဖြစ်သည်။ ထို့ကြောင့် တစ်စုံတစ်ဦးသည် မိမိ၏ကိုယ်ကျိုးစီးပွားများအတွက် ဘုရားအိမ်တော်၏ အကျိုးစီးပွားများကို ထိခိုက်နစ်နာစေသည်အထိ လုပ်ဆောင်ကာ ဘုရားသခင်၏ အမှုတော် ဖြန့်ဝေခြင်းအား ဟန့်တားသည်ထိ လုပ်ဆောင်မည်ဆိုလျှင် ဤသည်မှာ အဘယ်လူဖြစ်သနည်း။ ဤသည်မှာ သိသာထင်ရှားစွာပင် ကောက်ကျစ်ဆိုးယုတ်သော ပုဂ္ဂိုလ်တစ်ဦးနှင့် နတ်ဆိုးတစ်ဦး ဖြစ်သည်။ ဘုရားသခင်သည် အပြန်အလှန်အနေဖြင့် မည်သည့်အရာကိုမျှ တောင်းဆိုခြင်းမရှိဘဲ လူသားမျိုးနွယ်ကို ထောက်ပံ့ရုံထောက်ပံ့ပေးသည်။ လူသားမျိုးနွယ်အတွက် အကြီးမားဆုံးသော အကျိုးကျေးဇူးရှိသည့် အမှုကို ဘုရားသခင် လုပ်ဆောင်ပြီး တရားအမျှတဆုံးသော လုပ်ငန်းကြီးကို တာဝန်ယူဆောင်ရွက်နေစဉ်တွင် လူတို့သည် ဘုရားသခင်ကို အသိအမှတ်မပြု သို့မဟုတ် ကျေးဇူးမတင်ရှိကြသကဲ့သို့ ဘုရားသခင်ကို ပြန်ပေးဆပ်ရန် မစဉ်းစားရုံမကဘဲ ဆန့်ကျင်ဘက်အနေဖြင့် ဘုရားသခင်၏ အမှုတော်ကို ၎င်းတို့က နှောင့်ယှက်ပြီး အဖျက်အမှောင့်လုပ်ကြကာ ထိခိုက်စေကြပြီး ၎င်းတို့၏ တစ်ကိုယ်ရေ ကိုယ်ကျိုးစီးပွားများကို လိုက်စားကြလေသည်။ ထိုသို့သော လူများတွင် အသိစိတ် သို့မဟုတ် ဆင်ခြင်တုံတရား လုံးဝ မရှိကြပေ။ ၎င်းတို့သည် လူများဟု ခေါ်ထိုက်ကြသေးသလော။ ဤသည်တို့မှာ နတ်ဆိုးများနှင့် စာတန်များ စင်စစ်ဖြစ်ကြသည်။ ဤအရာအားလုံးကို လုပ်ဆောင်လင့်ကစား ဘုရားသခင်က လူတို့ကို မတို့ထိနိုင်လျှင် ၎င်းတို့၌ နှလုံးသားများ ရှိကြသေးသလော။ မရှိကြပေ။ နှလုံးသားမရှိခြင်းသည် အသိစိတ် မရှိခြင်းဟု ဆိုလိုသည်။ ထိုသို့သော လူများတွင် အသိစိတ်သဘော မရှိပေ။ မိမိ၏ လူ့သဘာဝက အသိစိတ် ကင်းမဲ့သည့်အခါ လူတစ်ဦးသည် လူသား မဟုတ်တော့ဘဲ တိရစ္ဆာန်တစ်ကောင်၊ နတ်ဆိုးတစ်ကောင်နှင့် စာတန်တစ်ကောင် ဖြစ်သည်။ ဤသည်မှာ အလွန် သိသာ၏။ လူတို့ ကယ်တင်ခံရရန်အတွက် ဘုရားသခင်သည် မည်သည့် အဖိုးအခကိုမဆို ပေးဆပ်ရန် စိတ်ပိုင်းဖြတ်ထားပြီး မမောနိုင်မပန်းနိုင် အလုပ်လုပ်လေသည်။ လူတို့က မည်မျှ အထင်လွဲကြသည်ဖြစ်စေ၊ သို့မဟုတ် သံသယရှိကြသည်ဖြစ်စေ ဘုရားသခင်သည် အမြဲ စိတ်ရှည်ပြီးဖြစ်ကာ လူတို့ကို သမ္မာတရား၏ သွင်ပြင်လက္ခဏာ အမျိုးမျိုးကို အကြိမ်ကြိမ် ပြောပြရင်း၊ ၎င်းတို့အား တစ်စချင်း နားလည်စေရင်း၊ ၎င်းတို့အား သုံးသပ်ဆင်ခြင်စေကာ ဆန်းစစ်စေရင်းနှင့် ဘုရားသခင်၏ စိတ်နှလုံးကို နားလည်ဖို့နှင့် ဘုရားသခင်၏ စိတ်နှလုံးကို သဘောပေါက်နားလည်ဖို့ ထောက်ကူလျက် ဆက်လက် ထောက်ပံ့ပေးနေသည်။ ပြီးလျှင် လူတို့သည် ဘုရားသခင်၏ ဤနှုတ်ကပတ်တော်များကို ကြားသည့်အခါ ၎င်းတို့ တို့ထိခံရပြီး မျက်ရည်အနည်းငယ် ကျဆင်းကြသည်။ သို့သော် ၎င်းတို့ နောက်ပြန်လှည့်သောအခါ ဘုရားသခင်၏ ရည်ရွယ်ချက်များကို ၎င်းတို့ အလေးမထားကြသည်သာမက ၎င်းတို့ကိုယ်ပိုင် အကျိုးစီးပွားများကို လိုက်စားကြဆဲဖြစ်ကာ ကောင်းချီးမင်္ဂလာများကို လိုက်စားကြဆဲဖြစ်သည်။ ငါ့ကို ပြောလော့၊ ထိုသို့သော လူများတွင် အသိစိတ်နှင့် ဆင်ခြင်တုံတရား ရှိသလော။ ထိုသို့သော လူများသည် မည်သည့်အရာကို အချို့တဲ့ဆုံး ဖြစ်သနည်း။ အသိစိတ်နှင့် ဆင်ခြင်တုံတရား အချို့တဲ့ဆုံး ဖြစ်ကြသည်၊ လူ့သဘာဝ အချို့တဲ့ဆုံးဖြစ်ကြသည်။ ဘုရားသခင်သည် အမှုပြုကာ လူတို့ကိုကယ်တင်ရန် အဆုံးစွန် စိတ်ရှည်ခြင်းဖြင့် နာကျင်မှုမျိုးစုံကို သည်းညည်းခံသော်လည်း လူတို့သည် ဘုရားသခင်ကို အထင်လွဲကြဆဲဖြစ်သည်။ စဉ်ဆက်မပြတ် သူ့ကို ဖက်ပြိုင်အံတုကြသည်၊ ဘုရားအိမ်တော်၏ အကျိုးစီးပွားများအတွက် ပူပန်ခြင်းမရှိဘဲ မိမိတို့ကိုယ်ကျိုးစီးပွားများကို စဉ်ဆက်မပြတ် ကာကွယ်ကြပြီး ကြီးကျယ်ခမ်းနားသည့် ဘဝကို အမြဲ အသက်ရှင်လိုကြသော်လည်း ဘုရားသခင်၏ ဘုန်းအသရေအတွက် မဖြည့်ဆည်းပေးလိုကြချေ။ ဤအရာအားလုံးတွင် ပြောစရာ လူ့သဘာဝ တစ်ခုတလေ ရှိသလော။ လူတို့သည် နှုတ်ဖြင့်မူ ဘုရားသခင်ကို သက်သေခံသည်ဟု အကြိမ်ကြိမ် ကြွေးကြော်နေကြသော်လည်း စိတ်နှလုံးထဲ၌မူ “ဤသည်မှာ ကျွန်ုပ်လုပ်ဆောင်ခဲ့သော အလုပ်မှ ရရှိသည့် အကျိုးရလဒ်များ ဖြစ်သည်။ ကျွန်ုပ်သည်လည်း အားထုတ်ခဲ့ပြီး အဖိုးအခကိုလည်း ပေးဆပ်ခဲ့သည်။ အဘယ်ကြောင့် ကျွန်ုပ်အတွက် သက်သေမခံကြသနည်း” ဟု ဆိုကြသည်။ ၎င်းတို့သည် ဘုရားသခင်၏ ဘုန်းအသရေနှင့် သက်သေခံချက်တို့ကို အမြဲ မျှဝေခံစားလိုကြသည်။ လူတို့သည် ဤအရာများနှင့် ထိုက်တန်ကြသလော။ “ဘုန်းအသရေ”ဟူသည့် စကားလုံးသည် လူသားများနှင့် မသက်ဆိုင်ပေ။ ဘုန်းအသရေသည် ဘုရားသခင်ထံ၊ ဖန်ဆင်းရှင်ထံသာ သွားနိုင်ပြီး ဖန်ဆင်းခံလူသားများနှင့် မည်သည့် ပတ်သက်မှုမျှ မရှိပေ။ လူတို့သည် ၎င်းတို့ကိုယ်တိုင် အသုံးခံပြီး ပူးပေါင်းဆောင်ရွက်ကြလျှင်ပင် သန့်ရှင်းသော ဝိညာဉ်တော်၏ အလုပ်နှင့်ဆိုင်သော ခေါင်းဆောင်မှုအောက်တွင် ရှိနေကြဆဲဖြစ်သည်။ သန့်ရှင်းသော ဝိညာဉ်တော်၏ အလုပ်မရှိလျှင် လူတို့ မည်သည့်အရာကို လုပ်ဆောင်နိုင်သနည်း။ “သက်သေခံချက်”ဟူသော စကားလုံးသည်လည်း လူသားများနှင့် မသက်ဆိုင်ပေ။ နာမ်ဖြစ်သည့် “သက်သေခံချက်”ဖြစ်စေ၊ ကြိယာဖြစ်သည့် “သက်သေခံသည်”ဖြစ်စေ၊ ဤစကားနှစ်ခုလုံးကိုယ်၌က ဖန်ဆင်းခံလူသားများနှင့် မည်သည့် ပတ်သက်မှုမျှ မရှိပေ။ ဖန်ဆင်းရှင်သာ သက်သေခံရန်ထိုက်တန်ပြီး လူတို့၏ သက်သေခံချက်နှင့် ထိုက်တန်သည်။ ဤအရာကို ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့က ဆုံးဖြတ်ကာ ဘုရားသခင် လုပ်ဆောင်သမျှတိုင်းသည် ဘုရားသခင်၏ အားထုတ်မှုများမှ လာပြီး ဘုရားသခင်သည် ထိုအရာကို ရှိခြင်းနှင့် ထိုက်တန်သောကြောင့်လည်း ဖြစ်သည်။ လူတို့ လုပ်ဆောင်နိုင်သည့်အရာသည် တကယ် အကန့်အသတ်ရှိပြီး သန့်ရှင်းသော ဝိညာဉ်တော်၏ ဉာဏ်အလင်းပေးခြင်း၊ ခေါင်းဆောင်ခြင်းနှင့် လမ်းပြခြင်းတို့၏ ရလဒ်သာ ဖြစ်သည်။ လူသား သဘာဝအတွက်မူ လူတို့သည် သမ္မာတရားအချို့ကို နားလည်ပြီး အလုပ်အနည်းငယ် လုပ်ဆောင်နိုင်သည်နှင့် မာနထောင်လွှားလာကြသည်။ ဘုရားသခင်ထံမှ တရားစီရင်ခြင်းနှင့် ပြစ်တင်ဆုံးမခြင်းတို့သည် ၎င်းတို့နှင့် အတူ မရှိနေလျှင် ဘုရားသခင်ကို ကျိုးနွံနာခံခြင်းအား မည်သူမျှ မစွမ်းဆောင်မရရှိနိုင်သကဲ့သို့ သူ့ကို သက်သေမခံနိုင်ပေ။ ဘုရားသခင်၏ ကြိုတင်စီမံခြင်း ရလဒ်တစ်ခုအဖြစ်၊ လူတို့တွင် ဆုကျေးဇူးအချို့ သို့မဟုတ် အထူးပါရမီအချို့ ရှိကောင်းရှိနိုင်သည်။ လုပ်ငန်းဆိုင်ရာ အတတ်ပညာ သို့မဟုတ် အလုပ်နှင့်သက်ဆိုင်သော စွမ်းရည်အချို့ကို သင်ယူပြီးဖြစ်နိုင်သည် သို့မဟုတ် လိမ္မာပါးနပ်မှု အနည်းငယ် ရှိကောင်းရှိနိုင်သည်။ ထို့ကြောင့် ၎င်းတို့သည် သည်းမခံနိုင်လောက်အောင် မာနထောင်လွှားလာပြီး ဘုရားသခင်အား သူ၏ ဘုန်းအသရေနှင့် သက်သေခံချက်ကို ၎င်းတို့နှင့်အတူ မျှဝေခံစားစေလိုကြသည်။ ဤသည်မှာ ဆင်ခြင်တုံတရားမဲ့သည် မဟုတ်လော။ ဤသည်မှာ ဆင်ခြင်တုံတရားမဲ့သည်မှာ အစွန်းရောက်လောက်အောင်ပင်ဖြစ်၏။ ဤအရာက ၎င်းတို့အနေဖြင့် မှားယွင်းသည့်နေရာတွင် နေရာယူထားသည်ကို ပြသည်။ ၎င်းတို့သည် မိမိတို့ကိုယ်ကို လူသားများအဖြစ် သဘောမထားကြဘဲ သီးခြားအမျိုးအစားတစ်ခုအဖြစ်၊ မဟာလူသားများအဖြစ် သဘောထားကြသည်။ ကိုယ့်ပင်ကိုလက္ခဏာကိုယ်၊ ကိုယ့်အနှစ်သာရကိုယ်၊ မည်သည့်နေရာတွင် ၎င်းတို့ နေရာယူသင့်သည်ကို မသိသောလူတို့သည် မိမိကိုယ်ကို သိသောအသိ မရှိကြပေ။ လူ၏ နိမ့်ကျခြင်းသည် မိမိကိုယ်ကို နှိမ့်ချခြင်းမှ ဖြစ်ပေါ်လာသည်မဟုတ်၊ လူသည် မူလကတည်းက နိမ့်ကျသောသူ၊ ယုတ်ညံ့သောသူပင် ဖြစ်သည်။ ဘုရားသခင်၏ နိမ့်ကျခြင်းမူကား မိမိကိုယ်ကို နှိမ့်ချတော်မူခြင်း ဖြစ်သည်။ လူတို့ကို နှိမ့်ကျသည်ဟု ဆိုခြင်းသည်ပင် ၎င်းတို့ကို ချီးမြှောက်ရာ ကျပေသည်၊ အမှန်စင်စစ်မှာမူ ၎င်းတို့သည် ယုတ်ညံ့သောသူသာ ဖြစ်သည်။ လူတို့သည် ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် အမြဲ ပြိုင်ဆိုင်လိုကြပြီး ဘုရားကို သူ၏ ရွေးချယ်ထားသူများအတွက် ပြိုင်ဆိုင်လိုကြသည်။ ဤနည်းဖြင့် ၎င်းတို့သည် စာတန်၏ အခန်းကဏ္ဍကို ပါဝင်ဆောင်ရွက်ကြပြီး ဤသည်မှာ စာတန်၏ သဘာဝ ဖြစ်သည်။ ၎င်းတို့သည် ကွာခြားမှု စိုးစဥ်းမျှမရှိဘဲ အမှန်တကယ် စာတန်၏ သားစဉ်မြေးဆက်များ ဖြစ်သည်။ ဘုရားသခင်က လူတို့အား ဩဇာအာဏာနှင့် တန်ခိုး အနည်းငယ်မျှ ပေးသည်ဆိုပါစို့၊ ပြီးလျှင် ၎င်းတို့အနေဖြင့် နိမိတ်လက္ခဏာများနှင့် အံ့ဖွယ်အမှုများကို ပြနိုင်ပြီး သာမန်ထက်လွန်ကဲသော အရာအချို့ကို လုပ်ဆောင်နိုင်ကြသည်ဆိုပါစို့၊ ဘုရားသခင်၏ သတ်မှတ်ချက်များအတိုင်း အရာရာကို ၎င်းတို့ လုပ်ဆောင်ပြီး အသေးစိတ်အတိအကျ လုပ်ဆောင်ကြသည်ဟု မှတ်ယူကြစို့။ သို့သော် ၎င်းတို့သည် ဘုရားသခင်ကို ကျော်လွန်နိုင်ကြသလော။ လုံးဝ မကျော်လွန်နိုင်ပေ။ ကောင်းကင်တမန်မင်းဖြစ်သည့် စာတန်၏ စွမ်းရည်များသည် ထိုလူသားများ၏ စွမ်းရည်များထက် သာ၍ ကြီးမားသည် မဟုတ်လော။ သူသည် ဘုရားသခင်ကို အမြဲ ကျော်လွန်ချင်သော်လည်း အဆုံးသတ် ရလဒ်မှာ အဘယ်နည်း။ အဆုံးတွင် သူသည် အနက်ဆုံးသော တွင်းထဲသို့ ကျဆင်းရသည်။ ဘုရားသခင်သည် တရားမျှတမှု၏ ပြယုဂ် အစဉ်ထာဝရ ဖြစ်လိမ့်မည်ဖြစ်ပြီး စာတန်၊ နတ်ဆိုး၊ ကောင်းကင်တမန်မင်းမှာမူ ကောက်ကျစ်ဆိုးယုတ်မှု၏ ပြယုဂ်နှင့် ကောက်ကျစ်ဆိုးယုတ်မှု အင်အားစု၏ ကိုယ်စားလှယ် အစဉ်ထာဝရ ဖြစ်လိမ့်မည်။ ဘုရားသခင်သည် အစဉ်ထာဝရ တရားမျှတလိမ့်မည်ဖြစ်ပြီး ဤအချက်သည် မပြောင်းလဲနိုင်။ ဤသည်မှာ ဘုရားသခင်၏ ထူးခြားပြီး သာမန်ထက်လွန်ကဲသော ဘက်ခြမ်း ဖြစ်သည်။ လူသားများသည် ဘုရားသခင်ထံမှ သူ၏ သမ္မာတရားအားလုံးကို ရရှိလျှင်ပင် ၎င်းတို့သည် သေးနုပ်သော ဖန်ဆင်းခံများသာဖြစ်ပြီး ဘုရားသခင်ကို မကျော်လွန်နိုင်။ ဤသည်မှာ လူသားမျိုးနွယ်နှင့် ဘုရားသခင်တို့ကြား ခြားနားချက် ဖြစ်သည်။ လူတို့သည် ဘုရားသခင် ချမှတ်သည့် စည်းမျဉ်းများနှင့် ဥပဒေသများအားလုံးအတွင်းတွင် စနစ်ကျသော ပုံစံဖြင့်သာ တည်ရှိနိုင်ပြီး ဤစည်းမျဉ်းများနှင့် ဥပဒေသများအတွင်းတွင်သာ ဘုရားသခင် ဖန်ဆင်းခဲ့သည့် အရာရာတိုင်းကို စီမံခန့်ခွဲနိုင်သည်။ လူတို့သည် အသက်ရှင်သည့် မည်သည့်အရာကိုမျှ မဖန်ဆင်းနိုင်ကြသကဲ့သို့ လူသားမျိုးနွယ်၏ ကံကြမ္မာကိုလည်း မပြောင်းလဲနိုင်ကြပေ။ ဤသည်မှာ အမှန်တရားတစ်ခု ဖြစ်သည်။ ဤအမှန်တရားက မည်သည့်အရာကို ညွှန်ပြသနည်း။ ဘုရားသခင်က လူသားမျိုးနွယ်ကို ဩဇာအာဏာနှင့် စွမ်းရည်မည်မျှပေးသည်ဖြစ်စေ၊ အဆုံးတွင် မည်သူကမျှ ဘုရားသခင်၏ ဩဇာအာဏာကို မကျော်လွန်နိုင်ပေ။ နှစ်ပေါင်းမည်မျှကြာသည်ဖြစ်စေ၊ မျိုးဆက်ပေါင်းမည်မျှရှိသည်ဖြစ်စေ၊ လူသားများ မည်မျှရှိသည်ဖြစ်စေ လူသားများသည် ဘုရားသခင်၏ ဩဇာအာဏာနှင့် အချုပ်အခြာအာဏာအောက်တွင်သာ တည်ရှိနိုင်သည်။ ဤသည်မှာ အစဉ်ထာဝရ ပြောင်းလဲမရနိုင်သည့် အမှန်တရားတစ်ခု၊ မည်သည့်အချိန် မည်သည့်အခါတွင်မျှ ပြောင်းလဲလိမ့်မည် မဟုတ်သည့် အမှန်တရားတစ်ခု ဖြစ်သည်။

ဤအရာများကို ကြားပြီးနောက်တွင် သင်တို့သည် မည်သည့်အရာကို ခံစားရသနည်း။ လူအချို့က “ကျွန်ုပ်၏ အသိတွင် ဤအရာများအကြောင်းကို ကျွန်ုပ် စဉ်းစားလေ့ရှိသော်လည်း ကျွန်ုပ်၏ အရည်အချင်းများ တိုးပွားနေခဲ့သည်ဟု ကျွန်ုပ် အမှတ်တမဲ့ ခံစားလာရသည်။ ကျွန်ုပ် အသက်ကြီးလာသည်နှင့်အမျှ ကျွန်ုပ်၏ အတွေးများလည်း ရင့်ကျက်ခဲ့ပြီး ကိစ္စများစွာနှင့်ပတ်သက်၍ သာ၍ ပြည့်စုံစွာ ကျွန်ုပ် စဉ်းစားနိုင်ခဲ့သည်။ ပြီးလျှင် ဘုရားနှုတ်ကပတ်တော်များကို ကျွန်ုပ် သာ၍ နားထောင်သည်နှင့်အမျှ သူ၏ ရည်ရွယ်ချက်များထဲမှ အချို့ကို ကျွန်ုပ် နားလည်နိုင်ခဲ့သည်။ ထို့ကြောင့် ကျွန်ုပ် ခွန်အားရှိပြီး ကျွန်ုပ်အပေါ် ဘုရားသခင်က အချုပ်အခြာအာဏာ ကိုင်စွဲရန် မလိုအပ်ဟု ခံစားရသည်။ မရည်ရွယ်ဘဲ ကျွန်ုပ်သည် စွမ်းဆောင်နိုင်ကြောင်းနှင့် ဘုရားသခင်ကို ရရှိခဲ့ပြီးဖြစ်ကြောင်း ကျွန်ုပ် ခံစားလာရသည်”ဟု ပြောကြသည်။ ဤသည်မှာ ကောင်းမွန်သော ခံစားချက်ဖြစ်သလော။ (မဟုတ်ပါ။) အဘယ်သို့ မကောင်းသနည်း။ ဤသည်မှာ ကောင်းမွန်သည့် လက္ခဏာတစ်ခု မဟုတ်ပေ။ သို့ဆိုလျှင် ကောင်းမွန်သည့် လက္ခဏာမှာ အဘယ်နည်း။ လူတို့ သာ၍ အချိန်ကြာမြင့်စွာ အသက်ရှင်လေ၊ ၎င်းတို့က “လူသားများသည် ဖုန်မှုန့်ကဲ့သို့ဖြစ်ပြီး ပုရွတ်ဆိတ်များထက် နိမ့်ကျကြသည်။ လူတို့အနေဖြင့် မည်မျှ ခွန်အားရှိသည်ဖြစ်စေ၊ သိက္ခာရှိသည်ဖြစ်စေ၊ အယူဝါဒမည်မျှ နားလည်သည်ဖြစ်စေ၊ ၎င်းတို့၏ အတွေးအခေါ်များသည် မည်မျှရင့်ကျက်သည်ဖြစ်စေ ဘုရားသခင်၏ အချုပ်အခြာအာဏာကို ၎င်းတို့ မကျော်လွန်နိုင်ပါ”ဟု သာ၍ ခံစားရလေဖြစ်သည်။ လူတို့ သာ၍ အချိန်ကြာမြင့်စွာ အသက်ရှင်လေ၊ ဘုရားဩဇာအာဏာ၏ ကြီးမြတ်ခြင်းနှင့် ဘုရားဩဇာအာဏာ၏ အနန္တတန်ခိုးတို့ကို သာ၍ ခံစားရလေဖြစ်သည်။ လူတို့ အချိန်ကြာမြင့်စွာ အသက်ရှင်လေ လူတို့၏ အရေးမပါမှုကို ၎င်းတို့ ခံစားရလေဖြစ်သည်။ ၎င်းတို့ သာ၍ အချိန်ကြာမြင့်စွာ အသက်ရှင်လေ၊ ဘုရားသခင်နှင့်ဆိုင်သည့် ဉာဏ်မမီနိုင်ဖွယ်ဖြစ်ခြင်းကို သာ၍ ခံစားရလေ ဖြစ်သည်။ ထိုသို့သော စိတ်အခြေအနေသည် ပုံမှန်ဖြစ်သည်။ ယခု သင်တို့တွင် ဤအခြေအနေမျိုး ရှိကြသလော။ မရှိကြသေး၊ မှန်သလော။ သင်တို့သည် ကိုယ်ကျိုးစီးပွားများနှင့် ပတ်သက်၍ ဒွိဟဖြစ်လျက် တစ်ခါတစ်ရံတွင် “ဘုရားသခင်သည် သူ၏ အကျိုးစီးပွားများထဲမှ အနည်းငယ်ကို ကျွန်ုပ်နှင့် မျှဝေခံစားခြင်း မရှိသည်မှာ အဘယ်သို့ဖြစ်သနည်း။ ဘုရားသခင်က ကျွန်ုပ်ကို အဘယ်ကြောင့် ချီးမွမ်းစကားများ မပြောသနည်း။ ကျွန်ုပ်၏ အနီးဝန်းကျင် လူတို့အား ကျွန်ုပ်ကို အထင်ကြီးအောင် သူ အဘယ်ကြောင့် မလုပ်သနည်း။ ဘုရားသခင်သည် လူတို့အား အဘယ်ကြောင့် ကျွန်ုပ်အတွက် သက်သေမခံစေသနည်း။ ကျွန်ုပ် အဖိုးအခပေးပြီးဖြစ်ကာ ပံ့ပိုးမှုများ ပြုလုပ်ပြီးဖြစ်သည်။ ဘုရားသခင်က ကျွန်ုပ်ကို မည်သို့ ဆုချီးမြှင့်လိမ့်မည်နည်း”ဟု ဆိုရင်း သေးငယ်သည့် အချက်ပြမှုအချို့ကိုပင် ပေးပို့လျက် ရုန်းကန်မှုအလယ်တွင် မကြာခဏ ရှိနေဆဲဖြစ်သည်။ သင်သည် မိမိကိုယ်ကို ဟုတ်လှပြီဟု ဘဝင်ခိုက်နေသော၊ မိမိကိုယ်ကို ကျေနပ်သည့် စိတ်နေစိတ်ထားတွင် မကြာခဏ သာယာနေဆဲဖြစ်သည်။ မကြာခဏဆိုသကဲ့သို့ပင် သင့်ကိုယ်သင် မည်သူမှန်း မသိဘဲ သင် စွမ်းဆောင်နိုင်သည်ဟု မကြာခဏ ခံစားသည်။ ဤအခြေအနေသည် ပုံမှန်မဟုတ်ပေ။ ဤသည်မှာ အသက်တာတွင် တိုးတက်မှု မဟုတ်ပေ။ ဤအရာကို အဘယ်အရာဟု ခေါ်သနည်း။ တစ်ဖန် ကြီးမားလာနေသည့် ဖောက်ပြန်ပျက်စီးသော စိတ်သဘောထားများ ဖြစ်သည်။ လူအချို့သည် မည်သည့်ပံ့ပိုးမှုမျှ မပြုလုပ်သေးချိန်တွင် အနည်းငယ် သာ၍ ခြေသုတ်ပုဆိုး မြွေစွယ်ကျိုးသို့နေပြီး ခပ်လျှိုလျှို နေကြသည်။ အရေးပါသည့်အရာတစ်ခုခုကို ၎င်းတို့ လုပ်ဆောင်ပြီး ပံ့ပိုးမှုအချို့ ပြုလုပ်ကာ ၎င်းတို့တွင် အရင်းအနှီးရှိသည်ဟု ခံစားရသည်နှင့်တစ်ပြိုင်နက် ၎င်းတို့ အနီးဝန်းကျင်ရှိ လူတို့အား မြင်သည့်အခါ “သင်တို့သည် အဘယ်ကြောင့် ငါ၏ ပံ့ပိုးမှုများနှင့်ပတ်သက်၍ အစီရင်မခံကြသနည်း။ သင်တို့အားလုံးက ဘုရားသခင်၏ နာမနှင့် အနှစ်သာရကို သက်သေခံကြသည်။ သို့ဆိုလျှင် အဘယ်ကြောင့် ငါနှင့်ပတ်သက်သည့် တင်ပြချက်တစ်ခုကို မပေးကြသနည်း။ ငါ့အတွက် သင်တို့ သက်သေမခံလျှင်ပင် ငါနှင့်ပတ်သက်သည့် တင်ပြချက်တစ်ခုကိုသာ ပေး၍ရနိုင်သည်။ ညီအစ်မ မည်သူမည်ဝါဖြစ်သည့် ငါသည် ဘုရားသခင်ကို ၂၅ နှစ်ကြာ ယုံကြည်ပြီးဖြစ်သည်။ ယခု ငါ အသက် ၄၅ နှစ်ရှိပြီ၊ အိမ်ထောင်မပြုသေးသကဲ့သို့ တစ်ကိုယ်ရည်တစ်ကာယဖြစ်ကာ ဤနေ့ထိတိုင် ရိုးသားဖြူစင်စွာနှင့် စိတ်ထက်သန်စွာ လိုက်စားအားထုတ်ပြီးဖြစ်သည်။ ငါသည် အသင်းတော်၏ အဓိကအစိတ်အပိုင်းတစ်ခုဖြစ်သောကြောင့် တရုတ်ကွန်မြူနစ် အစိုးရ၏ အလိုရှိသော စာရင်းတွင် အကြိမ်များစွာ ထည့်သွင်းခြင်းခံခဲ့ရသည်၊ လိုက်လံဖမ်းဆီးခြင်းခံရပြီးဖြစ်ကာ နိုင်ငံခြားသို့ မပြောင်းမီ ပြည်နယ် ဆယ်ခုကျော်ကြားတွင် ဟိုရောက်သည်ရောက် ရောက်လျက် နေရာမျိုးစုံတွင် သွားပုန်းနေရပြီးဖြစ်သည်။ ယင်းနောက်တွင် ငါသည် ဘုရားအိမ်တော်၏ အရေးကြီးသော အလုပ်နှင့်ဆိုင်သော ကြီးကြပ်ရေးမှူးတစ်ဦးအဖြစ် ဆက်အမှုထမ်းခဲ့သည်။ ထိုကာလအတောအတွင်းတွင် ငါသည် အသင်းတော်အလုပ်၏ တိုးတက်မှုနှင့် ဘုရားသခင်၏ နိုင်ငံတော် ဧဝံဂေလိ ဖြန့်ဝေခြင်းအတွက် စွဲမြဲသော ပံ့ပိုးမှုတစ်ခု ပြုလုပ်ရင်း ဘုရားအိမ်တော်၏ အချို့သော အလုပ်များအတွက် အပြုသဘောဆောင်သော အကြံများစွာ၊ စိတ်ကူးများနှင့် အယူအဆများစွာကို အဆိုပြုပြီးဖြစ်သည်။ ငါ့ကို သင်တို့ အဘယ်ကြောင့် ထိုသို့ မတင်ပြကြသနည်း။ လူတိုင်းက ကျွန်ုပ်အကြောင်းကို သင်ယူမိရန်နှင့် ကျွန်ုပ်အကြောင်းကိုသိရန်အလို့ငှာ ကျွန်ုပ်၏ ပါရမီများကို ပြသဖို့ အချို့သော အခြေအနေများနှင့် အခါအခွင့်များကို ဘုရားသခင်က အဘယ်ကြောင့် ကျွန်ုပ်ကို မပေးသနည်း။ ဘုရားသခင်သည် အဘယ်ကြောင့် ကျွန်ုပ်တို့ကို အမြဲ ချုပ်တည်းသနည်း။ ဘုရားအိမ်တော်သည် ကျွန်ုပ်တို့ ထိုမျှ မလွတ်လပ်သကဲ့သို့ ထိုမျှ စိုးရိမ်သောကကင်းခြင်း၊ လွတ်မြောက်ခြင်း သို့မဟုတ် ပျော်ရွှင်ခြင်းမရှိပါ”ဟု တွေးကြသည်။ သူမသည် စိုးရိမ်သောကပင်ကင်းချင်သည်၊ လွတ်မြောက်ကာ ပျော်ပင်ပျော်ရွှင်ချင်သည်။ သင့်ကို ငါတို့ အဘယ်သို့ စိုးရိမ်သောက ကင်းစေနိုင်မည်နည်း၊ လွတ်မြောက်စေကာ ပျော်ရွှင်စေနိုင်မည်နည်း။ အဆင့်၏ ထိပ်ဆုံးတွင် သင့်ကို ထားခြင်းအားဖြင့်လော။ ထို့နောက် သင့်ကို ထိပ်ဆုံးအဆင့်တွင် ထားပြီးနောက် သင်နှင့်ပတ်သက်ပြီး တင်ပြချက်တစ်ခုကို ပေးခြင်းအားဖြင့်ဖြစ်သည်။ အပြင်လောကတွင် ဤလူသည် နိုင်ငံ၏ ကျော်ကြားသော ဆရာဝန်များအတွက် ပထမဆုကို ရရှိခဲ့သည့် ကျော်ကြားသော ဆရာဝန်တစ်ဦးဖြစ်ခဲ့ပြီး သူမ၏ အမည်သည် နောက်ပိုင်းတွင် “ကမ္ဘာကျော် ဆရာဝန်များ၏ စွယ်စုံကျမ်း”တွင် ထည့်သွင်းခြင်းခံခဲ့ရသည်။ သူမသည် စာရွက်စာတမ်းများစွာ ပြီးစီးပြီးဖြစ်ကာ ဘုရားအိမ်တော်သို့ ရောက်လာပြီးနောက်တွင် သူမသည် အဓိကအစိတ်အပိုင်းတစ်ခုနှင့် ပါရမီရှိသော လူတစ်ဦးအဖြစ် ဆက်ရှိကာ ယခု သူမသည် ဝါရင့် ခေါင်းဆောင်တစ်ဦး ဖြစ်လာပြီဖြစ်သည်ဟူ၍ဖြစ်သည်။ သို့ဆိုလျှင် သူမ ပျော်ရွှင်လိမ့်မည် မဟုတ်လော။ သူမက “ငါသည် ပါရမီရှိသော လူတစ်ဦးဖြစ်သည်။ ယခင်က ထင်ရှားကျော်ကြားသူတစ်ဦးဖြစ်ခဲ့ပြီး ဘုရားအိမ်တော်ထဲသို့ ရောက်လာပြီးနောက်တွင် ငါသည် ထင်ရှားကျော်ကြားသူတစ်ဦး ဖြစ်နေဆဲဖြစ်သည်။ ငါသည် သင် ထားသည့်နေရာတိုင်းတွင် တောက်ပပြီး ယင်း၏ တောက်ပခြင်းကို မည်သူကမျှ ကန့်သတ်ချုပ်ထိန်း၍မရသည့် ရွှေကဲ့သို့ဖြစ်သည်။ ငါ၏ ဤစွမ်းရည်များသည် အားလုံးမြင်ဖို့အတွက် ရှိနေသည်။ ဘုရားသခင်က သက်သေမခံသော်လည်း ဤအချက်များက ငါ့အတွက် ထူးကဲသော သက်သေခံချက်ပေးသည်”ဟု တွေးလိမ့်မည်။ ဤအယူအဆကို သင် အဘယ်သို့ ထင်သနည်း။ တစ်နေ့တာအတွက် သင်၏ ကျော်ကြားမှုနှင့် အကျိုးအမြတ် လိုက်စားမှုကို သင် မစွန့်လွှတ်နိုင်လျှင် သင်သည် ကျော်ကြားမှု၊ အကျိုးအမြတ်နှင့် အဆင့်အတန်း၏ ချည်နှောင်မှုကို သင် ခံရဆဲဖြစ်ကာ သင်သည် အမှန်တကယ် စိုးရိမ်သောက မကင်းနိုင်သကဲ့သို့ မပျော်ရွှင်နိုင်ပေ။ သင်သည် ကျော်ကြားမှုနှင့် အကျိုးအမြတ်၏ အချုပ်အနှောင်များဖြင့် ချည်နှောင်၊ ကန့်သတ်ကာ ဖိနှိပ်ချုပ်ချယ်ခံရသရွေ့ သင်၏ သမ္မာတရား လိုက်စားမှုတွင် ရှေ့ဆက်လိမ့်မည် မဟုတ်ဘဲ သင် ရှိသည့်နေရာတွင်သာ ပိတ်မြဲပိတ်မိနေနိုင်သည်။ လူအချို့က “ငါ ဒုံရင်းသို့ ပြန်ဆိုက်လိမ့်မည်လော”ဟု မေးကောင်းမေးနိုင်သည်။ အမှန်တရားမှာ သင့်အနေဖြင့် ရှေ့မဆက်သရွေ့၊ ကျဉ်းထဲကျပ်ထဲ ပိတ်မိနေခြင်း သို့မဟုတ် ဒုံရင်းသို့ ပြန်ဆိုက်နေခြင်း ဖြစ်သည်။ ဤအရာက သင်၏ သဘာဝ အနှစ်သာရသည် ဤအရာဖြစ်ပြီး ဘုရားသခင်ကို နှစ်ပေါင်းမည်မျှ ယုံကြည်သည်ဖြစ်စေ မည်သည့် တိုးတက်မှုမျှ သင် လုံးဝ ဖြစ်စေလိမ့်မည် မဟုတ်သကဲ့သို့ အဆုံးထိပင် မကောင်းမှုများစွာ သင် လုပ်ကောင်းလုပ်နိုင်သေးသည်ကို ပြသပေသည်။ သင် ထုတ်ဖော်ခံရလိမ့်မည်ဟု သေချာပေါက် လုံးဝ ပြောနိုင်သည်။ ထိုသို့သော လူတစ်ဦးသည် သင့်တော်သည့် ပတ်ဝန်းကျင် ရှိသည်နှင့်တစ်ပြိုင်နက်၊ အဆင့်အတန်း ရရှိပြီးသည်နှင့်တစ်ပြိုင်နက် ၎င်းတို့၏ ရည်မှန်းချက် ပေါ်လွင်သွားလိမ့်မည်။ အမှန်တွင် ဤပတ်ဝန်းကျင်နှင့် အဆင့်အတန်းမရှိလျှင် ၎င်းတို့တွင် မည်သည့်ရည်မှန်းချက်မျှ မရှိဘဲနေမည်လော။ ရှိနေဦးမည် ဖြစ်သည်။ ၎င်းတို့သည် ဤအရာနှင့် ဤအနှစ်သာရသာဖြစ်ပြီး ၎င်းတို့၏ ရည်မှန်းချက်ကို ကန့်သတ်ချုပ်ထိန်း၍ မရနိုင်ပေ။ ၎င်းတို့တွင် သင့်တော်သည့် ပတ်ဝန်းကျင်ရှိသည်နှင့်တစ်ပြိုင်နက် ၎င်းတို့ ဗြုန်းခနဲ “ပေါက်ကွဲ”လိမ့်မည်ဖြစ်ကာ မည်သည့် ကန့်သတ်ချက်များကမျှ ၎င်းတို့ကို ထိန်းထားနိုင်လိမ့်မည် မဟုတ်သကဲ့သို့ မကောင်းမှုများကို ၎င်းတို့ စတင်လုပ်ဆောင်လိမ့်မည်။ ပြီးလျှင် နတ်ဆိုးတစ်ကောင်နှင့် ဆိုင်သည့် ၎င်းတို့၏ အကျည်းတန်သော မျက်နှာ လုံးဝ ပေါ်လွင်သွားလိမ့်မည်။ ဤသည်မှာ ထုတ်ဖော်ခံရခြင်းနှင့်ဆိုင်သော အခြေအနေတစ်ခု ဖြစ်သည်။ “ထုတ်ဖော်”ဟူသည့် စကားလုံးကို ဤနည်းဖြင့် သင် နားလည်သင့်သည်။ ဘုရားသခင်သည် သင့်ကို ထုတ်ဖော်ရန် မရည်ရွယ်ခဲ့၊ ဘုရားသခင်သည် သင့်ကို လေ့ကျင့်ဖို့ အခွင့်အရေးပေးရန် ရည်ရွယ်ခဲ့သည်။ သို့သော် သင်သည် စေတနာကောင်းကို နားမလည်ဘဲ သင့်ကိုယ်သင် တကယ့်ကိုပင် ပြစားခဲ့သည်။ ထုတ်ဖော်ခံရခြင်းသည် သင် ခံထိုက်သောအပြစ်ဒဏ်မဟုတ်လော။ ဤသည်မှာ သင်၏ ကိုယ်ပိုင် ရွေးချယ်မှု ဖြစ်သည်။ ထိုအရာမှာ ဘုရားသခင်က သင့်ကို ထုတ်ဖော်ကာ ဖယ်ရှားရှင်းလင်းရန် တမင် ရည်ရွယ်ခဲ့ခြင်း မဟုတ်။ သင့်ကို ထုတ်ဖော်ခဲ့သည်မှာ သင်၏ ရည်ရွယ်ချက်များနှင့် ရည်မှန်းချက်များ ဖြစ်သည်။ အခြားမည်သူ့ကို သင် အပြစ်တင်နိုင်သနည်း။

လူတို့၏ အကျိုးစီးပွားများနှင့် ဘုရားသခင်၏ အကျိုးစီးပွားများအရ ဤအရာနှင့်စပ်လျဉ်း၍ သမ္မာတရားအကြောင်းကို အတော်အတန် အနည်းနှင့်အများ ငါတို့ မိတ်သဟာယပြုပြီးပြီလော။ လူတို့၏ တစ်ကိုယ်ရေ အကျိုးစီးပွားများမှာ အဘယ်နည်း။ ယင်းတို့သည် ကျော်ကြားမှု၊ အကျိုးအမြတ်နှင့် အဆင့်အတန်း၊ ကောင်းချီးများ ရရှိလိုသည့် ရည်မှန်းချက်နှင့် လိုအင်ဆန္ဒအပြင် လူတို့၏ ဝင့်ဝါမှု၊ ဂုဏ်၊ မိသားစု၊ ဆွေမျိုးများ၊ ရုပ်ဝတ္ထု အကျိုးစီးပွားများ စသည်တို့အပါအဝင် လူတို့ လိုက်စားသည့် အရာများ ဖြစ်သည်။ လူတို့ အကျိုးစီးပွားများ၏ အနှစ်သာရမှာ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သည်။ ကောက်ကျစ်ဆိုးယုတ်ပြီး စာတန်ဆန်သည်။ သမ္မာတရားနှင့် ဆန့်ကျင်ပြီး ဘုရားအိမ်တော်၏ အလုပ်ကို နှောင့်ယှက်၊ အဖျက်အမှောင့်လုပ်ကာ ဖျက်ဆီးသည်။ ဘုရားသခင်၏ အကျိုးစီးပွားများမှာမူ လူသားမျိုးနွယ်ကို ကယ်တင်ခြင်းနှင့်ဆိုင်သည့် တရားမျှတမှုအရှိဆုံးသော လုပ်ငန်းကြီးဖြစ်ပြီး ဘုရားသခင်၏ ချစ်ခြင်းမေတ္တာ၊ ဘုရားသခင်၏ အမှုတော်၊ ဘုရားသခင်၏ သန့်ရှင်းခြင်းနှင့် ဖြောင့်မတ်ခြင်းတို့ကို ကိုယ်စားပြုသည်။ ထို့ကြောင့် ဘုရားသခင်သည် သူ၏ အကျိုးစီးပွားများကို ကာကွယ်ရာတွင် လျော်ကန်သည်။ သူသည် တရားမျှတသော လုပ်ငန်းကြီးကို ကာကွယ်နေခြင်း ဖြစ်သည်။ ဤသည်မှာ ဘုရားသခင်သည် တစ်ကိုယ်ကောင်းဆန်ပြီး သူ၏ ကိုယ်ပိုင် သိက္ခာကို ကာကွယ်လိုသောကြောင့် မဟုတ်။ ဤသည်မှာ တရားမျှတပြီး တရားဝင်ဖြစ်ကာ ဘုရားသခင် ကယ်တင်သည့် လူသားမျိုးနွယ်အတွက် အတိုင်းမသိ အကျိုးကျေးဇူးရှိသည်။ ဘုရားသခင်က သူ၏ အကျိုးစီးပွားများကို ကာကွယ်သည့်အခါတွင်သာ အကျိုးဆက်အနေဖြင့် လူသားမျိုးနွယ်သည် ကယ်တင်ခံရနိုင်ပြီး အကျိုးဆက်အနေဖြင့် သာ၍ ကြီးမားသော အကျိုးကျေးဇူးများ ရရှိနိုင်သည်၊ သမ္မာတရား၊ လမ်းခရီးနှင့် အသက်တို့ကို ရရှိနိုင်ပြီး သို့မှသာ လူတို့သည် နောက်ဆုံးတွင် စစ်မှန်သော ဖန်ဆင်းခံများ ဖြစ်လာနိုင်ကာ ဘုရားသခင် ချမှတ်သည့် ဥပဒေသများနှင့် စည်းမျဉ်းများအတွင်းတွင် အသက်ရှင်နိုင်သည်။ ပြီးလျှင် ၎င်းတို့အတွက် ဘုရားသခင် ဖန်ဆင်းပြီးဖြစ်သည့် အရာခပ်သိမ်းအလယ်တွင် အသက်ရှင်နိုင်ပြီး သို့မှသာ လူသားမျိုးနွယ်သည် ဝမ်းမြောက်ခြင်းနှင့် အမှန်တကယ် လှပသော ဘဝတစ်ခုကို ရရှိနိုင်ပေသည်။ ဘုရားသခင် လုပ်ဆောင်သည့် ဤအရာအားလုံးသည် တရားမျှတသည့် လုပ်ငန်းကြီးတစ်ခု ဖြစ်သလော။ အလွန် တရားမျှတပေသည်။ ဘုရားသခင်၏ ဤအမှုတော်နှင့် ဤစီမံခန့်ခွဲမှုအပြင် ဧဝံဂေလိတရားဟောခြင်း၊ ရုပ်ရှင်များ ရိုက်ကူးခြင်း၊ သက်သေခံချက် ဆောင်းပါးများ ရေးသားခြင်း၊ ဗီဒီယိုများ ဖန်တီးခြင်း၊ ဘုရားနှုတ်ကပတ်တော်များကို ဘာသာပြန်ခြင်းနှင့် အသင်းတော် အသက်တာ၏ ပုံမှန် အစီအစဉ်ကို ထိန်းသိမ်းခြင်းကဲ့သို့ ဘုရားသခင်၏ လူသားမျိုးနွယ် ကယ်တင်ခြင်းပါဝင်သည့် အသင်းတော်ရှိ အလုပ်အားလုံးဖြစ်သည့် ဤအလုပ်များသည် အရေးကြီးပြီး အာမခံရမည်ဖြစ်သည်။ မိမိတို့ တာဝန်များကို လုပ်ဆောင်သည့် ဘုရားသခင်၏ ရွေးချယ်ထားသောလူတို့၏ အသက်တာကို တာဝန်ယူခြင်းနှင့်ဆိုင်သည့် ကဏ္ဍလည်း ရှိသည်။ ဤသည်မှာ ဝန်ဆောင်မှုများကို ထောက်ပံ့ပေးခြင်းနှင့်တူသည့် အခြေခံအကျဆုံး အလုပ်တစ်ခု ဖြစ်ပြီး ဘုရားအိမ်တော်၏ အဓိကအလုပ်နှင့် သိပ်ပတ်သက်ပုံမရသော်လည်း အလွန် အရေးကြီးပြီး ဤနေရာတွင် ဖော်ပြရန် လိုအပ်သည်။ အစားအစာ၊ အဝတ်အထည်၊ နေရာထိုင်ခင်းနှင့် သယ်ယူပို့ဆောင်ရေးကဲ့သို့သော ပုံမှန် အမှုအရာများမှာ လူတို့အတွက် ဘုရားသခင် ပံ့ပိုးပေးသည့် အရာဖြစ်ပြီး ယင်းတို့သည်လည်း ပုံမှန်လူ့သဘာဝရှိသည့် လူတို့ ပိုင်ဆိုင်သင့်သည့် ကျိုးကြောင်းဆီလျော်မှု အရှိဆုံးသော ရုပ်ပိုင်းဆိုင်ရာ လိုအပ်ချက်များ ဖြစ်သည်။ ဘုရားသခင်သည် လူတို့အား ဤအရာများကို ခံစားခွင့်ပိတ်ပင်လိမ့်မည် မဟုတ်ဘဲ ထို့ထက် ယင်းတို့ကို သူ ကာကွယ်ရမည်။ သင်သည် ဘုရားသခင် ကာကွယ်လိုသည့် အရာများကို အမြဲ နှောင့်ယှက်၊ အဖျက်အမှောင့်လုပ်ကာ ထိခိုက်စေလျှင် ထိုသို့သော အရာများအပေါ် အမြဲ အထင်သေးပြီး ယင်းတို့နှင့် ပတ်သက်၍ အယူအဆများနှင့် ထင်မြင်ချက်များ အမြဲရှိလျှင် သင်သည် ဘုရားသခင်ကို ငြင်းနေခြင်းဖြစ်ပြီး သူ့ကို ဆန့်ကျင်ရပ်တည်နေခြင်း ဖြစ်သည်။ ဘုရားအိမ်တော်၏ အလုပ်နှင့် ဘုရားအိမ်တော်၏ အကျိုးစီးပွားများကို အရေးကြီးသည့်အရာအဖြစ် သင် သဘောမထားဘဲ ယင်းတို့ကို အမြဲ ထိခိုက်စေလိုပြီး ပျက်စီးခြင်းအမြဲ ဖြစ်စေလိုလျှင် သို့မဟုတ် ယင်းတို့ထံမှ အကျိုးအမြတ် အမြဲရလိုလျှင်၊ လိမ်လည်လှည့်စားလိုလျှင် သို့မဟုတ် အလွဲသုံးစားလုပ်လိုလျှင်၊ ဘုရားသခင်သည် သင်နှင့်ပတ်သက်၍ ဒေါသထွက်လိမ့်မည်လော။ (ဒေါသထွက်ပါလိမ့်မည်။) ဘုရားဒေါသ၏ အကျိုးဆက်များမှာ အဘယ်နည်း။ (ကျွန်ုပ်တို့ အပြစ်ပေးခံရလိမ့်မည်။) ဤသည်မှာ သေချာ၏။ ဘုရားသခင်သည် သင့်ကို ခွင့်လွှတ်လိမ့်မည်မဟုတ်၊ လုံးဝ ခွင့်လွှတ်လိမ့်မည် မဟုတ်။ သင် လုပ်ဆောင်နေသည့်အရာသည် အသင်းတော်အလုပ်ကို ဖြိုဖျက်နေခြင်းဖြစ်ပြီး ဖျက်ဆီးနေခြင်းဖြစ်ကာ ဤသည်မှာ ဘုရားအိမ်တော်နှင့် အလုပ်နှင့် အကျိုးစီးပွားများနှင့် ဆန့်ကျင်သောကြောင့်ဖြစ်သည်။ ဤသည်မှာ မကောင်းမှုကြီးတစ်ခု ဖြစ်သည်။ ဘုရားသခင်နှင့် တုပဖက်ပြိုင်နေခြင်းဖြစ်ပြီး ဘုရားသခင်၏ စိတ်သဘောထားကို တိုက်ရိုက် ပုန်ကန်ပြစ်မှားသောအရာတစ်ခု ဖြစ်သည်။ ဘုရားသခင်သည် သင်နှင့်ပတ်သက်၍ အဘယ်သို့ ဒေါသမထွက်ဘဲနေနိုင်မည်နည်း။ လူအချို့က ၎င်းတို့အနေဖြင့် အစွမ်းအစ ညံ့ဖျင်းသောကြောင့် ၎င်းတို့ အလုပ်တွင် အရည်အချင်း မရှိကြသကဲ့သို့ အနှောင့်အယှက်နှင့် အဖျက်အမှောင့်လုပ်ခြင်းကို ဖြစ်စေသည့် အမှုအရာများကို မတော်တဆ လုပ်ဆောင်မိလျှင် ဤသည်မှာ ခွင့်လွှတ်နိုင်လောက်သောအရာ ဖြစ်သည်။ သို့သော် သင်၏ ကိုယ်ပိုင် တစ်ကိုယ်ရေ အကျိုးစီးပွားများကြောင့် သင်သည် မနာလိုမှုနှင့် ပဋိပက္ခတွင် အာရုံစိုက်ပြီး ဘုရားအိမ်တော်၏ အလုပ်ကို နှောင့်ယှက်၊ အဖျက်အမှောင့်လုပ်ကာ ဖျက်ဆီးလျှင် ဤအရာသည် တမင်ရည်ရွယ်သည့် ချိုးဖောက်မှုဖြစ်ပြီး ဤသည်မှာ ဘုရားသခင်၏ စိတ်သဘောထားကို ပုန်ကန်ပြစ်မှားခြင်း ကိစ္စဖြစ်ပေသည်။ ဘုရားသခင်က သင့်ကို ခွင့်လွှတ်လိမ့်မည်လော။ ဘုရားသခင်သည် သူ၏ အနှစ် ၆၀၀၀ စီမံခန့်ခွဲမှု အစီအစဉ်ကို လုပ်ဆောင်နေပြီး သူ၏ ကြီးမားသည့်အဖိုးအခအားလုံးက ထိုအရာအတွက် ဖြစ်သည်။ တစ်စုံတစ်ဦးသည် ဘုရားသခင်ကို ဆန့်ကျင်လျှင် ဘုရားအိမ်တော်၏ အကျိုးစီးပွားများကို တမင်တကာ ထိခိုက်နစ်နာစေပြီး ၎င်းတို့၏ တစ်ကိုယ်ရေ အကျိုးစီးပွားများနှင့် ၎င်းတို့၏ တစ်ကိုယ်ရေ သိက္ခာနှင့် အဆင့်အတန်းအတွက် ဘုရားအိမ်တော်၏ အကျိုးစီးပွားများကို အထိခိုက်ခံလျက် တမင်တကာ လိုက်စားပြီး ဘုရားအိမ်တော်၏ အလုပ်ကို တားဆီးခံရစေကာ ပျက်စီးစေကာ ဘုရားအိမ်တော်အတွက် ရုပ်ဝတ္ထုဆိုင်ရာနှင့် ဘဏ္ဍာရေးဆိုင်ရာ ပျက်စီးဆုံးရှုံးမှု တစ်ပုံတစ်ခေါင်းပင် ဖြစ်စေလျက် အသင်းတော်၏ အလုပ်ကို ဖြိုဖျက်ဖို့ တွန့်ဆုတ်ခြင်းမရှိလျှင် ထိုသို့သော လူတို့သည် ခွင့်လွှတ်ခံရသင့်သည်ဟု သင်တို့ ထင်ကြသလော။ (ခွင့်လွှတ်မခံရသင့်ပါ။) ၎င်းတို့ကို ခွင့်လွှတ်၍မရဟု သင်တို့အားလုံး ပြောကြသည်။ သို့ဆိုလျှင် ထိုသို့သောလူများနှင့်ပတ်သက်၍ ဘုရားသခင် ဒေါသထွက်သလော။ မုချ ဒေါသထွက်ပေသည်။ ဘုရားသခင်သည် သမ္မာတရားကို ဖော်ပြခြင်း၊ လူတို့ကို ကယ်တင်ခြင်းနှင့်ဆိုင်သည့် အင်မတန် ကြီးမားသော အလုပ်တစ်ခုကို လုပ်ဆောင်ပြီးဖြစ်ကာ ထိုအတွက် သူ၏ ကြီးမားသည့်အဖိုးအခများ ပြုပြီးဖြစ်သည်။ ဘုရားသခင်သည် ဤတရားအမျှတဆုံးသော လုပ်ငန်းကြီးကို အလွန် အလေးအနက်ထားသည်။ သူ၏ ကြီးမားသည့်အဖိုးအခများ အားလုံးကို သူ ကယ်တင်လိုသည့် ဤလူများအတွက် အသုံးပြုထားပြီးဖြစ်သည်။ သူ၏ မျှော်လင့်ချက်အားလုံးကိုလည်း ဤလူများအပေါ် ထားရှိကာ သူ၏ အနှစ် ၆၀၀၀ စီမံခန့်ခွဲမှု အစီအစဉ်မှ သူ ရရှိလိုသည့် နောက်ဆုံး ရလဒ်များနှင့် ဘုန်းအသရေတို့သည် ဤလူများအပေါ်တွင် ပြည့်မြောက်လိမ့်မည်ဖြစ်သည်။ တစ်စုံတစ်ဦးသည် ဘုရားသခင်နှင့် တုပဖက်ပြိုင်လျှင်၊ ဤအကြောင်းတရား၏ ရလဒ်ကို ဆန့်ကျင်၊ နှောင့်ယှက် သို့မဟုတ် ဖျက်ဆီးလျှင် ဘုရားသခင်က ၎င်းကို ခွင့်လွှတ်လိမ့်မည်လော။ (ခွင့်လွှတ်လိမ့်မည် မဟုတ်ပါ။) ဤအရာက ဘုရားသခင်၏ စိတ်သဘောထားကို ပုန်ကန်ပြစ်မှားသလော။ သင်သည် ဘုရားသခင်နောက်လိုက်သည်၊ ကယ်တင်ခြင်း လိုက်စားသည်၊ ဘုရားသခင်၏ စိစစ်မှုနှင့် လမ်းပြမှုတို့ကို လက်ခံပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမမှုတို့ကို လက်ခံကာ ကျိုးနွံနာခံသည်ဟု ဆက်ပြောနေသော်လည်း ဤစကားလုံးများကို သင် ပြောနေစဉ်တစ်လျှောက်လုံး အသင်းတော်၏ အလုပ်အမျိုးမျိုးကို သင် နှောင့်ယှက်၊ အဖျက်အမှောင့်လုပ်ကာ ဖျက်ဆီးနေပြီး သင်၏ အဖျက်အမှောင့်လုပ်ခြင်း၊ နှောင့်ယှက်ခြင်းနှင့် ဖျက်ဆီးခြင်းတို့ကြောင့်၊ သင်၏ ပေါ့ဆမှု သို့မဟုတ် တာဝန်ကို တမင်ပျက်ကွက်ခြင်းကြောင့် သို့မဟုတ် သင်၏ တစ်ကိုယ်ကောင်းဆန်သော လိုအင်ဆန္ဒများကြောင့်၊ ပြီးလျှင် သင်၏ ကိုယ်ကျိုးစီးပွားများကို လိုက်စားခြင်းအတွက် ဘုရားအိမ်တော်၏ အကျိုးစီးပွားများ၊ အသင်းတော်၏ အကျိုးစီးပွားများနှင့် အခြားကဏ္ဍ အမြောက်အမြား ထိခိုက်ခံရပြီးဖြစ်လျှင် ဘုရားအိမ်တော်၏ အလုပ်က ဆိုးရွားစွာ အဖျက်အမှောင့်လုပ်ခြင်းခံရကာ နှောင့်ယှက်ခံရပြီးသည်အထိပင် ဖြစ်လျှင် ဘုရားသခင်သည် သင်၏ အသက်စာစောင်ရှိ သင်၏ အဆုံးသတ်ကို မည်သို့ ချိန်ဆသင့်သနည်း။ သင့်ကို မည်သို့ သတ်မှတ်သင့်သနည်း။ တရားမျှတစွာ ပြောရလျှင် သင် အပြစ်ဒဏ်ခံထိုက်ခြင်းပင် ဖြစ်သည်။ ဤအရာကို သင်၏ ပြစ်ဒဏ်နှင့် ထိုက်တန်ခြင်းဟု ခေါ်သည်။ ယခုတွင် မည်သည့်အရာကို သင်တို့ နားလည်သနည်း။ လူတို့၏ အကျိုးစီးပွားများမှာ အဘယ်နည်း။ (၎င်းတို့ ကောက်ကျစ်ဆိုးယုတ်ကြသည်။) လူတို့၏ အကျိုးစီးပွားများသည် အမှန်တွင် ၎င်းတို့၏ လွန်ကဲသော လိုအင်ဆန္ဒများသာ ဖြစ်သည်။ တဲ့တိုးပြောရလျှင် ယင်းတို့သည် စုံစမ်းသွေးဆောင်မှုများသာဖြစ်သည်။ မုသားများသာဖြစ်ပြီး လူတို့ကို စုံစမ်းသွေးဆောင်ရန် စာတန် အသုံးပြုသည့် ငါးစာသာ ဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းနှင့် မိမိကိုယ်ကျိုးစီးပွားများကို လိုက်စားခြင်းဟူသည်မှာ မကောင်းမှုပြုရာတွင် စာတန်နှင့် ပူးပေါင်းဆောင်ရွက်ခြင်းဖြစ်ပြီး ဘုရားသခင်ကို ဆန့်ကျင်ခြင်း ဖြစ်သည်။ ဘုရားသခင်၏ အမှုတော်ကို ဟန့်တားရန်အလို့ငှာ စာတန်သည် လူတို့ကို စုံစမ်းသွေးဆောင်ဖို့၊ အဖျက်အမှောင့်လုပ်ပြီး အထင်အမြင်မှားစေဖို့နှင့် လူတို့ကို ဘုရားသခင်နောက်လိုက်ခြင်းမှ တားဆီးဖို့၊ ပြီးလျှင် ဘုရားသခင်ကို ကျိုးနွံနာခံနိုင်ခြင်းမှ တားဆီးဖို့ အမျိုးမျိုးသော ပတ်ဝန်းကျင်များကို ဖြစ်ပေါ်စေသည်။ ထိုအစား ၎င်းတို့သည် ဘုရားသခင်၏ အမှုတော်ကို အဖျက်အမှောင့်လုပ်ကာ ဖျက်ဆီးရန် တမင် ထကြွလျက် စာတန်နှင့် ပူးပေါင်းဆောင်ရွက်ပြီး စာတန်နောက်လိုက်ကြသည်။ ဘုရားသခင်က သမ္မာတရားနှင့်ပတ်သက်၍ မည်မျှ မိတ်သဟာယပြုသည်ဖြစ်စေ ၎င်းတို့ အသိဝင်လာကြခြင်း မရှိသေးချေ။ ဘုရားအိမ်တော်က ၎င်းတို့ကိုမည်မျှ ပြုပြင်သည်ဖြစ်စေ သမ္မာတရားကို လက်မခံကြသေးချေ။ ၎င်းတို့သည် ဘုရားသခင်ကို လုံးဝ ကျိုးနွံနာခံကြခြင်းမရှိ။ ထိုအစား အမှုအရာများကို မိမိတို့ သဘောအတိုင်း မရမကလုပ်ကာ မိမိတို့ နှစ်သက်သည့်အတိုင်း မရမက လုပ်ဆောင်နေကြသည်။ အကျိုးဆက်အနေဖြင့် ၎င်းတို့သည် အသင်းတော်၏ အလုပ်ကို အဖျက်အမှောင့်လုပ်ကာ ဖျက်ဆီးကြသည်။ အသင်းတော်၏ အမျိုးမျိုးသော အလုပ်၏ တိုးတက်မှုကို ဆိုးရွားစွာ ထိခိုက်စေပြီး ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို အလွန်ကြီးမားသော ထိခိုက်နစ်နာမှု ဖြစ်စေကြသည်။ ဤအပြစ်သည် အလွန်ကြီးပြီး ထိုသို့သော လူများသည် ဘုရားသခင်၏ အပြစ်ဒဏ်ပေးခြင်းကို မုချ ခံရလိမ့်မည်။

ယခုအခါ သင်တို့စိတ်တွင် အသင်းတော်၌ မည်သည့်အလုပ်များသည် အရေးအကြီးဆုံးဖြစ်ပြီး ဘုရားသခင်၏ စီမံခန့်ခွဲမှု အစီအစဉ် တိုးချဲ့ခြင်း ပါဝင်သနည်း။ (ဧဝံဂေလိတရားဟောခြင်းဖြစ်သည်။) ဧဝံဂေလိအလုပ်သည် အဓိကအလုပ်တစ်ခု ဖြစ်၏။ ဘုရားသခင်၏ အမှုတော်သည် ဘုရားသခင်၏ အမြင်အရ အလုပ်ဖြစ်သော်လည်း လူတို့အတွက်မှာမူ ၎င်းတို့၏ တာဝန်ဖြစ်သည်။ ဧဝံဂေလိအလုပ်အပြင် ရုပ်ရှင်ထုတ်လုပ်ရေးအလုပ်၊ ဘာသာပြန်အလုပ်၊ ဓမ္မတေးသီချင်းအလုပ်နှင့် အမျိုးမျိုးသော စာနှင့်ပတ်သက်သော အလုပ်များလည်း ရှိသည်။ ယခုခေတ်တွင် မိမိတို့တာဝန်ကို အချိန်ပြည့် လုပ်ဆောင်သည့် လူအများစုသည် ဤအလုပ်များနှင့် ဆက်စပ်သည့် လှုပ်ရှားမှုများတွင် ပါဝင်လုပ်ဆောင်ကြသည်။ ငါ့ကို ပြောလော့၊ ဤအလုပ်များထဲမှ မည်သည့်အလုပ်ကို ဘေးချိတ်၍ရနိုင်သနည်း။ လူအချို့က “တေးဂီတဟူသည်မှာ ဂီတသင်္ကေတ အနည်းငယ်နှင့်ဆိုင်သော ကိစ္စတစ်ခုသာဖြစ်သဖြင့် အရေးကြီးသည်ဟု ငါ မထင်။ ထိုတေးသွားများအားလုံး မရှိဘဲလည်း ဘုရားသခင်၏ နှုတ်ကပတ်တော်များကို အလားတူ ဖြန့်ချိကာ ဖြန့်ဝေ၍ ရနိုင်ဆဲဖြစ်ပြီး လူတို့ကို ယခင်အတိုင်းပင် ဘုရားသခင်ရှေ့သို့ ခေါ်ဆောင်၍ ရနိုင်ဆဲဖြစ်သည်”ဟု ပြောကြသည်။ ထိုသို့ ပြောခြင်းသည် မှန်ကန်သလော။ (မမှန်ပါ၊ မှားပါသည်။) အဘယ်ကြောင့် မှားသနည်း။ အမျိုးမျိုးသော ဗီဒီယို ထုတ်လုပ်ရေး အမျိုးအစားများသည် တေးဂီတမရှိဘဲနှင့် တစ်စက်တလေမျှ ကောင်းပါမည်လော။ (ကောင်းမည်မဟုတ်ပါ။) အသင်းတော်အတွင်းတွင် ဓမ္မတေးသီချင်းများ သီဆိုခြင်း လိုအပ်သည်သာမက ရုပ်ရှင်များ၊ တေးဂီတ ဗီဒီယိုများ၊ တေးသံစုံကျူးအဖွဲ့များနှင့် ပြဇာတ်များအပြင် ဘုရားနှုတ်ကပတ်တော် ရွတ်ဆိုသည့် ဗီဒီယိုများစသည်တို့ အားလုံးသည်လည်း တေးဂီတ လိုအပ်သည်။ အပြင်ပန်းအရ တေးဂီတသည် ဧကန်အမှန် ဂီတသင်္ကေတများနှင့်သာ ဆိုင်သော်လည်း ဤတေးဂီတကို လူတို့ ကြားရသည်နှင့်တစ်ပြိုင်နက် ဘုရားနှုတ်ကပတ်တော်များကို ဖြန့်ချိရာတွင် သာ၍ ထိရောက်ပြီး ဧဝံဂေလိ ဖြန့်ဝေခြင်းကို ရှေ့သို့တွန်းပို့သည့် အခန်းကဏ္ဍတစ်ခုကို ဆောင်ရွက်နိုင်သည်။ ထို့ကြောင့် ယင်းသည် မရှိမဖြစ် ဖြစ်ပေသည်။ သင်သည် ဤနေရာတွင် သာမန်ကာလျှံကာ စကားပြောနေပြီး နောက်ခံ တေးဂီတရှိလျှင် ထိရောက်မှု ကွာခြားလိမ့်မည်၊ ဟုတ်သည် မဟုတ်လော။ ထို့ကြောင့် ဤတာဝန်သည် အလွန်အရေးကြီး၏။ လူအချို့က “သို့ဆိုလျှင် ကျွန်ုပ်တို့၏ ဗီဒီယိုအလုပ်သည် အရေးကြီးသလော”ဟု ပြောကြသည်။ သင်တို့ ငါ့ကို ပြောလော့၊ ဗီဒီယို အလုပ်သည် အရေးကြီးသလော။ (အရေးကြီးပါသည်။) ဥပမာအနေဖြင့် အထူးပြုလုပ်ချက် နည်းပညာကို အသုံးပြုလျက် ထုတ်လုပ်ထားသည့် ပုံရိပ်အများအပြားကို မည်သည့် အကြမ်းထည် ဗီဒီယို ရုပ်ရှင်နှင့်မျှ အစားထိုး၍မရနိုင်သကဲ့သို့ ယင်းတို့ကို ရုပ်ရှင်ရိုက်၍ ရမည်မဟုတ်ပေ။ ဤသည်မှာ ခေတ်သစ် အနုပညာဖြစ်သည်။ “ဘုရားအိမ်တော်က ခေတ်သစ် အနုပညာအကြောင်းကိုပင် ပြောဆိုသည်။ ဤသည်မှာ ခေတ်ကာလများကို အမီလိုက်ခြင်းကိစ္စတစ်ခု မဟုတ်လော”ဟု ပြောသည့်သူများ ရှိသည်။ အဘယ်သို့ဖြစ်ပြီး ဤသည်မှာ ခေတ်ကာလများကို အမီလိုက်ခြင်း ဖြစ်သနည်း။ ဤအရာကို အစေခံမှုပေးရန် စာတန်ကို ကောင်းကောင်း အသုံးချခြင်းဟု ခေါ်သည်။ အစေခံမှုပေးရန် ညီအစ်ကို မောင်နှမများကို ကောင်းကောင်း အသုံးချခြင်း မဟုတ်သည်မှာ ပြောစရာမလိုပေ။ ယင်းအားဖြင့် ငါဆိုလိုသည်မှာ သင့်အနေဖြင့် နည်းပညာနှင့် အနုပညာကျွမ်းကျင်မှု တစ်ခုခုကို သင်ယူနိုင်ပြီး ဤအတတ်ပညာဆိုင်ရာ အသိကို ဧဝံဂေလိ ဖြန့်ဝေခြင်းနှင့် ဘုရားနှုတ်ကပတ်တော်များကို ဖြန့်ချိခြင်း အလုပ်တွင် အသုံးပြုနိုင်လျှင် သင် သင်ယူပြီးသည့်အရာက အသုံးဝင်သည်ဟူ၍ ဖြစ်သည်။ ထိုအရာကို သင် သင်ယူနိုင်လျှင် ဘုရားသခင်၏ ကျေးဇူးတော်ဖြစ်ပြီး ဆက်စပ်သည့် တာဝန်ကို သင် လုပ်ဆောင်နိုင်ကာ ကောင်းချီးခံစားရလိမ့်မည်။ ဤသည်မှာ သင့်အတွက် ကောင်းချီးမင်္ဂလာတစ်ခု မဟုတ်လော။ (ဟုတ်ပါသည်။) သို့ဆိုလျှင် သင် သင်ယူသည့်အရာသည် အရေးကြီးသည့်အရာ မဟုတ်၊ အရေးကြီးသည့်အရာမှာ ထိုအရာကို သင်၏ တာဝန်အတွက် သင် အသုံးပြုခြင်း ရှိမရှိ ဖြစ်သည်။ “ကျွန်ုပ်တို့သည် စာနှင့်ပတ်သက်သည့် အလုပ်ကို လုပ်ကြသော်လည်း မည်သူကမျှ ကျွန်ုပ်တို့ကို သိခွင့် တစ်ခါမျှ မရဖူးကြပါ။ မည်သူကမျှ ကျွန်ုပ်တို့အကြောင်းကို စကားထဲပင် ထည့်မပြောကြသကဲ့သို့ လူများစွာက ကျွန်ုပ်တို့ မြင်ခွင့်ပင်မရကြပါ။ ကျွန်ုပ်တို့သည် မရှိလျှင်လည်း ရသည့်လူများ ဖြစ်လာကြသည်”ဟု ပြောသည့် အခြားသူများရှိသည်။ ဤသည်မှာ ကိစ္စရပ်ကို ရှင်းလင်းစွာ ကြည့်ခြင်း မဟုတ်။ လူတို့က သင့်ကို မမြင်နိုင်သော်လည်း ဘုရားသခင်က မြင်နိုင်သည်။ ဘုရားသခင်က သင့်ကို စိစစ်နေသည်။ ဘုရားသခင်က သင့်ကို လမ်းပြနေသည်။ ဘုရားသခင်က သင့်ကို ကောင်းချီးပေးနေသည်။ ထိုအရာကို သင် အဘယ်ကြောင့် မခံစားနိုင်သနည်း။ လူတို့က သင်တို့ကို မြင်ခြင်း မမြင်ခြင်း၊ သင်တို့ကို စကားထဲထည့်ပြောခြင်း မပြောခြင်းသည် အရေးကြီးသလော။ မည်သည့် သမ္မာတရားကို သင်တို့အား မပံ့ပိုးဘဲ ရှိလေပြီနည်း။ မည်သည့် တရားဒေသနာများနှင့် မိတ်သဟာယများတွင် သင်တို့ကို ချန်လှပ်ထားခဲ့သနည်း။ အမှန်ပြောရလျှင် စာသားနှင့်ပတ်သက်သော အလုပ်၏ နည်းပညာပါဝင်မှု ပမာဏသည် သိပ်မမြင့်မားသကဲ့သို့ အတတ်ပညာဆိုင်ရာ ကဏ္ဍများကို ထိုမျှ အားကောင်းစေရန် မလိုအပ်ပေ။ သို့ရာတွင် တစ်ခုသောအရာက မရှိမဖြစ်ပင် ဖြစ်သည်။ သမ္မာတရားကို သင် နားလည်ရမည်ဖြစ်သည်။ သမ္မာတရားကို သင် နားမလည်လျှင် မည်သည့်အရာကိုမျှ သင် ရေးသားနိုင်လိမ့်မည် မဟုတ်ပေ။ သင့်ထံတွင် စာရေးသားခြင်းနှင့်ဆိုင်သည့် အသိပညာ ရှိသည်။ ဘာသာစကားကို သင် စံပြုထားနိုင်သည်၊ ဘာသာစကားကို စီမံဖွဲ့စည်းနိုင်ပြီး ဖွဲ့စည်းတည်ဆောက်ပုံတစ်ခုနှင့် စိတ်ကူးများကို စာအရေးအသားဖြင့် သင် စီစဉ်တင်ပြနိုင်သည်။ သို့ရာတွင် ဖွဲ့စည်းတည်ဆောက်ပုံ ကိုယ်၌က ဆောင်းပါးမဟုတ်ပေ။ အကြောင်းအရာဖြင့် ဖြည့်စွက်ရန် လိုအပ်သည်။ ပါဝင်သောအကြောင်းအရာနှင့်ပတ်သက်၍ မည်သည့်အရာ အတိအကျကို ရေးသားသင့်ပြီး ဘုရားသခင်အား သက်သေခံသည့် ရလဒ်ကို စွမ်းဆောင်ရရှိစေဖို့ ယင်းကို မည်သို့အတိအကျ ရေးသားသင့်သည်ဟူသည့်အရာမှာ သင်တို့ ဝင်ရောက်သင့်သည့်အရာ ဖြစ်သည်။ သင်တို့သည် ဘုရားနှုတ်ကပတ်တော်များကို သက်သေခံခြင်းနှင့် ဘုရားအမှုတော်၏ ဤအဆင့်ကို ဖြန့်ချိခြင်းတို့ ဖြစ်သည့် ဤအခြေခံအုတ်မြစ်အပေါ်သာ ရပ်တန့်နေလျှင် သင်တို့၏ ဝိညာဉ်ရင့်ကျက်မှု မည်သည့်အခါတွင်မျှ ကြီးထွားလိမ့်မည် မဟုတ်။ ဘုရားသခင်၏ အမှုသစ်ကို သက်သေခံခြင်း၊ လူတို့၏ အယူအဆများကို ဆန့်ကျင်ခြင်းနှင့် ရူပါရုံများ၏ သမ္မာတရားအချို့အကြောင်းကို မိတ်သဟာယပြုခြင်းတို့အပြင် လူတို့အနေဖြင့် မိမိတို့၏ ဖောက်ပြန်ပျက်စီးခြင်းကို သတိပြုမိရန်အလို့ငှာနှင့် လူသားမျိုးနွယ်အတွက် ဘုရားသခင်၏ သတ်မှတ်ချက်များက မည်သည့်အရာများဖြစ်ကြောင်း၊ ဘုရားသခင်၏ ရည်ရွယ်ချက်များက မည်သည့်အရာများဖြစ်ကြောင်းတို့ကို ၎င်းတို့ နားလည်ရန်အလို့ငှာလည်းကောင်း၊ ထို့အပြင် သမ္မာတရားက အတိအကျ မည်သည့်အရာဖြစ်ကြောင်း၊ လူတို့ လျှောက်သင့်သည့် လမ်းကြောင်းက မည်သည့်အရာဖြစ်ကြောင်း၊ ယခု လူတို့ လျှောက်နေသည့် မှားယွင်းသော လမ်းကြောင်းများတွင် အမှားများက မည်သည့်နေရာတွင် တည်ရှိကြောင်း၊ ဘုရားသခင်က လူသားများအား မည်သည့်လူစားမျိုးဖြစ်ဖို့ တောင်းဆိုကြောင်းနှင့် လူတို့ လျှောက်ရန် ဘုရားသခင် တောင်းဆိုသည့် လမ်းကြောင်းက မည်သည့်လမ်းကြောင်း ဖြစ်ကြောင်းဆိုသည့် အရေးအပါဆုံးသော ကိစ္စများကို သတိပြုမိကြရန်အလို့ငှာလည်းကောင်း အသက်ဝင်ရောက်မှုနှင့်ပတ်သက်သည့် သမ္မာတရားအချို့ကိုလည်း သင်တို့ မိတ်သဟာယပြုနိုင်ပြီး လူတို့၏ စိတ်နှလုံးအတွင်းမှ အခြေအနေမျိုးစုံကို ဖော်ပြရန် အချို့သော ဖြစ်ရပ်မှန်များ၊ ဇာတ်လမ်းပုံပြင်များနှင့် အချို့သော အလွန် ကောင်းစွာ ဖော်ပြထားသည့် အသေးစိတ်အချက်များကို အသုံးပြုနိုင်သည်။ သင်တို့သည် ဤအရာဆီသို့ တစ်ဆင့်ချင်း တိုးတက်နိုင်လျှင် သင်တို့ လုပ်ဆောင်သည့်တာဝန်သည် အလွန့်အလွန် တန်ဖိုးရှိလိမ့်မည်။ သို့သော် ဤသည်မှာ ခက်ခဲသောအပိုင်းဖြစ်သည်၊ ဤသည်မှာ အခက်ခဲဆုံးသောအရာဖြစ်၏။ လူတို့၏ အသက်ဝင်ရောက်ခြင်းသည် တစ်ရက် သို့မဟုတ် နှစ်ရက်အတွင်း ဖြစ်ပျက်သည် မဟုတ်။ ကိစ္စရပ်များစွာနှင့်ပတ်သက်၍ လူတို့အား ဤကိစ္စရပ်များအကြောင်း ပထမဆုံး ပြောကြားသည့်အချိန်မှနေ၍ ယင်းတို့နှင့်ပတ်သက်ပြီး လူတို့ အသိဝင်သည့်အချိန်အထိ တစ်နှစ် သို့မဟုတ် နှစ်နှစ် ကြာတတ်သည်။ မရေရာသော အသိရှိခြင်းမှသည် ရှင်းလင်းသည့် အသိရှိခြင်းအဖြစ်သို့ နှစ်နှစ်မှ သုံးနှစ်၊ သို့မဟုတ် သုံးနှစ်မှ ငါးနှစ်ထိပင် ကြာတတ်သည်။ မိမိ၏ အသိစိတ် ရှင်းလင်းလာခြင်းမှသည် ဤကိစ္စရပ်၏ သဘောသဘာဝကို သဘောပေါက်ခြင်းအဖြစ်သို့ နှစ်နှစ် သို့မဟုတ် သုံးနှစ် ကြာပြီး ထို့နောက်တွင် ဤပြဿနာ၏ ဆိုးရွားမှုကို သိရှိရန် နောက်ထပ် နှစ်နှစ် သို့မဟုတ် သုံးနှစ်ကြာသည်။ ထုံထိုင်းပြီး ညံ့ဖျင်းသော အစွမ်းအစ ရှိသည့်လူများသည် ဤအဆင့်ကိုသာ ရောက်ရှိနိုင်သည်။ သာ၍ကောင်းသည့် အစွမ်းအစရှိပြီး ဝိညာဉ်ရေးရာ ထက်မြက်သောသူတို့သည် သမ္မာတရားက မည်သည့်အရာ ဖြစ်သည်ဟူသည်ကို တက်ကြွစွာ ရှာဖွေရန် သိရှိကြသည်။ ယင်းသည် နောက်ထပ် နှစ်နှစ် သို့မဟုတ် သုံးနှစ်ကြာပေဦးမည်။ ထိုအရာကို ၎င်းတို့ မသိမီတွင် ၎င်းတို့၏ ဘဝတစ်ခုလုံး ကုန်လွန်သွားပြီဖြစ်သည်။ အသက်ဝင်ရောက်မှုသည် ဤမျှပင် နှေးကွေးလှပါတကား။ သမ္မာတရားအပေါ် လူတို့၏ သိနားလည်မှုနှင့် အမှတ်ရခြင်းတို့သည် သမ္မာတရားကို လူတို့ တွေ့ကြုံပြီး သဘောပေါက်နားလည်သည့် အမြန်နှုန်းကို ကျော်လွန်သည်။ ဤအရာအားဖြင့် ငါ မည်သည့်အရာကို ဆိုလိုသနည်း။ ဤသည်မှာ အသက်ဖြစ်သောကြောင့် တွေ့ကြုံခြင်းနှင့် သဘောပေါက်နားလည်ခြင်းတို့သည် အမြဲ နှေးကွေးပြီး သိနားလည်ခြင်းနှင့် အမှတ်ရခြင်းတို့မှာမူ ဦးနှောက်သာလိုအပ်သည်ကို ငါ ဆိုလိုခြင်း ဖြစ်သည်။ ကောင်းသည့် မှတ်ဉာဏ်၊ အားကောင်းသည့် နားလည်နိုင်စွမ်း၊ အစွမ်းအစတစ်ခုခုနှင့် ပညာရေး အခြေခံသင်ကြားမှုတစ်ခုခု ရှိသည့် လူများသည် ဤအရာများကို မြန်ဆန်စွာ စွမ်းဆောင်ရရှိနိုင်ကြသည်။ သို့သော် သိနားလည်ပြီးနောက် အကြင်သူသည် အသိပညာရှိသလော။ မရှိပေ။ သိနားလည်ပြီးနောက်တွင် အကြင်သူသည် ဤကိစ္စရပ်က မည်သည့်အရာဖြစ်သည်ကို သိခြင်းတွင်သာ ရပ်တန့်သွားပြီး နောက်ထပ် ဘာမျှမပိုဘဲ ယင်းသည် ပြုမူဆောင်ရွက်သည့်အခါ အလုပ်မဖြစ်သေးပေ။ အဘယ်ကြောင့် အလုပ်မဖြစ်မည်နည်း။ မကြာခဏဆိုသလို သင် နားလည်သည့် အယူဝါဒသည် သင့်အပေါ် ကျရောက်သည့် ကိစ္စရပ်များနှင့် မသက်ဆိုင် သို့မဟုတ် မဆက်စပ်နိုင်ပေ။ အကျိုးဆက်အနေဖြင့် အကြိမ်များစွာ ကျရှုံးပြီးနောက်၊ ဆုံးရှုံးမှုအတော်များများ ခံစားရပြီးနောက်၊ မလိုအပ်ဘဲ အချိန်ကုန်လူပန်းဖြစ်စေသည့် လုပ်ဆောင်မှုများ အတော်အတန် ပြုခဲ့ပြီး တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းများစွာကို ရရှိပြီးနောက်တွင်သာ နောက်ဆုံးတွင် သမ္မာတရားကို သင် နားလည်သွားကာ သင့်အပေါ် ကျရောက်သည့် အမှုအရာမျိုးစုံတွင် ဘုရားနှုတ်ကပတ်တော်များကို လက်တွေ့လုပ်ဆောင်ကာ တွေ့ကြုံနိုင်ခြင်း ဖြစ်သည်။ ထိုအချိန်တွင် များလှစွာသော နှစ်ကာလတို့သည် မြန်ဆန်စွာ ကုန်လွန်သွားသည်မှာ သင်၏ မျက်နှာပြင်တစ်ခုလုံးသည် ပါးရေနားရေများ တွန့်သွားနိုင်ပေသည်။ ဤသည်မှာ အလွန်နှေးကွေးသည် မဟုတ်လော။ လူတို့၏အသက်တာများသည် အလွန်နှေးကွေးစွာ တိုးတက်သည်။ အဘယ်ကြောင့်ဆိုသော် လူများနားလည်သည့် သမ္မာတရားတွင် လူများ၏သဘာဝအနှစ်သာရ၊ လူများ၏ ဖြစ်တည်မှုနှင့် လူများက အသက်ရှင်နေထိုင်သည့် အရာများ ပါဝင်သည်။ ထို့ပြင် ဤတွင် လူတစ်ဦး၏ အသက်စိတ်သဘောထား ပြောင်းလဲခြင်းအပြင် လူတစ်ဦး၏ အသက်တာ ပြောင်းလဲခြင်းပါ ပါဝင်ပတ်သက်လေသည်။ သင်၏အသက်တာသည် အခြားအသက်တာသို့ ပြောင်းလဲဖို့ မည်သို့များ လွယ်ကူနိုင်သနည်း။ တစ်ဖက်တွင် ၎င်းသည် ဘုရားသခင်၏ အမှုကို လိုအပ်သည်။ ထို့ပြင် တစ်ချိန်တည်းတွင် ၎င်းသည် လူများ တက်ကြွစွာ ပူးပေါင်းပါဝင်ဖို့ကိုလည်း လိုအပ်သည်။ ယင်းတို့အပြင် ပြင်ပပတ်ဝန်းကျင်၏ စမ်းသပ်မှုများသာမက သင်၏ပုဂ္ဂိုလ်ရေးအရ လိုက်စားခြင်း ရှိသည်။ ထို့ပြင် သင့်တွင် လုံလောက်သောအစွမ်းအစနှင့် သိနားလည်နိုင်ခြင်းတို့ ရှိကြရမည်။ ပြီးလျှင် ထိုအခါတွင် ဘုရားသခင်က သင့်ကို နောက်ထပ် ဉာဏ်အလင်းပေးခြင်းနှင့် လမ်းညွှန်ချက်တို့ကို ပေးလိမ့်မည်။ ထို့အပြင် ဘုရားသခင်သည် အချို့သော ပြစ်တင်ဆုံးမခြင်းများ၊ တရားစီရင်ခြင်းများနှင့် ပြုပြင်ခြင်းများတို့ကို သင့်အား ပြုလိမ့်မည်။ ပြီးလျှင် သင်၏ညီအစ်ကိုမောင်နှမများသည် သင့်ကို ဝေဖန်လိမ့်မည်။ သို့ဖြစ်စေကာမူ သင်သည် ဆက်၍လိုက်စားရမည်။ ဤနည်းအားဖြင့် စာတန်နှင့်ဆိုင်သော ထိုအရာများကို ဖယ်ရှားရှင်းလင်းပစ်နိုင်မည်။ ထိုအခါမှသာ သမ္မာတရားနှင့်ဆိုင်သော အပြုသဘောဆောင်သည့် အရာများသည် တဖြည်းဖြည်းချင်း ဝင်ရောက်လာနိုင်မည်။ လူအချို့က “လူတို့သည် သမ္မာတရားကို နားလည်သည့်အခါ သူတို့၏ အသက်တာများ ပြောင်းလဲကြသည်”ဟု ပြောသည်။ ဤအရာကို ပြောခြင်းသည် မှန်သလော၊ မှားသလော။ (မှားပါသည်။) အဘယ်သို့ မှားသနည်း။ သမ္မာတရားကို သိနားလည်ခြင်းသည် သမ္မာတရား ရှိခြင်းနှင့် မညီမျှသကဲ့သို့ ထိုသမ္မာတရားကို သင်နားလည်သည်နှင့်တစ်ပြိုင်နက် ယင်းသည် သင်၏ အသက်ဖြစ်မသွားပေ။ သမ္မာတရားကို သင် ကြားသိရသည်နှင့်တစ်ပြိုင်နက် ထိုသမ္မာတရားကို သဘောပေါက်နားလည်ပြီး သင် ကြားသိရသည့်အရာကို နားလည်သည်နှင့်တစ်ပြိုင်နက် ထိုသမ္မာတရားသည် သင်၏ စိတ်နှလုံးတွင် မည်မျှကြာရှည်စွာ တည်ရှိနိုင်သနည်း။ တစ်လကြာပြီးနောက် ထိုအချိန်က အရေးအကြီးဆုံးဖြစ်သည်ဟု သင် တွေးထင်ခဲ့သည့် ထိုစကားများသည် လုံးဝ ပျောက်ကွယ်သွားပြီးဖြစ်ကာ ယင်းတို့ကို သင် တစ်ဖန်ကြားရသည့်အခါ ယခင်က မကြားဖူးသည့်အလား သင် ခံစားရခြင်း ဖြစ်ကောင်းဖြစ်နိုင်သည်။ သို့ရာတွင် သင်သည် စစ်မှန်သော ဝိညာဉ်ရင့်ကျက်မှုကို အမှန်တကယ် ပိုင်ဆိုင်ပြီး အတွေ့အကြုံဆိုင်ရာ သက်သေခံချက်နှင့်ပတ်သက်သော ဤရှုထောင့် သင့်ထံတွင် ရှိပါက ယင်းတို့ကို သင်သည် ထပ်ခါတလဲလဲ နားထောင်ရန် မလိုအပ်ပေ။ သမ္မာတရား လက်တွေ့ကျမှုနှင့်ပတ်သက်သော ဤရှုထောင့် သင် မပိုင်ဆိုင်လျှင် သင်သည် သမ္မာတရား လက်တွေ့ကျမှုထဲသို့ ဝင်ရောက်သည်အထိ ပို၍ နားထောင်သင့်သည်။ သင်နားမထောင်လျှင်ဘာသာတရားမရှိသူများကဲ့သို့ပင် သင် ဖြစ်လာသည်ထိတိုင် သင် နားလည်သည့်အရာသည် တဖြည်းဖြည်းချင်း တစ်စတစ်စ လျော့ပါးကာ ပျောက်ကွယ်သွားလိမ့်မည်။ ထို့ကြောင့် ဘုရားနှုတ်ကပတ်တော်များနှင့် သမ္မာတရားတို့ကို စဉ်ဆက်မပြတ် နားထောင်ကာ ဖတ်ရှုရမည်။ ယင်းတို့ကို အလွန်နည်းပါးစွာ ဖတ်ရှုခြင်း၊ နားထောင်ခြင်းသည် အလုပ်ဖြစ်လိမ့်မည် မဟုတ်။ ဤအရာနှင့်သက်ဆိုင်၍ သင်တို့အားလုံးတွင် နက်ရှိုင်းသော သဘောပေါက်နားလည်မှုတစ်ခု ရှိကြပြီ၊ မှန်သလော။ (မှန်ပါသည်။) တစ်ခါတစ်ရံ နှစ်ရက် သို့မဟုတ် သုံးရက်ကြာ ဓမ္မတေးသီချင်းများကို မသီဆိုဘဲနေပြီးနောက်၊ သို့မဟုတ် ဘုရားသခင်ထံ ဆုမတောင်းဘဲနေပြီးနောက် သင်၏ စိတ်နှလုံးတွင် သင် အနှစ်မဲ့ခြင်း ခံစားရပြီး ဘုရားသခင်နှင့် အဆက်အသွယ်ပြတ်သွားသည်။ ထို့ကြောင့် သင်သည် စိတ်ပြေလက်ပျောက်ဖြစ်စေရန် မည်သည့်နေရာတွင် လမ်းသွားလျှောက်ရမည်ဆိုသည်ကို သင် တွေးသည်။ အကျိုးဆက်အနေဖြင့် သင် သာ၍ စိတ်ပြေလက်ပျောက်ဖြစ်လေ၊ သာ၍ စည်းကမ်းမဲ့လာလေဖြစ်ပြီး သမ္မာတရားနှင့်ပတ်သက်၍ ညီအစ်ကို မောင်နှမများနှင့် မိတ်သဟာယပြုရန် အသင်းတော်သို့ သင် သွားသည့်အခါ ထိုအရာကို နေသားမကျသကဲ့သို့ ခံစားရပြီး အသင်းတော်အလုပ်အကြောင်းကို ပြောဆိုသည်နှင့် သင် အတော်အတန် အနေခက်သွားလေသည်။ နှစ်ရက် သို့မဟုတ် သုံးရက်အတွင်းတွင် သင် ပြောင်းလဲသွားပြီးဖြစ်ကာ မတူကွဲပြားသောလူတစ်ဦးကဲ့သို့ ဖြစ်လာသဖြင့် သင့်ကိုယ်သင်ပင် မမှတ်မိတော့အောင်ကို ခံစားရလေသည်။ ဤသည်မှာ အဘယ်သို့ ဖြစ်နိုင်သနည်း။ တရားဒေသနာများစွာကို သင်နားထောင်ခဲ့ပြီးသောကြောင့် သမ္မာတရားသည် သင့်အသက်ဖြစ်လာပြီးဖြစ်ကာ သင်သည် သမ္မာတရားကို ရရှိပြီးဖြစ်သည်ဟု မထင်လေနှင့်။ သင်သည် ဝေးနေဆဲဖြစ်သည်။ သက်သေခံချက်ဆောင်းပါးတစ်ပုဒ်ကို သင်ရေးသားခဲ့ပြီးရုံမျှဖြင့် သို့မဟုတ် ထိုအတွေ့အကြုံမျိုး ရှိရုံမျှဖြင့် သင်သည် ကယ်တင်ခြင်း ခံရပြီးဖြစ်သည်ဟု မထင်နှင့်။ သင်သည် ယခုအထိ ထိုမျှ ခရီးမရောက်သေးပေ။ ထိုအရာမှာ သင်၏ကြာရှည်သော အသက်တာအတွေ့အကြုံထဲရှိ သေးငယ်သော အပိုင်းအစလေးတစ်ခုမျှသာ ဖြစ်သည်။ ဤအပိုင်းအစသည် တစ်ဒင်္ဂမျှသာကြာသော စိတ်နေစိတ်ထားတစ်ခု၊ တစ်ဒင်္ဂမျှသာကြာသော ခံစားချက်တစ်ခု၊ တစ်ဒင်္ဂမျှသာကြာသော အလိုဆန္ဒ သို့မဟုတ် ရည်မှန်းချက်တစ်ခုမျှသာ ဖြစ်နိုင်ပြီး ထို့ထက် မပိုပေ။ တစ်နေ့တွင် သင်သည် အားနည်းလာပြီး သင် တစ်ချိန်က ပေးခဲ့ဖူးသည့် သက်သေခံချက်များ၊ တစ်ချိန်က သင်ဆိုခဲ့ဖူးသည့် ကျမ်းကျိန်ချက်များနှင့် တစ်ချိန်က သင်သဘောပေါက်ခဲ့ဖူးသည့် နားလည်ခြင်းများကို ပြန်ကြည့်ပြီး နားထောင်ဖြစ်သောအခါ ယင်းတို့သည် သင့်အတွက် စိမ်းနေလိမ့်မည်။ ပြီးလျှင် “ထိုသည်မှာ ကျွန်ုပ်လော။ ကျွန်ုပ်တွင် ထိုကဲ့သို့သောကြီးမားသည့် ဝိညာဉ်ရင့်ကျက်မှု ရှိခဲ့သလော။ ကျွန်ုပ် ဘာကြောင့် မသိရသနည်း။ ယင်းမှာ ကျွန်ုပ်ဖြစ်သည်ဟု သေချာ၏လော” ဟု သင်ပြောလိမ့်မည်။ ဤနေရာတွင် သင်၏အသက်တာသည် မပြောင်းလဲသေးကြောင်းကို သင်သဘောပေါက်လာလိမ့်မည်။ သင်၏အသက်တာ မပြောင်းလဲသေးသည်က မည်သည်ကို ညွှန်ပြသနည်း။ ၎င်းက သင်၏စိတ်သဘောထားသည် မပြောင်းလဲသေးကြောင်းကို ပြသည်။ ထိုအရာကို သင်ရှာဖွေတွေ့ရှိသောအခါ သင်မည်ကဲ့သို့ ခံစားရလိမ့်မည်နည်း။ သက်သေခံချက်များပေးခဲ့ဖူးပြီး သင်သည် ကြီးမားသော ဝိညာဉ်ရင့်ကျက်မှု ရှိပြီးသားဖြစ်သည်ဟု တွေးထင်ခဲ့သော်လည်း ယခုသင်ဖြစ်နေသကဲ့သို့ အပျက်သဘောဆောင်လာနိုင်သေးသည်လော။ လူတစ်ဦး၏ စိတ်သဘောထားကို ပြောင်းလဲခြင်းသည် ခက်ခဲလွန်းသည်ဟု သင်ထင်မည် မဟုတ်လော။ သမ္မာတရားသည် လူများတွင် ညတွင်းချင်း ဖြစ်ပေါ်လာနိုင်သည့်အရာ တစ်စုံတစ်ခု မဟုတ်ပေ။ အကယ်၍ လူများသည် သမ္မာတရားကို သူတို့၏အသက်အဖြစ် အမှန်တကယ် ရပါက သူတို့သည် ကောင်းချီးခံစားရလိမ့်မည်။ ပြီးလျှင် သူတို့၏အသက်တာများသည် မတူကွဲပြားလာလိမ့်မည်။ သူတို့သည် ယခုသူတို့ဖြစ်နေသကဲ့သို့ ဖောက်ပြန်ပျက်စီးသော စိတ်သဘောထားများကို မကြာခဏ ထုတ်ဖော်ကြမည် မဟုတ်တော့ဘဲ၊ ဘုရားသခင်ထံ လုံးဝ ကျိုးနွံနာခံနိုင်လာလိမ့်မည်ဖြစ်ပြီး သူတို့၏တာဝန်ကို သစ္စာစောင့်သိစွာ ထမ်းဆောင်နိုင်ကြလိမ့်မည်။ ပြီးလျှင် သူတို့သည် အပြည့်အဝ ပြောင်းလဲသွားကြလိမ့်မည်။

လူသားမျိုးနွယ်သည် အလွန် ဖောက်ပြန်ပျက်စီးသောကြောင့် သမ္မာတရားကို လက်ခံခြင်းသည် လွယ်ကူသည့် ကိစ္စမဟုတ်ပေ။ ပြီးလျှင် သမ္မာတရားသည် အလွန် တန်ဖိုးရှိသောကြောင့် လူတို့အထဲသို့ သမ္မာတရားကို အမှုပြုရန်မှာ ဘုရားသခင်အတွက် သာ၍ပင် လွယ်ကူမှုနည်းပါးသည်။ သမ္မာတရား၏ တန်ဖိုးနှင့် အဓိပ္ပာယ်အပြင် သမ္မာတရား၏ အထူးထူးအပြားပြားသော သွင်ပြင်လက္ခဏာများအားလုံးသည် လူသားများအတွက် အလွန် တန်ဖိုးရှိပြီး အဓိပ္ပာယ်ရှိလေသည်။ သို့သော် လူသားများသည် စာတန်၏ ဖောက်ပြန်ပျက်စီးစေခြင်းကို အလွန် နက်နဲစွာ ခံရပြီးဖြစ်ကာ ၎င်းတို့အတွင်းတွင် စာတန်နှင့်သက်ဆိုင်သည့် အရာအလွန်များသောကြောင့် သမ္မာတရားက ၎င်းတို့၏ အသက်ဖြစ်လာရန်အလို့ငှာ ထိုသမ္မာတရားကို လူတို့ထဲသို့ အမှုပြုရန်မှာ ထိုမျှ မလွယ်ကူပေ။ သို့ဆိုလျှင် ဤသည်မှာ သမ္မာတရားကို လူတို့အထဲသို့ အမှုပြု၍မရနိုင်ဟု ဆိုလိုသလော။ မဟုတ်ပေ။ ထိုသမ္မာတရားကို ၎င်းတို့ထဲသို့ အမှုပြု၍ရနိုင်သော်လည်း လူတို့သည် မှန်ကန်သော သဘောထားနှင့် အမြင်တစ်ခု ရှိရမည်ဖြစ်ကာ မှန်ကန်သည့် လမ်းကြောင်းကို လျှောက်ရမည်ဖြစ်သည်။ လုပ်ဆောင်ရန် ခက်ခဲခြင်းသည် လုပ်ဆောင်၍မရနိုင်ဟု မဆိုလိုပေ။ ဘုရားသခင်က စုံလင်အောင်ပြုခြင်းအမှုကို မလုပ်ခဲ့သကဲ့သို့ ဤသမ္မာတရားများကို သူ မဖော်ပြ သို့မဟုတ် ဤစကားများကို သူ မပြောခဲ့သော်လည်း လူအချို့သည် စုံလင်အောင်ပြုခြင်းခံရပြီး အချို့မှာလည်း အလားတူ ဘုရားသခင်ကို သိရှိလာခဲ့ကြသည့်အချိန်ဖြစ်သည့် ဘုရားသခင်၏ ရှေ့အမှုတော်၏ အဆင့်နှစ်ဆင့်ကဲ့သို့ပင်ဖြစ်သည်။ ထိုအရာကို ဤအမှန်တရားမှ ကြည့်သည့်အခါ သမ္မာတရားကို လူတို့ထဲသို့ အမှုပြုခြင်းသည် စွမ်းဆောင်ရရှိနိုင်သောအရာဖြစ်ပြီး မဖြစ်နိုင်သောအရာ မဟုတ်ပေ။ ထိုအရာသည် လူတို့က သမ္မာတရားကို လိုက်စားခြင်း ရှိမရှိဟူသည့်အပေါ် မူတည်သည်။ ထို့ကြောင့် အကြင်သူသည် မည်သို့ လိုက်စားသင့်သနည်း။ အရိုးရှင်းဆုံးသော နည်းလမ်းမှာ နေ့စဉ် ဘုရားနှုတ်ကပတ်တော်များကို ဖတ်ရှုရန်၊ ဘုရားသခင်၏ ပဓာနကျသော နှုတ်ကပတ်တော်များကို အလွတ်ကျက်ရန်၊ နေ့စဉ် ဘုရားနှုတ်ကပတ်တော်တစ်ပိုဒ်ကို ချင့်ချိန်စဉ်းစားပြီး ဆုတောင်းရင်းဖြင့် ဖတ်ရှုကာ ထိုနှုတ်ကပတ်တော်များနှင့်ပတ်သက်၍ အကြိမ်ကြိမ် မိတ်သဟာယပြုရန် ဖြစ်သည်။ ဘုရားနှုတ်ကပတ်တော်များက သင့်ကို သွန်သင်ရန် ရည်ရွယ်ထားသည့် ဤအမြင်များနှင့် ဆိုရိုးများအပြင် အမျိုးမျိုးသော လူများ၊ အဖြစ်အပျက်များနှင့် အမှုအရာများအပေါ် ထားရှိရမည့် သဘောထားများကို သင် နားလည်ရန်အလို့ငှာ ယင်းတို့ကို ဆုတောင်းရင်းဖြင့် ဖတ်ရှုပြီးဖြစ်ကာ ယင်းတို့က သင်၏ စိတ်နှလုံးထဲသို့ ဝင်ရောက်ပြီးသည်နှင့်တစ်ပြိုင်နက် သင် မသိလိုက်မီမှာပင် သင့်အပေါ် အမျိုးမျိုးသော ကိစ္စရပ်များ ကျရောက်သည့်အခါတိုင်းတွင် အပြုသဘောဆောင်သော အတွေးများနှင့် အမြင်များကိုလည်းကောင်း၊ လက်တွေ့လုပ်ဆောင်မှု စည်းမျဉ်းများကိုလည်းကောင်း သင် အသက်ရှင်နေထိုင်လိမ့်မည် ဖြစ်သည်။ သင်တို့သည် ဤအဆင့်ထိ မရောက်ကြသေးပေ။ ယောဘလုပ်ဆောင်ခဲ့သည့်အရာကို သင် ဖတ်ရှုခဲ့သလော။ ယောဘသည် သူ၏ သားသမီးများက ပျော်မြူးနေကြချိန်တွင် မည်သည့်အရာကို လုပ်ဆောင်နေခဲ့သနည်း။ သူသည် သူ၏ သားသမီးများအတွက် ဆုတောင်းကာ ယဇ်ပူဇော်ရန် ဘုရားသခင် ရှေ့မှောက်သို့လာခဲ့သည်။ ဘုရားသခင်ထံမှ သူ လုံးဝ လမ်းမလွဲခဲ့ပေ။ ဆိုလိုသည်မှာ သင်၏ စိတ်နှလုံးကို ဘုရားသခင်ထံမှ လမ်းလွဲသွားစေနိုင်မည့် မည်သည့်အရာနှင့်မဆို လွတ်လွတ်ကင်းကင်းနေလော့။ သင်၏ စိတ်နှလုံးကို ဘုရားသခင်ထံမှ လမ်းလွဲသွားစေနိုင်မည့် မည်သည့်အရာကိုမျှ မပြောနှင့်။ သင့်ကို ဘုရားသခင်ထံမှ လမ်းလွဲသွားစေနိုင်မည့်အရာများကိုဖြစ်စေ၊ သူနှင့်ပတ်သက်၍ အယူအဆများ သို့မဟုတ် သံသယများ ဖြစ်စေနိုင်မည့်အရာများကိုဖြစ်စေ ကြည့်ခြင်းအား ရှောင်ကြဥ်လော့။ သင့်ကို အပျက်သဘောဆောင်စေနိုင်မည့်လူများ၊ သင့်ကို အကျင့်ပျက်စေပြီး စိတ်အလိုလိုက်လွန်းစေနိုင်မည့် လူများ သို့မဟုတ် သင့်ကို ဘုရားသခင်အား မယုံသင်္ကာဖြစ်စေနိုင်မည့်၊ အတိုက်အခံလုပ်စေနိုင်မည့် သို့မဟုတ် ဘုရားသခင်ထံမှ လမ်းလွဲသွားစေနိုင်မည့်လူများနှင့် အဆက်အသွယ် မလုပ်နှင့်။ ထိုအစား ထိုသို့သောလူများနှင့် ခပ်ကင်းကင်းနေလော့။ သင့်အနေဖြင့် တည်ဆောက်ပေးခြင်း၊ အကူအညီနှင့် ပံ့ပိုးမှုတို့ ရနိုင်သည့် မည်သူမဆိုနှင့် နီးနီးကပ်ကပ်နေလော့။ ပြီးလျှင် သင့်အား သမ္မာတရားကို ပစ်ပယ်စေနိုင်မည့်၊ မနှစ်မသက်ဖြစ်စေနိုင်မည့် သို့မဟုတ် စက်ဆုပ်စေနိုင်မည့် အရာများကို မလုပ်ဆောင်နှင့်။ သင်ကိုယ်တိုင်၏ စိတ်တွင် ဤအရာများနှင့် ပတ်သက်၍ စိတ်ကူးအချို့ ရှိရမည်။ “ငါ မည်မျှကြာကြာ အသက်ရှင်ရသည် သို့မဟုတ် ငါ၏ ဘဝ မည်သို့ဖြစ်လာသည်ဟု ငါ ဂရုမစိုက်ပါ။ အရာရာကို သဘာဝအတိုင်းနှင့် ဘုရားသခင်၏ စီစဉ်ညွှန်ကြားမှုများအတိုင်း ငါ ဖြစ်ခွင့်ပေးလိုက်မည်”ဟု တွေးလျက် ဘဝကို ဖြစ်သလို မနေနှင့်။ ဘုရားသခင်သည် သင့်အတွက် ပတ်ဝန်းကျင်များကို စီစဉ်ပေးပြီးဖြစ်ကာ ရွေးချယ်ရန် လွတ်လပ်ပိုင်ခွင့် ပေးထားပြီးဖြစ်သော်လည်း သင် ပူးပေါင်းဆောင်ရွက်ခြင်းမရှိသကဲ့သို့ လောကီအရာများကို နှစ်သက်သောသူများ၊ ဇာတိပကတိကို အမြဲ အလိုလိုက်သောသူများ၊ မိမိတို့တာဝန်များကို သစ္စာစောင့်သိခြင်းမရှိသူများ၊ တာဝန်မဲ့သောသူများနှင့် ထိတွေ့ဆက်ဆံရန် သင်ကိုယ်တိုင်က စဉ်ဆက်မပြတ် စတင်၍ လှုပ်ရှားဆောင်ရွက်လျှင်၊ ထိုလူများနှင့် သင် စဉ်ဆက်မပြတ် ရောနှောလျှင်၊ နောက်ဆုံးရလဒ်နှင့် အဆုံးသတ်မှာ အဘယ်နည်း။ ထိုလူများသည် မည်သည့်အရာမျှ လုပ်ဆောင်ရန်မရှိသည့်အခါ စားခြင်း၊ သောက်ခြင်းနှင့် ပျော်ပါးခြင်းအကြောင်းကို ပြောဆိုကြပြီး မကြာခဏ ပုံပြင်များနှင့် အတင်းအဖျင်းများကို ပြောကြသည်။ ထိုသို့သော စုံစမ်းသွေးဆောင်မှုများကို သင် ကြုံတွေ့ရပြီး ယင်းတို့နှင့် ဝေးဝေးမနေဘဲ ဤအရာများကို စွဲပင်စွဲလမ်းလာကာ ထိုသို့သော လူများနှင့် တမင်တကာ ရောနှောနေထိုင်လျှင် စုံစမ်းသွေးဆောင်ခြင်းက သင့်ကို ဝန်းရံထားသည့်အတွက် သင် အန္တရာယ်ရှိပေသည်။ ဉာဏ်အမြော်အမြင်ရှိသောလူတို့က ထိုသို့သော စုံစမ်းသွေးဆောင်ခြင်းကို မြင်သည့်အခါ ဝေးဝေးနေကြသည်။ ၎င်းတို့က “ငါ့တွင် ဝိညာဉ်ရင့်ကျက်မှု မရှိပါ။ ငါ နားထောင်မည် မဟုတ်သကဲ့သို့ သူတို့ကို အာရုံလည်း မစိုက်ချင်ပါ။ ဤလူများသည် သမ္မာတရားကို မလိုက်စားကြ၊ သမ္မာတရားကို မချစ်ကြပါ။ ငါ ဝေးဝေးနေပြီး ငါ့ဘာသာ ဘုရားနှုတ်ကပတ်တော်များကို ဖတ်ရှုရန် ဆိတ်ငြိမ်သည့် နေရာတစ်ခုကို ရှာမည်၊ ငါ့ စိတ်နှလုံးကို ငြိမ်အောင်လုပ်ပြီး အတန်ကြာ ချင့်ချိန်စဉ်းစားကာ ဘုရားသခင်ရှေ့မှောက်သို့ လာမည်”ဟု ၎င်းတို့ စိတ်နှလုံးတွင် သိနားလည်ကြလေသည်။ ဤစည်းမျဉ်းများနှင့် ရည်မှန်းချက်များအားလုံးမှာ ပထမအနေဖြင့် ဘုရားနှုတ်ကပတ်တော်များမှ လမ်းမလွဲနှင့်ဟူ၍ ဖြစ်ပြီး ဒုတိယမှာ သင်၏ စိတ်နှလုံးတွင် ဘုရားသခင်ထံမှ လမ်းမလွဲနှင့်ဟူ၍ ဖြစ်သည်။ ဤနည်းဖြင့် သင်သည် သမ္မာတရားက မည်သည့်အရာဖြစ်သည်ကို နားလည်သည့် အခြေခံအုတ်မြစ်ပေါ်တွင် ဘုရားသခင်ရှေ့၌ စဉ်ဆက်မပြတ် အသက်ရှင်နိုင်ပေသည်။ တစ်နည်းအားဖြင့် ဘုရားသခင်သည် သင့်ကို စုံစမ်းသွေးဆောင်ခြင်းထဲသို့ ကျဆင်းခြင်းမှ ကွယ်ကာလိမ့်မည်။ နောက်တစ်နည်းအားဖြင့် ဘုရားသခင်သည် သင့်အား သမ္မာတရားကို လက်တွေ့လုပ်ဆောင်ရန် သင် လုပ်ဆောင်သင့်သည့်အရာကို နားလည်နိုင်ရန် ထောက်ကူပေးကာ သမ္မာတရား မျိုးစုံနှင့်ပတ်သက်၍ သင့်အား အလင်းပေးပြီး ဉာဏ်အလင်းရနိုင်ရန် ထောက်ကူပေးလျက် သင့်ကို အထူးကျေးဇူးပြုလိမ့်မည်။ သင်၏ တာဝန်နှင့် ပတ်သက်လာသည့်အခါ ဘုရားသခင်က သင့်အား အမှားများ မပြုလုပ်ရန် ကြိုးစားဖို့၊ အမှုအရာများကို အမြဲ ပြုပြင်ဖို့နှင့် စည်းမျဉ်းများကို သိရှိဖို့ ဦးဆောင်လမ်းပြလိမ့်မည်။ ဤနည်းဖြင့် သင်သည် ကွယ်ကာခြင်း ခံရလိမ့်မည် မဟုတ်လော။ ဤသည်မှာ အကြီးမားဆုံးနှင့် နောက်ဆုံးသော ရည်မှန်းချက်ပန်းတိုင် မဟုတ်သည်မှာ အမှန်ဖြစ်၏။ သို့ဆိုလျှင် နောက်ဆုံးသော ရည်မှန်းချက်ပန်းတိုင်မှာ အဘယ်နည်း။ သင့်အနေဖြင့် အမျိုးမျိုးသော လူများ၊ ဖြစ်ရပ်များနှင့် အမှုအရာများမှ သင်ခန်းစာများကို သင်ယူနိုင်ခြင်း၊ ဘုရားသခင်၏ ရည်ရွယ်ချက်များကို နားလည်နိုင်ခြင်း၊ ဘုရားသခင်၏ အမှုတော်ကို သိရှိကာ ဘုရားသခင် တောင်းဆိုသည့် စည်းမျဉ်းများအတိုင်း လက်တွေ့လုပ်ဆောင်နိုင်ခြင်းတို့ ဖြစ်သည်။ ဤနည်းဖြင့် သင်၏ အသက်တာနှင့် ဝိညာဉ်ရင့်ကျက်မှုတို့သည် တန့်နေမည့်အစား ဆက်လက် တိုးတက်နိုင်ပေသည်။ အရေးကိစ္စများနှင့်ပတ်သက်၍ သင် အမြဲ အလုပ်များနေပြီး သင်၏ တာဝန်များကို ထမ်းဆောင်ခြင်းနှင့် အသက်ဝင်ရောက်မှု အခက်အခဲများကို ဖြေရှင်းခြင်းတွင် သမ္မာတရားအား လက်တွေ့လုပ်ဆောင်ခြင်းအပေါ် အာရုံမစိုက်လျှင် သင်၏ အသက်တာတွင် တိုးတက်မှု ဖြစ်စေလိမ့်မည်မဟုတ်။ အသက်ဝင်ရောက်မှုကို မိမိ၏တာဝန် ထမ်းဆောင်ခြင်းအားဖြင့် စွမ်းဆောင်ရရှိလေသည်။ အကြင်သူသည် မိမိ၏တာဝန်ကို ထမ်းဆောင်ခြင်းမှ သွေဖည်ပြီး ဘုရားနှုတ်ကပတ်တော်များမှ သွေဖည်လျှင် အသက်တာ၌ တိုးတက်မှု ရှိလိမ့်မည် မဟုတ်ပေ။ လူအချို့သည် အခြားသူများက အကြောင်းမဲ့သက်သက် စကားစမြည် ပြောနေကြသည်ကို မြင်ကြသောကြောင့် ၎င်းတို့ပါ ပါဝင်ပတ်သက်ကြပြီး ကိုယ်နှင့်မဆိုင်သည်ကို ဝင်စွက်ကြကာ ၎င်းတို့အနေဖြင့် စဉ်ဆက်မပြတ် လျှာရှည်ပြီး အတင်းအဖျင်းကို အမြဲ နှစ်သက်လျှင် ထိုသို့သော လူများကို ဘုရားသခင် မနှစ်သက်ပေ။ မည်သည့် လူစားမျိုးကို ဘုရားသခင် နှစ်သက်သနည်း။ မိမိတို့ စိတ်နှလုံးများကို တည်ငြိမ်စေနိုင်သောသူများ ဖြစ်သည်။ မည်သည့်အရာကို လုပ်ဆောင်ရန် မိမိတို့ကိုယ်ကို စိတ်ငြိမ်စေကြခြင်း ဖြစ်သနည်း။ မည်သည့်အရာကိုမျှ မစဉ်းစားသည့် ရုပ်သေးရုပ်တစ်ရုပ် ဖြစ်ရန်လော။ မဟုတ်ပေ၊ ဘုရားသခင် ရှေ့မှောက်တွင် ငြိမ်သက်စွာ ဆုတောင်းရန်၊ ဘုရားသခင်၏ ရည်ရွယ်ချက်များကို ရှာဖွေရန်၊ သင့်ကို ကွယ်ကာဖို့ ဘုရားသခင်ကို တောင်းလျှောက်ရန်နှင့် သင့်ကို ဉာဏ်အလင်းပေးဖို့ ဘုရားသခင်ကို တောင်းလျှောက်ရန်ဖြစ်သည်။ ထို့အပြင် သမ္မာတရား၏ ဤသွင်ပြင်လက္ခဏာအပေါ် သိနားလည်မှုနှင့် ရှင်းလင်းပြတ်သားမှု ရရှိရန်အလို့ငှာ သို့မဟုတ် ပြဿနာများ ဝန်းရံခြင်းခံရသည့် သင့်အလုပ်၏ မည်သည့် ကဏ္ဍကိုမဆို ဖြေရှင်းဖို့ ရှာဖွေရန်အလို့ငှာ၊ ပြီးလျှင် ဘုရားသခင်၏ လမ်းပြမှုကို ရရှိရန်အလို့ငှာ သင် နားမလည်သည့် သမ္မာတရား၏ သွင်ပြင်လက္ခဏာတစ်ခုခုနှင့်ပတ်သက်၍ ဉာဏ်အလင်းပေးခြင်းခံရပြီး အလင်းပြခြင်းခံရဖို့ ရှာဖွေရန်လည်း ဖြစ်သည်။ တစ်ဦးတစ်ယောက်သည် ဘုရားသခင်ရှေ့မှောက်တွင် ငြိမ်သက်သည့်အခါ တာဝန်ယူဆောင်ရွက်ရန် လိုအပ်သည့် အလုပ်တာဝန်များ အလွန်များပြီး လုပ်ဆောင်ပြီးစီးရန် လိုအပ်သည့်အရာများ ရှိသည်။ ထိုအရာသည် သင့်အနေဖြင့် မည်သည့်အရာမျှ လုပ်စရာမရှိသောအချိန်အခိုက်အတန့်တစ်ခု ရှိသည့်အခါတိုင်း ဘုရားသခင်ထံ လာသတင်းပို့ခြင်းနှင့် “ဘုရားသခင်၊ ကျွန်ုပ် ဤနေရာတွင် ရှိပါသည်။ ကျွန်ုပ်၏ စိတ်နှလုံးတွင် ကိုယ်တော်ကို ကျွန်ုပ် ထားရှိပါသည်။ ကျွန်ုပ်နှင့်အတူ ရှိပြီး စုံစမ်းသွေးဆောင်ခြင်းထဲသို့ ကျွန်ုပ်ကို ပြိုလဲခွင့်မပေးပါနှင့်”ဟု ပြောခြင်း မဟုတ်ပေ။ သင်သည် ဤကဲ့သို့ ဟန်ဆောင်လုပ်ပြပြီး ဘုရားသခင်နှင့်ပတ်သက်၍ ပေါ့ပေါ့တန်တန်နေလျှင် သင်သည် စစ်မှန်သော ယုံကြည်သူ မဟုတ်သကဲ့သို့ ဘုရားသခင်က ထိုသို့သော လူများအပေါ် သမ္မာတရားကို ပေးသနားလိမ့်မည် မဟုတ်ပေ။ လူတို့အနေဖြင့် ၎င်းတို့အပေါ် ဘုရားသခင်က သမ္မာတရား ပေးသနားရန်အလို့ငှာ ဦးစွာပထမ မည်သည့်အရာကို ပိုင်ဆိုင်ရမည်နည်း။ ၎င်းတို့အနေဖြင့် ဖြောင့်မတ်ခြင်းတရားကို ဆာငတ်ခင်မွတ်သည့် စိတ်နှလုံး၊ ရိုးသားစစ်မှန်သည့် စိတ်နှလုံးတစ်ခု ရှိရမည်။ သင်၏ စိတ်နှလုံး စစ်မှန်ရိုးသားလျှင် ထိုအရာက မည်သည့်အရာကို ကိုယ်စားပြုသနည်း။ သမ္မာတရားကို သင် အမှန်တကယ်ချစ်ကြောင်း ကိုယ်စားပြုသည်။ သင်သည် ဘုရားသခင်နှင့်ပတ်သက်၍ အမြဲ ပေါ့ပေါ့တန်တန်နေပြီး လုံးဝ ရိုးသားစစ်မှန်ခြင်း မရှိသည့်အပြင် အရာရာနှင့်ပတ်သက်၍ အစဉ်သဖြင့် ဆုံးဖြတ်ချက်ချလိုကာ အစဉ်သဖြင့် ဘုရားသခင်၏ ရှေ့မှောက်သို့ သတင်းသွားပို့ပြီး နှုတ်ဆက်ပြီးနောက်တွင် အမှုအရာများကို မိမိဘာသာ အဆုံးအဖြတ်ပေးသည့်အပြင် သင့်ဘာသာ လုပ်ဆောင်လိုလျှင် ဘုရားသခင်က သူ၏ အမှုတော်ကို သင့်ထံ တာဝန်ပေးစေခိုင်းပြီးဖြစ်သော်လည်း သင်လုပ်ဆောင်သည့်အရာသည် နောက်ဆုံးတွင် ဘုရားသခင်နှင့်ဖြစ်စေ၊ သမ္မာတရားနှင့်ဖြစ်စေ လုံးဝ မပတ်သက်ပေ။ ဤအရာကို မည်သို့ခေါ်သနည်း။ ဘုရားသခင်ကို အတိုက်အခံလုပ်ခြင်းနှင့် သင့်ကိုယ်ပိုင်လုပ်ငန်းကို ဆောင်ရွက်ခြင်းဟု ခေါ်သည်။ ဤနည်းဖြင့် ဘုရားသခင်သည် သင့်ကို ဉာဏ်အလင်းပေးနိုင်သလော။ မပေးနိုင်ပေ။ သမ္မာတရားကို လိုက်စားပြီး သမ္မာတရားကို နားလည်ရန် နည်းလမ်းကို သင်တို့အားလုံး သဘောပေါက်ပြီလော။ သင်တို့သည် မကြာခဏ ဘုရားသခင်ရှေ့သို့ လာရမည်၊ သမ္မာတရားကို ရှာဖွေပြီး ဘုရားသခင်ထံ ဆုတောင်းရန် သင်တို့၏ စိတ်နှလုံးကို ငြိမ်သက်စေရမည်ဖြစ်ပြီး သင့်ကိုယ်သင် ငြိမ်သက်စေရန် သင်ယူရမည်။ သင့်ကိုယ်သင် ငြိမ်သက်စေခြင်းသည် ဟာတာတာ ဖြစ်သော စိတ်တစ်ခု ရှိခြင်းကို မဆိုလိုဘဲ သင်၏ စိတ်နှလုံးတွင် တောင်းလျှောက်ချက်များ၊ အတွေးများနှင့် ဝန်ထုပ်များရှိခြင်း၊ ရိုးသားစစ်မှန်ပြီး တမ်းတသော စိတ်နှလုံးတစ်ခုဖြင့် ဘုရားသခင် ရှေ့မှောက်သို့ လာခြင်း၊ သမ္မာတရားနှင့် ဘုရားသခင်၏ ရည်ရွယ်ချက်များအတွက် တမ်းတမှုတစ်ခုရှိခြင်းနှင့် သင် ထမ်းဆောင်သည့် တာဝန်အတွက်လည်းကောင်း၊ သင် လုပ်ဆောင်သည့် အလုပ်အတွက်လည်းကောင်း၊ ဝန်ထုပ်တစ်ခု ထမ်းခြင်းကို ဆိုလိုသည်။ ဤသည်မှာ ဘုရားသခင်ရှေ့မှောက်သို့ လာပြီး သင့်ကိုယ်သင် ငြိမ်သက်စေသည့်အခါ သင် ရှိသင့်သည့်အရာ ဖြစ်သည်။

အသင်းတော် အလုပ်အားလုံးက ဘုရားသခင်၏ နိုင်ငံတော် ဧဝံဂေလိ ဖြန့်ဝေခြင်းအလုပ်နှင့် တိုက်ရိုက်ဆက်စပ်သည်ကို ငါ ယခုတင် မိတ်သဟာယပြုခဲ့သည်။ အထူးသဖြင့် ဧဝံဂေလိတရားဟောသည့် အလုပ်၊ လုပ်ငန်းပိုင်းဆိုင်ရာ ကျွမ်းကျင်မှုတို့နှင့်ဆက်စပ်သည့် အလုပ်အားလုံးသည် ဧဝံဂေလိ ဖြန့်ဝေသည့်အလုပ်နှင့် အရေးကြီးပြီး ခွဲမရသော ဆက်နွှယ်မှုတစ်ခု ရှိပေသည်။ ထို့ကြောင့် ဧဝံဂေလိ ဖြန့်ဝေသည့်အလုပ်နှင့် သက်ဆိုင်သည့် မည်သည့်အရာမဆိုသည် ဘုရားသခင်၏ အကျိုးစီးပွားနှင့် ဘုရားအိမ်တော်၏ အကျိုးစီးပွားများ သက်ဆိုင်သည်။ လူတို့သည် ဧဝံဂေလိ ဖြန့်ဝေသည့်အလုပ်ကို မှန်ကန်စွာ နားလည်နိုင်လျှင် ၎င်းတို့ ထမ်းဆောင်သည့် တာဝန်များနှင့် အခြားသူများ ထမ်းဆောင်သည့် တာဝန်များကို မှန်ကန်စွာ ချဉ်းကပ်သင့်ကြပေသည်။ ၎င်းတို့ကို ချဉ်းကပ်ရန် မှန်ကန်သော နည်းလမ်းမှာ အဘယ်နည်း။ အစွမ်းကုန် အားထုတ်ပြီး ဘုရားသခင်၏ သတ်မှတ်ချက်များနှင့်အညီ ထမ်းဆောင်လော့။ အနည်းဆုံးအနေဖြင့် ထိခိုက်နစ်နာမှု သို့မဟုတ် အဖျက်အမှောင့်ကို တမင်တကာ ဖြစ်စေသည့် အပြုအမူများနှင့် အလေ့အထများတွင် ပါဝင်လုပ်ဆောင်ခြင်းမရှိနှင့်၊ ပြီးလျှင် မှားယွင်းသည်ဟု သင် သိသည့် အရာများကို တမင် လုပ်ဆောင်ခြင်း မပြုနှင့်။ တစ်စုံတစ်ခုသည် အသင်းတော်၏ အလုပ်ကို နှောင့်ယှက်ကာ အဖျက်အမှောင့် လုပ်သည်ကို လူတစ်ဦးက သိသော်လည်း ယင်းကို မလျှော့တမ်း ဆက်လုပ်နေပြီး မည်သူကမျှ သူ့ကို ထိုအရာအား မလုပ်ရန် ဖျောင်းဖျနိုင်ခြင်း မရှိလျှင် ၎င်းသည် မကောင်းမှု လုပ်ဆောင်နေခြင်း ဖြစ်သည်၊ သေခြင်းကို ဖိတ်ခေါ်နေခြင်းဖြစ်ပြီး နတ်ဆိုးတစ်ဦးအဖြစ် ၎င်း၏ စရိုက်အမှန်ကို ပြနေခြင်း ဖြစ်သည်။ ညီအစ်ကို မောင်နှမများအား ထိုသူကို အရှိအတိုင်း အမြန် သိမြင်စေပြီးနောက် ဆိုးယုတ်သောလူကို အသင်းတော်မှ ရှင်းလင်းပစ်လော့။ မကောင်းမှုပြုသူသည် အခိုက်အတန့် မိုက်မဲခြင်းဖြစ်ပြီး မကောင်းမှုကို တမင်လုပ်ဆောင်နေခြင်းမရှိလျှင် ထိုသို့သော ကိစ္စရပ်တစ်ခုကို မည်သို့ သဘောထားပြုမူသင့်သနည်း။ ထိုလူကို လေ့ကျင့်သင်ကြားပေးကာ ကူညီသင့်သလော။ ၎င်းတို့အနေဖြင့် လေ့ကျင့်သင်ကြားပြီးနောက် နားမထောင်သေးလျှင်ရော အဘယ်သို့နည်း။ ညီအစ်ကို မောင်နှမများက ၎င်းတို့ကို အတူပူးပေါင်း၍ ဝေဖန်ကြသည်။ ထိုလူသည် မိမိအလုပ်တွင် အရည်အချင်း ပြည့်မီသည့်တိုင် ထိုအလုပ်ကို လုပ်ဆောင်ရန် အကောင်းဆုံး မကြိုးစားသော်လည်း လက်ရှိအချိန်တွင် ၎င်းကို အစားထိုးရန် မည်သူမျှမရှိသကဲ့သို့ လူတိုင်းက ထိုလူအား ထိုအလုပ်ကို လုပ်ဆောင်စေချင်ကြဆဲ ဖြစ်လျှင်ရော အဘယ်သို့နည်း။ ထိုလူကို “ဘုရားသခင်က သင့်ကို ချီးမြှောက်ကာ ဤတာဝန်ကို လုပ်ဆောင်ရန် စေခိုင်းခဲ့သည်။ အကောင်းဆုံး လုပ်ဆောင်ရန် သင် မကြိုးစားဘဲ အဖျက်အမှောင့်တစ်ခုကို ဆက်ဖြစ်စေပြီး သင်၏ အလုပ်ကို တစ်ဖန် စွန့်ပစ်လျှင် သင်သည် သိသိသာသာပင် အသိစိတ် မရှိသကဲ့သို့ သင်၏ တာဝန်ကို ထမ်းဆောင်ရန် မသင့်တော်ပါ”ဟု လူတိုင်းက ဝိုင်း၍ ပြုပြင်ကာ သတိပေးကြသည်။ ဤနည်းလမ်းသည် ကောင်းသလော၊ သို့မဟုတ် မကောင်းသလော။ တစ်စုံတစ်ဦးက ၎င်းကို အစားထိုးနိုင်လျှင် ထိုလူကို လွှတ်ပေးလော့။ ယင်းကို သင်တို့ လုပ်ဆောင်ဝံ့ကြသလော။ လူအများစုက လုပ်ဆောင်ဝံ့မည် မဟုတ်။ အသင်းတော်အလုပ်ကို ခုခံကာကွယ်ခြင်းနှင့် ပတ်သက်လာသည့်အခါ များစွာသော လူတို့သည် တရားမျှတမှုကို ရပ်တည်ကာ ထိန်းသိမ်းဝံ့ခြင်း မရှိကြချေ။ ဤသည်မှာ သမ္မာတရားကို လိုက်နာစောင့်ထိန်းဝံ့မှု မရှိသည့် ကိစ္စတစ်ခု မဟုတ်လော။ လူအချို့သည် အသင်းတော် အလုပ်က နှောင့်ယှက်ခြင်း ခံနေရသည်ကို သို့မဟုတ် အဖျက်အမှောင့်လုပ်ခြင်း ခံနေရသည်ကို မြင်သည့်အခါ ၎င်းတို့နှင့် မည်သည့်ပတ်သက်မှုမျှ မရှိသည့်အလား ခေါင်းရှောင်နေပြီး ဂရုမစိုက်ကြသကဲ့သို့ ၎င်းတို့၏ သဘောထားမှာ ထိုအရာကို လျစ်လျူရှုလိုက်ခြင်း ဖြစ်သည်။ သို့သော် ၎င်းတို့အနေဖြင့် ဤသို့ မဖြစ်သင့်ဟု ပြောခြင်းဖြင့် ၎င်းတို့ကို ဝေဖန်လျှင် သို့မဟုတ် ၎င်းတို့ကို မထီမဲ့မြင်ပြုလျှင် သို့မဟုတ် အထင်သေးလျှင် ၎င်းတို့ ဒေါသထွက်လာကြပြီး “သင့်ကိုယ်သင် အဘယ်သူဖြစ်သည်ဟုများ မှတ်ယူနေသနည်း။ ငါ့ကို ဝေဖန်ရအောင် သင်သည် အဘယ်သူနည်း။ ငါ့ကို အထင်သေးရအောင် သင် အဘယ်သူနည်း။ ဤကိစ္စရပ်ကို ငါတို့ အပြတ်ပြောရမည်”ဟု မိမိတို့ဘာသာ တွေးကြလေသည်။ ဤကိစ္စရပ်ကို ၎င်းတို့ နှလုံးသွင်းပြီး အလေးအနက် သဘောထားကာ တစ်စုံတစ်ခုကို မပြောဘဲ မနေနိုင်ကြသကဲ့သို့ မိမိတို့ ရပ်တည်ချက်ကို မကြေညာဘဲ မနေနိုင်ကြချေ။ အသင်းတော်အလုပ်က ဟန့်တားနှောင့်ယှက်ခြင်း ခံရသည့်အခါ၊ အဖျက်အမှောင့်လုပ်ခြင်းနှင့် ထိခိုက်နစ်နာစေခြင်း ခံရသည့်အခါ ၎င်းတို့သည် တစ်စုံတစ်ခုကို ခံစားရမည့်အစား လျစ်လျူရှုထားကြလေသည်။ ဤသည်တို့မှာ မည်သည့်လူစားမျိုးများ ဖြစ်ကြသနည်း။ (တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော လူများဖြစ်သည်။) ဤသည်မှာ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ကောင်းခြင်းမျှသာ ဖြစ်သလော။ ပြဿနာက အလွန် ဆိုးရွားသည်မှာ စာကြောင်းတစ်ကြောင်းမျှဖြင့် ပေါင်းရုံးဖော်ပြ၍ မရနိုင်ပေ။ ထိုသို့သော လူများတွင် လူ့သဘာဝ မရှိသကဲ့သို့ လူကောင်းများ လုံးဝ မဟုတ်ကြောင်းသာ ပြော၍ရသည်။ အမှန်တွင် ဤသည်မှာ အန္တိခရစ်များ လုပ်ဆောင်သည့်အရာဖြစ်ပြီး အယောင်ဆောင် ခေါင်းဆောင်များက ခြွင်းချက်မဟုတ်သည်မှာ အမှန်ပင်ဖြစ်၏။ ဘုရားအိမ်တော်၏ အကျိုးစီးပွားများက မည်သည့်အရာ ဖြစ်သည်ကို အန္တိခရစ်များက မသိကြချေ။ အသင်းတော်အလုပ်က ဟန့်တားနှောင့်ယှက်ခြင်းခံရသည့်အခါ ထိုအရာကို ၎င်းတို့ မမြင်နိုင်ကြပေ။ လူအချို့သည် အသင်းတော်အလုပ်ကို နှောင့်ယှက်ခြင်းဖြင့် လုံးဝ ကမောက်ကမအခြေအနေတစ်ခု ဖြစ်စေကြသော်လည်း ဤသည်ကို အန္တိခရစ်တို့က မြင်သည့်အခါ အလေးအနက် သဘောမထားကြပေ။ ထိုအရာကို ၎င်းတို့က အရေးမပါသကဲ့သို့ လုပ်လိုက်ပြီး မခံမရပ်နိုင်ဖြစ်သည့် အရိပ်အယောင်မျှပင် မရှိဘဲ၊ ထိုသူတို့ကို အကျဉ်းချုပ် တိုက်တွန်းအားပေးကာ နောက်ထပ်မည်သည့်အရာမျှ မလုပ်ဆောင်ဘဲ ရိုးရှင်းသော မှတ်ချက်အနည်းငယ်ဖြင့် ကျူးလွန်သူကို ခပ်ပေါ့ပေါ့ ဆူကြလေသည်။ ထိုသို့သော လူတို့သည် တရားမျှတစိတ်တစ်ခု ရှိကြသလော။ ဤသည်တို့မှာ မည်သည့် လူစားမျိုးများ ဖြစ်သနည်း။ ထိုသို့သောလူတို့သည် ကျွေးသည့်လက်ကို ပြန်ကိုက်ကြသည်၊ ၎င်းတို့သည် သစ္စာဖောက်များဖြစ်သည်။ ၎င်းတို့သည် အမျိုးပျက်များ ဖြစ်ကြပေသည်။

လူတို့၏ အကျိုးစီးပွားများက မည်သည့်အရာဖြစ်သည်၊ လူတို့အကျိုးစီးပွားများ၏ အနှစ်သာရက မည်သည့်အရာဖြစ်သည်၊ ကိုယ်ရေးကိုယ်တာ အကျိုးစီးပွားများကို လူတို့က အဘယ်ကြောင့် လိုက်စားကြသည်၊ ကိုယ်ရေးကိုယ်တာ အကျိုးစီးပွားများကို လူတို့ လိုက်စားခြင်း၏ သဘာဝက မည်သည့်အရာဖြစ်သည်ဆိုသည်နှင့် ဘုရားသခင့် အကျိုးစီးပွားများ၏ သဘာဝက မည်သည့်အရာဖြစ်ပြီး ယင်းတို့ကို မည်သို့ အဓိပ္ပာယ်ဖွင့်ဆိုထားသည်ဆိုသည်တို့နှင့် ပတ်သက်၍ အထွေထွေ ခြုံငုံသုံးသပ်ချက်တစ်ခုကို ငါ ယခုတင် ပေးခဲ့သည်။ ဘုရားသခင်၏ အကျိုးစီးပွားများသည် တရားအမျှတဆုံးသော လုပ်ငန်းတစ်ခုဖြစ်ပြီး ထိုသို့ သဘောထားသင့်ပေသည်။ သူ၏ အကျိုးစီးပွားများကို ခုခံကာကွယ်ရန်မှာ ဘုရားသခင်အတွက် လုံးဝ တစ်ကိုယ်ကောင်းမဆန်သကဲ့သို့ ယင်းမှာ သူ၏ ဂုဏ်သိက္ခာနှင့် ဘုန်းအသရေတို့ကို ကာကွယ်ရန်အတွက်သာ မဟုတ်ပေ။ ထို့ထက် သူသည် သူ့အမှုတော်၏ တိုးတက်မှုနှင့် ရလဒ်များကို ကာကွယ်လိုပြီး တရားမျှတသော လုပ်ငန်းတစ်ခုကို ကာကွယ်လိုသည်။ ဤသည်မှာ တရားအမျှတဆုံးနှင့် သဘာဝအကျဆုံးသော အပြုအမူနှင့် ဆောင်ရွက်ပုံနည်းလမ်းဖြစ်ပြီး ဘုရားသခင်၏ လုပ်ဆောင်ချက်တစ်ခု ဖြစ်သည်။ ဘုရားသခင်၏ ဤလုပ်ဆောင်ချက်နှင့်ပတ်သက်၍ ဖန်ဆင်းခံလူသားများက စွပ်စွဲမှုများ သို့မဟုတ် ဝေဖန်ချက်များ တစ်ခုတလေ ထားရှိဖို့မဆိုထားနှင့်၊ မည်သည့် အယူအဆမျှ မထားရှိသင့်ပေ။ ဘုရားသခင်၏ အကျိုးစီးပွားများက အခြားအရာအားလုံးအထက်တွင် ရှိသည်ဟု ငါတို့ ပြောနိုင်သလော။ (ပြောနိုင်ပါသည်။) ဤအရာကို ပြောခြင်းက တစ်ကိုယ်ကောင်းဆန်သလော။ (တစ်ကိုယ်ကောင်းမဆန်ပါ။) လူတို့သည် သမ္မာတရား၏ ဤသွင်ပြင်လက္ခဏာကို နားလည်ကြပြီး ဤအခြေခံအကြောင်းရင်းပေါ်တွင် ဤပြောဆိုချက်က ခိုင်လုံပေသည်။ တမင်တကာ ဘက်လိုက်ခြင်းမရှိ၊ သမာသမတ်ကျပြီး သဘာဝကျသည်။ “၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင်ဖောက်ကြသည်။” ဤသည်မှာ အန္တိခရစ်တို့၏ အနှစ်သာရဖြစ်သည်။ အကျိုးစီးပွားများအပေါ် ၎င်းတို့၏ သဘောထားနှင့် ချဉ်းကပ်နည်းတို့သည် ဤသဘာဝရှိကြပြီး ဘုရားအိမ်တော်၏ အကျိုးစီးပွားများကို ၎င်းတို့ မည်သည့်အခါမျှ အရေးမထားကြပေ။ “မည်သည့်အခါမျှ”ဟူသည်မှာ မည်သည့်အရာကို ဆိုလိုသနည်း။ တိတိကျကျပြောရလျှင် ဘုရားသခင်၏ အကျိုးစီးပွားများအကြောင်းကို ၎င်းတို့ လုံးဝ မစဉ်းစားကြသကဲ့သို့ ထိုသို့သော အမြင်သဘောထား တစ်ခုမျှ မရှိကြ၊ မိမိတို့ကိုယ်ပိုင် အကျိုးစီးပွားများကိုသာ ၎င်းတို့ အရေးထားကြခြင်း ဖြစ်သည်။ ယင်းမှာ ဆိုလိုသည့်အရာ ဖြစ်သည်။ အဘယ်မျှပင် ဆိုးရွားလိုက်သနည်း။ ဘုရားအိမ်တော်၏ အကျိုးစီးပွားများကို သစ္စာဖောက်ခြင်း၊ ယင်းတို့ကို တစ်ကိုယ်ရေ ထင်ပေါ်ကျော်ကြားမှုနှင့် အကျိုးစီးပွားများအတွက် အလဲအလှယ် လုပ်ခြင်းဖြစ်သည်။ ၎င်းတို့၏ အကျိုးစီးပွားများက ပဓာနဖြစ်ပြီး ဘုရားသခင်၏ အကျိုးစီးပွားများကို အစားထိုးနိုင်သည်။ ၎င်းတို့၏ အကျိုးစီးပွားများက မည်မျှ ကောက်ကျစ်ဆိုးယုတ်သည်ဖြစ်စေ၊ တရားမဝင်သည်ဖြစ်စေ၊ သို့မဟုတ် အပျက်သဘောဆောင်သည်ဖြစ်စေ ဤအကျိုးစီးပွားများအတွက် ၎င်းတို့ တိုက်ခိုက်ကြလိမ့်မည်ဖြစ်ပြီး ၎င်းတို့၏ အကျိုးအမြတ်များကို လက်ဝါးကြီးအုပ်ရန်နှင့် ရအောင် တိုက်ခိုက်ယူရန်အတွက်ဆိုလျှင် ၎င်းတို့သည် မည်သည့်အခြေအနေမျိုးဖြစ်စေ မည်သူ့ကိုမဆို စတေးသည်အထိ လိုလိုလားလား လုပ်ဆောင်ကြမည်ဖြစ်သည်။ ဤသည်မှာ မည်သည့် အပြုအမူမျိုး ဖြစ်သနည်း။ (အန္တိခရစ်များ၏ အပြုအမူဖြစ်သည်။) အန္တိခရစ်များ၏ အပြုအမူဖြစ်သည်။ ဤသည်မှာ စာတန်လုပ်ဆောင်သည့်အရာ ဖြစ်သည်။ စာတန်သည် ဤလူသားမျိုးနွယ်ကို စိုးမိုးသည်၊ နိုင်ငံတစ်နိုင်ငံကို စိုးမိုးသည်၊ လူမျိုးတစ်မျိုးကို စိုးမိုးပြီး ၎င်း၏စိုးမိုးမှု တည်ငြိမ်ခြင်းအတွက် အလဲအလှယ်အနေဖြင့် အသက်အရေအတွက် မည်မျှကိုမဆို စတေးသည်ထိ လိုလိုလားလား လုပ်ဆောင်မည်ဖြစ်သည်။ ၎င်း၏ အကျိုးစီးပွားများမှာ အဘယ်နည်း။ စိုးမိုးခြယ်လှယ်ခြင်းနှင့် ဆိုင်သည့် တန်ခိုးအာဏာနှင့် ရာထူးတစ်ခု ဖြစ်သည်။ သို့ဆိုလျှင် ၎င်းသည် စိုးမိုးခြယ်လှယ်ခြင်းနှင့်ဆိုင်သည့် ရာထူးတစ်ခုကို မည်သို့ ရရှိကာ ဤစိုးမိုးခြယ်လှယ်မှုကို မည်သို့ တည်ငြိမ်စေသနည်း။ (မည်သည့်နည်းနှင့်မဆိုဖြစ်၏။) မည်သည့်နည်းနှင့်မဆိုဖြစ်၏။ ဆိုလိုသည်မှာ ၎င်း၏ ကျင့်သုံးမှုများနှင့် နည်းလမ်းများက အများတကာအတွက် တရားနည်းလမ်းကျသည်၊ သို့မဟုတ် မကျသည်ကို ၎င်းက အရေးမစိုက်သကဲ့သို့ လူသတ်ပွဲနှင့် ဖိနှိပ်ခြင်းမှသည် ပျော့ပျောင်းသော နည်းစနစ်များနှင့် ပြင်းထန်သော နည်းစနည်းများ၊ အကျပ်ကိုင်ခြင်းနှင့် မက်လုံးပေးခြင်းထိ အရာရာကို ၎င်းက အသုံးပြုပြီး ၎င်း၏ လက်တွင်ရှိသည့် ၎င်း၏ ရာထူးနှင့် တန်ခိုးအာဏာ တည်ငြိမ်မှုအတွက် အလဲအလှယ်အနေဖြင့် မည်သူမဆို၏ အသက် သို့မဟုတ် မည်သည့်အသက်အရေအတွက်ကိုမဆို စတေးသည်ထိတိုင် လိုလိုလားလား လုပ်ဆောင်မည်ဖြစ်သည်။ ဤသည်မှာ စာတန်၏ အပြုအမူဖြစ်၏။ အန္တိခရစ်တို့သည်လည်း ဤနည်းဖြင့် အမှုအရာများကို လုပ်ဆောင်ကြလေသည်။

ယနေ့မိတ်သဟာယတွင်ကြားရသည့် ဤစကားများသည် သင်တို့၏ အကြိုက်နှင့် ကိုက်ညီသလော။ (ယနေ့ နားထောင်ပြီးနောက် အကျိုးများစွာ ကျွန်ုပ် ရခဲ့ပြီး အထူးသဖြင့် အသိပညာနှင့် ပညာတတ်များအပေါ် စိစစ်ခြင်းက ကျွန်ုပ်ကို ကြီးမားစွာ တို့ထိပါသည်။ အတိတ်ကာလတွင် ပညာတတ်များသည် ဝိညာဉ်ရေးရာ နားလည်သဘောပေါက်မှု ကင်းမဲ့သည်ဟူသည့် ဤစကားကို ကျွန်ုပ် အတော် လက်မခံခဲ့သော်လည်း ဤကာလအတောအတွင်းတွင် အသိပညာအပေါ် ဘုရားသခင်၏ စိစစ်ခြင်းမှတစ်ဆင့် ကျွန်ုပ်သည် တဖြည်းဖြည်း နှိုင်းယှဉ်မှုများ ပြုလုပ်နိုင်ခဲ့ပြီး ကျွန်ုပ်ကိုယ်တိုင်က ဘုရားနှုတ်ကပတ်တော်များကို သဘောပေါက်နားလည်နိုင်ခြင်း မရှိကြောင်းကိုလည်းကောင်း၊ ယင်းတို့ကို ကြားသည့်အခါ ကျွန်ုပ် နားမလည်နိုင်ကြောင်းကိုလည်းကောင်း၊ လူတို့နှင့် ဖြစ်ရပ်များကို ရှုမြင်သည့်အခါ ယင်းတို့ကို အသိပညာ ရှုထောင့်မှ ကျွန်ုပ် ကြည့်ပြီး စိစစ်ကြောင်းကိုလည်းကောင်း အချိန်တော်တော်များများတွင် ကျွန်ုပ် မြင်တွေ့ရသည်။ ယင်းက လွဲချော်သော သဘောပေါက်နားလည်မှုတစ်ခုဆီသို့ ဆိုက်ရောက်စေသည်။ ဤသည်မှာ ဝိညာဉ်ရေးရာ နားလည်သဘောပေါက်မှု ကင်းမဲ့ခြင်းတစ်ခု ဖြစ်သည်။ ယခုတွင် ပညာတတ်များ၏ အနှစ်သာရကို ကျွန်ုပ် သာ၍ ရှင်းလင်းစွာ မြင်နိုင်ပြီဖြစ်သည်။) ပညာတတ်များအကြောင်း ယနေ့ ပြောဆိုရာတွင် မည်သည့် လူတစ်ဦးတစ်ယောက်ကိုမျှ ငါ ပစ်မှတ်ထားနေခြင်း လုံးဝ မဟုတ်ဘဲ ငါ၏ စကားများနှင့် သင့်ကိုယ်သင် ယှဉ်ကြည့်နိုင်လျှင် ယင်းမှာ ကောင်းမွန်သည့်အရာတစ်ခု ဖြစ်ပြီး သင် ပြောင်းလဲကာ ဝင်ရောက်နိုင်သည်ဟူသည့် မျှော်လင့်ချက်ရှိ၏။ သင်တို့ နားလည်သည့်အရာသည် စကားလုံးများနှင့် အယူဝါဒများထက် သမ္မာတရား ဖြစ်ရန်အလို့ငှာ သင်တို့သည် သမ္မာတရားကို နားမလည်သည့်အဆင့် သို့မဟုတ် သဘောပေါက်နားလည်ခြင်းမရှိသည့် အဆင့်မှသည် ရိုးရှင်းသည့်၊ သီးခြားရှိနေသည့်၊ နက်နဲမှုသိပ်မရှိသည့် သမ္မာတရားအချို့ကို တစ်ခုပြီးတစ်ခု နားလည်နိုင်သည့်အဆင့်ထိ ဖြည်းဖြည်းချင်း ရောက်ရှိရန်အတွက် လုံ့လဝီရိယရှိစွာ လိုက်စားသင့်ကြပေသည်။ ဤနည်းဖြင့် ဖြည်းဖြည်းချင်း၊ သင်သည် ဝိညာဉ်ရေးရာ နားလည်သဘောပေါက်မှု ရှိလိမ့်မည်။ သင်သည် သမ္မာတရားနှင့် လက်တွေ့ကျမှုအပေါ် အာရုံစိုက်ခြင်းအားဖြင့် အမှုအရာများကို စဉ်းစားဆင်ခြင်လျှင် သမ္မာတရားကို တဖြည်းဖြည်း နားလည်လိမ့်မည်။ သင်သည် ဆင်ခြင်တွေးခေါ်မှုစနစ်ကို သုံးကာ သင်၏ ဉာဏ်ကို အသုံးပြုလျက် အယူဝါဒကို စဉ်ဆက်မပြတ် အာရုံစိုက်ခြင်းဖြင့် အမှုအရာများကို စဉ်ဆက်မပြတ် စိစစ်လျှင် သင် နားလည်သည့်အရာသည် လုံးဝ သမ္မာတရား ဖြစ်လာလိမ့်မည် မဟုတ်သည့် အယူဝါဒ သို့မဟုတ် သဘောတရားမျှသာ ဖြစ်လိမ့်မည်ဖြစ်ပြီး အယူဝါဒ၏ အခြေခံအုတ်မြစ်ထက်ပို၍ နောက်ထပ် သင် လုံးဝ တိုးတက်လိမ့်မည် မဟုတ်ချေ။ ဤသည်မှာ မှန်သည် မဟုတ်လော။ (မှန်ပါသည်။) လူအချို့က “ကျွန်ုပ်ဖတ်ရှုသည့် ဘုရားနှုတ်ကပတ်တော်အချို့ကို အဘယ်ကြောင့် ကျွန်ုပ် နားမလည်နိုင်သနည်း။ သဒ္ဒါကို အသုံးပြုလျက် အကဲဖြတ်ကာ စာတမ်းတို ဖွဲ့စည်းတည်ဆောက်ပုံတို့ကို အခြေခံသည့်အခါ လူတို့အတွက် နားလည်ပြီး လက်ခံရန် ထိုမျှ မလွယ်သည်မှာ အဘယ်သို့ ဖြစ်သနည်း”ဟု လူအချို့က ပြောကြသည်။ ဤပြဿနာကို သင်တို့ မည်သို့ ရှင်းပြသနည်း။ ထိုအရာကို ယခု သင်တို့ နားလည်ကြသလော။ သင်တို့ကို ငါ ရှင်းပြမည်။ လူသားမျိုးနွယ် ဖြစ်တည်လာခဲ့ကတည်းက ဘုရားသခင်သည် လူသားများထံ စကားပြောဆိုနေပြီးဖြစ်ကာ သူ ပြောသည့်အရာ၏ စကားလုံးနှင့် စာပိုဒ်တိုင်းက စာတမ်းတိုများ ဖြစ်သည်ထက် ဘာသာစကားမျှသာ ဖြစ်သည်။ ယနေ့ ဤနေရာတွင် ငါ စကားပြောသည့်အခါ ငါသည် စာတမ်းတိုတစ်ခု ဟောပြောနေခြင်း၊ အစီရင်ခံစာပေးနေခြင်းဖြစ်သလော သို့မဟုတ် စကားစမြည် ပြောနေခြင်းမျှသာ ဖြစ်သလော။ (စကားစမြည်ပြောနေခြင်းဖြစ်သည်။) ငါသည် သမ္မာတရားကို ပြောပြကာ သင်တို့ လိုအပ်သည့် အကြောင်းအရာများကို ပြောလျက် သင်တို့နှင့် စကားစမြည်ပြောနေခြင်း ဖြစ်သည်။ ငါသည် စာတမ်းတိုတစ်ခု ဟောပြောနေခြင်းမဟုတ်ဘဲ စကားပြောနေခြင်း ဖြစ်သည်။ ထို့ကြောင့် သင်တို့အနေဖြင့် စာတမ်းတိုက မည်သည့်အရာဖြစ်ပြီး စကားပြောခြင်းက မည်သည့်အရာ ဖြစ်သည်ကို သင်တို့ နားလည်ရမည်။ နှစ်ခုကြားတွင် ခြားနားချက်များ ရှိသည်။ စာတမ်းတိုများလိုအပ်သည့် အကြောင်းအရာအချို့မှာ လူသားမျိုးနွယ်ထံမှလာသည့် အသိပညာနှင့်ဆိုင်သည့် သွင်ပြင်လက္ခဏာများ ဖြစ်ပြီး ဘုရားသခင်သည် စကားပြောနေချိန်တွင် ဤအသိပညာကို လိုက်နာစောင့်ထိန်းရန် မလိုအပ်ပေ။ သူသည် သူ ပြောရန် ရည်ရွယ်သည့် သမ္မာတရားများကို ရိုးရိုးတန်းတန်းနှင့် ရှင်းရှင်းလင်းလင်း ပြောဆိုရန်သာ လိုအပ်ပြီး လူတို့အနေဖြင့် ၎င်းတို့ ကြားသည့် သမ္မာတရားများကို နားလည်နိုင်သရွေ့ ယင်းမှာ လုံလောက်ကာ ပုဒ်ဖြတ်ပုဒ်ရပ် သင်္ကေတများကိုပင် သုံးရန် မလိုအပ်ပေ။ လူသားမျိုးနွယ်သည် ပုဒ်ဖြတ်ပုဒ်ရပ် သင်္ကေတများနှင့် စာတမ်းတိုများကို ထွင်ခဲ့ကြပြီး စာတမ်းတိုက လိုအပ်သည့် သဒ္ဒါနှင့် ပါဝင်သည့် အကြောင်းအရာများကိုလည်း ထွင်ခဲ့ကြသည်။ ဤအရာများသည် အသိပညာ အတန်းအစားတွင် အားလုံး အကျုံးဝင်ပြီး ဘုရားသခင်သည် ထိုအရာများကို လိုက်နာစောင့်ထိန်းရန် မလိုအပ်ပေ။ ထို့အပြင် ဘာသာစကားက ဘုရားသခင်ထံမှ လာပြီး ဤသည်မှာ အပြုသဘောဆောင်သောအရာတစ်ခု ဖြစ်သည်။ ထို့ကြောင့် ဘုရားသခင်က မည်သည့်အရာကို ပြောဆိုသည်ဖြစ်စေ၊ မှန်ကန်ပေသည်။ သင့်အနေဖြင့် သဒ္ဒါဆိုင်ရာ ပြဿနာများကို စစ်ဆေးရန်ဖြစ်စေ၊ သဒ္ဒါဆိုင်ရာ ပြဿနာများကို နှိုင်းယှဉ်ရန်ဖြစ်စေ၊ စိစစ်ရန်ဖြစ်စေ မလိုအပ်ပေ။ ပေးထားသည့် အစိတ်အပိုင်းတစ်ခု၊ ပေးထားသည့် စာပိုဒ်တစ်ခုနှင့် ပေးထားသည့် စာကြောင်းတစ်ကြောင်းတွင် ဘုရားသခင်၏ ရည်ရွယ်ချက်က မည်သည့်အရာဖြစ်သည်၊ သမ္မာတရားက မည်သည့်အရာဖြစ်သည်၊ လူတို့အပေါ် ဘုရားသခင် တောင်းဆိုသည့် သမ္မာတရား စည်းမျဉ်းများက မည်သည့်အရာဖြစ်ပြီး လူတို့ကို ဘုရားသခင် ပြောပြသည့် လက်တွေ့လုပ်ဆောင်မှု လမ်းကြောင်းက မည်သည့်အရာ ဖြစ်သည်ဆိုသည်တို့ကို နားလည်ရန်သာ သင် လိုအပ်ပြီး ယင်းမှာ လုံလောက်ပေသည်။ ဤသည်မှာ ဖန်ဆင်းခံများဖြစ်သည့် လူတို့ ပိုင်ဆိုင်သင့်သည့် ဆင်ခြင်တုံတရားဖြစ်သည်။ ဘုရားသခင်၏ စကားများနှင့် လုပ်ရပ်များသည် လူတို့ ဖန်တီးခဲ့သည့် လုပ်ရိုးလုပ်စဉ်များနှင့် ဘောင်များ အားလုံးတို့ကို လိုက်နာရန် မလိုအပ်သကဲ့သို့ အသိပညာတွင် ရှိရင်းစွဲဖြစ်သည့် ဤစည်းမျဉ်းစည်းကမ်းများနှင့် ဉာဏ်သုံးရသော အရာများစစ်စစ်သည်လည်း လိုက်နာရန် မလိုအပ်သောအရာများ ဖြစ်သည်။ ဘုရားသခင်သည် အမှုအရာများစွာကို ပြောဆိုပြီးဖြစ်ကာ မည်သည့်အရာကို သူ ပြောသည်ဖြစ်စေ ယင်းမှာ သမ္မာတရား ဖြစ်သည်။ ဝိညာဉ်ရေးရာ နားလည်သဘောပေါက်မှု ရှိသည့် လူများနှင့် အတွေ့အကြုံရှိသည့် လူများက ဘုရားနှုတ်ကပတ်တော်များကို ဖတ်လေ၊ ဘုရားနှုတ်ကပတ်တော်များက သမ္မာတရားဖြစ်သည်ကို ၎င်းတို့ ခံစားရလေ ဖြစ်သည်။ ဤစကားများတွင် ပါရှိသည့် သမ္မာတရားသည် လူတို့ နားလည်ရန်၊ ရှာဖွေရန်နှင့် တွေ့ကြုံရန် လိုအပ်သည့်အရာတစ်ခု ဖြစ်သည်။ ဘုရားသခင်သည် လူသားမျိုးနွယ်ကို စကားပြောသည်။ သတိရလော့၊ ဘုရားသခင် လုပ်ဆောင်သည့်အရာမှာ စကားပြောခြင်းဖြစ်ပြီး “စကားပြောခြင်း”ကို အာလာပသလ္လာပပြောခြင်း သို့မဟုတ် ကိစ္စများအကြောင်း ပြောဆိုခြင်းအဖြစ် ဗန်းစကား ဝေါဟာရဖြင့် သိရသည်။ ဤတွင် ဘုရားသခင် ပြောလိုသည့်အရာတွင် ပါရှိသည့် အနှစ်သာရမှာ အဘယ်နည်း။ ဘုရားသခင် ရည်ရွယ်ချက်များ၊ သမ္မာတရားနှင့် လူတို့အတွက် ဘုရားသခင်၏ သတ်မှတ်ချက်များ ဖြစ်သည်။ ယင်းမှာ ပါဝင်သည့်အကြောင်းအရာ ဖြစ်သည်။ စကားပြောခြင်း၏ သဘာဝမှာ ရင်းနှီးသောနည်းလမ်းတစ်ခုဖြင့် ပွင့်ပွင့်လင်းလင်းနှင့် တဲ့တိုးဖြစ်ကာ ရိုးရိုးတန်းတန်းနှင့် ရှင်းရှင်းလင်းလင်း ပြောရန်၊ တစ်ခါတစ်ရံ အရပ်သုံးနှင့် ဒေသိယစကားအချို့ကို အသုံးပြုခြင်းဖြင့်လည်းကောင်း၊ တစ်ခါတစ်ရံတွင် စာပေစကားအချို့ကို အသုံးပြုခြင်းဖြင့်လည်းကောင်း ပြောရန် ဖြစ်သည်။ စာတမ်းတိုတစ်ခုကို ရေးသားရန်၊ သင်သည် ပထမစာပိုဒ်တွင် အဖွင့်တစ်ခု၊ အလယ်တွင် ကိစ္စရပ်နှင့်ပတ်သက်၍ ချဲ့ထွင်ရေးပြီး အသေးစိတ်ရှင်းပြရန် လိုအပ်ပြီး ထို့နောက်တွင် အထွတ်အထိပ်နှင့် နိဂုံးတစ်ခုသို့ ရောက်ရန် လိုအပ်သည်။ စာတမ်းတိုတစ်ခုအဖြစ် ယူဆခြင်းခံရရန်အလို့ငှာ ဤပုံစံအတိုင်း အတိအကျ ရေးသားရမည်ဖြစ်ပြီး ထို့နောက်တွင်မှ ဆရာက ထိုစာတမ်းတိုကို အကုန်အစင်ဖတ်လိမ့်မည်ဖြစ်ပြီး သာမန်ဖြစ်သည်၊ ကောင်းသည် သို့မဟုတ် ပြောင်မြောက်သည်ဟူ၍ အမှတ်ပေးလိမ့်မည် ဖြစ်သည်။ ဘုရားနှုတ်ကပတ်တော်များကို ဤနည်းဖြင့် သင် အမှတ်ပေး၍ရသလော။ သင်က “ဤအပိုင်းက ကောင်းသည်၊ သဒ္ဒါကောင်းမွန်သည်၊ ဘုရားသဘောသဘာဝနှင့်ဆိုင်သော အသုံးအနှုန်းဖြင့် ပြောဆိုထားပြီး စာတမ်းတိုတစ်ခု၏ ဖွဲ့စည်းတည်ဆောက်ပုံနှင့် လုံးဝ ကိုက်ညီသည်။ ထိုအပိုင်းက သိပ်မကောင်းပါ၊ အနည်းငယ် အစီအစဉ်မကျဖြစ်ပြီး ဖွဲ့စည်းတည်ဆောက်ပုံက သိပ်မကောင်းပါ။ စကားလုံးအချို့က သဒ္ဒါနည်းမကျသကဲ့သို့ သင့်တော်သည့် နေရာများတွင် အသုံးပြုထားပုံမရသည့် စကားလုံးအချို့ပင် ရှိသည်”ဟု ပြောသည်ဆိုပါစို့။ ဘုရားနှုတ်ကပတ်တော်များကို ဤပုံဤနည်းဖြင့် ဖတ်ရွတ်ခြင်းသည် အဆင်ပြေသလော။ (အဆင်မပြေပါ။) ဤနည်းဖြင့် ဖတ်ရှုခြင်းသည် လွဲချော်မည်ဖြစ်ပြီး သမ္မာတရားကို မည်သည့်အခါတွင်မျှ သင် ရရှိလိမ့်မည် မဟုတ်ပေ။ သင့်အနေဖြင့် ဘုရားသခင်က သင့်အပေါ် တောင်းဆိုသည့်အရာနှင့် ဤစကားလုံးများတွင် မည်သည့် သမ္မာတရား ပါရှိသည်ကို မြင်ရန်အလို့ငှာ သွယ်ဝိုက်ညွှန်းဆိုထားသော ဆိုလိုရင်းကို သုံးသပ်ဖော်ထုတ်ရန် သင်ယူရမည်ဖြစ်သည်။ ယင်းမှာ ချက်ချာပါးနပ်သော လုပ်ဆောင်ချက်ဖြစ်သည်။ ဤအမှုအရာများအား မည်သို့ ကြည့်ရမည်ကိုပင် သင် မသိသကဲ့သို့ “ဘုရားနှုတ်ကပတ်တော်များက စာတမ်းတိုများပင် မဟုတ်သည်မှာ အဘယ်သို့ ဖြစ်သနည်း။ ဘုရားနှုတ်ကပတ်တော်များက ဟောပြောပို့ချချက်များကဲ့သို့ ဖြစ်သင့်ပြီး ဘုရားသခင်က ပြောင်မြောက်သော စကားအသုံးအနှုန်းဖြင့် စကားပြောသင့်သည်”ဟု တစ်နေ့လုံး ဆက်ပြောနေသည်။ ထိုသို့ ငါ မလုပ်ပေ။ ထိုအရာသည် အလွန်ပင်ပန်းဖွယ် ဖြစ်မည်ဖြစ်ပြီး သင်တို့သည် နားထောင်ရသည်ကို ငြီးငွေ့ကြမည်ဖြစ်ပြီး စကားပြောနေသည့်သူသည်လည်း ငြီးငွေ့မည် ဖြစ်သည်။ ကောင်းကင်ဘုံတွင် ဘုရားသခင် စကားပြောခြင်း၊ ယောဘကို စကားပြောခြင်း၊ ပေတရုကို စကားပြောခြင်း၊ မောရှေနှင့် ယောနတို့ကို စကားပြောခြင်းအကြောင်းအား တွေးကြည့်လော့။ ဘုရားသခင်၏ စကားလုံးများသည် ရိုးရှင်းကာ ရှင်းလင်းသည် မဟုတ်လော။ ယင်းတို့က မည်မျှ သဘာဝလွန်ဖြစ်သည်၊ စိတ်ကူးသက်သက်ဖြစ်သည် သို့မဟုတ် ကြီးမြတ်သည် သို့မဟုတ် စကားအသုံးအနှုန်းက မည်မျှ ခရေစေ့တွင်းကျ ဖြစ်သည် ဟူသည်တို့ကို သင် လုံးဝ မမြင်နိုင်ပေ။ ယောဘကို စာတန်က စုံစမ်းသွေးဆောင်ခဲ့ချိန်တွင် ဘုရားသခင်က စာတန်ကို “ငါ၏ အစေခံ ယောဘကို သင် ဆင်ခြင်မိပြီလော၊ မြေကြီးပေါ်တွင် သူနှင့် တူသောသူ တစ်ဦးမျှမရှိ၊ စုံလင်ပြီး တည်ကြည်သောသူ၊ ဘုရားသခင်ကို ကြောက်ရွံ့ပြီး ဆိုးညစ်မှုကို ရှောင်ကြဉ်သောသူတစ်ဦး ဖြစ်သည်။” (ယောဘ ဝတ္ထု ၁:၈) ဆိုသည်နှင့် “သူသည် သင့်လက်ထဲ၌ ရှိ၏၊ သို့ရာတွင် သူ၏ အသက်ကို ချန်ထားလော့။” (ယောဘ ဝတ္ထု ၂:၆) ဆိုသည်တို့အား ပြောခဲ့သည်ကို ကြည့်လော့။ ဘုရားသခင်၏ နှုတ်ကပတ်တော်များသည် ရိုးရှင်းသည့်အပြင် လိုရင်းတိုရှင်းလည်းဖြစ်ပြီး ကိစ္စရပ်ကို အလွန်ပင် အသေအချာ ရှင်းပြထားသည်။ ဤသည်မှာ ဘုရားသခင်၏ စိတ်သဘောထားနှင့် အနှစ်သာရ ဖြစ်သည်။ ဘုရားသခင်သည် နားဝေတိမ်တောင်ဖြစ်စေမည့် ဝေ့လည်ကြောင်ပတ်စကားကို တမင်အသုံးမပြုသကဲ့သို့ သူ၏ ကြီးမြတ်မှု၊ သဘာဝလွန်ဖြစ်ခြင်း၊ ဂုဏ်အသရေရှိခြင်း၊ ဩဇာအာဏာနှင့် တန်ခိုးအာဏာတို့သည် အတုအယောင် မဟုတ်ပေ။ ယင်းတို့သည် အတုအယောင်မဟုတ်ဟု အဘယ်ကြောင့် ငါ ဆိုသနည်း။ လူတစ်ဦးကို သူ စကားပြောသည့်အခါ သူသည် ဟန်ဆောင်ခြင်းမရှိ၊ အဆင့်မြင့်သည့် ပုံရိပ်တစ်ခုဖြင့် မိမိကိုယ်ကို ပုံဖျက်ခြင်းမရှိ သို့မဟုတ် လူတို့ နားမလည်နိုင်သည့်အရာများ ပြောခြင်းမရှိပေ။ ထိုသို့ လုပ်ဆောင်သည်မှာ စာတန်ဖြစ်သည်၊ ဘုရားသခင်က မလုပ်ပေ။ ပြီးလျှင် ယင်းကို ပြောနေသည်မှာ ဘုရားသခင်ဖြစ်သည့်အတွက် သင့်ကို သူ နားလည်စေလိမ့်မည် ဖြစ်သည်။ သင်သည် ကလေးတစ်ဦးဖြစ်လျှင် ကလေးသူငယ်များ နားလည်နိုင်သည့် စကားများဖြင့် သင့်ကို သူ စကားပြောလိမ့်မည်။ သင်သည် သက်ကြီးရွယ်အိုတစ်ဦးဖြစ်လျှင် သက်ကြီးရွယ်အိုတို့၏ စကားအသုံးအနှုန်းဖြင့် သင့်ကို သူ စကားပြောလိမ့်မည်။ သင်သည် ယောက်ျားတစ်ဦးဖြစ်လျှင် ယောက်ျားများ အသုံးပြုလေ့ပြုထရှိကြသည့် စကားအသုံးအနှုန်းဖြင့် သင့်ကို သူ စကားပြောလိမ့်မည်။ သင်သည် ဖောက်ပြန်ပျက်စီးသော လူသားတစ်ဦးဖြစ်လျှင် သူ၏ စကားအသုံးအနှုန်းအတွက် ဖောက်ပြန်ပျက်စီးသော လူသားများ နားလည်နိုင်သည့် နည်းလမ်းတစ်ခုနှင့် ဖွဲ့စည်းတည်ဆောက်ပုံတစ်ခုဖြင့် သင့်ကို သူ စကားပြောလိမ့်မည်။ ဘုရားသခင်သည် နည်းလမ်း အမြောက်အမြားဖြင့် စကားပြောသည်။ တစ်ခါတစ်ရံ သူသည် ဟာသများ ဖန်တီးသည်၊ တစ်ခါတစ်ရံ ရွဲ့သော မှတ်ချက်များ ပြုသည်၊ တစ်ခါတစ်ရံ သူသည် ထေ့ငေါ့တတ်သည်၊ တစ်ခါတစ်ရံ သူ စိစစ်သည်၊ တစ်ခါတစ်ရံ သူ တင်းမာသည်၊ တစ်ခါတစ်ရံ သူ နူးညံ့တတ်သည်၊ တစ်ခါတစ်ရံ သင့်ကို သူ တို့ထိခံစားစေပြီး တစ်ခါတစ်ရံ သင့်ကို ပြုပြင်ပြီးနောက်တွင် နှစ်သိမ့်ပေးသည်။ ဘုရားသခင် လုပ်ဆောင်သည့် ဤအမှုအားလုံးနှင့် သူ ဖော်ပြသည့် ဤသမ္မာတရားများသည် ပုံသေဖြစ်ခြင်းမရှိ၊ အသက်ဝင်လှုပ်ရှားသည်။ ဘုရားသခင်သည် အသက်စမ်းရေတွင်း ဖြစ်ပြီး သမ္မာတရား၏ ရင်းမြစ်မှာ ဘုရားသခင် ဖြစ်သည်။ ဘုရားသခင် ပြောဆိုသည့် မည်သည့်အရာမဆို အဆင်ပြေသည်။ ထိုအရာတွင် သမ္မာတရား ရှိပြီး ထိုအရာကို မည်သည့်နည်းလမ်းဖြင့် သူ ပြောဆိုသည်မှာ အရေးမကြီးပေ။ တစ်စုံတစ်ဦးသည် ဘုရားသခင်၏ စကားပြောပုံနည်းလမ်းများ၊ သူ့စကားအသုံးအနှုန်း တည်ဆောက်ပုံ စသည်တို့နှင့်ပတ်သက်၍ အယူအဆများ အမြဲရှိသည့်အပြင် ယင်းတို့ကို စဉ်ဆက်မပြတ် စေ့စေ့ကြည့်ရှု စစ်ဆေးပြီး သံသယရှိကာ ဤအရာများနှင့် ပတ်သက်၍ အမြဲ စိတ်ပျက်ပြီး “ငါ ယုံကြည်သည့် ဘုရားက အမှန်တကယ် ဘုရားဟုတ်သည့်ပုံမရပါ၊ သူသည် အဘယ်ကြောင့် ထိုကဲ့သို့ ဖြစ်သနည်း။ ထို့ကြောင့် သူ့ကို ငါလက်မခံချင်ပါ။ သူ့ကို ငါ လက်ခံလျှင် အလွန် အရှက်ရဖွယ်ဖြစ်မည့်အတူတူ ဟိုဒင်းဟိုဟာကို ငါ ယုံကြည်လည်း မထူးတော့ပါ”ဟု စဉ်းစားလျှင် ဤသည်မှာ မည်သည့် လူစားမျိုး ဖြစ်သနည်း။ (မယုံကြည်သူတစ်ဦး ဖြစ်သည်။) ဤသည်မှာ မယုံကြည်သူတစ်ဦး ဖြစ်သည်။ မည်သည့် လူစားမျိုးများသည် အများစု မယုံကြည်သူ ဖြစ်ကြသနည်း။ ဝိညာဉ်ရေးရာ နားလည်သဘောပေါက်မှု ကင်းမဲ့သောလူများ ဖြစ်သည်။ ဝိညာဉ်ရေးရာ နားလည်သဘောပေါက်မှု ကင်းမဲ့သောလူများသည် ဘုရားနှုတ်ကပတ်တော်များကို ဖတ်ရှုသည့်အခါ စူးစူးစိုက်စိုက် စိစစ်ကြသည်။ အကျိုးဆက်အနေဖြင့် ယင်းတို့ကို ၎င်းတို့ လုံးဝ နားလည်သဘောပေါက်နိုင်ခြင်း မရှိကြသေးပေ။ ထို့ကြောင့် ၎င်းတို့က “ဤသည်မှာ မှန်သော လမ်းခရီးဖြစ်သည့်အတွက် ဤသို့ ယုံကြည်ခြင်းအားဖြင့် ကောင်းချီးမင်္ဂလာများ အမှန်တကယ် ရရှိဖို့ ဖြစ်နိုင်သလော။ အလွန်များသော လူတို့က ယုံကြည်ကြသည်။ ငါ မယုံကြည်လျှင် ငရဲသွားရမည်ဖြစ်သည် မဟုတ်လော”ဟု တွေးကြလေသည်။ ၎င်းတို့သည် ကြံစည်တွက်ချက်နေသော အကြံများကိုပင် ထားရှိကြသည်။ ၎င်းတို့က “ဘုရားနှုတ်ကပတ်တော်များတွင် သမ္မာတရားရှိသည်ဟု သူတို့ ပြောကြသည်။ သို့ဆိုလျှင် သမ္မာတရားမှာ မည်သည့်အရာ ဖြစ်သနည်း။ ထိုသမ္မာတရားကို အဘယ်သို့ဖြစ်ပြီး ငါ မမြင်ရသနည်း။ ငါ ဖတ်ရှုကာ နားထောင်ရမည်”ဟု မတွေးကြပေ။ တစ်နေ့တွင် ၎င်းတို့သည် နောက်ဆုံး၌ “၎င်းတို့ ကြားသည့်အရာကို နားလည်သွားကြ”ပြီး “ဤစကားများ ထုတ်ဖော်သည့်အရာမှာ စစ်မှန်သော အခြေအနေဖြစ်သည်၊ ထိုအရာသည် သမ္မာတရား ဖြစ်သည်။ သို့သော် စကားအသုံးအနှုန်းက အလွန် သာမန်ဖြစ်ပြီး မဆန်းတော့ပေ။ အလွန် သာမညဖြစ်ပြီး ပညာတတ်လောကတွင်မူ အထင်အမြင်သေးခြင်းနှင့် ခွဲခြားခြင်းတို့ကို ခံရဖွယ်ရှိသော စကားများ၊ အလွန်သာမန်သော စကားများအဖြစ် သဘောထားခြင်းခံရသော စကားများ၊ အချို့စကားများမှာမူ ပေါ့ပြက်ပြက်နိုင်လှသည့်အပြင် ပညာရပ်ဆိုင်ရာ နယ်ပယ်မှ အဆင့်မြင့် ပညာတတ်များ သုံးစွဲရန်ပင် ဂရုမပြုသည့် စကားလုံးအချို့သည် ဘုရားသခင်၏ နှုတ်တော်မှ မထင်မှတ်ဘဲ ထွက်ပေါ်လာခဲ့သည်တကား။ ဤသည်မှာ အလွန်ပင် မယုံနိုင်ဖွယ်ရာ ဖြစ်သည်။ ဤသို့ မဖြစ်သင့်သည် မဟုတ်လော။” ဤအတောမသတ်သော စေ့စေ့စပ်စပ်ကြည့်ရှု စစ်ဆေးခြင်း၏ အကျိုးဆက်များမှာ အဘယ်နည်း။ သင်သည် ဘုရားသခင်ထက် တော်ကြောင်း၊ ဘုရားသခင်က သင့်ကို ယုံကြည်ပြီး ချီးမြှောက်သင့်ကြောင်း သင် ခံစားရလိမ့်မည်။ ဤသည်မှာ ခက်ခဲသည် မဟုတ်လော။ ဤသည်တို့မှာ ဝိညာဉ်ရေးရာ နားလည်သဘောပေါက်မှု ကင်းမဲ့သော လူများဖြစ်သည်။ ဘုရားသခင်အပေါ် ၎င်းတို့၏ သဘောထားမှာ ဘုရားသခင်ကို အမြဲ ဆန့်ကျင်ကာ သူ့ကို စေ့စေ့စပ်စပ်ကြည့်ရှုစစ်ဆေးရန် ဖြစ်သည်။ ဘုရားသခင်ကို စေ့စေ့စပ်စပ်ကြည့်ရှုစစ်ဆေးသည်နှင့်အမျှ တစ်ချိန်တည်းတွင် ၎င်းတို့သည် သူ့ကို အတိုက်အခံလုပ်နေကြပြီး သူ့ကို အတိုက်အခံလုပ်နေကြသည်နှင့်အမျှ တစ်ချိန်တည်းတွင် ၎င်းတို့က “သင် ဘုရားမဟုတ်ခြင်းက ပိုကောင်းသည်၊ အဘယ်ကြောင့်ဆိုသော် သင်သည် အလွန် အရေးမပါပေ၊ သင်သည် ဘုရားကဲ့သို့ မဟုတ်ပေ။ သင် ဘုရားဖြစ်ခဲ့လျှင် ကျွန်ုပ် စိတ်အေးလက်အေးဖြစ်မည် မဟုတ်ပါ။ သင် ဘုရားမဟုတ်တော့သည့်အဆင့်ထိ သင့်ကို စိစစ်လျက် သင့်ကို ကျွန်ုပ် မထီမဲ့မြင်ပြုပြီး စေ့စေ့စပ်စပ်ကြည့်ရှုစစ်ဆေးကာ မည်သူကမျှ သင့်ကို မယုံကြည်လျှင် ကျွန်ုပ် ပျော်ရွှင်လိမ့်မည်ဖြစ်ပြီး ယုံကြည်ရမည့် ကြီးမြတ်သော ဘုရားတစ်ပါးကို ကျွန်ုပ် ရှာလျှင် စိတ်အေးချမ်းရလိမ့်မည် ဖြစ်သည်”ဟု တွေးနေကြသည်။ ထိုသို့သောလူများသည် မယုံကြည်သူများ ဖြစ်သည်။ မယုံကြည်သူအများစုသည် ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။ ၎င်းတို့သည် ဘုရားသခင်၏ ဤသာမန်အဖြစ်ဆုံးသော မိန့်မြွက်ချက်များမှ သမ္မာတရားကို မည်သည့်အခါတွင်မျှ နားလည်လိမ့်မည် မဟုတ်၊ သို့မဟုတ် ရရှိလိမ့်မည် မဟုတ်ပေ။ ၎င်းတို့သည် သမ္မာတရားကို ရရှိရန် ပျက်ကွက်ကြသည်သာမက မိမိတို့ကိုယ်တိုင်၏ ကယ်တင်ခြင်းနှင့်ဆိုင်သော အရေးကြီးသည့် ကိစ္စရပ်ကိုလည်း ပျက်စီးစေသည့်အပြင် မိမိတို့ကိုယ်ကိုလည်း ထုတ်ဖော်ကာ ဖယ်ရှားရှင်းလင်းခံရစေရင်း ထိုမိန့်မြွက်ချက်များကို အကြိမ်ကြိမ် စေ့စေ့စပ်စပ် ကြည့်ရှုစစ်ဆေးရုံမျှသာ ရှိကြလေသည်။ ယနေ့ မိတ်သဟာယကို ဤနေရာတွင် ငါတို့ အဆုံးသတ်ကြစို့။ (ဘုရားသခင်၏ ကျေးဇူးတော်ကို ချီးမွမ်းပါသည်။) နှုတ်ဆက်ပါသည်။

၂၀၂၀ ခုနှစ်၊ ဇန်နဝါရီလ ၁၇ရက်နေ့

အောက်ခြေမှတ်စုများ-

က။ “လောင်” နှင့် “ရှောင်”သည် ပြောသူနှင့် နားထောင်သူတိုကြား ဝေမျှသည့် အကျွမ်းဝင်ခြင်း သို့မဟုတ် သာမန်ကာလျှံကာဖြစ်ခြင်း ခံစားချက်တစ်ခုကို ဖော်ညွှန်းသည့် ဝေါဟာရတစ်ခုအဖြစ် တရုတ်ဘာသာစကားတွင် မိသားစုနာမည်ရှေ့တွင် ဖြည့်စွက်သည့် ရှေ့ဆက်ပုဒ်များ ဖြစ်သည်။


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၂)

၂။ အန္တိခရစ်တို့၏ အကျိုးစီးပွားများ

ယနေ့တွင် အန္တိခရစ်တို့၏ သရုပ်သကန်များတွင်ရှိသော အချက်ကိုးကို ငါတို့ ဆက်လက်၍ မိတ်သဟာယပြုမည်။ ၎င်းတို့၏ သရုပ်သကန်များနှင့်ပတ်သက်သည့် ကိုးခုမြောက်အချက်မှာ အောက်ပါအတိုင်းဖြစ်သည်။ ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည်။ ပြီးခဲ့သည့်အခေါက်တွင် ငါတို့၏ အကြောင်းအရာကို စတင်ကာ အကျိုးစီးပွားများက မည်သည့်အရာဖြစ်ကြောင်းနှင့်ပတ်သက်၍ မိတ်သဟာယပြုရင်း ပထမအချက်ဖြစ်သည့် ဤအရာ၏ အနည်းငယ်မျှသာ ငါတို့ မိတ်သဟာယပြုခဲ့သည်။ ဒုတိယအချက်အတွက် လူတို့၏ အကျိုးစီးပွားများက မည်သည့်အရာဖြစ်ပြီး လူတို့အကျိုးစီးပွားများ၏ အနှစ်သာရက မည်သည့်အရာ ဖြစ်သည်ဟူသည့်အကြောင်းကို ငါတို့ မိတ်သဟာယပြုခဲ့ကြသည်။ ငါတို့ မိတ်သဟာယပြုခဲ့သည့် တတိယအချက်မှာ ဘုရားသခင်၏ အကျိုးစီးပွားများက မည်သည့်အရာဖြစ်ပြီး ဘုရားသခင်၏ အကျိုးစီးပွားများနှင့်ပတ်သက်သော အနှစ်သာရက မည်သည့်အရာ ဖြစ်သည်ဟူ၍ ဖြစ်၏။ ဤသည်မှာ အနည်းနှင့်အများဆိုသလို ငါတို့ ဆက်လက်မိတ်သဟာယပြုခဲ့သည့် အချက်သုံးချက်နှင့်ဆိုင်သော အကြောင်းအရာ ဖြစ်သည်။ ပြီးခဲ့သည့်အခေါက်က ငါတို့ မိတ်သဟာယ ပြုခဲ့သည့်အရာမှာ အကျိုးစီးပွားများ၏ အမျိုးမျိုးသော ကဏ္ဍများကို ကောက်ချက်ချကာ လူတို့အား အခြေခံကျသော အယူအဆများအပေါ် သိနားလည်မှုတစ်ခုပေးလျက် အခြေခံအားဖြင့် အယူအဆအပေါ် အခြေတည်သော သမ္မာတရားများဖြစ်သည်။ အထက်တွင်ဆိုခဲ့ပြီးသော အကြောင်းအရာကို ဤအကြိမ်တွင် ငါတို့ နောက်ထပ်ဆက်လက်၍ နှိုက်နှိုက်ချွတ်ချွတ် ရှာဖွေဆန်းစစ်မည်မဟုတ်။ အဘယ်ကြောင့်ဆိုသော် ငါတို့၏ ကိုးခုမြောက်အချက်အတွက် ငါတို့ မိတ်သဟာယပြုမည့် အကြောင်းအရာမှာ အန္တိခရစ်များ၏ သရုပ်သကန်အမျိုးမျိုးကို မီးမောင်းထိုးပြရန် ရည်ရွယ်သောကြောင့် ဖြစ်သည်။ ထို့ကြောင့် ဤအချက်နှင့်ဆိုင်သည့် ငါတို့၏ မိတ်သဟာယတွင် အန္တိခရစ်များ၏ သရုပ်သကန်များကို ငါတို့ ဆက်လက်၍ အာရုံစိုက်၍ ဆန်းစစ်သွားမည် ဖြစ်သည်။ ငါတို့သည် အန္တိခရစ်များ၏ သဘာဝ အနှစ်သာရနှင့် စိတ်သဘောထားတို့ကို ခွဲခြားဖော်ထုတ်ကာ ဤရှုထောင့်အမြင်မှ ယင်းတို့ကို စိစစ်ဖို့ ကြိုးပမ်းလျက် ၎င်းတို့ကိုယ်တိုင်နှင့်ဆက်စပ်သည့် အမျိုးမျိုးသော အကျိုးစီးပွားများအပေါ် အန္တိခရစ်များ၏ သဘောထားနှင့် အပြုအမူတို့ကို အဓိကအားဖြင့် စိစစ်မည်ဖြစ်သည်။ အန္တိခရစ်များ၏ အမြင်တွင် ၎င်းတို့၏ အကျိုးစီးပွားများနှင့် သက်ဆိုင်သော အရာများက မည်သည့်အရာများဖြစ်သည်ဆိုသည့်အပေါ် မိတ်သဟာယပြုခြင်းအားဖြင့် ငါတို့ အစပြုမည်ဖြစ်သည်။

အန္တိခရစ်များ၏ အမြင်တွင် ဘုရားသခင်၊ ဘုရားအိမ်တော်နှင့် အသင်းတော်တို့သည် အမည်များသာ ဖြစ်သည်။ မည်သည့် တကယ့် တန်ဖိုးမျှမရှိသည့် အမည်နာမများထက် ဘာမျှမပိုသည့်အရာ ဖြစ်ကောင်းဖြစ်နိုင်သည်။ ထို့ကြောင့် ၎င်းတို့သည် ဘုရားသခင်၊ ဘုရားအိမ်တော်နှင့် အသင်းတော်၏ အကျိုးစီးပွားများကို မထီမဲ့မြင်ပြုခြင်းဖြင့် သဘောထားကြပြီး ထိုအရာများသည် ၎င်းတို့ စဉ်းစားဆင်ခြင်ခြင်းနှင့် မတန်သောအရာ သို့မဟုတ် အာရုံစိုက်ခြင်းနှင့် မထိုက်တန်သောအရာဖြစ်သည်။ ဆန့်ကျင်ဘက်အနေဖြင့် အန္တိခရစ်တို့၏ တစ်ကိုယ်ရေ အကျိုးစီးပွားများက ၎င်းတို့အတွက် အဆုံးစွန် အရေးပါမှုရှိသည်။ သို့ဖြစ်၍ အန္တိခရစ်များသည် ၎င်းတို့၏ တစ်ကိုယ်ရေ အကျိုးစီးပွားများအတွက် အသင်းတော်၏ အကျိုးစီးပွားများနှင့် ဘုရားအိမ်တော်၏ အကျိုးစီးပွားများကို မကြာခဏ သစ္စာဖောက်ကြလေသည်။ ယခုတွင် အကျိုးစီးပွားနှင့်ဆိုင်သည့် ကိစ္စရပ်များအပေါ် ၎င်းတို့၏ ရှုထောင့်များနှင့်ဆိုင်သည့် ရှင်းလင်းသော အမြင်တစ်ခုကို လူတို့အား ပေးရန်အလို့ငှာ မည်သည့်အရာများသည် အန္တိခရစ်များ၏ အကျိုးစီးပွားများနှင့် သက်ဆိုင်သည်ကို ငါတို့ အမျိုးအစားခွဲကာ စိတ်ဖြာလေ့လာဆွေးနွေးကြစို့။ ဦးစွာပထမ အန္တိခရစ်များက မည်သို့ အမည်တပ်ခံရသည်ဖြစ်စေ၊ အန္တိခရစ်များ၊ ဆိုးယုတ်သော လူများ သို့မဟုတ် သမ္မာတရားကို လက်တွေ့မလုပ်ဆောင်သည့် သို့မဟုတ် ထိုသမ္မာတရားအပေါ် ရန်လိုမှုထားရှိသည့် ပုဂ္ဂိုလ်များအဖြစ် အမည်တပ်ခံရသည်ဖြစ်စေ ဤလူစားမျိုးသည် လက်တွေ့ဘဝနှင့် ကင်းကွာလျက် အသက်မရှင်ကြပေ။ ၎င်းတို့သည် ဇာတိခန္ဓာဖြင့် အသက်ရှင်ကြပြီး ပုံမှန်လူ့ဘဝ၏ တူညီသော လိုအပ်ချက်များ ရှိကြသည်။ ထို့ကြောင့် ညီအစ်ကို မောင်နှမများကြား သို့မဟုတ် ဘုရားအိမ်တော်နှင့် အသင်းတော်အတွင်း အသက်ရှင်သည့် အန္တိခရစ်များကဲ့သို့သော လူများတွင်လည်း ၎င်းတို့၏ တစ်ကိုယ်ရေ ဘေးကင်းရေးနှင့် ဆက်စပ်သည့် အကျိုးစီးပွားများရှိသည်။ ဤသည်မှာ အန္တိခရစ်များ၏ အကျိုးစီးပွားများနှင့် ပတ်သက်သည့် ပထမဆုံး ကဏ္ဍခွဲဖြစ်သည့် ၎င်းတို့၏ တစ်ကိုယ်ရေ ဘေးကင်းရေး ဖြစ်သည်။ အန္တိခရစ်များ၏ အကျိုးစီးပွားများနှင့်ပတ်သက်သည့် ဒုတိယကဏ္ဍခွဲမှာ ၎င်းတို့၏ ဩဇာအာဏာနှင့် ပတ်သက်သည့် ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း ဖြစ်သည်။ အန္တိခရစ်များ၏ အကျိုးစီးပွားများနှင့် ပတ်သက်သည့် တတိယကဏ္ဍခွဲမှာ ၎င်းတို့၏ အကျိုးအမြတ်နှင့် ပါဝင်ပတ်သက်သည်။ အန္တိခရစ်များ၏ အကျိုးစီးပွားများကို စနစ်တကျမဟုတ်သော၊ ရိုးစင်းသော ပုံစံဖြင့် မိတ်သဟာယပြုခြင်းနှင့် ယှဉ်လျှင် ဤကဏ္ဍခွဲသုံးခုမှတစ်ဆင့် စိစစ်ခြင်းက သာ၍ ရှင်းလင်းသလော။ (ရှင်းလင်းပါသည်။) ဤကဏ္ဍခွဲသုံးခုပေါ် အခြေခံ၍ မိတ်သဟာယပြုရန် သင်တို့ကို ငါ စေခိုင်းလျှင် သင်တို့တွင် ထိုးထွင်းသိမြင်မှု တစ်ခုတလေ ရှိသလော။ သိနားလည်မှုတစ်ခုခုကို သင်တို့ မိတ်သဟာယပြုနိုင်သလော။ (ဒုတိယကဏ္ဍခွဲနှင့် စပ်လျဉ်း၍ ထိုးထွင်းအမြင်အချို့ကို ကျွန်ုပ် မိတ်သဟာယပြုကောင်း ပြုနိုင်မည်ဖြစ်သော်လည်း တစ်ကိုယ်ရေ ဘေးကင်းရေးနှင့် အကျိုးအမြတ်အကြောင်းကို ကျွန်ုပ် သိပ်မရှင်းပါ။) ကောင်းပေပြီ၊ ငါ မိတ်သဟာယပြုနေစဉ် သင်တို့ ရှင်းလင်းစွာ ပြောနိုင်သည့် နေရာတွင် သင်တို့ ဖြည့်စွက်ပေးနိုင်ပြီး သင်တို့ ရှင်းလင်းခြင်းမရှိဟု မြင်သောအရာအပေါ် ငါ မိတ်သဟာယပြုမည်။ ယင်းမှာ အလုပ်ဖြစ်သလော။ (အလုပ်ဖြစ်ပါသည်။)

က။ သူတို့၏ တစ်ကိုယ်ရေ ဘေးကင်းရေး

အန္တိခရစ်တို့၏ အကျိုးစီးပွားများနှင့်ဆိုင်သော ပထမကဏ္ဍခွဲ ဖြစ်သည့် ၎င်းတို့၏ တစ်ကိုယ်ရေ ဘေးကင်းရေးဖြင့် ငါတို့၏ မိတ်သဟာယကို အစပြုမည်။ ဤကဏ္ဍခွဲ၏ အဓိပ္ပာယ်မှာ လူတိုင်းအတွက် ရှင်းနေသင့်သည်။ ထိုအရာသည် လူတစ်ဦး၏ ရုပ်ပိုင်းဆိုင်ရာ ဘေးကင်းမှုနှင့် ဆက်စပ်သည်။ တရုတ်ပြည်မတွင် ဘုရားသခင်ကို ယုံကြည်ခြင်းဟူသည်မှာ အန္တရာယ်များသော ပတ်ဝန်းကျင်တွင် အသက်ရှင်ခြင်းဟု ဆိုလိုသည်။ ဘုရားသခင်နောက်လိုက်သည့် လူတိုင်း အဆင်းနီသော နဂါးကြီး၏ အဖမ်းခံရမည့်၊ စီရင်ချက်ချခံရပြီး ရက်စက်သော ညှဉ်းပန်းနှိပ်စက်မှုကို ခံရမည့် အန္တရာယ်ကို နေ့စဉ် ရင်ဆိုင်ရသည်။ အန္တိခရစ်များသည် ခြွင်းချက်မဟုတ်ပေ။ ဘုရားအိမ်တော်တွင် ၎င်းတို့သည် အန္တိခရစ်များအဖြစ် သရုပ်ဖော်ခြင်းခံရနိုင်သော်လည်း ဘာသာရေးလောကနှင့် မဟာမိတ်ပြုသည့် အဆင်းနီသော နဂါးကြီးကမူ ဘုရားသခင်၏ အသင်းတော်နှင့် သူ ရွေးချယ်ထားသော လူတို့ကို ဖိနှိပ်ရန်နှင့် ညှဉ်းပန်းနှိပ်စက်ရန် စဉ်ဆက်မပြတ် အစွမ်းကုန် လုပ်ဆောင်နေပြီး အန္တိခရစ်များသည်လည်း မိမိတို့ကိုယ်ကို ထိုသို့သော အခြေအနေတစ်ခုတွင် ရှိသည်ကို တွေ့ရှိရကာ အဖမ်းခံရမည့် ခြိမ်းခြောက်မှုမှ လွတ်ကင်းခြင်းမရှိပေ။ ထို့ကြောင့် ၎င်းတို့၏ တစ်ကိုယ်ရေ ဘေးကင်းရေးနှင့်ဆိုင်သည့် ပြဿနာကို ၎င်းတို့ မကြာခဏ ကြုံရမည်ဖြစ်သည်။ ဤအရာက အန္တိခရစ်များအနေဖြင့် ၎င်းတို့၏ တစ်ကိုယ်ရေ ဘေးကင်းရေးအား မည်သို့ကိုင်တွယ်သည်ဟူသည့် မေးခွန်းကို ထည့်သွင်းစဉ်းစားသည်။ ဤကဏ္ဍခွဲအတွက် ငါတို့သည် အန္တိခရစ်များက ၎င်းတို့၏ တစ်ကိုယ်ရေ ဘေးကင်းရေးအပေါ် ထားရှိသည့် သဘောထားအကြောင်းကို အဓိက မိတ်သဟာယပြုနေကြခြင်း ဖြစ်သည်။ ကောင်းပြီ၊ ၎င်းတို့၏ သဘောထားမှာ အဘယ်နည်း။ (၎င်းတို့သည် ၎င်းတို့၏ တစ်ကိုယ်ရေ ဘေးကင်းရေးကို ကာကွယ်ရန် အစွမ်းကုန် လုပ်ဆောင်ကြပါသည်။) အန္တိခရစ်များသည် ၎င်းတို့၏ ဘေးကင်းမှုကို ကာကွယ်ရန်အတွက် အစွမ်းကုန် လုပ်ဆောင်ကြသည်။ ၎င်းတို့က မိမိတို့ကိုယ်ကို ထင်မြင်သည်မှာ “ငါ၏ လုံခြုံမှုကို အပြည့်အဝ သေချာအောင်လုပ်ဆောင်ရမည်။ မည်သူက အဖမ်းခံရသည်ဖြစ်စေ ငါမဖြစ်ရ” ဟူ၍ ဖြစ်သည်။ ဤအမှုကိစ္စတွင် ၎င်းတို့သည် မကြာခဏ ဘုရားရှေ့သို့လာပြီး ဆုတောင်းကာ ၎င်းတို့ကို ဒုက္ခမှ ကာကွယ်ပေးပါရန် ဘုရားသခင်အား အသနားခံသည်။ ၎င်းတို့သည် မည်သို့ပင်ဖြစ်စေ အသင်းတော်ခေါင်းဆောင်ပိုင်း အလုပ်ကို ၎င်းတို့ အမှန်ပင် ဆောင်ရွက်နေခြင်း ဖြစ်သည်ဟုလည်းကောင်း၊ ဘုရားသခင်က ၎င်းတို့ကို ကာကွယ်သင့်သည်ဟုလည်းကောင်း ခံစားရသည်။ မိမိတို့၏ တစ်ကိုယ်ရေ ဘေးကင်းလုံခြုံရေးနှင့် အဖမ်းခံရခြင်းမှ ရှောင်ရှားရန်၊ ညှဉ်းပန်းနှိပ်စက်ခြင်းအားလုံးမှ ရှောင်တိမ်းကာ မိမိတို့ကိုယ်ကို ဘေးကင်းလုံခြုံသော ပတ်ဝန်းကျင်တစ်ခုတွင် နေရာချရန်အလို့ငှာ အန္တိခရစ်တို့သည် မိမိတို့၏ ဘေးကင်းလုံခြုံရေးအတွက် မကြာခဏ တောင်းပန်ခယပြီး ဆုတောင်းကြသည်။ မိမိတို့၏ တစ်ကိုယ်ရေ ဘေးကင်းလုံခြုံရေးနှင့် ပတ်သက်လာသည့်အခါတွင်သာ ၎င်းတို့သည် ဘုရားသခင်အပေါ် အမှန်တကယ် အမှီပြုပြီး ဘုရားသခင်အတွက် မိမိတို့ကိုယ်ကို ပူဇော်ဆက်ကပ်ကြသည်။ ဤအရာနှင့်ပတ်သက်သည့်အခါ ၎င်းတို့၌ စစ်မှန်သော ယုံကြည်ခြင်းရှိပြီး ဘုရားသခင်အပေါ် ၎င်းတို့၏ မှီခိုခြင်းက စစ်မှန်လေ၏။ အသင်းတော်၏ အလုပ်၊ သို့မဟုတ် ၎င်းတို့၏တာဝန်အတွက် စိုးစဉ်းမျှ မစဉ်းစားကြဘဲ ၎င်းတို့၏ ဘေးကင်းလုံခြုံရေးအတွက် ဘုရားသခင် ကာကွယ်ပေးပါရန် တောင်းလျှောက်ရင်းဖြင့်သာ ဘုရားသခင်ထံ သူတို့ အာရုံစိုက်ဆုတောင်းကြသည်။ ၎င်းတို့၏ အလုပ်၌ တစ်ကိုယ်ရေ ဘေးကင်းလုံခြုံမှုသည် ၎င်းတို့ကို လမ်းပြသည့် စည်းမျဉ်းဖြစ်သည်။ နေရာတစ်ခုက လုံခြုံလျှင် အန္တိခရစ်များသည် အလုပ်လုပ်ရန် ထိုနေရာကို ရွေးချယ်လိမ့်မည်။ ပြီးလျှင် ၎င်းတို့၏ ကြီးမားသော “တာဝန်သိစိတ်”နှင့် “သစ္စာစောင့်သိခြင်း” တို့ကို ပြစားလျက် အမှန်ပင် အလွန်တက်ကြွပြီး အပြုသဘောဆောင်သည့် ပုံစံရှိလိမ့်မည်။ အချို့သောအလုပ်သည် စွန့်စားရခြင်း ပါဝင်ပြီးထိခိုက်မှုဖြစ်ဖွယ်ရှိပါက၊ လုပ်ဆောင်သူသည် အဆင်းနီသော နဂါးကြီး၏ တွေ့ရှိခံရဖွယ်ရှိပါက ၎င်းတို့သည် ဆင်ခြေများပေးပြီး ငြင်းဆန်ကာ ယင်းမှ ထွက်ပြေးဖို့ အခွင့်အရေးရှာကြသည်။ အန္တရာယ်ရှိသည်နှင့်တစ်ပြိုင်နက်၊ သို့မဟုတ် အန္တရာယ်၏ အရိပ်အယောင်ရှိသည်နှင့်တစ်ပြိုင်နက် ညီအစ်ကို မောင်နှမများကို ဂရုစိုက်ခြင်းမရှိဘဲ ကိုယ်လွတ်ရုန်းပြီး မိမိတို့တာဝန်ကို စွန့်ပစ်မည့်နည်းလမ်းများ တွေးကြသည်။ ၎င်းတို့သည် မိမိတို့ကိုယ်ကို အန္တရာယ်မှ လွတ်စေဖို့သာ ဂရုစိုက်ကြသည်။ စိတ်နှလုံးတွင် ၎င်းတို့ ပြင်ဆင်ထားနှင့်ပြီး ဖြစ်နိုင်သည်။ အန္တရာယ်ပေါ်လာသည်နှင့်တစ်ပြိုင်နက် အသင်းတော်အလုပ် မည်သို့ဖြစ်နေသည်၊ သို့မဟုတ် ယင်းက ဘုရားအိမ်တော်၏ အကျိုးစီးပွားများအား မည်သည့် ဆုံးရှုံးမှုရောက်စေမည်၊ သို့မဟုတ် ညီအစ်ကို မောင်နှမများ၏ ဘေးကင်းလုံခြုံမှုကို ဂရုမစိုက်ဘဲ ၎င်းတို့ လုပ်နေသည့် အလုပ်ကို ချက်ချင်း ရပ်ဆိုင်းလိုက်ကြသည်။ ၎င်းတို့အဖို့ အရေးကြီးသည်မှာ ထွက်ပြေးဖို့ ဖြစ်သည်။ မိမိတို့ကိုယ်ကို ကာကွယ်မည့် အစီအစဉ်၊ “ဝှက်ဖဲ”ပင် ရှိကြသည်။ ၎င်းတို့အပေါ် အန္တရာယ် ကျရောက်သည်နှင့်တစ်ပြိုင်နက်၊ သို့မဟုတ် ၎င်းတို့ အဖမ်းခံရသည်နှင့် တစ်ပြိုင်နက် ၎င်းတို့၏ ကိုယ်ပိုင် ဘေးကင်းလုံခြုံရေးကို ထိန်းသိမ်းဖို့ ရှိသမျှသော တာဝန်ဝတ္တရားမှ မိမိတို့ကိုယ်ကို ရှင်းလင်းစေပြီး လွတ်ငြိမ်းခွင့်ပေးလျက် ၎င်းတို့ သိသမျှကို ပြောကြလေတော့သည်။ ဤသည်မှာ ၎င်းတို့၌ အသင့်ရှိသော အစီအစဉ်ဖြစ်လေသည်။ ဤလူများသည် ဘုရားသခင်ကို ယုံကြည်ခြင်းအတွက် နှိပ်စက်ခံရရန်လိုလားခြင်း မရှိကြချေ။ အဖမ်းခံရမည်ကိုလည်းကောင်း၊ ညှဉ်းဆဲခံရပြီး စီရင်ချက်ချခံရမည်ကိုလည်းကောင်း ၎င်းတို့ စိုးရွံ့ကြသည်။ အမှန်မှာ ၎င်းတို့သည် မိမိတို့၏ စိတ်နှလုံး၌ စာတန်ကို မလွန်ဆန်နိုင်ဖြစ်ကြသည်မှာ ကြာပြီဖြစ်သည်။ စာတန်အစိုးရ၏ တန်ခိုးအာဏာကို ၎င်းတို့ ကြောက်လန့်ကြပြီး ၎င်းတို့အပေါ် ကျရောက်မည့် ညှဉ်းဆဲမှုနှင့် ပြင်းထန်သော စစ်ကြောမေးမြန်းမှုကဲ့သို့သော အရာများကို သာ၍ပင် ကြောက်ကြသေးသည်။ ထို့ကြောင့် အန္တိခရစ်တို့နှင့် ပတ်သက်၍ အားလုံး အဆင်ပြေချောမွေ့နေပြီး ၎င်းတို့၏ ဘေးကင်းလုံခြုံမှုကို ခြိမ်းခြောက်ခြင်းမရှိ၊ သို့မဟုတ် ယင်းနှင့် ပတ်သက်၍ ပြဿနာမရှိသကဲ့သို့ မည်သည့်ဘေးမျှ ဖြစ်နိုင်ခြေ မရှိပါက ၎င်းတို့သည် မိမိတို့၏ စိတ်ထက်သန်မှု၊ “သစ္စာစောင့်သိခြင်း”နှင့် မိမိတို့၏ ပိုင်ဆိုင်မှုများကိုပင် ပေးကောင်းပေးနိုင်ကြပေမည်။ သို့သော် အခြေအနေများက ဆိုးရွားပြီး ဘုရားသခင်ကို ယုံကြည်ခြင်းနှင့် မိမိတို့၏ တာဝန်လုပ်ဆောင်ခြင်းအတွက် ၎င်းတို့အချိန်မရွေး အဖမ်းခံရနိုင်ပါက ဘုရားသခင်အပေါ် ၎င်းတို့၏ ယုံကြည်မှုက မိမိတို့၏ အရာရှိရာထူးမှ ဖြုတ်ခြင်းခံရနိုင်ပါက၊ သို့မဟုတ် ၎င်းတို့နှင့် ရင်းနှီးသူများ၏ စွန့်ပစ်ခြင်းခံရကောင်း ခံရနိုင်စေမည်ဆိုပါက ၎င်းတို့သည် ဧဝံဂေလိ ဟောကာ ဘုရားသခင်ကို သက်သေခံခြင်းမရှိသကဲ့သို့ မိမိတို့တာဝန်ကို လုပ်ဆောင်ခြင်းမရှိဘဲ အထူးသတိထားကြလိမ့်မည် ဖြစ်သည်။ ဆင်းရဲဒုက္ခ အရိပ်လက္ခဏာ အနည်းငယ်မျှရှိသည့်အခါ ဝေးဝေးကို ရှောင်ကြလေတော့သည်။ ဆင်းရဲဒုက္ခ အရိပ်လက္ခဏာ အနည်းငယ်မျှရှိသည့်အခါ မိမိတို့ ဆက်လုံခြုံပြီး ဘေးကင်းစေရန်အလို့ငှာ ၎င်းတို့၏ ဘုရားနှုတ်ကပတ်တော် စာအုပ်များနှင့် ဘုရားသခင်၌ ယုံကြည်မှုနှင့် ဆက်နွှယ်သည့် မည်သည့်အရာကိုမဆို အသင်းတော်ထံ ချက်ချင်း ပြန်ပို့လိုကြသည်။ ၎င်းတို့သည် အန္တရာယ်များသည် မဟုတ်လော။ အဖမ်းခံရပါက ၎င်းတို့သည် ယုဒဖြစ်လာကြမည် မဟုတ်လော။ အန္တိခရစ်တို့သည် အလွန်အန္တရာယ်များပြီး အချိန်မရွေး ယုဒဖြစ်လာနိုင်ပေသည်။ ဘုရားသခင်ကို သစ္စာဖောက်ဖို့ ဖြစ်နိုင်ခြေ အမြဲရှိသည်။ ထို့အပြင် ၎င်းတို့သည် အဆုံးစွန် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ ဤအရာကို အန္တိခရစ်၏ သဘာဝအနှစ်သာရအားဖြင့် ဆုံးဖြတ်ပေသည်။

အချို့က “ဤသရုပ်သကန်များရှိသည့် လူတို့ကို တရုတ်နိုင်ငံ၏ လူမှုရေးအခြေအနေတွင်ရှိသည့် အဆင်းနီသော နဂါးကြီး၏ နိုင်ငံတွင်သာ တွေ့ကောင်းတွေ့နိုင်သည်။ သင် ရေမြေခြားသို့သွားသည့်အခါ နှိပ်စက်ညှဉ်းပန်းခြင်း သို့မဟုတ် အဖမ်းအဆီးမရှိပါ၊ သို့ဖြစ်၍ တစ်ကိုယ်ရေ ဘေးကင်းရေးက ဆက်စပ်မှုမရှိသောအရာ ဖြစ်လာသည်။ ဤအကြောင်းအရာအတွက် လိုအပ်ချက် ရှိသေးသလော”ဟု ပြောကောင်းပြောမည်။ ထိုအတွက် လိုအပ်ချက်တစ်ခုရှိသည်ဟု သင်တို့ ထင်ကြသလော။ (ထင်ပါသည်။) ရေမြေခြားတွင်ပင် ဘုရားအိမ်တော်၌ တာဝန်များကို ထမ်းဆောင်သည့်လူများစွာတို့သည် ဤအပြုအမူများကို မကြာခဏ ပြသကြသည်။ နိုင်ငံတစ်ခုခု၏ နိုင်ငံရေး အစိုးရစနစ်မှဖြစ်စေ၊ ဘာသာတရားမရှိသူများမှဖြစ်စေ၊ ဘာသာရေးလောကမှဖြစ်စေ ဘုရားအိမ်တော်ကို တိုက်ခိုက်ကြောင်း၊ အသရေဖျက်ကြောင်းနှင့် ဆန့်ကျင်လှုပ်ရှားမှုများ ပြုကြောင်းဆီသို့ ဆွေးနွေးမှုကို ပြောင်းလိုက်သည်နှင့် လူအချို့သည် နက်နဲသော အကြောက်တရားကို ခံစားရပြီး စိတ်ထဲတွင် သူရဲဘောကြောင်ကြလေသည်။ ဘုရားသခင်ကို မယုံကြည်လျှင် ဤအခိုက်အတန့်တွင် ပိုကောင်းမည်ဖြစ်ပြီး ပိုလွတ်လပ်မည်ဟုပင် ၎င်းတို့ ခံစားကြသည်။ ၎င်းတို့ထဲမှ အချို့သည် ဘုရားသခင်ကို ၎င်းတို့၏ ယုံကြည်ခြင်းအတွက် နောင်တရကြပြီး ၎င်းတို့၏ စိတ်နှလုံးများတွင် အချို့သည် အလျင်အမြန် တပ်ခေါက်ဖို့ပင် စဉ်းစားဆင်ခြင်ကြပြီး ယုံကြည်ခြင်းကို စွန့်ဖို့ စိတ်ကူးကို လက်သင့်ခံကြသည်။ ဤကဲ့သို့သော လူများသည် ဤအရာထက် မည်သည့်အရာမျှ အရေးမကြီးဟု ခံစားလျက် ၎င်းတို့၏တစ်ကိုယ်ရေ ဘေးကင်းရေးနှင့်ပတ်သက်သည့် ပူပန်မှုများကို တစ်ချိန်လုံး ထားရှိကြသည်။ ၎င်းတို့၏ စိတ်နှလုံးအတွင်းတွင် ၎င်းတို့၏ ဘဝများနှင့် ၎င်းတို့၏ တစ်ကိုယ်ရေ ဘေးကင်းရေးတို့သည် ပထမဆုံး ပူပန်စရာများဖြစ်သည်။ ထို့ကြောင့် အသင်းတော်နှင့် ဘုရားသခင်၏ အမှုတော်ကို လောကနှင့် လူသားမျိုးနွယ် တစ်ရပ်လုံးက မကောင်းပြောပုံ၊ အသရေဖျက်ပုံ၊ ရှုတ်ချပုံတို့နှင့် ရင်ဆိုင်ရသည့်အခါ ဤလူများသည် ၎င်းတို့၏ စိတ်နှလုံးများတွင် ဘုရားသခင်နှင့် ရပ်တည်ခြင်း မရှိကြချေ။ ထိုအစား ဤအရာများဖြစ်ပျက်သည့်အခါ ဘုရားသခင်ကို မကောင်းပြော၊ အသရေဖျက်သည့် အသံများကို ၎င်းတို့ ကြားရသည့်အခါ စိတ်ထဲတွင် ဘုရားသခင်ကို ဆန့်ကျင်ရပ်တည်ကြလေသည်။ ၎င်းတို့သည် ၎င်းတို့ကိုယ်တိုင်နှင့် ဘုရားသခင်၊ သူ့အိမ်တော်နှင့် အသင်းတော်တို့ကြားတွင် စည်းခြားရန် ပြင်းထန်သော ဆန္ဒရှိကြသည်။ ထို့အပြင် ဤကဲ့သို့သော အချိန်အခိုက်အတန့်များတွင် ဘုရားသခင်ကို ၎င်းတို့ ယုံကြည်ကြောင်း ဝန်ခံခြင်းက ၎င်းတို့အတွက် ခက်ခဲပြီး စိတ်ဆင်းရဲစရာကောင်းသော အလုပ်တစ်ခု ဖြစ်သည်။ ၎င်းတို့သည် ဘုရားသခင်၊ သူ၏ အိမ်တော် သို့မဟုတ် အသင်းတော်နှင့် မည်သည့် ဆက်စပ်မှုမျှ မရှိရန် အသည်းအသန် အလိုရှိကြသည်။ ဤကဲ့သို့သော အချိန်များတွင် ၎င်းတို့သည် ဘုရားသခင်၏ အိမ်တော်သားတစ်ဦး ဖြစ်ခြင်းနှင့်ပတ်သက်၍ စိတ်မသက်မသာဖြစ်ကြပြီး အရှက်ရကာ မိမိတို့ မျက်နှာကိုပင် မပြနိုင်ကြပေ။ ထိုသို့သောလူများသည် ဘုရားသခင်၏ နောက်လိုက်များ အမှန်တကယ် ဖြစ်ကြသလော။ ၎င်းတို့သည် ဘုရားသခင်နောက်လိုက်ရန် အရာရာကို စွန့်လွှတ်ကြပြီးပြီလော။ (မဟုတ်ပါ။) တရုတ်ပြည်မတွင် လူတို့သည် ဘုရားသခင်ကို ယုံကြည်ကြသည့်အခါ နှိပ်စက်ညှဉ်းပန်းခြင်းနှင့် အဖမ်းအဆီးကို မကြာခဏ ရင်ဆိုင်ရပြီး တစ်ကိုယ်ရေ ဘေးကင်းရေးနှင့်ဆိုင်သည့် ပြဿနာများကို မကြာခဏ ကြုံကြရသည်။ ရေခြားမြေခြား ပတ်ဝန်းကျင်သည် ထိုမျှ မကြမ်းတမ်းသော်လည်း လူတို့သည် အလားတူ အခြေအနေများကို ကြုံကြရဆဲဖြစ်သည်။ ၎င်းတို့သည် ဘာသာရေးလောကထံမှ အသရေဖျက်ခြင်းနှင့် ရှုတ်ချခြင်းတို့ကို ရင်ဆိုင်ရပြီး အသင်းတော်အပေါ် နိုင်ငံအမျိုးမျိုး၏ ဥပေက္ခာပြုခြင်းကိုဖြစ်စေ၊ နားလည်သဘောပေါက်မှု မရှိသည့် စကားအချို့ကိုဖြစ်စေ ရင်ဆိုင်ရမည်ဖြစ်သည်။ အချို့သည် မည်သည့်အရာ လုပ်ဆောင်ရမှန်းမသိကြသကဲ့သို့ ဘုရားသခင်၏ မှန်ကန်မှုကို သာ၍ပင် မေးခွန်းထုတ်လျက် ဘုရားသခင်၏ အမှုတော်က စစ်မှန်ခြင်း ရှိမရှိဆိုသည်နှင့်ပတ်သက်၍ မသေချာမှုများနှင့် သံသယများပင် ရှိကြသည်။ ထို့ကြောင့် ၎င်းတို့သည် ၎င်းတို့၏ တစ်ကိုယ်ရေ ဘေးကင်းရေးကို မကြာခဏ စဉ်းစားကြသဖြင့် ဘုရားအိမ်တော်တွင် ၎င်းတို့၏ တာဝန်များကို တည်ငြိမ်ပြီး အေးဆေးသော စိတ်နှလုံးတစ်ခုဖြင့် မလုပ်ဆောင်နိုင်ကြပေ။ ဤပုဂ္ဂိုလ်များသည် ၎င်းတို့၏ ဘဝများကို ဘုရားသခင်ထံ အမှန်တကယ် ပေးအပ်ကြပြီးဖြစ်သလော။ (မပေးအပ်ကြပါ။) အချို့က “ရေခြားမြေခြားသို့ ရောက်လာခြင်းသည် အဆင်းနီသော နဂါးကြီး၏ အာဏာစက်မှ လွတ်မြောက်ခြင်းသဘောဖြစ်သည် မဟုတ်လော။ ရေခြားမြေခြားတွင် ဘာသာရေး လွတ်လပ်ခွင့်ရှိသည် မဟုတ်လော။ အရာရာက လွတ်လပ်ပြီး လွတ်မြောက်သည် မဟုတ်လော။ ဘုရားသခင်က ငါတို့ကို ငါတို့၏ တာဝန်များ ထမ်းဆောင်ရန် ရေခြားမြေခြားသို့ ဦးဆောင်လမ်းပြပြီးဖြစ်သည့်အတွက် အလားတူ ကြမ်းတမ်းသည့် အခြေအနေများကို ငါတို့ ရင်ဆိုင်ရန် အဘယ်ကြောင့် လိုအပ်ဦးမည်နည်း။ အဘယ်ကြောင့် ရေခြားမြေခြားတွင် ဤသင်ခန်းစာများကို ငါတို့ သင်ယူကာ ဤဆင်းရဲဒုက္ခကို ကြုံရန် လိုသေးသနည်း”ဟုပင် တွေးကြသည်။ လူအချို့သည် ၎င်းတို့၏ စိတ်နှလုံးများတွင် သံသယများရှိကြပြီး အချို့မှာ သံသယရှိရုံမက “ထိုအရာသည် မှန်သောလမ်းခရီးဖြစ်သည့်အတွက်၊ ဘုရားသခင်၏ အမှုတော် ဖြစ်သည့်အတွက်၊ ကျွန်ုပ်တို့တာဝန်များကို ထမ်းဆောင်ရာတွင် သစ္စာစောင့်သိသော၊ မိမိတို့ကိုယ်ကို ဘုရားသခင်အတွက် အသုံးခံရန် အရာရာကို စွန့်လွှတ်ကြပြီးဖြစ်သည့် ကျွန်ုပ်တို့သည် ဤလောကတွင် အဘယ်ကြောင့် ထိုသို့သော မမျှတသည့် ဆက်ဆံမှုကို သည်းညည်းခံရဦးမည်နည်း”ဟူသကဲ့သို့သော မေးခွန်းများ ထားရှိလျက် အတိုက်အခံလည်းလုပ်ကြသည်။ ၎င်းတို့ နားမလည်ကြပေ။ ၎င်းတို့သည် နားမလည်ကြသည့်အပြင် အခြားအရာအားလုံးထက် ၎င်းတို့၏ တစ်ကိုယ်ရေ ဘေးကင်းရေးကို ဦးစားပေးကြသောကြောင့် ဤသိနားလည်မှုကင်းမဲ့ခြင်းကို ညည်းညူခြင်းနှင့် ဘုရားသခင်အပေါ် ရည်ရွယ်သည့် မေးခွန်းထုတ်ခြင်းအဖြစ်သို့ ပြောင်းလဲသွားစေကြသည်။ ယင်းမှာ မှန်သည် မဟုတ်လော။ (မှန်ပါသည်။) ရေခြားမြေခြားမှ လူအချို့သည် ၎င်းတို့၏ တာဝန်များကို ထမ်းဆောင်ရာတွင် စွန့်စားရန်ပင် စိုးရွံ့ကြသည်။ အန္တရာယ်တစ်ခုခု ပါဝင်သည့် တာဝန်တစ်ခုကို အပေးခံရလျှင် “ဤတာဝန်အတွက် ကျွန်ုပ် မသင့်တော်ပါ။ ကျွန်ုပ်၏ မိသားစုသည် တရုတ်ပြည်မတွင် ရှိနေဆဲဖြစ်ပြီး အဆင်းနီသော နဂါးကြီးက ကျွန်ုပ်ကို ရှာတွေ့လျှင် ကျွန်ုပ်အတွက် ဒုက္ခဖြစ်စေမည်မဟုတ်လော”ဟူသကဲ့သို့သော ဆင်ခြေများ ရှာကြသည်။ ၎င်းတို့က ထိုသို့သော တာဝန်များကို ထမ်းဆောင်ရန် ငြင်းပယ်ကြသည်။ ၎င်းတို့သည် မိမိတို့ကိုယ်ကို ထိန်းသိမ်းရန်၊ မိမိတို့၏ တစ်ကိုယ်ရေ ဘေးကင်းရေးကို ကာကွယ်ရန်နှင့် ကိုယ့်ဘဝကိုယ် ကယ်တင်ရန် ရွေးချယ်ကြသည်။ မိမိတို့ကိုယ်ကို အပြည့်အဝ ပူဇော်ဆက်ကပ်မည့်အစား ၎င်းတို့၏ တာဝန်များကို လက်ခံရန် အရာရာကို လက်လွှတ်ကာ စွန့်လွှတ်မည့်အစား မိမိတို့ကိုယ်ကိုအတွက် ထွက်ပေါက်တစ်ခုကို ချန်ထားကြသည်။ ဤအရာကို ၎င်းတို့ မစွမ်းဆောင်နိုင်ကြပေ။ ဤသည်မှာ ၎င်းတို့၏ တစ်ကိုယ်ရေ ဘေးကင်းရေးနှင့် ပတ်သက်လာသည့်အခါ ၎င်းတို့၏ အပြုအမူအချို့ ဖြစ်သည်။ လူအချို့သည် ၎င်းတို့၏ စိတ်နှလုံးများတွင် မသက်မသာ ခံစားရပြီး ဤအရာအကြောင်းကို မကြာခဏ ဆုတောင်းကြသည်။ လူအချို့က စာတန်၏ အင်အားစုများ အလွန် အားကောင်းပြီး ၎င်းတို့ကဲ့သို့ သာမန်လူတစ်ဦးက အဘယ်သို့ အတိုက်အခံ လုပ်နိုင်မည်နည်းဟု တွေးလျက် ကြောက်ရွံ့ခြင်းနှင့် သူရဲဘောကြောင်ခြင်းတို့ကို မကြာခဏ ခံစားရသည်။ ထို့ကြောင့် ဤအရာနှင့်ပတ်သက်၍ ၎င်းတို့သည် မကြာခဏ ကြောက်ရွံ့ကာ စိုးရိမ်ကြသည်။ အချို့က ၎င်းတို့ အဖမ်းခံရသည်နှင့်တစ်ပြိုင်နက် အသင်းတော် သို့မဟုတ် ဘုရားအိမ်တော်က လုပ်ဆောင်နိုင်သည့်အရာ မည်သည့်အရာမျှ ရှိလိမ့်မည်မဟုတ်၊ တစ်စုံတစ်ခုဖြစ်လျှင် မည်သူမျှ ထိရောက်လိမ့်မည် မဟုတ်ဟုပင် ခံစားကြသည်။ ထို့ကြောင့် မိမိတို့ကိုယ်ကို ကာကွယ်ရန်မှာ အရေးအကြီးဆုံးဖြစ်သည်ဟု ၎င်းတို့ တွေးထင်ကြသည်။ ထို့ကြောင့် ၎င်းတို့ အရဲစွန့်ကာ ဘေးအန္တရာယ်များသော တာဝန်တစ်ခုကို ယူရန်လိုအပ်သည့်အခါ ပုန်းကွယ်ကြပြီး မည်သူကမျှ ၎င်းတို့ကို ဖျောင်းဖျ၍မရနိုင်ကြပေ။ ၎င်းတို့က ဘုရားအိမ်တော်က ပေးအပ်ထားသည့် အရေးကြီးသော တာဝန်များကို ငြင်းပယ်ရန် ဆင်ခြေနှင့် အကြောင်းပြချက်မျိုးစုံ ရှာလျက် ၎င်းတို့ အရည်အချင်း ပြည့်မီခြင်းမရှိဟု အခိုင်အမာဆိုကြသည်။ ပတ်ဝန်းကျင်က ကောင်းလျှင် ဤလူများသည် မိုက်ခွက်တစ်ခုဖြင့် ကြီးမားသည့် လူအုပ်ရှေ့ လူမြင်ကွင်းတွင်ပင် ရပ်ကာ “အနန္တတန်ခိုးရှင် ဘုရားသခင်ကို ကျွန်ုပ် ယုံကြည်သည်။ ကျွန်ုပ်သည် အနန္တတန်ခိုးရှင် ဘုရားသခင် အသင်းတော်၏ အသင်းသားတစ်ဦးဖြစ်သည်။ မှန်သောလမ်းခရီးကို လူတိုင်း လာရောက်ကာ စစ်ဆေးနိုင်မည်ဟု ကျွန်ုပ် မျှော်လင့်သည်”ဟူ၍ အော်ဟစ်ကောင်း အော်ဟစ်နိုင်ပေမည်။ ၎င်းတို့သည် ၎င်းတို့၏ တစ်ကိုယ်ရေ ဘေးကင်းရေးက အန္တရာယ်မရှိသည့်အချိန်တွင် မည်သည့်အကြောက်တရားမျှမရှိဘဲ ဤအရာကို လုပ်ဆောင်နိုင်ကြသည်။ ၎င်းတို့၏ တစ်ကိုယ်ရေ ဘေးကင်းရေးနှင့်ပတ်သက်၍ ခြိမ်းခြောက်မှု သို့မဟုတ် အခြေအနေတစ်ခုခု၏ အရိပ်အမြွက် စိုးစဉ်းမျှ ရှိသည်နှင့်တစ်ပြိုင်နက် သို့မဟုတ် ရုတ်တရက်ဖြစ်သော အခြေအနေများ ဖြစ်ပေါ်သည့်အခါ ၎င်းတို့၏ စိတ်ထက်သန်မှု ပျောက်ကွယ်သွားသည်၊ ၎င်းတို့၏ “သစ္စာစောင့်သိမှု”ပျောက်သွားပြီး ၎င်းတို့၏ “ယုံကြည်ခြင်း”က မှေးမှိန်ပျောက်ကွယ်သွားလေသည်။ ၎င်းတို့သည် မထင်ရှားသော၊ နောက်ကွယ်မှ အလုပ်ကို ဆောင်ရွက်ရန် အစဉ်သဖြင့် ရှာဖွေဖို့ကြိုးစားရင်း၊ ၎င်းတို့ အရဲစွန့်ရပြီး အန္တရာယ်များသောအရာအတွက် တာဝန်ခံရန် လိုအပ်သည့် အလုပ်များနှင့် တာဝန်များကို အခြားသူများအပေါ် တွန်းပို့လျက် ဤနည်းထိုနည်းဖြင့် ထွက်ပြေးရန်သာ သိကြသည်။ ပတ်ဝန်းကျင် တိုးတက်ကောင်းမွန်သည်နှင့်တစ်ပြိုင်နက် ၎င်းတို့သည် စင်ပေါ်မှ လူရွှင်တော်များကဲ့သို့ တစ်ဖန်ပေါ်လာကြသည်။ ၎င်းတို့ အဘယ်ကြောင့် ပြန်ပေါ်လာကြသနည်း။ မိမိတို့ကိုယ်ကို စတင် ပြသရန်၊ လူတို့အား ၎င်းတို့၏ တည်ရှိခြင်းကို သိခွင့်ပေးရန်၊ ဘုရားသခင်အား ၎င်းတို့၏ စိတ်ထက်သန်မှုကို ပြရန်၊ ဘုရားသခင်အား ထိုအခိုက်အတန့်တွင် ၎င်းတို့၏ သစ္စာစောင့်သိမှုကို မြင်ခွင့်ပေးရန်နှင့် တစ်ချိန်တည်းတွင်ပင် ယခင်က ၎င်းတို့ လုပ်ဆောင်ခဲ့သည့်အရာအတွက် ပြန်ထေမိရန် အသည်းအသန်ကြိုးစားရင်း ကျေရာကျေကြောင်း လုပ်ဆောင်ပေးရန် ဖြစ်သည်။ သို့သော် ပတ်ဝန်းကျင်၌ ဒုက္ခပြဿနာ သို့မဟုတ် အပြောင်းအလဲနှင့်ဆိုင်သည့် လက္ခဏာ အနည်းငယ်မျှရှိသည်တွင် ဤလူများသည် တစ်ဖန် ပျောက်ကွယ်ကာ ပုန်းကွယ်ကြလေသည်။

ဧဝံဂေလိအလုပ်ကို စတင်ဖြန့်ဝေသည့်အချိန်တွင် ဧဝံဂေလိတရားဟောရန် အထူးသဖြင့် ခက်ခဲခဲ့သည်။ ထိုအချိန်တွင် ဧဝံဂေလိ ဟောပြောနိုင်မည့်သူ များစွာမရှိခဲ့သကဲ့သို့ ဟောပြောသည့်သူများမှာ သမ္မာတရားအပေါ် ၎င်းတို့၏ သိနားလည်မှုတွင် အတော်လေး အပေါ်ယံဆန်လေသည်။ ၎င်းတို့သည် လူတို့၏ ဘာသာရေးအယူအဆများကို အလွန်ကောင်းစွာ ပိုင်းခြားသိမြင်နိုင်ခဲ့ခြင်း မရှိခဲ့ကြသကဲ့သို့ လူတို့ကို ရရှိရန် ခက်ခဲခဲ့သည်။ ထို့အပြင် ဧဝံဂေလိ ဟောပြောခြင်းသည်လည်း အန္တရာယ်များ ပါရှိသည်။ အတော်အတန် လူ့သဘာဝကောင်းရှိသည့် လူများနှင့် သင် ကြုံရသည့်အခါ အလွန်ဆုံးအနေဖြင့် ၎င်းတို့သည် ထိုဧဝံဂေလိတရားကို လက်ခံရန် ငြင်းကာ နားလိုက်မည်ဖြစ်သော်လည်း သင့်ကို ထိခိုက်နစ်နာစေခြင်း သို့မဟုတ် စော်ကားခြင်းရှိမည် မဟုတ်။ ၎င်းတို့နှင့် အဆက်အသွယ်လုပ်ခြင်းကို သင် ထိန်းသိမ်းလျှင် ၎င်းတို့ကို ရရှိမည့် မျှော်လင့်ချက် ရှိနေဆဲဖြစ်ကောင်းဖြစ်မည်။ ယင်းက ရလဒ်အချို့ ဖြစ်ထွန်းမည်ဖြစ်သည်။ သို့သော် ဆိုးယုတ်သော လူများ သို့မဟုတ် အမျိုးမျိုးသော ဂိုဏ်းဂဏအဖွဲ့အစည်းများမှ သင်းအုပ်ဆရာများနှင့် အကြီးအကဲများကို သင် ကြုံရသည့်အခါ ဤလူများသည် လက်ခံရန် ငြင်းမည်သာမက ပူးတွဲတိုက်ခိုက်ခြင်းကိုပင် လုပ်ဆောင်မည်ဖြစ်သည်၊ သင်၏ အပြစ်များကို အတင်းဝန်ခံစေမည်ဖြစ်ပြီး သင် ဝန်မခံလျှင် သင့်ကို ကိုယ်ထိလက်ရောက် တိုက်ခိုက်ကောင်းတိုက်ခိုက်မည် ဖြစ်သည်။ သာ၍ပြင်းထန်သော ကိစ္စများတွင် ၎င်းတို့က သင့်ကို ရဲထံ တိုင်ပင်တိုင်ကြားမည်ဖြစ်ပြီး အချိန်မရွေး အချုပ်ခံရမည့် အန္တရာယ်ဖြစ်စေလျက် ရဲစခန်းဆီသို့ သင့်ကို လွှဲပေးကြမည်ဖြစ်သည်။ အချို့သော အသင်းတော်ခေါင်းဆောင်များသည် ဤကိစ္စရပ်များ၏ ဘောင်ခတ်ခြင်းကို မခံရပေ။ ၎င်းတို့က ၎င်းတို့လုပ်သင့်သည့်အချိန်တွင် ၎င်းတို့၏ တာဝန်များကို ဆက်ထမ်းဆောင်ကြပြီး ဧဝံဂေလိ ဟောခြင်းနှင့် ဘုရားသခင်ကို သက်သေခံခြင်းတို့တွင်ပင် ဦးဆောင်လမ်းပြကြသည်။ သို့သော် ခေါင်းဆောင်များဟု ခေါ်သောသူများ သို့မဟုတ် ထိုအယောင်ဆောင် ခေါင်းဆောင်များသည် ဤသို့ပြုမူဆောင်ရွက်ခြင်း မရှိကြချေ။ ထိုသို့သော အန္တရာယ်များနှင့် ၎င်းတို့ ရင်ဆိုင်ရသည့်အခါ ၎င်းတို့ကိုယ်တိုင် သွားမည်မဟုတ်ဘဲ အခြားသူများကို စေလွှတ်မည်ဖြစ်သည်။ ဧဝံဂေလိလက်ခံရန် အလားအလာရှိသော သူတစ်ဦးက ဂိုဏ်းဂဏအဖွဲ့အစည်းတစ်ခုခုတွင် ခေါင်းဆောင်တစ်ဦး ဖြစ်ခဲ့သည်ကို သိသွားသည့် ခေါင်းဆောင်တစ်ဦးအကြောင်း ကျွန်ုပ် ကြားခဲ့ရသည်။ ထိုသူထံ ဧဝံဂေလိတရားဟောရန် တစ်စုံတစ်ဦးကို စီစဉ်ဖို့ သူမ ရည်ရွယ်ခဲ့သည်။ ထိုအရာကို အချိန်ယူစဉ်းစားပြီးနောက်တွင် သင့်တော်သည့် လူကို သူမ ရှာမတွေ့နိုင်ခဲ့သကဲ့သို့ သူမကိုယ်တိုင် သွားလိုက်ခြင်းက ပို သင့်လျော်မည်ဟု တွေးခဲ့သည်။ သို့သော် အန္တရာယ်ကို သူမ ကြောက်ရွံ့ပြီး မသွားချင်ခဲ့ပေ။ ထို့ကြောင့် သူမသည် အစားထိုးသွားပေးဖို့အတွက် ဆယ့်ရှစ်နှစ် သို့မဟုတ် ဆယ့်ကိုးနှစ်အရွယ်ရှိသည့် ညီမငယ်တစ်ဦးကို သူမ စီစဉ်ပေးခဲ့သည်။ သင်တို့ မည်သည့်အရာ တွေးထင်ကြသနည်း။ ဤညီမငယ်သွားဖို့အတွက် သူမ စီစဉ်ခဲ့သင့်သလော။ (မစီစဉ်ခဲ့သင့်ပါ။) အဘယ်ကြောင့် သူမ မစီစဉ်ခဲ့သင့်သနည်း။ (အဘယ်ကြောင့်ဆိုသော် ဧဝံဂေလိလက်ခံရန် အလားအလာရှိသူသည် ဂိုဏ်းဂဏအဖွဲ့အစည်းတစ်ခုခုမှ ဘာသာရေး အယူအဆများစွာရှိသည့် ခေါင်းဆောင်တစ်ဦး ဖြစ်သောကြောင့် ဖြစ်သည်။ ထိုညီမငယ်သည် ဝိညာဉ်ရင့်ကျက်မှု သေးငယ်သည်၊ သမ္မာတရားနှင့်ပတ်သက်၍ ပေါ့တန်သော သိနားလည်မှုရှိသည်၊ ဧဝံဂေလိ လက်ခံရန် အလားအလာရှိသူ၏ ပြဿနာများကို ကိုင်တွယ်ဖြေရှင်းဖို့ သမ္မာတရားအကြောင်းကို မိတ်သဟာယ မပြုနိုင်သကဲ့သို့ ထိုသူကို သူမ ပြောင်းလဲစေနိုင်မည် မဟုတ်သည်သာမက သူမကိုယ်တိုင်လည်း အထင်အမြင်မှားအောင် လုပ်ခြင်း ခံခဲ့ရနိုင်ပါသည်။) သူမ၏ အသက်အရွယ်ကို စဉ်းစားသည့်အခါ သမ္မာတရားမည်မျှကို ဤညီမငယ်က အမှန်တကယ် နားလည်နိုင်မည်နည်း။ ကျမ်းစာနှင့်ဆိုင်သော အသိပညာမည်မျှ သူမ ပိုင်ဆိုင်ခဲ့သနည်း။ ထိုဂိုဏ်းဂဏအဖွဲ့အစည်းမှ ခေါင်းဆောင်ကို သူမ ပြောင်းလဲနိုင်ချေ မည်မျှရှိသနည်း။ သူမ၏ အသက်အရွယ်ကို ထောက်ရှုသော် သူမသည် ဧဝံဂေလိ ဟောပြောရာတွင် အတွေ့အကြုံ များစွာ မရှိခဲ့သည်မှာ သေချာသည်။ ထို့အပြင် သူမသည် ယခုတင် အရွယ်ရောက်လာခဲ့ခြင်းဖြစ်ပြီး အတွေ့အကြုံကင်းမဲ့သည်။ လူကြီးများ၏ အယူအဆများ၊ စိတ်ကူးများနှင့် အခက်အခဲများကို သူမက ရိပ်စားမိနိုင်မည်လော။ (ရိပ်စားမိနိုင်မည် မဟုတ်ပါ။) သေချာပေါက် ရိပ်စားမိနိုင်မည် မဟုတ်ပေ။ သူမ၏ အရွယ်တွင် သူမသည် လူကြီးများ၏ အတွေးများကို ကိုင်တွယ်ရန်အတွက် တကယ်ကို စံမမီပေ။ ငါ့ကို ပြောလော့၊ သူမ၏ အသက်အရွယ်ကို ထောက်ထားဆင်ခြင်သော် ဤညီမငယ်သည် အကောင်းဆုံး ရွေးချယ်မှု ဖြစ်သလော။ (မဟုတ်ပါ။) သူမသည် အကောင်းဆုံး ရွေးချယ်မှု မဟုတ်ပေ။ ထို့ကြောင့် ထိုညီမငယ်ကို စေလွှတ်ခြင်းအားဖြင့် ဤခေါင်းဆောင်တွင် မှန်ကန်သည့် ရည်ရွယ်ချက်ရှိသလော။ (သူမတွင် မှန်ကန်သည့် ရည်ရွယ်ချက် မရှိပါ။) သူမတွင် မှန်ကန်သည့် ရည်ရွယ်ချက်မရှိပေ။ သူမအနေဖြင့် ငယ်ရွယ်သော ညီအစ်မကို မစေလွှတ်ခဲ့သင့်ပေ။ နောက်ပိုင်းတွင် ထိုညီမငယ်သည် ထိုဂိုဏ်းဂဏအဖွဲ့အစည်း၏ ခေါင်းဆောင်နှင့် ထိတွေ့ဆက်ဆံလာရပြီး ထိုသူက လူကောင်းတစ်ဦးမဟုတ်သည်ကို တွေ့ရသည့်အခါ သူမ အထူးတလည် ကြောက်ရွံ့မိပြီး နောက်တစ်ကြိမ် မသွားရဲတော့‌ကြောင်း ထုတ်ပြောလျက် ခေါင်းဆောင်ထံ ပြန်လည် သတင်းပို့ခဲ့သည်။ ဤခေါင်းဆောင်က “မဟုတ်ပါ၊ ဤသည်မှာ သင်၏ တာဝန်ဖြစ်ပြီး သင် သွားရမည်”ဟု မရမကပြောလျက် သူမအပေါ် ဖိအားပေးလေသည်။ ထိုညီမငယ်က “ထိုအရာသည် ကျွန်ုပ်၏ တာဝန်ဖြစ်ပြီး ကျွန်ုပ် သွားသင့်သော်လည်း ထိုအရာကို ကျွန်ုပ် မကိုင်တွယ်နိုင်ပါ၊ ကျွန်ုပ် မလုပ်နိုင်ပါ”ဟု ပြောလျက် မျက်ရည်မကျချင်ဘဲကျရလေသည်။ မည်သို့ဆိုစေကာမူ ဤခေါင်းဆောင်က အလျှော့မပေးဘဲ “ထိုအရာကို သင် မလုပ်ဆောင်နိုင်လျှင်ပင် သင် သွားရမည်။ အခြားမည်သူမျှ မရှိပါ၊ ထို့ကြောင့် သင်သွားမှဖြစ်မည်”ဟု ဆက်ပြောသည်။ ဤသည်မှာ မည်သည့်ခေါင်းဆောင်မျိုးဖြစ်သည်ဟု သင်တို့ ထင်သနည်း။ အန္တရာယ်ချဉ်းကပ်လာသည့်အခါ သူမသည် မိမိကိုယ်ကို ကာကွယ်ခဲ့ရုံသာမက သူမ နောက်ဆုတ်ရင်း အခြားသူကိုလည်း အန္တရာယ်ဖြစ်စေသည်။ ဤညီမငယ်က သူမ၏ မတတ်စွမ်းနိုင်ခြင်းကို ဖော်ပြသည့်အပြင် ကြောက်ရွံ့မှုဖြင့် ငိုကြွေးသည့် အခြေအနေတွင်ပင် သူမက သဘောမတူဘဲ ရှိနေဆဲဖြစ်သည်။ ဤသည်မှာ မည်သည့် အယုတ်တမာမျိုး ဖြစ်သနည်း။ ဤသည်မှာ လူသားတစ်ဦး ဖြစ်သလော။ (မဟုတ်ပေ။) လူသားတစ်ဦး မဟုတ်ပေ။ သူမသည် ညီအစ်ကို မောင်နှမများ၏ ဘေးကင်းရေးကို မစဉ်းစားခဲ့ဘဲ သူမ၏ကိုယ်တိုင်အတွက်သာ စဉ်းစားခဲ့သည်။ မိမိတို့ ငွေကြေးရှိသမျှ ဆုံးရှုံးပြီး ဘာမျှမကျန်တော့သည့်အချိန် ၎င်းတို့ကိုယ်ပိုင် ပျော်ရွှင်မှုအတွက် အလဲအလှယ်အနေဖြင့် ၎င်းတို့၏ အချစ်ရဆုံးသောသူများကို စတေးရင်း၊ ၎င်းတို့အနေဖြင့် ခက်ခဲသည့် အချိန်ကာလများကို ခံနိုင်ရည်ရှိပြီး ကပ်ဘေးကို လွတ်မြောက်ခွင့်ရရန်၊ ၎င်းတို့၏ အကြွေးများကို ပြန်ဆပ်ဖို့ အပေါင်ပစ္စည်းအဖြစ် ၎င်းတို့၏ သမီးအရင်းများကို ပေးကမ်းကြသည့် လောင်းကစားလုပ်သော မိဘများကဲ့သို့ပင် သူမသည် သူမ၏ တစ်ကိုယ်ရေ အကျိုးစီးပွားအတွက် အခြားသူများ၏ ဘေးကင်းရေးကိုပင် အလဲအလှယ်လုပ်ခဲ့သည်။ ဤခေါင်းဆောင်သည် မည်သည့် အယုတ်တမာမျိုး ဖြစ်သနည်း။ သူမတွင် လူ့သဘာဝတစ်ခုတလေ ကျန်ရှိသလော။ (မရှိပါ။) သူမတွင် လူ့သဘာဝ တစ်စက်မျှမရှိပေ။ ဤအပြုအမူကို အခြေခံ၍ ဤကဲ့သို့သော လူတို့ကို အန္တိခရစ်များအဖြစ် သရုပ်ဖော်၍ရသလော။ (ရနိုင်ပါသည်။) လုံးဝ သတ်မှတ်၍ရနိုင်ပေသည်။ လူအချို့က “သူတို့ လုပ်ဆောင်နေသည့်အရာသည် အသင်းတော်၏ အလုပ်အတွက်၊ ဧဝံဂေလိတရားဟောခြင်းအတွက် ဖြစ်သည်။ သူတို့ ရည်ရွယ်သည့်အရာက ကောင်းသည် မဟုတ်လော။ ဘုရားအိမ်တော်၏ အကျိုးစီးပွားများကို ကာကွယ်ရန် ထိုအရာကို သူတို့ လုပ်နေခြင်း မဟုတ်လော။ အဘယ်သို့ဖြစ်ပြီး သူတို့ကို အန္တိခရစ်များအဖြစ် သရုပ်ဖော်၍ ရနိုင်မည်နည်း”ဟု ပြောကောင်းပြောကြပေမည်။ တစ်ဦးတလေက ဤသို့တွေးဖူးကြသလော။ ဤသို့ အကြောင်းပြချက် ပေး၍ရသလော။ (မရပါ။) သို့ဆိုလျှင် ငါ့ကို ပြောလော့၊ ဤကိစ္စ၏ သဘောသဘာဝမှာ အဘယ်နည်း။ (ဤခေါင်းဆောင်သည် သူမကိုယ်ပိုင် အကျိုးစီးပွားများနှင့် ဘေးကင်းရေးအတွက် အပေးအယူလုပ်သည့်အနေဖြင့် ထိုညီမငယ်၏ အသက်နှင့် ဘေးကင်းရေးကို အသုံးပြုခဲ့သည်။ ဆိုလိုသည်မှာ သူမသည် ထိုညီမငယ်ကို တွင်းတစ်ခုထဲသို့ တမင်တွန်းချခြင်းဖြစ်သည်။ သူမတွင် အထူးရက်စက်သော လူ့သဘာဝ ရှိသည်။) သာ၍ ရှင်းလင်းစွာ ပြောရလျှင် ထိုညီမငယ်က ဤအလုပ်တာဝန်ကို လုံးဝ လုပ်နိုင်စွမ်းမရှိသည်ကို အပြည့်အဝ သိသည့် ဤခေါင်းဆောင်သည် သူမကိုယ်သူမ ထိန်းသိမ်းစောင့်ရှောက်ရန် ရည်ရွယ်ချက်အတွက် ဤအစီအစဉ်ကို ပြုလုပ်ခဲ့ခြင်း ဖြစ်သည်။ တစ်ချိန်တည်းတွင်ပင် သူမသည် သူမ၏ တစ်ကိုယ်ရေ ရည်မှန်းချက်များကို စွမ်းဆောင်ရရှိရန် အခြားလူ၏ အကျိုးစီးပွားနှင့်ဘေးကင်းရေးကို စတေးလျက် သူမကိုယ်ပိုင်တာဝန်ကို ကောင်းမွန်စွာ ဖြည့်ဆည်းခြင်းနှင့်ပတ်သက်သော ဖြစ်ကြောင်းကုန်စင်ကို ရှင်းပြရန် ထိုအရာကို လုပ်ဆောင်ခဲ့ခြင်း ဖြစ်သည်။ ယင်းမှာ သူမ၏ ရည်ရွယ်ချက်ဖြစ်သည်။ သူမသည် အလုပ်တာဝန်အတွက် အကောင်းဆုံးသော လူကို ရှာလျက် မည်သူက ဤအလုပ်ကို လုပ်နိုင်စွမ်းရှိသည်၊ ဤလူကို မည်သူက ပြောင်းလဲစေနိုင်မည်၊ သို့မဟုတ် မည်သူက ဤအလုပ်ကို ထိရောက်စွာ လုပ်ဆောင်နိုင်မည်ဟူသည်တို့ကို တကယ် မစဉ်းစားခဲ့ပေ။ သူမ လုပ်ရပ်များ၏ အနှစ်သာရမှာ သူမ၏ တာဝန်ကို ထမ်းဆောင်ခြင်းအကြောင်းဖြစ်စေ၊ သူမ၏ သစ္စာစောင့်သိမှု သို့မဟုတ် ဝတ္တရားကို ကောင်းမွန်စွာ ဖြည့်ဆည်းခြင်းအကြောင်းဖြစ်စေ မဟုတ်ဘဲ သူမ၏ အထက်လူကြီးများထံ ဖြစ်ကြောင်းကုန်စင် ရှင်းပြနိုင်ရန်နှင့် အခြားသူများကို ထိခိုက်နစ်နာစေလျက်ပင် အခြားသူများ၏ အကျိုးစီးပွားများကို စတေးခြင်းဖြင့် သူမကိုယ်သူမ ထိန်းသိမ်းစောင့်ရှောက်ခြင်းအကြောင်းပင် ဖြစ်သည်။ သူမကိုယ်သူမ ထိန်းသိမ်းစောင့်ရှောက်ပြီး သူမ၏ ကိုယ်ပိုင် ရည်မှန်းချက်များကို စွမ်းဆောင်ရရှိရန်အလို့ငှာ အခြားသူများအား ထိခိုက်နစ်နာစေသည့် နည်းလမ်းတစ်ခုဖြင့် သူမ ပြုမူဆောင်ရွက်ခဲ့သည်။ ဤသည်မှာ ထိုအရာ၏ အနှစ်သာရဖြစ်သည် မဟုတ်လော။ (ဟုတ်ပါသည်။) ယင်းမှာ ထိုအရာ၏ အနှစ်သာရဖြစ်သည်။ ထို့ကြောင့် ဤခေါင်းဆောင်၏ လုပ်ရပ်များကို အန္တိခရစ်တစ်ဦး၏ လုပ်ရပ်များအဖြစ် သရုပ်ဖော်နိုင်သည်။ ဤသည်မှာ ကိစ္စရပ်၏ ရင်းမြစ်မဟုတ်လော။ (ဟုတ်ပါသည်။) ဤသည်မှာ အတိအကျ မှန်ပေသည်။ သင့်တော်သည့်သူများ မရှိသည့်အပြင် ဤညီမငယ်မရှိခဲ့လျှင် ထိုဂိုဏ်းဂဏအဖွဲ့အစည်း ခေါင်းဆောင်အား သူမကိုယ်တိုင် သွား၍ ပြောင်းလဲအောင်လုပ်ရန် စေခိုင်းခြင်းခံရလျှင် သူမ သွားခဲ့မည်လော။ သူမအနေဖြင့် “သင့်တော်သူများ မရှိလျှင် ကျွန်ုပ် သွားမည်။ ကျွန်ုပ် မကြောက်ပါ။ ဤလူကို ရရှိရန် ကျွန်ုပ်၏ အသက်ကို စတေးရမည့်သဘောဆိုလျှင်ပင်၊ ကျွန်ုပ် စွန့်လွှတ်ဖို့ လိုလားနေပါသည်။ အဘယ်ကြောင့်ဆိုသော် ဤသည်မှာ ကျွန်ုပ်၏ တာဝန်နှင့် ဝတ္တရားဖြစ်သောကြောင့် ဖြစ်သည်”ဟု ပြောနိုင်ခဲ့မည်လော။ ယင်းကို သူမ လုပ်ဆောင်နိုင်ခဲ့မည်လော။ (လုပ်ဆောင်နိုင်ခဲ့မည် မဟုတ်ပါ။) သူမ လုပ်ဆောင်နိုင်မည်မဟုတ်ဟု အဘယ်ကြောင့် ငါတို့ ပြောသနည်း။ ဤနေရာတွင် ငါတို့သည် မှန်းဆနေခြင်းမဟုတ်ပေ။ သူမ လုပ်နိုင်မည်မဟုတ်ဟု ပြောခြင်းအားဖြင့် မည်သည့်အရာအပေါ် ငါတို့ အခြေခံနေခြင်း ဖြစ်သနည်း။ (အဘယ်ကြောင့်ဆိုသော် သူမ၏ တာဝန်ကို သူမ လုပ်ဆောင်နေခဲ့ချိန်တွင် ရလဒ်များ စွမ်းဆောင်ရရှိရန်နှင့် ဧဝံဂေလိ လက်ခံရန် အလားအလာရှိသောသူကို ပြောင်းလဲစေဖို့ အမှန်တကယ် မဟုတ်ခဲ့သောကြောင့် ဖြစ်သည်။ ထို့ကြောင့် သူမသည် ထိုညီမငယ်ကို စေလွှတ်ခြင်းဖြင့် ဟန်ဆောင်လုပ်ပြရုံလုပ်ပြနေခဲ့ခြင်းသာ ဖြစ်သည်။ ထိုညီမငယ်မရှိခဲ့လျှင် ဤလူကို ရရှိရန် သူမကိုယ်တိုင် ကိုယ်တိုင်ကိုယ်ကျ သွားခဲ့မည် မဟုတ်ပါ။) မှန်ပေသည်၊ ယင်းမှာ ဖြစ်မည့်ပုံစံဖြစ်သည်။ သင့်တော်သည့်သူ မရနိုင်သည်ကို သူမ မြင်ခဲ့လျှင် သူမကိုယ်တိုင် သွားခဲ့မည်မဟုတ်လော။ (ဟုတ်ပါသည်။) သူမသည် သူ၏ တာဝန်ကို အမှန်တကယ် သစ္စာစောင့်သိခဲ့ပြီး သူမ၏ ကိုယ်ပိုင် တစ်ကိုယ်ရေ ဘေးကင်းရေးကို မစဉ်းစားခဲ့လျှင် ထိုညီမငယ်ကို သွားခွင့်ပေးခဲ့မည် မဟုတ်ဘဲ သူမကိုယ်တိုင် သွားခဲ့မည်ဖြစ်သည်။ ထို့ကြောင့် သူမကိုယ်တိုင် မသွားခဲ့ခြင်းဖြင့် ရည်ညွှန်းသည့် ကိစ္စမှာ အဘယ်နည်း။ (သူမသည် သူမ၏ တစ်ကိုယ်ရေ ဘေးကင်းရေးနှင့် အကျိုးစီးပွားများကို ထိန်းသိမ်းစောင့်ရှောက်နေခဲ့ခြင်း ဖြစ်သည်။) မှန်ပေ၏၊ ယင်းမှာ ဖြစ်ခဲ့သည့်ပုံစံဖြစ်သည်။ သူမသည် သူမ၏ တာဝန်ကို အမှန်တကယ် သစ္စာစောင့်သိခဲ့လျှင် ထိုကြီးလေးသောတာဝန်ကို သူမကိုယ်တိုင် ထမ်းရွက်ခဲ့မည် ဖြစ်သည်။ သို့သော် ထိုသို့ သူမ မလုပ်ဆောင်ခဲ့ပေ။ ထိုအစား သူမ၏ နေရာတွင် သွားရောက်ရန် သင့်တော်မှု အနည်းဆုံးသောသူကို သူမ ရွေးချယ်ခဲ့သည်။ အန္တရာယ်မှ သူမကိုယ်သူမ ကာကွယ်ကာ သူမကိုယ်သူမ ထိန်းသိမ်းစောင့်ရှောက်ခြင်းနှင့်ဆိုင်သည့် သူမ၏ ကိုယ်ပိုင် ရည်မှန်းချက်ကို စွမ်းဆောင်ရရှိရန်အလို့ငှာ အန္တရာယ်အများဆုံးသော နေရာသို့ သင့်တော်မှုအနည်းဆုံးသောသူကို စေလွှတ်ခြင်းသည် သူမ၏ ရည်ရွယ်ချက်ဖြစ်ခဲ့သလော။ (ဖြစ်ခဲ့ပါသည်။) ဤသည်မှာ အန္တိခရစ်များ၏ အပြုအမူဖြစ်သည်။ ဤသည်မှာ လူတို့ကို စီစဉ်ခြင်းနှင့် ပတ်သက်သည်။

တရုတ်ပြည်မတွင် အဆင်းနီသော နဂါးကြီးသည် ဘုရားသခင်ကို ယုံကြည်သူတို့အား အန္တရာယ်များသော ပတ်ဝန်းကျင်များတွင် မကြာခဏ ထားရှိလျက် တစ်စိုက်မတ်မတ်နှင့် ရက်စက်ကြမ်းကြုတ်စွာ ဖိနှိပ်၊ ဖမ်းဆီးပြီး နှိပ်စက်ညှဉ်းပန်းခဲ့သည်။ သာဓကအနေဖြင့် အစိုးရက ယုံကြည်သူများကို ဖမ်းဆီးရန် မူမမှန်သော အကြောင်းပြချက် အမျိုးမျိုးကို အသုံးပြုသည်။ အန္တိခရစ်တစ်ဦး နေထိုင်သည့် နယ်မြေတစ်ခုကို ၎င်းတို့ ရှာတွေ့သည့်အခါတိုင်းတွင် အန္တိခရစ်က စဉ်းစားသည့် ပထမဆုံးသောအရာမှာ အဘယ်နည်း။ အသင်းတော်၏ အလုပ်ကို ကောင်းမွန်စွာ စီစဉ်ခြင်းအကြောင်းမဟုတ်ဘဲ ဤအန္တရာယ်များသော အခြေအနေမှ မည်သို့ လွတ်မြောက်ရမည်ဟူ၍ ဖြစ်သည်။ အသင်းတော်က ဖိနှိပ်မှုနှင့် အဖမ်းအဆီးများကို ရင်ဆိုင်ရသည့်အခါ အန္တိခရစ်များသည် နောက်ဆက်တွဲအလုပ်တွင် လုံးဝ ပါဝင်ခြင်း မရှိကြချေ။ အရေးကြီးသည့် အသင်းတော် အရင်းအမြစ်များ သို့မဟုတ် အမှုတော်ဆောင်များအတွက် အစီအစဉ်များကို ၎င်းတို့ မပြုလုပ်ကြချေ။ ထိုအစား ၎င်းတို့ကိုယ်တိုင်အတွက် ဘေးကင်းသော နေရာတစ်ခု အရယူပြီး ပြီးစေလိုက်ဖို့ ဆင်ခြေများနှင့် အကြောင်းပြချက်များကို ရှာကြသည်။ ၎င်းတို့၏ တစ်ကိုယ်ရေ ဘေးကင်းရေးက အာမခံချက်ရှိသည်နှင့်တစ်ပြိုင်နက် အသင်းတော်အလုပ်၊ အမှုတော်ဆောင်များ၊ သို့မဟုတ် အရင်းအမြစ်များကို စီစဉ်ရာတွင် ၎င်းတို့ ကိုယ်တိုင်ကိုယ်ကျ ပါဝင်ပတ်သက်သည်မှာ ရှားလှသည့်အပြင် ကိစ္စရပ်ကို စုံစမ်းမေးမြန်းခြင်းလည်း မရှိ သို့မဟုတ် သတ်သတ်မှတ်မှတ်ဖြစ်သော အစီအစဉ် တစ်ခုမျှလည်း ပြုလုပ်ခြင်း မရှိကြချေ။ ဤအရာကြောင့် အသင်းတော်၏ အရင်းအမြစ်များနှင့် ဘဏ္ဍာငွေများက ဘေးကင်းလုံခြုံသည့် နေရာများသို့ ချက်ချင်း ရွှေ့ပြောင်းခြင်းမခံရဘဲ နောက်ဆုံးတွင် အသင်းတော်အတွက် သိသာထင်ရှားသော ဆုံးရှုံးမှုများဖြစ်စေကာ ပိုများသည့် ညီအစ်ကို မောင်နှမများ ဖမ်းဆီးခံရသည့်အဖြစ်သို့ ရောက်စေလျက် အဆင်းနီသော နဂါးကြီး၏ အများအပြား လုယက်ခြင်းနှင့် သိမ်းဆည်းခြင်းတို့ကို ခံသွားရလေသည်။ ဤသည်မှာ အန္တိခရစ်များက အလုပ်နှင့်ပတ်သက်သည့် ၎င်းတို့တာဝန်ကို ခေါင်းရှောင်ခြင်း ရလဒ်ဖြစ်သည်။ အန္တိခရစ်များ၏ စိတ်နှလုံးအတွင်းထဲတွင် ၎င်းတို့၏ တစ်ကိုယ်ရေ ဘေးကင်းရေးက အစဉ်သဖြင့် ဦးစားပေးဖြစ်သည်။ ထိုအရာမှာ ၎င်းတို့၏ စိတ်နှလုံးထဲတွင် ၎င်းတို့အတွက် အမြဲပူပန်စရာတစ်ခုဖြစ်သည့် ပြဿနာတစ်ခု ဖြစ်သည်။ ၎င်းတို့က “ငါ ဒုက္ခမရောက်ရ။ မည်သူ အမိခံရသည်ဖြစ်စေ ငါဖြစ်၍ မရပါ။ ငါ အသက်ရှင်နေမှဖြစ်မည်။ ဘုရား၏ အမှု ပြီးစီးသည့်အခါ ဘုရား၏ ဘုန်းအသရေကို မျှဝေခံစားရန် ငါ စောင့်နေဆဲဖြစ်သည်။ ငါ အမိခံရလျှင် ယုဒကဲ့သို့ ပြုမူမည်ဖြစ်ပြီး ငါ့အတွက် ဇာတ်သိမ်းသွားလိမ့်မည်။ ငါ့အတွက် ကောင်းမွန်သည့် အဆုံးသတ် ရှိမည်မဟုတ်ပါ။ ငါ အပြစ်ဒဏ်ပေးခြင်း ခံရလိမ့်မည်ဖြစ်သည်”ဟု မိမိတို့ဘာသာ တွေးကြသည်။ ထို့ကြောင့် ၎င်းတို့အနေဖြင့် နေရာသစ်တစ်နေရာသို့ အလုပ်လုပ်ဖို့ သွားသည့်အခါတိုင်းတွင် မည်သူထံတွင် အစိုးရ၏ ရှာဖွေစစ်ဆေးခြင်းမှ ၎င်းတို့ ပုန်းကွယ်ကာ ဘေးကင်းလုံးခြုံမှု ခံစားရနိုင်သည့် အလုံခြုံဆုံးနှင့် အာဏာအရှိဆုံးသော အိမ်ထောင်စုရှိသည်ကို ပထမဆုံး စုံစမ်းမေးမြန်းကြသည်။ ဒုတိယအနေဖြင့် အစားအစာ တစ်နပ်စာတိုင်းတွင် အသားဟင်းပါသည့်နေရာ၊ နွေရာသီတွင် လေအေးပေးစက်ရှိပြီး ဆောင်းရာသီတွင် အပူပေးစက် ရှိသည့်နေရာဖြစ်သော ပိုကောင်းမွန်သည့် အသက်ရှင်နေထိုင်မှု အခြေအနေရှိသည့် အိမ်ထောင်စုများကို ရှာကြသည်။ ထို့အပြင် ယုံကြည်သူများထဲတွင် မည်သူက သာ၍ စိတ်ထက်သန်မှုရှိပြီး ပိုမိုအားကောင်းသော အခြေခံအုတ်မြစ်ရှိသည်၊ ဒုက္ခပြဿနာ ဖြစ်ပေါ်သည့်အခါ ကာကွယ်မှုပေးနိုင်သည့် တစ်စုံတစ်ဦးနှင့်ပတ်သက်၍ ၎င်းတို့က မေးမြန်းစုံစမ်းကြသည်။ ဤကိစ္စရပ်များအားလုံးကို ၎င်းတို့က ပထမဆုံး စုံစမ်းကြသည်။ ၎င်းတို့၏ စုံးစမ်းစစ်ဆေးခြင်းပြီးသည့်နောက်တွင် ၎င်းတို့သည် အခြေချရန် နေရာတစ်ခု ရှာတွေ့ပြီး အပေါ်ယံအလုပ်တစ်ခုခုကို လုပ်ကြသည်၊ စာတစ်စောင်ပို့ကြသည် သို့မဟုတ် သတင်းအချက်အလက်တစ်ခုခု သို့မဟုတ် အလုပ် အစီအစဉ်များကို နှုတ်ဖြင့် အသိပေးကြသည်။ ယခုတွင် အန္တိခရစ်များသည် အလုပ်လုပ်နိုင်စွမ်းရှိသည်ဟု သင် ထင်သလော။ ၎င်းတို့၏ တစ်ကိုယ်ရေ ဘေးကင်းရေးအတွက် ၎င်းတို့ကို ခရေစေ့တွင်းကျနှင့် သပ်ရပ်စွာ ထည့်သွင်းစဉ်းစားကာ စီစဉ်ကြပုံကို သင် ကြည့်သည့်အခါ သတ်သတ်မှတ်မှတ်ဖြစ်သော အလုပ်အား မည်သို့ လုပ်ဆောင်ရမည်ကို ၎င်းတို့ သိပုံရသည်၊ ထိုအရာအား မည်သို့လုပ်ဆောင်ရမည်ကို ၎င်းတို့ စိတ်နှလုံးများတွင် သိသည်ဟု ထင်ကောင်းထင်ရမည်ဖြစ်သည်။ သို့သော် ၎င်းတို့၏ရည်ရွယ်ချက်များက မမှန်ပေ။ ၎င်းတို့သည် တစ်ကိုယ်ရေ အကျိုးအမြတ်ကိုသာ စဉ်းစားကြပြီး သမ္မာတရားကို အလွန်အမင်း မနှစ်မြို့ကြချေ။ ၎င်းတို့ လုပ်ဆောင်သည့်အရာက သမ္မာတရားကို ဆန့်ကျင်ပြီး တစ်ကိုယ်ကောင်းဆန်ကာ စက်ဆုပ်ဖွယ်ဖြစ်သည်ကို ၎င်းတို့ သိလျှင်ပင် အမှုအရာများကို ၎င်းတို့သဘောအတိုင်း မလျှော့တမ်းလုပ်ဆောင်ကာ လက်လွတ်စပယ်နှင့် မဆင်မခြင် ပြုမူဆောင်ရွက်ကြလေသည်။ ၎င်းတို့ လုပ်ဆောင်သမျှသည် ၎င်းတို့၏ တစ်ကိုယ်ရေ ဘေးကင်းရေးကို ထိန်းသိမ်းစောင့်ရှောက်ရန်အလို့ငှာ ဖြစ်သည်။ မိမိတို့ကိုယ်ကို တည်ငြိမ်စေပြီး ထိခိုက်နစ်နာမည့်နည်းလမ်းမှ လွတ်မြောက်သည်၊ အန္တရာယ်လွန်သွားပြီဟု ခံစားရပြီးနောက်တွင် အန္တိခရစ်တို့သည် အပေါ်ယံဆန်သော အလုပ်တစ်ခုခုကို ဆက်လုပ်ကြသည်။ အန္တိခရစ်များသည် ၎င်းတို့၏ အစီအစဉ်များတွင် အတော်လေး စေ့စပ်တိကျကြသော်လည်း ထိုအရာက မည်သူနှင့် ၎င်းတို့ ဆက်ဆံရသည်ဟူသည့်အပေါ် မူတည်သည်။ ၎င်းတို့သည် မိမိတို့၏ ကိုယ်ပိုင် အကျိုးစီးပွားများနှင့် သက်ဆိုင်သည့် ကိစ္စရပ်များနှင့်ပတ်သက်၍ အလွန် ဂရုစိုက်စွာ စဉ်းစားကြသော်လည်း အသင်းတော် အလုပ် သို့မဟုတ် ၎င်းတို့၏ ကိုယ်ပိုင် တာဝန်များနှင့်ပတ်သက်လာသည့်အခါ ၎င်းတို့၏ ကိုယ်ပိုင် တစ်ကိုယ်ကောင်းဆန်မှုနှင့် စက်ဆုပ်ဖွယ်ဖြစ်ခြင်းတို့ကို ပြသကြပြီး အသိစိတ် သို့မဟုတ် ဆင်ခြင်တုံတရား အရိပ်အယောင်တစ်ခုပင်မရှိဘဲ တာဝန်ယူမှု မပြကြပေ။ ၎င်းတို့အနေဖြင့် အန္တိခရစ်များအဖြစ် သရုပ်ဖော်ခံရခြင်းမှာ ဤအပြုအမူများကြောင့် အတိအကျ ဖြစ်ပေသည်။ ငါတို့သည် ၎င်းတို့၏ တစ်ကိုယ်ရေ ဘေးကင်းရေးအတွက် ၎င်းတို့ ကောင်းစွာ သေချာစဉ်းစားပြီး စေ့စပ်တိကျကာ ခိုင်လုံသော အစီအစဉ်များ ပြုလုပ်ကြပုံကို စဉ်းစားရင်း အစွမ်းအစတစ်ခုတည်းအပေါ် အခြေခံ၍ အကဲဖြတ်ရမည်ဆိုလျှင် ၎င်းတို့သည် အစွမ်းအစ ကင်းမဲ့ခြင်းမရှိကြသကဲ့သို့ ၎င်းတို့တွင် စဉ်းစားချင့်ချိန်တတ်ကြပေသည်။ ၎င်းတို့အနေဖြင့် ဘုရားအိမ်တော်၏ အလုပ်ကို ကိုင်တွယ်နိုင်စွမ်း ရှိသင့်ကြပေသည်။ ယခုတွင် ၎င်းတို့၏ တတ်စွမ်းနိုင်ခြင်းကို အခြေခံ၍ ကြည့်လျှင် ၎င်းတို့ကို အန္တိခရစ်များအဖြစ် မခေါ်ဝေါ်သင့်ပေ။ သို့ဆိုလျှင် ၎င်းတို့သည် အဘယ်ကြောင့် ထိုသို့ အခေါ်ခံနေရသေးသနည်း။ ထိုအရာကို ၎င်းတို့၏ အနှစ်သာရအပေါ်၊ သမ္မာတရားကို ၎င်းတို့ လက်ခံကာ လက်တွေ့လုပ်ဆောင်နိုင်ခြင်း ရှိမရှိဟူသည့်အပေါ်၊ ၎င်းတို့အနေဖြင့် သမ္မာတရားကို လိုက်စားသော လူများ ဟုတ်မဟုတ်ဟူသည့်အပေါ် ဆုံးဖြတ်ထားခြင်း ဖြစ်သည်။ ၎င်းတို့သည် ၎င်းတို့၏ အသက်ရှင်နေထိုင်မှု ပတ်ဝန်းကျင်၊ ၎င်းတို့၏ အစားအသောက်နှင့် ၎င်းတို့၏ ဘေးကင်းရေးတို့နှင့် ပတ်သက်၍ စဉ်းစဉ်းစားစားလုပ်ပြီး တိကျသော စဉ်းစားဆင်ခြင်မှုများနှင့် အစီအစဉ်များကို ပြုလုပ်ကြသည်။ သို့သော် ဘုရားအိမ်တော်၏ အလုပ်နှင့် ပတ်သက်လာသည့်အခါ ၎င်းတို့သည် လုံးလုံး ကွဲပြားသော လူများဖြစ်လာကြသည်၊ ဘုရားသခင်၏ ရည်ရွယ်ချက်များကို ထည့်သွင်းစဉ်းစားခြင်း မရှိဘဲ အထူးတလည် တစ်ကိုယ်ကောင်းဆန်ပြီး စက်ဆုပ်စရာဖြစ်လာကြသည်။ ဤသူများသည် သမ္မာတရားကို လိုက်စားသည့် လူများ မဟုတ်ပေ။ အန္တိခရစ်များသည် ဘုရားအိမ်တော်၏ အလုပ်နှင့် အထက်၏ အလုပ်အစီအစဉ်များကို စိစစ်ခြင်းဖြင့် ကိုင်တွယ်ဖြေရှင်းကြသည်။ ၎င်းတို့သည် ၎င်းတို့ လုပ်ဆောင်လိုသည့်အရာနှင့် မလုပ်ဆောင်လိုသည့်အရာ၊ ၎င်းတို့၏ တစ်ကိုယ်ရေ ဘေးကင်းရေးနှင့် ဆက်စပ်သည့်အရာနှင့် ဆက်စပ်မှု မရှိသည့်အရာဟူ၍ သေချာစွာ ရွေးချယ်စိစစ်ကြလေသည်။ ထို့နောက်တွင် ၎င်းတို့သည် အစားဆိုလျှင် သွက်ပြီး လုပ်ဖို့ဆိုလျှင် နှေးကြောင်းနှင့် ၎င်းတို့၏ သင့်တင့်လျောက်ပတ်သော တာဝန်များကို အာရုံမစိုက်ကြကြောင်းတို့ကို အထက်မှ သိရှိခြင်းကို ရှောင်ရှားရန်သက်သက်အတွက် အန္တရာယ်မရှိသည့် လွယ်ကူသော အလုပ်တစ်ခုခုကို လုပ်ဆောင်ကြသည်။ အလုပ်ကို စီစဉ်ပြီးနောက်တွင် ထိုသတ်သတ်မှတ်မှတ်ဖြစ်သော အလုပ်က မည်သို့ ဆောင်ရွက်ထားသည်ကို လုံးဝ မေးမြန်းခြင်း သို့မဟုတ် ကြီးကြပ်ခြင်း မရှိကြချေ။ ဥပမာအနေဖြင့် ဘုရားအိမ်တော်က ပူဇော်သက္ကာများနှင့် အမျိုးမျိုးသော အရင်းအမြစ်များနှင့် စပ်လျဉ်း၍ ယင်းတို့ကို မည်သို့ စီစဉ်ရမည်၊ မည်သည့်နေရာတွင် ထားရှိရမည်၊ မည်သို့ လုံခြုံစွာထိန်းသိမ်းရမည်ဆိုသည်နှင့် မည်သူက လုံခြုံစွာထိန်းသိမ်းရမည် ဟူသည်တို့နှင့်ပတ်သက်ပြီး တိကျသော စည်းမျဉ်းများနှင့် စည်းကမ်းများ ရှိသည်။ အခြားတစ်ဖက်တွင် အန္တိခရစ်များသည် ဤအရာ များအကြောင်းကိုသာ ပြောဆိုကြပြီး အစီအစဉ်များ ပြုလုပ်ပြီးသည်နှင့် ပြီးပြီဟု ယူဆလိုက်ကြသည်။ ပတ်ဝန်းကျင်က သင့်တော်သည်ဖြစ်စေ၊ မသင့်တော်သည်ဖြစ်စေ ၎င်းတို့သည် လှည့်ပတ်ကြည့်ရှုရန် အလုပ်ခွင်ကို မည်သည့်အခါတွင်မျှ လည်ပတ်ခြင်းမရှိဘဲ ၎င်းတို့၏ ပါးစပ်များကိုသာ လှုပ်ရှားကြသည်။ ပြီးလျှင် ၎င်းတို့၏ စိတ်နှလုံးများတွင် ဘုရားအိမ်တော်၏ ဤအရင်းအမြစ်များအတွက် သတ်သတ်မှတ်မှတ် ဖြစ်သော အစီအစဉ်များက သင့်တင့်လျောက်ပတ်ခြင်း သို့မဟုတ် ဘေးကင်းလုံခြုံခြင်း ရှိမရှိဟူသည်ကို သဘောမပေါက်ကြသည့်အပြင် မေးမြန်းခြင်း၊ စုံစမ်းစစ်ဆေးခြင်း သို့မဟုတ် ဂရုစိုက်ခြင်း မရှိကြချေ။ ထို့ကြောင့် အန္တိခရစ်များအနေဖြင့် ခေါင်းဆောင်ဖြစ်သည့် အချိန်ကာလအတောအတွင်း ၎င်းတို့၏ အလုပ်နယ်ပယ်အတွင်းတွင် ဘုရားနှုတ်ကပတ်တော် စာအုပ်အချို့သည် ဆိုးယုတ်သော လူတို့၏ သိမ်းဆည်းခြင်းခံရသည်။ မမှန်ကန်သော ထားသိုသိမ်းဆည်းမှုကြောင့် စာအုပ်အချို့မှာ မှိုတက်သွားပြီး အချို့သော အခြေအနေများတွင် စာအုပ်အချို့ သို့မဟုတ် အရင်းအမြစ်အချို့မှာ ယင်းတို့ကို မည်သူမျှ ဂရုမစိုက်သည့် နေရာများတွင် ထားရှိခြင်းခံရလေသည်။ အန္တိခရစ်များသည် ဤကိစ္စရပ်များအတွက် သတ်သတ်မှတ်မှတ်ဖြစ်သော အစီအစဉ်များကို ပြုလုပ်ရန် ပျက်ကွက်ကြသည်သာမက ယင်းတို့နှင့်ပတ်သက်၍လည်း သေချာပေါက် သတင်းမေးခြင်း၊ စုံစမ်းစစ်ဆေးခြင်း သို့မဟုတ် မေးမြန်းခြင်း မရှိကြချေ။ ထိုအစား အစီအစဉ်များကို ၎င်းတို့ ပြုလုပ်သည်နှင့်တစ်ပြိုင်နက် ၎င်းတို့၏ အလုပ်တာဝန် ပြီးသွားပြီဟု ယူဆလိုက်ကြသည်။ ၎င်းတို့သည် လည်လည်ပတ်ပတ် ပြောဆိုပြီး ထိုမျှသာဖြစ်သည်။ လက်တွေ့ကျသည့် မည်သည့် ရလဒ်ကိုမျှ ရှာဖွေခြင်းမရှိဘဲ ဟန်ဆောင်လုပ်ပြရုံသာ လုပ်ပြကြသည်။ ဤအပြုအမူများမှတစ်ဆင့် အန္တိခရစ်များသည် သစ္စာစောင့်သိမှုကို ပြကြသလော။ (မပြကြပါ။) ၎င်းတို့တွင် သစ္စာစောင့်သိမှု မရှိကြပေ။ အသင်းတော်၏ အမျိုးမျိုးသော အရင်းအမြစ်များကို စီစဉ်ခြင်းနှင့် ပတ်သက်လာသည့်အခါ အန္တိခရစ်များက လုံးဝ မမေးမြန်းကြပေ။ “လုံးဝ မမေးမြန်း”ဟူသည်မှာ မည်သည့်အရာကို ဆိုလိုသနည်း။ ၎င်းတို့က မည်သည့် အစီအစဉ်ကိုမျှ လုံးဝ ပြုလုပ်ခြင်းမရှိဟု ဆိုလိုသလော။ တစ်စုံတစ်ဦးက အထက်လူကြီးများထံ ၎င်းတို့အား တိုင်ကြားမည်စိုးသဖြင့် လူတို့ကို နှစ်ပေါက်တစ်ပေါက်ရိုက်ရန်အလို့ငှာ ၎င်းတို့သည် ဟန်ဆောင်လုပ်ပြပြီး အစီအစဉ်များ ပြုလုပ်ကြသည်။ သို့သော် တိတိကျကျ မည်သည့်အလုပ်ကိုမျှ ၎င်းတို့ လုံးဝ မလုပ်ဆောင်ကြပေ။ တိတိကျကျ အလုပ်က မည်သည့်အရာကို ရည်ညွှန်းသနည်း။ ထိုအရာတွင် ဤအရာများကို မည်သည့်နေရာတွင် ထားသင့်သည်၊ ဘေးကင်းလုံခြုံခြင်း ရှိမရှိ၊ ယင်းတို့ကို တစ်စုံတစ်ရာ ဖြစ်ပျက်ခြင်း ရှိမရှိ၊ ကိုက်ဖြတ်တတ်သော သတ္တဝါများ လာပြီး ပစ္စည်းများကို ဝါးစားခြင်းရှိမရှိ၊ ယင်းတို့က ရေလွှမ်းမိုးခြင်း ခံရမည်လော၊ သို့မဟုတ် အခိုးခံရမည်လော၊ လုံခြုံစွာ ထိန်းသိမ်းခြင်းအတွက် တာဝန်ရှိသည့် ပုဂ္ဂိုလ်များက သင့်တော်ခြင်း ရှိမရှိ စသည်တို့ကို ဆုံးဖြတ်ခြင်း ပါဝင်သည်။ သို့သော် အန္တိခရစ်များသည် လုံးဝ မေးမြန်းခြင်း၊ လုံးဝ စုံစမ်းစစ်ဆေးခြင်း မရှိကြသကဲ့သို့ လုံးဝ စိတ်ဝင်စားခြင်း မရှိကြချေ။ ၎င်းတို့၏ စိတ်နှလုံးများတွင် ဤအရာများသည် ၎င်းတို့အတွက် မွေ့လျော်ခံစားရမည့် အရာများမဟုတ်ဟု ယုံကြည်ကြသည်။ ယင်းတို့ကို တန်ဖိုးမထားကြသကဲ့သို့ ယင်းတို့ကို အသုံးမလိုကြပေ။ ယင်းတို့သည် အခြားသူများနှင့်သက်ဆိုင်သည်၊ ဘုရားအိမ်တော်နှင့် သက်ဆိုင်ပြီး ၎င်းတို့နှင့် ဆက်စပ်မှုမရှိပေ။ ၎င်းတို့သည် လုံးဝ အရေးမစိုက်ကြ။ ထိုအရာနှင့်ပတ်သက်၍ ပူပန်လိုသူ မည်သူမဆို စိုးရိမ်ပူပန်ပါစေ ၎င်းတို့က မပူပန်ကြပေ။ အမှုအရာများကို ၎င်းတို့ စီစဉ်ပြီး ထိုမျှဖြင့် ပြီးသွားသည်။ အန္တိခရစ်အချို့သည် ဒုက္ခခံပြီး စီစဉ်ခြင်းပင်မရှိကြပေ။ ဤအလုပ်ကို ကောင်းစွာလုပ်လျှင်ပင် မည်သည့် ဆုလာဘ်မျှ ရမည်မဟုတ်ကြောင်းနှင့် ထိုအရာကို ညံ့ဖျင်းစွာ လုပ်ဆောင်ခြင်းအတွက် မည်သူကမျှ ၎င်းတို့ကို တာဝန်ခံစေမည်မဟုတ်ကြောင်း ယုံကြည်ကြသည်။ ဤမျှလောက် အရေးမပါသည့် တစ်စုံတစ်ရာအတွက် မည်သူ ၎င်းတို့ကို တိုင်ကြားမည်နည်း။ ထိုအတွက် ဘုရားသခင်က ၎င်းတို့ကို အပြစ်ပေးမည်လော။ ၎င်းတို့၏ တာဝန်များအပေါ် အန္တိခရစ်များ၏ သဘောထားနှင့် ရှုထောင့်တို့မှာ ထိုကဲ့သို့ပင် ဖြစ်သည်။ ၎င်းတို့သည် ဟန်ဆောင်လုပ်ပြရုံလုပ်ပြကြပြီး ဝတ်ကျေတမ်းကျေပုံစံဖြင့် ကိစ္စများကို ကိုင်တွယ်ကြသည်။ ဤအရာများက ၎င်းတို့၏ ကိုယ်ပိုင် အဆင့်အတန်း သို့မဟုတ် ဘေးကင်းရေးကို မထိခိုက်သရွေ့ ထိုအရာများကို စီမံထားခြင်းရှိမရှိဟူသည်ကို ၎င်းတို့ အရေးမစိုက်ကြချေ။ ဤအရာများ ပျောက်ဆုံးသည်ဖြစ်စေ၊ လျော့နည်းလာသည်ဖြစ်စေ၊ ပျက်စီးသည်ဖြစ်စေ အားလုံးက ၎င်းတို့နှင့် ဆက်စပ်မှုမရှိပေ။ အန္တိခရစ်များ၏ စိတ်တွင် ဘုရားအိမ်တော်၏ အရင်းအမြစ်များကို အများပိုင် ဥစ္စာပစ္စည်းအဖြစ် ယူဆထားသည်။ ယင်းတို့နှင့်ပတ်သက်၍ ၎င်းတို့က ပူပန်ရန် မလိုအပ်၊ ယင်းတို့ကို မည်သို့မျှ အလေးဂရုပြုရန် မလိုအပ်သကဲ့သို့ ယင်းတို့ကို စီမံခန့်ခွဲရန် မည်သည့် အားအင်မျှ သုံးဖို့ မလိုအပ်ဟူ၍ ဖြစ်သည်။ ထို့ကြောင့် ခေါင်းဆောင်များအဖြစ် အန္တိခရစ်များ၏ အချိန်ကာလအတောအတွင်းတွင် ၎င်းတို့၏ တာဝန်အပေါ် ၎င်းတို့၏ ပေါ့ဆမှုကြောင့်၊ တစ်ကိုယ်ရေ ပျော်ရွှင်မှုအပေါ် ၎င်းတို့၏ အာရုံစိုက်ခြင်းနှင့် သတ်သတ်မှတ်မှတ်ဖြစ်သော အလုပ်တာဝန်များကို ထမ်းဆောင်ရန် ၎င်းတို့၏ ပျက်ကွက်မှုကြောင့် ဘုရားအိမ်တော်ရှိ အရင်းအမြစ်အမျိုးမျိုးတို့သည် အဆင်းနီသော နဂါးကြီး၏ လုယက်ခြင်း သို့မဟုတ် သိမ်းဆည်းခြင်းခံရသည် သို့မဟုတ် ဆိုးယုတ်သောလူအချို့၏ သိမ်းခြင်း ခံရလေသည်။ ထိုသို့သော အခြေအနေများစွာ ရှိခဲ့သည်။ လူအချို့က “ထိုသို့သော ရန်လိုသည့် ပတ်ဝန်းကျင်တွင် မည်သူက အရာရာကို အလွန် စေ့စပ်တိကျစွာ အာရုံစိုက်နိုင်မည်နည်း။ မည်သူက ပေါ့ဆမှု အနည်းငယ် သို့မဟုတ် အမှားအနည်းငယ် ပြုလုပ်မိခြင်းကို ရှောင်ရှားနိုင်မည်နည်း”ဟု ပြောကောင်းပြောကြမည်။ ဤသည်မှာ အမှားအနည်းငယ် ပြုလုပ်မိခြင်းအကြောင်းသာ ဖြစ်သလော။ လူတို့အနေဖြင့် မိမိတို့၏ တာဝန်များကို ကောင်းမွန်စွာ ဖြည့်ဆည်းကာ သစ္စာစောင့်သိမှု ပြနိုင်မည်ဆိုလျှင် ဤအရင်းအမြစ်များ ဆုံးရှုံးခြင်းက ထိုမျှ ကြီးမားမည်မဟုတ်ဟု ငါ ဆိုဝံ့သည်။ မုချ လျော့နည်းမည်ဖြစ်ပြီး အလုပ်၏ ထိရောက်မှုက များစွာ တိုးတက်မည် ဖြစ်သည်။

အန္တိခရစ်များသည် ကောင်းချီးများရရှိရန် ဘုရားသခင်ကို ယုံကြည်ကြသည်။ ဘုရားအိမ်တော် သို့မဟုတ် ဘုရားသခင်၏ အကျိုးစီးပွားများနှင့် ဆက်စပ်သည့် မည်သည့်အရာကိုမျှ ၎င်းတို့ လုံးဝ စိတ်မဝင်စားကြပေ။ ၎င်းတို့ လုပ်ဆောင်သည့် မည်သည့်အရာမဆို ၎င်းတို့၏ တစ်ကိုယ်ရေ အကျိုးစီးပွားများကို ဗဟိုပြုသည်။ ဘုရားအိမ်တော်၏ အလုပ်သည် ၎င်းတို့၏ တစ်ကိုယ်ရေ အကျိုးစီးပွားများ ပါဝင်ခြင်းမရှိလျှင် ၎င်းတို့ တကယ်ကိုပင် အရေးမစိုက်ကြသကဲ့သို့ စုံစမ်းခြင်းမပြုကြပေ။ ၎င်းတို့ တစ်ကိုယ်ကောင်းဆန်လိုက်လိမ့်မည့် ဖြစ်ခြင်းပါတကား။ အချို့သော အန္တိခရစ်များက ခေါင်းဆောင်များအဖြစ် ပြုမူဆောင်ရွက်နေခဲ့ကြချိန်တွင် အဆင်းနီသော နဂါးကြီးသည် ၎င်းတို့၏ ကြီးကြပ်မှု နယ်ပယ်အောက်တွင်ရှိသည့် အလှူငွေ ပမာဏများစွာကို လုယက်ခဲ့သဖြင့် အံ့အားသင့်ဖွယ်ကောင်းသော ပမာဏကို ဆုံးရှုံးခဲ့ရသည်။ သို့သော် ဤအန္တိခရစ်များသည် မိမိတို့ကိုယ်ကို လုံးဝ အပြစ်မတင်ခဲ့ကြပေ။ ထို့နောက်တွင် ၎င်းတို့က “ထိုအရာသည် ကျွန်ုပ်၏ တာဝန်မျှသာ မဟုတ်ပါ။ အဘယ်သို့ဖြစ်ပြီး ယင်းတို့အားလုံးအတွက် ကျွန်ုပ်အပေါ် အပြစ်တင်နိုင်ရသနည်း။ ထို့အပြင် ဤအခြေအနေမျိုးက ရှောင်လွှဲမရနိုင်ပါ”ဟူ၍ပင် ပြောကြလေသည်။ ၎င်းတို့သည် လုံးဝ နောင်တမရကြပေ။ အခြားလူများအပေါ် အပြစ်ပုံချကြပြီး ဆင်ခြေများဖြင့် ပြည့်လျက် မိမိတို့ကိုယ်ကို ခုခံကာကွယ်ရန် ကြိုးစားကြလေသည်။ ၎င်းတို့သည် မည်သည့်အကောင်ယုတ်မျိုးများ ဖြစ်ကြသနည်း။ ဤသို့သော လူများသည် နှင်ထုတ်ခံရသင့်သည် မဟုတ်လော။ ၎င်းတို့သည် ကျိန်ခြင်းခံကာ အပြစ်ပေးခံရသင့်သည် မဟုတ်လော။ (ဟုတ်ပါသည်။) ထိုသို့သော ကြီးလေးသည့် အမှားတစ်ခုကို ကျူးလွန်မိပြီးနောက်တွင် ဤအန္တိခရစ်များသည် လုံးဝ နောင်တမရကြပေ။ ၎င်း၏ ပေါ့ဆမှုကြောင့် ဘုရားအိမ်တော်၏ ပိုင်ဆိုင်မှုများက အဆင်းနီသော နဂါးကြီး၏ လုယူသွားခြင်းခံရလျှင် ပုံမှန်လူတစ်ဦး၊ လူ့သဘာဝရှိသည့် လူတစ်ဦး၊ ဘုရားသခင်ကို သစ္စာစောင့်သိသည့် လူတစ်ဦး သို့မဟုတ် ဘုရားကိုကြောက်ရွံ့သော စိတ်နှလုံးရှိသည့် လူတစ်ဦးသည် မည်သည့် သရုပ်သကန်ကို ပြသမည်နည်း။ (၎င်းတို့ နောင်တရကြမည်၊ မိမိတို့ကိုယ်ကို အပြစ်တင်ကြမည်ဖြစ်ပြီး ၎င်းတို့၏ တာဝန်ကို ကောင်းမွန်စွာ ဖြည့်ဆည်းခဲ့ခြင်းမရှိဟု ၎င်းတို့၏ စိတ်နှလုံးတွင် ခံစားမည်ဖြစ်သည်။) ဆက်လက်၍ မည်သည့်အရာကို ၎င်းတို့ လုပ်ဆောင်ကြမည်နည်း။ ကျေရာကျေကြောင်း လုပ်ပေးရန် နည်းလမ်းတစ်ခုကို စဉ်းစားကြမည်ဖြစ်သည်။ အကြွေးတင်ရှိခြင်းနှင့် နောင်တစိတ်တစ်ခုကို လှိုက်လှိုက်လှဲလှဲ ခံစားကြမည်ဖြစ်သည်။ အခြားသူများက မည်သည့်အရာကို ပြောသည်ဖြစ်စေ၊ ညည်းညူသည့် စကားတစ်ခွန်းမျှ ပြောမည်မဟုတ်ပေ။ မိမိတို့ကိုယ်ကို ခုခံကာကွယ်မည် မဟုတ်။ ထိုအရာသည် ၎င်းတို့၏ ပေါ့ဆမှု၊ ၎င်းတို့၏ ပြစ်မှားမှုဖြစ်ကြောင်း အသိအမှတ်ပြုကြမည် ဖြစ်သည်။ ဘုရားသခင်က ၎င်းတို့ကို မည်သည့်အရာ ပြောသည်ဖြစ်စေ၊ ၎င်းတို့ကို ကိုင်တွယ်ရန် ဘုရားအိမ်တော်က မည်သို့မည်ပုံဆုံးဖြတ်သည်ဖြစ်စေ ၎င်းတို့ လက်ခံကြမည်ဖြစ်သည်။ သို့ဆိုလျှင် အန္တိခရစ်များက ဤအရာကို အဘယ်ကြောင့် လက်မခံကြသနည်း။ ၎င်းတို့သည် နှင်ထုတ်ခံရပြီးနောက်တွင် အဘယ်ကြောင့် မကျေနပ်ချက်များနှင့် ပြည့်ကြသနည်း။ ဤအရာက အန္တိခရစ်များ၏ သဘာဝကို ထုတ်ဖော်ပြသည်။ ဤအန္တိခရစ်များသည် ဘုရားအိမ်တော်၏ အလုပ်ကို အင်မတန် သိသာသည့် ဆုံးရှုံးမှုများ ဖြစ်စေသည်မှာ အန္တိခရစ်များက ၎င်းတို့၏ တာဝန်များကို လျစ်လျူရှုခြင်းကြောင့် အခြားသူများထံမှ အလွန်များသော အားထုတ်မှုသည် အချည်းနှီးဖြစ်သွားရပြီး အလွန်များသော ပူဇော်သက္ကာများကို အဆင်းနီသော နဂါးကြီးက ယူဆောင်သွားသည့်တိုင် ၎င်းတို့သည် မိမိတို့ကိုယ်ကို အပြစ်တင်သည့်စိတ် မခံစားရ၊ အကြွေးတင်သည့်စိတ် မခံစားရသကဲ့သို့ မိမိတို့ကိုယ်ကိုပင် ခုခံကာကွယ်ကြလေသည်။ ၎င်းတို့ကို ဘုရားအိမ်တော်က ကိုင်တွယ်သည့်အခါ ကျိုးနွံနာခံရန် ငြင်းပယ်ကြပြီး ၎င်းတို့၏ အာခံမှုကို နေရာတကာတွင် ပျံ့နှံ့စေကြသည်။ ၎င်းတို့သည် မည်သည့်အကောင်ယုတ်မျိုးများ ဖြစ်ကြသနည်း။ ဤသည်မှာ သေခြင်းတရားကို လက်ယပ်ခေါ်ခြင်း မဟုတ်လော။ (ဟုတ်ပါသည်။) ဤသည်မှာ သေခြင်းတရားကို လက်ယပ်ခေါ်နေခြင်း ဖြစ်သည်။ အန္တိခရစ်များ၏ အနှစ်သာရကို ကြည့်သည့်အခါ ၎င်းတို့၏ သဘာဝ အနှစ်သာရသည် သမ္မာတရားနှင့် ဘုရားသခင်အပေါ် ရန်လိုသည့် သဘာဝ အနှစ်သာရဖြစ်သည်။ ၎င်းတို့သည် လူ့သဘာဝ ကင်းမဲ့သည်။ အသက်ရှင်သည့် မကောင်းဆိုးဝါးများ၊ စာတန်များ၊ လူ့အဝတ်အစားဖြင့် သားရဲတိရစ္ဆာန်များ ဖြစ်သည်။ လူ့သဘာဝရှိသည့် လူတို့က သေးငယ်သော အမှားတစ်ခု ပြုမိသည့်အခါ သို့မဟုတ် တစ်စုံတစ်ခုကို တလွဲပြောမိသည့်အခါ မိမိကိုယ်ကို ပြစ်တင်စိတ်ခံစားကြသည်။ သို့သော် အသက်ရှင်သည့် မကောင်းဆိုးဝါးများ၊ အန္တိခရစ်များက ဤအရာကို မခံစားရပေ။ ထိုသို့သော ကြီးလေးသည့် အမှားတစ်ခုကို ကျူးလွန်မိပြီးနောက်တွင်ပင် ထိုအန္တိခရစ်များသည် မိမိကိုယ်ကို ပြစ်တင်စိတ်တစ်ခုမျှ မခံစားရသကဲ့သို့ မိမိတို့ကိုယ်ကို ခုခံကာကွယ်ရန်ပင် ကြိုးစားကြသည်။ ထို့ကြောင့် ၎င်းတို့အတွက် သမ္မာတရားမှာ မည်သည့်အရာ ဖြစ်သနည်း။ ၎င်းတို့၏ စိတ်နှလုံးများတွင် သမ္မာတရားကို ၎င်းတို့ အသိအမှတ်ပြုကြသလော။ ဘုရားနှုတ်ကပတ်တော်များက သမ္မာတရားဖြစ်ပြီး ဘုရားသခင်သည် သမ္မာတရားဖြစ်၏။ ဤအချက်ကို ၎င်းတို့ အသိအမှတ်ပြုကြသလော။ (အသိအမှတ်မပြုကြပါ။) ထိုအရာကို ၎င်းတို့ အသိအမှတ်မပြုကြသည်မှာ သိသာထင်ရှားပေသည်။ ၎င်းတို့၏ စိတ်နှလုံးများတွင် မိမိတို့ကိုယ်ကို သမ္မာတရားအဖြစ်၊ ဘုရားသခင်အဖြစ် ယူဆကြသည်။ ၎င်းတို့မှလွဲ၍ အခြားဘုရားမရှိဟု တွေးထင်ကြသည်။ ဤသည်တို့မှာ နတ်ဆိုးများ မဟုတ်လော။ (ဟုတ်ပါသည်။) ဤသည်တို့မှာ နတ်ဆိုးများ၊ နတ်ဆိုးစစ်စစ်များ ဖြစ်သည်။ အသင်းတော်၏ အရင်းအမြစ်များကို အန္တိခရစ်များက လုံးဝ မေးမြန်းခြင်းမရှိကြသကဲ့သို့ ယင်းတို့အတွက် သတ်သတ်မှတ်မှတ်ဖြစ်သော မည်သည့် အစီအစဉ်ကိုမျှ မပြုလုပ်ကြချေ။ သို့သော် ၎င်းတို့ကိုယ်တိုင် တန်ဖိုးရှိသည့် တစ်စုံတစ်ရာကို ပိုင်ဆိုင်ထားမည်ဆိုလျှင်မူ ထိုအရာကို ၎င်းတို့ အကောင်းဆုံး ဂရုစိုက်ကြလိမ့်မည်မှာ သင် ယုံကြည်စိတ်ချနိုင်သည်။ ၎င်းတို့ အိပ်မောကျရင်း ယောင်သည့်အချိန်တွင်ပင် ထိုအရာအကြောင်း စကားတစ်ခွန်းမျှ ထုတ်ဖော်မည်မဟုတ်သကဲ့သို့ ၎င်းတို့ထံမှ ထိုအရာကို သင် အနိုင်အထက်ပြုမူခြင်းဖြင့်လည်း ရယူနိုင်မည် မဟုတ်။ ထိုအရာကို ၎င်းတို့က အထူးကောင်းမွန်စွာ ကာကွယ်စောင့်ရှောက်သည်။ သို့သော် ဘုရားအိမ်တော်၏ အရင်းအမြစ်များနှင့် ပတ်သက်လာသည့်အခါ ၎င်းတို့၏ သဘောထားက လုံးဝ ကွဲပြားသွားသည်။ ၎င်းတို့တွင် ဤသဘောထားမျိုး အမှန်တကယ် ရှိကြသည်။ “ယင်းသည် ကျွန်ုပ်နှင့် အဘယ်ပတ်သက်မှု ရှိသနည်း။ ထိုအရင်းအမြစ်ကို ကျွန်ုပ် မွေ့လျော်ခံစားခွင့်မရှိသကဲ့သို့ ထိုအရာသည် ကျွန်ုပ်နှင့် မသက်ဆိုင်ပါ။ ထိုအရာကို ကျွန်ုပ် ကောင်းစွာ စောင့်ရှောက်လျှင်ပင် အခြားတစ်စုံတစ်ဦး ရကောင်းရသွားနိုင်သည်။ ထိုအရာကို အလွန်ကောင်းစွာ စောင့်ရှောက်ခြင်းအတွက် မည်သည့်အကျိုးရှိသနည်း”ဟူ၍ ဖြစ်သည်။ ဤကိစ္စရပ်ကို ၎င်းတို့၏ တာဝန်အဖြစ် ၎င်းတို့ မယူဆကြပေ။ ဤသည်မှာ လူ့သဘာဝ ချို့တဲ့ခြင်း မဟုတ်လော။ (ဟုတ်ပါသည်။) ထိုအရာသည် လူ့သဘာဝ ချို့တဲ့ခြင်း သရုပ်သကန်တစ်ခု ဖြစ်သည်။ ဤအရာကို မည်သို့ခေါ်သနည်း။ စိတ်ချ၍မရနိုင်ခြင်းဟု ခေါ်သည်။ ဘုရားသခင်က သင့်ကို ဤအလုပ် အပ်နှံထားပြီးဖြစ်ကာ သင် ထမ်းဆောင်သင့်သည့် တာဝန်များကို ပေးထားပြီးဖြစ်သည်။ ဤသည်မှာ သင်၏ အလုပ်တာဝန်တွင် ပါဝင်သည်။ သင့်အနေဖြင့် ယင်းတို့ကို တစ်ခုပြီးတစ်ခု ဆောင်ရွက်လျက်၊ ဘုရားသခင် တောင်းဆိုထားသော စည်းမျဉ်းများနှင့် ဘုရားအိမ်တော်၏ အလုပ်အစီအစဉ်များကို လိုက်လျှောက်လျက်၊ ယင်းတို့ကို ကောင်းမွန်စွာ စနစ်တကျစီစဉ်ပေးလျက် ဤကိစ္စရပ်များကို ကောင်းမွန်စွာ ကိုင်တွယ်သင့်သည်။ သို့ဆိုလျှင် သင်၏ တာဝန် ကောင်းမွန်စွာ ဖြည့်ဆည်းပြီးလိမ့်မည်။ သို့သော် အန္တိခရစ်များတွင် ဤတွေးခေါ်မှုအလေ့အထ သို့မဟုတ် စိတ်ကူးရှိကြသလော။ (မရှိကြပါ။) လုံးဝ မရှိကြပေ။ ဤသည်မှာ လူ့သဘာဝ လုံးဝ ကင်းမဲ့ခြင်းတစ်ခု ဖြစ်သည်။ လူ့သဘာဝ ကင်းမဲ့ခြင်း၏ တိကျသော သရုပ်သကန်မှာ အဘယ်နည်း။ ထိုအရာသည် အသိစိတ် သို့မဟုတ် ဆင်ခြင်တုံတရားရှိခြင်းအကြောင်းကိုလည်းကောင်း၊ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ဖြစ်ခြင်း၊ ယုံကြည်စိတ်ချမရခြင်း၊ အားကိုး၍မရနိုင်ခြင်းနှင့် မည်သည့်အရာကိုမျှ တာဝန်ပေးအပ်ရန် ထိုက်တန်မှု မရှိခြင်းတို့အကြောင်းကိုလည်းကောင်း အရေးစိုက်ခြင်း မဟုတ်ပေ။

အသင်းတော်အတွင်းတွင် မည်သူက မည်သည့်အလုပ်ကို မည်သည့်နေရာတွင် လုပ်ဆောင်နေသည်၊ ထိုအရာကို ၎င်းတို့က ကောင်းမွန်စွာ လုပ်ဆောင်နေခြင်း ရှိမရှိ၊ ၎င်းတို့၏ တာဝန်ကို ၎င်းတို့က ထိရောက်စွာ ထမ်းဆောင်နေခြင်း ရှိမရှိ၊ နှောင့်ယှက်မှုများ သို့မဟုတ် အဖျက်အမှောင့်လုပ်ခြင်းများနှင့်ဆိုင်သည့် ဖြစ်ရပ်တစ်ခုတလေ ဖြစ်ပေါ်သလော သို့မဟုတ် ညီအစ်ကို မောင်နှမများ၏ တုံ့ပြန်ချက်က မည်သည့်အရာနှင့်တူသည်ဟူသကဲ့သို့သော အမှုထမ်းများနှင့်ဆိုင်သည့် ကိစ္စရပ်များနှင့် ပတ်သက်လာသည့်အခါ အန္တိခရစ်များက လုံးဝ အသေးစိတ် မေးမြန်းခြင်း သို့မဟုတ် ဤအရာများနှင့် စပ်လျဉ်း၍ အစီအစဉ်များ ပြုလုပ်ခြင်း မရှိကြပေ။ သာဓကအနေဖြင့် ဘုရားအိမ်တော်က ပါရမီအမျိုးအစား အမျိုးမျိုးရှိသော ပုဂ္ဂိုလ်များ ပေးရန် တောင်းဆိုသည့်အခါ အန္တိခရစ်များသည် ဥပမာအနေဖြင့် ဤပုဂ္ဂိုလ်များက မိမိတို့၏ ယုံကြည်ခြင်းတွင် အခြေခံအုတ်မြစ်တစ်ခု ရှိမရှိ၊ ၎င်းတို့၏ လူ့သဘာဝက မည်သို့ရှိသည်၊ သမ္မာတရားကို ၎င်းတို့ လက်ခံနိုင်ခြင်း ရှိမရှိ၊ ၎င်းတို့၏ တစ်ဦးချင်းအလိုက်ဖြစ်သော ပါရမီများနှင့် နည်းပညာ ကျွမ်းကျင်မှုတို့က ဘုရားအိမ်တော်က သတ်မှတ်ထားသည့် စံနှုန်းများနှင့် ကိုက်ညီခြင်း ရှိမရှိဆိုသည်နှင့် ၎င်းတို့အနေဖြင့် ပျိုးထောင်ပေးခြင်းနှင့် အရေးကြီးသည့် တာဝန်များကို တာဝန်ယူဆောင်ရွက်ခြင်းတို့နှင့် သင့်တော်ခြင်း ရှိမရှိဟူသည်တို့နှင့်ပတ်သက်သော ဤပုဂ္ဂိုလ်များ၏ အခြေအနေများကို တိတိကျကျ သိရှိရအောင်လုပ်ခြင်းဖြစ်စေ၊ မေးမြန်းခြင်းဖြစ်စေ မရှိဘဲ ဤပုဂ္ဂိုလ်များအကြောင်း တင်ပြချက်စာများကို ခဏမျှသာ သာမန်ကာလျှံကာ ကြည့်ကြလေသည်။ ဤအရာများနှင့် စပ်လျဉ်း၍ အန္တိခရစ်များသည် ဝတ်ကျေတမ်းကျေ လုပ်ဆောင်လျက်၊ တင်ပြချက်စာများကို ခဏတာ လေ့လာဆန်းစစ်လျက် ဟန်ဆောင်လုပ်ပြရုံလုပ်ပြပြီး ထိုမျှသာဖြစ်သည်။ ပေးလိုက်သည့် လူတစ်ဦးချင်းနှင့် ၎င်းတို့ အမှန်တကယ် မည်သည့်အခါကမျှ ဆက်ဆံခြင်းမရှိသကဲ့သို့ ၎င်းတို့အပေါ် အသေးစိတ်ကျကျ သို့မဟုတ် နက်နက်နဲနဲ သိနားလည်ရန် မကြိုးစားကြပေ။ ရလဒ်အနေဖြင့် ၎င်းတို့ ရွေးချယ်သည့် လူအများစုသည် မိမိတို့၏ တာဝန်များကို လုပ်ဆောင်ရန် သို့မဟုတ် မိမိတို့၏ သင့်တင့်လျောက်ပတ်သော အလုပ်ကို အာရုံစိုက်ရန် ပျက်ကွက်ကြသောကြောင့် ဖယ်ရှားရှင်းလင်းခြင်း ခံကြရသည်။ ဤအခြေအနေကို အန္တိခရစ်များက မည်သို့ ရှုမြင်သနည်း။ “ဤတာဝန်များကို ထမ်းဆောင်ရန် ငါ ရာထူးတိုးခံရခြင်းမျိုး မဟုတ်ပါ။ ထိုအရာများနှင့် ငါ မဆိုင်ပါ။ မည်သူသွားသည်ဆိုသည့်အရာက မည်သည့် ကွာခြားမှုကို ဖြစ်စေမည်နည်း။ ငါ့အနေဖြင့် ထောက်ခံစာများကို အသိအမှတ်ပြုကာ ဤလူများကို ပေးလိုက်လျှင် ယင်းကို ငါ၏ အလုပ်အား လုပ်ဆောင်ခြင်းအဖြစ် မှတ်ယူ၍ရသည်။ ထို့အပြင် ရာထူးတိုးခံရမည့် လူတစ်ဦးချင်းစီက ငါ့အပေါ် ကျေးဇူးကြွေးတင်မည်ဖြစ်သည်။ သူတို့က ပြုစုပျိုးထောင်ထိုက်ခြင်း ရှိမရှိဟူသည်မှာ ငါနှင့်မဆိုင်ပါ”ဟူ၍ ဖြစ်သည်။ အန္တိခရစ်များက မသင့်တော်သည့် လူပုဂ္ဂိုလ်များ ပေးလိုက်သဖြင့် ဘုရားအိမ်တော်၏ အလုပ်အတွက် အဟန့်အတားဖြစ်စေလျှင် ၎င်းတို့က တာဝန်တစ်ခုတလေ ရှိသလော။ (ရှိပါသည်။) ၎င်းတို့အနေဖြင့် တာဝန်များစွာရှိသည်။ သို့သော် ဤနတ်ဆိုးဆန်သော အရာများက စိစစ်မှုတစ်ခုကိုမျှ လုံးဝ မဆောင်ရွက်ကြပေ။ အချို့က “ကြမ်းတမ်းသည့် ပတ်ဝန်းကျင်များရှိသည့် အချို့သော နေရာများတွင် ကျွန်ုပ်တို့သည် လူတို့နှင့် လူချင်း တေ့တေ့ဆိုင်ဆိုင်ဆက်ဆံ၍ မရပါ။ ၎င်းတို့အပေါ် စိစစ်မှုများကို အဘယ်သို့ ကျွန်ုပ်တို့ ဆောင်ရွက်နိုင်မည်နည်း”ဟု ပြောကြသည်။ ပတ်ဝန်းကျင်က မည်မျှ ကြမ်းတမ်းသည်ဖြစ်စေ ဤကိစ္စရပ်များကို ကိုင်တွယ်ရန် နည်းစနစ်များနှင့် လုပ်နည်းကိုင်နည်းများ ရှိနေဆဲဖြစ်သည်။ ထိုအရာသည် သင်က တာဝန်ယူမှုရှိကာ စစ်မှန်ရိုးသားစွာ ရည်စူးဆက်ကပ်ခြင်း ရှိမရှိဟူသည့်အပေါ် မူတည်သည်။ ယင်းမှာ မှန်သည်မဟုတ်လော။ (မှန်ပါသည်။) သင်၏ သစ္စာစောင့်သိမှုနှင့် တာဝန်ယူခြင်းကို သင် ပေးအပ်လျှင် ရလဒ်က အကောင်းဆုံး မဟုတ်လျှင်ပင် ထိုအရာကို ဘုရားက စေ့စေ့စပ်စပ် ကြည့်ရှုစစ်ဆေးကာ သိရှိပြီး တာဝန်အတွက် သင်ခေါင်းခံရမည် မဟုတ်ပေ။ သို့သော် သင်၏ သစ္စာစောင့်သိခြင်းနှင့် တာဝန်ယူခြင်းတို့ကို ပေးအပ်ခြင်းမရှိလျှင် မည်သည့်အရာမျှ တလွဲတချော်မဖြစ်ဘဲ အဆုံးတွင် မည်သည့် အကျိုးဆက်ကိုမျှ မဖြစ်စေလျှင်ပင် ထိုအရာကို ဘုရားသခင်က စေ့စေ့စပ်စပ် ကြည့်ရှုစစ်ဆေးလိမ့်မည်။ ဤလုပ်နည်းကိုင်နည်းနှစ်ခု၏ သဘောသဘာဝမှာ ကွဲပြားပြီး ဘုရားသခင်က ယင်းတို့ကို မတူကွဲပြားစွာ ဆောင်ရွက်မည်ဖြစ်သည်။ လူများပေးခြင်းနှင့် ပတ်သက်လာသည့်အခါ အန္တိခရစ်တို့သည်လည်း ကျိတ်ကြံတတ်ကြသည်။ ၎င်းတို့တွင် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သော ရည်ရွယ်ချက်များလည်း ရှိပြီး သစ္စာစောင့်သိမှုကင်းမဲ့ကြသည်။ မည်သည့်အရာကို ၎င်းတို့ လုပ်ဆောင်နေကြသည်ဖြစ်စေ အန္တိခရစ်များတွင် ၎င်းတို့ကိုယ်ပိုင် အပိုင်ကြံခြင်းများ ရှိပြီး စည်းမျဉ်းများကို စောင့်ထိန်းခြင်း မရှိကြပေ။ ထို့အပြင် လက်တွေ့ကျသော အလုပ် ကောင်းစွာ ပြီးစီးရန်အတွက်အလို့ငှာ ၎င်းတို့အနေဖြင့် ၎င်းတို့၏ မျက်နှာများကို ပြရမည်ဖြစ်သည်၊ ပို၍များသော လူများနှင့် တွေ့ဆုံဖို့ ဟိုဟိုသည်သည် ခရီးသွားရမည်၊ အခက်အခဲများကို ခါးစည်းခံကာ စွန့်စားလုပ်ဆောင်ရမည်ဖြစ်သည်။ ၎င်းတို့၏ တစ်ကိုယ်ရေ ဘေးကင်းရေး ကိစ္စနှင့် တစ်စုံတစ်ရာ ပတ်သက်သည်နှင့်တစ်ပြိုင်နက် အန္တိခရစ်များသည် တစ်ဖန် စတင်အပိုင်ကြံကြပြီး ၎င်းတို့၏ သဘာဝသည် ထုတ်ဖော်ခြင်း ခံရသည်။ မည်သည့်အရာ ထုတ်ဖော်ခြင်းခံရသနည်း။ အလွန်များသော လူတို့နှင့် ဆက်ဆံခြင်းသည် ၎င်းတို့၏ တစ်ကိုယ်ရေ ဘေးကင်းရေးအတွက် အန္တရာယ်တစ်ခုဖြစ်ပြီး လူတို့နှင့် ၎င်းတို့ စိတ်ကူးပေါက်သလို ဆက်ဆံ၍မရဟု ၎င်းတို့က ယုံကြည်ကြသည်။ အန္တိခရစ်များသည် ၎င်းတို့ ဆက်ဆံသင့်သည့်လူများကို မဆက်ဆံကြသကဲ့သို့ ၎င်းတို့ မည်သူနှင့်မျှ တွေ့ဆုံခြင်းမရှိကြ။ ထိုအစား ပုန်းကွယ်ကာ ရိုးရှင်းသော အလုပ်တာဝန်များထက်ပို၍ မည်သည့်အရာကိုမျှ လုပ်ဆောင်ခြင်းမရှိဘဲ အိမ်တွင်းအောင်းရမည့် ဘေးကင်းသော ကွန်းခိုရာတစ်ခုကို ရှာကြသည်။ အလုပ်၏ အခြားကဏ္ဍများ မည်သို့ ကောင်းစွာ လုပ်ဆောင်ထားသည်၊ အဖျက်အမှောင့်ပြုခြင်းများ ဖြစ်စေသည့် လူများရှိမရှိ၊ အလုပ် အစီအစဉ်များ၊ ဘုရားနှုတ်ကပတ်တော်စာအုပ် အမျိုးမျိုး သို့မဟုတ် အသံသွင်းထားသည့် တရားဒေသနာများကို ဖြန့်ဝေထားခြင်း ရှိမရှိဆိုသည်တို့အတွက်မူ အန္တိခရစ်များသည် ဤအရာများနှင့်ပတ်သက်၍ တိကျသော အစီအစဉ်များကိုဖြစ်စေ၊ မေးမြန်းစုံစမ်းခြင်းများကိုဖြစ်စေ လုံးဝ မပြုလုပ်ကြပေ။ ၎င်းတို့အနေဖြင့် သစ္စာစောင့်သိသည်ဟု ယူဆခံရရန် စွန့်စားလုပ်ဆောင်ရမည်၊ ၎င်းတို့၏ မျက်နှာများကို ပြပြီး ဒုက္ခပြဿနာကြုံရမည်ဟု ဆိုခြင်း မဟုတ်ပေ။ ဤနေရာတွင် ပြဿနာမှာ အဘယ်နည်း။ မည်သူ ရှင်းပြနိုင်သနည်း။ (ကနဦး၌ သူတို့က ဤအလုပ်ကို လုပ်ဆောင်ခဲ့ခါစအချိန်တွင် မည်သို့ ကောင်းစွာ လုပ်ဆောင်ရမည်ကိုဖြစ်စေ၊ အကြံပြုထောက်ခံထားသည့် အမှုထမ်းက သင့်တော်ခြင်း ရှိမရှိ ဟူသည်ကိုဖြစ်စေ လုံးဝ မစဉ်းစားခဲ့ကြသကဲ့သို့ မည်သည့်အခါတွင်မျှ စိတ်နှလုံးအကြွင်းမဲ့ ပြုမူဆောင်ရွက်ခြင်း မရှိကြပါ၊ သို့မဟုတ် သူတို့၏ တာဝန်ကို ကောင်းမွန်စွာ ဖြည့်ဆည်းခြင်း မရှိကြပါ။ ဤအရာများကို သူတို့ လုံးဝ မတွေးကြပါ။) ၎င်းတို့က သစ္စာစောင့်သိမှုကို ယတိပြတ် မပြကြပေ။ ဘုရားသခင်ကို သစ္စာစောင့်သိမှုရှိသော လူတို့ အလုပ်လုပ်ပုံ၏ သဘာဝနှင့် သစ္စာစောင့်သိမှု မရှိသောသူတို့ အလုပ်လုပ်ပုံ၏ သဘာဝတို့ကြားတွင် ကွာခြားချက်တစ်ခု ရှိသည်။ အန္တရာယ်ရှိသည့် ကိစ္စရပ်များကို ၎င်းတို့ နှစ်ဦးလုံး ကြုံရသည့်အခါ သစ္စာစောင့်သိမှုရှိသောသူတို့သည် အန္တရာယ်ကို ရင်ဆိုင်နိုင်ပြီး အလုပ် အစီအစဉ်များကို အကောင်အထည်ဖော်ရန် ဉာဏ်ပညာနှင့် နည်းစနစ်များကို အသုံးပြုလျက် ၎င်းတို့၏ အလုပ်ကို လုပ်ဆောင်နိုင်ကြသည်။ သို့သော် အန္တိခရစ်များကမူ အန္တရာယ် ရှိသည်ဖြစ်စေ၊ မရှိသည်ဖြစ်စေ လက်တွေ့ကျသော အလုပ်တွင် ပါဝင်ဆောင်ရွက်ခြင်း မရှိကြသကဲ့သို့ အလုပ်အစီအစဉ်များကို ၎င်းတို့က လုံးဝ အကောင်အထည်ဖော်ခြင်း မရှိကြပေ။ ယင်းမှာ ခြားနားချက် ဖြစ်သည်။ အန္တိခရစ်များက အသင်းတော်၏ အခြေအနေ၊ အလုပ်တာဝန်အမျိုးမျိုး စသည်တို့ကို နှုတ်ဖြင့် မေးမြန်းကောင်း မေးမြန်းနိုင်သော်လည်း ၎င်းတို့၏ မေးမြန်းမှုများကပင်လျှင် လုပ်ရိုးလုပ်စဉ်များသာ ဖြစ်သည်။ ၎င်းတို့သည် အပေါ်ယံအဆင့် အားထုတ်မှုအချို့ကိုသာ ပြုလုပ်နေကြပြီး ထိုအရာနှင့်ပတ်သက်၍ လုံးဝ စေ့စပ်တိကျခြင်း မရှိကြချေ။ အပြင်ပန်းမှကြည့်လျှင် ၎င်းတို့က လက်တွေ့ကျသော အလုပ်ကို လုပ်နေကြသည်ဟု ထင်ရမည် ဖြစ်သော်လည်း လက်တွေ့တွင် အလုပ်ကို ၎င်းတို့ နားမလည်ကြ၊ မှတ်စုများ မယူကြ၊ ထိုအရာနှင့်ပတ်သက်၍ တွေးဆခြင်းမရှိကြသကဲ့သို့ ဆုတောင်းခြင်း၊ သို့မဟုတ် ရှာဖွေခြင်း မပြုကြပေ။ အလုပ်၏ မတူကွဲပြားသော အစိတ်အပိုင်းများက မည်သို့ တိုးတက်နေသည် သို့မဟုတ် အမှုအရာများ ကောင်းစွာ လုပ်ဆောင်ထားခြင်းမရှိသည့် အပိုင်းများအတွက် မည်သူက တာဝန်ရှိသည် သို့မဟုတ် မည်သည့် အသင်းတော်ခေါင်းဆောင်များက သင့်တော်ခြင်း မရှိနိုင်သည် သို့မဟုတ် မည်သည့်နေရာတွင် အလုပ်ကို အကောင်အထည်ဖော်ခြင်း မရှိသေးသည် ဟူသည်တို့ကို အလေးထားရန် အားစိုက်ထုတ်ခြင်း မပြုကြပေ။ ၎င်းတို့သည် ဤအရာများကို စဉ်းစားခြင်းမရှိ၊ ဟန်ဆောင်လုပ်ပြရုံ လုပ်ပြကြပြီး ပြဿနာများကို ၎င်းတို့ ခွဲခြားဖော်ထုတ်သည့်အခါ မဖြေရှင်းကြချေ။ ခေါင်းဆောင်ဟု ခေါ်သောသူအချို့သည် စုဝေးပွဲများအတွက်သာ လူများကို စုစည်းသည်၊ အခြေအနေနှင့်ပတ်သက်၍ မေးမြန်းပြီး အလုပ်ကို စိစစ်ကာ စုံစမ်းစစ်ဆေးလေသည်။ လက်တွေ့ကျသော အလုပ်တစ်ခုခု ပါဝင်ပြီး ၎င်းတို့ ဆင်းရဲဒုက္ခခံပြီး အဖိုးအခပေးရန် လိုအပ်သည်နှင့်တစ်ပြိုင်နက် ၎င်းတို့၏ တစ်ကိုယ်ရေ ဘေးကင်းရေး အန္တရာယ်ရှိပြီး အခက်အခဲအဆင့်တစ်ခုခု ပါဝင်သည်နှင့်တစ်ပြိုင်နက် ထိုအရာကို ၎င်းတို့က မလုပ်ဆောင်ကြပေ။ ထိုအချိန်တွင် မိမိကိုယ်ကို ထိန်းသိမ်းစောင့်ရှောက်ခြင်းအား ဦးစားပေးလျက် အလုပ်ကို ရပ်လိုက်ကြသည်။ ပြဿနာများကို ၎င်းတို့ သတိပြုမိသည့်အချိန်တွင်ပင် တိကျသည့် အစီအစဉ်များကို မပြုလုပ်ကြပေ။ ၎င်းတို့၏ ယုံကြည်ခြင်းအတွက် ၎င်းတို့ လူသိများပြီး အဖမ်းခံရမည့် အန္တရာယ်ရှိလျှင် ဤအလုပ်တာဝန်များကို အခြားသူများထံ ခွဲဝေပေးလိုက်ကြသလော။ မခွဲဝေပေးကြပေ။ ၎င်းတို့သည် ဤအလုပ်တာဝန်များကို လုပ်ဆောင်ရန် အခြားသူများအား မစီစဉ်ပေးကြဘဲ ယင်းမှာ ပြဿနာ ဖြစ်သည်။ ထို့ကြောင့် ဤကဲ့သို့သော လူတို့က မည်သည့်အနှစ်သာရကို ထုတ်ဖော်ပြသနည်း။ ၎င်းတို့သည် သစ္စာစောင့်သိမှု ကင်းမဲ့ကြသည်၊ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်ကာ အရာရာတွင် ၎င်းတို့၏ တစ်ကိုယ်ရေ ဘေးကင်းရေးကို အလေးထားကြသည်။ ဘုရားအိမ်တော်၏ အလုပ် အစီအစဉ်များကို အကောင်အထည် ဖော်ထားခြင်း ရှိမရှိ သို့မဟုတ် ဘုရားအိမ်တော် အလုပ်၏ တိုးတက်မှုအကြောင်းကို ၎င်းတို့ လုံးဝ မေးမြန်းခြင်း မရှိကြသကဲ့သို့ ဤအရာများနှင့်ပတ်သက်၍ ဂရုမစိုက်ကြချေ။ ၎င်းတို့သည် ၎င်းတို့၏ သစ္စာစောင့်သိမှုကို မပေးအပ်ကြသကဲ့သို့ ၎င်းတို့၏ သစ္စာစောင့်သိမှုကို မပြကြပေ။ ၎င်းတို့အတွက် ဤကိစ္စရပ်များနှင့် စပ်လျဉ်း၍ ဟန်ဆောင်လုပ်ပြခြင်းသည် လုံလောက်၏။ ဤအရာကို အလုပ်လုပ်နေခြင်းအဖြစ် ၎င်းတို့က ယူဆကြသည်။ အန္တရာယ်က သေးငယ်လျှင် အလုပ်အချို့ကို အင်တင်တင်ဖြင့် ၎င်းတို့ လုပ်ကောင်းလုပ်နိုင်သည်။ သို့သော် အန္တရာယ်က ကြီးမားပြီး ၎င်းတို့ အဖမ်းခံရမည့် ဖြစ်နိုင်ချေတစ်ခု ရှိလျှင် ထိုအလုပ်က မည်မျှ အရေးကြီးသည်ဖြစ်စေ လုပ်ဆောင်ကြမည် မဟုတ်။ ယင်းမှာ အန္တိခရစ်တို့၏ အနှစ်သာရ ဖြစ်သည်။ ၎င်းတို့၏ စိတ်နှလုံး အတွင်းနက်နက် နေရာများတွင် ၎င်းတို့၏ အကျိုးစီးပွားများက လုံခြုံစိတ်ချရသရွေ့ မည်သူကိုမဆို ၎င်းတို့ သစ္စာဖောက်နိုင်စွမ်းရှိကြသည်။ ၎င်းတို့၏ အကျိုးစီးပွားများကို ဘုရားအိမ်တော်၏ အကျိုးစီးပွားများအား အဆုံးရှုံးခံလျက် စွမ်းဆောင်ရရှိခြင်း ဖြစ်သည်။ ၎င်းတို့အတွက် ၎င်းတို့၏ အကျိုးစီးပွားများက အထွတ်အထိပ်ဖြစ်သည်။ အန္တိခရစ်များသည် တာဝန်တစ်ခုကို ယူသည်နှင့်တစ်ပြိုင်နက် သစ္စာစောင့်သိနိုင်ကြသလော။ (သစ္စာစောင့်သိနိုင်ခြင်း မရှိပါ။) သစ္စာစောင့်သိခြင်းသည် ၎င်းတို့အတွက် မဖြစ်နိုင်ပေ။ ၎င်းတို့သည် ၎င်းတို့ ညီအစ်ကို မောင်နှမများ၏ ဘဝများနှင့် ဘေးကင်းရေးကို စဉ်းစားပေးနိုင်ကြသလော။ (မစဉ်းစားပေးနိုင်ကြပါ။) ၎င်းတို့၏ တစ်ကိုယ်ရေ ဘေးကင်းရေးနှင့် ပတ်သက်လာသည့်အခါ အန္တိခရစ်များသည် ၎င်းတို့၏ ညီအစ်ကို မောင်နှမများကို မီးတွင်းထဲသို့ တွန်းချကာ ၎င်းတို့ကို စတေးခံ အသုံးချစရာများအဖြစ် အသုံးပြုလျက် မိမိတို့ကိုယ်ကိုသာ ထိန်းသိမ်းစောင့်ရှောက်ကြလိမ့်မည် ဖြစ်သည်။ ယင်းမှာ အန္တိခရစ်များ၏ သဘာဝ အနှစ်သာရ ဖြစ်သည်။

၎င်းတို့၏ တစ်ကိုယ်ရေ ဘေးကင်းရေးကို စဉ်းစားခြင်းအပြင် အချို့သော အန္တိခရစ်များက မည်သည့်အရာကိုပါ စဉ်းစားကြသနည်း။ ၎င်းတို့က “ယခုအခါတွင် ကျွန်ုပ်တို့၏ ပတ်ဝန်းကျင်သည် သဘောကျစရာ မကောင်းပါ။ ထို့ကြောင့် ကျွန်ုပ်တို့၏ မျက်နှာများပြခြင်းကိုလည်းကောင်း၊ ဧဝံဂေလိတရားဟောခြင်းကိုလည်းကောင်း လျှော့ကြစို့။ ထိုသို့ဖြင့် ကျွန်ုပ်တို့သည် အဖမ်းခံရမည့် အလားအလာနည်းပြီး အသင်းတော်၏ အလုပ် ဖျက်ဆီးခံရမည် မဟုတ်ပါ။ အဖမ်းခံရမည်ကို ကျွန်ုပ်တို့ ရှောင်ရှားလျှင် ယုဒအဖြစ် ပြောင်းသွားမည်မဟုတ်ဘဲ ထို့နောက်တွင် အနာဂတ်၌ ကျွန်ုပ်တို့ ဆက်လက်၍ တည်ရှိနေနိုင်မည် မဟုတ်လော”ဟု ပြောကြသည်။ ညီအစ်ကို မောင်နှမများကို အထင်အမြင်မှားစေရန် ထိုသို့သော ဆင်ခြေများကို အသုံးပြုသည့် အန္တိခရစ်များ ရှိသည် မဟုတ်လော။ အချို့သော အန္တိခရစ်များသည် သေခြင်းတရားကို အလွန် ကြောက်ရွံ့ကြပြီး ရှက်ဖွယ်ကောင်းသော ဖြစ်တည်မှုများကို အချိန်ဆွဲကြသည်။ ၎င်းတို့က ဂုဏ်သတင်းနှင့် အဆင့်အတန်းကိုလည်း နှစ်သက်ကြပြီး ခေါင်းဆောင်မှု အခန်းကဏ္ဍများကို ယူရန် လိုလားကြသည်။ ၎င်းတို့က “ခေါင်းဆောင်တစ်ဦး၏ အလုပ်ကို တာဝန်ယူရန် မလွယ်ပါ။ ကျွန်ုပ် ခေါင်းဆောင်တစ်ဦးအဖြစ် ခန့်အပ်ခံရသည်ကို အဆင်းနီသော နဂါးကြီးက သိသွားလျှင် ကျွန်ုပ် လူသိများလာမည်ဖြစ်ပြီး အလိုရှိသော စာရင်းတွင် အထည့်ခံရမည်ဖြစ်ကာ ကျွန်ုပ် အမိခံလိုက်ရသည်နှင့်တစ်ပြိုင်နက် ကျွန်ုပ်၏ အသက်က အန္တရာယ်ရှိမည်ဖြစ်သည်”ဟူသည်ကို သိကြသော်လည်း ဤအဆင့်အတန်း၏ အကျိုးအမြတ်များကို မွေ့လျော်ခံစားရန်အတွက် ဤအန္တရာယ်များကို လျစ်လျူရှုကြသည်။ ခေါင်းဆောင်များအဖြစ် ၎င်းတို့ အစေခံကြသည့်အခါ ၎င်းတို့၏ ဇာတိပကတိ ပျော်ရွှင်ခြင်းအကြောင်းသာ မွေ့လျော်ခံစားကြပြီး တကယ့်အလုပ်တွင် ပါဝင်ပတ်သက်ခြင်း မရှိကြပေ။ အမျိုးမျိုးသော အသင်းတော်များနှင့် စာအဆက်အသွယ် အနည်းအကျဉ်းတွင် ပါဝင်ပတ်သက်ခြင်းမှလွဲ၍ အခြားမည်သည့်အရာကိုမျှ မလုပ်ဆောင်ကြပေ။ နေရာတစ်ခုခုတွင် ၎င်းတို့ ပုန်းကွယ်ပြီး မိမိဘာသာ သီးခြားခွဲနေလျက် မည်သူနှင့်မျှ တွေ့ဆုံခြင်းမရှိကြသကဲ့သို့ ညီအစ်ကို မောင်နှမများက ၎င်းတို့၏ ခေါင်းဆောင် အဘယ်သူဖြစ်သည်ကို မသိကြပေ။ ယင်းမှာ ၎င်းတို့ ကြောက်ရွံ့သည့် အတိုင်းအတာ ဖြစ်သည်။ ထို့ကြောင့် ၎င်းတို့သည် ခေါင်းဆောင်များဖြစ်သည်မှာ အမည်ခံသာဖြစ်သည်ဟု ဆိုခြင်းက မှန်ကန်သည် မဟုတ်လော။ (မှန်ကန်ပါသည်။) ခေါင်းဆောင်များအဖြစ် မည်သည့် လက်တွေ့အလုပ်တွင်မျှ ၎င်းတို့ ပါဝင်ခြင်းမရှိကြ။ မိမိတို့ဘာသာ ပုန်းကွယ်ဖို့အကြောင်းသာ ၎င်းတို့ ဂရုစိုက်ကြသည်။ အခြားသူတို့က “ခေါင်းဆောင်ဖြစ်ခြင်းက အဘယ်သို့နည်း” ဟု ၎င်းတို့ကို မေးလျှင် ၎င်းတို့က “ကျွန်ုပ်သည် အလွန့်အလွန် အလုပ်များပြီး ဘေးကင်းရေးအတွက် အိမ်ဆက်တိုက်ပြောင်းနေရသည်။ ဤပတ်ဝန်းကျင်သည် အလွန် စိတ်အနှောင့်အယှက်ဖြစ်လွန်းသောကြောင့် ကျွန်ုပ်၏ အလုပ်ကိုပင် ကျွန်ုပ် အာရုံမစိုက်နိုင်ပါ”ဟု ပြောလိမ့်မည်။ မျက်လုံးများစွာက ၎င်းတို့ကို စောင့်ကြည့်နေသည်ဟု ၎င်းတို့ အမြဲ ခံစားရပြီး ပုန်းကွယ်ရန် မည်သည့်နေရာ ဘေးကင်းလုံခြုံသည်ကို မသိကြချေ။ ရုပ်ဖျက်ခြင်း၊ မတူကွဲပြားသော နေရာများတွင် မိမိတို့ဘာသာ ပုန်းကွယ်ခြင်းနှင့် တစ်နေရာတွင် ရှိမနေခြင်းတို့မှလွဲ၍ နေ့စဉ် လက်တွေ့ကျသည့် မည်သည့်အလုပ်ကိုမျှ မလုပ်ဆောင်ကြချေ။ ထိုသို့သော ခေါင်းဆောင်များ တည်ရှိသလော။ (တည်ရှိပါသည်။) မည်သည့် စည်းမျဉ်းများကို ၎င်းတို့ လိုက်လျှောက်ကြသနည်း။ ဤလူများက “ဉာဏ်များသော ယုန်တစ်ကောင်တွင် မြေတွင်းသုံးခုရှိသည်။ ယုန်တစ်ကောင်အတွက် သားရဲတစ်ကောင်၏ တိုက်ခိုက်မှုကို ကာကွယ်ရန်၊ သူ့ဘာသာ ပုန်းကွယ်ရန် မြေတွင်းသုံးတွင်းကို ပြင်ဆင်ထား၏။ လူတစ်ဦးသည် အန္တရာယ်ကြုံပြီး ထွက်ပြေးလွတ်မြောက်ရမည်ဖြစ်သော်လည်း ပုန်းကွယ်ရမည့်နေရာ တစ်နေရာမျှ မရှိလျှင် ယင်းမှာ လက်ခံနိုင်ဖွယ်ရှိသလော။ ယုန်များမှ ကျွန်ုပ်တို့ သင်ယူရမည်။ ဘုရား ဖန်ဆင်းထားသည့် တိရစ္ဆာန်များတွင် ဤရှင်သန်ရေး စွမ်းရည်ရှိပြီး လူတို့က ၎င်းတို့ထံမှ သင်ယူသင့်သည်”ဟု ပြောကြသည်။ ခေါင်းဆောင်မှု အခန်းကဏ္ဍကို ယူရသည့်အတွက် ဤအယူဝါဒကို ၎င်းတို့ သဘောပေါက်လာကြပြီး သမ္မာတရားကို ၎င်းတို့ နားလည်ပြီးဖြစ်သည်ဟုပင် ယုံကြည်ကြလေသည်။ အမှန်တွင် ၎င်းတို့က အလွန့်အလွန် ကြောက်လန့်ကြသည်။ ၎င်းနေထိုင်သည့် နေရာက ဘေးကင်းလုံခြုံခြင်း မရှိသောကြောင့် ရဲများထံ တိုင်ကြားခြင်းခံရသည့် ခေါင်းဆောင်တစ်ဦးအကြောင်းကိုဖြစ်စေ၊ မိမိတို့၏တာဝန်များကို လုပ်ဆောင်ရန် မကြာခဏ အပြင်ထွက်လွန်းပြီး အလွန်များသော လူတို့နှင့် ဆက်ဆံခဲ့ရသောကြောင့် အဆင်းနီသော နဂါးကြီး၏ သူလျှိုများက ပစ်မှတ်ထားခြင်း ခံရသည့် ခေါင်းဆောင်တစ်ဦးအကြောင်းကိုဖြစ်စေ၊ ဤလူများက ဖမ်းဆီးခြင်းခံရကာ ပြစ်ဒဏ်ချမှတ်ခြင်း ခံရပုံကိုဖြစ်စေ ၎င်းတို့ ကြားရသည်နှင့်တစ်ပြိုင်နက် ချက်ချင်း ကြောက်လန့်လာကြသည်။ ၎င်းတို့က “အို မဖြစ်ပါ၊ အဖမ်းခံရမည့် နောက်တစ်ယောက်မှာ ငါများ ဖြစ်လိမ့်မည်လော။ ဤအရာမှ ငါ သင်ယူရမည်။ ငါ အလွန် မတက်ကြွသင့်ပါ။ အသင်းတော် အလုပ်အချို့ကို လုပ်ဆောင်ခြင်းအား ငါ ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့မျက်နှာပြခြင်းကို ရှောင်ရှား၍ရနိုင်လျှင် ငါ ရှောင်ရှားလိုက်မည်။ ငါ့အလုပ်ကို ငါ ဖြစ်နိုင်သမျှ နည်းအောင်လုပ်မည်၊ အပြင်ထွက်ခြင်းကို ရှောင်မည်၊ မည်သူမဆိုနှင့် ဆက်ဆံခြင်းကို ရှောင်မည်ဖြစ်ပြီး ငါ ခေါင်းဆောင်ဖြစ်ကြောင်း မည်သူမျှမသိသည်ကို သေချာအောင်လုပ်မည်။ ယနေ့ခေတ်တွင် အခြားတစ်ဦးတစ်ယောက်ကို မည်သူက ဂရုစိုက်ဖို့ တတ်နိုင်မည်နည်း။ အသက်ရှင်နေဖို့သည်ပင် စိန်ခေါ်မှုတစ်ခု ဖြစ်နှင့်ပေပြီ”ဟု တွေးကြသည်။ ခေါင်းဆောင်တစ်ဦး၏ အခန်းကဏ္ဍကို ယူကတည်းက အိတ်တစ်ခုကို သယ်ဆောင်ပြီး ပုန်းကွယ်ခြင်းမှလွဲ၍ မည်သည့်အလုပ်ကိုမျှ ၎င်းတို့ မလုပ်ဆောင်ကြပေ။ ၎င်းတို့သည် အဖမ်းခံရကာ ပြစ်ဒဏ်ချမှတ်ခံရမည်ကို အမြဲကြောက်သောစိတ်ဖြင့် ရင်တမမ အသက်ရှင်နေကြသည်။ တစ်စုံတစ်ဦးက “သင် အဖမ်းခံရလျှင် အသတ်ခံရလိမ့်မည်။ သင် ခေါင်းဆောင်တစ်ဦး မဟုတ်လျှင်၊ သာမန် ယုံကြည်သူတစ်ဦးသာဖြစ်လျှင် ဒဏ်ငွေအနည်းငယ်မျှ ပေးပြီးနောက်တွင် လွတ်ကောင်းလွတ်မည် ဖြစ်သော်လည်း သင့်အနေဖြင့် ခေါင်းဆောင်တစ်ဦးဖြစ်သည့်အတွက် ပြောရခက်ပေသည်။ အလွန် အန္တရာယ်များသည်။ အဖမ်းခံရသည့် ခေါင်းဆောင် သို့မဟုတ် အမှုဆောင်အချို့သည် မည်သည့် သတင်းအချက်အလက်ကိုမဆို ပေးဖို့ ငြင်းဆန်ကြပြီး ရဲများက သေသည်အထိ ရိုက်နှက်ခြင်းကို ခံရကြသည်”ဟု ပြောသည်ကို ကြားကြသည်ဆိုပါစို့။ တစ်စုံတစ်ဦးက သေသည်ထိ ရိုက်နှက်ခံရသည်ကို ၎င်းတို့ ကြားသည်နှင့်တစ်ပြိုင်နက် ၎င်းတို့၏ အကြောက်တရားက ပြင်းထန်လာပြီး အလုပ်လုပ်ရန် သာ၍ပင် ကြောက်ရွံ့လာကြသည်။ နေ့စဉ် ၎င်းတို့တွေးသမျှအကြောင်းမှာ အဖမ်းခံရခြင်းအား မည်သို့ ရှောင်ရှားရမည်၊ မိမိတို့မျက်နှာများ ပြခြင်းအား မည်သို့ ရှောင်ရှားရမည်၊ စောင့်ကြည့်ခံရခြင်းအား မည်သို့ ရှောင်ရှားရမည်ဆိုသည်နှင့် ၎င်းတို့၏ ညီအစ်ကို မောင်နှမများနှင့် ထိတွေ့ဆက်ဆံရခြင်းအား မည်သို့ ရှောင်ရှားရမည်ဟူသည်တို့ ဖြစ်သည်။ ၎င်းတို့သည် ဤအရာများကို ဦးနှောက်ခြောက်ခံ စဉ်းစားကြပြီး မိမိတို့၏ တာဝန်များကို လုံးဝ မေ့လျော့ကြသည်။ ဤသည်တို့မှာ သစ္စာစောင့်သိသော လူများ ဖြစ်ကြသလော။ ဤကဲ့သို့သော လူများသည် အလုပ်တစ်ခုတလေကို ကိုင်တွယ်နိုင်ကြသလော။ (မကိုင်တွယ်နိုင်ကြပါ။) ဤကဲ့သို့သော လူများသည် ကြောက်သာကြောက်တတ်ကြပြီး ဤသရုပ်သကန်တစ်ခုတည်းအပေါ် အခြေခံ၍ အန္တိခရစ်များအဖြစ် ၎င်းတို့ကို ငါတို့ သေချာပေါက် သရုပ်ဖော်၍မရနိုင်သော်လည်း ဤသရုပ်သကန်၏ သဘာဝမှာ အဘယ်နည်း။ ဤသရုပ်သကန်၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည်။ ဘုရားသခင်က လူတို့၏ ဘေးကင်းရေးကို ကာကွယ်ပေးနိုင်ကြောင်း ၎င်းတို့ မယုံကြည်ကြသကဲ့သို့ ဘုရားသခင်အတွက် အသုံးခံရန် မိမိကိုယ်ကို ရည်စူးအပ်နှံခြင်းသည် သမ္မာတရားအတွက် မိမိကိုယ်ကို ဆက်ကပ်ခြင်း ဖြစ်ကြောင်းနှင့် ထိုအရာသည် ဘုရားသခင် အသိအမှတ်ပြုသည့် အရာတစ်ခုဖြစ်ကြောင်းတို့ကို ၎င်းတို့ သေချာပေါက် မယုံကြည်ကြပေ။ ၎င်းတို့၏ စိတ်နှလုံးများတွင် ဘုရားသခင်ကို ၎င်းတို့ မကြောက်ရွံ့ ကြပေ။ စာတန်နှင့် ဆိုးယုတ်သော နိုင်ငံရေး ပါတီများကိုသာ ကြောက်ကြသည်။ ဘုရားသခင်၏ တည်ရှိခြင်းကို ၎င်းတို့ မယုံကြည်ကြ။ အရာရာက ဘုရားသခင်၏ လက်ထဲတွင်ရှိသည်ကို မယုံကြည်ကြသကဲ့သို့ သူ့အတွက်လည်းကောင်း၊ သူ၏ လမ်းခရီးကို လိုက်လျှောက်ခြင်းနှင့် သူ၏ တာဝန်ပေးစေခိုင်းချက်ကို ပြီးစီးစေခြင်းအတွက်လည်းကောင်း အရာရာကို အသုံးခံသည့် လူတစ်ဦးအား ဘုရားသခင် အသိအမှတ်ပြုလိမ့်မည် ဖြစ်သည်ကို သေချာပေါက် မယုံကြည်ကြပေ။ ဤအရာတစ်ခုကိုမျှ ၎င်းတို့ မယုံကြည်ကြပေ။ မည်သည့်အရာကို ၎င်းတို့ ယုံကြည်ကြသနည်း။ ၎င်းတို့အနေဖြင့် အဆင်းနီသော နဂါးကြီး၏ လက်ထဲသို့ ကျရောက်သွားလျှင် မကောင်းသည့် အဆုံးသတ်တစ်ခု တွေ့ကြုံရမည် ဖြစ်ကြောင်း၊ ၎င်းတို့ ပြစ်ဒဏ်ချမှတ်ခံရနိုင်မည့် သို့မဟုတ် ၎င်းတို့၏ အသက်များပင် ဆုံးရှုံးမည့် အန္တရာယ်ရှိနိုင်ကြောင်းကို ယုံကြည်ကြသည်။ ၎င်းတို့၏ စိတ်နှလုံးများတွင် ၎င်းတို့၏ တစ်ကိုယ်ရေ ဘေးကင်းရေးကိုသာ စဉ်းစားကြပြီး အသင်းတော်၏ အလုပ်ကို မစဉ်းစားကြချေ။ ဤလူများသည် မယုံကြည်သူများဖြစ်သည် မဟုတ်လော။ (ဟုတ်ပါသည်။) ကျမ်းစာက မည်သည့်အရာ ပြောသနည်း။ “ငါ့ကြောင့် မိမိအသက်ရှုံးသောသူမူကား အသက်ကို တွေ့လိမ့်မည်။” (ရှင်မဿဲခရစ်ဝင် ၁၀:၃၉) ဤစကားများကို ၎င်းတို့ ယုံကြည်ကြသလော။ (မယုံကြည်ကြပါ။) မိမိတို့တာဝန်ကို လုပ်ဆောင်စဉ် စွန့်စားရန် စေခိုင်းခြင်းခံရလျှင် မိမိတို့ကိုယ်ကို ပုန်းကွယ်ကာ ၎င်းတို့အား မည်သူမျှ မြင်ခွင့်မပေးရန် ဆန္ဒရှိကြလိမ့်မည် ဖြစ်သည်။ ကိုယ်ပျောက်သောသူ ဖြစ်ချင်ကြလိမ့်မည်။ ဤသည်မှာ ၎င်းတို့ ကြောက်ရွံ့သည့်အတိုင်းအတာ ဖြစ်သည်။ ဘုရားသခင်သည် လူ၏ အထောက်အပံ့ဖြစ်သည်ကြောင်း၊ အရာရာက ဘုရားသခင်၏ လက်ထဲတွင် ရှိကြောင်း၊ တစ်စုံတစ်ရာ မှားယွင်းလျှင် သို့မဟုတ် ၎င်းတို့ အမှန်တကယ် အဖမ်းခံရလျှင် ထိုအရာကို ဘုရားသခင်က ခွင့်ပြုထားခြင်းဖြစ်ကြောင်းနှင့် လူတို့အနေဖြင့် ကျိုးနွံနာခံသည့် စိတ်နှလုံးများရှိသင့်ကြောင်းတို့ကို ၎င်းတို့က မယုံကြည်ကြပေ။ ဤလူများသည် ဤစိတ်နှလုံးများ၊ ဤသိနားလည်မှု သို့မဟုတ် ဤပြင်ဆင်မှုတို့ မရှိကြချေ။ ၎င်းတို့သည် ဘုရားသခင်ကို အမှန်တကယ် ယုံကြည်ကြသလော။ (မယုံကြည်ကြပါ။) ဤသရုပ်သကန်၏ အနှစ်သာရမှာ မယုံကြည်သူတစ်ဦး၏ အနှစ်သာရ ဖြစ်သည် မဟုတ်လော။ (ဟုတ်ပါသည်။) ယင်းမှာ ပကတိအတိုင်းပင် ဖြစ်၏။ ဤကဲ့သို့သော လူများသည် ထူးထူးခြားခြား ကြောက်တတ်ကြသည်၊ အလွန်အမင်း ကြောက်လန့်ပြီး ရုပ်ပိုင်းဆိုင်ရာ ဆင်းရဲဒုက္ခခံစားရခြင်းနှင့် ၎င်းတို့ထံ မကောင်းသောအရာ တစ်စုံတစ်ခု ဖြစ်ပျက်ခြင်းကို ကြောက်ရွံ့ကြသည်။ ၎င်းတို့သည် ဂနာမငြိမ်သော ငှက်ကလေးများလောက် ကြောက်လန့်လာပြီး မိမိတို့၏ အလုပ်ကို မထမ်းဆောင်နိုင်ကြတော့ပေ။ အစောပိုင်းက ငါတို့ ပြောခဲ့ကြသည့် ဤလူစားမျိုးသည် လုပ်နိုင်စွမ်းရှိလျှင် မည်သည့်အလုပ်ကိုမျှ တကယ်ကို လုံးဝ လုပ်ဆောင်ခြင်း မရှိကြချေ။ ပြဿနာတစ်ခုရှိသည်ကို ၎င်းတို့ သိလျှင်ပင် ကိုင်တွယ်မည်မဟုတ်။ မိမိတို့ကိုယ်ကိုသာ ကာကွယ်ကြပြီး အထူးတလည် တစ်ကိုယ်ကောင်းဆန်ကာ စက်ဆုပ်ဖွယ်ဖြစ်ကြသည်။ ဤလူနှစ်မျိုးနှစ်စားလုံးက မယုံကြည်သူများ ဖြစ်ကြသည်။ ပထမအမျိုးအစားမှာ ယုံကြည်စိတ်ချ၍ မရသကဲ့သို့ သစ္စာဖောက်တတ်သည်၊ အခက်အခဲနှင့် ပင်ပန်းနွမ်းလျမှုကို ကြောက်ရွံ့ကြသည်၊ မိမိတို့၏ ခန္ဓာအတွက် ပူပန်ကြပြီး တကယ့်အလုပ်တွင် ပါဝင်ပတ်သက်ခြင်းမရှိကြပေ။ ဒုတိယအမျိုးအစားမှာ ကြောက်တတ်ပြီး ကြောက်လန့်သည်။ တကယ့်အလုပ်ကို မထမ်းဆောင်ဝံ့သကဲ့သို့ အဆင်းနီသော နဂါးကြီး၏ ဖမ်းဆီးခံရကာ နှိပ်စက်ညှဉ်းပန်းခြင်းခံရမည်ကို ကြောက်ကြသည်။ ဤလူနှစ်မျိုးနှစ်စားကြားတွင် ခြားနားချက်တစ်ခု ရှိသလော။ (ရှိပါသည်။)

အန္တိခရစ်များက မိမိတို့ကိုယ်တိုင်၏ ဘေးကင်းလုံခြုံမှုအား ကာကွယ်ပုံနှင့်ပတ်သက်၍ သင်တို့ သိသည့် ဥပမာတစ်ခုခု ရှိသလော။ (ဘုရားသခင်၊ ထိုသို့သော ဖြစ်ရပ်တစ်ခု ကျွန်ုပ် သိပါသည်။ မကောင်းသည့်အရာများ လုပ်လျက် သောင်းကျန်းနေသည့် အန္တိခရစ်တစ်ဦး၏ ထိန်းချုပ်ခြင်းခံခဲ့ရသောကြောင့် အဆင်းနီသော နဂါးကြီး၏ ဝင်ရောက်စီးနင်းခြင်းခံခဲ့ရသည့် အသင်းတော်တစ်ပါးရှိပြီး ခေါင်းဆောင်များ၊ သင်းထောက်များနှင့် ညီအစ်ကို မောင်နှမ အနည်းငယ်တို့အားလုံး ဖမ်းဆီးခံခဲ့ရသည်။ ထိုအချိန်တွင် အန္တိခရစ်က အမိခံရမည်ကို စိုးရွံ့ခဲ့သည်။ နောက်ဆက်တွဲကိစ္စကို ကိုင်တွယ်သည့်အလုပ်အတွက် အစီအစဉ်များ ပြုလုပ်ခြင်းမရှိဘဲ ဝေးလံသော နေရာတစ်ခုတွင် သူ ပုန်းအောင်းနေခဲ့သည်။ ဧည့်ခံသော မိသားစုတစ်စုနှင့် နေထိုင်ရန်ပင် သူ ငြင်းခဲ့ပြီး ထိုအစား နေရာတစ်ခု ငှားရန် အလှူငွေများကို မရမက အသုံးပြုခဲ့သည်။ နောက်ပိုင်း အလုပ်အတွက် သင့်တင့်လျောက်ပတ်သည့် အစီအစဉ်များကို သူ မပြုလုပ်ခဲ့သကဲ့သို့ ကွယ်ဝှက်နေသည့် အန္တရာယ်များကို ချက်ချင်း မရှင်းလင်းခဲ့သောကြောင့် ညီအစ်ကို မောင်နှမအချို့ အဖမ်းခံခဲ့ရပြီး အသင်းတော် အလုပ်က မရပ်ချင်ဘဲရပ်လိုက်ရသည်။ အန္တိခရစ်များက အထူးပင် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သည်မှာ သိသာထင်ရှားသည်။ အရေးကြီးသည့် အခိုက်အတန့်အချိန်များတွင် ၎င်းတို့သည် မိမိတို့ကိုယ်ပိုင် အကျိုးစီးပွားများကိုသာ ကာကွယ်ပြီး ဘုရားအိမ်တော်၏ အကျိုးစီးပွားများကို လုံးဝ မကာကွယ်ပါ။) အန္တိခရစ်များသည် အလွန်အမင်း တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ ၎င်းတို့၌ ဘုရားသခင်အပေါ် သစ္စာရှိဖို့ မဆိုထားနှင့်၊ ဘုရားသခင်ကို စစ်မှန်သော ယုံကြည်ခြင်းမရှိကြပေ။ ၎င်းတို့သည် ပြဿနာတစ်ခုကို ကြုံရသည့်အခါ မိမိကိုယ်ကိုသာ ကာကွယ်ပြီး ဘေးဆီးရန်ကာကြသည်။ ၎င်းတို့အတွက်မူ မိမိတို့ကိုယ်တိုင်၏ ဘေးကင်းရေးထက် မည်သည့်အရာမျှ သာ၍ အရေးမကြီးချေ။ ၎င်းတို့ အသက်ရှင်နိုင်ပြီး အဖမ်းမခံရသရွေ့ အသင်းတော်၏ အလုပ်အဖို့ မည်မျှ ဘေးဖြစ်စေသည်ကို ၎င်းတို့ ဂရုမစိုက်ကြချေ။ ဤလူများသည် အလွန်အမင်း တစ်ကိုယ်ကောင်းဆန်သည်၊ ၎င်းတို့သည် ညီအစ်ကိုမောင်နှမများ သို့မဟုတ် အသင်းတော်အတွက် လုံးဝ မစဉ်းစားကြပေ၊ ၎င်းတို့က မိမိတို့၏ ဘေးကင်းလုံခြုံမှုအတွက်သာ စဉ်းစားကြသည်။ ၎င်းတို့သည် အန္တိခရစ်များ ဖြစ်ကြသည်။ ထို့ကြောင့် ထိုသို့သော အရာများသည် ဘုရားသခင်အပေါ် သစ္စာစောင့်သိသည့် သူများနှင့် ဘုရားသခင်ကို စစ်မှန်သော ယုံကြည်မှုရှိသည့်သူများထံ ဖြစ်ပေါ်သည့်အခါ ၎င်းတို့က ယင်းတို့ကို မည်သို့ ကိုင်တွယ်သနည်း။ ၎င်းတို့ လုပ်ဆောင်သည့်အရာသည် အန္တိခရစ်တို့ လုပ်ဆောင်သည့်အရာနှင့် အဘယ်သို့ ခြားနားသနည်း။ (ဘုရားသခင်ကို သစ္စာစောင့်သိသူများထံ ထိုသို့သော အရာများ ကျရောက်သည့်အခါ ဘုရားအိမ်တော်၏ အကျိုးစီးပွားများကို စောင့်ရှောက်ရန်၊ ဘုရားသခင်၏ ပူဇော်သက္ကာများကို ဆုံးရှုံးမှုများအား ကာကွယ်ရန် ၎င်းတို့ နည်းလမ်းတစ်ခုခု စဉ်းစားကြလိမ့်မည်ဖြစ်ပြီး ဆုံးရှုံးမှုများ နည်းပါးစေရန် ခေါင်းဆောင်များနှင့် အမှုဆောင်များအပြင် ညီအစ်ကို မောင်နှမများအတွက် လိုအပ်သည့် အစီအစဉ်များကို ပြုလုပ်ကြလိမ့်မည်။ ထိုအချိန်အတောအတွင်းတွင် အန္တိခရစ်များမှာမူ ၎င်းတို့ ကာကွယ်ခြင်းခံရဖို့ ဦးစွာပထမ သေချာအောင် လုပ်ကြသည်။ ၎င်းတို့သည် အသင်းတော်၏ အလုပ် သို့မဟုတ် ဘုရားသခင်၏ ရွေးချယ်ခြင်းခံရသူများ၏ ဘေးကင်းလုံခြုံမှုနှင့်ပတ်သက်၍ မပူပန်ကြပေ။ အသင်းတော်က အဖမ်းအဆီးများ ရင်ဆိုင်ရသည့်အခါ၊ အကျိုးဆက်အနေဖြင့် အသင်းတော်အလုပ်က ဆုံးရှုံးမှုများ ဖြစ်ပေါ်ရသည်။) အန္တိခရစ်များသည် အသင်းတော်၏ အလုပ်နှင့် ဘုရားသခင်၏ အလှူငွေများကို စွန့်ပစ်ကြပြီး၊ နောက်ဆက်တွဲကိစ္စကို ကိုင်တွယ်ရန် လူတို့အတွက် မစီစဉ်ပေးကြပေ။ ဤသည်မှာ အဆင်းနီသော နဂါးကြီးအား ဘုရားသခင်၏ ပူဇော်သက္ကာများနှင့် သူ၏ ရွေးချယ်ခြင်းခံရသည့် လူတို့ကို ဖမ်းဆီးခွင့်ပေးခြင်းနှင့် တူသည်။ ဤသည်မှာ ဘုရားသခင်၏ ပူဇော်သက္ကာများနှင့် သူ၏ ရွေးချယ်ထားသောလူတို့အပေါ် သွယ်ဝိုက်သောနည်းဖြင့် သစ္စာဖောက်ဖျက်ခြင်း ဖြစ်သည် မဟုတ်လော။ ဘုရားသခင်ကို သစ္စာစောင့်သိသည့်သူများက ပတ်ဝန်းကျင်တစ်ခုသည် အန္တရာယ် ရှိသည်ကို ရှင်းလင်းစွာ သိသည့်အခါတွင် ၎င်းတို့ကိုယ်တိုင် မဆုတ်ခွာမီ နောက်ဆက်တွဲ အခြေအနေကို ကိုင်တွယ်သည့် အလုပ်ကို လုပ်ဖို့ လိုလားဆဲဖြစ်ကာ ဘုရားအိမ်တော်ကို ဆုံးရှုံးမှုများ အနည်းဆုံးဖြစ်အောင် ထိန်းသိမ်းကြသည်။ ၎င်းတို့သည် မိမိတို့ကိုယ်တိုင်၏ ဘေးကင်းရေးကို ဦးစားမပေးကြပေ။ ငါ့ကိုပြောလော့၊ အဆင်းနီသောနဂါးကြီး၏ ဤကောက်ကျစ်ဆိုးယုတ်သောနိုင်ငံတွင် ဘုရားသခင်ကို ယုံကြည်ခြင်းနှင့် တာဝန်တစ်ခုကို ထမ်းဆောင်ခြင်းတွင် အန္တရာယ်လုံးဝ မရှိဟု မည်သူက သေချာစေနိုင်သနည်း။ မည်သည့်တာဝန်ကို တာဝန်ယူဆောင်ရွက်ပါစေ ယင်းက အန္တရာယ်အချို့ ပါဝင်သည်။ သို့တိုင် တာဝန်ထမ်းဆောင်ခြင်းသည် ဘုရားသခင်၏ တာဝန်ပေးစေခိုင်းထားခြင်းဖြစ်ပြီး ဘုရားသခင်၏ နောက်လိုက်စဉ်တွင် မိမိ၏တာဝန် ထမ်းဆောင်ခြင်းနှင့် ပတ်သက်သည့် အန္တရာယ်ကို ခံယူရမည် ဖြစ်သည်။ အကြင်သူသည် ဉာဏ်ပညာကို အသုံးပြုသင့်ပြီး မိမိ၏ဘေးကင်းလုံခြုံရေးကို သေချာစေဖို့ ချိန်ဆရန် လိုအပ်သော်လည်း မိမိ၏ ကိုယ်ရေးကိုယ်တာ ဘေးကင်းလုံခြုံရေးကို ဦးစားမပေးသင့်ပေ။ ထိုသူသည် ဘုရားအိမ်တော်၏အလုပ်နှင့် ဧဝံဂေလိဖြန့်ဝေခြင်းကို ဦးစားပေးလျက် ဘုရားရည်ရွယ်ချက်များကို အလေးထားသင့်သည်။ မိမိအတွက် ဘုရားသခင်၏ တာဝန်ပေးစေခိုင်းချက်ကို ပြီးမြောက်ခြင်းသည် အရေးအကြီးဆုံး အရာဖြစ်ပြီး ဦးစားပေးဖြစ်သည်။ အန္တိခရစ်များသည် မိမိတို့ကိုယ်တိုင်၏ ဘေးကင်းရေးကိုသာ အဓိက ဦးစားပေးကြသည်။ အခြားမည်သည့်အရာမျှ ၎င်းတို့နှင့် မသက်ဆိုင်ဟု ၎င်းတို့ တွေးထင်ကြသည်။ အခြားသူတစ်ဦးကို တစ်စုံတစ်ခုဖြစ်သည့်အခါ၊ ထိုသူ မည်သူဖြစ်နိုင်ပါစေ ၎င်းတို့ ဂရုမစိုက်ကြချေ။ အန္တိခရစ်များ ကိုယ်တိုင် မည်သည့်ဆိုးရွားသည့်အရာမျှ မဖြစ်သရွေ့၊ ၎င်းတို့ စိတ်အေးလက်အေး ဖြစ်ကြသည်။ ၎င်းတို့၌ သစ္စာစောင့်သိခြင်း တစ်စက်မျှ မရှိပေ၊ ယင်းကို အန္တိခရစ်များ၏ သဘာဝ အနှစ်သာရက ဆုံးဖြတ်ပေး၏။ တရုတ်ပြည်မ၏ ပတ်ဝန်းကျင်တွင်၊ မိမိတာဝန်ကို လုပ်ဆောင်နေစဉ် စွန့်စားမှုတစ်ခုတလေကို ရှောင်ရှားရန်နှင့် မကောင်းသည့်အရာ မည်သည့်အရာမျှ မဖြစ်ဖို့ သေချာစေရန် ဖြစ်နိုင်သလော။ သတိအရှိဆုံးသောလူပင်လျှင် ထိုအရာကို အာမမခံနိုင်ပေ။ သို့သော် သတိက လိုအပ်သည်။ ကြိုတင် ကောင်းစွာ ပြင်ဆင်ထားခြင်းသည် ကိစ္စများကို အနည်းငယ် တိုးတက်စေပြီး၊ တစ်စုံတစ်ရာ လွဲချော်သွားသည့်အခါ ဆုံးရှုံးမှုများကို လျော့ပါးစေဖို့ အထောက်အကူပြုနိုင်သည်။ ပြင်ဆင်မှု လုံးဝ မရှိလျှင်၊ ဆုံးရှုံးမှုများက များပြားလိမ့်မည်။ ဤအခြေအနေနှစ်ခုကြားက ကွာခြားချက်ကို သင် ရှင်းရှင်းလင်းလင်း မြင်နိုင်သလော။ ထို့ကြောင့်၊ စုဝေးပွဲများနှင့် စပ်လျဉ်း၍ ဖြစ်စေ၊ တာဝန်တစ်မျိုးမျိုးကို ထမ်းဆောင်ခြင်းနှင့်စပ်လျဉ်း၍ ဖြစ်စေ၊ သတိရှိခြင်းက အကောင်းဆုံးဖြစ်ပြီး၊ တားဆီးကာကွယ်ရေး စီမံချက်များကို လုပ်ဆောင်ရန် လိုအပ်သည်။ သစ္စာစောင့်သိသည့် လူတစ်ဦးက မိမိတာဝန်ကို ထမ်းဆောင်သည့်အခါ ၎င်းက အနည်းငယ် သာ၍ ပြည့်စုံစွာ၊ စေ့စပ်စွာစဉ်းစားနိုင်သည်။ တစ်စုံတစ်ရာ လွဲချော်သွားသည့်အခါ ဆုံးရှုံးမှုများ အနည်းဆုံးဖြစ်စေရန်အလို့ငှာ ဤအရာများအပြင် မိမိတို့ လုပ်နိုင်သည့်အရာကို ၎င်းတို့က စီစဉ်လိုကြသည်။ ဤရလဒ်ကို စွမ်းဆောင်ရရှိရမည်ဟု ၎င်းတို့ ခံစားကြသည်။ သစ္စာစောင့်သိမှု ကင်းမဲ့သူတစ်စုံတစ်ဦးသည် ဤအရာများကို ထည့်မတွက်ပေ။ ဤအရာများက အရေးပါခြင်းမရှိဟု ၎င်းတို့ တွေးထင်ပြီး၊ မိမိတို့တာဝန် သို့မဟုတ် အလုပ်အဖြစ် သဘောမထားကြပေ။ တစ်စုံတစ်ရာ လွဲချော်သည့်အခါ၊ မိမိကိုယ်ကို အပြစ်တင်စိတ်တစ်ခုမျှ မခံစားကြရပေ။ ဤသည်မှာ သစ္စာစောင့်သိမှု ကင်းမဲ့ခြင်း သရုပ်သကန်တစ်ခု ဖြစ်သည်။ အန္တိခရစ်များသည် ဘုရားသခင်ကို သစ္စာစောင့်သိမှု မပြကြပေ။ ၎င်းတို့သည် အလုပ်တာဝန်ပေးခံရသည့်အခါ အတော်လေး ဝမ်းမြောက်ဝမ်းသာ လက်ခံကြပြီး ကောင်းမွန်သည့် ကြေညာချက်အချို့ ပြုလုပ်ကြသော်လည်း အန္တရာယ်လာသည့်အခါ အမြန်ဆုံး ထွက်ပြေးသွားကြသည်။ ၎င်းတို့သည် ပြေးရာတွင် ပထမ၊ ရှောင်တိမ်းရာတွင် ပထမဖြစ်သည်။ ဤအရာက ၎င်းတို့၏ တစ်ကိုယ်ကောင်းဆန်ခြင်းနှင့် စက်ဆုပ်ဖွယ်ဖြစ်ခြင်းတို့သည် အထူးသဖြင့် ဆိုးရွားပြင်းထန်သည်ကို ပြသည်။ ၎င်းတို့တွင် တာဝန်သိစိတ် သို့မဟုတ် သစ္စာစောင့်သိမှု လုံးဝ မရှိကြပေ။ ပြဿနာတစ်ခုနှင့် ရင်ဆိုင်ရသည့်အခါ၊ မည်သို့ ထွက်ပြေးပြီး မည်သို့ ပုန်းကွယ်ရမည်ဟူသည်ကိုသာ သိကြကာ မိမိတို့၏ တာဝန်များ သို့မဟုတ် အလုပ်များကို လုံးဝ ထည့်သွင်းစဉ်းစားခြင်းမရှိဘဲ မိမိတို့ကိုယ်ကို ကာကွယ်ခြင်းကိုသာ စဉ်းစားကြသည်။ မိမိတို့၏ ကိုယ်ပိုင် ဘေးကင်းလုံခြုံမှုအတွက်၊ အန္တိခရစ်များသည် မိမိတို့၏ တစ်ကိုယ်ကောင်းဆန်ပြီး စက်ဆုပ်ဖွယ် သဘာဝကို တစ်သမတ်တည်း ပြသကြသည်။ ဘုရားအိမ်တော်၏ အလုပ် သို့မဟုတ် မိမိတို့ကိုယ်ပိုင် တာဝန်များကို ၎င်းတို့ ဦးစားမပေးကြပေ။ ဘုရားအိမ်တော်၏ အကျိုးစီးပွားများကို သာ၍ပင် ဦးစားမပေးကြပေ။ ထိုအစား မိမိတို့ကိုယ်ပိုင် ဘေးကင်းလုံခြုံမှုကိုသာ ဦးစားပေးကြသည်။

ငါတို့ ယခုတင် မိတ်သဟာယပြုခဲ့သည့် ကဏ္ဍခွဲသည် အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သော ကိုးခုမြောက် အချက်ဖြစ်သည့် ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင်ဖောက်ကြသည်ဟူသည့်အရာနှင့် ဆက်စပ်သည် မဟုတ်လော။ (ဆက်စပ်ပါသည်။) မိမိတို့ကိုယ်ကို ကာကွယ်ရန်၊ အန္တရာယ်နှင့် ကိုယ်ခန္ဓာ ဆင်းရဲဒုက္ခခံစားရခြင်းကို ရှောင်ရှားရန်အလို့ငှာ အန္တိခရစ်များသည် ဘုရားအိမ်တော်၏ အလုပ်နှင့် ၎င်းတို့၏ ကိုယ်ပိုင် တာဝန်များအပေါ် ဝတ်ကျေတမ်းကျေဖြစ်သော သဘောထားတစ်ခု ခံယူကြသည်။ တကယ့်အလုပ်ကို လုပ်ဆောင်ခြင်းမရှိဘဲ ရာထူးနေရာများကို ယူကြသည်။ ဤသည်မှာ ဘုရားအိမ်တော်၏ အကျိုးစီးပွားများကို သစ္စာဖောက်ခြင်း မဟုတ်လော။ တစ်ကိုယ်ရေ ဘေးကင်းရေးအတွက် အလဲအလှယ်အနေဖြင့် ဘုရားအိမ်တော်၏ အကျိုးစီးပွားများ၊ ဘုရားသခင်၏ အမှုတော်နှင့် ၎င်းတို့၏ ကိုယ်ပိုင် တာဝန်များကို အရေးမထားခြင်း မဟုတ်လော။ (ဟုတ်ပါသည်။) ဤကဏ္ဍခွဲတွင် ငါတို့ စိစစ်ကြပြီးဖြစ်သည့် သရုပ်သကန်များက အန္တိခရစ်များ၏ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သော အနှစ်သာရကို အပြည့်အဝ ဖော်ထုတ်သည်။ ဤနေရာတွင် မည်သည့်အရာကို ငါတို့ အဓိက မိတ်သဟာယ ပြုပြီးဖြစ်သနည်း။ ဒုက္ခရောက်မည်ကို ကြောက်သည့်စိတ်နှင့် မိမိတို့ကိုယ်ကို ထိန်းသိမ်းစောင့်ရှောက်ရန်အလို့ငှာ အန္တိခရစ်များသည် ၎င်းတို့၏ တာဝန်များကို ကောင်းမွန်စွာ မဖြည့်ဆည်းကြသကဲ့သို့ ဘုရားသခင်ကို သစ္စာစောင့်သိမှု ဘာဆိုဘာမျှ မပြကြပေ။ ဤသရုပ်သကန်တွင် သမ္မာတရား စစ်မှန်မှု တစ်ခုတလေ ရှိသလော။ ထိုအရာသည် အသိစိတ်နှင့် ဆင်ခြင်တုံတရား ဆုံးရှုံးမှုတစ်ခု မဟုတ်လော။ ဤသည်မှာ လုံးလုံးလျားလျား လူ့သဘာဝ ကင်းမဲ့မှုတစ်ခု ဖြစ်သည်။

ခ။ သူတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း

မိတ်သဟာယ၏ ဒုတိယကဏ္ဍခွဲဖြစ်သည့် အန္တိခရစ်များ၏ တစ်ကိုယ်ရေ ဂုဏ်သတင်းနှင့် အဆင့်အတန်းကို ဆက်ကြစို့။ ဤအရာသည်လည်း အန္တိခရစ်များ၏ အကျိုးစီးပွားများ ပါဝင်ပတ်သက်သည်။ ယခုအခါတွင် အန္တိခရစ်တို့၏ တစ်ကိုယ်ရေ ဘေးကင်းရေး၊ ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း၊ ပြီးလျှင် ၎င်းတို့ကိုယ်ပိုင် အကျိုးကျေးဇူးများဖြစ်သည့် ငါတို့ ဆွေးနွေးနေသည့် ဤကဏ္ဍခွဲသုံးခုလုံးတွင် ယင်းတို့ထဲမှအားလုံးသည် အန္တိခရစ်များ၏ ကိုယ်ပိုင် အကျိုးစီးပွားများနှင့် ဆက်စပ်သည်။ ဤအရာများသည် ဘုရားအိမ်တော်၏ အလုပ်နှင့် ဆက်စပ်မှုတစ်ခုတလေ ရှိသလော။ (ရှိပါသည်။) ဆက်စပ်မှုမှာ အဘယ်နည်း။ (အန္တိခရစ်များသည် မိမိတို့ကိုယ်ကို ထိန်းသိမ်းစောင့်ရှောက်ကာ ၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်ရန်အလို့ငှာ အသင်းတော်၏ အလုပ်ကို အနှောင့်အယှက်ပေးပြီး ဖျက်ဆီးနိုင်သည်။) အန္တိခရစ်များသည် ၎င်းတို့ ကိုယ်ပိုင် အကျိုးစီးပွားများကို ထိန်းသိမ်းစောင့်ရှောက်ရန်အလို့ငှာ ဘုရားအိမ်တော်၏ အကျိုးစီးပွားများနှင့် အသင်းတော်၏ အလုပ်ကို ထိခိုက်နစ်နာစေကြသည်။ အန္တိခရစ်တို့၏ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သော သဘာဝကို ကြည့်သည့်အခါ ဤလူစားမျိုးက ၎င်းတို့၏ တစ်ကိုယ်ရေ ဘေးကင်းရေးကို အထူးတလည် ကာကွယ်တတ်ခြင်းအပြင် မည်သည့်အရာကို မြတ်နိုးတန်ဖိုးထားသနည်း။ (၎င်းတို့သည် ဂုဏ်သတင်းနှင့် အဆင့်အတန်းတို့ကို အလွန်နှစ်သက်ကြသည်။) ယင်းမှာ မှန်ပေ၏။ အန္တိခရစ်များသည် ဂုဏ်သတင်းနှင့် အဆင့်အတန်းကို အလွန်နှစ်သက်ကြသည်။ ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက်သွေးကြော ဖြစ်သည်။ ဘဝက ဂုဏ်သတင်းနှင့် အဆင့်အတန်းမရှိဘဲ အဓိပ္ပာယ်မဲ့သည်ဟု ခံစားရပြီး ဂုဏ်သတင်းနှင့် အဆင့်အတန်းမရှိဘဲ တစ်ခုတလေကို လုပ်ဆောင်ရန် အားအင်မဲ့ကြသည်။ အန္တိခရစ်တို့အတွက် ဂုဏ်သတင်းနှင့် အဆင့်အတန်းနှစ်ခုလုံးသည် ၎င်းတို့၏ တစ်ကိုယ်ရေ အကျိုးစီးပွားများနှင့် အတွင်းကျကျ ဆက်နွှယ်သည်။ ယင်းတို့သည် ၎င်းတို့၏ ပျော့ကွက်ဖြစ်သည်။ ထို့ကြောင့် အန္တိခရစ်များ လုပ်ဆောင်သမျှတိုင်းသည် အဆင့်အတန်းနှင့် ဂုဏ်သတင်းတို့ကို ဗဟိုပြုလေသည်။ ဤအရာများအတွက် မဟုတ်လျှင် မည်သည့်အလုပ်ကိုမျှ ၎င်းတို့ လုံးဝ လုပ်ဆောင်ကြမည် မဟုတ်ပေ။ အန္တိခရစ်များတွင် အဆင့်အတန်း ရှိသည်ဖြစ်စေ၊ မရှိသည်ဖြစ်စေ ၎င်းတို့ အပြင်းအထန် ကြိုးပမ်းနေသည့် ရည်မှန်းချက်၊ ၎င်းတို့ အားထုတ်နေသည့် ဦးတည်ချက်မှာ ဂုဏ်သတင်းနှင့် အဆင့်အတန်းတည်းဟူသော ဤအရာများနှစ်ခုအတွက် ဖြစ်သည်။ တရုတ်ပြည်မကဲ့သို့သော သက်ဦးစံပိုင်အုပ်ချုပ်ရေးနှင့်ဆိုင်သည့် ပတ်ဝန်းကျင်တစ်ခုတွင် ဘုရားသခင်ကို ယုံကြည်သည့်အခါ အန္တိခရစ်များသည် ၎င်းတို့၏ တစ်ကိုယ်ရေ ဘေးကင်းရေးကို သေချာစေရန်အလို့ငှာ ဘုရားအိမ်တော်၏ အကျိုးစီးပွားများကို အလေးထားခြင်း မပြုကြပေ။ ၎င်းတို့ လုပ်ဆောင်သည့်အရာ၏ တစ်စိတ်တစ်ပိုင်းမှာ တန်ခိုးအာဏာကို ခိုင်မာစွာ စွဲကိုင်ကာ အသင်းတော်ကို ထိန်းချုပ်လျက် ၎င်းတို့၏ အစွမ်းရှိသမျှဖြင့် အဆင့်အတန်းကို လိုက်စားကြခြင်း ဖြစ်သည်။ အခြားသော အစိတ်အပိုင်းမှာ ၎င်းတို့သည် ၎င်းတို့တစ်ကိုယ်ရေ ဂုဏ်သတင်းနှင့် အဆင့်အတန်းအတွက် အမြဲ စကားပြောနေကြသည်၊ အလုပ်လုပ်နေကြသည်၊ ပြေးလွှားအလုပ်များကာ အားသွန်ခွန်စိုက် အလုပ်လုပ်နေကြသည်။ ဤသည်မှာ အန္တိခရစ်များ ပြောဆို၊ လုပ်ဆောင်သမျှတိုင်း ဗဟိုပြုသည့် အဓိကအချက်အချာ ဖြစ်သည်။ အန္တိခရစ်များသည် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုအတွက် တကယ့်အလုပ်တစ်ခုမျှ လုံးဝ လုပ်ဆောင်ခြင်း မရှိကြသကဲ့သို့ နိုင်ငံတော် ဧဝံဂေလိတရားကို ဖြန့်ဝေရန် တကယ့်အလုပ် တစ်ခုကိုမျှ လုံးဝ မလုပ်ဆောင်ကြပေ။ ၎င်းတို့က အဖိုးအခပေးသည့်အခါ အဘယ်ကြောင့် ၎င်းတို့ အဖိုးအခပေးသည်ကို ကြည့်လော့။ ကိစ္စရပ်တစ်ခုကို ၎င်းတို့ ကြိုးစားပမ်းစား ငြင်းခုံဆွေးနွေးကြသည့်အခါ ထိုအရာကို အဘယ်ကြောင့် ၎င်းတို့ ငြင်းခုံဆွေးနွေးကြသည်ကို ကြည့်လော့။ လူတစ်ဦးကို ၎င်းတို့ ဆွေးနွေးသည့်အခါ၊ သို့မဟုတ် ရှုတ်ချကြသည့်အခါ ၎င်းတို့တွင် မည်သည့် ကြံရွယ်ချက်နှင့် ရည်မှန်းချက် ရှိသည်ကို ကြည့်လော့။ တစ်စုံတစ်ရာနှင့်ပတ်သက်၍ ၎င်းတို့ စိတ်မကောင်းဖြစ်သည့်အခါ၊ သို့မဟုတ် ဒေါသထွက်သည့်အခါ မည်သည့် စိတ်သဘောထားအား ၎င်းတို့ ထုတ်ဖော်ပြသည်ကို ကြည့်လော့။ လူတို့သည် လူတို့၏ စိတ်နှလုံးအတွင်းကို မမြင်နိုင်ကြသော်လည်း ဘုရားသခင်က မြင်နိုင်သည်။ လူတို့ စိတ်နှလုံးများ၏ အတွင်းကို ဘုရားသခင် ကြည့်သည့်အခါ လူတို့ ပြောဆို၊ လုပ်ဆောင်သည့်အရာ၏ အနှစ်သာရကို အကဲဖြတ်ရန် ဘုရားသခင်က မည်သည့်အရာအား အသုံးပြုသနည်း။ ထိုအရာကို အကဲဖြတ်ရန် သူက သမ္မာတရားကို အသုံးပြုသည်။ လူ၏ အမြင်တွင် မိမိ၏ ဂုဏ်သတင်းနှင့် အဆင့်အတန်းကို ကာကွယ်ခြင်းသည် သင့်တင့်လျောက်ပတ်ပေသည်။ ထို့ကြောင့် ထိုအရာကို ဘုရားသခင်၏ အမြင်တွင် အန္တိခရစ်များ၏ ထုတ်ဖော်ပြချက်နှင့် အမူအရာများ အဖြစ်လည်းကောင်း၊ အန္တိခရစ်များ၏ အနှစ်သာရအဖြစ်လည်းကောင်း အဘယ်ကြောင့် သရုပ်ဖော်ခြင်းခံရသနည်း။ ဤသည်မှာ အန္တိခရစ်များ လုပ်ဆောင်သမျှတိုင်းအတွက် တွန်းအားနှင့် လှုံ့ဆော်သောအရာအပေါ် အခြေခံသည်။ ဘုရားသခင်က ၎င်းတို့ လုပ်ဆောင်သည့်အရာအတွက် တွန်းအားနှင့် စိတ်လှုံ့ဆော်မှုတို့ကို စေ့စေ့စပ်စပ် ကြည့်ရှုစစ်ဆေးပြီး အဆုံးတွင် ၎င်းတို့ လုပ်ဆောင်သမျှတိုင်းသည် သမ္မာတရားကို လက်တွေ့လုပ်ဆောင်ခြင်းနှင့် ဘုရားသခင်ကို ကျိုးနွံနာခံခြင်းအတွက် ဖြစ်ရန် မဆိုထားနှင့်၊ ၎င်းတို့၏ တာဝန်ကို လုပ်ဆောင်ခြင်းအတွက် ဖြစ်ခြင်းထက် ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းအတွက် ဖြစ်သည်ကို ဆုံးဖြတ်သည်။

အန္တိခရစ်များသည် ဂုဏ်သတင်းနှင့် အဆင့်အတန်းကို လိုက်စားကြသောကြောင့် ၎င်းတို့၏ ဂုဏ်သတင်းနှင့် အဆင့်အတန်းကို ထိန်းသိမ်းရန်အလို့ငှာ သေချာပေါက် စကားပြောကာ အလုပ်လုပ်သည်။ ၎င်းတို့သည် အခြားအရာအားလုံးအထက်တွင် ၎င်းတို့၏ ဂုဏ်သတင်းနှင့် အဆင့်အတန်းကို တန်ဖိုးထားကြသည်။ ၎င်းတို့ အနီးဝန်းကျင်ရှိ တစ်စုံတစ်ဦးတွင် အစွမ်းအစကောင်းရှိပြီး သမ္မာတရားကို လိုက်စားကာ ဤလူက ညီအစ်ကို မောင်နှမများကြားတွင် ဂုဏ်ဒြပ်တစ်ခုခု ရရှိသည့်အပြင် အဖွဲ့ခေါင်းဆောင်တစ်ဦးအဖြစ် အရွေးခံရပြီး ညီအစ်ကို မောင်နှမများက ဤလူကို အမှန်တကယ် လေးစားကာ အသိအမှတ်ပြုလျှင် အန္တိခရစ်များက မည်သို့ တုံ့ပြန်ကြလိမ့်မည်နည်း။ ထိုအရာနှင့်ပတ်သက်၍ ၎င်းတို့ မုချ ဝမ်းသာမည်မဟုတ်သကဲ့သို့ ၎င်းတို့ထဲတွင် မနာလိုမှု ဖြစ်ပေါ်လိမ့်မည်။ အန္တိခရစ်များက မနာလိုမှု ထားရှိလျှင် ငါ့ကို ပြောလော့၊ ၎င်းတို့သည် ဣန္ဒြေရရနေထိုင်ကြသလော။ ထိုအရာနှင့်ပတ်သက်၍ တစ်စုံတစ်ရာကို ၎င်းတို့ လုပ်ဆောင်ရမည် မဟုတ်လော။ (ဟုတ်ပါသည်။) ဤလူကို ၎င်းတို့ အမှန်တကယ် မနာလိုလျှင် မည်သည့်အရာကို လုပ်ဆောင်ကြလိမ့်မည်နည်း။ ၎င်းတို့၏ စိတ်များတွင် “ဤလူတွင် အတော်လေး ကောင်းမွန်သော အစွမ်းအစရှိသည်။ ဤအလုပ်အကိုင်နှင့်ဆိုင်သည့် သိနားလည်မှုတစ်ခုခု ပိုင်ဆိုင်ပြီး ငါ့ထက် ပိုအားကောင်းသည်။ ဤသည်မှာ ဘုရားအိမ်တော်၏ အလုပ်အတွက် အကျိုးရှိသော်လည်း ငါ့အတွက် အကျိုးမရှိပါ။ ငါ့နေရာကို သူ လုယူမည်လော။ တစ်နေ့တွင် ငါ့ကို သူ အမှန်တကယ် အစားထိုးလျှင် ယင်းသည် ဒုက္ခပေးတတ်မည် မဟုတ်လော။ လက်ဦးမှုယူလျက် ငါ ပြုမူဆောင်ရွက်သင့်သည်။ တစ်နေ့တွင် သူက ကိုယ့်ခြေထောက်ပေါ်ကိုယ် ရပ်တည်နိုင်လျှင် သူ့ကို ကိုင်တွယ်ဖြေရှင်းဖို့ ငါ့အတွက် သိပ်လွယ်ကူမည် မဟုတ်ပါ။ အရင်ဆုံး တိုက်ခိုက်ခြင်းက ငါ့အတွက် ပိုကောင်းသည်။ ငါ နှောင့်နှေးပြီး ငါ့ကို ဖော်ထုတ်ခွင့် သူ့ကို ပေးလျှင် အကျိုးဆက်က မည်သည့်အရာဖြစ်မည်ကို မည်သူ သိမည်နည်း။ သို့ဆိုလျှင် အဘယ်သို့ ငါ တိုက်ခိုက်၍ရသနည်း။ ဆင်ခြေတစ်ခုကို ငါ ရှာဖို့လိုသည်၊ အခွင့်အရေးတစ်ခုကို ရှာဖို့လိုသည်”ဟူသော ဤအပိုင်ကြံခြင်းမျိုးကို မုချ ပြုလုပ်ကြမည်ဖြစ်သည်။ ငါ့ကို ပြောလော့၊ လူတို့က တစ်စုံတစ်ဦးကို နှိပ်စက်လိုလျှင် ထိုသို့အပြစ်ပေးရန် ဆင်ခြေနှင့် အခွင့်အရေးတစ်ခုကို ရှာရသည်မှာ ၎င်းတို့အတွက် လွယ်ကူသည် မဟုတ်လော။ မည်သည့်အရာသည် နတ်ဆိုး၏ နည်းစနစ်များထဲမှ တစ်ခု ဖြစ်သနည်း။ (“မိမိခွေးကို ရိုက်ရန်ဆန္ဒရှိသူသည် တုတ်ကို အလွယ်တကူ ရှာတွေ့လိမ့်မည်”ဟူ၍ ဖြစ်သည်။) အတိအကျပင် “မိမိခွေးကို ရိုက်ရန်ဆန္ဒရှိသူသည် တုတ်ကို အလွယ်တကူ ရှာတွေ့လိမ့်မည်” ဟူ၍ ဖြစ်သည်။ စာတန်၏ လောကတွင် ဤဆင်ခြင်တွေးခေါ်မှုစနစ်မျိုး တည်ရှိပြီး ဤအရာမျိုး ဖြစ်ပျက်ပေသည်။ ဤသည်မှာ ဘုရားသခင်အဖို့ လုံးဝ မတည်ရှိပေ။ အန္တိခရစ်များသည် စာတန်နှင့် သက်ဆိုင်ပြီး ၎င်းတို့သည် ဤအရာများကို လုပ်ဆောင်ရာတွင် အကျွမ်းကျင်ဆုံး ဖြစ်သည်။ ၎င်းတို့က ဤသို့ တွေးဆကြလိမ့်မည်။ “မိမိခွေးကို ရိုက်ရန်ဆန္ဒရှိသူသည် တုတ်ကို အလွယ်တကူ ရှာတွေ့လိမ့်မည်။ ငါသည် သင့်အပေါ် စွပ်စွဲချက်တစ်ခု ထားမည်၊ သင့်ကို နှိပ်စက်ဖို့ သင်၏ မာနထောင်လွှားမှုနှင့် မောက်မာမှုတို့ကို ဖိနှိပ်ဖို့နှင့် ညီအစ်ကို မောင်နှမများ သင့်ကို လေးစားသမှုရှိခြင်းနှင့် နောက်တစ်ကြိမ် အဖွဲ့ခေါင်းဆောင်အဖြစ် ရွေးချယ်ခြင်းမှ တားဆီးဖို့ အခွင့်အရေးတစ်ခုကို ရှာမည်ဖြစ်သည်။ ထိုအခါ သင်သည် ငါ့အဖို့ ခြိမ်းခြောက်မှုတစ်ခု ဖြစ်တော့မည်မဟုတ်၊ ဟုတ်သလော။ ဤအလားအလာရှိသော ပြဿနာကို ဖယ်ရှားရှင်းလင်းပြီး ဤပြိုင်ဘက်ကို ဖယ်ရှားလျှင် ငါသည် စိတ်အေးလက်အေးဖြစ်မည် မဟုတ်လော”ဟူ၍ ဖြစ်သည်။ ၎င်းတို့၏ စိတ်များက ဤကဲ့သို့ ချီတုံချတုံ စဉ်းစားနေလျှင် ပြုမူဆောင်ရွက်ခြင်းမှ အပြင်ပန်းအားဖြင့် ၎င်းတို့ ချုပ်တည်းနိုင်သလော။ အန္တိခရစ်များ၏ သဘာဝကို ထောက်ရှုသော် ၎င်းတို့သည် ဤစိတ်ကူးကို ၎င်းတို့ထဲတွင် သိုဝှက်ထားပြီး မည်သည့်အရာမျှ မလုပ်ဆောင်ဘဲ နေနိုင်သလော။ လုံးဝ မနေနိုင်ပေ။ ၎င်းတို့အနေဖြင့် ပြုမူဆောင်ရွက်ရန် နည်းလမ်းတစ်ခု မုချ ရှာကြလိမ့်မည်ဖြစ်သည်။ ဤသည်မှာ အန္တိခရစ်တို့၏ ရက်စက်မှု ဖြစ်သည်။ ၎င်းတို့သည် ဤကဲ့သို့ တွေးကြသည်သာမက ဤရည်မှန်းချက်ကိုလည်း စွမ်းဆောင်ရရှိလိုကြသည်။ ထို့ကြောင့် ၎င်းတို့သည် ဦးနှောက်ခြောက်ခံစဉ်းစားရင်း ဤကိစ္စရပ်အပေါ် အသည်းအသန် တွေးဆကြလိမ့်မည်။ ဘုရားအိမ်တော်၏ အကျိုးစီးပွားများကို ၎င်းတို့ အလေးမထားကြသကဲ့သို့ အသင်းတော်၏ အလုပ်ကိုလည်း အလေးမထားကြပေ။ ၎င်းတို့၏ လုပ်ရပ်များက ဘုရားသခင်၏ ရည်ရွယ်ချက်များနှင့် ကိုက်ညီခြင်းရှိမရှိဟူသည်ကို သာ၍ပင် အရေးမစိုက်ကြချေ။ ၎င်းတို့ တွေးသမျှမှာ ၎င်းတို့၏ ဂုဏ်သတင်းနှင့် အဆင့်အတန်းကို မည်သို့ ထိန်းသိမ်းရမည်၊ ၎င်းတို့၏ တန်ခိုးအာဏာကို မည်သို့ ကာကွယ်ရမည်ဟူ၍ ဖြစ်သည်။ ၎င်းတို့၏ ပြိုင်ဘက်က ၎င်းတို့၏ အဆင့်အတန်းအပေါ် ခြိမ်းခြောက်မှုတစ်ခု ဖြစ်ပေါ်စေနှင့်ပြီးဖြစ်သည်ဟု ၎င်းတို့ တွေးကြသည်။ ထို့ကြောင့် ထိုသူကို ဖြုတ်ချဖို့ အခွင့်အရေးတစ်ခု ကြိုးစားရှာကြသည်။ ၎င်းတို့၏ ပြိုင်ဘက်က မိမိတာဝန်ကို ဝတ်ကျေတမ်းကျေ ပုံစံဖြင့် တစ်စိုက်မတ်မတ် လုပ်ဆောင်နေခဲ့သူတစ်ဦးကို ၎င်းတို့ကို တိုင်ပင်ခြင်းမရှိဘဲ ဖြုတ်ချကြောင်းကို ၎င်းတို့ သိသည့်အခါ ၎င်းတို့ ဤအရာကို ၎င်းတို့၏ ပြိုင်ဘက်အပေါ် တစ်စုံတစ်ခုနှင့်ပတ်သက်၍ အပြစ်တင်စွပ်စွဲရန် ပြီးပြည့်စုံသော အခွင့်အရေးတစ်ခုအဖြစ် မြင်ကြလေသည်။ ညီအစ်ကို မောင်နှမများရှေ့တွင် ၎င်းတို့က “လူတိုင်း ယနေ့ ဤနေရာတွင် ရှိသဖြင့် ဤကိစ္စရပ်ကို စိစစ်ဖို့အတွက် တင်ပြကြစို့။ တစ်စုံတစ်ဦးကို ခွင့်ပြုချက်မရှိဘဲ၊ သင်၏ လုပ်ဖော်ကိုင်ဖက်များ သို့မဟုတ် အလုပ်ဖော်များနှင့် ဆွေးနွေးခြင်းမရှိဘဲ ဖြုတ်ချခြင်းသည် အာဏာရှင်ဆန်သော လုပ်ရပ်တစ်ခု မဟုတ်လော။ ထိုသို့သော အမှားတစ်ခုကို တစ်စုံတစ်ဦးက အဘယ်ကြောင့် ပြုလုပ်မိမည်နည်း။ ၎င်းတို့၏ စိတ်သဘောထားနှင့်ပတ်သက်၍ ပြဿနာတစ်ခု ရှိသည် မဟုတ်လော။ ၎င်းတို့ ပြုပြင်ခံရသင့်သည် မဟုတ်လော။ ညီအစ်ကို မောင်နှမများက ၎င်းတို့ကို စွန့်ပစ်သင့်သည် မဟုတ်လော” ဟု ပြောကြသည်။ ဤကိစ္စကို ၎င်းတို့က မလွတ်တမ်းအသုံးချပြီး ၎င်းတို့၏ ပြိုင်ဘက်ကို မတရားသဖြင့် ပြစ်တင်ဝေဖန်ကာ မိမိတို့ကိုယ်ကို မြှင့်တင်ရန် တစ်ဆိတ်ကိုတစ်အိတ်လုပ်၍ ပြောဆိုကြလေသည်။ လက်တွေ့အရှိတရားတွင် အခြေအနေက ထိုမျှ မပြင်းထန်ပေ။ ဖြုတ်ချခြင်း သို့မဟုတ် တာဝန်ခန့်အပ်မှုကို ပြုပြင်ခြင်း စည်းမျဉ်းများကို လိုက်နာစောင့်ထိန်းသရွေ့ အဖွဲ့ဝင်တစ်ဦး ဖြုတ်ချခြင်းခံရပြီးနောက် သို့မဟုတ် သူ၏တာဝန်ခန့်အပ်မှုမှ ပြုပြင်ခြင်း ခံရပြီးနောက်တွင် အစီရင်ခံချက်တစ်ခု ပြုလုပ်ခြင်းက လုံးဝ လက်ခံနိုင်စရာ ဖြစ်သည်။ သို့သော် အန္တိခရစ်များက ဤကိစ္စကို တစ်ဆိတ်ကိုတစ်အိတ်လုပ်၍ ပြောဆိုကြလေသည်။ ၎င်းတို့သည် ၎င်းတို့၏ ပြိုင်ဘက်ကို တမင် တိုက်ခိုက်ပြီး မိမိတို့ကိုယ်ကို ချီးမြှောက်ကြသည်။ ဤသည်မှာ အခြားသူများကို နှိပ်စက်ခြင်းနှင့်ဆိုင်သည့် သရုပ်သကန်တစ်ခု မဟုတ်လော။ ၎င်းတို့သည် ၎င်းတို့၏ ပြိုင်ဘက်ကို ရက်စက်စွာ ပြုပြင်ပြီး ထိုသူနှင့်ပတ်သက်သည့် ပုံကြီးချဲ့ထားသော စွပ်စွဲချက်များကို ပြုလုပ်ကြသည်။ ဤအကြောင်းကို ကြားပြီးနောက်တွင် ညီအစ်ကို မောင်နှမများက “ဤနေရာတွင် မည်သည့်အရာ ဖြစ်နေသနည်း။ တစ်စုံတစ်ခု မှားနေပုံရသည်။ သူတို့ ပြောနေသည့်အရာသည် လက်တွေ့အရှိတရားနှင့် မကိုက်ညီပါ။ မိမိ၏ တာဝန်ခန့်အပ်ခြင်းကို ပြုပြင်ခံခဲ့ရသည့်သူတစ်ဦးသည် မိမိ၏ တာဝန်ကို တာဝန်သိစွာ ထမ်းဆောင်နေခဲ့ခြင်း မဟုတ်ပါ။ ယင်းမှာ လက်ခံထားသည့် အချက်တစ်ခု ဖြစ်သည်။ အသင်းတော်၏ အလုပ်ကို ထိန်းသိမ်းရန်အလို့ငှာ ထိုသူသည် ဖြုတ်ချခံရခြင်း ဖြစ်သည်။ မိမိ၏တာဝန်ကို ဤသို့ ထမ်းဆောင်ခြင်းသည် လေးနက်ပြီး တာဝန်ယူသော လုပ်နည်းကိုင်နည်းတစ်ခုဖြစ်ပြီး သစ္စာစောင့်သိမှုနှင့်ဆိုင်သည့် သရုပ်သကန်တစ်ခု ဖြစ်သည်။ ထို့ကြောင့် ဤအရာကို အာဏာရှင်ဆန်သော လုပ်ရပ်တစ်ခုအဖြစ် အဘယ်ကြောင့် အမည်တပ်ရသနည်း။ ဤသည်မှာ ‘မိမိခွေးကို ရိုက်ရန်ဆန္ဒရှိသူသည် တုတ်ကို အလွယ်တကူ ရှာတွေ့လိမ့်မည်’ ဟူသည့် ကိစ္စတစ်ခုဖြစ်သည်မှာ သိသာပေသည်။” သမ္မာတရား သိနားလည်မှုအချို့နှင့် ပိုင်းခြားသိမြင်မှု အနည်းငယ်ရှိသည့် မည်သူမဆိုက ဤအန္တိခရစ်များသည် ဩဇာသုံးနေပြီး မိမိတို့ ပြိုင်ဘက်အပေါ် ဒေါသဖြင့်မဲနေခြင်းဖြစ်ကြောင်း တစ်ချက်ကြည့်ရုံဖြင့် သတိပြုမိနိုင်ပေသည်။ ဤသည်မှာ အဘယ်သို့ဖြစ်ပြီး အလုပ်အတွက် တာဝန်ယူခြင်း ဖြစ်သနည်း။ ဤသည်မှာ အဘယ်သို့ဖြစ်ပြီး လူကို ပြုပြင်ခြင်း ဖြစ်သနည်း။ ဤအန္တိခရစ်များက ဘာမျှမဟုတ်သည့်အရာကို ရေးကြီးခွင့်ကျယ် လုပ်နေကြခြင်း ဖြစ်သည်။ ထိုအရာသည် လုံးလုံး လက်တုံ့ပြန်ခြင်းနှင့် ကိုယ်ရေးကိုယ်တာ လက်စားချေခြင်းသာ ဖြစ်သည်။ ဤအရာသည် လူ၏ အလိုဆန္ဒနှင့် စာတန်ထံမှ လာသည်၊ ဘုရားသခင်ထံမှ မလာပေ။ အလုပ်အတွက်လည်းကောင်း၊ ၎င်းတို့၏ တာဝန်များအတွက်လည်းကောင်း တာဝန်ယူသော သဘောထားတစ်ခုမှ လာခြင်း သေချာပေါက် မဟုတ်ပေ။ ယင်းမှာ ၎င်းတို့၏ ရည်ရွယ်ချက် မဟုတ်။ အန္တိခရစ်များက ၎င်းတို့၏ ရည်ရွယ်ချက်ကို အလွန်ရှင်းလင်းစွာ ဖော်ထုတ်ပြီး လူအချို့က ဤအရာကို မြင်နိုင်ကြသည်။ အန္တိခရစ်များက ယင်းကို သတိပြုမိနိုင်ကြသလော။ (သတိပြုမိနိုင်ကြပါသည်။) ယင်းမှာ အန္တိခရစ်များ၏ ပါးနပ်မှုဖြစ်သည်။ ၎င်းတို့သည် ၎င်းတို့၏ အဆင့်အတန်းကို ကာကွယ်ရာတွင်လည်းကောင်း၊ တစ်ပတ်ရိုက်ရာတွင်လည်းကောင်း၊ လူတို့ကို စည်းရုံးသိမ်းသွင်းရာတွင်လည်းကောင်း၊ အထူးသဖြင့် လူတို့ စိတ်နှလုံးများထဲသို့ “ထိုးထွင်းအမြင်” ရှိရာတွင်လည်းကောင်း အကျွမ်းကျင်ဆုံး ဖြစ်သည်။ ၎င်းတို့က “သင်တို့စိတ်နှလုံးများတွင်ရှိသည့် အတွေးတိုင်းကို ငါ ရိပ်စားမိနိုင်သည်။ သင်တို့သည် သမ္မာတရားကို နားလည်ကောင်း နားလည်ကြမည် ဖြစ်သော်လည်း ငါ့ကို မရိပ်စားမိနိုင်ပါ။ သင်တို့ကို ငါ ရိပ်စားမိနိုင်သည်။ ငါ ပြောသည့်အရာကို မည်သူက လက်ခံယုံကြည်ခြင်းမရှိသည်ကို ငါ ပြောနိုင်သည်”ဟု မိမိတို့ဘာသာ တွေးကြသည်။ သို့သော် ဤအရာတစ်ခုကိုမျှ ၎င်းတို့ ပြောဆိုကြသလော။ မပြောဆိုကြပေ။ လူတိုင်း လက်ခံယုံကြည်စေရန်၊ ၎င်းတို့က ထိုလူကို ပြုပြင်ခြင်းအတွက် ကျိုးကြောင်းသင့်သည်ဟု ထိုသူတို့ကို တွေးထင်စေရန် ကျေနပ်စရာကောင်းသည့် အချို့သော စကားလုံးများနှင့် အသုံးအနှုန်းများကို အသုံးပြုကြလေသည်။ မည်သည့်စကားလုံးများကို ၎င်းတို့ အသုံးပြုကြသနည်း။ ၎င်းတို့က “ကျွန်ုပ်သည် သင့်ကို တစ်ကိုယ်ကောင်းဆန်သည့်၊ ကိုယ်ရေးကိုယ်တာ ရည်ရွယ်ချက်ကြောင့် ပြုပြင်ခဲ့ခြင်း မဟုတ်ပါ။ အမှန်တွင် ကျွန်ုပ်တို့ကြား၌ ပုဂ္ဂိုလ်ရေး အာဃာတမရှိပါ။ သင့်အနေဖြင့် ထိုလူကို သူ၏ တာဝန်မှ မဆင်မခြင် ဖယ်ရှားသည့်အခါ ဘုရားအိမ်တော်၏ အကျိုးစီးပွားများကို ထိခိုက်ခြင်းသာ ဖြစ်သည်။ ယင်းကို ကျွန်ုပ် လျစ်လျူရှု၍ ရနိုင်သလော။ သင့်ကို ထိုအရာကို ကျွန်ုပ် လုပ်ခွင့်ပေးခဲ့လျှင် ကျွန်ုပ်ဘက်မှ တာဝန်မဲ့ခြင်း ဖြစ်မည်။ ကျွန်ုပ်သည် သင့်ကိုဖြစ်စေ၊ တစ်ဦးတလေကိုဖြစ်စေ အထူးတလည် ပစ်မှတ်ထားရန် ဤအရာကို လုပ်ဆောင်နေခြင်း မဟုတ်ပါ။ ကျွန်ုပ်ဘက်က မှားနေလျှင် ညီအစ်ကို မောင်နှမများက ကျွန်ုပ်ကို ဝေဖန်ကာ ပြစ်တင်မောင်းမဲနိုင်သည်။ နောက်လာမည့် ရွေးကောက်ပွဲတွင် ကျွန်ုပ် ဝင်ပြိုင်မည်မဟုတ်ပါ”ဟု ပြောကြသည်။ ဤအရာကို လူအချို့က ကြားသည့်အခါ ၎င်းတို့က လုံးလုံး နားဝေတိမ်တောင် ဖြစ်သွားသည်။ ၎င်းတို့က “သူ့ကို ငါ အထင်လွဲမိပြီထင်သည်။ ရွေးကောက်ပွဲအတွင်းတွင်ပင် ဝင်ပြိုင်ဖို့ပင် သူသည် လိုလားခြင်း မရှိကြပါ။ သူသည် အဆင့်အတန်းအတွက် ပြိုင်ဆိုင်ရန် ထိုလူကို ပြုပြင်ခဲ့ခြင်း မဟုတ်ပါ၊ ၎င်း၏ လုပ်ရပ်သည် အသင်းတော်အလုပ်အတွက် တာဝန်ယူတတ်သည့် သဘောထားတစ်ခုအပေါ် အခြေခံသည်။ ဤအရာတွင် အပြစ်မရှိပါ”ဟု တွေးထင်ကြလေသည်။ ဤအန္တိခရစ်များသည် လူအချို့ကို တစ်ဖန် အထင်အမြင်မှားစေနိုင်ကြသည်။ အန္တိခရစ်များသည် ဉာဏ်များကြသည် မဟုတ်လော။ (ဉာဏ်များကြပါသည်။) အလွန့်အလွန် ဉာဏ်များကြ၏။ အန္တိခရစ်များက ၎င်းတို့၏ ဂုဏ်သတင်းနှင့် အဆင့်အတန်းအတွက် ဦးနှောက်ခြောက်ခံ စဉ်းစားကြသည်၊ ၎င်းတို့ စိတ်နှလုံး၏ နက်ရှိုင်းရာကို နှိုက်နှိုက်ချွတ်ချွတ် စူးစမ်းလေ့လာပြီး လိုအပ်သည့် မည်သည့် နည်းလမ်းကိုမဆို အသုံးပြုကြသည်ဟု ဆိုနိုင်ပေသည်။ “ဘုန်းကြီးခေါင်းခေါက်ပြီးမှ ပြန်ကန်တော့သည်”ဟူသည့် ဆိုရိုးစကားတစ်ခုခု ရှိသည်။ အန္တိခရစ်များသည် ဤနည်းစနစ်ကို အသုံးပြုကြမည် မဟုတ်လော။ သင့်ကို တိုက်ခိုက်ပြီးနောက်တွင် သင့်ကို ချော့ရန်၊ နှစ်သိမ့်ရန်နှင့် ၎င်းတို့က အလွန့်အလွန် စိတ်ရှည်၊ သည်းခံပြီး မေတ္တာရှိသည်ဟု ခံစားစေရန် နှစ်လိုဖွယ်ကောင်းသော စကားအချို့ကို ပြောကောင်းပြောကြမည် ဖြစ်သည်။ နောက်ဆုံးတွင် သင်သည် ၎င်းတို့ကို အသိအမှတ်ပြုကာ “ကြည့်ပါ၊ ဤလူသည် သူ၏ အလုပ်တွင် ထိုသို့သော ရှင်းလင်းသည့် ရည်မှန်းချက်များရှိပြီး ထိုအလုပ်တွင် သူသည် အလွန် ကျွမ်းကျင်ကြသည်။ ကောင်းလိုက်သည့် ပညာပါတကား။ ၎င်းတို့တွင် ခေါင်းဆောင်၏ အရည်အသွေးများရှိသည်မှာ သိသာထင်ရှားပြီး ကျွန်ုပ်တို့အားလုံးသည် သူနှင့် ယှဉ်လိုက်ပါက အရည်အချင်း မပြည့်မီဟု ခံစားရသည်”ဟု ပြောရလေသည်။ ထိုအခါ ဤအန္တိခရစ်များသည် ၎င်းတို့၏ ရည်မှန်းချက်ကို စွမ်းဆောင်ရရှိကြပြီးဖြစ်သည် မဟုတ်လော။ ဤသည်တို့မှာ အန္တိခရစ်များ၏ လှည့်ကွက်များဖြစ်သည်။

အန္တိခရစ်များသည် အထူးသဖြင့် ဒုက္ခပေးတတ်ပြီး ဉာဏ်များကြသည်။ ၎င်းတို့ ပြောသမျှတိုင်းကို အသေအချာ စဉ်းစားထားခြင်းဖြစ်သည်။ မည်သူမျှသည် ဟန်ဆောင်ရာတွင် သာ၍ မကျွမ်းကျင်ပေ။ သို့သော် လျှို့ဝှက်ချက်များ ပေါက်ကြားသွားသည်နှင့်၊ ၎င်းတို့ကို အရှိအတိုင်း လူတို့ မြင်သည်နှင့်တစ်ပြိုင်နက် ၎င်းတို့ကိုယ်တိုင်အတွက် ငြင်းခုံရန် အစွမ်းကုန် လုပ်ဆောင်ကြပြီး အခြေအနေကို ကုစားရမည့် နည်းလမ်းများကို စဉ်းစားကြကာ ၎င်းတို့၏ ပုံရိပ်နှင့် ဂုဏ်သတင်းကို အဖတ်ဆယ်ဖို့ နည်းလမ်းတစ်ခုအဖြစ် အကျပ်အတည်းမှ လွတ်လမ်းထွင်ရန် လှည့်ဖြားကြလေသည်။ အန္တိခရစ်များသည် နေ့စဉ် ဂုဏ်သတင်းနှင့် အဆင့်အတန်းအတွက်သာ အသက်ရှင်သည်။ အဆင့်အတန်း၏ အကျိုးကျေးဇူးများတွင် ပျော်မွေ့ခံစားရန်အတွက်သာ အသက်ရှင်ကြသည်။ ဤအရာကိုသာ ၎င်းတို့စဉ်းစားသည်။ ၎င်းတို့က ရံဖန်ရံခါ အချို့သော အသေးစား ဆင်းရဲဒုက္ခများကို ခံသောအခါ၊ သို့မဟုတ် အချို့သော အသေးအဖွဲအဖိုးအခများကို ပေးဆပ်သောအခါတွင်ပင် ယင်းသည် ဂုဏ်အဆင့်အတန်းနှင့် ဂုဏ်သတင်းကို ရရှိရန်အတွက်ဖြစ်သည်။ အဆင့်အတန်းကို လိုက်စားခြင်း၊ အာဏာစွဲကိုင်ခြင်း၊ သာယာသောဘဝရှိခြင်းတို့သည် အန္တိခရစ်များက ဘုရားသခင်ကို ယုံကြည်သည်နှင့် ၎င်းတို့အစဉ် ကြံစည်သော အဓိကအရာများဖြစ်သည်။ ၎င်းတို့သည် ၎င်းတို့၏ ပန်းတိုင်များကို ရရှိသည်အထိ လက်မလျှော့ကြပေ။ ၎င်းတို့၏ မကောင်းမှုများ ဖော်ထုတ်ခံရလျှင် ၎င်းတို့က ထိတ်လန့်တုန်လှုပ်ကြသည်။ မိုးကောင်းကင်က ၎င်းတို့အပေါ် ပြိုကျတော့မည့်အလားဖြစ်သည်။ ၎င်းတို့သည် စား၍မဝင်နိုင်၊ အိပ်၍မပျော်နိုင်ပေ။ ၎င်းတို့သည် အိပ်မွေ့ချခံရသကဲ့သို့ ဖြစ်သည်။ စိတ်ဓာတ်ကျခြင်းကို ခံစားနေရသကဲ့သို့ဖြစ်သည်။ မည်သို့ဖြစ်သည်ကို လူတို့က မေးသောအခါတွင် ၎င်းတို့က မုသားများဖန်တီးပြီး “မနေ့က ကျွန်ုပ်သည် အလွန်အလုပ်ရှုပ်ပြီး တစ်ညလုံး မအိပ်ရပါ။ ထို့ကြောင့် ကျွန်ုပ် အလွန် ပင်ပန်းနေသည်” ဟု ပြောသည်။ သို့သော် အမှန်တကယ်တွင် မည်သည့်အရာမျှ မမှန်ပေ။ အားလုံးက လှည့်စားခြင်း ဖြစ်သည်။ ၎င်းတို့သည် “ငါလုပ်ခဲ့သည့် မကောင်းသောအရာများက ဖော်ထုတ်ခံရပြီဖြစ်သည်။ သို့ဖြစ်၍ ငါ၏ဂုဏ်သတင်းနှင့် အဆင့်အတန်းတို့ကို မည်သို့ပြန်ရအောင် လုပ်နိုင်မည်နည်း။ ငါ့ကိုယ်ငါ အဖတ်ဆယ်ဖို့အတွက် မည်သည့်နည်းကို ငါအသုံးပြုနိုင်မည်နည်း။ လူတိုင်းအပေါ် ဤအရာကို ရှင်းပြရန် မည်သည့်လေသံ သုံး၍ရမည်နည်း။ ငါ့ကို လူများ မရိပ်စားမိစေရန် မည်သည့်အရာကို ငါပြော၍ရနိုင်မည်နည်း” ဟူ၍ အစဉ်သဖြင့် တွေးတောနေခြင်းကြောင့် ဤသို့ ခံစားရခြင်းဖြစ်သည်။ ၎င်းတို့သည် အချိန်ကြာသည်အထိ မည်သည့်အရာကိုလုပ်ရမည်ကို အဖြေမရှာနိုင်ပေ။ ထို့ကြောင့် စိတ်ဓာတ်ကျကြသည်။ တစ်ခါတစ်ရံတွင် ၎င်းတို့၏ မျက်လုံးသည် တစ်နေရာထဲတွင် ခံစားချက်မဲ့စွာ စိုက်ကြည့်နေသည်။ မည်သည့်အရာကို ကြည့်သည်ကို မည်သူကမျှ မသိပေ။ ပြဿနာများက ၎င်းတို့ကို ဦးနှောက်ခြောက်အောင် စဉ်းစားစေသည်။ အကြောင်းပြချက်ပေါင်းစုံကို ကုန်စင်အောင် စဉ်းစားသည်။ စားချင်သောက်ချင်စိတ် မရှိအောင် ဖြစ်စေသည်။ ဤသို့ဖြစ်သော်လည်း ၎င်းတို့သည် အသင်းတော်အလုပ်ကို ဂရုစိုက်သည့်အသွင် ဟန်ဆောင်နေဆဲဖြစ်ပြီး လူတို့ကို မေးသည်။ “ဧဝံဂေလိအလုပ်က မည်သို့သော အခြေအနေရှိသနည်း။ ဧဝံဂေလိတရားဟောသည်မှာ မည်မျှ ထိရောက်သနည်း။ ညီအစ်ကိုမောင်နှမများက ယခုရက်ပိုင်းတွင် အသက်ဝင်ရောက်မှု တစ်ခုခု ရပြီလော။ တစ်စုံတစ်ဦးက အနှောင့်အယှက်နှင့် အဖျက်အဆီးများ ပြုနေသလော” ဟူ၍ ဖြစ်သည်။ အသင်းတော်အလုပ်နှင့်ပတ်သက်သည့် ၎င်းတို့၏ ဤမေးမြန်းခြင်းများသည် အခြားသူများအတွက် အပြသဘောအဖြစ် ရည်ရွယ်ခြင်း ဖြစ်သည်။ ၎င်းတို့သည် ပြဿနာများကို အမှန်တကယ် သိခဲ့ပါက ယင်းတို့ကို ဖြေရှင်းနိုင်ခဲ့မည် မဟုတ်သောကြောင့် ၎င်းတို့၏ မေးခွန်းများသည် ၎င်းတို့က အသင်းတော်၏ အလုပ်အပေါ် ဂရုစိုက်ပုံပေါက်စေရန် မေးခြင်းဖြစ်သည့် လုပ်ရိုးလုပ်စဉ်တစ်ခုမျှသာ ဖြစ်လေသည်။ တစ်စုံတစ်ဦးသည် ၎င်းတို့ ဖြေရှင်းဖို့အတွက် အသင်းတော်၏ ပြဿနာများကို တိုင်ကြားလာပါက ၎င်းတို့သည် ခေါင်းခါမည်သာ ဖြစ်သည်။ မည်သည့်အကြံအစည်မျှ ၎င်းတို့အသုံးပြုနိုင်မည် မဟုတ်ဘဲ ၎င်းတို့သည် မိမိတို့ကိုယ်ကို ဟန်ဆောင်လိုသော်လည်း ဟန်မဆောင်နိုင်ကြသကဲ့သို့ မြင်သာအောင်ပြခြင်းနှင့် ထုတ်ဖော်ခြင်းတို့ကို ခံရဖို့ အန္တရာယ်ရှိမည် ဖြစ်သည်။ ဤသည်မှာ အန္တိခရစ်များ၏ တစ်ဘဝလုံးတွင် ၎င်းတို့ရင်ဆိုင်ရသည့် အကြီးဆုံး ပြဿနာဖြစ်သည်။ ဤအချိန်တွင် အန္တိခရစ်များသည် “ဤအရာ ဆက်ဖြစ်၍မရပါ”ဟု ပြောသည့်အလား ရံဖန်ရံခါ ခေါင်းခါလျက် ပူသော ပန်းကန်ပြားတစ်ချပ်ပေါ်က ပုရွက်ဆိတ်တစ်ကောင်ကဲ့သို့ ဖြစ်သည်။ ထို့နောက် ၎င်းတို့က “အဘယ်သို့ဖြစ်ပြီး ငါ အလွန် မိုက်မဲရသနည်း။ ဤကိစ္စရပ်နှင့်ပတ်သက်၍ အဘယ်သို့ဖြစ်ပြီး ငါ မှောက်မှားနိုင်ခဲ့ရသနည်း”ဟု တွေးနေသည့်အလား မိမိတို့ခေါင်းများကို မိမိတို့လက်များဖြင့် ရိုက်ကြလေသည်။ အန္တိခရစ်များက ဤအချက်ကို လက်မခံနိုင်ကြသကဲ့သို့ သက်ပြင်းသာချနိုင်ကြသည်။ ၎င်းတို့သည် ၎င်းတို့၏ ရည်မှန်းချက်များနှင့် စိတ်ဆန္ဒများကို ဖြည့်ဆည်းရန် ဒုစရိုက်အမှုမျိုးစုံကို ကျူးလွန်ကြလျက် ၎င်းတို့၏ကိုယ်ပိုင် ဂုဏ်သတင်းနှင့် အဆင့်အတန်းအတွက်သာ အလုပ်လုပ်ပေးကြသည်၊ ဆင်းရဲဒုက္ခခံကြပြီး အဖိုးအခပေးကြလေသည်။ ဘုရားသခင် ရွေးချယ်ထားသော လူတို့၏ ဖော်ထုတ်ခြင်းခံရခြင်းသည် ရှောင်လွှဲမရသော ရလဒ်တစ်ခု ဖြစ်သည်။ လူတို့သည် သမ္မာတရားကို မလိုက်စားခြင်းမှ အနှေးနှင့်အမြန် ပြိုလဲဖို့ သေချာသည်။ ဤဆိုရိုးစကားသည် အန္တိခရစ်များနှင့်ပတ်သက်၍ အံကိုက် ပြည့်စုံလေသည်။ ဟန်ဆောင်မှုများတွင် ကျွမ်းကျင်ပြီး ကျလောက်အောင် ပြောနိုင်ကာ အခြားသူတို့ကို အထင်အမြင်မှားစေနိုင်သော်လည်း ဘုရားသခင်၏ ရွေးချယ်ထားသော လူတို့က သမ္မာတရားကို နားလည်ပြီး လူတစ်ဦး၏ အနှစ်သာရကို ပိုင်းခြားသိမြင်နိုင်လျှင် အန္တိခရစ်များက မည်မျှ နက်ရှိုင်းစွာ ကွယ်ဝှက်သည်ဖြစ်စေ၊ မကောင်းမှု မည်မျှ လုပ်ဆောင်ကြသည်ဖြစ်စေ ယင်းတို့ကို လုံးဝ ပိုင်းခြားသိမြင်နိုင်ကြသည်။ “မကောင်းမှုကို ဆက်တိုက် လုပ်ဆောင်ခြင်းသည် မိမိကိုယ်ကို ပျက်စီးရာပျက်စီးကြောင်း ဖြစ်စေသည်”ဟူသည်နှင့် “မီးဖြင့် ကစားခြင်းသည် သင့်ကို လောင်စေလိမ့်မည်”ဟူသကဲ့သို့သော ဆိုရိုးစကားနှစ်ခု ရှိသည်။ ဤအရာများမှာ အမှုအရာများ တိုးတက်ဖြစ်ထွန်းခြင်းကို စိုးမိုးသည့် ဓမ္မဓိဋ္ဌာန်ကျသော ဥပဒေသများ၊ အရာခပ်သိမ်းနှင့် ဖြစ်ရပ်အားလုံးအတွက် ဘုရားသခင် ထူထောင်ထားသည့် ဥပဒေသများဖြစ်သည်။ မည်သူကမျှ ထိုအရာများကို ရှောင်လွှဲ၍မရနိုင်ပေ။ အန္တိခရစ်များ၏ အုပ်စိုးမှုအောက်တွင် အသင်းတော်အလုပ်သည် ဆက်ရှိနေသော်လည်း ယင်း၏ ထိရောက်မှုမှာ ကြီးမားစွာ လျော့ပါးသွားပြီဖြစ်သည်။ အရေးကြီးသော အလုပ်တစ်ခုခုကို ဆိုးယုတ်သော ပုဂ္ဂိုလ်များက ထိန်းချုပ်ထားဆဲဖြစ်ပြီး ဘုရားအိမ်တော်၏ အလုပ်အစီအစဉ်များကို အကောင်အထည် ဖော်ထားခြင်း မရှိလေပြီ။ ဘုရားသခင်၏ ရွေးချယ်ထားသောလူတို့သည် အသီးသီး မိမိတို့တာဝန်ကို လုပ်ဆောင်နေကြသော်လည်း စစ်မှန်သည့် ရလဒ် မရှိသကဲ့သို့ အမျိုးမျိုးသော အလုပ်တာဝန်များက တုံ့ဆိုင်းသွားသည့် အခြေအနေတစ်ခုတွင် ရှိသည်မှာ ကြာပြီဖြစ်သည်။ ဤပြဿနာများ၏ ဖြစ်ကြောင်းရင်းမြစ်မှာ အဘယ်နည်း။ အဘယ်ကြောင့်ဆိုသော် အန္တိခရစ်များက အသင်းတော်ကို ထိန်းချုပ်ထားပြီး ဖြစ်သောကြောင့် ဖြစ်သည်။ အန္တိခရစ်များအာဏာရှိသည့် မည်သည့်နေရာမဆိုတွင် ၎င်းတို့၏ လွှမ်းမိုးနယ်ပယ်က မည်သို့ရှိသည်ဖြစ်စေ၊ အဖွဲ့တစ်ဖွဲ့သာရှိသည်ဖြစ်စေ ၎င်းတို့သည် ဘုရားအိမ်တော်၏ အလုပ်နှင့် ဘုရားသခင် ရွေးချယ်ထားသော လူတစ်စိတ်တစ်ပိုင်း၏ အသက်ဝင်ရောက်မှုကို လွှမ်းမိုးမည်ဖြစ်သည်။ အသင်းတော်တွင် ၎င်းတို့ အာဏာရှိလျှင် အသင်းတော်အလုပ်နှင့် ဘုရားအလိုတော်သည် ထိုနေရာတွင် နှောင့်ယှက်ခံရသည်။ ဘုရားအိမ်တော်၏ အလုပ်အစီအစဉ်များသည် အသင်းတော်အချို့တွင် အဘယ်ကြောင့် အကောင်အထည် မဖော်နိုင်သနည်း။ ဤသည်မှာ ဤအသင်းတော်များတွင် အန္တိခရစ်များ၏အာဏာ ရှိသောကြောင့် ဖြစ်သည်။ အန္တိခရစ်ဖြစ်သူ မည်သူမဆိုသည် ဘုရားသခင်အတွက် ရိုးသားစစ်မှန်စွာ အသုံးခံမည်မဟုတ်။ ၎င်းတို့၏ တာဝန်ထမ်းဆောင်ခြင်းသည် လုပ်ရိုးလုပ်စဉ်နှင့် ဟန်ပြလုပ်ဆောင်ခြင်းတို့သာ ဖြစ်လိမ့်မည်။ ၎င်းတို့သည် ခေါင်းဆောင်များ၊ အမှုဆောင်များ ဖြစ်လျှင်ပင် တကယ့်အလုပ်ကို လုပ်ဆောင်မည်မဟုတ်။ ပြီးလျှင် ၎င်းတို့သည် အသင်းတော်အလုပ်ကို လုံးဝ ကာကွယ်ခြင်းမရှိဘဲ ကျော်ကြားမှု၊ အကျိုးအမြတ်နှင့် အဆင့်အတန်းအတွက်သာ ပြောဆိုလုပ်ဆောင်လိမ့်မည်။ ဤသို့ဆိုလျှင် အန္တိခရစ်များက တစ်နေကုန် မည်သည့်အရာကို လုပ်ဆောင်သနည်း။ ၎င်းတို့သည် ဟန်ဆောင်လုပ်ကိုင်ပြပြီး ကြွားဝါနေခြင်းတို့ဖြင့် အလုပ်ရှုပ်နေကြသည်။ ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းတို့ ပါဝင်သောအရာများကိုသာ လုပ်ဆောင်ကြသည်။ အခြားလူများကို အထင်အမြင်မှားစေခြင်း၊ လူတို့ကို ဆွဲဆောင်ခြင်းတို့ဖြင့် အလုပ်ရှုပ်နေကြသည်။ ပြီးလျှင် ခွန်အားစုဆောင်းပြီးသည့်အခါ ပို၍များသော အသင်းတော်များကို ဆက်လက်ထိန်းချုပ်ကြလိမ့်မည်။ ၎င်းတို့က ဘုရင်များအဖြစ်သာ အုပ်စိုးလိုကြပြီး အသင်းတော်တို့ကို ၎င်းတို့၏ သီးခြားနိုင်ငံတော်အဖြစ် ပြောင်းလဲလိုကြသည်။ ၎င်းတို့သည် ကြီးမြတ်သည့် ခေါင်းဆောင်များဖြစ်ဖို့၊ ပြည့်စုံ၍ တစ်ဖက်သတ်ဖြစ်သော အာဏာကို ရဖို့၊ ပို၍များသော အသင်းတော်များကို ထိန်းချုပ်ဖို့သာ လိုလားကြသည်။ အခြားမည်သည့်အရာကိုမျှ စိုးစဉ်းမျှ ဂရုမစိုက်ကြပေ။ ၎င်းတို့သည် ဘုရားအလိုတော်ကို ဆောင်ရွက်ခြင်းရှိမရှိကို ဂရုစိုက်ရန်မဆိုထားနှင့်၊ အသင်းတော်အလုပ်ကို၊ သို့မဟုတ် ဘုရားသခင် ရွေးချယ်ထားသောလူတို့၏ အသက်ဝင်ရောက်မှုကို အရေးမစိုက်ကြပေ။ ၎င်းတို့သည် မည်သည့်အချိန်တွင် သီးခြား အာဏာကိုင်စွဲနိုင်သည်၊ ဘုရားသခင်ရွေးချယ်ထားသောလူတို့ကို ထိန်းချုပ်နိုင်သည်၊ ဘုရားသခင်နှင့် တန်းတူရပ်တည်နိုင်သည်ကိုသာ အရေးစိုက်သည်။ အန္တိခရစ်များ၏ ဆန္ဒများနှင့် ရည်မှန်းချက်များသည် အမှန်ပင် ကြီးမားလေသည်။ အန္တိခရစ်များသည် မည်မျှ အလုပ်ကြိုးစားသည့်ပုံပေါ်ပါစေ ၎င်းတို့နှစ်သက်သည့်အရာကို လုပ်ဆောင်လျက် ၎င်းတို့၏ ကိုယ်ပိုင် ကြိုးပမ်းအားထုတ်မှုများ၊ ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်၊ အဆင့်အတန်းတို့နှင့် ဆက်နွှယ်သည့်အရာများနှင့်သာ အလုပ်ရှုပ်နေကြသည်။ ၎င်းတို့၏ တာဝန်ဝတ္တရားများ၊ သို့မဟုတ် ၎င်းတို့ ထမ်းဆောင်သင့်သည့်တာဝန်အကြောင်းကိုပင် မစဉ်းစားကြပေ။ ၎င်းတို့သည် သင့်လျော်မှန်ကန်သည့် မည်သည့်အရာကိုမျှ လုံးဝ မလုပ်ဆောင်ကြပေ။ ဤသည်မှာ အန္တိခရစ်များဟူသည့် အရာမျိုးပင် ဖြစ်သည်။ ၎င်းတို့သည် ဘုရားသခင်၏ အမှုတော်ကို အဖျက်အမှောင့်လုပ်ပြီး နှောင့်ယှက်သည့်နတ်ဆိုးများ၊ စာတန်များ ဖြစ်ကြလေသည်။

အတိတ်ကာလတွင် သူ၏ သက်တမ်းကာလအတွင်းတွင် ငါ အလုပ်တာဝန် ငါးခု ပေးခဲ့သည့် ခေါင်းဆောင်တစ်ဦးရှိခဲ့သည်။ သို့သော် နှစ်လကြာပြီးနောက်တွင် ဤကိစ္စရပ်များထဲမှ တစ်ခုကိုမျှ အကောင်အထည်ဖော်ထားခြင်း မရှိခဲ့ပေ။ အပေါ်ယံတွင် ခေါင်းဆောင်သည် ငုတ်တုတ်ထိုင်ရုံသာ မဟုတ်ဘဲ သူသည် အတော်လေး အလုပ်များပြီး ပင်ပန်းပုံပေါ်ကာ သူ့ကို တစ်ကြိမ်တစ်ခါမျှပင် သင် မြင်ရခဲလေသည်။ ထို့ကြောင့် မည်သည့်အရာဖြင့် သူ အလုပ်များနေခဲ့သနည်း၊ ပြီးလျှင် အဘယ်ကြောင့် သူသည် ငါ တာဝန်ပေးထားသည့် အလုပ်တာဝန်များကို မဖြည့်ဆည်းနိုင်ခဲ့သနည်း။ ဤနေရာတွင် ပြဿနာတစ်ခု ရှိ၏။ ခေါင်းဆောင်သည် အချို့သော အလုပ်တာဝန်များကို ၎င်း၏ တာဝန်များနှင့် သက်ဆိုင်ခြင်းမရှိဟု ယူဆလျက် မလုပ်ချင်ခဲ့သောကြောင့် မလုပ်ခဲ့ပေ။ ဤသည်မှာ ပြဿနာတစ်ခု ဖြစ်သည်။ ထို့အပြင် အချို့သော အလုပ်တာဝန်များအပေါ်ကိုမူ ကွဲပြားသည့် အယူအဆများ ထားရှိလျက် ယင်းတို့ကို ဘေးဖယ်ထားလေသည်။ အခြားသူများထံမှ အကူအညီ လိုအပ်ပြီး အတော်အတန် ဒုက္ခပေးတတ်လျက် အခက်အခဲအချို့ကို ဖြစ်စေသော ခေါင်းဆောင်များက ကိုင်တွယ်ခြင်း မရှိသည့် အလုပ်တာဝန်များလည်း ရှိသည်။ ဤသည်တို့မှာ ဖြစ်ပေါ်ခဲ့သည့် အခြေအနေများ ဖြစ်သည်။ ထို့ကြောင့် နှစ်လကုန်သွားပြီး အလုပ်တာဝန်တစ်ခုတလေကိုမျှ ပြီးမြောက်ခြင်း မရှိပေ။ လူအချို့က “နှစ်လအတွင်းတွင် ဤအလုပ်တာဝန်အားလုံးကို အပြီးသတ်ရန်မှာ ဖြစ်နိုင်သလော”ဟု ပြောကြသည်။ ဖြစ်နိုင်၏၊ ဤအလုပ်တာဝန်အားလုံးကို နှစ်လတွင် အပြီးသတ်နိုင်ပြီး ဤအလုပ်တာဝန်အများစုကို တစ်ရက် သို့မဟုတ် နှစ်ရက်အတွင်းတွင် အပြီးသတ်နိုင်သော်လည်း ခေါင်းဆောင်က ယင်းတို့ကို အကောင်အထည်ဖော်ရန် ပျက်ကွက်ခဲ့သည်။ အခြားတစ်စုံတစ်ဦးက လွှဲယူပြီး ဤအလုပ်တာဝန်များကို ထမ်းဆောင်သည့်အခါ အလုပ်တာဝန်ငါးခုလုံးကို တစ်ပတ်အတွင်းတွင် ပြီးစီးခဲ့သည်။ ထိုသို့သော ခေါင်းဆောင်တစ်ဦးကို ဖြုတ်ချသင့်သည်ဟု သင် ထင်သလော။ (ထင်ပါသည်။) အထက်မှ ပေးထားသည့် အလုပ်တာဝန်များထဲမှ တစ်ခုကိုမျှ မပြီးမြောက်သော်လည်း အပေါ်ယံတွင် ၎င်းတို့ အတော်လေး အလုပ်များပုံရသည့် ဤကဲ့သို့သော လူတစ်ဦးကို သင်တို့ အမှတ်မထင် တွေ့ရလျှင် ၎င်းသည် အယောင်ဆောင် ခေါင်းဆောင်ဖြစ်ပေသည်။ ထိုသို့သော ပုဂ္ဂိုလ်များကို ချက်ချင်း ဖြုတ်ချသင့်သည်၊ သို့မဟုတ် ဖယ်ရှားရှင်းလင်းသင့်ပေသည်။ ဤစည်းမျဉ်းကို သင်တို့ အဘယ်အရာ တွေးထင်ကြသနည်း။ (ကောင်းပါသည်။) ၎င်းတို့၏ အပြင်ပန်း စိတ်ထက်သန်မှုနှင့် တစ်နေ့လုံး အတော် အလုပ်များပုံရသည့် အချက်ကို မကြည့်နှင့်။ အမှန်တွင် ၎င်းတို့သည် မည်သည့် တကယ့် အလုပ်ကိုမျှ မလုပ်ဆောင်ကြပေ။ ၎င်းတို့သည် အသေးအဖွဲ ကိစ္စများနှင့် အချိန်ကုန်မြဲကုန်လွန်နေကြသည်။ ၎င်းတို့သည် မည်သည့်အရာကို လုပ်ဆောင်ကြသနည်း။ ၎င်းတို့၏ လုပ်ရပ်များသည် အနည်းငယ်သော မတူညီသည့် အတန်းအစားများတွင် ကျရောက်သည်။ ပထမဦးစွာ ၎င်းတို့ ကိုင်တွယ်နိုင်သည်ဟု ယုံကြည်သည့် အလုပ်တာဝန်များ၊ ဘေးကင်းလုံခြုံပြီး အန္တရာယ်များစွာ မရှိသည့် အလုပ်တာဝန်များကို ၎င်းတို့က တာဝန်ယူကြသည်။ “အန္တရာယ်များစွာ မရှိ”ဟူ၍ ဆိုခြင်းဖြင့် မည်သည့်အရာကို ငါ ဆိုလိုသနည်း။ ဤအလုပ်တာဝန်များကို လုပ်ဆောင်ခြင်းဖြင့် အမှားများ ပြုလုပ်မိခြင်းကို ရှောင်ရှားရန် လွယ်ကူသည်၊ အထက်နှင့် ၎င်းတို့ ဆက်ဆံရန် မလိုသကဲ့သို့ အမှုအရာများကို အမှားလုပ်မိခြင်းနှင့် ပြုပြင်ခံရခြင်းတို့အား ၎င်းတို့ ရှောင်ရှားနိုင်သည်ဟု ငါ ဆိုလိုခြင်း ဖြစ်သည်။ ထို့အပြင် ၎င်းတို့ ကျွမ်းကျင်သည့် အလုပ်တာဝန်များ၊ အမှားများ လုပ်မိဖို့ အလားအလာ နည်းသည့် အလုပ်တာဝန်များကို ၎င်းတို့ ကိုင်တွယ်ကြသည်။ ဤသို့ဖြင့် ၎င်းတို့သည် ကြီးမားသည့် အတိုင်းအတာဖြင့် တာဝန်ယူရခြင်းကို ရှောင်ရှားနိုင်ပြီး ပြုပြင်ခံရခြင်း၊ ရှင်းလင်းပစ်ခံရခြင်း သို့မဟုတ် နှင်ထုတ်ခံရခြင်းမှ မိမိတို့ကိုယ်ကို ကာကွယ်နိုင်ပေသည်။ ဤအလုပ်တာဝန်များသည် အန္တရာယ်ကင်းပြီး တာဝန်ယူရခြင်း မပါဝင်ပေ။ ထို့ကြောင့် ယင်းတို့ကို ၎င်းတို့က တုံ့ပြန်ကာ ကိုင်တွယ်နိုင်ကြသည်။ အမှန်တွင် ဤအရာနှင့် ပတ်သက်၍ ကွယ်ဝှက်ထားသော အရိပ်လက္ခဏာတစ်ခု ရှိသည်။ မည်သူမျှ မမြင်ဘဲ ဤတာဝန်များကို ၎င်းတို့ လုပ်ဆောင်နိုင်မည်ဆိုလျှင် လုပ်ဆောင်ကြမည်လော။ ၎င်းတို့အတွက် တစ်ကိုယ်ရေ အကျိုးအမြတ် မရှိလျှင် လုပ်ဆောင်ကြမည်လော။ မုချ လုပ်ဆောင်ကြမည် မဟုတ်။ မည်သည့် အလုပ်တာဝန်မျိုးကို ၎င်းတို့ နှစ်သက်ကြသနည်း။ အတော် လွယ်ကူ၊ ရိုးရှင်းပြီး အလွန်များစွာ ဆင်းရဲဒုက္ခခံစားရခြင်းမရှိဘဲ ပြီးမြောက်နိုင်သည့် အလုပ်တာဝန်များကို နှစ်သက်ကြသည်။ ထို့အပြင် ၎င်းတို့ စိတ်ဝင်စားပြီး ၎င်းတို့ အယူအဆများနှင့် ကိုက်ညီသည့် တရားဒေသများကို ပိုနားထောင်ကာ အာဂုံဆောင်ရန် လိုလားကြသည်။ ယင်းတို့ကို ၎င်းတို့ နားလည်သည်နှင့်တစ်ပြိုင်နက် ဤတရားဒေသနာများကို အခြားသူများနှင့် ဆွေးနွေးနိုင်ကြသည်။ ဤအရာကို မိမိတို့ကိုယ်ကို ပြစားရန်နှင့် အခြားသူများထံမှ လေးစားမှုကို ရယူရန် လုပ်ဆောင်နေကြခြင်း ဖြစ်သည်။ ထို့အပြင် ဤအလုပ်တာဝန်များကို ထမ်းဆောင်ခြင်းက ၎င်းတို့အား ပိုများသော လူတို့နှင့် ဆက်ဆံခွင့်ပေးကာ ၎င်းတို့ အလုပ်လုပ်ရင်း အလုပ်များနေကြောင်း၊ ၎င်းတို့က ခေါင်းဆောင်မှု ရာထူးတစ်ခု ရထားကာ ဤအဆင့်အတန်းနှင့် အခန်းကဏ္ဍရှိကြောင်းတို့ကို သိစေလျှင် ထိုအလုပ်တာဝန်များကို ၎င်းတို့ လုပ်ဆောင်ကြမည်ဖြစ်သည်။ ဤသဘာဝရှိသည့် အလုပ်တာဝန်များကို ၎င်းတို့က ရွေးကြသည်။ သို့သော် ၎င်းတို့ ထမ်းဆောင်ရန် လိုအပ်သည့် အလုပ်က ရှုပ်ထွေးပြီး ၎င်းတို့ တတ်စွမ်းနိုင်မှုများကို ကျော်လွန်လျှင်၊ တစ်စုံတစ်ဦးက ၎င်းတို့ထက် ပိုမိုကျွမ်းကျင်ပြီး ၎င်းတို့ကျရှုံးလျှင် မျက်နှာပျက်ရမည့်၊ အခြားသူများ၏ အထင်သေးခြင်းခံရမည့် အန္တရာယ်ရှိလျှင် ဤအလုပ်တာဝန်များကို လုပ်ဆောင်ရန် မလိုလားကြချေ။ ၎င်းတို့သည် အလုပ်ကြိုးစားရခြင်း၊ မောပန်းနွမ်းနယ်ခြင်းနှင့် ကောင်းစွာ မလုပ်ဆောင်သည့်အတွက် အရှက်ရရခြင်းတို့ကို ကြောက်ကြသည်။ ထို့အပြင် ၎င်းတို့သည် အထူးသဖြင့် ပျင်းရိကာ အားသွန်ခွန်စိုက်လုပ်ရပြီး ပင်ပန်းသော အလုပ်တာဝန်များမှ ဝေးဝေးတွင် ပုန်းကွယ်လျက် ထိုတာဝန်များကို ရှောင်ရှားတတ်ကြသည်။ ထိုအစား ၎င်းတို့၏ ပုံရပ်များကို တိုးတက်ကောင်းမွန်စေသည့် အလုပ်တာဝန်များ၊ အထက်၏ ရိပ်စားမိခြင်းမခံရဘဲ ၎င်းတို့ ဟန်ဆောင်လုပ်ပြ၍ရပြီး အခြားလူတို့၏ စိတ်နှလုံးများကို သိမ်းသွင်းနိုင်သည့် လွယ်ကူအေးဆေးသော အလုပ်တာဝန်များကို လုပ်ဆောင်ရန် နှစ်သက်ကြသည်။ ဤသည်တို့မှာ အန္တိခရစ်များ၏ ရှိရင်းစွဲ လက္ခဏာများချည်းသာ ဖြစ်သည်။ မိမိတို့တာဝန်များကို ထမ်းဆောင်ခြင်းနှင့် ပတ်သက်လာသည့်အခါ ၎င်းတို့က စံရွေးကြသည်။ ၎င်းတို့တွင် ကိုယ်ရေးကိုယ်တာ ရွေးချယ်မှုများ၊ အစီအစဉ်များနှင့် အကြံများပင် ရှိသည်။ ၎င်းတို့သည် ဘုရားအိမ်တော်၏ အစီအစဉ်များကို လုံးဝ တကယ်ကို နာခံခြင်း မရှိကြချေ။ ထိုအစား ၎င်းတို့သည် မိမိတို့ကိုယ်ပိုင် ရွေးချယ်မှုများ ပြုလုပ်ကြသည်။ အထက်မှ အစီအစဉ်အချို့နှင့်စပ်လျဉ်း၍ ယင်းတို့ကို ၎င်းတို့ သဘောမတူလျှင် လုံးဝ အကောင်အထည်ဖော်ကြလိမ့်မည် မဟုတ်။ ဤကိစ္စရပ်များကို ၎င်းတို့က လုံးဝ ရပ်တန့်သွားအောင် လုပ်ကာ နှောင့်ယှက်နေကြပြီး အသင်းတော်တွင်ရှိသည့် ညီအစ်ကို မောင်နှမများက ၎င်းတို့ကို သတိမပြုမိကြပေ။ အထက်မှလာသော ဤအစီအစဉ်များကို အကောင်အထည် ဖော်ခြင်းသည် လူပုဂ္ဂိုလ်တစ်ဦးဦးနှင့် ဆန့်ကျင်ကွဲလွဲလျှင် သို့မဟုတ် လူတို့ကို စိတ်အနှောင့်အယှက်ဖြစ်စေလျှင် ယင်းတို့ကို ၎င်းတို့က အကောင်အထည်ဖော်ကြမည်လော။ အကောင်အထည်ဖော်မည် မဟုတ်ပေ။ ၎င်းတို့၏ စိတ်နှလုံးတွင် ၎င်းတို့က “အထက်က ဤအရာကို ပြီးစေလိုလျှင် ငါ လုပ်မည် မဟုတ်ပါ။ ငါ လုပ်လျှင်ပင် ထိုအရာကို အထက်မှ အမိန့်ပေးခြင်းဖြစ်သည်ဟု အခိုင်အမာဆိုလျက် အထက်၏ အမည်သုံး၍ လုပ်ရမည်ဖြစ်သည်။ ထိုလူတို့ကို ငါ စိတ်အနှောင့်အယှက်ပေးဖို့ မတတ်နိုင်ပါ”ဟု တွေးကြသည်။ အန္တိခရစ်များသည် ဉာဏ်များသော လူစားမျိုးဖြစ်၏၊ ဟုတ်သည် မဟုတ်လော။ ၎င်းတို့လုပ်သမျှတွင် ကျိတ်တွက်ချက်ကာ ရှစ်ကြိမ်၊ ဆယ်ကြိမ်၊ သို့မဟုတ် ထိုထက်ပို၍ပင် တွက်ချက်ကြသည်။ လူစုထဲတွင် တည်ငြိမ်သော ရာထူးများ ရရှိအောင် မည်သို့ပြုလုပ်ရမည်၊ ကောင်းမွန်သော ဂုဏ်သတင်းများနှင့် မြင့်မားသော ဂုဏ်သိက္ခာကို မည်သို့ရရှိရမည်၊ အထက်ကို မည်သို့မျက်နှာလိုမျက်နှာရ လုပ်ရမည်၊ ၎င်းတို့ကို ညီအစ်ကိုမောင်နှမများက ပံ့ပိုးအောင်၊ ချစ်ခင်လေးစားအောင် မည်သို့ပြုရမည်ဆိုသည်တို့နှင့်ပတ်သက်သည့် အတွေးများက ၎င်းတို့၏ ခေါင်းထဲတွင် ပြည့်နေပြီး ဤရလဒ်များ ရရှိရန်အတွက် မည်သည့်အရာကိုမဆို လုပ်ဆောင်ကြသည်။ မည်သည့်လမ်းကြောင်းကို ၎င်းတို့လျှောက်နေကြသနည်း။ ၎င်းတို့အတွက်မူ ဘုရားအိမ်တော်၏ အကျိုးစီးပွား၊ အသင်းတော်၏ အကျိုးစီးပွား၊ ဘုရားအိမ်တော်၏ အလုပ်တို့သည် ၎င်းတို့ အဓိက ထည့်သွင်းစဉ်းစားသည့်အရာ မဟုတ်ပေ။ ၎င်းတို့ အလေးထားသည့်အရာများ ဖြစ်ရန်မှာ ပို၍ပင် ဝေးသေး၏။ မည်သည့်အရာကို ၎င်းတို့စဉ်းစားသနည်း။ “ဤအရာအားလုံးက ငါနှင့်မဆိုင်။ ကိုယ့်အတွက်ပဲ ကိုယ်ကြည့်၊ ဘယ်သူသေသေ ငတေမာပြီးရောသာ ဖြစ်သည်။ လူတို့သည် ကိုယ့်အတွက်ကိုယ် အသက်ရှင်ရမည်။ မိမိ၏ ဂုဏ်သတင်းနှင့် အဆင့်အတန်းအတွက် အသက်ရှင်ရမည်။ ဤသည်မှာ အမြင့်ဆုံးသော ပန်းတိုင်ပင်။ အကယ်၍ လူတစ်ယောက်သည် သူ့အတွက်သူ အသက်ရှင်သင့်ကြောင်းနှင့် သူ့ကိုယ်သူ ကာကွယ်သင့်ကြောင်းကို မသိလျှင် ငတုံးပင် ဖြစ်တော့၏။ သမ္မာတရားစည်းမျဉ်းများနှင့်အညီ လက်တွေ့လုပ်ဆောင်ပြီး ဘုရားနှင့် သူ့အိမ်တော်၏ အစီအစဉ်များကို နာခံဖို့ ငါ့ကို ပြောလာလျှင် ထိုအရာက ငါ့အတွက် အကျိုးတစ်ခုခုရှိမရှိ၊ ထိုသို့လုပ်ခြင်းဖြင့် အကျိုးကျေးဇူးတစ်ခုခု ရှိမရှိအပေါ်တွင် မူတည်လိမ့်မည်။ ဘုရားအိမ်တော်၏ အစီအစဉ်များကို ကျိုးနွံနာခံခြင်း မရှိသောကြောင့် ငါ ရှင်းလင်းပစ်ခြင်း ခံရနိုင်ချေရှိပြီး ကောင်းချီးများရဖို့ အခွင့်အလမ်းကို ဆုံးရှုံးရနိုင်ချေရှိလျှင် ငါကျိုးနွံနာခံမည်” ဟူ၍ ဖြစ်သည်။ ထို့ကြောင့် အန္တိခရစ်များသည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းကို ကာကွယ်ရန်အတွက် အလျော့အတင်းအချို့ လုပ်ရန် မကြာခဏ ရွေးချယ်ကြသည်။ အဆင့်အတန်းအတွက် အန္တိခရစ်များသည် မည်သည့်ဒုက္ခမျိုးကိုမဆို ခံနိုင်သည်၊ ဂုဏ်သတင်းကောင်း ရှိရန်အတွက် မည်သည့်အဖိုးအခကိုမဆို ပေးဆပ်နိုင်စွမ်းရှိသည်ဟု ဆိုနိုင်သည်။ “ကြီးမြတ်သောသူသည် မည်သည့်အချိန်တွင် အလျှော့ပေးပြီး မည်သည့်အချိန်တွင် အလျှော့မပေးရမည်ကို သိသည်” ဆိုသည့် ဆိုရိုးစကားက ၎င်းတို့အတွက် မှန်ကန်ပုံရသည်။ ဤသည်မှာ စာတန်၏ တွေးခေါ်ပုံဖြစ်သည် မဟုတ်လော။ ဤသည်မှာ လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်ဖြစ်သည်။ စာတန်၏ အသက်ရှင်သန်ရေး အခြေခံသဘောတရားလည်း ဖြစ်သည်။ ယင်းသည် လုံးလုံး စက်ဆုပ်ဖွယ်ပင် ဖြစ်၏။

အန္တိခရစ်တို့သည် မိမိတို့၏ ကိုယ်ပိုင် အဆင့်အတန်းနှင့် ဂုဏ်သတင်းကို အခြားမည်သည့်အရာမဆိုထက်ပို၍ အရေးကြီးသည်ဟု သဘောထားကြသည်။ ဤလူတို့သည် လှည့်ဖြားတတ်ရုံ၊ ဉာဏ်များရုံနှင့် ကောက်ကျစ်ဆိုးယုတ်ရုံသာမကဘဲ အလွန်အမင်း ရက်စက်ကြမ်းကြုတ်သည်။ ၎င်းတို့သည် မိမိတို့၏ ဂုဏ်အဆင့်အတန်းကို ထိခိုက်နိုင်ချေရှိသည်ကို သတိပြုမိသောအခါ၊ သို့မဟုတ် လူတို့၏ စိတ်နှလုံးထဲတွင် ၎င်းတို့၏ နေရာကို ဆုံးရှုံးရသောအခါ၊ ဤလူတို့၏ ထောက်ခံမှုနှင့် ချစ်ခင်တွယ်တာမှုတို့ကို ၎င်းတို့ ဆုံးရှုံးရသောအခါ၊ လူတို့သည် ၎င်းတို့အား ကြည်ညိုလေးစားခြင်း၊ အထင်ကြီးခြင်း မရှိတော့ဘဲ လူပုံအလယ်တွင် ၎င်းတို့ အရှက်ရသောအခါ ၎င်းတို့သည် မည်သည့်အရာကို ပြုကြသနည်း။ ၎င်းတို့က ရုတ်တရက် ရန်လိုကုန်ကြသည်။ ၎င်းတို့၏ ဂုဏ်အဆင့်အတန်းကို ဆုံးရှုံးရသည်နှင့် တစ်ပြိုင်နက်မည်သည့်တာဝန်ကိုမျှ ထမ်းဆောင်ရန် မလိုလားကြတော့ပေ။ ၎င်းတို့လုပ်သမျှ အရာတိုင်းသည် ဝတ်ကျေတမ်းကျေဖြစ်သည်။ ၎င်းတို့၏ မည်သည့်အရာကိုမျှ လုပ်ဆောင်ရန် စိတ်မဝင်စားကြပေ။ သို့သော် ဤသည်မှာ အဆိုးဆုံး သရုပ်သကန်မဟုတ်ပေ။ အဆိုးဆုံး သရုပ်သကန်မှာ အဘယ်နည်း။ ဤလူတို့သည် ၎င်းတို့၏ ဂုဏ်အဆင့်အတန်းကို ဆုံးရှုံးရပြီး မည်သူမျှ ၎င်းတို့ကို မလေးစားလျက် မည်သူကမျှ ၎င်းတို့၏ အထင်အမြင်မှားစေခြင်းကို မခံရသည်နှင့်တစ်ပြိုင်နက် မုန်းတီးခြင်း၊ မနာလိုခြင်းနှင့် လက်စားချေခြင်းတို့ ထွက်ပေါ်လာသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးမရှိရုံမက ကျိုးနွံနာခံခြင်း တစ်စက်မျှလည်း မရှိပေ။ ထို့အပြင် ၎င်းတို့၏ စိတ်နှလုံးတွင် ၎င်းတို့သည် ဘုရားသခင်၏ အိမ်တော်၊ အသင်းတော်၊ ခေါင်းဆောင်များနှင့် အမှုဆောင်များကို မုန်းတတ်သည်။ ၎င်းတို့၏ စိတ်နှလုံးတွင် အသင်းတော်အလုပ်သည် ပြဿနာများကို ကြုံတွေ့စေရန်၊ ရပ်တန့်သွားစေရန် တောင့်တကြသည်။ ၎င်းတို့သည် အသင်းတော်အပေါ်၊ ညီအစ်ကိုမောင်နှမတို့အပေါ် ရယ်မောလိုကြသည်။ ၎င်းတို့သည် သမ္မာတရားကို လိုက်စားပြီး ဘုရားသခင်ကို ကြောက်ရွံ့သောမည်သူကိုမဆိုကိုလည်း မုန်းတီးကြသည်။ မိမိတို့၏ တာဝန်တွင် သစ္စာစောင့်သိပြီး အဖိုးအခပေးရန် လိုလားသူ မည်သူကိုမဆို ၎င်းတို့က တိုက်ခိုက်ပြီး လှောင်ပြောင်ကြသည်။ ဤသည်မှာ အန္တိခရစ်များ၏ စိတ်သဘောထားဖြစ်သည်။ ယင်းသည် မဆိုးယုတ်သလော။ ဤလူများသည် သိသာထင်ရှားစွာပင် ဆိုးယုတ်သောလူများဖြစ်သည်။ အန္တိခရစ်တို့သည် ၎င်းတို့၏အနှစ်သာရ၌ ဆိုးယုတ်သော လူများဖြစ်လေသည်။ စုဝေးပွဲများကို အွန်လိုင်းတွင် ပြုလုပ်သည့်အခါတွင်ပင် အင်တာနက်လိုင်းအားကောင်းသည်ကို ၎င်းတို့ မြင်လျှင် ၎င်းတို့သည် တိတ်တဆိတ်ကျိန်ဆဲပြီး “လိုင်းကျပါစေ။ လိုင်းကျပါစေ။ တရားဒေသနာတွေကို ဘယ်သူမှ မကြားနိုင်ရင် ပိုကောင်းတယ်” ဟူ၍ မိမိတို့ကိုယ်ကို ပြောကြသည်။ ဤလူများသည် မည်သည့်အရာများဖြစ်သနည်း။ (နတ်ဆိုးများဖြစ်သည်။) ၎င်းတို့သည် နတ်ဆိုးများဖြစ်သည်။ အသေအချာပင် ဘုရားအိမ်တော်၏ လူများမဟုတ်ပေ။ ဤနတ်ဆိုးများနှင့် ဆိုးယုတ်သော လူစားမျိုးများသည် မည်သည့်အသင်းတော်တွင် ၎င်းတို့ ရှိကြသည်ဖြစ်စေ ပြဿနာကို ဤနည်းဖြင့် မွှေနှောက်ကြသည်။ ပိုင်းခြားသိမြင်နိုင်သော လူတို့က ၎င်းတို့ကို ဖော်ထုတ်ကာ ကန့်သတ်လျှင်ပင် ၎င်းတို့သည် မိမိတို့ကိုယ်ကို ပြန်လည်သုံးသပ်ခြင်း သို့မဟုတ် မိမိတို့ အမှားများကို ဝန်ခံခြင်း ရှိကြမည် မဟုတ်။ ထိုအရာသည် ၎င်းတို့ အပိုင်းတွင် ခဏတာဖြစ်သော သတိလစ်ဟင်းမှုတစ်ခုသာ ဖြစ်ပြီး ထိုအရာမှ ၎င်းတို့ သင်ယူသင့်သည်ဟုသာ တွေးကြလိမ့်မည်။ နောင်တရရန် လုံးဝ ငြင်းဆန်သည့် ဤကဲ့သို့သော လူတစ်ဦးသည် မည်သူက ၎င်းကို ပိုင်းခြားသိမြင်ကာ ဖော်ထုတ်သည်ဖြစ်စေ ကျိုးနွံနာခံမည် မဟုတ်ပေ။ ၎င်းက ထိုလူအပေါ် လက်တုံ့ပြန်ရန် ကြိုးစားလိမ့်မည် ဖြစ်သည်။ ၎င်းက အနေရခက်သောအခါ ညီအစ်ကို မောင်နှမများကိုလည်း လွယ်ကူသက်သာစေဖို့ အလိုမရှိပေ။ ၎င်း၏ စိတ်နှလုံးထဲတွင် ညီအစ်ကို မောင်နှမများကို မကောင်းသည့်အရာများ ဖြစ်ဖို့ ဆန္ဒရှိလျက် ကျိန်ပင်ကျိန်ဆဲပြီး ဘုရားအိမ်တော်၏ အလုပ်ထဲသို့ ဒုက္ခပြဿနာ ရောက်လာဖို့ ဆန္ဒရှိလျက် ကျိန်ဆဲလေသည်။ ဘုရားအိမ်တော်တွင် တစ်ခုတလေ ပြဿနာတက်သည့်အခါ “ဟွန်း၊ နောက်ဆုံးတော့ ပြဿနာတက်ပေပြီ။ ဤအရာအားလုံးသည် သင်က ငါ့ကို ဖြုတ်ချခဲ့သောကြောင့် ဖြစ်ပျက်ခြင်းဖြစ်သည်။ အရာရာ ပြဿနာတက်သွားခြင်းက ကောင်းသည်”ဟု တွေးလျက် တိတ်တဆိတ် ဝမ်းမြောက်ကာ အောင်ပွဲခံသည်။ အခြားသူများ အားနည်းပြီး တိုး၍ အပျက်သဘောဆောင်ကြသည်ကို မြင်ရာတွင် ၎င်းက ဝမ်းသာပြီး နှစ်သက်အားရသည်။ လူတို့ကို သိက္ခာချရန် လှောင်ပြောင်၊ ကဲ့ရဲ့သော စကားများကို ပြောဆိုပြီး “ကျွန်ုပ်တို့ ယုံကြည်သူများသည် ကျွန်ုပ်တို့၏ တာဝန်များကို ထမ်းဆောင်ရန် ကျွန်ုပ်တို့၏ မိသားစုများနှင့် အသက်မွေးအလုပ်များကို စွန့်ကာ ဆင်းရဲဒုက္ခကို ခါးစည်းခံကြသည်။ ဘုရားအိမ်တော်က ကျွန်ုပ်တို့၏ အနာဂတ်များအတွက် အမှန်တကယ် တာဝန်ယူနိုင်သည်ဟု သင် ထင်သလော။ ထိုအကြောင်းကို သင် တွေးဖူးသလော။ ကျွန်ုပ်တို့ ပေးနေသည့် အဖိုးအခသည် ထိုက်တန်ပါသလော။ ယခု ကျွန်ုပ်၏ ကျန်းမာရေး သိပ်မကောင်းပါ၊ ပြီးလျှင် ကျွန်ုပ် ကိုယ့်ကိုယ်ကိုယ် ဖတ်ဖတ်မောစေမိလျှင် ကျွန်ုပ်၏ အိုမင်းသည့်အရွယ်တွင် ကျွန်ုပ်ကို မည်သူက စောင့်ရှောက်လိမ့်မည်နည်း” ဟုပင် ပြောဆိုလျက် အပျက်သဘောဆောင်ပြီး ပျက်စီးခြင်းနှင့်ဆိုင်သော စကားများကိုပင် ဖြန့်လေသည်။ လူတိုင်းက အပျက်သဘောဆောင်ခြင်း ခံစားရစေမည့် အရေးအတွက် ထိုသို့သော အရာများကို ၎င်းက ပြောဆိုလေသည်။ ထိုအခါမှသာ ၎င်းသည် ဝမ်းသာပျော်ရွှင်သည်။ ၎င်းတို့သည် မကောင်းကြံတတ်သောသူများ ဖြစ်သည် မဟုတ်လော၊ အန္တရာယ်ပေးနိုင်ပြီး ရက်စက်ကြသည် မဟုတ်လော။ ထိုသို့သော လူများသည် အပြစ်ဒဏ် ခံရသင့်ကြသည် မဟုတ်လော။ (ခံရသင့်ပါသည်။) ထိုသို့သောလူများ၏ စိတ်နှလုံးထဲတွင် ဘုရားသခင် အမှန်တကယ် ရှိသည်ဟု သင်တို့ ထင်ကြသလော။ ၎င်းတို့သည် ဘုရားသခင်၌ စစ်မှန်သော ယုံကြည်သူများ ဖြစ်ပုံမရကြ၊ ဘုရားသခင်က လူတို့ စိတ်နှလုံး၏ အတွင်းနက်နက်နေရာများအား စေ့စေ့စပ်စပ် ကြည့်ရှုစစ်ဆေးသည်ကို အခြေခံအားဖြင့် ၎င်းတို့က မယုံကြည်ကြပေ။ ၎င်းတို့သည် မယုံကြည်သူများ ဖြစ်ကြသည် မဟုတ်လော။ ၎င်းတို့အနေဖြင့် ဘုရားသခင်ကို အမှန်တကယ် ယုံကြည်လျှင် ထိုသို့သော အရာများကို အဘယ်သို့ဖြစ်ပြီး ပြောနိုင်ကြမည်နည်း။ ထိုအရာမှာ ၎င်းတို့အနေဖြင့် ဘုရားသခင်ကို ကြောက်ရွံ့သော စိတ်နှလုံး ကင်းမဲ့သောကြောင့်ဖြစ်သည်ဟု အချို့က ပြောကောင်းပြောနိုင်သည်။ ယင်းမှာ မှန်သလော။ (မမှန်ပါ။) အဘယ်ကြောင့် မမှန်သနည်း။ (ဘုရားသခင်သည် ၎င်းတို့၏ စိတ်နှလုံးများတွင် တကယ် မရှိပါ။ ၎င်းတို့သည် ဘုရားသခင်ကို ဆန့်ကျင်ရာတွင် ရှိကြသည်။) အမှန်တွင် ၎င်းတို့သည် ဘုရားသခင်၏ တည်ရှိခြင်းကို မယုံကြည်သောကြောင့် ထိုသို့သောအရာများကို ပြောဝံ့ကြခြင်း ဖြစ်သည်။ ဘုရားသခင်က လူတိုင်းအား စေ့စေ့စပ်စပ် ကြည့်ရှုစစ်ဆေးသည်ကို ၎င်းတို့ သာ၍ပင် ယုံကြည်မှု လျော့နည်းကြသကဲ့သို့ ဘုရားသခင်က စကားနှင့် လုပ်ဆောင်ချက်တိုင်း၊ အတွေးအခေါ်နှင့် စိတ်ကူးတိုင်းအား စောင့်ကြည့်လေ့လာနေသည်ဟူသည်ကို မယုံကြည်ကြပေ။ ဤအရာများကို ၎င်းတို့ မယုံကြည်ကြသောကြောင့်၊ ကြောက်ရွံ့ခြင်း မရှိကြဘဲ ထိုသို့သော နတ်ဆိုးဆန်သော စကားများကို လွတ်လပ်စွာနှင့် မရိုးမဖြောင့် ပြောနိုင်ကြလေသည်။ ဘာသာတရားမရှိသောသူများပင်လျှင် “ကောင်းကင်ဘုံက မျက်လုံးများရှိသည်”ဟူသည်နှင့် “လူက ပြုမူဆောင်ရွက်သည့်အခါ ကောင်းကင်ဘုံက စောင့်ကြည့်နေသည်”ဟူ၍ မကြာခဏ ပြောဆိုကြသည်။ စစ်မှန်သည့် ယုံကြည်ခြင်း အနည်းငယ်မျှပင်ရှိသော မည်သူမဆိုသည် မယုံကြည်သူများ၏ ဤနတ်ဆိုးဆန်သော စကားများကို သာမန်ကာလျှံကာ ပြောဆိုမည် မဟုတ်ပေ။ ဤသို့ စဉ်းစားပြီး ပြောဆိုသော ယုံကြည်သူများအတွက် ပြင်းထန်သည့် အကျိုးဆက်များ ရှိမည် မဟုတ်လော။ ဤအရာ၏ သဘောသဘာဝသည် ပြင်းထန်သည် မဟုတ်လော။ အလွန် ပြင်းထန်၏။ ဘုရားသခင်ကို ၎င်းတို့က ထိုသို့ ငြင်းပယ်နိုင်ခြင်းသည် ၎င်းတို့က ဘုရားအိမ်တော်ထဲသို့ ထိုးဖောက်ဝင်ရောက်သည့် နတ်ဆိုးစစ်စစ်များနှင့် ဆိုးယုတ်သောသူများဖြစ်သည်ဟု ဆိုလိုပေသည်။ နတ်ဆိုးများနှင့် အန္တိခရစ်များသာ ဘုရားသခင်ကို ပေါ်တင် စိန်ခေါ်ကြွေးကြော်ဝံ့ကြသည်။ ဘုရားအိမ်တော်၏ အကျိုးစီးပွားများက ဘုရားသခင်၏ အကျိုးစီးပွားများကို ကိုယ်စားပြုပြီး ဘုရားအိမ်တော် လုပ်ဆောင်သမျှတိုင်းသည် ဘုရားသခင်၏ ခေါင်းဆောင်မှု၊ သူ၏ ခွင့်ပြုခြင်းနှင့် သူ၏ လမ်းပြမှုအောက်တွင် ရှိသည်။ ထိုအရာသည် ဘုရားသခင်၏ စီမံခန့်ခွဲမှု အလုပ်နှင့် နီးကပ်စွာ ဆက်စပ်နေပြီး ထိုအရာနှင့် ခွဲ၍မရနိုင်ပေ။ ဘုရားအိမ်တော်၏ အလုပ်ကို ဤသို့ ပွင့်လင်းစွာ ကျိန်ဆဲသောလူများ၊ ၎င်းတို့ စိတ်နှလုံးများတွင် ဘုရားအိမ်တော်ကို အသရေဖျက်ပြီး လှောင်ရယ်ချင်သော လူများ၊ ဘုရားသခင် ရွေးချယ်ထားသော လူများအားလုံး အဖမ်းခံရခြင်း၊ အသင်းတော်၏ အလုပ် လုံးဝ တုံ့ဆိုင်းသွားခြင်းနှင့် ယုံကြည်သူများက ၎င်းတို့၏ ယုံကြည်ခြင်းမှ လှည့်ထွက်သွားခြင်းတို့ကို မြင်လိုသူများ၊ ဤအရာ ဖြစ်ပျက်သည့်အခါ ဝမ်းသာမည့်သူများသည် မည်သည့် လူစားမျိုးများ ဖြစ်ကြသနည်း။ (နတ်ဆိုးများဖြစ်ပါသည်။) ၎င်းတို့သည် နတ်ဆိုးများဖြစ်၏၊ ဆိုးယုတ်သော မကောင်းဆိုးဝါး ဝင်စားသူများဖြစ်သည်။ သာမန်လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသည်၊ ၎င်းတို့သည် ရံဖန်ရံခါ ပုန်ကန်တတ်ကြပြီး ၎င်းတို့ အပျက်သဘောဆောင်ကာ အားနည်းသည့်အခါ အနည်းငယ်သော စိတ်ကူးလေးများကို လက်သင့်ခံကြပြီး ထိုမျှသာဖြစ်ကြသော်လည်း အလွန်ဆိုးကြမည်မဟုတ်၊ သို့မဟုတ် ထိုသို့သော ကောက်ကျစ်ဆိုးယုတ်ပြီး ရက်စက်သည့် အတွေးအခေါ်များ ဖြစ်ပေါ်မည် မဟုတ်ပေ။ ဤအနှစ်သာရမျိုးသည် အန္တိခရစ်များနှင့် နတ်ဆိုးများတွင်သာ ပါရှိသည်။ အန္တိခရစ်များတွင် ဤစိတ်ကူးများရှိသည့်အခါ ၎င်းတို့ လွဲမှားကောင်းလွဲမှားမည်ဟု ၎င်းတို့က သံသယရှိကြသလော။ (သံသယမရှိကြပါ။) အဘယ်ကြောင့် သံသယမရှိကြသနည်း။ (အဘယ်ကြောင့်ဆိုသော် သူတို့ စဉ်းစားပြီး ပြောဆိုသည့်အရာက သမ္မာတရားဖြစ်သည်ဟု သူတို့က ယူဆကြသောကြောင့် ဖြစ်သည်။ သူတို့သည် ဘုရားသခင်ကို မယုံကြည်ကြ၊ ဘုရားသခင်ကို ကြောက်ရွံ့သော စိတ်နှလုံး ကင်းမဲ့ကြပြီး သူတို့၏ သဘာဝက ဘုရားသခင်ကို အတိုက်အခံလုပ်ခြင်း ဖြစ်သည်။) ယင်းမှာ ၎င်းတို့၏ သဘာဝ အတိအကျဖြစ်သည်။ စာတန်သည် ဘုရားသခင်ကို မည်သည့်အချိန်တွင် ဘုရားသခင်အဖြစ် သဘောထားဆက်ဆံဖူးသနည်း။ ဘုရားသခင်က သမ္မာတရားဖြစ်သည်ဟု မည်သည့်အချိန်တွင် ၎င်းက ယုံကြည်ဖူးသနည်း။ မည်သည့်အခါတွင်မျှ မယုံကြည်ဖူးသကဲ့သို့ မည်သည့်အခါတွင်မျှ ယုံကြည်လိမ့်မည်လည်း မဟုတ်ပေ။ အန္တိခရစ်များ၊ ဤနတ်ဆိုးများသည် အတူတူပင် ဖြစ်သည်။ ၎င်းတို့သည် ဘုရားသခင်ကို ဘုရားသခင်အဖြစ် သဘောမထားကြ သို့မဟုတ် သူ့ကို သမ္မာတရားအဖြစ် မယုံကြည်ကြပေ။ အရာခပ်သိမ်းကို ဖန်ဆင်းပြီး အချုပ်အခြာအာဏာ စွဲကိုင်ထားသူမှာ ဘုရားသခင် ဖြစ်ကြောင်းကို ၎င်းတို့က မယုံကြည်ကြပေ။ ထို့ကြောင့် ၎င်းတို့ ပြောဆိုသည့် မည်သည့်အရာမဆို မှန်သည်ဟု ၎င်းတို့က ယုံကြည်ကြခြင်း ဖြစ်သည်။ ၎င်းတို့သည် ဤသို့ မရိုးမဖြောင့် တွေးတောကာ ပြုမူဆောင်ရွက်ကြသည်။ ဤသည်မှာ ၎င်းတို့၏ သဘာဝဖြစ်သည်။ ဖောက်ပြန်ပျက်စီးသော လူသားများက အလားတူ လုပ်ဆောင်ကြသည့်အခါ အတွင်းပိုင်း သဘောကွဲလွဲမှုကို တွေ့ကြုံခံစားကြရသည်။ ၎င်းတို့တွင် အသိစိတ်နှင့် လူ့သိနားလည်မှု ရှိသည်။ ၎င်းတို့၏ အသိစိတ်၊ သိနားလည်မှုနှင့် ၎င်းတို့ နားလည်သည့် သမ္မာတရားတို့က ၎င်းတို့အပေါ် အတွင်းကျကျ သက်ရောက်မှုရှိပြီး ဤအရာက သဘောကွဲလွဲမှု ဖြစ်ပေါ်စေသည်။ ဤသဘောကွဲလွဲမှု ဖြစ်ပေါ်သည့်အခါ မှန်ကန်သောအရာနှင့် မမှန်ကန်သောအရာကြား၊ အမှန်နှင့် အမှား၊ တရားမျှတမှုနှင့် ကောက်ကျစ်ဆိုးယုတ်မှုတို့ကြား တိုက်ပွဲတစ်ခု ဖြစ်ပွားပြီး အဆုံးသတ်တစ်ခုကို ရရှိသည်။ သမ္မာတရားကို လိုက်စားသောသူတို့သည် ဘုရားသခင်ဘက်တွင် ရပ်တည်ကြစဉ်တွင် သမ္မာတရားကို မလိုက်စားသောသူတို့မှာ စာတန်၏ ကောက်ကျစ်ဆိုးယုတ်သော အင်အားစုများဘက်တွင် ရပ်တည်ကြသည်။ အန္တိခရစ်များ လုပ်ဆောင်သည့် အရာတိုင်းသည် စာတန်နှင့် ပူးပေါင်းဆောင်ရွက်ခြင်းဖြစ်သည်။ ၎င်းတို့သည် အပျက်သဘောဆောင်ခြင်းကို ပွင့်အံချသည်၊ အခြေအမြစ်မရှိသော ကောလာဟလများကို ပျံ့နှံ့စေကြပြီး ဘုရားအိမ်တော်ကို လှောင်ရယ်ကြသည်။ ဘုရားအိမ်တော်၏ အလုပ်ကို ၎င်းတို့က ကျိန်ဆဲပြီး အသရေဖျက်ကာ ညီအစ်ကို မောင်နှမများကို ကျိန်ဆဲကြသည်။ ၎င်းတို့သည် ဤအရာအားလုံးကို လုပ်ဆောင်ရာတွင် ၎င်းတို့သည် လိပ်ပြာမသန့်ခြင်း တစ်စက်မျှ မရှိဘဲ၊ နောင်တ စိုးစဉ်းမျှ မရှိဘဲ စိတ်အေးလက်အေးပင် ခံစားရပြီး ၎င်းတို့၏ လုပ်ရပ်များက လုံးဝ မှန်ကန်သည်ဟု ယုံကြည်ကြသည်။ ဤအရာက အန္တိခရစ်များ၏ စာတန်ဆန်သော သဘာဝကို အပြည့်အဝ ထုတ်ဖော်ပြပြီး ဘုရားသခင်ကို အတိုက်အခံလုပ်သည့် ၎င်းတို့၏ အကျည်းတန်သော မျက်နှာများကို ထုတ်ဖော်ပြသည်။ ထို့ကြောင့် အန္တိခရစ်များသည် နတ်ဆိုးများနှင့် စာတန်များ စစ်စစ်ဖြစ်သည်ဟု ပြောခြင်းက ချဲ့ကားခြင်း မဟုတ်ပေ။ အန္တိခရစ်များသည် မွေးရာပါ နတ်ဆိုးများဖြစ်ပြီး ဘုရားသခင်၏ ကယ်တင်ခြင်းကို လက်ခံရရှိသည့်သူများ လုံးဝ မဟုတ်ပေ။ ၎င်းတို့သည် သာမန် ဖောက်ပြန်ပျက်စီးသော လူသားမျိုးနွယ်နှင့် လုံးဝ မသက်ဆိုင်ပေ။ အန္တိခရစ်များသည် နတ်ဆိုးဝင်စားသူများဖြစ်ကြသည်၊ မွေးရာပါ ဆိုးယုတ်သော မကောင်းဆိုးဝါးများ ဖြစ်သည်။ ယင်းမှာ ပကတိအတိုင်းပင် ဖြစ်လေသည်။

အန္တိခရစ်များ၏ အဓိက အာရုံစိုက်ရာမှာ ဂုဏ်သတင်းနှင့် အဆင့်အတန်းကို ထားရှိရန် ဖြစ်သည်။ ဂုဏ်သတင်း၊ အဆင့်အတန်းနှင့် ပတ်သက်လာသည့်အခါ အန္တိခရစ်များ ဆောင်ရွက်သည့် လုပ်ရပ်များမှာ အဘယ်နည်း။ ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းကို စီမံခန့်ခွဲရန် ၎င်းတို့ မရိုးမဖြောင့် ပြုမူဆောင်ရွက်ကြသည်၊ ဦးနှောက်ခြောက်ခံ စဉ်းစားကြသည်၊ တွေးနိုင်သမျှအကုန် တွေးကြပြီး မည်သည့်အဖိုးအခကိုမဆို ပေးဆပ်ရန် လိုလားနေကြသည်။ ဤအရာနှစ်ခုသည် ၎င်းတို့၏ အသက်သွေးကြော၊ ၎င်းတို့၏အရာရာ ဖြစ်သည်။ ဤအရာနှစ်ခုကို ရရှိခြင်းသည် အရာရာကို ရရှိပြီးခြင်းဖြစ်သည်ဟု ၎င်းတို့က ယုံကြည်ကြသည်။ ၎င်းတို့လောကတွင် အဆင့်အတန်းနှင့် ဂုဏ်သတင်းအပြင် ၎င်းတို့၏ တစ်ကိုယ်ရေ အကျိုးစီးပွားများသာ ရှိသည်။ အခြားမည်သည့်အရာမျှ ၎င်းတို့အတွက် အရေးမကြီးပေ။ ထို့ကြောင့် အန္တိခရစ်များကဲ့သို့သော လူတို့နှင့် သမ္မာတရား၊ လူ့သဘာဝ၊ တရားမျှတမှု သို့မဟုတ် အပြုသဘောဆောင်သော အရာများအကြောင်း မိတ်သဟာယ ပြုခြင်းသည် အသုံးဝင်သလော။ (အသုံးမဝင်ပါ။) မှန်ပေ၏၊ အသုံးမဝင်ပေ။ ထိုအရာသည် ပြည့်တန်ဆာတစ်ဦးကို အကျင့်သီလကောင်းသော အိမ်တစ်အိမ်တွင် မိန်းမကောင်းတစ်ဦး မည်သို့ဖြစ်ရမည်ဆိုသည်နှင့်ပတ်သက်၍ ပြောပြခြင်း သို့မဟုတ် အကျင့်သီလကောင်းသော ဇနီးမယားနှင့် မိခင်တစ်ဦးဖြစ်ရန် သူမကို သွန်သင်ဖို့ ကြိုးစားခြင်းကဲ့သို့ ဖြစ်သည်။ သူမ နားမထောင်ချင်ပေ၊ ထိုအရာကို သူမ မနှစ်သက်သကဲ့သို့ နှစ်မြို့စရာမရှိဟု မြင်သည်။ ထိုအရာကို မည်သို့ နှစ်မြို့စရာမရှိဟု သူမ မြင်သနည်း။ သူမသည် သင့်ကို သူမ၏ စိတ်နှလုံးထဲတွင် ကြိမ်းမောင်းပြီး သင့်ကို လှောင်ရန်၊ သရော်ရန်၊ တိုက်ခိုက်ပြီး ဖယ်ကြဉ်ရန် အခွင့်အရေးများကို အမိအရ အသုံးချလေသည်။ ယနေ့ခေတ်တွင် အသင်းတော်၌ သမ္မာတရားအကြောင်း သို့မဟုတ် ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ကျိုးနွံနာခံခြင်း သို့မဟုတ် ဘုရားအိမ်တော်၏ အစီအစဉ်များကို နာခံခြင်းကဲ့သို့သော သမ္မာတရားများအကြောင်းကို တစ်စုံတစ်ဦးက မိတ်သဟာယပြုနေသည်ကို ကြားသည်နှင့်တစ်ပြိုင်နက် အထူးသဖြင့် ပုန်ကန်တတ်သော သဘောထားတစ်ခု ပြသကြသည့် လူများရှိသည် မဟုတ်လော။ (ရှိပါသည်။) ရှိလောက်ပေသည်။ ထိုသို့သော အပြုအမူကို ပြသသူများအား စောင့်ကြည့်လေ့လာပြီး ပိုင်းခြားသိမြင်လော့။ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံရန် လိုအပ်မှုအကြောင်း သင် မိတ်သဟာယပြုသည့်အခါ ၎င်းတို့က “အရာရာကို ဘုရားက စီစဉ်သည့်အလား ဘုရား၏ အစီအစဉ်များကို ကျိုးနွံနာခံခြင်းအကြောင်း တစ်နေ့လုံး သူတို့ ပြောနေကြပြီး လူတို့တွင် ရွေးချယ်စရာတစ်ခုတလေ လုံးဝပင် မရှိပါ”ဟု တွေးလျက် ပြင်းထန်သည့် စက်ဆုပ်မှုတစ်ခုဖြင့် တုံ့ပြန်ကြသည်။ သမ္မာတရားကိုဖြစ်စေ၊ သဟဇာတကျစွာ ပူးပေါင်းဆောင်ရွက်ရန်၊ ဘုရားသခင်၏ ရည်ရွယ်ချက်များကို ရှာဖွေရန်နှင့် ၎င်းတို့၏တာဝန်များတွင် သမ္မာတရား စည်းမျဉ်းများအတိုင်း ပြုမူဆောင်ရွက်ရန် လိုအပ်ချက်ကိုဖြစ်စေ သင် မိတ်သဟာယ ပြုသည်နှင့်တစ်ပြိုင်နက် ၎င်းတို့သည် အထူးသဖြင့် စက်ဆုပ်လာကြပြီး နားထောင်ရန် မလိုမလားဖြစ်လာကြသည်။ ၎င်းတို့က အင်တင်တင်ဖြင့် နားထောင်လျှင်ပင် ငြိမ်ငြိမ် မထိုင်နိုင်ကြသကဲ့သို့ တစ်နည်းနည်းဖြင့် ငြိမ်ငြိမ် ထိုင်နိုင်ကြလျှင် ၎င်းတို့ အိပ်မောကျသွားပြီးဖြစ်သည်မှာ သေချာသလောက်နီးနီး ဖြစ်သည်။ သင်သည် သမ္မာတရားအကြောင်းနှင့် ကိစ္စရပ်များကို ကိုင်တွယ်နေချိန် စည်းမျဉ်းများ လိုက်လျှောက်ခြင်း အကြောင်းကို မိတ်သဟာယပြုသည့်အခါ ၎င်းတို့သည် အိပ်ချင်မူးတူး ဖြစ်လာကြပြီး ခေါင်းငိုက်စိုက်ဖြစ်လာကြသည်။ သမ္မာတရားအကြောင်း မိတ်သဟာယပြုခြင်း မရှိဘဲ၊ ပြုပြင်ခြင်းမရှိဘဲ အချိန်တချို့ ကြာပြီးနောက်တွင် ၎င်းတို့ အားအင်အပြည့်ဖြစ်လာကြသည်။ ၎င်းတို့သည် လက်လွတ်စပယ်နှင့် မဆင်မခြင် ပြုမူဆောင်ရွက်ကြသည်၊ တစ်ဖက်သတ် ဆုံးဖြတ်ချက်များ ပြုလုပ်ကြပြီး လက်တစ်ဖက်က ဂုဏ်သတင်းကို ဖမ်းဆုပ်စဉ်တွင် အခြားတစ်ဖက်က အဆင့်အတန်းကို ဖမ်းဆွဲလေသည်။ ၎င်းတို့သည် အခြားမည်သူမဆိုထက် ပိုမြင့်အောင်ခုန်ကာ ပြဿနာမျိုးစုံ ဖန်တီးရာတွင် အရသာတွေ့ကြသည်။ ဤလူများသည် အန္တိခရစ်များချည်းသာ ဖြစ်သည်။ ၎င်းတို့အားလုံးသည် ဘုရားသခင်ကို အတိုက်အခံလုပ်ကြပြီး အချိန်မရွေး ကြီးမားသည့် ဒုက္ခပြဿနာ ဖန်တီးနိုင်ကြသည်။

အန္တိခရစ်များ၏ သဘာဝကို ပိုင်ဆိုင်သောသူ မည်သူမဆိုကို အန္တိခရစ်တစ်ဦးအဖြစ် သရုပ်ဖော်သင့်သည်။ ၎င်းတို့ တစ်ဖက်သတ် ပြုမူဆောင်ရွက်လိုသည့်အခါ ၎င်းတို့ကို ချုပ်ထိန်းပြီး တားဆီးသင့်သည်။ ဤအရာကို သံသယရှိရန် မလိုပေ။ အချို့က “သူတို့ကို ကျွန်ုပ်တို့ မတားဆီးနိုင်လျှင် အဘယ်သို့ ဖြစ်မည်နည်း။ ကျွန်ုပ်တို့ မည်သည့်အရာကို လုပ်ဆောင်သင့်သနည်း”ဟု ပြောကောင်းပြောကြမည်။ ၎င်းတို့ကို သေချာပေါက် အောင်မြင်စွာ တားဆီးရန် နည်းလမ်းတစ်ခုကို စကားတစ်ခွန်းမျှဖြင့် သင်တို့ကို ငါ ပြောပြမည်။ ထိုသို့သော အခြေအနေတစ်ခုကို သင် ကြုံရသည့်အခါ “သင်သည် မဆင်မခြင် ပြုမူခြင်း၊ တစ်ဖက်သတ် ဆုံးဖြတ်ချက်များ ပြုလုပ်ခြင်းနှင့် အဆုံးအဖြတ်ပေးခြင်းတို့ကို ရပ်လျှင် သင် သေသွားမည်လော”ဟု ယတိပြတ် ပြောလော့။ ယင်းကို အဘယ်သို့ ထင်သနည်း။ (ကောင်းပါသည်။) အန္တိခရစ်များသည် တစ်ဖက်သတ် ပြုမူဆောင်ရွက်ခြင်းမှ တားဆီးခံရလျှင် အမှန်တကယ် သေဆုံးသွားနိုင်မည်ဟု သင်တို့ ထင်ကြသလော။ (ထင်ပါသည်။) အဘယ်သို့ ဤ“ထင်ပါသည်”ဟူသည့်အရာကို သင်တို့ ရသနည်း။ (အန္တိခရစ်များသည် ၎င်းတို့၏ တကယ့်အနှစ်သာရတွင် ဤကဲ့သို့ ဖြစ်ကြသည်။ ၎င်းတို့က တစ်ဖက်သတ် ပြုမူ၍မရလျှင် စိတ်မချမ်းမြေ့ဖြစ်ကာ အသက်ဆက်မရှင်နိုင်ကြပါ။) အတိအကျပင် ယင်းမှာ ၎င်းတို့၏ အနှစ်သာရတွင် ၎င်းတို့၏ ဖြစ်ခြင်းသာဖြစ်ပြီး ဤနည်းဖြင့် ၎င်းတို့ ပြုမူဆောင်ရွက်နိုင်ခြင်းမရှိလျှင် စိတ်မချမ်းမြေ့ခံစားကြရသည်။ ထို့ကြောင့် ဤလူများသည် ပုံမှန် ဖြစ်ကြသလော။ (ပုံမှန်မဟုတ်ပါ။) ၎င်းတို့သည် ပုံမှန် မဟုတ်ကြပေ။ ပုံမှန်လူတစ်ဦးက မည်သို့ စဉ်းစားမည်နည်း။ “ကျွန်ုပ် တစ်ဖက်သတ် မပြုမူနိုင်လျှင် ကျွန်ုပ် လက်လျှော့လိုက်မည်။ ယင်းနှင့်ပတ်သက်၍ မည်သည့်အရာ အလွန်ခက်ခဲရသနည်း။ ထိုအရာက ကျွန်ုပ်အတွက် ဘဝကို ပို၍ပင် လွယ်ကူစေသည်”ဟူ၍ ဖြစ်သည်။ ဤသည်မှာ ပုံမှန်လူတစ်ဦး တွေးမည့်ပုံ ဖြစ်သည်။ သို့သော် ၎င်းတို့ကို သင်က ဤသို့ပြုမူဆောင်ရွက်ခွင့် မပေးလျှင် အန္တိခရစ်တစ်ဦးသည် စိတ်မချမ်းမြေ့ခံစားရလိမ့်မည် ဖြစ်သည်။ ၎င်းတို့ထဲတွင် နတ်ဆိုးတစ်ကောင် နေထိုင်နေသည် မဟုတ်လော။ (ဟုတ်ပါသည်။) ထို့ကြောင့် ၎င်းတို့ကို တစ်ဖက်သတ် ပြုမူဆောင်ရွက်ခွင့်မပေးခြင်းက ၎င်းတို့အား သေလုနီးပါးဖြစ်သည့်အလား ခံစားရအောင် လုပ်နိုင်ပေသည်။ ဤ“သေလုနီးပါး”ဟူသည့်အရာက မည်သည့်အရာကို ဆိုလိုသနည်း။ ၎င်းတို့အနေဖြင့် သေခါနီးဖြစ်သည့်အလား ထိုအရာကို ၎င်းတို့ မခံနိုင် သို့မဟုတ် ၎င်းတို့ ဆက်အသက်မရှင်နိုင်ဟု ခံစားစေရန်အလို့ငှာ နတ်ဆိုးက ၎င်းတို့၏ စိတ်နှလုံးထဲတွင် ၎င်းတို့ကို ညှဉ်းဆဲကာ အနှောင့်အယှက်ပေးခြင်းကို ဆိုလိုပေသည်။ ယင်းမှာ ဆိုလိုသည့်အရာဖြစ်သည်။ ဘုရားအိမ်တော်၏ အလုပ်ကို အဖျက်အမှောင့်လုပ်ရန် ကြိုးစားသည့် အန္တိခရစ်များ၊ ဆိုးယုတ်သော လူများနှင့် ထိုနတ်ဆိုးများအတွက် ၎င်းတို့ထံ ဤစာကြောင်းတစ်ကြောင်းကို ပြောဆိုခြင်းသည် ၎င်းတို့နှင့်အတူ သမ္မာတရားတစ်ခုတလေကို ဆွေးနွေးခြင်းထက် ပို၍ ထိရောက်ပေသည်။ ဤစကားတစ်ခွန်းသည် ဘုရားအိမ်တော်၏ အလုပ်ကို အဖျက်အမှောင့်လုပ်သည့်အန္တိခရစ်များ၊ ဆိုးယုတ်သော လူများနှင့် နတ်ဆိုးများကဲ့သို့သော လူများအပေါ် အသုံးဝင်သည်။ ဤလူများထံ သမ္မာတရားကို ပြောဆိုခြင်းသည် အသုံးဝင်သလော။ (အသုံးမဝင်ပါ။) “သင့်အနေဖြင့် သဟဇာတကျကျ ပူးပေါင်းလုပ်ဆောင်ပြီး သမ္မာတရား စည်းမျဉ်းများနှင့်အညီ သင်၏ တာဝန်ကို လုပ်ဆောင်ကာ ကိစ္စရပ်များကို ကိုင်တွယ်သင့်သည်” ဟူသည့် ဤစကားမျိုးကို နှစ်များစွာ ပြောဆိုထားပြီးဖြစ်သည်။ ယင်းတို့ကို နားမလည်သောသူ သို့မဟုတ် သတိမရသောသူ တစ်ဦးတလေ ရှိသလော။ မရှိသင့်ပေ။ ထို့ကြောင့် လူအချို့သည် အဘယ်ကြောင့် တစ်ဖက်သတ် ပြုမူဆောင်ရွက်ကြသေးသနည်း။ ဤအရာက အမှုအရာတစ်ခုတည်းကိုသာ ဆိုလိုနိုင်သည်။ ၎င်းတို့က မိမိတို့ကိုယ်ကို မိမိတို့ ထိန်းချုပ်နိုင်ခြင်းမရှိကြ။ ၎င်းတို့က သာမန်လူများ မဟုတ်ကြပေ။ ၎င်းတို့၏ စိတ်များနှင့် နှလုံးသားများက ၎င်းတို့ကို မအုပ်စိုးနိုင်ပေ။ ၎င်းတို့ကို ဤသို့ပြုမူဆောင်ရွက်ရန်၊ အတိအကျအားဖြင့် ဘုရားအိမ်တော်၏ အလုပ်ကို အဖျက်အမှောင့်လုပ်ပြီး နှောင့်ယှက်ရန်၊ ဘုရားအိမ်တော်၏ အလုပ်ကို ထိခိုက်နစ်နာစေရန်နှင့် ဘုရားအိမ်တော်၏ အကျိုးစီးပွားများကို ဆုံးရှုံးမှုများ ခံစားရရန် ပြုလုပ်ဖို့ ၎င်းတို့ကို အုပ်စိုးနေသည့်၊ ကြမ်းတမ်းစွာနှင့် အတင်းအဓမ္မ ညွှန်ကြားနေသည့် အခြားအရာတစ်ခုသည် အထဲတွင် ရှိသည်။ ထိုသို့သော အရာများကို မည်သူက လုပ်ဆောင်နိုင်မည်နည်း။ စာတန်များနှင့် နတ်ဆိုးများသာ လုပ်ဆောင်နိုင်သည်။ ဘုရားသခင်နောက်လိုက်သူများ၊ ပုံမှန်လူများ၊ စစ်မှန်သော ဖန်ဆင်းခံများသည် ထိုသို့သော အရာများကို လုပ်ဆောင်ရန် စိတ်လှုံ့ဆော်မှု ရှိကြမည်မဟုတ်ပေ။ စာတန်များနှင့် နတ်ဆိုးများသာ စိတ်လှုံ့ဆော်မှုရှိကြပြီး ဤအရာများကို တမင်တကာ လုပ်ဆောင်ကြသည်။ ဤပြောဆိုချက်ကို သင်တို့ သတိရပြီလော။ (ရပါပြီ။) သို့ဆိုလျှင် ယနေ့အတွက် ငါတို့၏ မိတ်သဟာယကို ဤနေရာတွင် ငါတို့ အဆုံးသတ်မည်ဖြစ်သည်။ နှုတ်ဆက်ပါသည်။

၂၀၂၀ ခုနှစ်၊ ဖေဖော်ဝါရီလ ၂၉ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၃)

၂။ အန္တိခရစ်တို့၏ အကျိုးစီးပွားများ

ခ။ သူတို့၏ တစ်ကိုယ်ရေ ဂုဏ်သတင်းနှင့် အဆင့်အတန်း

ပြီးခဲ့သည့်အခေါက်တွင် အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သော အချက်ကိုးကို ငါတို့ မိတ်သဟာယ ပြုခဲ့ကြသည်။ ယင်းနှင့်ပတ်သက်၍ ရိုးရှင်းသော ပြန်လည်ပေါင်းရုံးချက်ကို လုပ်ကြစို့။ ငါတို့၏ စိစစ်မှုအတွက် အန္တိခရစ်များ၏ အကျိုးစီးပွားများကို ကဏ္ဍခွဲမည်မျှအဖြစ်သို့ ငါတို့ ခွဲခဲ့ကြသနည်း။ (ကဏ္ဍခွဲသုံးခုဖြစ်ပါသည်။ ပထမမှာ အန္တိခရစ်များ၏ တစ်ကိုယ်ရေ ဘေးကင်းလုံခြုံမှုဖြစ်သည်၊ ဒုတိယမှာ ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းဖြစ်ပြီး တတိယမှာ အကျိုးအမြတ်များ ဖြစ်သည်။) အန္တိခရစ်များနှင့် ဆက်စပ်သည့် အကျိုးစီးပွားများသည် ဤကဏ္ဍခွဲသုံးခု ပါဝင်သည်။ ၎င်းတို့၏ တစ်ကိုယ်ရေ ဘေးကင်းလုံခြုံရေး၊ အဆင့်အတန်းနှင့် ၎င်းတို့၏ တစ်ကိုယ်ရေ အကျိုးအမြတ်များဖြစ်သည်။ မှန်သလော။ (မှန်ပါသည်။) ပထမဆုံး ကဏ္ဍခွဲဖြစ်သည့် ၎င်းတို့၏ တစ်ကိုယ်ရေ ဘေးကင်းရေးသည် အတော်အတန် နားလည်ရန် လွယ်ကူသည်။ ထိုအရာသည် ၎င်းတို့ ကြုံရသည့် အန္တရာယ်များသော ပတ်ဝန်းကျင်များနှင့် ဆက်စပ်ပြီး အန္တိခရစ်များ၏ တိုက်ရိုက်အကျိုးစီးပွားများ၊ ၎င်းတို့၏ ဘေးကင်းလုံခြုံရေးတို့ ပါဝင်ပတ်သက်သည်။ ဤကဏ္ဍခွဲနှင့်ပတ်သက်၍ အခြေခံအားဖြင့် ငါတို့ မိတ်သဟာယပြုပြီးဖြစ်သည်။ ဒုတိယကဏ္ဍခွဲမှာ ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းဖြစ်သည်။ ပြီးခဲ့သည့်အခေါက်တွင် ဤအရာ၏ သရုပ်သကန်အချို့ကို ငါတို့ မိတ်သဟာယပြုခဲ့ကြသော်လည်း ထိုအရာသည် အမှန်တွင် ယေဘုယျသဘောဖြင့်သာ မိတ်သဟာယပြုခဲ့ခြင်းဖြစ်၏။ သင်တို့အားလုံးအနေဖြင့် ဤကဏ္ဍခွဲအပေါ် အယူအဆဆိုင်ရာ သဘောပေါက်နားလည်နိုင်စွမ်းနှင့် အသိပညာတစ်ခုမျှ ရှိကြသည်ဟု ငါ ယူဆသည်။ သင်တို့ကို ငါ ဥပမာအချို့ မပေးသကဲ့သို့ အသေးစိတ်ကျသည့်၊ ခိုင်လုံသော စိစစ်ချက်တစ်ခုခုကို မပေးလျှင် အန္တိခရစ်များ၏ အနှစ်သာရ၊ သရုပ်သကန်များနှင့်ဆိုင်သည့် ဤကဏ္ဍအပေါ် အယူဝါဒဆိုင်ရာနှင့် စာသားအတိုင်း သိနားလည်မှု အနည်းငယ်သာ သင်တို့ ပိုင်ဆိုင်ကြမည်ဖြစ်ပြီး ဤစစ်မှန်သည့်၊ တိကျသော ထုတ်ဖော်ချက်များနှင့် သရုပ်သကန်များ တစ်ခုမျှ သင်တို့ သဘောပေါက်နိုင်ကြမည် မဟုတ်ပေ။ သင်တို့၏ ရှုထောင့်အမြင်မှနေ၍ ဤအကြောင်းအရာများအပေါ် မိတ်သဟာယပြုခြင်းနှင့် ပတ်သက်လာသည့်အခါ တိကျလေ ကောင်းလေ ဖြစ်သည်၊ ဟုတ်ပါသလော။ (ဟုတ်ပါသည်။) သင်တို့က အရန်သင့်ပြင်ဆင်ထားသော အရာကို ကြားချင်ကြသည်။ အမှုအရာများကို သင်တို့ မစဉ်းစားမဆင်ခြင်လိုကြပေ။ ဤတရားဒေသနာများကို နားထောင်ပြီးနောက်တွင် ပြန်လည်သုံးသပ်ခြင်း တစ်ခုခုကို သင်တို့ လုပ်ကြသလော။ ငါသည် အလွန် အသေးစိတ်ကျကျ မိတ်သဟာယပြုလျှင် ငါသည် အလွန် ခရေစေ့တွင်းကျ လိုက်လွန်းပြီး စကားကြောရှည်လွန်းသည်ဟု သင်တို့ ခံစားကြလိမ့်မည်လော။ သင်တို့က “ကိုယ်တော်သည် ကျွန်ုပ်တို့၏ ဉာဏ်ရည်ဉာဏ်ကဲများကို တကယ် လျှော့တွက်နေခြင်းဖြစ်သည်။ ကျွန်ုပ်တို့သည် ထိုမျှ အစွမ်းအစ ညံ့ဖျင်းကြပါသလော။ ကိုယ်တော့်အနေဖြင့် ဥပမာ တစ်ခု သို့မဟုတ် နှစ်ခုမျှ ပေးခြင်းက လုံလောက်သည်။ ပြီးလျှင် အန္တိခရစ်များ၏ အနှစ်သာရကို စိစစ်ခြင်းနှင့် ပတ်သက်လာသည့်အခါ အဆင့်အတန်းနှင့် တန်ခိုးအာဏာကို ၎င်းတို့ ချစ်ခင်ခြင်းနှင့်ပတ်သက်သည့် အရာများကို ကျွန်ုပ်တို့ အတော်လေး မိတ်သဟာယပြုနှင့်ပြီးသား ဖြစ်သည်။ အန္တိခရစ်များ၏ အကျိုးစီးပွားများနှင့် ပတ်သက်သည့် ကျွန်ုပ်တို့၏ မိတ်သဟာယသည်လည်း အဘယ်ကြောင့် ဤအကြောင်းအရာကို ထုတ်ဖော်ဆွေးနွေးသနည်း။ ယင်းမှာ အလွန်အကျွံ ထပ်တလဲလဲ ပြောခြင်းနှင့် ဇီဇာကြောင်ခြင်း ဖြစ်သည် မဟုတ်လော။ ဤအရာနှင့်ပတ်သက်၍ မိတ်သဟာယပြုရန် အမှန်တကယ် လိုအပ်သလော”ဟု ပြောကောင်းပြောကြမည်။ အမှန်တွင် အနည်းငယ် ထပ်တလဲလဲပြောခြင်းသည် မကောင်းသောအရာတစ်ခု မဟုတ်။ ရှုထောင့်အားလုံးမှနေ၍ ငါတို့ မိတ်သဟာယပြုလျှင် အန္တိခရစ်များ၏ အနှစ်သာရနှင့်ဆိုင်သည့် ဤအခန်းကဏ္ဍအပေါ် သာ၍ စေ့စပ်သေချာသော သိနားလည်မှုတစ်ခု သင်တို့ ရှိကြလိမ့်မည်။ ထို့အပြင် သမ္မာတရားနှင့် ပတ်သက်၍ မိတ်သဟာယပြုသည့်အခါ ထပ်တလဲလဲပြောဆိုခြင်းကို သင်တို့ မရှောင်ရှားသင့်ပေ။ လူတို့က ဝင်ရောက်မှုမရရှိဘဲ နှစ်ချီကြာ မိတ်သဟာယပြုပြီးသည့် သမ္မာတရားအချို့ရှိ၏။ ထပ်တလဲလဲ ပြောခြင်းကို ရှောင်ရှားဖို့ အမြဲ ကြိုးပမ်းကာ အသစ်သော ပုံစံများနှင့် အသုံးအနှုန်းများကို အမြဲ ရှာခြင်းသည် မှန်သလော။ (မှားပါသည်။) သမ္မာတရားကိုယ်၌က လူတို့၏ ဘဝများနှင့် အတွင်းကျကျ ဆက်စပ်သည်။ လူတို့က ၎င်းတို့၏ ဘဝများတွင် ထုတ်ဖော်သည့် အမျိုးမျိုးသော အရာများနှင့် ဖောက်ပြန်ပျက်စီးသော စိတ်သဘောထားများအားလုံး၊ ၎င်းတို့၏ သရုပ်သကန်များနှင့် အမှုအရာမျိုးစုံအပေါ် ၎င်းတို့ ထားရှိသည့် ၎င်းတို့၏ ရှုထောင့်များနှင့် သဘောထားများသည် နေ့စဉ် စဉ်ဆက်မပြတ် အကြိမ်ကြိမ် ဖြစ်ပျက်နေသည်။ အမျိုးမျိုးသော ရှုထောင့်များမှ သမ္မာတရားကို မိတ်သဟာယပြုခြင်းနှင့် မတူကွဲပြားသော အကြောင်းအရာနှင့် အနှစ်သာရများကို စိစစ်ခြင်းသည် သမ္မာတရားထဲသို့ လူတို့၏ ဝင်ရောက်မှုအတွက် လုံးဝ အကျိုးရှိပေသည်။ ပြီးခဲ့သည့်အခေါက်တွင် အန္တိခရစ်များ၏ အကျိုးစီးပွားများနှင့်ဆိုင်သော ဒုတိယကဏ္ဍခွဲဖြစ်သည့် ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းအပေါ် ရိုးရှင်း၊ ကျယ်ပြန့်သည့်ပုံစံတစ်ခုဖြင့် ငါတို့ မိတ်သဟာယပြုခဲ့ကြသည်။ ယနေ့တွင် ဤအရာအပေါ် အသေးစိတ် ငါတို့ မိတ်သဟာယပြုနိုင်ရန်အလို့ငှာ ဥပမာအချို့ကို ငါပေးမည်။ သင်တို့အနေဖြင့် ငါ့မိတ်သဟာယ၏ အခြေခံအုတ်မြစ်အပေါ် အခြေခံ၍ အသစ်သော သိနားလည်မှုကို ရရှိပြီးဖြစ်လျှင်ဖြစ်စေ၊ ဗျာဒိတ်တော် သို့မဟုတ် ဥာဏ်အလင်း တစ်ခုခု ရပြီးဖြစ်လျှင်ဖြစ်စေ၊ သင်တို့ကိုယ်ပိုင် အတွေ့အကြုံ သို့မဟုတ် ဘဝလမ်းကြောင်းတွင် ဆက်စပ်မှုရှိသော ဥပမာအချို့ကို တွေ့မြင်ပြီးဖြစ်လျှင်ဖြစ်စေ မိတ်သဟာယ၌ သင်တို့သည်လည်း ပါဝင်နိုင်သည်မှာ ပြောစရာမလိုချေ။ ဆက်လက်၍ အန္တိခရစ်များ၏ အကျိုးစီးပွားများနှင့် ဆိုင်သည့် ရှုထောင့်အမြင်မှနေ၍ ၎င်းတို့၏ တစ်ကိုယ်ရေ ဂုဏ်သတင်း၊ အဆင့်အတန်းနှင့်ပတ်သက်လာသည့်အခါ အန္တိခရစ်များ ပြသည့်အရာ၊ မည်သည့် ဖောက်ပြန်ပျက်စီးသော စိတ်သဘောထားများကို အန္တိခရစ်များက ထုတ်ဖော်ပြီး ထိုသို့သော သဘာဝ အနှစ်သာရများကို အန္တိခရစ်များက မည်သည့် နည်းလမ်းများဖြင့် ထုတ်ဖော်သည်ဟူသည်တို့ကို တိတိကျကျ စိစစ်ကြစို့။

မိမိတို့၏ဂုဏ်သတင်းနှင့် အဆင့်အတန်းတို့ကို အန္တိခရစ်များ၏ ချစ်မြတ်နိုးခြင်းက သာမန်လူများထက် လွန်ကဲပြီး ယင်းမှာ ၎င်းတို့၏ စိတ်သဘောထားအနှစ်သာရအတွင်း ရှိသည့်အရာတစ်ခု ဖြစ်သည်။ ယင်းက ခဏတာ စိတ်ဝင်စားမှုတစ်ခု မဟုတ်သည့်အပြင် ၎င်းတို့ပတ်ဝန်းကျင်၏ ယာယီ အကျိုးသက်ရောက်မှုလည်း မဟုတ်ပေ။ ယင်းက ၎င်းတို့၏အသက်၊ ၎င်းတို့၏အရိုးအတွင်းရှိ အရာတစ်ခုဖြစ်သောကြောင့် ၎င်းတို့၏ အနှစ်သာရဖြစ်သည်။ ဤအရာမှာ အန္တိခရစ်များလုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက်စဉ်းစားသည့် အချက်သည် ၎င်းတို့၏ ကိုယ်ပိုင်ဂုဏ်သတင်းနှင့် အဆင့်အတန်းတို့သာ ဖြစ်သည်၊ အခြားမည်သည့်အရာမျှ မဟုတ်ဟု ဆိုလိုပေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့၏ အသက်ဖြစ်သည့်အပြင် ၎င်းတို့အသက်တာတစ်လျှောက် ၎င်းတို့ လိုက်စားသည့် ပန်းတိုင်ဖြစ်သည်။ ၎င်းတို့လုပ်သမျှ အရာအားလုံး၌ ၎င်းတို့၏ ပထမဆုံး ထည့်တွက် စဉ်းစားသည့်အချက်က “ငါ၏အဆင့်အတန်းက ဘာဖြစ်သွားမည်နည်း။ ငါ၏ဂုဏ်သတင်းကရော ဘာဖြစ်သွားမည်နည်း။ ဤအရာကို လုပ်ဆောင်ခြင်းက ငါ့ကို ကောင်းသော ဂုဏ်သတင်းရစေမည်လော။ ယင်းက လူများ၏စိတ်များထဲရှိ ငါ၏အဆင့်အတန်းကို မြှင့်တင်ပေးမည်လော” ဖြစ်၏။ ယင်းမှာ ၎င်းတို့ ပထမဆုံးတွေးသည့် အရာဖြစ်သည်၊ ယင်းက ၎င်းတို့၌ အန္တိခရစ်များ၏ စိတ်သဘောထားနှင့် အနှစ်သာရတို့ ရှိခြင်း၏ လုံလောက်သော သက်သေဖြစ်ပြီး ဤအကြောင်းကြောင့် ၎င်းတို့သည် အမှုအရာများကို ဤနည်းဖြင့် စဉ်းစားကြခြင်း ဖြစ်သည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့က ၎င်းတို့အတွက် မရှိလည်း နေနိုင်သည့် အပြင်ပန်းအရာများဖြစ်ရန် မဆိုထားနှင့်၊ အပိုဆောင်း လိုအပ်ချက်တစ်ခု မဟုတ်ဟု ဆိုနိုင်ပေသည်။ ယင်းတို့သည် အန္တိခရစ်တို့ သဘာဝ၏ တစ်စိတ်တစ်ဒေသ ဖြစ်သည်၊ ယင်းတို့က ၎င်းတို့၏အရိုးများ၊ ၎င်းတို့၏ သွေးများထဲတွင် ရှိနေသည်၊ ယင်းတို့က ၎င်းတို့အတွက် မွေးရာပါ ဖြစ်သည်။ အန္တိခရစ်များက ဂုဏ်သတင်းနှင့် အဆင့်အတန်းတို့ကို ၎င်းတို့ပိုင်ဆိုင်ခြင်းရှိမရှိနှင့်ပတ်သက်၍ ဂရုမစိုက်ခြင်း မဟုတ်ပေ။ ဤသည်မှာ ၎င်းတို့၏ သဘောထား မဟုတ်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ဂုဏ်သတင်းနှင့် အဆင့်အတန်းတို့သည် ၎င်းတို့၏ နေ့စဉ် အသက်တာများ၊ ၎င်းတို့၏ နေ့စဉ် အခြေအနေ၊ ၎င်းတို့စွမ်းဆောင်ရရှိဖို့ နေ့စဉ် လိုက်စားသည့် အရာတို့နှင့် အတွင်းကျကျ ဆက်နွှယ်နေသည်။ အန္တိခရစ်များအတွက် ဂုဏ်သတင်းနှင့် အဆင့်အတန်းတို့သည် ၎င်းတို့၏ အသက် ဖြစ်သည်။ ၎င်းတို့ မည်သို့အသက်ရှင်နေထိုင်ပါစေ၊ ၎င်းတို့သည် မည်သည့်ပတ်ဝန်းကျင်တွင် အသက်ရှင်နေထိုင်ပါစေ၊ မည်သည့်အလုပ်ကို ၎င်းတို့လုပ်ပါစေ၊ မည်သည့်အရာကို ၎င်းတို့ လိုက်စားပါစေ၊ ၎င်းတို့၏ ပန်းတိုင်များက မည်သည့်အရာ ဖြစ်ပါစေ၊ ၎င်းတို့ဘဝ၏ ဦးတည်ချက်က မည်သည့်အရာဖြစ်ပါစေ ထိုအရာအားလုံးသည် ကောင်းမွန်သော ဂုဏ်သတင်းနှင့် မြင့်မားသောအဆင့်အတန်းရှိခြင်းကို ဗဟိုပြုထားသည်။ ပြီးလျှင် ဤရည်ရွယ်ချက်သည် မပြောင်းလဲပေ။ ၎င်းတို့သည် ထိုသို့သောအရာများကို မည်သည့်အခါမျှ ဘေးဖယ်မထားနိုင်ပေ။ ဤသည်မှာ အန္တိခရစ်များ၏ စစ်မှန်သော ရုပ်သွင်နှင့် အနှစ်သာရတို့ ဖြစ်သည်။ ၎င်းတို့ကို ဝေးလံခေါင်ဖျားသော တောနက်တောင်နက်ကြီးထဲတွင် သွားထားလျှင်ပင် ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားခြင်းကို လက်လွှတ်မည် မဟုတ်သေးပေ။ ၎င်းတို့ကို မည်သည့်လူအုပ်စုတွင်မဆို ထည့်ထားနိုင်ပြီး ၎င်းတို့တွေးနိုင်သမျှသည် ဂုဏ်သတင်းနှင့် အဆင့်အတန်းတို့သာ ဖြစ်သည်။ အန္တိခရစ်များသည် ဘုရားသခင်ကို ယုံကြည်ကြသော်လည်း ၎င်းတို့သည် ဂုဏ်သတင်းနှင့် အဆင့်အတန်းတို့အား လိုက်စားမှုကို ဘုရားသခင်အပေါ် ယုံကြည်မှုနှင့် တန်းတူညီမျှ ထားရှိပြီး ဤအရာနှစ်ခုကို တန်းတူရည်တူ ထားရှိလေသည်။ ဤသည်မှာ ဘုရားသခင်အား ယုံကြည်ခြင်း လမ်းကြောင်းကို ၎င်းတို့လျှောက်စဉ်တွင် ၎င်းတို့၏ဂုဏ်သတင်းနှင့် အဆင့်အတန်းတို့ကိုလည်း လိုက်စားသည်ဟု ဆိုလိုသည်။ အန္တိခရစ်တို့၏စိတ်နှလုံးထဲတွင် ဘုရားသခင်ကို ယုံကြည်ခြင်း၌ သမ္မာတရားကို လိုက်စားခြင်းသည် ဂုဏ်သတင်းနှင့် အဆင့်အတန်းတို့ကို လိုက်စားခြင်းဖြစ်ကာ၊ ဂုဏ်သတင်းနှင့် အဆင့်အတန်းတို့ကို လိုက်စားခြင်းက သမ္မာတရားကို လိုက်စားခြင်းလည်းဖြစ်ပြီး ဂုဏ်သတင်းနှင့် အဆင့်အတန်းတို့ကို ရရှိခြင်းက သမ္မာတရားနှင့် အသက်ကို ရရှိခြင်းဖြစ်သည်ဟု ဆိုနိုင်သည်။ ၎င်းတို့သည် ကျော်ကြားမှု၊ အကျိုးအမြတ် သို့မဟုတ် အဆင့်အတန်းကို မရရှိဟု ခံစားခဲ့ရပါက ၎င်းတို့ကို လေးစားမည့်သူ တစ်ဦးမျှ မရှိဟုလည်းကောင်း၊ ၎င်းတို့ကို အထင်ကြီးမည့်သူ တစ်ဦးမျှ မရှိဟုလည်းကောင်း၊ ၎င်းတို့နောက် လိုက်မည့်သူ တစ်ဦးမျှ မရှိဟုလည်းကောင်း ခံစားရပါက ၎င်းတို့ စိတ်ပျက်အားငယ်သွားကြပြီး ဘုရားသခင်ကို ယုံကြည်ခြင်း၌ အကျိုးမရှိ၊ တန်ဖိုးမရှိဟု ၎င်းတို့ ယုံကြည်ကြကာ “ငါ ဤသို့ ဘုရားသခင်ကို ယုံကြည်ခြင်းအားဖြင့် ရှုံးနိမ့်ခဲ့ပြီလော။ ငါ့အတွက် မျှော်လင့်ချက် မရှိတော့ပြီလော” ဟု အတွင်းစိတ်၌ တွေးမိကြသည်။ ၎င်းတို့သည် ဤအရာများကို ၎င်းတို့စိတ်နှလုံးထဲတွင် မကြာခဏ တွက်ချက်ကြသည်။ ဘုရားအိမ်တော်တွင် ၎င်းတို့ကိုယ်တိုင်အတွက် နေရာတစ်နေရာကို မည်သို့ ရရှိအောင် တွက်ချက်နိုင်မည်၊ အသင်းတော်တွင် မြင့်မြတ်သည့် ဂုဏ်သတင်းကို မည်သို့ရရှိနိုင်သည်၊ ၎င်းတို့ စကားပြောသည့်အခါ လူတို့က နားထောင်အောင် မည်သို့လုပ်ဆောင်နိုင်သည်နှင့် ၎င်းတို့ပြုမူလုပ်ဆောင်သည့်အခါ မိမိတို့အား ချီးမွမ်းကြအောင် မည်သို့လုပ်ဆောင်နိုင်သည်၊ ၎င်းတို့ မည်သည့်နေရာသို့ရောက်ပါစေ လူများက ၎င်းတို့နောက်လိုက်အောင် မည်သို့လုပ်ဆောင်နိုင်သည်၊ အသင်းတော်တွင် ဩဇာညောင်းမှု မည်သို့ရရှိနိုင်သည်၊ ပြီးလျှင် ကျော်ကြားမှု၊ အကျိုးအမြတ်နှင့် အဆင့်အတန်း မည်သို့ရရှိနိုင်သည် ဟူသည့် ဤအရာများကို ၎င်းတို့၏ စိတ်နှလုံးထဲတွင် အလွန်ပင် အာရုံစိုက်ကြသည်။ ဤအရာများသည် ထိုသို့သောသူများ လိုက်စားသည့်အရာများဖြစ်သည်။ ၎င်းတို့က ထိုကဲ့သို့သော အရာများကို အဘယ်ကြောင့် အစဉ်သဖြင့် အလေးထားကြသနည်း။ ဘုရားသခင်၏နှုတ်ကပတ်တော်များကို ဖတ်ရှုပြီးသည့်နောက် တရားဒေသနာများကို ကြားပြီးသည့်နောက်တွင်၊ ဤအရာအားလုံးကို ၎င်းတို့ အမှန်တကယ် နားမလည်ကြသလော။ ဤအရာအားလုံးကို ၎င်းတို့ အမှန်တကယ် မသိမြင်နိုင်ကြသလော။ ဘုရားသခင်၏ နှုတ်ကပတ်တော်များနှင့် သမ္မာတရားတို့သည် ၎င်းတို့၏ အယူအဆများ၊ စိတ်ကူးများနှင့် ထင်မြင်ယူဆချက်တို့ကို အမှန်တကယ် မပြောင်းလဲနိုင်သလော။ ထိုသို့လုံးဝ မဟုတ်ပေ။ ပြဿနာသည် ၎င်းတို့၌ တည်ရှိလေသည်။ သမ္မာတရားကို ၎င်းတို့ မချစ်သောကြောင့် လုံးလုံးလျားလျား ဖြစ်ပေသည်။ ၎င်းတို့၏စိတ်နှလုံးတွင် သမ္မာတရားကို အလွန်အမင်း မနှစ်မြို့သောကြောင့်ဖြစ်သည်။ ရလဒ်အနေဖြင့် ၎င်းတို့သည် သမ္မာတရားကို လုံးလုံး လက်ခံလိုခြင်းမရှိပေ။ ဤအရာကို ၎င်းတို့၏ သဘာဝအနှစ်သာရတို့ဖြင့် ဆုံးဖြတ်ခြင်းဖြစ်သည်။

အန္တိခရစ်များက ဘုရားနှုတ်ကပတ်တော်များနှင့် သမ္မာတရားကို နားထောင်ပြီးနောက်တွင် ၎င်းတို့၏ စိတ်နှလုံးများ၌ ဦးတည်ချက်တစ်ခု ရှာတွေ့ပုံရကြသည်။ သို့သော် အမှန်တွင် ဤဦးတည်ချက်ဟု ခေါ်သည့်အရာမှာ မည်သည့်အရာ ဖြစ်သနည်း။ ထိုအရာမှာ အဆင့်အတန်းရရှိဖို့ ၎င်းတို့ကို ပို၍ပင် သေချာစေရန် ထောက်ကူပေးသည့် တန်ဆာပလာတစ်မျိုးဖြစ်စေ၊ အကျိုးပြုသော လက်နက်တစ်မျိုးဟုပင် ဆိုနိုင်မည့်အရာကို ၎င်းတို့က ရရှိကြခြင်း ဖြစ်သည်။ ထို့ကြောင့် ၎င်းတို့သည် ဤအခွင့်အရေးကို ပိုမိုနားထောင်ရန်၊ ပိုမို ဖတ်ရှုရန်၊ ပိုမို သင်ယူရန်၊ ပိုမို မိတ်သဟာယပြုရန်နှင့် ပိုမို လက်တွေ့လုပ်ဆောင်ရန်လည်းကောင်း၊ များစွာသော စကားလုံးများနှင့် အယူဝါဒများကို ပြောနိုင်ကာ အောက်မေ့ဖွယ်ဖြစ်ပြီး လူတို့အား ၎င်းတို့ကို လေးစားစေသည့် တရားဒေသနာများဟုခေါ်သည့် အရာတစ်ပြုံကြီးကို ဟောပြောနိုင်သည့်အဆင့်သို့ ဖြည်းဖြည်းချင်း ရောက်ရန်လည်းကောင်း ဤအခွင့်အရေးကို အသုံးပြုကြလေသည်။ လူတို့က စာသားအတိုင်းအဓိပ္ပာယ်ကောက်ချက်အရ ကောင်းမွန်သည်ဟု တွေးထင်သည့် ဤအယူဝါဒများကို ၎င်းတို့ သဘောပေါက်ပြီးသည့်အခါ ထိုအရာမှာ ၎င်းတို့က အသက်ကယ်ကြိုးတစ်ခု ဖမ်းဆုပ်မိပြီးဖြစ်ကာ ဦးတည်ချက်တစ်ခုနှင့် မိုးသောက်အလင်းကို ရှာတွေ့ပြီး ဖြစ်ကြသည့်အလား ဖြစ်ပေသည်။ ထို့ကြောင့် အန္တိခရစ်များသည် ၎င်းတို့၏ လက်တွေ့လုပ်ဆောင်မှုအတွက် သို့မဟုတ် ဘုရားသခင်၏ နှုတ်ကပတ်တော်ကို လိုက်လျှောက်ရန်အတွက် တရားဒေသနာများကို နားမထောင်ကြသကဲ့သို့ ဘုရားနှုတ်ကပတ်တော်များကို မဖတ်ကြပေ။ ပြီးလျှင် သူ၏ ရည်ရွယ်ချက်များကို နားလည်ရန် ဤအရာများကို ၎င်းတို့ မုချ မလုပ်ဆောင်ကြပေ။ ဘုရားနှုတ်ကပတ်တော်များကို အသုံးပြုလျက် သို့မဟုတ် ဝိညာဉ်ရေးရာပြည့်ဝသည်ဟု ၎င်းတို့ ယုံကြည်သည့် ဤသဘောတရားများကို အသုံးပြုလျက် သို့မဟုတ် အဆင့်မြင့်သော တရားဒေသနာများကို ဟောပြောခြင်းအားဖြင့် လူတို့ကို စည်းရုံးသိမ်းသွင်းနိုင်ရန်နှင့် ပိုများသောလူတို့အား ၎င်းတို့ကို ကိုးကွယ်စေပြီး နောက်လိုက်စေရန် သွေးဆောင်ဖြားယောင်းနိုင်ဖို့အလို့ငှာ ဤအရာများကို ၎င်းတို့ လုပ်ဆောင်ကြခြင်း ဖြစ်သည်။ ဘုရားနှုတ်ကပတ်တော်များ၊ သမ္မာတရားနှင့် သူ၏ လမ်းခရီးတို့သည် ဤလူတို့က အခြားသူများကြားတွင် အဆင့်အတန်းနှင့် ဂုဏ်သိက္ခာရရှိဖို့ အသုံးပြုသည့် လမ်းကြောင်းတစ်မျိုး၊ လှေကားတစ်မျိုးနှင့် တန်ဆာပလာတစ်မျိုး သွယ်ဝိုက်၍ ဖြစ်လာသည်။ ထို့ကြောင့် ထိုအရာကို မည်သည့်ပုံစံဖြင့် သင် ကြည့်သည်ဖြစ်စေ၊ အန္တိခရစ်များအတွင်းတွင် စစ်မှန်သည့် ယုံကြည်ခြင်းတစ်ခုတလေ သို့မဟုတ် စစ်မှန်သည့် ကျိုးနွံနာခံမှုတစ်ခုတလေ သင် ရှာတွေ့နိုင်မည် မဟုတ်ပေ။ ဆန့်ကျင်ဘက်အနေဖြင့် တရားဒေသနာများကို နားထောင်ခြင်းနှင့် ဘုရားနှုတ်ကပတ်တော်များကို ဖတ်ရှုခြင်းတွင် ၎င်းတို့ မည်မျှ အားထုတ်သည်ဖြစ်စေ၊ သူ၏ နှုတ်ကပတ်တော်များကို ၎င်းတို့၏ ယုံကြည်မှုက မည်မျှ “ဘုရားတရားကိုင်းရှိုင်း”ပုံရသည်ဖြစ်စေ ငြင်းပယ်၍မရနိုင်သည့် အရာတစ်ခုရှိသည်။ ယင်းမှာ ဤအရာများကို အန္တိခရစ်များက လုပ်ဆောင်စဉ်တွင် ၎င်းတို့၏ ရည်ရွယ်ချက်နှင့် အစီအစဉ်မှာ ဘုရားအလိုတော်ကို လိုက်လျှောက်ရန် မဟုတ်သကဲ့သို့ ၎င်းတို့၏ တာဝန်များကို ကောင်းစွာ ထမ်းဆောင်ရန် သေချာပေါက် မဟုတ်ပေ။ ၎င်းတို့သည် ဘုရားသခင်၏ တာဝန်ပေးစေခိုင်းချက်၊ သူ၏ အချုပ်အခြာအာဏာနှင့် အစီအစဉ်များကို ရိုးရိုးသားသား၊ တာဝန်သိသိဖြင့် လက်ခံလျက် နောက်လိုက်များထဲမှ အငယ်ဆုံးသောသူဖြစ်ရန် သို့မဟုတ် ဖန်ဆင်းခံများဖြစ်ရန် ဆန္ဒမရှိကြချေ။ ထိုအစား ၎င်းတို့သည် ၎င်းတို့၏ တစ်ဦးချင်း ရည်မှန်းချက်များကို စွမ်းဆောင်ရရှိရန်၊ အခြားသူတို့၏ စိတ်နှလုံးများတွင် နေရာတစ်ခုနှင့် ဘုရားသခင်ရှေ့တွင် အပြုသဘောဆောင်သော အကဲဖြတ်ချက်တစ်ခု ရရှိရန်သာ ဤအရာများကို အသုံးပြုချင်ကြသည်။ ဤသည်မှာ ၎င်းတို့ အလိုရှိသမျှ ဖြစ်သည်။ ထို့ကြောင့် အန္တိခရစ်များက ဘုရားနှုတ်ကပတ်တော်များကို မည်သို့ ဟောပြောသည်ဖြစ်စေ ၎င်းတို့ ဟောသည့် တရားဒေသနာများက မည်မျှ မှန်ကန်သည်ဖြစ်စေ၊ အဆင့်မြင့်သည်ဖြစ်စေ၊ ဝိညာဉ်ရေးရာ ပြည့်ဝပြီး လူတို့၏ အကြိုက်နှင့် ကိုက်သည်ဖြစ်စေ ၎င်းတို့သည် လက်တွေ့လုပ်ဆောင်မှုနှင့် ဝင်ရောက်မှု သုညရှိလိမ့်မည် ဖြစ်သည်။ တစ်ချိန်တည်းတွင် ၎င်းတို့၏ အဆင့်အတန်းနှင့် ဂုဏ်သတင်း လိုက်စားမှုသည် ပိုပိုပြီး အသီးအပွင့် ဖြစ်ထွန်းလိမ့်မည်။ အဘယ်ကြောင့် ဤအရာကို ငါ ပြောသနည်း။ ထိုအရာကို ငါ ပြောရခြင်းမှာ အဘယ်ကြောင့်ဆိုသော် ဤကဲ့သို့သော လူတို့သည် မည်သည့်အရာကို လုပ်ဆောင်သည်ဖြစ်စေ၊ ကြီးမားသည့် အားထုတ်မှုမှတစ်ဆင့် မည်သည့်အရာကို ၎င်းတို့ စွမ်းဆောင်ရရှိနိုင်သည်ဖြစ်စေ ၎င်းတို့ လိုက်စားသည့် ဦးတည်ချက်နှင့် ရည်မှန်းချက်များ၊ ၎င်းတို့ ပြုမူဆောင်ရွက်သည့်အခါတိုင်းတွင် ၎င်းတို့၏ စိတ်နှလုံး အတွင်းနက်နက် နေရာများ၌ ၎င်းတို့ ထားရှိသည့် ကြံရွယ်ချက်နှင့် အခြေခံအကြောင်းအရင်းတို့သည် ၎င်းတို့၏ ကိုယ်ပိုင် အကျိုးစီးပွားများနှင့် နီးကပ်စွာ ယှက်နွှယ်သည့် အဆင့်အတန်းနှင့်လည်းကောင်း၊ ဂုဏ်သတင်းနှင့်လည်းကောင်း မကင်းကွာနိုင်သောကြောင့် ဖြစ်သည်။

သင် စိုက်သည့်အတိုင်း ရိတ်ရလိမ့်မည်ဟူသော ဆိုရိုးစကားရှိသည်။ အန္တိခရစ်များက မည်သည့် အစွမ်းအစကောင်းနှင့် ဆုကျေးဇူးများ ပိုင်ဆိုင်သည်ဖြစ်စေ၊ သို့မဟုတ် မည်သည့် ဘုရားတရားကိုင်းရှိုင်းပြီး ဝိညာဉ်ရေးပြည့်ဝသော သရုပ်သကန်များကို ၎င်းတို့ ပြသသည်ဖြစ်စေ၊ ၎င်းတို့က တန်ခိုးအာဏာ စွဲကိုင်ပြီး ဘုရားသခင်၏ ရွေးချယ်ထားသော လူတို့ကို ထိန်းချုပ်ရန် ရည်မှန်းချက်နှင့် လိုအင်ဆန္ဒတို့ကို ထားရှိကြသည့်အတွက်လည်းကောင်း၊ သမ္မာတရားကို ၎င်းတို့ မလိုက်စားကြဘဲ ဂုဏ်သတင်းနှင့် အဆင့်အတန်းကိုသာ လိုက်စားကြသည့်အတွက်လည်းကောင်း ဘုရားသခင်၏ သတ်မှတ်ချက်များအတိုင်း ၎င်းတို့ လက်တွေ့လုပ်ဆောင်နိုင်ကြသလော။ ၎င်းတို့၏ လုပ်ရပ်များတွင် ဘုရားသခင် တောင်းဆိုသည့် စံနှုန်းများကို ပြည့်မီနိုင်ကြသလော။ (မပြည့်မီနိုင်ကြပါ။) သို့ဆိုလျှင် ၎င်းတို့၏ လုပ်ရပ်များနှင့် အပြုအမူက အမှန်တကယ် မည်သည့်အကျိုးဆက်များဆီသို့ ဆိုက်ရောက်စေလိမ့်မည်နည်း။ (၎င်းတို့အတွက် ၎င်းတို့ကိုယ်ပိုင် အမှီအခိုကင်းသော နယ်မြေထူထောင်ခြင်းနှင့် ဆုံးဖြတ်ချက်ချခြင်းတို့ကို မုချဖြစ်စေမည် ဖြစ်သည်။) မှန်ပေသည်။ အန္တိခရစ်များက မည်သည့်အရာကို လုပ်ဆောင်ကြသည်ဖြစ်စေ ဤသည်မှာ နောက်ဆုံးရလဒ်ဖြစ်သည်။ ထို့ကြောင့် ဤအကျိုးဆက်ကို မည်သည့်အရာက ဖြစ်စေသနည်း။ အဓိကအားဖြင့် သမ္မာတရားကို ၎င်းတို့ လက်ခံနိုင်စွမ်းမရှိခြင်းကြောင့် ဖြစ်သည်။ ၎င်းတို့ ပြုပြင်ခံရလျှင်ဖြစ်စေ၊ တရားစီရင်ခံရလျှင်ဖြစ်စေ၊ ပြစ်တင်ဆုံးမခံရလျှင်ဖြစ်စေ အန္တိခရစ်များက ထိုအရာကို ၎င်းတို့ စိတ်နှလုံးများတွင် လက်ခံကြလိမ့်မည် မဟုတ်။ မည်သည့်အရာကို ၎င်းတို့ လုပ်ဆောင်နေသည်ဖြစ်စေ အန္တိခရစ်များတွင် ၎င်းတို့၏ ကိုယ်ပိုင် ရည်မှန်းချက်နှင့် ရည်ရွယ်ချက်များ အမြဲ ရှိကြသည်။ ၎င်းတို့၏ ကိုယ်ပိုင် အစီအစဉ်အတိုင်း ၎င်းတို့ အမြဲ ပြုမူဆောင်ရွက်ကြပြီး ဘုရားအိမ်တော်၏ အစီအစဉ်များနှင့် အလုပ်အပေါ် ၎င်းတို့၏ သဘောထားမှာ “သင့်ထံတွင် အစီအစဉ်ပေါင်း တစ်ထောင်ရှိကောင်းရှိနိုင်သော်လည်း ကျွန်ုပ်တွင် စည်းမျဉ်းတစ်ခု ရှိသည်”ဟူ၍ ဖြစ်သည်။ ဤအရာကို အန္တိခရစ်များ၏ သဘာဝက သတ်မှတ်ထားခြင်းသာ ဖြစ်သည်။ အန္တိခရစ်များသည် သမ္မာတရား စည်းမျဉ်းများအတိုင်း မိမိတို့၏ စိတ်နေစိတ်ထားကို ပြောင်းလဲပြီး ပြုမူဆောင်ရွက်နိုင်ကြသလော။ အထက်မှ ထိုသို့လုပ်ဆောင်ရန် ၎င်းတို့ကို တိုက်ရိုက် တောင်းဆိုခြင်းမဟုတ်လျှင် ယင်းမှာ လုံးဝ မဖြစ်နိုင်ပေ။ တောင်းဆိုသော အခြေအနေမျိုးတွင် လိုအပ်မှုကြောင့် ထိုအရာကို အင်တင်တင်ဖြင့် အနည်းငယ် လုပ်ဆောင်နိုင်ကြလိမ့်မည်။ မည်သည့်အရာကိုမျှ လုံးဝ မလုပ်ဆောင်လျှင် ၎င်းတို့ ဖော်ထုတ်ခံရပြီး ဖယ်ရှားခံရကြမည်ဖြစ်သည်။ ဤအခြေအနေများအောက်တွင်သာ စစ်မှန်သော အလုပ်အနည်းငယ်ကို ၎င်းတို့ လုပ်ဆောင်နိုင်ကြခြင်း ဖြစ်သည်။ ဤသည်မှာ တာဝန်များကို ထမ်းဆောင်ခြင်းအပေါ် အန္တိခရစ်များ၏ သဘောထား ဖြစ်သည်။ ဤသည်မှာ သမ္မာတရားကို လက်တွေ့လုပ်ဆောင်ခြင်းအပေါ် ၎င်းတို့ ရှိကြသည့် သဘောထားလည်း ဖြစ်သည်။ သမ္မာတရားကို လက်တွေ့လုပ်ဆောင်ခြင်းက ၎င်းတို့အတွက် အကျိုးရှိသည့်အခါ လူတိုင်းက ထိုအတွက် ၎င်းတို့ကို အသိအမှတ်ပြုပြီး လေးစားကြမည့်အခါတွင် ၎င်းတို့သည် သေချာပေါက် မဖြစ်မနေလုပ်ကာ အခြားသူတို့အတွက် လက်ခံနိုင်ဖွယ်သာဖြစ်ပုံရသည့် မည်ကာမတ္တ အားထုတ်မှုအချို့ကို ပြုလုပ်ကြဖို့ သေချာသည်။ သမ္မာတရားကို လက်တွေ့လုပ်ဆောင်ခြင်းက ၎င်းတို့အတွက် အကျိုးမရှိလျှင်၊ မည်သူကမျှ ထိုအရာကို မမြင်သကဲ့သို့ အထက်ခေါင်းဆောင်များက မမြင်လျှင် ထိုသို့သော အချိန်များ၌ ၎င်းတို့သည် သေချာပေါက် သမ္မာတရားကို လက်တွေ့လုပ်ဆောင်မည် မဟုတ်ပေ။ သမ္မာတရားကို ၎င်းတို့၏ လက်တွေ့လုပ်ဆောင်ခြင်းက ဆက်စပ်အကြောင်းအရာနှင့်အခြေအနေ​ပေါ် မူတည်ပြီး ဤအရာကို အခြားသူများ မြင်နိုင်မည့် နည်းလမ်းတစ်ခုဖြင့် မည်သို့ လုပ်ဆောင်နိုင်သည်ဆိုသည်နှင့် အကျိုးကျေးဇူးများ မည်မျှ ကြီးမားလိမ့်မည်ဆိုသည်တို့ကို ၎င်းတို့က စဉ်းစားကြသည်။ ၎င်းတို့သည် ဤအရာများအပေါ် ပါးနပ်စွာ သဘောပေါက်ကြပြီး မတူကွဲပြားသော အခြေအနေများကို မီးစဉ်ကြည့် ကတတ်ကြသည်။ ၎င်းတို့သည် ၎င်းတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို တစ်ချိန်လုံး စဉ်းစားပြီး ဘုရားသခင်၏ ရည်ရွယ်ချက်များအတွက် အလေးထားခြင်း တစ်ခုမျှ လုံးလုံးကို မပြကြချေ။ ပြီးလျှင် ဤအရာတွင် ၎င်းတို့သည် သမ္မာတရားကို လက်တွေ့လုပ်ဆောင်ခြင်းနှင့် စည်းမျဉ်းများကို ထိန်းသိမ်းခြင်း စံမမီကြပေ။ အန္တိခရစ်များသည် ၎င်းတို့၏ ကိုယ်ပိုင် ကျော်ကြားမှု၊ အကျိုးအမြတ်၊ အဆင့်အတန်း၊ တစ်ကိုယ်ရေ အကျိုးစီးပွားများကိုသာ အာရုံစိုက်ကြပြီး မည်သည့် အကျိုးအမြတ်ကိုမျှ ၎င်းတို့ မရရှိခြင်း သို့မဟုတ် မိမိတို့ကိုယ်ကို မကြွားဝါရခြင်းက ၎င်းတို့အတွက် လက်မခံနိုင်စရာ ဖြစ်သည့်အပြင် သမ္မာတရားကို လက်တွေ့လုပ်ဆောင်ခြင်းသည် ၎င်းတို့အတွက် ဒုက္ခများစရာ ဖြစ်လေသည်။ ၎င်းတို့၏ အားထုတ်မှုများက အသိအမှတ်ပြုခြင်းမခံရလျှင်၊ အခြားသူများရှေ့တွင် အလုပ်လုပ်နေလျှင်ပင် ၎င်းတို့၏ အလုပ်ကို မြင်တွေ့ကြခြင်းမရှိလျှင် မည်သည့် သမ္မာတရားကိုမျှ ၎င်းတို့ လက်တွေ့လုပ်ဆောင်ကြမည် မဟုတ်။ အလုပ်ကို ဘုရားအိမ်တော်မှ တိုက်ရိုက်စီစဉ်ထားပြီး ၎င်းတို့က ယင်းကို လုပ်ဆောင်ဖို့မှလွဲ၍ အခြားရွေးချယ်စရာမရှိလျှင် ဤသည်မှာ ၎င်းတို့၏ အဆင့်အတန်းနှင့် ဂုဏ်သတင်းအတွက် အကျိုးရှိမရှိကို ထည့်သွင်းစဉ်းစားကြဆဲဖြစ်သည်။ ၎င်းတို့၏ အဆင့်အတန်းအတွက် ကောင်းပြီး ၎င်းတို့၏ ဂုဏ်သတင်းကို တိုးတက်စေနိုင်လျှင် ၎င်းတို့သည် ဤအလုပ်ကို အစွမ်းရှိသမျှ လုပ်ဆောင်ကြပြီး ကောင်းစွာ လုပ်ဆောင်ကြသည်။ တစ်ချက်ခုတ် နှစ်ချက်ပြတ်ဖြစ်သည်ဟု ၎င်းတို့က ခံစားကြရသည်။ ယင်းက ၎င်းတို့၏ ကျော်ကြားမှု၊ အကျိုးအမြတ်နှင့် အဆင့်အတန်း၊ အကျိုးမရှိလျှင်၊ ဆိုးဝါးစွာလုပ်ဆောင်ခြင်းက ၎င်းတို့ကို နာမည်ပျက်စေနိုင်မည်ဆိုလျှင် ထိုအရာမှ လွတ်မြောက်ရန်အတွက် နည်းလမ်း၊ ဆင်ခြေတစ်ခုခုကို စဉ်းစားကြသည်။ အန္တိခရစ်တို့သည် မည်သည့်တာဝန်ကို ထမ်းဆောင်ပါစေ စည်းမျဉ်းတစ်ခုတည်းကိုသာ အစဉ် ကိုင်စွဲထားသည်။ ၎င်းတို့သည် ဂုဏ်သတင်း၊ အဆင့်အတန်း သို့မဟုတ် ၎င်းတို့၏ အကျိုးစီးပွားတို့အရ အကျိုးအမြတ်ရှိရမည်ဖြစ်ပြီး မည်သည့်ဆုံးရှုံးမှုကိုမှ မခံစေရပေ။ အန္တိခရစ်များ အနှစ်သက်ဆုံးသော အလုပ်အမျိုးအစားမှာ ဆင်းရဲဒုက္ခမခံရသည့်၊ အဖိုးအခမပေးဆပ်ရသည့်အခါနှင့် ၎င်းတို့၏ ဂုဏ်သတင်းနှင့် အဆင့်အတန်းအတွက် အကျိုးအမြတ်ရှိသည့်အခါတွင် ဖြစ်သည်။ အနှစ်ချုပ်လျှင် အန္တိခရစ်များသည် မည်သည့်အရာကို လုပ်ဆောင်သည်ဖြစ်စေ ၎င်းတို့၏ ကိုယ်ပိုင်အကျိုးစီးပွားများကို အရင်ဦးဆုံး ထည့်စဉ်းစားပြီး အရာအားလုံးကို သေချာစဉ်းစားတွေးတောပြီးမှသာ ဆောင်ရွက်ကြသည်။ ၎င်းတို့သည် ညှိနှိုင်းခြင်းမရှိဘဲ သမ္မာတရားကို မှန်ကန်စွာ၊ ရိုးသားစစ်မှန်စွာ၊ အပြည့်အဝ ကျိုးနွံနာခံခြင်း မရှိဘဲ စိစိစစ်စစ်ရှိစွာနှင့် အခြေအနေပေါ်မူတည်၍ ဆောင်ရွက်ကြသည်။ ဤသည်မှာ မည်သည့်အခြေအနေဖြစ်သနည်း။ ဤသည်မှာ ၎င်းတို့၏ ဂုဏ်အဆင့်အတန်းနှင့် ဂုဏ်သတင်းကို အကာအကွယ်ပေးရမည်ဖြစ်ပြီး၊ မည်သည့်ဆုံးရှုံးမှုကိုမျှ မခံရစေခြင်းဖြစ်သည်။ ဤအခြေအနေနှင့် ကိုက်ညီပြီးမှသာ ၎င်းတို့သည် မည်သည့်အရာလုပ်ဆောင်ရမည်ကို ဆုံးဖြတ်ပြီး ရွေးချယ်သည်။ ဆိုလိုသည်မှာ အန္တိခရစ်တို့သည် သမ္မာတရားစည်းမျဉ်းများ၊ ဘုရားသခင်၏ စေခိုင်းချက်များနှင့် ဘုရားအိမ်တော်၏ အလုပ်၊ သို့မဟုတ် ၎င်းတို့ရင်ဆိုင်ရသည့်အရာများကို မည်သို့ကိုင်တွယ်ရမည်ဆိုသည်ကို အလေးအနက် စဉ်းစားကြသည်။ ၎င်းတို့သည် ဘုရားသခင်၏ ရည်ရွယ်ချက်များကို မည်သို့အထမြောက်အောင် လုပ်ဆောင်ရမည်၊ ဘုရားအိမ်တော်၏ အကျိုးစီးပွားများကို ထိခိုက်ခြင်းမှ မည်သို့ထိန်းသိမ်းကာကွယ်ရမည်၊ ဘုရားသခင်ကို မည်သို့ ကျေနပ်စေရမည်၊ သို့မဟုတ် ညီအစ်ကိုမောင်နှမတို့အား မည်သို့ အကျိုးဖြစ်စေရမည်တို့ကို မစဉ်းစားပေ။ ဤအရာတို့သည် ၎င်းတို့ ထည့်စဉ်းစားသည့် အရာများမဟုတ်ပေ။ အန္တိခရစ်များသည် မည်သည့်အရာကို ထည့်စဉ်းစားသနည်း။ ၎င်းတို့၏ ကိုယ်ပိုင် အဆင့်အတန်းနှင့် ဂုဏ်သတင်းတို့ ထိခိုက်ခြင်းရှိမရှိနှင့် ၎င်းတို့၏ ဂုဏ်သိက္ခာ နိမ့်ကျခြင်းရှိမရှိတို့ဖြစ်သည်။ သမ္မာတရားစည်းမျဉ်းများအတိုင်း တစ်စုံတစ်ခုကို လုပ်ဆောင်ခြင်းသည် အသင်းတော်အလုပ်နှင့် ညီအစ်ကိုမောင်နှမများအတွက် အကျိုးရှိစေသော်လည်း ၎င်းတို့၏ ဂုဏ်သတင်းကို ထိခိုက်စေပြီး လူများစွာတို့အား ၎င်းတို့၏ တကယ့် ဝိညာဉ်ရင့်ကျက်မှုကို နားလည်သဘောပေါက်မိစေပြီး ၎င်းတို့တွင် မည်သည့်သဘာဝ အနှစ်သာရမျိုး ရှိသည်ကိုသိစေလျှင် ၎င်းတို့သည် သမ္မာတရားစည်းမျဉ်းများအရ သေချာပေါက် လုပ်ဆောင်မည်မဟုတ်ပေ။ စစ်မှန်သော အလုပ်တစ်ခုခုကို လုပ်ဆောင်ခြင်းသည် ၎င်းတို့ကို လူများက ပို၍ အထင်ကြီးစေလျှင် လေးစားစေလျှင်၊ အားကျစေလျှင်၊ ၎င်းတို့အား ပို၍ပင် ကြီးမားသော ဂုဏ်ကို ရရှိစေလျှင်၊ သို့မဟုတ် ၎င်းတို့၏ စကားများအား သြဇာအာဏာကို သယ်ဆောင်စေပြီး ပိုများသော လူတို့အား ၎င်းတို့ကို နာခံကြစေလျှင် ထိုနည်းအတိုင်းလုပ်ဆောင်ရန် ရွေးချယ်ကြလိမ့်မည်။ ဤသို့မဟုတ်လျှင် ၎င်းတို့သည် ဘုရားအိမ်တော်၊ သို့မဟုတ် ညီအစ်ကိုမောင်နှမများ၏ အကျိုးစီးပွားများကို ထည့်သွင်းစဉ်းစားခြင်းကြောင့် ၎င်းတို့၏ ကိုယ်ပိုင်အကျိုးစီးပွားများကို လျစ်လျူရှုရန် ရွေးချယ်ခြင်းကို မည်သည့်အခါမျှ ပြုလုပ်လိမ့်မည်မဟုတ်ပေ။ ဤသည်မှာ အန္တိခရစ်များ၏ သဘာဝ အနှစ်သာရဖြစ်သည်။ ဤသည်မှာ တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သည်မဟုတ်လော။ မည်သည့် အခြေအနေမျိုးတွင်မဆို အန္တိခရစ်များသည် ၎င်းတို့၏ ဂုဏ်အဆင့်အတန်းနှင့် ဂုဏ်သတင်းကို အရေးကြီးဆုံးအရာအဖြစ် မြင်ကြသည်။ မည်သူကမျှ ၎င်းတို့နှင့် မယှဉ်နိုင်ပေ။ မည်သည့်နည်းစနစ်ကို လိုအပ်ပါစေ လူများကို စည်းရုံးသိမ်းသွင်းပြီး ၎င်းတို့အား ကိုးကွယ်အောင် လုပ်နိုင်သရွေ့ အန္တိခရစ်တို့က လုပ်ဆောင်မည် ဖြစ်သည်။ ဘုရားသခင်ကို သက်သေခံခြင်းအတွက် အခြားတစ်စုံတစ်ဦးသည် ဘုရားသခင် ရွေးချယ်ထားသောလူတို့၏ လေးစားခြင်းနှင့် အသိအမှတ်ပြုခြင်း ခံရလျှင် အန္တိခရစ်များသည်လည်း လူတို့ကို စည်းရုံးသိမ်းသွင်းရန် ဤနည်းစနစ်ကို အသုံးပြုကြလိမ့်မည် ဖြစ်သည်။ သို့သော် အန္တိခရစ်များသည် သမ္မာတရား သို့မဟုတ် လက်တွေ့ကျသော အတွေ့အကြုံ မပိုင်ဆိုင်ကြသောကြောင့် ၎င်းတို့သည် ဘုရားသခင် မည်မျှ ကြီးမြတ်ကြောင်း၊ လူကို ဘုရားသခင်က မည်မျှ ချစ်ကြောင်း၊ လူကို ကယ်တင်ရန် ဘုရားသခင်က မည်မျှ အဖိုးအခပေးကြောင်းနှင့် ဘုရားသခင်က မိမိကိုယ်ကို မည်မျှ နှိမ့်ချကာ ပုန်းကွယ်ကြောင်းတို့ကို ပြောဆိုလျက် လူသား၏ စိတ်ကူးများပေါ် အခြေခံ၍ ဘုရားသခင်အတွက် သက်သေခံသည့် သဘောတရားတစ်စုံကို ထွင်ရင်း ဦးနှောက်ခြောက်ခံစဉ်းစားကြလေသည်။ ဘုရားသခင်ကို ဤနည်းဖြင့် သက်သေခံပြီးနောက်တွင် ၎င်းတို့ စွမ်းဆောင်ရရှိသည့် ရလဒ်မှာ လူတို့က ၎င်းတို့ကို ပို၍ပင် လေးစားကြခြင်းနှင့် ၎င်းတို့၏ စိတ်နှလုံးများတွင် ၎င်းတို့အတွက် နေရာတစ်ခု ပိုရှိကြကာ ဘုရားသခင်အတွက် နေရာမရှိကြခြင်း ဖြစ်သည်။ မိမိကိုယ်ကို သိသည့်အသိအကြောင်းကို ပြောဆိုခြင်းက လူတို့အား ၎င်းတို့ကို သာ၍ ယုံကြည်ကိုးစားနိုင်စေကြောင်း၊ အထင်ကြီးကာ လေးစားနိုင်စေကြောင်းကို ၎င်းတို့ မြင်လျှင် မိမိတို့ကိုယ်ကို သိခြင်းအကြောင်းကို ၎င်းတို့ မကြာခဏ ပြောဆိုကြလိမ့်မည်ဖြစ်ပြီး မိမိတို့ကိုယ်ကို မကြာခဏ စိစစ်ကြလိမ့်မည် ဖြစ်သည်။ ၎င်းတို့က နတ်ဆိုးဖြစ်သည့်အချက်၊ ၎င်းတို့က လူသား မဟုတ်၊ ၎င်းတို့တွင် ဆင်ခြင်တုံတရားမရှိ၊ သမ္မာတရားကို ၎င်းတို့ မလိုက်စားကြသကဲ့သို့ သမ္မာတရားကို မပိုင်ဆိုင်ကြဟူသည့် အချက်ကို ၎င်းတို့က စိစစ်ကြလိမ့်မည်။ ၎င်းတို့သည် အခြားသူများကို အထင်အမြင်မှားစေရန်၊ ထိုသူတို့၏ ယုံကြည်ကိုးစားမှုကို ရရှိရန်နှင့် ပိုများသည့်လူတို့ကို ၎င်းတို့အား ချီးမွမ်းပြီး ကြည်ညိုလေးစားစေရန် ဟုတ်မှန်သယောင်ရှိသော်လည်း စင်စစ် မှားနေသော၊ အရေးမပါသည့် အကြောင်းအရာများအပေါ် မိတ်သဟာယပြုကြလိမ့်မည်။ ဤသည်မှာ အန္တိခရစ်များ ပြုမူဆောင်ရွက်ပုံ ဖြစ်သည်။ အတွေ့အကြုံဆိုင်ရာ သက်သေခံချက်ကို ဝေမျှသည့် နည်းလမ်းတစ်ခုခုက ၎င်းတို့အား အခြားလူတို့၏ အသိအမှတ်ပြုခြင်းနှင့် လေးစားခြင်းတို့ကို ရရှိရန် ထောက်ကူပေးမည်ဆိုလျှင် ထိုနည်းလမ်းကို အသုံးပြုရန် ၎င်းတို့ မတွန့်ဆုတ်ပေ။ ဤနည်းလမ်းအပေါ် ၎င်းတို့ အမှန်တကယ် အာရုံစိုက်ကြလိမ့်မည်၊ အားထုတ်ကြလိမ့်မည်ဖြစ်ပြီး ဤနည်းလမ်းနှင့်ပတ်သက်၍ ဦးနှောက်ခြောက်ခံစဉ်းစားကြလိမ့်မည်။ အချုပ်အားဖြင့် ဤအရာအားလုံးကို လုပ်ဆောင်ရာတွင် ၎င်းတို့၏ ရည်မှန်းချက်နှင့် ကြံရွယ်ချက်တို့သည် အဆင့်အတန်းနှင့် ဂုဏ်သတင်းတို့ကိုသာ ဗဟိုပြုပေသည်။ ထိုအရာက ၎င်းတို့၏ အပြင်ပန်း အသုံးအနှုန်းဖြစ်စေ၊ နည်းစနစ်များ၊ အပြုအမူတို့ဖြစ်စေ၊ အတွေးအခေါ်တစ်မျိုး၊ အမြင်တစ်မျိုးဖြစ်စေ၊ လိုက်စားသည့် နည်းလမ်းတစ်မျိုးဖြစ်စေ ဤအရာအားလုံးသည် ဂုဏ်သတင်းနှင့် အဆင့်အတန်းကို ဗဟိုပြုနေသည်။ ဤသည်မှာ အန္တိခရစ်များ အလုပ်လုပ်သည့် နည်းလမ်း ဖြစ်သည်။

အန္တိခရစ်များအတွက် ၎င်းတို့၏ ဂုဏ်သတင်း၊ သို့မဟုတ် အဆင့်အတန်းကို တိုက်ခိုက်ခံရလျှင်၊ ပြီးလျှင် ယူဆောင်သွားခြင်းခံရလျှင် ယင်းသည် ၎င်းတို့၏ အသက်ကိုယူဖို့ ကြိုးစားခြင်းထက် ပို၍ပင် ဆိုးရွားသော ကိစ္စတစ်ခု ဖြစ်သည်။ ၎င်းတို့သည် တရားဒေသနာများကို မည်မျှနားထောင်သည်ဖြစ်စေ၊ ဘုရားနှုတ်ကပတ်တော်များကို မည်မျှဖတ်သည်ဖြစ်စေ၊ သမ္မာတရားကို ၎င်းတို့ မည်သည့်အခါမျှ လက်တွေ့မလုပ်ဆောင်ခြင်း၊ အန္တိခရစ်လမ်းကြောင်းကို လျှောက်နေခြင်းတို့နှင့်ပတ်သက်၍လည်းကောင်း၊ အန္တိခရစ်များ၏ သဘာဝအနှစ်သာရကို ၎င်းတို့ ပိုင်ဆိုင်ခြင်းနှင့်ပတ်သက်၍လည်းကောင်း ၎င်းတို့သည် ဝမ်းနည်းခြင်း၊ သို့မဟုတ် နောင်တရခြင်းကို ခံစားရမည်မဟုတ်ပေ။ ယင်းအစား ၎င်းတို့သည် အဆင့်အတန်းကို ရရှိပြီး ၎င်းတို့၏ ဂုဏ်သတင်းကို မြင့်တက်စေရန် နည်းလမ်းများကို ရှာဖို့အတွက် အစဉ်သဖြင့် ဦးနှောက်ခြောက်ခံ စဉ်းစားကြသည်။ အန္တိခရစ်များက လုပ်သမျှသော အရာတိုင်းသည် အခြားလူတို့ရှေ့တွင် ကြွားဝါရန် လုပ်ဆောင်ခြင်းဖြစ်ပြီး ဘုရားရှေ့တွင် လုပ်ဆောင်ခြင်းမဟုတ်ဟု ဆိုနိုင်သည်။ ဤအရာကို ငါ အဘယ့်ကြောင့်ပြောသနည်း။ အဘယ်ကြောင့်ဆိုသော် ဤသို့သော သူတို့သည် အဆင့်အတန်းကို အလွန်ချစ်ပြီး ယင်းအား ၎င်းတို့၏ အသက်ကိုယ်တိုင်အဖြစ်၊ ၎င်းတို့၏ တစ်သက်တာ ပန်းတိုင်အဖြစ် မှတ်ယူကြသောကြောင့်ဖြစ်သည်။ ထို့အပြင် ၎င်းတို့သည် အဆင့်အတန်းကို အလွန်ချစ်သောကြောင့် သမ္မာတရား တည်ရှိမှုကို လုံးဝ မယုံကြည်ကြပေ။ ၎င်းတို့တွင် ဘုရားသခင် တည်ရှိမှုကို ယုံကြည်လက်သင့်ခံခြင်း လုံးဝ မရှိ ဟူ၍ပင် ဆိုနိုင်သည်။ ထို့ကြောင့် ၎င်းတို့သည် ဂုဏ်သတင်းနှင့် အဆင့်အတန်းကို ရရှိရန် မည်မျှ တွက်ချက်ပါစေ လူတို့နှင့် ဘုရားကို လှည့်စားရန် အတုအယောင် အသွင်အပြင်များကို အသုံးပြုဖို့ မည်မျှကြိုးစားပါစေ ၎င်းတို့၏ စိတ်နှလုံးအတွင်းထဲတွင် စိတ်ပူပင်မှုတစ်ခုခုမဆိုထားနှင့်။ သတိထားမိခြင်း၊ သို့မဟုတ် အပြစ်တင်ခြင်း မရှိပေ။ ဂုဏ်သတင်းနှင့် အဆင့်အတန်းကို ၎င်းတို့၏ အဆက်မပြတ် လိုက်စားမှုတွင် ဘုရားသခင်လုပ်ဆောင်ခဲ့သည့်အရာမှန်သမျှကိုလည်း ၎င်းတို့က ထင်ရာစိုင်း ငြင်းဆန်ကြသည်။ အဘယ်ကြောင့် ငါ ထိုသို့ပြောရသနည်း။ အန္တိခရစ်များ၏ စိတ်နှလုံးအတွင်းထဲတွင် ၎င်းတို့က “ဂုဏ်သတင်းနှင့် အဆင့်အတန်းအားလုံးသည် လူတစ်ဦး၏ ကိုယ်ပိုင်ကြိုးစားအားထုတ်မှုအားဖြင့် ရရှိသည်။ လူတို့ကြားတွင် ခိုင်မာသော ခြေကုပ်ကို ရယူပြီး ဂုဏ်သတင်းနှင့် အဆင့်အတန်းကို ရရှိခြင်းဖြင့်သာ ဘုရား၏ ကောင်းချီးများကို ၎င်းတို့ ခံစားနိုင်သည်။ လူတို့က အကြွင်းမဲ့ အာဏာနှင့် အဆင့်အတန်းကို ရရှိသောအခါမှသာ ဘဝက တန်ဖိုးရှိသည်။ ဤသည်သာ လူသားကဲ့သို့ အသက်ရှင်ခြင်း ဖြစ်သည်။ ယှဉ်ကြည့်လျှင် အရာရာတွင် ဘုရား၏ အချုပ်အခြာအာဏာနှင့် အစီအစဉ်များကို နာခံခြင်း၊ ဖန်ဆင်းခံတစ်ဦးနေရာတွင် လိုလိုလားလား ရပ်တည်ခြင်းနှင့် သာမန်လူတစ်ယောက်ကဲ့သို့ ရှင်သန်ခြင်းတို့ကဲ့သို့သော ဘုရားနှုတ်ကပတ်တော်တွင် ပြောထားသည့် နည်းလမ်းဖြင့် အသက်ရှင်နေထိုင်ခြင်းသည် အသုံးမကျခြင်းဖြစ်လိမ့်မည်။ မည်သူကမျှ ဤသို့သောသူမျိုးကို အထင်ကြီးလေးစားမည်မဟုတ်။ လူတစ်ယောက်၏ အဆင့်အတန်း၊ ဂုဏ်သတင်းနှင့် ပျော်ရွှင်မှုတို့ကို ၎င်း၏ကိုယ်ပိုင် ရုန်းကန်ကြိုးစားမှုမှတစ်ဆင့် ရယူရမည်။ ၎င်းတို့ကို အပြုသဘောဆောင်ပြီး တက်ကြွသော သဘောထားဖြင့် ကြိုးစားယှဉ်ပြိုင်ပြီး အရယူရမည်။ မည်သူကမျှ ယင်းတို့ကို သင်တို့အား ပေးမည်မဟုတ်။ မလှုပ်မယှက် စောင့်ဆိုင်းနေခြင်းက ကျရှုံးခြင်းသာ ဖြစ်စေနိုင်သည်” ဟု ယုံကြည်ကြသည်။ ဤသည်မှာ အန္တိခရစ်များက တွက်ချက်သည့် ပုံစံဖြစ်သည်။ ဤသည်မှာ အန္တိခရစ်များ၏ စိတ်သဘောထားဖြစ်သည်။ အန္တိခရစ်များကို သမ္မာတရားကို လက်ခံဖို့၊ အမှားများကို ဝန်ခံဖို့၊ အမှန်တကယ် နောင်တရခြင်းရှိဖို့ သင် မျှော်လင့်လျှင် ယင်းသည် မဖြစ်နိုင်ပေ။ ၎င်းတို့သည် ဤသို့ လုံးဝ မလုပ်ဆောင်နိုင်ပေ။ အန္တိခရစ်များတွင် စာတန်၏ သဘာဝ အနှစ်သာရရှိပြီး သမ္မာတရားကို မုန်းကြသည်။ ထို့ကြောင့် ၎င်းတို့ မည်သည့်နေရာကို သွားသည်ဖြစ်စေ ကမ္ဘာမြေ၏ဝေးလံခေါင်းပါးသော နေရာများသို့ ၎င်းတို့ သွားလျှင်ပင် ဂုဏ်သတင်းနှင့် အဆင့်အတန်းကို လိုက်စားခြင်းနှင့် ဆိုင်သည့် ၎င်းတို့၏ ရည်မှန်းချက်မှာ လုံးဝ ပြောင်းလဲလိမ့်မည် မဟုတ်သကဲ့သို့ အမှုအရာများအပေါ် ၎င်းတို့၏ အမြင်များဖြစ်စေ၊ ၎င်းတို့ လျှောက်လှမ်းသည့် လမ်းကြောင်းဖြစ်စေ ပြောင်းလဲလိမ့်မည် မဟုတ်ပေ။ လူအချို့က “ဤအရာနှင့်ပတ်သက်၍ မိမိတို့၏ အမြင်များ ပြောင်းလဲနိုင်သည့် အန္တိခရစ် အနည်းငယ် ရှိသည်”ဟု ပြောကြလိမ့်မည်။ ဤစကားသည် မှန်ကန်သလော။ ၎င်းတို့ အမှန်တကယ် ပြောင်းလဲနိုင်လျှင် အန္တိခရစ်ဖြစ်ကြသေးသလော။ အန္တိခရစ်တစ်ဦး၏ သဘာဝ ရှိသောသူများသည် မည်သည့်အခါတွင်မျှ ပြောင်းလဲလိမ့်မည် မဟုတ်။ အန္တိခရစ်တစ်ဦး၏ စိတ်သဘောထား ပိုင်ဆိုင်သောသူများသည် သမ္မာတရားကို လိုက်စားလျှင်သာ ပြောင်းလဲကြလိမ့်မည်။ အန္တိခရစ်တစ်ဦး၏ လမ်းကြောင်းကို လျှောက်သောသူအချို့သည် အသင်းတော်အလုပ်ကို နှောင့်ယှက်သည့် မကောင်းမှုတစ်ခုခုကို လုပ်ဆောင်ကြပြီး ၎င်းတို့ကို အန္တိခရစ်များအဖြစ် စရိုက်လက္ခဏာကို သရုပ်ဖော်သော်လည်း ၎င်းတို့ ထုတ်ပယ်ခံရပြီးသည့်နောက်တွင် စစ်မှန်သော နောင်တကို ရရှိကာ ဘဝကို အသစ်မှတစ်ဖန် စတင်ရန် ဆုံးဖြတ်ကြပြီး ကာလတစ်ခုကြာ ပြန်လည်သုံးသပ်ပြီးနောက်၊ မိမိကိုယ်ကို သိကာ နောင်တရပြီးနောက်တွင် စစ်မှန်သည့် ပြောင်းလဲမှုတစ်ခုခုကို ကြုံကြရသည်။ ဤအခြေအနေတွင် ဤလူများကို အန္တိခရစ်များအဖြစ် စရိုက်လက္ခဏာကို သရုပ်ဖော်၍ မရနိုင်ပေ။ ၎င်းတို့သည် အန္တိခရစ်တစ်ဦး၏ စိတ်သဘောထားကိုသာ ပိုင်ဆိုင်ကြခြင်းဖြစ်သည်။ သမ္မာတရားကို လိုက်စားလျှင် ၎င်းတို့ ပြောင်းလဲနိုင်သည်။ သို့သော် အသင်းတော်၏ ရှင်းလင်းခြင်းကိုဖြစ်စေ၊ နှင်ထုတ်ခြင်းကိုဖြစ်စေ ခံရသည့် အန္တိခရစ်များအဖြစ် စရိုက်လက္ခဏာကို သရုပ်ဖော်ခြင်းခံရသူ အများစုသည် အမှန်တကယ် နောင်တရကြလိမ့်မည်မဟုတ် သို့မဟုတ် ပြောင်းလဲကြလိမ့်မည် မဟုတ်ဟု မုချပြော၍ရသည်။ ၎င်းတို့ထဲမှ တစ်ဦးတလေက ပြောင်းလဲလျှင်၊ ရှားပါးသည့် အခြေအနေများဖြစ်သည်။ လူအချို့က “သို့ဆိုလျှင် ထိုရှားပါးသော အခြေအနေများသည် စရိုက်လက္ခဏာကို မှားယွင်းစွာ သရုပ်ဖော်ခံခဲ့ရခြင်း ဖြစ်သလော”ဟု မေးကြလိမ့်မည်။ ဤသည်မှာ မဖြစ်နိုင်ပေ။ အမှန်တွင်တော့ ၎င်းတို့သည် မကောင်းမှုတစ်ခုခုကို တကယ် ကျူးလွန်ခဲ့ကြပြီး ဤအရာကို အရေးမပါဟု ဖျောက်ဖျက် မရနိုင်ပေ။ သို့သော်၊ ၎င်းတို့ အမှန်တကယ် နောင်တရနိုင်လျှင်၊ တာဝန်တစ်ခု ထမ်းဆောင်ရန် လိုလားနေလျှင်၊ ၎င်းတို့၏ နောင်တနှင့်ဆိုင်သည့် စစ်မှန်သော သက်သေခံချက် ပိုင်ဆိုင်ကြလျှင် အသင်းတော်က ၎င်းတို့ကို ဝင်ခွင့်ပြုနိုင်သေး၏။ ဤလူများသည် အန္တိခရစ်များအဖြစ် စရိုက်လက္ခဏာကို သရုပ်ဖော်ခံရပြီးနောက်တွင် အပြစ်ကို ဝန်ခံရန် သို့မဟုတ် နောင်တရရန် လုံးဝ ငြင်းဆန်ပြီး ဖြစ်နိုင်သည့် မည်သည့်နည်းလမ်းဖြင့်မဆို မိမိတို့ကိုယ်ကို မှန်ကြောင်းပြရန် ကြိုးစားမြဲကြိုးစားနေလျှင် ၎င်းတို့ကို အန္တိခရစ်များအဖြစ် စရိုက်လက္ခဏာကို သရုပ်ဖော်ခြင်းက တိကျပြီး လုံးဝ မှန်ကန်ပေသည်။ ၎င်းတို့သည် မိမိတို့၏ အမှားများကို အသိအမှတ်ပြုကာ စစ်မှန်သော နောင်တခံစားရလျှင် အသင်းတော်က အဘယ်သို့ဖြစ်ပြီး ၎င်းတို့ကို အန္တိခရစ်များအဖြစ် စရိုက်လက္ခဏာကို သရုပ်ဖော်နိုင်မည်နည်း။ ယင်းမှာ ဖြစ်နိုင်မည် မဟုတ်။ ၎င်းတို့ မည်သူဖြစ်သည်ဖြစ်စေ၊ မကောင်းမှု မည်မျှ လုပ်ဆောင်ခဲ့ကြသည်ဖြစ်စေ ၎င်းတို့၏ အမှားများက မည်မျှ ဆိုးရွားသည်ဖြစ်စေ လူတစ်ဦးက အန္တိခရစ်တစ်ဦးဖြစ်သည်ဟု သို့မဟုတ် အန္တိခရစ်တစ်ဦး၏ စိတ်သဘောထား ပိုင်ဆိုင်သည်ဟု သတ်မှတ်ရခြင်း ရှိမရှိဟူသည်မှာ သမ္မာတရားနှင့် ပြုပြင်ခြင်းကို လက်ခံနိုင်ခြင်း ရှိမရှိဟူသည့်အရာပေါ်တွင်လည်းကောင်း၊ စစ်မှန်သည့် နောင်တကို ၎င်းတို့ ပိုင်ဆိုင်ခြင်းရှိမရှိဟူသည့်အရာပေါ်တွင်လည်းကောင်း မူတည်ပေသည်။ ၎င်းတို့သည် သမ္မာတရားနှင့် ပြုပြင်ခြင်းကို လက်ခံနိုင်လျှင်၊ စစ်မှန်သော နောင်တကို ပိုင်ဆိုင်ကြလျှင်၊ ဘုရားသခင်အတွက် အလုပ်လုပ်ပေးလျက် ၎င်းတို့၏ ဘဝတစ်ခုလုံး ကုန်ဆုံးရန် လိုလားနေကြလျှင် ဤအရာက နောင်တအနည်းငယ်ကို အမှန်တကယ် ညွှန်ပြပေသည်။ ဤကဲ့သို့သော လူကို အန္တိခရစ်တစ်ဦးအဖြစ် စရိုက်လက္ခဏာကို သရုပ်ဖော်၍မရနိုင်ပေ။ အန္တိခရစ်များသဖွယ်ဖြစ်သောသူတို့သည် သမ္မာတရားကို အမှန်တကယ် လက်ခံနိုင်ကြသလော။ လုံးဝ လက်မခံနိုင်ကြပေ။ ၎င်းတို့က ၎င်းတို့၏ ဘဝတစ်ခုလုံးနှင့် အလွန်နီးကပ်စွာ ယှက်နွှယ်နေသော ဂုဏ်သတင်းနှင့် အဆင့်အတန်းတို့ကို လုံးဝ လက်လွှတ်နိုင်မည် မဟုတ်သည်မှာ ၎င်းတို့က သမ္မာတရားကို မချစ်ကြသကဲ့သို့ သမ္မာတရားကို အလွန်အမင်း မနှစ်မြို့သောကြောင့် ဖြစ်ပေသည်။ အန္တိခရစ်များသည် ဂုဏ်သတင်းနှင့် အဆင့်အတန်းရှိမှသာ ၎င်းတို့တွင် ဂုဏ်ရှိပြီး စစ်မှန်သော ဖန်ဆင်းခံများဖြစ်သည်၊ ဂုဏ်အဆင့်အတန်းရှိမှသာ ၎င်းတို့က ဆုချီးမြှင့်ခံရပြီး ဆုသရဖူဆောင်းရမည်၊ ဘုရားသခင် လက်ခံဖို့အတွက် အရည်အချင်းပြည့်မီမည်၊ အရာရာကို ရရှိပြီး စစ်မှန်သောသူ တစ်ယောက်ဖြစ်မည်ဟု ၎င်းတို့စိတ်နှလုံးတွင် ခိုင်မြဲစွာ ယုံကြည်ကြသည်။ အန္တိခရစ်တို့သည် အဆင့်အတန်းအား မည်သည့်အရာအဖြစ် မြင်ကြသနည်း။ ယင်းအား သမ္မာတရားအဖြစ် မြင်ကြသည်။ ယင်းအား လူများလိုက်စားရမည့် အမြင့်ဆုံးပန်းတိုင်အဖြစ် မှတ်ယူကြသည်။ ဤသည်မှာ ပြဿနာတစ်ခုမဟုတ်သလော။ ဤနည်းဖြင့် ဂုဏ်အဆင့်အတန်းကို စွဲလမ်းနိုင်သည့်လူများသည် စစ်မှန်သည့် အန္တိခရစ်များဖြစ်ကြသည်။ ၎င်းတို့သည် ပေါလုကဲ့သို့ လူစားမျိုးများဖြစ်သည်။ ၎င်းတို့က သမ္မာတရားကို လိုက်စားခြင်း၊ ဘုရားသခင်ကို ကျိုးနွံနာခံဖို့ ကြိုးစားခြင်း၊ ရိုးသားမှုကို ရှာဖွေခြင်းတို့အားလုံးသည် လူတစ်ဦးကို တတ်နိုင်သမျှ အမြင့်မားဆုံးသော ဂုဏ်အဆင့်အတန်း ရရှိစေသည့်နည်းလမ်းများ ဖြစ်သည်၊ ယင်းတို့သည် နည်းလမ်းများမျှသာ ဖြစ်သည်၊ ကျင့်ကြံပြုမူခြင်း၏ ပန်းတိုင်နှင့် စံနှုန်းတို့မဟုတ်၊ ပြီးလျှင် ၎င်းတို့ကို ဘုရားသခင်မြင်ရန်အတွက် လုံးလုံး လုပ်ဆောင်ခြင်းဖြစ်သည်ဟု ယုံကြည်ကြသည်။ ဤနားလည်မှုသည် အလွန်ပင် အဓိပ္ပာယ်မရှိဖြစ်ပြီး ရယ်စရာပင် ဖြစ်သည်။ သမ္မာတရားကို မုန်းတီးသည့် အဓိပ္ပာယ်မရှိသူတို့သာ ဤသို့သော ရယ်ဖွယ်အယူအဆကို ထားရှိနိုင်သည်။

အန္တိခရစ်များနှင့်ပတ်သက်လာသည့်အခါ သမ္မာတရား၏ မည်သည့် သွင်ပြင်လက္ခဏာကို သင် မိတ်သဟာယပြုသည်ဖြစ်စေ ၎င်းတို့၏ သဘောပေါက်ခြင်းနှင့် နားလည်ခြင်း နည်းလမ်းသည် သမ္မာတရားကို လိုက်စားသောလူတို့နှင့် ကွဲပြားလိမ့်မည်။ သမ္မာတရားကို ကြားပြီးနောက်တွင် ထိုသမ္မာတရားကို လိုက်စားသောလူတို့က “သမ္မာတရား၏ ဤသွင်ပြင်လက္ခဏာကို ငါ မပိုင်ဆိုင်သကဲ့သို့ ဘုရားသခင် ထုတ်ဖော်ခဲ့သည့် ဤအခြေအနေကို ငါကိုယ်တိုင်နှင့် ဆက်စပ်၍ရသည်။ ထိုအရာကို နားထောင်ပြီးနောက်တွင် ငါသည် အဘယ်ကြောင့် နောင်တဖြင့်ပြည့်ကာ ဘုရားသခင်ကို အလွန်အကြွေးတင်သည်ဟု ခံစားရသနည်း။ ငါသည် သမ္မာတရား လိုက်စားခြင်းကို စံမမီသေးသကဲ့သို့ အမှန်တကယ် ကျိုးနွံနာခံနိုင်ခြင်းနှင့် မည်သို့မျှ မနီးစပ်သေးပါ။ ငါ အလွန်ကြောက်လန့်မိသည်။ ဤအရာသည် ငါ့အတွက် သတိပေးချက်တစ်ခုအဖြစ် ဖြည့်ဆည်းလေပြီ။ လတ်တလောတွင် ငါ အတော်လေး အဆင်ပြေနေခဲ့သည်ဟု ထင်ခဲ့ပြီး ငါသည် စင်စစ်အားဖြင့် သမ္မာတရားကို လက်တွေ့လုပ်ဆောင်သောသူတစ်ဦး သို့မဟုတ် ဘုရားသခင်ကို စိတ်ကျေနပ်စေသောသူတစ်ဦး မဟုတ်သည်ကို မသိခဲ့ပါ။ ယခုမှစ၍ ငါသည် ဂရုစိုက်ပြီး ချင့်ချိန်ရမည်ဖြစ်ပြီး ဘုရားရှေ့တွင် ဆုတောင်းခြင်းနှင့် လမ်းပြမှု၊ အလင်းပေးမှုတို့အတွက် သူ့ကို တောင်းပန်တိုးလျှိုးခြင်းတို့အား ငါ အာရုံစိုက်ရမည်။ ငါ့ သဘောအတိုင်း ငါ မလုပ်ရပါ။ သမ္မာတရား၏ ဤသွင်ပြင်လက္ခဏာထဲသို့ ငါ နက်ရှိုင်းစွာ ဝင်ရောက်မည်ဖြစ်ပြီး ငါ့အနေဖြင့် တိုးတက်ဖို့ အခွင့်အရေးရှိသေးသည်။ ဘုရားသခင်သည် ငါ့ကို ပိုမိုကောင်းမွန်စွာ ထမ်းဆောင်ခွင့်နှင့် ငါ၏ ရိုးသားစစ်မှန်မှု၊ သစ္စာစောင့်သိမှုတို့ကို ပူဇော်ဆက်ကပ်ခွင့်ပေးနိုင်မည့် ပတ်ဝန်းကျင်တစ်ခုကို ပြင်ဆင်ပေးလိမ့်မည်ဟု ငါ မျှော်လင့်သည်”ဟု တွေးကြသည်။ ဤသည်မှာ သမ္မာတရားကို လိုက်စားသောလူများ တွေးပုံဖြစ်သည်။ သို့ဆိုလျှင် အန္တိခရစ်များသည် သမ္မာတရား အမျိုးမျိုးကို မည်သို့ သဘောပေါက်ကြသနည်း။ လူကို အပြစ်တင်သည့် ဘုရားနှုတ်ကပတ်တော်များကို ကြားပြီးနောက်တွင် မည်သည့်အရာကို ၎င်းတို့ စဉ်းစားကြသနည်း။ “ယင်းတွင် ငါသည် သိပ်ကောင်းကောင်း မလုပ်ခဲ့ပါ။ ငါ၏ လုပ်ရပ်များတွင် တလွဲတချော် လုပ်မိခဲ့ပြီး အမှားများက ပေါ်လာခဲ့သည်။ ထိုအကြောင်းကို လူမည်မျှ သိကြသနည်း။ ဘုရားနှုတ်ကပတ်တော်များကို အတော်လေး ရှင်းလင်းစွာ ပြောဆိုထားသည်။ ယင်းမှာ သူသည် ငါ့ကို ရိပ်စားမိပြီဟု ဆိုလိုသလော။ ကောင်းပြီ၊ ဤသည်မှာ သိပ်ကောင်းသည့် ရလဒ်မဟုတ်ပါ။ ဤသည်မှာ ငါ လိုချင်သည့်အရာ မဟုတ်ပါ။ ဘုရားက ငါ့ကို ရိပ်စားမိပြီးဖြစ်လျှင် ထိုအကြောင်းကို အခြားတစ်ဦးတလေက သိကြသလော။ တစ်စုံတစ်ဦးက သိသွားလျှင် ယင်းသည် သာ၍ပင် ဆိုးသွားပေမည်။ ဘုရားကသာသိပြီး အခြားမည်သူကမျှ မသိလျှင် ယင်းမှာ အဆင်ပြေသည်။ လူကို ဖော်ထုတ်သည့် ဤဘုရားနှုတ်ကပတ်တော်များကို လူအချို့ကကြားပြီး ယင်းတို့ကို ငါနှင့် ဆက်စပ်စေကာ ငါ့ကို ချိတ်ဆက်ကြလျှင် ယင်းမှာ ငါ၏ ဂုဏ်သတင်းအတွက် ဆိုးပေမည်။ ဤအရာကို ကုစားရန် နည်းလမ်းတစ်ခုကို ငါ စဉ်းစားရန် လိုအပ်မည်ဖြစ်သည်။ ဤအရာကို ငါ အဘယ်သို့ ကုစားနိုင်မည်နည်း”ဟူ၍ ဖြစ်သည်။ အန္တိခရစ်တို့က ဤနည်းလမ်းဖြင့် တွေးဆကြသည်။ ဥပမာအားဖြင့် လူတို့ မည်သို့ ရိုးသားရမည့်အကြောင်း ဘုရားသခင် မိတ်သဟာယပြုသည်ကို နားထောင်ပြီးနောက်တွင် အန္တိခရစ်တစ်ဦးက ချက်ချင်း စဉ်းစားမည်မှာ “ကျပ်မပြည့်သူများသာ ရိုးသားသောလူများဖြစ်ဖို့ ကြိုးစားကြသည်။ ငါ့လောက် တော်သည့် လူတစ်ဦးသည် အဘယ်သို့ဖြစ်ပြီး ရိုးသားသောလူတစ်ဦး ဖြစ်နိုင်မည်နည်း။ ရိုးသားသော လူများမှာ ငတုံးများနှင့် အရူးအနှမ်းများ ဖြစ်ကြသည်။ ၎င်းတို့သည် ၎င်းတို့ စိတ်ထဲတွေးသည့် မည်သည့်အရာကိုမဆို ပြောကြသည်။ အခြားလူတို့အား အရာရာကို ပြောပြကြပြီး အရာရာကို နားလည်ခွင့်ပေးကြသည်။ ယင်းကို ငါ လုံးဝ လုပ်မည်မဟုတ်ပါ။ ငါတို့ ရိုးသားသော လူများဖြစ်သင့်သည်ဟု ဘုရားသခင်ပြောခြင်းမှာ အခြေအနေအရဖြစ်သည်။ ထို့ကြောင့် ငါသည် ဉာဏ်ရှိသောလူတစ်ဦးသာ ဖြစ်မည်ဖြစ်ပြီး ထိုမျှသာဖြစ်သည်။ ရိုးသားသောသူတစ်ဦး ဖြစ်ရန်အချိန်ကို ကိုယ့်ဘာသာ ဆုံးဖြတ်လိုက်မည်။ အချို့သောအရာများကို ငါ ဖွင့်ပြောမည်ဖြစ်သော်လည်း ငါ့စိတ်နှလုံး အတွင်းကျကျတွင် ငါ ထားရှိသည့် ထိုလျှို့ဝှက်ချက်များနှင့် ကွယ်ဝှက်ထားသော အရာများအားလုံး၊ ငါ ပြောလိုက်လျှင် လူတို့က ငါ့ကို အထင်သေးမည့် အရာများကို ငါ ပြောမည် မဟုတ်ပါ။ ရိုးသားသောလူတစ်ဦး ဖြစ်ခြင်းတွင် မည်သည့် အကျိုးကျေးဇူးရှိသနည်း။ ထိုအတွက် အကျိုးကျေးဇူးတစ်ခုတလေ ရှိသည်ဟု ငါ မထင်ပါ။ လူအချို့သည် မိမိတို့ကိုယ်ကို အမြဲ စိစစ်နေကြသည်၊ ရိုးသားဖို့နှင့် ရိုးသားစွာ စကားပြောဖို့ အမြဲ ကြိုးစားနေကြကာ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်ကြသည်။ သို့သော် ၎င်းတို့သည် ဘုရား၏ ကျေးဇူးတော်ကို မရရှိကြသကဲ့သို့ ၎င်းတို့ ပြုပြင်ခံရသင့်သည့်အချိန်တွင် ပြုပြင်ခံရကြဆဲဖြစ်သည်။ ဘုရားက ၎င်းတို့ကို နောက်ထပ် ချီးမြှောက်မှုတစ်ခုမျှ မပေးပါ”ဟူ၍ ဖြစ်သည်။ ၎င်းတို့က “အခြားနည်းလမ်းကို ငါ ရွေးချယ်ရမည်။ ဤသည်မှာ ငါ ရှိသင့်သည့် လမ်းကြောင်းမဟုတ်ပါ။ အခြားသူများအတွက် ဤလမ်းကြောင်းကို ငါ ချန်ထားလိုက်မည်။ ငါကဲ့သို့ တော်သည့် လူတစ်ဦးသည် အဘယ်သို့ဖြစ်ပြီး ထိုသို့ အသက်ရှင်နိုင်မည်နည်း”ဟု မရပ်မနား တွေးဆကြသည်။ သမ္မာတရား၏ မည်သည့် သွင်ပြင်လက္ခဏာကို အန္တိခရစ်များက ကြားသည်ဖြစ်စေ ၎င်းတို့၏ စိတ်နှလုံးတွင် မည်သည့် အပိုင်ကြံခြင်းများကို ၎င်းတို့ လုပ်ဆောင်ကြသနည်း။ သမ္မာတရားကို ဖြူစင်စွာ ၎င်းတို့ သဘောပေါက်နိုင်ကြသလော။ ၎င်းတို့၏ စိတ်နှလုံးအတွင်းနေရာများတွင် ထိုအရာကို သမ္မာတရားအဖြစ် ၎င်းတို့ လက်ခံနိုင်စွမ်း ရှိကြသလော။ လုံးဝ လက်ခံနိုင်စွမ်းမရှိကြပေ။ ၎င်းတို့သည် စဉ်ဆက်မပြတ် အပိုင်ကြံကာ လျှို့ဝှက်ကြံစည်နေကြပြီး အဆက်မပြတ် စောင့်ကြည့်လေ့လာနေကြသည်။ နောက်ဆုံးတွင် ၎င်းတို့က အဘယ်သို့ တုံ့ပြန်ကြသနည်း။ ၎င်းတို့သည် အခြေအနေနှင့်အညီ ပြောင်းလဲကြသည်။ အခြေအနေများကို မီးစဥ်ကြည့်ကတတ်ကြသည်။ အခြားလူများနှင့် ၎င်းတို့၏ ဆက်ဆံရေးများတွင် ၎င်းတို့သည် ညက်ညောပြီး အထင်ကြီးလောက်စရာ ဖြစ်ကာ လုံးဝ လျှို့ဝှက်မှုဖြင့် ပြုမူဆောင်ရွက်ကြလေသည်။ မည်သည့်အရာကို ၎င်းတို့ လုပ်ဆောင်ကြသည်ဖြစ်စေ၊ စိတ်ထဲတွင် မည်သည့်အရာကို ၎င်းတို့ တွေးနေကြသည်ဖြစ်စေ၊ အပိုင်ကြံနေကြသည်ဖြစ်စေ အခြားသူတို့အား ၎င်းတို့က သိခွင့်မပေးနိုင်သကဲ့သို့ ဘုရားသခင်ကိုလည်း သိခွင့်မပေးနိုင်ကြပေ။ လူတို့အား ဤအရာများအကြောင်းကို ရှင်းလင်းစွာ ပေးသိဖို့မဆိုထားနှင့်၊ ဘုရားသခင်ထံပင် မဖွင့်ချနိုင်ကြပေ။ ဤအရာများက ၎င်းတို့၏ ကိုယ်ပိုင် ကိုယ်ရေးကိုယ်တာ ကိစ္စဖြစ်သည်ဟု ၎င်းတို့က ယုံကြည်ကြသည်။ ထို့ကြောင့် အန္တိခရစ်များသည် သမ္မာတရားကို လက်တွေ့လုပ်ဆောင်နိုင်စွမ်း လုံးဝမရှိသည့် လူစားမျိုးများ ဖြစ်ကြသည်။ ၎င်းတို့ကိုယ်တိုင် သမ္မာတရားကို လက်တွေ့လုပ်ဆောင်ခြင်း မရှိသည့်အပြင် သမ္မာတရားကို အမှန်တကယ် လက်တွေ့လုပ်ဆောင်သည့် လူတို့ကိုလည်း မထီမဲ့မြင်ပြုကြပြီး သမ္မာတရားကို လက်တွေ့လုပ်ဆောင်စဉ် သွေဖည်မှုအချို့ ပြုမိသောကြောင့် သို့မဟုတ် လမ်းလွဲမှုအချို့ ရှိခဲ့ကြသောကြောင့် သို့မဟုတ် အမှားအချို့ကို ပြုမိကြသောကြောင့် ပြုပြင်ခံရသည့် လူတို့ကို ပို၍ပင် ရယ်သွမ်းသွေးကြကာ ထိုသူတို့ကို ဘေးမှထိုင်လျက် လှောင်ရယ်ကြလေသည်။ ၎င်းတို့သည် လူတို့ကို ဘုရားသခင် ဆက်ဆံသည့် နည်းလမ်းမျိုးမျိုးတွင် သမ္မာတရားနှင့် သူ၏ ချစ်ခြင်းမေတ္တာရှိကြောင်းကို ယုံကြည်ရန် မဆိုထားနှင့်၊ ဘုရားသခင်၏ ဖြောင့်မတ်ခြင်းကိုပင် ၎င်းတို့က မယုံကြည်ကြပေ။ အန္တိခရစ်များက ဤအရာများကို မယုံကြည်ကြပေ။ ၎င်းတို့၏ အမြင်ရှုထောင့်တွင် ဤအရာများအားလုံးသည် လူတို့ကို လှည့်ဖြားဖို့ ရည်ရွယ်သည့် မုသားများဖြစ်သည်ဟု ၎င်းတို့က ယုံကြည်ကြသည်။ ယင်းတို့သည် ဆင်ခြေတစ်မျိုးချည်းသာဖြစ်သည်၊ နားကြားကောင်း ပုံရသည့် ဆိုးရိုးတစ်ပြုံတစ်မသာဖြစ်သည်ဟု တွေးထင်ကြသည်။ မည်သည့်အရာကို ၎င်းတို့က မကြာခဏ လျှို့ဝှက်စွာ အရသာတွေ့ကြသနည်း။ “ကံကောင်းစွာပင် ငါသည် အရာရာကို ပူဇော်ဆက်ကပ်ရလောက်အောင် မနုံအပါ။ ကံကောင်းစွာပင် ငါ့စိတ်ထဲတွင် ထားရှိသည့် ထိုညစ်ညူးသော၊ အကျည်းတန်သော အရာများကို ငါ မပြောခဲ့ပါ။ ကံကောင်းစွာပင် ငါသည် ငါ၏ အဆင့်အတန်းနှင့် ဂုဏ်သတင်းကို ထိန်းသိမ်းနေဆဲဖြစ်ပြီး ယင်းတို့ကို လိုက်စားရန် အစွမ်းကုန်လုပ်ဆောင်ကာ ယင်းတို့အတွက် အလုပ်များနေဆဲဖြစ်သည်။ ကိုယ့်အကျိုးအတွက် ငါ အလုပ်မများခဲ့လျှင် ငါ့အတွက် အဘယ်သူက တစ်ခုတလေ စဉ်းစားပေးမည်နည်း” ဟူ၍ ဖြစ်သည်။ အန္တိခရစ်များသည် လှည့်ဖြားတတ်ကြရုံမက ကောက်ကျစ်ဆိုးယုတ်ကြသည်။ ၎င်းတို့သည် သမ္မာတရားကို အလွန်အမင်း မနှစ်မြို့သကဲ့သို့ စိတ်သဘောထားအားဖြင့် ရက်စက်ကြမ်းကြုတ်ကြသည်။ ဆိုလိုသည်မှာ အန္တိခရစ်များတွင် ဖောက်ပြန်ပျက်စီးသော လူသားများ၌ ထင်ရှားသည့် ဖောက်ပြန်ပျက်စီးသော စိတ်သဘောထားများ၏ သွင်ပြင်လက္ခဏာများ အားလုံးသည် အရိုးစွဲနေပြီး နောက်တစ်ဆင့် “တိုးမြှင့်”သွားသည်။ လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများကို သင် ကြည့်လိုလျှင် စိစစ်ပြီး ဆက်ဆံကြည့်ရန် အန္တိခရစ်တစ်ဦးကို ရှာလော့။ ယင်းမှာ ထိုကိစ္စကို သရုပ်ဖော်ခြင်းနှင့်ဆိုင်သည့် အကောင်းဆုံး နည်းလမ်းဖြစ်ပြီး ဖောက်ပြန်ပျက်စီးသော လူသားမျိုးနွယ်၏ ဖောက်ပြန်ပျက်စီးသော အနှစ်သာရနှင့် စာတန်၏ စရိုက်ကို ရိပ်စားမိရန် အကောင်းဆုံး နည်းလမ်း ဖြစ်သည်။ သင်သည် အန္တိခရစ်တစ်ဦးကို အဓိက ဥပမာတစ်ခုအဖြစ် ယူပြီး ၎င်းကို စိစစ်ကာ သိနားလည်လျှင် ဤအရာများကို သာ၍ ရှင်းလင်းစွာ သင် နားလည်နိုင်လိမ့်မည်။

အဆင့်အတန်းနှင့် နာမည်ဂုဏ်သတင်းတို့ကို အန္တိခရစ်တို့၏ လိုက်စားမှုသည် သာမန်လူတို့၏ လိုက်စားမှုကို များစွာကျော်လွန်ပြီး အဆင့်အတန်းနှင့် ဂုဏ်သတင်းအတွက် ၎င်းတို့၏ လိုအင်ဆန္ဒသည်လည်း ထိုသို့ပင် ဖြစ်သည်။ သာမန်လူတို့တွင် အဆင့်အတန်းနှင့် ဂုဏ်သတင်းအတွက် ထိုမျှ ကြီးမားသော လိုအင်ဆန္ဒမရှိပေ။ အန္တိခရစ်များတွင်ရှိသည့် ထိုလိုအင်ဆန္ဒမှာမူ အလွန့်အလွန် ပြင်းထန်ပြီး သိသာလေသည်။ အန္တိခရစ်တစ်ဦးနှင့် သင် ဆက်ဆံရပြီး ၎င်းတို့နှင့် စကားပြောကာ ၎င်းတို့နှင့် အချိန်ကုန်ဆုံးသည်နှင့်တစ်ပြိုင်နက် ၎င်းတို့၏ သဘာဝ အနှစ်သာရသည် သင့်မျက်စိရှေ့တွင် ပေါ်လွင်လာလိမ့်မည်ဖြစ်ပြီး ၎င်းတို့ကို သင် ချက်ချင်း ရိပ်စားမိလိမ့်မည်။ ၎င်းတို့၏ လိုအင်ဆန္ဒ ဤမျှလောက်ကြီးမားပေသည်။ ၎င်းတို့နှင့် သင်၏ ဆက်ဆံရေးများက နက်ရှိုင်းသည်ထက် နက်ရှိုင်းလာသည့်အခါ ၎င်းတို့ကို သင် စက်ဆုပ်ပြီး ငြင်းပယ်မိလိမ့်မည်။ နောက်ဆုံးတွင် သင်သည် ၎င်းတို့ကို ငြင်းပယ်လိမ့်မည်သာမက ၎င်းတို့ကို ရှုတ်ချကာ ကျိန်ပင်ကျိန်ဆဲလိမ့်မည်။ အန္တိခရစ်များသည် ကောင်းသောအရာများ မဟုတ်ကြ။ ၎င်းတို့သည် ဘုရားသခင်၏ ရန်သူများဖြစ်သည့်အပြင် သမ္မာတရားကို လိုက်စားသောသူတိုင်း၏ ရန်သူများ ဖြစ်ကြသည်။ အန္တိခရစ်များသည် သမ္မာတရားကို အလွန်အမင်း မနှစ်မြို့ကြသကဲ့သို့ အဆင့်အတန်းနှင့် ဂုဏ်သတင်းအတွက် မကောင်းသည့်အရာမျိုးစုံကို လုပ်ဆောင်နိုင်စွမ်း ရှိကြသည်။ ၎င်းတို့ လုပ်ဆောင်သည့်အရာတိုင်းတွင် ၎င်းတို့သည် အဆင့်အတန်းနှင့် ဂုဏ်သတင်းအတွက် အပေးအယူများ ပြုလုပ်လျက် အခြေအနေနှင့်အညီ မိမိတို့ကိုယ်ကို ဟန်ဆောင်ကြလိမ့်မည်၊ တုပကာ ရေလိုက်ငါးလိုက် လုပ်ကြလိမ့်မည်။ ဤကဲ့သို့သော လူတို့၏ တကယ့် စိတ်ဝိညာဉ်နှင့် အနှစ်သာရတို့သည် ညစ်ညူးကြ၏။ ၎င်းတို့သည် စက်ဆုပ်စရာဖြစ်ကြသည်။ ၎င်းတို့တွင် သမ္မာတရားနှင့် အပြုသဘောဆောင်သော အရာများအတွက် ချစ်ခြင်းမေတ္တာ တစ်စက်မျှ မရှိကြပေ။ တစ်ချိန်တည်းတွင်ပင် ၎င်းတို့သည် ဂုဏ်သတင်းနှင့် အဆင့်အတန်းကို ရရှိပြီး ၎င်းတို့၏ လိုအင်ဆန္ဒနှင့် ရည်မှန်းချက်တို့ကို ဖြည့်ဆည်းနိုင်ရန်အလို့ငှာ လူတို့ကို အထင်အမြင်မှားစေဖို့ အပြုသဘောဆောင်သောအရာများကိုလည်းကောင်း၊ မှန်ကန်သော စကားများနှင့် အယူဝါဒများ ဟောပြောခြင်းကိုလည်းကောင်း အသုံးပြုကြသည်။ ဤသည်မှာ အန္တိခရစ်များ၏ အပြုအမူနှင့် အနှစ်သာရ ဖြစ်သည်။ သင်သည် စာတန်က မည်သည့်အရာနှင့်တူသည်၊ လောကတွင် စာတန်ကိုယ်တိုင်က မည်သို့ ပြုမူနေထိုင်ပြီး လူတို့နှင့် ဆက်ဆံသည်ဆိုသည်နှင့် စာတန်ထံတွင် မည်သည့် သဘာဝ အနှစ်သာရမျိုးရှိသည်ဆိုသည်တို့ကို မမြင်နိုင်ပေ။ ဘုရားသခင်၏ အမြင်တွင် စာတန်က မည်သည့်အရာမျိုး အတိအကျ ဖြစ်သည်ကို သင် မသိပေ။ ဤသည်မှာ ပြဿနာတစ်ခု မဟုတ်။ သင် လုပ်ဆောင်ရန် လိုအပ်သမျှမှာ အန္တိခရစ်တစ်ဦးကို စောင့်ကြည့်လေ့လာပြီး စိစစ်ရန်ဖြစ်ကာ စာတန်၏ သဘာဝ အနှစ်သာရ၊ စာတန်၏ အကျည်းတန်သော မျက်နှာ၊ ပြီးလျှင် စာတန်၏ ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှုတို့တည်းဟူသော ဤအရာအားလုံးကို သင် မြင်လိမ့်မည်။ ထိုအရာများအားလုံး သင့်အတွက် မြင်သာသွားလိမ့်မည်။ အန္တိခရစ်များသည် အသက်ရှင်နေသော စာတန်များဖြစ်သည်။ အသက်ရှင်နေသော မကောင်းဆိုးဝါးများ ဖြစ်ပေသည်။

၁။ အန္တိခရစ်တို့က ပြုပြင်ခံရခြင်းကို မည်သို့သဘောထားပုံ

အန္တိခရစ်များသည် အဆင့်အတန်း၊ ဂုဏ်သတင်းတို့နှင့် ပတ်သက်လာသည့်အခါ အလွန့်အလွန် ကြီးမားသော ရည်မှန်းချက်များနှင့် လိုအင်ဆန္ဒများကို ထားရှိကြပြီး အခြားသူတို့က ဤအရာကို အလွန့်အလွန် စက်ဆုပ်ဖွယ်ဖြစ်ကာ မနှစ်မြို့စရာ ဖြစ်သည်ဟု မြင်ကြသည်။ ဤသည်မှာ အန္တိခရစ်တစ်ဦး၏ သဘာဝ အနှစ်သာရက အလွန် မြင်မကောင်းရှုမကောင်းဖြစ်ပြီး ကောက်ကျစ်ဆိုးယုတ်ကြောင်း ပြသရန် လုံလောက်ပေသည်။ သို့ဆိုလျှင် မည်သည့် တိကျသော သရုပ်သကန်များက အန္တိခရစ်တစ်ဦး၏ သဘာဝ အနှစ်သာရကို သရုပ်ဖော်ပြသနည်း။ ပထမဦးစွာ အန္တိခရစ်များက ပြုပြင်ခံရခြင်းအား မည်သို့ သဘောထားကြသည်ကို စဉ်းစားကြစို့။ (သူတို့က ထိုအရာကို မုန်းပြီး လက်မခံကြပါ။) မည်သည့်ပုံစံဖြင့် ထိုအရာကို မုန်းကြသနည်း။ အသေးစိတ် ပြောလော့။ (မကောင်းမှု အတော်လေး လုပ်ဆောင်ခဲ့သည့် အန္တိခရစ်တစ်ဦးရှိပြီး ညီအစ်ကို မောင်နှမများက သူ၏ သရုပ်သကန်များထဲမှ အချို့ကို သွားရောက်ဖော်ထုတ်ကြသည့်အခါ သူသည် လုံးဝ နောင်တမရခဲ့ပါ။ သူသည် အလွန် စိတ်နှလုံးခိုင်မာပြီး နောင်တ စိုးစဉ်းမျှ မခံစားခဲ့ရပါ။ မတရားခံရသည်ဟုပင် သူ ခံစားခဲ့ရသည်။ ဤသည်မှာ ကျွန်ုပ် တွေ့မြင်ခဲ့သည့် သရုပ်သကန်မျိုး ဖြစ်သည်။) ဤသည်မှာ အန္တိခရစ်တစ်ဦး၏ စံပြ သရုပ်သကန်တစ်ခု ဖြစ်သည်။ ပြုပြင်ခြင်းအပေါ် အန္တိခရစ်များ၏ သဘောထားစစ်စစ်မှာ လက်ခံဖို့ကိုဖြစ်စေ၊ ဝန်ခံဖို့ကိုဖြစ်စေ ပြင်းပြင်းထန်ထန် ငြင်းဆန်ကြခြင်းဖြစ်သည်။ ၎င်းတို့သည် မကောင်းမှုများကို မည်မျှ လုပ်ဆောင်သည်ဖြစ်စေ၊ ဘုရားအိမ်တော်၏အလုပ်နှင့် ဘုရားသခင် ရွေးချယ်ထားသောသူတို့၏ အသက်ဝင်ရောက်မှုကို မည်မျှ ထိခိုက်နစ်နာမှုများ ပြုလုပ်သည်ဖြစ်စေ ၎င်းတို့သည် နောင်တ စိုးစဉ်းမျှ မခံစားရသကဲ့သို့ တစ်စုံတစ်ခု အကြွေးတင်သည်ဟုလည်း မခံစားကြရပေ။ ဤအမြင်ရှုထောင့်မှကြည့်ပါက အန္တိခရစ်များ၌ လူ့သဘာဝ ရှိသလော။ လုံးဝ မရှိပေ။ ၎င်းတို့သည် ဘုရားသခင် ရွေးချယ်ထားသောသူတို့အပေါ် နစ်နာမှုမျိုးစုံ ဖြစ်ပေါ်စေသည်။ ထိခိုက်မှုကို အသင်းတော်၏အလုပ်အပေါ် ဖြစ်ပေါ်စေသည်။ ဘုရားသခင် ရွေးချယ်ထားသောသူတို့သည် ဤအရာကို ရှင်းလင်းစွာ မြင်နိုင်သည်။ ၎င်းတို့သည် အန္တိခရစ်များ၏ ဆက်တိုက်ဖြစ်သော ဒုစရိုက်အမှုများကို မြင်ပြီးဖြစ်သည်။ သို့တိုင်အောင် အန္တိခရစ်များသည် ဤအချက်ကို လက်မခံကြ၊ သို့မဟုတ် အသိအမှတ်မပြုကြပေ။ ၎င်းတို့သည် မှားယွင်းနေသည်၊ သို့မဟုတ် ၎င်းတို့၌ တာဝန်ရှိသည်ကို ဝန်ခံရန် ခေါင်းမာစွာ ငြင်းဆန်ကြသည်။ ဤသည်မှာ ၎င်းတို့သည် သမ္မာတရားကို အလွန်အမင်း မနှစ်မြို့ကြောင်းကို ညွှန်ပြနေခြင်း မဟုတ်သလော။ အန္တိခရစ်တို့သည် ဤအတိုင်းအတာအထိ သမ္မာတရားကို အလွန်အမင်း မနှစ်မြို့ကြပေ၊ မကောင်းသည့်အရာမည်မျှကို ၎င်းတို့ လုပ်ဆောင်ပါစေ ၎င်းတို့သည် ဝန်ခံရန် ခေါင်းမာစွာ ငြင်းဆန်ကြသည်။ အဆုံးထိ အလျှော့မပေးဘဲ ရှိကြသည်။ ဤသည်မှာ အန္တိခရစ်များသည် ဘုရားအိမ်တော်၏ အလုပ်ကို မည်သည့်အခါမျှ အလေးအနက်မထားသည်ကို၊ သို့မဟုတ် သမ္မာတရားအား လက်မခံသည်ကို လုံလောက်စွာ သက်သေပြသည်။ ၎င်းတို့သည် ဘုရားသခင်ကို ယုံကြည်ရန် လာကြခြင်းမဟုတ်ပေ။ ၎င်းတို့သည် စာတန်၏ အစေခံများဖြစ်သည်။ ဘုရားအိမ်တော်၏ အလုပ်ကို နှောင့်ယှက်ကာ အဖျက်အမှောင့်လုပ်ရန်လာကြသည်။ အန္တိခရစ်များ၏ စိတ်နှလုံးတွင် ဂုဏ်သတင်းနှင့် ဂုဏ်အဆင့်အတန်းသာရှိကြသည်။ ၎င်းတို့က ၎င်းတို့၏ အမှားကို အသိအမှတ်ပြုရမည်ဆိုလျှင် ၎င်းတို့သည် တာဝန်ခံယူမှုကို လက်ခံရမည်၊ ထို့နောက်တွင် ၎င်းတို့၏ ဂုဏ်အဆင့်အတန်းနှင့် ဂုဏ်သတင်းသည် အလွန်အမင်း ထိခိုက်ခံရမည်ဟု ယုံကြည်ကြသည်။ ရလဒ်အနေဖြင့် ၎င်းတို့သည် “သေသည်အထိ ငြင်းပါ” ဆိုသည့် သဘောထားတစ်ခုဖြင့် ခုခံသည်။ လူတို့က ၎င်းတို့ကို မည်သို့ ဖော်ထုတ်ပါစေ၊ ပိုင်းခြားစိစစ်ပါစေ ၎င်းတို့က ငြင်းဆန်ရန် အစွမ်းကုန်လုပ်ဆောင်ကြသည်။ ၎င်းတို့၏ ငြင်းဆန်မှုသည် တမင်သက်သက် ဟုတ်သည်ဖြစ်စေ၊ မဟုတ်သည်ဖြစ်စေ အတိုချုပ်အနေဖြင့် တစ်ဖက်တွင် ဤအပြုအမူများသည် အန္တိခရစ်များ၏ သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း သဘာဝအနှစ်သာရကို ထုတ်ဖော်ပြသည်။ အခြားတစ်ဖက်တွင် ယင်းက အန္တိခရစ်များသည် မိမိတို့၏ ကိုယ်ပိုင် အဆင့်အတန်း၊ ဂုဏ်သတင်းနှင့် အကျိုးစီးပွားများအား မည်မျှ တန်ဖိုးထားသည်ကို ပြပေသည်။ ထိုအတောအတွင်းတွင် အသင်းတော်၏ အလုပ်နှင့် အကျိုးစီးပွားများအပေါ် ၎င်းတို့၏ သဘောထားမှာ အဘယ်နည်း။ ပမာမထားခြင်းနှင့် တာဝန်မဲ့ခြင်း သဘောထားတစ်ခု ဖြစ်သည်။ ၎င်းတို့သည် ဆင်ခြင်တုံတရားနှင့် အသိစိတ်အားလုံး ကင်းမဲ့ကြသည်။ အန္တိခရစ်များ၏ တာဝန်ကို ခေါင်းရှောင်ခြင်းက ဤပြဿနာများကို သရုပ်ဖော်နေသည် မဟုတ်လော။ တစ်ဖက်တွင် တာဝန်ကိုရှောင်ခြင်းသည် ၎င်းတို့၏ သမ္မာတရားကို အလွန်အမင်း မနှစ်မြို့သည့်အပြင် မုန်းတီးသည့် သဘာဝအနှစ်သာရကို သက်သေပြသည်။ အခြားတစ်ဖက်တွင် ၎င်းတို့၏ အသိစိတ်၊ ဆင်ခြင်တုံတရားနှင့် လူ့သဘာဝကင်းမဲ့မှုကို ပြသည်။ ၎င်းတို့၏ နှောင့်ယှက်မှုနှင့် မကောင်းမှုလုပ်ဆောင်ခြင်းကြောင့် ညီအစ်ကိုမောင်နှမများ၏ အသက်ဝင်ရောက်မှုကို မည်မျှထိခိုက်ပါစေ ၎င်းတို့သည် အပြစ်တင်စိတ် မခံစားရသကဲ့သို့ ဤအရာအားဖြင့် မည်သည့်အခါမျှလည်း စိတ်မကောင်းမဖြစ်နိုင်ကြချေ။ ဤသည်မှာ မည်သည့်သတ္တဝါမျိုး ဖြစ်သနည်း။ ၎င်းတို့အမှား အနည်းငယ်ကို ဝန်ခံခြင်းသည်ပင် ၎င်းတို့သည် အသိစိတ်နှင့် ဆင်ခြင်တုံတရား အနည်းငယ်ရှိသည်ဟု မှတ်ယူရလိမ့်မည်။ သို့သော်လည်း အန္တိခရစ်များတွင် လူ့သဘာဝ စိုးစဉ်းမျှပင် မရှိချေ။ သို့ဆိုလျှင် ယင်းတို့သည် အဘယ်အရာဖြစ်သည်ဟု သင်တို့ဆိုမည်နည်း။ အန္တိခရစ်များသည် အနှစ်သာရအားဖြင့် နတ်ဆိုးများဖြစ်ကြသည်။ ၎င်းတို့သည် ဘုရားအိမ်တော်၏ အကျိုးစီးပွားအပေါ် မည်မျှထိခိုက်သည်ဖြစ်စေ ယင်းကို မမြင်ကြချေ၊ ၎င်းတို့သည် အကြွေးတင်သည်ဟု ခံစားရဖို့ မဆိုထားနှင့်၊ ယင်းအားဖြင့် ၎င်းတို့၏စိတ်နှလုံးများ၌ စိုးစဉ်းမျှ ဝမ်းနည်းခြင်း မရှိကြသကဲ့သို့ မိမိတို့ကိုယ်ကိုလည်း အပြစ်တင်ခြင်း မရှိကြပေ။ ဤသည်မှာ သာမန်လူများ၌ မြင်ရသင့်သည့်အရာ လုံးဝ မဟုတ်ချေ။ ၎င်းတို့သည် နတ်ဆိုးများဖြစ်ကြပြီး နတ်ဆိုးများသည် အသိစိတ် သို့မဟုတ် ဆင်ခြင်တုံတရား ကင်းမဲ့ကြပေသည်။ ၎င်းတို့က မကောင်းသည့်အရာ မည်မျှလုပ်ဆောင်သည်ဖြစ်စေ၊ အသင်းတော်၏ အလုပ်ကို ကြီးမားသည့် ဆုံးရှုံးမှုများ ၎င်းတို့က မည်မျှဖြစ်စေသည်ဖြစ်စေ ဤအရာကို ဝန်ခံရန် ၎င်းတို့က ပြင်းပြင်းထန်ထန် ငြင်းပယ်ကြသည်။ ထိုအရာကို ဝန်ခံခြင်းဟူသည်မှာ ၎င်းတို့က မှားယွင်းသော အရာတစ်စုံတစ်ခုကို လုပ်ခဲ့မိပြီဖြစ်သည်ဟု ဆိုလိုမည်ဖြစ်ကြောင်း ၎င်းတို့ ယုံကြည်ကြသည်။ ၎င်းတို့က “ငါသည် တစ်စုံတစ်ရာကို အမှားများလုပ်မိနိုင်သလော။ ငါသည် လုံးဝ အမှားတစ်ခုမျှ လုပ်မည်မဟုတ်ပါ။ ငါ၏ အမှားကို ငါ့အား ဝန်ခံခိုင်းလျှင် ယင်းမှာ ငါ၏ အကျင့်စရိုက်ကို စော်ကားခြင်း ဖြစ်မည် မဟုတ်လော။ ထိုအဖြစ်အပျက်တွင် ငါ ပါဝင်ပတ်သက်ခဲ့သော်လည်း ငါက ယင်းကို ဖြစ်အောင်လုပ်ခဲ့ခြင်း မဟုတ်သကဲ့သို့ ငါသည် အဓိက တာဝန်ရှိသည့်လူ မဟုတ်ခဲ့ပါ။ သင် အလိုရှိသည့် မည်သူကိုမဆို သွားရှာပါ၊ သို့သော် ငါ့ကို သင် လာမရှာသင့်ပါ။ မည်သို့ဆိုစေ ဤအမှားကို ငါ ဝန်မခံနိုင်ပါ။ ဤတာဝန်ကို ငါ ခေါင်းမခံနိုင်ပါ”ဟု တွေးကြသည်။ ၎င်းတို့၏ အမှားကို ဝန်ခံလျှင် ရှုတ်ချခံရမည်၊ သေဒဏ်စီရင်ခံရမည် ဖြစ်ပြီး ငရဲသို့လည်းကောင်း၊ ကန့်နှင့်ရောသော မီးအိုင်ထဲသို့လည်းကောင်း အပို့ခံရမည်ဟု ၎င်းတို့က တွေးထင်ကြသည်။ ငါ့ကို ပြော​လော့၊ ဤကဲ့သို့သော လူတို့သည် သမ္မာတရားကို လက်ခံနိုင်ကြသလော။ ၎င်းတို့၏ စစ်မှန်သော နောင်တကို မျှော်လင့်၍ရနိုင်သလော။ အခြားသူများက သမ္မာတရားနှင့်ပတ်သက်၍ မည်သို့မိတ်သဟာယပြုသည်ဖြစ်စေ အန္တိခရစ်များက အတိုက်အခံ လုပ်ကြဆဲဖြစ်သည်၊ ဆန့်ကျင်ကြဆဲဖြစ်ပြီး ၎င်းတို့၏ စိတ်နှလုံး အတွင်းနက်နက်နေရာများတွင် ထိုအရာကို အာခံကြဆဲဖြစ်သည်။ ၎င်းတို့ ထုတ်ပယ်ခံရပြီးနောက်တွင်ပင် ၎င်းတို့၏ အမှားများကို ဝန်မခံကြသေးသကဲ့သို့ နောင်တနှင့်ဆိုင်သည့် သရုပ်သကန် တစ်ခုတလေမျှ လုံးဝ မပြကြချေ။ ထိုကိစ္စကို နောင် ၁၀ နှစ်တွင် ထုတ်ဖော်ပြောသည့်အခါတွင် ၎င်းတို့သည် မိမိတို့ကိုယ်ကို မသိကြသေးသည့်အပြင် အမှားတစ်ခု ပြုမိခဲ့ကြသည်ကို ဝန်မခံကြချေ။ ထိုကိစ္စကို နောင် အနှစ် ၂၀ တွင် ထုတ်ပြောသည့်အခါ ၎င်းတို့သည် မိမိတို့ကိုယ်ကို မသိကြသေးသကဲ့သို့ မိမိတို့ကိုယ်ကို မှန်ကြောင်းပြကာ ခုခံကာကွယ်ရန် ကြိုးစားကြဆဲ ဖြစ်သည်။ သာ၍ စက်ဆုပ်ဖွယ် ကောင်းသေးသည်မှာ ထိုကိစ္စကို နောင် အနှစ် ၃၀အကြာတွင် ထုတ်ဖော်ပြောသည့်အခါတွင် ၎င်းတို့သည် မိမိတို့ကိုယ်ကို မသိကြသေးသကဲ့သို့ “ကျွန်ုပ်သည် အမှား မလုပ်ခဲ့ပါ။ ထို့ကြောင့် အမှားတစ်ခုကို ကျွန်ုပ် ဝန်မခံနိုင်ပါ။ ထိုအရာသည် ကျွန်ုပ်၏ တာဝန်မဟုတ်ပါ။ ယင်းကို ကျွန်ုပ် ခေါင်းမခံသင့်ပါ” ဟု ပြောလျက် ငြင်းခုံပြီး မိမိတို့ကိုယ်ကို မှန်ကြောင်းပြရန် ကြိုးစားကြဆဲ ဖြစ်သည်။ ပြီးလျှင် ၎င်းတို့ အထုတ်ခံရပြီးနောက် အနှစ် ၃၀ အကြာတွင် အန္တိခရစ်များသည် အသင်းတော်က ၎င်းတို့ကို ကိုင်တွယ်ခဲ့သည့် နည်းလမ်းအပေါ် အတိုက်အခံလုပ်သော သဘောထားတစ်ခုကို ထားရှိကြဆဲဖြစ်သည်ကို လူတိုင်းက အံ့အားသင့်ရပေသည်။ အနှစ် ၃၀ ကြာပြီးနောက်တွင်ပင် ၎င်းတို့ လုံးဝ မပြောင်းလဲကြသေးပေ။ ထို့ကြောင့် ထိုအနှစ် ၃၀ ကို ၎င်းတို့ မည်သို့ ကုန်ဆုံးခဲ့ကြသနည်း။ ဘုရားနှုတ်ကပတ်တော်များကို ၎င်းတို့ မဖတ်ရှုခဲ့ခြင်း သို့မဟုတ် မိမိတို့ကိုယ်ကို ပြန်၍မသုံးသပ်ခဲ့ခြင်း ဖြစ်နိုင်မည်လော။ ၎င်းတို့က ဆုမတောင်းခဲ့ခြင်း သို့မဟုတ် ဘုရားသခင်ထံ ရင်ဖွင့်မတိုင်ပင်ခဲ့ခြင်း ဖြစ်နိုင်မည်လော။ တရားဒေသနာများနှင့် မိတ်သဟာယကို ၎င်းတို့ နားမထောင်ခဲ့ခြင်း ဖြစ်နိုင်မည်လော။ ၎င်းတို့သည် ဉာဏ်ရည်မရှိခြင်းနှင့် ပုံမှန် လူ့သဘာဝနှင့်ဆိုင်သည့် အတွေးအခေါ် မပိုင်ဆိုင်ခဲ့ခြင်း ဖြစ်နိုင်မည်လော။ ထိုအနှစ် ၃၀ ကို ၎င်းတို့ ကုန်ဆုံးခဲ့ပုံသည် အမှန်တကယ်ပင် ပဟေဠိတစ်ခုဖြစ်သည်။ အဖြစ်အပျက် ဖြစ်ပြီးနောက် အနှစ်သုံးဆယ်အကြာတွင် ၎င်းတို့သည် ညီအစ်ကို​ မောင်နှမများက ၎င်းတို့ကို မတရားဆက်ဆံကြောင်း၊ ဘုရားသခင်က ၎င်းတို့ကို နားမလည်ပေးကြောင်း၊ ဘုရားအိမ်တော်က ၎င်းတို့ကို မမျှမတ ဆက်ဆံကြောင်း၊ ၎င်းတို့အတွက် ပြဿနာများ ဖန်တီးခဲ့ကြောင်း၊ ၎င်းတို့အတွက် အမှုအရာများကို ခက်ခဲအောင်လုပ်ပြီး ၎င်းတို့ကို မတော်မတရား အပြစ်တင်ခဲ့ကြောင်း တွေးထင်လျက် မကျေမချမ်းမှုနှင့် ပြည့်နေကြဆဲ ဖြစ်သည်။ ငါ့ကို ပြောလော့၊ ဤကဲ့သို့သော လူများသည် ပြောင်းလဲနိုင်ကြသလော။ လုံးဝ မပြောင်းလဲနိုင်ပေ။ ၎င်းတို့၏ စိတ်နှလုံးများက အပြုသဘောဆောင်သော အရာများအပေါ် ရန်လိုမှုဖြင့်လည်းကောင်း၊ အတိုက်အခံဖြစ်ခြင်းနှင့် ဆန့်ကျင်ခြင်းတို့ဖြင့်လည်းကောင်း ပြည့်နေသည်။ ၎င်းတို့၏ ဒုစရိုက်အမှုများကို ဖော်ထုတ်ခြင်းနှင့် ၎င်းတို့ကို ပြုပြင်ခြင်းအားဖြင့် အခြားလူတို့က ၎င်းတို့၏ တည်ကြည်မှုများကို ဖျက်ဆီးခဲ့သည်၊ ၎င်းတို့၏ ဂုဏ်သတင်းကို ပျက်အောင်လုပ်ခဲ့ကြပြီး ၎င်းတို့၏ ဂုဏ်သတင်းနှင့် အဆင့်အတန်းကို အလွန့်အလွန် ကြီးမားသော ထိခိုက်နစ်နာမှု ဖြစ်စေခဲ့ကြသည်ဟု ၎င်းတို့က ယုံကြည်ကြသည်။ ၎င်းတို့သည် ဤကိစ္စရပ်တွင် ဆုတောင်းရန်၊ ရှာဖွေရန်နှင့် ၎င်းတို့၏ ကိုယ်ပိုင် အမှားများကို ဝန်ခံရန် ဘုရားသခင်၏ ရှေ့မှောက်သို့ မည်သည့်အခါတွင်မျှ လာကြလိမ့်မည် မဟုတ်သကဲ့သို့ ၎င်းတို့၏ အမှားများနှင့်ပတ်သက်၍ နောင်တရသည့် သို့မဟုတ် ဝန်ခံသည့် သဘောထား လုံးဝ ရှိကြလိမ့်မည် မဟုတ်။ ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို သာ၍ပင် လက်ခံကြလိမ့်မည် မဟုတ်ပေ။ ယနေ့အချိန်တွင် ၎င်းတို့သည် ဤကိစ္စရပ်ကြောင့် ဘုရားသခင်၏ ဖြောင့်မတ်ခြင်းကို သံသယပင်ရှိကာ ငြင်းပယ်ပြီး ဘုရားအိမ်တော်ကို သမ္မာတရားနှင့် ဘုရားသခင်က အုပ်စိုးသည်ကို သံသယထားကာ ငြင်းပယ်သည့်အတိုင်းအတာထိ ဘုရားသခင်ထံ မိမိတို့ကိုယ်ကို မှန်ကြောင်းပြပြောဆိုကာ ဤအမှားများကို တရားသဖြင့်ဖြစ်‌အောင် လုပ်ပေးရန်၊ ဤကိစ္စရပ်ကို ထုတ်ဖော်ရန်နှင့် မည်သူမှန်သည်၊ မည်သူမှားသည်ကို အတိအကျ စီရင်ရန် တောင်းဆိုကြသည်နှင့်အမျှ မနာခံမှု၊ မကျေနပ်ခြင်းနှင့် နာကြည်းချက်တို့ကို အငြိုးသိုထားလေသည်။ ဤသည်မှာ အန္တိခရစ်တို့ ပြုပြင်ခံရခြင်း၏ နောက်ဆုံး ရလဒ်ဖြစ်သည်။ ၎င်းတို့သည် သမ္မာတရားကို လက်ခံကြသလော။ သမ္မာတရားကို လုံးဝ လက်မခံကြပေ။ ထိုသမ္မာတရားကို လက်ခံခြင်းအား ပြင်းပြင်းထန်ထန် ဆန့်ကျင်ကြသည်။ ဤအရာမှနေ၍ အန္တိခရစ်တစ်ဦး၏ သဘာဝ အနှစ်သာရက သမ္မာတရားကို အလွန်အမင်း မနှစ်မြို့သကဲ့သို့ မုန်းတီးသည်ကို ငါတို့ မြင်နိုင်သည်။

အန္တိခရစ်များသည် ပြုပြင်ခံရခြင်းကို လက်မခံကြသည့်အတွက် ပြုပြင်ခံရခြင်းကို ၎င်းတို့ သိမြင်မှု တစ်ခုတလေ ရှိကြသလော။ သမ္မာတရား၏ ဤသွင်ပြင်လက္ခဏာကို ၎င်းတို့ မိတ်သဟာယပြုသည့်အခါ မည်သည့်အရာကို ၎င်းတို့ ပြောဆိုကြသနည်း။ အခြားသူတို့အား မည်သည့်အရာကို သွန်သင်ပေးကြသနည်း။ ၎င်းတို့က “လူတို့ကို ပြုပြင်ခြင်းသည် ၎င်းတို့ကို စုံလင်စေရန် ဘုရားက အသုံးပြုသည့် နည်းလမ်းတစ်ခု ဖြစ်သည်။ ထိုအရာက လူတို့အား မိမိတို့ကိုယ်ကို သာ၍ကောင်းစွာ သိရှိရန် အထောက်အကူပြုသည်။ လူတို့ ပြုပြင်ခြင်းခံရသည့်အခါ ထိုအရာကို ၎င်းတို့ အကြွင်းမဲ့ လက်ခံပြီး ကျိုးနွံနာခံသင့်ကြသည်။ ပြုပြင်ခံရခြင်းကို လက်မခံသောသူတို့သည် ဘုရားကို ပုန်ကန်ပြီး သမ္မာတရားကို မချစ်သောလူများ ဖြစ်သည်။ သင်သည် သမ္မာတရားကို လက်တွေ့လုပ်ဆောင်လိုလျှင် ပထမဆုံးအနေဖြင့် ပြုပြင်ခြင်းကို လက်ခံရမည်။ ဤသည်မှာ လူတို့ကို ဘုရား စုံလင်စေပုံဖြစ်ပြီး လူတိုင်းက ဤအရာကို တွေ့ကြုံခံစားရမည်။ ပြုပြင်ခြင်းကို လက်ခံခြင်းသည် သမ္မာတရားကို နားလည်ရန်ဖြစ်ပြီး ထိုသို့ဖြင့် မိမိကိုယ်ကိုသိသောအသိ ရရှိကာ ဘုရားကို စိတ်ကျေနပ်အောင် လုပ်ဆောင်ရန် လူတို့အတွက် အကောင်းဆုံး လက်တွေ့လုပ်ဆောင်မှု လမ်းကြောင်းများထဲမှ တစ်ခုဖြစ်သည်ဟု ဆိုနိုင်သည်။ သင် မည်သူဖြစ်စေ၊ ခေါင်းဆောင်တစ်ဦးဖြစ်စေ၊ သာမန် ယုံကြည်သူတစ်ဦးဖြစ်စေ၊ မည်သည့် တာဝန်ကို သင် ထမ်းဆောင်နေသည်ဖြစ်စေ ပြုပြင်ခံရရန် သင် ပြင်ဆင်ရမည်။ ပြုပြင်ခံရခြင်းကို သင် လက်မခံနိုင်လျှင် သင်သည် ဝိညာဉ်ရင့်ကျက်မှု မရှိသူတစ်ဦး၊ ကလေးတစ်ဦးဖြစ်သည်ကို သက်သေပြပေသည်။ ပြုပြင်ခြင်းကို လက်ခံသောသူတိုင်းသည် အသက်ကို ပိုင်ဆိုင်ပြီး စုံလင်စေခြင်း ခံရနိုင်စွမ်းရှိသည့် ရင့်ကျက်သော အရွယ်ရောက်သူတစ်ဦး ဖြစ်သည်”ဟု ပြောကြသည်။ အန္တိခရစ်များ၏ နှုတ်များမှ ရိုက်ချက်ပြင်းပြင်းဖြင့် ထွက်လာသော ဤကြီးကျယ်သော စကားများသည် တူရိုက်ချက်များကဲ့သို့ ဖြစ်ပြီး ကြားကောင်းသည့်ပုံပေါ်သည်။ သို့သော် ဤစကားများက မည်သည့်အရာများ ဖြစ်သနည်း။ ၎င်းတို့ ပြောဆိုသည့် စာကြောင်းတစ်ကြောင်းတစ်လေက သမ္မာတရား ဖြစ်သလော။ ဤအရာကို သင်တို့ ပိုင်းခြားသိမြင်နိုင်ကြသလော။ သင်တို့သည်လည်း ထိုသို့သော အရာများကို မကြာခဏ ပြောဆိုကြသည် မဟုတ်လော။ (ဟုတ်ပါသည်။) ငါ့ကို ပြောလော့၊ ဤစကားများသည် မည်သည့်အရာများ ဖြစ်သနည်း။ (အယူဝါဒများ ဖြစ်သည်။) အယူဝါဒများက မည်သည့်အရာဖြစ်သည်ကို အကျဉ်းချုပ်ကာ အဓိပ္ပာယ်ဖွင့်ဆိုရန် သုံးနေကျ စကားရပ်တစ်ခုကို အသုံးပြုလော့။ (ဆောင်ပုဒ်များ ဖြစ်သည်။) အခြားစကားရပ်များ တစ်ခုတလေကို သင်တို့ စဉ်းစားနိုင်ကြသလော။ (အသုံးမဝင်သည့်၊ အယူအဆဆိုင်ရာ စကားများဖြစ်သည်။) အခြားတစ်ခုတလေ ရှိသေးသလော။ (ယင်းတို့သည် မဟုတ်တရုတ်နှင့် ပေါက်ကရ စကားချည်းသာ ဖြစ်သည်။) မှန်ပေ၏၊ ဤအဓိပ္ပာယ်ဖွင့်ဆိုချက်က ထိထိမိမိရှိပြီး စစ်မှန်ပေသည်။ ဤအရာကို လူတိုင်းပြောသည့် အသုံးအနှုန်းဟု ခေါ်သည်။ အယူဝါဒများသည် ပေါက်ကရ စကားချည်းသာ ဖြစ်သည်။ “ပေါက်ကရစကား”ဟူသည့်အရာက မည်သည့်အရာကို သွယ်ဝိုက်ညွှန်းဆိုသနည်း။ အနှစ်မဲ့သော စကားများဖြစ်သည်။ အမှန်တွင် ထိုအရာကို ငါတို့က မည်သို့ စရိုက်လက္ခဏာ သရုပ်ဖော်သနည်း။ စကားများနှင့် အယူဝါဒများအဖြစ် ဖြစ်သည်။ အန္တိခရစ်များ ပြောဆိုသည့် ဤစကားများသည် စကားများနှင့် အယူဝါဒများသာ ဖြစ်သည်။ ပြုပြင်ခံရခြင်း အကြောင်းအရာနှင့် ပတ်သက်လာသည့်အခါ ထိုသို့သော အယူဝါဒများကို မကြာခဏ မြွက်ဆိုနိုင်ကြသော်လည်း ယင်းက ၎င်းတို့တွင် ထိုသမ္မာတရားအပေါ် စစ်မှန်သော သိနားလည်မှုနှင့် သဘောပေါက်နားလည်နိုင်စွမ်းရှိသည်ဟု သက်သေပြသလော။ ၎င်းတို့က ဤစကားများပြောသည်ကို သင် ကြားသည်နှင့်တစ်ပြိုင်နက် ၎င်းတို့တွင် ပြုပြင်ခံရခြင်းအပေါ် စစ်မှန်သည့်နားလည်မှု တစ်ခုမျှ မရှိသည်ကို သင် သိပေသည်။ ထိုသို့သော မဟုတ်တရုတ်စကား တစ်ပုံကြီးကို ၎င်းတို့၏ ပြောဆိုနိုင်စွမ်းက ၎င်းတို့အနေဖြင့် သမ္မာတရားကို လိုက်စားခြင်း မရှိကြောင်း ပြပေသည်။ ၎င်းတို့သည် အမှန်တကယ် ပြုပြင်ခံရမည်ဆိုလျှင် ၎င်းတို့ လက်ခံမည့် နည်းလမ်း မရှိပေ။ ပြုပြင်ခံရခြင်းအပေါ် အန္တိခရစ်တစ်ဦး၏ သဘောထားမှာ ရန်လိုခြင်းနှင့် အတိုက်အခံလုပ်ခြင်း သဘောထားတစ်ခု ဖြစ်သည်။ ထိုအရာကို သမ္မာတရားအဖြစ် ၎င်းတို့က လုံးဝ လက်မခံကြ သို့မဟုတ် ကျိုးနွံနာခံခြင်း မရှိကြပေ။ ၎င်းတို့အတွက် ထိုသို့ လုပ်ဆောင်ခြင်းသည် ၎င်းတို့၏ အကျင့်စရိုက်နှင့် သမာဓိကို စော်ကားခြင်း ဖြစ်မည်ဖြစ်သည်။

ပြုပြင်ခံရခြင်းကို အန္တိခရစ်တို့ သဘောထားပုံနှင့် စပ်လျဉ်း၍ အခြားဥပမာတစ်ခုတလေ သင်တို့တွင် ရှိကြသလော။ (အချို့သော အန္တိခရစ်များသည် ပြုပြင်ခံရခြင်းနှင့် ရင်ဆိုင်ရသည့်အခါ အပေါ်ယံတွင် မိမိတို့ကိုယ်ကို သိလာကြပုံ ရကောင်းရနိုင်သော်လည်း သွယ်ဝိုက်ညွှန်းဆိုမှုမှာ ဤအရာအတွင်းတွင် တစ်ပတ်ရိုက်ခြင်းနှင့် လူတို့ကို အထင်အမြင်မှားစေရန် ကြိုးစားသည့် လက္ခဏာတစ်ခု ရှိလိမ့်မည်ဖြစ်သည်။ တစ်ခါတစ်ရံ အမှားတစ်ခုကို ၎င်းတို့ လုပ်မိလျှင် ၎င်းတို့က “ဘုရားသခင်သည် ဤအရာကို ဖြစ်ခွင့်ပေးသည်၊ လူတိုင်းက ဘုရား၏ အချုပ်အခြာအာဏာကို ကျိုးနွံနာခံသင့်သည်”ဟု ပြောကြလိမ့်မည်။ တစ်ခါတစ်ရံ အန္တိခရစ်များက “ခေါင်းဆောင်များနှင့် အမှုဆောင်များကို သင် အကျပ်ရိုက်အောင်လုပ်ရန် မကြိုးစားရပေ သို့မဟုတ် ၎င်းတို့အပေါ် မြင့်မားသည့် တောင်းဆိုမှုများ အလွန်အကျွံ မရှိရပေ”ဟု ပြောလျက် တန်ပြန်စွပ်စွဲချက် အတုများကိုပင် ပြုလုပ်ကြလိမ့်မည်။ အန္တိခရစ်များသည် လူတို့အား အထင်အမြင်မှားစေရန်နှင့် ၎င်းတို့ကို ပိုင်းခြားသိမြင်ခြင်းမှ တားဆီးရန် အားထုတ်သည့်အနေဖြင့် ထိုသို့သော အရာများကို ပြောကြပါသည်။) ဤသည်မှာ သရုပ်သကန်တစ်ခု ဖြစ်သည်။ ဆိုလိုသည်မှာ အန္တိခရစ်များသည် အမှားများကို အမှန်များအဖြစ်သို့ မလိမ့်တစ်ပတ် ပြောဆိုကြသည်၊ အဖြူနှင့် အမည်းကို ပြောင်းပြန်ဖြစ်စေကြသည်။ လူတို့က ၎င်းတို့၏ ပြဿနာများအား ရိပ်စားမိမည်ကို ကြောက်လန့်သဖြင့် အန္တိခရစ်များသည် ၎င်းတို့ ပြုလုပ်ခဲ့သည့် အရာများအား သိရှိခြင်း သို့မဟုတ် ပိုင်းခြားသိမြင်ခြင်း တစ်ခုတလေ မရှိစေဖို့ ထိုသူတို့ကို တားဆီးရန်နှင့် ထိုသို့ဖြင့် လူတို့၏ စိတ်ထဲတွင်ရှိသော ၎င်းတို့၏ မြင့်မားသည့် အဆင့်အတန်းနှင့် ဂုဏ်သတင်းကောင်းကို ထိန်းသိမ်းထားရန်အလို့ငှာ လူတို့ကို အထင်အမြင်မှားစေဖို့၊ ထိုသူတို့၏ စိတ်များကို အဖျက်အမှောင့်လုပ်ပြီး ထိုသူတို့၏ အမြင်ကို ဝေဝါးသွားအောင် လုပ်ဖို့အတွက် တစ်ပတ်ရိုက်ခြင်းကို အလောတကြီး လုပ်ဆောင်ကြပြီး လှည့်ကွက်စကားအသုံးအနှုန်းမျိုးစုံကို အသုံးပြုကြသည်။ ဤသည်မှာ အန္တိခရစ်များက ပြုပြင်ခံရသည့်အခါ သို့မဟုတ် ၎င်းတို့ အမှားတစ်ခု လုပ်မိသည့်အခါ သို့မဟုတ် မှားယွင်းသည့် လမ်းကြောင်းကို လျှောက်မိသည့်အခါ ရုတ်ခြည်း ပြောင်းလဲမှုတစ်ခု လုံးဝ လုပ်ဆောင်မည် မဟုတ်ကြပုံနှင့်စပ်လျဉ်း၍ လွန်ခဲ့သည့်အချိန်တစ်ခဏက ငါတို့ ပြောခဲ့သည့် သဘောထားမျိုးနှင့် အတူတူပင် ဖြစ်သည်။ အခြားသော ဥပမာအချို့မှာ အဘယ်နည်း။ (အန္တိခရစ်များသည် ၎င်းတို့ကို ပြုပြင်သည့် မည်သူ့ကိုမဆို အာဃာတ ထားကြပြီး နောက်ပိုင်းတွင် ထိုသူတို့ကို လက်တုံ့ပြန်ကာ တိုက်ခိုက်ရန် အခွင့်အရေးများကိုပင် ရှာကြသည်။) တိုက်ခိုက်ခြင်းနှင့် လက်တုံ့ပြန်ခြင်းသည် နောက်ထပ် သရုပ်သကန်တစ်ခု ဖြစ်သည်။ ဤအရာသည် အန္တိခရစ်များက ၎င်းတို့၏ကိုယ်ပိုင် အဆင့်အတန်းနှင့် ဂုဏ်သတင်းကို ကာကွယ်ခြင်းနှင့် မည်သို့ ဆက်စပ်သနည်း။ အဘယ်ကြောင့် ၎င်းတို့က တိုက်ခိုက်ကာ လက်တုံ့ပြန်လိုကြသနည်း။ (၎င်းတို့ကို ပြုပြင်သူမည်သူမဆိုက ၎င်းတို့ လုပ်ခဲ့သည့် မကောင်းမှုမှန်သမျှနှင့် အမှန်တရားများကို ဖော်ထုတ်ကြသည်။ ထိုသူတို့သည် ၎င်းတို့၏ အဆင့်အတန်းနှင့် ဂုဏ်သတင်းကို ထိခိုက်နစ်နာစေကြပြီး လူတို့၏ စိတ်နှလုံးများတွင် ရှိသည့် ၎င်းတို့၏ ပုံရိပ်ကို ဖျက်ဆီးကြသည်။ ထို့ကြောင့် ၎င်းတို့သည် ထိုသူတို့အပေါ် အာဃာတထားရှိကြပါသည်။) မှန်ပေ၏။ ယင်းမှာ ဆက်နွှယ်မှု တည်ရှိသည့်နေရာ ဖြစ်သည်။ ၎င်းတို့ကို ပြုပြင်သည့် လူများသည် ၎င်းတို့၏ မာနကို ထိခိုက်စေသည်၊ ၎င်းတို့ကို အရှက်ရစေသည့် အနေအထားတစ်ခုတွင် ထားရှိသည်၊ ၎င်းတို့၏ ဂုဏ်သတင်းကို ပျက်စီးစေပြီး အလွန်များသော လူတို့ရှေ့တွင် ၎င်းတို့ကို ဖော်ထုတ်ခြင်းအားဖြင့် အခြားလူတို့၏ စိတ်များတွင်ရှိသည့် ၎င်းတို့၏ အဆင့်အတန်းကို ပြင်းပြင်းထန်ထန် ထိခိုက်စေသည်ဟု ၎င်းတို့က တွေးထင်ကြသည်။ ဤသည်မှာ ၎င်းတို့၏ လက်တုံ့ပြန်ခြင်းအတွက် အကြောင်းရင်း ဖြစ်သည်။ ဤကိစ္စရပ်တွင် ၎င်းတို့၏ ဂုဏ်သတင်းနှင့် အဆင့်အတန်းတို့ ပျက်စီးသွားပြီး ၎င်းတို့၏ စိတ်နှလုံးထဲတွင်ရှိသော ၎င်းတို့၏ မကျေမချမ်းဖြစ်ခြင်းနှင့် အမုန်းတရားတို့အတွက် ထွက်ပေါက်ရှာရန်အလို့ငှာ ၎င်းတို့ကို ဖော်ထုတ်ပြီး ပြုပြင်သည့် လူတို့အား တိုက်ခိုက်ကာ လက်တုံ့ပြန်ရမည့် အခွင့်အရေးများကို ရှာကြလေသည်။ အန္တိခရစ်များက အခြားမည်သည့် သရုပ်သကန်များကို ပြသကြသနည်း။ (အချို့သော အန္တိခရစ်များသည် အထူးသဖြင့် ဉာဏ်များကြသည်။ တစ်စုံတစ်ဦးက ၎င်းတို့ကို ပြုပြင်သည့်အခါ ထိုသူတို့ကို ၎င်းတို့က ဆန့်ကျင်ကြမည်မဟုတ် သို့မဟုတ် အပေါ်ယံတွင် မည်သည့် ကြေညာချက်မျှ ပြုလုပ်ကြမည်မဟုတ်သကဲ့သို့ မိမိတို့ကိုယ်တိုင်နှင့်ပတ်သက်၍ တစ်စုံတစ်ခုကို ၎င်းတို့ အမှန်တကယ် နားလည်လာပုံရကောင်းရနိုင်သော်လည်း နောက်ပိုင်းတွင် ယခင်က ၎င်းတို့ လုပ်ဆောင်ခဲ့သည့် မကောင်းသောလုပ်ရပ်များကိုပင် ဆက်လက် ကျူးလွန်ကြလိမ့်မည်ဖြစ်ကာ လုံးဝ အမှန်တကယ် နောင်တရကြလိမ့်မည် မဟုတ်ပါ။ ၎င်းတို့သည် လူတို့ကို အထင်အမြင်မှားစေရန် ထိုသို့သော ဟန်ဆောင်မှုများကို အသုံးပြုကြပါသည်။) ဤသည်မှာ နောက်ထပ် သရုပ်သကန်တစ်ခု ဖြစ်သည်။ အန္တိခရစ်တစ်မျိုးမျိုးက ထိုသို့ အတိအကျ လုပ်ဆောင်သည်။ ၎င်းတို့က “အသက်ရှင်သရွေ့ မျှော်လင့်ချက်ရှိသည်။ လက်ရှိအချိန်တွင် သည်းခံခြင်းကို ကျင့်သုံးမည်ဖြစ်ပြီး ငါ့ကို ရိပ်စားမိခွင့် သင့်ကို ပေးမည်မဟုတ်ပါ။ ငါက သင့်ကို ဗြောင်ကျကျ ဆန့်ကျင်ကာ ပြုပြင်ခြင်းကို လက်ခံရန် ငြင်းဆန်လျှင် ငါက သမ္မာတရားကို လက်တွေ့မလုပ်ဆောင်သူတစ်ဦး၊ သို့မဟုတ် မချစ်သောသူတစ်ဦး ဖြစ်သည်ဟု သင် ပြောလိမ့်မည်ဖြစ်ပြီး ထိုအရာက ပေါက်ကြားသွားလျှင် ငါ၏ ဂုဏ်သတင်းအပေါ် သက်ရောက်မှုတစ်ခု ရှိမည်ဖြစ်သည်။ ငါတို့၏ ညီအစ်ကို မောင်နှမများက သိသွားလျှင် သမ္မာတရားကို ချစ်ခြင်းလုံးဝ မရှိသူတစ်ဦး၏ ခေါင်းဆောင်မှုကို ၎င်းတို့ လက်ခံရန် သေချာပေါက် ငြင်းကြမည်ဖြစ်သည်။ ပုံရိပ်ကောင်းကို ငါ ဦးစွာ ထူထောင်ရမည်။ ပြုပြင်ခြင်းကို ငါ ရင်ဆိုင်ရပြီး တစ်စုံတစ်ဦးက ငါ ပြုလုပ်မိသည့် အမှားများ သို့မဟုတ် ပြစ်မှားမှုများ တစ်ခုတလေကို ဖော်ထုတ်နေသည့်အခါ ငါ အမှန်တကယ် တွေးနေသည့်အရာကို မည်သူ့ကိုမျှ ရိပ်စားမိခွင့် သို့မဟုတ် သိခွင့်မပေးဘဲ ထိုအရာကို လက်ခံကာ ဝန်ခံခြင်းဖြင့် ခေါင်းညိတ်နေသယောင် ဟန်ဆောင်ခြင်းအားဖြင့် ပြုံးကာ သည်းခံလိုက်မည်။ ထို့နောက် ဟန်ဆောင်မှုတစ်ခုကို ပြုလုပ်နိုင်သည်၊ မျက်ရည်အနည်းငယ် ကျကာ ဘုရားကို အကြွေးတင်ကြောင်း အကြောင်းအရာအချို့ကို ပြောပြီး ထိုကိစ္စကို အပြီးသတ်နိုင်သည်။ ထိုသို့ဖြင့် ညီအစ်ကို မောင်နှမများက ငါသည် သမ္မာတရားကို လက်ခံသောသူတစ်ဦးဖြစ်သည်ဟု တွေးထင်ကြလိမ့်မည်ဖြစ်ပြီး ခေါင်းဆောင်တစ်ဦးအဖြစ် ငါ တရားသဖြင့် ဆက်လုပ်နိုင်သည်။ သို့ဆိုလျှင် ငါ၏ ဂုဏ်သတင်းနှင့် အဆင့်အတန်းသည် တာရှည်ခံလိမ့်မည်ဖြစ်သည်၊ ဟုတ်ပါသလော”ဟု မိမိတို့ဘာသာ တွေးကြသည်။ ၎င်းတို့ လုပ်ဆောင်သမျှတိုင်းမှာ ဟန်ဆောင်မှုတစ်ခု ဖြစ်သည်။ ဤကဲ့သို့သော လူများသည် ရိပ်စားမိဖို့ လွယ်သည်ဟု သင်တို့ ပြောမည်လော။ (ရိပ်စားမိဖို့ မလွယ်ပါ။) ၎င်းတို့က ပြဿနာများ ကြုံနေရချိန်တွင် ဘုရားအိမ်တော်၏ အကျိုးစီးပွားများကို ကာကွယ်ခြင်း ရှိမရှိ၊ သမ္မာတရား စည်းမျဉ်းများနှင့်အညီ ၎င်းတို့ အမှန်တကယ် လက်တွေ့လုပ်ဆောင်ခြင်း ရှိမရှိဟူသည်တို့ကို မြင်ရန် စောင့်ကြည့်လေ့လာခြင်းနှင့် ၎င်းတို့နှင့် ထိတွေ့ဆက်ဆံခြင်း ကာလတစ်ခု လိုအပ်သည်။ အပေါ်ယံတွင် ၎င်းတို့က မည်မျှ ကောင်းမွန်စွာ သို့မဟုတ် မှန်ကန်စွာ စကားပြောနိုင်ကြမည်ဖြစ်စေ ယင်းမှာ ယာယီခဏသာ ဖြစ်သည်။ အနှေးနှင့်အမြန်ဆိုသလို ၎င်းတို့ အမှန်တကယ် စဉ်းစားသည့်ပုံစံက ပေါ်လာလိမ့်မည်။ ၎င်းတို့ကို ဘုရားသခင်က ထုတ်ဖော်ခြင်းမရှိလျှင်ပင် အန္တိခရစ်များသည် ၎င်းတို့၏ စစ်မှန်သော အတွေးအခေါ်များနှင့် ၎င်းတို့၏ သဘာဝ အနှစ်သာရများကို ဆက်လက် သိုသိပ်ဖုံးဖိနိုင်ကြသလော။ ၎င်းတို့၏ တစ်ဘဝလုံး ထိုအရာများကို ဖုံးဖိနိုင်ကြသလော။ ယင်းမှာ ဖြစ်နိုင်မည် မဟုတ်ပေ။ အနှေးနှင့်အမြန်ဆိုသကဲ့သို့ ဤအရာများက ပေါ်လာလိမ့်မည် ဖြစ်သည်။ ထို့ကြောင့် အန္တိခရစ်များက မည်မျှ ကောက်ကျစ်ဆိုးယုတ်သည်ဖြစ်စေ၊ သို့မဟုတ် ဉာဏ်များသည်ဖြစ်စေ ၎င်းတို့က ရည်ရွယ်ချက်များနှင့် စေ့ဆော်မှုများ ထားရှိကာ ၎င်းတို့၏ လုပ်ရပ်များတွင် သမ္မာတရားကို ဆန့်ကျင်ကြသရွေ့ နောက်ဆုံးတွင် ၎င်းတို့သည် သမ္မာတရားကို နားလည်သောလူတို့၏ ပိုင်းခြားသိမြင်ခြင်းနှင့် ရိပ်စားမိခြင်း ခံရကြလိမ့်မည်ဖြစ်သည်။ ဤကဲ့သို့သော အန္တိခရစ်များသည် အားလုံးထဲတွင် ဉာဏ်အများဆုံး ဖြစ်သည်။ အပေါ်ယံတွင် ၎င်းတို့သည် သမ္မာတရားနှင့် အပြုသဘောဆောင်သော အရာများကို လက်ခံပုံရကြသော်လည်း အမှန်တွင် ၎င်းတို့၏ စိတ်နှလုံး အတွင်းနက်နက်နေရာများနှင့် ၎င်းတို့၏အနှစ်သာရတွင် ၎င်းတို့သည် သမ္မာတရားကို မချစ်ကြသကဲ့သို့ အပြုသဘောဆောင်သည့်အရာများနှင့် သမ္မာတရားကို အလွန်အမင်း မနှစ်မြို့ကြပေ။ ၎င်းတို့က အပြောကောင်းကြသောကြောင့် အများစုက ၎င်းတို့ကို ပိုင်းခြားသိမြင်နိုင်ခြင်း မရှိကြသကဲ့သို့ သမ္မာတရားကို နားလည်သော လူတို့ကသာ ဤလူစားမျိုးကို ပိုင်းခြားသိမြင်ကာ ရိပ်စားမိနိုင်ကြသည်။ အခြားဥပမာတစ်ခုတလေ ရှိသေးသလော။ (သူ၏ လုပ်ဖော်ကိုင်ဖက်က သူ့ထက် အစွမ်းအစကောင်းပြီး အလုပ်လုပ်ရာတွင် သူ့ထက် တော်သည်ကို မြင်သည့် ဤအန္တိခရစ်တစ်ဦး ရှိသည်။ သူ၏ အဆင့်အတန်းကို လုံခြုံစိတ်ချစေရန်အလို့ငှာ သူသည် အချက်အလက်များကို လျှို့ဝှက်စွာ လွဲချော်စေပြီး လူတို့ကို အထင်အမြင်မှားစေလျက်၊ ၎င်းတို့ကို စည်းရုံးသိမ်းသွင်းပြီး သူ့စကားကို နားထောင်စေလျက် သူ၏ လုပ်ဖော်ကိုင်ဖက်များနှင့် တွဲဖက်များကို ဝေဖန်မှုများ ပြုလုပ်လေသည်။ ဤအရာက သူ၏ လုပ်ဖော်ကိုင်ဖက်များကြားတွင် အပြန်အလှန် မယုံကြည်မှု ဖြစ်စေခဲ့သည်။ သူတို့သည် သဟဇာတဖြစ်စွာ အတူတကွ ပူးပေါင်းဆောင်ရွက်ခြင်း မရှိကြတော့သကဲ့သို့ အလုပ်၏ မည်သည့်ကဏ္ဍတွင်မျှ ရလဒ်တစ်ခုမျှ မရရှိခဲ့ပေ။ အန္တိခရစ်၏ ဒုစရိုက်အမှုများကို ဖော်ထုတ်ခံရသည့်အခါ ထိုအရာကို သူက လက်ခံရန် ငြင်းရုံမက ဆင်ခြေများပင် ပေးကာ တာဝန်ကို ခေါင်းရှောင်ဖို့ ကြိုးစားလေသည်။ သူသည် သူ၏ ဂုဏ်သတင်းနှင့် အဆင့်အတန်းအတွက် မည်သည့်အရာကိုမဆို လုပ်ဆောင်မည်မှာ သိသာထင်ရှားခဲ့သည်။ ညီအစ်ကို မောင်နှမ မည်မျှကို သူ ထိခိုက်နစ်နာစေခဲ့သည်ဖြစ်စေ၊ ဘုရားအိမ်တော်၏ အလုပ်ကို သူ မည်မျှ ပြင်းထန်စွာ အဖျက်အမှောင့်လုပ်ခဲ့ပြီး နှောင့်ယှက်ခဲ့သည်ဖြစ်စေ၊ သူသည် စိတ်မကောင်းဖြစ်ခြင်းကိုဖြစ်စေ၊ အပြစ်ရှိသည့်စိတ်ခံစားရခြင်းကိုဖြစ်စေ မဆိုထားနှင့်၊ ဂရုပင်မစိုက်ခဲ့ပါ။ သူသည် လူ့သဘာဝ သို့မဟုတ် ဆင်ခြင်တုံတရား တစ်စက်မျှ မရှိခဲ့ပါ။) တိုတိုပြောရလျှင် အန္တိခရစ်များသည် ၎င်းတို့ ကိုယ်ပိုင် ဂုဏ်သတင်းနှင့် အဆင့်အတန်းကို ကာကွယ်ရန် လူတကာ၏ အကျိုးစီးပွားများကို စတေးခြင်းနှင့် ပတ်သက်၍ မည်သည့် စနိုးစနောင့်ဖြစ်ခြင်းမျှ မရှိပေ။ ၎င်းတို့၏ ကိုယ်ပိုင် အဆင့်အတန်းကို ထိန်းသိမ်းရန် လူတိုင်းအပေါ် ၎င်းတို့ နင်းရမည်ဆိုလျှင်ပင် ဤအရာကို လုပ်ဆောင်ရန် ၎င်းတို့ တွန့်ဆုတ်ကြမည် မဟုတ်။ ၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်ခြင်းနှင့် ပတ်သက်လာသည့်အခါ အခြားလူများ ရှင်သည်၊ သေသည်ကို ၎င်းတို့ ဂရုမစိုက်ကြသကဲ့သို့ ဘုရားအိမ်တော်၏ အလုပ်နှင့် အသင်းတော်၏ အကျိုးစီးပွားများက ၎င်းတို့ စိတ်များတွင် တကယ့်ကို ရှိပင်မရှိသည့်အပြင် ၎င်းတို့ အလေးထားခြင်း နယ်ပယ်အတွင်းတွင် လုံးဝ မရှိပေ။ ဤလုပ်ရပ်များမှနေ၍ အန္တိခရစ်များသည် ဘုရားအိမ်တော်၏ လူများ မဟုတ်သည်ကို ငါတို့ မြင်နိုင်သည်။ ၎င်းတို့သည် တဖြည်းဖြည်းချင်း အယုံသွင်းပြီး ဝင်လာခဲ့ကြသည့် ဘာသာတရား မရှိသောသူများဖြစ်သည်။ ဘုရားအိမ်တော်သည် ၎င်းတို့၏ အိမ်မဟုတ်။ ထို့ကြောင့် ထိုအိမ်တော်၏ အကျိုးစီးပွားတစ်ခုမျှ ၎င်းတို့နှင့် ပတ်သက်မှု တစ်ခုတလေ မရှိပေ။ ၎င်းတို့သည် တန်ခိုးအာဏာ စွဲကိုင်ခြင်းနှင့် လူတို့ကို ထိန်းချုပ်ခြင်းတည်းဟူသော ၎င်းတို့၏ ရည်မှန်းချက်ကိုသာ စွမ်းဆောင်ရရှိလိုကြပြီး ဘုရားအိမ်တော်တွင် ၎င်းတို့၏ ရည်မှန်းချက်များနှင့် လိုအင်ဆန္ဒများကိုသာ ဖြည့်ဆည်းလိုကြသည်။ ဤသည်မှာ အန္တိခရစ်များတွင် ရှိသည့် သဘာဝ အနှစ်သာရမျိုး ဖြစ်သောကြောင့်၊ ၎င်းတို့သည် ပြုပြင်ခံရခြင်းကို လုံးဝ လက်ခံကြလိမ့်မည် မဟုတ်သကဲ့သို့ သမ္မာတရား၏ မည်သည့် သွင်ပြင်လက္ခဏာကိုမျှ လက်ခံကြလိမ့်မည် မဟုတ်ပေ။

ငါတို့ ယခုတင်ပေးပြီးဖြစ်သည့် ဥပမာများမှနေ၍ ဂုဏ်သတင်းနှင့် အဆင့်အတန်းကို လိုက်စားရန်ဖြစ်သော အန္တိခရစ်များ၏ ရည်မှန်းချက်နှင့် လိုအင်ဆန္ဒတို့သည် မွေးရာပါဖြစ်သည်ကို သင် မြင်နိုင်သည်။ အန္တိခရစ်များသည် ထိုသဘာဝ အနှစ်သာရမျိုးဖြင့် ထိုသို့ မွေးလာကြသည်။ ၎င်းတို့သည် မွေးဖွားပြီးနောက် ဤအရာကို သင်ယူခဲ့ကြခြင်း လုံးဝ မဟုတ်သကဲ့သို့ ၎င်းတို့ ပတ်ဝန်းကျင်၏ အကျိုးဆက်တစ်ခုလည်း မဟုတ်ပေ။ ထိုအရာမှာ အချို့သော နာမကျန်းဖြစ်သည့် လူများက မွေးဖွားပြီးနောက်တွင် ၎င်းတို့၏ ရောဂါများ ကူးစက်ခြင်း မဟုတ်ဘဲ ထိုအစား မျိုးရိုးလိုက်ကြခြင်းကဲ့သို့ပင် ဖြစ်သည်။ ဤရောဂါမျိုးများကို ကုသရန် မဖြစ်နိုင်ပေ။ အန္တိခရစ်များသည် ဂုဏ်သတင်းနှင့် အဆင့်အတန်းကို လိုက်စားရန် ရည်မှန်းချက်တစ်ခုဖြင့် မွေးဖွားလာကြခြင်း ဖြစ်ပြီး ၎င်းတို့သည် နတ်ဆိုး ဘုရင်များ၏ လူဝင်စားခြင်းများနှင့် မခြားပေ။ အန္တိခရစ်များသည် သမ္မာတရားကို မနှစ်မြို့သကဲ့သို့ မုန်းတီးကြပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လုံးဝ လက်မခံကြချေ။ ထို့ကြောင့် မည်သည့် ပြုပြင်ခြင်းမျိုးကို ၎င်းတို့ ကြုံရသည်ဖြစ်စေ ထိုအရာကို လက်ခံကြမည် မဟုတ်။ သာမန် ညီအစ်ကိုတစ်ဦး သို့မဟုတ် ညီအစ်မတစ်ဦးက ၎င်းတို့ကို ပြုပြင်လျှင် ထိုအရာကို လက်ခံရန် ၎င်းတို့ သာ၍ပင် လိုလားကြလိမ့်မည် မဟုတ်ပေ။ ၎င်းတို့က “သင်သည် ငါ့ကို ပြုပြင်ရန် အရည်အချင်းမပြည့်မီပါ။ သင် မထိုက်တန်ပါ။ သင်သည် ရက်ပေါင်းမည်မျှ ယုံကြည်ဖြစ်ပြီးပြီနည်း။ ငါ ယုံကြည်သူတစ်ဦး ဖြစ်လာခဲ့ချိန်တွင် သင် မွေးပင်မမွေးသေးပါ။ ငါ ခေါင်းဆောင်တစ်ဦး ဖြစ်လာခဲ့ချိန်တွင် သင်သည် ဘုရားကို စတင်၍ပင် ယုံကြည်ခြင်း မရှိသေးပါ”ဟု ယုံကြည်ကြသည်။ ယင်းမှာ ၎င်းတို့ကို ပြုပြင်နေသည့် ညီအစ်ကို မောင်နှမများအပေါ် ၎င်းတို့ထားရှိသည့် သဘောထား ဖြစ်သည်။ ၎င်းတို့သည် အရည်အချင်းများနှင့် ဝါရင့်မှုတို့ကို အာရုံစိုက်ကြပြီး ဤအကြောင်းပြချက်များကြောင့် ပြုပြင်ခြင်းကို ငြင်းကြသည်။ သို့ဆိုလျှင် အထက်က ၎င်းတို့ကို ပြုပြင်သည့်အခါ ၎င်းတို့ လက်ခံနိုင်ကြသလော။ ၎င်းတို့၏ သဘာဝ အနှစ်သာရအရ ယင်းကိုလည်း ၎င်းတို့က လက်ခံကြမည် မဟုတ်ပေ။ အပေါ်ယံတွင် မည်သည့်အရာကိုမျှ ၎င်းတို့ ပြောကောင်းမပြောနိုင်သော်လည်း ၎င်းတို့၏ စိတ်နှလုံးများက ထိုအရာကို မုချ အတိုက်အခံလုပ်ကာ ငြင်းပယ်ကြလိမ့်မည်။ ဤသည်မှာ သံသယရှိရန် မလိုပေ။ အထက်၏ ပြုပြင်ခြင်းကို ၎င်းတို့ အမှန်တကယ် ရင်ဆိုင်ရသည့်အခါ အန္တိခရစ်များ၏ မြင်ရလေ့အရှိဆုံးသော သရုပ်သကန်မှာ ၎င်းတို့အနေဖြင့် အကျိုးဆက်မရှိဘဲ လွတ်လွတ်ကျွတ်ကျွတ် ထွက်သွားနိုင်ရန်အလို့ငှာ အထက်ကို လိမ်ပင်လိမ်ညာကာ ၎င်းတို့လက်အောက်တွင် ရှိသူများထံမှ အမှုအရာများကို ဖုံးကွယ်ကြလျက် တာဝန်ကို ခေါင်းရှောင်ရန်အလို့ငှာ မိမိတို့ကိုယ်စား အသည်းအသန် ကတ်သီးကတ်ဖဲ့ ပြောပြီး ငြင်းခုံခြင်းဖြစ်သည်။ အန္တိခရစ်များသည် အထက်၏ ပြုပြင်ခြင်းကို ရှောင်ရှားရန်အတွက် အထက်ကို လိမ်ညာပြီး ၎င်းတို့လက်အောက်တွင် ရှိသူများထံမှ အမှုအရာများကို ဖုံးကွယ်သည့် နည်းလမ်းကို မကြာခဏ အသုံးပြုကြသည်။ ဥပမာအနေဖြင့် အသင်းတော်တွင် ပြဿနာများစွာ ရှိလျှင် ယင်းတို့ကို ၎င်းတို့ လုံးဝ သတင်းမပို့ကြပေ။ ထိုပြဿနာများကို ညီအစ်ကို မောင်နှမများက သတင်းပို့လိုလျှင် အန္တိခရစ်များက ၎င်းတို့ကို သတင်းပို့ခွင့် မပေးကြသကဲ့သို့ သတင်းပို့သူ မည်သူမဆိုသည် ၎င်းတို့၏ ဖိနှိပ်ခြင်းနှင့် ဖယ်ကြဉ်ခြင်းတို့ကို ကြုံရသည်။ အကျိုးဆက်အနေဖြင့် လူအများစုသည် ထိုအရာနှင့် မဖြစ်မနေ ကင်းကင်းရှင်းရှင်း နေရသည်၊ ပြဿနာများကို မဖြေရှင်းဘဲ ထားကြရပြီး လူ့အကြိုက်လိုက်သူများအဖြစ် ပြုမူဆောင်ရွက်ကြရလေသည်။ အန္တိခရစ်များက အသင်းတော်၏ ပြဿနာများကို လုံးဝ လျှို့ဝှက်ထားလျက် ပိတ်ပင်ထားပြီး အထက်ကို ကြားဝင်ခွင့် သို့မဟုတ် မေးမြန်းမှုများ ပြုလုပ်ခွင့်မပေးပေ။ အန္တိခရစ်များက အထက်၏ အလုပ်အစီအစဉ်များကိုလည်း ၎င်းတို့ တတ်နိုင်သမျှ ထိမ်ချန်ထားပြီး ယင်းတို့ကို လက်ဆင့်ကမ်းခြင်း သို့မဟုတ် အကောင်အထည်ဖော်ခြင်း မရှိကြပေ။ အထက်၏ အလုပ်အစီအစဉ်များက ၎င်းတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းကို သက်ရောက်မှု မရှိလျှင် အပေါ်ယံ ကြေညာချက် အနည်းငယ်ကို ၎င်းတို့ ပြုလုပ်ကောင်းပြုလုပ်မည်ဖြစ်ပြီး ဟန်ဆောင်လုပ်ပြရုံ လုပ်ပြမည်ဖြစ်သော်လည်း ယင်းတို့ကို အမှန်တကယ် သေချာပေါက် အကောင်အထည်ဖော်ကြမည် မဟုတ်ပေ။ အထက်၏ အလုပ်အစီအစဉ်များက ၎င်းတို့၏ ဂုဏ်သတင်းနှင့် အဆင့်အတန်းအပေါ် ခြိမ်းခြောက်မှုတစ်ခု ဖြစ်စေလျှင် သို့မဟုတ် သက်ရောက်မှု တစ်ခုခုရှိလျှင် အန္တိခရစ်များက စဉ်းစားကြရသည်။ မည်သို့ ပြုမူဆောင်ရွက်ရမည်၊ မည်သူ့အပေါ် ဦးတည်ဆောင်ရွက်ရမည်ဆိုသည်နှင့် မည်သည့်အချိန်တွင် ပြုမူဆောင်ရွက်ရမည်ဟူသည်တို့ကို ၎င်းတို့ စဉ်းစားကြရသည်။ ဤအရာများနှင့် စပ်လျဉ်း၍ ၎င်းတို့သည် မိမိတို့ စိတ်များတွင် အကြိမ်ကြိမ် အပိုင်ကြံလျက် သေချာ ဆောင်ရွက်ရမည်ဖြစ်သည်။ အသင်းတော်အလုပ်တွင် ပြဿနာအချို့ ဖြစ်ပေါ်လျှင် အထက်က ထိုပြဿနာများအကြောင်းကို သိသွားသည့်အခါ ၎င်းတို့ မုချ ပြုပြင်ခံရမည် သို့မဟုတ် ထုတ်ပင်အထုတ်ခံရမည်ကို အန္တိခရစ်များက သိကြသည်။ ထို့ကြောင့် ပြဿနာများကို ၎င်းတို့က ထိမ်ချန်ထားပြီး အထက်ဆီသို့ သတင်းမပို့ကြပေ။ ထိုပြဿနာများ ပြေလည်သွားခြင်း မရှိလျှင် ဘုရားအိမ်တော်၏ အလုပ်အပေါ် ထိုပြဿနာများက မည်သည့်သက်ရောက်မှုဖြစ်စေ၊ မည်သည့်ထိခိုက်နစ်နာမှုဖြစ်စေ ဖြစ်စေမည်ဆိုသည်နှင့်ပတ်သက်၍ ၎င်းတို့ လုံးဝ ဂရုမစိုက်ကြပေ။ ဘုရားအိမ်တော်က ခံစားရမည့် မည်သည့် ဆုံးရှုံးမှုများကိုမဆို ၎င်းတို့ စိတ်မဝင်စားကြပေ။ မည်သည့်ဆောင်ရွက်ပုံနည်းလမ်းက ဘုရားအိမ်တော်၏ အလုပ်ကို အကျိုးပြုမည် သို့မဟုတ် ဘုရားသခင်ကို စိတ်ကျေနပ်စေမည်ကို ၎င်းတို့ မစဉ်းစားကြချေ။ ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်း၊ အထက်က ၎င်းတို့ကို မည်သို့ ရှုမြင်ပြီး သဘောထားမည်ဆိုသည်နှင့် ၎င်းတို့ မထိခိုက်စေဖို့အလို့ငှာ ၎င်းတို့၏ ဂုဏ်သတင်းနှင့် အဆင့်အတန်းကို မည်သို့ စောင့်ရှောက်ကာကွယ်ရမည်ဆိုသည်တို့ကိုသာ ၎င်းတို့ စဉ်းစားကြသည်။ ဤသည်မှာ အမှုအရာများကို အန္တိခရစ်များက ရှုမြင်ပြီး ပြဿနာများနှင့်ပတ်သက်၍ စဉ်းစားပုံဖြစ်ကာ ထိုအရာသည် ၎င်းတို့၏ စိတ်သဘောထားကို လုံးဝ ကိုယ်စားပြုလေသည်။ ထို့ကြောင့် အန္တိခရစ်များသည် အသင်းတော်အတွင်းတွင် တည်ရှိသည့် ပြဿနာများ သို့မဟုတ် ၎င်းတို့ အလုပ်တွင် ဖြစ်ပေါ်သည့် ပြဿနာများကို လုံးဝ မှန်မှန်ကန်ကန် သတင်းပို့ကြလိမ့်မည် မဟုတ်။ မည်သည့်အလုပ်ကို ၎င်းတို့ လုပ်ဆောင်သည်ဖြစ်စေ၊ မည်သည့် အခက်အခဲများကို ၎င်းတို့ ရင်ဆိုင်ရသည်ဖြစ်စေ၊ ထိုအလုပ်ကို ဆောင်ရွက်နေစဉ် မည်သို့ ကိုင်တွယ်ရမှန်း ၎င်းတို့ မသိသည့် အခြေအနေများ သို့မဟုတ် မည်သည့် ရွေးချယ်မှုများ ပြုလုပ်ရမှန်း မသိသည့် အခြေအနေများကို ကြုံရလျှင် အထက်က ၎င်းတို့၏ အစွမ်းအစ အလွန် ညံ့ဖျင်းသည်ဟု ပြောမည်ကိုဖြစ်စေ၊ ၎င်းတို့၏ စစ်မှန်သော အခြေအနေကို သိသွားမည်ကိုဖြစ်စေ၊ ထိုအခက်အခဲများ သို့မဟုတ် အခြေအနေများကို ချက်ချင်း မကိုင်တွယ်၊ မဖြေရှင်းသောကြောင့် အထက်က ၎င်းတို့အား ပြုပြင်မည်ကိုဖြစ်စေ စိုးရွံ့သဖြင့် ထိုအရာကို ဖုံးဖိကာ ကွယ်ဝှက်ကြလိမ့်မည်။ အန္တိခရစ်များသည် အထက်၏ ပြုပြင်ခြင်းကို ရှောင်ရှားရန်အလို့ငှာ ဘုရားအိမ်တော်၏ အကျိုးစီးပွားများနှင့် အသင်းတော်၏ အလုပ်ကို လျစ်လျူရှုကြသည်။ ၎င်းတို့သည် ၎င်းတို့၏ အဆင့်အတန်းနှင့် အသက်မွေးမှုကို ထိန်းသိမ်းရန်လည်းကောင်း၊ ၎င်းတို့အပေါ် အထက်က အကောင်းမြင်သည်ကို သေချာစေရန်လည်းကောင်း အသင်းတော်၏ အလုပ်နှင့် အကျိုးစီးပွားများကို စတေးရန် ဝန်မလေးကြပေ။ ၎င်းတို့သည် အသင်းတော်အလုပ်၏ တိုးတက်မှု နှောင့်နှေးခြင်း သို့မဟုတ် ထိခိုက်ခြင်းကို ဂရုမစိုက်ကြသကဲ့သို့ ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို သာ၍ပင် ဂရုမစိုက်ကြပေ။ ညီအစ်ကို မောင်နှမများက မည်သည့်အခက်အခဲများကို ကြုံရသည်ဖြစ်စေ သို့မဟုတ် ၎င်းတို့၏ အသက်ဝင်ရောက်မှုအရ မည်သည့်ပြဿနာများ တည်ရှိသည်ဖြစ်စေ၊ အန္တိခရစ်များက ယင်းတို့ကို မဖြေရှင်းနိုင်သကဲ့သို့ အထက်ထံမှ အကူအညီ ရှာကြမည် မဟုတ်ပေ။ ပြဿနာများကို ထိမ်ချန်ခြင်းနှင့် ယင်းတို့ကို မဖြေရှင်းဘဲ ထားခြင်းတို့က အသင်းတော်အလုပ်၏ တိုးတက်မှုအား နှောင့်နှေးစေပြီး ထိခိုက်မည်ဖြစ်ကာ ညီအစ်ကို မောင်နှမများ၏ အသက်တာများအား ဆုံးရှုံးမှုများ ဖြစ်စေမည်ကို ၎င်းတို့ ရှင်းလင်းစွာ သိကြသော်လည်း ဤအရာများကို ၎င်းတို့ လျစ်လျူရှုကြပြီး ဂရုမစိုက်ကြပေ။ အသင်းတော်တွင် မည်သည့် အကြီးစား ပြဿနာများ ဖြစ်ပေါ်သည်ဖြစ်စေ ယင်းတို့ကို ၎င်းတို့က လုံးဝ သတင်းမပို့ကြပေ။ ထိုအစား ယင်းတို့ကို ဖုံးကွယ်ကာ ပိတ်ပင်ထားရန် အစွမ်းကုန် ကြိုးစားကြသည်။ ညီအစ်ကို မောင်နှမများက ၎င်းတို့၏ ဒုစရိုက်အမှုများကို သိရှိပြီး ၎င်းတို့ကို တိုင်ကြားသည့် စာများရေးလျှင် ထိုစာများကို ထိမ်ချန်ကာ ပိတ်ပင်ရန် အန္တိခရစ်များက သာ၍ပင် ကြိုးစားကြလေသည်။ ထိုစာများကို ထိမ်ချန်ခြင်းနှင့် ပိတ်ပင်ခြင်းတွင် ၎င်းတို့၏ ရည်မှန်းချက်မှာ အဘယ်နည်း။ ၎င်းတို့၏ အဆင့်အတန်းများကို ထိန်းသိမ်းရန်၊ ၎င်းတို့၏ ဂုဏ်သတင်းနှင့် သိက္ခာကို ကာကွယ်ရန်နှင့် ထိုအခိုက်တွင် ၎င်းတို့ ပိုင်ဆိုင်သမျှတိုင်းကို ထိန်းသိမ်းထားရန်ဖြစ်သည်။ ၎င်းတို့အတွက် ထုတ်ပယ်ခံရခြင်း သို့မဟုတ် ၎င်းတို့ကို အထက်က ၎င်းတို့၏ အလုပ်အတွက် မသင့်တော်သူအဖြစ် အကဲဖြတ်ခြင်းသည် ၎င်းတို့၏ အသက်များကို ဆုံးရှုံးခြင်းနှင့် သေဒဏ်ပေးခံရခြင်းကဲ့သို့ ဖြစ်သည်။ ထိုအရာမှာ ဘုရားသခင်ကို ၎င်းတို့၏ ယုံကြည်မှုလမ်း၏ အဆုံးသို့ ရောက်ရှိခြင်းကဲ့သို့ ဖြစ်သည်။ ထို့ကြောင့် မည်သို့ဖြစ်စေ ၎င်းတို့သည် အထက်ထံမှ လုံးဝ ရှာဖွေခြင်း မရှိကြပေ။ ထိုအစား ၎င်းတို့၏ အလုပ်တွင် တည်ရှိသည့် ပြဿနာအားလုံးကို ဖုံးကွယ်ဖို့နှင့် အထက်အား ထိုပြဿနာများကို သိရှိခြင်းမှ တားဆီးဖို့ နည်းလမ်းများကို ၎င်းတို့ စဉ်းစားကြလေသည်။ ၎င်းတို့၏ ဤအလေ့အကျင့်သည် အလွန် စက်ဆုပ်စရာ ဖြစ်သည် မဟုတ်လော။ ဘုရားသခင်နှင့် အထက်၏ အမြင်တွင် ခေါင်းဆောင်ကောင်းဟူသည်မှာ မည်သည့်အခါမျှ ပြဿနာဖြစ်စေ၊ အခက်အခဲဖြစ်စေ တစ်ခုမျှ မရှိသည့်သူတစ်ဦး၊ ကိစ္စရပ်အားလုံးကို ကောင်းစွာ ကိုင်တွယ်နိုင်ပြီး အလုပ်မျိုးစုံနှင့် သင့်တော်သောသူတစ်ဦး ဖြစ်ရမည်ဖြစ်သည်။ ခေါင်းဆောင်ကောင်းတစ်ဦးက ပြဿနာများနှင့်ပတ်သက်၍ လုံးဝ ညည်းညူခြင်း မရှိ သို့မဟုတ် ပြဿနာများအတွက် အကူအညီ ရှာဖွေခြင်းမရှိကြောင်း၊ ပြီးလျှင် ခေါင်းဆောင်ကောင်းတစ်ဦးသည် ဘုရားသခင်နှင့် အထက်၏ စိတ်ထဲတွင် လုံးဝဥဿုံ ပြီးပြည့်စုံသည့်၊ အပြစ်အနာအဆာမဲ့သော လူတစ်ဦး၊ အထက်က ပြုပြင်ရန်မလိုဘဲ အလုပ်ကို ကောင်းစွာ လုပ်ဆောင်ပြီးစီးနိုင်သည့်သူတစ်ဦး ဖြစ်ရမည်ဖြစ်ကြောင်း ၎င်းတို့က တွေးထင်ကြသည်။ အကျိုးဆက်အနေဖြင့် အထက်က ၎င်းတို့အပေါ် အကောင်းမြင်စေရန်၊ ၎င်းတို့က ၎င်းတို့၏ အလုပ်အတွက် သင့်တော်ကြောင်း၊ ၎င်းတို့၏ အလုပ်ကို ၎င်းတို့ တာဝန်ယူနိုင်ကြောင်းနှင့် မည်သည့် ကြီးကြီးမားမား ပြဿနာမျှ ဖြစ်ပွားလိမ့်မည် မဟုတ်ကြောင်း အထက်က တလွဲယုံကြည်သွားသောကြောင့် ၎င်းတို့၏ အလုပ်နှင့်ပတ်သက်၍ တိုက်ရိုက် မေးမြန်းခြင်းဖြစ်စေ၊ ၎င်းတို့အား လမ်းညွှန်မှုပေးခြင်းဖြစ်စေ မလိုအပ်သကဲ့သို့ ၎င်းတို့ကို ပြုပြင်ရန် သေချာပေါက် မလိုအပ်ကြောင်း တွေးထင်သွားအောင်လုပ်ရန် မျှော်လင့်လျက် ၎င်းတို့သည် မိမိတို့၏ အဆင့်အတန်းကို ပြင်းပြင်းထန်ထန် ကာကွယ်ကြလေသည်။ အန္တိခရစ်များသည် ၎င်းတို့အတွက် ဤပုံရိပ်မျိုးကို ဖန်တီးရန် အလိုရှိကြသည်၊ ဘုရားသခင်က ၎င်းတို့ကို ယုံကြည်ပြီး ၎င်းတို့ကို အရာရာ အပ်နှံထားကြောင်း၊ သူက ၎င်းတို့ကို အရေးကြီးသည့် အလုပ်တာဝန်များကို တာဝန်ပေးစေခိုင်းကာ ၎င်းတို့၌ ကြီးမားသည့် ယုံကြည်ကိုးစားမှုရှိသည်မှာ ၎င်းတို့ အပျက်သဘောဆောင်လာပြီး အချောင်ခိုလာခြင်းက အလုပ်အား ထိခိုက်မည်ကို ကြောက်သဖြင့် ၎င်းတို့ကို ပြုပြင်ရန် ဝန်လေးသည်အထိပင် ဖြစ်ကြောင်း အခြားသူများအား တလွဲ ယုံကြည်စေရန် အလိုရှိကြသည်။ အန္တိခရစ်များက ၎င်းတို့သည် ဘုရားသခင်၏ အိမ်တော်နှင့် အသင်းတော်တွင် လူကြိုက်များသောလူများဖြစ်ပြီး ဘုရားအိမ်တော်တွင် အရေးပါသော ပုဂ္ဂိုလ်များဖြစ်ကြောင်း ညီအစ်ကို မောင်နှမများကို တွေးထင်စေသည်။ ၎င်းတို့သည် အဘယ်ကြောင့် ညီအစ်ကို မောင်နှမများအား ဤအတွေးမှားနှင့် ဟန်ဆောင်မှုမျိုးကို စွဲမှတ်စေချင်ကြသနည်း။ ထိုအရာမှာ လူတို့အား ၎င်းတို့ကို လေးစားကာ ကိုးကွယ်စေရန်အလို့ငှာ၊ ဘုရားသခင်၏ နေရာကို ၎င်းတို့ ယူနိုင်သည့်အတိုင်းအတာအထိ အသင်းတော်တွင် အဆင့်အတန်း၏ အကျိုးကျေးဇူးများအပြင် မြင့်မားသော အဆင့်အတန်းနှင့် အလေးပေးသော ဆက်ဆံမှုကို ၎င်းတို့ မွေ့လျော်ခံစားနိုင်ရန်အလို့ငှာ ဖြစ်သည်။ ၎င်းတို့က ညီအစ်ကို မောင်နှမများကို “ဘုရားက သင်တို့ကို ကိုယ်တိုင်ကိုယ်ကျ စကားမပြောနိုင်ပါ၊ သူသည် သင်တို့၏ အဆင့်သို့ မလာနိုင်သကဲ့သို့ အလုပ်ကို ကိုယ်တိုင်ကိုယ်ကျ မဆောင်ရွက်နိုင်ပါ။ ပြီးလျှင် သူသည် သင်တို့နှင့်အတူ အသက်ရှင်ကာ သင်တို့၏ နေ့စဉ်ဘဝများတွင် သင်တို့ ကြုံရသည့် မတူကွဲပြားသော အရာများအားလုံးတွင် သင်တို့ကို လမ်းပြဖို့ တကယ့်ကို ဖြစ်နိုင်မည် မဟုတ်ပါ။ ထို့ကြောင့် ဤသတ်သတ်မှတ်မှတ်ဖြစ်သော အလုပ်တာဝန်များကို မည်သူ ဆောင်ရွက်လိမ့်မည်နည်း။ ငါတို့ကဲ့သို့ ခေါင်းဆောင်များနှင့် အမှုဆောင်များ ဖြစ်ရမည် မဟုတ်လော”ဟု မကြာခဏ ပြောကြလေသည်။ ၎င်းတို့သည် ၎င်းတို့၏ အဆင့်အတန်းကို ကာကွယ်ရန် အစွမ်းကုန် လုပ်ဆောင်ကြသော်လည်း ညီအစ်ကို မောင်နှမများက ၎င်းတို့ကို လုံးဝ၊ ဧကန် ယုံကြည်ကာ ကိုးစားကြရန်အလို့ငှာ ဤကဲ့သို့သောအရာများကို မကြာခဏ ပြောဆိုပြီး ဤအယူအဆမျိုးများကို ဖော်ပြကြလေသည်။ ၎င်းတို့၏ ဤအလေ့အကျင့်နှင့်ဆိုင်သည့် သဘာဝမှာ အဘယ်နည်း။ ထိုအရာသည် အထက်ကို လိမ်ညာခြင်းနှင့် ၎င်းတို့အောက်တွင် ရှိသည့်လူတို့ထံမှ အမှုအရာများကို ကွယ်ဝှက်ခြင်း မဟုတ်လော။ (ဟုတ်ပါသည်။) ဤသည်မှာ ၎င်းတို့၏ လုပ်နည်းကိုင်နည်းနှင့်ဆိုင်သည့် လိမ္မာပါးနပ်သော အပိုင်းဖြစ်သည်။ လူအများစုတွင် ညံ့ဖျင်းသော အစွမ်းအစရှိကြသည်။ ၎င်းတို့သည် သမ္မာတရားကို နားမလည်ကြ၊ အန္တိခရစ်များကို ပိုင်းခြားသိမြင်နိုင်ခြင်း မရှိကြသကဲ့သို့ အန္တိခရစ်များ၏ အထင်အမြင်မှားစေခြင်းနှင့် အသုံးချခြင်းကိုသာ ခံရနိုင်သည်။ အန္တိခရစ်များက “အထက်က ကျွန်ုပ်ကို အမှန်တကယ် ယုံကြည်မှု ရှိသည်။ ကိစ္စရပ်အားလုံးတွင် ကျွန်ုပ်စကားကို နားထောင်ကြသည်”ဟု ပြောခြင်းဖြင့် လူတို့ကို အထင်အမြင်မှားစေရန် တိုက်ရိုက် ကြိုးစားခဲ့လျှင် လူတို့သည် အနည်းငယ် သတိရှိကြမည်ဖြစ်ပြီး ၎င်းတို့အပေါ် ပိုင်းခြားသိမြင်နိုင်စွမ်း အနည်းငယ် ရှိကြမည် ဖြစ်သော်လည်း အန္တိခရစ်များက ဤကဲ့သို့သော တိုက်ရိုက်နည်းလမ်းတစ်ခုဖြင့် မပြောဆိုပေ။ ၎င်းတို့သည် လူတို့ကို အထင်အမြင်မှားစေရန်နှင့် အထက်က ၎င်းတို့ထံ ခေါင်းဆောင်ပိုင်း အလုပ်ကို ပေးအပ်စေဖို့အလို့ငှာ ၎င်းတို့ကို ယုံကြည်ခြင်းရှိပြီး ကိုးစားရော့မည်ဖြစ်ကြောင်း မှားယွင်းစွာ ယုံကြည်အောင်လုပ်ဖို့ စကားပြောပုံနည်းလမ်းတစ်ခုခုကို အသုံးပြုကြလေသည်။ ချင့်ချိန်နိုင်စွမ်း ကင်းမဲ့ပြီး သမ္မာတရားကို မလိုက်စားသော နုံအသောသူတို့သည် ဤအရာကြောင့် လှည့်စားခံရပြီး ၎င်းတို့နောက် လိုက်ကြလေသည်။ ပြီးလျှင် တစ်စုံတစ်ရာ ဖြစ်ပျက်သည့်အခါ ထိုနုံအသူများသည် ဘုရားသခင်ကို ဆုမတောင်းကြ၊ သို့မဟုတ် ဘုရားနှုတ်ကပတ်တော်များတွင် သမ္မာတရားကို မရှာဖွေကြပေ။ ထိုအစား ၎င်းတို့သည် အန္တိခရစ်များအား ၎င်းတို့ကို လမ်းပြရန်နှင့် ၎င်းတို့အတွက် လမ်းကြောင်းတစ်ခု ရွေးချယ်ပေးရန် တောင်းဆိုလျက် အန္တိခရစ်များ၏ ရှေ့မှောက်သို့ လာကြလေသည်။ ဤသည်မှာ မိမိတို့၏လုပ်ရပ်များဖြင့် အန္တိခရစ်များက စွမ်းဆောင်ရရှိလိုသည့် ရည်မှန်းချက် ဖြစ်သည်။ အသင်းတော်တွင် အန္တိခရစ်များကို ပိုင်းခြားသိမြင်ပြီး ဖော်ထုတ်သည့် သမ္မာတရားကို နားလည်သော လူအနည်းငယ် မရှိလျှင် လူအများစုက ၎င်းတို့ကို ကြောင်းကျိုးမမြင်ဘဲ ယုံကြည်ကြလိမ့်မည်၊ ၎င်းတို့ကို ကိုးကွယ်ကာ ၎င်းတို့နောက် လိုက်ကြလိမ့်မည်ဖြစ်ပြီး ၎င်းတို့၏ ထိန်းချုပ်မှုအောက်တွင် အသက်ရှင်ကြလိမ့်မည်။ ဤသည်မှာ အလွန်အန္တရာယ်များ၏။ တစ်စုံတစ်ဦးသည် သုံးနှစ် သို့မဟုတ် ငါးနှစ်ကြာ အန္တိခရစ်တစ်ဦး၏ အထင်အမြင်မှားစေခြင်းနှင့် ထိန်းချုပ်ခြင်းခံရလျှင် ၎င်း၏ ဘဝသည် ကြီးမားသော ဆုံးရှုံးမှုတစ်ခု ခံစားရလိမ့်မည်။ ၎င်းတို့သည် အန္တိခရစ်တစ်ဦး၏ အထင်မြင်မှားစေခြင်းနှင့် ထိန်းချုပ်ခြင်းကို ရှစ်နှစ် သို့မဟုတ် ၁၀ နှစ်ကြာ ခံရလျှင် ၎င်းတို့ လုံးလုံးလျားလျား ပျက်စီးသွားလိမ့်မည်ဖြစ်သည်။ ၎င်းတို့သည် မိမိတို့ကိုယ်ကို အဖတ်ဆယ်လိုလျှင်ပင် ထိုသို့လုပ်ဆောင်ရန် အခွင့်အရေးရှိမည် မဟုတ်ပေ။

အန္တိခရစ်များက ၎င်းတို့သည် အဆင့်အတန်းကို အမြဲ မွေ့လျော်ခံစားကာ အဆုံးအဖြတ်ပေးပိုင်ခွင့် အစဉ် ရှိခြင်းတည်းဟူသော ၎င်းတို့၏ ရည်မှန်းချက်ကို စွမ်းဆောင်ရရှိရန် ၎င်းတို့သည် ဘုရားအိမ်တော်တွင် လူသိများကျော်ကြားသော လူများဖြစ်သည်၊ ဘုရားသခင်က အရေးပါသော ရာထူးများတွင် ထားရှိခြင်းကို ခံရသည့်လူများဖြစ်ပြီး ဘုရားသခင်က အထင်ကြီးမြတ်နိုးကာ ယုံကြည်ကိုးစားသောလူများ ဖြစ်သည်ဟူသော အခိုင်အမာ ပြောဆိုချက်များကို မကြာခဏ အသုံးပြုလျက် လူတို့ကို အထင်အမြင်မှားစေသည်၊ စည်းရုံးသိမ်းသွင်းပြီး ထိန်းချုပ်လေသည်။ အန္တိခရစ်များက မည်သည့်အရာကို အကြောက်ရွံ့ဆုံး ဖြစ်သနည်း။ ၎င်းတို့၏ အဆင့်အတန်းကို ဆုံးရှုံးရခြင်းနှင့် မကောင်းသော ဂုဏ်သတင်းရှိမည်ကို အကြောက်ဆုံး ဖြစ်သည်။ ၎င်းတို့က သမ္မာတရားကို မလိုက်စားကြောင်း၊ အလွန်ညံ့ဖျင်းသော အစွမ်းအစရှိကြောင်းနှင့် ၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိ သို့မဟုတ် တကယ့် အလုပ် တစ်ခုတလေကိုမျှ လုပ်ဆောင်ခြင်းမရှိကြောင်း၊ ပြီးလျှင် ၎င်းတို့သည် တကယ့် အလုပ်တစ်ခုတလေကိုမျှ လုပ်ဆောင်နိုင်စွမ်း မရှိကြောင်း ညီအစ်ကို မောင်နှမတို့က တွေးထင်ကြမည်ကို ၎င်းတို့ ကြောက်ရွံ့ကြလေသည်။ ဤသည်တို့မှာ အန္တိခရစ်များက ကြားရဖို့ အကြောက်လန့်ဆုံးသော အရာများ ဖြစ်သည်။ အန္တိခရစ်များက ထိုသို့သော ပြောဆိုချက်များနှင့် ကောက်ချက်များကို ကြားသည့်အခါ ထိတ်ထိတ်ပျာပျာ ဖြစ်သွားပြီး ဒေါသ ထောင်းခနဲထွက်ခြင်းပင် ဖြစ်ကြသည်။ တစ်ခါတစ်ရံ “ကျွန်ုပ်တွင် ညံ့ဖျင်းသော အစွမ်းအစ ရှိသည်။ ထို့ကြောင့် သင်တို့ အသုံးပြုနိုင်သည့် မည်သူ့ကိုမဆို သွားအသုံးပြုလိုက်ကြပါ။ မည်သို့ဆိုစေ ဤအလုပ်ကိုလည်း ကျွန်ုပ် မလုပ်နိုင်ပါ။ ဘုရားသည် ဖြောင့်မတ်သည် မဟုတ်လော။ ကျွန်ုပ်သည် ဤနှစ်ကာလများတစ်လျှောက်လုံး ဘုရားကို ယုံကြည်ပြီး ဖြစ်သည်၊ ဘုရားအတွက် ကျွန်ုပ်၏မိသားစုနှင့် အသက်မွေးအလုပ်ကို စွန့်ခဲ့ပြီး ကျွန်ုပ်၏ ညီအစ်ကို မောင်နှမများဖြစ်သည့် သင်တို့အားလုံးအတွက် များစွာ ပေးဆပ်ခဲ့သည်။ ကျွန်ုပ်နှင့်ပတ်သက်၍ မျှတသည့် စကားတစ်ခွန်းတလေမျှပင် သင်တို့ အဘယ်ကြောင့် မပြောနိုင်ရသနည်း”ဟု ပြောလျက် ဒေါသူပုန်ထကြသည်အထိပင် ဖြစ်လေသည်။ ၎င်းတို့သည် မိမိတို့၏ ဂုဏ်သတင်းနှင့် အဆင့်အတန်းကို အာရုံစိုက်မှု တစ်ခုတလေမျှ မပေးနိုင်တော့သကဲ့သို့ မိမိတို့ကိုယ်ကို ဖုံးဖိရန် သို့မဟုတ် ဟန်ဆောင်ရန် မကြိုးစားနိုင်တော့ပေ။ ၎င်းတို့၏ အကျည်းတန်မှုက လုံးဝ ပေါ်လွင်သွားသည်။ ၎င်းတို့၏ ဒေါသကို ဖွင့်ထုတ်ပြီးနောက်တွင် ၎င်းတို့၏ မျက်ရည်များကို သုတ်ကာ “အို မဟုတ်သေးပါ။ ငါ့ကိုယ်ငါ အရှက်ရစေပြီ။ ငါ ပြန်အဖတ်ဆယ်မှ ဖြစ်မည်”ဟု တွေးကြသည်။ ထို့နောက် ၎င်းတို့ ဆက်လက် ဟန်ဆောင်ကြသည်။ ကောင်းမွန်သော ဆောင်ပုဒ်များနှင့် အယူဝါဒများကို ဆက်လေ့လာသင်ယူကြပြီး ဆက်လက် နားထောင်၊ ဖတ်ရှု၊ ဟောပြောကာ လူတို့ကို အထင်အမြင်မှားစေကြလေသည်။ ၎င်းတို့၏ ဂုဏ်သတင်းနှင့် အဆင့်အတန်းကို အဖတ်ဆယ်ရမည်ဟု ၎င်းတို့က ခံစားကြပြီး တစ်နေ့တွင် ရွေးကောက်ပွဲအချိန်ကျလာသည့်အခါ ညီအစ်ကို မောင်နှမများက ၎င်းတို့ကို စဉ်းစားကြဦးမည်၊ ၎င်းတို့ လုပ်ဆောင်ပြီးဖြစ်သည့် ကောင်းသည့်အရာများကို မှတ်မိကြဦးမည်၊ ၎င်းတို့ ပေးခဲ့သည့် အဖိုးအခများနှင့် ပြောခဲ့သည့်အရာများကို သတိရကြဦးမည်ဟု ၎င်းတို့က မျှော်လင့်ကြသည်။ ဤသည်မှာ လုံးဝ အရှက်မဲ့သောအရာ ဖြစ်သည် မဟုတ်လော။ ၎င်းတို့၏ ထိုသဘာဝဟောင်းသည် လုံးဝ ပြောင်းလဲခြင်း မရှိသေး၊ ဟုတ်သလော။ အန္တိခရစ်များသည် အဘယ်ကြောင့် တစ်ကြိမ်တစ်ခါမျှ မပြောင်းလဲကြသနည်း။ ဤအရာကို ၎င်းတို့၏ သဘာဝ အနှစ်သာရက ဆုံးဖြတ်ခြင်း ဖြစ်သည်၊ ၎င်းတို့ မပြောင်းလဲနိုင်ပေ။ ဤသည်မှာ ၎င်းတို့၏ ပကတိအတိုင်းသာ ဖြစ်သည်။ ၎င်းတို့၏ ရည်မှန်းချက်နှင့် အလိုဆန္ဒတို့က လုံးလုံးလျားလျား ပျက်သုဉ်းသွားသည့်အခါ ၎င်းတို့ ဒေါသူပုန်ထကြပြီးနောက် သာ၍ အလွန်ကောင်းစွာ ပြုမူလာကြသည်။ လူတစ်ဦး အဘယ်သို့ ရှိသနည်းဟု ငါ လတ်တလောတွင် မေးမြန်းခဲ့ပြီး အချို့သော ညီအစ်ကို မောင်နှမများက သူ အလွန်လိမ္မာနေခဲ့သည်ဟု ဆိုကြသည်။ “လိမ္မာသည်”ဟူသည့်အရာက မည်သည့်အရာကို ဆိုလိုသနည်း။ သူသည် ယခုရက်ပိုင်းတွင် သာ၍ အလွန်ကောင်းစွာ လိမ္မာနေခဲ့ပြီး ယခင်ထက် အလွန်ကောင်းစွာ ပြုမူဆောင်ရွက်နေခဲ့သည်ဟု ဆိုလိုပေသည်။ သူသည် ပြဿနာ မရှာတော့ပေ၊ လူတို့ကို တိုက်ခိုက်ခြင်း သို့မဟုတ် အဆင့်အတန်းအတွက် ပြိုင်ဆိုင်ခြင်း မပြုတော့သကဲ့သို့ လူတို့အား သာ၍ မည်သို့ နူးညံ့စွာ၊ ခပ်လျှိုလျှိုနှင့် ညင်ညင်သာသာ မည်သို့ စကားပြောရမည်ကို သင်ယူနေခဲ့ပြီးဖြစ်သည်။ ပြီးလျှင် သူသည် အခြားလူတို့ကို ကူညီရန် မှန်ကန်သည့် စကားများကို အသုံးပြုနေခဲ့ပြီး သူ၏ နေ့စဉ်ဘဝတွင် သူသည် အခြားလူတို့အတွက် အထူးပူပန်မှုနှင့် ဂရုစိုက်မှု ပြနေခဲ့သည်ဟု ဆိုလိုပေသည်။ ယင်းမှာ သူသည် အလျှင်း လူသစ်တစ်ဦးအဖြစ်သို့ ပြောင်းလဲသွားခဲ့ပြီး ဖြစ်သည့်အလား ဖြစ်သည်။ သို့သော် သူ အမှန်တကယ် ပြောင်းလဲသွားခဲ့ပြီလော။ မဟုတ်ပေ။ သို့ဆိုလျှင် ထိုအလေ့အကျင့်များမှာ အဘယ်နည်း။ (အပြင်ပန်း အပြုအမူကောင်းများ ဖြစ်သည်။)

အချို့သော အန္တိခရစ်များသည် ထုတ်ဖော်ခံရပြီး ၎င်းတို့၏ ဒုစရိုက်အမှုများအားလုံး ပေါ်လာသည့်နောက်တွင် ညီအစ်ကို မောင်နှမများကို ၎င်းတို့ မြင်သည့်အခါ ၎င်းတို့က “လတ်တလောတွင် ဘုရား၏ အသိဉာဏ်ပွင့်လင်းစေခြင်းနှင့် အလင်းပြခြင်းကို ကျွန်ုပ် ရပြီးဖြစ်သကဲ့သို့ ခံစားရပြီး ကျွန်ုပ်သည် အလွန်ကောင်းမွန်သည့် အခြေအနေတွင် ရှိသည်။ ကျွန်ုပ်၏ ယခင်လုပ်ရပ်များအပေါ် နက်ရှိုင်းသော အမုန်းတရား ကျွန်ုပ် ခံစားရပြီး ကျွန်ုပ်၏ ညီအစ်ကို မောင်နှမများကို ကျွန်ုပ် ခံစားစေခဲ့သည့် ဆုံးရှုံးမှုများအား ကျွန်ုပ် လုံးဝ မေ့နိုင်လိမ့်မည် မဟုတ်၊ သို့မဟုတ် လက်လွှတ်နိုင်လိမ့်မည် မဟုတ်ပါ။ ကျွန်ုပ် အလွန် ဝမ်းနည်းမိပါသည်”ဟု ပြောကြသည်။ ဤအရာကို ၎င်းတို့ ပြောသည့်အခါတွင် ၎င်းတို့သည် မျက်ရည်ဖြိုင်ဖြိုင်ကျကြပြီး “ကျွန်ုပ် အားနည်းနေခြင်းကို မစိုးရိမ်ပါနှင့်။ တစ်စုံတစ်ခုကို ကျွန်ုပ် တလွဲလုပ်နေသည်ကို သင်တို့ မြင်လျှင် ကျွန်ုပ်ကို ပြုပြင်ကြပါ။ ကျွန်ုပ် လက်ခံနိုင်ပါသည်။ ဘုရားထံမှလာသောအရာအဖြစ် ကျွန်ုပ် ခံယူနိုင်သည်။ သင်တို့အပေါ် ကျွန်ုပ် အာဃာတ ထားမည် မဟုတ်ပါ”ဟု ပြောလျက် ညီအစ်ကို မောင်နှမများအား ၎င်းတို့ကို ပြုပြင်ဖို့ အလျင်ဦးအောင် တောင်းဆိုကြလေသည်။ ၎င်းတို့သည် ညီအစ်ကို မောင်နှမများ၏ ပြုပြင်ခြင်းကို ခေါင်းမာစွာ ငြင်းဆန်ခြင်း၊ အတိုက်အခံလုပ်ခြင်းနှင့် အာခံခြင်းမှနေ၍ ၎င်းတို့အတွက် ရှင်းချက်ထုတ်ခြင်းနှင့် ငြင်းခုံခြင်းအပြင် မကျေမချမ်းမှု အပြည့်ရှိခြင်းမှသည် ပြုပြင်ခံရဖို့ တက်ကြွစွာ ရှာဖွေခြင်းအဖြစ်သို့ ရောက်သွားကြပြီးဖြစ်သည်။ ဤသည်မှာ အတော် မြန်ဆန်သော သဘောထားပြောင်းလဲမှုဖြစ်သည် မဟုတ်လော။ ဤသည်မှာ ၎င်းတို့က နောင်တရသည်ဟု ဆိုလိုသလော။ ဤသဘောထားအရ ၎င်းတို့အနေဖြင့် အလှည့်အပြောင်းတစ်ခု ပြုလုပ်ပြီးဖြစ်ပုံရသည်။ ထို့ကြောင့် ၎င်းတို့ကို သင် ပြုပြင်သင့်သည်။ ဤသို့လုပ်ဆောင်ခြင်းသည် အတိတ်မှ ၎င်းတို့ ကျူးလွန်ပြီးသည့် အမှားများကို ၎င်းတို့အား သဘောပေါက်ရန်နှင့် မိမိတို့ကိုယ်ကို သိရှိလာရန် ထောက်ကူပေးသည်။ ထိုအချိန်တွင် ၎င်းတို့ကို သင်က ရိုးသားစစ်မှန်မှုအချို့ ပြခြင်းဖြင့် ကူညီသင့်ပြီး ပြောပြသင့်သည်မှာ “သင်သည် လတ်တလောတွင် အတော်လိမ္မာနေပြီးဖြစ်သည်ဟု ကျွန်ုပ် မြင်နိုင်သည်။ ကျွန်ုပ်သည် သင့်ကို ရိုးသားပွင့်လင်းစွာ စကားပြောမည်ဖြစ်သည်။ ကျွန်ုပ်ပြောသည့်အရာတစ်ခုသည် မမှန်ကန်သကဲ့သို့ သင် လက်မခံနိုင်လျှင် အလေးဂရုမပြုနှင့်။ ကျွန်ုပ် ပြောသည့်အရာ မှန်ကန်သည်ဟု သင် ယုံကြည်လျှင် ထိုအရာကို ဘုရားသခင်ထံမှ ခံယူပါ။ ကျွန်ုပ်၏ ရည်ရွယ်ချက်မှာ သင့်ကို ကူညီရန်ဖြစ်သည်၊ သင်လဲကျနေစဉ် သင့်ကို အခွင့်ကောင်းယူရန် သို့မဟုတ် တိုက်ခိုက်ရန် မဟုတ်ပါ။ ကျွန်ုပ်တို့ အချင်းချင်း စိတ်ထဲရှိသမျှကို ဖွင့်ဟကာ မိတ်သဟာယပြုကြစို့။ ခေါင်းဆောင်အဖြစ် သင် အစေခံခဲ့ချိန်တုန်းက သင်သည် ဟိုဟိုသည်သည် ဟန်ပါပါလျှောက်ပြီး သင်၏ အမှားများကို ဝန်ခံရန် ငြင်းဆန်ခဲ့သည်။ အပြင်ပန်းအားဖြင့် အချို့ကို သင် ဝန်ခံလျှင်ပင် အပြစ်ကို စိတ်ထဲတွင် သင် အမှန်တကယ် လက်ခံခြင်းမရှိခဲ့ပေ။ ထို့နောက်တွင် ပြဿနာတစ်မျိုးကို သင် အမှတ်မထင် ကြုံလာရသည့်အခါ ယခင်က လုပ်ဆောင်ခဲ့သည့်အတိုင်း သင် ပြုမူနေဆဲဖြစ်သည်။ ဥပမာအားဖြင့် ပြီးခဲ့သည့် အဖြစ်အပျက်ကို ပြောကြစို့။ သင်သည် တာဝန်မဲ့ခဲ့သောကြောင့် တစ်စုံတစ်ရာ မှားယွင်းသွားခဲ့ပြီး ဘုရားအိမ်တော်၏ ပိုင်ဆိုင်မှုပစ္စည်းများအပေါ် ကြီးမားသည့် ဆုံးရှုံးမှုတစ်ခု ဖြစ်စေခဲ့သည်။ သင်၏ တာဝန်မဲ့မှုကြောင့် ညီအစ်ကို မောင်နှမများစွာလည်း ဖမ်းဆီးခြင်းခံရပြီး ထောင်ကျသွားခဲ့ကာ ဤအတွက် အဖိုးအခတစ်ခု ပေးခဲ့ရလေသည်။ ထိုအတွက် သင် တာဝန်ယူသင့်သည်ဟု မထင်သလော။ သင်သည် ထိုဖြစ်ရပ်အတွက် တိုက်ရိုက် တာဝန်ရှိသော လူဖြစ်သည်။ ထို့ကြောင့် သင်သည် ဘုရားသခင်၏ ရှေ့မှောက်သို့ လာသင့်သည်။ သင်၏ အပြစ်များကို ဝန်ချကာ နောင်တရသင့်သည်။ အမှန်တွင် သင်၏ အမှားကို သင် ဝန်ခံလျှင် အလွန်ဆုံးအနေဖြင့် ဘုရားသခင်က ထိုအရာကို ပြစ်မှားမှုတစ်ခုအဖြစ် မြင်လိမ့်မည်ဖြစ်ပြီး ထိုအရာက အနာဂတ်တွင် သင်၏ သမ္မာတရား လိုက်စားမှုကို ထိခိုက်လိမ့်မည် မဟုတ်ပေ။ ညီအစ်ကို မောင်နှမများကလည်း သင့်ကို ကောင်းကောင်းမွန်မွန် ဆက်ဆံနိုင်ကြလိမ့်မည် ဖြစ်ပြီး ဘုရားအိမ်တော်သားတစ်ဦးအဖြစ် မြင်နိုင်ကြလိမ့်မည်။ ၎င်းတို့သည် သင့်ကို ဝိုင်းပယ်ကြလိမ့်မည် မဟုတ်၊ သို့မဟုတ် တိုက်ခိုက်ကြလိမ့်မည် မဟုတ်ပေ။ လူတစ်ဦးနှင့် ပတ်သက်သည့် အရာရာတိုင်းသည် ဘုရားသခင်၏ လက်ထဲတွင် ရှိသည်မှာ မှန်ကန်သော်လည်း သမ္မာတရားကို သင် လုံးဝ မလိုက်စားလျှင် သင်သည် ဘုရားသခင်၏ စက်ဆုပ်ခြင်းနှင့် စွန့်ပစ်ခြင်းခံရမည်မှာ သေချာသည်။ ထိုအခြေအနေတွင် သင်သည် ပျက်စီးရာပျက်စီးကြောင်းအတွက် ပစ်မှတ်တစ်ခု ဖြစ်လိမ့်မည်။ သင်သည် ဘုရားသခင်၏ အမှုတော်ကို လက်ခံပြီး ကျိုးနွံနာခံလျှင်၊ ရိုးသားစစ်မှန်စွာ နောင်တရနိုင်လျှင် ဘုရားသခင်က သင်၏ အတိတ်မှ ပြစ်မှားမှုများကို အောက်မေ့သတိရလိမ့်မည် မဟုတ်သကဲ့သို့ သင်သည် ဘုရားသခင်ရှေ့မှောက်တွင် သမ္မာတရားကို လိုက်စားသော လူတစ်ဦး ဖြစ်နေဦးမည်ပင်။ ကျွန်ုပ်တို့သည် သူ၏ ခွင့်လွှတ်ခြင်း သို့မဟုတ် အပြစ်လွှတ်ခြင်းကို မတောင်းလျှောက်ကြသော်လည်း အနည်းဆုံးအနေဖြင့် လူသားများ လုပ်ဆောင်သင့်သည့်အရာကို လုပ်ဆောင်ရမည် ဖြစ်သည်။ ဤသည်မှာ ဖန်ဆင်းခံတိုင်း၏ တာဝန်နှင့် ဝတ္တရားဖြစ်ပြီး ကျွန်ုပ်တို့အားလုံး လျှောက်လှမ်းသင့်သည့် လမ်းကြောင်းဖြစ်သည်” ဟူ၍ဖြစ်သည်။ ဤသည်တို့မှာ စစ်မှန်သော စကားများဖြစ်သည်၊ မဟုတ်လော။ ယင်းတို့တွင် လှောင်ပြောင်မှု သို့မဟုတ် လှည့်ကွက် တစ်ခုတလေ ရှိသလော။ ယင်းတို့တွင် ထေ့လုံး သို့မဟုတ် သရော်ခြင်း တစ်ခုတလေ ရှိသလော။ (မရှိပါ။) ဤသည်တို့မှာ စိတ်ရင်းအတိုင်းလာသော စကားများသာဖြစ်သည်၊ တည်ငြိမ်စွာ ပြောဆိုထားပြီး လူတို့ကို ကူညီခြင်းနှင့် တည်ဆောက်ပေးခြင်း စည်းမျဉ်းနှင့်အညီ ပြောဆိုထားပေသည်။ ဤစကားလုံးများသည် မှန်ကန်၏။ ယင်းတို့အတွင်းတွင် လက်တွေ့လုပ်ဆောင်မှု လမ်းကြောင်းအပြင် ရှာဖွေရမည့် သမ္မာတရား ရှိသည်။ သို့သော် အန္တိခရစ်များသည် ဤစကားများကို လက်ခံနိုင်ကြသလော။ ယင်းတို့ကို သမ္မာတရားအဖြစ် ၎င်းတို့ နားလည်သဘောပေါက်ကာ လက်တွေ့လုပ်ဆောင်နိုင်ကြသလော။ (မလုပ်ဆောင်နိုင်ကြပေ။) ဤစကားများကို ၎င်းတို့က မည်သို့ တုံ့ပြန်ကြလိမ့်မည်နည်း။ “ယခုတွင်ပင် သင်တို့အားလုံးသည် ကျွန်ုပ်၏ အမှားကို လက်လွှတ်မခံဘဲ အမိအရ ဆက်လက်၍သာ အသုံးချနေကြသည်၊ မဟုတ်လော။ ဘုရားပင်လျှင် လူတို့၏ ပြစ်မှားမှုများကို မအောက်မေ့ပါ၊ ထို့ကြောင့် သင်တို့သည် အဘယ်ကြောင့် ကျွန်ုပ်၏ အမှားကို အမြဲ စစ်ဆေးနေကြသနည်း။ သင်သည် ကျွန်ုပ်နှင့် ရင်းရင်းနှီးနှီး ပွင့်ပွင့်လင်းလင်း ပြောဆိုချင်ကြောင်းနှင့် ကျွန်ုပ်ကို ကူညီချင်ကြောင်း ပြောသည်။ ဤသည်မှာ မည်သည့် အကူအညီမျိုး ဖြစ်သနည်း။ ဤသည်မှာ သိသိသာသာပင် အတိတ်ကို တနုံ့နုံ့ တွေးကာ ကျွန်ုပ်ကို တာဝန်ယူခိုင်းရန် ကြိုးပမ်းမှုတစ်ခု ဖြစ်သည်။ သင်သည် ကျွန်ုပ်ကို တာဝန်ယူခိုင်းဖို့ ကြိုးစားနေခြင်းသာဖြစ်သည်၊ ဟုတ်ပါသလော။ ထိုဖြစ်ရပ်အတွက် ကျွန်ုပ်တစ်ဦးတည်းသာ တာဝန်ရှိသလော။ အရာရာသည် ဘုရားလက်ထဲတွင်ရှိသည်၊ ယင်းမှာ သူသည် တာဝန်ရှိသောသူဖြစ်သည်ဟု ဆိုလိုသည်။ ထိုဖြစ်ရပ်ဖြစ်ပျက်ခဲ့ချိန်တွင် ထိုအရာနှင့်ပတ်သက်၍ ဘုရားက အဘယ်ကြောင့် ကျွန်ုပ်တို့အား သဲလွန်စတစ်ခုတလေ မပေးခဲ့သနည်း။ ဤအရာကို ဘုရားက စီစဉ်ဖွဲ့စည်းထားခြင်း မဟုတ်လော။ ကောင်းပြီ သို့ဆိုလျှင် သင်သည် ကျွန်ုပ်ကို အပြစ်တင်၍ရသလော”ဟူ၍ ဖြစ်သည်။ ဤသည်မှာ ၎င်းတို့၏ စိတ်များကို ၎င်းတို့ ပြောနေခြင်း ဖြစ်သည် မဟုတ်လော။ ၎င်းတို့၏ ပြဿနာမှာ မည်သည့်နေရာတွင် တည်ရှိသနည်း။ အပေါ်ယံတွင် ၎င်းတို့သည် ပြောင်းလဲမှုတစ်ခု ပြုလုပ်ပြီးဖြစ်ကာ သာ၍ နှိမ့်ချလာသည်ဟု ထင်ရသည်။ ၎င်းတို့သည် အဆင့်အတန်းနှင့် ဂုဏ်သတင်းကို မလိုက်စားတော့သည့်အလား၊ ပြီးလျှင် ၎င်းတို့က တစ်စုံတစ်ဦးနှင့် စိတ်တည်ငြိမ်စွာ ထိုင်စကားပြောကာ ရင်းနှီးပွင့်လင်းစွာ ပြောဆိုနိုင်သည့်အလား ယခင်ထက် သာ၍ များစွာ လိမ္မာနေပုံပေါ်ကြသည်။ သို့ဆိုလျှင် ၎င်းတို့သည် အဘယ်သို့ဖြစ်ပြီး ဤကဲ့သို့သော အရာတစ်စုံတစ်ခုကို ပြောနိုင်စွမ်း ရှိကြသေးသနည်း။ ဤအရာတွင် မည်သည့် ပြဿနာကို မြင်နိုင်သနည်း။ (၎င်းတို့ ပြုမူပုံသည် ၎င်းတို့ တစ်ကျော့ပြန် လာနိုင်ရန်အလို့ငှာ မြင်သာစေသည့် ထင်ယောင်ထင်မှားဖြစ်စေခြင်းတစ်ခုသာ ဖြစ်သည်။) အခြား မည်သည့်အရာ ရှိသေးသနည်း။ (၎င်းတို့သည် မိမိတို့ကိုယ်ကို အမှန်တကယ် လုံးဝ မသိကြဘဲ ထိုအရာများသည် စစ်မှန်သည့် နောင်တကို ပြသမှုများ မဟုတ်ပါ။ ယင်းတို့သည် သူတော်ကောင်းယောင်ဆောင်သော လက်တွေ့လုပ်ဆောင်မှု တစ်မျိုးသာ ဖြစ်သည်။ အခြားလူတို့က ၎င်းတို့၏ ပြဿနာများနှင့် ပတ်သက်၍ မိတ်သဟာယပြုသည့်အခါ ၎င်းတို့သည် သမ္မာတရားကို လက်ခံနိုင်စွမ်း မရှိကြသေးပါ။ ၎င်းတို့၏ သဘာဝ အနှစ်သာရက သမ္မာတရားအပေါ် ရန်လိုသည်မှာ သိသာထင်ရှားပါသည်။) ဤအရာတွင် အချက်နှစ်ချက်က အလွန် ထင်ရှားသည်။ ပထမဦးစွာ အန္တိခရစ်များက မိမိ၏ အဆင့်အတန်းကို ဆုံးရှုံးရသည့်အခါ ၎င်းတို့၏ ဖြစ်တည်မှု အခြေအနေများထဲမှတစ်ခုမှာ “အသက်ရှင်သရွေ့ မျှော်လင့်ချက်ရှိသည်”ဟူ၍ ဖြစ်သည်။ ၎င်းတို့သည် တစ်ကျော့ပြန်လာဖို့ အမြဲ အသင့်ဖြစ်ကြသည်။ ဒုတိယအချက်မှာ ယခင်က ၎င်းတို့ လျှောက်ခဲ့ကြသည့် မှားယွင်းသော လမ်းကြောင်းနှင့်လည်းကောင်း ၎င်းတို့ ကျူးလွန်ခဲ့ကြသည့် ပြစ်မှားမှုများနှင့်လည်းကောင်း စပ်လျဉ်း၍ အန္တိခရစ်များသည် မည်သည့်အခါတွင်မျှ မိမိတို့ကိုယ်ကို စစ်မှန်စွာ ဆင်ခြင်သုံးသပ်ကြလိမ့်မည် မဟုတ်ပေ။ ၎င်းတို့သည် မိမိတို့၏ အမှားများကို ဝန်ခံကြလိမ့်မည် မဟုတ်၊ သို့မဟုတ် သမ္မာတရားကို လက်ခံကြလိမ့်မည် မဟုတ်သကဲ့သို့ ၎င်းတို့၏ မကောင်းမှုပြုခြင်းနှင့်ဆိုင်သော အမှန်တရားများမှ ၎င်းတို့၏ အနှစ်သာရကို သာ၍ပင် နားလည်လာကြလိမ့်မည် မဟုတ်၊ သို့မဟုတ် သမ္မာတရားအတိုင်း မည်သို့ လက်တွေ့လုပ်ဆောင်ရမည်ကို ပေါင်းရုံးသုံးသပ်ခြင်း သာ၍ပင် မရှိပေ။ ၎င်းတို့သည် အထုတ်ခံရပြီး ၎င်းတို့၏ အဆင့်အတန်း ဆုံးရှုံးသွားသည့်အခါ “မည်သည့်အရာကို ငါ အတိအကျ မှားခဲ့သနည်း။ မည်သို့ ငါ နောင်တရသင့်သနည်း။ ဤအရာမျိုး တစ်ဖန် ဖြစ်ပျက်လျှင် ငါသည် ဘုရားသခင်၏ ရည်ရွယ်ချက်နှင့်အညီ ဖြစ်နိုင်ရန်အလို့ငှာ မည်သို့ ပြုမူသင့်သနည်း”ဟု မတွေးကြပေ။ ၎င်းတို့သည် မိမိတို့ကိုယ်ကို ပြောင်းလဲသည့် ဤသဘောထား မရှိကြချေ။ ၎င်းတို့ ပြုပြင်ခံရလျှင်ပင်၊ အထုတ်ခံရလျှင်ပင်၊ ၎င်းတို့သည် နောက်ပြန်လှည့်ဦးမည် မဟုတ်သကဲ့သို့ သမ္မာတရားကို လိုက်စားဦးမည် မဟုတ်သည့်အပြင် လက်တွေ့လုပ်ဆောင်မှု လမ်းကြောင်းကို ရှာခြင်းဖြစ်စေ၊ ၎င်းတို့၏ လိုက်စားမှု ဦးတည်ချက်ကို ပြောင်းလဲခြင်းဖြစ်စေ ပြုဦးမည်မဟုတ်ပေ။ ၎င်းတို့က ဘုရားအိမ်တော်ထံ မည်မျှ ကြီးမားသည့် ဆုံးရှုံးမှု ဖြစ်စေသည်ဖြစ်စေ၊ ပြီးလျှင် မည်မျှကြီးမားသည့် ကျရှုံးမှုကို ၎င်းတို့ ရရှိသည်ဖြစ်စေ၊ ၎င်းတို့၏ အပြစ်များကို မည်သည့်အခါတွင်မျှ ဝန်ချကြလိမ့်မည် မဟုတ်။ ၎င်းတို့၏ ကျရှုံးမှုများက နောက်ပိုင်းအချိန်ကာလတွင် ၎င်းတို့ကို သမ္မာတရား လိုက်စားကာ ရှာဖွေဖို့ ဖြစ်စေလိမ့်မည် မဟုတ်။ ထိုအစား အရာရာကို အဖတ်ဆယ်ပြီး ၎င်းတို့ ဆုံးရှုံးပြီးဖြစ်သည့် အဆင့်အတန်းအား ပြန်ရယူရန် မည်သည့်အရာ ၎င်းတို့ လုပ်ဆောင်နိုင်သည်ကို အပိုင်ကြံနေကြလိမ့်မည် ဖြစ်သည်။ ဤသည်တို့မှာ အချက်နှစ်ချက်ဖြစ်သည်။ ပထမအချက်မှာ ၎င်းတို့၏ အဆင့်အတန်း ဆုံးရှုံးပြီးနောက် ၎င်းတို့ ရောက်ရှိကြသည့် ဖြစ်တည်မှု အခြေအနေတစ်မျိုးဖြစ်သည်။ ယင်းမှာ တစ်ကျော့ပြန်လာဖို့ စဉ်ဆက်မပြတ် အသင့်ဖြစ်နေခြင်း ဖြစ်သည်။ ဒုတိယအချက်မှာ ၎င်းတို့ လျှောက်ခဲ့ကြသည့် မှားယွင်းသော လမ်းကြောင်းကို ဝန်ခံရန် သို့မဟုတ် နားလည်ရန် ၎င်းတို့၏ ငြင်းဆန်မှု ဖြစ်သည်။ ဤဒုတိယအချက်အတွင်းတွင် မိမိတို့ လျှောက်ခဲ့ကြသည့် မှားယွင်းသော လမ်းကြောင်းကို နားမလည်ခြင်းသည် ယင်း၏ အပိုင်းတစ်ပိုင်းဖြစ်၏။ ထို့အပြင် ၎င်းတို့သည် လုံးဝ စစ်မှန်စွာ နောင်တရကြလိမ့်မည် မဟုတ်သကဲ့သို့ သမ္မာတရားကို လက်ခံကြလိမ့်မည် မဟုတ်။ ပြီးလျှင် ၎င်းတို့သည် ဘုရားအိမ်တော်ကို ၎င်းတို့ လုပ်ဆောင်ခဲ့သည့် ထိခိုက်နစ်နာမှုအတွက် ထေမိစေဖို့ နောင်တနှလုံးသားများဖြင့် သေချာပေါက် လုပ်ဆောင်ကြမည် မဟုတ်ပေ။ ၎င်းတို့သည် သမ္မာတရား မလိုက်စားသောလူများကို သမ္မာတရား လိုက်စားပြီး လက်တွေ့လုပ်ဆောင်သော လူများအဖြစ်သို့ မည်သို့ အသွင်ပြောင်းရမည်အကြောင်း၊ မည်သို့ ပြောင်းလဲစေရမည်အကြောင်းကို လုံးဝ စဉ်းစားကြလိမ့်မည် မဟုတ်ပေ။ ဤအချက်နှစ်ခုက အန္တိခရစ်များသည် သမ္မာတရားကို အလွန်အမင်း မနှစ်မြို့သကဲ့သို့ ပင်ကိုအားဖြင့် ကောက်ကျစ်ဆိုးယုတ်သည်ကို သိသာထင်ရှားစေသည်။ ၎င်းတို့သည် မိမိတို့ကိုယ်ကို ဟန်ဆောင်ရာတွင်လည်းကောင်း၊ ပုတ်သင်ညိုများကဲ့သို့ မိမိတို့၏ ပတ်ဝန်းကျင်နှင့် အလိုက်သင့်နေခြင်းတွင်လည်းကောင်း အထူးတော်ကြသည်။ ၎င်းတို့တွင် ပြောင်းလဲလွယ်သော အနှစ်သာရရှိပြီး ၎င်းတို့ စိတ်နှလုံးများ၏ အတွင်းနက်နက်နေရာများတွင် အဆင့်အတန်းနှင့် ၎င်းတို့၏ ရည်မှန်းချက်များ၊ လိုအင်ဆန္ဒများကို ၎င်းတို့ လိုက်စားခြင်းက မည်သည့်အခါတွင်မျှ လျှော့ပေါ့သွားခြင်း မရှိသကဲ့သို့ လုံးဝ ပြောင်းလဲလိမ့်မည်လည်း မဟုတ်ပေ။ ထိုလူများကို မည်သူကမျှ မပြောင်းလဲစေနိုင်ပေ။ ဤသရုပ်သကန်များကို ကြည့်သည့်အခါ ဤလူစားမျိုး၏ သဘာဝ အနှစ်သာရမှာ အဘယ်နည်း။ အန္တိခရစ်တစ်ဦးသည် ညီအစ်ကိုတစ်ဦး သို့မဟုတ် ညီအစ်မတစ်ဦး ဖြစ်သလော။ အန္တိခရစ်တစ်ဦးသည် စစ်မှန်သော လူတစ်ဦး ဖြစ်သလော။ (မဟုတ်ပါ။) ဤလူများကို ညီအစ်ကို မောင်နှမများအဖြစ် သင် သဘောထားလျှင် ယင်းမှာ သင်သည် ဆိုးရွားစွာ နုံအသည်ဟု ဆိုလိုသည် မဟုတ်လော။ ဤသရုပ်သကန်များသည် အန္တိခရစ်တစ်ဦး၏ အနှစ်သာရ ထုတ်ဖော်ချက်များ ဖြစ်သည်။ အန္တိခရစ်များတွင် အဆင့်အတန်းမရှိသည့်အခါ ဤသည်မှာ ၎င်းတို့ ရောက်ရှိနေကြသည့် ဖြစ်တည်မှု အခြေအနေမျိုး ဖြစ်သည်။ ၎င်းတို့ စိတ်နှလုံးများတွင် ရှိသည့် အပိုင်ကြံခြင်းများ၊ ၎င်းတို့ ထုတ်ဖော်သည့်အရာနှင့် အပြင်ပန်းအားဖြင့် ၎င်းတို့ ပြုမူပုံ၊ ပြီးလျှင် ၎င်းတို့၏ စိတ်နှလုံးအတွင်းနက်နက်နေရာများတွင် သမ္မာတရားအပေါ်လည်းကောင်း၊ ၎င်းတို့၏ ပြစ်မှားမှုများအပေါ်တွင်လည်းကောင်း ၎င်းတို့ ထားရှိကြသည့် သဘောထားမျိုးမှာ ဤကဲ့သို့ ဖြစ်ကြပြီး ၎င်းတို့၏ အမြင်ရှုထောင့်သည် ပြောင်းလဲလိမ့်မည် မဟုတ်ပေ။ သင်သည် သမ္မာတရားနှင့်ပတ်သက်၍ မည်မျှ မိတ်သဟာယပြုသည်ဖြစ်စေ၊ သို့မဟုတ် မှန်ကန်သည့်၊ အပြုသဘောဆောင်သည့် လက်တွေ့လုပ်ဆောင်မှု လမ်းကြောင်းနှင့်ပတ်သက်၍ သင် မည်မျှ ပြောဆိုသည်ဖြစ်စေ ထိုအရာကို ၎င်းတို့က စိတ်ထဲတွင် လုံးဝ အမှန်တကယ် လက်ခံကြလိမ့်မည် မဟုတ်ပေ။ ထိုအစား ထိုအရာကို အတိုက်အခံလုပ်ကြလိမ့်မည်။ ၎င်းတို့က “ကောင်းပြီ၊ ကျွန်ုပ်တွင် အဆင့်အတန်း မရှိတော့ပါ၊ ထို့ကြောင့် ကျွန်ုပ် ပြောသည့်အရာ အရေးမပါပါ။ မည်သူကမျှ ကျွန်ုပ်ကို မထောက်ခံတော့ပါ။ သင်တို့သည် ကျွန်ုပ်ကို လှောင်ပြောင်ဖို့နှင့် ပညာပေးဖို့သာ အလိုရှိကြသည်။ သင်သည် ကျွန်ုပ်ကို ပညာပေးရလောက်အောင် အရည်အချင်းပြည့်မီသလော။ သင့်ကိုယ်သင် မည်သူဟုများ ထင်နေသနည်း။ ကျွန်ုပ် ခေါင်းဆောင်ဖြစ်လာခဲ့ချိန်တွင် သင်သည် လမ်းပင် မလျှောက်တတ်သေးပါ။ သင် ပြောဆိုသည့် အရာအနည်းငယ်သည် ငါ့ထံမှ သင်ယူခဲ့ခြင်း မဟုတ်လော။ ပြီးလျှင် သင်က ကျွန်ုပ်ကို ပညာပေးရန် ကြိုးစားနေသည်။ သင်သည် တကယ်ကို ကိုယ့်နေရာကိုယ် မသိပါတကား”ဟုပင် ယုံကြည်လိမ့်မည်။ ၎င်းတို့ကို ပြုပြင်ရန်၊ စကားပြောရန်၊ ၎င်းတို့နှင့် စကားစမြည်ပြောဆိုရန် သို့မဟုတ် ၎င်းတို့နှင့် ရင်းရင်းနှီးနှီး ပွင့်ပွင့်လင်းလင်း ပြောဆိုရန် လူများသည် ဝါရင့်မှုတစ်ခုခု လိုအပ်သည်ဟု ၎င်းတို့က တွေးထင်ကြသည်။ ဤလူများသည် မည်သည့်အရာမျိုးဖြစ်သနည်း။ အန္တိခရစ်များသာ ထိုသို့သောအရာများကို ပြောနိုင်စွမ်း ရှိကြသည်။ ပုံမှန်လူများနှင့် ရှက်စိတ်တစ်ခုခုရှိပြီး ဆင်ခြင်တုံတရား အနည်းငယ်ရှိသော လူတို့သည် ဤအရာများကို လုံးဝ ပြောကြလိမ့်မည် မဟုတ်ပေ။ တစ်စုံတစ်ဦးသည် သင့်ကို တရားဒေသနာတစ်ခု ဟောပြောနေလျှင် သင်နှင့် ရင်းနှီးပွင့်လင်းစွာ တည်တည်ငြိမ်ငြိမ် စကားစမြည် ပြောနေပြီး သင့်တွင်ရှိသည့် ပြဿနာများကို ထောက်ပြကာ အကြံပြုချက်အချို့ သင့်ကို ပေးနေလျှင် ဤအရာကို သင်တို့ လက်ခံနိုင်မည်လော။ သို့မဟုတ် အန္တိခရစ်တစ်ဦးကဲ့သို့ တူညီသည့် စိတ်နေစိတ်ထားမျိုး သင်တို့ ရှိကြမည်လော။ ဥပမာအနေဖြင့် သင်သည် ဆယ်နှစ်ကြာ ယုံကြည်သူဖြစ်ပြီးဖြစ်သော်လည်း ခေါင်းဆောင်တစ်ဦးအဖြစ် မည်သည့်အခါတွင်မျှ အစေမခံဖူးခဲ့ဟု ဆိုပါစို့။ အခြားလူတစ်ဦးသည် နှစ်နှစ်ကြာသာ ယုံကြည်ခဲ့သော်လည်း သင့်ထက် ရာထူးပိုကြီးပြီး သင်သည် ဤအရာနှင့်ပတ်သက်၍ စိတ်ပျက်မိလေသည်။ သင်သည် နောက်ဆုံးတွင် ခရိုင် ခေါင်းဆောင်တစ်ဦး မဖြစ်လာမီ ဘုရားသခင်ကို အနှစ် ၂၀ကြာ ယုံကြည်ခဲ့သည်ဟု ဆိုပါစို့။ အခြားတစ်စုံတစ်ဦးသည် ငါးနှစ်မျှသာ ယုံကြည်ပြီးနောက် ဒေသန္တရ ခေါင်းဆောင်တစ်ဦးဖြစ်လာပြီး သင့်ကို စတင် ဦးဆောင်ကာ သင်သည် ဤအရာကို လက်ခံဖို့ ခက်ခဲသည်ဟု မြင်သည်ဟု ဆိုပါစို့။ ၎င်းတို့က သင့်ကို ပြုပြင်လျှင် သင်သည် အနေရခက်ပြီး သင့်ကို ၎င်းတို့ ပြုပြင်ခြင်းက မှန်ကန်လျှင်ပင် ထိုအရာကို သင် လက်မခံလိုသေးပေ။ သင်တို့သည် ဤသဘောထားမျိုး သို့မဟုတ် သရုပ်သကန်မျိုး ပိုင်ဆိုင်ဖူးကြသလော။ (ပိုင်ဆိုင်ဖူးကြပါသည်။) ဤသည်မှာ အန္တိခရစ်၏ စိတ်သဘောထားတစ်ခု ဖြစ်သည်။ အန္တိခရစ်များသည်သာ အန္တိခရစ်၏ စိတ်သဘောထားရှိသည်ဟု သင် ထင်သလော။ အန္တိခရစ်၏ စိတ်သဘောထား ရှိသူမည်သူမဆိုသည် အန္တရာယ်ရှိပေသည်။ ၎င်းတို့သည် အန္တိခရစ်တစ်ဦး၏ လမ်းကြောင်းပေါ် အစပြုကောင်းပြုနိုင်ပြီး ဤစိတ်သဘောထားက ၎င်းတို့ကို ဖျက်ဆီးကောင်း ဖျက်ဆီးနိုင်သည်။ ယင်းမှာ အမှုအရာများ၏ ပကတိအတိုင်း ဖြစ်သည်။ အန္တိခရစ်တစ်ဦး၏ အနှစ်သာရကို ငါတို့ မိတ်သဟာယပြုပြီး စိစစ်သည့်အခါ ဤအရာတွင် အန္တိခရစ်၏ စိတ်သဘောထားရှိသော လူများလည်း ပါဝင်ပေသည်။ ဤအရာတွင် ပါဝင်သည့်လူများသည် လူနည်းစုဖြစ်သည်ဟု သင်တို့ ပြောမည်လော၊ သို့မဟုတ် လူများစုဖြစ်သည်ဟု သင်တို့ ပြောမည်လော။ သို့တည်းမဟုတ် ဤအရာတွင် လူတိုင်း ပါဝင်သလော။ (လူတိုင်းပါဝင်ပါသည်။) ယင်းမှာ မှန်ကန်ပေသည်။ အန္တိခရစ်တစ်ဦး၏ စိတ်သဘောထားသည် စာတန်ဆန်သော စိတ်သဘောထားဖြစ်ပြီး ဖောက်ပြန်ပျက်စီးသော လူသားများ အားလုံးက စာတန်ဆန်သော စိတ်သဘောထားကို ပိုင်ဆိုင်ကြသောကြောင့် ဖြစ်သည်။ ယခုတွင် ပြုပြင်ခံရခြင်းကို အန္တိခရစ်များက သဘောထားပြုမူပုံနှင့်ဆိုင်သည့် ဤအကြောင်းအရာကို ငါတို့ အနည်းငယ် မိတ်သဟာယပြုကြပြီးဖြစ်သည်။ သာ၍ အသေးစိတ်ပြောရလျှင် လက်တွေ့ကျသော ဥပမာအချို့ကို ပေး၍ရသည်။ ယင်းကို သင်တို့၏ စုဝေးပွဲများအတောအတွင်းတွင် မိတ်သဟာယပြုဖို့ သင်တို့အတွက် ငါ ချန်ထားမည်။ သင်တို့ မိတ်သဟာယပြုနေစဉ်တွင် အခြားလူများ မည်သို့ဖြစ်သည်ဆိုသည့်အကြောင်းကို အမြဲ မပြောကြနှင့်။ အခြားသူတို့၏ သရုပ်သကန်များနှင့်ပတ်သက်၍ မိတ်သဟာယပြုခြင်းကို ရှောင်လွှဲမရသည်မှာ အမှန်ဖြစ်သော်လည်း သင်တို့၏ ကိုယ်ပိုင် သရုပ်သကန်များ အကြောင်းကို သင်တို့ အဓိက မိတ်သဟာယပြုသင့်ကြပေသည်။ သင်တို့သည် သင်တို့ထဲ၌ အန္တိခရစ်တစ်ဦး၏ စိတ်သဘောထားနှင့် ဆက်စပ်သည့် သရုပ်သကန်အချို့ သို့မဟုတ် ထုတ်ဖော်ခြင်းအချို့ကို ရှာတွေ့နိုင်လျှင် ထိုအရာသည် သင်တို့၏ မိမိကိုယ်ကို သိသည့်အသိအတွက် အထောက်အကူဖြစ်ကာ အကျိုးရှိလိမ့်မည် ဖြစ်ပြီး ထိုစိတ်သဘောထားကို သင်တို့ ဖယ်ရှားဖို့ အားထုတ်ရာတွင် ထိုအရာက သင်တို့ကို ကူညီလိမ့်မည် ဖြစ်သည်။

အန္တိခရစ်တစ်ဦး၏ စိတ်သဘောထား သရုပ်သကန် အမျိုးမျိုးနှင့်ဆိုင်သည့် အကြောင်းအရာကို ယခင်က ငါတို့ မိတ်သဟာယပြုပြီးဖြစ်သည်။ သင်တို့သည် ထိုအရာများနှင့် သင်တို့ကိုယ်သင်တို့ နှိုင်းယှဉ်ချိန်ဆကြည့်နိုင်ကြပြီလော။ သိနားလည်မှုတစ်ခုခုကို သင်တို့ ရရှိနိုင်ကြပြီလော။ စစ်မှန်သော ပြဿနာအချို့ကို သင်တို့ ဖြေရှင်းနိုင်သလော။ သင်၏ ဖောက်ပြန်ပျက်စီးသော စိတ်သဘောထားနှင့်ဆိုင်သည့် မည်သည့် သွင်ပြင်လက္ခဏာကို သင် ပြောင်းလဲသည်ဖြစ်စေ ထိုအရာအားလုံးကို သမ္မာတရားအား သိနားလည်ခြင်း၊ သင့်ကိုယ်သင် သမ္မာတရားနှင့် နှိုင်းယှဉ်ချိန်ဆကြည့်ခြင်းနှင့် ထို့နောက်တွင် သင့်ကိုယ်သင် သိနားလည်လာခြင်းတို့၏ အခြေခံအုတ်မြစ်တစ်ခုပေါ်တွင် စွမ်းဆောင်ရရှိပေသည်။ ထို့ကြောင့် သင့်ကိုယ်သင် သိရှိခြင်းနှင့် စိတ်သဘောထားတွင် ပြောင်းလဲမှုတစ်ခု စွမ်းဆောင်ရရှိခြင်းတို့နှင့် ပတ်သက်လာသည့်အခါ ဖောက်ပြန်ပျက်စီးသော စိတ်သဘောထားတစ်ခု၏ အမျိုးမျိုးသော သရုပ်သကန်များကို ပိုင်းခြားသိမြင်ကာ စိစစ်နိုင်ခြင်းသည် သင် နင်းလျှောက်ရမည့် လမ်းကြောင်းတစ်ခု ဖြစ်သည်။ ဤအချက်ကို သင်တို့ နားလည်လာပြီးဖြစ်သလော။ သင်တို့ထဲမှ အချို့က နားလည်မည်မဟုတ်သကဲ့သို့ “ကိုယ်တော်သည် ဤအရေးမပါသည့် အကြောင်းအရာများနှင့် ကိစ္စများအပေါ် အမြဲ မိတ်သဟာယပြုနေသည်။ အချို့သော နက်နဲသည့် သမ္မာတရားများကို ကိုယ်တော် လုံးဝ ပြောဆိုခြင်းမရှိ၊ သို့မဟုတ် နက်နဲသိမ်မွေ့သည့် နက်နဲမှုတစ်ခုတလေကို ကိုယ်တော် ထုတ်ဖော်ခြင်း မရှိပါ။ ဤသည်မှာ အလွန် ပျင်းရိဖွယ်နှင့် ငြီးငွေ့ဖွယ်ဖြစ်သည်။ ကိုယ်တော် မိတ်သဟာယပြုနေသည့် ဤအရာများသည် ကောင်းကင်နိုင်ငံတော်ထဲသို့ ကျွန်ုပ်တို့ ဝင်ရောက်ခြင်း၊ ကြီးမားသည့် ကောင်းချီးမင်္ဂလာများ ရရှိခြင်းနှင့် အနာဂတ်တွင် စုံလင်အောင်ပြုခြင်းခံရခြင်းတို့နှင့် မည်သည့် ပတ်သက်မှု ရှိသနည်း”ဟု တွေးကောင်းတွေးကြပေမည်။ ဤလူများသည် မည်သည့်အခါတွင်မျှ နားမလည်ကြပေ။ ၎င်းတို့သည် ဤအရာများကို နားထောင်ရင်း အိပ်ငိုက်လာကြသည်။ ဝိညာဉ်ရေးရာ နားလည်သဘောပေါက်မှု မရှိသည့် လူတို့သည် ထိုအရာကို နားမလည်ကြပေ။ သမ္မာတရားတစ်ခုစီနှင့် သက်ဆိုင်သော အမျိုးမျိုးသော လူသား အခြေအနေများကိုဖြစ်စေ၊ အမျိုးမျိုးသော သမ္မာတရားများကြား ဆက်နွှယ်မှုကိုဖြစ်စေ ၎င်းတို့ နားမလည်ကြပေ။ ဤအရာများကို ၎င်းတို့ နားမလည်ကြ။ ၎င်းတို့ကို သာ၍ အသေးစိတ် ရှင်းပြချက်တစ်ခု သင်ပေးလေ၊ ၎င်းတို့ သာ၍ မရှင်းမလင်း ဖြစ်လေဖြစ်ပြီး ခံယူမှုနည်းလေ ဖြစ်သည်။ ထို့ကြောင့် ၎င်းတို့ အမြဲ အိပ်ငိုက်သွားကြသည်။ စုဝေးပွဲတစ်ခု ပထမဆုံး စတင်သည့်အချိန်တွင် ၎င်းတို့သည် သီချင်းဆိုကာ ကခုန်နေပြီး စည်းမျဉ်းစည်းကမ်းများနှင့် အခမ်းအနားများက မည်မျှ ပျင်းစရာကောင်းသည်ဖြစ်စေ၊ ထပ်နေသည်ဖြစ်စေ ၎င်းတို့ အိပ်ငိုက်လာခြင်းမျိုး မရှိကြပေ။ သို့သော် သမ္မာတရားနှင့် လူတို့၏ မတူကွဲပြားသော အခြေအနေများနှင့် ပတ်သက်၍ သင် မိတ်သဟာယပြုသည်နှင့်တစ်ပြိုင်နက် ၎င်းတို့ စတင် ငိုက်မျဉ်းလာကြသည်။ ထိုသို့ အမြဲ အိပ်ငိုက်လာကြသည့် လူတို့နှင့်ပတ်သက်၍ မည်သည့်အရာ ဖြစ်နေသနည်း။ ၎င်းတို့ ထုတ်ဖော်ခံရခြင်း မရှိကြသေးသလော။ ဤသည်မှာ သမ္မာတရားကို မချစ်ခြင်း၏ သရုပ်သကန်တစ်ခု ဖြစ်သည်၊ မဟုတ်လော။ အသက်ဝင်ရောက်မှုနှင့်ပတ်သက်သည့် အမျိုးမျိုးသော သမ္မာတရားများ၏ အသေးစိတ်အချက်များနှင့် ပတ်သက်လာသည့်အခါ သမ္မာတရားကို စစ်မှန်စွာ လိုက်စားပြီး အစွမ်းအစတစ်ခုခု ပိုင်ဆိုင်ကြသောလူတို့သည် ယင်းတို့ကို ပိုကြားလေ၊ ပိုနားလည်လေဖြစ်ပြီး သမ္မာတရားကို မချစ်သကဲ့သို့ ဝိညာဉ်ရေးရာ နားလည်သဘောပေါက်မှု မရှိသည့်သူတို့မှာမူ ယင်းတို့အကြောင်းကိုကြားလေ မရှင်းမလင်းဖြစ်လေသာ ဖြစ်သည်။ ၎င်းတို့က ပိုနားထောင်လေ၊ ယင်းတို့ကို ပျင်းစရာကောင်းသည်ဟု ၎င်းတို့ မြင်လေဖြစ်ပြီး ၎င်းတို့ မည်မျှ နားထောင်သည်ဖြစ်စေ ထိုနည်းတူသာ ခံစားကြရဆဲဖြစ်သည်။ ယင်းတို့တွင်ရှိသည့် လမ်းကြောင်းတစ်ခုကို ၎င်းတို့ မကြားသိနိုင်ကြပေ။ အသက်ဝင်ရောက်မှုနှင့် ပတ်သက်သည့် ကိစ္စရပ်များသည် ထိုမျှ ခက်ခဲရှုပ်ထွေးခြင်း မရှိသောကြောင့် ထိုအရာများနှင့်ပတ်သက်၍ ထိုမျှများစွာ မိတ်သဟာယပြုရန် မလိုအပ်ဟု ခံစားကြသည်။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသည့် လူများနှင့် တူသည့်အရာ ဖြစ်သည်။ စိတ်သဘောထားဆိုင်ရာ ပြောင်းလဲခြင်းတွင် အလွန်များပြားသည့် သမ္မာတရားများ ပါဝင်သည်။ ၎င်းတို့၏ စိတ်သဘောထားများကို ပြောင်းလဲရန် ကြိုးစားသည့် လမ်းကြောင်းတွင် လူတို့သည် သမ္မာတရား တစ်ခုစီအပေါ် အချိန်ကုန်ပြီး အားထုတ်ခြင်း၊ သမ္မာတရားတစ်ခုနှင့်ဆိုင်သည့် သိနားလည်မှု၊ သဘောပေါက်နားလည်ခြင်းနှင့် အသိပညာတို့ကို ရရှိခြင်းမရှိသကဲ့သို့ လက်တွေ့လုပ်ဆောင်မှု လမ်းကြောင်းတစ်ခု ရှာမတွေ့လျှင် ၎င်းတို့သည် မည်သည့် သမ္မာတရားကိုမျှ လုံးဝ ဝင်ရောက်နိုင်ကြလိမ့်မည် မဟုတ်ပေ။ လူတို့က ဘုရားသခင်ကို သိလာနိုင်သည့် လမ်းကြောင်းမှာ အဘယ်နည်း။ အမျိုးမျိုးသော သမ္မာတရားများကို နားလည်ခြင်းနှင့် ဝင်ရောက်ခြင်းအားဖြင့် ဖြစ်သည်။ ဤသည်မှာ တစ်ခုတည်းသော နည်းလမ်းဖြစ်သည်။ ထို့အပြင် သမ္မာတရားတစ်ခုစီသည် အဆိုတစ်မျိုးမျိုး သို့မဟုတ် အသိပညာတစ်မျိုး သို့မဟုတ် အတွေးအခေါ်တစ်မျိုး မဟုတ်ပေ။ ထိုအရာသည် လူတို့၏ ဘဝများနှင့်လည်းကောင်း၊ ၎င်းတို့၏ တည်ရှိခြင်း အဆင့်အတန်း၊ ၎င်းတို့ ရောက်နေသည့် အခြေအနေများနှင့် နေ့စဉ် ၎င်းတို့ စဉ်းစားသည့် အရာများနှင့်လည်းကောင်း၊ ၎င်းတို့၏ ဖောက်ပြန်ပျက်စီးသော အနှစ်သာရများ၏ စိုးမိုးမှုအောက်တွင် ၎င်းတို့ ဖြစ်ပေါ်စေသည့် အမျိုးမျိုးသော အတွေးအခေါ်များ၊ စိတ်ကူးများ၊ ရည်ရွယ်ချက်များ၊ သဘောထားများနှင့်လည်းကောင်း ပတ်သက်ပေသည်။ ထို့ကြောင့် ဤသည်တို့မှာ ငါတို့ ပြောနေသည့် အကြောင်းအရာများ ဖြစ်သည်။ ဤအကြောင်းအရာများကို သင် နားလည်ပြီးသည့်အခါ၊ ယင်းတို့ကို သင်ကိုယ်တိုင်နှင့် ဆက်စပ်ကြည့်ပြီးသည့်အခါ၊ လက်တွေ့လုပ်ဆောင်မှု စည်းမျဉ်းများကို ရှာတွေ့ပြီး သင်၏ မတူကွဲပြားသော စိတ်သဘောထားများက ဖြစ်ပေါ်စေသည့် အမျိုးမျိုးသော အခြေအနေများနှင့် အမြင်ရှုထောင့်များကို သိရှိလာပြီးသည့်အခါ ယင်းတို့နှင့် ဆက်စပ်သည့် သမ္မာတရားများကို သင် အမှန်တကယ် နားလည်ပြီးဖြစ်လိမ့်မည် ဖြစ်သကဲ့သို့ ထိုအခါတွင်မှ သမ္မာတရား စည်းမျဉ်းများအတိုင်း မှန်ကန်တိကျစွာ သင် လက်တွေ့လုပ်ဆောင်နိုင်လိမ့်မည် ဖြစ်သည်။ စကားလုံးများကို အရှိအတိုင်းသာ သင် နားလည်လျှင် အန္တိခရစ်များ၏ တစ်ကိုယ်ကောင်းဆန်ခြင်းနှင့် စက်ဆုပ်ဖွယ် ဖြစ်ခြင်းတို့ကို ဘုရားသခင်၏ ဖော်ထုတ်ခြင်းအား သင် မြင်သည့်အခါ သင်က “အန္တိခရစ်များသည် တစ်ကိုယ်ကောင်းဆန်ပြီး စက်ဆုပ်ဖွယ်ဖြစ်သော်လည်း ငါကိုယ်တိုင်သည် အတော်လေး ကိုယ်ကျိုးမငဲ့ပါ။ ငါ့ထံတွင် ပေးစရာ မေတ္တာတရားများစွာ ရှိသည်။ ငါသည် သဘောထားကြီးသည်၊ ပညာတတ် မိသားစုတွင် ငါ မွေးဖွားခဲ့သည်၊ အဆင့်မြင့် ပညာရေးကို လက်ခံရရှိခဲ့ပြီး ကျော်ကြားသော ပုဂ္ဂိုလ်များနှင့် ဂန္တဝင်လက်ရာများ၏ လွှမ်းမိုးပုံသွင်းခြင်းခံခဲ့ရသည်။ ငါသည် တစ်ကိုယ်ကောင်းဆန်သော လူတစ်ဦး မဟုတ်ပါ”ဟု တွေးလေသည်။ ဤအရာများကို ပြောခြင်းသည် သမ္မာတရားကို လက်ခံခြင်း ဖြစ်သလော။ သင့်ကိုယ်သင် သိရှိခြင်း ဖြစ်သလော။ ဤသီးခြား သမ္မာတရားကိုဖြစ်စေ၊ ဤသီးခြားသမ္မာတရားက ခြုံငုံမိသည့် အမျိုးမျိုးသော အခြေအနေများကိုဖြစ်စေ သင် နားမလည်သည်မှာ အတော်လေး သိသာထင်ရှားပေသည်။ သမ္မာတရား တစ်ခုခုက ခြုံငုံမိသည့် ဘုရားသခင် ပြောဆိုပြီး ဖော်ထုတ်သည့် အမျိုးမျိုးသော အခြေအနေများကို သင် နားလည်ပြီး သင့်ကိုယ်သင် ထိုအရာများနှင့် နှိုင်းယှဉ်ချိန်ဆနိုင်ကာ တိကျသော လက်တွေ့လုပ်ဆောင်မှု စည်းမျဉ်းများကို ရှာတွေ့နိုင်လျှင် သင်သည် သမ္မာတရားကို လက်တွေ့လုပ်ဆောင်ခြင်း လမ်းကြောင်းပေါ် အစပြုပြီး ဖြစ်လိမ့်မည်ဖြစ်ကာ သမ္မာတရား လက်တွေ့ကျမှုထဲသို့ ဝင်ရောက်ပြီး ဖြစ်လိမ့်မည်။ ဤအရာကို သင် မလုပ်ဆောင်ရသေးလျှင် သင်သည် အယူဝါဒတစ်ခုကိုသာ နားလည်ရုံမျှ နားလည်ခြင်း ဖြစ်သည်။ သမ္မာတရားကို သင် နားမလည်သေးပေ။ ထိုအရာသည် ပြုပြင်ခံရခြင်းကို အန္တိခရစ်တို့ သဘောထားပြုမူပုံနှင့်ပတ်သက်၍ ယခုတင် ငါတို့ ပြောဆိုခဲ့သည့် အကြောင်းအရာကဲ့သို့ပင် ဖြစ်သည်။ ငါတို့ မိတ်သဟာယဆက်ပြုခဲ့သည့် အမျိုးမျိုးသော အခြေအနေများ၊ သရုပ်သကန်များနှင့် ထုတ်ဖော်မှုများသည် အန္တိခရစ်တစ်ဦး၏ သဘာဝ အနှစ်သာရနှင့်လည်းကောင်း၊ စိတ်သဘောထားနှင့်လည်းကောင်း ပတ်သက်ကြသည်ချည်းသာ ဖြစ်သည်။ ဤအရာများထဲမှ မည်မျှကို သင်တို့ နားလည်သနည်း။ ယင်းတို့ထဲမှ မည်မျှနှင့် သင့်ကိုယ်သင်ဖြင့် နှိုင်းယှဉ်ချိန်ဆ ကြည့်ပြီးပြီနည်း။ သင်တို့ သဘောပေါက်ပြီးဖြစ်သည့် ဤအကြောင်းအရာအတွင်းတွင် ပါရှိသည့် ပြောဆိုချက်များ၊ အသေးစိတ်အချက်များနှင့် အခြေအနေများသည် အခြားသူများနှင့် ဆက်စပ်သလော၊ သို့မဟုတ် သင်နှင့် ဆက်စပ်သလော။ ဤအခြေအနေများသည် သင်ကိုယ်တိုင်နှင့် ဆက်စပ်မှု တစ်ခုတလေ ရှိသလော။ ယင်းတို့ကို သင်ကိုယ်တိုင်နှင့် သင် အမှန်တကယ် ဆက်စပ်ကြည့်ပြီးပြီလော သို့မဟုတ် ယင်းတို့ကို သင် အင်တင်တင်ဖြင့်သာ အသိအမှတ်ပြုကာ သဘောတူခဲ့ခြင်း ဖြစ်သလော။ ဤအရာသည် သင်၏ သဘောပေါက်နားလည်မှုနှင့် သမ္မာတရားအပေါ် သင်၏ သဘောထားတို့အပေါ် မူတည်ပေသည်။ ဤအခြေအနေများကို သင်ကိုယ်တိုင်နှင့် ဆက်စပ်ကြည့်ခြင်းသည် သမ္မာတရားအား သင် လက်တွေ့လုပ်ဆောင်နိုင်ခြင်းအတွက် မရှိမဖြစ်ထားရှိရမည့် လိုအပ်ချက်ဖြစ်သည်။ ယင်းမှာ သင်သည် ထိုအရာကို စတင်လက်တွေ့လုပ်ဆောင်နှင့်ပြီးဖြစ်သည်ဟု မဆိုလိုပေ။ သို့သော် သင်သည် ဤအခြေအနေများနှင့် သင့်ကိုယ်သင် ဆက်စပ်ကြည့်နိုင်ခြင်းမရှိလျှင် သမ္မာတရားအား လက်တွေ့လုပ်ဆောင်ခြင်းနှင့် မည်သည့် ပတ်သက်မှုမျှရှိလိမ့်မည် မဟုတ်။ ထိုသို့ဖြစ်သဖြင့် တရားဒေသနာများကို သင် နားထောင်သည့်အခါ မည်သည့်အရာကို သင် ကြားလိမ့်မည်နည်း။ သင် ဟန်ဆောင်နေရုံသာရှိလိမ့်မည်။ သင်သည် ဘုရားသခင်ကို ယုံကြည်သည့်အလား ထင်ရလိမ့်မည် ဖြစ်သော်လည်း သူ၏နှုတ်ကပတ်တော်အတိုင်း အမှန်တကယ် လက်တွေ့လုပ်ဆောင်လိမ့်မည် မဟုတ်သကဲ့သို့ သူ့နှုတ်ကပတ်တော်များ၏ လက်တွေ့ကျမှုထဲသို့ သင် ဝင်ရောက်နိုင်လိမ့်မည် မဟုတ်ပေ။ သင်သည် လူပြိန်းတစ်ဦး၊ ဝန်ဆောင်မှု ပေးသူတစ်ဦး၊ အဖြည့်ခံတစ်ဦးသာ ဖြစ်လိမ့်မည်။ ဤအခြေအနေများနှင့် သင့်ကိုယ်သင် မည်သို့ နှိုင်းယှဉ်ကြည့်သင့်သည်ဆိုသည်နှင့်လည်းကောင်း၊ ငါ ပြောပြီးသည့်အရာများနှင့် ဆက်စပ်သည့် အမျိုးမျိုးသော အခြေအနေများကို သင် မည်သို့ စိစစ်သင့်သည်ဆိုသည်တို့နှင့်လည်းကောင်း ပတ်သက်လာသည့်အခါ ဤသည်မှာ သင်တို့၏ ကိုယ်ပိုင် သိမြင်နားလည်မှုအပေါ် မူတည်ပေသည်။ ငါ လုပ်ဆောင်နိုင်သမျှမှာ ဤစကားများကို သင်တို့အား ပြောခြင်းနှင့် သင်တို့ကို ဤစကားများနှင့် ထောက်ပံ့ပေးခြင်း ဖြစ်သည်။ ကျန်သည့်အရာအတွက်မူ သင်တို့ဘာသာ အားထုတ်မှု ထားရှိဖို့ လိုအပ်လိမ့်မည်။ ဤစကားများကို သင်တို့ လက်ခံနိုင်ခြင်း ရှိမရှိဟူသည်မှာ သင်တို့၏ သဘောထားပေါ် မူတည်သည်။ လူအချို့သည် ၎င်းတို့၏ စိတ်နှလုံးများတွင် မာကျောကြသည်။ ၎င်းတို့သည် အမြဲ ဟန်ဆောင်နေကြပြီး မိမိတို့၏ အဆင့်အတန်းနှင့် ဂုဏ်သတင်းကို ကာကွယ်ရန် ကြိုးစားနေကြသည်။ ၎င်းတို့တွင် ပြဿနာများရှိသည်မှာ သိသာထင်ရှားသော်လည်း ဤပြဿနာများကို ၎င်းတို့ မမြင်နိုင်ကြသကဲ့သို့ ဝန်မခံကြသည့်အပြင် အခြားသူများကို ဖော်ထုတ်ပြီး စိစစ်ခြင်းအား ၎င်းတို့၏ တာဝန်အဖြစ်ပင် သဘောထားကြသည်။ ရလဒ်အနေဖြင့် ထိုအခြားသောလူတို့သည် ဤအရာမှ အကျိုးကျေးဇူး ရသွားကြစဉ်တွင် ၎င်းတို့ကိုယ်တိုင်ကမူ မည်သည့်အရာမျှ မရရှိကြပေ။ ဤလူစုသည် မိုက်မဲသူများဖြစ်ကြသည် မဟုတ်လော။ ဤသည်မှာ မိုက်မဲသော အပြုအမူဖြစ်သည်။ တရားဒေသနာများကို နားထောင်ခြင်း၏ အကြောင်းရင်းမှာ အခြားလူများကို မည်သို့ပိုင်းခြားသိမြင်ရမည်ကို သင်ယူရန် မဟုတ်သကဲ့သို့ အခြားလူတို့ကိုယ်စား နားထောင်ပေးရန်လည်း မဟုတ်ပေ။ ပြောသည့်အရာကို သင်ကိုယ်တိုင် ကြားပြီး ရရှိနိုင်ရန်အလို့ငှာ ဖြစ်သည်။ သင်သည် ဘုရားနှုတ်ကပတ်တော်များ၊ သမ္မာတရားနှင့် တရားဒေသနာများကို နားထောင်ပြီး ထိုအရာအားလုံးမှ သမ္မာတရားကို သင်သည် နားလည်လာသည်၊ အသက်ကို ရရှိပြီး စိတ်သဘောထား ပြောင်းလဲမှုတစ်ခု စွမ်းဆောင်ရရှိလေသည်။ ဤသည်မှာ အခြားသူများနှင့် ပတ်သက်မှု တစ်ခုတလေ ရှိသလော။ ဤစကားများသည် သင်နှင့် ပတ်သက်ပေသည်။ ဤသဘောထားမျိုးကို သင်ခံယူလျှင် ဤစကားများက သင့်ကို ပြောင်းလဲကောင်းပြောင်းလဲနိုင်မည် သင်၏ လက်တွေ့အရှိတရား ဖြစ်လာမည်ဖြစ်ပြီး သင့်အား စိတ်သဘောထား ပြောင်းလဲမှုတစ်ခုကို စွမ်းဆောင်ရရှိနိုင်စေမည် ဖြစ်သည်။

ဤပထမဆုံးအကြောင်းအရာတွင် ပြုပြင်ခံရခြင်းအား အန္တိခရစ်များက သဘောထားပြုမူပုံနှင့်ဆိုင်သည့် အမျိုးမျိုးသော သရုပ်သကန်များအကြောင်းကို ငါတို့ ပြောခဲ့ကြသည်။ တစ်နည်းအားဖြင့် ဤအကြောင်းအရာအပေါ် မိတ်သဟာယပြုခြင်းက ဤကိစ္စရပ်နှင့်ပတ်သက်လာသည့်အခါ သင်တို့အားလုံးအား အန္တိခရစ်များတွင်ရှိသည့် သဘောထားမျိုးနှင့် ၎င်းတို့ သဘာဝ အနှစ်သာရ၏ ထုတ်ဖော်ခြင်းများကို နားလည်ရန် ကူညီလိမ့်မည်။ နောက်တစ်နည်းအားဖြင့် ထိုအရာက သင်တို့ကို အပြုသဘောဆောင်သော လမ်းပြမှုနှင့် သတိပေးချက်အချို့ကို ပေးသည်။ သင်တို့သည် ကျန်ရှိသည့် ပြဿနာများကို ဆက်မိတ်သဟာယပြုကာ ဖြေရှင်းနိုင်သည်။ ယင်းတို့သည် သင်တို့ကိုယ်ပိုင် အရေးကိစ္စများဖြစ်၏။

၂။ အန္တိခရစ်တို့က မိမိတို့ထက် ခွန်အားကြီးသူများကို မည်သို့ဆက်ဆံပုံ

၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်းကို ကာကွယ်ရန်ဖြစ်သည့် အန္တိခရစ်များ၏ လိုအင်ဆန္ဒနှင့် ပတ်သက်လာသည့်အခါ ၎င်းတို့သည် ပြုပြင်ခြင်းခံရသည့်အချိန်တွင် ၎င်းတို့၏ သဘာဝ အနှစ်သာရကို ပြသကာ ထုတ်ဖော်ရုံမျှမက အခြားသော အခြေအနေနှင့် ကိစ္စရပ် အမျိုးအစားများစွာကိုလည်း အန္တိခရစ်တို့က ကြုံကြရသည်။ ထို့ကြောင့် ငါတို့ ဆက်လက်၍ မိတ်သဟာယပြုမည့် ဒုတိယအကြောင်းအရာမှာ လူအုပ်စုများအတွင်းတွင် အန္တိခရစ်များက ၎င်းတို့၏ အဆင့်အတန်းနှင့် ဂုဏ်သတင်းကို ထိန်းသိမ်းပုံ ဖြစ်သည်။ လူတစ်စုတွင် ရှိစဉ် အန္တိခရစ်များသည် ၎င်းတို့ လုပ်ဆောင်သမျှတိုင်း၌ ၎င်းတို့၏ ကိုယ်ပိုင် ဂုဏ်သတင်းနှင့် အဆင့်အတန်းကို ကာကွယ်ရန် ကြိုးစားနေကြောင်း ဖော်ပြနိုင်သည့် မည်သည့် အပြုအမူများကို ပြသကြသနည်း။ ဤအကြောင်းအရာသည် ရှင်းလင်းသလော၊ မရှင်းလင်းသလော။ ထိုအရာ၏ နယ်ပယ်သည် ကြီးမားသလော၊ သေးငယ်သလော။ ယင်းသည် ကိုယ်စားပြုနိုင်ခြင်း ရှိသလော၊ မရှိသလော။ (ကိုယ်စားပြုနိုင်ခြင်း ရှိပါသည်။) ဤအကြောင်းအရာသည် အန္တိခရစ်များ၏ သဘာဝ အနှစ်သာရနှင့် တိုက်ရိုက် ဆက်စပ်ပေသည်။ လူအုပ်စုများကြားတွင် အသက်ရှင်နေစဉ် အန္တိခရစ်များက မည်သည့် သရုပ်သကန်များကို ပြသကြသနည်း။ ၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်ရန် မည်သည့် သဘောထားမျိုးနှင့် မည်သည့် လုပ်ရပ်များကို ၎င်းတို့က အသုံးပြုကြသနည်း။ ဦးစွာပထမ အန္တိခရစ်များတွင် အဆင့်အတန်းမရှိလျှင် ၎င်းတို့သည် အန္တိခရစ်များ ဖြစ်ကြဦးမည်လော။ (ဖြစ်ပါသည်။) ဤအယူအဆအပေါ် ရှင်းလင်းသည့် သိနားလည်မှုတစ်ခု သင်တို့ ရှိရန် လိုအပ်သည်။ အဆင့်အတန်းရှိသည့် လူတို့သာ အန္တိခရစ်များ၏ အနှစ်သာရ ပိုင်ဆိုင်နိုင်ပြီး အန္တိခရစ်များ ဖြစ်နိုင်သည် သို့မဟုတ် အဆင့်အတန်းမရှိသည့် သာမန်လူတို့သည် အန္တိခရစ်များ မဟုတ်ဟု မထင်လေနှင့်။ နယ်ပယ်မှာ အမှန်ပင် အတော်လေး ကြီးမားသည်။ အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ ခေါင်းဆောင်တစ်ဦး ဖြစ်သည်ဖြစ်စေ၊ သာမန် ယုံကြည်သူတစ်ဦး ဖြစ်သည်ဖြစ်စေ အန္တိခရစ်၏ အနှစ်သာရ ပိုင်ဆိုင်သူ မည်သူမဆိုသည် အန္တိခရစ်သာ ဖြစ်လေသည်။ ဤအရာကို ၎င်းတို့၏ အနှစ်သာရအားဖြင့် သတ်မှတ်ခြင်း ဖြစ်သည်။ ထို့ကြောင့် အန္တိခရစ်၏ အနှစ်သာရရှိသည့် လူများသည် သာမန် နောက်လိုက်များဖြစ်နေစဉ် မည်သည့်သရုပ်သကန်များကို ပြသကြသနည်း။ ၎င်းတို့က ဧကန်အမှန် အန္တိခရစ်များ ဖြစ်သည်ကို မည်သည့်သဘာဝအနှစ်သာရ ထုတ်ဖော်ခြင်းများက လုံလောက်သည့် သက်သေအဖြစ် ပြသနည်း။ ဦးစွာပထမ လူအုပ်စုများအတွင်းတွင် ၎င်းတို့ အသက်ရှင်ပုံ၊ အခြားသူများကို ၎င်းတို့ ဆက်ဆံပုံနှင့် သမ္မာတရားအပေါ် ၎င်းတို့ ထားရှိသည့် သဘောထားတို့ကို ကြည့်ကြစို့။ ငါတို့ မိတ်သဟာယ အပြုသင့်ဆုံးသောအရာမှာ အန္တိခရစ်များ စားသည့်အရာ၊ ၎င်းတို့ ဝတ်ဆင်သည့်အရာ၊ ၎င်းတို့ နေထိုင်သည့်နေရာ သို့မဟုတ် ၎င်းတို့ သွားလာပုံတို့ကို မဟုတ်ဘဲ အုပ်စုများတွင်ရှိနေစဉ် ၎င်းတို့၏ ဂုဏ်သတင်းနှင့် အဆင့်အတန်းကို ၎င်းတို့ ကာကွယ်ပုံဖြစ်သည်။ ၎င်းတို့အနေဖြင့် သာမန် ယုံကြည်သူများ ဖြစ်လျှင်ပင် မိမိတို့၏ ဂုဏ်သတင်းနှင့် အဆင့်အတန်းကို ကာကွယ်ဖို့ စဉ်ဆက်မပြတ် ကြိုးစားနေဆဲဖြစ်သည်။ ဤစိတ်သဘောထားနှင့် အနှစ်သာရမျိုးကို စဉ်ဆက်မပြတ် ထုတ်ဖော်နေဆဲဖြစ်ပြီး ဤအရာမျိုးများကို လုပ်ဆောင်နေကြဆဲ ဖြစ်သည်။ ထို့ကြောင့် ဤအရာက အန္တိခရစ်များ၏ စိတ်သဘောထားနှင့် အနှစ်သာရအပေါ် ငါတို့၏ သိနားလည်မှုတွင် ငါတို့အား နောက်ထပ်ခြေတစ်လှမ်း လှမ်းရန် ထောက်ကူပေးသည်။ အန္တိခရစ်များတွင် အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ ၎င်းတို့ မည်သည့်အချိန်၊ မည်သည့်နေရာတွင် ရှိသည်ဖြစ်စေ အန္တိခရစ်များ၏ စိတ်သဘောထားနှင့် အနှစ်သာရတို့သည် ၎င်းတို့ထဲတွင် အမြဲ ထုတ်ဖော်ပြီး ထင်ရှားလျက်ရှိသည်။ ဤသည်မှာ မည်သည့်နေရာ၊ ပထဝီအနေအထား သို့မဟုတ် လူများ၊ ဖြစ်ရပ်များ၊ အမှုအရာများနှင့်မျှ ကန့်သတ်ထားခြင်း မရှိပေ။

အန္တိခရစ်တို့က တာဝန်ထမ်းဆောင်သောအခါ ယင်းမှာ မည်သည့်တာဝန် ဖြစ်ပြီး မည်သည့်အုပ်စုထဲ၌ သူတို့ ရှိနေကြသည်ဖြစ်စေ သူတို့သည် ထူးခြားသော အပြုအမူပုံစံကို လက်တွေ့ပြကြသည်။ ယင်းက အရာအားလုံးတွင် ရှိသည်။ ၎င်းတို့သည် အစဉ်ထင်ပေါ်ပြီး မိမိတို့ကိုယ်ကို ပြစားလိုကြသည်။ သူတို့သည် လူတို့ကို အမြဲတမ်းဘောင်ခတ်ပြီး ထိန်းချုပ်လေ့ရှိကြသည်။ လူတို့ကို အမြဲတမ်း ဦးဆောင်လိုပြီး အခြေအနေကို ထိန်းချုပ်လိုကြသည်။ အပြီးသတ်ပြောပိုင်ခွင့် ရှိလိုကြသည်။ သူတို့သည် အမြဲပင် ရေပန်းစားလိုကြသည်။ သူတို့အပေါ် အစဉ်သဖြင့် လူတို့၏အကြည့်များနှင့် အာရုံစိုက်မှုကို ဆွဲဆောင်လိုကြသည်။ ပြီးလျှင် လူတိုင်းထံမှ လေးစားအားကျမှုကို လိုချင်ကြသည်။ အန္တိခရစ်များသည် အဖွဲ့တစ်ခုတွင် ပါဝင်တိုင်း အဖွဲ့ဝင်အရေအတွက် မည်မျှရှိသည်ဖြစ်စေ၊ အဖွဲ့ဝင်များက မည်သူတို့ဖြစ်သည်ဖြစ်စေ၊ သို့မဟုတ် ထိုသူတို့၏ အလုပ်အကိုင်၊ သို့မဟုတ် ကိုယ်ပိုင်လက္ခဏာက မည်သို့ဖြစ်သည်ဖြစ်စေ မည်သူက အဟန့်ကောင်းပြီး ပေါ်လွင်သည်၊ မည်သူက ကျလောက်အောင် ပြောတတ်သည်၊ မည်သူက အထင်ကြီးစရာ ကောင်းသည်၊ မည်သူက အရည်အချင်းပြည့်မီသည်၊ သို့မဟုတ် မည်သူ၌ ဂုဏ်ဒြပ်ရှိသည်ကို ဦးစွာ အကဲဖြတ်သုံးသပ်လေသည်။ သူတို့သည် မည်သူ့ကို သူတို့ကျော်နိုင်ပြီး မည်သူ့ကို သူတို့မကျော်နိုင်သည်၊ ထို့အပြင် သူတို့ထက် မည်သူက သာလွန်ပြီး မည်သူက နိမ့်ကျသည်ကိုလည်း အကဲဖြတ်ကြသည်။ ဤသည်တို့မှာ သူတို့ကြည့်ရှုလေ့လာသည့် ပထမဆုံးသော အရာများ ဖြစ်ကြသည်။ သူတို့သည် အခြေအနေကို လျင်မြန်စွာ အကဲဖြတ်ပြီးနောက် သူတို့လက်အောက်၌ ရှိသောသူတို့ကို လောလောဆယ်တွင် ဘေးဖယ်ပြီး လျစ်လျူရှုကာ စတင်၍ ပြုမူဆောင်ရွက်ကြလေသည်။ သူတို့ထက် သာလွန်သည်ဟု သတ်မှတ်သောသူ၊ သြဇာတိက္ကမနှင့် အဆင့်အတန်း ရှိသောသူ၊ သို့မဟုတ် ဆုကျေးဇူးရှိသောသူနှင့် ပါရမီရှင်တို့ထံ သူတို့ဦးစွာသွားကြသည်။ မိမိတို့ကိုယ်ကိုနှင့် သူတို့ဦးစွာ ချိန်ကိုက်နှိုင်းယှဉ်သောလူများမှာ ဤသူတို့ပင် ဖြစ်သည်။ အကယ်၍ ဤလူတို့ထဲမှ တစ်ဦးဦးသည် ညီအစ်ကိုမောင်နှမများ၏ အထင်ကြီးလေးစားခြင်းကို ခံရပါက၊ သို့မဟုတ် ဘုရားသခင်ကို ယုံကြည်သည်မှာ ကာလကြာမြင့်ပြီ ဖြစ်ပါက၊ သို့မဟုတ် နာမည်ကောင်း ရထားသည်ဆိုပါက ထိုသူတို့မှာ အန္တိခရစ်တို့၏ မနာလိုမှုပစ်မှတ်များ ဖြစ်လာကြပြီး ပြိုင်ဘက်များအဖြစ် အမြင်ခံကြရသည်မှာ အမှန်ပင်ဖြစ်၏။ ထို့နောက် အန္တိခရစ်များသည် ဂုဏ်ဒြပ်ရှိပြီး အဆင့်အတန်းရှိကာ ညီအစ်ကိုမောင်နှမများ၏ အားကျလေးစားခြင်းကို တောင်းခံနိုင်သည့် ဤလူတို့နှင့် မိမိတို့ကိုယ်ကို တိတ်တခိုး နှိုင်းယှဉ်ကြသည်။ ထိုသူတို့ လုပ်နိုင်သည့်အရာနှင့် ကျွမ်းကျင်ပိုင်နိုင်ထားသည့်အရာနှင့် လူအချို့က ထိုသူတို့ကို အထင်ကြီးလေးစားရသည့် အကြောင်းအရင်းတို့ကို ဆန်းစစ်လျက် ထိုသို့သော လူများကို စတင်တွေးဆကြသည်။ အန္တိခရစ်များသည် စောင့်ကြည့်လေ့လာရင်း ဤလူတို့သည် အတတ်ပညာတစ်ခုခုတွင် ကျွမ်းကျင်သူများဖြစ်ကြောင်း သဘောပေါက်သွားကြပြီး ၎င်းတို့က ဘုရားသခင်ကို ယုံကြည်ခဲ့သည်မှာ ပို၍ကြာမြင့်သောကြောင့်၊ အတွေ့အကြုံဆိုင်ရာ သက်သေခံချက်အချို့ကို ၎င်းတို့ ဝေမျှနိုင်ကြ‌သောကြောင့် လူတိုင်းက ၎င်းတို့ကို အထင်ကြီးကြသည်ဆိုသည့် အချက်ကိုပါ နားလည်သဘောပေါက်ကြသည်။ အန္တိခရစ်များသည် ထိုသို့သောလူများအား “သားကောင်” အဖြစ် မှတ်ယူပြီး ပြိုင်ဘက်များအဖြစ် မြင်ကြသည်။ ထို့နောက် ၎င်းတို့က လုပ်ဆောင်ရန် အစီအစဉ်တစ်ခု ပုံဖော်ဖွဲ့စည်းကြသည်။ မည်သည့် လုပ်ဆောင်ချက် အစီအစဉ်ဖြစ်သနည်း။ ၎င်းတို့၏ ပြိုင်ဘက်များကို မမီသည့် ကဏ္ဍများကို ကြည့်ပြီး ထိုကဏ္ဍများတွင် တိုးတက်အောင် စတင်လုပ်ဆောင်သည်။ ဥပမာ အန္တိခရစ်များသည် အတတ်ပညာတစ်ခုခုတွင် ထိုသူတို့လောက် မတော်လျှင် စာအုပ်များ ပို၍ဖတ်ကာ သတင်းအချက်အလက်မျိုးစုံကို ပို၍ ရှာဖွေပြီး အခြားသူများထံ ကျိုးကျိုးနွံနွံဖြင့် လမ်းညွှန်ချက်ကို ပို၍ တောင်းခံလျက် ထိုအတတ်ပညာကို လေ့လာကြမည်ဖြစ်သည်။ သူတို့သည် ထိုအတတ်ပညာနှင့် ဆက်စပ်သော အလုပ်မျိုးတိုင်း၌ ပါဝင်ကာ တဖြည်းဖြည်းနှင့် အတွေ့အကြုံရယူပြီး သူတို့၏ ကိုယ်ပိုင်စွမ်းရည်ကို ပျိုးထောင်ကြမည် ဖြစ်သည်။ ပြီးလျှင် မိမိတို့၏ ပြိုင်ဘက်များနှင့် ယှဉ်ပြိုင်ရန် ၎င်းတို့တွင် အရင်းအနှီး ရှိသည်ဟု ယုံကြည်သည့်အခါ မိမိတို့၏ ကိုယ်ပိုင် “ပြောင်မြောက်သော အမြင်များ”ကို မကြာခဏ ရှေ့ထွက်၍ ဖော်ပြကြသည်။ ၎င်းတို့၏ ပြိုင်ဘက်များကို အရှက်ရစေကာ ထိုသူတို့၏ နာမည်များ ပျက်သွားကာ ၎င်းတို့ မည်မျှလိမ္မာပါးနပ်ကာ ထူးခြားကြသည်ကို ထိုနည်းဖြင့် မီးမောင်းထိုးပြဖို့နှင့် ၎င်းတို့၏ ပြိုင်ဘက်များကို ဖိနှိပ်ဖို့အတွက် ထိုသူတို့ကို မကြာခဏ မှားယွင်းကြောင်း တမင် ချေပပြောဆိုကာ သေးသိမ်စေကြသည်။ အမြင်ရှင်းသောလူတို့သည် ဤအရာများအားလုံးကို မြင်နိုင်ကြသည်။ နုံအပြီး မသိနားမလည်ကြသည့်အပြင် ချင့်ချိန်နိုင်စွမ်း မရှိသောလူတို့သာ မမြင်နိုင်ကြပေ။ လူအများစုက အန္တိခရစ်များ၏ စိတ်ထက်သန်မှု၊ ၎င်းတို့၏ လိုက်စားမှု၊ ၎င်းတို့၏ ဆင်းရဲဒုက္ခ၊ အဖိုးအခပေးခြင်းနှင့် အပြင်ပန်း အပြုအမူကောင်းတို့ကိုသာ မြင်ကြသော်လည်း စစ်မှန်သော အခြေအနေကို အန္တိခရစ်များ၏ စိတ်နှလုံး အတွင်းနက်နက်နေရာများတွင် ဝှက်ထားပေသည်။ ၎င်းတို့၏ အဓိက ရည်ရွယ်ချက်မှာ အဘယ်နည်း။ အဆင့်အတန်း ရရှိရန် ဖြစ်သည်။ ၎င်းတို့၏ အလုပ်အားလုံး၊ ၎င်းတို့၏ အားသွန်ခွန်စိုက် လုပ်ဆောင်မှုအားလုံးနှင့် ၎င်းတို့ ပေးသည့် အဖိုးအခအားလုံး ဗဟိုပြုသည့် ပစ်မှတ်မှာ ၎င်းတို့၏ စိတ်နှလုံးများတွင် ၎င်းတို့ အကိုးကွယ်ဆုံးသော အရာဖြစ်သော အဆင့်အတန်းနှင့် တန်ခိုးအာဏာ ဖြစ်လေသည်။

ဩဇာအာဏာနှင့် အဆင့်အတန်းကို ရရှိရန်အလို့ငှာ အသင်းတော်တွင် အန္တိခရစ်များ လုပ်ဆောင်သည့် ပထမဆုံးသောအရာမှာ အခြားလူတို့၏ ယုံကြည်ကိုးစားမှုနှင့် လေးစားမှုတို့ကို ကြိုးစားရယူဖို့ ဖြစ်သည်။ ထိုသို့ဖြင့် ၎င်းတို့သည် ပိုများသည့် လူတို့ကို သိမ်းသွင်းစည်းရုံးနိုင်မည်ဖြစ်ပြီး ပိုများသည့်လူတို့အား ၎င်းတို့ကို ကြည်ညိုလေးစားအောင်၊ ကိုးကွယ်အောင် လုပ်နိုင်မည်ဖြစ်သည့်အပြင် ထိုသို့ဖြင့် အသင်းတော်တွင် အဆုံးအဖြတ် ပေးပိုင်ခွင့်ရရှိခြင်းနှင့် ဩဇာအာဏာ ကိုင်စွဲခြင်းတည်းဟူသော ၎င်းတို့၏ ရည်မှန်းချက်ကို စွမ်းဆောင်ရရှိနိုင်မည် ဖြစ်သည်။ ဩဇာအာဏာကို ရရှိခြင်းနှင့် ပတ်သက်လာသည့်အခါ ၎င်းတို့သည် အခြားလူများနှင့် ပြိုင်ဆိုင်ခြင်းနှင့် ယှဉ်ပြိုင်တိုက်ခိုက်ခြင်းတွင် အကျွမ်းကျင်ဆုံး ဖြစ်ကြသည်။ သမ္မာတရားကို လိုက်စားသောလူများ၊ အသင်းတော်တွင် ဂုဏ်သိက္ခာ ရှိသောသူများနှင့် ညီအစ်ကို မောင်နှမများ၏ ချစ်ခြင်းကို ခံရသောသူများသည် ၎င်းတို့၏ အဓိက ရန်ဘက်ဖြစ်သည်။ ၎င်းတို့၏ အဆင့်အတန်းကို ခြိမ်းခြောက်မှုတစ်ခု ဖြစ်စေသည့် မည်သူမဆိုသည် ၎င်းတို့၏ ရန်ဘက်ဖြစ်သည်။ ၎င်းတို့သည် ၎င်းတို့ထက် အားကောင်းသော သူတို့နဲ့ မတွန့်မဆုတ်ဘဲ ယှဉ်ပြိုင်ကြပြီး ၎င်းတို့ထက် အားနည်းသောသူတို့ကို မည်သည့် သနားစိတ်မျှ လုံးဝ မခံစားရဘဲ ယှဉ်ပြိုင်ကြသည်။ ၎င်းတို့၏ စိတ်နှလုံးများက ယှဉ်ပြိုင်ခြင်း၊ တိုက်ခိုက်ခြင်း အတွေးအခေါ်များနှင့် ပြည့်နေသည်။ လူတို့က ယှဉ်ပြိုင်ကာ တိုက်ခိုက်ခြင်း မရှိလျှင် မည်သည့် အကျိုးကျေးဇူးမျှ ရရှိနိုင်ကြမည် မဟုတ်သကဲ့သို့ ယှဉ်ပြိုင်ခြင်းနှင့် တိုက်ခိုက်ခြင်းတို့အားဖြင့်သာ ၎င်းတို့ အလိုရှိသည့်အရာများကို ၎င်းတို့ ရရှိနိုင်ကြသည်ဟု ၎င်းတို့က ယုံကြည်ကြသည်။ အဆင့်အတန်းကို ရရှိရန်နှင့် လူတစ်စုအတွင်းတွင် ပြိုင်ဘက်ကင်းသော နေရာတစ်ခုကို ရယူရန်အလို့ငှာ မည်သူနှင့်မဆို ယှဉ်ပြိုင်ရန် လိုအပ်သည့် မည်သည့်အရာကိုမဆို ၎င်းတို့ လုပ်ဆောင်ကြပြီး ၎င်းတို့၏ အဆင့်အတန်းကို ခြိမ်းခြောက်မှုတစ်ခုဖြစ်စေသည့် လူတစ်ဦးကိုမျှ ၎င်းတို့ ချမ်းသာမပေးကြပေ။ မည်သူနှင့် ၎င်းတို့ ဆက်ဆံရသည်ဖြစ်စေ ဤဆက်ဆံရေးများသည် ယှဉ်ပြိုင်မှုများ၊ တိုက်ခိုက်မှုများနှင့် ပြည့်နေပြီး ၎င်းတို့ အသက်ကြီးသည်အထိ ဆက်လက်၍ ယှဉ်ပြိုင်ပြီး တိုက်ခိုက်နေကြသည်။ ၎င်းတို့က “ထိုလူကို ငါ တိုက်ခိုက်လျှင် အနိုင်ရနိုင်မည်လော”ဟု မကြာခဏ ဆိုကြသည်။ စကားပြောကောင်းပြီး ကျိုးကြောင်းဆီလျော်သော၊ အဆီအငေါ် တည့်သော၊ စနစ်ကျသော ပုံစံတစ်ခုဖြင့် စကားပြောနိုင်သူ မည်သူမဆိုသည် ၎င်းတို့ မနာလိုဖြစ်ကာ အတုခိုးသည့် ပစ်မှတ်ဖြစ်လာသည်။ ထို့ထက်ပင်ပို၍ ထိုသူတို့သည် ၎င်းတို့၏ ရန်ဘက်ဖြစ်လာသည်။ သမ္မာတရားကို လိုက်စားပြီး ယုံကြည်ခြင်း ရှိကာ ညီအစ်ကို မောင်နှမများကို မကြာခဏ ကူညီပြီး ပံ့ပိုးပေးနိုင်သည့်အပြင် ထိုသူတို့ အပျက်သဘောဆောင်ခြင်းနှင့် အားနည်းခြင်းတို့မှ လွတ်မြောက်လာရန် ထောက်ကူပေးနိုင်သည့်သူ မည်သူမဆိုအပြင် အလုပ်အကိုင်တစ်ခုခုတွင် ကျွမ်းကျင်ပြီး ညီအစ်ကို မောင်နှမများ၏ လေးစားမှု အတော်အတန် ရသောသူ မည်သူမဆိုသည်လည်း ၎င်းတို့၏ ရန်ဘက်ဖြစ်လာကြလေသည်။ ၎င်းတို့၏ အလုပ်တွင် ရလဒ်များရကာ အထက်၏ အသိအမှတ်ပြုခြင်း ရရှိသူမည်သူမဆိုသည် ၎င်းတို့အတွက် သာ၍ပင် ကြီးမားသော ရန်ဘက်တစ်ခု အလိုအလျောက် ဖြစ်လာသည်။ မည်သည့်အဖွဲ့တွင် ရှိသည်ဖြစ်စေ အန္တိခရစ်များ၏ ဆောင်ပုဒ်မှာ အဘယ်နည်း။ သင်တို့၏ အတွေးများကို ဝေမျှကြလော့။ (အခြားသူများနှင့်လည်းကောင်း၊ ကောင်းကင်ဘုံနှင့်လည်းကောင်း ယှဉ်ပြိုင်တိုက်ခိုက်ခြင်းသည် အဆုံးမဲ့ ပျော်စရာရင်းမြစ်တစ်ခု ဖြစ်သည်။) ဤသည်မှာ ရူးကြောင်ကြောင်ဖြစ်သည် မဟုတ်လော။ ဤသည်မှာ ရူးကြောင်ကြောင်ဖြစ်ပေသည်။ အခြားတစ်ခုတလေ ရှိသလော။ (ဘုရားသခင်၊ ၎င်းတို့က “ကောင်းကင်နှင့်မြေကြီး တစ်လျှောက်လုံးတွင် ငါသည်သာ ငါ၏အရှင်သခင်ဖြစ်၏”ဟု တွေးထင်ကြသည် မဟုတ်လော။ ဆိုလိုသည်မှာ ၎င်းတို့သည် အမြင့်ဆုံးဖြစ်ချင်ကြပြီး မည်သူနှင့် ၎င်းတို့ ရှိသည်ဖြစ်စေ ထိုသူတို့ထက် သာအောင်လုပ်ချင်ကြသည်။) ဤသည်မှာ ၎င်းတို့၏ စိတ်ကူးများထဲမှတစ်ခုဖြစ်သည်။ အခြားတစ်ခုခု ရှိသေးသလော။ (ဘုရားသခင်၊ စကားလုံးအချို့ကို ကျွန်ုပ် စဉ်းစားမိပါသည်။ “အနိုင်ရသူ ဘုရင် ဖြစ်သည်”ဟူ၍ ဖြစ်သည်။ ၎င်းတို့သည် မည်သည့်နေရာတွင် ရှိသည်ဖြစ်စေ အခြားသူများထက် အမြဲ သာလွန်ချင်ကြပြီး ထင်ပေါ်ချင်ကြကာ အမြင့်ဆုံးဖြစ်ဖို့ ကြိုးပမ်းကြသည်ဟု ကျွန်ုပ် ထင်ပါသည်။) သင်တို့ ပြောပြီးသည့်အရာ အများစုမှာ စိတ်ကူးအမျိုးအစားများ ဖြစ်သည်။ ယင်းတို့ကို ဖော်ပြရန် အပြုအမူတစ်မျိုးကို ကြိုးစားအသုံးပြုကြည့်လော့။ အန္တိခရစ်များသည် မည်သည့်နေရာတွင် ၎င်းတို့ ရှိသည်ဖြစ်စေ အမြင့်ဆုံးသော နေရာကို မလွဲမသွေ ယူလိုခြင်းမျိုး မဟုတ်ပေ။ နေရာတစ်ခုကို ၎င်းတို့ သွားသည့်အခါတိုင်းတွင် ၎င်းတို့ကို ပြုမူဆောင်ရွက်ရန် တွန်းအားပေးနေသော စိတ်သဘောထားတစ်ခုနှင့် စိတ်နေစိတ်ထားတစ်ခု ရှိကြသည်။ ဤစိတ်နေစိတ်ထားက အဘယ်နည်း။ ယင်းက “ငါ ပြိုင်ရမည်။ ပြိုင်ရမည်။ ပြိုင်ရမည်” ဟူ၍ဖြစ်သည်။ အဘယ်ကြောင့် “ပြိုင်ရမည်” သုံးခု ဖြစ်သနည်း။ အဘယ်ကြောင့် “ပြိုင်ရမည်” တစ်ခုတည်း မဖြစ်သနည်း။ (ယှဉ်ပြိုင်ခြင်းက သူတို့၏ ဘဝဖြစ်လာပေပြီ။ သူတို့ ရှင်သန်သည့်အရာ ဖြစ်သည်။) ဤသည်မှာ ၎င်းတို့၏ စိတ်သဘောထား ဖြစ်သည်။ ၎င်းတို့သည် လွန်ကဲစွာ မာနထောင်လွှားပြီး ထိန်းရန်ခက်သော စိတ်သဘောထားတစ်ခုဖြင့် မွေးလာခဲ့ကြသည်။ ဆိုလိုသည်မှာ မိမိတို့ကိုယ်ကို ပြိုင်ဖက်ကင်းအဖြစ် မြင်ခြင်းနှင့် ငါဟူသော အတ္တဆန်ခြင်း အလွန်အမင်း ရှိခြင်းဖြစ်သည်။ ၎င်းတို့၏ ဤအလွန့်အလွန် မာနထောင်လွှားသော စိတ်သဘောထားကို မည်သူကမျှ မကန့်သတ်နိုင်ပေ။ ၎င်းတို့ကိုယ်တိုင်လည်း မထိန်းချုပ်နိုင်ပေ။ ထို့ကြောင့် ၎င်းတို့၏ ဘဝသည် တိုက်ခိုက်ခြင်း၊ ယှဉ်ပြိုင်ခြင်းအကြောင်းသာ ဖြစ်သည်။ မည်သည့်အရာကို တိုက်ခိုက်၊ ယှဉ်ပြိုင်ကြသနည်း။ သဘောသဘာဝအားဖြင့် ၎င်းတို့သည် ကျော်ကြားမှု၊ အကျိုးအမြတ်၊ အဆင့်အတန်း၊ ဂုဏ်သိက္ခာနှင့် ကိုယ့်အကျိုးစီးပွားတို့အတွက် ယှဉ်ပြိုင်ကြသည်။ မည်သည့်နည်းလမ်းများကို ၎င်းတို့ အသုံးပြုရမည်ဖြစ်စေ၊ လူတိုင်းက ၎င်းတို့ကို နာခံသရွေ့၊ ၎င်းတို့ကိုယ်တိုင်အတွက် အကျိုးအမြတ်နှင့် အဆင့်အတန်းကို ရရှိသရွေ့ ၎င်းတို့၏ ပန်းတိုင်ကို ရရှိပြီးဖြစ်သည်။ ယှဉ်ပြိုင်ရန် ၎င်းတို့၏ စိတ်ဆန္ဒသည် ယာယီ ဖျော်ဖြေမှုတစ်ခုမဟုတ်ပေ။ ယင်းသည် ဆိုးယုတ်သော သဘာဝမှလာသည့် စိတ်သဘောထားမျိုးဖြစ်သည်။ ယင်းသည် ကောင်းကင်ဘုံနှင့် တိုက်ခိုက်သော၊ ကမ္ဘာမြေကြီးနှင့် တိုက်ခိုက်သော၊ လူတို့နှင့် တိုက်ခိုက်သော အဆင်းနီသော နဂါးကြီး၏ စိတ်သဘောထားကဲ့သို့ ဖြစ်သည်။ ယခုတွင် အန္တိခရစ်များက အသင်းတော်၌ အခြားလူများနှင့် တိုက်ခိုက်၊ ယှဉ်ပြိုင်သောအခါ မည်သည့်အရာကို ၎င်းတို့ အလိုရှိသနည်း။ ၎င်းတို့သည် ဂုဏ်သတင်းနှင့် အဆင့်အတန်းအတွက် ယှဉ်ပြိုင်ကြသည်မှာ သံသယရှိစရာမလိုပေ။ သို့သော် အဆင့်အတန်းကို ရလျှင် ယင်းသည် ၎င်းတို့အတွက် မည်သည့်အကျိုး ရှိသနည်း။ အခြားလူများက ၎င်းတို့ကို နားထောင်လျှင်၊ လေးစားလျှင်၊ ကိုးကွယ်လျှင် ၎င်းတို့အတွက် မည်သည့်ကောင်းကျိုးရှိသနည်း။ အန္တိခရစ်များကိုယ်တိုင်ပင် ဤအရာကို ရှင်းမပြနိုင်ပေ။ လက်တွေ့တွင် ၎င်းတို့သည် ဂုဏ်သတင်းနှင့် အဆင့်အတန်းကို မွေ့လျော်ခံစားလိုသည်။ လူတိုင်းအား ၎င်းတို့ကို ပြုံးပြစေလိုပြီး မြှောက်ပင့်ကာ ဖားလျက်ဖြင့် ကြိုဆိုနှုတ်ဆက်ခြင်းခံလိုသည်။ ထို့ကြောင့် အန္တိခရစ်က အသင်းတော်သို့ သွားသည့်အခါတိုင်းတွင် တစ်ခုသောအရာကို လုပ်ဆောင်သည်။ အခြားလူများနှင့် တိုက်ခိုက်၊ ယှဉ်ပြိုင်သည်။ ၎င်းတို့သည် အာဏာနှင့် အဆင့်အတန်းကို ရရှိလျှင်ပင် မပြီးသေးပေ။ ၎င်းတို့၏ အဆင့်အတန်းကို ကာကွယ်ပြီး ၎င်းတို့၏ အာဏာကို လုံခြုံစိတ်ချရစေရန်အတွက် ဆက်လက်ပြီး အခြားလူများနှင့် တိုက်ခိုက်၊ ယှဉ်ပြိုင်သည်။ ၎င်းတို့ သေသည်အထိ ဤသို့ လုပ်ဆောင်ကြလိမ့်မည်။ ထို့ကြောင့် အန္တိခရစ်တို့၏ အတွေးအခေါ်သည် “အသက်ရှင်နေသရွေ့ အရှုံးမပေးနှင့်” ဟူ၍ ဖြစ်သည်။ အသင်းတော်တွင် ဤသို့သော ဆိုးယုတ်သောသူ တစ်ယောက် ရှိလျှင် ညီအစ်ကိုမောင်နှမများကို အနှောင့်အယှက် ပေးမည်လော။ ဥပမာ လူတိုင်းက ဘုရားနှုတ်ကပတ်တော်ကို တိတ်ဆိတ်စွာဖြင့် စားသောက်ပြီး သမ္မာတရားကို မိတ်သဟာယဖွဲ့နေကြသည်ဟု ဆိုပါစို့ ပတ်ဝန်းကျင်က အေးချမ်းပြီး စိတ်နေစိတ်ထားက သာယာမည်ဖြစ်သည်။ ဤအချိန်တွင် အန္တိခရစ်တစ်ဦးက မကျေနပ်ချက်များဖြင့် တနုံ့နုံ့ ဒေါသထွက်လိမ့်မည် ဖြစ်သည်။ သမ္မာတရားကို မိတ်သဟာယဖွဲ့သူများအား မနာလိုဖြစ်ပြီး မုန်းတီးလိမ့်မည်။ ၎င်းတို့သည် ထိုသူတို့ကို စတင်တိုက်ခိုက်ပြီး ဝေဖန်မှုများ ပြုလုပ်လိမ့်မည်။ ဤအရာက အေးချမ်းသော ပတ်ဝန်းကျင်ကို နှောင့်ယှက်မည်မဟုတ်လော။ ၎င်းတို့သည် အခြားလူများကို နှောင့်ယှက်ပြီး ရွံရှာစေရန် ရောက်လာသည့် ဆိုးယုတ်သူများ ဖြစ်သည်။ ဤသည်မှာ အန္တိခရစ်များ၏ ပုံစံဖြစ်သည်။ တစ်ခါတစ်ရံတွင် အန္တိခရစ်များသည် ၎င်းတို့ယှဉ်ပြိုင်ပြီး ဖိနှိပ်သည့်သူများကို ဖျက်ဆီးရန်၊ သို့မဟုတ် အနိုင်ယူရန် ကြိုးစားနေခြင်း မဟုတ်ပေ။ ဂုဏ်သတင်း၊ အဆင့်အတန်း၊ ပကာသနနှင့် ဂုဏ်သိက္ခာတို့ကို ၎င်းတို့ ရရှိပြီး လူများကို ၎င်းတို့အား လေးစားစေသရွေ့ ၎င်းတို့၏ ပန်းတိုင်ကို ရရှိပြီးဖြစ်သည်။ ၎င်းတို့ယှဉ်ပြိုင်နေစဉ်တွင် သိသာသည့် စာတန်ဆန်သော စိတ်သဘောထားတစ်မျိုးကို ထုတ်ဖော်ကြသည်။ ဤသည်မှာ မည်သည့် စိတ်သဘောထားဖြစ်သနည်း။ ၎င်းတို့ မည်သည့် အသင်းတော်တွင် ထွက်ပေါ်လာသည်ဖြစ်စေ အခြားလူများနှင့် အမြဲ ယှဉ်ပြိုင်ကာ တိုက်ခိုက်လိုကြခြင်းဖြစ်သည်။ ကျော်ကြားမှု၊ အကျိုးအမြတ်နှင့် အဆင့်အတန်းအတွက် အမြဲ တိုက်ခိုက်လိုကြခြင်း ဖြစ်ပြီး အသင်းတော်က ဖရိုဖရဲ ဖြစ်ကာ ဝရုန်းသုန်းကား အခြေအနေထဲသို့ ရောက်သွားသည့်အခါတွင်သာ၊ ၎င်းတို့က အဆင့်အတန်း ရရှိပြီး လူတိုင်းက ၎င်းတို့ကို အလျှော့ပေးကြသည့်အခါတွင်သာ ၎င်းတို့၏ ရည်မှန်းချက် ပြီးမြောက်ပြီးဖြစ်သည်ဟု ခံစားကြသည်။ ဤသည်မှာ အန္တိခရစ်များ၏ သဘာဝဖြစ်သည်။ ဆိုလိုသည်မှာ ၎င်းတို့သည် မိမိတို့၏ ရည်မှန်းချက်များကို စွမ်းဆောင်ရရှိရန် ယှဉ်ပြိုင်ခြင်းနှင့် တိုက်ခိုက်ခြင်းတို့ကို အသုံးပြုကြလေသည်။

အန္တိခရစ်များသည် မည်သည့်အုပ်စုတွင် ရှိနေပါစေ ၎င်းတို့၏ ဆောင်ပုဒ်သည် အဘယ်နည်း။ “ငါယှဉ်ပြိုင်ရမည်။ ယှဉ်ပြိုင်ရမည်။ ယှဉ်ပြိုင်ရမည်။ အမြင့်မားဆုံးနှင့် အထူးကဲဆုံးဖြစ်ဖို့ ငါယှဉ်ပြိုင်ရမည်။” ဤသည်မှာ အန္တိခရစ်များ၏ စိတ်သဘောထား ဖြစ်သည်။ ၎င်းတို့သွားသည့် နေရာတိုင်းတွင် ၎င်းတို့ယှဉ်ပြိုင်ပြီး ၎င်းတို့၏ ရည်မှန်းချက်များကို စွမ်းဆောင်ရရှိဖို့ ကြိုးစားကြသည်။ ၎င်းတို့သည် စာတန်၏ အစေခံများ ဖြစ်ကြပြီး အသင်းတော်၏ အမှုတော်ကို နှောင့်ယှက်ကြသည်။ အန္တိခရစ်များ၏ စိတ်သဘောထားသည် ဤကဲ့သို့ဖြစ်လေသည်။ ၎င်းတို့သည် မည်သူက ဘုရားသခင်ကို နှစ်များစွာယုံကြည်ခဲ့ပြီး အရင်းအနှီးရှိသည်၊ မည်သူက ဆုကျေးဇူး၊ သို့မဟုတ် ပါရမီအချို့ရှိသည်၊ မည်သူက ညီအစ်ကိုမောင်နှမများ၏ အသက်ဝင်ရောက်မှုတွင် ၎င်းတို့အပေါ် အကျိုးဖြစ်စေသည်၊ မည်သူက ဂုဏ်ဒြပ် ပိုရှိသည်၊ မည်သူက ဝါရင့်သည်၊ မည်သူက ညီအစ်ကိုမောင်နှမများကြားတွင် အကောင်းပြောခြင်းခံရသည်၊ မည်သူက ပို၍ အပြုသဘောဆောင်သော အရာများရှိသည်တို့ကို ကြည့်ရန် အသင်းတော်တွင် စတင် ရှာဖွေကြည့်ရှုသည်။ ထိုလူများသည် ၎င်းတို့၏ ပြိုင်ဖက်များဖြစ်လိမ့်မည်။ အနှစ်ချုပ်အနေဖြင့် အန္တိခရစ်များသည် လူအုပ်စု အလယ်တွင် ရှိသည့်အချိန်တိုင်း ဤအရာမှာ ၎င်းတို့အစဉ်ပြုလုပ်သည့် အရာဖြစ်သည်။ ၎င်းတို့သည် အဆင့်အတန်းအတွက် ယှဉ်ပြိုင်ကြသည်၊ ဂုဏ်သတင်းကောင်းအတွက် ယှဉ်ပြိုင်ကြသည်၊ အုပ်စုထဲ၌ အရေးကိစ္စများအပေါ် ဆုံးဖြတ်ပိုင်ခွင့်ရှိခြင်းနှင့် ဆုံးဖြတ်ချက်များ ချခွင့်အတွက် ယှဉ်ပြိုင်ကြသည်၊ ယင်းကို ၎င်းတို့ရသည်နှင့် ယင်းက ၎င်းတို့ကို ပျော်ရွှင်စေလေသည်။ ဤအရာများကို ၎င်းတို့ ရရှိပြီးသည့်နောက်တွင် တကယ့်အလုပ်ကို ၎င်းတို့ လုပ်ဆောင်နိုင်ကြသလော။ လုံးဝ မလုပ်ဆောင်နိုင်ကြ၊ တကယ့်အလုပ်ကို လုပ်ဆောင်ရန်အလို့ငှာ ၎င်းတို့ ယှဉ်ပြိုင်ကာ တိုက်ခိုက်ကြခြင်း မဟုတ်။ ၎င်းတို့၏ ရည်မှန်းချက်မှာ အခြားလူအားလုံးကို စိုးမိုးခြယ်လှယ်ရန် ဖြစ်သည်။ “သင် ကျွန်ုပ်ကို အလျှော့ပေးရန် လိုလားခြင်း ရှိမရှိဟူသည်ကို ကျွန်ုပ် ဂရုမစိုက်ပါ။ အရင်းအနှီးအရ ကျွန်ုပ်သည် အကြီးမြတ်ဆုံး၊ စကားပြော စွမ်းရည်များအရ ကျွန်ုပ် အတော်ဆုံး ဖြစ်ပြီး ဆုကျေးဇူးများနှင့် ပါရမီများအရ ကျွန်ုပ်သည်သာ အများဆုံးရှိသည်”ဟူ၍ ဖြစ်သည်။ မည်သည့်နယ်ပယ်တွင်ဖြစ်စေ ပထမနေရာအတွက် ၎င်းတို့ အမြဲ ယှဉ်ပြိုင်လိုကြသည်။ ညီအစ်ကို မောင်နှမများက ၎င်းတို့ကို ကြီးကြပ်ရေးမှူးများအဖြစ် ရွေးချယ်လျှင် ၎င်းတို့သည် အဆုံးအဖြတ်ပေးပိုင်ခွင့်ရှိရန်နှင့် ဆုံးဖြတ်ချက်များ ချပိုင်ခွင့်ရှိရန် မိမိတို့၏ အလုပ်ဖော်များနှင့် ယှဉ်ပြိုင်ကြလိမ့်မည် ဖြစ်သည်။ အသင်းတော်က ၎င်းတို့အား အလုပ်တစ်ခုခုကို ကြီးကြပ်ခိုင်းလျှင် ထိုအလုပ် ဆောင်ရွက်ပုံနှင့်ပတ်သက်၍ မရမက ဦးစီးဦးကိုင် ပြုကြလိမ့်မည် ဖြစ်သည်။ ၎င်းတို့ ပြောသမျှတိုင်းနှင့် ဆုံးဖြတ်သမျှအားလုံး ဖြစ်မြောက်ကာ လက်တွေ့အရှိတရားတစ်ခု ဖြစ်လာစေဖို့ ၎င်းတို့ ကြိုးပမ်းချင်ကြလိမ့်မည်။ ညီအစ်ကို မောင်နှမများက အခြားတစ်စုံတစ်ဦး၏ စိတ်ကူးကို သဘောတူလက်ခံလျှင် ဤအရာကို ၎င်းတို့က ခွင့်ပြုလိမ့်မည်လော။ (ခွင့်ပြုလိမ့်မည် မဟုတ်ပါ။) ယင်းမှာ ပြဿနာဖြစ်သည့်သဘောဖြစ်ပေသည်။ သင်သည် ၎င်းတို့စကားကို နားမထောင်လျှင် သင့်ကို ၎င်းတို့က ပညာပြလိမ့်မည်၊ ၎င်းတို့ မရှိဘဲ သင် လုပ်ဆောင်နိုင်မည် မဟုတ်ကြောင်း ခံစားစေလိမ့်မည်ဖြစ်ပြီး ၎င်းတို့ကို မနာခံလျှင် မည်သည့် အကျိုးဆက်များရှိလိမ့်မည်ကို သင့်အား ပြသလိမ့်မည် ဖြစ်သည်။ ယင်းမှာ အန္တိခရစ်တို့၏ စိတ်သဘောထားသည် မည်မျှစိတ်ကြီးဝင်ကာ မသတီစရာကောင်းပြီး အကျိုးအကြောင်း မဆီလျော်ပုံ ဖြစ်ပေသည်။ ၎င်းတို့သည် ဆင်ခြင်တုံတရားရော အသိစိတ်ပါမရှိသကဲ့သို့ သမ္မာတရား တစ်စွန်းတစ်စပင် မရှိပေ။ အန္တိခရစ်များ လုပ်ဆောင်သည့်အရာသည် သာမန်လူတစ်ယောက်၏ ဆင်ခြင်တုံတရားတစ်ခုမျှ မရှိသည်ကို သူ၏ အပြုအမူများ၊ လုပ်ရပ်များတွင် မြင်နိုင်သည်။ ၎င်းတို့ကို သမ္မာတရားအကြောင်း မိတ်သဟာယဖွဲ့ပေးနိုင်သော်လည်း ၎င်းတို့က လက်မခံပေ။ သင်ပြောသည့်အရာသည် မည်မျှ မှန်ကန်ပါစေ၊ ၎င်းတို့က လက်မခံပေ။ ၎င်းတို့ လိုက်စားလိုသော တစ်ခုတည်းသောအရာမှာ ဂုဏ်သတင်းနှင့် အဆင့်အတန်း ဖြစ်သည်။ ယင်းမှာ လေးစားကြည်ညိုမှုဖြင့် ၎င်းတို့ ကိုင်စွဲသောအရာဖြစ်သည်။ အဆင့်အတန်း၏ အကျိုးအမြတ်များကို ခံစားနိုင်သရွေ့ ၎င်းတို့က ကျေနပ်ရောင့်ရဲကြသည်။ ဤသည်မှာ ၎င်းတို့တည်ရှိမှု၏ တန်ဖိုးဖြစ်သည်ဟု ၎င်းတို့က ယုံကြည်ကြသည်။ ၎င်းတို့သည် မည်သည့် လူအုပ်စုအလယ်တွင် ရှိနေပါစေ ၎င်းတို့ပေးသည့် “အလင်းရောင်” နှင့် “နွေးထွေးမှု”၊ ၎င်းတို့၏ အထူးပင်ကိုစွမ်းရည်များ၊ ၎င်းတို့၏ တစ်မူထူးခြားမှုတို့ကို လူများအား ၎င်းတို့ပြကိုပြရမှ ဖြစ်လေသည်။ အဘယ်ကြောင့်ဆိုသော် ၎င်းတို့က မိမိတို့ကိုယ်ကို ထူးခြားသည်ဟု ယုံကြည်သဖြင့် ၎င်းတို့သည် သာမန်လူများထက် သာ၍ ကောင်းမွန်စွာ ဆက်ဆံခြင်းခံရသင့်ကြောင်း၊ လူများ၏ ထောက်ခံမှုနှင့် လေးစားမှုတို့ကို ၎င်းတို့ရရှိသင့်ကြောင်း၊ လူများက ၎င်းတို့ကို အထင်ကြီးသင့်ကြောင်း၊ ကိုးကွယ်သင့်ကြောင်း ၎င်းတို့က အလိုအလျောက် တွေးထင်ကြသောကြောင့် ဖြစ်သည်။ ဤအရာများအားလုံးသည် ၎င်းတို့ရထိုက်သောအရာဖြစ်သည်ဟု ၎င်းတို့က တွေးထင်ကြသည်။ ထိုသို့သောလူများသည် မျက်နှာပြောင်တိုက်ပြီး အရှက်ကင်းမဲ့သည် မဟုတ်လော။ ဤသို့သောလူများကို အသင်းတော်တွင် ရှိစေခြင်းသည် ပြဿနာမဟုတ်သလော။ တစ်စုံတစ်ရာ ဖြစ်ပျက်သည့်အခါ မှန်ကန်စွာ စကားပြောသောသူ မည်သူကိုမဆို လူတို့ နားထောင်သင့်သည်မှာ ဘုရားအိမ်တော်၏ အလုပ်အတွက် အကျိုးရှိသည့် အကြံပြုချက်တစ်ခုကို ပေးသောသူမည်သူကိုမဆို ကျိုးနွံနာခံသင့်ပြီး သမ္မာတရား စည်းမျဉ်းများနှင့် ကိုက်ညီသည့် မည်သူ၏အကြံပြုချက်ကိုမဆို သဘောတူလက်ခံသင့်သည်မှာ ဘဝပေးအသိ ဖြစ်သည်။ အန္တိခရစ်များသည် စည်းမျဉ်းများနှင့်အညီ မဟုတ်သည့် တစ်စုံတစ်ရာကို ပြောလျှင် အခြားလူအားလုံးက ၎င်းတို့ စကားကို နားထောင်ချင်မှ နားထောင်လိမ့်မည်၊ သို့မဟုတ် ၎င်းတို့၏ အကြံပြုချက်ကို ခံယူချင်မှ ခံယူလိမ့်မည်။ ထိုအခြေအနေတွင် အန္တိခရစ်များက မည်သည့်အရာကို လုပ်ဆောင်ကြလိမ့်မည်နည်း။ ၎င်းတို့သည် မိမိတို့ကိုယ်ကို ဆက်လက် ခုခံကာကွယ်ကာ မှန်ကြောင်း ရှင်းချက်ထုတ်လိမ့်မည်ဖြစ်ပြီး အခြားလူတို့ကို စည်းရုံးသိမ်းသွင်းရန် နည်းလမ်းများ စဉ်းစားကာ ညီအစ်ကို မောင်နှမများအား ၎င်းတို့စကားကို နားထောင်အောင် လုပ်မည်ဖြစ်ပြီး ၎င်းတို့၏ အကြံပြုချက်ကို သဘောတူလက်ခံအောင် လုပ်လိမ့်မည် ဖြစ်သည်။ ၎င်းတို့၏ အကြံပြုချက်ကို သဘောတူလက်ခံလျှင် အသင်းတော်၏ အလုပ်အပေါ် မည်သည့်သက်ရောက်မှုရှိကောင်း ရှိနိုင်သည်ကို ၎င်းတို့ အလေးထားကြမည် မဟုတ်ပေ။ ဤသည်မှာ ၎င်းတို့၏ အလေးထားမှု နယ်ပယ်အတွင်းတွင် မရှိပေ။ ၎င်းတို့ အလေးထားမည့် တစ်ခုတည်းသောအရာမှာ မည်သည့်အရာ ဖြစ်လိမ့်မည်နည်း။ “ငါ၏ အကြံပြုချက်ကို သဘောတူလက်ခံခြင်း မရှိလျှင် ငါ၏ မျက်နှာကို မည်သည့်နေရာတွင် ငါ ပြရမည်နည်း။ ထို့ကြောင့် ငါ၏ အကြံပြုချက် သဘောတူလက်ခံကြဖို့အတွက် ငါ ယှဉ်ပြိုင်ကာ ကြိုးပမ်းရမည်”ဟူ၍ ဖြစ်သည်။ ဤသည်မှာ တစ်စုံတစ်ရာ ဖြစ်ပျက်သည့်အခါတိုင်းတွင် ၎င်းတို့ စဉ်းစားကာ ပြုမူဆောင်ရွက်ပုံ ဖြစ်သည်။ ဤအရာက စည်းမျဉ်းများနှင့် အညီ ဟုတ်မဟုတ်ဟူသည်ကို ၎င်းတို့ လုံးဝ ပြန်လည်သုံးသပ်ခြင်း မရှိကြသကဲ့သို့ သမ္မာတရားကို လုံးဝ လက်မခံကြပေ။ ဤသည်မှာ အန္တိခရစ်များ၏ စိတ်သဘောထားဖြစ်သည်။

အန္တိခရစ်တို့၏ ဆင်ခြင်တုံတရား လုံးဝ ကင်းမဲ့ခြင်းနှင့်ဆိုင်သည့် အဓိက သရုပ်သကန်မှာ အဘယ်နည်း။ ၎င်းတို့တွင် ဆုကျေးဇူးများရှိကြောင်း၊ ၎င်းတို့သည် တတ်စွမ်းနိုင်ကြောင်း၊ ကောင်းမွန်သည့် အစွမ်းအစ ပိုင်ဆိုင်ကြောင်းနှင့် အခြားလူတို့၏ ကိုးကွယ်ခြင်းနှင့် အားပေးထောက်ခံခြင်းတို့ကို ၎င်းတို့ ခံရသင့်ကာ ဘုရားအိမ်တော်က ၎င်းတို့အား အရေးပါသည့် နေရာတစ်ခုတွင် ထားရှိသင့်ကြောင်း ယုံကြည်ကြလေသည်။ ထို့အပြင် ဘုရားအိမ်တော်က ၎င်းတို့ တင်ပြသည့် အကြံပြုချက်များနှင့် စိတ်ကူးများအားလုံးကို သဘောတူလက်ခံကာ အားပေးအားမြောက်ပြုသင့်သည်ဟု ၎င်းတို့ ယုံကြည်ကြပြီး၊ ဘုရားအိမ်တော်က ယင်းတို့ကို သဘောတူလက်ခံခြင်း မရှိလျှင် ၎င်းတို့ အလွန် ဒေါသထွက်လာကြသည်၊ ဘုရားအိမ်တော်ကို ဆန့်ကျင်ကြပြီး ၎င်းတို့ကိုယ်ပိုင် သီးခြားနယ်ပယ်များကို ထူထောင်ကြလေသည်။ အန္တိခရစ်များ၏ စိတ်သဘောထား၊ အနှစ်သာရတို့နှင့်ဆိုင်သော ဤထုတ်ဖော်ခြင်းသည် အသင်းတော်တွင် အနှောင့်အယှက်များနှင့် အဖျက်အမှောင့်လုပ်ခြင်းများကို ဖြစ်စေသည် မဟုတ်လော။ အန္တိခရစ်များ၏ လုပ်ရပ်များအားလုံးက အသင်းတော်၏ အလုပ်နှင့် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုတို့ကို အလွန်ကြီးမားသော အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေသည်ဟု ဆိုနိုင်ပေသည်။ အန္တိခရစ်များသည် ဘုရားသခင် ရွေးချယ်ထားသောလူတို့ကြားတွင် အသင်းတော် ခေါင်းဆောင်မှုရာထူးနှင့် သိက္ခာအတွက် ယှဉ်ပြိုင်သောအခါ သူတစ်ပါးတို့ကို တိုက်ခိုက်ပြီး မိမိတို့ကိုယ်ကို မြှင့်တင်ရန်အတွက် ၎င်းတို့တတ်နိုင်သမျှ နည်းလမ်းတိုင်းကို အသုံးပြုကြသည်။ ဘုရားအိမ်တော်၏ အလုပ်နှင့် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို ၎င်းတို့ မည်မျှ ဆိုးဆိုးဝါးဝါး ထိခိုက်စေနိုင်သည်ကို မစဉ်းစားကြပေ။ ၎င်းတို့၏ ရည်မှန်းချက်များနှင့် ဆန္ဒများ ပြည့်နိုင်ခြင်းရှိမရှိ၊ ၎င်းတို့၏ ကိုယ်ပိုင် ဂုဏ်အဆင့်အတန်းနှင့် ဂုဏ်သတင်းသည် လုံခြုံစိတ်ချနိုင်ခြင်း ရှိမရှိကိုသာ စဉ်းစားကြသည်။ အသင်းတော်များနှင့် ဘုရားရွေးချယ်ထားသော သူတို့ကြား ၎င်းတို့၏ ကဏ္ဍသည် မကောင်းဆိုးဝါးများကဲ့သို့၊ ဆိုးယုတ်သူများကဲ့သို့၊ စာတန်၏ အစေခံများကဲ့သို့ ဖြစ်သည်။ ၎င်းတို့သည် သမ္မာတရားကိုချစ်ပြီး လက်ခံသော သူများဖြစ်ဖို့ မဆိုထားနှင့် ဘုရားသခင်ကို အမှန်တကယ် ယုံကြည်သောသူများပင် သေချာပေါက် မဟုတ်သကဲ့သို့ ဘုရားသခင်၏ နောက်လိုက်များလည်း မဟုတ်ပေ။ ၎င်းတို့၏ ရည်ရွယ်ချက်များနှင့် ပန်းတိုင်တို့ကို မရရှိသေးသောအခါ ၎င်းတို့သည် မိမိတို့ကိုယ်ကို မည်သည့်အခါမျှသုံးသပ်ခြင်း၊ သိမြင်ခြင်းမရှိကြပေ။ ၎င်းတို့၏ ရည်ရွယ်ချက်များနှင့် ပန်းတိုင်များသည် သမ္မာတရားနှင့် ကိုက်ညီခြင်းရှိမရှိကို မည်သည့်အခါမျှ မသုံးသပ်ကြပေ။ ကယ်တင်ခြင်းရရှိရန် သမ္မာတရားအား လိုက်စားခြင်းလမ်းကြောင်းကို မည်သို့လျှောက်ရမည်ကို မည်သည့်အခါမျှ မရှာဖွေကြပေ။ ၎င်းတို့က ဘုရားသခင်ကို ယုံကြည်ပြီး ၎င်းတို့လျှောက်သင့်သည့် လမ်းကြောင်းကို ရွေးချယ်သည်မှာ ကျိုးနွံနာခံသည့် စိတ်အခြေအနေတစ်ခုဖြင့် မဟုတ်ပေ။ ထိုအစား ၎င်းတို့က “ခေါင်းဆောင်၊ သို့မဟုတ် အမှုဆောင်ရာထူးကို ငါ မည်သို့ရအောင် ပြုလုပ်ရမည်နည်း။ အသင်းတော်မှ ခေါင်းဆောင်များနှင့် အမှုဆောင်များကို ငါမည်သို့ ယှဉ်ပြိုင်နိုင်မည်နည်း။ ဘုရားသခင် ရွေးချယ်ထားသောသူများကို ငါ မည်သို့အထင်အမြင်မှားစေပြီး ထိန်းချုပ်ကာ ခရစ်တော်ကို မည်သို့ အယောင်ပြသက်သက်အဖြစ် ပြောင်းပစ်ရနိုင်မည်နည်း။ အသင်းတော်တွင် ငါ့အတွက် နေရာတစ်နေရာကို မည်သို့အရယူနိုင်မည်နည်း။ အသင်းတော်တွင် ခိုင်မာသော ခြေကုပ်ရှိပြီး အဆင့်အတန်းကို ရရှိဖို့ သေချာအောင်၊ ငါအောင်မြင်ပြီး မကျရှုံးရန်၊ အဆုံးတွင် ဘုရားသခင် ရွေးချယ်ထားသောသူများကို ထိန်းချုပ်ခြင်းနှင့် ငါ၏ ကိုယ်ပိုင်နယ်မြေကို တည်ဆောက်ခြင်းပန်းတိုင်ကို ရရှိရန် သေချာအောင် ငါမည်သို့ လုပ်ဆောင်နိုင်မည်နည်း”ဟူ၍ ဦးနှောက်ခြောက်ခံ စဉ်းစားကြသည်။ ဤအရာတို့သည် အန္တိခရစ်များက နေ့ရောညပါ စဉ်းစားတွေးတောလျက် အချိန်ကုန်သော အရာများဖြစ်သည်။ ဤသည်မှာ မည်သည့်စိတ်သဘောထားနှင့် သဘာဝ ဖြစ်သနည်း။ သာဓကအနေဖြင့် သာမန် ညီအစ်ကို မောင်နှမများက သက်သေခံချက် ဆောင်းပါးများကို ရေးသည့်အခါ ၎င်းတို့၏ အတွေ့အကြုံများနှင့် သိနားလည်မှုကို အရေးအသားဖြင့် တိကျသေချာစွာ မည်သို့ ဖော်ပြရမည်ကို စဉ်းစားကြသည်။ ထို့ကြောင့် သမ္မာတရားနှင့် စပ်လျဉ်း၍ ဘုရားသခင်က ၎င်းတို့ကို သာ၍ ဉာဏ်အလင်းပေးလိမ့်မည်ဖြစ်ကာ ထိုသမ္မာတရားအပေါ် သာ၍ ကြီးမားပြီး သာ၍ ခြေခြေမြစ်မြစ်ရှိသော သိနားလည်မှုတစ်ခု ရရှိရန် ထောက်ကူပေးလိမ့်မည်ဟူသော မျှော်လင့်ချက်ဖြင့် ဘုရားသခင်ရှေ့မှောက်တွင် ၎င်းတို့ ဆုတောင်းကြလေသည်။ အန္တိခရစ်များက ဆောင်းပါးများ ရေးသည့်အခါတွင်မူ ပိုများသော လူတို့အား ၎င်းတို့အပေါ် နားလည်စေမည့်၊ ၎င်းတို့အကြောင်းကို သိစေကာ ၎င်းတို့ကို လေးစားစေပြီး ထိုသို့ဖြင့် ပိုများသော လူတို့၏ စိတ်ထဲတွင် အဆင့်အတန်းတစ်ခု ရရှိစေမည့် နည်းလမ်းတစ်ခုဖြင့် မည်သို့ ရေးသားရမည်ကို ဦးနှောက်ခြောက်ခံတွေးဆကြလေသည်။ ၎င်းတို့၏ ကျော်ကြားမှုကို တိုးပွားစေရန် ဤသာမန်အဖြစ်ဆုံး၊ အရေးမပါဆုံးသော အရာကို ၎င်းတို့က အသုံးပြုလိုကြသည်။ ဤအခွင့်အရေးမျိုးကိုပင် ၎င်းတို့က လက်လွှတ်မခံနိုင်ပေ။ ၎င်းတို့သည် မည်သည့် လူစားမျိုး ဖြစ်သနည်း။ အခြားသူတို့က အတွေ့အကြုံဆိုင်ရာ သက်သေခံချက် ဆောင်းပါးများ ရေးသားနိုင်ကြသည်ကို မြင်သည့်အခါ အချို့သော အန္တိခရစ်များသည် အဆင့်အတန်းနှင့် ဂုဏ်သိက္ခာအတွက် ထိုသူတို့နှင့် ပြိုင်ဆိုင်ရန် အားထုတ်သည့်အနေဖြင့် အခြားမည်သူမဆို၏ အတွေ့အကြုံဆိုင်ရာ သက်သေခံချက်ထက် သာ၍ အံ့ဩလောက်စရာ ဖြစ်သော အရာတစ်ခုကို ရေးသားဖို့ ဆန္ဒရှိကြသည်။ ထို့ကြောင့် ၎င်းတို့သည် ဇာတ်လမ်းများကို လုပ်ကြံဖန်တီးကာ ခိုးချကြသည်။ အတုအယောင် သက်သေခံချက်ပေးခြင်းကဲ့သို့သော အရာများကိုပင် ၎င်းတို့ လုပ်ဆောင်ဝံ့ကြသည်။ ၎င်းတို့ ထင်ရှားကျော်ကြားရန်၊ ၎င်းတို့အကြောင်းကို လူတို့ ပိုသိအောင် လုပ်ရန်နှင့် ၎င်းတို့၏ ဂုဏ်သတင်းပိုကြီးမားအောင် လုပ်ရန်အလို့ငှာ အန္တိခရစ်များသည် ရှက်ဖွယ်ကောင်းသော အရာမျိုးစုံကို လုပ်ဆောင်ရန် ဝန်မလေးကြပေ။ ၎င်းတို့သည် လူသိများလာရန်၊ အဆင့်အတန်းရရှိရန်နှင့် လူတစ်စုကြား အထင်ကြီးခြင်းခံရကာ အထူးလေးစားမှုဖြင့် ကြည်ညိုခြင်းခံရရန်အလို့ငှာ အသေးငယ်ဆုံးသော အခွင့်အရေးကိုပင် လက်လွှတ်ခံကြမည် မဟုတ်။ အထူးလေးစားမှုဖြင့် ကြည်ညိုခံရခြင်း၏ ရည်ရွယ်ချက်မှာ အဘယ်နည်း။ အန္တိခရစ်များက မည်သည့် အကျိုးဆက်များနှင့် ရည်မှန်းချက်များကို စွမ်းဆောင်ရရှိရန် ဆန္ဒရှိကြသနည်း။ အန္တိခရစ်များက အခြားလူတို့အား ၎င်းတို့ကို သာမန်ထက်ထူးခြားသောလူများ၊ အခြားမည်သူမဆိုထက် ပိုမြင့်မြတ်သောလူများနှင့် အချို့သော နယ်ပယ်များတွင် ထူးချွန်သော လူများအဖြစ် မြင်စေလိုကြသည်။ အခြားလူတို့၏ စိတ်များတွင် ၎င်းတို့အပေါ် အကောင်းမြင်ခြင်းနှင့် နက်နဲသော ထင်မြင်ချက် ရှိသွားစေချင်ပြီး တဖြည်းဖြည်းနှင့်ပင် အခြားသူတို့အား ၎င်းတို့အပေါ် အားကျအောင်၊ လေးစားကာ ကြည်ညိုအောင် လုပ်ဆောင်လိုကြလေသည်။ ဤရည်မှန်းချက်ကို စွမ်းဆောင်ရရှိရန် ၎င်းတို့ အစွမ်းကုန် ကြိုးပမ်းနေချိန်တွင် ယခင်က လျှောက်ခဲ့သည့်အတိုင်း မပြောင်းလဲသည့် လမ်းကြောင်းကိုလည်း လျှောက်မြဲ လျှောက်ကြလေသည်။

မည်သည့် လူစုတွင် ၎င်းတို့ရှိသည်ဖြစ်စေ၊ ၎င်းတို့ ဟန်ဆောင်နေသည်ဖြစ်စေ၊ အားသွန်ခွန်စိုက် လုပ်ဆောင်နေသည်ဖြစ်စေ၊ အန္တိခရစ်များ၏ စိတ်နှလုံးအတွင်းနက်နက် နေရာများတွင် ကွယ်ဝှက်ထားသည့်အရာမှာ အဆင့်အတန်းအတွက် လိုအင်ဆန္ဒတစ်ခုသာ ဖြစ်သည်။ ၎င်းတို့ ထုတ်ဖော်ပြီး ထင်ရှားစေသည့် အနှစ်သာရမှာ တိုက်ခိုက်ခြင်းနှင့် ယှဉ်ပြိုင်ခြင်းသာ ဖြစ်သည်။ အန္တိခရစ်များက မည်သည့်အရာကို လုပ်ဆောင်သည်ဖြစ်စေ ၎င်းတို့သည် အဆင့်အတန်း၊ ဂုဏ်သိက္ခာနှင့် အကျိုးစီးပွားများအတွက် အခြားသူများနှင့် ယှဉ်ပြိုင်နေကြခြင်းဖြစ်သည်။ ဤအရာ၏ တွေ့ရလေ့အရှိဆုံး သရုပ်သကန်မှာ လူတို့၏ စိတ်များတွင်ရှိသည့် နာမည်ကောင်းတစ်ခု၊ အကဲဖြတ်ချက်ကောင်းနှင့် အဆင့်အတန်းတစ်ခုအတွက် ယှဉ်ပြိုင်ခြင်းဖြစ်သည်။ ထိုသို့ဖြင့် လူတို့သည် ၎င်းတို့ကို လေးစားကာ ကိုးကွယ်ကြမည်ဖြစ်ပြီး ၎င်းတို့ကို ဗဟိုပြုကာ အာရုံစိုက်ကြလိမ့်မည် ဖြစ်သည်။ ဤသည်မှာ အန္တိခရစ်များ လျှောက်လှမ်းသည့် လမ်းကြောင်းဖြစ်သည်။ ဤသည်မှာ အန္တိခရစ်များ ပြိုင်ဆိုင်သည့်အရာ ဖြစ်သည်။ ဘုရားနှုတ်ကပတ်တော်များက ဤအရာများကို မည်သို့ ရှုတ်ချကာ စိစစ်သည်ဖြစ်စေ၊ အန္တိခရစ်များက သမ္မာတရားကို လက်ခံကြမည်မဟုတ်၊ သို့မဟုတ် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံကြမည်မဟုတ်၊ သို့မဟုတ် ဘုရားသခင်၏ တရားစီရင်ခြင်းနှင့် ရှုတ်ချခြင်းခံရသည့် ဤအရာများကို စွန့်လွှတ်ကြမည် မဟုတ်ပေ။ ဆန့်ကျင်ဘက်အနေဖြင့် ဤအရာများကို ဘုရားသခင်က ဖော်ထုတ်လေ၊ အန္တိခရစ်များက ဉာဏ်များလာကြလေ ဖြစ်သည်။ လူတို့က ၎င်းတို့ လုပ်ဆောင်နေသည့်အရာကို မမြင်နိုင်ဘဲ ၎င်းတို့က ဤအရာများကို စွန့်လွှတ်ပြီးဖြစ်သည်ဟု တလွဲ ယုံကြည်စေရန်အလို့ငှာ ၎င်းတို့သည် သာ၍ ခိုးကြောင်ခိုးဝှက်ဖြစ်ကာ စိတ်မချရသော နည်းလမ်းကို ခံယူကျင့်သုံးကြသည်။ ဘုရားသခင်က ဤအရာများကို ဖော်ထုတ်လေ၊ ယင်းတို့ကို လိုက်စားကာ ရရှိရန် အန္တိခရစ်များက သာ၍ စဉ်းလဲပြီး သာ၍ ပါးနပ်သော နည်းစနစ်များကို အသုံးပြုဖို့ နည်းလမ်းများကို ရှာလေဖြစ်သည်။ ထို့အပြင် ၎င်းတို့သည် ၎င်းတို့၏ ဖုံးကွယ်ထားသော ရည်ရွယ်ချက်များကို ဖုံးဖိရန် ကြားကောင်းသည့် စကားလုံးများကို အသုံးပြုကြသည်။ အကျဉ်းချုပ်ရလျှင် အန္တိခရစ်များသည် သမ္မာတရားကို လုံးဝ လက်မခံကြ၊ မိမိတို့၏ အပြုအမူများအပေါ် လုံးဝ ပြန်လည်သုံးသပ်ခြင်း မရှိကြ သို့မဟုတ် ဆုတောင်းကာ သမ္မာတရားရှာရင်း ဘုရားသခင်ရှေ့မှောက်သို့ မလာကြပေ။ ဆန့်ကျင်ဘက်အနေဖြင့် ဘုရားသခင်၏ ဖော်ထုတ်မှုနှင့် တရားစီရင်ခြင်းတို့အပေါ် ရန်လိုသည့် သဘောထားတစ်ခု ခံယူကြသည့် အတိုင်းအတာထိ ဤအရာများနှင့်ပတ်သက်၍ ၎င်းတို့၏ စိတ်နှလုံးများတွင် သာ၍ပင် မကျေမနပ်ဖြစ်ကြလေသည်။ ဂုဏ်သတင်းနှင့် အဆင့်အတန်းအပေါ် ၎င်းတို့၏ လိုက်စားမှုကို ၎င်းတို့ မစွန့်လွှတ်ကြရုံမျှမက ဤအရာများကို သာ၍ပင် မြတ်နိုးတန်ဖိုးထားကြပြီး ဤလိုက်စားမှုကို ကွယ်ဝှက်ကာ ဖုံးဖိရန်နှင့် ထိုအရာကို ရိပ်စားမိကာ သတိပြုမိခြင်း မရှိအောင် လူတို့ကို တားဆီးဖို့ နည်းလမ်းများကို စဉ်းစားကြလေသည်။ အခြေအနေ မည်သို့ဖြစ်စေ အန္တိခရစ်များသည် သမ္မာတရားကို လက်တွေ့လုပ်ဆောင်ရန် ပျက်ကွက်ကြရုံမျှမက ၎င်းတို့၏ စရိုက်အမှန်များ ထုတ်ဖော်ခြင်း ခံရသည့်အခါ၊ ဆိုလိုသည်မှာ ၎င်းတို့၏ ဤရည်မှန်းချက်များနှင့် လိုအင်ဆန္ဒများကို ၎င်းတို့ အမှတ်တမဲ့ ထုတ်ဖော်မိသည့်အခါ အခြားသူများက ဘုရားနှုတ်ကပတ်တော်များနှင့် သမ္မာတရားကို အခြေခံ၍ ၎င်းတို့၏ အနှစ်သာရနှင့် သရုပ်အမှန်အား ရိပ်စားမိသွားကြမည်ကို သာ၍ စိုးရိမ်ကြလေသည်။ ထို့ကြောင့် ဤအရာကို ဖုံးကွယ်ရန် ၎င်းတို့ ကြိုးစားကြပြီး မိမိတို့ကိုယ်ကို ကာကွယ်ရန် အစွမ်းကုန် လုပ်ဆောင်ကြလေသည်။ ဤအရာကို ၎င်းတို့ ဖုံးကွယ်ရသည့် ရည်ရွယ်ချက်မှာ အဘယ်နည်း။ ၎င်းတို့၏ အဆင့်အတန်းနှင့် ဂုဏ်သတင်းအား ဆုံးရှုံးမှုများ ခံစားရခြင်းမှ ကာကွယ်ရန်နှင့် နောက်ထပ် ယှဉ်ပြိုင်တိုက်ခိုက်မှုအတွက် ၎င်းတို့၏ ခွန်အားကို ထိန်းသိမ်းရန်ဖြစ်သည်။ ဤသည်မှာ အန္တိခရစ်များ၏ အနှစ်သာရ ဖြစ်သည်။ မည်သည့်အချိန်တွင်ဖြစ်စေ၊ မည်သည့်အခြေအနေတွင်ဖြစ်စေ ၎င်းတို့၏ ကိုယ်ပိုင်ကျင့်ကြံပြုမူခြင်း ရည်မှန်းချက်နှင့် ဦးတည်ချက်တို့ ပြောင်းလဲမည်မဟုတ်၊ ဘဝတွင်ရှိသော ၎င်းတို့၏ ရည်မှန်းချက်များဖြစ်စေ၊ ၎င်းတို့ လုပ်ရပ်များနောက်ကွယ်ရှိ စည်းမျဉ်းများဖြစ်စေ၊ အဆင့်အတန်း လိုက်စားခြင်းနှင့်ဆိုင်သည့် ၎င်းတို့၏ စိတ်နှလုံး အတွင်းနက်နက် နေရာများရှိ လိုအင်ဆန္ဒများ၊ ရည်မှန်းချက်နှင့် ရည်ရွယ်ချက်တို့ဖြစ်စေ ပြောင်းလဲလိမ့်မည် မဟုတ်ပေ။ ၎င်းတို့သည် အဆင့်အတန်း ရရှိရန် အစွမ်းကုန် ကြိုးပမ်းရုံမျှမက ထိုအဆင့်အတန်းကို ရရှိရန် ၎င်းတို့၏ အားထုတ်မှုများကိုလည်း အရှိန်မြှင့်ကြလိမ့်မည် ဖြစ်သည်။ ဘုရားအိမ်တော်က သမ္မာတရားကို မိတ်သဟာယပြုလေ၊ အခြားလူများ ရိပ်စားမိနိုင်ပြီး ပိုင်းခြားသိမြင်နိုင်သည့် အချို့သော သိသာထင်ရှားသည့် အပြုအမူများနှင့် သရုပ်သကန်များကို အသုံးပြုခြင်းအား ၎င်းတို့က လိမ္မာပါးနပ်စွာ ရှောင်ကြလေ ဖြစ်လိမ့်မည်။ ၎င်းတို့သည် မတူကွဲပြားသော နည်းစနစ်ကို ပြောင်းလဲကြလိမ့်မည်ဖြစ်ပြီး မိမိတို့၏ အမှားများကို ဝန်ခံကာ မိမိတို့ကိုယ်ကို ရှုတ်ချလျက် အသည်းအသန် ငိုကြွေးကြလိမ့်မည် ဖြစ်သဖြင့် လူတို့၏ စာနာမှုကို ရရှိကာ ၎င်းတို့ နောင်တရကာ ပြောင်းလဲပြီးဖြစ်သည်ဟု ထိုသူတို့အား တလွဲ ယုံကြည်စေပြီး ၎င်းတို့ကို ပိုင်းခြားသိမြင်ရန် လူတို့အား သာ၍ပင် ခက်ခဲသွားစေမည်ဖြစ်သည်။ အန္တိခရစ်များ၏ ဤအနှစ်သာရမှာ အဘယ်နည်း။ အနည်းငယ် စဉ်းလဲသည် မဟုတ်လော။ (ဟုတ်ပါသည်။) လူတို့သည် ဤမျှစဉ်းလဲကြသည့်အခါ ၎င်းတို့သည် နတ်ဆိုးများဖြစ်ကြသည်။ နတ်ဆိုးများသည် အမှန်တကယ် နောင်တရနိုင်ကြသလော။ အဆင့်အတန်းကို လိုက်စားရန်ဖြစ်သော ၎င်းတို့၏ ရည်မှန်းချက်နှင့် လိုအင်ဆန္ဒတို့ကို ၎င်းတို့ အမှန်တကယ် ဘေးဖယ်ထားနိုင်ကြသလော။ နတ်ဆိုးများသည် ဤရည်မှန်းချက်ကို ဘေးဖယ်ထားဖို့ထက် သေသာ သေလိုက်ချင် ပေလိမ့်မည်။ ၎င်းတို့နှင့်အတူ သမ္မာတရားကို သင် မည်သို့ မိတ်သဟာယပြုသည်ဖြစ်စေ အချည်းနှီး ဖြစ်လိမ့်မည်။ ဤရည်မှန်းချက်ကို ၎င်းတို့ ဘေးဖယ်ထားလိမ့်မည် မဟုတ်။ ဤအခြေအနေတွင် ၎င်းတို့သည် ယှဉ်ပြိုင်တိုက်ခိုက်ရာတွင် ရှုံးနိမ့်ကာ ညီအစ်ကို မောင်နှမများ၏ ဖော်ထုတ်ခြင်းခံရလျှင် နောက်တစ်ဖွဲ့ဆီသို့ ၎င်းတို့ ပြောင်းရွှေ့သွားသည့်အခါ အဆင့်အတန်း၊ သိက္ခာ၊ ဆုံးဖြတ်ပိုင်ခွင့်နှင့် ဆုံးဖြတ်ချက်များ ချပိုင်ခွင့်တို့အတွက် ဆက်လက်၍ တိုက်ခိုက်ပြီး ယှဉ်ပြိုင်ကြလိမ့်ဦးမည် ဖြစ်သည်။ ဤအရာများအတွက် ၎င်းတို့ ယှဉ်ပြိုင်ကြလိမ့်မည်။ အခြေအနေက မည်သည့်အရာဖြစ်စေ၊ သို့မဟုတ် မည်သည့်လူစုတွင် ၎င်းတို့ ရှိသည်ဖြစ်စေ ၎င်းတို့ အမြဲ လိုက်နာစောင့်ထိန်းသည့် စည်းမျဉ်းမှာ ယှဉ်ပြိုင်ရန် ဖြစ်သည်။ “ငါသာ ဦးဆောင်၍ရသည်။ အခြားမည်သူကမျှ ငါ့ကို ဦးဆောင်၍မရ”ဟူ၍ ဖြစ်သည်။ ၎င်းတို့သည် သာမန် နောက်လိုက်များဖြစ်ရန်၊ သို့မဟုတ် အခြားလူတို့၏ ခေါင်းဆောင်မှု၊ သို့မဟုတ် အကူအညီကို လက်ခံရန် လုံးဝ မလိုလားကြပေ။ ဤသည်မှာ အန္တိခရစ်များ၏ အနှစ်သာရ ဖြစ်သည်။

အသင်းတော်တွင် ဘုရားသခင်ကို နှစ်များစွာ ယုံကြည်ပြီးဖြစ်သည့်တိုင် သမ္မာတရားကို လုံးဝ မလိုက်စားသကဲ့သို့ အဆင့်အတန်းနှင့် ဂုဏ်သတင်းကို အမြဲ လိုက်စားသည့်သူများ ရှိကြသလော။ ထိုသို့သော လူတို့၏ သရုပ်သကန်များမှာ အဘယ်နည်း။ မိမိကိုယ်ကို အစဉ်သဖြင့် ကိုယ်ရည်သွေးသည့်လူများ၊ တစ်ဘာသာဖြစ်သော အတွေးအခေါ်များ အကြံထုတ်တတ်ပြီး အဆင့်မြင့်ပုံရသည့် စိတ်ကူးများ လေပန်းတတ်သည့်လူများသည် ထိုသို့သော လူများဖြစ်သည်ဟု သင်တို့ ဆိုမည်လော။၎င်းတို့သည် မည်သည့်အရာမျိုးကို မကြာခဏ လုပ်ဆောင်ကြသနည်း။ (တစ်စုံတစ်ဦးက မိမိ၏ သဘောထားကို ဖော်ပြပြီး အခြားလူအားလုံးအတွက် ထိုသဘောထားက မှန်ကန်ပုံရသော်လည်း ဤလူသည် သူမည်မျှထက်မြက်သည်ကို ပြသရန် လူတို့က ပို၍ပင် မှန်ကန်သည်ဟု ခံစားပြီး ပထမလူ၏ အမြင်ရှုထောင့်ကို ငြင်းပယ်မည့် မတူကွဲပြားသော ရှုထောင့်တစ်ခုကို ထုတ်ပြောလာသည်။ ထိုသို့ဖြင့် သူ မည်မျှထက်မြက်သည်ကို ပြသလေသည်။) ဤအရာကို ကြွားဝါခြင်းဟု ခေါ်သည်။ ၎င်းတို့သည် အခြားလူတို့၏ အမြင်များကို ငြင်းပယ်ပြီးနောက် ၎င်းတို့ကိုယ်ပိုင် တမူထူးခြားသည့် ရှုထောင့်အမြင်၊ ၎င်းတို့ကပင်လျှင် လက်တွေ့ကျသည်ဟုဖြစ်စေ၊ ခိုင်လုံသည်ဟုဖြစ်စေ မခံစားရသည့် ရှုထောင့်အမြင်တစ်ခု၊ ဆောင်ပုဒ်မျှသာ ဖြစ်သောအရာတစ်ခုကို ထုတ်ပြောလာကြလေသည်။ သို့တိုင် ၎င်းတို့ မည်မျှထက်မြက်သည်ကို လူတို့အား ပြမှဖြစ်မည်ဖြစ်ပြီး လူတိုင်းအား ၎င်းတို့ စကားကို နားထောင်အောင် လုပ်မှဖြစ်မည်ဖြစ်သည်။ ၎င်းတို့ အမြဲတစေ ကွဲပြားမှဖြစ်မည်ဖြစ်သည်။ တစ်ဘာသာဖြစ်သော အတွေးအခေါ်များကို ၎င်းတို့ အမြဲ အကြံထုတ်မှဖြစ်မည်ဖြစ်သည်။ ၎င်းတို့သည် အဆင့်မြင့်ပုံရသော စိတ်ကူးများကို အမြဲ လေရှည်နေကြပြီး အခြားလူတို့ ပြောသည့်အရာသည် မည်မျှ ဖြစ်နိုင်ချေရှိကာ လက်တွေ့ကျပုံ ရသည်ဖြစ်စေ ထိုအရာကို ဆန့်ကျင်သည့် ဆန္ဒမဲပေးကာ အခြားလူတို့၏ အမြင်ရှုထောင့်များကို စွန့်ပယ်ရန် အမျိုးမျိုးသော အကြောင်းပြချက်များနှင့် ဆင်ခြေများ ရှာမှဖြစ်မည်ဖြစ်သည်။ ဤသည်တို့မှာ တစ်ဘာသာဖြစ်သော အတွေးအခေါ်များနှင့် အဆင့်မြင့်ပုံရသော စိတ်ကူးများကို အကြံထုတ်ရန် ကြိုးစားကြသည့် လူတို့၏ အတွေ့ရအများဆုံးသော အပြုအမူများဖြစ်သည်။ တစ်စုံတစ်ဦး၏ လုပ်ရပ်များက မည်မျှ မှန်ကန်ပုံရသည်ဖြစ်စေ၊ သင့်တင့်လျောက်ပတ်ပုံရသည်ဖြစ်စေ ယင်းတို့ကို ၎င်းတို့က ပယ်ချကာ လျစ်လျူရှုကြလိမ့်မည် ဖြစ်သည်။ ဤလူက သင့်တင့်လျောက်ပတ်စွာ ပြုမူသည်ကို ၎င်းတို့ အသေအချာ သိသော်လည်း ထိုသူ၏ လုပ်ရပ်များက သင့်လျော်ခြင်း မရှိကြောင်းနှင့် ၎င်းတို့လုပ်လျှင် ပို၍ ကောင်းစွာ လုပ်ဆောင်နိုင်မည့်အလား ထင်ရစေပြီး ထိုသူထက် ၎င်းတို့ လုံးဝ မညံ့ကြောင်း ပြောနေကြဆဲဖြစ်သည်။ ဤကဲ့သို့သော လူတို့က ၎င်းတို့လောက် မည်သူမျှ မတော်ကြောင်း၊ ကဏ္ဍအားလုံးတွင် ၎င်းတို့သည် အခြားလူတို့ထက် တော်ကြောင်း တွေးထင်ကြသည်။ အခြားလူများ ပြောဆိုသမျှတိုင်းက ၎င်းတို့အတွက် မှန်ကန်ခြင်းမရှိပေ။ အခြားလူတို့သည် အသုံးမကျကြသကဲ့သို့ ၎င်းတို့ကိုယ်တိုင်က ကဏ္ဍအားလုံးတွင် တော်ကြသည်။ ၎င်းတို့က တစ်စုံတစ်ရာကို အမှားလုပ်မိကာ ပြုပြင်ခြင်းခံရလျှင်ပင် ကျိုးနွံနာခံရန် မလိုမလား ဖြစ်ကြလိမ့်မည်။ သမ္မာတရားကို လုံးဝ လက်ခံကြလိမ့်မည် မဟုတ်သကဲ့သို့ ဆင်ခြေတစ်ပုံကြီးလည်း အကြံထုတ်လာကောင်း ထုတ်လာနိုင်သည်။ ယင်းက ၎င်းတို့အနေဖြင့် အမှားမပြုမိကြောင်းနှင့် ပြုပြင်မခံခဲ့ရသင့်ကြောင်း အခြားသူတို့ကို တွေးထင်စေသည်။ တစ်ဘာသာဖြစ်သော အတွေးအခေါ်များကို အကြံထုတ်ကာ အဆင့်မြင့်ပုံရသော စိတ်ကူးများ လေပန်းချင်ကြသည့် လူများသည် ဤနည်းဖြင့် မာနထောင်လွှားပြီး မိမိကိုယ်ကို မှန်သည်ဟု ယူမှတ်ကြလေသည်။ စင်စစ်အားဖြင့် ဤလူများထဲမှ အများစုသည် စစ်မှန်သည့် ပါရမီ ကင်းမဲ့ကြပြီး မည်သည့်အရာကိုမျှ ကောင်းစွာ မလုပ်ဆောင်နိုင်ကြပေ။ ၎င်းတို့ လုပ်ဆောင်သည့်အရာတိုင်းသည် လုံးဝ ကမောက်ကမဖြစ်လာသည်။ သို့သော် ၎င်းတို့တွင် မိမိကိုယ်ကို နားလည်သဘောပေါက်မှု မရှိကြသကဲ့သို့ ၎င်းတို့က အခြားလူများထက် ပိုတော်သည်ဟု တွေးထင်ကြပြီး အခြားလူများ လုပ်ဆောင်နေသည့် အရာတိုင်းကို ဝင်ရောက်စွက်ဖက်ကာ ပါဝင်ပတ်သက်ဝံ့ကြသည့်အပြင် အခြားလူတို့အား ၎င်းတို့ကို အမြဲ လေးစားကာ စကားနားထောင်စေလိုလျက် အဆင့်မြင့်ပုံရသော စိတ်ကူးများကို လေပန်းမြဲပန်းနေကြလေသည်။ အခြေအနေက မည်သည့်အရာဖြစ်စေ၊ မည်သည့်အဖွဲ့တွင် ၎င်းတို့ ရှိကြသည်ဖြစ်စေ ၎င်းတို့သည် အခြားသူတို့အား ၎င်းတို့ကို အစေခံကာ ၎င်းတို့စကားကိုသာ နားထောင်စေလိုကြသည်။ အခြားမည်သူကိုမျှ ၎င်းတို့ အစေမခံလို၊ သို့မဟုတ် စကားနားမထောင်လိုကြပေ။ ဤသည်တို့မှာ အန္တိခရစ်များ ဖြစ်သည် မဟုတ်လော။ ဤသည်မှာ အန္တိခရစ်များ မည်မျှမာနထောင်လွှားကာ မိမိကိုယ်ကို မှန်သည်ဟု ယူမှတ်ကြခြင်း ဖြစ်လေသည်။ ဤသည်မှာ ၎င်းတို့ မည်မျှဆင်ခြင်တုံတရားမဲ့ကြခြင်း ဖြစ်လေသည်။ ၎င်းတို့သည် ဟုတ်မှန်သယောင် ရှိသော်လည်း စင်စစ်မှားနေသော အယူဝါဒများအကြောင်းကိုသာ ပြောဆိုကြပြီး အခြားလူတို့က ၎င်းတို့၏ အမှားများကို ထောက်ပြလျှင် ၎င်းတို့သည် စကားလုံးများနှင့် ဆင်ခြင်တွေးခေါ်မှုစနစ်ကို မလိမ့်တစ်ပတ် လုပ်ရမည်ဖြစ်ကာ ၎င်းတို့ မှန်သည်ဟု လူတို့အား ခံစားရစေရန် အတုအယောင်ဖြစ်သည့်၊ နားကြားကောင်းသည့် နည်းလမ်းတစ်ခုဖြင့် ပြောဆိုမှရမည်ဖြစ်သည်။ အခြားလူတစ်ဦး၏ အယူအဆက မည်မျှမှန်ကန်သည်ဖြစ်စေ ထိုအယူအဆ မှန်ကန်သည့်ပုံမရအောင် လုပ်ဆောင်ရန် အန္တိခရစ်များသည် ၎င်းတို့၏ ကိုယ်ပိုင်အယူအဆကို လူတိုင်း လက်ခံအောင် လုပ်ရန်အတွက် ကျလောက်သည့် စကားပြောဆိုပုံတစ်ခုကို အသုံးပြုကြလိမ့်မည်ဖြစ်သည်။ အန္တိခရစ်များသည် ဤလူစားမျိုးများ ဖြစ်ကြ၏။ ၎င်းတို့သည် အခြားသူများကို အထူး အထင်အမြင်မှားစေနိုင်စွမ်း ရှိကြသည်။ ၎င်းတို့က ထိုသူတို့ကို မရှင်းမလင်းဖြစ်သွားသည်အထိ၊ စဉ်းစားမရဖြစ်ကာ အမှန်နှင့်အမှားကို မသိတော့သည်ထိပင် အထင်အမြင်မှားစေနိုင်ကြသည်။ အဆုံးတွင် ချင့်ချိန်နိုင်စွမ်းမရှိသော သူအားလုံးသည် ဤအန္တိခရစ်များ၏ လုံးလုံးလျားလျား အထင်အမြင်မှားစေခြင်းနှင့် ပိတ်မိစေခြင်းကို ခံကြရလိမ့်မည် ဖြစ်သည်။ အသင်းတော် အများစုတွင် အခြားသူများကို ဤကဲ့သို့ အထင်အမြင်မှားစေသည့် လူများရှိသည်။ ဘုရားသခင် ရွေးချယ်ထားသော လူတို့သည် သမ္မာတရားကို မိတ်သဟာယပြုနေချိန် သို့မဟုတ် ၎င်းတို့၏ အတွေ့အကြုံဆိုင်ရာ သက်သေခံချက်ကို ဝေမျှနေချိန်တွင် အန္တိခရစ်များသည် အမြဲ ထရပ်ကာ ၎င်းတို့၏ ကိုယ်ပိုင်အမြင်များကို ဖော်ပြကြသည်။ ၎င်းတို့သည် မိမိတို့၏ အတွေ့အကြုံဆိုင်ရာ အသိပညာတို့ကို ပွင့်လင်းသောနည်းလမ်းတစ်ခုဖြင့် မိတ်သဟာယဖွဲ့ရန် ၎င်းတို့၏ စိတ်ထဲရှိသည့်အတိုင်း မပြောကြပေ။ ထိုအစား ၎င်းတို့ မည်မျှ တော်သည်ကို ပြသရန်နှင့် အခြားသူများ ၎င်းတို့ကို လေးစားအားကျအောင်လုပ်ခြင်းနှင့်ဆိုင်သော ၎င်းတို့၏ ရည်မှန်းချက်ကို စွမ်းဆောင်ရရှိရန် အမှုအရာများကို အမြဲထောက်ပြပြီး အခြားလူတို့၏ အတွေ့အကြုံဆိုင်ရာ အသိပညာအကြောင်းကို အပြစ်ရှာကာ မဆင်မခြင်ပြောသော မှတ်ချက်များ ပြုကြလေသည်။ အန္တိခရစ်များသည် စကားလုံးများနှင့် အယူဝါဒများကို ပြောရာတွင် အကျွမ်းကျင်ဆုံး ဖြစ်ကြသည်။ စစ်မှန်သည့် အတွေ့အကြုံဆိုင်ရာ သက်သေခံချက်ကို ၎င်းတို့ လုံးဝ မဝေမျှနိုင်ကြသကဲ့သို့ မိမိကိုယ်ကို သိသည့်အသိအကြောင်းကို လုံးဝ မပြောကြပေ။ ထိုအစား ၎င်းတို့သည် အခြားလူများတွင် ရှိသည့် ပြဿနာများကို အမြဲ ရှာဖွေကြပြီး ထိုအရာများနှင့်ပတ်သက်၍ ရေးကြီးခွင့်ကျယ် လုပ်ကြသည်။ အန္တိခရစ်များက အခြားလူတို့၏ အယူအဆများကို ပွင့်လင်းသော စိတ်များဖြင့် လက်ခံနေကြသည်ကို သို့မဟုတ် ၎င်းတို့ကိုယ်ပိုင် ဖောက်ပြန်ပျက်စီးသော စိတ်သဘောထားများနှင့်ပတ်သက်၍ အလျင်ဦးအောင် မိတ်သဟာယပြုကာ အခြားသူများထံ မိမိတို့ကိုယ်ကို ဖွင့်ချပြနေသည်ကို သင် မည်သည့်အခါမျှ မမြင်ရပေ။ မှားယွင်းပြီး အဓိပ္ပာယ်မဲ့သော မည်သည့် အမြင်များကို ၎င်းတို့ ထားရှိကြသည်ဆိုသည်နှင့် ယင်းတို့ကို ၎င်းတို့ ပြောင်းလဲခဲ့ပုံတို့အား သင် သေချာပေါက် မမြင်ရသကဲ့သို့ ၎င်းတို့ပြုမိခဲ့သည့် အမှားများ သို့မဟုတ် ၎င်းတို့၏ အားနည်းချက်များကို ၎င်းတို့ ဝန်ခံနေသည်ကို သင် လုံးဝ မကြားရပေ။ အန္တိခရစ်များက အခြားသူများနှင့် မည်မျှကြာကြာ ဆက်ဆံရသည်ဖြစ်စေ ၎င်းတို့သည် အခြားလူတို့အား ၎င်းတို့တွင် မည်သည့် ဖောက်ပြန်ပျက်စီးမှုမျှ မရှိကြောင်းကိုလည်းကောင်း၊ ၎င်းတို့က မွေးရာပါ သူတော်စင်များဖြစ်ပြီး ပြီးပြည့်စုံသော လူများ ဖြစ်ကြောင်းကိုလည်းကောင်း၊ အခြားသူတို့က ၎င်းတို့ကို ကိုးကွယ်သင့်ကြောင်းကိုလည်းကောင်း အမြဲ ခံစားရစေရန် ပြုလုပ်ကြလေသည်။ ဆင်ခြင်တုံတရား အမှန်တကယ် ပိုင်ဆိုင်သော လူတို့သည် အခြားသူတို့၏ အထင်ကြီးလေးစားခြင်း၊ သို့မဟုတ် ကိုးကွယ်ခြင်းခံရန် မလိုလားကြပေ။ အခြားလူတို့က ၎င်းတို့ကို အမှန်တကယ် အထင်ကြီးလေးစားပြီး ကိုးကွယ်လျှင် ၎င်းတို့က ဖောက်ပြန်ပျက်စီးသော စိတ်သဘောထားများ ရှိသည့် ဖောက်ပြန်ပျက်စီးသော လူသားများ ဖြစ်သည်ကိုလည်းကောင်း၊ ၎င်းတို့က သမ္မာတရား လက်တွေ့ကျမှုများ ပိုင်ဆိုင်ခြင်း မရှိသည်ကိုလည်းကောင်း ၎င်းတို့ သိကြသောကြောင့် ဤအရာကို ရှက်ဖွယ်ကောင်းသောအရာအဖြစ် မြင်ကြလေသည်။ ၎င်းတို့၏ ကိုယ်ပိုင် အတိုင်းအတာကို ၎င်းတို့ သိကြသည်။ ထို့ကြောင့် ၎င်းတို့ ထုတ်ဖော်သည့် မည်သည့် ဖောက်ပြန်ပျက်စီးခြင်းကိုမဆို၊ ၎င်းတို့ ဖြစ်ပေါ်သည့် မည်သည့် မှားယွင်းသော အမြင်များကိုမဆို ဤအရာများနှင့်ပတ်သက်၍ ပွင့်လင်းစွာ မိတ်သဟာယပြုနိုင်ကြပြီး ယင်းတို့အကြောင်းကို အခြားသူတို့အား သိခွင့်ပေးနိုင်ကြသည်။ ဤအရာကို လုပ်ဆောင်ခြင်းက ၎င်းတို့အား အလွန် သက်သောင့်သက်သာ ဖြစ်စေသည်၊ လွတ်မြောက်ကာ ပျော်ရွှင်စေသည်။ ဤအရာကို လုပ်ဆောင်ဖို့ ခက်ခဲသည်ဟု ၎င်းတို့ လုံးဝ မခံစားကြရပေ။ အခြားလူတို့က ၎င်းတို့ကို ဝေဖန်လျှင်ပင်၊ ၎င်းတို့အပေါ် အထင်သေးလျှင်ပင်၊ နုံအသည်ဟု ခေါ်လျှင်ပင် သို့မဟုတ် မထီမဲ့မြင်ပြုလျှင်ပင် ၎င်းတို့ အလွန်ဝမ်းမနည်းကြပေ။ ဆန့်ကျင်ဘက်အနေဖြင့် ဤသည်မှာ အလွန် ပုံမှန်ဖြစ်သည်ဟု ၎င်းတို့ ခံစားကြပြီး ထိုအရာကို မှန်ကန်စွာ ချဉ်းကပ်နိုင်ကြသည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသောကြောင့် ဖောက်ပြန်ပျက်စီးခြင်းကို အလိုအလျောက် ထုတ်ဖော်ပြကြလိမ့်မည်။ သင် အသိအမှတ်ပြုသည်ဖြစ်စေ၊ မပြုသည်ဖြစ်စေ ဤသည်မှာ အမှန်တရားတစ်ခုဖြစ်၏။ သင်၏ ကိုယ်ပိုင် ဖောက်ပြန်ပျက်စီးခြင်းကို သင် သတိပြုမိနိုင်လျှင် ယင်းမှာ ကောင်းသော အရာတစ်ခုဖြစ်ပြီး ထိုအရာကို အခြားသူတို့က ရှင်းလင်းစွာ မြင်နိုင်ကြလျှင် သာ၍ပင် ကောင်းပေသည်။ ထိုသို့ဖြင့် ၎င်းတို့က သင့်ကို ကိုးကွယ်ခြင်း၊ သို့မဟုတ် လေးစားကြည်ညိုခြင်း ပြုကြမည် မဟုတ်ပေ။ သမ္မာတရားကို နားလည်ပြီး ဆင်ခြင်တုံတရား အနည်းငယ် ပိုင်ဆိုင်သောလူတို့သည် ၎င်းတို့၏ စိတ်နှလုံးများကို ဖွင့်ဟနိုင်ပြီး မိမိတို့ကိုယ်ကို သိခြင်းအကြောင်း မိတ်သဟာယပြုနိုင်ကြသည်။ ဤအရာကို ခက်ခဲသည်ဟု ၎င်းတို့ မမြင်ကြချေ။ သို့သော် ဤသည်မှာ အန္တိခရစ်များအတွက်မူ အလွန် ခက်ခဲသည်။ ၎င်းတို့က ဖြူစင်သော နည်းလမ်းဖြင့် ဖွင့်ဟသောသူတို့ကို မိုက်မဲသူများအဖြစ် ရှုမြင်ကြပြီး မိမိကိုယ်ကို သိသောအသိအကြောင်းကို ပြောကာ ရိုးသားစွာ စကားပြောသောသူတို့ကို စဉ်းစားဉာဏ်မရှိသောသူအဖြစ် ရှုမြင်ကြသည်။ ထို့ကြောင့် အန္တိခရစ်များက ထိုလူများကို လုံးဝ အထင်သေးကြသည်။ တစ်စုံတစ်ဦးသည် သမ္မာတရားကို နားလည်နိုင်ပြီး လူတိုင်းက ထိုသူကို အထူးသဖြင့် အသိအမှတ်ပြုလျှင် အန္တိခရစ်များက ထိုသူကို မိမိတို့၏မျက်လုံးများတွင် ရှိသည့် သံမှိုတစ်ခုနှင့် ၎င်းတို့၏ နံဘေးရှိ ဆူးတစ်ချောင်းအဖြစ် မြင်ကြလိမ့်မည်ဖြစ်ကာ ထိုသူကို ဝေဖန်ပြီး ရှုတ်ချကြလိမ့်မည် ဖြစ်သည်။ ထိုလူတွင် ရှိသည့် မှန်ကန်သော အလေ့အကျင့်များနှင့် အပြုသဘောဆောင်သော အရာများကို ၎င်းတို့က မှားယွင်းကြောင်း ငြင်းဆိုကြလိမ့်မည်ဖြစ်ပြီး ယင်းတို့ကို မမှန်ကန်သကဲ့သို့ လွဲချော်သော သိနားလည်မှု ဖြစ်ပုံပေါ်စေလိမ့်မည်။ အသင်းတော် သို့မဟုတ် ညီအစ်ကို မောင်နှမများကို အကျိုးပြုသည့် တစ်စုံတစ်ရာကို မည်သူက လုပ်ဆောင်သည်ဖြစ်စေ ထိုသူကို သေးသိမ်စေရန်၊ လှောင်ပြောင်ကာ သရော်ရန် အန္တိခရစ်များက နည်းလမ်းများ စဉ်းစားကြလိမ့်မည်။ ထိုသူတို့ လုပ်ဆောင်ခဲ့သည့်အရာက မည်မျှ ကောင်းမွန်သည်ဖြစ်စေ၊ ထိုအရာက လူတို့ကို မည်မျှ အကျိုးပြုသည်ဖြစ်စေ အန္တိခရစ်များက ဖော်ပြထိုက်သည်ဟု တွေးကြမည် မဟုတ်သကဲ့သို့ ထိုအရာကို သေးနုပ်သယောင်ဖြစ်စေလိမ့်မည်ဖြစ်ကာ ချိုးနှိမ်လိမ့်မည်။ လုံးဝ သုံးမရသည့်ပုံပေါ်သည်အထိပင် ထိုအရာကို သေးသိမ်အောင် လုပ်လိမ့်မည်ဖြစ်သည်။ အန္တိခရစ်များက ကောင်းသည့်အရာ တစ်စုံတစ်ခုကို အနည်းငယ် လုပ်ဆောင်လျှင်မူ ထိုအရာကို လူတိုင်းမြင်စေဖို့၊ ၎င်းတို့ လုပ်ဆောင်ခဲ့ခြင်းဖြစ်ကြောင်းနှင့် ၎င်းတို့၏ ချီးမွမ်းထိုက်သော ကူညီထောက်မမှုဖြစ်ကြောင်း သိရှိစေရန် တစ်ဆိတ်ကို တစ်အိတ်လုပ်ကာ အကျယ်ချဲ့ရန် အစွမ်းကုန် လုပ်ဆောင်ကြလိမ့်မည်။ ထိုသို့ဖြင့် ညီအစ်ကို မောင်နှမများက ၎င်းတို့ကို အထူးလေးစားမှုဖြင့် ရှုမြင်ကြမည်၊ ၎င်းတို့ကို စိတ်ထဲတွင် စဉ်ဆက်မပြတ် အမှတ်ရကြမည်၊ ၎င်းတို့အပေါ် အလွန် ကျေးဇူးတင်ရှိကာ ၎င်းတို့နှင့်ပတ်သက်သည့် ကောင်းကွက်ကို သတိရကြမည်ဖြစ်သည်။ အန္တိခရစ်များအားလုံးအပြင် အန္တိခရစ်တို့၏ စိတ်သဘောထား ရှိသောသူများအားလုံးသည် ဤနည်းဖြင့် ပြုမူဆောင်ရွက်နိုင်စွမ်း ရှိကြသည်။ ဤအပိုင်းတွင် အန္တိခရစ်များသည် ကြောင်သူတော် ဖာရိရှဲများနှင့် မခြားပေ။ အမှန်တွင် ၎င်းတို့က ထိုသူတို့ထက် ပိုဆိုးသည်။ ဤသည်တို့မှာ အန္တိခရစ်များ၏ မြင်တွေ့နေကျအဖြစ်ဆုံးနှင့် အသိသာဆုံးသော သရုပ်သကန် စစ်စစ်များ ဖြစ်သည်။

အန္တိခရစ်များက အမှုအရာများကို လုပ်ဆောင်ချိန်တွင် မည်သည့် သဘောထား ထားရှိကြသနည်း။ ၎င်းတို့သည် အခြားသူများရှေ့တွင် ကောင်းသောအရာများကို လုပ်ဆောင်လိုကြပြီး မကောင်းသည့်အရာများကို တိတ်တဆိတ် လုပ်ဆောင်လိုကြသည်။ ၎င်းတို့က လူတိုင်းအား ၎င်းတို့ လုပ်ဆောင်သည့် ကောင်းမွန်သော အရာများကို သိစေလိုကြပြီး ၎င်းတို့အကြောင်းကို မည်သူမျှ မသိစေဖို့အလို့ငှာ မကောင်းသည့်အရာနှင့်ဆိုင်သည့် စကားတစ်ခွန်းမျှ မပေါက်ကြားမည့်အထိပင် ထိုမကောင်းသည့်အရာများကို ဖုံးဖိချင်ကြသည်။ ပြီးလျှင် ယင်းတို့ကို ကွယ်ဝှက်ရန် အစွမ်းကုန်လုပ်ဆောင်ဖို့ ၎င်းတို့ တွန်းအားပေးခြင်း ခံရလေသည်။ အန္တိခရစ်များ၏ ဤစိတ်သဘောထားက စက်ဆုပ်စရာဖြစ်သည် မဟုတ်လော။ အန္တိခရစ်များ ဤသို့ ပြုမူခြင်း၏ ရည်ရွယ်ချက်မှာ အဘယ်နည်း။ (၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်ရန် ဖြစ်သည်။) မှန်ပေ၏။ အပေါ်ယံတွင် ၎င်းတို့သည် အဆင့်အတန်းအတွက် ယှဉ်ပြိုင်နေခြင်းမရှိ သို့မဟုတ် အဆင့်အတန်းအတွက် မည်သည့်အရာမျှ ပြောဆိုနေခြင်းမရှိဟု ထင်ရသော်လည်း ၎င်းတို့ လုပ်ဆောင်သမျှနှင့် ပြောဆိုသမျှသည် ၎င်းတို့၏ အဆင့်အတန်းကို ကာကွယ်ကာ ထိန်းသိမ်းဖို့အတွက်ဖြစ်ပြီး မြင့်မားသည့် ဂုဏ်သိက္ခာနှင့် နာမည်ကောင်းတစ်ခု ပိုင်ဆိုင်ဖို့အတွက် ဖြစ်သည်။ တစ်ခါတစ်ရံတွင် ၎င်းတို့က အဖွဲ့တစ်ခုအတွင်းတွင် ထိုသို့လုပ်ဆောင်နေသည်ကို မည်သူကိုမျှ မြင်ခွင့်မပေးဘဲ အဆင့်အတန်းအတွက် ကြိုးပမ်း၍ပင် နေကြလေသည်။ ၎င်းတို့က တစ်စုံတစ်ဦးအတွက် ထောက်ခံချက် ပေးလျှင်ပင်၊ ဆိုလိုသည်မှာ ၎င်းတို့ လုပ်ဆောင်သင့်သည့် အမှုအရာအမျိုးအစား အနည်းငယ်ကို ဆောင်ရွက်လျှင်ပင် မိမိတို့ ထောက်ခံလိုက်သည့်လူအား မိမိတို့အပေါ် အလွန် ကျေးဇူးတင်ရှိစေချင်ကြပြီး ၎င်းတို့၏ ထောက်ခံချက်ကြောင့်သာ ဤတာဝန်ကို ထိုသူ ထမ်းဆောင်ခွင့်ရခဲ့ခြင်းဖြစ်ကြောင်း သိစေချင်ကြသည်။ အန္တိခရစ်များက ဤအခွင့်အရေးမျိုးကို တစ်ကြိမ်တစ်ခါမျှ အလွတ်ခံမည် မဟုတ်ပေ။ ၎င်းတို့က “ငါ သင့်ကို ထောက်ခံသော်လည်း ငါသည် သင်၏ ခေါင်းဆောင် ဖြစ်နေဆဲ ဖြစ်သောကြောင့် သင် ငါ့ကို ကျော်၍မရပါ”ဟု စဉ်းစားကြသည်။ အဆင့်အတန်းနှင့် ဂုဏ်သတင်းအတွက် အန္တိခရစ်များ၏ စိတ်ပြင်းပြမှုက အတော်လေး သိသာ၏။ အဆင့်အတန်းအတွက် ယှဉ်ပြိုင်ပြီး ကာကွယ်ရန်၊ ၎င်းတို့သည် မည်သည့်နေရာတွင်မဆို ဖြစ်ပျက်သည့် အရာတစ်ခုတလေကို မဆိုထားနှင့်၊ မည်သူမဆိုထံမှ အကြည့်တစ်ချက် သို့မဟုတ် အမှုမဲ့အမှတ်မဲ့ဖြစ်သော စကားတစ်ခွန်းကိုမျှ လျစ်လျူမရှုကြပေ။ အန္တိခရစ်များက ဤအရာအားလုံးကို ကြီးသည်ဖြစ်စေ၊ ငယ်သည်ဖြစ်စေ သတိပြုမိကြပြီး အခြားလူတို့ ပြောခဲ့ကြသည့် စကားလုံးများက ၎င်းတို့စိတ်ထဲတွင် အဖန်ဖန် ပေါ်လာသည်။ ဤအရာကို လုပ်ဆောင်ရာတွင် ၎င်းတို့၏ ရည်ရွယ်ချက်မှာ အဘယ်နည်း။ အတင်းပြောခြင်းကို ၎င်းတို့ နှစ်သက်ကြသလော။ မနှစ်သက်ကြပေ။ ဤအရာအားလုံးတွင် ၎င်းတို့ ရှာတွေ့ချင်သည်မှာ ၎င်းတို့၏ ကိုယ်ပိုင် အဆင့်အတန်းကို ကာကွယ်ဖို့ နည်းလမ်းတစ်ခုနှင့် အခွင့်အရေးတစ်ခု ဖြစ်သည်။ ခဏတာ ပေါ့ဆမှု သို့မဟုတ် အမှုမဲ့အမှတ်မဲ့ဖြစ်ခြင်း တစ်ခုခုကြောင့် ၎င်းတို့က မိမိတို့၏ အဆင့်အတန်း သို့မဟုတ် နာမည်အား ထိခိုက်နစ်နာမှုများ မဖြစ်လိုပေ။ အဆင့်အတန်းအတွက် အရာရာကို “ထိုးထွင်းသိမြင်မှု”မည်သို့ ရရှိရမည်ကို ၎င်းတို့ သင်ယူကြပြီးဖြစ်သည်။ ရိုင်းပျသည်ဟု ၎င်းတို့အနေဖြင့် ခံစားရသည့်အရာ တစ်ခုတလေကို ညီအစ်ကိုမောင်နှမတစ်ဦးက ပြောသည့်အခါတိုင်း၊ သို့မဟုတ် ၎င်းတို့၏ ကိုယ်ပိုင်အယူအဆနှင့် ဆန့်ကျင်ကွဲလွဲသည့် အယူအဆတစ်ခုတလေကို ညီအစ်ကိုမောင်နှမတစ်ဦးက ဖော်ပြပြောဆိုသည့်အခါတိုင်း ၎င်းတို့သည် အလွတ်မပေးကြပေ။ ထိုအရာကို အသေးစိတ်ကျသည့် ဆန်းစစ်ရှာဖွေမှုနှင့် နက်ရှိုင်းသော စိစစ်မှုတို့ကို ဆောင်ရွက်လျက် အလေးအနက်ထားကြပြီးနောက် ၎င်းတို့၏ အဆင့်အတန်းက လူတိုင်း၏ စိတ်ထဲတွင် ခိုင်ခိုင်မာမာ အခြေကျကာ လုံးဝ မယိမ်းယိုင်သည့် အဆင့်ထိတိုင် ထိုသူတို့ ပြောသည့်အရာကို ကိုင်တွယ်ဖြေရှင်းရန် လိုက်လျောညီထွေသော တုံ့ပြန်ချက်ကို ရှာကြလေသည်။ ၎င်းတို့၏ နာမည် ထိခိုက်သည်နှင့်၊ သို့မဟုတ် ထိုနာမည်ကို ထိခိုက်နစ်နာစေသော စကားအချို့ကို ၎င်းတို့ကြားသည်နှင့် ရင်းမြစ်ကို ချက်ချင်း ရှာတွေ့ကာ မိမိတို့ကိုယ်ကို အဖတ်ဆယ်ရမည့် ဆင်ခြေများနှင့် ရှာကြံအကြောင်းပြချက်များကို ရှာဖို့ ကြိုးစားကြလေသည်။ ထို့ကြောင့် မည်သည့် တာဝန်များကို အန္တိခရစ်များက လုပ်ဆောင်နေကြသည်ဖြစ်စေ၊ ခေါင်းဆောင်များနှင့် အမှုဆောင်များအဖြစ် ၎င်းတို့ ပြုမူဆောင်ရွက်နေကြသည်ဖြစ်စေ၊ မဆောင်ရွက်ဘဲရှိနေကြသည်ဖြစ်စေ ၎င်းတို့ အလုပ်များသည့်အရာတစ်ခုစီတိုင်းနှင့် ၎င်းတို့ ပြောသည့် စကားတစ်လုံးစီတိုင်းသည် ၎င်းတို့၏ အဆင့်အတန်းအတွက်ဖြစ်ပြီး ၎င်းတို့၏ အကျိုးစီးပွားများကို ကာကွယ်လိုသည့် ၎င်းတို့၏ လိုအင်ဆန္ဒနှင့် ကင်းကွာနိုင်ခြင်း မရှိပေ။ အန္တိခရစ်များ၏ စိတ်နှလုံး အတွင်းနက်နက်နေရာများတွင် သမ္မာတရားကို လက်တွေ့လုပ်ဆောင်ခြင်း သို့မဟုတ် ဘုရားအိမ်တော်၏ အကျိုးစီးပွားများကို ကာကွယ်ခြင်းနှင့်ဆိုင်သည့် အယူအဆ ဘာဆိုဘာမျှ မရှိကြပေ။ ထို့ကြောင့် အန္တိခရစ်များ၏ အနှစ်သာရကို အောက်ပါအတိုင်း မှန်ကန်တိကျစွာ အဓိပ္ပာယ်ဖွင့်ဆိုနိုင်သည်။ ၎င်းတို့သည် ဘုရားသခင်၏ ရန်သူများဖြစ်ကြသည်။ ၎င်းတို့သည် ဘုရားအိမ်တော်၏ အလုပ်ကို နှောင့်ယှက်ဖို့၊ အဖျက်အမှောင့်လုပ်ပြီး ဖျက်ဆီးဖို့ လာကြသည့် နတ်ဆိုးများနှင့် စာတန်များ တစ်သိုက်ဖြစ်ကြသည်။ ၎င်းတို့သည် စာတန်၏ အစေခံများဖြစ်ကြသည်။ ၎င်းတို့သည် ဘုရားသခင်နောက် လိုက်သည့် လူများ မဟုတ်ကြသကဲ့သို့ ဘုရားအိမ်တော်သားများ မဟုတ်ကြသည့်အပြင် ဘုရားသခင်၏ ကယ်တင်ခြင်းခံရမည့်သူများ မဟုတ်ကြပေ။

ယနေ့ ငါတို့ မိတ်သဟာယပြုပြီးဖြစ်သည့် အရာများထဲမှ တစ်ခုတလေကြောင့် သင်တို့ တို့ထိခြင်းခံရပြီလော။ မည်သည့် အပိုင်းက သင်တို့ကို တို့ထိလေပြီနည်း။ (နောက်ဆုံးအပိုင်းဖြစ်သည်။ ဆိုလိုသည်မှာ အန္တိခရစ်များ၏ ယှဉ်ပြိုင်တတ်သော သဘာဝကို ဘုရားသခင် စိစစ်ခဲ့ချိန်ဖြစ်သည်။) အမြဲ ယှဉ်ပြိုင်တတ်ခြင်းသည် ကောင်းသောအရာတစ်ခု မဟုတ်ပေ။ ဤအပြုအမူသည် အန္တိခရစ်များနှင့်လည်းကောင်း၊ ပျက်စီးခြင်းနှင့်လည်းကောင်း ဆက်စပ်နေသည်။ ကောင်းမွန်သည့် လမ်းကြောင်းတစ်ခု မဟုတ်။ ဤသရုပ်သကန်များနှင့် ထုတ်ဖော်ပြမှုများကို လူတို့ ပိုင်ဆိုင်သည့်အခါ မည်သည့်အရာကို လုပ်ဆောင်သင့်ကြသနည်း။ မည်သည့် ရွေးချယ်မှုများကို ၎င်းတို့ ပြုလုပ်သင့်ကြသနည်း။ ဤအရာများကို ၎င်းတို့ အဘယ်သို့ ရှောင်ရှားသင့်သနည်း။ ဤသည်တို့မှာ ယခုအချိန်တွင် လူတို့ အများဆုံး စဉ်းစားပြီး တွေးဆသင့်သည့် ပြဿနာများဖြစ်ပြီး လူတို့ နေ့စဉ် ကြုံရသည့် ပြဿနာများလည်း ဖြစ်သည်။ အမှုအရာများ ဖြစ်ပျက်သည့်အခါ ယှဉ်ပြိုင်ခြင်းကို ၎င်းတို့ အဘယ်သို့ ရှောင်ကြဉ်နိုင်သင့်ပြီး ယှဉ်ပြိုင်ပြီးနောက် ၎င်းတို့၏ စိတ်နှလုံးတွင်ရှိသည့် စိတ်ဆင်းရဲမှုနှင့် စိတ်မသက်မသာဖြစ်ခြင်းတို့ကို ၎င်းတို့ မည်သို့ ဖြေရှင်းသင့်သနည်း။ ဤသည်မှာ လူတိုင်း ရင်ဆိုင်ရမည့် ပြဿနာတစ်ခု ဖြစ်သည်။ လူတို့တွင် ဖောက်ပြန်ပျက်စီးသော စိတ်သဘောထားများ ရှိကြသည်။ ထို့ကြောင့် ၎င်းတို့အားလုံးသည် ဂုဏ်ဒြပ်၊ အကျိုးအမြတ်နှင့် သိက္ခာအတွက် ယှဉ်ပြိုင်ကြပြီး ယှဉ်ပြိုင်ခြင်းကို ရှောင်ကြဉ်ရန် ၎င်းတို့အတွက် ခက်ခဲသည်။ သို့ဆိုလျှင် လူတစ်ဦးက ယှဉ်ပြိုင်ခြင်းမရှိလျှင် အန္တိခရစ်များ၏ စိတ်သဘောထားနှင့် အနှစ်သာရကို ၎င်းတို့ ဖယ်ရှားပြီးဖြစ်သည်ဟု ဆိုလိုသလော။ (မဆိုလိုပါ၊ ယင်းမှာ အပေါ်ယံအဆင့် ဖြစ်စဉ်တစ်ခုသာ ဖြစ်သည်။ ၎င်းတို့၏ အတွင်းပိုင်း စိတ်သဘောထားကို ဖြေရှင်းခြင်းမရှိလျှင် အန္တိခရစ်များ၏ လမ်းကြောင်းကို လျှောက်သည့် ပြဿနာမှာ ပြေလည်မသွားနိုင်ပါ။) သို့ဆိုလျှင် အန္တိခရစ်များ၏ လမ်းကြောင်းကို လျှောက်သည့် ပြဿနာသည် မည်သို့ ပြေလည်နိုင်သနည်း။ (တစ်နည်းအားဖြင့် ဤကိစ္စရပ်အပေါ်သိရှိနားလည်မှုရှိရမည်ဖြစ်ပြီး အဆင့်အတန်းအတွက် ယှဉ်ပြိုင်သည့် အတွေးအခေါ်များနှင့် စိတ်ကူးများကို ၎င်းတို့ ထုတ်ဖော်ပြသည့်အခါ ဆုတောင်းရန် ဘုရားသခင်ရှေ့မှောက်သို့ လာရမည်ဖြစ်သည်။ ထို့အပြင် ညီအစ်ကို မောင်နှမများထံ မိမိတို့ကိုယ်ကို ဖွင့်ဟကာ ချပြရမည်ဖြစ်ပြီး ထို့နောက်တွင် ဤမမှန်ကန်သည့် အတွေးများနှင့် စိတ်ကူးများကို သတိရှိရှိ ပုန်ကန်ရမည်။ ၎င်းတို့ကို တရားစီရင်ရန်၊ ပြစ်တင်ဆုံးမရန်၊ ပြုပြင်ပြီး ဆုံးမပဲ့ပြင်ရန် ဘုရားသခင်ကိုလည်း ၎င်းတို့ တောင်းလျှောက်ရမည်။ ထို့နောက်တွင် ၎င်းတို့သည် မှန်ကန်သည့် လမ်းကြောင်းပေါ် အစပြုနိုင်ကြလိမ့်မည် ဖြစ်သည်။) ယင်းမှာ အတော် ကောင်းသည့် အဖြေတစ်ခု ဖြစ်သည်။ သို့သော် ဤသည်မှာ စွမ်းဆောင်ရရှိရန် မလွယ်ပေ။ အထူးသဖြင့် ဂုဏ်သတင်းနှင့် အဆင့်အတန်းကို အလွန်တရာ ချစ်သောသူတို့အတွက် ရရှိရန် သာ၍ပင် ခက်ခဲသည်။ ဂုဏ်သတင်းနှင့် အဆင့်အတန်းကို လက်လွှတ်ခြင်းက မလွယ်ပေ၊ လူတို့သည် သမ္မာတရားကို လိုက်စားခြင်းအားဖြင့်သာ ယင်းကို စွမ်းဆောင်ရရှိနိုင်သည်။ သမ္မာတရားကို နားလည်ခြင်းအားဖြင့်သာ ၎င်းတို့သည် မိမိတို့ကိုယ်ကို သိရှိလာနိုင်သည်၊ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်း၏ အနှစ်မဲ့မှုကို ရှင်းရှင်းလင်းလင်း မြင်နိုင်ပြီး လူသားမျိုးနွယ်၏ ဖောက်ပြန်ပျက်စီးခြင်း အမှန်တရားကို ရှင်းရှင်းလင်းလင်း မြင်နိုင်သည်။ လူတို့သည် မိမိကိုယ်ကို အမှန်တကယ် သိရှိလာသည့်အခါတွင်သာ အဆင့်အတန်းနှင့် ဂုဏ်သတင်းတို့ကို စွန့်ပစ်နိုင်သည်။ သင်၏ ဖောက်ပြန်ပျက်စီးသော စိတ်သဘောထားကို ဖယ်ရှားရန် မလွယ်ပေ။ သင့်အနေဖြင့် သမ္မာတရားကို မပိုင်ဆိုင်ကြောင်း၊ သင့်ထံတွင် ချို့တဲ့မှုများစွာရှိကြောင်း၊ ဖောက်ပြန်ပျက်စီးမှု အလွန်များစွာ ထုတ်ဖော်နေကြောင်း ဝန်ခံပြီးဖြစ်သော်လည်း သမ္မာတရား လိုက်စားခြင်းတွင် အားထုတ်ခြင်း မရှိသကဲ့သို့ သင်က မည်သည့်အရာကိုမဆို လုပ်ဆောင်နိုင်ကြောင်း လူတို့အား မှားယွင်းစွာ ယုံကြည်စေလျက် သင့်ကိုယ်သင် ဟန်ဆောင်ကာ သူတော်ကောင်း အယောင်ဆောင်ခြင်း ပြုလျှင် ဤအရာက သင့်ကို အန္တရာယ် ရှိစေလိမ့်မည်ဖြစ်ပြီး အဟန့်အတားတစ်ခုကိုကြုံကာ ပြိုလဲမည့်အချိန်တစ်ချိန် အနှေးနှင့်အမြန်ဆိုသလို ရောက်လာလိမ့်မည်။ သင့်တွင် သမ္မာတရား မရှိသည်ကို သင် ဝန်ခံရမည်ဖြစ်ပြီး လက်တွေ့အရှိတရားကို ရင်ဆိုင်ရလောက်အောင် သတ္တိရှိရမည်။ သင့်တွင် အားနည်းချက်များ ရှိသည်၊ ဖောက်ပြန်ပျက်စီးခြင်းကို သင် ထုတ်ဖော်ပြပြီး ချို့တဲ့မှုမျိုးစုံကို သင်ပိုင်ဆိုင်သည်။ ဤသည်မှာ ပုံမှန်ဖြစ်၏။ အကြောင်းမှာ သင်သည် သာမန်လူတစ်ဦးဖြစ်သောကြောင့်၊ သင်သည် မဟာလူသား သို့မဟုတ် အရာခပ်သိမ်းတတ်စွမ်းသောသူ မဟုတ်သောကြောင့်ဖြစ်ပြီး ယင်းကို သင် အသိအမှတ်ပြုရမည်။ အခြားလူတို့က သင့်ကို အထင်အမြင်သေးသည့်အခါ သို့မဟုတ် သရော်သည့်အခါ ၎င်းတို့ ပြောသည့်အရာက မဖွယ်မရာဖြစ်သောကြောင့် ရွံမုန်းမှုဖြင့် ချက်ချင်း မတုံ့ပြန်နှင့်၊ သို့မဟုတ် သင့်ကိုယ်သင် တတ်စွမ်းနိုင်ပြီး ပြီးပြည့်စုံသည်ဟု ယုံကြည်သောကြောင့် အတိုက်အခံ မလုပ်နှင့်။ ထိုသို့သော စကားများအပေါ် သင်၏ သဘောထား ဤသို့မဖြစ်သင့်ပေ။ သင်၏ သဘောထားက မည်သည့်အရာ ဖြစ်သင့်သနည်း။ သင်က “ငါသည် ကိုယ့်အပြစ်နှင့်ကိုယ် ရှိသည်၊ ငါနှင့်ပတ်သက်သည့် အရာရာတိုင်းသည် ဖောက်ပြန်ပျက်စီးပြီး အပြစ်အနာအဆာရှိကာ ငါသည် သာမန်လူတစ်ဦး သက်သက် ဖြစ်သည်။ ငါ့အပေါ် သူတို့၏ အထင်အမြင်သေးခြင်းနှင့် သရော်ခြင်းတို့ ရှိစေကာမူ ထိုအရာတွင် သမ္မာတရားတစ်ခုတလေ ရှိပါသလော။ ၎င်းတို့ ပြောသည့်အရာ၏ တစ်စိတ်တစ်ပိုင်းက မှန်ကန်လျှင် ထိုအရာကို ဘုရားသခင်ထံမှ ငါ ခံယူရမည်”ဟု သင့်ကိုယ်သင် ပြောသင့်သည်။ သင်သည် ဤသဘောထားရှိလျှင် ယင်းမှာ သင်သည် အဆင့်အတန်းကိုလည်းကောင်း၊ ဂုဏ်သတင်းကိုလည်းကောင်း၊ သင်နှင့်ပတ်သက်၍ အခြားသူများ ပြောသည့်အရာကိုလည်းကောင်း မှန်ကန်စွာ ကိုင်တွယ်နိုင်စွမ်း ရှိသည့် သက်သေဖြစ်သည်။ အဆင့်အတန်းနှင့် ဂုဏ်သတင်းတို့ကို အလွယ်တကူ ဘေးဖယ်ထား၍ မရပေ။ အတော်အတန် ဆုကျေးဇူးရှိသည့်သူတို့အတွက်၊ အစွမ်းအစ အတိုင်းအတာတစ်ခုခု ရှိသည့်သူတို့အတွက် သို့မဟုတ် အလုပ် အတွေ့အကြုံအချို့ ရှိသောသူတို့အတွက် ဤအရာများကို ဘေးဖယ်ထားခြင်းသည် သာ၍ပင် ခက်ခဲ၏။ ယင်းတို့ကို ဘေးဖယ်ထားပြီး ဖြစ်သည်ဟု တစ်ခါတစ်ရံ ၎င်းတို့ အခိုင်အမာ ပြောကောင်းပြောနိုင်သော်လည်း ၎င်းတို့၏ စိတ်နှလုံးများတွင် ထိုသို့ မလုပ်ဆောင်နိုင်ကြပေ။ အခြေအနေက အခွင့်ပေးပြီး ၎င်းတို့တွင် အခွင့်အရေး ရှိသည်နှင့်တစ်ပြိုင်နက် ယခင်က လုပ်ဆောင်ခဲ့ကြသည့်အတိုင်း ကျော်ကြားမှု၊ အကျိုးအမြတ်နှင့် အဆင့်အတန်းတို့အတွက် ၎င်းတို့ ဆက်လက်ကြိုးပမ်းကြလိမ့်မည် ဖြစ်သည်။ အဘယ်ကြောင့်ဆိုသော် ဖောက်ပြန်ပျက်စီးသော လူသားအားလုံးက ဤအရာများကို နှစ်သက်ကြသောကြောင့် ဖြစ်သည်။ ဆုကျေးဇူးများဖြစ်စေ၊ ပါရမီများဖြစ်စေ မရှိသူတို့သည် အဆင့်အတန်းကို လိုက်စားဖို့ လိုအင်ဆန္ဒ အနည်းငယ် သာ၍ အားနည်းခြင်းသာ ဖြစ်သည်။ အသိပညာ၊ ပါရမီ၊ ကြည့်ကောင်းခြင်းများနှင့် အထူး အားသာချက်တို့ကို ပိုင်ဆိုင်သောသူတို့မှာ ဤရည်မှန်းချက်နှင့် လိုအင်ဆန္ဒတို့ဖြင့် ပြည့်သည့် အတိုင်းအတာထိ ဂုဏ်သတင်းနှင့် အဆင့်အတန်းအတွက် အထူးအားကောင်းသော လိုအင်ဆန္ဒ ရှိကြလေသည်။ ဤသည်မှာ ၎င်းတို့အနေဖြင့် ဘေးဖယ်ထားရန် အခက်ခဲဆုံးသောအရာ ဖြစ်သည်။ ၎င်းတို့အနေဖြင့် ရာထူးအဆင့်အတန်း မရှိသောအခါ ၎င်းတို့၏ လိုအင်ဆန္ဒက ဖွံ့ဖြိုးစအဆင့်၌ ရှိနေသည်။ ၎င်းတို့သည် ရာထူးအဆင့်အတန်းကို ရရှိသည်နှင့် တစ်ပြိုင်နက် ဘုရားသခင်၏အိမ်တော်က ၎င်းတို့အား အရေးကြီးသော လုပ်ငန်းတာဝန်တချို့ကို ပေးထားသောအခါနှင့် အထူးသဖြင့် ၎င်းတို့သည် နှစ်ပေါင်းများစွာ အလုပ်လုပ်ခဲ့ပြီးဖြစ်ကာ အတွေ့အကြုံနှင့် အရင်းအနှီးများစွာ ရှိလျှင်၊ ထိုလိုအင်ဆန္ဒက ဖွံ့ဖြိုးစ မဟုတ်တော့ဘဲ၊ အမြစ်စွဲကာ အပွင့်ပွင့်ပြီးဖြစ်ကာ အသီးသီးတော့မည့်ဆဲဆဲဖြစ်သည်။ လူတစ်ဦးတွင် ကြီးမားသော အမှုအရာများ လုပ်ဆောင်ဖို့၊ ကျော်ကြားဖို့၊ ထင်ရှားကျော်ကြားသူတစ်ဦး ဖြစ်လာဖို့ မပြတ်သော လိုအင်ဆန္ဒနှင့် ရည်မှန်းချက်တို့ ရှိသည့်အခါ၊ ၎င်းသည် ကြီးမားသော မကောင်းမှုကို ကျူးလွန်ပြီး ယင်း၏ အကျိုးဆက်များက အကျိုးသက်ရောက်လာသည်နှင့် တစ်ပြိုင်နက် သူသည် လုံးလုံး ဇာတ်သိမ်းပြီဖြစ်ကာ ဖယ်ရှားရှင်းလင်းခြင်း ခံရလိမ့်မည်။ ထို့ကြောင့် ဤအရာသည် ကြီးမားသော ဘေးဒုက္ခဆီသို့ မဆိုက်ရောက်မီ အချိန်ရှိသေးစဉ် ထိုသူသည် အခြေအနေကို အမြန် ပြန်ထိန်းရမည်။ တစ်ခုခုကို သင်ပြုလုပ်နေသည့်အခါတိုင်းနှင့် ဆက်စပ်အခြေအနေသည် မည်သို့ပင် ဖြစ်ပါစေ သမ္မာတရားကို သင်ရှာဖွေရမည်၊ ရိုးသားပြီး ဘုရားသခင်ကို နာခံသူတစ်ဦး ဖြစ်ဖို့ လက်တွေ့လုပ်ဆောင်ရမည် ဖြစ်သည်၊ ပြီးလျှင် အဆင့်အတန်းနှင့် ဂုဏ်သတင်းနောက်လိုက်ခြင်းကို ဘေးဖယ်ရမည်။ အဆင့်အတန်းအတွက် ယှဉ်ပြိုင်ကြိုးစားလိုသည့် အစဉ်သဖြင့် ပြင်းပြသောအတွေးနှင့် ဆန္ဒတို့ သင်၌ ရှိသောအခါ မဖြေရှင်းဘဲထားလျှင် ဤအခြေအနေမျိုးသည် မည်သည့်ကောင်းကျိုးမပြုသော အကျိုးဆက်များအား ဖြစ်ပေါ်စေသည်ကို သင်သဘောပေါက်ရမည်။ ထို့ကြောင့် အချိန်ဖြုန်းမနေဘဲ သမ္မာတရားကို ရှာဖွေလော့။ အဆင့်အတန်းအတွက် ယှဉ်ပြိုင်ကြိုးစားလိုသည့် သင်၏ဆန္ဒ ဖွံ့ဖြိုးစအခြေအနေ၌ ရှိစဉ်တွင် ယင်းကိုချိုးနှိမ်လော့။ သမ္မာတရားကို လက်တွေ့လုပ်ဆောင်ခြင်းဖြင့် အစားထိုးလော့။ သမ္မာတရားကို သင်လက်တွေ့လုပ်ဆောင်သောအခါ အဆင့်အတန်းအတွက် ယှဉ်ပြိုင်လိုသည့် သင်၏ ဆန္ဒနှင့် ရည်မှန်းချက်သည် မှေးမှိန်လာလိမ့်မည်။ ပြီးလျှင် အသင်းတော်အလုပ်ကို သင် နှောင့်ယှက်လိမ့်မည် မဟုတ်ပေ။ ဤနည်းအားဖြင့် သင်၏ လုပ်ရပ်များကို ဘုရားသခင်က အမှတ်ရပြီး လက်ခံလိမ့်မည်။ ဤသို့ဆိုလျှင် ငါသည် အဘယ်အရာကို အလေးပေးပြောရန် ကြိုးစားနေခြင်းဖြစ်သနည်း။ ဤအရာဖြစ်သည်။ သင်၏ လိုအင်ဆန္ဒများနှင့် ရည်မှန်းချက်များသည် ကြီးထွားရင့်သန်လာကာ အကောင်အထည်ပေါ်လာပြီး ကြီးမားသော ဘေးဒုက္ခမဖြစ်စေမီတွင် ထိုအရာများကို ရှင်းပစ်ရမည်။ ကနဦးအဆင့်၌ ရှိနေဆဲတွင် ယင်းတို့ကို သင်မကိုင်တွယ်လျှင် သင်သည် ကြီးမားသော အခွင့်အလမ်းနှင့် လွဲချော်လိမ့်မည်။ ထိုအရာများကြောင့် ကြီးမားသော ဘေးဒုက္ခဖြစ်သွားသည်နှင့် ယင်းတို့ကို ဖြေရှင်းရန် အလွန်နောက်ကျသွားလိမ့်မည်။ သင်သည် ဇာတိပကတိကို ပုန်ကန်ရန် စိတ်ပိုင်းဖြတ်ချက်ပင် မရှိလျှင် သမ္မာတရားကို လိုက်စားခြင်း လမ်းကြောင်းပေါ်သို့ ခြေချရန် သင့်အတွက် အလွန်ခက်ခဲလိမ့်မည်။ သင်သည် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားရာတွင် အနှောင့်အယှက်နှင့် ကျရှုံးမှုများကို ကြုံရသော်လည်း အသိစိတ်ဝင်မလာလျှင် ဤသည်မှာ အန္တရာယ်ရှိသည်။ သင်သည် ဖယ်ရှားရှင်းလင်းခြင်း ခံရနိုင်ချေရှိသည်။ သမ္မာတရားကို ချစ်သောသူတို့သည် ၎င်းတို့၏ ကျော်ကြားမှု၊ အကျိုးအမြတ်၊ အဆင့်အတန်းတို့နှင့် ပတ်သက်၍ ကျရှုံးမှုနှင့် အနှောင့်အယှက်တစ်ခု၊ နှစ်ခုကြုံရသောအခါ ဂုဏ်သတင်းနှင့် အဆင့်အတန်းသည် လုံးဝ တန်ဖိုးမရှိသည်ကို ၎င်းတို့ ရှင်းလင်းစွာ မြင်နိုင်ကြသည်။ ၎င်းတို့သည် အဆင့်အတန်းနှင့် ဂုဏ်သတင်းတို့ကို လုံးလုံးစွန့်ပစ်နိုင်ပြီး အဆင့်အတန်းကို လုံးဝ မရရှိနိုင်လျှင်ပင် သမ္မာတရားကို ဆက်လက်လိုက်စားပြီး တာဝန်ကို ကောင်းမွန်စွာ ထမ်းဆောင်ဦးမည်၊ အတွေ့အကြုံဆိုင်ရာ သက်သေခံချက်ကို ဝေမျှဦးမည်ဟု စိတ်ပိုင်းဖြတ်ထားပြီး ဤသို့ဖြင့် ဘုရားသခင်အတွက် သက်သေခံချက်ပေးခြင်း၏ ရလဒ်ကို ရရှိကြသည်။ ၎င်းတို့သည် သာမန်နောက်လိုက်ဖြစ်လျှင်ပင် အဆုံးအထိ လိုက်လျှောက်နိုင်စွမ်းရှိဆဲဖြစ်သည်။ ၎င်းတို့အလိုရှိသမျှမှာ ဘုရားသခင်၏ အသိအမှတ်ပြုခြင်းကို ရရှိရန်ဖြစ်သည်။ ထိုသူများကသာ သမ္မာတရားကို အမှန်တကယ် ချစ်ပြီး စိတ်ဆုံးဖြတ်ချက်ရှိသောသူများ ဖြစ်ကြသည်။ ဘုရားအိမ်တော်က အန္တိခရစ်များနှင့်ဆိုးယုတ်သောသူ များစွာအား ဖယ်ရှားရှင်းလင်းခဲ့သည်။ သမ္မာတရားကို လိုက်စားသူအချို့သည် အန္တိခရစ်များ၏ ကျရှုံးမှုကို တွေ့မြင်ပြီးနောက် ထိုလူများလျှောက်သည့် လမ်းကြောင်းကို ဆင်ခြင်သုံးသပ်ကြကာ မိမိတို့ကိုယ်ကိုလည်း ဆင်ခြင်သုံးသပ်၍ သိမြင်ကြသည်။။ ဤအရာမှ ၎င်းတို့သည် ဘုရားသခင်၏ ရည်ရွယ်ချက်ကို နားလည်သွားကြသည်။ သာမန်နောက်လိုက်များဖြစ်ဖို့ စိတ်ပိုင်းဖြတ်ကြသည်။ သမ္မာတရားအား လိုက်စားခြင်း၊ မိမိတာဝန်ကို ကောင်းစွာလုပ်ခြင်းတို့ကို အာရုံစိုက်ကြသည်။ ၎င်းတို့သည် အစေခံသူများဖြစ်သည်၊ သို့မဟုတ် နိမ့်ကျသော အလဟဿလူများဖြစ်သည်ဟု ဘုရားသခင်က ဆိုလျှင်ပင် ၎င်းတို့က ကိစ္စမရှိပေ။ ၎င်းတို့သည် ဘုရားသခင်၏ အမြင်တွင် နိမ့်ကျသောလူများ၊ သေးနုပ်သော၊ အရေးမပါသောနောက်လိုက်များ၊ အဆုံးတွင် စံနှုန်းပြည့်မီသော ဖန်ဆင်းခံများဟု ဘုရားသခင်က ခေါ်ဆိုခြင်းကို ခံရမည့်သူများဖြစ်ဖို့သာ ကြိုးစားလိမ့်မည်။ ဤသို့သောလူတို့သည် ကောင်းသောသူများဖြစ်ပြီး ဘုရားသခင် လက်ခံသောသူများဖြစ်သည်။

ဘုရားသခင်က သမ္မာတရား လိုက်စားသောလူများကို နှစ်သက်ပြီး လူများ လုပ်ဆောင်သည့်အရာတွင် သူ အစက်ဆုပ်ဆုံးမှာ ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားခြင်း ဖြစ်သည်။ လူအချို့သည် ဂုဏ်အဆင့်အတန်းနှင့် ဂုဏ်သတင်းတို့ကို အမှန်တကယ် ချစ်မြတ်နိုးကြသည်။ ယင်းတို့ကို နက်နက်ရှိုင်းရှိုင်း တွယ်တာလျက် မစွန့်နိုင်ပေ။ ၎င်းတို့သည် ရာထူးအဆင့်အတန်းနှင့် ဂုဏ်သတင်းမရှိဘဲ အသက်ရှင်ရာ၌ ပျော်ရွှင်မှုနှင့် မျှော်လင့်ချက်မရှိဟုလည်းကောင်း၊ အဆင့်အတန်းနှင့် ဂုဏ်သတင်းအတွက် အသက်ရှင်သည့်အခါမှသာ ဤဘဝတွင် မျှော်လင့်ချက် ရှိသည်ဟုလည်းကောင်း၊ အနည်းငယ်မျှသော ကျော်ကြားမှုလေး ရှိလျှင်ပင် ဆက်လက်၍ ယှဉ်ပြိုင်ကြိုးစားဦးမည်ဟုလည်းကောင်း၊ မည်သည့်အခါမျှ အရှုံးမပေးဟုလည်းကောင်း အစဉ် ခံစားကြသည်။ ဤသည်မှာ သင့်တွင် ရှိသော အတွေးအမြင်ဖြစ်လျှင် သင်၏ စိတ်နှလုံးသည် ဤသို့သောအရာများဖြင့် ပြည့်နေလျှင် သင်သည် သမ္မာတရားကိုချစ်ပြီး လိုက်စားခြင်းကို မစွမ်းဆောင်နိုင်ပေ။ ဘုရားသခင်အပေါ် သင်၏ ယုံကြည်ခြင်းတွင် မှန်ကန်သောဦးတည်ချက်နှင့် ရည်ရွယ်ချက်ကင်းမဲ့သည်။ သင့်ကိုယ်သင် သိမြင်မှုကို လိုက်စားခြင်း၊ ဖောက်ပြန်ပျက်စီးမှုကို စွန့်ပစ်ခြင်းနှင့် လူ၏ ပုံရိပ်ကို အသက်ရှင်နေထိုင်ခြင်းတို့ကို မစွမ်းဆောင်နိုင်ပေ။ သင်၏ တာဝန်ကို ထမ်းဆောင်သောအခါ အရေးကိစ္စများကို လျစ်လျူရှုသည်။ သင်သည် မည်သည့်တာဝန်သိစိတ်မျှမရှိဘဲ မကောင်းမှုကို မကျူးလွန်ခြင်း၊ မနှောင့်ယှက်ခြင်း၊ ဖယ်ထုတ်ပစ်ခြင်း မခံရခြင်းတို့ဖြင့်သာ ကျေနပ်နေသည်။ ဤသို့သောလူတို့သည် တာဝန်ကို စံနှုန်းပြည့်မီသော ပုံစံတစ်ခုဖြင့် ထမ်းဆောင်နိုင်သလော။ ၎င်းတို့သည် ဘုရားသခင်၏ ကယ်တင်ခြင်းကို ခံရနိုင်သလော။ မဖြစ်နိုင်ပေ။ သင်သည် ဂုဏ်သတင်းနှင့် အဆင့်အတန်းအတွက် လုပ်ဆောင်သောအခါ သင်က “ငါလုပ်ဆောင်သည့်အရာသည် ဒုစရိုက်အမှု မဟုတ်ဘဲ အနှောင့်အယှက်မပါဝင်သရွေ့ ငါ၏ ရည်ရွယ်ချက်က မှားလျှင်ပင် မည်သူကမျှ မမြင်နိုင်၊ သို့မဟုတ် ငါ့အား မရှုတ်ချနိုင်ပေ” ဟူ၍ပင် ထင်မြင်ကြသည်။ ဘုရားသခင်က အရာအားလုံးကို စိစစ်သည်ကို သင်မသိပေ။ သင်သည် သမ္မာတရားကို လက်မခံလျှင်၊ သို့မဟုတ် လက်တွေ့မလုပ်ဆောင်လျှင်၊ ဘုရားသခင်၏ ပစ်ပစ်ခါခါငြင်းခြင်းကို ခံရလျှင် သင့်အတွက် အားလုံးပြီးဆုံးသွားပြီဖြစ်သည်။ ဘုရားသခင်ကို ကြောက်ရွံ့သော စိတ်နှလုံး မရှိသူအားလုံးတို့သည် မိမိတို့ကိုယ်ကို တော်သည်ဟု ထင်မြင်ကြသည်။ အမှန်တကယ်တွင် ၎င်းတို့သည် ဘုရားသခင်ကို မည်သည့်အချိန်တွင် ပုန်ကန်ပြစ်မှားခဲ့သည်ကိုပင် မသိကြပေ။ လူအချို့မှာ ဤအရာတို့ကို ရှင်းလင်းစွာ မမြင်နိုင်ပေ။ ၎င်းတို့က “ငါသည် ပို၍ အလုပ်လုပ်ရန်၊ တာဝန်ကိုပို၍ ယူရန်အတွက်သာ ဂုဏ်သတင်းနှင့် အဆင့်အတန်းကို လိုက်စားခြင်းဖြစ်သည်။ ဤသည်မှာ အသင်းတော်၏ အလုပ်အပေါ် အဖျက်အမှောင့်လုပ်ခြင်း သို့မဟုတ် နှောင့်ယှက်ခြင်း မဖြစ်စေသကဲ့သို့ ဘုရားအိမ်တော်၏ အကျိုးစီးပွားကို သေချာပေါက် မထိခိုက်ပေ။ ဤသည်မှာ အကြီးစား ပြဿနာတစ်ခုမဟုတ်။ ငါသည် အဆင့်အတန်းကို တကယ်ကို ချစ်ပြီး ငါ၏ အဆင့်အတန်းကို ကာကွယ်သည်။ သို့သော် ယင်းသည် မကောင်းသော လုပ်ဆောင်မှုမဟုတ်ပေ။” ဟု ထင်မြင်ကြသည်။ အပေါ်ယံတွင် ဤသို့သောလိုက်စားမှုသည် မကောင်းမှုတစ်ခု ဖြစ်သည့်ပုံစံမရှိပေ။ သို့သော် အဆုံးတွင် မည်သို့ ဖြစ်စေသနည်း။ ဤသို့သောလူတို့သည် သမ္မာတရားကို ရလိမ့်မည်လော။ ၎င်းတို့သည် ကယ်တင်ခြင်းကို ရရှိမည်လော။ လုံးဝ မရရှိပေ။ ထို့ကြောင့် ဂုဏ်သတင်းနှင့် အဆင့်အတန်းကို လိုက်စားခြင်းသည် မှန်ကန်သောလမ်းကြောင်းမဟုတ်ပေ။ ယင်းသည် သမ္မာတရားကို လိုက်စားခြင်း၏ ဆန့်ကျင်ဘက် ဦးတည်ရာသို့ သွားသည်။ အနှစ်ချုပ်လျှင် သင့်လိုက်စားမှု၏ ဦးတည်ချက်၊ သို့မဟုတ် ပန်းတိုင်က မည်သည့်အရာဖြစ်စေ၊ အဆင့်အတန်းနှင့် ဂုဏ်သတင်းကို လိုက်စားခြင်းအား ပြန်လည်သုံးသပ်ခြင်းမရှိလျှင်၊ ဤအရာကို ဘေးချထားရန် အလွန်ခက်ခဲသည်ဟု မြင်လျှင် ယင်းက သင်၏ အသက်ဝင်ရောက်မှုအပေါ် သက်ရောက်လိမ့်မည်။ သင်၏ စိတ်နှလုံးတွင် အဆင့်အတန်းက နေရာတစ်နေရာရှိနေသရွေ့ ယင်းသည် သင်၏ ဘဝဦးတည်ချက်နှင့် သင့်လိုက်စားမှု၏ ပန်းတိုင်ကို အပြည့်အဝ ထိန်းချုပ်နိုင်စွမ်းရှိမည်ဖြစ်ပြီး လွှမ်းမိုးနိုင်စွမ်း ရှိမည်ဖြစ်သည်၊ ဤသို့ဆိုလျှင် သင်သည် သမ္မာတရား လက်တွေ့ကျမှုသို့ ဝင်ရောက်ရန်၊ သင်၏ စိတ်သဘောထားပြောင်းလဲမှုကို ရရှိခြင်းနှင့်ပတ်သက်ပြီး မည်သည့်အရာကိုမျှ ပြောစရာမလိုတော့ရန် သင့်အတွက် အလွန် ခက်ခဲလိမ့်မည်။ သင်သည် အဆုံးတွင် ဘုရားသခင်၏ လက်ခံမှုကို ရနိုင်ခြင်း ရှိမရှိက သိသာသည်မှာ မှန်သည်။ ထို့အပြင် သင်၏ အဆင့်အတန်းကို လိုက်စားခြင်းအား မည်သည့်အခါမျှ မစွန့်လွှတ်နိုင်လျှင် ဤအရာသည် သင်၏ တာဝန်ကို စံနှုန်းပြည့်မီသည့် နည်းလမ်းတစ်ခုဖြင့် ထမ်းဆောင်နိုင်ရန် သင်၏ အရည်အချင်းအပေါ် သက်ရောက်လိမ့်မည်။ ဤသည်မှာ သင့်အနေဖြင့် စံနှုန်းပြည့်မီသည့် ဖန်ဆင်းခံတစ်ယောက်ဖြစ်လာရန် အလွန်ခက်ခဲစေလိမ့်မည်။ အဘယ်ကြောင့် ငါ ဤသို့ပြောသနည်း။ လူတို့သည် ဂုဏ်အဆင့်အတန်းကို လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ အဘယ်ကြောင့်ဆိုသော် အဆင့်အတန်းကိုလိုက်စားခြင်းသည် စာတန်ဆန်သော စိတ်သဘောထားတစ်ခုဖြစ်သည်။ ယင်းက လမ်းမှားတစ်ခုဖြစ်သည်။ စာတန်၏ ဖောက်ပြန်ပျက်စီးခြင်းမှ မွေးဖွားလာသည်။ ယင်းသည် ဘုရားသခင်ရှုတ်ချသည့်အရာဖြစ်သည်။ ဘုရားသခင် တရားစီရင်ပြီး သန့်စင်သည့် အရာပင်ဖြစ်သည်။ အဆင့်အတန်းကို လူတို့ လိုက်စားသောအခါတွင် ဘုရားသခင်က အစက်ဆုပ်ဆုံးဖြစ်သည်။ သို့တိုင်အောင် သင်သည် ခေါင်းမာစွာဖြင့် အဆင့်အတန်းအတွက် ယှဉ်ပြိုင်သည်။ ယင်းကို မပျက်မကွက် ချစ်မြတ်နိုးပြီး ကာကွယ်သည်။ သင်ကိုယ်တိုင်အတွက် ရယူဖို့ အစဉ် ကြိုးစားသည်။ ဤအရာအားလုံးတွင် ဘုရားသခင်ကို ဆန့်ကျင်ခြင်းဖြစ်သည့် စရိုက်အနည်းငယ် မရှိသလော။ ဘုရားသခင်က ရာထူးအဆင့်အတန်းကို လူတို့အတွက် မစီမံခဲ့ချေ။ ဘုရားသခင်သည် လူတို့အား သမ္မာတရား၊ လမ်းခရီးနှင့် အသက်ကို ပေးအပ်သည်၊ ဤသို့ဖြင့် ရာထူးအဆင့်အတန်းနှင့် သြဇာတိက္ကမရှိပြီး လူထောင်ပေါင်းတို့၏ ကြည်ညိုခံရသောသူတစ်ဦး မဟုတ်ဘဲ နောက်ဆုံးတွင် စံနှုန်းပြည့်မီသော ဖန်ဆင်းခံတစ်ဦး၊ သေးနုပ်ပြီး အရေးမပါသော ဖန်ဆင်းခံတစ်ဦး ဖြစ်လာစေသည်။ ထို့အတွက်ကြောင့် ယင်းကို မည်သည့်ရှုထောင့်မှ ကြည့်သည်ဖြစ်စေ ရာထူးအဆင့်အတန်းကို လိုက်စားခြင်းက တစ်ဖက်ပိတ်လမ်းဖြစ်သည်။ ရာထူးအဆင့်အတန်းကို လိုက်စားခြင်းအတွက် သင်၏အကြောင်းပြချက်က အဘယ်မျှ ကျိုးကြောင်းဆီလျော်သည်ဖြစ်စေ ဤလမ်းကြောင်းက လမ်းကြောင်းမှားတစ်ခုပင် ဖြစ်နေဆဲဖြစ်ကာ ဘုရားသခင်၏ လက်ခံခြင်းကို မခံရပေ။ သင်သည် အဘယ်မျှ ခက်ခက်ခဲခဲကြိုးစားသည်ဖြစ်စေ၊ သို့မဟုတ် အဖိုးအခကို အဘယ်မျှ ကြီးကြီးမားမားပေးဆပ်သည်ဖြစ်စေ ရာထူးအဆင့်အတန်းကို အလိုရှိပါက ဘုရားသခင်သည် သင့်ကို ပေးမည်မဟုတ်ပေ။ အကယ်၍ ယင်းကို ဘုရားသခင်မပေးပါက ယင်းကိုရရှိရန် ကြိုးစားရာတွင် သင် ကျရှုံးလိမ့်မည်ဖြစ်ပြီး၊ အကယ်၍ သင် ဆက်လက်ကြိုးစားနေပါက ရလဒ်တစ်ခုတည်းသာရှိလိမ့်မည်။ သင်သည် ထုတ်ဖော်ခံရပြီး ဖယ်ရှားရှင်းလင်းခြင်းခံရမည်ဖြစ်ကာ လမ်းဆုံးတစ်ခုဖြင့် ကြုံရလိမ့်မည်။ ဤအရာကို သင်နားလည်သည်မဟုတ်လော။

၂၀၂၀ ခုနှစ်၊ မတ်လ ၇ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၄)

၂။ အန္တိခရစ်တို့၏ အကျိုးစီးပွားများ

ယနေ့တွင် ငါတို့၏ ပြီးခဲ့သည့် စုဝေးပွဲမှ အကြောင်းအရာနှင့်ပတ်သက်၍ ငါတို့ ဆက်လက်၍ မိတ်သဟာယပြုမည်။ ပြီးခဲ့သည့်အခေါက်တွင် အချက်ကိုးတွင် ပါရှိသော အန္တိခရစ်များ၏ အမျိုးမျိုးသော သရုပ်သကန်များမှ အန္တိခရစ်များ၏ အကျိုးစီးပွားများနှင့်ဆိုင်သည့် ဒုတိယကဏ္ဍကို ငါတို့ မိတ်သဟာယပြုခဲ့ကြသည်။ ဤအပိုင်းတွင် ၎င်းတို့၏ ကိုယ်ပိုင် ဂုဏ်သတင်း၊ အဆင့်အတန်းနှင့်ပတ်သက်၍ ငါတို့ မိတ်သဟာယပြုခဲ့သည်၊ မှန်သလော။ (မှန်ပါသည်။) ပြန်စဉ်းစားပြီး ငါ့ကို အကြမ်းဖျင်း အကျဉ်းချုပ်တစ်ခု ပေးလော့။ အန္တိခရစ်များ၏ ကိုယ်ပိုင် ဂုဏ်သတင်း၊ အဆင့်အတန်းနှင့်စပ်လျဉ်း၍ အချက်မည်မျှကို ငါတို့ အဓိက မိတ်သဟာယပြုခဲ့ကြသနည်း။ (ပြီးခဲ့သည့်အခေါက်တွင် ဘုရားသခင်က အချက်နှစ်ချက် မိတ်သဟာယပြုခဲ့ပါသည်။ ပထမအချက်မှာ ပြုပြင်ခံရခြင်းအပေါ် အန္တိခရစ်များ၏သဘောထား ဖြစ်သည်။ အန္တိခရစ်များက ပြုပြင်ခံရခြင်းကို လုံးဝ လက်ခံနိုင်ခြင်း သို့မဟုတ် ကျိုးနွံနာခံနိုင်ခြင်း မရှိသကဲ့သို့ ထိုအရာကို သမ္မာတရားအဖြစ်လည်း လက်မခံနိုင်ကြပေ။ ဒုတိယမှာ လူအုပ်စုတစ်စုထဲတွင် အန္တိခရစ်များက ၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်ပုံနှင့် ၎င်းတို့၌ မည်သည့် သရုပ်သကန်များ ရှိကြသည်ဟူသည်နှင့် ပတ်သက်၍ ဖြစ်သည်။ အန္တိခရစ်များ၏ အနှစ်သာရမှာ ယှဉ်ပြိုင်တတ်သော အနှစ်သာရဖြစ်ပြီး ၎င်းတို့၏ ဂုဏ်သတင်းနှင့် အဆင့်အတန်းအတွက် ၎င်းတို့ ယှဉ်ပြိုင်ရမှဖြစ်မည်ဖြစ်သည်။) သို့ဆိုလျှင် ဤအရာနှင့်ပတ်သက်၍ ငါတို့ ယနေ့ ဆက်၍ မိတ်သဟာယပြုကြစို့။ ပြီးခဲ့သည့်အခေါက်တွင် မည်သည့် အလုပ်တာဝန်ကို သင်တို့အား ငါ ပေးခဲ့သနည်း။ ငါတို့၏ စုဝေးပွဲပြီးသည့်နောက် မည်သည့်အရာကို ချင့်ချိန်စဉ်းစားကာ မိတ်သဟာယပြုရန် သင်တို့ကို ငါ စေခိုင်းခဲ့သနည်း။ သင်တို့ သတိရကြသလော။ (အန္တိခရစ်များ၏ စိတ်သဘောထားများထဲမှ မည်သည့်စိတ်သဘောထားကို ကျွန်ုပ်တို့ ပိုင်ဆိုင်သည်ကို တွေ့မြင်ရန်နှင့် အမှုအရာများအား လုပ်ဆောင်ရန် အန္တိခရစ်များ၏ သဘာဝများထဲမှ မည်သည့်အရာကို ကျွန်ုပ်တို့ အမှီပြုကြသည်ဟူသည်ကို တွေ့မြင်ရန် အန္တိခရစ်များ၏ သရုပ်သကန်များနှင့်ဆိုင်သော မိတ်သဟာယဖြင့်လည်းကောင်း၊ စိစစ်မှုဖြင့်လည်းကောင်း မိမိကိုယ်ကို နှိုင်းယှဉ်ချိန်ဆကြည့်ရန် ဘုရားသခင်က ကျွန်ုပ်တို့ကို စေခိုင်းခဲ့ပါသည်။) ဤသည်မှာ အဓိက အကြောင်းအရာ ဖြစ်သည်။ အကြောင်းအရာခွဲမှာ မည်သည့်အရာ ဖြစ်သနည်း။ (အန္တိခရစ်များက ၎င်းတို့၏ ဂုဏ်သတင်းနှင့် အဆင့်အတန်းကို ကာကွယ်နေစဉ် ပြသသည့် ယှဉ်ပြိုင်တတ်သော သဘာဝများအကြောင်းနှင့် ကျွန်ုပ်တို့၏ လက်တွေ့ဘဝများတွင် ထိုယှဉ်ပြိုင်တတ်သော သဘာဝများကို ကျွန်ုပ်တို့ ထုတ်ဖော်ပုံ၊ ဂုဏ်သတင်းနှင့် အဆင့်အတန်းအတွက် အမှုအရာများကို ကျွန်ုပ်တို့ လုပ်ဆောင်ပုံ၊ ကျွန်ုပ်တို့ ပြောသည့်အရာနှင့် လုပ်ဆောင်သည့်အရာ၊ ပြီးလျှင် ကျွန်ုပ်တို့၏ အဆင့်အတန်းကို ကာကွယ်ရန်အလို့ငှာ ကျော်ကြားမှုနှင့် အကျိုးအမြတ်အတွက် ညီအစ်ကို မောင်နှမများနှင့် ဖက်ပြိုင်ခြင်းနှင့်ပတ်သက်ပြီး မည်သည့်သရုပ်သကန်များကို ကျွန်ုပ်တို့ ပြသကြသည်ဟူသည်တို့ကို မြင်ရန် ထိုယှဉ်ပြိုင်တတ်သော သဘာဝများဖြင့် မိမိတို့ကိုယ်ကို နှိုင်းယှဉ်ချိန်ဆကြည့်ခြင်းအကြောင်းတို့ ဖြစ်သည်။) ဤအရာကို တစ်ဦးတလေက ဖြည့်စွက်နိုင်သလော။ (အန္တိခရစ်များ၏ ဤသရုပ်သကန်များအပေါ် မိတ်သဟာယပြုနေစဉ် အခြားလူတို့က မည်ကဲ့သို့ဖြစ်ကြောင်းကို အစဉ်သဖြင့် ပြောနေမည့်အစား ထိုအရာများနှင့် မိမိကိုယ်ကို နှိုင်းယှဉ်ချိန်ဆကြည့်ကာ အန္တိခရစ်များ၏ စိတ်သဘောထားများ၊ ထုတ်ဖော်ချက်များနှင့် အလားတူပင်ဖြစ်သည့် မည်သည့် စိတ်သဘောထားများနှင့် ထုတ်ဖော်ချက်များသည် ကျွန်ုပ်တို့တွင် ရှိသည်ကို မိတ်သဟာယပြုရန် ဘုရားက ပြောပါသည်။) ယင်းမှာ အတော်ပင် ပြည့်စုံပြီဖြစ်၏။ ပြီးခဲ့သည့် အခေါက်တွင် ငါတို့ မိတ်သဟာယပြုခဲ့သည့် လူအုပ်စုတစ်စုတွင် အန္တိခရစ်တို့ ပြုမူဆောင်ရွက်ပုံအတွက် ဆောင်ပုဒ်မှာ အဘယ်အရာဖြစ်သနည်း။ ဤအရာက သင်တို့အား စွဲမှတ်ချက်တစ်ခု ဖြစ်သွားစေခဲ့သည် မဟုတ်လော။ (၎င်းတို့၏ ဆောင်ပုဒ်မှာ “ကျွန်ုပ် ယှဉ်ပြိုင်ရမည်။ ယှဉ်ပြိုင်ရမည်။ ယှဉ်ပြိုင်ရမည်”ဟူ၍ ဖြစ်သည်။) ဤအရာကို သင်တို့ မှတ်မိကြသည်။ ဤအရာကို အဘယ်သို့ဖြစ်ပြီး သင်တို့ မှတ်မိနိုင်ခဲ့ကြသနည်း။ (အကြောင်းမှာ ဘုရားသခင်ပြောသည့် အန္တိခရစ်များ၏ ဤဆောင်ပုဒ်ဖြစ်သည့် “ကျွန်ုပ် ယှဉ်ပြိုင်ရမည်။ ယှဉ်ပြိုင်ရမည်။ ယှဉ်ပြိုင်ရမည်”ဟူသည်မှာ ကျွန်ုပ်ကိုယ်တိုင် ပြနေကျဖြစ်ပြီး မကြာခဏ ထုတ်ဖော်သည့် အရာတစ်ခု ဖြစ်သောကြောင့်ဖြစ်သည်။ ထို့အပြင် ဘုရားမိတ်သဟာယ၏ လေသံမှာ အတော်လေး ကွက်ကွက်ကွင်းကွင်းဖြစ်ပြီး ဤစကားများကို ဘုရားသခင် ဖော်ပြသည့် နည်းလမ်းမှာ ကျွန်ုပ်ကိုယ်တိုင်၏ စိတ်နှလုံး အခြေအနေနှင့် ကိုက်ညီသည်။ ထို့ကြောင့် ထိုအရာက ကျွန်ုပ်အား အတော်အတန် နက်ရှိုင်းသည့် စွဲမှတ်ချက်တစ်ခု ဖြစ်သွားစေခဲ့ပါသည်။) တစ်ခါတစ်ရံ အန္တိခရစ်များ၏ အမျိုးမျိုးသော သရုပ်သကန်များနှင့် ၎င်းတို့၏ မတူကွဲပြားသော သဘာဝ အနှစ်သာရ အမျိုးအစားများကို ငါမိတ်သဟာယပြုကာ စိစစ်သည့်အခါ လူတို့ လက်ခံရန် လွယ်ကူပြီး လူတို့အား နက်ရှိုင်းသည့် ထင်မြင်ချက်တစ်ခုကို ဖြစ်သွားစေခဲ့သည့် အချို့သော နေ့စဉ်သုံး စကားအသုံးအနှုန်းအချို့အပြင် အချို့သော သဘောသွားနှင့် နည်းစနစ်တို့ကို အသုံးပြုသည်။ ပြီးလျှင် လက်တွေ့ဘဝနှင့် အတော် နီးစပ်သည့် ဥပမာအချို့ကိုလည်း ငါအသုံးပြုသည်။ ဤအရာကို လုပ်ဆောင်ခြင်းက အန္တိခရစ်များ၏ အနှစ်သာရကို သိရှိလာရန်နှင့် မိမိတို့ကိုယ်ကို သိရှိလာရန် လူတို့အား အမှန်တကယ် ထောက်ကူသည်။ ထိုအရာသည် လူတို့က မိမိတို့ကိုယ်ကို သိရှိခြင်းနှင့် ၎င်းတို့၏ လက်တွေ့ဘဝတွင် ဘုရားနှုတ်ကပတ်တော်များကို တွေ့ကြုံခြင်းအတွက်လည်း အကျိုးရှိပြီး အန္တိခရစ်များ၏ ဤစိတ်သဘောထားမျိုးကို ပြောင်းလဲရာတွင် ၎င်းတို့အတွက် သာ၍ပင် အထောက်အကူ ဖြစ်လေသည်၊ မှန်သလော။ (မှန်ပါသည်။) ပြီးခဲ့သည့် မိတ်သဟာယ၏ မှတ်မိသောအရာကို အကြမ်းဖျင်းအားဖြင့် သင်တို့ ပြောကြပြီး ဖြစ်သော်လည်း အသေးစိတ်အချက်များက ဤအရာများကို ကျော်လွန်သည်။ နောက်ထပ် အသေးစိတ်အချက် များစွာရှိသည်။ မိတ်သဟာယတစ်ခုကို နားထောင်ပြီးနောက် အကျဉ်းချုပ်တစ်ခုကို သင်တို့ ပြုလုပ်သင့်သည်။ အနည်းဆုံးအနေဖြင့် မိတ်သဟာယတစ်ခုကို နားထောင်ပြီးနောက် သင်တို့ အတူစုဝေးကာ ထိုအရာကို သုံးလေးကြိမ် ပြန်နားထောင်သင့်ပြီး ထို့နောက်တွင် လူတိုင်းက အတူတကွ အကျဉ်းရုံးနိုင်သည်။ ငါတို့၏ ပြီးခဲ့သည့် မိတ်သဟာယနှင့်ပတ်သက်၍ သင်တို့၏ မှတ်မိသောအရာများနှင့် အကျဉ်းချုပ်များကို နားထောင်ပြီးနောက်တွင် ထိုအရာသည် သင်တို့အတွက် အတော်လေး စိမ်းနေကြောင်း ငါ ပြောနိုင်သည်။ ထိုအရာသည် သင်တို့က မိတ်သဟာယကို လွန်ခဲ့သည့် တစ်နှစ် သို့မဟုတ် နှစ်နှစ်က နားထောင်ခဲ့ပြီး သင်တို့အား မည်သည့် စွဲမှတ်ချက်မျှ ဖြစ်မသွားစေခဲ့သည့်အလားပင် ဖြစ်လေသည်။ အပိုင်းတစ်ခု၊ စာတစ်ကြောင်း သို့မဟုတ် နှစ်ကြောင်း၊ ကိစ္စတစ်ခု သို့မဟုတ် နှစ်ခုနှင့်ပတ်သက်၍ သင်တို့အား အယူအဆနှင့် စွဲမှတ်ချက်အချို့ ဖြစ်သွားစေနိုင်ခဲ့သော်လည်း လူအများစုက အန္တိခရစ်များကို ဖော်ထုတ်ခြင်းနှင့်ဆိုင်သည့် ပို၍များသော ပဓာနကျသော အသိပညာနှင့် စိစစ်မှုတို့အပေါ် အယူအဆတစ်ခုမျှဖြစ်စေ၊ စွဲမှတ်ချက်တစ်ခုမျှဖြစ်စေ မရှိသည့်အလား ထင်ရလေသည်။ ထို့ကြောင့် သင်တို့သည် ငါတို့ ဆွေးနွေးခဲ့ကြသည့် ကိစ္စရပ်များအပေါ် သင်တို့အလယ်တွင် သာ၍ ပြန်လည်စဉ်းစားသုံးသပ်ကာ မိတ်သဟာယပြုရမည်ဖြစ်သည်။ ယင်းတို့ကို ထိုအတိုင်း နားထောင်ပြီးနောက် လုံးဝ အလေးအနက် မထားဘဲ ဘေးဖယ်ထားခြင်း မပြုနှင့်။ ထိုသို့ သင်တို့ လုပ်ဆောင်လျှင် သမ္မာတရားထဲသို့ သင်တို့၏ ဝင်ရောက်မှုသည် အလွန် နှေးကွေးလိမ့်မည်။ ဤတရားဒေသနာများအပေါ် ပြန်လည် စဉ်းစားသုံးသပ်မှု မရှိခြင်းက အလုပ်ဖြစ်မည် မဟုတ်။ သို့ဖြစ်၍ သင်တို့သည် သင်တို့၏ အသင်းတော် အသက်တာတွင် ဤတရားဒေသနာများကို မည်သို့ အသုံးပြုမည်နည်း။ သီတင်းပတ်တိုင်း သင်တို့၏ စုဝေးပွဲများတွင် ဤတရားဒေသနာများကို သင်တို့ မိတ်သဟာယပြုကြသလော။ သို့မဟုတ် သင်တို့အများစုက ယင်းတို့နှင့်ပတ်သက်သော ထင်မြင်ချက်တစ်ခုနှင့် ခြေခြေမြစ်မြစ်ရှိသော သိမြင်မှုတို့ကို ရရှိပြီးနောက် ယင်းတို့မှတစ်ဆင့် သမ္မာတရားကို နားလည်ရန်အလို့ငှာ နောက်ဆုံးထွက်ရှိထားသော တရားဒေသနာများနှင့် မိတ်သဟာယများကို သင်တို့ အချိန်အတန်ကြာ နားထောင်ကြသလော။ ဤအရာကို သင်တို့ လုပ်ဆောင်ကြသလော။ (ဘုရားသခင်၊ အပတ်တိုင်း ကျွန်ုပ်တို့၏ စုဝေးပွဲများတွင် ဘုရားသခင်၏ နောက်ဆုံးထွက်ရှိထားသော မိတ်သဟာယများကို ကျွန်ုပ်တို့ ပထမဦးစွာ စားသောက်ကြပါသည်။) အသင်းတော် ခေါင်းဆောင်များ၊ တရားဟောဆရာများနှင့် အသင်းတော်အသက်တာတွင် အဆုံးအဖြတ်ပေးသော အဖွဲ့များရှိ ကြီးကြပ်သောသူတို့သည် ဤအရာအတွက် တာဝန်ယူကြရမည်။ ဤနည်းဖြင့်သာ အသင်းတော်အလုပ်ကို ကောင်းစွာ လုပ်ဆောင်နိုင်သည်။

ဂ။ မိမိတို့ကိုယ်ပိုင် အကျိုးအမြတ်များအတွက် လျှို့ဝှက်ကြံစည်ခြင်း

၁။ ဘုရားအိမ်တော်၏ ပစ္စည်းဥစ္စာများကို အလွဲသုံးစားပြုခြင်း

ယနေ့တွင် အန္တိခရစ်များ၏ အကျိုးစီးပွားများနှင့်ဆိုင်သော တတိယကဏ္ဍဖြစ်သည့် အကျိုးအမြတ်များအပေါ် ငါတို့ မိတ်သဟာယပြုကြမည်။ အကျိုးအမြတ်များမှာ အဘယ်နည်း။ (ကောင်းချီးများနှင့် အကျိုးစီးပွားများကို ရရှိခြင်းဖြစ်သည်။) ဤသည်မှာ အလွန်ရိုးရှင်းသော ရှင်းလင်းချက်တစ်ခု ဖြစ်သည်။ ဤသည်မှာ အရှိအတိုင်း တိုက်ရိုက် အဓိပ္ပာယ်ဖြစ်သည်။ ထိုအရာကို အနည်းငယ် ထပ်ဖြည့်စွက်လော့။ အကျိုးအမြတ်များမှာ အဘယ်နည်း။ (ယင်းတို့သည် လူတို့က မိမိတို့၏တာဝန်ကို လုပ်ဆောင်ရာမှဖြစ်စေ၊ လောကတွင် အလုပ်လုပ်ရာမှဖြစ်စေ ရရှိနိုင်သည့် ရုပ်ပိုင်းဆိုင်ရာနှင့် ရုပ်ပိုင်းဆိုင်ရာ မဟုတ်သော အကျိုးစီးပွားများ၊ တက်မက်ဖွယ်ကောင်းသော အရာများနှင့် သက်သာလွယ်ကူမှုများ ဖြစ်သည်။) ဤရှင်းလင်းချက် မှန်ကန်၏။ အကျိုးအမြတ်များသည် လူတို့က ၎င်းတို့၏ လစာအပြင် ရရှိသည့် ကောင်းမွန်သော အကျိုးခံစားခွင့်များ ဖြစ်ပြီး နေ့စဉ် လိုအပ်ချက်များ၊ အစားအစာ သို့မဟုတ် ကူပွန်များကဲ့သို့သော အရာများပါဝင်သည်။ ယင်းတို့သည် လူတစ်ဦးက မိမိ၏ တာဝန်ကို ထမ်းဆောင်နေစဉ် ရရှိသည့် သက်သာလွယ်ကူမှုများနှင့် ရုပ်ပိုင်းဆိုင်ရာ သို့မဟုတ် ရုပ်ပိုင်းဆိုင်ရာ မဟုတ်သော အကျိုးခံစားခွင့်ကိုလည်း ရည်ညွှန်းသည်။ ဤအရာအားလုံးသည် အကျိုးအမြတ်များဖြစ်၏။ ယခု ဤဝေါဟာရက မည်သည့်အရာ ဆိုလိုသည်ကို ငါ ရှင်းပြပြီးဖြစ်သဖြင့် ဤကဏ္ဍတွင် ငါတို့ မိတ်သဟာပြုမည့် နယ်ပယ်များ၊ ဥပမာများနှင့် သရုပ်သကန်များကို သင်တို့ အားလုံး သိကြသလော။ အချို့သော လူတို့၏ အပြုအမူများနှင့် လုပ်ရပ်များအပြင် ဤအရာများကို လုပ်ဆောင်နိုင်စွမ်းရှိသည့် လူတို့သည် သင်တို့ စိတ်များတွင် လျှပ်တစ်ပြက်ပေါ်လာနေသည်၊ မှန်သလော။ သင်တို့ ပထမဆုံး စဉ်းစားမိသည့် လူများမှာ မည်သူများဖြစ်သနည်း။ (အသင်းတော်အပေါ် မှီခိုနေထိုင်ရန် ၎င်းတို့၏ အဆင့်အတန်းကို ကောင်းကောင်း အသုံးချသည့် လူများဖြစ်သည်။) ဤသည်မှာ လူတစ်မျိုးတစ်စားဖြစ်သည်။ ဤလူများသည်လည်း ၎င်းတို့၏ တာဝန်များကို ထမ်းဆောင်ကြသည်။ ၎င်းတို့ထဲမှ အချို့တွင် အဆင့်အတန်းရှိကြသည်။ အခြားသူများက သာမန်တာဝန်များ ထမ်းဆောင်စဉ်တွင် ၎င်းတို့သည် အဆင့်အမျိုးမျိုးတွင် ရှိသည့် ခေါင်းဆောင်များနှင့် အမှုဆောင်များ သို့မဟုတ် ကြီးကြပ်ရေးမှူးများ ဖြစ်ကြလေသည်။ ၎င်းတို့အားလုံးသည် မည်သည့် တူညီသော သရုပ်သကန်များ ရှိကြသနည်း။ ၎င်းတို့၏ တာဝန်များကို ထမ်းဆောင်နေစဉ်တွင် ၎င်းတို့သည် မိမိတို့ကိုယ်တိုင်၏ ဇာတိပကတိ၊ မိမိတို့၏ မိသားစုများနှင့် မိမိတို့၏ ကိုယ်ပိုင် ပျော်ရွှင်မှုအတွက် အလုပ်တစ်ခုခုကို အဆက်မပြတ် လုပ်ဆောင်ကာ အချို့သော အရာများကို လုပ်ဆောင်ကြသည်။ ၎င်းတို့သည် နေ့စဉ် အလုပ်များကာ အဖိုးအခပေးကြပြီး ၎င်းတို့စိတ်တွင် အမြဲတွေးထားကြသည်မှာ ဤအလုပ်ကို လုပ်ဆောင်ခြင်း သို့မဟုတ် ဤတာဝန်ကို ထမ်းဆောင်ခြင်းမှတစ်ဆင့် မည်သည့် တက်မက်ဖွယ်ကောင်းသော အရာများကို ရရှိကြလိမ့်မည် ဟူသည့်အရာ ဖြစ်သည်။ ထိုအရာမှ မည်သည့် သက်သာလွယ်ကူမှုများနှင့် ဦးစားပေး အကျိုးခံစားခွင့် ရနိုင်မည့်အကြောင်း ၎င်းတို့ အမြဲ ကြံစည်ကာ တွက်ချက်နေကြသည်။ ၎င်းတို့ သိသည်နှင့်တစ်ပြိုင်နက် ဤအရာများကို ရရှိရန် လိုအပ်သည့်အရာမှန်သမျှကို လုပ်ဆောင်ကြပြီး ထို့ထက်ပို၍ပင် ၎င်းတို့ကိုယ်တိုင်အတွက် ဤသက်သာလွယ်ကူမှုများနှင့် ဤအကျိုးစီးပွားများကို ရဖို့ ထိုသို့သော အခွင့်အရေးတစ်ခုတလေကိုမျှ သေချာပေါက် လက်လွတ်ခံကြလိမ့်မည်မဟုတ်။ ဤကိစ္စရပ်နှင့် ပတ်သက်လာသည့်အခါ ၎င်းတို့သည် အကြင်နာမဲ့ပြီး စာနာစိတ်မရှိကြဟု သင်ပြော၍ရပြီး ၎င်းတို့သည် ၎င်းတို့ကိုယ်ပိုင် ဂုဏ်သိက္ခာနှင့် တည်ကြည်မှုကို သေချာပေါက် အလေးထားခြင်း မရှိကြပေ။ ၎င်းတို့ကို ညီအစ်ကို မောင်နှမများက အပျက်သဘောဆောင်စွာ ရှုမြင်ကြမည်ကို ၎င်းတို့ မစိုးရွံ့ကြသကဲ့သို့ ထိုအရာကြောင့် ဘုရားသခင်က ၎င်းတို့အား မည်သို့ သုံးသပ်မည်ကို သေချာပေါက် မစိုးရိမ်ကြပေ။ ၎င်းတို့ လုပ်ဆောင်သမျှမှာ ၎င်းတို့ မွေ့လျော်ခံစားနိုင်သည့် အကျိုးရှိသော အကျိုးခံစားခွင့်မှန်သမျှကို မွေ့လျော်ခံစားနိုင်ရန်အလို့ငှာ ၎င်းတို့ ထမ်းဆောင်နေသည့် တာဝန်များအား မည်သို့ ကောင်းစွာ အသုံးချရမည်ကို လျှို့ဝှက်စွာ ချင့်ချိန်စဉ်းစားပြီး ကျိတ်ကြံစည်နေခြင်း ဖြစ်သည်။ ထို့ကြောင့် ဤကဲ့သို့သော လူများသည် အပေါ်ယံအားဖြင့် မှားသည်ဟု ယူ၍ မရသည့် အတွေးအခေါ်နှင့် ပြောဆိုချက်တစ်မျိုး ရှိကြသည်။ ယင်းမှာ “ဘုရားအိမ်တော်သည် ငါ၏ အိမ်ဖြစ်ပြီး ငါ၏ အိမ်သည် ဘုရားအိမ်တော်ဖြစ်သည်။ ငါပိုင်သည့်အရာကို ဘုရားသခင်ပိုင်ပြီး ဘုရားပိုင်သည့်အရာကို ငါပိုင်သည်။ လူတို့၏ တာဝန်များသည် သူတို့၏ ဝတ္တရားများဖြစ်ပြီး သူတို့၏ တာဝန်များမှ သူတို့ မွေ့လျော်ခံစားနိုင်သည့် အကျိုးအမြတ်များ အားလုံးသည် ဘုရားက ပေးသနားသည့် ကျေးဇူးတော်များဖြစ်သည်။ ယင်းတို့ကို လူတို့ ငြင်းပယ်၍ မရသကဲ့သို့ သူ့ထံမှ ခံယူသင့်ကြသည်။ ယင်းတို့ကို ငါ မရရှိလျှင် အခြားတစ်စုံတစ်ဦးက ရလိမ့်မည်ဖြစ်သောကြောင့် မထူးတော့သည့်အတူ ငါသည်လည်း နှိမ့်ချသယောင် ဟန်မဆောင်တော့ဘဲ ဤအကျိုးအမြတ်များကို မွေ့လျော်ခံစားလိုက်ပြီး မည်သည့်အရာကိုမျှ ငါ နှိမ့်ချမှုဖြင့် သေချာပေါက် မငြင်းပယ်သင့်ပါ။ ဤအကျိုးအမြတ်များအတွက် ငါ ကြိုးပမ်းပြီး ကျိုးနွံနာခံသော စိတ်နှလုံးဖြင့်၊ ပွင့်လင်းသော သဘောထားတစ်ခုဖြင့် ယင်းတို့ကို လက်ခံရန် ငါ လက်လှမ်းဖို့သာ လိုအပ်သည်”ဟူ၍ ဖြစ်သည်။ ထိုသို့သော အကျိုးအမြတ်များကို ၎င်းတို့ ပင်ကိုအားဖြင့် ထိုက်တန်ပြီး ပိုင်ဆိုင်သင့်သည့် အကျိုးခံစားခွင့်တစ်မျိုးအဖြစ် ၎င်းတို့က မြင်ကြသည်။ လူတစ်ဦးက အလုပ်လုပ်ပြီး အချိန်အင်အား၊ လူအင်အားကို အသုံးပြုသောကြောင့် သူ လက်ခံရရှိသည့် လစာနှင့် ပေးငွေတို့သည် သူ၏ မျှတသော ဝေစုဖြစ်သည်ဟု ခံစားရသည့်အချိန်ကဲ့သို့ ဖြစ်သည်။ ထို့ကြောင့် ၎င်းတို့သည် ယင်းတို့အတွက် ကြိုးပမ်းခြင်းမှတစ်ဆင့် ဤအရာများကို အလွဲသုံးစားလုပ်ပြီး ဤအကျိုးအမြတ်များကို ရရှိကြလျှင်ပင် ညီအစ်ကို မောင်နှမများက ၎င်းတို့နှင့်ပတ်သက်၍ အယူအဆတစ်မျိုးမျိုး ရှိမရှိ ဟူသည်ကို ၎င်းတို့ ဂရုစိုက်ရန် မဆိုထားနှင့်၊ ယင်းကို အမှားအဖြစ်ဖြစ်စေ၊ ဘုရားသခင် စက်ဆုပ်မုန်းတီးသည့် အရာတစ်ခုအဖြစ်ဖြစ်စေ မမြင်ကြပေ။ ထိုအရာက အပြည့်အဝ မှန်ကန်ပြီး သဘာဝကျသော လုပ်ဆောင်မှုတစ်ခု ဖြစ်သည့်အလား အန္တိခရစ်များက ဤအရာများအားလုံးကို မွေ့လျော်ခံစားကြပြီး ဤအရာများအတွက် ၎င်းတို့ ကြိုးစားအားထုတ်ကြသည်၊ ပြီးလျှင် ထို့ထက်ပို၍ နေ့စဉ် ၎င်းတို့၏ စိတ်နှလုံးများတွင် ဤအရာများအားလုံးအတွက် ၎င်းတို့ ကြံစည်ကြလေသည်။ ဤသည်မှာ အန္တိခရစ်များက ၎င်းတို့၏ တာဝန်များကို ထမ်းဆောင်ခြင်းနှင့်ဆိုင်သည့် ပုံမှန် အခြေအနေဖြစ်ပြီး ၎င်းတို့၏ တာဝန်များကို ထမ်းဆောင်နေစဉ် ၎င်းတို့၏ တစ်ကိုယ်ရေ အကျိုးစီးပွားများအတွက် အန္တိခရစ်များက ကြံဖန်ကြိုးစားနေခြင်းနှင့် ဆိုင်သည့် ပုံမှန် အခြေအနေလည်း ဖြစ်သည်။ ထို့ကြောင့် အန္တိခရစ်များ၏ စိတ်နေစိတ်ထားမှာ မည်သည့်အရာ ဖြစ်သနည်း။ “လူတို့က မိမိတို့၏ တာဝန်ကို ထမ်းဆောင်နေစဉ် ၎င်းတို့က အပြန်အလှန်အနေဖြင့် တစ်စုံတစ်ခုကို ရဖို့ ကြိုးစားမှဖြစ်မည်ဖြစ်သည်။ ဤတာဝန်ကို ထမ်းဆောင်ရန် ကျွန်ုပ်၏ မိသားစုကို ကျွန်ုပ် စွန့်လွှတ်ပြီးဖြစ်သဖြင့်၊ ဘုရားနှင့် သူ၏ အိမ်တော်အတွက် ကျွန်ုပ်၏ အလုပ်ကြိုးစားမှု၊ အားအင်နှင့် အချိန်တို့ကို ပေးထားပြီးဖြစ်သဖြင့် ကျွန်ုပ် အလိုရှိသည့် ကောင်းမွန်သော အကျိုးခံစားခွင့် အားလုံးကို ကျွန်ုပ် မွေ့လျော်ခံစားရသင့်သည်”ဟူ၍ ဖြစ်သည်။ အန္တိခရစ်များက ဤအရာအားလုံးကို ၎င်းတို့ ပင်ကိုအားဖြင့် ထိုက်တန်သည့်အရာများအဖြစ်၊ လူတို့က ထိုအရာများအတွက် ကြိုးပမ်းရန်မလိုအပ်ဘဲ ဘုရားသခင်က ၎င်းတို့ကို ပေးအပ်သင့်သည့်အရာများအဖြစ် မြင်ကြသည်။ ဤသည်မှာ အန္တိခရစ်များတွင်ရှိသည့် ရှုထောင့်ဖြစ်သည်။ ထို့ကြောင့် ၎င်းတို့၏ တာဝန်ကို ထမ်းဆောင်နေစဉ်တွင် ၎င်းတို့သည် အကျိုးအမြတ်များအတွက် စဉ်ဆက်မပြတ် အလုပ်ကြိုးစားနေကြပြီး ထိုအကျိုးအမြတ်များထဲမှ တစ်ခုအား အခြားတစ်စုံတစ်ဦးက ယူသွားကာ ၎င်းတို့အတွက် နည်းသွားမည်ကို အမြဲ စိုးရွံ့နေကြသည်။ ဤသည်မှာ အန္တိခရစ်များက ၎င်းတို့၏ တာဝန်များကို ထမ်းဆောင်သည့် အခြေအနေတစ်ခု ဖြစ်သည်။ ၎င်းတို့၏ တာဝန်ကို ထမ်းဆောင်ရာတွင် ၎င်းတို့၏ ရည်ရွယ်ချက်များ၊ စေ့ဆော်မှုများနှင့် ရည်မှန်းချက်ပန်းတိုင်များ အားလုံး၏ အနှစ်သာရမှာ နောက်ဆုံးတွင် မည်သည့်အရာ ဖြစ်သနည်း။ ဤအရာအားလုံး၏ အနှစ်သာရမှာ ၎င်းတို့က မိမိတို့ကိုယ်တိုင်အတွက် အကျိုးအမြတ်များအားလုံး ရရှိရန် ကြံစည်နေကြခြင်း၊ သို့မဟုတ်လျှင် ၎င်းတို့သည် လူနုံလူအကြီးများသာ ဖြစ်လိမ့်မည်ဖြစ်ပြီး ဘဝက မည်သည့်အဓိပ္ပာယ်မျှ ရှိလိမ့်မည်မဟုတ်ဟု တွေးနေကြခြင်း ဖြစ်သည်။ ဤသည်မှာ အန္တိခရစ်များ၏ စိတ်နေစိတ်ထားဖြစ်သည်။

အန္တိခရစ်များ၏ သဘာဝ သို့မဟုတ် သမ္မာတရားကို မချစ်သည့် ၎င်းတို့၏ သရုပ်သကန်များကို ဘုရားသခင်က မည်သို့ ဖော်ထုတ်သည်ဖြစ်စေ ၎င်းတို့၏ ဤရည်ရွယ်ချက်များနှင့် လိုက်စားမှုများကို ၎င်းတို့ စွန့်လွှတ်ကြလိမ့်မည်မဟုတ်။ အကျိုးအမြတ်များအတွက် ၎င်းတို့ ဆက်ကြိုးပမ်းကြသည်။ ဥပမာအနေဖြင့် လူအချို့သည် ဧည့်ခံသည့် တာဝန်ကို စတင်ထမ်းဆောင်ပြီးနောက်တွင် အသင်းတော်ကဖြစ်စေ၊ ညီအစ်ကို မောင်နှမများကဖြစ်စေ ဧည့်ခံသည့်နေအိမ်အတွက် အချို့သော အစားအစာ သို့မဟုတ် အသုံးအဆောင်များကို ဝယ်ပေးသည် သို့မဟုတ် ငွေအချို့ပင် ထောက်ပံ့ပေးလေသည်။ ဤတာဝန်ကို ထမ်းဆောင်သည့်လူသည် အန္တိခရစ်တစ်ဦးဖြစ်လျှင် ၎င်းအတွက် ရရှိရန် ကြိုးစားသည့် တပ်မက်ဖွယ်ကောင်းသောအရာများမှာ မီးခြစ်တစ်ခုမျှ သို့မဟုတ် ဇွန်းတစ်ချောင်းမျှလောက် မရိုးရှင်းပေ။ ၎င်းက “ကျွန်ုပ်သည် ဤညီအစ်ကို မောင်နှမများကို ဧည့်ခံရန် ကျွန်ုပ်၏ အိမ်ဖြင့် ထောက်ပံ့ပေးနေပြီး သူတို့၏တာဝန်များကို သူတို့ ထမ်းဆောင်နေစဉ် အစေခံမှု ပေးနေသည်။ ထို့ကြောင့် ဘုရားအိမ်တော်က ပစ္စည်းများနှင့် ငွေအားလုံးကို ထောက်ပံ့ပေးသင့်သည်မှာ အမှန်ဖြစ်၏။ ကျွန်ုပ်သည် ကျွန်ုပ်၏ အိမ်ကို ထောက်ပံ့ပေးပြီး သင်တို့အားလုံးအတွက် ချက်ပြုတ်ပေးနေကာ သင်တို့၏ ဘေးကင်းလုံခြုံမှုကို အာမခံပေးနေသည်။ ယင်းမှာ အတော်ကောင်းနှင့်နေပြီဖြစ်သည်။ ကျန်သည့်အရာများဖြစ်သည့် သင်တို့ စားသောက်ပြီး အသုံးပြုသည့်အရာအတွက်မူ အသင်းတော်က ထောက်ပံ့ပေးသင့်သည်”ဟု ပြောသည်။ အသင်းတော်က ဤအရာများကို ထောက်ပံ့ပေးလိမ့်မည်မှာ ဧကန် မမှားပေ။ သို့သော် ဤနေရာတွင် ငါ မိတ်သဟာယပြုလိုသည့်အရာမှာ အန္တိခရစ်များက ဧည့်ခံသည့် တာဝန်ကို ထမ်းဆောင်ပုံနှင့် အခြားလူတို့က ဤတာဝန်ကို စစ်မှန်စွာ ထမ်းဆောင်ပုံတို့ကြား ခြားနားချက်ဖြစ်သည်။ အန္တိခရစ်များက ဧည့်ခံသည့် တာဝန်ကို ထမ်းဆောင်သည့်အခါ ဤလုပ်ရပ်များကို အမြင်အတိုင်း အမှန်ဟု ယတိပြတ် လက်ခံယုံကြည်၍ မရပေ။ ၎င်းတို့တွင် ဖုံးကွယ်ထားသော ရည်ရွယ်ချက်များ ရှိကြ၏။ ၎င်းတို့က “ဤဧည့်ခံသည့် တာဝန်ကို ငါ ထမ်းဆောင်နေသည်။ ထို့ကြောင့် ထိုအရာမှ တစ်စုံတစ်ခု ရရှိဖို့ ငါ ကြံဖန်ရန် လိုအပ်သည်။ အသင်းတော်က အစားအစာအချို့နှင့် အခြားလိုအပ်သောအရာများကို ထောက်ပံ့ပေးနေသည်။ ထို့ကြောင့် ငါ၏ မိသားစုဝင်များက ထိုအစားအစာကို ညီအစ်ကိုမောင်နှမများနှင့်အတူ စားရန်လည်းကောင်း၊ ထိုအရာအားလုံးကို ၎င်းတို့ နှစ်သက်သည့်အတိုင်း အသုံးပြုရန်လည်းကောင်း လိုအပ်သည်။ ငါ၏ အိမ်သည် ဘုရားအိမ်တော်နှင့် သက်ဆိုင်သည်။ ထို့ကြောင့် ဘုရားအိမ်တော်နှင့် သက်ဆိုင်သောအရာသည် ငါ၏ အိမ်နှင့်လည်း သက်ဆိုင်သည်”ဟု စဉ်းစားကြသည်။ ဤသည်မှာ အန္တိခရစ်များက ၎င်းတို့၏ တာဝန်များကို ထမ်းဆောင်သည့် သဘောထားဖြစ်သည် မဟုတ်လော။ (ဟုတ်ပါသည်။) ထို့ကြောင့် လူအချို့သည် ဧည့်ခံသည့် တာဝန်ကို စတင်၍ ထမ်းဆောင်သည်နှင့်တစ်ပြိုင်နက် ၎င်းတို့၏ စိတ်နှလုံးသည် စတင်ပြောင်းလဲလာကာ ညီအစ်ကိုမောင်နှမများကို ဧည့်ခံခြင်းအတွက် အသုံးပြုသည့် ရုပ်ဝတ္ထုပစ္စည်းများနှင့် ငွေကြေးများအကြောင်းကို စဉ်ဆက်မပြတ် စဉ်းစားနေကြပြီး ဤအရာများကို မည်သူကမျှ သေချာစွာ မစစ်ဆေးလျှင် ဤအန္တိခရစ်များအတွက် အကျိုးအမြတ်အချို့ရဖို့ အခွင့်အရေး ရောက်ရှိလာပြီဖြစ်သည်။ မည်သည့် အခွင့်အရေးမျိုးဖြစ်သနည်း။ ၎င်းတို့က လျှို့ဝှက်စွာဖြင့် “ဤသည်မှာ လူတစ်ဦးက တစ်နေ့တာ သုံးသမျှဖြစ်သည်။ ထို့ကြောင့် ငွေမည်မျှကျန်သည်ဖြစ်စေ အသင်းတော်ထံ ငါ ပြန်ပေးမည်မဟုတ်ပါ။ ကိုယ့်အတွက်သာ ယူထားလိုက်မည်။ အနည်းဆုံးအနေဖြင့် ဤသည်မှာ ငါ၏ ချွေးနည်းစာ ဖြစ်သည်။ ထို့ကြောင့် ထိုငွေကို ယူထားသည့်အတွက် မည်သူကမျှ ငါ့ကို အပြစ်တင်၍မရနိုင်ပါ။ ဤသည်မှာ ငါနှင့်ထိုက်တန်သည့်အရာသာ ဖြစ်သည်မှာ ပြောစရာမလိုပေ”ဟု တွက်ချက်ကြလိမ့်မည်။ ထို့နောက်တွင် ၎င်းတို့သည် ကျန်သည့်ငွေကို ၎င်းတို့၏ အိတ်ကပ်ထဲ ထည့်ကြလိမ့်မည်။ အချို့သော အန္တိခရစ်များသည် ညီအစ်ကို မောင်နှမများက လှူဒါန်းသည့် သို့မဟုတ် ဘုရားအိမ်တော်က ထောက်ပံ့ပေးသည့် ရုပ်ဝတ္ထုပစ္စည်းအချို့ကို ၎င်းတို့အတွက် ယူထားရန် ဆင်ခြေမျိုးစုံရှာကြလိမ့်မည်။ အချို့သော နေရာများတွင် ညီအစ်ကို မောင်နှမများက ထိုနေရာတွင် နောက်တစ်ကြိမ် နေထိုင်ရန် သွားသည့်အချိန်တွင် အိပ်ရာပေါ်က မွေ့ရာက မရှိတော့ပေ။ ခေါင်းအုံးများနှင့် ဂွမ်းကပ်များ မရှိတော့ပေ။ အသားနှင့် ဟင်းသီးဟင်းရွက်များအားလုံး မရှိတော့သကဲ့သို့ ဤအရာနှင့်ပတ်သက်၍ ၎င်းတို့၏ အိမ်ရှင်များကို မေးမြန်းသည့်အခါ ဤအန္တိခရစ်များက “အစားအစာကို အချိန်ကြာမြင့်စွာ သိမ်းထားလျှင် ထိုမျှ အရသာကောင်းတော့မည် မဟုတ်သောကြောင့် ကျွန်ုပ်တို့ စားလိုက်ပြီ”ဟု ပြောသည်။ ဤသည်တို့မှာ လောဘကြီးသည့်လူများ မဟုတ်လော။ (ဟုတ်ပါသည်။) ဘုရားအိမ်တော်က ထောက်ပံ့ပေးထားသည့် ရုပ်ဝတ္ထုပစ္စည်းများအပြင် ဧည့်ခံသည့်နေအိမ်အတွက် ညီအစ်ကိုမောင်နှမများက ဝယ်ပေးထားသည့် အရာများသည် ဤအန္တိခရစ်များ၏ ပိုင်နက်များထဲသို့ ရောက်သွားသည်နှင့်တစ်ပြိုင်နက် ယင်းတို့က ၎င်းတို့အပိုင် ဖြစ်လာသည်။ ၎င်းတို့သည် မိမိတို့နှစ်သက်သည့်အတိုင်း ထိုအရာများကို အသုံးပြုသည် သို့မဟုတ် စားကြသည် သို့မဟုတ် ၎င်းတို့ကိုယ်ပိုင် ပိုင်ဆိုင်မှုများအဖြစ်ပင် တိုက်ရိုက် သဘောထားကြပြီး ဖွက်ထားလိုက်ကြသည်။ ညီအစ်ကို မောင်နှမများက ထိုနေရာသို့ နောက်တစ်ကြိမ် သွားသည်နှင့် ဤအရာများကို မည်သည့်နေရာတွင်မျှ မတွေ့ရတော့ပေ။ အသင်းတော်က ဤအန္တိခရစ်များ နေထိုင်သော နေရာများကို နောက်တစ်ကြိမ် အသုံးပြုရန် လိုအပ်လျှင် ထိုပစ္စည်းများကို နောက်တစ်ကြိမ် ဝယ်ယူဖို့ ငွေသုံးရန် လိုအပ်ပြီး ညီအစ်ကို မောင်နှမများသည် ထိုအရာများကို မိမိတို့အိမ်များဆီသို့ တစ်ဖန် ယူဆောင်ရလေသည်။ ဤအရာကို မြင်သည့်အခါ အန္တိခရစ်များက “ဘုရားကို ယုံကြည်ခြင်းက အမှန်ပင် အလွန်ကောင်းပေသည်တကား။ အခြားအရာတစ်ခုတလေကို လုပ်ဆောင်လျက်ဖြင့် ဤမျှမြန်မြန် ငါ မချမ်းသာနိုင်ပါ။ ယခုထက်ထိတော့ ဤသည်မှာ ဥစ္စာပစ္စည်းရဖို့ အဆင်ပြေဆုံး နည်းလမ်းဖြစ်သည်။ ပြီးလျှင် အသင်းတော်၏ ဤပိုင်ဆိုင်မှုများ ပျောက်ဆုံးသည်ကို မည်သူကမျှ ရဲထံ တိုင်ကြားဝံ့မည်မဟုတ်ပါ။ သင်က ငါ့ကို တိုင်ကြားရန် အမှန်တကယ် ကြိုးစားလျှင် သင့်ကို ငါ အရင်တိုင်ကြားမည်။ ထို့ကြောင့် သင် လုပ်နိုင်သမျှက ပါးစပ်ပိတ်ထားကာ သည်းညည်းခံဖို့သာ ဖြစ်သည်။ ဤအရာနှင့်ပတ်သက်၍ သင် တိုင်ကြားရမည့်နေရာ မရှိပါ။ ဤပစ္စည်းများကို ငါ ပိုင်ဆိုင်ပြီးဖြစ်ကာ ဤအစားအစာကို စားပြီးဖြစ်သည်။ သင်သည် ငါ့ကို မည်သည့်အရာ လုပ်နိုင်သနည်း။ ဘုရားက အသည်းကြော်များကို မရွေးပါ။ ငါက ညီအစ်ကို မောင်နှမများကို ဧည့်ခံဖို့အတွက် ငါ့အိမ်ကို ပေးနေခြင်း ဖြစ်သောကြောင့် ယင်းမှာ ငါ ပြုလုပ်ခဲ့သည့် ပံ့ပိုးမှုဖြစ်ပြီး ထိုအတွက် ဘုရားက ငါ့ကို အောက်မေ့လိမ့်မည်။ ငါ အနည်းငယ် ယူလျှင် အဘယ်ကြောက်ရွံ့စရာ ရှိသနည်း။ ဤသည်မှာ ငါနှင့်ထိုက်တန်သည့်အရာသာ ဖြစ်သည်။ ဤအစားအစာကို ယူစားခြင်းတွင် အဘယ်ကြောက်စရာ ရှိသနည်း။ သင်တို့ကမူ စားခွင့်ရှိသော်လည်း ငါက စားခွင့်မရှိသည်မှာ အဘယ်သို့နည်း။ သင်တို့က ဘုရားအိမ်တော်သားများဖြစ်သည်။ သို့သော် ငါသည်လည်း အိမ်တော်သားတစ်ဦးဖြစ်သည် မဟုတ်လော။ ထိုအခြေအနေမှ အကျိုးအမြတ်ကို ငါ ခံစားရမည်သာမက အစားအစာများကို ငါ့ဘာသာစားပြီး ငါ တစ်ယောက်တည်း ယင်းတို့ကို ညစာစားမည်ဖြစ်သည်”ဟုတွေးလျက် ဝမ်းသာနေကြသည်။ ဤသည်မှာ ၎င်းတို့၏ တာဝန်များအပေါ် အန္တိခရစ်များ၏ သဘောထား ဖြစ်သည်။ ၎င်းတို့၏ တာဝန်ကို ထမ်းဆောင်ရာတွင် ၎င်းတို့၏ ရည်မှန်းချက်ပန်းတိုင်မှာ ဤအရာများကို ရရှိရန်ဖြစ်ပြီး “ဤအရာများသည် ဘုရားက ပေးသနားသည့် အကြီးမားဆုံး ကျေးဇူးတော်ဖြစ်သည်။ ဤကျေးဇူးတော်ထက် မည်သည့်အရာမျှ သာ၍ လက်တွေ့မကျပါ။ ပြီးလျှင် ဤကောင်းချီးမင်္ဂလာထက် မည်သည့်အရာမျှ သာ၍ မစစ်မှန်သကဲ့သို့ အမှန်တကယ် အကျိုးမရှိပါ။ ဤသည်မှာ အလွန်ကို ကောင်းလွန်းသည်တကား။ ဘုရားကို ယုံကြည်ခြင်းဟူသည်မှာ ‘ဤဘဝတွင် အဆတစ်ရာ ရရှိပြီး၊ နောက်ဘဝတွင် ထာဝရအသက်ရရှိရန်’ ဖြစ်သည်ကို ဆိုလိုသည်ဟု လူတိုင်းက ပြောကြသည်။ ဤအရာက ထိုဆိုရိုးကို ပြည့်စုံစေသည်။ ကျွန်ုပ်သည် ယခု ဤကောင်းချီးကို မြည်းစမ်းနေရပြီဖြစ်သည်။ ဤသည်မှာ အမှန်တကယ် ဘုရား၏ ကျေးဇူးတော် ဖြစ်သည်”ဟု ပြောလျက် ယင်းတို့ကို အကြီးမားဆုံး အကျိုးအမြတ်များအဖြစ် မြင်ကြလေသည်။ ထိုသို့ဖြင့် အန္တိခရစ်များသည် ဘုရားအိမ်တော်နှင့်ဆိုင်သည့် အရာများကို အပိုင်ယူခြင်းနှင့်ပတ်သက်၍ မည်သည့် လိပ်ပြာမသန့်ဖြစ်ခြင်းမျှ မရှိသကဲ့သို့ ယင်းတို့ကို ၎င်းတို့အတွက် ရက်စက်စွာ ရယူကြလေသည်။ ဘုရားအိမ်တော်၏ ဤပိုင်ဆိုင်မှုများကို အန္တိခရစ်များက မည်သို့ မြင်ကြသနည်း။ ၎င်းတို့သည် ထိုအရာများကို ဘာသာတရားမရှိသည့် လောကရှိ အများပိုင်ဥစ္စာပစ္စည်းကဲ့သို့ သဘောထားပြုမူကြသည်။ ၎င်းတို့အားလုံးက လောဘကြီးကြသည်။ ဘုရားအိမ်တော်၏ ပစ္စည်းများကို အားလုံးက မိမိတို့အတွက် ယူချင်ကြသည့်တိုင် ဤအရာများကို ၎င်းတို့၏ တာဝန်များအား ထမ်းဆောင်ခြင်းအတွက် မွေ့လျော်ခံစားထိုက်သည့် ကျေးဇူးတော်နှင့် ကောင်းချီးများအဖြစ် ယုံကြည်ကြဆဲဖြစ်သည်။ ထို့အပြင် ဤအရာနှင့်ပတ်သက်၍ မည်သည့် နောင်တ သို့မဟုတ် အရှက်မျှ ၎င်းတို့ လုံးဝ မခံစားရသကဲ့သို့ ၎င်းတို့၏ ကိုယ်ပိုင် ကောက်ကျစ်ဆိုးယုတ်မှုကိုဖြစ်စေ၊ တည်ကြည်မှုကင်းမဲ့ခြင်းကိုဖြစ်စေ အသိအမှတ်မပြုကြချေ။ ဤအန္တိခရစ်များထဲမှ အချို့သည် တိုး၍ လောဘကြီးကာ ရည်မှန်းချက်ပင် ကြီးမားလာကြသည်။ ၎င်းတို့၏ ဧည့်ခံသော တာဝန်ကို ထမ်းဆောင်နေစဉ် ၎င်းတို့၏ လုပ်ရပ်များကို ဘုရားက စက်ဆုပ်မည်ကို သို့မဟုတ် ၎င်းတို့၏ လုပ်ရပ်များက သူ့ကို ပုန်ကန်ပြစ်မှားမိမည်ကို ၎င်းတို့ လုံးဝ မခံစားကြရပေ။ ထိုအစား ၎င်းတို့က “ထိုမိသားစုသည် ဧည့်ခံသည့်သူအဖြစ် အစေခံပြီး ထိုအရာများကို ရရှိကြသည်။ အလားတူ လူတို့ကိုသာ ငါ ဧည့်ခံရမည်ဆိုလျှင် ထိုအရာများသည် အမှန်အားဖြင့် ငါ့အပိုင် ဖြစ်သင့်ပေသည်။ ထိုအိမ်ရှင်သည် ငါ့ထက် ပို၍ သက်သောင့်သက်သာ နေရပြီး သာ၍ ကောင်းစွာလည်းစားရသည်။ ငါသည်လည်း အဘယ်သို့ဖြစ်ပြီး ထိုသို့ အခွင့်အရေးမယူခဲ့သနည်း” ဟူ၍ တွေးလျက် ၎င်းတို့၏ စိတ်နှလုံးထဲတွင် မပြတ်တွက်ချက်ကာ နှိုင်းယှဉ်၍သာ နေကြလေသည်။ ၎င်းတို့သည် ဤအရာများအတွက်လည်း အပိုင်ကြံကာ ပြိုင်ဆိုင်ကြသည်။ အခွင့်အရေးတစ်ခု ရလာသည်နှင့်တစ်ပြိုင်နက် ၎င်းတို့သည် မငဲ့ညှာသကဲ့သို့ ထိုအရာကို လုံးဝ လက်လွတ်ခံလိမ့်မည် မဟုတ်ပေ။ ထိုသို့ဖြင့် အန္တိခရစ်များက ဧည့်ခံသည့် တာဝန်ကို ထမ်းဆောင်နေချိန်တွင် ဖိနပ်ခုံတစ်စုံလောက် သေးငယ်သည့် အရာဝတ္ထုများမှသည် ဘုရားအိမ်တော်က ဝယ်ယူထားသည့် ပစ္စည်းကိရိယာ တန်ဆာပလာများကဲ့သို့ ကြီးမားသည့်အရာများအထိ မည်သည့်အရာကိုမဆို ၎င်းတို့ အငမ်းမရလိုချင်ကာ အပိုင်ယူနိုင်သမျှ ယူကြသည်။ ၎င်းတို့သည် ဘုရားအိမ်တော်၏ ပိုင်ဆိုင်မှုကို ကာကွယ်ရန် လုပ်ဆောင်နေခြင်းသာဖြစ်ကြောင်းနှင့် ဤအရာများသည် ၎င်းတို့၏ တာဝန်များကို ထမ်းဆောင်ခြင်းအတွက် ၎င်းတို့နှင့် ထိုက်တန်သောအရာများသာ ဖြစ်ကြောင်း အရှက်မဲ့စွာ ပြောဆိုရင်း ဘုရားအိမ်တော်၏ ပစ္စည်းဥစ္စာကို အလွဲသုံးစားပြုလျက် ၎င်းတို့အတွက် ပစ္စည်းများကို ယူဖို့ ဆင်ခြေနှင့် နည်းလမ်းမျိုးစုံ ရှာတွေ့ရန် ၎င်းတို့၏ တာဝန်များကို ထမ်းဆောင်ရသည့် အခွင့်အရေးအား ကောင်းစွာ အသုံးချကြလေသည်။ ဤအရာများသည် ဘုရားသခင်ကို ယုံကြည်ကာ ဘုရားသခင်နောက်လိုက်သည့် လူများကြားတွင် ဖြစ်ပျက်လေသည်။

အန္တိခရစ်များက ၎င်းတို့၏ ဧည့်ခံသည့် တာဝန်ကို ထမ်းဆောင်နေစဉ် ညီအစ်ကို မောင်နှမများကို ဧည့်ခံခြင်းအတွက် မည်သည့်ပေးငွေကိုမဆို လက်ခံရန် ငြင်းဆန်လျက် ပစ္စည်းများကို ၎င်းတို့ အငမ်းမရလိုချင်ခြင်း မရှိသည့်အလား သို့မဟုတ် ရယူရန် မကြိုးစားသည့်အလား အပြင်ပန်းအားဖြင့် ပြသကောင်းပြသနိုင်ပြီး တန်ဖိုးမဲ့သည့် အရာဝတ္ထုအချို့ကို ၎င်းတို့က မြင်သည့်အခါ လုံခြုံစေရန် အဆောတလျင် ထိန်းသိမ်းကြလိမ့်မည် ဖြစ်သည်။ သို့သော် ဘုရားအိမ်တော်နှင့်ဆိုင်သည့် တန်ဖိုးရှိသောအရာများနှင့် ပတ်သက်လာသည့်အခါ ၎င်းတို့က ထိုသို့ လက်လွှတ်လိမ့်မည် မဟုတ်ပေ။ ၎င်းတို့က တစ်ယွမ်တန်သည့်အရာတစ်ခုကို လွှဲအပ်ကြမည် ဖြစ်သော်လည်း ယွမ်တစ်ရာ၊ ယွမ်တစ်ထောင်၊ ယွမ်တစ်သောင်းတန်သည့် အရာတစ်ခုခု သို့မဟုတ် သာ၍ပင် အဖိုးတန်သည့် အရာတစ်စုံတစ်ခုနှင့် ပတ်သက်လာသည့်အခါ ထိုအရာကို ၎င်းတို့၏ အိတ်ကပ်ထဲသို့ အတင်းသိပ်ထည့်ကာ ၎င်းတို့အတွက် ယူထားကြလိမ့်မည်။ လူအချို့အတွက် ဘုရားအိမ်တော်၏ ပစ္စည်းဥစ္စာများကို စောင့်ရှောက်နေစဉ်တွင် အနီးအနား၌ အန္တရာယ်များသော အခြေအနေတစ်ခု ဖြစ်ပေါ်ပြီး ၎င်းတို့ ဤအရာလုပ်ဆောင်နေသည်ကို သိသည့် လူတို့သည် အခြားတစ်နေရာရာသို့ ထွက်ပြေးကောင်း ထွက်ပြေးသွားနိုင်သည် သို့မဟုတ် အဖမ်းခံရကောင်း ခံရနိုင်သည်။ ထို့ကြောင့် ၎င်းတို့ လုံခြုံအောင် ထိန်းသိမ်းထားသည့် ဤပစ္စည်းဥစ္စာများ အကြောင်းကို ၎င်းတို့မှလွဲ၍ မည်သူကမျှ မသိကြချေ။ လူတို့ စမ်းသပ်ခံရကြသည်မှာ ဤကဲ့သို့သော အခြေအနေများတွင် ဖြစ်သည်။ ဘုရားသခင်ကို အမှန်တကယ် ယုံကြည်သောသူများ၊ သမ္မာတရားကို ချစ်ပြီး ဘုရားသခင်ကို ကြောက်ရွံ့သော စိတ်နှလုံးရှိသောသူတို့မှာ ၎င်းတို့၏ တာဝန်များကို တစ်ချိန်လုံး စောင့်ထိန်းနိုင်ကြပြီး ဤပစ္စည်းဥစ္စာများကို အလွဲသုံးစားလုပ်မည့် စိတ်ကူး သို့မဟုတ် အတွေး လုံးဝ ရှိကြလိမ့်မည် မဟုတ်ပေ။ သို့သော် အန္တိခရစ်များမှာမူ ဤကဲ့သို့ မဟုတ်ကြပေ။ ၎င်းတို့သည် ဤပစ္စည်းဥစ္စာများကို ၎င်းတို့အတွက် ယူရန် ဦးနှောက်ခြောက်ခံစဉ်းစားကြပြီး ဖြစ်နိုင်သမျှနည်းလမ်းကို ရှာကြံတွေးတောကြလိမ့်မည်။ ဤပစ္စည်းဥစ္စာများကို ၎င်းတို့ စောင့်ရှောက်ကာကွယ်ကြောင်း သိသည့် လူများအပေါ် တစ်စုံတစ်ရာ ဖြစ်ပျက်သည်နှင့်တစ်ပြိုင်နက် အန္တိခရစ်များသည် ၎င်းတို့၏ စိတ်နှလုံးများတွင် တိတ်တဆိတ် ဝမ်းသာသွားပြီး ဝမ်းမြောက်သောကြောင့် ခုန်ပင်ခုန်မိကြသည်။ ၎င်းတို့သည် မိမိကိုယ်ကို အပြစ်တင်စိတ် သို့မဟုတ် အပြစ်ရှိသည့်စိတ် တစ်ခုမျှရှိရန် မဆိုထားနှင့်၊ ကြောက်ရွံ့မှုလုံးဝ မရှိဘဲ ထိုပစ္စည်းဥစ္စာများကို ၎င်းတို့အတွက် ချက်ချင်း ယူကြလေသည်။ အချို့သော အန္တိခရစ်များသည် ဤပစ္စည်းဥစ္စာများကို ၎င်းတို့ကိုယ်တိုင်၏ အိမ်ထောင်စရိတ်စကများအတွက် အသုံးပြုကြပြီး စိတ်ကြိုက်သုံးစွဲကြသည်။ အချို့က မိမိတို့အိမ်အတွက် ၎င်းတို့ လိုချင်သည့်အရာကို ဝယ်ယူဖို့ ငွေကို ချက်ချင်း သုံးစွဲကြပြီး အချို့မှာ မိမိတို့၏ ဘဏ်အကောင့်ထဲသို့ပင် ငွေကို တိုက်ရိုက် ထည့်လိုက်ကြကာ ၎င်းတို့အတွက် သိမ်းထားကြသည်။ ညီအစ်ကို မောင်နှမများက ပစ္စည်းဥစ္စာများကို ပြန်လည်သိမ်းဆည်းသည့်အခါတွင် အန္တိခရစ်များသည် ၎င်းတို့ လုပ်မိခဲ့သည့်အရာကို ဝန်ခံနိုင်ကြသလော။ အန္တိခရစ်များက လုံးဝ ဝန်ခံကြလိမ့်မည် မဟုတ်။ ဘုရားသခင်ကို ယုံကြည်ခြင်းနှင့် ၎င်းတို့၏တာဝန်ကို ထမ်းဆောင်ရာတွင် ၎င်းတို့၏ ရည်မှန်းချက်မှာ တပ်မက်ဖွယ်ကောင်းသော အရာများကို ရရှိရန်ဖြစ်ပြီး ဤတပ်မက်ဖွယ်ကောင်းသော အရာများတွင် ဘုရား၏ ပူဇော်သက္ကာများ၊ ဘုရားအိမ်တော်၏ ပိုင်ဆိုင်မှုနှင့် ညီအစ်ကို မောင်နှမများ၏ တစ်ကိုယ်ရေ ပိုင်ဆိုင်မှုများပင် ပါဝင်လေသည်။ ထို့ကြောင့် အန္တိခရစ်များသည် ၎င်းတို့၏ တာဝန်ကို လောဘ၊ လိုအင်ဆန္ဒနှင့် တစ်ကိုယ်ရေ ရည်မှန်းချက်တို့ဖြင့် ထမ်းဆောင်ကြသည်။ ၎င်းတို့သည် သမ္မာတရားကို လိုက်စားရန်၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံရန် သို့မဟုတ် ဘုရားသခင်၏ ကယ်တင်ခြင်းကို လက်ခံရန် ဤနေရာသို့ ရောက်လာခြင်း မဟုတ်ဘဲ ထို့ထက် အကျိုးအမြတ်အားလုံး၊ သက်သာလွယ်ကူမှုများ အားလုံးနှင့် ပစ္စည်းဥစ္စာများအားလုံးကို ရယူရန်အလို့ငှာ ဤနေရာသို့ လာခဲ့ကြခြင်း ဖြစ်သည်။ ဤလူများသည် လောဘနှင့် လိုအင်ဆန္ဒများဖြင့် ပြည့်နေသည်ဟု ပြော၍ ရသည်။ ၎င်းတို့သည် ၎င်းတို့၏ စိတ်နှလုံးများကို မည်သည့်အရာအပေါ် ထားရှိကြသနည်း။ ၎င်းတို့သည် ၎င်းတို့၏ စိတ်နှလုံးများကို ဘုရားအိမ်တော်၏ ပစ္စည်းဥစ္စာများအပေါ် ထားရှိကြသည်။ ထို့ကြောင့် ဧည့်ခံသည့် တာဝန်ကို ၎င်းတို့ ထမ်းဆောင်သည့်အခါ ဘုရားအိမ်တော်က မည်သူ့အတွက် မည်သည့်အရာ ဝယ်ပေးသည်၊ ဘုရားအိမ်တော်က မည်သူ့ကို ငွေမည်မျှ ထုတ်ပေးသည်ဆိုသည်နှင့် လူအချို့သည် ဧည့်ခံသည့် တာဝန်ကို ထမ်းဆောင်ခြင်းအတွက် ဘုရားအိမ်တော်နှင့် ညီအစ်ကို မောင်နှမများထံမှ မည်မျှကြီးမားသည့် အကျိုးအမြတ်များနှင့် မည်သည့် တပ်မက်ဖွယ်ကောင်းသော ပစ္စည်းများ ရရှိကြသည်ဆိုသည်တို့ကို ၎င်းတို့က အာရုံစိုက်ကြလေသည်။ ဤသည်တို့မှာ ၎င်းတို့ စောင့်ကြည့်နေသည့်အရာများ ဖြစ်သည်။ သာမန်ညီအစ်ကို မောင်နှမများကို ဧည့်ခံရန် ၎င်းတို့ စေခိုင်းခြင်းခံရပြီး ထိုသို့လုပ်ဆောင်ခြင်းမှ တပ်မက်ဖွယ်ကောင်းသော ပစ္စည်းတစ်ခုမျှ မရလျှင် ၎င်းတို့ မလုပ်ဆောင်ရစေဖို့အလို့ငှာ ဆင်ခြေမျိုးစုံ အကြံထုတ်ကြလိမ့်မည်ဖြစ်သည်။ အဆင့်မြင့်ခေါင်းဆောင်တစ်ဦးကို ဧည့်ခံရန် စေခိုင်းခြင်းခံရသည်နှင့် တစ်ပြိုင်နက် ၎င်းတို့၏ သဘောထားက ၁၈၀ ဒီဂရီလှည့်သွားသည်။ ပြောင်းလဲသွားသည်။ ၎င်းတို့ ပြုံး၍သာနေကြပြီး ခေါင်းဆောင်ကို စိတ်ထက်သန်စွာ စောင့်ဆိုင်းကြလေသည်။ ၎င်းတို့သည် ၎င်းတို့ ဧည့်ခံရမည့် ဤ “အရေးကြီးပုဂ္ဂိုလ်”ကို မိမိတို့အိမ်သို့ ဖိတ်ရန်နှင့် ဤခေါင်းဆောင်ကို ဘုရားကဲ့သို့ ကိုးကွယ်ရန် အလွန်ပင် စိတ်လှုပ်ရှားကြသည်။ ၎င်းတို့သည် ပွပေါက်တိုးပြီဖြစ်ကာ ဤသည်မှာ ၎င်းတို့၏ ရွှေဥဥသည့်ငန်း ဖြစ်သည်ဟု တွေးထင်ကြပြီး ဤအခွင့်အရေးကို လွတ်သွားလျှင် ၎င်းတို့၏ ချမ်းသာမည့် အခွင့်အရေး ရှိတော့မည် မဟုတ်သောကြောင့် အဘယ်သို့ဖြစ်ပြီး ၎င်းတို့သည် ထိုအရာကို အလွတ်ခံဖို့ ဖြစ်နိုင်မည်နည်း။ ဘုရားအိမ်တော်၏ ပစ္စည်းဥစ္စာများကို အလွဲသုံးစားလုပ်ရန် လောဘ၊ လိုအင်ဆန္ဒနှင့် စေ့ဆော်မှု၊ ကြံရွယ်ချက်တို့ဖြင့် ၎င်းတို့ကို တပ်မက်ဖွယ်ကောင်းသော ပစ္စည်းများ ယူဆောင်ပေးနိုင်သည့် ဤတာဝန်ကို လက်ခံကြလေသည်။ ၎င်းတို့၏ နောက်ဆုံး ရည်မှန်းချက်မှာ အဘယ်နည်း။ ၎င်းတို့၏ တာဝန်ကို ကောင်းစွာ ထမ်းဆောင်ရန် ဖြစ်သလော။ ညီအစ်ကိုမောင်နှမများကို ကောင်းမွန်စွာ ဧည့်ဝတ်ပြုရန် ဖြစ်သလော။ ၎င်းတို့၏ သစ္စာစောင့်သိမှုကို ပေးရန်ဖြစ်သလော။ သမ္မာတရားကို ရရှိရန် ဖြစ်သလော။ မဟုတ်၊ ဤအရာတစ်ခုမျှ မဟုတ်ပေ။ ၎င်းတို့သည် တပ်မက်ဖွယ်ကောင်းသော ပစ္စည်းများကို ရရှိရန် ဤအခွင့်အရေးကို အသုံးပြုချင်ကြသည်။ သာမန်လူများကို ၎င်းတို့ ဧည့်မခံချင်သော်လည်း အဆင့်အတန်းရှိသည့် ခေါင်းဆောင်တစ်ဦး သို့မဟုတ် အဆင့်အတန်းရှိသည့် အမှုဆောင်တစ်ဦးကို ၎င်းတို့ ဧည့်ခံရမည်ဟု ကြားသည့်အခါ ဤအရာကို လုပ်ဆောင်ရန် အငမ်းမရဖြစ်ကြမည်ဖြစ်ကာ ထို့နောက်တွင် “ခေါင်းဆောင်များက ဤနေရာတွင် နေထိုင်ရန် လာကြသည့်အခါ နုံချာသည့် အခြေအနေတွင် နေထိုင်၍ မဖြစ်ပါ။ ဧည့်ခံခြင်း သက်သာလွယ်ကူမှု ရှိစေဖို့ အရာရာကို ပြင်ဆင်သင့်သည် မဟုတ်လော။ ဘုရားအိမ်တော်က ပေးထားသည့် အရာများကို ကျွန်ုပ်တို့ မွေ့လျော်ခံစားခြင်း မရှိပါ။ မွေ့လျော်ခံစားလျှင်ပင် ကျွန်ုပ်တို့သည် ခေါင်းဆောင်များအား စိန်နားကပ်ရောင်ဖြင့် ပါးပြောင်နေခြင်းသာဖြစ်သည်။ ထို့အပြင် ခေါင်းဆောင်တစ်ဦး လာလျှင် ဤနေရာတွင် ကျွန်ုပ်တို့ နေ့စဉ်စားသည့် အစားအစာကို စားကျင့်မရှိမည်ကို စိုးရသည်။ ခေါင်းဆောင်များက နေ့စဉ် အမှုအရာများစွာကို စီမံရပြီး ၎င်းတို့ နေမကောင်းဖြစ်လာလျှင် ဧည့်ခံသူများအနေနှင့် ကျွန်ုပ်တို့၏ တာဝန်တွင် ကျွန်ုပ်တို့ တာဝန်ပေါ့လျော့ခြင်းဖြစ်မည် မဟုတ်လော။ ထို့ကြောင့် အသင်းတော်သည် ခေါင်းဆောင်များအတွက် တစ်နေ့ အစာသုံးနပ် ပြင်ဆင်ပေးသင့်သည်။ ကျွန်ုပ်တို့အနေဖြင့် နွားနို့၊ ပေါင်မုန့်၊ ကြက်ဥများနှင့် မျိုးစုံသော ဟင်းသီးဟင်းရွက်၊ အသီးအနှံ၊ အသားနှင့် ကျန်းမာရေး ဖြည့်စွက်စာများကို ၎င်းတို့အတွက် အသင့်ဖြစ်စေရမည်”ဟု ဆိုလျက် ၎င်းတို့အတွက် အမျိုးစုံသော နေ့စဉ် လိုအပ်ချက်များနှင့် အိမ်သုံး ပစ္စည်းကိရိယာ တန်ဆာပလာကို ဘုရားအိမ်တော်က ဝယ်ယူပေးရန်အတွက် ဆင်ခြေအမျိုးမျိုးကို အကြံထုတ်ကြလိမ့်မည် ဖြစ်သည်။ ဤသည်မှာ ချီးကျူးလောက်စရာ ထောက်ထားသော အတွေးဖြစ်သည် မဟုတ်လော။ အန္တိခရစ်များက လူဟုထင်ရသော ဘာသာစကားကို ထုတ်ပြောကြသော်လည်း ၎င်းတို့၏ စိတ်နှလုံးများတွင် ခေါင်းဆောင်များအတွက် အမှန်တကယ် စဉ်းစားနေကြသလော။ ၎င်းတို့၏ ကွယ်ဝှက်ထားသော ရည်မှန်းချက် အတိအကျမှာ အဘယ်နည်း။ ၎င်းတို့၏ ရည်မှန်းချက်မှာ ထိုမျှ မရိုးရှင်းပေ။ ၎င်းတို့သည် ဆင်းရဲကောင်းဆင်းရဲနိုင်ပြီး ယခင်က အကောင်းစားများကို မစားဖူးခြင်း၊ မမြင်ဖူးခြင်း ဖြစ်နိုင်ပြီး ၎င်းတို့က အတွေ့အကြုံရရန်၊ ချမ်းသာသူကဲ့သို့ အသက်ရှင်ရန်၊ ၎င်းတို့၏ အခြေခံ လိုအပ်ချက်များအားလုံး တာဝန်ယူခြင်းခံရသည့် ဘဝတစ်ခုကို အသက်ရှင်ရန် ဤအခွင့်အရေးကို အသုံးပြုချင်ကြသည့်အပြင် ၎င်းတို့၏ ကျန်းမာရေးကို ဂရုစိုက်ရန်၊ သာမန်လူများ မစားနိုင်သည့်အရာများကို စားကာ သာမန်လူများ မွေ့လျော်ခံစားနိုင်ခြင်း မရှိသည့် အကျိုးခံစားခွင့်တစ်ခုခုကို မွေ့လျော်ခံစားရန် ဤအခွင့်အရေးကို အသုံးပြုချင်ကြသည်။ ထို့ကြောင့် ၎င်းတို့၏ အတွေးများသည် အလွန် ထောက်ထားသည့်ပုံ ပေါ်လေသည်။ သို့သော် ၎င်းတို့၏ အရေးထားမှုနောက်ကွယ်တွင် မည်သည့်အရာ တည်ရှိသနည်း။ ၎င်းတို့သည် မိမိတို့၏ ကိုယ်ကျိုးအတွက် ကြံဖန်ချင်ကြသည်။ ဤအရာများကို ရရှိချင်ကြသည်၊ ဤအရာများကို လက်ဝါးကြီးအုပ်ချင်ကြပြီး ၎င်းတို့ ကိုယ်ပိုင် အကြံများ၏ ရှုထောင့်တိုင်းကို သေချာပေါက် အချိန်ယူစဉ်းစားကြလေသည်။ အခြားမည်သူ တစ်ဦးတစ်ယောက်အတွက်မျှ ဤအရာကို ၎င်းတို့ လုပ်ဆောင်မည် မဟုတ်။ ပြီးလျှင် ခေါင်းဆောင်တစ်ဦးကို ၎င်းတို့ ဧည့်ခံသည့်အခါ ဤအန္တိခရစ်များသည် ကောင်းမွန်သည့် ဘဝကို အမှန်တကယ် အသက်ရှင်နေကြခြင်း ဖြစ်သည်။ ထို့နောက်တွင် ၎င်းတို့က “ဤကဲ့သို့ အသက်ရှင်ခြင်းသည် အလွန်ကောင်းသော်လည်း အမှန်တကယ်တွင် ဤအရာများသည် ငါနှင့် မသက်ဆိုင်ပါ။ ဤအရာများသည် မည်သည့်အချိန်တွင် ငါ့အပိုင် ဖြစ်လိမ့်မည်နည်း။ ဤခေါင်းဆောင်ကို ငါ ဖယ်ရှားလျှင် ဤအရာများကို ငါ မွေ့လျော်ခံစားနိုင်တော့မည် မဟုတ်ပါ။ သို့သော် သူ့ကို ငါ မဖယ်ရှားလျှင် သူ့ကို ဆက်လက် ဧည့်ခံဖို့ ငါ့မှာ တကယ် စေတနာ မရှိပါ။ ဤတပ်မက်ဖွယ်ကောင်းသော ပစ္စည်းများအတွက်သာ မဟုတ်လျှင် ဤတာဝန်ကို ငါ လုပ်မည့်အရေးမှာ ဖြစ်နိုင်မည် မဟုတ်ပါ။ နေ့စဉ် ငါ စောစော ထပြီး ညဉ့်နက်မှ အိပ်ရာဝင်ရသည်။ စဉ်ဆက်မပြတ် ကြောက်ရွံ့နေရသည့် အခြေအနေတွင် ရှိရပြီး သူ့ကို ငါ အလုပ်အကျွေးပြုနေရသည်။ ဤတာဝန်ကို ထမ်းဆောင်ခြင်းသည် ကောင်းကျိုးထက် ဆိုးကျိုးက ပိုများကြောင်းနှင့် ထိုတာဝန်မှ ငါ ရသည့် အကျိုးအမြတ်များနှင့် ပျော်ရွှင်မှုတို့က မလုံလောက်ကြောင်းကို ငါ ယခုအခါတွင် အမြဲတွေးမိသည်။ ခေါင်းဆောင်က ဤနေရာတွင် ရေရှည် ဆက်နေထိုင်လျှင် ငါ မည်သည့်အရာ လုပ်ရမည်နည်း။ သူထွက်သွားအောင်လုပ်ဖို့ ငါ နည်းလမ်းတစ်ခု စဉ်းစားရမည်ဖြစ်ပြီး ထို့နောက်တွင် ငါသည် ငါ၏ အိမ်တွင် အေးချမ်း၊ ဆိတ်ငြိမ်စွာ တစ်ဖန်နေရမည်ဖြစ်သည်”ဟု တွေးကြလေသည်။ ဤသည်မှာ လူတို့ တွေးသည့်ပုံစံဖြစ်သလော။ ပုံမှန် လူ့သဘာဝ ပိုင်ဆိုင်ပြီး ၎င်းတို့၏ တာဝန်ကို စစ်မှန်စွာ ထမ်းဆောင်သောလူတို့သည် ဤသို့ တွေးကြသလော။ (မတွေးကြပါ။) ဤသည်မှာ အန္တိခရစ်များ တွေးသည့်ပုံစံဖြစ်သည်။ ၎င်းတို့ ရရှိသည့် တပ်မက်ဖွယ်ကောင်းသော အရာများ သို့မဟုတ် အကျိုးအမြတ်များက မည်မျှကြီးမားသည်ဖြစ်စေ ၎င်းတို့၏ လောဘနှင့် လိုအင်ဆန္ဒတို့သည် မည်သည့်အခါတွင်မျှ မရောင့်ရဲနိုင်ပေ။ ၎င်းတို့သည် မတင်းတိမ်နိုင်ကြ။ မည်သည့်အရာကိုမျှ မရရှိသေးဟု ၎င်းတို့ တွေးထင်ကြပြီး ဤတာဝန်ကို ထမ်းဆောင်ခြင်းသည် ၎င်းတို့ လုပ်ဆောင်သင့်သည့် အလုပ်ဖြစ်သည်ဟု မထင်ကြပေ။ ဆန့်ကျင်ဘက်အနေဖြင့် ဤသည်မှာ ထပ်လောင်း စတေးမှုနှင့် အဖိုးအခဖြစ်သည်ဟု ၎င်းတို့ တွေးထင်ကြသည်။ ပစ္စည်းမည်မျှ ၎င်းတို့ ရရှိသည်ဖြစ်စေ၊ အကျိုးအမြတ် မည်မျှ ၎င်းတို့ ရရှိသည်ဖြစ်စေ ၎င်းတို့ အခွင့်အရေး ဆုံးရှုံးရသည်ဟု ခံစားကြပြီး ၎င်းတို့၏ ဆုံးရှုံးနစ်နာမှုမှ အမြတ်ထွက်နေသည်မှာ ဘုရားအိမ်တော်ဖြစ်ကြောင်း၊ ၎င်းတို့၏ ဆုံးရှုံးနစ်နာမှုမှ အမြတ်ထွက်နေသည်မှာ ညီအစ်ကို မောင်နှမများ ဖြစ်ကြောင်းနှင့် ၎င်းတို့ကိုယ်တိုင်မှာမူ ထိုအရာမှ တပ်မက်ဖွယ်ကောင်းသည့်အရာ တစ်ခုမျှ မရရှိကြောင်း တွေးထင်ကြလေသည်။ အချိန်ကုန်ဆုံးသည်နှင့်အမျှ ဤတပ်မက်ဖွယ်ကောင်းသည့် အရာများက ၎င်းတို့ကို စိတ်မကျေနပ်စေနိုင်သကဲ့သို့ ၎င်းတို့၏ လောဘက မတင်းတိမ်နိုင်သည်ကို ခံစားကြသည်။ ငါ့ကို ပြောလော့၊ အန္တိခရစ်များသည် မည်သည့် လူ့သဘာဝကို ပိုင်ဆိုင်ကြသနည်း။ လူ့သဘာဝတစ်ခုခုကို ၎င်းတို့ ပိုင်ဆိုင်ကြသလော။ (မပိုင်ဆိုင်ကြပါ။) လူ့သဘာဝမရှိသည့် လူတို့တွင် အသိစိတ် ရှိသလော။ ၎င်းတို့သည် ၎င်းတို့၏ တာဝန်ကို စစ်မှန်စွာ ထမ်းဆောင်လိုသည့် လိုအင်ဆန္ဒအပြင် နှိမ့်ချလိုသည့် လိုအင်ဆန္ဒ၊ ရိုးသားစစ်မှန်ပြီး မိမိတို့ကိုယ်ကို စစ်မှန်စွာ အသုံးခံလိုသည့် လိုအင်ဆန္ဒတစ်ခု ထားရှိလျက် ထမ်းဆောင်နိုင်ကြသလော။ ၎င်းတို့သည် ငွေပေးချေမှုကို တောင်းဆိုခြင်း မရှိဘဲ၊ မည်သည့် ပေးငွေကိုမျှ ရှာဖွေခြင်းမရှိဘဲ၊ ပြီးလျှင် မည်သည့် ဆုလာဘ်မျှ ရှာဖွေခြင်းမရှိဘဲ ၎င်းတို့၏ တာဝန်ကို ထမ်းဆောင်နိုင်ကြသလော။ (မထမ်းဆောင်နိုင်ပါ။) အဘယ်ကြောင့် မထမ်းဆောင်နိုင်သနည်း။ ၎င်းတို့တွင် အသိစိတ်နိုးကြားမှု မရှိသကဲ့သို့ မည်မျှကြီးမားသည့် အကျိုးအမြတ်များကို ၎င်းတို့ ရရှိသည်ဖြစ်စေ ၎င်းတို့ ကောင်းစွာ ထိုက်တန်သည်ဟု တွေးကြသည်။ ဤ “ကောင်းစွာ ထိုက်တန်”သည်ဟူသည်မှာ ပုံမှန်လူများ မစဉ်းစားနိုင်သည့် အရာတစ်ခုနှင့် လုံးဝ မစဉ်းစားမည့်အရာတစ်ခု ဖြစ်သည် မဟုတ်လော။ ဤအတွေးနှင့် သဘောထားမျိုးတွင် ရှက်စိတ်တစ်ခုတလေ တွေ့ရသလော။ (မတွေ့ရပါ။) ရှက်စိတ်မရှိသည့် လူတို့သည် လူ့သဘာဝ တစ်ခုတလေ ပိုင်ဆိုင်သလော။ ဤကိစ္စရပ်က အရှက်တရား သို့မဟုတ် အသိစိတ်မရှိသည့် သဘာဝဖြစ်သည့် အန္တိခရစ်တို့ ပိုင်ဆိုင်သော သဘာဝတစ်ခုကို ဖော်ထုတ်သည်။

အရှက်တရားမရှိသည့်သူတို့သည် မည်သည့် လူစားမျိုးများ ဖြစ်သနည်း။ လူသားမျိုးနွယ်အတွင်းတွင် မည်သည့်လူစားမျိုးများသည် အရှက်မရှိကြသနည်း။ (စိတ်ကစဉ့်ကလျားရောဂါ ဖိစီးနေသော လူများဖြစ်သည်။) စိတ်မကျန်းမာသောလူတို့သည် အရှက်တရား မရှိကြ၊ လမ်းများတစ်လျှောက် အဝတ်မပါဘဲ ပြေးကြသည်၊ ၎င်းတို့ကို ကြည့်နေသည့် လူများအားလုံးကို သတိမမူမိဘဲ အဝတ်ဝတ်သည့် လူများကို ရယ်သွမ်းသွေးကာ “အဝတ်အစားများကို ဝတ်သည်မှာ သင်တို့အတွက် အဘယ်မျှ ဒုက္ခများရသည်ကို ကြည့်ပါ။ ကျွန်ုပ်သည် အဝတ်မပါဘဲ လမ်းတစ်လျှောက် ပြေးနေပြီး အလွန် လွတ်လပ်ကာ အတားအဆီးမရှိသကဲ့သို့ ခံစားရသည်”ဟု ဆိုကောင်းဆိုပေမည်။ ဤသည်မှာ အရှက်မရှိခြင်း ဖြစ်သည့်အရာ မဟုတ်လော။ (ဟုတ်ပါသည်။) ဤသည်မှာ အရှက်မရှိခြင်း ဟူသည့်အရာ ဖြစ်သည်။ အရှက်တရားမရှိသည့် လူတို့သည် အသိစိတ်နိုးကြားမှု မရှိသကဲ့သို့ စိတ်ကျန်းမာခြင်း မရှိကြချေ။ ၎င်းတို့သည် အခြားလူတိုင်း၏ ဆုံးရှုံးနစ်နာမှုမှ အမြတ်ထုတ်ကြသည်။ အခြားတစ်ဦးတလေနှင့်ဆိုင်သည့် မည်သည့်အရာကိုမဆို ၎င်းတို့ ရယူချင်ကြသည်။ ၎င်းတို့၏ လောဘနှင့် လိုအင်ဆန္ဒတို့သည် ပုံမှန် လူသား ဆင်ခြင်တုံတရား နယ်ပယ်ကို ကျော်လွန်သွားပြီဖြစ်သည်။ ၎င်းတို့သည် မိမိတို့ကိုယ်ကို မထိန်းချုပ်နိုင်သကဲ့သို့ အသိစိတ် နိုးကြားမှုမရှိသည့် အဆင့်သို့ ရောက်ရှိသွားပြီဖြစ်သည်။ ဤကဲ့သို့သော လူများသည် သမ္မာတရားကို ရရှိနိုင်ကြသလော။ မုချ မရနိုင်ပေ။ ၎င်းတို့သည် ကျော်ကြားမှု၊ အကျိုးအမြတ်၊ အဆင့်အတန်းနှင့် ရုပ်ဝတ္ထု အကျိုးစီးပွားများကိုသာ လိုက်စားကြပြီး သမ္မာတရားကို လုံးဝ မရရှိကြပေ။ ထို့ကြောင့် ၎င်းတို့သည် ကောင်းကင်နိုင်ငံတော်တွင် နေရာတစ်ခု ရှိကြလိမ့်မည်လော။ ဘုရားသခင်သည် ထိုသို့သော လူတို့ကို မကယ်တင်ပေ၊ သို့မဟုတ် စုံလင်အောင်ပြုခြင်း မရှိပေ။ ဤလူတို့သည် သနားစရာကောင်းသလော။ (မကောင်းပါ။) ဤလူများကို မုန်းတီးရမည်ဖြစ်သည်။ ၎င်းတို့သည် ရွံရှာဖွယ်၊ အထင်အမြင်သေးဖွယ်နှင့် မုန်းတီးစက်ဆုပ်ဖွယ်ဖြစ်သည်။ ဤလူတို့၏ အကျင့်စရိုက်သည် ယုတ်ညံ့ပြီး အောက်တန်းကျသည်။ ၎င်းတို့တွင် ဂုဏ်သိက္ခာ သို့မဟုတ် အရှက်တရား မရှိကြပေ။ ၎င်းတို့၏ စိတ်နှလုံးများသည် လောဘ၊ ရည်မှန်းချက်နှင့် လိုအင်ဆန္ဒတို့ဖြင့် ပြည့်နေသည်။ ၎င်းတို့သည် မိမိတို့အတွက် အကျိုးစီးပွားများကို ရရှိဖို့ ကြိုးစားရန် ၎င်းတို့၏ တာဝန်ထမ်းဆောင်သည့် အခွင့်အရေးကို ကောင်းစွာ အသုံးချလိုခြင်းသာ ဖြစ်ကြပြီး သမ္မာတရားကို လုံးဝ လက်မခံကြသကဲ့သို့ သမ္မာတရား စည်းမျဉ်းများအတိုင်း အမှုအရာများကို မလုပ်ဆောင်ကြပေ။ ဘုရားသခင်ထံ ဆုတောင်းသည့်အခါ ၎င်းတို့သည် တပ်မက်ဖွယ်ကောင်းသောအရာများ၊ အကျိုးစီးပွားများနှင့် ဘုရားသခင်၏ ကောင်းချီးမင်္ဂလာများကိုလည်း တောင်းလျှောက်ကြသည်။ ၎င်းတို့ မည်သို့ ဆင်းရဲဒုက္ခခံစားခဲ့ပြီး စတေးခဲ့ကြသည်ဆိုသည်တို့ကို ဘုရားသခင်ထံ သရုပ်ဖော်ပြကြပြီး ဘုရားသခင်နှင့် အပေးအယူလုပ်ရန်၊ ဘုရားသခင်ထံမှ ကောင်းချီးများနှင့် ဆုလာဘ်များကို တောင်းဆိုရန်နှင့် ဘုရားသခင်ထံ ပွင့်ပွင့်လင်းလင်းပင် လက်ဖြန့်တောင်းကာ ၎င်းတို့ အလိုရှိသည့် ရုပ်ဝတ္ထု အကျိုးခံစားခွင့်ကို တောင်းဆိုရန် ၎င်းတို့ ခါးစည်းခံခဲ့ရသည့် ဆင်းရဲဒုက္ခနှင့် ၎င်းတို့ ပေးခဲ့ကြသည့် အဖိုးအခများကို အသုံးပြုဖို့အတွက်သာ ဤအရာများနှင့်ပတ်သက်၍ ဆုတောင်းရန် ဘုရားသခင်ရှေ့မှောက်သို့ လာကြလေသည်။ ဘုရားသခင်ရှေ့သို့ လာကြသည့်အချိန်တွင် ၎င်းတို့ ဖော်ပြလိုသည့်အရာမှာ ၎င်းတို့၏ စောဒကတက်ခြင်းများ၊ ၎င်းတို့၏ အာခံမှု၊ ၎င်းတို့၏ မကျေနပ်ချက်များ၊ ၎င်းတို့၏ နစ်နာချက်များနှင့် ၎င်းတို့၏ မကျေမချမ်းဖြစ်ခြင်းအပြင် ၎င်းတို့၏ လောဘနှင့် လိုအင်ဆန္ဒများ မပြည့်ခြင်းနှင့်ပတ်သက်၍ ၎င်းတို့၏ စိတ်ပျက်ခြင်းတို့ဖြစ်သည်။ ဤသရုပ်သကန်များကို ဘုရားသခင်က မြင်သည့်အခါ ၎င်းတို့ကို သူ နှစ်သက်သလော သို့မဟုတ် စက်ဆုပ်မုန်းတီးသလော။ (သူ စက်ဆုပ်မုန်းတီးပါသည်။) အသင်းတော်အတွက် သေးငယ်သော အသုံးခံမှုတစ်ခုခု ၎င်းတို့ ပြုလုပ်သည့်အခါ ထိုအရာကို ကြေညာကာ နာမည်ကောင်းယူဖို့ အမျိုးမျိုးသော တာဝန်များကို ထမ်းဆောင်နေချိန်၊ သို့မဟုတ် အမျိုးမျိုးသော အလုပ်များကို လုပ်ဆောင်နေချိန် ၎င်းတို့၏ စတေးမှုများနှင့် ၎င်းတို့ ဆက်ကပ်ပြီးသောအရာတို့အကြောင်းကို ဘုရားသခင်အား ပြောပြရန် ချက်ချင်း ဘုရားသခင်ရှေ့မှောက်သို့ လာကြလေသည်။ ဘုရားသခင်က ဤအရာများအား မသိမည်ကိုလည်းကောင်း၊ ဘုရားသခင်က ဤအရာများအား မမြင်နိုင်မည်ကိုလည်းကောင်း၊ ၎င်းတို့ ပေးခဲ့သည့် အဖိုးအခကို ဘုရားသခင်မေ့သွားမည်ကိုလည်းကောင်း ၎င်းတို့ ကြောက်လန့်ကြလေသည်။ ထို့ကြောင့် ဘုရားသခင်ရှေ့တွင် ဆိုးယုတ်သူများအဖြစ်၊ အတော့်ကို ရှက်ကြောက်စိတ် ကင်းမဲ့ကြသူများအဖြစ် မြင်ရလေသည်။ ၎င်းတို့ ပေးခဲ့သည့် အဖိုးအခများကို သရုပ်ဖော်ရန်နှင့် ကြေညာရန်၊ မည်သည့်အရာများ ၎င်းတို့ ရရှိလိုသည်ကို သူ့ထံ သရုပ်ဖော်ပြရန်နှင့် ၎င်းတို့ အလိုရှိသည့် ဆုလာဘ်များကို ဘုရားသခင်ထံ လက်ဖြန့်ပြီး တောင်းဆိုရန် ဘုရားသခင်ရှေ့မှောက်သို့ ၎င်းတို့ လာကြသည့်အခါ ဘုရားသခင်က “အဓမ္မအမှုကို ပြုသောသူတို့၊ ငါ့ထံမှ ဖယ်ကြ”ဟု ပြောလေသည်။ ဘုရားသခင်၏ သဘောထားမှာ အဘယ်နည်း။ “သင်ကဲ့သို့သော လူတို့သည် ငါ့ရှေ့သို့လာရန် မထိုက်တန်ပါ။ ငါသည် သင့်ကို စက်ဆုပ်ပြီး သင့်အပေါ် အလွန်အမင်း မနှစ်မြို့ပေ။ သင် အလိုရှိသည့်အရာမှန်သမျှကို ငါ ပေးပြီးဖြစ်သည်။ ဤဘဝတွင် သင် ရရှိရန် ဆန္ဒရှိသည့် အဆတစ်ရာကို သင် ရရှိနှင့်ပြီးဖြစ်သည်။ အခြားမည်သည့်အရာကို သင် အလိုရှိသနည်း”ဟူ၍ ဖြစ်သည်။ လူသားမျိုးနွယ်ကို ဘုရားသခင် ပေးလိုသည့်အရာမှာ အဓိကအားဖြင့် ရုပ်ဝတ္ထု မဟုတ်ပေ။ ထိုအစား သူသည် သမ္မာတရားမှတစ်ဆင့် ၎င်းတို့က ကယ်တင်ခြင်းကို ရယူနိုင်ကြရန်အလို့ငှာ လူသားမျိုးနွယ်အပေါ် သမ္မာတရား ပေးသနားလိုပေသည်။ သို့သော် အန္တိခရစ်များသည် ဘုရားသခင်၏ အမှုတော်ကို ပြောင်ပြောင်တင်းတင်း ဆန့်ကျင်ကြသည်။ သမ္မာတရားကို မရှာဖွေကြသကဲ့သို့ သမ္မာတရားကို လက်တွေ့မလုပ်ဆောင်ကြပေ။ ထို့ထက် ၎င်းတို့သည် ၎င်းတို့အတွက် တပ်မက်ဖွယ်ကောင်းသော အရာများကို မတော်မရော် ရရှိရန်အတွက် ဘုရားသခင်၏ အမှုတော် အတောအတွင်းတွင် ၎င်းတို့၏ တာဝန်ကို ထမ်းဆောင်သည့် အခွင့်အရေးကို အသုံးပြုချင်ကြလေသည်။ ၎င်းတို့သည် လွယ်ပေါက်များကို အပြည့်အဝ အသုံးချကြပြီး အရာရာတွင် အခြားသူတို့၏ ဆုံးရှုံးနစ်နာမှုမှ အမြတ်ထုတ်ကြသည့်တိုင် ၎င်းတို့က နစ်နာကာ များစွာ အကျိုးခံစားရခြင်းမရှိခဲ့သကဲ့သို့ မကြာခဏ ခံစားကြလေသည်။ ၎င်းတို့သည် အလွန်များစွာ စတေးခံခဲ့ကာ ဆက်ကပ်ပြီဖြစ်ကြောင်း၊ ၎င်းတို့၏ ဆုံးရှုံးမှုများက အကျိုးအမြတ်များထက် အလေးသာကြောင်းလည်း မကြာခဏ ခံစားကြပြီး ထို့ထက်ပို၍ပင် ၎င်းတို့၏ စတေးမှုများကို မကြာခဏ နောင်တရကာ အမှုအရာများကို ၎င်းတို့ အတော်အတန် သေသေချာချာ မစဉ်းစားခဲ့ကြောင်း သို့မဟုတ် ၎င်းတို့ ကိုယ်တိုင်အတွက် ထွက်ပေါက်တစ်ခုကို မစဉ်းစားခဲ့ကြကြောင်း တွေးကြလေသည်။ ထို့ကြောင့် ၎င်းတို့သည် ၎င်းတို့၏ စတေးမှုများအတွက် အချိန်မီ ဆုလာဘ်များကို မရရှိသဖြင့် ၎င်းတို့၏ စိတ်နှလုံးများတွင် မကြာခဏ ဒေါသထွက်ပြီး ဘုရားသခင်အပေါ် စောဒကတက်ခြင်းများ အပြည့်ရှိကြသည်။ ၎င်းတို့၏ စိတ်နှလုံးများတွင် ၎င်းတို့က “ဘုရားသည် ဖြောင့်မတ်သည် မဟုတ်လော။ ဘုရားသည် ဘက်လိုက်ခြင်းမရှိပါ၊ မှန်ပါသလော။ ဘုရားသည် လူတို့ကို ကောင်းချီးပေးသည့် ဘုရား မဟုတ်လော။ လူတစ်ဦး၏ ကောင်းမှုများအားလုံးနှင့် မိမိကိုယ်ကို ဆက်ကပ်ကာ အသုံးခံသမျှအားလုံးကို ဘုရားက သတိရသည် မဟုတ်လော။ ဘုရား၏ အမှုတော်အတွက် ငါ၏ မိသားစုကို ငါ စွန့်လွှတ်ခဲ့ပြီး အဖိုးအခပေးပြီးဖြစ်သော်လည်း ဘုရားထံမှ မည်သည့်အရာကို ငါ ရရှိသနည်း”ဟု တွေးလျက် မကြာခဏ တွက်ချက်နေကြသည်။ ၎င်းတို့၏ လောဘနှင့် လိုအင်ဆန္ဒတို့သည် ရေတိုတွင် မပြည့်ဝကြလျှင် ၎င်းတို့သည် အပျက်သဘောဆောင်လာပြီး ညည်းညူလာကြသည်။ ၎င်းတို့ လောဘနှင့် လိုအင်ဆန္ဒတို့က ရေရှည်တွင် မပြည့်ဝကြလျှင် ၎င်းတို့၏ အတွင်းကျကျ စိတ်နှလုံးများက စုပုံလာသော ငြူစူခြင်းဖြင့် ပြည့်လာသည်။ ပြီးလျှင် ဤစုပုံလာသော ငြူစူခြင်း၏ အကျိုးဆက်များမှာ အဘယ်နည်း။ ၎င်းတို့၏ စိတ်နှလုံးများတွင် ၎င်းတို့သည် ဘုရားသခင်ကို စတင် သံသယရှိကာ မေးခွန်းထုတ်လာကြလိမ့်မည်။ ဘုရားသခင်၏ ဖြောင့်မတ်သော စိတ်သဘောထားကို စတင် ဝေဖန်ကြလိမ့်မည်ဖြစ်ပြီး ဘုရားသခင်၏ ချစ်ခြင်းမေတ္တာနှင့် အနှစ်သာရတို့ကိုပင် စတင် သံသယ ဝင်ကြလိမ့်မည်။ ဤငြူစူခြင်းသည် အချိန်ကြာမြင့်စွာ စုပုံလာလျှင် ဤအရာများသည် အန္တရာယ်ပေးနိုင်သော အကျိတ်များအဖြစ်သို့ ပြောင်းသွားပြီး စတင်ပျံ့နှံ့ကာ ၎င်းတို့သည် ဘုရားသခင်ကို အချိန်မရွေး သစ္စာဖောက်နိုင်စွမ်း ရှိလာကြလိမ့်မည်။ အထူးသဖြင့် ၎င်းတို့သည် အပျက်သဘောဆောင်ပြီး အားနည်းသော၊ ပြီးလျှင် ဝိညာဉ်ရင့်ကျက်မှု အတော်ပင် နုနယ်သော လူအချို့ရှေ့တွင် ရှိသည့်အခါ သို့မဟုတ် ယုံကြည်ခါစဖြစ်သော လူအချို့ရှေ့တွင် ရှိသည့်အခါ ဘုရားသခင်နှင့် ပတ်သက်၍ ၎င်းတို့၏ မကျေနပ်ချက်နှင့် ဘုရားသခင်နှင့်ပတ်သက်သော ပြစ်မှားစော်ကားခြင်းကို ဖြန့်ရင်း ဤအပျက်သဘောဆောင်သော စိတ်ခံစားမှုများကို ၎င်းတို့ ရံဖန်ရံခါ ထုတ်ဖော်ကာ ဖြန့်ကြလိမ့်မည်။ ပြီးလျှင် ချင့်ချိန်နိုင်စွမ်း ကင်းမဲ့သော လူအချို့ကိုပင် ဘုရားသခင်၏ ဖြောင့်မတ်သော စိတ်သဘောထားနှင့် သူ၏ အနှစ်သာရတို့အကြောင်း သံသယများရှိရန် အထင်အမြင်မှားစေကြလိမ့်မည်ဖြစ်သည်။ ဤအရာကို အန္တိခရစ်များက လုပ်ဆောင်ကြသည် မဟုတ်လော။ ၎င်းတို့၏ ရည်မှန်းချက်များ၊ လိုအင်ဆန္ဒများ၊ လိုက်စားမှုများနှင့် ကြံရွယ်ချက်တို့ မပြည့်ဝသောကြောင့် ၎င်းတို့သည် ဤအရာများကို လုပ်ဆောင်နိုင်စွမ်းရှိကြပြီး ဘုရားသခင်အပေါ် ဤသဘောထားမျိုး ဖြစ်ပေါ်နိုင်ကြသည်။ ဤသည်မှာ မည်သည့် စိတ်သဘောထား ဖြစ်သနည်း။ ဤသည်မှာ သိသာထင်ရှားစွာပင် အန္တိခရစ်၏ စိတ်သဘောထားနှင့် စာတန်ဆန်သော စိတ်သဘောထားတစ်ခု ဖြစ်သည်။

အန္တိခရစ်တစ်ဦးက မည်သည့် ဆင်းရဲဒုက္ခအတိုင်းအတာ ခံစားရသည်ဖြစ်စေ၊ အသင်းတော်တွင် မည်သည့် အဖိုးအခ ပေးသည်ဖြစ်စေ၊ ထိုအရာကို ၎င်း၏ ဝတ္တရား တစ်စိတ်တစ်ပိုင်းအဖြစ်၊ ဖန်ဆင်းခံတစ်ဦး ထမ်းဆောင်သင့်သည့် တာဝန်အဖြစ် မခံစားရဘဲ ဘုရားသခင်က အောက်မေ့သတိရသင့်သည့် ၎င်း၏ ဖြည့်ဆည်းမှုအဖြစ် စဉ်းစားလေသည်။ ဘုရားသခင်က ၎င်း၏ ဖြည့်ဆည်းမှုကို အောက်မေ့သတိရလျှင် သူသည် ၎င်းကို ကောင်းချီးများ၊ ကတိများနှင့် အထူးရုပ်ဝတ္ထုဆိုင်ရာ အကူအညီများ ပေးလျက် ၎င်းကို အကျိုးအမြတ်များ ခံစားခွင့်ပေးကာ အထူးအကျိုးကျေးဇူးအချို့ ရရှိခွင့်ပေးလျက် ယင်းကို ချက်ချင်း အကောင်အထည်ဖော်သင့်သည်ဟု ၎င်းက တွေးထင်သည်။ ထိုအခါမှသာ အန္တိခရစ်က ကျေနပ်လိမ့်မည် ဖြစ်၏။ တာဝန်နှင့်ပတ်သက်၍ အန္တိခရစ်တစ်ဦး၏ သိနားလည်မှုမှာ အဘယ်နည်း။ တာဝန်သည် ဖန်ဆင်းခံများ တာဝန်ယူ ဆောင်ရွက်သင့်သည့် ဝတ္တရားတစ်ခု ဖြစ်သည်ဟု ၎င်းက မခံစားရသကဲ့သို့ ဘုရားသခင်နောက်သို့ လိုက်သောသူတို့ မဖြစ်မနေ ပြီးမြောက်အောင် လုပ်ဆောင်ရမည့် တာဝန်တစ်ခု ဖြစ်သည်ဟုလည်း မခံစားရချေ။ ထိုအစား တာဝန်ကို ထမ်းဆောင်ခြင်းသည် ဘုရားသခင်နှင့် အပေးအယူလုပ်ရာတွင် အသုံးချ၍ရသည့်အရာတစ်ခု၊ သူ၏ ဆုလာဘ်များအတွက် အလဲအလှယ် လုပ်နိုင်သည့် အရာတစ်ခုနှင့် ၎င်း၏ကိုယ်ပိုင် ရည်မှန်းချက်များနှင့် ဆန္ဒများကို ဖြည့်ဆည်းကာ ဘုရားသခင်ကို ၎င်း၏ ယုံကြည်လက်ခံမှုအတွက် ကောင်းချီးများရရှိရန် နည်းလမ်းတစ်ခု ဖြစ်သည်ဟု ခံစားရသည်။ ဘုရားသခင်၏ ကျေးဇူးတော်နှင့် ကောင်းချီးရရှိခြင်းသည် ၎င်းတို့၏ တာဝန်ကို လုပ်ဆောင်ခြင်းအတွက် မရှိမဖြစ် ထားရှိရမည့်လိုအပ်ချက် ဖြစ်သင့်ကြောင်းနှင့် ထိုအရာက လူတို့အား ဘုရားသခင်အပေါ် စစ်မှန်သော ယုံကြည်ခြင်းကို ပေးကြောင်း၊ လူတို့အနေဖြင့် ဘုရားသခင်က ၎င်းတို့အား အနာဂတ် စိုးရိမ်မှုများမှ အသေအချာ လွတ်မြောက်စေလျှင်သာ ၎င်းတို့၏ တာဝန်များကို ထမ်းဆောင်ရာတွင် စိတ်အေးလက်အေး ဖြစ်နိုင်ကြောင်း ၎င်းတို့ တွေးထင်ကြသည်။ မိမိတို့၏ တာဝန်များကို လုပ်ဆောင်သောသူတို့ကို ဘုရားသခင်က သက်သာလွယ်ကူမှုနှင့် ဦးစားပေး အကျိုးခံစားခွင့်တိုင်းကို ပေးသင့်ကြောင်းနှင့် တာဝန်များကို ၎င်းတို့ထမ်းဆောင်နေသည့် အတောအတွင်းတွင် လူတို့က ဘုရားအိမ်တော်က ပေးသည့် အကျိုးကျေးဇူးများအားလုံးကို မွေ့လျော်ခံစားသင့်ကြောင်းလည်း ၎င်းတို့က တွေးထင်ကြသည်။ ဤသည်တို့မှာ လူတို့ ရရှိသင့်သည့် အရာများဖြစ်သည်။ ဤသည်မှာ အန္တိခရစ်များက ၎င်းတို့၏ စိတ်နှလုံးများတွင် တွေးထင်သည့်ပုံစံ ဖြစ်သည်။ ဤတွေးခေါ်ပုံနည်းလမ်းများသည် အန္တိခရစ်များ၏ ရှုထောင့်အမြင်နှင့် နီတိအတိအကျဖြစ်ပြီး ယင်းတို့သည် တာဝန်အပေါ် ၎င်းတို့၏ သဘောထားကို ထင်ဟပ်လေသည်။ မိမိတာဝန်ကို လုပ်ဆောင်ခြင်းနှင့်ပတ်သက်သည့် သမ္မာတရားနှင့်စပ်လျဉ်း၍ ဘုရားအိမ်တော်က မည်သို့ မိတ်သဟာယပြုသည်ဖြစ်စေ အန္တိခရစ်တို့အနေဖြင့် ၎င်းတို့၏ စိတ်နှလုံးများတွင် ထားရှိသည့် အရာများက မည်သည့်အခါတွင်မျှ ပြောင်းလဲသွားလိမ့်မည် မဟုတ်။ ၎င်းတို့သည် ၎င်းတို့၏တာဝန်ကို ထမ်းဆောင်ခြင်းအပေါ် ၎င်းတို့၏ အမြင်ရှုထောင့်ကို အစဉ်အမြဲ ဆုပ်ကိုင်ကြလိမ့်မည်။ ဤသရုပ်သကန်နှင့် ဆက်စပ်၍ ငါတို့ အသုံးပြုနိုင်သည့် စကားရပ်တစ်ခု ရှိသည်။ ထိုစကားရပ်မှာ အဘယ်နည်း။ အခြားအရာအားလုံးထက် ရုပ်ဝတ္ထုဆိုင်ရာ ပစ္စည်းများကို ဦးစားပေးခြင်း ဖြစ်သည်။ ဆိုလိုသည်မှာ ၎င်းတို့လက်ဖြင့် ဆုပ်ကိုင်နိုင်သည့်အရာများသာ စစ်မှန်ပြီး ကတိများပြုခြင်းသည် အဓိပ္ပာယ်မဲ့သည်ဟူ၍ ဖြစ်၏။ ဤလူများတွင်ရှိသည့် သရုပ်သကန်များ၏ အနှစ်သာရမှာ ရုပ်ဝတ္ထုဆိုင်ရာ ပစ္စည်းများကို ဦးစားပေးခြင်းနှင့်ဆိုင်သည်၊ မှန်သလော။ (မှန်ပါသည်။) ရုပ်ဝါဒသည် ဘုရားမဲ့ဝါဒဖြစ်သည်။ ၎င်းတို့သည် ၎င်းတို့ မြင်နိုင်ပြီး ထိတွေ့နိုင်သည့်အရာကိုသာ အားကိုးကြသည်၊ ၎င်းတို့ မြင်နိုင်သည့်အရာကိုသာ အရေးပါသည်ဟု မှတ်ယူကြပြီး ၎င်းတို့ မမြင်နိုင်သည့် မည်သည့်အရာမဆို၏ တည်ရှိခြင်းကို ငြင်းပယ်ကြသည်။ ထို့ကြောင့် အန္တိခရစ်တစ်ဦး၏ တာဝန်နှင့်ပတ်သက်သည့် အသိပညာနှင့် သိနားလည်မှုသည် သမ္မာတရားစည်းမျဉ်းများနှင့် မုချ ဆန့်ကျင်နေကြောင်းနှင့် ဘာသာတရားမဲ့သူတို့၏ ရှုထောင့်နှင့် လုံးဝ အတူတူပင်ဖြစ်ကြောင်း သတ်မှတ်၍ရသည်။ အမှန်ပင် ၎င်းတို့သည် မယုံကြည်သူများ ဖြစ်သည်။ ၎င်းတို့သည် ဘုရားသခင်၏ တည်ရှိခြင်းကို မယုံကြည်ကြသကဲ့သို့ ဘုရားသခင်၏ နှုတ်ကပတ်တော်အားလုံးက သမ္မာတရား၊ မှန်သောလမ်းခရီးဖြစ်သည်ကို မယုံကြည်ကြပေ။ ကျော်ကြားမှု၊ အကျိုးအမြတ်နှင့် အဆင့်အတန်းတို့သာ စစ်မှန်ကြောင်းနှင့် ၎င်းတို့ လိုက်စားပြီး မွေ့လျော်ခံစားနိုင်သည့် အရာရာတိုင်းကို လူသား အားထုတ်၊ ကြိုးပမ်းမှုမှတစ်ဆင့်သာလည်းကောင်း၊ ၎င်းတို့ ပေးသည့် အဖိုးအခမှတစ်ဆင့်သာလည်းကောင်း ရရှိနိုင်သည်ဟု ၎င်းတို့က ယုံကြည်ကြသည်။ ယင်းက “လူတို့အနေဖြင့် ပျော်ရွှင်မှုကို မိမိတို့ကိုယ်တိုင် ဖန်တီးရမည်”ဟုပြောသော ရှုထောင့်နှင့် မည်သို့ ကွာခြားသနည်း။ ကွာခြားမှု မရှိပေ။ လူတို့အနေဖြင့် ဘုရားသခင်အတွက် ၎င်းတို့၏ တာဝန်များကို ကောင်းစွာ ထမ်းဆောင်ရန် မိမိတို့ကိုယ်ကို အသုံးခံခြင်းနှင့် အဖိုးအခ ပေးခြင်းတို့အားဖြင့် နောက်ဆုံးတွင် သမ္မာတရားနှင့် အသက်ကို ရရှိကြသည်ဟု ၎င်းတို့က မယုံကြည်ကြပေ။ ဘုရားသခင်၏ တောင်းဆိုချက်များနှင့်အညီ ပြုမူဆောင်ရွက်ပြီး ထိုသို့ဖြင့် မိမိတို့တာဝန်ကို စံနှုန်းပြည့်မီသော ပုံစံဖြင့် လာထမ်းဆောင်သည့် လူတို့က ဖန်ဆင်းရှင်၏ အသိအမှတ်ပြုခြင်းနှင့် ကောင်းချီးများကို ရရှိနိုင်သည်ဟုလည်း ၎င်းတို့က မယုံကြည်ကြပေ။ ဤအရာက လူသားမျိုးနွယ်အတွက် ဘုရားသခင်၏ ကတိများ သို့မဟုတ် ဘုရားသခင်၏ ကောင်းချီးများကို ၎င်းတို့ မယုံကြည်ကြောင်း ပြသပေသည်။ အရာခပ်သိမ်းအပေါ် ဘုရားသခင်၏ အချုပ်အခြာအာဏာနှင့်ဆိုင်သော အမှန်တရားကို ၎င်းတို့ မယုံကြည်ကြသောကြောင့် စစ်မှန်သော ယုံကြည်ခြင်းကို မပိုင်ဆိုင်ကြပေ။ ၎င်းတို့က “ကျွန်ုပ်၏ တာဝန်ကို ကျွန်ုပ် ထမ်းဆောင်သောကြောင့် ဘုရားအိမ်တော်ထံမှ အထူး အကျိုးခံစားခွင့်နှင့် ရုပ်ဝတ္ထု ကောင်းချီးများကို ကျွန်ုပ် မွေ့လျော်ခံစားသင့်သည်။ ဘုရားအိမ်တော်က ကျွန်ုပ်အား ရုပ်ပိုင်းဆိုင်ရာ အခွင့်ထူးနှင့် ပျော်ရွှင်မှုတိုင်းကို ပေးသင့်သည်။ ယင်းက လက်တွေ့ကျမည်ဖြစ်သည်”ဟုသာ ယုံကြည်ကြသည်။ ယင်းမှာ အန္တိခရစ်၏ စိတ်နေစိတ်ထားနှင့် အမြင်ရှုထောင့် ဖြစ်သည်။ ၎င်းတို့သည် ဘုရားသခင်၏ ကတိများက ယုံကြည်အားထားရကြောင်း သို့မဟုတ် သမ္မာတရားကို ရရှိခြင်းအားဖြင့် လူတစ်ဦးက အသက်ရပြီး ဘုရားသခင်၏ ကောင်းချီးပေးခြင်းခံရသည်ဟူသော အချက်ကို ၎င်းတို့က မယုံကြည်ကြပေ။ ၎င်းတို့၏တာဝန်ကို လုပ်ဆောင်ခြင်းနှင့် ပတ်သက်လာသည့်အခါ သမ္မာတရားကို ယတိပြတ်ကို မရှာဖွေကြပေ။ သမ္မာတရားကို လက်မခံကြသကဲ့သို့ လူသားကို ဘုရားသခင် ပေးပြီးသည့် အကြီးမားဆုံးသော ကတိတော်ဖြစ်သည့် လူက ဖန်ဆင်းခံတစ်ဦး၏ တာဝန်ကို ထမ်းဆောင်နိုင်သည်မှာ ဘုရားသခင်၏ အကြီးမားဆုံး ကောင်းချီးမင်္ဂလာ ဖြစ်ပြီး ဘုရားသခင် အောက်မေ့သတိရမည့် အရာတစ်ခုဖြစ်ကာ ဤလုပ်ငန်းစဉ်အတောအတွင်းတွင် လူသည် သမ္မာတရားကို ရရှိနိုင်ပြီး နောက်ဆုံးတွင် ဘုရားသခင်၏ ကယ်တင်ခြင်း ခံရနိုင်ပေသည်ဟူသည့် ဤသမ္မာတရားကို သာ၍ပင် အသိအမှတ်မပြုကြပေ။ သင့်ကို ဘုရားသခင် ပြုသည့် ကတိများကို သင် ယုံကြည်ပြီး ဤကတိများကို လက်ခံနိုင်လျှင် သင်သည် ဘုရားသခင်၌ စစ်မှန်သော ယုံကြည်ခြင်း ရှိပေသည်။ အန္တိခရစ်များနှင့် မယုံကြည်သူများက ဤစကားများကို ကြားသည့်အခါ မည်သို့ ခံစားကြရသနည်း။ (ဘုရားသခင် ပြောသည့်အရာကို ၎င်းတို့ မယုံကြည်ကြသကဲ့သို့ လှည့်ဖြားမှုတစ်ခု ဖြစ်သည်ဟု တွေးထင်ကြသည်။) ဘုရားသခင် ပြောသည့် ဤစကားများမှာ ဘုရားသခင်က စဉ်းစားဉာဏ်မဲ့ပြီး ရိုးအသော လူနုံလူအအချို့ကို သူ့အတွက် အစေခံမှုပေးစေရန် အတွေးမှားများကို ခေါင်းထဲထည့်ပေးနေခြင်းသာ ဖြစ်ပြီး ၎င်းတို့၏ အစေခံမှုပြီးသွားသည့်အခါ ၎င်းတို့ကို မောင်းထုတ်ဖို့ ရှိသည်ဟု ၎င်းတို့က တွေးထင်ကြသည်။ ၎င်းတို့က “သမ္မာတရား ရခြင်းလော။ ဟားဟား။ သမ္မာတရားက မည်သည့်အရာဖြစ်သည်ကို မည်သူမြင်နိုင်သနည်း။ ဘုရား၏ ကတိများက မည်သည့်အရာ ဖြစ်သည်ကို မည်သူထိတွေ့နိုင်သနည်း။ ယင်းတို့ကို မည်သူက ရရှိပြီးပြီနည်း။ ဘုရား၏ ကတိများသည် လက်တွေ့မကျပါ။ ကျော်ကြားမှုနှင့် အကျိုးအမြတ်များကို ရရှိခြင်း၊ အဆင့်အတန်း၏ အကျိုးကျေးဇူးများကို မွေ့လျော်ခံစားခြင်းသည်သာ လက်တွေ့ကျသည်။ ကျော်ကြားမှုနှင့် အကျိုးအမြတ်အတွက် ကြိုးပမ်းခြင်းနှင့် အဆင့်အတန်း၏ အကျိုးကျေးဇူးများကို မွေ့လျော်ခံစားခြင်းတို့သည်သာ စစ်မှန်သည်။ လူကို ဘုရား နှင်းအပ်သည့် ကတိများနှင့် လူကို သူ ပေးသည့် သမ္မာတရားအကြောင်းကို နှစ်ချီ ငါ ကြားနေခဲ့ရပြီးဖြစ်ကာ ငါ လုံးဝ မပြောင်းလဲသေးပါ။ ဤအရာများက ငါ့ကို အဆင့်အတန်းရှိသည့် အဆင့်မြင့်သော ဘဝတစ်ခုကို အသက်ရှင်ခွင့်ပေးဖို့ မဆိုထားနှင့်၊ မည်သည့် အကျိုးကျေးဇူးမျှ ငါ မရရှိသေးပါ။ လူအချို့က ၎င်းတို့အနေဖြင့် သမ္မာတရားကို ရရှိကာ ပြောင်းလဲပြီးဖြစ်သည့်အပြင် ဘုရားကောင်းချီးများ ရရှိပြီးဖြစ်သည်ဟု ပြောလျက် သက်သေခံကြသော်လည်း ၎င်းတို့သည် အလွန် သာမန်ဖြစ်ပုံ ပေါက်နေဆဲ ဖြစ်သည်။ ၎င်းတို့သည် သာမန်လူများသာ ဖြစ်သည်။ သို့ဆိုလျှင် အဘယ်သို့ဖြစ်ပြီး ၎င်းတို့က ဘုရား၏ ကောင်းချီးများ ရရှိကာ ကောင်းကင်နိုင်ငံတော်ထဲသို့ ဝင်ရောက်နိုင်ကြမည်နည်း”ဟု စဉ်းစားကြသည်။ ၎င်းတို့လက်များဖြင့် ဖမ်းဆုပ်ပြီး ရရှိနိုင်သည့် အရာများသည်သာ အစစ်မှန်ဆုံးဖြစ်သည်ဟု ၎င်းတို့ တွေးထင်ကြသည်။ ဤသည်မှာ မယုံကြည်သူများ၏ အမြင်ရှုထောင့် ဖြစ်သည် မဟုတ်လော။ တကယ်ကို ဟုတ်ပေသည်။ ထို့ကြောင့် ဤအန္တိခရစ်များသည် အသင်းတော်ထဲသို့ ရောက်သည်နှင့် တစ်ပြိုင်နက် အရာရာကို သံသယဖြင့် ကြည့်ကြသည်၊ အကျိုးကျေးဇူးတစ်ခုခုကို ၎င်းတို့ မည်သည့်နေရာတွင် ရရှိနိုင်သည်၊ ဘုရားသခင်ကို ၎င်းတို့၏ ယုံကြည်ခြင်းမှ အကျိုးအမြတ်အချို့ကို ရယူရန်နှင့် သာ၍ကြီးမားသော လက်တွေ့ကျသည့် အကျိုးကျေးဇူးများ ရရှိရန် ၎င်းတို့က မည်သည့် အခွင့်အရေး အသုံးပြုနိုင်သည်ဟူသည်တို့ကို အမြဲ တွေးဆနေကြသည်။ ၎င်းတို့သည် မိမိတို့၏ စိတ်များတွင် ဤအရာများကို မကြာခဏ ချင့်တွက်နေကြလေသည်။ ၎င်းတို့အနေဖြင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရရှိခြင်းအားဖြင့်သာ အကျိုးကျေးဇူးတိုင်းကို ရရှိနိုင်သည်ဟူသော ခံစားချက် ရှိကြသောကြောင့် အဆင့်အတန်းကို လိုက်စားရန် ၎င်းတို့ ဆုံးဖြတ်ကြပြီး ဤအရာများအတွက် ကြိုးပမ်းရန် လုံးလုံးလျားလျား ရည်စူးမြှုပ်နှံထားကြလေသည်။ ၎င်းတို့သည် သမ္မာတရားကို လုံးဝ ချင့်ချိန်စဉ်းစားခြင်း မရှိ သို့မဟုတ် ဘုရားသခင်၏ ရည်ရွယ်ချက်များကို ရှာဖွေခြင်း မရှိသကဲ့သို့ သမ္မာတရားကို လိုက်စားရန် မဟုတ်ဘဲ ၎င်းတို့၏ စိတ်နှလုံးများကို နှစ်သိမ့်ကာ ဟာတာတာ ဖြစ်ခြင်းကို ဖြည့်ဆည်းရန်သာ ဘုရားနှုတ်ကပတ်တော်များကို စားသောက်ကြသည်။ မည်သည့်အချိန်တွင်မဆို သင်က အန္တိခရစ်တစ်ဦးအား ၎င်း၏ လောဘနှင့် အလိုဆန္ဒကို လက်လွှတ်ရန်၊ ၎င်း၏ ကျော်ကြားမှု၊ အကျိုးအမြတ်နှင့် အဆင့်အတန်းတို့အား လိုက်စားခြင်းကို လုံးလုံး စွန့်လွှတ်ရန်နှင့် ဘုရားသခင်ကို ၎င်း၏ ယုံကြည်ခြင်းမှ ၎င်း အလိုရှိသည့် ဤအကျိုးကျေးဇူးများကို စွန့်ရန် စေခိုင်းလျှင် ၎င်းသည် လုပ်ဆောင်နိုင်မည် မဟုတ်။ ဤအရာများကို ၎င်းတို့အား လက်လွှတ်ခိုင်းခြင်းသည် သင်က ၎င်းတို့အား အရေခွံဆုတ်ရန် သို့မဟုတ် ၎င်းတို့၏ အရွတ်များကို ဆွဲထုတ်ရန် ကြိုးစားနေသည့်အလား ၎င်းတို့ကို ခံစားရစေသည်။ ဤအရာများ မရှိလျှင် ၎င်းတို့၏ နှလုံးများကို ၎င်းတို့ထံမှ ထုတ်ယူခံရပြီး ဖြစ်သည့်အလား၊ ၎င်းတို့၏ စိတ်ဝိညာဉ်ကို ၎င်းတို့ ဆုံးရှုံးရပြီဖြစ်သည့်အလား ၎င်းတို့ ခံစားရပြီး ဤရည်မှန်းချက်များနှင့် လိုအင်ဆန္ဒများ မရှိလျှင် ဘုရားသခင်ကို ၎င်းတို့၏ ယုံကြည်ခြင်းအတွက် မျှော်လင့်ချက်မရှိသကဲ့သို့ ဘဝ၏ အဓိပ္ပာယ်ပျောက်ဆုံးသည်ဟု ၎င်းတို့ ခံစားကြရလေသည်။ ၎င်းတို့၏ အမြင်တွင် မိမိ၏ တာဝန်အတွက်သာ မိမိကိုယ်ကို အသုံးခံပြီး ဆက်ကပ်ကာ အဖိုးအခပေးသောသူတို့၊ မိမိ၏ တစ်ကိုယ်ရေ အကျိုးခံစားမှုများကို မရှာဖွေသောသူတို့သည် လူနုံလူအချည်းသာ ဖြစ်သည်။ အန္တိခရစ်များ ခံယူကျင့်သုံးသည့် လောကီဆိုင်ရာ ဆက်ဆံမှုများအတွက် စည်းမျဉ်းမှာ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”ဟူ၍ ဖြစ်သည်။ ၎င်းတို့က “လူတို့သည် အဘယ်သို့ဖြစ်ပြီး မိမိတို့အတွက် မစဉ်းစားဘဲ နေနိုင်ကြသနည်း။ ၎င်းတို့ ကိုယ်ပိုင် အကျိုးကျေးဇူးအတွက် အဘယ်သို့ဖြစ်ပြီး လူတို့က မကြိုးပမ်းဘဲနေနိုင်ကြသနည်း”ဟု စဉ်းစားကြသည်။ ၎င်းတို့၏ စိတ်နှလုံးများတွင် ဘုရားသခင်အတွက် အရာရာကို စွန့်ပြီး မိမိတို့ကိုယ်ကို ရိုးသားစစ်မှန်စွာ အသုံးခံကြသောသူတို့ကို အထင်အမြင်သေးကြသည်။ မိမိတို့၏ တာဝန်ကို သစ္စာစောင့်သိစွာ ထမ်းဆောင်သူများနှင့် မိမိတို့၏ ရုပ်ဝတ္ထုပစ္စည်းဆိုင်ရာ အသက်တာများနှင့် ပတ်သက်ပါက အလွန်ခြိုးခြံစွာနှင့် ရိုးရှင်းစွာ အသက်ရှင်သောသူတို့ကို ၎င်းတို့က အထင်အမြင်သေးကြပြီး ဘုရားကို ယုံကြည်ကာ တာဝန်တစ်ခုကို ထမ်းဆောင်သောကြောင့် နှိပ်စက်ညှဉ်းပန်းခံရသဖြင့် အိမ်မပြန်နိုင်သောသူတို့ကို ၎င်းတို့က အထင်အမြင်သေးကြသည်။ ၎င်းတို့သည် “ဘုရားကို သင်တို့၏ ယုံကြည်ချက်ကြောင့် သင်တို့၏အိမ်ကို သင်တို့ ဆုံးရှုံးရပြီဖြစ်သည်။ သင်တို့သည် သင်တို့၏ မိသားစုနှင့် အတူမနေရသကဲ့သို့ ငွေမစို့မပို့ဖြင့် အသက်ရှင်နေရသည်။ သင်တို့ အလွန် မိုက်မဲပေသည်။ ဘုရားကို ယုံကြည်ခြင်းအပါအဝင် လူတစ်ဦးက မည်သည့်အရာကို လုပ်ဆောင်သည်ဖြစ်စေ လောကီဆိုင်ရာ ဆက်ဆံမှုများအတွက်ဖြစ်သော စည်းမျဉ်းများကို ၎င်းက ခံယူကျင့်သုံးရမည်။ ၎င်းတို့သည် ဆုံးရှုံးမှုကို လုံးဝ ခံစားရမည်မဟုတ်။ ၎င်းတို့သည် ဘုရား၏ ကတိများနှင့် ကောင်းချီးများကို မြင်ကာ ထိတွေ့နိုင်ရမည်ဖြစ်ပြီး ခံယူကျင့်သုံးရမည့် တစ်ခုတည်းသော သင့်တော်သည့် သဘောထားမှာ တောယုန်ကို မမြင်မချင်း သိမ်းငှက်ကို မလွှတ်နှင့်ဟူသည့် သဘောထားတစ်ခု ဖြစ်သည်။ သင်တို့သည် အလွန် စဉ်းစားဉာဏ်မဲ့ကြ၏။ ကျွန်ုပ်ကို ကြည့်ပါ။ ကျွန်ုပ်သည် ဘုရားကို ယုံကြည်သည့်အပြင် ကျော်ကြားမှု၊ အကျိုးအမြတ်နှင့် အဆင့်အတန်းတို့ကိုလည်း လိုက်စားသည်။ ဘုရားအိမ်တော်၏ ကောင်းမွန်သည့် အကျိုးခံစားခွင့်အားလုံးကို ကျွန်ုပ် မွေ့လျော်ခံစားပြီး အနာဂတ်တွင်လည်း ကောင်းချီးများကို ရရှိနိုင်သည်။ မည်သည့် ဆင်းရဲဒုက္ခကိုမျှ ကျွန်ုပ် ခါးစည်းခံရန် မလိုအပ်သကဲ့သို့ ကျွန်ုပ် ရရှိသည့် ကောင်းချီးများသည် သင်တို့၏ ကောင်းချီးများထက် သာ၍ ကြီးမားလိမ့်မည် ဖြစ်သည်။ သင်တို့၏ မိသားစုများနှင့် အလုပ်များကို စွန့်ကာ အိမ်မပြန်နိုင်သည့်အပြင် အနာဂတ်တွင် ကောင်းချီးတစ်ခုတလေ ရရှိနိုင်ခြင်း ရှိမရှိဟူသည်နှင့်ပတ်သက်၍ သေချာမှုတစ်ခုမျှ မရှိသော သင်တို့ကဲ့သို့ ကျွန်ုပ် အဖိုးအခမပေးပါ”ဟု ဆိုလျက် ၎င်းတို့၏ စိတ်နှလုံးများတွင် ဤလူများကို မကြာခဏ ရယ်သွမ်းသွေးကြလေသည်။ ဤလူများသည် မည်သည့်အရာများ ဖြစ်ကြသနည်း။ ၎င်းတို့သည် သမ္မာတရားကို မလိုက်စားကြ၊ ၎င်းတို့၏ တာဝန်ကို ရိုးသားစစ်မှန်စွာ မထမ်းဆောင်ကြ။ သို့တိုင် သမ္မာတရား လိုက်စားသောသူများနှင့် မိမိတို့၏ တာဝန်ကို ထမ်းဆောင်ဖို့အတွက်၊ ဘုရားသခင်၏ တာဝန်ပေးစေခိုင်းချက်ကို ဖြစ်မြောက်အောင် ဆောင်ရွက်ဖို့အတွက်နှင့် ဘုရားသခင်၏ အလိုတော်ကို လိုက်လျှောက်ဖို့အတွက် မိမိတို့၏ မိသားစုများနှင့် အလုပ်များကို စွန့်၊ ဆင်းရဲဒုက္ခကို ခါးစည်းခံပြီး အဖိုးအခပေးသောသူများအား အထင်အမြင်သေးနေကြသည်။ ဤကဲ့သို့သော လူများစွာ ရှိသလော။ (ရှိပါသည်။) အသင်းတော်တိုင်းတွင် တချို့တလေ ရှိကြလေသည်။ ဤလူများသည် ဘုရားသခင်၌ စစ်မှန်သော ယုံကြည်သူများ ဖြစ်သလော။ ၎င်းတို့ ကယ်တင်ခြင်း ခံရနိုင်ကြသလော။ (ကယ်တင်ခြင်း မခံရနိုင်ကြပါ။) ၎င်းတို့ ကယ်တင်ခံရနိုင်ချေရှိရန် မဆိုထားနှင့်၊ ၎င်းတို့သည် ဘုရားသခင်၌ စစ်မှန်သော ယုံကြည်သူများပင် မဟုတ်ကြပေ။

မည်သည့် ပြဿနာကို အန္တိခရစ်များက ကြုံရသည်ဖြစ်စေ၊ မည်သည့်အရာကို ၎င်းတို့ လုပ်ဆောင်သည်ဖြစ်စေ သမ္မာတရားကို ၎င်းတို့ ရရှိပြီး ကယ်တင်ခြင်း ရယူနိုင်ခြင်း ရှိမရှိကို ပထမဆုံးအနေဖြင့် ၎င်းတို့ စဉ်းစားရမည့်အစား ၎င်းတို့၏ ဇာတိပကတိဆိုင်ရာ အကျိုးကျေးဇူးအားလုံးကို စဉ်းစားကြသည်။ ၎င်းတို့၏ စိတ်နှလုံးများတွင် ၎င်းတို့၏ ဇာတိပကတိနှင့်ဆက်စပ်သည့် အကျိုးကျေးဇူးအားလုံးက အရေးအကြီးဆုံးသော နေရာ၊ အမြင့်ဆုံးသော နေရာ၊ အထွတ်အထိပ်နေရာကို ယူထားသည်။ ၎င်းတို့၏ စိတ်နှလုံးများတွင် လူက မည်သည့်တာဝန်ကို ထမ်းဆောင်သင့်သည်ဆိုသည်ကို အလေးထားရန် မဆိုထားနှင့်၊ ဘုရားသခင်၏ ရည်ရွယ်ချက်များကိုပင် လုံးဝ အလေးထားခြင်း မရှိ၊ ဘုရားသခင်၏ အမှုတော်ကိုပင် လုံးဝ အလေးထားခြင်း မရှိကြချေ။ ဘုရားက လူတို့အား မိမိတို့တာဝန်ကို စံနှုန်းပြည့်မီစွာ ထမ်းဆောင်ရန် မည်သို့တောင်းဆိုသည်ဖြစ်စေ၊ လူတို့အား စံနှုန်းပြည့်မီသည့် ဖန်ဆင်းခံများဖြစ်ရန် ဘုရားက မည်သို့ တောင်းဆိုသည်ဖြစ်စေ အန္တိခရစ်များက လုံးဝ စိတ်ဝင်စားမှု မရှိကြပေ။ ဘုရားသခင်က မည်သည့်နည်းလမ်းများကို ခံယူကျင့်သုံးသည်ဖြစ်စေ၊ မည်သည့်စကားများကို သူ ပြောသည်ဖြစ်စေ ဘုရားသခင်သည် ဤလူများကို မတို့ထိနိုင်သဖြင့် ၎င်းတို့၏ အစီအစဉ်များကို မပြောင်းလဲစေနိုင်သည့်အပြင် ၎င်းတို့၏ လောဘနှင့် အလိုဆန္ဒများကို စွန့်လွှတ်အောင် မလုပ်နိုင်ပေ။ ဤလူများသည် အန္တိခရစ်များထဲတွင် အမည်ခံအရရော၊ အဖြစ်မှန်အရပါ ရုပ်ဝါဒီများနှင့် မယုံကြည်သူများ ဖြစ်သည်။ ထို့ကြောင့် ဤလူများကို အန္တိခရစ်များ၏ အတန်းအစားများထဲမှ ဆန်ကုန်မြေလေးများအဖြစ် ယူဆ၍ရနိုင်သလော။ (ယူဆ၍ရနိုင်ပါသည်၊ အဘယ်ကြောင့်ဆိုသော် အန္တိခရစ်အချို့သည် အဆင့်အတန်းအတွက် အစေခံမှုတစ်ခုခု ပေးနိုင်ကြဆဲဖြစ်ပြီး ဤလူများမှာမူ အစေခံမှုပေးရန်ပင် လိုလားခြင်း မရှိသောကြောင့်ဖြစ်သည်။) မှန်ပေ၏။ ဤလူများသည် အကျိုးကျေးဇူးများ အလိုရှိကြသည်၊ ၎င်းတို့အားလုံး တစ်နေ့လုံး အာရုံစိုက်ပြီး စဉ်းစားကြသည်မှာ အကျိုးကျေးဇူးများဖြစ်ပြီး ၎င်းတို့ လုပ်ဆောင်သမျှအရာရာတိုင်းက အကျိုးကျေးဇူးများကို ဗဟိုပြုနေသည်။ လူအချို့သည် ဧည့်ခံသည့် တာဝန်ကို ထမ်းဆောင်ကြပြီး ကြက်ဥများ၊ ဆန်များ၊ သို့မဟုတ် ဂျုံမှုန့်များ ကုန်သွားသည့်အခါ ဤအရာများကို ဝယ်ဖို့ တစ်စုံတစ်ဦးအား စေလွှတ်ရန် အသင်းတော်ကို ချက်ချင်းပြောကြသည်။ ၎င်းတို့ကိုယ်တိုင် မည်သည့်အရာကိုမျှ မဝယ်ကြပေ။ ဧည့်ခံဝတ်ပြုသည့် တာဝန်ကို စတင် မထမ်းဆောင်မီက သူတို့၏နေအိမ်တွင် ဤအရာများကို မည်သည့်အခါကမျှ မစားသုံးခဲ့ဖူးသည့်အလားပင်ဖြစ်သည်။ သူတို့သည် ဤအရာအားလုံးကို မိမိတို့ကိုယ်တိုင် ဝယ်ယူခဲ့ဖူးသော်လည်း ဤတာဝန်ကို စတင်ထမ်းဆောင်သည်နှင့်တစ်ပြိုင်နက် ဆင်ခြေများ စတင် ပေးလာကြပြီး မိမိတို့ကိုယ်ကို မှန်ကန်သည်ဟု ခံစားလာရကာ မိမိတို့ကိုယ်ကို ယုံကြည်စိတ်ချလာပြီး ဘုရားအိမ်တော်က သူတို့အား တစ်စုံတစ်ရာ အကြွေးတင်နေဘိသကဲ့သို့ ဘုရားသခင်၏ အိမ်တော်ထံမှ အကြွေးတောင်းသူများ၊ မြီရှင်များ ဖြစ်လာကြလေသည်။ ဤကဲ့သို့သော လူများသည် ကောင်းမြတ်ခြင်း မရှိကြပေ။

ငါသည် တရုတ်ပြည်မရှိ ဧည့်ခံသော အိမ်အချို့တွင် နေခဲ့ပြီး ညီအစ်ကို မောင်နှမများထဲမှ အချို့သည် အလွန်ကောင်းသော လူ့သဘာဝ ရှိခဲ့ကြသည်။ ၎င်းတို့ ယုံကြည်သည်မှာ နှစ်နှစ် သို့မဟုတ် သုံးနှစ်မျှသာ ရှိကာ သမ္မာတရားများစွာ နားမလည်ကြလျှင်ပင် ၎င်းတို့၏ ဧည့်ခံသော တာဝန်ကို ရိုးသားစစ်မှန်စွာ လုပ်ဆောင်ခဲ့ကြသေးသည်။ ဘုရားအိမ်တော်က ၎င်းတို့ကို ငွေပေးရန် ကြိုးစားသည့်အခါ ၎င်းတို့က ငြင်းကြသည်။ ညီအစ်ကို မောင်နှမများက ၎င်းတို့ကို ပေးသည့် မည်သည့်အရာမဆိုအတွက် ၎င်းတို့က အပြန်အလှန်အနေဖြင့် ငွေပေးကြပြီး ဘုရားအိမ်တော်နှင့်ဆိုင်သည့် မည်သည့်အရာကိုမဆို ဂရုတစိုက် လုံခြုံအောင် ထိန်းသိမ်းကြသည်။ ဘုရားအိမ်တော်က ဝယ်ယူထားသည့် မည်သည့်အရာကိုမဆို ကုန်အောင် အသုံးပြုထားခြင်း မရှိလျှင် ၎င်းတို့က ထိုအရာ၏ တန်ဖိုးနှင့်ညီမျှသော ငွေကိုပင် ဘုရားအိမ်တော်ထံ ပေးခဲ့ကြသည်။ ငွေရေးကြေးရေး အခြေအနေ ပိုကောင်းသောသူအချို့သည် ဧည့်ခံသည့်သူများဖြစ်ရန် လိုလားခဲ့ကြပြီး ဘုရားအိမ်တော်က ပေးသည့် ငွေတစ်ပြားတစ်ချပ်ကိုမျှ မယူခဲ့ကြပေ။ လူအချို့မှာ မချမ်းသာကြ။ သို့တိုင်အောင် ၎င်းတို့ပင်လျှင် ဘုရားအိမ်တော်က ပေးသည့် ငွေတစ်ပြားတစ်ချပ်မျှ မယူခဲ့ကြပေ။ ဧည့်ခံရာတွင် အသုံးပြုဖို့အတွက် အသင်းတော်ကဖြစ်စေ၊ ညီအစ်ကို မောင်နှမများကဖြစ်စေ ၎င်းတို့၏အိမ်ကို မည်သည့်အရာ ပေးကြပါစေ ထိုအရာတစ်ခုကိုမျှ ၎င်းတို့က အလွဲသုံးစားမလုပ်ကြပေ။ ဤသည်မှာ ၎င်းတို့က သမ္မာတရားကို နားလည်သောကြောင့် ဖြစ်သလော။ မဟုတ်ပေ၊ ထိုအရာသည် အကျင့်စရိုက်နှင့်ဆိုင်ပေသည်။ ထို့အပြင် သာ၍အရေးကြီးသည်မှာ ၎င်းတို့သည် စစ်မှန်သော ယုံကြည်သူများ ဖြစ်ပြီး ထို့အတူ ကောင်းမွန်သော အကျင့်စရိုက်လည်း ရှိကြသဖြင့် ဤအရာကို ၎င်းတို့ လုပ်ဆောင်နိုင်ခဲ့ကြခြင်းဖြစ်သည်။ သို့မဟုတ်လျှင် လုပ်ဆောင်နိုင်ခဲ့ကြမည် မဟုတ်ပေ။ အချို့သော ဧည့်ခံသည့် အိမ်များသို့ ငါ ရောက်ခဲ့ပြီး အိမ်ရှင်များက ငါအသုံးပြုဖို့အတွက် ၎င်းတို့၏ အကောင်းဆုံးသော ဂွမ်းကပ်များနှင့် စောင်များကို ယူလာခဲ့ကြပြီး ငါက “ဤအရာများက အသစ်စက်စက်များဖြစ်ပြီး အသုံးမပြုရသေးပါ။ သူ့ပါကင်ဘူးနဲ့သူ ပြန်ထုပ်ထားလိုက်ပါ။ ယင်းတို့ကို ငါ အသုံးပြုမည် မဟုတ်”ဟု ပြောသည်။ ၎င်းတို့က ငါ့ကို ထိုအရာများ အသုံးပြုရန် မလျှော့တမ်းပြောခဲ့ကြသည်။ ထို့နောက် ငါ အသုံးပြုဖို့အတွက် ပစ္စည်းသစ်များသာ ဝယ်ပေးကြသည့် ဧည့်ခံသည့်သူ အချို့ရှိပြီး ငါက “ပစ္စည်းသစ်များကို မဝယ်ပါနှင့်။ ယင်းမှာ အလွန်ပင် ငွေဖြုန်းခြင်းသာ ဖြစ်သည်။ ဤနေရာ၌ သင်တို့တွင် ရှိသည့်အရာကိုသာ ငါ သုံးမည်။ မည်သည့်ငွေကိုမျှ အကုန်မခံပါနှင့်။ ငါ သွားသည့်နေရာတိုင်းတွင် ဤအရာ၊ ထိုအရာ ဝယ်ဖို့ ငါ အကြံမပြုပါ။ ပစ္စည်းသစ်များ အမြဲအသုံးပြုဖို့ မလိုအပ်ပါ”ဟု ပြောခဲ့သည်။ လူအချို့သည် ဤငွေကို အသုံးပြုဖို့ မလျှော့တမ်း ပြောနေခဲ့ကြဆဲဖြစ်သည်။ စားသောက်ချိန်တွင် ဟင်းလျာများစွာ စီစဉ်ပေးခဲ့ကြသည့် ဧည့်ခံသည့်သူအချို့လည်းရှိသည်။ ငါ စားချင်သည့်အရာကို ၎င်းတို့ မသိခဲ့ကြသောကြောင့် ငါ ရွေးချယ်စရာ ရှိဖို့အလို့ငှာ ဟင်းလျာများစွာ စီစဉ်ပေးခဲ့ကြခြင်းဖြစ်သည်။ အဘယ်ကြောင့်ဆိုသော် ဟင်းလျာအနည်းငယ်သာ ၎င်းတို့ စီစဉ်ခဲ့လျှင် ငါ ထိုမျှစားမကောင်းမည်ကို ၎င်းတို့ စိုးရိမ်ခဲ့ကြသောကြောင့် ဖြစ်သည်။ ဤကဲ့သို့သော လူများစွာလည်း ရှိပေသည်။ သို့သော် အချို့သော ဧည့်ခံသည့်သူများမှာ မတူပေ။ ဤဧည့်ခံသည့်သူများနှင့် ငါနေထိုင်သည့်အခါတွင် ၎င်းတို့က ငါ နေလို့ရရန်အတွက်သာ နေ့စဉ် မရှိမဖြစ်လိုအပ်သော ပစ္စည်းအချို့ကို ဖြစ်ကတတ်ဆန်း ရှာပေးခဲ့ကြသည်။ ချက်ပြုတ်သည့်အခါ ၎င်းတို့အသုံးပြုသည့် ပါဝင်ပစ္စည်းများမှာ ညီအစ်ကို မောင်နှမများက ၎င်းတို့ကို ယူလာပေးခဲ့ကြသည့် အရာများသာဖြစ်ပြီး နောက်ထပ် သွားဝယ်ရန် လိုအပ်သည့်အခါ ငါ့ထံတွင် ငွေကို လက်ဖြန့်တောင်းကြသည်။ ထို့နောက် အခြားသော ဧည့်ခံသည့်သူအချို့၏ အိမ်များတွင် ငါ ပိုင်ဆိုင်သည့်ပစ္စည်းအချို့ကို လုံခြုံစွာသိမ်းထားရန် ထားရစ်ခဲ့သည်။ အတန်ကြာ ငါ ပြန်မသွားသည့်အခါတွင် ဧည့်ခံသည့်သူများသည် အံဆွဲကို ကလော်ဖွင့်ခဲ့ကြပြီး အချို့သော အရာများ ပျောက်ဆုံးသွားခဲ့သည်။ ၎င်းတို့အားလုံးသည် ဘုရားသခင်ကို ယုံကြည်ကြပြီး အားလုံးက ဧည့်ခံသည့် တာဝန်ကို လုပ်ဆောင်ကြသော်လည်း ၎င်းတို့ကြားမှ ခြားနားချက်သည် ကြီးမားသော ခြားနားချက်တစ်ခု ဖြစ်သလော။ ဘုရားသခင်ကို ယုံကြည်သောသူအချို့သည် ထိုသို့သောအရာများကို တတ်စွမ်းနိုင်ကြသည်။ ဤသည်မှာ လူသားများ လုပ်ဆောင်သည့် အရာတစ်ခု ဖြစ်သလော။ ဤသည်မှာ လုယက်သူများ၊ ဓားပြများ၊ လူဆိုးများနှင့် ဆိုးယုတ်သောသူများ လုပ်ဆောင်သည့်အရာ ဖြစ်သည်။ စစ်မှန်သော ယုံကြည်သူများသည် ထိုသို့သော အရာများကို လုပ်ဆောင်နိုင်စွမ်း ရှိကြသလော။ စစ်မှန်သော ယုံကြည်သူတစ်ဦးသည် သင့်အတွက် တစ်စုံတစ်ရာကို လုံခြုံအောင် သိမ်းထားပေးလျှင် သင် အဝေးတွင် အချိန်မည်မျှကြာအောင် ရှိနေသည်ဖြစ်စေ ရှစ်နှစ် သို့မဟုတ် ဆယ်နှစ်ကြာလျှင်ပင် သင့်အတွက် ထိုအရာကို လုံခြုံအောင် အမြဲ သိမ်းထားပေးမည်ဖြစ်သည်။ ထိုအရာကို ၎င်းတို့ ထိမည်မဟုတ်၊ ကြည့်မည်မဟုတ်၊ သို့မဟုတ် ဖြစ်ကတတ်ဆန်း မွှေနှောက်လှန်လှော ရှာဖွေလိမ့်မည် မဟုတ်ပေ။ သို့သော် အချို့သော ဧည့်ခံသည့်သူများနှင့်ပတ်သက်၍မူ သင်သည် ၎င်းတို့၏ နေအိမ်၌ တစ်စုံတစ်ခုကို ထားရစ်မည်ဆိုလျှင် သင် တံခါးအပြင်ဘက်သို့ ရောက်သည်နှင့်တစ်ပြိုင်နက် ထိုအရာကို ဖွင့်ကာ ကြည့်ကြလိမ့်မည်ဖြစ်သည်။ မည်သည့်အရာကို ၎င်းတို့ မွှေနှောက်လှန်လှော ရှာနေကြခြင်း ဖြစ်သနည်း။ သင့်အိတ်ထဲတွင် လက်ဝတ်ရတနာ၊ မိုဘိုင်းဖုန်း၊ သို့မဟုတ် ငွေကဲ့သို့သော တန်ဖိုးရှိသည့် အရာတစ်ခုတလေ ရှိသလောဟူသည်ကို ကြည့်ရန် ၎င်းတို့က မွှေနှောက်လှန်လှော ရှာဖွေကြလိမ့်မည် ဖြစ်သည်။ ဤအရာများအားလုံးကို ၎င်းတို့က မွှေနှောက်လှန်လှော ရှာကြသည်။ အချို့သော အမျိုးသမီးများက မည်သည့်အရာကို မွှေနှောက်လှန်လှော ရှာလေ့ရှိကြသနည်း။ သင့်ထံတွင် ဝတ်ကောင်းစားလှများ ရှိသလောဟူသည်ကို ၎င်းတို့က ကြည့်ချင်ကြသည်။ ၎င်းတို့က လှန်လှောမွှေနှောက် ရှာဖွေပြီးသည်နှင့်တစ်ပြိုင်နက် “အို၊ ဤအဝတ်အစားများက အလွန်ကောင်းသည်။ ငါ ဝတ်ကြည့်မည်”ဟု စဉ်းစားကြသည်။ ငါ့ကို ပြောလော့၊ ဤအရာများ ဖြစ်ပျက်သည် မဟုတ်လော။ (ဖြစ်ပျက်ပါသည်။) သင် အဘယ်သို့ သိသနည်း။ ဤအရာများ ဖြစ်ပျက်သည်ကို သင်မြင်ဖူးသလော။ ဤအရာများ ဖြစ်ပျက်သည်ဟု ပြောဆိုခြင်းအတွက် ငါ့တွင် ခိုင်မာသော သက်သေအထောက်အထား ရှိ၏။ ဆောင်းဦးရာသီ ကုန်ဆုံးတော့မည့် တစ်နှစ်သောအချိန်တွင် ငါသည် အဝတ်အစားအချို့ကို ဧည့်ခံသည့် အိမ်တစ်အိမ်၌ ထားရစ်ခဲ့သည်။ တစ်နေ့တွင် ဤအဝတ်အစားများထဲမှ ငါ ဝတ်ရမည့် အဝတ်အစားအချို့ကို ရုတ်တရက် စဉ်းစားမိပြီး သွားယူဖို့ စီစဉ်ခဲ့သည်။ ထို့ကြောင့် ထိုဧည့်ခံအိမ်သို့ ငါ သွားခဲ့သည်။ မည်သည့်အရာ ဖြစ်ပျက်ခဲ့သည်ကို မှန်းကြည့်လော့။ ထိုအိမ်ထဲသို့ ငါ ဝင်သည့်အချိန်တွင် ထိုနေရာ၌ အိမ်ရှင် အမျိုးသမီးကြီးက ငါ၏ သိုးမွေးကုတ်အင်္ကျီကို စမ်းဝတ်ကြည့်နေသည်။ ထိုအရာကို ငါ မြင်သည်မှာ တိုက်ဆိုင်မှုတစ်ခုသာ ဖြစ်သည်။ ငါက “သင် မည်သည့်အရာ လုပ်ဆောင်နေသနည်း”ဟု ပြောသည်။ သူ အံ့အားသင့်သွားခဲ့သည်။ သူ လုပ်ဆောင်နေသည့်အရာကို ထိုသို့ ငါမြင်မည့် တိုက်ဆိုင်မှုတစ်ခုကို သူ မည်သည့်အခါမျှ စိတ်မကူးမိခဲ့ပေ။ ပြီးလျှင် သူ အလွန် ရှက်သွားခဲ့သည်။ သို့သော် ဤကဲ့သို့သော လူများသည် အရေထူကြပြီး သူက “အို၊ သင်၏ သိုးမွေးကုတ်အင်္ကျီက ကျွန်ုပ်နှင့် လုံးဝ လိုက်ဖက်သည်ဟု သင် မထင်သလော”ဟု ချက်ချင်း ပြောလေသည်။ ငါက “ယင်းမှာ ငါ၏ ကုတ်အင်္ကျီဖြစ်သည်။ သင် ဝတ်နေလျှင် ငါ ဝတ်၍မရပါ”ဟု ပြောသည်။ သူမက “ရော့ ယူပါ၊ ကျွန်ုပ် မလိုချင်ပါ”ဟု ပြောသည်။ ငါက “သင် မလိုချင်လျှင် အဘယ်ကြောင့်များ ယင်းကို စမ်းဝတ်ကြည့်နေသနည်း။ ဗီရိုတံခါး သော့ပိတ်ထားခဲ့သည် မဟုတ်လော”ဟု ပြန်ပြောသည်။ သူက “ယနေ့ ဖြစ်ချင်တော့ ကျွန်ုပ်တွင် မည်သည့်အရာမျှ လုပ်စရာမရှိသဖြင့် ထိုအင်္ကျီကို တစ်ချက်ကြည့်ဖို့ ထုတ်ခြင်းသာ ဖြစ်သည်”ဟု ပြောသည်။ ငါက “ထိုအင်္ကျီသည် သင့်ဟာ မဟုတ်သောကြောင့် သင် မထိလိုက်သင့်ပါ”ဟု ပြောခဲ့သည်။ ဤသည်မှာ အမှန်တကယ် ဖြစ်ပျက်ခဲ့သည့်အရာနှင့်ဆိုင်သည့် ဥပမာတစ်ခု ဖြစ်သည်။ ဤအရာကို လုပ်ဆောင်ရာတွင် သူ၏ ကြံရွယ်ချက်က မည်သည့်အရာဖြစ်သည်ကို ငါ မသိပေ။ ငါ့ကို ပြောလော့၊ ဤကဲ့သို့သော တစ်စုံတစ်ဦးသည် ဘုရားသခင်ကို ယုံကြည်သောလူတစ်ဦး ဖြစ်သလော။ ၎င်းတို့ကို ဘုရားသခင်အား ယုံကြည်သူတစ်ဦးနှင့် ဘုရားသခင်၏ မိသားစုဝင်တစ်ဦးအဖြစ် ငါ သဘောထားသင့်သလော။ (သဘောမထားသင့်ပါ။) ၎င်းတို့သည် ဘုရားသခင်၏ နောက်လိုက်ဖြစ်ဖို့ မထိုက်တန်ကြ၊ အရှက်မရှိသည့်၊ အသိစိတ် သို့မဟုတ် ဆင်ခြင်တုံတရား မရှိသည့်၊ မည်သည့် လူ့သဘာဝမျှ လုံးဝ မရှိသည့် စာတန်၏ ဂိုဏ်းဝင်တစ်ဦး ဖြစ်သည်။ ၎င်းတို့သည် လူလိမ်လူညစ်တစ်ဦး ဖြစ်၏။ ဘုရားသခင်သည် ထိုသို့သော လူတို့ကို ကယ်တင်လိမ့်မည်လော။ ဤကဲ့သို့သော လူများသည် တည်ကြည်မှုနှင့် သိက္ခာ စိုးစဉ်းမျှ မရှိ သို့မဟုတ် ဘုရားသခင်ကို ရိုသေလေးစားမှု စိုးစဉ်းမျှပင် မရှိကြပေ။ ဘုရားသခင်က ၎င်းတို့ကို ကယ်တင်ရန်မှာ ဖြစ်နိုင်ဖွယ်မရှိပေ။ ဘုရားသခင် ပြောသည့် သမ္မာတရားနှင့် လူကို သူ ပေးသည့် အသက်သည် ထိုသို့သော လူများကို ပေးထားခြင်း မဟုတ်။ ဤလူများသည် ဘုရားသခင်၏ မိသားစုဝင်များ မဟုတ်ကြဘဲ ထို့ထက် ဘုရားအိမ်တော်ပြင်ပရှိ မယုံကြည်သူများဖြစ်ပြီး နတ်ဆိုးများနှင့် သက်ဆိုင်ကြသည်။ အန္တိခရစ်များ၏ သဘာဝ အနှစ်သာရက သမ္မာတရားကို မချစ်သကဲ့သို့ ထိုသမ္မာတရားကို အလွန်အမင်း မနှစ်မြို့သည့် သဘာဝအနှစ်သာရ ဖြစ်သည့်အပြင် ၎င်းတို့၏ အကျင့်စရိုက်သည်လည်း အလွန့်အလွန် နိမ့်ကျပြီး စက်ဆုပ်ဖွယ်ဖြစ်ကာ ထိုသို့သောလူများသည် ရွံရှာဖွယ်၊ အထင်သေးဖွယ်ဖြစ်ကာ မုန်းတီးဖွယ်ကောင်းကြလေသည်။ ငါတို့ ယခုတင် ပြောဆိုခဲ့ကြသည့် ဘုရားအိမ်တော်၏ ပစ္စည်းဥစ္စာများကို အလွဲသုံးစားလုပ်သော ဤလူများ၏ သရုပ်သကန်များမှနေ၍ ဤလူများက မည်သည့်တာဝန်ကို ထမ်းဆောင်သည်ဖြစ်စေ ၎င်းတို့သည် မိမိတို့ကိုယ်ကို မည်သည့်အခါတွင်မျှ အမှန်တကယ် အသုံးခံခြင်း မရှိကြသကဲ့သို့ ထိုတာဝန်ကို ရိုးသားစစ်မှန်မှုဖြင့် လုံးဝ မထမ်းဆောင်ကြသည်ကို ပြသရန် လုံလောက်ပေသည်။ ထိုအစား ၎င်းတို့သည် မိမိတို့ကိုယ်ပိုင် အစီအစဉ်များ၊ လောဘနှင့် လိုအင်ဆန္ဒများဖြင့် ရောက်လာကြသည်။ ၎င်းတို့သည် အကျိုးကျေးဇူးများအတွက် အသည်းအသန် ပြေးလာကြပြီး သမ္မာတရားကို ရရှိဖို့အတွက် မဟုတ်ပေ။ ထို့ကြောင့် သင် မည်သို့ ကြည့်သည်ဖြစ်စေ ဘုရားသခင်အတွက်မူ ထိုသို့သော လူများ၏ လူ့သဘာဝသည် စံနှုန်းပြည့်မီခြင်း မရှိပေ။ ထို့ကြောင့် ငါ့ကို ပြောလော့၊ ထိုသို့သော လူတို့၏ လူ့သဘာဝကို စံနှုန်းပြည့်မီသည်ဟု သင် ယူဆသလော၊ ပြီးလျှင် ၎င်းတို့ကို လူကောင်းများအဖြစ် သင် ယူဆသလော။ (မယူဆပါ။) သင်တို့သည်လည်း ထိုသို့သော လူတို့ကို အထင်သေးကြသည်၊ မှန်သလော။ (မှန်ပါသည်။) ဘုရားအိမ်တော်က တစ်စုံတစ်ရာ ဝယ်လာခဲ့သည်ကို လူအချို့က ကြားသည့်အခါ ထိုအရာနှင့်ပတ်သက်၍ ၎င်းတို့၏ ဝေစုကို လိုချင်ကြပြီး ညီအစ်ကို မောင်နှမများက အဝတ်အစားများ လှူဒါန်းနေကြသည်ကို မြင်သည့်အခါ ထိုအဝတ်အစားကို ၎င်းတို့ ရဖို့ ထိုက်တန်သည်ဖြစ်စေ၊ မထိုက်တန်သည်ဖြစ်စေ၊ ၎င်းတို့ ရသင့်သည်ဖြစ်စေ၊ မရသင့်သည်ဖြစ်စေ အခြား မည်သူမဆိုထက် ကမန်းကတန်း ပို၍ အလျင်ဦးအောင် လုပ်ဆောင်လျက် သွားယူဖို့ ကြိုးစားကြသည်။ ဘုရားအိမ်တော်တွင် ထမ်းဆောင်ရန် လိုအပ်သည့် အလုပ်တစ်ခု ရှိသည်ဟုဖြစ်စေ၊ ထမ်းဆောင်ဖို့ လိုအပ်သည့် ညစ်ပေသော၊ သို့မဟုတ် ပင်ပန်းသော အလုပ်အချို့ ရှိသည်ဟုဖြစ်စေ ၎င်းတို့ ကြားသည့်အခါ ချက်ချင်း ပုန်းကွယ်သွားသဖြင့် မည်သည့်နေရာတွင်မျှ ၎င်းတို့ကို ရှာမတွေ့နိုင်တော့ပေ။ ထိုသို့သော လူများသည် ဉာဏ်များပြီး မရိုးသားကြ၊ နိမ့်ကျသည့် အကျင့်စရိုက် ရှိကြသည်။ ၎င်းတို့သည် အထင်သေးဖွယ်ဖြစ်သည်၊ မုန်းစရာကောင်းပြီး စက်ဆုပ်ဖွယ် ဖြစ်ကြလေသည်။

မိမိတို့၏ ကိုယ်ပိုင် အကျိုးအမြတ်များအတွက် အန္တိခရစ်တို့၏ အလေးထားမှုကို ရှုထောင့်ရှိသမျှဖြင့် စိစစ်ရန် ဘုရားအိမ်တော်၏ ပစ္စည်းဥစ္စာများကို အလွဲသုံးစားလုပ်ရာတွင် အန္တိခရစ်များ၏ အမျိုးမျိုးသော သရုပ်သကန်များကို အသုံးပြုခြင်းက ဤလူများသည် မယုံကြည်သူများ၊ ရုပ်ဝါဒီများ၊ အထင်သေးဖွယ်ကောင်းသော၊ အောက်တန်းကျပြီး ယုတ်ညံ့သော ကိုယ်ကျင့်စရိုက်ရှိသည့်လူများ၊ စက်ဆုပ်ဖွယ်ကောင်းသူများဖြစ်ပြီး ဘုရားသခင် ကယ်တင်မည့်သူများ မဟုတ်သည်ကို ငါတို့အား မြင်ခွင့်ပေးသည်။ ထိုသို့သော လူတို့အပေါ် အဓိပ္ပာယ်သတ်မှတ်ချက်ကို သမ္မာတရားအား ၎င်းတို့ အလွန်အမင်း မနှစ်မြို့ခြင်း အတိုင်းအတာထိ ပြောဆိုရန် မလိုအပ်ပေ။ ၎င်းတို့၏ လူ့သဘာဝနှင့် အကျင့်စရိုက်အရ ၎င်းတို့ကို ငါတို့ ရိပ်စားနိုင်ပြီးသား ဖြစ်သည်။ ထို့ကြောင့် သမ္မာတရားနှင့် ဆက်စပ်၍ ထိုသို့မြင့်မားသော အဆင့်ထိ မြှင့်တင်လိုက်ရန် မလိုအပ်ပေ။ ထို့ကြောင့် ဘုရားအိမ်တော်တွင်ဖြစ်စေ၊ မည်သည့် လူအုပ်စုတွင်ဖြစ်စေ၊ ထိုသို့သော လူများသည် အမြဲ အနိမ့်ကျဆုံးနှင့် အကျင့်စရိုက် အချို့တဲ့ဆုံး ဖြစ်သင့်ကြသည်။ ဘုရားအိမ်တော်တွင် သမ္မာတရားကို အသုံးပြုလျက် ၎င်းတို့ကို အကဲဖြတ်ရမည်ဆိုလျှင် ၎င်းတို့သည် သာ၍ပင် အထင်သေးဖွယ်ဖြစ်ကာ အောက်တန်းကျပုံပေါ်ကြသည်မှာ အမှန်ဖြစ်၏။ သင်တို့တွင် အန္တိခရစ်များ ပြသသည့် ဤသရုပ်သကန်များနှင့်ဆိုင်သည့် နောက်ထပ် ဥပမာတစ်ခုတလေ ရှိသလော။ (အန္တိခရစ်တစ်ဦးသည် ဘုရားအိမ်တော်အတွက် စာအုပ်များကို ပုံနှိပ်သည့် ကိစ္စအား ကိုင်တွယ်နေခဲ့ပြီး သူသည် မမှန်ကန်သည့် စာရင်းတင်ပြခြင်းမှတစ်ဆင့် ဘုရားသခင်၏ အလှူငွေ ယွမ်သိန်းချီကို အလွဲသုံးစားလုပ်ခဲ့သည်။ သူ့ကို စစ်ဆေးမေးမြန်းပြီးသည့်နောက် ဤတာဝန်ကို သူ မထမ်းဆောင်မီတွင် သူ၏ မိသားစု၌ ငွေ အလွန်နည်းပါးခဲ့သော်လည်း ဤတာဝန်ကို သူ စတင် ထမ်းဆောင်ပြီးသည့်နောက်တွင် အိမ်တစ်လုံးနှင့် ကားတစ်စီးကို သူ ဝယ်ယူခဲ့ကြောင်း တွေ့ရှိခဲ့ရသည်။ သို့သော် ဤကိစ္စများကို ငွေစာရင်းများမှ ရှာဖွေဖော်ထုတ်၍ မရနိုင်ခဲ့ပါ။ သူ၏ မိသားစုတစ်ခုလုံးသည် တကယ်ကို ရက်စက်ကြသဖြင့် အလှူငွေများကို ပြန်မရနိုင်ခဲ့ပါ။) ဤဖြစ်ရပ်အတွက် ခေါင်းဆောင်များနှင့် အမှုဆောင်များက တိုက်ရိုက် တာဝန်ရှိသည် မဟုတ်လော။ (ရှိပါသည်၊ နောက်ပိုင်းတွင် အသေးစိတ်အချက်များကို ပိုမိုတွေ့ရှိလာရသည်နှင့်တစ်ပြိုင်နက် ထိုအချိန်က တာဝန်ရှိခဲ့ကြသည့် ခေါင်းဆောင်များနှင့် အမှုဆောင်များသည် ဤအန္တိခရစ် စီမံသည့် စာရင်းများကို လုံးဝ မစစ်ဆေးခဲ့ကြမှန်း သိရှိခဲ့ရသည်။ သူတို့သည် မိမိတို့တာဝန်တွင် ပျက်ကွက်ခဲ့ကြပြီး သူတို့ တာဝန်မသိတတ်ခဲ့ခြင်းကြောင့် ထိုအခြေအနေ ဖြစ်ခဲ့ခြင်းဖြစ်သည်။ သူတို့သည် ဧကန်မုချ တိုက်ရိုက် တာဝန်ရှိခဲ့ကြပါသည်။) ထို့ကြောင့် ၎င်းတို့၏ ပြစ်မှားမှုကို ဘုရားသခင်၏ မှတ်တမ်း စာအုပ်တွင် မှတ်ထားသင့်သလော။ (မှတ်ထားသင့်ပါသည်။) နောက်ပိုင်းတွင် ဤလူများသည် မည်သို့ ကိုင်တွယ်ခြင်းခံခဲ့ကြရသနည်း။ (အချို့က ရှင်းလင်းပစ်ခြင်းခံရပြီး နှင်ထုတ်ခြင်းခံခဲ့ရကာ အချို့မှာ အလှူငွေများကို ပြန်ပေးကြသည်။) ဤသည်မှာ ၎င်းတို့ကို ကိုင်တွယ်ရန် သင့်တော်သော နည်းလမ်းတစ်ခု ဖြစ်သည်။ ဤကိစ္စရပ်တွင် ခေါင်းဆောင်များနှင့် အမှုဆောင်များသည် ၎င်းတို့၏ တာဝန်ကို လျစ်လျူရှုခဲ့ကြပြီး ၎င်းတို့၏ ကြီးကြပ်ရေး တာဝန်များကို ကောင်းမွန်စွာ ဖြည့်ဆည်းရန် ပျက်ကွက်ခဲ့ကြသည်။ အထူးသဖြင့် ၎င်းတို့သည် မလျော်ကန်သော လူကို အသုံးပြုခဲ့ကြပြီး ဤလူကို စောင့်ကြည့်ရန် သို့မဟုတ် ကြီးကြပ်ရန် မည်သည့် အားထုတ်မှုမျှ မပြုလုပ်ခဲ့ကြ။ ၎င်းတို့ အသုံးပြုနေသည့် ဤလူနှင့်ပတ်သက်သော ပြဿနာများကို အချိန်မီ ၎င်းတို့ မသိရှိနိုင်ခဲ့ကြသောကြောင့် ဘုရားသခင်၏ အလှူငွေများနှင့် ဘုရားအိမ်တော်၏ ပစ္စည်းဥစ္စာများကို သိသာထင်ရှားသည့် ဆုံးရှုံးမှု ခံစားစေခဲ့သည့် ပြင်းထန်သော အကျိုးဆက်များ ဖြစ်ပေါ်ခဲ့သည်။ ထိုအရာသည် တိုက်ရိုက်တာဝန်ရှိသည့် ဤလူအားလုံး၏ တာဝန်ဖြစ်ပြီး ၎င်းတို့၏ ပြစ်မှားမှုအားလုံးကို မှတ်တမ်းတင်ထားသင့်သည်။ ဤသည်မှာ အလုပ်အတွက် သင့်တော်သည့် လူကို အသုံးမပြုခြင်းအားဖြင့် ၎င်းတို့က ကိုယ့်အပေါ်ကိုယ် ဖြစ်ပေါ်စေခဲ့သည့် ကောင်းကျိုးမပြုသော အကျိုးဆက်ဖြစ်ပြီး ထိုအရာက ဘုရားအိမ်တော်ကို ဆုံးရှုံးမှု ခံစားစေကာ နောက်ဆုံးတွင် ဘုရားသခင်၏ အလှူငွေများက ပေးလိုက်ရသည့် အဖိုးအခ ဖြစ်ခဲ့သည်။ ငါ့ကို ပြောလော့၊ အန္တိခရစ်များသည် အမြဲ လောဘကြီးကြသလော သို့မဟုတ် တန်ဖိုးရှိသည့် တစ်စုံတစ်ရာကို မြင်သည့်အခါတွင်သာ ဤဆိုးယုတ်သော စိတ်ကူးများ ၎င်းတို့တွင် ဖြစ်ပေါ်သလော။ (၎င်းတို့ အမြဲ လောဘကြီးကြပါသည်။) ဤသည်မှာ သင်က ထိုသို့သော လူများနှင့် ပေါင်းဖော်ကာ ဆက်ဆံသည့်အခါ ၎င်းတို့၏ လောဘနှင့် လိုအင်ဆန္ဒတို့ကို သင် သေချာပေါက် ရှာတွေ့နိုင်ရသည့် အကြောင်းရင်းဖြစ်သည်။ ခေါင်းဆောင်များနှင့် အမှုဆောင်များက တာဝန်မသိခြင်း၊ လူတို့ကို ပိုင်းခြားသိမြင်မှု မရှိခြင်း၊ လူတို့ကို ရှင်းရှင်းလင်းလင်း မမြင်ခြင်းနှင့် လူတို့ကို တလွဲအသုံးပြုခြင်းတို့ကြောင့် ဤအကျိုးဆက် ဖြစ်ပေါ်ခဲ့ခြင်း ဖြစ်သည်။ ထို့ကြောင့် တာဝန်က ၎င်းတို့အပေါ် ကြီးလေးစွာ ကျရောက်ခဲ့ပြီး ၎င်းတို့ နှင်ထုတ်ခံရဖို့ ထိုက်တန်ခဲ့ပေသည်။

အန္တိခရစ်များ၏ သဘာဝ၊ အနှစ်သာရ၊ စိတ်သဘောထားနှင့် ၎င်းတို့ လိုက်လျှောက်သည့် လမ်းကြောင်းတို့နှင့်ဆိုင်သော အဓိက သွင်ပြင်လက္ခဏာများကို ယခင်က ငါတို့ မိတ်သဟာယပြုပြီး ဖြစ်သည်။ ယနေ့ ငါတို့ မိတ်သဟာယပြုပြီး စိစစ်နေသည်မှာ အန္တိခရစ်များ၏ လူ့သဘာဝ နယ်ပယ်အတွင်းတွင်ရှိသော သရုပ်သကန်များ ဖြစ်ပြီး ဤအရာသည် လက်တွေ့ဘဝနှင့် ဆက်စပ်မှု ရှိသည်။ ဤသည်မှာ သေးငယ်သော သွင်ပြင်လက္ခဏာတစ်ခု ဖြစ်သော်လည်း အန္တိခရစ်များ၏ အချို့သော သရုပ်သကန်များကို ခွဲခြားဖော်ထုတ်ရန် လူတို့ကို ကူညီနိုင်ဆဲဖြစ်သည်။ ဤသည်တို့မှာလည်း အန္တိခရစ်များ၏ အချို့သော သိသာသည့် စရိုက်လက္ခဏာများ၊ သင်္ကေတများနှင့် အမှတ်အသားများဖြစ်သည်။ ဥပမာအနေဖြင့် အန္တိခရစ်တစ်ဦးသည် အဆင့်အတန်း၊ ကျော်ကြားမှု၊ အကျိုးအမြတ်နှင့် ဩဇာအာဏာတို့ကို ခုံမင်နှစ်သက်ပြီး ၎င်းတို့သည် အလွန် တစ်ကိုယ်ကောင်းဆန်ကြသည်၊ စက်ဆုပ်ဖွယ် ဖြစ်ကာ ရက်စက်ကြမ်းကြုတ်ကြပြီး သမ္မာတရားကို မချစ်ကြပေ။ ထို့ကြောင့် ၎င်းတို့၏ လူ့သဘာဝနှင့် အကျင့်စရိုက်တို့သည် မည်သည့်အရာနှင့် တူသနည်း။ အချို့က “အချို့သော အန္တိခရစ်များက ဂုဏ်သတင်းနှင့် အဆင့်အတန်းကို ချစ်ကြသည့်တိုင် ၎င်းတို့တွင် ဂုဏ်သရေရှိပြီး မြင့်မြတ်သော အကျင့်စရိုက်များ ရှိကြကာ အသိစိတ်နှင့် ဆင်ခြင်တုံတရား ပိုင်ဆိုင်ကြသည်”ဟု ပြောကြသည်။ ဤသည်မှာ မှန်သလော။ (မမှန်ပါ။) အဘယ်ကြောင့် မမှန်သနည်း။ အန္တိခရစ်များတွင် မည်သည့် စိတ်သဘောထား အနှစ်သာရ ရှိကြောင်းကို မပြောဘဲ နေကြစို့။ ပထမဦးစွာ ၎င်းတို့၏ လူ့သဘာဝနှင့် အကျင့်စရိုက်တို့ကို ကြည့်လော့။ ၎င်းတို့သည် သမ္မာတရားကို ချစ်သောလူများဖြစ်ဖို့ မဆိုထားနှင့်၊ မုချ လူကောင်းများ မဟုတ်ကြ၊ ဂုဏ်သိက္ခာ၊ အသိစိတ် သို့မဟုတ် မြင့်မြတ်သော တည်ကြည်မှုရှိသည့် လူများ မဟုတ်ကြပေ။ ဤကဲ့သို့သော လူ့သဘာဝရှိသည့် လူတို့သည် မှန်ကန်သည့် လမ်းကြောင်းကို လိုက်လျှောက်နိုင်ကြသလော။ သေချာပေါက် မလျှောက်နိုင်ကြပေ။ အဘယ့်ကြောင့်ဆိုသော် ၎င်းတို့၏ အကျင့်စရိုက်က မှန်ကန်သည့်လမ်းကြောင်းကို လျှောက်လှမ်းသည့် အနှစ်သာရ မပိုင်ဆိုင်သောကြောင့်ဖြစ်သည်။ ထို့ကြောင့် ဤလူများသည် သမ္မာတရားကို လက်ခံနိုင်ရန် မဆိုထားနှင့်၊ ထိုသမ္မာတရားကို တကယ့်ကို မချစ်နိုင်ပေ။ အန္တိခရစ်များက ၎င်းတို့၏ တာဝန်ကို ထမ်းဆောင်သည့် ကြံရွယ်ချက်နှင့် သဘောထားတို့ဖြင့် အကဲဖြတ်ရလျှင် အန္တိခရစ်များ၏ အကျင့်စရိုက်နှင့် လူ့သဘာဝတို့က လူတို့အား ၎င်းတို့အပေါ် ငြင်းပယ်စေပြီး အလွန်အမင်း မနှစ်မြို့မှု ခံစားရစေသည်။ ထို့ထက်ပင်ပို၍ ၎င်းတို့သည် ဘုရားသခင်၏ ပစ်ပယ်ခြင်းခံရသည်။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ ဘုရားအိမ်တော်၏ ပစ္စည်းဥစ္စာများကို ၎င်းတို့က အမြဲ အလွဲသုံးစား လုပ်ချင်ကြပြီး ဘုရားသခင်ကို ဆုလာဘ်၊ ငွေ၊ ပစ္စည်းများနှင့် အကျိုးကျေးဇူးများကို တောင်းဆိုချင်ကြသည်။ ပြီးလျှင် ဘုရားသခင်က ၎င်းတို့အား မည်သည့် လူစားမျိုးများအဖြစ် ရှုမြင်သနည်း။ ဤလူများသည် မုချ လူကောင်းများ မဟုတ်ကြပေ။ သို့ဆိုလျှင် ဘုရားသခင်၏ အမြင်တွင် ထိုသို့သောလူများကို သူက မည်သို့ အတိအကျ သတ်မှတ်သနည်း။ ထိုသို့သော လူများကို သူက မည်သည့်အမည်ပေးသနည်း။ သမ္မာကျမ်းစာထဲတွင် မှတ်တမ်းတင်ထားသည့် ကျေးဇူးတော်ခေတ်မှ အဖြစ်အပျက်တစ်ခု ရှိသည်။ ယုဒသည် မကြာခဏ ငွေအိတ်မှ ခိုးယူသုံးစွဲခဲ့ပြီး အဆုံးတွင် သူသည် သခင်ယေရှုကို သစ္စာဖောက်ခြင်းနှင့်ဆိုင်သည့် အစေခံမှုတစ်ခုပေးရန် ဘုရားသခင်၏ အသုံးပြုခြင်းခံခဲ့ရသည်။ သခင်ယေရှုသည် ကားတိုင်တွင် သံမှိုရိုက်နှက်ခြင်းခံခဲ့ရပြီး သူ၏ သခင်နှင့် မိတ်ဆွေများကို သစ္စာဖောက်သည့် အခန်းကဏ္ဍကို ဆောင်ရွက်ခဲ့သော ယုဒမှာ သူ၏ ဝမ်းဗိုက် ပွင့်ထွက်ခြင်းကြောင့် သေဆုံးခဲ့သည်။ ထို့ကြောင့် ဘုရားအိမ်တော်၏ ပစ္စည်းဥစ္စာများကို အလွဲသုံးစား လုပ်ပြီး ဘုရားသခင်ထံ ဆက်ကပ်သော ပူဇော်သက္ကာများ ခိုးယူသော ဤလူများသည် ဘုရားသခင်၏ အမြင်တွင် ယုဒများချည်းသာ ဖြစ်သည်။ သွယ်ဝိုက်ညွှန်းဆိုချက်မှာ ဤလူများသည် ယုဒများဟု ဘုရားသခင်၏ အမည်ပေးခြင်းကို ခံရသည်ဟူ၍ ဖြစ်သည်။ ယခုတွင် ယုဒများအဖြစ် ရှုတ်ချခြင်းခံရသည့် ဤအန္တိခရစ်များသည် ယုဒလုပ်ဆောင်ခဲ့သကဲ့သို့ ၎င်းတို့၏ သခင်နှင့် မိတ်ဆွေကို သစ္စာဖောက်ခြင်းကဲ့သို့သော အရာများကို မလုပ်ဆောင်ကြသော်လည်း ၎င်းတို့၏ သဘာဝ အနှစ်သာရက အတူတူပင် ဖြစ်သည်။ ၎င်းတို့သည် မည်သည့်အရာတွင် တူကြသနည်း။ ၎င်းတို့၏ ရာထူးကိုလည်းကောင်း၊ မိမိတို့တာဝန်ကို ထမ်းဆောင်ခြင်းအတွက် အခွင့်အရေးကိုလည်းကောင်း ၎င်းတို့က ကောင်းကောင်း အသုံးချကြပြီး ဘုရားအိမ်တော်၏ ပစ္စည်းဥစ္စာများကို ခိုးယူကာ အလွဲသုံးစားလုပ်ကြသည်။ ဤအကြောင်းကြောင့် ဤလူများသည် ယုဒများဟူ၍ ဘုရားသခင်၏ အမည်ပေးခြင်း ခံကြရကာ ၎င်းတို့သည် မိမိ၏ သခင်နှင့် မိတ်ဆွေများကို သစ္စာဖောက်ခဲ့သောသူနှင့် တန်းတူဖြစ်ကြသည်။ ဆိုလိုသည်မှာ ဘုရားအိမ်တော်၏ ပစ္စည်းဥစ္စာများကို အလွဲသုံးစားလုပ်ပြီး သိမ်းယူသော ဤအန္တိခရစ်များသည် မိမိ၏ သခင်နှင့် မိတ်ဆွေများကို သစ္စာဖောက်ခဲ့သည့် ယုဒနှင့် တူညီကြပြီး ထိုသို့သော လူများအတွက် မည်သည့် အဆုံးသတ်က အသင့်ရှိနေသည်ကို နားလည်သဘောပေါက်ရန် သိပ်စဉ်းစားဖို့မလိုအပ်ပေ။

၂။ ၎င်းတို့ကို အစေခံစေရန်နှင့် ၎င်းတို့အတွက် အလုပ်လုပ်ပေးစေရန် ညီအစ်ကိုမောင်နှမများကို အသုံးချခြင်း

အန္တိခရစ်များက မိမိတို့၏တာဝန်ကို ထမ်းဆောင်နေချိန် ရရှိရန် ကြိုးပမ်းကြသည့် အကျိုးကျေးဇူးများမှာ ငါတို့ ဆွေးနွေးပြီးသား အရာဖြစ်သော ငွေ၊ ရုပ်ပိုင်းဆိုင်ရာ အရာဝတ္ထုများ၊ အစားအစာနှင့် အသုံးဝင်သည့်အရာများထိသာ ကန့်သတ်ထားခြင်း မဟုတ်ပေ။ ဤအကျိုးကျေးဇူးများ၏ နယ်ပယ်သည် အလွန်ကြီးမား၏။ ဥပမာအနေဖြင့် အန္တိခရစ်များက တာဝန်တစ်ခုကို ထမ်းဆောင်သည့်အခါ ထိုတာဝန်ကို ထမ်းဆောင်ခြင်းကို အကြောင်းပြု၍ ညီအစ်ကို မောင်နှမများအား ၎င်းတို့ကို အစေခံစေရန်နှင့် ၎င်းတို့အတွက် အလုပ်လုပ်ပေးစေရန် ဩဇာပေးလျက် ထိုညီအစ်ကိုမောင်နှမများကို အသုံးချကြသည်။ ဤသည်မှာ အန္တိခရစ်များက ရရှိရန် ကြိုးပမ်းသည့် အကျိုးကျေးဇူးတစ်ခု မဟုတ်လော။ (ဟုတ်ပါသည်။) လူအချို့သည် အသင်းတော် ခေါင်းဆောင်များ ဖြစ်မလာမီတွင် အိမ်၌ အရာရာကို မိမိတို့ဘာသာ အမြဲ လုပ်ဆောင်ပြီး ၎င်းတို့တွင် ရည်မှန်းချက်များ သို့မဟုတ် မလိုမုန်းထားသည့် ကြံရွယ်ချက်များ မရှိသည့်ပုံပေါ်ကြသည်။ သို့သော် ၎င်းတို့သည် အသင်းတော် ခေါင်းဆောင်များအဖြစ် အရွေးခံရပြီး အဆင့်အတန်းရသည်နှင့်တစ်ပြိုင်နက် အရာရာတိုင်းကို မိမိတို့ဘာသာ လုပ်ဆောင်ကြသေးသလော။ ၎င်းတို့က အဆင့်အတန်း ရရှိသည်နှင့်တစ်ပြိုင်နက် ၎င်းတို့ ထူးခြားသည်ဟုလည်းကောင်း၊ ဘုရားအိမ်တော်၌ အထူးအကျိုးခံစားခွင့်ရှိသင့်ကာ မိမိတို့ကိုယ်ပိုင် “တာဝန်”ကို အတူတကွ အထမြောက်အောင် ဆောင်ရွက်ရန်အလို့ငှာ “လူအုပ်၏ အင်အား”ကို ဆော်ဩစည်းရုံးရန်နည်းလမ်းအား သင်ယူရမည်ဟု တွေးထင်ကြသည်။ ၎င်းတို့အိမ်တွင်ရှိသည့် အလုပ်တိုင်းသည် အသင်းတော်၏ အလုပ်တာဝန်အတွင်းတွင် ကျရောက်သည့် အလုပ်ဖြစ်လာပြီး ၎င်းတို့သည် ၎င်းတို့၏ အိမ်မှုဝေယျာဝစ္စများနှင့် နေ့စဉ်အလုပ်တာဝန်များကို ညီအစ်ကို မောင်နှမများကြားတွင် ခွဲဝေကြသည်။ ဥပမာအနေဖြင့် ၎င်းတို့အိမ်တွင် လုပ်ဆောင်ရန် လိုအပ်သည့် အလုပ်တစ်ခုခုရှိသည့်အခါ ၎င်းတို့က ညီအစ်ကို မောင်နှမများအား “ပြီးခဲ့သည့် ဤတစ်ရက်နှစ်ရက်တွင် ကျွန်ုပ်သည် အသင်းတော်အလုပ်နှင့် အလုပ်များနေခဲ့သည်။ အလုပ်တစ်ခုနှင့် ပတ်သက်၍ ကျွန်ုပ်ကို ကူညီရန် သင်တို့ထဲမှ တစ်ဦးတလေတွင် အချိန်ရှိသလော”ဟု ဆိုကြသည်။ လူသုံးလေးဦးက စေတနာ့ဝန်ထမ်းလုပ်ပေးကြပြီး အချိန်အနည်းငယ်ကြာပြီးနောက်တွင် ထိုအလုပ်က ပြီးသွားသည်။ ဤခေါင်းဆောင်များက “လူများသဖြင့် အလုပ်တွင်ကျယ်သည်။ ခေါင်းဆောင်ဖြစ်ရသည်မှာ ကောင်း၏။ တစ်စုံတစ်ခုကိုသာ ငါ ပြောရန်လိုပြီး ထိုအရာ ပြီးစီးသွားသည်။ နောင်တွင် အိမ်၌ လုပ်ဆောင်ရမည့် အရာတစ်ခု ရှိသည့်အခါတိုင်းတွင် ညီအစ်ကို မောင်နှမများကို ငါ ကူညီခိုင်းလိုက်မည်”ဟု တွေးကြသည်။ ဤသို့ဆက်ဖြစ်သည်နှင့်အမျှ ၎င်းတို့သည် အသင်းတော်ခေါင်းဆောင်နှင့်ဆိုင်သည့် အလုပ်ကို ထိုမျှမပြီးဘဲ လူတို့အား ၎င်းတို့အိမ်အတွက် အလုပ်သွားလုပ်စေရန် အလွန်ပင်များသော စီစဉ်မှုများ လုပ်ဆောင်ကြကာ ဤအရာကိုပင် အချိန်ဇယားတွင် ထည့်ကြလေသည်။ ၎င်းတို့သည် “အလုပ်များ”သည့် အသင်းတော် ခေါင်းဆောင်များပါတကား။ ၎င်းတို့အနေဖြင့် ခေါင်းဆောင်များ ဖြစ်မလာမီတွင် မည်သည့်အခါတွင်မျှ အိမ်၌ လုပ်ဆောင်ရမည့်အရာ ထိုမျှမရှိကြသော်လည်း ခေါင်းဆောင်များ ဖြစ်လာပြီးသည့်နောက်တွင် အိမ်တွင် ဆောင်ရွက်ရမည့် နောက်ထပ် အလုပ်များစွာ ရှိလေသည်။ အချို့သော ညီအစ်ကို မောင်နှမများက ၎င်းတို့အတွက် ကောက်ပဲသီးနှံများ စိုက်ပျိုးပေးကြသည်၊ အချို့က ၎င်းတို့အတွက် မြေကို ရေလောင်းပေးကြသည်၊ အချို့က ၎င်းတို့အတွက် ဟင်းသီးဟင်းရွက်များ စိုက်ပျိုးပေးကြသည်။ အချို့က ပေါင်းသင်ပေးကြသည်၊ အချို့က မြေဩဇာထည့်ပေးကြပြီး အချို့မှာ ၎င်းတို့၏ ဟင်းသီးဟင်းရွက်များကို ကူရောင်းပေးကြပြီးနောက် မိမိတို့ရသည့် ငွေအားလုံးကို မိမိတို့အတွက် တစ်ပြားတစ်ချပ်မျှ မသိမ်းထားဘဲ ၎င်းတို့ကို ပေးကြသည်။ ၎င်းတို့ ခေါင်းဆောင်များ ဖြစ်လာပြီးနောက်တွင် ၎င်းတို့၏ နေအိမ်အသက်တာက ကြီးပွားတိုးတက်သွားသည်။ ၎င်းတို့ မည်သည့်အရာကို လုပ်ဆောင်သည်ဖြစ်စေ လူတို့က ၎င်းတို့ကို အမြဲ ထောက်ပံ့ကာ ကူညီပေးကြပြီး ၎င်းတို့၏ စကားလုံးတိုင်းက အလွန်ပင် ထိရောက်လေသည်။ ၎င်းတို့သည် အလွန်ပျော်ရွှင်ကာ ကျေနပ်အားရကြပြီး “ဤအသင်းတော် ခေါင်းဆောင်နှင့်ဆိုင်သည့် ဂုဏ်ပုဒ်က ကြီးမြတ်၍ အဆင့်အတန်းရှိခြင်းက အလွန်ကောင်းပေသည်။ အိမ်တွင် ငါ တစ်ချိန်ချိန်တွင် အစားအစာ နည်းပါးသောအခါ စကားတစ်ခွန်းသာ ပြောရန်လိုပြီး လူတို့က ငါ့ကို အစားအစာပေးကြကာ ထိုအတွက် ငွေကိုပင် မလိုချင်ကြပါ။ ဤသည်မှာ သက်သောင့်သက်သာ ရှိလိုက်သည့် ဘဝပါတကား။ ငါ၏ ယုံကြည်မှုကြောင့် ဘုရား၏ ကောင်းချီးပေးခြင်းကို ငါ တကယ် ခံရပေသည်။ ဤသည်မှာ ကြီးမားသည့် ကောင်းချီးမင်္ဂလာတစ်ခုဖြစ်ပြီး အမှန်တကယ်ပင် ဘုရား၏ ကျေးဇူးတော်ဖြစ်သည်။ ဘုရားသည် အလွန်ကောင်းမြတ်၏။ ဘုရားကို ကျေးဇူးတင်ပါသည်”ဟု ပို၍ တွေးထင်ကြသည်။ တစ်စုံတစ်ဦးက ၎င်းတို့ကို အစေခံပြီးသည့်အခါတိုင်းတွင် သို့မဟုတ် ၎င်းတို့၏ ဩဇာပေးခြင်းခံရပြီးနောက်တွင် ၎င်းတို့သည် “ဘုရားကို ကျေးဇူးတင်ကြ”ပြီး “ဘုရားထံမှ ထိုအရာကို ခံယူကြသည်။” ဤအရေးမပါသော အသင်းတော်ခေါင်းဆောင်များသည် ဤအတိုင်းအတာအထိ ၎င်းတို့၏ ရာထူးကို အသုံးပြုနိုင်ကြသည်။ သင်တို့သည် ဤအရာကို လုပ်ဆောင်နိုင်ကြသလော။ ဤကဲ့သို့သော အရာမျိုး တစ်စုံတစ်ခုကို သင်တို့ လုပ်ဆောင်နိုင်စွမ်းရှိကြမည်လော။ လူတို့သည် ခေါင်းဆောင်များဖြစ်လာရန် အဘယ်ကြောင့် ယှဉ်ပြိုင်ကြသနည်း။ အဘယ်ကြောင့် အဆင့်အတန်းအတွက် ၎င်းတို့ ယှဉ်ပြိုင်ကြသနည်း။ ရရှိမည့် အကျိုးကျေးဇူးမရှိလျှင် အဆင့်အတန်းအတွက် တစ်ဦးတလေက ယှဉ်ပြိုင်မည်လော။ ၎င်းတို့ ယှဉ်ပြိုင်သည့် အဆင့်အတန်းမှာ ဒူပေနာပေခံ လုပ်သားတစ်ဦးကဲ့သို့ အားသွန်ခွန်စိုက် လုပ်ရခြင်းနှင့် အလုပ်လုပ်ခြင်းသဘောဖြစ်လျှင် မည်သူမျှ ယှဉ်ပြိုင်လုယူမည်မဟုတ်။ လူတို့သည် အဆင့်အတန်းကို ရရှိရန် အစွမ်းကုန် ကြိုးစားအားထုတ်ကာ ထိုအဆင့်အတန်းအတွက် ယှဉ်ပြိုင်ကြခြင်းမှာ အဆင့်အတန်းရှိခြင်းမှ ရရှိသည့် အကျိုးကျေးဇူးများ အလွန်များသောကြောင့် အတိအကျ ဖြစ်ပေသည်။ အရေးမပါသည့် အသင်းတော် ခေါင်းဆောင်တစ်ဦး ဖြစ်ခြင်းက ၎င်းတို့အား ထိုသို့သော ကြီးမားသည့် အကျိုးကျေးဇူးများ ဆောင်ကြဉ်းပေးပြီး ၎င်းတို့ဘဝအတွက် အင်မတန် ကြီးမားသော အဆင်ပြေမှုများနှင့် အလွန်များသော အကျိုးကျေးဇူးများစွာ ဆောင်ကြဉ်းလေသည်။ မည်သည့်လူစားမျိုးက ဤသို့ ပြုမူသနည်း။ ၎င်းတို့သည် သမ္မာတရားကို လိုက်စားသောသူ ဖြစ်ကြသလော။ လူ့သဘာဝနှင့် အသိစိတ်ရှိသည့်သူ ဖြစ်ကြသလော။ ဘုရားကို ကြောက်ရွံ့သည့် စိတ်နှလုံးရှိသောသူ ဖြစ်ကြသလော။ (မဟုတ်ပါ။) ၎င်းတို့က အသင်းတော် ခေါင်းဆောင်တစ်ဦးအဖြစ် လူတိုင်းအတွက်လည်းကောင်း၊ ဘုရားအိမ်တော်အတွက်လည်းကောင်း ပြုမူဆောင်ရွက်ကြသည်ဟု ယုံကြည်ကြပြီး ထိုအရာကို တာဝန်တစ်ခုအဖြစ် မတွေးထင်ကြပေ။ အသင်းတော် ခေါင်းဆောင်တစ်ဦးအဖြစ် ၎င်းတို့ လုပ်ဆောင်သည့် မည်သည့်အလုပ်မဆိုသည် ၎င်းတို့၏ နေအိမ်အသက်တာကို စတေးခြင်း အခြေခံအကြောင်းရင်းပေါ်တွင် လုပ်ဆောင်ခြင်း ဖြစ်သောကြောင့် ညီအစ်ကို မောင်နှမများက ၎င်းတို့ပေးသည့် အဖိုးအခအတွက် ၎င်းတို့ကို အလျော်ပေးသင့်သည်ဟု ၎င်းတို့က ယုံကြည်ကြသည်။ ၎င်းတို့အနေဖြင့် အိမ်အလုပ်ကို လုပ်ရန် အချိန်မရှိလျှင် ညီအစ်ကို မောင်နှမများက ၎င်းတို့ကို ကူလုပ်ပေးသင့်သည်။ ၎င်းတို့က စိုက်ခင်းများတွင် အလုပ်လုပ်မည့်အချိန်မရှိလျှင် ညီအစ်ကို မောင်နှမများက ၎င်းတို့၏ စိုက်ခင်းများတွင် ပေါ်လာပြီး ထိုသို့လုပ်ဆောင်ရန် တာဝန်ရှိသည့်အလား ၎င်းတို့အတွက် အလုပ်လုပ်ပေးသင့်သည်။ အသင်းတော် ခေါင်းဆောင်တစ်ဦး ဖြစ်ခြင်းကြောင့် မည်သည့်အရာကို ၎င်းတို့ စွန့်ရသည်ဖြစ်စေ ထိုအတွက် ညီအစ်ကို မောင်နှမများက နှစ်ဆ ပေးလျော်သင့်သည်ဟူ၍ ဖြစ်၏။ ဤသည်တို့မှာ အန္တိခရစ်များက ၎င်းတို့၏ တာဝန်ကို ထမ်းဆောင်နေစဉ် ညီအစ်ကို မောင်နှမများအား ၎င်းတို့ကို အစေခံစေရန်နှင့် ၎င်းတို့ကိုယ်တိုင်၏ ကိုယ်ရေးကိုယ်တာ အသက်တာအတွက် လုပ်ဆောင်စေရန် ညီအစ်ကို မောင်နှမများကို အမိန့်ပေးဖို့ အသုံးပြုသည့် အချို့သော အရာများဖြစ်သည်။ အန္တိခရစ်တစ်ဦးက ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် ၎င်းတို့သည် ထိုသို့သော အခွင့်အရေးကို လုံးဝ လက်လွတ်မခံဘဲ ဤအကျိုးကျေးဇူးများက ဆုံးရှုံးသွားသည်ကို လုံးဝ လက်ပိုက်ကာ ရပ်ကြည့်နေလိမ့်မည် မဟုတ်။ ထိုအစား ၎င်းတို့သည် အတိအကျ ဆန့်ကျင်ဘက်ကို လုပ်ဆောင်ကြ၏။ ၎င်းတို့က ၎င်းတို့အတွက် အလုပ်လုပ်စေရန် ညီအစ်ကို မောင်နှမများကို အသုံးချဖို့လည်းကောင်း၊ ဝန်တင်တိရစ္ဆာန်များကဲ့သို့ ၎င်းတို့အတွက် အလုပ်လုပ်ခိုင်းဖို့လည်းကောင်း အချိန်တိုင်းကို အသုံးပြုပြီး အခွင့်အရေးတိုင်းကို အမိအရယူကြသည်။ ညီအစ်ကို မောင်နှမများ၏ မိုက်မဲမှုနှင့် ရိုးသားမှုတို့ကို ၎င်းတို့က အသုံးချကြပြီး မိမိတို့တာဝန်များကို လိုလိုလားလား ထမ်းဆောင်ကာ ဘုရားအတွက် အဖိုးအခပေးလိုသည့် ညီအစ်ကို မောင်နှမများ၏ စိတ်နေစိတ်ထားကိုပင်လျှင် ၎င်းတို့အား အစေခံခိုင်းဖို့ အသုံးချကြလေသည်။ ထိုအတောအတွင်းတွင် အချို့သော စကားများက သမ္မာတရားဖြစ်သည်ဟုလည်း ၎င်းတို့က ဟန်ဆောင်ကြပြီး ခေါင်းဆောင်များသည်လည်း လူသားများ ဖြစ်ကြောင်း၊ ခေါင်းဆောင်များတွင်လည်း မိသားစုများရှိပြီး ခေါင်းဆောင်များကလည်း မိမိတို့၏ ဘဝကို ရှင်သန်ရမည်ဖြစ်ကြောင်း၊ ခေါင်းဆောင်တစ်ဦးက ၎င်း၏ အိမ်ထောင်မှုကိစ္စများကို ကိုင်တွယ်ရန် အချိန်မရှိလျှင် ညီအစ်ကို မောင်နှမများက ဤကိစ္စများကို မိမိတို့၏ကိုယ်ပိုင် တာဝန်များအဖြစ် သဘောထားသင့်ကြောင်း၊ ဤအရာများကို လုပ်ဆောင်ဖို့ ထိုခေါင်းဆောင်က တောင်းဆိုရန် မလိုအပ်ဘဲ ခေါင်းဆောင်က မလုပ်ဆောင်နိုင်သည့် ဤအရာများကို တက်ကြွစွာနှင့် ဆန္ဒအလျောက် လုပ်ဆောင်ပေးသင့်ကြောင်းဟူသည့် ဤအယူဝါဒကို ညီအစ်ကို မောင်နှမများက သိရှိရန်အတွက် ထိုညီအစ်ကိုမောင်နှမများကို ဆုံးမသွန်သင်ဖို့ ထိုစကားများကို အသုံးပြုကြလေသည်။ များစွာသော ညီအစ်ကို မောင်နှမများသည် ဤပြုစားမှုနှင့် မက်လုံးမျိုးအောက်တွင် ဤခေါင်းဆောင်များကို လိုလိုလားလား အစေခံကြသည်။ ဤသည်မှာ အန္တိခရစ်များက အာဏာနှင့် အဆင့်အတန်းကို ဆုပ်ကိုင်လုယူခြင်းအားဖြင့် စွမ်းဆောင်ရရှိလိုသည့် ရည်မှန်းချက်ဖြစ်ပြီး ၎င်းတို့ ဆောင်ရွက်လိုသည့် အလုပ်တာဝန်များထဲမှ တစ်ခုဖြစ်ကာ တန်ခိုးအာဏာနှင့် အဆင့်အတန်းကို ဆုပ်ကိုင်လုယူခြင်းအားဖြင့် ၎င်းတို့ ကြိုးပမ်းအားထုတ်လိုသည့် အကျိုးကျေးဇူးများထဲမှ တစ်ခုဖြစ်သည်။ ဤကဲ့သို့သော လူများစွာ ရှိသလော။ (ရှိပါသည်။) ဤလူများသည် စာတန်များဖြစ်၏။ သမ္မာတရားမရှိသကဲ့သို့ မှန်ကန်သည့် လမ်းကြောင်းကို လိုက်မလျှောက်သည့်လူများသည် ၎င်းတို့၌ အဆင့်အတန်းတစ်စက်လေးမျှ ရှိလျှင်ပင် ထိုသို့သော အရာများကို လုပ်နိုင်စွမ်းရှိကြသည်။ ဤလူများသည် သနားဖွယ်ဖြစ်ကြသလော။ ၎င်းတို့၏ အကျင့်စရိုက်များကို သင်တို့ အဘယ်အရာ ထင်ကြသနည်း။ ၎င်းတို့တွင် အသိစိတ်နှင့် ဆင်ခြင်တုံတရား တစ်ခုတလေ ရှိသလော။

အချို့သော အသင်းတော်များတွင် ပုံမှန်အားဖြင့် မိမိတို့အိမ်၌ နေရမည့်အစား ၎င်းတို့ အသင်းတော် ခေါင်းဆောင်၏ အိမ်၌ အချိန်ကြာမြင့်စွာနေထိုင်သည့် ညီအစ်ကို မောင်နှမများရှိကြသည်။ ၎င်းတို့သည် အဘယ်ကြောင့် ၎င်းတို့ ခေါင်းဆောင်၏ အိမ်တွင် မကြာခဏ နေထိုင်ကြသနည်း။ အဘယ်ကြောင့်ဆိုသော် ဤခေါင်းဆောင်က “ခေါင်းဆောင်”ရာထူးကို ယူစဉ်ကတည်းက ၎င်း၏ အိမ်သည် ရေရှည်လုပ်မည့် အိမ်စေတစ်ဦး လိုအပ်လာသောကြောင့် ဖြစ်သည်။ ၎င်းတို့က ညီအစ်မတစ်ဦးကို ရွေးချယ်ကြပြီး ဤညီအစ်မက ခေါင်းဆောင်၏ အိမ်အတွက် ရည်စူးအပ်နှံထားသည့် အိမ်စေဖြစ်လာသည်။ ဤညီအစ်မသည် အိမ်စေတစ်ဦး ဖြစ်လာသောကြောင့် သူမ၏ တာဝန်သည် မည်သည့်အရာ ဖြစ်လာသနည်း။ သူမသည် မိမိအပေါ် ကျရောက်သည့် အလုပ် သို့မဟုတ် အသင်းတော်နှင့် ဆက်စပ်သည့် အလုပ်ကို လုပ်ဆောင်နေရမည့်အစား ခေါင်းဆောင်၏ မိသားစုဝင်အားလုံးကို ၎င်းတို့၏ နေ့စဉ်ဘဝများတွင် လိုလေသေးမရှိ ပြုစုပေးနေရပြီး ခေါင်းဆောင်အတွက် အိမ်မှုဝေယျာဝစ္စများကို တာဝန်ယူဆောင်ရွက်ပေးခြင်းက သူမအတွက် လုံးဝ မှန်ကန်သင့်မြတ်သည်ဟု ခံစားပြီး ဤအရာအတွက် မည်သည့် စောဒကတက်ခြင်းမျှဖြစ်စေ၊ မည်သည့် အယူအဆမျှဖြစ်စေ မရှိပေ။ ဤနေရာတွင် ပြဿနာမှာ မည်သူဖြစ်သနည်း။ အသင်းတော် ခေါင်းဆောင်တစ်ဦးက မည်မျှအလုပ် လုပ်ရသည်ဖြစ်စေ သို့မဟုတ် လူမည်မျှကို ဦးဆောင်ရသည်ဖြစ်စေ၊ ၎င်းတို့သည် အမှန်တကယ် အလွန် အလုပ်များကြသလော။ ၎င်းတို့၏ နေ့စဉ်ဘဝများတွင် ၎င်းတို့သည် အမှန်တကယ် နိုင်နိုင်နင်းနင်း ကိုင်တွယ်နိုင်ခြင်း မရှိကြသလော။ ၎င်းတို့ နိုင်နိုင်နင်းနင်း ကိုယ်တွယ်နိုင်ခြင်း မရှိလျှင်ပင် ယင်းမှာ ၎င်းတို့၏ကိုယ်ပိုင် ကိစ္စဖြစ်သည်။ အခြားသူတစ်ဦးတစ်ယောက်နှင့် အဘယ်ပတ်သက်မှု ရှိသနည်း။ ညီအစ်ကို မောင်နှမများက စိတ်မပါလျှင် သို့မဟုတ် လှုပ်ရှားတက်ကြွမှု မရှိလျှင် ထိုသို့သော ခေါင်းဆောင်များက ၎င်းတို့ကို မကျေနပ်သည့် မျက်နှာထားဖြင့် ဆက်ဆံပြီး ၎င်းတို့နှင့်အတူ “သမ္မာတရားကို မိတ်သဟာယပြု”ရန် ဤအရာကို ကောင်းစွာ အသုံးချကာ ဤကိစ္စရပ်ကြောင့် ညီအစ်ကို မောင်နှမများက ပြုပြင်ခံရသည်။ ဤတွင် အဘယ်အရာ ဖြစ်ပျက်နေသနည်း။ ၎င်းတို့အိမ်တွင်ရှိသည့် အိပ်ရာခင်းက ညစ်ပတ်သည့်အခါ ညီအစ်ကို မောင်နှမများက လျှော်ဖွပ်ရသည်။ ၎င်းတို့၏ နေအိမ်က ရှုပ်ပွနေသည့်အခါ ညီအစ်ကို မောင်နှမများက သပ်သပ်ရပ်ရပ်ဖြစ်အောင် ရှင်းလင်းပေးရပြီး အစာစားချိန်များတွင် ညီအစ်ကို မောင်နှမများက ချက်ပြုတ်ပေးရသည်။ ဤခေါင်းဆောင်များသည် လတ်လျားလတ်လျား နေသူများ ဖြစ်လာကြပြီး ဤသည်မှာ ခေါင်းဆောင်များအဖြစ် ၎င်းတို့ ပြုမူဆောင်ရွက်ကြပုံဖြစ်သည်။ ထိုသို့သော လူများသည် ဤသရုပ်သကန်များနှင့် ဤလူ့သဘာဝမျိုးရှိသည့်အခါ သမ္မာတရားကို ၎င်းတို့ လိုက်စားနိုင်စွမ်း ရှိကြသလော။ (မရှိကြပါ။) အဘယ်ကြောင့် မရှိကြသနည်း။ (ထိုသို့သော လူတို့သည် လူ့သဘာဝတွင် အလွန် ချို့တဲ့ကြပြီး အလွန် စက်ဆုပ်ဖွယ်ဖြစ်ကြသည်။ ၎င်းတို့သည် သမ္မာတရားကို တကယ် စိတ်ဝင်စားကြလိမ့်မည် မဟုတ်ပါ။) သမ္မာတရားကို ၎င်းတို့ စိတ်မဝင်စားလျှင် အဘယ်ကြောင့် ခေါင်းဆောင်များ ဖြစ်လာကြသနည်း။ (၎င်းတို့က ဂုဏ်သတင်းနှင့် အဆင့်အတန်းကို လိုက်စားရန်နှင့် မိမိတို့ကိုယ်ကို ပြစားရန် ထိုသို့လုပ်ဆောင်ကြခြင်း ဖြစ်သည်။) ထိုအရာကို ရှင်းလင်းစွာ သင် မရှင်းပြနိုင်ပေ၊ ရှင်းပြနိုင်သလော။ မည်သည့်လူစားမျိုးများသည် ညီအစ်ကို မောင်နှမများကို ၎င်းတို့အတွက် အလုပ်လုပ်ပေးစေရန်နှင့် ၎င်းတို့ကို အစေခံစေရန် အသုံးချနိုင်သနည်း။ ဤသည်မှာ အန္တိခရစ်များ၏ သိသာထင်ရှားသော စရိုက်လက္ခဏာများထဲမှ တစ်ခု ဖြစ်သည် မဟုတ်လော။ အရာခပ်သိမ်းတွင် ၎င်းတို့ကိုယ်ပိုင် အကျိုးကျေးဇူးများကိုသာ ရှာဖွေခြင်း၊ ၎င်းတို့၏ ကိုယ်ပိုင် အကျိုးအမြတ်နှင့် ဆုံးရှုံးမှုတို့ကိုသာ စိတ်ဝင်စားခြင်းနှင့် ဤသို့ပြုမူဆောင်ရွက်ခြင်းက သမ္မာတရားနှင့် ကိုက်ညီခြင်း ရှိမရှိ၊ ထိုအရာတွင် လူ့သဘာဝ ရှိမရှိ၊ ထိုအရာက ဘုရားသခင်ကို ကျေနပ်အားရစေခြင်းရှိမရှိ၊ ထိုအရာမှနေ၍ ညီအစ်ကို မောင်နှမများက အကျိုးကျေးဇူးတစ်ခုခု သို့မဟုတ် တည်ဆောက်ပေးခြင်းတစ်ခုခု ရရှိနိုင်ခြင်း ရှိမရှိဟူသည်တို့ကို မစဉ်းစားခြင်းဖြစ်သည်။ ၎င်းတို့က ဤအရာများကို မစဉ်းစားဘဲ ၎င်းတို့၏ ကိုယ်ပိုင် အကျိုးအမြတ်၊ ဆုံးရှုံးမှုနှင့် လက်ဆုပ်လက်ကိုင်ပြနိုင်သော အကျိုးကျေးဇူးများကို ၎င်းတို့ ရရှိနိုင်ခြင်း ရှိမရှိဟူသည်ကိုသာ စဉ်းစားကြသည်။ ဤသည်မှာ အန္တိခရစ်များ လျှောက်လှမ်းသည့် လမ်းကြောင်းဖြစ်ပြီး အန္တိခရစ်များ၏ ကိုယ်ကျင့်စရိုက်ဖြစ်သည်။ ဤသည်မှာ အဆင့်အတန်း ပိုင်ဆိုင်သည့် လူစားတစ်မျိုး ဖြစ်သည်။ လူအချို့တွင် အဆင့်အတန်း မရှိသကဲ့သို့ သာမန် တာဝန်များကို ထမ်းဆောင်ကြပြီး အရည်အချင်းအချို့ ရရှိကြသည့်အခါ ၎င်းတို့က အခြားသူတို့အားလည်း ၎င်းတို့ကို အစေခံစေလိုကြသည်။ လူအချို့သည် ဘေးအန္တရာယ်များသော တာဝန်အနည်းငယ်ကို ထမ်းဆောင်ကြပြီး အခြားသူတို့အား ၎င်းတို့ကို အစေခံရန်လည်း အမိန့်ပေးလိုကြသည်။ အထူးတာဝန်များကို ထမ်းဆောင်ပြီး မိမိတို့တာဝန်များကို အခြေခံ သတ်မှတ်ချက်တစ်ခု၊ အပေးအယူလုပ်သည့် အားသာချက်တစ်ခုအဖြစ်လည်းကောင်း၊ ညီအစ်ကို မောင်နှမများအား ၎င်းတို့ကို အစေခံစေသည့် အရင်းအနှီးတစ်မျိုး အဖြစ်လည်းကောင်း သဘောထားသည့်သူအချို့လည်း ရှိသည်။ သာဓကအနေဖြင့် လူအချို့သည် အခြားသူများ သင်ယူလေ့လာခဲ့ခြင်း မရှိသည့် သို့မဟုတ် သဘောပေါက်နားလည်ခြင်း မရှိသည့် အထူးအတတ်ပညာ ကျွမ်းကျင်မှုများကို သိကြသည်။ ဘုရားအိမ်တော်တွင် ဤအတတ်ပညာ ကျွမ်းကျင်မှုများနှင့် ဆက်စပ်သည့် တာဝန်တစ်ခုကို ၎င်းတို့ စတင်လုပ်ဆောင်သည့်အခါ ၎င်းတို့က အခြားသူများနှင့် မတူကြောင်း၊ ဘုရားအိမ်တော်၌ ၎င်းတို့သည် အရေးကြီးသည့် နေရာတစ်ခုတွင် ထားရှိခြင်းခံရကြောင်း၊ ယခု ၎င်းတို့က အထက်တန်းလွှားများတွင် ရှိကြကြောင်း ၎င်းတို့က တွေးထင်ကြပြီး ၎င်းတို့ တန်ဖိုးက နှစ်ဆဖြစ်သွားကာ ၎င်းတို့က ရိုသေလေးစားထိုက်သည်ဟု အထူးသဖြင့် ခံစားကြလေသည်။ ထို့ကြောင့် ၎င်းတို့ကိုယ်တိုင် လုပ်ဆောင်ရန် မလိုအပ်သည့် အလုပ်တာဝန်အချို့ရှိကြောင်း၊ ၎င်းတို့ထံ အစားအစာ ယူလာပေးခြင်း သို့မဟုတ် ၎င်းတို့၏ အဝတ်လျှော်ပေးခြင်းကဲ့သို့သော နေ့စဉ်အလုပ်တာဝန်များနှင့် ပတ်သက်လာသည့်အခါ အခြားသူတို့အား လုပ်ခမပေးဘဲ ၎င်းတို့ကို အစေခံစေရန် အမိန့်ပေးခြင်းက ဖြစ်ရိုးဖြစ်စဉ်သာ ဖြစ်သည်ဟု ၎င်းတို့က တွေးထင်ကြလေသည်။ ၎င်းတို့အတွက် ညီအစ်ကို မောင်နှမများအား ဤအရာ၊ ထိုအရာ လုပ်ဆောင်စေရန်အတွက် ကိုယ့်တာဝန်နှင့်ကိုယ် အလုပ်များနေသည်ဟူသော ဆင်ခြေကို အသုံးပြုသည့်သူအချို့ပင် ရှိသည်။ မိမိတို့ကိုယ်တိုင် လုံးဝ လုပ်ဆောင်ရမည့် အရာများမှလွဲ၍ ၎င်းတို့က အခြားသူတို့အား အစေခံစေနိုင်သည့် သို့မဟုတ် ဆောင်ရွက်ရန် အမိန့်ပေးနိုင်သည့် အခြားအရာအားလုံးကိုမူ အခြားသူတို့ကို လုပ်ဆောင်ခိုင်းကြလေသည်။ ဤသည်မှာ အဘယ်ကြောင့်နည်း။ ၎င်းတို့က “ငါ့တွင် အရင်းအနှီးရှိသည်။ ငါသည် လေးစားရိုသေဖွယ်ဖြစ်သည်။ ဘုရားအိမ်တော်တွင် ရှားပါးသည့် ပါရမီရှင်တစ်ဦးဖြစ်သည်။ အထူးတာဝန်တစ်ခုကို ငါ ထမ်းဆောင်ပြီး ငါသည် ဘုရားအိမ်တော်၏ ပျိုးထောင်ပေးခြင်းကို အဓိက လက်ခံရရှိသည့်သူတစ်ဦးဖြစ်သည်။ သင်တို့ထဲမှ မည်သူမျှသည် ငါ့လောက် မတော်ကြပါ။ သင်တို့အားလုံးက ငါ့ထက် အဆင့်နိမ့်သည်။ ငါသည် ဘုရားအိမ်တော်အတွက် အထူးပံ့ပိုးမှုတစ်ခု ပြုလုပ်နိုင်ပြီး သင်တို့ မလုပ်နိုင်ကြ။ ထို့ကြောင့် သင်တို့ ငါ့ကို အစေခံသင့်သည်”ဟု တွေးထင်ကြသည်။ ဤသည်တို့မှာ လွန်ကဲပြီး အရှက်မဲ့သော တောင်းဆိုချက်များဖြစ်သည် မဟုတ်လော။ လူတိုင်းသည် ၎င်းတို့၏ စိတ်နှလုံးများတွင် ဤတောင်းဆိုချက်များထားရှိကြသည်။ သို့သော် အန္တိခရစ်များက ဤအရာများကို ရက်စက်စွာနှင့် အရှက်မဲ့စွာ သာ၍ပင် တောင်းဆိုကြပြီး သင်သည် သမ္မာတရားကို ၎င်းတို့အတူ မည်မျှ မိတ်သဟာယပြုသည်ဖြစ်စေ ၎င်းတို့က ယင်းတို့ကို လက်လျှော့မည် မဟုတ်ပေ။ သာမန်လူတို့သည်လည်း အန္တိခရစ်များ၏ ဤသရုပ်သကန်များကို ပိုင်ဆိုင်ကြပြီး ၎င်းတို့တွင် ပါရမီအနည်းငယ်ရှိလျှင် သို့မဟုတ် အနည်းငယ်သော ပံ့ပိုးမှုတစ်ခုခုကို ပြုလုပ်လျှင် ထိုသို့သော အထူးအကျိုးခံစားခွင့်ကို မွေ့လျော်ခံစားပိုင်ခွင့် ရှိသည်ဟု ယုံကြည်ကြလေသည်။ ၎င်းတို့သည် ကိုယ့်အင်္ကျီကိုယ်၊ ကိုယ့်ခြေအိတ်ကိုယ် လျှော်ဖွပ်ခြင်းမရှိကြဘဲ ၎င်းတို့အတွက် အခြားသူများကို လုပ်ဆောင်ခိုင်းကြပြီး လူ့သဘာဝနှင့် ဆန့်ကျင်သည့် အကျိုးသင့်အကြောင်းသင့်မဟုတ်သော တောင်းဆိုချက်အချို့ကို ပြုလုပ်ကြသည်။ ၎င်းတို့သည် ဆင်ခြင်တုံတရား အလွန် ကင်းမဲ့နေကြသည်။ လူတို့၌ ဤသို့သော အတွေးအခေါ်များနှင့် တောင်းဆိုမှုများ ရှိခြင်းသည် ဆင်ခြင်တုံတရား ဘောင်အတွင်းမှ တောင်းဆိုခြင်းမျိုး မဟုတ်ပေ။ အခြေခံအဆင့်မှ ဆိုရလျှင် ယင်းသည် လူ့သဘာဝနှင့် အသိစိတ်စံနှုန်းများနှင့် မကိုက်ညီဘဲ ပိုမိုမြင့်မားသော အဆင့်မှ ဆိုရလျှင်မူ သမ္မာတရားနှင့် မကိုက်ညီခြင်းပင် ဖြစ်သည်။ ဤသရုပ်သကန်များအားလုံးကို အန္တိခရစ်များက မိမိတို့ကိုယ်ပိုင် အကျိုးကျေးဇူးများအတွက် ကြိုးပမ်းအားထုတ်ကြသည့် အမျိုးအစားတွင် ထား၍ရပေသည်။ ဖောက်ပြန်ပျက်စီးသော စိတ်သဘောထားများ ပိုင်ဆိုင်သူတိုင်းသည် ဤအရာများကို လုပ်ဆောင်နိုင်စွမ်းရှိကြပြီး ယင်းတို့ကို လုပ်လည်းလုပ်ဝံ့ကြလေသည်။ တစ်စုံတစ်ဦးတွင် ပါရမီနှင့် အရင်းအနှီး အနည်းငယ်ရှိကာ ပံ့ပိုးမှုတစ်ခုခု ပြုလုပ်လျှင် ၎င်းတို့သည် အခြားသူများကို အသုံးချလိုကြသည်။ ၎င်းတို့၏ ကိုယ်ပိုင် အကျိုးကျေးဇူးများအတွက် ကြိုးပမ်းအားထုတ်ရန် ၎င်းတို့၏ တာဝန်ထမ်းဆောင်ရသည့် အခွင့်အရေးကို အသုံးပြုချင်ကြသည်။ ၎င်းတို့အတွက် အမှုအရာများကို အသင့်ဖြစ်စေလိုကြပြီး ၎င်းတို့အား အစေခံရန် အခြားသူတို့ကို အမိန့်ပေးခြင်းမှလာသည့် ပျော်ရွှင်မှုနှင့် အကျိုးခံစားခွင့်ကို မွေ့လျော်ခံစားလိုကြသည်။ မိမိတို့တာဝန်ကို ထမ်းဆောင်ရန် မိမိတို့၏ မိသားစုများနှင့် အလုပ်များကို စွန့်လွှတ်သည့် သူအချို့ပင်ရှိပြီး ဤအချိန်အတောအတွင်းတွင် ၎င်းတို့သည် အသေးစား ရောဂါတစ်ခုခု ဖြစ်ကာ ထိုသို့ဖြင့် စိတ်လှုပ်ရှားထိခိုက်ပြီး မည်သူကမျှ ၎င်းတို့အကြောင်းကို ပူပန်ခြင်းမရှိ၊ သို့မဟုတ် ၎င်းတို့ကို စောင့်ရှောက်ခြင်းမရှိဟု ညည်းညူကြလေသည်။ သင်သည် သင်၏တာဝန်ကို သင်ကိုယ်တိုင်အတွက် ထမ်းဆောင်နေခြင်းဖြစ်သည်။ သင်သည် သင်၏ ကိုယ်ပိုင် တာဝန်ကို ထမ်းဆောင်နေပြီး သင်၏ ကိုယ်ပိုင် ဝတ္တရားကို ဖြည့်ဆည်းနေခြင်း ဖြစ်သည်။ ဤအရာသည် အခြားလူတို့နှင့် မည်သည့် ပတ်သက်မှုရှိသနည်း။ လူတစ်ဦးက မည်သည့်တာဝန်ကို ထမ်းဆောင်သည်ဖြစ်စေ၊ အခြားတစ်စုံတစ်ဦးအတွက် လုံးဝ လုပ်ဆောင်ခြင်းမဟုတ် သို့မဟုတ် အခြားတစ်စုံတစ်ဦးအပေါ် အစေခံမှုအနေဖြင့် လုပ်ဆောင်ခြင်း မဟုတ်ပေ။ ထို့ကြောင့် မည်သူမျှသည် လုပ်ခမရှိဘဲ အခြားသူများကို အစေခံဖို့ မည်သည့် ဝတ္တရားမျှမရှိ သို့မဟုတ် အခြားသူတို့၏ ဩဇာပေးခြင်းခံရရန် ဝတ္တရားမရှိပေ။ ဤသည်မှာ သမ္မာတရား ဖြစ်သည်မဟုတ်လော။ (ဟုတ်ပါသည်။) လူတို့အနေဖြင့် ချစ်ခင်တတ်ရန်နှင့် အခြားသူများအပေါ် ၎င်းတို့ စိတ်ရှည်၊ သည်းခံတတ်ရန် ဘုရားသခင်က တောင်းဆိုသော်လည်း လူတစ်ဦးသည် အခြားသူတို့အား ဤသို့ဖြစ်ရန် မိမိ၏ဆန္ဒအရ မတောင်းဆိုနိုင်သကဲ့သို့ ထိုသို့ဖြစ်ခြင်းက ကျိုးကြောင်းမသင့်ပေ။ သင်က ဤအရာကို တောင်းဆိုခြင်းမရှိဘဲ တစ်စုံတစ်ဦးသည် သင့်အပေါ် စိတ်ရှည်၊ သည်းခံနိုင်သကဲ့သို့ သင့်ကို ချစ်ခြင်းမေတ္တာပြနိုင်လျှင် ယင်းမှာ ၎င်းတို့၏ သဘောဖြစ်သည်။ သို့သော် သင်က ၎င်းတို့အပေါ် တောင်းဆိုသောကြောင့် ညီအစ်ကို မောင်နှမများက သင့်ကို အစေခံလျှင်၊ ၎င်းတို့သည် သင်၏ အတင်းအကျပ် စေခိုင်းခြင်းခံရကာ အသုံးချခြင်းခံရလျှင်၊ သို့မဟုတ် သင်က ၎င်းတို့ကို တစ်ပတ်ရိုက်သဖြင့် ၎င်းတို့က သင့်ကို အစေခံလျှင် သင်နှင့်ပတ်သက်၍ ပြဿနာရှိပေသည်။ အချို့သည် မိမိတို့ တာဝန်ကို ထမ်းဆောင်ရန် အခွင့်အရေးကိုပင် ကောင်းစွာ အသုံးပြုပြီး ထိုအရာကို ချမ်းသာကြွယ်ဝသော ညီအစ်ကို မောင်နှမအချို့အား ဤအရာ၊ ထိုအရာ ဝယ်စေကာ မိမိတို့အတွက် အစေခံမှုများပေးစေလျက် ၎င်းတို့ထံမှ ပစ္စည်းများကို အတင်းအဓမ္မယူရန် ဆင်ခြေတစ်ခုအဖြစ် မကြာခဏ အသုံးပြုကြသည်။ ဥပမာအနေဖြင့် ၎င်းတို့က အဝတ်အစားအချို့ ထပ်လိုအပ်လျှင် ညီအစ်ကိုတစ်ဦး သို့မဟုတ် ညီအစ်မတစ်ဦးထံ “သင်က အဝတ်အစားများ ချုပ်တတ်သည် မဟုတ်လော။ ဝတ်စရာ သွားချုပ်လော့”ဟု ပြောကြသည်။ ထိုညီအစ်ကို သို့မဟုတ် ညီအစ်မက “သို့ဆိုလျှင် သင့် ပိုက်ဆံအိတ်ကို ထုတ်လော့။ ပိတ်စအချို့ကို သင်ဝယ်လော့၊ ပြီးလျှင် တစ်စုံတစ်ရာကို ကျွန်ုပ် သင့်အတွက် ချုပ်ပေးမည်”ဟု ပြောသည်။ ၎င်းတို့က ၎င်းတို့၏ ငွေကို ထုတ်ရမည့်အစား ထိုညီအစ်ကို သို့မဟုတ် ထိုညီအစ်မကို ၎င်းတို့အတွက် ပိတ်စဝယ်ပေးဖို့ အကျပ်ကိုင်ကြသည်။ ဤလုပ်ရပ်၏ သဘာဝသည် လှည့်ဖြားတတ်သည် မဟုတ်လော။ ညီအစ်ကို မောင်နှမများကြားက ဆက်ဆံရေးကို အမြတ်ထုတ်ခြင်း၊ ၎င်းတို့၏ ကိုယ်ပိုင် အရင်းအနှီးကို အမြတ်ထုတ်ခြင်း၊ ညီအစ်ကို မောင်နှမများထံမှ အစေခံမှုနှင့် အကျိုးခံစားခွင့်မျိုးစုံကို တောင်းဆိုရန်၊ ၎င်းတို့အတွက် အလုပ်လုပ်ပေးရန် ညီအစ်ကို မောင်နှမများအား အမိန့်ပေးဖို့ မိမိတို့၏ တာဝန်ထမ်းဆောင်ရန် အခွင့်အရေးကို အမြတ်ထုတ်ခြင်းဟူသည့် ဤသည်တို့မှာ အန္တိခရစ်များ၏ နိမ့်ကျသော အကျင့်စရိုက်နှင့်ဆိုင်သည့် သရုပ်သကန်များသာ ဖြစ်သည်။ ထိုသို့သော လူများသည် သမ္မာတရားကို လိုက်စားနိုင်ကြသလော။ ၎င်းတို့ လုံးဝ ပြောင်းလဲနိုင်ကြသလော။ (မပြောင်းလဲနိုင်ကြပါ။) ဤသို့ ငါ မိတ်သဟာယပြုသည်ကို ကြားသည့်အခါ လူအချို့က ဤအရာများကို ဆိုးရွားသည့် လုပ်ဆောင်မှုဖြစ်သည်ဟု သဘောပေါက်ကောင်း သဘောပေါက်ကြမည်ဖြစ်ပြီး မိမိတို့ကိုယ်ကို အနည်းငယ် ထိန်းချုပ်နိုင်လိမ့်မည် ဖြစ်သည်။ သို့သော် မိမိတို့ကိုယ်ကို ထိန်းချုပ်ခြင်းသည် သမ္မာတရားကို ရှာဖွေကာ လက်တွေ့လုပ်ဆောင်ခြင်းနှင့် တူညီသလော။ မိမိကိုယ်ကို ထိန်းချုပ်ခြင်းသည် အသိတရားရလာခြင်းမျှသာဖြစ်ပြီး မိမိ၏ ပုံရိပ်နှင့် ပကာသနတို့ကို အလေးထားခြင်းမျှသာ ဖြစ်သည်။ ဤစိစစ်မှုအား ငါ ပြုလုပ်သည်ကို ကြားပြီးသည့်နောက်တွင် ပြဿနာ၏ ပြင်းထန်မှုကို ဤလူတို့က မြင်တွေ့သွားကာ ၎င်းတို့ တစ်ဖန် ချွတ်ချော်၍မရကြောင်းနှင့် ၎င်းတို့အနေဖြင့် ညီအစ်ကို မောင်နှမများအား ၎င်းတို့အပေါ် သိမြင်ခွင့်ပေးလျှင် ၎င်းတို့ ဖော်ထုတ်ခံရကာ ငြင်းပယ်ခံရလိမ့်မည် ဖြစ်သည်ဟု သဘောပေါက်ကြလေသည်။ ၎င်းတို့၏ အသိတရားရခြင်းသည် ဤအဆင့်ထိသာ ရှိသဖြင့် ၎င်းတို့၏ အလိုဆန္ဒများနှင့် လောဘတို့ကို ၎င်းတို့၏ စိတ်နှလုံးများမှ ဖယ်ရှား၍မရနိုင်ပေ။

လူအချို့က “ဘုရားအိမ်တော်အတွက် ငါ အားထုတ်သည်။ ဘုရားအိမ်တော်အတွက် ပံ့ပိုးမှုများစွာ ငါ ပြုလုပ်ပြီးဖြစ်သည်။ မည်သူကမျှ ငါ့ကို အစားထိုးမရနိုင်သည့် တာဝန်တစ်ခုကို ငါထမ်းဆောင်သည်။ ငါ့ထံတွင် လိုအပ်မှုများရှိသည့်အခါ ညီအစ်ကို မောင်နှမများနှင့် ဘုရားအိမ်တော်သည် ငါ၏ လိုအပ်ချက်များကို ပြည့်ဝဖို့ အကူအညီပေးရမည့် တာဝန်ရှိသည်။ အချိန်တိုင်းတွင် ငါ့ကို သူတို့ အကြွင်းမဲ့နှင့် အဖိုးအခပေးစရာမလိုဘဲ အလုပ်အကျွေးပြုသင့်သည်”ဟု တွေးကြလေသည်။ ဤသည်မှာ ရှက်ဖွယ်ကောင်းသော စဉ်းစားနည်းတစ်ခု ဖြစ်သည် မဟုတ်လော။ ဤသည်မှာ နိမ့်ကျသည့် ကိုယ်ကျင့်စရိုက်၏ သရုပ်သကန်တစ်ခု ဖြစ်သည် မဟုတ်လော။ သာဓကအနေဖြင့် တစ်ခါတစ်ရံ လူတိုင်း နာမကျန်း ဖြစ်တတ်ကြသော်လည်း လူအချို့ နာမကျန်းဖြစ်ကြသည့်အခါ ထိုအကြောင်းကို အခြားလူတို့ထံ လျှောက်ပြောပြနေခြင်း မရှိဘဲ ထိုအစား မိမိတို့၏တာဝန်များကို ထမ်းဆောင်သင့်သည့်အတိုင်း ဆက်လက်ထမ်းဆောင်ကြလေသည်။ မည်သူမျှက ၎င်းတို့အကြောင်းကို မသိကြ သို့မဟုတ် အရေးမစိုက်ကြသကဲ့သို့ ၎င်းတို့က တစ်ကိုယ်တည်း ညည်းညူခြင်း သို့မဟုတ် မိမိတို့၏ တာဝန်များကို နှောင့်နှေးစေခြင်း မရှိကြချေ။ သို့တိုင် လူအချို့မှာ ၎င်းတို့ ကျန်းမာနေသည့်အချိန်တွင်ပင် နာမကျန်းဖြစ်ဟန်ဆောင်ကြသည်။ လူတို့အား ၎င်းတို့အပေါ် လိုလေသေးမရှိ ပြုစုစေရန် နည်းလမ်းပေါင်းစုံ ကြိုးစားကာ အထူးအကျိုးခံစားခွင့်ရရန် ဖြစ်နိုင်သမျှ အရာရာတိုင်းကို လုပ်ဆောင်လျက် ၎င်းတို့က ဧကရီဘုရင်မများ သို့မဟုတ် ဆွေကြီးမျိုးကြီးများကဲ့သို့ ပြုမူကြသည်။ ၎င်းတို့က နာမကျန်း မဖြစ်သည့်အချိန်တွင် နာမကျန်းဖြစ်ဟန်ဆောင်ကြပြီး ၎င်းတို့ အမှန်တကယ် နာမကျန်းဖြစ်သည့်အခါ ထိုအချိန်တွင် ၎င်းတို့ကြောင့် လူမည်မျှ ဆင်းရဲဒုက္ခခံစားကာ ၎င်းတို့၏ ခြေမကိုင်မိလက်မကိုင်မိဖြစ်အောင် ဩဇာပေးခြင်းခံရမည်ကို မည်သူမျှမသိသည်နှင့်အမျှ ယင်းမှာ သာ၍ပင် ဒုက္ခပေးတတ်လေသည်။ ထိုသို့သော လူတစ်ဦး နာမကျန်းဖြစ်သည့်အခါ ထိုအရာမှာ လူတိုင်းအပေါ် ကျရောက်သော ကံအကြောင်းမလှမှုတစ်ခု ဖြစ်သည်။ အချို့က ၎င်းတို့ကို ကြက်သားစွပ်ပြုတ်လုပ်ပေးကြသည်။ အချို့က ၎င်းတို့ကို နှိပ်နယ်ပေးကြသည်၊ အချို့က ၎င်းတို့ကို အစာကျွေးကြပြီး အချို့က လမ်းလျှောက်ဖို့ ကူညီပေးကြသည်။ လူများစွာ ဆင်းရဲဒုက္ခခံစားရသည် မဟုတ်လော။ (ဟုတ်ပါသည်။) မူလက ထိုအရာသည် သာမန်၊ အသေးစား နာမကျန်းမှုတစ်ခုသာ ဖြစ်သော်လည်း ဆိုးရွားသည့်၊ သေစေနိုင်သော နာမကျန်းမှုတစ်ခု ဖြစ်သည့်အလား ၎င်းတို့က ဟန်ဆောင်ရသည်။ အဘယ်ကြောင့် ၎င်းတို့ ဟန်ဆောင်ရန် လိုအပ်သနည်း။ ၎င်းတို့က ညီအစ်ကို မောင်နှမများအား ၎င်းတို့အတွက် အစေခံမှုပေးစေဖို့၊ ၎င်းတို့ကို လိုလေသေးမရှိ ပြုစုစေကာ အစေခံစေဖို့အတွက် လှည့်စားရန် ထိုအရာကို လုပ်ဆောင်ကြသည်။ ဤလူများသည် ရှက်ဖွယ်ဖြစ်သည် မဟုတ်လော။ (ဟုတ်ပါသည်။) ဤကဲ့သို့သော လူများစွာ ရှိသလော။ သင်တို့အားလုံးသည် ဤကဲ့သို့ ဖြစ်ကြသည် မဟုတ်လော။ (ကျွန်ုပ်သည် ဤအရာကို ကျွန်ုပ်၏အထဲတွင် သတိမပြုမိသေးပါ။) သင်တို့သည် ဤအရာကို သတိမပြုမိသေးလျှင် ယင်းက သင်တို့သည် ပုံမှန်အားဖြင့် သင်တို့၏ နေ့စဉ်ဘဝတွင် သင်တို့၏ အပြုအမူကို ဆန်းစစ်ခြင်းမရှိကြောင်း၊ သင်တို့၏ အတွေးများနှင့် သဘာဝ အနှစ်သာရတို့ကို သင်တို့ ဆန်းစစ်ခြင်းမရှိကြောင်းနှင့် ဘုရားသခင်၏ စေ့စေ့စပ်စပ်ကြည့်ရှုစစ်ဆေးခြင်းကို သင်တို့ လက်မခံကြောင်း သက်သေပြသည်။ လူအချို့သည် မိမိတို့တာဝန်များကို ထမ်းဆောင်နေစဉ် အနည်းငယ် သာ၍ ပင်ပန်းကြပြီး ညဘက်တွင် အနည်းငယ် အိပ်ရေးပျက်ကြကာ ၎င်းတို့က ဤသို့ခက်ခဲစွာ လုပ်ဆောင်ကြရခြင်းသည် ဆိုးရွားသည့် အခြေအနေတစ်ခု ဖြစ်သည့်အလား ချဲ့ကားပြောဆိုကြသည်။ နောက်နေ့မနက်တွင် ၎င်းတို့ နိုးထသည့်အခါ ၎င်းတို့က “မနေ့ညက ကျွန်ုပ် တစ်မှေးမျှ မအိပ်ခဲ့ရပါ။ ဤပြီးခဲ့သည့်နှစ်ရက်တွင် ကျွန်ုပ်သည် မအိပ်နိုင်အောင် အလွန်ပင်ပန်းလျက် ကျွန်ုပ်၏ တာဝန်နှင့် အလွန် အလုပ်များနေခဲ့သည်။ တစ်စုံတစ်ဦးအား ငါ့ကို အမြန် နှိပ်နယ်ခိုင်းလော့”ဟု ညည်းကြသည်။ အမှန်တွင် ၎င်းတို့က ခြောက်နာရီကြာ အိပ်စက်ခဲ့ကြပေသည်။ ၎င်းတို့တွင် မည်သည့် ပြဿနာများ ရှိသည်ဖြစ်စေ ယင်းတို့အတွက် မိမိတို့တာဝန်အပေါ် အမြဲအပြစ်ဖို့ကြလေသည်။ ၎င်းတို့ ပင်ပန်းသည်ဖြစ်စေ၊ ဆင်းရဲဒုက္ခခံနေရသည်ဖြစ်စေ၊ သို့မဟုတ် ၎င်းတို့ နာမကျန်းဖြစ်ပြီး သက်သောင့်သက်သာ မခံစားရသည်ဖြစ်စေ ဤအရာများကို ၎င်းတို့၏ တာဝန်အပေါ် အမြဲ အပြစ်တင်ကြသည်။ အဘယ်ကြောင့် ၎င်းတို့က ၎င်းတို့၏ တာဝန်ကို အပြစ်တင်ကြသနည်း။ ထိုအရာသည် အကျိုးကျေးဇူးအချို့ ရရှိခြင်း၊ လူတိုင်းအား ၎င်းတို့ကို စာနာစေခြင်းအကြောင်းသာဖြစ်ပြီး ထို့နောက်တွင် ၎င်းတို့သည် ၎င်းတို့ကို အစေခံရန်နှင့် လိုလေသေးမရှိ ပြုစုပေးရန် တောင်းဆိုရာတွင် မှန်ကန်ကြောင်းပြနိုင်ကြမည်ဖြစ်သည်။ ဧကရာဇ်များနှင့် ဧကရီဘုရင်မများကဲ့သို့ အမြဲ ပြုမူဆောင်ရွက်လိုပြီး အခြားသူတို့ကို ၎င်းတို့အား လိုလေသေးမရှိ ပြုစုစေလိုသည့် ဤလူများသည် မည်သည့်အရာမျိုးများ ဖြစ်ကြသနည်း။ ဤလူများသည် နိမ့်ကျသည့် အကျင့်စရိုက်ရှိကြပြီး စက်ဆုပ်ဖွယ်ဖြစ်ကြသည်။ လူအချို့သည် အနည်းငယ် နေမကောင်းဖြစ်ကာ ရံဖန်ရံခါ မည်သည့် အစာကိုမျှ ခံတွင်းမတွေ့နိုင်လျှင် ထိုအရာက အသည်းအသန် ပြင်းထန်သည့်အလား ချဲ့ကားပြောဆိုကြသည်။ အလွန့်အလွန် ရေးကြီးခွင့်ကျယ် ပြုလုပ်ကြပြီး ၎င်းတို့အား နှိပ်နယ်ပေးမည့် တစ်စုံတစ်ဦးကို ချက်ချင်းရှာကြလေသည်။ နှိပ်နယ်ပေးခြင်းက ၎င်းတို့ကို အနည်းငယ်မျှ နာကျင်စေသည့်အခါ ၎င်းတို့ အော်ဟစ်ပြီး ကျယ်လောင်စွာ စူးစူးဝါးဝါး ဟစ်ကြွေးကြလေသည်။ ဆိုလိုသည်မှာ “ကျွန်ုပ်အတွက်မှာ အနှိပ်အနယ် ခံခြင်းသည်ပင်လျှင် ဒုက္ခများလေသည်။ ဘုရားက ကျွန်ုပ်ကို ဆုလာဘ်မပေးသည့်အပြင် စုံလင်အောင်မပြုလျှင် ကျွန်ုပ် အမှန်တကယ် အကြီးအကျယ် နစ်နာဆုံးရှုံးမည်ဖြစ်သည်”ဟူ၍ ဖြစ်၏။ ၎င်းတို့က ဆင်းရဲဒုက္ခအနည်းငယ်ကို သည်းညည်းခံကာ အဖိုးအခအနည်းငယ် ပေးသည့်အခါ ကမ္ဘာမြေပေါ်ရှိ လူတိုင်းက သိရှိရန်အလို့ငှာ ထိုအရာကို တစ်လောကလုံးထံ ကြေညာချင်ကြလေသည်။ သင်သည် သင့်ကိုယ်သင်အတွက် သင်၏ တာဝန်ကို ထမ်းဆောင်သည် မဟုတ်လော။ သင်သည် သင်၏ တာဝန်ကို ဘုရားသခင်ရှေ့တွင် ထမ်းဆောင်သည် မဟုတ်လော။ လူတို့ထံ သင်၏ ဆင်းရဲဒုက္ခကို ကြေညာခြင်းသည် မည်သည့်အတွက်ဖြစ်သနည်း။ ယင်းမှာ အပေါ်ယံဆန်သည် မဟုတ်လော။ ထိုသို့သော လူများသည် နိမ့်ကျသည့် အကျင့်စရိုက်ရှိကြပြီး အလွန် စက်ဆုပ်ဖွယ်ဖြစ်ကြသည်။ ဤလူများသည် အခြားမည်သည့် နည်းလမ်းများဖြင့် အောက်တန်းကျကြသနည်း။ ၎င်းတို့သည် ၎င်းတို့က အခြားလူအားလုံးနှင့် မတူသကဲ့သို့ အလွန် အဖိုးတန်ကာ အလွန် ဂရုစိုက်ခြင်းနှင့် ကာကွယ်ခြင်း လိုအပ်ကြောင်းကို လူတို့အား သိခွင့်ပေးဖို့ မျှော်လင့်လျက် အချို့သော အထူး အလေ့အထများနှင့် အကျင့်ဆန်းများကိုလည်း ပြသကြသည်။ ဥပမာအနေဖြင့် တစ်စုံတစ်ဦးက ၎င်းတွင် အစာစားလိုစိတ် မရှိသည့်အပြင် မည်သည့်အရာကိုမျှ မစားနိုင်ကြောင်း ပြောသည့်အခါ ဤကဲ့သို့သော လူတစ်ဦးသည် မိမိ၏ ဗိုက်ကို တအားဆုပ်ထားကာ ၎င်းတို့သည်လည်း အစာအိမ် မကောင်းသော်ငြား မိမိတို့တာဝန်ကို မရမက ထမ်းဆောင်နေကြကြောင်း ပြောလိမ့်မည်ဖြစ်ကာ တစ်စုံတစ်ဦးအား အစာအိမ်ဆေးတစ်ခုခု အမြန်ယူလာရန် စေခိုင်းလိမ့်မည် ဖြစ်သည်။ တစ်စုံတစ်ဦးကိုလည်း ငါက “သင် မြင်သလော၊ ငါ ထမင်းပွဲအနည်းငယ်သာ စားနိုင်ပြီး ငါ၏ အစာအိမ်သည် အေးသော အစာနှင့် အအေးများကို ခံနိုင်ရည်မရှိပါ”ဟု ပြောခဲ့သည်။ ဤလူက ငါ့စကားကိုကြားသည့်အခါ “သင်၏ အစာအိမ်က အေးသောအရာများကို ခံနိုင်ရည် မရှိသလော။ ငါ့အစာအိမ်လည်း ခံနိုင်ရည်မရှိပါ”ဟု ပြန်ပြောခဲ့သည်။ ငါက “သင်၏ အစာအိမ်က အဘယ်သို့ဖြစ်ပြီး အေးသောအရာများကို ခံနိုင်ရည်မရှိရသနည်း”ဟု ပြောခဲ့သည်။ သူက “ကျွန်ုပ် အအေးမိသည်နှင့်တစ်ပြိုင်နက် ကျွန်ုပ်၏ ဗိုက်အောင့်သည်။ အေးသောအရာများကို ခံနိုင်ရည်မရှိပါ”ဟု ပြောလေသည်။ ဤအရာကို ပြောသည့်အချိန်တွင် ၎င်းက ငှက်ပျောသီးကို အခွံနွှာပြီး တစ်ကိုက်၊ နှစ်ကိုက်ဖြင့် အငမ်းမရမျိုချလေသည်။ ငါက “ထိုငှက်ပျောသီးကို တစ်ကိုက်၊ နှစ်ကိုက်မျှဖြင့် အငမ်းမရမျိုချလိုက်သည်ကို ထောက်သော် သင်၏ အစာအိမ်သည် အေးသောအရာများကို အမှန်တကယ်ပင် အလွန့်အလွန် ခံနိုင်ရည်မရှိ ဖြစ်ရပေမည်။ သင်၏ အစာအိမ်သည် အမှန်တကယ် အေးသောအရာများကို ခံနိုင်ရည်မရှိသလော”ဟု ငါ ပြောခဲ့သည်။ ထိုသို့သော လူများသည် အရှက်မဲ့ပြီး ဆင်ခြင်တုံတရားမရှိခြင်း မဟုတ်လော။ လူတစ်ဦးသည် ၎င်း၏ ပုံမှန်လူ့သဘာဝတွင် ဆင်ခြင်တုံတရားနှင့် ရှက်စိတ် ကင်းမဲ့လျှင် ၎င်းသည် လူသား လုံးဝ မဟုတ်ဘဲ သားရဲတိရစ္ဆာန်တစ်ကောင် ဖြစ်သည်။ သားရဲတိရစ္ဆာန်များသည် သမ္မာတရားကို နားမလည်နိုင်ကြသကဲ့သို့ ပုံမှန်လူ့သဘာဝ၏ တည်ကြည်မှု၊ သိက္ခာ၊ အသိစိတ်နှင့် ဆင်ခြင်တုံတရားတို့ မရှိကြပေ။ ဤလူများတွင် အရှက်တရား သို့မဟုတ် သိက္ခာ မရှိကြသောကြောင့် တာဝန် အနည်းငယ်ကို ထမ်းဆောင်ပြီး အခက်အခဲ အနည်းငယ် ခါးစည်းခံရသည့်အခါ၊ ၎င်းတို့၏ အားထုတ်မှုများကို လူတိုင်းက အသိအမှတ်ပြုရန်အလို့ငှာ၊ အမြင်သစ်ဖြင့် ၎င်းတို့ကို အထင်ကြီးလေးစားကြရန်အလို့ငှာနှင့် ဘုရားသခင်က ၎င်းတို့အား အထူး အကျိုးခံစားခွင့်ပေးရန်၊ ၎င်းတို့ကို ကြင်နာစွာ ဆက်ဆံပြီး ကောင်းချီးပေးရန်အလို့ငှာ ထိုအရာကို တစ်လောကလုံးထံသို့ ကြေညာချင်ကြလေသည်။ တစ်ချိန်တည်းတွင်ပင် တစ်စုံတစ်ဦးက ၎င်းတို့ကို ချက်ချင်း အစေခံရမည်ဖြစ်သည်၊ ၎င်းတို့၏ တောင်းဆိုချက်များကို တုံ့ပြန်ရမည်ဖြစ်ပြီး ၎င်းတို့အတွက် အသင့်ရှိပေးရမည်ဖြစ်သည်။ ၎င်းတို့ ရေဆာသည့်အခါ တစ်စုံတစ်ဦးက ၎င်းတို့အတွက် လက်ဖက်ရည် ငှဲ့ပေးရသည်။ ၎င်းတို့ ဆာလောင်သည့်အခါ တစ်စုံတစ်ဦးက ၎င်းတို့ကို အစားအစာ တည်ခင်းပေးရသည်။ ၎င်းတို့အနေဖြင့် ၎င်းတို့ကို အစေခံပေးမည့်၊ ၎င်းတို့ ပြောသည့်အရာကို လုပ်ဆောင်ပေးပြီး ၎င်းတို့၏ လိုအပ်ချက်များကို ဖြည့်ဆည်းပေးမည့် တစ်စုံတစ်ဦးကို အမြဲရှိရမည် ဖြစ်သည်။ ၎င်းတို့၏ ဇာတိခန္ဓာမှာ အခြားတစ်စုံတစ်ဦးအတွက် မွေးဖွားခဲ့သည့်အလားဖြစ်ပြီး ၎င်းတို့သည် ပင်ကိုအားဖြင့် ၎င်းတို့ကို လိုလေသေးမရှိ ပြုစုရန် တစ်စုံတစ်ဦးကို လိုအပ်လေသည်။ ထိုအရာမှာ မည်သူကမျှ ၎င်းတို့ကို လိုလေသေးမရှိ ပြုစုခြင်းမရှိလျှင် ၎င်းတို့က မိမိတို့ကိုယ်ကို တာဝန်ယူနိုင်စွမ်း ကင်းမဲ့ကြသည့်အလား ဖြစ်ပြီး မသန်မစွမ်းဖြစ်ကြသည့်အလား ဖြစ်သည်။ လုပ်ဆောင်ရမည့်အရာကို စေခိုင်းစရာ တစ်ဦးမျှ ၎င်းတို့တွင် မရှိသည့်အခါ သို့မဟုတ် ၎င်းတို့အတွက် အလုပ်လုပ်စေကာ ၎င်းတို့ကို အစေခံစေရန် ၎င်းတို့ အမိန့်ပေးနိုင်သည့် မည်သူမျှမရှိသည့်အခါ ၎င်းတို့သည် အထီးကျန်ပြီး အနှစ်မဲ့ကာ ဘဝက အဓိပ္ပာယ် သို့မဟုတ် မျှော်လင့်ချက်မရှိဟု ခံစားကြလေသည်။ ၎င်းတို့က အခြားသူတို့အား ၎င်းတို့ကို အစေခံစေရန်နှင့် လိုလေသေးမရှိပြုစုစေရန် ခိုင်းဖို့ အခွင့်အရေးနှင့် ဆင်ခြေတစ်ခုရှာတွေ့သည့်အခါ လေထဲတွင် မျောလွင့်ကြသည့်အလား စိတ်ကျေနပ်ကာ ဝမ်းသာသွားကြသည်။ ဘဝက ဤမျှ နှစ်သက်ဖွယ် ဖြစ်သည်၊ ဘုရားသခင်ကို ယုံကြည်ခြင်းက ဤမျှနှစ်သက်ဖွယ်ဖြစ်သည်၊ ဤသည်မှာ ဘုရားသခင်ကို ယုံကြည်ခြင်း၏ အဓိပ္ပာယ်ဖြစ်သည်ဟူ၍ လည်းကောင်း၊ ဤသည်မှာ ယုံကြည်သူတစ်ဦးက ဘုရားသခင်ကို ယုံကြည်သင့်သည့်ပုံစံဖြစ်သည် ဟူ၍လည်းကောင်း တွေးထင်ကြသည်။ တာဝန်တစ်ခုအပေါ် ၎င်းတို့၏ သိနားလည်မှုဟူသည်မှာ အခြားသူတို့အား ၎င်းတို့ကို အစေခံစေခြင်းနှင့် အခြားသူတို့အား လွတ်လပ်စွာ အမိန့်ပေးနိုင်ခြင်းတို့ပေါ် အခြေခံ၍ အားထုတ်မှုကို အားစိုက်ထုတ်ခြင်းနှင့် မိမိတို့တာဝန်များကို ထမ်းဆောင်ခြင်းဖြစ်သည်။ ဤသည်မှာ ၎င်းတို့၏ တာဝန်ဖြစ်သည်။ ၎င်းတို့က ၎င်းတို့၏ တာဝန်အတွက် ဆုလာဘ်တစ်ခု အမြဲ ရရှိသင့်ကြောင်း၊ ၎င်းတို့က တစ်စုံတစ်ရာကို အမြဲ ရရှိရမည်ဖြစ်ကာ တစ်စုံတစ်ရာကို ရဖို့ ကြိုးစားရမည်ဖြစ်ကြောင်း ယုံကြည်ကြသည်။ ၎င်းတို့က ငွေ သို့မဟုတ် ရုပ်ဝတ္ထုပစ္စည်းများကို ရရှိရန် ကြိုးစားနေခြင်း မရှိလျှင်၊ သွေးသား ပျော်ရွှင်မှုများနှင့် ဝမ်းမြောက်မှုများကို ရရှိရန် ကြိုးစားနေကြခြင်းဖြစ်ပြီး အနည်းဆုံးအနေဖြင့် ၎င်းတို့၏ ဇာတိပကတိသည် ဝမ်းမြောက်ပျော်ရွှင်ခြင်းနှင့် နှစ်သိမ့်မှု အခြေအနေတွင် ရှိလိမ့်မည်ထင်ရကာ ထို့နောက်တွင် ၎င်းတို့ ပျော်ရွှင်လိမ့်မည်၊ မိမိတို့တာဝန်ကို လုပ်ဆောင်ရန် အားအင် ရှိလိမ့်မည်ဖြစ်ပြီး သစ္စာစောင့်သိမှုတစ်ခုခုဖြင့် ထိုအရာကို လုပ်ဆောင်နိုင်လိမ့်မည် ဖြစ်သည်။ ထိုသို့သော လူများသည် သမ္မာတရားအပေါ် လွဲချော်သော သိနားလည်မှု ရှိကြသလော သို့မဟုတ် ၎င်းတို့၏ နိမ့်ကျသော အကျင့်စရိုက်ကြောင့် သမ္မာတရားကို လက်မခံကြခြင်းသာ ဖြစ်သလော။ (၎င်းတို့တွင် နိမ့်ကျသည့် အကျင့်စရိုက်ရှိသောကြောင့် သမ္မာတရားကို လက်မခံကြပါ။) ဤလူများသည် လုံးလုံးလျားလျား မယုံကြည်သူများ၊ အန္တိခရစ်များ၏ သားကောင်းမြေးမြတ်များနှင့် အန္တိခရစ်များ၏ ပြယုဂ်ဖြစ်ကြပေသည်။

ဘုရားအိမ်တော်တွင် ဖျော်ဖြေရသည်ကို မွေ့လျော်ပြီး အပြင်လောကတွင် ရှိသည့်အခါ သရုပ်ဆောင်အလုပ်ကို နှစ်သက်သော်လည်း ၎င်းတို့၏ ရည်မှန်းချက်များကို စွမ်းဆောင်ရရှိနိုင်ခြင်း မရှိသည့် သရုပ်ဆောင်အချို့ ရှိသည်။ ယခု ၎င်းတို့သည် ဘုရားအိမ်တော်သို့ ရောက်လာကြပြီး နောက်ဆုံးတွင် ၎င်းတို့၏ အလိုဆန္ဒများ အမှန်တကယ် ဖြစ်လာသည်။ ၎င်းတို့ နှစ်သက်သည့် အလုပ်အကိုင်တွင် ၎င်းတို့ အလုပ်လုပ်နိုင်ကြသည်။ ၎င်းတို့၏ စိတ်နှလုံးများက အလွန့်အလွန် ဝမ်းမြောက်ခြင်းနှင့် ပြည့်ပြီး တစ်ချိန်တည်းတွင် ဤအခွင့်အရေးကို ၎င်းတို့အား ပေးသည့်အတွက် ဘုရားသခင်ကို ကျေးဇူးတင်ကြသည်။ ဤလူများထဲမှ တစ်ဦးသည် အဓိက အခန်းကဏ္ဍတစ်ခုကို အောင်အောင်မြင်မြင် ရရှိရလောက်အောင် ကံကောင်းသွားကြပြီးနောက်တွင် ၎င်းတို့က အဆင့်အတန်းနှင့် တန်ဖိုးရှိသည့် လူတစ်ယောက်ဖြစ်ပြီး ၎င်းတို့၏ အဆင့်အတန်းနှင့် တန်ဖိုးအတွက် တစ်စုံတစ်ရာကို ၎င်းတို့ လုပ်ဆောင်သင့်သည်ဟု ခံစားမိကြသည်။ ၎င်းတို့က လောကတွင် ရှိသည့် ကျော်ကြားသူများနှင့် ထူးချွန်ပြောင်မြောက်သူတို့က မည်သည့်အရာ လုပ်ဆောင်ခဲ့ကြသည်၊ မည်သို့ ပြုမူခဲ့ကြသည်၊ ထိုသူတို့၏ ဟန်ပန်အမူအရာက မည်သို့ဖြစ်ပြီး ထိုသူတို့တွင် မည်သည့် ဘဝနေထိုင်မှုပုံစံ ရှိခဲ့ကြသည်ဟူသည်တို့ကို ကြည့်ပြီး ဤသည်မှာ အရည်အသွေးကောင်းကာ မြင့်မြတ်မှုရှိသည့် ဘဝတစ်ခုကို အသက်ရှင်နေခြင်း ဖြစ်သည်ဟု ယုံကြည်လျက် ထိုသူတို့ကို အတုခိုးကာ တုပကြလေသည်။ ထို့ကြောင့် ၎င်းတို့က အဓိက ဇာတ်ကောင်နေရာကို ရကာ “ထူးချွန်ပြောင်မြောက်သည့် သရုပ်ဆောင်”တစ်ဦး ဖြစ်လာသည့်အချိန်မှစ၍ ဟိတ်ဟန်လုပ်လာကြလေသည်။ မည်သည့်အတိုင်းအတာအထိ ၎င်းတို့ ဟိတ်ဟန်လုပ်ခဲ့ကြသနည်း။ တစ်ခါက ဤပြဿနာကို ရှင်းပြနိုင်သည့် အသေးစားဖြစ်ရပ်တစ်ခု ရှိခဲ့သည်။ ရိုက်ကူးရေးအဖွဲ့ရှိ လူအားလုံး ရုပ်ရှင် စတင်ရိုက်ကူးရန် အသင့်ဖြစ်သည့်အချိန်တွင် ဤအထူး “ထူးချွန်ပြောင်မြောက်သည့် သရုပ်ဆောင်”သည် မျက်ခုံးကို ကောင်းစွာ မဆွဲရသေးသဖြင့် လူတိုင်းက ၎င်းကို စောင့်ဆိုင်းကြရသည်၊ ၎င်းကို ဝန်းရံကာ အစေခံကြရသည်။ ဆယ်မိနစ်ကုန်သွားသည်၊ ထို့နောက် မိနစ်နှစ်ဆယ်သာ ကုန်သွားပြီး ထိုထူးချွန်ပြောင်မြောက်သည့် သရုပ်ဆောင်သည် ၎င်း၏ မျက်ခုံးက ထိုမျှကောင်းစွာ ဆွဲထားခြင်းမရှိဟု ခံစားရသည်။ ထို့ကြောင့် မိတ်ကပ်ပညာရှင်ကို ဖျက်ခိုင်းပြီး တစ်ဖန် ဆွဲခိုင်းကြရသည်။ တစ်နာရီသာကုန်သွားကာ သရုပ်ဆောင်နှင့် ရိုက်ကူးရေးအဖွဲ့ဝင် အားလုံးသည် ရုပ်ရှင်စတင်မရိုက်ကူးမီတွင် ဤ “ထူးချွန်ပြောင်မြောက်သည့် သရုပ်ဆောင်”က သူ၏ မျက်ခုံးကို ကောင်းစွာ ပြီးအောင်ရေးဆွဲဖို့အတွက် စောင့်ဆိုင်းနေခဲ့ရသည်။ လူတိုင်းက ဤလူကို အစေခံကြရပြီး ဝန်းရံနေခဲ့ကြရသည်။ ဤသည်မှာ မည်သည့် လူစားမျိုးဖြစ်သနည်း။ ပုံမှန်လူတစ်ဦး ဖြစ်သလော။ လူ့သဘာဝရှိသည့် တစ်စုံတစ်ဦး ဖြစ်သလော။ မဟုတ်ပေ။ ၎င်းသည် စာတန်အုပ်စုနှင့်ဆိုင်သော လူတစ်ဦးဖြစ်သည်၊ စာတန်နှင့် သက်ဆိုင်သည်။ ပြီးလျှင် ၎င်းသည် ဘုရားအိမ်တော်မှ လူတစ်ဦး မဟုတ်။ ဘုရားအိမ်တော်တွင် ထူးချွန်ပြောင်မြောက်သော သရုပ်ဆောင်များ ရှိသလော။ ဘုရားအိမ်တော်တွင် ထူးချွန်ပြောင်မြောက်သော သရုပ်ဆောင်များမရှိ၊ ညီအစ်ကို မောင်နှမများသာ ရှိသည်။ မတူညီသော တာဝန်များသာ ရှိသည်။ ရာထူး အနိမ့်၊ အမြင့်များကြား ခြားနားချက် မရှိပေ။ ထို့ကြောင့် ဤလူတစ်ဦးသည် မည်သည့်အခြေခံအကြောင်းရင်းပေါ်တွင် ညီအစ်ကို မောင်နှမများအား ၎င်းကို စောင့်ဆိုင်းစေခဲ့သနည်း။ အကြောင်းအရာ တစ်ခုက သေချာ၏။ ၎င်းက အခြားသူများထက် သာ၍ အရေးကြီးသည်၊ ၎င်း၏ တာဝန်က အခြားသူများ၏ တာဝန်ထက် ပိုအရေးပါသည်၊ ၎င်းမပါဘဲနှင့် တင်ဆက်မှုကို ရုပ်ရှင်ရိုက်၍ ရနိုင်မည်မဟုတ်သကဲ့သို့ ၎င်းမရှိဘဲနှင့် အခြားလူတို့သည် ၎င်းတို့၏တာဝန်များကို အချည်းနှီးလုပ်ဆောင်နေကြမည်ဟု ၎င်းက တွေးထင်ပေသည်။ ထို့ကြောင့် အခြားလူတိုင်းက ၎င်းကို အစေခံရသည်၊ ၎င်းကို စောင့်ဆိုင်းရန်အလို့ငှာ အဖိုးအခပေးကာ စိတ်ရှည်ခြင်းကို ကျင့်သုံးကြရပြီး မည်သူကမျှ မညည်းညူသင့်ပေ။ လူ့သဘာဝ ကင်းမဲ့ခြင်းအပြင် ဤကဲ့သို့သော လူများသည် ဤသို့ ပြုမူဆောင်ရွက်ခြင်းအတွက် စည်းမျဉ်းများကို မည်သည့်နေရာတွင် ရရှိကြသနည်း။ ၎င်းတို့၏ စည်းမျဉ်းများသည် သမ္မာတရားမှလည်းကောင်း၊ ဘုရားနှုတ်ကပတ်တော်များမှလည်းကောင်း လာသလော။ သို့မဟုတ် လူသား ဖောက်ပြန်ပျက်စီးသော စိတ်သဘောထားများမှ လာသလော။ (လူသားဖောက်ပြန်ပျက်စီးသော စိတ်သဘောထားများမှ ဖြစ်သည်။) စာတန်၏ အုပ်စုမှလာသည့် သူများတွင် စာတန်၏ ဖောက်ပြန်ပျက်စီးသော စိတ်သဘောထားများ ရှိကြသည်သာမက လူအုပ်စုများအတွင်းတွင် ၎င်းတို့၏ လုပ်ရပ်များ၊ အပြုအမူနှင့် သရုပ်သကန်များကလည်း စက်ဆုပ်ဖွယ်ဖြစ်သည်။ ၎င်းတို့သည် အဘယ်ကြောင့် စက်ဆုပ်ဖွယ်ဖြစ်သနည်း။ ၎င်းတို့က အခြေအနေတစ်ခုကို အမြဲ ထိန်းချုပ်ချင်ကြသည်၊ အခြားလူတို့ကို ကြိုးကိုင်ညွှန်ကြားလိုကြပြီး အခြားလူတို့အား ၎င်းတို့ကို ဝန်းရံစေလိုသည့်အပြင် ၎င်းတို့ကို အဓိကကျသော ပုဂ္ဂိုလ်ဖြစ်အောင် ပြုစေလိုကြသည်။ ဤအရာကို လုပ်ဆောင်ရာတွင် ၎င်းတို့သည် မိမိတို့ကိုယ်ကို အခြားသူအားလုံးထက် သာ၍ မြင့်မားသည့် နေရာတစ်ခုတွင် သိသာစွာ ထားရှိနေကြခြင်းဖြစ်ပေသည်။ ၎င်းတို့သည် အခြားသူတိုင်းကို လွှမ်းမိုးကာ ထိန်းချုပ်လိုကြသည်။ ဤသည်မှာ လူတို့ လုပ်ဆောင်သင့်သည့် အရာတစ်ခု ဖြစ်သလော။ (မဟုတ်ပါ။) မည်သူက ဤအရာကို လုပ်ဆောင်သနည်း။ (စာတန်ဖြစ်ပါသည်။) ဤသည်မှာ စာတန်လုပ်ဆောင်သည့်အရာတစ်ခု ဖြစ်သည်။ လူတို့အား ၎င်းတို့၏ တာဝန်များကို ထမ်းဆောင်ရန် ဘုရားသခင် တောင်းဆိုသည့် သမ္မာတရားများထဲတွင် လူတို့အတွက် ၎င်းတို့၏ တာဝန်များကို ထမ်းဆောင်နေစဉ် အခြေအနေတစ်ခုကို ချုပ်ကိုင်ကာ လူတိုင်း၏ အတွေးများနှင့် အပြုအမူကို ထိန်းချုပ်ရန် တောင်းဆိုချက်တစ်ခုတလေ ရှိသလော။ (မရှိပါ။) သို့ဆိုလျှင် ဤအရာသည် မည်သည့်နေရာမှ လာသနည်း။ ဤသည်မှာ လူတို့ မွေးရာပါသည့် စာတန်ဆန်သော သဘာဝတစ်ခု ဖြစ်သည်။ လူတို့သည် စာတန်များဖြစ်ပြီး ၎င်းတို့သည် မွေးကတည်းက ဤသဘာဝကို ပိုင်ဆိုင်ကြပြီးဖြစ်သည်။ ထိုအရာကို လေ့လာသင်ယူရန် ၎င်းတို့အတွက် မလိုအပ်ပေ။ ထိုအရာကို ၎င်းတို့အား သွန်သင်ပေးရန် မည်သူကိုမျှ ၎င်းတို့ မလိုအပ်သကဲ့သို့ ၎င်းတို့နှင့်အတူ သမ္မာတရားကို သင် မည်သို့ မိတ်သဟာယပြုပေးသည်ဖြစ်စေ၊ ဤအရာကို ၎င်းတို့က လက်လွှတ်မည် မဟုတ်ပေ။ လူတစ်ဦးကလည်း မိမိ၏ ဖျော်ဖြေမှုကို တင်ဆက်ရန် စင်ပေါ်သို့မတက်မီတွင် ဆံစအနည်းငယ်က နေရာတကျ သေသေသပ်သပ် မရှိဘဲ ဖွာထွက်နေခဲ့သည်။ သူ၏ အပြင်ပန်းအရ အဆင်ပြေပုံရသော်လည်း အချိန်မီ တင်ဆက်ရန် စင်မြင့်ပေါ်သို့ မတက်ခဲ့ပေ။ ညီအစ်ကို မောင်နှမများက ၎င်းကို မည်မျှ တိုက်တွန်းသည်ဖြစ်စေ အချည်းနှီးသာ ဖြစ်သည်။ ၎င်းက မိမိကိုယ်ကို အကျော်အမော်တစ်ဦး၊ အဓိကဒေါက်တိုင်တစ်ခုအဖြစ် သဘောထားကာ လူအားလုံးကို သူ၏ ဆံပင်အနည်းငယ်အတွက် အဖိုးအခ ပေးဆပ်စေ၍ အချိန်ကုန်စေလျက် လူတိုင်းအား သူတစ်ဦးတည်းကိုသာ အစေခံစေလေသည်။ ဤသည်မှာ ပုံမှန်လူ့သဘာဝရှိသည့် တစ်စုံတစ်ဦးက ရှိသင့်သော သရုပ်သကန်တစ်ခု ဖြစ်သလော။ ဤလုပ်ရပ်၏ သဘာဝမှာ အဘယ်နည်း။ ၎င်းတို့သည် ဟိတ်ဟန်လုပ်နေခဲ့ကြခြင်း မဟုတ်လော။ ၎င်းတို့သည် တာဝန်ယူခြင်း မရှိနေခဲ့ကြသကဲ့သို့ အသိခေါက်ခက် အဝင်နက်ကြလေသည်။ ၎င်းတို့နှင့် ပတ်သက်သရွေ့ မည်သူ၏ တာဝန်မျှ ၎င်းတို့၏ တာဝန်လောက် အရေးမကြီးသကဲ့သို့ လူတိုင်းက ၎င်းတို့ကို အစေခံခဲ့ကြရသည်။ ၎င်းတို့က “ဤဆံမျှင်နှစ်ခုကို နေရာတကျ အခြောက်ခံပုံသွင်းဖို့ တစ်နေ့လုံး အချိန်ယူရမည်ဆိုလျှင် သင်တို့ ငါ့ကို တစ်နေ့လုံး စောင့်ဆိုင်းရမည်။ နှစ်ရက်ကြာမည်ဆိုလျှင် သင်တို့က နှစ်ရက်စောင့်ဆိုင်းရမည်ဖြစ်ပြီး တစ်သက်တာ အချိန်ယူရလျှင် သင်တို့က တစ်သက်တာ စောင့်ဆိုင်းရမည်ဖြစ်သည်။ ဘုရားအိမ်တော်၏ အလုပ်နှင့် အကျိုးစီးပွားများက မည်သည့်အရာဖြစ်စေ ငါ၏ အကျိုးစီးပွားက ဦးစားပေးဖြစ်သည်။ ငါ၏ ဆံပင်ကို နေရာတကျ အခြောက်ခံပုံမသွင်းနိုင်လျှင် ကင်မရာရှေ့သို့ ငါ သွားသည့်အချိန်တွင် ငါ၏ ပုံရိပ်ထိခိုက်မည် မဟုတ်လော။ ငါ၏ ပုံရိပ်သည် အလွန် အရေးကြီးသည်။ ဘုရားအိမ်တော်၏ အကျိုးစီးပွားက မပြောပလောက်”ဟု တွေးကြလေသည်။ ဤလူသည် မည်သည့်အရာမျိုးဖြစ်သနည်း။ ဤလူစားမျိုးက “ဘုရားကို ကျွန်ုပ် ချစ်သည်။ ဘုရားကို ကျွန်ုပ် သက်သေခံသည်၊ ဘုရားအတွက် ကျွန်ုပ်၏ တာဝန်ကို ထမ်းဆောင်ပြီး အရာရာကို စွန့်လွှတ်သည်”ဟုလည်း ပြောမည်ဖြစ်သည်။ ဤသည်မှာ အလိမ်အညာချည်းသာ ဖြစ်သည် မဟုတ်လော။ ဆံပင်တစ်ပင် သို့မဟုတ် နှစ်ပင်ကို အခြောက်ခံပုံသွင်းခြင်းကဲ့သို့သော အရာတစ်ခုကို ၎င်းတို့က လက်မလွှတ်နိုင်ကြပေ။ သို့ဆိုလျှင် မည်သည့်အရာကို ၎င်းတို့ လက်လွှတ်နိုင်ကြသနည်း။ မည်သည့်အရာကို ၎င်းတို့ စွန့်လွှတ်နိုင်ကြသနည်း။ ၎င်းတို့၏ စွန့်လွှတ်ခြင်းအားလုံးက အတုအယောင် ဖြစ်သည်။ ဤကဲ့သို့သော လူများသည် လုံးဝ ဆင်ခြင်တုံတရားမဲ့ကြသည်။ အသိစိတ် မရှိကြသကဲ့သို့ အောက်တန်းကျသည့် အကျင့်စရိုက်ရှိကြပြီး သမ္မာတရားကို ချစ်ခြင်းနှင့်ပတ်သက်၍ သာ၍ပင် စံမမီကြပေ။ ၎င်းတို့၏ လူ့သဘာဝသည် စံမမီကြသဖြင့် မည်သူကမျှ ၎င်းတို့နှင့်အတူ သမ္မာတရားအကြောင်းကို ပြောဆိုကြလိမ့်မည် မဟုတ်။ ထိုအရာနှင့် ၎င်းတို့ မထိုက်တန်ကြသကဲ့သို့ ၎င်းတို့၏ အကျင့်စရိုက်သည် စံမီခြင်း မရှိပေ။ ထိုသို့သော ယုတ်ညံ့သည့် လူ့သဘာဝတစ်ခုဖြင့် ၎င်းတို့နှင့်အတူ သမ္မာတရားအကြောင်းကို ပြောဆိုခြင်းသည် ဝက်တစ်ကောင် သို့မဟုတ် ခွေးတစ်ကောင်နှင့် သမ္မာတရားအကြောင်း ပြောဆိုခြင်းကဲ့သို့ ဖြစ်မည် မဟုတ်လော။ ၎င်းတို့တွင် လူသား ပုံသဏ္ဌာန်တစ်ခုခု ရှိပြီး လူသားတစ်ဦးကဲ့သို့ စကားပြောနိုင်သည့်အခါ လူတို့က ၎င်းတို့နှင့်အတူ သမ္မာတရားအကြောင်းကို ပြောဆိုကြလိမ့်မည် ဖြစ်သော်လည်း ယခု ထိုအရာနှင့် ၎င်းတို့ မထိုက်တန်ကြပေ။ ဤကဲ့သို့သော လူများစွာရှိသည်၊ အတော်လေးများ၏။ သို့ဆိုလျှင် လူအချို့သည် အဘယ်ကြောင့် ဤအရာများကို မထင်ရှားစေကြသနည်း။ အဘယ်ကြောင့်ဆိုသော် ၎င်းတို့က အခွင့်အရေးတစ်ခုကို လက်မလွှတ်တမ်း အသုံးမချကြသေးသောကြောင့် ဖြစ်သည်။ ၎င်းတို့၏ အစွမ်းအစနှင့် ပါရမီတို့က အလွန် သာမန်ဖြစ်ပြီး ၎င်းတို့က ထင်ရှားကျော်ကြားဖို့ အခွင့်အရေး မရှိကြသေးသည့်အပြင် အရင်းအနှီးတစ်ခုခု မရရှိကြသေးသော်လည်း ၎င်းတို့၏ စိတ်နှလုံးများတွင် ၎င်းတို့ ကြံစည်နေကြသောကြောင့်၊ ၎င်းတို့၏ အစီအစဉ်များက အကြံထုတ်သည့် အခြေအနေတွင် ရှိနေသေးသောကြောင့် ဖြစ်သည်။ ထို့ကြောင့် ၎င်းတို့သည် ဤထုတ်ဖော်ခြင်းမျိုး မပြကြသေးခြင်း ဖြစ်သည်။ သို့သော် ဤထုတ်ဖော်ခြင်းမရှိသည်မှာ ၎င်းတို့တွင် ဤသဘာဝ မရှိဟု မဆိုလိုပေ။ သင်သည် သမ္မာတရားကို မလိုက်စားသကဲ့သို့ အန္တိခရစ်များ၏ လမ်းကြောင်းကို လိုက်လျှောက်လျှင် ဤထုတ်ဖော်ခြင်းကို သင် လွတ်ထွက်ခွင့်ပေးမိမည့် နေ့တစ်နေ့ အနှေးနှင့်အမြန် ရောက်လာလိမ့်မည်။ သင်သည် သင်ဖြစ်ပြီး လူ့သဘာဝ မရှိခြင်းက လူ့သဘာဝ မရှိခြင်း ဖြစ်သည်။ သင်သည် ဟန်ဆောင်မှုဖြင့် သို့မဟုတ် သင့်တွင် ပါရမီမရှိသည့်အပြင် ညံ့ဖျင်းသည့် အစွမ်းအစ ရှိသောကြောင့် လူ့သဘာဝရှိသည့် တစ်စုံတစ်ဦး ဖြစ်မလာနိုင်ပေ။ ထို့ကြောင့် လမ်းကြောင်းတစ်ခုသာ ရှိသည်။ လူတစ်ဦးသည် သမ္မာတရားကို လက်ခံနိုင်ကာ ပြုပြင်ခြင်းကို လက်ခံနိုင်လျှင် ၎င်းတို့၏ အကျင့်စရိုက်က အတော်အတန် တိုးတက်နိုင်သည်။ ဤအမှန်တရားများကို ၎င်းတို့ ရင်ဆိုင်ရသည့်အခါ ဤအမှန်တရားများကို မှန်ကန်စွာ ချဉ်းကပ်နိုင်ကြပြီး ထို့နောက်တွင် ၎င်းတို့ကိုယ်ပိုင် အပြုအမူနှင့် အတွင်းကျကျ စိတ်နှလုံးကို မကြာခဏ ဆန်းစစ်ကာ စစ်ဆေးနိုင်ကြသည့်အခါ ၎င်းတို့သည် ပိုကောင်းမွန်လာနိုင်ပြီး မိမိတို့ကိုယ်ကို အနည်းငယ် သာ၍ ချုပ်ထိန်းလာနိုင်ကြပေသည်။ မိမိကိုယ်ကို အနည်းငယ် ချုပ်ထိန်းခြင်းဖြင့် မည်သည့် ရည်ရွယ်ချက်ကို စွမ်းဆောင်ရရှိနိုင်သနည်း။ သင့်ကိုယ်သင် အလွန်များစွာ အရှက်ရစေမည်မဟုတ်။ သင်၏ ဂုဏ်သတင်းသည် အနည်းငယ် သာ၍ ကောင်းမွန်လာလိမ့်မည်။ လူတို့က သင့်ကို စက်ဆုပ်ကြမည်မဟုတ်။ ဘုရားသခင်က သင့်ကို မုန်းတီးစက်ဆုပ်မည် မဟုတ်သကဲ့သို့ ဤနည်းဖြင့် သင်သည် ဘုရားသခင်၏ ကယ်တင်ခြင်းခံရနိုင်သည့် အခွင့်အရေးတစ်ခု ရှိနိုင်သေး၏။ ဤသည်မှာ လူသားတစ်ဦး ပိုင်ဆိုင်သင့်သည့် အနိမ့်ဆုံး ဆင်ခြင်တုံတရား မဟုတ်လော။ အသိစိတ်နှင့် ဆင်ခြင်တုံတရား အနည်းငယ်ရှိသည့် တစ်စုံတစ်ဦးအတွက် ဤကဲ့သို့ လက်တွေ့လုပ်ဆောင်ကာ ဝင်ရောက်ရန် လွယ်ကူသည် မဟုတ်လော။

ထိုသို့သော လူများအကြောင်းကို သင်တို့အား ငါပြောနေသည်ကို သင်တို့ ကြားသည့်အခါ သင်တို့ အတော်ပင် စိတ်အေးလက်အေး ဖြစ်သော်လည်း သင်တို့ထဲမှ လူအချို့အကြောင်းကို ငါ ပြောလျှင် သင်တို့ မည်သို့ ခံစားကြမည်နည်း။ ပုံမှန် တုံ့ပြန်ကြမည်လော။ သင့်ကို ငါ ပြောမည်၊ စိတ်သဘောထားဆိုင်ရာ ပြောင်းလဲမှုကို သင် စွမ်းဆောင်ရရှိလိုပြီး သမ္မာတရား လက်တွေ့ကျမှုထဲသို့ ဝင်ရောက်လိုလျှင် စမ်းသပ်မှု တစ်ခုပြီးတစ်ခု သင် အောင်မြင်ရမည်။ ဤကိစ္စရပ်များကို လျှော့မတွက်နှင့်။ သင်၏ လူ့သဘာဝက စံမမီလျှင် ညီအစ်ကို မောင်နှမများက သင့်ကို စက်ဆုပ်ကြလိမ့်မည်သာမက ဘုရားကလည်း သင့်ကို စုံလင်အောင် ပြုလိမ့်မည်မဟုတ်၊ ကယ်တင်လိမ့်မည် မဟုတ်။ ဘုရားသခင်က တစ်စုံတစ်ဦးကို ကယ်တင်ရန်အတွက် အခြေခံအကျဆုံး သတ်မှတ်ချက်များမှာ ထိုလူက လူ့သဘာဝ၊ ဆင်ခြင်တုံတရားနှင့် အသိစိတ် ပိုင်ဆိုင်ရမည်ဖြစ်ပြီး အရှက်တရားကို သိရမည်ဖြစ်သည်။ ဤကဲ့သို့သော လူတစ်ဦးသည် ဘုရားသခင်ရှေ့သို့လာပြီး သူ၏ နှုတ်ကပတ်တော်များကို ကြားသည့်အခါ ဘုရားသခင်က ၎င်းတို့ကို အလင်းပေး၊ ဦးဆောင်ကာ လမ်းပြလိမ့်မည်ဖြစ်သည်။ လူ့သဘာဝ၊ အသိစိတ်၊ ဆင်ခြင်တုံတရား သို့မဟုတ် ရှက်စိတ်တစ်ခု မရှိသည့် လူတို့သည် ဘုရားသခင် ရှေ့သို့လာရန် အစဉ်ထာဝရ အရည်အချင်း ပြည့်မီကြလိမ့်မည် မဟုတ်။ သင်သည် တရားဒေသနာများကို နားထောင်ပြီး အယူဝါဒအချို့ကို သိလျှင်ပင် ဉာဏ်အလင်းပေးခံရလိမ့်ဦးမည် မဟုတ်သောကြောင့် သင်သည် သမ္မာတရား လက်တွေ့ကျမှုထဲသို့ အစဉ်ထာဝရ ဝင်ရောက်နိုင်လိမ့်မည် မဟုတ်ပေ။ သမ္မာတရား လက်တွေ့ကျမှုထဲသို့ သင် မဝင်ရောက်နိုင်လျှင် သင်၏ ကယ်တင်ခြင်း ရရှိဖို့ မျှော်လင့်ချက်များက သုညဖြစ်သည်ကို သဘောပေါက်ရန် များစွာမလိုအပ်ပေ။ အန္တိခရစ်များ၏ ဤသရုပ်သကန်များနှင့် အန္တိခရစ်များ၏ စိတ်သဘောထားနှင့် အနှစ်သာရတို့ကိုသာ သင် ပိုင်ဆိုင်ပြီး ဘုရားသခင်က သင့်ထံတွင် ရှိဖို့ တောင်းဆိုသည့် ပုံမှန်လူ့သဘာဝ၏ သရုပ်သကန်တစ်ခုမျှ မရှိလျှင် သင်သည် ကြီးမားသည့်အန္တရာယ် ရှိပေသည်။ သင်သည် အန္တိခရစ်တို့၏ လုပ်ရပ်များနှင့် ထုတ်ဖော်ခြင်းများအပါအဝင် ငါဖော်ထုတ်နေသည့် အန္တိခရစ်တို့၏ ဤသရုပ်သကန်များ၊ အနှစ်သာရများ တစ်ခုချင်းစီတိုင်းကို သင်ကိုယ်တိုင်နှင့် တန်းညှိကြည့်နိုင်လျှင်၊ ယင်းတို့ကို သင် အတိုင်းအတာ အနည်းနှင့်အများဆိုသလို ပိုင်ဆိုင်လျှင် ဤသည်မှာ သင့်အတွက် အလွန်အန္တရာယ်ရှိပေသည်။ သင်သည် သမ္မာတရားကို မလိုက်စားဘဲ အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်ခံရသည်အထိ စောင့်ဆိုင်းနေလျှင် သင် လုံးဝ ဇာတ်သိမ်းသွားလိမ့်မည်။ မည်သည့်အရာသည် သေစေနိုင်သော ရောဂါတစ်ခု ဖြစ်သနည်း။ အန္တိခရစ်တစ်ဦး၏ အနှစ်သာရရှိခြင်းလော၊ သို့မဟုတ် အန္တိခရစ်တစ်ဦး၏ စိတ်သဘောထား ရှိခြင်းလော။ (အန္တိခရစ်တစ်ဦး၏ အနှစ်သာရရှိခြင်းဖြစ်သည်။) ဟုတ်သလော။ (ဟုတ်ပါသည်။) ထိုအရာကို သေချာစွာ စဉ်းစားပြီးနောက် တစ်ဖန် ဖြေလော့။ (အန္တိခရစ်တစ်ဦး၏ အနှစ်သာရရှိခြင်းနှင့် အန္တိခရစ်တစ်ဦး၏ စိတ်သဘောထားရှိခြင်း နှစ်ခုလုံးက သေစေနိုင်သော ရောဂါဖြစ်သည်။) ယင်းမှာ အဘယ်ကြောင့်နည်း။ (အဘယ်ကြောင့်ဆိုသော် အန္တိခရစ်၏ အနှစ်သာရရှိသော လူတို့သည် သမ္မာတရားကို မလိုက်စားကြသကဲ့သို့ အန္တိခရစ်တစ်ဦး၏ စိတ်သဘောထားရှိသော သူတို့အတွက်လည်း အလားတူပင် ဖြစ်သည်။ မည်သည့်ပြဿနာကို ၎င်းတို့ ကြုံရသည်ဖြစ်စေ အန္တိခရစ်တစ်ဦး၏ စိတ်သဘောထား ရှိသောလူတို့သည် သမ္မာတရား လိုက်စားခြင်းကို လုံးဝ အာရုံမစိုက်ကြသကဲ့သို့ ၎င်းတို့တွင် လူ့သဘာဝနှင့် ဆင်ခြင်တုံတရား အနိမ့်ဆုံးအဆင့်ပင် မရှိကြချေ။ ဤကဲ့သို့သော လူများသည် သမ္မာတရားကို ရရှိနိုင်စွမ်း မရှိကြသကဲ့သို့ ကယ်တင်ခြင်းကိုလည်း မရရှိနိုင်ကြပါ။ ဤသည်မှာလည်း သေစေနိုင်သော ရောဂါတစ်ခု ဖြစ်သည်။) အခြားမည်သူ ပြောလိုသနည်း။ (ကျွန်ုပ်၏ သိနားလည်မှုမှာ ဤအရာနှစ်ခုထဲမှ မည်သည့်အရာမျှ သေစေနိုင်သော ရောဂါ မဟုတ်သော်လည်း၊ တစ်စုံတစ်ဦးက သမ္မာတရားကို မလိုက်စားလျှင် ယင်းမှာ သေစေနိုင်သော ရောဂါဖြစ်သည်။) ဤသည်မှာ ထိုအရာနှင့်ပတ်သက်၍ ကောင်းမွန်သည့် အမြင်တစ်ခုဖြစ်သည်။ သို့သော် ဤအတွက် မရှိမဖြစ်လိုအပ်ချက်တစ်ခု ရှိသည်။ ယင်းမှာ အန္တိခရစ်၏ အနှစ်သာရဖြစ်သည်။ အန္တိခရစ်တစ်ဦး၏ အနှစ်သာရကို ပိုင်ဆိုင်သော ထိုလူတို့သည် သမ္မာတရားကို တကယ် မလိုက်စားကြ။ ၎င်းတို့သည် မယုံကြည်သူများဖြစ်ကြသည်။ အန္တိခရစ်တစ်ဦး၏ အနှစ်သာရကို ပိုင်ဆိုင်ခြင်းသည် အန္တရာယ်အများဆုံးသော အရာဖြစ်သည်။ အန္တိခရစ်၏ အနှစ်သာရအားဖြင့် မည်သည့်အရာကို ဆိုလိုသနည်း။ ဤလူများက သမ္မာတရားကို တကယ် မလိုက်စားကြဟု ဆိုလိုသည်။ ၎င်းတို့က အဆင့်အတန်းကိုသာ လိုက်စားကြသည်။ ပင်ကိုအားဖြင့် ဘုရားသခင်၏ ရန်သူများဖြစ်ကြသည်။ အန္တိခရစ်များ ဖြစ်ကြသည်။ စာတန်၏ ပြယုဂ်ဖြစ်သည်။ ၎င်းတို့သည် မွေးကတည်းက နတ်ဆိုးများဖြစ်ကြသည်။ လူ့သဘာဝ မရှိကြ။ ရုပ်ဝါဒီများဖြစ်ကြသည်။ ၎င်းတို့က စံပြ မယုံကြည်သူများဖြစ်ကြပြီး ထိုသို့သော လူများသည် သမ္မာတရားကို အလွန်အမင်း မနှစ်မြို့ကြပေ။ “သမ္မာတရားကို အလွန်အမင်း မနှစ်မြို့”ဟူသည်မှာ မည်သည့်အရာကို ဆိုလိုသနည်း။ ဘုရားသခင်က သမ္မာတရားဖြစ်သည်ကို ၎င်းတို့ မယုံကြည်ကြ၊ ဘုရားသခင်က အရာခပ်သိမ်းနှင့် အရာရာအပေါ် အချုပ်အခြာအာဏာ စွဲကိုင်သည်ဟူသည့် အချက်ကို အသိအမှတ်ပြုရန် မဆိုထားနှင့်၊ ဘုရားသခင်က ဖန်ဆင်းရှင်ဖြစ်သည်ဟူသည့် အချက်ကိုပင် ၎င်းတို့က အသိအမှတ်မပြုကြပေ။ ထို့ကြောင့် ထိုသို့သော လူများကို သမ္မာတရား လိုက်စားရန် အခွင့်အရေးပေးသည့်အခါ ထိုအရာကို ၎င်းတို့ လုပ်ဆောင်နိုင်ကြသလော။ (မလုပ်ဆောင်နိုင်ကြပါ။) သမ္မာတရားကို ၎င်းတို့ မလိုက်စားနိုင်ကြသောကြောင့်လည်းကောင်း၊ ၎င်းတို့က သမ္မာတရား၏ ရန်သူများနှင့် ဘုရားသခင်၏ ရန်သူများ အစဉ်ထာဝရ ဖြစ်ကြသောကြောင့်လည်းကောင်း သမ္မာတရားကို မည်သည့်အခါတွင်မျှ ရရှိနိုင်ကြလိမ့်မည် မဟုတ်ပေ။ သမ္မာတရားကို အစဉ်ထာဝရ မရရှိနိုင်ခြင်းသည် သေစေနိုင်သော ရောဂါတစ်ခု ဖြစ်သည်။ ပြီးလျှင် အန္တိခရစ် စိတ်သဘောထားရှိသူ အားလုံးသည် အန္တိခရစ် အနှစ်သာရရှိသူများနှင့် စိတ်သဘောထားတွင် တူညီသော အချက်များ ရှိကြပြီး ၎င်းတို့၌ တူညီသော သရုပ်သကန်များ၊ ထုတ်ဖော်ခြင်းများ ရှိကြသည့်အပြင် ဤသရုပ်သကန်များနှင့် ထုတ်ဖော်ခြင်းများကို ၎င်းတို့ ဖော်ပြသည့် နည်းလမ်းများ၊ တွေးခေါ်ပုံစံများနှင့် ဘုရားသခင်နှင့်ပတ်သက်သည့် အယူအဆများနှင့် စိတ်ကူးစိတ်သန်းများပင်လျှင် အားလုံး တစ်ထပ်တည်းကျကြလေသည်။ သို့ရာတွင် အန္တိခရစ်တစ်ဦး၏ စိတ်သဘောထားကို ပိုင်ဆိုင်သူတို့အတွက်မူ သမ္မာတရားကို ၎င်းတို့ လက်ခံနိုင်သည်ဖြစ်စေ၊ လက်မခံနိုင်သည်ဖြစ်စေ၊ ဘုရားသခင်က ဖန်ဆင်းရှင် ဖြစ်သည်ဟူသည့်အချက်ကို အသိအမှတ်ပြုနိုင်သည်ဖြစ်စေ၊ မပြုနိုင်သည်ဖြစ်စေ သမ္မာတရားကို ၎င်းတို့ မလိုက်စားသရွေ့ ၎င်းတို့၏ အန္တိခရစ် စိတ်သဘောထားသည် သေစေနိုင်သော ရောဂါတစ်ခု ဖြစ်လာပြီး ၎င်းတို့၏ အဆုံးသတ်က အန္တိခရစ်၏ အနှစ်သာရ ပိုင်ဆိုင်သောသူတို့၏ အဆုံးသတ်နှင့် တူညီလိမ့်မည်မှာ ဤအရာကြောင့် ဖြစ်သည်။ သို့တိုင် ကံအားလျော်စွာပင် အန္တိခရစ်၏ စိတ်သဘောထားရှိသောသူတို့ထဲတွင် လူ့သဘာဝ၊ ဆင်ခြင်တုံတရား၊ အသိစိတ်နှင့် ရှက်စိတ်တစ်ခု ပိုင်ဆိုင်သည့်သူအချို့၊ အပြုသဘောဆောင်သည့် အရာများကိုချစ်ပြီး ဘုရားသခင်၏ ကယ်တင်ခြင်းခံရမည့် သတ်မှတ်ချက်များ ပိုင်ဆိုင်သူအချို့ ရှိလေသည်။ ၎င်းတို့က သမ္မာတရားကို လိုက်စားကြသောကြောင့် ဤလူများသည် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိကြသည်၊ ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားကြပြီး ၎င်းတို့၏ အန္တိခရစ် စိတ်သဘောထားကို ဖယ်ရှားကြလေသည်။ ထို့ကြောင့် ၎င်းတို့၏ အန္တိခရစ် စိတ်သဘောထားသည် ၎င်းတို့အတွက် သေစေနိုင်သော ရောဂါတစ်ခု မဟုတ်တော့သည့်အပြင် ၎င်းတို့အနေဖြင့် ကယ်တင်ခံရမည့် ဖြစ်နိုင်ချေတစ်ခု ရှိလေသည်။ အန္တိခရစ်တစ်ဦး၏ စိတ်သဘောထားကို ပိုင်ဆိုင်ခြင်းက သေစေနိုင်သော ရောဂါတစ်ခုဖြစ်သည်ဟု မည်သည့်အခြေအနေတွင် ပြော၍ရသနည်း။ ဤအတွက် မရှိမဖြစ်ထားရှိရမည့် လိုအပ်ချက်တစ်ခု ရှိသည်။ ယင်းမှာ ဤလူများက ဘုရားသခင်၏ တည်ရှိခြင်းကို အသိအမှတ်ပြုကြသော်လည်း၊ ဘုရားသခင်၏ အချုပ်အခြာအာဏာကို ယုံကြည်ကြသော်လည်း၊ ဘုရားသခင် ပြောသည့် အရာရာတိုင်းကို ယုံကြည်ပြီး အသိအမှတ်ပြုကြကာ မိမိတို့တာဝန်များကို လုပ်ဆောင်နိုင်ကြသော်လည်း မှားနေသောအရာတစ်ခု ရှိနေခြင်း ဖြစ်သည်။ ၎င်းတို့က သမ္မာတရားကို လုံးဝ လက်တွေ့မလုပ်ဆောင်၊ သို့မဟုတ် မလိုက်စားကြချေ။ ထို့ကြောင့် ၎င်းတို့၏ အန္တိခရစ် စိတ်သဘောထားသည် ၎င်းတို့အတွက် သေစေနိုင်သောအရာ ဖြစ်လာပြီး ထိုအရာက ၎င်းတို့၏ အသက်ကို နုတ်ယူနိုင်သည်။ အန္တိခရစ်၏ အနှစ်သာရရှိသည့် လူတို့နှင့် ပတ်သက်လာသည့်အခါ အခြေအနေများ မည်သို့ရှိသည်ဖြစ်စေ ဤလူများအနေဖြင့် သမ္မာတရားကို ချစ်ရန်၊ သို့မဟုတ် သမ္မာတရားကို လက်ခံရန်မှာ မဖြစ်နိုင်သကဲ့သို့ သမ္မာတရားကို မည်သည့်အခါတွင်မျှ မရရှိနိုင်ကြပေ။ သင် နားလည်သလော။ (နားလည်ပါသည်။) သင် နားလည်၏။ ငါ့ကို ပြန်ပြောလော့။ (အန္တိခရစ်တစ်ဦး၏ အနှစ်သာရရှိသောလူတို့သည် ပင်ကိုအားဖြင့် ဘုရားသခင်၏ ရန်သူများဖြစ်သည်။ ၎င်းတို့သည် သမ္မာတရားကို ချစ်နိုင်သည့်လူများ သို့မဟုတ် လက်ခံနိုင်သည့် လူများ လုံးဝ မဟုတ်ကြသကဲ့သို့ သမ္မာတရားကို တစ်ကြိမ်တစ်ခါမျှ ရရှိရန် ၎င်းတို့အတွက် မဖြစ်နိုင်ပေ။ ထို့ကြောင့် ၎င်းတို့အတွက် ၎င်းတို့၏ အန္တိခရစ် စိတ်သဘောထားသည် သေစေနိုင်သော ရောဂါတစ်ခု ဖြစ်သည်။ အန္တိခရစ်၏ စိတ်သဘောထားကို ပိုင်ဆိုင်သည့် လူအချို့အတွက်မူ လူ့သဘာဝ၊ ဆင်ခြင်တုံတရား၊ အသိစိတ်နှင့် ရှက်စိတ်တစ်ခု ပိုင်ဆိုင်ပြီး အပြုသဘောဆောင်သည့် အရာများကို ချစ်ကာ သမ္မာတရားကို လိုက်စားပြီးနောက် သမ္မာတရားကို လိုက်စားခြင်းမှတစ်ဆင့် စိတ်သဘောထားဆိုင်ရာ ပြောင်းလဲမှု စွမ်းဆောင်ရရှိသည်ဟူသည့် မရှိမဖြစ် ရှိထားရမည့် လိုအပ်ချက်နှင့်အတူ မှန်ကန်သည့် လမ်းကြောင်းကို လိုက်လျှောက်နေကြခြင်းဖြင့် ၎င်းတို့အတွက် မိမိတို့၏ အန္တိခရစ် စိတ်သဘောထားသည် သေစေနိုင်သော ရောဂါတစ်ခု မဟုတ်။ ဤအရာအားလုံးကို လူတို့၏ အနှစ်သာရနှင့် ၎င်းတို့ လိုက်လျှောက်သည့် လမ်းကြောင်းအားလုံးက ဆုံးဖြတ်ပါသည်။) ဆိုလိုသည်မှာ အန္တိခရစ်၏ အနှစ်သာရရှိသော လူတို့အတွက် သမ္မာတရားကို တစ်ကြိမ်တစ်ခါ လိုက်စားရန်မှာ မဖြစ်နိုင်သည့်အပြင် ကယ်တင်ခြင်းကို လုံးဝ မရရှိနိုင်ပေ။ အန္တိခရစ်၏ စိတ်သဘောထား ရှိသော လူတို့ကိုမူ နှစ်မျိုးနှစ်စားအဖြစ် အမျိုးအစားသတ်မှတ်နိုင်သည်။ တစ်မျိုးက သမ္မာတရားကို လိုက်စားပြီး ကယ်တင်ခြင်းရရှိနိုင်ကာ တစ်မျိုးမှာ သမ္မာတရားကို လုံးဝ မလိုက်စားသကဲ့သို့ ကယ်တင်ခြင်း မရရှိနိုင်ပေ။ ကယ်တင်ခြင်း မရရှိနိုင်သည့်သူများမှာ အလုပ်လုပ်ပေးသူများချည်းသာ ဖြစ်သည်။ အချို့သော သစ္စာစောင့်သိသည့် အလုပ်လုပ်ပေးသူများက ကျန်ရှိနိုင်ပြီး ၎င်းတို့သည် မတူကွဲပြားသည့် ရလဒ်တစ်ခု ကြုံရနိုင်ချေရှိသည်။

အန္တိခရစ်၏ အနှစ်သာရရှိသော လူတို့သည် အဘယ်ကြောင့် ကယ်တင်ခြင်း မရရှိနိုင်ကြသနည်း။ အဘယ်ကြောင့်ဆိုသော် ဤလူများက သမ္မာတရားကို အသိအမှတ်မပြုကြသကဲ့သို့ ဘုရားသခင်က သမ္မာတရားဖြစ်သည်ကို အသိအမှတ် မပြုကြသောကြောင့် ဖြစ်သည်။ အပြုသဘောဆောင်သည့် အရာများရှိသည်ကို ဤလူများက အသိအမှတ်မပြုကြသကဲ့သို့ အပြုသဘောဆောင်သည့်အရာများကို မချစ်ကြပေ။ ထိုအစား ၎င်းတို့က ကောက်ကျစ်ဆိုးယုတ်သည့်အရာများနှင့် အပျက်သဘောဆောင်သည့် အရာများကို ချစ်ကြသည်။ ၎င်းတို့သည် ကောက်ကျစ်ဆိုးယုတ်ပြီး အပျက်သဘောဆောင်သည့် အရာအားလုံး၏ ပြယုဂ်ဖြစ်၍ အပျက်သဘောဆောင်ကာ ကောက်ကျစ်ဆိုးယုတ်သည့် အရာအားလုံးကို ဖော်ပြသူများဖြစ်သည်။ ထို့ကြောင့် ၎င်းတို့သည် သမ္မာတရားကို အလွန်အမင်း မနှစ်မြို့ကြ။ သမ္မာတရားကို ရန်လိုကာ မုန်းတီးကြသည်။ ထိုသို့သော အနှစ်သာရတစ်ခုဖြင့် သမ္မာတရားကို ၎င်းတို့ လိုက်စားနိုင်ကြသလော။ (မလိုက်စားနိုင်ကြပါ။) ထို့ကြောင့် ဤလူများကို သမ္မာတရား လိုက်စားစေရန် မဖြစ်နိုင်ချေ။ တိရစ္ဆာန်တစ်ကောင်ကို အခြားတိရစ္ဆာန်အမျိုးအစားအဖြစ်သို့ ပြောင်းလဲရန် ဖြစ်နိုင်သလော။ ဥပမာအနေဖြင့် ကြောင်တစ်ကောင်ကို ခွေး သို့မဟုတ် ကြွက်တစ်ကောင်အဖြစ်သို့ ပြောင်းရန် ဖြစ်နိုင်သလော။ (မဖြစ်နိုင်ပါ။) ကြွက်တစ်ကောင်သည် တွင်းများထဲတွင် မကြာခဏ ပုန်းအောင်းကာ အရိပ်များထဲတွင် အသက်ရှင်လျက် အမြဲ ကြွက်တစ်ကောင်သာ ဖြစ်လိမ့်မည်။ ကြောင်တစ်ကောင်သည် ကြွက်တစ်ကောင်၏ သဘာဝရန်သူ အစဉ်သဖြင့် ဖြစ်လိမ့်မည်ဖြစ်ပြီး ဤအရာကို ပြောင်းလဲ၍မရပေ။ ဤအရာ လုံးဝ မပြောင်းလဲနိုင်ပေ။ သို့တိုင် အန္တိခရစ်၏ စိတ်သဘောထားရှိသောသူတို့ထဲတွင် သမ္မာတရားနှင့် အပြုသဘောဆောင်သည့်အရာများကို ချစ်သောသူအချို့၊ သမ္မာတရားကို လက်တွေ့လုပ်ဆောင်ပြီး လိုက်စားရန် အရာရာကို ပေးဆပ်ဖို့ လိုလားနေသည့်သူအချို့ ရှိပေသည်။ ဘုရားသခင် ပြောသည့် မည်သည့်အရာကိုမဆို ၎င်းတို့က လက်တွေ့လုပ်ဆောင်ကြသည်။ ဘုရားသခင်က ၎င်းတို့ကို မည်သို့ ဦးဆောင်သည်ဖြစ်စေ ၎င်းတို့ လိုက်လျှောက်ကြသည်။ ဘုရားသခင် စေခိုင်းသည့် မည်သည့်အရာကိုမဆို ၎င်းတို့ လုပ်ဆောင်ကြသည်။ ၎င်းတို့ လိုက်လျှောက်သည့် လမ်းကြောင်းသည် ဘုရားသခင် တောင်းဆိုသည့် လမ်းကြောင်းနှင့် လုံးဝ ကိုက်ညီပြီး ဘုရားသခင် ညွှန်ပြသည့် ဦးတည်ချက်၊ ရည်ရွယ်ချက်များနှင့်အညီ ၎င်းတို့ လိုက်စားကြလေသည်။ အခြားသူများမှာမူ သမ္မာတရားကို မလိုက်စားခြင်းမှလွဲ၍ ၎င်းတို့သည်လည်း အန္တိခရစ်၏ လမ်းကြောင်းကို လိုက်လျှောက်ကြပြီး ဤလူတို့၏ အဆုံးသတ်က မည်သည့်အရာ ဖြစ်လိမ့်မည်ကို သဘောပေါက်ရန် သိပ်မလိုအပ်ပေ။ ၎င်းတို့က သမ္မာတရားကို ရရှိကြလိမ့်မည် မဟုတ်သည်သာမက ကယ်တင်ခံရမည့် အခွင့်အရေးလည်း ဆုံးရှုံးကြလိမ့်မည် ဖြစ်သည်။ ဤလူများက သနားစဖွယ်ဖြစ်လိုက်လေခြင်းပါတကား။ ဘုရားသခင်က ၎င်းတို့ကို အခွင့်အရေးများပေးကာ သမ္မာတရား၊ အသက်နှင့်လည်း ထောက်ပံ့ပေးသော်လည်း ဤအရာများကို ၎င်းတို့က မြတ်နိုးတန်ဖိုးထားခြင်း မရှိသကဲ့သို့ စုံလင်အောင်ပြုခြင်းခံရမည့် လမ်းကြောင်းကို မလိုက်လျှောက်ကြပေ။ ၎င်းတို့က ကယ်တင်ခံရမည့် အခွင့်အရေး ဆုံးရှုံးသည်မှာ ဘုရားသခင်က လူအချို့ကို အခြားလူများထက် မျက်နှာသာပေးခြင်း မဟုတ်သည့်အပြင် ဤလူများကို အခွင့်အရေးများ မပေးခြင်းကြောင့် မဟုတ်ဘဲ၊ ထို့ထက် ၎င်းတို့က ဤအခွင့်အရေးများကို မြတ်နိုးတန်ဖိုးထားခြင်း မရှိသောကြောင့် သို့မဟုတ် ဘုရားသခင် တောင်းဆိုသည့်အတိုင်း ပြုမူဆောင်ရွက်ခြင်း မရှိကြသောကြောင့်ဖြစ်သည်။ ထို့ကြောင့် ၎င်းတို့၏ အန္တိခရစ် စိတ်သဘောထားသည် သေစေနိုင်သောအရာ ဖြစ်လာပြီး ၎င်းတို့၏ အသက်များကို ဆုံးရှုံးဖို့ ဖြစ်စေသည်။ အချို့သော အယူဝါဒများကို နားလည်ခြင်းနှင့် အချို့သော အပြင်ပန်း လုပ်ရပ်များ၊ ကောင်းမွန်သည့် အပြုအမူများကို ဖော်ပြခြင်းသည် ဘုရားသခင်က ၎င်းတို့၏ အန္တိခရစ် စိတ်သဘောထားနှင့်ဆိုင်သည့် ကိစ္စကို စစ်ဆေးမည် မဟုတ်ကြောင်း၊ ထိုအရာကို ၎င်းတို့ ဖုံးကွယ်နိုင်ကြောင်းနှင့် သို့ဖြစ်၍ ၎င်းတို့သည် ပင်ကိုအားဖြင့် သမ္မာတရားကို လက်တွေ့လုပ်ဆောင်ရန် မလိုအပ်သကဲ့သို့ ၎င်းတို့ အလိုရှိသည့် မည်သည့်အရာကိုမဆို လုပ်ဆောင်နိုင်ကာ ၎င်းတို့၏ ကိုယ်ပိုင် သိနားလည်မှု၊ နည်းစနစ်များ၊ အလိုဆန္ဒများနှင့်အညီ ပြုမူဆောင်ရွက်နိုင်ကြောင်းကို ဆိုလိုသည်ဟု ၎င်းတို့က တွေးထင်ကြသည်။ အဆုံးတွင် ၎င်းတို့ကို ဘုရားသခင်က မည်သည့်အခွင့်အရေးများ ပေးသည်ဖြစ်စေ၊ ၎င်းတို့၏ကိုယ်ပိုင် လမ်းကြောင်းကိုသာ မရမက ဖက်တွယ်ကြသည်။ အန္တိခရစ်တစ်ဦး၏ လမ်းကြောင်းကို လိုက်လျှောက်ကြပြီး ဘုရားသခင်၏ ရန်သူများ ဖြစ်လာကြလေသည်။ ဘုရားသခင်က ၎င်းတို့ကို အစကတည်းက ထိုသို့သတ်မှတ်ခဲ့သောကြောင့် ၎င်းတို့က ဘုရားသခင်၏ ရန်သူများ ဖြစ်လာကြသည်မဟုတ်။ ဘုရားသခင်က အစတွင် မည်သည့် သတ်မှတ်ချက်မျှ မပေးပေ။ အဘယ်ကြောင့်ဆိုသော် ဘုရားသခင်၏ အမြင်တွင် ၎င်းတို့သည် သူ၏ ရန်သူများ သို့မဟုတ် အန္တိခရစ်တစ်ဦး၏ အနှစ်သာရရှိသည့် လူများ မဟုတ်ဘဲ ထို့ထက် စာတန်ဆန်သော၊ ဖောက်ပြန်ပျက်စီးသော စိတ်သဘောထားများရှိသည့် လူများသာ ဖြစ်ခဲ့ကြသောကြောင့်ဖြစ်သည်။ ဘုရားသခင်က သမ္မာတရားမည်မျှ ဖော်ပြသည်ဖြစ်စေ ၎င်းတို့က မိမိတို့၏ လိုက်စားမှုတွင် သမ္မာတရားအတွက် ကြိုးပမ်းခြင်း မရှိကြသေးချေ။ ကယ်တင်ခြင်း လမ်းကြောင်းပေါ် ၎င်းတို့ ခြေချနိုင်ရမည့်အစား အန္တိခရစ်တစ်ဦး၏လမ်းကြောင်းကို လိုက်လျှောက်ကြပြီး နောက်ဆုံးတွင် ကယ်တင်ခံရမည့် ၎င်းတို့၏ အခွင့်အရေး ဆုံးရှုံးသွားသည်။ ယင်းမှာ ဝမ်းနည်းစရာတစ်ခု မဟုတ်လော။ အင်မတန် ဝမ်းနည်းစရာတစ်ခု ဖြစ်သည်။ ဤလူများက အလွန် သနားစဖွယ်ဖြစ်ကြသည်။ အဘယ်ကြောင့် သနားစဖွယ်ဖြစ်ကြသနည်း။ ၎င်းတို့သည် စကားလုံးများနှင့် အယူဝါဒအနည်းငယ်ကို နားလည်ကြပြီး သမ္မာတရားကို နားလည်သည်ဟု တွေးထင်ကြသည်။ ၎င်းတို့၏ တာဝန်ကို ထမ်းဆောင်စဉ်တွင် အဖိုးအခအနည်းငယ် ပေးပြီး အပြုအမူကောင်းတစ်ခုခု ဖော်ပြကြကာ ၎င်းတို့က သမ္မာတရားကို လက်တွေ့လုပ်ဆောင်နေကြသည်ဟု တွေးထင်သည်။ ၎င်းတို့တွင် ပါရမီ၊ အစွမ်းအစနှင့် ဆုကျေးဇူးအချို့ရှိကာ အချို့သော စကားလုံးများနှင့် အယူဝါဒများ ပြောဆိုနိုင်ကြသည်၊ အလုပ်တစ်ခုခုကို လုပ်နိုင်ကြသည်၊ အထူးတာဝန်အချို့ကို ထမ်းဆောင်နိုင်ကြပြီး ၎င်းတို့က အသက်ကို ရရှိပြီးဖြစ်သည်ဟု တွေးထင်ကြသည်။ ဆင်းရဲဒုက္ခ အနည်းငယ်ကို ၎င်းတို့ ခါးစည်းခံနိုင်ကာ အဖိုးအခ အနည်းငယ် ပေးနိုင်ပြီး ဘုရားသခင်ကို ၎င်းတို့က ကျိုးနွံနာခံနိုင်သည့်အပြင် ဘုရားသခင်အတွက် အရာရာကို စွန့်လွှတ်နိုင်သည်ဟု တလွဲတွေးကြသည်။ ၎င်းတို့သည် သမ္မာတရားကို လက်တွေ့လုပ်ဆောင်ခြင်းအား အစားထိုးရန် ၎င်းတို့၏ အပြင်ပန်း အပြုအမူကောင်း၊ ၎င်းတို့၏ ဆုကျေးဇူးများ၊ မိမိတို့ကိုယ်ကို ပြင်ဆင်ထားသည့်စကားလုံးများနှင့် အယူဝါဒများကို အသုံးပြုကြလေသည်။ ဤသည်မှာ ၎င်းတို့၏ အကြီးမားဆုံး ပြဿနာ၊ ၎င်းတို့၏ သေစေနိုင်သော အားနည်းချက် ဖြစ်သည်။ ထိုအရာက ၎င်းတို့အနေဖြင့် ကယ်တင်ခြင်း လမ်းကြောင်းပေါ် အစပြုနှင့်ပြီးသားဖြစ်သည်ဟူ၍ လည်းကောင်း၊ ဝိညာဉ်ရင့်ကျက်မှုနှင့် အသက်ကို ၎င်းတို့ ပိုင်ဆိုင်ပြီးသား ဖြစ်သည်ဟူ၍လည်းကောင်း တလွဲ ယုံကြည်စေသည်။ မည်သို့ဆိုစေ အဆုံးတွင် ဤလူများက ကယ်တင်ခြင်း မရရှိနိုင်လျှင် ၎င်းတို့တွင် ၎င်းတို့ကိုယ်တိုင်မှလွဲ၍ အပြစ်တင်စရာ မည်သူမျှ မရှိပေ။ ထိုအရာမှာ အဘယ့်ကြောင့်ဆိုသော် ၎င်းတို့ကိုယ်တိုင်က သမ္မာတရားကို အာရုံမစိုက်သောကြောင့်၊ သမ္မာတရားကို မလိုက်စားသကဲ့သို့ အန္တိခရစ်များ၏ လမ်းကြောင်းကို လိုက်လျှောက်ရန် အလိုလားဆုံးဖြစ်ကြသောကြောင့် ဖြစ်သည်။

ယခုတွင် တရားဒေသနာများကို အနှစ် ၃၀ ကြာ နားထောင်ပြီးနောက် သမ္မာတရားက မည်သည့်အရာဖြစ်သည်၊ သို့မဟုတ် အယူဝါဒက မည်သည့်အရာဖြစ်သည်ကို မသိသေးသည့် လူအချို့ ရှိသည်။ ၎င်းတို့ ပါးစပ်ဟလိုက်သည်နှင့် ပြောဆိုသမျှသည် အနှစ်မဲ့သော အယူအဆများ၊ အခြားသူများကို ဩဝါဒခြွေသည့် စကားများ၊ အနှစ်မပါသော ကြွေးကြော်သံများချည်းသာ ဖြစ်ပြီး အတိတ်က မိမိတို့ မည်သို့ ဒုက္ခခံ၍ အဖိုးအခ ပေးဆပ်ခဲ့ရသည်ကို ပြောဆိုကာ မိမိတို့၏ ဝါရင့်မှုကို ထုတ်ဖော်ကြွားဝါကြလေသည်။ မိမိကိုယ်ကို သိသည့်အသိအကြောင်း၊ ပြုပြင်ခြင်းကို ၎င်းတို့ လက်ခံပုံ၊ ဖောက်ပြန်ပျက်စီးသော စိတ်သဘောထားများကို ၎င်းတို့ ထုတ်ဖော်ပြပုံ၊ ကျော်ကြားမှုနှင့် အကျိုးအမြတ်အတွက် ၎င်းတို့ ပြိုင်ဆိုင်ကြပုံ သို့မဟုတ် ၎င်းတို့တွင် မည်သည့် အန္တိခရစ် စိတ်သဘောထားနှင့် ဆိုင်သော ထုတ်ဖော်ခြင်းများ ရှိသည်ဟူသည်တို့ကို လုံးဝ မပြောဆိုကြပေ။ ဤအရာများအကြောင်းကို ၎င်းတို့က မည်သည့်အခါတွင်မျှ မပြောဆိုကြပေ။ ၎င်းတို့၏ ပံ့ပိုးမှုများအကြောင်းကိုသာ ၎င်းတို့ ပြောဆိုကြပြီး ၎င်းတို့၏ ပြစ်မှားမှုများအကြောင်းကို မပြောကြပေ။ ဤလူများသည် ကြီးမားသည့် အန္တရာယ်ရှိကြသည် မဟုတ်လော။ လူအချို့သည် တရားဒေသနာများကို အနှစ် ၂၀ သို့မဟုတ် အနှစ် ၃၀ ကြာ နားထောင်နေခဲ့ကြပြီး သမ္မာတရား လက်တွေ့ကျမှုက မည်သည့်အရာ ဖြစ်သည် သို့မဟုတ် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်းက မည်သည့်အရာကို ဆိုလိုသည်ဟူသည်ကို မသိကြသေးပေ။ ထို့ကြောင့် ဤလူများတွင် ဘုရားနှုတ်ကပတ်တော်များကို နားလည်ရန် အစွမ်းအစများ ရှိကောင်းမရှိနိုင်ဟု ငါ သံသယရှိသည်။ တရားဒေသနာများကို အနှစ် ၃၀ ကြာ နားထောင်ပြီးနောက်တွင် ၎င်းတို့၌ ဝိညာဉ်ရင့်ကျက်မှု ရှိသည်ဟု ၎င်းတို့ တွေးထင်ကြသော်လည်း ၎င်းတို့တွင် အဆင့်အတန်း မရှိသည့်အခါ အပျက်သဘောဆောင်ကြဆဲဖြစ်ပြီး တစ်ကိုယ်တည်း ငိုကြွေးကာ ညည်းညူကြလိမ့်မည်ဖြစ်ကာ ၎င်းတို့၏ အလုပ်ကိုပင် စွန့်ပစ်ကောင်းစွန့်ပစ်နိုင်သည်။ တရားဒေသနာများကို အနှစ် ၃၀ ကြာ နားထောင်ပြီးနောက် ၎င်းတို့ ဖြုတ်ချခံရသည့်အခါ စိတ်ကောက်တတ်ကာ ကျိုးကြောင်းမသင့် ဖြစ်နိုင်ကြဆဲဖြစ်ပြီး ဘုရားသခင်ကို ဆန့်ကျင်နိုင်ကြဆဲဖြစ်သည်။ နှစ်ပေါင်းများစွာ တရားဒေသနာများကို နားထောင်ပြီးနောက်တွင် မည်သည့်အရာကို ၎င်းတို့ နားလည်ကြလေပြီနည်း။ အလွန်များသည့် တရားဒေသနာများကို နားထောင်ပြီးသည့်နောက်တွင် သမ္မာတရားက မည်သည့်အရာဖြစ်သည်ကို ၎င်းတို့ နားမလည်ကြသေးလျှင် ၎င်းတို့က အချည်းနှီး ယုံကြည်ခဲ့ကြခြင်း ဖြစ်လေပြီ မဟုတ်လော။ ဤသည်မှာ နားဝေတိမ်တောင်ဖြစ်သော ယုံကြည်ခြင်းတစ်ခုဟု ခေါ်သည့်အရာ ဖြစ်သည်။

၂၀၂၀ ခုနှစ်၊ မတ်လ ၁၄ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၅)

၂။ အန္တိခရစ်တို့၏ အကျိုးစီးပွားများ

ဂ။ မိမိတို့ကိုယ်ပိုင် အကျိုးအမြတ်များအတွက် လျှို့ဝှက်ကြံစည်ခြင်း

ယနေ့တွင် အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သည့် အချက်ကိုးနှင့်လည်းကောင်း၊ အန္တိခရစ်များ၏ အကျိုးစီးပွားနှင့်ဆက်စပ်သော ဤအချက်၏ တစ်စိတ်တစ်ပိုင်းနှင့်လည်းကောင်း ပတ်သက်သော ငါတို့၏ မိတ်သဟာယကို ငါတို့ ဆက်ဆွေးနွေးကြမည်။ ပြီးခဲ့သည့်အခေါက်တွင် အန္တိခရစ်များ၏ အကျိုးစီးပွားနှင့်သက်ဆိုင်သော တတိယအချက်ဖြစ်သည့် အကျိုးအမြတ်များအကြောင်းကို ငါ မိတ်သဟာယပြုခဲ့သည်။ ထိုအချက်တွင် သွင်ပြင်လက္ခဏာအချို့၏ တိကျသော သရုပ်သကန်များကို ငါ စာရင်းပြုစုခဲ့ပြီး အန္တိခရစ်များ၏ အပြုအမူ၊ ၎င်းတို့၏ အတွေးအခေါ်များနှင့် အမြင်များ၊ ဤအတွေးအခေါ်များနှင့် အမြင်များ၏ ထိန်းချုပ်မှုအောက်တွင် ၎င်းတို့ လုပ်ဆောင်သည့် အမျိုးမျိုးသော အမှုအရာများကို အဓိက ဆွေးနွေးခဲ့သည်။ ငါသည် သွင်ပြင်လက္ခဏာနှစ်ခုနှင့်ပတ်သက်၍ ပြီးခဲ့သည့်အခေါက်တွင် မိတ်သဟာယပြုခဲ့သည်။ ပထမမှာ ဘုရားအိမ်တော်၏ ပစ္စည်းဥစ္စာများကို အလွဲသုံးစားပြုခြင်းဖြစ်ပြီး ဒုတိယမှာ ၎င်းတို့အား အစေခံစေကာ ၎င်းတို့အတွက် အလုပ်လုပ်စေရန် ညီအစ်ကို မောင်နှမများကို အသုံးပြုခြင်းဖြစ်သည်။ ဤသည်တို့မှာ အန္တိခရစ်များက ၎င်းတို့ကိုယ်ပိုင် အကျိုးအမြတ်များအတွက် ကြံစည်ခြင်းနှင့်ဆိုင်သည့် တိကျသော သရုပ်သကန်နှစ်ခု ဖြစ်သည်။ ယခုတွင် ဤအရာများနှင့်ပတ်သက်၍ ငါ မိတ်သဟာယပြုပြီးဖြစ်သဖြင့် အန္တိခရစ်များ၏ သဘာဝ အနှစ်သာရအပေါ် သိနားလည်မှုတစ်ခု သင်တို့ ရှိကြသလော။ ၎င်းတို့၏ စိတ်သဘောထားနှင့် စပ်လျဉ်း၍ဖြစ်စေ၊ ၎င်းတို့၏ သဘာဝ အနှစ်သာရနှင့် စပ်လျဉ်း၍ဖြစ်စေ အန္တိခရစ်များ၏ အမျိုးမျိုးသော သရုပ်သကန်များအရ ဖောက်ပြန်ပျက်စီးသော လူသားများကြားတွင် ကြီးမားသည့် ခြားနားချက် အမှန်တကယ် မရှိပေ။ ၎င်းတို့ သာ၍ ဆင်တူခြင်းက ၎င်းတို့ ကွဲပြားခြားနားခြင်းထက် သာ၍ အလေးသာသည်။ ၎င်းတို့တွင် ကောင်းမွန်သည့် လူ့သဘာဝရှိမရှိ၊ သို့မဟုတ် ဆိုးယုတ်သည့် လူ့သဘာဝ ရှိမရှိဟူသည့်အရာတွင်သာ ၎င်းတို့ ကွဲပြားကြပြီး သမ္မာတရားအပေါ် ၎င်းတို့၏ သဘောထားနှင့် ပတ်သက်လာသည့်အခါတွင်သာ ထင်ရှားပေါ်လွင်သော ခြားနားချက်တစ်ခု ရှိပေသည်။ လူတို့၏ ဖောက်ပြန်ပျက်စီးသော စိတ်သဘောထားများသည် အတူတူချည်းသာ ဖြစ်သော်လည်း အန္တိခရစ်များသည် သမ္မာတရားကို မုန်းတီးနိုင်စွမ်း ရှိကြသည်၊ ဘုရားသခင်ကို အတိုက်အခံ လုပ်နိုင်စွမ်းရှိကြသည်၊ ဘုရားသခင်ကို ဝေဖန်သုံးသပ်နိုင်စွမ်းရှိကြပြီး ဘုရားသခင်ကို ပြစ်မှားစော်ကားနိုင်စွမ်း ရှိကြကာ မကောင်းမှုလုပ်နိုင်စွမ်းလည်း ရှိကြသည့်အပြင် အသင်းတော်၏ အလုပ်ကို အဖျက်အမှောင့်လုပ်နိုင်စွမ်း ရှိကြလေသည်။ ဤသည်တို့မှာ အန္တိခရစ်များနှင့် သာမန်ဖောက်ပြန်ပျက်စီးသော လူသားများက ထင်ထင်ရှားရှား ခြားနားကြသည့် နယ်ပယ်များဖြစ်သည်။ လူတိုင်းတွင် အန္တိခရစ်တစ်ဦး၏ စိတ်သဘောထားရှိသည်။ သို့သော် ၎င်းတို့က မကောင်းမှု မလုပ်ဆောင်သကဲ့သို့ အသင်းတော်၏ အလုပ်ကို အဖျက်အမှောင့် မလုပ်သည့်အပြင် ဘုရားသခင်ကို တိုက်ရိုက် ထိပ်တိုက်တွေ့ခြင်း မရှိသေးလျှင် အန္တိခရစ်တစ်ဦးအဖြစ် ၎င်းတို့ကို စရိုက်လက္ခဏာ သရုပ်ဖော်၍မရနိုင်ပေ။ ဖောက်ပြန်ပျက်စီးသော လူသားများသည် တူညီသည့် သို့မဟုတ် အလားတူဖြစ်သည့် အတွေးများ၊ အမြင်များနှင့် ဖောက်ပြန်ပျက်စီးသော စိတ်သဘောထားများ ရှိကြသော်လည်း တစ်စုံတစ်ဦး၏ လူ့သဘာဝ အနှစ်သာရသည် ဆိုးယုတ်သော လူတစ်ဦး၏ လူ့သဘာဝ မဟုတ်လျှင်၊ ယင်းမှာ ၎င်းနှင့် အန္တိခရစ်တို့ကြား ထင်ရှားပေါ်လွင်သည့် ခြားနားချက်တစ်ခု ဖြစ်သည်။ လူအများစုက ဤခြားနားချက်ကို မမြင်နိုင်သကဲ့သို့ အန္တိခရစ်တစ်ဦး၏ စိတ်သဘောထား ရှိသော လူများနှင့် အန္တိခရစ်တစ်ဦး၏ လမ်းကြောင်းကို လျှောက်သော လူတို့အား အားလုံးပေါင်းလိုက်ကာ ၎င်းတို့ကို အန္တိခရစ်များအဖြစ် စရိုက်လက္ခဏာ သရုပ်ဖော်ကြလေသည်။ ဤအရာကို လုပ်ဆောင်ခြင်းအားဖြင့် လူကောင်းများကို ထိခိုက်နစ်နာစေဖို့ လွယ်ကူသည်။ အန္တိခရစ်များ၏ အနှစ်သာရကို သင်တို့ ရှင်းလင်းစွာ နားမလည်လျှင် ထိုအရာမှာ သင်တို့အနေဖြင့် မိမိကိုယ်ကို နားလည်ရန်အတွက်လည်း ကြီးမားသည့် အဟန့်အတားတစ်ခု ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားက အန္တိခရစ်တစ်ဦး၏ ဖောက်ပြန်ပျက်စီးသော စိတ်သဘောထားနှင့် တူညီသည်ကို မြင်လျှင် မိမိသည် အန္တိခရစ်တစ်ဦး ဖြစ်သည်ဟု သင် တွေးထင်လိမ့်မည် ဖြစ်ပြီး မိမိရောက်နေသည့် လမ်းကြောင်းမှာ အန္တိခရစ်တစ်ဦး၏ လမ်းကြောင်းနှင့် တူညီသည်ကို မြင်လျှင် သင်က အန္တိခရစ်တစ်ဦးဖြစ်သည်ဟုလည်း တွေးထင်လိမ့်မည် ဖြစ်သည်။ အမှုအရာများကို သင် လုပ်ဆောင်သည့် နည်းလမ်း၊ သင်၏ အတွေးအခေါ်များနှင့် အမြင်များက အန္တိခရစ်တစ်ဦး၏ နည်းလမ်း၊ အတွေးအခေါ်များ၊ အမြင်များနှင့် တူညီနေသည်ကို သင် မြင်လျှင် သင့်ကိုယ်သင် အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်ဦးမည်ဖြစ်သည်။ သင်သည် ဤနည်းလမ်းသုံးခုဖြင့် သင့်ကိုယ်သင် အန္တိခရစ်တစ်ဦးအဖြစ် မြင်လျှင် သင့်ကိုယ်သင် အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်လိမ့်မည်။ ဤအရာက မည်သည့်အကျိုးဆက်များကို ဖြစ်စေလိမ့်မည်နည်း။ သင်သည် အတိုင်းအတာတစ်ခုခုထိ မုချ အပျက်သဘော ဆောင်လာလိမ့်မည်ဖြစ်ပြီး သင့်ကိုယ်သင် လက်လျှော့မိလိမ့်မည်။ ထိုသို့သော ပုံစံဖြင့် သင့်ကိုယ်သင် သိနားလည်ခြင်းသည် အတော်အတန် လွဲချော်ပေသည်။ သို့ဖြစ်၍ သင်၏ အန္တိခရစ် စိတ်သဘောထားကို နားလည်ရန် မလိုအပ်လေသလော။ မဟုတ်ပေ၊ လိုအပ်သည်မှာ အမှန်ဖြစ်၏။ အန္တိခရစ်များ၏ စိတ်သဘောထားများကို မိတ်သဟာယပြုခြင်းနှင့် စိစစ်ခြင်း၏ ရည်ရွယ်ချက်မှာ သင်တို့အနေဖြင့် မိမိကိုယ်ကို နှိုင်းယှဉ်မှုများ ပြုလုပ်နိုင်စေရန်နှင့် မိမိကိုယ်ကို အမှန်တကယ် သိနားလည်သည့် အဆင့်သို့ ရောက်စေရန် ဖြစ်သည်။ သင့်ထံတွင် သာမန် ဖောက်ပြန်ပျက်စီးသော စိတ်သဘောထားတစ်ခု ရှိသည်ဟု သင် နားလည်ရုံသာနားလည်သော်လည်း အန္တိခရစ်တစ်ဦး၏ စိတ်သဘောထား ရှိသည်ကို သတိမပြုမိလျှင် သင့်ကိုယ်သင် သိနားလည်မှုသည် အလွန် ပေါ့တန်ပြီး တစ်ဖက်သတ်ဆန်လွန်းပေသည်။ ထိုအရာသည် ဖြစ်သင့်သည့်အရာ မဟုတ်ပေ။ သင်တို့သည် ဤအရာကို ယခု သတိပြုမိကောင်းပြုမိနိုင်မည်မဟုတ်။ လူအများစုက “ငါသည် အန္တိခရစ်တစ်ဦး၏ လမ်းကြောင်းကို လျှောက်နေခြင်းမရှိသကဲ့သို့ အန္တိခရစ်တစ်ဦး မဟုတ်သည့်အပြင် အန္တိခရစ်တစ်ဦး၏ အနှစ်သာရလည်း မရှိပါ။ ထို့ကြောင့် ငါ့ထံတွင် အန္တိခရစ်တစ်ဦး၏ စိတ်သဘောထား ရှိကြောင်း၊ အန္တိခရစ်တစ်ဦး၏ လမ်းကြောင်းကို ငါ လျှောက်နိုင်စွမ်းရှိကာ အန္တိခရစ်တစ်ဦး ဖြစ်ကောင်းဖြစ်လာမည်ဖြစ်ကြောင်း သိနားလည်သည့် အဆင့်သို့ ရောက်ရန် ငါ့အတွက် မလိုအပ်ပါ။ ဤသည်မှာ မိမိကိုယ်ကို ငါ၏ သိနားလည်မှုဖြစ်ခဲ့လျှင် ငါသည် ငါ့ကိုယ်ငါ သိက္ခာချနေခြင်း ဖြစ်မည် မဟုတ်လော”ဟု တွေးကြသည်။ ထိုသို့ဖြင့် သင်တို့သည် အန္တိခရစ်များကို ဖော်ထုတ်ခြင်းနှင့်ပတ်သက်သည့် ဤအကြောင်းအရာများကို သိပ်စိတ်မဝင်စားကြပေ။ သင် စိတ်ဝင်စားသည်ဖြစ်စေ၊ စိတ်မဝင်စားသည်ဖြစ်စေ သင်သည် သမ္မာတရားကို လိုက်စားသော လူတစ်ဦးဖြစ်လျှင် နောက်ဆုံးတွင် သမ္မာတရား၏ ဤသွင်ပြင်လက္ခဏာများနှင့် ဤဆိုရိုးများကို သင် တဖြည်းဖြည်း တိုး၍ သိနားလည်လာသည့်နေ့တစ်နေ့ ရောက်လာလိမ့်မည်။ မိမိတို့၏ အတွေ့အကြုံဆိုင်ရာ သိနားလည်မှုကို မိတ်သဟာယပြုသော်လည်း ၎င်းတို့တွင် အန္တိခရစ်တစ်ဦး၏ စိတ်သဘောထားရှိပုံ သို့မဟုတ် အန္တိခရစ်တစ်ဦး၏ လမ်းကြောင်းကို ၎င်းတို့ လျှောက်ကြပုံတို့နှင့်ပတ်သက်၍ ဘာဆိုဘာမျှ မပြောဆိုကြသည့် လူအချို့ကို ငါ ကြားပြီးဖြစ်သည်။ ၎င်းတို့၏ အတွေးအခေါ်များ၊ အမြင်များနှင့် စိတ်သဘောထားတို့သည် အန္တိခရစ်တစ်ဦး၏ အတွေးအခေါ်များ၊ အမြင်များနှင့် စိတ်သဘောထားတို့နှင့် အတိအကျ တူညီသည်မှာ သိသာထင်ရှားပေသည်။ ယင်းတို့သည် တထေရာတည်း ဖြစ်သည်။ သို့သော် ဤအရာကို ၎င်းတို့က နားမလည်ကြပေ။ ၎င်းတို့တွင် ဖောက်ပြန်ပျက်စီးသော စိတ်သဘောထားရှိကြောင်း၊ ၎င်းတို့သည် ဘုရားသခင်ကို အတိုက်အခံလုပ်ပြီး ပုန်ကန်ကြောင်း၊ ၎င်းတို့၏ လူ့သဘာဝသည် သိပ်မကောင်းကြောင်းနှင့် သမ္မာတရားကို ၎င်းတို့ ထိုမျှမချစ်ကြောင်းတို့ကိုသာ ၎င်းတို့ နားလည်နိုင်သဖြင့် ဤသည်မှာ လူအများစု၏ မိမိတို့ကိုယ်ကို သိနားလည်မှုအတိုင်းအတာသည် အလွန်ပေါ့တန်ကြောင်း လုံလောက်သည့် သက်သေဖြစ်၏။ အမှန်တွင် ၎င်းတို့ ထင်ရှားစေပြီး ထုတ်ဖော်ပြသည့်အရာမှာ အန္တိခရစ်တစ်ဦး၏ စိတ်သဘောထားဖြစ်ပြီး ၎င်းတို့ လျှောက်လှမ်းသည့် လမ်းကြောင်းမှာ အန္တိခရစ်တစ်ဦး၏ လမ်းကြောင်းဖြစ်သော်လည်း ဤအရာကို ၎င်းတို့က နားမလည်ကြပေ။ ၎င်းတို့က အဘယ်ကြောင့် နားမလည်ကြသနည်း။ အဘယ်ကြောင့်ဆိုသော် အန္တိခရစ်၏ စိတ်သဘောထားနှင့် ဆက်စပ်သည့် အမျိုးမျိုးသော သရုပ်သကန်များကို ၎င်းတို့ နားမလည်သောကြောင့် ဖြစ်သည်။ ပြီးလျှင် ၎င်းတို့တွင် အန္တိခရစ်တစ်ဦး၏ စိတ်သဘောထား ရှိကြောင်း သို့မဟုတ် အန္တိခရစ်တစ်ဦး၏ လမ်းကြောင်းပေါ်တွင် ၎င်းတို့ ရောက်နေကြောင်းကို ပြောရန် စိုးရွံ့သည့် လူများစွာပင် ရှိကြလေသည်။ ထိုအရာကို ၎င်းတို့က နားလည်လျှင်ပင် မပြောဝံ့ကြချေ။ ၎င်းတို့က ထိုအရာကို ထုတ်ပြောလျှင် ၎င်းတို့ ကျိန်ခြင်းခံရသည့်အလား၊ သို့မဟုတ် ပြစ်တင်ရှုတ်ချခြင်း ခံရသည့်အလားဖြစ်လေသည်။ အမှန်တွင် ထိုအရာကို သင်ပြောသည်ဖြစ်စေ၊ မပြောသည်ဖြစ်စေ သင်၏ အခြေအနေသည် အတူတူပင် ဖြစ်သည် မဟုတ်လော။ ထိုအရာက သင့်ထံတွင် အန္တိခရစ်တစ်ဦး၏ စိတ်သဘောထားရှိသည်ဟူသည့် အချက်ကို ပြောင်းလဲပေးနိုင်သလော။ မပြောင်းလဲပေးနိုင်ပေ။ ဤအရာကို သင် နားမလည်သည့်အချက်က သမ္မာတရားအပေါ် သင်၏ သဘောပေါက်နားလည်မှုမှာ အလွန် ပေါ့တန်ကြောင်းနှင့် သင့်ထံတွင် သင့်ကိုယ်သင် စစ်မှန်သည့် သိနားလည်မှု မရှိကြောင်းကို သက်သေပြပေသည်။

၃။ စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူရန် မိမိတို့၏ ရာထူးဂုဏ်သိမ်ကို အသုံးချခြင်း

ဆက်လက်၍ အန္တိခရစ်များက ၎င်းတို့ကိုယ်ပိုင် အကျိုးအမြတ်များအတွက် ကြံစည်ခြင်းနှင့်ဆိုင်သော တတိယ သရုပ်သကန်အကြောင်းကို ငါတို့ မိတ်သဟာယပြုမည်။ စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူရန် မိမိတို့၏ ရာထူးဂုဏ်သိမ်ကို အသုံးချခြင်း ဖြစ်သည်။ “မိမိတို့၏ ရာထူးဂုဏ်သိမ်ကို အသုံးချခြင်း”ကို ဘုရားသခင်ကို ယုံကြည်ခြင်းနှင့်ဆိုင်သည့် အောင်လံအောက်တွင် စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူခြင်းဟုလည်း ခေါ်ဆိုကောင်း ခေါ်ဆိုနိုင်သည်မှာ ပြောစရာမလိုချေ။ ယခင်က ဤအချက်ကို သင်တို့ ကြိုးစားတွေးဆကာ စဉ်းစားဖူးကြသလော။ (မစဉ်းစားဖူးကြပါ။) ဤလူစားမျိုးကို သင်တို့ မြင်ဖူးကြသလော။ ဤလူစားမျိုးနှင့် စပ်လျဉ်း၍ သင်တို့တွင် အယူအဆတစ်ခုတလေ ရှိသလော။ မနှစ်မြို့ခြင်း သို့မဟုတ် စက်ဆုပ်ခြင်းနှင့်ဆိုင်သည့် ခံစားချက်တစ်ခုခု သင်တို့တွင် ရှိကြသလော။ ဤလူစားမျိုးအတွက် အထင်သေးခြင်းကို သင်တို့ ခံစားရသလော။ (ခံစားရပါသည်။) ၎င်းတို့သည် မည်သည့်လူစားမျိုး ဖြစ်သနည်း။ ၎င်းတို့၏ လူ့သဘာဝက မည်သည့်အရာနှင့်တူသနည်း။ ၎င်းတို့က ဤအရာများကို အဘယ်ကြောင့် လုပ်ဆောင်ကြသနည်း။ ဘုရားသခင်ကို ယုံကြည်ရာတွင် ၎င်းတို့၏ ရှုထောင့်အမြင်မှာ အဘယ်နည်း။ ဤလူစားမျိုးသည် ဘုရားသခင် ကယ်တင်သည့် တစ်စုံတစ်ဦးဖြစ်သလော။ နောက်ဆုံး စိစစ်မှုတွင် ဘုရားသခင်ကို ၎င်းတို့၏ ယုံကြည်မှု ရည်မှန်းချက်မှာ အဘယ်နည်း။ ၎င်းတို့သည် ၎င်းတို့၏ မိသားစုများနှင့် အသက်မွေးအလုပ်များကို စွန့်လွှတ်ကြပြီးဖြစ်ကာ ဆင်းရဲဒုက္ခကို ခံစားခြင်းနှင့် အဖိုးအခပေးခြင်း အမူအရာများကို ပြသကြပြီး ဖြစ်သော်လည်း နောက်ဆုံး စိစစ်မှုတွင် စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူရန် မိမိတို့၏ ရာထူးဂုဏ်သိမ်ကို အသုံးချခြင်း၌ ၎င်းတို့၏ ရည်မှန်းချက်မှာ မည်သည့်အရာဖြစ်သနည်း။ ဤအရာကို ၎င်းတို့ လုပ်ဆောင်သည့်အခါ ဘုရားသခင်က အလွန် မုန်းတီးပြီး သဘောကျခြင်းမရှိသည်ကို ၎င်းတို့ သိကြသလော။ ဤမေးခွန်းများကို သင်တို့ ယခင်က စဉ်းစားဖူးကြသလော။ အမှန်ပြောရလျှင် သင်တို့ အများစုက မစဉ်းစားဖူးကြပေ။ အဘယ်ကြောင့် သင်တို့ မစဉ်းစားဖူးကြသနည်း။ အချို့က “လူ့အဖွဲ့အစည်းတွင် ဤကဲ့သို့သော လူများစွာရှိသည်။ ထို့ကြောင့် ဘုရားအိမ်တော်တွင် ၎င်းတို့ အနည်းငယ်ရှိသည်မှာ အရေးကြီးကိစ္စတစ်ခု မဟုတ်ပါ။ ထို့အပြင် ကျွန်ုပ်တို့ကိုယ်တိုင်က မလွဲမသွေ လုံးလုံးလျားလျား ဖြူစင်ခြင်းမျိုး မဟုတ်ပါ”ဟု ပြောကြသည်။ သင့်ကိုယ်သင် သမ္မာတရား လိုက်စားသူအဖြစ် ယူဆသည့်တိုင်အောင် သင်၏ ကိုယ်ပိုင် လုပ်ဆောင်ချက်များ၊ အတွေးအခေါ်များနှင့် စိတ်ကူးများအပြင် အခြားသူတို့၏ လုပ်ဆောင်ချက်များနှင့် အပြုအမူများကို ယူကာ ယင်းတို့နှင့် သမ္မာတရားကြား ချိတ်ဆက်ခြင်း၊ သမ္မာတရား၏ ရှုထောင့်အမြင်ကို အသုံးပြု၍ ယင်းတို့ကို ရှုမြင်ကာ သတ်မှတ်ခြင်း မရှိပေ။ ထို့ကြောင့် သင်သည် သမ္မာတရားကို လိုက်စားသူတစ်ဦး ဖြစ်နေသေးသလော။ ဘုရားသခင်ကို သင်၏ ယုံကြည်မှုတွင် သင် နားလည်လာပြီးဖြစ်သည့် သမ္မာတရားများသည် သင့်အတွက် တန်ဖိုးရှိကာ အဓိပ္ပာယ်ရှိသေးသလော။ အဓိပ္ပာယ်မရှိပေ။ ဝိညာဉ်ရေးရာ သိနားလည်မှု မရှိချိန်တွင် ဝိညာဉ်ရေးရာပြည့်ဝသယောင် ဟန်ဆောင်သောသူ အားလုံးတွင် အတုအယောင် ဝိညာဉ်ရေးရာပြည့်ဝမှုရှိကြပြီး စည်းမျဉ်းစည်းကမ်းများကို တစ်သဝေမတိမ်း လိုက်နာလျက် သို့မဟုတ် စကားများနှင့် အယူဝါဒများကို ပြောဆိုလျက် တစ်နေ့လုံး အချိန်ကုန်နေခြင်းမှလွဲ၍ မည်သည့်အရာကိုမျှ အရေးမစိုက်ကြပေ။ ယင်းမှာ ရှေးခေတ် ပညာရှင်များ လုပ်ဆောင်ခဲ့ကြသည့် “ပညာရှိများ၏ စာအုပ်များ လေ့လာခြင်းအား မိမိကိုယ်ကို အပြည့်အဝ ရည်စူးဆက်ကပ်ကြပြီး ပြင်ပကိစ္စရပ်များကို အာရုံမစိုက်ကြခြင်း”နှင့် ဆင်တူပေသည်။ ဝိညာဉ်ရေးရာပြည့်ဝသယောင် ဟန်ဆောင်သော လူတို့သည် အခြားလူများလုပ်ဆောင်သည့် မည်သည့်အရာမဆိုက ၎င်းတို့နှင့် မသက်ဆိုင်ကြောင်း၊ အခြားလူတို့ မည်သို့မည်ပုံ တွေးထင်သည်မှာ အခြားလူတို့၏ ကိစ္စဖြစ်ကြောင်း စဉ်းစားကြပြီး ဘုရားနှုတ်ကပတ်တော်များကို အခြေခံ၍ လူတို့အား မည်သို့ ပိုင်းခြားသိမြင်ရမည်၊ အမှုအရာများကို မည်သို့ ရိပ်စားမိကာ ဘုရားသခင်၏ ရည်ရွယ်ချက်များအား မည်သို့နားလည်ရမည် ဟူသည်တို့ကို သင်ယူရန် ငြင်းဆန်ကြလေသည်။ လူအများစုမှာ ဤကဲ့သို့ ဖြစ်ကြသည်။ တရားဒေသနာတစ်ခုကို နားထောင်ပြီးသည့်အချိန် သို့မဟုတ် ဘုရားနှုတ်ကပတ်တော်များကို ဖတ်ရှုပြီးသည့်အချိန်တွင် ၎င်းတို့သည် စာရွက်ပေါ် ရေးမှတ်ကြသည်။ ၎င်းတို့၏ စိတ်နှလုံးများထဲတွင် မှတ်သားထားကြပြီး ထိုအရာကို ၎င်းတို့က အပေါ်ယံ အာရုံစိုက်ပြပြီးနောက်တွင် မေ့လားလိုက်၍ရသည့် အယူဝါဒများ သို့မဟုတ် စည်းမျဉ်းစည်းကမ်းများအဖြစ် သဘောထားကြလေသည်။ ၎င်းတို့၏ အနီးဝန်းကျင်တွင် ဖြစ်ပျက်သည့်အရာများ သို့မဟုတ် ၎င်းတို့ အနီးအနားတွင်ရှိသည့် လူများ၌ တွေ့ရသည့် အမျိုးမျိုးသော အပြုအမူများနှင့် သရုပ်သကန်များက ဤသမ္မာတရားများနှင့် မည်သို့ဆက်စပ်သည်ဆိုသည့်အရာအတွက်မူ ၎င်းတို့၏ စိတ်နှလုံးများတွင် မည်သည့်အခါတွင် စဉ်းစားခြင်းမရှိ သို့မဟုတ် ဤအရာကို တွေးဆရန် ကြိုးစားခြင်း မရှိသကဲ့သို့ ဆုတောင်းခြင်း သို့မဟုတ် ရှာဖွေခြင်းလည်း မရှိပေ။ လူအများစု၏ ဝိညာဉ်ရေးရာ အသက်တာများသည် ဤအခြေအနေမျိုးတွင် ရှိကြ၏။ ထို့ကြောင့် များစွာသောလူတို့သည် သမ္မာတရားထဲ ဝင်ရောက်ရာတွင် နှေးကွေးပြီး အပေါ်ယံဆန်ကြသည်။ ၎င်းတို့၏ ဝိညာဉ်ရေးရာ အသက်တာသည် အလွန့်အလွန် ငြီးငွေ့ဖွယ်ကောင်းသည်။ စည်းမျဉ်းစည်းကမ်းများကို ၎င်းတို့ လိုက်လျှောက်ရုံမျှ လိုက်လျှောက်ကြပြီး အမှုအရာများကို ၎င်းတို့ လုပ်ဆောင်ပုံအတွက် စည်းမျဉ်းများ မရှိပေ။ လူများစွာနှင့် စပ်လျဉ်း၍ ၎င်းတို့၏ ဝိညာဉ်ရေးရာ အသက်တာသည် လက်တွေ့ဘဝနှင့် ကင်းကွာပြီး အနှစ်မဲ့သည်ဟု ဆိုနိုင်ပေသည်။ ထို့ကြောင့် ဆိုးယုတ်သော လူများနှင့် အန္တိခရစ်များ၏ ဘွင်းဘွင်းရှင်းရှင်း ဗြောင်ကျသော အပြုအမူများနှင့် သရုပ်သကန်များနှင့် ပတ်သက်လာသည့်အခါတွင်ပင် အဓိပ္ပာယ်ဖွင့်ဆိုချက် တစ်ခုတလေ ရှိဖို့မဆိုထားနှင့် မည်သည့်အယူအဆမျှ လုံးဝ မရှိသကဲ့သို့ မည်သည့်စိတ်ကူးမျှ မရှိ သို့မဟုတ် မည်သည့်ပိုင်းခြားသိမြင်နိုင်စွမ်းမျှ မပြကြပေ။ မိမိတို့၏ကိုယ်ပိုင် အကျိုးအမြတ်တစ်ခုချင်းအတွက် ကြံစည်ရာတွင် အန္တိခရစ်များ၏ အပြုအမူများ၊ သရုပ်သကန်များ၊ ဆိုရိုးများနှင့် စပ်လျဉ်း၍ သင်တို့သည် အတန်အသင့် ပမာဏကို မြင်ပြီးဖြစ်ကောင်း ဖြစ်နိုင်သော်လည်း သင်တို့၏ စိတ်နှလုံးများတွင် ၎င်းတို့က အတိအကျ မည်သည့် လူစားမျိုးများဖြစ်သည်၊ ဘုရားသခင်ကို ၎င်းတို့၏ ယုံကြည်မှုတွင် သမ္မာတရားကို ၎င်းတို့ ရရှိနိုင်ခြင်း ရှိမရှိ၊ ၎င်းတို့က သမ္မာတရားကို လိုက်စားသည့် လူများ ဟုတ်မဟုတ်ဆိုသည်နှင့် အခြားမေးခွန်းမျိုးကို တွေးဆရန် လုံးဝ မကြိုးစားကြလေပြီ။ ထို့ထက် သင်သည် မိမိ လုပ်ဆောင်သမျှတိုင်းတွင် ဟန်ဆောင်လုပ်ပြရင်း မိမိ၏ တာဝန်များတွင် မည်သည့်ဝင်ရောက်လုပ်ဆောင်ခြင်းမျှ မရှိဘဲ တစ်နေ့လုံး ယောင်နေပြီး သမ္မာတရားကို ရရှိနိုင်ရန် သို့မဟုတ် သမ္မာတရား စစ်မှန်မှုကို နားလည်ကာ ဝင်ရောက်နိုင်ရန် မကြိုးစားပေ။ အန္တိခရစ်များသည် ၎င်းတို့၏ကိုယ်ပိုင် အကျိုးအမြတ်များအတွက် ကြံစည်ရန် ၎င်းတို့၏ ရာထူးကို အသုံးပြုကြပြီး ဘုရားအိမ်တော်၌ လိမ်လည်မှုမှတစ်ဆင့် လိုချင်ဖွယ်ရာ ပစ္စည်းမျိုးစုံကို ရရှိရန် ဘုရားသခင်ကို ယုံကြည်ခြင်းအား ဟန်ဆောင်မှုတစ်ခုအဖြစ် အသုံးပြုကြလေသည်။ ဤလိုချင်ဖွယ်ရာ ပစ္စည်းများတွင် ပင်ကိုအားဖြင့် အစားအစာ၊ သောက်စရာအပြင် ပစ္စည်းဥစ္စာ ပိုင်ဆိုင်မှုအချို့နှင့် ထိုသို့သောအရာ ပါဝင်သည်။ ထိုသို့သော လူတို့၏ အနှစ်သာရမှာ ယခင်က ငါတို့ ပြောဆိုခဲ့ကြသည့် အန္တိခရစ်များ၏ ရုပ်ဝါဒ အနှစ်သာရနှင့် အတူတူပင် ဖြစ်သည်။ လူတစ်မျိုးတစ်စားတည်း၏ စရိုက်လက္ခဏာပင် ဖြစ်သည်။ ၎င်းတို့သည် ရုပ်ဝတ္ထုဆိုင်ရာ အကျိုးခံစားခွင့်မျိုးစုံကို မွေ့လျော်ရန်သာ ကြိုးစားကြသည်။ သမ္မာတရားကို မလိုက်စားကြသကဲ့သို့ ကောင်းမှုများကို သာ၍ပင် မပြင်ဆင်ကြပေ။ ၎င်းတို့သည် သမ္မာတရား လိုက်စားသည့်ပုံသာ ဟန်ဆောင်ကြပြီး အပေါ်ယံအားဖြင့် လိုက်စားသည့်ပုံပေါ်ကြသည်။ ၎င်းတို့ စိတ်နှလုံးများ၏ အချက်အချာတွင် ၎င်းတို့ လိုက်စားသည့်အရာမှာ အခြေခံအားဖြင့် ၎င်းတို့၏ စိတ်များတွင် စဉ်ဆက်မပြတ် ရှိနေသည့် စားခြင်း၊ သောက်ခြင်းနှင့် ကောင်းကောင်း ပြုစုခံရခြင်းတို့နှင့်ပတ်သက်သည့် ဇာတိပကတိဆိုင်ရာ ပျော်ရွှင်မှုများ ဖြစ်သည်။ ဤလူစားမျိုး အတော်များများသည် နေရာအနှံ့အပြားတွင် ရှိပေသည်။ အသင်းတော်တိုင်းတွင် တစ်ဦး သို့မဟုတ် နှစ်ဦး ရှိဖို့ အလားအလာရှိပြီး ထို့ထက်ပင် ရှိကောင်းရှိနိုင်သည်။ ယနေ့တွင် ဤလူများ၏ သရုပ်သကန်များ၊ အပြုအမူနှင့် အနှစ်သာရတို့အကြောင်းကို အယူအဆဆိုင်ရာ သဘောတရားတစ်ခုအနေဖြင့် ငါ ပြောလိမ့်မည် မဟုတ်။ ပထမဆုံးအနေဖြင့် သတ်သတ်မှတ်မှတ်ရှိသော သရုပ်ဖော်သည့် အခြေအနေအနည်းငယ်အကြောင်းကို ငါ ပြောမည်ဖြစ်ကာ သင်တို့ကို နားထောင်ခွင့်ပေးမည်၊ ထိုအရာမှ ထိုးထွင်းအမြင်များ ရရှိခွင့်ပေးပြီး ဤကဲ့သို့သော လူများက ငါတို့ မိတ်သဟာယပြုနေခဲ့သည့် ဤအချက်နှင့် မည်သို့ဆက်စပ်သည်ဆိုသည်ကိုလည်းကောင်း၊ ၎င်းတို့က စားစရာ၊ သောက်စရာ၊ ငွေနှင့် ရုပ်ဝတ္ထုဆိုင်ရာ ပစ္စည်းများကို လိမ်လည်လှည့်ဖြားလျက် ရယူရန် ၎င်းတို့၏ ရာထူးကို အသုံးပြုပြီး ဘုရားသခင်ကို ယုံကြည်ခြင်း အောင်လံလွှင့်ခြင်း ရှိမရှိ ဟူသည်ကိုလည်းကောင်း မြင်ခွင့်ပေးမည်။ ဤလူစားမျိုးကို ပိုင်းခြားသိမြင်ရန် ကြိုးစားလော့။ ထို့နောက်တွင် သင် ထိတွေ့ဆက်သွယ်လာရသည့် လူများတွင် ငါတို့ ပြောနေခဲ့သည့် ဤသရုပ်သကန်များ ရှိမရှိဟူသည်ကို စဉ်းစားလော့။ တစ်ဦးတလေကို စဉ်းစားမိလျှင် ဥပမာအနည်းငယ်ကိုလည်း သင်တို့ ပေးနိုင်သည်။ ငါ့ကို ပြောလော့၊ ဥပမာများပေးခြင်းက ပိုကောင်းသလော သို့မဟုတ် ဤကဲ့သို့ ခြုံငုံ၍သာ မိတ်သဟာယပြုခြင်းက ပိုကောင်းသလော။ (ဥပမာများပေးခြင်းက ပိုကောင်းပါသည်။) ဥပမာပေးခြင်း၏ အပြုသဘောဆောင်သည့် ရှုထောင့်မှာ မည်သည့်အရာဖြစ်သနည်း။ ဦးစွာပထမအနေဖြင့် လူအများစုသည် ဤဇာတ်ကြောင်းများနှင့် လက်တွေ့ဘဝ အခြေအနေများကို နားထောင်ရန် လိုလားနေကြသည်။ ထိုအရာများတွင် ဇာတ်ကောင်များနှင့် ဇာတ်လမ်းဇာတ်ကွက်တစ်ခုရှိပြီး လူအများစုက ထိုအရာများကို စိတ်ဝင်စားဖွယ်အဖြစ် မြင်ကြသည်။ ထိုအရာမှာ သင်၏ တစ်ကိုယ်ရေ အတွေ့အကြုံအကြောင်း ပြောပြသကဲ့သို့သာ ဖြစ်သည်။ ထိုအကြောင်းကို သင်က ဆောင်းပါးတစ်ပုဒ်ရေးလျှင် လူတို့က ပုံမှန်အားဖြင့် တစ်ကြိမ် သို့မဟုတ် နှစ်ကြိမ် ဖတ်ရှုကြလိမ့်မည်ဖြစ်ပြီး ထိုမျှသာဖြစ်သည်။ သို့သော် ထိုအကြောင်းကို ရုပ်ရှင်တစ်ကား သို့မဟုတ် ဇာတ်စင်ပေါ်တင်ဆက်သည့် ပြဇာတ်တစ်ပုဒ်အဖြစ် ဖန်တီးလျှင် ပိုများသော လူတို့က ကြည့်ရှုကြလိမ့်မည်ဖြစ်ပြီး တစ်ကြိမ်မက ကြည့်ရှုကြမည် ဖြစ်သည်။ ဤသို့ဖြင့် လူတို့သည် သမ္မာတရား၏ ဤသွင်ပြင်လက္ခဏာ သို့မဟုတ် ဆီလျော်မှုရှိသည့် လူများ၊ ဖြစ်ရပ်များနှင့် အမှုအရာများကို ပို၍ စေ့စပ်စွာ၊ ပိုမို ရှင်းလင်းပြတ်သားမှုဖြင့် ကြည့်ကြလိမ့်မည်ဖြစ်ပြီး ထိုအရာက ၎င်းတို့အပေါ် သာ၍နက်ရှိုင်းသည့် ထင်မြင်ချက်တစ်ခုကို ပေးလိမ့်မည်ဖြစ်သည်။ ထို့အပြင် တိကျသည့် ဥပမာအချို့ကို ပေးခြင်းက လူတို့အား သမ္မာတရား၏ သွင်ပြင်လက္ခဏာတစ်ခုစီနှင့် ၎င်းတို့ကြားတွင် နှိုင်းယှဉ်မှုများနှင့် ဆက်စပ်မှုများကို သာ၍ တိကျမှန်ကန်စွာ ပြုလုပ်ဖို့ ကူညီပေးသည်။

အကြောင်းအရာ ၁- စားစရာနှင့် သောက်စရာအတွက် အခွင့်အရေးယူရန်အလို့ငှာ အလုပ်လုပ်ယောင်ဆောင်ခြင်း

ပထမဆုံးအနေဖြင့် ဘုရားသခင် ရွေးချယ်ထားသော လူတို့အတွက် တွေ့နေကျဖြစ်သည့် ဥပမာအချို့ကို ပေးကြစို့။ အချို့သော ခေါင်းဆောင်များနှင့် အမှုဆောင်များသည် အမျိုးမျိုးသော ညီအစ်ကို မောင်နှမများကို ကြုံတွေ့ရပြီး ကောင်းမွန်သည့်အရာအချို့ကို ၎င်းတို့ ရှာဖွေတွေ့ရှိသည့် အလုပ်နေရာသစ်တစ်ခုဆီသို့ လာကြကာ “ဤအရာများသည် ကောင်းမွန်သည့်အရာများဖြစ်သည်။ ငါ့ထံတွင် အဘယ်ကြောင့် ယင်းတို့ မရှိရသနည်း”ဟု တွေးကြသည်။ ၎င်းတို့စိတ်ထဲတွင် ဆိုးရွားသော အတွေးများရှိကြသည် မဟုတ်လော။ ၎င်းတို့၏ လောဘသည် ခေါင်းပြူထွက်လာပြီဖြစ်သည်။ လောဘက ခေါင်းပြူထွက်လာသည်နှင့်တစ်ပြိုင်နက် ဤယုတ်ညံ့ပြီး အရှက်မဲ့သော လူယုတ်မာများသည် ခရီးတစ်ထောက်နားကာ ထိုနေရာတွင် အလုပ်လုပ်ပြီး ထွက်မသွားဖို့ ရှိသမျှဆင်ခြေတိုင်းကို ရှာဖွေကြလေသည်။ ထွက်မသွားရာတွင် ၎င်းတို့၏ ရည်ရွယ်ချက်မှာ မည်သည့်အရာ ဖြစ်သနည်း။ (ထိုသို့ဖြင့် တစ်နေ့တွင် ၎င်းတို့က အခွင့်အရေး ယူနိုင်ရန်ဖြစ်သည်။) မှန်ပေ၏၊ ၎င်းတို့က အခွင့်အရေး ယူချင်ကြပေသည်။ ဤအခွင့်အရေးကို ၎င်းတို့ မရလျှင် ည၌ ကောင်းစွာ အိပ်ပျော်လိမ့်မည် မဟုတ်။ ၎င်းတို့က အခြားတစ်နေရာရာသို့ သွားလျှင် တစ်စုံတစ်ဦးက ဤအခွင့်အရေးရသွားမည်ဖြစ်ပြီး ဤအခွင့်အရေးကို ၎င်းတို့ တစ်ဖန်ရရှိမည် မဟုတ်သည်ကို စိုးရိမ်ကြသောကြောင့် ထိုနေရာတွင် တရားဟောကာ အလုပ်လုပ်ရန် ဆင်ခြေတစ်ခု ရှာကြလေသည်။ အမှန်တွင် ၎င်းတို့၏ စိတ်နှလုံးများက ဤလိုချင်ဖွယ်ရာ ပစ္စည်းများအကြောင်းကို အမြဲ စဉ်းစားနေကြပြီး ၎င်းတို့၏ မျက်လုံးများက ဤလိုချင်ဖွယ်ရာ ပစ္စည်းများကို အမြဲ အာရုံစိုက်နေကြသည်။ နောက်ဆုံးတွင် ၎င်းတို့သည် ထိုနေရာတွင် အခြေချလိုက်ကြပြီး ညီအစ်ကို မောင်နှမအများစုက ၎င်းတို့ကို ခင်မင်ကြသည်။ ၎င်းတို့က တရားဟောဆရာများဖြစ်သည်ကို သိကြပြီး ၎င်းတို့ကို ကိုးကွယ်ကာ ကြည်ညိုလေးစားကြလေသည်။ ယခုအချိန်သည် ဤခေါင်းဆောင်နှင့် အမှုဆောင်များက ၎င်းတို့ လိုချင်သည့်အရာ တစ်စုံတစ်ခုရှိသည်ကို ထုတ်ပြောရမည့်အချိန်ဖြစ်သောကြောင့် ထိုအကြောင်းအရာကို အစပျိုးရန် မတူကွဲပြားသည့် နည်းလမ်းမျိုးစုံကို စဉ်းစားကြသော်လည်း ၎င်းတို့ ပြောလေ၊ စိုးရိမ်ကြောင့်ကြလေ ဖြစ်ကြသည်။ ၎င်းတို့က “ဤအရာကို တောင်းဆိုခြင်းအား ငါ အဘယ်သို့ လုပ်ဆောင်သင့်သနည်း။ ဤအရာကို ငါ ကြိုက်ပြီး လိုချင်သည်ကို ညီအစ်ကို မောင်နှမများအား ငါ သိခွင့်ပေး၍မဖြစ်ပါ။ ၎င်းတို့ ဆန္ဒအလျောက် ထိုအရာကို ငါ့အား ပေးအောင် ငါလုပ်ရမည်။ ထိုအရာကို ငါ တောင်းဆိုနေသည်ဟု သူတို့ တွေးထင်သွားအောင် လုပ်၍မဖြစ်ဘဲ ထို့ထက် ထိုအရာသည် ငါ့ကို ၎င်းတို့က လိုလိုလားလား ပေးသည့်အရာတစ်ခုဖြစ်ပြီး ငါ ရဖို့ ထိုက်တန်သည့်အရာတစ်ခုဖြစ်သည်မှာ အမှန်ပင်ဖြစ်သည်ဟု တွေးထင်အောင် လုပ်ရမည်”ဟု မိမိတို့ဘာသာ တွေးဆကြသည်။ ဤသို့ တွေးဆပြီးသည့်နောက်တွင် ၎င်းတို့က ညီအစ်ကို မောင်နှမများအား “လတ်တလောတွင် သင်တို့၏ အသက်ဝင်ရောက်မှုက အဘယ်သို့နေသနည်း”ဟု မေးကြသည်။ ညီအစ်ကို မောင်နှမများက “သင် ရောက်လာကတည်းက ကျွန်ုပ်တို့၏ အသင်းတော် အသက်တာသည် တိုးတက်ခဲ့ကာ လူတိုင်းက လန်းဆန်းတက်ကြွကြသည်”ဟု ပြောလေသည်။ “သင်တို့ လန်းဆန်းတက်ကြွရသည့် အချက်မှာ သင်တို့၏ ဝိညာဉ် ပိုကောင်းလာသည့် အခြေအနေကို ဆိုလိုသည်။ သင်တို့၏ လုပ်ငန်းလည်း အဆင်ပြေနေသည်။ ဘုရားအလိုတော် ရှိလျှင် အနာဂတ်၌ သင်တို့၏ လုပ်ငန်းက သာ၍ပင် အဆင်ပြေလိမ့်မည်”ဟူ၍ ခေါင်းဆောင်များနှင့် အမှုဆောင်များက စကားပြောနေစဉ် ၎င်းတို့သည် စကားဝိုင်းကို ၎င်းတို့ အလိုရှိသည့်အရာဆီသို့ လမ်းကြောင်းပေးကြသည်။ ခေါင်းဆောင်များနှင့် အမှုဆောင်များက ထိုအရာအား အလိုရှိသည်မှာ ညီအစ်ကို မောင်နှမများအတွက် သိသာထင်ရှားလာသည့်အခါ ခေါင်းဆောင်နှင့် အမှုဆောင်များအနေဖြင့် ၎င်းတို့သွားသည့်အခါ ၎င်းတို့နှင့်အတူ တချို့တဝက်ကို ယူသွားသင့်ကြောင်း ပြောကြလေသည်။ ခေါင်းဆောင်နှင့် အမှုဆောင်များက “မဟုတ်ပါ၊ ငါ တစ်ခုမျှ မယူနိုင်ပါ။ ဤအရာသည် စည်းမျဉ်းများနှင့် မကိုက်ညီပါ။ ဘုရားက ဝမ်းသာမည် မဟုတ်ပါ”ဟု ပြောသည်။ ညီအစ်ကိုမောင်နှမများက “ကိစ္စမရှိပါ။ သင် တချို့တဝက် ယူထိုက်ပါသည်” ဟုပြောလျှင် “ကျွန်ုပ် ယူထိုက်လျှင်ပင် မယူနိုင်ပါ” ဟူ၍ ပြန်ပြောလေသည်။ ဤအရာကို ပြောဆိုပြီးနောက်တွင် ညီအစ်ကို မောင်နှမများက ထိုအရာကို ၎င်းတို့အား အမှန်တကယ် မပေးမည်ကို စိုးရိမ်ကြသောကြောင့် ၎င်းတို့၏ ကောင်းမြတ်ခြင်းအတွက် ညီအစ်ကို မောင်နှမများက ၎င်းတို့ကို ကျေးဇူးတင်စေရန်အတွက် အချို့သောအရာများကို ဝေ့ဝိုက်သောနည်းလမ်းဖြင့် ပြောဆိုကြစဉ် တစ်ချိန်တည်းတွင်ပင် ညီအစ်ကို မောင်နှမများက ၎င်းတို့အား တချို့တဝက်ပေးရမည်ကို သတိရဖို့အတွက် မိမိတို့ လိုချင်သည့်အရာကို အလျင်ဦးအောင် တင်ပြကြလေသည်။ ထို့နောက်တွင် ခေါင်းဆောင်များနှင့် အမှုဆောင်များ ဆိုလိုသည့်အရာမှာ ညီအစ်ကို မောင်နှမများအတွက် သိသာထင်ရှားလာပြီး ၎င်းတို့က “ထိုကိစ္စကို ယခု မပြောကြပါစို့နှင့်။ သင် ထွက်သွားသည့်အခါ ကျွန်ုပ်တို့ ပြော၍ရပါသည်”ဟု ပြောကြလေသည်။ ညီအစ်ကို မောင်နှမများက ဤသို့ပြောသည်ကို ခေါင်းဆောင်များနှင့် အမှုဆောင်များက ကြားသည့်အခါ ၎င်းတို့၏ စိတ်နှလုံးများက အလွန့်အလွန် ဝမ်းသာသွားပြီး “အတိုင်းထက်အလွန်ဖြစ်ပေသည်။ နောက်ဆုံးတွင် ငါ လိုချင်သည့်အရာကို ရလိမ့်မည်”ဟု တွေးကြလေသည်။ ထို့နောက် ၎င်းတို့က “မနက်ဖြန် ငါချက်ချင်း ထွက်သွားလျှင် ထိုအရာကို ငါ လိုချင်သည်မှာ အလွန် သိသာလွန်းသွားလိမ့်မည်။ ထိုအစား နှစ်ရက် သို့မဟုတ် သုံးရက်အတွင်းတွင် ငါ ထွက်ခွာမည်”ဟု တွေးကြသည်။ နောက်ဆုံးတွင် တတိယနေ့ရက် ရောက်လာသည့်အခါ ၎င်းတို့ ထွက်သွားစဉ်တွင် ညီအစ်ကို မောင်နှမများက ၎င်းတို့ကို အလွန်လေးလံသည့် အထုပ်တစ်ခုကို ပေးကြသည်။ ထိုအထုပ်မှာ ၎င်းတို့ လိုချင်သည့်အရာဖြစ်သည်ကို ခေါင်းဆောင်များနှင့် အမှုဆောင်များက မြင်ကြသော်လည်း မမြင်ချင်ယောင်ဆောင်ကြပြီး မငြင်းကြပေ။ စကားတစ်ခွန်းမျှ မပြောဘဲ ထိုအထုပ်ကိုသာ ယူလိုက်ကြသည်။ ဤသည်တို့မှာ မည်သည့် လူစားမျိုးများ ဖြစ်ကြသနည်း။ ၎င်းတို့သည် လိုချင်ဖွယ်ရာ ပစ္စည်းများကို ရရှိရန် ကြံစည်ရာတွင် မိမိတို့၏ အလုပ်ကို လမ်းကြောင်းတစ်ခုအဖြစ်လည်းကောင်း၊ ၎င်းတို့၏ အားသွန်ခွန်စိုက် လုပ်ရသောအလုပ်ကို နည်းစနစ်အဖြစ်လည်းကောင်း အသုံးပြုသည့် လူများဖြစ်ပြီး ညီအစ်ကို မောင်နှမများထံမှ ပစ္စည်းများကို မတရားသဖြင့် တောင်းဆိုကြသောသူများဖြစ်သည်။ ဤသည်မှာ လိမ်လည်မှုတစ်မျိုး ဖြစ်သည် မဟုတ်လော။ ၎င်းတို့ အလုပ်၏ ရည်ရွယ်ချက်မှာ အဘယ်နည်း။ အခြားသူတို့ကို ကလိမ်ကျခြင်းဖြင့် လိုချင်ဖွယ်ရာ ပစ္စည်းများကို ရရှိရန် ဖြစ်သည်။ လိုချင်ဖွယ်ရာ တစ်ခုခုရှိပြီး ၎င်းတို့ လိုချင်သည့်အရာတစ်ခု ရှိသည့် နေရာတစ်ခုကို ၎င်းတို့ ရှာဖွေတွေ့ရှိသည်နှင့်တစ်ပြိုင်နက် ၎င်းတို့သည်ခရီးတစ်ထောက် နားကာ ထွက်မသွားချင်ကြပေ။ မိမိတို့၏ နေအိမ်အတွက် ကောင်းမွန်သည့် ပစ္စည်းရှိသမျှကို ယူကြသည်။ နှစ်အတန်ကြာ ခေါင်းဆောင်တစ်ဦး သို့မဟုတ် အမှုဆောင်တစ်ဦး ဖြစ်ပြီးနောက်တွင် ၎င်းတို့၏ နေအိမ်တွင်ရှိသည့် ပစ္စည်းများစွာမှာ ညီအစ်ကို မောင်နှမများထံမှ ကလိမ်ကကျစ် ရယူထားခြင်းဖြစ်သည်။ ၎င်းတို့ထဲမှ အချို့သည် ညီအစ်ကို မောင်နှမများထံမှ လျှို့ဝှက်ထားသော မိသားစု ချက်နည်းပြုတ်နည်းများ သို့မဟုတ် ဘိုးစဉ်ဘောင်ဆက် အမွေပစ္စည်းများကို ကလိမ်ကကျစ် ရယူခဲ့ကြပြီး ၎င်းတို့အချို့က ဒေသထွက် အထူးထုတ်ကုန်များကို ကလိမ်ကကျစ် ရယူခဲ့ကြသည်။ ဘုရားသခင်ကို ဤလူတို့၏ ယုံကြည်မှုသည် ၎င်းတို့က အပြန်အလှန်အနေဖြင့် မည်သည့်အရာမျှ မတောင်းဆိုဘဲ တစ်နေရာမှ တစ်နေရာသို့ သွားပြီး အလုပ်ကို လုပ်ဆောင်သကဲ့သို့ ထင်ရသော်လည်း အမှန်တွင် ၎င်းတို့သည် ညီအစ်ကို မောင်နှမများထံမှ လိုချင်ဖွယ်ရာ ပစ္စည်းများစွာကို ကလိမ်ကကျစ် ရယူထားကြပြီး ဖြစ်သည်။

ခေါင်းဆောင်တစ်ဦးက အသင်းတော် တစ်ပါးပါးဆီသို့ ရောက်ရှိပြီးသည့်နောက်တွင် ထိုဒေသတွင်ရှိသည့် ဇီးသီးများက နိုင်ငံအနှံ့အပြားတွင် ကျော်ကြားသည်ကို မြင်ပြီး “ငါ ဇီးသီးများကို စားရသည်ကို ကြိုက်သည်။ ဤနေရာတွင်သာ ငါ မွေးခဲ့လျှင် နေ့တိုင်း ဇီးသီးစားရမည်ဖြစ်သော်လည်း ကံအကြောင်းမလှစွာပင် ရက်ပေါင်းများစွာ ငါနေ၍မရသကဲ့သို့ ဇီးသီးများကလည်း မမှည့်သေးပါ။ မည်သည့်အချိန်တွင် ငါ စားနိုင်မည်နည်း။ ငါ သိပြီ။ ဇီးသီးများ မှည့်သည်အထိ နေဖို့ အကြောင်းပြချက်တစ်ခု ငါ ရှာ၍ရပြီး ထို့နောက်တွင် ယင်းတို့ကို ငါ စားနိုင်မည်ဖြစ်သည်၊ မဟုတ်လော”ဟု မိမိတို့ဘာသာ တွေးကြလေသည်။ ထို့နောက်တွင် ၎င်းတို့က ဤနေရာတွင်ရှိသည့် ညီအစ်ကို မောင်နှမ အများစုသည် မကောင်းသည့် အခြေအနေတွင် ရှိပြီး ၎င်းတို့အလုပ်တွင် မည်သည့်အရာကိုမျှ ပြီးမြောက်ခြင်းမရှိသောကြောင့် ဤနေရာတွင် သူ ရေရှည် နေရာယူရမည်ဖြစ်ပြီး သူ မထွက်ခွာမီ အလုပ်၏ ကိစ္စတစ်ခုစီတိုင်း အဆင်ပြေအောင် ပြင်းပြင်းထန်ထန် ကြိုးစားရမည်ဟု ဆိုလျက် ဆင်ခြေပေးကြသည်။ သို့သော် ယင်းမှာ ၎င်း၏ စိတ်နှလုံးတွင် အမှန်တကယ် စဉ်းစားနေသည့်အရာ ဖြစ်သလော။ (မဟုတ်ပါ။) သူ၏ စိတ်နှလုံးတွင် သူသည် အပိုင်ကြံနေသည်။ “ဇီးသီးများ မှည့်ပြီး အချို့ကို ငါ ယူသွားနိုင်သည့် မည်သည့်အချိန်မဆို ယင်းသည် ငါ ထွက်သွားမည့်အချိန် ဖြစ်သည်”ဟူ၍ ဖြစ်သည်။ သူ၏ စိတ်နှလုံးသည် ဤအတွေးဖြင့် ပြည့်နေပြီး ထိုအရာကြောင့် သူသည် ထိုနေရာတွင် ခရီးတစ်ထောက်နားကာ နေရာချထားခြင်း ဖြစ်လေသည်။ ထိုနေရာ၌ သူ ရှိနေသည့်အချိန်အတောအတွင်းတွင် သူသည် အချို့သော စကားများနှင့် အယူဝါဒများကို ဟောကာ အပေါ်ယံအဆင့် ကိစ္စအချို့ကို လုပ်ဆောင်သော်လည်း အလုပ်ကိစ္စတွင် များစွာ ပြီးမြောက်ခြင်းမရှိပေ။ နောက်ဆုံးတွင် ဇီးသီးများ မှည့်ကာ သူ၏ စိတ်နှလုံးသည် ပျော်ရွှင်မှုဖြင့် ပြည့်လျှမ်းသွားသည်။ “နောက်ဆုံးတွင် ဇီးသီးများကို ငါ စားနိုင်လေပြီ။ နောက်ဆုံးတွင်တော့ ငါ အိပ်မက်မက်နေခဲ့သည့် နေ့ရက် ရောက်လာပေပြီ”ဟူ၍ဖြစ်သည်။ ဇီးသီးများ မှည့်သည်နှင့်တစ်ပြိုင်နက် သူက စတင် စားသုံးလိုက်ပြီး တစ်ချိန်တည်းတွင် “ဤနေရာတွင် ဇီးသီးများကို နေ့စဉ် စားသုံးခြင်းသက်သက်က ငါ့အတွက် မသင့်တော်ပါ။ ဇီးသီးများကို စားဖို့သက်သက် ငါ မနေနိုင်ပါ။ ညီအစ်ကို မောင်နှမများက သတိထားမိလျှင် အဘယ်သို့ဖြစ်မည်နည်း။ သူတို့ ငါ့ကို တချို့တဝက် ထည့်ပေးလိုက်ရန် လုပ်ဆောင်ဖို့ နည်းလမ်းအား ငါ စဉ်းစားရမည်။ သူတို့ ငါ့ကို မပေးလျှင် ဤကိစ္စကို ဆက်လုပ်ဆောင်စေရန် ငါ ပြင်းပြင်းထန်ထန် ကြိုးစားပြီး တစ်စုံတစ်ခုကို ပြောရမည်”ဟူ၍ ၎င်း၏ စိတ်နှလုံးတွင် ပြန်ပြောင်းစဉ်းစားနေသည်။ သူက ဇီးသီးများ စားချင်သည်ကို ထိုနေရာတွင် နေထိုင်သည့် ညီအစ်ကို မောင်နှမများက မြင်သည်နှင့်တစ်ပြိုင်နက် ၎င်း ထွက်သွားသည့်အခါ ယူသွားဖို့ တချို့တဝက် ပေးမည်ဟု ပြောကြသည်။ ဤအရာကို ၎င်းက ကြားသည့်အခါ ဝမ်းသာသွားသော်လည်း ၎င်း၏ နှုတ်ကမူ “ကျွန်ုပ် ယူသွားနိုင်မည် မဟုတ်ပါ။ ထိုအရာသည် စည်းမျဉ်းများနှင့် မကိုက်ညီပါ။ ယုံကြည်သူများက ဤအရာကို တပ်မက်၍မရပါ။ ကျွန်ုပ်သည် သင်တို့အပေါ် အခွင့်အရေးယူခြင်း ဖြစ်မည် မဟုတ်လော။ သင်တို့ကို အခမပေးဘဲ ထိုအရာကို ကျွန်ုပ် မယူနိုင်ပါ။ ကျွန်ုပ် ထွက်သွားသည့်အခါ ထိုအတွက် သင်တို့ကို ကျွန်ုပ် ပေးချေပါမည်”ဟု ပြောသည်။ သူပြောသည့် ဤစကားများသည် အပြောသက်သက်သာ ဖြစ်သည်။ သူက ဗိုက်ပြည့်သည်အထိ အတော်များများကို စားပြီး သွားဖို့အချိန် ကျလာသည့်အခါ သူ၏ စိတ်နှလုံးထဲတွင် သူက “သူတို့ ငါ့ကို တစ်ခုတလေမျှ မပေးဘဲနေလိမ့်မည်လော သို့မဟုတ် မကောင်းသည့် အလုံးအချို့ကိုသာ ပေးလိမ့်မည်လော။ အလုံးကြီးများ၊ ကောင်းသည့်အလုံးများကို ငါ စားချင်သည်”ဟု အမြဲ စဉ်းစားနေဆဲဖြစ်သည်။ သူ ထွက်မသွားမီ နှစ်ရက်အလိုတွင် သူသည် “ဇီးသီးများအားလုံးကို အတော်လေး ခူးထားပြီးပြီ မဟုတ်လော။ ယင်းတို့သည် နောက်နှစ် မည်သည့်အချိန်တွင် မှည့်လိမ့်မည်နည်း”ဟု အမြဲ ပြောနေကြသည်။ ယင်းအားဖြင့် သူသည် ညီအစ်ကို မောင်နှမများအား သူ့အတွက် တချို့တဝက် ထည့်ပေးလိုက်ရန် မမေ့လျော့ဖို့ သူက သတိပေးနေသည့် သဘောဖြစ်သည်။ ထိုအရာကို ကြားသည်နှင့် တစ်ပြိုင်နက် ညီအစ်ကို မောင်နှမများအားလုံးက “ကြည့်ရသည်မှာ သူ မသွားမီ သူ့အတွက် တချို့တဝက်ကို ငါတို့ လုံးဝ ထည့်ပေးလိုက်ရမည်ဖြစ်ပြီး သူ့ကို ပေးဖို့ ကောင်းသည့် အလုံးများကို ငါတို့ ခူးရမည့်ပုံဖြစ်သည်။ မဟုတ်လျှင် သူသည် ငါတို့ကို ပြဿနာရှာကောင်း ရှာနိုင်သည်”ဟူ၍ နားလည်သွားကြသည်။ နောက်ဆုံးတွင် သူ သွားရသည့်အချိန် ရောက်လာသည့်အခါ ညီအစ်ကို မောင်နှမများက သူနှင့်အတူ ယူသွားဖို့အတွက် သေတ္တာကြီးသုံးခုကို ပေးကြသည်။ ထိုအရာများကို သူ့ဘာသာ မသယ်နိုင်သဖြင့် သူ့အောက်မှ အခြားသူများကို ကူညီခိုင်းရသည်။ သူ ထွက်မသွားမီတွင်ပင် စားနိုင်သမျှ သူ စားသွားသည်။ ထိုသို့စားခြင်းက သူ့ကို နေမကောင်းဖြစ်စေလျှင်ပင် တန်သည်ဟု သူခံစားသည်။ သူ ထွက်သွားပြီးနောက် ယင်းတို့အား မစားနိုင်တော့မည်ကို သူ စိုးရိမ်သည်။ သူ ထွက်သွားချိန်တွင် အင်တင်တင် ဖြစ်နေဆဲဖြစ်ပြီး သူက “ဤအကြိမ်တွင် ငါ့အတွက် တန်ပေသည်။ နောက်နှစ် ဤအချိန်တွင် ငါ တစ်ဖန် လာမည်။ အလွန် စောစီးစွာ ငါ လာရန် မလိုသော်လည်း အလွန်နောက်ကျစွာ ငါ လာ၍ မဖြစ်ပါ။ ဇီးသီးများ မှည့်သည့်အချိန်တွင်သာ ငါ လာသင့်သည်။ ထိုသို့ဖြင့် လတ်ဆတ်သည့် အသီးအချို့ကို ငါ စားနိုင်ပြီး အသီးများခြောက်သွားသည့်အခါ ခြောက်သည့်အသီးအချို့ကို စား၍ရသည်။ ထွက်သွားသည့်အခါ ငါနှင့်အတူ အချို့ကိုလည်း ယူသွား၍ရသည်”ဟု တွေးလေသည်။ သူသည် ဤအရာကို အလွန် အသေးစိတ်ကျကျ တွက်ချက်နေသည် မဟုတ်လော။ သူ၏ စိတ်နှလုံးက စဉ်းစားသမျှမှာ ဤအရာများဖြစ်သည်။ သူသည် လိုချင်ဖွယ်ရာဖြစ်သော အရာများကို ရရှိရန် အခွင့်အရေးယူခြင်းနှင့် အကြံအစည်များ လုပ်ဇာတ်ခင်းခြင်းအပြင် သူ့ကို အကျိုးပြုသည့် အရာများကို ညီအစ်ကို မောင်နှမများထံမှ ကလိမ်ကျယူရန်အကြောင်းကို အမြဲ စဉ်းစားနေသည်။ သူသည် မိမိမြင်သည့် လိုချင်ဖွယ်ရာဖြစ်သော မည်သည့်အရာကိုမျှ မသိကျိုးကျွန်ပြုလိမ့်မည် မဟုတ်ပါ။ ထိုအရာက မထင်ပေါ်သည့် အရာတစ်စုံတစ်ခုဖြစ်လျှင်ပင် သူ့ကို ဆွဲဆောင်ပြီး သူ့စိတ်တွင် စွဲနေသရွေ့ နောက်ဆုံးတွင် သူ၏ လက်ထဲသို့ ကျရောက်သွားဖို့ သေချာပေသည်။ ဤသည်မှာ အန္တိခရစ်တစ်ဦး၏ အပြုအမူဖြစ်သည် မဟုတ်လော။ ဤလူစားမျိုးများ၏ လူ့သဘာဝနှင့် စရိုက်လက္ခဏာတို့သည် အထူးသဖြင့် ယုတ်ညံ့သည် မဟုတ်လော။ ဤလူစားမျိုးသည် အပေါ်ယံတွင် အခက်အခဲကို မည်မျှကောင်းစွာ ခံစားနိုင်ပြီး အဖိုးအခပေးနိုင်သည်ဖြစ်စေ၊ မည်မျှကောင်းစွာ မိမိတို့၏ မိသားစုကို စွန့်လွှတ်ပြီး မိမိတို့၏ အသက်မွေးအလုပ်ကို စွန့်လွှတ်နိုင်သည်ဖြစ်စေ ၎င်းတို့သည် သမ္မာတရားကို လိုက်စားသောလူများ ဖြစ်သည်ဟု ပြော၍ရနိုင်သလော။ လုံးဝ မရပေ။ ဤလူများသည် ဘုရားသခင်ကို ယုံကြည်ခြင်း အောင်လံကို လွှင့်ထူခြင်းဖြင့် စားစရာနှင့် သောက်စရာများကို လိမ်လည်မှုဖြင့် ရယူသောလူစားမျိုးများ ဖြစ်သည်။

လူအချို့သည် ဧဝံဂေလိ တရားဟောကာ အလုပ်လုပ်ရန် နေရာမျိုးစုံသို့ သွားပြီး ၎င်းတို့ အိမ်ပြန်လာသည့်အခါ နေရာအသီးသီးမှ အမျိုးမျိုးသော ဒေသထွက် အထူးထုတ်ကုန်များ သို့မဟုတ် ညီအစ်ကို မောင်နှမများထံမှ ၎င်းတို့ မတရားသဖြင့် တောင်းယူခဲ့ကြသည့် ပစ္စည်းများကိုပင် ယူလာကြလေသည်။ ထိုအရာသည် ဒီဇိုင်နာ အဝတ်အစားဖြစ်စေ၊ လျှပ်စစ်ပစ္စည်းဖြစ်စေ၊ ၎င်းတို့ကို ဆွဲဆောင်သရွေ့ မသိကျိုးကျွန် မပြုကြသကဲ့သို့ ထိုအရာကိုရဖို့ တောင်းဆိုကြလေသည်။ သင်က မပေးလျှင် သင့်ကို ပြုပြင်ဖို့ ဆင်ခြေမျိုးစုံကို ၎င်းတို့က အကြံထုတ်ကြလိမ့်မည်၊ သင့်ကို ၎င်းတို့ အဘယ်ကြောင့် ပြုပြင်သည်ကို သင့်အား နားလည်စေလိမ့်မည်ဖြစ်ပြီး နောက်ဆုံးတွင် သင်က ထိုအရာကို ၎င်းတို့အား ပေးသည်အထိ အလျှော့ပေးလိမ့်မည် မဟုတ်ပေ။ ဤလူများသည် မိမိတို့တာဝန်ကို ထမ်းဆောင်သည့် အောင်လံကို လွှင့်ထူခြင်းဖြင့် မိမိတို့အတွက် လိုချင်ဖွယ်ရာ ပစ္စည်းမျိုးစုံကို ကလိမ်ကကျစ် ရယူကြပြီး ဤလိုချင်ဖွယ်ရာ ပစ္စည်းများကို ရယူရန် ကြိုးစားနေချိန်တွင် မဆုတ်မနစ်လုပ်ဆောင်ကြသည်။ တစ်ခါတစ်ရံတွင် ညီအစ်ကို မောင်နှမများက ၎င်းတို့အား တစ်စုံတစ်ရာကို အနည်းငယ် ပေးကြသော်လည်း ထိုအရာက ငွေကြေးများစွာ မတန်သည်ကို ဤလူများက စဉ်းစားမိကာ “မလုပ်ပါနှင့်၊ ကျေးဇူးတင်ပါသည်။ ဘုရားသခင်က ကျွန်ုပ်ကို ကြွယ်ဝစွာ ကောင်းချီးပေးပြီးဖြစ်သည်။ မည်သည့်အရာကိုမျှ ကျွန်ုပ် မလိုချင်ပါ”ဟု ပြောကြသည်။ ၎င်းတို့သည် ငြင်းဆိုရန် ဤစကားမျိုးများကို အသုံးပြုကြပြီး ညီအစ်ကို မောင်နှမများအား ၎င်းတို့ကို ခင်မင်ကာ အထင်ကြီးစေဖို့ လှည့်စားကြလေသည်။ သို့သော် ညီအစ်ကို မောင်နှမများက ၎င်းတို့ကို ပေးသည့် အရာသည် ဤလူတို့ အိပ်မက်မက်ခဲ့ရသည့် အရာတစ်ခုနှင့် ၎င်းတို့ လိုအပ်ကာ စဉ်ဆက်မပြတ် စဉ်းစားကြသည့် အရာတစ်ခု ဖြစ်မည်ဆိုလျှင် ဤအရာများကို ၎င်းတို့ မြင်သည့်အခါ အလွဲသုံးစား လုပ်ချင်ကြပြီး ၎င်းတို့ လုံးဝ ချုပ်တည်းထားကြမည် မဟုတ်ပေ။ အချို့သော အမျိုးသမီးများသည် ညီအစ်ကို မောင်နှမများ ပိုင်ဆိုင်သည့် အလှပြင်ပစ္စည်းများ၊ ဝတ်ကောင်းစားလှများနှင့် အကောင်းစား ဖိနပ်များကို အလွဲသုံးစားလုပ်ပြီး အမျိုးသားအချို့က ညီအစ်ကို မောင်နှမများ ပိုင်ဆိုင်သည့် အသုံးအဆောင်များ၊ မော်တော်ဆိုင်ကယ်များ သို့မဟုတ် လျှပ်စစ်ပစ္စည်းများကို ကလိမ်ကကျစ်ရယူကြသည်။ ၎င်းတို့သည် လိုချင်ဖွယ်ရာ ပစ္စည်းတိုင်းကို ပိုင်ဆိုင်ဖို့ လှုပ်ရှားကြသည်။ ညီအစ်ကို မောင်နှမများက မည်သည့် အကောင်းစား ပစ္စည်းများရှိသည်ဖြစ်စေ၊ ထိုအရာက ဤလူများကို ဆွဲဆောင်သရွေ့ ထိုအရာကို လိမ်လည်ခြင်းဖြင့် ရယူမည့် နည်းလမ်းမျိုးစုံကို စဉ်းစားကြလိမ့်မည်။ ထို့အပြင် ဤလူများသည် အတူတကွ ညစာစားစေဖို့အတွက် မူမမှန်သော အကြောင်းပြချက်မျိုးစုံကို စိတ်ကူးရကြပြီး ဆင်ခြေမျိုးစုံရှာကာ အစားအစာနှင့် သောက်စရာများကို တဝတပြဲစားလေသည်။ မည်သည့် အတိုင်းအတာထိ ရှိသနည်း။ ၎င်းတို့ သွားသည့်နေရာတိုင်းတွင် မည်သူ၏ မိသားစု၌ ငွေရှိပြီး မည်သူ၏ မိသားစုက ကောင်းစွာ စားရသည်ကို ကြည့်ကြပြီးနောက် ထိုမိသားစုနှင့် နေကာ ထွက်မသွားကြပေ။ ထို့နောက်တွင် ၎င်းတို့သည် လုပ်ဖော်ဆောင်ဖက်များအတွက် စုဝေးပွဲများပြုလုပ်ရန်နှင့် ညစာစားပွဲများပြုလုပ်ရန် မူမမှန်သည့် အကြောင်းပြချက်မျိုးစုံကို စိတ်ကူးရကြလေသည်။ ပြီးလျှင် ညစာစားပွဲတစ်ခုစီတွင် ၎င်းတို့၏ အဖွင့်စကားများမှာ မည်သည့်အရာများဖြစ်သနည်း။ “ကျွန်ုပ်တို့၏ ယနေ့ စုဝေးပွဲသည် နိုင်ငံတော်နှင့်ဆိုင်သော စုဝေးပွဲတစ်ခု ဖြစ်သည်။ ဤထမင်းစားပွဲသည် နိုင်ငံတော်စားပွဲတော်၏ ရှေ့ပြေး အမြည်းကို ကျွန်ုပ်တို့အား ပေးသည်”ဟူ၍ ဖြစ်၏။ ၎င်းတို့ကို ဖော်လံဖားသောလူတို့က “အာမင်။ ဘုရားကို ကျေးဇူးတင်ပါသည်”ဟု အလောတကြီး ပြောကြသည်။ မိမိတို့ သွားသည့်နေရာတိုင်းတွင် အစားအသောက်ကို တဝတပြဲစားသည့် ခေါင်းဆောင်နှင့် အမှုဆောင်များဟုခေါ်သော သူအချို့ရှိသည်။ အစားအစာတိုင်းတွင် အာဟာရဖြစ်သော ပါဝင်ပစ္စည်းများ ရှိရမည်ဖြစ်ပြီး ငါးနှင့် အသားများ ပါရှိရမည် ဖြစ်ကာ ဟင်းလျာများကပင်လျှင် အပတ်တိုင်း ပြောင်းလဲနေမှရမည်ဖြစ်သည်။ ဟင်းပွဲများ ထပ်နေ၍ မဖြစ်ပါ။ ညစာစားပြီးနောက်တွင် ထိပ်တန်းလက်ဘက်ရည်ကို ၎င်းတို့ သောက်မှရမည်ဖြစ်ပြီး “လက်ဘက်ရည် မသောက်ဘဲ ကျွန်ုပ် နေ၍မရပါ။ ကျွန်ုပ်သည် နေ့တိုင်း များပြားသည့် အလုပ်ပမာဏကို လုပ်ဆောင်ရပြီး ညဉ့်နက်သန်းခေါင် အလုပ်လုပ်ရသည်။ နိုးကြားနေစေရန် လက်ဘက်ရည် အနည်းငယ်မျှ ကျွန်ုပ် မသောက်လျှင် ညပိုင်းတွင် အလုပ်လုပ်နိုင်မည် မဟုတ်ပါ”ဟု ပြောလျက် ဆင်ခြေများပေးကြသည်။ ဤသည်မှာ ၎င်းတို့၏ နှုတ်မှ ပြောသည့်အရာဖြစ်သော်လည်း ၎င်းတို့၏ စိတ်နှလုံးများတွင် မည်သည့်အရာကို ၎င်းတို့ စဉ်းစားနေကြသနည်း။ “ယနေ့ ငါ့တွင် ရှိသည့် ရာထူးကို ရဖို့ မလွယ်ခဲ့ပါ။ ဩဇာအာဏာ အနည်းငယ် ငါ မသုံးသင့်သလော။ ပြီးလျှင် ဘဝတွင် သာ၍ ကောင်းသည့် အရာအချို့ကို ငါ မွေ့လျော်ခံစားဖို့ အိပ်မက်မက်ခဲ့သည်။ ထို့ကြောင့် ယခု ဤအရာများကို မွေ့လျော်ခံစားရန် နည်းလမ်းမျိုးစုံကို ငါ အကြံထုတ်နေသင့်သည် မဟုတ်လော။ ယခု ငါ့တွင်ရှိသည့် တန်ခိုးအာဏာကို အသုံးမပြုလျှင် ထိုတန်ခိုးအာဏာ မရှိတော့သည့်အခါ ထိုသို့ တစ်ဖန်လုပ်ဆောင်ဖို့ အခွင့်အရေးရှိမည် မဟုတ်ပါ။ ငါ တတ်နိုင်သမျှ စားသောက်နေသင့်သည်။ ဤရာထူး ငါ မရှိတော့သကဲ့သို့ ဤအရာများကို မွေ့လျော်ခံစားနိုင်ခြင်း မရှိမည့် နေ့ရက်တစ်ရက် ရောက်လာလိမ့်မည်လော ဟူသည်ကို မည်သူ သိသနည်း။ ငါသည် ဤအခွင့်အရေး ရှိလိမ့်မည် မဟုတ်တော့ပါ။ ထိုအခါတွင် ငါ၏ ဘဝတစ်ခုလုံးက အချည်းနှီးဖြစ်မည် မဟုတ်လော”ဟူ၍ ဖြစ်သည်။ ဤလူစားမျိုးများသည် အလုပ်လုပ်နေခြင်း အောင်လံကို လွှင့်ထူခြင်းဖြင့် အစားအသောက်များကို လိမ်လည်လျက် ရယူကြသည်။ ၎င်းတို့သည် အလုပ်အနည်းငယ် လုပ်ဆောင်ကာ စကားနှင့် အယူဝါဒ အနည်းငယ်ကို ဟောပြောပြီးနောက် လိုချင်ဖွယ်ရာ ပစ္စည်းများကို ကလိမ်ကကျစ် ယူချင်ပြီး အစားကောင်းများကို စားချင်ကြလေသည်။

နေရာတစ်ခုခုတွင် အလုပ်လုပ်ခဲ့သည့် လူတစ်ဦး ရှိခဲ့ပြီး ထိုဒေသတွင်နေထိုင်သည့် ညီအစ်ကို မောင်နှမများက ဤလူအတွက် နေ့တိုင်း ကြက်တစ်ကောင်သတ်ပေးရသည်။ သူသည် နေ့တိုင်း တစ်နေ့ ကြက်တစ်ကောင် စားသည့် အကျင့်တစ်ခု ရလာလေသည်။ ဤအရာကို ကြားပြီးနောက်တွင် သင်တို့ မည်သို့ ခံစားကြသနည်း။ (စက်ဆုပ်ရပါသည်။) ညီအစ်ကို မောင်နှမများက ကြက်များကို ကြက်ဥများရဖို့အတွက် မွေးမြူကြပြီး ကြက်တစ်ကောင်ကို အိုမင်းသွားသည့်အခါတွင်သာ သတ်ကြလေသည်။ ထိုလူရောက်ကတည်းက ဥစားကြက်များပင်လျှင် အသတ်ခံရပြီး အကျိုးဆက်အနေဖြင့် ကြက်များ နည်းသည်ထက် နည်းသွားပြီး ညီအစ်ကို မောင်နှမများက ဆက်၍ တောင့်ခံနိုင်စွမ်း မရှိကြတော့ပေ။ နောက်ပိုင်းတွင် သူသည် အထုတ်ခံရပြီး အိမ်ပြန်သွားသော်လည်း ဒုက္ခပေးသော ဤအပြစ်အနာအဆာကို ပြောင်းလဲနိုင်ခြင်း မရှိသေးပေ။ သူစားဖို့ သူ၏ ဇနီးကို နေ့တိုင်းကြက်တစ်ကောင် သတ်ခိုင်းသည်။ သို့မဟုတ်လျှင် သူ၏ဇနီးနှင့် စကားများလေသည်။ ဤသည်မှာ မည်သည့် လူစားမျိုး ဖြစ်သနည်း။ ကြက်သားစားခြင်းက သူ၏ ဖြစ်ခြင်း၏ တစ်စိတ်တစ်ပိုင်း ဖြစ်လာခဲ့ပြီဖြစ်သည်။ သူသည် ထိုကြက်သားကို နေ့တိုင်း အစာစားသည့်အခါတိုင်းတွင် စားလေသည်။ ထုတ်ပယ်ခံရပြီးနောက်တွင်ပင် ကြက်သားကို သူ စားဦးမှဖြစ်မည် ဖြစ်သည်။ သူသည် ထိုအရာအပေါ် မှီခိုလာသည်။ ဤလူတွင် ပြဿနာတစ်ခု ရှိသည် မဟုတ်လော။ သင်မည်သို့ ထင်သနည်း၊ ဤလူစားမျိုးများသည် ကောင်းမြတ်သလော။ (မကောင်းမြတ်ပါ။) တိုတိုပြောရလျှင် အကြိမ်တိုင်းတွင် ညီအစ်ကို မောင်နှမများ၏ ပိုင်ဆိုင်မှုများ မတရားသဖြင့် တောင်းယူရန်နှင့် အကြိမ်တိုင်းတွင် အစားအသောက်များကို လိမ်လည်မှုဖြင့် ရယူရန်အတွက် ဘုရားသခင်ကို ယုံကြည်သည့် အောင်လံကို လွှင့်ထူပြီး မိမိတို့၏ တာဝန်များကို လုပ်ဆောင်သည့် လမ်းကြောင်းတစ်လျှောက်တွင် ဖြစ်ပေါ်သည့် အခွင့်အရေးများကို အသုံးချသည့်သူ မည်သူမဆိုသည် မကောင်းသည့် လူများဖြစ်သည်။ ၎င်းတို့၏ အနှစ်သာရသည် အန္တိခရစ်တစ်ဦး၏ အနှစ်သာရဖြစ်သည်။ ၎င်းတို့အနေဖြင့် အလုပ်လုပ်ရန် မည်သည့်နေရာသို့သွားသည်ဖြစ်စေ သို့မဟုတ် မည်သည့် အလုပ်မျိုးကို လုပ်သည်ဖြစ်စေ ၎င်းတို့ကို လက်ခံဖို့ အတော်အတန် ချမ်းသာပြီး အတော်အတန် ဇိမ်ရှိရှိ နေထိုင်ကြသည့် အိမ်ရှင် မိသားစုများကို ပထမဆုံး ရွေးချယ်ကြသည်။ ဤနေရာများကို ရှာဖွေရာတွင် ၎င်းတို့၏ ရည်ရွယ်ချက်မှာ အဘယ်နည်း။ ကောင်းစွာ စားပြီး ကောင်းမွန်သည့် အိမ်တစ်အိမ်တွင် နေထိုင်ရန် ဖြစ်သည်။ ဇာတိပကတိကို ဖြည့်ဆည်းရန် ဖြစ်သည်။ ကောင်းကျိုးမပြုသည့် ပတ်ဝန်းကျင်ကြောင့် ၎င်းတို့ နေထိုင်၍မရသည့် နေရာအချို့ရှိသော်လည်း ၎င်းတို့သည် မိမိတို့၏ လောဘနှင့် မိမိတို့၏ ဤအတွေးအခေါ်များကို လက်လွှတ်ကြလိမ့်မည်လော။ လက်လွှတ်ကြမည် မဟုတ်။ ၎င်းတို့ကို ဧည့်ခံမည့် ဤကဲ့သို့သော အခြားနေရာများကို ရှာကြလိမ့်မည် ဖြစ်သည်။ အကျိုးဆက်အနေဖြင့် ဤလူများသည် နိုင်ငံခြား အရပ်ဒေသများတွင် အလုပ်ကို နှစ်ကာလအတန်ကြာ လုပ်ဆောင်ပြီးနောက်တွင် လုံးဝ မတူကွဲပြားသည့်ပုံပေါ်ကြလိမ့်မည်ဖြစ်ပြီး ၎င်းတို့ အိမ်ပြန်လာသည့်အခါ ထိုနေရာတွင်ရှိသည့် ညီအစ်ကို မောင်နှမများက ၎င်းတို့ကို မှတ်မိကြလိမ့်မည် မဟုတ်ပေ။ ၎င်းတို့၏ မျက်နှာများက ပိုပြည့်လာကြလိမ့်မည်။ ၎င်းတို့၏ ဗိုက်များက ပိုပူလာကြလိမ့်မည်။ ၎င်းတို့ သာ၍ ကောင်းစွာ ဝတ်စားကြလိမ့်မည်။ ၎င်းတို့သည် သာ၍ ဇီဇာကြောင်ကြလိမ့်မည်ဖြစ်ပြီး ဟိတ်ဟန်လုပ်ကြလိမ့်မည်။ ၎င်းတို့၏ အသက်တာ ကြီးထွားမှုသည် အဘယ်သို့ ဖြစ်လာလိမ့်မည်နည်း။ ၎င်းတို့၏ အသက်တာသည် လုံးဝ ကြီးထွားလိမ့်မည် မဟုတ်။ ၎င်းတို့သည် ကောင်းကောင်း စားပြီး ကောင်းကောင်းသာ ဝတ်ကြလိမ့်မည်။ ဝလာကြလိမ့်မည်ဖြစ်ပြီး ပါးစုန့်ဖောင်းကာ ဗိုက်ရွှဲသည့်အဆင့်ထိ အစာစားကြပြီးဖြစ်လိမ့်မည် ဖြစ်သည်။ တရုတ်ပြည်မကဲ့သို့သော ဆိုးရွားသည့် ပတ်ဝန်းကျင်တစ်ခုတွင် လူတစ်ဦးက မည်သည့်တာဝန်ကို လုပ်ဆောင်သည်ဖြစ်စေ ထိုအရာသည် စိတ်သောကရောက်စေသည့် အရေးကိစ္စတစ်ခု ဖြစ်သည်။ ၎င်းတို့အနေဖြင့် တစ်ခါတစ်ရံ ကောင်းစွာ အစားကောင်းစားနိုင်ပြီး ဧည့်ခံသည့်နေအိမ်တွင် သက်သောင့်သက်သာ နေရနိုင်သော်လည်း ကိုယ်အလေးချိန် တက်နိုင်လိမ့်မည် မဟုတ်ပေ။ ထို့ကြောင့် ပါးစုန့်ဖောင်းကာ ဗိုက်ရွှဲသည်အထိ စားနိုင်သည့်သူများမှာ မည်သည့် လူစားမျိုးများ ဖြစ်ကြသနည်း။ (အဆင့်အတန်း၏ အကျိုးကျေးဇူးများကို ပျော်မွေ့ခံစားသည့်လူများ ဖြစ်သည်။) ၎င်းတို့ မည်သည့်အရာ စားသောက်လိမ့်မည်ဆိုသည်နှင့် တစ်နေ့ ထမင်းသုံးနပ်တွင် မည်သည့်အရာ မွေ့လျော်ခံစားရလိမ့်မည်ဟူသည်ကို အမြဲ စဉ်းစားနေသည့်သူများ ဖြစ်သည်။ ဤလူစားမျိုးများက အစားကောင်း မစားရလျှင် အလုပ်လုပ်ချင်စိတ်မရှိ သို့မဟုတ် မိမိတို့တာဝန်များကို ထမ်းဆောင်ချင်စိတ် မရှိကြပေ။ ၎င်းတို့၏ ဗိုက်က တင်းတိမ်ခြင်းမရှိလျှင် ၎င်းတို့၏ စိတ်က တည်ငြိမ်ခြင်းမရှိပေ။ “ယနေ့ ငါ သိပ်အားရလောက်အောင် မစားရပေ။ အသားလုံးဝ မပါသည့်အပြင် အစာစားပြီးနောက်တွင် သင်တို့က ငါ့ကို လက်ဘက်ရည်မတိုက်ခဲ့ပါ။ ထို့ကြောင့် သင်တို့ကို ငါ လျစ်လျူရှုမည်။ အသင်းတော် အလုပ်နှင့်ပတ်သက်၍ သင်တို့ မိတ်သဟာယပြုသည့်အခါ ငါ စကားပြောလိမ့်မည် မဟုတ်။ ငါသည် သင်တို့အပေါ် လက်တုံ့ပြန်မည်။ သင်တို့အနေဖြင့် ငါ့ကို အစားကောင်းများ မကျွေးလည်း ရသည်ဟု မည်သူပြောသနည်း။ ဤကဲ့သို့သော အစားအစာကို ငါ စားရမည်ဖြစ်သည့်တိုင် သင်တို့သည် ငါ့အား သင်တို့နှင့်အတူ မိတ်သဟာယဖွဲ့စေချင်သေးသည်။ မဖြစ်နိုင်ပါ”ဟူ၍ ဖြစ်သည်။ ဤသည်မှာ စိတ်ထဲတွင် ၎င်းတို့ တွေးသည့်အရာဖြစ်သော်လည်း ထိုအရာကို ၎င်းတို့ ထုတ်မပြောနိုင်ပေ။ ၎င်းတို့က “မနေ့ညက ငါ အလွန်ညနက်သည်အထိ အလုပ်လုပ်ရင်း နေခဲ့သည်။ ထို့ကြောင့် ဤနေ့လည်တွင် တစ်မှေးအိပ်မှရမည်ဖြစ်သည်”ဟုသာ ပြောကြသည်။ ၎င်းတို့သည် လူလိမ်ကြီးတစ်ဦး ဖြစ်သည် မဟုတ်လော။ ၎င်းတို့သည် မွန်းလွဲပိုင်း လေးနာရီ သို့မဟုတ် ငါးနာရီထိ အိပ်စက်ကြပြီး ၎င်းတို့ကို စောင့်ဆိုင်းနေသည့်လူများစွာ ရှိသော်လည်း ၎င်းတို့ မထချင်ကြပေ။ ရုတ်တရက်ဆိုသလို ၎င်းတို့က ပန်းသီးများကို အနံ့ရကြပြီး တစ်ကိုက် မစားရမည်ကို စိုးလျက် အိပ်ရာမှ ရုတ်တရက် ခုန်ထကြလေသည်။ ဤသည်မှာ ၎င်းတို့ အလုပ်လုပ်ပုံဖြစ်ပြီး ဤသည်မှာ ၎င်းတို့၏ တာဝန်များကို ထမ်းဆောင်ပုံ ဖြစ်သည်။ ဤလူများက မည်သည့်နေရာသို့ သွားသည်ဖြစ်စေ၊ ဘုရားနှုတ်ကပတ်တော်များကို ၎င်းတို့ မည်သို့ စားသောက်သည်ဖြစ်စေ၊ သို့မဟုတ် တရားဒေသနာများကို မည်သို့ နားထောင်သည်ဖြစ်စေ ၎င်းတို့၏ ကြံရွယ်ချက်များနှင့် ရည်ရွယ်ချက်များကို ၎င်းတို့ ပြောင်းလဲလိမ့်မည်မဟုတ်သကဲ့သို့ ၎င်းတို့၏ ရည်မှန်းချက်များနှင့် လိုအင်ဆန္ဒများကို လက်လွှတ်ကြလိမ့်မည် မဟုတ်ပေ။ ရုပ်ဝတ္ထုပစ္စည်းများအားလုံးသည် ဤဘဝတွင် ၎င်းတို့ လိုက်စားမှု၏ ရည်မှန်းချက်ဖြစ်သည်။ ကောင်းစွာ စားခြင်း၊ ကောင်းစွာ ဝတ်ဆင်ခြင်းနှင့် ကောင်းမွန်သည့် အကျိုးခံစားခွင့်ကို မွေ့လျော်ခံစားခြင်းတို့သည် ဤဘဝတွင် ဘုရားသခင်ကို ၎င်းတို့၏ ယုံကြည်မှုနှင့်ဆိုင်သည့် ရည်မှန်းချက်များဖြစ်သည်။ ဤဘဝတွင် ဘုရားသခင်ကို ယုံကြည်ခြင်းအားဖြင့် ကောင်းမွန်သည့် အရာများကို ၎င်းတို့ အဆက်မပြတ် စားနိုင်လျှင်၊ ဝတ်ကောင်းစားလှများကို ဝတ်ဆင်နိုင်ပြီး အိမ်ကောင်းများတွင် နေထိုင်နိုင်သည့်အပြင် ညီအစ်ကို မောင်နှမများအား ၎င်းတို့ကို ပံ့ပိုးခိုင်းနိုင်လျှင်၊ ဤအရာများကို ၎င်းတို့က လိမ်လည်ခြင်းဖြင့် ရယူနိုင်လျှင် ဤဘဝတွင် ၎င်းတို့ စိတ်ကျေနပ်လိမ့်မည်ဟု ၎င်းတို့က တွေးထင်ကြသည်။ ဤလောကတွင် ပုံမှန် အလုပ်တစ်ခုတွင် အလုပ်ကြိုးစားခြင်းသည် လူတစ်ဦးအား ငွေများစွာ ရစေလိမ့်မည် မဟုတ်သကဲ့သို့ စီးပွားရေးလုပ်ငန်း လုပ်ဆောင်ခြင်းဖြင့် ငွေရှာရန် မလွယ်ကူပေ။ ၎င်းတို့အနေဖြင့် ဤကဲ့သို့သော အရာများကို မွေ့လျော်ခံစားနိုင်လိမ့်မည် မဟုတ်ပေ။ ထို့ကြောင့် ၎င်းတို့၏ စိတ်များတွင် ထိုအရာကို အချိန်ယူစဉ်းစားပြီးနောက်တွင် ၎င်းတို့အနေဖြင့် များစွာ အားထုတ်ရန် မလိုအပ်သည်နှင့်အမျှ ဘုရားသခင်ကို ယုံကြည်ခြင်းက အကောင်းဆုံးဖြစ်သည်ဟု ၎င်းတို့ စဉ်းစားကြဆဲဖြစ်သည်။ ၎င်းတို့ လုပ်ဆောင်ရန် လိုအပ်သမျှမှာ စကားအနည်းငယ် ပြောဆိုခြင်း၊ အနည်းငယ် ဟိုသည် ပြေးလွှားခြင်းနှင့် အန္တရာယ်ရှိသောအရာ အနည်းငယ်ကို တာဝန်ယူခြင်းသာဖြစ်ပြီး ထို့နောက်တွင် ကောင်းစွာ စားကာ ဝတ်စားဆင်ယင်နိုင်ကြသည်။ လူများစွာအား ၎င်းတို့အတွက် အလုပ်အကျွေးပင် ပြုခိုင်းနိုင်ကြပြီး အရေးပါသောလူတစ်ဦးကဲ့သို့ ဆက်ဆံခံရခြင်းကို မွေ့လျော်ခံစားနိုင်ကြပေသည်။ ဤကဲ့သို့ အသက်ရှင်ခြင်းသည် နှစ်သက်ပျော်ရွှင်ဖွယ်ဖြစ်ပြီး ဘုရားသခင်ကို ယုံကြည်ခြင်းအတွက် ၎င်းတို့အနေဖြင့် ထိုက်ထိုက်တန်တန် ကောင်းချီးခံစားရပြီးဖြစ်သည်ဟု ၎င်းတို့က တွေးထင်ကြလေသည်။ ထို့ကြောင့် ၎င်းတို့သည် “ဘုရားက ကျွန်ုပ်တို့ကို အလွန်များစွာ၊ အလွန် ထိုက်ထိုက်တန်တန်နှင့် လူက တောင်းဆိုဖူးသည်ထက်ဖြစ်စေ၊ ဆန္ဒပြုဖူးသည်ထက်ဖြစ်စေ သာ၍ ဆုကျေးဇူးပေးပြီး ဖြစ်သည်” ဟူသကဲ့သို့သော စိတ်ရင်းအတိုင်း မဟုတ်သည့်အရာများကို ညီအစ်ကို မောင်နှမများရှေ့တွင် မကြာခဏ ပြောဆိုကြလေသည်။ ဤစကားများက မှန်ကန်သော်လည်း ၎င်းတို့၏ တစ်ကိုယ်ရေ လိုက်စားမှုများနှင့် စရိုက်လက္ခဏာ၊ ၎င်းတို့၏ အတွေးအခေါ်များ၊ ကြံရွယ်ချက်များ၊ ရည်ရွယ်ချက်များနှင့် လုံးဝ ကိုက်ညီမှု မရှိပေ။ ၎င်းတို့ ပြောသမျှ အရာရာတိုင်းက လူတို့ကို လှည့်စားသည်။ ၎င်းတို့၏ အလုပ်များခြင်း၊ မိမိတို့ကိုယ်ကို အသုံးခံခြင်းနှင့်ဆိုင်သည့် အပေါ်ယံ သွင်ပြင်မှာလည်း လူတို့ကို လှည့်စားဖို့ချည်းသာ ဖြစ်သည်။ ၎င်းတို့ စိတ်နှလုံးများတွင် ရှိသည့် တွက်ချက်မှုများ၊ ကြံရွယ်ချက်များနှင့် လောဘတို့သည်သာ စစ်မှန်သည်။ ဤသည်မှာ ဤလူတို့၏ စရိုက်လက္ခဏာဖြစ်သည်။ ၎င်းတို့ မည်သည့်အရာကို လုပ်ဆောင်သည်ဖြစ်စေ၊ မည်သည့်နေရာသို့ သွားသည်ဖြစ်စေ ဤရုပ်ဝတ္ထုဆိုင်ရာ ပျော်ရွှင်မှုများက ၎င်းတို့၏ စိတ်နှလုံးများတွင် ထိပ်ဆုံးနေရာကို ယူထားပြီး ၎င်းတို့က ထိုအရာများကို လုံးဝ လက်လွှတ်ကြမည် မဟုတ်သည့်အပြင် ယင်းတို့နှင့်ပတ်သက်၍ လုံးဝ မေ့လျော့ကြမည် မဟုတ်ချေ။ သမ္မာတရားနှင့်ပတ်သက်၍ သင် မည်သို့ မိတ်သဟာယပြုသည်ဖြစ်စေ၊ ပြီးလျှင် ဘုရားသခင်၏ ရည်ရွယ်ချက်များနှင့်ပတ်သက်၍ သင် မည်သို့ မိတ်သဟာယပြုသည်ဖြစ်စေ ၎င်းတို့အနေဖြင့် ဤလောဘနှင့် ဤလိုအင်ဆန္ဒများကို ခေါင်းမာစွာ ဖက်တွယ်ရင်း၊ ဤကြံရွယ်ချက်များနှင့် ရည်ရွယ်ချက်များကို ထားရှိရင်းဖြင့် မိမိတို့တာဝန်များကို ထမ်းဆောင်ကြလိမ့်မည်။ ပြီးလျှင် ၎င်းတို့တွင် အဆင့်အတန်း ရှိသည်ဖြစ်စေ၊ အဆင့်အတန်း မရှိသည်ဖြစ်စေ ၎င်းတို့၏ ကြံရွယ်ချက်များက ပြောင်းလဲလိမ့်မည် မဟုတ်ပေ။

အကြောင်းအရာ ၂- နိုင်ငံရပ်ခြားမသွားနိုင်ခြင်းကြောင့် မကျေမချမ်းဖြစ်ခြင်း

တရုတ်ပြည်မတွင် ငါ အလုပ်လုပ်နေခဲ့ချိန်တွင် ငါတို့နှင့်အတူ နိုင်ငံခြားသွားနိုင်မည်ဟု တွေးထင်ပြီး ထိုအရာနှင့်ပတ်သက်၍ အလွန်ဝမ်းသာနေခဲ့သည့် ခေါင်းဆောင်တစ်ဦး ရှိခဲ့သည်။ သူက “ငါ နောက်ဆုံးတွင် အောင်မြင်သွားလေပြီ။ ဘုရားနှင့်ပတ်သက်သည့် ကြီးစွာသော ကောင်းချီးများကို နောက်ဆုံးတွင် ငါ မွေ့လျော်နိုင်ပြီ။ ယခင်က ဘုရားနှင့်ပတ်သက်၍ ငါ ဆင်းရဲဒုက္ခ ခံစားခဲ့ရသည်။ ယနေ့တွင် နောက်ဆုံး၌ ငါ ဆုလာဘ်ချီးမြှင့်ခြင်း ခံရလေပြီ။ ဤအရာနှင့် ငါ ထိုက်တန်သည်။ အနည်းဆုံးအနေဖြင့် ငါသည် ခေါင်းဆောင်တစ်ဦးဖြစ်ပြီး များစွာသော ဆင်းရဲဒုက္ခများစွာကို ငါ တွေ့ကြုံရပြီးဖြစ်သည်။ ထို့ကြောင့် ဤကောင်းမွန်သည့်အရာကို ကြုံကြိုက်ရသည့်အခါ ငါ ပါဝင်သင့်သည်။ ဤလိုချင်ဖွယ်သော အရာကို ငါ မွေ့လျော်ခံစားရသင့်သည်”ဟု တွေးခဲ့သည်။ ဤသည်မှာ သူ တွေးခဲ့သည့်အရာ ဖြစ်သည်။ သို့သော် သူနှင့်အတူ အချိန်ကာလတစ်ခုကြာ ရင်းနှီးပြီးသည့်နောက်တွင် သူ ပြောဆို၊ လုပ်ဆောင်သည့်အရာများ၌ သူသည် စည်းမျဉ်းနှင့်မညီကြောင်း၊ သူ့ထံတွင် ကောင်းမွန်သည့် လူ့သဘာဝမရှိကြောင်း၊ ကောင်းချီးခံစားရဖို့ သူ၏ ကြံရွယ်ချက်နှင့် လိုအင်ဆန္ဒတို့သည် အတော်လေး အားကောင်းပြီး သူသည် တစ်ခါတစ်ရံ ပြုပြင်ခြင်းခံရန် လိုအပ်ကြောင်းတို့ကို ငါ သတိထားမိခဲ့သည်။ အကြိမ်အချို့ ပြုပြင်ခံရပြီးနောက်တွင် သူက “ယခုအခါတွင် ဤကိစ္စ၌ ငါတော့ သွားပေပြီ။ အထက်က ငါ့ကို ရိပ်စားမိပြီဖြစ်ပြီး နိုင်ငံခြားသွားဖို့ တစ်ဖန် မပြောကြလေပြီ။ ငါ နိုင်ငံခြားသို့ သွားရမည့် မျှော်လင့်ချက် မရှိသည့်ပုံရသည်”ဟု တွေးမိလေသည်။ သူသည် ဤအရာများကို သူ၏ စိတ်နှလုံးတွင် စဉ်ဆက်မပြတ် ပြန်ပြောင်းတွေးနေမိခဲ့သည်။ အမှန်တွင် သူသည် သမ္မာတရားကို လိုက်စားသောသူတစ်ဦး မဟုတ်ကြောင်း၊ နိုင်ငံခြားသွားရန် အခြေခံအားဖြင့် မသင့်တော်ကြောင်းနှင့် နိုင်ငံခြားသို့ သွားခဲ့လျှင်ပင် မည်သည့်အလုပ်ကိုမျှ သူ လုပ်နိုင်မည် မဟုတ်ကြောင်းကို ငါတို့ မြင်နိုင်ခဲ့သောကြောင့် ထိုအကြောင်းကို သူနှင့် မပြောခဲ့ကြပေ။ သူ့တွင် နိုင်ငံခြားသွားရမည့် မျှော်လင့်ချက်မရှိဟု သူ ခံစားရသောကြောင့် အခြားအစီအစဉ်များကို သူ စလုပ်ခဲ့သည်။ တစ်နေ့တွင် သူသည် အပြင်ထွက်သွားပြီး လုံးဝ ပြန်မလာတော့ပေ။ “ကျွန်ုပ်သည် နှစ်ပေါင်းများစွာ ဘုရားသခင်ကို ယုံကြည်ခဲ့ပြီး အလုပ်အချို့ကို လုပ်ဆောင်ခဲ့သည်။ ယခုအခါတွင် သင်တို့က နိုင်ငံခြား သွားနေကြသော်လည်း သင်တို့နှင့်အတူ သွားဖို့ ကျွန်ုပ် အရည်အချင်းမရှိပါ။ နောက်နေ့များတွင် ဤအရာအတွက် ကျွန်ုပ်ပြေရာပြေကြောင်း ပြုရင်း အချိန်ကုန်ဆုံးပါမည်။ ဘုရားသခင်က ကျွန်ုပ်ကို အလွန် မုန်းတီးသောကြောင့် သူ့ကို ကျွန်ုပ် စွန့်ခွာမည်။ သူ မုန်းတီးသည့်သူတစ်ဦးကို ကျွန်ုပ် မြင်စေမည် မဟုတ်ပါ။ ကျွန်ုပ် ပုန်းနေလိုက်ပါမည်”ဟု ပြောထားသည့် စာတစ်စောင်ကိုသာ သူ ချန်ခဲ့သည်။ ဤစကားလုံးများက အဓိပ္ပာယ် ရှိသည့်ပုံပေါ်ပြီး ယင်းတို့နှင့်ပတ်သက်၍ ကြီးမားသည့် ပြဿနာ မရှိသည့်ပုံပေါက်သည်။ ဆက်လက်၍ သူက “ကျွန်ုပ်မွေးကတည်းက ဤပုံစံသာ ဖြစ်ခဲ့သည်။ ကျွန်ုပ် မည်သူနှင့် နေသည်ဖြစ်စေ အသုံးချခံရသည်။ အခြားသူများနှင့်အတူ ကျွန်ုပ် ဆင်းရဲဒုက္ခကို ခံစားရသော်လည်း ၎င်းတို့နှင့်အတူ ကောင်းချီးများကို မွေ့လျော်ခံစားရခြင်း မရှိပါ”ဟု ပြောလေသည်။ ဤအရာအားဖြင့် မည်သည့်အရာကို သူ ဆိုလိုသနည်း။ (သူသည် ဘုရားသခင်၏ အသုံးချခြင်းခံခဲ့ရသည်ဟု တွေးထင်ခဲ့ပါသည်။) ယင်းမှာ သူ အတိအကျ ဆိုလိုသည့်အရာဖြစ်သည်။ အထူးသဖြင့် သူက “မည်သူနှင့် ကျွန်ုပ် နေသည်ဖြစ်စေ ထိုသူနှင့်အတူ ဆင်းရဲဒုက္ခကိုသာ ကျွန်ုပ် ခံစားရသည်။ ထိုသူနှင့်အတူ ကောင်းချီးများကို ကျွန်ုပ် မမွေ့လျော်ရပါ”ဟု ပြောသည့်အခါတွင် သူ ဆိုလိုသည့်အရာမှာ “ကျွန်ုပ်သည် သင်တို့နှင့်အတူ ဆင်းရဲဒုက္ခများစွာ ခံစားရပြီးဖြစ်ကာ အရဲစွန့်ရခြင်းများစွာကို တာဝန်ယူရပြီးဖြစ်သည့်တိုင် သင်တို့နှင့်အတူ ကောင်းချီးများကို မွေ့လျော်ခံစားရမည့် အချိန်ရောက်သည့်အခါ သင်တို့က မလိုမလား ဖြစ်နေကြသည်”ဟူ၍ ဖြစ်ပေသည်။ ဤစကားများကို ပြောခြင်းဖြင့် သူသည် ညည်းညူနေခြင်းဖြစ်ပြီး ဤကိစ္စ၏ အကျိုးဆက်အဖြစ် သူ့အထဲတွင် မကျေမချမ်းမှုက ဖြစ်ပေါ်ခဲ့ပြီဖြစ်သည်။ သူ၏ နှုတ်ဖြင့် သူက “ဘုရားသည် ကျွန်ုပ်ကို စက်ဆုပ်မုန်းတီးသည်။ ဘုရားကို ကျွန်ုပ် စွန့်ခွာမည်။ သူ့ကို ကျွန်ုပ် စက်ဆုပ်မှု ခံစားစေမည်မဟုတ်ပါ”ဟု ဆိုသော်လည်း သူ၏ စိတ်နှလုံးတွင် သူသည် အမှန်တကယ် မကျေမချမ်း ဖြစ်လေသည်။ “သင်တို့သည် ကောင်းချီးများ မွေ့လျော်ခံစားရန် နိုင်ငံခြားသို့ သွားနေကြခြင်းဖြစ်ပြီး ကျွန်ုပ်ကို ဖယ်ရှားချင်နေကြသည်”ဟူ၍ဖြစ်သည်။ ဤသည်မှာ အမှန်တကယ် ဖြစ်ပျက်ခဲ့သည့်အရာ ဖြစ်သလော။ (မဟုတ်ပါ။) သို့ဆိုလျှင် မည်သည့်အရာ ဖြစ်ခဲ့သနည်း။ ငါတို့ သူ့ကို ပြုပြင်ခဲ့သည်မှာ သမ္မာတရားကို သူ မလိုက်စားခဲ့သောကြောင့် သို့မဟုတ် သူ ပြောဆို၊ လုပ်ဆောင်သည့်အရာတွင် စည်းမျဉ်းနှင့်မညီသောကြောင့် မဟုတ်ဘဲ သူ့ကို ဖယ်ရှားချင်သောကြောင့် ဖြစ်သည်ဟု သူက တွေးထင်ခဲ့သည်။ သူ့ထံတွင် ပြဿနာတစ်ခု ရှိခဲ့သည်ကို သူ နားမလည်ခဲ့ပေ။ ထိုအစား သူက “ငါသည် သင်နှင့်အတူ ဆင်းရဲဒုက္ခ ခံစားခဲ့သည်။ ထို့ကြောင့် သင်နှင့်အတူ ကောင်းချီးများကို မွေ့လျော်ခံစားရသင့်သည်။ သင်သည် ငါ့ကို နိုင်ငံတော်ထဲသို့ လုံးဝ ဝင်ရောက်ခွင့်ပေးရမည်ဖြစ်ပြီး နိုင်ငံတော်သားများထဲမှ တစ်ဦး ဖြစ်လာခွင့်ပေးရမည်။ ငါ မည်သည့်အရာကို လုပ်ဆောင်သည်ဖြစ်စေ သင်သည် ငါ့ကို မည်သည့်အခါတွင်မျှ မစွန့်ပစ်သင့်ပါ”ဟု တွေးလေသည်။ ဤသည်မှာ သူ တွေးခဲ့သည့်အရာ ဖြစ်သည် မဟုတ်လော။ (ဟုတ်ပါသည်။) ဤစဉ်းစားခြင်း နည်းလမ်း၏ အနှစ်သာရမှာ အဘယ်နည်း။ (ထိုအရာသည် သရဖူတစ်ခုအတွက် အလဲအလှယ်အနေဖြင့် ဘုရားသခင်နှင့် အပေးအယူတစ်ခု ပြုလုပ်ရန် ကြိုးစားခဲ့ချိန်က ပေါလုကဲ့သို့သော အနှစ်သာရ ဖြစ်သည်။) ယင်းမှာ မှန်ပေသည်၊ ပေါလု၏ အနှစ်သာရဖြစ်သည်။ သူသည် သရဖူတစ်ခုရကာ ကောင်းချီးခံစားရဖို့အလို့ငှာ ဘုရားသခင်ကို ယုံကြည်ခဲ့သည်၊ ဘုရားသခင်နောက် လိုက်ခဲ့သည်၊ ဆင်းရဲဒုက္ခကို ခံစားခဲ့ပြီး အဖိုးအခတစ်ခု ပေးခဲ့သည်။ သူသည် စစ်မှန်သည့် ယုံကြည်ခြင်းမရှိသကဲ့သို့ သမ္မာတရားကို မလိုက်စားခဲ့ပေ။ သူသည် ဘုရားသခင်နှင့် အပေးအယူများကို ဆောင်ရွက်ရန်သာ ကြိုးစားခဲ့သည်။ အပေးအယူမဖြစ်လျှင် သူသည် ကောင်းချီးမခံစားရသည့်အပြင် မမျှမတဆက်ဆံခံရသည်ဟု ခံစားရလျှင် သူသည် ဒေါသထွက်လာသည်၊ ကိစ္စတစ်ခုလုံးက သေချာပေါက် ဖြစ်လမ်းမရှိသော ကိစ္စတစ်ခုဖြစ်သည်ဟု ခံစားရပြီး ဂရုမစိုက်ဘဲ ဇွတ်လုပ်ပြီး သူ၏ စိတ်နှလုံးတွင် မကျေမချမ်းမှု ဖြစ်ပေါ်လေသည်။ ဤသည်တို့မှာ သူ စကားပြောစဉ် ပြသခဲ့သည့် အရာများဖြစ်သည်။ ဤလူသည် ဆက်လက်၍ မည်သည့်အရာကို လုပ်ဆောင်သနည်း။ နောက်ပိုင်းတွင် ဤလူသည် စီးပွားရေးလုပ်ငန်း လုပ်ဆောင်ခဲ့ပြီး ငယ်ရွယ်သော အမျိုးသမီးအချို့ကို သူ့အား ဝန်းရံစေခဲ့သည်။ ဘုရားသခင်ကို ယုံကြည်ခြင်းမရှိဟု သူ မပြောခဲ့သော်လည်း သူသည် သူ၏ တာဝန်ကို မထမ်းဆောင်ခဲ့သည့်အပြင် ဘုရားသခင်၏ နောက်လိုက်တစ်ဦး မဟုတ်ခဲ့ပေ။ သူသည် အနည်းငယ် ပြုပြင်ခံရရုံဖြင့် ဘုရားသခင်နောက် လိုက်ဖို့ သူ၏ အခွင့်အရေးကို စွန့်လွှတ်ပြီးနောက် စီးပွားရေးလုပ်ငန်း သွားလုပ်မည်ဟု မည်သူကမျှ မတွေးဖူးခဲ့ပေ။ သူ၏ ဒေါသထွက်သော ပြောဆိုပြုမူပုံနှင့် ယခင်က သူ့ကိုယ်သူ ပြခဲ့သည့် ပုံစံတို့မှာ မတူကွဲပြားသော လူနှစ်ဦးကဲ့သို့ ဖြစ်လေသည်။ ဤသည်မှာ သူ၏ သဘာဝက သူ့ဘာသာ ပေါ်လာခြင်းဖြစ်သည်။ ယခင်က သင့်တော်သည့် အခြေအနေ မရှိခဲ့သောကြောင့် ဤအရာကို မလုပ်ခဲ့ခြင်းသက်သက် ဖြစ်သည်။ ဤသည်မှာ ရှုထောင့်တစ်ခုဖြစ်၏။ နောက်ထပ် ရှုထောင့်တစ်ခုမှာ သူသည် မိမိ၏ ပကတိအခြေအနေကို ဖုံးကွယ်ထားခဲ့သည်၊ ယင်းမှာ သူမဟုတ်သည့်ပုံစံ ဟန်ဆောင်ခဲ့ပြီး ထိုအရာကို မလုပ်ဆောင်ရန် ချုပ်တည်းထားခဲ့သည်။ သင်သည် အမှန်တကယ် လူကောင်းတစ်ဦးဖြစ်လျှင် မည်သည့် အခြေအနေကို သင် ကြုံရသည်ဖြစ်စေ သင်၏ နေရာ၌ သင် ဦးစွာပထမ ခိုင်မာစွာ ရပ်တည်ရမည်ဖြစ်ပြီး သင် အဘယ်သူဖြစ်သည်ကို သိရမည်။ ထို့အပြင် လူ့သဘာဝတစ်ခုခု အမှန်တကယ် ရှိသော လူတို့သည် လူ့သဘာဝကင်းမဲ့သည့် အရာများနှင့် မကောင်းမှုများကို လုပ်ဆောင်နိုင်ကြသလော။ (မလုပ်ဆောင်နိုင်ပါ။) လုံးဝ မလုပ်ဆောင်နိုင်ပေ။ ဤကိစ္စရပ်မှနေ၍ လူတို့သည် သမ္မာတရားကို လက်မခံနိုင်သည့်အခါ ထိုအရာသည် အပုန်ကန်ဆုံးသော အရာဖြစ်ပြီး ၎င်းတို့ အန္တရာယ်အများဆုံး ဖြစ်သည်မှာ သိသာထင်ရှားပေသည်။ ၎င်းတို့သည် သမ္မာတရားကို လုံးဝ လက်မခံနိုင်လျှင် မယုံကြည်သူများဖြစ်သည်။ ဤကဲ့သို့သော လူတစ်ဦး၏ ကောင်းချီး ခံစားရဖို့ဖြစ်သည့် လိုအင်ဆန္ဒသည် အစိတ်စိတ်အမြွှာမြွှာ ကွဲသွားလျှင် ဘုရားသခင်ကို ၎င်းက စွန့်ခွာလိမ့်မည် ဖြစ်သည်။ ဤသည်မှာ အဘယ်ကြောင့်နည်း။ (အဘယ်ကြောင့်ဆိုသော် ၎င်း လိုက်စားသောအရာမှာ ကောင်းချီးခံစားရဖို့နှင့် ကျေးဇူးတော်ကို မွေ့လျော်ခံစားဖို့ ဖြစ်သောကြောင့် ဖြစ်သည်။) ၎င်းတို့သည် ဘုရားသခင်ကို ယုံကြည်ကြသော်လည်း သမ္မာတရားကို မလိုက်စားကြပေ။ ၎င်းတို့အတွက် ကယ်တင်ခြင်းသည် အဆင်တန်ဆာတစ်ခုနှင့် ကြားကောင်းသည့် စကားတစ်လုံး ဖြစ်သည်။ ၎င်းတို့၏ စိတ်နှလုံးက လိုက်စားသည်မှာ ဆုလာဘ်များ၊ သရဖူတစ်ခုနှင့် လိုချင်ဖွယ်ရာ ဖြစ်သော အရာများဖြစ်သည်။ ၎င်းတို့သည် ဤအရာကို ဤဘဝတွင် အဆတစ်ရာ လက်ခံရရှိလိုကြပြီး နောင်ဘဝတွင် ထာဝရအသက်ကို ရရှိလိုကြသည်။ ဤအရာများကို ၎င်းတို့ မရရှိနိုင်လျှင် ယုံကြည်ကြလိမ့်မည် မဟုတ်။ ၎င်းတို့၏ သရုပ်အမှန် ပေါ်ထွက်လာလိမ့်မည်ဖြစ်ပြီး ဘုရားသခင်ကို စွန့်ခွှာကြလိမ့်မည်။ ၎င်းတို့၏ စိတ်နှလုံးတွင် ၎င်းတို့ ယုံကြည်သည်မှာ ဘုရားသခင်၏ အမှုတော် မဟုတ်သကဲ့သို့ ဘုရားသခင် ဖော်ပြသည့် သမ္မာတရားများ မဟုတ်သည့်အပြင် ဖန်ဆင်းခံတစ်ဦးအဖြစ် မိမိတို့တာဝန်ကို ကောင်းစွာ ထမ်းဆောင်ဖို့ မဆိုထားနှင့် ၎င်းတို့ လိုက်စားသည်မှာ ကယ်တင်ခြင်းမဟုတ်ပေ။ ထို့ထက် ယင်းမှာ ပေါလုကဲ့သို့ပင် ကြွယ်ဝစွာ ကောင်းချီးခံစားရဖို့၊ ကြီးမားသည့် တန်ခိုးအာဏာကို ကိုင်စွဲဖို့၊ ကြီးမားသည့် သရဖူတစ်ခုကို ဆင်မြန်းဖို့နှင့် ဘုရားသခင်ကဲ့သို့ တူညီသည့်အဆင့်တွင် ရှိဖို့ဖြစ်သည်။ ဤသည်တို့မှာ ၎င်းတို့၏ ရည်မှန်းချက်များနှင့် လိုအင်ဆန္ဒများဖြစ်သည်။ ထို့ကြောင့် ဘုရားအိမ်တော်၌ အကျိုးကျေးဇူး သို့မဟုတ် လိုချင်ဖွယ်ရာဖြစ်သော အရာတစ်ခုခု ရှိသည့်အချိန်တိုင်းတွင် ထိုအရာကို အရယူရန် ၎င်းတို့ တိုက်ပွဲဝင်ကြသည်၊ လူတို့အား ၎င်းတို့၏ အရည်အချင်းများနှင့် ဝါရင့်မှုအတိုင်း အဆင့်အတန်း စတင်သတ်မှတ်ကြပြီး “ကျွန်ုပ် အရည်အချင်း ပြည့်မီသည်။ ဤအရာနှင့်ဆိုင်သည့် ဝေစုကို ကျွန်ုပ် ရသင့်သည်။ ထိုအရာကို ရရန် ကျွန်ုပ် တိုက်ပွဲဝင်ရမည်”ဟု အပြန်ပြန်အလှန်လှန် စဉ်းစားလေသည်။ ၎င်းတို့သည် ဘုရားအိမ်တော်တွင် မိမိတို့ကိုယ်ကို အထင်ကရ နေရာတစ်ခုတွင် ထားရှိကြပြီးနောက် ဘုရားအိမ်တော်၏ ဤအကျိုးကျေးဇူးများကို ၎င်းတို့ မွေ့လျော်ခံစားခြင်းကသာ သင့်တော်သည်ဟု တွေးထင်ကြလေသည်။ ဥပမာအားဖြင့် နိုင်ငံခြားသို့ သွားခြင်းကိစ္စတွင်၊ ထိုလူ၏ ပထမဆုံးသော အတွေးမှာ သူ့အနေဖြင့် ပါဝင်ရသင့်သည်၊ လူအများစုက သူ့လောက် မတော်ကြ၊ သူ့လောက် ဆင်းရဲဒုက္ခများစွာကို ခံစားခဲ့ရခြင်းမရှိ၊ သူ့လောက် အရည်အချင်းမပြည့်မီကြ၊ သူ့လောက် ဘုရားသခင်ကို နှစ်ပေါင်းများစွာ ယုံကြည်ခဲ့ခြင်း မရှိကြသကဲ့သို့ သူ့လောက် အချိန်ကြာကြာ ခေါင်းဆောင်တစ်ဦး မဖြစ်ခဲ့ဟူ၍ ဖြစ်သည်။ သူသည် မိမိကိုယ်ကို အဆင့်အတန်း သတ်မှတ်ရန် ဆင်ခြေတိုင်းနှင့် အကဲဖြတ်ခြင်း နည်းလမ်းတိုင်းကို အသုံးပြုခဲ့သည်။ လူတို့ကို သူ မည်သို့ အဆင့်အတန်း သတ်မှတ်သည်ဖြစ်စေ သူသည် မိမိကိုယ်ကို အရှေ့တွင်လည်းကောင်း၊ အရည်အချင်းပြည့်မီသူများ၏ အဆင့်အတန်းများတွင်လည်းကောင်း ထားရှိလေသည်။ နောက်ဆုံးတွင် ဤအကျိုးခံစားခွင့်ကို သူ မွေ့လျော်ခံစားသင့်ခြင်းသည်သာ သင့်တော်သည်ဟု သူ ခံစားခဲ့သည်။ ဤအရာကို သူ မရသည်နှင့်တစ်ပြိုင်နက်၊ ပြီးလျှင် သူ၏ အကျိုးစီးပွားတွင်ရှိသော ကောင်းချီးခံစားကာ အမှုအရာများကို ရရှိမည့် သူ၏ စိတ်ကူးယဉ်အိပ်မက်က အစိတ်စိတ် အမြွှာမြွှာကွဲသည်နှင့်တစ်ပြိုင်နက် ထိုအရာနှင့်ပတ်သက်၍ တစ်စုံတစ်ရာကို သူ လုပ်ဆောင်မည်၊ ဒေါသထွက်လာမည်၊ သမ္မာတရားကို ကျိုးနွံနာခံကာ ရှာဖွေခြင်းထက် ဘုရားသခင်ကို ငြင်းခုံမည်ဖြစ်သည်။ သူ၏ စိတ်နှလုံးက သူ လိုက်စားသည့် ဤအရာများနှင့် ပြည့်နှင့်ပြီးသားဖြစ်ကာ သူ လိုက်စားသည့် အရာများသည် သမ္မာတရားနှင့် လုံးဝ သဟဇာတမဖြစ်သည်မှာ သိသာထင်ရှားပေသည်။ သူ့အနေဖြင့် အလုပ်မည်မျှလုပ်ဆောင်ခဲ့သည်ဖြစ်စေ သူ၏ ရည်မှန်းချက်နှင့် ကြံရွယ်ချက်မှာ ပေါလု၏ ရည်မှန်းချက်နှင့် ကြံရွယ်ချက်များ ဖြစ်ခဲ့သည့်အတိုင်းပင် သရဖူတစ်ခု ရရှိရန်ထက် ဘာမျှမပိုသကဲ့သို့ ထိုအရာကို သူက တင်းကျပ်စွာ ဖက်တွယ်ပြီး မည်သည့်အခါတွင်မျှ မစွန့်လွှတ်ပေ။ သူ့အား သမ္မာတရားဖြင့် မည်သို့မိတ်သဟာယ ပြုပေးသည်ဖြစ်စေ၊ သူ့အနေဖြင့် မည်သို့ပြုပြင်ခံရ၊ ဖော်ထုတ်ခံရပြီး စိစစ်ခံရသည်ဖြစ်စေ၊ ကောင်းချီးခံစားရဖို့ဖြစ်သော ကြံရွယ်ချက်ကို ခေါင်းမာစွာ သူ ဖက်တွယ်ထားပြီး လက်မလွှတ်ပေ။ ဘုရားသခင်၏ အသိအမှတ်ပြုခြင်းကို သူ မရရှိသကဲ့သို့ ကောင်းချီးခံစားဖို့ဖြစ်သည့် သူ၏ လိုအင်ဆန္ဒ အစိတ်စိတ် အမြွှာမြွှာ ပြိုကွဲသွားသည်ကို မြင်သည့်အခါ သူသည် အပျက်သဘောဆောင်လာပြီး နောက်ဆုတ်သွားသည်။ သူ၏ တာဝန်ကို စွန့်ပစ်ကာ ထွက်ပြေးသွားလေသည်။ သူသည် သူ၏ တာဝန်ကို အမှန်တကယ် ဖြည့်ဆည်းခြင်း မရှိခဲ့ သို့မဟုတ် နိုင်ငံတော်၏ ဧဝံဂေလိတရားကို ဖြန့်ဝေရာတွင် ကောင်းမွန်သည့် အစေခံမှုကို မပေးခဲ့သည့်အပြင် ဤအရာက သူသည် ဘုရားသခင်ကို စစ်မှန်သည့် ယုံကြည်ခြင်း မရှိခဲ့ကြောင်း၊ အမှန်တကယ် ကျိုးနွံနာခံခြင်း မရှိကြောင်းနှင့် စစ်မှန်သည့် အတွေ့အကြုံဆိုင်ရာ သက်သေခံချက် တစ်စက်မျှ မရှိခဲ့ကြောင်းကို အပြည့်အဝ ထုတ်ဖော်ပြလေသည်။ သူသည် သိုးအုပ်ထဲတွင် ချောင်းနေသည့် သိုးရေခြုံသော ဝံပုလွေတစ်ကောင်သာ ဖြစ်သည်။ နောက်ဆုံးတွင် မယုံကြည်သူ စစ်စစ်ဖြစ်သော လူတစ်ဦးသည် လုံးလုံးလျားလျား ထုတ်ဖော်ခံရပြီး ဖယ်ရှားရှင်းလင်းခံရကာ ယုံကြည်သူတစ်ဦးအဖြစ် သူ၏ဘဝသည် အဆုံးသတ်လာခဲ့ပေသည်။ ဤသည်မှာ အခြေအနေတစ်ခု ဖြစ်သည်။

ဤသည်မှာ သီးခြားဖြစ်သော အခြေအနေတစ်ခု မဟုတ်ပေ။ ဤသည်မှာ နိုင်ငံခြား သွားခြင်းကိစ္စကြောင့် မှောက်မှားကာ ထုတ်ဖော်ခံရသည့် တစ်ဦးတည်းသော လူမဟုတ်ပေ။ ငါတို့ ယခုတင် ပေးသည့် ဥပမာမှာ အမျိုးသားတစ်ဦးအကြောင်း ဖြစ်သော်လည်း အမျိုးသမီးတစ်ဦး၏ ဥပမာလည်း ရှိ၏။ ကနဦးတွင် အစီအစဉ်မှာ ဤအမျိုးသမီးကိုလည်း ငါတို့နှင့်အတူ နိုင်ငံခြားသို့ လိုက်ခွင့်ပေးရန် ဖြစ်သည်။ ဤအရာဖြစ်ပျက်သည့်အခါ သူသည် စိတ်ထဲတွင် အလွန် ဝမ်းသာပြီး ထိုကိစ္စအတွက် စတင် စီစဉ်ကာ ပြင်ဆင်ခဲ့သည်။ သို့သော် အဆုံးတွင် အကြောင်းရင်း အမျိုးမျိုးကြောင့် သူ မသွားနိုင်ခဲ့ပေ။ ထိုအချိန်သည် အခြေအနေက အလွန် အန္တရာယ်များသောကြောင့် သူသည် အသိပေးခြင်းမခံခဲ့ရ။ တစ်ခါက လုပ်ဖော်ကိုင်ဖက်များအတွက် အစည်းအဝေးတစ်ခုတွင် သူက ဤဆုံးဖြတ်ချက်ကို သိသွားသည်။ ဤအရာကို စိစစ်လော့။ ဤအမျိုးသမီးက သိသွားသည့်အခါ အကျိုးဆက်က မည်သည့်အရာ ဖြစ်မည်နည်း။ (လူတစ်ဦးတွင် ပုံမှန်လူတစ်ဦး၏ တွေးခေါ်မှုရှိခဲ့လျှင် သိရှိသွားပြီးနောက်တွင် သူ့အနေဖြင့် အလွန် ကြီးမားသည့် တုံ့ပြန်မှုတစ်ခု ရှိနိုင်ဖွယ် ရှိမည်မဟုတ်။ သူနိုင်ငံခြား မသွားနိုင်ရခြင်းမှာ အခြေအနေက အန္တရာယ်များသောကြောင့် ဖြစ်သည်ဟု စဉ်းစားမည်ဖြစ်ပြီး ထိုကိစ္စကို မှန်ကန်စွာ ကိုင်တွယ်နိုင်ကြမည် ဖြစ်သည်။ သို့သော် ဤအမျိုးသမီးက သိရှိသွားလျှင်မူ သူသည် ဒေါသထွက်ကောင်းထွက်လာနိုင်ပြီးဖြစ်ကာ ဘုရားသခင်နှင့် ငြင်းခုံရန် ကြိုးစားကောင်းကြိုးစားပြီးဖြစ်နိုင်သည်။) ယင်းမှာ မှန်ပေသည်။ သင်တို့သည် ဤလူစားမျိုး၏ စရိုက်လက္ခဏာကို အတော်အတန် သဘောပေါက်လေပြီ။ ဤသည်မှာ ဤလူစားမျိုး၏ ပကတိအခြေအနေဖြစ်သည်။ ထိုကိစ္စက မည်သည့်အရာဖြစ်စေ ၎င်းတို့သည် အနာခံမည် မဟုတ်ဘဲ ထို့ထက် အခွင့်ကောင်းယူကြမည် ဖြစ်သည်။ အရာရာတွင် ၎င်းတို့သည် အခြားသူအားလုံးထက် သာလွန်ရမည်ဖြစ်ပြီး အခြားသူအားလုံးထက် တော်ရမည်ဖြစ်သည်။ အရာရာတွင် ၎င်းတို့က အတော်ဆုံး ဖြစ်ရမည်ဖြစ်သည်။ ၎င်းတို့အနေဖြင့် လိုချင်ဖွယ်ရာဖြစ်သော အရာတိုင်းကို ရရှိရမည်ဖြစ်ပြီး တစ်စုံတစ်ရာတွင် ဝေစုတစ်ခုရှိခြင်းသည် ၎င်းတို့အတွက် လက်မခံနိုင်ဖွယ်ဖြစ်သည်။ အမျိုးသမီးက ဤကိစ္စရပ်ကို သိသွားပြီးနောက်တွင် ထိုအခိုက်၌ သူ ဒေါသထွက်ကာ ဝုန်းဒိုင်းကြဲလျက် မြေပေါ် လူးလိမ့်လေသည်။ သူ၏ မကောင်းဆိုးဝါး ဘက်ခြမ်းက ပေါ်လွင်နေခဲ့ပြီး သူ၏ လုပ်ဖော်ကိုင်ဖက်များကို သူက ဩဝါဒပေးကာ သူတို့အား ဒေါသဖြင့် မဲလေသည်။ သူ၏ ဒေါသသည် မည်သည့်နေရာမှ လာခဲ့လေသနည်း။ သူသည် ညီအစ်ကို မောင်နှမများကို ဒေါသထွက်သည့်အလား ထင်ရသော်လည်း သူ အမှန်တကယ် ဒေါသထွက်သည်မှာ မည်သူနည်း။ (ဘုရားသခင်ကို သူ ဒေါသထွက်ခြင်းဖြစ်ပါသည်။) ဤသည်မှာ ဖြစ်နေခဲ့သည့်အရာ ဖြစ်သည်။ ထို့နောက်တွင် သူ ဒေါသ၏ အကြောင်းတရားမှာ မည်သည့်အရာ ဖြစ်သနည်း။ ထိုအရာ၏ ရင်းမြစ်မှာ မည်သည့်အရာနည်း။ (သူ၏ လိုအင်ဆန္ဒ မပြည့်သောကြောင့် ဖြစ်သည်။) လိုချင်ဖွယ်ရာဖြစ်သော အရာတစ်ခုကို သူ မရရှိခဲ့သကဲ့သို့ သူ၏ ရည်မှန်းချက်ကို စွမ်းဆောင်ရရှိခြင်း မရှိခဲ့သောကြောင့် ဖြစ်သည်။ သူသည် ဤအကြိမ် အခွင့်ကောင်းယူရာတွင် မအောင်မြင်ခဲ့ပေ။ ထို့ထက် အခြားလူတို့က အခွင့်အရေးရသွားပြီး သူ မပါဝင်နိုင်ခဲ့သောကြောင့် ဒေါသထွက်ရသည်။ သူ မည်သို့မျှ ဟန်မဆောင်နိုင်တော့ပေ။ သူ၏ စိတ်နှလုံး မကျေနပ်ချက်နှင့် မကျေမချမ်း ဖြစ်ခြင်းအားလုံးကို သူ ထွက်ပေါက်ရှာကာ လွှတ်လိုက်သည်။ အတိတ်တွင် သူသည် အထက်က မည်သည့်အရာ လုပ်ဆောင်နေခဲ့သည်ကို ပထမဆုံး အမြဲ သိရှိရမှဖြစ်သည်။ သူသည် အထက်နှင့် အမြဲ အဆက်အသွယ်ရှိချင်ခဲ့ပြီး ညီအစ်ကို မောင်နှမများနှင့် ထိတွေ့ဆက်ဆံခဲ့ခြင်း မရှိပေ။ သူသည် မိမိကိုယ်ကို သာမန် အဖွဲ့ဝင်တစ်ဦးအဖြစ် မဟုတ်ဘဲ အဆင့်မြင့် ပုဂ္ဂိုလ်ကျော်တစ်ဦးအဖြစ် အမြဲ သဘောထားခဲ့သည်။ ထို့ကြောင့် ဤအကြိမ်တွင် သူလည်း နိုင်ငံခြားသွားသင့်သည်ဟု တွေးခဲ့သည်။ အခြားမည်သူမျှ မသွားသင့်လျှင် သူ သွားသင့်သည်ဟူ၍ ဖြစ်၏။ သူသည် အဓိက သွားသင့်သောသူဖြစ်ပြီး သူ့အနေဖြင့် ဤပုံစံဖြင့် ဆက်ဆံခြင်းခံရသည့် ပျော်ရွှင်မှုခံစားသင့်သည်။ ဤသည်မှာ သူ၏ စိတ်နှလုံးက အမှန်တကယ် တွေးသည့်အရာဖြစ်ခဲ့သည်။ ယခုတွင် သူသည် ဤပုံစံဖြင့် ဆက်ဆံခြင်းခံရသည့် ပျော်ရွှင်မှု ခံစားရမည်မဟုတ်ကြောင်း၊ ဤနှစ်ကာလများတွင် သူ ခံစားခဲ့ရသည့် ဆင်းရဲဒုက္ခအားလုံးက အချည်းနှီးသာဖြစ်ခဲ့ကြောင်းကို သူ မြင်ခဲ့ရသည်။ သူ့အနေဖြင့် ဒုက္ခသုခခံ၍ ရယူနိုင်ခဲ့သည့် အဆင့်အတန်းနှင့် သူ လိုချင်ခဲ့သည့် အကျိုးခံစားခွင့်တစ်ခုမျှ သူ့တွင် မရှိခဲ့ပေ။ ချက်ချင်းပင် ဤအရာများအားလုံးသည် အချည်းနှီးအဖြစ်သို့ ပြိုကွဲသွားသည်။ မယုံကြည်နိုင်ဖွယ်ရာပင် သူသည် ထိုမျှပမာဏရှိသည့် လိုချင်ဖွယ် အရာတစ်ခုကို ကလိမ်ကျမယူနိုင်ခဲ့ပေ။ မယုံကြည်နိုင်ဖွယ်ရာပင် သူ ဘေးချိတ်ခြင်းခံရသည်။ ထို့ကြောင့် ဘုရားသခင်၏ စိတ်နှလုံးတွင် မြင့်မားသည့် နေရာတစ်ခုကို သူ နေရာယူခဲ့ခြင်း မရှိသည့်အပြင် သူသည် သာမန်လူတစ်ဦးဖြစ်သည်ဟု သူ စဉ်းစားခဲ့သည်။ သူ၏ စိတ်နှလုံးရှိ ခုခံကာကွယ်သော စည်းက လုံးဝ ပြိုလဲသွားပြီး သူ ဟန်မဆောင်တော့သကဲ့သို့အမှုအရာများကို မဖုံးကွယ်တော့ပေ။ သူသည် စတင် သောင်းကျန်းလာသည်၊ လူတို့ကို အော်ဟစ်လာသည်၊ ရင်ဖွင့်သည် ဒေါသထွက်ပြီး အခြားသူများက မည်သည့်အရာကို ပြောသည် သို့မဟုတ် မည်သို့မြင်သည်ကို ဂရုမစိုက်ဘဲ သူ့အတွက် ဗီဇအရ ဖြစ်သောအရာကို ဖော်ထုတ်လေသည်။ ထို့နောက်တွင် တာဝန်တစ်ခု ထမ်းဆောင်ရန် အဖွဲ့တစ်ဖွဲ့ထံသို့ သူ စေလွှတ်ခြင်းခံခဲ့ရသည်။ သူ၏ တာဝန်ကို သူ ထမ်းဆောင်နေစဉ်တွင် မကောင်းသည့်အရာများစွာ လုပ်ဆောင်ခဲ့ပြီး အဖွဲ့တွင်ရှိသည့် ညီအစ်ကို မောင်နှမများက နောက်ဆုံးတွင် သူ နှင်ထုတ်ခံရဖို့ တောင်းဆိုသည့် စာတစ်စောင်ကို အတူတကွ ရေးခဲ့ကြသည်။ သူ နှင်ထုတ်ခံရသည့် အကြောင်းတရားမှာ မည်သည့်အရာနည်း။ သူလုပ်ဆောင်ခဲ့သည့် မကောင်းမှုက အလွန်ပင် များလွန်းလှသဖြင့် အားလုံးကို စကားရပ်တစ်ခုဖြင့် ရေးသားဖော်ပြရန်မှာ မဖြစ်နိုင်ကြောင်း ညီအစ်ကိုမောင်နှမများက ထပ်ဆင့်ပြောပြခဲ့ကြသည်။ တစ်နည်းအားဖြင့် သူက မကောင်းမှုများစွာ လုပ်ဆောင်ခဲ့ပြီး သူ လုပ်ဆောင်ခဲ့သည့်အရာ၏ သဘောသဘာဝက အလွန်ဆိုးရွားခဲ့သည်။ ထိုအရာကို စာတစ်ကြောင်း သို့မဟုတ် နှစ်ကြောင်းမျှဖြင့် ရှင်းလင်းစွာ သိရှိစေ၍ မရနိုင်သကဲ့သို့ အဖြစ်အပျက်တစ်ခု သို့မဟုတ် နှစ်ခုမျှဖြင့် အသေးစိတ်ပြန်ပြော၍ မရနိုင်ပေ။ သူသည် မရေတွက်နိုင်သော ဆိုးယုတ်သည့်အရာများကို လုပ်ဆောင်ခဲ့ပြီး ထိုအရာက လူတို့အား ဒေါသထွက်စေခဲ့သောကြောင့် အသင်းတော်က သူ့ကို နှင်ထုတ်ခဲ့သည်။ သူ လုပ်ဆောင်ခဲ့သည့် ဤဆိုးယုတ်သောအရာများကို နိုင်ငံခြားသွားခြင်း ကိစ္စမဖြစ်ပေါ်မီတွင် လုပ်ဆောင်ခဲ့ခြင်း မဟုတ်ပေ။ ထို့ကြောင့် ထိုကိစ္စဖြစ်ပေါ်ပြီးနောက်တွင် သူသည် ဤအရာများကို အဘယ်ကြောင့် လုပ်ဆောင်နိုင်စွမ်းရှိခဲ့သနည်း။ အဘယ်ကြောင့်ဆိုသော် နိုင်ငံခြားသွားသည့် ကိစ္စသည် သူ အလိုရှိသည့်အတိုင်း ဖြစ်မလာခဲ့သောကြောင့် ဖြစ်သည်။ သူ လုပ်ဆောင်ခဲ့သည့် ဆိုးယုတ်သော အရာများနှင့် သူ ထုတ်ဖော်ခဲ့သည့် အကျည်းတန်မှုတို့သည် ဤလိုချင်ဖွယ်သော အရာကို သူ မရခဲ့ရုံကြောင့် ဖြစ်ခဲ့သည့် လက်စားချေခြင်းနှင့် ထွက်ပေါက်ရှာခြင်းတစ်မျိုး ဖြစ်သည်။ ငါ့ကို ပြောလော့၊ သမ္မာတရားကို အမှန်တကယ် လိုက်စားပြီး လူ့သဘာဝရှိသည့် လူတစ်ဦးက ဤကဲ့သို့သော အခြေအနေတစ်ခု ကြုံရသည့်အခါ သမ္မာတရားများစွာကို သူနားမလည်လျှင်ပင် သူသည် ဤသရုပ်သကန်များ ဖြစ်ပေါ်နိုင်စွမ်း ရှိသလော။ ဤအရာများကို ၎င်းတို့ ထုတ်ဖော်နိုင်စွမ်း ရှိကြသလော။ လူ့သဘာဝ အနည်းငယ်၊ အသိစိတ် အနည်းငယ်နှင့် ရှက်စိတ်အနည်းငယ်ရှိသောသူ မည်သူမဆိုသည် ဤအရာကို လုပ်ဆောင်လိမ့်မည် မဟုတ်ဘဲ မိမိတို့ကိုယ်ကို ချုပ်ထိန်းလိမ့်မည်။ ၎င်းတို့၏ စိတ်နှလုံးက မပျော်ရွှင်သော်လည်း ကျေနပ်ခြင်း မရှိသကဲ့သို့ အနည်းငယ် နာကျင်သော်လည်း ၎င်းတို့ သာမန်လူတစ်ဦးသာ ဖြစ်သည့်အကြောင်း၊ ဤအရာကိုရရှိရန် ၎င်းတို့ မတိုက်ခိုက်သင့်ကြောင်း၊ ဘုရားသခင်ကို ယုံကြည်သောသူတို့အနေဖြင့် သမ္မာတရားကို လိုက်စားသင့်ကြောင်း၊ အရာရာတွင် ဘုရားသခင်၏ စီစဉ်ညွှန်ကြားမှုများကို ကျိုးနွံနာခံသင့်ကြောင်း၊ ၎င်းတို့တွင် မည်သည့် ရွေးချယ်မှုမျှ မရှိသင့်ကြောင်းနှင့် လူတို့သည် ဖန်ဆင်းခံများဖြစ်ကာ မည်သို့မျှ အထင်ကြီးလောက်စရာ မရှိကြောင်းတို့ကို ၎င်းတို့ စဉ်းစားကြလေသည်။ ၎င်းတို့သည် နှစ်ရက်ကြာ ဝမ်းနည်းနေကြလိမ့်မည် ဖြစ်သော်လည်း ထို့နောက် ယင်းကို အတိတ်တွင် ထားခဲ့လိုက်မည်ဖြစ်သည်။ ၎င်းတို့သည် မိမိတို့ ယုံကြည်သင့်သည့်အတိုင်း ယုံကြည်ကြလိမ့်ဦးမည်ဖြစ်ပြီး မကောင်းမှုကို ပြုလုပ်ကြလိမ့်မည် မဟုတ်၊ သို့မဟုတ် ဤကိစ္စရပ်ကြောင့် လက်တုံ့ပြန်ကြလိမ့်မည် မဟုတ်သကဲ့သို့ ဤကိစ္စရပ်ကြောင့် ထွက်ပေါက်ရှာကြလိမ့်မည် မဟုတ်ပေ။ ဆန့်ကျင်ဘက်အနေဖြင့် သမ္မာတရားကို မလိုက်စားသောလူများနှင့် မိမိ၏ စရိုက်လက္ခဏာက အလွန်ဆိုးရွားသောလူတို့သည် သေးငယ်သည့် ကိစ္စရပ်တစ်ခုကြောင့်သက်သက်ဖြင့် ယခင်က ၎င်းတို့တွင် လုံးဝ မရှိသည့် ဤမကောင်းသော လုပ်ဆောင်ချက်များအားလုံးကို ပြသနိုင်စွမ်း ရှိကြလေသည်။ ဤအရာက ပြဿနာကို ရှင်းပြပေသည်။ ဤလူစားမျိုး၏ လူ့သဘာဝ အနှစ်သာရကို ထိုအရာက ရှင်းပြသည်။ ပြီးလျှင် ဤလူစားမျိုး၏ စစ်မှန်သော လိုက်စားမှုကို ရှင်းပြသည်။ အတိအကျဆိုရလျှင် ၎င်းတို့၏ စစ်မှန်သော စရိုက်သည် ဤကိစ္စအပေါ် ထုတ်ဖော်ပြခြင်းမှတစ်ဆင့် လုံးဝ ထင်ရှားပေါ်လွင်သွားခြင်း ဖြစ်သည်။ ဦးစွာပထမ ၎င်းတို့၏ အနှစ်သာရသည် အန္တိခရစ်တစ်ဦး၏ အနှစ်သာရ လုံးလုံးလျားလျား ဖြစ်သည်။ ဒုတိယအနေဖြင့် ၎င်းတို့သည် သမ္မာတရားကို မလိုက်စားဖူးသကဲ့သို့ မိမိတို့ကိုယ်ကို ကယ်တင်ခြင်း ခံရမည့်သူအဖြစ် တစ်ကြိမ်တစ်ခါမျှ သဘောမထားကြသည့်အပြင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံခြင်း မရှိကြပေ။ ၎င်းတို့သည် ဘုရားသခင်ကို ကျိုးနွံနာခံခြင်းအား မလိုက်စားကြပေ။ အဆင့်အတန်းနှင့် ပျော်ရွှင်မှုကိုသာ လိုက်စားကြသည်။ ၎င်းတို့သည် ကောင်းမွန်သည့် အကျိုးခံစားခွင့်ကိုသာ လိုက်စားပြီး ဘုရားသခင်နှင့် တူညီသည့် အဆင့်တွင်ရှိဖို့သာ လိုက်စားအားထုတ်ကြသည်။ ဘုရားသခင် မွေ့လျော်ခံစားသည့် မည်သည့်အရာမဆို ၎င်းတို့လည်း မွေ့လျော်ခံစားကြသည်။ ဤသို့ဖြင့် ၎င်းတို့သည် ဘုရားသခင်နောက် အချည်းနှီး လိုက်နေကြခြင်း မဟုတ်ပေ။ ဤသည်တို့မှာ ၎င်းတို့ လိုက်စားသည့်အရာများဖြစ်သည်။ ဤသည်မှာ ဤလူစားမျိုး၏ သဘာဝ အနှစ်သာရဖြစ်သည်။ ၎င်းတို့၏ စစ်မှန်သော စရိုက်ဖြစ်ပြီး ၎င်းတို့ စိတ်နှလုံးများ၏ အတွင်းစိတ်နယ်ပယ် ဖြစ်သည်။ ဤကိစ္စက ဤအမျိုးသမီးအတွက် အနှစ်နှစ်ဆယ် ယုံကြည်ခြင်းကို အဆုံးသတ်သွားစေခဲ့သည်။ အားလုံးက အလဟဿဖြစ်သွားလေသည်။

ငါ့ကို ပြောလော့၊ ဤလူနှစ်ဦးသည် မည်သည့်နေရာတွင် ယခု ရှိသင့်သနည်း။ အသင်းတော်တွင်လော သို့မဟုတ် အခြားတစ်နေရာရာတွင်လော။ (ဘာသာတရားမရှိသော လောကတွင် ဖြစ်ပါသည်။) အဘယ်ကြောင့် ထိုသို့ သင်တို့ ပြောသနည်း။ ဤအရာကို သင်တို့ မည်သို့ ဆုံးဖြတ်ခဲ့သနည်း။ သင်တို့၏ စကားများက မည်သည့်အရာအပေါ် အခြေခံသနည်း။ (အဘယ်ကြောင့်ဆိုသော် သူတို့သည် မယုံကြည်သူများ ဖြစ်သောကြောင့်ဖြစ်ပြီး ဘုရားသခင်၌ သူတို့၏ ယုံကြည်မှုသည် ဖန်ဆင်းခံများအဖြစ် သူတို့၏ တာဝန်များကို ထမ်းဆောင်ခြင်းအား လိုက်စားဖို့ ရည်ရွယ်ချက်အတွက် မဟုတ်သောကြောင့်ဖြစ်သည်။ အဆုံးတွင် ဤကဲ့သို့သော လူများသည် သူတို့၏ ယုံကြည်ခြင်းတွင် ခိုင်မာစွာ မရပ်တည်နိုင်သကဲ့သို့ လောကသို့သာ ပြန်သွားနိုင်သည်။) အဆုံးတွင် ၎င်းတို့သည် ၎င်းတို့၏ ယုံကြည်ခြင်းတွင် ခိုင်ခိုင်မာမာ မရပ်တည်နိုင်သော်လည်း ထိုအရာသည် အဆုံးသတ် မဟုတ်သေးပေ။ သို့ဆိုလျှင် အဘယ်သို့ဖြစ်ပြီး ၎င်းတို့ ပျောက်ကွယ်သွားကြလေပြီနည်း။ စိတ်ထဲတွင် ၎င်းတို့ စဉ်းစားနေသည့်အရာကို သင် ကြည့်ရမည်။ ၎င်းတို့အနေဖြင့် ၎င်းတို့၏ စိတ်နှလုံးများတွင် လှုပ်ရှားမှုတစ်ခုခု ဖြစ်နေသည့်အချိန်တွင်သာ ဤကဲ့သို့သော အရာများကို လုပ်ဆောင်နိုင်ပြီး ဤကဲ့သို့သော ရွေးချယ်မှုများကို လုပ်ဆောင်နိုင်ကြလေသည်။ ၎င်းတို့အား ဤကဲ့သို့သော လမ်းကြောင်းတစ်ခုကို ရွေးချယ်စေခဲ့သည့် ဤကိစ္စရပ်ကို ၎င်းတို့က မည်သည့်နည်းဖြင့် စိစစ်ကာ အကဲဖြတ်ခဲ့ကြသနည်း။ ၎င်းတို့၏ စိတ်နှလုံးများထဲတွင် ၎င်းတို့က “ငါသည် ဘုရားကို ဤနှစ်ကာလများတစ်လျှောက်လုံး ယုံကြည်ပြီးဖြစ်ကာ ဆင်းရဲဒုက္ခများစွာကို ခံစားရပြီးဖြစ်သည်။ ငါ အဆင့်အတန်းရရှိလာနိုင်မည့် နေ့ကို ငါ အမြဲ တောင့်တခဲ့သည်။ အထက်နှင့်အတူ ရှိခြင်းဖြင့် ငါ ကျော်ကြားလာနိုင်ပြီး အသိအမှတ်ပြုခြင်း ခံရနိုင်ပေသည်။ ယခုတွင် ငါသည် နောက်ဆုံး၌ နိုင်ငံခြားသွားဖို့ အခွင့်အရေးတစ်ခု ရှိလေပြီ။ ဤသည်မှာ ကြီးမားပေသည်။ ဤသည်မှာ ဘုရားကို မယုံကြည်မီတွင် ငါ လုံးဝ မတွေးဝံ့ခဲ့သည့်အရာတစ်ခု ဖြစ်သည်။ ဤသည်မှာ ဘုရားကို ယုံကြည်ခြင်းအားဖြင့် သရဖူတစ်ခု ရရှိခြင်းနှင့် အတူတူပင်ဖြစ်သော်လည်း လက်စသတ်တော့ ငါသည် ထိုသို့သော ကြီးမားသည့် လိုချင်ဖွယ်ရာကိစ္စနှင့် တစ်စိတ်တစ်ပိုင်း ဖြစ်လိမ့်မည် မဟုတ်ပေ။ ထိုအရာကို ငါ မရရှိနိုင်ပေ။ ယခင်က ငါသည် ဘုရား၏ စိတ်နှလုံးတွင် တိကျသော နေရာတစ်ခုရှိသည်ဟု ထင်ခဲ့သော်လည်း ယင်းမှာ မမှန်သည်ကို ငါ ယခု မြင်ရသည်။ ဘုရားနောက်လိုက်ခြင်းမှ မည်သည့် လိုချင်ဖွယ်သော အရာတစ်ခုကိုမျှ ငါ မရနိုင်သည့်ပုံရသည်။ နိုင်ငံခြားသို့ သွားခြင်းကဲ့သို့သော ကြီးမားသည့် ကိစ္စတစ်ခုနှင့် ပတ်သက်လာသည့်အခါ သူတို့က ငါ့ကို မစဉ်းစားကြပါ။ ထို့ကြောင့် အနာဂတ်တွင် သရဖူတစ်ခု ငါ ရမည့် အခွင့်အရေး သာ၍ပင် နည်းသွားသည် မဟုတ်လော။ ထိုသရဖူအား မည်သူရမည်မှာ မသေချာသကဲ့သို့ ရမည့်သူမှာ ငါဖြစ်ဖို့ မျှော်လင့်ချက် မရှိသည့်ပုံရသည်”ဟု တွေးကြလေသည်။ မျှော်လင့်ချက်မရှိဟု ၎င်းတို့ စဉ်းစားမိသည့်အခါ ဘုရားသခင်နောက် ၎င်းတို့ လိုက်လိုကြလိမ့်ဦးမည်လော။ ယခင်က ဆင်းရဲဒုက္ခကို ခံစားခြင်းနှင့် အဖိုးအခပေးခြင်းတွင် ၎င်းတို့၏ ရည်ရွယ်ချက်မှာ မည်သည့်အရာ ဖြစ်သနည်း။ ၎င်းတို့က ထိုသို့ ပြုမူကြပြီး ထိုသို့ မိမိတို့ကိုယ်ကို ထင်ရှားစေကြသည်မှာ ထိုမျှော်လင့်ချက်အနည်းငယ်ကြောင့်၊ ၎င်းတို့ စိတ်နှလုံးများတွင် ၎င်းတို့ စွဲကိုင်ထားသည့် ထိုစိတ်ကူးအနည်းငယ်ကြောင့်သာ ဖြစ်သည်။ ယခု ၎င်းတို့၏ မျှော်လင့်ချက်များက တစ်စစီပြိုကွဲပြီး ၎င်းတို့၏ စိတ်ကူးများက အချည်းနှီးဖြစ်သွားသဖြင့် ၎င်းတို့ ဆက်လက် ယုံကြည်နိုင်ကြသလော။ ဘုရားအိမ်တော်တွင် နေထိုင်ကာ ၎င်းတို့၏ တာဝန်ကို ထမ်းဆောင်ရန် ၎င်းတို့ ဆက်လက် ကျေနပ်ရောင့်ရဲနိုင်ကြသလော။ ၎င်းတို့အနေဖြင့် မည်သည့်အရာမျှ မရရှိသည့်အပြင် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန် လိုလားနိုင်ကြသလော။ အန္တိခရစ်များ၏ ရည်မှန်းချက်များနှင့် အလိုဆန္ဒများက အလွန်ကြီးမားသည်မှာ ၎င်းတို့အနေဖြင့် ၎င်းတို့၏ အားထုတ်မှုများနှင့် ၎င်းတို့ ပေးသည့် အဖိုးအခက ဤရလဒ်ရှိရန်အတွက် လုံးဝ လိုလားကြလိမ့်မည် မဟုတ်ပေ။ ၎င်းတို့ အိပ်မက်မက်သည့်အရာမှာ ၎င်းတို့ ပေးသည့် အဖိုးအခနှင့် ၎င်းတို့၏ အားထုတ်မှုများအတွက် အလဲအလှယ်အနေဖြင့် သရဖူတစ်ခုနှင့် လိုချင်ဖွယ်သော အရာများကို ရရှိစေဖို့ဖြစ်သည်၊ ဘုရားအိမ်တော်တွင် မည်သည့် လိုချင်ဖွယ်သော အရာရှိသည်ဖြစ်စေ ၎င်းတို့က ဝေစုတစ်ခု ရသင့်သည်ဟူ၍ ဖြစ်သည်။ အခြားလူတို့က မရရှိလျှင် ကိစ္စမရှိသော်လည်း ၎င်းတို့က ရကိုရရမည်ဖြစ်သည်။ ထိုသို့သော ပြင်းထန်သည့် ရည်မှန်းချက်နှင့် လောဘတို့ရှိသည့် လူများသည် အပြန်အလှန်အနေဖြင့် မည်သည့်အရာမျှ မရရှိဘဲ မိမိတို့၏ တာဝန်ကို ထမ်းဆောင်နိုင်ကာ အပြန်အလှန်အနေဖြင့် မည်သည့်အရာကိုမျှ မရရှိဘဲ အားထုတ်နိုင်ကြသလော။ ဤအရာကို ၎င်းတို့က လုံးဝ ဖြစ်မြောက်အောင် မလုပ်နိုင်ကြပေ။ လူအချို့က “သမ္မာတရားကို သူတို့ လိုက်စားကြပါစေ။ သမ္မာတရားများစွာကို သူတို့ နားထောင်ပြီးသည်နှင့်တစ်ပြိုင်နက် ထိုအရာကို သူတို့က ဖြစ်မြောက်အောင် လုပ်နိုင်ကြမည် မဟုတ်လော”ဟု ပြောကြသည်။ “ဘုရားသခင်က သူတို့ကို ပြစ်တင်ဆုံးမပြီး တရားစီရင်လျှင် ထိုအရာက သူတို့ကို ပြောင်းလဲစေမည် မဟုတ်လော”ဟု ပြောသည့် အခြားသူများရှိသည်။ ဤသည်မှာ မှန်ကန်သလော။ ဘုရားသခင်က ဤကဲ့သို့သော လူများကို ပြစ်တင်ဆုံးမကာ တရားစီရင်ခြင်း မရှိသကဲ့သို့ ဤကဲ့သို့သော လူများကို မကယ်တင်ပေ။ ဤသည်တို့မှာ သူ ဖယ်ရှားရှင်းလင်းမည့် လူစားမျိုး အတိအကျ ဖြစ်သည်။ ငါ ပြောခဲ့သည့်အရာနှင့် သင်တို့ ယခုတင် ပြောသွားခဲ့သည့်အရာကို ယှဉ်ကြည့်လျှင် မည်သည့်အရာ ကွာခြားသနည်း။ သင်တို့ ပြောခဲ့သည့်အရာသည် ၎င်းတို့ စိတ်နှလုံးများ၏ စစ်မှန်သော လှုပ်ရှားမှု ဖြစ်သလော။ ထိုအရာသည် ဤလူစားမျိုး၏ အနှစ်သာရနှင့်ဆိုင်သော သရုပ်သကန် ဖြစ်သလော။ (မဟုတ်ပါ။) သို့ဆိုလျှင် သင်တို့ ပြောသည့်အရာသည် မည်သည့်အရာ ဖြစ်သနည်း။ (ခံစားချက်များနှင့် အနှစ်မဲ့သည့် သဘောတရားများဖြစ်သည်။) သင်တို့ ပြောသည့်အရာ၏ သဘာဝမှာ စိစစ်မှုနှင့် အကဲဖြတ်မှုဆီသို့ အနည်းငယ် ယိမ်းယိုင်ပြီး သဘောတရားအရ ယင်းတို့ကို အကဲဖြတ်ကာ သတ်မှတ်နေခြင်းဖြစ်သည်။ ထိုအရာသည် ၎င်းတို့၏ စစ်မှန်သော အတွေးများနှင့် ထုတ်ဖော်ချက်များ မဟုတ်သကဲ့သို့ ၎င်းတို့၏ စစ်မှန်သော အမြင်များလည်း မဟုတ်ပေ။ ဤသည်မှာ အန္တိခရစ်တစ်ဦး၏ အနှစ်သာရရှိသည့် ဤလူစားမျိုး၏ သရုပ်သကန်တစ်ခု ဖြစ်သည်။ ၎င်းတို့ မရရှိခဲ့သည့် လိုချင်ဖွယ်သောအရာတစ်ခု၊ ၎င်းတို့ မွေ့လျော်ခံစားခဲ့ရခြင်းမရှိသည့် အကျိုးကျေးဇူးတစ်ခု သို့မဟုတ် ၎င်းတို့ မရခဲ့သည့် အကျိုးအမြတ်တစ်ခု ရှိလျှင် ၎င်းတို့ ဒေါသထွက်ကြသည်။ ဘုရားသခင်ကို ယုံကြည်ခြင်းနှင့် သမ္မာတရား လိုက်စားခြင်းတွင် ၎င်းတို့၏ ယုံကြည်ချက် ဆုံးရှုံးကြသည်။ ဘုရားသခင်ကို ယုံကြည်ရန် မလိုမလားဖြစ်ကြသည်၊ ထွက်ပြေးချင်ကြပြီး မကောင်းသည့်အရာများကို လုပ်ဆောင်လိုကြသည်။ ၎င်းတို့အနေဖြင့် ထွက်ပေါက်ရှာကာ လက်တုံ့ပြန်မှုရရန်အလို့ငှာ ဘုရားသခင်နှင့်ပတ်သက်၍ ၎င်းတို့၏ အထင်လွဲမှုများနှင့် ဘုရားသခင်အပေါ် ၎င်းတို့၏ မကျေမချမ်းဖြစ်မှုများကို ဖွင့်ထုတ်ရန်အလို့ငှာ မကောင်းသည့် အရာများကို လုပ်ဆောင်ကြလေသည်။ ဤလူများသည် ကိုင်တွယ်ခံရသင့်သလော။ ၎င်းတို့ကို အသင်းတော်တွင် ၎င်းတို့၏ တာဝန်ကို ဆက်လက် ထမ်းဆောင်ခွင့်ပေးသင့်သလော။ (မပေးသင့်ပါ။) သို့ဆိုလျှင် ဤလူများကို မည်သို့ ကိုင်တွယ်သင့်သနည်း။ (၎င်းတို့ နှင်ထုတ်ခံရသင့်သည်။) နိုင်ငံခြား မသွားရသောကြောင့် ယုံကြည်ခြင်းကို ရပ်တန့်ခဲ့သည့်သူ တစ်ဦးတလေ ရှိသလော။ (ရှိပါသည်။) ဤလူစားမျိုးသည် မည်သည့်အရာ ဖြစ်သနည်း။ (မယုံကြည်သူများဖြစ်သည်။ ၎င်းတို့အနေဖြင့် ကောင်းချီးခံစားရခြင်းကို လိုက်စားရန်အလို့ငှာသာ ဘုရားသခင်ကို ယုံကြည်ကြပြီး ၎င်းတို့၏ ရည်မှန်းချက်များနှင့် လိုအင်ဆန္ဒတို့ ဖြည့်ဆည်းခြင်းမခံရသည့်အခါ ဘုရားသခင်ကို သစ္စာဖောက်ကြသည်။) ဤကဲ့သို့သော သေးငယ်သည့် အရာကြောင့် ၎င်းတို့သည် ဘုရားသခင်ကို ယုံကြည်ခြင်းအား ရပ်တန့်ပစ်နိုင်ကြသည်။ ဤကဲ့သို့သော လူများကို စစ်မှန်သည့် ယုံကြည်မှုရှိသည် သို့မဟုတ် မှားယွင်းသည့် ယုံကြည်မှုရှိသည်ဟု ဆို၍ မရနိုင်ပေ။ ၎င်းတို့၏ အကျင့်စရိုက်က အလွန်နိမ့်ကျသည်။

အကြောင်းအရာ ၃- ကျေးလက်ဒေသရှိ နေအိမ်သို့ ပြန်လာပြီးနောက်တွင် ဆက်လက်ရှင်သန်နေထိုင်ရန် မဖြစ်နိုင်သည်ကို မြင်ရခြင်း

အချို့သောလူများသည် ကျေးလက်ဒေသတွင် မွေးဖွားကြပြီး ၎င်းတို့၏ မိသားစုများတွင် စားဝတ်နေရေးအတွက် ငွေကြေးများစွာ မရှိကြပေ။ ၎င်းတို့နေ့စဉ်အသက်တာတွင်သုံးစွဲသည့် ပစ္စည်းများသည် ရိုးရှင်းပြီး မာကျောသည့် ခုတင်တစ်လုံး၊ ဗီရိုတစ်လုံးနှင့် စားပွဲတစ်လုံးမှလွဲ၍ ၎င်းတို့အိမ်တွင် အခြားပရိဘောဂများ မရှိပေ။ ၎င်းတို့အိမ်ကြမ်းပြင်ကို အုတ်နှင့်ဖြစ်စေ၊ မြေကြီးနှင့်ဖြစ်စေ ပြုလုပ်ထားခြင်းဖြစ်သည်။ ၎င်းတို့တွင် ကွန်ကရစ်ကြမ်းပြင်ပင် မရှိကြပေ။ ၎င်းတို့၏ ဘဝအခြေအနေများက အလွန်နိမ့်ကျ၏။ ဘုရားသခင်ကို ယုံကြည်လာပြီးနောက်တွင် ၎င်းတို့သည် ဧဝံဂေလိ တရားဟောခြင်းနှင့်ဆိုင်သည့် ၎င်းတို့၏ တာဝန်ကို ထမ်းဆောင်ကြပြီး ချမ်းသာကြွယ်ဝသည့် အချို့သော ဒေသများသို့ သွားရောက်ကြလေသည်။ အမျိုးသမီးတစ်ဦးသည် ပတ်ဝန်းကျင်ကို လှည့်ပတ်ကြည့်ရှုကာ မောင်နှမအများစုက မိမိတို့၏ အိမ်များတွင် သစ်သားကြမ်းခင်းများဖြစ်စေ၊ ကြွေပြားခင်းများဖြစ်စေ ခင်းထားသည်ကို မြင်တွေ့ခဲ့သည်။ နံရံများတွင် နံရံကပ်စက္ကူများ ကပ်ထားသည်၊ ၎င်းတို့၏ အိမ်များသည် အလွန်သန့်ရှင်းပြီး ၎င်းတို့က နေ့စဉ် ရေချိုးနိုင်ကြသည်။ ထို့အပြင် ၎င်းတို့၏ အိမ်များတွင် ရုပ်မြင်သံကြားစင်များ၊ ကြီးမားသော ဗီရိုများ၊ ဆိုဖာများနှင့် လေအေးပေးစက်များဖြစ်သည့် ပရိဘောဂပစ္စည်းများ အများအပြားရှိသည်။ ၎င်းတို့၏ အိပ်ခန်းများတွင် နာမည်ကျော်ဆီမွန်းမွေ့ရာများ ရှိပြီး ၎င်းတို့၏ မီးဖိုချောင်များတွင် ရေခဲသေတ္တာ၊ မိုက်ခရိုဝေ့၊ မီးဖို၊ မီးအိုး၊ မီးဖိုခန်းသုံး မီးခိုးစုပ်စက် စသည့် မီးဖိုချောင်သုံးပစ္စည်းအမျိုးမျိုး ပြည့်နှက်နေသည်။ ထိုအရာများကို မြင်ရသည်မှာ မူးဝေစရာပင် ဖြစ်သည်။ ထို့အပြင် ဤသို့သော မြို့ကြီးများတွင် တစ်လွှာနှင့်တစ်လွှာကြား သူမ ဓာတ်လှေကားစီး၍ အတက်အဆင်း လုပ်နိုင်သည့် နေရာအချို့လည်း ရှိသည်။ ဤနေရာသည် သူမ၏ အမြင်ကို ဖွင့်ပေးခဲ့ပြီး ထိုနေရာတွင် တစ်ခဏကြာ အလုပ်လုပ်ကာ ဧဝံဂေလိကို တရားဟောပြီးနောက် သူမ ပြန်ချင်စိတ် မရှိတော့ပေ။ ဤသို့ဖြစ်ရသည်မှာ အဘယ်ကြောင့်နည်း။ သူမက “ငါ့မိသားစု၏ မြေသားဖြင့်ဆောက်ထားသောအိမ်သည် ဤနေရာနှင့် မည်သည့်နည်းနှင့်မျှ ယှဉ်၍မရပါ။ ငါတို့အားလုံးက ဘုရားကို ယုံကြည်ကြသည်။ သို့ဆိုလျှင် အဘယ်သို့ဖြစ်ပြီး ဤလူများက ငါ၏မိသားစုထက် သာ၍ အလွန်ကောင်းစွာ အသက်ရှင်နေထိုင်ရသနည်း။ ဤလူများ၏ ဘဝက ကောင်းကင်ဘုံကဲ့သို့ ဖြစ်သည်။ ငါ့မိသားစုမှာ ဝက်ခြံထဲတွင် နေထိုင်ကြရသည်။ ဤလူများထက် များစွာ ပို၍ဆိုးရွားလှသည်”ဟု တွေးမိလေသည်။ ဤသို့နှိုင်းယှဉ်ပြီးနောက် သူမသည် စိတ်ထိခိုက်ပြီး ဤနေရာကို ပို၍သံယောဇဉ်တွယ်လာကာ အိမ်ပြန်လိုစိတ် သာ၍ပင် လျော့နည်းသွားသည်။ သူမက “ဤနေရာတွင် ငါ ရေရှည်အလုပ်လုပ်နိုင်မည်ဆိုလျှင် အိမ်ပြန်ရန် လိုတော့မည်မဟုတ်၊ ဟုတ်ပါသလော။ ထိုမြေတွင်းသည် လူနေထိုင်ရန် မသင့်တော်ပါ”ဟု တွေးလေသည်။ သူမသည် ထိုမြို့ကြီးတွင် ကာလအတန်ကြာ နေထိုင်ခဲ့ပြီး မြို့သူမြို့သားများကဲ့သို့ စားသောက်ရန်၊ ဝတ်စားဆင်ယင်ရန်နှင့် မြို့သူမြို့သားများကဲ့သို့ အသက်ရှင်နေထိုင်ရန် သင်ယူခဲ့သည်။ ထိုနေ့ရက်များ အတောအတွင်းတွင် ဘဝက အလွန် ကောင်းမွန်သည်ဟု သူမ ခံစားမိသည်။ ငွေရှိခြင်းက ကောင်းမွန်လှသည်။ ဆင်းရဲခြင်းက လူတို့အား အနာဂတ်မရှိစေပေ။ ဆင်းရဲသားများသည် အခြားသူများ၏ အထင်သေးခြင်းကို ခံရပြီး မိမိတို့ကိုယ်ကို မိမိတို့ပင် အထင်သေးမိကြသည်။ ထိုအကြောင်းကို သူမ စဉ်းစားလေ အိမ်ပြန်ချင်စိတ် လျော့နည်းလေဖြစ်သော်လည်း သူမ လုပ်ဆောင်နိုင်သည့်အရာ တစ်ခုမျှ မရှိခဲ့ပေ။ သူသည် အိမ်သို့သာ ပြန်ခဲ့ရသည်။ အိမ်သို့ရောက်ပြီးနောက်တွင် သူမ၏ စိတ်နှလုံးထဲတွင် ရောထွေးနေသော ခံစားချက်များကို ခံစားမိပြီး ထိုခံစားချက်များကို လက်ခံရန် အလွန်ခက်ခဲခဲ့သည်။ အိမ်အတွင်းသို့ ဝင်ရောက်သည်နှင့်တစ်ပြိုင်နက် ကြမ်းပြင်သည် မြေသား ဖြစ်နေသည်ကို သူမ မြင်လိုက်ရပြီး မီးဖိုခုတင်ပေါ်တွင် ထိုင်လိုက်သောအခါ အလွန်မာကျောကာ မသက်မသာ ခံစားရသည်။ နံရံများကို လက်ဖြင့် ထိလိုက်သောအခါတွင်လည်း သူမ၏လက်က ဖုန်မှုန့်များ ပေကျံကုန်သည်။ သူမ စားလိုသော အရသာရှိသည့် အစားအစာတစ်ခုခုကို ပြောလိုက်သောအခါတွင်လည်း မည်သူကမျှ ထိုအစားအစာ၏ အမည်များကို နားမလည်ကြသကဲ့သို့ ညအိပ်ရာ မဝင်မီ ရေချိုးလိုသည့်အခါတွင်လည်း ရေချိုးရန် လိုအပ်သော မည်သည့်အသုံးအဆောင်ပစ္စည်းမျှ မရှိပေ။ ဤကဲ့သို့ အသက်ရှင်နေထိုင်ရခြင်းသည် အလွန်နိမ့်ကျသည်ဟု သူ ထင်မိပြီး မိမိလိုချင်သည့်အရာ တစ်ခုတလေကိုမျှ မဝယ်ပေးနိုင်လောက်အောင် ဆင်းရဲသော မိဘများအပေါ် အာဃာတထားကာ အမြဲဒေါသထွက်လေ့ရှိသည်။ ပြန်လာပြီးကတည်းက သူမသည် လူသစ်တစ်ဦးအဖြစ် လုံးလုံးပြောင်းလဲသွားသကဲ့သို့ ဖြစ်သည်။ ပြီးလျှင် သူမသည် သူမ၏ မိသားစုဝင်များကို မနှစ်မြို့သည့် မျက်လုံးဖြင့် ကြည့်ရှုပြီး သူမ၏နေအိမ်တွင်ရှိသည့် အရာရာတိုင်းကို မနှစ်မြို့သည့် မျက်လုံးဖြင့်ကြည့်ရှုကာ အလွန်တောကျလွန်းသဖြင့် ထိုနေရာတွင် သူမ မနေထိုင်နိုင်တော့သကဲ့သို့ ဆက်နေထိုင်လျှင် မကျေနပ်ချက်များကြောင့် သူမ သေသွားလိမ့်မည်ဟု တွေးနေမိသည်။ အိမ်မှ ထွက်လာခဲ့ခြင်းက သူမ၏ အမြင်ကို ဖွင့်ပေးခဲ့ပြီးဖြစ်သော်လည်း ထိုအရာက သူမ၏မိဘများအား သူမအပေါ် အလွန်ဒေါသထွက်စေလျက် မကောင်းသည့်အရာတစ်ခု ဖြစ်လာခဲ့သည်။ ထိုအချိန်တွင် သူမ၏ ခေါင်းထဲသို့ အတွေးတစ်ခု ဝင်လာခဲ့သည်။ “ငါ့မိဘများ ဘုရားကို မယုံကြည်ခဲ့လျှင်၊ ငါသည်လည်း ဘုရားကို မယုံကြည်ခဲ့လျှင် ငါတို့ဘဝများသည် အခုထက် မုချ ပိုကောင်းမွန်မည်ဖြစ်သည်။ နာမည်ကျော်ဆီမွန်း အိပ်ရာများပေါ် ငါတို့ မအိပ်နိုင်ခဲ့လျှင်ပင် အနည်းဆုံးအနေဖြင့် ပို၍ ကောင်းကောင်းမွန်မွန် ငါတို့ စားနိုင်ခဲ့မည်ဖြစ်ပြီး ကြမ်းပြင်ပေါ်တွင် ကြွေပြားများ ခင်းနိုင်ခဲ့မည်ဖြစ်သည်”ဟူ၍ ဖြစ်၏။ သူမက ဤအရာကို ဘုရားသခင်ကို ယုံကြည်ခြင်း၏ ရလဒ်တစ်ခု ဖြစ်ကြောင်း၊ ဘုရားသခင်ကို ယုံကြည်ခြင်းဟူသည်မှာ ဆင်းရဲရမည့်သဘော ဖြစ်ကြောင်း၊ ဘုရားသခင်ကို ယုံကြည်လျှင် ကောင်းမွန်သောဘဝ ရှိနိုင်မည်မဟုတ်ကြောင်းနှင့် ကောင်းမွန်သော အစားအစာများကို စားနိုင်မည်မဟုတ်၊ သို့မဟုတ် ဝတ်ကောင်းစားလှများကို ဝတ်ဆင်နိုင်မည်မဟုတ်ဟု သူမ ထင်မြင်ခဲ့သည်။ ထိုအချိန်မှစ၍ ပြည်နယ်အချို့တွင် တစ်စုံတစ်ရာကို ဖြစ်မြောက်အောင်မြင်ခဲ့သည့် ဤထူးချွန်သော သူရဲကောင်းဆန်သည့် အမျိုးသမီးသည် ချုံးချုံးကျသွားပြီး တစ်နေ့လုံး အိပ်ငိုက်နေခဲ့သည်။ သူမသည် မနက်ခင်းတွင် အိပ်ရာထရန် ကြိုးစားရပြီး ပထမဆုံး သူမ လုပ်သည့်အရာမှာ အဆင်သင့်ဖြစ်အောင် ပြင်ဆင်ကာ မိတ်ကပ်လိမ်းခြယ်ပြီးနောက် မြို့ကြီးပြကြီးရှိ လူတို့ ဝတ်ဆင်လေ့ရှိသော အဝတ်အစားများကို ဝတ်ဆင်ခြင်း ဖြစ်သည်။ ထို့နောက် သူမသည် မျက်နှာရှစ်ခေါက်ချိုးဖြင့် ဤကျေးလက်ဘဝမှ လွတ်မြောက်ပြီး မြို့ကြီးပြကြီးတွင် ရှိသည့် လူများကဲ့သို့ အသက်ရှင်နေထိုင်နိုင်မည့် အချိန်ကို အချိန်ယူ စဉ်းစားနေခဲ့သည်။ သူမ ဟောပြောလေ့ရှိသော တရားဒေသနာများနှင့် သူမ၏ စိတ်ပိုင်းဖြတ်ချက်များက အားလုံး ပျောက်ကွယ်သွားခဲ့သည်။ ထိုအရာအားလုံးကို သူမ မေ့လျော့သွားခဲ့ပြီဖြစ်သည်။ သူမအနေဖြင့် ယုံကြည်သူတစ်ဦး ဟုတ်မဟုတ်ကိုပင် သူမမသိတော့ပေ။ ဤသည်မှာ သူမ မည်မျှ မြန်မြန် ပြောင်းလဲသွားခဲ့ပုံဖြစ်သည်။ သူမ၏ အမြင် အနည်းငယ်ပွင့်သွားပြီး သူမ၏ နေထိုင်မှု ပတ်ဝန်းကျင်နှင့် ဘဝအဆင့်အတန်းများ ပြောင်းလဲသွားခဲ့သောကြောင့် သူမ ထုတ်ဖော်ခြင်းခံခဲ့ရသည်။

ယခင်က ဤအမျိုးသမီးသည် တရားဟောကာ အလုပ်ကို လုပ်ဆောင်ရင်း နေရာတကာ သွားခဲ့သည်။ သူမတွင် ခိုင်မာသော စိတ်ပိုင်းဖြတ်ချက်နှင့် ကြီးမားသော ခွန်အားများ ရှိခဲ့သော်လည်း ဤသည်တို့မှာ အပြင်ပန်းသာဖြစ်သည်။ စိတ်ထဲတွင် သူမ မည်သည့်အရာကို လိုက်စားသည်၊ မည်သည့်အရာကို နှစ်သက်ပြီး သူမက မည်သည့် လူစားမျိုးဖြစ်သည်ဟူသည်တို့ကို သူမကိုယ်တိုင် မသိခဲ့ပေ။ မြို့ကြီးတစ်မြို့သို့ သွားရောက်ခဲ့သည့် အတွေ့အကြုံတစ်ခုက သူမ၏ ဘဝအခြေအနေကို အကြီးအကျယ် ပြောင်းလဲစေခဲ့ပြီး ချမ်းသာသောဘဝနေထိုင်မှုပုံစံတစ်ခုကို တွေ့ကြုံခံစားရသည့် အချိန်ကာလတစ်ခုက သူမ၏ ဘဝ ဦးတည်ချက်ကို လုံးဝ ပြောင်းလဲသွားစေခဲ့ပြီဖြစ်သည်။ အကြောင်းရင်းမှာ အတိအကျ မည်သည့်အရာ ဖြစ်သနည်း။ သူမကို မည်သူက ပြောင်းလဲစေခဲ့သနည်း။ ထိုသူမှာ ဘုရားသခင် မဟုတ်နိုင်ပေ၊ ဟုတ်နိုင်သလော။ မဟုတ်သည်မှာ အမှန်ဖြစ်၏။ သို့ဆိုလျှင် အကြောင်းရင်းက မည်သည့်အရာဖြစ်သနည်း။ ပတ်ဝန်းကျင်က သူမကို ထုတ်ဖော်ခဲ့သောကြောင့်၊ သူမ၏ သဘာဝအနှစ်သာရကို ထုတ်ဖော်ခဲ့ပြီး သူမ၏ လိုက်စားမှုများနှင့် သူမရှိနေသည့် လမ်းကြောင်းကို ထုတ်ဖော်ခဲ့သောကြောင့် ဖြစ်သည်။ မည်သည့် လမ်းကြောင်းပေါ်တွင် သူမ ရှိနေခဲ့သနည်း။ ထိုအရာမှာ သမ္မာတရားကို လိုက်စားသောလမ်းကြောင်း မဟုတ်သကဲ့သို့ ပေတရု၏ လမ်းကြောင်းလည်း မဟုတ်သည့်အပြင် ကယ်တင်ခြင်းခံရပြီး စုံလင်စေခြင်းခံရသူတို့၏ လမ်းကြောင်းလည်း မဟုတ်ပေ၊ သို့မဟုတ် ဖန်ဆင်းခံတစ်ဦး၏ တာဝန်ကို ကောင်းမွန်စွာ ထမ်းဆောင်ရန် ကြိုးစားသောလမ်းကြောင်းလည်း မဟုတ်ပေ။ ထို့ထက် အန္တိခရစ်၏ လမ်းကြောင်းသာ ဖြစ်သည်။ ဂဃဏနဆိုရလျှင် အန္တိခရစ်၏ လမ်းကြောင်းသည် ဂုဏ်သတင်းကို လိုက်စားခြင်း၊ အဆင့်အတန်းကို လိုက်စားခြင်းနှင့် ရုပ်ဝတ္ထုပစ္စည်းဆိုင်ရာ စည်းစိမ်များကို လိုက်စားခြင်းပင်ဖြစ်သည်။ ဤသည်မှာ ဤကဲ့သို့သောလူတို့၏ အနှစ်သာရဖြစ်သည်။ အကယ်၍ ဤအရာများက သူမ လိုက်စားခဲ့သည့်အရာများ မဟုတ်ဘဲ သူမသည် သမ္မာတရားကို လိုက်စားသောသူဖြစ်ခဲ့လျှင် ဤကဲ့သို့သော ပတ်ဝန်းကျင်အခြေအနေတစ်ခုတွင် သေးငယ်သည့် ပြောင်းလဲမှုတစ်ခုက သူမကို လုံးဝ ထုတ်ဖော်မည်မဟုတ်ပေ။ အလွန်ဆုံးအနေဖြင့် သူမ၏စိတ်နှလုံးသည် အနည်းငယ် အားနည်းမည်၊ သူမ အနည်းငယ် စိတ်မချမ်းမသာဖြစ်မည်ဖြစ်ပြီး ထိုအရာက သူမအတွက် အနည်းငယ် နာကျင်စရာဖြစ်မည် သို့မဟုတ် သူမတွင် မိုက်မဲသော သရုပ်သကန်အချို့ ရှိမည်ဖြစ်သော်လည်း ထိုသို့သော သိသာထင်ရှားသော ပုံစံဖြင့် ထုတ်ဖော်ခံရသည်အထိ ဖြစ်မည် မဟုတ်ပေ။ ဤကဲ့သို့သော လူတို့ လိုက်စားမှုများ၏ အနှစ်သာရမှာ အဘယ်နည်း။ ၎င်းတို့သည် ဘာသာတရားမရှိသူများကဲ့သို့ပင် တစ်ပုံစံတည်းသော အရာများကို လိုက်စားကြပြီး ဤလောကတွင် ကျော်ကြားမှု၊ အကျိုးအမြတ်နှင့် ဆိုးယုတ်သော ရေပန်းစားမှုများကို လိုက်စားသူမည်သူမဆိုကဲ့သို့ပင် တစ်ပုံစံတည်းသော အရာများကို လိုက်စားကြသည်။ ၎င်းတို့သည် ဘာသာတရားမရှိသူများ၏ ခေတ်ဆန်သော ဖက်ရှင်ကျသော အဝတ်အစားများကို နှစ်သက်ကြ၏။ ဘာသာတရားမရှိသူများက ဆိုးယုတ်သော ရေပန်းစားမှုများ လိုက်စားကြပုံကို နှစ်သက်ကြပြီး ဇာတိပကတိနှင့်ဆိုင်သည့် လွန်ကဲသော ဘဝနေထိုင်မှုပုံစံတစ်ခု ရှိခြင်းကို ဘာသာတရားမရှိသူများ၏ စွဲလမ်းခြင်းအား ပို၍ပင် နှစ်သက်ကြ၏။ ထို့ကြောင့် သူမ၏ ပတ်ဝန်းကျင်တွင် ပြောင်းလဲမှုတစ်ခုဖြင့် ဤအမျိုးသမီး၏ ဘဝအပေါ် အမြင်နှင့် ဤလောကအပေါ်လည်းကောင်း၊ ဘဝအပေါ်လည်းကောင်း သူမ၏ သဘောထားက လုံးဝ ပြောင်းလဲသွားခဲ့သည်။ သူမက ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်းသည် အရေးအကြီးဆုံး မဟုတ်ကြောင်းနှင့် လူတို့သည် ဤလောက၌ အသက်ရှင်စဉ်တွင် ဇာတိပကတိကို မွေ့လျော်ခံစားသင့်ပြီး ဘဝကို မွေ့လျော်ခံစားသင့်ကြောင်း၊ ရေပန်းစားမှုများကို လိုက်စားသင့်ပြီး လမ်းလျှောက်သွားစဉ် လူတို့၏ အာရုံကို ဖမ်းစားနိုင်ပြီး အခြားသူများကို အားကျစေကာ လူတို့အား မိမိတို့ကို ကိုးကွယ်စေသည့် လူ့အဖွဲ့အစည်းတွင်ရှိသော ဩဇာတိက္ကမနှင့် ပြည့်စုံပြီး နှစ်လိုဖွယ်ကောင်းသည့် ပုဂ္ဂိုလ်များကဲ့သို့ ဖြစ်သင့်ကြောင်း တွေးထင်လေသည်။ အချို့သောသူတို့သည် သာ၍များသော ပတ်ဝန်းကျင်များကို ကြုံရပြီးနောက် လူမျိုးစုံနှင့် ထိတွေ့ဆက်ဆံရပြီး ၎င်းတို့၏ အမြင်ပွင့်လာပြီးနောက်တွင် သမ္မာတရားကို လိုက်စားသောကြောင့်လည်းကောင်း၊ ဘုရားသခင်၏ ရည်ရွယ်ချက်များကို နားလည်သောကြောင့်လည်းကောင်း ဤဆိုးယုတ်သော ရေပန်းစားမှုများနှင့် လူသားမျိုးနွယ်ကို ပို၍ ရိပ်စားမိနိုင်ကြသည်။ ၎င်းတို့၏ စိတ်နှလုံးများသည် လောကီလူတို့ရှိသည့် လမ်းကြောင်းကို သာ၍ စက်ဆုပ်မုန်းတီးနိုင်ကြသည့်အပြင် ၎င်းတို့ကို ဘုရားသခင် ညွှန်ပြသောလမ်းအား လိုက်လျှောက်ရန် ထိုလမ်းကြောင်းကို ပိုင်းခြားသိမြင်နိုင်လာကာ လုံးဝ စွန့်လွှတ်နိုင်ကြသည်။ သမ္မာတရားကို မလိုက်စားသောသူများနှင့် အန္တိခရစ်၏ အနှစ်သာရရှိသည့် လူများမှာမူ၊ ၎င်းတို့၏ အမြင်ပွင့်ပြီး မတူကွဲပြားသည့် ပတ်ဝန်းကျင်များကို ကြုံရသည်နှင့်တစ်ပြိုင်နက် ၎င်းတို့၏ ရည်မှန်းချက်များနှင့် လိုအင်ဆန္ဒများက လျော့ပါးသွားခြင်း မရှိရုံသာမက ပို၍ပင် ကြီးထွားကာ ကြီးမားလာကြသည်။ ၎င်းတို့၏ ရည်မှန်းချက်နှင့် လိုအင်ဆန္ဒများ ကြီးမားလာပြီးနောက်တွင် ကောင်းမွန်သည့် အရာများကို မွေ့လျော်ခံစားပြီး ငွေနှင့် ဩဇာလွှမ်းမိုးမှု ရှိသည့် လောကထဲတွင်ရှိသော ထိုလူများ၏ ဘဝများကို ဤလူများက ပို၍ပင် အားကျလာကြသည်။ ပြီးလျှင် ၎င်းတို့၏ စိတ်နှလုံးအတွင်းထဲတွင် ယုံကြည်သူများ၏ ဘဝများကို မထီမဲ့မြင်ပြုသော အထင်သေးစိတ် ဖြစ်ပေါ်လာကြသည်။ ၎င်းတို့က ယုံကြည်သူအများစုသည် လောကကို လိုက်စားခြင်းမရှိ၊ ငွေကြေး မရှိ၊ အဆင့်အတန်းမရှိ၊ ဩဇာလွှမ်းမိုးမှု မရှိသကဲ့သို့ ကမ္ဘာလောကကို များစွာ မြင်ဖူးကြခြင်းမရှိ၊ ဘာသာတရား မရှိသူများလောက် ဩဇာတိက္ကမနှင့် ပြည့်စုံခြင်းမရှိ၊ ဘာသာတရား မရှိသူများလောက် ဘဝကို ကောင်းစွာ မည်သို့မွေ့လျော်ခံစားရမည်ကို နားမလည်ကြသကဲ့သို့ ဘာသာတရားမရှိသူများလောက် ကြွားဝါခြင်းမရှိဟု ထင်မြင်ကြသည်။ အကျိုးဆက်အနေဖြင့် ဘုရားသခင်ကို ယုံကြည်ခြင်းအပေါ် ဆန့်ကျင်မှုနှင့် ရန်လိုမုန်းတီးမှုက ၎င်းတို့၏ စိတ်နှလုံးအတွင်းတွင် ကြီးထွားလာကြသည်။ ထို့ကြောင့် အန္တိခရစ်၏ အနှစ်သာရှိသည့် လူများစွာအတွက်၊ ဘုရားသခင်ကို ယုံကြည်လာသည့် အချိန်မှစ၍ ယခုအချိန်ထိ ၎င်းတို့သည် အမှန်တကယ် အန္တိခရစ်၏ အနှစ်သာရရှိသူများ ဟုတ်မဟုတ်ဆိုသည်ကို မည်သူမျှ မသိနိုင်ပေ။ သို့သော် သင့်လျော်သော ပတ်ဝန်းကျင် ရောက်လာသည့်တစ်နေ့တွင် ထိုအရာက ၎င်းတို့ကို ထုတ်ဖော်လိမ့်မည် ဖြစ်သည်။ ထုတ်ဖော်ခံရသည့်လူတို့သည် ထုတ်ဖော်ခြင်းမခံရသေးချိန်တွင် ၎င်းတို့သည်လည်း ယခင်က စည်းမျဉ်းစည်းကမ်းများကို လိုက်နာခဲ့ကြပြီး လုပ်ဆောင်သင့်သည်အတိုင်း လုပ်ဆောင်ခဲ့ကြသည်။ ဘုရားအိမ်တော်က ၎င်းတို့အား မည်သည့်အရာကို လုပ်ဆောင်ခိုင်းသည်ဖြစ်စေ ၎င်းတို့ လုပ်ဆောင်ခဲ့ကြပြီး ၎င်းတို့သည် ဆင်းရဲဒုက္ခကို သည်းခံနိုင်ခဲ့ကြကာ အဖိုးအခပေးနိုင်ခဲ့ကြသည်။ ၎င်းတို့သည် တာဝန်သိသူများ၊ မှန်ကန်သော လမ်းကြောင်းပေါ်ရှိသည့် လူများနှင့် ဘုရားသခင်ကို ယုံကြည်သူများ၏ ပုံသဏ္ဌာန်နှင့် ဟန်ပန်ကို ပိုင်ဆိုင်သူများ ဖြစ်သည်ဟု ထင်ရသည်။ သို့သော် ၎င်းတို့အနေဖြင့် အပြင်ပန်းအရ မည်သည့်အရာကို လုပ်ဆောင်သည်ဖြစ်စေ ၎င်းတို့၏ အနှစ်သာရနှင့် ၎င်းတို့ရှိနေသည့် လမ်းကြောင်းသည် အချိန်ကာလ၏ စမ်းသပ်မှု သို့မဟုတ် မတူကွဲပြားသော ပတ်ဝန်းကျင်များ၏ စမ်းသပ်မှုကို ခံနိုင်ရည်မရှိပေ။ လူတစ်ဦးသည် ဘုရားသခင်ကို နှစ်ပေါင်းမည်မျှ ယုံကြည်သည်ဖြစ်စေ၊ ထိုသူ၏ ယုံကြည်မှုတွင် မည်မျှခိုင်မာသော အခြေခံအုတ်မြစ်တစ်ခုရှိသည်ဖြစ်စေ သူသည် အန္တိခရစ်၏ အနှစ်သာရရှိပြီး အန္တိခရစ်တစ်ဦး၏ လမ်းကြောင်းပေါ်တွင် ရှိနေလျှင် ထိုသူသည် မလွဲမသွေ ရုပ်ဝတ္ထုဆိုင်ရာစည်းစိမ်များကို လိုက်စားလိမ့်မည်၊ အသုံးအဖြုန်းကြီးသော ဘဝနေထိုင်မှုပုံစံကို လိုက်စားလိမ့်မည်၊ ကြွယ်ဝချမ်းသာသော ရုပ်ဝတ္ထုဆိုင်ရာ အကျိုးခံစားခွင့်ကို ရရှိအောင် အားထုတ်လိမ့်မည်ဖြစ်သည့်အပြင် လိုချင်တပ်မက်ဖွယ်ရာမျိုးစုံကို လိုက်စားလိမ့်မည်ဖြစ်ကာ တစ်ချိန်တည်းတွင် အသက်ရှင်နေထိုင်ခြင်းအတွက် လောကီလူတို့၏ သဘောထားနှင့် လုပ်နည်းကိုင်နည်းတို့ကို အားကျနေလိမ့်မည်။ ဤသည်မှာ သေချာပေသည်။ ထို့ကြောင့် လူတိုင်းသည် ယခုအခါတွင် တရားဒေသနာများကို နားထောင်နေကြပြီး ဘုရားသခင်၏ နှုတ်ကပတ်တော်များကို စားသောက်နေကြကာ မိမိတို့၏ တာဝန်များကို ထမ်းဆောင်နေကြသော်လည်း၊ ဤအရာများကို လုပ်ဆောင်လင့်ကစား သမ္မာတရားကို မလိုက်စားသောသူတို့သည် မလွဲမသွေ ရုပ်ဝတ္ထုပစ္စည်းများကို ရရှိအောင် အားထုတ်ကြလိမ့်မည်။ ဤအရာများသည် ၎င်းတို့၏ စိတ်နှလုံးထဲတွင် ဦးစားပေးဖြစ်လိမ့်မည်ဖြစ်ပြီး သင့်လျော်သော ပတ်ဝန်းကျင် သို့မဟုတ် အခြေအနေ ပေါ်ပေါက်လာသည်နှင့်တစ်ပြိုင်နက် ၎င်းတို့၏ လိုအင်ဆန္ဒများက ကြီးထွားကာ ပေါ်ထွက်လာကြလိမ့်မည်။ ဤအခြေအနေသို့ ရောက်သည်နှင့်တစ်ပြိုင်နက် ယင်းမှာ ၎င်းတို့ ထုတ်ဖော်ခံရမည့်အချိန် ဖြစ်သည်။ အကယ်၍ လူတို့သည် သမ္မာတရားကို မလိုက်စားပါက အနှေးနှင့်အမြန် ဤနေ့ရက်သည် ၎င်းတို့အတွက် ရောက်ရှိလာလိမ့်မည်။ သမ္မာတရားကို လိုက်စားသောလူများ၊ သမ္မာတရားကို နားလည်သူများနှင့် သမ္မာတရားက မိမိတို့၏ အခြေခံအုတ်မြစ်ဖြစ်သော လူများအတွက်မူ ဤစုံစမ်းသွေးဆောင်မှုများနှင့် ပတ်ဝန်းကျင်များ ရောက်ရှိလာသောအခါ ၎င်းတို့သည် ယင်းတို့ကို မှန်ကန်စွာ ချဉ်းကပ်နိုင်ကြသည်။ ယင်းတို့ကို ငြင်းပယ်ကာ ဘုရားသခင်အား ၎င်းတို့၏ သက်သေခံချက်တွင် ခိုင်မြဲစွာ ရပ်တည်နိုင်ကြသည်။ ဤစုံစမ်းသွေးဆောင်မှုများ ရောက်လာသောအခါ ၎င်းတို့သည် အပြုသဘောဆောင်သော အရာက မည်သည့်အရာ ဖြစ်သည်ဆိုသည်နှင့် အပျက်သဘောဆောင်သော အရာက မည်သည့်အရာဖြစ်သည်ဆိုသည်ကို ခွဲခြားသိမြင်နိုင်ပြီး ထိုအရာက မိမိတို့လိုချင်သော အရာတစ်ခု ဟုတ်မဟုတ်ဟူသည်ကို သိရှိနိုင်ကြသည်။ ဤအရာသည် အချို့သော အမျိုးသမီးများက မိမိတို့ကို ရရှိအောင် အားထုတ်သော ယောက်ျားများ၌ မည်မျှပင်ငွေကြေးရှိပါစေ စိတ်မဝင်စားကြသည့် အခြေအနေကဲ့သို့ပင် ဖြစ်သည်။ အဘယ်ကြောင့် ၎င်းတို့က စိတ်မဝင်စားကြသနည်း။ အကြောင်းမှာ ထိုယောက်ျားများတွင် ကောင်းမွန်သော စရိုက်လက္ခဏာ မရှိသောကြောင့် ဖြစ်သည်။ အချို့သော အမျိုးသမီးများသည် မိမိတို့ကို ရရှိအောင် အားထုတ်သော ချမ်းသာကြွယ်ဝသည့် ယောက်ျားများ မရှိသောကြောင့် လက်တွဲဖော်ကို မရှာဖွေကြခြင်း ဖြစ်သည်။ ငွေရှိသည့် ယောက်ျားတစ်ဦးက ၎င်းကို ရရှိအောင် အားထုတ်ပြီး ယွမ် ၂၀၀၀၀ တန် ဒီဇိုင်းနာဝတ်စုံကို ဝယ်ပေးလျှင် ထိုအမျိုးသမီးများသည် စိတ်ဝင်စားလာမည် ဖြစ်ပြီး ယွမ် ၁၀၀၀၀၀ တန် မင့်ခ်သားမွေးကုတ်အင်္ကျီ၊ ကြီးမားသောစိန်တစ်လုံး၊ လှပသောအိမ်ကြီးနှင့် ကားတစ်စီးကို ဝယ်ပေးလျှင် ၎င်းတို့သည် ချက်ချင်းပင် ထိုသူနှင့် လက်ထပ်ရန် လိုလားနေကြမည်ဖြစ်သည်။ ထို့ကြောင့် ဤအမျိုးသမီးများက လက်မထပ်ဟု ပြောလေ့ရှိခဲ့ကြသည်မှာ မှန်သလော၊ သို့မဟုတ် မှားသလော။ ထိုအရာသည် အလိမ်အညာတစ်ခုဖြစ်သည်။ ထို့ကြောင့် လောကီကို မလိုက်စားသကဲ့သို့ လောကီဆိုင်ရာ အလားအလာများနှင့် ပျော်ရွှင်မှုများကို မလိုက်စားဟု ပြောဆိုသော လူများစွာ ရှိကြသော်လည်း ယင်းမှာ ၎င်းတို့၏ ရှေ့တွင် စုံစမ်းသွေးဆောင်မှုများ မရှိသောအခါမျိုး၊ အခြေအနေမပေးသောအခါမျိုးတွင်သာဖြစ်သည်။ အခြေအနေပေးလာသည်နှင့် ၎င်းတို့သည် ထိုအထဲသို့ နက်ရှိုင်းစွာ ကျရောက်သွားကြလိမ့်မည်ဖြစ်ပြီး မည်သို့မျှ ရုန်းထွက်လွတ်မြောက်အောင် အားထုတ်နိုင်ကြလိမ့်မည် မဟုတ်ပေ။ ထိုအရာမှာ ငါတို့ ယခုတင်ပေးခဲ့သည့် ဥပမာအတိုင်းပင် ဖြစ်သည်။ ထိုအမျိုးသမီးသည် မိမိကိုယ်ကို ထိုအခြေအနေမှ လွတ်မြောက်အောင် အားမထုတ်ခဲ့ပေ။ မြို့ပြဘဝ၏ ပျော်ရွှင်မှုကို ခဏတာ မွေ့လျော်ခံစားပြီးနောက် သူမသည် မိမိကိုယ်ကို မည်သူမည်ဝါဖြစ်သည်ကို မသိဘဲ လမ်းပျောက်သွားခဲ့သည်။ အကယ်၍ သူမသည် နန်းတော်တစ်ခုတွင် ထားရှိခြင်းခံခဲ့ရပါက သူမ၏ ဂုဏ်သတင်းကို မညစ်ညမ်းစေဖို့အတွက် သူမ၏ မိဘများကို အမြန်ဆုံး ကိုယ့်ကိုယ်ကိုယ် အဆုံးစီရင်ခိုင်းခဲ့မည်လော။ ဤကဲ့သို့သော လူများသည် မိမိတို့၏ ပျော်ရွှင်မှု၊ ဂုဏ်သတင်း၊ လွန်ကဲသော ဘဝနေထိုင်မှုပုံစံနှင့် ဘဝ၏ မြင့်မားသော အဆင့်အတန်းအတွက် မိုက်မဲသော မည်သည့်အရာကိုမဆို လုပ်နိုင်စွမ်းရှိကြသည်။ ၎င်းတို့သည် တန်ဖိုးမဲ့ပြီး ယုတ်ညံ့သော စရိုက်လက္ခဏာများ ရှိကြသည်။ ဤကဲ့သို့သော လူများသည် တစ်ကြိမ်တစ်ခါမျှ သမ္မာတရားကို လိုက်စားဖူးသလော။ (မလိုက်စားဖူးပါ။) ထို့နောက် သူမ ဟောပြောခဲ့သော တရားဒေသနာများသည် မည်သည့်နေရာမှ ရောက်လာသနည်း။ သူမတွင် ဟောရမည့် တရားဒေသနာများ ရှိသလော။ သူမ ဟောပြောခဲ့သည်မှာ တရားဒေသနာများ မဟုတ်ဘဲ အယူဝါဒ ဖြစ်သည်။ သူမသည် တရားဒေသနာများ ဟောနေခြင်းမဟုတ်ဘဲ ဟန်ဆောင်နေခဲ့ပြီး လူများကို အထင်အမြင်မှားစေခြင်း ဖြစ်သည်။ သူမအနေဖြင့် တရားဒေသနာများစွာ ဟောကြားခဲ့ပါလျက် အဘယ်သို့ဖြစ်ပြီး မိမိကိုယ်တိုင်၏ ပြဿနာများကိုပင် ဖြေရှင်းနိုင်ခြင်း မရှိသနည်း။ ဤအခြေအနေသို့ ရောက်ရှိလာနိုင်သည်ကို သူမ သိခဲ့သလော။ အမှုအရာများကို သူမ ရှင်းလင်းစွာ မြင်ခဲ့သလော။ သူမသည် တရားဒေသနာများစွာ ဟောကြားခဲ့သည့်တိုင် မြို့ကြီးတွင် ခဏတာ ဘဝကို မွေ့လျော်ခံစားပြီးနောက် ဤကဲ့သို့သော စုံစမ်းသွေးဆောင်မှုများကို မကျော်လွှားနိုင်ခဲ့သကဲ့သို့ မိမိ၏ သက်သေခံချက်တွင် ခိုင်မာစွာ မရပ်တည်နိုင်ခဲ့ပေ။ သို့ဆိုလျှင် သူမ ဟောကြားခဲ့သည်မှာ တရားဒေသနာများ ဟုတ်သလော။ မဟုတ်သည်မှာ သိသာပေသည်။ ဤသည်မှာ တတိယအကြောင်းအရာ ဖြစ်သည်။

အကြောင်းအရာ ၄- အကြွေးများကို ပေးချေရန်အတွက် လှူဖွယ်ပစ္စည်းများကို ကလိမ်ကကျစ်ကျစွာ အသုံးချခြင်း

ယခင်က တရုတ်ပြည်မကြီး၌ ငါ ရှိနေခဲ့ချိန်တွင် လုပ်ဖော်ကိုင်ဖက်များနှင့် တွေ့ဆုံရန်အတွက် ငါတို့ အနည်းငယ် လုံခြုံစိတ်ချရသော နေရာတစ်ခု ရှာဖွေရန် လိုအပ်ခဲ့သည်။ ထို့ကြောင့် ဧည့်ခံသည့်မိသားစုတစ်စုကို ငါတို့ ရှာခဲ့သည်။ ဤမိသားစုသည် ငါတို့ကို ဧည့်ခံရန် လိုလားနေခဲ့ပြီး ထိုနေရာကို ကူညီ၍ ကာကွယ်ပေးခဲ့သည်။ သို့သော် အချိန်အတန်ကြာပြီးနောက် ထိုမိသားစုက “ဤနေရာတွင် ရေရှည်တွေ့ဆုံဖို့ သင်တို့ စီစဉ်နေကြပုံရသည်။ ငါ့အိမ်မှလွဲ၍ အခြားနေရာတွင် သင်တို့ တွေ့ဆုံ၍ မရပါ။ ထို့ကြောင့် ငါသည် အခြေအနေကို ကောင်းစွာ အသုံးချရန် အခွင့်ကောင်းယူသင့်သည်။ ထိုသို့မဟုတ်လျှင် ငါသည် မိုက်မဲသူတစ်ဦးဖြစ်မည် မဟုတ်လော” ဟု စတင်စဉ်းစားခဲ့သည်။ တစ်ကြိမ်တွင် လုပ်ဖော်ကိုင်ဖက်များနှင့် တွေ့ဆုံရန် ငါတို့ စုဝေးနေပြီး တက်ရောက်သူအားလုံး မရောက်သေးမီတွင်ပင် လူတစ်ဦးသည် ရေရာသော အကြောင်းရင်း မရှိဘဲ အိမ်ရှင်မိသားစုထံ ရောက်လာပြီး ဧည့်ခန်းထဲတွင် ထိုင်နေကာ ထွက်မသွားခဲ့ပေ။ ဧည့်ခံသည့်မိသားစုက ထိုလူသည် အကြွေးတောင်းရန် လာခြင်းဖြစ်ပြီး ၎င်းတို့သည် လွန်ခဲ့သော နှစ်အနည်းငယ်က ထိုသူ၏ ပိုက်ဆံကို ချေးယူခဲ့ကာ ပြန်မဆပ်ရသေးကြောင်း လာပြီးပြောလေသည်။ ဤနေရာတွင် မည်သည့်အရာဖြစ်နေသည်ဟု သင်တို့ ထင်သနည်း။ ထိုသူသည် စောစောစီးစီး လာခဲ့၍လည်း ရနိုင်သည် သို့မဟုတ် နောက်ကျမှလည်း လာ၍ရနိုင်သည်။ သို့သော် ထိုသူသည် တိုက်တိုက်ဆိုင်ဆိုင်ပင် ဤအချိန်အတိအကျတွင် အကြွေးတောင်းရန် ရောက်လာခြင်း ဖြစ်သည်။ ဤသည်မှာ မတော်တဆဖြစ်ရပ်တစ်ခုသာ ဖြစ်သလော၊ သို့မဟုတ် တစ်စုံတစ်ဦးက ဤသို့ဖြစ်ရန် တမင်တကာ စီစဉ်ထားခဲ့ခြင်း ဖြစ်သလော။ သံသယမဖြစ်ဘဲ မနေနိုင်အောင်ဖြစ်ရသည်။ ဤနေရာတွင် မသင်္ကာဖွယ်ရာ တစ်စုံတစ်ခုဖြစ်ပျက်နေသည်။ မည်သည့်အရာ ဖြစ်ပျက်နေသနည်း။ ထိုမိသားစုသည် မကောင်းသော ရည်ရွယ်ချက်များရှိပြီး ထိုလူကို လာရန် တမင်တကာ ခေါ်ခဲ့ခြင်း ဖြစ်သလော။ (ဟုတ်ပါသည်။) ငါက “သူ့ကို ချက်ချင်း ဤနေရာမှ ထွက်သွားခိုင်းပါ” ဟု ပြောခဲ့သည်။ ဧည့်ခံသည့်သူက “သူ့ကို မပေးမချင်း သူ ထွက်သွားမည်မဟုတ်ပါ” ဟု ပြန်ပြောသည်။ ငါက “သင်တို့သည် သူ့ကို အဘယ်ကြောင့် ပြန်မဆပ်ရသနည်း”ဟု မေးမြန်းခဲ့သည်။ ဧည့်ခံသည့်သူက ၎င်းတို့တွင် ငွေရှိလျှင်ပင် ပေးမည်မဟုတ်ကြောင်း သွယ်ဝိုက်ညွှန်းဆိုလျက် ဝေ့လည်ကြောင်ပတ်ပြောဆိုကာ ချေးထားသည့်ငွေကို ၎င်းတို့ အလကားရယူလိုကြသည်။ အကြွေးတောင်းခံသူသည် ထိုနေရာတွင် စောင့်နေခဲ့ပြီး အခြားလုပ်ဖော်ကိုင်ဖက်အချို့ ရောက်လာတော့မည့်အချိန်ထိပင် မထွက်သွားခဲ့သေးပေ။ ဧည့်ခံသည့်သူက မည်သည့်အရာကို လုပ်ဆောင်ရန် စီစဉ်နေခဲ့သနည်း။ ဤသည်မှာ ကြိုတင်ကြံစည်ထားသော အကြံတစ်ခု မဟုတ်လော။ (ဟုတ်ပါသည်။) နောက်ပိုင်းတွင် ငါက တစ်စုံတစ်ဦးကို ဧည့်ခံသည့်သူအား ငွေပေးခိုင်းခဲ့ပြီး ထိုသူအား ဤအကြွေးရှင်ကို အမြန်လွှတ်လိုက်ရန် စေခိုင်းခဲ့လေသည်။ ဧည့်ခံသည့်သူအား ငွေပေးပြီးနောက်တွင် အကြွေးတောင်းသူသည် နာရီဝက်အတွင်း ထွက်သွားခဲ့၏။ သာမန်အားဖြင့် ထိုအကြွေးတောင်းသူသည် ပြန်မလာလောက်ဟု သိရသော်လည်း ဤကိစ္စမှာ မပြီးဆုံးသေးပေ။ တစ်လကြာပြီးနောက်တွင် အကြွေးတောင်းသူသည် လုပ်ဖော်ကိုင်ဖက်များ အစည်းအဝေးမတိုင်မီ တစ်ဖန် ပြန်ရောက်လာပြန်သည်။ ဧည့်ခံသည့်သူက ပြီးခဲ့သည့်အခေါက်တွင် အကြွေးအားလုံးမဟုတ်ဘဲ တချို့တဝက်သာ ပေးချေထားခဲ့သည်ဟု ပြောဆိုခဲ့သည်။ ဤသို့ပြောဆိုခြင်းဖြင့် သူ၏ ရည်မှန်းချက်မှာ အဘယ်နည်း။ ဘုရားအိမ်တော်ကို သူ့အတွက် တစ်ဖန် အကြွေးပေးချေစေရန် ဖြစ်သည်။ ပြီးခဲ့သည့် အကြိမ်ကကဲ့သို့ပင် ဧည့်ခံသည့်သူအားငွေပေးပြီးနောက်တွင် အကြွေးတောင်းသူ ထွက်ခွာသွားခဲ့သည်။ ထိုအချိန်မှစ၍ ငါတို့သည် သူ၏အကြွေးကို နှစ်ကြိမ်ခွဲ၍ ပေးချေပြီးသားဖြစ်သောကြောင့် ထိုနေရာသို့ ငါတို့ တွေ့ဆုံရန် သွားသည့်အခါတိုင်းတွင် အကြွေးတောင်းသူသည် လုံးဝ ထပ်မလာတော့ပေ။ သူ့အနေဖြင့် ငွေကို တစ်ပြိုင်နက်တည်း အများအပြားတောင်းလျှင် ငါတို့က ပေးချေရန် သဘောတူမည် မဟုတ်သည်ကို သူ စိုးရိမ်သောကြောင့် ၎င်းတို့က ငွေကို နှစ်ကြိမ်ခွဲ၍ တောင်းခဲ့ခြင်းဖြစ်သည်။ ဤငွေကို မည်သို့ ရှုမြင်သင့်သနည်း။ ဘုရားအိမ်တော်က သူ့အား ငွေချေးပေးခဲ့ခြင်းလော၊ သို့မဟုတ် သူက သူ့အား ထိုငွေပေးအောင် ဘုရားအိမ်တော်အား လိမ်လည်ဒုက္ခပေးခဲ့ခြင်းလော။ (သူက ဘုရားအိမ်တော်ကို လိမ်လည်ဒုက္ခပေးခဲ့ခြင်းဖြစ်သည်။) အမှန်မှာ သူသည် သူ့အား ငွေပေးအောင် ဘုရားအိမ်တော်အား လှည့်စားခဲ့ခြင်း ဖြစ်သည်။ သို့ဆိုလျှင် ဘုရားအိမ်တော်က သူ့အား အဘယ်ကြောင့် ငွေပေးခဲ့သနည်း။ သူ့အား ငွေမပေးဘဲ ငါတို့ နေ၍ရသည် မဟုတ်လော။ အမှန်တွင်တော့ ငါတို့အနေဖြင့် သူ့ကို ငွေမပေးဘဲ နေခြင်းသည် ကျိုးကြောင်းသင့်ကာ ဥပဒေနှင့်အညီ ဖြစ်နိုင်သော်လည်း ယင်းမှာ လုပ်ဖော်ကိုင်ဖက်များနှင့် တွေ့ဆုံခွင့်ရနိုင်မည်မဟုတ်သည့် သဘောဖြစ်ပေမည်။ သို့ဆိုလျှင် သူ့အား ငွေပေးရာတွင် ငါတို့၏ အကြောင်းပြချက်မှာ အဘယ်နည်း။ ထိုအချိန်က ငါ၏ အတွေးမှာ ဤငွေကို နေရာငှားရမ်းခအဖြစ် သဘောထားရန်ဖြစ်သည်။ အကယ်၍ ငါတို့သည် ဟိုတယ် သို့မဟုတ် အားကစားကွင်းတစ်ခုကို ငှားရမ်းပါက ထိုအရာကလည်း ငွေကုန်ကြေးကျမည် မဟုတ်လော။ ထိုနေရာများတွင် ငါတို့ တွေ့ဆုံ၍ မရနိုင်သကဲ့သို့ လုံခြုံမှုလည်း မရှိပေ။ ဤနေရာတွင်မူ ဧည့်ခံသည့်သူက ဤနေရာကို ကူညီကာကွယ်ပေးပြီး ငါတို့၏ ဘေးကင်းလုံခြုံမှုကို အာမခံပေးထားသည်။ ထို့ကြောင့် ၎င်းတို့၏အကြွေးကို ပေးချေရန် ငွေအနည်းငယ် သုံးစွဲခြင်းသည် ဘုရားအိမ်တော်အတွက် သင့်တင့်လျောက်ပတ်သလော။ (သင့်တင့်လျောက်ပတ်ပါသည်။) ဤငွေကို သုံးစွဲခြင်းသည် တရားနည်းလမ်းမကျခြင်းသာ ဖြစ်၏။ သို့သော် အဆင်းနီသော နဂါးကြီး၏နိုင်ငံကဲ့သို့သော ပတ်ဝန်းကျင်တစ်ခုတွင် ဤအရာမျိုးကို လုပ်ဆောင်ရန် မကြာခဏ လိုအပ်ပေသည်။

အချို့သောလူများသည် ဆိုးယုတ်သော လူ့သဘာဝရှိကြပြီး ဧည့်ခံသည့်တာဝန်ကို လုပ်ဆောင်လိုစိတ် အပြည့်အဝ မရှိကြပေ။ ငါတို့က ၎င်းတို့ကို ငါတို့ရှိသည့်နေရာအား ကာကွယ်ရန် အသုံးပြုကြသည်။ ထို့ကြောင့် ငါတို့သည် ၎င်းတို့အား အခြေအနေကို အခွင့်ကောင်းယူခွင့် ပေးရမည်ဖြစ်သည်။ သို့သော် ၎င်းတို့က အခွင့်အရေးယူပြီးနောက် ကယ်တင်ခြင်းကို ရရှိနိုင်ကြသေးသလော။ မရနိုင်ပေ။ ဘုရားသခင်က ၎င်းတို့ကို ကယ်တင်မည်မဟုတ်ခြင်း မဟုတ်ဘဲ ဤလူစားမျိုးက ကယ်တင်ခြင်းကို မရနိုင်ခြင်း ဖြစ်သည်။ ၎င်းတို့သည် မည်သူ့ကိုမဆို လှည့်စားပြီး အခွင့်အရေးယူကြသည်။ ၎င်းတို့၏တာဝန်များကို ၎င်းတို့ထမ်းဆောင်ပြီး ကောင်းမှုအချို့ကို ပြင်ဆင်ရန် ကြိုးစားသောအခါ ၎င်းတို့သည် လိုချင်ဖွယ်ဖြစ်သောအရာ တစ်စုံတစ်ခုကို ထိုအရာမှ လိမ်လည်ရယူကြပြီး မည်သူနှင့် ထိတွေ့ဆက်ဆံရသည်ဖြစ်စေ ၎င်းတို့က အစဉ် အခွင့်ကောင်းယူခြင်းနှင့် ဘယ်သောအခါမျှ အနစ်နာမခံခြင်း ဟူသော စည်းမျဉ်းကို လိုက်နာကြသည်။ ဤသည်မှာ ဘုရားအိမ်တော်၌ တာဝန်များကို ထမ်းဆောင်ခြင်းအတွက် ၎င်းတို့လိုက်လျှောက်သော စည်းမျဉ်းဖြစ်သည်။ သို့ဆိုလျှင် ဤ “ကောင်းမှုများ”သည် မည်သည့်နေရာမှ လာသနည်း။ ဤလူများက မိမိတို့ဘာသာ ကောင်းမှုများကို ပြင်ဆင်ခြင်းထက် ဘုရားအိမ်တော်က ယင်းတို့ကို ဝယ်ယူပြီး ပေးဆောင်ထားခြင်းဖြစ်သည်။ ၎င်းတို့သည် ကောင်းမှုများကို မပြင်ဆင်ကြပေ။ ၎င်းတို့က နေရာတစ်ခုကို ပေးသည်။ ဘုရားအိမ်တော်က ငွေကုန်ကြေးကျခံကာ ထိုငွေကို နေရာငှားရမ်းခအဖြစ် သဘောထားသည်။ ဤသည်မှာ ကောင်းမှုများနှင့် မည်သည့်ပတ်သက်မှုမျှ မရှိသကဲ့သို့ ၎င်းတို့၏ ကောင်းမှုတစ်ခုလည်း မဟုတ်ပေ။ လူတစ်ဦးသည် ဘုရားအိမ်တော်မှ ငွေကြေး သို့မဟုတ် ပစ္စည်းများကို လိမ်လည်လှည့်ဖြားလျက် ကြိုးစားရယူရန်အလို့ငှာ ဘုရားအိမ်တော်ကိုယ်စား ညီအစ်ကိုမောင်နှမများအတွက် နေရာထိုင်ခင်းပေးသည်ဟူသော အောင်လံကို လွှင့်ထူသည့်အခါ ထိုအရာသည် မည်သည့်အပြုအမူမျိုး ဖြစ်သနည်း။ ဤလူစားမျိုးတွင် မည်သည့် စရိုက်လက္ခဏာမျိုး ရှိသနည်း။ ၎င်းတို့၏အပြုအမူသည် ဘုရားသခင်၏ အမှတ်ရခြင်းကို ခံရနိုင်စွမ်း ရှိသလော။ လူတို့၏စိတ်နှလုံးများနှင့် ဘုရားသခင်၏ စိတ်နှလုံးထဲတွင် ၎င်းတို့၏ စရိုက်လက္ခဏာသည် မည်သည့်အဆင့်တွင် ရှိနေသနည်း။ ကောင်းမှုများကို ပြင်ဆင်ခြင်းသည် သင် ပြင်ဆင်ရမည့် အရာတစ်ခု ဖြစ်သည်။ သင်သည် သင်၏ ခရီးပန်းတိုင်အတွက် ကောင်းမှုများကို ပြင်ဆင်ပြီး သင်လုပ်ဆောင်သမျှသည် အခြားသူများအတွက် မဟုတ်ဘဲ သင်ကိုယ်တိုင်အတွက်သာ ဖြစ်သည်။ သင် လုပ်ဆောင်သင့်သည့်အရာကို လုပ်ဆောင်ခြင်းဖြင့် ဆုလာဘ်တစ်ခုကို သင် ရရှိပြီးသားဖြစ်ကာ သင် ရရှိရန် ရည်ရွယ်သည့် လိုချင်ဖွယ်သော အရာကို ရရှိပြီးဖြစ်သည်။ သို့ဆိုလျှင် ဘုရားသခင်သည် သူ၏ စိတ်နှလုံးတွင် သင့်ကို မည်သို့မြင်သနည်း။ သင်သည် ဘုရားသခင်ကို စိတ်ကျေနပ်စေဖို့ မဆိုထားနှင့်၊ သမ္မာတရားကို ရရှိရန် သို့မဟုတ် အသက် ရရှိရန်မဟုတ်ဘဲ မိမိ၏ အကျိုးစီးပွားတွင်ရှိသည့် တစ်စုံတစ်ရာကို ရရှိရန် ကောင်းမွန်သည့်အရာများကို လုပ်ဆောင်ပေသည်။ ဤကဲ့သို့သောလူများကို ဘုရားသခင်က ကယ်တင်နိုင်သေးသလော။ မကယ်တင်နိုင်ပေ။ ၎င်းတို့သည် သေးငယ်သည့် ကောင်းမှုကိုသာ ပြင်ဆင်ပြီး သေးငယ်သည့် ဝတ္တရားနှင့် တာဝန်ကို ထမ်းဆောင်သည့်တိုင် ဘုရားအိမ်တော်မှ ပေးငွေကို လက်ဖြန့်၍ တောင်းခံကြသည်။ ၎င်းတို့သည် ဘုရားသခင်၏ အိမ်တော်ကို အစစအရာရာ ချင့်ချိန်တွက်ချက်လျက် အကျိုးအမြတ်ရရန် နည်းလမ်းမျိုးစုံဖြင့် လှည့်ဖြားရန် ကြံစည်ကာ အနည်းငယ်မျှပင် အရှုံးမခံဘဲ စီးပွားရေးလုပ်ငန်း လုပ်ဆောင်နေကြသကဲ့သို့ပင် ပြုမူကြ၏။ ထိုသို့ဖြင့် ဤကောင်းမှုသည် ကောင်းမှုမဟုတ်ပေ။ ဒုစရိုက်အမှုတစ်ခု ဖြစ်သွားပြီဖြစ်ကာ ဘုရားသခင်သည် ထိုအရာကို အမှတ်ရမည် မဟုတ်သည်သာမက ကယ်တင်ခံရမည့် ဤလူတို့၏ ရပိုင်ခွင့်ကို ပပျောက်စေကာ ပယ်ဖျက်မည်ဖြစ်သည်။ ဧည့်ခံသည့်သူက ဘုရားအိမ်တော်အား သူ၏ အကြွေးကို သူ့အတွက် ဆပ်ခိုင်းသည့်အခါ ထိုအရာသည် အနည်းငယ် လိမ်လည်သည့် သဘာဝ ရှိသည် မဟုတ်လော။ ဤသည်မှာ အန္တိခရစ်များ လုပ်ဆောင်သည့်အရာ ဖြစ်သည်။ ၎င်းတို့က ငွေလိုချင်သည့်အခါ တရားနည်းလမ်းကျသည့် နည်းလမ်းတစ်ခုဖြင့် မလုပ်ဆောင်ပေ။ ထို့ထက် အမှုအရာများကို အတင်းအကျပ်တောင်းယူရန် အခွင့်အရေးကို လက်မလွှတ်တမ်း အသုံးချလျက် လိမ်လည်သည့်သဘာဝရှိသော နည်းလမ်းတစ်ခုဖြင့် လုပ်ဆောင်ကြသည်။ ဘုရားသခင်အတွက် အလှူငွေများကို အတင်းအကျပ် တောင်းယူကြသည့်သူများကို ဘုရားသခင်က ကယ်တင်သလော။ (မကယ်တင်ပါ။) ဤလူများသည် နောင်တရပြီး စစ်မှန်သော ယုံကြည်လက်ခံမှုရှိလျှင် ကယ်တင်ခြင်းခံရသင့်သလော။ (ကယ်တင်ခြင်းမခံရသင့်ပါ။) အဘယ်ကြောင့်နည်း။ (ဤလူတို့သည် ဘုရားအိမ်တော်အပေါ် လိမ်လည်လှည့်ဖြားလျက် ပြုမူနိုင်သည့်အချက်က ဘုရားသခင်သည် ၎င်းတို့၏ စိတ်နှလုံးများထဲတွင် နေရာမရှိသည့် သဘောဖြစ်သည်။ ၎င်းတို့သည် မယုံကြည်သူစစ်စစ်များ ဖြစ်သည်။) မယုံကြည်သူများသည် နောင်တရကြလိမ့်မည်လော။ အန္တိခရစ်များဖြစ်သည့် မယုံကြည်သူ အမျိုးအစားများက နောင်တရကြလိမ့်မည်မဟုတ်။ ၎င်းတို့၏ ကိုယ်ကျိုးစီးပွားသည် ၎င်းတို့ လုပ်ဆောင်သမျှ၏ အလယ်ဗဟိုတွင်ရှိပြီး သေလျှင်ပင် ၎င်းတို့ လုံးဝ နောင်တရကြလိမ့်မည် မဟုတ်ပေ။ ၎င်းတို့အနေဖြင့် တစ်စုံတစ်ရာကို အမှားလုပ်မိကြောင်း ဝန်မခံကြသကဲ့သို့ မကောင်းမှုပြုမိပြီဖြစ်ကြောင်းကိုလည်း ဝန်မခံကြပေ။ ထို့ကြောင့် ၎င်းတို့သည် မည်သည့်အရာအတွက် နောင်တရကြမည်နည်း။ နောင်တရခြင်းသည် လူ့သဘာဝ ရှိသည့်လူများ၊ အသိစိတ်နှင့် ဆင်ခြင်တုံတရားရှိသည့်လူများနှင့် မိမိတို့၏ ဖောက်ပြန်ပျက်စီးမှုကို ရှင်းလင်းစွာ သိမြင်ပြီး ဝန်ခံနိုင်သော လူများအတွက် ဖြစ်သည်။ ထိုအိမ်ရှင်မိသားစုသည် သေးငယ်သော တာဝန်ကို ထမ်းဆောင်ခဲ့ချိန်တွင် ထိုအရာမှ လိုချင်ဖွယ်သော အရာတစ်ခုကို ကလိမ်ကကျစ်ယူခဲ့ပြီး ဤကဲ့သို့သော အခွင့်အရေးတစ်ခုကိုပင် လက်လွတ်မခံခဲ့ပေ။ ၎င်းတို့သည် လူလိမ်ကြီးများ ဖြစ်ကြသည်။ ဤသည်မှာ စတုတ္ထအကြောင်းအရာ ဖြစ်သည်။

အကြောင်းအရာ ၅- ဘုရားအိမ်တော်တွင် အလုပ်လုပ်ခြင်းအတွက် လုပ်အားခ တောင်းဆိုခြင်း

တရုတ်ပြည်မတွင် အတော်လေး အန္တရာယ်များပြီး စွန့်စားရသည့် အလုပ်အချို့ရှိကာ ထိုအလုပ်များကို ဆောင်ရွက်ရန် ဉာဏ်ရည်ဉာဏ်သွေးနှင့် အရည်အချင်းအချို့ရှိသည့် လူများ လိုအပ်သည်။ ထိုအချိန်က ဤအရည်အချင်းများရှိသည့် လူတစ်ဦး ရှိခဲ့သည်။ ထို့ကြောင့် သူ့ကို အလုပ်တစ်ခုခုလုပ်ဖို့အတွက် အထက်က စီစဉ်ပေးခဲ့သည်။ သူသည် ဤအလုပ်ကို လုပ်ကိုင်နေစဉ် တောင်းဆိုမှုတစ်ခု ပြုလုပ်ခဲ့သည်။ သူ့အနေဖြင့် ထိုအလုပ်ကို စတင်လုပ်ကိုင်သည်နှင့်တစ်ပြိုင်နက် သူ၏ ပုံမှန်အလုပ်ကို နေ့စဉ်သွားလုပ်နိုင်ခြင်း မရှိတော့သကဲ့သို့ သူ၏ မိသားစုမှာ အဆင်ပြေဖို့ အနည်းငယ် ခက်ခဲနေကြောင်း ပြောကြားခဲ့သည်။ ဘုရားအိမ်တော်က သူ့ကို နေထိုင်မှုစရိတ်အဖြစ် ငွေကြေးအချို့ ပေးခဲ့ပြီး သူသည် ထိုအရာနှင့်ပတ်သက်၍ အလွန်ဝမ်းသာကာ ပေးအပ်ထားသော အလုပ်ကို လက်ခံလုပ်ကိုင်ခဲ့သည်။ သို့သော် သူ၏ အလုပ် စွမ်းဆောင်ရည်မှာ သာမန်သာ ရှိခဲ့သည်။ အချိန်ကာလတစ်ခု ကြာပြီးနောက်တွင် သူ၏ မိသားစုသည် အဆင်ပြေဖို့ အခက်အခဲများ မရှိတော့သော်လည်း အခြားကိစ္စတစ်ခု ပေါ်ပေါက်လာခဲ့သည်။ သူသည် ထိုကိစ္စကို ဘုရားအိမ်တော်သို့ တင်ပြခဲ့ပြီး သူ အဆင်ပြေသည်ကို သေချာစေရန် ဘုရားအိမ်တော်က သူ့ကို နေထိုင်မှုစရိတ်အဖြစ် နောက်ထပ်ငွေကြေးအချို့ကို ပေးခဲ့သည်။ သူသည် သူ၏ အလုပ်ကို ဆက်လက်လုပ်ကိုင်ရန် အင်တင်တင်ဖြင့် သဘောတူခဲ့သော်လည်း ထိုအလုပ်ကို သူ မည်မျှကောင်းစွာ လုပ်ဆောင်ခဲ့သနည်း။ ယင်းမှာ အလုံးစုံ ပရမ်းပတာ ဖြစ်နေ၏။ သူသည် တစ်စုံတစ်ရာကို လုပ်ချင်စိတ် ရှိလျှင် အနည်းငယ်လုပ်ပြီး လုပ်ချင်စိတ်မရှိလျှင် လုံးဝမလုပ်ခဲ့ပေ။ ဤအရာကြောင့် အလုပ်က နှောင့်နှေးခဲ့ပြီး အသင်းတော်အလုပ်က ဆုံးရှုံးမှုအချို့ ခံစားခဲ့ရကာ ထိုအရာကို အခြားသူများက သွားပြုပြင်ပေးခဲ့ရသည်။ နောက်ပိုင်းတွင် သူ့အား အလုပ်ကို အားထုတ်လုပ်ကိုင်ရန်နှင့် သူ့ထံတွင်ရှိသည့် မည်သည့်အခက်အခဲများကိုမဆို ဆက်လက် ကူညီဖြေရှင်းပေးမည်ဖြစ်ကြောင်း ပြောပြရန် ဘုရားအိမ်တော်က သူ့ကို ဆက်သွယ်ခဲ့သည်။ သူသည် ဘုရားအိမ်တော်ကို တိုက်ရိုက် တေ့တေ့ဆိုင်ဆိုင် မပြောခဲ့ဘဲ ညီအစ်ကိုမောင်နှမအနည်းငယ်ကို သီးသန့် ပြောဆိုခဲ့သည်။ “ကျွန်ုပ် ချို့တဲ့သည်မှာ နေထိုင်မှုစရိတ်လော။ ဤငွေအနည်းငယ်က မည်သည့် ကြီးမားသော ပြဿနာကို ဖြေရှင်းနိုင်မည်နည်း။ ဤအလုပ်ကို လုပ်ဆောင်ခြင်းဖြင့် ကျွန်ုပ်သည် ဘုရားအိမ်တော်အတွက် ထိုမျှကြီးမားသည့်ပြဿနာကို ဖြေရှင်းပေးနေသည်။ ဘုရားအိမ်တော်သည် ကျွန်ုပ်အတွက် ကြီးမားသော ပြဿနာများကို ဖြေရှင်းပေးသင့်သည်။ ယခု ကျွန်ုပ်၏သားသည် ကျောင်းလခအတွက် ငွေမရှိသကဲ့သို့ ဤပြဿနာ ပြေလည်မသွားသေးပါ။ ကျွန်ုပ် ချို့တဲ့နေသည်မှာ ဤငွေအနည်းငယ် မဟုတ်ပါ”ဟူ၍ ဖြစ်သည်။ ဤစကားများသည် သူ အမှန်တကယ် တွေးခဲ့သောအရာ ဖြစ်သော်လည်း ဘုရားအိမ်တော်ကို တေ့တေ့ဆိုင်ဆိုင် ပြောပြဖို့ အားမထုတ်နိုင်ခဲ့ပေ။ ထိုအစား ကွယ်ရာ၌ မကျေမနပ် ညည်းတွားသောအခါတွင်မှ ထုတ်ဖော်ခဲ့ခြင်း ဖြစ်၏။ ဤအခြေအနေကို မည်သို့ ဖြေရှင်းသင့်သနည်း။ ဘုရားအိမ်တော်က သူ့ကို ဆက်လက် အသုံးပြုသင့်သလော သို့မဟုတ် အခြားတစ်ယောက်ကို ရှာသင့်သလော။ (အခြားတစ်ယောက်ကို ရှာသင့်ပါသည်။) အဘယ်ကြောင့်နည်း။ သူ၏စရိုက်လက္ခဏာနှင့် အနှစ်သာရတို့က ထုတ်ဖော်ပြခံရနှင့်ပြီးဖြစ်သည်။ သူသည် ဘုရားအိမ်တော်အား သူ၏မိသားစု စားဝတ်နေရေးကို ထောက်ပံ့ပေးစေလိုသည်သာမက သူ့သား၏ ကျောင်းလခကိုလည်း ပေးစေလိုခဲ့သည်။ နောက်ပိုင်းတွင် သူသည် သူ၏ဇနီး နာမကျန်းဖြစ်နေသည်ဟု ပြောပြီး ဘုရားအိမ်တော်အား သူမ၏ ဆေးကုသစရိတ်ကို ပေးစေလိုခဲ့သည်။ သူသည် ထပ်၍ ထပ်၍ တောင်းဆိုနေခြင်း မဟုတ်လော။ ဘုရားအိမ်တော်အတွက် ဤသေးငယ်သောအရာကို လုပ်ဆောင်ပေးခြင်းဖြင့် ကြီးမားသော ပံ့ပိုးမှုကို သူ ပြုလုပ်ခဲ့ပြီးဖြစ်ကြောင်းနှင့် ဘုရားအိမ်တော်က သူလိုအပ်သမျှကို ခြွင်းချက်မရှိ ထောက်ပံ့ပေးသင့်ကြောင်း သူ တွေးထင်ခဲ့သည်။ သူ့အနေဖြင့် သာမန်အလုပ်တစ်ခုလုပ်ပါက သူ၏သားကို တက္ကသိုလ်သို့ပို့ရန် ထောက်ပံ့နိုင်မည်လော။ သူ့ဇနီး၏ ဆေးကုသစရိတ်ကို တတ်နိုင်မည်လော။ မှန်ကန်ချင်မှ မှန်ကန်ပေမည်။ ထို့ကြောင့် ဘုရားအိမ်တော်တွင် ဤအလုပ်အနည်းငယ်ကို လုပ်ဆောင်ချိန်တွင် သူသည် အဘယ်ကြောင့် ဘုရားအိမ်တော်ထံမှ ငွေကြေးကို စဉ်ဆက်မပြတ် တောင်းဆိုခဲ့သနည်း။ မည်သည့်အရာကို သူ စဉ်းစားနေခဲ့သနည်း။ ထိုကိစ္စနှင့်ပတ်သက်၍ သူ၏အမြင်မှာ အဘယ်နည်း။ သူမရှိဘဲနှင့် ဘုရားသခင်၏အိမ်တော်တွင် ထိုအလုပ်ကို လုပ်မည့်သူ တစ်ယောက်မျှမရှိဟု သူ ထင်မြင်ခဲ့သည်။ ထို့ကြောင့် ဘုရားအိမ်တော်ထံမှ ငွေကြေးပိုမိုတောင်းခံရန် အကြောင်းပြချက်များ ရှာဖို့ ဤအခွင့်အရေးကို သူယူရမည်၊ ထိုအရာကို အချည်းနှီး လက်လွတ်မခံသင့်သကဲ့သို့ ဤအခွင့်အရေးကို လက်လွတ်ခဲ့လျှင် နောက်ထပ်ရနိုင်တော့မည် မဟုတ်ဟု သူ တွေးထင်ခဲ့သည်။ ဤသည်မှာ သူဆိုလိုသည့်အရာ ဖြစ်သည် မဟုတ်လော။ ဤအလုပ်ကို လုပ်ဆောင်ခြင်းသည် အလုပ်လုပ်ပြီး ငွေရှာခြင်းနှင့်တူသည်၊ ထို့ကြောင့် ဘုရားအိမ်တော်ထံမှ ငွေညှစ်သင့်သည်ဟု သူ ထင်မြင်ခဲ့သည်။ နောက်ပိုင်းတွင် ဘုရားအိမ်တော်ထံမှ ငွေညှစ်၍မရနိုင်ကြောင်း သိရှိသွားသောအခါ သူသည် သူ၏အလုပ်ကို မလုပ်တော့ပေ။ ဤသည်မှာ ဘုရားသခင်ကို စစ်မှန်စွာ ယုံကြည်သူတစ်ဦး ဖြစ်သလော။ (မဟုတ်ပါ။)

ဘုရားသခင်ကို စစ်မှန်စွာ ယုံကြည်သော လူများသည် မိမိတို့၏တာဝန်ကို ထမ်းဆောင်စဉ်တွင် ဆင်းရဲဒုက္ခ ခံစားရမည်ကို မကြောက်ရွံ့ကြပေ။ လူအချို့သည် မိမိတို့၏တာဝန်ကို ထမ်းဆောင်နေစဉ် ၎င်းတို့ မိသားစု၏အခက်အခဲများကို မဖော်ပြကြပေ။ ဆင်းရဲသောဒေသများတွင် နေထိုင်သောလူအချို့သည် ဧည့်ခံသည့်တာဝန်များကို ထမ်းဆောင်ကြပြီး ညီအစ်ကိုမောင်နှမများ လာရောက်ကာ စားစရာဆန်မရှိသည့်အခါ ငွေထွက်ချေးကြသော်လည်း ဘာမျှမပြောကြပေ။ အကယ်၍ ၎င်းတို့က တစ်စုံတစ်ရာပြောလျှင် ဘုရားအိမ်တော်က ၎င်းတို့အား ငွေပေးနိုင်မည်လား။ (ပေးနိုင်ပါသည်။) ဘုရားအိမ်တော်သည် ညီအစ်ကိုမောင်နှမများအား ဧည့်ခံရန်အတွက် ၎င်းတို့ လိုအပ်သောအရာများကို ထောက်ပံ့နိုင်စွမ်းရှိသည်။ သို့ဆိုလျှင် ၎င်းတို့သည် အဘယ်ကြောင့် မည်သည့်အရာမျှ မပြောကြသနည်း။ အကယ်၍ သင်က ၎င်းတို့အား ငွေပေးလျှင် ၎င်းတို့က ငြင်းပယ်ကြမည်ဖြစ်သည်။ ငွေထွက်ချေးပြီးနောက်တွင် ထိုငွေကို ၎င်းတို့ဘာသာ ဖြည်းဖြည်းချင်း ပြန်ဆပ်ကြလိမ့်မည်ဖြစ်သည်။ ၎င်းတို့သည် ဘုရားအိမ်တော်ထံမှ ငွေမလိုချင်ကြပေ။ အန္တိခရစ်များမှာမူ အတိအကျပင် ဆန့်ကျင်ဘက်ဖြစ်သည်။ ၎င်းတို့သည် မည်သည့်အလုပ်ကိုမျှ မလုပ်ရသေးမီကပင် သတ်မှတ်ချက်များကို ချမှတ်ပြီး လက်ဖြန့်တောင်းလေ့ရှိကြသည်။ လက်ဖြန့်တောင်းခြင်းက ၎င်းတို့အတွက် အဘယ်သို့ဖြစ်ပြီး အလွန်လွယ်ကူသနည်း။ ၎င်းတို့သည် အဘယ်ကြောင့် ထိုမျှ “မိမိကိုယ်ကို ယုံကြည်မှု”ဖြင့် လက်ဖြန့်တောင်းနိုင်ကြသနည်း။ ထိုကဲ့သို့သော လူများသည် အရှက်မရှိကြပေ၊ ဟုတ်ပါသလော။ ၎င်းတို့သည် ငွေအချို့ကို တောင်းခံပြီးနောက် ထပ်လိုချင်ကြသည်။ အကယ်၍ ၎င်းတို့ကို ငွေမပေးလျှင် မည်သည့်အလုပ်ကိုမျှ လုပ်ကြလိမ့်မည်မဟုတ်ပေ။ ၎င်းတို့သည် တောယုန်ကို မမြင်မချင်း သိမ်းငှက်ကို လွှတ်လိမ့်မည်မဟုတ်ပေ။ “သင်တို့ ငါ့ကို အခပေးသမျှလောက် ငါအလုပ်လုပ်မည်။ အကယ်၍ သင်တို့က ငါ့ကို အခမပေးလျှင် သင်တို့အတွက် အခြားအလုပ်တစ်ခုတလေကို ငါ့အား လုပ်ဆောင်ခိုင်းဖို့ကို မေ့လိုက်ပါ။ ဤသည်မှာ ငါ့အတွက် အလုပ်တစ်ခုဖြစ်ပြီး အကယ်၍ ငါ့အတွက် အကျိုးကျေးဇူးမရှိလျှင် ထိုအလုပ်ကို ငါ လုပ်လိမ့်မည်မဟုတ်ပါ။ ငါသည် ငါ၏တာဝန်ကို ထမ်းဆောင်ဖို့ အန္တရာယ်နှင့် ရင်ဆိုင်သည်၊ ထို့ကြောင့် ငါ့အတွက် တစ်စုံတစ်ရာ ရှိရမည်ဖြစ်ပြီး ထိုအရာသည် ငါပေးဆပ်သည့် အတိုင်းအတာနှင့် ကိုက်ညီရမည်။ ငါသည် နစ်နာ၍ မဖြစ်ပါ”ဟူ၍ ဖြစ်သည်။ ထို့ကြောင့် ၎င်းတို့သည် ၎င်းတို့နှင့် ထိုက်တန်သည်ဟု ခံစားသောအရာများကို တောင်းဆိုရမည်ဖြစ်ပြီး ထိုအရာကို တောင်းဆိုရန် ဆင်ခြေများကို ရှာဖွေရမည်ဖြစ်သည်။ ထိုအရာကို တောင်းဆိုရန် ၎င်းတို့သည် ဦးနှောက်ခြောက်ခံ စဉ်းစားရမည်ဖြစ်ပြီး ထိုအရာကို တောင်းဆိုဖို့ နည်းလမ်းမျိုးစုံ စဉ်းစားရသည်။ အကယ်၍ ထိုအရာကို ၎င်းတို့အား ပေးနိုင်လျှင် ပို၍ကောင်းပြီး အကယ်၍ မပေးထားလျှင် ၎င်းတို့သည် အရာရာကို ဘေးချိတ်ကာ စွန့်ခွာသွားကြမည်ဖြစ်သည်။ ပြီးလျှင် ၎င်းတို့က မည်သည့်ဆုံးရှုံးမှုကိုမျှ ခံစားရလိမ့်မည် မဟုတ်ပေ။ ဤအရာအပြင် ဘုရားအိမ်တော် လုပ်ဆောင်သည့် ဤအလုပ်အားလုံးက အန္တရာယ်ရှိကြောင်း၊ ဘုရားအိမ်တော်က ၎င်းတို့တောင်းဆိုသော အရာများကို မပေးပါက ၎င်းတို့က ထိုအကြောင်း တိုင်ကြားမည်ကို ဘုရားအိမ်တော်က စိုးရွံ့ရမည်ဖြစ်ကြောင်း၊ ပြီးလျှင် ဘုရားအိမ်တော်တွင် အခြားသင့်တော်သူ မည်သူမျှမရှိသဖြင့် ၎င်းတို့ကို အသုံးပြုရမည် ဖြစ်ကြောင်းနှင့် ၎င်းတို့ကို အသုံးပြုပါက ဘုရားအိမ်တော်က ၎င်းတို့ကို အခကြေးငွေပေးရမည်ဖြစ်ကြောင်း ၎င်းတို့က စဉ်းစားကြလေသည်။ ဤသည်မှာ အနည်းငယ် လိမ်လည်သည့်သဘာဝ မဟုတ်လော။ ဤသည်မှာ အနည်းငယ် ခေါင်းပုံဖြတ်သည့်သဘာဝ ဖြစ်သည် မဟုတ်လော။ ဤကဲ့သို့သော လူများကို ယုံကြည်သူများအဖြစ် ယူဆ၍ရသလော။ ဤသည်တို့မှာ ဘုရားအိမ်တော်နှင့် မသက်ဆိုင်သော မယုံကြည်သူများဖြစ်သည်။ ၎င်းတို့သည် အသင်းတော်၏ မိတ်ဆွေများပင် မဟုတ်ပေ။ အသင်းတော်၏ မိတ်ဆွေများက ယုံကြည်သူများအနေဖြင့် ကြီးမြတ်သော လူများဖြစ်သည်ကို မြင်သောအခါ ၎င်းတို့သည် ထိုသူများကို ကူညီကာကွယ်ပေးကြပြီး အချို့သောအရာများကို ကူလုပ်ပေးကြသည်။ ဤကဲ့သို့သော လူများသည် အနည်းငယ် ကောင်းချီးခံစားရနိုင်သည်။ ဆန့်ကျင်ဘက်အနေဖြင့် အန္တိခရစ်များသည် လိုချင်ဖွယ်သောအရာများကို ရရှိရန်သက်သက် ဘုရားသခင်ကို ယုံကြည်ကြသည်။ ၎င်းတို့အနေဖြင့် လိုချင်ဖွယ်သောအရာများကို မရရှိနိုင်ပါက မည်သည့်တာဝန်ကိုမျှ ထမ်းဆောင်ကြမည်မဟုတ်၊ မည်သည့်ဝတ္တရားကိုမျှ ဆောင်ကြမည်မဟုတ်သကဲ့သို့ မိမိတို့ကိုယ်ကို လုံးဝ အသုံးခံကြလိမ့်မည် မဟုတ်ပေ။ ဘုရားအိမ်တော်က တာဝန်တစ်ခုကို ထမ်းဆောင်ရန် ၎င်းတို့အတွက် စီစဉ်ပေးသောအခါ ၎င်းတို့က ပထမဦးစွာ မည်သည့်လိုချင်ဖွယ်သောအရာများ ပေးသည်ကို မေးမြန်းကြပြီး လိုချင်ဖွယ်သောအရာ တစ်ခုမျှ မပေးပါက ထိုတာဝန်ကို ထမ်းဆောင်ကြလိမ့်မည် မဟုတ်ပေ။ ၎င်းတို့နှင့် ဘာသာတရားမရှိသော လောကတွင်ရှိသော လူလိမ်များကြားတွင် မည်သည့်ကွာခြားချက် ရှိသနည်း။ ဤသူများသည် ဘုရားသခင်၏ ကယ်တင်ခြင်းခံရပြီး ကောင်းချီးပေးခြင်းကို ခံစားလိုကြသေးသည်။ ၎င်းတို့သည် မဖြစ်နိုင်သော အရာများကို တောင်းဆိုနေကြခြင်း မဟုတ်လော။ ဤလူများက ယုတ်ညံ့သော စရိုက်လက္ခဏာများနှင့် အရှက်မဲ့ခြင်း မရှိပါက ၎င်းတို့၏ စိတ်နှလုံးများသည် ထိုသို့သော မူမမှန်သည့် ပြုမူဆောင်ရွက်ပုံနည်းလမ်းများကို မည်သို့အကြံထုတ်နိုင်စွမ်း ရှိကြမည်နည်း။ ၎င်းတို့က မိမိတို့၏တာဝန်ကို ထမ်းဆောင်ခြင်းအပေါ် ဤသဘောထားမျိုး မည်သို့များ ရှိနိုင်မည်နည်း။ သင်တို့သည် ဤအရာများကို လုပ်ဆောင်နိုင်စွမ်း ရှိကြသလော။ (ကျွန်ုပ်တို့လည်း လုပ်ဆောင်နိုင်စွမ်းရှိပါသည်။) မည်သည့် အတိုင်းအတာအထိရှိသနည်း။ အကန့်အသတ်တစ်ခု ရှိသလော။ ထိုအရာက အလွန်ဆိုးရွားပြီး ဤအရာများကို ဆက်လက်မလုပ်ဆောင်နိုင်တော့ဟု မည်သည့်အချိန်တွင် သင် ထင်မြင်သနည်း။ (တစ်ခါတစ်ရံတွင် ကျွန်ုပ်၏စိတ်နှလုံးသည် အပြစ်တင်ခြင်းကို ခံစားရပြီး ကျွန်ုပ်၏အသိစိတ်က လိပ်ပြာမသန့်ဖြစ်ရသည်။ အခြားသူများက ကျွန်ုပ်လုပ်ခဲ့သောအရာများအား ဖော်ထုတ်မည်ကို ကြောက်ရွံ့သောကြောင့် ထိုအရာများကို ကျွန်ုပ် မလုပ်တော့သည့် အချိန်များလည်း ရှိသည်။) လူတို့က မည်သည့်အရာကို လုပ်ဆောင်သည်ဖြစ်စေ ၎င်း၏စရိုက်လက္ခဏာသည် အလွန့်အလွန် အရေးကြီးသည်။ လုံးဝ အရှက်မရှိသော လူတစ်ဦးသည် မကောင်းသည့် မည်သည့်အရာမျိုးကိုမဆို လုပ်ဆောင်နိုင်စွမ်းရှိသည်။ ထိုသူသည် လုံးလုံးလျားလျား ဆိုးယုတ်သော လူတစ်ဦးဖြစ်သည်။ သူလုပ်ဆောင်သော အရာတိုင်းတွင် အကန့်အသတ်မရှိသကဲ့သို့ သူသည် မိမိ၏အသိစိတ်နှင့်အညီ ပြုမူဆောင်ရွက်ခြင်းမရှိပေ။ မိမိ၏ လူ့သဘာဝတွင် အသိစိတ်မရှိသောသူတို့သည် မည်သည့် လူစားမျိုးများ ဖြစ်သနည်း။ ၎င်းတို့သည် သားရဲတိရစ္ဆာန်များနှင့် မကောင်းဆိုးဝါးများ ဖြစ်ကြပြီး ဘုရားသခင်က ၎င်းတို့ကို ကယ်တင်လိမ့်မည်မဟုတ်ပေ။ ဘုရားသခင်က သူ၏အမှုတော်ကို ဆောင်ရွက်နေစဉ် ဘုရားသခင်၏ အလှူငွေများကို လိမ်လည်လှည့်ဖြားလျက် ရယူကာ ဘုရားသခင်အတွက် ဖြစ်သည့် အလှူငွေများကို အတင်းအကျပ် တောင်းဆိုနိုင်စွမ်း ရှိသည့်လူများနှင့် ဘုရားအိမ်တော်မှ အခကြေးငွေတောင်းသော လူတို့သည် လူကောင်းများမဟုတ်ပေ။ ထိုသူတို့က ဘုရားအိမ်တော်သည် လှည့်စားရလွယ်ပြီး ဘုရားအိမ်တော်တွင် ရှိသည့် အရာများကို စောင့်ရှောက်ရန်အတွက် မည်သူမျှ တာဝန်မရှိဟူ၍လည်းကောင်း၊ ဘုရားအိမ်တော်တွင်ရှိသည့် အရာများကို မည်သူမျှ မပိုင်၊ ထို့ကြောင့် ၎င်းတို့က ဤအရာများကို ပိုင်ဆိုင်နိုင်ပြီး မိမိတို့ကြိုက်သည့်အတိုင်း လိမ်လည်လှည့်ဖြားလျက် ယူငင်၍ရသည်ဟု ထင်မှတ်ကြသည်။ ဤအရာကို လုပ်ဆောင်ခြင်းဖြင့် ၎င်းတို့က အကျိုးအမြတ် ရရှိပြီးဖြစ်သည်ဟု တွေးထင်ကြသည်။ ဤအကျိုးအမြတ်သည် ရရှိရန် အမှန်တကယ် ထိုမျှလွယ်ကူသလော။ သင်ရရှိသော အကျိုးအမြတ်သည် မကြီးမားသော်လည်း ထိုအကျိုးအမြတ်ကို ရရှိခြင်း၏ အကျိုးဆက်မှာ အဘယ်နည်း။ သင်၏အသက် မရှိတော့ပေ။

အကယ်၍ လူတစ်ဦးတွင် အမှန်တကယ် လူ့သဘာဝအချို့နှင့် အသိစိတ် အနည်းငယ်မျှ ရှိပါက ဤအရာများကို ၎င်းတို့ လုပ်ဆောင်နိုင်စွမ်း ရှိကြလိမ့်မည်လော။ သင်သည် ဘုရားသခင်ကို ယုံကြည်ကြသော်လည်း သူ့ကို လိမ်လည်လှည့်ဖြားပြီး သူ့အတွက်ဖြစ်သော အလှူငွေများကို အတင်းအကျပ် တောင်းဆိုယူနိုင်စွမ်း ရှိကြသည်။ သင်သည် မည်သည့်လူစားမျိုး ဖြစ်သနည်း။ သင်သည် လူတစ်ဦးပင် ဖြစ်သလော။ မကောင်းဆိုးဝါးများသာ ဤအရာမျိုးများကို လုပ်ဆောင်ကြသည်။ သားရဲတိရစ္ဆာန်များက ဤအရာများကို မလုပ်ဆောင်ကြပေ။ ခွေးကိုသာ ကြည့်လော့။ ခွေးပိုင်ရှင်က မွေးမြူထားပြီး ခွေးက သူ၏ အိမ်ကို ကာကွယ်ပေးသည်။ မကောင်းသော လူတစ်ဦး လာလျှင် ခွေးက သတိပေးသံပေးပြီး ထိုသူကို တိုက်ခိုက်သည်။ သူ့ပိုင်ရှင်၏ ပစ္စည်းများ ယူသည့် မည်သူကိုမဆို သူက လိုက်သည်။ သူ့ပိုင်ရှင်၏ အိမ်တွင်ရှိသည့် ကြက်၊ ဘဲနှင့် ငန်းများ ထွက်ပြေးသွားလျှင် ခွေးက ကူရှာပေးသည်။ သူ့ပိုင်ရှင်၏ အိမ်တွင်ရှိသည့် ဝက်များ ရန်ဖြစ်နေလျှင် ခွေးက ဝင်ရောက်ဖြန်ဖြေပေးသည်။ ဝက်များကို သူ့ပိုင်ရှင်က စောင့်ကြည့်စေလိုကြောင်း ခွေးက သိသည်။ ထို့ကြောင့် သူသည် ဤတာဝန်ကို ကောင်းစွာ ထမ်းဆောင်နိုင်သည်။ ခွေးက သူ၏ပိုင်ရှင်ကို ငြင်းခုံပြီး “ကျွန်ုပ်က သင့်အတွက် ဝက်များကို စောင့်ကြည့်ပေးခဲ့သည်။ ထို့ကြောင့် ကျွန်ုပ်ကို ကြက်တစ်ကောင်ကောင် သို့မဟုတ် တစ်စုံတစ်ရာကို စားဖို့ မပေးသည်မှာ အဘယ်သို့ ဖြစ်သနည်း” ဟု မပြောပေ။ ဤအရာကို သူက လုံးဝ မပြောပေ။ ခွေးတစ်ကောင်ပင်လျှင် သူ့ပိုင်ရှင်၏ အိမ်ကို ကာကွယ်ပေးနိုင်ပြီး ဆုလာဘ်မရှိဘဲ သူ၏ပိုင်ရှင်အတွက် တာဝန်များကို ထမ်းဆောင်နိုင်သည်။ သို့သော် ဤလူများသည် တိရစ္ဆာန်များကိုပင် မမီကြပေ။ တာဝန်အနည်းငယ်ကို ထမ်းဆောင်ပြီးနောက် ၎င်းတို့ နစ်နာရလေပြီဟု တွေးထင်ကြပြီး တာဝန်အချို့ကို ကောင်းစွာ ဖြည့်ဆည်းကာ အားထုတ်မှုအချို့ လုပ်ဆောင်ပြီးနောက်တွင် ၎င်းတို့သည် ကသိကအောက်ဖြစ်ကာ စီစဉ်မှုသည် မညီမျှကြောင်းနှင့် ၎င်းတို့ အသုံးချခံရပြီးဖြစ်သည်ဟု ခံစားကြသည်။ ထို့ကြောင့် ထိုအရာကို ညီမျှစေရန် နည်းလမ်းမျိုးစုံကို စဉ်းစားကြသည်။ သင်သည် ဘုရားသခင်ကို ယုံကြည်သောအခါ ဘုရားသခင်က သင့်ကို ကာကွယ်ပေးပြီး ဦးဆောင်ကာ သင့်အပေါ် သမ္မာတရားများစွာ ပေးသနားသည်။ သင်သည် အဘယ်သို့ဖြစ်ပြီး သူ့ကို ကျေးဇူးဆပ်ဖို့ မစဉ်းစားနိုင်ရသနည်း။ သင်သည် သူ့ကို ကျေးဇူးဆပ်ရန် မစဉ်းစားကြသော်လည်း ဘုရားသခင်က ထိုကိစ္စကို အရေးပြုခြင်း မရှိပေ။ သို့သော် သင်သည် သေးငယ်သော တာဝန်ကို ထမ်းဆောင်ချိန်တွင် ထိုထမ်းဆောင်မှုအတွက် ထပ်တူထပ်မျှ ပြန်ရရန် မျှော်လင့်လျက် ဘုရားသခင်ထံသို့ သွားသည်။ သင်သည် သေးငယ်သော တာဝန်ကို ထမ်းဆောင်သည့်အခါ အမှုအရာများကို အတင်းအကျပ်တောင်းယူလိုပြီး တစ်စုံတစ်ရာကို လိမ်လည်လှည့်ဖြားလျက် ရယူချင်သည်။ သင်သည် ထိုအရာအတွက် ထေမိစေဖို့ နည်းလမ်းမျိုးစုံ စဉ်းစားသည်။ သင်သည် ကိုယ့်သေတွင်းကိုယ်တူးနေခြင်း မဟုတ်လော။ ဘုရားသခင်က သင့်အား ပေးခဲ့သည့်အရာ များပြားလှသည်မဟုတ်လော။ လူတို့၏ သရုပ်သကန်များအရ၊ ၎င်းတို့သည် မည်သည့်အရာနှင့် ထိုက်တန်သနည်း။ လူတို့သည် ယနေ့ မွေ့လျော်ခံစားပြီး ပိုင်ဆိုင်သည့်အရာများကို ၎င်းတို့ ထိုက်တန်ခဲ့ကြသောကြောင့် ရရှိကြခြင်းဖြစ်သလော။ မဟုတ်ပေ။ ထိုအရာများသည် ဘုရားသခင်က သင့်အပေါ် ပေးသနားသည့် အရာများနှင့် သူက သင့်ကို ကောင်းချီးပေးသော အရာများ ဖြစ်သည်။ သင်သည် များစွာ ကျေးဇူးပြုခံရပြီးသားဖြစ်သည်။ ဘုရားသခင်သည် အပြန်အလှန်အနေဖြင့် မည်သည့်အရာကိုမျှ မတောင်းဆိုဘဲ သင့်အပေါ် အသက်၊ သမ္မာတရားနှင့် လမ်းခရီးကို ပေးသနားခဲ့သည်။ သင်သည် သူ့ကို မည်သို့ ပြန်ဆပ်ပြီးပြီနည်း။ သင်သည် သင့်တာဝန်များနှင့် ဝတ္တရားများကို အနည်းငယ်မျှ ထမ်းဆောင်သည့်အခါ ထိုအရာကို လက်ခံရန် ခက်ခဲပြီး ဆုံးရှုံးမှုတစ်ခုခု သင် ခံစားရပြီးဖြစ်သည်ဟု စိတ်ထဲတွင် ခံစားရကာ ထိုအရာအတွက် ထပ်တူထပ်မျှ ပြန်ရရန် နည်းလမ်းမျိုးစုံကို သင် စဉ်းစားလေသည်။ အကယ်၍ သင်သည် ထိုအရာအတွက် ထပ်တူထပ်မျှ ပြန်ရရန် လုပ်ဆောင်လိုပါက ဘုရားသခင်က သင့်အား တစ်စုံတစ်ခုကို အပြန်အလှန်အနေဖြင့် ပေးနိုင်သော်လည်း ယင်းကို ရရှိပြီးနောက်တွင် သင်သည် ကယ်တင်ခံရနိုင်လိမ့်ဦးမည်လော။ ဤလူများက အဘယ်အရာ အရေးအကြီးဆုံးဖြစ်ပြီး အဘယ်အရာက တန်ဖိုးအရှိဆုံးဖြစ်သည်ကို သိရှိလာကြမည့် နေ့တစ်နေ့ ရောက်လာလိမ့်မည်။ အန္တိခရစ်၏ အနှစ်သာရ ရှိသောလူတို့သည် သမ္မာတရား၏ တန်ဖိုးကို ဘယ်သောအခါမျှ သိရှိကြလိမ့်မည် မဟုတ်။ ၎င်းတို့၏ အဆုံးသတ် ထုတ်ဖော်ခံရသည့် နေ့ရက်၊ အရာရာ ထုတ်ဖော်ခံရပြီး လူသိရှင်ကြား ဖြစ်သွားသည့် နေ့ရက်ရောက်လာသောအခါ ၎င်းတို့ သိကြလိမ့်မည်။ ထိုအခါ အလွန် နောက်ကျသွားမည် မဟုတ်လော။ အရာခပ်သိမ်း၏ အဆုံးသတ်သည် နီးကပ်နေပြီဖြစ်ပြီး အရာအားလုံး ဆိတ်သုဉ်းသွားလိမ့်မည်။ ဘုရားသခင်၏ နှုတ်ကပတ်တော်များနှင့် သူ၏သမ္မာတရားသာလျှင် ထာဝရတည်ရှိနေလိမ့်မည်။ သမ္မာတရားကို ပိုင်ဆိုင်ပြီး ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်သူများသည် သူ၏ နှုတ်ကပတ်တော်များနှင့်အတူ၊ သူ၏သမ္မာတရားနှင့်အတူ ထာဝရတည်ရှိနေကြလိမ့်မည်။ ဤသည်မှာ ဘုရားနှုတ်ကပတ်တော်များ၏ တန်ဖိုးနှင့် တန်ခိုးဖြစ်သည်။ သို့သော် အန္တိခရစ်များသည် ဤအချက်ကို ဘယ်သောအခါမျှ ရှင်းလင်းကြလိမ့်မည် မဟုတ်။ ထို့ကြောင့် ၎င်းတို့သည် ဘုရားသခင်ကို ယုံကြည်ခြင်း အောင်လံကို လွှင့်ခြင်းဖြင့် အမျိုးမျိုးသော အကျိုးအမြတ်များအတွက် ကြံစည်ရန် နည်းလမ်းမျိုးစုံကို စဉ်းစားလိမ့်မည်ဖြစ်ပြီး ဖြစ်နိုင်သမျှနည်းလမ်းတိုင်းကို သုံးကြလိမ့်မည်ဖြစ်ကာ ဘုရားသခင်၏ အလှူငွေများကို ရယူရန်၊ အလွဲသုံးစားလုပ်ပြီး သိမ်းယူရန်အတွက် ပို၍ပင် အဆင်ခြင်မဲ့စွာ လိမ်လည်လှည့်ဖြားသော နည်းလမ်းများကို အသုံးပြုလိမ့်မည်။ ဤလူများ၏ လုပ်ရပ်များနှင့် အပြုအမူများအားလုံးကို ဘုရားသခင်၏ မှတ်တမ်းစာအုပ်တွင် အသေးစိတ် အတိအကျ ရေးမှတ်ထားသည်။ ၎င်းတို့၏ အဆုံးသတ်ကို ထုတ်ဖော်မည့် နေ့ရက်ရောက်လာသောအခါ ဘုရားသခင်သည် ဤမှတ်တမ်းများကို အခြေခံ၍ လူတစ်ဦးချင်းစီ၏ အဆုံးသတ်ကို ဆုံးဖြတ်လိမ့်မည်။ ဤအရာများအားလုံးသည် အမှန်ဖြစ်၏။ သင် ယုံကြည်သည်ဖြစ်စေ၊ မယုံကြည်သည်ဖြစ်စေ ဤအရာအားလုံး ထုတ်ဖော်ခံရလိမ့်မည်ဖြစ်သည်။ ဤသည်မှာ ပဉ္စမမြောက် အကြောင်းအရာဖြစ်သည်။ ဤလူသည် မည်သည့်လူစားမျိုး ဖြစ်သနည်း။ သူ၏ တည်ကြည်မှုသည် မြင့်မြတ်သလော၊ သို့မဟုတ် ယုတ်ညံ့သလော။ (ယုတ်ညံ့ပါသည်။) ဘုရားသခင်၏ အမြင်တွင် သူသည် ဂုဏ်သရေရှိသော လူတစ်ဦး မဟုတ်ပေ။ သူသည် ယုတ်ညံ့ပေသည်။ သူ့ကို “ယုတ်ညံ့သူ”တစ်ဦးအဖြစ် အတိုကောက် ရည်ညွှန်းထားသည်။

အကြောင်းအရာ ၆- အစားအစာနှင့် အဝတ်အထည်တို့အတွက် ရာထူးရရှိရန် ခက်ခဲပင်ပန်းစွာ ကြိုးစားအားထုတ်ခြင်း

ဘုရားသခင်ကို ယုံကြည်လာပြီးနောက်တွင် လူများစွာတို့သည် အမြဲပင် အဆင့်အတန်းကို လိုက်စားပြီး ၎င်းတို့အပေါ် လူတို့ အထင်ကြီးခြင်းရှိစေဖို့ အားထုတ်ကြသည်။ ဘုရားအိမ်တော်တွင် ၎င်းတို့သည် လူအုပ်ထဲမှ အမြဲ ထင်ပေါ်ချင်ကြပြီး လူအုပ်၏ ခေါင်းဆောင်နေရာတွင် ရှိချင်ကြသည်။ ဤအရာများအတွက် ၎င်းတို့သည် မိသားစုများကို စွန့်လွှတ်ကာ အလုပ်အကိုင်များကို စွန့်လွှတ်ကြသည်၊ ဒုက္ခဆင်းရဲကို ခံစားပြီး အဖိုးအခပေးကြပြီးနောက် နောက်ဆုံးတွင် ၎င်းတို့၏ အလိုဆန္ဒ ပြည့်ကာ ခေါင်းဆောင်တစ်ဦး ဖြစ်လာကြသည်။ ခေါင်းဆောင်တစ်ဦး ဖြစ်လာပြီးနောက် ဤလူတို့၏ ဘဝများက အမှန်တကယ် ခြားနားသွားသည်။ သူတို့သည် မိမိတို့၏ ဝတ်စားဆင်ယင် ပြင်ဆင်ပုံမှအစ စကားပြောဆိုပုံနှင့် ပြုမူပုံအဆုံး မိမိတို့စိတ်ထဲ၌ ရှိခဲ့ဖူးသော ရာထူးရှိသူများ၏ ပုံရိပ်နှင့် ဟန်ပန်ကို အဘက်ဘက်မှ ပေါ်လွင်ထင်ရှားစေကြ၏။ ၎င်းတို့သည် အရာရှိတစ်ဦးကဲ့သို့ မည်သို့ စကားပြောရမည်ကို သင်ယူကြသည်၊ လူများကို မည်သို့ အမိန့်ပေးစေခိုင်းရမည်ကို သင်ယူကြပြီး မိမိတို့၏ ကိုယ်ရေးကိုယ်တာ အရေးကိစ္စများကို ၎င်းတို့အတွက် လူတို့အား မည်သို့ ကိုင်တွယ်ခိုင်းရမည်ဆိုသည်ကို သင်ယူကြလေသည်။ ရိုးရှင်းစွာပြောရလျှင် ၎င်းတို့သည် မည်သို့ အရာရှိဖြစ်ရမည်ကို သင်ယူကြလေသည်။ ၎င်းတို့သည် တစ်နေရာသို့ ခေါင်းဆောင်တစ်ဦးအဖြစ် သွားရောက်သည့်အခါ အရာရှိတစ်ဦးအဖြစ် သွားသည့် သဘောဖြစ်သည်။ အရာရှိဖြစ်ခြင်းဆိုသည်မှာ မည်သည့်အရာကို ဆိုလိုသနည်း။ ၎င်းတို့က “အစားအစာနှင့် အဝတ်အထည်တို့အတွက် ရာထူးရရှိရန် ခက်ခဲပင်ပန်းစွာ ကြိုးစားအားထုတ်ခြင်း” ဖြစ်သည်။ ဤသည်မှာ ရုပ်ပိုင်းဆိုင်ရာ ပျော်ရွှင်မှုများနှင့် သက်ဆိုင်သော ကိစ္စတစ်ခုဖြစ်သည်။ ခေါင်းဆောင်တစ်ဦး ဖြစ်လာပြီးနောက် ၎င်းတို့၏ ဘဝနှင့်ပတ်သက်သည့် မည်သည့်အရာသည် ယခင်နှင့် ကွာခြားသွားသနည်း။ ၎င်းတို့စားသောက်၊ ဝတ်ဆင်သောအရာနှင့် အသုံးပြုသော အရာများ ကွာခြားသွားသည်။ ၎င်းတို့ အစာစားသည့်အခါ အာဟာရပြည့်ဝပြီး အရသာရှိရန် အထူးဂရုစိုက်လာသည်။ ၎င်းတို့ဝတ်ဆင်သော အဝတ်အစားများ၏ အမှတ်တံဆိပ်နှင့် ဟန်ပန်တို့ကို အထူးဂရုစိုက်လာသည်။ တစ်နေရာတွင် တစ်နှစ်ကြာ ခေါင်းဆောင်တစ်ဦးဖြစ်ပြီးနောက်တွင် ၎င်းတို့သည် ဝဖြိုးဖောင်းပွလာကြပြီဖြစ်သည်။ ခေါင်းမှခြေထိ နာမည်ကြီး ဒီဇိုင်နာများ၏ အဝတ်အစားများကို ၎င်းတို့ ဝတ်ဆင်ကြသည်။ ပြီးလျှင် ၎င်းတို့၏ ဖုန်း၊ ကွန်ပျူတာနှင့် ၎င်းတို့အိမ်ရှိ အသုံးအဆောင်ပစ္စည်းများသည် တန်ဖိုးကြီး အမှတ်တံဆိပ်များချည်းသာ ဖြစ်သည်။ ခေါင်းဆောင်မဖြစ်မီတွင် ၎င်းတို့၌ ဤအခြေအနေများ ရှိခဲ့သလော။ (မရှိခဲ့ပါ။) ခေါင်းဆောင် ဖြစ်လာပြီးနောက် ၎င်းတို့သည် ငွေရှာရန် အားမထုတ်ခဲ့ကြပေ၊ သို့ဆိုလျှင် ဤပစ္စည်းများအားလုံးကို ဝယ်ယူရန် ငွေများကို မည်သည့်နေရာမှ ၎င်းတို့ ရရှိခဲ့ကြသနည်း။ ညီအစ်ကိုမောင်နှမများက ဤပစ္စည်းများကို ၎င်းတို့ထံ လှူဒါန်းခဲ့သလော သို့မဟုတ် ဘုရားအိမ်တော်က ဤပစ္စည်းများကို ၎င်းတို့အတွက် ခွဲဝေသတ်မှတ်ပေးခဲ့သလော။ ဘုရားအိမ်တော်က ခေါင်းဆောင်နှင့် အမှုတော်ဆောင်တိုင်းထံ ဤပစ္စည်းများကို ခွဲဝေသတ်မှတ်ပေးသည်ကို သင်တို့ ကြားဖူးသလော။ (မကြားဖူးပါ။) သို့ဆိုလျှင် ယင်းတို့ကို ၎င်းတို့က မည်သို့ရရှိခဲ့ကြသနည်း။ မည်သို့ပင်ဖြစ်စေ ဤပစ္စည်းများသည် ၎င်းတို့၏ ကိုယ်ပိုင်အားထုတ်မှုဖြင့် ၎င်းတို့ ရရှိခဲ့ခြင်းမဟုတ်ပေ။ ထို့ထက် ထိုအရာများသည် ၎င်းတို့ အဆင့်အတန်း ရရှိ၍ “အရာရှိ” ဖြစ်လာကာ အဆင့်အတန်း၏ အကျိုးကျေးဇူးများကို ခံစားခဲ့ကြပြီးနောက် အခြားသူများထံမှ ခြိမ်းခြောက်တောင်းယူခြင်း၊ လိမ်လည်လှည့်ဖြားခြင်းနှင့် သိမ်းယူခြင်းတို့အားဖြင့် ရရှိခဲ့သော အရာများသာ ဖြစ်ကြသည်။ နေရာတိုင်းရှိ အသင်းတော်များတွင် သင်တို့ ထိတွေ့ဆက်ဆံလာခဲ့သော ခေါင်းဆောင်များနှင့် အမှုတော်ဆောင်များ၏ အဆင့်အမျိုးမျိုးထဲတွင် ဤကဲ့သို့သောလူများ တစ်ဦးတလေ ရှိသလော။ ၎င်းတို့ ကနဦး ခေါင်းဆောင်ဖြစ်လာချိန်တွင် မည်သည့်အရာမျှ မရှိကြသော်လည်း သုံးလမပြည့်မီတွင်ပင် ၎င်းတို့၌ တန်ဖိုးကြီး အမှတ်တံဆိပ်နာမည်ရှိသည့် ကွန်ပျူတာနှင့် လက်ကိုင်ဖုန်းများ ရှိလာကြသည်။ ခေါင်းဆောင် ဖြစ်လာပြီးနောက်တွင် အချို့လူများက ၎င်းတို့အနေဖြင့် အဆင့်မြင့် အကျိုးခံစားခွင့်ကို မွေ့လျော်ခံစားသင့်ကြောင်း၊ ၎င်းတို့ အပြင်ထွက်သည့်အခါ ကားစီးသင့်ကြောင်း၊ ၎င်းတို့အသုံးပြုသော ကွန်ပျူတာနှင့် လက်ကိုင်ဖုန်းများသည် သာမန်လူများ အသုံးပြုသည့်အရာများထက် ပိုကောင်းသင့်ကြောင်း၊ တန်ဖိုးကြီး အမှတ်တံဆိပ်ဖြစ်ရမည်ဖြစ်ပြီး မော်ဒယ်အဟောင်းဖြစ်လျှင် အသစ်နှင့် အစားထိုးရမည်ဖြစ်ကြောင်း တွေးထင်ကြလေသည်။ ဘုရားအိမ်တော်တွင် ဤစည်းမျဉ်းများ ရှိသလော။ ဘုရားအိမ်တော်တွင် ဤစည်းမျဉ်းများ မည်သည့်အခါမျှ မရှိခဲ့သကဲ့သို့ ထိုသို့ထင်မြင်သော ညီအစ်ကိုမောင်နှမ တစ်ဦးမျှ မရှိပေ။ သို့ဆိုလျှင် ဤခေါင်းဆောင်များ မွေ့လျော်ခံစားနေရသော ဤအရာများသည် မည်သည့်နေရာမှ လာသနည်း။ တစ်ချက်အနေဖြင့် သူတို့သည် ဘုရားသခင်၏ အိမ်တော်အလုပ်ကို လုပ်ဆောင်သည်ဟူသော ခေါင်းစဉ်တပ်၍ ညီအစ်ကိုမောင်နှမများထံမှ ခြိမ်းခြောက်တောင်းယူခြင်းနှင့် သူဌေးသူကြွယ်များကို ဤအရာများ ဝယ်ပေးစေခြင်းတို့အားဖြင့် ဤအရာများကို ရရှိခဲ့ကြသည်။ ထို့ပြင် ၎င်းတို့သည် အလှူငွေများကို အလွဲသုံးစားလုပ်ကာ ခိုးယူခြင်းဖြင့် ဤအရာများကို ၎င်းတို့ကိုယ်တိုင် ဝယ်ယူခဲ့ကြခြင်းဖြစ်သည်။ ၎င်းတို့သည် အစားအစာနှင့် သောက်စရာကို ကလိမ်ကကျစ် ရယူသည့် လူဖျင်းလူညံ့များ ဖြစ်ကြသည် မဟုတ်လော။ ဤသည်မှာ ငါမျှဝေခဲ့သည့် ယခင်ကိစ္စအနည်းငယ်ထဲမှ လူများနှင့် ကွဲပြားမှုတစ်ခုတလေရှိသလော။ (မရှိပါ။) ၎င်းတို့တွင် တူညီသည့်အရာ မည်သည့်အရာရှိသနည်း။ သူတို့အားလုံးသည် အလှူငွေများကို အလွဲသုံးစားလုပ်ရန်နှင့် ခြိမ်းခြောက်တောင်းယူရန် မိမိတို့၏ ရာထူးကို အသုံးချခဲ့ကြသည်။ လူအချို့က “ဘုရားအိမ်တော်တွင် အလုပ်လုပ်ခြင်းနှင့် ခေါင်းဆောင်တစ်ဦး သို့မဟုတ် အမှုတော်ဆောင်တစ်ဦး ဖြစ်ခြင်းဖြင့် ဤအရာများကို မွေ့လျော်ခံစားရန် ၎င်းတို့ အရည်အချင်းပြည့်မီကြသည် မဟုတ်လော။ ၎င်းတို့သည် အလှူငွေများကို ဘုရားသခင်နှင့်အတူ ဝေပုံကျယူရန် အရည်အချင်း ပြည့်မီကြသည်မဟုတ်လော”ဟု ပြောကြသည်။ ငါ့ကို ပြောလော့၊ ၎င်းတို့ အရည်အချင်းပြည့်မီကြသလော။ (မပြည့်မီပါ။) အကယ်၍ ဘုရားအိမ်တော်၏ အလုပ်ကို လုပ်ရန် ၎င်းတို့အနေဖြင့် ပစ္စည်းအချို့ ဝယ်ယူရန် လိုအပ်ပါက ဤကိစ္စတွင် ဘုရားအိမ်တော်၌ ထိုအရာများကို ဝယ်ယူနိုင်သည်ဟု ပြောသည့် စည်းကမ်းများရှိ၏။ သို့သော် ဤလူများသည် စည်းကမ်းများ၏ သတ်မှတ်ချက်များအတွင်းတွင် ပစ္စည်းများကို ဝယ်ယူကြခြင်းဖြစ်သလော။ (မဟုတ်ပါ။) ၎င်းတို့က ထိုသို့ ဝယ်ယူနေခြင်း မဟုတ်ကြောင်း ပြသသည့် မည်သည့်အရာကို သင်တို့မြင်သနည်း။ (အကယ်၍ ၎င်းတို့သည် အလုပ်အတွက် ထိုအရာကို အမှန်တကယ် လိုအပ်ပါက အသုံးပြု၍ရနိုင်သရွေ့ ပစ္စည်းတစ်ခုက ကောင်းမွန်သည်ဟု ၎င်းတို့ စဉ်းစားကြမည်ဖြစ်သော်လည်း အန္တိခရစ်များ လိုက်စားသည်မှာ တန်ဖိုးကြီး ဒီဇိုင်နာ ပစ္စည်းများဖြစ်ပြီး အရာအားလုံးထဲမှ အကောင်းဆုံးကို သုံးစွဲကြသည်။ ဤအချက်မှ အကဲဖြတ်ရလျှင် ၎င်းတို့သည် ဤအရာများကို မွေ့လျော်ခံစားရန် မိမိတို့၏ အဆင့်အတန်းကို အသုံးပြုနေကြကြောင်း မြင်နိုင်ပါသည်။) မှန်ပေသည်။ အကယ်၍ ထိုအရာကို အလုပ်အတွက် လိုအပ်ပါက တစ်စုံတစ်ရာမှာ အသုံးပြု၍ရနိုင်သရွေ့ ကောင်းမွန်ပေသည်။ ၎င်းတို့သည် ထိုသို့သော ဆန်းပြားပြီး ဈေးကြီးသည့် ပစ္စည်းများကို အသုံးပြုရန် အဘယ်ကြောင့် လိုအပ်သနည်း။ ထို့အပြင် ၎င်းတို့က ဤပစ္စည်းများကို ဝယ်ယူသည့်အခါ အခြားသူများသည် ဆုံးဖြတ်ချက်တွင် ပါဝင်ပြီး သဘောတူခဲ့ကြသလော။ ဤသည်မှာ ပြဿနာတစ်ခုဖြစ်သည် မဟုတ်လော။ အကယ်၍ အခြားသူများက ဆုံးဖြတ်ချက်တွင် ပါဝင်ခဲ့ပါက ၎င်းတို့အားလုံးသည် ထိုတန်ဖိုးကြီး ပစ္စည်းများကို ဝယ်ယူရန် သဘောတူနိုင်ခဲ့ကြမည်လော။ လုံးဝမဖြစ်နိုင်ပေ။ ၎င်းတို့က အလှူငွေများကို ခိုးယူခြင်းဖြင့် ဤအရာများကို ရရှိခဲ့သည်မှာ အလွန် သိသာထင်ရှားပေသည်။ ဤသည်မှာ ရှင်းရှင်းကြီးပင် ဖြစ်သည်။ ထို့အပြင် ဘုရားအိမ်တော်၌ စည်းကမ်းတစ်ခုရှိ၏။ အသင်းတော်တစ်ခုချင်းစီတွင် ပူဇော်သက္ကာများကို ကာကွယ်စောင့်ရှောက်ခြင်းဖြစ်စေ၊ အလုပ်တာဝန် ထမ်းဆောင်ရန် ပူးပေါင်းဆောင်ရွက်ခြင်းဖြစ်စေ မည်သည့်အခါမျှ လူတစ်ဦးတစ်ယောက်တည်း၏ အလုပ်မဟုတ်ချေ။ သို့ဆိုလျှင် ဤလူများသည် တစ်ဦးချင်းအနေဖြင့် အလှူငွေများကို မိမိတို့ စိတ်ကြိုက် အသုံးပြုပြီး သုံးစွဲနိုင်ခဲ့ကြသည်မှာ အဘယ်ကြောင့်နည်း။ ဤသည်မှာ စည်းမျဉ်းများနှင့် မကိုက်ညီပေ။ ၎င်းတို့ လုပ်ဆောင်သည့် ဤအရာများ၏ သဘာဝမှာ အလှူငွေကို ခိုးယူခြင်းနှင့်ဆိုင်သည့် သဘာဝဖြစ်သည် မဟုတ်လော။ ၎င်းတို့သည် အခြားလူတို့ကို အကြောင်းကြားရန် မဆိုထားနှင့်၊ အခြားခေါင်းဆောင်များနှင့် အမှုဆောင်များ၏ သဘောတူညီမှုနှင့် အသိအမှတ်ပြုခြင်းတို့ကို မယူဘဲ၊ ပြီးလျှင် ၎င်းတို့ လုပ်ဆောင်နေသည့်အရာကို အခြားမည်သူကမျှ မသိဘဲ ဤပစ္စည်းများကို ၎င်းတို့ ဝယ်ယူပြီး ရယူကြလေသည်။ ဤအရာ၏ သဘောသဘာဝသည် ခိုးယူခြင်းနှင့် အနည်းငယ် ဆင်တူသည်မဟုတ်လော။ ဤအရာကို အလှူငွေများအား ခိုးယူခြင်းဟု ခေါ်သည်။ ခိုးယူခြင်းသည် လိမ်လည်လှည့်ဖြားခြင်း ဖြစ်သည်။ အဘယ်ကြောင့် လိမ်လည်လှည့်ဖြားခြင်းဟု ခေါ်သနည်း။ အကြောင်းမှာ ၎င်းတို့သည် ဘုရားအိမ်တော်၏ အလုပ်ကို လုပ်ဆောင်ခြင်း အလံအား လွှင့်ထူခြင်းဖြင့် ဤဆန်းပြားသော ပစ္စည်းများကို ဝယ်ယူပြီး ရရှိခဲ့ခြင်းကြောင့် ဖြစ်သည်။ ဤအပြုအမူမျိုးကို လိမ်လည်မှုဟု ခေါ်ပြီး လိမ်လည်လှည့်ဖြားခြင်းဟု ခေါ်သည်။ ဤသို့သတ်မှတ်ခြင်းဖြင့် ငါသည် လွန်လွန်းသွားပြီလော။ ငါသည် ဘာမျှမဟုတ်သည့်အရာကို ရေးကြီးခွင့်ကျယ်လုပ်နေခြင်း ဖြစ်သလော။ (မဟုတ်ပါ။) ဤအရာမျှသာမက ဤခေါင်းဆောင်ဟု ဆိုသူများသည် တစ်နေရာတွင် ခဏကြာနေပြီးနောက် ထိုနေရာရှိ ညီအစ်ကိုမောင်နှမများက ကမ္ဘာလောကတွင် မည်သည့်အလုပ်ကို လုပ်ဆောင်နေသည်၊ မည်သည့် လူမှုဆက်ဆံရေးများ ရှိကြသည်၊ ပြီးလျှင် ဤလူများထံမှ မည်သည့်အကျိုးကျေးဇူးများကို ၎င်းတို့ လိမ်လည်ယူငင်နိုင်သည်ဆိုသည်နှင့် မည်သည့် အဆက်အသွယ်များအား ၎င်းတို့ အသုံးပြုနိုင်သည်ကို အလွန်ရှင်းလင်းစွာ သိရှိရန် တစေ့တစောင်း အကဲခတ်ကြသည်။ ဥပမာအနေဖြင့် မည်သည့် ညီအစ်ကို မောင်နှမများက ဆေးရုံတွင် အလုပ်လုပ်သည်၊ အစိုးရဌာနတွင် အလုပ်လုပ်သည်၊ သို့မဟုတ် ဘဏ်တွင် အလုပ်လုပ်သည်၊ သို့မဟုတ် မည်သူက စီးပွားရေးလုပ်ငန်းရှင်ဖြစ်သည်၊ မည်သူ၏ မိသားစုက စတိုးဆိုင်တစ်ဆိုင်ပိုင်သည်၊ ကားတစ်စီးပိုင်သည်၊ သို့မဟုတ် အိမ်ကြီးတစ်လုံးရှိသည်စသည်ဖြင့် ၎င်းတို့သည် ထိုအရာများကို အလွန်ရှင်းလင်းစွာ သိရှိဖို့ တစေ့တစောင်း အကဲခတ်နေကြသည်။ ဤအရာများသည် ဤခေါင်းဆောင်များ၏ အလုပ်နယ်ပယ်အတွင်းတွင် ရှိသလော။ ၎င်းတို့သည် ဤအရာများကို သိရှိရန် တစေ့တစောင်း အကဲခတ်နေခြင်းသည် မည်သည့်အရာကို လုပ်ဆောင်နေခြင်းဖြစ်သနည်း။ ၎င်းတို့သည် ၎င်းတို့အတွက် အစေခံမှုပေးစေဖို့၊ ၎င်းတို့ကို အစေခံစေဖို့နှင့် အဆင်ပြေမှုများ ပေးစေဖို့အတွက် ဤဆက်သွယ်မှုများကို အသုံးပြုလိုပြီး လောကတွင် အထူးရာထူးရှိသည့် ဤညီအစ်ကိုမောင်နှမများကို အသုံးပြုလိုကြလေသည်။ ၎င်းတို့အနေဖြင့် အသင်းတော်၏ အလုပ်ကို လုပ်ဆောင်ပြီး ဘုရားသခင်၏ ရွေးချယ်ထားသော လူတို့၏ အခက်အခဲများကို ဖြေရှင်းရန် သမ္မာတရားကို မိတ်သဟာယပြုဖို့အတွက် ဤအရာကို လုပ်ဆောင်နေခြင်းဖြစ်သည်ဟု သင်တို့ ထင်သလော။ ယင်းမှာ ၎င်းတို့လုပ်ဆောင်နေသည့်အရာ ဖြစ်သလော။ ၎င်းတို့လုပ်ဆောင်နေသည့် ဤအရာများအားလုံး၏ နောက်ကွယ်တွင် ရည်ရွယ်ချက်နှင့် ရည်မှန်းချက်ရှိသည်။ စစ်မှန်သော ခေါင်းဆောင်များနှင့် အမှုဆောင်များက အလုပ်လုပ်သည့်အခါ ၎င်းတို့သည် ပြဿနာများကို ဖြေရှင်းခြင်းအား အာရုံစိုက်ကြပြီး အသင်းတော် အလုပ်ကို ကောင်းစွာလုပ်ဆောင်ခြင်းအား အာရုံစိုက်ကြသည်။ ၎င်းတို့သည် အသင်းတော်အလုပ်နှင့် ပတ်သက်မှု မရှိသည့်အရာများကို အာရုံမစိုက်ကြပေ။ အသင်းတော်တွင် မည်သူက မိမိ၏တာဝန်ကို ရိုးသားစွာ ထမ်းဆောင်နေသည်၊ မည်သူက မိမိ၏တာဝန်တွင် ထိရောက်မှုရှိသည်၊ မည်သူက သမ္မာတရားကို လက်ခံနိုင်ပြီး လက်တွေ့လုပ်ဆောင်နိုင်သည်ဆိုသည်နှင့် မည်သူသည် မိမိ၏တာဝန်ကို ထမ်းဆောင်ရာတွင် သစ္စာစောင့်သိသည်ဟူသည်တို့အား မေးမြန်းခြင်းကိုသာ ၎င်းတို့ အာရုံစိုက်ကြသည်။ ထို့နောက်တွင် ၎င်းတို့သည် ထိုသူတို့ကို ရာထူးတိုးပေးပြီး နှောင့်ယှက်မှုများနှင့် အဖျက်အမှောင့်ဖြစ်စေသောလူများကို စုံစမ်းစစ်ဆေးကာ ထိုသူတို့ကို စည်းမျဉ်းနှင့်အညီ ကိုင်တွယ်ဖြေရှင်းကြသည်။ ဤကဲ့သို့ လက်တွေ့လုပ်ဆောင်သူများသာလျှင် စစ်မှန်သော ခေါင်းဆောင်များနှင့် အမှုဆောင်များ ဖြစ်ကြသည်။ အန္တိခရစ်များသည် ဤအရာများကို လုပ်ဆောင်ကြသလော။ (မလုပ်ဆောင်ကြပါ။) ၎င်းတို့သည် မည်သည့်အရာကို လုပ်ဆောင်ကြသနည်း။ ၎င်းတို့သည် မိမိတို့ကိုယ်တိုင်အတွက် လိုချင်ဖွယ်ဖြစ်သောအရာများကို ရယူရန်နှင့် မိမိတို့၏ ကိုယ်ကျိုးစီးပွားအတွက် အမှုအရာများကို လုပ်ဆောင်ကြပြီး ပြင်ဆင်မှုများ ပြုလုပ်ကြသော်လည်း အသင်းတော်၏အလုပ်ကို အားစိုက် မလုပ်ဆောင်ကြသကဲ့သို့ အလေးမထားကြပေ။ ထို့ကြောင့် ၎င်းတို့သည် တစ်နေရာရာတွင် ၎င်းတို့၏ ခြေကုပ်ကို ရရှိပြီးနောက်တွင် မည်သည့်ညီအစ်ကိုမောင်နှမများက ၎င်းတို့အတွက် မည်သည့်အစေခံမှုကို ပေးနိုင်သည်ကို အတော်အတန် သိရှိသွားကြသည်။ ဥပမာအနေဖြင့် ဆေးဝါးစက်ရုံတွင် အလုပ်လုပ်သည့် မည်သူမဆိုသည် ၎င်းတို့ မကျန်းမာသည့်အခါ အခမဲ့ဆေးဝါးများကို ပေးနိုင်ပြီး ပြည်ပမှ တင်သွင်းသော အရည်အသွေးမြင့်သည့် ဆေးဝါးများကို ပေးနိုင်သည်။ ဘဏ်တွင် အလုပ်လုပ်သည့် မည်သူမဆိုက ၎င်းတို့အတွက် ငွေသွင်းငွေထုတ်များ လုပ်ဆောင်ရာတွင် အဆင်ပြေစေနိုင်သည် စသည်တို့ဖြစ်သည်။ ၎င်းတို့သည် ဤအရာများကို အလွန်ရှင်းလင်းစွာ စုံစမ်းသိရှိသွားကြသည်။ ၎င်းတို့သည် ဤလူများ၏ လူ့သဘာဝက ကောင်းသည်၊ မကောင်းသည်ကို အလေးမထားဘဲ မိမိတို့၏ရှေ့တွင် ဤလူများကို စုစည်းကြသည်။ ဤလူများက ၎င်းတို့နောက်လိုက်ကာ ၎င်းတို့၏အကူများနှင့် လက်ထောက်များ ဖြစ်ရန် လိုလားနေသရွေ့ အန္တိခရစ်များက ၎င်းတို့ကို လိုချင်ဖွယ်သောအရာများ ပေးလိမ့်မည်ဖြစ်ပြီး ၎င်းတို့ကို နီးကပ်စွာထားကာ ပြုစုပျိုးထောင်ကာ ကာကွယ်ပေးကြလိမ့်မည် ဖြစ်ပြီး တစ်ချိန်တည်းတွင် ဤလူများသည် အသင်းတော်၌ ဤအန္တိခရစ်များ၏ ရာထူးကို ခိုင်မာစေရန်နှင့် ဤအန္တိခရစ်များ၏ အင်အားစုများကို ထိန်းသိမ်းရန် အလုပ်လုပ်ကြလေသည်။ ထို့ကြောင့် အသင်းတော် ခေါင်းဆောင်တစ်ဦးက စစ်မှန်သည့် အလုပ် လုပ်နေခြင်းရှိမရှိကို သင် သိလိုသည့်အခါ ထိုအသင်းတော်ရှိ ညီအစ်ကို မောင်နှမများ၏ စစ်မှန်သော အခြေအနေအကြောင်းနှင့် အသင်းတော်အလုပ် မည်သို့ရှိသည်ကို ၎င်းတို့အား မေးမြန်းလော့။ ပြီးလျှင် ၎င်းတို့က စစ်မှန်သည့် အလုပ်ကို လုပ်ဆောင်သူတစ်ဦး အမှန်တကယ် ဟုတ်မဟုတ်ဟူသည်ကို ရှင်းလင်းစွာ သင် မြင်နိုင်လိမ့်မည်။ လူအချို့သည် အသင်းတော်ရှိ ညီအစ်ကို မောင်နှမများ၏ မိသားစု ကိစ္စများနှင့် အသက်ရှင်နေထိုင်မှု အခြေအနေများကို ရှင်းလင်းစွာ သိရန် တစေ့တစောင်း အကဲဖြတ်ကြသည်။ ၎င်းတို့အား မည်သူက ဆေးဝါးစက်ရုံတွင် အလုပ်လုပ်သည်၊ မည်သူ၏ မိသားစုက စတိုးဆိုင်တစ်ဆိုင် ပိုင်သည်၊ မည်သူ၏ မိသားစုက ကားတစ်စီးရှိသည်၊ မည်သူ၏ မိသားစုက စီးပွားရေးလုပ်ငန်းကြီးတစ်ခု လုပ်နေသည် သို့မဟုတ် မည်သူက မည်သည့်ဒေသဆိုင်ရာဌာနတွင်မဆို အလုပ်လုပ်ပြီး ညီအစ်ကိုမောင်နှမများအတွက် အမှုအရာများကို လုပ်ဆောင်ပေးနိုင်သည် ဟူသည်တို့ကို သင် မေးလျှင် ၎င်းတို့က တိကျစွာ ပြောပြနိုင်ကြသည်။ မည်သူက သမ္မာတရား လိုက်စားသည်၊ မည်သူက မိမိတာဝန်တွင် ဝတ်ကျေတမ်းကျေဖြစ်သည်၊ မည်သူက အန္တိခရစ်ဖြစ်သည်၊ မည်သူက လူတို့ကို စည်းရုံးသိမ်းသွင်းရန် ကြိုးစားသည်၊ မည်သူက ဧဝံဂေလိ တရားဟောရာတွင် ထိရောက်သည် သို့မဟုတ် ဒေသတွင်းတွင် ဧဝံဂေလိ လက်ခံဖို့ အလားအလာရှိသည့်သူ မည်မျှရှိသည်ဟူသည်တို့ကိုမူ ၎င်းတို့က ဤအရာများကို မသိကြပေ။ ဤလူများသည် မည်သည့် လူစားမျိုး ဖြစ်ကြသနည်း။ ၎င်းတို့သည် မိမိတို့ရှိရာနေရာ၌ လူမှုဆက်နွှယ်မှုအားလုံးကို အသုံးပြုလိုကြပြီး လူမှုအသိုင်းအဝိုင်းငယ်တစ်ခု ဖြစ်လာစေရန် ယင်းတို့ကို ပေါင်းစည်းလိုကြသည်။ ထို့ကြောင့် ဤခေါင်းဆောင်များ ရှိရာနေရာကို အသင်းတော်တစ်ပါးဟု ခေါ်ဆို၍မရနိုင်ပေ။ ထိုအရာကို ၎င်းတို့ လုပ်ဆောင်ပြီးသည့်နောက်တွင် လူမှုရေးအဖွဲ့တစ်ခု ဖြစ်လာပြီဖြစ်သည်။ ဤလူများ အတူတကွ စုဝေးသည့်အခါ ၎င်းတို့သည် မိမိတို့၏ နှလုံးများကို ဖွင့်ဟကာ အချင်းချင်း၏ အတွေ့အကြုံဆိုင်ရာ သိနားလည်မှုကို မိတ်သဟာယပြုခြင်း မရှိကြပေ။ ထိုအစား မည်သူတွင် ပိုမိုအားကောင်းသော အဆက်အသွယ်များရှိသည်၊ မည်သူက လူမှုအဖွဲ့အစည်းတွင် မြင့်မားသည့် အဆင့်အတန်းရှိပြီး အလွန်ဖြစ်မြောက်အောင်မြင်သည်၊ မည်သူသည် လူမှုအဖွဲ့အစည်းတွင် လူသိများသည်၊ မည်သူက လူ့အဖွဲ့အစည်းတွင် ဩဇာလွှမ်းမိုးမှုရှိပြီး မည်သူက ခေါင်းဆောင်အတွက် အထူးအဆင်ပြေသော ဝန်ဆောင်မှုများနှင့် လိုချင်ဖွယ်ဖြစ်သော အရာများအား ပေးနိုင်သည်ဟူသည်တို့ကို ကြည့်ကြသည်။ ဤလူများက မည်သူများ ဖြစ်သည်ဖြစ်စေ ၎င်းတို့သည် ခေါင်းဆောင်၏ စိတ်နှလုံးတွင် အဆင့်အတန်း ရှိကြသည်။ ဤသည်မှာ အန္တိခရစ်များက လုပ်ဆောင်သည့်အရာ ဖြစ်သည် မဟုတ်လော။ (ဟုတ်ပါသည်။) အန္တိခရစ်များ လုပ်ဆောင်နေကြသည့်အရာမှာ မည်သည့်အရာဖြစ်သနည်း။ ၎င်းတို့သည် အသင်းတော်ကို တည်ဆောက်နေခြင်း ဖြစ်သလော။ ၎င်းတို့သည် အသင်းတော်ကို ဖြိုချကာ ဖျက်ဆီးနေကြခြင်းဖြစ်ပြီး ဘုရားအိမ်တော်၏ အလုပ်ကို အဖျက်အမှောင့်လုပ်ကာ နှောင့်ယှက်နေကြခြင်း ဖြစ်သည်။ ၎င်းတို့သည် မိမိတို့၏ သီးခြားနိုင်ငံတော်၊ ကိုယ်ပိုင်အုပ်စုနှင့် ဂိုဏ်းဂဏတို့ကို တည်ထောင်နေကြသည်။ ဤသည်မှာ အန္တိခရစ်များ လုပ်ဆောင်သည့်အရာ ဖြစ်သည်။

ငါသည် နှစ်ပေါင်းများစွာ သင်တို့နှင့် အဆက်အသွယ် ရှိပြီးဖြစ်သော်လည်း သင်တို့၏ မိသားစုများက မည်သည့်အရာ လုပ်ဆောင်သည်၊ သင်တို့၏ မိသားစုများက မည်မျှ ချမ်းသာသည်ဆိုသည်နှင့် သင်တို့၏ နောက်ခံများက မည်သည့်အရာ ဖြစ်သည်ဟူသည်တို့အကြောင်းကို ငါ မေးမြန်းသလော။ (မမေးမြန်းပါ။) ဤအရာများကို ငါ အဘယ်ကြောင့် မမေးသနည်း။ ထိုအရာများကို မေးမြန်းရာတွင် အဓိပ္ပာယ်မရှိပေ။ ဘုရားအိမ်တော်သည် လူ့အဖွဲ့အစည်း မဟုတ်။ သင့်အနေဖြင့် အခြားသူများကို ကပ်ပါးရပ်ပါးလုပ်ရန် သို့မဟုတ် အခြားသူများနှင့် အဆက်အသွယ်များရအောင် မျက်နှာလိုမျက်နှာရလုပ်ရန် မလိုအပ်ပေ။ ဤအရာများအကြောင်းကို မေးမြန်းခြင်းသည် ဘုရားသခင်ကို ယုံကြည်ခြင်းနှင့် လုံးဝ ဆက်နွှယ်မှုမရှိပေ။ ဘုရားအိမ်တော်ကို လူ့အဖွဲ့အစည်းအဖြစ်သို့ မပြောင်းလဲနှင့်။ သင်၏ မိသားစု နောက်ခံက မည်သည့်အရာဖြစ်စေ၊ ဆင်းရဲသည်ဖြစ်စေ၊ ချမ်းသာသည်ဖြစ်စေ၊ မည်သည့် ပတ်ဝန်းကျင်တွင် သင် အသက်ရှင်နေထိုင်သည်ဖြစ်စေ၊ ထိုအရာက မြို့ကြီးတစ်ခုတွင်ဖြစ်စေ၊ ကျေးလက်တောနယ် ဒေသတစ်ခုတွင်ဖြစ်စေ အရေးမကြီးပေ။ သင်သည် သမ္မာတရားကို မလိုက်စားလျှင် လူ့အဖွဲ့အစည်း၌ မည်မျှ မြင့်မားသည့် အဆင့်အတန်းတစ်ခု သင် ရှိနေကျဖြစ်စေ အရေးမကြီးပေ။ ယင်းကို ငါ ကြည့်လိမ့်မည် မဟုတ်။ လူတို့နှင့် ငါ စကားစမြည်ပြောသည့်အခါ ၎င်းတို့၏ မိသားစု အခြေအနေအကြောင်းကို ငါ လုံးဝ မမေးမြန်းဘူးချေ။ ထိုအကြောင်းကို ၎င်းတို့က ပြောရန် လိုလားလျှင် ငါ နားထောင်သော်လည်း လူတို့ကို အသုံးချဖို့အတွက် သတင်းအချက်အလက် တစ်မျိုးမျိုးကို ရယူဖို့ ကြိုးစားရန်မဆိုထားနှင့်၊ ဤအရာများကို ငါ မေးကိုမေးရမည့် အရေးကြီးသော သတင်းအချက်အလက်အဖြစ် ငါ လုံးဝ သဘောမထားပေ။ သို့သော် အန္တိခရစ်များက ဤအရာများအကြောင်းကို မေးမြန်းသည့်အခါ ၎င်းတို့က စကားစမြည်ပြောဆိုရန်သက်သက်အတွက် ထိုအရာကို လုပ်ဆောင်နေခြင်း သေချာပေါက် မဟုတ်ပေ။ ထို့ထက် ၎င်းတို့သည် လိုချင်ဖွယ်သော အရာအချို့ကို ရယူရန် ထိုအရာကို လုပ်ဆောင်နေကြခြင်း ဖြစ်သည်။ ဥပမာအနေဖြင့် မည်သူမဆို၏ မိသားစုက ကျန်းမာရေးထုတ်ကုန်များ ရောင်းချသည့် ဆိုင်တစ်ဆိုင်ပိုင်ဆိုင်ပြီး ၎င်းတို့အား ကျန်းမာရေးထုတ်ကုန်များကို လက်ကားဈေးနှုန်းဖြင့် ဝယ်ယူခွင့်ပေးနိုင်လျှင် ၎င်းတို့သည် ထိုမိသားစုကို ချဉ်းကပ်ကြ၏။ သို့မဟုတ် ကောင်းမွန်သောပစ္စည်းများကို ၎င်းတို့အား ကူညီဝယ်ယူပေးနိုင်သည့် မိတ်ဆွေတစ်ဦးရှိသည့် မည်သူမဆိုကို ၎င်းတို့က မှတ်မိကြလိမ့်မည်။ သူတို့သည် ဤ “အဆက်အသွယ်များ” နှင့် ထူးချွန်သော အရည်အချင်းရှိသူများဟု သူတို့ ထင်မှတ်သော လူများကို စာရင်းပြုစုထား၍ အရေးကြုံသောအခါတွင် အသုံးချကြ၏။ ဤလူများအားလုံးသည် ပါရမီရှိကြပြီး ၎င်းတို့အတွက် အလွန် အသုံးဝင်သည်ဟု ၎င်းတို့ တွေးထင်ကြသည်။ ဤသည်မှာ မှန်ကန်သလော။ (မမှန်ကန်ပါ။) သမ္မာတရားကို မလိုက်စားသကဲ့သို့ လောကီနှင့်လည်းကောင်း၊ စာတန်နှင့်လည်းကောင်း သက်ဆိုင်သည့် လူများသည် ဤအရာများကို အသက်နှင့် သမ္မာတရားထက် ပိုမိုအရေးကြီးသည်ဟု မြင်ကြသည်။ လူတစ်ဦးဦးသည် လူ့အဖွဲ့အစည်းတွင် သာမန် အလုပ်သမားတစ်ဦးဖြစ်နေကျဖြစ်လျှင် ဤအရာကို ခေါင်းဆောင်တစ်ဦးက ကြားသည်နှင့်တစ်ပြိုင်နက် ထိုသူသည် မိမိ၏ ယုံကြည်ခြင်းတွင် မည်မျှ လိုက်စားသည်ဖြစ်စေ ၎င်းက ထိုသူကို မည်သည့်အာရုံမျှ မစိုက်ချင်သော်လည်း တစ်စုံတစ်ဦးက အရာရှိတစ်ဦးဖြစ်ခဲ့ပြီး သူ၏ မိသားစုက ချမ်းသာကြောင်း၊ သာလွန်သော ဘဝနေထိုင်မှုပုံစံတစ်ခုရှိကာ ထိပ်ဆုံးတွင် ဘဝကို အသက်ရှင်နေထိုင်သည်ကို မြင်ပြီး ၎င်းက ထိုသူကို ဖော်လံဖားလျှင် ဤသည်မှာ ခေါင်းဆောင်ကောင်းတစ်ဦး ဖြစ်သလော။ (မဟုတ်ပါ။) သင်တို့သည် ဤဆက်ဆံမှုမျိုးကို ခံရဖူးသလော။ ဤဆက်ဆံမှုမျိုးကို ခံရပြီးနောက်တွင် သင်တို့သည် စိတ်ထဲ၌ မည်သည့်အရာကို စဉ်းစားကြသနည်း။ ဘုရားအိမ်တော်၌ ချစ်ခြင်းမေတ္တာ သို့မဟုတ် နွေးထွေးမှုမရှိဟု သင်တို့ ခံစားရသလော။ အန္တိခရစ်များသည် ဘုရားအိမ်တော်ကို ကိုယ်စားပြုသလော။ ဘုရားအိမ်တော်ကို ၎င်းတို့ ကိုယ်စားမပြုကြပေ။ စာတန်ကို ကိုယ်စားပြုကြ၏။ ၎င်းတို့ ပြုမူဆောင်ရွက်ခြင်းနှင့် ၎င်းတို့၏ အနှစ်သာရသည် စာတန်နှင့် သက်ဆိုင်သည်ချည်းသာ ဖြစ်ပြီး သမ္မာတရားနှင့် လုံးဝ ပတ်သက်ခြင်းမရှိပေ။ ၎င်းတို့က မိမိတို့ကိုယ်ကိုသာ ကိုယ်စားပြုကြသည်။ ဤ “အဆက်အသွယ်များ”ကို မိမိတို့၏ လက်ဝယ်သို့ ရရှိကာ ဆက်သွယ်ပြီးနောက် ၎င်းတို့အတွက် ကိုယ်ရေးကိုယ်တာ ကိစ္စရပ်များကို ကိုင်တွယ်ခိုင်းဖို့ သို့မဟုတ် ၎င်းတို့ မိသားစုဝင်များအတွက်ပင် အလုပ်ကို စီစဉ်ခိုင်းဖို့အတွက် ဤအဆက်အသွယ်များကို အသုံးပြုကြသည့် အန္တိခရစ်အချို့လည်း ရှိသည်။ ငါ့ကိုပြောလော့၊ ဤအရာမျိုး ဖြစ်ပျက်တတ်သလော။ (ဖြစ်ပျက်ပါသည်။) အန္တိခရစ်များအားလုံးသည် ဤအရာများကို အလွန် လုပ်ဆောင်နိုင်စွမ်း ရှိကြသည်။ အသိစိတ်မရှိသည့်လူ၊ အရှက်မရှိသည့်လူနှင့် တစ်ကိုယ်ကောင်းဆန်ပြီး အဆုံးစွန် ယုတ်ညံ့သည့် လူတစ်ဦးက မည်သည့်အရာကိုမဆို လုပ်ဆောင်နိုင်စွမ်းရှိသည်။ ၎င်းတို့သည် သမ္မာတရားနှင့် မကိုက်ညီသည့်အပြင် ကိုယ်ကျင့်တရား အပြုအမူ၊ လူတစ်ဦး၏ အသိစိတ်နှင့် လုံးဝ ဆန့်ကျင်ကွဲလွဲသည့် မည်သည့်အရာမျိုးကိုမဆို လုပ်ဆောင်နိုင်စွမ်းရှိကြသည်။ ထို့ကြောင့် အန္တိခရစ်များ၏ အမြင်တွင် ၎င်းတို့၏ အတွင်းရေးကိစ္စများကို ကိုင်တွယ်ရန်၊ အကျိုးအမြတ်များကို ရယူရန် ၎င်းတို့၏ ရာထူးကို အသုံးပြုခြင်းနှင့် ထိုသို့သော အရာမျိုးသည် လောကတွင် ပုံမှန်အဖြစ်ဆုံးသော အရာဖြစ်ပြီး ထိုအရာကို ယင်းတို့ကို ထုတ်ဖော်ပြောဆိုခြင်း၊ ဝေဖန်ပိုင်းခြားခြင်း သို့မဟုတ် နားလည်သဘောပေါက်ခြင်း မပြုသင့်ပေ။ ထိုအရာသည် မယုံကြည်သူများက “အစားအစာနှင့် အဝတ်အထည်တို့အတွက် ရာထူးရရှိရန် ခက်ခဲပင်ပန်းစွာ ကြိုးစားအားထုတ်ပါ”ဟု ပြောသည့် ပုံစံကဲ့သို့ပင်ဖြစ်သည်။ ဤသည်မှာ ခေါင်းဆောင်တစ်ဦးဖြစ်ခြင်းအားဖြင့် အန္တိခရစ်များ လိုက်စားသည့် ရည်မှန်းချက်ပန်းတိုင်လည်း ဖြစ်သည်။ ၎င်းတို့၏ လိုက်စားမှုကဲ့သို့ပင် ထိုအရာသာ ကျိုးကြောင်းသင့်သည့်အလား ညီအစ်ကိုမောင်နှမများအား အမှုအရာများကို ခြိမ်းခြောက်လုပ်ဆောင်ခိုင်းဖို့ မိမိတို့ပိုင်ဆိုင်သည့် အာဏာကို အသုံးပြုပြီး ၎င်းတို့၏ ရာထူးကို အသုံးပြုရင်းနှင့် စည်းမျဉ်းများနှင့် ကိုက်ညီခြင်းမရှိသည့် အလေ့အထများနှင့် တောင်းဆိုချက်များကို ညီအစ်ကိုမောင်နှမများထံ တင်ပြလျက် မိမိတို့ကိုယ်ကို အပြစ်တင်စိတ် တစ်စက်မျှမရှိဘဲ ဤဦးတည်ချက်ဖြင့် ကြိုးစားအားထုတ်လျက် ရှိကြသည်။ ချင့်ချိန်နိုင်စွမ်းကင်းမဲ့သည့် နားဝေတိမ်တောင်ဖြစ်သော လူအချို့သည် မိမိတို့ အလိုဆန္ဒမပါဘဲ ဤခေါင်းဆောင်များ၏ အသုံးချခြင်းနှင့် စေခိုင်းခြင်းခံကြရပြီး ထိုခေါင်းဆောင်များအတွက် အမှုအရာများကို လုပ်ဆောင်ပေးဖို့ မိမိတို့ကိုယ်ပိုင် ငွေကို အသုံးပြုကြသော်လည်း မည်သည့်အရာမျှ မပြောနိုင်ကြသကဲ့သို့ ဤအရာကို လုပ်ဆောင်ခြင်းဖြင့် ၎င်းတို့က မိမိတို့၏တာဝန်ကို ထမ်းဆောင်ကာ ကောင်းမှုများကို ပြင်ဆင်နေခြင်းဖြစ်သည်ဟု တွေးထင်ကြသည့် လူအချို့ပင် ရှိနိုင်သည်။ သင့်ကို ငါ ပြောမည်။ စင်စစ်အားဖြင့် သင်သည် မှားယွင်း၏။ ဤအရာကို လုပ်ဆောင်ခြင်းဖြင့် သင်သည် ကောင်းမှုများကို ပြင်ဆင်နေခြင်း မဟုတ်။ ထို့ထက် သင်သည် မကောင်းသည့် လူတစ်ဦးကို မကောင်းသည့် အရာများကို လုပ်ဆောင်ရာတွင် အကူအညီ ပေးနေခြင်းဖြစ်ပြီး ဆိုးယုတ်သော လူတစ်ဦး၏ စွမ်းအားကို တိုးပွားစေခြင်းဖြစ်သည်။ ဤအရာကို ငါ အဘယ်ကြောင့် ပြောသနည်း။ ဤအရာများကို သင် လုပ်ဆောင်သည့်အခါ စည်းမျဥ်းများနှင့် မကိုက်ညီပေ။ သင်သည် သင်၏ တာဝန်ကို ထမ်းဆောင်ခြင်း မဟုတ်ပေ။ သင်သည် အန္တိခရစ်တစ်ဦးအား ၎င်းတို့၏ ကိုယ်ရေးကိုယ်တာ အကျိုးအမြတ်များအတွက် ကူညီကြံစည်ပေးနေခြင်း ဖြစ်ပြီး ၎င်းတို့အတွက် အတွင်းရေး ကိစ္စများကို ကူညီကိုင်တွယ်ပေးနေခြင်း ဖြစ်သည်။ ဤသည်မှာ သင်၏ တာဝန် မဟုတ်။ သင်၏ ဝတ္တရား မဟုတ်။ သင့်ကို ဘုရားသခင် ပေးခဲ့သည့် တာဝန်ပေးစေခိုင်းချက် မဟုတ်သကဲ့သို့ ဘုရားအိမ်တော်၏ အလုပ်လည်း မဟုတ်ပေ။ ဤအရာကို လုပ်ဆောင်ခြင်းဖြင့် သင်သည် စာတန်ကို အလုပ်အကျွေးပြုနေခြင်းနှင့် စာတန်အတွက် အလုပ်လုပ်နေခြင်း ဖြစ်သည်။ စာတန်အတွက် အလုပ်လုပ်ပေးခြင်းအတွက် ဘုရားသခင်က သင့်ကို အောက်မေ့သတိရလိမ့်မည်လော။ (သတိရလိမ့်မည် မဟုတ်ပါ။) ထိုသို့ဆိုလျှင် ဘုရားသခင်က မည်သည့်အရာကို အောက်မေ့သတိရလိမ့်မည်နည်း။ ကျမ်းစာတွင် စကားရပ်တစ်ခုရှိ၏။ သခင်ယေရှု ပြောခဲ့သည်မှာ “ငါအမှန်ဆိုသည်ကား၊ သင်တို့သည် ဤသူတည်းဟူသော ငါ့ညီတို့တွင် အငယ်ဆုံးသောသူတစ်ယောက်အား ပြုကြသမျှတို့ကို ငါ့အား ပြုကြပြီ။” (ရှင်မဿဲခရစ်ဝင် ၂၅:၄၀) ဤသည်မှာ ဘုရားသခင်က ချမှတ်ခဲ့သည့်အရာ ဖြစ်သည်။ ဤစကားများသည် မည်သည့်အရာကို ဆိုလိုသနည်း။ အကယ်၍ သင်တို့သည် ညီအစ်ကို မောင်နှမများအနက် အနိမ့်ကျဆုံးသော သူတို့အတွက် တစ်စုံတစ်ရာ လုပ်ဆောင်ပေးနိုင်လျှင် ထိုအရာသည် မုချဧကန် စည်းမျဉ်းများနှင့်အညီလည်းကောင်း၊ ဘုရားသခင်၏ တောင်းဆိုချက်များနှင့်အညီလည်းကောင်း လုပ်ဆောင်ခြင်း ဖြစ်သည်။ လူတစ်ဦး၏ အဆင့်အတန်းက မည်မျှမြင့်မားသည်ဟူသည်ကို သင် ကြည့်ရမည့်အစား စည်းမျဉ်းနှင့်အညီ သင် လုပ်ဆောင်ပေသည်။ လူအချို့သည် အဆင့်အတန်းရှိသူများအတွက်သာ အမှုအရာများကို လုပ်ဆောင်ကြသည်၊ အားထုတ်ပြီး အလုပ်လုပ်ကာ စိတ်ထက်သန်စွာ ထောက်ပံ့ကြသော်လည်း အဆင့်အတန်းမရှိသည့် လူတစ်ဦးက တစ်စုံတစ်ရာကို လုပ်ဆောင်ဖို့ ၎င်းတို့ကို တောင်းဆိုလျှင် ထိုအရာက ၎င်းတို့ လုပ်ဆောင်သင့်သည့် တာဝန် သို့မဟုတ် ဝတ္တရားဖြစ်လျှင်ပင် ၎င်းတို့က အလေးဂရုမပြုကြပေ။ သို့ဆိုလျှင် ၎င်းတို့ လုပ်ဆောင်သည့်အရာများကို မည်သို့စရိုက်လက္ခဏာ သရုပ်ဖော်သနည်း။ ဘုရားသခင်၏ ရပ်တည်ချက်မှကြည့်လျှင် ဤအရာများကို စာတန်အတွက် အလုပ်လုပ်ပေးခြင်းအဖြစ် စရိုက်လက္ခဏာ သရုပ်ဖော်ပြီး သူက ဤအရာများကို လုံးဝ အောက်မေ့သတိရလိမ့်မည် မဟုတ်ပေ။ ဤသည်မှာ ဆဋ္ဌမမြောက် နမူနာ ဖြစ်သည်။ သင်တို့ထဲမှ တစ်ဦးတလေက ဤကဲ့သို့သော အခြေအနေများကို မြင်ပြီးကြပြီလော။ (ဘုရားသခင်၊ ကျွန်ုပ် အခြေအနေတစ်ခုကို မြင်ခဲ့ပါသည်။ ယခင်က၊ ကျွန်ုပ်တို့ ရှိသည့်နေရာတွင် ခေါင်းဆောင်ဖြစ်ခဲ့သည့် အန္တိခရစ်တစ်ဦး ရှိသည်။ သူမသည် ညီအစ်ကို မောင်နှမများက လှူဒါန်းထားသည့် အစားအစာကောင်း၊ အသုံးဝင်သည့် ပစ္စည်းများ၊ မိတ်ကပ်နှင့် အခြားအရာများကို မိမိအတွက် သိမ်းထားရန် သူမ၏ ရာထူးကို အသုံးပြုခဲ့သည်။ အချို့သော အရာများက သက်တမ်းကုန်ပြီးသား ဖြစ်သော်လည်း သူမက ညီအစ်ကို မောင်နှမများကို မပေးဘဲနေခဲ့သေးသည်။ သူမသည် ဤအရာများအားလုံးကို အလွဲသုံးစား လုပ်ခဲ့သည်။ ထို့ပြင် သူမသည် ငှက်မွေးနွေးထည်တစ်ထည်ကို ဝယ်ယူခဲ့၏။ သို့သော် နောက်ပိုင်းတွင် ညီအမတစ်ဦးက ဈေးမကြီးဘဲ အရည်အသွေးကောင်းသော ငှက်မွေးနွေးထည်တစ်ထည် ဝယ်ယူထားသည်ကို မြင်သောအခါ သူမ၏ အနွေးထည်ကို လိမ်လည်လှည့်ဖြားယူငင်ရန် ထိုညီအမအား အကြောင်းအမျိုးမျိုးပြ၍ ပြောဆိုခဲ့ပြီး ထိုညီအမအား သူမ၏ကိုယ်ပိုင် ငှက်မွေးနွေးထည်ကို ဝယ်ယူရန် ငွေပိုကုန်ကျစေခဲ့သည်။) အန္တိခရစ်တိုင်းက ဆိုးယုတ်သည့် လူတစ်ဦးဖြစ်ကာ ၎င်းတို့တွင် လူ့သဘာဝ မရှိ၊ အသိစိတ်မရှိသကဲ့သို့ ၎င်းတို့၏ စရိုက်လက္ခဏာသည် အထူးသဖြင့် ဆိုးယုတ်သည်ဟု ပြော၍ ရနိုင်ပေသည်။ ဤလူများသည် နောက်ဆုံးတွင် ထုတ်ဖော်ခံရပြီး ဖယ်ရှားရှင်းလင်းခံရမည်ဖြစ်သည်။

ယခင်က မိမိတို့၏ တာဝန်ကို ထမ်းဆောင်ရန် နိုင်ငံခြားသို့ ရောက်ရှိလာသော မိသားစုဝင်သုံးဦးပါသည့် မိသားစုတစ်စုရှိခဲ့သည်။ ရောက်ရှိပြီးနောက်တွင် ၎င်းတို့သည် ပစ္စည်းများဝယ်ယူဖို့ ညီအစ်ကိုမောင်နှမများကို နေ့စဉ် အပြင်လိုက်ပို့ခိုင်းလေသည်။ ၎င်းတို့ထဲမှအချို့က ငှက်မွေး ကုတ်အင်္ကျီများ လိုချင်ကြသည်၊ အချို့က ဘောင်းဘီများ လိုချင်ကြပြီး အခြားသူတို့က ဖိနပ်များ လိုချင်ခဲ့ကြသည်။ ၎င်းတို့က ထိုမျှများပြားသောငွေများ ယူမလာခဲ့ကြကြောင်း ပြောဆိုလျက် ဆင်ခြေများ ပေးခဲ့ကြသည်။ ၎င်းတို့အနေဖြင့် ထိုမျှများပြားသော ငွေကို ယူမလာခဲ့ကြလျှင် ပစ္စည်းများကို ဝယ်မနေခဲ့သင့်ကြပေ။ သို့သော် ၎င်းတို့က ဝယ်ချင်နေကြဆဲဖြစ်ပြီး သာမန်ပစ္စည်းများကို မလိုချင်ကြဘဲ ဆန်းပြားသောပစ္စည်းများကိုသာ လိုချင်ခဲ့ကြသည်။ ထိုပစ္စည်းများအတွက် ညီအစ်ကို မောင်နှမများက မိမိတို့ကိုယ်ပိုင် ငွေဖြင့် ပေးချေခဲ့ကြရသည်။ ထိုမိသားစုသည် အချိန်ကာလတစ်ခုကြာ မိမိတို့တာဝန်ကို ထမ်းဆောင်ခဲ့ကြစဉ်တွင် လူတို့သည် ၎င်းတို့၏ အပြုအမူကို သဘောမကျ ဖြစ်လာခဲ့ကြသည်။ ၎င်းတို့စားသောအစားအစာ၊ ၎င်းတို့ နေထိုင်သည့် နေရာများနှင့် အသုံးပြုသော ပစ္စည်းများသည် ခမ်းနားထည်ဝါလွန်းသည်ချည်းသာ ဖြစ်သည်။ ထိုမိသားစုထဲမှ ဖခင်ဖြစ်သူသည် ညီအစ်ကိုမောင်နှမများကို နွားနို့ပင်ဝယ်ခိုင်းခဲ့ပြီး ရေငတ်သည့်အခါတွင် နွားနို့ကို ရေကဲ့သို့ သောက်လေသည်။ ဤကမ္ဘာပေါ်တွင် နွားနို့ကို ရေကဲ့သို့ သောက်သုံးနိုင်သူ မည်မျှရှိသနည်း။ ၎င်းတို့သည် မည်သည့်အဆင့်အတန်းရှိသောလူများ ဖြစ်ရော့မည်နည်း။ နောက်ပိုင်းတွင် သူက ညီအစ်ကိုမောင်နှမများကို ပျားလိမ္မော်နှင့် လိမ္မော်သီးများ ဝယ်ခိုင်းခဲ့သည်။ ၎င်းတို့က အိတ်ကြီးတစ်အိတ်စာ ဝယ်ပေးခဲ့ကြရာတွင် ထိုမိသားစုက နှစ်ရက်အတွင်း အကုန်စားလိုက်ကြသည်။ ဤအရာပြီးသည့်နောက်တွင် သူက ၎င်းတို့အတွက် ဖြည့်စွက်ဗီတာမင်ဓာတ်အချို့ လိုချင်သည်ဟု ပြောသည်။ ထို့ကြောင့် သူသည် “ဘုရားအတွက် ချယ်ရီသီးများကို သင်တို့ ဝယ်ပေးရမည်” ဟု ပြောရင်း ငါ့ကိုပင် အကြောင်းပြချက်အဖြစ် အသုံးပြုလျက် ညီအစ်ကိုမောင်နှမများကို ချယ်ရီသီးအချို့ ဝယ်ခိုင်းခဲ့သည်။ ငါက “ယခုက ဆောင်းရာသီဖြစ်သည်။ ချယ်ရီသီးစားရမည့် ရာသီမဟုတ်ပါ။ ငါ စားမည်မဟုတ်၊ ငါ့အတွက် မဝယ်ပါနှင့်”ဟု ပြောခဲ့သည်။ သူက “ကျွန်ုပ်တို့ ဝယ်ကိုဝယ်မှဖြစ်မည်” ဟု ပြောခဲ့သည်။ ညီအစ်ကိုမောင်နှမများက ချယ်ရီသီးတစ်ဘူး ဝယ်လာသောအခါ သူ့မိသားစုက ချက်ချင်းပင် အပြောင်ရှင်းလိုက်ကြသည်။ ငါသည် ထိုကဲ့သို့ စားနိုင်သူတစ်ဦးကို မည်သည့်အခါမျှ မမြင်ဖူးခဲ့ပေ။ ၎င်းတို့သည် သစ်သီးများကို ထမင်းကဲ့သို့ စားကြပြီး နို့ကို ရေကဲ့သို့ သောက်ကြသည်။ ထို့နောက် ထမင်းစားချိန်ရောက်သောအခါ ၎င်းတို့က ငါးဟင်းကို တွေ့သည်နှင့် အာသာငမ်းငမ်း စားကြသည်။ ၎င်းတို့စားသောက်ပုံကို သင်တို့ စက်ဆုပ်ရွံရှာကြမည်ဖြစ်သည်။ ၎င်းတို့သည် ယခင်က ကောင်းမွန်သည့်အရာ တစ်ခုမျှ မစားဖူးသော ငတ်မွတ်နေသည့် သရဲတစ္ဆေများနှင့် တူပေသည်။ ၎င်းတို့က ကောင်းသည့်အရာများကို ရသည့် ဤအခွင့်အရေးကို ကောင်းကောင်း အသုံးချသင့်သည်ဟု ထင်မြင်ခဲ့ကြသည်။ ထို့ကြောင့် ၎င်းတို့က တဝတပြဲစားဖို့ အားတက်သရော အလုအယက်ကြိုးပမ်းကြလေသည်။ နောက်ဆုံးတွင် ကလေးငယ်သည် အလွန်အကျွံစားမိပြီး တစ်စုံတစ်ရာ ပြဿနာဖြစ်သွားခဲ့သည်။ ဤသို့ဖြစ်ပြီးနောက်တွင် ထိုကလေးက ယုတ္တိမကျသော စကားတစ်ခွန်းကို ပြောခဲ့သည်။ “ကျွန်ုပ်သည် ထိုငါးဟင်းကို ဘုရား၏နေရာတွင် မစားခဲ့လျှင် ကျွန်ုပ် နေမကောင်းဖြစ်ခဲ့မည် မဟုတ်ပါ” ဟူ၍ ဖြစ်သည်။ ထိုငါးဟင်းကို သူစားနေခဲ့ချိန်တွင် ငါသည် ထိုနေရာတွင်ပင် မရှိခဲ့သည့်အပြင် ထိုအကြောင်းကို ငါ တစ်ခုမျှ မသိခဲ့ပေ။ သူက သူ့သဘောဖြင့် စားခဲ့ခြင်းဖြစ်သည်။ သူသည် ငါ့ကို အဘယ်သို့များ အပြစ်တင်နိုင်သနည်း။ သို့သော် သူသည် ငါ့ကို တကယ်ကို အပြစ်တင်ခဲ့သည်။ ဤကဲ့သို့သောလူများကို မည်သို့ ကိုင်တွယ်ဖြေရှင်းသင့်သနည်း။ (သူတို့ကို ရှင်းလင်းပစ်သင့်သည်။) ၎င်းတို့သည် မည်သည့်အရာများ ဖြစ်ကြသနည်း။ (နတ်ဆိုးများနှင့် စာတန်များဖြစ်သည်။) ၎င်းတို့သည် နတ်ဆိုးများဖြစ်၏။ ထိုအချိန်တွင် ငါက ဒေသခံ အသင်းတော် ခေါင်းဆောင်များကို “သူတို့ကို ရှင်းလင်းပစ်ပြီး ဤနေရာမှ ဝေးနိုင်သမျှဝေးဝေးကို ပို့လိုက်ပါ။ သူတို့၏မျက်နှာများကို ငါ တစ်ဖန် မမြင်လိုတော့ပါ” ဟု ပြောခဲ့သည်။

ငါသည် အသင်းတော်အချို့ထံသို့ သွားရောက်ခဲ့ပြီး ထိတွေ့ဆက်ဆံခဲ့ဖူးသည့် ညီအစ်ကိုမောင်နှမ အရေအတွက်မှာ မနည်းလှပေ။ မကောင်းသည့်အပြင် ဆိုးယုတ်သည့် လူမျိုးစုံကို ငါ မြင်ခဲ့သော်လည်း ပုံမှန်အားဖြင့် ငါ ပေါင်းသင်းသည့် လူအရေအတွက်မှာ အတော်ပင် နည်းပါးခဲ့သည်။ လူအများစုနှင့် ဆက်ဆံနိုင်မည့် နည်းလမ်း အမှန်တကယ် မရှိသကဲ့သို့ အသိခေါက်ခက် အဝင်နက်သည့် လူများလည်း အလွန်များပြားလှသည်။ ၎င်းတို့ပြောသမျှအရာတိုင်းတွင် မူမမှန်သည့်၊ မှားယွင်းသော ဆင်ခြင်တွေးခေါ်မှုစနစ်ရှိပြီး ၎င်းတို့သည် မုသားများကို အမှန်ဖြစ်သည့်အလား တင်ပြပြောဆိုကြသည်။ ၎င်းတို့သည် သားရဲတိရစ္ဆာန်များ၊ နတ်ဆိုးများနှင့် စာတန်များသာ ဖြစ်ကြပြီး လူ့သဘာဝ သို့မဟုတ် ဆင်ခြင်တုံတရား တစ်စက်မျှ မရှိကြပေ။ ဤကဲ့သို့သော လူများသည် အသင်းတော်တစ်ခုစီတွင် အနည်းဆုံး သုံးပုံတစ်ပုံခန့် ရှိနေသည်။ ၎င်းတို့ထဲမှ မည်သူမျှ တန်ဖိုးတစ်ခုတလေ မရှိသည့်အပြင် မည်သူမျှ ကယ်တင်မခံရနိုင်ပေ။ ၎င်းတို့အားလုံး အမြန်ဆုံး ဖယ်ရှားရှင်းလင်းခံရသင့်သည်။ ငါ ထိတွေ့ဆက်ဆံရန် နှစ်သက်သည့် လူများမှာ သမ္မာတရားကို လက်ခံနိုင်သူများ၊ အတော်အတန် ရိုးသားသူများနှင့် ပွင့်လင်းစွာ စကားပြောဆိုနိုင်သူများ ဖြစ်သည်။ ၎င်းတို့အနေဖြင့် မည်သည့်ဖောက်ပြန်ပျက်စီးမှုများကို ထုတ်ဖော်သည်ဖြစ်စေ၊ သို့မဟုတ် ၎င်းတို့တွင် မည်သည့် သွေဖည်မှုများရှိသည်ဖြစ်စေ ၎င်းတို့အနေဖြင့် သမ္မာတရားနှင့်ပတ်သက်၍ မိတ်သဟာယပြုပြီး ထိုသမ္မာတရားကို လက်ခံရန် လိုလားနေသရွေ့ ၎င်းတို့နှင့် ငါ အဆင်ပြေနိုင်သည်။ လှည့်ဖြားတတ်သူများနှင့် အခြားသူများကို အခွင့်အရေးယူရန် နှစ်သက်သူများကိုမူ ငါ အလေးဂရုပြုခြင်း မရှိပေ။ လူအချို့သည် ငါ့မျက်မှောက်တွင်ရှိသည့်အခါ မိမိတို့ကိုယ်ကို အမြဲ ကြွားလုံးထုတ်လိုကြပြီး ငါ့အား ၎င်းတို့အပေါ် အထင်ကြီးစေလိုကြသည်။ ၎င်းတို့သည် ငါ့ကို လှည့်စားရန် ငါ့ရှေ့တွင် တစ်မျိုး၊ ငါ့နောက်ကွယ်တွင် တစ်မျိုး ပြုမူကြသည်။ ဤကဲ့သို့သော လူများသည် နတ်ဆိုးများ ဖြစ်ပြီး ၎င်းတို့ကို ဝေးနိုင်သမျှ ဝေးဝေးသို့ ပို့သင့်သည်။ ငါသည် ၎င်းတို့ကို မည်သည့်အခါတွင်မျှ တစ်ဖန် မမြင်လိုပေ။ လူတို့တွင် အားနည်းချက်များနှင့် ချို့ယွင်းချက်များ ရှိသည့်အခါ ငါသည် ၎င်းတို့ကို ထောက်ပံ့ကာ ပံ့ပိုးပေးနိုင်ပြီး ၎င်းတို့တွင် ဖောက်ပြန်ပျက်စီးသော စိတ်သဘောထားများ ရှိသည့်အခါ ငါသည် ၎င်းတို့နှင့်အတူ သမ္မာတရားကို မိတ်သဟာယပြုနိုင်သော်လည်း နတ်ဆိုးများနှင့် ငါ ပတ်သက်ခြင်း သို့မဟုတ် နတ်ဆိုးများ ပြောသည့်အရာကို ငါ နားထောင်ခြင်း မရှိပေ။ လူအချို့သည် ယုံကြည်သူအသစ်များဖြစ်ကြပြီး ၎င်းတို့ နားမလည်သည့် သမ္မာတရားအချို့ရှိသည်။ ထို့ကြောင့် ၎င်းတို့သည် မသိနားမလည်စွာ စကားပြောကာ ပြုမူနိုင်စွမ်းရှိကြသည်။ သမ္မာတရားနှင့်ပတ်သက်၍ ငါတို့ မိတ်သဟာယပြုပေးနိုင်သော်လည်း သမ္မာတရားအချို့ကို သင်တို့ နားလည်ပြီးနောက် ငါ့အပေါ် မတော်တရော် ပြုမူကာ အပြစ်ရှာလျက် တမင်သက်သက် ရုတ်ရုတ်သဲသဲ ဖြစ်စေလျှင် ငါသည် သင့်ကို သည်းခံလိမ့်မည်မဟုတ်။ အဘယ်ကြောင့် ငါ သည်းမခံမည်နည်း။ သင်သည် ကယ်တင်၍ရနိုင်သည့်သူ မဟုတ်သောကြောင့် ငါသည် သင့်ကို အဘယ်ကြောင့် သည်းခံသင့်သနည်း။ တစ်စုံတစ်ဦးကို သည်းညည်းခံခြင်းဆိုသည်မှာ ငါသည် ၎င်းတို့ကို သည်းခံနိုင်ပြီး စိတ်ရှည်နိုင်သည်ဟု ဆိုလိုပေသည်။ ငါသည် မသိနားမလည်သူများနှင့် သာမန်ဖောက်ပြန်ပျက်စီးသောလူကို စိတ်ရှည်နိုင်သော်လည်း ရန်သူများ သို့မဟုတ် နတ်ဆိုးများကို စိတ်မရှည်နိုင်ပေ။ နတ်ဆိုးများနှင့် ရန်သူများသည် သင်တို့အား နားဝင်ချိုသောအရာများ ပြောဟန်ဆောင်ပြီး သင်တို့ကို လာဘ်ထိုးလျှင်၊ လှည့်ဖြားလျှင်၊ သို့မဟုတ် ခဏတာ ပျော်ရွှင်မှုကို ပေးလျှင် ၎င်းတို့ပြောသည့်အရာကို သင်တို့ ယုံကြည်နိုင်သလော။ (မယုံကြည်နိုင်ပါ။) အဘယ်ကြောင့်နည်း။ ၎င်းတို့သည် သမ္မာတရားကို လက်မခံနိုင်သောကြောင့် သင်တို့သည် ဤအရာကို ရှင်းလင်းစွာ မြင်ပြီးဖြစ်ကာ ဤလူများသည် ထုတ်ဖော်ခံရပြီးသား ဖြစ်သည်။ ၎င်းတို့သည် မိမိတို့ပြောသည့်အရာတွင် ရိုးသားခြင်းမရှိကြ။ သမ္မာတရားကို ၎င်းတို့ မိတ်သဟာယပြုသည့်အခါ သူတော်ကောင်း ယောင်ဆောင်မှုချည်းသာ ဖြစ်ပြီး ၎င်းတို့ ပြောသည့်အရာက မှန်သည်၊ မှားသည်ဆိုသည်ကို သိမြင်ရန် ခက်ခဲပေသည်။ ဤအရာများကို မှန်ကန်တိကျစွာ သင် မြင်နိုင်လျှင် ၎င်းတို့က နတ်ဆိုးများနှင့် စာတန်များဖြစ်သည်ကို သင် သေချာနိုင်ပေသည်။ ၎င်းတို့ကို ရှင်းလင်းပစ်ခြင်း သို့မဟုတ် နှင်ထုတ်ခြင်းအားဖြင့်သာ ပြဿနာက လုံးလုံးလျားလျား ပြေလည်သွားနိုင်သည်။ လူအချို့က “၎င်းတို့ကို အဘယ်ကြောင့် သူတို့အား အနည်းငယ်မျှ သက်ညှာခွင့် မပေးရသနည်း”ဟု ပြောကြသည်။ ဤလူများတွင် နောင်တရဖို့ အခွင့်အရေးမရှိပေ။ ၎င်းတို့အတွက် နောင်တရရန်မှာ မဖြစ်နိုင်ပေ။ ၎င်းတို့က စာတန်ကဲ့သို့သာ ဖြစ်သည်။ ဘုရားသခင်က မည်သို့ အနန္တတန်ခိုးရှိပြီး ဉာဏ်ပညာရှိသည်ဖြစ်စေ ၎င်း၏ ရှုထောင့်အမြင်မှကြည့်လျှင် ဤသည်မှာ ဘုရားသခင် ရှိသင့်သည့် အနှစ်သာရ မဟုတ်ပေ။ ဘုရားသခင်ကို ဘုရားအဖြစ် ၎င်းက သဘောမထားသည့်အပြင် မိမိ၏ ဉာဏ်များသော အကြံအစည်များက ဉာဏ်ပညာဖြစ်ကြောင်း၊ မိမိ၏ သဘာဝအနှစ်သာရက သမ္မာတရား ဖြစ်ကြောင်းနှင့် ဘုရားသခင်သည် သမ္မာတရားမဟုတ်ကြောင်း ၎င်းတို့က တွေးထင်လေသည်။ ဤသည်မှာ စာတန်စစ်စစ်တစ်ဦးဖြစ်ပြီး အဆုံးထိတိုင် ဘုရားသခင်ကို ရန်လိုရန် ကံဇာတာပါပေသည်။ ထို့ကြောင့် ဆိုးယုတ်သောလူများသည် သမ္မာတရားကို မချစ်နိုင်ရန်နှင့် သမ္မာတရားကို မလိုက်စားနိုင်ရန် ကံဇာတာပါကြပြီး ထိုသို့ဖြင့် ဘုရားသခင်က ၎င်းတို့ကို မကယ်တင်ပေ။ ၎င်းတို့ကို အသင်းတော်မှ ရှင်းလင်းပစ်ခြင်းနှင့် ဘုရားအိမ်တော်မှ နှင်ထုတ်ခြင်းသည် အမှန်ကန်ဆုံးသော ဆုံးဖြတ်ချက်ဖြစ်ပြီး စိုးစဉ်းမျှ မှားယွင်းခြင်း မရှိပေ။

ယနေ့ ငါ မိတ်သဟာယပြုပြီး စိစစ်ခဲ့သည့် အန္တိခရစ်များသည် ၎င်းတို့ လိုက်စားသည့် ဦးတည်ချက်နှင့် ရည်မှန်းချက်ပန်းတိုင်ကို လုံးဝ ပြောင်းလဲကြလိမ့်မည် မဟုတ်။ ၎င်းတို့သည် ဘုရားအိမ်တော်၌ အစားအစာနှင့် သောက်စရာတို့ကို ကလိမ်ကကျစ် ရယူရန် အစွမ်းကုန်အားထုတ်ပြီး ဦးနှောက်ခြောက်ခံ စဉ်းစားလျက် ၎င်းတို့ လိုက်စားသည့် အရာရာတွင် ကိုယ်ကျိုးစီးပွားကို ဦးစားပေးကြသည်။ ၎င်းတို့သည် ဘုရားသခင်အတွက် မိမိတို့ကိုယ်ကို စိတ်ရင်းမှန်ဖြင့် ဘယ်သောအခါမျှ အသုံးမခံခဲ့ကြပေ။ အစားအစာနှင့် သောက်စရာ၊ အကျိုးစီးပွားနှင့် ကောင်းမွန်သော အကျိုးခံစားခွင့်တို့ကို လိမ်လည်ရယူရန်သာ ၎င်းတို့က အလိုရှိကြသည်။ ၎င်းတို့က ဘုရားသခင်သည် ဤအရာကို မြင်ခြင်းမရှိ၊ ထိုအကြောင်းကို သိခြင်းမရှိသကဲ့သို့ စေ့စေ့စပ်စပ် ကြည့်ရှုစစ်ဆေးနိုင်ခြင်းမရှိဟု တွေးထင်ကြသောကြောင့် ဤအရာများကို စွဲစွဲမြဲမြဲ လိုက်စားကြသည်။ ဤသည်မှာ ၎င်းတို့၏ သဘာဝ အနှစ်သာရဖြစ်သည့်ပုံစံဖြစ်သည်မှာ အမှန်ဖြစ်၏။ ၎င်းတို့သည် သမ္မာတရားကို မချစ်သကဲ့သို့ သမ္မာတရား လိုက်စားသည့် လမ်းကြောင်းကိုလည်း မလျှောက်ကြပေ။ ထို့ကြောင့် ၎င်းတို့သည် အန္တိခရစ်များအဖြစ် စရိုက်လက္ခဏာ သရုပ်ဖော်ခံရဖို့ ပျက်စီးကိန်းဆိုက်ကြပေသည်။ ဤသည်တို့မှာ ဘုရားသခင် ဖယ်ရှားရှင်းလင်းသည့် လူစားမျိုးများဖြစ်ပြီး ဘုရားအိမ်တော်က ရှာဖွေတွေ့ရှိသည်နှင့်တစ်ပြိုင်နက် နှင်ထုတ်သင့်သည့် လူစားမျိုးများ ဖြစ်သည်။ လူတစ်ဦးက အန္တိခရစ်၏ လမ်းကြောင်းပေါ်တွင် ရှိသည်ကို ရှာဖွေတွေ့ရှိခြင်းမှသည် သမ္မာတရားနှင့် မကိုက်ညီသည့် အရာတသီတတန်းကို ၎င်းတို့ လုပ်ဆောင်ခြင်းထိ၊ အန္တိခရစ်များအဖြစ် ၎င်းတို့ စရိုက်လက္ခဏာ သရုပ်ဖော်ခံရသည့် နေ့ရက်ထိတိုင် ဤအရာအားလုံးက အန္တိခရစ်များ မပြောင်းလဲသည်ကို လူတိုင်းအား ပြသပေသည်။ ၎င်းတို့၏ နောက်ဆုံး အဆုံးသတ်မှာ ဘုရားအိမ်တော်၏ နှင်ထုတ်ခံရခြင်းနှင့် ဘုရားသခင်၏ ဖယ်ရှားရှင်းလင်းခံရခြင်း ဖြစ်သည်။ ၎င်းတို့က ပြောင်းလဲနိုင်စွမ်းမရှိကြပေ။ ထို့ကြောင့် ဤအရာများကို သင်တို့ သိရှိခြင်းသည် မည်သည့် ကောင်းကျိုးပြုသနည်း။ လူအချို့က “ကျွန်ုပ်တို့သည် လိမ်လည်မှုဖြင့် အစားအစာနှင့် သောက်စရာတို့ကို မရယူပါ။ သမ္မာတရားကို ကျွန်ုပ်တို့ လိုက်စားပြီး ဖန်ဆင်းခံများအဖြစ် ကျွန်ုပ်တို့၏ တာဝန်ကို လုပ်ဆောင်လိုကြသည်။ ကျွန်ုပ်တို့သည် ဘုရားသခင်နောက်လိုက်ပြီး သူ၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံကြသည်။ အန္တိခရစ်များကဲ့သို့ ကျွန်ုပ်တို့ မပြုမူကြသကဲ့သို့ အန္တိခရစ်များ၏ လမ်းကြောင်းကို လျှောက်ရန်လည်း မစီစဉ်ကြပါ။ ဤကိစ္စများကို သိရှိခြင်းသည် ကျွန်ုပ်တို့တွင် မည်သည့် အသုံးဝင်မှုရှိပါသနည်း”ဟု ပြောကြသည်။ ပုံမှန် ညီအစ်ကို မောင်နှမများအတွက် အန္တိခရစ်များ၏ ဤသရုပ်သကန်များနှင့် ထုတ်ဖော်ချက်များသည် လူတစ်ဦးစီအတွက် သတိပေးချက်တစ်ခုအဖြစ် ဆောင်ရွက်နိုင်ပြီး မည်သည့် လမ်းကြောင်းက မှန်ကန်ကာ မည်သည့် အပြုအမူများနှင့် အမှုအရာများလုပ်ဆောင်သည့် နည်းလမ်းတို့က ဘုရားသခင်၏ ရည်ရွယ်ချက်များနှင့် ကိုက်ညီသည်ဟူသည်တို့ကို ၎င်းတို့အား သိခွင့်ပေးနိုင်သည်။ အဆင့်အားလုံးရှိ အသင်းတော် ခေါင်းဆောင်များနှင့် အမှုဆောင်များအတွက် ဤသည်မှာ အန္တိခရစ်များကို ပိုင်းခြားသိမြင်ခြင်းနှင့်ဆိုင်သည့် လက်တွေ့ဘဝ သက်သေဖြစ်သည်။ အန္တိခရစ်များကို ပိုင်းခြားသိမြင်ခြင်းက အသင်းတော်အလုပ်အတွက် မည်သည့် ကောင်းကျိုးကို ပြုသနည်း။ သမ္မာတရားကို အမှန်တကယ် လိုက်စားပြီး ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ အသုံးခံနိုင်သူတို့က သန့်ရှင်းပြီး ဆိတ်ငြိမ်သော ပတ်ဝန်းကျင်တစ်ခု ရှိရန်အလို့ငှာ၊ နတ်ဆိုးများနှင့် စာတန်များ၏ အဖျက်အမှောင့်များမှ လွတ်ကင်းရန်အလို့ငှာ ထိုအရာက သင်တို့အား အန္တိခရစ်များကို မှန်ကန်တိကျစွာ ခွဲခြားဖော်ထုတ်ဖို့ ကူညီပေးပြီး သင့်တော်သည့်အချိန်တွင် အသင်းတော်မှ ၎င်းတို့ကို နှင်ထုတ်ကာ အသင်းတော်အား သာ၍ သန့်စင်စေကာ ဤအန္တိခရစ်များ၏ အဖျက်အမှောင့်များ၊ အနှောင့်အယှက်များနှင့် ထိခိုက်နစ်နာစေခြင်းတို့မှ ကင်းရှင်းစေရန် ကူညီပေးပေသည်။ ထို့ကြောင့် အန္တိခရစ်များကို ပိုင်းခြားသိမြင်ခြင်း သမ္မာတရားနှင့်ပတ်သက်လာသည့်အခါ ၎င်းတို့ကို သင်က အမှန်တရားများနှင့် သရုပ်သကန်များ၏ ရှုထောင့်အမြင်မှ ပိုင်းခြားသိမြင်သည်ဖြစ်စေ၊ သမ္မာတရား စည်းမျဉ်းများကို အခြေခံ၍ ပိုင်းခြားသိမြင်သည်ဖြစ်စေ ဤသွင်ပြင်လက္ခဏာနှစ်ခုလုံးကို သင် ကျွမ်းကျင်ပိုင်နိုင်ရမည်။ ထိုအရာသည် သင်၏ အသက်ဝင်ရောက်မှုအတွက်လည်းကောင်း၊ အသင်းတော်၏ အလုပ်အတွက်လည်းကောင်း အကျိုးရှိသည်။ ဤသည်မှာ သင်တို့ နားလည်သင့်သည့်အရာတစ်ခု ဖြစ်သည်။

ယနေ့တွင် အကြောင်းအရာအချို့နှင့်ပတ်သက်၍ ငါ ပြောဆိုဆွေးနွေးခဲ့သည်။ ဤကိစ္စရပ်များက အန္တိခရစ်များ၏ အချို့သော အပြုအမူများ၊ အမှုအရာများကို လုပ်ဆောင်သည့် နည်းလမ်းများအပြင် ရက်စက်မှု၊ အရှက်မဲ့ခြင်းနှင့် ကိုယ်ကျင့်တရား အပြုအမူ အခြေခံစည်း တစ်ခုတလေ လုံးဝ ကင်းမဲ့ခြင်းတို့၏ သရုပ်သကန်များချည်းသာ ဖြစ်သည်။ ထိုသို့သော အကြောင်းအရာများသည် သင်တို့အနီးဝန်းကျင်တွင် ဖြစ်ပျက်ပြီးဖြစ်သည့် အကြောင်းအရာများချည်းသာ ဖြစ်လောက်ပြီး အန္တိခရစ်များက အမှုအရာများကို လုပ်ဆောင်သည့် နည်းလမ်းများနှင့် ၎င်းတို့၏ သရုပ်သကန်များအားလုံးက သင်တို့အတွင်းတွင် အတိုင်းအတာတစ်ခုထိ တည်ရှိသည်ဟု ပြော၍ရပေသည်။ တစ်နည်းအားဖြင့် သင်တို့အားလုံးတွင် အန္တိခရစ်များ၏ စိတ်သဘောထားအချို့နှင့် အန္တိခရစ်များ၏ လက်တွေ့လုပ်ဆောင်မှုအချို့ ရှိကြသည်။ ထို့ကြောင့် အန္တိခရစ်များကို သင်တို့ ပိုင်းခြားသိမြင်သည်နှင့်အမျှ သင်တို့ကိုယ်ပိုင် အပြုအမူကိုလည်း သင်တို့ စစ်ဆေး၊ ဆန်းစစ်ကာ သုံးသပ်သင့်သည်။ လူအချို့က “ထိုသို့သော အကြောင်းအရာများ၊ ထိုသို့သော အတင်းအဖျင်းကို ကိုယ်တော် အမြဲ ပြောဆိုဆွေးနွေးပြီး ထိုမျှ အသေးစိတ်ကျကျ ပြောဆိုသည်။ ဤအရာက ကျွန်ုပ်တို့၏ သမ္မာတရားထဲသို့ ဝင်ရောက်ခြင်းကို မည်သို့ အကျိုးပြုသနည်း။ ယခုအခါတွင် ကျွန်ုပ်တို့သည် ကျွန်ုပ်တို့၏ တာဝန်များနှင့် တကယ်ကို အလုပ်များကြပြီး ဤအရာများနှင့်ပတ်သက်၍ ကျွန်ုပ်တို့ မှတ်စုများ မယူချင်ပါ သို့မဟုတ် ယင်းတို့ကို နားမထောင်ချင်ပါ။ သမ္မာတရားထဲသို့ ဝင်ရောက်နေချိန်တွင် အမှုအရာနှစ်ခုကို စွဲစွဲမြဲမြဲ လုပ်ဆောင်ခြင်းက လုံလောက်သည်။ တစ်ခုမှာ ဘုရားသခင်ကို ကျိုးနွံနာခံခြင်းနှင့် အခြားတစ်ခုမှာ မိမိတာဝန်ကို ပြည့်မီစွာ ထမ်းဆောင်ခြင်းဖြစ်သည်။ အလွန်ရိုးရှင်းပါသည်”ဟု ပြောကောင်းပြောပေမည်။ သဘောတရားအနေဖြင့် ထိုမျှ ရိုးရှင်းကောင်း ရိုးရှင်းနိုင်သော်လည်း တိကျစွာနှင့် ဂဃနဏပြောရလျှင် သိပ်မရိုးရှင်းပေ။ သမ္မာတရား အနည်းငယ်ကို သင် နားလည်လျှင် သင်၏ ဝင်ရောက်မှုသည် ကြမ်းတမ်းကာ ပေါ့တန်လိမ့်မည်ဖြစ်ပြီး သင် နားလည်သည့် သမ္မာတရားများက ယေဘုယျဖြစ်သော သမ္မာတရားများဖြစ်လျှင် သင် တွေ့ကြုံသည့် အသေးစိတ်အချက်များမှာလည်း အရေအတွက် နည်းပါးလိမ့်မည်ဖြစ်ပြီး ဘုရားသခင်၏ မျက်မှောက်တွင် သင် မည်သည့်အခါတွင်မျှ သန့်စင်ခြင်းခံရလိမ့်မည် မဟုတ်ပေ။ ဘုရားသခင်က လူတို့အား သမ္မာတရားကို လိုက်စားကာ သမ္မာတရား စစ်မှန်မှုများထဲသို့ ဝင်ရောက်ရန် တောင်းဆိုသည်။ ထို့ကြောင့် လူတို့အနေဖြင့် ဤအသေးစိတ်အချက်များကို နားလည်ရမည်ဖြစ်သည်။ ဤအရာမှ မည်သည့်အရာကို သင်တို့ မြင်သနည်း။ ဘုရားသခင်သည် သင်တို့ကို ကယ်တင်ဖို့ စိတ်ပိုင်းဖြတ်ပြီးဖြစ်သောကြောင့် သူသည် သင့်ကို အလေးအနက် ထားရမည်ဖြစ်ပြီး လုံးဝ ပေါ့ဆခြင်း၊ နားဝေတိမ်တောင် ဖြစ်ခြင်း ရှိမည်မဟုတ်၊ သို့မဟုတ် လက်သင့်ခံနိုင်ဖွယ်ဖြစ်ခြင်း သို့မဟုတ် လက်သင့်ခံနိုင်ဖွယ် ဖြစ်လုနီးပါး ဖြစ်ခြင်းဖြင့် စိတ်ကျေနပ်မည်မဟုတ်ပေ။ ဘုရားသခင်အတွက် “လက်သင့်ခံနိုင်ဖွယ် ဖြစ်လုနီးပါး ဖြစ်ခြင်း”၊ “ငါးချက်ထဲမှ လေးချက်”၊ “ဖြစ်ကောင်းဖြစ်မည်” ဆိုသည်နှင့် “ဖြစ်ချင်ဖြစ်မည်”ဟူသည်တို့ မတည်ရှိပေ။ သင်သည် ကယ်တင်ခံရလိုပြီး ကယ်တင်ခြင်း လမ်းကြောင်းကို လျှောက်လှမ်းလိုလျှင် သမ္မာတရား၏ ဤအသေးစိတ် အချက်များအားလုံးကို နားလည်ရမည်။ ယခုတွင် သင်သည် အလုပ်တာဝန်ကို ထမ်းဆောင်နိုင်စွမ်း မရှိလျှင် ကိစ္စမရှိပေ။ သမ္မာတရား၏ အသေးစိတ်အချက်များထဲသို့ ယခုစတင်ဝင်ရောက်ခြင်းသည် နောက်ကျလွန်းခြင်း မရှိပေ။ သင်သည် အမှားများ ပြုလုပ်မိခြင်းမရှိဘဲ မိမိတာဝန်ကို ကောင်းစွာ လုပ်ဆောင်သည့် သဘောထားတစ်ခု ရှိခြင်းနှင့် အမှုအရာများ သင့်ထံ ဖြစ်ပျက်သည့်အခါ ကျိုးနွံနာခံနိုင်ခြင်းဖြင့်သာ ကျေနပ်လျှင် သင်သည် သမ္မာတရား စစ်မှန်မှုများထဲသို့ လုံးဝ ဝင်ရောက်လိမ့်မည် မဟုတ်ပေ။ လူတို့ကို ဘုရားသခင် ပေးသည့် သမ္မာတရားတိုင်းတွင် တိကျသည့် အသေးစိတ် အချက်များစွာရှိပြီး လူတို့က ဤအသေးစိတ်အချက်များကို နားမလည်လျှင် သမ္မာတရားကို လုံးဝ နားလည်ကြလိမ့်မည်မဟုတ်၊ သို့မဟုတ် ဘုရားသခင်၏ ရည်ရွယ်ချက်များကို နားလည်ကြလိမ့်မည် မဟုတ်ပေ။ လူတို့နှင့်ပတ်သက်၍ ဘုရားသခင် အလေးအနက်ထားသည်မှာ ကောင်းသည့်အရာတစ်ခုဖြစ်သလော။ (ဟုတ်ပါသည်။) ၎င်းတို့၏ တာဝန်များကို ထမ်းဆောင်ခြင်း၊ ၎င်းတို့၏ ကျိုးနွံနာခံခြင်း၊ ၎င်းတို့၏ လူအချင်းချင်း ဆက်ဆံရေးများနှင့် စပ်လျဉ်း၍ဖြစ်စေ၊ ၎င်းတို့၏ ရှေ့ရေးနှင့် ကံကြမ္မာကိစ္စကို ၎င်းတို့ ချဉ်းကပ်ပုံနှင့်စပ်လျဉ်း၍ဖြစ်စေ၊ အန္တိခရစ်များအား မည်သို့ ပိုင်းခြားသိမြင်ရမည်၊ အန္တိခရစ်တစ်ဦး၏ လမ်းကြောင်းကို မည်သို့ မလျှောက်ဘဲနေရမည်ဆိုသည်နှင့် အန္တိခရစ်တစ်ဦး၏ စိတ်သဘောထားကို မည်သို့ ဖယ်ရှားရမည်ဟူသကဲ့သို့သော ယခု ငါ ပြောဆိုနေသည့် အရာများနှင့် စပ်လျဉ်း၍ဖြစ်စေ ဤအရာများကို တစ်ခုပြီးတစ်ခု ၎င်းတို့ သဘောပေါက်သင့်ကြပေသည်။ ဤအသေးစိတ်အချက်များကို သင်တို့ အမှန်တကယ် ပိုင်းခြားသိမြင်နိုင်ပြီး ရိုးရှင်းကာ အနှစ်မဲ့သည့် အယူဝါဒအနည်းငယ်ကို မည်သို့ဟောပြောရမည်ကို သိရုံမျှသိခြင်း မဟုတ်သည်နှင့်တစ်ပြိုင်နက် သင်တို့သည် သမ္မာတရား စစ်မှန်မှုများထဲသို့ ဝင်ရောက်ပြီးဖြစ်လိမ့်မည်။ သမ္မာတရား စစ်မှန်မှုများထဲသို့ ဝင်ရောက်သည့်လူတို့သာ ကယ်တင်ခြင်းခံရမည့် အခွင့်အရေးနှင့် မျှော်လင့်ချက် ရှိပေသည်။ စကားများနှင့် အယူဝါဒများကို ဟောပြောရုံမျှ ဟောပြောခြင်းသည် အလုပ်လုပ်ပေးခြင်းသာ ဖြစ်သည်။ လူတို့သည် သမ္မာတရား စစ်မှန်မှုများထဲသို့ ဝင်ရောက်လိုကြလျှင် ဤအသေးစိတ်အချက်များနှင့် ၎င်းတို့ အစပြုရမည်။ သို့မဟုတ်လျှင် စိတ်သဘောထားဆိုင်ရာ ပြောင်းလဲခြင်းကို မည်သည့်အခါတွင်မျှ ၎င်းတို့ စွမ်းဆောင်ရရှိကြလိမ့်မည် မဟုတ်ပေ။

၂၀၂၀ ခုနှစ်၊ ဧပြီလ ၄ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၆)

၂။ အန္တိခရစ်တို့၏ အကျိုးစီးပွားများ

ပြီးခဲ့သည့်အခေါက်တွင် အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သည့် နဝမမြောက် အချက်ကို ငါတို့ မိတ်သဟာယပြုခဲ့ကြသည်။ ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်း ဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် ဟူ၍ ဖြစ်၏။ ထို့နောက် ငါတို့သည် အန္တိခရစ်များ၏ အကျိုးစီးပွားများကို အချက်အနည်းငယ် ခွဲခဲ့ကြသည်။ ပထမအချက်မှာ သူတို့၏ တစ်ကိုယ်ရေ ဘေးကင်းရေးဖြစ်သည်၊ ဒုတိယမှာ သူတို့၏ တစ်ကိုယ်ရေ ဂုဏ်သတင်းနှင့် အဆင့်အတန်းဖြစ်ပြီး တတိယမှာ အကျိုးအမြတ်များဖြစ်သည်။ ဤအကျိုးအမြတ်များတွင် မည်သည့်အရာ ပါဝင်သနည်း။ (ပထမအချက်မှာ ဘုရားအိမ်တော်၏ ပစ္စည်းဥစ္စာများကို အလွဲသုံးစားပြုခြင်းဖြစ်သည်။ ဒုတိယမှာ ၎င်းတို့ကို အစေခံစေရန်နှင့် ၎င်းတို့အတွက် အလုပ်လုပ်ပေးစေရန် ညီအစ်ကိုမောင်နှမများကို အသုံးချခြင်း ဖြစ်ပြီး တတိယမှာ ဘုရားသခင်ကို ယုံကြည်ခြင်းနှင့်ဆိုင်သည့် ဟန်ဆောင်သောအသွင်ဖြင့် စားစရာ၊ သောက်စရာနှင့် အခြားသော တပ်မက်ဖွယ်ကောင်းသော အရာများကို လိမ်လည်၍ ရယူရန် မိမိတို့၏ ရာထူးဂုဏ်သိမ်ကို အသုံးချခြင်း ဖြစ်သည်။) ဤ “အခြားအရာများ”တွင် အထူးအကျိုးခံစားခွင့်၊ ၎င်းတို့၏ ကိုယ်ရေးကိုယ်တာ အရေးကိစ္စများကို ကိုင်တွယ်ခြင်း စသည်တို့ ပါဝင်သည်၊ ဟုတ်သလော။ (ဟုတ်ပါသည်။) ဤသို့ မိတ်သဟာယပြုခြင်း၊ ဆက်လက်မိတ်သဟာယပြုရန် အဓိက ခေါင်းစီးများကို ခေါင်းစီးခွဲများအဖြစ်သို့လည်းကောင်း၊ ခေါင်းစီးခွဲများကို အမျိုးမျိုးသော ကဏ္ဍများအဖြစ်သို့လည်းကောင်း ခွဲခြင်းသည် သင်တို့အား စိတ်ရှုပ်ထွေးစေသလော။ (စိတ်မရှုပ်ထွေးစေပါ။) အမှန်တွင် မိတ်သဟာယကို ဤသို့ သာ၍ ဆောင်ရွက်လေ၊ အမှုအရာများက သာ၍ ရှင်းလင်းလာလေဖြစ်သင့်ပေသည်။ ငါတို့သည် အန္တိခရစ်တို့၏ အကျိုးစီးပွားများနှင့်ဆိုင်သည့် အချက် သုံးချက်အပေါ် မိတ်သဟာယပြုပြီး ဖြစ်သော်လည်း အခြားတစ်ခုလည်း ရှိသေးသည်၊ ယင်းမှာ အန္တိခရစ်တို့၏ အကျိုးစီးပွားများအနက် အရေးအကြီးဆုံးဖြစ်သော စတုတ္ထမြောက်အချက်ဖြစ်သည့် ၎င်းတို့၏ အလားအလာများနှင့် ကံကြမ္မာပင် ဖြစ်သည်။ အလားအလာများနှင့် ကံကြမ္မာတို့သည် ဘုရားသခင်ကို ၎င်းတို့၏ယုံကြည်မှုတွင် အန္တိခရစ်များ ထားရှိကြသည့် အဓိကရည်မှန်းချက်ဖြစ်နိုင်သည်။ ယင်းတို့သည် ၎င်းတို့၏ စိတ်နှလုံးများတွင် စွဲကိုင်ထားသော အကြီးမားဆုံး ရည်သန်မျှော်မှန်းချက်များလည်း ဖြစ်ပြီး ၎င်းတို့၏ နက်ရှိုင်းသော အတွင်း စိတ်နှလုံးများတွင် လိုက်စားသည့် အမြင့်မားဆုံးသော အရာများလည်း ဖြစ်သည်။ အလားအလာများနှင့် ကံကြမ္မာဆိုသည့် အကြောင်းအရာကို သင်တို့ ရင်းနှီးရန် ဖြစ်နိုင်ချေအရှိဆုံးဖြစ်၏။ ထိုအရာက လူတို့အနေဖြင့် မည်သည့်နေရာတွင် အဆုံးသတ်မည်၊ မည်သည့်နေရာသို့ သွားမည်၊ အနာဂတ် သို့မဟုတ် နောက်လာမည့်ခေတ်တွင် မည်သည့်နေရာသို့ ဦးတည်နေကြသည်ဆိုသည်တို့နှင့် သက်ဆိုင်သည်။ တိုတိုပြောရလျှင် ၎င်းတို့၏ အနာဂတ် ပန်းတိုင်ပင် ဖြစ်သည်။ ဤသည်မှာ ဘုရားသခင်၏ ယုံကြည်သူတစ်ဦးချင်းစီတိုင်း၏ စိတ်နှလုံးတွင် အကြီးမားဆုံးနှင့် အရေးအကြီးဆုံးသော အရာ ဖြစ်သည် မဟုတ်လော။ (ဟုတ်ပါသည်။) အလားအလာများနှင့် ကံကြမ္မာသည် ဘုရားသခင်ကို ယုံကြည်သူအားလုံးအတွက် အလွန့်အလွန် အရေးကြီးပေသည်။ ထို့ကြောင့် အန္တိခရစ်များအတွက် ၎င်းတို့၏ အကျိုးစီးပွားနှင့် ဆက်စပ်နေသည့် အရေးကြီးဆုံးသော ကဏ္ဍမှာ ၎င်းတို့၏ အလားအလာများနှင့် ကံကြမ္မာ၊ ဆိုလိုသည်မှာ ၎င်းတို့၏ ခရီးပန်းတိုင်ပင် ဖြစ်ရမည်မှာ သိသာထင်ရှားပေသည်။

ဃ။ ၎င်းတို့၏ အလားအလာများနှင့် ကံကြမ္မာ

အမှုအရာများ အတော်အတန် ရှင်းလင်းသွားဖို့အလို့ငှာ အန္တိခရစ်များ၏ အကျိုးစီးပွားများအတွင်းတွင်ရှိသော အလားအလာများနှင့် ကံကြမ္မာတို့ကိုလည်း အမျိုးမျိုးသော ရှုထောင့်များနှင့် သွင်ပြင်လက္ခဏာများမှ မိတ်သဟာယပြုကြစို့။ ယခင်က ငါတို့ မိတ်သဟာယပြုခဲ့ကြသည့် အန္တိခရစ်များ၏ အမျိုးမျိုးသော အကျိုးစီးပွားများတွင် ရုပ်ပိုင်းဆိုင်ရာ အကျိုးစီးပွားများနှင့် ရုပ်ပိုင်းဆိုင်ရာမဟုတ်သော အကျိုးစီးပွားများ နှစ်ခုလုံး ပါဝင်သည်။ ဥပမာအားဖြင့် မိမိ၏ တစ်ကိုယ်ရေ ဘေးကင်းလုံခြုံရေး၊ ဂုဏ်သတင်းနှင့် အဆင့်အတန်းတို့သည် ရုပ်ပိုင်းဆိုင်ရာမဟုတ်သော အကျိုးစီးပွားများချည်းသာ ဖြစ်သည်။ ယင်းတို့သည် ၎င်းတို့၏ ဝိညာဉ်ရေးရာ နယ်ပယ်များရှိ လက်ဆုပ်လက်ကိုင် မပြနိုင်သောအရာများသာ ဖြစ်သည်။ ရုပ်ပိုင်းဆိုင်ရာ အကျိုးစီးပွားများတွင် အဖိုးတန်ပစ္စည်းများ၊ စားစရာနှင့် သောက်စရာအပြင် အထူးအကျိုးခံစားခွင့်များ၊ ရုပ်ပိုင်းဆိုင်ရာ ပျော်ရွှင်မှုများ စသည်တို့ ပါဝင်သည်။ သို့ဆိုလျှင် ယနေ့ မိတ်သဟာယနှင့်ဆိုင်သည့် အလားအလာများနှင့် ကံကြမ္မာတို့တွင် မည်သည့်အရာများ ပါဝင်သနည်း။ လူသား အယူအဆများ၏ ရှုထောင့်အမြင်မှကြည့်လျှင်၊ ဤအရာများသည် လက်ဆုပ်လက်ကိုင် ပြနိုင်သည့် အရာများလော၊ သို့မဟုတ် လက်ဆုပ်လက်ကိုင် မပြနိုင်သည့်အရာများလော။ (လက်ဆုပ်လက်ကိုင် မပြနိုင်သော အရာများဖြစ်သည်။) ထို့ကြောင့် ယင်းတို့သည် လူတို့၏ ဝိညာဉ်ရေးရာ နယ်ပယ်များတွင် ရှိသောအရာများ၊ ၎င်းတို့၏ အယူအဆများနှင့် စိတ်ကူးများ၊ ၎င်းတို့၏ စိတ်များတွင် ရှိသောအရာများဖြစ်ရမည်။ လူတို့အတွက် ဤအရာများသည် မျှော်လင့်ချက်နှင့် ဝိညာဉ်ရေးရာ အာဟာရတစ်မျိုး ဖြစ်ပြီး လူတို့က မိမိတို့ တစ်ဘဝလုံး လိုက်စားရင်း အချိန်ကုန်ဆုံးကြသည့် အရာများဖြစ်သည်။ ဤအရာများသည် လူတို့အတွက် မြင်၍မရနိုင်သကဲ့သို့ လက်ဆုပ်လက်ကိုင် ပြ၍မရသော်လည်း လူတို့၏ စိတ်နှလုံးများတွင် စိုးမိုးသော နေရာတစ်ခုကို ယူထားကြသည်၊ လူတို့၏ ဘဝတစ်ခုလုံးကို စိုးမိုးပြီး ၎င်းတို့၏ အတွေးအခေါ်များနှင့် လုပ်ရပ်များ၊ ၎င်းတို့၏ ကြံရွယ်ချက်များနှင့် ၎င်းတို့ လိုက်စားမှု၏ ဦးတည်ချက်ကို ထိန်းချုပ်လေသည်။ ထို့ကြောင့် အလားအလာများနှင့် ကံကြမ္မာတို့သည် လူတိုင်းအတွက် အလွန့်အလွန် အရေးကြီး၏။ အလားအလာများနှင့် ကံကြမ္မာတို့သည် အရေးကြီးသော်လည်း အန္တိခရစ်များက ထိုအရာများကို ပုံမှန်ဖြစ်သော၊ သာမန်လူများနှင့် လုံးဝ ကွဲပြားသည့် နည်းလမ်းတစ်ခုဖြင့် လိုက်စားကြသည်။ ကွာခြားချက် အတိအကျမှာ မည်သည့်အရာ ဖြစ်သနည်း။ မည်သည့်သွင်ပြင်လက္ခဏာများက ဤအရာကို ဖော်ပြပြီး ယင်းမှာ အန္တိခရစ်၏ လိုက်စားမှုနည်းလမ်းဖြစ်ကြောင်းနှင့် အန္တိခရစ်တစ်ဦး၏ စရိုက်လက္ခဏာဖြစ်ကြောင်းကို လူတို့အား ရှင်းလင်းစွာ မြင်စေပြီး သတိပြုမိစေရန် ထောက်ကူပေးသနည်း။ ဤသည်မှာ ဆွေးနွေးကာ မိတ်သဟာယပြုဖို့ ထိုက်တန်သည် မဟုတ်လော။ လူများစွာ၏ သရုပ်သကန်များသည် စစ်မှန်သော အန္တိခရစ်များ၏ သရုပ်သကန်များနှင့်လည်းကောင်း၊ အန္တိခရစ်များ၏ အနှစ်သာရရှိသူတို့နှင့်လည်းကောင်း နည်းလမ်းများစွာဖြင့် ဆင်တူသည်မှာ အမှန်ဖြစ်၏။ သို့သော် ၎င်းတို့၏ သရုပ်သကန်များနှင့် စိတ်သဘောထားများက တူညီနေသည့်အခါတွင်ပင် ၎င်းတို့၏ အနှစ်သာရက ကွဲပြားပေသည်။ အန္တိခရစ်များ၏ အကျိုးစီးပွားများထဲမှ စတုတ္ထမြောက်ဖြစ်သော ၎င်းတို့၏ အလားအလာနှင့် ကံကြမ္မာအကြောင်းကို အမျိုးမျိုးသော ရှုထောင့်များမှ မိတ်သဟာယပြုကြစို့။

အလားအလာများနှင့် ကံကြမ္မာကို ငါတို့ အဘယ်သို့ စိစစ်နိုင်သနည်း။ အန္တိခရစ်များ၏ အကျိုးစီးပွားများတွင်ရှိသည့် အလားအလာများနှင့် ကံကြမ္မာက သမ္မာတရားနှင့် မကိုက်ညီကြောင်းကိုလည်းကောင်း၊ ယင်းတို့သည် အန္တိခရစ်များ၏ အနှစ်သာရ ထုတ်ဖော်ပြချက်များဖြစ်ကြောင်းကိုလည်းကောင်း စိစစ်ရန် မည်သည့် နည်းလမ်းနှင့် ဥပမာများကို ငါတို့ အသုံးပြုနိုင်သနည်း။ မည်သည့် ရှုထောင့်များမှ ယင်းတို့ကို စိစစ်၍ရနိုင်သနည်း။ ဤအရာက စေ့စပ်သေချာသော စုံစမ်းစစ်ဆေးခြင်း လိုအပ်သည်။ လူတို့အနေဖြင့် အန္တိခရစ်များ၏ အနှစ်သာရကို သာ၍ တိကျစွာနှင့် ရှင်းလင်းစွာ နားလည်နိုင်ရန်အလို့ငှာ ဤအရာကို ကျယ်ပြန့်သော အမျိုးအစားအချို့အဖြစ်သို့ ခွဲခြားကြစို့။ ပထမမှာ အန္တိခရစ်များက ဘုရားသခင်၏ နှုတ်ကပတ်တော်များကို မည်သို့သဘောထားပြုမူပုံ။ ဒုတိယမှာ အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံ။ တတိယမှာ အန္တိခရစ်များက ပြုပြင်ခံရခြင်းကို မည်သို့သဘောထားပြုမူပုံ။ စတုတ္ထမှာ အန္တိခရစ်များက “အစေခံသူ” ဟူသည့် အမည်ကို မည်သို့သဘောထားပြုမူပုံဖြစ်ပြီး ပဉ္စမမှာ အန္တိခရစ်များက အသင်းတော်ထဲရှိ မိမိတို့၏ရာထူးကို မည်သို့ချဉ်းကပ်ပုံဖြစ်သည်။ အဘယ်ကြောင့် ဤအမျိုးအစားငါးခု ဖြစ်ရသနည်း။ နားလည်ရန် ကြိုးစားလော့။ တစ်ခုစီအပေါ် သိနားလည်မှု အနည်းငယ် သင်တို့ ရနိုင်ကြသလော။ အန္တိခရစ်များနှင့် သက်ဆိုင်သည့် အချို့သော အလားတူ ဆက်စပ်မှုရှိသည့် သရုပ်သကန်များ သို့မဟုတ် စိတ်သဘောထားများကို သင်တို့ ရှာတွေ့နိုင်ကြသလော။ ဤအမျိုးအစား ငါးခု၏ အခြေခံအုတ်မြစ်ပေါ်တွင် မည်သည့်အရာကို တိကျစွာ စိစစ်သင့်သနည်း။ ဤအမျိုးအစားများနှင့် စပ်လျဉ်း၍ အန္တိခရစ်များ၏ အဓိက စရိုက်လက္ခဏာများနှင့် ၎င်းတို့ ပြသသည့် အဓိကကျသော စိတ်သဘောထားများမှာ အဘယ်အရာဖြစ်ပြီး သမ္မာတရားကို ပုံမှန် လိုက်စားသူများနှင့် သာမန် ဖောက်ပြန်ပျက်စီးသော လူတို့၏ သရုပ်သကန်များမှာ မည်သည့်အရာများ ဖြစ်သနည်း။ အန္တိခရစ်များနှင့် သာမန် ဖောက်ပြန်ပျက်စီးသော လူတို့ကြားမှ ခြားနားမှုမှာ အဘယ်နည်း။ ဤခြားနားမှုများသည် မည်သည့်နေရာတွင် တည်ရှိသနည်း။ ၎င်းတို့ ရွေးချယ်ပြီးဖြစ်သည့် လမ်းကြောင်းများကြား ခြားနားချက်မှာ အဘယ်နည်း။ ၎င်းတို့၏ သရုပ်သကန်များတွင် ခြားနားချက်မှာ အဘယ်နည်း။ သင်တို့သည် ဤအမျိုးအစားများအပေါ် သိနားလည်မှုတစ်ခုခု ရှိကြသလော။ (ဤအမျိုးအစားငါးခုတွင် အန္တိခရစ်များသည် အမှုအရာများကို ဘုရားနှုတ်ကပတ်တော်များတွင် ရှိသည့် သမ္မာတရားကို အခြေခံ၍ အဓိက မရှုမြင်ကြပါ။ ၎င်းတို့သည် မိမိတို့ကိုယ်ပိုင် အယူအဆများနှင့် စိတ်ကူးများပေါ် အခြေခံ၍ ဘုရားသခင်၏ ရည်ရွယ်ချက်များကို မှန်းဆရန်၊ ၎င်းတို့တွင် အလားအလာနှင့် ကံကြမ္မာ တစ်ခုတလေ ရှိမရှိဟူသည်ကို ကြည့်ရန် အချို့သော အရာများ၏ အပေါ်ယံ သွင်ပြင် သို့မဟုတ် ၎င်းတို့၏ ကိုယ်ပိုင် အခြေအနေကို အမြဲ အသုံးပြုကြသည်။ ဥပမာအနေဖြင့် ၎င်းတို့၏ တာဝန်နှင့် ပတ်သက်လာသည့်အခါ ၎င်းတို့အနေဖြင့် ထင်ရှားကျော်ကြားမှု ရနိုင်ပြီး မိမိတို့ အလိုဆန္ဒများ၊ ပကာသနနှင့် ဂုဏ်သိက္ခာတို့ကို ဖြည့်ဆည်းနိုင်လျှင် ဘုရားအိမ်တော်၌ ၎င်းတို့သည် အသုံးဝင်သော လူများဖြစ်ကာ ၎င်းတို့တွင် အလားအလာများနှင့် ကံကြမ္မာ ရှိကြသည့်အလား ခံစားကြလိမ့်မည်။ ၎င်းတို့ ပြုပြင်ခံရသည်နှင့်တစ်ပြိုင်နက် ဘုရားသခင်က ၎င်းတို့ကို သဘောမကျ ဖြစ်ကြောင်း၊ ၎င်းတို့နှင့်ပတ်သက်၍ ဘုရားသခင်က စိတ်ကျေနပ်ခြင်း မရှိကြောင်းတို့ကို ၎င်းတို့ ခံစားရလိမ့်မည်ဖြစ်ပြီး ဘုရားသခင်ကို ယုံကြည်မှုနှင့်ပတ်သက်၍ ၎င်းတို့ စိတ်ဓာတ်ကျလာလိမ့်မည်ဖြစ်ကာ စိတ်ပျက်လာကြလိမ့်မည်ဖြစ်ပြီး ၎င်းတို့အတွင်းတွင် အပျက်သဘောဆောင်ခြင်းနှင့် ဆန့်ကျင်မှုတို့ ဖြစ်ပေါ်လိမ့်မည်ဖြစ်သည်။) ဤအကျဉ်းချုပ်သည် ဉာဏ်အလင်းတစ်ခုခုကို ပေးပြီး ဤကိစ္စရပ်အတွင်းရှိ သမ္မာတရားကို အနည်းငယ် ထိတွေ့ဖော်ပြထားသည်။ သင်တို့ ပြောပြီးသည့် ယေဘုယျအဓိပ္ပာယ်မှ အကဲဖြတ်ရလျှင် သင်တို့၌ ဤအမျိုးအစားငါးခုနှင့်ဆိုင်သည့် အခြေခံ သိနားလည်မှုတစ်ခု ရှိသည်မှာ သေချာသလောက်ဖြစ်သည်။ ဆက်လက်၍ ယင်းတို့ကို ငါတို့ တစ်ခုပြီးတစ်ခု မိတ်သဟာယပြုကြမည်ဖြစ်သည်။

၁) အန္တိခရစ်များက ဘုရားသခင်၏ နှုတ်ကပတ်တော်များကို မည်သို့သဘောထားပြုမူပုံ

ပထမ အမျိုးအစားမှာ အန္တိခရစ်များက ဘုရားသခင်၏ နှုတ်ကပတ်တော်များကို မည်သို့ သဘောထားပြုမူပုံဖြစ်သည်။ အန္တိခရစ်များသည် ဘုရားသခင်ကို ယုံကြည်ပြီး ဘုရားသခင် နောက်လိုက်သည့် လူများလည်း ဖြစ်ကြ၏။ ၎င်းတို့သည်လည်း မိမိတို့၏ လက်ထဲတွင် ဘုရားနှုတ်ကပတ်တော်များကို ပိုင်ဆိုင်ကြသည်၊ တရားဒေသနာများကို နားထောင်ကြသည်၊ စုဝေးပွဲများကို တက်ရောက်ကြပြီး ပုံမှန် ဝိညာဉ်ရေးရာ အသက်တာများရှိကြသည်။ အန္တိခရစ်များအတွက် ဘုရားနှုတ်ကပတ်တော်များကို ဖတ်ရှုခြင်းသည် ၎င်းတို့ ဘဝများ၏ တစ်စိတ်တစ်ပိုင်းလည်းဖြစ်ပြီး ဤအရာကို ၎င်းတို့က မကြာခဏ လုပ်ဆောင်ကြသည်။ နှစ်ဦးလုံးက ဘုရားနှုတ်ကပတ်တော်များကို ဖတ်ရှုကြသော်လည်း အန္တိခရစ်များသည် သမ္မာတရားကို လိုက်စားသူများနှင့် ကွာခြားသည်။ ၎င်းတို့သည် ဘုရားနှုတ်ကပတ်တော်များအပေါ် လုံးဝ ကွဲပြားသည့် သဘောထားတစ်ခု ရှိကြသည်။ သို့ဆိုလျှင် အန္တိခရစ်များက ဘုရားနှုတ်ကပတ်တော်များကို မည်သို့ သဘောထားကြသနည်း။ ပထမဆုံးအနေဖြင့် ၎င်းတို့က ဘုရားနှုတ်ကပတ်တော်များကို ထူးဆန်းသည့် ရှုထောင့်နှင့် အမြင်တစ်ခုမှ လေ့လာရင်း သုတေသနပြုကာ စိစစ်ကြသည်။ ထိုအရာကို “လေ့လာခြင်း”ဟု ငါ အဘယ်ကြောင့် ခေါ်ဆိုသနည်း။ ဓမ္မဓိဋ္ဌာန်ကျသော အခြေအနေအရ၊ အန္တိခရစ်များက ဤအရာများသည် ဘုရားနှုတ်ကပတ်တော်များ ဖြစ်ကြောင်းကို ဝန်ခံရမည်ဖြစ်ကာ သာမန်လူများက မဖော်ပြနိုင်အောင်ပင် ဘုရားနှုတ်ကပတ်တော်များက အလွန် မြင့်မားကြောင်းနှင့် ဤနှုတ်ကပတ်တော်များကို အခြားမည်သည့်နေရာတွင်မျှ ရှာတွေ့နိုင်မည်မဟုတ်ကြောင်းကိုလည်း ၎င်းတို့၏ စိတ်နှလုံးများတွင် ခံစားကြရသည်။ ဤအခြေခံအကြောင်းရင်းပေါ်တွင် ၎င်းတို့အနေဖြင့် ဤအရာများက ဘုရားနှုတ်ကပတ်တော်များ ဖြစ်ကြောင်း ဝန်ခံရုံမှလွဲ၍ ရွေးချယ်စရာ မရှိသော်လည်း ဘုရားနှုတ်ကပတ်တော်များကို သမ္မာတရားအဖြစ် ၎င်းတို့က လက်ခံကြသလော။ လက်မခံကြပေ။ သို့ဆိုလျှင် အန္တိခရစ်များက ဘုရားနှုတ်ကပတ်တော်များကို အဘယ်ကြောင့် ဖတ်ရှုကြသေးသနည်း။ အဘယ်ကြောင့်ဆိုသော် ဘုရားနှုတ်ကပတ်တော်များတွင် ၎င်းတို့ လိုအပ်သည့်အရာများ၊ ၎င်းတို့ သိရှိလိုသည့်အရာများနှင့် ၎င်းတို့၏ ဝိညာဉ်ရေးရာ လောကတွင် ၎င်းတို့ကို အကျိုးပြုသည့်အရာများ ရှိသောကြောင့် ဖြစ်သည်။ ဤအရာများက မည်သည့်အရာများ ဖြစ်သနည်း။ ယင်းတို့သည် အန္တိခရစ်များ၏ အလားအလာများ၊ ကံကြမ္မာတို့နှင့် နီးကပ်စွာ ဆက်စပ်သည်မှာ အမှန်ဖြစ်၏။ အန္တိခရစ်များက ဘုရားနှုတ်ကပတ်တော်များကို လေ့လာသည့်အခါ ၎င်းတို့သည် ခရီးပန်းတိုင်များ၊ အဆုံးသတ်များ၊ အနာဂတ်တွင် လူတို့ အဆုံးသတ်ကြမည့်နေရာ၊ စသည်တို့နှင့် ဆက်စပ်သည့် စကားများကို စဉ်ဆက်မပြတ် ရှာဖွေနေကြသည်။ ထို့ကြောင့် ဘုရားနှုတ်ကပတ်တော်များကို အန္တိခရစ်များ၏ ဖတ်ရှုခြင်းကို “လေ့လာခြင်း”ဟု ခေါ်သည်။ ၎င်းတို့သည် ဘုရားနှုတ်ကပတ်တော်များကို ဖတ်ရှုနေစဉ် ယင်းတို့ကို သုတေသနပြုနေကြသည်၊ စိစစ်နေကြပြီး အကဲဖြတ်မှုများ ပြုလုပ်နေကြပေသည်။ ၎င်းတို့သည် သူ၏ နှုတ်ကပတ်တော်များကို ဖတ်ရှုနေစဉ် သုတေသနပြုနေကြသည်။ “ဘုရား၏ လေယူလေသိမ်းမှကြည့်ရလျှင် သူသည် ဤလူစားမျိုးများကို မနှစ်သက်သည့်ပုံရသည်။ ငါက ထိုသူတို့ထဲမှ တစ်ဦးကဲ့သို့ အဘယ်ကြောင့် ခံစားရသနည်း။ ဘုရားက ဤလူများအား မည်သည့် ခရီးပန်းတိုင်ပေးသည်ကို ငါ သိအောင်လုပ်သင့်သည်”ဟူ၍ ဖြစ်၏။ ဘုရားသခင်က ထိုသို့သောလူများကို အနက်ဆုံးသောတွင်းထဲသို့ ကန်ချခြင်းအကြောင်း ပြောသည်ကို ၎င်းတို့မြင်သောအခါ “ဤသည်မှာ မကောင်းပါ။ အနက်ဆုံးသောတွင်းထဲသို့ ကန်ချခံရခြင်းသည် အဆုံးသတ်ခြင်းကို ဆိုလိုသည် မဟုတ်လော။ ဤလူစားမျိုးများတွင် အလားအလာများမရှိသည့်အပြင် ကောင်းမွန်သည့် ခရီးပန်းတိုင်တစ်ခု မရှိပါ။ ထို့ကြောင့် မည်သည့်အရာကို ငါ လုပ်ဆောင်သင့်သနည်း” ဟု မိမိတို့ဘာသာတွေးမိကြသည်။ ၎င်းတို့သည် မိမိတို့၏စိတ်နှလုံးထဲတွင် တစိမ့်စိမ့် နာကျင်မှု၊ စိုးရိမ်ပူပန်မှုနှင့် စိတ်မသက်မသာဖြစ်ခြင်းတို့ ခံစားရသည်။ “ဤသည်မှာ ဘုရားက ဤကဲ့သို့သော လူတို့ကို အမှန်တကယ် ဆက်ဆံပုံဖြစ်သလော။ မဖြစ်ပါ၊ ငါ လက်လျှော့၍မဖြစ်ပါ”ဟူ၍ ဖြစ်သည်။ ဤသို့ဖြင့် ၎င်းတို့သည် ဘုရားသခင်၏ နှုတ်ကပတ်တော်များကို ဆက်လက်၍ သုတေသနပြုကြသည်။ ဘုရားနှုတ်ကပတ်တော်များက “ငါ့သားတို့၊ ငါသည် သင်တို့အတွက် ဤအရာ၊ ထိုအရာကို လုပ်ဆောင်ပေးမည်ဖြစ်ပြီး သင်တို့ထံ ထိုအရာ ဖြစ်ပျက်လိမ့်မည်”ဟု ပြောသည်ကို မြင်သည့်အခါ ၎င်းတို့ စိတ်မကောင်းမဖြစ်တော့ပေ။ “ဘုရားနှုတ်ကပတ်တော်များက ကျွန်ုပ် စိတ်နှလုံးကို နွေးထွေးစေသည်။ ယင်းတို့သည် အလွန်နှစ်သက်ဖွယ်ဖြစ်သည်။ ကျွန်ုပ်သည် ဘုရားပြောသည့် “သားများ”ထဲမှတစ်ဦးဖြစ်သည်”ဟူ၍ဖြစ်၏။ ထို့နောက် ၎င်းတို့က ဘုရားနှုတ်ကပတ်တော်များတွင် “သားဦးများ” နှင့် “ရှင်ဘုရင်များကဲ့သို့ စိုးစံ”ဟူသည့်အရာ ဖော်ပြထားသည်ကို မြင်ပြီး “အလွန်ကောင်းပေ၏။ ဘုရားကို ယုံကြည်ခြင်းအတွက် အကျိုးကျေးဇူးများနှင့် အလားအလာကောင်းသော အနာဂတ်တစ်ခုရှိပေသည်။ မှန်သော လမ်းကြောင်းကို ငါ ရွေးချယ်ပြီးဖြစ်သည်။ မှန်ကန်သည့် အလောင်းအစားကို ငါ ပြုလုပ်ပြီးဖြစ်သည်။ ငါ၏ ယုံကြည်မှုတွင် ငါ လုံ့လရှိရမည်ဖြစ်ပြီး ဘုရား၏ ဝတ်ရုံကို ငါ ကိုင်ထားရမည်။ နောက်ဆုံး အခိုက်အတန့်တွင်ပင် ငါ လက်လျှော့ရမည်မဟုတ်”ဟု တွေးကြလေသည်။ ၎င်းတို့ ဆက်လက်ဖတ်ရှုနေချိန်တွင် ဘုရားနှုတ်ကပတ်တော်များက “အဆုံးတိုင်အောင် လိုက်လျှောက်သောသူသည် ဧကန်မုချ ကယ်တင်ခံရလိမ့်မည်”ဟူ၍ ဖော်ပြသည်ကို မြင်ကြသည်။ အန္တိခရစ်များအတွက် ဤအရာကို ဖတ်ရှုခြင်းသည် အသက်ကယ်ကြိုးကို ဖမ်းဆုပ်မိခြင်းကဲ့သို့ ဖြစ်သည်။ “ဤစကားများအတိုင်း ငါ လက်တွေ့လုပ်ဆောင်မည်။ မည်သည့်အချိန်၊ မည်သည့်နေရာတွင်ဖြစ်စေ၊ မည်သည့်အရာဖြစ်ပျက်သည်ဖြစ်စေ၊ ပင်လယ်များ ခမ်းခြောက်ပြီး ကျောက်ဆောင်များက မြေမှုန့်များဖြစ်သွားလျှင်ပင်၊ ပင်လယ်ပြာများက အစိမ်းရောင် ကွင်းပြင်များအဖြစ်သို့ ပြောင်းသွားလျှင်ပင် ဤစကားများက ပြောင်းလဲလိမ့်မည် မဟုတ်ပေ။ ကောင်းကင်နှင့် မြေကြီး ဆိတ်သုဉ်းသွားလျှင်ပင် ဤစကားများ ဆိတ်သုဉ်းသွားလိမ့်မည်မဟုတ်ပါ။ ဤစကားများကို ငါ ထိန်းသိမ်းသရွေ့၊ ငါ့အနေဖြင့် ကောင်းမွန်သည့် အဆုံးသတ်တစ်ခု၊ ကောင်းမွန်သည့် ခရီးပန်းတိုင်တစ်ခု ရှိမည် မဟုတ်လော။ ငါ၏ အလားအလာများနှင့် ကံကြမ္မာက အတည်တကျ ဖြစ်မည်မဟုတ်လော။ အလွန်ကောင်းပေသည်။ ငါသည် အဆုံးထိ လိုက်လျှောက်သောသူတစ်ဦး ဖြစ်ရမည်”ဟူ၍ ဖြစ်သည်။ အကြိမ်ကြိမ် ရှာဖွေခြင်း၊ ဤသို့ သုတေသနပြုခြင်းနှင့် ထိုသို့ စိစစ်ခြင်းဖြင့် ၎င်းတို့သည် နောက်ဆုံးတွင် ဘုရားနှုတ်ကပတ်တော်များ၌ အသက်ကယ်ကြိုးတစ်ခုကို ရှာတွေ့သွားကြပြီး အကြီးမားဆုံးသော “လျှို့ဝှက်ချက်”ကို ရှာဖွေတွေ့ရှိသွားကြသည်။ ၎င်းတို့က “နောက်ဆုံးတွင် ငါသည် ဖယ်ရှားရှင်းလင်းခံရမည့်အကြောင်းကို စိုးရိမ်ရန်မလိုပါ။ ကန့်နှင့်ရောနှောသော မီးအိုင်ဆီသို့ သွားရမည့်အကြောင်းကို ငါ စိုးရိမ်ရန် မလိုအပ်ပါ။ ငရဲသို့ သွားရမည့်အကြောင်းကို ငါ စိုးရိမ်ရန် မလိုအပ်ပါ။ နောက်ဆုံးတွင် ငါ၏ ခရီးပန်းတိုင်ကို ငါ ရှာတွေ့ပြီဖြစ်ပြီး ကောင်းကင်ဘုံသို့ သွားသည့် လမ်းကြောင်းတစ်ခု၊ လူသားမျိုးနွယ်၏ လှပသော ခရီးပန်းတိုင်ကို နောက်ဆုံးတွင် ငါ ရှာတွေ့လေပြီ။ နှစ်သက်ဖွယ် ဖြစ်လိုက်လေခြင်းပါတကား”ဟူ၍ ဝမ်းမြောက်ခြင်းဖြင့် ပြည့်သွားကြသည်။ သို့သော် ဤသည်မှာ ကြာရှည်မခံသကဲ့သို့ “ခရီးပန်းတိုင်နှင့် ပတ်သက်၍”ဟူသည့် ဘုရားနှုတ်ကပတ်တော် အခန်းကြီးကို ၎င်းတို့က ဖတ်ရှုသည့်အခါ ၎င်းတို့က “ဤစကားများက ခရီးပန်းတိုင်များနှင့်ပတ်သက်၍ မည်သည့်အရာကို ပြောဆိုသနည်း။ လူအမျိုးအစား အမျိုးမျိုး၏ ခရီးပန်းတိုင်များနှင့်ပတ်သက်၍ ဘုရားက အလွန်တိကျစွာ ပြောဆိုပုံမရပါ။ ဘုရားက မည်သည့်အရာကို အတိအကျ ဆိုလိုသနည်း။ မည်သည့်အရာကို ငါ လုပ်ဆောင်သင့်သနည်း။ ငါ မစိုးရိမ်သင့်ပါ။ ငါ ဆက်ဖတ်ရှုဖို့ လိုအပ်သည်”ဟု စဉ်းစားကြသည်။ ထို့နောက်တွင် ဘုရားက “သင်၏ ပန်းတိုင်အတွက် လုံလောက်သော ကောင်းမှုများကို ပြင်ဆင်”ရန် ပြောသည်ကို မြင်သည့်အခါ ၎င်းတို့က ထိုအကြောင်းကို နောက်ထပ်အနည်းငယ် စဉ်းစားကြသည်။ “ငါ့အနေဖြင့် လှပသည့် ခရီးပန်းတိုင်တစ်ခု ရှိလိုလျှင် လုံလောက်သည့် ကောင်းမှုများကို ပြင်ဆင်ရန်လိုအပ်သည်။ ယခုတွင် ဘုရားက သတ်မှတ်ချက်များကို ချပြပြီးဖြစ်သဖြင့် ဤအရာက အမှုအရာများကို သာ၍ လွယ်ကူသွားစေသည်။ ငါသည် အဓိပ္ပာယ်မဲ့သော ကြိုးပမ်းအားထုတ်မှုများကို ဆက်လုပ်ဆောင်ရန် မလိုသည့်အပြင် အချည်းနှီး ကြိုးစားရန် မလိုပါ။ ယခုတွင် ငါ၏ အားထုတ်မှုများကို မည်သည့်နေရာတွင် အသုံးပြုရမည်ကို ငါ သိသည်”ဟူ၍ ဖြစ်သည်။ မိတ်သဟာယမှတစ်ဆင့် ကောင်းမှုများက မည်သည့်အရာဖြစ်သည်ကို အန္တိခရစ်များက သင်ယူကြသည်၊ “နည်းလမ်း”တစ်ခုကို ရှာကြပြီး ဖြေရှင်းချက်တစ်ခု ရှိကြသည်။ “လက်စသတ်တော့၊ ထိုအရာ အလွန်ရိုးရှင်းပေသည်။ ပေးကမ်းစွန့်ကြဲခြင်းနှင့် လှူဒါန်းပူဇော်ခြင်းတို့သည် ကောင်းမှုများဖြစ်သည်။ ဧဝံဂေလိ ဟောခြင်းနှင့် ပိုများသော လူတို့ကို ရရှိခြင်းသည် ကောင်းမှုများဖြစ်သည်။ ညီအစ်ကို မောင်နှမများကို ထောက်ပံ့ခြင်းသည် ကောင်းမှုတစ်ခုဖြစ်သည်။ ငါ တန်ဖိုးထားသည့် အရာများကို လှူဒါန်းခြင်းသည် ကောင်းမှုတစ်ခု ဖြစ်သည်။ ငါ၏ ခရီးပန်းတိုင်အတွက် ငါ ထိုအရာအားလုံးကို ပုံအောမည်။ ဤအရာများအားလုံးကို ငါ လှူဒါန်းမည်”ဟူ၍ ဖြစ်သည်။ သို့သော်ငြားလည်း ၎င်းတို့က “မဟုတ်ပါ။ ငါ့ငွေနှင့် ရုပ်ဝတ္ထု ပိုင်ဆိုင်မှုများအားလုံးကို ငါ လှူဒါန်းလိုက်လျှင် အနာဂတ်၌ ငါ အဘယ်သို့ အသက်ရှင်မည်နည်း။ ဘုရား၏ အမှုတော် အဆုံးသတ်မည့်အချိန်နှင့် လူတို့က ကမ္ဘာပေါ်ရှိ ၎င်းတို့၏ ဘဝအတွက် ဤအရာများကို မလိုအပ်တော့မည့်အချိန်ကို သိမြင်ရန် ဘုရားနှုတ်ကပတ်တော်များကို ပထမဆုံး ငါ ဖတ်ရှုသင့်သည်။ ငါ မလောသင့်ပါ။ သို့သော် ဤအရာများကို ငါ ပူဇော်ပေးလှူခြင်းမရှိလျှင် ကောင်းမှုများကို အဘယ်သို့ ပြင်ဆင်နိုင်မည်နည်း။ ညီအစ်ကို မောင်နှမအချို့ကို ဧည့်ခံခြင်းနှင့် လူတို့ကို ရရှိရန် ဧဝံဂေလိ ဟောခြင်းတို့သည် လုပ်ဆောင်ရန် လွယ်ကူသည့်အရာများ ဖြစ်သည်။ ဤအရာများကို ငါ စွမ်းဆောင်ရရှိနိုင်သည်”ဟူ၍ ဖြစ်သည်။ ကောင်းမှုများကို ပြင်ဆင်နေစဉ် ကောင်းမှုမည်မျှကို ၎င်းတို့ ပြင်ဆင်ပြီးဖြစ်သည်ဆိုသည်နှင့် ကောင်းမွန်သည့် ခရီးပန်းတိုင်တစ်ခုရှိဖို့ မည်သို့ အလားအလာ ရှိသည်ဟူသည်တို့ကို ၎င်းတို့၏ စိတ်နှလုံးများတွင် စဉ်ဆက်မပြတ် တွက်ချက်နေကြသည်။ “အလွန်များသည့် ကောင်းမှုများကို ငါ ပြင်ဆင်ပြီးဖြစ်သော်လည်း ဘုရားက ပြတ်သားသောစကားကို အဘယ်ကြောင့် ငါ့အား မပြောသနည်း။ ဘုရား၏ အမှုတော် အဆုံးမသတ်သေးပါ။ ထို့ကြောင့် မည်သည့်အရာကို ငါ လုပ်ဆောင်သင့်သနည်း။ မဖြစ်ပါ၊ အလားအလာများနှင့် ကံကြမ္မာအကြောင်းကို ဘုရားနှုတ်ကပတ်တော်များက အခြားမည်သည့်အရာ ပြောသည်ဆိုသည်နှင့် ထိုနှုတ်ကပတ်တော်များတွင် အခြား တိကျသော မည်သည့်ရှင်းပြချက်များ ပါဝင်သည်ဟူသည်တို့ကို ငါ ကြည့်ရမည်”ဟူ၍ ဖြစ်သည်။ ၎င်းတို့သည် ဘုရားနှုတ်ကပတ်တော်များကို အကြိမ်ကြိမ် ဆက်လက် ရှာဖွေကြသည်။ ၎င်းတို့၏ အလားအလာများနှင့် ကံကြမ္မာကို အကျိုးပြုသည့် တစ်စုံတစ်ရာကို ၎င်းတို့ ရှာတွေ့လျှင် ဝမ်းသာကြသည်။ ၎င်းတို့၏ အလားအလာများ၊ ကံကြမ္မာတို့နှင့် ကွဲလွဲသည့် တစ်စုံတစ်ရာကို ရှာတွေ့လျှင် ၎င်းတို့ ဝမ်းနည်းရသည်။ ဤပုံစံဖြင့် ဘုရားနှုတ်ကပတ်တော်များကို ဖတ်ရှုသည့် နှစ်ကာလများအတောအတွင်းတွင် ၎င်းတို့သည် ဘုရားနှုတ်ကပတ်တော်များကြောင့် ထပ်တလဲလဲ အပျက်သဘောဆောင်ကာ အားနည်းကြပြီး သူ၏ နှုတ်ကပတ်တော်များကြောင့်ပင် ထပ်တလဲလဲ အပြုသဘောဆောင်ကြသည်၊ ဝမ်းသာပြီး ပျော်ရွှင်ဝမ်းမြောက်ကြလေသည်။ သို့သော် မည်သည့် အခြေအနေများ သို့မဟုတ် စိတ်ခံစားမှုများ ၎င်းတို့တွင် ဖြစ်ပေါ်သည်ဖြစ်စေ၊ ၎င်းတို့၏ ခရီးပန်းတိုင်၊ အလားအလာများနှင့် ကံကြမ္မာတို့အား ၎င်းတို့စွဲလမ်းမှုကို တကယ် ရှောင်လွှဲ၍ မရနိုင်ကြသည့်အပြင် လူအမျိုးအစား အမျိုးမျိုး၏ အဆုံးသတ်များနှင့် စပ်လျဉ်း၍ ဆုံးဖြတ်သတ်မှတ်ချက်များနှင့် ဖော်ပြချက်များကို ဆက်လက်ရှာဖွေကြသည်။ တိုတိုပြောရလျှင် ၎င်းတို့သည် ဘုရားနှုတ်ကပတ်တော်များကို တတ်နိုင်သမျှ အားထုတ်ကြိုးပမ်းကြလေသည်။ ဘုရားနှုတ်ကပတ်တော်များကို ၎င်းတို့ မည်မျှ ဖတ်ရှုသည်ဖြစ်စေ၊ ဘုရားနှုတ်ကပတ်တော်များ၌ သမ္မာတရား၊ လမ်းခရီးနှင့် အသက်ရှိသည်ကို ၎င်းတို့ သိကိုမသိကြပေ။ ဘုရားနှုတ်ကပတ်တော်များတွင် ၎င်းတို့၏ ခရီးပန်းတိုင်၊ လူသားမျိုးနွယ်၏ ခရီးပန်းတိုင်နှင့် ငရဲသွားခြင်းနှင့် မိမိတို့၏ ခရီးပန်းတိုင် ဆုံးရှုံးခြင်းကို ရှောင်ရှားဖို့ နည်းလမ်းတစ်ခုရှိသည်ကိုသာ ၎င်းတို့ သိကြသည်။ ထို့ကြောင့် ဤနည်းဖြင့် ဘုရားနှုတ်ကပတ်တော်များကို နှစ်ပေါင်းများစွာ ဖတ်ရှုပြီးနောက်တွင် မည်သည့်အရာကို ၎င်းတို့ ရရှိကြလေပြီနည်း။ မှန်ကန်သည့် အယူဝါဒများနှင့် ဝိညာဉ်ရေးရာ သဘောတရားများစွာအကြောင်းကို ၎င်းတို့ ပြောဆိုဆွေးနွေးနိုင်သော်လည်း ဘုရားနှုတ်ကပတ်တော်များကို ဘုရားသခင်ကို ဆန့်ကျင်ခြင်း၊ ဘုရားကို ပုန်ကန်ခြင်း၊ သမ္မာတရားကို မလိုက်စားခြင်း၊ သမ္မာတရားကို လုံးဝ မနှစ်သက်ခြင်းနှင့်ဆိုင်သော ၎င်းတို့၏ အနှစ်သာရနှင့် လုံးဝ ဆက်စပ်၍မရနိုင်ကြပေ။

အန္တိခရစ်များသည် နက်နဲသောအရာများနှင့်ပတ်သက်၍ ဘုရားသခင်၏ ဖွင့်ပြချက်များအတွက် ဘုရားနှုတ်ကပတ်တော်များကို မကြာခဏ သုတေသနပြုကာ ရှာဖွေကြသည်။ ၎င်းတို့သည် ဘုရားသခင်၏ နှုတ်ကပတ်တော်များထဲမှ ဝေါဟာရသစ်များ၊ အသစ်သောအရာများနှင့် ထုတ်ပြန်ချက်အသစ်များကို ရှာဖွေကြသည်။ သင်္ဘောသဖန်းဆိုသည်မှာ အဘယ်အရာဖြစ်သည်၊ ကလေးငယ် ယောက်ျားလေး ၁၄၄၀၀၀ ဦးရေဆိုသည့်အရာ၏ အဓိပ္ပာယ်မှာ အဘယ်အရာဖြစ်သည်ဆိုသည်နှင့် အောင်မြင်သူဆိုသည်မှာ အဘယ်အရာဖြစ်သည်ဆိုသည့်အရာအပြင် လူတို့က သိနားလည်မှုမရှိဘဲ နှစ်ပေါင်းများစွာ သုတေသနပြုခဲ့ကြသည့် ဗျာဒိတ်ကျမ်းထဲမှ အချို့သော ထုတ်ပြန်ချက်များနှင့် ဝေါဟာရများကဲ့သို့သော ဝိညာဉ်ရေးရာဆန်သည့်သူဖြစ်စေ၊ မဆန်သည့်သူဖြစ်စေ မည်သည့်လူတစ်ဦးမျှ မသိရှိသေးသည့် နက်နဲသောအရာအချို့ကိုပင် ရှာဖွေစူးစမ်းသည်အထိ လုပ်ဆောင်ကြလေသည်။ ၎င်းတို့သည် အထူးသဖြင့် ဤအရာများအပေါ် ကြိုးစားကြပြီး ဤစကားများတွင် လူတို့၏ ခရီးပန်းတိုင်များနှင့် ပတ်သက်သည့် ထုတ်ပြန်ချက်တစ်ခုတလေ ရှိမရှိဆိုသည်နှင့် လူတို့၏ ခရီးပန်းတိုင်များနှင့်ပတ်သက်၍ ရှင်းလင်းသော ရှင်းပြချက်များ တစ်ခုတလေ ရှိမရှိဟူသည်တို့ကို စဉ်ဆက်မပြတ် ရှာဖွေကာ သုတေသနပြုနေကြသည်။ သို့သော် ၎င်းတို့ မည်သို့ ကြိုးစားကြည့်ရှုကြသည်ဖြစ်စေ၊ ၎င်းတို့၏ အားထုတ်မှုများက အမြဲ အချည်းနှီးဖြစ်သည်။ ထို့ကြောင့် အန္တိခရစ်များက ဘုရားနှုတ်ကပတ်တော်များကို ဖတ်ရှုနေစဉ်၊ ဘုရားသခင်နောက် လိုက်နေပြီး အသင်းတော်တွင် ရေလိုက်ငါးလိုက်နေကြစဉ်၊ ၎င်းတို့၏ အတွင်းစိတ်နှလုံးတွင် အမြဲ မသက်မသာခံစားကြသည်။ ၎င်းတို့က “ကောင်းချီးများကို ငါ ရရှိနိုင်သလော။ ငါ၏ အလားအလာများနှင့် ကံကြမ္မာသည် မည်သည့်အရာများသာ ဖြစ်သနည်း။ ဘုရား၏ နိုင်ငံတော်တွင် ငါ့အတွက် နေရာတစ်ခု ရှိလိမ့်မည်လော။ ငါ၏ ခရီးပန်းတိုင် ရောက်ရှိသည့်အခါ ငါသည် ကောင်းကင်ပြာကို ငေးကြည့်နေရလိမ့်မည်လော သို့မဟုတ် ငါသည် ကိုယ့်လက်ကိုယ်ပင် မမြင်နိုင်ရလောက်အောင် အလွန် မှောင်မိုက်သည့် လောကတစ်ခုတွင် ငါ ရောက်နေလိမ့်မည်လော။ ငါ၏ ခရီးပန်းတိုင်က မည်သည့်အရာသာ ဖြစ်သနည်း”ဟု မိမိတို့ဘာသာ မကြာခဏ မေးမိကြသည်။ ၎င်းတို့သည် မိမိတို့ စိတ်နှလုံးများတွင် ဤကဲ့သို့ မိမိတို့ကိုယ်ကို မေးခွန်း ဆက်ထုတ်နေမိချိန်တွင် ၎င်းတို့၏ စိတ်နှလုံး အတွင်းနက်နက်နေရာများ၌ ဘုရားသခင်ကိုလည်း တိတ်တဆိတ် မေးခွန်းထုတ်နေကြပေသည်။ “ကောင်းကင်နိုင်ငံတော်ထဲသို့ ဝင်ရောက်ရန် ငါ အရည်အချင်း ပြည့်မီသလော။ ငရဲသို့သွားခြင်းကို ငါ ရှောင်ရှားနိုင်သလော။ ဤကဲ့သို့ လိုက်စားခြင်းဖြင့် ကောင်းကင်နိုင်ငံထဲသို့ ငါ ဝင်ရောက်နိုင်သလော။ အနာဂတ် ကောင်းချီးများကို ငါ ရရှိနိုင်သလော။ နောင်ဘဝထဲသို့ ငါ ဝင်ရောက်လိမ့်မည်လော။ ဘုရား၏ သဘောထားမှာ အဘယ်နည်း။ ငါသည် စိတ်၏ ငြိမ်သက်ခြင်း ရှိနိုင်ရန်အလို့ငှာ ဘုရားက အဘယ်ကြောင့် ငါ့ကို ဤကိစ္စရပ်နှင့်ပတ်သက်သည့် မှန်ကန်တိကျပြီး သတ်သတ်မှတ်မှတ် ဖြစ်သော စကားတစ်ခွန်းကို မပြောသနည်း။ ငါ၏ အဆုံးသတ်က မည်သည့်အရာသာ ဖြစ်သနည်း”ဟူ၍ ဖြစ်သည်။ ဤသည်မှာ အန္တိခရစ်များက ဘုရားနှုတ်ကပတ်တော်များကို လေ့လာနေစဉ်တွင်လည်းကောင်း၊ ရေလိုက်ငါးလိုက်နေကာ ရှေ့ဆက်ရုံမှတစ်ပါး ရွေးချယ်စရာ မရှိကြစဉ်တွင် ၎င်းတို့၏ အတွင်းစိတ်နှလုံးများ၌ စဉ်းစားကြသည့်အရာ ဖြစ်သည် မဟုတ်လော။ ဤသည်မှာ ၎င်းတို့၏ စိတ်နှလုံး အတွင်းနက်နက်နေရာများ၌ ၎င်းတို့၏ အလားအလာများနှင့် ကံကြမ္မာအပေါ် ၎င်းတို့ ထားရှိသည့် သဘောထားဖြစ်သည်။ ၎င်းတို့၏ စိတ်များသည် ဤအရာများထံသို့ စဉ်ဆက်မပြတ် အာရုံရောက်နေကြသည်၊ ၎င်းတို့က ယင်းတို့ကို အသည်းအသန် ဖမ်းဆုပ်ကာ လက်လွှတ်ဖို့ ငြင်းဆန်ကြလေသည်။

အန္တိခရစ်များက ဘုရားနှုတ်ကပတ်တော်ကို လေ့လာသည့်အခါ ၎င်းတို့၏ ခရီးပန်းတိုင်များကို ရှာဖွေခြင်းနှင့် နက်နဲသောအရာများကို သုတေသနပြုခြင်းတို့ထက် သာ၍ ၎င်းတို့ကို စိတ်ဝင်စားစေသည့်အရာတစ်ခု ရှိသည်။ ယင်းမှာ လူ့ဇာတိခံ ဘုရားသခင်က ကမ္ဘာမြေကို စွန့်ခွာမည့်အချိန်၊ သူ၏ သာသနာလုပ်ငန်းကို သူ အဆုံးသတ်မည့်အချိန်၊ သူ၏ ကြီးမြတ်သော လုပ်ငန်းကြီးကို အပြီးသတ်မည့်အချိန်၊ သူ၏ အမှုတော် အဆုံးသတ်မည့်အချိန်၊ သူ့နောက်လိုက်သည့်သူများက ကြီးမားသော ကောင်းချီးများကို မွေ့လျော်ခံစားပြီး သူ၏ စစ်မှန်သော ဇာတိအဖြစ်တော်ကို မြင်တွေ့မည့်အချိန် ဖြစ်သည်။ ဘုရားက ကမ္ဘာမြေအား စွန့်ခွာသည်ကို ၎င်းတို့ မြင်နိုင်ခြင်း ရှိမရှိဆိုသည်မှာလည်း ၎င်းတို့၏ အကြီးမားဆုံးသော အမှုထားစရာကိစ္စ ဖြစ်သည်။ ဘုရားသခင်၏ စီမံခန့်ခွဲမှု အစီအစဉ် အောင်မြင်စွာ အပြီးသတ်မည့် နေ့ရက်အပြင် ခရစ်တော်က မည်သည့်အချိန်တွင် ကမ္ဘာမြေကို စွန့်ခွာမည်၊ ခရစ်တော်က ကမ္ဘာမြေကို စွန့်ခွာမည့်အချိန်တွင် မည်သည့်ပုံစံရှိမည်၊ ယခု ၎င်းတို့ အသက်အရွယ်မည်မျှ ရှိသည်၊ ၁၀နှစ် သို့မဟုတ် အနှစ် ၂၀ တွင် ကမ္ဘာမြေကို ခရစ်တော် စွန့်ခွာခြင်းကို မြင်တွေ့ဖို့ ၎င်းတို့ အသက်ရှင်လိမ့်ဦးမည်လော၊ ထိုအရာကို ၎င်းတို့ တွေ့မြင်လျှင် မည်သည့်အရာ ဖြစ်ပျက်လိမ့်မည်ဆိုသည်နှင့် မမြင်တွေ့နိုင်လျှင် မည်သည့်အရာ ဖြစ်လိမ့်မည်ဟူသည်တို့အကြောင်းကို ၎င်းတို့က ပိုမိုအလေးထားကြသည်။ ယင်းတို့သည် ၎င်းတို့၏ စိတ်များထဲမှ တွက်ချက်မှုများဖြစ်သည်။ အချို့က “ငါသည် အသက် ၆၀ ရှိနှင့်လေပြီ။ ၁၀ နှစ်တွင် ကျွန်ုပ် အသက်ရှင်ဦးမည်ဆိုလျှင် ခရစ်တော်က ကမ္ဘာမြေအား စွန့်ခွာသည်ကို ငါ မြင်တွေ့နိုင်မည်ဖြစ်သော်လည်း ဘုရားအမှုတော်က ၁၀ နှစ်အတွင်း အဆုံးသတ်ချိန်တွင် ငါ သေဆုံးနှင့်ပြီးသားဖြစ်လျှင် ဘုရားကို ငါ၏ ယုံကြည်မှုက အဘယ်အဓိပ္ပာယ်ရှိသနည်း။ ဤခေတ်တွင် မွေးရန် ဘုရားက ငါ့ကို အမိန့်ဖြင့်ပြဋ္ဌာန်းပြီးဖြစ်သော်လည်း ဘုရား၏ နောက်လိုက်တစ်ဦးဖြစ်သည့် ငါက ထိုသို့သော ကြီးမြတ်ကာ ကြီးမားသည့် ဖြစ်ရပ်တစ်ခုကို မျက်မြင်ကြုံတွေ့ရမည့် အခွင့်အရေးအား လွဲချော်သွားလျှင် ငါသည် ကောင်းချီးခံစားရသည့် လူတစ်ဦးအဖြစ် ယူဆ၍ မရနိုင်သည့်အပြင် မည်သည့် ကြီးမားသည့် ကောင်းချီးမင်္ဂလာကိုမျှ ငါ ရရှိပြီးဖြစ်မည် မဟုတ်ပါ”ဟူ၍ မိမိတို့ဘာသာ တွေးဆကြလေသည်။ ထိုသို့သော အတွေးများသည် ၎င်းတို့ထဲတွင် မပျော်ရွှင်ခြင်းနှင့် မကျေနပ်မှုကို ဖြစ်ပေါ်စေသည်။ ၎င်းတို့သည် မည်သည့်အတိုင်းအတာအထိ မကျေနပ်မှုဖြစ်ကြသနည်း။ “ငါသည် အသက်အရွယ် အိုမင်းနှင့်နေပြီဖြစ်သည်။ ဘုရားက ကမ္ဘာမြေကို အဘယ်ကြောင့် မစွန့်ခွာသေးသနည်း။ ဘုရား၏အလုပ်သည် အဘယ်ကြောင့် ယခုတိုင် အဆုံးမသတ်သေးသနည်း။ ငါတို့သည် မည်သည့်အချိန်တွင် ဧဝံဂေလိဖြန့်ဝေခြင်းကို ပြီးစီးကြလိမ့်မည်နည်း။ ဘုရား၏ အမှုတော် အမြန်အဆုံးသတ်ပါစေ၊ ဘုရားက သူ၏ ကြီးမားသော စီမံကိန်းကို အမြန် အပြီးသတ်ပါစေ၊ ကပ်ဘေးများ အလျင်အမြန် ကျရောက်ပါစေ၊ ဘုရားက စာတန်ကို ဖျက်ဆီးပြီး ဆိုးယုတ်သည့် လူများကို အပြစ်ပေးဖို့ လောဆော်ပါစေ”ဟူ၍ ဖြစ်သည်။ ၎င်းတို့သည် မည်သည့်အရာကို လုပ်ဆောင်နေကြသနည်း။ ၎င်းတို့သည် ဘုရားသခင်အား ၎င်းတို့၏ အလိုဆန္ဒအတိုင်း ပြုမူဆောင်ရွက်စေဖို့ မျှော်လင့်လျက် ၎င်းတို့၏ ကိုယ်ရေးကိုယ်တာ အလိုဆန္ဒပေါ် အခြေခံ၍ ဘုရားသခင်အပေါ် တောင်းဆိုချက်များ ပြုလုပ်နေကြသည် မဟုတ်လော။ ၎င်းတို့၏ ဤအလိုဆန္ဒအတွင်းတွင် ၎င်းတို့၏ ကိုယ်ရေးကိုယ်တာ အကျိုးစီးပွားများ ပါရှိသည် မဟုတ်လော။ ၎င်းတို့၏ ကိုယ်ကျိုးစီးပွားများကြောင့်၊ ဘုရားသခင်က သူ၏ ကြီးမြတ်သော စီမံကိန်းကို အပြီးသတ်ဖို့အတွက်လည်းကောင်း၊ ဘေးဒုက္ခများ အလျင်အမြန် ကျရောက်ဖို့အတွက်လည်းကောင်း၊ ဘုရားသခင်က လောဆော်ပြီး ဆိုးယုတ်သူကို အပြစ်ပေးကာ ကောင်းသောသူကို ဆုချီးမြှင့်ရန်အတွက်လည်းကောင်း၊ ဘုရားသခင်က သူ၏ ဘုန်းအသရေကို ရရှိရန်အတွက်လည်းကောင်း ၎င်းတို့ စိတ်ထက်သန်စွာ မျှော်လင့်ကြသည်။ ၎င်းတို့၏ စိတ်နှလုံးများတွင် မည်သည့် ရည်ရွယ်ချက်များကို ထားရှိနေကြသနည်း။ ဘုရားသခင်၏ ရည်ရွယ်ချက်များကို ၎င်းတို့ ထည့်သွင်းစဉ်းစားနေကြသလော။ (မဟုတ်ပါ။) မည်သည့်အရာကို ၎င်းတို့ လုပ်ဆောင်နေကြသနည်း။ (၎င်းတို့သည် ကောင်းချီးများ ရရှိဖို့ မျှော်လင့်နေကြပေသည်။) ၎င်းတို့သည် ၎င်းတို့၏ ကိုယ်ပိုင် အကျိုးစီးပွားများနှင့် ခရီးပန်းတိုင်တို့အတွက် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော်ကို ၎င်းတို့၏ ခရီးပန်းတိုင်များအား ဗဟိုပြုစေချင်ကြသည်။ ဤသည်မှာ စက်ဆုပ်ဖွယ်ဖြစ်ပြီး အရှက်မဲ့သည် မဟုတ်လော။ ကိစ္စရပ်များအားလုံးတွင် အန္တိခရစ်များ ပြသသည့် အနှစ်သာရမှာ အဘယ်နည်း။ အခြားအရာအားလုံးထက် မိမိတို့၏ အကျိုးစီးပွားများကို ဦးစားပေးခြင်းနှင့် ၎င်းတို့၏ အကျိုးစီးပွားများကို အထွတ်အထိပ် စိုးမိုးခွင့်ပြုခြင်း ဖြစ်သည်။ ဆိုလိုသည်မှာ ၎င်းတို့သည် ဘုရားသခင်၏ စီမံခန့်ခွဲမှုအစီအစဉ်ပင် ဖြစ်စေကာမူ မည်သည့်အရာကိုမျှ မိမိတို့၏ အကျိုးစီးပွားနှင့် ဆန့်ကျင်ကွဲလွဲခွင့် မပေးကြပေ။ ဘုရားသခင်၏ အမှုတော် အဆုံးသတ်မည့်အချိန်တွင်၊ သူ၏ ကြီးမြတ်သည့် လုပ်ငန်းကြီး အပြီးသတ်မည့်အချိန်တွင်၊ ဘုန်းအသရေကို သူ ရရှိမည့်အချိန်နှင့် လူသားမျိုးနွယ်ကို သူ ဖျက်ဆီးမည့်အချိန်တွင် ဤအရာအားလုံးက ၎င်းတို့၏ အကျိုးစီးပွားများနှင့် ခရီးပန်းတိုင်များကို ဗဟိုပြုရမည်ဖြစ်သည်။ ဤအရာအားလုံးက ၎င်းတို့၏ ခရီးပန်းတိုင်များနှင့် ဆက်စပ်ရမည်ဖြစ်သည်။ သို့မဟုတ်လျှင် ဘုရားသခင်ကို ၎င်းတို့ ငြင်းပယ်ကြလိမ့်မည်၊ သူ့ကို၎င်းတို့ ယုံကြည်လက်ခံမှုအား စွန့်လွှတ်ကြလိမ့်မည်ဖြစ်ပြီး သူ့ကို ကျိန်ပင်ကျိန်ဆဲကြလိမ့်မည်။

အန္တိခရစ်များက ဘုရားနှုတ်ကပတ်တော်အား သဘောထားပုံနှင့်ဆိုင်သည့် အဓိက သရုပ်သကန်များထဲမှ တစ်ခုမှာ လေ့လာခြင်းဖြစ်သည်။ ဤသည်မှာ မယုံကြည်သူစစ်စစ် ဖြစ်သောသူတစ်ဦးက ဘုရားနှုတ်ကပတ်တော်ကို ပြုမူသည့် သဘောထားဖြစ်သည်။ ၎င်းတို့ လေ့လာသည်မှာ မည်သည့်အရာနည်း။ ၎င်းတို့သည် သမ္မာတရားကိုဖြစ်စေ၊ လူသားမျိုးနွယ်အပေါ် ဘုရားသခင် တောင်းဆိုသည့်အရာကိုဖြစ်စေ၊ လူသားမျိုးနွယ်ကို ဖော်ထုတ်သည့် သူ၏ နှုတ်ကပတ်တော်များကိုဖြစ်စေ၊ လူသားမျိုးနွယ်ကို တရားစီရင်သည့် သူ၏ နှုတ်ကပတ်တော်များကိုဖြစ်စေ မလေ့လာကြသည့်အပြင် သူ၏ ရည်ရွယ်ချက်များကို ဧကန်မုချ မလေ့လာကြပေ။ ၎င်းတို့က ၎င်းတို့ကိုယ်ပိုင် အလားအလာများနှင့် ကံကြမ္မာကို လေ့လာကြသည်။ ဘုရားနှုတ်ကပတ်တော်၏ မည်သည့်အပိုင်းကို ၎င်းတို့ ဖတ်ရှုသည်ဖြစ်စေ ထိုအရာက ၎င်းတို့ အလေးထားဆုံးသောအရာဖြစ်သည့် ၎င်းတို့၏ အလားအလာများ၊ ကံကြမ္မာနှင့် ဆက်စပ်သည့် စကားများပါရှိလျှင် ထိုသို့သော အပိုင်းများကို ဂရုတစိုက် လေ့လာကြလိမ့်မည်ဖြစ်ပြီး အရေးကြီးသောအရာအဖြစ် မှတ်သားကြလိမ့်မည်။ ဥပမာအနေဖြင့် ၎င်းတို့ကဲ့သို့သော လူများကို ဖော်ထုတ်ကာ စိစစ်သည့် ဘုရားနှုတ်ကပတ်တော်များ သို့မဟုတ် ၎င်းတို့ကဲ့သို့သော လူများနှင့်ပတ်သက်သည့် စရိုက်လက္ခဏာကို သရုပ်ဖော်ချက်များ သို့မဟုတ် စကားများကို ၎င်းတို့ မြင်သည့်အခါ ထိုသို့သော စကားများကို အပင်ပန်းခံ၍ လေ့လာကြလိမ့်မည်ဖြစ်ပြီး အကြိမ်ကြိမ် ဖတ်ရှုကြလိမ့်မည်။ မည်သည့်အရာကို ၎င်းတို့ ရှာဖွေနေကြသနည်း။ ဘုရားသခင်၏ ရည်ရွယ်ချက်များကို မည်သို့ ၎င်းတို့ နားလည်ပြီး လက်တွေ့လုပ်ဆောင်မှု စည်းမျဉ်းများ ရှာတွေ့နိုင်သည်ဟူသည်ကို သိမြင်ရန် ၎င်းတို့ ကြည့်ရှုကြသလော။ ဘုရားနှုတ်ကပတ်တော်မှတစ်ဆင့် မိမိတို့ကိုယ်ကို မည်သို့ နားလည်နိုင်သည်ကို သိမြင်ရန် ကြည့်ရှုနေကြသလော။ မဟုတ်ပေ။ ၎င်းတို့အနေဖြင့် ဤစကားများနောက်ကွယ်ရှိ ၎င်းတို့ကဲ့သို့သော လူများအပေါ် ဘုရားသခင် ထားရှိသည့် သဘောထား၊ ဘုရားသခင်က ၎င်းတို့ကို မုန်းတီးကာ စက်ဆုပ်ခြင်းရှိမရှိ၊ သို့မဟုတ် ၎င်းတို့ကို သူ ကယ်တင်လိမ့်မည်လောဟူသည်တို့ကို ရှင်းလင်းစွာ သိမြင်နိုင်ရန် အတွင်းသဘောကို နားလည်ရန် ကြိုးပမ်းကြ၏။ ၎င်းတို့သည် ဤဘုရားနှုတ်ကပတ်တော်များ၏ အကြောင်းအရာသာမက၊ ဘုရားနှုတ်ကပတ်တော်များ၏ သဘောသွားနှင့် သဘောထားအပြင် ယင်းတို့နောက်ကွယ်ရှိ အတွေးအခေါ်များကိုလည်း စေ့စေ့စပ်စပ် ကြည့်ရှုစစ်ဆေးကြသည်။ ၎င်းတို့အနေဖြင့် မိမိတို့ကဲ့သို့သောသူများ၏ ခရီးဆုံးပန်းတိုင်နှင့် ဆက်စပ်သည့် ဘုရားနှုတ်ကပတ်တော်၏ အစိတ်အပိုင်းများအားလုံးကို စုစည်းခဲ့ပြီး ၎င်းတို့အပေါ် ဘုရားသခင်၏ သဘောထားမှာ ပစ်ပစ်ခါခါငြင်းခြင်းဖြစ်ပြီး ကယ်တင်ခြင်း မဟုတ်သည်ကို သိရပြီးသည်နှင့်တစ်ပြိုင်နက် သူ့ကို ယုံကြည်မှုအပေါ် ၎င်းတို့၏ သဘောထားက ၈၀ မှ ၉၀ ရာခိုင်နှုန်းအထိ ချက်ချင်းပင် အေးစက်သွားလိမ့်မည်။ မယုံကြည်မှုက ၎င်းတို့၏ စိတ်နှလုံးများတွင် ချက်ချင်း ဖြစ်ပေါ်လိမ့်မည်ဖြစ်ပြီး ၎င်းတို့၏ သဘောထားက လုံးလုံးလျားလျား ပြောင်းလဲမှုတစ်ခုကို ကြုံရလိမ့်မည်။ ဤအပြောင်းအလဲ၏ အတိုင်းအတာမှာ အဘယ်နည်း။ ၎င်းတို့သည် မိမိတို့ ထမ်းဆောင်ရန် စီစဉ်ထားသည့် တာဝန်များကို ထမ်းဆောင်လိုစိတ် ရှိတော့မည်မဟုတ် သို့မဟုတ် ၎င်းတို့ စွန့်လွှတ်ရန် စီစဉ်ထားသည့်အရာကို စွန့်လွှတ်လိုစိတ်ရှိတော့မည် မဟုတ်ပေ။ မူလက ၎င်းတို့သည် မိမိတို့၏ မိသားစုများထံသို့ ဧဝံဂေလိတရားကို ဟောပြောရန် ဆန္ဒရှိခဲ့ကြသော်လည်း ယခုအခါ ထိုသို့ မလုပ်ကြတော့ပေ။ ၎င်းတို့သည် မယုံကြည်ကြတော့သည့်အပြင် သူတို့၏ မိသားစုဝင်များလည်း ယုံကြည်ကြရန် အကြောင်းမရှိတော့သောကြောင့် ဖြစ်၏။ အကျဉ်းရုံးဖော်ပြရလျှင် ၎င်းတို့၏ မူလ အစီအစဉ်များအားလုံးကို ၎င်းတို့ ဖျက်ဆီးကာ လက်လျှော့ကြလိမ့်မည် ဖြစ်သည်။ ဤသည်မှာ ဘုရားနှုတ်ကပတ်တော်အပေါ် အန္တိခရစ်များထားရှိသည့် အခြေခံကျသော သဘောထားတစ်ခု ဖြစ်သည် မဟုတ်လော။ ဘုရားနှုတ်ကပတ်တော်ကို လေ့လာရာတွင် ၎င်းတို့၏ ရည်မှန်းချက်မှာ ၎င်းတို့အနေဖြင့် သူ၏ ရည်ရွယ်ချက်များကို နားလည်နိုင်ရန်နှင့် သူ့ကို သစ္စာစောင့်သိနိုင်ရန်အလို့ငှာ သမ္မာတရားကို လိုက်စားရန် မဟုတ်သည့်အပြင် သမ္မာတရားကို လက်တွေ့လုပ်ဆောင်ခြင်း စည်းမျဉ်းများ ရှာရန် မဟုတ်ပေ။ ၎င်းတို့၏ ရည်မှန်းချက်မှာ ၎င်းတို့ကဲ့သို့သော လူတို့အတွက် အဆုံးသတ်များနှင့် ခရီးပန်းတိုင်များအား ဘုရားသခင် ဆုံးဖြတ်ပုံနှင့်ပတ်သက်သည့် တိကျသော ထုတ်ပြန်ချက်တစ်ခုကို ရှာတွေ့ရန် ဖြစ်သည်။ ၎င်းတို့သည် မျှော်လင့်ချက် ရေးရေးမျှ ရှာတွေ့ကြသည့်အခါ ထိုမျှော်လင့်ချက်ကို တင်းတင်းကျပ်ကျပ် ဖက်တွယ်ထားလိမ့်မည်။ ဤမျှော်လင့်ချက် ရေးရေးအတွက် အရာရာကို ၎င်းတို့ စွန့်လွှတ်နိုင်ကြလိမ့်မည်ဖြစ်ပြီး ၎င်းတို့၏ သဘောထားက အလွန်ကြီးမားစွာ ပြောင်းလဲသွားလိမ့်မည်။ သို့သော် ၎င်းတို့ ကောင်းချီးမင်္ဂလာများ ခံစားရမည်ဟူသော မျှော်လင့်ချက်အားလုံး ကြေမွသွားသောအခါ ၎င်းတို့၏ သဘောထားသည် ၎င်းတို့၏ ယုံကြည်ခြင်းကို ဆုံးရှုံးကာ သစ္စာဖောက်ခြင်း၊ ပြီးလျှင် ၎င်းတို့၏ စိတ်နှလုံးထဲ၌ ဘုရားသခင်ကိုပင် ကျိန်ဆဲခြင်းသို့တိုင် ရောက်ရှိသည်အထိ တစ်ဖန် အကြီးအကျယ် ပြောင်းလဲသွားလိမ့်မည်။ ဤသည်တို့မှာ အန္တိခရစ်တို့၏ သရုပ်သကန်များ ဖြစ်သည်။

အန္တိခရစ်များက ဘုရားနှုတ်ကပတ်တော်များကို လေ့လာနေစဉ် ကိုယ်ရေးကိုယ်တာ အကျိုးအမြတ်ကို ရှာဖွေဖို့ ထိုနှုတ်ကပတ်တော်များကို အသုံးပြုလိမ့်မည်မှာလည်း အမှန်ပင်ဖြစ်၏။ မည်သည့် အကျိုးအမြတ်မျိုးနည်း။ ဘုရားနှုတ်ကပတ်တော်များကို လေ့လာနေစဉ် ဘုရားသခင်၏ စကားနှင့်ဆိုင်သည့် စည်းမျဉ်းများက မည်သည့်အရာများ ဖြစ်သည်၊ လူတို့ကို ပြုပြင်သည့်အခါ သူ၏ လေသံက မည်သည့်အရာ ဖြစ်သည်၊ လူသားမျိုးနွယ်ကို ဖော်ထုတ်သည့်အခါ သူ၏ စကားပြောဆိုပုံက မည်သည့်အရာဖြစ်သည်၊ လူတို့ကို သူ မည်သို့ နှစ်သိမ့်ကာ တိုက်တွန်းသည်၊ မည်သည့် နည်းလမ်းများ သူ အသုံးပြုသည်ဆိုသည်နှင့် မည်သည့် ဉာဏ်ပညာ သူ့တွင် ရှိသည်ဟူသည်တို့ကို ၎င်းတို့က အကျဉ်းချုပ်သည်။ ဘုရားသခင် စကားပြောပြီး အမှုပြုပုံကို သင်ယူခြင်းနှင့် အတုခိုးခြင်းတွင် အန္တိခရစ်များက ကျွမ်းကျင်ကြသည်။ တစ်ချိန်တည်းတွင် ၎င်းတို့သည် အခြားသူများကို စကားပြောကာ မိတ်သဟာယပြုရန် ဘုရားသခင် ပြောလေ့ပြောထရှိသည့် စကားများကိုလည်း အသုံးပြုကြသည်။ ဘုရားနှုတ်ကပတ်တော်များကို လေ့လာစဉ်တွင် ၎င်းတို့သည် အမျိုးမျိုးသော သမ္မာတရားများပါရှိသည့် နှုတ်ကပတ်တော်များဖြင့် မိမိတို့ကိုယ်ကိုလည်း ပြင်ဆင်ကြသည်၊ ယင်းတို့ကို မိမိတို့ကိုယ်ပိုင် အမှုအရာများအဖြစ် ပြောင်းလဲစေကြသည်၊ အလုပ်လုပ်ရန်နှင့် အရင်းအနှီးကို စုဆောင်းရန် ဤဘုရားနှုတ်ကပတ်တော်များကို အသုံးပြုကြလေသည်။ ဤအရင်းအနှီးက မည်သည့်အရာကို ရည်ညွှန်းသနည်း။ ဥပမာအနေဖြင့် စုဝေးပွဲတစ်ခုတွင် မှန်ကန်သည့် စကားများနှင့် အယူဝါဒများကို ပြောဆိုနိုင်စွမ်းရှိသူ မည်သူမဆို၊ ပိုများသည့် ဘုရားနှုတ်ကပတ်တော်များကို အလွတ်ကျက်နိုင်သူ၊ ပိုများသည့် ဘုရားနှုတ်ကပတ်တော်များကို ကိုးကားနိုင်ပြီး ပိုများသည့် ဘုရားနှုတ်ကပတ်တော်များကို ရှင်းပြနိုင်သူမည်သူမဆိုသည် အသင်းတော်တွင် ကယ်တင်ခြင်း အရရှိနိုင်ဆုံးသော လူစားမျိုး ဖြစ်ကောင်းဖြစ်နိုင်သည်ဟု ၎င်းတို့က ယုံကြည်ကြသည်က။ အန္တိခရစ်များက မည်သည့်အရာကို လုပ်ဆောင်သည်ဖြစ်စေ၊ ထိုအရာသည် ၎င်းတို့၏ အလားအလာများ၊ ကံကြမ္မာတို့နှင့် ဆက်စပ်ပေသည်။ ၎င်းတို့သည် ဘုရားနှုတ်ကပတ်တော်များကို သမ္မာတရားအဖြစ် ရိုးရှင်းစွာ လုံးဝ လက်တွေ့လုပ်ဆောင်ကြလိမ့်မည် မဟုတ်သည့်အပြင် ဘုရားနှုတ်ကပတ်တော်များကို လက်တွေ့လုပ်ဆောင်ခြင်းအတွက် ဆင်းရဲဒုက္ခခံကြလိမ့်မည် မဟုတ်၊ သို့မဟုတ် အဖိုးအခပေးကြလိမ့်မည် မဟုတ်ပေ။ ထို့ထက် ၎င်းတို့သည် လူတို့ကို အထင်အမြင်မှားစေရန် ဘုရားနှုတ်ကပတ်တော်များကို အသုံးပြုကြလိမ့်မည်။ ၎င်းတို့၏ ကိုယ်ပိုင် ဂုဏ်သတင်းကို မြှင့်တင်ရန် အသုံးပြုကြလိမ့်မည်ဖြစ်ပြီး ၎င်းတို့၏ ကယ်တင်ခြင်းအတွက် လုံလောက်သော အခြေအနေများကို ပြင်ဆင်ရန် အသုံးပြုကြလိမ့်မည်။ ထို့ကြောင့် ဘုရားနှုတ်ကပတ်တော်ကို အန္တိခရစ်များ သဘောထားပုံ၏ အနှစ်သာရမှာ မည်သည့်အချိန်တွင်ဖြစ်စေ ၎င်းတို့က ဘုရားနှုတ်ကပတ်တော်ကို သမ္မာတရားအဖြစ် သို့မဟုတ် လူတို့ လိုက်လျှောက်သင့်သည့် နည်းလမ်းတစ်ခုအဖြစ် လုံးဝ သဘောမထားကြခြင်း ဖြစ်သည်။ အန္တိခရစ်များက ဘုရားနှုတ်ကပတ်တော်များကို ကိုင်စွဲပြီး နေ့စဉ် ဖတ်ရှုကြသော်လည်း၊ သူ၏ နှုတ်ကပတ်တော်များ ဖတ်ရွတ်ခြင်းများကို နားထောင်ကြသော်လည်း ကိစ္စတစ်ခုက သေချာ၏။ ဘုရားနှုတ်ကပတ်တော်များကို ၎င်းတို့ လက်တွေ့မလုပ်ဆောင်ကြပေ။ သူ၏ နှုတ်ကပတ်တော်များကို လက်တွေ့လုပ်ဆောင်ဖို့ အချိန်ရောက်လာသည့်အခါတိုင်းတွင် ၎င်းတို့ စစ်မှန်ရိုးသားမှု ပျောက်ကွယ်သွားသည်။ ၎င်းတို့၏ ကိုယ်ပိုင် အလားအလာများနှင့် ကံကြမ္မာအတွက်သာ ၎င်းတို့က ကြံစည်ကြသည်။ အပြင်ပန်းတွင် ဘုရားနှုတ်ကပတ်တော်များကို ချစ်ပြီး တမ်းတသည့် အသွင်အပြင်ကို ဆောင်ကြသည်။ သို့သော် လက်တွေ့တွင် ဘုရားနှုတ်ကပတ်တော်များကို နေ့စဉ် ဖတ်ရှုခြင်းနှင့် အဆင့်ဆင့်ဆည်းပူးခြင်းတွင် ၎င်းတို့၏ ရည်မှန်းချက်မှာ မိမိတို့၏ ကယ်တင်ခြင်းအတွက် အခြေအနေများ စွမ်းဆောင်ရရှိရန် ဖြစ်သည်။ အပြန်အလှန်အနေဖြင့် ဘုရားသခင်ကို အကောင်းမြင်စေခြင်းနှင့်ဆိုင်သည့် မျှော်လင့်ချက်များဖြင့် ဤအရာကို ၎င်းတို့ လုပ်ဆောင်ကြသည်။ လူတို့၏စိတ်နှလုံးများကို ဘုရားသခင် စေ့စေ့စပ်စပ် ကြည့်ရှုစစ်ဆေးသည်ကို ၎င်းတို့ မယုံကြည်ကြ။ လူတို့က အပြင်ပန်း သွင်ပြင်များကိုသာ ကြည့်ကြသောကြောင့် ဘုရားသခင်ကလည်း အပြင်ပန်း သွင်ပြင်များကိုသာ ကြည့်ရမည်ဟုသာ ၎င်းတို့ သိကြသည်။ ထို့ကြောင့် ဤကိစ္စရပ်များတွင် လိမ်လည်လှည့်စားမှုကို ကျင့်သုံးလျက် ၎င်းတို့က ဟန်ဆောင်မှုနှင့် လှည့်ဖြားမှုတို့ ဆောင်ရွက်ကြသည်။ ၎င်းတို့က “ဤအရာကို အပြင်ပန်းဖြင့်သာ ငါ လုပ်ဆောင်ရန် လိုအပ်သည်။ ငါ့စိတ်နှလုံးတွင် မည်သည့်အရာ စဉ်းစားသည်ဟူသည်မှာ အရေးမကြီးပါ။ လူတို့က ထိုအရာကို မမြင်နိုင်သည့်အပြင် ဘုရားကလည်း မမြင်နိုင်ပါ။ အမှန်တွင် ဘုရားနှုတ်ကပတ်တော်များကို ငါအဘယ်သို့ ဖတ်ရှုသည်ဖြစ်စေ၊ စစ်မှန်သည့် ဖန်ဆင်းခံတစ်မျိုးမျိုး ဖြစ်လာဖို့အတွက် ထိုအရာကို ငါ လုပ်ဆောင်နေခြင်း မဟုတ်ပါ။ ငါ၏ အလားအလာများနှင့် ကံကြမ္မာ ပါဝင်ပတ်သက်ခြင်းမရှိလျှင် ဤအခက်အခဲကို ငါ ခါးစည်းခံမည် မဟုတ်သည့်အပြင် ဤနာကြည်းစရာကို ငါ သည်းခံမည်မဟုတ်ပါ”ဟူ၍ စဉ်းစားကြသည်။ ၎င်းတို့၏ စိတ်များတွင် ဘုရားနှုတ်ကပတ်တော်များက မည်သို့ ကောင်းမွန်ပုံရသည်ဖြစ်စေ ယင်းတို့ကို အမှန်တကယ် အကောင်အထည်ဖော်၍မရနိုင်သကဲ့သို့ လူတို့က ယင်းတို့ကို တကယ် လက်တွေ့လုပ်ဆောင်နိုင်မည်မဟုတ်ချေ။ လက်တစ်ဆုပ်စာ လူတို့က ဘုရားနှုတ်ကပတ်တော်များကို အနည်းငယ် အသက်ရှင်နေထိုင်လျှင်ပင် ထိုသို့ လုပ်ဆောင်ရခြင်းမှာ ၎င်းတို့၏ကိုယ်ပိုင် ရည်မှန်းချက်များအတွက်လည်း ဖြစ်ရမည်။ ဘာသာတရားမရှိသူတို့က “အခမဲ့ နေ့လည်စာဟူသကဲ့သို့သော အရာမျိုး မရှိပါ”ဟု ပြောကြသည့်အတိုင်းပင်ဖြစ်သည်။ ၎င်းတို့က “ဘုရားကို ငါတို့၏ ယုံကြည်မှုအတွက် သူ၏ နှုတ်ကပတ်တော်များကို နေ့စဉ် ဖတ်ရှု၊ နားထောင်ရင်း၊ သူ၏ နှုတ်ကပတ်တော်များအတိုင်း အသက်ရှင်ရင်း ထိုသို့သော အခက်အခဲများကို ငါတို့ ခါးစည်းခံကြသည်။ ထိုအရာအားလုံးက အဘယ်အတွက်ဖြစ်သနည်း။ ထိုရည်ရွယ်ချက်တစ်ခုသာ ဖြစ်သည် မဟုတ်လော။ ထိုအရာက ၎င်းတို့၏ အလားအလာများနှင့် ကံကြမ္မာအတွက်ချည်းသာ ဖြစ်သည်ကို လူတိုင်းက ၎င်းတို့ စိတ်နှလုံးများတွင် ကောင်းစွာ သိရှိကြသည်။ သို့မဟုတ်လျှင် ဤနေရာတွင် ဆင်းရဲဒုက္ခခံဖို့သက်သက်အတွက် လောကီကို လိုက်စားခြင်းနှင့်ဆိုင်သည့် နှစ်သက်ပျော်ရွှင်ဖွယ်ကောင်းသော အချိန်ကာလများကို ငါတို့ အဘယ်ကြောင့် စွန့်လွှတ်ကြမည်နည်း”ဟု မိမိတို့ဘာသာ တွေးကြသည်။ ဤကိစ္စရပ်တွင် မည်သည့် အဖြစ်မှန်ကို ၎င်းတို့ ငြင်းပယ်လေပြီနည်း။ ဘုရားနှုတ်ကပတ်တော်က သမ္မာတရားဖြစ်ပြီး သမ္မာတရားက လူတို့ကို ကယ်တင်နိုင်သည်၊ လူတို့ကို ပြောင်းလဲစေနိုင်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားဖို့ ကူညီနိုင်သည်။ ဤသည်မှာ ဘုရားနှုတ်ကပတ်တော်က ဖြစ်စေနိုင်သည့် ရလဒ် မဟုတ်လော။ (ဟုတ်ပါသည်။) အန္တိခရစ်များက ဤအဖြစ်မှန်ကို ဝန်ခံကြသလော။ ၎င်းတို့က “ဘုရားနှုတ်ကပတ်တော်များက လူတို့ကို ကယ်တင်နိုင်သည်ဟု လူတိုင်းက အခိုင်အမာပြောကြသော်လည်း မည်သူ့ကို ထိုအရာက ကယ်တင်ပြီနည်း။ ထိုအရာ ဖြစ်ပျက်သည်ကို မည်သူ မြင်ပြီနည်း။ ဤအရာကို ငါ မယုံကြည်ပါ”ဟု ပြောလျက် ငြင်းပယ်ကြသည်။ ဘုရားနှုတ်ကပတ်တော်က လူတို့ကို ကယ်တင်နိုင်သည်၊ လူတို့ကို ပြောင်းလဲစေနိုင်ပြီး လူတို့ကို စာတန်၏ ဖောက်ပြန်ပျက်စီးသော စိတ်သဘောထားများမှ ရုန်းထွက်လွတ်မြောက်ဖို့ ကူညီနိုင်သည်ဟု အဘယ်ကြောင့် ပြောထားသနည်း။ အဘယ်ကြောင့်ဆိုသော် ဘုရားနှုတ်ကပတ်တော်က သမ္မာတရားဖြစ်ပြီး လူတို့၏ အသက်ဖြစ်နိုင်သောကြောင့် ဖြစ်သည်။ လူတို့က ဘုရားနှုတ်ကပတ်တော်ကို မိမိတို့၏ အသက်အဖြစ် ရှိကြသည့်အခါ ၎င်းတို့ ကယ်တင်ခံရနိုင်ပေသည်။ ၎င်းတို့သည် ကယ်တင်ခံရသောသူများ ဖြစ်လာကြသည်။ အန္တိခရစ်များက ဤအချက်ကို အသိအမှတ်မပြုကြပေ။ လူတို့က ယခုရှိသည့်နေရာတွင် ရောက်ရှိကြခြင်းမှာ ကောင်းချီးမင်္ဂလာများနှင့် ကောင်းမွန်သော ခရီးပန်းတိုင်တစ်ခု ရရှိခြင်းအတွက်သာ ဖြစ်သည်ဟူ၍လည်းကောင်း၊ ဤသည်မှာ ဘုရားအိမ်တော်တွင် လူတို့က မိမိတို့တာဝန်ကို ထမ်းဆောင်ကြသည့် တစ်ခုတည်းသော အကြောင်းရင်း ဖြစ်သည်ဟူ၍လည်းကောင်း ၎င်းတို့က ယုံကြည်ကြလေသည်။ ဘုရားနှုတ်ကပတ်တော်၏ အသီးအပွင့်များကို ၎င်းတို့က ငြင်းပယ်ကြသည်။ လူတို့၌ သမ္မာတရားက စွမ်းဆောင်ရရှိသည့် ရလဒ်များကို ၎င်းတို့က ငြင်းပယ်ကြပြီး သမ္မာတရားက လူတို့ကို သိမ်းပိုက်နိုင်သည်၊ လူတို့ကို ပြောင်းလဲစေနိုင်ပြီး ကယ်တင်နိုင်သည်ကို ငြင်းပယ်ကြသည်။ လူတို့က မိမိတို့ကိုယ်ပိုင် အလားအလာများနှင့် ကံကြမ္မာအတွက် ပူပန်မှုကြောင့်သာလည်းကောင်း၊ လိုက်စားခြင်းဖြင့်သာလည်းကောင်း ဘုရားသခင်နောက်လိုက်ကြသည်ဟု ၎င်းတို့က ယုံကြည်ကြသည်။ ဘုရားနှုတ်ကပတ်တော်က လူတို့ကို ပြောင်းလဲစေနိုင်ကြောင်း၊ ၎င်းတို့အား ဘုရားသခင်အပေါ် သစ္စာစောင့်သိစေနိုင်ကြောင်း၊ ၎င်းတို့အား ဘုရားသခင်ကို အကြွင်းမဲ့ ကျိုးနွံနာခံစေနိုင်ကြောင်း သို့မဟုတ် ဘုရားအိမ်တော်၌ ဖန်ဆင်းခံများအဖြစ် မိမိတို့၏ တာဝန်များကို ထမ်းဆောင်စေနိုင်ကြောင်း ၎င်းတို့က မယုံကြည်ကြပေ။ ဤအရာတစ်ခုကိုမျှ ၎င်းတို့ မယုံကြည်ကြပေ။ ထို့ကြောင့် မိမိတို့၏ အကျိုးစီးပွားများကို ဦးစားပေးသည့် အန္တိခရစ်များသည် မိမိတို့ကိုယ်တိုင် သမ္မာတရားကို မလိုက်စားကြပေ။ ဘုရားနှုတ်ကပတ်တော်များကို လေလုံးတစ်မျိုး၊ ထုတ်ပြန်ချက်တစ်မျိုးအဖြစ် သဘောထားကြစဉ်တွင် ဤဘုရားနှုတ်ကပတ်တော်များက လူတို့အား ကယ်တင်နိုင်သည်ကို ၎င်းတို့ မယုံကြည်ကြပေ။ ရိုးသားစစ်မှန်ပြီး ဘုရားသခင်ကို သစ္စာစောင့်သိသော သူအားလုံးက အတုအယောင်ဖြစ်ပြီး ၎င်းတို့ကိုယ်ပိုင် အကျိုးစီးပွားများ ပါဝင်ပတ်သက်နေသည်ဟု ၎င်းတို့က ယုံကြည်ကြသည်။ ဘုရားနှုတ်ကပတ်တော်မည်မျှကို ၎င်းတို့ ကြားသည်ဖြစ်စေ၊ ဘုရားသခင်၏ တရားဒေသနာ မည်မျှကို ၎င်းတို့ ကြားရသည်ဖြစ်စေ၊ ၎င်းတို့၏ စိတ်နှလုံးများ၌ နောက်ဆုံးတွင် ရှိနေသည့်အရာမှာ အလားအလာများနှင့် ကံကြမ္မာတည်းဟူသော စကားနှစ်လုံးသာ ဖြစ်သည်။ ဆိုလိုသည်မှာ ဘုရားနှုတ်ကပတ်တော်များ၊ ဘုရားသခင်၏ အမှုတော်နှင့် ဘုရားသခင်၏ စီမံခန့်ခွဲမှု အစီအစဉ်တို့က လူတို့အတွက် ကောင်းမွန်သော အလားအလာများနှင့် ကံကြမ္မာကို ဖြစ်စေနိုင်ပြီး ၎င်းတို့အတွက် ကောင်းမွန်သော ခရီးပန်းတိုင်တစ်ခု ဖြစ်စေနိုင်သည်ဟူ၍ ဖြစ်၏။ အန္တိခရစ်များအတွက် ဤသည်မှာ အစစ်မှန်ဆုံးသောအရာဖြစ်သည်၊ အထွတ်အထိပ်အဖြစ်ဆုံးသော သမ္မာတရားဖြစ်သည်။ ဤအရာအတွက် မဟုတ်ခဲ့လျှင် ပထမဆုံးအနေဖြင့် ဘုရားသခင်ကို ၎င်းတို့ ယုံကြည်ကြမည်မဟုတ်။ ဒုတိယအနေဖြင့် ဘုရားအိမ်တော်၌နေရန် ထိုသို့သော နာကြည်းချက်ကို ၎င်းတို့ သည်းညည်းခံမည်မဟုတ်။ တတိယအနေဖြင့် ဘုရားအိမ်တော်၌ မည်သည့်တာဝန်ကိုမျှ ၎င်းတို့ ထမ်းဆောင်မည်မဟုတ်။ စတုတ္ထအနေဖြင့် ဘုရားအိမ်တော်၌ မည်သည့် ဆင်းရဲဒုက္ခများကိုမျှ ၎င်းတို့ ခါးစည်းခံမည်မဟုတ်။ ပြီးလျှင် ပဉ္စမအနေဖြင့် ချမ်းသာကြွယ်ဝမှုနှင့် ဂုဏ်သရေတွင် မွေ့လျော်ရန်၊ လောကီကို လိုက်စားရန်၊ ကျော်ကြားမှုနှင့် အကျိုးအမြတ်ကို လိုက်စားရန် ငွေကို လိုက်စားရန်နှင့် ကောက်ကျစ်ဆိုးယုတ်သည့် ရေပန်းစားမှုများကို လိုက်စားရန်အတွက် လောကီဘဝဆီသို့ အချိန်ကြာမြင့်စွာကတည်းက ၎င်းတို့ ပြန်သွားပြီးဖြစ်ပေမည်။ ၎င်းတို့၏ အလားအလာများနှင့် ကံကြမ္မာ ပါဝင်ပတ်သက်သောကြောင့်သာ ၎င်းတို့က ယခုတွင် ဘုရားအိမ်တော်၌ ယာယီနေထိုင်နေကြခြင်း ဖြစ်သည်။ ၎င်းတို့သည် မိမိတို့၏ အလားအလာများနှင့် ကံကြမ္မာကို လုံခြုံစိတ်ချစေဖို့အတွက် စိတ်ပိုင်းဖြတ်ထားသည့် သဘောထားတစ်ခု ရှိကြစဉ်တွင် ဘုရားသခင်၏ အမှုတော် အဆုံးသတ်သည့်အခါ ၎င်းတို့အနေဖြင့် ကောင်းကင်နိုင်ငံထဲသို့ ဝင်ရောက်ပြီး ကြီးမားသည့် ကောင်းချီးများရရှိသော သူတို့အလယ်တွင် ရှိလိမ့်မည်ဟု မျှော်လင့်လျက် အခွင့်အရေးတစ်ခုကို ရယူသည့် စိတ်နေစိတ်ထားတစ်ခုကိုလည်း ထားရှိကြသည်။ ဤသည်မှာ မည်သည့် စိတ်နေစိတ်ထားမျိုး ဖြစ်သနည်း။ ၎င်းတို့သည် ၎င်းတို့၏ ရည်မှန်းချက်များကို စွမ်းဆောင်ရရှိရန် ဘုရားသခင်ထံမှ အကျိုးအမြတ်များကို ရှာဖွေဖို့ အလိုရှိကြသော်လည်း သူ့ကို ကျိုးနွံနာခံလိုစိတ် မရှိကြပေ။ ထို့အပြင် ဘုရားသခင် ပြောပြီးသည့် စကားများအားလုံးကိုပင် ၎င်းတို့ မယုံကြည်ကြသည့်အပြင် ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည်ကိုလည်း မယုံကြည်ကြပေ။ ဤသည်မှာ အနည်းငယ် ကောက်ကျစ်ဆိုးယုတ်သည် မဟုတ်လော။ ဘုရားနှုတ်ကပတ်တော်များကို လေ့လာခြင်းနှင့်ဆိုင်သည့် ၎င်းတို့၏ သဘောထားနှင့်ပတ်သက်လာသည့်အခါ ၎င်းတို့က မယုံကြည်သူများဖြစ်သည်။ အန္တိခရစ်များက ဘုရားနှုတ်ကပတ်တော်များကို သုတေသနပြုရန်၊ ဖတ်ရှုရန်နှင့် ဆက်ဆံရန် ထိုသို့သော သဘောထားတစ်ခုကို အသုံးပြုနိုင်ခြင်းက ၎င်းတို့သည် စံပြ မယုံကြည်သူများ၊ လုံးလုံးလျားလျား မယုံကြည်သူများ စစ်စစ်ဖြစ်သည်ကို ပြပေသည်။ သို့ဆိုလျှင် ၎င်းတို့သည် စွန့်ခွာခြင်း မရှိဘဲ ဘုရားအိမ်တော်တွင် အပေါ်ယံဆန်သော အလုပ်တစ်ခုခုကို ဆောင်ရွက်ကာ ဆက်လက် လိုက်လျှောက်နိုင်ကြသေးသနည်း။ ၎င်းတို့ မည်မျှ ပြုပြင်ခံရသည်ဖြစ်စေ၊ အဘယ်ကြောင့် နေထိုင်ပြီး အသင်းတော် အသက်တာကိုပင် ပါဝင်လုပ်ဆောင်ကာ ဘုရားနှုတ်ကပတ်တော်များ ဆက်လက် နားထောင်၊ ဖတ်ရှုနေနိုင်ကြသနည်း။ ဤသည်မှာ အဘယ်ကြောင့်နည်း။ (၎င်းတို့က ကောင်းချီးများကို ရရှိချင်ကြသည်။) အဘယ်ကြောင့်ဆိုသော် ၎င်းတို့က ကောင်းချီးများကို ရရှိလိုကြသောကြောင့် ဖြစ်သည်။ ဘာသာတရားမရှိသူများက “ကျွန်ုပ်ကို ကျွေးမွေးသောသူ မည်သူမဆို ကျွန်ုပ်၏ မိခင်ဖြစ်ပြီး ကျွန်ုပ်ကို ငွေပေးသောသူ မည်သူမဆို ကျွန်ုပ်၏ ဖခင်ဖြစ်သည်”ဟု ပြောသကဲ့သို့ပင် ဖြစ်သည်။ ဤသည်မှာ မည်သည့် ဆင်ခြင်တွေးခေါ်မှုစနစ်မျိုး ဖြစ်သနည်း။ ဤဆင်ခြင်တွေးခေါ်မှုစနစ်သည် လောကီဆက်ဆံရေးများအတွက် စာတန်၏ အတွေးအခေါ်နှင့် ပြည့်နေသည် မဟုတ်လော။ ၎င်းတို့က ဘုရားသခင်ကို ယုံကြည်ကြသည်မှာ “သင် မည်သည့် ထူးခြားလှသည့် အလုပ်မျိုး လုပ်ဆောင်ပြီးဖြစ်သည်ကို ကျွန်ုပ် ဂရုမစိုက်ပါ။ သင်၏ စိတ်သဘောထား သို့မဟုတ် အနှစ်သာရက မည်သည့်အရာဖြစ်နိုင်သည်ဖြစ်စေ၊ ကျွန်ုပ်ကို ကောင်းချီးများ၊ ကောင်းမွန်သည့် ခရီးပန်းတိုင်တစ်ခုနှင့် ကောင်းမွန်သည့် အနာဂတ်တစ်ခု ပေးနိုင်ကာ ကြီးမားသည့် ကောင်းချီးများကို ရှိခွင့်ပေးသရွေ့ သင့်နောက် ကျွန်ုပ် လိုက်မည်ဖြစ်ပြီး ယခု သင့်ကို ဘုရားအဖြစ် ကျွန်ုပ် သဘောထားမည်”ဟူသော စာတန်ဆန်သည့် အတွေးအခေါ်၏ စိုးမိုးခြယ်လှယ်မှုအောက်တွင် ဖြစ်ပေသည်။ ဤနေရာတွင် စစ်မှန်သော ယုံကြည်ခြင်းနှင့်ဆိုင်သည့်အရာ တစ်ခုတလေ ရှိသလော။ (မရှိပါ။) ထို့ကြောင့် ဘုရားနှုတ်ကပတ်တော်များကို ၎င်းတို့ သဘောထားပုံအရ၊ ထိုသို့သော လူတို့ကို အန္တိခရစ်များနှင့် မယုံကြည်သူများအဖြစ် စရိုက်လက္ခဏာ သရုပ်ဖော်ခြင်းက မှန်ကန်တိကျလွန်းသည်ချည်းသာ ဖြစ်သည်။

ဘုရားနှုတ်ကပတ်တော်များအပေါ် အန္တိခရစ်များ၏ သဘောထားမှာ လေ့လာသည့် သဘောထားတစ်ခု ဖြစ်သည်။ ၎င်းတို့သည် ဘုရားနှုတ်ကပတ်တော်ကို ဘုရားနှုတ်ကပတ်တော်အဖြစ် မည်သည့်အခါမျှ သဘောမထားကြပေ။ မည်သည့်အရာအဖြစ် သဘောထားကြသနည်း။ နက်နဲသောအရာများ စုစည်းမှု တစ်ခုလော။ စိတ်ကူးယဉ်ဆန်သော ဇာတ်လမ်းတစ်ပုဒ်လော။ မရှင်းလင်းသကဲ့သို့ နားလည်၍မရနိုင်သော စာများလော။ ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါ သူ၏ ရည်ရွယ်ချက်များကို ရှာဖွေနေကြခြင်း မဟုတ်သကဲ့သို့ သူ၏ ရည်ရွယ်ချက်များ သို့မဟုတ် စိတ်သဘောထားကို နားလည်ရန် ကြိုးစားနေကြခြင်းလည်း မဟုတ်ပေ။ သို့တင်မက ၎င်းတို့သည် ဘုရားသခင်၏ ရည်ရွယ်ချက်များကို အလေးထားရန် မဆိုထားနှင့်၊ ဘုရားသခင်ကိုပင် မသိလိုကြပေ။ “လက်ရှိအချိန်တွင် ငါ၏ အရေးပေါ် လိုအင်ဆန္ဒမှာ ငါ၏ ရည်ရွယ်ချက်များကို အပြည့်အဝ အလေးထားနိုင်စွမ်းရှိသည့် လူတစ်စုကို ရှာဖွေရန်ဖြစ်၏။”ဟူသည့် ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါ ၎င်းတို့ တို့ထိခံရကြသလော။ ၎င်းတို့က “ဘုရား၏ ရည်ရွယ်ချက်များကို အလေးထားသော သူများကို ရှာဖွေခြင်းနှင့် ပတ်သက်သည့် ဤအကြောင်းအရာအားလုံးက အဘယ်အရာ ဖြစ်သနည်း။ သင်၏ ရည်ရွယ်ချက်များကို အလေးထားခြင်းသည် အဘယ်အကျိုးရှိသနည်း။ ဤအရာကို လုပ်ဆောင်ခြင်းက ကျွန်ုပ်ကို မပြတ် ကျွေးမွေးမည်လော သို့မဟုတ် ငွေရှာခွင့်ပေးမည်လော။ ဘုရား၏ ရည်ရွယ်ချက်များကို အလေးထားခြင်းသည် ကောင်းမွန်သည့် ခရီးပန်းတိုင်တစ်ခုသို့ ဆိုက်ရောက်စေသလော။ ထိုအရာက ငါ့ကို ကြီးမားသည့် ကောင်းချီးများ ဆောင်ကြဉ်းပေးနိုင်သလော။ ဤအရာများကို မလုပ်ဆောင်နိုင်လျှင် ထားလိုက်ပါ။ ကျွန်ုပ် အလေးထားရန် မလိုအပ်ပါ။ ကျွန်ုပ်သည် ငရဲထဲသို့ ပစ်ချခံရခြင်းကို ရှောင်ရှားဖို့နှင့် ကောင်းမွန်သည့် ခရီးပန်းတိုင်တစ်ခုကို ရရှိအောင် သေချာဖို့အတွက် လမ်းကြောင်းတစ်ခုကို ရှာဖွေနေသည်။ သင်၏ ရည်ရွယ်ချက်များကို အလေးထားခြင်းက ကျွန်ုပ်ကို ကောင်းချီးများ ဆောင်ကြဉ်းပေးနိုင်လျှင် ကျွန်ုပ် အလေးထားမည်ဖြစ်သည်။ အဘယ်သို့ပြုရမည်ကိုသာ ကျွန်ုပ်ကို ပြောပါ”ဟု ဆိုကြသည်။ ဘုရားသခင် ချမှတ်သည့် သတ်မှတ်ချက်များကို ၎င်းတို့ ပြည့်မီနိုင်သည်ဟု သင်တို့ ထင်သလော။ (မထင်ပါ။) ဘုရားသခင်က တစ်ခုကိုသာ အဆိုပြုသည်။ ဘုရားသခင်၏ အလိုတော်ကို လိုက်လျှောက်ရန်၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ရန်ဖြစ်သည်။ ဤအရာကို လုပ်ဆောင်ရာတွင် သင်သည် ဘုရားသခင်၏ ရည်ရွယ်ချက်များကို အလေးထားနေခြင်းဖြစ်ပြီး ကြီးမားသည့် ကောင်းချီးများကို ရရှိနိုင်သည်။ အန္တိခရစ်များက ဤအရာကို ကြားသည့်အခါ ၎င်းတို့က “ငါ စိတ်စောနေမိခဲ့သည်၊ ငါ့ကို အလေးအနက် သဘောမထားခဲ့ကြသင့်ပါ။ ငါသည် ဘုရား၏ ရည်ရွယ်ချက်များကို အလေးထားနိုင်စွမ်းမရှိပါ၊ ထိုအရာကို မေ့ထားလိုက်ပါ။ ဤနည်းလမ်းက အလုပ်ဖြစ်မည်မဟုတ်၊ အခြားတစ်ခုကို ငါရှာမည်”ဟု တွေးကြသည်။ ထို့နောက် ၎င်းတို့သည် ဘုရားနှုတ်ကပတ်တော်များ၏ အခြားသွင်ပြင်လက္ခဏာများကို စတင်၍ အားထုတ်ကြသည်။ အခြားသော သွင်ပြင်လက္ခဏာများအား သုတေသနပြုခြင်းနှင့် စိစစ်ခြင်းကို ၎င်းတို့ အားထုတ်ကြသော်လည်း စိစစ်မှုအားလုံး ပြီးသွားသည့်နောက် ထိုအရာမှ ၎င်းတို့ ရရှိသမျှမှာ အနည်းငယ်သော စကားများနှင့် အယူဝါဒများသာ ဖြစ်သည်။ ၎င်းတို့က သမ္မာတရားကို မချစ်သောကြောင့်လည်းကောင်း၊ ၎င်းတို့၏ ကိုယ်ကျိုးစီးပွားများ၊ ရှေ့ရေးများနှင့် ကံကြမ္မာတို့ကို ၎င်းတို့လိုက်စားသည့် ရာသက်ပန် ရည်မှန်းချက်များအဖြစ် သဘောထားကြသောကြောင့်လည်းကောင်း၊ ဘုရားနှုတ်ကပတ်တော်များသည် ၎င်းတို့အတွက် ပြောနေကျစကားများသာ ဖြစ်လာပြီဖြစ်သည်။ ဘုရားအမှုတော်မှဖြစ်စေ၊ သန့်ရှင်းသော ဝိညာဉ်တော်၏ လမ်းပြမှုမှဖြစ်စေ မည်သည့် ပျော်ရွှင်မှုကိုမျှ ၎င်းတို့ လုံးဝ မတွေ့ကြုံကြရလေပြီ။ ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါ မည်သည့် အလင်းကိုမျှ မမြင်ကြသကဲ့သို့ မည်သည့် ဉာဏ်အလင်းပေးခြင်း သို့မဟုတ် အာဟာရကိုမျှ မရရှိကြပေ။ ၎င်းတို့ ရရှိသမျှမှာ အနည်းငယ်သော စကားများနှင့် အယူဝါဒများ၊ ပြီးလျှင် နက်နဲသောအရာများနှင့် ခရီးပန်းတိုင်များအကြောင်း ဖြစ်သည့် အချို့သော ဖွင့်ပြချက်များနှင့် ဆိုရိုးများဖြစ်သည်။ ဤဆိုရိုးများနှင့် အယူဝါဒများကို အရင်းအနှီးအဖြစ် ၎င်းတို့ သဘောထားကြသည့်အခါ ၎င်းတို့အနေဖြင့် မိမိတို့ကိုယ်ပိုင် ခရီးပန်းတိုင်များကို ထိန်းချုပ်ပြီးခြင်းဖြစ်ကြောင်း၊ မိမိတို့ကိုယ်ပိုင် ခရီးပန်းတိုင်များကို အသေအချာ ရယူနိုင်ပြီးဖြစ်ကြောင်း ခံစားကြရပုံပေါ်ကြသည်။ သို့သော် ဘုရားနှုတ်ကပတ်တော်များ၏ အဆက်မပြတ် ဖော်ထုတ်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းတို့အလယ်တွင် သို့မဟုတ် မတူကွဲပြားသော အဆင့်များတွင် လူသားအတွက် ဘုရားသခင်၏ သတ်မှတ်ချက်များအလယ်တွင် ၎င်းတို့က မိမိတို့၏ ခရီးပန်းတိုင် ပျောက်ဆုံးကာ ကယ်တင်မခံရနိုင်သည့်အလား ခံစားကြသည်။ ဤကာလအတောအတွင်းတွင် ၎င်းတို့သည် စိတ်ထဲတွင် အမြဲ နေမထိထိုင်မသာ ခံစားကြသည်။ ကောင်းမွန်သည့် ခရီးပန်းတိုင်တစ်ခုကို အသေအချာ ရယူခြင်းအတွက် မိမိတို့ကိုယ်တိုင်၏ စိတ်ထဲတွင် စိတ်ပိုင်းဆိုင်ရာ ရုန်းကန်မှုများ စဉ်ဆက်မပြတ် ရှိကြသည်။ ဘုရား၏ စာကြောင်းများထဲမှ တစ်ခုကြောင့် ၎င်းတို့ ရုန်းကန်ကြလိမ့်မည်။ ဘုရား၏ စာကြောင်းများထဲမှ နောက်တစ်ကြောင်းကြောင့် ၎င်းတို့ အပျက်သဘောဆောင်လာကြလိမ့်မည်ဖြစ်ပြီး နောက်တစ်ကြောင်းကြောင့်ပင် ၎င်းတို့ ပျော်ရွှင်ကြလိမ့်မည်ဖြစ်သည်။ သို့သော် ၎င်းတို့ ပျော်ရွှင်နေကြသည်ဖြစ်စေ၊ အသက်ကယ် ကောက်ရိုးတစ်မျှင်ကို ဖမ်းဆုပ်နေကြသည်ဖြစ်စေ ထိုသို့သော လူတို့အတွက် ဤသည်မှာ ခဏတစ်ဖြုတ်သာ ဖြစ်သည်။ ထို့ကြောင့် အဆုံးတွင် အချို့သော အန္တိခရစ်များက ၎င်းတို့ကဲ့သို့ လူတို့အနေဖြင့် ကယ်တင်မခံရနိုင်ကြသည့်အလား ခံစားမိကြသည်။ ၎င်းတို့ကဲ့သို့သော လူများကို ဘုရားသခင်က မနှစ်သက်သည့်ပုံပေါ်သည်ကို သူ၏ နှုတ်ကပတ်တော်များမှ ၎င်းတို့ တွေ့မြင်ကြသည်။ ၎င်းတို့သည် ကောင်းချီးများကို ရရှိနိုင်ကြသလော၊ သို့မဟုတ် မရရှိနိုင်ကြသလော။ ၎င်းတို့၏ ရှေ့ရေးများနှင့် ကံကြမ္မာတို့သည် မည်သည့်အရာသာ ဖြစ်သနည်း။ ဤအရာများက မသိရသောအရာများ ဖြစ်သည်ဟု ၎င်းတို့ ခံစားရသည်။ ယင်းတို့နှင့် ပတ်သက်၍ ၎င်းတို့ မသေမချာ ဖြစ်ကြသည်။ ဤအချိန်တွင် မည်သည့်အရာကို ၎င်းတို့ လုပ်ဆောင်ကြလိမ့်မည်နည်း။ ၎င်းတို့ နောင်တရနိုင်ကြသလော။ နိနေဝေမြို့သားများကဲ့သို့ ၎င်းတို့၏ လက်များတွင်ရှိသည့် မကောင်းမှုကို စွန့်ပစ်နိုင်ကြသလော၊ ဘုရားသခင်ထံ ဝန်ချပြီး နောင်တရရန် လှည့်ပြန်နိုင်ကြသလော၊ ဘုရားနှုတ်ကပတ်တော်များကို မိမိတို့၏ အသက်အဖြစ် လက်ခံကာ ဘုရားနှုတ်ကပတ်တော်များကို ၎င်းတို့ ဖြစ်တည်မှု၏ အခြေခံအုတ်မြစ်အဖြစ် လက်ခံနိုင်ကြသလော။ မလုပ်ဆောင်နိုင်ကြပေ။ ထို့ကြောင့် နှစ်ပေါင်းများစွာ လိုက်စားပြီးနောက်တွင်၊ နှစ်ပေါင်းများစွာ မျှော်လင့်ပြီး ဘုရားနှုတ်ကပတ်တော်များကို နှစ်ပေါင်းများစွာ လေ့လာပြီးနောက်တွင် ၎င်းတို့ကဲ့သို့သော သူများအနေဖြင့် ကောင်းချီးများ တကယ်ကို မရရှိနိုင်ကြောင်း၊ မျှော်လင့်ချက် လုံးဝမရှိကြောင်း၊ ဘုရားသခင် ကယ်တင်မည့်သူများ လုံးဝ မဟုတ်ကြောင်းနှင့် မိမိတို့ အလိုရှိသည့်အရာကို မရရှိနိုင်ကြောင်းကို ၎င်းတို့ ကောက်ချက်ချမိလျှင် မည်သည့်အရာကို ၎င်းတို့ လုပ်ဆောင်ကြလိမ့်မည်နည်း။ (ဘုရားသခင်ကို ၎င်းတို့ စွန့်ခွာကြလိမ့်မည်။)

“ဘုရားသခင်ကို ချစ်မြတ်နိုးရန် ကျွန်ုပ်၏ ကတိသစ္စာကို ကျွန်ုပ် အသစ်ဖြစ်စေသည်။ ကျွန်ုပ်၏ ကိုယ်ခန္ဓာနှင့် စိတ်နှလုံးကို သူ့အား ဆက်ကပ်အပ်နှံပါ၏”ဟူသည့် ဝိညာဉ်ရေးရာ ဆိုရိုးတစ်ခုရှိသည်။ ဤဆိုရိုးက အလွန် “ကြီးကျယ်ခမ်းနား”၏။ ဤစကားများကို ငါ ပထမဆုံးကြားသည့်အခါ ငါ့စိတ်နှလုံးတွင် လူသားဘာသာစကား၏ “ကြီးကျယ်ခမ်းနားမှု”ကို နက်ရှိုင်းစွာ ခံစားလိုက်ရသည်။ လူတို့က ၎င်းတို့၏ ကတိသစ္စာများကို အလွန် အဖိုးတန်၊ အလွန်ဖြူစင်ပြီး အပြစ်အနာအဆာ ကင်းသကဲ့သို့ သဘောထားကြသည်။ ၎င်းတို့သည် မိမိတို့၏ ချစ်ခြင်းမေတ္တာ ဆက်ကပ်အပ်နှံမှုကို အလွန် စင်ကြယ်သန့်ရှင်းပြီး မြင့်မြတ်သောအရာအဖြစ် မှတ်ယူကြသည်။ အန္တိခရစ်များသည် ဘုရားသခင်ကို ချစ်မြတ်နိုးရန် ၎င်းတို့၏ ကတိသစ္စာများကို ထပ်လောင်းအတည်ပြုကာ မိမိတို့၏ ကိုယ်ခန္ဓာနှင့် စိတ်နှလုံးကို ဘုရားသခင်အား ဆက်ကပ်အပ်နှံနိုင်ကြသလော။ (မအပ်နှံနိုင်ကြပါ။) အဘယ်ကြောင့် မအပ်နှံနိုင်ကြသနည်း။ လူအချို့က “အလွန်များသည့် ဘုရားနှုတ်ကပတ်တော်များကို ဖတ်ရှုပြီးနောက်တွင် ကျွန်ုပ်၏ စဉ်းစားတွေးခေါ်သည့် နည်းလမ်းက အလုပ်မဖြစ်ကြောင်း သို့မဟုတ် ရလဒ်များ မရရှိကြောင်းကို မြင်သည့်အခါ ဘုရားသခင်ကို ချစ်ဖို့ဖြစ်သော ကျွန်ုပ်၏ ကတိသစ္စာကို ကျွန်ုပ် အသစ်ဖြစ်စေပြီး ကျွန်ုပ် သူ့ထံ မူလက ပြုခဲ့သည့် ကတိသစ္စာကို ထပ်ပြောဆိုသည်။ ဤသည်မှာ လှည့်ပြန်ခြင်းဖြစ်သည် မဟုတ်လော။ မခက်ခဲပါ”ဟု ပြောကြသည်။ အန္တိခရစ်များက ထိုသို့သောအရာတစ်ခုကို လုပ်ဆောင်နိုင်ကြသလော။ (မလုပ်ဆောင်နိုင်ကြပါ။) အဘယ်ကြောင့် မလုပ်ဆောင်နိုင်ကြသနည်း။ “ဘုရားသခင်ကို ချစ်မြတ်နိုးရန် ကျွန်ုပ်၏ ကတိသစ္စာကို ကျွန်ုပ် အသစ်ဖြစ်စေသည်”ဟူသည်မှာ လူ၏ အမြော်အမြင်အရှိဆုံးသော ပြောဆိုချက်ဖြစ်သည် မဟုတ်လော။ လူ၏ အကြီးမားဆုံးနှင့် အဖြူစင်ဆုံးသော ချစ်ခြင်းမေတ္တာ ဖြစ်သည် မဟုတ်လော။ သို့ဆိုလျှင် အန္တိခရစ်များက ဤအရာကို အဘယ်ကြောင့် မစီမံနိုင်ကြသနည်း။ (အန္တိခရစ်များတွင် စစ်မှန်သော ချစ်ခြင်းမေတ္တာ ရှိရန် မဆိုထားနှင့်၊ ဘုရားသခင်အပေါ် သိနားလည်မှုပင် မရှိပါ။ ၎င်းတို့၏ ချစ်ခြင်းမေတ္တာသည် အယောင်ဆောင်ချည်းသာဖြစ်ပြီး ၎င်းတို့၏ အကျိုးစီးပွားများပေါ် အခြေပြုသည်။ ၎င်းတို့အတွက် ရရှိဖို့ အကျိုးအမြတ်များ မရှိသည်နှင့်တစ်ပြိုင်နက် ၎င်းတို့ ကျောခိုင်းကာ ထွက်ခွာကြမည်ဖြစ်သည်။) အန္တိခရစ်များက ဤအခြေအနေကို ရောက်ရှိသည့်အခါ တစ်စုံတစ်ရာ မှားယွင်းပြီးဖြစ်ကြောင်းနှင့် မှားယွင်းသည့် အလောင်းအစားကို ၎င်းတို့ ပြုမိပြီဖြစ်ကြောင်း ခံစားကြရသည်။ မိမိတို့၏ စိတ်ဓာတ်များကို မြှင့်တင်ရန်အတွက် ၎င်းတို့၏ ဝိညာဉ်ရေးရာ နယ်ပယ်များကို ထောက်ပံ့ပေးမည့် ဆောင်ပုဒ် သို့မဟုတ် သဘောတရားတစ်ခုကို ၎င်းတို့ အသုံးပြုဖို့ လိုအပ်သည်။ မည်သည့် ဆောင်ပုဒ်မျိုးနည်း။ “ဘုရားသခင်ကို ချစ်မြတ်နိုးရန် ကျွန်ုပ်၏ ကတိသစ္စာကို ကျွန်ုပ် အသစ်ဖြစ်စေသည်။ ကျွန်ုပ်၏ ကိုယ်ခန္ဓာနှင့် စိတ်နှလုံးကို သူ့အား ဆက်ကပ်အပ်နှံပါ၏”ဟူ၍ ဖြစ်သည်။ ဤသည်မှာ ၎င်းတို့က တစ်ဖန် အစပြုမည့်သဘောဖြစ်သည်။ သို့မဟုတ်လျှင် ၎င်းတို့ ဆက်လက် အသက်ရှင်နိုင်မည် မဟုတ်သကဲ့သို့ ၎င်းတို့၏ ဘုရားသခင်ကို ယုံကြည်မှု အဆုံးသတ်လိမ့်မည်ဖြစ်သည်။ ဘုရားသခင်သည် သူ၏ အမှုတော်အတွင်းတွင် နေ့တိုင်း စကားပြောပြီး သူ စကားပြောသည့်အကြိမ်တိုင်းတွင် သူ၏ နှုတ်ကပတ်တော်များက သမ္မာတရားအကြောင်းချည်းသာ ဖြစ်သည်။ ယင်းတို့သည် လူ၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သည့် စကားများ၊ လူတို့အား သမ္မာတရား လက်တွေ့ကျမှုများထဲသို့ မည်သို့ ဝင်ရောက်သင့်ပြီး သမ္မာတရား စည်းမျဉ်းများအား နားလည်သင့်သည်ဟူသည်ကို တောင်းဆိုသည့် စကားများချည်းသာ ဖြစ်သည်။ ယင်းတို့သည် ဤစကားများချည်းသာဖြစ်သည်။ ထို့ကြောင့် အန္တိခရစ်များက “ဤစကားများထဲမှ တစ်ခုကမျှ ခရီးပန်းတိုင်များအကြောင်း မပြောသနည်း သို့မဟုတ် ကောင်းချီးများ ရရှိခြင်းနှင့်ပတ်သက်သည့် ကိစ္စရပ်များကို မဖော်ပြသနည်း။ ဤသည်မှာ ငါတို့၏ ရှေ့ရေးများနှင့် ကံကြမ္မာတို့က ဘုရားလက်ထဲတွင် အချည်းနှီးဖြစ်လာသည့်သဘော မဟုတ်လော။ ဘုရား၏ ကတိတော်သည် ငါတို့အတွက် မဟုတ်တော့သလော။ ဘုရားက ဤအရာများကို လုံးဝ မဖော်ပြလျှင် ငါတို့၏ မျှော်လင့်ချက်များ ပျက်သုဉ်းသွားနိုင်သည်။ ငါတို့၏ မျှော်လင့်ချက်များ ပျက်သုဉ်းသွားလျှင် မည်သည့်အရာကို ငါတို့ လုပ်ဆောင်သင့်သနည်း။ ယင်းမှာ လွယ်ပေသည်။ ဘုရားနှုတ်ကပတ်တော်များက ဤအရာများအကြောင်းကို ဘာတစ်ခုမျှ မပြောလျှင် လူသား နည်းလမ်းတစ်ခုကို သုံးကြစို့။ ဘုရားကို ချစ်မြတ်နိုးဖို့ရန် ငါတို့၏ ကတိသစ္စာများကို အသစ်ဖြစ်စေကြစို့”ဟု စဉ်းစားကြသည်။ လူတို့သည် ဘုရားသခင်ကို ပထမဆုံး ယုံကြည်လာကြသည့်အချိန်တွင် ထိုသို့သော ကြီးမားသည့် စိတ်ထက်သန်မှု၊ ထိုသို့သော ကြီးမားသည့် ချစ်ခြင်းမေတ္တာနှင့် ယုံကြည်ခြင်းတို့ကို အဘယ်သို့ ရှိခဲ့ကြသနည်း။ ဤအရာများက အထွတ်အထိပ်သို့ ရောက်သည့်အခါ လူတို့သည် “ကျွန်ုပ်သည် ဤဘဝတွင် မည်သည့်အချိန်၊ မည်သည့်နေရာတွင် ရှိသည်ဖြစ်စေ၊ ဘုရားအတွက် မိမိကိုယ်ကို အသုံးခံမည်ဖြစ်ပြီး ညည်းညူချက်များ သို့မဟုတ် နောင်တများ တစ်ခုမျှမရှိဘဲ မိမိကိုယ်ကို သူ့ကို ဆက်ကပ်အပ်နှံပါမည်။ မိုးရွာသည်ဖြစ်စေ၊ နေသာသည်ဖြစ်စေ အနိမ့်အမြင့် အတက်အကျများတွင်ဖြစ်စေ၊ ကျွန်ုပ် နေမကောင်းလျှင်ဖြစ်စေ၊ အခက်အခဲဒုက္ခများ ရှိသည်ဖြစ်စေ၊ ပင်လယ်များ ခမ်းခြောက်ပြီး ကျောက်ဆောင်များက မြေမှုန့်အဖြစ်သို့ ပြောင်းလဲသွားသည်ထိတိုင် သူ့နောက်သို့ အဆုံးထိ ကျွန်ုပ် လိုက်လျှောက်ပါမည်။ ဤကတိသစ္စာကို ကျွန်ုပ် ချိုးဖောက်မိလျှင် ကောင်းကင်မှ မိုးကြိုးပစ်ချခြင်းကို ခံရမည်ဖြစ်ပြီး ကောင်းမွန်သည့် ခရီးပန်းတိုင်တစ်ခု ကျွန်ုပ်တွင် ရှိမည်မဟုတ်ပါ”ဟု ဆိုလျက် ဘုရားသခင်ရှေ့မှောက်တွင် သန္နိဋ္ဌာန်များ ပြုကြပြီး ကတိသစ္စာများ ကျိန်ဆိုကြသည်။ ၎င်းတို့၏ ကတိသစ္စာများသည် ယခုတွင် အဘယ်ကြောင့် မရှိတော့သနည်း။ အချိန်များစွာ ကုန်ဆုံးသွားပြီး ထိုအရာက ၎င်းတို့၏ ယုံကြည်ခြင်းနှင့် ချစ်ခြင်းမေတ္တာကို ပျက်ပြယ်သွားစေပြီးဖြစ်သည်ဟု ၎င်းတို့ ခံစားကြသည်။ ၎င်းတို့၏ စိတ်နှလုံးများတွင် ၎င်းတို့က “မဟုတ်ပါ၊ ငါ့စိတ်ဓာတ်ကို ငါ မြှင့်တင်ရမည်။ ငါသည် လန်းဆန်းကာ တက်ကြွပြီး ယခင်က ရှိခဲ့သလောက် ယုံကြည်ခြင်းနှင့် စိတ်အားထက်သန်မှုတို့ဖြင့် ရှိနေရမည်။ ငါ၏ ရည်သန်မျှော်မှန်းချက်များ၊ ငါ၏ ခရီးပန်းတိုင်နှင့် ကောင်းချီးမင်္ဂလာများကို ရရှိဖို့ ငါ၏ လိုအင်ဆန္ဒတို့ကို ပြန်လည်ရယူရမည်။ ထိုသို့ဖြင့် ဘုရားအပေါ် ငါ၏ ယုံကြည်ခြင်းနှင့် သူ့အား ချစ်ခင်ခြင်းတို့သည် ယခင်လောက် ကြီးမားနေမည် မဟုတ်လော။ သူ့အား ငါ၏ စစ်မှန်သော ဆက်ကပ်အပ်နှံမှုသည်လည်း ယခင်ကကဲ့သို့ပင် ရှိနေမည် မဟုတ်လော”ဟု တွေးကြသည်။ သို့သော် သမ္မာတရားကို လုံးဝ မလိုက်စားသည့် လူတစ်ဦးသည် မိမိ၏ စိတ်နှလုံးတွင် မည်မျှ ရုန်းကန်သည်ဖြစ်စေ သို့မဟုတ် ဘုရားသခင်အပေါ် ၎င်းတို့၏ မူလယုံကြည်ခြင်းနှင့် စိတ်ထက်သန်မှုကို ၎င်းတို့ မည်မျှ ပြန်အမှတ်ရသည်ဖြစ်စေ ဤအရာက ၎င်းတို့၏ လက်ရှိ အခြေအနေကို မပြောင်းလဲစေနိုင်ပေ။ ဤအခြေအနေမှာ အဘယ်နည်း။ ၎င်းတို့၏ ရှေ့ရေးများနှင့် ကံကြမ္မာတို့က အချည်းနှီး ဖြစ်လာသည့်အခါ၊ ၎င်းတို့၏ အလားအလာများနှင့် ကံကြမ္မာတို့က ၎င်းတို့ထံမှ ဝေးသည်ထက် ဝေးလွင့်သွားသည့်အခါ၊ ကောင်းချီးမင်္ဂလာများ ရရှိလိုသော ၎င်းတို့၏ လိုအင်ဆန္ဒက တစ်စစီပြိုကွဲလုနီးပါး ဖြစ်သည့်အခါနှင့် ၎င်းတို့၏ မျှော်လင့်ချက် အပြည့်ရှိသော အတွေးများနှင့် ၎င်းတို့၏ လိုအင်ဆန္ဒများအားလုံး အကောင်အထည်မပေါ်နိုင်သည့်အခါ မလျှော့တမ်းလုပ်ဆောင်ရန် ၎င်းတို့အတွက် အလွန် ခက်ခဲလာလေသည်။ ဤပုံစံဖြင့် မလျှော့တမ်း လုပ်ဆောင်ရန်မှာ ၎င်းတို့၏ စိတ်နှလုံး အတွင်းနက်နက်နေရာများတွင် ၎င်းတို့အတွက် အလွန်နာကျင်စရာဖြစ်သည်။ ဆက်လက် တောင့်မခံနိုင်တော့သည့်အလား ထင်ရသည့် အခြေအနေနှင့် စိတ်တစ်ခုကို ၎င်းတို့ မကြာခဏ တွေ့ကြုံခံစားရသည်။ ၎င်းတို့အနေဖြင့် ကောင်းကင်နိုင်ငံတော်နှင့်ဆိုင်သော ကောင်းချီးများကို မွေ့လျော်ခံစားနိုင်ရန်အလို့ငှာ ဘုရားသခင်၏ အမှုတော် အပြီးသတ်မည့်အချိန်ကို မကြာခဏ မျှော်လင့်စောင့်စားကြသည်။ လူအချို့က “ဘုရား၏ အမှုတော် အလျင်အမြန် အဆုံးသတ်ပါစေ၊ ကြီးမားသော ကပ်ဘေးများ အလျင်အမြန် ကျရောက်ပါစေ ကောင်းကင် ပြိုလျှင် လူတိုင်း သေဆုံးလိမ့်မည်၊ မည်သူကမျှ ကောင်းသည့် ရလဒ်များကို မမျှော်လင့်သင့်ပါ။ ကောင်းချီးများကို ငါ မရရှိနိုင်လျှင် မည်သူမျှ မရသင့်ပါ”ဟုပင် မျှော်လင့်ကြသည်။ ၎င်းတို့၏ စိတ်နှလုံးအတွင်းတွင် ဘုရားသခင်၏ နိုင်ငံတော် တည်ဖို့အတွက် မမျှော်လင့်ကြပေ။ ဘုရားသခင်၏ ကြီးမြတ်သော လုပ်ငန်းကြီး အပြီးသတ်ဖို့အတွက် မမျှော်လင့်ကြသကဲ့သို့ ဘုရားသခင်၏ အနှစ်ခြောက်ထောင် စီမံခန့်ခွဲမှု အစီအစဉ် နောက်ဆုံးတွင် ဘုန်းထင်ရှားခြင်း ရှိဖို့အတွက် သို့မဟုတ် ဘုရားသခင်က လူသားမျိုးနွယ်ထဲတွင် အောင်မြင်သောသူများရရှိကာ လူသားမျိုးနွယ်အား လှပသော ခရီးပန်းတိုင်တစ်ခုဆီသို့ ဦးဆောင်ဖို့အတွက် မမျှော်လင့်ကြပေ။ ဤအရာများကို ၎င်းတို့ မမျှော်လင့်ကြ။ ဆန့်ကျင်ဘက်အနေဖြင့် ကောင်းချီးမင်္ဂလာများအတွက် ဖြစ်သော ၎င်းတို့၏ လိုအင်ဆန္ဒများအားလုံးက ပျက်စီးခြင်းကို ရင်ဆိုင်နေရချိန်တွင်၊ ၎င်းတို့၏ စိတ်နှလုံးအတွင်းနက်နက်တွင် ဘုရားသခင်၏ အမှုတော်ကို ကျိန်ဆဲကြသည်၊ ဘုရားသခင်၏ အမှုတော်ကို အလွန်အမင်း မနှစ်မြို့ကြသည့်အပြင် သူ၏ နှုတ်ကပတ်တော်များကို သာ၍ပင် အလွန်အမင်း မနှစ်မြို့ကြပေ။

ယခုအခါတွင် လူအချို့အတွက် တရားဒေသနာများကို နှစ်ပေါင်းများစွာ နားထောင်ပြီးနောက်တွင် ၎င်းတို့က နားထောင်လေ၊ နားလည်လေဖြစ်သည်၊ ၎င်းတို့၏ စိတ်နှလုံးများက သာ၍ ရှင်းလင်းလာလေဖြစ်ပြီး သာ၍ ကြားချင်လေဖြစ်ကြသည်။ ဆန့်ကျင်ဘက်အနေဖြင့် အခြားသူတို့သည် တရားဒေသနာများကို နားထောင်လေ ပစ်ပစ်ခါခါငြင်းပယ်လေ ဖြစ်ကြသည်။ ဘုရားနှုတ်ကပတ်တော်များကို ၎င်းတို့ ကြားသည်နှင့်တစ်ပြိုင်နက် ၎င်းတို့၏ မကောင်းဆိုးဝါးဆန်သော ဘက်ခြမ်းက သူ့ဘာသာ ထုတ်ဖော်သည်။ ဘုရားသခင်က သမ္မာတရားအပေါ် မိတ်သဟာယ ပြုသည်ကို ၎င်းတို့ နားထောင်ပြီး ထိုအရာက လူ၏ ဖောက်ပြန်ပျက်စီးသော စိတ်သဘောထားများကို စကားထဲထည့်ပြောသည်နှင့်တစ်ပြိုင်နက် ၎င်းတို့၏ ပုန်ကန်တတ်သော စိတ်နေစိတ်ထားက ပေါ်လွင်ထင်ရှားလာပြီး ၎င်းတို့၏ ပစ်ပစ်ခါခါငြင်းဆန်မှုက တစ်ခုမကျန် ပေါ်ထွက်လာတော့သည်။ ဤအရာကို မည်မျှထိ ၎င်းတို့ လုပ်ဆောင်ကြသနည်။ အချို့က မိမိတို့ စိတ်နှလုံးများတွင် ကျိန်ဆဲကြသည်။ ၎င်းတို့သည် ဘုရားသခင်ကို ကျိန်ဆဲကြသည်၊ သမ္မာတရားကို ကျိန်ဆဲကြသည်၊ အသင်းတော် ခေါင်းဆောင်များနှင့် အမှုဆောင်များကို ကျိန်ဆဲကြပြီး သမ္မာတရား လိုက်စားသောသူတို့ကို သာ၍ ကျိန်ဆဲကြသည်။ ထိုလူစားမျိုးများကို ၎င်းတို့ မြင်သည့်အခါ မနှစ်သက်ကြသကဲ့သို့ တိုက်ခိုက်ရန် ဆန္ဒရှိကြသည်။ ထိုသို့သော လူများက ဘုရားနှုတ်ကပတ်တော်များအား ဟောကြသည့်အခါ၊ ဘုရားနှုတ်ကပတ်တော်များကို တွေးဆပြီး ဘုရားနှုတ်ကပတ်တော်များကို မိတ်သဟာယပြုကြသည့်အခါ ၎င်းတို့၏ စိတ်နှလုံးထဲတွင် မိမိတို့ ပင်ပန်းပြီး အိပ်ချင်သည်ထိတိုင် ကျိန်ဆဲကြသည်။ ထို့ကြောင့် ဘုရားနှုတ်ကပတ်တော်များနှင့် ပတ်သက်သည့် မိတ်သဟာယကို ကြားသည်နှင့်တစ်ပြိုင်နက် အချို့၏ မျက်လုံးများ ဝင်းလက်သွားပြီး အခြားသူများမှာမူ ဘုရားနှုတ်ကပတ်တော်နှင့်ပတ်သက်သည့် မိတ်သဟာယကို ကြားသည့်အခါ သို့မဟုတ် တစ်စုံတစ်ဦးက ဘုရားနှုတ်ကပတ်တော်များမှ အလင်းတစ်မျိုးမျိုးကို ရရှိပြီးဖြစ်ကြောင်း ပြောသည်ကို ကြားသည့်အခါ ၎င်းတို့၏ စိတ်များက မရှင်းမလင်းဖြစ်လာကာ ၎င်းတို့၏ အတွေးများသည် မကြည်လင်တော့ဘဲ ၎င်းတို့၏ စိတ်ဓာတ်များ ကျဆင်းသွားသည်။ ၎င်းတို့၏ စိတ်နှလုံးများက အလွန် မွန်းကျပ်သည်မှာ အသက်မရှူနိုင်ဖြစ်ကြပြီး လတ်ဆတ်သည့် လေတစ်ရှိုက်ကို ရဖို့ အပြင်ထွက်ရန် အမြဲ တမ်းတကြသည်။ သို့သော် ရှေ့ရေးများနှင့် ကံကြမ္မာများ၊ ဘုရားသခင်၏ ကောင်းချီးမင်္ဂလာများ၊ ဘုရားသခင်၏ အမှုတော် အဆုံးသတ်မည့်အချိန်နှင့် နက်နဲသောအရာများကဲ့သို့သော အရာများအကြောင်း သင် မိတ်သဟာယပြုသည့်အခါ အခန်းက မည်မျှ ကျဉ်းသည်ဖြစ်စေ၊ သို့မဟုတ် လေမည်မျှ မကောင်းသည်ဖြစ်စေ ၎င်းတို့သည် လေအတွက် အပြင်မထွက်ကြ သို့မဟုတ် တစ်မှေးမအိပ်ကြချေ။ မိမိတို့နားများကို နားစွင့်ကာ နားထောင်ကြသည်။ သင် မည်မျှကြာအောင် ပြောဆိုသည်ဖြစ်စေ ၎င်းတို့အနေဖြင့် မအိပ်၊ မစားဘဲ နေရလျှင်ပင် ကိစ္စမရှိပေ။ ယုံကြည်သူသစ်အချို့က ငါနှင့် ဆက်သွယ်လာသည့်အခါ လူတို့၏ အခြေအနေများနှင့် သမ္မာတရားအား လူတို့ လိုက်စားသင့်ပုံအပေါ် ၎င်းတို့နှင့် ငါ မိတ်သဟာယပြုခဲ့သော်လည်း ၎င်းတို့က နားမလည်ကြသကဲ့သို့ နက်နဲသောအရာအချို့အကြောင်းကို ငါ ပြောပေးနိုင်မည်လောဟု ငါ့ကို မေးကြသည်။ ငါက “နက်နဲသောအရာများအကြောင်းကို သင် ကြားချင်သလော။ သို့ဆိုလျှင် အမှန်တရားတစ်ခုကို ပထမဆုံး ငါ သင့်ကို ပြောပြပါရစေ။ နက်နဲသောအရာများအကြောင်းကို စဉ်ဆက်မပြတ် မေးမြန်းပြီး ဘုရားနှုတ်ကပတ်တော်များတွင် ဤအရာများအား သုတေသနပြုခြင်းကို အမြဲ အာရုံစိုက်သောသူတို့သည် မကောင်းပေ။ ၎င်းတို့သည် မယုံကြည်သူများနှင့် ဖာရိရှဲများချည်းသာဖြစ်သည်”ဟု ပြောခဲ့သည်။ ယုံကြည်သူသစ်များသည် ငါ၏ တုံ့ပြန်မှုကို အံ့ဩမှင်တက်ပြီး နောက်ထပ် မေးမြန်းဖို့အတွက် အလွန် ရှက်ကြသည်။ သို့သော် နောက်ပိုင်းတွင် တစ်ဖန် မေးမြန်းဖို့ အခွင့်အရေးကို ၎င်းတို့ ရှာတွေ့ကြပြီး ၎င်းတို့ကို ယခင်ပုံစံအတိုင်း ငါ တုံ့ပြန်ခဲ့သည်။ ၎င်းတို့ကို ငါ အဖြေပေးခဲ့ပုံနှင့်ပတ်သက်၍ သင်တို့ အဘယ်အရာကို တွေးထင်ကြသနည်း။ (ကောင်းပါသည်။ ထိုအရာက သူတို့အား မိမိတို့ကိုယ်ကို ပြန်သုံးသပ်ဖို့ ကူညီပေးနိုင်မည်ဖြစ်သည်။) ၎င်းတို့ ပြန်သုံးသပ်ကြမည်လော။ ပြန်သုံးသပ်ကြမည်မဟုတ်။ ထို့နောက် သင်သည် ၎င်းတို့ကို မည်သို့ ကူညီနိုင်သနည်း။ ၎င်းတို့အား “နက်နဲသောအရာများသည် အသက် သို့မဟုတ် သမ္မာတရား မဟုတ်ပါ။ နက်နဲသောအရာမည်မျှကို သင် နားလည်သည်ဖြစ်စေ၊ ထိုအရာသည် သမ္မာတရားကို သင် နားလည်ခြင်းနှင့် ညီမျှမည် မဟုတ်ပါ။ နက်နဲသောအရာတိုင်းကို နားလည်သဘောပေါက်ခြင်းသည်ပင်လျှင် သင် ကောင်းကင်ဘုံသို့ သွားနိုင်ခြင်း သို့မဟုတ် ကောင်းမွန်သည့် ခရီးပန်းတိုင်တစ်ခုရှိခြင်းနှင့် ညီမျှမည် မဟုတ်ပါ”ဟုသာ ၎င်းတို့ကို ပြောလော့။ ၎င်းတို့ကို ဤစကားများနှင့် ကူညီခြင်းနှင့်ပတ်သက်၍ သင်တို့ အဘယ်အရာ စဉ်းစားကြသနည်း။ ဤအရာက အမှုကိစ္စကို အပြည့်အဝ ရှင်းပြသည် မဟုတ်လော။ ဝိညာဉ်ရေးရာ နားလည်သဘောပေါက်မှု ရှိသောသူများ၊ သမ္မာတရားကို ချစ်ပြီး သမ္မာတရားကို လိုက်စားသောလူတို့က ဤစကားများကို ကြားသည့်အခါ “နက်နဲသောအရာများက အသက်ဖြစ်သည်ဟု ကျွန်ုပ် ထင်ခဲ့သော်လည်း မဟုတ်သည်ကို ယခု ငါ သိလေပြီ။ ယင်းတို့ကို ငါ သုတေသနပြုတော့မည် မဟုတ်ပါ။ သို့ဆိုလျှင် အသက်မှာ မည်သည့်အရာဖြစ်သနည်း”ဟု ပြောကြသည်။ ဤအရာက ၎င်းတို့အနေဖြင့် အနည်းငယ် နားလည်ပြီးဖြစ်ကြောင်း ပြသည်။ ထို့ကြောင့် အန္တိခရစ်များသည် ဤစကားများကို နားထောင်ပြီးနောက်တွင် အထောက်အကူဖြစ်ကြသလော။ ၎င်းတို့ ပြောင်းလဲကြသလော။ ၎င်းတို့ မပြောင်းလဲနိုင်ကြပေ။ ဤစကားများ၌ မည်သည့် အကျိုးအမြတ်ကိုမျှ ၎င်းတို့ ရှာမတွေ့ကြ။ ဤစကားများတွင် ကောင်းချီးမင်္ဂလာများမရှိကြောင်း၊ ၎င်းတို့၏ ရှေ့ရေးများနှင့် ကံကြမ္မာမပါဝင်ကြောင်း၊ ၎င်းတို့၏ ရှေ့ရေးများ၊ ကံကြမ္မာတို့နှင့် မဆက်စပ်သကဲ့သို့ ဆက်နွှယ်ခြင်းလည်း မရှိကြောင်းနှင့် ယင်းတို့သည် အချည်းနှီး ဖြစ်ကြောင်း ယုံကြည်ကြသည်။ ထို့ကြောင့် ၎င်းတို့က ထိုစကားများကို လက်မခံနိုင်ကြပေ။ သို့ဆိုလျှင် မည်သည့် မိတ်သဟာယသည် ၎င်းတို့၏ ရှေ့ရေးများ၊ ကံကြမ္မာတို့နှင့် ဆက်စပ်မှုရှိသနည်း။ ဥပမာအနေဖြင့် “ယနေ့ခေတ်တွင် လောက၌ ဖြစ်ပေါ်နေသည့် ထူးဆန်းသည့် ဖြစ်ရပ်များရှိသည်။ အချို့သော နေရာများတွင် လလေးလုံး ပေါ်ထွန်းခဲ့ပြီး သွေးလကိုလည်း အကြိမ်ကြိမ် မြင်တွေ့ခဲ့ရသည်။ ထူးဆန်းသော အာကာသဖြစ်စဉ်များလည်း မကြာခဏ ဖြစ်ပေါ်လျက် ရှိသည်။ လူ့လောကတွင် ကပ်ဘေးအမျိုးမျိုး၊ ဘေးဒုက္ခအဖုံဖုံတို့လည်း ပေါ်ပေါက်လျက်ရှိပြီး အချို့နေရာဒေသများ၌ လူတို့သည် လူသားစားဝါဒကိုပင် ပါဝင်လုပ်ဆောင်နေကြပြီဖြစ်သည်။ ထိုအခြေအနေကို ကြည့်သည့်အခါ ဗျာဒိတ်ကျမ်းတွင် ပရောဖက်ပြုထားသည့် ဖလားများနှင့် ကပ်ဆိုးများ၏ အချိန်ကာလသို့ ကျွန်ုပ်တို့ ရောက်ရှိနှင့်နေပြီဖြစ်သည်”ဟု သင် ပြောနိုင်သည်။ အန္တိခရစ်များက ဤစကားများကို ကြားသည့်အခါ ၎င်းတို့၏ မျက်လုံးများ ဝင်းလက်သွားပြီး နားစိုက်ထောင်ကြသည်။ ၎င်းတို့က “ဤခေတ်တွင် ကျွန်ုပ် မွေးဖွားခဲ့ခြင်းက ကောင်းပေသည်။ ကြီးမားသည့် ကောင်းချီးများကို ကျွန်ုပ် ရရှိနိုင်သည်။ ကျွန်ုပ် တကယ်ကို တော်ပေသည်။ လောကီအရာများကို လိုက်စားရန် ကျွန်ုပ် မရွေးချယ်ခဲ့ပါ။ ဘုရား၏ ဤအမှုတော်အဆင့်ကို လိုက်လျှောက်ရန် ကျွန်ုပ်၏ လောကီ ရှေ့ရေးများနှင့် ကျွန်ုပ်၏ မိသားစုကို စွန့်ခဲ့သည်။ ယခုချိန်ထိတိုင် လိုက်လျှောက်နိုင်သဖြင့် ကျွန်ုပ် အလွန် ဝမ်းသာပါသည်။ ဘုရားသခင်၏ နေ့ရက် ရောက်လုနီးပြီဖြစ်သည်။ အခြေအနေအရ ကျွန်ုပ် မသေဆုံးမီတွင် ဘုရား၏ အမှုတော် အပြီးသတ်သည့်နေ့ရက်ကို ကျွန်ုပ် ရောက်ရှိနိုင်မည့်ပုံပေါ်သည်။ ထိုနေ့ရက်တွင် သူ၏ ကယ်တင်ခြင်းခံရမည့်သူတစ်ဦးဖြစ်ဖို့ ကျွန်ုပ် သေချာသည်။ အံ့ဩဝမ်းမြောက်ဖွယ် ကောင်းလိုက်လေခြင်းပါတကား”ဟု ဝမ်းမြောက်ဝမ်းသာ ဖြစ်ကြလေသည်။ ၎င်းတို့၏ စိတ်နှလုံးများတွင် ၎င်းတို့က မှန်ကန်သည့် လမ်းကြောင်းကို ရွေးချယ်ပြီးဖြစ်သဖြင့်၊ မှန်ကန်သည့် တံခါးကို ရှာတွေ့ကာ အဖိုးအခအချို့ပေးပြီဖြစ်သဖြင့် တိတ်တဆိတ် ဝမ်းမြောက်ဝမ်းသာဖြစ်ကြသည်။ ၎င်းတို့အနေဖြင့် လက်လျှော့ခြင်း မရှိဘဲ ဤအချိန်ထိ လိုက်လျှောက်ပြီးဖြစ်သဖြင့်၊ ဘုရားအိမ်တော်တွင် ၎င်းတို့ ရှိနေဆဲဖြစ်ကာ မည်သည့် ဒုက္ခပြဿနာကိုမျှ မဖြစ်စေသေးသဖြင့် သို့မဟုတ် ရှင်းလင်းပစ်ခြင်းဖြစ်စေ နှင်ထုတ်ခြင်းဖြစ်စေ မခံရသေးသဖြင့်လည်း ဝမ်းမြောက်ဝမ်းသာ ဖြစ်ကြသည်။ ထို့ကြောင့် ထိုအချိန်မှစ၍ ၎င်းတို့သည် သမ္မာတရားကို လက်တွေ့လုပ်ဆောင်ကြလိမ့်မည်လော သို့မဟုတ် ထိုမျှော်လင့်ချက်များကိုပင် ဆက်လက် ထိန်းသိမ်းကြလိမ့်မည်လော။ ၎င်းတို့၏ အတွင်းကျကျ သဘောထားက ပြောင်းလဲလိမ့်မည် မဟုတ်။ ထို့ကြောင့် ၎င်းတို့ ယုံကြည်သည့် ဘုရားနှုတ်ကပတ်တော်များ၏ တစ်စိတ်တစ်ပိုင်းက ပြည့်စုံပြီးဖြစ်သည်ကို ၎င်းတို့ တွေ့မြင်သည့်အခါ ရတနာတစ်ခုကို ရှာတွေ့ပြီးဖြစ်သည့်အလား ခံစားကြသည်။ ၎င်းတို့ ကံအကြောင်းလှကြသည်၊ မှန်ကန်သည့် လမ်းကြောင်းကို ရွေးချယ်ကြပြီးဖြစ်သည်၊ မှန်ကန်သည့် တံခါးထဲသို့ ဝင်ရောက်ပြီးဖြစ်ကာ မှန်ကန်သည့် ဘုရားကို ရွေးချယ်ပြီး ဖြစ်သည့်အပြင် ၎င်းတို့သည် ဉာဏ်ပညာရှိသည့် လူများနှင့် ပညာရှိသတို့သမီးများ ဖြစ်သည်ဟု ချက်ချင်း ခံစားကြသည်။ “ထိုအချိန်က ကျွန်ုပ်၏ အလုပ်ကို ကျွန်ုပ် စွန့်လွှတ်မိခဲ့သဖြင့် တော်သေးသည်။ မှန်ကန်သည့် ရွေးချယ်မှုကို ကျွန်ုပ် ပြုလုပ်ခဲ့သည်။ ကျွန်ုပ်သည် မည်သို့ဖြစ်၍များ အလွန် တော်လိုက်သနည်း။ ထိုစဉ်အချိန်က ကျွန်ုပ် အလွန် ဂရုမစိုက်ခဲ့လျှင် ယခုတွင် ကောင်းချီးမင်္ဂလာများကို ကျွန်ုပ် လွဲချော်ခဲ့ပြီး ဖြစ်ကောင်း ဖြစ်နိုင်သည်။ အနာဂတ်တွင် ကျွန်ုပ် ဆက်လက်၍ ဂရုစိုက်ရမည်ဖြစ်ပြီး ကျွန်ုပ်၏ ရှေ့ရေးများနှင့် ကံကြမ္မာအတွက် ရုန်းကန်ကြိုးစားဖို့ ကျွန်ုပ်၏ ဘဝကို ဆက်ကပ်အပ်နှံရမည်”ဟူ၍ ဖြစ်သည်။ ဤကိစ္စရပ်တွင် အန္တိခရစ်များ၏ မည်သည့်အနှစ်သာရကို သင်တို့ မြင်သနည်း။ ဤလူများသည် အခွင့်အရေးသမားများ ဖြစ်သည် မဟုတ်လော။ ၎င်းတို့သည် ဘုရားသခင်၊ သူ၏ နှုတ်ကပတ်တော်များ သို့မဟုတ် သူ၏ အမှုတော်၌ စစ်မှန်သည့် ယုံကြည်မှု မရှိကြပေ။ ၎င်းတို့သည် အခွင့်အရေးသမားများ၊ ဘုရားအိမ်တော်ထဲသို့ ခိုးကြောင်ခိုးဝှက်ဝင်လာသည့် လူများဖြစ်သည်။ ထို့ကြောင့် ဘုရားအိမ်တော်၌ ဤလူများသည် အမြဲတမ်း ထိုင်ခုံဖြည့်သူများသာ ဖြစ်ကြပြီး ၎င်းတို့၏ နေ့ရက်များကို ရေစုန်မျှောလျက် ဖြတ်သန်းသွားလာကြသည်။ ၎င်းတို့သည် ဘုရားသခင်နောက်သို့ မိမိတို့ နှစ်ပေါင်းမည်မျှလိုက်ခဲ့ကြသည်၊ ၎င်းတို့ ပေးခဲ့သည့် အဖိုးအခများ၊ လုပ်ဆောင်ခဲ့သည့် ကြီးမားသောအရာများ၊ မိမိတို့ကိုယ်တိုင်ကိုယ်ကျ ကြုံတွေ့ခဲ့ရသည့် ဘုရားသခင်၏ အမှုတော်နှင့် ၎င်းတို့ နားလည်မှုအချို့ရှိခဲ့သည့် ဘုရားအမှုတော်၏ အဆင့်များကို မိမိတို့ လက်ချောင်းများဖြင့် ရေတွက်ကြလေသည်။ ၎င်းတို့သည် သမ္မာတရား၊ အသက်နှင့်ဆိုင်သည့် အရေးအကြီးဆုံးသော အရာများကို ချန်ထားလျက် ဤအရာများကို ၎င်းတို့၏ စိတ်နှလုံးများတွင် တစ်နေ့လုံး အကြိမ်ကြိမ် ရေတွက်ကြလေသည်။ ၎င်းတို့သည် ကောင်းချီးများရရှိဖို့အတွက်သာ ဘုရားသခင်ကို ယုံကြည်ကြသည်။ ဤသည်မှာ အချောင်သမားဝါဒ ဖြစ်သည်။ ဘုရားနှုတ်ကပတ်တော်များတစ်ခုကမျှ၊ သို့မဟုတ် တစ်ဦးတလေ၏ အတွေ့အကြုံဆိုင်ရာ အသိပညာကမျှ ၎င်းတို့၏ အချောင်သမားဝါဒကို တစ်ကြိမ်တစ်ခါမျှ မပြောင်းလဲပေးနိုင်ပေ။ ဤသည်မှာ အန္တိခရစ်များ၏ ပကတိအခြေအနေ ဖြစ်သည်။ ၎င်းတို့၏ ကိုယ်ကျိုးစီးပွားများနှင့် ပတ်သက်လာသည့်အခါ ၎င်းတို့သည် မည်သည့် လိုက်လျောမှုကိုမျှ လုံးဝ ပြုလုပ်ကြလိမ့်မည်မဟုတ်။ ၎င်းတို့၏ အမြင်များကို ၎င်းတို့ လုံးဝ ပြောင်းလဲကြလိမ့်မည် မဟုတ်၊ ၎င်းတို့ လျှောက်လှမ်းနေသည့် လမ်းကြောင်း၏ ဦးတည်ချက်နှင့် ရည်မှန်းချက်ပန်းတိုင်တို့ကို လုံးဝ ပြောင်းလဲကြလိမ့်မည် မဟုတ်၊ သို့မဟုတ် ၎င်းတို့၏ ရှေ့ရေးများနှင့် ကံကြမ္မာတို့အတွက် ၎င်းတို့၏ ကျင့်ကြံပြုမူခြင်း စည်းမျဉ်းများကို လုံးဝ ပြောင်းလဲကြလိမ့်မည် မဟုတ်ပေ။ ၎င်းတို့သည် ၎င်းတို့၏ ရှေ့ရေးများနှင့် ကံကြမ္မာအတွက် ဘုရားနှုတ်ကပတ်တော်များ တစ်ခုကိုမျှ၊ တစ်လုံးတလေမျှ လက်တွေ့လုပ်ဆောင်ကြလိမ့်မည် မဟုတ်ပေ။ အချို့က “သူတို့သည် အမှုအရာများကို စွန့်လွှတ်ခြင်းကဲ့သို့သော သို့မဟုတ် မိမိတို့ကိုယ်ကို အသုံးခံခြင်းကဲ့သို့သော အရာအားဖြင့် နှုတ်ကပတ်တော်အချို့ကို ရံဖန်ရံခါ လက်တွေ့လုပ်ဆောင်ပါသည်”ဟု ပြောကြသည်။ မည်သည့်အရာကို ၎င်းတို့ လက်တွေ့လုပ်ဆောင်သည်ဖြစ်စေ ၎င်းတို့က ရှေ့ရေးများနှင့် ကံကြမ္မာရှိပြီး ကောင်းချီးများ ရရှိနိုင်သည်ဟူသည့် ကြိုတင်သတ်မှတ်ချက်ဖြင့်သာ လုပ်ဆောင်ကြသည်။ မည်သည့် သမ္မာတရားကို ၎င်းတို့ လက်တွေ့လုပ်ဆောင်သည်ဖြစ်စေ မသန့်စင်သကဲ့သို့ ကြံရွယ်ချက်နှင့် ရည်မှန်းချက်တို့ဖြင့် လုပ်ဆောင်ခြင်း ဖြစ်သည်။ ဤသည်မှာ ဘုရားသခင် တောင်းဆိုသည့် လက်တွေ့လုပ်ဆောင်မှုနှင့် လုံးဝ ကွဲပြားခြားနားပေသည်။

အန္တိခရစ်များက ဘုရားနှုတ်ကပတ်တော်များကို ဖတ်ရှုသည့်အခါ ဘုရားသခင်၏ အမှုတော်နှင့် စီမံခန့်ခွဲမှု အစီအစဉ် အဆုံးသတ်မည့်အချိန်နှင့် ကပ်ဘေးများ ကျရောက်မည့်အချိန် စသည်တို့နှင့် ဆက်စပ်သည့် အကြောင်းအရာနှင့်အတူ ၎င်းတို့၏ ခရီးပန်းတိုင်နှင့် နက်နဲသောအရာများကို ရှာဖွေရန် သူ၏ နှုတ်ကပတ်တော်များကို အဓိက အသုံးပြုကြသည်။ ၎င်းတို့၏ ကိုယ်ပိုင် ခရီးပန်းတိုင်အတွက်၊ ၎င်းတို့သည် များစွာ အားထုတ်ပြီး အမှုအရာများစွာ လုပ်ဆောင်နိုင်ကြသည်။ ထို့ကြောင့် ဘုရားသခင်၏ အမှုတော် အဆုံးသတ်ကာ ကြီးမားသော ကပ်ဘေးများ ကျရောက်သည့်အခါ ၎င်းတို့လုပ်ဆောင်သည့်အရာများ၊ ပေးခဲ့သည့် အဖိုးအခများနှင့် စွန့်လွှတ်ခဲ့သည့်အရာများကို ၎င်းတို့ လိုအင်ဆန္ဒရှိသည့် ကောင်းချီးများနှင့် အလဲအလှယ်လုပ်နိုင်ခြင်း ရှိမရှိဆိုသည်နှင့် ကပ်ဘေးများနှင့်ဆိုင်သည့် ဆင်းရဲဒုက္ခကို ၎င်းတို့ ရှောင်ရှားနိုင်ခြင်း ရှိမရှိဟူသည့် ဤအရာမှာ ၎င်းတို့ သိရှိလိုပြီး အရေးထားသည့်အရာ ဖြစ်သည်။ ဘုရားနှုတ်ကပတ်တော်များကို ၎င်းတို့ လေ့လာသည့် ဖြစ်စဉ်တစ်ခုလုံးတစ်လျှောက် နှစ်ပေါင်းမည်မျှ ကြာသည်ဖြစ်စေ၊ ၎င်းတို့၏ ရှေ့ရေးများနှင့် ကံကြမ္မာကိုသာ ၎င်းတို့ ဂရုစိုက်ကြသည်။ ထို့ကြောင့် ဘုရားနှုတ်ကပတ်တော်များကို ဖတ်ရှုနေစဉ် ၎င်းတို့၏ အာရုံစိုက်မှုနှင့် ဘုရားနှုတ်ကပတ်တော်များ၌ ၎င်းတို့ ရှာဖွေကြသည့် အကြောင်းအရာအားလုံးတွင် အထူးနိမိတ်များနှင့် ထူးခြားသော လက္ခဏာများ ရှိလေသည်။ ယေဘုယျအားဖြင့် ပထမခြောက်လ သို့မဟုတ် တစ်နှစ်တွင် ယုံကြည်သူသစ်များသည် ထိုသို့သော အကြောင်းအရာများကို ဘုရားနှုတ်ကပတ်တော်များ၌ ရှာဖွေကြသည်။ သို့သော် ခြောက်လ သို့မဟုတ် တစ်နှစ်ကုန်သွားပြီးနောက်တွင် လူအချို့က ဤအပိုင်းများအားလုံးကို ယခင်က ၎င်းတို့ ဖတ်ရှုပြီးဖြစ်သည်ကို မြင်ကြပြီး ယင်းတို့ကို နောက်ထပ် သုတေသနပြုရန်မှာ အဓိပ္ပာယ်မဲ့ကြောင်း၊ ယင်းတို့က လူတို့အား သမ္မာတရားထဲသို့ ဝင်ရောက်စေရန် ထောက်ကူ မပေးနိုင်ကြောင်းနှင့် သမ္မာတရားထဲသို့ ဝင်ရောက်ခြင်း မရှိအောင်ပင် ယင်းတို့က ၎င်းတို့ကို သက်ရောက်မှုရှိကာ အနှောင့်အယှက်ပေးကြောင်း တွေ့မြင်ကြသည်။ ထို့ကြောင့် ဤအပိုင်းများကို ၎င်းတို့ မဖတ်ကြတော့ပေ။ ၎င်းတို့အတွက်မူ ယင်းတို့ကို ရံဖန်ရံခါ တစ်ချက်မျှကြည့်ရန်နှင့် နားလည်ရန်မျှက လုံလောက်ပေသည်။ ကျန်သည့်အချိန်တွင် ၎င်းတို့က “သမ္မာတရားထဲသို့ ငါ အဘယ်သို့ ဝင်ရောက်နိုင်မည်နည်း။ လူသားမျိုးနွယ်ကို ဖော်ထုတ်သည့် ဘုရားနှုတ်ကပတ်တော်များစွာ ရှိသည်။ ယင်းတို့က လူတို့၏ လှည့်စားမှု၊ ပုန်ကန်မှုနှင့် မာနထောင်လွှားသော စိတ်သဘောထားတို့ကို ဖော်ထုတ်သည်။ ဘုရားသခင်အပေါ် လူတို့၏ အမျိုးမျိုးသော အယူအဆများနှင့် သဘောထားများကို ဖော်ထုတ်သည်။ ထို့ထက်ပို၍ပင် လူတို့၏ မူမမှန်သော လူ့သဘာဝနှင့်ဆိုင်သည့် အမျိုးမျိုးသော သရုပ်သကန်များကို ဖော်ထုတ်သည်။ ထို့ကြောင့် လူတို့ လက်တွေ့လုပ်ဆောင်သင့်သည့်အရာကို ဘုရားနှုတ်ကပတ်တော်များမှ ငါ အဘယ်သို့ ရှာတွေ့နိုင်မည်နည်း”ဟု တွေးဆကြလေသည်။ သမ္မာတရားကို ချစ်ပြီး လိုက်စားသော လူတို့သည် ဤအရာများအတွက် မိမိတို့၏ အားထုတ်မှုများကို ဆက်ကပ်အပ်နှံကြသည်။ ၎င်းတို့သည် “နောက်ထပ် မည်သည့်အရာကို ကျွန်ုပ်တို့ လုပ်ဆောင်သင့်ပြီး မည်သို့ လက်တွေ့လုပ်ဆောင်သင့်သနည်း။ ဘုရားသခင်ကို ယုံကြည်ပြီးနောက်တွင် ဘာသာတရားမရှိသူများနှင့်လည်းကောင်း၊ ဘာသာရေး ခံယူချက်များရှိသည့် လူတို့နှင့်လည်းကောင်း ကျွန်ုပ်တို့ ကွဲပြားရမည်မှာ သေချာသည်။ သို့ဆိုလျှင် ကျွန်ုပ်တို့ဘဝ၌ မည်သည့် အရည်အသွေးဆိုင်ရာ အပြောင်းအလဲများ ဖြစ်ပေါ်သင့်သနည်း။ ပြုမူကျင့်ကြံခြင်းနှင့် လောကီနှင့်ဆက်ဆံခြင်းနှင့်ပတ်သက်၍ ကျွန်ုပ်တို့ မည်သို့ ပြောဆို၊ ပြုမူသင့်သနည်း၊ အခြားသူများနှင့် မည်သို့ ဆက်ဆံသင့်ပြီး သမ္မာတရားကို မည်သို့ လက်တွေ့လုပ်ဆောင်သင့်သနည်း”ဟူသကဲ့သို့သော ၎င်းတို့ နားလည်ကာ မိမိတို့၏ လက်တွေ့ဘဝများထဲသို့ ဝင်ရောက်ရန် လိုအပ်သည့် တကယ့် ပြဿနာများအကြောင်းကို မကြာခဏ မေးမြန်းကြလေသည်။ သို့သော် အန္တိခရစ်များက ၁၀ နှစ်၊ အနှစ် ၂၀ သို့မဟုတ် အနှစ် ၃၀ ကြာ ယုံကြည်လျှင်ပင် ဤမေးခွန်းများကို လုံးဝ မေးကြလိမ့်မည် မဟုတ်ပေ။ ၎င်းတို့က ဘုရားနှုတ်ကပတ်တော်များကို လေ့လာကြပြီး ဘုရားနှုတ်ကပတ်တော်များ၌ ကောင်းချီးများ ရရှိမည့် မျှော်လင့်ချက်နှင့် ၎င်းတို့၏ ခရီးပန်းတိုင်ကို ရှာဖွေကြကာ အနှစ် ၂၀ သို့မဟုတ် ၃၀ ကြာ ရှာဖွေလျှင်ပင် ဤသို့ လုပ်ဆောင်ရမည်ကို ငြီးငွေ့ကြမည် မဟုတ်ပေ။ ဒုက္ခပြဿနာနှင့်ဆိုင်သည့် လက္ခဏာအနည်းငယ်မျှ ရှိသည်နှင့်တစ်ပြိုင်နက် ၎င်းတို့သည် ဘုရားနှုတ်ကပတ်တော်များ၌ ၎င်းတို့၏ ခရီးပန်းတိုင်နှင့် ဆက်စပ်သည့် အကြောင်းအရာကို အလျင်အမြန် ရှာဖွေကြသည်။ ထို့နောက် ၎င်းတို့အပေါ် ဘုရားသခင်၏ မည်သည့် သဘောထားက ၎င်းတို့၏ လက်ရှိ ယုံကြည်မှုအပေါ် အခြေခံကောင်း အခြေခံနိုင်သည်ကို ဆန်းစစ်ကြသည်။ ၎င်းတို့အနေဖြင့် မိမိတို့၏ ခရီးပန်းတိုင်များကို သံသရာစက်ဝန်းများနှင့် အချိန်ကာလများအရ အကဲဖြတ်ကြသည်ဟု ထင်ရသည်။ ၎င်းတို့သည် ဘုရားသခင်၏ အမှုပြုသည့် နည်းလမ်းရှိ အပြောင်းအလဲများကြောင့်ဖြစ်စေ၊ လူသားမျိုးနွယ်အပေါ် သူ၏ အလျင်စလိုဖြစ်သော ရည်ရွယ်ချက်နှင့်ဆိုင်သည့် ဖော်ပြချက်တွင်ရှိသော အပြောင်းအလဲများကြောင့်ဖြစ်စေ မိမိတို့၏ အတွေးအခေါ်များနှင့် သဘောထားများကို လုံးဝ ပြောင်းလဲလိမ့်မည် မဟုတ်သကဲ့သို့ သမ္မာတရားကို လိုက်စားလာကြလိမ့်မည် မဟုတ်ပေ။ ထိုသို့သောအရာတစ်ခုကို ၎င်းတို့ လုံးဝ လုပ်ဆောင်ကြလိမ့်မည် မဟုတ်ပေ။ ထို့ကြောင့် အနှစ် ၂၀ သို့မဟုတ် ၃၀ ကြာ ယုံကြည်ပြီးဖြစ်သည့် လူအချို့သည် လူသားမျိုးနွယ်၏ ကံကြမ္မာနှင့် ခရီးပန်းတိုင်ပါဝင်သည့် ဘုရားသခင် ဖော်ပြထားသော ထိုနက်နဲသည့်အရာများနှင့် ထိုအကြောင်းအရာများအတွက် မိမိတို့၏ အားထုတ်မှုများကို ဆက်ကပ်အပ်နှံနေကြဆဲဖြစ်သည်။ လူအချို့က မည်သည့်အတိုင်းအတာထိ မိမိတို့၏ အားထုတ်မှုများကို ဆက်ကပ်အပ်နှံကြသနည်း။ ၎င်းတို့က “ဘုရားနှုတ်ကပတ်တော်များ၏ အစိတ်အပိုင်းတစ်ခုစီကို ကျွန်ုပ် နှိုင်းယှဉ်ကြည့်သည့်အခါ အကြီးမားဆုံးသော နက်နဲမှုကို ရှာဖွေတွေ့ရှိခဲ့သည်။ ခရစ်တော်က ကမ္ဘာမြေကို စွန့်ခွာချိန်တွင် နွေဦးရာသီ၌ ဖြစ်လိမ့်မည်”ဟု ပြောကြသည်။ ဤအရာကို ကြားပြီးနောက်တွင် ငါ မည်သို့ ခံစားရသည်ဟု သင်တို့ ထင်သနည်း။ ငါ ဝမ်းသာသလော၊ သို့မဟုတ် ဝမ်းနည်းသလော။ ဝမ်းသာခြင်းဖြစ်စေ၊ ဝမ်းနည်းခြင်းဖြစ်စေ ငါ မခံစားရပေ။ ထိုအရာက ရယ်ဖွယ်ရာဖြစ်သည်ဟု ငါ ထင်သည်။ ဤအတွက် သတ်သတ်မှတ်မှတ်ဖြစ်သော အချိန်ရာသီကို သိသည့်အဆင့်ထိ မိမိတို့၏ အားထုတ်မှုများကို ဆက်ကပ်အပ်နှံကြသည့်လူများ အမှန်တကယ် ရှိကြပေသည်။ ၎င်းတို့ ဆက်လက်လုပ်ဆောင်နိုင်ကာ မိနစ်နှင့် စက္ကန့်တို့ တိကျမှန်ကန်သည့်အဆင့်ထိ သတ်သတ်မှတ်မှတ်ဖြစ်သော အချိန်ကာလကို သိရှိနိုင်လျှင် ၎င်းတို့သည် အမှန်တကယ် “ဉာဏ်ကြီးရှင်များ” ဖြစ်ကြပေမည်။ ထိုသို့သော “ဉာဏ်ကြီးရှင်”များက ငါကိုယ်တိုင်ပင် တကယ် မသိသည့် တစ်စုံတစ်ရာကို ရှာဖွေတွေ့ရှိနိုင်ခြင်းသည် ရယ်ဖွယ်ရာလည်း ကောင်းသည့်အပြင် စိတ်ကုန်စရာလည်း ကောင်းပေသည်။ အဘယ်ကြောင့် ရယ်ဖွယ်ရာဖြစ်သနည်း။ ဘုရားသခင် လူ့ဇာတိခံယူသည့် အချိန်ကာလ အတိအကျကို မည်သူမျှ မသိ၊ စာတန်ပင် ဤအရာကို မသိပေ။ စာတန်ပင် မသိသည့် တစ်စုံတစ်ရာကို ဘုရားသခင်က လူတစ်ဦးတလေအား သိခွင့်ပေးမည်လော။ ပေးမည်မဟုတ်သည်မှာ အမှန်ဖြစ်၏။ ထိုနည်းတူစွာပင် ဘုရားသခင်က သူ၏ ကြီးမြတ်သော လုပ်ငန်းကြီးကို အပြီးသတ်မည့် အချိန်နှင့်ပတ်သက်လာသည့်အခါတွင်လည်းကောင်း၊ သူ၏ လူ့ဇာတိက ကမ္ဘာမြေပေါ်တွင် အမှုတော်ကို ပြီးစီးကာ စွန့်ခွာမည့်အချိန်နှင့် ပတ်သက်လာသည့်အခါတွင်လည်းကောင်း ဤသည်မှာ ဘုရားသခင်က လူတစ်ဦးတလေကို ပြောပြမည့်အရာတစ်ခု ဖြစ်သလော။ ဤအရာကို သိရှိဖို့ လူတိုင်းအတွက် အကြောင်းပြချက်တစ်ခု ရှိသလော။ (မရှိပါ။) ဘုရားသခင်က သူစကားပြောသည့်အချိန်တွင် လူတို့အား သိခွင့်မပေးလိုသည့် အရာတစ်ခုတလေကို လွှတ်ခနဲ ပြောမိမည်လော။ လုံးဝ ပြောမိမည်မဟုတ်ပေ။ သို့တိုင် လူအချို့က ကမ္ဘာမြေကို ဘုရားသခင် စွန့်ခွာမည့်အချိန်အား သူ၏ နှုတ်ကပတ်တော်များတွင် ရှာတွေ့လေပြီဟု အမှန်တကယ် ပြောကြသည်။ ထိုအချိန်က နွေဦးရာသီဖြစ်လိမ့်မည်ဟုပင် ပြောကြသည်။ ဤသည်မှာ ထူးဆန်းသည် မဟုတ်လော။ ရယ်ဖွယ်ရာဖြစ်သည် မဟုတ်လော။ လူတို့က ဤပြောဆိုချက်ကို မည်သည့် ဘုရားနှုတ်ကပတ်တော်များပေါ်တွင် အခြေခံသနည်း။ ဘုရားသခင်က နွေဦးရာသီတွင် တစ်စုံတစ်ရာ လုပ်ဆောင်ခြင်းအကြောင်း ပြောသည့်အခါ အခြားတစ်စုံတစ်ရာကို သူ ရည်ညွှန်းခဲ့ခြင်း ဖြစ်နိုင်သည်။ သူသည် ဤအရာကို ရည်ညွှန်းခြင်း ဖြစ်နိုင်မည်လော။ ၎င်းတို့သည် ဤအရာအပေါ်၌ ယင်းကို အဘယ်သို့ ပုံဖော်နိုင်ကြမည်နည်း။ ဘုရားသခင်သည် လူတို့အား သူ သိရှိစေလိုသည့်အရာကို ရှင်းလင်းစွာနှင့် တိကျစွာ ပြောပြလိမ့်မည်ဖြစ်သည်။ သူ မသိစေလိုသည့်အရာကို လူတို့က မည်မျှ သုတေသနပြုသည်ဖြစ်စေ နားလည်နိုင်ကြမည်မဟုတ်ပေ။ ထိုသို့သောအရာများသည် လူသားမျိုးနွယ်အတွက် သိရှိရန် မဖြစ်နိုင်ပေ။ ဤလူများက ၎င်းတို့ သိရှိကြသည်ဟုလည်းကောင်း၊ ၎င်းတို့၏ သုတေသနက ရလဒ်များ ရရှိပြီးဖြစ်သည်ဟုလည်းကောင်း ပြောဆိုကြသည်။ တိကျသည့် အချိန်ကာလတစ်ခုကိုပင် ပေးကြသည်။ ဤသည်မှာ အဓိပ္ပာယ် မရှိသောအရာကို ပြောဆိုခြင်း မဟုတ်လော။ ဤသည်မှာ လူတို့ကို အထင်အမြင်မှားစေခြင်း၊ ၎င်းတို့၏ စိတ်များကို အနှောင့်အယှက်ပေးခြင်းနှင့် ၎င်းတို့၏ အမြင်အာရုံကို နှောင့်ယှက်ခြင်းဖြစ်သည်။ ဤအရာသည် စာတန်ထံမှလာပြီး ဘုရားသခင်ထံမှဖြစ်သော ဉာဏ်အလင်းပေးမှု လုံးဝ မဟုတ်ပေ။ သူသည် လူတို့ကို ဤအရာနှင့်ပတ်သက်၍ ဉာဏ်အလင်းပေးမည် မဟုတ်။ ဤအရာကိုသိရှိရန်မှာ ၎င်းတို့အတွက် အချည်းနှီးဖြစ်သည်။ ဘုရားသခင်သည် လူတို့အား သူ မသိစေလိုသည့် မည်သည့်အရာကိုမျှ သေချာပေါက် မည်သည့်အခါတွင်မျှ မတော်တဆ လွှတ်ခနဲ ပြောမိမည် မဟုတ်ပေ။ ထို့ကြောင့် ထိုအရာက ရယ်ဖွယ်ရာဖြစ်သည်ဟု ငါ ပြောရခြင်းဖြစ်သည်။ သို့ဆိုလျှင် ထိုအရာသည် အဘယ်ကြောင့် စိတ်ကုန်စရာကောင်းသနည်း။ (လူတို့အနေဖြင့် ဤနှုတ်ကပတ်တော်များမှတစ်ဆင့် မိမိတို့၏ ဖောက်ပြန်ပျက်စီးသော စိတ်သဘောထားများကို ပြောင်းလဲနိုင်ရန်နှင့် သမ္မာတရားကို လိုက်စားကာ ရရှိစေရန် လူတို့အား ထောက်ကူပေးရန် ဘုရားသခင်သည် သမ္မာတရားကို ဖော်ပြသော်လည်း အန္တိခရစ်များက ခရီးပန်းတိုင်များနှင့် နက်နဲသောအရာများကို သုတေသနပြုရန် သူ၏ နှုတ်ကပတ်တော်များကို အသုံးပြုကြသည်။) ဤသည်မှာလည်း အနည်းငယ် စိတ်ကုန်စရာကောင်းသော်လည်း ငါ၏ စိတ်ကုန်ခြင်းအတွက် စစ်မှန်သော အကြောင်းရင်းမှာ အဘယ်နည်း။ ဥပမာအနေဖြင့် ချမ်းသာကြွယ်ဝသော မိဘက မိမိတို့သားသမီးများအတွက် ငွေများစွာ ရှာပြီး ၎င်းတို့၏ သားသမီးများက ငယ်ရွယ်သေးကာ ၎င်းတို့ကို ပြုစုပျိုးထောင်ဖို့ ၎င်းတို့၏ မိဘအပေါ် မှီခိုအားကိုးရသည့်အပြင် ၎င်းတို့၏ စားဝတ်နေရေးက ထိုမိဘအပေါ် လုံးဝ မူတည်လျှင် ထိုကလေးများက မိမိတို့၏ မိဘများ အလျင်အမြန် ဆုံးပါးဖို့အတွက် မျှော်လင့်ကြလိမ့်မည်လော။ ၎င်းတို့၏မိဘများ သေဆုံးမည့်အချိန်ကို အလျင်အမြန် တွက်ချက်ပေးရန် ဗေဒင်ဆရာတစ်ဦးကို ရှာကြလိမ့်မည်လော။ တစ်ဦးတလေက ဤသို့ ပြုမူဆောင်ရွက်သလော။ (ပြုမူဆောင်ရွက်ခြင်းမရှိပါ။) ၎င်းတို့ ပြုမူဆောင်ရွက်လျှင် ထိုအရာသည် စိတ်ကုန်စရာကောင်းမည် မဟုတ်လော။ စိတ်ကုန်စရာကောင်းပေမည်။ ထိုသို့သော လူများသည် မုန်းတီးဖွယ်ဖြစ်ပေသည်။ ယခု ဘုရားသခင်က ကမ္ဘာမြေသို့ ကြွလာပြီဖြစ်သဖြင့် သူ၏ လူ့ဇာတိက အနှစ်တစ်ရာကျော် အသက်ရှင်နေထိုင်နိုင်ကာ အနှစ်တစ်ရာကြာ အလုပ်လုပ်နိုင်လျှင်ပင် လူတို့ နားလည်နိုင်သည့် သမ္မာတရားက အကန့်အသတ်ရှိပေသည်။ တွေးကြည့်လော့၊ သခင်ယေရှု၏လူ့ဇာတိခံခြင်းမှသည် ဘုရားအမှုတော်၏ လက်ရှိအဆင့်ထိ ဤအနှစ်နှစ်ထောင်အတွင်းတွင် လူသားမျိုးနွယ်သည် သမ္မာတရားမည်မျှကို ရရှိပြီးပြီနည်း။ လူသားမျိုးနွယ်သည် အခြေခံအားဖြင့် သမ္မာတရားကို နားမလည်ပေ။ ဤအဆင့်တွင် ဘုရားသခင်သည် အနှစ် ၃၀ကြာ အမှုပြုနေပြီးဖြစ်ကာ အနှစ် ၃၀ နီးပါး စကားပြောနေပြီးဖြစ်သည်။ ပြီးလျှင် ဘုရားနှုတ်ကပတ်တော်များကို အများဆုံးဖတ်ပြီးသောသူတို့သည် အနှစ် ၃၀ကြာ ဖတ်နေခဲ့ကြပြီးဖြစ်သည်။ လူတို့သည် သမ္မာတရား မည်မျှကို နားလည်လာကြပြီနည်း။ ၎င်းတို့၏ သိနားလည်မှုက အလွန် နည်းပါးပေသည်။ သမ္မာတရားထဲသို့ လူသားမျိုးနွယ် ဝင်ရောက်သည့် အရှိန်မှာ နှေးကွေး၏။ ဆိုလိုသည်မှာ လူတို့ထဲတွင် သမ္မာတရား အမှုပြုစေကာ ထိုသမ္မာတရားကို ၎င်းတို့၏ အသက်ဖြစ်စေဖို့မှာ အတော်ပင် ခက်ခဲပြီး အလွန်နှေးကွေးပေသည်။ သို့တိုင် ထိုအရာ နှေးကွေးပုံဖြင့်ပင် လူအချို့က “ဘုရားသည် မည်သည့်အချိန်တွင် ကမ္ဘာမြေကို စွန့်ခွာလိမ့်မည်နည်း။ ဘုရားသခင်၏ အမှုတော် မည်သည့်အချိန်တွင် အဆုံးသတ်လိမ့်မည်နည်း”ဟု မျှော်လင့်ကြဆဲဖြစ်သည်။ ကမ္ဘာမြေကို ဘုရားသခင် စွန့်ခွာခြင်းနှင့် သူ၏ အမှုတော် အဆုံးသတ်ခြင်းက ၎င်းတို့ကို အကျိုးပြုမည်လော။ ကမ္ဘာမြေကို ဘုရားသခင် စွန့်ခွာမည့်နေ့တွင် ၎င်းတို့ သေဆုံးကြလိမ့်မည်။ ၎င်းတို့ သေမိန့်ချခြင်း ခံကြရမည်ဖြစ်သည်။ ၎င်းတို့ ဝမ်းသာစရာ မည်သည့်အကြောင်းရှိသနည်း။ ဤသည်မှာ မည်သည့် လူစားမျိုး ဖြစ်သနည်း။ ၎င်းတို့သည် ကိုယ်ကျင့်တရား ကင်းမဲ့နေကြသည် မဟုတ်လော။ ၎င်းတို့သည် လောကီလူတို့ထဲတွင် သားသမီးဝတ်မကျေပွန်သော သားများအဖြစ် ခေါ်ဆိုခြင်းခံရကြသည်။ ငါတို့က ၎င်းတို့ကို မယုံကြည်သူများနှင့် အန္တိခရစ်များဟု ခေါ်ကြပြီး ၎င်းတို့သည် အသုံးမကျသောသူများဖြစ်သည်။

နှုတ်ကပတ်တော်သည် လူ့ဇာတိ၌ ပေါ်လာ၏နှင့်ဆိုင်သော အကြောင်းအရာကို ဖော်ပြသည့်အခါ လူများစွာတို့က “လူ့ဇာတိခံဘုရားသည် အမှုတော်ကို လုပ်ဆောင်နေခြင်းသာ ဖြစ်သည်။ သူသည် အမှုတော်၏ အဆင့်အနည်းငယ်ကို ဆောင်ရွက်နေသည်။ သူ့ထံတွင် အမှုပြုသည့် နည်းလမ်းအချို့နှင့် စကားပြောဆိုသည့် နည်းလမ်းအချို့ရှိပြီး ထိုမျှသာဖြစ်သည်။ ယင်းနောက်တွင် သူ၏ အမှုတော် ပြီးမြောက်သွားလိမ့်မည်။ သူ၏ အမှုတော် ပြီးမြောက်သည့်နောက်တွင် လူ့ဇာတိသည် နောက်ထပ် အသုံးဝင်မှု ရှိတော့မည်မဟုတ်ဘဲ စကားပြောရန်လည်း သူ့အတွက် လိုအပ်တော့မည်မဟုတ်ပေ။ ကျွန်ုပ်တို့သည် တစ်စုံတစ်ရာကို ရရှိပြီးဖြစ်လိမ့်မည်ဖြစ်ကာ ဘုရား၏ အမှုတော် အပြီးသတ်သည့် နေ့ရက်ကို မျှော်လင့်စောင့်စားဖို့သာ လိုအပ်လိမ့်မည်ဖြစ်သည်။ ကျွန်ုပ်တို့အနေဖြင့် ဤဘုရားနှုတ်ကပတ်တော်များအကြောင်းကို ပြောဆိုကာ ဟောပြောနိုင်သည်နှင့်တစ်ပြိုင်နက် ခရီးပန်းတိုင်တစ်ခု ရှိကာ ကြီးမားသည့် ကောင်းချီးမင်္ဂလာများ ရရှိလိမ့်မည်ဖြစ်သည်”ဟု ယုံကြည်ကြသည်။ လူအချို့သည် ဤသဘောထားကို ထားရှိကြသည်။ ထို့နောက် ငါသည် နောက်ထပ် နှုတ်ကပတ်တော်များစွာ မိတ်သဟာယပြုခဲ့သည်။ တိတိကျကျပြောရလျှင် ဘုရားသခင်ကို သိကျွမ်းခြင်းနှင့် စပ်လျဉ်း၍ဟူသည့် နှုတ်ကပတ်တော်များအပြင် ဤအချိန်ကာလအတောအတွင်း ငါ မိတ်သဟာယပြုခဲ့သည့် နှုတ်ကပတ်တော်များဖြစ်သည်။ လူအချို့က ဤအရာကို မြင်သည့်အခါ “ဘုရားနှုတ်ကပတ်တော်များအားလုံးသည် နှုတ်ကပတ်တော်သည် လူ့ဇာတိ၌ ပေါ်လာ၏တွင် ပါရှိသည် မဟုတ်လော။ ယခုတွင် ဘုရားသခင်ကို သိကျွမ်းခြင်းနှင့် စပ်လျဉ်း၍ အတွဲကို သူ အဘယ်ကြောင့် ဖော်ပြနေပြီနည်း။ ဘုရားသည် အဘယ်ကြောင့် ပို၍များသော နှုတ်ကပတ်တော်များကို ဖော်ပြမြဲဖော်ပြနေသနည်း။ ယခုမှစ၍ သူသည် နက်နဲသောအရာအချို့၊ ကောင်းကင်နိုင်ငံတော်နှင့်ဆိုင်သော ကိစ္စရပ်အချို့နှင့် အနာဂတ်တွင် လူတို့အနေဖြင့် ကောင်းကင်နိုင်ငံတော်၌ ဘုရားနှင့် မည်သို့ လျှောက်လှမ်းရမည်ဆိုသည်တို့ကို ပြောဆိုသင့်သည်။ ဤအရာများအကြောင်းကို ပြောဆိုဆွေးနွေးခြင်းသည် ကျွန်ုပ်တို့၏ စိတ်ဓာတ်များကို မြင့်တက်လာစေသည်”ဟု တွေးကြလေသည်။ မည်သည့် လူစားမျိုးများသည် ဤအတွေးများ ရှိကြသနည်း။ (အန္တိခရစ်များဖြစ်သည်။) ၎င်းတို့သည် အဘယ်ကြောင့် ဤအတွေးများ ဖြစ်ပေါ်ခဲ့ကြသနည်း။ အဘယ်ကြောင့်ဆိုသော် ၎င်းတို့သည် သမ္မာတရားကို လုံးဝစိတ်ဝင်စားခြင်း မရှိသောကြောင့်ဖြစ်သည်။ ၎င်းတို့က “ကျွန်ုပ်တို့သည် ဘုရားနောက်သို့ နှစ်ပေါင်းများစွာ လိုက်နေကြပြီးဖြစ်သည်။ အစကတည်းက ဘုရား မည်သို့အမှုပြုခဲ့သည်ကို ကျွန်ုပ်တို့သိသည်။ ဘုရားအမှုတော်၏ အဆင့်အချို့ကို ကျွန်ုပ်တို့ ကိုယ်တိုင်ကိုယ်ကျ ကြုံတွေ့ခံစားခဲ့ရသည်။ ဘုရားသခင် စကားပြောသည့် နည်းလမ်းများကိုလည်း ကျွန်ုပ်တို့ ကိုယ်တိုင်ကိုယ်ကျ တွေ့ကြုံပြီးဖြစ်ကာ ကျွန်ုပ်တို့ကိုယ်တိုင် မျက်လုံးများဖြင့် ဤအရာကို မြင်ရပြီးဖြစ်သည်။ ကျွန်ုပ်တို့သည် ဘုရားသခင်၏ သက်သေများဖြစ်ပြီး ကောင်းချီးမင်္ဂလာများ ရရှိရန် အထိုက်တန်ဆုံးသော မျိုးဆက်ဖြစ်သည်”ဟု တွေးထင်ကြလေသည်။ ၎င်းတို့သည် ဘုရားသခင်က စကားပြောကာ သမ္မာတရားကို ဖော်ပြခဲ့သောကြောင့် သူ့နောက်သို့ လိုက်ခဲ့ကြခြင်းမဟုတ်ဘဲ ဘုရားသခင်၏ ကြိုတင် ပြဋ္ဌာန်းချက်ကြောင့် လိုက်ခဲ့ခြင်းဖြစ်သည်။ ဘုရားသခင်သည် ၎င်းတို့အား အမှုတော်၏ အဆင့်အချို့ကို ကြုံတွေ့စေရန် ဦးဆောင်ခဲ့ပြီး ၎င်းတို့သည် ဘုရားသခင်နောက်သို့ မတက်မကြွ လိုက်ခဲ့ကြသည်။ နောက်ပိုင်းတွင် ဘုရားသခင်၏ အမှုတော် ဆက်လက်တိုးတက်သည်နှင့်အမျှ သူသည် သူ့အမှုတော်၏ လက်ရှိအဆင့်ကို အမီလိုက်နိုင်မည့် ပို၍ များသောလူတို့ကို ရွေးချယ်ခဲ့သည်။ ဘုရားသခင်၏ အမှုတော်ကို အဓိက လက်ခံသူများသည် စဉ်ဆက်မပြတ် တိုးပွားပြီး ပြောင်းလဲလာခဲ့သည်။ အစတွင် ဘုရားသခင်နောက်လိုက်ခဲ့ကြသည့် လူအချို့သည် သမ္မာတရားကို မလိုက်စားခဲ့ကြသောကြောင့်လည်းကောင်း၊ ဘုရားသခင်နှင့်ပတ်သက်၍ အမျိုးမျိုးသော အယူအဆများနှင့် အထင်လွဲမှုများ စွဲကိုင်လာခဲ့ကြသောကြောင့်လည်းကောင်း၊ ဘုရားသခင်နှင့်စပ်လျဉ်း၍ အမျိုးမျိုးသော မနာခံမှုနှင့် မကျေနပ်မှုတို့က ၎င်းတို့ထဲတွင် ပေါ်ထွက်လာခဲ့သောကြောင့်လည်းကောင်း တဖြည်းဖြည်း ဖယ်ရှားရှင်းလင်းခြင်းခံခဲ့ကြရသည်။ ဤလူများကို ဖယ်ရှားရှင်းလင်းရခြင်းအတွက် ဓမ္မဓိဋ္ဌာန်မကျသည့် အကြောင်းရင်းနှင့် ဓမ္မဓိဋ္ဌာန်ကျသည့်အကြောင်းရင်း နှစ်မျိုးလုံးရှိခဲ့သည်။ ဓမ္မဓိဋ္ဌာန်မကျသည့် အကြောင်းရင်းအရ ၎င်းတို့က သမ္မာတရားကို မလိုက်စားခဲ့ကြသကဲ့သို့ ဘုရားနှုတ်ကပတ်တော်များကို အယူဝါဒများအဖြစ် သဘောထားကာ ဖာရိရှဲများကဲ့သို့ နေရာအနှံ့ ဟောပြောခဲ့ကြသောကြောင့် ဖြစ်သည်။ ယခုအချိန်ထိ လူအချို့သည် သမ္မာတရား လက်တွေ့ကျမှုများက မည်သည့်အရာဖြစ်သည်ကို နားမလည်ကြသေးပေ။ ၎င်းတို့သည် လူသေများကဲ့သို့ ဖြစ်သည်။ ဓမ္မဓိဋ္ဌာန်ကျကျပြောရလျှင် ဖယ်ရှားရှင်းလင်းခြင်း ခံခဲ့ရသည့်လူများသည် ဘုရားသခင်၏ အသစ်သောအမှုတော် အစပြုခြင်းကို ကိုယ်တိုင်ကိုယ်ကျ ကြုံတွေ့ခဲ့ရသည့်လူများ ဖြစ်သော်လည်း ၎င်းတို့၏ စရိုက်လက္ခဏာ၊ လိုက်စားမှုနှင့် အစွမ်းအစတို့ကြောင့် ဘုရားသခင်၏ နောက်ပိုင်း၊ သာ၍သစ်လွင်သော အမှုတော်အတွက် အရည်အချင်းမပြည့်မီကြပေ။ ထိုသို့ဖြင့် ဤလူများသည် ဘုရားသခင့်အမှုတော် အဆင့်များ၏ လျင်မြန်စွာ ဖယ်ရှားရှင်းလင်းကာ စွန့်ပစ်ခြင်းခံခဲ့ကြရပေသည်။ ဘုရားသခင်ကို သိကျွမ်းခြင်းနှင့် စပ်လျဉ်း၍နှင့်ဆိုင်သော နှုတ်ကပတ်တော်များကို မဖော်ပြမီ အချိန်ကာလတစ်ခုကြာ လူတို့သည် “ငါဆန့်ကျင်ခဲ့သူနှင့် ရှုတ်ချခဲ့သူသည် နောက်ဆုံးတွင် ပြောစရာမရှိတော့ပါ။ သူ၏ အမှုတော်အဆင့်များ နောက်ဆုံးတွင် အပြီးသတ်သွားလေပြီ။ အတိတ်ကာလတွင် ငါသည် သူနှင့်ပတ်သက်၍ အယူအဆများ ရှိခဲ့သည်။ သူ့ကို ငါ မနာခံခဲ့သကဲ့သို့ သူနှင့်ပတ်သက်၍ စိတ်ကျေနပ်ခြင်း မရှိခဲ့သည့်အပြင် သူ့ကို ရှုတ်လည်းရှုတ်ချခဲ့ပြီး ဆန့်ကျင်ခဲ့သည်။ ငါမှန်ကန်ခဲ့သည်မှာ သေချာသည်။ သူသည် ဘုရားမဟုတ်ပါ၊ ခရစ်တော်မဟုတ်ပါ။ သူသည် ဘုရားမဟုတ်သောကြောင့် သူ့ကို ငါ မည်သို့ဆက်ဆံသည်မှာ ကိစ္စမရှိပါ။ သူသည် ဘုရား၏ ကြားခံတစ်ခုသာဖြစ်ပြီး ဘုရား၏ ပြောရေးဆိုခွင့်ရှိသူတစ်ဦးသာ ဖြစ်သည်”ဟု ဆိုလျက် မိမိတို့စိတ်နှလုံးအတွင်းတွင် တိတ်တဆိတ် ဝမ်းမြောက်ခဲ့ကြသည်ဟု ဆိုနိုင်သည်။ ထို့အပြင် အချို့ကမူ “ဤဇာတိပကတိသည် ငါတို့နှင့် မည်သို့မျှ မကွာခြားပါ။ စကားပြောပြီး အမှုပြုသည်မှာ သူ့အတွင်းရှိ ဝိညာဉ် ဖြစ်သည်။ ဤလူ့ဇာတိနှင့် မည်သို့မျှ မသက်ဆိုင်ပါ” ဟုပင် ပြောဆိုခဲ့ကြသည်။ လူအချို့သည် ခရစ်တော်ကို ဤသို့ရိုင်းစိုင်းရဲတင်းသောနည်းလမ်းဖြင့် တိတ်တဆိတ် ရှုတ်ချပြီး ပြစ်မှားစော်ကားခဲ့ကြသည်။ နှုတ်ကပတ်တော်သည် လူ့ဇာတိ၌ ပေါ်လာ၏၊ အတွဲ (၂)၊ ဘုရားသခင်ကို သိကျွမ်းခြင်းနှင့် စပ်လျဉ်း၍ ၏ သမ္မာတရားများကို ဖော်ပြသည့်အခါ ခရစ်တော်ကို ရှုတ်ချကာ ပြစ်မှားစော်ကားခဲ့ကြသည့် ဤလူများသည် မိမိတို့ စိတ်နှလုံးများ၌ စိတ်မသက်မသာ ခံစားခဲ့ကြရသည်။ ဤစိတ်မသက်မသာဖြစ်မှုအတွက် အကြောင်းရင်းမှာ အဘယ်နည်း။ တစ်နည်းအားဖြင့် ၎င်းတို့သည် မိမိတို့ စိတ်နှလုံးများတွင် ကြာရှည်စွာ စွဲကိုင်ထားသည့် အယူအဆများ ရှိခဲ့ကြသည်။ သမ္မာတရား ဖော်ပြခဲ့သည့် ထိုလူကို ဆန့်ကျင်ရန် စိတ်ပိုင်းဖြတ်ထားခဲ့ကြသည်။ ၎င်းတို့သည် ဤလူကို မနာခံခဲ့သည့်အပြင် မကျေမနပ်ဖြစ်ခဲ့ကြပြီး သူ့ကို ပြစ်တင်ရှုတ်ချ၍ပင် ကဲ့ရဲ့ခဲ့ကြသည်။ နောက်တစ်နည်းအားဖြင့် ၂၀၁၃ ခုနှစ်နောက်ပိုင်း ဘုရားသခင် ဖော်ပြခဲ့သည့် နှုတ်ကပတ်တော်များသည် လူသားမျိုးနွယ်က ယခင်က မသိရှိခဲ့ဖူးသော နက်နဲသည့်အရာများစွာကို ထုတ်ဖော်ပြသခဲ့သည်။ ဤနက်နဲသောအရာများသည် ခိုင်မာသော အခြေခံအုတ်မြစ် မချရသေးသည့် ယုံကြည်သူအသစ်များ၏ ယုံကြည်ခြင်းကို အားကောင်းစေသည့် အကျိုးတရားတစ်ခုခု ရှိခဲ့ပြီး သံသယဝင်နေသော စိတ်နှလုံးများကို ခဏချင်းအတွင်း သေချာမှုတစ်ရပ် ဖြစ်ပေါ်စေခဲ့သည်။ ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်သော်လည်း ယခင်က ခရစ်တော်ကို ဆန့်ကျင်၊ ရှုတ်ချကာ ပြစ်မှားစော်ကားခဲ့ကြသော သူများအတွက်မူ ထိုနက်နဲသောအရာများသည် ၎င်းတို့အား ပို၍ပင် စိတ်မသက်မသာဖြစ်စေလျက် တိုက်ရိုက်ထိခိုက်စေခဲ့သည်။ ၎င်းတို့က “ယခု ငါတို့ လုံးဝ သွားပေပြီ။ ဘုရား၏ ဖယ်ရှားရှင်းလင်းခြင်းကို ငါတို့ ခံရလေပြီ။ သူသည် ငါတို့ကို မလိုချင်ပါ။ ဘုရားသည် ယခင်က နှုတ်ကပတ်တော်များစွာကို ဖော်ပြခဲ့သော်လည်း ငါတို့သည် သူ့ကို လူသားတစ်ဦးအဖြစ်သာ အမြဲမှတ်ယူခဲ့ကြသည်။ သူ၏အမှုတော် အဆင့်များ ပြီးဆုံးသွားပြီးနောက် ကျန်သည့်အရာများက သူနှင့်မည်သို့မျှ မသက်ဆိုင်တော့ကြောင်း၊ ဤလူသည် သူ၏အစေခံမှုကို ပြီးစီးသွားပြီဖြစ်ကြောင်းနှင့် ထိုအချိန်မှစ၍ ငါတို့သည် ကောင်းကင်ဘုံရှိ ဘုရားနှင့် ဆက်ဆံပြီး ကောင်းကင်ဘုံရှိ ဘုရားကို ယုံကြည်ကြမည်ဖြစ်ကြောင်း ငါတို့ထင်မှတ်ခဲ့ကြသည်။ ငါတို့သည် မြေကြီးပေါ်တွင်ရှိသော ဘုရားနှင့်ပတ်သက်၍ အယူအဆများ ရှိခဲ့ကြသည်။ သူ့ကို ငါတို့ မနာခံသကဲ့သို့ မထီမဲ့မြင်ပြုခဲ့ကြသည်”ဟု တွေးခဲ့ကြသည်။ ၂၀၁၃ ခုနှစ်ကာလအတွင်း ဖော်ပြခဲ့သော နှုတ်ကပတ်တော်များမှတစ်ဆင့် ဤလူများ၏ ရိုင်းစိုင်းရဲတင်းမှုများစွာ ကွယ်ပျောက်သွားခဲ့သည်။ ဤအရာမတိုင်မီတွင် လူအချို့သည် ဘုရားသခင်၏ အမှုတော်နှင့်ပတ်သက်၍ သံသယများ ဖြစ်ပေါ်ခဲ့ကြသည်။ ၎င်းတို့သည် ဘုရားသခင်၏ လူ့ဇာတိခံယူသည့် ဇာတိပကတိကို အတိုက်အခံလုပ်ကာ ပြစ်မှားစော်ကားခဲ့ကြပြီး အချို့မှာ မိမိတို့၏ ယုံကြည်မှုကိုပင် စွန့်လွှတ်ခဲ့ကြသည်။ အဘယ်ကြောင့် ဤသို့ဖြစ်ရသနည်း။ အဘယ်ကြောင့်ဆိုသော် ၎င်းတို့က အယူအဆများ ဖြစ်ပေါ်ခဲ့ကြသောကြောင့် ဖြစ်သည်။ ၎င်းတို့သည် လူ့ဇာတိခံ ဘုရားသခင်နှင့် ဘုရားသခင်၏ အမှုတော်ကို ငြင်းပယ်ခဲ့သည်သာမက ဘုရားသခင်၏ တည်ရှိမှုကိုလည်း ငြင်းပယ်ခဲ့ကြသည်။ ဘုရားသခင်အပေါ် ဤလူများ၏ သဘောထားအရ မည်သည့်အဆုံးသတ်ကို ၎င်းတို့ ရှိသင့်ကြသနည်း။ ဘုရားသခင်အပေါ် ၎င်းတို့၏ သဘောထားနှင့် အမြင်အရ ၎င်းတို့၏ အနှစ်သာရမှာ အဘယ်နည်း။ (မယုံကြည်သူတစ်ဦး၏ အနှစ်သာရပင်ဖြစ်သည်။) မယုံကြည်သူများ၏ ပထမဦးဆုံး အဓိက ထူးခြားသောလက္ခဏာမှာ အချောင်သမားဝါဒဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်၌ မိမိတို့၏ ကိုယ်ကျိုးစီးပွားကို ရှာတွေ့သည်နှင့် တစ်ပြိုင်နက် ဖမ်းဆုပ်ကြလိမ့်မည်၊ လက်လွှတ်ဖို့ ငြင်းဆန်ကြလိမ့်မည်ဖြစ်ပြီး သူ၏ နှုတ်ကပတ်တော်များမှ အကျိုးကျေးဇူး ရရှိရန် ကြိုးစားကြလိမ့်မည်။ ဒုတိယအချက်မှာ ၎င်းတို့သည် ဘုရားသခင်ကို အချိန်မရွေး၊ နေရာမရွေး ပြစ်မှားစော်ကားနိုင်စွမ်းရှိကြသည်။ ဘုရားသခင်နှင့်ပတ်သက်၍ အချိန်မရွေး နေရာမရွေး အယူအဆများ ဖြစ်ပေါ်နိုင်စွမ်းရှိကြပြီး သေးငယ်သော အရာတစ်ခုက ၎င်းတို့၏ အယူအဆများနှင့် မကိုက်ညီသည့်အခါ ဘုရားသခင်ကို ဝေဖန်၊ ရှုတ်ချကာ ဆန့်ကျင်နိုင်စွမ်း ရှိကြလေသည်။ ၎င်းတို့သည် ဘုရားသခင်ကို လုံးဝ မကြောက်ရွံ့ကြပေ။ ဤလူများအားလုံးတွင် အန္တိခရစ်များ၏ အနှစ်သာရ ရှိကြသည်။ ၎င်းတို့သည် အန္တိခရစ်များချည်းသာ ဖြစ်သည်။ ၎င်းတို့၏ အခြားသော ထူးခြားသည့် လက္ခဏာမှာ အဘယ်နည်း။ ဤလူများသည် သမ္မာတရားအတွက် ချစ်ခြင်းမေတ္တာ လုံးဝ မရှိကြပေ။ ၎င်းတို့သည် ဘုရားနှုတ်ကပတ်တော်များကို ပထမဆုံး ရရှိကြသူများ ဖြစ်ကြကာ ဘုရားနှုတ်ကပတ်တော်များကို ပထမဆုံး ကြားသိရသူများဖြစ်ပြီး ဘုရားအမှုတော်၏ အဆင့်များနှင့် နည်းလမ်းများကို ကိုယ်တိုင်ကိုယ်ကျ တွေ့ကြုံခဲ့ကြသူများလည်း ဖြစ်ကြသည်။ ဤလူများသည် ယခုတွင် အနှစ် ၃၀ ကြာ ယုံကြည်နေပြီး ဖြစ်သော်လည်း ၎င်းတို့ထဲမှ အများစုသည် ဘုရားအိမ်တော်၌ မည်သည့် တာဝန်ကိုမျှ ထမ်းဆောင်နိုင်ခြင်း မရှိကြသကဲ့သို့ ပြောစရာ အတွေ့အကြုံတစ်ခုမျှ မရှိကြပေ။ ၎င်းတို့ သွားသည့်နေရာတိုင်းတွင် အသက်မရှိသည့် စကားများနှင့် အယူဝါဒများအကြောင်းသာ ၎င်းတို့ ပြောဆိုကြသည်။ ၎င်းတို့၏ အသိသာဆုံးသော ထူးခြားသည့် လက္ခဏာမှာ အဘယ်နည်း။ ၎င်းတို့အနေဖြင့် ဘုရားသခင်ကို အနှစ် ၃၀ ကြာ ယုံကြည်ပြီးဖြစ်သော်လည်း ၎င်းတို့၏ စိတ်သဘောထားများက လုံးဝမပြောင်းလဲသေးသကဲ့သို့ ဘုရားသခင်ကို ကြောက်ရွံ့ခြင်း သို့မဟုတ် သိနားလည်ခြင်း မရှိကြပေ။ ၎င်းတို့သည် ဘုရားသခင်၏ လူ့ဇာတိခံသော ဇာတိပကတိကို တိတ်တဆိတ် ပေါ့ပေါ့တန်တန် ဝေဖန်နိုင်စွမ်းရှိကြပြီး စိုးရိမ်ထိတ်လန့်မှု သို့မဟုတ် ကြောက်ရွံ့မှု စိုးစဉ်းမျှမရှိဘဲ ရေးကြီးခွင့်ကျယ်လုပ်နိုင်စွမ်းပင် ရှိကာ ဘုရားသခင်ကို ရှုတ်ချနိုင်စွမ်းပင် ရှိကြသည်။ ၎င်းတို့သည် သမ္မာတရားကို မချစ်ကြ၊ သမ္မာတရားကို အလွန်အမင်း မနှစ်မြို့ကြသကဲ့သို့ သမ္မာတရားကို ဆန့်ကျင်ကြသည်။ လူ့ဇာတိခံဘုရားသခင်နှင့် ပတ်သက်လာသည့်အခါ မည်သည့်အရာကိုမဆို ပြောဝံ့ကြသည်။ အရာရာကို ဆန်းစစ်ကာ ဝေဖန်ဝံ့ကြပြီး အယူအဆများ ဖြစ်ပေါ်သည့်အခါတိုင်းတွင် ယင်းတို့ကို ဖြန့်ဖြူးဝံ့ကြသည်။ ဤလူများသည် စက်ဆုပ်စရာ ဖြစ်သည် မဟုတ်လော။ (ဟုတ်ပါသည်။) ၎င်းတို့သည် ဘုရားသခင် ရွေးချယ်ထားသော လူများ ဖြစ်သလော။ ၎င်းတို့သည် ဘုရားသခင်ကို အနှစ် ၃၀ ကြာ ယုံကြည်ပြီးဖြစ်သော်လည်း မည်သည့် လက်တွေ့ကျမှုမျှ မပိုင်ဆိုင်ကြသကဲ့သို့ ၎င်းတို့၏ စိတ်သဘောထားများက လုံးဝ မပြောင်းလဲသေးပေ။ ဤလူများသည် လူသေများဖြစ်သည် မဟုတ်လော။ သမ္မာတရားကို အမှန်တကယ် လိုက်စားပြီး ပုံမှန်လူ့သဘာဝကို အမှန်တကယ် ပိုင်ဆိုင်သည့်သူများသည် ဘုရားသခင်ကို ၃ နှစ်ကြာမျှ ယုံကြည်ပြီးနောက် သမ္မာတရားအချို့အား သိနားလည်ကာ ဝင်ရောက်နိုင်ကြသည် မဟုတ်လော။ (ဝင်ရောက်နိုင်ကြပါသည်။) သို့သော် မည်သည့် အတွေ့အကြုံမျှ လုံးဝ မရှိဘဲ ဘုရားသခင်ကို အနှစ် ၃၀ ကြာ ယုံကြည်ခဲ့ကြသည့်လူများ ရှိ၏။ ၎င်းတို့၏ အတွေ့အကြုံများအကြောင်း ပြောဆိုဆွေးနွေးရန် ၎င်းတို့အား သင် စေခိုင်းပါက ၎င်းတို့သည် အယူဝါဒများ၊ ဆောင်ပုဒ်များနှင့် စကားများကို ဩဝါဒခြွေခြင်းအကြောင်းသာ ပြောကြလိမ့်မည်။ သို့ဆိုလျှင် လွန်ခဲ့သည့် အနှစ် ၃၀ တွင် ၎င်းတို့သည် ဘုရားနှုတ်ကပတ်တော်များ၌ မည်သည့် အားထုတ်မှု ပြုလုပ်ခဲ့ကြပြီနည်း။ မည်သည့်အရာကို ၎င်းတို့ ရရှိကြလေပြီနည်း။ ဘုရားနှုတ်ကပတ်တော်များကို ၎င်းတို့ လက်မခံကြသည်မှာ သိသာထင်ရှား၏။ ၎င်းတို့သည် လူသားမျိုးနွယ်ကို ကောင်းချီးမင်္ဂလာများနှင့် ကတိတော်များပေးခြင်းနှင့်ပတ်သက်သည့် ဘုရားနှုတ်ကပတ်တော်များ၊ သူ၏ နားကြားကောင်းသည့် နှုတ်ကပတ်တော်များ၊ သူ၏ နှစ်သိမ့်ပေးပြီး တိုက်တွန်းခွန်အားပေးသည့် နှုတ်ကပတ်တော်များနှင့် နားဝင်ချိုသည့် နှုတ်ကပတ်တော်များအား လက်ခံကြသော်လည်း ဘုရားသခင် ဖော်ပြသည့် မည်သည့် သမ္မာတရားကိုမျှ သို့မဟုတ် လူသားမျိုးနွယ်အတွက်ဖြစ်သော သူ၏ မည်သည့် သတ်မှတ်ချက်ကိုမျှ လက်မခံကြပေ။ တစ်ခုတလေကိုမျှ ၎င်းတို့ လက်မခံကြပေ။ ဤလူများသည် ဖယ်ရှားရှင်းလင်းခံရသင့်သည် မဟုတ်လော။ (ဖယ်ရှားရှင်းလင်းခံရသင့်ပါသည်။) ထိုသို့သော လူများကို ဖယ်ရှားရှင်းလင်းခြင်းသည် မတရားမှုတစ်ခုဖြစ်သလော။ (မဟုတ်ပါ။) ယင်းမှာ အဘယ့်ကြောင့်ဆိုသော် ၎င်းတို့သည် သမ္မာတရားကို ရှင်းလင်းစွာ သိရှိလင့်ကစား တမင်တကာ အပြစ်ပြုကြသောကြောင့် ဖြစ်သည်။

ဘုရားသခင်သည် နောက်ဆုံးသောကာလ၌ အလွန်များသော အမှုကို လုပ်ဆောင်ကာ အလွန်များသော နှုတ်ကပတ်တော်များ ပြောဆိုပြီးဖြစ်သည့်အပြင် လူတို့သည် ထိုအရာကို တွေ့ကြုံပြီး ဘုရားအမှုတော်၏ အဆင့်တစ်ခုစီကို မိမိတို့ကိုယ်ပိုင် မျက်လုံးများဖြင့် မျက်မြင်ကြုံတွေ့ကြပြီးဖြစ်သည်။ ထိုအရာကို မည်သည့် ရှုထောင့်အမြင်မှ ရှုမြင်သည်ဖြစ်စေ၊ ဘုရားသခင်က အလွန်များသည့် သမ္မာတရားများကို ဖော်ပြပြီး အလွန်များသည့် လူတို့ကို ကယ်တင်ခြင်းမှာ ငြင်းမရနိုင်သည့်အပြင် မည်သူမျှ မေးခွန်းမထုတ်သင့်ပေ။ လူ့ဇာတိခံ ဘုရားသခင်က မည်သို့မည်ပုံ သာမန်ဖြစ်ပြီး ပုံမှန်ဖြစ်သည်ဖြစ်စေ၊ လူသားအတွက် သူသည် အရေးမကြီးဟန် မည်သို့ရှိသည်ဖြစ်စေ လူတို့သည် သူ၏ နှုတ်ကပတ်တော်များကို သမ္မာတရားအဖြစ် လက်ခံသင့်ဆဲဖြစ်သည်။ အချို့က “လူ့ဇာတိခံဘုရားသည် အလွန် အရေးမပါသည့်အပြင်အလွန်သာမန်ဖြစ်ကာ လုံးဝ မကြီးမြတ်ပါ။ ကျွန်ုပ်တို့အား သူ့ကို လေးစားအောင် မည်သို့များပြု၍ ရနိုင်မည်နည်း။ ထိုသို့သော သာမန်ဇာတိပကတိသည် ကြီးမြတ်သော အမှုတစ်ခုတလေကို လုပ်ဆောင်နိုင်စွမ်းရှိနိုင်မည်လော။ သူ့ထံမှ ကြီးမြတ်သည့် ကောင်းချီးမင်္ဂလာများကို ကျွန်ုပ်တို့ အမှန်တကယ် ရရှိနိုင်သလော။ ကျွန်ုပ်တို့ မသိပါ။ ကျွန်ုပ်တို့ လုပ်ဆောင်နိုင်သမျှမှာ သူ့ကို သာမန်လူတစ်ဦးကဲ့သို့ သဘောထားခြင်း ဖြစ်သည်”ဟု ပြောကြသည်။ အခြားသူများက “ကိုယ်တော်လုပ်ဆောင်ပြီးဖြစ်သည့် အရာများထဲမှ အချို့သည် ကျွန်ုပ်တို့ကို လက်မခံနိုင်အောင်ဖြစ်သွားစေသည်၊ ပြီးလျှင် အချို့က ကျွန်ုပ်တို့ကို အယူအဆများ ပေးထားပြီးဖြစ်ကာ အချို့မှာ ကျွန်ုပ်တို့အဖို့ နားမလည်နိုင်စရာ ဖြစ်သည်၊ ကျွန်ုပ်တို့အဖို့ လက်မခံနိုင်ဖွယ်ဖြစ်သော အရာများအချို့ ကိုယ်တော် ပြောဆိုထားသောကြောင့် ကိုယ်တော်သည် ကောင်းကင်ဘုံရှိ ဘုရားသခင်ကို ကိုယ်စားမပြုနိုင်ပေ။ ထို့ကြောင့် ကိုယ်တော့်ကို ကျွန်ုပ်တို့ အဆုံးထိတိုင် တိုက်ခိုက်ရမည်။ ဧဝံဂေလိတရားဟောဖို့ ကျွန်ုပ်တို့ကို ကိုယ်တော်စေခိုင်းပါက ကျွန်ုပ်တို့တရားဟောမည်မဟုတ်။ ကျွန်ုပ်တို့၏ တာဝန်ကို ထမ်းဆောင်ဖို့ ကျွန်ုပ်တို့ကို ကိုယ်တော်စေခိုင်းပါက ကျွန်ုပ်တို့ ထမ်းဆောင်မည် မဟုတ်သည့်အပြင် သမ္မာတရားကို လက်ခံဖို့ ကျွန်ုပ်တို့ကို ကိုယ်တော်တောင်းဆိုပါက ကျွန်ုပ်တို့ လက်ခံမည်မဟုတ်ပါ။ ကိုယ်တော်ဖြစ်သည့် ဇာတိအဖြစ်တော်ကို ကျွန်ုပ်တို့ အဆုံးထိတိုင် တိုက်ခိုက်ရမည်။ ကိုယ်တော့်အနေဖြင့် ကျွန်ုပ်တို့ကို မည်သည့်အရာ လုပ်ဆောင်နိုင်သည်ကို ကြည့်စို့” ဟု ပြောကြသည်။ သမ္မာတရားကို လုံးဝလက်မခံသော ဤလူများ၏ စိတ်နှလုံးများထဲတွင် ဘုရားသခင်၏အမှုကို ငြင်းပယ်ဖို့၊ ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို ငြင်းပယ်ဖို့နှင့် သူ၏လူ့ဇာတိခံ ဇာတိပကတိကို ငြင်းပယ်ဖို့ ထောင်ချီသော၊ သောင်းချီသော အကြောင်းပြချက်များ ရှိလေသည်။ သို့သော် ၎င်းတို့အဖို့ သိပ်ရှင်းလင်းမည် မဟုတ်သည့် အရာတစ်ခုရှိ၏။ ၎င်းတို့၌ အကြောင်းပြချက်များ မည်မျှရှိသည်ဖြစ်စေ ဤသမ္မာတရားများကို ၎င်းတို့ လက်မခံကြပါက ၎င်းတို့ ကယ်တင်ခံရလိမ့်မည်မဟုတ်။ ငါ၏ဖြစ်ခြင်း ဖြစ်သည့် ဇာတိအဖြစ်တော်ကို သင်လက်မခံလျှင်ဖြစ်စေ၊ ဘုရားသခင်၏ အမှုတော်ကို ကျိုးနွံနာခံခြင်း မရှိလျှင်ဖြစ်စေ ယင်းမှာ ကိစ္စမရှိပေ။ ငါသည် သင့်ကို တွန်းအားပေးမည် မဟုတ်။ သို့ရာတွင် ဘုရားသခင်၏ ဤနှုတ်ကပတ်တော်များက သမ္မာတရားဖြစ်ကြောင်း သင် အသိအမှတ်မပြုသည့်အပြင် ယင်းတို့ကို သမ္မာတရားအဖြစ် လက်တွေ့လုပ်ဆောင်ခြင်း မရှိပါက ဤအရာကို သင့်အား လုံးလုံး ရိုးသားမှုဖြင့် ငါပြောမည်။ သင်သည် မည်သည့်အခါတွင်မျှ ကယ်တင်ခံရလိမ့်မည်မဟုတ်သည့်အပြင် ကောင်းကင်နိုင်ငံတော်၏ တံခါးကို တစ်ကြိမ်တစ်ခါမျှ ဖြတ်သန်းရလိမ့်မည်မဟုတ်။ သင်သည် ဘုရားသခင်၏ ဤနှုတ်ကပတ်တော်များကိုလည်းကောင်း၊ ဤသမ္မာတရားများကိုလည်းကောင်း၊ အမှုပြုပြီး လူသားမျိုးနွယ်ကို ကယ်တင်သော ဤခရစ်တော်ကိုလည်းကောင်း ကျော်လွှားသွားပါက အယူဝါဒမည်မျှကို သင်နားလည်သည်ဖြစ်စေ၊ ဆင်းရဲဒုက္ခမည်မျှကို သင် ခါးစည်းခံသည်ဖြစ်စေ သင်သည် သမ္မာတရားကို ရရှိလိမ့်မည်မဟုတ်။ သင်သည် အမှိုက်တစ်စသာ ဖြစ်သည်။ ဘုရားသခင်ကို ယုံကြည်ခြင်းအတွက် သင်၏ အကြောင်းပြချက်က မည်သည့်အရာဖြစ်စေ၊ သင်၏ တာဝန်ကို ထမ်းဆောင်ရာတွင် သင်၏ ရည်မှန်းချက်က မည်သည့်အရာဖြစ်စေ သင်ကယ်တင်မခံရနိုင်ပေ။ သင့်အနေဖြင့် ကယ်တင်မခံရနိုင်ပါက၊ မည်သည့်ကောင်းချီးမင်္ဂလာများကို သင်ရရှိနိုင်သနည်း။ လူအချို့သည် ကောင်းကင်ဘုံရှိ ဘုရားသခင်နှင့် ယှဉ်ပြိုင်ကြသည်၊ အချို့က ကမ္ဘာပေါ်ရှိ ဘုရားသခင်နှင့် ယှဉ်ပြိုင်ကြပြီး ဘုရားနှုတ်ကပတ်တော်များနှင့် သမ္မာတရားတို့ကို ထိပ်တိုက်ရင်ဆိုင်ဝံ့ကြသည်မှာ မိမိတို့၏ အဆုံးသတ်နှင့် ပန်းတိုင်သည် မည်သည့်ပုံစံရှိသည်ကိုပင် ၎င်းတို့ ဂရုမစိုက်ကြချေ။ ဤသည်မှာ ယုတ်မာသည် မဟုတ်လော။ ဤကိုယ်ကျင့်တရားပျက်သူများသည် အလွန် ကောက်ကျစ်ဆိုးယုတ်ကြသည်။ ၎င်းတို့ထဲမှ အယောက်စီတိုင်းသည် ဆိုးယုတ်သည့်သူတစ်ဦးဖြစ်သည်။ ၎င်းတို့အားလုံးသည် မယုံကြည်သူများ၊ အခွင့်အရေးသမားများ၊ အရှက်မဲ့သည့်လူများဖြစ်ပြီး ဤသည်မှာ အန္တိခရစ်တို့၏ အနှစ်သာရဖြစ်လေသည်။

ဘုရားနှုတ်ကပတ်တော်များအပေါ် အန္တိခရစ်များ၏ သဘောထားနှင့်ပတ်သက်၍ ငါ ယခုတင် မိတ်သဟာယပြုခဲ့သည်။ အန္တိခရစ်များက ဘုရားနှုတ်ကပတ်တော်များကို ချဉ်းကပ်သည့်အခါ ထိုနှုတ်ကပတ်တော်များအတွင်းတွင်ရှိသော သမ္မာတရား သို့မဟုတ် လက်တွေ့လုပ်ဆောင်မှု စည်းမျဉ်းများကို မရှာဖွေကြပေ။ ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ရမည့် နည်းလမ်းအား မည်သို့ ရရှိရမည်ဟူသည်ကို ဘုရားနှုတ်ကပတ်တော်များမှ နားလည်ရန် ၎င်းတို့ မကြိုးစားကြသည့်အပြင်၎င်းတို့အနေဖြင့် ဘုရားသခင်၏ ရည်ရွယ်ချက်များကို အထမြောက်ဖို့အတွက် လူတစ်ဦး ဖြစ်လာနိုင်ရန်အလို့ငှာ ဘုရားသခင်၏ ရည်ရွယ်ချက်များကို နားလည်ဖို့ သေချာပေါက် မကြိုးစားကြပေ။ ထို့ထက် ၎င်းတို့သည် ဘုရားနှုတ်ကပတ်တော်များတွင် မိမိတို့ အလိုရှိသည့် ခရီးပန်းတိုင်အပြင် ကောင်းချီးမင်္ဂလာများကို ၎င်းတို့ ရရှိနိုင်ခြင်း ရှိမရှိဆိုသည်နှင့် ဤဘဝတွင် သာ၍များသော ကျေးဇူးတော်အား ၎င်းတို့ မည်သို့ ရရှိနိုင်သည်ဆိုသည့်အပြင် နောင်ဘဝတွင် အဆတစ်ရာမျှလောက် ၎င်းတို့ ရရှိနိုင်ခြင်း ရှိမရှိ စသည်တို့အပါအဝင် ၎င်းတို့ အလိုရှိသည့် အမျိုးမျိုးသော အကျိုးကျေးဇူးများကို ရှာတွေ့လိုကြသည်။ ဤသည်တို့မှာ ဘုရားနှုတ်ကပတ်တော်များ၌ ၎င်းတို့ ရှာဖွေနေကြသည့် အရာများဖြစ်သည်။ ထို့ကြောင့် ထိုအရာကို မည်သည့် ရှုထောင့်အမြင်မှ သင် ကြည့်သည်ဖြစ်စေ အန္တိခရစ်များသည် ဘုရားနှုတ်ကပတ်တော်များကို သမ္မာတရားအဖြစ် မည်သည့်အခါတွင်မျှ သဘောမထားသည့်အပြင် ဘုရားနှုတ်ကပတ်တော်များက သမ္မာတရားဖြစ်ကာ လူသားမျိုးနွယ်က လက်ခံသင့်သည်ဟူ၍လည်း မတွေးကြပေ။ ဘုရားနှုတ်ကပတ်တော်များအပေါ် ၎င်းတို့၏ သဘောထားမှာ ၎င်းတို့အနေဖြင့် မိမိတို့ လိုချင်သည့် ကောင်းချီးများနှင့် ခရီးပန်းတိုင်ကို ရရှိရန် ဘုရားနှုတ်ကပတ်တော်များကို အသုံးပြုလိုကြခြင်း ဖြစ်သည်။ ၎င်းတို့သည် မိမိတို့ လိုက်စားသည့် အရာများကို ရရှိရန်နှင့် ၎င်းတို့၏ ရည်မှန်းချက်များကို စွမ်းဆောင်ရရှိရန် စတင်တက်လှမ်းရာအဖြစ် ဘုရားနှုတ်ကပတ်တော်များကို အသုံးပြုချင်ကြလေသည်။ ၎င်းတို့၏ လိုက်စားမှု၊ ၎င်းတို့ လျှောက်သည့် လမ်းကြောင်းနှင့် ဘုရားနှုတ်ကပတ်တော်များအပေါ် ၎င်းတို့၏ သဘောထားအရ၊ ဤလူများသည် မယုံကြည်သူတစ်သိုက်၊ အခွင့်အရေးသမားတစ်သိုက် ဖြစ်သည်။ အန္တိခရစ်များက ဘုရားနှုတ်ကပတ်တော်များတွင် မိမိတို့ လိုချင်သည့် အကျိုးအမြတ်များနှင့် ခရီးပန်းတိုင်ကို ရှာမတွေ့နိုင်သည့်အခါ သို့မဟုတ် ဘုရားနှုတ်ကပတ်တော်များကို လေ့လာသည့် ဖြစ်စဉ်တွင် ရှေ့ရေးများ၊ ကံကြမ္မာများ သို့မဟုတ် လူသားမျိုးနွယ်အတွက် ဘုရားသခင်၏ ကတိတော်များနှင့်ပတ်သက်သော ဘုရားနှုတ်ကပတ်တော်များက ၎င်းတို့ကို စိတ်ပျက်စေပြီး ၎င်းတို့၏ လိုအင်ဆန္ဒများ မပြည့်နိုင်သည့်အခါ ၎င်းတို့သည် မိမိတို့လက်တွင် ကိုင်ထားသည့် ဘုရားနှုတ်ကပတ်တော်များကို မပြောမဆို၊ တုံ့ဆိုင်းခြင်းမရှိဘဲ ဘေးဖယ်ထားလိုက်ကြသည်။ ဘုရားသခင်ကို ၎င်းတို့ စွန့်လွှတ်ကာ စွန့်ပစ်လိုက်ကြပြီး ၎င်းတို့ လိုချင်သည့် ဘဝကို လိုက်စားကြလေသည်။ ၎င်းတို့သည် ဘုရားသခင်၏ ကယ်တင်ခြင်းကို လက်ခံရန် သူ့ရှေ့မှောက်သို့ မလာကြပေ။ ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါ ယင်းတို့ကို သမ္မာတရားအဖြစ် ၎င်းတို့ သဘောမထားကြဘဲ ထိုအစား ၎င်းတို့၏ တစ်ကိုယ်ရေ ရည်မှန်းချက်များကို ရရှိရန်နှင့် ၎င်းတို့၏ တစ်ကိုယ်ရေ အလိုဆန္ဒများနှင့် ရည်မှန်းချက်တို့ကို ဖြည့်ဆည်းရန် ဘုရားနှုတ်ကပတ်တော်များကို အသုံးပြုချင်ကြလေသည်။ ထိုသို့ဖြင့် ၎င်းတို့၏ အဆုံးသတ်နှင့် ခရီးပန်းတိုင်အတွက် ဘုရားနှုတ်ကပတ်တော်များကို မမောနိုင်မပန်းနိုင် ရှာဖွေကြသည်။ ၎င်းတို့သည် ကပ်ဘေးများနှင့်ပတ်သက်၍ ဘုရားသခင် ပြောသည့်အရာ၊ နက်နဲသောအရာများနှင့်ပတ်သက်၍ သူ၏ ထုတ်ဖော်ချက်များ၊ လူသားမျိုးနွယ်၏ ဖွံ့ဖြိုးတိုးတက်မှုနှင့်ပတ်သက်၍ သူ၏ ထုတ်ဖော်ချက်များအပြင် သူ၏ အလုပ်နှင့်ပတ်သက်သော နောက်ကွယ်က သတင်းအချက်အလက်အချို့ကို ရှာဖွေကြလေသည်။ ဤသည်မှာ ၎င်းတို့ အရေးစိုက်ကြသည့် အကြောင်းအရာ ဖြစ်သည်။ ဤနယ်ပယ် ပြင်ပရှိ မည်သည့်အရာကိုမျှ ၎င်းတို့ စိတ်မဝင်စားကြပေ။ ၎င်းတို့သည် ဖောက်ပြန်ပျက်စီးသော လူသားမျိုးနွယ်အတွက်ဖြစ်သည့် ဘုရားသခင်၏ သတ်မှတ်ချက်အချို့ကိုပင် မကြာခဏ မထီမဲ့မြင်ပြုကာ အတိုက်အခံလုပ်ကြသည်။ ဖောက်ပြန်ပျက်စီးသော လူသားမျိုးနွယ်အပေါ် ဘုရားသခင်၏ ဖော်ထုတ်မှုအပေါ် အလွန်အမင်း မနှစ်မြို့ခြင်းပင် ဖြစ်ကြသည်။ ဘုရားနှုတ်ကပတ်တော်များ၌ အသုံးပြုသည့် စကားအသုံးအနှုန်းနှင့် စကားပြောသည့်လေသံကို မကြာခဏ အပြစ်ရှာကြပြီး ဘုရားသခင်အပေါ် တိုက်ခိုက်ရာတွင် အသုံးပြုနိုင်မည့် တစ်စုံတစ်ရာကို ရှာဖွေရန် ကြိုးစားကြသည်။ ဥပမာအနေဖြင့် ဘုရားသခင်က လူသားမျိုးနွယ်ကို “မိန်းမပျက်များ” နှင့် “ပြည့်တန်ဆာ” များအဖြစ် ဖော်ထုတ်သည့်အခါ ၎င်းတို့က “ဤအရာများသည် အဘယ်သို့ဖြစ်ပြီး ဘုရားနှုတ်ကပတ်တော်များ ဖြစ်နိုင်သနည်း။ ဘုရားက ဤကဲ့သို့ ပြောမည်မဟုတ်ပါ။ ဘုရားသခင်က ယဉ်ကျေး၊ နူးညံ့ပြီး ထောက်ထားသည့် ပုံစံတစ်ခုဖြင့် စကားပြောသင့်သည်”ဟု ပြောကြသည်။ လူသားအယူအဆများနှင့် မကိုက်ညီသည့်၊ လူသား သဒ္ဒါနှင့် မကိုက်ညီသည့်၊ ဖောက်ပြန်ပျက်စီးသော လူသားများ၏ သမားရိုးကျဖြစ်သော တွေးခေါ်မြော်မြင်မှုနှင့် မကိုက်သည့် ဘုရားနှုတ်ကပတ်တော်အချို့နှင့် ပတ်သက်လာသည့်အခါ ၎င်းတို့က “ဤသည်တို့မှာ ဘုရားနှုတ်ကပတ်တော်များ မဟုတ်ပါ။ ဘုရားက ဤကဲ့သို့ စကားပြောမည် မဟုတ်ပါ။ ဘုရားသခင်သည် အလွန် အထွတ်အထိပ်ဖြစ်သည်၊ ကြီးမြတ်ပြီး ဉာဏ်မမီနိုင်ဖွယ် ဖြစ်သည်။ ထို့ကြောင့် သူ၏ စကားများသည် အဘယ်သို့ဖြစ်ပြီး အလွန် သာမန် ဖြစ်နိုင်မည်နည်း။ ယင်းတို့သည် အဘယ်သို့ဖြစ်ပြီး သမားရိုးကျ တွေးခေါ်မြော်မြင်မှုနှင့် အလွန် ကွဲလွဲနိုင်ရမည်နည်း။ ဘုရားစကားများက သမ္မာတရားဖြစ်လျှင် လူတိုင်းက အလွန်လေးစားသမှုရှိအောင်၊ ကိုးကွယ်အောင်၊ ကြည်ညိုအောင် ပြောဆိုထားသင့်သည်။ အားလုံးက ဉာဏ်မမီနိုင်ဖွယ်ဖြစ်သင့်သည်။ ယင်းမှာ ဘုရားနှုတ်ကပတ်တော်များ ဖြစ်သင့်သည့်ပုံစံဖြစ်သည်”ဟု စဉ်းစားကြသည်။ ဘုရားနှုတ်ကပတ်တော်များနှင့် ပတ်သက်လာသည့်အခါ ၎င်းတို့တွင် အမျိုးမျိုးသော အယူအဆများ၊ အမျိုးမျိုးသော ဘောင်ခတ်မှုများနှင့် အမျိုးမျိုးသော သတ်မှတ်ချက်များပင် ရှိလေသည်။ ၎င်းတို့၏ သတ်မှတ်ချက်များနှင့် ဘောင်ခတ်မှုများအရ အန္တိခရစ်များ၏ အနှစ်သာရသည် စာတန်၏ အနှစ်သာရဖြစ်သည်ကို မြင်နိုင်သည်။ ဘုရားသခင်နှင့် ဘုရားနှုတ်ကပတ်တော်များအပေါ် ၎င်းတို့၏ သဘောထားမှာ သုတေသနပြုရန်၊ အတိုက်အခံလုပ်ရန်၊ ဝေဖန်ရန်၊ ဘုရားသခင်အပေါ် တိုက်ခိုက်ရာတွင် အသုံးပြုဖို့ တစ်စုံတစ်ရာကို ရှာဖွေရန်နှင့် အပြစ်ရှာရန် ဖြစ်သည်။ ၎င်းတို့သည် ဘုရားနှုတ်ကပတ်တော်များတွင် သမ္မာတရားအပေါ် မည်သည့် အားထုတ်မှုမျှ မပြုကြသည့်အပြင် ယင်းကို ကျိုးနွံနာခံခြင်း၊ လက်ခံခြင်း သို့မဟုတ် လက်တွေ့လုပ်ဆောင်ခြင်းလည်း မရှိပေ။ ထို့ကြောင့် အန္တိခရစ်များ၏ အနှစ်သာရမှာ စာတန်နှင့် ဝိညာဉ်ဆိုးများ၏ အနှစ်သာရ ဖြစ်သည်။ ဘုရားနှုတ်ကပတ်တော်များကို အန္တိခရစ်များ သဘောထားပုံသည်လည်း ဘုရားသခင်ကို ၎င်းတို့ သဘောထားပုံ ဖြစ်သည်။ ဘုရားနှုတ်ကပတ်တော်များက ဘုရားသခင် ကိုယ်တော်တိုင်ကို ကိုယ်စားပြုသည်။ ဘုရားသခင် ဖော်ပြသည့် သမ္မာတရားအားလုံးသည် သူ၏ စိတ်သဘောထား၊ သူ၏ အနှစ်သာရနှင့် ထို့ထက်ပို၍ပင် သူ၏ ပင်ကိုလက္ခဏာနှင့် အဆင့်အတန်းတို့ကို ကိုယ်စားပြုသည်။ ဤနှုတ်ကပတ်တော်များကို ဘုရားသခင်၏ ဇာတိပကတိက ဖော်ပြလျှင်ဖြစ်စေ၊ ဘုရားသခင်၏ ဝိညာဉ်တော်က ဖော်ပြလျှင်ဖြစ်စေ၊ မည်သည့် အကြောင်းအရာကို သူ ဖော်ပြလျှင်ဖြစ်စေ ဤနှုတ်ကပတ်တော်များသည် ဘုရားသခင်ကို ဧကန်မုချ ကိုယ်စားပြုပေသည်။ ထို့ကြောင့် အန္တိခရစ်များက ဘုရားနှုတ်ကပတ်တော်များကို သုတေသနပြုခြင်းနှင့် စိစစ်ခြင်းအပြင် ယင်းတို့နှင့်ပတ်သက်၍ အယူအဆများ ဖြစ်ပေါ်ခြင်းသည် ဘုရားသခင်နှင့်ပတ်သက်၍ အယူအဆများ ဖြစ်ပေါ်ခြင်းနှင့် ညီမျှသည်။ ၎င်းတို့သည် ဘုရားသခင်ကို စေ့စေ့စပ်စပ်ကြည့်ရှုစစ်ဆေးနေကြသည်။ ၎င်းတို့သည် ဘုရားနှုတ်ကပတ်တော်များကို မယုံကြည်ကြသကဲ့သို့ ဘုရားနှုတ်ကပတ်တော်များကို လက်မခံကြပေ။ ယင်းမှာ ၎င်းတို့က ဘုရားသခင်၏တည်ရှိခြင်းကို မယုံကြည်ကြသည့် သဘောဖြစ်သည်။ ၎င်းတို့အနေဖြင့် ဘုရားနှုတ်ကပတ်တော်များက သမ္မာတရား ဖြစ်ကြောင်းကို မုချ မယုံကြည်ကြသည့်အပြင် ဘုရားသခင်ကို သာ၍ပင် ကျိုးနွံနာခံနိုင်စွမ်း မရှိကြပေ။ ဤသည်မှာ အန္တိခရစ်များ၏ အနှစ်သာရ ဖြစ်သည်။

အချို့က “လူ့ဇာတိခံ ဘုရားသည် အလွန် အရေးမပါလွန်းလှသည့်အပြင် အလွန် သာမန်ဖြစ်လွန်းသည်။ သူ၏ စကားများနှင့် လုပ်ရပ်များက ကျွန်ုပ်ကို မကြာခဏ အယူအဆများ ဖြစ်ပေါ်စေပြီး ကျွန်ုပ်၏ စိတ်ကူးစိတ်သန်းများနှင့် လုံးဝ မကိုက်ညီပါ။ လူ့ဇာတိခံ ဘုရားက သာမန်လူတစ်ဦးမျှသာဖြစ်သည်ကို ကျွန်ုပ် မြင်သည်။ သူသည် ဘုရားကို ကိုယ်စားမပြုပါ။ ထို့ကြောင့် သူ၏ စကားများနှင့် အလုပ်တွင် သမ္မာတရားကို မည်မျှ သူ ဖော်ပြသည်ဖြစ်စေ သူသည် ဘုရားကဲ့သို့ မဟုတ်ပါ”ဟု ပြောကြသည်။ ဤစကားများသည် မည်သည့်နေရာမှ လာသနည်း။ ယင်းတို့သည် မည်သည့်အရာကို ကိုယ်စားပြုသနည်း။ ယင်းတို့သည် စာတန်ကို ကိုယ်စားပြုသည် မဟုတ်လော။ အစမှ အဆုံးထိ စာတန်သည် ဘုရားသခင်၏ ပင်ကိုလက္ခဏာနှင့် အဆင့်အတန်းကို လုံးဝ အသိအမှတ်ပြုခြင်း မရှိခဲ့ပေ။ ဘုရားနှုတ်ကပတ်တော်များက သမ္မာတရားဖြစ်ကြောင်း ၎င်းက လုံးဝ မယုံကြည်ခဲ့သည့်အပြင် ဘုရားနှုတ်ကပတ်တော်များကို မည်သည့်အခါမျှ ဧကန်မုချ လက်မခံခဲ့ပေ။ ထိုသို့ဖြင့် စာတန်က ဘုရားသခင်ကို စကားပြောသည့်အခါ တန်းတူညီမျှသော အဆင့်အတန်းဖြင့် ထိုသို့ ပြောဆိုချင်သည်။ ၎င်း စကားပြောသည့် နည်းလမ်းမှာ ဘုရားသခင်ကို သရော်ကာ လှောင်ပြောင်ရန်၊ ဘုရားသခင်ကို လှည့်စားရန်ဖြစ်ပြီး သူ၏ စိတ်နှလုံးတွင် ဘုရားသခင်အတွက် နေရာမရှိပေ။ ပြီးလျှင် အန္တိခရစ်များ လုပ်ဆောင်သည့် အရာများနှင့် အန္တိခရစ်များ ပြောဆိုသည့် စကားများသည် စာတန်၏ လုပ်ဆောင်သည့်အရာများ၊ ပြောဆိုသည့် စကားများနှင့် အတိအကျ တူညီပေသည်။ အန္တိခရစ်များက မြင်၍ရနိုင်ပြီး အထည်ကိုယ်ဒြပ်ရှိသော်လည်း စာတန်ကမူ လူသားမျိုးနွယ်အတွက် မြင်၍မရနိုင်သည်မှလွဲ၍ ၎င်းတို့၏ အနှစ်သာရမှာ အတူတူပင် ဖြစ်သည်။ အန္တိခရစ်တို့သည် လူ့အရေခြုံထားသည့် စာတန်များ ဖြစ်သည်။ ၎င်းတို့ စာတန်မဟုတ်လျှင် ထိုသို့သောအရာများကို လုပ်ဆောင်ကာ ပြောဆိုနိုင်ကြမည် မဟုတ်။ စာတန်က မကြာခဏ လိမ်ညာပြီး ဘုရားနှုတ်ကပတ်တော်များသည်လည်း အလိမ်အညာများဖြစ်သည်ဟု ယုံကြည်သည်။ စာတန်သည် လူတို့ကို မကြာခဏ လှည့်စားပြီး သူသည် ကလိမ်ကကျစ်ကျသော၊ လှည့်ဖြားတတ်ပြီး ကောက်ကျစ်ဆိုးယုတ်ကာ ဘုရားသခင်က အလားတူပုံစံဖြင့် စကားပြောသည်ဟု ယုံကြည်လေသည်။ ဘုရားသခင် မည်သည့်အရာကို ပြောဆိုသည်ဖြစ်စေ အန္တိခရစ်တို့သည် မိမိတို့ကိုယ်ပိုင် အဓိပ္ပာယ်ကို ချိတ်ဆက်ကာ ထင်ရာမြင်ရာ ရှင်းပြချက်များ ပြုလုပ်လျက် ဘုရားနှုတ်ကပတ်တော်များကို တစ်စုံတစ်ရာ အမြဲ ဖြည့်စွက်ကြလေသည်။ ထို့အပြင် ၎င်းတို့က ဘုရားနှုတ်ကပတ်တော်များထဲမှ အချို့မှာ ၎င်းတို့၏ စကားများလောက် ထူးခြားပြောင်မြောက်ခြင်းမရှိ၊ ၎င်းတို့၏ အဆင့်နှင့် မြင့်မားသော စံနှုန်းများကို မှီခြင်းမရှိသည့်အပြင် ဖောက်ပြန်ပျက်စီးသော လူသားမျိုးနွယ်ကို သိမ်းပိုက်ရန် မလုံလောက်ဟုပင် ထင်မြင်ကြသည်။ ထို့ကြောင့် ၎င်းတို့သည် စိစစ်ကာ အကဲဖြတ်ဖို့ရန်နှင့် ထို့ထက်ပင်ပို၍ ဝေဖန်ကာ ရှုတ်ချရန်ပင် ဘုရားနှုတ်ကပတ်တော်များ၏ နည်းလမ်း၊ လေသံ၊ အကြောင်းအရာတို့ကို လူအချို့ရှေ့မှောက်သို့ ယူဆောင်ချင်ကြသည်။ ဤအရာကို လုပ်ဆောင်ရာတွင် ၎င်းတို့၏ ရည်ရွယ်ချက်မှာ အဘယ်နည်း။ ဘုရားသခင်နောက်သို့လိုက်နေစဉ်တွင် ၎င်းတို့သည် ဤဘုရားသခင်ထံမှ ၎င်းတို့ အလိုရှိသည့် ရှေ့ရေးများနှင့် ကံကြမ္မာတို့ကို ရရှိဖို့ မျှော်လင့်စောင့်စားကြပြီး ဤဘုရားသခင်ထံမှ ၎င်းတို့အလိုရှိသည့် ခရီးပန်းတိုင်ကို ရရှိဖို့ စောင့်ဆိုင်းကြသည်။ သို့ဆိုလျှင် ၎င်းတို့သည် အဘယ်ကြောင့် ဤကဲ့သို့ ပြုမူနေကြသေးသနည်း။ ဤသည်မှာ ကိုယ့်စကားနှင့်ကိုယ် ရှေ့နောက်မညီခြင်း ဖြစ်သည်မဟုတ်လော။ အကြောင်းရင်း တစ်ခုသာရှိ၏။ ယင်းမှာ ၎င်းတို့၏ အမြင်တွင် ထိုသို့သော ဘုရားသခင် ပြောဆိုသည့် စကားများသည် အလွန် သမားရိုးကျဖြစ်သည့်အပြင် သာမန်ဖြစ်နေပေသည်။ သူ၏ လုပ်ရပ်များကလည်း သာမန် ဖြစ်လွန်း၏။ ထိုသို့သော ဘုရားသခင်သည် ၎င်းတို့ ကြည်ညိုလိုသည့်ဘုရား သို့မဟုတ် ၎င်းတို့၏ စိတ်ကူးစိတ်သန်းများတွင် ရှိသည့် ဘုရားမဟုတ်သကဲ့သို့ သူသည် ၎င်းတို့နှင့် သဟဇာတမဖြစ်ပေ။ ထိုသို့သော ဘုရားသခင်တစ်ပါးနောက်သို့ ၎င်းတို့ လိုက်လျှင် ၎င်းတို့၏ ခရီးပန်းတိုင်၊ ရှေ့ရေးနှင့် ကံကြမ္မာတို့သည် ပျက်ပြားသွားသည်ချည်းသာ ဖြစ်ကောင်းဖြစ်နိုင်သည်။ ထို့ကြောင့် ၎င်းတို့သည် ထိုသို့သော ဘုရားသခင်တစ်ပါးကို ပြင်းပြင်းထန်ထန် အာခံကြလေသည်။ ၎င်းတို့က သူ့ကို ဝေဖန်ကြသည်၊ လျှော့တွက်ကြပြီး သူ၏ အမှုတော်ကို သူ့အနေဖြင့် မလုပ်ဆောင်နိုင်ရန်အလို့ငှာ တမင်ဖျက်ဆီးကြသည်၊ အဖျက်အမှောင့်လုပ်ပြီး ပျက်စီးစေကြလေသည်။ ထို့နောက် ၎င်းတို့၏ ရည်ရွယ်ချက်ကို စွမ်းဆောင်ရရှိကြလိမ့်မည်ဖြစ်သည်။ အချို့က “၎င်းတို့၏ ရည်ရွယ်ချက်ကို ၎င်းတို့ စွမ်းဆောင်ရရှိကြလျှင် ၎င်းတို့၏ ခရီးပန်းတိုင် ပျောက်ကွယ်သွားမည် မဟုတ်လော”ဟု ဆိုကြသည်။ ဤလူစားမျိုးသည် ဘုရားသခင်၏ တည်ရှိခြင်းကို လုံးဝ အသိအမှတ်မပြုသည့်အပြင် လူသားမျိုးနွယ်ကို ကယ်တင်သည့် သူ၏ စီမံခန့်ခွဲခြင်း အမှုတော်နှင့်ဆိုင်သော အမှန်တရားကို မဆိုထားနှင့်၊ ဘုရားသခင်၏ လူ့ဇာတိခံ ဇာတိပကတိကိုပင် အသိအမှတ်မပြုပေ။ ၎င်းတို့သည် အလောင်းအစားလုပ်ကာ အရဲစွန့်နေကြခြင်း သက်သက် ဖြစ်သည်။ ဤဘုရားသခင်သည် အမှန်တကယ် ဖြုတ်ချခံရလျှင် ၎င်းတို့အနေဖြင့် မိမိတို့ အလိုရှိသည့် မည်သည့်အရာကိုမဆို လုပ်ဆောင်နိုင်ပြီး ဘုရားအိမ်တော်၌ ထိုသို့သော အခက်အခဲများကို ခံစားရန် လိုတော့မည် မဟုတ်ပေ။ ထိုအခါ ၎င်းတို့အနေဖြင့် ကမ္ဘာလောကဆီသို့၊ ကောက်ကျစ်ဆိုးယုတ်သော ရေပန်းစားမှုများဆီသို့လည်းကောင်း၊ ပုံမှန်ဘဝတစ်ခုဟု ၎င်းတို့ ခေါ်ဆိုသောအရာဆီသို့လည်းကောင်း စိတ်အေးလက်အေး ပြန်လာနိုင်ကြပေသည်။ မည်သည့် ကပ်ဘေးများကိုမျှ ၎င်းတို့ ခါးစည်းခံရန် လိုအပ်မည်မဟုတ်၊ မည်သည့် စစ်ဆေးခြင်းမျိုးကိုမျှ ၎င်းတို့ ကြုံရန် လိုအပ်မည်မဟုတ်သည့်အပြင် ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းကို သည်းညည်းခံရန် သေချာပေါက် လိုအပ်မည် မဟုတ်ပေ။ ဤအရာအားလုံးသည် တည်ရှိတော့မည်မဟုတ်ဘဲ ကမ္ဘာကြီးမှာမူ ပုံမှန်အတိုင်း ဆက်လက်တည်ရှိနေလိမ့်မည် ဖြစ်သည်။ ဤသည်မှာ ၎င်းတို့၏ အိမ်မက်များတွင် ၎င်းတို့ တောင့်တသည့်အရာ ဖြစ်သည်။ ဤလူများသည် ဆိုးရွားသည် မဟုတ်လော။ ၎င်းတို့ အလွန်ဆိုးရခြင်း၏ အရင်းအမြစ်မှာ အဘယ်နည်း။ (၎င်းတို့၏ အနှစ်သာရက စာတန်ဖြစ်သောကြောင့် ဘုရားသခင်ကို ၎င်းတို့ မုန်းတီးကြ၍ ဖြစ်ပါသည်။) အမှန်တွင် ဤအန္တိခရစ်များ၊ ဆိုးယုတ်သော မကောင်းဆိုးဝါးများ၏ စိတ်နှလုံးများအတွင်းတွင်၊ ၎င်းတို့၏ ဝိညာဉ်များတွင် ၎င်းတို့က ထိုအရာကို ခံစားနိုင်ကြသည်။ ၎င်းတို့ကဲ့သို့သော လူတို့အား ဘုရားသခင် မည်သို့မြင်သည်ကို ၎င်းတို့ သိကြသည်။ ဘုရားသခင်က ၎င်းတို့ကဲ့သို့သော လူများကို မုန်းသည်။ ၎င်းတို့သည် ဘုရားသခင်နှင့် သဟဇာတမဖြစ်ကြပေ။ ၎င်းတို့၏ လူ့သဘာဝနှင့် သဘာဝ အနှစ်သာရတို့ကို ဘုရားသခင်က စက်ဆုပ်မုန်းတီးသည်။ ထို့ကြောင့် ၎င်းတို့ မည်သို့ ကြိုးစားအလုပ်လုပ်သည်ဖြစ်စေ၊ ကောင်းချီးမင်္ဂလာများ ရရှိဖို့ ၎င်းတို့ မည်မျှ အလိုဆန္ဒရှိသည်ဖြစ်စေ ၎င်းတို့၏ နောက်ဆုံးရလဒ်က ၎င်းတို့ လိုအင်ဆန္ဒအပေါ် တည်လိမ့်မည် မဟုတ်ပေ။ ၎င်းတို့အနေဖြင့် မည်သည့် အဖြစ်မှန်ကိုမျှ မပြောင်းလဲနိုင်ပေ။ ၎င်းတို့သည် ဘုရားသခင်နှင့် သဟဇာတမဖြစ်။ ဘုရားနှုတ်ကပတ်တော်များနှင့် သဟဇာတမဖြစ်။ ခရစ်တော်နှင့် သဟဇာတမဖြစ်ကြပေ။ ထို့ကြောင့် နောက်ဆုံးတွင် ၎င်းတို့ မည်သို့ အဆုံးသတ်ကြလိမ့်မည်နည်း။ ၎င်းတို့အားလုံး ပျက်စီးဆုံးရှုံးကိန်း ရှိပေသည်။ ၎င်းတို့အနေဖြင့် မိမိတို့ စိတ်နှလုံးများတွင် ဤရလဒ်နှင့်ဆိုင်သည့် သိနားလည်မှု ရေးရေးမျှ ရှိကြသည်။ သို့ဆိုလျှင် ဘုရားအိမ်တော်၌ ၎င်းတို့ အဘယ်ကြောင့် ရှိနေကြသေးသနည်း။ ၎င်းတို့သည် ကောင်းချီးမင်္ဂလာများ ရရှိဖို့ ထိုမျှကောင်းမွန်သော အခွင့်အရေးကို စွန့်လွှတ်ဖို့ တကယ်ပင် မလိုမလားဖြစ်နေကြသည်။ ထို့ကြောင့် “ဤသို့သော အလောင်းအစားတစ်ခုကို ငါပြုလုပ်ပါက ကောင်းချီးမင်္ဂလာများ ရနိုင်ဦးမည်ထင်သည်။ ငါသည် မသိမသာ ရုန်းထွက်လွတ်မြောက်ပြီး အသက်ရှင်နိုင်ဦးမည် ထင်သည်။ ဘုရားက ဂရုမစိုက်သည့်အပြင် အာရုံမစိုက်လျှင် ငါသည် ကောင်းကင်နိုင်ငံတော်၏ တံခါးကို မသိမသာ ဖြတ်သန်းနိုင်မည်ထင်သည်”ဟူ၍ အလောင်းအစားတစ်ခု ပြုလုပ်လိုကြလေသည်။ ဤ “ထင်သည်”ဟူသည့်အရာ၏ ဤဆန္ဒ အတွေးဖြင့်၊ ၎င်းတို့သည် ဘုရားအိမ်တော်တွင် ဆက်လက် လေလွင့်နေကြသော်လည်း ဘုရားသခင်အပေါ် ၎င်းတို့၏ အမြင်နှင့် သဘောထားမှာမူ ဘယ်သောအခါမျှ ပြောင်းလဲခြင်း မရှိပေ။ ၎င်းတို့က ဘုရားနှုတ်ကပတ်တော်များကို အထင်အမြင်သေးကြသည်၊ သမ္မာတရားကို အထင်အမြင်သေးကြပြီး အပြုသဘောဆောင်သည့် အရာများအားလုံးကို အထင်အမြင်သေးကြလေသည်။

ဘုရားသခင်သည် လူတို့အား ရိုးသားရန် တောင်းဆိုသည်။ ဤအရာကို ကြားရသည့်အခါ အချို့က “ဤသည်မှာ အလွန် နိမ့်ကျသည့် စံနှုန်းတစ်ခု မဟုတ်လော။ ငါတို့သည် ယခုတွင် ဘုရားကို နှစ်အတော်များများ ယုံကြည်ပြီးဖြစ်သည်။ ယခုအခါ၌ သူသည် အဘယ်ကြောင့် “ရိုးသားရန်” ငါတို့ကို ပြောနေသနည်း။ ဤသည်မှာ ဘုရား၏ စကားဖြစ်လျှင် အလွန်နက်နဲသင့်သည်၊ ယခင်ထက်သာ၍ အဆင့်မြင့်သင့်သည်၊ ယခင်ထက်သာ၍ နားမလည်နိုင်ဖွယ် ဖြစ်သင့်သည်၊ ယခင်ထက်သာ၍ လူက လက်လှမ်းမမီနိုင်သောအရာ ဖြစ်သင့်ပေသည်။ ငါတို့ လိုအပ်သောအရာမှာ သာ၍ မြင့်မားသော သတ်မှတ်ထားသောစံနှုန်းများဖြစ်သည်၊ ဤသာမန်ဖြစ်သည့်၊ မည်မည်ရရ မဟုတ်သည့်၊ နိမ့်ကျသော စံနှုန်းရှိသည့် သတ်မှတ်ချက်များ မဟုတ်ပါ”ဟု တွေးကြသည်။ ထိုသို့သောလူများသည် သမ္မာတရား လက်တွေ့ကျမှုက မည်သည့်အရာ ဖြစ်သည်ကို နားမလည်ကြပေ။ သမ္မာတရားကို နားမလည်သည့်သူများက ဤတရားဟောချက်ကို ကြားသည့်အခါ စိတ်ပျက်ကြသော်လည်း မိတ်သဟာယ၊ အတွေ့အကြုံနှင့် ဤအရာကို အချိန်ကာလတစ်ခုကြာ ဖြတ်သန်းရခြင်းဖြင့် ၎င်းတို့သည် ဘုရားသခင်ထံမှ လာသည့် ဤစကားများက လူသားများလိုအပ်သည့် စကားများဖြစ်ကြောင်း သဘောပေါက်လာကြလေသည်။ ယင်းတို့သည် အဘယ်ကြောင့် လူသားများလိုအပ်သည့်အရာ ဖြစ်သနည်း။ လူသည် အနက်ရှိုင်းဆုံး အတိုင်းအတာထိ စာတန်၏ ဖောက်ပြန်ပျက်စီးစေခြင်း ခံရသောကြောင့် မည်သည့်လူမျှ ရိုးသားခြင်း မရှိပေ။ ဤလောကသည် မုသားများဖြင့် ပြည့်နေပြီး ဤသည်မှာ ဘုရားသခင်ကို ယုံကြည်သူတို့နှင့်ပတ်သက်၍လည်း မှန်ကန်ပေသည်။ နေ့တိုင်း လူတို့က မုသား တစ်ခုပြီး နောက်ထပ်တစ်ခု ပြောကြသည်။ ၎င်းတို့၏ စကားက စာတန်၏ မုသားများ၊ လှည့်ဖြားမှုတို့ဖြင့် စိမ့်ဝင်ပြည့်လျှံနေသည်။ ထို့ကြောင့် ဘုရားသခင်က ရိုးသားလော့ဟူသည့် ဤအရိုးရှင်းဆုံးနှင့် ရိုးရိုးတန်းတန်း အဖြစ်ဆုံးသော သတ်မှတ်ချက်ကို လူအတွက် အဆိုပြုထားခြင်း ဖြစ်သည်။ အချိန်နှင့် အတွေ့အကြုံတို့ဖြင့် လူတို့သည် ဘုရားနှုတ်ကပတ်တော်များအပေါ် သိနားလည်မှုတစ်ခုနှင့် သူ၏ တောင်းဆိုချက်များ၊ ရည်ရွယ်ချက်များနှင့်ဆိုင်သည့် သဘောပေါက်နားလည်မှုတစ်ခု ဖြစ်ပေါ်ကြသည်။ သူ့နှုတ်ကပတ်တော်များ၏ လမ်းပြမှုနှင့် လမ်းညွှန်မှုအောက်တွင် ၎င်းတို့သည် သူ၏ နှုတ်ကပတ်တော်များက မည်မျှလက်တွေ့ကျသည်၊ သူ့နှုတ်ကပတ်တော်တစ်ခုစီတိုင်းကို မည်သို့ နားလည်ကာ ဝင်ရောက်သင့်သည်၊ သူ၏ နှုတ်ကပတ်တော်တစ်ခုမျှ အနှစ်မဲ့ခြင်း မရှိပုံ၊ သူ၏နှုတ်ကပတ်တော်အားလုံးက လူသားမျိုးနွယ် လိုအပ်သည့်အရာ ဖြစ်ပုံ၊ ဘုရားသခင်က လူတို့အား လုံးလုံးလျားလျား သဘောပေါက်နားလည်ကာ ရိပ်စားမိနိုင်ပြီး ၎င်းတို့၏ ဖောက်ပြန်ပျက်စီးခြင်းကို အလွန်ကောင်းစွာ သိနားလည်ပုံတို့ကို တဖြည်းဖြည်း သဘောပေါက်လာကြသည်။ ဤသည်မှာ သာမန်လူတစ်ဦး ကြုံရသည့် လမ်းကြောင်းဖြစ်သည်။ သို့တိုင် ဘုရားသခင်က လူတို့ကို ရိုးသားရန် တောင်းဆိုသည့် ဤစကားရပ်ကို အန္တိခရစ်များက မြင်သည့်အခါ ၎င်းတို့သည် အထင်သေးခြင်း၊ ပြက်ရယ်ပြုခြင်း၊ ထေ့ငေါ့ခြင်းနှင့် အတိုက်အခံလုပ်ခြင်း သဘောထားဖြင့်ပင် ကြည့်ကြသည်။ ဤစကားရပ်နှင့် ပတ်သက်၍ အယူအဆတစ်ခု ဖြစ်ပေါ်ပြီးနောက်တွင် ၎င်းတို့သည် ထိုစကားရပ်ကို လျစ်လျူရှုလိုက်ကြသည်။ ဘုရားသခင်အတွက် ၎င်းတို့၏ အထင်သေးမှုက တိုးလာပြီး သူ၏ နှုတ်ကပတ်တော်ကိုပင် မလေ့လာတော့သည့်အဆင့်ထိတိုင် သူနှင့် သူ၏ နှုတ်ကပတ်တော်ကို တိုး၍ မထီမဲ့မြင်ပြုခြင်းဖြင့် ကြည့်နေကြသည်။ လူအချို့က မိမိတို့၏ လှည့်ဖြားတတ်သော စိတ်သဘောထားအား ထုတ်ဖော်ပြခဲ့ပုံ၊ ၎င်းတို့ နောင်တရကာ ရိုးသားဖို့ ကြိုးစားခဲ့ကြပုံတို့နှင့် စပ်လျဉ်းသည့် ၎င်းတို့၏ အတွေ့အကြုံများကို ပြောသည့်အခါ ဤအန္တိခရစ်များ၏ စိတ်များတွင် အတိုက်အခံဖြစ်ခြင်း၊ စက်ဆုပ်မှုနှင့် အထင်သေးမှုတို့ ထွက်ပေါ်လေသည်။ လူတို့ ပြောဆိုသည့်အရာကို လက်ခံရန် ၎င်းတို့ ငြင်းဆန်ရုံတင်မက သာ၍ မိတ်သဟာယပြုပြီး သာ၍ကောင်းသော သိမြင်မှုရှိသည့်သူတို့အတွက် အမုန်းတရားနှင့် အထင်သေးမှုတို့ ခံစားကြသည့်အတိုင်းအတာထိ ညီအစ်ကို မောင်နှမများ မိတ်သဟာယပြုနေသည့် အတွေ့အကြုံဆိုင်ရာ သိမြင်မှုတို့အပေါ် အတိုက်အခံဖြစ်ကာ ပစ်ပစ်ခါခါငြင်းကြလေသည်။ ၎င်းတို့က “သင်တို့သည် လူနုံလူအများဖြစ်ကြသည်။ ဘုရားက သင်တို့ကို ရိုးသားရန် ပြောဆိုပြီး သင်တို့က ထိုအရာကို ရိုးသားလိုက်ကြသည်။ သင်တို့သည် အဘယ်သို့ဖြစ်ပြီး အလွန် နာခံနိုင်ရသနည်း။ ငါ ပြောသည့် စကားများကို အဘယ်ကြောင့် သင်တို့ အလေးဂရု မပြုကြသနည်း။ ငါ့ကို ကြည့်လော့။ သင်တို့ထဲမှ မည်သူကမျှ ငါ၏ စစ်မှန်သော အခြေအနေက မည်သည့်အရာဖြစ်သည်ကို မသိပါ။ ငါ မည်သို့ လှည့်ဖြားတတ်ပြီး စဉ်းလဲသည်ကို မည်သူမျှ မသိပါ။ ပြီးလျှင် ဤအရာများအကြောင်းကို သင်တို့အား ငါ ပြောပြမည်မဟုတ်။ ယင်းတို့ကို သင်တို့ ကြားထိုက်သည်ဟု ထင်သလော”ဟု တွေးလေသည်။ ဤသည်မှာ ဘုရားသခင်၏ သတ်မှတ်ချက်အပေါ် ၎င်းတို့ ထားရှိသည့် သဘောထားဖြစ်သည်။ ထိုအရာကို ၎င်းတို့ ငြင်းပယ်ရုံတင်မက ထိုအရာအပေါ် အတိုက်အခံဖြစ်ပြီး ရှုတ်ချကြသည်။ ဤသည်တို့မှာ မယုံကြည်သူများ၏ သရုပ်သကန်များ ဖြစ်သည် မဟုတ်လော။ ဤသည်တို့မှာ မယုံကြည်သူများစစ်စစ် ဖြစ်သည်။ အပေါ်ယံတွင် ၎င်းတို့သည် ဘုရားနှုတ်ကပတ်တော်ကို ပွင့်ပွင့်လင်းလင်း မရှုတ်ချကြ။ သူ၏ နှုတ်ကပတ်တော် စာအုပ်များကို မီးဖိုထဲတွင် မီးရှို့ရန် မပစ်လိုက်ကြပေ။ အပြင်ပန်းတွင် ၎င်းတို့သည် ဘုရားနှုတ်ကပတ်တော်ကို ဖတ်ရှုပြီး နေ့တိုင်း တရားဒေသနာများကို နားထောင်ကြကာ စုဝေးပွဲများအတောအတွင်းတွင် မိတ်သဟာယ ပြုကြသော်လည်း အမှန်တကယ်တွင် ၎င်းတို့၏ စိတ်နှလုံး အတွင်းနက်နက်နေရာများ၌ ဘုရားနှုတ်ကပတ်တော်အပေါ် အကြီးအကျယ် ရွံရှာခြင်း၊ အတိုက်အခံဖြစ်ခြင်းနှင့် ငြင်းပယ်ခြင်းတို့ ဖြစ်ပေါ်လေသည်။ တစ်နည်းအားဖြင့် ဘုရားနှုတ်ကပတ်တော်နှင့် ပတ်သက်၍ ၎င်းတို့ အယူအဆများ ဖြစ်ပေါ်သည့် အခိုက်အတန့်တွင်ပင် ထိုနှုတ်ကပတ်တော်ကို ၎င်းတို့ ငြင်းပယ်ပြီးသား ဖြစ်သည်။ “ဘုရားက ထိုအရာများကို မပြောမီတွင် ထိုအန္တိခရစ်များက ဘုရားနှုတ်ကပတ်တော်များကို ငြင်းပယ်ပြီးသားဖြစ်သည် မဟုတ်လော”ဟု ပြောသည့်သူအချို့ ရှိသည်။ ထိုအချိန်တွင် ထိုနှုတ်ကပတ်တော်ကို ၎င်းတို့ မငြင်းပယ်သေးချေ။ ယင်းမှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် ဘုရားသခင်နှင့် ပတ်သက်၍ များစွာသော အယူအဆများနှင့် စိတ်ကူးစိတ်သန်းများရှိကြပြီး ဤအရာက ၎င်းတို့အား သူ့ကို ရိုသေကြည်ညိုကာ လေးစားစေပြီး ကြီးမြတ်သောလူတစ်ဦးအဖြစ် သူ့ကို သဘောထားစေကြသောကြောင့် ဖြစ်သည်။ သို့သော် ဘုရားသခင်က သူ၏ နှုတ်ကပတ်တော်များကို ဖော်ပြသည့်အခါ သူ့အပေါ် ၎င်းတို့၏ အမြင် လုံးဝ ပြောင်းလဲသွားပြီး “ဘုရားပြောသည့် စကားများက အမှန်တကယ်တွင် အလွန် သာမန်ဖြစ်ပေသည်။ အလွန် ရိုးရှင်းသည်၊ အလွန် ရိုးစင်းသည်၊ အလွန် နားလည်ရလွယ်ကူသည်။ ထိုသို့သော စကားများကို ကျွန်ုပ်ကိုယ်တိုင် ပြောနိုင်သည်။ ဘုရားက ကြီးမြတ်သည်ဟု လူတိုင်း ပြောသည် မဟုတ်လော။ သို့ဆိုလျှင် သူသည် ကျွန်ုပ်တို့အား ရိုးသားရန် အဘယ်ကြောင့် ပြောမည်နည်း။ ဘုရားက အလွန်ကြီးမြတ်လျှင် သူ အမှန်တကယ် အထွတ်အထိပ် ဖြစ်လျှင် ထိုသို့သော သေးငယ်ပြီး နိမ့်ကျသည့် သတ်မှတ်ချက်များကို လူတို့အား သူ မပေးသင့်ပါ”ဟု ပြောကြသည်။ ဘုရားနှုတ်ကပတ်တော်ကို ၎င်းတို့ ဖတ်ရှုပြီး ပေါ့တန်သည်ဟု ခံစားရကာ လူတို့၏ အယူအဆများနှင့် မကိုက် သို့မဟုတ် ဘုရားသခင်၏ ကြီးကျယ်ခမ်းနားသော ပုံရိပ်၊ ပင်ကိုလက္ခဏာတို့နှင့် ကိုက်ညီခြင်းမရှိဟု ခံစားရသည့်အခါ ဘုရားနှုတ်ကပတ်တော်များနှင့် ပတ်သက်၍ အယူအဆများ ဖြစ်ပေါ်ကြသည်။ ၎င်းတို့၏ ဤအယူအဆများ ဖြစ်ပေါ်ခြင်း၏ နောက်ကွယ်တွင် ၎င်းတို့အတွင်း၌ ဘုရားနှုတ်ကပတ်တော်များအပေါ် နက်ရှိုင်းသော ရွံရှာမှုတစ်ခု ဖြစ်ပေါ်ပြီး နောက်ပိုင်းတွင် ဘုရားသခင်နှင့်ပတ်သက်သည့် ၎င်းတို့၏ စိတ်ကူးများနှင့် အယူအဆများကို ကိုင်စွဲထားခဲ့သည့် ၎င်းတို့ စိတ်နှလုံး အတွင်းနက်နက်နေရာများ၌ ရှိသောအကာအရံက လုံးဝ ပြိုလဲသွားလေတော့သည်။ ဤပြိုလဲခြင်း၏ ရလဒ်မှာ အဘယ်နည်း။ ၎င်းတို့ စိတ်နှလုံးများ၏ တကယ့် အတွင်းနက်နက်နေရာများမှနေ၍ ၎င်းတို့သည် ဘုရားနှုတ်ကပတ်တော်ကို ငြင်းပယ်ကာ ပြစ်တင်ရှုတ်ချကြသည်။ ထို့ကြောင့် လူတို့က ဘုရားနှုတ်ကပတ်တော်ကို ဟောပြောသည့်အခါ အန္တိခရစ်များ၏ စိတ်များက မည်သည့်အရာများ ဖြစ်ပေါ်နေသနည်း။ ၎င်းတို့သည် ဘေးထွက်ရပ်ရင်း ကြည့်ရှုနေသည့် ပွဲကြည့်ပရိသတ်များကဲ့သို့ ဖြစ်ကြသည်။ တစ်စုံတစ်ဦးက ဘုရားနှုတ်ကပတ်တော်များအား ချီးမွမ်းသည်ကို သို့မဟုတ် ဘုရားနှုတ်ကပတ်တော်များနှင့်ဆိုင်သည့် ၎င်းတို့၏ အတွေ့အကြုံအပေါ် မိတ်သဟာယပြုနေသည်ကို ကြားသည့်အခါ ဤအန္တိခရစ်များသည် ဘေးထွက်ရပ်ရင်း စောင့်ကြည့်နေသည့် ပွဲကြည့်ပရိသတ်များလည်းဖြစ်ကြပြီး ၎င်းတို့၏ စိတ်နှလုံး အတွင်းနက်နက် နေရာများ၌ “အာမင်”ဟု လုံးဝ မပြောကြပေ။ တစ်ခါတစ်ရံ ၎င်းတို့က “ရိုးသားခြင်းမှ မည်သည့်အရာကို သင် ရရှိလေပြီနည်း။ သင်သည် ရိုးသားရန် ကြိုးစားသော်လည်း ဘုရားက သေချာပေါက် သင့်ကို ကယ်တင်မည် မဟုတ်သည့်အပြင် သင်သည် မလွဲမသွေ ကောင်းချီးခံစားရခြင်းလည်း ဟုတ်ချင်မှဟုတ်ပေမည်။ အလွန်နည်းပါးသည့် လူများက ကောင်းချီးမင်္ဂလာများ ရရှိကြလိမ့်မည်။ မည်သည့် ကောင်းချီးမင်္ဂလာများကိုမျှ ကျွန်ုပ် မရလျှင် သင်တို့ထဲမှ မည်သူကမျှလည်း ကောင်းချီးတစ်ခုမျှ ရမည်မဟုတ်ပါ”ဟု ပြောလျက် လူတို့ကိုပင် လှောင်ကြလေသည်။ အန္တိခရစ်တစ်ဦး၏ သဘာဝ အနှစ်သာရမှာ ဘုရားနှုတ်ကပတ်တော်နှင့် ဘုရားသခင် ကိုယ်တိုင်အပေါ် ဆန့်ကျင်ရန်လိုပြီး ဤအရာကြောင့် အန္တိခရစ်များသည် ဘုရားနှုတ်ကပတ်တော်ကို လက်မခံနိုင်ကြသကဲ့သို့ သာ၍ပင် ကျိုးနွံနာခံနိုင်ခြင်း မရှိကြပေ။ ၎င်းတို့သည် ဘုရားနှုတ်ကပတ်တော်ကို လက်မခံသည့်အပြင် ကျိုးနွံနာခံခြင်းမရှိလျှင် ထိုနှုတ်ကပတ်တော်နှင့် ဆိုင်သည့် အတွေ့အကြုံကို ရရှိနိုင်ကြသလော။ မရရှိနိုင်ကြပေ။ သို့ဆိုလျှင် ၎င်းတို့ ပြောဆိုသည့် ကိုယ်ပိုင် သိမြင်မှုဆိုသည်မှာ အဘယ်နည်း။ ထိုအရာသည် စိတ်ကူးများ၊ ကောက်ချက်များ၊ အယူဝါဒများ သို့မဟုတ် သဘောတရားများချည်းသာဖြစ်သည်၊ သို့မဟုတ် တစ်ခါတစ်ရံ အခြားလူများထံမှ ၎င်းတို့ သံယောင်လိုက်သည့် ကြားကောင်းသော စကားအချို့သက်သက်ပင် ဖြစ်သည်။ ထိုသို့ဖြင့် ၎င်းတို့ထဲတွင် ဘုရားနှုတ်ကပတ်တော်များနှင့် ဆိုင်သည့် အတွေ့အကြုံနှင့် သိမြင်မှု တစ်ခုတလေ ဖြစ်ပေါ်ရန် မဖြစ်နိုင်ပေ။ ထို့ကြောင့် ဘုရားသခင်နှင့် သူ၏ နှုတ်ကပတ်တော်အပေါ် အန္တိခရစ်များ ထားရှိသည့် အမျိုးမျိုးသော သဘောထားများကြောင့်လည်းကောင်း၊ ၎င်းတို့၏ သဘာဝ အနှစ်သာရကြောင့်လည်းကောင်း၊ ၎င်းတို့အနေဖြင့် ဘုရားသခင်ကို ၁၀ နှစ်၊ အနှစ် ၂၀ဖြစ်စေ၊ ထို့ထက်ပင် ရှည်ကြာစွာ ယနေ့ထိတိုင်ဖြစ်စေ ယုံကြည်ပြီးဖြစ်လင့်ကစား ဘုရားနှုတ်ကပတ်တော်နှင့်ဆိုင်သည့် မည်သည့်အတွေ့အကြုံကိုမျှ ၎င်းတို့ထံမှ ကြားရလိမ့်မည် မဟုတ်၊ သို့မဟုတ် ၎င်းတို့ထဲ၌ မြင်ရလိမ့်မည် မဟုတ်သကဲ့သို့ ဘုရားသခင်နှင့်ဆိုင်သည့် သိမြင်မှု စိုးစဉ်းမျှကို သာ၍ပင် သင် မြင်ရလိမ့်မည် မဟုတ်ပေ။ ၎င်းတို့၏ စကားတွင် ၎င်းတို့အနေဖြင့် ဘုရားသခင်နှင့်ပတ်သက်၍ အယူအဆများနှင့် အထင်လွဲမှုများ ရှိခြင်း၊ ဘုရားသခင်၏ ဖော်ထုတ်မှုမှတစ်ဆင့် ဉာဏ်အလင်းပွင့်ကာ နောက်ဆုံးတွင် ဘုရားသခင်ကို အထင်မလွဲတော့သည့် သို့မဟုတ် သူနှင့်ပတ်သက်၍ အယူအဆများ မထားရှိတော့သည့် အဆင့်ထိ ရောက်လာခြင်းအကြောင်းတို့ကို သင် ကြားရမည် မဟုတ်ပေ။ ၎င်းတို့တွင် ဤအတွေ့အကြုံမရှိသလို ဤသိမြင်မှုလည်း မရှိပေ။ ဤသည်မှာ အန္တိခရစ်များက ဘုရားနှုတ်ကပတ်တော်များကို လေ့လာရာတွင် မည်မျှ အားထုတ်ကြသည်ဖြစ်စေ သမ္မာတရားကို မရရှိနိုင်ကြသည့် အကြောင်းရင်း သို့မဟုတ် ကိုယ်ပိုင် အတွေ့အကြုံ သို့မဟုတ် သိမြင်မှုတစ်ခုတလေအကြောင်း လုံးဝ မပြောကြသည့် အကြောင်းရင်း ဖြစ်သည်။ ၎င်းတို့အနေဖြင့် ညီအစ်ကို မောင်နှမများက မကြာခဏ ကိုးကားကြသည့် ဘုရားနှုတ်ကပတ်တော်မှ ကျော်ကြားသော စာပိုဒ်အချို့ကို ဖတ်ရှုခြင်းနှင့် အာဂုံဆောင်ခြင်းတွင်သာ လိုက်လုပ်ကြသည်။ ၎င်းတို့သည် ဟန်ဆောင်လုပ်ပြကြပြီး အလိုက်သင့်နေကြကာ ထို့နောက်တွင် ၎င်းတို့ အမြဲစဉ်းစားကြသည့် မပြောင်းလဲသော ပုံစံဖြင့် ဆက်လက် စဉ်းစားကြသည်။ ဘုရားသခင်နှင့်ပတ်သက်၍ ၎င်းတို့၌ ဖြစ်ပေါ်သည့် အယူအဆများ သို့မဟုတ် ၎င်းတို့နှင့် ဘုရားသခင်ကြားတွင် ဖြစ်ပေါ်သည့် ကွဲလွဲမှုများနှင့် ပြဿနာများက မည်သို့ အရေးပါသည်ကိုဖြစ်စေ မဖြေရှင်းကြပေ။ ဤအယူအဆများနှင့် ပြဿနာများက ၎င်းတို့နောက် အမြဲလိုက်ကြသည်။ ၎င်းတို့က ပြဿနာများကို မဖြေရှင်းခြင်း၏ အကျိုးဆက်များမှာ အဘယ်နည်း။ ၎င်းတို့ စိတ်နှလုံးများတွင်ရှိသော မကျေမချမ်းဖြစ်ခြင်းက သာ၍ နက်ရှိုင်းသည်ထက် နက်ရှိုင်းသွားပြီး ဘုရားသခင်အပေါ် ၎င်းတို့၏ အမုန်းတရားက ကြီးသည်ထက် ကြီးမားလာခဲ့သည်။ ဤနည်းဖြင့် လုပ်ဆောင်သည့်အခါ ဘုရားသခင်ကို ၎င်းတို့ ကြာရှည်စွာ ယုံကြည်လေ အကျိုးဆက်များက မည်သည့်အရာ ဖြစ်လိမ့်မည်နည်း။ ဤစုပုံလာသော မကျေမချမ်းဖြစ်ခြင်းနှင့် အယူအဆများက ၎င်းတို့၏ ရှေ့ရေးများနှင့် ကံကြမ္မာအပြင် ကောင်းချီးများရရှိဖို့ဖြစ်သော ကြံရွယ်ချက်တို့ကို လက်လွှတ်စေနိုင်သလော။ (လက်မလွှတ်စေနိုင်ပါ။) ဤပြဿနာများကို မဖြေရှင်းလျှင် နောက်ဆုံးရလဒ်က မည်သည့်အရာ ဖြစ်လိမ့်မည်နည်း။ (၎င်းတို့ ပေါက်ကွဲထွက်ကြလိမ့်မည်။) “ပေါက်ကွဲထွက်”ဟူသည့် စကားလုံးသည် အတော်ပင် ရိုးစင်းပေသည်။ ၎င်းတို့ မည်သို့ ပေါက်ကွဲထွက်ကြလိမ့်မည်နည်း။ နည်းလမ်းမည်မျှ ရှိသနည်း။ (“တစ်ညတာ အချိန်လေးတွင်ပင်၊ ၎င်းတို့သည် ပြုံးရွှင်နေသည့်၊ ‘စိတ်နှလုံးကောင်း’ ရှိသည့် ပုဂ္ဂိုလ်အဖြစ်မှ ကြည့်ရဆိုးပြီး ရက်စက်ကြမ်းကြုတ်သည့် လူသတ်သမားအဖြစ်သို့ ပြောင်းလဲသွားနိုင်လေသည်။” (နှုတ်ကပတ်တော်၊ အတွဲ (၁)၊ ဘုရားသခင်၏ ပေါ်ထွန်းခြင်းနှင့် အမှုတော်၊ ဘုရားသခင်၏ အမှုနှင့် လူ၏လက်တွေ့လုပ်ဆောင်မှု)ဟူသည့် ယခင်က ကျွန်ုပ် ဖတ်ခဲ့သော ဘုရားနှုတ်ကပတ်တော်အချို့ကို ကျွန်ုပ် သတိရမိပါသည်။) ၎င်းတို့ လူသတ်သမားများ ဖြစ်လာခြင်း၏ နောက်ခံအကြောင်းမှာ အဘယ်နည်း။ ကောင်းချီးများ ရရှိဖို့ဖြစ်သည့် ၎င်းတို့၏ လိုအင်ဆန္ဒသည် တစ်စစီပြိုကွဲသွားသည့်အခါ တိုက်ခိုက်ရန်အသင့်ဖြစ်ကြပြီး ၎င်းတို့က “ကျွန်ုပ်တို့ တစ်ဦးမျှ အေးဆေးနေရမည် မဟုတ်ပါ။ ထို့ကြောင့် ဤအရာကို ကျွန်ုပ် ဖုံးကွယ်ရန် သို့မဟုတ် ကွယ်ဝှက်ရန် မလိုပါ။ ကောင်းချီးများ ရရှိဖို့အတွက်သာ ဘုရားကို ကျွန်ုပ် ယုံကြည်သည်။ ကောင်းချီးများ ရမည်မဟုတ်သည်ကို ကျွန်ုပ် သိခဲ့မည်ဆိုလျှင် အချိန်ကြာမြင့်စွာက ကျွန်ုပ် စွန့်ခွာပြီးဖြစ်မည်”ဟု ပြောကြသည်။ ၎င်းတို့၏ စိတ်နှလုံးများတွင် ရှိသည့် စကားများအားလုံးကို ၎င်းတို့ ပြောဆိုကြပြီး ပြစ်တင်ရှုတ်ချခံရမည်ကို မကြောက်ကြပေ။ ပြစ်တင်ရှုတ်ချခံရခြင်းကို ၎င်းတို့ အဘယ်ကြောင့် မကြောက်ကြသနည်း။ ၎င်းတို့သည် အဘယ်ကြောင့် ယဉ်ကျေးဟန်ဆောင်ခြင်းကို စွန့်ပစ်ကာ ပေါက်ကွဲထွက်နိုင်ရသနည်း။ အဘယ်ကြောင့်ဆိုသော် ၎င်းတို့ မယုံကြည်ချင်တော့သည့်အပြင် စွန့်ခွာဖို့ အလိုဆန္ဒရှိကြသောကြောင့် ဖြစ်သည်။ ၎င်းတို့သည် ဤနှစ်ကာလများတစ်လျှောက်လုံး ၎င်းတို့၏ ရည်မှန်းချက်ပန်းတိုင်များအတွက် အရှက်ရခြင်းနှင့် ဆင်းရဲဒုက္ခတို့ကို ခါးစည်းခံနေခဲ့ရပြီး ဤနည်းဗျူဟာများအတိုင်း ၎င်းတို့ လက်တွေ့လုပ်ဆောင်ကာ မိမိတို့၏ ဝိညာဉ်ရေးရာ အထောက်အပံ့အဖြစ် ဤနည်းဗျူဟာများကို အသုံးပြုကြလေသည်။ ယနေ့တွင် ၎င်းတို့ ကောင်းချီးများရရှိမည့် မျှော်လင့်ချက် မရှိသည်ကို မြင်သည့်အခါ ၎င်းတို့အနေဖြင့်လည်း ယဉ်ကျေးဟန်ဆောင်မှု အားလုံးကို စွန့်ပစ်ကာ “ကျွန်ုပ်သည် မယုံကြည်သူတစ်ဦးသာ ဖြစ်သည်။ အပြုသဘောဆောင်သည့်အရာများကို ကျွန်ုပ် မနှစ်သက်ပါ။ လောကီအရာများကို လိုက်စားခြင်းအား ကျွန်ုပ် နှစ်သက်ပြီး ကောက်ကျစ်ဆိုးယုတ်သည့် ရေပန်းစားမှုများကို နှစ်သက်သည်။ ဘုရားနှုတ်ကပတ်တော်များက သမ္မာတရားဖြစ်ကြောင်းနှင့် ဘုရားနှုတ်ကပတ်တော်များက လူတို့ကို ပြောင်းလဲနိုင်ကာ ကယ်တင်နိုင်ကြောင်း သူတို့ ပြောကြသည်။ ယင်းကို ကျွန်ုပ် အဘယ်ကြောင့် မမြင်ရသေးသနည်း။ ထိုအရာကို ငါ အဘယ်ကြောင့် မတွေ့ကြုံနိုင်၊ သို့မဟုတ် မခံစားနိုင်သနည်း။ လူတို့နှင့်ပတ်သက်၍ မည်သည့်အရာကို ဘုရားနှုတ်ကပတ်တော်က ပြောင်းလဲစေပြီးပြီနည်း။ ဘုရားနှုတ်ကပတ်တော်များက ဘာမျှမဟုတ်ဟု ကျွန်ုပ် ထင်သည်။ လက်ဆုပ်လက်ကိုင်ပြ၍ အရနိုင်ဆုံး‌သော အကျိုးအမြတ်များရှိသည့် အရာတစ်ခုသာရှိပြီး ယင်းမှာ ဘုရားနောက်လိုက်သောသူတို့သည် ကောင်းချီးခံစားရမည်ဖြစ်ပြီး ကောင်းကင်နိုင်ငံတော်ထဲသို့ ဝင်ရလိမ့်မည်ဟူသည့်အရာ ဖြစ်သည်။ ဤစကားများက မှန်ကန်သည်။ ကောင်းချီးမင်္ဂလာများ ရရှိဖို့အတွက် မဟုတ်ခဲ့လျှင် ဘုရားကို ကျွန်ုပ် ယုံကြည်ခဲ့မည် မဟုတ်ပါ။ ဘုရားက အဘယ်မှာနည်း။ ဘုရားကလူတို့ကို ကယ်တင်နိုင်မည်ဆိုလျှင် အဘယ်ကြောင့် ကားစင်တင်သတ်ခံခဲ့ရသနည်း။ သူသည် သူ့ကိုယ်သူပင် မကယ်တင်နိုင်ခဲ့ပါ”ဟု ပွင့်ပွင့်လင်းလင်း ပြောလိုက်ခြင်းကမှ ကောင်းပေဦးမည်ဟု ခံစားကြရလေသည်။ ၎င်းတို့က မိမိတို့ အမှန်တကယ် တွေးထင်သည့်အရာကို ပြောကြသည်။ ဤအရာတွင် ၎င်းတို့၏ မကောင်းဆိုးဝါးဆန်သော ဘက်ခြမ်းက ထုတ်ဖော်ခြင်း ခံရသည် မဟုတ်လော။ နှစ်ကာလများတစ်လျှောက် စုပုံလာခဲ့သည့် အယူအဆများနှင့် မကျေမချမ်းဖြစ်ခြင်းတို့က ၎င်းတို့ထံမှ ပေါက်ကွဲထွက်သွားခဲ့သည်။ ဤသည်မှာ အန္တိခရစ်များက နောက်ဆုံးတွင် မိမိတို့၏ စစ်မှန်သော စရိုက်များကို ပြသခြင်းဖြစ်သည်။

“ကျွန်ုပ်သည် ကျွန်ုပ်၏ မိသားစုနှင့် အလုပ်အကိုင်ကို စွန့်လွှတ်ခဲ့သည်၊ အလွန်များစွာ အားထုတ်ကြိုးပမ်းခဲ့ပြီး ဘုရားကို ကျွန်ုပ်၏ ယုံကြည်မှုတွင် အလွန်များစွာ ဆင်းရဲဒုက္ခခံခဲ့ကာ ထိုအရာက မည်သည့်အရာကို ရရှိစေခဲ့သနည်း။ ဘုရားက လူတို့ကို ကောင်းချီးပေးသည့် ဘုရားမဟုတ်လော။ ဘုရားက လူတို့ကို ကျေးဇူးတော်ပေးသည့် ဘုရားမဟုတ်လော။ သို့ဆိုလျှင် မည်သည့်အရာကို ကျွန်ုပ် ရခဲ့သနည်း”ဟူသကဲ့သို့သော အရာများကို မကြာခဏ ပြောသည့် အန္တိခရစ်အချို့ ရှိသည်။ ဘုရားသခင်သည် လူကို အလွန်များသည့် သမ္မာတရားများစွာ ထောက်ပံ့ပေးခဲ့ပြီး မည်သည့်အရာကိုမျှ တောင်းဆိုခြင်းမရှိဘဲ အလွန်များစွာ ပေးထားပြီးဖြစ်သည်။ လူတို့က ဘုရားသခင်ကို အလွန်များစွာ ဆန့်ကျင်ကာ ပုန်ကန်ခဲ့သော်လည်း သူသည် ဤအရာကို အမှတ်မရသည့်အပြင် လူကို ကယ်တင်ရန် ကြွလာဆဲဖြစ်သည်။ လူသည် ဘုရားသခင်ထံမှ မည်မျှ ရရှိပြီးဖြစ်သည်ကို အန္တိခရစ်များက မမြင်နိုင်ကြပေ။ ၎င်းတို့က “မည်သည့်အရာကို ကျွန်ုပ် ရခဲ့သနည်း”ဟု ပြောသည့်အခါ မည်သည့်အရာကို အမှန်တကယ် ဆိုလိုကြသနည်း။ (ကောင်းချီးများဖြစ်သည်။) အန္တိခရစ်များက အရာရာကို လိုချင်ကြသည်။ ဘုရားသခင်ကို ယုံကြည်ကာ ဘုရားသခင်နောက် လိုက်ရန် အရာရာကို ၎င်းတို့ စွန့်လွှတ်နိုင်ကြပြီး ဤသို့လုပ်ဆောင်ခြင်းအားဖြင့် ၎င်းတို့အနေဖြင့် အောင်မြင်ဖို့ အခွင့်အရေးရှိလိမ့်မည်ဖြစ်ကာ ယင်းက လုပ်ရကျိုးနပ်လိမ့်မည်ဟု တွေးထင်ကြသည်။ ၎င်းတို့သည် လောကကြီးနှင့် ၎င်းတို့၏ ရှေ့ရေးများကို စွန့်လွှတ်ကြပြီး အနာဂတ်တွင် တစ်လောကလုံးကို ပိုင်ချင်ကြသည်။ အပြန်အလှန်အနေဖြင့် ၎င်းတို့ လိုချင်သည့်အရာမှာ ၎င်းတို့ စွန့်လွှတ်ပြီးသည့်အရာထက် များစွာ ပိုရမည်ဖြစ်သည်။ ထိုအရာများထက် ပိုတန်ဖိုးရှိရမည်ဖြစ်ပြီး ၎င်းတို့ကို သာ၍ ကြီးမားသော အကျိုးများပေးရမည်ဖြစ်သည်။ ထိုအခါမှသာ ၎င်းတို့က အလဲအလှယ်လုပ်ကြလိမ့်မည်။ အန္တိခရစ်များက ၎င်းတို့ ပေါက်ကွဲထွက်သည့် အချိန်အတောအတွင်း ဒေါသထွက်သည့် အခိုက်အတန့်တွင် ဤစကားများကို ပြောသည်ဟု သင်တို့ ထင်သလော။ (မထင်ပါ။) ၎င်းတို့သည် ဤစကားများကို နောက်ဆုံးတွင် မိမိတို့ထံမှ ပေါက်ကွဲမထွက်လာမီ အချိန်အတော်ကြာ မုချ ထိန်းထားခဲ့ကြပေသည်။ ဤအရာပြီးသည့်နောက်တွင် နှစ်ကာလများတစ်လျှောက် အန္တိခရစ်များ စဉ်းစားကာ လိုက်စားနေခဲ့သည့်အရာအားလုံး ဖော်ထုတ်ခံရသည်။ ၎င်းတို့၏ ဟန်ဆောင်မှုများအားလုံး ဆုတ်ဖြဲခြင်းခံလိုက်ရသည်။ ၎င်းတို့ ပြောသည့်အရာ၏ အဓိက အချက်မှာ အဘယ်နည်း။ “ကျွန်ုပ်သည် ဤနှစ်ကာလများတစ်လျှောက်လုံးတွင် ဘုရားကို ယုံကြည်ကာ သူ့နောက်လိုက်ခဲ့ပြီး မည်သည့်အရာကို ကျွန်ုပ် ရခဲ့သနည်း”ဟူ၍ ဖြစ်သည်။ ၎င်းတို့ ရရှိလိုသည့်အရာမှာ သမ္မာတရား မဟုတ်။ သမ္မာတရားကို ၎င်းတို့ မလိုချင်ကြပေ။ အသက်ကို မလိုချင်ကြ၊ စိတ်သဘောထားဆိုင်ရာ ပြောင်းလဲမှုကို မလိုချင်ကြ၊ ဘုရားသခင်၏ ကယ်တင်ခြင်းကို မလိုချင်ကြပေ။ ၎င်းတို့က ပြီးပြည့်စုံသည့် လူများဖြစ်သည်ဟု ၎င်းတို့က တွေးထင်ကြပြီး ဤအရာများကို မရရှိချင်ကြပေ။ ၎င်းတို့က ပုံမှန်ထက်ပိုသော အရာတစ်ခု၊ ဤလောကတွင် ရရှိနိုင်သည့်အရာများထက် သာ၍ ကြီးမြတ်သော ကောင်းချီးအချို့ကို ရရှိချင်ကြသည်။ ဆိုလိုသည်မှာ ၎င်းတို့သည် မိမိတို့ စွန့်လွှတ်ခဲ့သည့် လောကီ၏ အရာများနှင့် ဘုရားသခင် ကတိပေးထားသည့် ကောင်းချီးများကို လဲလှယ်ချင်ကြသည်။ ဘုရားသခင်ထံမှ အကြီးမားဆုံးသော ကောင်းချီးမင်္ဂလာကို ရရှိချင်ကြသည်။ မိမိတို့၏ လိုအင်ဆန္ဒများအား မရရှိနိုင်တော့ဘဲ မျှော်လင့်ချက်အားလုံး ဆုံးရှုံးသွားသည်ကို ၎င်းတို့ မြင်သည့်အခါ ၎င်းတို့ လက်လျှော့ရမည်ဖြစ်သည်။ သို့သော် ထိုသို့လုပ်ဆောင်ရမည့် အချိန်ရောက်လာသည့်အခါ ၎င်းတို့၏ စိတ်သဘောထားကို ထည့်သွင်းစဥ်းစားသော် ထိုအရာ၌ ၎င်းတို့ ရပ်တန့်နိုင်ကြလိမ့်မည်လော။ ရပ်တန့်ကြလိမ့်မည် မဟုတ်။ မိသားစုဝင်တိုင်း ယုံကြည်သူဖြစ်သည့် မိသားစုအချို့ရှိပြီး အန္တိခရစ်များက ထိုမိသားစုထဲတွင် ပေါ်ထွက်ကြသည်။ ဤအန္တိခရစ်များက ၎င်းတို့အနေဖြင့် ကောင်းချီးများ ရရှိလိမ့်မည် မဟုတ်သည်ကို မြင်သည့်အခါ မိမိတို့၏ မိသားစုများအား ယုံကြည်ခြင်းမှ တားဆီးရန်အတွက် စတင်၍ အနှောင့်အယှက်ပေးကြသည်။ ဤသည်တို့မှာ မိသားစုများ ဖြစ်ကြသေးသလော။ အပြင်ပန်း ရုပ်ပိုင်းဆိုင်ရာ သို့မဟုတ် သွေးဆက်နွှယ်မှုများအရ ၎င်းတို့သည် ရင်းနှီးသော မိသားစုများ ဖြစ်ကြသည်။ သို့သော် မိသားစုဝင်အသီးသီးက လိုက်လျှောက်သည့် လမ်းကြောင်းကို ငါတို့ ကြည့်သည့်အခါ ၎င်းတို့အားလုံး ဘုရားသခင်ကို ဆယ်နှစ်ကျော် ယုံကြည်ပြီးဖြစ်သော်လည်း အချို့သည် အန္တိခရစ်များအဖြစ် ထုတ်ဖော်ခြင်းခံရသည်။ အချို့မှာ သမ္မာတရားကို လိုက်စားကာ မိမိတို့တာဝန်များကို အတော်လေး ကောင်းမွန်စွာ ထမ်းဆောင်နေကြပြီး သာမန်စံနှုန်းတစ်ခုထိ အချို့က သမ္မာတရားကို လိုက်စားနေကြသည်။ ထိုသို့ဖြင့် ၎င်းတို့၏ သဘာဝ အနှစ်သာရများက ထုတ်ဖော်ခြင်းခံရလေသည်။ ၎င်းတို့ထဲမှ အဆိုးဆုံးမှာ လူ၏ ငြင်းပယ်ခြင်းခံရကာ ဘုရားအိမ်တော်၏ နှင်ထုတ်ခြင်းခံရသင့်သည့် အန္တိခရစ်များဖြစ်သည်မှာ အမှန်ဖြစ်၏။ ထို့ကြောင့် ဤသည်တို့မှာ မိသားစုများဖြစ်သလော။ စစ်မှန်သော မိသားစုများသည် ဤကဲ့သို့ ဖြစ်ကြသလော။ ဤသည်တို့မှာ လူတစ်မျိုးတစ်စားတည်းပင် မဟုတ်ပေ။ လူအချို့သည် နတ်ဆိုးများနှင့်အတူ နှစ်များစွာကြာ အသက်ရှင်ပြီးဖြစ်ကာ ထိုနတ်ဆိုးများကို မိသားစုဝင်များအဖြစ် သဘောထားကြဆဲဖြစ်သည်။ ၎င်းတို့က ထိုသူများအပေါ် လက်မလျှော့နိုင်ကြသည့်အပြင် ထိုနတ်ဆိုးများအား မိမိတို့၏ ချစ်ခင်ရသူများအဖြစ်ပင် မိုက်မဲစွာ ယုံကြည်ကြလေသည်။ ဤသည်တို့မှာ မည်သည့် ချစ်ခင်ရသူမျိုးများ ဖြစ်ကြသနည်း။ အန္တိခရစ်များက မိမိတို့ကိုယ်ကို ပြသပြီးနောက် မကောင်းမှုမျိုးစုံကို လုပ်ဆောင်ကြသည်။ ၎င်းတို့သည် မိမိတို့ မိသားစုများတွင်ရှိသည့် စစ်မှန်သော ယုံကြည်သူများကိုပင် နှိပ်စက်ညှဉ်းပန်းနိုင်သည်။ သာ၍ပင် ဆိုးသည်မှာ ၎င်းတို့သည် မိမိတို့၏ မိသားစုဝင်များကို ကောက်ကျစ်ဆိုးယုတ်သော အစိုးရများထံ ပေးအပ်နေနိုင်ကြသည်။ အချို့သော မိဘများက မိမိတို့၏ သားသမီးများကို သစ္စာဖောက်ကြပြီး အချို့သော သားသမီးများက မိမိတို့၏ မိဘများကို သစ္စာဖောက်ကြသည်။ ၎င်းတို့၏ ဆက်ဆံရေးက မည်မျှ နီးစပ်သည်ဖြစ်စေ၊ ရင်းနှီးအကျွမ်းဝင်သည်ဖြစ်စေ၊ အန္တိခရစ်များ မလုပ်ဆောင်မည့်အရာ ဘာမျှမရှိပေ။ အန္တိခရစ်များက မိမိတို့ မိသားစုများတွင်ရှိသည့် စစ်မှန်သော ယုံကြည်သူများကို သစ္စာဖောက်ကာ နှိပ်စက်ညှဉ်းပန်းနိုင်ကြသည့်အတွက် ဤသည်မှာ ၎င်းတို့က ရန်သူများဖြစ်သည်ဟု ဆိုလိုသည် မဟုတ်လော။ (ဟုတ်ပါသည်။) အသင်းတော်တွင် အန္တိခရစ်တစ်ဦး သို့မဟုတ် နှစ်ဦး ပေါ်ထွက်ခြင်းသည် ညီအစ်ကို မောင်နှမများအတွက် အန္တရာယ်ဖြစ်သည့် သဘောဖြစ်သည်။ မိမိတို့အနေဖြင့် ကောင်းချီးများ ရရှိလိမ့်မည် မဟုတ်သည်ကို အန္တိခရစ်များက မြင်သည့်အခါ မိမိတို့ကိုယ်ကို မအောင်မြင်သူအဖြစ် သဘောထားလိုက်ကြသည်။ ဂရုမစိုက်ဘဲ ဇွတ်လုပ်သည်၊ ကြမ်းတမ်းစွာ ပြုမူပြောဆိုရန် အသင့်ဖြစ်ကြပြီး အခြား ညီအစ်ကို မောင်နှမများကို အဖျက်အမှောင့်လုပ်ဖို့ပင် စတင်စဉ်းစားကြသည်။ အချို့သော ညီအစ်ကို မောင်နှမများက အားနည်းကြသည်၊ ဝိညာဉ်ရင့်ကျက်မှု သေးငယ်ပြီး သမ္မာတရားကို နားမလည်ကြပေ။ အန္တိခရစ်များက ဤညီအစ်ကို မောင်နှမများကို အင်တာနက်ပေါ်မှ အခြေအမြစ်မရှိသော ကောလာဟလအချို့အား ပြသပြီးနောက် မိမိတို့ ကိုယ်ပိုင် တန်ဆာဆင်ထားသော ရှင်းပြချက်များကို ဖြည့်စွက်ခြင်းအားဖြင့် မီးလောင်ရာလေပင့်ပေးကာ ထိုသို့ဖြင့် ထိုညီအစ်ကိုမောင်နှမများကို အဖျက်အမှောင့်လုပ်ကာ အထင်အမြင်မှားစေပြီး နောက်ဆုံးတွင် ပျက်စီးစေလေသည်။ အချို့သော ညီအစ်ကို မောင်နှမများတွင် ထိုးထွင်းသိမြင်မှုရှိပြီး အန္တိခရစ်များကို ချက်ချင်း သတိပြုမိကြသည်မှာ အမှန်ဖြစ်၏။ ၎င်းတို့အနေဖြင့် အန္တိခရစ်များကို လူသိရှင်ကြား ကိုင်တွယ်ဖြေရှင်းလျှင် ပြဿနာဖြစ်စေလိမ့်မည်ဖြစ်သည်။ ထို့ကြောင့် ထိုသူတို့က အခြားသူများကို မနှောင့်ယှက်နိုင်ရန် သို့မဟုတ် ဒုက္ခမပေးနိုင်ရန်အလို့ငှာ ထိုသူတို့ကို သီးခြားခွဲထားဖို့ အမြော်အမြင်ရှိသည့် နည်းလမ်းတစ်ခုကိုသာ ၎င်းတို့ ရှာတွေ့လျှင် လုံလောက်ပေသည်။ စာတန်များကို ကိုင်တွယ်ဖြေရှင်းသည့်အခါ လူတို့က အမြော်အမြင်ရှိစွာ ပြုမူဆောင်ရွက်ရမည် ဖြစ်သည်။

အန္တိခရစ်များက ၎င်းတို့၏ ရှေ့ရေးများနှင့် ကံကြမ္မာအတွက် ဘုရားသခင်ကို ယုံကြည်ပြီး ဘုရားသခင်နောက် လိုက်ကြသည်။ ၎င်းတို့သည် ကောင်းချီးများအတွက် မိမိတို့၏ လိုအင်ဆန္ဒကို ဖက်တွယ်ထားကာ ဘုရားအိမ်တော်ထဲသို့ ဝင်ရောက်သည့်အခါ ၎င်းတို့၏ ရည်မှန်းချက်များကို ၎င်းတို့နှင့်အတူ ယူဆောင်လာပြီး ဘုရားနှုတ်ကပတ်တော်ကို ဖတ်ရှု၊ လက်ခံကာ ဟောပြောကြသည်။ ၎င်းတို့သည် ၎င်းတို့၏ ရှေ့ရေးများနှင့် ကံကြမ္မာအတွက် ဘုရားအိမ်တော်တွင် လိုက်လျောချက်များ ပြုလုပ်သည်၊ အရှက်ရခြင်းကို ခံကာ ဆင်းရဲဒုက္ခမျိုးစုံကို ခါးစည်းခံကြလေသည်။ နှစ်ပေါင်းများစွာ စောင့်ဆိုင်းကာ စောင့်ကြည့်ပြီးနောက်တွင် ၎င်းတို့၏ မျှော်လင့်ချက်များက တစ်စစီပြိုကွဲသွားသည့်အခါ ၎င်းတို့သည်လည်း ၎င်းတို့၏ ရှေ့ရေးများနှင့် ကံကြမ္မာကြောင့်၊ ကောင်းချီးများ ရရှိဖို့ဖြစ်သော ၎င်းတို့၏ လိုအင်ဆန္ဒနှင့် ကြံရွယ်ချက်တို့ အကောင်အထည်မပေါ်နိုင်သောကြောင့် အသင်းတော်နှင့် ဘုရားအိမ်တော်ကိုလည်း စွန့်ခွာကြလေသည်။ ထိုသို့သော လူတို့၏ အဆုံးသတ်မှာ အဘယ်နည်း။ ၎င်းတို့ ဖယ်ရှားရှင်းလင်းခြင်း ခံရလိမ့်မည်ဖြစ်သည်။ ပြီးလျှင် ၎င်းတို့သည် အဘယ်ကြောင့် ဖယ်ရှားရှင်းလင်းခြင်း ခံရကြမည်နည်း။ ဘုရားသခင်က သူ၏ အိမ်တော်ထဲသို့ ၎င်းတို့ ဝင်ရောက်သည့် အခိုက်အတန့်မှစ၍ ၎င်းတို့ကို မကယ်တင်ရန် ဆုံးဖြတ်သလော သို့မဟုတ် ၎င်းတို့ကိုယ်ပိုင် ပြဿနာအချို့ ရှိကြခြင်း ဖြစ်သလော။ (၎င်းတို့ကိုယ်ပိုင် ပြဿနာအချို့ ရှိကြခြင်းဖြစ်သည်။) အန္တိခရစ်များက ဘုရားအိမ်တော်ထဲသို့ ဝင်ရောက်သည့်အခါ ၎င်းတို့သည် ဂျုံစပါးများထဲမှ တောပင်များကဲ့သို့ ရောနှောနေကြသည်။ လူအချို့က “သို့သော် ဤအကြောင်းကို ဘုရားသခင် မသိဘူးလား”ဟု ဆိုကြသည်။ ဘုရားသခင်က ထိုအကြောင်းကို သိပေသည်။ ဤအရာအားလုံးကို ဘုရားသခင်က စေ့စေ့စပ်စပ် ကြည့်ရှုစစ်ဆေးသည်။ ဤကဲ့သို့သောလူများက မပြောင်းလဲနိုင်ပေ။ ဘုရားနှုတ်ကပတ်တော်များအားလုံးကို ၎င်းတို့ ဖတ်ရှုပြီးလျှင်ပင် နက်နဲသောအရာများ၊ လူ၏ ခရီးပန်းတိုင်နှင့် ဘုရားသခင် ထုတ်ဖော်ပြသည့် လူ၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများအကြောင်းနှင့် ထိုသို့သော အခြားစာများကို ၎င်းတို့ ဖတ်ရှုပြီးလျှင်ပင် ၎င်းတို့က သမ္မာတရားကို လက်မခံကြသောကြောင့် အသုံးမဝင်ပေ။ ဘုရားသခင် ပြောဆိုသည့် စကားများသည် လူသားမျိုးနွယ်အားလုံးအား ရည်ညွှန်းခြင်းဖြစ်သည်။ ယင်းတို့ကို တစ်ဦးတလေထံမှ ကွယ်ဝှက်ထားခြင်းမရှိဘဲ အားလုံးထံ တန်းတူညီမျှ ပေးထားပေသည်။ လူတိုင်းက ဘုရားနှုတ်ကပတ်တော်များကို ဖတ်ရှုကာ ကြားသိနိုင်သော်လည်း အဆုံးတွင် အန္တိခရစ်များက ယင်းတို့ကို လုံးဝ ရရှိလိမ့်မည် မဟုတ်။ အဘယ်ကြောင့်ဆိုသော် ၎င်းတို့သည် အန္တိခရစ်များ၊ နတ်ဆိုးများနှင့် စာတန်များဖြစ်ကြသောကြောင့် ဖြစ်သည်။ ဘုရားသခင်၏ ဘေးတွင် နှစ်ပေါင်းများစွာရှိပြီးနောက် စာတန် မပြောင်းလဲခဲ့ပေ။ ထို့ကြောင့် အန္တိခရစ်များအတွက်လည်း အလားတူဖြစ်မည် မဟုတ်လော။ သင်က ၎င်းတို့ကို နေ့စဉ် ဘုရားနှုတ်ကပတ်တော် ဖတ်ရှုစေလျှင်ပင် ထိုအရာကို ၎င်းတို့က ရရှိလိမ့်မည် မဟုတ်၊ အဘယ်ကြောင့်ဆိုသော် ၎င်းတို့သည် အန္တိခရစ်များဖြစ်ကြပြီး အန္တိခရစ်၏ အနှစ်သာရ ရှိကြသောကြောင့် ဖြစ်သည်။ အန္တိခရစ်များအား ၎င်းတို့၏ ကိုယ်ကျိုးစီးပွားများ သို့မဟုတ် ၎င်းတို့၏ ရှေ့ရေးများနှင့် ကံကြမ္မာတို့ကို စွန့်လွှတ်အောင်လုပ်ဖို့က မဖြစ်နိုင်ပေ။ ထိုအရာသည် ဝက်တစ်ကောင်ကို သစ်ပင်ပေါ်တက်အောင်လုပ်ခြင်းနှင့် တူသည်။ မဖြစ်နိုင်သော လုပ်ငန်းဆောင်တာတစ်ခု ဖြစ်သည်။ အန္တိခရစ်များက လက်ငင်း အကျိုးအမြတ်များကို မြင်လိုပြီး အနာဂတ်တွင် ထာဝရတည်သော အကျိုးအမြတ်များကိုလည်း မြင်လိုကြသည်။ ဤအရာများထဲမှတစ်ခုကို ၎င်းတို့ မရရှိနိုင်လျှင် သို့မဟုတ် မဖြည့်ဆည်းနိုင်လျှင် ၎င်းတို့ ချက်ချင်း ရန်လိုလာကြလိမ့်မည်ဖြစ်ပြီး အချိန်မရွေး စွန့်ခွာကြမည်ဖြစ်သည်။ အန္တိခရစ်များက ၎င်းတို့ အရေးစိုက်ပြီး ရရှိရန်ဆန္ဒရှိကြသည့် အမျိုးမျိုးသော အကျိုးအမြတ်များကို တိုင်းတာရန်အလို့ငှာ ဘုရားနှုတ်ကပတ်တော်များ၏ လေသံနှင့် အသံအနိမ့်အမြင့်ကို နားထောင်လျက် သူ့နှုတ်ကပတ်တော်များ၏ အဓိပ္ပာယ်နှင့် ကြံရွယ်ချက်တို့ကို ခန့်မှန်းဖို့ ကြိုးစားရင်း ဘုရားနှုတ်ကပတ်တော်များ၏ အတိအလင်း ဖော်ပြမထားသော ဆိုလိုချက်ကို သုံးသပ်ဖော်ထုတ်ကြသည်။ ဘုရားနှုတ်ကပတ်တော်များကို ဤသဘောထားဖြင့် ချဉ်းကပ်သည့်အခါ သမ္မာတရားကို နားလည်ဖို့ ၎င်းတို့အတွက် ဖြစ်နိုင်လိမ့်မည်လော။ (ဖြစ်နိုင်လိမ့်မည်မဟုတ်ပါ။) ထို့ကြောင့် မည်သို့ဆိုစေ အန္တိခရစ်များသည် ဘုရားသခင်နှင့် သူ၏ နှုတ်ကပတ်တော်ကို ဆန့်ကျင်ရာတွင်ရှိပြီး ယင်းတို့၏ အသေအကြေတိုက်မည့် ရန်သူများ ဖြစ်သည်။ လူအချို့က “မည်သူမည်ဝါက တကယ်ကို ကောင်းလေ့ရှိခဲ့သည်။ ယခုတွင် သူတို့သည် အဘယ်ကြောင့် ဤကဲ့သို့ ပြုမူနေကြသနည်း။ သူတို့ထံ ဘုရားနှုတ်ကပတ်တော်ကို မိတ်သဟာယပြုပြီးနောက်တွင် သူတို့က ထိုနှုတ်ကပတ်တော်ကို နားလည်သည်ဟု ပြောပြီး သူတို့၏ တာဝန်များကို လုပ်ဆောင်ဖို့ အလုပ်ကြိုးစားလုပ်ကိုင်ရန် ကတိပေးခဲ့ကြသည်။ သို့ဆိုလျှင် သူတို့ အဘယ်ကြောင့် မပြောင်းလဲနိုင်ကြသနည်း”ဟု ပြောကြသည်။ သင့်ကို ငါ အမှန်တရား ပြောမည်။ ယခုတွင်သာ ၎င်းတို့ မပြောင်းလဲနိုင်ခြင်းမဟုတ်၊ အနာဂတ်တွင်လည်း ၎င်းတို့ ပြောင်းလဲနိုင်မည် မဟုတ်ပါ။ ဤသည်မှာ အဘယ်ကြောင့်နည်း။ အဘယ့်ကြောင့်ဆိုသော် ၎င်းတို့တွင် ပြောင်းလဲရန် ရည်ရွယ်ချက် မရှိကြသောကြောင့် ဖြစ်သည်။ ထိုအကြောင်းကို တွေးလော့။ ဝံပုလွေတစ်ကောင်က စားသောက်ဖို့အတွက် သိုးတစ်ကောင်ကို ရှာမတွေ့နိုင်လျှင် ဆာလောင်မွတ်သိပ်လာသည့်အခါ သူ၏ ဆာလောင်မှုကို သက်သာစေဖို့အတွက် တစ်ခါတစ်ရံ မြက်တစ်လုတ်စာ အနည်းငယ်ကို စားကာ ရေအနည်းငယ် သောက်လိမ့်မည်။ သို့သော် ဤအရာက သူ၏ သဘာဝ ပြောင်းလဲပြီးဖြစ်သည်ဟု ဆိုလိုသလော။ (မဆိုလိုပါ။) သို့ဆိုလျှင် အန္တိခရစ်များက မည်သည့် မကောင်းမှုမျှ မလုပ်ဆောင်ဘဲ ကောင်းမွန်သည့် အပြုအမူအချို့ကို ယာယီခဏ ပြသသည့်အခါတွင် ၎င်းတို့ ပြောင်းလဲပြီးဖြစ်သည် သို့မဟုတ် သမ္မာတရားကို လက်ခံပြီးဖြစ်သည်ဟု မဆိုလိုပေ။ ၎င်းတို့၏ တန်ခိုးအာဏာနှင့် အဆင့်အတန်း ပါဝင်ပတ်သက်သည့် နည်းလမ်းတစ်ခုဖြင့် ၎င်းတို့ ပြင်းထန်စွာ ပြုပြင်ခံရပြီး ၎င်းတို့ မျှော်လင့်ချက် မရှိကြောင်း၊ ၎င်းတို့ ဖယ်ရှားရှင်းလင်းခံရဖို့ သေချာကြောင်းကို ၎င်းတို့ မြင်ကြသည်နှင့်တစ်ပြိုင်နက် ၎င်းတို့ ချက်ချင်း အပျက်သဘောဆောင် လာကြလိမ့်မည်ဖြစ်ပြီး ၎င်းတို့၏ အလုပ်ကို စွန့်ပစ်ကြလိမ့်မည်ဖြစ်ကာ ၎င်းတို့၏ မူလ၊ စစ်မှန်သော စရိုက်များက ပေါ်လွင်လာလိမ့်မည်ဖြစ်သည်။ ဤကဲ့သို့သော လူများကို မည်သူ ပြောင်းလဲစေနိုင်သနည်း။ ဘုရားသခင်က ၎င်းတို့ကို ကယ်တင်ဖို့ စီစဉ်ခြင်းမရှိပေ။ သူသည် ၎င်းတို့ကို ထုတ်ဖော်ပြကာ ဖယ်ရှားရှင်းလင်းရန် အဖြစ်မှန်များကိုသာ အသုံးပြုသည်။ ထို့ကြောင့် စာတန်၏ ဤအစေခံကျွန်များသည် အားလုံး၏ ထိုးထွင်းသိမြင်ခြင်းခံရကာ ငြင်းပယ်ခြင်းခံကြရမည် ဖြစ်သည်။

အန္တိခရစ်များကို ထိုးထွင်းသိမြင်ခြင်းသည် ဆိုးယုတ်သောလူများနှင့် စာတန်ကို ထိုးထွင်းသိမြင်ခြင်းကဲ့သို့ဖြစ်ပြီး အန္တိခရစ်များကို စိစစ်ခြင်းသည် မမြင်နိုင်သည့် စာတန်နှင့် နတ်ဆိုးများကို ထိုးထွင်းသိမြင်ခြင်းကဲ့သို့ ဖြစ်သည်။ ငါတို့ ယနေ့ စိစစ်နေသည့် အန္တိခရစ်များကို လူက မြင်နိုင်သည်။ ၎င်းတို့ လုပ်ဆောင်သည့်အရာကို သင် မြင်နိုင်ပြီး ပြောသည့်အရာကို ကြားနိုင်သည်။ ၎င်းတို့၏ သရုပ်သကန်များအားလုံးကို သင် မြင်နိုင်ပြီး ၎င်းတို့၏ ရည်ရွယ်ချက်များကို အဖြေရှာနိုင်သည်။ သင်သည် စာတန် သို့မဟုတ် ဝိညာဉ်ရေးရာ နယ်ပယ်၏ နတ်ဆိုးများကို မမြင်နိုင် သို့မဟုတ် မထိတွေ့နိုင်ပေ။ ထို့ကြောင့် ၎င်းတို့သည် သင့်အဖို့ မှတ်ယူချက်တစ်ခုနှင့် အမည်နာမတစ်ခုသာ အမြဲဖြစ်နေလိမ့်မည်။ သို့သော် ယနေ့ ငါတို့ စိစစ်နေသည့် အန္တိခရစ်များမှာ ကွဲပြားပေသည်။ ဤသည်တို့မှာ အသက်ရှင်နေသော နတ်ဆိုးများနှင့် စာတန်များ ဖြစ်သည်။ ၎င်းတို့သည် အသွေးအသားရှိသည့် လက်ဆုပ်လက်ကိုင် ပြ၍ရသော နတ်ဆိုးများနှင့် စာတန်များဖြစ်သည်။ ဤနတ်ဆိုးများနှင့် စာတန်များသည် ဝိညာဉ်ရေးရာ နယ်ပယ်တွင် ဘုရားသခင်ကို ဆန့်ကျင်ပြီး ငြင်းပယ်ကြကာ ဘုရားသခင် ပြောဆိုပြီးဖြစ်သည့် နှုတ်ကပတ်တော်တိုင်းကို အလွန်အမင်း မနှစ်မြို့ခြင်း ဖြစ်ကြပေသည်။ ၎င်းတို့က အသင်းတော်သို့ လာသည့်အခါ ဤအရာများကို လုပ်ဆောင်ကြဆဲဖြစ်သည်။ ၎င်းတို့သည် ဘုရားနှုတ်ကပတ်တော်များကို ယခင်က လုပ်ဆောင်ခဲ့ကြသည့်အတိုင်း ဆန့်ကျင်ကြဆဲဖြစ်သည်၊ အလွန်အမင်း မနှစ်မြို့ကြဆဲဖြစ်ကာ ငြင်းပယ်ကြဆဲဖြစ်သည်။ မကြာခဏဆိုသလိုပင် ၎င်းတို့သည် ဘုရားနှုတ်ကပတ်တော်များကိုပင် မထီမဲ့မြင်ပြုကြလေသည်။ ဘုရားသခင်၏ နှုတ်မှ လာသရွေ့ အလွန်သေးငယ်သောအရာတစ်ခုကိုပင် ၎င်းတို့၏ စိတ်နှလုံးများတွင် များစွာ မေးခွန်းထုတ်ကြလိမ့်မည်။ ထိုအရာကို ၎င်းတို့က သုတေသနပြုကြလိမ့်မည်၊ စိစစ်ကာ မိမိတို့ ဉာဏ်များကို အသုံးပြုလျက် စီမံပြုပြင်ကြလိမ့်မည်။ ထို့ကြောင့် အန္တိခရစ်များအတွက် ဘုရားနှုတ်ကပတ်တော်များသည် ၎င်းတို့ယုံကြည်လက်ခံရာ မဟုတ်ပေ။ ၎င်းတို့သည် ဘုရားနှုတ်ကပတ်တော်များကို မည်သည့်အခါတွင်မျှ ယုံကြည်ကြလိမ့်မည် မဟုတ်။ ဘုရားနှုတ်ကပတ်တော်များက မည်မျှ လက်တွေ့ကျသည်ဖြစ်စေ၊ မှန်ကန်သည်ဖြစ်စေ၊ သစ္စာရှိသည်ဖြစ်စေ ၎င်းတို့က ယုံကြည်ကြလိမ့်မည်မဟုတ်။ ထို့ကြောင့် ဤအချက်များမှ အကဲဖြတ်သည့်အခါ အန္တိခရစ်များသည် ဘုရားသခင်၏ ရန်သူများဖြစ်သည် မဟုတ်လော။ ၎င်းတို့၏ မွေးရာပါ သဘာဝသည် သမ္မာတရားနှင့် ရန်ဘက်ဖြစ်သည် မဟုတ်လော။ ဤလူစားမျိုးများသည် ဘုရားသခင်၏ ရန်သူများအဖြစ် မွေးဖွားခြင်းဖြစ်သည်။ သမ္မာတရားကို မွေးရာပါပင် အလွန်အမင်း မနှစ်မြို့ကြခြင်း ဖြစ်သည်။ ၎င်းတို့သည် ဘုရားနှုတ်ကပတ်တော်များကို သမ္မာတရားအဖြစ် မည်သည့်အခါတွင်မျှ သဘောထားကြလိမ့်မည် မဟုတ်၊ သို့မဟုတ် စွဲကိုင်ကြလိမ့်မည် မဟုတ်ပေ။ ၎င်းတို့၏ အနှစ်သာရ၊ ဘုရားသခင်အပေါ် ၎င်းတို့၏ အမျိုးမျိုးသော သရုပ်သကန်များနှင့် ဘုရားနှုတ်ကပတ်တော်များအပေါ် ၎င်းတို့၏ အမျိုးမျိုးသော သဘောထားတို့ကြောင့် အဆုံးတွင် ဤလူစားမျိုးများသည် ဘုရားနှုတ်ကပတ်တော်များ၏ ပြစ်တင်ရှုတ်ချခြင်းခံရပြီး ဘုရားသခင်၏ ပစ်ပယ်ခြင်းခံရသည်။ ထို့ကြောင့် ၎င်းတို့သည် မိမိတို့ လိုက်စားသည့် အကြီးမားဆုံးသော အကျိုးအမြတ်ဖြစ်သည့် ၎င်းတို့၏ ရှေ့ရေးများနှင့် ကံကြမ္မာတို့ကို ရရှိနိုင်ကြလိမ့်မည်လော။ လုံးဝ ရရှိနိုင်ကြလိမ့်မည် မဟုတ်။ ထို့ကြောင့် ဘုရားသခင်သည် လူသားမျိုးနွယ်ကို သူ ပေးမည့် ကတိတော်များနှင့် ကောင်းချီးများအပြင် လူသားမျိုးနွယ်အတွက် သူ ပြင်ဆင်ပြီးဖြစ်သည့် ခရီးပန်းတိုင်တို့ကို မည်သူ့ထံ ဘုရားသခင် ပြောဆိုခြင်း ဖြစ်သနည်း။ ဤအရာများတွင် အန္တိခရစ်များအတွက် ဝေစုတစ်ခုတလေ ရှိသလော။ (မရှိပါ။) ဘုရားသခင် ပြောဆိုထားပြီး လူသားမျိုးနွယ်ထံ ကတိပေးထားသည့် နှစ်သက်ပျော်ရွှင်ဖွယ်ဖြစ်သော ခရီးပန်းတိုင်ကို ဘုရားသခင်၏ ကယ်တင်ခြင်းခံရမည့်သူများထံသို့၊ ဘုရားနှုတ်ကပတ်တော်များကို ယုံကြည်ပြီး ဘုရားနှုတ်ကပတ်တော်များကို သမ္မာတရားအဖြစ် လက်ခံသည့် လူများထံသို့ ပေးထားခြင်းဖြစ်သည်။ ဘုရားသခင်အပေါ် ဆန့်ကျင်ရန်လိုကာ ဘုရားနှုတ်ကပတ်တော်များကို လူလိမ်တစ်ဦး၏ မုသားများအဖြစ် သဘောထားသည့် အန္တိခရစ်များကို ပေးထားခြင်း မဟုတ်ပေ။

၂၀၂၀ ခုနှစ်၊ ဧပြီလ ၁၁ ရက်

အောက်ခြေမှတ်စု(များ)-

က။ မူရင်းစာသားတွင် “၎င်းတို့ ယုံကြည်ကြသည်”ဟူသည့် စကားရပ် မပါရှိပါ။


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၇)

၂။ အန္တိခရစ်တို့၏ အကျိုးစီးပွားများ

ဃ။ ၎င်းတို့၏ အလားအလာများနှင့် ကံကြမ္မာ

ပြီးခဲ့သည့်အခေါက်တွင် အန္တိခရစ်များ၏ အကျိုးစီးပွားများနှင့်ဆိုင်သည့် လေးခုမြောက် အချက်ဖြစ်သည့် ၎င်းတို့၏ အလားအလာနှင့် ကံကြမ္မာအပေါ် ငါတို့ မိတ်သဟာယပြုပြီးဖြစ်သည်။ ယင်းကို အပိုဆောင်းအချက် ငါးခုအဖြစ် ခွဲထားသည်။ ပထမဆုံးအနေဖြင့် ဤအချက် ငါးချက်ကို ကျေးဇူးပြုပြီး ပြန်လည်ဆန်းစစ်ကြလော့။ (၁။ အန္တိခရစ်များက ဘုရားသခင်၏ နှုတ်ကပတ်တော်များကို မည်သို့သဘောထားပုံ ၂။ အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံ ၃။ အန္တိခရစ်များက ပြုပြင်ခံရခြင်းကို မည်သို့သဘောထားပြုမူပုံ ၄။ အန္တိခရစ်များက “အစေခံသူ” ဟူသည့် အမည်နာမကို မည်သို့သဘောထားပြုမူပုံ ၅။ အန္တိခရစ်များက အသင်းတော်ထဲရှိ မိမိတို့၏ရာထူးဂုဏ်ဒြပ်ကို မည်သို့ချဉ်းကပ်ပုံ တို့ဖြစ်ပါသည်။) ပြီးခဲ့သည့်အခေါက်တွင် ဤအချက်များထဲမှ ပထမဆုံးအချက်ဖြစ်သည့် အန္တိခရစ်များက ဘုရားသခင်၏ နှုတ်ကပတ်တော်များကို မည်သို့သဘောထားပုံအပေါ် ငါတို့ မိတ်သဟာယပြုခဲ့ကြသည်။ ဦးစွာပထမ ဘုရားနှုတ်ကပတ်တော်များအပေါ် ၎င်းတို့၏ သဘောထားမှုတွင် အန္တိခရစ်များ၏ အဓိကကျသော သဘောထားများထဲမှ တစ်ခုကို ဖော်ထုတ်ဖို့ “လေ့လာသည်”ဟူသည့် စကားလုံးကို ငါတို့ အသုံးပြုခဲ့ကြသည်။ “လေ့လာခြင်း”သည် ဘုရားနှုတ်ကပတ်တော်နှင့်ဆိုင်သည့် ၎င်းတို့၏ သဘောထားမှုတွင် အန္တိခရစ်များကဲ့သို့သော လူများ၏ အဓိကကျပြီး အခြေခံကျသော သဘောထားတစ်ခု ဖြစ်သည်။ ၎င်းတို့သည် ဘုရားနှုတ်ကပတ်တော်များအပေါ် လက်ခံသည့်သဘောထား သို့မဟုတ် ကျိုးနွံနာခံသည့် သဘောထားဖြင့် လုံးဝ မပြုမူကြဘဲ ထိုအစား ယင်းတို့ကို ၎င်းတို့က စေ့စေ့စပ်စပ် ကြည့်ရှုစစ်ဆေးကြသည်။ ၎င်းတို့သည် ဘုရားနှုတ်ကပတ်တော်များကို သမ္မာတရားအဖြစ်ဖြစ်စေ၊ လူတို့ ခိုင်မြဲစွာ စွဲကိုင်သင့်သည့် လမ်းခရီးအဖြစ်ဖြစ်စေ လုံးဝ လက်ခံခြင်း သို့မဟုတ် သဘောထားခြင်း မရှိကြသည့်အပြင် သမ္မာတရားကို ရှာဖွေသည့် သဘောထား သို့မဟုတ် သမ္မာတရားကို လက်ခံသည့် သဘောထားဖြင့် ဘုရားနှုတ်ကပတ်တော်အပေါ် မပြုမူကြပေ။ ထိုအစား အရာရာ၌ ၎င်းတို့၏ ရည်ရွယ်ချက်မှာ ၎င်းတို့ကိုယ်ပိုင် လိုအင်ဆန္ဒများနှင့် ရည်မှန်းချက်များ၊ ၎င်းတို့၏ ကိုယ်ပိုင် အလားအလာနှင့် ကံကြမ္မာဖြစ်ပြီး ၎င်းတို့ လိုချင်သည့် ခရီးပန်းတိုင်များ၊ အလားအလာနှင့် ကံကြမ္မာတို့ကို ဘုရားနှုတ်ကပတ်တော်များ၌ ရှာဖွေကြသည်။ ဘုရားနှုတ်ကပတ်တော်များကို ၎င်းတို့၏ သဘောထားမှုတွင် အဓိက သဘောထားများထဲမှတစ်ခုမှာ ၎င်းတို့အနေဖြင့် ဘုရားနှုတ်ကပတ်တော်များကို ကိစ္စရပ်တိုင်း၌ မိမိတို့၏ အလားအလာ၊ ကံကြမ္မာတို့နှင့် ဆက်စပ်ကြည့်ကြခြင်း ဖြစ်သည်။ သူ၏ နှုတ်ကပတ်တော်များကို သဘောထားမှုတွင်ရှိသည့် ၎င်းတို့၏ သဘောထားမှ အကဲဖြတ်သည့်အခါ ဤလူစားမျိုး၏ သဘာဝ အနှစ်သာရမှာ ၎င်းတို့က ဘုရားနှုတ်ကပတ်တော်များကို အမှန်တကယ် ယုံကြည်ခြင်းဖြစ်စေ၊ လက်ခံခြင်းဖြစ်စေ၊ ကျိုးနွံနာခံခြင်းဖြစ်စေ ရှိရမည့်အစား ကြီးမားသည့် အကျိုးကျေးဇူးတစ်ခုကို ရရှိဖို့အတွက် ထိုနှုတ်ကပတ်တော်များအတွင်း၌ ကောင်းချီးများနှင့် အကျိုးအမြတ်များ ရှာဖွေရင်း စေ့စေ့စပ်စပ် ကြည့်ရှုစစ်ဆေးကာ စိစစ်ကြခြင်းဖြစ်သည်။ ဘုရားနှုတ်ကပတ်တော်များကို ၎င်းတို့ သဘောထားပုံတွင်ရှိသည့် ၎င်းတို့၏ သဘောထားမှ အကဲဖြတ်သည့်အခါ ဘုရားသခင်ကို ၎င်းတို့ မည်မျှ ယုံကြည်သနည်း။ ၎င်းတို့သည် သူ၌ စစ်မှန်သော ယုံကြည်ခြင်း ရှိကြသလော။ ၎င်းတို့၏ အနှစ်သာရမှ အကဲဖြတ်သည့်အခါ ၎င်းတို့သည် ဘုရားသခင်၌ စစ်မှန်သည့် ယုံကြည်ခြင်း မရှိကြချေ။ သို့ဆိုလျှင် ၎င်းတို့သည် အဘယ်ကြောင့် ဘုရားနှုတ်ကပတ်တော်များကို စွဲကိုင်ကာ ဖတ်ရှုနိုင်သေးသနည်း။ ၎င်းတို့၏ သဘာဝ အနှစ်သာရ၊ ရည်ရွယ်ချက်နှင့် လိုအင်ဆန္ဒများမှ အကဲဖြတ်သည့်အခါ ၎င်းတို့သည် ဘုရားနှုတ်ကပတ်တော်များမှ သမ္မာတရားနှင့် ၎င်းတို့၏ စိတ်သဘောထား ပြောင်းလဲခြင်း၊ ထိုသို့ဖြင့် ကယ်တင်ခြင်း စွမ်းဆောင်ရရှိခြင်းအတွက် လမ်းကြောင်းကို မရရှိလိုကြပေ။ ထိုအစား ၎င်းတို့သည် ဘုရားနှုတ်ကပတ်တော်များထဲ၌ ၎င်းတို့ လိုချင်သည့်အရာအားလုံးကို ရှာဖွေချင်ကြသည်။ မည်သည့်အရာကို ၎င်းတို့ ရှာဖွေကြသနည်း။ နက်နဲသောအရာများကို ရှာဖွေကြသည်၊ ကောင်းကင်ဘုံကသာ သိရှိသည့် လျှို့ဝှက်ချက်များကို ရှာဖွေကြပြီး အချို့သော မြင့်မြတ်သည့် အယူဝါဒများနှင့် နက်နဲသော အသိပညာတို့ကို ရှာဖွေကြလေသည်။ ထို့ကြောင့် ဘုရားနှုတ်ကပတ်တော်များအပေါ် ၎င်းတို့၏ ဆက်ဆံမှုတွင် ဤလူစားမျိုး၏ သဘောထားနှင့် ၎င်း၏ သဘာဝ အနှစ်သာရတို့ကို အကဲဖြတ်သည့်အခါ ၎င်းတို့သည် မယုံကြည်သူများစင်စစ် ဖြစ်ကြသည်။ ၎င်းတို့ လိုချင်သည့်အရာမှာ ကောင်းမွန်သည့် ခရီးပန်းတိုင်၊ ကောင်းမွန်သည့် အလားအလာနှင့် ကောင်းမွန်သည့် ကံကြမ္မာတစ်ခုထက် ဘာမျှ မပိုပေ။ ၎င်းတို့သည် ဘုရားနှုတ်ကပတ်တော်များကို ရိုးသားစစ်မှန်မှုဖြင့် လက်ခံရမည့်အစား ၎င်းတို့ လိုချင်သည့်အရာများကို ရရှိဖို့နှင့် ကောင်းချီးများ ရရှိရန်ဖြစ်သည့် ၎င်းတို့၏ လိုအင်ဆန္ဒများနှင့် ရည်မှန်းချက်များကို ဖြည့်ဆည်းဖို့ရန် ဘုရားနှုတ်ကပတ်တော်များထဲ၌ အမျိုးမျိုးသော အခွင့်အရေးများနှင့် နည်းလမ်းများကို ရှာတွေ့ဖို့ ကြိုးစားကြလေသည်။ ထို့ကြောင့် ဤလူစားမျိုးသည် ဘုရားနှုတ်ကပတ်တော်များကို သမ္မာတရားအဖြစ်ဖြစ်စေ၊ ၎င်းတို့ လိုက်နာရမည့် လမ်းခရီးအဖြစ်ဖြစ်စေ လုံးဝ သဘောထားကြလိမ့်မည် မဟုတ်ပေ။ အန္တိခရစ်များက ဘုရားနှုတ်ကပတ်တော်များကို ထိုသို့သော သဘောထားတစ်ခုဖြင့် ပြုမူလျှင် ဘုရားနှုတ်ကပတ်တော်များ၌ ရှိသည့် လူသားမျိုးနွယ်အပေါ် အခြေခံအကျဆုံးသော သတ်မှတ်ချက်များထဲမှ တစ်ခုဖြစ်သည့် ဖန်ဆင်းခံများအဖြစ် မိမိတို့တာဝန်ကို ထမ်းဆောင်ခြင်းအပေါ် ၎င်းတို့၏ သဘောထားမှာ အဘယ်နည်း။ ယနေ့တွင် ဒုတိယအချက်ဖြစ်သည့် အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံနှင့်ပတ်သက်၍ ငါတို့ မိတ်သဟာယပြုမည်ဖြစ်ပြီး အန္တိခရစ်များက မိမိတို့၏ တာဝန်ကို ထမ်းဆောင်နေချိန်တွင် မည်သည့် သရုပ်သကန်များနှင့် သဘောထားများရှိကြသည်ဟူသည်ကို ဖော်ထုတ်မည် ဖြစ်သည်။

၂) အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံ

အန္တိခရစ်များသည် ဘုရားသခင်၏နှုတ်ကပတ်တော်များကို လက်သင့်ခံသည့်၊ ကျိုးနွံနာခံသည့် သဘောထားတစ်ခုဖြင့် သဘောထားပြုမူခြင်း မရှိကြပါ။ ထို့ကြောင့် သမ္မာတရားကို လက်ခံသည့် စိတ်သဘောထားတစ်ခုနှင့် ဖန်ဆင်းခံများအဖြစ် သူတို့၏တာဝန်ကို လူသားမျိုးနွယ်က ထမ်းဆောင်ရန်ဟူသည့် သူ၏နှုတ်ကပတ်တော်များရှိ တောင်းဆိုချက်ကို သူတို့ သဘောထားပြုမူနိုင်ခြင်း မရှိသည်မှာ အမှန်ပင်ဖြစ်သည်။ ထို့ကြောင့် တစ်နည်းအားဖြင့် ၎င်းတို့သည် လူကို ဘုရားသခင် အပ်နှံသည့် တာဝန်ကို ၎င်းတို့ အတိုက်အခံဖြစ်ကြပြီး မိမိတို့၏တာဝန်ကို မထမ်းဆောင်ချင်ကြပေ။ ပြီးလျှင် နောက်တစ်နည်းအားဖြင့် ၎င်းတို့သည် ကောင်းချီးများ ရရှိမည့် အခွင့်အရေး ဆုံးရှုံးမည်ကို စိုးရွံ့ကြသည်။ ဤအရာက အပေးအယူတစ်မျိုးကို ဖြစ်ပေါ်စေသည်။ ယင်းမှာ မည်သည့် အပေးအယူ ဖြစ်သနည်း။ လူတို့အနေဖြင့် မိမိတို့၏တာဝန်များကို မထမ်းဆောင်လျှင် ဖယ်ရှားရှင်းလင်းခံရနိုင်ကြောင်း၊ ဖန်ဆင်းခံများအဖြစ် မိမိတို့၏ တာဝန်များကို ၎င်းတို့ မထမ်းဆောင်လျှင် သမ္မာတရား ရရှိဖို့ အခွင့်အရေး ရှိကြလိမ့်မည် မဟုတ်ကြောင်းနှင့် ဖန်ဆင်းခံများအဖြစ် မိမိတို့၏တာဝန်ကို မထမ်းဆောင်လျှင် အနာဂတ်၌ ကောင်းကင်နိုင်ငံတော်တွင် ၎င်းတို့၏ ကောင်းချီးမင်္ဂလာများကို ၎င်းတို့ ဆုံးရှုံးကောင်း ဆုံးရှုံးရနိုင်ကြောင်းတို့ကို ဘုရားနှုတ်ကပတ်တော်များမှ ၎င်းတို့ ရှာဖွေတွေ့ရှိကြလေသည်။ ဤအရာက မည်သည့်အရာကို ညွှန်ပြသနည်း။ တစ်စုံတစ်ဦးက မိမိ၏တာဝန်ကို မထမ်းဆောင်လျှင် ကောင်းချီးများ ရရှိရာတွင် ၎င်း၏ အခွင့်အရေးကို မလွဲမသွေ ဆုံးရှုံးလိမ့်မည်ဖြစ်သည်ကို ဤအရာက ညွှန်ပြပေသည်။ အန္တိခရစ်များက ထိုသို့သော သတင်းအချက်အလက်ကို ဘုရားနှုတ်ကပတ်တော်များမှလည်းကောင်း၊ များစွာသော မိတ်သဟာယနှင့် တရားဒေသနာများမှလည်းကောင်း ရရှိပြီးသည့်နောက်တွင် ဖန်ဆင်းခံများအဖြစ် ၎င်းတို့၏ တာဝန်ကို ထမ်းဆောင်လိုသည့် လိုအင်ဆန္ဒနှင့် စိတ်ဝင်စားမှုတစ်ခုက ၎င်းတို့၏ စိတ်နှလုံးများအတွင်းတွင် ဖြစ်ပေါ်လေသည်။ ထိုသို့သော လိုအင်ဆန္ဒနှင့် စိတ်ဝင်စားမှု ဖြစ်ပေါ်ခြင်းက ၎င်းတို့အနေဖြင့် ဘုရားသခင်အတွက် မိမိတို့ကိုယ်ကို ရိုးသားစစ်မှန်စွာ အသုံးခံနိုင်ပြီး မိမိတို့တာဝန်ကို ရိုးသားစစ်မှန်စွာ ထမ်းဆောင်နိုင်ကြောင်းကို ပြသလော။ အန္တိခရစ်များ၏ သဘာဝ အနှစ်သာရအား အကဲဖြတ်သည့်အခါ ဤအခြေအနေ ရောက်ရှိဖို့ အလွန်ခက်ခဲပေသည်။ သို့ဆိုလျှင် ၎င်းတို့အား မည်သည့်အရာက မိမိတို့၏တာဝန်ကို ထမ်းဆောင်ဖို့ ဖြစ်စေသနည်း။ လူတိုင်း၏ စိတ်နှလုံးတွင် ဤအရာနှင့်ဆိုင်သည့် ဖြစ်ပျက်မှုမှတ်တမ်းတစ်ခု ရှိသင့်ပြီး ဤဖြစ်ပျက်မှုမှတ်တမ်းအတွင်းတွင် တိကျသော အဖြစ်အပျက်အချို့ ရှိသင့်ပေသည်။ သို့ဆိုလျှင် အန္တိခရစ်တစ်ယောက်၏ စိတ်နှလုံးထဲရှိ ဤမှတ်တမ်းသည် မည်သည့်အရာနှင့်တူသနည်း။ သူတို့သည် အလွန်ကောင်းမွန်သော၊ မှန်ကန်တိကျသော၊ အနုစိတ်သော တွက်ချက်မှုများကို လုပ်ကြသောကြောင့် ယင်းသည် မရေရာမပြတ်သားသည့်စာရင်းတစ်ခု မဟုတ်ချေ။ သူတို့၏တာဝန်ကို လုပ်ဖို့ သူတို့ ဆုံးဖြတ်လိုက်သောအခါ သူတို့သည် ရှေးဦးစွာ ဤသို့ တွက်ချက်ကြသည်။ “ငါသည် ငါ၏တာဝန်ကို ယခုလုပ်တော့မည်ဆိုလျှင် မိသားစုနှင့်အတူတကွရှိသည့် ပျော်ရွှင်မှုကို စွန့်လွှတ်ရမည်။ ပြီးလျှင် အသက်မွေးမှုနှင့် ငါ၏လောကီအလားအလာများကို စွန့်လွှတ်ရမည်။ ငါ၏တာဝန်ကို လုပ်ဆောင်ရန်အတွက် ဤအရာများကို ထားခဲ့ရလျှင် မည်သည့်အရာကို ငါရနိုင်သနည်း။ ဤနောက်ဆုံးခေတ်တွင် ဘုရားကို တွေ့နိုင်သူ၊ ဘုရားအိမ်တော်တွင် မိမိတာဝန်ကို ထမ်းဆောင်နိုင်သူ၊ အဆုံးအထိ ကျန်ရှိနေနိုင်သူတို့သည် ကြီးမားသောကောင်းချီးများကို ရနိုင်သူများဖြစ်သည်ဟူ၍ ဘုရားနှုတ်ကပတ်တော်က ပြောသည်။ ဘုရားနှုတ်ကပတ်တော်က ဤသို့ပြောသည်ကို မြင်ရသည့်အခါတွင် ဘုရားက ဤစကားများအတိုင်း ဤအရာကို လုပ်ဆောင်နိုင်ပြီး ပြီးမြောက်နိုင်သည်ဟု ငါထင်သည်။ ပြီးလျှင်လည်း မိမိတာဝန်ကို လုပ်ဆောင်နိုင်ပြီး ဘုရားအတွက် မိမိကိုယ်ကို အသုံးခံနိုင်သော ဤလူများအပေါ် ဘုရားသခင်က ကတိတော်များစွာ ပေးသည်။” ဟူ၍ ဖြစ်သည်။ ဘုရားသခင်၏ နှုတ်ကပတ်တော်များကို လေ့လာခြင်းမှတစ်ဆင့် နောက်ဆုံးသောကာလတွင် မိမိတာဝန်ကို ထမ်းဆောင်သောလူများထံ ဘုရားသခင်က ပေးထားသည့် ကတိများစွာကို သူတို့သည် အဓိပ္ပာယ်ကောက်ကြသည်။ ဤအရာအပြင် ဤနှုတ်ကပတ်တော်များကို ၎င်းတို့ကိုယ်တိုင် စိစစ်ခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းအားဖြင့် ဖန်တီးဖြစ်ပေါ်သော ၎င်းတို့၏ ကိုယ်ပိုင်စိတ်ကူးများ၊ အယူအဆများအားလုံးတို့သည် ၎င်းတို့တာဝန်အား လုပ်ဆောင်ခြင်းအပေါ် အလေးအနက်စိတ်ဝင်စားမှုနှင့် တွန်းအားကို ဖြစ်ပေါ်စေသည်။ ထို့နောက်တွင် သူတို့သည် ဘုရားသခင်၏ ရှေ့တော်မှောက်သို့ ဆုတောင်းဖို့ သွားကြသည်။ ထိုနေရာတွင် တည်ကြည်လေးနက်သောကတိများနှင့် ကျမ်းသစ္စာဆိုခြင်းများကို ပြုလုပ်လျက် ဘုရားသခင်အတွက် အရာခပ်သိမ်းကို ဘုရားသခင်အတွက် စွန့်ပယ်ဖို့နှင့် အသုံးခံဖို့၊ သူ့အတွက် ဤအသက်တာကို ရည်စူးအပ်နှံထားဖို့နှင့် လူ့ဇာတိပျော်ရွှင်မှုများနှင့် အလားအလာများအားလုံးကို စွန့်လွှတ်ဖို့ သန္နိဋ္ဌာန် ထားရှိကြသည်။ ဤနည်းဖြင့် သူတို့ ဆုတောင်းကြသော်လည်း၊ သူတို့၏စကားများအားလုံးသည် မှန်ကန်သယောင် ထင်ရသော်လည်း နက်ရှိုင်းသောအတွင်းစိတ် တစ်နေရာတွင် သူတို့ ဘာကို တွေးနေသည်ဆိုသည်ကိုမူ သူတို့ကိုယ်သူတို့နှင့် ဘုရားသခင်သာ သိလိမ့်မည်။ သူတို့၏ဆုတောင်းခြင်းများနှင့် သူတို့၏ သန္နိဋ္ဌာန် တို့မှာ ဖြူစင်သယောင်ထင်ရသည့်အပြင် ဘုရားသခင်၏ တာဝန်ပေးစေခိုင်းချက်ကို ဖြည့်ဆည်းဖို့၊ သူတို့၏တာဝန်ကို ထမ်းဆောင်ဖို့နှင့် ဘုရားသခင်၏ ရည်ရွယ်ချက်များကို အထမြောက်စေဖို့အတွက်သာ ဤသည်ကို သူတို့ လုပ်နေသည့်အလားပင် ဖြစ်လေသည်။ သို့သော် ၎င်းတို့၏ စိတ်နှလုံးထဲတွင် နက်ရှိုင်းစွာ ၎င်းတို့တာဝန်ကို ထမ်းဆောင်ခြင်းမှတစ်ဆင့် ၎င်းတို့အလိုရှိသည့် အရာများနှင့် ကောင်းချီးများအား ရရှိနိုင်သည့်နည်းလမ်းကို တွက်ချက်နေကြသည်။ ၎င်းတို့ပေးဆပ်ခဲ့သည့် အရာအားလုံးကို ဘုရားသခင်မြင်စေရန်၊ ၎င်းတို့ ပေးဆပ်ခဲ့သည့်၊ လုပ်ဆောင်ခဲ့သည့်အရာအားဖြင့် ဘုရားသခင် အလွန်အမင်း စွဲမှတ်သွားစေရန် မည်သို့ လုပ်ဆောင်နိုင်မည်ကို တွက်ချက်နေကြသည်။ သို့မှသာ သူတို့လုပ်ပေးခဲ့သည့် အရာအတွက် ဘုရားသခင်က သူတို့ကို အမှတ်ရလိမ့်မည်ဖြစ်ကာ သူတို့လိုချင်သည့် အလားအလာများနှင့် ကောင်းချီးများကို သူတို့အပေါ် အဆုံးစွန် ပေးအပ်လိမ့်မည်ဆိုသည်တို့ကို သူတို့ တွက်ချက်ကြသည်။ အန္တိခရစ်တို့သည် မိမိတို့၏ တာဝန်ကို ထမ်းဆောင်ရန် မဆုံးဖြတ်မီတွင် မိမိတို့၏ အလားအလာများ၊ ကောင်းချီးများ ရရှိခြင်း၊ ပန်းတိုင်ကောင်းတစ်ခုအပြင် သရဖူတစ်ခုတို့အပေါ် မျှော်လင့်ချက်များဖြင့် ၎င်းတို့၏ စိတ်နှလုံးများထဲတွင် ပြည့်လျှံလျက် ရှိကြသည်။ ပြီးလျှင် ဤအရာများကို ကြိုးပမ်းရရှိရာတွင် ၎င်းတို့၌ အဆုံးစွန်သော ယုံကြည်ချက်ရှိကြ၏။ ၎င်းတို့သည် ဘုရားအိမ်တော်သို့ ထိုသို့သော ရည်ရွယ်ချက်များနှင့် ပြင်းပြသောဆန္ဒတို့ဖြင့် မိမိတို့၏ တာဝန်ကို ထမ်းဆောင်ရန် လာကြသည်။ သို့ဖြစ်၍ တာဝန်ကို ၎င်းတို့၏ ထမ်းဆောင်မှုသည် ဘုရားသခင် တောင်းဆိုသော ရိုးသားစစ်မှန်ခြင်း၊ စစ်မှန်သော ယုံကြည်ခြင်းနှင့် သစ္စာစောင့်သိခြင်းတို့ ပါဝင်သလော။ လူတိုင်းသည် မိမိတို့၏ တာဝန်ကို မထမ်းဆောင်မီတွင် လုံးလုံးလျားလျား အပေးအယူလုပ်ခြင်း စိတ်ဓာတ်တစ်ခု ထားသိုသောကြောင့် ၎င်းတို့၏ စစ်မှန်သော သစ္စာစောင့်သိခြင်း၊ ယုံကြည်ခြင်း သို့မဟုတ် ရိုးသားစစ်မှန်ခြင်းတို့ကို ယခုအခြေအနေတွင် မမြင်နိုင်သေးချေ။ လူတိုင်းက အကျိုးစီးပွားများဖြင့် တွန်းအားပေးခံရသည့်အပြင် မိမိတို့၏ ပြည့်လျှံသော ရည်မှန်းချက်များနှင့် လိုအင်ဆန္ဒများကို ကြိုတင်သတ်မှတ်ခြင်းကို အခြေပြု၍လည်း မိမိတို့၏ တာဝန်ကို ထမ်းဆောင်ရန် ဆုံးဖြတ်ချက်ချကြသည်။ မိမိတို့၏ တာဝန်ကို ထမ်းဆောင်ရာတွင် အန္တိခရစ်တို့၏ ရည်ရွယ်ချက်မှာ အဘယ်နည်း။ အပေးအယူလုပ်ရန်၊ အလဲအထပ်လုပ်ရန် ဖြစ်၏။ ဤသည်တို့မှာ တာဝန်ထမ်းဆောင်ရန်အတွက် ၎င်းတို့ သတ်မှတ်ထားသော လိုအပ်ချက်များ ဖြစ်သည်ဟု ဆိုနိုင်သည်။ “ငါ၏ တာဝန်ကို လုပ်ဆောင်လျှင် ငါသည် ကောင်းချီးများ ရရှိပြီး ခရီးပန်းတိုင်ကောင်းကို ပိုင်ဆိုင်ရမှဖြစ်မည်။ လူသားမျိုးနွယ်အတွက် ပြင်ဆင်ပေးထားသည်ဟု ဘုရား ပြောသည့် ကောင်းချီးများနှင့် အကျိုးအမြတ်များ အားလုံးကို ငါရမှဖြစ်မည်။ ယင်းတို့ကို ငါမရနိုင်လျှင် ဤတာဝန်ကို ငါလုပ်ဆောင်မည် မဟုတ်” ဟူ၍ ဖြစ်သည်။ ၎င်းတို့သည် ထိုသို့သော ရည်ရွယ်ချက်များ၊ ရည်မှန်းချက်များနှင့် အလိုဆန္ဒများဖြင့် မိမိတို့၏ တာဝန်ကို ထမ်းဆောင်ရန် ဘုရားအိမ်တော်သို့ လာကြ၏။ ၎င်းတို့သည် ရိုးသားစစ်မှန်မှုအချို့ အမှန်တကယ် ရှိသည့်ပုံပေါ်သည်။ ယုံကြည်သူအသစ်များနှင့် တာဝန်ကို စတင်ထမ်းဆောင်ခါစသာ ရှိသေးသူများအတွက်မူ ယင်းကို စိတ်အားထက်သန်မှုဟုလည်း ခေါ်ဆိုနိုင်သည်မှာ အမှန်ပင်။ သို့ရာတွင် ဤအရာ၌ စစ်မှန်သော ယုံကြည်မှု၊ သို့မဟုတ် သစ္စာစောင့်သိမှု မရှိပေ။ ထိုစိတ်အားထက်သန်မှု အတိုင်းအတာသာ ရှိ၏။ ယင်းကို ရိုးသားစစ်မှန်မှုဟု ခေါ်၍မရနိုင်ပေ။ မိမိတို့၏ တာဝန်ကို ထမ်းဆောင်ခြင်းအပေါ် အန္တိခရစ်တို့၌ ရှိသော ဤသဘောထားကို သုံးသပ်ကြည့်ရလျှင် ယင်းမှာ အလုံးစုံ အပေးအယူဆန်ပြီး ကောင်းချီးများ ရရှိခြင်း၊ ကောင်းကင်နိုင်ငံတော်ကို ဝင်ရောက်ခြင်း၊ သရဖူ ရရှိခြင်းနှင့် ဆုလာဘ်များ လက်ခံရရှိခြင်းတို့ကဲ့သို့ အကျိုးအမြတ်များကို ရလိုသည့် ၎င်းတို့၏ အလိုဆန္ဒများဖြင့် ပြည့်နေသည်။ သို့ဖြစ်၍ အပြင်ပန်းတွင် အန္တိခရစ်များစွာတို့သည် နှင်ထုတ်ခြင်းမခံရမီတွင် မိမိတို့၏ တာဝန်ကို ထမ်းဆောင်နေကာ သာမန်လူတစ်ဦးထက်ပင် သာ၍ စွန့်လွှတ်ပြီး သာ၍ ဒုက္ခခံစားသည်ဟု ထင်ရသည်။ ၎င်းတို့ အသုံးခံသည့်အရာနှင့် ၎င်းတို့ အဖိုးအခပေးသည့်အရာတို့သည် ပေါလုနှင့်တူညီပြီး ၎င်းတို့ ပြေးလွှားလှုပ်ရှားကြသည်မှာလည်း ပေါလုထက် မနည်းခဲ့ပေ။ ဤသည်မှာ လူတိုင်းမြင်နိုင်သည့်အရာဖြစ်သည်။ ဒုက္ခခံစားပြီး အဖိုးအခပေးရန် ၎င်းတို့၏ အပြုအမူနှင့် ၎င်းတို့၏ သန္နိဋ္ဌာန် အရ ၎င်းတို့သည် မည်သည့်အရာမျှ မရရှိခြင်း မဖြစ်အပ်ချေ။ သို့ရာတွင် ဘုရားသခင်သည် လူတစ်ဦးအပေါ် သူ၏ အပြင်ပန်းအပြုအမူအရ ကြည့်ခြင်းမဟုတ်ဘဲ သူ၏ အနှစ်သာရ၊ သူ၏ စိတ်သဘောထား၊ သူထုတ်ဖော်သည့်အရာနှင့် သူလုပ်ဆောင်သမျှ၏ သဘာဝနှင့် အနှစ်သာရတို့အရ ကြည့်ခြင်းဖြစ်သည်။ လူတို့က အခြားသူများအား ဝေဖန်သုံးသပ်ပြီး ဆက်ဆံသည့်အခါတွင် ထိုလူတို့၏ အပြင်ပန်းအပြုအမူ၊ ထိုသူတို့ မည်မျှဒုက္ခခံစားသည်၊ ပြီးလျှင် မည်သည့်အဖိုးအခကို ပေးသည်တို့အပေါ်တွင်သာ အခြေပြုပြီး ထိုသူတို့သည် မည်သူဖြစ်သည်ကို ဆုံးဖြတ်ကြသည်။ ပြီးလျှင် ဤသည်မှာ ကြီးလေးသော အမှားတစ်ခုဖြစ်၏။

မိမိတို့တာဝန်ကို သဘောထားရာတွင် အန္တိခရစ်များ၏ သဘောထားမှာ အစကတည်းက ဤကဲ့သို့ပင် ဖြစ်လေပြီ။ ၎င်းတို့သည် ရည်မှန်းချက်များ၊ လိုအင်ဆန္ဒများနှင့် အပေးအယူများဖြင့် မိမိတို့တာဝန်ကို ထမ်းဆောင်ရန် ဘုရားအိမ်တော်သို့ လာကြသည်။ ဤသည်မှာ ၎င်းတို့က မိမိတို့တာဝန်ကို မထမ်းဆောင်မီတွင် မိမိတို့၏ စိတ်နှလုံး နက်ရှိုင်းသောနေရာ၌ တွက်ချက်ကာ စီစဉ်ကြသည့်အရာ ဖြစ်သည်။ ၎င်းတို့၏ အစီအစဉ်မှာ အဘယ်နည်း။ ၎င်းတို့ တွက်ချက်မှုများ၏ အဓိကအချက်နှင့် ဗဟိုချက်မှာ အဘယ်နည်း။ ၎င်းတို့သည် ကောင်းချီးများ ရရှိဖို့၊ ကောင်းမွန်သည့် ခရီးပန်းတိုင်တစ်ခု ရှိဖို့ ရည်မှန်းနေကြပြီး လူအချို့မှာ ကပ်ဘေးကို ရှောင်ရှားဖို့ပင် ရည်မှန်းနေကြသည်။ ဤသည်မှာ ၎င်းတို့၏ ရည်ရွယ်ချက် ဖြစ်သည်။ ၎င်းတို့သည် ဘုရားနှုတ်ကပတ်တော်များကို အကြိမ်ကြိမ် စေ့စေ့စပ်စပ် ကြည့်ရှုစစ်ဆေးကြသော်လည်း ၎င်းတို့ မည်မျှပင် ကြိုးစားစေကာမူ ဘုရားနှုတ်ကပတ်တော်များမှာ သမ္မာတရားချည်းသာ ဖြစ်ကြောင်း၊ ဘုရားနှုတ်ကပတ်တော်များ၌ လက်တွေ့လုပ်ဆောင်မှု လမ်းကြောင်း တည်ရှိကြောင်းနှင့် ဘုရားနှုတ်ကပတ်တော်များက လူတို့အား သန့်စင်ခြင်းခံရဖို့၊ စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိကာ ကယ်တင်ခြင်း ရရှိဖို့ အခွင့်ပေးနိုင်ကြောင်းတို့ကို မမြင်နိုင်ကြပေ။ ၎င်းတို့ မည်မျှ ကြိုးစားကြည့်ရှုသည်ဖြစ်စေ ဤအရာများကို မမြင်နိုင်ကြပေ။ ဘုရားနှုတ်ကပတ်တော်များကို ၎င်းတို့ မည်သို့ ဖတ်ရှုသည်ဖြစ်စေ၊ ၎င်းတို့ အရေးအစိုက်ဆုံးနှင့် အရေးအကြီးဆုံးအဖြစ် ထားရှိသောအရာမှာ ဘုရားသခင်က သူ့အတွက် စွန့်လွှတ်၊ အသုံးခံသည့်၊ ဆင်းရဲဒုက္ခကို သည်းခံပြီး အဖိုးအခပေးသည့်သူများကို လက်ဆောင်ပေးသော ကောင်းချီးများနှင့် ကတိတော်များသာ ဖြစ်သည်။ ၎င်းတို့ ယုံကြည်သည့်အရာက အဓိကအကျဆုံးနှင့် အရေးအကြီးဆုံးသော အကြောင်းအရာဖြစ်သည်ကို ဘုရားနှုတ်ကပတ်တော်များ၌ ၎င်းတို့ ရှာတွေ့သည့်အခါ ၎င်းတို့အနေဖြင့် အသက်ကယ်ကြိုးတစ်ခုကို ရှာတွေ့ပြီးဖြစ်သည့်အလား ဖြစ်သည်။ ၎င်းတို့အနေဖြင့် ကြီးမားသည့် ကောင်းချီးများ ရမည့်သဘောရှိသည်ဟု ခံစားမိကြပြီး ဤခေတ်တွင် ၎င်းတို့က ကောင်းချီးအခံစားရဆုံးနှင့် ကံအကောင်းဆုံးဖြစ်သည်ဟု တွေးထင်ကြလေသည်။ ထို့ကြောင့် “ငါသည် ဤဘဝတွင် ကောင်းသောအချိန်ကို ကြုံတွေ့ရပြီဖြစ်သည်။ ခေတ်ကာလများတစ်လျှောက် တမန်တော်များနှင့် ပရောဖက်များထဲမှ တစ်ဦးကမျှ နောက်ဆုံးသောကာလ၏ ခရစ်တော်ကို မတွေ့ဆုံရလေပြီ။ ယနေ့တွင် ငါသည် နောက်ဆုံးသောကာလ၏ ခရစ်တော်နောက်လိုက်နေသည်။ ထို့ကြောင့် ကြီးမားသည့် ကောင်းချီးမင်္ဂလာများ ရရှိဖို့ဖြစ်သော ဤအခွင့်အရေးကို ငါ လွတ်သွား၍မဖြစ်ပေ။ ဤသည်မှာ ဆုချီးမြှင့်ခံရပြီး သရဖူတစ်ခုရရှိဖို့ အခွင့်အရေးတစ်ခုဖြစ်သည်။ ဘာသာတရားမရှိသူများက ဤအခွင့်အလမ်း ရှိကြမည်မဟုတ်သကဲ့သို့ ဤဘဝကို ၎င်းတို့ မည်မျှကောင်းစွာ မွေ့လျော်ခံစားရသည်ဖြစ်စေ၊ မည်မျှမြင့်မားသည့် အဆင့်အတန်း ရှိကြသည်ဖြစ်စေ၊ ကြီးမားသည့် ကပ်ဘေးများ ရောက်လာသည့်အခါ ၎င်းတို့အားလုံး ဖျက်ဆီးခံရလိမ့်မည်ဖြစ်သည်။ ထို့ကြောင့် လောက၏ ဇာတိပကတိဆိုင်ရာ ပျော်ရွှင်မှုများကို ငါ စွန့်ရမည်။ အဘယ်ကြောင့်ဆိုသော် ဤအရာများကို ငါ မည်မျှ မွေ့လျော်ခံစားသည်ဖြစ်စေ ယင်းတို့သည် ယာယီနှင့် ခဏတဖြုတ်သာ ဖြစ်ကြသည်။ အနာဂတ်ကို ငါ ကြည့်ရမည်ဖြစ်ပြီး သာ၍ ကြီးမားသည့် ကောင်းချီးများ၊ ဆုလာဘ်များနှင့် သာ၍ ကြီးမားသော သရဖူတစ်ခုကို ရရှိရမည်ဖြစ်သည်”ဟူ၍ ၎င်းတို့၏ စိတ်နှလုံးများအတွင်းတွင် ဝမ်းမြောက်ကြသည်။ ထို့ကြောင့် ၎င်းတို့က “ငါ၏ တာဝန်ကို ထမ်းဆောင်ရာတွင် ငါ မည်မျှ ဆင်းရဲဒုက္ခခံစားရသည်ဖြစ်စေ၊ မည်မျှ ငါ အလုပ်များရသည်ဖြစ်စေ၊ ငါ ထောင်ချခံရသည်ဖြစ်စေ၊ ညှဉ်းဆဲခံရသည်ဖြစ်စေ၊ မည်သည့်အခက်အခဲများကို ငါ ကြုံတွေ့သည်ဖြစ်စေ ငါ မဆုတ်မနစ်လုံ့လထုတ်ရမည်ဖြစ်ပြီး ထို့နောက် နောက်ထပ်သာ၍ မဆုတ်မနစ်လုံ့လထုတ်ရမည်။ ငါ စိတ်ဓာတ်ကျ၍မရပါ။ အရှက်ရခြင်းရှိသမျှကို ငါ သည်းခံရမည်ဖြစ်ပြီး လေးလံသည့် ဝန်ထုပ်တစ်ခုကို ထမ်းရမည်ဖြစ်ကာ နောက်ဆုံး အခိုက်အတန့်ထိတိုင် မဆုတ်မနစ် လုံ့လထုတ်ရမည်။ ဘုရားက ‘အဆုံးတိုင်အောင် လိုက်လျှောက်သောသူသည် ဧကန်မုချ ကယ်တင်ခံရလိမ့်မည်’ဟု ပြောသည့်အရာမှာ ငါ့အတွက် အမှန်တကယ်ဖြစ်လာဖို့ သေချာသည်ဟု ငါယုံကြည်သည်”ဟူ၍ ၎င်းတို့၏ စိတ်နှလုံးများတွင် မိမိတို့ကိုယ်ကို သတိပေးကြလေသည်။ ၎င်းတို့၏ စိတ်နှလုံးများတွင် ၎င်းတို့ စဉ်းစားပြီး ယုံကြည်သည့် စိတ်ကူးများနှင့် အယူအဆများ တစ်ခုတလေသည် သမ္မာတရားနှင့် ကိုက်ညီသလော။ (မကိုက်ညီပါ။) ထိုအရာများထဲမှ တစ်ခုမျှ သမ္မာတရားနှင့် မကိုက်ညီသကဲ့သို့ ထိုအရာများထဲမှ တစ်ခုမျှသည် ဘုရားနှုတ်ကပတ်တော်များ သို့မဟုတ် ဘုရားသခင်၏ ရည်ရွယ်ချက်များနှင့်အညီ မဟုတ်ပေ။ ယင်းတို့သည် ၎င်းတို့၏ တစ်ကိုယ်ရေ အလားအလာနှင့် ကံကြမ္မာတို့အတွက် တွက်ချက်မှုများနှင့် အစီအစဉ်များချည်းသာ ဖြစ်သည်။ ၎င်းတို့၏ စိတ်နှလုံးထဲတွင် နက်ရှိုင်းစွာ ၎င်းတို့သည် လူသားမျိုးနွယ်အတွက် ဘုရားနှုတ်ကပတ်တော်များ၌ ဖော်ပြထားသည့် တောင်းဆိုချက်တစ်ခုတလေကိုမျှ စိတ်ဝင်စားခြင်း မရှိကြချေ။ ယင်းတို့ကို ၎င်းတို့က အလေးဂရုမပြုကြချေ။ ၎င်းတို့၏ စိတ်နှလုံးထဲတွင် နက်ရှိုင်းစွာ ၎င်းတို့သည် လူ့သဘာဝ ဖော်ထုတ်ခံရခြင်းနှင့် ဘုရားနှုတ်ကပတ်တော်များ၌ရှိသည့် ၎င်းတို့အပေါ် တောင်းဆိုချက်များကို ပစ်ပစ်ခါခါငြင်းပြီး အတိုက်အခံဖြစ်ကြကာ အယူအဆများပင် ဖြစ်ပေါ်ကြသည်။ ထို့ကြောင့် ဤစကားများကို ၎င်းတို့ မြင်သည့်အခါ ယင်းတို့ကို အတိုက်အခံဖြစ်ကြပြီး ကသိကအောက်ဖြစ်ကြကာ နောက်ပိုင်းတွင် ယင်းတို့ကို မဖတ်ဘဲ ကျော်လိုက်ကြသည်။ လူသားမျိုးနွယ်အတွက် ဘုရားနှုတ်ကပတ်တော်များတွင်ရှိသည့် တိုက်တွန်းချက်များ၊ နှစ်သိမ့်မှု၊ သတိပေးချက်များ၊ သနားကရုဏာ၊ စာနာခြင်းတို့နှင့် ပတ်သက်လာသည့်အခါ ၎င်းတို့သည် ဤစကားများကို အတုအယောင်အဖြစ် ယုံကြည်လျက် စိတ်မရှည်မှုကို ပြသကြပြီး လက်ခံဖို့ သို့မဟုတ် နားထောင်ဖို့ မလိုမလားဖြစ်နေကြသည်။ ၎င်းတို့၏ စိတ်နှလုံးများတွင် ၎င်းတို့သည် တရားစီရင်ခြင်း၊ ပြစ်တင်ဆုံးမခြင်းတို့နှင့် ဆိုင်သည့် ဘုရားနှုတ်ကပတ်တော်များနှင့် လူတို့အလယ် သူ၏ စမ်းသပ်မှုများနှင့်ဆိုင်သည့် အမှုတော်ကို ပစ်ပစ်ခါခါငြင်းကြပြီး အတိုက်အခံဖြစ်ကြကာ ယင်းတို့ကို လက်ခံဖို့ မလိုမလားဖြစ်ပြီး ရှောင်ရှားကြသည်။ ထိုအစား လူသားမျိုးနွယ်အတွက် ဘုရားသခင်၏ ကတိတော်များ သို့မဟုတ် ကောင်းချီးမင်္ဂလာများနှင့်ဆိုင်သည့် နှုတ်ကပတ်တော်များကိုသာ အလွန် စိတ်ဝင်စားကြပြီး ကောင်းချီးများ ရရှိဖို့ဖြစ်သော မိမိတို့ စိတ်နှလုံးများ၏ ဆန္ဒစောသော လိုအင်ဆန္ဒကို ဖြည့်ဆည်းဖို့အတွက် ယင်းတို့ကို မကြာခဏ ဖတ်ရှုကြသည်၊ ကောင်းကင်နိုင်ငံတော်ထဲသို့ ချက်ချင်း ခေါ်ဆောင်ခံရဖို့နှင့် ဆင်းရဲဒုက္ခအားလုံးမှ လွတ်မြောက်ဖို့ စိတ်ထက်သန်နေကြလေသည်။ ၎င်းတို့၏ တာဝန်ကို ထမ်းဆောင်သည့် လမ်းကြောင်းတွင် ၎င်းတို့ မဆုတ်မနစ် လုံ့လမထုတ်နိုင်တော့သည့်အပြင် ကောင်းချီးများကို ၎င်းတို့ ရရှိနိုင်ခြင်း ရှိမရှိနှင့်ပတ်သက်၍ ၎င်းတို့ သံသယများဖြစ်ပေါ်ပြီး ၎င်းတို့၏ “ယုံကြည်ခြင်း” ယိမ်းယိုင်သည့်အခါ သို့မဟုတ် ၎င်းတို့၏ စိတ်စွမ်းအား မခိုင်မာသကဲ့သို့ ၎င်းတို့ နောက်တွန့်လိုကြသည့်အခါ ဤစကားများကို ဖတ်ရှုကြပြီး ယင်းတို့ကို ၎င်းတို့၏ တာဝန်ထမ်းဆောင်ခြင်းအတွက် စိတ်ဓာတ်လှုံ့ဆော်မှု ဖြစ်စေကြလေသည်။ ၎င်းတို့သည် လူသားမျိုးနွယ်၏ ဖောက်ပြန်ပျက်စီးသော အနှစ်သာရကို ဖော်ထုတ်သည့် ဘုရားနှုတ်ကပတ်တော်များမှတစ်ဆင့် မိမိတို့ကိုယ်ကို သိရှိလာပြီး လူသားမျိုးနွယ်၏ နက်နဲသော ဖောက်ပြန်ပျက်စီးခြင်း၏ လက်တွေ့ကျမှုကို ရှင်းလင်းစွာ မြင်ဖို့မဆိုထားနှင့်၊ ထိုနှုတ်ကပတ်တော်များ၏ အခန်းကြီးတစ်ခုတလေ သို့မဟုတ် စာပိုဒ်တစ်ခုတလေထဲမှ ဘုရားနှုတ်ကပတ်တော်များ၌ ရှိသော သမ္မာတရားကို တွေးဆရန် ၎င်းတို့ လုံးဝ မကြိုးစားကြသကဲ့သို့ ဘုရားနှုတ်ကပတ်တော်များ၏ တရားစီရင်ခြင်းကို တွေ့ကြုံရန် စိုးစဉ်းမျှ အလိုမရှိကြချေ။ လူသားမျိုးနွယ်အတွက် ဘုရားသခင်၏ ရည်ရွယ်ချက်များ၊ တောင်းဆိုချက်များနှင့် တိုက်တွန်းချက်များကိုလည်း အလေးဂရု မပြုသည့်အပြင် မလေးစားခြင်းနှင့် စိတ်မဝင်စားခြင်း သဘောထားတစ်ခုဖြင့် ပြုမူလျက် ဂရုမစိုက်ဘဲနေကြသည်။ ၎င်းတို့၏ စိတ်နှလုံးထဲတွင် နက်ရှိုင်းစွာ ၎င်းတို့က “ဘုရားပြောပြီး လုပ်ဆောင်သည့်အရာမှာ လုပ်ရိုးလုပ်စဉ်တစ်ခုသာ ဖြစ်သည်။ ထိုအရာကို မည်သူက လက်ခံနိုင်သနည်း။ မည်သူက နားလည်နိုင်သနည်း။ ဘုရားနှုတ်ကပတ်တော်များအတိုင်း မည်သူက အမှန်တကယ် လက်တွေ့လုပ်ဆောင်နိုင်သနည်း။ ဘုရားသခင်၏ ဤနှုတ်ကပတ်တော်များအားလုံးသည် အပိုဖြစ်၏။ လက်တွေ့အကျဆုံးသောအရာမှာ လူတို့အတွက် မိမိတို့၏ တာဝန်ထမ်းဆောင်ခြင်းကို ကောင်းချီးများနှင့် လဲလှယ်ခြင်းဖြစ်သည်။ ဤအရာထက် မည်သည့်အရာမျှ သာ၍ လက်တွေ့မကျပါ”ဟု ယုံကြည်ကြသည်။ ထို့ကြောင့် ၎င်းတို့သည် ဘုရားနှုတ်ကပတ်တော်များတွင် အကြိမ်ကြိမ် ရှာဖွေကြပြီး ဤလမ်းကြောင်းကို တွေ့ရှိသည်နှင့်တစ်ပြိုင်နက် မိမိတာဝန်ကို ထမ်းဆောင်ခြင်းအား ကောင်းချီးများ ရရှိခြင်းအတွက် တစ်ခုတည်းသော လမ်းကြောင်းအဖြစ် သဘောထားလိုက်ကြသည်။ ဤသည်တို့မှာ အန္တိခရစ်များက မိမိတို့တာဝန်ကို ထမ်းဆောင်နေချိန်တွင် ၎င်းတို့၏ ရည်ရွယ်ချက်များ၊ ရည်မှန်းချက်များနှင့် အတွင်းကျကျ တွက်ချက်မှုများဖြစ်သည်။ သို့ဆိုလျှင် ထိုသို့သော လူတို့၏ အနှစ်သာရက အန္တိခရစ် အနှစ်သာရစစ်စစ်ဖြစ်သည်ကို လူတို့အား မြင်တွေ့ခွင့်ပေးသည့် မည်သည့် သရုပ်သကန်များနှင့် ထုတ်ဖော်ပြချက်များကို ၎င်းတို့၏ တာဝန်ထမ်းဆောင်သည့် လမ်းကြောင်းတွင် ၎င်းတို့ ပြကြသနည်း။ အန္တိခရစ်များက မိမိတို့တာဝန်ကို ထမ်းဆောင်နိုင်ကြသည်မှာ မတော်တဆ မဟုတ်ပေ။ ၎င်းတို့က မိမိတို့တာဝန်ကို ကောင်းချီးများ ရရှိဖို့ မိမိတို့ကိုယ်ပိုင် ရည်ရွယ်ချက်များ၊ ရည်မှန်းချက်များနှင့် လိုအင်ဆန္ဒတို့ဖြင့် လုံးဝ ထမ်းဆောင်ကြသည်။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ၊ ၎င်းတို့၏ ရည်ရွယ်ချက်နှင့် သဘောထားတို့ကို ၎င်းတို့ နေ့ရောညပါ စဉ်းစားပြီး ပူပန်ကြသည့် ကောင်းချီးများ၊ ကောင်းမွန်သည့် ခရီးပန်းတိုင်၊ ကောင်းမွန်သော အလားအလာ၊ ကံကြမ္မာတို့ကို ရရှိခြင်းနှင့် ခွဲထုတ်မရသည်မှာ အမှန်ဖြစ်၏။ ၎င်းတို့သည် မိမိတို့၏ အလုပ်မှလွဲ၍ မည်သည့်အရာအကြောင်းကိုမျှ ဆွေးနွေးပြောဆိုခြင်းမရှိသည့် စီးပွားရေးသမားများကဲ့သို့ ဖြစ်သည်။ အန္တိခရစ်များလုပ်ဆောင်သည့် မည်သည့်အရာမဆိုသည် ကျော်ကြားမှု၊ အကျိုးအမြတ်၊ အဆင့်အတန်းတို့နှင့် ဆက်စပ်သည်ချည်းသာ ဖြစ်သည်။ ထိုအရာသည် ကောင်းချီးများ၊ အလားအလာနှင့် ကံကြမ္မာတို့ကို ရရှိခြင်းနှင့် ဆက်စပ်သည်ချည်းသာ ဖြစ်သည်။ စိတ်ထဲတွင် ၎င်းတို့၏ စိတ်နှလုံးများက ထိုသို့သောအရာများဖြင့် ပြည့်နေသည်။ ဤသည်မှာ အန္တိခရစ်များ၏ သဘာဝ အနှစ်သာရဖြစ်သည်။ ၎င်းတို့၏ နောက်ဆုံး အဆုံးသတ်က ဖယ်ရှားရှင်းလင်းခံရဖို့ဖြစ်သည်ကို အခြားသူတို့ ရှင်းလင်းစွာ မြင်နိုင်ရခြင်းမှာ ဤသဘာဝ အနှစ်သာရမျိုးကြောင့် အတိအကျ ဖြစ်ပေသည်။

ဘုရားနှုတ်ကပတ်တော်များတွင် ဘုရားသခင်သည် လူမျိုးစုံအတွက် သတ်မှတ်ချက်များရှိပြီး တာဝန်မျိုးစုံ၊ အလုပ်မျိုးစုံနှင့်ပတ်သက်၍ သတ်မှတ်ချက်များနှင့် ရှင်းလင်းသော ဆိုရိုးများ ရှိသည်။ ဤစကားများသည် လူသားမျိုးနွယ်အတွက် ဘုရားသခင်၏ သတ်မှတ်ချက်များချည်းသာဖြစ်ပြီး ဤသတ်မှတ်ချက်များမှာ လူတို့ လိုက်နာသင့်သည့်အရာနှင့် ၎င်းတို့ လက်တွေ့လုပ်ဆောင်ကာ စွမ်းဆောင်ရရှိသင့်သည့်အရာ ဖြစ်သည်။ ဘုရားနှုတ်ကပတ်တော်များနှင့် ဘုရားသခင်၏ သတ်မှတ်ချက်များအပေါ် အန္တိခရစ်များက မည်သည့် သဘောထား ရှိကြသနည်း။ ကျိုးနွံနာခံသည့် သဘောထားတစ်ခုကို ၎င်းတို့ ခံယူကြသလော။ နှိမ့်ချသည့် လက်ခံမှုရှိသော သဘောထားတစ်ခုကို ခံယူကြသလော။ ၎င်းတို့၌ လုံးဝ မရှိပေ။ ၎င်းတို့၏ စိတ်သဘောထားကို ထောက်ရှုသော် အန္တိခရစ်များက မိမိတို့တာဝန်ကို ထမ်းဆောင်ဖို့ ဘုရားအိမ်တော်သို့ လာကြသည့်အခါ ဘုရားသခင်၏ သတ်မှတ်ချက်များ၊ ဘုရားအိမ်တော်မှ အစီအစဉ်များနှင့်အညီ ထိုတာဝန်ကို ၎င်းတို့ ထမ်းဆောင်နိုင်ကြသလော။ (မထမ်းဆောင်နိုင်ကြပါ။) ၎င်းတို့ လုံးဝ မထမ်းဆောင်နိုင်ကြပေ။ အန္တိခရစ်များက မိမိတို့တာဝန်ကို ထမ်းဆောင်နေကြချိန်တွင် ၎င်းတို့၏ ပထမဆုံးအတွေးမှာ ၎င်းတို့၏ တာဝန်ကို ထမ်းဆောင်ခြင်းတွင် ပါဝင်သည့် စည်းမျဉ်းများကိုဖြစ်စေ၊ ဘုရားသခင် တောင်းဆိုသည့်အရာကိုဖြစ်စေ၊ ဘုရားအိမ်တော်၏ စည်းမျဉ်းများက မည်သည့်အရာ ဖြစ်သည်ဟူသည်ကိုဖြစ်စေ ရှာဖွေရန် မဟုတ်ပေ။ ထိုအစား ပထမဆုံးအနေဖြင့် ဤတာဝန်ကို ထမ်းဆောင်ခြင်းအတွက် ၎င်းတို့ ကောင်းချီးခံစားရခြင်း ရှိမရှိ သို့မဟုတ် ဆုလာဘ်ချီးမြှင့်ခံရခြင်း ရှိမရှိဟူသည့်အကြောင်းကို ၎င်းတို့ မေးမြန်းကြသည်။ ၎င်းတို့ ကောင်းချီးခံစားရလိမ့်မည်မှာ သို့မဟုတ် ဆုလာဘ်ချီးမြှင့်ခံရလိမ့်မည်မှာ မသေချာလျှင် ဤတာဝန်ကို ထမ်းဆောင်ဖို့ မလိုမလားဖြစ်နေကြပြီး ထမ်းဆောင်လျှင်ပင် ဝတ်ကျေတမ်းကျေ ဖြစ်ကြလိမ့်မည်ဖြစ်သည်။ အန္တိခရစ်များသည် ကောင်းချီးများရရှိရန်အတွက် ၎င်းတို့၏တာဝန်ကို စိတ်မပါလက်မပါ ထမ်းဆောင်သည်။ ၎င်းတို့သည် တာဝန်တစ်ခုကို ထမ်းဆောင်ခြင်းအားဖြင့် မိမိတို့ကိုယ်ကို အများမြင်အောင် လုပ်နိုင်ပြီး အထင်ကြီးလေးစားခံရနိုင်မည် ဟုတ်မဟုတ်၊ ဤတာဝန်ကို ၎င်းတို့ ထမ်းဆောင်သည်ကို အထက်က၊ သို့မဟုတ် ဘုရားသခင်က သိမည် ဟုတ်မဟုတ်ကိုလည်း ၎င်းတို့က စုံစမ်းကြသည်။ ဤအရာတို့သည် တာဝန်တစ်ခုကို ထမ်းဆောင်သောအခါ ၎င်းတို့ ထည့်စဉ်းစားသည့် အရာများအားလုံးဖြစ်သည်။ ၎င်းတို့ ဆုံးဖြတ်လိုသော ပထမဆုံးသောအရာသည် တာဝန်တစ်ခုကို ထမ်းဆောင်ခြင်းအားဖြင့် မည်သည့်အကျိုးအမြတ်များကို ၎င်းတို့ ရရှိနိုင်သည်၊ ကောင်းချီးခံရနိုင်ခြင်း ရှိမရှိတို့ဖြစ်သည်။ ဤသည်မှာ ၎င်းတို့အတွက် အရေးကြီးဆုံးအရာဖြစ်သည်။ ၎င်းတို့သည် သမ္မာတရားကို နားလည်ဖို့ ကြိုးစားရန် သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်နည်းလမ်းနှင့် လူသားပုံသဏ္ဌာန်တစ်ခုကို အသက်ရှင်နေထိုင်ရန်နည်းလမ်းတို့ကို တစ်ခါမျှ ရှာဖွေဖို့မဆိုထားနှင့် ဘုရားသခင်၏ ရည်ရွယ်ချက်များကို မည်သို့ အလေးထားပြီး ဘုရားသခင်၏ ချစ်ခြင်းကို ပြန်လည်ပေးဆပ်ရမည်၊ ဘုရားသခင်၏ ကယ်တင်ခြင်းကို လူတို့ ရလာပြီး ပျော်ရွှင်မှုကို ရရှိရန်အတွက် ဧဝံဂေလိကို မည်သို့ဟောပြီး ဘုရားသခင်အတွက် သက်သေခံရမည်တို့ကို လုံးဝ မစဉ်းစားပေ။ ၎င်းတို့သည် ဤအရာများကို မည်သည့်အခါမျှ ထည့်မစဉ်းစားပေ။ ၎င်းတို့သည် အသင်းတော်နှင့် လူအုပ်ထဲတွင် ကောင်းချီးခံစားရပြီး အကျိုးအမြတ်များ ရနိုင်ခြင်း ရှိမရှိ၊ ခြေကုပ်ရယူဖို့နည်းလမ်း၊ အဆင့်အတန်းရဖို့နည်းလမ်း၊ ၎င်းတို့ကို လူတို့က အထင်ကြီးလေးစားရန်လုပ်ဖို့နည်းလမ်းနှင့် မိမိတို့ အသိအမှတ်ပြုခြင်းခံရအောင် လုပ်ဖို့ နည်းလမ်းနှင့် အကောင်းဆုံး ဖြစ်လာရန်နည်းလမ်းတို့ကိုသာ စဉ်းစားကြသည်။ ၎င်းတို့သည် သာမန်နောက်လိုက်များဖြစ်ရန် လုံးဝ မလိုလားပေ။ ၎င်းတို့သည် အသင်းတော်တွင် အစဉ်သဖြင့် ပထမဆုံးဖြစ်ချင်သည်။ ဆုံးဖြတ်ပိုင်ခွင့် ရှိချင်သည်။ ခေါင်းဆောင်များဖြစ်လာပြီး ၎င်းတို့ကို လူတိုင်းက နားထောင်အောင် လုပ်ချင်ကြသည်။ ထိုအခါမှသာ ၎င်းတို့က ကျေနပ်နိုင်သည်။ အန္တိခရစ်တို့၏ စိတ်နှလုံးတွင် ဤအရာများဖြင့် ပြည့်နေသည်ကို သင်တို့ မြင်နိုင်သည်။ ၎င်းတို့သည် ဘုရားသခင်အတွက် အမှန်တကယ် အသုံးခံသလော။ ၎င်းတို့သည် ဖန်ဆင်းခံများအဖြစ် ၎င်းတို့၏ တာဝန်ကို အမှန်တကယ် ထမ်းဆောင်သလော။ (မထမ်းဆောင်ပါ။) ဤသို့ဆိုလျှင် ၎င်းတို့သည် မည်သည့်အရာကို လုပ်ဆောင်ချင်သနည်း။ (အာဏာရချင်သည်။) မှန်သည်။ ၎င်းတို့ကပြောသည်။ “ငါ့အနေဖြင့် လောကီကမ္ဘာတွင် လူတိုင်းထက် သာလွန်ချင်သည်။ မည်သည့်အုပ်စုတွင်မဆို ပထမဖြစ်ချင်သည်။ ဒုတိယအနေဖြင့်လိုက်ရန် ငြင်းဆန်သည်။ မည်သည့်အခါမျှ လက်ထောက်ဖြစ်မည်မဟုတ်။ ငါပါသည့် မည်သည့်အဖွဲ့တွင်မဆို ခေါင်းဆောင်ဖြစ်ပြီး အဆုံးအဖြတ်ပေးပိုင်ခွင့် ရှိချင်သည်။ ငါသည် အဆုံးအဖြတ် ပေးပိုင်ခွင့်မရှိလျှင် သင်တို့အားလုံးကို သိမ်းသွင်းစည်းရုံးရန်၊ ငါ့ကို သင်တို့အားလုံး အထင်ကြီးလေးစားစေရန်၊ ခေါင်းဆောင်အဖြစ် ငါ့ကို သင်တို့ ရွေးချယ်စေရန် ဖြစ်နိုင်သမျှ နည်းလမ်းများအားလုံးကို ရှာမည်။ ငါ့တွင် အဆင့်အတန်းရှိသည်နှင့် ငါသည် အဆုံးအဖြတ်ပေးပိုင်ခွင့်ရှိမည်။ လူတိုင်းက ငါ့ကို နားထောင်ရလိမ့်မည်။ သင်သည် ငါ့နည်းလမ်းအတိုင်း အမှုအရာများကို လုပ်ဆောင်ရမည်ဖြစ်ပြီး သင်သည် ငါ၏ ထိန်းချုပ်မှုအောက်တွင် ရှိလိမ့်မည်။” ဟူ၍ ဖြစ်သည်။ အန္တိခရစ်က မည်သည့်တာဝန်ကို ထမ်းဆောင်သည်ဖြစ်စေ ၎င်းတို့သည် မိမိတို့ကိုယ်ကို အဓိကကျသော နေရာတစ်ခုတွင်၊ မြင့်မားသောရာထူးနေရာတွင် ထားရန် ကြိုးစားကြလိမ့်မည်။ ၎င်းတို့သည် သာမန်နောက်လိုက်တစ်ယောက် ဖြစ်ရခြင်းနှင့်ပတ်သက်၍ မည်သည့်အခါမျှ ရောင့်ရဲနိုင်မည်မဟုတ်။ ၎င်းတို့သည် မည်သည့်အရာကို စိတ်အပြင်းပြဆုံး ဖြစ်သနည်း။ လူတို့၏ ရှေ့တွင် ရပ်ပြီး အမိန့်များပေးခြင်း၊ လူတို့ကို ဆူငေါက်ခြင်း၊ လူတို့ကို သူတို့ပြောသည့်အတိုင်း လုပ်စေခြင်းတို့ဖြစ်သည်။ တာဝန်ထမ်းဆောင်စဉ်တွင် သမ္မာတရားကို လက်တွေ့လုပ်ဆောင်ပြီး ဘုရားသခင်ကို ကျေနပ်စေရန် သမ္မာတရား စည်းမျဉ်းများကို ရှာဖွေဖို့ကို မဆိုထားနှင့်၊ ၎င်းတို့၏ တာဝန်ကို မည်သို့ မှန်မှန်ကန်ကန် ထမ်းဆောင်ရမည်ကို လုံးဝ မစဉ်းစားကြပေ။ ထိုအစား ၎င်းတို့သည် ၎င်းတို့ကိုယ်တိုင်ခေါင်းဆောင်၊ သို့မဟုတ် အမှုဆောင်ဖြစ်လာပြီး အခြားလူတို့ကို ဦးဆောင်နိုင်ရန်အတွက် မိမိတို့ကိုယ်ကို အသိအမှတ်ပြုခြင်းခံရအောင် ပြုလုပ်ရန်၊ ခေါင်းဆောင်များက ၎င်းတို့ကို အထင်ကြီးပြီး ရာထူးတိုးပေးစေရန် ဦးနှောက်ခြောက်ခံ စဉ်းစားကြသည်။ ဤသည်မှာ တစ်နေကုန် ၎င်းတို့စဉ်းစားပြီး မျှော်လင့်လျက် အချိန်ကုန်စေသည့်အရာဖြစ်သည်။ အန္တိခရစ်များသည် တာဝန်ကို တိတ်ဆိတ်စွာဖြင့် မထင်မရှား ထမ်းဆောင်ရန်ကို မဆိုထားနှင့်၊ အခြားလူတို့၏ ဦးဆောင်မှုကို မခံယူလိုသကဲ့သို့ သာမန်နောက်လိုက် တစ်ယောက်လည်း မဖြစ်လိုကြပေ။ ၎င်းတို့၏တာဝန်သည် မည်သည့်အရာဖြစ်ပါစေ၊ ၎င်းတို့က အရေးပါသည့်သူမဖြစ်ပါက၊ ၎င်းတို့က သူတစ်ပါးတို့အထက်တွင် မနေရပါက၊ အခြားသူများကို ဦးဆောင်၍ မရပါက မိမိတို့၏တာဝန်များ ထမ်းဆောင်ခြင်းကို ပျင်းရိဖွယ်ဖြစ်သည်ဟု မြင်လာကာ အပျက်သဘောဆောင်လာပြီး ခိုကပ်လာကြသည်။ သူတစ်ပါးတို့၏ ချီးမွမ်းမှု၊ သို့မဟုတ် ကြည်ညိုမှုမပါဘဲနှင့် ယင်းသည် ၎င်းတို့အတွက် သာ၍ပင် စိတ်ဝင်စားမှုနည်းပါးဖွယ် ဖြစ်လာပြီး၊ မိမိတို့၏တာဝန်ကို ထမ်းဆောင်ဖို့ ၎င်းတို့ စိတ်ဆန္ဒများ သာ၍ပင် နည်းပါးလာလေသည်။ သို့ရာတွင် ၎င်းတို့က မိမိတို့၏တာဝန်များကို ထမ်းဆောင်စဉ်တွင် အရေးပါသည့်သူဖြစ်ပြီး အဆုံးသတ် ဆုံးဖြတ်ချက်ချခွင့်ရနိုင်ပါက ၎င်းတို့သည် အင်အားခိုင်မာပြီး မည်သည့်ဒုက္ခဆင်းရဲကိုမဆို ခံလိမ့်မည်။ ၎င်းတို့၌ ၎င်းတို့၏ တာဝန်ကို ထမ်းဆောင်ခြင်းတွင် ကိုယ်ပိုင် ရည်ရွယ်ချက်များ အစဉ်ရှိကြပြီး အခြားသူများကို သာလွန်ဖို့ ၎င်းတို့၏လိုအပ်ချက်ကို ဖြည့်ဆည်းပြီး ၎င်းတို့၏လိုအင်ဆန္ဒများနှင့် ရည်မှန်းချက်များကို ဖြည့်ဆည်းရန် နည်းလမ်းတစ်ခုအနေဖြင့် ၎င်းတို့သည် အသိအမှတ်ပြုခြင်း ခံလိုကြသည်။ ၎င်းတို့၏ တာဝန်ကို ထမ်းဆောင်စဉ်တွင် ထင်ပေါ်ဖို့၊ ထိပ်တွင်ရောက်ဖို့၊ အခြားလူများအထက်သို့ရောက်ဖို့ ကိစ္စရပ်တိုင်းတွင် ယှဉ်ပြိုင်လျက်ဖြင့် အလွန်အမင်း ယှဉ်ပြိုင်တတ်သည့်အပြင် ၎င်းတို့၏ လက်ရှိ အဆင့်အတန်း၊ ဂုဏ်သတင်းနှင့် ဂုဏ်သိက္ခာတို့ကို ထိန်းသိမ်းရန်နည်းလမ်းကိုလည်း စဉ်းစားနေကြသည်။ ၎င်းတို့၏ အဆင့်အတန်း၊ သို့မဟုတ် ဂုဏ်ကို ခြိမ်းခြောက်သည့်သူ တစ်စုံတစ်ယောက်ရှိလျှင် ထိုသူကို ဖြိုလှဲပြီး ဖယ်ရှားဖို့အတွက် မည်သည့်အရာကိုမဆို လုပ်ကြမည် ဖြစ်ကာ ညှာတာမှုမရှိပေ။ ၎င်းတို့သည် သမ္မာတရားကို လိုက်စားနိုင်သောသူ၊ မိမိတာဝန်ကို သစ္စာစောင့်သိမှုနှင့် တာဝန်သိစိတ်ဖြင့် ထမ်းဆောင်သောသူတို့ကို ဖိနှိပ်ရန် စက်ဆုပ်ဖွယ် နည်းလမ်းများကိုပင် အသုံးပြုကြသည်။ ၎င်းတို့သည် မိမိတို့တာဝန်ကို အကောင်းဆုံးထမ်းဆောင်သော ညီအစ်ကိုမောင်နှမများအပေါ်သို့လည်း မနာလိုမှုနှင့် မုန်းတီးမှုအပြည့်ရှိကြသည်။ ညီအစ်ကိုမောင်နှမများက ထောက်ခံပြီး အတည်ပြုလက်ခံသောသူတို့အပေါ်ကို ၎င်းတို့က အထူးသဖြင့် မုန်းတီးကြသည်။ ထိုသို့သောလူတို့သည် ၎င်းတို့ ကြိုးပမ်းသည့်အရာအတွက်၊ ၎င်းတို့၏ ဂုဏ်သတင်းနှင့် အဆင့်အတန်းအတွက် ကြီးမားသော ခြိမ်းခြောက်မှုဖြစ်သည်ဟု ၎င်းတို့က ယုံကြည်ကြသည်။ ၎င်းတို့၏ စိတ်နှလုံးတွင် ၎င်းတို့က “သင်၊ သို့မဟုတ် ငါ၊ ငါ သို့မဟုတ် သင်ဖြစ်ရမည်။ ငါတို့နှစ်ယောက်လုံးအတွက် နေရာမရှိပေ။ ငါက သင့်ကို ဖြိုလှဲပြီး ရှင်းမပစ်ရလျှင် ငါ့ကိုယ်ငါ ခွင့်လွှတ်နိုင်မည်မဟုတ်။” ဟု ကျိန်ဆိုကြသည်။ မတူညီသော ထင်မြင်ချက်ကို ဖော်ပြသော၊ ၎င်းတို့ကို ဖော်ထုတ်သော၊ သို့မဟုတ် ၎င်းတို့၏ အဆင့်အတန်းကို ခြိမ်းခြောက်သော ညီအစ်ကိုမောင်နှမများအပေါ်တွင် ၎င်းတို့က မသက်ညှာပေ။ ထိုသူတို့ကို ဝေဖန်အပြစ်တင်ရန်၊ ပြစ်တင်ရှုတ်ချရန်၊ သိက္ခာချရန်နှင့် ဖြိုလှဲရန်အတွက် ထိုသူတို့အပေါ် ထိခိုက်စေမည့် သတင်းအချက်အလက်ကို ရယူနိုင်ရန် မည်သည့်အရာကိုမဆို စဉ်းစားကြပြီး မရမချင်း ၎င်းတို့သည် စိတ်ချလက်ချ ရှိမည် မဟုတ်ချေ။ မည်သည့်လူကိုမဆို ၎င်းတို့၏ ဆက်ဆံမှုတွင် ၎င်းတို့၌ သဘောထားတစ်ခုသာ ရှိသည်။ ထိုလူက ၎င်း၏ အဆင့်အတန်းကို ခြိမ်းခြောက်လျှင် ၎င်းတို့က ထိုလူကို ရာထူးဆုံးရှုံးအောင်လုပ်ကာ ဖယ်ရှားပစ်မည်ဖြစ်သည်။ ၎င်းတို့၏ သစ္စာဆိုထားသော နောက်လိုက်များအားလုံးမှာ ၎င်းတို့ကို မြှောက်ပင့်သည့်လူများဖြစ်ပြီး ဤလူများ လုပ်ဆောင်သည့် မကောင်းသော မည်သည့်အရာမဆိုနှင့် အသင်းတော်၏ အလုပ်နှင့် ဘုရားအိမ်တော်၏ အကျိုးစီးပွားများကို မည်မျှ ထိခိုက်နစ်နာမှု ၎င်းတို့ ဖြစ်စေသည်ဖြစ်စေ ၎င်းတို့က ထိုသူတို့အတွက် ဖုံးဖိပေးလိမ့်မည်ဖြစ်ပြီး ထိုသူတို့ကို ကာကွယ်ပေးလိမ့်မည်။ မိမိတို့တာဝန်ကို ထမ်းဆောင်သည့် လမ်းကြောင်းတွင် အန္တိခရစ်များသည် ၎င်းတို့ကိုယ်ပိုင် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို အမြဲ စီမံနေကြသည်၊ မိမိတို့ကိုယ်ပိုင် အမှီအခိုကင်းသော နယ်မြေကို စီမံနေကြလေသည်။ ၎င်းတို့၏ တာဝန်ကို ထမ်းဆောင်ခြင်း၏ အနှစ်သာရမှာ ၎င်းတို့၏ အမှီအခိုကင်းသော နယ်မြေအတွက် တိုက်ခိုက်ရန်နှင့် ၎င်းတို့ကိုယ်ပိုင် အလားအလာနှင့် ကံကြမ္မာအတွက် တိုက်ခိုက်ရန် ဖြစ်သည်။

အချို့သော အန္တိခရစ်များသည် အဖွဲ့ငယ်တစ်ဖွဲ့တွင် လူဆယ့်နှစ်ယောက်ခန့်ကို ဦးဆောင်ပြီး အချို့က အသင်းတော်တစ်ခုရှိလူများ သို့မဟုတ် ထို့ထက်ပို၍ များသောလူများကို ဦးဆောင်ကြသည်။ လူမည်မျှကို ၎င်းတို့ ဦးဆောင်သည်ဖြစ်စေ၊ ၎င်းတို့သည် မိမိတို့တာဝန်များကို ထမ်းဆောင်နေချိန်တွင် ဤလူများကို ထိန်းချုပ်ထားပြီးသား ဖြစ်ကာ ၎င်းတို့ကြားတွင် ရှင်ဘုရင်အဖြစ် အာဏာကို စွဲကိုင်နေကြသည်။ ထိုသို့သော ကိစ္စရပ်များကို ဘုရားသခင် မည်မျှရှုတ်ချပြီး စက်ဆုပ်ရွံရှာသည်ကို ၎င်းတို့ ပူပန်ခြင်းမရှိဘဲ မိမိတို့လက်ဝယ်ရှိ အာဏာကို ခိုင်မြဲစွာ ဆုပ်ကိုင်ထားရန်နှင့် ၎င်းတို့ ထိန်းချုပ်နိုင်သော မိမိတို့၏ လက်အောက်ရှိ ထိုလူများကို တင်းကျပ်စွာ ထိန်းချုပ်ဖို့ကိုသာ ဂရုပြုနေကြသည်။ ထို့ကြောင့် မိမိတို့တာဝန်များကို ထမ်းဆောင်ရာတွင် အန္တိခရစ်များ၏ ရည်ရွယ်ချက်များနှင့် စိတ်ဓာတ်လှုံ့ဆော်မှုများမှ အကဲဖြတ်သော် ၎င်းတို့၏ အနှစ်သာရက ရက်စက်ကြမ်းကြုတ်ပြီး ကောက်ကျစ်ဆိုးယုတ်ပေသည်။ ထို့ကြောင့် ၎င်းတို့၏ တာဝန်များကို ထမ်းဆောင်နေချိန် ၎င်းတို့၏ အပြုအမူကို အခြေခံ၍ မည်သည့် စိတ်သဘောထားကို ၎င်းတို့ ထုတ်ဖော်ပြသနည်း။ ၎င်းတို့၏ စိတ်သဘောထားသည်လည်း ရက်စက်ကြမ်းကြုတ်သည့် စိတ်သဘောထားတစ်ခု ဖြစ်သည်။ ဤရက်စက်ကြမ်းကြုတ်သည့် စိတ်သဘောထားကို မည်သို့ သရုပ်ဖော်ထားသနည်း။ မိမိတို့တာဝန်များကို ထမ်းဆောင်နေချိန်တွင် ၎င်းတို့အနေဖြင့် ဆင်းရဲဒုက္ခခံစားရနိုင်ပြီး အဖိုးအခပေးကောင်း ပေးနိုင်သော်လည်း ၎င်းတို့ ထမ်းဆောင်သည့် မည်သည့်တာဝန်ကမျှ ဘုရားနှုတ်ကပတ်တော်များနှင့်အညီ လုပ်ဆောင်ထားခြင်း မဟုတ်ပေ။ မိမိတို့၏တာဝန်များကို ထမ်းဆောင်သည့် လမ်းကြောင်းတွင် ၎င်းတို့သည် လုပ်ငန်းဆောင်တာတစ်ခုစီအတွက် ဘုရားအိမ်တော်က ချမှတ်ထားသည့် စည်းမျဉ်းများကို ရှာဖွေရန် မဆိုထားနှင့်၊ အလုပ် အစီအစဉ်များကိုပင် လုံးဝ အကောင်အထည်မဖော်ကြပေ။ ၎င်းတို့သည် မိမိတို့၏ တစ်ကိုယ်ရေ နှစ်သက်မှုများနှင့် အာဏာအတွက် မိမိတို့၏ လိုအင်ဆန္ဒအပြင် တစ်စုံတစ်ခုကို အမြဲ လုပ်ဆောင်နေလိုသည့် မိမိတို့၏ တစ်ကိုယ်ရေဆန္ဒကိုသာ ဖြည့်ဆည်းကြသည်။ ဤသည်တို့မှာ သရဖူတစ်ခု ရရှိစေနိုင်သည်ဟု အန္တိခရစ်များက ယုံကြည်ကြသည့် အချို့သော အခြေအနေများသာ ဖြစ်သည်။ ၎င်းတို့က “ငါသည် အဖိုးအခပေးလျက်၊ မိမိကိုယ်ကို စွန့်လွှတ်ကာ အသုံးခံလျက် အမှုအရာများကို ဤနည်းဖြင့်သာ လုပ်ဆောင်လျှင် ဘုရားက အဆုံးတွင် ငါ့ကို သရဖူတစ်ခုပေးပြီး ဆုချီးမြှင့်မည်မှာ သေချာသည်”ဟု ဖြစ်ချင်စိတ်ဖြင့် စဉ်းစားကြသည်။ ဘုရားနှုတ်ကပတ်တော်များ၌ လူသားမျိုးနွယ်အတွက် အလေးထားပြီး ထပ်တလဲလဲ တင်ပြထားသည့် သတ်မှတ်ချက်များနှင့် စည်းမျဉ်းများကို ၎င်းတို့ လုံးဝ အလေးဂရုပြုခြင်း မရှိ သို့မဟုတ် အလေးအနက် သဘောမထားကြပေ။ ယင်းတို့ကို ဆိုရိုးတစ်စုံအဖြစ်သာ စဉ်းစားကြသည်။ ၎င်းတို့၏ စိတ်နေစိတ်ထားမှာ “သင်၏ သတ်မှတ်ချက်များက မည်သည့်အရာဖြစ်စေ ငါ၏ အာဏာ သို့မဟုတ် လိုက်စားမှုများကို ငါ လျှော့မပေးနိုင်ပါ။ ပြီးလျှင် ငါ၏ အလိုဆန္ဒများ သို့မဟုတ် ရည်မှန်းချက်များကို ငါ လက်မလွှတ်နိုင်ပါ။ ငါ့ထံတွင် ဤအရာများမရှိလျှင် ငါ၏ တာဝန်များကို ထမ်းဆောင်ဖို့ မည်သည့် တွန်းအားပေးမှု သို့မဟုတ် စိတ်ဓာတ်လှုံ့ဆော်မှု ငါ့တွင် ရှိသနည်း”ဟူ၍ ဖြစ်သည်။ ဤသည်တို့မှာ မိမိတို့ တာဝန်များကို ထမ်းဆောင်နေချိန်တွင် အန္တိခရစ်များ၏ သရုပ်သကန်များ ဖြစ်သည်။ ဘုရားနှုတ်ကပတ်တော်များက မည်သည့်အရာကို ပြောသည်ဖြစ်စေ၊ ပြီးလျှင် အမျိုးမျိုးသော လုပ်ငန်းဆောင်တာများအတွက် အထက်က မည်သည့် သတ်မှတ်ထားသော စံနှုန်းများနှင့် စည်းမျဉ်းများ ရှိသည်ဖြစ်စေ အန္တိခရစ်များက နားထောင်ခြင်းမရှိသကဲ့သို့ အလေးဂရုပြုခြင်း မရှိကြပေ။ အထက်၏ စကားများက မည်မျှတိကျသည်ဖြစ်စေ၊ ဤအလုပ်ကဏ္ဍနှင့်ပတ်သက်၍ သတ်မှတ်ချက်များက မည်မျှ တင်းကျပ်သည်ဖြစ်စေ၊ ၎င်းတို့က မကြားချင်ယောင် ဟန်ဆောင်ကြသည် သို့မဟုတ် နားမလည်ချင်ယောင် ဟန်ဆောင်ကြပြီး အောက်ခြေတွင် အမှုအရာများကို မိမိတို့ကိုယ်ပိုင် ရည်ရွယ်ချက်များအတိုင်း လုပ်ဆောင်ရင်း မဆင်မခြင်နှင့် ထင်တိုင်းကြဲ ပြုမူကာ ရမ်းကားနေကြဆဲ ဖြစ်၏။ ၎င်းတို့အနေဖြင့် အမှုအရာများကို ဘုရားသခင်၏ သတ်မှတ်ချက်များအတိုင်းလည်းကောင်း၊ အထက်မှ တောင်းဆိုသည့် နည်းလမ်းများအတိုင်းလည်းကောင်း လုပ်ဆောင်လျှင် ၎င်းတို့၏ အဆင့်အတန်းကို ၎င်းတို့ ဆုံးရှုံးကြလိမ့်မည်ဖြစ်ပြီး ၎င်းတို့ စွဲကိုင်သည့် အာဏာသည် လွှဲပြောင်းခြင်းခံရကာ ပပျောက်သွားလိမ့်မည်ဟု ၎င်းတို့ ယုံကြည်ကြလေသည်။ အမှုအရာများကို သမ္မာတရားအတိုင်းလည်းကောင်း၊ ဘုရားနှုတ်ကပတ်တော်များတွင် ရှိသည့် တောင်းဆိုချက်များအတိုင်းလည်းကောင်း လုပ်ဆောင်ခြင်းသည် မိမိတို့၏ အာဏာအပေါ် မမြင်နိုင်သည့် တိုက်ခိုက်မှုတစ်ခုဖြစ်ပြီး ထိုအာဏာ ဆုံးရှုံးမှုဖြစ်သည်ဟု ၎င်းတို့ ယုံကြည်ကြသည်။ ထိုအရာသည် ၎င်းတို့၏ တစ်ကိုယ်ရေ ဂုဏ်သတင်းအပေါ် သဲကြီးမဲကြီး တိုက်ခိုက်မှုတစ်ခု ဖြစ်သည်။ ၎င်းတို့က “ငါ ထိုမျှမနုံအပါ။ သင်တို့၏ အယူအဆများကို ငါ လက်ခံလျှင် ငါသည် ခေါင်းဆောင်မှု ပါရမီတွင် အရည်အချင်းမပြည့်မီသကဲ့သို့ ချို့တဲ့သည့်ပုံပေါ်မည် မဟုတ်လော။ သင်တို့၏ အယူအဆများကို ငါ လက်ခံလျှင်၊ ငါ မှားသည်ဟု ဝန်ခံလျှင် ငါ၏ ညီအစ်ကို မောင်နှမများက နောက်ပိုင်းတွင် ငါ့စကားကို နားထောင်ကြလိမ့်ဦးမည်လော။ ငါ့ထံတွင် သိက္ခာရှိလိမ့်ဦးမည်လော။ အမှုအရာများကို အထက်၏ သတ်မှတ်ချက်များနှင့်အညီ ငါ လုပ်ဆောင်လျှင် ငါ့ကိုယ်ငါ ကြွားဖို့အတွက် အခွင့်အရေးကို ငါ ဆုံးရှုံးမည် မဟုတ်လော။ ထိုအခါ ငါ၏ ညီအစ်ကို မောင်နှမများက ငါ့ကို ကိုးကွယ်ကြလိမ့်ဦးမည်လော။ ငါ ပြောသည့်အရာကို ၎င်းတို့ နားထောင်ကြလိမ့်ဦးမည်လော။ ၎င်းတို့ထဲမှ မည်သူကမျှ ငါပြောသည့်အရာကို နားမထောင်လျှင် ဤတာဝန်ကို ထမ်းဆောင်ရာတွင် မည်သည့် အဓိပ္ပာယ်ရှိသနည်း။ ဤအလုပ်ကို ငါ မည်သို့ လုပ်ဆောင်နိုင်ဦးမည်နည်း။ အဖွဲ့တွင် ငါ ဩဇာအာဏာမရှိဘဲ ငါ၏ သိက္ခာ လျော့နည်းသွားလျှင်လည်းကောင်း၊ သူတို့အားလုံးက ဘုရားနှုတ်ကပတ်တော်များကို နားထောင်ပြီး သမ္မာတရားစည်းမျဉ်းများအတိုင်း လက်တွေ့လုပ်ဆောင်ကြလျှင်လည်းကောင်း ငါ၏ ခေါင်းဆောင်မှုက အချည်းနှီး ဖြစ်သွားမည် မဟုတ်လော။ ငါသည် ရုပ်သေးရုပ်တစ်ရုပ် ဖြစ်လာမည် မဟုတ်လော။ သို့ဆိုလျှင် ဤအရာများကို လုပ်ဆောင်ခြင်းအတွက် မည်သည့် စိတ်ထက်သန်မှု ငါ ရှိလိမ့်မည်နည်း။ ငါ၏ ခေါင်းဆောင်မှုက အချည်းနှီးဖြစ်ပြီး ငါ လုပ်ဆောင်သည့် မည်သည့်အရာမဆိုက အဓိပ္ပာယ်မဲ့လျှင် ငါ့ထံ၌ အနာဂတ်ရှေ့ရေး တစ်ခုတလေ ရှိလိမ့်ဦးမည်လော”ဟု စဉ်းစားကြလေသည်။ အန္တိခရစ်များ အလိုရှိသည်မှာ မည်သည့်အဖွဲ့တွင်မဆို အခြားသူများအားလုံးအထက်တွင် နေရာရဖို့ဖြစ်ပြီး ထိုသို့ဖြင့် အပြန်အလှန်အနေဖြင့် အနာဂတ် သရဖူတစ်ခုနှင့် အနာဂတ် ဆုလာဘ်များကို ရရှိဖို့အတွက် ဖြစ်သည်။ ၎င်းတို့အနေဖြင့် ဘုရားသခင် ရွေးချယ်ထားသော လူတို့ထဲတွင် ထူးချွန်သည့် ပုဂ္ဂိုလ်တစ်ဦးနှင့် အခြားသူများ၏ ခေါင်းဆောင်တစ်ဦး ဖြစ်လာသရွေ့ အပြန်အလှန်အနေဖြင့် အနာဂတ် သရဖူတစ်ခု ရပိုင်ခွင့်ရှိလိမ့်မည်ဖြစ်ပြီး အနာဂတ်တွင် ကြီးမားသည့် ကောင်းချီးများ ရပိုင်ခွင့်ရှိလိမ့်မည်ဟု ၎င်းတို့က ယုံကြည်ကြလေသည်။ ထို့ကြောင့် အန္တိခရစ်များသည် မည်သည့်အချိန်တွင်မျှ ၎င်းတို့ စွဲကိုင်သည့် အာဏာကို လျှော့ပေးလိမ့်မည် မဟုတ်သကဲ့သို့ မည်သည့် အခြေအနေအောက်တွင်မျှ ၎င်းတို့၏ သတိဝီရိယရှိခြင်းကို လျှော့ပေါ့ပေးလိမ့်မည် မဟုတ်ပေ။ ၎င်းတို့အနေဖြင့် မိမိတို့၏ သတိထားမှုကို အနည်းငယ် လျှော့လိုက်လျှင်ပင် မိမိတို့လက်တွင်ရှိသည့် အာဏာ လုယူခြင်းခံရမည် သို့မဟုတ် အားနည်းသွားမည်ကို ကြောက်ရွံ့ကြသည်။ မိမိတို့၏တာဝန်များကို ထမ်းဆောင်နေချိန်တွင် ထိုတာဝန်များကို ကောင်းစွာ ထမ်းဆောင်ကာ ဘုရားနှုတ်ကပတ်တော်များ၏ စည်းမျဉ်းများနှင့် သူ၏ သတ်မှတ်ချက်များအတိုင်း သက်သေခံလျက် ထိုတာဝန်များကို မိမိတို့ကိုယ်ပိုင် ရာထူး၌ အစွမ်းကုန် ထမ်းဆောင်ခြင်း မရှိကြပေ။ ထိုအစား ၎င်းတို့ ရရှိမည်ဟု ယုံကြည်သည့် သရဖူကို ခိုင်မာစွာ ဆုပ်ကိုင်ရန် ထိုသို့သော အခွင့်အရေးများကို အသုံးပြုကြသည်။ အချို့သော အန္တိခရစ်များသည် ဘုရားအိမ်တော်၏ သတ်မှတ်ချက်များကို စည်းမျဉ်းစည်းကမ်းတစ်စုံအဖြစ် ပုံသေစောင့်ထိန်းနိုင်လျှင်ပင် ယင်းက ၎င်းတို့အနေဖြင့် သမ္မာတရားကို လက်ခံပြီး ဘုရားနှုတ်ကပတ်တော်များကို ကျိုးနွံနာခံသည့်လူများဖြစ်သည်ဟု မပြသနိုင်ပေ။ ဤအရာ၏နောက်ကွယ်ရှိ အကြောင်းရင်းမှာ အဘယ်နည်း။ အချို့သော အန္တိခရစ်များသည် မိမိတို့၏တာဝန်များကို ထမ်းဆောင်သည့်လမ်းကြောင်းတွင် အာဏာကို အမြဲ လက်မလွှတ်တမ်း သိမ်းပိုက်လိုပြီး ထိုအတွက် မိမိတို့၏ လိုအင်ဆန္ဒကို ဖြည့်ဆည်းလိုကြကာ အမြဲပင် အဆင့်အတန်းရှိချင်ပြီး အဆင့်အတန်းရှိသည့်နေရာတစ်ခုမှနေ၍ လူတို့ကို ဩဝါဒခြွေကာ ခိုင်းစေလိုကြ၏။ သို့သော် အချို့သော အန္တိခရစ်များသည် ကွဲပြားပြီး “ထီးထီးကြီး ထင်ပေါ်နေသည့်ငှက်သည်သေနတ်ဖြင့် အပစ်ခံရသည့်ငှက်ဖြစ်သည်။ ယင်းမှာ အရဲစွန့်ပြီး အမှားပြုလုပ်မိသူ မည်သူမဆို ဆင်းရဲဒုက္ခခံစားရလိမ့်မည်ဟု ဆိုလိုပေသည်။ ငါသည် ထိုသို့သော ငနုံငအတစ်ဦး ဖြစ်မည် မဟုတ်ပါ။ ငါ မည်မျှ တတ်စွမ်းနိုင်သည်ဖြစ်စေ၊ သုံးဆယ်ရာခိုင်နှုန်းသာ ငါ အားစိုက်မည်ဖြစ်ပြီး အခြား ခုနစ်ဆယ်ကို အရေးပေါ်ကိစ္စအတွက် အရန်အဖြစ် ငါ ချန်ထားမည်ဖြစ်သည်။ ငါ အနည်းငယ် ချုပ်ထိန်းရမည်ဖြစ်သည်။ ဘုရားအိမ်တော်က မည်သည့်အရာကို ပြောသည်ဖြစ်စေ၊ ငါ့အပေါ် မည်သည့်အရာ တောင်းဆိုသည်ဖြစ်စေ အပေါ်ယံအားဖြင့် ငါ သဘောတူမည်ဖြစ်ပြီး ငါသည် နှောင့်ယှက်ပြီး အဖျက်အမှောင့်လုပ်သည့်သူတစ်ဦး ဖြစ်မည်မဟုတ်ပါ။ မည်သူဦးဆောင်သည်ဖြစ်စေ ငါ နောက်မှလိုက်မည်ဖြစ်ပြီး သူတို့ပြောသည့် မည်သည့်အရာကိုမဆို ငါ အသိအမှတ်ပြုမည်။ အထက်က ပေးထားသည့် စည်းမျဉ်းစည်းကမ်းများကို ငါ ပုံသေစောင့်ထိန်းနေပြီး မချိုးဖောက်သရွေ့ ငါ အဆင်ပြေမည်ဖြစ်သည်။ ငါ၏ သစ္စာစောင့်သိခြင်းကို ဘုရားသခင်အား ဆက်ကပ်ခြင်းနှင့် ကိုယ်တော့်အတွက် ရိုးသားစွာ ကိုယ့်ကိုယ်ကိုယ် အသုံးခံခြင်းနှင့် ပတ်သက်၍မူ ဤသည်မှာ မလိုအပ်ပေ။ ငါ၏ တာဝန်ကို ထမ်းဆောင်ရာတွင် ငါ အနည်းငယ် အားထုတ်မည်။ လုံလောက်ရုံမျှ လုပ်ဆောင်ခြင်းက လက်ခံနိုင်ဖွယ်ဖြစ်ပြီး ငါ လူနုံလူအ ဖြစ်မည် မဟုတ်ပါ။ ငါ မည်သည့်အရာကို လုပ်ဆောင်သည်ဖြစ်စေ ဘာမျှ မရရှိခြင်းနှင့် ဤအရာအားလုံးအတွက် ပြစရာ ဘာမျှမရှိဘဲ အဆုံးသတ်ရခြင်းကို ရှောင်ရှားဖို့အတွက် အနည်းငယ် ငါ ချုပ်ထိန်းဖို့ လိုသည်”ဟူသည့် စိုးရိမ်မှုမျိုး ရှိကြသည်။ ဤအမျိုးအစား အန္တိခရစ်များက အခြားသူတို့အနေဖြင့် မိမိတို့ တာဝန်များကို ထမ်းဆောင်ရာတွင် တာဝန်ဝတ္တရားများကို ယူကာ ပြဿနာများကို ဖြေရှင်းဖို့ အမြဲ အရဲစွန့်ခြင်းသည် ထိုသူတို့ စဉ်းစားဉာဏ်မရှိခြင်းဖြစ်ပြီး ၎င်းတို့အနေဖြင့် မိမိတို့ကိုယ်တိုင် ထိုသို့သော ငနုံငအများ မဖြစ်ရဟု ယုံကြည်ကြသည်။ ၎င်းတို့၏ စိတ်နှလုံးများတွင် ၎င်းတို့က တစ်စုံတစ်ဦးအနေဖြင့် အဆင့်အတန်းကို လိုက်စားပြီး မိမိတို့ကိုယ်ပိုင် အာဏာကို စီမံလျှင် အနှေးနှင့်အမြန် ဖော်ထုတ်ခံရလိမ့်မည် ဖြစ်သော်လည်း သမ္မာတရားကို လက်တွေ့လုပ်ဆောင်ဖို့အတွက် ၎င်းတို့က အဖိုးအခပေးရမည်၊ အားထုတ်မှုပြုရမည်၊ မိမိတို့၏ ရိုးသားစစ်မှန်မှုကို ပူဇော်ဆက်ကပ်ကာ သစ္စာစောင့်သိရမည်ဟု သိကြသည်။ ၎င်းတို့သည် ဆင်းရဲဒုက္ခများစွာ ခံစားရမည်ဖြစ်ပြီး ထိုသို့လုပ်ဆောင်ဖို့ မလိုမလားဖြစ်နေကြသည်။ အလယ်အလတ် လမ်းစဉ်ကိုလိုက်လျက် အရဲစွန့်ခြင်းလည်းမရှိသကဲ့သို့ နောက်တွန့်ခြင်းလည်း မရှိဘဲ အပေးအယူလုပ်သည့် လုပ်နည်းကိုင်နည်းတစ်ခုကို ၎င်းတို့ ခံယူကျင့်သုံးကြသည်။ ၎င်းတို့က “ငါ့ကို စေခိုင်းသည့် မည်သည့်အရာကိုမဆို ငါ လုပ်ဆောင်မည်။ ဟန်ဆောင်လုပ်ပြရုံလုပ်ပြပြီး ပြီးလိုက်မည်။ ပိုမိုကောင်းမွန်စွာ လုပ်ဆောင်ဖို့ စေခိုင်းခြင်းခံရလျှင် ငါ လုပ်ကိုလုပ်မည် မဟုတ်။ ပိုမိုကောင်းမွန်စွာ လုပ်ဆောင်ဖို့အတွက် ငါသည် သာ၍ မြင့်မားသော အဖိုးအခတစ်ခုကို ပေးရမည်ဖြစ်ပြီး စာရွက်စာတမ်းများကို ပို၍စစ်ဆေးရမည်၊ ထိုအရာက အလွန် ပင်ပန်းလွန်းစရာဖြစ်ပေမည်။ ထိုသို့လုပ်ဆောင်ခြင်းအတွက် ဘုရားက ငါ့ကို အပိုဆုလာဘ်များပေးမည်ဆိုလျှင် မျှတမည်ဖြစ်သော်လည်း ဘုရားနှုတ်ကပတ်တော်များက အပိုဆုလာဘ်များနှင့်ပတ်သက်၍ မည်သည့်အရာမျှ ပြောသည့်ပုံမရပါ။ ဤသို့ဖြစ်သဖြင့် ငါ ဆင်းရဲဒုက္ခခံပြီး ခြေကုန်လက်ပန်းကျဖို့ မလိုအပ်ပါ။ အေးဆေးလုပ်ခြင်းက ပိုကောင်းသည်”ဟု ယုံကြည်ကြလေသည်။ ထိုသို့သော လူတစ်ဦးက မိမိတာဝန်ကို ကောင်းစွာ ထမ်းဆောင်နိုင်သလော။ သမ္မာတရားကို သူ ရရှိနိုင်သလော။ သမ္မာတရားအတွက် မကြိုးပမ်းဘဲ ထိုအစား ဝတ်ကျေတမ်းကျေ ဖြစ်သည့် သို့မဟုတ် အပျက်သဘောဆောင်ပြီး မိမိတို့အလုပ်တွင် ခိုကပ်သည့်သူများသည် ဘုရားသခင်၏ အသိအမှတ်ပြုခြင်းကို ရရှိနိုင်ကြသလော။ လုံးဝ မရရှိနိုင်ပေ။

အန္တိခရစ်တစ်ဦး၏ အသိသာဆုံးသော သရုပ်သကန်မှာ အဘယ်နည်း။ ဦးစွာပထမ ၎င်းတို့သည် သမ္မာတရားကို လက်မခံကြပေ။ ယင်းမှာ လူတိုင်း မြင်နိုင်သည့်အရာတစ်ခု ဖြစ်သည်။ ၎င်းတို့အနေဖြင့် အခြားလူတို့၏ အကြံပြုချက်များကို လက်မခံကြရုံမက အရေးအကြီးဆုံးမှာ ပြုပြင်ခံရခြင်းကိုလည်း လက်မခံကြပေ။ အန္တိခရစ်များက သမ္မာတရားကို လက်မခံကြခြင်းမှာ မြေကြီးလက်ခတ်မလွဲ သေချာပေသည်။ အကယ်၍ ၎င်းတို့သည် သမ္မာတရားကို လက်ခံနိုင်ကြပါမူ အန္တိခရစ်များ ဖြစ်ကြမည် မဟုတ်ပေ။ သို့ဆိုလျှင် အန္တိခရစ်များသည် အဘယ်ကြောင့် မိမိတို့၏ တာဝန်များကို ထမ်းဆောင်နေကြသေးသနည်း။ ၎င်းတို့၏ တာဝန်များကို ထမ်းဆောင်ရာတွင် ၎င်းတို့၏ ရည်ရွယ်ချက်မှာ အတိအကျ မည်သည့်အရာ ဖြစ်သနည်း။ ယင်းမှာ “ဤဘဝတွင် အဆတစ်ရာ ရရှိပြီး နောင်ဘဝတွင် ထာဝရအသက်ရရှိရန်” ဖြစ်သည်။ ၎င်းတို့သည် မိမိတို့၏ တာဝန်များတွင် ဤဆိုရိုးကို လုံးဝ လိုက်လျှောက်နေကြသည်။ ဤသည်မှာ အပေးအယူတစ်ခု မဟုတ်လော။ ဤသည်မှာ လုံးဝ အပေးအယူတစ်ခု ဖြစ်၏။ ဤအပေးအယူ၏ သဘာဝဖြင့် အကဲဖြတ်သော် ဤသည်မှာ ကောက်ကျစ်ဆိုးယုတ်သော စိတ်သဘောထားတစ်ခု မဟုတ်လော။ (ဟုတ်ပါသည်။) သို့ဆိုလျှင် မည်သည့်နည်းဖြင့် ၎င်းတို့က ကောက်ကျစ်ဆိုးယုတ်ကြသနည်း။ တစ်ဦးတလေက ငါ့ကို ပြောပြနိုင်သလော။ (အန္တိခရစ်များက ဘုရားသခင် ဖော်ပြသည့် ဤအလွန်များသော သမ္မာတရားများကို ကြားသော်လည်း ယင်းတို့ကို လုံးဝ မလိုက်စားကြပေ။ ၎င်းတို့သည် မိမိတို့၏ တစ်ကိုယ်ရေ အကျိုးအမြတ်အတွက်၊ ပြီးလျှင် အခြားသူများအပေါ် အာဏာကိုင်စွဲရန်အတွက်သာ မိမိတို့တာဝန်ကို ထမ်းဆောင်ရင်း ၎င်းတို့၏ အဆင့်အတန်းကို ခိုင်မာစွာ စွဲကိုင်ကြပြီး လက်မလွှတ်ကြပေ။) အဖြေက မှန်သလိုမျိုးရှိသည်၊ ထိုအရာကို သင် နားလည်သလိုမျိုးရှိသော်လည်း ထိုမျှ တိကျခြင်း မရှိပေ။ ဘုရားသခင်နှင့် အပေးအယူလုပ်ခြင်းက မှားသည်ဟု ၎င်းတို့က အပြည့်အဝ ကောင်းစွာ သိရှိသော်လည်း အဆုံးထိတိုင် မလျှော့တမ်းလုပ်ကာ နောင်တရဖို့ ငြင်းဆန်ကြလျှင် ဤပြဿနာက ဆိုးရွားပေသည်။ ယခုခေတ်တွင် လူအများစုသည် ကောင်းချီးများ ရရှိဖို့ ရည်ရွယ်ချက်ဖြင့် မိမိတို့တာဝန်များကို ထမ်းဆောင်ကြသည်။ ၎င်းတို့အားလုံးက ဆုလာဘ်ချီးမြှင့်ခံရပြီး သရဖူတစ်ခုရရှိရန် မိမိတို့၏ တာဝန်များ ထမ်းဆောင်မှုကို အသုံးပြုချင်ကြပြီး မိမိတာဝန် ထမ်းဆောင်ခြင်း၏ အရေးပါမှုကို ၎င်းတို့ နားမလည်ကြပေ။ ဤပြဿနာကို ရှင်းလင်းစွာ မိတ်သဟာယပြုရန် လိုအပ်သည်။ ထို့ကြောင့် လူတို့၏ တာဝန် ဖြစ်လာပုံကိုသာ ပထမဆုံး ပြောဆိုဆွေးနွေးကြစို့။ ဘုရားသခင်သည် လူသားမျိုးနွယ်ကို စီမံခန့်ခွဲရန်နှင့် ကယ်တင်ရန် အမှုပြု၏၊ ထို့ကြောင့် ကိုယ်တော်၌ လူတို့အပေါ် တောင်းဆိုချက်များ ရှိသည်မှာ သေချာ၏။ ဤတောင်းဆိုချက်များမှာ သူတို့၏ တာဝန်များ ဖြစ်၏။ လူတို့၏ တာဝန်က ဘုရားသခင်၏ အမှုတော်မှလည်းကောင်း၊ လူသားမျိုးနွယ်အပေါ် သူ၏ သတ်မှတ်ချက်များမှလည်းကောင်း ဖြစ်ပေါ်သည်မှာ သိသာပေသည်။ မည်သည့်တာဝန်ကို ထမ်းဆောင်သည်ဖြစ်စေ ယင်းသည် အသင့်လျော်ဆုံးသောအရာဖြစ်သည်။ လူသားမျိုးနွယ်ကြားတွင် အလှပဆုံး၊ တရားအမျှတဆုံးသောအရာ ဖြစ်သည်။ ဖန်ဆင်းခံများအနေဖြင့် လူတို့သည် မိမိတို့တာဝန်ကို ထမ်းဆောင်သင့်သည်။ ထိုအခါမှသာ ဖန်ဆင်းရှင်၏ အသိအမှတ်ပြုခြင်းကို ၎င်းတို့ ရရှိနိုင်သည်။ ဖန်ဆင်းခံတို့သည် ဖန်ဆင်းရှင်၏ စိုးမိုးမှုအောက်တွင် အသက်ရှင်ပြီး ဘုရားသခင် ပံ့ပိုးသည့်အရာအားလုံးနှင့် ဘုရားသခင်ဆီကလာသည့် အရာရာတိုင်းကို ၎င်းတို့ လက်ခံသည်။ ထို့ကြောင့် ၎င်းတို့၏ တာဝန်ဝတ္တရားများကို ထမ်းဆောင်သင့်သည်။ ဤသည်မှာ လုံးဝ သဘာဝကျပြီး ကျိုးကြောင်းခိုင်လုံမျှတသည်။ ဘုရားသခင်က အမိန့်ဖြင့်ပြဋ္ဌာန်းခဲ့ခြင်း ဖြစ်သည်။ လူတို့အတွက် ဖန်ဆင်းခံတစ်ယောက်၏ တာဝန်ကို ထမ်းဆောင်ခြင်းသည် ဤလူ့ကမ္ဘာတွင် နေထိုင်စဉ် လုပ်ဆောင်သည့် မည်သည့်အရာမဆိုထက် ပို၍တရားမျှတသည်၊ လှပသည်၊ မြင့်မြတ်သည်ကို ဤအရာမှ မြင်နိုင်သည်။ လူသားမျိုးနွယ်အကြားတွင် ဖန်ဆင်းခံတစ်ဦး၏ တာဝန်ကို ထမ်းဆောင်ခြင်းထက် ပို၍ အဓိပ္ပာယ်ရှိသော သို့မဟုတ် တန်ဖိုးရှိသောအရာ တစ်စုံတစ်ရာ မရှိပေ၊ ထို့ပြင် ဖန်ဆင်းခံလူသားတစ်ဦး၏ အသက်တာအတွက် ပိုကြီးမြတ်သော အဓိပ္ပာယ်နှင့် တန်ဖိုးကို ဆောင်ကြဉ်းပေးသည့်အရာလည်း တစ်ခုမျှ မရှိချေ။ ကမ္ဘာမြေပေါ်တွင် ဖန်ဆင်းခံတစ်ယောက်၏ တာဝန်ကို အမှန်တကယ်၊ ရိုးသားစွာ ထမ်းဆောင်သော လူအုပ်စုသာလျှင် ဖန်ဆင်းရှင်ကို ကျိုးနွံနာခံသောသူများဖြစ်သည်။ ဤအုပ်စုသည် လောကီ၌ ရေပန်းစားသောအရာများနောက်သို့ မလိုက်ပေ။ ၎င်းတို့သည် ဘုရားသခင်၏ ခေါင်းဆောင်မှုနှင့် လမ်းပြမှုကို ကျိုးနွံနာခံသည်။ ဖန်ဆင်းရှင်၏ နှုတ်ကပတ်တော်များကိုသာ နားထောင်သည်။ ဖန်ဆင်းရှင် ဖော်ပြသော သမ္မာတရားများကို လက်ခံသည်။ ဖန်ဆင်းရှင်၏ နှုတ်ကပတ်တော်များအတိုင်း အသက်ရှင်သည်။ ဤသည်မှာ အမှန်ကန်ဆုံး၊ အထူးကဲဆုံးသော သက်သေခံချက်ဖြစ်သည်။ ဤသည်မှာ ဘုရားသခင်အပေါ် ယုံကြည်ခြင်း၏ အကောင်းဆုံး သက်သေခံချက် ဖြစ်သည်။ ဖန်ဆင်းခံတစ်ဦးအနေဖြင့် ဖန်ဆင်းခံတစ်ဦးနှင့်ဆိုင်သည့် တာဝန်ကို ထမ်းဆောင်နိုင်ခြင်း၊ ဖန်ဆင်းရှင်ကို ကျေနပ်မှုပေးနိုင်ခြင်းသည် လူသားမျိုးနွယ်ကြားတွင် အလှပဆုံးသောအရာဖြစ်ပြီး ယင်းသည် ၎င်းတို့အလယ်တွင် ချီးမွမ်းဖို့ရာ ပြောစမှတ်တွင်မည့် အဖြစ်အပျက်အဖြစ် ဖြန့်သင့်သည့်အရာ ဖြစ်သည်။ ဖန်ဆင်းရှင်က ဖန်ဆင်းခံများထံ အပ်နှံထားသော မည်သည့်အရာကိုမဆို ၎င်းတို့က အကြွင်းမဲ့လက်ခံသင့်သည်၊ ယင်းသည် လူသားမျိုးနွယ်အတွက် ပျော်ရွှင်ခြင်းနှင့် အခွင့်ထူး နှစ်မျိုးလုံးနှင့်ဆိုင်သော ကိစ္စဖြစ်ပြီး ဖန်ဆင်းခံတစ်ဦး၏တာဝန်ကို ထမ်းဆောင်သော သူများအားလုံးအတွက် မည်သည့်အရာကမျှ ပို၍ လှပဖွယ်၊ သို့မဟုတ် အမှတ်ရထိုက်ဖွယ် မကောင်းပေ၊ ဤသည်မှာ အပြုသဘောဆောင်သောအရာပင် ဖြစ်သည်။ ပြီးလျှင် ဖန်ဆင်းရှင်က ဖန်ဆင်းခံတစ်ဦး၏ တာဝန်ကို ထမ်းဆောင်နိုင်သော သူတို့ကို ဆက်ဆံပုံနှင့် သူတို့ကို ကတိပေးသောအရာနှင့် ပတ်သက်၍မူ ယင်းသည် ဖန်ဆင်းရှင်နှင့်ဆိုင်သည့် ကိစ္စရပ်သာဖြစ်သည်။ ယင်းသည် လူသားမျိုးနွယ်၏ ကိစ္စမဟုတ်ပေ။ အနည်းငယ် ပို၍ ပေါ်လွင်စွာနှင့် ရိုးရှင်းစွာ ဆိုရသော် ယင်းသည် ဘုရားသခင်နှင့်သာ ဆိုင်သည်၊ လူတို့တွင် ကြားဝင်ရန် အခွင့်မရှိပေ။ သင်သည် သင့်အား ဘုရားသခင်ပေးသော မည်သည့်အရာကိုမဆို ရလိမ့်မည်ဖြစ်ပြီး သူသည် သင့်အား မည်သည့်အရာကိုမျှ မပေးပါက သင်သည် ဤအရာနှင့်စပ်လျဉ်း၍ မည်သည့်အရာကိုမျှ ပြော၍မရပေ။ ဖန်ဆင်းခံတစ်ဦးအနေဖြင့် ဘုရားသခင်၏ တာဝန်ပေးစေခိုင်းချက်ကို လက်ခံကာ မိမိ၏တာဝန်ကို ထမ်းဆောင်ရန်နှင့် ၎င်းတို့လုပ်ဆောင်နိုင်သည်ကို လုပ်ဆောင်ရန် ဖန်ဆင်းရှင်နှင့်ပူးပေါင်းဆောင်ရွက်ပါက ယင်းသည် အပေးအယူတစ်ရပ်၊ သို့မဟုတ် ကုန်သွယ်မှုတစ်ခု မဟုတ်ပေ၊ လူတို့သည် ဘုရားသခင်ထံမှ ကတိတစ်ခုတလေ သို့မဟုတ် ကောင်းချီးများကို ရရှိရန် သဘောထားများကိုဖြစ်စေ၊ လုပ်ရပ်များနှင့် အပြုအမူများကိုဖြစ်စေ ဖော်ထုတ်ပြခြင်းများဖြင့် အလဲအထပ်လုပ်ရန် မကြိုးစားသင့်ပေ။ ဖန်ဆင်းရှင်က ဤအလုပ်ကို သင်တို့ထံ အပ်နှံသောအခါတွင် ဖန်ဆင်းခံများအနေဖြင့် ဤတာဝန်နှင့် တာဝန်ပေးစေခိုင်းချက်တို့ကို သင်တို့လက်ခံသည်မှာ မှန်ကန်ပြီး သင့်တော်ပေသည်။ ဤအရာနှင့်ပတ်သက်၍ အပေးအယူလုပ်ခြင်းတစ်ခုတလေ ရှိသလော။ (မရှိပါ။) ဖန်ဆင်းရှင်၏ဘက်တွင် သူသည် လူတို့ ထမ်းဆောင်သင့်သည့် တာဝန်များဖြင့် သင်တို့ အယောက်စီတိုင်းကို အပ်နှံဖို့ လိုလားလျက်ရှိသည်။ ဖန်ဆင်းခံ လူသားမျိုးနွယ်၏ ဘက်တွင်မူ လူတို့သည် ဤတာဝန်ကို မိမိတို့အသက်တာ၏ ဝတ္တရားအဖြစ်၊ ဤဘဝတွင် မိမိတို့ အသက်ရှင်နေထိုင်မှုဖြင့် ဖော်ပြသင့်သော တန်ဖိုးအဖြစ် မှတ်ယူကာ ဝမ်းမြောက်စွာ လက်ခံသင့်ပေသည်။ ဤနေရာတွင် အပေးအယူလုပ်ခြင်း မရှိ၊ ဤသည်မှာ ညီမျှသော အလဲအထပ်လုပ်ခြင်းတစ်ခု မဟုတ်၊ ယင်းက လူတို့ စိတ်ကူးထားသည့် ဆုလာဘ်တစ်ခုတလေဖြစ်စေ၊ အခြားစကားများဖြစ်စေ ပါဝင်ပတ်သက်ခြင်း ပို၍ပင် မရှိချေ။ ဤသည်မှာ သေချာပေါက် ကုန်သွယ်မှုမဟုတ်။ ယင်းသည် လူများက မိမိတို့၏ တာဝန်များကို ထမ်းဆောင်သည့်အခါတွင် ပေးသောအဖိုးအခဖြစ်စေ၊ ၎င်းတို့ လုပ်ဆောင်ပေးသည့် အလုပ်ကြိုးစားမှုကိုဖြစ်စေ အခြားသောအရာတစ်ခုဖြင့် အလဲအလှယ် လုပ်ခြင်းအကြောင်း မဟုတ်ပေ။ ဘုရားသခင်သည် ထိုအရာကို မည်သည့်အခါကမျှ မပြောခဲ့သကဲ့သို့ လူများကလည်း ယင်းကို ဤနည်းလမ်းဖြင့် နားမလည်သင့်ပေ။ ဖန်ဆင်းရှင်က လူသားမျိုးနွယ်ကို တာဝန်ပေးစေခိုင်းချက်တစ်ခု ပေးပြီး ဘုရားသခင်ပေးသည့် တာဝန်ပေးစေခိုင်းချက်ကို ဖန်ဆင်းရှင်ထံမှ ရရှိထားသည့် ဖန်ဆင်းခံတစ်ဦးသည် မိမိ၏တာဝန်ကို ထမ်းဆောင်ဖို့ တာဝန်ယူဆောင်ရွက်လေသည်။ ဤကိစ္စရပ်၊ ဤလုပ်ငန်းစဉ်တွင် အပေးအယူသဘော တစ်ခုမျှမရှိပေ။ ထိုအရာသည် အတော်ပင် ရိုးရှင်းပြီး လျော်ကန်သောအရာတစ်ခု ဖြစ်သည်။ မိမိတို့ ကလေးကို မွေးဖွားပြီးနောက် သတ်မှတ်ချက်များ သို့မဟုတ် ညည်းညူခြင်းများ မရှိဘဲ ပြုစုပျိုးထောင်ပေးသည့် မိဘများကဲ့သို့ပင် ဖြစ်သည်။ ကလေးက ကြီးပြင်းလာရာတွင် သားသမီးဝတ်ကျေပွန်ခြင်း ရှိမရှိဟူသည်မှာမူ ၎င်းတို့၏ မိဘများအနေဖြင့် ၎င်းတို့ မွေးဖွားကတည်းက ထိုသို့သော တောင်းဆိုချက်များ မရှိခဲ့ကြပေ။ ကလေးတစ်ဦးကို မွေးဖွားပေးပြီးနောက်တွင် “သူ့အနေဖြင့် အနာဂတ်တွင် ကျွန်ုပ်ကို အလုပ်အကျွေးပြုပြီး ဂုဏ်ဆောင်ပေးရန်အလို့ငှာသာ သူ့ကို ကျွန်ုပ် ပြုစုပျိုးထောင်နေခြင်း ဖြစ်သည်။ သူ ကျွန်ုပ် ဂုဏ်မဆောင်ပေးဘဲ နေမည်ဆိုလျှင် ယခုပင် သူ့ကို ကျွန်ုပ် လည်ပင်းညှစ်သတ်လိုက်မည်”ဟု ပြောသည့် မိဘတစ်ဦးမျှ မရှိပေ။ ဤကဲ့သို့သော မိဘတစ်ဦးမျှ မရှိပေ။ ထို့ကြောင့် မိဘများက မိမိတို့၏သားသမီးများကို ပြုစုပျိုးထောင်သည့် နည်းလမ်းမှ အကဲဖြတ်သော် ထိုအရာသည် ဝတ္တရားတစ်ခု၊ တာဝန်တစ်ခု ဖြစ်သည်မှာ မှန်သလော။ (မှန်ပါသည်။) မိမိတို့ကလေးက သားသမီးဝတ် ကျေပွန်သည်ဖြစ်စေ မကျေပွန်သည်ဖြစ်စေ မိဘများက မိမိတို့ကလေးကို ဆက်လက်ပြုစုပျိုးထောင်လိမ့်မည်ဖြစ်ပြီး မည်သည့် ဆင်းရဲဒုက္ခများ ရှိသည်ဖြစ်စေ မိမိတို့ကလေးများ အရွယ်ရောက်သည့် လူကြီးဖြစ်လာကြသည့်ထိတိုင် ပြုစုပျိုးထောင်ပေးကြလိမ့်မည်ဖြစ်ကာ ၎င်းတို့အတွက် အကောင်းဆုံး မျှော်လင့်ပေးကြလိမ့်မည် ဖြစ်သည်။ မိဘများက မိမိတို့ ကလေးအတွက် ရှိကြသည့် ဤတာဝန်နှင့် ဝတ္တရားတွင် ခြွင်းချက်ထားခြင်း သို့မဟုတ် အပေးအယူလုပ်ခြင်း တစ်ခုမျှ မရှိပေ။ ဆက်စပ်သော အတွေ့အကြုံ ရှိသည့်သူများက ဤအရာကို နားလည်နိုင်ကြပေသည်။ မိဘအများစုတွင် ၎င်းတို့၏သားသမီးက သားသမီးဝတ်ကျေပွန်ခြင်း ရှိမရှိဆိုသည်အတွက် သတ်မှတ်ထားသော စံနှုန်း မရှိပေ။ ၎င်းတို့၏ သားသမီးက သားသမီးဝတ်ကျေပွန်လျှင် သားသမီးက သားသမီးဝတ် မကျေပွန်ပါက ရွှင်ပျသည်ထက် ၎င်းတို့ ပိုမိုရွှင်ပျကြမည်ဖြစ်ပြီး ၎င်းတို့၏ အိုမင်းသော အရွယ်တွင် အနည်းငယ် ပို၍ ပျော်ရွှင်ကြလိမ့်မည်ဖြစ်သည်။ ၎င်းတို့၏ ကလေးက သားသမီးဝတ်မကျေပွန်လျှင် ထိုအတိုင်းသာ ဖြစ်ခွင့်ပေးကြလိမ့်မည်ဖြစ်သည်။ ဤသည်မှာ အတော်အတန် သဘောထားကြီးသည့် မိဘအများစုက တွေးကြမည့်ပုံစံဖြစ်သည်။ အားလုံးကို ခြုံကြည့်သော် မိဘများက မိမိတို့ သားသမီးများကို ပြုစုပျိုးထောင်ပေးခြင်းဖြစ်စေ၊ သားသမီးများက မိမိတို့ မိဘများကို ထောက်ပံ့ပေးခြင်းဖြစ်စေ ကိစ္စရပ်မှာ တာဝန်၊ ဝတ္တရားနှင့်ဆိုင်ပြီး ယင်းသည် လူတစ်ဦး၏ မျှော်လင့်ထားသည့် အခန်းကဏ္ဍတစ်ခုအတွင်း အကျုံးဝင်ပေသည်။ အမှန်စင်စစ် ဤအရာအားလုံးသည် ဖန်ဆင်းခံတစ်ဦး၏ တာဝန်ထမ်းဆောင်ခြင်းနှင့် နှိုင်းယှဉ်ပါက သေးငယ်သော အမှုကိစ္စများ ဖြစ်ကြသော်လည်း လူ့လောက၏ အမှုကိစ္စများထဲတွင်မူ ယင်းတို့သည် ပို၍ နှစ်သက်ဖွယ်ကောင်းပြီး တရားမျှတသော ကိစ္စရပ်များထဲတွင် ပါဝင်၏။ ဖန်ဆင်းခံတစ်ဦး၏ တာဝန်ထမ်းဆောင်ခြင်းအတွက် ဤသည်မှာ ပို၍ပင် သက်ဆိုင်ကြောင်း ပြောရန်မလိုပေ။ ဖန်ဆင်းခံတစ်ဦးအနေဖြင့် ဖန်ဆင်းရှင် ရှေ့မှောက်သို့ လာသည့်အခါ၊ မိမိတာဝန်ကို ထမ်းဆောင်သင့်သည်။ ဤသည်မှာ လုပ်ဆောင်ရန် အလွန်သင့်တော်သည့် အရာတစ်ခုဖြစ်ပြီး ဤတာဝန်ကို ကောင်းမွန်စွာ ဖြည့်ဆည်းသင့်သည်။ ဖန်ဆင်းခံများသည် မိမိတို့၏ တာဝန်များကို ထမ်းဆောင်သည်ဟူသော အခြေခံအရ ဖန်ဆင်းရှင်သည် လူသားမျိုးနွယ်အကြားတွင် ပို၍ပင် ကြီးမြတ်သော အမှုကို ပြုတော်မူခဲ့ပြီး လူတို့အပေါ်တွင် နောက်ထပ် အမှုတော်တစ်ဆင့်ကို ဆောင်ရွက်တော်မူခဲ့လေသည်။ ထိုအမှုမှာ အဘယ်နည်း။ ကိုယ်တော်သည် လူသားမျိုးနွယ်အား သမ္မာတရားကို ပေးပြီး သူတို့၏ တာဝန်များကို ထမ်းဆောင်သည့်အခါ ဘုရားသခင်ထံမှ သမ္မာတရားကို ရရှိစေကာ ထိုမှတစ်ဆင့် သူတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားပြီး သန့်စင်ခြင်းခံရစေသည်၊ ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်လာပြီး ဘဝ၏ မှန်ကန်သော လမ်းကြောင်းပေါ်သို့ စတင်လျှောက်လှမ်းစေသည်၊ အဆုံး၌ ဘုရားသခင်ကို ကြောက်ရွံ့နိုင်ပြီး မကောင်းမှုကို ရှောင်ကြဉ်နိုင်၍ ပြည့်စုံသော ကယ်တင်ခြင်းကို ရရှိသည့်အပြင် စာတန်၏ ဒုက္ခပေးခြင်းများကို မခံရတော့စေရန် အခွင့်ပေးလေသည်။ ဤသည်မှာ လူသားမျိုးနွယ်ကို တာဝန်များ ထမ်းဆောင်စေခြင်းအားဖြင့် ဘုရားသခင် ဖြစ်မြောက်အောင်မြင်ရန် ရည်ရွယ်သည့် နောက်ဆုံးအကျိုးဖြစ်သည်။ ထို့ကြောင့် သင်၏ တာဝန်များကိုထမ်းဆောင်ခြင်း လုပ်ငန်းစဉ် အချိန်ကာလ အတွင်းတွင် ဘုရားသခင်သည် အကြောင်းကိစ္စတစ်ခုကို သင် ရှင်းရှင်းလင်းလင်း မြင်ပြီး သမ္မာတရားအနည်းငယ်ကို နားလည်အောင်သာ လုပ်ဆောင်ခြင်းမဟုတ်သကဲ့သို့ ဖန်ဆင်းခံတစ်ဦးအနေဖြင့် သင်၏ တာဝန်ကိုထမ်းဆောင်ခြင်းအားဖြင့် သင် လက်ခံရရှိသည့် ကျေးဇူးတော်နှင့် ကောင်းချီးများကို သင်ခံစားခွင့်ပြုရန်မျှ လုပ်ဆောင်ခြင်းလည်း မဟုတ်ပေ။ ထိုထက် ဘုရားသခင်သည် သင့်အား သန့်စင်ခံရပြီး ကယ်တင်ခြင်းခံရကာအဆုံး၌ ဖန်ဆင်းရှင် မျက်နှာတော်၏ အလင်းရောင်တွင် ရှင်သန်လာရသည့် အခွင့်ကို ပေးသည်။ ဤ ဖန်ဆင်းရှင်၏ “မျက်နှာ အလင်း” သည် ကျယ်ပြန့်သော အဓိပ္ပာယ်နှင့် အကြောင်းအရာပမာဏများစွာ ပါဝင်သည်။ ယနေ့ ဤအရာကို ကျွန်ုပ်တို့ ဆွေးနွေးမည်မဟုတ်ပေ။ ဤကဲ့သို့သော လူတို့ထံသို့ ဘုရားသခင်က သေချာပေါက် ကတိများ၊ ကောင်းချီးများ ထုတ်ပေးပြီး ၎င်းတို့နှင့်ပတ်သက်၍ မတူညီသော ဖော်ပြချက်များပြုလုပ်မည်မှာ မှန်ပေသည်။ ဤသည်မှာ နောက်ထပ်ကိစ္စတစ်ခုဖြစ်သည်။ ယခုခေတ်တွင် ဘုရားသခင် ရှေ့မှောက်သို့ လာရောက်ပြီး မိမိတို့၏တာဝန်ကို ဖန်ဆင်းခံတစ်ဦးအနေဖြင့် ထမ်းဆောင်ကြသူတိုင်းသည် ဘုရားသခင်ထံမှ မည်သည့်အရာကို လက်ခံရရှိသနည်း။ လူသားမျိုးနွယ်အကြားတွင် တန်ဖိုး အရှိဆုံးနှင့် အလှဆုံးအရာများဖြစ်သည့် သမ္မာတရားနှင့် အသက်တို့ကို လက်ခံရရှိကြသည်။ လူသားမျိုးနွယ်ထဲမှ မည်သည့် ဖန်ဆင်းခံတစ်ဦးမျှ ဖန်ဆင်းရှင်၏ လက်တော်ထဲမှ ထိုသို့သော ကောင်းချီးမင်္ဂလာများကို အလွယ်တကူ လက်ခံရရှိနိုင်ခြင်း မရှိချေ။ ထိုသို့သော လှပပြီး ကြီးမြတ်သော အရာကို အန္တိခရစ်မျိုးများက အရောင်းအဝယ် တစ်ခုအဖြစ်သို့ မလိမ့်တစ်ပတ်လုပ်ကြသည်၊ ယင်းတွင် ၎င်းတို့က ဘုရားသခင်၏ လက်တော်မှ သရဖူနှင့် ဆုလာဘ်များကို တောင်းခံကြလေသည်။ ထိုသို့သော အရောင်းအဝယ် လုပ်ခြင်းတစ်ခုသည် အလွန်လှပပြီး တရားမျှတသည့် အရာတစ်ခုကို အကျည်းတန်ဆုံးနှင့် ကောက်ကျစ်ဆိုးယုတ်မှု အရှိဆုံး အရာတစ်ခုအဖြစ်သို့ ပြောင်းလဲသွားစေသည်။ ဤသည်မှာ အန္တိခရစ်များ ပြုသည့် အရာမဟုတ်လော။ ဤအရာကို အကဲဖြတ်သည့်အခါ အန္တိခရစ်များသည် ကောက်ကျစ်ဆိုးယုတ်ကြသည် မဟုတ်သလော။ ၎င်းတို့သည် တကယ့်ကို အတော်အတန် ဆိုးယုတ်ပေသည်။ ဤသည်မှာ ၎င်းတို့ ကောက်ကျစ်ဆိုးယုတ်မှု၏ သရုပ်သကန်တစ်ခု ဖြစ်ပေသည်။

နောက်ဆုံးသောကာလတွင် ဘုရားသခင်သည် အမှုပြုရန် လူ့ဇာတိခံယူသည်။ သမ္မာတရားများစွာကို ဖော်ပြသည်။ ဘုရားသခင်၏ စီမံခန့်ခွဲမှု အစီအစဉ်၏ နက်နဲမှုအားလုံးကို လူသားမျိုးနွယ်ထံသို့ ဖွင့်ပြပြီး ကယ်တင်ခြင်းခံရဖို့အလို့ငှာ လူတို့ နားလည်ပြီး ဝင်ရောက်ရမည့် သမ္မာတရားအားလုံးကို ပံ့ပိုးသည်။ ဤသမ္မာတရားများနှင့် ဤ ဘုရားနှုတ်ကပတ်တော်များသည် အပြုသဘောဆောင်သောအရာများကို ချစ်သောသူအားလုံးတို့အတွက် အဖိုးထိုက်ရတနာများဖြစ်သည်။ သမ္မာတရားများသည် ဖောက်ပြန်ပျက်စီးသော လူသားမျိုးနွယ် လိုအပ်ချက်များဖြစ်ပြီး ယင်းတို့သည် လူသားမျိုးနွယ်အတွက် အဖိုးမဖြတ်နိုင်သော ရတနာများလည်းဖြစ်သည်။ ဘုရားနှုတ်ကပတ်တော်များ၏ စကားလုံးတိုင်း၊ ဘုရားသခင်၏ သတ်မှတ်ချက်များနှင့် ရည်ရွယ်ချက်များ သူတို့နားလည်သဘောပေါက်သင့်သည့် အရာများဖြစ်သည်။ ကယ်တင်ခြင်းရရှိရန်အတွက် လူတို့ လိုက်နာရမည့် အရာများဖြစ်သည်။ လူသားများရရှိရမည့် သမ္မာတရားများဖြစ်သည်။ သို့သော် အန္တိခရစ်များသည် ဤနှုတ်ကပတ်တော်များကို သဘောတရားများ၊ ဆောင်ပုဒ်များအဖြစ် မှတ်ယူသည်။ ၎င်းတို့က ယင်းတို့ကို လျစ်လျူပင် ရှုကြသည့်အပြင် ပို၍ပင် ဆိုးသည်မှာ ၎င်းတို့က ယင်းတို့ကို စက်ဆုပ်ရွံရှာပြီး ငြင်းပယ်လေသည်။ အန္တိခရစ်များသည် လူသားမျိုးနွယ်တွင် တန်ဖိုးအရှိဆုံးအရာများကို အယောင်ဆောင်ဆရာသမားများ၏ မုသားများအဖြစ် မှတ်ယူကြသည်။ အန္တိခရစ်များ၏ စိတ်နှလုံးထဲ၌ လောကတွင် သမ္မာတရား သို့မဟုတ် အပြုသဘောဆောင်သော အရာများ ရှိသည်ဟူသည်မှာ ဝေးစွ၊ ကယ်တင်ရှင်တစ်ပါး မရှိဟုပင် ယုံကြည်ကြသည်၊ လှပသောအရာတစ်ခုတလေ၊ သို့မဟုတ် အကျိုးအမြတ်တစ်ခုတလေကို လူသားလက်အားဖြင့် အတင်းအကျပ် အရယူရမည်၊ လူသား၏ ကြိုးပမ်းမှုဖြင့် ရယူရမည်ဟု ထင်မြင်ကြသည်။ ရည်မှန်းချက်နှင့် အိပ်မက်များမရှိသောလူတို့သည် မည်သည့်အခါမျှ အောင်မြင်မည်မဟုတ်ဟု အန္တိခရစ်များက ထင်ကြသည်။ သို့သော် ၎င်းတို့၏ စိတ်နှလုံးသည် ဘုရားသခင် ဖော်ပြသော သမ္မာတရားကို အလွန်အမင်း မနှစ်မြို့ခြင်း၊ မုန်းတီးခြင်းနှင့် ပြည့်နေသည်။ ဘုရားသခင်ဖော်ပြသော သမ္မာတရားများကိုသီအိုရီများ၊ ဆောင်ပုဒ်များအဖြစ် သူတို့ သတ်မှတ်ကြသည်။ သို့သော် အာဏာ၊ အကျိုးစီးပွား၊ ရည်မှန်းချက်နှင့် လိုအင်ဆန္ဒတို့ကို စီမံခန့်ခွဲပြီး လိုက်စားရမည့် တရားမျှတသော အကြောင်းတရားများအဖြစ် မှတ်ယူကြသည်။ ၎င်းတို့သည် ကောင်းကင်နိုင်ငံတော်ကို ဝင်ရောက်ရန်၊ သရဖူများကို ရရှိရန်၊ ပို၍ကြီးမားသော ကောင်းချီးများကို မွေ့လျော်ခံစားရန်အတွက် ကြိုးစားသည့်အနေဖြင့် ဘုရားသခင်နှင့် အရောင်းအဝယ်ပြုလုပ်ရန် နည်းလမ်းအဖြစ် ၎င်းတို့၏ ဆုကျေးဇူးများဖြင့် လုပ်ဆောင်သော အစေခံမှုကိုလည်း အသုံးပြုကြသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်သလော။ ဘုရားသခင်၏ ရည်ရွယ်ချက်များကို ၎င်းတို့က မည်သို့ အဓိပ္ပာယ်ကောက်ကြသနည်း။ ၎င်းတို့ကပြောသည်။ “ဘုရားသခင်က သူ့အတွက် မည်သူက အများဆုံး အသုံးခံပြီး ဒုက္ခခံသည်၊ မည်သူက အဖိုးအခအမြင့်ဆုံးပေးဆပ်သည်ကို ကြည့်ခြင်းဖြင့် မည်သူက ဆရာကြီးဖြစ်သည်ကို ဆုံးဖြတ်သည်။ မည်သူက အပြေးအလွှားသွားလာနိုင်သည်၊ စကားပြောကောင်းသည်၊ မည်သူက ဓားပြစိတ်ဓာတ်ရှိပြီး ပစ္စည်းဥစ္စာများကို အတင်းအဓမ္မ သိမ်းယူနိုင်သည်ကိုကြည့်ပြီး မည်သူက နိုင်ငံတော်ကိုဝင်ရောက်နိုင်ပြီး မည်သူက သရဖူများရရှိသည်ကို ဘုရားသခင်က ဆုံးဖြတ်သည်။ ပေါလုက၊ ‘ကောင်းစွာသော တိုက်လှန်ခြင်းကို ငါပြုပြီ။ ပြေးရသောလမ်းကို အဆုံးတိုင်အောင်ပြေးပြီ။ ယုံကြည်ခြင်းတရားကို စောင့်ရှောက်ပြီ။ ယခုမှစ၍ ဓမ္မသရဖူသည် ငါ့အဘို့သိုထားလျက်ရှိ၏။’ (တိမောသေသြဝါစာ ဒုတိယစောင် ၄:၇-၈) ဟု ပြောခဲ့သကဲ့သို့ ဖြစ်သည်။” ၎င်းတို့သည် ပေါလု၏ ဤစကားများကို လိုက်လျှောက်ပြီး ပေါလု၏ စကားများသည် မှန်ကန်သည်ဟု ယုံကြည်ကြသည်။ သို့သော် လူသားမျိုးနွယ်အတွက် ဘုရားသခင်၏ သတ်မှတ်ချက်များနှင့် ဖော်ပြချက်များ အားလုံးကို လျစ်လျူရှုကာ၊ “ဤအရာများက အရေးမကြီးပေ။ အရေးကြီးသမျှမှာ ငါ၏ တိုက်လှန်ခြင်းကို ပြုလုပ်ပြီး အဆုံးတိုင်အောင် ပြေးပြီးသည်နှင့် တစ်ပြိုင်နက် အဆုံးတွင် ငါသည် သရဖူတစ်ခုကို ရလိမ့်မည်။ ဤသည်မှာ မှန်ကန်သည်။ ဤသည်မှာ ဘုရားသခင် ဆိုလိုသောအရာမဟုတ်လော။ ဘုရားသခင်က နှုတ်ကပတ်တော် ထောင်ပေါင်းများစွာ ပြောကြားခဲ့ပြီး မရေမတွက်နိုင်သော တရားဒေသနာများပေးခဲ့သည်။ နောက်ဆုံးတွင် သူက လူတို့ကို ပြောလိုသောအရာမှာ သရဖူနှင့် ဆုလာဘ်များရလိုလျှင် တိုက်ခိုက်ရန်၊ ရုန်းကန်ရန်၊ ဆုပ်ကိုင်ရန်နှင့် ရယူရန်မှာ သင့်အပေါ်မူတည်သည်ဟူ၍ ဖြစ်သည်။” ဤသည်မှာ အန္တိခရစ်များ၏ တွေးခေါ်ပုံ မဟုတ်လော။ ၎င်းတို့၏ စိတ်နှလုံးအတွင်းထဲတွင် ဤသည်မှာ ဘုရားသခင်၏ အမှုကို အန္တိခရစ်များက အစဉ်သဖြင့် မြင်သည့်ပုံစံဖြစ်သည်။ ဤသည်မှာ ဘုရားသခင်၏ နှုတ်ကပတ်တော်နှင့် စီမံခန့်ခွဲမှုအစီအစဉ်ကို ၎င်းတို့ အဓိပ္ပာယ်ကောက်သည့်ပုံစံဖြစ်သည်။ ၎င်းတို့၏ စိတ်သဘောထားသည် ကောက်ကျစ်ဆိုးယုတ်သည် မဟုတ်လော။ ၎င်းတို့သည် ဘုရားသခင်၏ ရည်ရွယ်ချက်များကို သမ္မာတရားကို၊ အပြုသဘောဆောင်သောအရာအားလုံးကို မလိမ့်တပတ်လုပ်ကြသည်။ ၎င်းတို့သည် လူသားမျိုးနွယ်ကို ကယ်တင်ရန် ဘုရားသခင်၏ စီမံခန့်ခွဲမှုအစီအစဉ်ကို အလဲအလှယ်သက်သက်အဖြစ် မှတ်ယူကြပြီး ဖန်ဆင်းရှင်က လူသားမျိုးနွယ်ကို ထမ်းဆောင်ဖို့ တောင်းဆိုသည့် တာဝန်ကို သိမ်းယူခြင်း၊ ရန်လိုခြင်း၊ လှည့်စားခြင်း၊ အလဲအလှယ် လုပ်ခြင်းသက်သက်အဖြစ် မှတ်ယူကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထား ဖြစ်သည်မဟုတ်လော။ ကောင်းချီးများရပြီး ကောင်းကင်နိုင်ငံကို ဝင်ရောက်ရန်မှာ အလဲအလှယ်ပြုလုပ်ခြင်းမှတစ်ဆင့် ရယူရမည်၊ ဤသည်မှာ မျှတသည်၊ ကျိုးကြောင်းသင့်ပြီး၊ တရားနည်းလမ်းအကျဆုံး ဖြစ်သည်ဟု အန္တိခရစ်များက ယုံကြည်ကြသည်။ ဤသည်မှာ ကောက်ကျစ်ဆိုးယုတ်သော တွေးခေါ်မှုစနစ် မဟုတ်လော။ စာတန်ဆန်သော တွေးခေါ်မှုစနစ် မဟုတ်လော။ အန္တိခရစ်များသည် ၎င်းတို့၏ စိတ်နှလုံးထဲတွင် ဤသို့သော အမြင်များနှင့် သဘောထားများကို အစဉ် ကိုင်စွဲထားကြသည်။ ယင်းက အန္တိခရစ်များ၏ စိတ်သဘောထား အလွန်ပင် ကောက်ကျစ်ဆိုးယုတ်သည်ကို သက်သေပြသည်။

ယခုတင် မိတ်သဟာယပြုခဲ့သည့် အကြောင်းအရာ၏ အချက်အနည်းငယ်မှနေ၍ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားကို သင်တို့ မြင်နိုင်ခဲ့ကြသလော။ (မြင်နိုင်ခဲ့ပါသည်။) ပထမဆုံး အချက်မှာ အန္တိခရစ်များက မိမိတို့၏တာဝန်ကို သဘောထားပြုမူပုံဖြစ်သည် မဟုတ်လော။ သို့ဆိုလျှင် အန္တိခရစ်တို့သည် မိမိတို့၏ တာဝန်ကို မည်သို့သဘောထားပြုမူကြသနည်း။ (အန္တိခရစ်များသည် မိမိတို့၏တာဝန်ကို ၎င်းတို့၏ကိုယ်ပိုင် ခရီးပန်းတိုင်နှင့် ၎င်းတို့ ကိုယ်ကျိုးစီးပွားများအတွက် လဲလှယ်သည့် အပေးအယူတစ်ခုအဖြစ် ယူဆကြသည်။ ဘုရားက လူတို့အပေါ် မည်မျှ အမှုပြုပြီးသည်ဖြစ်စေ၊ ၎င်းတို့ထံ နှုတ်ကပတ်တော်မည်မျှ ပြောဆိုပြီးဖြစ်ကာ ၎င်းတို့ထံ သမ္မာတရား မည်မျှ ဖော်ပြပြီးသည်ဖြစ်စေ ၎င်းတို့က ဤအရာအားလုံးကို ငြင်းပယ်ပြီး ၎င်းတို့၏ တာဝန်ကို ဘုရားနှင့် အပေးအယူတစ်ခု ပြုလုပ်ရန် ရည်ရွယ်ချက်ဖြင့် ထမ်းဆောင်နေကြဆဲဖြစ်သည်။) အန္တိခရစ်များက မိမိတို့တာဝန်ကို အပေးအယူတစ်ခုအဖြစ် ယူဆကြသည်။ ၎င်းတို့သည် မိမိတို့တာဝန်ကို အပေးအယူတစ်ခု ပြုလုပ်ခြင်း၊ ကောင်းချီးများ ရရှိခြင်းနှင့်ဆိုင်သည့် ရည်ရွယ်ချက်ဖြင့် ထမ်းဆောင်ကြသည်။ ဘုရားသခင်ကို ယုံကြည်ခြင်းသည် ကောင်းချီးများ ရရှိခြင်းအတွက်ဖြစ်သင့်ပြီး မိမိတို့တာဝန်ကို ထမ်းဆောင်ခြင်းမှတစ်ဆင့် ကောင်းချီးများရရှိခြင်းသည် သင့်တင့်လျောက်ပတ်သည်ဟု ၎င်းတို့က တွေးထင်ကြသည်။ သူတို့သည် လူတစ်ဦး၏ တာဝန်ကို ထမ်းဆောင်ခြင်းတည်းဟူသော အပြုသဘောဆောင်သည့်အရာကို ပုံပျက်စေပြီး ဖန်ဆင်းခံတစ်ဦးအနေဖြင့် တာဝန်ထမ်းဆောင်ခြင်း၏ တန်ဖိုးနှင့် အရေးပါမှုကို ဂုဏ်သရေညှိုးနွမ်းစေသည့်အပြင် ဤသို့ပြုခြင်း၏ တရားဝင်ဖြစ်မှုကိုလည်း ဂုဏ်သရေညှိုးနွမ်းစေကြ၏။ သူတို့သည် ဖန်ဆင်းခံများ သဘာဝအတိုင်း ထမ်းဆောင်သင့်သော တာဝန်ကို အပေးအယူလုပ်ခြင်းတစ်ခုအဖြစ်သို့ ပြောင်းလဲပစ်ကြ၏။ ဤသည်မှာ အန္တိခရစ်များ၏ ကောက်ကျစ်ဆိုးယုတ်မှု ဖြစ်သည်။ ဤသည်မှာ ပထမအချက်ဖြစ်သည်။ ဒုတိယအချက်မှာ အန္တိခရစ်များက အပြုသဘောဆောင်သည့်အရာများ သို့မဟုတ် သမ္မာတရား၏ တည်ရှိခြင်းကို မယုံကြည်ကြသကဲ့သို့ ဘုရားနှုတ်ကပတ်တော်များက သမ္မာတရား ဖြစ်သည်ကို မယုံကြည်ကြသည့်အပြင် အသိအမှတ်မပြုကြခြင်း ဖြစ်သည်။ ဤသည်မှာ ကောက်ကျစ်ဆိုးယုတ်သည် မဟုတ်လော။ (ကောက်ကျစ်ဆိုးယုတ်ပါသည်။) ထိုအရာနှင့်ပတ်သက်၍ မည်သည့်အရာ ကောက်ကျစ်ဆိုးယုတ်သနည်း။ ဘုရားနှုတ်ကပတ်တော်များသည် အပြုသဘောဆောင်သည့် အရာများအားလုံး၏ လက်တွေ့ကျမှုဖြစ်သည့်တိုင် အန္တိခရစ်များက ထိုအရာကို မမြင်နိုင်ကြသကဲ့သို့ အသိအမှတ်မပြုကြပေ။ ဘုရားနှုတ်ကပတ်တော်များကို ဆောင်ပုဒ်များအဖြစ်၊ သဘောတရားတစ်မျိုးအဖြစ် ၎င်းတို့က သဘောထားကြပြီး ဘုရားနှုတ်ကပတ်တော်များက သမ္မာတရား ဖြစ်သည်ဟူသည့် အချက်ကို ပုံပျက်စေကြသည်။ ဤနေရာတွင် အကြီးမားဆုံးနှင့် အဓိကအကျဆုံး ပြဿနာမှာ အဘယ်နည်း။ ဘုရားသခင်သည် လူသားမျိုးနွယ်ကို ကယ်တင်ဖို့ ဤနှုတ်ကပတ်တော်များကို အသုံးပြုချင်ပြီး လူက သန့်စင်ခြင်းခံရကာ ကယ်တင်ခြင်း မရရှိနိုင်မီတွင် ဘုရားနှုတ်ကပတ်တော်များကို လက်ခံရမည်ဖြစ်သည်။ ဤသည်မှာ အဖြစ်မှန်ဖြစ်ပြီး သမ္မာတရားဖြစ်သည်။ အန္တိခရစ်များက လူသားမျိုးနွယ်ထံပြုသော ဘုရားသခင်၏ ဤကတိတော်ကို အသိအမှတ်မပြု သို့မဟုတ် လက်မခံကြချေ။ ၎င်းတို့က “ကယ်တင်ခံရခြင်းလော။ သန့်စင်ခံရခြင်းလော။ ယင်းမှာ အဘယ်အကျိုးရှိသနည်း။ အချည်းနှီးဖြစ်သည်။ ကျွန်ုပ် သန့်စင်ခြင်းခံရလျှင် အမှန်တကယ် ကယ်တင်ခံရနိုင်ပြီး ကောင်းကင်နိုင်ငံတော်ထဲသို့ ဝင်ရောက်နိုင်သလော။ ကျွန်ုပ် မထင်ပါ”ဟု ပြောကြသည်။ ၎င်းတို့သည် ဤကိစ္စရပ်ကို အလေးဂရုမပြုသကဲ့သို့ စိတ်မဝင်စားကြပေ။ ဤအရာနှင့်ပတ်သက်၍ ပြောမထားသည့် သွယ်ဝိုက်ညွှန်းဆိုချက်မှာ အဘယ်နည်း။ ဘုရားနှုတ်ကပတ်တော်များက သမ္မာတရားဖြစ်သည်ကို ၎င်းတို့က မယုံကြည်ကြခြင်း ဖြစ်သည်။ ယင်းတို့သည် ဆိုရိုးများနှင့် အယူဝါဒများသာ ဖြစ်သည်ဟု ၎င်းတို့က ယုံကြည်ကြသည်။ ဘုရားနှုတ်ကပတ်တော်များက လူတို့ကို သန့်စင်စေနိုင်သည် သို့မဟုတ် ကယ်တင်နိုင်သည်ကို ၎င်းတို့က မယုံကြည်ကြပေ၊ သို့မဟုတ် အသိအမှတ်မပြုကြပေ။ ဤအရာသည် ဘုရားသခင်က ယောဘကို ထိုအချိန်က ဘုရားကို ကြောက်ရွံ့ပြီး မကောင်းမှုကို ရှောင်ကြဉ်သည့် တစ်စုံတစ်ဦးအဖြစ်လည်းကောင်း၊ စုံလင်သည့် လူတစ်ဦးအဖြစ်လည်းကောင်း သတ်မှတ်ခဲ့သည့် အချိန်နှင့် ခိုင်းနှိုင်းပြောဆိုနိုင်သည်။ ဘုရားသခင် ပြောခဲ့သည့် ဤစကားများသည် သမ္မာတရားဟုတ်သလော။ (ဟုတ်ပါသည်။) သို့ဆိုလျှင် ဘုရားသခင်က ထိုသို့သော အရာတစ်ခုကို အဘယ်ကြောင့် ပြောခဲ့သနည်း။ အခြေခံအကြောင်းရင်းမှာ အဘယ်နည်း။ ဘုရားသခင်သည် လူတို့၏ အပြုအမူကို စောင့်ကြည့်လေ့လာသည်၊ ၎င်းတို့၏ စိတ်နှလုံးများကို စေ့စေ့စပ်စပ်ကြည့်ရှုစစ်ဆေးပြီး ၎င်းတို့၏ အနှစ်သာရကို မြင်သည်။ ဤအရာအပေါ် အခြေခံ၍ သူက ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ကာ စုံလင်သည့် လူတစ်ဦးဖြစ်သည်ဟု ပြောခဲ့ခြင်း ဖြစ်သည်။ ဘုရားသခင်သည် ယောဘကို တစ်ရက် သို့မဟုတ် နှစ်ရက်ထက်ပို၍ လေ့လာစောင့်ကြည့်ခဲ့ပြီး ဘုရားသခင်ကို ကြောက်ရွံ့ခြင်းနှင့် မကောင်းမှုကို ရှောင်ကြဉ်ခြင်းနှင့်ဆိုင်သည့် ယောဘ၏ သရုပ်သကန်များမှာလည်း တစ်ရက်၊ နှစ်ရက်မျှထက် ပိုမို ရှည်ကြာခဲ့သကဲ့သို့ ကိစ္စရပ်များ တစ်ခု သို့မဟုတ် နှစ်ခုမျှကိုသာ သေချာပေါက် ခြုံငုံခဲ့ခြင်း မဟုတ်ပေ။ သို့ဆိုလျှင် ဤအချက်အပေါ် စာတန်က မည်သည့် သဘောထား ခံယူခဲ့သနည်း။ (မယုံသင်္ကာဖြစ်ကာ သံသယရှိသည့် သဘောထားတစ်ခု ဖြစ်သည်။) စာတန်က မယုံသင်္ကာဖြစ်ရုံမျှဖြစ်သည်မဟုတ်၊ ထိုအရာကို သူ ငြင်းပယ်ခဲ့သည်။ ရိုးရှင်းစွာ ပြောရလျှင် သူ၏ စကားများမှာ “ကိုယ်တော်သည် ယောဘကို နွားများ၊ သိုးများနှင့် မရေမတွက်နိုင်သည့် ပိုင်ဆိုင်မှုများအပါအဝင် အလွန်များစွာ ပေးခဲ့သည်။ ကိုယ်တော့်ကို ကိုးကွယ်ရန် သူ့ထံတွင် အကြောင်းရင်းများစွာ ရှိသည်။ ယောဘက စုံလင်သည့်လူတစ်ဦးဖြစ်သည်ဟု ကိုယ်တော် ပြောသော်လည်း ကိုယ်တော်၏ စကားများက ခိုင်လုံမှု မရှိပါ။ ကိုယ်တော်၏ စကားများက သမ္မာတရား မဟုတ်ပါ၊ စစ်မှန်ခြင်း မရှိပါ၊ တိကျမှန်ကန်ခြင်း မရှိသကဲ့သို့ ကိုယ်တော်၏ စကားများကို ကျွန်ုပ် ငြင်းပယ်သည်”ဟူ၍ ဖြစ်သည်။ ဤသည်မှာ စာတန် ဆိုလိုသည့်အရာ ဖြစ်သည် မဟုတ်လော။ (ဟုတ်ပါသည်။) ဘုရားသခင်က “ယောဘသည် ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည်၊ သူသည် စုံလင်သော လူတစ်ဦး ဖြစ်သည်”ဟု ပြောခဲ့သည်။ စာတန်က မည်သည့်အရာကို ပြောဆိုခဲ့သနည်း။ (ယောဘသည် ဘုရားသခင်ကို အကြောင်းရင်းမရှိဘဲ ကိုးကွယ်မည်လောဟူ၍ ဖြစ်သည်။) စာတန်က “မှားသည်၊ သူသည် စုံလင်သောသူ မဟုတ်ပါ။ သူသည် ကိုယ်တော့်ထံမှ အကျိုးအမြတ်များနှင့် ကောင်းချီးများ ရရှိပြီးဖြစ်သည်။ ထို့ကြောင့် သူသည် ကိုယ်တော့်ကို ကြောက်ရွံ့သည်။ ဤအကျိုးအမြတ်များနှင့် ကောင်းချီးများကို ကိုယ်တော် သိမ်းယူလျှင် သူသည် ကိုယ်တော့်ကို ကြောက်ရွံ့လိမ့်မည် မဟုတ်ပါ။ သူသည် စုံလင်သောသူတစ်ဦး မဟုတ်ပါ”ဟု ပြောခဲ့သည်။ ထို့ကြောင့် ဘုရားသခင် ပြောခဲ့သည့် စာကြောင်းတိုင်းအတွက် စာတန်သည် ထိုအရာအပေါ် မေးခွန်းထုတ်လိမ့်မည်ဖြစ်ပြီး ကြက်ခြေခတ်လိမ့်မည် ဖြစ်သည်။ စာတန်က ဘုရားသခင်၏ စကားများကို ငြင်းပယ်ပြီး မည်သည့်အရာမဆိုနှင့်ပတ်သက်၍ ဘုရားသခင်၏ သတ်မှတ်ချက်များ သို့မဟုတ် ပြောဆိုချက်များကို ငြင်းလေသည်။ စာတန်က သမ္မာတရားကို ငြင်းပယ်သည်ဟု ငါတို့ ပြောနိုင်သလော။ (ပြောနိုင်ပါသည်။) ဤသည်မှာ အဖြစ်မှန်ဖြစ်၏။ သို့ဆိုလျှင် လူသားမျိုးနွယ်ကို ဖော်ထုတ်၊ တရားစီရင်ပြီး ပြစ်တင်ဆုံးမကာ လူသားမျိုးနွယ်အတွက် တိကျသည့် သတ်မှတ်ချက်အမျိုးမျိုးကို ချမှတ်ပေးသည့် ဘုရားနှုတ်ကပတ်တော်များအပေါ် အန္တိခရစ်များ၏ သဘောထားမှာ အဘယ်နည်း။ ယင်းတို့ကို ၎င်းတို့က အသိအမှတ်ပြုပြီး “အာမင်”ထူးကြသလော။ ယင်းတို့ကို ၎င်းတို့ လိုက်လျှောက်နိုင်ကြသလော။ (မလိုက်လျှောက်နိုင်ကြပါ။) ၎င်းတို့၏ စိတ်နှလုံးများတွင် ဘုရားနှုတ်ကပတ်တော်မျိုးစုံအတွက် အန္တိခရစ်များ၏ လက်ငင်း တုံ့ပြန်မှုမှာ “မှားသည်။ ဤသည်မှာ တကယ့်ပကတိအခြေအနေ ဖြစ်သလော။ အဘယ်သို့ဖြစ်ပြီး သင် ပြောသည့်အရာက မှန်နေရသနည်း။ ယင်းမှာ မမှန်ပါ။ ကျွန်ုပ် မယုံကြည်ပါ။ သင် ပြောသည့်အရာသည် အဘယ်ကြောင့် အလွန် မနှစ်သက်စရာဖြစ်ရသနည်း။ ဘုရားသခင်က ဤကဲ့သို့ ပြောဆိုမည် မဟုတ်ပါ။ ကျွန်ုပ် စကားပြောရမည်ဆိုလျှင် ဤသို့ ပြောဆိုသင့်ပေသည်”ဟူ၍ဖြစ်သည်ဟု သင် ဆိုနိုင်ပေသည်။ ဘုရားသခင်အပေါ် အန္တိခရစ်များ၏ ဤသဘောထားများဖြင့် အကဲဖြတ်သော် ဘုရားနှုတ်ကပတ်တော်များကို သမ္မာတရားအဖြစ် ၎င်းတို့ လိုက်နာနိုင်ကြသလော။ လုံးဝ မလိုက်နာနိုင်ကြပေ။ ဤသည်မှာ ၎င်းတို့နှင့်ပတ်သက်သော ကောက်ကျစ်ဆိုးယုတ်သည့်အရာ ဖြစ်သည်။ ဤသည်မှာ ဒုတိယအချက်ဖြစ်သည်။ တတိယအချက်မှာ ဘုရားသခင်က လူသားမျိုးနွယ်ကို ကယ်တင်ချင်ပြီး လူသားမျိုးနွယ်အား စာတန်၏ ဖောက်ပြန်ပျက်စီးသော စိတ်သဘောထားများနှင့် အမှောင်အင်အားစုများမှ ရုန်းထွက်လွတ်မြောက်ခွင့်ပေးပြီး ကယ်တင်ခြင်း ရရှိခွင့်ပေးချင်သည်ဟူသည့် ဘုရားသခင်၏ စီမံခန့်ခွဲမှု အစီအစဉ်၏ ရည်ရွယ်ချက်နှင့်ပတ်သက်၍ အန္တိခရစ်များ စဉ်းစားသည့်အရာဖြစ်သည်။ ၎င်းတို့၏ စိတ်သဘောထားကို ကောက်ကျစ်ဆိုးယုတ်သည်ဟု အဘယ်ကြောင့် ပြောရသနည်း။ ဤသည်မှာ အပေးအယူတစ်ခုဖြစ်သည်ဟု ၎င်းတို့က ယုံကြည်ကြပြီး ကစားပွဲတစ်ခုသာဖြစ်သည်ဟုပင် ယုံကြည်ကြသည်။ မည်သူတို့ကြားက ကစားပွဲတစ်ပွဲဖြစ်သနည်း။ ဒဏ္ဍာရီလာ ဘုရားတစ်ပါးနှင့် ကောင်းကင်နိုင်ငံတော်ထဲသို့ ဝင်ရောက်လိုပြီး ဆင်းရဲဒုက္ခကမ္ဘာနှင့် ကင်းဝေးလိုသည့် မသိနားမလည်သကဲ့သို့ မိုက်မဲသည့် လူတစ်စုတို့ကြား ကစားပွဲတစ်ခု ဖြစ်သည်။ ဤသည်မှာလည်း နှစ်ဖက်လုံးက လိုလိုလားလား ပါဝင်လိုသူများဖြစ်သည့် အပေးအယူတစ်ခု၊ တစ်ဖက်က ပေးရန် လိုလားပြီး အခြားတစ်ဖက်က ရရှိရန် လိုလားသည့် အပေးအယူတစ်ခုလည်း ဖြစ်သည်။ ထိုအရာက ဤကစားပွဲမျိုး ဖြစ်သည်။ ဤသည်မှာ ဘုရားသခင်၏ စီမံခန့်ခွဲမှု အစီအစဉ်ကို ၎င်းတို့ မြင်သည့်ပုံစံ ဖြစ်သည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထား ထုတ်ဖော်ပြချက်ဖြစ်သည် မဟုတ်လော။ အန္တိခရစ်များက ရည်မှန်းချက်များနှင့်ပြည့်ကြသောကြောင့်၊ ခရီးပန်းတိုင်နှင့် ကောင်းချီးမင်္ဂလာများကို ၎င်းတို့ လိုချင်ကြသောကြောင့်၊ ၎င်းတို့သည် လူသားမျိုးနွယ်၏ နှစ်သက်ဖွယ်အကောင်းဆုံးသော လုပ်ငန်းနှင့် လူသားမျိုးနွယ်ကို ကယ်တင်ရန်ဖြစ်သော ဘုရားသခင်၏ စီမံခန့်ခွဲခြင်း အမှုတော်ကို ကစားပွဲတစ်ခု၊ အပေးအယူတစ်ခုအဖြစ်သို့ ကလိမ်ကကျစ် လုပ်ကြသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သည့် စိတ်သဘောထားဖြစ်သည်။ ထို့အပြင် အန္တိခရစ်များတွင် အတော်ပင် ရယ်စရာကောင်းပြီး အဓိပ္ပာယ်မဲ့ပုံရသည့် နောက်ထပ် သရုပ်သကန်တစ်ခုရှိသည်။ ထိုအရာသည် အဘယ်ကြောင့် အဓိပ္ပာယ်မဲ့ရသနည်း။ ဘုရားသခင် ပြုပြီးသည့် အမှုအားလုံးကို အန္တိခရစ်များက မယုံကြည်ကြသကဲ့သို့ ဘုရားသခင် ပြောပြီးသည့် အရာတိုင်းက သမ္မာတရားဖြစ်ပြီး လူသားမျိုးနွယ်ကို ကယ်တင်နိုင်ကြောင်းကို ၎င်းတို့ မယုံကြည်ကြသော်လည်း ဆင်းရဲဒုက္ခကို ခါးစည်းခံရန်၊ အဖိုးအခပေးရန်နှင့် ဤအပေးအယူကို ပြုလုပ်ပြီး ပံ့ပိုးပေးရန် ၎င်းတို့၏ အဆင်သင့်ဖြစ်ခြင်းက မကုန်ခမ်းနိုင်ပေ။ ဤသည်မှာ ရယ်စရာကောင်းသည် မဟုတ်လော။ ဤသည်မှာ အန္တိခရစ်များ၏ ကောက်ကျစ်ဆိုးယုတ်မှု မဟုတ်ဘဲ အန္တိခရစ်များ၏ မိုက်မဲမှု ဖြစ်သည်မှာ အမှန်ဖြစ်၏။ တစ်ဖက်တွင် ၎င်းတို့သည် ဘုရားသခင် တည်ရှိသည်ကို မယုံကြည်ကြ၊ ဘုရားနှုတ်ကပတ်တော်များက သမ္မာတရား ဖြစ်သည်ကို အသိအမှတ်မပြုကြသကဲ့သို့ ဘုရားသခင်၏ စီမံခန့်ခွဲမှု အစီအစဉ်ကိုပင် ပုံပျက်စေကြသော်လည်း အခြားတစ်ဖက်တွင် ၎င်းတို့သည် ဘုရားသခင်၏ နှုတ်ကပတ်တော်များနှင့် သူ၏ စီမံခန့်ခွဲမှု အစီအစဉ်မှ တစ်ကိုယ်ရေ အကျိုးအမြတ်များကို ရရှိလိုကြဆဲဖြစ်သည်။ တစ်နည်းအားဖြင့် တစ်ဖက်တွင် ဤအမှန်တရားအားလုံး၏ စစ်မှန်မှုကို မဆိုထားနှင့်၊ ယင်းတို့၏ တည်ရှိခြင်းကိုပင် ၎င်းတို့ မယုံကြည်ကြစဉ်တွင် တစ်ဖက်တွင်လည်း ၎င်းတို့သည် အမြတ်အစွန်းများရရန် ကြံစည်ဆဲဖြစ်ပြီး အခွင့်သာမှုတိုင်းကို ယူလိုကြသည်၊ အခွင့်အရေးသမားဆန်လိုကြပြီး လောကတွင် ၎င်းတို့ မရရှိနိုင်သောအရာများကို ရယူလိုကြသည်၊ တစ်ချိန်တည်းမှာပင် ၎င်းတို့သည် မိမိတို့ကိုယ်ကို အလွန် ပါးနပ်သည်ဟု ထင်မှတ်နေကြဆဲ ဖြစ်သည်။ ဤသည်မှာ ရယ်စရာ မကောင်းပေလော။ ၎င်းတို့သည် မိမိတို့ကိုယ်ကို လှည့်ဖြားနေကြပြီး အလွန့်အလွန် မိုက်မဲကြပေသည်။

ယခုတင် ငါတို့သည် သရုပ်သကန် သုံးခုကို အသုံးပြုလျက် အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားကို စိစစ်ခဲ့ပြီး အန္တိခရစ်များက အလွန်မိုက်မဲကြသည်မှာ အကြင်သူတစ်ဦးအနေဖြင့် ရယ်ရမည်လော၊ သို့မဟုတ် ငိုရမည်လော ဆိုသည်ကိုပင် မသိပေဟူသည့် နောက်တစ်ချက်ဖြင့် အဆုံးသတ်ခဲ့ကြသည်။ သရုပ်သကန် သုံးခုမှာ အဘယ်နည်း။ (ပထမဆုံးအနေဖြင့် အန္တိခရစ်များသည် မိမိတို့တာဝန်ကို ထမ်းဆောင်ခြင်းအား အပေးအယူတစ်ခုအဖြစ် သဘောထားကြသည်။ ဒုတိယအနေဖြင့် အန္တိခရစ်များသည် ဘုရားနှုတ်ကပတ်တော်ကို အသိအမှတ်မပြုကြ၊ ဘုရားနှုတ်ကပတ်တော်များက အပြုသဘောဆောင်သည့် အရာတစ်ခုဖြစ်သည်ကို မယုံကြည်ကြသကဲ့သို့ ဘုရားနှုတ်ကပတ်တော်က လူတို့ကို ကယ်တင်နိုင်သည်ကို အသိအမှတ်မပြုဘဲ ထိုအစား ဘုရားနှုတ်ကပတ်တော်များကို သဘောတရားများနှင့် ဆောင်ပုဒ်များအဖြစ် သဘောထားကြသည်။ တတိယအနေဖြင့် အန္တိခရစ်များက လူသားမျိုးနွယ်ကို ကယ်တင်ရန်ဖြစ်သည့် ဘုရားသခင်၏ စီမံခန့်ခွဲခြင်း အမှုတော်ကို အပေးအယူတစ်ခု သက်သက်အဖြစ်လည်းကောင်း၊ ကစားပွဲတစ်ခု သက်သက်အဖြစ်လည်းကောင်း သဘောထားကြသည်။) ပြီးလျှင် နောက်ထပ် သရုပ်သကန်တစ်ခု ရှိသေးသလော။ (အန္တိခရစ်များ၏ အဓိပ္ပာယ်မဲ့ခြင်းနှင့် လွန်ကဲသော မိုက်မဲမှုတို့ဖြစ်သည်။) ဤသည်တို့မှာ အတော်ပင် တိကျသည် မဟုတ်လော။ (တိကျပါသည်။) ဤစိတ်သဘောထားကို ပိုင်ဆိုင်သည့် လူစားမျိုးသည် အတော်အတန် မူမမှန်သည့် စိတ်အခြေအနေနှင့် ဆင်ခြင်တုံတရားတစ်ခု ရှိကြသည်ဟု သင်တို့ ပြောမည်လော။ (ပြောပါမည်။) မည်သည့်ပုံစံဖြင့် ၎င်းတို့ မူမမှန်ဖြစ်ကြသနည်း။ (အန္တိခရစ်များက ဘုရားသခင်နှင့် အပေးအယူ ပြုလုပ်လိုကြပြီး ဘုရားသခင်ထံမှ အလားအလာများနှင့် ခရီးပန်းတိုင်တစ်ခုကို ရရှိလိုကြသော်လည်း ဘုရားသခင်၏ စီမံခန့်ခွဲမှု အစီအစဉ်ကိုဖြစ်စေ၊ ဘုရားသခင်က လူသားမျိုးနွယ်အား ကယ်တင်နိုင်ကြောင်းကိုဖြစ်စေ မယုံကြည်ဘဲ ရှိနေကြဆဲဖြစ်သည်။ ၎င်းတို့၏ တွေးခေါ်မှုက ရှေ့နောက်မညီဖြစ်နေသည်၊ ၎င်းတို့ အလိုရှိသည့်အရာများက ၎င်းတို့၏ ငြင်းပယ်သည့်အရာများဖြစ်သည်။ ဤအရာသည် အခြေခံအားဖြင့် အဓိပ္ပာယ်မရှိပါ။ ထို့ကြောင့် ၎င်းတို့၏ ဆင်ခြင်တုံတရားသည် မူမမှန်ဖြစ်ပြီး ၎င်းတို့၏ စိတ်အခြေအနေနှင့် ပတ်သက်၍ တစ်စုံတစ်ခု မှားယွင်းနေပါသည်။) ဤအရာက ၎င်းတို့အနေဖြင့် ပုံမှန်လူ့သဘာဝအရ ချို့တဲ့နေကြခြင်းကို ပြသည်။ ၎င်းတို့သည် ဤတွေးခေါ်မှုနည်းလမ်းများနှင့် တွက်ချက်မှုများဖြင့် မိမိတို့ကိုယ်ကို ဆန့်ကျင်ကွဲလွဲစေလျက် ရှိကြောင်းကို မသိကြချေ။ ဤသည်မှာ အဘယ်သို့ ဖြစ်လာသနည်း။ (၎င်းတို့က သမ္မာတရားကို လုံးဝ လက်မခံကြသောကြောင့် သို့မဟုတ် သမ္မာတရားကို လက်တွေ့မလုပ်ဆောင်ကြသောကြောင့် မှားယွင်းသည့် လမ်းကြောင်းကို အမြဲ လိုက်လျှောက်ကြသည်။) ပြီးလျှင် ၎င်းတို့ လျှောက်လှမ်းသည့် လမ်းကြောင်းက မှားယွင်းသည့် လမ်းကြောင်းဖြစ်သည်ကို ၎င်းတို့ မသိကြသလော။ မုချ မသိကြပေ။ ထိုသို့လုပ်ဆောင်ခြင်းက ဆုံးရှုံးမှု ခံစားရစေမည်ကို ၎င်းတို့ သိခဲ့လျှင် မုချ ထိုသို့ လုပ်ဆောင်ကြမည် မဟုတ်။ ထိုသို့ လုပ်ဆောင်ခြင်းက ၎င်းတို့အား အကျိုးကျေးဇူးတစ်ခု ပေးသည်ဟု ၎င်းတို့ တွေးထင်ကြသည်။ “ငါ အဘယ်မျှ တော်သည်ကို ကြည့်ပါလော့။ သင်တို့ထဲမှ မည်သူကမျှ အမှုအရာများကို မရိပ်စားမိနိုင်ပါ။ သင်တို့အားလုံး နုံအကြသည်။ သင်တို့သည် အဘယ်သို့ဖြစ်ပြီး မာယာကင်းလွန်းနိုင်သနည်း။ ဘုရားသည် အဘယ်မှာနည်း။ ငါသည် သူ့ကို မမြင်နိုင်၊ မထိနိုင်သကဲ့သို့ ဘုရား၏ ကတိတော်များ အကောင်အထည်ပေါ်နိုင်ဖို့ အာမခံချက် မရှိပေ။ ငါ အဘယ်မျှ ပါးနပ်ချက်ချာသည်ကို ကြည့်ပါ၊ ငါ ရှေ့သို့ ခြေတစ်လှမ်းတိုးသောအခါ ဆယ်လှမ်းကို ကြိုတင်တွေးတောထားသည်။ သို့သော် သင်တို့မှာမူ တစ်လှမ်းအတွက်ပင် တွက်ချက်မှုတစ်ခုမျှ မပြုကြပါ”ဟူ၍ ဖြစ်သည်။ ၎င်းတို့ အလွန် တော်သည်ဟု တွေးထင်ကြသည်။ ထို့ကြောင့် မိမိတို့တာဝန်ကို နှစ်နှစ် သို့မဟုတ် သုံးနှစ်ကြာ ထမ်းဆောင်ပြီးနောက်တွင် လူအချို့က “ငါသည် ငါ၏ တာဝန်ကို နှစ်အနည်းငယ် ထမ်းဆောင်နေပြီးဖြစ်ကာ မည်သည့်အရာကိုမျှ မရရှိသေးပါ၊ မည်သည့် နိမိတ်လက္ခဏာကိုမျှ မျက်မြင်ကြုံတွေ့ခြင်း မရှိသေး သို့မဟုတ် တစ်မူထူးခြားသော ဖြစ်ရပ်တစ်ခုတလေကို မမြင်ရသေးပါ။ ယခင်က တစ်နေ့ကို ထမင်းသုံးနပ် ငါ စားခဲ့ပြီး သုံးနပ်ပင် ငါ စားနေဆဲဖြစ်သည်။ ထမင်းတစ်နပ် မစားဘဲနေလျှင် ငါ ဗိုက်ဆာသည်။ ညအခါတွင် တစ်နာရီ နှစ်နာရီခန့် အိပ်ရေးပျက်ခဲ့လျှင် နေ့အခါ၌ ငါ အိပ်ငိုက်နေဆဲပင်ဖြစ်သည်။ ငါသည် အထူးအစွမ်းတန်ခိုးများ ရရှိလာခြင်းမရှိသေးပါ။ ဘုရားက အရာခပ်သိမ်းတတ်စွမ်းနိုင်ပြီး သင်၏တာဝန်ကို သင် ထမ်းဆောင်လျှင် ကြီးမားသည့် ကောင်းချီးများ ရနိုင်သည်ဟု လူတိုင်းက ပြောကြသည်။ ငါသည် ငါ၏ တာဝန်ကို နှစ်ကာလအတန်ကြာ ထမ်းဆောင်ပြီးဖြစ်ကာ ဘာမျှ မထူးခြားပေ။ ဤကဲ့သို့ပင် ဖြစ်နေသေးသည် မဟုတ်လော။ ငါ့တွင် မကြာခဏ အားနည်းချက်၊ အပျက်သဘောဆောင်ခြင်းနှင့် ညည်းညူမှုများရှိသည်။ သမ္မာတရားက လူတို့ကို ပြောင်းလဲနိုင်ပြီး ဘုရားနှုတ်ကပတ်တော်က လူတို့ကို ပြောင်းလဲစေနိုင်သည်ဟု လူတိုင်းက ပြောကြသော်လည်း ငါ လုံးဝ မပြောင်းလဲသေးပါ။ ငါ့စိတ်နှလုံးတွင် ငါ၏ မိဘများကို ငါ မကြာခဏ လွမ်းဆွတ်သတိရဆဲဖြစ်သည်၊ ငါ၏ သားသမီးများကို လွမ်းဆွတ်သတိရဆဲဖြစ်ကာ ယခင်က လောကီတွင်ရှိခဲ့သည့် ငါ၏ နေ့ရက်ကာလများကိုပင် ငါ ပြန်အောက်မေ့မိသည်။ သို့ဆိုလျှင် ဘုရားသည် လူတို့အပေါ် အတိအကျ မည်သည့်အရာကို လုပ်ဆောင်သနည်း။ မည်သည့်အရာကို ငါ ရရှိပြီးပြီနည်း။ လူတို့က ဘုရားကို ယုံကြည်ပြီး သမ္မာတရားကို ရရှိသည့်အခါ တစ်စုံတစ်ရာကို ၎င်းတို့ ရရှိကြသည်ဟု လူတိုင်းက ပြောကြသော်လည်း ၎င်းတို့ ရရှိခဲ့ကြလျှင် ကျန်သည့်သူများနှင့် ကွဲပြားခြားနားမည် မဟုတ်လော။ ယခုအခါ ငါသည် အသက်အရွယ်ရလာပြီး ကျန်းမာရေးသည်လည်း ယခင်ကကဲ့သို့ မဟုတ်တော့ပါ။ ငါ့မျက်နှာပေါ်မှ အရေးအကြောင်းများ အလွန်များစွာ ပေါ်လာနေပြီဖြစ်သည်။ ဘုရားကို ယုံကြည်သူများသည် ကြာရှည်စွာ အသက်ရှင်လေ နုပျိုလေဖြစ်သည်ဟု ၎င်းတို့ ပြောကြသည်မဟုတ်လော။ သို့ဆိုလျှင် အဘယ်ကြောင့် ငါသည် ပိုမိုနုပျိုလာမည့်အစား ပိုမိုအိုမင်းသွားရသနည်း။ မည်သို့ဆိုစေ ဘုရား နှုတ်ကပတ်တော်များက တိကျမှန်ကန်ခြင်း မရှိပါ။ ငါ့ဘာသာ အစီအစဉ်များ ပြုလုပ်ရန် လိုအပ်သည်။ ဘုရားကို ယုံကြည်ခြင်းက ဤမျှသာဖြစ်သည်ဟု ငါ မြင်ရသည်။ နေ့တိုင်း ဘုရားနှုတ်ကပတ်တော်များကို ဖတ်ရှုရင်း၊ စုဝေးပွဲများ တက်ရင်း၊ ဓမ္မသီချင်းများ သီဆိုရင်း၊ ငါ့တာဝန်ကို ထမ်းဆောင်ရင်း အလုပ်များလေသည်။ ယင်းမှာ ပျင်းစရာကောင်းသည်ဟု ထင်ရပြီး ယခင်နှင့် ခြားနားသည့်အရာ တစ်ခုမျှ ငါ မခံစားရပါ”ဟု စဉ်းစားကြလေသည်။ ဤကဲ့သို့ ၎င်းတို့ စဉ်းစားသည်နှင့်တစ်ပြိုင်နက် ၎င်းတို့ ဒုက္ခရောက်တော့မည် မဟုတ်လော။ ၎င်းတို့က “ယခုတွင် ငါ၏ တာဝန်ကို ထမ်းဆောင်ရာ၌ ငါ အမှန်တကယ် ဆင်းရဲဒုက္ခခံစားနေရသည်၊ ဘုရား၏ ကတိတော်များနှင့် ကောင်းချီးများက အလွန် ဝေးကွာသည်ဟု ထင်ရသည်။ ပြီးလျှင် ဘုရားကို ယုံကြည်သည့်လူအချို့သည် ကပ်ဘေးများတွင် သေဆုံးသွားကြသည်။ ထို့ကြောင့် လူကို ဘုရား၏ စောင့်ရှောက်ခြင်းကဲ့သို့သော အရာတစ်ခု ရှိပင်ရှိပါ၏လော။ မရှိဟုဆိုပါစို့၊ သို့ဆိုလျှင် အန္တရာယ်အများဆုံးသော အခိုက်အတန့်များတွင် မိမိတို့ အသက်များကို ကယ်တင်ဖို့ ဘုရားက နိမိတ်လက္ခဏာများပြုခဲ့သည်ဟု ပြောသည့် လူအချို့ ရေးသားထားသော သက်သေခံချက် ဆောင်းပါးများသည် မှန်သလော၊ သို့မဟုတ် မှားသလော”ဟု ဆက်လက် စဉ်းစားကြလေသည်။ ၎င်းတို့က ထိုအရာကို အချိန်ယူစဉ်းစားကြပြီး ၎င်းတို့၏ စိတ်နှလုံးများတွင် မသေချာမရေရာဖြစ်ကြကာ ၎င်းတို့၏ တာဝန်ကို ဆက်လက် ထမ်းဆောင်သည့်အခါ နုံးချည့်ပြီး စိတ်မဝင်စားကြသည့်အပြင် တက်ကြွခြင်းလည်း မရှိကြတော့ချေ။ ၎င်းတို့ နောက်တွန့်မြဲနောက်တွန့်ကာ အမှုအရာများကို စိတ်မပါ့တပါနှင့် ဝတ်ကျေတမ်းကျေ စတင် လုပ်ဆောင်ကြသည်။ ၎င်းတို့၏ စိတ်များတွင် မည်သည့် တွက်ချက်မှုများကို ၎င်းတို့ ပြုလုပ်နေကြသနည်း။ “ကောင်းချီးများကို ငါ မရရှိလျှင်၊ ဤကဲ့သို့ အမြဲဖြစ်လျှင် အခြား အစီအစဉ်များကို ငါ ပြုလုပ်ရန် လိုအပ်သည်။ ငါ၏ တာဝန်ကို ငါ ဆက်လက် ထမ်းဆောင်ခြင်း ရှိမရှိဟူသည်နှင့် အနာဂတ်တွင် ငါ မည်သို့ လုပ်ဆောင်မည်ဟူသည်ကို ငါ စီစဉ်ပြန်ဆွဲရမည်။ ငါသည် ဤသို့ တစ်ဖန် နုံအ၍မရပေ။ သို့မဟုတ်လျှင် အနာဂတ်၌ ငါ၏ အလားအလာများနှင့် ကံကြမ္မာ သို့မဟုတ် ငါ၏ သရဖူကို ငါ ရမည် မဟုတ်သကဲ့သို့ လောကီ ပျော်ရွှင်မှုကိုလည်း ငါ မွေ့လျော်ခံစားရမည် မဟုတ်ပါ။ သို့ဆိုလျှင် ဤအားထုတ်မှုအားလုံး အချည်းနှီးဖြစ်ပြီး အလဟဿဖြစ်မည် မဟုတ်လော။ ယခုကဲ့သို့ပင် ငါသည် မည်သည့်အရာမျှ ဆက်လက် ရရှိခြင်းမရှိလျှင် ဘုရားကို အမည်ခံ ယုံကြည်ရင်း အလုပ်လုပ်ကာ လောကီကို လိုက်စားခဲ့သည့် ယခင်အချိန်က ငါ ပိုအဆင်ပြေခဲ့ပေသည်။ မည်သည့်အချိန်တွင် အမှုတော် အဆုံးသတ်မည်၊ လူတို့ကို မည်သည့်အချိန်တွင် သူ ဆုချီးမြှင့်မည်၊ မည်သည့်အချိန်တွင် တာဝန် အဆုံးသတ်မည်ဆိုသည်နှင့် မည်သည့်အချိန်တွင် ဘုရားက လူသားမျိုးနွယ်ထံ ပွင့်ပွင့်လင်းလင်း ပေါ်ထွန်းမည်ဟူသည်တို့ကို ဘုရားက လုံးဝ မပြောလျှင်၊ ဘုရားက လူတို့ကို တိကျသည့် ရှင်းပြချက်များ လုံးဝ မပေးလျှင် ဤနေရာ၌ ငါ၏ အချိန်ကို ဖြုန်းရာတွင် အဘယ် အဓိပ္ပာယ်ရှိသနည်း။ လောကထဲတွင် ငွေထွက်ရှာကာ လောကီ ပျော်ရွှင်မှုများကို မွေ့လျော်ရန် ပြန်သွားခြင်းက ပိုကောင်းမည်ဖြစ်သည်။ အနည်းဆုံးအနေဖြင့် ငါ့ဘဝကို ငါ ဖြုန်းတီးခဲ့မည် မဟုတ်ပါ။ နောင်ဘဝအတွက်မူ အဘယ်သူသိမည်နည်း။ မသိရသည့်အရာချည်းသာ ဖြစ်သည်။ ယခုတွင်မူ ဤဘဝကိုသာ ငါ ကောင်းစွာ အသက်ရှင်လိုက်မည်”ဟူ၍ ဖြစ်သည်။ ၎င်းတို့၏ စိတ်များတွင် ပြောင်းလဲမှုတစ်ခု ဖြစ်ပေါ်လေပြီ မဟုတ်လော။ ၎င်းတို့က ဤသို့ တွက်ချက်နေပြီး မှားယွင်းသည့် လမ်းကြောင်းကို လျှောက်နေကြချိန်တွင် ၎င်းတို့ ထမ်းဆောင်သည့် တာဝန်များကို ကောင်းစွာ ထမ်းဆောင်နိုင်ကြသေးသလော။ (မထမ်းဆောင်နိုင်ကြပါ။) လူအချို့က “အန္တိခရစ်များက အဆင့်အတန်းကို နှစ်သက်ကြသည် မဟုတ်လော။ သင်သည် သူတို့ကို ရာထူးတစ်ခုပေးလျှင် ဘုရားအိမ်တော်၌ သူတို့ နေကြမည် မဟုတ်လော”ဟု ပြောကြသည်။ အန္တိခရစ်များသည် ဤအကြိမ်တွင် အဆင့်အတန်း လိုအပ်ကြသလော။ ဤအကြိမ်တွင် ၎င်းတို့အတွက် အရေးအကြီးဆုံးသော အရာမှာ အဆင့်အတန်း ဖြစ်ချင်မှဖြစ်ပေမည်။ ၎င်းတို့ လိုအပ်သည့်အရာမှာ မည်သည့်အရာဖြစ်သနည်း။ ၎င်းတို့ လိုအပ်သည့်အရာမှာ ဘုရားသခင်က ၎င်းတို့ကို တိကျသည့် ရှင်းလင်းချက်တစ်ခု ပေးရန်ဖြစ်သည်။ ၎င်းတို့အနေဖြင့် ကောင်းချီးများ မရရှိနိုင်လျှင် ထွက်သွားကြလိမ့်မည် ဖြစ်သည်။ တစ်ဖက်တွင် ၎င်းတို့၏ တာဝန်ကို ထမ်းဆောင်သည့် လမ်းကြောင်းတစ်လျှောက်တွင် ၎င်းတို့သည် အရေးကြီးသည့် ရာထူးတစ်ခုတွင် အထားခံရနိုင်ခြင်းမရှိပါက ၎င်းတို့၏ အလားအလာများက သေချာခြင်းမရှိ၊ အားရဖွယ်မရှိသကဲ့သို့ မျှော်လင့်ချက်မဲ့သည်ဟု ခံစားကြသည်။ အခြားတစ်ဖက်၌ ၎င်းတို့၏ တာဝန်ကို ထမ်းဆောင်သည့် လုပ်ငန်းစဉ်တွင် ၎င်းတို့ မျှော်လင့်သည့်အတိုင်း အမှုအရာများက လုံးဝ မဖြစ်လျှင်၊ ဘုရားသခင်က သူ၏ ကြီးမြတ်သော အမှုတော် ပြီးစီးသည့်နေ့ရက်တွင် သူ၏ ဘုန်းတော်ထင်ရှားခြင်းဖြင့် ကြွဆင်းလာခြင်းကို ၎င်းတို့ ကိုယ်တိုင်ကိုယ်ကျ မျက်မြင်ကြုံတွေ့ခြင်းမရှိလျှင် သို့မဟုတ် ဘုရားသခင်က မည်သည့် နှစ်၊ လ၊ နေ့ရက်၊ နာရီနှင့် မိနစ်တွင် လူသားမျိုးနွယ်ထံ သူ ပွင့်ပွင့်လင်းလင်း ပေါ်ထွန်းလိမ့်မည်၊ မည်သည့်အချိန်တွင် ဘုရားသခင်၏ အမှုတော် အဆုံးသတ်မည်ဆိုသည်နှင့် မည်သည့်အချိန်တွင် ကြီးမားသော ကပ်ဘေးများ ဖြစ်လာလိမ့်မည်ဟူသည်တို့ကို ရှင်းလင်းသော အသုံးအနှုန်းဖြင့် ၎င်းတို့ကို မပြောပြလျှင်၊ သူက ဤအရာများကို ရှင်းလင်းသော အသုံးအနှုန်းဖြင့် ၎င်းတို့အား မပြောပြလျှင် ၎င်းတို့၏ စိတ်နှလုံးများက ဂနာမငြိမ်ဖြစ်ကြလိမ့်မည်။ ၎င်းတို့သည် မိမိတို့၏ လျော်ကန်သော နေရာကို ထိန်းသိမ်းရင်း ၎င်းတို့၏ တာဝန်များကို ထမ်းဆောင်ခြင်းအား မလုပ်ဆောင်နိုင်ကြသကဲ့သို့ ဤအခြေအနေနှင့်ပတ်သက်၍ ၎င်းတို့ ကျေနပ်ရောင့်ရဲခြင်း မရှိနိုင်ကြပေ။ ၎င်းတို့ အလိုရှိသည်မှာ ရလဒ်တစ်ခုဖြစ်သည်။ ၎င်းတို့ အလိုရှိသည်မှာ ဘုရားသခင်က ၎င်းတို့ကို တိကျသည့် အသုံးအနှုန်းဖြင့် စကားတစ်ခုပြောကာ ၎င်းတို့ အလိုရှိသမျှအရာအားလုံးကို ၎င်းတို့ ရရှိနိုင်ခြင်း ရှိမရှိဟူသည်ကို တိကျစွာ သိရှိနိုင်စေရန် ၎င်းတို့အား ထောက်ကူပေးဖို့အတွက် ဖြစ်သည်။ ဤစကားအတွက် ၎င်းတို့က အလွန်ကြာမြင့်စွာ အလဟဿ စောင့်ဆိုင်းနေကြလျှင် ၎င်းတို့၏ စိတ်များ၌ နောက်ထပ် တွက်ချက်မှုကို ပြုကြလိမ့်မည် ဖြစ်သည်။ မည်သည့် တွက်ချက်မှုနည်း။ ၎င်းတို့ကို မည်သူက ပျော်ရွှင်မှုပေးနိုင်သည်ဟူသည်ကိုလည်းကောင်း၊ ၎င်းတို့ အလိုရှိသည့်အရာများကို ၎င်းတို့အား မည်သူက ပေးနိုင်သည်ကိုလည်းကောင်း ၎င်းတို့ တွက်ချက်ကြလိမ့်မည် ဖြစ်ပြီး နောင်ဘဝတွင် အရာများကို ၎င်းတို့ မရရှိနိုင်လျှင် ဤဘဝ၌ ၎င်းတို့ အလိုရှိသမျှတိုင်းကို ရရှိရမည်ဖြစ်သည်။ ဤလောကနှင့် လူသားမျိုးနွယ်က ၎င်းတို့ကို ဇာတိပကတိ၏ ကောင်းချီးများ၊ ကိုယ်စိတ်ချမ်းသာမှုနှင့် ပျော်ရွှင်မှုတို့အပြင် ဤဘဝတွင် ဂုဏ်သတင်းနှင့် အဆင့်အတန်းတို့ကို ပေးနိုင်လျှင် ၎င်းတို့သည် မည်သည့် အခြေအနေတွင်မဆို ဘုရားသခင်ကို အချိန်မရွေး စွန့်လွှတ်ကြလိမ့်မည်ဖြစ်ပြီး မိမိတို့၏ ကောင်းမွန်သည့် ဘဝကို အသက်ရှင်ကြလိမ့်မည် ဖြစ်သည်။ ဤသည်တို့မှာ အန္တိခရစ်များ၏ တွက်ချက်မှုများဖြစ်သည်။ ဘုရားအိမ်တော်တွင် ၎င်းတို့သည် လောကီ ပျော်ရွှင်မှုများနှင့် အလားအလာများကို လိုက်စားဖို့၊ မည်သည့်အခြေအနေတွင်မဆို အချိန်မရွေး ၎င်းတို့၏ တာဝန်ကို လက်လွှတ်နိုင်ကြပြီး လတ်တလောရှိနေသည့် အလုပ်ကို ရပ်နားနိုင်ကြသည်။ လူအချို့သည် လောကီ အကျိုးအမြတ်များနှင့် အလားအလာများကို ရရှိဖို့ ညီအစ်ကို မောင်နှမများကိုပင် သစ္စာဖောက်နိုင်ကြသည်၊ ဘုရားအိမ်တော်၏ အကျိုးစီးပွားများကိုပင် သစ္စာဖောက်နိုင်ပြီး ဘုရားသခင်ကိုပင် သစ္စာဖောက်နိုင်ကြလေသည်။ ထို့ကြောင့် အန္တိခရစ်များက ၎င်းတို့၏ တာဝန်ထမ်းဆောင်မှုတွင် မည်မျှထူးချွန်ပုံ ပေါ်ကောင်းပေါ်နိုင်ကြသည်ဖြစ်စေ၊ မည်မျှ ပြိုင်ဆိုင်လိုစိတ် ပြင်းပြကြသည်ဖြစ်စေ မည်သည့် အခြေအနေတွင်မဆို ၎င်းတို့အားလုံးသည် အချိန်မရွေး မိမိတို့တာဝန်များကို ရပ်ဆိုင်းနိုင်ကြသည်၊ ဘုရားသခင်ကို သစ္စာဖောက်ပြီး ဘုရားအိမ်တော်ကို စွန့်ခွာနိုင်ကြလေသည်။ ၎င်းတို့သည် မည်သည့်အခြေအနေတွင်မဆို ယုဒဖြစ်လာလျက် ဘုရားအိမ်တော်ကို အချိန်မရွေး သစ္စာဖောက်နိုင်ကြမည်ဖြစ်သည်။ အန္တိခရစ်များက ၎င်းတို့၏ တာဝန်များကို ထမ်းဆောင်ကြလျှင် ဤအရာကို ညှိနှိုင်း၍ရသည့် အခွင့်အရေးတစ်ခုအဖြစ် မလွဲမသွေ အသုံးပြုကြလိမ့်မည် ဖြစ်သည်။ ၎င်းတို့သည် အနည်းဆုံးအနေဖြင့် အဆင့်အတန်း၏ အကျိုးကျေးဇူးများအတွက် မိမိတို့၏ လိုအင်ဆန္ဒကို ပထမဆုံး ဖြည့်ဆည်းပြီး အခြားသူတို့၏ ကြည်ညိုခြင်းကို ရရှိဖို့အတွက် ကြိုးစားရင်း ထို့နောက်တွင် ကောင်းကင်နိုင်ငံတော်သို့ ဝင်ရောက်ပြီး မိမိတို့၏ ဆုလာဘ်ကို ရရှိရန် ကြိုးစားလျက် တိုတောင်းသော အချိန်ကာလတစ်ခုတွင် ကောင်းချီးများ ရရှိဖို့ဖြစ်သည့် မိမိတို့၏ ကိုယ်ပိုင် လိုအင်ဆန္ဒကို ဖြည့်ဆည်းရန် ဧကန်မုချ ကြိုးစားကြလိမ့်မည်။ ၎င်းတို့၏ တာဝန်ကို ထမ်းဆောင်ခြင်းအတွက် ၎င်းတို့၏ အချိန်အကန့်အသတ်မှာ သုံးနှစ်ဖြစ်ကောင်းဖြစ်မည်၊ သို့မဟုတ် ငါးနှစ်၊ ဆယ်နှစ် သို့မဟုတ် အနှစ်နှစ်ဆယ်ပင် ဖြစ်ကောင်းဖြစ်ပေမည်။ ဤသည်မှာ ဘုရားသခင်ကို ၎င်းတို့ပေးသည့် ပိုင်းခြားသတ်မှတ်ထားသော အချိန်ဖြစ်ပြီး မိမိတို့၏တာဝန်ကို ထမ်းဆောင်ခြင်းအတွက် မိမိတို့ကိုယ်ကို ပေးသည့် အရှည်ကြာဆုံးသော အချိန်ဖြစ်သည်။ ဤအချိန်အကန့်အသတ် ပြည့်သွားသည့်အခါ ၎င်းတို့၏ ခံနိုင်ရည်လည်း ယင်း၏အကန့်အသတ်သို့ ရောက်ရှိမည်ဖြစ်သည်။ ကောင်းချီးများအတွက်ဖြစ်သော ၎င်းတို့၏ ကိုယ်ပိုင်အလိုဆန္ဒအတွက်၊ နှစ်သက်ဖွယ်ကောင်းသော ခရီးပန်းတိုင်တစ်ခု၊ သရဖူတစ်ခုနှင့် ဆုလာဘ်များအတွက် လိုက်လျောချက်များ ၎င်းတို့ ပြုလုပ်နိုင်ပြီး ဘုရားအိမ်တော်၌ ဆင်းရဲဒုက္ခကို ခါးစည်းခံကာ အဖိုးအခပေးနိုင်သော်လည်း အချိန်ကုန်လွန်ခြင်းနှင့်အတူ ၎င်းတို့၏ အလားအလာများနှင့် ကံကြမ္မာ သို့မဟုတ် ၎င်းတို့၏ တစ်ကိုယ်ရေ ရည်မှန်းချက်များနှင့် အလိုဆန္ဒများ ပြောင်းလဲရန် သို့မဟုတ် အားနည်းသွားရန် မဆိုထားနှင့်၊ ထိုအချိန်ကုန်လွန်ခြင်းက ၎င်းတို့အား ထိုအရာများကို မေ့လျော့ဖို့ သို့မဟုတ် လက်လွှတ်ဖို့ မည်သည့်အခါမျှ ဖြစ်စေလိမ့်မည် မဟုတ်ပေ။ ထို့ကြောင့် အန္တိခရစ်များ၏ ဤအနှစ်သာရမှ အကဲဖြတ်ရသော် ၎င်းတို့သည် အပြုသဘောဆောင်သည့် အရာများကို မနှစ်သက်သကဲ့သို့ အပျက်သဘောဆောင်သည့် အရာများကိုသာ ချစ်ကြသည့် မယုံကြည်သူများနှင့် အခွင့်အရေးသမားများ၊ ဘုရားအိမ်တော်ထဲသို့ လှည့်ဖြားဝင်ရောက်လိုသည့် အကျင့်ပျက်သောသူတစ်စု လုံးလုံးလျားလျား ဖြစ်ကြပေသည်။ ဤလူများသည် ရှက်ဖွယ်ဖြစ်ကြပေသည်။

၎င်းတို့၏ တာဝန်အပေါ် အန္တိခရစ်များ၏ အဓိက ရည်ရွယ်ချက်များနှင့် သဘောထားများထဲမှတစ်ခုမှာ ဘုရားသခင်နှင့် အပေးအယူလုပ်ရန်နှင့် ၎င်းတို့ လိုချင်သည့် အကျိုးအမြတ်များကို ရရှိရန် ထိုတာဝန်ကို အခွင့်အရေးတစ်ခုအဖြစ် အသုံးပြုခြင်း ဖြစ်သည်။ ၎င်းတို့က “လူတို့သည် ဘုရားအိမ်တော်၌ မိမိတို့တာဝန်ကို ထမ်းဆောင်ဖို့ မိမိတို့၏ မိသားစုများကို စွန့်ပစ်ပြီး ၎င်းတို့၏ လောကီ အလားအလာများကို စွန့်လွှတ်သည့်အခါ တစ်စုံတစ်ရာကို ၎င်းတို့ ရရှိသင့်ကြသည်မှာ၊ အပြန်အလှန်အနေဖြင့် တစ်စုံတစ်ရာကို ရရှိသင့်ကြသည်မှာ သိသာထင်ရှားပါသည်။ ဤအရာသည်သာ မျှတပြီး ကျိုးကြောင်းသင့်သည်။ သင်သည် သင်၏ တာဝန်ကို ထမ်းဆောင်ပြီး မည်သည့်အရာမျှ မရရှိလျှင် သမ္မာတရားအချို့ကို သင် ရရှိလျှင်ပင် ထိုအရာက မတန်ပေ။ စိတ်သဘောထားဆိုင်ရာ ပြောင်းလဲခြင်းသည်လည်း ထိုသို့သော လက်ဆုပ်လက်ကိုင်ပြ၍ရသည့် အကျိုးအမြတ်တစ်ခု မဟုတ်ပေ။ ကယ်တင်ခြင်းကို သင် ရရှိလျှင်ပင် မည်သူကမျှ ထိုအရာကို မြင်နိုင်လိမ့်မည် မဟုတ်ပါ”ဟုလည်း ယုံကြည်ကြသည်။ ဤမယုံကြည်သူများသည် ဘုရားသခင်က လူသားမျိုးနွယ်အတွက် ရှိထားသည့် မည်သည့်သတ်မှတ်ချက်ကိုမဆို မသိကျိုးကျွန်ပြုကြသည်။ ထိုအရာကို ၎င်းတို့က အသိအမှတ်ပြုခြင်း သို့မဟုတ် ယုံကြည်ခြင်း မရှိကြသကဲ့သို့ ငြင်းပယ်သည့် သဘောထားတစ်ခုကို ခံယူကြသည်။ အန္တိခရစ်များက မိမိတို့တာဝန်ကို သဘောထားသည့် သဘောထားများနှင့် ရည်ရွယ်ချက်များမှ အကဲဖြတ်သော် ၎င်းတို့သည် သမ္မာတရားကို လိုက်စားသောလူများ မဟုတ်ဘဲ မယုံကြည်သူများနှင့် အခွင့်အရေးသမားများ ဖြစ်သည်မှာ သိသာထင်ရှားပေသည်။ ၎င်းတို့သည် စာတန်နှင့် သက်ဆိုင်ပေသည်။ စာတန်က တာဝန်တစ်ခုကို သစ္စာစောင့်သိစွာ ထမ်းဆောင်နိုင်သည်ဟု သင်တို့ ကြားဖူးသလော။ (မကြားဖူးပါ။) စာတန်သည် ၎င်း၏ “တာဝန်”ကို ဘုရားသခင်ရှေ့မှောက်တွင် ထမ်းဆောင်နိုင်လျှင် စာတန်သည် ထိုတာဝန်ကို မတက်မကြွနှင့် မလုပ်မနေလုပ်ရခြင်းဖြင့် ထမ်းဆောင်နေသောကြောင့် ဤတာဝန်ကို မျက်တောင်အဖွင့်အပိတ် သင်္ကေတဖြင့် ထားရမည် ဖြစ်သည်။ စာတန်သည် ဘုရားသခင်၏ ကိုင်တွယ်စေခိုင်းခြင်းခံရပြီး ဘုရားသခင်က ၎င်းကို အသုံးချနေခြင်း ဖြစ်သည်။ ထို့ကြောင့် ၎င်းတို့၏ အန္တိခရစ် အနှစ်သာရကြောင့်လည်းကောင်း၊ ၎င်းတို့က သမ္မာတရားကို မချစ်ကြ၊ သမ္မာတရားကို အလွန်အမင်း မနှစ်မြို့ကြသောကြောင့်လည်းကောင်း၊ ထို့ထက်ပို၍ပင် ၎င်းတို့၏ ကောက်ကျစ်ဆိုးယုတ်သော သဘာဝကြောင့်၊ အန္တိခရစ်များသည် ဖန်ဆင်းခံများအဖြစ် မိမိတို့၏ တာဝန်များကို ခြွင်းချက်မရှိ သို့မဟုတ် အဖိုးအခမရှိဘဲ မထမ်းဆောင်နိုင်ကြသကဲ့သို့ မိမိတို့တာဝန်များကို ထမ်းဆောင်နေစဉ် သမ္မာတရားကို မလိုက်စားနိုင်ကြ သို့မဟုတ် သမ္မာတရားကို မရရှိနိုင်ကြပေ သို့မဟုတ် ထိုတာဝန်များကို ဘုရားနှုတ်ကပတ်တော်များ၏ သတ်မှတ်ချက်များအတိုင်း မထမ်းဆောင်နိုင်ကြပေ။ ၎င်းတို့၏ ဤသဘာဝ၊ ၎င်းတို့၏ တာဝန်များကို ၎င်းတို့ ပြုမူသည့် သဘောထားနှင့် ၎င်းတို့၏ တာဝန်များကို ထမ်းဆောင်စဉ်တွင်ရှိသည့် အမျိုးမျိုးသော သရုပ်သကန်များကြောင့် မိမိတို့တာဝန်များအပေါ် အန္တိခရစ်များ၏ ပြုမူခြင်းသည် ပေါ့ဆခြင်း ဖြစ်သည်။ မိမိတို့တာဝန်များကို ထမ်းဆောင်သည့် လမ်းကြောင်းတွင် ၎င်းတို့သည် မကောင်းမှုကို ပြုနိုင်ကြပြီး ဘုရားအိမ်တော်၏ အလုပ်ကို မည်သည့် အခြေအနေတွင်မဆို အချိန်မရွေး အနှောင့်အယှက်ပေးကာ အဖျက်အမှောင့်လုပ်သည့် အခန်းကဏ္ဍကို ဆောင်ရွက်နိုင်ကြသည်။ ၎င်းတို့၏ တာဝန်များကို ထမ်းဆောင်စဉ်တွင် အဓိကကျပြီး ပေါ်လွင်သော သရုပ်သကန်မှာ အဘယ်နည်း။ တစ်ဇွတ်ထိုးလုပ်ပြီး ထင်ရာမြင်ရာ ပြုမူဆောင်ရွက်ခြင်း၊ ထင်ရာစိုင်းခြင်းနှင့် အခြားသူများကို တိုင်ပင်ခြင်းမရှိဘဲ အမှုအရာများကို လုပ်ဆောင်ခြင်း ဖြစ်သည်။ ၎င်းတို့သည် အကျိုးဆက်များ စဉ်းစားခြင်းမရှိဘဲ အမှုအရာများကို မိမိတို့ နှစ်သက်သည့်ပုံစံအတိုင်း လုပ်ဆောင်ကြသည်။ ၎င်းတို့သည် မိမိတို့၏တာဝန်များကို ထမ်းဆောင်ခြင်းမှတစ်ဆင့် မည်သို့ရှေ့ရောက်နိုင်မည်၊ ပိုများသည့် လူတို့ကို မည်သို့ထိန်းချုပ်နိုင်မည်ဆိုသည်ကိုသာ စဉ်းစားကြသည်။ ၎င်းတို့အနေဖြင့် မိမိတို့တာဝန်များကို ထမ်းဆောင်ရာတွင် ဆင်းရဲဒုက္ခကို ခါးစည်းခံကာ အဖိုးအခပေးပြီးဖြစ်ကြောင်း၊ ၎င်းတို့တွင် အရင်းအနှီးရှိကာ ၎င်းတို့၏ ရည်မှန်းချက်များနှင့် လိုအင်ဆန္ဒများကို အကောင်အထည်ဖော်ပြီး ကောင်းချီးများရရှိခြင်းနှင့်ဆိုင်သည့် ၎င်းတို့၏ ရည်မှန်းချက်ကို စွမ်းဆောင်ရရှိရန်အလို့ငှာ ဆုလာဘ်များနှင့် သရဖူတစ်ခုကို ဘုရားသခင်ထံ တောင်းဆိုပိုင်ခွင့်ရှိကြောင်းကိုသာ ဘုရားသခင်ကို ပြသလိုကြသည်။

၎င်းတို့၏ တာဝန်များကို ထမ်းဆောင်စဉ်တွင် အန္တိခရစ်များသည် ၎င်းတို့၏ ကိုယ်ပိုင် အလားအလာများနှင့် ကံကြမ္မာတို့ကို စဉ်ဆက်မပြတ် တွက်ချက်နေကြသည်။ ၎င်းတို့အနေဖြင့် မိမိတို့၏ တာဝန်များကို ယခု နှစ်ပေါင်းမည်မျှ ထမ်းဆောင်နေပြီး ဖြစ်သည်၊ ဆင်းရဲဒုက္ခမည်မျှ ၎င်းတို့ ခါးစည်းခံပြီးဖြစ်သည်၊ ဘုရားသခင်အတွက် မည်မျှ စွန့်လွှတ်ပြီးဖြစ်သည်၊ အဖိုးအခမည်မျှ ပေးပြီးဖြစ်သည်၊ ၎င်းတို့၏ ခွန်အား မည်မျှ သုံးစွဲပြီးဖြစ်သည်၊ ၎င်းတို့၏ ငယ်ရွယ်မှု နှစ်ကာလ မည်မျှကို ၎င်းတို့ စွန့်လွှတ်ပြီးဖြစ်သည်ဆိုသည်နှင့် ယခုတွင် ၎င်းတို့အနေဖြင့် ဆုလာဘ်များနှင့် သရဖူတစ်ခု ရရှိရန် ခံစားပိုင်ခွင့်ရှိမရှိ၊ ဤနှစ်ကာလ အနည်းငယ်တွင် မိမိတို့တာဝန်များကို ထမ်းဆောင်ရင်း လုံလောက်သည့် အရင်းအနှီးကို ၎င်းတို့ စုဆောင်းပြီးခြင်း ရှိမရှိ၊ ဘုရားသခင်၏ အမြင်တွင် ၎င်းတို့သည် သူ့ရှေ့၌ မျက်နှာသာရသောလူတစ်ဦး ဟုတ်မဟုတ်ဆိုသည်နှင့် ဘုရားသခင်၏ အမြင်တွင် ၎င်းတို့သည် ဆုလာဘ်များနှင့် သရဖူတစ်ခု ရရှိနိုင်သည့် လူတစ်ဦး ဟုတ်မဟုတ်ဟူသည်တို့ ဖြစ်သည်။ ၎င်းတို့သည် မိမိတို့တာဝန်များကို ထမ်းဆောင်သည့် လမ်းကြောင်းတွင် စဉ်ဆက်မပြတ် ချိန်ဆနေကြသည်၊ ဤသို့ တွက်ချက်ကာ စီစဉ်နေကြစဉ် တစ်ချိန်တည်းတွင် အခြားသူတို့၏ စကားများနှင့် မျက်နှာအမူအရာများကို လေ့လာစောင့်ကြည့်ကာ ၎င်းတို့နှင့်ပတ်သက်၍ ညီအစ်ကို မောင်နှမများ၏ အကဲဖြတ်ချက်များနှင့် ထုတ်ဖော်ပြောဆိုချက်များကို လေ့လာစောင့်ကြည့်နေကြလေသည်။ ၎င်းတို့ အပူပန်ဆုံးသောအရာမှာ ၎င်းတို့ တည်ရှိပြီး မိမိတို့၏ တာဝန်များကို ထမ်းဆောင်နေခြင်းအား အထက်က သိရှိခြင်း ရှိမရှိဟူသည့်အရာ ဖြစ်သည်။ အထက်က ၎င်းတို့ကို မြင်ပုံ၊ ၎င်းတို့အကြောင်း ပြောဆိုဆွေးနွေးကာ ၎င်းတို့ကို အကဲဖြတ်ပုံ၊ ဆင်းရဲဒုက္ခခံစားကာ အဖိုးအခပေးရာတွင် အထက်က ၎င်းတို့၏ “အပင်ပန်းခံရသော ရည်ရွယ်ချက်များ”ကို နားလည်ခြင်းရှိမရှိ၊ ဘုရားသခင်နောက် လိုက်သည့် ၎င်းတို့၏ နှစ်ကာလများတွင် ၎င်းတို့ ခါးစည်းခံရပြီးဖြစ်သည့် ဆင်းရဲဒုက္ခနှင့် အတိဒုက္ခများကို အထက်က ရှင်းလင်းစွာ သိရှိခြင်း ရှိမရှိဆိုသည်နှင့် ကောင်းကင်ဘုံရှိ ဘုရားသခင်က ၎င်းတို့ လုပ်ဆောင်သမျှအရာတိုင်းကို မည်သို့ တရားစီရင်သည်ဟူသည်တို့ကို ၎င်းတို့က သာ၍ပင် ပူပန်ကြသည်။ ၎င်းတို့သည် မိမိတို့ စွဲကိုင်ထားသည့် တာဝန်များနှင့် အလုပ်များနေသည်နှင့်အမျှ တစ်ချိန်တည်းတွင် ၎င်းတို့၏ စိတ်များကလည်း စဉ်ဆက်မပြတ် တွက်ချက်နေကြပြီး အရင်းအမြစ်မျိုးစုံမှ သတင်းအချက်အလက်များကို ရယူဖို့ ကြိုးစားကာ ကပ်ဘေးများကို ၎င်းတို့ ရှောင်ရှားနိုင်ခြင်း ရှိမရှိ၊ ဘုရားသခင်၏ အသိအမှတ်ပြုခြင်းကို ရရှိပြီး မသိရသော သရဖူနှင့် ကောင်းချီးများ ရရှိနိုင်ခြင်း ရှိမရှိဟူသည်တို့ကို ချိန်ဆကြလေသည်။ ဤသည်တို့မှာ ၎င်းတို့၏ စိတ်နှလုံးအတွင်းတွင် မကြာခဏ တွက်ချက်ကြသည့်အရာများ၊ နေ့ရက်တိုင်း၏ အချိန်တိုင်းတွင် ၎င်းတို့ တွက်ချက်ကြသည့် အဓိကနှင့် ပဓာန အကျဆုံးသော အရာများ ဖြစ်သည်။ သို့သော် ၎င်းတို့ကိုယ်တိုင်က သမ္မာတရားကို လက်တွေ့လုပ်ဆောင်သောလူများ ဟုတ်မဟုတ်၊ သမ္မာတရား မည်မျှကိုသာ ၎င်းတို့ နားလည်သည်၊ ၎င်းတို့ အမှန်တကယ် နားလည်သည့် သမ္မာတရား မည်မျှကို ၎င်းတို့ အမှန်တကယ် လက်တွေ့လုပ်ဆောင်နိုင်ကြသည်၊ ၎င်းတို့၏ စိတ်သဘောထားက စစ်မှန်သည့် ပြောင်းလဲမှုကို ကြုံရပြီးခြင်း ရှိမရှိ၊ ရိုးသားစစ်မှန်မှု စိုးစဉ်းမျှ ရှိမရှိ သို့မဟုတ် ဘုရားသခင်အတွက် ၎င်းတို့ လုပ်ဆောင်သည့် အရာများအတွင်းတွင် ရောနှောမှုများ၊ အပေးအယူများ၊ သို့မဟုတ် တောင်းဆိုချက်များ ရှိမရှိ၊ ၎င်းတို့၏ တာဝန်များကို ထမ်းဆောင်မှုတွင် ဖောက်ပြန်ပျက်စီးခြင်း မည်မျှ ၎င်းတို့ ထုတ်ဖော်ပြပြီးဖြစ်သည်၊ နေ့တိုင်း ၎င်းတို့ လုပ်ဆောင်သည့် တာဝန်နှင့် လုပ်ငန်းဆောင်တာတစ်ခုစီသည် သမ္မာတရား စည်းမျဉ်းများနှင့်အညီ လုပ်ဆောင်ထားခြင်း ရှိမရှိဆိုသည်နှင့် ၎င်းတို့၏ တာဝန်များကို ထမ်းဆောင်ခြင်းက စံနှုန်းပြည့်မီကာ ဘုရားသခင်၏ ရည်ရွယ်ချက်များကို ဖြည့်ဆည်းခြင်း ရှိမရှိဟူသည်တို့ကို တွေးဆရန် သို့မဟုတ် ပြန်လည်သုံးသပ်ရန် ၎င်းတို့ လုံးဝ မကြိုးစားကြချေ။ ဤအရာများကို ၎င်းတို့က လုံးဝ ပြန်မသုံးသပ်ကြ သို့မဟုတ် တွေးဆရန် မကြိုးစားကြပေ။ ၎င်းတို့သည် အနာဂတ်တွင် ကောင်းချီးများ ရရှိနိုင်ခြင်း ရှိမရှိဟူသည်နှင့် ၎င်းတို့၏ ခရီးပန်းတိုင်က မည်သည့်အရာ ဖြစ်သည်ဟူသည်တို့ကိုသာ တွက်ချက်ကြသည်။ ၎င်းတို့၏ ကိုယ်ကျိုးစီးပွားများနှင့် ၎င်းတို့ကိုယ်ပိုင် အကျိုးများ၊ ဆုံးရှုံးမှုများကိုသာ ၎င်းတို့ တွက်ချက်ကြသော်လည်း သမ္မာတရား၊ စိတ်သဘောထားဆိုင်ရာ ပြောင်းလဲမှု သို့မဟုတ် ဘုရားသခင်၏ ရည်ရွယ်ချက်များကို မည်သို့ ဖြည့်ဆည်းရမည်ဟူသည်တို့နှင့်ပတ်သက်၍ မည်သည့် အားအင်မျှ သို့မဟုတ် အားထုတ်မှုမျှ လုံးဝ မသုံးစွဲကြချေ။ အန္တိခရစ်များသည် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားကိုဖြစ်စေ၊ ၎င်းတို့ လျှောက်ပြီးဖြစ်သည့် မှားယွင်းသည့် လမ်းကြောင်းများကိုဖြစ်စေ ဆင်ခြင်သုံးသပ်ခြင်း၊ သိရှိခြင်း သို့မဟုတ် စိစစ်ခြင်းတို့အား မည်သည့်အခါမျှ လက်တွေ့မလုပ်ဆောင်ကြသကဲ့သို့ ၎င်းတို့ကိုယ်ပိုင် မှားယွင်းသည့် ရှုထောင့်အမြင်အား မည်သို့ ပြောင်းလဲရမည်ကို လုံးဝ မစဉ်းစားကြပေ။ ၎င်းတို့က သမ္မာတရားအား ချိုးဖောက်မိပြီး ဘုရားသခင်ကို အတိုက်အခံလုပ်ဖို့ ဆိုးယုတ်သည့် အရာများစွာ လုပ်ဆောင်ခဲ့သည်ကို မည်သည့်အခါမျှ မုန်းကြလိမ့်မည် မဟုတ်သကဲ့သို့ ၎င်းတို့ကိုယ်ပိုင် ဖောက်ပြန်ပျက်စီးသော စိတ်သဘောထားဖြင့် အသက်ရှင်ကြသောကြောင့် မိမိတို့ကိုယ်ကို မည်သည့်အခါမျှ မုန်းတီးလိမ့်မည် မဟုတ်သည့်အပြင် ၎င်းတို့ လျှောက်ပြီးဖြစ်သည့် မှားယွင်းသော လမ်းကြောင်းများ သို့မဟုတ် နှောင့်ယှက်ကာ အဖျက်အမှောင့်လုပ်ရန် ၎င်းတို့ လုပ်ဆောင်ပြီးသည့် အရာများအတွက် မည်သည့်အခါမျှ နောင်တရကြလိမ့်မည် မဟုတ်ပေ။ မိမိတို့တာဝန်ကို ထမ်းဆောင်စဉ်တွင် မိမိတို့ကိုယ်တိုင်၏ ချို့ယွင်းချက်များ၊ အားနည်းချက်များ၊ အပျက်သဘောဆောင်ခြင်း၊ မတက်မကြွ ဖြစ်ခြင်းနှင့် ဖောက်ပြန်ပျက်စီးသော စိတ်သဘောထားများကို မည်သည့်နည်းနှင့်မဆို ဖုံးကွယ်သည့်အပြင် ၎င်းတို့ ရှေ့ရောက်နိုင်ဖို့အလို့ငှာ မိမိတို့ကိုယ်ကို ပြသရန် အစွမ်းကုန် လုပ်ဆောင်ကြပြီး မိမိတို့၏ ပါရမီများ၊ ဆုကျေးဇူးများနှင့် အစွမ်းအစများကို ဘုရားသခင်နှင့် ဘုရားသခင် ရွေးချယ်ထားသော လူတို့အား မြင်တွေ့စေရန် ဖြစ်နိုင်သမျှ နည်းလမ်းတိုင်းကို စဉ်းစားကြလေသည်။ ၎င်းတို့သည် မိမိတို့ကိုယ်ကို နှစ်သိမ့်ရန်နှင့် ၎င်းတို့အနေဖြင့် သရဖူနှင့် ဆုလာဘ်များကို ရရှိဖို့ အရင်းအနှီးနှင့် စိတ်ချမှုရှိကြောင်းကိုလည်းကောင်း၊ သမ္မာတရားကို လိုက်စားသည့် လမ်းကြောင်းအား ၎င်းတို့ လျှောက်ရန် မလိုအပ်ကြောင်းကိုလည်းကောင်း မိမိတို့ကိုယ်ကို တွေးထင်စေဖို့အတွက် ဤအရာကို အသုံးပြုကြလေသည်။ ထို့ကြောင့် အန္တိခရစ်များ၏ ဆင်ခြင်တုံတရားက အပြစ်အနာအဆာရှိသည်။ သမ္မာတရားကို မည်သို့ မိတ်သဟာယပြုထားသည်ဖြစ်စေ၊ ထိုသမ္မာတရားကို မည်သို့ ရှင်းလင်းစွာ မိတ်သဟာယပြုထားသည်ဖြစ်စေ ဘုရားသခင်၏ ရည်ရွယ်ချက်များ သို့မဟုတ် ဘုရားသခင်ကို ယုံကြည်ခြင်းက မည်သည့်အရာအတွက်သာ ဖြစ်သည်ဆိုသည်နှင့် လူတို့ လျှောက်သင့်သည့် မှန်ကန်သော လမ်းကြောင်းက မည်သည့်အရာ ဖြစ်သည်ဟူသည်တို့ကို ၎င်းတို့ နားမလည်ကြသေးပေ။ ၎င်းတို့၏ ကောက်ကျစ်ဆိုးယုတ်သော စိတ်သဘောထားကြောင့်၊ ၎င်းတို့၏ ကောက်ကျစ်ဆိုးယုတ်သော သဘာဝကြောင့်၊ ထိုသို့သော လူတို့၏ သဘာဝ အနှစ်သာရကြောင့် စိတ်ထဲတွင် ၎င်းတို့သည် သမ္မာတရားက မည်သည့်အရာဖြစ်ပြီး အပြုသဘောဆောင်သည့် အရာများက မည်သည့်အရာသာဖြစ်သည်၊ မည်သည့်အရာက မှန်ပြီး မည်သည့်အရာက မှားသည်ဟူသည်တို့ကို ၎င်းတို့ ပိုင်းခြားနိုင်ခြင်းကို မရှိကြပေ။ ၎င်းတို့သည် မိမိတို့ကိုယ်ပိုင် ရည်မှန်းချက်များနှင့် လိုအင်ဆန္ဒများကို သမ္မာတရားအဖြစ်၊ အသက်တာတွင် တစ်ခုတည်းသော ရည်မှန်းချက်များအဖြစ်လည်းကောင်း၊ တရားအမျှတဆုံးသော လုပ်ငန်းတစ်ခုအဖြစ်လည်းကောင်း သဘောထားလျက် ခိုင်မာစွာ ဆုပ်ကိုင်ထားကြသည်။ လူတစ်ဦး၏ စိတ်သဘောထား မပြောင်းလဲလျှင် ထိုသူသည် အစဉ်ထာဝရ ဘုရားသခင်၏ ရန်သူ ဖြစ်လိမ့်မည်ဟူသည့် သမ္မာတရားကို ၎င်းတို့ မသိကြသကဲ့သို့ လူတစ်ဦးကို ဘုရားသခင်က မည်သည့် ကောင်းချီးများပေးပြီး လူတစ်ဦးကို ဘုရားသခင် မည်သို့ ဆက်ဆံသည်ဟူသည်တို့မှာ ၎င်းတို့၏ အစွမ်းအစ၊ ဆုကျေးဇူးများ၊ ပါရမီများ သို့မဟုတ် အရင်းအနှီးတို့ကို အခြေမခံဘဲ သမ္မာတရားကို မည်မျှ ၎င်းတို့ လက်တွေ့လုပ်ဆောင်သည်ကိုလည်းကောင်း၊ သမ္မာတရား မည်မျှ ရရှိသည်ကိုလည်းကောင်း၊ ၎င်းတို့က ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သည့် လူတစ်ဦး ဟုတ်မဟုတ် ဟူသည်ကိုလည်းကောင်း အခြေခံသည်ကို မသိကြပေ။ ဤသည်တို့မှာ အန္တိခရစ်များ လုံးဝ နားလည်လိမ့်မည် မဟုတ်သည့် သမ္မာတရားများ ဖြစ်သည်။ အန္တိခရစ်များက ဤအရာကို လုံးဝ မြင်ကြလိမ့်မည် မဟုတ်သကဲ့သို့ ဤသည်မှာ ၎င်းတို့ အမိုက်မဲဆုံးသောနေရာ ဖြစ်သည်။ အစမှအဆုံးထိ ၎င်းတို့၏ တာဝန်အပေါ် အန္တိခရစ်များ၏သဘောထားမှာ အဘယ်နည်း။ ၎င်းတို့သည် မိမိ၏တာဝန်ကို လုပ်ဆောင်ခြင်းက အပေးအယူတစ်ခု ဖြစ်ကြောင်း၊ မိမိတို့၏တာဝန်တွင် အသုံးခံဆုံးသောသူ၊ ဘုရားအိမ်တော်အတွက် အကြီးမားဆုံးသော ပံ့ပိုးမှုပြုလုပ်ပြီး ဘုရားအိမ်တော်တွင် နှစ်အများဆုံး သည်းညည်းခံသောသူ မည်သူမဆိုသည် ကောင်းချီးခံစားရပြီး အဆုံးတွင် သရဖူတစ်ခု ရရှိမည့် သာ၍ မြင့်မားသော အခွင့်အရေးတစ်ခု ရှိကြလိမ့်မည်ဟု ယုံကြည်ကြသည်။ ဤသည်မှာ အန္တိခရစ်များ၏ တွေးခေါ်ဆင်ခြင်မှုစနစ်ဖြစ်သည်။ ဤတွေးခေါ်ဆင်ခြင်မှုသည် မှန်ကန်သလော။ (မမှန်ကန်ပါ။) ဤရှုထောင့်အမြင်မျိုးကို ပြောင်းပြန်လှန်ရန် လွယ်ကူသလော။ ပြောင်းပြန်လှန်ရန် မလွယ်ကူပေ။ ဤအရာကို အန္တိခရစ်များ၏ သဘာဝ အနှစ်သာရက ဆုံးဖြတ်ထားခြင်း ဖြစ်သည်။ ၎င်းတို့၏ စိတ်နှလုံးများတွင် အန္တိခရစ်များသည် သမ္မာတရားကို အလွန်အမင်း မနှစ်မြို့ခြင်း ရှိကြသည်။ ၎င်းတို့သည် သမ္မာတရားကို လုံးဝ မရှာဖွေကြသကဲ့သို့ မှားယွင်းသည့် လမ်းကြောင်းကို လျှောက်နေကြသည်။ ထို့ကြောင့် ဘုရားသခင်နှင့် အပေးအယူလုပ်ခြင်းနှင့်ဆိုင်သည့် ၎င်းတို့၏ ရှုထောင့်အမြင်သည် ပြောင်းပြန်ဖြစ်စေဖို့ မလွယ်ပေ။ နောက်ဆုံးတွင် အန္တိခရစ်များသည် ဘုရားသခင်က သမ္မာတရားဖြစ်သည်ကို မယုံကြည်ကြပေ။ ၎င်းတို့သည် မယုံကြည်သူများဖြစ်သည်။ မှန်းဆပြီး ကောင်းချီးများရရှိဖို့ ဤနေရာတွင် ရှိနေကြခြင်း ဖြစ်သည်။ မယုံကြည်သူများအနေဖြင့် ဘုရားသခင်ကို ယုံကြည်ရန်မှာ၊ ဤအရာကိုယ်၌က ယုတ္တိမရှိသော၊ အဓိပ္ပာယ်မဲ့သောအရာတစ်ခုဖြစ်ပြီး ၎င်းတို့သည် ဘုရားသခင်အတွက် ဆင်းရဲဒုက္ခကို ခါးစည်းခံကာ အဖိုးအခ ပေးဆပ်ခြင်းဖြင့် ဘုရားသခင်နှင့် အပေးအယူလုပ်ပြီး ကောင်းချီးများ ရရှိဖို့ အလိုရှိကြသည်။ ဤသည်မှာ သာ၍ပင် အဓိပ္ပာယ်မဲ့သော အရာတစ်ခု ဖြစ်သည်။

အန္တိခရစ်များသည် ကောင်းချီးများနှင့် သရဖူတစ်ခု ရရှိဖို့ရန်အလို့ငှာသာ ဘုရားသခင်ကို ယုံကြည်ကြသည်။ ဘုရားနှုတ်ကပတ်တော်များက တစ်နည်းနည်းဖြင့် ၎င်းတို့ကို တလွဲဦးဆောင်သောကြောင့်ဖြစ်ဖို့မဆိုထားနှင့်၊ တစ်စုံတစ်ဦးက ၎င်းတို့ကို အတင်းအကျပ်ပြုသောကြောင့် ဤလမ်းကြောင်းကို ၎င်းတို့ လျှောက်ခဲ့ကြခြင်း မဟုတ်ပေ။ ဘုရားသခင်သည် လူသားမျိုးနွယ်ကို ကတိတော်များ ပေးခဲ့သော်လည်း ကတိတော်များကို ပေးသည်နှင့်အမျှ တစ်ချိန်တည်းတွင် ၎င်းတို့အပေါ် ပုံမှန်လူများ မြင်နိုင်သင့်သည့် သမ္မာတရားများစွာကိုလည်း ပေးသနားခဲ့ပြီး ၎င်းတို့အပေါ် သတ်မှတ်ချက်များစွာကိုလည်း အဆိုပြုခဲ့သည်။ ပုံမှန်လူ့သဘာဝ၏ ဆင်ခြင်တုံတရားရှိသော လူတို့သည် မည်သည့်အရာကို တွေးထင်ကြသနည်း။ “ဤကောင်းချီးများကို ရရှိဖို့ မလွယ်ပါ။ ထို့ကြောင့် ဘုရားသခင်၏ သတ်မှတ်ချက်များအတိုင်း ငါ ပြုမူဆောင်ရွက်ရမည်ဖြစ်ပြီး မှန်ကန်သည့် လမ်းကြောင်းကို လျှောက်ရမည်။ ပေါလု၏ လမ်းကြောင်းကို ငါ မလျှောက်ရပါ။ လူတို့သည် ပေါလု၏ လမ်းကြောင်းကို လျှောက်လျှင် ၎င်းတို့ လုံးဝ အဆုံးသတ်ပြီဖြစ်သည်။ ဘုရားနှုတ်ကပတ်တော်များကို လူတို့ ယုံကြည်၊ လက်ခံပြီး ကျိုးနွံနာခံကြသည့်အချိန်တွင်သာ ဘုရားသခင် ပြောဆိုပြီးဖြစ်သည့် ကတိတော်များ၊ ကောင်းချီးများ၊ အလားအလာများနှင့် ကံကြမ္မာအားလုံးသည် ၎င်းတို့နှင့် ပတ်သက်မှု တစ်ခုတလေ ရှိလိမ့်မည် ဖြစ်သည်။ ၎င်းတို့က ဘုရားနှုတ်ကပတ်တော်များကို ယုံကြည်ခြင်းမရှိ၊ လက်ခံခြင်း မရှိသကဲ့သို့ ကျိုးနွံနာခံခြင်းမရှိလျှင် ဘုရားသခင် ပြောဆိုပြီးဖြစ်သည့် ဤကတိတော်များနှင့် ကောင်းချီးများအားလုံးက ၎င်းတို့နှင့် ဘာမျှ ပတ်သက်လိမ့်မည် မဟုတ်ပါ”ဟူ၍ ဖြစ်သည်။ ပုံမှန်လူ့သဘာဝ၏ ဆင်ခြင်တုံတရားရှိသော လူတို့သည် ဤကဲ့သို့ စဉ်းစားကြလိမ့်မည်။ သို့သော် အန္တိခရစ်များက အဘယ်ကြောင့် ဤကဲ့သို့ မစဉ်းစားကြသနည်း။ အန္တိခရစ်များသည် စာတန်များဖြစ်ကြသည်၊ နတ်ဆိုးများဖြစ်ကြပြီး ပုံမှန်လူ့သဘာဝ၏ ဆင်ခြင်တုံတရား မရှိကြပေ။ ဤသည်မှာ ပထမဆုံးသော အကြောင်းရင်း ဖြစ်သည်။ ဒုတိယအနေဖြင့် အန္တိခရစ်များသည် သမ္မာတရားကို အလွန်အမင်း မနှစ်မြို့ကြလေသည်၊ ဘုရားသခင်၏ နှုတ်မှ ပြောဆိုထားသည့် စကားတစ်လုံးစီတိုင်းကို မယုံကြည်ကြသကဲ့သို့ အပြုသဘောဆောင်သည့် အရာများကို မနှစ်မြို့ကြချေ။ သမ္မာတရားကို အသိအမှတ်မပြုသကဲ့သို့ အပြုသဘောဆောင်သည့်အရာများကို အလွန်အမင်း မနှစ်မြို့သည့် လူတစ်ဦးသည် သမ္မာတရား၊ အပြုသဘောဆောင်သည့် အရာများနှင့်အညီ လက်တွေ့လုပ်ဆောင်နိုင်သလော။ (မလုပ်ဆောင်နိုင်ပါ။) ဤသည်မှာ ဝံပုလွေတစ်ကောင်ကို သိုးတစ်ကောင်ကဲ့သို့ မြက်ကို စားခိုင်းခြင်းနှင့်တူသည်။ အခြေခံအားဖြင့် ထိုအရာကို ၎င်းတို့ မလုပ်ဆောင်နိုင်ကြပေ။ အသားမရှိဘဲ ၎င်းတို့ ငတ်၍သေတော့မည့်အချိန်တွင် မြက်အနည်းငယ်ကို မစားချင်ဘဲအတင်း စားကောင်းစားနိုင်သော်လည်း စားဖို့ အသားရှိသည်နှင့်တစ်ပြိုင်နက် ၎င်းတို့၏ ပထမဆုံး ရွေးချယ်မှုက သေချာပေါက် အသားစားရန် ဖြစ်သည်။ ဤအရာကို ဝံပုလွေ၏ သဘာဝက ဆုံးဖြတ်ပေသည်။ အန္တိခရစ်များတွင် ထိုသို့သော သဘာဝတစ်ခု ရှိကြသည်။ ၎င်းတို့၏ အကျိုးစီးပွားများက ၎င်းတို့အား အပြုအမူကောင်းအချို့ ပြသရန်၊ အဖိုးအခတစ်ခုခု ပေးရန်နှင့် ကောင်းမွန်သည့် သရုပ်သကန်အချို့ ပြရန် လှုံ့ဆော်နိုင်သော်လည်း ဤအကျိုးအမြတ်များအတွက် လိုက်စားခြင်းနှင့် လိုအင်ဆန္ဒတို့အား ၎င်းတို့ လုံးဝ မစွန့်နိုင်ကြပေ။ ဥပမာအနေဖြင့် ၎င်းတို့၏ တာဝန်ကို ထမ်းဆောင်စဉ်တွင် ၎င်းတို့ လိုက်စားသည့်အရာမှာ တစ်ကိုယ်ရေ အကျိုးစီးပွားများဖြစ်ပြီး ၎င်းတို့ စဉ်းစားသည့်အရာမှာ ၎င်းတို့ကိုယ်တိုင်အတွက် ကောင်းချီးများရရှိဖို့ ၎င်းတို့၏ တာဝန် ထမ်းဆောင်ခြင်းအား အရင်းအနှီးအဖြစ် မည်သို့ ပြောင်းလဲရမည် ဟူသည့်အရာ ဖြစ်သည်။ ဤမျှော်လင့်ချက် ပျက်ပြားသွားသည်နှင့် တစ်ပြိုင်နက်၊ ဤအကာအကွယ်လမ်းကြောင်း ပြိုလဲသွားသည်နှင့် တစ်ပြိုင်နက် ၎င်းတို့သည် မိမိတို့၏တာဝန်ကို မည်သည့် အခြေအနေတွင်မဆို အချိန်မရွေး စွန့်လွှတ်နိုင်သည်။ ထိုအချိန်ရောက်လာပြီး မိမိတာဝန်ကို ထမ်းဆောင်ခြင်းက မည်မျှကောင်းမွန်ကာ လုံးဝ သဘာဝကျပြီး ကျိုးကြောင်းခိုင်လုံမျှတပုံကို ၎င်းတို့အား သင် ပြောသည့်အခါ ၎င်းတို့ နားထောင်ကြလိမ့်ဦးမည်လော။ (နားထောင်ကြမည် မဟုတ်ပါ။) ၎င်းတို့ စွန့်လွှတ်ပြီး ထွက်သွားဖို့ ဆုံးဖြတ်ကြသည့်အခါ လူတို့က ၎င်းတို့ကို ဖျောင်းဖျဖို့ ကြိုးစားကြသည်။ “သင် နေသင့်သည်။ သင်၏ တာဝန်ကို ထမ်းဆောင်ခြင်းက ကောင်းမွန်ပြီး လောကီထဲသို့ ပြန်သွားခြင်းက အလွန် ခက်ခဲသည်။ မည်သည့်အရာကိုမျှ သင် ရရှိလိမ့်မည် မဟုတ်ပါ။ သင်သည် အနိုင်ကျင့်ခံရပြီး မောပန်းနွမ်းနယ်လိမ့်မည်။ သမ္မာတရားကို သင် ရမည်မဟုတ်သကဲ့သို့ ကယ်တင်ခံရမည့် အခွင့်အရေး ရှိလိမ့်မည် မဟုတ်ပါ”ဟူ၍ ဖြစ်သည်။ ၎င်းတို့ကို အကြံပေးခြင်းက အဆင်ပြေသည်ဟု လူတို့က တွေးထင်နိုင်သော်လည်း ၎င်းတို့ နေကြလိမ့်မည် မဟုတ်သည်သာမက၊ ကသိကအောက် ဖြစ်ခြင်းဖြင့်လည်း ငိုကြွေးကြလိမ့်မည်ဖြစ်သည်။ အဘယ်ကြောင့် ၎င်းတို့ ငိုကြွေးကြလိမ့်မည်နည်း။ (၎င်းတို့က မတရားခံရသည်ဟု ခံစားရသည်။) ဤသည်မှာ မှန်ပေသည်။ ပြီးလျှင် ၎င်းတို့ မည်သို့ မတရားခံရသနည်း။ (၎င်းတို့အနေဖြင့် ဆင်းရဲဒုက္ခများစွာ ခါးစည်းခံရပြီးဖြစ်ကာ ကြီးမားသည့် အဖိုးအခတစ်ခု ပေးပြီးဖြစ်သော်လည်း ၎င်းတို့ လိုချင်သည့်အရာကို မရရှိသေးဟု တွေးထင်ကြသောကြောင့် မတရားခံရသည်ဟု ၎င်းတို့ ခံစားကြရပါသည်။) မည်သည့်အရာကိုမျှ မရရှိလေပြီဟု ၎င်းတို့ ခံစားပြီး မကျေနပ်ချက်များဖြင့် ပြည့်နေကြသည်။ ဘုရားသခင်သည် ထိုသို့သော ကြီးမားသည့် အမှုကို ပြုကာ ထိုအရာက ၎င်းတို့ကို လုံးဝ မတို့ထိသကဲ့သို့ ထိုအတွက် မျက်ရည်တစ်စက်မျှ ၎င်းတို့ မကျဖူးကြသော်လည်း အခြားသူတို့က ၎င်းတို့ကို ဖျောင်းဖျဖို့ ကြိုးစားသည့်အခါ စငိုကြွေးကြသည်။ ၎င်းတို့ မတရားခံရသည်ဟု ခံစားရလျှင် ထိုသို့ အဘယ်ကြောင့် မပြောခဲ့ကြသနည်း။ ထိုအရာကို ရှင်းလင်းစွာ ဖော်ပြခြင်းသည် အမှုအရာများကို တာဝန်ယူဖြေရှင်းမည် မဟုတ်လော။ မည်သည့်အရာအတွက် ၎င်းတို့ ငိုကြွေးနေကြသနည်း။ အဘယ်ကြောင့် ရှင်းရှင်းလင်းလင်း မပြောသနည်း။ ၎င်းတို့၏ အတွေးများက အလွန် ပြောမထွက်နိုင်အောင် ဆိုးရွားသောကြောင့် ၎င်းတို့ပင်လျှင် ထိုအရာများအကြောင်းကို ပြောဖို့ ရှက်ကြသည်။ အစတွင် ၎င်းတို့သည် ဘုရားသခင်ထံ ကောင်းကင်နှင့် မြေကြီးကို တုန်လှုပ်စေသည့် ကျမ်းသစ္စာများ ကျိန်ဆိုကြပြီး ယခုတွင် အဘယ်သို့ဖြစ်သနည်း။ “ကျွန်ုပ် လုပ်ဆောင်ခဲ့သည့်အရာကို ကျွန်ုပ် နောင်တရမိသည်။ အဘယ်သို့ဖြစ်ပြီး ကျွန်ုပ် အလွန်နုံအနိုင်ခဲ့ရသနည်း။ ဤသို့ဖြစ်လာမည်ကို ကျွန်ုပ်သိခဲ့မည်ဆိုလျှင် ယခင်က ငါ ပြုမူဆောင်ရွက်ခဲ့ပုံအတိုင်း ငါ ပြုမူဆောင်ရွက်ခဲ့မည် မဟုတ်ပါ။ ထိုစဉ်အချိန်က မည်သည့်အရာကိုမျှ ငါ နားမလည်ခဲ့ပါ။ ဘုရားကို ယုံကြည်ခြင်းသည် ကောင်းမြတ်သည်ဟု သူတို့ ပြောခဲ့ကြသောကြောင့် သူ့ကို ကျွန်ုပ် ယုံကြည်ခဲ့သည်။ ဘုရားအိမ်တော်၌ ကျွန်ုပ်၏ တာဝန်ကို ထမ်းဆောင်ဖို့ ကျွန်ုပ်၏ မိသားစုနှင့် အလုပ်ကိုပင် စွန့်လွှတ်ခဲ့သည်။ ကျွန်ုပ် ဆင်းရဲဒုက္ခများစွာ ခံစားခဲ့သည်၊ နှိပ်စက်ညှဉ်းပန်းခြင်းခံခဲ့ရပြီး အဖမ်းခံခဲ့ရသည်။ သို့သော် ဤပြီးခဲ့သည့်နှစ်အနည်းငယ်တွင် ကျွန်ုပ်၏ တာဝန်ကို ထမ်းဆောင်ခြင်းမှ မည်သည့်အရာကိုမျှ ကျွန်ုပ် လုံးဝ မရရှိလေပြီ”ဟူ၍ ဖြစ်သည်။ ၎င်းတို့ မတရားခံရသည်ဟု ခံစားပြီး ဝမ်းနည်းကြသည့်အပြင် ၎င်းတို့ လုပ်ဆောင်ပြီးသမျှအရာအားလုံးကို နောင်တရကြသည်။ ထိုအရာသည် ထိုက်တန်ခြင်းမရှိဟု ၎င်းတို့က တွေးထင်ကြပြီး ၎င်းတို့ အယုံသွင်းခံရကာ လှည့်စားခံရသည်ဟု တွေးထင်ကြသည်။ ဤလူစားမျိုးနှင့်ပတ်သက်၍ မည်သည့်အရာ လုပ်ဆောင်သင့်သည်ဟု သင်တို့ ထင်သနည်း။ (၎င်းတို့ကို ချက်ချင်း ထွက်သွားခိုင်းသင့်သည်။) ၎င်းတို့ကို ဖျောင်းဖျဖို့ သင် ကြိုးစားဦးမည်လော။ (ကြိုးစားမည်မဟုတ်ပါ။) ၎င်းတို့ကို ဖျောင်းဖျဖို့ သင် ကြိုးစားမြဲကြိုးစားနေလျှင် ၎င်းတို့သည် ဝုန်းဒိုင်းကြဲလျက် ကြမ်းပြင်ပေါ် လူးလှိမ့်နေလိမ့်မည် ဖြစ်သည်။ ထိုသို့သော လူတို့ကို ဖျောင်းဖျရန် သင် လုံးဝ မကြိုးစားရပေ။

ဘုရားအိမ်တော်သည် ခါနာန်ပြည်၏ ကောင်းမွန်သော မြေဖြစ်သည်။ ထိုမြေသည် စင်ကြယ်သော မြေတစ်ခုဖြစ်၏။ လူတို့သည် ဘုရားအိမ်တော်သို့လာပြီး ဘုရားသခင်ထံမှလာသည့် နှုတ်ကပတ်တော်များ၏ တရားစီရင်ခြင်းနှင့် ပြုပြင်ခြင်းတို့ကို ရရှိကြကာ သူ၏ ထောက်ပံ့ခြင်း၊ ကူညီမစခြင်း၊ လမ်းပြမှုနှင့် ကောင်းချီးများကို ရရှိကြသည်။ ဘုရားသခင်သည် ကိုယ်တိုင်ကိုယ်ကျ အမှုပြုပြီး ထိန်းကျောင်းပေးကာ လူတို့အနေဖြင့် အဖိုးအခ အနည်းငယ်ပေးပြီး ဆင်းရဲဒုက္ခအချို့ ခါးစည်းခံရမည်ဖြစ်သော်လည်း ထိုက်တန်ပေသည်။ ဤဆိုးယုတ်သော လောကမှ လွတ်မြောက်စေရန်၊ ၎င်းတို့၏ စိတ်သဘောထားများကို ပြောင်းလဲဖို့နှင့် ကယ်တင်ခံရဖို့အလို့ငှာ လူတို့ လုပ်ဆောင်သည့်အရာတိုင်းက လုပ်ရကျိုးနပ်ပေသည်။ သို့သော် အန္တိခရစ်များအတွက်မူ ကောင်းချီးများ သို့မဟုတ် ဆုလာဘ်များ ရရှိဖို့မဟုတ်လျှင်၊ သရဖူနှင့် ဆုလာဘ်များ မပါရှိလျှင် ဤအရာအားလုံးကို လုပ်ဆောင်ခြင်းက မတန်ပေ။ ယင်းတို့သည် မိုက်မဲသော လုပ်ရပ်များချည်းသာဖြစ်ပြီး လှည့်စားခံရခြင်း၏ သရုပ်သကန်များချည်းသာ ဖြစ်သည်။ စိတ်ဆုံးဖြတ်ချက်က မည်မျှ ကြီးမားသည်ဖြစ်စေ၊ ယခင်က မည်မျှမြင့်မြတ်သော ကတိသစ္စာကို ၎င်းတို့ ပြုခဲ့ကြသည်ဖြစ်စေ အားလုံးကို ထိုအတိုင်းသာ ပယ်ဖျက်နိုင်ပြီး ထည့်သွင်းရေတွက်၍ မရပေ။ ၎င်းတို့သည် မိမိတို့တာဝန်ကို ထမ်းဆောင်ရာတွင် ဤကဲ့သို့ ဆင်းရဲဒုက္ခခံကာ အဖိုးအခတစ်ခု ပေးပြီး အဆုံးတွင် မည်သည့်အရာမျှ မရရှိလျှင် ၎င်းတို့အနေဖြင့် ဤ “ပြဿနာများသောနေရာ”မှ အမြန်ဆုံး ရှောင်တိမ်းခြင်းက ပိုကောင်းမည် ဖြစ်သည်။ အန္တိခရစ်များသည် မိမိတို့တာဝန်ကို ထမ်းဆောင်နေစဉ်တွင် ဘုရားသခင်အတွက် မိမိတို့ကိုယ်ကို အသုံးခံခြင်း၊ ဆင်းရဲဒုက္ခခံစားခြင်းနှင့် အဖိုးအခပေးခြင်းတို့ကို ၎င်းတို့ ရွေးချယ်စရာမရှိဘဲ လုပ်ဆောင်ရသည့် အရာများအဖြစ်လည်းကောင်း၊ အရင်းအနှီးကို ရရှိဖို့၊ သရဖူနှင့် ဆုလာဘ်များအတွက် အလဲအလှယ် လုပ်ဖို့အတွက် အပေးအယူလုပ်၍ရသည့် တိုကင်ပြားများ အဖြစ်လည်းကောင်း သဘောထားကြသည်။ ဤစမှတ်ကိုယ်၌က မှားယွင်းသည်။ ထို့ကြောင့် အဆုံးသတ် ရလဒ်မှာ အဘယ်နည်း။ လူအချို့အတွက် ၎င်းတို့၏ တာဝန် ထမ်းဆောင်မှုသည် အဖျားရှူးသွားပြီး အဆုံးထိတိုင် အလုပ်မလုပ်ပေးနိုင်ကြပေ။ တစ်ချိန်တည်းတွင် ၎င်းတို့၏ သဘာဝ အနှစ်သာရကြောင့် ထိုသို့သော လူများသည် မိမိတို့၏တာဝန်ကို ထမ်းဆောင်သည့် လမ်းကြောင်းတွင် မဆင်မခြင်နှင့် ထင်ရာမြင်ရာ ပြုမူဆောင်ရွက်ရင်းနှင့် နှောင့်ယှက်ကာ အဖျက်အမှောင့်လုပ်သည့် အရာများကိုသာ လုပ်ဆောင်ရင်း သမ္မာတရား စည်းမျဉ်းများကို စဉ်ဆက်မပြတ် ချိုးဖောက်ကြသည်။ သို့ဆိုလျှင် ၎င်းတို့ လုပ်ဆောင်သည့် တာဝန်များသည် မည်သည့်အရာအဖြစ်သို့ ပြောင်းသွားသနည်း။ ဘုရားသခင်၏ အမြင်တွင် ယင်းတို့သည် ကောင်းမှုများ မဟုတ်ဘဲ ဒုစရိုက်အမှုများဖြစ်ပြီး ထိုအရာများ စုပုံနေလေသည်။ ထိုသို့သော ရလဒ်များသည် ဖြစ်ကြောင်းရင်းမြစ်တစ်ခု ရှိ၏။ သမ္မာတရား သို့မဟုတ် ဘုရားနှုတ်ကပတ်တော်များကို တကယ်ပင် မယုံကြည်သည့် လူတစ်ဦးသည် သူ၏ နှုတ်ကပတ်တော်များအတိုင်း ပြုမူဆောင်ရွက်နိုင်သလော။ သေချာပေါက် မဆောင်ရွက်နိုင်ပေ။ ၎င်းတို့အနေဖြင့် မိမိတို့ကိုယ်ကို ကြွားဝါဖို့၊ တန်ခိုးအာဏာကို မလွှတ်တမ်း အသုံးချဖို့၊ အခြားသူတို့ကို ထိန်းချုပ်ဖို့၊ အခြားသူတို့၏ အပြုအမူနှင့် အတွေးများကို ထိန်းချုပ်ကာ မိမိတို့ကိုယ်ပိုင် ရည်ရွယ်ချက်များအတွက် လူတို့နှင့်ပတ်သက်သည့် အရာရာတိုင်းကိုပင် ထိန်းချုပ်ဖို့အတွက် အခွင့်အရေးတိုင်းကိုသာ ရှာဖွေကြလိမ့်မည်ဖြစ်သည်။ ထို့ကြောင့် ဒုစရိုက်အမှု များစွာကို ကျူးလွန်သည့် ဤလူများထဲမှ အချို့သည် နှင်ထုတ်ခံရပြီး အတော်အတန် သစ္စာမဲ့သည့်အပြင်၊ မိမိတို့ကိုယ်ကို ဟန်ဆောင်ရာတွင် တော်ကြသည့်သူ အချို့မှာ ဘုရားအိမ်တော်တွင် နေကြဆဲဖြစ်သည်။ ဤလူများက ဘုရားအိမ်တော်တွင် နေကြသည်ဟု အဘယ်ကြောင့် ပြောသနည်း။ ဤလူများသည် သိသာထင်ရှားသည့် မကောင်းမှုကို မပြုလုပ်သေးသကဲ့သို့ ၎င်းတို့ထဲမှ အချို့မှာ မိမိတို့နေရာကိုပင် သိရှိပြီး ၎င်းတို့အား စေခိုင်းသည့် မည်သည့်အရာကိုမဆို လုပ်ဆောင်လျက် ကောင်းစွာပြုမူကာ နာခံတတ်ကြသည်။ သို့သော် ၎င်းတို့၏ အနှစ်သာရအရ ၎င်းတို့သည် မိမိတို့တာဝန်များနှင့် ဝတ္တရားများကို အစွမ်းကုန် ကောင်းမွန်စွာ မဖြည့်ဆည်းနိုင်ကြပေ။ ၎င်းတို့သည် ဘုရားသခင်အတွက် မိမိတို့ကိုယ်ကို အသုံးခံကြရမည့်အစား အဆုံးထိတိုင် ၎င်းတို့ သည်းညည်းခံလျှင် ၎င်းတို့ အောင်နိုင်မည်ဖြစ်ပြီး တစ်စုံတစ်ခုကို ရရှိလိမ့်မည်ဟု ယုံကြည်လျက် တော်စွလျော်စွ ကြုံရာကျပန်းနေကြပြီး အေးအေးဆေးဆေး အချိန်ဖြုန်းနေကြလေသည်။ ၎င်းတို့သည် မည်သည့် လူစားမျိုး ဖြစ်ကြသနည်း။ ၎င်းတို့သည် အခွင့်ရေးသမားများ၊ သမ္မာတရားကို အခြေခံအားဖြင့် မလိုက်စားကြသည့်လူများ ဖြစ်ကြသည်။ လူအချို့သည် ဘုရားအိမ်တော်တွင် မကောင်းမှုတစ်ခုခုကို ပြုမိပြီးဖြစ်သော်လည်း ဘုရားအိမ်တော်၏ စီမံခန့်ခွဲမှုဆိုင်ရာ အမိန့်များနှင့်အညီ ၎င်းတို့သည် ရှင်းလင်းပစ်ခံရမည့် သို့မဟုတ် နှင်ထုတ်ခံရမည့် အဆင့်သို့ မရောက်ကြသေးဘဲ ၎င်းတို့သည် မိမိတို့၏ တာဝန်များကို ထမ်းဆောင်နေကြဆဲဖြစ်သည်။ အမှန်တွင် စိတ်ထဲ၌ ဘုရားအိမ်တော်က ၎င်းတို့ကို မရှင်းလင်းပစ်သေးသည့် သို့မဟုတ် မနှင်ထုတ်သေးသည့် အကြောင်းရင်းမှာ ၎င်းတို့၏ အကြောင်းကို ကောင်းစွာ မသိရှိထားသောကြောင့် သို့မဟုတ် ၎င်းတို့အရေးကိစ္စများ၏ စစ်မှန်သော အခြေအနေကို မသိသောကြောင့် မဟုတ်ဘဲ အခြားသော အကြောင်းရင်း အမျိုးမျိုးကြောင့်ဖြစ်သည်ကို ၎င်းတို့က သိရှိကြသည်။ နှင်ထုတ်ခြင်း မခံရသေးသည့် ဤလူများစွာတို့သည်လည်း အန္တိခရစ်များ ဖြစ်ကြသည်။ အဘယ်ကြောင့် ဤအရာကို ငါ ပြောသနည်း။ ဤသည်မှာ အဘယ့်ကြောင့်ဆိုသော် ယခု ဤလူများတွင် အခွင့်အရေး မရှိကြသော်လည်း ၎င်းတို့၏ သဘာဝ အနှစ်သာရအရ အဆင့်အတန်းကို ၎င်းတို့ ရရှိပြီး တန်ခိုးအာဏာကို စွဲကိုင်သည်နှင့်တစ်ပြိုင်နက် မကောင်းမှုများစွာကို ချက်ချင်း လုပ်ဆောင်ကြလိမ့်မည် ဖြစ်သောကြောင့် ဖြစ်သည်။ ထို့အပြင် ဤလူများသည် ဘုရားအိမ်တော်မှ ရှင်းလင်းပစ်ခြင်း မခံရသေးသော်လည်း ၎င်းတို့၏ တာဝန်များကို ထမ်းဆောင်ခြင်းနှင့် ပတ်သက်လာသည့်အခါ ပုံမှန်အားဖြင့် ဆိုးကျိုးများက ကောင်းကျိုးများထက် အလေးသာပေသည်။ ၎င်းတို့သည် မကောင်းသည့်အရာအချို့၊ ဘုရားအိမ်တော်၏ အကျိုးစီးပွားများကို ထိခိုက်စေသည့်အရာအချို့ကို မကြာခဏ လုပ်ဆောင်ကြသည်။ ထိုအရာကို ၎င်းတို့ကိုယ်တိုင် သိကြသော်လည်း လုံးဝ နောင်တမရကြ၊ ၎င်းတို့ တလွဲလုပ်ဆောင်ပြီးဖြစ်သည်ကို လုံးဝ မစဉ်းစားကြသကဲ့သို့ ဤကဲ့သို့ မပြုမူခဲ့သင့်ကြောင်းကို လုံးဝ မစဉ်းစားကြပေ။ ၎င်းတို့တွင် နောင်တများ ရှိရမည့်အစား ၎င်းတို့၏ စိတ်နှလုံးများတွင် မည်သည့် အခြေအနေမျိုး ဖြစ်ပေါ်သနည်း။ “ဘုရားအိမ်တော်က ငါ့ကို မနှင်ထုတ်သရွေ့ ဤနေရာတွင် ငါသည် အချိန်ဆွဲ၍သာ နေနေမည်ဖြစ်ပြီး ငါ့အချိန်ကျလာသည်အထိ တော်စွလျော်စွ ကြုံရာကျပန်း နေလိုက်မည်။ သမ္မာတရားကို ငါ လိုက်စားမည်မဟုတ်သကဲ့သို့ သူတို့က ငါ့ကို တစ်စုံတစ်ခုလုပ်ဖို့ စေခိုင်းလျှင် ငါ လုပ်နိုင်သည့်အရာကို လုပ်မည်။ ငါ ပျော်လျှင် နည်းနည်း ပို၍ လုပ်မည်ဖြစ်ပြီး ငါ မပျော်လျှင် နည်းနည်း လျှော့လုပ်မည်။ ပြီးလျှင် သူတို့ကို ငါ ဆွဲထားရမည်ဖြစ်ပြီး အပျက်သဘောဆောင်ခြင်းနှင့် အယူအဆအချို့ကို ငါ ဖြန့်ရမည်၊ ဝေဖန်သုံးသပ်သော စကားအချို့ကို ဖြန့်ရမည်။ အချိန်ရောက်လာသည့်အခါ သူတို့ ငါ့ကို ရှင်းလင်းပစ်ပြီး နှင်ထုတ်ကာ မည်သည့် ကောင်းချီးမျှ ငါ မရရှိလျှင်ပင် လူအချို့ကို ငါ့အစား ကြားမှခံပေးရသည့်သူများအဖြစ် အသုံးပြုကာ ငါနှင့်အတူ အချို့ကို ပျက်စီးစေမည်”ဟူ၍ ဖြစ်သည်။ ဤသည်တို့မှာ ဆိုးယုတ်သော လူများဖြစ်သည် မဟုတ်လော။ မည်သည့်လူတို့တွင် ထိုးထွင်းသိမြင်မှုမရှိသည်၊ မည်သူတို့က မကြာခဏ အားနည်းပြီး အပျက်သဘောဆောင်တတ်သည်၊ မည်သူတို့က မကောင်းသည့် လူ့သဘာဝရှိသည်၊ မည်သူတို့က ကိုယ်ကျင့်တရားပျက်သည်၊ မည်သူတို့က ဘာသာတရားမရှိသူများ၏ ပုံစံအတိုင်းဖြစ်သည်ဟု ထင်ရသည်ဆိုသည်တို့ကို ၎င်းတို့က စောင့်ကြည့်လေ့လာပြီးနောက် ဤလူများကို ဆွဲဆောင်ကာ နောက်ကွယ်တွင် ၎င်းတို့ထံ အပျက်သဘောဆောင်ခြင်းကို ဖြန့်ကြလေသည်။ ထိုသို့သော လုပ်ရပ်များ၏ သဘာဝကို ၎င်းတို့သိကြသလော။ ၎င်းတို့ အလွန်ပင် ကောင်းစွာ ရှင်းရှင်းလင်းလင်း သိရှိကြသည်။ သို့ဆိုလျှင် ဤကဲ့သို့ အဘယ်ကြောင့် ပြုမူဆောင်ရွက်ကြသေးသနည်း။ (၎င်းတို့၏ သဘာဝ မပြောင်းလဲနိုင်သောကြောင့် ဖြစ်ပါသည်။) ၎င်းတို့၏ သဘာဝ မပြောင်းလဲနိုင်ခြင်းသည် အပေါ်ယံ၌ သိသာသည့်အရာတစ်ခု ဖြစ်သော်လည်း လက်တွေ့အရှိတရားတွင် မည်သည့်အရာကို ၎င်းတို့ စဉ်းစားကြသနည်း။ (၎င်းတို့သည် ထိုအရာကို အားလုံးရှုံးသည့် အခြေအနေတစ်ခု ဖြစ်စေချင်ကြပြီး ဘုရားသခင်ကို ကလဲ့စားချေရန်အတွက် အခြားသူတို့ကို ၎င်းတို့နှင့်အတူ ပျက်စီးဆုံးရှုံးစေချင်ကြသည်။) ၎င်းတို့တွင် ဤမလိုမုန်းထားသော စိတ်ရှိကြသည်။ ၎င်းတို့၏ အချိန်သည် ကုန်လုနီးပါးဖြစ်ကြောင်းနှင့် ၎င်းတို့အနေဖြင့် အနှေးနှင့်အမြန် ရှင်းလင်းပစ်ခံရမည်ဖြစ်ကြောင်းကို ၎င်းတို့ သိကြသည်။ ၎င်းတို့ လုပ်ဆောင်ပြီးသည့်အရာကို ၎င်းတို့ သိကြပြီး ၎င်းတို့ လုပ်ဆောင်ပြီးသည့် ဤအရာများ၏ သဘာဝကို သိကြသော်လည်း မလှည့်ပြန်ကြသည်သာမက နောင်တရခြင်း သို့မဟုတ် ၎င်းတို့ စွဲကိုင်မိသည့် မကောင်းမှုကို စွန့်လွှတ်ခြင်း ရှိရမည့်အစား နှစ်ဆတိုးလုပ်ကာ ၎င်းတို့နှင့်အတူ မကောင်းမှုကျူးလွန်ဖို့အတွက် ပိုများသည့် ဆိုးယုတ်သောလူများကို ဆွဲဆောင်ကြသည်။ ၎င်းတို့သည် ပိုများသည့် လူတို့အား မိမိတို့တာဝန်များကို စွန့်ပစ်စေကာ ဘုရားအိမ်တော်၏ အကျိုးစီးပွားများကို ထိခိုက်နစ်နာစေလျက် အပျက်သဘောဆောင်ခြင်းကိုပင် ဖြန့်ကြပြီး အယူအဆများကို ဖြန့်ဖြူးကြသည်။ ဤအရာက လက်စားချေခြင်း သဘာဝ အနည်းငယ်ကို သယ်ဆောင်ပြီး ဤအရာကို လုပ်ဆောင်ခြင်းအားဖြင့် ၎င်းတို့ ပြောဆိုနေသည့်အရာမှာ “ကျွန်ုပ် ဆက်မယုံကြည်နိုင်ပါ။ ပြီးလျှင် ကျွန်ုပ်သည် ဘုရားအိမ်တော်၏ ရှင်းလင်းပစ်ခြင်းကို အနှေးနှင့်အမြန် ခံရဖို့ သေချာသည်။ ထို့ကြောင့် သင်တို့အားလုံးကို ကျွန်ုပ် အေးဆေးနေခွင့်ပေးမည် မဟုတ်သကဲ့သို့ ဘုရားအိမ်တော်ကိုလည်း ကျွန်ုပ် အေးဆေးနေခွင့်ပေးမည် မဟုတ်ပါ”ဟူ၍ ဖြစ်သည်။ ၎င်းတို့နှင့်ပတ်သက်၍ ဘုရားအိမ်တော်က ဆုံးဖြတ်ချက်တစ်ခုတလေ မပြုမီတွင် ၎င်းတို့က ဦးစွာ တိုက်ခိုက်ကြသည်။ ဤသည်တို့မှာ ဆိုးယုတ်သောလူတို့၏ လုပ်ဆောင်ချက်များဖြစ်သည် မဟုတ်လော။ ၎င်းတို့က “ကျွန်ုပ်သည် ကောင်းချီးများရရှိမည့် မျှော်လင့်ချက် မရှိပါ။ ယခင်က ကျွန်ုပ် လုပ်ဆောင်ခဲ့သည့် အရာများကို ကျွန်ုပ်အား သင်တို့ ပြောပြဖို့ မလိုအပ်ပါ။ ထိုအရာအားလုံးကို ကျွန်ုပ် ရှင်းလင်းစွာ နားလည်သည်။ သင်တို့ ကျွန်ုပ်ကို နှင်ထုတ်ဖို့ မလိုပါ။ ကျွန်ုပ်ဘာသာ အရှုံးပေးပါမည်” ဟု ယုံကြည်ကြသည်။ ထိုသို့လုပ်ဆောင်ခြင်းက မိမိကိုယ်ကို သတိပြုမိခြင်းနှင့် ဆင်ခြင်တုံတရားရှိသောအရာဖြစ်သည်၊ အမြော်အမြင်ရှိသည့် လုပ်ဆောင်ချက်တစ်ခုဖြစ်သည်ဟုပင် ၎င်းတို့က ယုံကြည်ကြသည်။ ၎င်းတို့က “သင်သည် ကျွန်ုပ်ကို ကောင်းချီးများ ရရှိခွင့်မပေးသကဲ့သို့ ကျွန်ုပ် ဘာမျှ မရရှိလျှင်ပင် ကျွန်ုပ် နောင်တရမည် မဟုတ်သည်သာမက သင့်ကိုလည်း ကျွန်ုပ် တားဆီးမည်၊ အပျက်သဘောဆောင်ခြင်းကို ဖြန့်မည်ဖြစ်ပြီး သင်၏ နောက်ကွယ်တွင် အယူအဆများနှင့် မှားယွင်းပြီး အဓိပ္ပာယ်မဲ့သောအရာများကို ဖြန့်မည်။ ကောင်းချီးများကို ကျွန်ုပ် မရရှိနိုင်လျှင် အခြားသူတို့ ရရှိလိမ့်မည်ဟု မတွေးထင်လေနှင့်”ဟူ၍ ပြောဆိုကြသည်။ ထိုသို့သော လူများသည် မလိုမုန်းထားကြသည် မဟုတ်လော။ အချို့သော အန္တိခရစ်များကလည်း ထိုသို့သော စကားများကို ဖြန့်ကြသည်။ “ကျွန်ုပ်တို့ကဲ့သို့သော လူများသည် ဘုရားအိမ်တော်တွင် အသုံးချခံများ ဖြစ်သည်။ ကျွန်ုပ်တို့အားလုံး အလွန် နုံအကြသည်”ဟူ၍ ဖြစ်၏။ ၎င်းတို့အနေဖြင့် ကောင်းချီးများ မရရှိနိုင်ကြသည်ကို မြင်ကြသည်။ ထို့ကြောင့် အပျက်သဘောဆောင်သည့်၊ နားဝေတိမ်တောင်ဖြစ်ပြီး ထိုးထွင်းသိမြင်နိုင်ခြင်း မရှိသော လူတို့ထံ ဤအရာများကို ဖြန့်ဝေခြင်းအား အထူးတလည် အာရုံစိုက်ကြသည်။ ဤအရာသည် နှောင့်ယှက်ခြင်းနှင့်ဆိုင်သည့် သဘာဝကို သယ်ဆောင်သည် မဟုတ်လော။ ဘုရားအိမ်တော်တွင် ၎င်းတို့ ခိုင်မာစွာ မရပ်တည်နိုင်သည်ကိုလည်းကောင်း၊ ၎င်းတို့ ကောင်းချီး မခံစားရမည်ကိုလည်းကောင်း၊ ၎င်းတို့အနေဖြင့် အနှေးနှင့်အမြန်ဆိုသလို ရှင်းလင်းပစ်ခြင်း ခံရလိမ့်မည်ကိုလည်းကောင်း ၎င်းတို့ ယုံကြသည်နှင့်တစ်ပြိုင်နက် ၎င်းတို့ ရွေးချယ်သည့် လမ်းကြောင်းမှာ ၎င်းတို့ စွဲကိုင်သည့် မကောင်းမှုကို စွန့်လွှတ်ကာ ဘုရားသခင်ထံ ဝန်ချပြီး နောင်တရဖို့၊ မိမိတို့ တာဝန်ကို ရိုးသားစစ်မှန်မှုနှင့် ထမ်းဆောင်ကာ မိမိတို့၏ အတိတ်မှ အမှားများအတွက် ပြေရာပြေကြောင်း လုပ်ပေးဖို့အတွက် မဟုတ်ပေ။ ထိုအစား ၎င်းတို့သည် ဘုရားအိမ်တော်၌ အပျက်သဘောဆောင်မှုကို ဖြန့်ခြင်း၊ အခြားသူတို့က မိမိတို့၏ တာဝန်များကို ထမ်းဆောင်ခြင်းအား အဖျက်အမှောင့်လုပ်ခြင်း၊ ဘုရားအိမ်တော်၏ အလုပ်ကို ထိခိုက်နစ်နာစေကာ အဖျက်အမှောင့်လုပ်ခြင်း၊ ပိုများသည့် လူတို့ကို ၎င်းတို့ကဲ့သို့ မကောင်းမှုလုပ်ဆောင်စေရန်၊ အပျက်သဘောဆောင်ပြီး နုတ်ထွက်လာစေရန်နှင့် မိမိတို့၏ တာဝန်များကို ထမ်းဆောင်ခြင်းအား စွန့်ပစ်စေရန် ကြိုးစားခြင်းတို့ကို နှစ်ဆတိုးလုပ်ဆောင်ကြလေသည်။ ယင်းက ၎င်းတို့၏ လက်စားချေခြင်း ရည်မှန်းချက် ဖြစ်မြောက်အောင်မြင်စေသည်။ ဤသည်မှာ ဆိုးယုတ်သည့်လူများ လုပ်ဆောင်သည့်အရာ ဖြစ်သည် မဟုတ်လော။ ထိုသို့သောလူများသည် မိမိတို့ စိတ်နှလုံးများတွင် ဘုရားသခင် ရှိကြသေးသလော။ (မရှိကြပါ။) ၎င်းတို့ စိတ်နှလုံးများတွင် ကောင်းကင်ဘုံရှိ မရေရာသော ဘုရားသခင်တစ်ပါး ရှိပြီး ကမ္ဘာမြေပေါ်တွင် လူတို့ မြင်နိုင်ပြီး လူတို့ကြားတွင် အမှုပြုသည့် ဘုရားသခင်ကို လူသားတစ်ဦးအဖြစ် သဘောထားကြလေသည်။ ဆန့်ကျင်ဘက် လုပ်ဆောင်သည့် လူအချို့လည်း ရှိကြ၏။ ၎င်းတို့၏ စိတ်နှလုံးများတွင် ၎င်းတို့သည် မရေရာသည့် ဘုရားသခင်ကို အမြဲ ယုံကြည်ကြပြီးဖြစ်သော်လည်း အဆုံးတွင် မိမိတို့ ပုဂ္ဂိုလ်ရေးကြည်ညိုသည့် လူများကို ဘုရားများအဖြစ် ကျိုးနွံနာခံကြသည်။ ထို့ကြောင့် ၎င်းတို့သည် ၎င်းတို့ လုပ်ဆောင်သည့် အရာတိုင်းတွင် ဤလူများကို ကျိုးနွံနာခံကြလေသည်။ ဘုရားသခင်ကို လူသားဖြစ်ခဲ့သည့်အလား ယုံကြည်ဖို့ဟူသည်မှာ မည်သည့်အရာကို ဆိုလိုသနည်း။ ၎င်းတို့က မရေရာသည့် ဘုရားသခင်ကို ယုံကြည်သည့်အခါ ၎င်းတို့ မမြင်နိုင်သည့် ဤမရေရာသော ဘုရားသခင်က ၎င်းတို့အပေါ် ကောင်းချီးများ ပေးသနားနိုင်ပြီး နောက်လာမည့်ခေတ်ထဲသို့ ၎င်းတို့ကို ခေါ်ဆောင်ကာ ဆုလာဘ်များနှင့် သရဖူတစ်ခု ပေးဖို့အတွက် လုံလောက်သည့် လုပ်နိုင်စွမ်းရှိသည်ဟု ယုံကြည်ကြလေသည်။ ထိုအရာကို ၎င်းတို့ မသိလိုက်ဘဲ၊ ကမ္ဘာမြေပေါ်တွင် လက်တွေ့ကျသော ဘုရားသခင်ကို ၎င်းတို့ စတင်၍ သံသယရှိလာကြသည်။ သူ့ကို ၎င်းတို့ မည်သို့ ကြည့်သည်ဖြစ်စေ သူသည် ဘုရားသခင်နှင့် တူသည်ဟု မထင်ရသောကြောင့် သူ့ကို ယုံကြည်ဖို့ ၎င်းတို့ အခက်တွေ့ကြသည်။ ၎င်းတို့၏ စိတ်နှလုံးများတွင် ကောင်းကင်ဘုံရှိ ဘုရားသခင်သည် စစ်မှန်သော ဘုရားသခင် ဖြစ်သည်ဟုသာ ယုံကြည်ကြပြီး ၎င်းတို့ မြင်နိုင်သည့် လက်တွေ့ကျသော ဘုရားသခင်မှာ အလွန် အရေးမပါ၊ အလွန် ပုံမှန်ဖြစ်ပြီး အလွန် လက်တွေ့ကျသောကြောင့် ၎င်းတို့၏ အမြင်တွင် သူ့ထံ၌ ၎င်းတို့အား ယုံကြည်အောင်လုပ်နိုင်သည့်အရာ မရှိဟူ၍ဖြစ်ပြီး ဤဘုရားသခင်ကို လူသားအဖြစ် သဘောထားကြလေသည်။ ဘုရားသခင်ကို လူသားတစ်ဦးအဖြစ် ၎င်းတို့ သဘောထားကြသည့်အခါ ၎င်းတို့၏ အခက်အခဲများ ဖြစ်ပေါ်သည်။ “လူတို့ကို သမ္မာတရားပေးပြီး ကတိတော်အချို့ ပေးခြင်းအပြင် ဤလူသည် အခြား မည်သည့်အရာကို လုပ်ဆောင်နိုင်သနည်း။ သူ့ကို ကျွန်ုပ် မည်သို့ ကြည့်သည်ဖြစ်စေ၊ သူသည် ဘုရားနှင့် မဆင်သကဲ့သို့ လူတို့အား မည်သည့် အကျိုးကျေးဇူးမျှ သို့မဟုတ် အကျိုးအမြတ်မျှ မယူဆောင်ပေးနိုင်ပါ။ သူသည် လူသားတစ်ဦးသာ ဖြစ်သည်။ ဤလူသည် မည်သည့်အရာ လုပ်ဆောင်နိုင်သနည်း။ လူတို့သည် ဘုရားကို ယုံကြည်လျှင် ၎င်းတို့၌ မျှော်လင့်ချက် အနည်းငယ်၊ ဝိညာဉ်ရေးရာ အာဟာရ အနည်းငယ် ရှိနေဆဲဖြစ်သည်။ သို့သော် ၎င်းတို့က လူသားတစ်ဦးကို ယုံကြည်လျှင် ဤလူက လူတို့အား မည်သည့် အကျိုးကျေးဇူးများနှင့် အကျိုးအမြတ်များ ပေးနိုင်သနည်။ လူတို့၏ မျှော်လင့်ချက်များနှင့် အာဟာရတို့သည် ထိုသူ၌ အကောင်အထည်ပေါ်နိုင်သလော။ ယင်းတို့သည် အချည်းနှီး ဖြစ်လာလိမ့်မည် မဟုတ်လော။ သူသည် လူတစ်ဦးဖြစ်လျှင် သူ့ကို ကြောက်ရွံ့ရန် မလိုအပ်ပါ။ သူ၏ မျက်မှောက်တွင် ကျွန်ုပ် ပြောသင့်သည့်အရာကို ပြောမည်ဖြစ်ပြီး လုပ်သင့်သည့်အရာကို လုပ်မည်ဖြစ်သည်” ဟူ၍ ဖြစ်၏။ ဤသည်မှာ ဆိုးယုတ်သောလူများက ဘုရားသခင်ကို သဘောထားပုံဖြစ်သည်။ သူ့ကို ၎င်းတို့ မမြင်ရသေးသည့်အခါ ဘုရားသခင်သည် အလွန် အဆင့်မြင့်သည်၊ အလွန် မြင့်မြတ်သည်၊ အလွန်ပုန်ကန်ပြစ်မှားမရနိုင်ဖြစ်သည်ဟု ၎င်းတို့ စိတ်ကူးကြသော်လည်း ကမ္ဘာမြေပေါ်တွင် ဘုရားသခင်ကို ၎င်းတို့ မြင်သည့်အခါ ၎င်းတို့၏ စိတ်ကူးများနှင့် အယူအဆများက မရပ်တည်နိုင် ဖြစ်လာသည်။ ဤအရာ ဖြစ်ပျက်သည့်အခါ မည်သည့်အရာကို ၎င်းတို့ လုပ်ဆောင်ကြလိမ့်မည်နည်း။ ၎င်းတို့က ဘုရားသခင်ကို လူသားတစ်ဦးအဖြစ် သဘောထားကြသည်။ ထိုအခါ ၎င်းတို့ စိတ်နှလုံးထဲတွင် ဘုရားသခင်ကို ၎င်းတို့၏ အလွန်ကြောက်လန့်ခြင်း သို့မဟုတ် ကြောက်ရွံ့ခြင်းတို့မဆိုထားနှင့်၊ ရိုသေလေးစားမှု အနည်းငယ်ပင် မရှိတော့ပေ။ ဤအရာများမရှိလျှင် ဆိုးယုတ်သော လူတို့သည် သာ၍ ရဲတင်းလာကြပြီး ၎င်းတို့ စိတ်နှလုံးများတွင်ရှိသည့် ခုခံကာကွယ်သည့် သဘောထားများနှင့် သတိရှိခြင်းတို့ ပျောက်ကွယ်သွားကာ ထို့နောက်တွင် မည်သည့်အရာကိုမဆို ၎င်းတို့ လုပ်ဆောင်ဝံ့ကြလိမ့်မည်ဖြစ်သည်။ ထိုသို့သော လူတို့သည် တကယ့် အဆုံးထိတိုင် ယုံကြည်ကြလျှင်ပင် ဘုရားသခင်ကို အတိုက်အခံလုပ်သည့် လူများ ဖြစ်နေလိမ့်ဦးမည်ဖြစ်သည်။

ကောင်းကင်ဘုံရှိ ဘုရားသခင်ကို ယုံကြည်ခြင်းက လွယ်ကူသည်ဟု အန္တိခရစ်များက မြင်ကြသော်လည်း ကမ္ဘာမြေပေါ်ရှိ ဘုရားသခင်ကို ယုံကြည်ခြင်းက ၎င်းတို့အတွက် အမှန်တကယ် ခက်ခဲလေသည်။ ပေါလုသည် ဤအရာနှင့်ပတ်သက်သည့် လက်တွေ့ကျသော ပုံသက်သေတစ်ခု ဖြစ်သည်။ ခရစ်တော်ကို သူ့ယုံကြည်လက်ခံမှု၏ အဆုံးသတ်ရလဒ်မှာ အဘယ်နည်း။ ခရစ်တော်ကို သူ၏ ယုံကြည်လက်ခံမှုတွင် သူ လိုက်စားခဲ့သည့် ရည်မှန်းချက်သည် နောက်ဆုံးတွင် မည်သည့်အရာအဖြစ်သို့ ပြောင်းလဲသွားခဲ့သနည်း။ သူသည် ခရစ်တော် ဖြစ်လာဖို့ အလိုရှိခဲ့ပြီး ခရစ်တော်ကို အစားထိုးချင်ခဲ့သည်။ ကမ္ဘာမြေပေါ်ရှိ ဘုရားသခင်ကို သူ ငြင်းပယ်ပြီး ကောင်းကင်ဘုံရှိ ဘုရားသခင်ထံမှ သရဖူတစ်ခုနှင့် ကောင်းချီးများကို ရရှိချင်ခဲ့သည်။ ဤအန္တိခရစ်များသည် ပေါလုနှင့် အတိအကျ တူကြသည်။ ၎င်းတို့သည် ကမ္ဘာမြေပေါ်ရှိ ဘုရားသခင်ကို လူသားတစ်ဦးအဖြစ် သဘောထားပြီး မြင်၍မရနိုင်သည့် ကောင်းကင်ဘုံရှိ မရေရာသော ဘုရားသခင်ကို မိမိတို့စိတ်နှလုံးများတွင် အကြီးမြတ်ဆုံးသော ဘုရားသခင်အဖြစ်လည်းကောင်း၊ လှည့်ဖြား၍ရနိုင်သည့်၊ သဘောရှိ ကစား၍ ရနိုင်သည့်၊ ၎င်းတို့ နှစ်သက်သကဲ့သို့ အနက်အဓိပ္ပာယ်ဖွင့်နိုင်ပြီး မိမိတို့ သဘောကျ အယူအဆများ ထားရှိ၍ရပြီး အတိုက်အခံ လုပ်နိုင်သည့် ဘုရားသခင်အဖြစ်လည်းကောင်း သဘောထားကြသည်။ ဤသည်မှာ ကောင်းကင်ဘုံရှိ ဘုရားသခင်နှင့် မြေကြီးပေါ်ရှိ ဘုရားသခင်ကို မယုံကြည်သူများနှင့် အန္တိခရစ်များ သဘောထားပုံကြား ခြားနားချက်ဖြစ်သည်။ ၎င်းတို့၏ တာဝန်များအပေါ် သဘောထားပြုမူခြင်းတွင် မတူကွဲပြားသော သရုပ်သကန်များ ၎င်းတို့ ဖြစ်ပေါ်ကြသည်မှာ ကမ္ဘာမြေပေါ်ရှိ ဘုရားသခင်ကို ၎င်းတို့က ထိုသို့သော သဘောထားဖြင့် ဆက်ဆံကြသောကြောင့် အတိအကျ ဖြစ်ပေသည်။ ဤသရုပ်သကန်များတွင် ကမ္ဘာမြေပေါ်ရှိ ဘုရားသခင်ကို ၎င်းတို့ မြင်သည့်အခါ မိမိတို့၏တာဝန်များကို ထမ်းဆောင်ဖို့ စိတ်ဝင်စားမှုနှင့် လိုလားမှု နည်းသည်ထက် နည်းပါးလာခြင်း ပါဝင်သည်။ ဤအရာက ၎င်းတို့အား ဘုရားသခင်ကို ယုံကြည်ခြင်း၌ စိတ်ဝင်စားမှု ပျောက်ဆုံးစေပြီး အချို့သော အပျက်သဘောဆောင်သည့် အတွေးများနှင့် သရုပ်သကန်များ ဖြစ်ပေါ်စေသည်။ ထို့ကြောင့် အန္တိခရစ်များသည် အဆုံးတွင် ခိုင်မာစွာ မရပ်တည်နိုင်ကြသည်ချည်းသာ ဖြစ်သည်။ အသင်းတော်က ၎င်းတို့ကို မရှင်းလင်းပစ်လျှင်ပင် ၎င်းတို့ ဆန္ဒအလျောက် ထွက်သွားကြလိမ့်မည် ဖြစ်သည်။ ထိုသို့သော ဥပမာများတစ်ခုတလေကို သင်တို့ သိကြသလော။ (သိပါသည်၊ ယခင်က အန္တိခရစ်တစ်ဦးကို ကျွန်ုပ် ဆုံတွေ့ဖူးသည်။ သူသည် အထူးသဖြင့် တစ်ဇွတ်ထိုးဆန်သည်။ သမ္မာတရားကို လိုက်စားခြင်း သို့မဟုတ် သမ္မာတရားကို လက်တွေ့လုပ်ဆောင်ခြင်း မရှိသကဲ့သို့ သူ၏ တာဝန်ကို ဝတ်ကျေတမ်းကျေနှင့် တာဝန်မသိတတ်သော ပုံစံတစ်ခုဖြင့် ထမ်းဆောင်ခဲ့သည်။ ထို့အပြင် သူ၏ အလုပ်အကိုင်ကို လေ့လာရန် သူ ကြိုးစားလုပ်ဆောင်ခဲ့ခြင်း မရှိသကဲ့သို့ အထူးသဖြင့် ပျင်းရိကာ ဟိတ်ဟန်လုပ်တတ်သည်။ နေ့တိုင်း သူ အလေးထားသည်မှာ အစားအစာနှင့် အဝတ်အထည်ဖြစ်ပြီး ကာမဂုဏ်လွန်ကျူးခြင်းကို သူ လုပ်ဆောင်ခဲ့သည်။ သူ နှင်ထုတ်ခံခဲ့ရချိန်တွင် နောင်တရဖို့ ရည်ရွယ်ချက် စိုးစဉ်းမျှ မရှိခဲ့ဘဲ ထိုအစား ထိုအရာကို စိတ်သက်သာရာရခြင်းတစ်မျိုးအဖြစ် ခံစားခဲ့သည်။) ဤကဲ့သို့သော လူများသည် မိမိတို့၏ ကိုယ်ပိုင်တာဝန်ကို လေးစားဖို့ သို့မဟုတ် တန်ဖိုးထားဖို့ မဆိုထားနှင့်၊ တာဝန်တစ်ခု လုပ်ဆောင်ဖို့ အခွင့်အရေးကို မြတ်နိုးတန်ဖိုးထားခြင်း မရှိကြပေ။ ၎င်းတို့သည် ဝတ်ကျေတမ်းကျေ ဖြစ်ပြီး မိမိတို့၏အချိန်ကို ဖြုန်းတီးကြသည်။ ဤသည်မှာ တာဝန်တစ်ခုကို ထမ်းဆောင်ရမည့် နည်းလမ်းတစ်ခု မဟုတ်ကြောင်း သူ့ကို လူတစ်ဦးတလေက မိတ်သဟာယပြုခဲ့သလော။ (ပြုခဲ့ပါသည်။ ကျွန်ုပ်လည်း သူ့ကို မိတ်သဟာယပြုခဲ့သော်ငြား သူက နားမထောင်ခဲ့ပါ။ သူ၏ သဘောထားက အတော်ပင် ဝတ်ကျေတမ်းကျေ ဖြစ်ခဲ့သည်။) အခြားတစ်စုံတစ်ဦးက ဥပမာတစ်ခုကို ပေးလော့။ (မိမိ၏ တာဝန်ကို ဝတ်ကျေတမ်းကျေပုံစံဖြင့် တစိုက်မတ်မတ် ထမ်းဆောင်ခဲ့သည့် ဒါရိုက်တာတစ်ဦး ရှိခဲ့သည်။ သူ ရိုက်ကူးသည့် အချက်အလက်များစွာမှာ မသင့်တော်သကဲ့သို့ အနှောင့်အယှက်များနှင့် အဖျက်အမှောင့်များကိုလည်း သူ ဖြစ်စေခဲ့သည်။ သူသည် ဘီအုပ်စုသို့ ပြောင်းရွှေ့ခံရပြီးနောက်တွင် သူ၏ တာဝန်ကို မထမ်းဆောင်တော့ပေ။ နေ့စဉ် အလုပ်သွားပြီး ငွေရှာခြင်းဖြင့် မိမိကိုယ်ကို အလုပ်များစေခဲ့ပြီး ဘာသာတရားမရှိသူများနှင့် ပေါင်းဖော်ခဲ့ကာ အဆုံးတွင် သူ ရှင်းလင်းပစ်ခြင်းခံခဲ့ရသည်။ အမှန်တွင် အသင်းတော်က သူ့ကို မရှင်းလင်းပစ်ခဲ့လျှင်ပင် သူသည် သူ၏ ဆန္ဒအလျောက် နုတ်ထွက်ပြီးဖြစ်ပေမည်။ သူသည် သမ္မာတရားကို မလိုက်စားခဲ့သကဲ့သို့ နောက်ဆုံးတွင် ခိုင်ခိုင်မာမာ မရပ်တည်နိုင်ခဲ့ပါ။) ဤအန္တိခရစ်များ၏ စိတ်သဘောထား အနှစ်သာရသည် အတူတူပင်ဖြစ်သည်။ ၎င်းတို့သည် သမ္မာတရားကို အလွန်အမင်း မနှစ်မြို့ကြသကဲ့သို့ အပြုသဘောဆောင်သည့် အရာများကို အလွန်အမင်း မနှစ်မြို့ကြခြင်း ရှိပေသည်။ ၎င်းတို့သည် မဖြောင့်မတ်ခြင်းကို နှစ်သက်ကြပြီး အလွန့်အလွန် အားကောင်းသည့် ရည်မှန်းချက်များနှင့် လိုအင်ဆန္ဒများ ရှိကြသည်။ ၎င်းတို့၏ တာဝန်ကို ကစားပွဲတစ်ခုကဲ့သို့လည်းကောင်း၊ ဝတ်ကျေတမ်းကျေ ပုံစံဖြင့်လည်းကောင်း ၎င်းတို့ ပြုမူကြပြီး ၎င်းတို့၏ အပြုအမူပုံစံသည် အထူးသဖြင့် မလျော်ကန်သည့်အပြင် ထိန်းမနိုင်သိမ်းမရဖြစ်လေသည်။ ၎င်းတို့၏ သဘာဝသည် ကောက်ကျစ်ဆိုးယုတ်ပြီး ရက်စက်၏။ ၎င်းတို့သည် ကောင်းချီးများ ရရှိဖို့အတွက်သာ ဘုရားအိမ်တော်သို့ လာပြီး တာဝန်တစ်ခုကို ထမ်းဆောင်ခြင်းဖြစ်ကာ ကောင်းချီးများ ရရှိဖို့အတွက် မဟုတ်လျှင် ဘုရားသခင်ကို ၎င်းတို့ ယုံကြည်ကြမည် မဟုတ်ပေ။ ဤလူများနှင့် ဘာသာတရားမရှိသူတို့ကြားတွင် အခြေခံအားဖြင့် ခြားနားချက် မရှိပေ။ ၎င်းတို့သည် လုံးလုံးကို မယုံကြည်သူများနှင့် ဘာသာတရားမရှိသူများ ဖြစ်သည်။ ဤသည်မှာ ၎င်းတို့၏ အနှစ်သာရဖြစ်သည်။ သင်သည် ၎င်းတို့အား ဘာသာတရားမရှိသူများကဲ့သို့ ဖြစ်ခွင့်မပေးသည့်အပြင် ဘုရားသခင်ကို ယုံကြည်သူများ အနီးဝန်းကျင်တွင် ၎င်းတို့၏ တာဝန်ကို ထမ်းဆောင်စေလျှင် ဤဘဝကို အလွန်စိတ်မချမ်းမြေ့စရာအဖြစ် ၎င်းတို့ မြင်ကြလိမ့်မည်ဖြစ်ပြီး နေ့ရက်စဉ်တိုင်းက ၎င်းတို့အတွက် ညှဉ်းဆဲခြင်းကဲ့သို့ ထင်ရလိမ့်မည်ဖြစ်သည်။ ၎င်းတို့က မိမိတို့၏ လျော်ကန်သော နေရာကို ထိန်းသိမ်းလျက် လိမ္မာသောပုံစံတစ်ခုဖြင့် ဘုရားအိမ်တော်ရှိ ညီအစ်ကို မောင်နှမများနှင့်အတူ မိမိတို့၏တာဝန်ကို ထမ်းဆောင်ခြင်းသည် စိတ်ဝင်စားစရာမကောင်းကြောင်းနှင့် ဤအသက်တာသည် အပြင်လောကတွင် ဘာသာတရားမရှိသူများနှင့် အလေလိုက်နေခြင်းလောက် လွတ်လပ်ပြီး အနှောင်အဖွဲ့ကင်းခြင်း မရှိကြောင်း ၎င်းတို့ ခံစားကြသည်။ ထိုဘဝနေထိုင်နည်းက စိတ်ဝင်စားစရာကောင်းသည်ဟု ၎င်းတို့ ခံစားကြသည်။ ထို့ကြောင့် ဘုရားအိမ်တော်သို့ ၎င်းတို့လာပြီး မိမိတို့၏တာဝန်ကို ထမ်းဆောင်ခြင်းသည် လိုအပ်သောကြောင့်သက်သက် လုပ်ဆောင်ခြင်း ဖြစ်သည်။ ကောင်းချီးများ ရရှိဖို့ဖြစ်သော ရည်ရွယ်ချက်၏ လှုံ့ဆော်မှုခံရခြင်းဖြစ်ပြီး မိမိတို့ တစ်ကိုယ်ရေ ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့အတွက် လုပ်ဆောင်ခြင်း ဖြစ်သည်။ ၎င်းတို့၏ သဘာဝအနှစ်သာရမှ အကဲဖြတ်သော် ၎င်းတို့သည် ဘုရားသခင် ပြီးမြောက်နိုင်သည့် အရာများကို ယုံကြည်ဖို့မပြောနှင့်၊ သမ္မာတရား သို့မဟုတ် အပြုသဘောဆောင်သည့်အရာများကို အခြေခံအားဖြင့် မချစ်ကြပေ။ ၎င်းတို့သည် မယုံကြည်သူများသက်သက် ဖြစ်ပြီး အခွင့်အရေးသမားများ သက်သက် ဖြစ်ကြသည်။ မိမိတို့၏ တာဝန်များကို ထမ်းဆောင်ဖို့ ၎င်းတို့ လာကြခြင်း မဟုတ်၊ မကောင်းမှုကို လုပ်ဆောင်ဖို့၊ အနှောင့်အယှက်များ ဖြစ်စေဖို့နှင့် အပေးအယူများ ပြုလုပ်ဖို့ လာကြခြင်း ဖြစ်သည်။ ထို့ကြောင့် အန္တိခရစ်များ၏ သရုပ်သကန်များ အစုစုမှ အကဲဖြတ်သော် ဤလူများအနေဖြင့် ဘုရားအိမ်တော်၌ရှိသည့်အခါ ၎င်းတို့သည် ထိုဘုရားအိမ်တော်၏ အလုပ်အတွက် အသုံးဝင်ကြသလော သို့မဟုတ် ထိခိုက်နစ်နာစရာဖြစ်ကြသလော။ (ထိခိုက်နစ်နာစရာ ဖြစ်ကြပါသည်။) ဘုရားအိမ်တော်တွင် မိမိတို့တာဝန်များကို ထမ်းဆောင်နေစဉ် ပြဿနာ သို့မဟုတ် အဖျက်အမှောင့်များ ဖြစ်စေခြင်းမရှိဘဲ အတော်အတန် ဆုကျေးဇူးရှိပြီး တတ်စွမ်းနိုင်သည့်အပြင် မိမိတို့၏ လျော်ကန်သော နေရာကို ထိန်းသိမ်းနိုင်သည့် အန္တိခရစ် အနှစ်သာရရှိသော လူတစ်ဦးကို သင် မြင်ဖူးသလော။ သင်က အန္တိခရစ်တစ်ဦးကို “အတိတ်တွင် မကောင်းမှုတစ်ခုခုကို ပြုလုပ်မိပြီးဖြစ်သည့် သင်ကဲ့သို့သော လူတစ်ဦးအတွက် အနာဂတ်တွင် အလားအလာတစ်မျိုးမျိုး သို့မဟုတ် ကံကြမ္မာတစ်မျိုးမျိုး ရှိလိမ့်မည်လောဟူသည်မှာ မသေချာပါ။ သင်သည် အတော်အတန် ဆုကျေးဇူးရှိသည့်အတွက် ဘုရားအိမ်တော်၌ အစေခံမှုပေးရာတွင်သာ အလုပ်ကြိုးစားပါလော့”ဟု ပြောသည်ဆိုပါစို့။ ၎င်းတို့သည် ကောင်းချီးခံစားရမည်လော၊ သို့မဟုတ် ကံအကြောင်း မလှသည့်အဖြစ် ခံစားရမည်လောဟူသည်ကို အလေးမထားဘဲ အစေခံမှုပေးဖို့ လိုလားနေကြလိမ့်မည်လော။ လုံးဝ လိုလားကြလိမ့်မည် မဟုတ်။ ဤအရာကို စွမ်းဆောင်ရရှိနိုင်သည့် လူများသည် အတော်အတန် ကောင်းမွန်သည့် လူ့သဘာဝရှိသော သူများဖြစ်သော်လည်း အန္တိခရစ်များသည် ထိုသို့သော လူ့သဘာဝကို ပိုင်ဆိုင်ကြသလော။ (မပိုင်ဆိုင်ကြပါ။) ၎င်းတို့၏ စိတ်သဘောထားက ရက်စက်သည်။ ၎င်းတို့က “သင်သည် ငါ့ကို အကျိုးအမြတ်များ သို့မဟုတ် ကတိအချို့ သို့မဟုတ် ကတိသစ္စာအချို့ မပေးလျှင် သင့်အတွက် ငါ အဘယ်သို့ အလုပ်ကြိုးစားနိုင်မည်နည်း။ ထိုအကြောင်းကို စဉ်းပင်မစဉ်းစားနှင့်။ မဖြစ်နိုင်ပါ”ဟု တွေးကြသည်။ ဤသည်မှာ ရက်စက်သော စိတ်သဘောထားဖြစ်သည်။ ဤသည်မှာ အန္တိခရစ်များက ၎င်းတို့၏ တာဝန်၊ ဘုရားသခင်နှင့် ဘုရားသခင်၏ သတ်မှတ်ချက်များကို သဘောထားပြုမူပုံနှင့်ဆိုင်သည့် ပြည့်စုံသော သရုပ်သကန်ဖြစ်သည်။ “ဘုရားသခင်က ကျွန်ုပ်ကို ချီးမြှောက်ပြီး ဤဆုကျေးဇူး ပေးလေပြီ။ ထို့ကြောင့် ကျွန်ုပ်ကိုယ်ကျွန်ုပ် ဘုရားသခင်ထံ ပူဇော်ဆက်ကပ်မည်”ဟု ပြောသည့် အန္တိခရစ်တစ်ဦးတလေရှိသည်ဟု သင်တို့ ထင်သလော။ (မရှိပါ။) ၎င်းတို့က မည်သည့်အရာကို ပြောမည်နည်း။ “သင်သည် ကျွန်ုပ်ကို အသုံးချချင်သလော။ သင်သည် ကျွန်ုပ်၏ ဆုကျေးဇူးများနှင့် ပါရမီများကိုသာ ပိုနှစ်သက်သည်။ ကျွန်ုပ်ကို သင် အခွင့်အရေးယူချင်လျှင် အကျိုးအမြတ်အချို့ကို ကျွန်ုပ်အား ပေးဖို့လိုသည်။ ကျွန်ုပ်ကို သင် အသုံးချချင်လျှင် ယင်းမှာ ဖြစ်ဖို့အကြောင်းမရှိပါ”ဟူ၍ ဖြစ်သည်။ ဤသည်မှာ ဘုရားသခင်က ၎င်းတို့ကို ချီးမြှောက်ခြင်းဖြစ်ကြောင်းကို ၎င်းတို့ မယုံကြည်သကဲ့သို့ ဤသည်မှာ ၎င်းတို့ တန်ဖိုးထားမြတ်နိုးသင့်သည့် ဘုရားပေးထားသော အခွင့်အရေးတစ်ခု ဖြစ်သည်ကိုလည်း မယုံကြည်ကြပေ။ ဤသည်မှာ ၎င်းတို့ အသုံးချခံရခြင်းဖြစ်သည်ဟု ယုံကြည်ကြသည်။ ဤသည်မှာ အန္တိခရစ်များ ယုံကြည်သည့်အရာဖြစ်သည်။ လူအချို့သည် ယာယီ မသိနားမလည်ဖြစ်ကောင်းဖြစ်မည်။ ၎င်းတို့က အနှောင့်အယှက်များနှင့် အဖျက်အမှောင့်များကို ဖြစ်စေပြီး မကောင်းသည့်အရာအချို့ကို လုပ်ဆောင်ကြကာ ထို့နောက်တွင် မိမိကိုယ်ကို ပြန်လည်သုံးသပ်ရန်အတွက် ၎င်းတို့က သီးခြားခွဲထားခြင်းခံရသည်။ သမ္မာတရားကို လိုက်စားသောသူတို့သည် အတန်ကြာ ပြန်လည်သုံးသပ်ပြီး “ဘုရားသခင်ထံ ကျွန်ုပ် ဝန်ချပြီး နောင်တရရမည်ဖြစ်ကာ အနာဂတ်တွင် ထိုကဲ့သို့ တစ်ဖန် ပြုမူဆောင်ရွက်၍ မဖြစ်ပါ။ ကျိုးနွံနာခံဖို့ ကျွန်ုပ် သင်ယူရမည်၊ အခြားသူတို့နှင့် ပူးပေါင်းဆောင်ရွက်ဖို့ သင်ယူရမည်ဖြစ်ပြီး သမ္မာတရားကို ရှာဖွေပြီး ဘုရားနှုတ်ကပတ်တော်အတိုင်း ပြုမူဆောင်ရွက်ဖို့ သင်ယူရမည်။ မကောင်းမှုကို တစ်ဖန် ကျွန်ုပ် မလုပ်ရပါ”ဟူ၍ ပြောဆိုကြသည်။ ထို့နောက်တွင် အသင်းတော်က ၎င်းတို့အတွက် မိမိတို့၏တာဝန်ကို ထမ်းဆောင်ဖို့ စီစဉ်ပေးပြီး ၎င်းတို့သည် ဘုရားသခင်ပေးထားသည့် ဤအခွင့်အရေးကို လှိုက်လှိုက်လှဲလှဲ မြတ်နိုးတန်ဖိုးထားရင်း မျက်ရည်များပြည့်လျှမ်းလျက် ဘုရားသခင်ကို ကျေးဇူးတင်ရှိကြသည်။ ၎င်းတို့သည် မိမိတို့၏တာဝန်ကို ပြန်လည်ထမ်းဆောင်ဖို့ အခွင့်အရေးရှိခြင်းအတွက် ဂုဏ်ယူကြသည်။ ထိုအခွင့်အရေးကို မြတ်နိုးတန်ဖိုးထားသင့်ပြီး တစ်ဖန် လွတ်ထွက်သွားခွင့် မပေးသင့်ဟု ၎င်းတို့ ခံစားကြပြီး မိမိတို့တာဝန်ကို ယခင်ကထက် ပိုမိုကောင်းမွန်စွာ ထမ်းဆောင်ကြသည်။ ၎င်းတို့သည် မိမိတို့ကိုယ်တိုင်နှင့်ဆိုင်သည့် အသိအချို့ရှိကြပြီး အပြောင်းအလဲအချို့ကို ကြုံကြရပြီးဖြစ်သည်။ ၎င်းတို့အနေဖြင့် မသိနားမလည်သည့် အရာအချို့ကို လုပ်ဆောင်ကောင်း လုပ်ဆောင်နေနိုင်သေးပြီး အပျက်သဘောဆောင်ကာ အားနည်းကောင်း အားနည်းလာနိုင်သေးသည့်အပြင် မိမိတို့အလုပ်ကို တစ်ခါတစ်ရံတွင် ပစ်ထားနိုင်သေးသော်လည်း ၎င်းတို့၏ စိတ်နေစိတ်ထားနှင့် သဘောထား အလုံးစုံတို့မှ အကဲဖြတ်သော် ၎င်းတို့ ပြောင်းလဲပြီးသားဖြစ်သည်။ ၎င်းတို့သည် မိမိတို့၏ ယခင်လုပ်ရပ်များကို မုန်းကြပြီး ဤကိစ္စရပ်အပေါ်အသိအချို့ ရှိကြသည်။ သမ္မာတရားကို လက်ခံနိုင်ကြပြီး အတော်အတန် ကျိုးနွံနာခံမှုရှိကြသည်။ သာ၍ အရေးကြီးသည်မှာ ဘုရားအိမ်တော်က ၎င်းတို့အား ပြန်လာခွင့်ပေးပြီး ၎င်းတို့၏ တာဝန်ကို ထမ်းဆောင်ခွင့်ပေးသည့်အခါ ၎င်းတို့ မငြင်းကြ၊ ဆင်ခြေများမပေးကြ သို့မဟုတ် အတိုက်အခံ မလုပ်ကြသကဲ့သို့ မကောင်းသောအရာများကို မုချ မပြောကြချေ။ ထိုအစား ၎င်းတို့ ဂုဏ်ယူကြပြီး ဘုရားသခင်က ၎င်းတို့ကို မစွန့်ပစ်ကြောင်း ခံစားရကာ ဘုရားအိမ်တော်၌ မိမိတို့တာဝန်ကို ထမ်းဆောင်ဖို့ အခွင့်အရေး ရှိသေးသည့်အတွက် ထိုအခွင့်အရေးကို ၎င်းတို့ မြတ်နိုးတန်ဖိုးထားသင့်သည်ဟု စဉ်းစားကြသည်။ ၎င်းတို့၏ သဘောထားက ကြီးမားသည့် အပြောင်းအလဲတစ်ခုကို ကြုံရနှင့်ပြီး ဖြစ်သည်။ ထိုသို့သောသူများသည် ကယ်တင်ခံရနိုင်သည့်သူများ ဖြစ်လေသည်။

အန္တိခရစ်များနှင့် ကယ်တင်ခံရနိုင်သည့်လူတို့ကြား ခြားနားချက်မှာ အဘယ်နည်း။ အန္တိခရစ်များက ၎င်းတို့၏ တာဝန်ကို ထမ်းဆောင်သည့်အခါ အဆုံးအဖြတ်ပေးပိုင်ခွင့် ရှိချင်ကြသည်။ တန်ခိုးအာဏာနှင့် အကျိုးအမြတ်အတွက် ၎င်းတို့ ကြိုးပမ်းကြလိမ့်မည်ဖြစ်ပြီး ၎င်းတို့ နှစ်သက်သည့် မည်သည့်အရာမဆိုကိုသာ ၎င်းတို့ လုပ်ဆောင်ကြလိမ့်မည်ဖြစ်သည်။ တန်ခိုးအာဏာနှင့် အကျိုးအမြတ်များကို ၎င်းတို့ မရရှိလျှင် ၎င်းတို့၏ တာဝန်ကို မထမ်းဆောင်ချင်ကြပေ။ အသင်းတော်၏ အလုပ်ကို ၎င်းတို့ နှောင့်ယှက်ကာ အဖျက်အမှောင့်လုပ်ပြီး ဘုရားအိမ်တော်၏ ဖြုတ်ချခြင်း၊ သီးခြားခွဲထားခြင်းခံရပြီးနောက်တွင် သို့မဟုတ် ရှင်းလင်းပစ်ခြင်းခံရပြီးနောက်တွင် ၎င်းတို့ အမှန်တကယ် နောင်တရနိုင်ကြသလော။ မည်သည့်အရာကို ၎င်းတို့ ပြောကြသနည်း။ “သင်သည် ငါ့ကို အသုံးချနိုင်ဖို့အတွက် ငါ့ကို နောင်တရစေချင်သည်လော။ ကျွန်ုပ် အသုံးဝင်နေချိန်တွင် သင်က ကျွန်ုပ်ကို ဆွဲသွင်းပြီး ကျွန်ုပ်ကို သင် မလိုအပ်သည့်အခါ မောင်းထုတ်သည်”ဟူ၍ ဖြစ်သည်။ ဤသည်မှာ အဘယ် မူမမှန်သည့် ဆင်ခြင်တွေးခေါ်မှုစနစ် ဖြစ်သနည်း။ မောင်းထုတ်ခြင်းဟူသည်မှာ မည်သည့်အရာကို ဆိုလိုသနည်း။ ၎င်းတို့အနေဖြင့် မကောင်းမှုကို မကျူးလွန်ခဲ့လျှင် ဘုရားအိမ်တော်က ၎င်းတို့ကို ကိုင်တွယ်ဖြေရှင်းခဲ့မည်လော။ ၎င်းတို့အနေဖြင့် မိမိတို့တာဝန်ကို စည်းမျဉ်းများအတိုင်း ဆောင်ရွက်ခဲ့လျှင် ဘုရားအိမ်တော်က ၎င်းတို့ကို ထင်ရာမြင်ရာ ကိုင်တွယ်ဖြေရှင်းမည်လော။ ဤလူများသည် အနှောင့်အယှက်များနှင့် အဖျက်အမှောင့်များကို ဖြစ်စေပြီး မကောင်းမှု ကျူးလွန်ခဲ့သောကြောင့် အသင်းတော်၏ အလုပ်အပေါ် ဆုံးရှုံးမှုများ ဖြစ်စေခဲ့သည်။ ဘုရားအိမ်တော်က ၎င်းတို့ကို ကိုင်တွယ်ဖြေရှင်းခဲ့ပြီး ဤအရာကို ၎င်းတို့က လက်ခံဖို့ ငြင်းပယ်ရုံမက သို့မဟုတ် မိမိတို့ကိုယ်ကို ပြန်လည်သုံးသပ်ကာ သိရှိဖို့ ကြိုးစားရန် ငြင်းပယ်ရုံတင်မက ထိုအစား မကျေမချမ်းမှုဖြင့် ပြည့်နေသည်။ ၎င်းတို့အနေဖြင့် လူကြိုက်များခြင်းမရှိ သို့မဟုတ် တန်ခိုးအာဏာ မရှိတော့ဟူ၍လည်းကောင်း၊ ၎င်းတို့ အနိုင်ကျင့်ခံရပြီး မတရားသဖြင့် ဆက်ဆံခံရသည်ဟူ၍လည်းကောင်း ခံစားကြရသည်။ ၎င်းတို့သည် မိမိတို့တာဝန်ကို တစ်ဖန် ထမ်းဆောင်ဖို့ အခွင့်အရေး ပေးခံရသည့်အခါ ၎င်းတို့ စိတ်နှလုံးများတွင် ကျေးဇူးတင်ရှိခြင်း မရှိသကဲ့သို့ ဤအခွင့်အရေးကို မြတ်နိုးတန်ဖိုးထားခြင်း မရှိကြသည်သာမက ဘုရားအိမ်တော်က ၎င်းတို့ကို အသုံးချနေသည်ဟုဆိုလျက် မှားယွင်းသော တန်ပြန်စွပ်စွဲမှုတစ်ခုကိုပင် ပြုလုပ်ကြသည်။ ဘုရားအိမ်တော်က ၎င်းတို့ကို ဆက်ဆံသည့် သဘောထားအား ဘုရားသခင်ထံမှ ၎င်းတို့ မခံယူကြပေ။ ထိုအစား ထိုအရာမှာ လူတို့က ၎င်းတို့ကို အနိုင်ကျင့်ခြင်း၊ မောင်းထုတ်ခြင်းနှင့် မတရားသဖြင့် ဆက်ဆံခြင်းဖြစ်သည်ဟု ယုံကြည်ကြသည်။ ၎င်းတို့၏ စိတ်နှလုံးများက ညည်းညူမှုများနှင့် ပြည့်ပြီး မိမိတို့၏တာဝန်ကို ပြန်လည်ထမ်းဆောင်လိုစိတ် မရှိကြပေ။ ၎င်းတို့၏ တာဝန်ကို ပြန်လည်ထမ်းဆောင်လိုစိတ် မရှိရခြင်းအတွက် ၎င်းတို့၏ ကျိုးကြောင်းပြချက်မှာ ၎င်းတို့ အသုံးချမခံလိုခြင်းဖြစ်ပြီး မိမိတာဝန်ကို ထမ်းဆောင်သည့်သူတိုင်းသည် ဘုရားအိမ်တော်၏ အသုံးချခြင်းခံရသည်ဟု ၎င်းတို့က ယုံကြည်ကြသည်။ ဤသည်မှာ အလွန် အဓိပ္ပာယ်မရှိသကဲ့သို့ မှားယွင်းပြီး အဓိပ္ပာယ်မဲ့သောအရာ ဖြစ်သည်။ ဤကျိုးကြောင်းပြချက်တွင် သမ္မာတရား၊ လူ့သဘာဝ သို့မဟုတ် ဆင်ခြင်တုံတရားနှင့် ကိုက်ညီသည့် စကားတစ်ခွန်းတလေ ရှိသလော။ (မရှိပါ။) ထို့ကြောင့် အန္တိခရစ်များသည် သမ္မာတရားကို လက်မခံကြ၊ ၎င်းတို့၏ စိတ်နှလုံးများက တဇောက်ကန်းဖြစ်ခြင်းဖြင့် ပြည့်နေသည်၊ ရက်စက်ကြမ်းကြုတ်မှုဖြင့် ပြည့်နေသည်၊ ညည်းညူမှုများဖြင့် ပြည့်နေသည်၊ အပေးအယူများဖြင့် ပြည့်နေပြီး ထို့ထက်ပို၍ပင် ၎င်းတို့၏ စိတ်နှလုံးများက တစ်ကိုယ်ရေ လိုအင်ဆန္ဒများဖြင့် ပြည့်နေပေသည်။ ဤအရာများက ၎င်းတို့၏စိတ်နှလုံးများတွင် ပြည့်နှက်နေသည်။ ၎င်းတို့သည် မိမိတို့အတွက် ဘုရားသခင် စီစဉ်ဖွဲ့စည်းသည့် မည်သည့်ပုံစံဖြင့်မဆို သို့မဟုတ် မည်သည့် ပတ်ဝန်းကျင်တွင်မဆို ဘုရားအိမ်တော်က ကိုင်တွယ်ဖြေရှင်းခြင်းကို ဘုရားသခင်ထံမှ မခံယူနိုင်ကြပေ။ ၎င်းတို့က ဤအရာများကို သွားတစ်ချောင်းအတွက် သွားတစ်ချောင်း၊ မျက်လုံးတစ်လုံးအတွက် မျက်လုံးတစ်လုံး ယူလျက် တဇောက်ကန်းဖြစ်ခြင်းဖြင့်သာ ချဉ်းကပ်နိုင်ကြသည်။ စာတန်၏ နည်းလမ်းများနှင့် ဆင်ခြင်တွေးခေါ်မှုစနစ်တို့ကို အသုံးပြုလျက် ထိုအရာအားလုံးကို ၎င်းတို့က ချဉ်းကပ်ကြသည်။ ထို့ကြောင့် အဆုံးတွင် သမ္မာတရားကို ၎င်းတို့ မရရှိကြသေးသည့်အပြင် ဖယ်ရှားရှင်းလင်းခြင်းသာ ခံရနိုင်သည်။ အစားထိုးခံရခြင်းနှင့် မိမိတို့၏ တာဝန်ခန့်အပ်မှုကို ပြုပြင်ခံရခြင်းကိုဖြစ်စေ၊ သီးခြားခွဲထားခံရခြင်းကိုပင်ဖြစ်စေ၊ ရှင်းလင်းခံရခြင်းကိုပင်ဖြစ်စေ လူအမျိုးမျိုးတို့တွင် မတူကွဲပြားသော တုံ့ပြန်ချက်များရှိကြသည်။ သမ္မာတရားကို အမှန်တကယ် ချစ်သောလူတို့သည် ၎င်းတို့ကိုယ်တိုင်၏ လုပ်ဆောင်ချက်များကို ရွံမုန်းကြသည်။ သမ္မာတရားကို မချစ်သည့် အန္တိခရစ်များသည် ၎င်းတို့ စိတ်နှလုံးများ၌ ဘုရားသခင်ထံမှ ဤအရာများကို မခံယူကြသည်သာမက မုန်းတီးခြင်းနှင့်လည်း ပြည့်ကြသည်။ ဤအရာ၏ အကျိုးဆက်များမှာ အဘယ်နည်း။ ယင်းက ၎င်းတို့ထဲတွင် ညည်းညူမှုများ၊ အမနာပပြောဆိုခြင်း၊ ဝေဖန်ခြင်းနှင့် ပြစ်တင်ရှုတ်ချခြင်းများ ဖြစ်ပေါ်စေသည်။ ထိုအရာက ၎င်းတို့အား ဘုရားသခင်ကို ငြင်းပယ်ခြင်းနှင့် ပြစ်မှားစော်ကားခြင်း ဖြစ်စေသည်။ ဤသည်မှာ ၎င်းတို့ အဆုံးသတ်၏ ရင်းမြစ်ဖြစ်သည်။ ထိုအရာကို ၎င်းတို့၏ သဘာဝ အနှစ်သာရက ဆုံးဖြတ်ခြင်း ဖြစ်သည်။ အန္တိခရစ်များသည် သမ္မာတရားကို နားလည်နိုင်စွမ်းမရှိ၊ ဘုရားသခင်ထံမှ အမှုအရာများကို လက်ခံနိုင်စွမ်းမရှိသကဲ့သို့ ဘုရားသခင် စီစဉ်ပြီးဖြစ်သည့် အရာရာတိုင်းကို ကျိုးနွံနာခံနိုင်စွမ်းမရှိကြပေ။ ထို့ကြောင့် ၎င်းတို့၏ အဆုံးသတ်ကို သတ်မှတ်ထားပေသည်။ ၎င်းတို့သည် ဤဘဝတွင် ဘုရားအိမ်တော်၏ ရှင်းလင်းပစ်ခြင်း ခံရသည်။ နောင်ဘဝတွင် ၎င်းတို့ထံ မည်သည့်အရာ ဖြစ်ပျက်လိမ့်မည်မှာ ဖော်ပြရန် မလိုပေ။ ဤကိစ္စရပ်များကို သင်တို့ ထွင်းဖောက်သိမြင်နိုင်သလော။ သင်တို့အနီးဝန်းကျင်တွင် ထိုသို့သော လူများကို သင်တို့ ရှာဖွေတွေ့ရှိလျှင် ငါ၏ ဤစကားများကို ၎င်းတို့နှင့် သင် နှိုင်းယှဉ်ကြည့်နိုင်သလော။ အန္တိခရစ်များ၏ အထင်ရှားဆုံးသော သရုပ်သကန်များမှာ အဘယ်နည်း။ သမ္မာတရားကို မယုံကြည်ခြင်း၊ သမ္မာတရားကို လက်မခံခြင်း၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံမှု မရှိခြင်း၊ ဘုရားသခင်ထံမှ မည်သည့်အရာကိုမဆို လက်မခံနိုင်ခြင်းနှင့် မည်သည့် မကောင်းမှုများကို ကျူးလွန်သည်ဖြစ်စေ ၎င်းတို့၏ အမှားများကို ဝန်မခံခြင်း သို့မဟုတ် နောင်တမရခြင်းတို့ ဖြစ်သည်။ ဤအရာက ဤလူများအနေဖြင့် စာတန်နှင့် သက်ဆိုင်ပြီး ပျက်စီးခြင်းနှင့်ဆိုင်သည့် ပစ်မှတ်များ ဖြစ်သည်ကို ဆုံးဖြတ်ပေးလေသည်။

သင်တို့အားလုံးသည် ငါ ဖော်ထုတ်ပြီးဖြစ်သည့် အမျိုးမျိုးသော ထုတ်ဖော်ချက်များ၊ သရုပ်သကန်များနှင့် လက်တွေ့လုပ်ဆောင်ချက်များဖြင့် သင်တို့ကိုယ်သင်တို့ နှိုင်းယှဉ်သင့်သည်။ သင်တို့၏ တာဝန်များကို ထမ်းဆောင်စဉ်တွင် ဤသရုပ်သကန်များ၊ ထုတ်ဖော်ပြမှုများနှင့် လက်တွေ့လုပ်ဆောင်မှုများထဲမှ အချို့ကို သင်တို့ မုချ ပြသကြလိမ့်မည်ဖြစ်သော်လည်း သင်တို့သည် အန္တိခရစ်များနှင့် မည်သို့ ကွာခြားကြသနည်း။ သင်တို့ထံ ကျရောက်သည့်အရာများကို ဘုရားသခင်ထံမှ သင်တို့ ခံယူနိုင်ကြသလော။ (ခံယူနိုင်ပါသည်။) သင်တို့ထံ ဖြစ်ပျက်သည့်အရာကို ဘုရားသခင်ထံမှ ခံယူနိုင်ခြင်း ဟူသည်မှာ အရှားပါးဆုံးသော အရာဖြစ်သည်။ သင်တို့သည် မှားယွင်းသည့် လမ်းကြောင်းကို လျှောက်လျှင်၊ မှားယွင်းသည့်အရာ တစ်စုံတစ်ခုကို လုပ်ဆောင်မိလျှင်၊ မသိနားမလည်သည့်အရာများကို လုပ်ဆောင်မိလျှင် သို့မဟုတ် ပြစ်မှားမှုများကို ကျူးလွန်မိလျှင် သင့်ကိုယ်သင် ပြောင်းလဲနိုင်သလော။ သင် နောင်တရနိုင်သလော။ (နောင်တရနိုင်ပါသည်။) နောင်တရနိုင်ခြင်းနှင့် သင့်ကိုယ်သင် ပြောင်းလဲနိုင်ခြင်းသည် တန်ဖိုးအရှိဆုံးနှင့် အရှားပါးဆုံးသော အရာဖြစ်သည်။ သို့သော် အန္တိခရစ်များက ဤအရာကို အတိအကျ ချို့တဲ့ကြသည်။ ဤအရာသည် ဘုရားသခင်၏ ကယ်တင်ခြင်းခံရမည့် လူများတွင်သာ ရှိပေသည်။ မည်သည့်အရာများသည် ပိုင်ဆိုင်ရန် အရေးအကြီးဆုံး ဖြစ်သနည်း။ ပထမဆုံးမှာ ဘုရားသခင်က သမ္မာတရားဖြစ်သည်ကို ယုံကြည်ခြင်း ဖြစ်သည်။ ဤသည်မှာ အခြေခံအကျဆုံးသော အရာဖြစ်သည်။ ဤအရာကို သင်တို့ လုပ်ဆောင်နိုင်သလော။ (လုပ်ဆောင်နိုင်ပါသည်။) အန္တိခရစ်များသည် ဤအခြေခံအကျဆုံးသော အရာကို မပိုင်ဆိုင်ကြပေ။ ဒုတိယမှာ ဘုရားနှုတ်ကပတ်တော်က သမ္မာတရားဖြစ်သည်ကို လက်ခံခြင်း ဖြစ်သည်။ ဤအရာကိုလည်း အခြေခံအကျဆုံးသောအရာအဖြစ် ယူဆ၍ရသည်။ တတိယမှာ ဘုရားသခင်၏ စီစဉ်ညွှန်ကြားမှုနှင့် အစီအစဉ်များကို ကျိုးနွံနာခံခြင်း ဖြစ်သည်။ ဤအရာသည် အန္တိခရစ်များအတွက် လုံးဝ မရယူနိုင်သည့်အရာ ဖြစ်သော်လည်း ဤသည်မှာ သင်တို့အတွက် စတင်၍ ခက်ခဲစေသည့်နေရာ ဖြစ်သည်။ စတုတ္ထမှာ ငြင်းခုံခြင်း၊ သင့်ကိုယ်သင် မှန်ကြောင်းပြခြင်း၊ အကြောင်းပြချက်များပေးခြင်း သို့မဟုတ် ညည်းညူခြင်းမရှိဘဲ ဘုရားသခင်ထံမှ အရာရာကို ခံယူခြင်း ဖြစ်သည်။ ဤသည်မှာ အန္တိခရစ်များအတွက် လုံးဝ မဖြစ်နိုင်သောအရာဖြစ်သည်။ ပဉ္စမမှာ ပုန်ကန်ပြီးနောက် သို့မဟုတ် ပြစ်မှားမှုများကို ကျူးလွန်ပြီးနောက် နောင်တရခြင်း ဖြစ်သည်။ ဤအရာသည် သင်တို့အတွက် စွမ်းဆောင်ရရှိဖို့ ခက်ခဲရုံသာ ရှိလိမ့်မည်။ ထိုအရာမှာ ပြစ်မှားမှုများ ကျူးလွန်ပြီးနောက်တွင် လူတို့က ပြန်လည်သုံးသပ်ခြင်းနှင့် ရှာဖွေခြင်း၊ ဝမ်းနည်းခြင်း၊ အပျက်သဘောဆောင်ခြင်း၊ အားနည်းမှုတို့နှင့် ဆိုင်သည့် ကာလတစ်ခုမှတစ်ဆင့် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများအပေါ် သိသည့်အသိအချို့ကို တဖြည်းဖြည်း ရရှိသည့်အချိန်တွင် ဖြစ်သည်။ ဤအရာက အချိန်လိုအပ်သည်မှာ အမှန်ဖြစ်၏။ ထိုအရာသည် တစ်နှစ် သို့မဟုတ် နှစ်နှစ်ဖြစ်နိုင်သည်၊ သို့မဟုတ် ပို၍ ရှည်ကြာနိုင်သည်။ တစ်ဦးတစ်ယောက်သည် မိမိ၏ ဖောက်ပြန်ပျက်စီးသော စိတ်သဘောထားများကို အပြည့်အဝ နားလည်ပြီး စိတ်နှလုံးမှ ဝန်ခံအပ်နှံပြီးနောက်တွင်သာ အမှန်တကယ် နောင်တရနိုင်သည်။ ဤသည်မှာ မလွယ်ကူသော်လည်း နောက်ဆုံးတွင် နောင်တတရား၏ သရုပ်သကန်များကို သမ္မာတရား လိုက်စားသူများ၊ ဘုရားသခင်၏ ကယ်တင်ခြင်းကို ရရှိနိုင်သူများတွင် တွေ့မြင်နိုင်သည်။ သို့သော် အန္တိခရစ်များက ဤအရာကို မပိုင်ဆိုင်ကြပေ။ ထိုအကြောင်းကို တွေးကြည့်လော့၊ အတိတ်ကာလ သုံးနှစ် သို့မဟုတ် ငါးနှစ်၊ သို့မဟုတ် ၁၀ နှစ် သို့မဟုတ် အနှစ် ၂၀ ၌ မကောင်းသည့်အရာ တစ်စုံတစ်ခုကို လုပ်ဆောင်ပြီးနောက်တွင် မည်သည့်အန္တိခရစ်သည် ယင်းတို့ကို ပြန်ပြောင်းပြောဆိုခြင်း မရှိကြသနည်း။ အချိန်မည်မျှ ကုန်လွန်သွားပြီးသည်ဖြစ်စေ ၎င်းတို့ကို သင် တစ်ဖန် တွေ့ဆုံပြီးနောက်တွင် ၎င်းတို့ ပြောဆိုဆွေးနွေးသည့်အရာအားလုံးမှာ ၎င်းတို့၏ ထိုအကြောင်းပြချက်များ ဖြစ်နေဆဲဖြစ်သည်။ ၎င်းတို့၏ကိုယ်ပိုင် ဒုစရိုက်အမှုများကို ၎င်းတို့ သတိမပြုမိသေး သို့မဟုတ် လက်မခံကြသေးသကဲ့သို့ နောင်တ စိုးစဉ်းမျှပင် မပြကြသေးပေ။ ဤသည်မှာ အန္တိခရစ်များနှင့် သာမန် ဖောက်ပြန်ပျက်စီးသော လူတို့ကြား ခြားနားချက်ဖြစ်သည်။ အန္တိခရစ်များက အဘယ်ကြောင့် နောင်တ မပြနိုင်ကြသနည်း။ ဖြစ်ကြောင်းရင်းမြစ်မှာ အဘယ်နည်း။ ဘုရားသခင်က သမ္မာတရားဖြစ်သည်ကို ၎င်းတို့က မယုံကြည်ကြပေ။ ယင်းက ၎င်းတို့အား သမ္မာတရားကို လက်ခံရန် မတတ်စွမ်းနိုင်ခြင်း ဖြစ်စေသည်။ ဤသည်မှာ မျှော်လင့်ချက်မဲ့ပြီး အန္တိခရစ်များ၏ အနှစ်သာရက ဆုံးဖြတ်ထားခြင်း ဖြစ်သည်။ အန္တိခရစ်များ၏ အမျိုးမျိုးသော သရုပ်သကန်များကို ငါ စိစစ်နေကြောင်း သင်တို့ ကြားသည့်အခါ သင်တို့က “ငါတော့ သွားလေပြီ။ ငါသည်လည်း အန္တိခရစ်၏ စိတ်သဘောထား ရှိသည်။ ငါသည်လည်း အန္တိခရစ်တစ်ဦး ဖြစ်သည် မဟုတ်လော”ဟု တွေးကြသည်။ ဤသည်မှာ ထိုးထွင်းသိမြင်မှု ကင်းမဲ့ခြင်း ဖြစ်သည် မဟုတ်လော။ သင့်တွင် အန္တိခရစ်၏ စိတ်သဘောထားရှိသည်မှာ မှန်သော်လည်း အန္တိခရစ်များနှင့် သင် ကွဲပြားသည့်နေရာမှာ သင်က အပြုသဘောဆောင်သော အရာများကို ပိုင်ဆိုင်နေဆဲဖြစ်ခြင်း ဖြစ်သည်။ သင်က သမ္မာတရားကို လက်ခံနိုင်သည်၊ ဝန်ချနိုင်သည်၊ နောင်တရနိုင်ပြီး ပြောင်းလဲနိုင်သည့်အပြင် ဤအပြုသဘောဆောင်သည့်အရာများက သင့်အား အန္တိခရစ်များ၏ စိတ်သဘောထားများကို ဖယ်ရှားနိုင်စေပြီး သင်၏ ဖောက်ပြန်ပျက်စီးသော စိတ်သဘောထားများကို သန့်စင်ခံရနိုင်စေကာ သင့်အား ကယ်တင်ခြင်း ရရှိနိုင်စေသည်။ ဤအရာက သင့်အနေဖြင့် မျှော်လင့်ချက်ရှိသည်ဟု ဆိုလိုသည် မဟုတ်လော။ သင့်အတွက် မျှော်လင့်ချက်ရှိနေဆဲ ဖြစ်သည်။

သင်တို့အားလုံးက အတွေ့အကြုံဆိုင်ရာ သက်သေခံချက် ဆောင်းပါးများကို ရေးသားဖို့ အလွန် အခက်တွေ့ကြပြီး ယင်းတို့ကို မဖန်တီးနိုင်ကြပေ။ လူအချို့သည် အတွေ့အကြုံ နှစ်ပေါင်းများစွာ ရှိပြီးနောက်တွင် သက်သေခံချက် ဆောင်းပါးတစ်ပုဒ်တည်းကိုသာ ရေးသားကြသည်။ အချို့မှာ ၁၀နှစ် သို့မဟုတ် အနှစ် ၂၀ ယုံကြည်ပြီးနောက်တွင် ဆောင်းပါးတစ်ပုဒ်ကိုသာ ရေးသားကြပြီး ဤနှစ်ကာလများမှ အတွေ့အကြုံများနှင့်ဆိုင်သော အနှစ်သာရကို စုပေါင်း၍ အကျဉ်းချုပ်ဖော်ပြကြသည်။ အချို့က ဘုရားသခင်ကို အနှစ် ၃၀ ကြာ ယုံကြည်ပြီးဖြစ်ကာ စစ်မှန်သည့် အတွေ့အကြုံဆိုင်ရာ အသိပညာ မရှိကြသေးပေ။ အဓိကအချက်မှာ ၎င်းတို့က သမ္မာတရားကို နားမလည်ကြခြင်း ဖြစ်သည်။ ထို့ကြောင့် သင်တို့က သမ္မာတရားကို နားမလည်ခြင်းနှင့်ဆိုင်သည့် ဤလက်ရှိ အခြေအနေနှင့် ရင်ဆိုင်ရသည့်အခါ မည်သည့်အရာကို ငါ လုပ်ဆောင်သင့်သနည်း။ ငါသည် သင်တို့အား စိတ်ရှည်စွာဖြင့်လည်းကောင်း၊ အလေးအနက်ထား၍လည်းကောင်း ပို၍ ရှည်လျားစွာ မိန့်မြွက်ရမည်ဖြစ်ကာ သင်တို့သည်လည်း အနည်းငယ် စိတ်ရှည်လျက် ငါ၏ မိတ်သဟာယဖွဲ့ခြင်းကို ပို၍ နားထောင်ရမည်။ သေချာစွာ နားထောင်လော့၊ ထိုးထွင်းသိမြင်မှု ရရှိပြီး သမ္မာတရား၏ သွင်ပြင်လက္ခဏာအသီးသီးနှင့်ဆိုင်သော အနှစ်သာရကို နားလည်ရန် ကြိုးပမ်းလော့။ ငါ ယခုတင် ပြောခဲ့သည့်အတိုင်း အန္တိခရစ်များ၏ စိတ်သဘောထားကို ပိုင်ဆိုင်သူများ၏ သရုပ်သကန်များက မည်သည့်အရာ ဖြစ်သည်၊ အန္တိခရစ်များ၏ အနှစ်သာရရှိသည့် ထိုလူများ၏ သရုပ်သကန်များက မည်သည့်အရာဖြစ်ပြီး ထိုနှစ်ခုကြားမှ ခြားနားချက်က မည်သည့်အရာဖြစ်သည်ဟူသည်တို့ကို သင် နားလည်လျှင် သင်သည် လျှောက်လှမ်းရမည့် လမ်းကြောင်းတစ်ခု ရှိလိမ့်မည်ဖြစ်ပြီး တစ်ချိန်တည်းတွင် သင်သည်လည်း ထိုးထွင်းသိမြင်မှု ရှိလိမ့်မည်။ သင့်အနေဖြင့် သင်၏ ကိုယ်ပိုင် ဖောက်ပြန်ပျက်စီးသော စိတ်သဘောထားများနှင့် အန္တိခရစ်များ၏ အနှစ်သာရကို ထိုးထွင်းသိမြင်နိုင်လိမ့်မည် ဖြစ်သည်။ အန္တိခရစ်တစ်ဦးကို သင် တွေ့ဆုံလျှင် ၎င်းတို့ကို သင် ချက်ချင်း ထိုးထွင်းသိမြင်ကာ ဖော်ထုတ်နိုင်လိမ့်မည်၊ ၎င်းတို့၏ ကမူးရှူးထိုးနှင့် ထင်ရာမြင်ရာဖြစ်သော လုပ်ရပ်များနှင့် လက်တွေ့လုပ်ဆောင်မှုများကို ချက်ချင်း တားဆီးကာ ကန့်သတ်နိုင်လိမ့်မည်ဖြစ်ပြီး အသင်းတော်၏ အလုပ်အပေါ် ၎င်းတို့၏ ဒုစရိုက်အမှုများက ဖြစ်စေသည့် ဆုံးရှုံးမှုများအား ရှောင်ရှားနိုင်လိမ့်မည် သို့မဟုတ် လျော့နည်းစေနိုင်လိမ့်မည်။ သို့မဟုတ်လျှင် သင်တို့၌ ညံ့ဖျင်းသည့် သဘောပေါက်နားလည်နိုင်စွမ်းရှိပြီး ထိုးထွင်းသိမြင်မှု ကင်းမဲ့လျှင်၊ သို့မဟုတ် သမ္မာတရားနှင့် ပတ်သက်လာသည့်အခါ သင်သည် စေ့စပ်တိကျခြင်းမရှိသကဲ့သို့ အယူဝါဒများကိုသာ အမြဲ နားလည်ပြီး လူတစ်ဦး၏ အနှစ်သာရကို မရိပ်စားမိနိုင်လျှင် ဤအရာက သင့်အား သင့်အနီးဝန်းကျင်တွင်ရှိသည့် အန္တိခရစ်များကို ထိုးထွင်းမသိမြင်နိုင်ခြင်း ဖြစ်စေလိမ့်မည်သာမက ၎င်းတို့အနေဖြင့် ခေါင်းဆောင်ကောင်းများဖြစ်ကြသည့်အလား ၎င်းတို့နောက်သို့လည်း သင့်ကို လိုက်စေလိမ့်မည်ဖြစ်သည်။ သေချာစွာ စဉ်းစားလော့၊ သေချာစွာ သုံးသပ်ဆင်ခြင်လော့၊ အန္တိခရစ်များ လုပ်ဆောင်သည့်အရာများသည် ဘုရားအိမ်တော်ကို သာ၍ အကျိုးဖြစ်စေသလော သို့မဟုတ် သာ၍ထိခိုက်နစ်နာမှု ဖြစ်စေသလော။ စေ့စပ်သေချာစွာ သုံးသပ်ဆင်ခြင်ပြီးနောက်တွင် အန္တိခရစ်များက ဘုရားအိမ်တော်တွင် အလုပ်လုပ်နေစဉ် ကောင်းမွန်သော အရာအချို့ကို ပြုလုပ်ပုံပေါ်သော်လည်း ၎င်းတို့သည် စင်စစ်အားဖြင့် ကောင်းကျိုးထက် ဆိုးကျိုးကိုသာ သာ၍ လုပ်ဆောင်သည်ကို သင် မြင်နိုင်ပေသည်။ အကျိုးအမြတ်များက ဆုံးရှုံးမှုများနှင့် မတန်ပေ။ အမှန်တွင် ၎င်းတို့၏ ကောင်းမှုများက အသင်းတော်၏ အလုပ်ကို ကောင်းကျိုးထက် ဆိုးကျိုးကိုသာ ပိုဖြစ်စေလျက် သာ၍ ကြီးမားသည့် ဖုံးကွယ်ထားသော အန္တရာယ်များကို ဆောင်ကြဉ်းပေးလေသည်။ ဘုရားအိမ်တော်၌ ဤလူများ ဆောင်ရွက်သည့် အခန်းကဏ္ဍသည် စာတန်၏ အစေခံများနှင့်ဆိုင်သည့် အခန်းကဏ္ဍဖြစ်သည်။

၂၀၂၀ ခုနှစ်၊ ဧပြီလ ၂၅ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၈)

၂။ အန္တိခရစ်တို့၏ အကျိုးစီးပွားများ

ဃ။ ၎င်းတို့၏ အလားအလာများနှင့် ကံကြမ္မာ

ပထမဆုံးအနေဖြင့် ပြီးခဲ့သည့် စုဝေးပွဲတွင် ငါတို့ မိတ်သဟာယပြုခဲ့သည့်အရာကို ပြန်လည်ဆန်းစစ်ကြစို့။ (ပြီးခဲ့သည့်အခေါက်တွင် အန္တိခရစ်များက သူတို့၏ အလားအလာများနှင့် ကံကြမ္မာတို့ကို မည်သို့ သဘောထားပုံ၏ ဒုတိယအချက်ဖြစ်သည့် အန္တိခရစ်များက မိမိတို့၏တာဝန်ကို မည်သို့သဘောထားပြုမူပုံ အကြောင်းကို ဘုရားသခင် မိတ်သဟာယပြုခဲ့ပါသည်။ အန္တိခရစ်များသည် သူတို့၏ တာဝန်အပေါ် သဘောထား သုံးမျိုးရှိသည်။ ဦးစွာပထမ ဘုရားသခင်က လူသားမျိုးနွယ်ကို ထောက်ပံ့ကာ ဦးဆောင်နေပြီးဖြစ်သည်။ ထို့ကြောင့် ဘုရားသခင် ရှေ့မှောက်တွင် ဖန်ဆင်းခံတစ်ဦးအဖြစ် မိမိ၏တာဝန်ကို ထမ်းဆောင်ခြင်းသည် လူသားမျိုးနွယ်ကြားတွင် လုံးဝ သင့်တင့်လျောက်ပတ်သည့်၊ သဘာဝကျပြီး ကျိုးကြောင်းခိုင်လုံမျှတသော တရားအမျှတဆုံးနှင့် နှစ်သက်ဖွယ်အကောင်းဆုံးသော အရာဖြစ်သော်လည်း အန္တိခရစ်များက ထိုအရာကို အပေးအယူတစ်မျိုးအဖြစ် သဘောထားပြီး မိမိတို့တာဝန် ထမ်းဆောင်ခြင်းကို ကောင်းမွန်သည့် အလားအလာများနှင့် ကောင်းမွန်သည့် ခရီးပန်းတိုင်တစ်ခုအတွက် အလဲအလှယ် လုပ်ချင်ကြသည်။ ဒုတိယအနေဖြင့် ဘုရားသခင် အမှုပြုနေချိန်တွင်၊ သူသည် သမ္မာတရားများစွာကို ဖော်ပြသည်။ အန္တိခရစ်များက ဘုရားနှုတ်ကပတ်တော်များကို သမ္မာတရားအဖြစ်၊ လူသားမျိုးနွယ်က ကယ်တင်ခံရဖို့အလို့ငှာ ပိုင်ဆိုင်သင့်သည့်အရာ၊ လိုက်စားသင့်သည့်အရာ၊ လက်ခံသင့်ပြီး ဝင်ရောက်သင့်သည့် အရာတစ်ခုအဖြစ် သဘောမထားကြရုံမျှမကဘဲ ဆန့်ကျင်ဘက်အနေဖြင့် ၎င်းတို့က အလားအလာများ၊ ခရီးပန်းတိုင်၊ ဂုဏ်သတင်းနှင့် အဆင့်အတန်းတို့အား လိုက်စားခြင်းကိုလည်း သမ္မာတရားအဖြစ်လည်းကောင်း၊ ၎င်းတို့ ထိန်းသိမ်းပြီး ရရှိသင့်သည့် အရာများအဖြစ်လည်းကောင်း သဘောထားကြသည်။ တတိယအနေဖြင့် ဘုရားသခင်သည် လူသားမျိုးနွယ်ကို စီမံခန့်ခွဲကာ ကယ်တင်ဖို့ အမှုပြုသော်လည်း အန္တိခရစ်များ၏ ရှုထောင့်အမြင်မှကြည့်သော် ဤသည်မှာ အပေးအယူတစ်ခုနှင့် ကစားပွဲတစ်ခုသာ ဖြစ်သည်။ လူတို့အနေဖြင့် ကောင်းကင်နိုင်ငံတော်၏ ကောင်းချီးများကို အလုပ်ကြိုးစားခြင်းနှင့် အပေးအယူမှတစ်ဆင့်သာ ရရှိနိုင်သည်ဟု ၎င်းတို့က ယုံကြည်ကြသည်။ ဘုရားသခင်က လူတို့အား မိမိတို့၏တာဝန်များကို ထမ်းဆောင်ဖို့ တောင်းဆိုခြင်းနှင့်ဆိုင်သည့် သမ္မာတရားအပေါ် အန္တိခရစ်များ၏ သဘောထားမှ အကဲဖြတ်သော် သူတို့၏ စိတ်သဘောထားက ကောက်ကျစ်ဆိုးယုတ်ပါသည်။) ဖြည့်စွက်ရမည့်အရာ တစ်ခုတလေ ရှိသလော။ (အန္တိခရစ်များက သူတို့၏ တာဝန် ထမ်းဆောင်ခြင်းကို ကောင်းချီးများအား လိုက်စားဖို့ တစ်ခုတည်းသော နည်းလမ်းအဖြစ် သဘောထားကြသည်။ ကောင်းချီးများရရှိဖို့ဖြစ်သော သူတို့၏ လိုအင်ဆန္ဒ ပျက်ပြယ်သွားသည်နှင့်တစ်ပြိုင်နက် သူတို့က ချက်ချင်း မိမိတို့တာဝန်ကို စွန့်ပစ်ကောင်းစွန့်ပစ်နိုင်သည် သို့မဟုတ် ဘုရားသခင်ကိုပင် စွန့်ခွာကောင်းစွန့်ခွာနိုင်သည်။ ဤသည်မှာ ကောင်းချီးများရရှိဖို့ဖြစ်သော သူတို့၏ လိုအင်ဆန္ဒ ပျက်ပြယ်သွားသည့်အခါ အန္တိခရစ်များ၏ သဘောထား ဖြစ်သည်။) (အန္တိခရစ်များက အမှန်တကယ် နောင်တမရကြပါ။ သူတို့က အနှောင့်အယှက်များနှင့် အဖျက်အမှောင့်များ ဖြစ်စေခဲ့သောကြောင့် သို့မဟုတ် ဒုစရိုက်မှုများ ကျူးလွန်ခဲ့သောကြောင့် ၎င်းတို့ ဖြုတ်ချခံရပြီး သို့မဟုတ် နှင်ထုတ်ခံရပြီး ဘုရားအိမ်တော်က သူတို့၏ တာဝန်ကို ထမ်းဆောင်ဖို့ နောက်ထပ် အခွင့်အရေးပေးသည့်အခါ သူတို့က ကျေးဇူးမတင်ရှိကြပါ။ ထိုအစား သူတို့သည် “သင် လိုအပ်သည့်အခါ ကျွန်ုပ်ကို ပြန်စေခိုင်းသော်လည်း သင် မလိုအပ်သည့်အခါ မောင်းထုတ်သည်”ဟု ပြောလျက် စောဒကတက်ကာ ဝေဖန်ကြသည်။ ဤအရာက အန္တိခရစ်များအနေဖြင့် လုံးဝ နောင်တရကြလိမ့်မည် မဟုတ်သည်ကို ပြသည်။) တိုတိုပြောရလျှင် အန္တိခရစ်များက ၎င်းတို့၏ တာဝန်များကို ၎င်းတို့ သဘောထားပြုမူပုံနှင့် ဘုရားနှုတ်ကပတ်တော်များအပေါ် ၎င်းတို့၏ သဘောထားပြုမူပုံတို့တွင် ပေါ်လာသည့် အနှစ်သာရများမှာ အခြေခံအားဖြင့် အတူတူပင် ဖြစ်သည်။ ၎င်းတို့သည် ဤမတူကွဲပြားသော အရာများအပေါ် ၎င်းတို့၏ သဘောထားပြုမူပုံတွင် တူညီသည့် စိတ်သဘောထားများနှင့် တူညီသည့် အနှစ်သာရများကိုသာ ပေါ်လွင်စေကြခြင်း ဖြစ်သည်။ အန္တိခရစ်များက ၎င်းတို့၏ တာဝန်အပေါ် ၎င်းတို့၏ သဘောထားပြုမူပုံတွင် ပေါ်လွင်စေသည့် အနှစ်သာရအားလုံးနှင့်ပတ်သက်၍ ပြီးခဲ့သည့်အခေါက်တွင် အခြေခံအားဖြင့် ငါတို့ မိတ်သဟာယပြုခဲ့ကြသည်။ အချက်တစ်မှာ ဘုရားနှုတ်ကပတ်တော်က သမ္မာတရားဖြစ်သည်ကို ၎င်းတို့ မယုံကြည်သကဲ့သို့ အသိအမှတ်ပြုရန် ငြင်းဆန်ကြသည်။ အချက်နှစ်မှာ ၎င်းတို့နှင့်အတူ ဘုရားနှုတ်ကပတ်တော်ကို သင် မိတ်သဟာယပြုပြီး ၎င်းတို့က သမ္မာတရားကို နားလည်နိုင်လျှင်ပင် လက်မခံကြပေ။ အချက်သုံးမှာ ဘုရားသခင်၏ အချုပ်အခြာအာဏာနှင့် အစီအစဉ်များကို ၎င်းတို့ ကျိုးနွံနာခံရန် ငြင်းဆန်ကြသည်။ အချက်လေးမှာ ၎င်းတို့ မည်သည့်အခါမျှ အမှန်တကယ် နောင်တမရကြပေ။ ဤသည်တို့မှာ ၎င်းတို့ သရုပ်သကန်များ၏ အနှစ်သာရများဖြစ်သည် မဟုတ်လော။ (ဟုတ်ပါသည်။) ဤအချက်လေးချက်ကို သင်တို့ အကျဉ်းချုပ်ခဲ့ကြသလော။ (မချုပ်ခဲ့ပါ။) သင်တို့ ပြောဆိုဆွေးနွေးခဲ့သည့် အရာအများစုမှာ ပြီးခဲ့သည့်အခေါက်တွင် ငါတို့ မိတ်သဟာယပြုခဲ့သည့် သရုပ်သကန်များထဲမှ အချို့ဖြစ်သော်လည်း ဤသရုပ်သကန်များ နောက်ကွယ်တွင် မည်သည့် အနှစ်သာရများ တည်ရှိသည်ဟူသည်ကို သင်တို့ မထွင်းဖောက်သေးဘဲ ရှိနေကြဆဲ ဖြစ်သည်။ သမ္မာတရား၏ ရှေ့မှောက်နှင့် ဘုရားသခင်၏ ရှေ့မှောက်တွင် အန္တိခရစ်များ ပေါ်လွင်စေသည့် အနှစ်သာရများမှာ အသိအမှတ်ပြုရန်၊ လက်ခံရန်၊ ကျိုးနွံနာခံရန် သို့မဟုတ် နောင်တရရန် ငြင်းဆန်ခြင်းတစ်ခု အမြဲ ဖြစ်လေသည်။ ဤသည်မှာ အန္တိခရစ်များက ဘုရားနှုတ်ကပတ်တော်နှင့် ၎င်းတို့၏ တာဝန်ကို သဘောထားပြုမူပုံဖြစ်သည့်အတွက် ပြုပြင်ခံရခြင်းကို ၎င်းတို့က မည်သို့ သဘောထားပြုမူကြသနည်း။ ၎င်းတို့အနေဖြင့် အထက်တွင် ပြောခဲ့ပြီးဖြစ်သော အနှစ်သာရများ ပိုင်ဆိုင်ကြောင်းကို လူတို့မြင်ပြီး ၎င်းတို့သည် အန္တိခရစ်များ၊ ဘုရားသခင်၏ ရန်သူများနှင့် သမ္မာတရား၏ ရန်သူများဖြစ်သည်ကို အတည်ပြုရန် ထောက်ကူပေးသည့် အခြားမည်သည့် သရုပ်သကန်များ ရှိသနည်း။ ဤသည်မှာ ယနေ့ ငါတို့ဆက်လက် မိတ်သဟာယပြုမည့် တတိယအချက်ဖြစ်သော အန္တိခရစ်များက ပြုပြင်ခံရခြင်းကို မည်သို့ သဘောထားပြုမူပုံ ဖြစ်သည်။ ဤအချက်သည် အန္တိခရစ်များက ၎င်းတို့၏ အလားအလာများနှင့် ကံကြမ္မာတို့ကို သဘောထားပြုမူပုံနှင့်ဆိုင်သည့် တတိယမြောက် အကြောင်းအရာခွဲတစ်ခု ဖြစ်သည်။ ကြည့်လော့၊ သမ္မာတရားတစ်ခုစီကို မိတ်သဟာယပြုခြင်းသည် ထိုသို့သော တိကျသည့် မိတ်သဟာယ၊ တိကျသည့် ရှာဖွေခြင်းနှင့် တွေးဆခြင်း လိုအပ်ပေသည်။ ယေဘုယျကျသော ဝေါဟာရများဖြင့်သာ ငါ စကားပြောလျှင်၊ သမ္မာတရားအသီးသီး၏ လက်တွေ့ကျမှုများကို ပိုမိုတိကျသည့်နည်းလမ်းတစ်ခုဖြင့် သင် နားလည်နိုင်မည် မဟုတ်ပေ။ ကောင်းပေပြီ၊ ပြီးခဲ့သည့်အခေါက်တွင် ငါတို့ မိတ်သဟာယပြုခဲ့သည့် အကြောင်းအရာကို ထပ်၍ ငါတို့ ပြန်လည်ဆန်းစစ်မည် မဟုတ်ပေ။ ဤအကြိမ်တွင် တတိယအချက်နှင့်ပတ်သက်၍ ငါတို့ သတ်သတ်မှတ်မှတ် မိတ်သဟာယပြုမည် ဖြစ်သည်။

၃။ အန္တိခရစ်များက ပြုပြင်ခံရခြင်းကို မည်သို့သဘောထားပြုမူပုံ

ပြုပြင်ခံရခြင်းသည် ဘုရားသခင်ကို ယုံကြည်သူတိုင်း တွေ့ကြုံရနိုင်သည့် အရာတစ်ခုဖြစ်သည်။ အထူးသဖြင့် တာဝန်တစ်ခုကို ထမ်းဆောင်စဉ်တွင် ပြုပြင်ခံရခြင်းနှင့်ဆိုင်သည့် ၎င်းတို့၏ အတွေ့အကြုံတိုးပွားသည်နှင့်အမျှ လူအများစုသည် ပြုပြင်ခံရခြင်း၏ အဓိပ္ပာယ်ကို ပိုပိုပြီး သိလာကြသည်။ ပြုပြင်ခံရခြင်းတွင် အလွန်များသည့် အကျိုးကျေးဇူးများစွာရှိသည်ကို ၎င်းတို့ ခံစားရပြီး ပြုပြင်ခံရခြင်းကို မှန်ကန်စွာ ပိုပိုပြီး သဘောထားပြုမူနိုင်ကြလေသည်။ ၎င်းတို့အနေဖြင့် တာဝန်တစ်ခုကို ထမ်းဆောင်နိုင်သရွေ့ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ လူတိုင်း ပြုပြင်ခံရမည့် အခွင့်အရေး ရှိလိမ့်မည်ဖြစ်သည်မှာ အမှန်ဖြစ်၏။ ပုံမှန်လူတို့က ပြုပြင်ခံရခြင်းကို မှန်ကန်စွာ သဘောထားပြုမူနိုင်ကြသည်။ တစ်ဖက်တွင် ၎င်းတို့သည် ပြုပြင်ခံရခြင်းကို ဘုရားသခင်ကို ကျိုးနွံနာခံသည့် စိတ်နှလုံးတစ်ခုဖြင့် လက်ခံနိုင်ကြပြီး အခြားတစ်ဖက်တွင် ၎င်းတို့၌ မည်သည့်ပြဿနာများ ရှိသည်ကိုလည်း ၎င်းတို့ ဆင်ခြင်သုံးသပ်ကာ သိရှိလာနိုင်ကြသည်။ ဤသည်မှာ သမ္မာတရားကို လိုက်စားသည့်လူများက ပြုပြင်ခံရခြင်းကို သဘောထားပြုမူပုံတွင် တွေ့နေကျဖြစ်သော သဘောထားနှင့် ရှုထောင့်အမြင်တစ်ခု ဖြစ်သည်။ သို့ဆိုလျှင် အန္တိခရစ်များသည်လည်း ပြုပြင်ခံရခြင်းကို ဤနည်းဖြင့် သဘောထားပြုမူကြသလော။ လုံးဝ သဘောမထားကြပေ။ အန္တိခရစ်များနှင့် သမ္မာတရားလိုက်စားသည့် လူတို့၏ သဘောထားများမှာ ပြုပြင်ခံရခြင်းကို ၎င်းတို့၏ သဘောထားပြုမူပုံနှင့်ပတ်သက်လာသည့်အခါ ကွဲပြားဖို့ သေချာပေသည်။ ပထမဆုံးအနေဖြင့် အန္တိခရစ်များသည် ပြုပြင်ခံရခြင်းကိစ္စနှင့် ပတ်သက်လျှင် လက်မခံနိုင်ကြပေ။ ၎င်းတို့ လက်မခံနိုင်ရသည့် အကြောင်းပြချက်များရှိသည်။ အဓိကတစ်ခုမှာ ၎င်းတို့သည် ပြုပြင်ခံရသောအခါတွင် မျက်နှာငယ်ရသည်၊ ၎င်းတို့၏ ဂုဏ်သတင်း၊ အဆင့်အတန်းနှင့် ဂုဏ်သိက္ခာကို ဆုံးရှုံးရသည်၊ လူတိုင်း၏ ရှေ့တွင် ၎င်းတို့သည် ခေါင်းမဖော်နိုင်အောင် ဖြစ်သွားသည်ဟု ခံစားရခြင်းဖြစ်သည်။ ဤအရာများသည် ၎င်းတို့၏ စိတ်နှလုံးထဲတွင် သက်ရောက်မှုတစ်ခု ရှိသောကြောင့် ၎င်းတို့သည် ပြုပြင်ခံရခြင်းကို လက်ခံရန် ခက်ခဲသည်ဟု မြင်ကြသည်။ ၎င်းတို့ကို ပြုပြင်သူ မည်သူမဆိုသည် ၎င်းတို့အား အာဃာတဖြင့် ရန်လုပ်နေခြင်းဖြစ်ပြီး ၎င်းတို့၏ ရန်သူဖြစ်သည်ဟု ၎င်းတို့က ခံစားကြသည်။ ဤသည်မှာ ပြုပြင်ခြင်းခံရသောအခါတွင် အန္တိခရစ်တို့၏ စိတ်ထားဖြစ်သည်။ ဤအရာသည် အသေအချာပင်ဖြစ်သည်ဟု မှတ်ယူနိုင်သည်။ အမှန်တကယ်တွင် လူတစ်ယောက် သမ္မာတရားကို လက်ခံနိုင်ခြင်း ရှိမရှိ၊ အမှန်တကယ် ကျိုးနွံနာခံနိုင်ခြင်း ရှိမရှိမှာ ပြုပြင်ခြင်းကို ခံရချိန်တွင် အပေါ်လွင်ဆုံး ဖြစ်သည်။ အန္တိခရစ်များက ပြုပြင်ခြင်းကို အလွန်အတိုက်အခံ ဖြစ်ခြင်းသည် ၎င်းတို့သည် သမ္မာတရားကို အလွန်အမင်း မနှစ်မြို့သည့်အပြင် အနည်းငယ်မျှပင် လက်မခံသည်ကို ပြရန် လုံလောက်သည်။ ဤသို့ဆိုလျှင် ဤသည်မှာ ပြဿနာ၏ အခရာပင်ဖြစ်သည်။ ၎င်းတို့၏ မာနသည် ဤအကြောင်းကိစ္စ၏ အခရာမဟုတ်ပေ။ သမ္မာတရားကို လက်မခံခြင်းသည် ပြဿနာ၏ အနှစ်သာရဖြစ်သည်။ အန္တိခရစ်များသည် ပြုပြင်ခြင်း ခံရသောအခါ သိမ်မွေ့သောလေသံနှင့် သဘောထားဖြင့် ပြုလုပ်ရန် တောင်းဆိုကြသည်။ ပြုလုပ်သူ၏ လေသံသည် ပြင်းထန်ပြီး သဘောထားသည် ကြမ်းတမ်းလျှင် အန္တိခရစ်တစ်ယောက်သည် အတိုက်အခံပြုလုပ်မည်။ ပြီးလျှင် ရှက်စိတ်ကြောင့် အာခံပြီး ဒေါသထွက်လိမ့်မည်ဖြစ်သည်။ ၎င်းတို့တွင် ပေါ်လွင်လာသောအရာသည် မှန်ကန်ခြင်း ရှိမရှိ၊ အဖြစ်မှန် ဟုတ်မဟုတ်ဆိုသည်ကို အရေးမစိုက်ပေ။ ပြီးလျှင် မည်သည့်နေရာတွင် ၎င်းတို့ မှားခဲ့သည်၊ သို့မဟုတ် သမ္မာတရားကို လက်ခံသင့်ခြင်း ရှိမရှိတို့ကို ဆင်ခြင်သုံးသပ်ခြင်း မရှိကြပေ။ ၎င်းတို့သည် ၎င်းတို့၏ ဘဝင်နှင့် မာနတို့ ထိခိုက်ခြင်း ရှိမရှိကိုသာ စဉ်းစားသည်။ အန္တိခရစ်များသည် ပြုပြင်ခြင်းက လူတို့အတွက် အထောက်အကူ ဖြစ်ကြောင်း၊ လူတို့အတွက် ချစ်ခြင်းဖြစ်ကြောင်း၊ လူတို့ကို ကယ်တင်ပေးကြောင်း၊ လူတို့အတွက် အကျိုးရှိကြောင်းတို့ကို လုံးဝ မသိမြင်နိုင်ကြပေ။ ဤအရာကိုပင် ၎င်းတို့ မမြင်နိုင်ပေ။ ဤသည်မှာ ၎င်းတို့က အနည်းငယ် ချင့်ချိန်နိုင်စွမ်း မရှိခြင်းနှင့် ကျိုးကြောင်းမသင့်ခြင်း မဟုတ်သလော။ ထို့ကြောင့် ပြုပြင်ခြင်းကို ရင်ဆိုင်ရသောအခါ အန္တိခရစ်တစ်ယောက်တွင် ထုတ်ဖော်သည်မှာ မည်သည့် စိတ်သဘောထားဖြစ်သနည်း။ ထိုစိတ်သဘောထားသည် သမ္မာတရားကို အလွန်အမင်း မနှစ်မြို့သည့် စိတ်သဘောထား ဖြစ်သည့်အပြင် မာနထောင်လွှားပြီး နှလုံးမာကျောသော စိတ်သဘောထားလည်းဖြစ်သည်မှာ သံသယရှိစရာမလိုပေ။ ဤသည်မှာ အန္တိခရစ်များ၏ သဘာဝအနှစ်သာရသည် သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်းဖြစ်သည် ဆိုသည်ကို ထုတ်ဖော်ပြသည်။ ထို့ကြောင့် အန္တိခရစ်များသည် ပြုပြင်ခံရခြင်းကို အကြောက်ရွံ့ဆုံးဖြစ်သည်။ ၎င်းတို့ ပြုပြင်ခံရသည်နှင့်တစ်ပြိုင်နက် ၎င်းတို့၏ အကျည်းတန်သော အခြေအနေက လုံးဝ ဖော်ထုတ်ခြင်းခံရသည်။ အန္တိခရစ်များ ပြုပြင်ခြင်းခံရသည့်အခါ အန္တိခရစ်များက အန္တိခရစ်များဖြစ်ကြောင်း၊ ၎င်းတို့သည် သာမန် ဖောက်ပြန်ပျက်စီးသော လူတစ်ဦးနှင့် ကွဲပြားကြောင်းနှင့် ၎င်းတို့၏ သဘာဝ အနှစ်သာရမှာ သမ္မာတရားကို လိုက်စားသောသူတို့နှင့် ခြားနားကြောင်းကို အခြားသူတို့အား ရှင်းလင်းစွာ မြင်ခွင့်ပေးသော မည်သည့် သရုပ်သကန်များကို ၎င်းတို့ ပြသကြပြီး မည်သည့်အရာများကို ၎င်းတို့ ပြောဆိုကောင်း ပြောဆိုနိုင်မည်နည်း၊ သို့မဟုတ် လုပ်ဆောင်ကောင်း လုပ်ဆောင်နိုင်ကြမည်နည်း။ ဥပမာအနည်းငယ်ကို ငါ ပေးမည်ဖြစ်ပြီး ယင်းတို့ကို သင်တို့ စဉ်းစားကာ ဖြည့်စွက်နိုင်သည်။ အန္တိခရစ်များက ပြုပြင်ခံရသည့်အခါ ၎င်းတို့က ပထမဆုံး တွက်ချက်ပြီး စဉ်းစားကြသည်။ “မည်သည့် လူစားမျိုးက ငါ့ကို ပြုပြင်နေသနည်း။ မည်သည့်အရာကို သူ ရည်ရွယ်နေခြင်းဖြစ်သနည်း။ ဤအကြောင်းကို သူ မည်သို့ သိသနည်း။ ငါ့ကို သူ အဘယ်ကြောင့် ပြုပြင်သနည်း။ သူသည် ငါ့ကို အထင်သေးသလော။ သူ့ကို စော်ကားမိသည့် တစ်စုံတစ်ရာကို ငါ ပြောမိလေပြီလော။ ငါ့ထံတွင် ကောင်းမွန်သည့်အရာ တစ်စုံတစ်ခုရှိပြီး သူ့ကို မပေးခဲ့သောကြောင့် သူက ငါ့အပေါ် လက်စားချေနေပြီး သူသည် ငါ့ကို အကျပ်ကိုင်ဖို့အတွက် ဤအခွင့်အရေးကို အသုံးပြုနေခြင်း ဖြစ်သလော”ဟူ၍ ဖြစ်သည်။ ၎င်းတို့ကိုယ်ပိုင် ပြစ်မှားမှုများ၊ အတိတ်မှ မကောင်းမှုများနှင့် ၎င်းတို့ ထုတ်ဖော်ပြပြီးဖြစ်သည့် ဖောက်ပြန်ပျက်စီးသော စိတ်သဘောထားများကို ဆင်ခြင်သုံးသပ်ကာ သိရှိလာရမည့်အစား ပြုပြင်ခံရခြင်း ကိစ္စရပ်အတွင်းတွင် သဲလွန်စများကို ရှာချင်ကြသည်။ ထိုအရာနှင့်ပတ်သက်၍ သံသယဖြစ်ဖွယ်သောအရာ တစ်စုံတစ်ခုရှိသည်ဟု ၎င်းတို့ ခံစားမိကြသည်။ ဤသည်မှာ ပြုပြင်ခံရခြင်းကို ၎င်းတို့ သဘောထားပြုမူပုံဖြစ်သည်။ ဤနေရာတွင် စစ်မှန်သည့် လက်ခံမှု တစ်ခုတလေ ရှိသလော။ စစ်မှန်သည့် အသိ သို့မဟုတ် ပြန်လည်သုံးသပ်မှု တစ်ခုတလေ ရှိသလော။ (မရှိပါ။) လူအများစုသည် ပြုပြင်ခံရသောအခါ ယင်းသည် ၎င်းတို့က ဖောက်ပြန်ပျက်စီးသော စိတ်သဘောထားများကို ထုတ်ဖော်ခြင်းကြောင့် ဖြစ်နိုင်သည်။ မသိနားမလည်ခြင်းကြောင့် မှားယွင်းသောအရာတစ်ခုခုကို လုပ်မိပြီး ဘုရားအိမ်တော်၏ အကျိုးစီးပွားများကို သစ္စာဖောက်သောကြောင့်လည်း ဖြစ်နိုင်သည်။ ယင်းမှာ ၎င်းတို့သည် မိမိတို့၏ တာဝန်တွင် ဝတ်ကျေတမ်းကျေ ဖြစ်ပြီး ဤအရာက ဘုရားအိမ်တော်၏ အလုပ်အပေါ် ဆုံးရှုံးမှုများ ဖြစ်စေသောကြောင့် ဖြစ်ကောင်းဖြစ်နိုင်သည်။ မုန်းတီးစက်ဆုပ်ဖွယ် အကောင်းဆုံးသော အရာမှာ လူတို့သည် အကန့်အသတ်မရှိဘဲ ၎င်းတို့ ဆန္ဒရှိသည့်အတိုင်း ပြောင်ပြောင်တင်းတင်းလုပ်ဆောင်ပြီး စည်းမျဉ်းများကို ချိုးဖောက်ကာ ဘုရားအိမ်တော်၏အလုပ်ကို အဖျက်အမှောင့်လုပ်ပြီး နှောင့်ယှက်သောအခါတွင် ဖြစ်သည်။ ဤသည်တို့မှာ လူတို့ ပြုပြင်ခံရသည့် အဓိက အကြောင်းရင်းများဖြစ်သည်။ လူတစ်ယောက်ကို ပြုပြင်ခံရခြင်းဖြစ်စေသည့် အခြေအနေများက မည်သို့ရှိသည်ဖြစ်စေ ယင်းအပေါ်တွင် အရေးအပါဆုံးသဘောထားက မည်သည့်အရာနည်း။ ရှေးဦးစွာ ယင်းကို လက်ခံရမည်။ သင့်ကို မည်သူက ပြုပြင်နေသည်ဖြစ်စေ၊ မည်သည့်အကြောင်းပြချက်ဖြစ်စေ၊ ကြမ်းတမ်းသည့်ပုံစံ ရှိသည်ဖြစ်စေ၊ လေသံနှင့် စကားအသုံးအနှုန်းက မည်သို့ဖြစ်စေ ယင်းကို လက်ခံသင့်သည်။ ထို့နောက်တွင် မည်သည့်အရာကို သင် မှားယွင်းစွာ လုပ်ဆောင်ခဲ့ကြောင်း၊ မည်သည့် ဖောက်ပြန်ပျက်စီးသော စိတ်သဘောထားကို သင်ထုတ်ဖော်ခဲ့ကြောင်းနှင့် သမ္မာတရားစည်းမျဉ်းများနှင့်အညီ သင်ဆောင်ရွက်ခဲ့ခြင်းရှိမရှိတို့ကို သင် သိမှတ်သင့်သည်။ ပထမဆုံးအနေဖြင့် ဤသည်မှာ သင်ထားရှိသင့်သည့် သဘောထားဖြစ်သည်။ ဤသို့သော သဘောထားတစ်ခုကို အန္တိခရစ်များက ပိုင်ဆိုင်သလော။ မပိုင်ဆိုင်ပေ။ အစမှ အဆုံးအထိ ၎င်းတို့ ပွင့်လင်းစွာ ဖော်ပြသောသဘောထားသည် အတိုက်အခံလုပ်ခြင်းနှင့် ရွံရှာစက်ဆုပ်ခြင်း သဘောထားဖြစ်သည်။ ဤသို့သော သဘောထားတစ်ခုဖြင့် ၎င်းတို့သည် ဘုရားရှေ့တွင် ငြိမ်သက်ပြီး ပြုပြင်ခြင်းကို နှိမ့်ချစွာ လက်ခံနိုင်သလော။ မဟုတ်ပေ၊ ၎င်းတို့ လက်မခံနိုင်ပေ။ ဤသို့ဆိုလျှင် မည်သည့်အရာကို ၎င်းတို့ လုပ်ဆောင်မည်နည်း။ ရှေးဦးစွာ ၎င်းတို့သည် လူတို့၏ နားလည်ခြင်းနှင့် ခွင့်လွှတ်ခြင်းကို ရယူဖို့ မျှော်လင့်ချက်များဖြင့် ၎င်းတို့လုပ်ဆောင်ခဲ့သော အမှားများ၊ ၎င်းတို့ ထုတ်ဖော်ခဲ့သော ဖောက်ပြန်ပျက်စီးသော စိတ်သဘောထားတို့ကို ခုခံကာကွယ်ပြီး ငြင်းခုံလျက်ဖြင့် မှန်ကန်ကြောင်း ကျိုးကြောင်းပြပြောဆိုမှုများပြုလုပ်ပြီး အတင်းအဓမ္မငြင်းခုံလိမ့်မည်။ ဤနည်းအားဖြင့် ၎င်းတို့ကို ပြုပြင်သော စကားများကို ၎င်းတို့ လက်ခံရန်၊ သို့မဟုတ် မည်သည့်တာဝန်ကိုမျှ ခံယူဖို့ မလိုအပ်စေရန်ဖြစ်သည်။ ပြုပြင်ခံရခြင်းကို ရင်ဆိုင်ရသောအခါ ၎င်းတို့သည် မည်သည့်သဘောထားကို ထုတ်ဖော်ပြသနည်း။ “ငါသည် အပြစ်မပြုခဲ့ပါ။ မည်သည့်မှားယွင်းမှုကိုမျှ မလုပ်ဆောင်ခဲ့ပါ။ အမှားလုပ်မိလျှင် အကြောင်းပြချက်ရှိသည်။ ငါသည် တမင်ရည်ရွယ်၍ လုပ်ဆောင်ခဲ့ခြင်း မဟုတ်ပေ။ ယင်းအတွက် တာဝန်မခံရသင့်ပေ။ အနည်းငယ်သော အမှားများကို မည်သူကများ မပြုလုပ်သနည်း” ဟူ၍ ဖြစ်သည်။ ဤပြောဆိုချက်များနှင့် စကားစုများကို ၎င်းတို့က မလွတ်တမ်း အသုံးချသော်လည်း ၎င်းတို့သည် သမ္မာတရားကို မရှာဖွေသကဲ့သို့ ၎င်းတို့ပြုပြီးဖြစ်သည့် အမှားများကို၊ သို့မဟုတ် ၎င်းတို့ ထုတ်ဖော်ပြသည့် ဖောက်ပြန်ပျက်စီးသည့် စိတ်သဘောထားများကို ၎င်းတို့ အသိအမှတ်မပြုပေ။ ပြီးလျှင် ၎င်းတို့သည် မကောင်းမှုပြုလုပ်ရာတွင် မိမိတို့၏ ရည်ရွယ်ချက်နှင့် ပန်းတိုင်တို့က မည်သည့်အရာဖြစ်ကြောင်း သေချာပေါက် အသိအမှတ်မပြုကြပေ။ ၎င်းတို့ လုပ်ခဲ့သည့် အမှားများသည် မည်မျှသိသာထင်ရှားပါစေ၊ မည်မျှကြီးမားသည့် ဆုံးရှုံးမှုကို ၎င်းတို့ ဖြစ်စေခဲ့ပြီး ဖြစ်ပါစေ ဤအရာများကို ၎င်းတို့ လျစ်လျူရှုထားကြသည်။ ၎င်းတို့သည် စိုးစဉ်းမျှ ဝမ်းနည်းခြင်း သို့မဟုတ် အပြစ်ရှိသည့်စိတ်ဖြစ်ခြင်း မရှိကြဘဲ ၎င်းတို့၏ အသိစိတ်သည် အပြစ်တင်စိတ်ကို လုံးဝ မခံစားကြရပေ။ ထိုအစား ၎င်းတို့သည် မိမိတို့အစွမ်းရှိသမျှဖြင့် ကျိုးကြောင်းပြချက်ပေးပြီး စကားစစ်ထိုးကြကာ “လူတိုင်းတွင် ကျိုးကြောင်းခိုင်လုံသော အမြင်ရှုထောင့်တစ်ခု ရှိကြသည်။ လူတိုင်းတွင် အကြောင်းပြချက်ရှိသည်။ မည်သူက ပို၍ စကားပြောကောင်းသည်က အဓိကဖြစ်သည်။ ကျွန်ုပ်၏ ကျိုးကြောင်းပြချက်နှင့် ရှင်းပြချက်ကို လူအများစု လက်ခံအောင် လုပ်နိုင်လျှင် ကျွန်ုပ်နိုင်သည်။ သင်ပြောသည့် သမ္မာတရားများမှာ သမ္မာတရားမဟုတ်။ သင်၏ အချက်အလက်များကလည်း မခိုင်လုံပေ။ သင်က ကျွန်ုပ်ကို ရှုတ်ချချင်သလော။ မဖြစ်နိုင်ပေ” ဟူ၍ စဉ်းစားကြသည်။ အန္တိခရစ်တစ်ယောက်သည် ပြုပြင်ခံရသောအခါတွင် သူ၏ စိတ်နှလုံးနှင့် ဝိညာဉ်အတွင်းပိုင်း၌ အကြွင်းမဲ့၊ ပြတ်ပြတ်သားသား အတိုက်အခံဖြစ်ပြီး ရွံရှာစက်ဆုပ်ပြီး ငြင်းပယ်သည်။ သူ၏ သဘောထားက “မည်သည့်အရာကို သင်ပြောစရာရှိသည်ဖြစ်စေ၊ သင်သည် မည်မျှမှန်ကန်နေသည်ဖြစ်စေ ငါလက်ခံမည်မဟုတ်။ ဝန်ခံမည်မဟုတ်။ ငါ၏အမှားမဟုတ်” ဟူ၍ ဖြစ်သည်။ အမှန်တရားများက သူ၏ ဖောက်ပြန်ပျက်စီးသော စိတ်သဘောထားကို မည်မျှပေါ်လွင်စေသည်ဖြစ်စေ ၎င်းတို့က အသိအမှတ်မပြုပေ၊ လက်မခံပေ။ ဆက်လက်၍ အာခံပြီး ခုခံကြသည်။ သူတစ်ပါးတို့က မည်သို့ပြောပါစေ ၎င်းတို့က လက်မခံဘဲ၊ ဝန်မခံဘဲ “မည်သူက မည်သူ့ကို နိုင်အောင်ပြောနိုင်သည်ကို ကြည့်ကြစို့။ မည်သူက ပို၍ စကားပြောကောင်းသည်ကို ကြည့်ကြစို့။” ဟူ၍ စဉ်းစားကြသည်။ ဤသည်မှာ ပြုပြင်ခံရခြင်းကို အန္တိခရစ်များ သဘောထားပြုမူသော သဘောထားအမျိုးအစားတစ်ခု ဖြစ်သည်။

လူတစ်ဦးက သမ္မာတရားကို လက်ခံနိုင်ခြင်း ရှိမရှိသည် ၎င်းတို့ ပြုပြင်ခံရသည့်အခါ ပေါ်လွင်လာသည်။ အန္တိခရစ်များသည် စကားလုံးများနှင့် အယူဝါဒများကို ပြောဆိုသည့်အခါတွင် အလွန် ရှင်းလင်းကြသည်ချည်း ဖြစ်သော်လည်း၊ ၎င်းတို့ ပြုပြင်ခံရသည့်အခါတွင် ၎င်းတို့သည် အတိုက်အခံလုပ်မြဲ လုပ်ကြသည်၊ ငြင်းမြဲငြင်းခုံကြပြီး အာခံမြဲအာခံကြကာ သမ္မာတရားကို လုံးဝ လက်မခံကြပေ။ ၎င်းတို့ ပုံမှန်အားဖြင့် တတွတ်တွတ်ရွတ်သည့် စကားများနှင့် အယူဝါဒတစ်ခုတလေကို ၎င်းတို့ လက်တွေ့မလုပ်ဆောင်နိုင်ကြပေ။ ဤသည်မှာ အဘယ်ကြောင့်နည်း။ အကြောင်းရင်းမှာ အန္တိခရစ်များသည် အနှစ်သာရအားဖြင့် သမ္မာတရားကို အလွန်အမင်း မနှစ်မြို့ကြခြင်း ဖြစ်သည်။ အန္တိခရစ်များ၏ စိတ်သဘောထားမှာ လွန်လွန်ကဲကဲ ရက်စက်ကြမ်းကြုတ်ပြီး မာနထောင်လွှားသည်။ သမ္မာတရားနှင့် အမှန်တရားများ ရှေ့မှောက်တွင် ၎င်းတို့၏ သဘောထားမှာ စိတ်နှလုံးမာကျောခြင်း၊ အတိုက်အခံလုပ်ခြင်းနှင့် ရွံမုန်းခြင်း သဘောထားတစ်ခု အမြဲဖြစ်လေသည်။ ၎င်းတို့ ပြုပြင်ခံရသည့်အခါ မိမိတို့ကိုယ်ပိုင် ဂုဏ်သတင်းကို ထိန်းသိမ်းဖို့အတွက် ၎င်းတို့ တတ်နိုင်သမျှ မိမိတို့ကိုယ်ကို မှန်ကြောင်းပြကာ ရှင်းပြခြင်းအပြင် အန္တိခရစ်များတွင် အားအကောင်းဆုံးသော ခံယူချက်ရှိသည်။ “လူတစ်ဦးဦးကို မဟုတ်ဘဲ ဘုရားကို ကျွန်ုပ် ယုံကြည်သည်။ ဘုရားသခင်သည် ဖြောင့်မတ်ပြီး ထိုလူက ကျွန်ုပ်ကို မည်သို့ ပြုပြင်သည်ဖြစ်စေ၊ ကျွန်ုပ်၏ ကံကြမ္မာကို သူ အဆုံးအဖြတ်မပေးနိုင်ပါ။ သမ္မာတရားကို ကျွန်ုပ် လက်မခံသော်လည်း သူသည် ထိုအရာနှင့်ပတ်သက်၍ မည်သည့်အရာကို လုပ်ဆောင်နိုင်သနည်း”ဟူ၍ ဖြစ်သည်။ ၎င်းတို့၏ စိတ်နှလုံးတွင် ၎င်းတို့သည် “ကမ္ဘာမြေပေါ်ရှိ ထိုလူ ပြောသည့်အရာများသည် မည်မျှ မှန်ကန်သည်ဖြစ်စေ သမ္မာတရားနှင့်အညီ ဖြစ်သည်ဖြစ်စေ ယင်းတို့သည် သမ္မာတရားမဟုတ်ပါ၊ ကောင်းကင်ဘုံရှိ ဘုရားထံမှ တိုက်ရိုက် မိန့်မြွက်ချက်များသည်သာ သမ္မာတရားဖြစ်သည်။ ကမ္ဘာမြေပေါ်ရှိ ထိုလူက လူတို့ကို မည်သို့ တရားစီရင်ကာ ပြစ်တင်ဆုံးမပြီး ပြုပြင်သည်ဖြစ်စေ၊ သူသည် မဖြောင့်မတ်ပါ၊ ကောင်းကင်ဘုံရှိ ဘုရားသည်သာ ဖြောင့်မတ်သည်”ဟူ၍ အာခံကြလေသည်။ ၎င်းတို့၏ မပြောထားသော သွယ်ဝိုက်ညွှန်းဆိုချက်မှာ အဘယ်နည်း။ “ကမ္ဘာမြေပေါ်ရှိ ဘုရားက ပြောသည့်အရာများသည် မည်မျှ မှန်ကန်သည်ဖြစ်စေ၊ သမ္မာတရားနှင့်အညီဖြစ်သည်ဖြစ်စေ ယင်းတို့သည် သမ္မာတရား မဟုတ်ပါ။ ကောင်းကင်ဘုံရှိ ဘုရားသည်သာ သမ္မာတရားဖြစ်သည်။ ကောင်းကင်ဘုံရှိ ဘုရားသည်သာ အကြီးမြတ်ဆုံး ဖြစ်သည်။ ကမ္ဘာမြေပေါ်ရှိ ဘုရားကလည်း သမ္မာတရားကို ဖော်ပြနိုင်သော်လည်း သူသည် ကောင်းကင်ဘုံရှိ ဘုရားနှင့် ယှဉ်၍မရပါ”ဟူ၍ ဖြစ်၏။ ဤသည်မှာ ၎င်းတို့ ဆိုလိုသည့်အရာဖြစ်သည် မဟုတ်လော။ (ဟုတ်ပါသည်။) “ကျွန်ုပ် ယုံကြည်သည့်အရာမှာ ကောင်းကင်ဘုံ၌ရှိသော ဘုရားဖြစ်သည်၊ မြေကြီးပေါ်က ဘုရားမဟုတ်ပါ။ ဤသာမန်လူဖြစ်သည့် သင်က ပြောဆိုသည့်စကားများသည် မည်မျှ မှန်ကန်သည်ဖြစ်စေ၊ သမ္မာတရားနှင့်အညီ ဖြစ်သည်ဖြစ်စေ သင်သည် ကောင်းကင်ဘုံ၌ရှိသော ဘုရား မဟုတ်ဘဲ ရှိနေဆဲ ဖြစ်သည်။ ကောင်းကင်ဘုံ၌ရှိသော ဘုရားသခင်သည် အရာရာအပေါ် အချုပ်အခြာအာဏာရှိသည်။ ကောင်းကင်ဘုံ၌ရှိသော ဘုရားသခင်သည် ကျွန်ုပ်၏ ကံကြမ္မာကို ဆုံးဖြတ်သည်။ ကမ္ဘာမြေပေါ်ရှိ ဘုရားသခင်သည် ကျွန်ုပ်၏ ကံကြမ္မာကို မဆုံးဖြတ်နိုင်ပါ။ ကမ္ဘာမြေပေါ်ရှိ ဘုရားက ပြောသည့်အရာများသည် သမ္မာတရားနှင့် မည်မျှ ကိုက်ညီသည်ဖြစ်စေ၊ ကျွန်ုပ် လက်ခံမည် မဟုတ်ပါ။ ကောင်းကင်ဘုံ၌ရှိသော ဘုရားကိုသာ ကျွန်ုပ် လက်ခံပြီး ကျိုးနွံနာခံသည်။ ကောင်းကင်ဘုံ၌ရှိသော ဘုရားက ကျွန်ုပ်ကို မည်သို့ဆက်ဆံသည်ဖြစ်စေ၊ ကျွန်ုပ် ကျိုးနွံနာခံပါမည်”ဟူ၍ ဖြစ်သည်။ ဤစကားများသည် အန္တိခရစ်များက ပြုပြင်ခံရသည့်အချိန်တွင် ထုတ်ဖော်ပြသည့် စကားများချည်းသာ ဖြစ်သည်။ ယင်းတို့သည် ၎င်းတို့၏ စိတ်နှလုံးမှလာသော စကားများချည်းသာ ဖြစ်၏။ ၎င်းတို့၏ ဤအူလှိုက်သည်းလှိုက်ဖြစ်သော စကားများသည် ၎င်းတို့၏ စိတ်သဘောထားကို လုံးဝ ကိုယ်စားပြုပြီး သမ္မာတရားကို အလွန်အမင်း မနှစ်မြို့သကဲ့သို့ မုန်းတီးသည့် ၎င်းတို့၏ သဘာဝ အနှစ်သာရကို ထုတ်ဖော်လေသည်။ အန္တိခရစ်များက ဤစကားများကို ထုတ်ဖော်သည့်အခါ ၎င်းတို့၏ စစ်မှန်သော သဘောသဘာဝက လုံးဝ ဖွင့်ချခြင်းခံရသည်။ ဤစကားများကို ပြောဆိုနိုင်သည့် သူမည်သူမဆိုသည် အန္တိခရစ် အစစ်တစ်ဦးနှင့် စစ်မှန်သော နတ်ဆိုးတစ်ကောင်နှင့် စာတန်တစ်ကောင် ဖြစ်သည်ဟု ပြော၍ရသည်။ အချို့သော အန္တိခရစ်များသည် ပြုပြင်ခံနေရချိန်တွင် ရိုကျိုးခြင်းလည်းမရှိသကဲ့သို့ ခြယ်လှယ်လွန်းခြင်းလည်း မရှိသည့် အလျှော့မပေးသော သဘောထားတစ်ခုကို ပြကြသည်။ ၎င်းတို့သည် သမ္မာတရားကို လက်မခံကြ သို့မဟုတ် ပြုပြင်ခံရခြင်းကို လက်မခံကြသကဲ့သို့ မိမိတို့ကိုယ်ကိုလည်း အမှန်တကယ် သိရှိလာခြင်း မရှိကြချေ။ ထိုအစား ၎င်းတို့သည် မိမိတို့၏ ထိုခံယူချက်ထဲသို့ တပ်ခေါက်ပြီး ၎င်းတို့၏ မယုံကြည်သူ အနှစ်သာရကို လုံးဝ ဖော်ထုတ်လျက် မိမိတို့ကိုယ်ပိုင် ဂုဏ်သတင်း၊ အဆင့်အတန်းနှင့် အရေးပါမှုခံစားချက်ကို ခုခံကာကွယ်ရန် ထိုခံယူချက်ကို အသုံးပြုကြသည်။ ၎င်းတို့က လူတိုင်းကို ချေပကာ အနိုင်ယူဖို့နှင့် သမ္မာတရားကို ငြင်းပယ်ပြီး ကမ္ဘာမြေပေါ်ရှိ ဘုရားကို ငြင်းပယ်ဖို့အတွက် “ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ယုံကြည်ခြင်းဖြစ်ပြီး ဘုရားက ဖြောင့်မတ်သည်”ဟူသော စကားများကို အသုံးပြုကြသည်။ တစ်ချိန်တည်းတွင် ၎င်းတို့ကိုယ်ပိုင် အပြစ်များအတွက် ၎င်းတို့၏ တာဝန်ရှိခြင်းကို ဖုံးကွယ်ကာ ရှောင်လွှဲဖို့ရန်လည်းကောင်း၊ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် ၎င်းတို့၏ သဘာဝ အနှစ်သာရတို့ကို ဖုံးကွယ်ရန်လည်းကောင်း ဤစကားများကို အသုံးပြုကြသည်။ အန္တိခရစ်များသည် ၎င်းတို့၏ ကိုယ်ပိုင် ဒုစရိုက်အမှုများကို ဖုံးကွယ်ဖို့အတွက် ၎င်းတို့၏ ခံယူချက်နှင့် သဘောတရားများကို အသုံးပြုကြပြီး မိမိတို့ကိုယ်ကို နှစ်သိမ့်ကာ ကာပြောဖို့အတွက်လည်း ယင်းတို့ကို အသုံးပြုကြသည်။ ၎င်းတို့သည် မိမိတို့ကိုယ်ကို မည်သို့ နှစ်သိမ့်ကြသနည်း။ ၎င်းတို့က “အဆင်ပြေပါသည်၊ ကမ္ဘာမြေပေါ်ရှိ ဤလူပြောသည့်အရာက အရေးမပါပါ။ သူ ပြောသည့်အရာများက မည်မျှ မှန်ကန်သည်ဖြစ်စေ ငါ လက်ခံမည် မဟုတ်ပါ။ ယင်းတို့ကို ငါ လက်မခံသရွေ့ သူပြောသည့်အရာများက အမှန်တရားများ မဟုတ်သကဲ့သို့ သမ္မာတရားနှင့် မကိုက်ညီပါ။ ထို့ကြောင့် ငါ ပြုမိသည့် မည်သည့် အမှားများ၊ မကောင်းမှုများ သို့မဟုတ် ပြစ်မှားမှုများအတွက်မဆို ငါ တာဝန်ယူဖို့ မလိုအပ်ပါ။ ငါ ကြိုက်သည့်အတိုင်းသာ ငါ လုပ်နိုင်သည်၊ ဟန်ပါပါ ဟိုသည်လျှောက်နိုင်ပြီး ယခင်ကလုပ်ဆောင်ခဲ့သည့်အတိုင်း အမှုအရာများကို ငါ့သဘောဖြင့် ငါ လုပ်နိုင်သည်”ဟု တွေးကြသည်။ ထို့ကြောင့် အန္တိခရစ်များသည် မည်သည့် သို့လောသို့လောဖြစ်ခြင်းမျှ လုံးဝ မရှိဘဲ၊ ရှက်စိတ်တစ်ခုမျှမရှိသေးဘဲ ကောင်းချီးများရဖို့ဖြစ်သော ၎င်းတို့၏ လိုအင်ဆန္ဒနှင့် ကြံရွယ်ချက်ကို တကယ့် အဆုံးထိတိုင် ဖက်တွယ်ရင်း မိမိတို့လမ်းကြောင်းကို ဤပုံစံဖြင့် ဆက်လျှောက်ကြသည်။ ဤသည်မှာ အန္တိခရစ်များ၏ စစ်မှန်သော သဘောသဘာဝ ဖြစ်သည်။

အန္တိခရစ်တို့ ပြုပြင်ခြင်းခံရသည့်အခါတွင် ၎င်းတို့သည် ထုတ်ဖော်ခြင်းခံရသည်။ ဤသည်မှာ ၎င်းတို့၏ သဘာဝ အနှစ်သာရက ဖော်ထုတ်ခံရနိုင်ချေ အရှိဆုံး အချိန်ဖြစ်သည်။ ပထမဦးစွာ သူ၏မကောင်းမှုများကို သူဝန်ချနိုင်သလော။ ဒုတိယအနေဖြင့် သူ့ကိုယ်သူ ဆင်ခြင်သုံးသပ်နိုင်ပြီး သိမြင်နိုင်သလော။ ပြီးလျှင် တတိယအနေဖြင့် သူသည် ပြုပြင်ခြင်းခံရသောအခါ ဘုရားသခင်ထံမှ ခံယူနိုင်သလော။ ဤတိုင်းတာမှုသုံးခုဖြင့် အန္တိခရစ်တစ်ဦး၏ သဘာဝအနှစ်သာရကို မြင်နိုင်သည်။ လူတစ်ယောက်သည် သူ့အပေါ်သို့ ပြုပြင်ခြင်း ကျရောက်လာသောအခါ ကျိုးနွံနာခံနိုင်လျှင်၊ မိမိကိုယ်ကို ဆင်ခြင်သုံးသပ်နိုင်လျှင်၊ ဤသို့ဖြင့် သူကိုယ်တိုင်၏ ဖောက်ပြန်ပျက်စီးမှု ထုတ်ဖော်ချက်များနှင့် ဖောက်ပြန်ပျက်စီးသော အနှစ်သာရကို သိမြင်လာလျှင် ထိုသူသည် သမ္မာတရားကို လက်ခံနိုင်သူဖြစ်သည်။ အန္တိခရစ်တစ်ဦး မဟုတ်ပေ။ ဤအတိုင်းအတာသုံးခုသည် အန္တိခရစ်၌ မရှိသောအရာများ အတိအကျပင် ဖြစ်သည်။ အန္တိခရစ်တစ်ဦးသည် မည်သူကမျှ မမျှော်လင့်ထားသည့် အခြားအရာတစ်ခုကို လုပ်ဆောင်သည်။ ဆိုလိုသည်မှာ ၎င်းတို့ ပြုပြင်ခြင်းခံရသည့်အချိန်တွင် ၎င်းတို့သည် အခြေအမြစ်မရှိသော တန်ပြန်စွပ်စွဲမှုများ ပြုလုပ်ခြင်းပင် ဖြစ်သည်။ သူ၏ မှားယွင်းလုပ်ဆောင်မှုကို ဝန်ခံပြီး သူ၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုရမည့်အစား သူ့အား ပြုပြင်သောသူကို ရှုတ်ချသည်။ ယင်းကို မည်သို့လုပ်ဆောင်သနည်း။ “ပြုပြင်ခြင်းအားလုံးက သေချာပေါက် မှန်နေသည်မဟုတ်။ ပြုပြင်ခြင်းက လူ့ရှုတ်ချမှု၊ လူ့တရားစီရင်မှုသက်သက်ပင်။ ဘုရားကိုယ်စား လုပ်ဆောင်ခြင်း မဟုတ်။ ဘုရားတစ်ပါးတည်းကသာ ဖြောင့်မတ်၏။ အခြားသူများကို ရှုတ်ချသည့် မည်သူမဆို ရှုတ်ချခြင်း ခံရမည်” ဟူ၍ ဆိုသည်။ ဤသည်မှာ အခြေအမြစ်မရှိသော တန်ပြန်စွပ်စွဲမှု မဟုတ်သလော။ ဤသို့သော အခြေအမြစ်မရှိသည့် တန်ပြန်စွပ်စွဲမှုများကို ပြုလုပ်သည်မှာ မည်သို့သောသူဖြစ်သနည်း။ ဆင်ခြင်တုံတရားမဲ့စွာ ဒုက္ခပေးသောသူတစ်ဦးသာလျှင် ဤသို့လုပ်ဆောင်လိမ့်မည်။ ပြီးလျှင် နတ်ဆိုးများနှင့် စာတန်၏ အမျိုးသာလျှင် ဤသို့ ပြုလုပ်လိမ့်မည်။ အသိစိတ်နှင့် ဆင်ခြင်တုံတရား ရှိသောသူတစ်ယောက်သည် ဤသို့သောအရာကို မည်သည့်အခါမျှ လုပ်ဆောင်မည်မဟုတ်ပေ။ ထို့ကြောင့် ပြုပြင်ခံရသည့်အခါ အခြေအမြစ်မရှိသော တန်ပြန်စွပ်စွဲချက်များ ပြုလုပ်ကြသူများသည် ဆိုးယုတ်သော လူများဖြစ်သည်။ ၎င်းတို့သည် နတ်ဆိုးများသာ ဖြစ်၏။ အန္တိခရစ်များက အခြေအမြစ်မရှိသည့် တန်ပြန်စွပ်စွဲချက်များ ပြုလုပ်ကြသည့်အခါ ၎င်းတို့က မည်သည့်အရာကို မကြာခဏ ပြောဆိုကြသနည်း။ “ဘုရားကို ကျွန်ုပ် ယုံကြည်ပြီး ဘုရားက ဖြောင့်မတ်သည်။ ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ကျိုးနွံနာခံပါသည်။ ပြုပြင်ခြင်းအားလုံးက အစဉ်သဖြင့် သေချာပေါက် မှန်ကန်နေခြင်းမျိုး မဟုတ်ပါ။ ဘုရားက ကျွန်ုပ်ကို ပြုပြင်လျှင် ကျွန်ုပ် လက်ခံမည်ဖြစ်သော်လည်း လူတို့က ကျွန်ုပ်ကို ပြုပြင်လျှင် ကျွန်ုပ် လက်ခံမည် မဟုတ်ပါ”ဟူ၍ ဖြစ်သည်။ အန္တိခရစ်များပြောကြမည့် ပထမဆုံးသောအရာမှာ “ဘုရားသခင်က ဖြောင့်မတ်သည်”ဟူ၍ဖြစ်သည်။ ၎င်းတို့၏ လေသံက မလိုမုန်းထားသော စိတ်နေစိတ်ထားတစ်ခု သယ်ဆောင်သည်ကို သင် ကြားနိုင်သည်။ ၎င်းတို့ပြောသည့် ဒုတိယအကြောင်းအရာမှာ “ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ကျိုးနွံနာခံသည်”ဟူ၍ ဖြစ်သည်။ ဤစကားနှစ်ခွန်းကို သင်တို့ ကြားဖူးသလော။ (ကြားဖူးပါသည်။) ယင်းတို့ကို သင်တို့ ပြောဖူးကြသလော။ (မပြောဖူးပါ။) လူအများစုက ဤစကားနှစ်ခွန်းကို မပြောဝံ့ကြချေ။ အပြုသဘောဆောင်ပြီး ၎င်းတို့ လက်ခံသင့်သည့် တစ်စုံတစ်ရာဖြစ်သည်ဟု ၎င်းတို့ ယုံကြည်သည့်အရာတစ်ခု ၎င်းတို့အပေါ် ဖြစ်ပျက်သည့်အခါတွင်သာ ၎င်းတို့က “ဘုရားသခင် အမှန်တကယ် ဖြောင့်မတ်ပါသည်။ ကျွန်ုပ်အနေဖြင့် ပြုပြင်ခံရကာ ဆုံးမပဲ့ပြင်ခြင်း ခံရသည်မှာ မှန်ကန်သည်” ဟု ပြောကြပေသည်။ ၎င်းတို့က ထိုအရာကို အပြုသဘောဆောင်သော ပုံစံတစ်ခုဖြင့် လက်ခံကြပြီး မိမိတို့ကိုယ်ပိုင် အကျိုးစီးပွားများကို ခုခံကာကွယ်ဖို့ သို့မဟုတ် မိမိတို့ကိုယ်ကို မှန်ကြောင်းပြပြီး ရှင်းပြဖို့အတွက် ဤစကားများကို လုံးဝ အသုံးမပြုကြချေ။ ၎င်းတို့က ဤစကားများနှင့် ဤအမှန်တရားကို လှိုက်လှိုက်လှဲလှဲ အမှန်တကယ် လက်ခံပြီး အသိအမှတ်ပြုကြသည်။ အန္တိခရစ်များ၏ သဘောထားက ကွဲပြားခြားနား၏။ ပြုပြင်ခံရသည့် အခြေအနေတွင် ၎င်းတို့က “ဘုရားကို ကျွန်ုပ် ယုံကြည်ပြီး ဘုရားက ဖြောင့်မတ်သည်။ ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ကျိုးနွံနာခံသည်”ဟု ပြောဖို့အတွက် ဤလေယူလေသိမ်း သို့မဟုတ် ဤကြံရွယ်ချက်မျိုးကို ၎င်းတို့က အသုံးပြုနိုင်ကြလေသည်။ ဤသည်မှာ မည်သည့်အရာကို ဆိုလိုသနည်း။ ၎င်းတို့သည် သမ္မာတရားကို လက်ခံသည့်လူများ ဖြစ်ကြသလော။ သေချာပေါက် မဟုတ်ကြပေ။ ပြုပြင်ခံရခြင်းက ဘုရားသခင်ထံမှ လာပြီး ဘုရားက အသိအမှတ်ပြုထားသည်ကို ၎င်းတို့ ငြင်းကြသည်။ ထိုအရာကို ဘုရားသခင်ထံမှ ၎င်းတို့ ခံယူနိုင်စွမ်းမရှိခြင်းသည် ၎င်းတို့အနေဖြင့် အရာရာအပေါ် ဘုရားသခင်၏ အချုပ်အခြာအာဏာရှိခြင်းကို အသိအမှတ်မပြုသကဲ့သို့ ဘုရားနှုတ်ကပတ်တော်များက သမ္မာတရား ဖြစ်သည်ကို မယုံကြည်ကြကြောင်း လုံးဝ သက်သေပြပေသည်။ သို့ဆိုလျှင် ဘုရားသခင်က ဖြောင့်မတ်သည်ဟု ၎င်းတို့က မည်သို့ အသိအမှတ်ပြုနိုင်ကြသနည်း။ ၎င်းတို့သည် အခြားသူများကို ရှုတ်ချဖို့၊ ၎င်းတို့ သဘောမကျသောသူများ၊ ၎င်းတို့ကို ပြုပြင်သောသူများနှင့် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သောသူတို့အား ရှုတ်ချဖို့အတွက် အပေါ်ယံအားဖြင့် မှန်ကန်ပုံပေါ်သည့် ဤစကားများကို ၎င်းတို့ သိသာစွာ အသုံးပြုနေကြခြင်း ဖြစ်သည်။ ဤသည်တို့မှာ ဆိုးယုတ်သောလူတို့၏ လုပ်ရပ်များဖြစ်သည် မဟုတ်လော။ ဤသူများသည် ဆိုးယုတ်သောလူများဖြစ်၏။ ဆိုးယုတ်သော လူများသည် အရေးပါသည့် အခိုက်အတန့်များတွင် ဘုရားသခင်ကို အတိုက်အခံလုပ်ပြီး သမ္မာတရားကို ဆန့်ကျင်ဖို့ မှန်ကန်သည့် စကားများကို အသုံးပြုကောင်းပြုနိုင်ကြပြီး ၎င်းတို့၏ကိုယ်ပိုင် အကျိုးစီးပွားများ၊ ၎င်းတို့၏ကိုယ်ပိုင် ပုံရိပ်၊ ၎င်းတို့၏ကိုယ်ပိုင် သဘောသဘာဝနှင့် ဂုဏ်သတင်းတို့ကို ကာကွယ်ဖို့အတွက် မှန်ကန်သော စကားများကို အသုံးပြုကောင်းပြုနိုင်သည်။ ဤသည်မှာ အရှက်မဲ့ဖွယ်ဖြစ်သည် မဟုတ်လော။ “မတရားသောသူသည် မိမိမျက်နှာကို ခိုင်မာ စေတတ်၏။” (သုတ္တံကျမ်း ၂၁:၂၉) ဤစာကြောင်းသည် ဆိုးယုတ်သောလူများနှင့် အန္တိခရစ်များ၌ သိသာထင်ရှားလေသည်။ အန္တိခရစ်များသည် ဤလူစားမျိုးများ ဖြစ်ကြသည်။

အန္တိခရစ်များပြောသည့် နောက်ထပ်အကြောင်းအရာမှာ “ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ယုံကြည်သည်”ဟူ၍ ဖြစ်၏။ ဤစာကြောင်းသည် အပေါ်ယံအားဖြင့် မှားသည်ဟု ထင်ရသလော။ (မထင်ရပါ။) ဘုရားသခင်ကို ယုံကြည်ခြင်းက မှန်ကန်သည်မှာ ပြောစရာမလိုပေ။ တစ်ဦးတစ်ယောက်က လူတစ်ဦးဦးကို ယုံကြည်၍ မရ။ ဤစကားများသည် အလွန် သင့်တင့်လျောက်ပတ်ပြီး မှန်ကန်၏။ ယင်းတို့နှင့်ပတ်သက်၍ မှားယွင်းသည့်အရာ ဘာမျှမရှိပေ။ ကံအကြောင်းမလှစွာပင် အန္တိခရစ်တစ်ဦး၏ နှုတ်မှ လာသည့်အခါတွင် ဤစာကြောင်း၏ အဓိပ္ပာယ်က ပြောင်းလဲသွားလေသည်။ ဤအဓိပ္ပာယ်ပြောင်းလဲခြင်းက မည်သည့်အရာကို ပြသနည်း။ အန္တိခရစ်များက ဒုက္ခပြဿနာမှ လွတ်အောင် အားထုတ်ဖို့နှင့် မိမိတို့ကိုယ်ကို ရှင်းပြဖို့အတွက် မှန်ကန်သည့် စကားများကို အသုံးပြုကြခြင်း ဖြစ်သည်။ ဤစကားများကို ပြောခြင်းနောက်ကွယ်တွင် ၎င်းတို့၏ ကြံရွယ်ချက်မှာ အဘယ်နည်း။ ဤစကားများကို ပြောဆိုခြင်းအတွက် ၎င်းတို့၏ အကြောင်းပြချက်မှာ အဘယ်နည်း။ ထိုအရာက ၎င်းတို့ အနှစ်သာရ၏ မည်သည့် သွင်ပြင်လက္ခဏာကို သက်သေပြသနည်း။ (သမ္မာတရားကို လက်မခံခြင်း၊ သမ္မာတရားကို မုန်းခြင်း ဖြစ်သည်။) မှန်ကန်ပေ၏၊ ၎င်းတို့က သမ္မာတရားကို လက်မခံကြပေ။ သို့ဆိုလျှင် ၎င်းတို့အနေဖြင့် သမ္မာတရားကို လက်မခံသော်လည်း “ထိုသမ္မာတရားကို ကျွန်ုပ် လက်မခံပါ။ သင် ပြောသည့်အရာက မှန်ကန်လျှင်ပင် ကျွန်ုပ် လက်မခံပါ”ဟု ပွင့်ပွင့်လင်းလင်း ပြောကြလိမ့်မည်လော။ ဤအရာကို ၎င်းတို့ ပြောလျှင် လူတို့က ၎င်းတို့ကို ထိုးထွင်းသိမြင်နိုင်ကြမည်ဖြစ်ပြီး လူတိုင်းက ၎င်းတို့ကို ငြင်းပယ်ကြမည့်အပြင် ၎င်းတို့၏ ခြေကုပ်ကို ထိန်းသိမ်းနိုင်ကြမည် မဟုတ်သောကြောင့် ဤအရာကို ၎င်းတို့ မပြောနိုင်ကြပေ။ ၎င်းတို့က ဤအရာများကို ၎င်းတို့၏ စိတ်နှလုံးများတွင် ရှင်းလင်းစွာ နားလည်ကြသည်။ ဤသည်မှာ အန္တိခရစ်များ၏ လှည့်ဖြားတတ်ခြင်းနှင့် ကောက်ကျစ်ဆိုးယုတ်မှု တည်ရှိသောနေရာ ဖြစ်သည်။ ၎င်းတို့က “သင့်ကို ငါ ပွင့်ပွင့်လင်းလင်း အတိုက်အခံလုပ်လျှင်၊ သင့်ကို ပွင့်ပွင့်လင်းလင်း ကန့်ကွက်ပြီး ဆန့်ကျင်လျှင် သမ္မာတရားကို ငါ လက်မခံဟု သင် ပြောလိမ့်မည်။ ထိုသို့ဖြစ်လျှင် ငါ သမ္မာတရားလက်မခံသည်ကို သင့်အား ငါ မြင်ခွင့်ပေးမည်မဟုတ်ပါ။ ဤကိစ္စရပ်ကို ဖြေရှင်းပြီး မိမိကိုယ်ကို ကာကွယ်ဖို့အတွက် အခြားသောနည်းလမ်းများကို ငါ သုံးမည်”ဟု တွေးကြသည်။ ထို့ကြောင့် ၎င်းတို့က “ကျွန်ုပ်သည် လူတစ်ဦးဦးကိုမဟုတ်ဘဲ ဘုရားကို ယုံကြည်သည်”ဟု ပြောကြသည်။ ၎င်းတို့အနေဖြင့် ဘုရားသခင်ကို ယုံကြည်သည်ဖြစ်စေ၊ လူတစ်ဦးဦးကို ယုံကြည်သည်ဖြစ်စေ ဤနေရာတွင် ငါတို့ စိစစ်နေသည့်အရာမှာ အန္တိခရစ်များက သမ္မာတရားကို လက်ခံခြင်း ရှိမရှိဖြစ်သည်။ ၎င်းတို့သည် ဤအရာကို ပြောဆိုခြင်းအားဖြင့် အယူအဆများကို ရောထွေးစေကြခြင်း မဟုတ်လော။ ၎င်းတို့သည် အယူအဆများကို ရောထွေးစေပြီး လူတို့ကို တမင် အထင်အမြင်မှားစေဖို့ ကြိုးစားနေကြခြင်း ဖြစ်သည်။ သမ္မာတရားအား ၎င်းတို့ လက်ခံခြင်းမရှိသည်ကို လူတို့ မမြင်အောင် တားဆီးဖို့အတွက်၊ ၎င်းတို့အနေဖြင့် ဘုရားသခင်ကို အသိအမှတ်ပြုပြီး သမ္မာတရားကို အသိအမှတ်ပြုကြောင်း၊ ဘုရားသခင်ကို ယုံကြည်ပြီး ဘုရားသခင်က သမ္မာတရားဖြစ်သည်ကို ယုံကြည်ကြောင်းနှင့် ဘုရားသခင်က သမ္မာတရားဖြစ်သည့်အတွက်၊ လူတစ်ဦး ဖြစ်မလာနိုင်သည့်အပြင် သူ လူတစ်ဦးဖြစ်လာလျှင် သူ့ထံ၌ သမ္မာတရား မရှိကြောင်း၊ ပြီးလျှင် ထိုလူသည် ဘုရားသခင် မဟုတ်ကြောင်းတို့ကို ပြောဆိုကြသည်။ ဤအရာကို အခြေခံ၍ အကဲဖြတ်သော် ၎င်းတို့သည် အန္တိခရစ်များအဖြစ် ထုတ်ဖော်ခြင်းခံရပြီးသား ဖြစ်သည် မဟုတ်လော။ ဘုရားသခင်က ခရစ်တော် ဖြစ်လာနိုင်သကဲ့သို့ သာမန်လူတစ်ဦး ဖြစ်လာနိုင်သည်ကို ၎င်းတို့က တကယ်ပင် အသိအမှတ်မပြုကြပေ။ ကောင်းကင်ဘုံ၌ရှိသော ဘုရားသခင်၊ မြင်၍မရနိုင်သကဲ့သို့ လက်ဆုပ်လက်ကိုင်ပြ၍မရသည့်အပြင် ထင်ရာမြင်ရာ စိတ်ကူး၍ရပြီး လူ၏ အသုံးပြုခြင်းခံရနိုင်သည့် ဘုရားသခင်သည်သာ ဘုရားသခင်ဖြစ်သည်ဟု ၎င်းတို့ တွေးထင်ကြသည်။ ဤအမြင်နှင့် ပေါလု၏ အမြင်တို့ကြားတွင် တူညီမှုများ ရှိသလော။ (ရှိပါသည်။) ကမ္ဘာမြေပေါ်ရှိ ခရစ်တော်အပေါ် ပေါလု၏ သဘောထားမှာ အဘယ်နည်း။ ပေါလုက သူ့ကို အသိအမှတ်ပြုခဲ့သလော။ သူ့ကို လက်ခံခဲ့သလော။ (လက်မခံခဲ့ပါ။) ပေါလုက “ခရစ်တော်သည် အသက်ရှင်သော ဘုရား၏ သားတော်ဖြစ်ပြီး ကျွန်ုပ်တို့သည်လည်း အသက်ရှင်သော ဘုရား၏ သားများဖြစ်သည်။ ဤအရာက ကျွန်ုပ်တို့သည် ခရစ်တော်၏ ညီအစ်ကို မောင်နှမများချည်းသာဖြစ်ပြီး ဝါရင့်မှုအရ ကျွန်ုပ်တို့အားလုံး တန်းတူရည်တူ ဖြစ်ကြသည်ဟု ဆိုလိုသည်။ ကျွန်ုပ်တို့ ယုံကြည်သည့်ဘုရားသည် ကောင်းကင်ဘုံတွင်ရှိသည်။ ကမ္ဘာမြေပေါ်တွင် ဘုရားမရှိပါ။ ထို့ကြောင့် အထင်မလွဲကြနှင့်၊ ကမ္ဘာမြေပေါ်၌ရှိသော ဤလူသည် ခရစ်တော်ဖြစ်သည်၊ ဘုရား၏ သားဖြစ်သည်။ သူသည် ဘုရားနှင့် မတူပါ။ ကောင်းကင်ဘုံရှိ ဘုရားကို သူ ကိုယ်စားမပြုနိုင်ပါ။ လူသည် သူ့ကို သမ္မာတရားအဖြစ် သဘောထား၍မရနိုင်သကဲ့သို့ လူသည် သူ့နောက်လိုက်ဖို့ မလိုအပ်ပါ”ဟု ပြောခဲ့သည်။ “လူတစ်ဦးဦးကို မဟုတ်ဘဲ ဘုရားကို ကျွန်ုပ် ယုံကြည်သည်”ဟူသည့် အန္တိခရစ်များပြောသည့် စကားများမှ မည်သည့်အရာကို ငါတို့ စိစစ်နိုင်ကြသနည်း။ ပေါလုကဲ့သို့ပင် ၎င်းတို့သည် ကောင်းကင်ဘုံရှိ မရေရာသော ဘုရားသခင်ကိုသာ အသိအမှတ်ပြုကြပြီး ခရစ်တော်က ဘုရားသခင်ဖြစ်သည်ကို အသိအမှတ်မပြုကြပေ။ တစ်နည်းအားဖြင့် ဘုရားသခင်က လူ့ဇာတိခံယူပြီးဖြစ်ကာ သာမန်လူတစ်ဦး ဖြစ်လာပြီးဖြစ်သည်ကို ၎င်းတို့ အသိအမှတ်မပြုကြပေ။ ဤအခြေအနေတွင် အန္တိခရစ်များသည် ပေါလုနှင့် အတိအကျ တူညီကြသည်။ ၎င်းတို့၏ ဆိုလိုရင်းမှာ “ဘုရားကို သင်တို့ ယုံကြည်လျှင် လူတစ်ဦးဦးကို မဟုတ်ဘဲ ဘုရားကို ယုံကြည်ကြလော့။ လူတစ်ဦးဦးကို ယုံကြည်ခြင်းက အချည်းနှီးဖြစ်သည်။ လူတစ်ဦးဦးကို ယုံကြည်ခြင်းမှ သင် ကောင်းချီးများ မရရှိနိုင်ပါ။ ဘုရားကို ယုံကြည်ဖို့အတွက် သင့်အနေဖြင့် ကောင်းကင်ဘုံ၌ရှိသော ဘုရား၊ မြင်၍မရနိုင်သည့် ဘုရားကို ယုံကြည်ရမည်။ ကောင်းကင်ဘုံ၌ရှိသော ဘုရားသည် အလွန်ကြီးမြတ်ပြီး အလွန်တန်ခိုးကြီးသည်။ ကမ္ဘာမြေပေါ်ရှိ ဘုရားက မည်သည့်အရာကို လုပ်ဆောင်နိုင်သနည်း။ သမ္မာတရားအချို့ကိုသာ သူ ဖော်ပြနိုင်ပြီး မှန်ကန်သည့် စကားအချို့ကိုသာ ပြောနိုင်သည်”ဟူ၍ ဖြစ်၏။ ဤစကားများကို အခြေခံ၍ ၎င်းတို့၏ အနှစ်သာရကို ငါတို့ စိစစ်ကာ အကဲဖြတ်လျှင် ၎င်းတို့သည် ခရစ်တော်ကို အတိုက်အခံ လုပ်နေခြင်းဖြစ်သည်၊ ခရစ်တော်ကို အသိအမှတ်မပြုကြသကဲ့သို့ ဘုရားသခင်က လူ့ဇာတိခံယူပြီးဖြစ်သည်ဟူသည့် အချက်ကို ငြင်းပယ်နေကြခြင်း ဖြစ်သည်။ ၎င်းတို့သည် လုံးလုံးလျားလျား အန္တိခရစ်များ ဖြစ်ကြလေသည်။

အန္တိခရစ်များ ပြုပြင်ခံရသည့်အခါ၊ ဆုတ်ဆိုင်းမှုများကို ၎င်းတို့ ကြုံရသည့်အခါနှင့် တစ်စုံတစ်ဦးက ၎င်းတို့ကို ဖော်ထုတ်သည့်အခါတွင် ၎င်းတို့သည် မိမိတို့ကိုယ်ကို ခုခံပြောဆိုဖို့၊ ၎င်းတို့အပေါ် အခြားလူ၏ ဖော်ထုတ်ခြင်းကို ငြင်းပယ်ဖို့နှင့် ၎င်းတို့အပေါ် အခြားလူ၏ ပြုပြင်ခြင်းကို ငြင်းပယ်ဖို့အတွက် “ဘုရားက ဖြောင့်မတ်သည်”ဟူသည့် စကားရပ်ကို အသုံးပြုကြလေသည်။ မည်သည့်အရာဖြစ်စေ၊ ၎င်းတို့ ပြုပြင်ခံရသည့်အခါ ၎င်းတို့၏ အဓိက သဘောထားမှာ မိမိတို့ကိုယ်ကို ရှင်းပြကာ ခုခံကာကွယ်ဖို့ အစွမ်းကုန်လုပ်ဆောင်ရင်း အာခံခြင်း၊ အတိုက်အခံလုပ်ခြင်းနှင့် လက်မခံခြင်း သဘောထားတစ်ခု ဖြစ်သည်။ အချို့က “အချိန်က အရာရာကို ထုတ်ဖော်ပြလိမ့်မည်။ ဘုရားက ဖြောင့်မတ်သည်။ ဘုရားက တစ်နေ့တွင် ဤအရာကို ကျွန်ုပ်အတွက် ထုတ်ဖော်ပါစေ”ဟုပင် ပြောကြသည်။ ဖောက်ပြန်ပျက်စီးသော လူများဖြစ်လျက်ဖြင့် ၎င်းတို့သည် မိမိတို့တာဝန်ကို ထမ်းဆောင်ခြင်း လမ်းကြောင်းတွင် ဘုရားအိမ်တော်၏ အလုပ်ကို မည်မျှကြီးမားသည့် ဆုံးရှုံးမှုများ ဖြစ်ပေါ်စေသည်ဖြစ်စေ၊ ၎င်းတို့က ဤအရာကို ဂရုစိုက်ခြင်းမရှိ၊ သို့မဟုတ် အလေးဂရုပြုခြင်းတစ်ခုမျှ မရှိကြချေ။ ဤအမှန်တရား ဖော်ထုတ်ခံရလျှင် ဤဆုံးရှုံးမှုများကို ၎င်းတို့ ဖြစ်စေခဲ့ခြင်းဖြစ်ကြောင်းကို ၎င်းတို့ အသိအမှတ်မပြုကြသေးသကဲ့သို့ တာဝန်ယူဖို့ မလိုမလားဖြစ်နေကြသည်။ အဆုံးတွင် ၎င်းတို့ကို အစေခံဖို့နှင့် ၎င်းတို့အမှားများ ပြုမိသည့်အခါ ၎င်းတို့ကို ခုခံကာကွယ်ပေးဖို့ ဘုရားသခင်ရှိနေသည့်အလား၊ သူက ထိုဘုရားမျိုး ဖြစ်သည့်အလား ၎င်းတို့က ဘုရားသခင်အား ၎င်းတို့အတွက် ဤအရာကို ထုတ်ဖော်စေချင်ကြဆဲဖြစ်သည်။ ၎င်းတို့သည် သမ္မာတရားကို လက်မခံကြ၊ ပြုပြင်ခံရခြင်းကို လက်မခံနိုင်ကြသကဲ့သို့ မိမိတို့ကိုယ်ကို မသိရှိနိုင်ကြသော်လည်း ထိုမျှသာ မဟုတ်ပေ။ ၎င်းတို့အတွက် ရှင်းပြချက်များနှင့် ကျိုးကြောင်းပြချက်များ ပေးဖို့အတွက် ဘုရားသခင်ကိုပင် ၎င်းတို့ တောင်းဆိုကြသည်။ ဤသည်မှာ ရှက်ဖွယ်ကောင်းသောအရာတစ်ခု ဖြစ်သည် မဟုတ်လော။ ဤသည်မှာ အလွန်ရှက်ဖွယ်ကောင်းပေသည်။ အန္တိခရစ်များသည် လွန်လွန်ကဲကဲ အရှက်မဲ့သူများချည်းသာ ဖြစ်ပြီး လွန်လွန်ကဲကဲလည်း ကောက်ကျစ်ဆိုးယုတ်ကြသည်။ ဤသည်မှာ သွင်ပြင်လက္ခဏာတစ်ခု ဖြစ်သည်။ အန္တိခရစ်များအနေဖြင့် ၎င်းတို့ ပြုပြင်ခံရသည့်အခါ မည်သည့် စကားနှစ်ခွန်းကို မကြာခဏ ပြောဆိုကြသနည်း။ (“ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ယုံကြည်သည်” “ဘုရားသခင်က ဖြောင့်မတ်သည်”ဟူ၍ ဖြစ်သည်။) ဤသည်တို့မှာ ၎င်းတို့ အသုံးပြုနေကျ ဆိုရိုးနှစ်ခုဖြစ်သည်။ မှားယွင်းသည့် အခြားမည်သည့်အကြောင်းပြချက်မျိုးကိုမျှ ၎င်းတို့ မဟနိုင်ကြချေ။ ထိုသို့ ၎င်းတို့ မလုပ်ဝံ့ကြချေ။ ၎င်းတို့သည် မှားယွင်းသည့်အရာ တစ်စုံတစ်ခုကို မှန်ကန်သည့်အရာတစ်ခုအဖြစ်သို့ ပြောင်းလဲဖို့၊ ကောက်ကျစ်ဆိုးယုတ်သည့် အရာတစ်ခုကို တရားမျှတသည့် အရာတစ်ခုအဖြစ်သို့ ပြောင်းလဲဖို့၊ ၎င်းတို့ ဖြစ်စေမိပြီးဖြစ်သည့် ၎င်းတို့၏ အမှားများနှင့် ဆုံးရှုံးမှုများကို တရားသောအရာတစ်ခုအဖြစ်သို့ ပြောင်းလဲဖို့အတွက် ကြိုးစားရင်း လူတို့ကို အထင်အမြင်မှားစေရန်၊ မိမိတို့ကိုယ်တိုင်အတွက် မတော်တရော် ငြင်းခုံရန် မှန်ကန်သည့် ပြောဆိုချက်နှစ်ခုကို အသုံးပြုကြသည်။ ၎င်းတို့သည် ဤအရာများအားလုံးကို ကလောင်တစ်ချက်ဖြင့် ဆုံးရှုံးမှုအဖြစ် ပယ်ဖျက်လိုက်ရန်၊ ယင်းတို့ကို လုံးဝ ဖျက်လိုက်ပြီး မတည်ရှိသည့်ဟန်ဆောင်ဖို့အတွက် ဤစကားနှစ်ခွန်းကို အသုံးပြုချင်ကြပြီး ၎င်းတို့ အမြဲ ယုံကြည်ပြီးသည့်အတိုင်း ဆက်လက်ယုံကြည်ကြလေသည်။ အန္တိခရစ်များ၏ ဤသရုပ်သကန်တွင် နောင်တတရားရှိသလော။ (မရှိပါ။) ၎င်းတို့ နောင်တမရသည်သာမက အန္တိခရစ်များ၏ နောက်ထပ် သရုပ်သကန်ဖြစ်သည့် သမ္မာတရားကို အလွန်အမင်း မနှစ်မြို့ခြင်း၊ မာနထောင်လွှားမှု၊ ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှုတို့ကိုလည်း ပေါ်လွင်စေကြသည်။ ၎င်းတို့က “သင်သည် လူတစ်ဦးသာဖြစ်သည်၊ သင့်ကို ငါ မကြောက်ပါ”ဟု စဉ်းစားလျက် ၎င်းတို့ကို ပြုပြင်ပေးနေသူ မည်သူကိုမဆို ၎င်းတို့ အထင်သေးကြသည့်အချက်တွင် ၎င်းတို့၏ မာနထောင်လွှားမှုက ပေါ်လွင်ပေသည်။ ဤသည်မှာ မာနထောင်လွှားသည် မဟုတ်လော။ (ဟုတ်ပါသည်။) ၎င်းတို့သည် ကောက်ကျစ်ဆိုးယုတ်မှုက မည်သည့်နည်းလမ်းဖြင့် ထင်ရှားသနည်း။ (အခြေအမြစ်မရှိသည့် တန်ပြန်စွပ်စွဲချက်များကို ပြုလုပ်ခြင်းဖြစ်သည်။) အခြေအမြစ်မရှိသည့် တန်ပြန်စွပ်စွဲချက်များကို ပြုလုပ်ခြင်းသည် သွင်ပြင်လက္ခဏာတစ်ခုဖြစ်ပြီး နောက်ထပ် သွင်ပြင်လက္ခဏာမှာ မိမိတို့ကိုယ်ကို ရှင်းပြဖို့၊ မှန်ကြောင်းပြဖို့နှင့် ခုခံကာကွယ်ဖို့အတွက် မှန်ကန်သည့် စကားများကို အသုံးပြုခြင်း ဖြစ်သည်။ ဤအရာအတွင်းတွင် အခြားမည်သည့် စိတ်သဘောထား တည်ရှိသနည်း။ အခြေအမြစ်မရှိသည့် တန်ပြန်စွပ်စွဲချက်များကို ပြုလုပ်ခြင်းသည်လည်း ရက်စက်၏။ ဘုရားနှုတ်ကပတ်တော်များက သမ္မာတရားဖြစ်သည်ကို အန္တိခရစ်များက အသိအမှတ်မပြုကြပေ။ တစ်စုံတစ်ဦးက ၎င်းတို့၏ ဤအနှစ်သာရကို ဖော်ထုတ်လျှင် သမ္မာတရားကို ၎င်းတို့ အသိအမှတ်မပြုသည့်အချက်အား ၎င်းတို့ လက်မခံဘဲရှိကြနေကြဆဲ ဖြစ်သည်။ ၎င်းတို့သည် မိမိတို့ကိုယ်ကို သုံးသပ်ဆင်ခြင်ခြင်းမရှိသကဲ့သို့ သိရှိရန် မကြိုးစားကြပေ။ ထိုအစား အခြားသူတို့ကို ရှုတ်ချဖို့အတွက် အခြေအမြစ်မရှိသည့် တန်ပြန်စွပ်စွဲချက်များကို ၎င်းတို့ ပြုလုပ်ပြီး မှန်ကန်ကာ နားကြားကောင်းသည့်စကားများကို အသုံးပြုကြသည်။ အခြားသူတို့ကို ရှုတ်ချဖို့ ၎င်းတို့ အသုံးပြုသည့် နည်းလမ်းများနှင့် ဆိုရိုးများမှာ မသိမသာ ဒုက္ခပေးသည့်အပြင် ကောက်ကျစ်ဆိုးယုတ်ခြင်းလည်းရှိသည်။ အခြားလူများက ၎င်းတို့ နောက်ထပ် မည်သည့်အရာ ပြောမည်ကို မသိသကဲ့သို့ ၎င်းတို့ကို ဘာမျှမလုပ်ဆောင်နိုင်ဖို့အလို့ငှာ ၎င်းတို့သည် အခြားသူတို့ကို ရှုတ်ချပြီး နှုတ်ဆိတ်သွားစေဖို့အတွက် မည်သည့် စကားလုံးများ အသုံးပြုရမည်ကို သိကြသည်။ ဤသည်မှာ ကောက်ကျစ်ဆိုးယုတ်ခြင်း ဖြစ်သည်။ ၎င်းတို့၏ ဤနည်းလမ်းနှင့် လက်တွေ့လုပ်ဆောင်မှုသည် လုံးလုံးလျားလျား ရက်စက်ကြမ်းကြုတ်သော စိတ်သဘောထားတစ်ခု ဖြစ်သည်။ ဤသည်တို့မှာ အန္တိခရစ်များ ပြုပြင်ခံရသည့် ကိစ္စရပ်မှ ငါတို့ စိစစ်နိုင်သည့် အန္တိခရစ်များ၏ စိတ်သဘောထားအချို့ ဖြစ်သည်။ အန္တိခရစ်များ၏ ဤစိတ်သဘောထားများနှင့် ထုတ်ဖော်ပြချက်များသည် ငါတို့ ယခင်က ပြောဆိုခဲ့ကြသည့် အချက်လေးချက်နှင့် ကိုက်ညီသည် မဟုတ်လော။ (ကိုက်ညီပါသည်။) ထိုအချက်လေးချက်မှာ အဘယ်နည်း။ (အချက်တစ်မှာ ဘုရားနှုတ်ကပတ်တော်က သမ္မာတရားဖြစ်သည်ကို ၎င်းတို့ မယုံကြည်သကဲ့သို့ အသိအမှတ်ပြုရန် ငြင်းဆန်ကြသည်။ အချက်နှစ်မှာ ၎င်းတို့နှင့်အတူ ဘုရားနှုတ်ကပတ်တော်ကို သင် မိတ်သဟာယပြုပြီး ၎င်းတို့က သမ္မာတရားကို နားလည်နိုင်လျှင်ပင် လက်မခံကြပေ။ အချက်သုံးမှာ ဘုရားသခင်၏ အချုပ်အခြာအာဏာနှင့် အစီအစဉ်များကို ၎င်းတို့ ကျိုးနွံနာခံရန် ငြင်းဆန်ကြသည်။ အချက်လေးမှာ ၎င်းတို့ မည်သည့်အခါမျှ အမှန်တကယ် နောင်တမရကြပေ။) မယုံကြည်ခြင်း၊ လက်မခံခြင်း၊ ကျိုးနွံနာခံမှုမရှိခြင်းနှင့် နောင်တမရခြင်းဟူသော ဤ “မဟုတ်ခြင်း လေးခု”သည် အန္တိခရစ်များ၏ အနှစ်သာရကို ကိုယ်စားပြု၏။ အန္တိခရစ်များက သမ္မာတရားကို လုံးဝ လက်ခံကြလိမ့်မည် မဟုတ်သကဲ့သို့ အမှန်တရားရှေ့တွင် မည်သည့်အခါတွင်မျှ ဦးညွှတ်ကြလိမ့်မည် မဟုတ်ပေ။ ဤသည်မှာ ခေါင်းမာသော နောင်တမရခြင်းဖြစ်ပြီး အန္တိခရစ်များ၏ သဘာဝမှ ထွက်လာသည့် အရာတစ်ခု ဖြစ်သည်။ ဤသည်မှာ အန္တိခရစ်များက ပြုပြင်ခံရခြင်းအား သဘောထားပြုမူပုံနှင့်ဆိုင်သည့် ပထမဆုံး သရုပ်သကန်ဖြစ်သည်။ အန္တိခရစ်များက တူညီသည့် စိတ်သဘောထား အနှစ်သာရ ရှိကြသော်လည်း ၎င်းတို့၏ နှုတ်များမှလာသည့် ကျော်ကြားသော ဆိုရိုးများနှင့် ကြီးမြတ်သော ဆောင်ပုဒ်များသည် သေချာပေါက် အတိအကျ မတူညီကြပေ။ တစ်ခါတစ်ရံ အန္တိခရစ်များက ဤအရာကို ပြောကောင်းပြောနိုင်ပြီး တစ်ခါတစ်ရံတွင် ထိုအရာကို ပြောကောင်းပြောနိုင်သည်။ သို့သော် ၎င်းတို့၏ နှုတ်များမှ မည်သည့် စကားမျိုး ထွက်လာသည်ဖြစ်စေ ယင်း၏ ထူးခြားသောလက္ခဏာများနှင့် အနှစ်သာရတို့က အတူတူပင် ဖြစ်လိမ့်မည်။ ၎င်းတို့ စကားများ၏ အနှစ်သာရသည် သမ္မာတရားကို လက်မခံသည့် အနှစ်သာရ ဖြစ်သည်။ ၎င်းတို့က သမ္မာတရားကို လက်မခံလျှင် ၎င်းတို့၏ ဤစကားများက မည်သည့်အရာများသာ ဖြစ်သနည်း။ သမ္မာတရားနှင့်ကိုက်ညီသော စကားများဖြစ်သလော။ လူသား စကားများလော သို့မဟုတ် လူ့ကျင့်ဝတ်များနှင့် ကိုက်ညီသည့် စကားများလော။ ယင်းတို့သည် အသိစိတ်၊ ဆင်ခြင်တုံတရားတို့နှင့် ကိုက်ညီသည့် စကားများဖြစ်သလော။ (နတ်ဆိုးဆန်သော စကားများဖြစ်သည်။) မှန်ပေ၏။ ယင်းတို့ကို အနှစ်မဲ့သော စကားများ သို့မဟုတ် နားဝေတိမ်တောင်ဖြစ်ရသော စကားများဟု ခေါ်ဆိုခြင်းက ယင်းတို့ကို အတော်ပင် တိကျမှန်ကန်စွာ စရိုက်လက္ခဏာ သရုပ်ဖော်ခြင်းမရှိဘဲ ယင်းတို့က နတ်ဆိုးဆန်သော စကားများဖြစ်သည်ဟု ပြောခြင်းသည် ပြဿနာကို ရှင်းပြပေသည်။

အန္တိခရစ်များ ပြုပြင်ခံရသည့်အခါ၊ ညီအစ်ကို မောင်နှမများ၏ ဝေဖန်ခြင်းနှင့် ဖော်ထုတ်ခြင်းကို ၎င်းတို့ ခံရသည့်အခါ အခြား မည်သည့်စကားများကို ၎င်းတို့ ပြောကြသနည်း။ အချို့သော အန္တိခရစ်များက အမှားတစ်ခု ပြုမိကြသည် သို့မဟုတ် လူတို့ကို အထင်အမြင်မှားစေဖို့ နတ်ဆိုးဆန်သော စကားအချို့ကို ပြောကြသည်။ ဤအရာကို ညီအစ်ကို မောင်နှမများက မြင်သည့်အခါ ၎င်းတို့ကို မယုံကြည်ရသည့်အပြင် လှည့်ဖြားတတ်သောသူအဖြစ် ဖော်ထုတ်လျက် ဝေဖန်ပြီး ပြုပြင်ကြသည်။ ၎င်းတို့အနေဖြင့် အပြင်ပန်းတွင် အာခံတတ်ခြင်း မရှိသော်လည်း စိတ်ထဲတွင်မူ “သင် မည်သည့်အရာကို သိသနည်း။ သင်သည် ငါ့လောက် နှံ့စပ်သလော။ ဘုရားကို ငါ့လောက် နှစ်များစွာ သင် ယုံကြည်ပြီးဖြစ်သလော။ ဘုရားကို နှစ်ပေါင်းမည်မျှ သင် ယုံကြည်ပြီးပြီနည်း။ ငါသည် သင့်အဆင့်အတိုင်း လိုက်နိမ့်ပေးမည် မဟုတ်”ဟု ပြောသည့်အလား အတိုက်အခံ ဖြစ်ကြသည်။ ခေါင်းဆောင်များနှင့် အမှုဆောင်များက ၎င်းတို့ကို ပြုပြင်နေချိန်တွင် မယုံရသည့် သဘောထားတစ်ခုကို ခံယူကောင်းခံယူကြမည်ဖြစ်သည်။ အပြင်ပန်းအားဖြင့် ထိုသူများအား နှပ်ချကာ ကြားကောင်းသော စကားများကို ပြောဆိုသော်လည်း လက်စားချေဖို့ အခွင့်အရေးတစ်ခုကို ရှာဖွေလျက် တိတ်တဆိတ် မကျေမနပ်ဖြစ်ပြီး အာခံကြလေသည်။ ၎င်းတို့ကို ပြုပြင်သည်မှာ သာမန် ညီအစ်ကို သို့မဟုတ် ညီအစ်မတစ်ဦး ဖြစ်လျှင် အန္တိခရစ်များက ထိုမျှ ကောင်းမွန်စွာ မပြုမူကြ။ ၎င်းတို့ ဒေါသထွက်လာလိမ့်မည်ဖြစ်ပြီး စိတ်တိုလာကြလိမ့်မည်ဖြစ်ကာ တန်ပြန်တိုက်ခိုက်ပြီး လက်တုံ့ပြန်ကြလိမ့်မည်။ ၎င်းတို့ တန်ပြန်တိုက်ခိုက်ပြီး လက်တုံ့ပြန်ကြသည့်အခါ “သင်သည် ကျွန်ုပ်ကို ပြုပြင်ဖို့ ဝါနုပါသေးသည်။ ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ကြောက်ရွံ့မည် မဟုတ်ပါ”ဟူသကဲ့သို့သော အရာတစ်ခုကို မကြာခဏ ပြောဆိုကြသည်။ ဤစကားများနှင့်ပတ်သက်၍ မှားယွင်းသည့်အရာ တစ်ခုတလေ ရှိသလော။ ဤသည်တို့မှာ ဘာသာတရားမရှိသူများနှင့် တကယ့်ကို ယုတ်ညံ့သောလူတို့ ပြောလေ့ရှိသည့် စကားမျိုးဖြစ်သည်။ အသင်းတော်တွင် ဤအရာကို အဘယ်သို့ဖြစ်ပြီး ကြားရသနည်း။ ဤကဲ့သို့ ပြောဆိုနိုင်သည့်လူများသည် တစ်မူထူးခြားသောအဖွဲ့တစ်ခု ဖြစ်ပြီး ဤတစ်မူထူးခြားသော အဖွဲ့က တစ်မူထူးခြားသော ပင်ကိုစရိုက်တစ်ခု ပိုင်ဆိုင်သည်။ ၎င်းတို့၏ ပင်ကိုစရိုက်က အဘယ်သို့ တစ်မူထူးခြားသနည်း။ ထိုသို့သောလူများသည် အသင်းတော်အတွင်းတွင် ဝါရင့်မှုနှင့်ပတ်သက်ပြီး မကြာခဏ စဉ်းစားကြသည်။ လူတိုင်းကို ၎င်းတို့ထက် နိမ့်ကျသည့်အလား မြင်ကြသည်၊ လူတိုင်းကို မနှစ်သက်ကြသကဲ့သို့ လူတိုင်းကို ဩဝါဒခြွေချင်ကြသည်၊ ညှဉ်းပန်းချင်ကြပြီး ကြိုးကိုင်ညွှန်ကြားချင်ကြသည်။ ၎င်းတို့အနေဖြင့် ဘုရားသခင်ကို ယုံကြည်သော်လည်း ၎င်းတို့၏ တွဲဖက်ဖြစ်ဖို့ မည်သူမျှ အရည်အချင်း ပြည့်မီခြင်းမရှိဟု ၎င်းတို့က တွေးထင်ကြသည်။ လူတို့က ၎င်းတို့၏ ဖောက်ပြန်ပျက်စီးသော စိတ်သဘောထားကို ဖော်ထုတ်ပြီး သမ္မာတရားနှင့် မကိုက်ညီသည့် ၎င်းတို့ ပြသခဲ့သည့် စကားများနှင့် လုပ်ရပ်များကို ပြုပြင်ပေးလျက် ၎င်းတို့ကို ညီအစ်ကို မောင်နှမများကဲ့သို့ ဆက်ဆံပြီး ၎င်းတို့နှင့် ရင်းရင်းနှီးနှီး ပွင့်ပွင့်လင်းလင်း ပြောဆိုဆွေးနွေးမှုများ ရှိသည့်အခါ ၎င်းတို့ထံမှ ဤမာနထောင်လွှားသော စကားများ ထွက်လာကြသည်မှာ မဆန်းပေ။ ၎င်းတို့က ဘုရားအိမ်တော်ကို လူ့အဖွဲ့အစည်း အဖြစ်လည်းကောင်း၊ ၎င်းတို့၏ ကိုယ်ပိုင် ပိုင်နက်အဖြစ်လည်းကောင်း သဘောထားကြပြီး အသင်းတော်၏ ညီအစ်ကို မောင်နှမများကို မိမိတို့၏ အငယ်တန်းများအဖြစ် သဘောထားကြသည်။ ညီအစ်ကို မောင်နှမများက လူ့အဖွဲ့အစည်းနှင့်ဆိုင်သည့် ကိစ္စရပ်များကို အနည်းအကျဉ်းသာ သိပြီး အပေါ်ယံဆန်သော သိနားလည်မှုတစ်ခုသာ ပိုင်ဆိုင်သည်၊ လူ့အဖွဲ့အစည်း၏ အောက်ဆုံးတွင်ရှိကြသည်၊ အခြားသူများ၏ အထင်သေးခြင်း၊ ပေါ့ပြက်ပြက်ဆက်ဆံခြင်းနှင့် နင်းချေခြင်းတို့ကို ခံရမည့်သူများဖြစ်သည်ဟု ၎င်းတို့က စဉ်းစားကြသည်။ ညီအစ်ကို မောင်နှမများအားလုံးသည် အနိုင်ကျင့်ပြီး ပေါ့ပြက်ပြက်ဆက်ဆံဖို့ လွယ်ကူကြပြီး ၎င်းတို့က ထိုသို့သော လူစားမျိုး ဖြစ်လိမ့်မည်မဟုတ်ဟု တွေးထင်ကြသည်။ ထို့ကြောင့် ၎င်းတို့ကို ပြုပြင်ပြီး ဖော်ထုတ်သောသူ မည်သူမဆိုသည် ၎င်းတို့ကို အနိုင်ကျင့်နေခြင်း၊ သေးသိမ်စေခြင်းနှင့် ဖယ်ကြဉ်နေကြခြင်းဖြစ်သည်ဟု ၎င်းတို့က တွေးထင်ကြသည်။ ၎င်းတို့၏ စိတ်နှလုံးများတွင် ၎င်းတို့က “သင် ငါ့ကို ညှဉ်းပန်းပြီး အနိုင်ကျင့်နိုင်မည်ဟု မထင်နှင့်။ သင်သည် ဝါနုပါသေးသည်”ဟူ၍ သတိထားရှောင်နှင့်ကြပြီးဖြစ်သည်။ ဤသည်မှာ “သူရဲကောင်းဆန်သည့် စိတ်ဓာတ်”တစ်ခုရှိသော တစ်စုံတစ်ဦးက ပြောမည့်အရာတစ်ခု ဖြစ်သည် မဟုတ်လော။ ကံအကြောင်းမလှစွာပင် ဤစကားများသည် သမ္မာတရား မဟုတ်ပေ။ သင့်တွင် စိတ်ဓာတ် သို့မဟုတ် ကိုယ်ကျင့်သိက္ခာမည်မျှ ရှိသည်ဖြစ်စေ သင့်ကို ဘုရားသခင်က အသိအမှတ်ပြုလိမ့်မည် မဟုတ်။ ဘုရားသခင်သည် ထိုသို့သော စိတ်သဘောထားများနှင့် ဤစကားများကို ပြောသည့် လူများအား စက်ဆုပ်၏။ ဘုရားသခင်ရှေ့မှောက်၌ ဤအရာမျိုးများကို ပြောဆိုသည့်လူများသည် ဘုရားသခင်၏ ပြစ်တင်ရှုတ်ချခြင်းနှင့် ပစ်ပယ်ခြင်းကို ခံရကြသည်။ ဤစကားများကို သမ္မာတရားဖြစ်သည့်အလား စွဲကိုင်သောလူများသည် ဘုရားသခင်၏ ကယ်တင်ခြင်းကို လုံးဝ မခံရနိုင်ပေ။ ထို့ကြောင့် နောက်ထပ် ကြည့်လိုက်ကြစို့၊ ဤစကားများနှင့်ပတ်သက်၍ မည်သည့်အရာ မှားယွင်းသနည်း။ လူတိုင်းသည် သမ္မာတရားရှေ့မှောက်တွင် တန်းတူညီမျှဖြစ်ပြီး ဘုရားအိမ်တော်၌ မိမိတို့တာဝန်များကို ထမ်းဆောင်သောသူတို့အတွက် အသက်အရွယ်တွင်ဖြစ်စေ၊ နိမ့်ကျမှုနှင့် မြင့်မြတ်မှုတွင်ဖြစ်စေ ခြားနားချက်များ မရှိပေ။ လူတိုင်းသည် မိမိတို့တာဝန်ရှေ့မှောက်တွင် တန်းတူဖြစ်သည်။ မတူကွဲပြားသည့် အလုပ်များကို ၎င်းတို့ လုပ်ဆောင်ကြခြင်းသာ ဖြစ်သည်။ မည်သူက ဝါရင့်မှုရှိသည်ဟူသည်အရမူ ၎င်းတို့ကြားတွင် ခြားနားချက်များ မရှိပေ။ သမ္မာတရားရှေ့မှောက်တွင် လူတိုင်း နှိမ့်ချမြဲနှိမ့်ချနေသင့်သည်၊ ကျိုးနွံနာခံပြီး လက်ခံတတ်သော စိတ်နှလုံး ရှိမြဲရှိနေသင့်သည်။ လူတို့အနေဖြင့် ဤဆင်ခြင်တုံတရားနှင့် ဤသဘောထား ပိုင်ဆိုင်သင့်သည်။ ထို့ကြောင့် “သင်သည် ကျွန်ုပ်ကို ပြုပြင်ဖို့ ဝါနုပါသေးသည်”ဟုပြောသည့်လူများသည် လူ့အဖွဲ့အစည်း၏ သဘောထား၊ အတွေးအမြင်စနစ်နှင့် ယုတ်ညံ့မှုတို့ဖြင့် ပြည့်နေကြသည် မဟုတ်လော။ ၎င်းတို့က ဘုရားအိမ်တော်ကို လူ့အဖွဲ့အစည်းအဖြစ် သဘောထားကြသည်။ ဘုရားအိမ်တော်၏ ညီအစ်ကို မောင်နှမများကို လူ့အဖွဲ့အစည်း၏ အောက်ဆုံးအဆင့်တွင်ရှိသည့် ခုခံနိုင်စွမ်းမရှိသော အုပ်စုတစ်စုအဖြစ် သဘောထားကြပြီး မိမိတို့ကိုယ်ကို အရာရာ၏ ဆရာကြီး၊ မည်သူမျှ ထိ၍မရ သို့မဟုတ် ရန်စ၍မရသည့်အပြင် မိမိတို့ကို ဖော်ထုတ်ကာ ပြုပြင်သည့်သူတို့အတွက် အသေအချာပင် အကျိုးယုတ်သော အဆုံးသတ်များ ဖြစ်စေသည့် သူတစ်ဦးအဖြစ် သဘောထားကြသည်။ ဘုရားအိမ်တော်သည် လူ့အဖွဲ့အစည်းနှင့် အတူတူပင်ဖြစ်သည်ဟု ၎င်းတို့ တွေးထင်ကြပြီး အလျှော့မပေးသည့်အပြင် ခြယ်လှယ်လွန်းသောသူ မည်သူမဆို ခိုင်မာစွာ ရပ်တည်နိုင်လိမ့်မည်ဖြစ်ကြောင်း၊ ရက်စက်၊ ကြမ်းကြုတ်ကာ ဆိုးယုတ်သောသူတို့ကို မည်သူကမျှ ထိပါးရဲလိမ့်မည် မဟုတ်ကြောင်း ၎င်းတို့ တွေးထင်ကြပြီး ပြုပြင်ခြင်းကို လက်ခံသည့်လူများသည် အရည်အချင်းမပြည့်မီသကဲ့သို့ မတတ်စွမ်းနိုင်သည့်သူများချည်းသာ ဖြစ်သည်ဟု ယုံကြည်ကြလေသည်။ အရည်အချင်းအချို့ရှိသော လူများကို မည်သူကမျှ ထိပါးဝံ့လိမ့်မည် မဟုတ်သကဲ့သို့ ထိုသူတို့က အမှားများပြုလုပ်လျှင်ပင် မည်သူကမျှ ဖော်ထုတ်ဝံ့ကြလိမ့်မည် မဟုတ်ကြောင်းနှင့် ၎င်းတို့သည် ဖြိုဖျက်၍မရသော လူကြမ်းကြီးများဖြစ်ကြောင်း ၎င်းတို့က ယုံကြည်ကြသည်။ လောက၌ မည်သည့်အဖွဲ့တွင် ၎င်းတို့ ရောက်သည်ဖြစ်စေ၊ ၎င်းတို့အနေဖြင့် အခြားသူတို့၏ အနိုင်ကျင့်ခြင်း သို့မဟုတ် သာမန်ကာလျှံကာ ကြိုးကိုင်ခြယ်လှယ်ခြင်း မခံရလောက်အောင် အာဏာရှိကာ ရက်စက်ရမည်ဖြစ်ပြီး အတော်အတန် ဆိုးယုတ်ရမည်ဖြစ်သည်ဟု အန္တိခရစ်များက တွေးထင်ကြသည်။ ဤသည်မှာ အစွမ်းအစနှင့် အရည်အချင်းဖြစ်သည်ဟု ၎င်းတို့က ထင်မြင်ကြပြီး အဆင့်အတန်း၊ ကျော်ကြားမှုနှင့် အကျိုးအမြတ်များကို ရရှိကာ နောက်ဆုံးတွင် ကောင်းမွန်သည့် ခရီးပန်းတိုင်တစ်ခုကို အရယူဖို့အတွက် ဤအစွမ်းအစကို အသုံးပြုချင်ကြသည်။ ဤသည်မှာ မည်သည့် စိတ်သဘောထား ဖြစ်သနည်း။ ထိုအရာသည် ရက်စက်ကြမ်းကြုတ်သည့်အပြင် ကောက်ကျစ်ဆိုးယုတ်ခြင်းလည်း ဖြစ်၏။ အန္တိခရစ်များက တရားဒေသနာများကို မည်မျှကြားသည်ဖြစ်စေ သမ္မာတရားကို နားမလည်နိုင်ကြပေ။ ဘုရားအိမ်တော်တွင် သမ္မာတရား အုပ်စိုးသည်ကို ၎င်းတို့ မမြင်နိုင်ကြ။ သမ္မာတရားကို လက်ခံသည့်သူများ ကြုံရသော အပြောင်းအလဲများကို ၎င်းတို့ မမြင်နိုင်သကဲ့သို့ အမှန်တကယ် မြင်နိုင်လျှင်ပင် ယင်းတို့ကို အပြောင်းအလဲများအဖြစ် အသိအမှတ် မပြုကြပေ။ ဤအပြောင်းအလဲများက ဟန်ဆောင်မှုနှင့် မိမိကိုယ်ကို ချုပ်တည်းခြင်း၏ ရလဒ်တစ်ခုသာဖြစ်ပြီး ၎င်းတို့အနေဖြင့် ထိုအတွက် မိမိတို့ကိုယ်ကို ချုပ်တည်းမည်မဟုတ်သကဲ့သို့ အမှုအရာများကိုလည်း ဤအတိုင်း ငြိမ်ခံနေမည် မဟုတ်ဟု စဉ်းစားကြသည်။ ၎င်းတို့တွင် ဤဆင်ခြင်တွေးခေါ်မှုစနစ်မျိုး ရှိကြသောကြောင့် “သင့်အနေဖြင့် ကျွန်ုပ်ကို ညှဉ်းပန်းပြီး အနိုင်ကျင့်နိုင်သည်ဟု မထင်လေနှင့်”ဟူသကဲ့သို့သော အရာမျိုးများကို ပြောနိုင်ကြလေသည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်မှုဖြစ်သည် မဟုတ်လော။ ထိုသို့သော အတွေးများနှင့် အမြင်ရှုထောင့်များက ကောက်ကျစ်ဆိုးယုတ်ပေသည်။ ၎င်းတို့က ဤစကားများကို ပြောနိုင်ပြီး ဤသို့ ပြုမူဆောင်ရွက်နိုင်သည်မှာ ၎င်းတို့၏ ရက်စက်ကြမ်းကြုတ်သော စိတ်သဘောထားနှင့်ဆိုင်သည့် ထုတ်ဖော်ချက်တစ်ခု ဖြစ်သည်။ ထိုသို့သော လူများသည် အသင်းတော်တွင် ရှိသလော။ ညီအစ်ကို မောင်နှမများက ၎င်းတို့ကို ရင်းရင်းနှီးနှီး ပွင့်ပွင့်လင်းလင်း စကားပြောသည့်အခါ၊ ၎င်းတို့ကို ဖော်ထုတ်သည့်အခါ၊ ၎င်းတို့၏ ပြဿနာများ၊ အားနည်းချက်များနှင့် ဖောက်ပြန်ပျက်စီးခြင်း ထုတ်ဖော်မှုများအကြောင်းကို ပြောဆိုဆွေးနွေးသည့်အခါ ၎င်းတို့ အနိုင်ကျင့်ခံရပြီး အရှက်ခွဲခံရသည့်အပြင် အလေးအနက် ထားခြင်းမခံရဟု တွေးကြသည်။ ထို့နောက် ၎င်းတို့က “ကျွန်ုပ်ကို ပြုပြင်ဖို့ သင် ဝါနုပါသေးသည်”ဟု ပြောကြသည်။ ပြုပြင်ခံရခြင်းကို လက်ခံသည့်သူ မည်သူ့ကို ၎င်းတို့ မြင်သည်ဖြစ်စေ ၎င်းတို့က “ပြုပြင်ခံရခြင်းကို လက်ခံခြင်းအားဖြင့် သမ္မာတရားကို သင် ရရှိနိုင်သလော။ ယင်းမှာ ဖြစ်နိုင်မည် မဟုတ်ပါ”ဟု အမြဲ စဉ်းစားကြလိမ့်မည်။ ဤအရာကို ၎င်းတို့ အသိအမှတ်မပြုကြပေ။ လူတို့ကို ပြုပြင်ခြင်းက အနိုင်ကျင့်ခြင်းဖြစ်ပြီး ထိုသူတို့ကို ညှဉ်းပန်းဖို့အတွက် နိုင်ကွက်ရှာခြင်း ဖြစ်သည်ဟူ၍လည်းကောင်း၊ လူတို့က မာယာကင်းလွန်းသောကြောင့် သေးငယ်သည့် အမှားအချို့ ပြုလုပ်မိသည့်အခါ အနိုင်ကျင့်ခြင်း ခံရသည်ဟူ၍လည်းကောင်း ၎င်းတို့က တွေးထင်ကြသည်။ လူတို့ကို ပြုပြင်ခြင်းသည် ထိုသူတို့ကို ချစ်ခြင်းနှင့် ထိုသူတို့ကို ကူညီခြင်းဖြစ်သည်ဟု ၎င်းတို့က အသိအမှတ်မပြုကြပေ။ လူတို့အနေဖြင့် ပြုပြင်ခြင်းကို လက်ခံသည့်အခါတွင်သာ အမှန်တကယ် နောင်တရပြီး ပြောင်းလဲနိုင်ကြသည်ကို ၎င်းတို့ အသိအမှတ်မပြုကြသကဲ့သို့ ဘုရားအိမ်တော်တွင် သမ္မာတရား အုပ်စိုးသည်ဟူသည့် အချက်ကို သာ၍ပင် အသိအမှတ်မပြုကြပေ။ ထို့ကြောင့် အန္တိခရစ်များက “ငါ့ကို ပြုပြင်သူ မည်သူ့ကိုမျှ ငါ လုံးဝ အလွတ်ပေးလိမ့်မည် မဟုတ်ပါ။ တစ်ဦးတစ်ယောက်အား ငါ့ကို အနိုင်ကျင့်ခွင့်ပေးဖို့မှာ မဖြစ်နိုင်ပါ”ဟု မိမိတို့ကိုယ်ကို မကြာခဏ ပြောကြခြင်းဖြစ်လေသည်။ မည်သည့် လူစားမျိုးက ထိုသို့သော စကားများကို ပြောနိုင်ကြသနည်း။ သမ္မာတရားကို လက်မခံသကဲ့သို့ ထိုသမ္မာတရားကို မုန်းသောသူတို့သာ ထိုသို့သော စကားများကို ပြောနိုင်ကြပေသည်။ ဤရက်စက်ကြမ်းကြုတ်သော စိတ်သဘောထားမျိုး ရှိပြီး ထိုသို့သော စကားများကို ပြောနိုင်သူ မည်သူမဆိုတွင် အန္တိခရစ်များ၏ သဘာဝ အနှစ်သာရရှိပြီး ၎င်းသည် စာတန်၏ အနွယ်ဝင် ဖြစ်သည်။

ပြုပြင်ခံရသည့်အခါ အန္တိခရစ်များက နောက်ထပ် စကားရပ်တစ်ခုကိုလည်း ပြောကြသည်။ “ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ကြောက်ရွံ့မည် မဟုတ်ပါ”ဟူ၍ ဖြစ်သည်။ ဤစကားရပ်က မည်သည့်အရာကို ဆိုလိုသနည်း။ ထိုအရာသည် အန္တိခရစ် တစ်မျိုးမျိုးက ပြောနေကျ စကားတစ်ခွန်း ဖြစ်သည်။ ဤအရာကို ၎င်းတို့ ပြောသည့်အတွက် ငါတို့ စိစစ်ကြစို့။ ဤစကားများကို ၎င်းတို့ ပြောနိုင်သည်နှင့်အမျှ ယင်းတို့တွင် အဓိပ္ပာယ်တစ်ခုခု ရှိရမည်ဖြစ်သည်။ အပေါ်ယံအားဖြင့် ဤလူတို့သည် ဘုရားသခင်ကို စတင်၍ ယုံကြည်ခဲ့ကတည်းက ကြီးမားသည့် ပြောင်းလဲမှုတစ်ခု ကြုံရပြီးဖြစ်ကြောင်း ဤစကားများက ပြောသည်ဟု ထင်ရသည်။ ဤစကားများအတွင်းတွင် “ဘုရားက ကျွန်ုပ်ကို ပြောင်းလဲစေပြီးဖြစ်သည်၊ ဘုရားက ကျွန်ုပ်ကို သိမ်းပိုက်ပြီးဖြစ်သည်။ ဘုရားက ကျွန်ုပ်ကို မပြောင်းလဲသေးလျှင် ကျွန်ုပ်သည် သည်းမခံနိုင်လောက်အောင် မာနထောင်လွှားသူတစ်ဦး ဖြစ်ပေမည်”ဟူသကဲ့သို့သော ကျေးဇူးသိစိတ်တစ်ခု ရှိသည်ဟု ထင်ရသည်။ အပေါ်ယံတွင် ဤစကားများသည် ကျေးဇူးသိခြင်းနှင့်ဆိုင်သည့် တွေးခေါ်မှု အလေ့အထတစ်ခု ပါရှိပုံရသော်လည်း အခြားသော ရှုထောင့်အမြင်မှ စိစစ်သော် ယင်းတို့နှင့်ပတ်သက်၍ ကြီးမားသည့် ပြဿနာတစ်ခု ရှိပေသည်။ အန္တိခရစ်များက ဘုရားသခင်ကို ၎င်းတို့ မယုံကြည်မီတွင် မည်သူ့ကိုမျှ ဂရုမစိုက်ခဲ့ကြဟု ပြောကြသည်။ ဤလူများ၏ စိတ်သဘောထားမှာ အဘယ်နည်း။ (မာနထောင်လွှားပြီး ရက်စက်ကြမ်းကြုတ်သော စိတ်သဘောထားဖြစ်သည်။) ၎င်းတို့သည် အလွန့်အလွန် မာနထောင်လွှားပြီး ရက်စက်ကြမ်းကြုတ်သော လူများဖြစ်သည့်အပြင် ဘုရားသခင်ကို ၎င်းတို့ မယုံကြည်ခဲ့လျှင် ကြီးမားသော ဆိုးယုတ်မှုရှိသော လူများ ဖြစ်ပေမည်။ မည်သူ့ကိုမျှ ဂရုမစိုက်ခြင်းသည် မည်သူ့ကိုမျှ အလေးမထားခြင်းကို ဆိုလိုသည်။ ယင်းမှာ လူတိုင်းက ၎င်းတို့ ခြေအောက်တွင် နင်းချေခြင်းခံရသည်ဟူ၍လည်းကောင်း၊ အခြားလူများက မည်မျှကြီးမြတ်သည်ဖြစ်စေ၊ ကောင်းမြတ်သည်ဖြစ်စေ ထိုသူတို့သည် ၎င်းတို့၏အမြင်တွင် ဘာမျှမဟုတ်ကြဟူ၍လည်းကောင်း ဆိုလိုပေသည်။ မည်သူ့ကိုမျှ ၎င်းတို့ အလျှော့မပေးကြ၊ လူတိုင်းကို အထင်အမြင်သေးကြပြီး မည်သူ့ကိုမျှ အစေမခံကြပေ။ လူတစ်ဦးကို အစေခံဖို့အတွက် ၎င်းတို့ စေခိုင်းခံရမည်ဆိုလျှင် ထိုအရာက ၎င်းတို့၏ သိက္ခာကို ထိခိုက်မည်ဖြစ်သည်။ ၎င်းတို့၏ အစေခံမှုနှင့် ထိုက်တန်သူ တစ်ဦးတလေရှိလျှင် ထိုသူမှာ ကောင်းကင်ဘုံ၌ရှိသော ဘုရားသခင်သာ ဖြစ်သည်။ ယခု ဘုရားသခင်ကို ၎င်းတို့ ယုံကြည်သဖြင့် မည်သူ့ကိုမျှ ဂရုမစိုက်သည့် ဤသရုပ်သကန်နှင့် ထုတ်ဖော်ပြချက်ကို ၎င်းတို့ ချုပ်တည်းပြီးဖြစ်ကာ ဘုရားအိမ်တော်သို့ လာပြီးနောက်တွင် ပုံမှန်လူများကဲ့သို့ ကိစ္စရပ်များကို ကိုင်တွယ်ကာ အခြားသူများနှင့် ဆက်ဆံရင်း အဖွဲ့တစ်ခုတွင် အခြားသူများနှင့်အတူ အလုပ်လုပ်ဖို့ အင်တင်တင်ဖြင့် နှိမ့်ချခဲ့ရပြီးဖြစ်သည်။ သို့သော် ကိစ္စရပ်များကို ၎င်းတို့ ကိုင်တွယ်ပြီး အခြားသူများနှင့် ဆက်ဆံသည့်အခါတွင် အချို့သော အရာများသည် သေချာပေါက်ပင် ၎င်းတို့ ဖြစ်စေချင်သည့်အတိုင်း မဖြစ်ကြသကဲ့သို့ ဤအရာက ၎င်းတို့၏ စိတ်သဘောထားအား တစ်ဖန် ပွင့်ထွက်သွားစေပြီး ဤစကားများကို ထွက်ပေါ်လာစေသည်။ နဂိုမူလက အပြင်လောက၌ ဘုရားသခင်ကို ၎င်းတို့ မယုံကြည်ခဲ့ချိန်တွင် မည်သူ့ကိုမျှ ၎င်းတို့ အလျှော့မပေးခဲ့ကြသကဲ့သို့ မည်သူမျှ ၎င်းတို့နှင့် မဆက်ဆံထိုက်ဟု တွေးခဲ့ကြသည်။ သို့ဆိုလျှင် ဘုရားသခင်ကို ၎င်းတို့ စတင်ယုံကြည်ခဲ့ကတည်းက ၎င်းတို့သည် ဘုရားအိမ်တော်၌ရှိသော ညီအစ်ကို သို့မဟုတ် ညီအစ်မတစ်ဦးတလေကို အလျှော့ပေးကြလေပြီလော။ (အလျှော့မပေးကြပါ။) ၎င်းတို့ မည်သည့် အဖွဲ့တွင်ရှိသည်ဖြစ်စေ၊ ပုံမှန်လူ့သဘာဝနှင့် ပုံမှန်ဆင်ခြင်တုံတရား ရှိသည့် လူတစ်ဦးသည် ဤကဲ့သို့ ကျင့်ကြံပြုမူမည်လော။ (ကျင့်ကြံပြုမူမည် မဟုတ်ပါ။) ဘာသာတရားမရှိသူများကပင်လျှင် “လမ်းအတူလျှောက်နေသည့် မည်သည့်လူသုံးယောက်တွင်မဆို ငါ၏ ဆရာဖြစ်နိုင်သည့်သူ အနည်းဆုံးတစ်ဦးတော့ ရှိ၏”ဟု ပြောကြသည်။ ဆိုလိုသည်မှာ မည်သည့်လူသုံးဦးတွင်မဆို သင့်ထက် သာ၍ အားကောင်းပြီး ပိုတော်သည့် လူတစ်ဦး၊ သင်၏ ဆရာဖြစ်နိုင်ပြီး သင့်ကို ကူညီနိုင်သည့်လူတစ်ဦး မုချ ရှိသည်ဟူ၍ ဖြစ်၏။ ဘာသာတရားမရှိသူများက ထိုသို့သော စကားများကို ပြောကြသောကြောင့် ဤမာနထောင်လွှားသော လူများသည် ဤစကားများအား မှန်ကန်သည်ဟု အသိအမှတ်ပြုကြသလော။ ၎င်းတို့သည် အဖွဲ့တစ်ခုတွင် အခြားသူများနှင့် တန်းတူရည်တူ ဆက်ဆံနိုင်ကြသလော။ ၎င်းတို့ ဆင်ခြင်တုံတရား ရှိနိုင်ကြသလော။ (မရှိနိုင်ပါ။) သို့ဆိုလျှင် ၎င်းတို့အနေဖြင့် ဘုရားသခင်ကို ယုံကြည်ခြင်းမရှိသည့် ဘာသာတရားမရှိသူများကြားတွင် ရှိသည့်အခါ ဤအန္တိခရစ်များသည် မည်သည့် လူစားမျိုး ဖြစ်ကြသနည်း။ (၎င်းတို့သည် ဆက်ဆံရခက်သော လူများဖြစ်သည်။) မှန်ပေ၏၊ ၎င်းတို့သည် ဆိုးပေတေလေသူများ ဖြစ်ကြသည်၊ ဆက်ဆံရခက်သော လူများဖြစ်သည်။ ၎င်းတို့နှင့်ပတ်သက်၍ မည်သူကမျှ ဘာမျှ မလုပ်ဆောင်နိုင်ပေ။ မည်သူကမျှ ၎င်းတို့ကို ရန်မစဝံ့၊ ဒေါသထွက်အောင် မလုပ်ဝံ့ သို့မဟုတ် မထိဝံ့ကြပေ။ ၎င်းတို့သည် ဆိုးပေတေလေသူများဖြစ်၏။ ၎င်းတို့ကို သင် ဒေါသထွက်အောင် လုပ်မိလျှင် အကျိုးဆက်များ ရှိလိမ့်မည်။ ထိုအရာသည် ရက်စက်သော မကောင်းဆိုးဝါးတစ်ကောင်ကို ဒေါသထွက်စေခြင်းနှင့်တူသည်။ ပုံမှန်အားဖြင့် လူ့အဖွဲ့အစည်းတွင် မည်သူကမျှ ထိုသို့သောလူတို့ကို သွားမရှုပ်ဝံ့ကြချေ။ အမှုအရာများကို ကိုင်တွယ်ဖြေရှင်းရာတွင် ၎င်းတို့၏ စိတ်သဘောထားနှင့် စည်းမျဉ်းများမှာ ရိုင်းစိုင်းပြီး မလျော်မကန်ပြုမူရန်နှင့် အကြိမ်တိုင်းတွင် ပြဿနာကို လှုံ့ဆော်ရန် ဖြစ်သည်။ မည်သူကမျှ ၎င်းတို့ကို ဒေါသမထွက်စေဝံ့ကြ၊ ၎င်းတို့ကို မည်သူကမျှ မထိဝံ့ကြသကဲ့သို့ မည်သူကမျှ ၎င်းတို့ကို အနိုင်မကျင့်ဝံ့ကြချေ။ ၎င်းတို့သည်သာ လူတို့ကို အနိုင်ကျင့်သည့်သူများ ဖြစ်သည်။ ဤအရာက ၎င်းတို့၏ ရည်မှန်းချက်ကို ဖြစ်မြောက်အောင်မြင်စေသည်။ ထို့ကြောင့် ဘုရားအိမ်တော်သို့ လာပြီးနောက်တွင် ၎င်းတို့ ပြောင်းလဲနိုင်ကြသလော။ ၎င်းတို့သည် ပြောင်းလဲပြီးဖြစ်သလော။ (မဟုတ်ပါ၊ ၎င်းတို့ မပြောင်းလဲသေးပါ။) ၎င်းတို့ မပြောင်းလဲသေးကြောင်း၊ မပြောင်းလဲနိုင်ကြောင်းကို မည်သည့်အရာက ငါတို့အား ပြသသနည်း။ (၎င်းတို့က “ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ဂရုစိုက်မည် မဟုတ်ပါ”ဟု ပြောသည့်အချက် ဖြစ်သည်။) ၎င်းတို့သည် ပုံမှန်အားဖြင့် ဤစကားများကို မပြောကြပေ။ မည်သည့် အခြေအနေတွင် ၎င်းတို့က ဤစကားများကို ပြောဆိုကြသနည်း။ တစ်စုံတစ်ဦးက ၎င်းတို့၏ အားနည်းချက်များကို ထောက်ပြသည့်အခါ၊ ၎င်းတို့၏ ဂုဏ်သိက္ခာအား ထိခိုက်နစ်နာစေသည့်အရာများကို ပြောသည့်အခါ သို့မဟုတ် အနာပေါ်တုတ်ကျသည့်အခါ “ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ဂရုစိုက်မည် မဟုတ်ပါ။ သင်သည် ငါနှင့် ရန်ဖြစ်ဝံ့သည်၊ သင့်ကိုယ်သင် အဘယ်သူဖြစ်သည်ဟုများ အောက်မေ့နေသနည်း”ဟူသော ဤစကားရပ်ကို ၎င်းတို့က ရှေ့နောက်မစဉ်းစားဘဲ ပြောကြသည်။ ဤသည်မှာ မည်သည့် စိတ်သဘောထား ဖြစ်သနည်း။ ၎င်းတို့က “ဘုရားကို မယုံကြည်မီတွင် မည်သူ့ကိုမျှ ငါ ဂရုမစိုက်ခဲ့ပါ”ဟု ပြောလျက် ဤစကားရပ်မတိုင်မီတွင် အထူးပြုပုဒ်တစ်ခုကိုပင် ဖြည့်စွက်လေသည်။ ယခုအခါတွင် ဘုရားသခင်ကို သင် ယုံကြည်သည့်တိုင် သင်သည် မည်သူ့ကိုမျှ အလျှော့ပေးခြင်း သို့မဟုတ် နားထောင်ခြင်းမရှိဘဲ ရှိနေသေးသည် မဟုတ်လော။ သင်သည် မပြောင်းလဲဘဲ ပကတိအတိုင်းရှိနေသော နတ်ဆိုးနှင့် စာတန် ဖြစ်နေဆဲဖြစ်သည် မဟုတ်လော။ ဘုရားသခင်ကို ယုံကြည်လာပြီးနောက်တွင် ၎င်းတို့သည် တိုးတက်ပြောင်းလဲပြီး ဖြစ်သကဲ့သို့ ခံစားကြသည်။ ၎င်းတို့ တိုးတက်ပြောင်းလဲပြီးဖြစ်လျှင် ဤစကားများကို အဘယ်သို့ဖြစ်ပြီး ဟနိုင်ကြသနည်း။ ၎င်းတို့တွင် အသိစိတ် သို့မဟုတ် ဆင်ခြင်တုံတရား လုံးဝ မရှိကြသကဲ့သို့ ပွင့်ပွင့်လင်းလင်း ကြွေးကြော်ပြောဆိုကာ “ကျွန်ုပ်သည် လူမိုက်တစ်ဦးဖြစ်ပြီး မည်သူ့ကိုမျှ မကြောက်ပါ”ဟူ၍ အခြားသူတို့ကို အသိပေးဝံ့ကြသည်။ နိုင်လိုမင်းထက်ပြုသူ၊ လူလိမ်လူညစ်တစ်ဦးနှင့် ဆိုးပေတေလေသူက ကြွားဝါစရာ မည်သည့်အကြောင်း ရှိသနည်း။ ၎င်းတို့ လေလုံးထွားစရာ မည်သည့်အကြောင်းရှိသနည်း။ သို့တိုင် အန္တိခရစ်များသည် ဤပုံစံဖြင့် အမှန်ပင် လေလုံးထွားကြသည်။ တစ်ချိန်က ၎င်းတို့ နိုင်လိုမင်းထက်ပြုသူတစ်ဦး ဖြစ်ခဲ့ကြသည်ဟူသည့်အချက်ကို မိမိတို့၏ ဂုဏ်အသရေတင့်သော အတိတ်အဖြစ် သဘောထားကြပြီး ထိုအရာကို ဘုရားအိမ်တော်၌ ကြွားလုံးထုတ်ကြသည်။ ဘုရားအိမ်တော်သည် မည်သည့်နေရာမျိုး ဖြစ်သနည်း။ ဤသည်မှာ သမ္မာတရား အုပ်စိုးသည့်နေရာတစ်ခု ဖြစ်သည်။ လူတို့ကို ဘုရားသခင် ကယ်တင်သည့် သန့်ရှင်းခြင်းနှင့်ဆိုင်သော နေရာတစ်ခု ဖြစ်သည်။ ဤနတ်ဆိုးဆန်သော စကားများအား သင် ပြောနေသည်ကို ထိုအိမ်တော်က အဘယ်သို့ဖြစ်ပြီး သည်းခံနိုင်မည်နည်း။ အန္တိခရစ်များတွင် ရှက်စိတ်မရှိ၊ ဤအရာများက နတ်ဆိုးဆန်သော စကားများဖြစ်သည်ကို ၎င်းတို့ မသိကြသကဲ့သို့ ကောင်းမွန်သည့် စကားများနှင့် သမ္မာတရားဖြစ်သည့်အလား ကြွားလုံးပင် ထုတ်ကြသည်။ ၎င်းတို့သည် အမှန်တကယ်ပင် အရှက်မဲ့သော လူများဖြစ်သည်၊ လုံးဝ အရှက်မဲ့ကြပြီး စက်ဆုပ်ဖွယ်ရာဖြစ်သည်တကား။ ဤလူစားမျိုးက သင့်ကို နတ်ဆိုးဆန်သော စကားများပြောသည့်အခါ သင်တို့တွင် ပြန်လည်ချေပချက်အဖြစ် ပြောစရာ သင့်တော်သည့်စကားတစ်ခု ရှိသလော။ (ဤကဲ့သို့သော လူတစ်ဦးကို တစ်ကြိမ် ကျွန်ုပ် ဆုံခဲ့သည်။ သူသည် အသင်းတော်တွင် မည်သူ့ကိုမျှ အလျှော့မပေးခဲ့ပါ။ ထိုအချိန်တွင် ကျွန်ုပ်ကို ဝေဖန်ရန် သူက ဤကဲ့သို့သော စကားများကို ပြောဆိုခဲ့သည်။ ကျွန်ုပ်တွင် မည်သည့်ထိုးထွင်းသိမြင်မှုမျှ မရှိခဲ့သည့်အပြင် ထိုအရာကို ကျွန်ုပ် လက်ခံကြောင်း သူ့ကို ပြောခဲ့သည်။) ဤကဲ့သို့ သင် တုံ့ပြန်ပြောဆိုခဲ့သည်။ ဤကဲ့သို့ ဖြေခြင်းက မမှန်ကန်ခဲ့ပေ။ သင်သည် သက်သေခံခြင်းမရှိခဲ့ပေ။ သူ၏ ပြဿနာများကို သင် ထောက်ပြပြီး သူ့ကို အရှက်ရအောင် လုပ်ရမည်ဖြစ်သည်။ နတ်ဆိုးဆန်သော စကားများကို သူ ပြောသည့်အခါတွင် သင် အရှုံးပေးရမည်မဟုတ်သကဲ့သို့ ထိုနတ်ဆိုးဆန်သော စကားများကို မနာခံရ။ သူ့ကို သင် ဖော်ထုတ်ရမည်။ ဘုရားသခင်၏ အောင်မြင်သောသူများထဲမှတစ်ဦးဖြစ်ပြီး ဘုရားသခင်အတွက် သက်သေခံဖို့ရန်၊ သင်သည် နတ်ဆိုးများနှင့် စာတန်ကို အရှက်ခွဲနိုင်ရမည်ဖြစ်ပြီး စာတန်ကို အရှက်ခွဲနိုင်ပြီး သမ္မာတရားနှင့် ကိုက်ညီနိုင်သည့် စကားများကို သင် ပြောနိုင်ရမည်။ ထိုအရာကို သူ လက်မခံလျှင်ပင် သူ့အနေဖြင့် ဘာမျှ ပြောစရာရှိလိမ့်မည် မဟုတ်သည့်အပြင် လိမ္မာပြီး ကျိုးနွံနာခံလိမ့်မည်။ ဤလူစားမျိုးကို ခြောက်လှန့်ခြင်းက အလုပ်ဖြစ်လိမ့်မည်လော။ ၎င်းတို့ကို ပြစ်တင်ရှုတ်ချခြင်းကကော အဘယ်သို့နည်း။ ၎င်းတို့နှင့်အတူ ဆွေးနွေးပြီး ၎င်းတို့ကို ချော့မော့ပြောဆိုခြင်းကကော အဘယ်သို့နည်း။ (အလုပ်ဖြစ်မည် မဟုတ်ပါ။) သို့ဆိုလျှင် မည်သည့်အရာက အလုပ်ဖြစ်လိမ့်မည်နည်း။ (တစ်စုံတစ်ဦးက ထိုသို့သော စကားများကို အသင်းတော်တွင် ပြောလျှင် ကျွန်ုပ်က “သင်သည် ရိုင်းစိုင်းစွာ ပြုမူဖို့ ကြိုးစားနေသလော။ ညီအစ်ကို မောင်နှမများက သမ္မာတရားအား မိတ်သဟာယပြုနေသည်ကို သင် ပုံမှန်အားဖြင့် နားထောင်နိုင်ပြီး သမ္မာတရားကို လက်ခံနိုင်လျှင် ယင်းမှာ အဆင်ပြေသော်လည်း ဤနေရာ၌ သင် ရိုင်းစိုင်းစွာ ပြုမူချင်လျှင် ထွက်သွားလော့။ ဘုရားအိမ်တော်က သင့်ကို ဤနေရာတွင် ရိုင်းစိုင်းစွာပြုမူခွင့်မပြုပါ။ သင်၏ ဤစကားများက သမ္မာတရားနှင့် မကိုက်ညီပါ။ ဤနေရာတွင် သူတစ်ပါး၏ လက်ညှိုးထိုးခံရအောင် မလုပ်ပါနှင့်”ဟု ပြောမည်ဖြစ်သည်။) ဤစကားများက အလွန်အစွမ်းတန်ခိုး ရှိသော်လည်း ဤလူစားမျိုးသည် နိုင်လိုမင်းထက်ပြုသူများနှင့် ဓားပြများဖြစ်သည်။ ထိုသို့သော စကားများကို ၎င်းတို့ ကြောက်ရွံ့ကြသလော။ (မကြောက်ရွံ့ပါ။)

သင်တို့အား အကြောင်းတစ်ခု ငါ ပြောပြမည်။ အတိတ်ကာလတွင် ဘုရားသခင်ကို ယုံကြည်ခြင်း အစမပြုမီတွင် စားဖိုမှူးတစ်ဦး လုပ်ခဲ့ဖူးသည့် လူတစ်ဦးနှင့် ငါ ထိတွေ့ဆက်ဆံခဲ့သည်။ တစ်ကြိမ်တွင် သူက ငါ့ကို “အပြင်လောက၌ ကျွန်ုပ် စားဖိုမှူးလုပ်ခဲ့ပြီး ထိုထိပ်တန်းပုဂ္ဂိုလ်များနှင့် ထိုအရာရှိကြီးများ လာရောက်သောက်စားကြသည့်အခါ ကျွန်ုပ်သည် သူတို့နှင့် ဘာမျှ မပတ်သက်ချင်ခဲ့ပါ။ သူတို့အတွက် ကျွန်ုပ် ချက်ပြုတ်ပေးခဲ့ချိန်တွင် လက်တစ်ဖက်ကို ခါးတွင်ထောက်ကာ ခြေတစ်ဖက်က ခြေဖျားထောက်လျက် ၎င်းတို့အတွက် လက်တစ်ဖက်တည်းဖြင့် ကျွန်ုပ် ချက်ပြုတ်ပေးခဲ့သည်”ဟု ပြောခဲ့သည်။ သူက ဤအရာကို ပြောလည်းပြော လက်တွေ့လည်းလုပ်ပြပြီး သူ၏ဟန်အမူအရာသည် အာခံနေသကဲ့သို့ပင် စိတ်ဆိုးမာန်ဆိုး ဖြစ်နေသည့်ပုံပေါ်နေခဲ့သည်။ သူ၏ သွယ်ဝိုက်ညွှန်းဆိုချက်မှာ “ဘာသာတရားမရှိသူများထဲမှ မည်သူမျှ ကျွန်ုပ်နှင့်တန်းတူ မဟုတ်သကဲ့သို့ သူတို့ထဲမှ မည်သူ့ကိုမျှ ကျွန်ုပ် အလျှော့ပေးမည် မဟုတ်ပါ။ ကျွန်ုပ်သည် အလွန်တတ်စွမ်းနိုင်ပြီး အပြင်လောကတွင် ကျွန်ုပ်ကဲ့သို့လူများက တော်ဖြောင့်ကြသည်။ အရာရှိများကို ကျွန်ုပ် ဂရုစိုက်လေ့မရှိပါ”ဟူ၍ ဖြစ်သည်။ သူသည် စကားပြောနေစဉ် လက်ဟန်ခြေဟန်များဖြင့် ပြသလျက် မိမိကိုယ်ကို ကျေနပ်နေပုံရပြီး ထိုလှုပ်ရှားမှုများကို အလွယ်ကလေး ပြသနေခဲ့သည်။ ထိုလှုပ်ရှားမှုများ၊ ဟန်ပန်နှင့် ကိုယ်ဟန်အနေအထားများကို ပြသရာတွင် သူသည် အလွန်ကျွမ်းကျင်ကြောင်း၊ ထိုအမူအရာများကို မကြာခဏ ပြုလုပ်လေ့ရှိကြောင်း ငါ မြင်ရသည်။ သူသည် အခြားသူတို့အား သူ့အပေါ် လေးစားစေလိုသည့် အားထုတ်မှုတစ်ခုဖြင့် သူ၏ “ဂုဏ်သရေရှိသော အတိတ်ကာလ” ကို ပြစားကာ ကြွားလုံးထုတ်ဖို့တည်းဟူသော ရည်ရွယ်ချက် အနည်းငယ်နှင့်အတူ ဤသရုပ်ပြမှုကို လုပ်ဆောင်နေခဲ့ခြင်း ဖြစ်ကြောင်းကို ငါ သဘောပေါက်နိုင်သည်။ သူ ဤသို့ ပြုမူဆောင်ရွက်နေသည်ကို မြင်သည့်အခါ ငါ ပြုံးပြီးနောက် သူ့ကို “သို့ဆိုလျှင် သင့်တွင် မကောင်းသည့် စိတ်သဘောထားတစ်ခု ရှိပေသည်”ဟု ပြောခဲ့သည်။ ငါသည် ဤအရာကို အပြုံးဖြင့် ပြောခဲ့ပြီး အခြားမည်သည့်အရာကိုမျှ မပြောခဲ့ပေ။ သူ၏ မျက်နှာက ချက်ချင်းပင် ညှိုးကျသွားပြီး သူ၏ လှုပ်ရှားမှုများကို သူ ချက်ချင်းရပ်ကာ နှုတ်ဆိတ်သွားသည်။ ထိုအချိန်မှစ၍ သူ၏ “ဂုဏ်အသရေရှိသော အတိတ်”အကြောင်းကို သူ ထပ်မပြောတော့ပေ။ မည်သည့်အရာကို သူ့အား ငါ ပြောခဲ့သနည်း။ (သင့်တွင် မကောင်းသည့် စိတ်သဘောထားတစ်ခု ရှိပေသည်။) ဤအရာ၏ အဓိပ္ပာယ်မှာ အဘယ်နည်း။ (ထိုအရာက သူ၏ သဘာဝ အနှစ်သာရကို ထောက်ပြပြီး သူ အရှက်ရသွားခဲ့သည်။) မှန်ပေ၏။ သူ့ကို ငါ ဒေါသထွက်စေခဲ့သလော။ သူနှင့် ငါ ငြင်းခုံခဲ့သလော။ သူ၏ ဂုဏ်သိက္ခာကို ငါ ထိခိုက်ခဲ့သလော။ (မထိခိုက်ခဲ့ပါ။) သူ့ကို ငါက တဇောက်ကန်းဖြစ်စွာ ဆက်ဆံပြီး “ဤနေရာမှ ထွက်သွားလော့။ သင်သည် ဘုရားသခင်ကို အဘယ်ကြောင့် ယုံကြည်နေသနည်း” သို့မဟုတ် “သင်သည် သင်၏ “ထူးခြားပြောင်မြောက်သော အတိတ်”အကြောင်းကို ငါ့အား ပြောဖို့အတွက် ဝါနုပါသေးသည်”ဟု ငါ ပြောခဲ့သလော။ ဤနည်းလမ်းများကို ငါ သုံးခဲ့သလော။ (မသုံးခဲ့ပါ။) ဤအရာတစ်ခုကိုမျှ စောင်းပါးရိပ်ခြည်ပြောခြင်းမရှိဘဲ “သို့ဆိုလျှင် သင့်တွင် မကောင်းသည့် စိတ်သဘောထားတစ်ခု ရှိပေသည်”ဟူသော စကားတစ်ခွန်းကိုသာ ငါ ပြောခဲ့ပြီး သူ အရှက်ရကာ နှုတ်ဆိတ်သွားခဲ့သည်။ ငါသည် ငါ၏ ဆိုလိုချက်ကို ဆက်လက်၍ အသေးစိတ် ရှင်းပြရန် မလိုဘဲ သဘောပေါက်နားလည်သွားစေခဲ့သည်။ ချက်ချာပါးနပ်သည့် လူတစ်ဦးက ဤအရာကို ကြားလျှင် မည်သည့်အရာ ဆိုလိုသည်ကို ချက်ချင်း နားလည်မည်ဖြစ်ပြီး အနာဂတ်တွင် သာ၍ ချုပ်တည်းမည်ဖြစ်သည်။ ဤလုပ်နည်းကိုင်နည်းနှင့်ပတ်သက်၍ သင်တို့ အဘယ်သို့ တွေးထင်သနည်း။ (ကောင်းပါသည်။) သူ့ကို စိန်းစိန်းဝါးဝါးကြည့်ကာ ငြင်းခုံခြင်းသည် သင့်တင့်လျောက်ပတ်မည်လော။ (သင့်တင့်လျောက်ပတ်မည် မဟုတ်ပါ။) တစ်စုံတစ်ဦးက “ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ဂရုစိုက်မည် မဟုတ်ပါ”ဟု ပြောလျှင် သင်က ၎င်းကို “ဘုရားသခင်ကို ယုံကြည်လာခြင်းမရှိမီ မည်သူ့ကိုမျှ သင် ဂရုမစိုက်ခဲ့လျှင် ယင်းမှာ သင်၌ မကောင်းသည့် စိတ်သဘောထားတစ်ခု ရှိခဲ့သည့် သဘောဖြစ်သည်။ ယခု သင်သည် ဘုရားသခင်ကို ယုံကြည်သည့်တိုင် မည်သူ့ကိုမျှ ဂရုမစိုက်လိုဘဲ ရှိနေသေးလျှင် ဤအရာက သင်သည် သာ၍ပင် ဆိုးရွားသည့် စိတ်သဘောထားရှိပြီး သင်၏ အနှစ်သာရနှင့်ပတ်သက်၍ တစ်စုံတစ်ရာ မှားယွင်းသည့်သဘော ဖြစ်သည်”ဟု ပြောသင့်သည်။ ဤအရာကိုသာ ပြောပြီး ၎င်းတို့၏ တုံ့ပြန်မှုနှင့် ၎င်းတို့၏ အပြုအမူကို စောင့်ကြည့်လေ့လာလော့။ ဤသည်မှာ အရှိုက်ကို ထိုးနှက်ခြင်းဟု ခေါ်သည်။ ဤစကားများကို ကြားသည့်အခါ ဆိုးယုတ်သောလူတို့သည် စိတ်မကောင်းဖြစ်ကြလိမ့်မည်လော။ ၎င်းတို့ ဝမ်းနည်းကြလိမ့်မည်။ ၎င်းတို့က “ဘုရားအပေါ် ငါ၏ ယုံကြည်မှုတွင် ပြောင်းလဲမှု ရရှိခဲ့ပြီးဖြစ်သည်ဟု ငါ တွေးထင်ခဲ့ပြီး ဘုရားကို ယုံကြည်လာခြင်းမရှိမီ ငါ၏ အရည်အချင်းများကို ပြစားပြီး ငါ၏ ဂုဏ်အသရေရှိသော အတိတ်ကို ကြွားလုံးထုတ်ဖို့ ဤစကားများကိုပင် ငါ သုံးခဲ့သည်။ သိနားလည်မှု ရှိသည့်သူတစ်ဦးက ဤကိစ္စရပ် နောက်ကွယ်ရှိ ရှက်ဖွယ်ကောင်းသော လျှို့ဝှက်ချက်အား ဖော်ထုတ်ပြီး ငါ့တွင် မကောင်းသည့် စိတ်သဘောထားရှိကြောင်း ထုတ်ဖော်လိမ့်မည်ဟု ငါ မမျှော်လင့်မိခဲ့ပါ”ဟု စဉ်းစားကြလိမ့်မည်။ မကောင်းသည့် စိတ်သဘောထားတစ်ခု၏ အဓိပ္ပာယ်မှာ အဘယ်နည်း။ ကောင်းကောင်းမွန်မွန် ပြောရလျှင် ထိုအရာသည် ၎င်းတို့၏ လူ့သဘာဝ ကောင်းမွန်ခြင်းမရှိဟု ဆိုလိုပေသည်။ ပို၍ ဘွင်းဘွင်းပြောရလျှင် ၎င်းတို့သည် ကောင်းမြတ်ခြင်းမရှိဟု ဆိုလိုပေသည်။ လူ့အဖွဲ့အစည်းတွင် မည်သည့်လူများက ကောင်းမြတ်ခြင်းမရှိကြသနည်း။ (လူရမ်းကားများ၊ လူမိုက်များ၊ နိုင်လိုမင်းထက်ပြုသူများနှင့် ဆိုးပေတေလေသူများဖြစ်သည်။) မှန်ပေ၏၊ ထိုလူများပင် ဖြစ်သည်။ ၎င်းတို့ ကောင်းမြတ်ခြင်းမရှိကြောင်းနှင့် ၎င်းတို့၏ စိတ်သဘောထားက မကောင်းကြောင်းကို သင် ပြောသည်နှင့် တစ်ပြိုင်နက် ၎င်းတို့က နားလည်လိမ့်မည်။ သင်က လူဆိုးလူပေများ၊ လူရမ်းကားများ၊ နိုင်လိုမင်းထက်ပြုသူများနှင့် ဆိုးယုတ်သောသူများတည်းဟူသော ဤအသုံးအနှုန်းများနှင့် လူစားမျိုးများအား ရည်ညွှန်းနေခြင်းဖြစ်သည်ကို ၎င်းတို့ နားလည်ကြလိမ့်မည်။ ဤအတန်းအစားနှင့် ၎င်းတို့ သက်ဆိုင်သည်ကို ကြားသည့်အခါ ၎င်းတို့ ဝမ်းသာကြလိမ့်မည်လော။ (ဝမ်းသာကြမည်မဟုတ်ပါ။) ၎င်းတို့ လုံးဝ ဝမ်းသာကြမည်မဟုတ်။ ပြီးလျှင် သင်သည် အခြားတစ်ခုတလေကို ပြောစရာ လိုအပ်လိမ့်မည်လော။ (လိုအပ်လိမ့်မည် မဟုတ်ပါ။) ၎င်းတို့၏ ရှက်ဖွယ်ကောင်းသော လျှို့ဝှက်ချက်သည် စာတစ်ကြောင်းဖြင့် ဖော်ထုတ်ခံရပြီး ဖြစ်လိမ့်မည်။ “သို့ဖြစ်၍ သင်သည် ထိုလူစားမျိုးဖြစ်သည်။ သင်သည် အပျက်သဘောဆောင်သည့် အရာများအကြောင်းကို အပြုသဘောဆောင်သည့် အရာများ ဖြစ်ခဲ့သည့်အလား ကြွားဝါလျက် ဤနေရာတွင် သင့်ကိုယ်သင် ကြွားလုံးထုတ်နေဆဲဖြစ်သည်။ မည်သည့်အရာကို လုပ်ဆောင်ဖို့ သင် ကြိုးစားနေသနည်း။ ဤသည်မှာ ဘုရားသခင်၏ အိမ်တော်ဖြစ်သည်၊ ဤနေရာတွင် မကြွားနှင့်။ ဤသည်မှာ သင်အတွက် ကြွားရမည့်နေရာ မဟုတ်ပေ။ သင် ကြွားလိုလျှင် ထွက်သွားလော့။ ဘုရားအိမ်တော်သည် သမ္မာတရား အုပ်စိုးသည့်နေရာတစ်ခုဖြစ်သည်၊ သင် ဝင့်ဝင့်ကြွားကြွား လျှောက်ပြီး သင်၏ ဒုစရိုက်အမှုများကို ကြေညာရမည့် တစ်နေရာရာ မဟုတ်ပေ။ ဘုရားအိမ်တော်တွင် ကောက်ကျစ်ဆိုးယုတ်ပြီး အပျက်သဘောဆောင်သည့်အရာများကို ကြွားလုံးထုတ်ခြင်းအားဖြင့် မည်သည့်အရာကို သင် ဆိုလိုသနည်း။ သင်၏ ဆိုလိုရင်းမှာ ဘုရားသခင်၏ အမှုတော်က သင့်အထဲတွင် ရလဒ်များ စွမ်းဆောင်ရရှိပြီးဖြစ်သည်ဟူ၏။ ယင်းကို ဘုရားသခင်က ပြောခဲ့သလော။ သင်သည် ဘုရားသခင်ကို ကျေးဇူးတင်နေခြင်း မရှိပေ။ သင်သည် သင်၏ ဒုစရိုက်အမှုများကို ကြွားဝါနေခဲ့ခြင်း ဖြစ်သည်။ ဤစကားများဖြင့် မည်သူ့ကို သင် လှည့်ဖြားဖို့ ကြိုးစားနေသနည်း။ သုံးနှစ်အရွယ် ကလေးတစ်ဦးကို သင် အရူးလုပ်ကောင်း လုပ်နိုင်မည်ဖြစ်သော်လည်း ညီအစ်ကို မောင်နှမများကို သင် အရူးလုပ်၍မရပါ။ ဤအရာမှ သင် လွတ်မြောက်မသွားနိုင်ပါ”ဟူ၍ ဖြစ်သည်။ ၎င်းတို့သည် ဤပုံစံဖြင့် ဖော်ထုတ်ခြင်းခံရကြသည်။ အန္တိခရစ်များက ဤအရာကို ကြားပြီးသည်နှင့်တစ်ပြိုင်နက် ပထမဦးစွာ ၎င်းတို့အပေါ် သင် မလိုမုန်းထား စိတ်မရှိသည်ကို ခံစားမိကြလိမ့်မည်။ ဒုတိယအနေဖြင့် သင်၏ စကားများက တိကျမှန်ကန်လိမ့်မည်။ တတိယအနေဖြင့် ၎င်းတို့ကို သင် ရည်ရွယ်တိုက်ခိုက်ခြင်း ရှိခဲ့မည် မဟုတ်ပေ။ ပြီးလျှင် စတုတ္ထအနေဖြင့် ဤစကားများက အမှန်တရားဖြစ်ပြီး ယင်းတို့ကို ပြောဆိုရာ၌ သင် လုံးဝ ချဲ့ကားပြောဆိုခဲ့မည် မဟုတ်ပေ။ ဤစကားများကို ၎င်းတို့ ကြားပြီးသည်နှင့်တစ်ပြိုင်နက် ၎င်းတို့သည် မိမိတို့ကိုယ်ကို ချက်ချင်း ချုပ်တည်းလိမ့်မည်။ ၎င်းတို့သည် အဘယ်ကြောင့် မိမိတို့ကိုယ်ကို ချုပ်တည်းကြလိမ့်မည်နည်း။ သင်၏ စကားများက ၎င်းတို့ကို ကသိကအောက် ဖြစ်စေမည်ဖြစ်ပြီး ၎င်းတို့ကို အရှက်ရစေလိမ့်မည်။ ၎င်းတို့အနေဖြင့် သင့်ရှေ့မှောက်တွင် တစ်ဖန် ရှိသည့်အခါ ထိုသို့သော စကားများကို ထပ်ပြောဖို့ ရှက်ကြလိမ့်မည်။ ထိုသို့သော အရာများကို ၎င်းတို့ တစ်ဖန်ပြောဆိုလျှင်ပင် သင့်တော်သော အချိန်အခါကို ရှာရလိမ့်မည်ဖြစ်ပြီး မည်သူ နားထောင်နေသည်ကို စစ်ဆေးရလိမ့်မည်။ မည်သို့ဆိုစေ သင်၏ ရှေ့မှောက်တွင် ထိုအရာများကို ၎င်းတို့ တစ်ဖန် ပြောဝံ့ကြလိမ့်မည် မဟုတ်ပေ။ ဤအရာက ၎င်းတို့ကို ချိုးနှိမ်ပြီးဖြစ်သည် မဟုတ်လော။ ထိုသို့သော လူတစ်ဦးကို သင် ကြုံလျှင် ၎င်းအား ဤကဲ့သို့ သင် ပြောဝံ့လိမ့်မည်လော။ (ပြောဝံ့ပါမည်။) ဤလူစားမျိုးကို ဆက်ဆံရမည့် နည်းလမ်းတစ်ခု ရှိသည်။ သင်သည် တဇောက်ကန်းဖြစ်ဖို့ သို့မဟုတ် ရိုင်းစိုင်းဖို့ မလိုအပ်ပေ၊ အပြုံးတစ်ချက်ဖြင့်သာ ၎င်းတို့ကို ချိုးနှိမ်လော့။ ဤအရာကို စာတန်အား ဖော်ထုတ်ခြင်းနှင့် အရှက်ခွဲခြင်းဟု ခေါ်သည်။ ဤအရာကို မိမိ၏ သက်သေခံချက်တွင် ခိုင်မာစွာ ရပ်တည်ခြင်းဟုခေါ်သည်။ ၎င်းတို့ကို သင်၏ ဖော်ထုတ်နိုင်စွမ်းက သင်သည် ၎င်းတို့ကို ထိုးထွင်းသိမြင်မိပြီး ဖြစ်ကြောင်း၊ ၎င်းတို့ကဲ့သို့သော လူများကို သင် မနှစ်သက်ကြောင်း၊ ၎င်းတို့ကဲ့သို့သော လူများကို သင် မုန်းကြောင်း၊ ၎င်းတို့ကဲ့သို့သော လူများကို သင် အထင်သေးကြောင်း သက်သေပြပေသည်။ ဤလူများသည် အပျက်သဘောဆောင်သည့် စရိုက်လက္ခဏာများနှင့်ဆိုင်သည့် လူတန်းစားများထဲတွင် ရှိပြီး သင်သည် ၎င်းတို့နှင့် လုံးဝ ဆန့်ကျင်ဘက် ဖြစ်သည်။ သင့်ရှေ့တွင် ၎င်းတို့ သိမ်ငယ်ကြသည်။ သင်သည် ၎င်းတို့ထက် သာ၍ အားကြီးပြီး သာ၍ တော်ဖြောင့်ပေသည်။

အန္တိခရစ်များ ပြုပြင်ခံရသည့်အခါ၊ ရံဖန်ရံခါ ညီအစ်ကို မောင်နှမများ၏ ဖော်ထုတ်ခြင်းကို ၎င်းတို့ ခံရသည့်အခါ မည်သည့် အရှက်မဲ့သော စကားနှစ်ခွန်းကို ၎င်းတို့ ဟကြသနည်း။ (“သင်သည် ကျွန်ုပ်ကို ပြုပြင်ဖို့ ဝါနုလွန်းပါသေးသည်” “ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ဂရုစိုက်မည် မဟုတ်ပါ”ဟူသည်တို့ ဖြစ်သည်။) လူအများစုက ဤစကားနှစ်ခွန်းကို ပြောနိုင်ကြမည် မဟုတ်၊ ဟုတ်သလော။ ဤစကားများတွင် မည်သည့် ထူးခြားသော လက္ခဏာများရှိသနည်း။ ယင်းတို့သည် စာတန်၏ ဟိတ်ဟန်ထုတ်ခြင်းနှင့် စာတန်၏ ကောက်ကျစ်ဆိုးယုတ်သော စိတ်သဘောထားတို့၏ အဟန့်ကောင်းသော ပုံစံဖြင့် လူမိုက်ဆန်ပြီး ယုတ်ညံ့သည်။ ဤစကားများသည် ပုံမှန်လူတစ်ဦး၏ နှုတ်မှ ထွက်လာမည်မဟုတ်သည်မှာ သိသာထင်ရှားသည်၊ အထူးသဖြင့် သမ္မာတရားကို လိုက်စားသော တစ်စုံတစ်ဦးထံမှ ထွက်လာမည် မဟုတ်ပေ။ ဤစကားများကို ပြောသည့်သူများတွင် စာတန်၏ ရက်စက်ကြမ်းကြုတ်သော စိတ်သဘောထား ရှိသည်မှာ သိသာထင်ရှားလှသည်။ ၎င်းတို့သည် ဆိုးယုတ်ကြပြီး အန္တိခရစ်များ ဖြစ်ကြသည်။ သမ္မာတရားကို ၎င်းတို့ မချစ်ကြသကဲ့သို့ ဆိုးယုတ်သည့် အင်အားစုများ၊ အကြမ်းဖက်မှု၊ စာတန်၏ ရက်စက်ကြမ်းကြုတ်သော အင်အားစုများနှင့် စိတ်သဘောထားတို့ကို ကြည်ညိုကြသည်။ ၎င်းတို့ ပြောသည့် ဤစကားနှစ်ခွန်းမျှမှပင် ဤအနှစ်သာရကို ရိပ်စားမိနိုင်သည်။ ဤစကားများကို ၎င်းတို့ ပြောသည့်အခါ ၎င်းတို့၏ စိတ်သဘောထားများနှင့် အနှစ်သာရတို့ ထုတ်ဖော်ခံရသည်။ သာမန်ဖြစ်သည့်၊ ပုံမှန်ဖြစ်သည့်၊ ဖောက်ပြန်ပျက်စီးသော လူသားမျိုးနွယ်ထဲတွင် ဤစကားများကို ပြောသည့် မည်သူမဆိုသည် ကောင်းမြတ်ခြင်းမရှိသကဲ့သို့ ဤစကားများကို ကြားလင့်ကစား မပြောသည့်သူ မည်သူမဆို၊ ဤစကားများကို ပြောသည့်သူများက ရှက်ဖွယ်ကောင်းပြီး ရက်စက်ကြမ်းကြုတ်သည်ဟု ထင်သောသူ၊ မိမိတို့ကိုယ်၌က ဤပုံစံဖြင့် စကားမပြောနိုင်သူ၊ တစ်စုံတစ်ဦးကို ၎င်းတို့ မည်မျှ မုန်းသည်ဖြစ်စေ၊ မကျေမချမ်းဖြစ်ပြီး အထင်သေးသည်ဖြစ်စေ ဤစကားများကို ပြောဖို့ မဖြစ်နိုင်သူနှင့် ဤစကားများကို ပြောသည့်လူတို့အား အထင်သေးသောသူ မည်သူမဆိုတို့ဖြစ်သည့် ထိုသို့သောလူများသည် ရှက်စိတ်တစ်ခုခု ရှိနေဆဲဖြစ်ပြီး ၎င်းတို့၏ လူ့သဘာဝ၌ တော်ဖြောင့်သော ဘက်ခြမ်းရှိနေဆဲဖြစ်သည်။ သို့သော် ဤစကားများကို မကြာခဏ ပြောသည့်သူများ၊ ဤစကားများကို အမှုအရာများ ၎င်းတို့ ကိုင်တွယ်ကာ ကျင့်ကြံပြုမူပုံအတွက် အမြင့်မားဆုံးသော စည်းမျဉ်းများအဖြစ် မကြာခဏ သဘောထားသောသူများသည် ဧကန်မုချ စာတန်၏ ဂိုဏ်းဝင် အန္တိခရစ်များ ဖြစ်ပေသည်။ လူအချို့က “ဘုရားသခင်ကို မယုံကြည်မီတွင် ဤစကားများ ကောင်းသလော၊ သို့မဟုတ် ဆိုးသလောဟူသည်ကို ကျွန်ုပ် မသိခဲ့ပါ။ ကျွန်ုပ် ငယ်ရွယ်ချိန်တွင် ထိုစကားများကို သုံးခဲ့သော်လည်း အသက်အနည်းငယ်ကြီးလာပြီး ပိုရင့်ကျက်လာပြီးနောက်တွင် ထိုစကားများကို ကျွန်ုပ် မပြောတော့ပါ”ဟု ပြောကြသည်။ ဤသည်တို့မှာ အန္တိခရစ်များ ဖြစ်သလော။ မဟုတ်ပေ။ လူတို့သည် ငယ်ရွယ်ပြီး မသိနားမလည်ခဲ့ချိန်တွင် လူ့အဖွဲ့အစည်းနှင့်လည်းကောင်း၊ လူထုနှင့်လည်းကောင်း ပထမဆုံး ကြုံရသောအခါ ဤစကားများကို ကောင်းသော စကားများ၊ အဆင့်အတန်းမြင့်သော စကားများအဖြစ် သဘောထားမိကြသည်။ ၎င်းတို့သည် အလွန်ငယ်ရွယ်ပြီး မရင့်ကျက်ခြင်းသာ ဖြစ်သည်။ ၎င်းတို့ အနည်းငယ်ကြီးပြင်းလာပြီး ကောင်းမြတ်ခြင်းနှင့် ဆိုးယုတ်ခြင်းကို ခွဲခြားနိုင်သည့်အခါ၊ လူကောင်းနှင့် လူဆိုးကို ခြားနားသိမြင်နိုင်သည့်အခါတွင် ဤစကားများကို မပြောကြတော့ပေ။ ထိုသို့သော လူများတွင် အသိစိတ်နှင့် ဆင်ခြင်တုံတရား အနည်းငယ် ရှိနေကြဆဲဖြစ်သည်။ ဤအနည်းငယ်သော အသိစိတ်နှင့် ဆင်ခြင်တုံတရားက မည်သည့်နေရာမှ လာသနည်း။ ၎င်းတို့၏ ကောင်းမြတ်ခြင်းနှင့် ဆိုးယုတ်ခြင်းကို ခွဲခြားနိုင်စွမ်း၊ မည်သည့်အရာက ဟုတ်မှန်ခြင်းဖြစ်ပြီး မည်သည့်အရာက မုသားဖြစ်သည်၊ မည်သည့်အရာက မှန်ကန်ပြီး မည်သည့်အရာက မှားယွင်းသည်ဟူသည်ကို သိနိုင်စွမ်းမှ လာပေသည်၊ ၎င်းတို့ ပြုမူ၊ ပြောဆိုပုံ၊ အမှုအရာများကို ကိုင်တွယ်ပြီး ကျင့်ကြံပြုမူပုံတွင် ရွေးချယ်မှုများနှင့် စည်းများ ရှိကြခြင်းမှ လာပေသည်။ ထိုအရာသည် ၎င်းတို့အနေဖြင့် စာတန်များ မဟုတ်ကြခြင်း၊ ဆိုးယုတ်သောလူများ မဟုတ်ကြခြင်း၊ သားရဲတိရစ္ဆာန်များ မဟုတ်ကြခြင်းမှ လာသည်၊ ၎င်းတို့က စံနှုန်းများ၊ စည်းမျဉ်းများဖြင့် ကျင့်ကြံပြုမူခြင်းနှင့် တည်ကြည်ဖြောင့်မတ်သောလူများဖြစ်ခြင်းမှ လာပေသည်။

အန္တိခရစ်များကို ဖော်ထုတ်ခြင်းအားဖြင့် ၎င်းတို့၏ “ဉာဏ်ပညာရှိသော စကားများ”၊ ၎င်းတို့ ဘဝဆောင်ပုဒ်များနှင့် ၎င်းတို့၏ မကြာခဏ ပြောဆိုသည့် ဆိုရိုးများအားလုံး ထုတ်ဖော်ခံရသည်။ ဤအရာများ ထုတ်ဖော်ခံရသည်နှင့်အမျှ ၎င်းတို့၏ သဘာဝ အနှစ်သာရလည်း ပေါ်ထွက်လာကာ အခြားသူတို့အား ပိုပိုပြီး ရှင်းလင်းစွာ မြင်တွေ့ရန် ထောက်ကူပေးလေသည်။ ဤအရာများကို ဖော်ထုတ်ခြင်းမရှိဘဲ လူတို့က ဤရံဖန်ရံခါ သို့မဟုတ် မကြာခဏ ကြားရသည့် စကားများကို သာမန်စကားများအဖြစ် သဘောထားကြကာ ယင်းတို့အပေါ် ပိုင်းခြားသိမြင်မှုမရှိကြလျှင် ၎င်းတို့သည် ထိုစကားများကို စရိုက်လက္ခဏာ သရုပ်ဖော်နိုင်ကြမည် မဟုတ်ပေ။ သင်သည် ထိုစကားများကို စရိုက်လက္ခဏာ သရုပ်မဖော်နိုင်လျှင် သမ္မာတရားနှင့်ဆိုင်သည့် သင်၏ သိနားလည်မှု သို့မဟုတ် အမှန်နှင့်အမှားကို သိသည့် သင်၏ အသိပညာသည် အဘယ် အသုံးဝင်သနည်း။ ဤအရာများက သင်၏ ရပ်တည်ချက်ကို လွှမ်းမိုးနိုင်သလော။ သင်၏ ရှုထောင့်ကို လွှမ်းမိုးနိုင်သလော။ (မလွှမ်းမိုးနိုင်ပါ။) သို့ဆိုလျှင် သင်သည် မည်သည့်အရာက ဖောက်ပြန်ပျက်စီးမှု၏ ပုံမှန် ထုတ်ဖော်ချက်တစ်ခုဖြစ်ပြီး မည်သည့်အရာက အန္တိခရစ်၏ အနှစ်သာရနှင့်ဆိုင်သည့် သရုပ်သကန်တစ်ခု ဖြစ်သည်ကို ပိုင်းခြားသိမြင်နိုင်ခြင်း မရှိပေ။ ဤအနှစ်သာရများကို သင် ရှင်းလင်းစွာ ပိုင်းခြားသိမြင်နိုင်သည့်အခါ ယင်းတို့ကို တိကျမှန်ကန်စွာ စရိုက်လက္ခဏာ သရုပ်ဖော်ပြီး ခွဲခြားနိုင်ကာ အပြုသဘောဆောင်ခြင်းနှင့် အပျက်သဘောဆောင်ခြင်း၊ ပုံမှန်နှင့် မူမမှန်သောအရာတို့၏ အမျိုးမျိုးသော သရုပ်သကန်များ၊ ထုတ်ဖော်ချက်များ၊ စိတ်သဘောထားများအပြင် အနှစ်သာရများကို ရှင်းလင်းစွာ ပိုင်းခြားသိမြင်နိုင်သည့်အခါ ထိုအခါမှသာ လူများနှင့် အမှုအရာများကို သာ၍ မှန်ကန်တိကျစွာ သင် ပိုင်းခြားသိမြင်နိုင်လိမ့်မည် ဖြစ်သည်။ သို့မဟုတ်လျှင် အန္တိခရစ်တစ်ဦး၏ သရုပ်သကန်တစ်ခုမှာ သာမန် ဖောက်ပြန်ပျက်စီးခြင်း သို့မဟုတ် ပုံမှန် ထုတ်ဖော်ချက်တစ်ခုဖြစ်သည်ဟု သင် မှားယွင်းစွာ တွေးထင်မိလိမ့်မည်ဖြစ်ပြီး ဖောက်ပြန်ပျက်စီးခြင်း၏ သာမန် ထုတ်ဖော်ချက်အချို့ကို အန္တိခရစ်များ၏ အနှစ်သာရနှင့်ဆိုင်သည့် သရုပ်သကန်များအဖြစ် သင် တစ်ခါတစ်ရံ တလွဲထင်မိလိမ့်မည်ဖြစ်သည်။ ဤသည်မှာ ရောထွေးမိခြင်း ဖြစ်သည် မဟုတ်လော။ သင့်အနေဖြင့် ခေါင်းဆောင်တစ်ဦးဖြစ်ပြီး သင်၏ တာဝန်နယ်ပယ်အတွင်းတွင် အန္တိခရစ်များရှိသည် ဆိုပါစို့။ ၎င်းတို့ကို သင် နေခွင့်ပေးပြီး ဖောက်ပြန်ပျက်စီးမှု ထုတ်ဖော်ချက်များရှိသည့် သာမန် ညီအစ်ကို မောင်နှမများကို သင် နှင်ထုတ်ပါက ဤသည်မှာ အမှားတစ်ခု ဖြစ်သည် မဟုတ်လော။ (ဟုတ်ပါသည်။) ထို့ကြောင့် ဤအသေးစိတ်ကျပြီး တိကျသည့် ခြားနားချက်များကို သိနားလည်ခြင်းက အလွန်အရေးကြီးပေသည်။

အန္တိခရစ်များက ပြုပြင်ခြင်းကို ရင်ဆိုင်ရသည့်အခါ ၎င်းတို့၏ သရုပ်သကန်များသည် ငါတို့ ယခုတင် ဆွေးနွေးပြီးသည့်အရာထက် များစွာ သာ၍ဆိုးရွားသည်။ ၎င်းတို့သည် မဖွယ်မရာသော စကားနှစ်ခွန်းသာ ပြောလိမ့်မည် မဟုတ်၊ သို့မဟုတ် အနည်းငယ် မကျေမချမ်း ဖြစ်ရုံမျှဖြစ်လိမ့်မည် မဟုတ်ပေ။ ၎င်းတို့သည် သာ၍များသော အမှုအရာများကို လုပ်ဆောင်လိမ့်မည်ဖြစ်ပြီး သာ၍ မဖွယ်မရာသော စကားများကို ပြောလိမ့်မည်။ ထို့ထက်ပင်ပို၍ သာ၍များသော ဆိုးယုတ်သည့် အရာအချို့၊ ဘုရားအိမ်တော်၏ အလုပ်ကို အပြင်းအထန် နှောင့်ယှက်ပြီး ပုံမှန် အသင်းတော် အသက်တာကို နှောင့်ယှက်သည့် အရာအချို့ကို ၎င်းတို့က လုပ်ဆောင်ကြလိမ့်မည်။ ယခုတွင် ၎င်းတို့က အန္တိခရစ်များဖြစ်ကြောင်း၊ ၎င်းတို့၏ လုပ်ဆောင်ချက်များနှင့် ကျင့်ကြံပြုမူခြင်းတို့က အန္တိခရစ်များ၏ လုပ်ဆောင်ချက်များနှင့် ကျင့်ကြံပြုမူခြင်းများဖြစ်ကြောင်းနှင့် ၎င်းတို့၏ စိတ်သဘောထားများက အန္တိခရစ်များ၏ စိတ်သဘောထားများ ဖြစ်ကြောင်းတို့ကို လူတို့အား ရှင်းလင်းစွာ မြင်ခွင့်ပေးပြီး ထိုးထွင်းသိမြင်ခွင့်ပေးသည့် စကားနှစ်ခွန်းသုံးခွန်း ပြောဆိုခြင်းအပြင် အခြားမည်သည့်အရာကို အန္တိခရစ်များ လုပ်ဆောင်နိုင်သည်နှင့်ပတ်သက်၍ ကြိုးစားမိတ်သဟာယပြုကြလော့။ ဤနည်းဖြင့် သာ၍ ကြီးမားသော အဖျက်အမှောင့်များ မဖန်တီးမီတွင် ဤအန္တိခရစ်များကို ညီအစ်ကို မောင်နှမများက အန္တိခရစ်များအဖြစ် ပိုင်းခြားသိမြင်ကာ ခွဲခြားနိုင်ကြပေသည်။ ဤနည်းအားဖြင့် တစ်ဖက်တွင် ညီအစ်ကို မောင်နှမများက ၎င်းတို့၏ အသက်ဝင်ရောက်မှုအတွက် သာ၍ ကြီးမားသော ဘေးဒုက္ခကို ခံစားရခြင်းအား ရှောင်ရှားနိုင်ပြီး အခြားတစ်ဖက်တွင် ဘုရားအိမ်တော်၏ အလုပ်ကို အန္တိခရစ်များက ဖြစ်စေသည့် နှောင့်ယှက်ခြင်းနှင့် အဖျက်အမှောင့်လုပ်ခြင်းတို့အား တားဆီး၍ရနိုင်ပေသည်။ ဤပြဿနာကို သာ၍ စောစီးစွာ ရှာဖွေတွေ့ရှိခြင်း၊ ဖြေရှင်းခြင်း၊ တားဆီးခြင်းနှင့် ပြုပြင်ခြင်းသည် နောက်ကျမှ လုပ်ဆောင်သည်ထက် သာ၍ ကောင်းသည် မဟုတ်လော။ (ကောင်းပါသည်။) သို့ဆိုလျှင် ဆက်လက်၍ မိတ်သဟာယပြုလော့။ (အန္တိခရစ်များက ပြုပြင်ခံရသည့်အခါ သမ္မာတရားကို လက်မခံသကဲ့သို့ လူတို့ကို တိုက်ခိုက်ဖို့ အချို့သော စကားများကို ပြောကြသည်။ ၎င်းတို့ကို မည်သူက အကြံပေးသည်ဖြစ်စေ ထိုအကြံက ၎င်းတို့၏ အဆင့်အတန်း သို့မဟုတ် မာနကို ထိသရွေ့၊ အန္တိခရစ်များက အသင်းတော်တွင် ထိုလူကို ဝေဖန်ကြလိမ့်မည်ဖြစ်ပြီး မိမိတို့၏ အဆင့်အတန်းနှင့် မာနကို ခုခံကာကွယ်ဖို့အတွက် သမ္မာတရားကို လွဲချော်စေကြလိမ့်မည်။) အခြားတစ်ခုတလေ ရှိသလော။ (သူ့အတွက် ဆိုးကျိုးဖြစ်စေသောအရာ တစ်ခုတလေကို လုပ်ဆောင်ခဲ့သူ မည်သူကိုမဆို ဖျက်ဆီးဖို့ ခြိမ်းခြောက်ခဲ့သည့် ဆိုးယုတ်သော လူတစ်ဦးကို တစ်ချိန်က ကျွန်ုပ် တွေ့ဆုံခဲ့သည်။ ထိုအချိန်က သမ္မာတရားကို ကျွန်ုပ်တို့ နားမလည်ခဲ့ကြသကဲ့သို့ ထိုးထွင်းသိမြင်မှု ကင်းမဲ့ခဲ့ကြသည်။ ကျွန်ုပ်တို့က သူ့ကို ကြောက်ရွံ့ခဲ့ကြသည်။ သူသည် သူ၏ တာဝန်ကို ထမ်းဆောင်နေစဉ် ထင်ရာမြင်ရာနှင့် မဆင်မခြင် ပြုမူခဲ့ပြီး သူ၏ အလုပ်တွင် ပြဿနာအချို့ကို ကျွန်ုပ်တို့ မြင်ကာ သူ့ကို တိုင်ကြားချင်ခဲ့ကြချိန်တွင် သူသည် ကျွန်ုပ်တို့ကို ဟန့်တားပြီး တိုင်ကြားခွင့်မပေးခဲ့ပါ။ ကျွန်ုပ်တို့က သမ္မာတရားကို မပိုင်ဆိုင်ခဲ့သောကြောင့် ထိုအချိန်တွင် ပြန်မငြင်းခုံဝံ့ခဲ့ကြသကဲ့သို့ သူ့ကို ချက်ချင်း မတိုင်ကြားခဲ့ကြပါ။ ယင်းက နောက်ဆုံးတွင် အသင်းတော်၏ အလုပ်ကို ကြီးမားသည့် ဆုံးရှုံးမှုများ ဖြစ်စေခဲ့သည်။ ဤသည်မှာ ကျွန်ုပ်တို့က အန္တိခရစ်များအပေါ် ထိုးထွင်းသိမြင်မှု ကင်းမဲ့ခဲ့ခြင်းအားဖြင့် ဖြစ်ခဲ့ခြင်းဖြစ်သည်။ သူသည် နောက်ထပ် ဒုစရိုက်အမှုများစွာ ပြုလုပ်ပြီးသည့်နောက်တွင်သာ နှင်ထုတ်ခြင်းခံခဲ့ရသည်။) ဤကိစ္စရပ်တွင် သင်တို့သည် သင်တို့၏ သက်သေခံချက်၌ ခိုင်မာစွာ ရပ်တည်ဖို့ သို့မဟုတ် ဘုရားအိမ်တော်၏ အကျိုးစီးပွားများကို ကာကွယ်ဖို့ ပျက်ကွက်ခဲ့ကြပြီး ဘုရားအိမ်တော်၏ အလုပ်ကို ဆုံးရှုံးမှုများ ဖြစ်ခွင့်ပေးခဲ့သည်။ သင်တို့သည် ဤအရာအတွက် တာဝန်ရှိပေသည်။ ယခုတွင် ဤလူသည် တရားနည်းလမ်းကျစွာ နှင်ထုတ်ခံခဲ့ရခြင်းဖြစ်ပြီး မတော်မတရား ဆက်ဆံခံရခြင်း မဟုတ်ဟု ထင်ရသည်။ သင်တို့သည် အနာဂတ်တွင် ဤလူစားမျိုးနှင့် တစ်ဖန် ကြုံရလျှင် ၎င်းကို သင်တို့ ထိုးထွင်းသိမြင်နိုင်ကြလိမ့်မည်လော။ (ဘုရားသခင်၏ မိတ်သဟာယမှတစ်ဆင့် အန္တိခရစ်များကို ထိုးထွင်းသိမြင်ခြင်းနှင့်ပတ်သက်သည့် သမ္မာတရား၏ ဤသွင်ပြင်လက္ခဏာအပေါ်အနည်းငယ် သာ၍ ရှင်းလင်းသွားသည်ဟု ကျွန်ုပ် ခံစားရပါသည်။)

ဘုရားအိမ်တော်က အန္တိခရစ်များကို အဘယ်ကြောင့် နှင်ထုတ်ချင်သနည်း။ ၎င်းတို့ကို ဆက်နေခိုင်းပြီး အစေခံမှုပေးခွင့်ပြုခြင်းက အဆင်ပြေမည်လော။ ၎င်းတို့ကို နောင်တရဖို့ အခွင့်အရေးပေးခြင်းက အဆင်ပြေမည်လော။ (အဆင်ပြေမည် မဟုတ်ပါ။) ၎င်းတို့အနေဖြင့် သမ္မာတရားကို လိုက်စားနိုင်မည့် အခွင့်အရေးတစ်ခုတလေ ရှိသလော။ (အန္တိခရစ်များက သမ္မာတရားကို မလိုက်စားနိုင်ကြပါ။) ယခုတွင် အန္တိခရစ်များသည် စာတန်နှင့် သက်ဆိုင်သည့် ဆိုးယုတ်သော လူများဖြစ်ပြီး နောင်တမရနိုင်ကြောင်းကို သင် သိရှိပြီးဖြစ်သည်။ ယင်းကြောင့် ၎င်းတို့ နှင်ထုတ်ခံရခြင်းဖြစ်သည်။ မည်သူမျှ ပေါ့ပေါ့တန်တန် နှင်ထုတ်ခြင်းမခံကြရပေ။ လူကောင်းများအနေဖြင့် အမှားမှားအယွင်းယွင်း စွပ်စွဲမခံရဖို့အလို့ငှာလည်းကောင်း၊ မည်သူမျှ ပေါ့ပေါ့တန်တန် နှင်ထုတ်မခံရဖို့ သို့မဟုတ် ဖျက်ဆီးခြင်း မခံရဖို့အလို့ငှာလည်းကောင်း ဘုရားအိမ်တော်သည် ၎င်းတို့ကို နောင်တရဖို့ အခွင့်အရေးများ ထပ်တလဲလဲ ပေးကာ လူးသာလွန့်သာ အခြေအနေ ပေးလျက် စိတ်ရှည်ခြင်းကို အကြိမ်ကြိမ် ကျင့်သုံးလေသည်။ ဘုရားသခင်ကို နှစ်ပေါင်းများစွာ ယုံကြည်ဖို့မှာ ၎င်းတို့အတွက် လွယ်ကူသောအရာတစ်ခု မဟုတ်ပေ။ ဘုရားအိမ်တော်သည် ၎င်းတို့ အပြည့်အဝ ပိုင်းခြားသိမြင်ခြင်းကို မခံရမချင်း၊ ၎င်းတို့ လုံးဝ ထုတ်ဖော်မခံရမချင်း လူတိုင်းအပေါ် သည်းခံသည်။ သို့သော် အန္တိခရစ်များသည် နောင်တရနိုင်ကြသလော။ ၎င်းတို့ နောင်တမရနိုင်ကြပေ။ ဘုရားအိမ်တော်၌ ၎င်းတို့ ဆောင်ရွက်သည့် အခန်းကဏ္ဍသည် ဘုရားအိမ်တော်၏ အလုပ်ကို ဖျက်ဆီး၊ နှောင့်ယှက်ကာ အဖျက်အမှောင့် လုပ်နေသည့် စာတန်၏ အစေခံများ၏ အခန်းကဏ္ဍဖြစ်သည်။ ၎င်းတို့တွင် ဆုကျေးဇူးနှင့် ပါရမီအချို့ရှိလျှင်ပင် ၎င်းတို့အနေဖြင့် မိမိတို့တာဝန်ကို ကောင်းစွာ ထမ်းဆောင်ဖို့ သို့မဟုတ် မှန်ကန်သည့် လမ်းကြောင်းပေါ် တက်ရောက်ဖို့ တကယ်ကို မကြိုးစားနိုင်ပေ။ အန္တိခရစ်များတွင် အသုံးဝင်သော သွင်ပြင်လက္ခဏာအချို့ ရှိလျှင်ပင် ၎င်းတို့သည် ဘုရားအိမ်တော်၌ ဘုရားသခင်၏ အမှုတော်အတွက် အပြုသဘောဆောင်သည့် ပံ့ပိုးမှုတစ်ခုကို လုံးဝ ပြုလုပ်ကြမည် မဟုတ်ပေ။ ၎င်းတို့သည် ဘုရားသခင်၏ အမှုတော်ကို နှောင့်ယှက်ခြင်း၊ အဖျက်အမှောင့်လုပ်ပြီး ယုတ်လျော့စေခြင်းတို့သာ ပြုလုပ်ကြပြီး ကောင်းမွန်သည့်အရာများကို မလုပ်ဆောင်ကြပေ။ သင်က ၎င်းတို့ကို စောင့်ကြည့်လေ့လာဖို့ ဆက်နေခိုင်းပြီး နောင်တရဖို့ အခွင့်အရေးပေးသော်လည်း ၎င်းတို့က နောင်တရနိုင်စွမ်း မရှိခဲ့ကြပေ။ နောက်ဆုံးတွင် ခံယူကျင့်သုံးခဲ့သည့် ဖြေရှင်းချက်မှာ ၎င်းတို့ကို နှင်ထုတ်ခြင်း ဖြစ်သည်။ ၎င်းတို့ကို မနှင်ထုတ်မီတွင် ဤလူစားမျိုးသည် နောင်တရဖို့ထက် သေဆုံးလိုမည့်အန္တိခရစ်တစ်ဦးဖြစ်ကြောင်း၊ ၎င်းတို့သည် ဘုရားသခင်နှင့် သမ္မာတရားအပေါ် ဆန့်ကျင်ရန်လိုကြကြောင်း အမှန်တရားကို သင် ထိုးထွင်းသိမြင်နှင့်ခဲ့ပြီးဖြစ်သည်။ ထို့ကြောင့် ၎င်းတို့ နှင်ထုတ်ခံခဲ့ကြရခြင်း ဖြစ်သည်။ ၎င်းတို့သည် လူကောင်းတစ်ဦးဖြစ်လျှင် နှင်ထုတ်ခြင်းခံခဲ့ကြပြီး ဖြစ်မည်လော။ ၎င်းတို့က သမ္မာတရားကို လက်ခံပြီး နောင်တရနိုင်ခဲ့မည်ဆိုလျှင် နှင်ထုတ်ခြင်းခံခဲ့ကြပြီးဖြစ်မည်လော။ အလွန်ဆုံးအနေဖြင့် ၎င်းတို့၏ တာဝန်မှ ၎င်းတို့ ဖြုတ်ချခံရပြီး ဖြစ်မည်ဖြစ်ကာ ဝိညာဉ်ရေးရာ ဆက်ကပ်ခြင်းများနှင့် ပြန်လည်သုံးသပ်ခြင်းကို ပါဝင်ဆောင်ရွက်ဖို့ စေလွှတ်ခြင်းခံရပြီး ဖြစ်မည်ဖြစ်သည်။ ၎င်းတို့ နှင်ထုတ်ခံရပြီးဖြစ်မည် မဟုတ်ပေ။ ဘုရားအိမ်တော်က တစ်စုံတစ်ဦးကို နှင်ထုတ်ဖို့ ဆုံးဖြတ်သည်နှင့်တစ်ပြိုင်နက် ဤလူကို ဘုရားအိမ်တော်တွင် နေခွင့်ပေးလျှင် ဘေးဆိုးတစ်ခု ဖြစ်မည်ဟု ဆိုလိုပေသည်။ ၎င်းတို့သည် ကောင်းမွန်သည့်အရာများ လုပ်ဆောင်မည် မဟုတ်၊ အနှောင့်အယှက်များနှင့် အဖျက်အမှောင့်များကိုသာ ဖြစ်စေမည်ဖြစ်ပြီး မကောင်းသည့် အရာမျိုးစုံကို လုပ်ဆောင်မည် ဖြစ်သည်။ ၎င်းတို့ ရှိသည့် မည်သည့်အသင်းတော်မဆို သဲများကဲ့သို့ လူစုကွဲသွားသည့်အဆင့်ထိ၊ အလုပ်တန့်သွားသည့်အဆင့်ထိ၊ လူအများစုက အလွန် စိတ်မချမ်းမသာဖြစ်ပြီး ဘုရားသခင်၌ ၎င်းတို့၏ ယုံကြည်ခြင်း ဆုံးရှုံးကာ လူအချို့သည် မိမိတို့၏ ယုံကြည်ခြင်းကိုပင် ရပ်တန့်ချင်သကဲ့သို့ မိမိတို့၏ တာဝန်များကို ဆက်မလုပ်ဆောင်နိုင်တော့သည့်အဆင့်ထိ ၎င်းတို့၏ နှောင့်ယှက်ခြင်းခံရမည် ဖြစ်သည်။ ဤအတွက် အကြောင်းရင်းမှာ အဘယ်နည်း။ ထိုအရာကို အန္တိခရစ်များ၏ အနှောင့်အယှက်များက ဖြစ်စေခြင်း ဖြစ်သည်။ ဤအသင်းတော်က မျှော်လင့်ချက်တစ်ခုတလေ ရှိဖို့အတွက်၊ အသင်းတော် အသက်တာက ပုံမှန်ဖြစ်လာဖို့အတွက်နှင့် ဘုရားသခင်၏ ရွေးချယ်ထားသော လူတို့က ဘုရားသခင်ကို ယုံကြည်ခြင်း လမ်းကြောင်းမှန်ထဲသို့ ဝင်ရောက်နိုင်ဖို့အတွက် ဤအန္တိခရစ်ကို ကိုင်တွယ်ရမည်၊ ရှင်းလင်းပစ်ပြီး နှင်ထုတ်ရမည်ဖြစ်သည်။ လူအချို့က “ဘုရားသခင်သည် ချစ်ခြင်းမေတ္တာဖြစ်သောကြောင့် ကျွန်ုပ်တို့လည်း အန္တိခရစ်များကို နောင်တရဖို့ အခွင့်အရေး ပေးသင့်သည်”ဟု ပြောကြသည်။ ဤစကားများက အလွန်ကောင်းပုံရသော်လည်း ယင်းမှာ အမှုအရာများ အမှန်တကယ် ဖြစ်သည့်ပုံစံဖြစ်သလော။ သေချာ လေ့လာဆန်းစစ်လော့။ နှင်ထုတ်ခံခဲ့ရသည့် မည်သည့် အန္တိခရစ်များနှင့် ဆိုးယုတ်သော လူတို့သည် နောက်ပိုင်းတွင် မိမိတို့ကိုယ်ကို သိရှိလာကြပြီး သမ္မာတရားကို လိုက်စားကာ ချစ်နိုင်ကြသနည်း။ မည်သူတို့သည် နောင်တရခဲ့ကြသနည်း။ ၎င်းတို့ထဲမှ မည်သူမျှ နောင်တမရခဲ့သကဲ့သို့ ၎င်းတို့အားလုံးက မိမိတို့ အပြစ်များကို ဝန်ချဖို့ ခေါင်းမာစွာ ငြင်းဆန်ခဲ့ကြပြီး နှစ်ပေါင်းမည်မျှကြာပြီးနောက်တွင်ဖြစ်စေ ၎င်းတို့ကို သင် တစ်ဖန် မြင်တွေ့ရသည့်အခါ ၎င်းတို့က ဤပုံစံ ဖြစ်နေဆဲဖြစ်သည်၊ ထိုစဉ်အချိန်က ဖြစ်ပျက်ခဲ့သည့် ထိုအရာများကို ဖက်တွယ်နေကြဆဲဖြစ်ပြီး လက်မလွှတ်ဘဲ ရှိနေဆဲ၊ မိမိတို့ကိုယ်ကို မှန်ကြောင်းပြကာ ရှင်းပြဖို့ ကြိုးစားနေကြဆဲ ဖြစ်သည်။ ၎င်းတို့၏ စိတ်သဘောထားက လုံးဝ မပြောင်းလဲသေးပေ။ ၎င်းတို့ကို သင်က ပြန်လက်ခံပြီး အသင်းတော် အသက်တာကို ပြန်စခွင့်ပေးကာ တာဝန်တစ်ခုကို ထမ်းဆောင်ခွင့်ပေးလျှင် အသင်းတော်၏ အလုပ်ကို ၎င်းတို့ နှောင့်ယှက်ကာ အဖျက်အမှောင့် လုပ်ကြလိမ့်ဦးမည် ဖြစ်သည်။ ပေါလုကဲ့သို့ပင် ၎င်းတို့သည် မိမိတို့ကိုယ်ကို ဂုဏ်တင်ချီးကျူးကာ သက်သေခံရင်း တစ်ပုံစံတည်းသော အမှားဟောင်းများကိုပင် ပြုမိကြလိမ့်မည် ဖြစ်သည်။ ၎င်းတို့သည် သမ္မာတရား လိုက်စားခြင်း လမ်းကြောင်းကို လုံးဝ မလျှောက်နိုင်ကြသကဲ့သို့ ၎င်းတို့၏ လမ်းကြောင်းဟောင်း၊ အန္တိခရစ်တစ်ဦး၏ လမ်းကြောင်း၊ ပေါလု၏ လမ်းကြောင်းကို လျှောက်ကြလိမ့်မည် ဖြစ်သည်။ ဤသည်မှာ အန္တိခရစ်များကို နှင်ထုတ်ခြင်းအတွက် အခြေခံအကြောင်းရင်း ဖြစ်သည်။

၎င်းတို့၏ မလိုမုန်းထားသော သဘာဝကြောင့်၊ အန္တိခရစ်များသည် သမ္မာတရား လိုက်စားသောသူ မည်သူကိုမဆို အလျှော့မပေးကြပေ။ တကယ့် အလုပ်အချို့ လုပ်ဆောင်နိုင်သည့် မည်သည့်ခေါင်းဆောင်များနှင့် အမှုဆောင်များကိုမဆို ၎င်းတို့က အထင်သေးကြပြီး ၎င်းတို့ကိုယ်တိုင်သာ မှန်ကန်ကာ အခြားသူများအားလုံး မှားယွင်းသည့်အလား ခေါင်းဆောင်များနှင့် အမှုဆောင်များအားလုံးကို အယောင်ဆောင်အဖြစ် အမည်တပ်ကြသည်။ ၎င်းတို့ကို သမ္မာတရားဖြင့် မည်သို့မိတ်သဟာယ ပြုပေးသည်ဖြစ်စေ ပြုပြင်ခြင်းကို ၎င်းတို့ လုံးဝ လက်ခံကြလိမ့်မည် မဟုတ်သကဲ့သို့ ၎င်းတို့ကိုယ်ပိုင် အမြင်များကို ထိန်းသိမ်းကြလိမ့်ဦးမည်ဖြစ်သည်။ အကယ်၍ ၎င်းတို့အား ပြုပြင်သူ မည်သူမဆိုက ၎င်းတို့ကို လက်ခံယုံကြည်စေနိုင်ခြင်း မရှိလျှင် ထိုအရာကို ၎င်းတို့ လက်ခံကြလိမ့်မည် မဟုတ်။ ပြုပြင်ခံရခြင်းက အချည်းနှီးဖြစ်ပြီး သမ္မာတရားနှင့် မည်သည့် ပတ်သက်မှုမျှမရှိဟု ၎င်းတို့ တွေးထင်ကြသည်။ ဤသည်မှာ ၎င်းတို့၏ အမြင်ရှုထောင့်ဖြစ်သည်။ ၎င်းတို့သည် မိမိတို့၏ ကိုယ်ပိုင်အမြင်ရှုထောင့်များကို အစဉ်သဖြင့် ထိန်းသိမ်းသောကြောင့် သမ္မာတရားကို လက်ခံဖို့ ၎င်းတို့အတွက် အလွန်ခက်ခဲပြီး တစ်ချိန်တည်းတွင် ၎င်းတို့ကို ပြုပြင်သူတို့အား ၎င်းတို့က ဝေဖန်ကာ ရှုတ်ချကြသည်။ ပြုပြင်ခံရခြင်းကို ၎င်းတို့ သဘောထားပုံတွင် အန္တိခရစ်များက မည်သည့်စိတ်သဘောထားကို ထုတ်ဖော်ကြသနည်း။ အန္တိခရစ်များ၏ သဘာဝ အနှစ်သာရက မည်သည့်အရာဖြစ်သည်ကို သင်တို့ မြင်နိုင်သလော။ အန္တိခရစ်တို့၏ သဘာဝရှိ အဓိကစရိုက်များမှ တစ်ခုမှာ ရက်စက်ကြမ်းကြုတ်ခြင်း ဖြစ်သည်။ “ရက်စက်ကြမ်းကြုတ်ခြင်း” ဆိုသည်မှာ မည်သည့်အရာကို ဆိုလိုသနည်း။ ယင်းက ၎င်းတို့၌ သမ္မာတရားနှင့်စပ်လျဉ်း၍ အထူးသဖြင့် ဆိုးယုတ်သော သဘောထားရှိခြင်း ဖြစ်သည်၊ သမ္မာတရားကို ကျိုးနွံနာခံခြင်း မရှိရုံသာမက၊ လက်ခံဖို့ ငြင်းဆန်ရုံသာမက ၎င်းတို့ကို ပြုပြင်သူတို့ကိုပင် ပြစ်တင်ရှုတ်ချလေသည်။ ယင်းမှာ အန္တိခရစ်တို့၏ ရက်စက်ကြမ်းကြုတ်သည့် စိတ်သဘောထား ဖြစ်သည်။ ပြုပြင်ခံရခြင်းကို လက်ခံသူ မည်သူမဆိုသည် အနိုင်ကျင့်ခြင်းကို ခုခံနိုင်စွမ်း မရှိကြောင်းနှင့် အခြားသူများကို အစဉ်သဖြင့် ပြုပြင်သည့်လူများသည် အစဉ်သဖြင့် ရန်စပြီး အနိုင်ကျင့်လိုသည့် လူများဖြစ်သည်ဟု အန္တိခရစ်တို့က ထင်ကြသည်။ ထို့ကြောင့် အန္တိခရစ်တစ်ဦးသည် ၎င်းတို့ကို ပြုပြင်သည့်သူ မည်သူကိုမဆိုအား ခုခံလိမ့်မည် ဖြစ်ပြီး ထိုလူကို ခက်ခဲစေလိမ့်မည်။ ပြီးလျှင် အန္တိခရစ်တစ်ဦး၏ ချို့ယွင်းချက်များ၊ ဖောက်ပြန်ပျက်စီးခြင်းတို့ကို ဆွေးနွေးပြောဆိုလာသည့် မည်သူ့ကိုမဆိုဖြစ်စေ၊ ၎င်းတို့ကို သမ္မာတရားနှင့် ဘုရားသခင်၏ ရည်ရွယ်ချက်များအကြောင်း မိတ်သဟာယပြုသည့်သူ မည်သူ့ကိုမဆိုဖြစ်စေ၊ ၎င်းတို့အား မိမိတို့ကိုယ်ကို သိစေသည့် မည်သူ့ကိုမဆိုဖြစ်စေ ထိုလူသည် ၎င်းတို့အား ခက်ခဲအောင် လုပ်နေသည်ဟု တွေးထင်ကြပြီး ထိုလူကို သဘောမကျပေ။ ၎င်းတို့သည် ထိုလူကို အလွန်အမင်း မုန်းတီးကြပြီး ထိုသူကို လက်စားချေမည်ဖြစ်ကာ ထိုလူအတွက် ကိစ္စများကို ခက်ခဲအောင် လုပ်ဆောင်ကြလိမ့်မည်။ ဤသည်မှာ ငါတို့ မိတ်သဟာယပြုကြမည့် အန္တိခရစ်တို့က ပြုပြင်ခံရခြင်းအား သဘောထားပုံနှင့်ဆိုင်သော နောက်ထပ် သရုပ်သကန်တစ်ခု ဖြစ်သည်။ ၎င်းတို့ကို ပြုပြင်ပြီး ဖော်ထုတ်သည့် မည်သူ့ကိုမဆို ၎င်းတို့က မုန်းတီးကြသည်။ ဤသည်မှာ အန္တိခရစ်များတွင် အလွန် သိသာထင်ရှားသော သရုပ်သကန်တစ်ခု ဖြစ်သည်။ မည်သို့သော လူစားမျိုးများသည် ထိုသို့သော ရက်စက်ကြမ်းကြုတ်သည့် စိတ်သဘောထားကို ပိုင်ဆိုင်ကြသနည်း။ ဆိုးယုတ်သည့် လူများဖြစ်သည်။ အမှန်မှာမူ အန္တိခရစ်တို့သည် ဆိုးယုတ်သော လူများဖြစ်သည်။ ထို့ကြောင့် ဆိုးယုတ်သော လူများနှင့် အန္တိခရစ်တို့သာလျှင် ထိုသို့သော ရက်စက်ကြမ်းကြုတ်သည့် စိတ်သဘောထားကို ပိုင်ဆိုင်သည့်သူများ ဖြစ်သည်။ ရက်စက်ကြမ်းကြုတ်သော လူတစ်ဦးသည် စေတနာထားသည့် တိုက်တွန်းအားပေးခြင်းမျိုး၊ ထောက်ပြခြင်းမျိုး၊ သွန်သင်ခြင်းမျိုး၊ သို့မဟုတ် အကူအညီမျိုး တစ်ခုတလေကို ကြုံရသည့်အခါ ၎င်းတို့၏ သဘောထားသည် ကျေးဇူးတင်ရှိခြင်း၊ သို့မဟုတ် နှိမ့်ချစွာ လက်ခံခြင်း ဖြစ်ရမည့်အစား အရှက်ကြောင့် အမျက်ဒေါသထွက်ပြီး အလွန်အမင်း ရန်လိုခြင်း၊ မုန်းတီးခြင်းနှင့် လက်တုံ့ပြန်ခြင်းတို့ပင် ဖြစ်လေသည်။ “လတ်တလောတွင် သင်သည် စည်းမျဉ်းနှင့်အညီ မပြုမူဘဲ အထိန်းအကွပ်မဲ့နေခဲ့ပြီး သင်၏ တာဝန်ကို ထမ်းဆောင်နေစဉ်တွင် သင့်ကိုယ်သင် တစိုက်မတ်မတ် ကြွားဝါနေခဲ့သည်။ သင်သည် အဆင့်အတန်းအတွက် အလုပ်လုပ်နေခဲ့ပြီး သင်၏ တာဝန်ကို လုံးဝ ကမောက်ကမ ဖြစ်စေခဲ့သည်။ သင်သည် ဘုရားသခင်ကို မျှတစွာ ဆက်ဆံပြီလော။ သင်၏ တာဝန်ကို လုပ်ဆောင်သည့်အခါ အဘယ်ကြောင့် သမ္မာတရားကို သင် မရှာသေးသနည်း။ စည်းမျဉ်းအတိုင်း အဘယ်ကြောင့် သင် ပြုမူဆောင်ရွက်ခြင်း မရှိသေးသနည်း။ ညီအစ်ကို မောင်နှမများက သမ္မာတရားနှင့်ပတ်သက်၍ သင်နှင့်အတူ မိတ်သဟာယပြုသည့်အခါ သင် အဘယ်ကြောင့် လက်မခံခဲ့သနည်း။ ၎င်းတို့ကို သင် အဘယ်ကြောင့် လျစ်လျူရှုခဲ့သနည်း။ သင် နှစ်သက်သည့်အတိုင်း အဘယ်ကြောင့် သင် ဆက်လုပ်ဆောင်လေပြီနည်း”ဟု ပြောဆိုခြင်းဖြင့် အန္တိခရစ်တစ်ဦးကို ပြုပြင်ကာ ဖော်ထုတ်သည့်သူအချို့ ရှိသည်။ ဖောက်ပြန်ပျက်စီးခြင်းနှင့် ဆိုင်သည့် ၎င်း၏ ထုတ်ဖော်ခြင်းကို ဖော်ထုတ်သည့် ဤအဘယ်ကြောင့်ဟူသည်အရာအချို့၊ ဤစကားများသည် ၎င်းကို စိတ်အနှောင့်အယှက်ဖြစ်စေသည်။ “အဘယ်ကြောင့်နည်း။ “အဘယ်ကြောင့်”ဟူသည့်အရာ မရှိပါ။ ငါ အလိုရှိသည့် မည်သည့်အရာကိုမဆို ငါ လုပ်ဆောင်သည်။ ငါ့ကို ပြုပြင်ရန် မည်သည့်အရာက သင့်အား အခွင့်ပေးသနည်း။ ထိုသို့လုပ်ဆောင်ရအောင် သင်သည် အဘယ်သူနည်း။ ငါသည် တစ်ဇွတ်ထိုးလုပ်တတ်သည်။ ထိုအရာနှင့်ပတ်သက်၍ သင် မည်သည့်အရာကို လုပ်ဆောင်နိုင်သနည်း။ ယခုတွင် ငါ ဤအသက်အရွယ်ကို ရောက်ပြီဖြစ်သဖြင့် ငါ့ကို အဘယ်သူမျှ ဤသို့ မပြောဝံ့ပေ။ ငါတစ်ဦးတည်းသာ အခြားသူများကို ဤပုံစံဖြင့် စကားပြောနိုင်သည်။ အခြားမည်သူကမျှ ငါ့ကို ဤကဲ့သို့ စကားမပြောနိုင်ပါ။ မည်သူက ငါ့ကို ဩဝါဒပေးဝံ့သနည်း။ ငါ့ကို ဩဝါဒပေးနိုင်သည့်လူ မမွေးသေးပါ။ သင် ငါ့ကို ဩဝါဒပေးနိုင်သည်ဟု အမှန်တကယ် ထင်သလော”ဟူ၍ ဖြစ်သည်။ ၎င်း၏ စိတ်နှလုံးအတွင်းတွင် အမုန်းတရားဖြစ်ပေါ်ပြီး လက်စားချေဖို့အတွက် အခွင့်အရေးကို ရှာဖွေလေသည်။ ၎င်း၏ စိတ်ထဲတွင် ၎င်းက “ငါ့ကို ပြုပြင်နေသည့် ဤလူသည် အသင်းတော်တွင် တန်ခိုးအာဏာရှိသူလော။ ငါ သူ့ကို လက်တုံ့ပြန်မည်ဆိုလျှင် သူ့အတွက် မည်သူက ရပ်တည်ပေးမည်နည်း။ ငါ သူ့ကို ဒုက္ခပေးမည်ဆိုလျှင် အသင်းတော်က ငါ့ကို ကိုင်တွယ်ဖြေရှင်းလိမ့်မည်လော။ ငါ့တွင် ဖြေရှင်းချက်တစ်ခုရှိသည်။ သူ့ကို ငါ လက်တုံ့ပြန်မည် မဟုတ်ပါ။ တစ်စုံတစ်ခုကို လုံးဝ လျှို့ဝှက်စွာဖြင့် ငါ လုပ်ဆောင်မည်။ သူ့ကို ဝေဒနာခံစားစေကာ အရှက်ရစေရန်အတွက် သူ၏ မိသားစုကို ငါ တစ်စုံတစ်ခု လုပ်ဆောင်မည်၊ ထိုသို့ဖြင့် ငါသည် ဤမကျေမချမ်းဖြစ်ခြင်းမှ လွတ်မြောက်မည်ဖြစ်သည်။ ငါ လက်စားချေကိုချေရမည်။ ဤကိစ္စကို ယခု ငါ ဘေးချိတ်ထား၍မရပါ။ အခြားသူများက ငါ့ကို ဩဇာပေးနိုင်ရန်အလို့ငှာ ဘုရားကို ငါ ယုံကြည်လာခဲ့ခြင်း မဟုတ်သကဲ့သို့ အခြားသူများအား ငါ့ကို စိတ်တိုင်းကျ အနိုင်ကျင့်ခွင့်ပေးရန်အတွက် ဤနေရာသို့ ငါ လာခဲ့ခြင်း မဟုတ်ပါ။ ငါသည် ကောင်းချီးမင်္ဂလာများရရှိရန်နှင့် ကောင်းကင်နိုင်ငံတော်သို့ ဝင်ရောက်ရန် လာခဲ့ခြင်းဖြစ်သည်။ သစ်တစ်ပင်သည် သစ်ခေါက်ကို လိုအပ်သကဲ့သို့ လူတို့သည် ဂုဏ်သိက္ခာကို လိုအပ်သည်။ လူတို့သည် မိမိတို့၏ ဂုဏ်သိက္ခာအတွက် တိုက်ခိုက်ရန် ရဲရင့်ခြင်းရှိရမည်။ ငါ့ကို ဖော်ထုတ်ရလောက်အောင် သင်သည် ရဲတင်းလိုက်လေခြင်း။ ဤသည်မှာ အနိုင်ကျင့်ခြင်းပင်ဖြစ်သည်။ ယခုအခါ သင်သည် ငါ့ကို အရေးပါသည့် ပုဂ္ဂိုလ်တစ်ဦးအဖြစ် မဆက်ဆံသဖြင့် ငါသည် သင့်ကို ဒုက္ခပေးမည်ဖြစ်ပြီး ငါသည် သင့်ကို အကျိုးဆက်များ ခံစားစေမည်။ ထိပ်တိုက်ရင်ဆိုင်ဖြေရှင်းကြစို့၊ ပြီးလျှင် မည်သူက ပို၍ရက်စက်သည်ကို ကြည့်ကြစို့”ဟူ၍ အပိုင်ကြံနေကြလေသည်။ ဖော်ထုတ်သည့် စကားအနည်းငယ်မျှက အန္တိခရစ်များကို အမျက်ထွက်စေပြီး ၎င်းတို့ထဲတွင် ကြီးမားလှသည့် အမုန်းတရားကို ဖြစ်ပေါ်စေခဲ့ကာ လက်စားချေဖို့အတွက် များစွာ အားထုတ်လုပ်ဆောင်စေလေတော့သည်။ ၎င်းတို့၏ ရက်စက်ကြမ်းကြုတ်သော စိတ်သဘောထားသည် လုံးဝ ပေါ်လွင်ထင်ရှားလျက် ရှိသည်။ ၎င်းတို့အနေဖြင့် အခြားတစ်ဦးကို မုန်းတီးမှုကြောင့် လက်တုံ့ပြန်သည့်အခါ ထိုသူအပေါ် မုန်းတီးမှု သို့မဟုတ် ယခင်ကရှိခဲ့သည့် အာဃာတကြောင့် မဟုတ်ဘဲ ထိုသူက ၎င်းတို့၏ အမှားများကို ဖော်ထုတ်ခဲ့သောကြောင့်သာ ဖြစ်သည်မှာ အမှန်ဖြစ်၏။ ဤအရာက မည်သူလုပ်ဆောင်သည်ဖြစ်စေ၊ အန္တိခရစ်နှင့် ထိုသူ၏ ဆက်ဆံရေးက မည်သို့ဖြစ်စေ အန္တိခရစ်တစ်ဦးကို ဖော်ထုတ်သည့် လုပ်ရပ်သက်သက်က ထိုအန္တိခရစ်၏ မုန်းတီးမှုကို အစပျိုးစေနိုင်ပြီး ၎င်း၏ လက်စားချေမှုအား ဖြစ်ပေါ်စေနိုင်သည်ကို ပြသနေသည်။ မည်သူဖြစ်စေ၊ ၎င်းသည် သမ္မာတရားကို နားလည်သည်ဖြစ်စေ၊ နားမလည်သည်ဖြစ်စေ၊ ခေါင်းဆောင်တစ်ဦး ဖြစ်သည်ဖြစ်စေ၊ အမှုဆောင်တစ်ဦးဖြစ်သည်ဖြစ်စေ၊ ဘုရားသခင် ရွေးချယ်ထားသော လူတို့ထဲမှ သာမန်အဖွဲ့ဝင်တစ်ဦး ဖြစ်သည်ဖြစ်စေ မည်သူတစ်ဦးတစ်ယောက်က အန္တိခရစ်ကို ဖော်ထုတ်ပြီး ပြုပြင်သရွေ့ ထိုသူကို ရန်သူတစ်ဦးအဖြစ် ၎င်းက သဘောထားလိမ့်မည် ဖြစ်သည်။ ၎င်းက “ကျွန်ုပ်ကို ပြုပြင်သူ မည်သူကိုမဆို ကျွန်ုပ် ကြမ်းကြမ်းတမ်းတမ်း ဆက်ဆံမည်ဖြစ်သည်။ ကျွန်ုပ်ကို ပြုပြင်သူ၊ ကျွန်ုပ်၏ လျှို့ဝှက်ချက်များကို ဖော်ထုတ်သူ၊ ကျွန်ုပ်အား ဘုရားအိမ်တော်၏ နှင်ထုတ်ခြင်းခံရအောင် လုပ်ဆောင်သူ၊ သို့မဟုတ် ကျွန်ုပ်၏ ကောင်းချီးဝေစုကို လုယက်သူ မည်သူကိုမဆို ကျွန်ုပ် လုံးဝ လွှတ်ထားမည် မဟုတ်ပါ။ ယင်းမှာ ဤလောကီ ကမ္ဘာတွင် ကျွန်ုပ်၏ ပကတိအခြေအနေ ဖြစ်သည်။ မည်သူကမျှ ကျွန်ုပ်ကို ဒုက္ခမပေးဝံ့ပါ။ ကျွန်ုပ်ကို ဒုက္ခပေးဝံ့သည့်လူ မမွေးသေးပါ”ဟုပင် ပွင့်ပွင့်လင်းလင်း ပြောဆိုလိမ့်မည်။ ဤသည်တို့မှာ အန္တိခရစ်များက ပြုပြင်ခြင်းကို ရင်ဆိုင်ရသည့်အခါ ထုတ်ဖော်ပြောဆိုလေ့ရှိကြသည့် ကြမ်းတမ်းသော စကားများဖြစ်သည်။ ဤကြမ်းတမ်းသော စကားများကို ၎င်းတို့ ထုတ်ဖော်ပြောဆိုသည့်အခါ အခြားသူတို့ကို ခြိမ်းခြောက်ရန်မဟုတ်သကဲ့သို့ မိမိတို့ကိုယ်ကို ကာကွယ်ရန် ၎င်းတို့က ဖွင့်ထုတ်ပြောဆိုနေခြင်းလည်း မဟုတ်ပေ။ ၎င်းတို့သည် အမှန်တကယ် မကောင်းမှုကို လုပ်ဆောင်နိုင်စွမ်းရှိကြပြီး ၎င်းတို့အတွက် ရရှိနိုင်သော မည်သည့်နည်းလမ်းကိုမဆို အောက်တန်းအကျခံ၍ ကျင့်သုံးကြလိမ့်မည်။ ဤသည်မှာ အန္တိခရစ်များ၏ ရက်စက်ကြမ်းကြုတ်သော စိတ်သဘောထား ဖြစ်သည်။ အချို့သော ခေါင်းဆောင်များနှင့် အမှုဆောင်များက ဤကဲ့သို့သော အန္တိခရစ်များကို ကြုံရသည့်အခါ ထိုသူတို့ကို ဖော်ထုတ်ဖို့ သို့မဟုတ် ထိုသူတို့အပေါ် အရေးယူဆောင်ရွက်ဖို့ သတ္တိမရှိကြဘဲ အန္တိခရစ်များက သာ၍ပင် ဆိုးလာကြလေတော့သည်။ ၎င်းတို့၏ မကောင်းမှုပြုခြင်းက သာ၍ပင် အရှက်မဲ့လာသည်၊ ၎င်းတို့က လူတို့ကို အထင်အမြင်မှားစေပြီး နှောင့်ယှက်ရန် ကြိုးစားမြဲကြိုးစားနေကြပြီး ထိုလူအများစုကို အထင်အမြင်မှားစေကာ ထိန်းချုပ်သည့်အဖြစ်သို့ နောက်ဆုံး၌ ရောက်ရှိသွားကြသည်။ ဤသည်မှာ ဘေးဒုက္ခဖြစ်စေသောအရာ ဖြစ်သည်။ အချို့သော အန္တိခရစ်များသည် ညီအစ်ကို မောင်နှမများကြောင့် ၎င်းတို့၏ ဒုစရိုက်အမှုများ ဖော်ထုတ်ခံကြောင်း သို့မဟုတ် အထက်လူကြီးများထံသို့ တိုင်ကြားခံရကြောင်း သိသွားသည့်အခါ ၎င်းတို့သည် ထိုသူတို့ကို လက်စားချေကာ အဆင်းနီသော နဂါးကြီးလက်သို့ လွှဲအပ်ကြလေသည်။ ထိုသူတို့ကို ၎င်းတို့က စာတန်၏ အုပ်ချုပ်မှုသို့ အပ်ကြသည်။ ဤသည်မှာ ရက်စက်ကြမ်းကြုတ်သော စိတ်သဘောထားတစ်ခု ဖြစ်သည် မဟုတ်လော။ ပြီးလျှင် အန္တိခရစ်များက အလွန် ရက်စက်ကြမ်းကြုတ်သည်ကို ထောက်ရှုသော် ၎င်းတို့သည် ဘုရားသခင်ကို အမှန်တကယ် ယုံကြည်ကြသလော။ လုံးဝ မယုံကြည်ကြပေ။ ၎င်းတို့သည် စာတန်၏ အစေခံများဖြစ်ကြပြီး အသင်းတော်ကို အဖျက်အမှောင့်လုပ်ရန် လာကြခြင်းဖြစ်သည်။ ၎င်းတို့သည် ဘုရားအိမ်တော်ထဲသို့ လှည့်ဖြားခြင်းဖြင့် ဝင်ရောက်လာသော မကောင်းဆိုးဝါးများဖြစ်ပြီး ဘုရားသခင်၏ အမှုတော်ကို နှောင့်ယှက်ကာ ထိခိုက်စေခြင်းမှလွဲ၍ မည်သည့်အရာမျှ မလုပ်ဆောင်ကြဘဲ ဘုရားသခင်ကို ဆန့်ကျင်ကြသည်။ ထို့ကြောင့် အန္တိခရစ်များသည် ဘုရားသခင်နှင့် ဘုရားသခင် ရွေးချယ်ထားသူများ၏ ရန်သူများဖြစ်ကြသည်။ အန္တိခရစ်များ၊ ဆိုးယုတ်သော မကောင်းဆိုးဝါးများကို ညီအစ်ကို မောင်နှမများကဲ့သို့ ဆက်ဆံခြင်းသည် ဆိုးရွားသော အမှားတစ်ခု ဖြစ်ပေမည်။ သင့်အနေဖြင့် ထိုသို့သော အရာတစ်ခုကို လုပ်ဆောင်သည်ဟူသည်မှာ သင်သည် မျက်ကန်းဖြစ်ရပေမည်။ အန္တိခရစ်တစ်ဦးသည် ညီအစ်ကိုတစ်ဦး သို့မဟုတ် ညီအစ်မတစ်ဦးဖြစ်သည့်အလား ရေလောင်းခြင်း၊ ကျွေးမွေးခြင်းနှင့် ထောက်ပံ့ပေးခြင်းခံရလျှင် သို့မဟုတ် သမ္မာတရား လိုက်စားသောသူတစ်ဦး ဖြစ်သည့်အလား ရာထူးတိုးခြင်းခံရပြီး အရေးကြီးသည့် အခန်းကဏ္ဍတစ်ခုကို ပေးခြင်းခံရလျှင် ခေါင်းဆောင်သည် ကြီးမားသည့် မကောင်းမှုကို ကျူးလွန်နေခြင်းဖြစ်သည်။ ၎င်းသည် အန္တိခရစ်၏ မကောင်းမှုတွင် ပါဝင်ပတ်သက်နေခြင်းဖြစ်ပြီး ၎င်းကို ဖယ်ရှားရှင်းလင်းရမည်ဖြစ်သည်။ ထိုသို့သော အယောင်ဆောင် ခေါင်းဆောင်များသည် အန္တိခရစ်များ၏ ကြံရာပါများဖြစ်ပြီး ၎င်းတို့ကိုယ်တိုင်က ရှင်းလင်းပစ်ကာ နှင်ထုတ်ခြင်းခံရသင့်သည့် အန္တိခရစ်များဖြစ်သည်ဟု ပြောပါက တရားနည်းလမ်းကျပေသည်။

အန္တိခရစ်များ ပြုပြင်ခံရသည့်အခါ ၎င်းတို့၏ သဘောထားက လက်ခံပြီး နာခံသည့် သဘောထားတစ်ခု မဟုတ်ပေ။ ထိုအစား ၎င်းတို့သည် ထိုအရာကို အတိုက်အခံလုပ်ကာ အလွန်အမင်း မနှစ်မြို့ခြင်း ရှိကြပေသည်။ ယင်းက အမုန်းတရား ဖြစ်စေသည်။ ၎င်းတို့သည် မိမိတို့ကို ပြုပြင်သူတိုင်း၊ ၎င်းတို့၏ ဖုံးကွယ်ထားသော လျှို့ဝှက်ချက်များကို ထုတ်ဖော်ပြီး ၎င်းတို့၏ အမှန်တကယ်ဖြစ်သော အခြေအနေများကို ဖော်ထုတ်သည့် လူတိုင်းအား ၎င်းတို့၏ စိတ်နှလုံးအတွင်းထဲတွင် မုန်းတီးကြသည်။ ၎င်းတို့က မည်သည့်အတိုင်းအတာထိ သင့်ကို မုန်းကြသနည်း။ ၎င်းတို့က မုန်းတီးစိတ်ဖြင့် အံကြိတ်လျက် ၎င်းတို့၏ မြင်ကွင်းမှ သင် ပျောက်ကွယ်သွားမည်ကို အလိုရှိကြပြီး သင်တို့နှစ်ဦး အတူနေ၍မရဟု ခံစားနေကြသည်။ အန္တိခရစ်များသည် လူတို့နှင့်ပတ်သက်၍ ဤကဲ့သို့ဖြစ်ကြလျှင် ၎င်းတို့ကို ဖော်ထုတ်ကာ ရှုတ်ချသည့် ဘုရားနှုတ်ကပတ်တော်များအား ၎င်းတို့ လက်ခံနိုင်ကြသလော။ လက်မခံနိုင်ကြပေ။ ၎င်းတို့ကို ဖော်ထုတ်သည့် မည်သူမဆိုကို ၎င်းတို့သည် မိမိတို့အား ဖော်ထုတ်ခြင်းနှင့် မိမိတို့ကို ထိခိုက်စေရုံဖြင့် မုန်းကြလိမ့်မည်ဖြစ်ပြီး ထိုသူတို့အား လက်တုံ့ပြန်ကြလိမ့်မည်။ ၎င်းတို့သည် မိမိတို့ကို ပြုပြင်ခဲ့သူအား မိမိတို့ မြင်ကွင်းမှ ပျောက်ကွယ်သွားစေလိုကြသည်။ ထိုသူ အဆင်ပြေနေသည်ကို မြင်ရခြင်းအား ၎င်းတို့ မခံနိုင်ကြပေ။ ဤလူက သေဆုံးသွားလျှင် သို့မဟုတ် ကပ်ဘေး ကြုံတွေ့ရလျှင် ၎င်းတို့ ပျော်ရွှင်ကြပေမည်။ ဤလူ အသက်ရှိကာ ဘုရားအိမ်တော်၌ မိမိတာဝန်ကို ထမ်းဆောင်နေသေးပြီး အရာရာက ပုံမှန်အတိုင်း ဖြစ်နေသရွေ့ ၎င်းတို့၏ စိတ်နှလုံးတွင် ဆင်းရဲဒုက္ခခံစားရသည်၊ မသက်မသာဖြစ်ကာ မခံမရပ်နိုင်ဖြစ်ခြင်းတို့ကို ခံစားရလေသည်။ ၎င်းတို့တွင် တစ်စုံတစ်ဦးအပေါ် လက်တုံ့ပြန်ဖို့ နည်းလမ်းမရှိသည့်အခါ ထိုသူကို တိတ်တဆိတ် ကျိန်ဆဲလေသည်၊ သို့မဟုတ် ထိုလူအပေါ် ဘုရားသခင်က အပြစ်ဒဏ်ပေးခြင်းနှင့် ဒဏ်ခတ်ခြင်းတို့ ဆောင်ကြဉ်းပေးရန်နှင့် ဘုရားသခင်က ၎င်းတို့၏ နစ်နာချက်များကို တရားသဖြင့်ဖြစ်အောင် လုပ်ပေးရန်အတွက်ပင် ဆုတောင်းကြလေသည်။ အန္တိခရစ်များက ဤအမုန်းတရား ဖြစ်ပြီးသည်နှင့်တစ်ပြိုင်နက် ဤအရာက လုပ်ရပ်တသီတတန်းကို ဖြစ်စေသည်။ ဤလုပ်ရပ်များတွင် လက်တုံ့ပြန်ခြင်းနှင့် ကျိန်ဆဲခြင်းများအပြင်၊ အမုန်းတရားမှ အစပြုသည့် အခြားသူများကို အမှုဆင်ခြင်း၊ အသရေဖျက်ခြင်းနှင့် ပြစ်တင်ရှုတ်ချခြင်းတို့ကဲ့သို့သော အခြားလုပ်ရပ်အချို့ ပါဝင်သည်မှာ အမှန်ဖြစ်၏။ တစ်စုံတစ်ဦးက ၎င်းတို့ကို ပြုပြင်သည့်အခါ သူ၏ နောက်ကွယ်တွင် ၎င်းတို့က ထိုလူကို အကြည်ညိုပျက်အောင် လုပ်ကြလိမ့်မည်။ တစ်စုံတစ်ရာကို မှန်ကန်သည်ဟု ထိုလူက ပြောသည့်အခါ ၎င်းတို့က ထိုအရာ မှားယွင်းသည်ဟု ပြောကြလိမ့်မည်။ ထိုလူ၏ နောက်ကွယ်တွင် အလိမ်အညာများ ဖြန့်ပြီး အနှောင့်အယှက်များ ဖြစ်စေလျက် ၎င်းလုပ်ဆောင်သည့် အပြုသဘောဆောင်သော အရာအားလုံးကို လွဲချော်စေပြီး အပျက်သဘောဖြစ်စေမည် ဖြစ်သည်။ မသိနားမလည်သကဲ့သို့ အမှုအရာများကို မရိပ်စားမိနိုင်သည့် သို့မဟုတ် မိမိတို့ကိုယ်တိုင်အတွက် ပိုင်းခြားသိမြင်နိုင်ခြင်း မရှိသည့် အခြားသူများကို ၎င်းတို့ဘက်တွင် ပူးပေါင်းဖို့နှင့် ၎င်းတို့ကို ထောက်ကူစေဖို့ရန်အလို့ငှာ ၎င်းတို့က လှုံ့ဆော်ပြီး ဆွဲဆောင်ကြလိမ့်မည်။ ၎င်းတို့ကို ပြုပြင်သည့် လူက မကောင်းသည့်အရာတစ်ခုမျှ မလုပ်ဆောင်ခဲ့သည်မှာ သိသာသော်လည်း ထိုသူအပေါ် မကောင်းမှုအချို့ကို ပုံထားချင်ကြဆဲဖြစ်သည်။ ထိုသို့ဖြင့် ထိုသူသည် ဤအမှုအရာမျိုးများ ပြုလုပ်သည်ဟု လူတိုင်းအား မှားယွင်းစွာ ယုံကြည်စေပြီးနောက် ထိုသူကို လူတိုင်း အတူတကွ ငြင်းပယ်ကြစေဖို့အလို့ငှာ ဖြစ်သည်။ အန္တိခရစ်များသည် ဤနည်းဖြင့် အသင်းတော် အသက်တာကို အဖျက်အမှောင့်လုပ်ကာ လူတို့အား ထိုသူတို့၏ တာဝန်ထမ်းဆောင်မှုတွင် အဖျက်အမှောင့်လုပ်ကြသည်။ ၎င်းတို့၏ ရည်မှန်းချက်ပန်းတိုင်မှာ အဘယ်နည်း။ ၎င်းတို့ကို ပြုပြင်သည့်လူအား အခက်အခဲဖြစ်စေရန်နှင့် လူတိုင်းအား ထိုသူ့ကို စွန့်ပစ်စေရန် ဖြစ်သည်။ “သင်သည် ကျွန်ုပ်ကို ပြုပြင်ကာ အခက်အခဲ ဖြစ်စေခဲ့သည်။ ထို့ကြောင့် ထိုအရာနှင့်ပတ်သက်၍ သင့်ကို ကျွန်ုပ် အေးအေးဆေးဆေးနေခွင့်ပေးလိမ့်မည် မဟုတ်ပါ။ ပြုပြင်ခံရခြင်းနှင့် စွန့်ပစ်ခံရခြင်းက မည်သည့်အရာနှင့် တူသည်ကို သင့်အား ကျွန်ုပ် မြည်းစမ်းစေမည်။ သင် ကျွန်ုပ်ကို မည်သို့ပင် ဆက်ဆံပါစေ ယင်းအတိုင်း သင့်ကို ကျွန်ုပ် ဆက်ဆံမည်။ ကျွန်ုပ်ကို သင် အေးအေးဆေးဆေး နေခွင့်မပေးလျှင် သင်သည်လည်း အေးအေးဆေးဆေး နေခွင့်ရလိမ့်မည် မထင်နှင့်”ဟု ပြောသော အန္တိခရစ်အချို့လည်း ရှိပေသည်။ အန္တိခရစ်များ မကောင်းမှုကို လုပ်ဆောင်သည့်အခါ အချို့သော ခေါင်းဆောင်များနှင့် အမှုဆောင်များက စကားစမြည်ပြောဆိုဖို့အတွက် ၎င်းတို့ကို ဆက်သွယ်ကြသည်။ ၎င်းတို့ နောင်တရရမည်ဖြစ်ကြောင်း ပြောကြပြီး ၎င်းတို့ကို ကူညီကာ ထောက်ပံ့ပေးဖို့အတွက် ဘုရားနှုတ်ကပတ်တော်များကို ဖတ်ပြကြသည်။ ထိုအရာကို ၎င်းတို့က လက်မခံရုံမက ခေါင်းဆောင်က စစ်မှန်သည့် မည်သည့်အလုပ်မျှ မလုပ်သကဲ့သို့ ပြဿနာများကို ဖြေရှင်းဖို့ ဘုရားနှုတ်ကပတ်တော်ကို လုံးဝ အသုံးပြုခြင်းမရှိဟူသည့် အခြေအမြစ်မရှိသော ကောလာဟလများကိုလည်း အစပြုကြသည်။ အမှန်တွင် ခေါင်းဆောင်က ထိုသို့သော အလုပ်ကို လုပ်ဆောင်ပြီးဖြစ်ကာ ၎င်းတို့က ပြန်လှည့်ပြီး အမှန်တရားများကို လွဲချော်စေကာ မိမိတို့ကို ကူညီနေသည့်လူအား အသရေဖျက်ကြခြင်း ဖြစ်သည်။ ဤသည်မှာ ရက်စက်ကြမ်းကြုတ်သည် မဟုတ်လော။ အပြည့်အဝ သိလျက်ဖြင့် ဤဆိုးယုတ်သော လူများနှင့် အန္တိခရစ်များသည် အပြုသဘောဆောင်သည့်အရာများက အပျက်သဘောဆောင်ခြင်းဖြစ်ကြောင်း၊ မိမိတို့၏ အပြစ်များ၊ အမှားများ၊ ကောက်ကျစ်ဆိုးယုတ်သော လုပ်ဆောင်ချက်များနှင့် မလိုမုန်းထားသော လုပ်ရပ်များကို သမ္မာတရားနှင့် ကိုက်ညီသည့် အပြုသဘောဆောင်သော အရာများဖြစ်ကြောင်း အခိုင်အမာဆိုကြသည်။ မိမိတို့တာဝန်ကို ထမ်းဆောင်နေစဉ် မည်မျှ ကြီးမားသည့် အမှားတစ်ခု ၎င်းတို့ ပြုလုပ်မိသည်ဖြစ်စေ၊ အသင်းတော်အလုပ်ကို မည်မျှ ထိခိုက်နစ်နာစေသည်ဖြစ်စေ ထိုအရာကို အသိအမှတ်မပြုကြ သို့မဟုတ် အလေးအနက် လုံးဝ သဘောမထားကြပေ။ ထိုအကြောင်းကို ၎င်းတို့ ပြောဆိုသည့်အခါ ပေါ့ပြက်ပြက်နှင့် အဖြစ်သဘောသာ ပြောဆိုကြလေသည်။ ဤကိစ္စရပ်ကြောင့် ၎င်းတို့ကို ပြုပြင်သည့်လူက ၎င်းတို့၏ အမြင်တွင် အပြစ်သားတစ်ဦးဖြစ်လာပြီး ထိုအစား ဝေဖန်မှု၏ ပစ်မှတ်ဖြစ်လာခဲ့သည်။ ဤသည်မှာ အဖြူကို အမည်းဟု ခေါ်ဆိုခြင်းဖြစ်သည် မဟုတ်လော။ အချို့သော အန္တိခရစ်များသည် ခေါင်းဆောင်တစ်ဦး သို့မဟုတ် အမှုဆောင်တစ်ဦး၏ ပြုပြင်ခြင်းခံရသည့်အခါ “ကျွန်ုပ်တို့ ညီအစ်ကို မောင်နှမများ ပြုမိသည့် အမှားများအားလုံးသည် မသိနားမလည်ခြင်းနှင့် ခေါင်းဆောင်များ၊ တာဝန်ရှိသူများက ကောင်းစွာ အလုပ်လုပ်ဖို့ ပျက်ကွက်ခြင်းတို့ကြောင့် ဖြစ်ရခြင်း ဖြစ်သည်။ ခေါင်းဆောင်များနှင့် အမှုဆောင်များက မိမိတို့အလုပ်အား မည်သို့ ဆောင်ရွက်ရမည်ကို သိခဲ့ကြလျှင် ကျွန်ုပ်တို့ကို ချက်ချင်း သတိပေးချက်များ ပေးခဲ့ပြီး အမှုအရာများကို ကောင်းစွာ စီမံခဲ့ကြမည်ဆိုလျှင် ဘုရားအိမ်တော်အတွက် ဆုံးရှုံးမှုများက လျော့နည်းသွားမည် မဟုတ်လော။ ထို့ကြောင့် မည်သည့် အမှားများကို ကျွန်ုပ်တို့ ပြုလုပ်မိသည်ဖြစ်စေ ခေါင်းဆောင်နှင့် အမှုဆောင်များကို လုံးဝ အပြစ်တင်ရမည်ဖြစ်ပြီး ၎င်းတို့က အကြီးမားဆုံး တာဝန်ယူသင့်ကြပေသည်”ဟု ဆိုလျက် မှားယွင်းသည့် တန်ပြန်စွပ်စွဲချက်များပင် ပြုလုပ်ကြလေသည်။ ဤသည်မှာ မှားယွင်းသည့် တန်ပြန်ပြောဆိုချက်များကို ပြုလုပ်ခြင်း မဟုတ်လော။ ဤမှားယွင်းသော တန်ပြန်ပြောဆိုချက်များသည် အဖြူကို အမည်းဟု ခေါ်ဆိုခြင်းဖြစ်ပြီး လက်တုံ့ပြန်ခြင်းပုံစံတစ်ခု ဖြစ်သည်။

အန္တိခရစ်များတွင် အလွန့်အလွန် ရက်စက်ကြမ်းကြုတ်သော စိတ်သဘောထားများ ရှိကြသည်။ သင်သည် ၎င်းတို့ကို ပြုပြင်ရန် သို့မဟုတ် ဖော်ထုတ်ရန် ကြိုးစားလျှင် ၎င်းတို့က သင့်ကို မုန်းကြလိမ့်မည်ဖြစ်ပြီး အဆိပ်ပြင်းသော မြွေများဖြစ်သည့်အလား သင့်ကို မညှာမတာ တိုက်ခိုက်လိမ့်မည်။ သင်သည် မည်မျှ ကြိုးစားသည်ဖြစ်စေ ၎င်းတို့ကို လှုပ်ခါနိုင်မည်မဟုတ်၊ သို့မဟုတ် ခါချနိုင်မည် မဟုတ်ပေ။ ထိုသို့သော အန္တိခရစ်များကို သင်တို့ ကြုံရသည့်အခါ ကြောက်ရွံ့မိကြသလော။ လူအချို့သည် အမှန်တကယ် ကြောက်လန့်ကာ “သူတို့ကို ကျွန်ုပ် မပြုပြင်ဝံ့ပါ။ သူတို့သည် အဆိပ်ပြင်းသော မြွေများကဲ့သို့ အလွန် ကြမ်းကြုတ်ပြီး ကျွန်ုပ်၏ တစ်ကိုယ်လုံးအနှံ့ သူတို့ ရစ်ပတ်လိုက်လျှင် ကျွန်ုပ် ဇာတ်သိမ်းပြီဖြစ်သည်”ဟု ပြောကြသည်။ ဤသည်တို့မှာ မည်သည့် လူစားမျိုးများ ဖြစ်သနည်း။ ၎င်းတို့သည် ဝိညာဉ်ရင့်ကျက်မှု အလွန် သေးငယ်ကြသည်၊ မည်သည့်အရာအတွက်မျှ မကောင်းကြ၊ ခရစ်တော်၏ စစ်သားကောင်းများ မဟုတ်ကြသကဲ့သို့ ဘုရားသခင်ကိုလည်း သက်သေမခံနိုင်ကြပေ။ ထို့ကြောင့် ထိုသို့သော အန္တိခရစ်များကို သင်တို့ ကြုံသည့်အခါ မည်သည့်အရာကို သင် လုပ်ဆောင်သင့်သနည်း။ ၎င်းတို့က သင့်ကို ခြိမ်းခြောက်လျှင်၊ သို့မဟုတ် သင့်အသက်ကို နုတ်ယူဖို့ ကြိုးစားလျှင် သင် ကြောက်ရွံ့မည်လော။ ထိုသို့သော အခြေအနေများတွင် သင်၏ ညီအစ်ကို မောင်နှမများနှင့် သင် အမြန် ပူးပေါင်းကာ ရပ်တည်ရမည်၊ စုံစမ်းစစ်ဆေးရမည်၊ အထောက်အထား စုဆောင်းရမည်ဖြစ်ပြီး အသင်းတော်မှ အန္တိခရစ်များ ရှင်းလင်းသွားသည်ထိ ၎င်းကို ဖော်ထုတ်ရမည်ဖြစ်သည်။ ဤသည်မှာ ပြဿနာကို အကုန်အစင် ဖြေရှင်းခြင်း ဖြစ်သည်။ အန္တိခရစ်တစ်ဦးကို သင် ရှာဖွေတွေ့ရှိကာ ၎င်းတွင် ဆိုးယုတ်သော လူတစ်ဦး၏ အင်္ဂါရပ်များရှိပြီး အခြားသူများကို ညှဉ်းပန်းကာ လက်တုံ့ပြန်နိုင်သည်ကို သင် ရှင်းလင်းစွာ ပိုင်းခြားသိမြင်လျှင် ၎င်းတို့ မကောင်းမှုကျူးလွန်သည်ထိ မစောင့်နှင့်၊ ထိုအရာကို သင် မကိုင်တွယ်မီ သက်သေအထောက်အထားကို စုလော့။ ဤသည်မှာ ဘာသိဘာသာ နေခြင်းဖြစ်ပြီး ဆုံးရှုံးမှုအနည်းငယ်ပင် ဖြစ်စေနှင့်ပြီးဖြစ်လိမ့်မည်။ အန္တိခရစ်များက ၎င်းတို့တွင် ဆိုးယုတ်သော လူတစ်ဦး၏ အင်္ဂါရပ်များ ရှိသည်ကို ပြကာ ၎င်းတို့၏ မသိမသာဒုက္ခပေးပြီး မလိုမုန်းထားသော စိတ်သဘောထားကို ထုတ်ဖော်ပြ၍ ၎င်းတို့ လုပ်ဆောင်တော့မည့်အချိန်သည် ၎င်းတို့ကို ကိုင်တွယ်ရန်၊ ဖြေရှင်းရန်၊ ရှင်းလင်းပစ်ပြီး နှင်ထုတ်ရန် အကောင်းဆုံးဖြစ်သည်။ ဤသည်မှာ သင့်တင့်လျောက်ပတ်မှု အရှိဆုံးသော လုပ်နည်းကိုင်နည်း ဖြစ်သည်။ လူအချို့သည် အန္တိခရစ်များထံမှ လက်တုံ့ပြန်ခြင်းကို ကြောက်ရွံ့ပြီး ၎င်းတို့ကို မဖော်ထုတ်ဝံ့ကြချေ။ ဤသည်မှာ မိုက်မဲသည် မဟုတ်လော။ သင်သည် ဘုရားအိမ်တော်၏ အကျိုးစီးပွားများကို မကာကွယ်နိုင်ပေ။ ယင်းက သင်သည် ဘုရားသခင်ကို သစ္စာစောင့်သိမှုမရှိကြောင်း ပင်ကိုအားဖြင့် ပြသလေသည်။ အန္တိခရစ်က သင့်အပေါ် လက်တုံ့ပြန်ရန် နိုင်ကွက်တစ်ခု ရှာတွေ့မည်ကို သင် စိုးရွံ့သည်။ ပြဿနာမှာ မည်သည့်အရာဖြစ်သနည်း။ ဘုရားသခင်၏ ဖြောင့်မတ်ခြင်းကို သင် ယုံကြည်ကိုးစားမှု မရှိခြင်း ဖြစ်နိုင်မည်လော။ ဘုရားအိမ်တော်တွင် သမ္မာတရား အုပ်စိုးသည်ကို သင် မသိသလော။ သင့်တွင်ရှိသည့် ဖောက်ပြန်ပျက်စီးခြင်းနှင့်ဆိုင်သော ကိစ္စအချို့ကို အန္တိခရစ်က ရှာတွေ့နိုင်ပြီး ထိုအရာနှင့်ပတ်သက်၍ ရေးကြီးခွင့်ကျယ်လုပ်လျှင်ပင် သင် မစိုးရွံ့သင့်ပေ။ ဘုရားအိမ်တော်တွင် ပြဿနာများကို သမ္မာတရား စည်းမျဉ်းများပေါ်အခြေခံ၍ ကိုင်တွယ်ပေသည်။ ပြစ်မှားခြင်းများကို ပြုလုပ်ခြင်းက တစ်စုံတစ်ဦးသည် ဆိုးယုတ်သော လူတစ်ဦးဖြစ်သည်ဟု မဆိုလိုပေ။ ဘုရားအိမ်တော်က ခဏတာ ဖောက်ပြန်ပျက်စီးမှု ထုတ်ဖော်ပြခြင်း သို့မဟုတ် ရံဖန်ရံခါ ပြစ်မှားခြင်းကြောင့် တစ်စုံတစ်ဦးကို လုံးဝ ကိုင်တွယ်ခြင်းမရှိပေ။ အနှောင့်အယှက်များကို တစိုက်မတ်မတ် ဖန်တီးပြီး မကောင်းမှုလုပ်ဆောင်ကာ သမ္မာတရား စိုးစဉ်းမျှကိုပင် လက်မခံသည့် ထိုအန္တိခရစ်များနှင့် ဆိုးယုတ်သော လူတို့ကို ဘုရားအိမ်တော်က ကိုင်တွယ်ဖြေရှင်းသည်။ ဘုရားအိမ်တော်က လူကောင်းတစ်ဦးကို မည်သည့်အခါတွင်မျှ မတရားလုပ်လိမ့်မည် မဟုတ်ပေ။ လူတိုင်းကို မျှတစွာ ဆက်ဆံသည်။ အယောင်ဆောင် ခေါင်းဆောင်များ သို့မဟုတ် အန္တိခရစ်များက လူကောင်းတစ်ဦးကို မမှန်မကန် စွပ်စွဲလျှင်ပင် ဘုရားအိမ်တော်က ထိုသူတို့ကို သင်္ကာရှင်းပေးလိမ့်မည်ဖြစ်သည်။ အသင်းတော်က အန္တိခရစ်များကို ဖော်ထုတ်နိုင်ကာ တရားမျှတစိတ်ရှိသည့် လူကောင်းတစ်ဦးကို မည်သည့်အခါတွင်မျှ ရှင်းလင်းပစ်လိမ့်မည် မဟုတ်၊ သို့မဟုတ် ကိုင်တွယ်လိမ့်မည် မဟုတ်ပေ။ မိမိတို့ကို လက်တုံ့ပြန်ရန် အန္တိခရစ်များက နိုင်ကွက် ရှာတွေ့မည်ကို လူတို့ အမြဲ ကြောက်ကြသည်။ သို့သော် ဘုရားသခင်ကို ပုန်ကန်ပြစ်မှားမိကာ သူ၏ ပစ်ပယ်ခြင်းခံရမည်ကို သင် မကြောက်သလော။ သင့်အပေါ် လက်တုံ့ပြန်ရန် အန္တိခရစ်တစ်ဦးက နိုင်ကွက် ရှာတွေ့သွားမည်ကို သင် ကြောက်ရွံ့လျှင် ၎င်းကို တိုင်ကြားပြီး ဖော်ထုတ်ရန် အန္တိခရစ်၏ ဒုစရိုက်အမှုများနှင့်ဆိုင်သည့် အထောက်အထားကို အဘယ်ကြောင့် လက်မလွှတ်တမ်း အသုံးမပြုသနည်း။ ထိုသို့ လုပ်ဆောင်ခြင်းဖြင့် သင်သည် ဘုရားသခင် ရွေးချယ်ထားသော လူတို့၏ အသိအမှတ်ပြုခြင်းနှင့် ထောက်ခံအားပေးခြင်းကို ရရှိလိမ့်မည်ဖြစ်ပြီး အရေးအကြီးဆုံးမှာ ဘုရားသခင်က သင်၏ ကောင်းမှုများနှင့် တရားမျှတသော လုပ်ရပ်များကို အောက်မေ့သတိရလိမ့်မည် ဖြစ်သည်။ ထို့ကြောင့် ဤအရာကို အဘယ်ကြောင့် မလုပ်ဆောင်သနည်း။ ဘုရားသခင် ရွေးချယ်ထားသော လူတို့သည် စိတ်ထဲတွင် ဘုရားသခင်၏ တာဝန်ပေးစေခိုင်းချက်ကို အမြဲ ထားရှိသင့်သည်။ ဆိုးယုတ်သော လူတို့နှင့် အန္တိခရစ်များကို ဖယ်ရှားခြင်းသည် စာတန်နှင့် စစ်ပွဲတွင် အရေးအကြီးဆုံးသော တိုက်ပွဲဖြစ်သည်။ ဤတိုက်ပွဲကို အောင်မြင်လျှင် အောင်မြင်သောသူ၏ သက်သေခံချက်တစ်ခု ဖြစ်လာလိမ့်မည်။ စာတန်များနှင့် ဆိုးယုတ်သော နတ်ဆိုးများကို အသေအလဲရင်ဆိုင်ခြင်းသည် ဘုရားသခင် ရွေးချယ်ထားသော လူတို့၌ ရှိသင့်သည့် အတွေ့အကြုံဆိုင်ရာ သက်သေခံချက်တစ်ခု ဖြစ်သည်။ ထိုအရာသည် အောင်မြင်သောသူများ ပိုင်ဆိုင်သင့်သည့် သမ္မာတရား လက်တွေ့ကျမှုတစ်ခု ဖြစ်သည်။ ဘုရားသခင်သည် လူတို့အပေါ် အလွန်များသော သမ္မာတရားကို ပေးသနားပြီးဖြစ်သည်၊ သင့်အနေဖြင့် သက်သေခံကာ အသင်းတော်၏ အလုပ်ကို ကာကွယ်ပေးခြင်းတည်းဟူသော ရည်ရွယ်ချက်အတွက် ထိုမျှအချိန်ကြာမြင့်စွာ သင့်ကို ဦးဆောင်လမ်းပြပြီးဖြစ်ကာ သင့်အတွက် အလွန်များစွာ ထောက်ပံ့ပေးပြီးဖြစ်သည်။ ဖြစ်ချင်တော့ ဆိုးယုတ်သော လူများနှင့် အန္တိခရစ်တို့က ဒုစရိုက်အမှုများကို လုပ်ဆောင်ကာ အသင်းတော်အလုပ်ကို အနှောင့်အယှက်ပေးသည့်အခါတွင် သင်သည် ကြောက်တတ်လာကာ ဆုတ်ခွာလျက် သင်၏ ခေါင်းကို လက်ဖြင့်ကာပြီး ထွက်ပြေးသွားလေသည်။ သင်သည် အသုံးမကျသောသူတစ်ဦး ဖြစ်သည်။ သင်သည် စာတန်ကို အောင်မြင်နိုင်ခြင်းမရှိ၊ သင်သည် သက်သေခံခြင်း မရှိသေးသကဲ့သို့ ဘုရားသခင်က သင့်ကို အလွန်မုန်းတီးသည်။ ဤအလွန်အရေးပါသော အခိုက်အတန့်တွင် သင်သည် ထရပ်ကာ စာတန်နှင့် စစ်ဆင်နွှဲရမည်၊ အန္တိခရစ်များ၏ ဒုစရိုက်အမှုများကို ဖော်ထုတ်ရမည်၊ ၎င်းတို့ကို ပုန်းကွယ်ရမည့်နေရာ မပေးဘဲ အသင်းတော်မှ ဖယ်ရှားလျက် ပြစ်တင်ရှုတ်ချကာ ကျိန်ဆဲရမည်ဖြစ်သည်။ ဤအရာကိုသာ စာတန်အပေါ် အောင်နိုင်မှု ရရှိခြင်းနှင့် ၎င်းတို့၏ ကံကြမ္မာကို အဆုံးသတ်ခြင်းအဖြစ် သတ်မှတ်၍ရနိုင်သည်။ သင်သည် ဘုရားသခင်ရွေးချယ်ထားသော လူများထဲမှ တစ်ဦး၊ ဘုရားသခင်၏ နောက်လိုက်တစ်ဦး ဖြစ်သည်။ စိန်ခေါ်မှုများကို သင်ကြောက်ရွံ့၍မရပေ။ သမ္မာတရား စည်းမျဉ်းများအတိုင်း သင် ပြုမူဆောင်ရွက်ရမည်ဖြစ်သည်။ ဤသည်မှာ အောင်မြင်သောသူတစ်ဦးဖြစ်ခြင်း ဟူသည့်အရာ ဖြစ်သည်။ သင်သည် စိန်ခေါ်မှုများကို ကြောက်ရွံ့ပြီး ဆိုးယုတ်သော လူများ သို့မဟုတ် အန္တိခရစ်များထံမှ လက်တုံ့ပြန်ခြင်းကို ကြောက်ရွံ့သောကြောင့် အလျှော့ပေးလျှင် သင်သည် ဘုရားသခင်၏ နောက်လိုက်တစ်ဦး မဟုတ်သကဲ့သို့ ဘုရားသခင် ရွေးချယ်ထားသော လူများထဲမှ တစ်ဦးလည်း မဟုတ်ချေ။ သင်သည် အသုံးမကျသူ၊ အစေခံသူများထက်ပင် နိမ့်ကျသူတစ်ဦး ဖြစ်သည်။ အချို့သော သူရဲဘောကြောင်သူတို့က “အန္တိခရစ်များသည် အလွန် ရှိန်လောက်စရာ ဖြစ်သည်။ သူတို့သည် မည်သည့်အရာကိုမဆို တတ်စွမ်းနိုင်ကြသည်။ ကျွန်ုပ်ကို သူတို့ လက်တုံ့ပြန်လျှင် အဘယ်သို့ဖြစ်မည်နည်း”ဟု ပြောကောင်းပြောကြမည်။ ဤသည်မှာ နားဝေတိမ်တောင်ဖြစ်သော စကားဖြစ်သည်။ အန္တိခရစ်များထံမှ လက်တုံ့ပြန်ခြင်းကို သင် ကြောက်လျှင် ဘုရားသခင်၌ သင်၏ ယုံကြည်ခြင်းမှာ အဘယ်မှာနည်း။ ဘုရားသခင်သည် သင့်ဘဝ၏ အလွန်များလှစွာသော နှစ်ကာလများတစ်လျှောက် သင့်ကို ကွယ်ကာပေးထားပြီ မဟုတ်လော။ အန္တိခရစ်များသည်လည်း ဘုရားသခင်၏ လက်ထဲတွင် ရှိသည် မဟုတ်လော။ ဘုရားသခင်က အခွင့်မပေးလျှင် ၎င်းတို့က သင့်ကို မည်သည့်အရာ လုပ်ဆောင်နိုင်သနည်း။ ထို့အပြင် အန္တိခရစ်များက မည်သို့ဆိုးယုတ်နိုင်သည်ဖြစ်စေ ၎င်းတို့ အမှန်တကယ် တတ်စွမ်းနိုင်သည်မှာ မည်သည့်အရာဖြစ်သနည်း။ ပေါင်းစည်းကာ ၎င်းတို့ကို ဖော်ထုတ်ရန်နှင့် ကိုင်တွယ်ရန်မှာ ဘုရားသခင် ရွေးချယ်ထားသော လူတို့အတွက် လွယ်ကူလွန်းသည်သာ ဖြစ်သည် မဟုတ်လော။ ထို့ကြောင့် အန္တိခရစ်များကို အဘယ်ကြောင့် ကြောက်ရွံ့သနည်း။ ထိုသို့သော လူများသည် အသုံးမကျသကဲ့သို့ ဘုရားသခင်နောက်လိုက်ဖို့ မထိုက်တန်ကြပေ။ အိမ်သို့ ပြန်သွားလော့၊ သင်၏ သားသမီးများကို ပြုစုပျိုးထောင်ကာ ဘဝကို ပုံမှန်အတိုင်းသာ အသက်ရှင်လော့။ အန္တိခရစ်များက အသင်းတော် အလုပ်ကို နှောင့်ယှက်ကာ ဘုရားသခင် ရွေးချယ်ထားသော လူတို့ကို ထိခိုက်နစ်နာစေခြင်းအား ရင်ဆိုင်ရာတွင် ဘုရားသခင် ရွေးချယ်ထားသော လူတို့က ၎င်းတို့၏ ဒုစရိုက်အမှုများကို မည်သို့ တုံ့ပြန်သင့်သနည်း။ ဘုရားသခင်နောက် လိုက်သူများက ၎င်းတို့၏ သက်သေခံချက်တွင် မည်သို့ ခိုင်ခိုင်မာမာ ရပ်တည်သင့်သနည်း။ စာတန်နှင့် အန္တိခရစ် အင်အားစုများကို ၎င်းတို့မည်သို့ ဆန့်ကျင်တိုက်ခိုက်သင့်သနည်း။ အန္တိခရစ်များက နှောင့်ယှက်ချိန်၊ မကောင်းမှုလုပ်ပြီး ဘုရားသခင်ကို ဆန့်ကျင်ချိန်တွင် ဘုရားသခင်ကို သင်ကျိုးနွံနာခံပြီး သစ္စာစောင့်သိခြင်း ရှိမရှိ၊ ဘေးထွက်ထိုင်ကာ ဘုရားသခင်ကို သစ္စာဖောက်ခြင်း ရှိမရှိဟူသည်တို့က အပြည့်အဝ ထုတ်ဖော်ခံရလိမ့်မည်ဖြစ်သည်။ သင်သည် ဘုရားသခင်ကို ကျိုးနွံနာခံကာ သူ့ကို သစ္စာစောင့်သိသူတစ်ဦး မဟုတ်လျှင် သူ့ကို သစ္စာဖောက်သောသူတစ်ဦး ဖြစ်သည်။ အခြားရွေးချယ်စရာ မရှိပေ။ နားဝေတိမ်တောင်ဖြစ်သောသူအချို့နှင့် ထိုးထွင်းသိမြင်မှု ကင်းမဲ့သောသူအချို့သည် အလယ်အလတ်လမ်းစဉ်ကို လိုက်ရန် ရွေးချယ်ကြပြီး ကြားနေသောသူများ ဖြစ်လာကြသည်။ ဘုရားသခင်၏ အမြင်တွင် ဤလူများသည် ဘုရားသခင်ကို သစ္စာစောင့်သိမှု ကင်းမဲ့ပြီး သူ့ကို သစ္စာဖောက်သောသူများ ဖြစ်ကြသည်။ အချို့သော နားဝေတိမ်တောင်ဖြစ်သည့် ပုဂ္ဂိုလ်များသည် ၎င်းတို့၏ သူရဲဘောကြောင်မှုကြောင့် အန္တိခရစ်များ၏ ညှဉ်းပန်းခြင်းကို ကြောက်ရွံ့ကြပြီး ၎င်းတို့၏ စိတ်နှလုံးများတွင် ၎င်းတို့က “ကျွန်ုပ် မည်သည့်အရာကို လုပ်ဆောင်ရမည်နည်း”ဟု မရပ်မနား မေးကြသည်။ ဤသည်မှာ သင် မေးနေသင့်သည့် မေးခွန်းမဟုတ်ပေ။ သင် မည်သည့်အရာကို လုပ်ဆောင်သင့်သနည်း။ (ကျွန်ုပ်တို့ကိုယ်ပိုင် တာဝန်များကို ကောင်းမွန်စွာ ဖြည့်ဆည်းပါ။ အန္တိခရစ်များ၏ ဒုစရိုက်အမှုများကို အပြည့်အဝ ဖော်ထုတ်ပါ၊ ညီအစ်ကို မောင်နှမများအား ပိုင်းခြားသိမြင်နိုင်စွမ်းကို လက်တွေ့လုပ်ဆောင်ကာ အန္တိခရစ်များကို ငြင်းပယ်ပုံအား သင်ယူနိုင်စေပါ။ ကျွန်ုပ်တို့ကိုယ်ပိုင် ဘေးကင်းလုံခြုံမှုကို ကျွန်ုပ်တို့ မပူပန်သင့်ပါ။ ကျွန်ုပ်တို့အတွက် စဉ်းစားဖို့ အရေးအကြီးဆုံးသော အရာမှာ ဆိုးယုတ်သောလူတို့က အသင်းတော်၏ အလုပ်ကို နှောင့်ယှက်နေချိန်တွင် ကျွန်ုပ်တို့၏ တာဝန်ကို မည်သို့ ဖြည့်ဆည်းရမည်ဟူ၍ ဖြစ်သည်။) ထိုအရာက သင်၏ မိသားစုကို ထိခိုက်မည်ဆိုလျှင်ကော အဘယ်သို့နည်း။ (ကျွန်ုပ်တို့၏ တာဝန်ကို မဆိုင်းမတွ ကျွန်ုပ်တို့ ကောင်းကောင်းမွန်မွန် ဖြည့်ဆည်းသင့်သည်။ ကျွန်ုပ်တို့ မိသားစု၏ လုံခြုံဘေးကင်းရေးအတွက် ချစ်ခင်တွယ်တာသော ပူပန်မှုများကြောင့် ကျွန်ုပ်တို့သည် မိမိတာဝန်ကို စွန့်လွှတ်ပစ်ပယ်ခြင်း သို့မဟုတ် မိမိ၏သက်သေခံချက်တွင် ခိုင်မြဲစွာရပ်တည်ရန် ပျက်ကွက်ခြင်း မပြုသင့်ပါ။) မှန်ပေ၏။ ဦးစွာပထမ သင်၏ သက်သေခံချက်တွင် သင် ခိုင်မာစွာ ရပ်တည်ရမည်ဖြစ်ပြီး အန္တိခရစ်များနှင့် ဆိုးယုတ်သော လူတို့က ဘုရားအိမ်တော်တွင် နေရာမရှိကြဖို့အလို့ငှာ ပြုလုပ်ရင်း ၎င်းတို့ကို အဆုံးထိတိုင် ဆန့်ကျင်တိုက်ခိုက်ရမည်။ ၎င်းတို့အနေဖြင့် အလုပ်လုပ်ပေးဖို့ လိုလားကြလျှင် စည်းမျဉ်းများအတိုင်း လုပ်ဆောင်ခွင့်ပေးပြီး ၎င်းတို့ လုပ်ဆောင်နိုင်သည့် မည်သည့်အရာကိုမဆို လုပ်ဆောင်ခွင့်ပေးလော့။ အလုပ်လုပ်ပေးဖို့ ၎င်းတို့ မလိုမလားဖြစ်နေလျှင် ဘုရားအိမ်တော်၌ အသင်းတော်၏ အလုပ်ကို ၎င်းတို့ မနှောင့်ယှက်နိုင်ရန်၊ အဖျက်အမှောင့်မလုပ်နိုင်ရန် သို့မဟုတ် မဖျက်ဆီးနိုင်ရန်အလို့ငှာ လူတိုင်း အတူတကွ ပေါင်းစည်းပြီး ၎င်းတို့ကို နှင်ထုတ်ရမည်။ ဤသည်မှာ သင် လုပ်ဆောင်သင့်သည့် ပထမဆုံးသောအရာဖြစ်ပြီး သင် ခိုင်မာစွာ ရပ်တည်သင့်သည့် သက်သေခံချက် ဖြစ်သည်။ ထို့အပြင် သင်၏ မိသားစုနှင့် သင်၏အသက်သည် ဘုရားသခင်၏ လက်တွင် အားလုံးရှိပြီး စာတန်က မဆင်မခြင် မပြုမူဝံ့ကြောင်းကို သင် နားလည်ရန် လိုအပ်သည်။ ဘုရားသခင် ပြောခဲ့သည်မှာ “ဘုရားသခင်၏ ခွင့်ပြုချက်မပါဘဲ ရေတစ်စက်၊ သို့မဟုတ် ကုန်းမြေပေါ်က သဲတစ်ပွင့်ကို ထိရန်ပင် စာတန်အတွက် ခက်ခဲသည်။ ဘုရားသခင်၏ ခွင့်ပြုချက်မပါဘဲ ဘုရားသခင်ဖန်ဆင်းခဲ့သည့် လူသားမျိုးနွယ်ကို မဆိုထားနှင့် စာတန်သည် ကုန်းမြေပေါ်က ပုရွက်ဆိတ်များကိုပင်လျှင် ရွှေ့ပိုင်ခွင့်မရှိပေ။” ဤစကားများကို သင်သည် မည်သည့်အတိုင်းအတာအထိ ယုံကြည်နိုင်သနည်း။ အန္တိခရစ်များနှင့် ဆိုးယုတ်သောလူများကို တိုက်ခိုက်ခြင်းသည် သင့်ယုံကြည်ခြင်း၏အရွယ်အစားကို ထုတ်ဖော်ပြသည်။ အကယ်၍ သင့်တွင် ဘုရားသခင်ထံ အမှန်တကယ် ယုံကြည်ခြင်းရှိပါက သင့်တွင် စစ်မှန်သော ယုံကြည်ခြင်းရှိပြီဖြစ်သည်။ အကယ်၍ သင့်တွင် ဘုရားသခင်ထံ ယုံကြည်ခြင်း အနည်းငယ်မျှသာ ရှိပါက၊ ပြီးလျှင် ထိုယုံကြည်ခြင်းသည် မရေရာသကဲ့သို့ ပေါ့တန်ပါက သင့်တွင် စစ်မှန်သောယုံကြည်ခြင်း မရှိပေ။ အကယ်၍ သင်သည် ဤအရာများအားလုံးအပေါ် ဘုရားသခင်က အချုပ်အခြာအာဏာရှိနိုင်ကြောင်းနှင့် စာတန်သည် ဘုရားသခင်၏ အုပ်စိုးမှုအောက်တွင် ရှိကြောင်းကို မယုံကြည်ပါက၊ သင်သည် အန္တိခရစ်များနှင့် ဆိုးယုတ်သောလူများကို ကြောက်ရွံ့နေသေးပါက၊ အသင်းတော်တွင် ၎င်းတို့က မကောင်းမှုများ ကျူးလွန်ခြင်း၊ အသင်းတော်၏ အမှုတော်ကို ၎င်းတို့ နှောင့်ယှက်ခြင်းနှင့် ပျက်စီးစေခြင်းတို့ကို သည်းခံနိုင်သည့်အပြင် ၎င်းကို ရပ်တည်ပြီး တိုက်ခိုက်ရဲခြင်း မရှိဘဲ စာတန်နှင့် အပေးအယူလုပ်နိုင်ပြီး သို့မဟုတ် သင့်ကိုယ်သင် ကာကွယ်ဖို့ ၎င်း၏သနားညှာတာမှုကို တောင်းခံနိုင်ပြီး၊ သင်သည် စွန့်ခွာထွက်ပြေးသူတစ်ဦး၊ လူ့အကြိုက်လိုက်သူတစ်ဦးနှင့် ဘေးမှနေ၍ ရပ်ကြည့်နေသူတစ်ဦး ဖြစ်လာပါက သင့်တွင် ဘုရားသခင်အပေါ် အမှန်တကယ် ယုံကြည်ခြင်း ကင်းမဲ့လေသည်။ ဘုရားသခင်အပေါ် သင်၏ယုံကြည်ခြင်းသည် မေးခွန်းတစ်ခု ဖြစ်လာသည်မှာ သင်၏ယုံကြည်ခြင်းကို အလွန်အမင်း နုံချာစေလေသည်။ အန္တိခရစ်များနှင့် ဆိုးယုတ်သော လူတို့က ဘုရားအိမ်တော်၌ အဖျက်အမှောင့်များနှင့် အနှောင့်အယှက်များ ဖြစ်စေသည်ကို သင် မြင်သော်လည်း ဂရုမစိုက်ဘဲရှိနေချိန်တွင်၊ သင်၏ ကိုယ်ပိုင် အသက်၊ သင်၏ မိသားစုနှင့် သင်၏ အကျိုးစီးပွားအားလုံးကို ကာကွယ်ဖို့အလို့ငှာ ဘုရားအိမ်တော်နှင့် သူ၏ ရွေးချယ်ထားသော လူတို့၏ အကျိုးစီးပွားများကို သင် သစ္စာဖောက်သည့်အခါ သင်သည် သစ္စာဖောက်တစ်ဦး၊ ယုဒတစ်ဦး ဖြစ်လာပေသည်။ ဤသည်မှာ ရှင်းလင်းသိသာနေပေသည်။ ငါတို့သည် အန္တိခရစ်များနှင့် ဆိုးယုတ်သောလူတို့အား မည်သို့ ပိုင်းခြားသိမြင်ကာ သတိပြုရမည်ကို ဆွေးနွေးရင်း ၎င်းတို့အကြောင်းကို မကြာခဏ မိတ်သဟာယပြုကာ စိစစ်ကြသည်။ အားလုံးမှာ သမ္မာတရားနှင့်ပတ်သက်၍ ရှင်းလင်းစွာ မိတ်သဟာယပြုဖို့နှင့် လူတို့အနေဖြင့် ဆိုးယုတ်သောလူများနှင့် အန္တိခရစ်များကို ဖော်ထုတ်နိုင်ကြဖို့အလို့ငှာ ၎င်းတို့အပေါ် ပိုင်းခြားသိမြင်မှုအား လူတို့ကို ပေးဖို့တည်းဟူသော ရည်ရွယ်ချက်အတွက် ဖြစ်သည်။ ဤနည်းဖြင့် ဘုရားသခင် ရွေးချယ်ထားသော လူတို့သည် အန္တိခရစ်များ၏ အထင်အမြင်မှားစေခြင်း သို့မဟုတ် နှောင့်ယှက်ခြင်း ခံရတော့မည်မဟုတ်သကဲ့သို့ ၎င်းတို့အနေဖြင့် စာတန်၏ စွမ်းအားနှင့် ကျေးကျွန်ဘဝမှ ရုန်းထွက်လွတ်မြောက်နိုင်ကြလေသည်။ သို့သော် လူအချို့သည် မိမိတို့၏ စိတ်နှလုံးများ၌ လောကီဆိုင်ရာ ဆက်ဆံမှုများအတွက် အတွေးအခေါ်များ ရှိနေကြဆဲဖြစ်သည်။ ၎င်းတို့သည် ဆိုးယုတ်သော လူတို့နှင့် အန္တိခရစ်များကို ပိုင်းခြားသိမြင်ဖို့ မကြိုးစားကြပေ။ ထိုအစား လူ့အကြိုက်လိုက်သူများ အခန်းကဏ္ဍကို ဆောင်ရွက်ကြသည်။ ၎င်းတို့က အန္တိခရစ်များကို ဆန့်ကျင်တိုက်ခိုက်ခြင်း မရှိကြ၊ ထိုသူတို့နှင့် ရှင်းလင်းသည့် စည်းများ ချမှတ်ခြင်း မရှိကြသည့်အပြင် မိမိတို့ကိုယ်ပိုင် အကျိုးစီးပွားများကို ကာကွယ်ဖို့အတွက် ဖော့ထားသည့် အလွန်အကျွံမဟုတ်သော လုပ်နည်းကိုင်နည်းတစ်ခုကို ရွေးချယ်ကြသည်။ ၎င်းတို့သည် နတ်ဆိုးများကို ပြုစုပျိုးထောင်ခြင်းအားဖြင့် ကြီးမားသောအန္တရာယ်ကို ဖိတ်ခေါ်ရင်း ဤဆိုးယုတ်သည့် လူများနှင့် အန္တိခရစ်များဖြစ်သည့် ဤနတ်ဆိုးများကို ဘုရားအိမ်တော်တွင် ဆက်နေခွင့်ပေးကြသည်။ ၎င်းတို့က ဤနတ်ဆိုးများအား အသင်းတော်၏ အလုပ်ကိုလည်းကောင်း၊ ညီအစ်ကို မောင်နှမများကို ၎င်းတို့၏ တာဝန်များကို ထမ်းဆောင်ခြင်းကိုလည်းကောင်း အထိန်းအကွပ်မဲ့စွာဖြင့် နှောင့်ယှက်ခွင့်ပေးကြသည်။ ထိုသို့သော လူများသည် မည်သည့် အခန်းကဏ္ဍကို ဆောင်ရွက်ကြသနည်း။ ထိုသူတို့သည် အန္တိခရစ်များအတွက် အကာအကွယ်တစ်ခုနှင့် ၎င်းတို့အတွက် ကြံရာပါများ ဖြစ်လာကြသည်။ သင်သည် အန္တိခရစ်များကဲ့သို့ အလားတူ အမှုအရာများကို လုပ်ကောင်းမလုပ်နိုင်သော်လည်း သို့မဟုတ် အလားတူ ဒုစရိုက်အမှုများကို ကျူးလွန်ကောင်းမကျူးလွန်နိုင်သော်လည်း ၎င်းတို့၏ ဒုစရိုက်အမှုများတွင် သင် ပါဝင်ပေသည်။ သင် ရှုတ်ချခံရပေသည်။ သင်သည် အန္တိခရစ်များကို မည်သည့် အရေးယူဆောင်ရွက်မှုမျှ မလုပ်ဘဲ သို့မဟုတ် မည်သည့်အရာကိုမျှ မလုပ်ဘဲ သင့်အနီးဝန်းကျင်တွင် အကြီးအကျယ် ကသောင်းကနင်း ဖြစ်ခွင့်ပေးလျက် သည်းခံပြီး ကာကွယ်ပေးနေသည်။ သင်သည် အန္တိခရစ်များ၏ မကောင်းမှုတွင် ပါဝင်သည် မဟုတ်လော။ ဤအရာကြောင့် အချို့သော အယောင်ဆောင် ခေါင်းဆောင်များနှင့် လူ့အကြိုက်လိုက်သူများက အန္တိခရစ်များအတွက် ကြံရာပါများ ဖြစ်လာကြပေသည်။ အန္တိခရစ်များက အသင်းတော်၏ အလုပ်ကို နှောင့်ယှက်နေသည်ကို မျက်မြင်ကြုံတွေ့သော်လည်း ဖော်ထုတ်ခြင်းမရှိ သို့မဟုတ် ၎င်းတို့နှင့်ပတ်သက်၍ ရှင်းလင်းသည့် စည်းများ သတ်မှတ်ခြင်းမရှိသည့် မည်သူမဆိုသည် ၎င်းတို့အတွက် လက်ပါးစေများနှင့် ကြံရာပါများ ဖြစ်လာကြသည်။ ၎င်းတို့သည် ဘုရားသခင်ကို ကျိုးနွံနာခံခြင်းနှင့် သစ္စာစောင့်သိခြင်း မရှိကြပေ။ ဘုရားသခင်နှင့် စာတန်ကြားမှ အလွန်အရေးပါသော စစ်ပွဲအခိုက်အတန့်များတွင် ၎င်းတို့သည် အန္တိခရစ်များကို ကာကွယ်ကာ ဘုရားသခင်ကို သစ္စာဖောက်ရင်း စာတန်ဘက်တွင် ရပ်တည်ကြသည်။ ထိုသို့သော လူများသည် ဘုရားသခင်အတွက် စက်ဆုပ်မုန်းတီးဖွယ် ဖြစ်သည်။

အန္တိခရစ်များသည် ပြုပြင်ခံရခြင်းကို ကြုံတွေ့သောအခါ အလွန်အမင်း အာခံမှုကို မကြာခဏ ပြသကြသည်။ ထို့နောက်တွင် ၎င်းတို့သည် မိမိအတွက် ငြင်းခုံရန် စတင်ပြီး အကောင်းဆုံး ကြိုးစားကြကာ လူတို့ကို အထင်အမြင်မှားစေရန်အတွက် လှည့်ပတ်ပြောဆိုခြင်းနှင့် စကားပြောကောင်းခြင်းကို အသုံးပြုကြ၏။ ဤသည်မှာ အလွန်ပင် အတွေ့ရများသည်။ သမ္မာတရားကို လက်ခံရန် အန္တိခရစ်တို့ ငြင်းဆန်မှု၏ သရုပ်သကန်မှာ သမ္မာတရားကို မုန်းတီးပြီး အလွန်အမင်း မနှစ်မြို့ခြင်းဖြစ်သည့် ၎င်းတို့၏ စာတန်ဆန်သော သဘာဝကို အပြည့်အဝ ဖော်ထုတ်သည်။ ၎င်းတို့သည် စာတန်၏ အနွယ်ဝင် စစ်စစ်ဖြစ်၏။ အန္တိခရစ်များသည် မည်သည့်အရာကို လုပ်ဆောင်သည်ဖြစ်စေ ၎င်းတို့၏ စိတ်သဘောထားနှင့် အနှစ်သာရက ဖော်ထုတ်ပြခြင်းခံရသည်။ အထူးသဖြင့် ဘုရားသခင်၏ အိမ်တော်တွင် ၎င်းတို့လုပ်သမျှတိုင်းသည် သမ္မာတရားကို ဆန့်ကျင်သည်၊ ဘုရားသခင်၏ ပြစ်တင်ရှုတ်ချခြင်းခံရပြီး ဘုရားသခင်ကို အတိုက်အခံလုပ်သည့် ဒုစရိုက်အမှုများဖြစ်သည်၊ ပြီးလျှင် ၎င်းတို့လုပ်ဆောင်သည့် ဤအရာအားလုံးတို့သည် အန္တိခရစ်များက စာတန်များနှင့် ဆိုးယုတ်သော မကောင်းဆိုးဝါးများ ဖြစ်သည်ကို အပြည့်အဝ အတည်ပြုပေးသည်။ ထို့ကြောင့် ပြုပြင်ခြင်းခံရခြင်းနှင့်ပတ်သက်သည့်အခါတွင် ပျော်ရွှင်စွာ လိုက်လျောပြီး လိုလားသည့် နည်းလမ်းတစ်ခုဖြင့် လုံးဝ လက်ခံခြင်း မရှိကြဘဲ ထိုအစား အတိုက်အခံလုပ်ခြင်းနှင့် ဆန့်ကျင်ခြင်းအပြင် ၎င်းတို့သည် ပြုပြင်ခြင်းကိုလည်း မုန်းတီးသည်။ ၎င်းတို့ကို ပြုပြင်သောသူများကိုလည်း မုန်းတီးသည်။ ၎င်းတို့၏ သဘာဝ အနှစ်သာရကို ဖော်ထုတ်သော၊ ၎င်းတို့၏ ဒုစရိုက်အမှုများကို ဖော်ထုတ်သောသူတို့ကို မုန်းတီးသည်။ အန္တိခရစ်များက ၎င်းတို့ကို ဖော်ထုတ်သည့် မည်သူမဆိုသည် ၎င်းတို့ကို အခက်အခဲဖြစ်အောင် ပြုလုပ်နေခြင်းသက်သက်သာ ဖြစ်သည်ဟု ထင်သည်။ ထို့ကြောင့် ၎င်းတို့သည် မိမိတို့ကို ဖော်ထုတ်သောသူ မည်သူကိုမဆို ယှဉ်ပြိုင်ပြီး တိုက်ခိုက်သည်။ အန္တိခရစ်တို့၏ ဤသဘာဝမျိုးကြောင့် ၎င်းတို့ကို ပြုပြင်သောသူ မည်သူမဆိုအပေါ် လုံးဝ ကြင်နာမည် မဟုတ်သကဲ့သို့ ထိုသို့ပြုလုပ်သော မည်သူမဆိုကို သည်းခံမည်မဟုတ်၊ သို့မဟုတ် လက်ခံလိုက်လျောမည်မဟုတ်။ ထိုသို့ပြုလုပ်သောသူ မည်သူမဆိုအပေါ် ကျေးဇူးတင်ဖို့၊ သို့မဟုတ် ချီးမွမ်းဖို့မှာ ပို၍ပင် မဖြစ်နိုင်ပေ။ ဆန့်ကျင်ဘက်အနေဖြင့် တစ်စုံတစ်ယောက်က ၎င်းတို့ကို ပြုပြင်လျှင် ဂုဏ်သိက္ခာဆုံးရှုံးအောင်၊ မျက်နှာပျက်အောင် ပြုလုပ်လျှင် ၎င်းတို့၏ စိတ်နှလုံး၌ ဤလူအတွက် မုန်းတီးမှုများ သိုထားလိမ့်မည်။ ထိုသူကို လက်စားချေရန် အခွင့်အရေးတစ်ခုကို ရှာဖွေလိုလိမ့်မည်။ ၎င်းတို့သည် သူတစ်ပါးတို့အပေါ် မုန်းတီးလိုက်လေခြင်းပါတကား။ ဤသည်မှာ ၎င်းတို့ထင်မြင်သည့်အရာဖြစ်ပြီး “ယနေ့တွင် သင်ကျွန်ုပ်ကို ပြုပြင်ခဲ့သည်။ ယခု ကျွန်ုပ်တို့၏ ရန်စကို သတ်မှတ်ပြီးလေပြီ။ သင့်လမ်း သင်သွားတော့၊ ကျွန်ုပ်လည်း ကိုယ့်လမ်း ကိုယ်သွားမည်။ သို့သော် ကျွန်ုပ် အရလက်စားချေမည်ဟု ကျိန်ဆို၏။ သင်၏အမှားကို ကျွန်ုပ်ထံ ဝန်ခံလျှင်၊ ကျွန်ုပ်ကို ဦးညွှတ်လျှင်၊ ဒူးထောက်ပြီး တောင်းပန်လျှင် သင့်ကို ခွင့်လွှတ်ပေးမည်။ ဤသို့မဟုတ်လျှင်ကား ကျွန်ုပ်သည် ဤကိစ္စကို မည်သည့်အခါမျှ အလွတ်ပေးမည်မဟုတ်” ဟူ၍ အခြားသူများရှေ့တွင် ပွင့်ပွင့်လင်းလင်း ပြောလိမ့်မည်။ အန္တိခရစ်များသည် မည်သည့်အရာကို ပြောသည်ဖြစ်စေ၊ လုပ်ဆောင်သည်ဖြစ်စေ ၎င်းတို့အပေါ် မည်သူမဆို၏ ကြင်နာသော ပြုပြင်ခြင်း၊ သို့မဟုတ် ကိုင်တွယ်ဖြေရှင်းခြင်းကို၊ သို့မဟုတ် မည်သူမဆို၏ ရိုးသားသော အကူအညီကို ဘုရားသခင်၏ ချစ်ခြင်းနှင့် ကယ်တင်ခြင်းတို့ ရောက်ရှိလာမှုအဖြစ် မည်သည့်အခါမျှ မမြင်ပေ။ ထိုအစား အရှက်ခွဲခံရသည့် လက္ခဏာတစ်ခုအဖြစ်၊ ၎င်းတို့ အရှက်အရဆုံးသော အခိုက်အတန့်အဖြစ် မြင်ကြသည်။ ဤသည်မှာ အန္တိခရစ်များသည် သမ္မာတရားကို လုံးဝ လက်မခံကြကြောင်းနှင့် ၎င်းတို့၏ စိတ်သဘောထားသည် သမ္မာတရားကို အလွန်အမင်း မနှစ်မြို့သကဲ့သို့ မုန်းတီးသည့် စိတ်သဘောထားတစ်ခု ဖြစ်ကြောင်းကို ပြသ၏။ ပြုပြင်ခံရသောကြောင့် အခြားသူများအပေါ် လက်တုံ့ပြန်ခဲ့သည့် ဆိုးယုတ်သောလူ တစ်ဦးတလေကိုဖြစ်စေ၊ အန္တိခရစ်များ တစ်ဦးတလေကိုဖြစ်စေ သင်တို့ တွေ့ဆုံဖူးကြသလော။ (တွေ့ဆုံဖူးပါသည်။) ၎င်းတို့က မည်သို့ လက်တုံ့ပြန်ခဲ့ကြသနည်း။ ၎င်းတို့၏ လက်တုံ့ပြန်ခြင်း နည်းလမ်းက ဆိုးရွားခဲ့သလော။ (ဆိုးရွားခဲ့ပါသည်။ အသင်းတော်တွင် ဒုစရိုက်အမှုအချို့ကို လုပ်ဆောင်ခဲ့သည့် အန္တိခရစ်တစ်ဦးကို တစ်ခါက ကျွန်ုပ် ဆုံခဲ့ပြီး အသင်းတော် ခေါင်းဆောင်က သူ၏ အပြုအမူကို ဖော်ထုတ်ပြီးနောက်တွင် သူသည် ဤခေါင်းဆောင်က မည်သည့် စစ်မှန်သော အလုပ်ကိုမျှ မလုပ်ခဲ့ပုံနှင့် မိမိရှေ့မှောက်သို့ လူတို့ကို ရောက်လာစေဖို့အတွက် စကားလုံးများနှင့် အယူဝါဒများ ပြောခဲ့ပုံတို့ကို ပြောဆိုလျက် အသင်းတော်တွင် အခြေအမြစ်မရှိသော ကောလာဟလများကို စတင် ဖြန့်ဝေသည်။ ထို့နောက်တွင် ဤအန္တိခရစ်ကို ကျွန်ုပ်တို့ သွားဖော်ထုတ်သည့်အခါ အစတွင် သူက မိမိကိုယ်ကို ဟန်ဆောင်နိုင်ခဲ့သော်လည်း သူ့ကို ကျွန်ုပ်တို့ ဆက်လက် ဖော်ထုတ်သည့်အခါ သူက “ကျွန်ုပ်၏ အိမ်နောက်တွင် ရဲစခန်းတစ်ခုရှိသည်၊ သူတို့က ကျွန်ုပ်အိမ်ကို မကြာခဏ လာကြသည်”ဟု ဆိုလျက် ကျွန်ုပ်တို့ကို ခြိမ်းခြောက်ခဲ့သည်။ သူ၏ ဆိုလိုရင်းအဓိပ္ပာယ်မှာ သူ့ကို ကျွန်ုပ်တို့ တစ်ဖန် ဖော်ထုတ်လျှင် သူက ကျွန်ုပ်တို့ကို ရဲတိုင်မည်ဟူ၍ ဖြစ်သည်။ သူ၏ ရက်စက်ခြင်းက ပေါ်လွင်သွားခဲ့သည်။) (တစ်ခါက အန္တိခရစ်တစ်ဦးကို ကျွန်ုပ် ကြုံခဲ့ရသည်။ ညီအစ်မတစ်ဦးက သူ့ကို တိုင်ကြားသည့် စာတစ်စောင်ကို ရေးသားခဲ့ပြီး သူက ဤစာကို တွေ့ခဲ့ချိန်တွင် ဤညီအစ်မ နေထိုင်ခဲ့သည့် နေရာတွင် အန္တရာယ်များသော အခြေအနေတစ်ခု တိုက်တိုက်ဆိုင်ဆိုင် ဖြစ်ပျက်ခဲ့သည်။ ထို့ကြောင့် သူသည် အသင်းတော်၏ အဓိက လုပ်ဖော်ဆောင်ဖက်အားလုံးကို စုစည်းလိုက်ပြီး “ဤညီအစ်မက ကျွန်ုပ်ကို တိုင်ကြားသည့် စာတစ်စောင်ရေးသားပြီးနောက် သူ နေထိုင်သည့် နေရာတွင် အန္တရာယ်များသည့် အခြေအနေတစ်ခု အဘယ်ကြောင့် ရုတ်တရက် ဖြစ်ပေါ်ခဲ့သနည်း။ အချည်းနှီးဖြစ်သော အလုပ်ကို ဘုရားသခင်က မုချ မလုပ်ပါ။ သူသည် တစ်စုံတစ်ဦးကို ထုတ်ဖော်တော့မည် ဖြစ်ကောင်းဖြစ်နိုင်သည်”ဟု ပြောလေသည်။ ထို့နောက်တွင် ထိုညီအစ်မနှင့်ပတ်သက်၍ ပြဿနာတစ်ခုခု ရှိသည်ဟု လူတိုင်းအား ယုံကြည်စေလျက် ထိုညီအစ်မကို လက်ညှိုးထိုးစေသည့် လှုံ့ဆော်သောအရာအချို့ကို သူက ပြောဆိုခဲ့သည်။ အဆုံးတွင် ထိုညီအစ်မသည် ဖြုတ်ချခံရပြီး အဝေးသို့ ပို့ခြင်းခံခဲ့ရကာ သူမ၏ စာသည်လည်း ဘေးဖယ်ခြင်းခံရပြီး ထိုစာကို ကိုင်တွယ်ဖြေရှင်းခြင်း မရှိခဲ့ပေ။ ထို့နောက်တွင် အစမှအဆုံးထိ အန္တိခရစ် ပြောခဲ့သည့် အရာကို ကျွန်ုပ်တို့ နှိုင်းယှဉ်ချိန်ဆခဲ့ပြီး သူသည် ကျွန်ုပ်တို့အား တစ်ယောက်ကိုတစ်မျိုး ပြောဆိုခဲ့ကြောင်း သိရှိခဲ့ရသည်။ သူသည် အလွန် အန္တရာယ်ပေးမည့်လက္ခဏာရှိပြီး လှည့်ဖြားတတ်ခဲ့သည်ကို ကျွန်ုပ်တို့ တွေ့ခဲ့ကြသည်။ နောက်ဆုံးတွင် မိတ်သဟာယပြုခြင်းမှတစ်ဆင့် သူ့ကို ကျွန်ုပ်တို့ ခွဲခြားသိမြင်ခဲ့ကြပြီး ထိုကိစ္စကို တရားမျှတစွာ ကိုင်တွယ်ဖြေရှင်းခဲ့သည်။) ယခုတွင် အန္တိခရစ်များအားလုံးက ဆိုးယုတ်သော လူများဖြစ်ပြီး ဆိုးယုတ်သော လူများက တန်ခိုးအာဏာ စွဲကိုင်သရွေ့ ၎င်းတို့အားလုံးသည် အန္တိခရစ်များချည်းသာဖြစ်သည်မှာ အခိုင်အမာဖြစ်ပေသည်။

အန္တိခရစ်များက အသင်းတော်တွင် နှောင့်ယှက်ခြင်းများ ဖြစ်နေစေသည့်အခါ ယင်းသည် ကောင်းမွန်သည့်အရာတစ်ခုလော၊ သို့မဟုတ် ဆိုးသည့်အရာ တစ်ခုလော။ (ဆိုးပါသည်။) မည်သည့်နည်းလမ်းဖြင့် ဆိုးသနည်း။ ဘုရားသခင်က အမှားတစ်ခုကို ပြုလုပ်ခဲ့သလော။ ဘုရားသခင်က သေချာစွာ မစောင့်ကြည့်ဘဲ အန္တိခရစ်များကို သူ၏ အိမ်တော်ထဲသို့ ထိုးဖောက်ဝင်ရောက်ခွင့် ပြုခဲ့သလော။ (မပြုခဲ့ပါ။) သို့ဆိုလျှင် မည်သည့်အရာ ဖြစ်နေသနည်း။ (ကျွန်ုပ်တို့က ပိုင်းခြားသိမြင်နိုင်စွမ်း တိုးပွားလာဖို့အတွက်၊ အန္တိခရစ်များ၏ သဘာဝ အနှစ်သာရကို ထိုးထွင်းသိမြင်နိုင်ရန် သင်ယူဖို့၊ စာတန်အား ကျွန်ုပ်တို့ကို တစ်ဖန် လုံးဝ အရူးလုပ်ခွင့်မပေးဘဲ ဘုရားသခင်ကို ကျွန်ုပ်တို့၏ သက်သေခံချက်၌ ခိုင်မာစွာ ရပ်တည်နိုင်ဖို့အလို့ငှာ ဘုရားသခင်က အန္တိခရစ်များကို အသင်းတော်ထဲသို့ ထိုးဖောက်ဝင်ရောက်ခွင့်ပေးပါသည်။ ဤသည်မှာ ကျွန်ုပ်တို့အတွက် ဘုရားသခင်၏ ကယ်တင်ခြင်း ဖြစ်သည်။) စာတန်က မည်သို့ ကောက်ကျစ်ဆိုးယုတ်သည်၊ ရက်စက်ပြီး မလိုမုန်းထားစိတ်ရှိသည်၊ စာတန်က သမ္မာတရားကို အလွန်အမင်း မနှစ်မြို့သကဲ့သို့ မုန်းသည်ကို ငါတို့ အမြဲ ပြောဆိုကြသော်လည်း ဤအရာကို သင် မြင်နိုင်သလော။ ဝိညာဉ်ရေးရာ နယ်ပယ်၌ စာတန်က မည်သည့်အရာ လုပ်ဆောင်သည်ကို သင် မြင်နိုင်သလော။ ၎င်းက မည်သို့ စကားပြောဆိုပြီး ပြုမူသည်၊ သမ္မာတရားနှင့် ဘုရားသခင်အပေါ် ၎င်း၏ သဘောထားက မည်သည့်အရာဖြစ်သည်၊ ၎င်း၏ ကောက်ကျစ်ဆိုးယုတ်မှုက မည်သည့်နေရာတွင် တည်ရှိသည်ဟူ၍ ဤအရာများထဲမှ တစ်ခုကိုမျှ သင် မမြင်နိုင်ပေ။ ထို့ကြောင့် စာတန်က ကောက်ကျစ်ဆိုးယုတ်ကြောင်း၊ ၎င်းက ဘုရားသခင်ကို အတိုက်အခံလုပ်ကြောင်းနှင့် ၎င်းက သမ္မာတရားကို အလွန်အမင်း မနှစ်မြို့ကြောင်း ငါတို့ မည်သို့ ပြောဆိုသည်ဖြစ်စေ သင်၏ စိတ်တွင် ဤသည်မှာ စကားတစ်ခွန်းမျှသာ ဖြစ်သည်။ ထိုအရာအတွက် စစ်မှန်သည့် ပုံရိပ်မရှိပေ။ ထိုအရာသည် အလွန် အနှစ်မဲ့ပြီး လက်တွေ့မကျပေ။ လက်တွေ့ကျသော ရည်ညွှန်းချက်တစ်ခုအဖြစ် အသုံးမဝင်ပေ။ သို့သော် တစ်ဦးတစ်ယောက်သည် အန္တိခရစ်တစ်ဦးနှင့် ထိတွေ့ဆက်ဆံလာရသည့်အခါတွင် စာတန်၏ ကောက်ကျစ်ဆိုးယုတ်သည့်၊ ရက်စက်ကြမ်းကြုတ်သော စိတ်သဘောထားနှင့် သမ္မာတရားကို အလွန်အမင်း မနှစ်မြို့ခြင်းနှင့်ဆိုင်သည့် ၎င်း၏ အနှစ်သာရကို အနည်းငယ် ပိုမိုရှင်းလင်းစွာ မြင်ရပြီး စာတန်အပေါ် ၎င်း၏ သိနားလည်မှုက အနည်းငယ် ပို၍ ပြတ်သားကာ လက်တွေ့ကျလေသည်။ လူတို့အနေဖြင့် ထိတွေ့ဆက်ဆံလာရပြီး မြင်ဖို့အတွက် ဤစစ်မှန်သော ပုဂ္ဂိုလ်များနှင့် ဥပမာများမရှိဘဲနှင့် ၎င်းတို့၏ သမ္မာတရားကို သိနားလည်ခြင်းဟု ခေါ်သောအရာသည် မရှင်းမလင်း ဖြစ်မည်၊ အနှစ်မဲ့မည်ဖြစ်ပြီး လက်တွေ့ကျမည် မဟုတ်ပေ။ သို့သော် လူတို့သည် ဤအန္တိခရစ်များ၊ ဆိုးယုတ်သောလူတို့နှင့် အစစ်အမှန် ထိတွေ့ဆက်ဆံလာရသည့်အခါ မကောင်းမှုကို ၎င်းတို့ လုပ်ဆောင်ပြီး ဘုရားသခင်ကို အတိုက်အခံလုပ်ကြပုံအား ၎င်းတို့ မြင်နိုင်ပြီး စာတန်၏ သဘာဝ အနှစ်သာရကို ၎င်းတို့ ခွဲခြားနိုင်ကြသည်။ ဤဆိုးယုတ်သော လူများနှင့် အန္တိခရစ်တို့က လူဝင်စားသော စာတန်ဖြစ်ကြောင်း၊ ထိုသူတို့သည် အသက်ရှင်နေသော စာတန်များ၊ အသက်ရှင်နေသော နတ်ဆိုးများ ဖြစ်ကြောင်း ၎င်းတို့ မြင်ကြသည်။ အန္တိခရစ်များ၊ ဆိုးယုတ်သော လူတို့နှင့် ထိတွေ့ဆက်ဆံခြင်းက ထိုသို့သော အကျိုးတရားတစ်ခု ရှိနိုင်သည်။ စာတန်က ဆိုးယုတ်သော လူတစ်ဦး သို့မဟုတ် အန္တိခရစ်တစ်ဦးအဖြစ် လူဝင်စားသောအခါ ၎င်း၏ ဇာတိပကတိခန္ဓာ တတ်စွမ်းနိုင်မှုများက သိပ်မကြီးမားသော်လည်း ၎င်းသည် မကောင်းသည့်အရာများစွာကို လုပ်ဆောင်နိုင်ဆဲဖြစ်ကာ ဒုက္ခပြဿနာများစွာ ဖြစ်စေနိုင်ဆဲဖြစ်ပြီး လုပ်ဆောင်ချက်တွင် အလွန် ကောက်ကျစ်ဆိုးယုတ်ပြီး ယုတ်မာနိုင်ကြဆဲ ဖြစ်သည်။ ထို့ကြောင့် ဝိညာဉ်ရေးရာ နယ်ပယ်၌ စာတန်လုပ်ဆောင်သည့် မကောင်းမှုသည် ဇာတိပကတိဖြင့် အသက်ရှင်သည့် ဆိုးယုတ်သော လူများနှင့် အန္တိခရစ်များအားလုံး လုပ်ဆောင်သည့် မကောင်းမှုပမာဏထက် အဆတစ်ရာ သို့မဟုတ် အဆတစ်ထောင် သာ၍ ကြီးမားရပေမည်။ ထို့ကြောင့် ဆိုးယုတ်သော လူများ၊ အန္တိခရစ်များနှင့် ထိတွေ့ဆက်ဆံလာရခြင်းဖြင့် လူတို့ သင်ယူသည့် သင်ခန်းစာများမှာ ပိုင်းခြားသိမြင်မှုကို ဖြစ်ပေါ်ခြင်းနှင့် စာတန်၏ သဘာဝကို ရှင်းလင်းစွာ မြင်ခြင်းအတွက် ကြီးမားသည့် အထောက်အကူဖြစ်ပေသည်။ ယင်းတို့က မည်သည့်အရာများသည် အပြုသဘောဆောင်ပြီး မည်သည့်အရာများက အပျက်သဘောဆောင်သည်၊ မည်သည့်အရာကို ဘုရားသခင်က စက်ဆုပ်ပြီး မည်သည့်အရာက သူ့အတွက် နှစ်သက်ဖွယ်ဖြစ်သည်၊ မည်သည့်အရာက သမ္မာတရားဖြစ်ပြီး မည်သည့်အရာက မှားယွင်းပြီး အဓိပ္ပာယ်မဲ့သောအရာဖြစ်သည်၊ မည်သည့်အရာက တရားမျှတမှုဖြစ်ပြီး မည်သည့်အရာက ကောက်ကျစ်ဆိုးယုတ်မှုဖြစ်သည်၊ မည်သည့်အရာ အတိအကျကို ဘုရားသခင်က မုန်းတီးပြီး မည်သည့်အရာ အတိအကျကို သူ ချစ်သည်၊ ပြီးလျှင် မည်သည့်လူများကို ဘုရားသခင်က ငြင်းပယ်ကာ ဖယ်ရှားရှင်းလင်းပြီး မည်သည်တို့ကို အသိအမှတ်ပြုကာ ရယူသည်ဟူသည်တို့ကို ပိုင်းခြားသိမြင်ဖို့ သင်ယူရန် လူတို့ကို ထောက်ကူပေးသည်။ ဤမေးခွန်းများကို အယူဝါဒအရသာ နားလည်ဖို့ ကြိုးစားခြင်းက အချည်းနှီး ဖြစ်သည်။ အကြင်သူသည် အမှုအရာများစွာ၊ အထူးသဖြင့် ဆိုးယုတ်သော လူများနှင့် အန္တိခရစ်များ၏ အထင်အမြင်မှားစေခြင်းနှင့် နှောင့်ယှက်ခြင်းတို့ကို တွေ့ကြုံရမည် ဖြစ်သည်။ အကြင်သူသည် စစ်မှန်သည့် ပိုင်းခြားသိမြင်မှု ရှိမှသာ ဤသမ္မာတရားများစွာကို နားလည်နိုင်ပြီး ဘုရားသခင် တောင်းဆိုသည့်အရာနှင့် သူ ရယူလိုသည့်အရာအပေါ် သာ၍ နက်ရှိုင်းပြီး သာ၍ လက်တွေ့ကျသော သိနားလည်မှုတစ်ခုသို့ ရောက်ရှိလာနိုင်ပေသည်။ ဤအရာက ဘုရားသခင်၏ ရည်ရွယ်ချက်များနှင့်ပတ်သက်၍ သာ၍ ကြီးမားသည့် သိနားလည်မှုတစ်ခု ဖြစ်ပေါ်စေသည် မဟုတ်လော။ ဘုရားသခင်က သမ္မာတရားဖြစ်ပြီး ချစ်ခင်နှစ်လိုဖွယ်အကောင်းဆုံးသော အရှင်ဖြစ်သည်ကို ထိုအရာက သင့်အား သာ၍ သေချာစေနိုင်သည် မဟုတ်လော။ (သေချာစေနိုင်ပါသည်။) ဘုရားသခင်သည် လူတို့အား ဤအရာများကို တွေ့ကြုံခြင်း လမ်းကြောင်း၌ သင်ခန်းစာများ သင်ယူစေပြီး ပိုင်းခြားသိမြင်မှု ဖြစ်ပေါ်စေသည့်အပြင်၊ လူအမျိုးအစားတစ်မျိုးစီကိုလည်း ထုတ်ဖော်ပြနေစဉ် လူတို့ကိုလည်း သေချာပေါက် လေ့ကျင့်ပေးနေသည်။ လူအချို့က ဆိုးယုတ်သော လူတစ်ဦး သို့မဟုတ် အန္တိခရစ်တစ်ဦးကို ကြုံရသည့်အခါ ထိုသူတို့က ၎င်းကို မဖော်ထုတ်ဝံ့ သို့မဟုတ် မခွဲခြားဝံ့ကြသည့်အပြင် ၎င်းနှင့် ထိတွေ့ဆက်ဆံဝံ့ခြင်း မရှိကြချေ။ ၎င်းက အဆိပ်ရှိသော မြွေတစ်ကောင် ဖြစ်သည့်အလား ထိုသူတို့က ကြောက်ကြပြီး ၎င်းကို ရှောင်ရှားဖို့သာ ကြိုးစားကြသည်။ ထိုသို့သော လူများသည် သင်ခန်းစာများ သင်ယူဖို့ အလွန် သူရဲဘောနည်းကြပြီး ပိုင်းခြားသိမြင်နိုင်စွမ်း ဖြစ်ပေါ်ကြလိမ့်မည် မဟုတ်ပေ။ ဆိုးယုတ်သောလူတစ်ဦး သို့မဟုတ် အန္တိခရစ်တစ်ဦးကို ကြုံရသည့် လူအချို့သည် သင်ခန်းစာများ သင်ယူခြင်း သို့မဟုတ် ပိုင်းခြားသိမြင်နိုင်စွမ်း ရရှိခြင်းအား အာရုံမစိုက်ကြချေ။ ၎င်းတို့သည် ထိုသူတို့ကို ဆက်ဆံရာတွင် မိမိတို့၏ တဇောက်ကန်းဖြစ်ခြင်းအား ဦးဆောင်ခွင့်ပြုကြပြီး အန္တိခရစ်တစ်ဦးကို ဖော်ထုတ်ကာ ခွဲခြားရမည့် အချိန်ရောက်လာသည့်အခါ ၎င်းတို့သည် အသုံးမဝင်နိုင်ပေ သို့မဟုတ် လက်တွေ့ကျသည့် မည်သည့်အရာကိုမျှ မလုပ်ဆောင်နိုင်ပေ။ အန္တိခရစ်တစ်ဦးက မကောင်းမှုများစွာ လုပ်ဆောင်နေသည်ကို လူအချို့က မြင်ပြီး ထိုအရာအပေါ် စိတ်နှလုံးထဲတွင် အလွန်အမင်း မနှစ်မြို့ကြသော်လည်း ထိုအရာနှင့်ပတ်သက်၍ ၎င်းတို့ လုပ်ဆောင်နိုင်သည့်အရာ တစ်ခုမျှ လုံးလုံး မရှိ၊ ၎င်းတို့ လွတ်လပ်စွာ လုပ်ဆောင်၍မရနိုင်ဟု ခံစားကြသည်။ သို့ဖြစ်၍ ၎င်းတို့သည် အန္တိခရစ်များ၏ ထင်ရာမြင်ရာ ကစားခြင်းခံရပြီး ၎င်းတို့က ဤအရာကို သည်းခံမြဲသည်းခံကာ ကြိတ်မှိတ်လက်ခံထားကြသည်။ ၎င်းတို့သည် အန္တိခရစ်အား မဆင်မခြင် ပြုမူဆောင်ရွက်ခွင့်ပေးပြီး အသင်းတော်၏ အလုပ်ကို နှောင့်ယှက်ခွင့်ပေးကာ ထိုအန္တိခရစ်ကို တိုင်ကြားခြင်း၊ ဖော်ထုတ်ခြင်း မရှိကြချေ။ ၎င်းတို့သည် လူသားများအဖြစ် မိမိတို့၏ ဝတ္တရားနှင့် တာဝန်တွင် ပျက်ကွက်ကြပြီး ဖြစ်သည်။ တိုတိုပြောရလျှင် ဆိုးယုတ်သော လူများနှင့် အန္တိခရစ်များက အကြီးအကျယ် ထကြွသောင်းကျန်းပြီး ၎င်းတို့ အလိုရှိသည့်အတိုင်း လုပ်ဆောင်သည့်အခါ ဤအရာက လူမျိုးစုံကို ထုတ်ဖော်ပြကာ သမ္မာတရားကို လိုက်စားပြီး တရားမျှတစိတ်ရှိသူတို့အား ပိုင်းခြားသိမြင်နိုင်စွမ်းနှင့် ထိုးထွင်းအမြင်တို့တွင် တိုးပွားရန် ထောက်ကူပေးလျက်၊ ဤအရာမှ တစ်စုံတစ်ရာကို သင်ယူပြီး ဘုရားသခင်၏ ရည်ရွယ်ချက်များကို နားလည်ရန် ထောက်ကူပေးလျက် ၎င်းတို့ကို လေ့ကျင့်ပေးရန်လည်း ဆောင်ရွက်သည်မှာ အမှန်ဖြစ်သည်။ ဘုရားသခင်၏ ရည်ရွယ်ချက်များထဲမှ မည်သည့်အရာကို ၎င်းတို့ နားလည်လာကြသနည်း။ ဘုရားသခင်က အန္တိခရစ်များကို မကယ်တင်ဘဲ အစေခံမှုပေးရန် သက်သက် အသုံးပြုကြောင်းနှင့် အန္တိခရစ်များက အစေခံမှုပေးခြင်းကို လုပ်ဆောင်ပြီးသည့်အခါ ၎င်းတို့သည် ဆိုးယုတ်သော လူများ၊ စာတန်နှင့်သက်ဆိုင်သော လူများဖြစ်ကြသည့်အတွက် ၎င်းတို့ကို ဘုရားသခင်က ထုတ်ဖော်ကာ ဖယ်ရှားရှင်းလင်းပြီး နောက်ဆုံးတွင် အပြစ်ပေးကြောင်းကို ၎င်းတို့အား မြင်စေသည်။ ဘုရားသခင် ကယ်တင်သောသူတို့မှာ ၎င်းတို့၏ ဖောက်ပြန်ပျက်စီးသော စိတ်သဘောထားများ ရှိလင့်ကစား အပြုသဘောဆောင်သော အရာများကို ချစ်ပြီး ဘုရားသခင်က သမ္မာတရားဖြစ်သည်ကို အသိအမှတ်ပြုကာ သူ၏ အချုပ်အခြာအာဏာနှင့် အစီအစဉ်များကို ကျိုးနွံနာခံသောသူ၊ ပြီးလျှင် ပြစ်မှားမှုတစ်ခုကို ကျူးလွန်မိပြီးနောက် အမှန်တကယ် နောင်တရနိုင်သောလူတစ်စု ဖြစ်သည်။ ဤလူများသည် ပြုပြင်ခံရခြင်း၊ တရားစီရင်ခံရခြင်းနှင့် ပြစ်တင်ဆုံးမခံရခြင်းတို့ကို လက်ခံနိုင်ကြပြီး ထို့ထက်ပင်ပို၍ အခြားသူတို့က ၎င်းတို့ကို ဖော်ထုတ်သည့်အခါ သို့မဟုတ် ၎င်းတို့၏ ပြဿနာများကို ထောက်ပြသည့်အခါ ထိုအရာကို မှန်ကန်စွာဖြင့် ချဉ်းကပ်နိုင်ကြလေသည်။ ဘုရားသခင် မည်သို့ အမှုပြုသည်ဖြစ်စေ၊ ထိုအရာကို လက်ခံနိုင်ပြီး ကျိုးနွံနာခံနိုင်ကာ ထိုအရာမှ တစ်စုံတစ်ရာကို သင်ယူနိုင်သူများ၊ ထိုသို့သောသူများသည် ဘုရားသခင်နောက်သို့ အမှန်တကယ် လိုက်သောလူစု၊ သူ၏ အမှုတော်ကို တွေ့ကြုံပြီး သူ၏ ရယူခြင်းခံရသော လူစု ဖြစ်သည်။

ဤအရာက ပြုပြင်ခံရခြင်းကို အန္တိခရစ်များ ဆက်ဆံပုံနှင့်ဆိုင်သည့် သရုပ်သကန်များအပေါ် ငါတို့၏ မိတ်သဟာယကို အဆုံးသတ်သည်။ နောက်ပိုင်းတွင် ညီအစ်ကို မောင်နှမများက ပိုင်းခြားသိမြင်နိုင်စွမ်း ရရှိနိုင်ကြဖို့အလို့ငှာ သင်တို့ ကိုယ်တိုင်ကိုယ်ကျ မြင်ရပြီးဖြစ်သည့် သို့မဟုတ် တွေ့ကြုံရပြီးဖြစ်သည့် ဥပမာအချို့ကို ရှာနိုင်ပြီး ယင်းတို့၏ အနှစ်သာရအပေါ် အခြေခံ၍ စိစစ်ပြီး မိတ်သဟာယပြုနိုင်သည်။ ညီအစ်ကို မောင်နှမများက ပိုင်းခြားသိမြင်နိုင်စွမ်း ရရှိခြင်းနှင့်ဆိုင်သည့် ရည်မှန်းချက်မှာ အဘယ်နည်း။ ပိုများသော လူတို့အား အန္တိခရစ်များကို ငြင်းပယ်ရန်၊ အသင်းတော်ရှိ ၎င်းတို့၏ ဒုစရိုက်အမှုများအား တားဆီးကာ ကန့်သတ်ရန်နှင့် လူတို့က တာဝန်များကို ထမ်းဆောင်ကြသည့် အသင်းတော်နှင့် အရေးကြီးသောနေရာများတွင် အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေခြင်း သို့မဟုတ် အသင်းတော်၏ အလုပ်ကို ဆုံးရှုံးမှုတစ်ခုတလေ ဖြစ်စေခြင်းမှ ၎င်းတို့ကို တားဆီးရန် ထောက်ကူပေးဖို့ ဖြစ်သည်။ ဤအရာကို အန္တိခရစ်များနှင့် ဆိုးယုတ်သောလူတို့ကို ချုပ်နှောင်ခြင်းဟု ခေါ်သည်။ အန္တိခရစ် အများစုက ဘုရားသခင်ကို လူသိရှင်ကြား မဝေဖန်သေးသော်လည်း သို့မဟုတ် အသင်းတော်တွင် ဘုရားသခင်ကို အတိုက်အခံမလုပ်သေးသော်လည်း ၎င်းတို့က မကောင်းမှုများစွာကို ခိုးကြောင်ခိုးဝှက် ကျူးလွန်ကြသည်။ အသင်းတော် အသက်တာကို ၎င်းတို့က နှောင့်ယှက်ပြီး ခေါင်းဆောင်များနှင့် အမှုဆောင်များက သမ္မာတရားကို မိတ်သဟာယပြုခြင်းနှင့် စည်းမျဉ်းများအတိုင်း ပြုမူဆောင်ရွက်နေကြခြင်းတို့ကို တားဆီးကြပြီး နှောင့်ယှက်ကြလေသည်။ ၎င်းတို့သည် ဘုရားအိမ်တော်၏ အလုပ်နှင့်ပတ်သက်၍ ထောက်ထားစာနာမှုမရှိသည့် မှတ်ချက်များနှင့် ထင်ရာမြင်ရာ ဝေဖန်မှုများကို ပြုလုပ်ကြသည်။ ခေါင်းဆောင်များနှင့် အမှုဆောင်များကိုပင် ရှုတ်ချကြသည်၊ ဘုရားသခင် ရွေးချယ်ထားသော လူတို့ကို အထင်အမြင်မှားစေကြပြီး ဘုရားသခင် ရွေးချယ်ထားသောလူတို့က မိမိတို့၏ တာဝန်များကို ထမ်းဆောင်ခြင်း၏ ရလဒ်များအား ထိခိုက်စေလျက် အသင်းတော်အလုပ်ကို နှောင့်ယှက်ခြင်းများ ဖြစ်စေကြသည်။ ဤသည်မှာ ဘုရားသခင်၏ အမှုတော်ကို အဖျက်အမှောင့်လုပ်ခြင်းနှင့်ဆိုင်သည့် ကြီးမားသော မကောင်းမှု ဖြစ်သည်။ ဆိုးယုတ်သော အန္တိခရစ်များ လုပ်ဆောင်သည့် မကောင်းမှုသည် ကြီးမားသည့် မကောင်းမှုတစ်ခု၊ အဖတ်ဆယ်၍မရနိုင်သည့် ရှုတ်ချပြစ်တင်ထိုက်သော မကောင်းမှုတစ်ခုဖြစ်သည်ကို ဘုရားသခင် ရွေးချယ်ထားသော လူအားလုံးက သိရမည်ဖြစ်သည်။ ထို့ကြောင့် အန္တိခရစ်များသည် ဘုရားအိမ်တော်၌ ချုပ်နှောင်ခြင်းနှင့် ကန့်သတ်ခြင်း ခံရမည့်သူများ အမြဲ ဖြစ်ကြသည်။ အန္တိခရစ်များသည် အသင်းတော်မှ နှင်ထုတ်ခြင်း ခံရမည်ဖြစ်သည်။ ဤသည်မှာ ဘုရားသခင်၏ ရည်ရွယ်ချက်နှင့်အညီ ဖြစ်သည်။ အန္တိခရစ်များကို အသင်းတော်တွင် တစ်ဇွတ်ထိုးလုပ်ခွင့်ပေးပြီး ထင်ရာမြင်ရာလုပ်ခွင့်ပေးလျှင်၊ ညီအစ်ကို မောင်နှမများကို ထိန်းချုပ်ပြီး ခြိမ်းခြောက်ရန် သို့မဟုတ် အထင်မြင်မှားစေပြီး လှည့်ဖြားရန် ၎င်းတို့အလိုရှိသည့် ဆောင်ပုဒ်တစ်ခုတလေနှင့် အကြောင်းပြချက်များကို ဟစ်ကြွေးခွင့်ပေးပြီး ခေါင်းဆောင်များနှင့် အမှုဆောင်များက ဤအရာကို လျစ်လျူရှုကာ အရေးယူဆောင်ရွက်ခြင်း မရှိသကဲ့သို့ အန္တိခရစ်များအား စိတ်အနှောင့်အယှက်ပေးမိမည်ကို ကြောက်သည့်အတွက် ၎င်းတို့ကို ဖော်ထုတ်ဖို့ သို့မဟုတ် ကန့်သတ်ချုပ်ချယ်ဖို့ မဝံ့မရဲဖြစ်သည့်အပြင် ဤအရာက ထိုအသင်းတော်၏ ညီအစ်ကို မောင်နှမများအား အန္တိခရစ်များ၏ ကစားခြင်းခံရစေပြီး နှောင့်ယှက်ခြင်းခံရစေလျှင် ထိုအသင်းတော်၏ ခေါင်းဆောင်များသည် လူ့အကြိုက်လိုက်သူများ ဖြစ်သည်။ ၎င်းတို့သည် ဖယ်ရှားရှင်းလင်းခြင်းခံရသင့်သည့် အမှိုက်များဖြစ်ကြသည်။ အသင်းတော်တစ်ပါး၏ ခေါင်းဆောင်များသည် အန္တိခရစ်များနှင့် ဆိုးယုတ်သော လူတို့အပေါ် ပိုင်းခြားသိမြင်နိုင်စွမ်း ရှိပြီး ဘုရားအိမ်တော်၏ အလုပ်ကို ကာကွယ်ဖို့အတွက် ဘုရားသခင် ရွေးချယ်ထားသည့် လူတို့အား ရပ်တည်နိုင်စေကာ ထိုသူတို့ကို ဖော်ထုတ်နိုင်စေပြီး နတ်ဆိုးများကို ရှင်းလင်းပစ်စေနိုင်လျှင် ဤအရာက နတ်ဆိုးများနှင့် စာတန်ကို အရှက်ရစေလိမ့်မည်ဖြစ်သကဲ့သို့ ဘုရားသခင်၏ ရည်ရွယ်ချက်ကိုလည်း အထမြောက်စေလိမ့်မည် ဖြစ်သည်။ ဤအသင်းတော်၏ ခေါင်းဆောင်များသည် သမ္မာတရား လက်တွေ့ကျမှုကို ပိုင်ဆိုင်သည့် စံနှုန်းပြည့်မီသော ခေါင်းဆောင်များ ဖြစ်ကြသည်။ အသင်းတော်တစ်ပါးသည် အန္တိခရစ်တစ်ဦး၏ နှောင့်ယှက်ခြင်းကို ခံစားရပြီး ညီအစ်ကို မောင်နှမများ၏ ဖော်ထုတ်ခြင်းနှင့် ငြင်းပယ်ခြင်းခံရပြီးနောက်တွင် အန္တိခရစ်က ထိုညီအစ်ကို မောင်နှမများအပေါ် အသည်းအသန် လက်တုံ့ပြန်လျှင်၊ ဖိနှိပ်ပြီး ရှုတ်ချလျှင်၊ အသင်းတော် ခေါင်းဆောင်များက ဘာမျှ လုပ်ဆောင်ခြင်းမရှိလျှင်၊ မသိကျိုးကျွန်ပြုပြီး မည်သူကိုမျှ စိတ်အနှောင့်အယှက်မဖြစ်စေဖို့ ကြိုးစားလျှင် ထိုခေါင်းဆောင်များသည် အယောင်ဆောင် ခေါင်းဆောင်များဖြစ်ကြ၏။ ၎င်းတို့သည် အမှိုက်ဖြစ်ပြီး ဖယ်ရှားရှင်းလင်းခြင်းခံရသင့်ပေသည်။ အသင်းတော် ခေါင်းဆောင်တစ်ဦးအနေဖြင့် ပြဿနာများကို ဖြေရှင်းဖို့ သမ္မာတရားကို အသုံးမပြုနိုင်လျှင်၊ အန္တိခရစ်များကို ဖော်ထုတ်နိုင်ခြင်းမရှိ၊ ကန့်သတ်နိုင်ခြင်း မရှိသကဲ့သို့ ခွဲခြားနိုင်ခြင်းမရှိလျှင်၊ အသင်းတော်၌ အန္တိခရစ်များကို ၎င်းတို့ ဆန္ဒရှိသည့်အတိုင်း အထိန်းအကွပ်မဲ့ လုပ်ဆောင်ခွင့်ပေးလျှင်၊ သောင်းကျန်းခွင့်ပေးလျှင်၊ ဘုရားသခင် ရွေးချယ်ထားသောသူတို့အား အထင်အမြင်မှားစေခြင်းမှ ကာကွယ်ပေးနိုင်ခြင်း မရှိလျှင်၊ ဘုရားသခင် ရွေးချယ်ထားသောသူတို့က မိမိတို့တာဝန်ကို ပုံမှန်လုပ်ဆောင်နိုင်ဖို့အလို့ငှာ ၎င်းတို့ကို မကာကွယ်ပေးနိုင်လျှင်၊ ထို့အပြင် အသင်းတော် အလုပ်၏ ပုံမှန် တိုးတက်မှုကို ထိန်းသိမ်းနိုင်ခြင်း မရှိလျှင် ထိုခေါင်းဆောင်သည် အမှိုက်ဖြစ်ပြီး ဖယ်ရှားရှင်းလင်းခြင်းခံရသင့်ပေသည်။ ထိုအန္တိခရစ်က ရက်စက်ကြမ်းကြုတ်ပြီး အကြင်နာမဲ့ကြသောကြောင့် အသင်းတော်တစ်ပါး၏ ခေါင်းဆောင်များ အန္တိခရစ်တစ်ဦးကို ဖော်ထုတ်ဖို့၊ ပြုပြင်ဖို့၊ ကန့်သတ်ပြီး အရေးယူဆောင်ရွက်ဖို့ စိုးရွံ့ကာ ထိုသို့ဖြင့် ၎င်းတို့အား နိုင်လိုမင်းထက်ပြုသူတစ်ဦး ဖြစ်လာစေလျက်၊ မိမိတို့ အလိုရှိသည့် မည်သည့်အရာကိုမဆို လုပ်ဆောင်စေကာ အသင်းတော်၏ အလုပ်များစွာကို တုံ့ဆိုင်းရပ်တန့်စေလျက်၊ ယင်းတို့ကို လုံးဝဥဿုံ ရပ်သွားစေလျက်၊ အသင်းတော်တွင် အထိန်းအကွပ်မဲ့ လုပ်ဆောင်ခွင့်ပေးလျှင် ဤအသင်းတော်၏ ခေါင်းဆောင်များသည်လည်း အမှိုက်ဖြစ်ပြီး ဖယ်ရှားရှင်းလင်းခံရသင့်ကြပေသည်။ အသင်းတော်တစ်ပါး၏ ခေါင်းဆောင်များသည် လက်တုံ့ပြန်မှုကို ကြောက်ရွံ့သောကြောင့် အသင်းတော် အသက်တာနှင့် ညီအစ်ကို မောင်နှမများ၏ အသက်ဝင်ရောက်မှုကို အကြီးစား တားဆီးပိတ်ဆို့မှု၊ အဖျက်အမှောင့်လုပ်ခြင်းနှင့် ထိခိုက်နစ်နာမှုဖြစ်စေရင်း အန္တိခရစ်တစ်ဦးကို ဖော်ထုတ်ဖို့ သတ္တိ လုံးဝ မရှိကြသည့်အပြင် အန္တိခရစ်များ၏ ဒုစရိုက်အမှုများကို ထိန်းချုပ်ဟန့်တားဖို့ လုံးဝ မကြိုးစားလျှင် ဤအသင်းတော်၏ ခေါင်းဆောင်များသည်လည်း အမှိုက်ဖြစ်ပြီး ဖယ်ရှားရှင်းလင်းခံရသင့်ပေသည်။ ထိုသို့သော လူတို့၏ ဆက်လက်ခေါင်းဆောင်မှုကို သင်တို့ ထောက်ခံချက်ပေးမည်လော။ (ပေးမည် မဟုတ်ပါ။) သို့ဆိုလျှင် ဤကဲ့သို့သော ခေါင်းဆောင်များကို သင်တို့ ကြုံရသည့်အခါ မည်သည့်အရာကို လုပ်ဆောင်သင့်သနည်း။ သင်က ၎င်းတို့အား မေးမြန်းသင့်သည်မှာ “အန္တိခရစ်များက ထိုသို့ကြီးမားသော မကောင်းမှုကို ကျူးလွန်သည်၊ သူတို့သည် အသင်းတော်တွင် အထိန်းအကွပ်မဲ့ လုပ်ဆောင်နေကြသည်၊ လွှဲပြောင်းယူဖို့ ကြိုးစားနေကြသည်၊ သင်သည် သူတို့ကို ထိန်းချုပ်နိုင်သလော။ သူတို့ကို ဖော်ထုတ်ဖို့ သင့်တွင် သတ္တိ ရှိသလော။ သူတို့အပေါ် သင်သည် အရေးယူဆောင်ရွက်ဝံ့ခြင်း မရှိလျှင် နုတ်ထွက်သင့်သည်။ ရာထူးမှဆင်းရာတွင် သင်အချိန်မဆွဲသင့်။ သင်သည် သင်၏ ကိုယ်ပိုင် ဇာတိပကတိ အကျိုးစီးပွားများကို ကာကွယ်ပြီး အန္တိခရစ်များကို ကြောက်စိတ်ဖြင့် ညီအစ်ကို မောင်နှမများကို အန္တိခရစ်များနှင့် ဆိုးယုတ်သောလူများထံ လွှဲပြောင်းပေးလျှင် သင်သည် ကျိန်ခြင်းခံရသင့်ပေသည်။ ခေါင်းဆောင်တစ်ဦးဖြစ်ဖို့ သင် မသင့်တော်ပေ။ သင်သည် အမှိုက်ဖြစ်သည်၊ လူသေတစ်ဦးဖြစ်သည်” ဟူ၍ ဖြစ်လေသည်။ ထိုသို့သော အယောင်ဆောင် ခေါင်းဆောင်များသည် ဖော်ထုတ်ခံရသင့်ပြီး ဖြုတ်ချခံရသင့်ပေသည်။ ၎င်းတို့က စစ်မှန်သည့် အလုပ်ကို မလုပ်ကြပေ။ ဆိုးယုတ်သော လူများနှင့် ရင်ဆိုင်ရသည့်အခါ ၎င်းတို့သည် ညီအစ်ကို မောင်နှမများကို မကာကွယ်ကြဘဲ ရှက်ဖွယ်ကောင်းသော ဖြစ်တည်မှုကို အချိန်ဆွဲရင်း ဆိုးယုတ်သောလူများကို ဒူးထောက်ပြီး ထိုသူတို့ထံ လိုက်လျောချက်များ ပြုလုပ်ကာ အသနားခံကြသည်။ ထိုသို့သော ခေါင်းဆောင်များသည် အမှိုက်ဖြစ်၏။ ၎င်းတို့သည် သစ္စာဖောက်များဖြစ်ပြီး ငြင်းပယ်ခံရသင့်ပေသည်။

ဆက်လက်၍ နောက်တစ်ချက်ဖြစ်သည့် ပြုပြင်ခံရသည့်အခါ ၎င်းတို့၏ အလားအလာများနှင့် ကံကြမ္မာတို့အပေါ် အန္တိခရစ်များ၏ သဘောထား ပေါ်လွင်လာပုံကို ငါတို့ မိတ်သဟာယပြုမည်ဖြစ်သည်။ ဘုရားသခင်၏အိမ်တော်တွင် အလုပ်လုပ်သော အန္တိခရစ်အချို့သည် စေ့စပ်သေချာစွာ လုပ်ဆောင်ရန်၊ အမှားများပြုလုပ်ခြင်း၊ ပြုပြင်ခံရခြင်း၊ အထက်ကို စိတ်ဆိုးစေခြင်း၊ သို့မဟုတ် မကောင်းသည့်အရာတစ်ခုခု လုပ်ဆောင်နေသည်ကို ၎င်းတို့၏ ခေါင်းဆောင်များက ဖမ်းမိခြင်းတို့ကို ရှောင်ကြဉ်ရန် တိတ်တဆိတ် စိတ်ပိုင်းဖြတ်ထားကြသည်။ ပြီးလျှင် ၎င်းတို့သည် ကောင်းမှုများလုပ်ဆောင်သောအခါ ကြည့်ရှုသောသူများရှိနေစေရန် သေချာအောင် ပြုလုပ်ကြသည်။ သို့တိုင်အောင် ၎င်းတို့သည် မည်မျှ စေ့စပ်သေချာပါစေ ၎င်းတို့၏ ကြံရွယ်ချက်များနှင့် ၎င်းတို့လျှောက်သောလမ်းကြောင်းက မမှန်ကန်သောကြောင့်၊ ကျော်ကြားမှု၊ အကျိုးအမြတ်နှင့် အဆင့်အတန်းအတွက်သာ စကားပြောပြီး လုပ်ဆောင်ကာ သမ္မာတရားကို လုံးဝ မရှာဖွေသောကြောင့် ၎င်းတို့သည် စည်းမျဉ်းများကို မကြာခဏ ချိုးဖောက်ကြသည်။ အသင်းတော်အလုပ်ကို အဖျက်အမှောင့်လုပ်ပြီး နှောင့်ယှက်သည်။ စာတန်၏ အစေခံအဖြစ် ပြုမူပြီး ပြစ်မှားမှုများစွာကိုပင် မကြာခဏ ကျူးလွန်ကြသည်။ ဤသို့သောသူများက မကြာခဏ စည်းမျဉ်းများကို ချိုးဖောက်ပြီး ပြစ်မှားမှုများကို ကျူးလွန်သည်မှာ အလွန်ပင် အတွေ့ရများပြီး တကယ်ကို ထုံးစံအတိုင်းပင် ဖြစ်လေသည်။ ထို့ကြောင့် ၎င်းတို့အတွက် ပြုပြင်ခံရခြင်းကို ရှောင်ရန် အလွန် ခက်ခဲသည်မှာ မှန်သည်။ အချို့ အန္တိခရစ်များသည် ပြင်းထန်စွာ ပြုပြင်ခြင်းခံရသောကြောင့် ထုတ်ဖော်ခြင်းခံရပြီး ဖယ်ရှားရှင်းလင်းခြင်းခံရသည်ကို ၎င်းတို့ မြင်ပြီးဖြစ်သည်။ ဤအရာများကို ၎င်းတို့ကိုယ်တိုင်၏ မျက်လုံးများဖြင့် မြင်တွေ့ပြီး ဖြစ်သည်။ အန္တိခရစ်များသည် အဘယ်ကြောင့် အလွန်သတိရှိစွာ လုပ်ဆောင်ကြသနည်း။ သေချာသည်မှာ အကြောင်းပြချက်တစ်ခုက ၎င်းတို့သည် ထုတ်ဖော်ခြင်းနှင့် ဖယ်ရှားရှင်းလင်းခြင်းအား ခံရမည်ကို ကြောက်သောကြောင့် ဖြစ်သည်။ “ငါ ဂရုစိုက်ရမည်။ တကယ်တမ်းတွင် ‘သတိထားခြင်းက ဘေးကင်းလုံခြုံဖို့ အရေးကြီးဆုံးဖြစ်သည်’ ပြီးလျှင် ‘ကောင်းသည့်သူများက ငြိမ်းချမ်းသည့် ဘဝများရှိသည်’ မကောင်းသည့်အရာလုပ်ခြင်း၊ ပြဿနာတက်ခြင်းများကို ရှောင်ဖို့ အချိန်တိုင်း ဤစည်းမျဉ်းများကို လိုက်နာပြီး ကိုယ့်ကိုယ်ကိုယ် သတိပေးရမည်။ ငါ့ဖောက်ပြန်ပျက်စီးမှုနှင့် ရည်ရွယ်ချက်များကို ချုပ်တည်းပြီး မည်သူ့ကိုမျှ တွေ့ခွင့်ပေး၍ မဖြစ်ပါ။ ငါအမှားမလုပ်ဘဲ အဆုံးထိ ဇွဲရှိရှိနှင့် လုပ်နိုင်လျှင် ကောင်းချီးများရမည်ဖြစ်သည်။ ကပ်ဘေးများကို ရှောင်နိုင်မည်။ ဘုရားအပေါ် ငါ၏ယုံကြည်မှုတွင် ငါ အောင်မြင်လိမ့်မည်” ဟူ၍ စဉ်းစားကြသည်။ ၎င်းတို့သည် ဤနည်းအားဖြင့် မကြာခဏ မိမိတို့ကိုယ်ကို တိုက်တွန်းကြသည်။ လှုံ့ဆော်ပြီး အားပေးကြသည်။ ၎င်းတို့သည် အမှားလုပ်လျှင် ကောင်းချီးရဖို့ ၎င်းတို့၏ အခွင့်အရေးများက သိသိသာသာ ယုတ်လျော့သွားလိမ့်မည်ဟု ၎င်းတို့၏ စိတ်ထဲတွင် ယုံကြည်ကြသည်။ ဤသည်မှာ ၎င်းတို့၏ စိတ်နှလုံးအတွင်းထဲတွင် နေရာယူနေသော တွက်ချက်မှုနှင့် ယုံကြည်မှုမဟုတ်သလော။ အန္တိခရစ်များ၏ ဤတွက်ချက်မှု၊ သို့မဟုတ် ယုံကြည်မှုသည် မှန်သည်၊ သို့မဟုတ် မှားသည်ကို ဘေးဖယ်ထားပြီး ယင်းကို အခြေခံကြည့်လျှင် ၎င်းတို့သည် ပြုပြင်ခြင်းကို ခံရသောအခါ မည်သည့်အရာကို အစိုးရိမ်ဆုံး ဖြစ်မည်နည်း။ (၎င်းတို့၏ အလားအလာများနှင့် ကံကြမ္မာတို့ဖြစ်သည်။) ၎င်းတို့သည် ပြုပြင်ခြင်းကို ၎င်းတို့၏ အလားအလာများနှင့် ကံကြမ္မာတို့ဖြင့် ဆက်စပ်သည်။ ဤသည်မှာ ၎င်းတို့၏ ကောက်ကျစ်ဆိုးယုတ်သော သဘာဝနှင့် သက်ဆိုင်သည်။ ၎င်းတို့က စဉ်းစားကြသည်။ “ငါက ဖယ်ရှားရှင်းလင်းခံရမှာဖြစ်လို့ ဒီလိုမျိုး ပြုပြင်ခံရတာလား။ ငါ့ကို အလိုမရှိတော့လို့လား။ ဘုရားအိမ်တော်က ငါ ဒီတာဝန်ထမ်းဆောင်တာကို တားမှာလား။ ငါက ယုံကြည်ထိုက်တဲ့ ပုံစံမရှိဘူးလား။ ငါ့ထက် ပိုတော်တဲ့သူတစ်ယောက်နဲ့ ငါ့ကို အစားထိုးတာ ခံရမှာလား။ ငါ ဖယ်ရှားရှင်းလင်းခံရရင် ကောင်းချီးခံရနိုင်သေးလား။ ကောင်းကင်နိုင်ငံတော်ကို ဝင်လို့ရသေးလား။ ငါ့ရဲ့ စွမ်းဆောင်မှုက သိပ်ပြီး ကျေနပ်စရာမရှိတဲ့ ပုံစံပဲ။ ဒီတော့ နောက်ကျရင် ငါ ပိုဂရုစိုက်ရမယ်။ နာခံပြီး လိမ္မာဖို့၊ ဘာပြဿနာမှမရှာဖို့ သင်ယူရမယ်။ စိတ်ရှည်ဖို့ သင်ယူရမယ်။ ပြီးတော့ သိုသိုသိပ်သိပ်နေပြီး ရှင်သန်ရမယ်။ နေ့တိုင်း ငါ အလုပ်လုပ်တဲ့အခါမှာ ငါက ကြိုးတန်းပေါ် လမ်းလျှောက်နေသလို စိတ်ကူးရမယ်။ သတိလွတ်လို့ မဖြစ်ဘူး။ ငါဒီတစ်ကြိမ်မှာ ပေါ့ဆပြီး လူသိသွားသလို ပြုပြင်ခံရပေမဲ့ သူတို့ရဲ့ လေသံတွေက အရမ်းတင်းကျပ်ပုံမပေါ်ဘူး။ ဒီပြဿနာက သိပ်မဆိုးတဲ့ ပုံစံပဲ။ ငါ့မှာ အခွင့်အရေးရှိသေးတဲ့ ပုံစံရှိတယ်။ ကပ်ဘေးတွေကနေ ငါ လွတ်မြောက်ပြီး ကောင်းချီးခံစားရနိုင်သေးတယ်။ ဒီတော့ ဒါကို ငါ နှိမ့်နှိမ့်ချချနဲ့ လက်ခံသင့်တယ်။ ငါက ဖယ်ရှားရှင်းလင်းခံရဖို့၊ နှင်ထုတ်ခံရဖို့ မပြောနဲ့၊ ဖြုတ်ချခံရမှာမျိုး မဟုတ်ဘူးလေ။ ဒီတော့ ဒီလိုပုံစံနဲ့ ပြုပြင်တာခံရတာကို ငါလက်ခံနိုင်ပါတယ်” ဟူ၍ ဖြစ်သည်။ ဤသည်မှာ ပြုပြင်ခြင်းကို လက်ခံသည့် သဘောထားဖြစ်သလော။ ဤသည်မှာ မိမိ၏ ဖောက်ပြန်ပျက်စီးသော စိတ်သဘောထားကို အမှန်တကယ် သိခြင်းဖြစ်သလော။ ဤသည်မှာ အမှန်တကယ် နောင်တရလိုပြီး မိမိ၏ ပြုမူကျင့်ကြံပုံကို ကောင်းစွာ ပြောင်းလဲလိုခြင်း ဖြစ်သလော။ ဤသည်မှာ စည်းမျဉ်းများနှင့်အညီ လုပ်ဆောင်ရန် အမှန်တကယ် စိတ်ဆုံးဖြတ်ခြင်းဖြစ်သလော။ မဟုတ်ပေ။ ဤသို့ဆိုလျှင် အဘယ်ကြောင့် ၎င်းတို့က ဤသို့ လုပ်ဆောင်သနည်း။ ကပ်ဘေးများကို ၎င်းတို့ ရှောင်ရှားနိုင်ပြီး ကောင်းချီးခံရနိုင်သည်ဆိုသည့် မျှော်လင့်ချက် တစ်စွန်းတစ်စကြောင့် ဖြစ်သည်။ ထိုမျှော်လင့်ချက် တစ်စွန်းတစ်စ ရှိနေသေးသရွေ့ ၎င်းတို့က မိမိတို့အကြောင်းကို လူသိအောင် မပြနိုင်ပေ။ ၎င်းတို့၏ သရုပ်မှန်ကို ထုတ်ဖော်မပြနိုင်ပေ။ ၎င်းတို့၏ စိတ်နှလုံးအတွင်းထဲတွင် မည်သည့်အရာရှိသည်ကို အခြားလူများအား ပြောမပြနိုင်ပေ။ စိတ်အတွင်းတွင် ၎င်းတို့ ထားရှိသော မကျေနပ်ချက်ကို အခြားလူများအား သိခွင့်မပေးနိုင်ပေ။ ၎င်းတို့သည် ဤအရာများကို ကွယ်ဝှက်ထားရမည်၊ ၎င်းတို့သည် သတိကြီးစွာဖြင့် နေရမည်ဖြစ်ပြီး ၎င်းတို့၏ တကယ့် အရှိအတိုင်းကို အခြားလူများအား မြင်ခွင့်ပေး၍မရပေ။ ထို့ကြောင့် ၎င်းတို့သည် ပြုပြင်ခြင်းကို ခံရပြီးနောက်တွင် လုံးဝ မပြောင်းလဲပေ။ ယခင်က ၎င်းတို့ လုပ်ဆောင်သည့်အတိုင်း ဆက်၍ လုပ်ဆောင်ကြသည်။ ဤသို့ဆိုလျှင် ၎င်းတို့လုပ်ရပ်များနောက်ကွယ်ရှိ အခြေခံသဘောတရားမှာ အဘယ်နည်း။ အရာရာ၌ ၎င်းတို့၏ ကိုယ်ပိုင်အကျိုးစီးပွားများကို ကာကွယ်ရန်သာဖြစ်သည်။ ၎င်းတို့သည် မည်သည့်အမှားများကို ပြုလုပ်သည်ဖြစ်စေ အခြားလူများကို သိခွင့်မပေးပေ။ ၎င်းတို့သည် အမှားများ၊ သို့မဟုတ် အားနည်းချက်များ မရှိသည့် ပြည့်စုံသောသူများ ဖြစ်သည်၊ မည်သည့်အခါမျှ အမှားမလုပ်ဟု ၎င်းတို့အနီးတွင် ရှိသောသူများကို ထင်စေရန် လုပ်ဆောင်သည်။ ဤသည်မှာ ၎င်းတို့က ဟန်ဆောင်သည့်ပုံစံဖြစ်သည်။ ၎င်းတို့သည် အချိန်ကြာမြင့်စွာ ဆက်လက် ဟန်ဆောင်ပြီးနောက်တွင် ၎င်းတို့သည် ကပ်ဘေးများမှ လွတ်မြောက်ဖို့၊ ကောင်းချီးခံရဖို့၊ ကောင်းကင်နိုင်ငံတော်ကို ဝင်ရဖို့ အနည်းနှင့်အများ သေချာသည်ဟု ယုံကြည်မှုရှိကြသည်။ သို့သော် ၎င်းတို့၏ လုပ်ရပ်များတွင် စည်းမျဉ်းများကို မကြာခဏ ချိုးဖောက်ကြသောကြောင့် ၎င်းတို့ ပြုပြင်ခံရသည်ကို မမျှော်လင့်ဘဲ တွေ့မြင်ကြရသည်။ ပြုပြင်ခံရခြင်းက ၎င်းတို့ကို စိတ်ထိခိုက်စေသည်။ “ကျွန်ုပ် အလွန် များစွာ ဆင်းရဲဒုက္ခခံပြီဖြစ်သည်။ သင်သည် ကျွန်ုပ်ကို အဘယ်ကြောင့် ပြုပြင်နိုင်ရသနည်း။ အဘယ်ကြောင့် ကောင်းချီးမင်္ဂလာများ ရရှိခြင်းနှင့်ဆိုင်သည့် ကြီးမြတ်သော အရာသည် ကျွန်ုပ်ထံ မဖြစ်သေးသနည်း။ ထိုအရာသည် အဘယ်ကြောင့် ကျွန်ုပ်နှင့် အလွန် အလှမ်းဝေးနေဆဲဖြစ်သနည်း။ ဤဆင်းရဲဒုက္ခသည် မည်သည့်အချိန်တွင် အဆုံးသတ်လိမ့်မည်နည်း”ဟူ၍ဖြစ်သည်။ ပြီးလျှင် ပြုပြင်ခြင်းနှင့်ဆိုင်သည့် စကားများကို ၎င်းတို့ ကြားသည့်အခါ “ငါ တစ်ဖန် ဝတ်ကျေတမ်းကျေဖြစ်ပြီး သမ္မာတရားကို မလိုက်စားသည့်အပြင် ဘုရားအိမ်တော်၏ အလုပ်ကို နှောင့်ယှက်သည့် ဆိုးယုတ်သော အရာများကို တစ်ဇွတ်ထိုး လုပ်ဆောင်မိလျှင် ငါ ဖယ်ရှားရှင်းလင်းခံရပြီး နှင်ထုတ်ခံရလိမ့်မည်။ ထိုအခါ ငါ၏ အလားအလာများနှင့် ကံကြမ္မာတို့ကို ငါ ဆုံးရှုံးရမည် မဟုတ်လော။ ဘုရားကို ယုံကြည်သည့် ဤနှစ်ကာလများတွင် ငါ ကြုံရပြီးဖြစ်သည့် ဆင်းရဲဒုက္ခအားလုံးက အချည်းနှီးဖြစ်လိမ့်မည်”ဟု ၎င်းတို့က စဉ်းစားကြသည်။ ၎င်းတို့က စိတ်ရှည်ခြင်းနှင့် မိမိကိုယ်ကို ချုပ်တည်းခြင်းအား ထပ်တလဲလဲ လက်တွေ့လုပ်ဆောင်ပြီး ၎င်းတို့၏ စိတ်နှလုံးများတွင် ၎င်းတို့က “ဤအရာကို ငါ သည်းညည်းခံရမည်။ ငါ သည်းညည်းခံရမည်။ သည်းညည်းမခံလျှင် ငါ ကြုံရပြီးဖြစ်သည့် ဆင်းရဲဒုက္ခနှင့် မတရားမှုအားလုံးက အချည်းနှီးဖြစ်သွားလိမ့်မည်။ ငါ ဆက်လက် သည်းခံကြိုးပမ်းရမည်။ တကယ့်အဆုံးတိုင် ငါ သည်းခံကြိုးပမ်းလျှင် ကယ်တင်ခံရလိမ့်မည်။ တစ်ဦးတလေက ငါ့ထံ မကောင်းသောအရာ တစ်စုံတစ်ခုပြောလျှင် သူတို့ကို ငါ မကြားချင်ယောင်သာ ဆောင်လိုက်မည်။ သူတို့က ငါ့အကြောင်းပြောနေခြင်း မဟုတ်ဘဲ အခြားတစ်စုံတစ်ဦးအကြောင်း ပြောနေသည့်အလား ငါ ပြုမူမည်”ဟု ပြောကြသည်။ သို့သော် ၎င်းတို့ မည်သို့ နားထောင်ကြသည်ဖြစ်စေ ထိုအရာက ၎င်းတို့တွင် ခရီးပန်းတိုင်မရှိသည့် သဘောဖြစ်သည်ဟု ခံစားကြဆဲဖြစ်သည်။ ဤအကြိမ်တွင် ပြုပြင်ခံရခြင်းဖြင့် ၎င်းတို့ ပြစ်တင်ရှုတ်ချခံရခြင်း ဖြစ်သည်ဟု ခံစားကြရဆဲဖြစ်သည်။ ၎င်းတို့သည် မျှော်လင့်ချက်မဲ့ကြသည်၊ မနက်ဖြန်မရှိသည့်အပြင် အနာဂတ်မဲ့လျက် စိတ်ပျက်လက်ပျက် ဖြစ်ကြလေသည်။ ဤအခိုက်အတန့်တွင် ဤဆိုးယုတ်သော လူများနှင့် အန္တိခရစ်များသည် စိတ်ရှည်နေနိုင်မြဲ နေနိုင်ကြသလော။ (စိတ်မရှည်နိုင်ကြပါ။ ကောင်းချီးခံစားရခြင်းနှင့်ဆိုင်သည့် ၎င်းတို့၏ မျှော်လင့်ချက်များ အစိတ်စိတ်အမြွှာမြွှာကွဲသွားသည်ကို ၎င်းတို့မြင်ရသောကြောင့် စိတ်ရှည်မြဲ စိတ်ရှည်နေနိုင်ခြင်း မရှိကြပါ။) ၎င်းတို့က စိတ်ရှည်မြဲ စိတ်ရှည်နေနိုင်ခြင်း မရှိရုံမျှဖြစ်ကြသလော။ ၎င်းတို့သည် တစ်စုံတစ်ခုကို ဆောင်ရွက်ကြမည် မဟုတ်လော။ (ဟုတ်ပါသည်။) မည်သည့် လုပ်ရပ်များကို ၎င်းတို့ လုပ်ဆောင်ကြမည်နည်း။ (၎င်းတို့က အပျက်သဘောဆောင်ခြင်းကို ဖြန့်ကောင်းဖြန့်နိုင်ပြီး ပိုင်းခြားသိမြင်နိုင်စွမ်း ကင်းမဲ့သည့် ညီအစ်ကို မောင်နှမအချို့ကို မိမိတို့ဘက်တွင်နေအောင်၊ မိမိတို့ကို ခုခံကာကွယ်ပေးပြီး မိမိတို့၏ နစ်နာချက်များကို ညည်းညူပေးအောင် အထင်အမြင်မှားကောင်း မှားစေနိုင်သည်။) မှန်၏၊ ၎င်းတို့ မျှော်လင့်ချက်မဲ့သည်ဟု ခံစားရသည်နှင့်တစ်ပြိုင်နက် တစ်စုံတစ်ခုကို ဆောင်ရွက်ကြလိမ့်မည် ဖြစ်သည်။ ၎င်းတို့က “သင်သည် ငါ့ကို ပျိုးထောင်ပေးနေခြင်းမရှိပါ သို့မဟုတ် အရေးကြီးသည့် ရာထူးများတွင် ငါ့ကို မထားတော့သကဲ့သို့ ငါ့ကို ဖယ်ရှားရှင်းလင်းချင်နေသည်။ ငါ ကောင်းချီးမခံစားရနိုင်လျှင် သင်ကိုယ်တိုင် ကောင်းချီးခံရဖို့အကြောင်းကို တွေးပင် မတွေးနှင့်။ ဤနေရာက ငါ့ကို မခေါ်ထားလျှင် အပြင်၌ ငါ့အတွက် နေရာတစ်ခုရှိသည်။ သို့သော် ငါ ထွက်သွားလျှင် ငါနှင့်အတူ နောက်ထပ် လူတစ်ဦးကို ဆွဲခေါ်သွားမည်။ သင်သည် ငါ့အပေါ် ရက်စက်လေပြီ။ ထို့ကြောင့် သင့်ကို ငါ မတရားလုပ်မည်။ သင်သည် ငါ့ကို ဖယ်ရှားရှင်းလင်းချင်ခဲ့သည် မဟုတ်လော။ ထိုအရာကို ပြောဆိုခြင်းအတွက် သင် ပေးဆပ်ရလိမ့်မည်”ဟူ၍ စဉ်းစားကြလိမ့်မည်။ ၎င်းတို့သည် ရင်ဆိုင်တိုက်ခိုက်ရန် အသင့်ဖြစ်ကာ စတင်၍ ပွက်ပွက်ညံအောင် ကန့်ကွက်ကြလိမ့်မည်ဖြစ်ပြီး သမ္မာတရားကို မုန်းတီးသည့် ၎င်းတို့၏ သဘာဝ အနှစ်သာရက ပေါ်သွားလိမ့်မည်။ ထို့နောက် ၎င်းတို့၏ ကောင်းချီးခံစားရမည့် မျှော်လင့်ချက်များ အစိတ်စိတ်အမြွှာမြွှာ ကွဲသွားသဖြင့် ၎င်းတို့၏ စိတ်ထက်သန်မှု၊ ၎င်းတို့၏ စွန့်လွှတ်မှု၊ ၎င်းတို့၏ အသုံးခံမှုများ၊ ၎င်းတို့၏ ဆင်းရဲဒုက္ခခံစားခြင်းနှင့် အဖိုးအခ ပေးဆပ်ခြင်းအားလုံးတို့သည် ပျောက်ကွယ်သွားလိမ့်မည်။ ထိုအချိန်တွင် ဘုရားသခင်အတွက် မိမိတို့ကိုယ်ကို အသုံးခံခြင်းအတွက် ၎င်းတို့၏ မူလ စိတ်ထက်သန်မှုနှင့် ၎င်းတို့၏ ဆင်းရဲဒုက္ခ ခံစားရခြင်းအပြင် အဖိုးအခပေးခြင်းတို့သည် အယောင်ဆောင်ချည်းသာ ဖြစ်ပြီး အတုအယောင်တစ်ခုသာဖြစ်သည်ကို လူတို့က မြင်နိုင်ကြလိမ့်မည်ဖြစ်သည်။

အန္တိခရစ်များက ဖြုတ်ချခံရသည်နှင့်တစ်ပြိုင်နက် သို့မဟုတ် ဖယ်ရှားရှင်းလင်းခံရသည်နှင့်တစ်ပြိုင်နက် ၎င်းတို့သည် ရင်ဆိုင်တိုက်ခိုက်ရန် အသင့်ဖြစ်ကြပြီး ချုပ်တည်းခြင်းမရှိဘဲ ညည်းညူကြကာ ၎င်းတို့၏ ဘီလူးသရဲစီးသော ဘက်ခြမ်းက ပေါ်လာသည်။ ဘီလူးသရဲစီးသော မည်သည့်ဘက်ခြမ်းက ပေါ်လာသနည်း။ အတိတ်တွင် ၎င်းတို့သည် သမ္မာတရားကို လိုက်စားပြီး ကယ်တင်ခြင်းရဖို့အလို့ငှာ မိမိတို့တာဝန်များကို လုံးဝ မထမ်းဆောင်ခဲ့ကြဘဲ ကောင်းချီးများရရှိဖို့ ထမ်းဆောင်ခဲ့ကြကာ ယခုတွင် ဤအမှန်တရားအကြောင်းကို ၎င်းတို့က ပြောပြီး စစ်မှန်သည့် အခြေအနေကို ထုတ်ဖော်ကြသည်။ ၎င်းတို့က “ကျွန်ုပ်သည် ကောင်းကင်နိုင်ငံတော်ထဲသို့ ဝင်ရောက်ဖို့ သို့မဟုတ် နောက်ပိုင်းတွင် ကောင်းချီးများနှင့် ကြီးမားသော ဂုဏ်အသရေ ရရှိဖို့အတွက် မကြိုးစားခဲ့လျှင် နောက်ချေးထက် နိမ့်ကျသည့်လူများဖြစ်သော သင်တို့နှင့် ကျွန်ုပ် ရောနှောနေခဲ့မည်လော။ ကျွန်ုပ်၏ ပါဝင်ပတ်သက်ခြင်းနှင့် သင်တို့ ထိုက်တန်ကြသလော။ သင်တို့သည် ကျွန်ုပ်ကို မပျိုးထောင်ပေးကြ သို့မဟုတ် ကျွန်ုပ်ကို ရာထူး မတိုးပေးကြသကဲ့သို့ ကျွန်ုပ်ကို ဖယ်ရှားရှင်းလင်းချင်နေကြသည်။ တစ်နေ့တွင် ကျွန်ုပ်ကို သင်တို့ ဖယ်ရှားရှင်းလင်းခြင်းအတွက် ပေးရမည့် အဖိုးအခတစ်ခုနှင့် ထိုအရာကြောင့် သင် ခံစားရမည့် အကျိုးဆက်များ ရှိလိမ့်မည်ကို သင့်အား ကျွန်ုပ် ပြမည်” ပြောကြသည်။ အန္တိခရစ်များက ဤအယူအဆများကို ဖြန့်ကြပြီး ဤနတ်ဆိုးဆန်သော စကားများက ၎င်းတို့ထံမှ လွှတ်ခနဲ ထွက်လာသည်။ ၎င်းတို့ ရင်ဆိုင်တိုက်ခိုက်ဖို့ အသင့်ဖြစ်ပြီးသည်နှင့်တစ်ပြိုင်နက် ၎င်းတို့၏ မလိုမုန်းထားသော သဘာဝနှင့် ရက်စက်ကြမ်းကြုတ်သော စိတ်သဘောထားတို့က ပေါ်လာပြီး အယူအဆများကို ၎င်းတို့ စတင်၍ ဖြန့်ကြလေသည်။ ယုံကြည်သူသစ်များဖြစ်ကြသူများ၊ အတော်အတန် ဝိညာဉ်ရင့်ကျက်မှု သေးငယ်ပြီး ပိုင်းခြားသိမြင်နိုင်စွမ်း ကင်းမဲ့သူများ၊ သမ္မာတရား မလိုက်စားကြသူများနှင့် မကြာခဏ အပျက်သဘောဆောင်ကာ အားနည်းကြသူများကိုလည်း ၎င်းတို့က စတင်သွေးဆောင်ကြပြီး မိမိတို့တာဝန်များကို တစိုက်မတ်မတ် ဝတ်ကျေတမ်းကျေဖြစ်ကြကာ ဘုရားသခင်ကို အမှန်တကယ် မယုံကြည်ကြသူများကိုလည်း ချောဆွဲကြသည်။ ၎င်းတို့က “ငါ့ကို သင် ဖယ်ရှားရှင်းလင်းလျှင် ငါနှင့် အတူ အခြားသူအချို့ကို ငါ ဆွဲချသွားမည်”ဟု မိမိတို့ကိုယ်တိုင် ပြောကြသည့်အတိုင်းပင်ဖြစ်သည်။ ၎င်းတို့၏ စာတန်ဆန်သော သဘာဝက ဖော်ထုတ်ခံရပြီးဖြစ်သည် မဟုတ်လော။ ပုံမှန်လူတို့က ဤအရာကို လုပ်ဆောင်ကြမည်လော။ ယေဘုယျအနေဖြင့် ဖောက်ပြန်ပျက်စီးသော စိတ်သဘောထားရှိသည့် လူတို့သည် ဖြုတ်ချခံရသည့်အခါ မိမိတို့ကိုယ်ကို မျှော်လင့်ချက်မဲ့သည်ဟု ယုံကြည်လျက် ဝမ်းနည်းကာ စိတ်ထိခိုက်ခံစားရုံသာဖြစ်ကြသော်လည်း ၎င်းတို့၏ အသိစိတ်က ၎င်းတို့အား “ဤသည်မှာ ငါတို့၏ အပြစ်ဖြစ်သည်။ ငါတို့တာဝန်များကို ငါတို့ ကောင်းစွာ မဖြည့်ဆည်းကြလေပြီ။ အနာဂတ်တွင် ပိုကောင်းအောင် လုပ်ဆောင်ဖို့ ငါ ကြိုးပမ်းမည်ဖြစ်ပြီး ဘုရားက ငါ့ကို မည်သို့ ဆက်ဆံမည်ဆိုသည်နှင့် ငါနှင့်ပတ်သက်၍ မည်သည့် ဆုံးဖြတ်ချက်များ သူပြုလုပ်မည်ဆိုသည်တို့အတွက်မူ ယင်းမှာ ဘုရားသခင်၏ ကိစ္စဖြစ်သည်။ လူတို့အနေဖြင့် ဘုရားသခင်အပေါ် တောင်းဆိုချက်များ ပြုလုပ်ပိုင်ခွင့်မရှိပေ။ ဘုရားသခင်၏ လုပ်ရပ်များသည် လူတို့၏ သရုပ်သကန်များပေါ် အခြေခံသည် မဟုတ်လော။ အကြင်သူသည် မှားယွင်းသည့် လမ်းကြောင်းကို လျှောက်လျှင် ဆုံးမပဲ့ပြင်ခြင်းနှင့် ရိုက်နှက်ဆုံးမခြင်းခံရသင့်သည်။ ဤသည်မှာ သိသာထင်ရှားပေသည်။ ယခုအခါတွင် ဝမ်းနည်းစရာ ကောင်းသည့်အရာမှာ ငါ့ထံတွင် ညံ့ဖျင်းသည့် အစွမ်းအစရှိပြီး ဘုရားသခင်၏ ရည်ရွယ်ချက်များကို အထမြောက်အောင် ဆောင်ရွက်နိုင်ခြင်း မရှိဘဲ သမ္မာတရား စည်းမျဉ်းများကို ငါ နားမလည်သကဲ့သို့ ငါ၏ ဖောက်ပြန်ပျက်စီးသော စိတ်သဘောထားများကို အခြေခံ၍ ထင်ရာမြင်ရာနှင့် တစ်ဇွတ်ထိုး ပြုမူခြင်းဖြစ်သည်။ ငါသည် ဖယ်ရှားရှင်းလင်းခံထိုက်သော်လည်း အနာဂတ်တွင် ထိုအတွက် ပြုပြင်ဖို့ အခွင့်အရေး ရှိလိမ့်မည်ဟု မျှော်လင့်ပါသည်”ဟု စဉ်းစားစေသည်။ အသိစိတ် အနည်းငယ်ရှိသည့် လူတို့သည် လမ်းကြောင်းတစ်ခုကို ဤကဲ့သို့ လျှောက်လှမ်းကြလိမ့်မည်။ ၎င်းတို့က ထိုပြဿနာကို ဤနည်းဖြင့် စဉ်းစားရန် ရွေးချယ်ကြပြီး အဆုံးတွင် ထိုပြဿနာကို ဤနည်းဖြင့် ဖြေရှင်းရန်လည်း ရွေးချယ်ကြသည်။ ဤအရာအတွင်းတွင် သမ္မာတရားကို လက်တွေ့လုပ်ဆောင်ခြင်းနှင့်ဆိုင်သည့် အရိပ်လက္ခဏာများစွာ မရှိသည်မှာ အမှန်ပင်ဖြစ်သော်လည်း ဤလူများတွင် အသိစိတ်များ ရှိကြသောကြောင့်၊ ဘုရားသခင်ကို အတိုက်အခံလုပ်သည့်အထိ၊ ဘုရားသခင်အပေါ် ပြစ်မှားစော်ကားသည့်အထိ၊ သို့မဟုတ် ဘုရားသခင်ကို ဆန့်ကျင်သည့်အထိ လုပ်ဆောင်ကြမည် မဟုတ်ပေ။ သို့သော် အန္တိခရစ်များကမူ ထိုသို့မဟုတ်ကြပေ။ ၎င်းတို့တွင် ရက်စက်သော သဘာဝ ရှိကြသောကြောင့် ဘုရားသခင်အပေါ် ပင်ကိုအားဖြင့် ရန်မူလိုကြသည်။ ၎င်းတို့၏ အလားအလာများနှင့် ကံကြမ္မာတို့ ခြိမ်းခြောက်ခံရသည့်အခါ သို့မဟုတ် နုတ်ယူခြင်းခံရသည့်အခါ၊ အသက်ရှင်ဖို့ အခွင့်အရေးတစ်ခုမျှ ၎င်းတို့ မမြင်နိုင်သည့်အခါ လုပ်ဆောင်ရန် ၎င်းတို့ ဆုံးဖြတ်သည့်အရာမှာ အယူအဆများကို ဖြန့်ဝေဖို့၊ ဘုရားသခင်၏ အမှုတော်ကို ဝေဖန်ဖို့နှင့် ၎င်းတို့နှင့် အပေါက်အလမ်းတည့်သည့် မယုံကြည်သူများအား ဘုရားအိမ်တော်၏ အလုပ်ကို ၎င်းတို့နှင့်အတူ အဖျက်အမှောင့်လုပ်စေဖို့ ဖြစ်သည်။ ၎င်းတို့၏အတိတ်က ကောင်းမှုများနှင့် ပြစ်မှားမှု တစ်ခုတလေအပြင် ဘုရားအိမ်တော်၏ အလုပ်ကိုဖြစ်စေ၊ ပိုင်ဆိုင်မှုပစ္စည်းကိုဖြစ်စေ ၎င်းတို့ ဖြစ်စေခဲ့သည့် ဆုံးရှုံးမှုများ တစ်ခုတလေကို တာဝန်ယူရန်ပင် ၎င်းတို့ ငြင်းဆန်ကြသည်။ ဘုရားအိမ်တော်က ၎င်းတို့ကို ကိုင်တွယ်ပြီး ဖယ်ရှားရှင်းလင်းသည့်အခါ အန္တိခရစ်များ မကြာခဏ အပြောဆုံးဖြစ်သည့် စကားတစ်ခွန်းကို ၎င်းတို့က ပြောကြသည်။ ထိုစကားမှာ အဘယ်နည်း။ (ဤနေရာက ငါ့ကို မခေါ်ထားလျှင် အပြင်၌ ငါ့အတွက် နေရာတစ်ခုရှိသည်။) ဤသည်မှာ နောက်ထပ် နတ်ဆိုးဆန်သော စကားဖြစ်သည် မဟုတ်လော။ ဤသည်မှာ ပုံမှန်လူ့သဘာဝ၊ ရှက်စိတ်တစ်ခုနှင့် အသိစိတ်တစ်ခုရှိသည့် လူတစ်ဦး ပြောနိုင်မည် မဟုတ်သည့် အရာတစ်ခု ဖြစ်သည်။ ယင်းတို့ကို ငါတို့က နတ်ဆိုးဆန်သော စကားများဟု ခေါ်သည်။ ဤသည်တို့မှာ အန္တိခရစ်များက ပြုပြင်ခံရပြီး ၎င်းတို့၏ အဆင့်အတန်းနှင့် ဂုဏ်သတင်းက အန္တရာယ်ရှိသည်၊ ၎င်းတို့၏ အဆင့်အတန်းနှင့် သိက္ခာတို့ ခြိမ်းခြောက်ခံနေရသည်ဟူ၍လည်းကောင်း၊ အထူးသဖြင့် ၎င်းတို့၏ အလားအလာများနှင့် ကံကြမ္မာတို့ကို နုတ်ယူသွားတော့မည် ဟူ၍လည်းကောင်း ၎င်းတို့ ခံစားရချိန်တွင် ထုတ်ဖော်ကြသည့် ရက်စက်သော စိတ်သဘောထားများ၏ အမျိုးမျိုးသော သရုပ်သကန်များဖြစ်သည်။ ဤကဲ့သို့ တစ်ချိန်တည်းတွင် ၎င်းတို့၏ မယုံကြည်သူ အနှစ်သာရက ထွက်ပေါ်လာသည်။ အမှန်တွင် လူတို့အနေဖြင့် မိမိတို့တာဝန်များကို ထမ်းဆောင်မှုတွင် တစ်ဇွတ်ထိုးနှင့် ထင်ရာမြင်ရာ ပြုမူဆောင်ရွက်ကြကာ ထိုသို့ဖြင့် ဘုရားအိမ်တော်၏ အလုပ်ကို နှောင့်ယှက်ပြီး အဖျက်အမှောင့်လုပ်ကြကာ ပြန်လည်သုံးသပ်ခြင်း သို့မဟုတ် နောင်တရခြင်း မရှိသောကြောင့်သာ ဘုရားအိမ်တော်က ၎င်းတို့ကို ပြုပြင်ခြင်း ဖြစ်သည်။ ထိုအခါမှသာ ဘုရားအိမ်တော်က ၎င်းတို့ကို ပြုပြင်ပေသည်။ ဤအခြေအနေတွင် ၎င်းတို့ ပြုပြင်ခံရခြင်းသည် ၎င်းတို့ ဖယ်ရှားရှင်းလင်းခံရခြင်းဖြစ်သည်ဟု ဆိုလိုသလော။ (မဟုတ်ပါ။) လုံးဝ မဟုတ်ပေ၊ လူတို့က ဤအရာကို အပြုသဘောဆောင်သော ပုံစံဖြင့် လက်ခံသင့်သည်။ ဤအခြေအနေတွင် ဘုရားအားဖြင့်ဖြစ်စေ၊ လူအားဖြင့်ဖြစ်စေ၊ ခေါင်းဆောင်များနှင့် အမှုဆောင်များမှလာသည်ဖြစ်စေ၊ ညီအစ်ကို မောင်နှမများထံမှ လာသည်ဖြစ်စေ မည်သည့် ပြုပြင်မှုမဆိုသည် မလိုမုန်းထားခြင်း မရှိသကဲ့သို့ အသင်းတော်အလုပ်အတွက် အကျိုးရှိပေသည်။ လူတစ်ဦးက တစ်ဇွတ်ထိုးဆန်စွာနှင့် ထင်ရာမြင်ရာ ပြုမူပြီး ဘုရားအိမ်တော်၏ အလုပ်ကို နှောင့်ယှက်ပြီးချိန်တွင် ထိုသူကို ပြုပြင်ပေးနိုင်ခြင်းသည် တရားပြီး အပြုသဘောဆောင်သော အရာတစ်ခု ဖြစ်သည်။ ဤသည်မှာ ဖြောင့်မှန်သောလူများနှင့် သမ္မာတရားကို ချစ်သောသူတို့ လုပ်ဆောင်သင့်သည့် အရာတစ်ခု ဖြစ်သည်။ သို့သော် ပြစ်မှားမှုများကို ကျူးလွန်မိပြီးဖြစ်သောကြောင့် ပြုပြင်ခံရသည့် လူများသည် ထိုပြုပြင်ခြင်းကို လက်ခံရမည့်အစား အမုန်းတရားနှင့် လက်တုံ့ပြန်တတ်သည့် စိတ်နေစိတ်ထားတစ်ခု ဖြစ်လျက် အာခံသည့်အခါတွင် ဤသည်မှာ သင့်တင့်လျောက်ပတ်ခြင်း မရှိသကဲ့သို့ ကောက်ကျစ်ဆိုးယုတ်ပေသည်။ ဘုရားအိမ်တော်တွင် များစွာသော လူတို့က တာဝန်များကို ထမ်းဆောင်ကြသည်။ ၎င်းတို့ထဲတွင် မည်သူသည် ပြုပြင်ခံရခြင်းကို မတွေ့ကြုံရသေးသနည်း။ လူမည်မျှသည် ပြုပြင်ခံရသောကြောင့် အပျက်သဘောဆောင်လာပြီး အာခံကြပြီနည်း သို့မဟုတ် ၎င်းတို့ ကောင်းချီးခံစားရမည် မဟုတ်သကဲ့သို့ မျှော်လင့်ချက်မဲ့သည်ဟု ခံစားရင်း လူမည်မျှက မိမိကိုယ်ကို သတ်သေဖို့ပင် ကြိုးပမ်းခဲ့သနည်း သို့မဟုတ် ထို့ကြောင့် မိမိတို့တာဝန်ကို စွန့်ချင်ကြသနည်း၊ ရိုင်းစိုင်းပြီး ဝုန်းဒိုင်းကြဲချင်ကြကာ အခြားသူများကို စတင်၍ မုန်းတီးပြီး ထိုသူတို့အပေါ်ကိုပင် လက်တုံ့ပြန်ချင်ကြသနည်း။ အမှန်တကယ်ပင် ထိုသို့သော လူများစွာ မရှိပေ။ ဆိုးယုတ်သော လူတို့သာ ထိုသို့သောအရာများကို လုပ်ဆောင်နိုင်ကြသည်။ ဆိုးယုတ်သော လူတို့ကသာ ပြုပြင်ခံရခြင်းအား တဇောက်ကန်း လူတို့၏ မမှန်မကန် ဆက်ဆံသည်ကို ခံရခြင်းအဖြစ် သဘောထားနိုင်ကြသည်။ ဘုရားအိမ်တော်က ပြောဆိုသည့် ပြုပြင်ခြင်းအားလုံးက လျော်ကန်သည်မှာ ပြောစရာမလိုပေ။ အသင်းတော်၏ အလုပ်နှင့် လူတစ်ဦးချင်း၏ အသက်ဝင်ရောက်မှုအတွက် လုပ်ဆောင်သည်ချည်းသာ ဖြစ်သည်။ ထိုအရာသည် ဘုရားသခင်၏ ရည်ရွယ်ချက်များနှင့်အညီဖြစ်သည့် အပြုသဘောဆောင်သော အရာတစ်ခုဖြစ်ပြီး ဘုရားနှုတ်ကပတ်တော်နှင့် လုံးဝ ကိုက်ညီသည်။ အန္တိခရစ်များ ပြုပြင်ခံရသည့်အခါ ၎င်းတို့က ထိုပြုပြင်ခြင်းကို မိမိတို့ကိုယ်ပိုင် အကျိုးစီးပွားနှင့် ဆက်စပ်စေပြီး အထူးသဖြင့် ၎င်းတို့၏ အလားအလာများနှင့် ကံကြမ္မာတို့နှင့် ဆက်စပ်စေလျက် မိမိတို့၏ ဂုဏ်သတင်း၊ အဆင့်အတန်းနှင့် ဂုဏ်သိက္ခာတို့ကို ခုခံကာကွယ်ဖို့ အမြဲ ကြိုးစားကြသည်။ ပြုပြင်ခံရခြင်းက ၎င်းတို့၏ ဂုဏ်သတင်း၊ အဆင့်အတန်းနှင့် ဂုဏ်သိက္ခာတို့အတွက် အကျိုးယုတ်စေလျှင် လက်မခံနိုင်ကြပေ။ ၎င်းတို့ ပြင်းထန်စွာ ပြုပြင်ခံရပြီး ထိုအရာက ၎င်းတို့၏ ဂုဏ်သတင်း၊ အဆင့်အတန်းနှင့် ဂုဏ်သိက္ခာတို့ကို ဖျက်ဆီးသည်သာမက ၎င်းတို့၏ အလားအလာများနှင့် ကံကြမ္မာတို့ကို ခြိမ်းခြောက်လျှင် ထိုအရာကို ၎င်းတို့က သာ၍ပင် လက်မခံနိုင်ကြပေ။ တိုတိုပြောရလျှင် မည်သူက ၎င်းတို့ကို ပြုပြင်သည်ဖြစ်စေ၊ အန္တိခရစ်များက ထိုအရာကို ဘုရားသခင်ထံမှ မခံယူနိုင်ကြ၊ မိမိတို့ကိုယ်ကို ပြန်လည်သုံးသပ်ပြီး မသိမြင်နိုင်ကြ၊ ပြုပြင်ခံရခြင်းမှ သင်ခန်းစာများကို မသင်ယူနိုင်ကြ၊ စစ်မှန်သည့် နောင်တကို မရရှိနိုင်ကြ သို့မဟုတ် မိမိတို့တာဝန်အပေါ် သာ၍ကောင်းသည့် ထမ်းဆောင်မှုကို စွမ်းဆောင်ရရှိနိုင်ခြင်း မရှိကြချေ။ ထိုအစား ၎င်းတို့သည် မိမိတို့ စိတ်နှလုံးများတွင် အတိုက်အခံဖြစ်ကြပြီး ထိုအရာကို လက်ခံဖို့ အာခံကာ ငြင်းပယ်သည့် သဘောထားတစ်ခုကို ခံယူကြသည်။ ဤသည်မှာ ပြုပြင်ခံရခြင်းအပေါ် အန္တိခရစ်များ၏ သဘောထားဖြစ်ပြီး သမ္မာတရားအပေါ် ၎င်းတို့၏ သဘောထားကိုလည်း ကိုယ်စားပြုပေသည်။

ပြုပြင်ခံရခြင်းနှင့် ပတ်သက်လာလျှင် အနည်းဆုံးအနေဖြင့် လူတို့ သိသင့်သောအရာမှာ အဘယ်အရာနည်း။ ပြုပြင်ခံရခြင်းဟူသည်မှာ လူတို့အနေဖြင့် မိမိတို့၏ တာဝန်ကို စံနှုန်းပြည့်မီအောင် ထမ်းဆောင်နိုင်ခြင်း မတိုင်မီ တွေ့ကြုံရမည့် အရာတစ်ခုဖြစ်သည်။ ယင်းသည် မရှိမဖြစ်ဖြစ်သည်။ ယင်းသည် ဘုရားသခင်အပေါ် ၎င်းတို့၏ ယုံကြည်ခြင်းတွင် ကယ်တင်ခြင်းကို ရယူဖို့အလို့ငှာ နေ့စဉ်လူတို့ ရင်ဆိုင်ရမည့်အရာ တစ်ခုဖြစ်ပြီး မကြာခဏ ကြုံတွေ့ရမည့်အရာတစ်ခု ဖြစ်သည်။ မည်သည့်ပုဂ္ဂိုလ်မျှ ပြုပြင်ခံရခြင်းမှ ကင်းလွတ်၍ မရနိုင်ပေ။ တစ်စုံတစ်ဦးကို ပြုပြင်ခြင်းသည် ၎င်းတို့၏ အလားအလာများနှင့် ကံကြမ္မာတို့ ပါဝင်သည့် အရာတစ်ခု ဟုတ်သလော။ (မဟုတ်ပါ။) ဤသို့ဆိုလျှင် လူတစ်ဦးကို ပြုပြင်ခြင်းသည် အဘယ်အတွက် လုပ်ဆောင်ခြင်းဖြစ်သနည်း။ ယင်းကို လုပ်ဆောင်သည်မှာ လူတို့ကို ရှုတ်ချရန်အတွက်လော။ (မဟုတ်ပါ။ ယင်းမှာ လူများကို သမ္မာတရားကို နားလည်ပြီး ၎င်းတို့၏တာဝန်ကို စည်းမျဉ်းများနှင့်အညီ ထမ်းဆောင်ရန် ကူညီဖို့အတွက် လုပ်ဆောင်ခြင်းဖြစ်သည်။) မှန်ပေ၏။ ထိုအရာသည် ယင်းနှင့်ပတ်သက်သည့် အမှန်ကန်ဆုံး နားလည်မှုဖြစ်သည်။ တစ်စုံတစ်ဦးကို ပြုပြင်ခြင်းသည် ဆုံးမပဲ့ပြင်ခြင်းတစ်မျိုးဖြစ်သည်၊ ရိုက်နှက်ဆုံးမခြင်းတစ်မျိုးဖြစ်သည်၊ ပြီးလျှင် ပင်ကိုအားဖြင့် လူများကို ကူညီခြင်းနှင့်၊ ကယ်တင်ခြင်း ပုံစံတစ်ခုလည်း ဖြစ်သည်။ ပြုပြင်ခံရခြင်းက သင်၏မမှန်ကန်သော လိုက်စားမှုကို အချိန်မီ ပြောင်းလဲခွင့်ပြုသည်။ ယင်းက သင် လက်ရှိ ရှိနေသောပြဿနာများကိုချက်ချင်းသတိပြုမိစေပြီး သင်ဖော်ထုတ်သည့် ဖောက်ပြန်ပျက်စီးသော စိတ်သဘောထားများကို အချိန်မီ သတိပြုမိစေသည်။ မည်သို့ပင်ဖြစ်စေ ပြုပြင်ခြင်းက သင်၏ အမှားများကို သိမြင်စေရန်နှင့် သင်၏တာဝန်များကို စည်းမျဉ်းများနှင့်အညီ ထမ်းဆောင်စေရန် ကူညီပေးနိုင်သည်၊ ဤအရာက သင့်ကို သွေဖည်မှုများ ဖြစ်စေခြင်းနှင့် လမ်းလွဲခြင်းတို့မှ အချိန်မီ ကယ်တင်ပေးသည်။ ပြီးလျှင် ဆိုးရွားသော ပြဿနာ ဖြစ်စေခြင်းမှ သင့်ကို တားဆီးပေးသည်။ ဤသည်မှာ လူတို့အတွက် အကြီးဆုံးအကူအညီ၊ အကြီးဆုံး ကယ်တင်ခြင်း မဟုတ်သလော။ အသိစိတ်နှင့် ဆင်ခြင်တုံတရားရှိသူများသည် ပြုပြင်ခံရခြင်းကို မှန်ကန်စွာ ခံယူသင့်သည်။ အန္တိခရစ်များက ပြုပြင်ခံရခြင်းကို အဘယ်ကြောင့် လက်မခံနိုင်ကြသနည်း။ အဘယ်ကြောင့်ဆိုသော် ပြုပြင်ခံရခြင်းက လူထံမှလာပြီး ဘုရားသခင်ထံမှ မဟုတ်ဟု ၎င်းတို့ တွေးထင်ကြသောကြောင့် ဖြစ်သည်။ ၎င်းတို့ကို ပြုပြင်သူ မည်သူမဆိုက ၎င်းတို့အတွက် ဘဝကို ခက်ခဲစေခြင်းဖြစ်ပြီး ၎င်းတို့ကို ညှဉ်းပန်းနေခြင်း ဖြစ်သည်ဟု ၎င်းတို့က တွေးထင်ကြသည်။ အန္တိခရစ်များ၏ စိတ်နေစိတ်ထားမှ အကဲဖြတ်သည့်အခါ ၎င်းတို့သည် အဓိကအားဖြင့် သမ္မာတရားကို လက်မခံကြသောကြောင့် ပြုပြင်ခံရခြင်းကို လက်ခံဖို့ ငြင်းကြပေသည်။ ပြုပြင်ခံရခြင်းမှ သင်ခန်းစာများကို ၎င်းတို့ မသင်ယူနိုင်ကြသကဲ့သို့ မိမိတို့ကိုယ်ကို မသိရှိနိုင်ကြ သို့မဟုတ် သမ္မာတရားကို မရှာဖွေနိုင်ကြပေ။ ဤသည်မှာ ပြုပြင်ခံရခြင်းကို ၎င်းတို့ လက်မခံခြင်း၏ ရင်းမြစ်ဖြစ်သည်။ ၎င်းတို့၏ စိတ်နှလုံးများတွင် ထိုသို့သော ကြီးမားသည့် ပြဿနာတစ်ခု တည်ရှိသည်။ ယင်းက အန္တိခရစ်များ၏ သဘာဝ အနှစ်သာရမှာ သမ္မာတရားကို အလွန်အမင်း မနှစ်မြို့ခြင်းနှင့် သမ္မာတရားကို ရန်လိုခြင်းဖြစ်သည်ဟု အတည်ပြုလေသည်။

၂၀၂၀ ခုနှစ်၊ မေလ ၂ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၉)

၂။ အန္တိခရစ်တို့၏ အကျိုးစီးပွားများ

ဃ။ ၎င်းတို့၏ အလားအလာများနှင့် ကံကြမ္မာ

၄) အန္တိခရစ်များက “အစေခံသူ” ဟူသည့် အမည်ကို မည်သို့သဘောထားပြုမူပုံ

ယနေ့တွင် အန္တိခရစ်များ၏ အမျိုးမျိုးသော သရုပ်သကန်များထဲမှ အချက်ကိုးနှင့်ပတ်သက်၍ ငါတို့ ဆက်လက် မိတ်သဟာယပြုမည်။ ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည်ဟူ၍ ဖြစ်သည်။ ဤအချက်နှင့်အတူ မိတ်သဟာယအတွက် ငါတို့၏ အဓိကအကြောင်းအရာမှာ အန္တိခရစ်များ၏ အကျိုးစီးပွားများအပေါ် စိစစ်မှုတစ်ခုဖြစ်ပြီး ယနေ့တွင် အန္တိခရစ်များ၏ အကျိုးစီးပွားများထဲမှ စတုတ္ထအချက်အတွင်းရှိ စတုတ္ထမြောက် အကြောင်းအရာခွဲဖြစ်သော “အစေခံသူ”ဟူသည့် အမည်ကို ၎င်းတို့ သဘောထားပြုမူပုံအား ငါတို့ မိတ်သဟာယပြုမည်ဖြစ်ပြီး အန္တိခရစ်များက ဤအမည်နာမအား မည်သို့ သဘောထားပြုမူကြသည်ကို ငါတို့ စိစစ်မည် ဖြစ်သည်။ ယခုချိန်ထိတိုင် ဘုရားသခင်နောက် လိုက်ပြီးဖြစ်သည့်သူများသည် “အစေခံသူ”ဟူသည့် စကားနှင့် ရင်းနှီးအကျွမ်းဝင်ကြပြီး ၎င်းတို့ထဲမှ အများစုက ၎င်းတို့ စိတ်နှလုံးများတွင် ဤအမည်နာမကို အခြေခံအားဖြင့် လက်ခံကြပြီးဖြစ်သည်။ ၎င်းတို့၏ စိတ်ခံစားချက်အရဖြစ်သော အထုံအရ ဤအမည်နာမတွင် မည်သည့် အတိုက်အခံမျှ မရှိပေ။ သို့သော် လူတစ်ဦးသည် အစေခံသူတစ်ဦးဖြစ်သည်ဟု အတိအကျပြောဆိုခြင်းနှင့် ပတ်သက်လာသည့်အခါ ထိုလူက မတရားဆက်ဆံခံရသည်ဟု ခံစားရလျက် ဤသို့ အမှန်တကယ် အခေါ်မခံချင်သကဲ့သို့ အမှန်တကယ် အစေခံသူတစ်ဦးမဖြစ်ချင်ဘဲ တွန့်ဆုတ်မှုနှင့် မလိုလားမှုကို အဓိက ဖော်ပြလေသည်။ လူတို့၏ ထုတ်ဖော်ပြသမှုများမှ အကဲဖြတ်သော် ၎င်းတို့၏ စိတ်ခံစားချက်အရဖြစ်သော အထုံများအရ “အစေခံသူ” ဟူသည်မှာ မကောင်းသည့် အမည်နာမတစ်ခု မဟုတ်ကြောင်းကို ၎င်းတို့ သဘောတူကြသော်လည်း အရှိအတိုင်းဖြစ်သော ရှုထောင့်အမြင်တစ်ခုမှ ကြည့်သော် လူတို့သည် ခွဲခြားဆက်ဆံခြင်း၊ ရန်လိုခြင်းနှင့် မလိုလားမှုနှင့်ပင် သက်ဆိုင်သော အရိပ်လက္ခဏာအချို့ဖြင့် “အစေခံသူ”ဟူသည့် အမည်နာမကို သဘောထားကြဆဲ ဖြစ်သည်။ ၎င်းတို့သည် ထိုအမည်နာမအပေါ် ဤစိတ်ခံစားချက်များ ရှိကြသည်။ “အစေခံသူ”ဟူသည့် အမည်နာမကို လူတို့က မည်သည့်အရာ တွေးထင်ကြသည်ဖြစ်စေ၊ ၎င်းတို့က ထိုအရာကို ရိုးသားစစ်မှန်စွာ လက်ခံနိုင်ပြီး အစေခံသူတစ်ဦး ဖြစ်နိုင်သည်ဖြစ်စေ၊ မဖြစ်နိုင်သည်ဖြစ်စေ၊ ဤအမည်နာမနှင့်ပတ်သက်၍ ၎င်းတို့ တွေးထင်သည့်အရာက လူ၏ မသန့်စင်မှုများစွာနှင့် အလိုဆန္ဒများစွာ ပါရှိသည်ဖြစ်စေ၊ မပါရှိသည်ဖြစ်စေ သင်တို့အားလုံးအနေဖြင့် “အစေခံသူ”ဟူသည့် အမည်နာမနှင့်ပတ်သက်၍ သင်တို့စိတ်နှလုံးများတွင် မှန်ကန်တိကျသော သိနားလည်မှုနှင့် အတွေးအမြင်တစ်ခု ရှိလာနိုင်ကြဖို့အလို့ငှာ ယနေ့တွင် အစေခံသူတစ်ဦးက မည်သည့်အရာ အတိအကျဖြစ်သည်၊ ဘုရားသခင်၏ အမြင်တွင် “အစေခံသူ”ဟူသည့် အမည်ကို မည်သို့ အတိအကျ အဓိပ္ပာယ်ဖွင့်ဆိုထားပြီး စရိုက်လက္ခဏာ သရုပ်ဖော်ထားသည်၊ ဘုရားသခင် ပြောဆိုသည့် ဤအစေခံသူများ၏ အနှစ်သာရက မည်သည့်အနှစ်သာရ ဖြစ်သည်ဆိုသည်နှင့် “အစေခံသူ”ဟူသည့် စကားကို ဘုရားသခင်က မည်သို့ သဘောထားပြီး ယင်းက ထိုအမည်နာမအား လူတို့ သဘောထားပုံနှင့် မည်သို့ ကွာခြားသည်ဟူသည်တို့ကို ငါတို့ ပထမဆုံး မိတ်သဟာယပြုမည် ဖြစ်သည်။

(က) “အစေခံသူ” ဟူသော အမည်၏ အနက်အဓိပ္ပာယ်နှင့် ဇာစ်မြစ်

“အစေခံသူ”ဟူသည့် စကားလုံးသည် တစ်စုံတစ်ရာအတွက် အလုပ်လုပ်ပြီး အားထုတ်မှုပြုသော လူတစ်ဦးဟု တိုက်ရိုက် ဆိုလိုသည်။ ဤအမည်နာမကို ရာထူးအရ ငါတို့ အကဲဖြတ်လျှင် ထိုအရာက ယာယီအချိန်ကာလတစ်ခုအတွက် အသုံးပြုခြင်းခံရသည့် တစ်စုံတစ်ဦးကို ရည်ညွှန်းသည်။ ဆိုလိုသည်မှာ တစ်စုံတစ်ဦးသည် အစေခံသူတစ်ဦးအဖြစ် သဘောထားခြင်းခံရပြီး အလုပ်တစ်ခုကို စလုပ်လျှင် သို့မဟုတ် လုပ်ငန်းတစ်ခုတွင် အလုပ်ဝင်ရလျှင် ဤသည်မှာ ၎င်းတို့ တာဝန်ယူလုပ်ကိုင်သည့် ရေရှည်လုပ်ငန်း အသက်မွေးဝမ်းကျောင်း သို့မဟုတ် အလုပ်အကိုင် မဟုတ်ဘဲ ယာယီသာ ဖြစ်သည်။ ၎င်းတို့သည် ဤလုပ်ငန်း သို့မဟုတ် အလုပ်အကိုင်တွင် အားထုတ်မှုအချို့ ပြုပြီး ခဏတာမျှ အစေခံရန် ယာယီစေခိုင်းခံရခြင်းဖြစ်သည်။ ၎င်းတို့တွင် အလားအလာများမရှိ၊ အနာဂတ်မရှိသကဲ့သို့ ရုပ်ပိုင်းဆိုင်ရာ အကျိုးအမြတ်များ မရရှိကြပေ။ မည်သည့်တာဝန်ကိုမျှ ၎င်းတို့ တာဝန်ယူဆောင်ရွက်ရန် မလိုပေ။ ၎င်းတို့၏ အလုပ်အတွက် ၎င်းတို့ လစာပေးခံရခြင်းမျှသာ ဖြစ်သည်။ ၎င်းတို့ကို တာဝန်ပေးထားသည့် အလုပ် ပြီးစီးသည့်အခါ ၎င်းတို့ကို မလိုအပ်တော့သည့်အပြင် ၎င်းတို့က မိမိတို့၏ လစာကိုသာ ယူပြီး သွားလိုက်ကြသည်။ တိုတိုပြောရလျှင် ထိုအရာသည် ယာယီဖြစ်ပြီး လိုအပ်သည့်အခါတွင် ၎င်းတို့ အလုပ်လုပ်ခိုင်းခံရခြင်း ဖြစ်သည်။ ဤသည်မှာ အစေခံသူတစ်ဦးနှင့် ပတ်သက်သည့် တိုက်ရိုက် သိနားလည်မှု ဖြစ်သည်။ လူသားမျိုးနွယ်၏ အတွေးအခေါ်များအတိုင်း “အစေခံသူ”ဟူသည့် စကားလုံးကို ငါတို့ အနက်ပြန်လျှင် အစေခံသူများကို “စာချုပ်ဖြင့်ငှားရမ်းသောလုပ်သား” နှင့် “ယာယီလုပ်သား” များ၊ အလုပ်တစ်ခု သို့မဟုတ် လုပ်ငန်းတစ်ခုအတွက် ယာယီ အလုပ်လုပ်သည့်လူများ သို့မဟုတ် အားထုတ်မှုပြုသည့် လူများအဖြစ် ရည်ညွှန်းထားသည်။ ၎င်းတို့၏ တစ်ခုတည်းသော ဆက်စပ်မှုသည် အလုပ်တစ်ခုအတွက် ၎င်းတို့ကို လိုအပ်သော အချိန်ကာလအတွက် ဖြစ်ပြီး ထိုအချိန်ကာလ ကုန်ဆုံးသွားသည်နှင့် တစ်ပြိုင်နက် ၎င်းတို့တွင် မည်သည့်တန်ဖိုးမျှ မရှိတော့ပေ။ ဤသည်မှာ အဘယ်ကြောင့်ဆိုသော် ၎င်းတို့ကို မလိုအပ်တော့သကဲ့သို့ ၎င်းတို့တွင် နောက်ထပ် အသုံးဝင်မှုတန်ဖိုး မရှိတော့သောကြောင့်ဖြစ်သည်။ ၎င်းတို့၏ တန်ဖိုးက ထိုအချိန်အတောအတွင်းတွင် ကုန်ဆုံးသွားပြီဖြစ်သည်။ ဤသည်မှာ “အစေခံသူ”ဟူသည့် စကားလုံးနှင့်စပ်လျဉ်း၍ လူတို့ နားလည်ကာ မြင်နိုင်သည့် တိုက်ရိုက်အဓိပ္ပာယ်ဖြစ်သည်။ လူသား ဘာသာစကားက ဖော်ပြနိုင်သည့် အဓိပ္ပာယ်၊ ဆိုလိုသည်မှာ ဘုရားသခင် ပြောဆိုထားသည့်အတိုင်း လူသားများ နားလည်သဘောပေါက်နိုင်သည့် “အစေခံသူ”ဟူသည့် အမည်နာမ၏ အဓိပ္ပာယ်အတွင်းတွင် သမ္မာတရားနှင့် ကိုက်ညီသည့် အဓိပ္ပာယ်အဆင့်တစ်ခု ရှိသလော။ ပုံမှန် လူ့သဘာဝ၊ ဆင်ခြင်တုံတရားတို့နှင့် ကိုက်ညီသည့် အဓိပ္ပာယ်အဆင့်တစ်ခု ရှိသလော။ စစ်မှန်သော ဖန်ဆင်းခံများအဖြစ် လူတို့ နားလည်သင့်သည့် အဓိပ္ပာယ်အဆင့်တစ်ခု ရှိသလော။ ဘုရားသခင်က ဤအမည်နာမအား သဘောထားပုံနှင့်စပ်လျဉ်းသည့် အဓိပ္ပာယ်အဆင့်တစ်ခု ရှိသလော။ (မရှိပါ။) မရှိသည်ကို သင်တို့ မည်သို့ သိကြသနည်း။ သင်တို့ အခက်တွေ့ကြသည်၊ ထိုအရာကို မရှင်းပြနိုင်ကြပေ။ သင်တို့ထဲတွင် တက္ကသိုလ်ကျောင်းသားများ၊ ဘွဲ့ရကျောင်းသားများ၊ ပါရဂူဘွဲ့ရ ကျောင်းသားများနှင့် ပါမောက္ခများ ရှိကြသည့်တိုင် သင်တို့ထဲမှ မည်သူကမျှ ဤအရာကို ရှင်းလင်းစွာ မရှင်းပြနိုင်ပေ၊ မှန်သလော။ (မှန်ပါသည်။) ဤသည်မှာ အသိပညာနှင့် သမ္မာတရားကြား ခြားနားချက် ဖြစ်သည်။ သင်သည် ပညာတတ် ဖြစ်ကောင်းဖြစ်နိုင်သည်၊ “အစေခံမှု” နှင့် “ပြုသူ”ဟူသည့် ဝေါဟာရတစ်ခုချင်းကို သင် သိကောင်းသိနိုင်သည့်အပြင် ဤဝေါဟာရများက စကားလုံးတစ်လုံး ဖွဲ့ရန်၊ လူတစ်မျိုးနှင့် လူတစ်စုကို ဖော်ပြဖို့အတွက် ပေါင်းစပ်လိုက်သည့်အခါ ဤလူများ၏ အနှစ်သာရ၊ ၎င်းတို့၏ သရုပ်သကန်များနှင့် လူသားမျိုးနွယ်အားလုံးကြား ၎င်းတို့၏ အဆင့်အတန်းကို သင် နားလည်နိုင်သည်။ သို့သော် ဤစကားလုံးကို သမ္မာတရား၏ ရှုထောင့်အမြင်နှင့် ဖန်ဆင်းခံတစ်ဦး၏ ရှုထောင့်အမြင်မှ သင် နားမလည်နိုင်သည့်အခါတွင် သင်၏ သိနားလည်မှုသည် မည်သည့်နေရာမှ အတိအကျ လာသနည်း။ သင် နားလည်လာသည့် ဤစကားလုံး၏ အနှစ်သာရသည် မည်သည့်အရာ အတိအကျဖြစ်သနည်း။ ထိုအရာသည် ဤဖောက်ပြန်ပျက်စီးသော လူသားမျိုးနွယ်မှလည်းကောင်း၊ ဤလူ့အဖွဲ့အစည်းမှလည်းကောင်း၊ လူသားမျိုးနွယ်၏ အသိပညာမှလည်းကောင်းလာသည့် “အစေခံသူ”ဟူသော စကားလုံးနှင့်ဆိုင်သည့် သိနားလည်မှုတစ်ခု ဖြစ်သည် မဟုတ်လော။ (ဟုတ်ပါသည်။) လူသားမျိုးနွယ်၏ အသိပညာသည် သမ္မာတရားနှင့် သဟဇာတဖြစ်သလော သို့မဟုတ် သမ္မာတရားနှင့် ဆန့်ကျင်သလော။ (သမ္မာတရားနှင့် ဆန့်ကျင်ပါသည်။) သို့ဆိုလျှင် သင်သည် ဤစကားလုံးနှင့်ဆိုင်သည့် ဤသိနားလည်မှုနှင့် သဘောပေါက်ခြင်းတို့ ရှိသည့်အခါ သင်သည် ဘုရားသခင်ကို ဆန့်ကျင်ရာတွင် ရပ်တည်နေသလော သို့မဟုတ် ဘုရားသခင်နှင့် သဟဇာတဖြစ်သည့်ဘက်တွင် ရပ်တည်နေသလော။ သိသာထင်ရှားစွာပင် သင်သည် ဤစကားလုံးကို သင်၏ အသိပညာဖြင့်၊ သင်၏ ဦးနှောက်ဖြင့် သိနားလည်ပြီး သဘောပေါက်နားလည်သည့်အခါ ဘုရားသခင်ကို ဆန့်ကျင်ရာတွင် အလိုအလျောက်၊ အမှုမဲ့အမှတ်မဲ့ ရပ်တည်နေပေသည်။ သင်သည် ဤစကားလုံးကို နားလည်ရန် သင်၏ အသိပညာကို အသုံးပြုသည့်အခါ သင် နားလည်ပြီးဖြစ်သည့် အရာများက သင့်ကို “အစေခံသူ”ဟူသည့် စကားလုံးအပေါ် အတိုက်အခံဖြစ်ခြင်း၊ ရွံရှာခြင်း၊ စက်ဆုပ်ခြင်းနှင့် မုန်းတီးမှုပင် မလွဲမသွေ ဖြစ်စေသည်။ ဤနေရာတွင် ကျိုးနွံနာခံမှု တစ်ခုတလေရှိသလော။ စစ်မှန်သည့် လက်ခံမှု တစ်ခုတလေ ရှိသလော။ (မရှိပါ။) လူအချို့က “ကောင်းသည့် စကားများကို ကျွန်ုပ် လက်ခံသော်လည်း ဤမကောင်းသည့် စကားလုံးကို အဘယ်ကြောင့် လက်ခံသင့်သနည်း။ ထိုအရာအပေါ် မည်သည့် အတိုက်အခံမျှ ကျွန်ုပ် မခံစားရခြင်းက လုံလောက်ပေသည်။ ဥပမာအနေဖြင့် ‘သရဖူတစ်ခု ရရှိခြင်း’၊ ‘ဆုလာဘ်များ ရရှိခြင်း’၊ ‘ကောင်းချီးခံစားရခြင်း’၊ ‘နိုင်ငံတော်ထဲသို့ ဝင်ရောက်ခြင်း’၊ ‘ကောင်းကင်ဘုံသို့ တက်ရခြင်း’၊ ‘ငရဲသို့ မသွားခြင်း’၊ ‘အပြစ်ဒဏ်ပေးမခံရခြင်း’ နှင့် ‘သားဦးတစ်ဦးဖြစ်ခြင်း’ဟူသကဲ့သို့သော အပြုသဘောဆောင်သည့် ဝေါဟာရများကို ကျွန်ုပ် လက်ခံသည်။ ဤသည်မှာ သဘာဝကျပေသည်။ လူ၏ သာမန် တုံ့ပြန်ချက်ဖြစ်ပြီး ဤသည်တို့မှာ လူတို့ လိုက်စားသင့်သည့် အရာများ ဖြစ်သည်။ ‘ဆိုးယုတ်သော လူများ’၊ ‘အန္တိခရစ်များ’၊ ‘အပြစ်ဒဏ်ပေးခံရခြင်း’ နှင့် ‘ငရဲသို့သွားရခြင်း’ဟူသကဲ့သို့သော အပျက်သဘောဆောင်သည့် ဝေါဟာရများအတွက်မူ ထိုဝေါဟာရများကို လက်ခံခြင်းအား မည်သူမျှ မနှစ်သက်ပါ။ ‘အစေခံသူ’ဟူသည့် ဝေါဟာရသည် ကြားနေဖြစ်သော်လည်း ကျွန်ုပ်၏ သိနားလည်မှုအရ ထိုအရာကို ကျွန်ုပ် လက်မခံနိုင်သကဲ့သို့ ထိုအရာကို အထင်အမြင်မသေးခြင်းက ကျွန်ုပ်အတွက် တော်သင့်လောက်ပေသည်။ အကယ်၍ ကျွန်ုပ်သည် ထိုအရာကို လိုလားစွာ လက်ခံပြီး ကျိုးနွံနာခံကာ ဘုရားသခင်ထံမှ ခံယူမည်ဆိုလျှင်၊ ယင်းမှာ တကယ့်ကို မဖြစ်နိုင်ပါ”ဟု ပြောကြသည်။ ဤသည်မှာ လူတို့ တွေးထင်သည့် ပုံစံမဟုတ်လော။ (ဟုတ်ပါသည်။) ဤတွေးခေါ်ပုံတွေးခေါ်နည်းသည် မှန်ကန်သလော၊ သို့မဟုတ် မှားယွင်းသလော။ (မှားယွင်းပါသည်။) ထိုအရာ မှားယွင်းသည်ဟု သင် မည်သည့်အချိန်တွင် သိရှိလာခဲ့သနည်း။ ယခုလေးတင်ဖြစ်သည်၊ မှန်သလော။ ယင်းမှာ ပြဿနာတစ်ခု ဖြစ်သည်။ ဤအရာ မှားယွင်းသည်ကို သင် ယခုလေးတင် သိရှိလာခဲ့ခြင်း ဖြစ်သည်။ ဤအရာကို သဘောမပေါက်မီတွင် သင်သည် အပြင်ပန်းတွင် “အစေခံသူ”ဟူသည့် အမည်နာမကို လက်ခံရရှိပြီးဖြစ်သည့်ပုံပေါ်ပြီး ထိုအရာကို သင်က ခံစားချက်အရ လက်ခံနှင့်ခဲ့ပြီးဖြစ်ကာ ဤလက်ခံမှုသည် စစ်မှန်သလော သို့မဟုတ် အယောင်ဆောင်ခြင်းဖြစ်သလော။ (အယောင်ဆောင်ခြင်းဖြစ်ပါသည်။) သိသာရှင်းလင်းစွာပင် ထိုအရာသည် မစစ်မှန်သကဲ့သို့ ထိုအရာကို သင် အပြည့်အဝ လက်ခံဖို့ လိုလားခြင်းလည်း မရှိပေ။ ဤနေရာတွင် မုသား၊ ဟန်ဆောင်မှုနှင့် စိတ်မပါခြင်းတို့ရှိပြီး သင့်ထံတွင် အခြားရွေးချယ်စရာမရှိဟူသည့် ခံစားချက်တစ်ခုလည်း ရှိခဲ့သည်။

ငါတို့ ယခုတင် မိတ်သဟာယပြုခဲ့သည့်အရာသည် “အစေခံသူ”ဟူသည့် အမည်နာမနှင့် စပ်လျဉ်း၍ လူတို့၏ စစ်မှန်သော တုံ့ပြန်ချက်များနှင့် သရုပ်သကန်များဖြစ်ပြီး ယင်းတို့က ဤအမည်နာမအပေါ် လူတို့၏ သဘောထားမှာ စိတ်မပါသည့် သဘောထားတစ်ခု၊ ခွဲခြားဆက်ဆံကာ ရွံရှာသည့် သဘောထားတစ်ခုဖြစ်ပြီး ၎င်းတို့၏ စိတ်နှလုံးအတွင်းမှ အတိုက်အခံလုပ်သည့် သဘောထားတစ်ခုဖြစ်သည်ကို အပြည့်အဝ ထုတ်ဖော်လျက် ဤအမည်နာမအပေါ် လူတို့၏ အယူအဆများ၊ အမြင်များနှင့် သဘောပေါက်နားလည်မှုတို့ကို အပြည့်အဝ ထင်ရှားစေသည်။ ဤသည်မှာ အဘယ့်ကြောင့်ဆိုသော် လူတို့သည် အစေခံသူများဖြစ်ခြင်းကို အထင်အမြင်သေးကြသောကြောင့်၊ “အစေခံသူ”ဟူသည့် အမည်နာမကို အထင်သေးကြသောကြောင့်၊ အစေခံသူများဖြစ်ဖို့ လိုလားခြင်းမရှိသကဲ့သို့ အစေခံသူများဖြစ်ခြင်းကို မုန်းကြသောကြောင့် ဖြစ်သည်။ ဤသည်မှာ ဤအမည်နာမအပေါ် လူတို့၏သိနားလည်မှုနှင့် သဘောထားဖြစ်သည်။ ယခုတွင် ဘုရားသခင်က အစေခံသူများအား မြင်ပုံ၊ “အစေခံသူ”ဟူသည့် စကားလုံး ဖြစ်လာပုံ၊ ဤအမည်နာမ၏ အနှစ်သာရက ဘုရားအမြင်တွင် မည်သည့်အရာဖြစ်ပြီး ၎င်း၏ ဇာစ်မြစ်က မည်သည့်အရာ ဖြစ်သည်ဟူသည်တို့ကို အတိအကျ ကြည့်ကြစို့။ လူသားမျိုးနွယ်၏ အသုံးအနှုန်းကို အသုံးပြုရလျှင် “အစေခံသူ”၏ တိုက်ရိုက် အဓိပ္ပာယ်မှာ ယာယီအလုပ်သမားတစ်ဦး၊ လုပ်ငန်းတစ်ခု သို့မဟုတ် အလုပ်တစ်ခုတွင် ယာယီ ဝန်ဆောင်မှုပေးသူတစ်ဦးနှင့် ယာယီအကြောင်းရင်းတစ်ခုအရ လိုအပ်သောသူတစ်ဦးဖြစ်သည်။ ဘုရားသခင်၏ စီမံခန့်ခွဲမှု အစီအစဉ်တွင်၊ ဘုရားသခင်၏ အမှုတော်နှင့် ဘုရားအိမ်တော်တွင် အစေခံသူများဟု ခေါ်သည့် ဤလူစုသည် မရှိမဖြစ်ဖြစ်သည်။ ဤလူများက ဘုရားအိမ်တော်သို့၊ ဘုရားသခင်၏ အမှုတော်နှင့်ဆိုင်သည့် နေရာသို့ လာသည့်အခါ ဘုရားသခင်၏ အမှုတော် သို့မဟုတ် သူ၏ စီမံခန့်ခွဲမှု အစီအစဉ်ကို မဆိုထားနှင့်၊ ဘုရားသခင်အကြောင်း သို့မဟုတ် ဘုရားသခင်၌ ယုံကြည်ခြင်းအကြောင်းကို ဘာမျှ မသိကြပေ။ ၎င်းတို့က မည်သည့်အရာကိုမျှ နားမလည်ကြပေ။ ၎င်းတို့က အပြင်လူများ၊ ဘာသာတရားမရှိသောသူများသာ ဖြစ်သည်။ ဘုရားသခင်၏ အမြင်တွင် ဘာသာတရားမရှိသူများဖြစ်သည့် လူများက ဘုရားအိမ်တော်သို့ လာကြသည့်အခါ သူ့အတွက် မည်သည့်အရာကို ၎င်းတို့ လုပ်ဆောင်နိုင်သနည်း။ မည်သည့်အရာကိုမျှ ၎င်းတို့ မလုပ်ဆောင်နိုင်ဟု ပြော၍ရကောင်းရနိုင်သည်။ လူတို့သည် ဖောက်ပြန်ပျက်စီးသော စိတ်သဘောထားများနှင့် ပြည့်ကာ ဘုရားသခင်ကို လုံးဝ မသိကြသောကြောင့်၊ ပြီးလျှင် လူတို့၏ သဘာဝအနှစ်သာရကြောင့် ၎င်းတို့ လုပ်ဆောင်နိုင်သမျှမှာ ဘုရားသခင်က ၎င်းတို့အား လုပ်ဆောင်ရန် ညွှန်ကြားသမျှကို လုပ်ဆောင်ခြင်းသာ ဖြစ်လေသည်။ ၎င်းတို့သည် ဘုရားသခင်၏ အမှုတော် မည်သည့်နေရာသို့ ရောက်သည်ဖြစ်စေ ထိုနေရာအထိ လိုက်လျှောက်ကြ၏။ ၎င်းတို့၏ အသိပညာသည် ဘုရားသခင်၏ နှုတ်ကပတ်တော်များ ၎င်းတို့ကို ပို့ဆောင်သည့်နေရာအထိသာ ကျယ်ပြန့်၏။ ၎င်းတို့သည် ကိုယ်တော်၏ နှုတ်ကပတ်တော်များကိုသာ သိရှိပြီး ယင်းတို့ကို လုံးဝ နားလည်ခြင်း မရှိကြပေ။ ဤလူများသည် ၎င်းတို့အား ဘုရားသခင်က လုပ်ဆောင်ရန် တောင်းဆိုသည့် အလုပ်တိုင်းကို မလှုပ်မရှားဖြင့် လုပ်ဆောင်ကြသည်။ ၎င်းတို့သည် လုံးဝ မလှုပ်မရှားဖြစ်ပြီး မတက်ကြွကြပေ။ ဤတွင် “မလှုပ်မရှားဖြစ်သော”ဟူသည်မှာ ဘုရားသခင်က မည်သည့်အရာ လုပ်ဆောင်မည်ကို ၎င်းတို့ မသိကြ၊ ဘုရားသခင်က ၎င်းတို့အား လုပ်ဆောင်ရန် စေခိုင်းသည့်အရာကို ၎င်းတို့ မသိကြ၊ ၎င်းတို့အား ဘုရားသခင် စေခိုင်းသည့် အလုပ်၏ အရေးပါမှု သို့မဟုတ် တန်ဖိုးကို ၎င်းတို့ မသိကြသကဲ့သို့ ၎င်းတို့ လိုက်လျှောက်နေသင့်သည့် လမ်းကြောင်းကို ၎င်းတို့ မသိကြဟု ဆိုလိုသည်။ ဘုရားအိမ်တော်သို့ လာသည့်အခါ ၎င်းတို့သည် ဘုရားသခင်က ၎င်းတို့အား မောင်းသည့်ပုံစံဖြင့်သာ လည်ပတ်လျက်ရှိသည့် စက်ယန္တရားများကဲ့သို့ ဖြစ်သည်။ ၎င်းတို့ထံမှ မည်သည့်အရာကို ဘုရားသခင် လိုအပ်သနည်း။ သင်တို့ သိကြသလော။ (လူတို့သည် ဘုရားသခင် တရားစီရင်ဖို့အတွက် သမ္မာတရားကို ဖော်ပြခြင်းခံရသည့်သူများ ဖြစ်သည်။ လူတို့သည် ဘုရားနှုတ်ကပတ်တော်များ၏ အပြုခံများဖြစ်သည်။) ဤသည်မှာ ကဏ္ဍတစ်ခု ဖြစ်သည်။ လူတို့သည် ဘုရားနှုတ်ကပတ်တော်များ၏ အပြုခံများဖြစ်၏။ အခြားမည်သည့်အရာ ရှိသေးသနည်း။ လူတို့၏ ဆုကျေးဇူးများမှာရော အဘယ်သို့နည်း။ (ဟုတ်ပါသည်။) ပုံမှန်လူ့သဘာဝနှင့်ဆိုင်သည့် စဉ်းစားတွေးခေါ်ခြင်းကော အဘယ်သို့နည်း။ (ဟုတ်ပါသည်။) သင်သည် ပုံမှန်လူ့သဘာဝနှင့်ဆိုင်သည့် စဉ်းစားတွေးခေါ်ခြင်းရှိလျှင်သာ ဘုရားက သင့်ကို အသုံးပြုသည်။ သင်သည် အသိစိတ်နှင့် ဆင်ခြင်တုံတရားမရှိလျှင် အစေခံသူတစ်ဦး ဖြစ်ဖို့ပင် အရည်အချင်း မပြည့်မီပေ။ အခြားမည်သည့်အရာ ရှိသနည်း။ (လူတို့၏ ကျွမ်းကျင်မှုများနှင့် အထူးပါရမီများဖြစ်သည်။) ဤအရာများသည် ဆုကျေးဇူးများတွင် ပါဝင်ပြီး ယင်း၏ တစ်စိတ်တစ်ပိုင်းလည်း ဖြစ်သည်။ လူတို့ပိုင်ဆိုင်သည့် အမျိုးမျိုးသော ကျွမ်းကျင်မှုများ ဖြစ်သည်။ အခြား မည်သည့်အရာရှိသနည်း။ (ဘုရားသခင်နှင့်အတူ ပူးပေါင်းဆောင်ရွက်ရန် စိတ်ပိုင်းဖြတ်ချက် ဖြစ်သည်။) ဤသည်မှာလည်း ယင်း၏ တစ်စိတ်တစ်ပိုင်းဖြစ်သည့် နာခံကာ ကျိုးနွံနာခံရန် လိုအင်ဆန္ဒဖြစ်ပြီး ထိုအရာကို အပြုသဘောဆောင်သည့်အရာများအား ချစ်ရန်နှင့် သမ္မာတရားကို ချစ်ရန် လူတို့၏ လိုအင်ဆန္ဒအဖြစ်လည်း ပြော၍ရနိုင်သည်မှာ အမှန်ဖြစ်၏။ နာခံကာ ကျိုးနွံနာခံဖို့ လိုအင်ဆန္ဒမှာ ဘုရားသခင်နှင့် ပူးပေါင်းဆောင်ရွက်ရန် စိတ်ပိုင်းဖြတ်ချက်ဖြစ်သော်လည်း ဤအရာကို ပြောဆိုဖို့ အသင့်တော်ဆုံးသော နည်းလမ်းမှာ အဘယ်နည်း။ (နာခံကာ ကျိုးနွံနာခံဖို့ လိုအင်ဆန္ဒ ဖြစ်သည်။) မှန်ပေ၏၊ “လိုအင်ဆန္ဒ”ဟူသည့် စကားလုံးမှာ ယှဉ်ကြည့်လျှင် ပိုမိုယေဘုယျဆန်ပြီး သာ၍ ကျယ်ပြန့်သော အပိုင်းအခြား ပါဝင်သည်။ ငါတို့အနေဖြင့် “စိတ်ပိုင်းဖြတ်ချက်”ဟူသည့် စကားလုံးကို အသုံးပြုလျှင် နယ်ပယ်မှာ အတော်အတန် ပိုမိုကျဉ်းမြောင်းသည်။ ထို့အပြင် “လိုအင်ဆန္ဒ”သည် ယှဉ်ကြည့်လျှင် “စိတ်ပိုင်းဖြတ်ချက်”ထက် အတိုင်းအတာအားဖြင့် ပိုမိုပေါ့ပါးသည်။ ယင်းမှာ သင့်တွင် လိုအင်ဆန္ဒတစ်ခုရှိပြီးနောက် အမျိုးမျိုးသော စိတ်ပိုင်းဖြတ်ချက်အမျိုးအစားများကို သင် တဖြည်းဖြည်း ဖြစ်စေသည်ဟု ဆိုလိုပေသည်။ စိတ်ပိုင်းဖြတ်ချက်များက ပိုမိုတိကျသည်၊ လိုအင်ဆန္ဒများမှာမူ အတော်အတန် ပိုမို ယေဘုယျဆန်သည်။ ဖန်ဆင်းရှင်နှင့်ပတ်သက်သရွေ့ ဤသည်တို့မှာ ဖောက်ပြန်ပျက်စီးသော လူသားမျိုးနွယ်ထံမှ ဘုရားသခင် လိုအပ်သည့်အရာအချို့ ဖြစ်သည်။ ဆိုလိုသည်မှာ ဘုရားသခင်၊ ဘုရားသခင်၏ စီမံခန့်ခွဲမှု၊ ဘုရားသခင်၏ အနှစ်သာရ၊ ဘုရားသခင်၏ မိန့်မြွက်ချက်များ၊ ဘုရားသခင်၏ စိတ်သဘောထားတို့နှင့်ပတ်သက်၍ တစ်ခုမျှ လုံးဝကို မသိရှိသည့် အပြင်လူတစ်ဦးက ဘုရားအိမ်တော်သို့ လာသည့်အခါ ၎င်းသည် စက်ယန္တရားတစ်ခုကဲ့သို့ဖြစ်ပြီး ဘုရားသခင်အတွက်လည်းကောင်း၊ ဘုရားသခင်၏ အမှုတော်နှင့် ပူးပေါင်းဆောင်ရွက်ရာတွင်လည်းကောင်း ၎င်းတို့ လုပ်ဆောင်နိုင်သည့်အရာသည် ဘုရားသခင် တောင်းဆိုသည့် စံနှုန်းဖြစ်သည့် သမ္မာတရားနှင့် အခြေခံအားဖြင့် မည်သည့် ပတ်သက်မှုမျှ မရှိပေ။ ဘုရားသခင် အသုံးပြုနိုင်သည့် ထိုသို့သော လူတို့နှင့် သက်ဆိုင်သည့် အရာများသည် ငါတို့ ယခုတင် ဖော်ပြခဲ့သည့်အရာများ ဖြစ်သည်။ ပထမအချက်မှာ ဤလူများသည် ဘုရားနှုတ်ကပတ်တော်များကို ပြောဆိုခြင်းခံရသူများ ဖြစ်လာနိုင်ကြခြင်း ဖြစ်သည်။ ဒုတိယအချက်မှာ ဤလူများ ပိုင်ဆိုင်သည့် ဆုကျေးဇူးများ ဖြစ်သည်။ တတိယမှာ ဤလူများက ပုံမှန်လူ့သဘာဝနှင့်ဆိုင်သည့် တွေးခေါ်မှု ပိုင်ဆိုင်ကြခြင်း ဖြစ်သည်။ စတုတ္ထမှာ ဤလူများပိုင်ဆိုင်သည့် အမျိုးမျိုးသော ကျွမ်းကျင်မှုများ ဖြစ်သည်။ ပဉ္စမနှင့် အရေးအကြီးဆုံးသောအရာတစ်ခုမှာ ဤလူများတွင် ဘုရားနှုတ်ကပတ်တော်များကို နာခံကာ ကျိုးနွံနာခံဖို့ လိုအင်ဆန္ဒ ရှိကြခြင်း ဖြစ်သည်။ ဤအရာများအားလုံး အလွန် အရေးကြီးပေသည်။ တစ်စုံတစ်ဦးက ဤအရာများအားလုံးကို ပိုင်ဆိုင်သည်နှင့်တစ်ပြိုင်နက် ၎င်းတို့သည် ဘုရားသခင်၏ အမှုတော်နှင့်ဆိုင်သည့် အစေခံမှုတွင်လည်းကောင်း၊ သူ၏ စီမံခန့်ခွဲမှု အစီအစဉ်အတွက်လည်းကောင်း စတင် အလုပ်လုပ်ပြီး မှန်ကန်သည့် လမ်းကြောင်းပေါ် တရားဝင်အစပြုကြလေသည်။ ဆိုလိုသည်မှာ ၎င်းတို့သည် ဘုရားအိမ်တော်တွင် အစေခံသူတစ်ဦး တရားဝင် ဖြစ်လာကြခြင်း ဖြစ်သည်။

လူတို့သည် ဘုရားနှုတ်ကပတ်တော်များ၊ သမ္မာတရား သို့မဟုတ် ဘုရားသခင်၏ ရည်ရွယ်ချက်များကို နားမလည်သကဲ့သို့ ဘုရားသခင်ကို စိုးစဉ်းမျှ မကြောက်ရွံ့သည့်အခါ ၎င်းတို့ တစ်ဦးစီအတွက် အစေခံသူ၏ အခန်းကဏ္ဍထက် အခြားအခန်းကဏ္ဍမရှိနိုင်ပေ။ ဆိုလိုသည်မှာ သင်သည် ဖြစ်လိုသည်ဖြစ်စေ၊ မဖြစ်လိုသည်ဖြစ်စေ အစေခံသူတစ်ဦးဖြစ်သည်။ ဤအမည်နာမကို သင် ရှောင်လွှဲ၍မရနိုင်ပေ။ လူအချို့က “ကျွန်ုပ်၏ ဘဝတစ်လျှောက်လုံး ဘုရားကို ကျွန်ုပ် ယုံကြည်ပြီးဖြစ်သည်။ ယေရှုကို ကျွန်ုပ် စတင်ယုံကြည်ကတည်းက ယနေ့ထိတိုင် ဆယ်စုနှစ်များ ဖြစ်လေပြီ။ ကျွန်ုပ်သည် အမှန်တကယ် အစေခံသူတစ်ဦးသာ ဖြစ်သလော”ဟု ပြောကြသည်။ ဤမေးခွန်းအပေါ် သင်တို့ အဘယ်အရာ တွေးထင်ကြသနည်း။ ဤအရာနှင့်ပတ်သက်၍ မည်သူကို ၎င်းတို့ မေးမြန်းနေခြင်း ဖြစ်သနည်း။ ၎င်းတို့အနေဖြင့် မိမိတို့ကိုယ်ကို မေးမြန်းပြီး ပြန်သုံးသပ်ဆင်ခြင်သင့်သည်။ “ယခုတွင် ဘုရားသခင်၏ ရည်ရွယ်ချက်များကို ငါ နားလည်သလော။ ယခု ငါ၏ တာဝန်ကို ငါ ထမ်းဆောင်သည့်အခါ ငါသည် အားထုတ်ရုံမျှ အားထုတ်နေခြင်း ဖြစ်သလော သို့မဟုတ် သမ္မာတရားကို လက်တွေ့လုပ်ဆောင်နေခြင်း ဖြစ်သလော။ သမ္မာတရားကို လိုက်စားကာ သိနားလည်ခြင်း လမ်းကြောင်းကို ငါ လိုက်လျှောက်နေသလော။ သမ္မာတရား လက်တွေ့ကျမှုထဲသို့ ငါ ဝင်ရောက်ပြီးပြီလော။ ငါ့တွင် ဘုရားသခင်ကို ကြောက်ရွံ့သည့် စိတ်နှလုံး ရှိသလော။ ငါသည် ဘုရားသခင်ကို ကျိုးနွံနာခံသည့် တစ်စုံတစ်ဦးဖြစ်သလော”ဟူ၍။ ဤအရာများကို ထည့်တွက်လျက် ၎င်းတို့အနေဖြင့် မိမိတို့ကိုယ်ကို ပြန်သုံးသပ်ဆင်ခြင်ရမည်။ ၎င်းတို့အနေဖြင့် ဤစံသတ်မှတ်ချက်များကို ပြည့်မီပြီးဖြစ်လျှင်၊ ဘုရားသခင်၏ စမ်းသပ်မှုများကို ကြုံရချိန်တွင် ၎င်းတို့ ခိုင်မာစွာ ရပ်တည်နိုင်လျှင်၊ ဘုရားသခင်ကို ၎င်းတို့ ကြောက်ရွံ့ပြီး မကောင်းမှုကို ရှောင်ကြဉ်နိုင်လျှင် ၎င်းတို့အနေဖြင့် အစေခံသူတစ်ဦး မဟုတ်တော့သည်မှာ အမှန်ဖြစ်၏။ ဤစံသတ်မှတ်ချက်များထဲမှ တစ်ခုကိုမျှပင် ၎င်းတို့ မပြည့်မီသေးလျှင် အစေခံသူတစ်ဦးအဖြစ် မုချ ရှိနေကြဆဲဖြစ်ပြီး ဤသည်မှာ ရှောင်လွှဲ၍မရသကဲ့သို့ မလွဲမသွေ ဖြစ်သောအရာတစ်ခု ဖြစ်သည်။ လူအချို့က “ဘုရားသခင်ကို ကျွန်ုပ် အနှစ် ၃၀ ကျော် ယုံကြည်ပြီးဖြစ်သည်။ ယင်းတွင် ယေရှုကို ယုံကြည်ရင်း ကျွန်ုပ် ကုန်ဆုံးခဲ့သည့် နှစ်ကာလများပင် မပါဝင်ပါ။ ဘုရားသခင်က လူ့ဇာတိခံ၊ ပေါ်ထွန်း၊ အမှုပြုပြီး သူ၏ မိန့်မြွက်ချက်များကို စတင်ပြောဆိုသည့် ဤအချိန်ကာလကတည်းက ကျွန်ုပ်သည် ဘုရားသခင်၏ နောက်လိုက်တစ်ဦး ဖြစ်လေပြီ။ ကျွန်ုပ်သည် ဘုရားသခင်၏ အမှုတော်ကို ပထမဆုံး ကိုယ်တိုင်ကိုယ်ကျ တွေ့ကြုံခံစားရသည့် သူများထဲတွင် ပါဝင်ပြီး သူ၏ နှုတ်မှ ပြောဆိုထားသည့် နှုတ်ကပတ်တော်များကို ကြားရသည့် ပထမဆုံးသောသူများထဲတွင် ပါဝင်ခဲ့သည်။ ထိုအချိန်ကတည်းက နှစ်ပေါင်းများစွာ ကုန်လွန်သွားပြီးဖြစ်ကာ ကျွန်ုပ်သည် ဘုရားသခင်ကို ယုံကြည်ကာ နောက်သို့ လိုက်နေဆဲဖြစ်သည်။ ကျွန်ုပ်သည် ဖမ်းဆီးခြင်းနှင့် နှိပ်စက်ညှဉ်းပန်းခြင်းတို့ကို အကြိမ်ရေအချို့ ရင်ဆိုင်ခဲ့ရပြီးဖြစ်သည့်အပြင် ဘုရားသခင်က ကျွန်ုပ်ကို အမြဲ ကွယ်ကာ လမ်းပြပြီးဖြစ်သည်။ ဘုရားသခင်က ကျွန်ုပ်ကို လုံးဝ မစွန့်ပစ်ခဲ့ပါ။ ယခုတွင် ကျွန်ုပ်၏ တာဝန်ကို ကျွန်ုပ် ထမ်းဆောင်နေဆဲဖြစ်သည်။ ကျွန်ုပ်၏ အနေအထားများက ပိုကောင်းမွန်သည်ထက် ကောင်းမွန်နေသည်။ ကျွန်ုပ်၏ ယုံကြည်ခြင်းက အစဉ်သဖြင့် တိုးပွားနေပြီး ဘုရားသခင်နှင့်ပတ်သက်၍ ကျွန်ုပ် သံသယ လုံးဝ မရှိပါ။ ကျွန်ုပ်သည် အမှန်တကယ် အစေခံသူတစ်ဦး ဖြစ်နေဆဲဖြစ်သလော”ဟု ပြောကြသည်။ သင်သည် မည်သူ့ကို မေးမြန်းနေခြင်း ဖြစ်သနည်း။ သင်သည် လူမှား မေးနေမိခြင်း ဖြစ်သည် မဟုတ်လော။ ဤမေးခွန်းကို သင် မမေးသင့်ပေ။ သင့်အနေဖြင့် နှစ်ပေါင်းများစွာကြာ ယုံကြည်ပြီးဖြစ်သဖြင့် သင်က အစေခံသူတစ်ဦး ဟုတ်မဟုတ် ဟူသည်ကို မသိသလော။ ဤအရာကို သင် မသိလျှင် သမ္မာတရား လက်တွေ့ကျမှုကို သင် ပိုင်ဆိုင်ခြင်း ရှိမရှိ၊ ဘုရားသခင်ကို ကြောက်ရွံ့သည့် စိတ်နှလုံး သင် ပိုင်ဆိုင်ခြင်း ရှိမရှိဆိုသည်နှင့် သင့်အနေဖြင့် မကောင်းမှုကို ရှောင်ကြဉ်သည့် နည်းလမ်းတစ်ခုဖြင့် သင် ပြုမူခြင်း ရှိမရှိဟူသည်တို့ကို သင့်ကိုယ်သင် အဘယ်ကြောင့် မမေးသနည်း။ ဘုရားသခင်သည် ဤနှစ်ကာလများစွာကြာ အမှုပြုပြီးဖြစ်သည်၊ ဤနှုတ်ကပတ်တော်များစွာ ပြောဆိုပြီးဖြစ်ကာ သင်သည် မည်မျှ နားလည်ကာ ဝင်ရောက်ပြီး ဖြစ်သနည်း။ မည်မျှ သင် ရရှိပြီးဖြစ်သနည်း။ ပြုပြင်ခံရသည့် ဖြစ်ရပ်မည်မျှကိုလည်းကောင်း၊ စမ်းသပ်မှုများနှင့် စစ်ဆေးမှုများ မည်မျှကိုလည်းကောင်း သင် လက်ခံပြီးဖြစ်သနည်း။ ဤအရာကို သင် လက်ခံခဲ့ချိန်တွင် သင်၏ သက်သေခံချက်၌ သင် ခိုင်မာစွာ ရပ်တည်ခဲ့သလော။ ဘုရားသခင်အတွက် သင် သက်သေခံနိုင်သလော။ ယောဘ ကြုံခဲ့ရသည့် စမ်းသပ်မှုများကဲ့သို့သော စမ်းသပ်မှုများကို သင် ကြုံရသည့်အခါ ဘုရားသခင်ကို သင် ငြင်းပယ်နိုင်စွမ်းရှိသလော။ ဘုရားသခင်၌ သင်၏ ယုံကြည်ခြင်းသည် အတိအကျ မည်မျှ ကြီးမားသနည်း။ သင်၏ ယုံကြည်ခြင်းသည် ယုံကြည်လက်ခံမှု တစ်ခုခုမျှသာ ဖြစ်သလော သို့မဟုတ် စစ်မှန်သော ယုံကြည်ခြင်း ဖြစ်သလော။ ဤမေးခွန်းများကို သင့်ကိုယ်သင် မေးလော့။ ဤမေးခွန်းများအတွက် အဖြေများကို သင် မသိလျှင်၊ သင်သည် နားဝေတိမ်တောင် ဖြစ်သောလူတစ်ဦးဖြစ်ပြီး သင်သည် အများလုပ်သည့်အတိုင်း လိုက်လုပ်နေခြင်းသာဖြစ်သည်ဟု ငါ ပြောနိုင်သည်။ သင့်အနေဖြင့် အစေခံသူတစ်ဦးဟုပင် အခေါ်မခံရထိုက်ပေ။ “အစေခံသူ”ဟူသည့် အမည်နာမအပေါ် ဤသဘောထားမျိုး ထားရှိပြီး မိမိ၏ စိတ်နှလုံးတွင် ရှုပ်ထွေးနေသည်ချည်းသာ ဖြစ်နေသေးသော တစ်စုံတစ်ဦးသည် အလွန် သနားဖွယ်ဖြစ်သည်။ ၎င်းတို့ မည်သည့်အရာဖြစ်သည်ကိုပင် ၎င်းတို့ မသိကြပေ။ ဘုရားသခင်မှာမူ လူအားလုံးအပေါ် သူ၏ ဆက်ဆံမှုတွင် လုံးဝ ပြတ်သားကာ ရှင်းလင်းနေပေသည်။

“အစေခံသူ”ဟူသည့် စကားလုံးနှင့် စပ်လျဉ်း၍ ဘုရားသခင်၏ မူလ အဓိပ္ပာယ်က မည်သည့်အရာဖြစ်သည်ဟူသည့်အပေါ် ငါတို့ ယခုတင် မိတ်သဟာယပြုခဲ့ကြသည်။ လူတို့သည် ဘုရားအိမ်တော်ထဲသို့ ဝင်ရောက်ကြသည့်အခါ အစတွင် သမ္မာတရားကို ၎င်းတို့ နားမလည်ကြသကဲ့သို့ ပူးပေါင်းဆောင်ရွက်ရန် အမျိုးမျိုးသော လိုအင်ဆန္ဒများ သို့မဟုတ် စိတ်ပိုင်းဖြတ်ချက်တစ်ခုခုသာ ပိုင်ဆိုင်ကြချိန်တွင် ထိုကာလအတောအတွင်း ၎င်းတို့ ဆောင်ရွက်သည့် အခန်းကဏ္ဍမှာ အစေခံသူနှင့်ဆိုင်သည့် အခန်းကဏ္ဍသာ ဖြစ်နိုင်သည်။ “အစေခံသူ”ဟူသည့် စကားလုံးသည် ထိုမျှ နားကြား၍မကောင်းလှပေ။ ထိုစကားလုံးကို အခြားနည်းဖြင့် ပြောရလျှင် လူသားမျိုးနွယ်ကို ကယ်တင်ဖို့ဖြစ်သည့် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သော အစေခံမှုတွင် အစေခံကာ အလုပ်လုပ်ရန်ဟု ဆိုလိုပေသည်။ အားထုတ်မှုပြုရန် ဆိုလိုပေသည်။ ဤလူများသည် မည်သည့် သမ္မာတရားကိုမျှ နားမလည်ကြသကဲ့သို့ ဘုရားသခင်၏ ရည်ရွယ်ချက်များကိုလည်း နားမလည်ကြပေ။ ပြီးလျှင် လူသားမျိုးနွယ်ကို ကယ်တင်ကာ စီမံခန့်ခွဲရန်ဖြစ်သော ဘုရားသခင် ပါဝင်ဆောင်ရွက်သည့် တိကျသော အမှုတော်တွင်ဖြစ်စေ၊ သမ္မာတရားနှင့်ဆက်စပ်သည့် အမျိုးမျိုးသော အလုပ်များတွင်ဖြစ်စေ မည်သည့် အားထုတ်မှုမျှ မပံ့ပိုးပေးနိုင် သို့မဟုတ် မည်သည့်နည်းနှင့်မျှ ပူးပေါင်းဆောင်ရွက်နိုင်ကြခြင်း မရှိကြချေ။ ၎င်းတို့တွင် အချို့သော ကျွမ်းကျင်မှုများနှင့် ဆုကျေးဇူးများသာရှိပြီး အထွေထွေ အရေးကိစ္စများနှင့်ဆိုင်သည့် အလုပ်တစ်ခုခုအတွက် အားထုတ်မှုအချို့သာ ပြုနိုင်ကာ အနည်းငယ်သော အရာများကို ပြောဆိုနိုင်ပြီး အဓိကမဟုတ်သော အစေခံမှု အလုပ်တစ်ခုခုကို လုပ်နိုင်ကြသည်။ ဤသည်မှာ မိမိတို့တာဝန်ကို ထမ်းဆောင်သည့် လူတို့ လုပ်ဆောင်ထားသည့် အလုပ်၏ အနှစ်သာရဖြစ်လျှင်၊ ၎င်းတို့က အစေခံမှု အခန်းကဏ္ဍတစ်ခုကိုသာ ဆောင်ရွက်နေလျှင် “အစေခံသူ”ဟူသည့် အမည်နာမကို ပယ်ရှားဖို့ ၎င်းတို့အတွက် ခက်ခဲပေသည်။ အဘယ်ကြောင့် ထိုအမည်နာမကို ပယ်ရှားဖို့ ခက်ခဲသနည်း။ ဤသည်မှာ ဤအမည်နာမအပေါ် ဘုရားသခင်၏ အဓိပ္ပာယ်ဖွင့်ဆိုချက်နှင့် ပတ်သက်မှုတစ်ခုတလေ ရှိသလော။ လုံးဝ ရှိပေသည်။ လူတို့အတွက် အားထုတ်မှုအနည်းငယ်ပြုကာ မိမိတို့၏ သဘာဝ အစွမ်းအစများ၊ ၎င်းတို့၏ ဆုကျေးဇူးများနှင့် ဉာဏ်များအတိုင်း အမှုအရာများကို လုပ်ဆောင်ဖို့ အလွန် လွယ်ကူသော်လည်း သမ္မာတရားဖြင့် အသက်ရှင်ဖို့၊ သမ္မာတရား လက်တွေ့ကျမှုထဲသို့ ဝင်ရောက်ဖို့နှင့် ဘုရားသခင်၏ ရည်ရွယ်ချက်များနှင့်အညီ ပြုမူဆောင်ရွက်ဖို့ကိုမူ အလွန်အားသွန်ခွန်စိုက် လုပ်ရပေသည်။ ထိုအရာက အချိန်၊ ဘုရားသခင်၏ လမ်းပြမှု၊ ဘုရားသခင်၏ ဉာဏ်အလင်းပေးခြင်းနှင့် ဘုရားသခင်၏ ဆုံးမပဲ့ပြင်မှုတို့ လိုအပ်ပြီး ဘုရားနှုတ်ကပတ်တော်များ၏ တရားစီရင်ခြင်းနှင့် ပြစ်တင်ဆုံးမခြင်းတို့ သာ၍ပင် လိုအပ်ပေသည်။ ထို့ကြောင့် ဤရည်မှန်းချက်များကို စွမ်းဆောင်ရရှိဖို့ လူအများစုက အလုပ်လုပ်နေစဉ်တွင် လူတို့ အလွန်ဆုံး လုပ်ဆောင်နိုင်ပြီး ထောက်ပံ့ပေးနိုင်သည်မှာ ယခုတင် ဖော်ပြထားသည့်အရာများ ဖြစ်သည်။ ယင်းတို့မှာ ဘုရားနှုတ်ကပတ်တော်ကို လက်ခံရရှိသူများ ဖြစ်ခြင်း၊ အချို့သော ဆုကျေးဇူးများ ပိုင်ဆိုင်ခြင်းနှင့် ဘုရားအိမ်တော်၌ အသုံးဝင်မှုတစ်ခုခုရှိခြင်း၊ ပုံမှန်လူ့သဘာဝ၏ တွေးခေါ်မှု ပိုင်ဆိုင်ခြင်းနှင့် ၎င်းတို့အား လုပ်ဆောင်ရန် ညွှန်ကြားထားသည့် မည်သည့်အလုပ်ကိုမဆို သဘောပေါက်နားလည်ကာ ဆောင်ရွက်နိုင်ခြင်း၊ အချို့သော ကျွမ်းကျင်မှုများ ပိုင်ဆိုင်ခြင်းနှင့် ဘုရားအိမ်တော်တွင်ရှိသည့် အလုပ်တစ်ခုခုတွင် ၎င်းတို့၏ အထူး ပါရမီများကို အသုံးပြုနိုင်ခြင်းနှင့် အရေးအကြီးဆုံးမှာ နာခံကာ ကျိုးနွံနာခံဖို့ လိုအင်ဆန္ဒရှိခြင်းတို့ ဖြစ်သည်။ ဘုရားအိမ်တော်၌ သင် အစေခံမှုပေးနေချိန်တွင် ဘုရားသခင်၏ အမှုတော်အတွက် သင် အားထုတ်မှုပြုနေချိန်တွင် သင်သည် နာခံကာ ကျိုးနွံနာခံဖို့ လိုအင်ဆန္ဒ အနည်းငယ်မျှဖြင့်ပင် သင်သည် အပျက်သဘောဆောင်လာမည် မဟုတ်သကဲ့သို့ ခိုကပ်မည် မဟုတ်ပေ။ ထိုအစား မိမိကိုယ်ကို ချုပ်တည်းခြင်းအား သင် ကျင့်သုံးရန် တတ်နိုင်သမျှ သင် လုပ်ဆောင်လိမ့်မည်ဖြစ်ပြီး သာ၍များသည့် ကောင်းမွန်သော အရာများကို လုပ်ဆောင်နေစဉ်တွင် မကောင်းသည့်အရာများကို သာ၍ လျော့နည်းစွာ လုပ်ဆောင်လိမ့်မည်ဖြစ်သည်။ ဤသည်မှာ လူအများစု ရှိကြသည့် အခြေအနေနှင့် အနေအထား ဖြစ်သည် မဟုတ်လော။ သင်တို့အားလုံးထဲတွင် ဤအနေအထားနှင့် အတိုင်းအတာကို စွန့်ခွာနှင့်ပြီးဖြစ်သည့် အလွန်နည်းပါးသော လူနည်းစုရှိသည်မှာ အမှန်ဖြစ်၏။ ပြီးလျှင် ဤအလွန်နည်းပါးသော လူနည်းစုက မည်သည့်အရာကို ပိုင်ဆိုင်လာကြလေပြီနည်း။ ၎င်းတို့သည် သမ္မာတရားကို နားလည်လာကြပြီးဖြစ်သည်၊ သမ္မာတရား လက်တွေ့ကျမှုကို ပိုင်ဆိုင်လာကြပြီး ဖြစ်သည်။ ၎င်းတို့က ပြဿနာများကို ကြုံရသည့်အခါ ၎င်းတို့ ဆုတောင်းကာ ဘုရားသခင်၏ ရည်ရွယ်ချက်များကို ရှာဖွေနိုင်ကြပြီး သမ္မာတရား စည်းမျဉ်းများနှင့်အညီ ပြုမူဆောင်ရွက်နိုင်ကြသည်။ နာခံကာ ကျိုးနွံနာခံဖို့ဖြစ်သော ၎င်းတို့၏ လိုအင်ဆန္ဒမှာ စိတ်ပိုင်းဖြတ်ချက်အဆင့်တွင် ရပ်တန့်ရုံမျှ ရပ်တန့်မသွားဘဲ ထို့ထက် ပြဿနာများကို ရင်ဆိုင်ရသည့်အခါ ဘုရားနှုတ်ကပတ်တော်များကို ၎င်းတို့ တက်ကြွစွာ လက်တွေ့လုပ်ဆောင်နိုင်ကြသည်၊ ဘုရားသခင်၏ တောင်းဆိုချက်များအတိုင်း ပြုမူဆောင်ရွက်နိုင်ကြပြီး ဘုရားသခင်ကို ကြောက်ရွံ့သော စိတ်နှလုံးတစ်ခု ရှိနိုင်ကြသည်။ ၎င်းတို့သည် မဆင်မခြင် စကားမပြော၊ အပြုအမူ မပြုဘဲ သတိကြီးစွာဖြင့် ဂရုတစိုက် နေထိုင်ကြ၏။ အထူးသဖြင့် ၎င်းတို့၏ ပြုပြင်ခံရခြင်းက ၎င်းတို့၏ ကိုယ်ပိုင် စိတ်ကူးများနှင့် ဆန့်ကျင်ကွဲလွဲသည့်အခါ ဘုရားသခင်ကို ၎င်းတို့ မဝေဖန်ကြ၊ သူနှင့် ငြင်းခုံခြင်း မရှိကြသကဲ့သို့ ၎င်းတို့ စိတ်နှလုံးများတွင် အတိုက်အခံဖြစ်ခြင်းကို မခံစားရကြပေ။ ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့ကို အမှန်တကယ် ၎င်းတို့ လှိုက်လှိုက်လှဲလှဲ လက်ခံကြသည်။ ဤလူများနှင့် အစေခံသူများကြားတွင် ခြားနားချက်တစ်ခုတလေ ရှိသလော။ ထိုခြားနားချက်များမှာ အဘယ်နည်း။ ပထမဆုံး ခြားနားချက်မှာ ၎င်းတို့က သမ္မာတရားကို နားလည်ကြခြင်းဖြစ်ပြီး ဒုတိယမှာ သမ္မာတရားအချို့ကို လက်တွေ့လုပ်ဆောင်နိုင်ကြခြင်း ဖြစ်သည်။ တတိယအနေဖြင့် ၎င်းတို့တွင် ဘုရားသခင်နှင့်ဆိုင်သည့် အသိပညာတစ်ခုခု ရှိကြပြီး စတုတ္ထအနေဖြင့် ၎င်းတို့၏ နာခံမှုနှင့် ကျိုးနွံနာခံမှုတို့သည် လိုအင်ဆန္ဒများသက်သက် မဟုတ်တော့ဘဲ စိတ်ခံစားချက်အရဖြစ်သော သဘောထားတစ်ခုအဖြစ်သို့ ပြောင်းလဲပြီးဖြစ်သည်။ ၎င်းတို့သည် အမှန်တကယ် ကျိုးနွံနာခံတတ်လာပြီး ဖြစ်သည်။ ပဉ္စမအနေဖြင့် ဤအချက်များထဲမှ အရေးအကြီးဆုံးနှင့် တန်ဖိုးအရှိဆုံးသောအရာမှာ ၎င်းတို့ထဲတွင် ထွက်ပေါ်ပြီးဖြစ်သည့် ဘုရားသခင်ကို ကြောက်ရွံ့သည့် စိတ်နှလုံးတစ်ခု ဖြစ်သည်။ ဤအရာများကို ပိုင်ဆိုင်သည့်သူများသည် “အစေခံသူများ”နှင့်ဆိုင်သည့် အမည်နာမကို ပယ်ရှားနှင့်ပြီးဖြစ်သည်ဟု ဆိုနိုင်သည်။ ဤသည်မှာ အဘယ့်ကြောင့်ဆိုသော် ဝင်ရောက်မှုနှင့် ဆိုင်သည့် ၎င်းတို့၏ အမျိုးမျိုးသော သွင်ပြင်လက္ခဏာများအပြင် သမ္မာတရားအပေါ် ၎င်းတို့၏ သဘောထားနှင့် ဘုရားသခင်အပေါ် ၎င်းတို့၏ သိမြင်မှု အဆင့်တို့မှ အကဲဖြတ်သည့်အခါ ထိုအရာသည် ၎င်းတို့က ဘုရားအိမ်တော်၌ အတတ်ပညာဆိုင်ရာ အလုပ်တစ်ခုတည်းကို လုပ်ဆောင်ခြင်းလောက် မရိုးရှင်းတော့သကဲ့သို့ ၎င်းတို့အနေဖြင့် အလုပ်အနည်းအကျဉ်းကို လုပ်ဖို့ ယာယီ ဆင့်ခေါ်ခြင်းခံခဲ့ရသည့် ယာယီ အလုပ်သမားများ မဟုတ်ကြသောကြောင့် ဖြစ်သည်။ ဆိုလိုသည်မှာ ဤလူများသည် ယာယီ ဆုလာဘ်များအတွက် ဤနေရာတွင် ရှိနေကြခြင်း မဟုတ်ပေ။ ၎င်းတို့အနေဖြင့် ယာယီ အသုံးပြုဖို့အတွက် စည်းရုံးခံရခြင်း မဟုတ်သကဲ့သို့ ဤရေရှည်အလုပ်ကို ၎င်းတို့ တာဝန်ယူလုပ်နိုင်ခြင်း ရှိမရှိဟူသည်ကို မြင်ရဖို့ ၎င်းတို့ အသုံးပြုခံရသည့် အချိန်ကာလအတောအတွင်း လေ့လာစောင့်ကြည့်ခံရခြင်းလည်း မဟုတ်ပေ။ ထို့ထက် ၎င်းတို့သည် သမ္မာတရားကို လက်တွေ့လုပ်ဆောင်နိုင်ပြီး မိမိတို့တာဝန်များကို ကောင်းစွာ ထမ်းဆောင်နိုင်ကြသည်။ ထို့ကြောင့် ဤလူတို့သည် “အစေခံသူ” ဟူသော ဘွဲ့အမည်၊ အခေါ်အဝေါ်ကို ဖယ်ရှားပြီး ဖြစ်၏။ ထိုသို့သော လူများကို သင်တို့ မြင်ပြီးပြီလော။ အသင်းတော်တွင် ထိုသို့သောလူများ ရှိကြ၏။ ဤလူများက မည်သူများဖြစ်ပြီး ၎င်းတို့ မည်မျှရှိသည်ကို သင်တို့ သိရှိလိုကြသော်လည်း ယခုတွင် ထိုအရာကို ငါ မပြောနိုင်။ သမ္မာတရားကို သင်တို့ နားလည်လာသည့်အခါ ၎င်းတို့ကို သင်တို့ ပိုင်းခြားသိမြင်နိုင်ကြလိမ့်မည်။ သင်တို့ သိရှိသင့်သည့်အရာမှာ သင်တို့ မည်သည့် အနေအထားမျိုးများတွင်ရှိသည်၊ သင်တို့ရှေ့တွင်ရှိသည့် သင်တို့ လိုက်လျှောက်နေသော လမ်းကြောင်းက မည်သည့် လမ်းကြောင်းဖြစ်ပြီး မည်သည့်လမ်းကြောင်းကို သင်တို့ လိုက်လျှောက်နေသင့်သည်ဟူသည်တို့ ဖြစ်သည်။ ဤအရာများသည် သင်တို့ သိသင့်သည့်အရာများ ဖြစ်သည်။

ယခုတွင် “အစေခံသူ” ဟူသည့် အမည်နာမမှာ ဘုရားသခင်က လူတို့အပေါ် ချမှတ်ထားခြင်း ဖြစ်သလော။ ဘုရားသခင်သည် လူတို့ကို သေးသိမ်စေရန်၊ လူတို့ကို အတန်းအစားခွဲကာ အဆင့်သတ်မှတ်ရန် ဤအမည်နာမကို အသုံးပြုခြင်းဖြစ်သလော။ (မဟုတ်ပါ။) သို့ဆိုလျှင် ဘုရားသခင်က ဤအမည်နာမကို မည်သို့ သတ်မှတ်လေပြီနည်း။ လူတို့ကို ဘုရားသခင်က အမည်နာမတစ်ခု ပေးခြင်းသည် သူက ၎င်းတို့အား အမည်သညာတစ်ခုကို ကြုံရာပေးနေခြင်း မဟုတ်သကဲ့သို့ သူသည် ထိုအရာကို အပြင်ပန်း သွင်ပြင်အပေါ် အခြေခံ၍ သတ်မှတ်ခြင်းလည်း မဟုတ်ပေ။ ဤအမည်နာမသည် အမည်နာမတစ်ခုသာ မဟုတ်ပေ။ လူတစ်ဦး၏ အမည်သည် စစ်မှန်သည့် အဓိပ္ပာယ် မပါရှိသည့် သတ်မှတ်ချက်တစ်ခု၊ အမည်နာမတစ်ခုသာ ဖြစ်သည်။ ဥပမာအနေဖြင့် တရုတ်လူမျိုး မိဘအချို့က ၎င်းတို့ သမီးအနေဖြင့် ဉာဏ်ကောင်းပြီး လှပမည်ဟု မျှော်လင့်ကြသည်။ ထို့ကြောင့် ၎င်းတို့သည် မိမိတို့သမီး၏အမည်တွင် “လှပသော” ဟူသည့် စာလုံးကို အသုံးပြုကြသော်လည်း ယင်းမှာ မျှော်လင့်ချက်တစ်ခုသာ ဖြစ်ပြီး သူမ၏ အနှစ်သာရနှင့် ဘာမျှပတ်သက်မှု မရှိပေ။ သူမသည် အမှန်တကယ် ထုံထိုင်းပြီး ကြီးပြင်းလာရာတွင် ဆွဲဆောင်မှု မရှိကောင်းမရှိနိုင်ပေ။ သို့ဆိုလျှင် သူမကို “လှပသောသူ”ဟု ခေါ်ရာတွင် အဘယ်အဓိပ္ပာယ်ရှိသနည်း။ “နဂါး” သို့မဟုတ် “ကျား”တစ်ကောင် ကဲ့သို့ ဖြစ်လာရန် ရည်ရွယ်သည့် စာလုံးများကို အသုံးပြု၍ “ချင်းလုံး” သို့မဟုတ် “ချင်းဟူ”ဟု မှည့်ခေါ်ထားသည့် ယောက်ျားလေးအချို့လည်း ရှိသည်။ ထိုသို့သော အမည်များ ခေါ်ဆိုခံရခြင်းအားဖြင့် ၎င်းတို့သည် အမှန်တကယ်ပင် ရှိန်လောက်သောသူများ ဖြစ်ကြသလော။ ၎င်းတို့သည် သူရဲဘောကြောင်သူများ သို့မဟုတ် အသုံးမကျသူများ ဖြစ်ကောင်း ဖြစ်နိုင်သည်။ ဤသည်တို့မှာ မိဘများက မိမိတို့ သားသမီးများအတွက် ရှိကြသည့် မျှော်လင့်ချက်များဖြစ်သည်။ ၎င်းတို့သည် မိမိတို့သားသမီးများကို ဤကဲ့သို့သော အမည်များပေးကြပြီး ဤအမည်များက ထိုသားသမီးများ၏ အနှစ်သာရနှင့် မည်သည့်ဆက်စပ်မှုမျှ မရှိပေ။ ထို့ကြောင့် လူတို့၏ နာမည်များနှင့် အမည်နာမများသည် လူတို့၏ စိတ်ကူးများနှင့် ကောင်းမွန်သော အလိုဆန္ဒများကို သယ်ဆောင်သော်လည်း အမည်နာမများနှင့် အခေါ်အဝေါ်များသာဖြစ်ပြီး ၎င်းတို့၏ အနှစ်သာရအပေါ် အခြေခံ၍ ပေးထားခြင်း မဟုတ်ပေ။ သို့သော် ဘုရားသခင် သတ်မှတ်သည့် အမည်နာမနှင့် နာမည်များမှာ လူတို့၏ အပြင်ပန်း သွင်ပြင်ကို အခြေခံ၍ ပေးထားခြင်း လုံးဝ မဟုတ်သကဲ့သို့ ဘုရားသခင်၏ ကိုယ်ပိုင် အလိုဆန္ဒများအပေါ် အခြေခံထားခြင်းလည်း မဟုတ်သည်မှာ အမှန်ဖြစ်၏။ ဘုရားသခင်သည် လူတို့အား အစေခံသူများဖြစ်ဖို့ အလိုရှိသလော။ (အလိုမရှိပါ။) ဘုရားသခင်က “ငါသည် လူတိုင်းအား အစေခံသူများဖြစ်လာဖို့ အလိုရှိပြီး မည်သူ့ကိုမျှ ကယ်တင်ခံရဖို့ အလိုမရှိပါ”ဟု ပြောသည်ကို ဘုရားနှုတ်ကပတ်တော်များတွင် သင်တို့ ဖတ်ဖူးကြသလော။ (မဖတ်ဖူးပါ။) သို့ဆိုလျှင် ဘုရားသခင် အလိုရှိသည်မှာ မည်သည့်အရာ ဖြစ်သနည်း။ လူတို့သည် ယခင်က “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ပျက်စီးခြင်းသို့ မရောက်စေလိုပေ”ဟု ပြောကြပြီးဖြစ်သည်။ ဤသည်မှာ အလိုဆန္ဒ တစ်ခုဖြစ်သည်။ သို့သော် “အစေခံသူ”နှင့်ဆိုင်သည့် အမည်နာမသည် ကြုံရာကျပန်း ဖြစ်လာခဲ့ခြင်းမဟုတ်။ ထိုအရာသည် ဘုရားသခင်က “သစ်ပင်” နှင့် “မြက်” အမည်များကို သတ်မှတ်ခြင်းကဲ့သို့သာပင် ဖြစ်သည်။ သစ်ပင်များသည် ကြီးမားပြီး မြင့်မားသော အရာများဖြစ်ကာ တစ်စုံတစ်ယောက်က သစ်ပင်တစ်ပင်ကို စကားထဲထည့်ပြောသည့်အခါ သစ်ပင်သည် ကြီးမားပြီး မြင့်မားသည်ကို လူတိုင်း သိကြသကဲ့သို့ တစ်စုံတစ်ယောက် မြက်ပင်ကို စကားထဲထည့်ပြောသည့်အခါ မြက်ပင်က သေးငယ်ပြီး နိမ့်သည်ကို လူတိုင်းသိကြသည်၊ မှန်သလော။ (မှန်ပါသည်။) သို့ဆိုလျှင် “အစေခံသူ”ဟူသည့် အမည်နာမကကော အဘယ်သို့နည်း။ ဤအမည်နာမသည် လူ၏ အနှစ်သာရနှင့် သရုပ်သကန်များနှင့်အညီလည်းကောင်း၊ ဘုရားအမှုတော်၏ အဆင့်နှင့်အညီလည်းကောင်း ဖြစ်လာခဲ့ခြင်း ဖြစ်သည်။ လူတို့သည် ဘုရားသခင်၏ အမှုတော်နှင့်အညီ သမ္မာတရားကို တဖြည်းဖြည်း နားလည်လာနိုင်ကြလျှင်၊ သမ္မာတရား လက်တွေ့ကျမှုထဲ ဝင်ရောက်ပြီး ဘုရားသခင်ကို ကျိုးနွံနာခံခြင်းနှင့် ကြောက်ရွံ့ခြင်းတို့ကို စွမ်းဆောင်ရရှိနိုင်လျှင် ဤအချိန်၌ ဤအမည်နာမ ပြောင်းလဲသွားပေသည်။ ထို့ကြောင့် သင်သည် အစေခံသူများထဲမှ တစ်ဦးဖြစ်လျှင်ပင် ထိုအရာက ဖန်ဆင်းခံတစ်ဦး၏ တာဝန်ကို သင် ထမ်းဆောင်ခြင်းနှင့် သမ္မာတရားကို လိုက်စားကာ လက်တွေ့လုပ်ဆောင်ခြင်းတို့အား ထိခိုက်ခြင်းမရှိသကဲ့သို့ ဘုရားသခင်ကို သင်၏ ကျိုးနွံနာခံမှုနှင့် ကြောက်ရွံ့ခြင်းတို့အား သာ၍ပင် ထိခိုက်ခြင်း မရှိပေ။

“အစေခံသူ”နှင့်ဆိုင်သည့် အမည်နာမကို မည်သည့်အခါမျှ ပယ်ရှားနိုင်မည် မဟုတ်သည့် လူတစ်ဦးတလေ ရှိသလော။ (ရှိပါသည်။) မည်သည့်လူစားမျိုး ဖြစ်သနည်း။ သမ္မာတရားကို မလိုက်စားသည့် လူစားမျိုး၊ သမ္မာတရားကို ချစ်ရန်မဆိုထားနှင့် နားလည်ကောင်း နားလည်နိုင်သော်လည်း လက်တွေ့မလုပ်ဆောင်သည့် လူစားမျိုးဖြစ်ပြီး ၎င်းတို့ စိတ်နှလုံးတွင် မကြာခဏဆိုသလို သမ္မာတရားကို ပစ်ပစ်ခါခါပင် ငြင်းကာ အလွန်အမင်း မနှစ်မြို့ကြပေ။ သမ္မာတရားကို ၎င်းတို့ အလွန်အမင်း မနှစ်မြို့လျှင် အဘယ်ကြောင့် ဘုရားအိမ်တော်၌ ရှိနေကြသနည်း။ ၎င်းတို့သည် အကျိုးအမြတ်အချို့ကို ရရှိလိုသော ဆန္ဒအတွေးဖြင့် ဘုရားအိမ်တော်တွင် အနည်းငယ်အားထုတ်ကာ အပြုအမူကောင်းအချို့ကို ပြသကြလေသည်။ သူတို့သည် မိမိတို့ ပေးဆပ်ရသော အဖိုးအခ၊ မိမိတို့ကိုယ်ကို ပေးကမ်းခြင်းနှင့် အသုံးခံခြင်း၊ ထို့ပြင် မိမိတို့၏ လူငယ်ဘဝအချို့ကို အချိန်ဖြုန်းခြင်းနှင့် မိမိတို့၏ အချိန်အချို့ကို အသုံးပြုခြင်းတို့ဖြင့် သူတို့ ရရှိလိုသော အကျိုးကျေးဇူး မည်သည်ကိုမဆို လဲလှယ်ကြ၏။ ဤလူများ လိုက်လျှောက်သည့် လမ်းကြောင်းကြောင့် အဆုံးတွင် ၎င်းတို့သည် သမ္မာတရား လက်တွေ့ကျမှုထဲသို့ မဝင်ရောက်နိုင်ကြ၊ ဘုရားသခင်အား ကြောက်ရွံ့ခြင်းကို စွမ်းဆောင်ရရှိနိုင်ရန် မဆိုထားနှင့်၊ ဘုရားသခင်ကို ကျိုးနွံနာခံခြင်းအား စွမ်းဆောင်ရရှိနိုင်ခြင်း မရှိကြပေ။ ၎င်းတို့သည် အစေခံသူများအဖြစ် အစဉ်ထာဝရ စရိုက်လက္ခဏာသရုပ်ဖော်ခြင်း ခံရလိမ့်မည် ဖြစ်သည်။ ဘုရားအိမ်တော်ရှိ ဤလူစားမျိုးထဲတွင် တကယ့် အဆုံးထိတိုင် အစေခံမှု ပေးနိုင်သူအချို့နှင့် မပေးနိုင်သူအချို့ရှိပြီး တကယ့်အဆုံးထိတိုင် အစေခံမှု ပေးနိုင်သူများနှင့် မပေးနိုင်သူများကြားတွင် လူ့သဘာဝအနေဖြင့် အနည်းငယ် ကွဲပြားမှုတစ်ခု ရှိပေသည်။ သမ္မာတရားကို မလိုက်စားသော်လည်း တကယ့်အဆုံးထိတိုင် အစေခံမှုပေးနိုင်သူများ ဆိုလိုသည်မှာ ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော် ဆက်ဖြစ်နေစဉ်တွင် ဘုရားသခင်၏ အမှုတော်အတွက် ဘုရားအိမ်တော်၌ အားထုတ်မှုတစ်ခုခု ရည်စူးဆက်ကပ်နိုင်သည့် လူတို့တွင် အတော် ကောင်းမွန်ပြီး ကြင်နာတတ်သော လူ့သဘာဝတစ်ခု ရှိကြသည်။ ၎င်းတို့သည် မကောင်းမှုကို မလုပ်ဆောင်ကြ၊ ၎င်းတို့ အစေခံမှု ပေးနေစဉ်တွင် အဖျက်အမှောင့်လုပ်ခြင်းများကို မဖြစ်စေကြသကဲ့သို့ အသင်းတော်မှ ဖယ်ထုတ်ပစ်ခြင်း မခံရကြပေ။ ထိုသို့သော လူတို့သည် တကယ့် အဆုံးထိတိုင် အစေခံမှု ပေးနိုင်ကြပြီး ဤသည်တို့မှာ အမြဲ အစေခံသူများဖြစ်မည့်သူများ ဖြစ်သည်။ အခြားသူများမှာမူ ၎င်းတို့၏ လူ့သဘာဝက အလွန်ဆိုးသောကြောင့်၊ ၎င်းတို့က နိမ့်ကျသည့် စရိုက်လက္ခဏာနှင့် တည်ကြည်မှု ရှိကြသောကြောင့် အစေခံမှု ပေးနေစဉ် ဘုရားအိမ်တော်၌ အမျိုးမျိုးသော အလုပ်ကို မကြာခဏ အဖျက်အမှောင့်လုပ်ပြီး နှောင့်ယှက်ကြသကဲ့သို့ ဘုရားအိမ်တော်၏ အလုပ်များစွာကို ဆုံးရှုံးမှု ဖြစ်စေကြလေသည်။ ၎င်းတို့အနေဖြင့် အကြိမ်ကြိမ် ပြုပြင်ခံရသည့်အခါတွင်ဖြစ်စေ၊ သီးခြားခွဲထားခြင်း ခံရသည့်အခါတွင်ဖြစ်စေ နောင်တရရန် မသိကြသည့်အပြင် ၎င်းတို့၏ မကောင်းသည့် လမ်းဟောင်းများဆီသို့သာ ပြန်ရောက်သွားကြသည်။ ၎င်းတို့သည် မည်သည့် သမ္မာတရားကိုမျှ လုံးဝ နားမလည်ကြ၊ သမ္မာတရားကို လက်မခံကြဘဲ ထိုအစား လက်လွတ်စပယ် ပြုမူသဖြင့် ထိုသို့သော လူများသည် ဖယ်ရှားရှင်းလင်းခြင်းခံရကြသည်။ အဘယ်ကြောင့် ၎င်းတို့ ဖယ်ရှားရှင်းလင်းခြင်း ခံရကြသနည်း။ ဤကဲ့သို့သော လူများသည် အစေခံမှုကိုပင် မပေးနိုင်ကြပေ။ ၎င်းတို့သည် ဘုရားအိမ်တော်၌ အားထုတ်မှု တစ်ခုခုပြုနေချိန် ကောင်းစွာ အလုပ်မလုပ်နိုင်ကြသကဲ့သို့ အားထုတ်မှုပြုနေကြသော်လည်း မကောင်းမှုကိုလည်း ၎င်းတို့ လုပ်ဆောင်ကြပြီး ဘုရားအိမ်တော်နှင့် ညီအစ်ကို မောင်နှမများအား အဖိုးအခပေးစေကြသည်။ ထိုသို့သော လူများကို အသုံးပြုခြင်းသည် ဆုံးရှုံးမှုနှင့် မတန်ပေ။ ၎င်းတို့ကို ပြန်သုံးသပ်ဆင်ခြင်ဖို့ အခွင့်အရေးများ အကြိမ်ကြိမ် ပေးထားသော်လည်း အဆုံးတွင် ၎င်းတို့၏ သဘာဝ မပြောင်းမလဲရှိနေပြီး မည်သူပြောသည့်အရာကိုမျှ တစ်ခုမျှ နားမထောင်ကြပေ။ ထိုသို့သောလူများသည် ဘုရားအိမ်တော်၌ အစေခံမှုပေးရန်ပင် မထိုက်တန်သကဲ့သို့ ထိုအရာကို မတတ်စွမ်းနိုင်ကြပေ။ ထို့ကြောင့် ၎င်းတို့သည် ဖယ်ရှားခြင်းကို ခံကြရခြင်းဖြစ်သည်။

ယခုတွင် “အစေခံသူ”နှင့်ဆိုင်သည့် ဤအမည်နာမကို သင်တို့ ယေဘုယျအားဖြင့် နားလည်ကြသလော။ “အစေခံသူ”ဟူသည်မှာ လူသားမျိုးနွယ်ကို ဘုရားသခင် ပေးသည့် ခွဲခြားဆက်ဆံသော အမည်နာမတစ်ခု ဖြစ်သလော။ ဘုရားသခင်သည် လူတို့ကို သေးသိမ်စေရန် ဤအမည်နာမကို တမင်တကာ အသုံးပြုနေသလော။ လူတို့ကို ထုတ်ဖော်ကာ စစ်ကြောရန် ဘုရားသခင်က ဤအမည်နာမကို အသုံးပြုနေသလော။ လူသားများက မည်သည့်အရာ အတိအကျ ဖြစ်သည်ကို လူတို့အား သိရှိစေရန် ဘုရားသခင်က ဤအမည်နာမကို အသုံးပြုနေခြင်း ဖြစ်သလော။ ဤအရာများကို ဘုရားသခင် ရည်ရွယ်သလော။ အမှန်တွင် ဘုရားသခင်သည် ဤအရာများထဲမှ တစ်ခုကိုမျှ မရည်ရွယ်ပေ။ ဘုရားသခင်သည် လူတို့ကို ထုတ်ဖော်ပြရန်၊ သို့မဟုတ် လူတို့ကို သေးသိမ်စေကာ လှောင်ပြောင်ရန် မရည်ရွယ်သကဲ့သို့ လူတို့ကို စစ်ကြောဖို့အတွက် “အစေခံသူ”နှင့်ဆိုင်သည့် ဤအမည်ကို အသုံးပြုရန်လည်း သူ မရည်ရွယ်ပေ။ “အစေခံသူ”အမည်အတွက် ဘုရားသခင်တွင် ရှိထားသည့် တစ်ခုတည်းသော ဆိုလိုရင်းအဓိပ္ပာယ်မှာ သူသည် လူတို့၏ ပြုမူဆောင်ရွက်မှုနှင့် အနှစ်သာရနှင့်အညီ၊ ဘုရားသခင်၏ အမှုတော်အတွင်း၌ လူတို့ ဆောင်ရွက်သည့် အခန်းကဏ္ဍအပြင် လူတို့ လုပ်ဆောင်နိုင်သည့်အရာ ၎င်းတို့ ပူးပေါင်းဆောင်ရွက်နိုင်သည့်အရာတို့နှင့်အညီ ဤအမည်နာမကို သူ စရိုက်လက္ခဏာ သရုပ်ဖော်ကာ ဖွဲ့စည်းခြင်း ဖြစ်သည်။ ဤအဓိပ္ပာယ်မှကြည့်လျှင် ဘုရားအိမ်တော်ရှိ လူတိုင်းသည် ဘုရားသခင်၏ စီမံခန့်ခွဲမှု အစီအစဉ်အတွက် အစေခံမှုပြုနေကြပြီး တစ်ချိန်မဟုတ်တစ်ချိန်က ဤအစေခံသူ အခန်းကဏ္ဍတွင် ပါဝင်ဆောင်ရွက်ဖူးကြသည်ကို ငါတို့ မြင်နိုင်သည်။ ဤသို့ ငါတို့ ပြော၍ရသလော။ (ရပါသည်။) ငါတို့ အမှန်တကယ် ပြောနိုင်ပြီး ယခုတွင် ဤအရာကို သင်တို့အားလုံး နားလည်နိုင်ပေသည်။ ဘုရားသခင်သည် လူတို့ကို သေးသိမ်စေရန်ဖြစ်စေ၊ ၎င်းတို့အား သာ၍ ကောင်းစွာပြုမူစေပြီး နာခံတတ်စေရန်ဖြစ်စေ၊ ၎င်းတို့၏ ပင်ကိုလက္ခဏာနှင့် နေရာတို့က မည်သည့်အရာများ ဖြစ်သည်ကို ၎င်းတို့အား သိခွင့်ပေးရန်ဖြစ်စေ မဆိုထားနှင့်၊ ၎င်းတို့အား စိတ်ဓာတ်ကျစေရန် သို့မဟုတ် လူတို့၏ ယုံကြည်ခြင်းကို စစ်ကြောရန်အတွက် ဤအမည်နာမကို အသုံးမပြုချင်သကဲ့သို့ ဖန်ဆင်းခံတစ်ဦး၏ တာဝန်ကို ထမ်းဆောင်ဖို့ လူတို့၏ လုပ်ဆောင်ပိုင်ခွင့်အား ဖယ်ရှားရန် “အစေခံသူ”နှင့်ဆိုင်သည့် ဤအမည်နာမကို ဘုရားသခင်က သာ၍ပင် အသုံးမပြုချင်ပေ။ ဤအမည်နာမကို ဘုရားသခင်နောက် လူတို့ လိုက်နေစဉ် လူတို့ ထုတ်ဖော်ပြသည့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများနှင့် လူတို့၏ စစ်မှန်သော အခြေအနေများနှင့်အညီ လုံးဝ ဆုံးဖြတ်ထားခြင်းဖြစ်သည်။ ထို့ကြောင့် ဤအမည်နာမသည် ဘုရားသခင်၏ စီမံခန့်ခွဲခြင်း အမှုတော် အဆုံးသတ်လာသည်နှင့် တစ်ပြိုင်နက် လူတို့၏ ပင်ကိုလက္ခဏာ၊ အဆင့်အတန်း၊ ရာထူးနှင့် ခရီးပန်းတိုင်တို့ မည်သည့်အရာ ဖြစ်လိမ့်မည်ဟူသည်နှင့် လုံးဝ ပတ်သက်ခြင်း မရှိပေ။ ဤအမည်နာမသည် ဘုရားသခင်၏ စီမံခန့်ခွဲမှု အစီအစဉ်နှင့် စီမံခန့်ခွဲမှု အမှုတော်တို့၏ လိုအပ်ချက်များမှ လုံးဝ ဖြစ်လာခြင်းဖြစ်ပြီး ဘုရားသခင်၏ စီမံခန့်ခွဲမှု အမှုတော်တွင်ရှိသည့် ဖောက်ပြန်ပျက်စီးသော လူသားမျိုးနွယ်၏ စစ်မှန်သော အခြေအနေတစ်ခု ဖြစ်သည်။ အစေခံသူများအဖြစ် ဘုရားအိမ်တော်အတွက် အစေခံမှုများပေးနေပြီး စက်ယန္တရားများကဲ့သို့ အသုံးပြုခြင်းခံရသည့် လူတို့အတွက်မူ ဘုရားသခင်နောက်သို့ လိုက်သည့် ၎င်းတို့၏ ခရီးစဉ်တွင် ဤအခြေအနေက တကယ့်အဆုံးထိတိုင် ရှိမြဲရှိနေခြင်း ရှိမရှိ၊ သို့မဟုတ် သာ၍ ကောင်းဖို့အတွက် ပြောင်းလဲနိုင်ခြင်း ရှိမရှိဟူသည်မှာ ၎င်းတို့၏ လိုက်စားမှုအပေါ် မူတည်ပေသည်။ တစ်စုံတစ်ဦးက သမ္မာတရားကို လိုက်စားနိုင်ပြီး စိတ်သဘောထားဆိုင်ရာ ပြောင်းလဲမှုနှင့် ဘုရားသခင်ကို ကျိုးနွံနာခံခြင်း၊ ကြောက်ရွံ့ခြင်းတို့ကို စွမ်းဆောင်ရရှိနိုင်လျှင် “အစေခံသူ”အမည်နာမကို ၎င်းတို့ လုံးလုံးလျားလျား ဖယ်ရှားကြလိမ့်မည် ဖြစ်သည်။ ပြီးလျှင် “အစေခံသူ”အမည်နာမကို ဖယ်ရှားပြီးသည်နှင့်တစ်ပြိုင်နက် လူတို့သည် မည်သည့်အရာများ ဖြစ်လာကြသနည်း။ ၎င်းတို့သည် ဘုရားသခင်၏ စစ်မှန်သည့် နောက်လိုက်များ၊ ဘုရားသခင်၏ လူများနှင့် နိုင်ငံတော်သားများဖြစ်လာကြသည်။ ဆိုလိုသည်မှာ ဘုရားသခင်၏ နိုင်ငံတော်သားများ ဖြစ်လာကြခြင်း ဖြစ်သည်။ သင့်အနေဖြင့် ဘုရားသခင်နောက်သို့ လိုက်နေသော်လည်း အားထုတ်မှုပြုခြင်း၊ ဆင်းရဲဒုက္ခခံစားခြင်းနှင့် အဖိုးအခပေးခြင်းတို့အတွက်သာ သင် တင်းတိမ်ရောင့်ရဲနေလျှင်၊ သမ္မာတရားကို မလိုက်စားလျှင် သို့မဟုတ် သမ္မာတရားကို လက်တွေ့လုပ်ဆောင်ခြင်း မရှိလျှင်၊ သင်၏ ဖောက်ပြန်ပျက်စီးသော စိတ်သဘောထားများက လုံးဝ မပြောင်းလဲလျှင်၊ သင်သည် အမှုအရာများကို ဘုရားအိမ်တော်၏ စည်းမျဉ်းများနှင့်အညီ လုံးဝ လုပ်ဆောင်ခြင်း မရှိသကဲ့သို့ နောက်ဆုံးတွင် သင်သည် ဘုရားသခင်ကို ကျိုးနွံနာခံခြင်းနှင့် ကြောက်ရွံ့ခြင်းတို့အား စွမ်းဆောင်ရရှိနိုင်ခြင်း မရှိလျှင် ဤ “အစေခံသူ”အမည်နာမ၊ ဤ “သရဖူ”သည် သင်နှင့် လုံးလုံးလျားလျား၊ အပြည့်အဝ အံဝင်ခွင်ကျ ဖြစ်လိမ့်မည်ဖြစ်ကာ ထိုအရာကို သင် တစ်ကြိမ်တစ်ခါမျှ ဖယ်ရှားနိုင်မည် မဟုတ်ပေ။ ဘုရားသခင်၏ အမှုတော် အဆုံးသတ်လာသည့်အချိန်တွင် သင်သည် ဤအခြေအနေတွင် ရှိနေဆဲဖြစ်ပြီး သင်၏ စိတ်သဘောထားများ မပြောင်းလဲသေးလျှင်၊ “ဘုရားသခင်၏ နိုင်ငံတော်သားများ”ဟူသည့် အမည်နာမသည် သင်နှင့် မည်သည့် ဆက်စပ်မှုမျှ ရှိလိမ့်မည် မဟုတ်သကဲ့သို့ သင်သည် အစဉ်ထာဝရ အစေခံသူတစ်ဦး ဖြစ်လိမ့်မည်။ ဤစကားများကို သင် မည်သို့ နားလည်နိုင်သနည်း။ ဘုရားသခင်၏ အမှုတော် အဆုံးသတ်သည့် အခိုက်အတန့်တွင် ဆိုလိုသည်မှာ ဘုရားသခင် ကယ်တင်လိုသည့် လူများအားလုံး ကယ်တင်ခံရသည့်အချိန်၊ ဘုရားသခင် လုပ်ဆောင်လိုသည့် အမှုတော်က ယင်း၏ အကျိုးတရားနှင့် ယင်း၏ ရည်မှန်းချက်များကို လုံးလုံးလျားလျား စွမ်းဆောင်ရရှိပြီးသည့်အချိန်တွင် ဘုရားသခင်သည် စကားပြောတော့မည် မဟုတ်၊ လူတို့ကို လမ်းပြတော့မည် မဟုတ်၊ သူသည် လူတို့အပေါ် ကယ်တင်ခြင်းအလုပ် တစ်ခုမျှ လုပ်ဆောင်လိမ့်မည် မဟုတ်တော့သကဲ့သို့ လူတစ်ဦးချင်းစီတိုင်း လိုက်လျှောက်သည့် ဘုရားသခင်ကို ယုံကြည်ခြင်းလမ်းကြောင်းက လိုက်ပြီး အဆုံးသတ်မည့်အတိုင်း သူ၏ အမှုတော်သည် ထိုနေရာတွင်ပင် အဆုံးသတ်လိမ့်မည်ဖြစ်သည်ကို သင်တို့နားလည်သင့်သည်။ သမ္မာကျမ်းစာ၌ ဤကျမ်းချက်ရှိ၏။ “မဖြောင့်မတ်သောသူသည် မဖြောင့်မတ်စွာ ပြုစေဦး။ ညစ်ညူးသော သူသည် ညစ်ညူးစေဦး။ ဖြောင့်မတ်သောသူသည် ဖြောင့်မတ်စေဦး။ သန့်ရှင်းသောသူသည် သန့်ရှင်းစေဦး။” (ဗျာဒိတ်ကျမ်း ၂၂:၁၁) ဤအရာက မည်သည့်အရာကို ဆိုလိုသနည်း။ ဘုရားသခင်က သူ၏ အမှုတော် ပြီးဆုံးပြီဟု ဆိုလိုက်သည့်တဒင်္ဂတွင် ဤအရာက ဘုရားသခင်သည် လူကို ကယ်တင်ခြင်း၊ လူကို ပြစ်တင်ဆုံးမခြင်း၊ တရားစီရင်ခြင်းတို့နှင့်ဆိုင်သည့် သူ၏ အမှုတော်ကို ဆောင်ရွက်တော့မည် မဟုတ်၊ လူကို ဘုရားသခင်က ဉာဏ်အလင်းပေးတော့မည်မဟုတ်၊ သို့မဟုတ် လမ်းပြတော့မည် မဟုတ်သကဲ့သို့ သူက လူကို တိုက်တွန်းရင်း သို့မဟုတ် ပြုပြင်ရင်း အပင်ပန်းကြီးစွာနှင့် အလေးအနက် စကားပြောတော့မည် မဟုတ်သည်ကို ညွှန်ပြပေသည်။ ဘုရားသခင်က ဤအမှုတော်ကို ဆောင်ရွက်တော့မည် မဟုတ်ပေ။ ဤအရာက မည်သည့်အရာကို ဆိုလိုသနည်း။ ထိုအချိန်တွင် အရာခပ်သိမ်း၏ အဆုံးသတ်များ ထုတ်ဖော်ခြင်းခံရလိမ့်မည်၊ ထိုအခါ လူတို့၏ အဆုံးသတ်များ သတ်မှတ်ခြင်းခံရလိမ့်မည်ဖြစ်ပြီး ထိုအရာကို မည်သူကမျှ ပြောင်းလဲနိုင်လိမ့်မည် မဟုတ်သကဲ့သို့ လူတို့အတွက် ကယ်တင်ခံရဖို့ နောက်ထပ် အခွင့်အရေးများ ရှိတော့မည် မဟုတ်သည်ကို ဆိုလိုပေသည်။ ဤသည်မှာ ဆိုလိုသည့်အရာ ဖြစ်သည်။

ဘုရားသခင်၏ အမှုတော်အဆုံးသတ်တွင် တစ်စုံတစ်ဦးက “အစေခံသူ”အမည်နာမကို ဖယ်ရှားသည့်အခါ၊ ဤအခေါ်အဝေါ်၊ ဤအခြေအနေကို ၎င်းတို့ ဖယ်ရှားသည့်အခါ ထိုအရာက ဤလူသည် ဘုရားသခင်၏ အမြင်တွင် အပြင်လူ သို့မဟုတ် ဘာသာတရားမရှိသူတစ်ဦး မဟုတ်တော့ဘဲ ထို့ထက် ဘုရားအိမ်တော်နှင့်လည်းကောင်း၊ ဘုရားသခင်၏ နိုင်ငံတော်နှင့်လည်းကောင်း သက်ဆိုင်သည့် လူတစ်ဦးဖြစ်သည်ကို ညွှန်ပြသည်။ ပြီးလျှင် “ဘုရားသခင်၏ အိမ်တော်နှင့် ဘုရားသခင်၏ နိုင်ငံတော်မှ လူတစ်ဦး” ဟူသည့် ဤအမည်နာမသည် အဘယ်သို့ ဖြစ်လာလေပြီနည်း။ ဤအမည်နာမကို လူတို့က မည်သို့ ရရှိကြသနည်း။ သင်သည် သမ္မာတရားကို လိုက်စားခြင်း၊ သမ္မာတရားကို နားလည်ခြင်း၊ ဆင်းရဲဒုက္ခခံခြင်းနှင့် အဖိုးအခပေးဆပ်ခြင်းတို့အားဖြင့် ဘုရားသခင်၏ အိမ်တော်မှ လူတစ်ဦး ဖြစ်လာပြီး ထိုသို့ဖြင့် သင်၏ တာဝန်ကို ကောင်းစွာ ထမ်းဆောင်ကာ အတိုင်းအတာတစ်ခုအထိ စိတ်သဘောထား ပြောင်းလဲမှုကို ရရှိပြီး ဘုရားသခင်ကို ကျိုးနွံနာခံ၍ ကြောက်ရွံ့နိုင်စွမ်း ရှိလာ၏။ ယောဘနှင့် ပေတရုကဲ့သို့ သင်သည် စာတန်၏ ထိခိုက်နစ်နာစေခြင်းနှင့် ဖောက်ပြန်ပျက်စီးစေခြင်းတို့ကို ခံရရန် မလိုတော့ပေ။ သင်သည် ဘုရားသခင်၏ နိုင်ငံတော်နှင့် ဘုရားအိမ်တော်တွင် လွတ်လပ်စွာ အသက်ရှင်နိုင်သည်။ သင်၏ ဖောက်ပြန်ပျက်စီးသော စိတ်သဘောထားများဖြင့် ရုန်းကန်နေရန် မလိုအပ်တော့သကဲ့သို့ ဘုရားသခင်၏ အမြင်တွင် သင်သည် စစ်မှန်သည့် ဖန်ဆင်းခံတစ်ဦး၊ စစ်မှန်သည့် လူသားတစ်ဦး ဖြစ်သည်။ ယင်းမှာ ဝမ်းမြောက်စွာ အောင်ပွဲခံရမည့်အရာတစ်ခု ဖြစ်သည် မဟုတ်လော။ ထိုအရာသည် မည်သည့်အရာကို ဆိုလိုသနည်း။ စာတန်၏ ဖောက်ပြန်ပျက်စီးစေခြင်း ခံရပြီးဖြစ်သည့် လူတစ်ဦး၏ ဆင်းရဲဒုက္ခခံစားခြင်းနှင့် အခက်အခဲဒုက္ခရှိသည့် ဘဝသည် လုံးဝ အဆုံးသတ်လာပြီးဖြစ်ကာ ဝမ်းမြောက်ခြင်း၊ ငြိမ်သက်ခြင်း၊ ပျော်ရွှင်ခြင်းတို့နှင့်ဆိုင်သည့် ဘဝတစ်ခုကို ၎င်းတို့ စတင်အသက်ရှင်သည်ဟု ဆိုလိုပေသည်။ ၎င်းတို့သည် ဖန်ဆင်းရှင်၏ မျက်နှာတော်အလင်းတွင် အသက်ရှင်နိုင်ကြသည်၊ ဘုရားသခင်နှင့်အတူ အသက်ရှင်နိုင်ကြပြီး ဤသည်မှာ ဝမ်းမြောက်စွာ အောင်ပွဲခံသင့်သည့်အရာတစ်ခု ဖြစ်သည်။ သို့သော် အဆုံးတွင် “အစေခံသူ”နှင့်ဆိုင်သည့် အမည်နာမကို ဖယ်ရှားရန် မစီမံနိုင်သေးသည့် အခြားလူစားမျိုးများအတွက်မူ ဘုရားသခင်၏ အမှုတော် အဆုံးသတ်ချိန်၌ ဤအမည်နာမ၊ ဤ “သရဖူ”ကို ၎င်းတို့၏ ခေါင်းများမှ မဖယ်ရှားရသေးလျှင်၊ ထိုအရာသည် ၎င်းတို့အတွက် မည်သည့်အရာကို ဆိုလိုသနည်း။ ၎င်းတို့အနေဖြင့် အပြင်လူများ ဖြစ်နေဆဲဖြစ်ကြောင်းနှင့် ဘုရားသခင်၏ အမြင်တွင် ၎င်းတို့က ဘာသာတရားမရှိသူများ ဖြစ်နေဆဲဖြစ်ကြောင်းကို ဆိုလိုသည်။ ဤအတွက် အကြောင်းရင်းမှာ ၎င်းတို့က သမ္မာတရားကို လက်မခံကြခြင်း သို့မဟုတ် သမ္မာတရားကို လုံးဝ လက်တွေ့မလုပ်ဆောင်ကြခြင်း ဖြစ်သည်။ ၎င်းတို့သည် စိတ်သဘောထားဆိုင်ရာ ပြောင်းလဲမှုကို မရရှိကြသေးပေ။ ဘုရားသခင်ကို ကျိုးနွံနာခံနိုင်စွမ်း မရှိကြသကဲ့သို့ ဘုရားသခင်ကို ကြောက်ရွံ့သော စိတ်နှလုံး မရှိကြပေ။ ဤလူများသည် ဘုရားအိမ်တော်မှ ဖယ်ရှားရှင်းလင်းခံရသင့်ပြီး ၎င်းတို့သည် ဘုရားသခင်၏ နိုင်ငံတော်တွင် နေရာမရှိကြပေ။ ဘုရားသခင်၏ နိုင်ငံတော်တွင် ၎င်းတို့အတွက် နေရာမရှိလျှင် ၎င်းတို့ မည်သည့်နေရာတွင် ရှိသနည်း။ ၎င်းတို့က ဘုရားသခင်၏ နိုင်ငံတော်ပြင်ပတွင် ရှိကြပြီး ဘုရားသခင်၏ လူများနှင့် ခွဲထားခြင်းခံရသည့် အုပ်စုတစ်စုဖြစ်သည်။ ထိုသို့သော လူများသည် “အစေခံသူများ”ဟု ခေါ်ခြင်းခံရဆဲဖြစ်ပြီး ဤအရာက ၎င်းတို့အနေဖြင့် ဘုရားအိမ်တော်နှင့်ဆိုင်သည့် လူများ ဖြစ်မလာကြသေးကြောင်း၊ ၎င်းတို့သည် ဘုရားသခင်၏ နောက်လိုက်များ လုံးဝ ဖြစ်ကြလိမ့်မည် မဟုတ်ကြောင်း၊ ဘုရားသခင်က ၎င်းတို့ကို အသိအမှတ်မပြုသကဲ့သို့ ဘုရားသခင်ထံမှ ကောင်းချီးများကို သို့မဟုတ် ကျေးဇူးတော်ကို ၎င်းတို့ လုံးဝ ရရှိကြလိမ့်မည် မဟုတ်ကြောင်း ညွှန်ပြပေသည်။ ထိုအရာက ၎င်းတို့အနေဖြင့် ဘုရားသခင်နှင့်အတူ သူ၏ နိုင်ငံတော်တွင် ကောင်းမွန်သော ကောင်းချီးမင်္ဂလာများကို မွေ့လျော်ခံစားခွင့် မရှိကြောင်း သို့မဟုတ် ငြိမ်သက်ခြင်းနှင့် ဝမ်းမြောက်ခြင်း ရရှိရန် အခွင့်အရေး မရှိကြောင်းကို ညွှန်ပြသည်လည်း ပြောစရာမလိုပေ။ ဤအခွင့်အရေး မရှိတော့ပြီ။ ထို့ကြောင့် ၎င်းတို့နှင့်ပတ်သက်သရွေ့ ဤအခိုက်အတန့်သည် ဝမ်းမြောက်စွာ အောင်ပွဲခံရသည့် အရာတစ်ခု ဖြစ်သလော သို့မဟုတ် ဝမ်းနည်းဖွယ်ဖြစ်သော အဖြစ်အပျက်တစ်ခုလော။ ဤသည်မှာ ဝမ်းနည်းဖွယ်ဖြစ်သော အဖြစ်အပျက်တစ်ခု ဖြစ်သည်။ ဘုရားအိမ်တော်ပြင်ပနှင့် ဘုရားသခင်၏ နိုင်ငံတော်ပြင်ပတွင် “အစေခံသူ”နှင့်ဆိုင်သည့် ဤအမည်နာမကို သယ်ဆောင်ခြင်းအတွက် ၎င်းတို့၏ ဆုလာဘ်က မည်သည့်အရာ ဖြစ်လိမ့်မည်ဟူသည်အတွက်မူ ယင်းမှာ နောက်ပိုင်းကိစ္စဖြစ်သည်။ မည်သို့ဆိုစေ အစေခံသူများကို ပေးသည့် ဆုလာဘ်နှင့် ဘုရားသခင်၏ နိုင်ငံတော်သားများကို ပေးသည့် ဆုလာဘ်တို့ကြား ခြားနားချက်က အလွန်ကြီးမား၏။ ရာထူး၊ ဆုလာဘ်နှင့် အခြား ထိုသို့သော သွင်ပြင်လက္ခဏာများတွင် ခြားနားမှုများ ရှိသည်။ ဘုရားသခင်က လူတို့ကို ကယ်တင်ရန် သူ၏ အမှုတော်ကို ဆောင်ရွက်နေခဲ့စဉ်တွင် ဤကဲ့သို့သော လူတို့က သမ္မာတရားကို မရရှိသေးသကဲ့သို့ စိတ်သဘောထားဆိုင်ရာ ပြောင်းလဲမှုကို မရရှိနိုင်ကြသေးသည်မှာ သနားဖွယ်ဖြစ်သည် မဟုတ်လော။ အလွန် သနားဖွယ်ဖြစ်၏။ ဤသည်တို့မှာ “အစေခံသူ”အမည်နာမနှင့် စပ်လျဉ်းသည့် စကားအချို့ ဖြစ်သည်။

“အစေခံသူများကို ဖော်ပြသည့်အခါ ကျွန်ုပ် အတိုက်အခံဖြစ်ခြင်း ခံစားရသည်။ ကျွန်ုပ်သည် အစေခံသူတစ်ဦး မဖြစ်ချင်သကဲ့သို့ အစေခံသူတစ်ဦး ဖြစ်ရသည်ကို ဝမ်းမသာပါ။ ကျွန်ုပ်သည် ဘုရားသခင်၏ လူများထဲမှတစ်ဦးဖြစ်လျှင် ၎င်းတို့ထဲမှ အရေးမပါဆုံးသောသူ ဖြစ်လျှင်ပင် ကျွန်ုပ် လက်ခံနိုင်ပြီး အစေခံသူတစ်ဦး မဟုတ်သရွေ့ အဆင်ပြေသည်။ ဤဘဝတွင် ကျွန်ုပ်သည် အခြားသော လိုက်စားမှု မရှိသကဲ့သို့ အခြားသော ရည်သန်မျှော်မှန်းချက် မထားရှိပါ။ ‘အစေခံသူ’အမည်နာမကို ဖယ်ရှားဖို့အတွက်သာ ကျွန်ုပ် မျှော်လင့်စောင့်စားသည်။ ကျွန်ုပ် များစွာ တောင်းဆိုနေခြင်း မဟုတ်ပါ”ဟု ပြောသည့်လူအချို့ရှိသည်။ ဤကဲ့သို့သော လူများအပေါ် သင် မည်သို့ တွေးထင်သနည်း။ ဤသည်မှာ သမ္မာတရားကို လိုက်စားမှုတွင်ရှိသည့် လူတစ်ဦး၏ သဘောထား ဖြစ်သလော။ (မဟုတ်ပါ။) ဤသည်မှာ မည်သည့် သဘောထား ဖြစ်သနည်း။ အပျက်သဘောဆောင်သည့် သဘောထားတစ်ခု မဟုတ်လော။ (ဟုတ်ပါသည်။) “အစေခံသူ”နှင့်ဆိုင်သည့် အမည်နာမနှင့် ပတ်သက်လာသည့်အခါ သင့်အသက်တာတွင် သင် ဖြစ်စေသည့် တိုးတက်မှုအဆင့်အပေါ် အခြေခံ၍ ဤအမည်နာမကို ပေးထားခြင်း ဖြစ်ပြီး သင် အလိုရှိသည့်အရာဖြင့် ဆုံးဖြတ်၍မရနိုင်သောကြောင့် ထိုအမည်နာမကို သင် ဖယ်ရှားရန် ကြိုးစားဖို့ မလိုအပ်ပေ။ ထိုအရာသည် သင် အလိုရှိသည့်အရာအပေါ် မူတည်ခြင်းမရှိဘဲ ထို့ထက် သင် လိုက်လျှောက်သည့် လမ်းကြောင်းနှင့် သင်၏ စိတ်သဘောထားများ ပြောင်းလဲပြီးခြင်း ရှိမရှိဟူသည်တို့အပေါ် မူတည်သည်။ သင်၏ ရည်မှန်းချက်ပန်းတိုင်မှာ “အစေခံသူ”နှင့်ဆိုင်သည့် ဤအမည်နာမကို ဖယ်ရှားနိုင်ခြင်းအား လိုက်စားဖို့အတွက်သာ ဖြစ်လျှင် အမှန်တရားကို သင့်အား ငါပြောမည်။ သင် အသက်ရှင်သရွေ့ ထိုအမည်နာမကို သင် တစ်ကြိမ်တစ်ခါမျှ ဖယ်ရှားနိုင်မည် မဟုတ်ပေ။ သင်သည် သမ္မာတရား လိုက်စားခြင်းကို အာရုံစိုက်ပြီး စိတ်သဘောထားဆိုင်ရာ ပြောင်းလဲမှုကို ရရှိနိုင်လျှင်၊ ဤအမည်နာမသည် တဖြည်းဖြည်း ပြောင်းလဲသွားလိမ့်မည်။ ထိုအရာကို ဤအချက်နှစ်ချက်မှ ကြည့်သည့်အခါ “အစေခံသူ”အမည်နာမကို ဘုရားသခင်က လူတို့အပေါ် ချမှတ်ခြင်း ဖြစ်သလော။ လုံးဝ မဟုတ်ပေ။ ထိုအရာသည် လူတို့အပေါ် ဘုရားသခင် ချမှတ်သည့် အမည်နာမတစ်ခု မဟုတ်သကဲ့သို့ အခေါ်အဝေါ်တစ်ခုလည်း မဟုတ်ပေ။ ထိုအရာက လူတို့က ၎င်းတို့၏ အသက်တာများတွင် ဖြစ်စေသည့် တိုးတက်မှုအဆင့်အပေါ် အခြေခံ၍ ပေးထားသည့် အမည်နာမတစ်ခု ဖြစ်သည်။ သင်၏ အစေခံသူတစ်ဦး ဖြစ်ခြင်းသည် အသက်တာတွင် သင် ဖြစ်စေသည့် တိုးတက်မှု မည်မျှအားဖြင့်လည်းကောင်း၊ သင်၏ စိတ်သဘောထား မည်မျှ ပြောင်းလဲခြင်းအားဖြင့်လည်းကောင်း လျော့နည်းသွားသည်။ သင့်အနေဖြင့် ဘုရားသခင်ကို ကျိုးနွံနာခံခြင်းနှင့် ကြောက်ရွံ့ခြင်းတို့အား စွမ်းဆောင်ရရှိနိုင်သည့်တစ်နေ့တွင် အစေခံသူတစ်ဦး ဖြစ်ဖို့ လိုလားနေလျှင်ပင် သင်သည် အစေခံသူတစ်ဦး မဟုတ်တော့သကဲ့သို့ သင်၏ လိုက်စားမှု၊ သမ္မာတရားအပေါ် သင်၏ သဘောထားနှင့် သင် လိုက်လျှောက်သည့် လမ်းကြောင်းတို့က ဤအရာကို ဆုံးဖြတ်ပေသည်။ “ဤ ‘အစေခံသူ’အမည်နာမကို ကျွန်ုပ် ပယ်ရှားချင်ပြီး အစေခံသူတစ်ဦး မဖြစ်ချင်ပါ။ သို့သော် သမ္မာတရားကို ကျွန်ုပ် နားမလည်သကဲ့သို့ သမ္မာတရားကို လိုက်စားဖို့ လိုလားနေခြင်း မရှိပါ။ ထို့ကြောင့် မည်သည့်အရာကို ကျွန်ုပ် လုပ်ဆောင်နိုင်သနည်း”ဟု ပြောသည့်သူများလည်း ရှိသည်။ ဖြေရှင်းချက်တစ်ခု ရှိသလော။ ဘုရားသခင်သည် သူ၏ နှုတ်ကပတ်တော်များနှင့် သမ္မာတရားအပေါ် အခြေခံ၍ လူမျိုးစုံ၏ အဆုံးသတ်များကို ဆုံးဖြတ်သည်။ အပေးအယူလုပ်ဖို့အတွက် အခွင့်အရေးမရှိပေ။ သင်သည် သမ္မာတရားကို ချစ်ပြီး သမ္မာတရားကို လိုက်စားခြင်း လမ်းကြောင်းပေါ် တက်ရောက်နိုင်လျှင် ဤသည်မှာ ဝမ်းမြောက်ရမည့်အရာတစ်ခု ဖြစ်သည်။ သင်သည် သမ္မာတရားကို အလွန်အမင်း မနှစ်မြို့သကဲ့သို့ သမ္မာတရားကို လိုက်စားခြင်း လမ်းကြောင်းအား မလိုက်လျှောက်ဖို့ ဆုံးဖြတ်လျှင် ဤသည်မှာ ဝမ်းနည်းစရာ အကြောင်းတရား ဖြစ်သည်။ ဤသည်တို့မှာ လမ်းကြောင်းနှစ်ခုသာ ဖြစ်သည်။ ရွေးချယ်ရန် အလယ်အလတ်လမ်းကြောင်း မရှိပေ။ ဘုရားသခင် မိန့်မြွက်သည့် စကားများက မည်သည့်အခါတွင်မျှ ဆိတ်သုဉ်းသွားလိမ့်မည် မဟုတ်။ အရာခပ်သိမ်း ဆိတ်သုဉ်းသွားလိမ့်မည် ဖြစ်သော်လည်း ဘုရားသခင်၏ မိန့်မြွက်ချက်တစ်ခုမျှ မဆိတ်သုဉ်းသွားနိုင်ပေ။ ဘုရားနှုတ်ကပတ်တော်များသည် အရာခပ်သိမ်းအပေါ် အကဲဖြတ်ချက်ပေးခြင်းနှင့် ဆုံးဖြတ်သတ်မှတ်ခြင်းတို့ စံသတ်မှတ်ချက်များ ဖြစ်သည်။ ဘုရားနှုတ်ကပတ်တော်များက သမ္မာတရားဖြစ်ပြီး မည်သည့်အခါတွင်မျှ ဆိတ်သုဉ်းမသွားနိုင်ပေ။ ဤကမ္ဘာလောက၊ လူသားမျိုးနွယ်နှင့် အရာခပ်သိမ်း ပြောင်းလဲကာ ဆိတ်သုဉ်းသွားသည့်အခါ ဘုရားသခင်၏ နှုတ်ကပတ်တော်တစ်ခွန်းမျှ ဆိတ်သုဉ်းသွားလိမ့်မည် မဟုတ်ဘဲ ထိုအစား သူ၏ နှုတ်ကပတ်တော်များအားလုံး ပြီးပြည့်စုံလိမ့်မည်။ လူသားမျိုးနွယ်နှင့် အရာခပ်သိမ်းတို့၏ အဆုံးသတ်များကို ဘုရားနှုတ်ကပတ်တော်များကြောင့် ဆုံးဖြတ်ထားကာ ထုတ်ဖော်ပြထားသည်။ ဤအရာကို မည်သူမျှ မပြောင်းလဲနိုင်သကဲ့သို့ ဤကိစ္စရပ်နှင့်ပတ်သက်၍ မည်သည့် ဆွေးနွေးချက်မျှ မရှိနိုင်ပေ။ ထို့ကြောင့် လူတို့၏ အဆုံးသတ်များအပေါ် ဘုရားသခင်က အချုပ်အခြာအာဏာ စွဲကိုင်ခြင်း၊ ဆုံးဖြတ်ခြင်းတို့နှင့် ပတ်သက်လာသည့်အခါ လူတို့သည် ဖြစ်ချင်သောအတွေးကို အရသာတွေ့နေလျှင်၊ ပကတိ လူနုံလူအများဖြစ်ကြသည်။ ဘုရားသခင်က လူတို့ကို ဒုတိယလမ်းကြောင်းတစ်ခု မပေးထားသဖြင့် ဤကိစ္စရပ်တွင် ၎င်းတို့အတွက် ရွေးချယ်ဖို့ ဒုတိယလမ်းကြောင်းမရှိပေ။ ဤသည်မှာ ဘုရားသခင်၏ စိတ်သဘောထားဖြစ်သည်၊ ဤသည်မှာ ဘုရားသခင်၏ ဖြောင့်မတ်ခြင်းဖြစ်ပြီး လူတို့က ကြားဝင်နှောင့်ယှက်လိုလျှင်ပင် ဤကိစ္စရပ်တွင် ကြားဝင်နှောင့်ယှက်၍ မရနိုင်ပေ။ ကိစ္စရပ်များကို ကိုင်တွယ်ဖို့အတွက် ငွေအချို့ကို သင် သုံးနိုင်ပြီး သင်၏ အဆက်အသွယ်များကို အသုံးပြုနိုင်သော သင်သည် ဘာသာတရားမရှိသော လောကတွင် ရှိနေသည်ဟု သင် ထင်သော်လည်း ယင်းမှာ ဘုရားသခင်နှင့်ပတ်သက်၍ အလုပ်မဖြစ်ပေ။ ဘုရားသခင်နှင့် ပတ်သက်လျှင် သင်အောင်မြင်မည်မဟုတ်သည်ကို သတိရလော့။

(ခ) “အစေခံသူ”ဟူသော အမည်ကို အန္တိခရစ်တို့ သဘောထားပြုမူသည့် ပုံစံများ

ယနေ့မိတ်သဟာယအတွက် အကြောင်းအရာမှာ “အစေခံသူ”ဟူသည့် အမည်နာမအပေါ် အန္တိခရစ်များ၏ သဘောထားကို စိစစ်ခြင်း ဖြစ်သည်။ ယခုတွင် ငါတို့သည် “အစေခံသူ”ဟူသည့် အမည်နာမနှင့်ဆိုင်သော အဓိပ္ပာယ်ဖွင့်ဆိုချက်အပေါ် မိတ်သဟာယပြုခြင်းကို ပြီးစီးပြီးဖြစ်သဖြင့် လူအများစုသည် ဤအမည်နာမအပေါ် အပြုသဘောဆောင်သည့် သိနားလည်မှုတစ်ခု ရှိကြသည် မဟုတ်လော။ သင်သည် ဤအမည်နာမအပေါ် အတိုက်အခံ ဖြစ်ခြင်း သို့မဟုတ် မလိုလားမှုကို ခံစားရဆဲဖြစ်သလော။ (မခံစားရပါ။) သို့ဆိုလျှင် “အစေခံသူ”ဟူသည့် အမည်နာမကို အန္တိခရစ်များ သဘောထားပုံနှင့် ထိုအမည်နာမအပေါ် ၎င်းတို့ မည်သည့် သဘောထားပြုမူ ကြသည်ဟူသည်တို့ကို ငါတို့ ယခုကြည့်ကြစို့။ အန္တိခရစ်များ တန်ဖိုးအထားဆုံးသောအရာများမှာ မြင့်မားသော ရာထူး၊ မြင့်မားသော ဂုဏ်သိက္ခာနှင့် အကြွင်းမဲ့ တန်ခိုးအာဏာတို့ ဖြစ်သည်။ အချို့သော အလွန် သာမန်ဖြစ်သည့်၊ အခြေခံအကျဆုံးသော အဆင့်နှင့် သာ၍ နိမ့်ကျသော အဆင့်ရှိသည့် အမည်နာမများအပြင် လူတို့က အတော်အတန် အရှက်ရစရာအဖြစ် မြင်သည့် အခြားသော အမည်များနှင့် ပတ်သက်လာသည့်အခါ အန္တိခရစ်များက ၎င်းတို့၏ စိတ်နှလုံးများတွင် ပြင်းထန်သည့် အတိုက်အခံဖြစ်ခြင်းနှင့် ခွဲခြားဆက်ဆံခြင်းတို့ကို ခံစားရပြီး အထူးသဖြင့် “အစေခံသူ”ဟူသည့် အမည်နာမအတွက် ဤအရာကို ခံစားရကြသည်။ အစေခံသူများအဖြစ် သိရှိရသည့် ဤလူစုအပေါ် ဘုရားသခင်က မည်သို့ သည်းခံပြီး စိတ်ရှည်သည်ဖြစ်စေ၊ “အစေခံသူ”ဟူသည့် အမည်နာမအပေါ် ဘုရားသခင်၏ ရှင်းပြချက်နှင့် အနက်ပြန်မှုတို့က မည်သည့်အရာဖြစ်စေ အန္တိခရစ်များသည် ၎င်းတို့၏ စိတ်နှလုံး အတွင်းနက်နက်ထဲတွင် ဤအမည်နာမအပေါ် အထင်သေးနေကြဆဲ ဖြစ်သည်။ ဤအမည်နာမက အလွန် နိမ့်ကျပြီး ၎င်းတို့ကိုယ်တိုင် အစေခံသူများ ဖြစ်ခဲ့မည်ဆိုလျှင် မိမိတို့၏ မျက်နှာများကို ပြဖို့ အလွန်အရှက်ရကြမည်ဖြစ်သည်ဟု ၎င်းတို့က စဉ်းစားကြသည်။ ဤအမည်နာမ အပေးခံရသည့် တဒင်္ဂတွင် ၎င်းတို့၏ တည်ကြည်မှု၊ မာနနှင့် ဂုဏ်သတင်းတို့ စိန်ခေါ်ခြင်းခံရပြီး သေးသိမ်စေခြင်းခံရသည်၊ ၎င်းတို့၏ တန်ဖိုးက ထိုးကျသွားပြီး ဘဝအတွက် မည်သည့် အဓိပ္ပာယ်မျှ မရှိတော့ဟု ၎င်းတို့ တွေးထင်ကြသည်။ ထို့ကြောင့် အန္တိခရစ်များသည် မည်သို့ဖြစ်စေ ဤ“အစေခံသူ” အမည်နာမကို လက်ခံကြလိမ့်မည် မဟုတ်ပေ။ သင်သည် ၎င်းတို့အား ဘုရားအိမ်တော်သို့ သွားကာ ဘုရားသခင်၏ အမှုတော်အတွက် အစေခံမှုပေးရန် စေခိုင်းလျှင် ၎င်းတို့က “ဤ ‘အစေခံသူ’ အမည်နာမသည် အလွန် အရှက်ရစေပြီး အစေခံသူတစ်ဦးဖြစ်ဖို့ မည်သည့်နည်းဖြင့်မျှ ကျွန်ုပ် လိုလားခြင်း မရှိပါ။ အစေခံသူတစ်ဦးဖြစ်ရန် ကျွန်ုပ်ကို စေခိုင်းခြင်းအားဖြင့် သင်သည် ကျွန်ုပ်ကို စော်ကားနေခြင်း ဖြစ်သည်။ သင် ကျွန်ုပ်ကို စော်ကားနိုင်ဖို့အလို့ငှာ ဘုရားကို ကျွန်ုပ် ယုံကြည်လာခဲ့ခြင်း မဟုတ်ပါ။ ကောင်းချီးများ ရရှိဖို့ ကျွန်ုပ် လာခဲ့ခြင်း ဖြစ်သည်။ သို့မဟုတ်လျှင် အဘယ်အရာအတွက် ကျွန်ုပ်က ကျွန်ုပ်၏ မိသားစုကို စွန့်လေပြီနည်း၊ ကျွန်ုပ်၏ အလုပ်ကို ထားရစ်ခဲ့ကာ ကျွန်ုပ်၏ လောကီ အလားအလာများကို စွန့်လေပြီနည်း။ ကျွန်ုပ်သည် အစေခံသူတစ်ဦးဖြစ်ဖို့ လာခဲ့ခြင်း မဟုတ်ပါ။ သင့်အတွက် အလုပ်လုပ်ရန်နှင့် သင့်ကို အစေခံရန်အတွက် ကျွန်ုပ် လာခဲ့ခြင်း မဟုတ်ပါ။ ကျွန်ုပ်ကို အစေခံသူတစ်ဦးဖြစ်ဖို့ သင် ပြောလျှင် ကျွန်ုပ် လုံးဝ မယုံကြည်ဘဲသာ နေလိုက်ချင်သည်”ဟု ပြောကြသည်။ ဤသည်မှာ အန္တိခရစ်များ၏ သဘောထား ဖြစ်သည် မဟုတ်လော။ “ဘုရားအိမ်တော်၌ အစေခံသူတစ်ဦးဖြစ်ရန် ကျွန်ုပ်ကို သင် ပြောလျှင် ဘုရားကို ကျွန်ုပ် ယုံကြည်ရခြင်း၏ အဓိပ္ပာယ်မှာ အဘယ်နည်း။ ထိုအရာသည် မည်သည့် အဓိပ္ပာယ် ရှိသေးသနည်း”ဟု ပြောသည့် အန္တိခရစ်များပင် ရှိသည်။ ထို့ကြောင့် ၎င်းတို့က ဘုရားအိမ်တော်၌ အလုပ်တစ်ခုကို တာဝန်ယူဆောင်ရွက်ပြီး တာဝန်ပေးစေခိုင်းချက်တစ်ခု သို့မဟုတ် လုပ်ငန်းဆောင်တာတစ်ခုကို လက်ခံသည့်အခါ အောက်ပါအရာများကို ပထမဆုံး သဘောပေါက်ချင်ကြလေသည်။ “ဤအလုပ်ကို ငါ တာဝန်ယူပြီးနောက်တွင် ငါသည် အသင်းတော် ခေါင်းဆောင်တစ်ဦး သို့မဟုတ် အဖွဲ့ခေါင်းဆောင်တစ်ဦး ဖြစ်လိမ့်မည်လော သို့မဟုတ် အခြားသူတို့အတွက် အစေခံကာ အလုပ်လုပ်ပေးနေသည့် နောက်လိုက်ပါမွှားတစ်ဦးသာ ဖြစ်လိမ့်မည်လော”ဟူ၍ ဖြစ်သည်။ ဤအရာကို သဘောမပေါက်မီတွင် လောလောဆယ်၌ ၎င်းတို့ အလုပ်လုပ်ကြသည်။ ဤကာလအတောအတွင်းတွင် လူတို့၏ စကားများနှင့် အမူအရာများကို ၎င်းတို့ လေ့လာစောင့်ကြည့်ကြသည်၊ စူးစူးစိုက်စိုက် သေချာကြည့်ကာ နားစွင့်ထားကြပြီး အရင်းအမြစ် အမျိုးမျိုးထံမှ သတင်းအချက်အလက်များကို မေးမြန်းကြလေသည်။ ၎င်းတို့အနေဖြင့် ဤနေရာတွင် ယာယီ အစေခံမှု ပေးနေခြင်း ဟုတ်မဟုတ်၊ ဤအလုပ်ကို ၎င်းတို့ ရေရှည် လုပ်ဆောင်နိုင်ခြင်း ရှိမရှိ၊ ၎င်းတို့က ပျိုးထောင်၍ရသည့် တစ်စုံတစ်ဦး ဟုတ်မဟုတ်၊ သို့မဟုတ် နေရာလွတ်တစ်ခုကို ဖြည့်ဖို့ရန် ယာယီ အသုံးပြုခြင်းသာခံရသည့် တစ်စုံတစ်ဦး ဟုတ်မဟုတ်ဟူသည်တို့ကို ၎င်းတို့က သိချင်ကြသည်။ ၎င်းတို့အနေဖြင့် နေရာလွတ်တစ်ခု ဖြည့်ဖို့ရန် အသုံးပြုခံရခြင်းသာဖြစ်ပြီး အခြားသူတို့၏ အကျိုးအတွက်လည်းကောင်း၊ အခြားသူတို့၏ ရာထူးနှင့် တန်ခိုးအာဏာတို့အတွက်လည်းကောင်း အစေခံဖို့ စေခိုင်းခြင်းခံရလျှင် ထိုအရာကို လုံးဝ လုပ်ဆောင်ကြလိမ့်မည် မဟုတ်ပေ။ ဘုရားအိမ်တော်က တာဝန်တစ်ခု လုပ်ဆောင်ရန် ၎င်းတို့ကို လိုအပ်ခြင်းရှိမရှိ သို့မဟုတ် ၎င်းတို့ လုပ်ဆောင်သည့် တာဝန်သည် ဘုရားအိမ်တော်၏ အလုပ်အတွက် မည်မျှအရေးကြီးသည်ဟူသည်တို့ကို ၎င်းတို့ ဂရုမစိုက်ကြပေ။ ဤအရာများနှင့်ပတ်သက်၍ ၎င်းတို့ ဂရုမစိုက်ကြပေ။ ၎င်းတို့အနေဖြင့် ဤနေရာတွင် အခြေအနေကို ကြီးကြပ်ပြီး ဆုံးဖြတ်ချက်များ ချမှတ်ဖို့ တန်ခိုးအာဏာမရှိဘဲ အစေခံမှု ပေးနေခြင်းဖြစ်သည်ဟု သဘောပေါက်သည်နှင့်တစ်ပြိုင်နက် ၎င်းတို့၏ လုပ်ရပ်များတွင် ဝတ်ကျေတမ်းကျေ ဖြစ်လာသည်။ ၎င်းတို့၏ တာဝန်ကို ပေါ့ဆကြသည်၊ မဆင်မခြင် ပြုမူကြသည်၊ အာဏာရှင်လည်း ဆန်လာပြီး မိမိတို့တာဝန်များကို မသိကျိုးကျွန်ပင်ပြုနိုင်ကာ အချိန်မရွေး စွန့်ခွာနိုင်ပေသည်။ ၎င်းတို့သည် ဘုရားအိမ်တော်၏ အလုပ်နှင့် မိမိတို့ကိုယ်ပိုင်တာဝန်တို့ကို ကလေးသူငယ်များ၏ ကစားပွဲများဖြစ်သည့်အလား သဘောထားပြုမူကြသည်။ ၎င်းတို့တွင် ဤကဲ့သို့ပြောသည့် ဘဝဆောင်ပုဒ်တစ်ခု ရှိကြသည်။ “အခြားသူများက ထင်ပေါ်မှုကို ရယူနေကြစဉ်တွင် ကျွန်ုပ်သည် နောက်ကွယ်တွင် အားသွန်ခွန်စိုက် အလုပ်လုပ်နေမည် မဟုတ်ပါ”ဟူ၍ ဖြစ်၏။ ၎င်းတို့က “ငါသည် ခေါင်းဆောင်ဖြစ်ဖို့ မွေးဖွားခဲ့ခြင်းဖြစ်သည်။ ငါသည် အခြေအနေကို ကြီးကြပ်ကာ ဆုံးဖြတ်ချက်များကို ချမှတ်ဖို့ တန်ခိုးအာဏာဖြင့် မွေးဖွားခဲ့ခြင်း ဖြစ်သည်။ ထိုအရာနှစ်ခုကို ငါ ဆုံးရှုံးရမည်ဆိုလျှင် အသက်ရှင်ခြင်း၏ အဓိပ္ပာယ်သည် အဘယ်အရာ ဖြစ်တော့မည်နည်း။ ဘုရားကို ယုံကြည်ခြင်း၌ အဘယ်အဓိပ္ပာယ်ရှိတော့မည်နည်း။ ဘုရားကို အဘယ်ကြောင့် ငါ ယုံကြည်နေသနည်း။ အဓိကကျသော ကောင်းချီးများကို ရရှိရန်အလို့ငှာ အရေးမပါသော အကျိုးကျေးဇူးများကို ငါ စွန့်ခဲ့သည် မဟုတ်လော။ ဤလိုအင်ဆန္ဒ မပြည့်နိုင်လျှင် လောကီ ရေပန်းစားမှုများနောက်သို့သာ ငါ မဆိုင်းမတွ လိုက်မည်ဖြစ်ပြီး ငရဲသို့သွားလိုက်မည်”ဟု တွေးကြသည်။ အန္တိခရစ်များ၏ နီတိမှာ အဘယ်နည်း။ “ထိပ်ဆုံးရောက်ဖို့ ၎င်းတို့သွားသည့်လမ်းတွင် ကျွန်ုပ်အား အမြတ်ထုတ်သည်ကို မည်သူ့ကိုမျှ ခွင့်ပြုမည် မဟုတ်ပါ။ ကျွန်ုပ်သည် အခြားသူများကို အသုံးချသည့်သူဖြစ်သည်။ လူတို့သည် မိမိတို့၏ ပံ့ပိုးမှုများပေါ် အခြေခံ၍ ဆုချီးမြှင့်ခြင်းခံရလျှင်၊ စာရင်း၏ ထိပ်ဆုံး၌ ကျွန်ုပ် ရှိသင့်သည်။ ထိုအခါမှသာ ထကြွလှုပ်ရှားတက်ကြွစွာ ကျွန်ုပ် အလုပ်လုပ်မည်ဖြစ်ပြီး အစွမ်းကုန်ပေးဆပ်မည်ဖြစ်သည်၊ ထိုသို့မဟုတ်ပါက ကျွန်ုပ်ကို ထိုအရာအား လုပ်ခိုင်းရန် မမျှော်လင့်လေနှင့်။ သင်သည် ကျွန်ုပ်ကို အားစိုက်ထုတ်ခိုင်းလျှင်၊ သင့်ကို အကြံဉာဏ်ပေးဖို့ စေခိုင်းလျှင်၊ စိတ်နှလုံးအကြွင်းမဲ့ ဉာဏ်စွမ်းရှိသမျှဖြင့် ကျွန်ုပ်ကို အလုပ်လုပ်ရန် စေခိုင်းသော်လည်း နောက်ဆုံးတွင် လူတို့အတွက် မိမိတို့၏ ပံ့ပိုးမှုများအပေါ် အခြေခံ၍ ဆုချီးမြှင့်ခံရမည့် အချိန်ရောက်လာသည့်အခါတွင် ကျွန်ုပ် မည်သည့်အရာကိုမျှ မရရှိပါက သင်တို့အတွက် အလုပ်လုပ်ဖို့၊ သင်တို့အတွက် မိမိကိုယ်ကို အသုံးခံကာ အစေခံဖို့ ကျွန်ုပ်ကို စေခိုင်းခြင်းနှင့်ပတ်သက်ပြီး သင်တို့ မမျှော်လင့်နှင့်”ဟူ၍ ဖြစ်၏။ ဤသည်တို့မှာ အန္တိခရစ်များ၏ စိတ်သဘောထားများနှင့်သက်ဆိုင်သည့် စစ်မှန်သော ထုတ်ဖော်ပြချက်များနှင့် သရုပ်သကန်များ ဖြစ်သည် မဟုတ်လော။ ၎င်းတို့သည် “အစေခံသူ”အမည်နာမကို ပယ်ရှားရန် တမင်သက်သက် မကြိုးစားကြသော်လည်း ၎င်းတို့၏ စိတ်သဘောထား အနှစ်သာရအရ၊ ထိုအရာကို ၎င်းတို့ စဉ်ဆက်မပြတ် ပယ်ရှားနေကြပြီး ဤအမည်နာမကို ဖယ်ရှားဖို့ အားထုတ်ရန် စဉ်ဆက်မပြတ် ကြိုးပမ်းနေကြသည်၊ ကြိုးစားနေကြပြီး ရုန်းကန်နေကြပေသည်။ အန္တိခရစ်တစ်ဦးက အလုပ်တစ်ခုခုကို တာဝန်ယူဆောင်ရွက်သည့်အခါ ၎င်းတို့တွင် ထင်ပေါ်ပြီး အများအာရုံစိုက်ခံရဖို့ အခွင့်အရေးတစ်ခုရှိလျှင် သို့မဟုတ် ၎င်းတို့တွင် အဆုံးအဖြတ်ပေးပိုင်ခွင့်ရှိပြီး ၎င်းတို့က ဆုံးဖြတ်ချက်များ ချမှတ်လျှင်၊ ခေါင်းဆောင်တစ်ဦး ဖြစ်လာလျှင်၊ ရာထူး၊ ဩဇာလွှမ်းမိုးမှုနှင့် ဂုဏ်သိက္ခာတို့ ရှိပြီး ၎င်းတို့အောက်တွင် လူအချို့ရှိလျှင်၊ ၎င်းတို့ အလွန်သဘောကျနှစ်သက်ကြသည်။ တစ်နေ့တွင် တစ်စုံတစ်ဦးက ၎င်းတို့နှင့် ပတ်သက်သည့် ပြဿနာတစ်ခုကို ဖော်ထုတ်ပြီး “စည်းမျဉ်းများအတိုင်း သင် ကိုင်တွယ်ရမည့်အစား သင် ဆန္ဒရှိသည့် မည်သည့်ပုံစံဖြင့်မဆို ကိုင်တွယ်သည့် အရာများစွာရှိသည်။ ဤသည်မှာ အစေခံမှုသက်သက် ပေးနေသည့် တစ်စုံတစ်ဦး၏ အပြုအမူဖြစ်သည်။ သင်၏ တာဝန်ကို သင် ထမ်းဆောင်နေခြင်း မရှိပါ”ဟုဆိုလျက် ပြုပြင်လျှင် အန္တိခရစ်က ထိုအရာကို လက်ခံနိုင်သလော။ (လက်မခံနိုင်ပါ။) ပထမဆုံးအနေဖြင့် ၎င်းတို့၏ အပြစ်ကင်းမှုကို ၎င်းတို့ ဖွင့်ဟပြောဆိုလိမ့်မည်၊ ထိုအရာကို ဆင်ခြေပေးလိမ့်မည်ဖြစ်ပြီး ၎င်းတို့၏ကိစ္စကို ခုခံလျှောက်လဲလိမ့်မည်ဖြစ်ကာ ဒုတိယအနေဖြင့် “အစေခံမှု ပေးခြင်း”ဟူသည့် စကားများအပေါ် အလွန်အမင်း မနှစ်မြို့ခြင်းနှင့် အတိုက်အခံဖြစ်ခြင်းတို့ကို ၎င်းတို့ ချက်ချင်း ခံစားမိလိမ့်မည်ဖြစ်သည့်အပြင် ယင်းတို့ကို လုံးဝ လက်ခံကြမည် မဟုတ်ပေ။ ၎င်းတို့က “ထိုသို့သော မြင့်မားသည့် အဖိုးအခတစ်ခုကို ကျွန်ုပ် ပေးပြီးဖြစ်ကာ ဆင်းရဲဒုက္ခများစွာ ခံစားရပြီးဖြစ်သည်။ ကျွန်ုပ်သည် အလုပ်ကို စောစော အစပြုပြီး ညဉ့်နက်မှ အလုပ်ပြီးသည်။ ပြီးလျှင် ကျွန်ုပ် အိပ်ရေးပျက်ပြီး ထမင်းစားဖို့ မေ့သည့်တိုင် သင်က ကျွန်ုပ်သည် အစေခံမှုပေးနေသည်ဟု ပြောနေသေးသည်လော။ ဤကဲ့သို့ အစေခံမှု ပေးသောလူများ အမှန်တကယ် ရှိသလော။ ကျွန်ုပ်သည် ထိုသို့သော မြင့်မားသည့် အဖိုးအခတစ်ခု ပေးပြီးဖြစ်ကာ ထိုအတွက် ငါ ရရှိခဲ့သည့်အရာအားလုံးမှာ ‘အစေခံသူ’နှင့်ဆိုင်သည့် ဤအမည်နာမ၊ ဤသတ်မှတ်ချက်ဖြစ်သည်။ သို့ဆိုလျှင် ငါ့အတွက် မျှော်လင့်စောင့်စားဖို့ မည်သည့်အရာ ရှိသနည်း။ ဘုရားကို ယုံကြည်ခြင်းတွင် မည်သည့် အဓိပ္ပာယ်ရှိသနည်း။ မည်သည့် အရင်းခံအကြောင်း ရှိသနည်း။ ဤဘုရားမျိုးကို မယုံကြည်ခြင်းက ပိုကောင်းသည်”ဟု ပြောကြလိမ့်မည်။ ၎င်းတို့၏ စိတ်ထက်သန်မှုကို ၎င်းတို့ ဆုံးရှုံးသွားကြသည်။ ပြုပြင်ခံရပြီးနောက်တွင် အန္တိခရစ်များက ထိုအရာကို လက်မခံရုံမက အတိုက်အခံဖြစ်ခြင်းလည်း ခံစားရပြီး အလွန်အမင်း မနှစ်မမြို့ ဖြစ်လာကာ အထင်လွဲခြင်းကိုပင် သာ၍ ဖြစ်ပေါ်ကြလေသည်။ ထို့နောက်တွင် ၎င်းတို့ အလုပ်လုပ်ပြီး မိမိတို့တာဝန်ကို ထမ်းဆောင်ကြသည့်အခါ ၎င်းတို့၏ သဘောထားက ပြောင်းလဲသွားပြီး ၎င်းတို့က “ငါ မည်သည့်အရာကို လုပ်ဆောင်သည်ဖြစ်စေ ယခုတွင် ငါသည် အစေခံသူတစ်ဦးဖြစ်သည်။ ထို့ကြောင့် ဤအလုပ်ကို ငါ လုပ်သည့်အခါ ချင့်ချိန်လုပ်ဆောင်သင့်သည်၊ မိမိကိုယ်တိုင် အရံအစီအစဉ်တစ်ခု ချန်ထားကာ ရှိသမျှ အင်အားကို အကုန်မထုတ်သင့်ပေ။ ဘုရားက ဖြောင့်မတ်သည်ဟု လူတိုင်းပြောသည်။ သို့ဆိုလျှင် ငါသည် ထိုအရာကို အဘယ်သို့ဖြစ်ပြီး မမြင်နိုင်ရသနည်း။ ဘုရားက အဘယ်သို့ ဖြောင့်မတ်သနည်း။ မည်သည့်အရာကို ငါ လုပ်ဆောင်သည်ဖြစ်စေ ငါသည် အစေခံသူတစ်ဦးဖြစ်သည့်အတွက် ယခုချိန်မှစ၍ ဘုရားကို ငါ ယုံကြည်သည့်ပုံစံကို ငါ ပြောင်းလဲမည်။ အစေခံမှုကိုသာ ငါ ပေးမည်ဖြစ်ပြီး မည်သူ့ကို မည်သူက ကြောက်ရွံ့သည်ကို ငါတို့ ကြည့်ကြစို့။ ငါ လုပ်ဆောင်သည့် မည်သည့်အရာအတွက်မျှ ငါသည် ချီးမွမ်းခံရခြင်း သို့မဟုတ် အသိအမှတ်ပြုခံရခြင်း ရှိမည်မဟုတ်သည့်အတွက် ရှိပါစေတော့။ ငါ၏ အသက်ရှင်ခြင်းပုံစံနှင့် အမှုအရာများကို လုပ်ဆောင်သည့် နည်းလမ်းတို့အား ငါ ပြောင်းလဲမည်။ သင် ငါ့ကို စေခိုင်းသည့် မည်သည့်အရာကိုမဆို ငါ လုပ်ဆောင်မည် ဖြစ်ပြီး ငါ့တွင် စိတ်ကူးတစ်ခုတလေ ရှိလျှင် ထုတ်ပြောမည်မဟုတ်ပါ။ ပြောချင်သူ မည်သူမဆို ပြောနိုင်သည်။ တစ်စုံတစ်ဦးက ငါ့ကို ပြုပြင်လျှင်၊ အပေါ်ယံတွင် သူတို့ကို ငါ သဘောတူပုံပေါ်မည်ဖြစ်ပြီး တစ်ဦးတလေက မိမိ၏ အလုပ်တွင် အမှားတစ်ခုပြုမိလျှင် ထိုအမှားကို ငါ သတိပြုမိလျှင်ပင် မည်သည့်အရာကိုမျှ ပြောမည်မဟုတ်ပါ။ စည်းမျဉ်းများကို သိနားလည်ခြင်းမရှိဘဲ တစ်စုံတစ်ဦးက ပြုမူဆောင်ရွက်လျှင် ထိုစည်းမျဉ်းများကို ငါ နားလည်လျှင်ပင် ၎င်းတို့ကို ပြောပြမည် မဟုတ်ပါ။ ၎င်းတို့ လူနုံလူအများကဲ့သို့ ပြုမူသည်ကို ငါ စောင့်ကြည့်ရုံ စောင့်ကြည့်မည်၊ ကျွန်ုပ်ကဲ့သို့ သူတို့လည်း ပြုပြင်ခြင်းခံရဖို့အလို့ငှာ သူတို့ကို အမှားများပြုလုပ်ခွင့်ပေးမည်ဖြစ်ပြီး အစေခံသူတစ်ဦးအဖြစ် စရိုက်လက္ခဏာ သရုပ်ဖော်ခံရခြင်းက မည်ကဲ့သို့ခံစားရသည်ဟူသည့် အတွေ့အကြုံအား ၎င်းတို့ ကိုင်တွယ်နိုင်ခြင်း ရှိမရှိဟူသည်ကို ကြည့်မည်။ သင်တို့သည် ငါ့ကို အခက်ကြုံစေခဲ့သည့်အတွက် သင်တို့အတွက် အမှုအရာများကို ငါ အခက်ကြုံစေမည်ဖြစ်ပြီး သင်တို့ကိုလည်း အေးအေးဆေးဆေး နေခွင့်ပေးမည် မဟုတ်ပါ”ဟု စဉ်းစားကြသည်။ ပြုပြင်ခံရခြင်းနှင့် ဆုံးမပဲ့ပြင်ခံရခြင်းမျှက ၎င်းတို့အား ထိုသို့သော ပြင်းထန်သည့် စိတ်ခံစားမှုများနှင့် အတိုက်အခံဖြစ်သည့် ခံစားချက်များကို ခံစားစေသည်။ ဤသည်မှာ သမ္မာတရားကို လက်ခံသည့် သဘောထားတစ်ခု ဖြစ်သလော။ (မဟုတ်ပါ။) အစေခံမှု ပေးခြင်းနှင့်ပတ်သက်၍ အဘယ်အရာ မှားယွင်းသနည်း။ ဘုရားသခင်အတွက် အစေခံမှုပေးခြင်းက ဆိုးသလော။ ဘုရားသခင်အတွက် အစေခံမှုပေးခြင်းက သင်၏ ဂုဏ်သိက္ခာကို ထိခိုက်နစ်နာစေသလော။ သူ့အတွက် သင်၏ အစေခံမှုပေးခြင်းနှင့် ဘုရားသခင် ထိုက်တန်သည် မဟုတ်လော။ သို့ဆိုလျှင် သင့်အတွက် ဘုရားသခင်အား မည်သည့်အရာကို လုပ်ဆောင်စေခြင်းနှင့် သင် ထိုက်တန်သနည်း။ သင်သည် အဘယ်ကြောင့် ဤစကားများအပေါ် အလွန် ဆတ်ဆတ်ထိမခံဖြစ်ပြီး အတိုက်အခံဖြစ်နေရသနည်း။ ဖန်ဆင်းရှင်သည် လူသားများကြား အသက်ရှင်ကာ ဖောက်ပြန်ပျက်စီးသည့် လူသားတိုင်းကို၊ သူ့ကို ဆန့်ကျင်ကာ ငြင်းပယ်သည့် လူသားများကို အစေခံသည့် လူတစ်ဦးဖြစ်လာရန် မိမိကိုယ်ကို နှိမ့်ချခဲ့သည်။ သို့ဆိုလျှင် လူတို့သည် ဘုရားသခင်၏ စီမံခန့်ခွဲမှု အစီအစဉ်အတွက် အစေခံမှု အနည်းငယ်ကို အဘယ်ကြောင့် မပေးနိုင်ကြသနည်း။ ဤအရာကို လုပ်ဆောင်ခြင်းနှင့်ပတ်သက်၍ မည်သည့်အရာ မှားယွင်းသနည်း။ ထိုအရာနှင့်ပတ်သက်၍ မကောင်းသတင်း ကျော်စောသည့်အရာ တစ်စုံတစ်ခု ရှိသလော။ ထိုအရာနှင့်ပတ်သက်၍ ပြောမထွက်နိုင်သောအရာ တစ်စုံတစ်ခု ရှိသလော။ ဘုရားသခင်၏ နှိမ့်ချခြင်း၊ ပုန်းကွယ်မှုတို့နှင့် ယှဉ်ကြည့်သည့်အခါ၊ လူသားများသည် အစဉ်ထာဝရ စက်ဆုပ်ဖွယ်ဖြစ်ပြီး အကျည်းတန်ကြလိမ့်မည်ဖြစ်သည်။ ထိုသို့ ဖြစ်သည် မဟုတ်လော။

ယခုတွင် သမ္မာတရားကို လိုက်စားသည့် ဖောက်ပြန်ပျက်စီးသော လူများသည် “အစေခံသူ”အမည်နာမကို ကြားသည့်အခါ တဒင်္ဂမျှတာ စိတ်မကောင်းဖြစ်ကောင်းဖြစ်နိုင်သော်လည်း ဤအရာသည် ဘုရားသခင်ကို ကျိုးနွံနာခံခြင်းသို့ ရောက်ရှိရန် သမ္မာတရား လိုက်စားဖို့ ၎င်းတို့ကို လှုံ့ဆော်ပေးနိုင်သည့် တွန်းအားပေးသော အကြောင်းရင်းတစ်ခု ဖြစ်လာနိုင်ပေသည်။ ၎င်းတို့သည် ဘုရားသခင်က လူတို့ကို ပေးသည့် ဤအမည်နာမကို အလွန် ဆတ်ဆတ်ထိမခံ မဖြစ်ကြပေ။ သို့သော် ဤသည်မှာ အန္တိခရစ်များနှင့်ပတ်သက်၍မူ မမှန်ပေ။ ၎င်းတို့သည် လူတို့ကို ဘုရားသခင်ပေးသည့် အမည်များနှင့်ပတ်သက်၍ အမြဲ အလွန် အပြစ်မရှိအပြစ်ရှာကြပြီး ယင်းတို့ကို နှလုံးသွင်းကြလေသည်။ ဘုရားသခင်ပြောသည့် စကားရပ်တစ်ခုက ၎င်းတို့၏ အကျိုးစီးပွားများအပေါ် ထိပါးကာ ၎င်းတို့ကို ထိခိုက်စေဖို့က များစွာမလိုအပ်ပေ။ ပြီးလျှင် ဘုရားသခင် ပြောသည့် တစ်စုံတစ်ရာက ကောင်းချီးများ ရရှိဖို့ဖြစ်သော ၎င်းတို့၏ ရည်ရွယ်ချက်နှင့် လိုအင်ဆန္ဒတို့ကို ဆန့်ကျင်သည့်အခါ ထိုအရာက ၎င်းတို့၏ မိမိကိုယ်ကို တန်ဖိုးထားမှုအား ထိခိုက်လေသည်။ ၎င်းတို့၏ မိမိကိုယ်ကို တန်ဖိုးထားခြင်းနှင့် ဂုဏ်သိက္ခာတို့ ထိခိုက်သည့် တဒင်္ဂတွင် ၎င်းတို့က ဘုရားသခင်ကို ဝေဖန်၊ ငြင်းပယ်ပြီး သစ္စာဖောက်ကြလေသည်။ ဘုရားသခင်ကို ၎င်းတို့ စွန့်ခွာချင်ကြသည်၊ မိမိတို့၏ တာဝန်ကို ဆက်လက်ထမ်းဆောင်ရန် မလိုမလားဖြစ်သည့် တစ်ချိန်တည်းတွင်ပင် ဘုရားသခင်ကို မဖြောင့်မတ်ခြင်းအတွက်လည်းကောင်း၊ လူတို့နှင့်ပတ်သက်၍ စာနာမှုမရှိခြင်းအတွက်လည်းကောင်း ကျိန်ဆဲကြလေသည်။ လူအချို့က ဘုရားသခင်ကို နှစ်သက်သဘောကျစေဖို့ အလွန် ခက်ခဲကြောင်းနှင့် ၎င်းတို့ လုပ်ဆောင်သည့် မည်သည့်အရာမျှ မမှန်ကန်ကြောင်းပင် ပြောဆိုကြသည်။ ဤစကားများ၊ ခံစားချက်များနှင့် စိတ်သဘောထားများသည် အန္တိခရစ်များထံမှ လာသည်ချည်းသာ ဖြစ်သည်။ ဘုရားသခင်ကို ကျိုးနွံနာခံသည့် သဘောထားတစ်ခု လုံးဝ မရှိခြင်းအပြင် ၎င်းတို့က ဘုရားသခင် ပြောဆိုသည့် အမျိုးမျိုးသော အရာများနှင့် ပတ်သက်လာသည့်အခါလည်း ချစ်တီးခေါင်းသန်းရှာ လုပ်ကြပြီး ဘုရားသခင်၏ အမျိုးမျိုးသော တောင်းဆိုချက်များအပေါ် အလေးမထားကြသကဲ့သို့ စိတ်မဝင်မစားဖြစ်ကြသည်။ ၎င်းတို့သည် ဤ “အစေခံသူ” အမည်နာမကို စဉ်ဆက်မပြတ် အတိုက်အခံဖြစ်ကြပြီး ဘုရားသခင်၏ ရည်ရွယ်ချက်ကို သိနားလည်ဖို့ ရည်ရွယ်ချက်တစ်ခုတလေ ရှိရန် မဆိုထားနှင့်၊ ထိုအမည်နာမကို လက်ခံဖို့ သို့မဟုတ် ကျိုးနွံနာခံဖို့ မည်သည့်ရည်ရွယ်ချက်မျှ မရှိကြပေ။ ၎င်းတို့ လုပ်ဆောင်သမျှမှာ ဤသတ်မှတ်ချက်နှင့် ပင်ကိုလက္ခဏာ၊ ဤအဆင့်အတန်းနှင့် “အစေခံသူ”နှင့်ဆိုင်သည့် ရာထူးတို့ကို ဖယ်ရှားဖို့ တစိုက်မတ်မတ် ကြိုးစားခြင်းဖြစ်ပြီး ဘုရားသခင်၏ ရည်ရွယ်ချက်ကို အထမြောက်အောင် ဆောင်ရွက်ရန်အလို့ငှာ ဘုရားသခင်နှင့် မည်သို့ ပူးပေါင်းဆောင်ရွက်ရမည် သို့မဟုတ် စိတ်သဘောထားဆိုင်ရာ ပြောင်းလဲမှုကို မည်သို့ စွမ်းဆောင်ရရှိရမည်၊ သမ္မာတရား လက်တွေ့ကျမှုထဲသို့ မည်သို့ ဝင်ရောက်ပြီး ဘုရားသခင်ကို ကျိုးနွံနာခံရမည်ဟူသည်တို့ကို အနည်းငယ်မျှ ၎င်းတို့ မရှာဖွေကြပေ။ ဤအပြုသဘောဆောင်သည့် အရာများကို ၎င်းတို့ လုံးဝ မလိုက်စားကြသကဲ့သို့ အစေခံသူများအဖြစ် ၎င်းတို့ ဖော်ထုတ်ခံရသည့်အခါတွင်ပင် ၎င်းတို့ ခံစားရသည့် မခံမရပ်နိုင်ဖြစ်ခြင်းနှင့် တဇောက်ကန်းဖြစ်ခြင်းတို့ တစ်ပြိုင်နက်တည်း ပွင့်ထွက်လာလေသည်။ ဤအရာသည် မည်မျှ ပြင်းထန်နိုင်သနည်း။ အချို့သော အန္တိခရစ်များသည် “ဘုရားသခင်က မဖြောင့်မတ်ပါ။ မဖြောင့်မတ်မည့်အတူတူ ဤဘုရားမျိုးကို ကျွန်ုပ်လည်း ကိုးကွယ်မည် မဟုတ်ပါ”ဟု ဆိုလျက် ဘုရားသခင်ကို အများပြည်သူ နေရာများတွင် တိတ်တဆိတ် ကျိန်ဆဲနေစဉ် မမြင်ကွယ်ရာတွင် သူ့ကို ကျယ်လောင်စွာ ကျိန်ဆဲကြလေသည်။ ၎င်းတို့သည် ဘုရားသခင်ကို ပွင့်ပွင့်လင်းလင်း စိန်ခေါ်ကာ ဆန့်ကျင်ကြသည်။ ဤ “အစေခံသူ”ဟူသည့် စကားလုံးသက်သက်က ဘုရားသခင်ကို ဆန့်ကျင်ပြီး သမ္မာတရားကို အလွန်အမင်း မနှစ်မြို့သည့် အန္တိခရစ်များ၏ အနှစ်သာရကို ထုတ်ဖော်လေသည်။ ၎င်းတို့၏ ကောက်ကျစ်ဆိုးယုတ်သော သဘောသဘာဝများက “အစေခံသူ”ဟူသည့် စကားလုံးရှေ့တွင် လုံးလုံးလျားလျား ဖော်ထုတ်ခြင်းခံရကာ လုံးဝ ဖွင့်ချခြင်းခံရလေသည်။ အတိအကျအားဖြင့် မည်သည့်အရာက ဖွင့်ချခြင်းခံရသနည်း။ ၎င်းတို့သည် ဘုရားသခင်ကို ယုံကြည်ကြသည်မှာ ကိုယ်တော်၏ ကယ်တင်ခြင်းကို လက်ခံရန် သို့မဟုတ် သမ္မာတရားကို လက်ခံရန်အတွက် မဟုတ်ပေ။ ဘုရားသခင်သည် သမ္မာတရားဖြစ်သောကြောင့် သို့မဟုတ် ဘုရားသခင်သည် အရာခပ်သိမ်းအပေါ် အချုပ်အခြာအာဏာပိုင် ဖြစ်တော်မူသောကြောင့်လည်း ယုံကြည်ကြခြင်း မဟုတ်ပေ။ ထိုသို့မဟုတ်ဘဲ ၎င်းတို့သည် ကိုယ်တော်ထံမှ တစ်စုံတစ်ရာကို အလိုရှိသောကြောင့် ဘုရားသခင်ကို ယုံကြည်ကြခြင်း ဖြစ်၏။ ၎င်းတို့သည် မိမိတို့၏ ကိုယ်ပိုင် ရည်မှန်းချက်များနှင့် လိုအင်ဆန္ဒများအတွက် ဘုရားသခင်၏ အိမ်တော်သို့ လာရောက်ခြင်းကို ခံယူကြ၏။ မိမိတို့ကိုယ်ပိုင် နည်းလမ်း၊ အားထုတ်မှုများ၊ အလုပ်ကြိုးစားမှုနှင့် ရုန်းကန်မှုများမှတစ်ဆင့် လူအုပ်မှ ထင်ပေါ်ဖို့ရန်နှင့် ကောင်းချီးများ ရရှိဖို့ အချည်းနှီး ကြိုးပမ်းကြသည် သို့မဟုတ် ပိုကောင်းသည်မှာ ၎င်းတို့၏ နောင်ဘဝတွင် သာ၍ ကြီးမားသော ဆုလာဘ်တစ်ခုကိုပင် ရကောင်းရရှိနိုင်ဖို့အတွက် အချည်းနှီး ကြိုးပမ်းကြလေသည်။ ထို့ကြောင့် ၎င်းတို့၏ အမြင်တွင် “အစေခံသူ”ဟူသည့် စကားလုံးသည် အရှက်ရစေသော တစ်စုံတစ်ခု ဖြစ်ပြီး နိမ့်ကျသော ဝေါဟာရ၊ ၎င်းတို့ လုံးဝ လက်မခံနိုင်သည့် တစ်စုံတစ်ရာ အစဉ်ထာဝရ ဖြစ်ပေသည်။ အချို့သော ညီအစ်ကို မောင်နှမများက “ဘုရားသခင်အတွက် အစေခံမှု ပေးခြင်းသည် ငါတို့၏ ကောင်းချီးမင်္ဂလာဖြစ်သည်။ ထိုအရာသည် ကောင်းမြတ်သည့်အရာတစ်ခု၊ ဂုဏ်ယူဖွယ်ကောင်းသည့် အရာတစ်ခုဖြစ်သည်”ဟု တွေးကြသည်။ သို့သော် အန္တိခရစ်များက ဤအချက်ကို လုံးဝ လက်မခံကြသကဲ့သို့ “ဘုရားအတွက် အစေခံမှုပေးခြင်းသည် ကျွန်ုပ်တို့၏ ကောင်းချီးမင်္ဂလာလော။ ယင်းမှာ ပြောရမည့် မည်သည့်အရာမျိုး ဖြစ်သနည်း။ အဓိပ္ပာယ်မဲ့သည့် စကားများပါတကား။ ယင်းကို လုပ်ဆောင်ရာတွင် ကောင်းချီးမင်္ဂလာမှာ အဘယ်မှာရှိသနည်း။ ပျော်ရွှင်မှုမှာ အဘယ်မှာနည်း။ ဘုရားအတွက် အစေခံမှု ပေးခြင်းအားဖြင့် မည်သည့်အရာကို ရရှိနိုင်သနည်း။ အစေခံမှုပေးခြင်းမှ ငွေ၊ ရွှေ သို့မဟုတ် ရတနာကို သင် ရရှိနိုင်သလော။ သို့မဟုတ် အိမ်တစ်အိမ်နှင့် ကားတစ်စီး သင် ရနိုင်သလော။ အစေခံမှု ပေးသူတိုင်း ဖယ်ရှားရှင်းလင်းခြင်း ခံရလိမ့်မည်ဖြစ်သည်။ လူကောင်းများဖြစ်သည့် အစေခံသူတစ်ဦးတလေ ရှိသလော။ အစေခံမှုပေးသည့် မည်သူကမျှ မည်သည့်အရာကိုမျှ လုံးဝ ရရှိလိမ့်မည် မဟုတ်ပါ”ဟု ပြောကြလေသည်။ ဘုရားသခင်အတွက် “အစေခံမှုပေးခြင်းသည် လူသားမျိုးနွယ်အပေါ် ကောင်းချီးမင်္ဂလာတစ်ပါး ဖြစ်သည်”ဟူသည့် ညီအစ်ကို မောင်နှမများ မိတ်သဟာယပြုခဲ့သော အချက်ကို ၎င်းတို့ လက်မခံကြသကဲ့သို့ ထိုအရာအပေါ် အတိုက်အခံဖြစ်ကာ စက်ဆုပ်မှု ခံစားကြလေသည်။ အခြားအရာတစ်ခုတလေကို ၎င်းတို့ နားထောင်ရန် လိုလားကြမည် ဖြစ်သည်။

အန္တိခရစ်များသည် လောကတွင် မည်သည့်အရာရှိမဆိုအတွက် သို့မဟုတ် ရာထူးနှင့် သိက္ခာရှိသည့် မည်သူ့မဆိုအတွက် မိမိတို့ကိုယ်ကို အသုံးခံနိုင်ကြသည်၊ အစေခံပြီး အဖျော်ယမကာများကို လောင်းငှဲ့ပေးနိုင်ကြကာ ဤလူများအတွက် အစေခံမှု ပေးခြင်းကိုပင် လက်ခံကြလိမ့်မည်ဖြစ်ပြီး ထိုအရာကို ဝမ်းသာအားရ လုပ်ဆောင်ပေးကြလိမ့်မည်။ ဘုရားသခင်အတွက် အစေခံမှု ပေးဖို့ ၎င်းတို့ လာကြသည့်အခါတွင်သာ ၎င်းတို့သည် မလိုမလားဖြစ်ပြီး အင်တင်တင် ဖြစ်လာကြသည်၊ မကျေမနပ်ပြောခြင်းများ၊ အတိုက်အခံဖြစ်ခြင်း၊ ခံစားချက်များဖြင့် ပြည့်လာကြလေသည်။ ဤလူများသည် မည်သည့် သတ္တဝါမျိုး ဖြစ်ကြသနည်း။ ဤသည်တို့မှာ ဘုရားသခင်၏ နောက်လိုက်တစ်ဦး ရှိသင့်သော သရုပ်သကန်များ ဖြစ်သလော။ ဤသည်တို့မှာ သိသာထင်ရှားစွာပင် အန္တိခရစ်များ၏ အနှစ်သာရနှင့်ဆိုင်သည့် သရုပ်သကန်များဖြစ်သည်။ အန္တိခရစ်တစ်ဦးသည် မြို့တော်ဝန်၊ ပြည်နယ်အုပ်ချုပ်ရေးမှူး သို့မဟုတ် ဂုဏ်သရေရှိသော မည်သည့်နိုင်ငံရေးသမားကိုမဆို အစေခံဖို့ လောကထဲသို့ ဝင်ရောက်ရမည်ဆိုလျှင် ၎င်းတို့က ဤအရာသည် မိမိတို့၏ ဘိုးဘေးများကို ဂုဏ်အသရေ ဆောင်ကြဉ်းပေးပြီး မိမိတို့ မိသားစုကို ဂုဏ်ယူစေသည့် အရာတစ်ခုဖြစ်သည်ဟု တွေးထင်ကြလေသည်။ ၎င်းတို့ အလွန့်အလွန် ပျော်ရွှင်ကြမည်၊ အရူးအမူး ဝမ်းသာကြမည်ဖြစ်သည်။ ၎င်းတို့၏ အလုပ်က မည်သည့်အရာဖြစ်သည်ကို တစ်ဦးတလေက မေးလျှင် “ကျွန်ုပ်သည် မြို့တော်ဝန်ကို အစေခံသည်။ မြို့တော်ဝန်၏ ရင်းနှီးသော အခြွေအရံ၊ သူ၏ ကိုယ်ရံတော်ဖြစ်သည်”ဟု ပြောကြပေမည်။ သို့မဟုတ် ၎င်းတို့က “သမ္မတ၏ နေ့စဉ်လိုအပ်ချက်များကို ကျွန်ုပ် တာဝန်ယူရသည်”ဟု ပြောကြပေမည်။ ဤအရာကို ၎င်းတို့က အလွန်ဂုဏ်ယူစွာ ပြောဆိုကြပေမည်။ ဤသည်မှာ အဆင့်မြင့် အလုပ်တစ်ခု ဖြစ်သည်ဟူ၍လည်းကောင်း၊ ၎င်းတို့၏ မိသားစုတစ်စုလုံးက ထိုအလုပ်နှင့်ဆိုင်သည့် ဂုဏ်အသရေကို မျှဝေခံစားကြမည်ဟူ၍လည်းကောင်း တွေးထင်ကြလေသည်။ ၎င်းတို့သည် ညဘက်တွင် အိပ်မက်မက်ပြီး ပျော်ရွှင်စွာနှင့် နိုးထလာကြမည်ဖြစ်ကာ မည်သည့်နေရာသို့ သွားသည်ဖြစ်စေ ၎င်းတို့လုပ်ဆောင်ခဲ့သည့်အရာကို ကွယ်ဝှက်ထားကြမည် မဟုတ်။ ယင်းမှာ အဘယ်ကြောင့်နည်း။ ၎င်းတို့သည် မိမိတို့၏ အလုပ်ကို ရှက်ဖွယ်သောအရာအဖြစ် မြင်ကြမည် မဟုတ်ပေ။ ထိုအလုပ်က ဂုဏ်ယူဖွယ်ဖြစ်သည်၊ ၎င်းတို့ကို အခြားသူများထက် သာလွန်စေသည့် အလုပ်တစ်ခု၊ ၎င်းတို့ကို ဂုဏ်ရောင်ဂုဏ်ဝါ တောက်ပစေသည့် အလုပ်တစ်ခုဖြစ်သည်ဟု ၎င်းတို့က ခံစားကြသည်။ သို့သော် ဤသို့သော တစ်စုံတစ်ဦးက ဘုရားသခင်ကို ယုံကြည်လာပြီးနောက်တွင် သူ့အတွက် အစေခံမှုပေးရန် စေခိုင်းခြင်းခံရလျှင် ထိုအရာကို လုပ်ဆောင်ဖို့ မလိုမလား ဖြစ်နေတတ်သည်။ ဘုရားသခင်နှင့်ပတ်သက်၍ ၎င်းတို့သည် အတိုက်အခံဖြစ်ခြင်းကို ခံစားရပြီး ညည်းပင်ညည်းညူကြကာ ဘုရားသခင်ကို ကျိန်ဆဲကြသည့်အပြင် ဘုရားသခင်ကို သစ္စာဖောက်နိုင်ကာ ငြင်းလည်းငြင်းပယ်နိုင်ကြလေသည်။ ဤအရာနှစ်ခုကို နှိုင်းယှဉ်ကြည့်သည့်အခါ အန္တိခရစ်များက အန္တိခရစ်များဖြစ်ကြောင်း၊ ၎င်းတို့က စာတန်၏ ဂိုဏ်းနှင့် သက်ဆိုင်ကြောင်းကို ငါတို့ မြင်နိုင်သည်။ ၎င်းတို့က စာတန်ကို မည်သို့ ပြုစုသည်ဖြစ်စေ၊ ပြီးလျှင် ထိုအလုပ်က မည်မျှ ညစ်ပတ်သည်ဖြစ်စေ၊ ပင်ပန်းနွမ်းနယ်စရာဖြစ်သည်ဖြစ်စေ သို့မဟုတ် အရှက်ရစရာဖြစ်သည်ဖြစ်စေ၊ ၎င်းတို့က ထိုအလုပ်ကို ဂုဏ်တစ်ခုအဖြစ် ယူဆကြသည်။ သို့သော် ဘုရားသခင်အတွက် သူ၏ အိမ်တော်တွင် အမှုအရာများကို လုပ်ဆောင်နေချိန်တွင် ၎င်းတို့ လုပ်ဆောင်သည့် အရာများက မည်မျှ အဓိပ္ပာယ်ရှိသည်ဖြစ်စေ၊ တန်ဖိုးရှိသည်ဖြစ်စေ၊ မြင့်မြတ်သည်ဖြစ်စေ သို့မဟုတ် ထိုအရာများကို လုပ်ဆောင်ခြင်းအားဖြင့် ၎င်းတို့ မည်မျှ ချီးမြှောက်ခံရသည်ဖြစ်စေ၊ ဤအရာများကို စကားထဲထည့်မပြောထိုက်သည့် အရာအဖြစ် အမြဲ ယူဆကြသည်။ ထိုအရာက မည်သည့် ကြီးမားသည့် ကောင်းချီးမင်္ဂလာတစ်ခု ဖြစ်သည်ဖြစ်စေ၊ ဘုရားသခင်နှင့် ဘုရားသခင်၏ အမှုတော်အတွက် အစေခံမှုပေးခြင်းက မည်မျှ ဂုဏ်ယူဖွယ်ဖြစ်သည်ဖြစ်စေ၊ ပြီးလျှင် ထိုအရာက လူသားမျိုးနွယ်အတွက် အဘယ်တန်ဖိုးရှိသည့် အခွင့်အရေးတစ်ခု ဖြစ်သည်ဖြစ်စေ၊ ထိုအရာနှင့်ပတ်သက်၍ ၎င်းတို့ ဝမ်းကိုမသာနိုင်ကြပေ။ ဤသည်မှာ အဘယ်ကြောင့်နည်း။ အကြောင်းရင်းတစ်ခုသာ ရှိ၏။ အန္တိခရစ်များသည် စာတန်၏ဂိုဏ်းနှင့် သက်ဆိုင်ကြသည်။ ၎င်းတို့သည် စာတန်နှင့်သက်ဆိုင်ကြပြီး ဘုရားသခင်ကို ပင်ကိုအားဖြင့် ဆန့်ကျင်လိုကြသည့် အသက်ရှင်နေသော စာတန်များ ဖြစ်သည်။ ဘုရားသခင်ကို အစေခံကာ ဘုရားသခင်အတွက် အစေခံမှုပေးရန် စေခိုင်းခြင်းခံရလျှင် ထိုအရာနှင့်ပတ်သက်၍ ၎င်းတို့ ဝမ်းကိုမသာနိုင်ကြပေ။ ဘုရားအိမ်တော်က လူတို့နှင့်အတူ သမ္မာတရားကို မည်မျှမိတ်သဟာယပြုသည်ဖြစ်စေ၊ “အစေခံသူ” အမည်နာမနှင့်စပ်လျဉ်း၍ ဘုရားသခင်၏ ရည်ရွယ်ချက်ကို လူတို့အား နားလည်စေရန် မည်သို့ ကြိုးစားသည်ဖြစ်စေ၊ အန္တိခရစ်များက ဖန်ဆင်းရှင်အတွက် ဖန်ဆင်းခံက အစေခံမှုပေးခြင်းသည် ဂုဏ်ယူဖွယ် ဖြစ်သည့်၊ တန်ဖိုးရှိပြီး အဓိပ္ပာယ်ရှိသည့် အရာတစ်ခုဖြစ်ကြောင်း အမှန်တရား သို့မဟုတ် သမ္မာတရားကို လက်ခံရန် မဆိုထားနှင့်၊ ထိုအရာကို ဘုရားသခင်ထံမှ လက်မခံနိုင်ကြ သို့မဟုတ် ထိုအရာနှင့် ဆက်စပ်သည့် မည်သည့် သမ္မာတရားကိုမျှ လက်မခံနိုင်ကြပေ။ ဤသည်မှာ “အစေခံသူ” အမည်နာမအပေါ် အန္တိခရစ်များ ထားရှိသည့် သဘောထားဖြစ်သည်။ ဤအမည်နာမနှင့် ရင်ဆိုင်ရပြီး လူတို့က ဘုရားသခင်အတွက် အစေခံမှုပေးခြင်းနှင့်ဆိုင်သည့် အမှန်တရားနှင့် ရင်ဆိုင်ရသည့်အခါ အန္တိခရစ်များ လုပ်ဆောင်ဖူးသမျှမှာ အမှန်တရားကို လက်ခံခြင်း၊ ဘုရားသခင်ထံမှ ဤ“အစေခံသူ” အမည်နာမကို ခံယူခြင်းနှင့် ထို့နောက်တွင် သမ္မာတရားကို လိုက်စားခြင်း၊ ဘုရားနှုတ်ကပတ်တော်များကို နားထောင်ခြင်းနှင့် ဘုရားသခင်ကို ကျိုးနွံနာခံကာ ကြောက်ရွံ့ခြင်းအစား ဤအမည်နာမကို ဖယ်ရှားပြီး ဤအမှန်တရားကို ရှောင်လွှဲဖို့ ကြိုးပမ်းခြင်း ဖြစ်သည်။ “အစေခံသူ”အမည်နာမအပေါ် အန္တိခရစ်များ ပြသသည့် သရုပ်သကန်များမှ အကဲဖြတ်သည့်အခါ အန္တိခရစ်များသည် စာတန်၏အနွယ်ဝင် ဖြစ်သည်၊ ၎င်းတို့သည် စာတန်၏ ရန်လိုသော အင်အားစုများနှင့် သက်ဆိုင်ကြပြီး ဘုရားသခင်၊ သမ္မာတရားနှင့် အပြုသဘောဆောင်သည့် အရာများအားလုံးကို ဆန့်ကျင်လိုကြသည်ဟု ဆိုရပေမည်။

“အစေခံသူ”အမည်နာမအပေါ် အန္တိခရစ်များ ထားရှိသည့် သဘောထားသည် လက်မခံခြင်း၊ အတိုက်အခံလုပ်ခြင်း၊ စက်ဆုပ်ခြင်းနှင့် အလွန်မုန်းတီးခြင်းတို့နှင့်ဆိုင်သည့် သဘောထားတစ်ခု ဖြစ်သည်။ ဤအမည်နာမက မည်သူ့ထံမှ လာသည်ဖြစ်စေ၊ အစေခံသူတစ်ဦး ဖြစ်ခြင်းက အောက်တန်းကျကြောင်း၊ မည်သူ့အတွက် ၎င်းတို့ အစေခံမှုပေးနေသည်ဖြစ်စေ ထိုအမည်နာမက အမြဲ အောက်တန်းကျကြောင်းကို ယုံကြည်လျက် ထိုအမည်နာမအပေါ် ၎င်းတို့သည် စဉ်ဆက်မပြတ် အတိုက်အခံဖြစ်ခြင်းကို ခံစားကြပြီး လက်မခံကြပေ။ “အစေခံသူ”သည် လူ၏ အနှစ်သာရအပေါ် အခြေခံ၍ ဘုရားသခင်က လူကို ပေးသည့် သတ်မှတ်ချက်တစ်ခု မဟုတ်ဘဲ လူ၏ ပင်ကိုလက္ခဏာနှင့် တန်ဖိုးကို စိန်ခေါ်ခြင်းနှင့် မထီမဲ့မြင်ပြုခြင်းသာ ဖြစ်သည်ဟု ထင်မှတ်ကြ၏။ ဤသည်မှာ “အစေခံသူ”အမည်နာမနှင့်ပတ်သက်၍ အန္တိခရစ်များတွင်ရှိသည့် အဓိကအမြင် ဖြစ်သည်။ ဘုရားနှုတ်ကပတ်တော်များအပေါ် အန္တိခရစ်များ၏ သဘောထားမှကြည့်လျှင် ၎င်းတို့က ဘုရားနှုတ်ကပတ်တော်များကို စံသတ်မှတ်ချက်များအဖြစ် သို့မဟုတ် သမ္မာတရားအဖြစ် သဘောထားကြရမည့်အစား ၎င်းတို့အနေဖြင့် စေ့စေ့ကြည့်ရှုစစ်ဆေးကာ စိစစ်ရမည့် အရာများအဖြစ် သဘောထားကြသည်ကို ငါတို့ မြင်နိုင်သည်။ ဆိုလိုသည်မှာ ၎င်းတို့သည် သမ္မာတရားကို သဘောပေါက်နားလည်ခြင်း သို့မဟုတ် ဘုရားသခင်က ဖန်ဆင်းရှင်ဖြစ်သည်ဟူသည်ကို လက်ခံခြင်းနှင့်ဆိုင်သည့် အကြောင်းပြချက်အရ ဘုရားနှုတ်ကပတ်တော်များကို လက်ခံရမည့်အစား စေ့စေ့ကြည့်ရှုစစ်ဆေးခြင်း၊ အတိုက်အခံဖြစ်မှုကို ခံစားခြင်းနှင့် ဆန့်ကျင်ဘက်တွင် ရပ်တည်ခြင်းတို့နှင့်ဆိုင်သည့် အကြောင်းပြချက်အရ ဘုရားနှုတ်ကပတ်တော်များကို ချဥ်းကပ်ကြလေသည်။ ၎င်းတို့အတွက်မှာမူ ဘုရားသခင်ပြောသည့် စကားလုံးတိုင်းနှင့် မြွက်ဆိုသော မိန့်မြွက်ချက်တိုင်းသည် စေ့စေ့ကြည့်ရှုစစ်ဆေးရမည့် အရာတစ်ခုဖြစ်ပြီး “အစေခံသူ” အမည်နာမမှာ ခြွင်းချက်မဟုတ်ပေ။ ၎င်းတို့သည် “အစေခံသူ”ဟူသည့် စကားလုံးကို စေ့စေ့စပ်စပ် ကြည့်ရှုစစ်ဆေးခြင်းနှင့် တွေးဆခြင်းတွင် အားထုတ်ကြပြီး ဘုရားနှုတ်ကပတ်တော်များ၌ ဘုရားသခင်သည် အစေခံသူများကို ကောင်းမြတ်သည့်သူအဖြစ် သဘောမထားဘဲ ထို့ထက် အောက်တန်းကျသောသူ၊ နိမ့်ကျသောသူ၊ တန်ဖိုးမဲ့သောသူ အဖြစ်လည်းကောင်း၊ ဘုရားသခင် မချစ်သည့် လူများအဖြစ်လည်းကောင်း၊ ဘုရားသခင် အလွန်မုန်းတီးစက်ဆုပ်သည့် လူများအဖြစ်လည်းကောင်း သဘောထားသည်ဟု ၎င်းတို့ မြင်ကြသည်။ ဤသည်မှာ “အစေခံသူ” အမည်နာမအပေါ် ဘုရားသခင်၏ သဘောထားဖြစ်သော်လည်း ထိုအတွက် ဆက်စပ်အကြောင်းအရာတစ်ခုရှိပြီး ဘုရားသခင်က ထိုသို့သော သဘောထားတစ်ခုရှိရခြင်းအတွက် အကြောင်းရင်းတစ်ခု ရှိပေသည်။ ထိုအရာသည် လူ၏ အနှစ်သာရအပေါ် အခြေခံပေသည်။ ၎င်းတို့ မမြင်သေးသည့် နောက်ထပ် အမှန်တရားတစ်ခုလည်း ရှိ၏။ ဘုရားသခင်က ဖောက်ပြန်ပျက်စီးသော လူသားမျိုးနွယ်ကို မည်မျှ အလွန်စက်ဆုပ်ကာ မုန်းတီးသည်ဖြစ်စေ သူသည် လူသားမျိုးနွယ်ကို ကယ်တင်ခြင်းအပေါ် လုံးဝ လက်မလျှော့ခဲ့သကဲ့သို့ လူသားမျိုးနွယ်ကို ကယ်တင်ဖို့ဖြစ်သော သူ၏ စီမံခန့်ခွဲမှု အစီအစဉ်နှင့်ဆိုင်သည့် အလုပ်ကို မရပ်တန့်ခဲ့ပေ။ အန္တိခရစ်များက ဤအမှန်တရားကို မယုံကြည်ကြသကဲ့သို့ အသိအမှတ်မပြု သို့မဟုတ် မမြင်ကြပေ။ ၎င်းတို့သည် ဘုရားသခင်က လူအမျိုးမျိုးတို့၏ အဆုံးသတ်များနှင့်ပတ်သက်၍လည်းကောင်း၊ အထူးသဖြင့် “အစေခံသူ”အမည်နာမနှင့် စပ်လျဉ်း၍လည်းကောင်း ပြောရန်ရှိသည့်အရာ အပေါ်ကိုသာ အစွဲကြီးနေကြသည်။ ၎င်းတို့တွင် အလွန့်အလွန် ဆတ်ဆတ်ထိမခံသော သဘောထားတစ်ခု ရှိကြလေသည်။ ၎င်းတို့သည် “အစေခံသူ”အမည်နာမကို ဆင်မြန်းလျက် ဘုရားသခင်အတွက် အစေခံမှုပေးရန် မဆိုထားနှင့်၊ အစေခံသူများ မဖြစ်ချင်ကြသကဲ့သို့ အစေခံသူများအဖြစ် ဘုရားသခင်၏ သတ်မှတ်ခြင်းကို မခံလိုကြပေ။ ထို့ကြောင့် အန္တိခရစ်များက ဘုရားအိမ်တော်သို့ ရောက်လာကြသည့်အခါ ၎င်းတို့ကိုယ်တိုင်က အစေခံသူများ ဟုတ်မဟုတ်ဟူသည်ကို မေးမြန်းရင်း မတူကွဲပြားသော အသိုင်းအဝိုင်းများစွာတွင်လည်းကောင်း၊ ဘုရားနှုတ်ကပတ်တော်များနှင့် ၎င်းတို့နှင့်ပတ်သက်၍ လူတို့ ပြောသည့်အရာတို့မှလည်းကောင်း စုံစမ်းမှုများ ပြုလုပ်ကြသည်။ ၎င်းတို့က ရိုးသားသည့် စကားများကို ကြားချင်ကြပြီး ထိုကိစ္စ၏ အမှန်တရားကို သိချင်ကြသည်။ ၎င်းတို့သည် အစေခံသူများ ဟုတ်သလော၊ သို့မဟုတ် မဟုတ်သလော။ ဟုတ်လျှင် ၎င်းတို့ ချက်ချင်းပင် နှောင့်နှေးခြင်းမရှိဘဲ ထွက်သွားကြသည်။ ဘုရားသခင်အတွက်ဖြစ်စေ၊ ဘုရားအိမ်တော်အတွက်ဖြစ်စေ ၎င်းတို့ အစေခံမှု မပေးကြပေ။ ၎င်းတို့တွင် “အစေခံသူ”အမည်နာမအပေါ် ထိုသို့သော ပြင်းထန်သည့် တုံ့ပြန်ချက်တစ်ခု ရှိကြပြီး အန္တိခရစ်များနှင့်ပတ်သက်သရွေ့ ပင်ကိုလက္ခဏာ၊ ရာထူး၊ အလားအလာများ၊ ကံကြမ္မာနှင့် ခရီးပန်းတိုင်တို့သည် အမြဲတစေ လိုက်စားရမည့်အရာများဖြစ်ပြီး လုံးဝ မစွန့်ပစ်ရသည့် အကျိုးစီးပွားများဖြစ်သည်မှာ သိသာထင်ရှားလာလေသည်။ အန္တိခရစ်များအတွက်မှာမူ အစေခံသူများသည် ဘုရားသခင် သတ်မှတ်ထားသည့်အတိုင်း လူသားမျိုးနွယ်ထဲ၌ အနိမ့်ဆုံး အဆင့်တွင်ရှိသည်။ သင် မည်သည့်အရာကို ပြောသည်ဖြစ်စေ၊ ဤအမှန်တရားနှင့် ဤအမည်နာမကို လူမည်မျှက လက်ခံသည်ဖြစ်စေ အန္တိခရစ်များက ထိုအရာကို လုံးဝ လက်ခံကြလိမ့်မည် မဟုတ်။ အလုပ်ကို လုပ်ဆောင်နေချိန်တွင် အခြားသူတို့က ၎င်းတို့အတွက် အစေခံမှုပေးရန်၊ ၎င်းတို့ စကားကို နားထောင်ရန်၊ ၎င်းတို့ကို နာခံကာ ၎င်းတို့ကို ဗဟိုပြုရန်သာ တောင်းဆိုကြပြီး မိမိတို့ကိုယ်တိုင် အခြားသူတို့နှင့်အတူ ပူးပေါင်းဆောင်ရွက်ရန် သို့မဟုတ် အမှုအရာများကို ဆွေးနွေးရန် သို့မဟုတ် အခြားသူတို့၏ အယူအဆများကို မေးမြန်းရန်၊ ဘုရားသခင်၏ ရည်ရွယ်ချက်များကို ရှာဖွေရန် သို့မဟုတ် သမ္မာတရား စည်းမျဉ်းများကို ရှာဖွေရန် လုံးဝ သတ်မှတ်ခြင်းမရှိကြပေ။ ၎င်းတို့က “ငါသည် အမှုအရာများကို လုပ်ဆောင်ချိန်တွင် အခြားသူတို့နှင့်အတူ ပူးပေါင်းဆောင်ရွက်ပြီး အမှုအရာများကို ဆွေးနွေးကာ သမ္မာတရား စည်းမျဉ်းများကို ရှာဖွေရမည်ဆိုလျှင် မိမိကိုယ်ကို ဂုဏ်ငယ်စေမည်ဖြစ်ပြီး ငါ၏ လုပ်ပိုင်ခွင့် ဆုံးရှုံးခြင်း ဖြစ်မည်ဖြစ်ကာ ယင်းသည် အစေခံမှု ပေးခြင်း ဖြစ်မည် မဟုတ်လော။ အခြားသူတို့က ထင်ပေါ်အောင် လုပ်နေကြစဉ်တွင် ငါသည် နောက်ကွယ်၌ အလုပ်ကို အားသွန်ခွန်စိုက် လုပ်နေခြင်းဖြစ်မည် မဟုတ်လော။ ငါသည် အခြားသူများကို ပြုစုကာ အစေခံနေခြင်း ဖြစ်မည် မဟုတ်လော”ဟု တွေးကြလေသည်။ ဤသည်မှာ ၎င်းတို့ လုံးဝ မလုပ်ဆောင်ချင်သည့် အရာတစ်ခု ဖြစ်သည်။ ၎င်တို့သည် အခြားသူတို့အား ၎င်းတို့ကို ဂရုစိုက်ရန်၊ ၎င်းတို့ကို အရှုံးပေးအပ်နှံရန်၊ ၎င်းတို့ကို နားထောင်ရန်၊ ၎င်းတို့ကို အသိအမှတ်ပြုရန်၊ ၎င်းတို့ကို အလွန်ချီးမွမ်းရန်၊ အရာခပ်သိမ်း၌ ၎င်းတို့ကို အကောင်းမြင်ခံရအောင် လုပ်ပေးရန်၊ ၎င်းတို့ကို နေရာပေးရန်၊ ၎င်းတို့ကို အစေခံရန်နှင့် ၎င်းတို့အတွက် အလုပ်လုပ်ပေးရန်သာ တောင်းဆိုကြပြီး ၎င်းတို့ လုပ်ဆောင်ပြီးသည့်အရာနှင့်အညီ သင့်တင့်လျောက်ပတ်သော ဆုလာဘ်များနှင့် သင့်တော်သော သရဖူတစ်ခုကို ပေးရန်ပင် ဘုရားသခင်ကို တောင်းဆိုကြသည်။ လူသားမျိုးနွယ်၏ ကယ်တင်ခြင်းအတွက် ဘုရားသခင်က မည်မျှ ကြီးမားသည့် အဖိုးအခတစ်ခု ပေးပြီးဖြစ်သည်ဆိုသည်နှင့် သူ မည်မျှ ဆင်းရဲဒုက္ခခံစားပြီးဖြစ်သည်၊ သူ့ကိုယ်သူ မည်မျှ နှိမ့်ချပြီးဖြစ်သည်ဆိုသည်နှင့် လူသားမျိုးနွယ်အတွက် သူ မည်မျှ ထောက်ပံ့ပြီးဖြစ်သည်ဆိုသည်တို့ကို တစ်ဦးတလေက ဖော်ပြသည့်အခါတွင်ပင် အန္တိခရစ်များက ဤစကားများကို ကြားပြီး ဤအမှန်တရားများကို မြင်သည့်အခါ ၎င်းတို့သည် စိတ်ဝင်စားခြင်း မရှိကြဘဲ ယင်းတို့ကို ဖြစ်ရိုးဖြစ်စဉ်ဟုသာ သဘောထားကြ၏။ ထိုသို့သော အရာများကို အန္တိခရစ်များက မည်သို့ အနက်ပြန်ကြသနည်း။ ၎င်းတို့က “ဘုရားသခင်သည် လူအတွက် အရာရာကို လုပ်ဆောင်ပေးရမည်ဖြစ်ပြီး လူအပေါ် အကောင်းဆုံးကို ပေးသနားရမည်၊ လူအပေါ် ကောင်းချီးမင်္ဂလာများနှင့် ကျေးဇူးတော်ကို ပေးသနားရမည်ဖြစ်ပြီး ငြိမ်သက်ခြင်းနှင့် ဝမ်းမြောက်ခြင်းကို ပေးသနားရမည်ဖြစ်သည်။ ဤအရာအားလုံးကို လူအပေါ် သူ ရည်စူးပေးအပ်ရမည်။ ထိုအရာသည် သူ၏ ဝတ္တရားဖြစ်သည်။ ပြီးလျှင် လူတို့က ဘုရားအတွက် အမှုအရာများကို စွန့်လွှတ်သည့်အခါ၊ မိမိတို့ကိုယ်ကို အသုံးခံပြီး အဖိုးအခပေးသည့်အခါ၊ ဘုရားအတွက် အရာရာကို ၎င်းတို့ ပူဇော်ပေးအပ်သည့်အခါ သူတို့သည် ဘုရားထံမှ ဆုလာဘ်များကို ရရှိသင့်ပြီး သာ၍ပင် ကောင်းမွန်သည့် တစ်စုံတစ်ရာကို ရရှိသင့်သည်။ ယင်းသည် မျှတသည့် အပေးအယူတစ်ခု မဟုတ်လော။ ညီမျှသည့် အလဲအလှယ်တစ်ခု မဟုတ်လော။ ဤအရာနှင့်ပတ်သက်၍ အဘယ် ပြောစရာရှိသနည်း။ ဘုရားတွင် မည်သည့်ကောင်းမှု ရှိသနည်း။ ဘုရား၏ ကောင်းမှုကိုမျှ ကျွန်ုပ် အဘယ်ကြောင့် မမြင်ရသေးသနည်း။ ဘုရားက လူအပေါ် အမှုအရာများကို ပေးသနားသည်။ ထို့ကြောင့် လူသည် ထိုအရာများကို ရရှိထိုက်သည်မှာ တရားနည်းလမ်းကျသည် မဟုတ်လော။ လူတို့က အဖိုးအခတစ်ခု ပေးနေကြပြီးဖြစ်သည်”ဟု ပြောကြသည်။ လူအတွက် ဘုရားသခင် လုပ်ဆောင်သည့် ဤအရာများအားလုံးက လူအတွက် အကြီးမားဆုံးသော ကျေးဇူးတော်ဖြစ်သည်ကို ၎င်းတို့ မယုံကြည်ကြပေ။ ၎င်းတို့သည် ကျေးဇူးတင်ရှိခြင်း မရှိကြသကဲ့သို့ ဘုရားကို ပြန်ဆပ်ဖို့ မတွေးကြပေ။ ထိုအစား ၎င်းတို့ ပေးသည့် အဖိုးအခကို လူသားမျိုးနွယ်အား ဘုရားသခင် ကတိပြုပြီးသည့် လှပသော ခရီးပန်းတိုင်အတွက် အလဲအလှယ်လုပ်ချင်ကြသည်။ ပြီးလျှင် ကောင်းချီးများကို လိုချင်ကာ ဤရည်ရွယ်ချက်အားလုံး ထားရှိခြင်းက ၎င်းတို့အတွက် လျော်ကန်သောကြောင့် မည်သို့ကြည့်သည်ဖြစ်စေ၊ ဘုရားသခင်သည် လူတို့အား မိမိ၏ အစေခံသူများ မဖြစ်စေသင့်ဟု ၎င်းတို့က ဓမ္မတာပင် ယုံကြည်ကြလေသည်။ လူတို့တွင် ဂုဏ်သိက္ခာနှင့် တည်ကြည်မှုရှိပြီး ထိုသို့သော ကြီးမားသည့် ချစ်ခြင်းမေတ္တာရှိပြီး ပေးကမ်းစွန့်ကြဲနိုင်သူများ၊ မိမိတို့ကိုယ်ကို အသုံးခံနိုင်ပြီး အမှုအရာများကို စွန့်လွှတ်နိုင်သည့်လူများကို ဘုရားသခင်အတွက် အစေခံမှု ပေးခိုင်းလျှင် ၎င်းတို့သည် အပြင်းအထန် အရှက်ခွဲခံရခြင်းဖြစ်ပြီး အလွန် မမျှတစွာ ဆက်ဆံခံရခြင်းဖြစ်သည်ဟု ၎င်းတို့က ယုံကြည်ကြသည်။ အန္တိခရစ်များအတွက်မှာမူ ဘုရားသခင် လုပ်ဆောင်သည့် ဤအရာများအားလုံးသည် စကားထဲထည့်မပြောထိုက်ပေ။ ထို့ထက် မိမိတို့ဘာသာ လုပ်ဆောင်သည့် အရာများသည် အတော်ပင် သေးငယ်သည့် တစ်စုံတစ်ရာဖြစ်လျှင်ပင် ယင်းတို့ကို အလွန်အမင်း ချဲ့ကားပြောဆိုကြကာ ဤအရာများကို ၎င်းတို့ ကောင်းချီးများ ရရှိဖို့အတွက် အရင်းအနှီးအဖြစ် သဘောထားကြလေသည်။

လူအချို့သည် အသင်းတော်တွင် မိမိတို့၏တာဝန်ကို ထမ်းဆောင်နေချိန်၌ မည်သည့်အရာကိုမျှ လုံးဝ ကောင်းစွာ မလုပ်ဆောင်ကြပေ။ ညီအစ်ကို မောင်နှမများက ၎င်းတို့ လုပ်ဆောင်သည့် အရာများ၊ ၎င်းတို့ ထောက်ပံ့ဖြည့်ဆည်းပေးသည့် ကျွမ်းကျင်မှုများနှင့် ပါရမီများ သို့မဟုတ် ၎င်းတို့ ပေးသည့် စိတ်ကူးများနှင့် အကြံပြုချက်များကို လက်မခံလျှင် ၎င်းတို့ ဆက်လက် အလုပ်လုပ်ရန် ငြင်းကြလိမ့်မည်ဖြစ်ပြီး မိမိတို့၏တာဝန်ကို စွန့်လွှတ်ကာ ထွက်သွားချင်ကြလိမ့်မည်။ ဘုရားသခင်ကို စွန့်ပစ်ချင်ကြလိမ့်မည် ဖြစ်သည်။ တစ်စုံတစ်ဦးနှင့် ပူးပေါင်းဆောင်ရွက်ဖို့ ၎င်းတို့ကို သင် စေခိုင်းလျှင် လုပ်ဆောင်ကြမည် မဟုတ်သကဲ့သို့ ၎င်းတို့၏ တာဝန်ကို ထမ်းဆောင်ရာတွင် တတ်နိုင်သမျှ လုပ်ဆောင်ရန် ၎င်းတို့ကို သင် စေခိုင်းလျှင် ယင်းကိုလည်း လုပ်ဆောင်ကြမည် မဟုတ်ပေ။ ၎င်းတို့သည် ဘုရားအိမ်တော်၌ မိမိတို့၏ ကိုယ်ပိုင် တာဝန်များကို ထမ်းဆောင်ရမည့်အစား နေရာတကာတွင် မဆင်မခြင်ဖြင့် အမိန့်များကိုသာ ပေးကြသည်၊ အခြားသူများအား ၎င်းတို့စကားကို နားထောင်စေပြီး ၎င်းတို့အား ဂရုစိုက်စေကြသည်။ ၎င်းတို့၏ အစေခံသူများ ဖြစ်လာစေကာ ၎င်းတို့ကို အစေခံခိုင်းကြလေသည်။ ဤအထူးခံစားခွင့်မျိုးကို ၎င်းတို့ မရရှိလျှင် သို့မဟုတ် ဤအထူးခံစားခွင့်မျိုး၊ အခြားသူတို့အား ၎င်းတို့ကို အလုပ်အကျွေး ပြုခိုင်းသည့်၊ ၎င်းတို့အတွက် အလုပ်လုပ်ခိုင်းပြီး ၎င်းတို့၏ အမိန့်များကို နာခံခိုင်းသည့် ဤအထူးခံစားခွင့်မျိုးကို မရရှိလျှင် ၎င်းတို့က ရပ်တန့်ပြီး ထွက်သွားလိုက်ချင်ကြသည်။ ဘုရားသခင်က ဖြောင့်မတ်ခြင်းမရှိဟု ၎င်းတို့က ယုံကြည်ကြသည်။ ၎င်းတို့၏ စိတ်နှလုံးက ဘုရားသခင်အပေါ် စောဒကတက်ခြင်းများနှင့်လည်းကောင်း၊ ဒေါသနှင့်လည်းကောင်း ပြည့်နေပြီး ညီအစ်ကို မောင်နှမများအပေါ် အမုန်းတရား ဖြစ်ပေါ်ကြကာ မည်သူကမျှ ၎င်းတို့ကို ကူညီ၍မရနိုင်ပေ။ ၎င်းတို့သည် မည်သူနှင့်မျှ သဟဇာတဖြစ်စွာ ပူးပေါင်းဆောင်ရွက်နိုင်ခြင်း မရှိသည့်အပြင် တန်းတူအဆင့်အတန်းဖြင့် မည်သူနှင့်မျှ မပေါင်းသင်းနိုင်ကြပေ။ အခြားသူများနှင့် ပေါင်းသင်းဆက်ဆံခြင်းအတွက် ၎င်းတို့၏ စည်းမျဉ်းများမှာ အခြားသူတို့က ၎င်းတို့အတွက် အရာရာ လုပ်ဆောင်ပေးပြီး ၎င်းတို့ ပြောဆိုသည့် အမိန့်တိုင်းနှင့် ဆောင်ပုဒ်တိုင်းအား နာခံကြသည်ကို စောင့်ကြည့်လေ့လာလျက် စကားပြောကာ ပြုမူဆောင်ရွက်နေချိန်တွင် အခြားသူတို့ထက် သာလွန်သူမှာ ၎င်းတို့သာ ဖြစ်၍ရသည်ဟူ၍ ဖြစ်သည်။ မည်သူမျှ ၎င်းတို့နှင့် ပူးပေါင်းဆောင်ရွက်ဖို့ မထိုက်တန်သကဲ့သို့ တန်းတူအဆင့်အတန်းဖြင့် ၎င်းတို့နှင့် ပေါင်းသင်းဆက်ဆံရန် မည်သူမျှ အရည်အချင်းမပြည့်မီပေ။ တစ်စုံတစ်ဦးက ၎င်းတို့ကို အပေါင်းအသင်းတစ်ဦးကဲ့သို့ သို့မဟုတ် သာမန် ညီအစ်ကို မောင်နှမတစ်ဦးကဲ့သို့ ဆက်ဆံပြီး ၎င်းတို့ကို စကားပြောလျှင်၊ ၎င်းတို့နှင့် အလုပ်ကိစ္စဆွေးနွေးပြီး ၎င်းတို့က တန်းတူရည်တူ ဖြစ်သည့်အလား ၎င်းတို့နှင့်အတူ သိနားလည်မှုကို မိတ်သဟာယပြုလျှင် ဤအရာကို ၎င်းတို့က မိမိတို့၏ တည်ကြည်မှုအတွက် ဆိုးရွားသည့် စော်ကားမှုတစ်ခုနှင့် ကြီးမားသော စိန်ခေါ်မှုတစ်ခုအဖြစ် သဘောထားကြလေသည်။ ၎င်းတို့၏ စိတ်နှလုံးတွင် ထိုသို့သော လူများအပေါ် မုန်းတီးကာ ရန်လိုမှုခံစားကြပြီး ၎င်းတို့ကို တန်းတူရည်တူတစ်ဦးအဖြစ် ဆက်ဆံသည့်သူ သို့မဟုတ် ၎င်းတို့ကို အလေးအနက် သဘောမထားသည့်သူ မည်သူကိုမဆို လက်တုံ့ပြန်ဖို့ အခွင့်အရေးများကို ရှာဖွေကြလေသည်။ ဤသည်မှာ အန္တိခရစ်များ လုပ်ဆောင်သည့်အရာ မဟုတ်လော။ ဤသည်မှာ အခြားလူတို့နှင့် ပေါင်းသင်းဆက်ဆံခြင်းနှင့် ပတ်သက်လာသည့်အခါ အန္တိခရစ်များ ထုတ်ဖော်ပြသည့် ရာထူးဂုဏ်သိမ် အဆင့်ဆင့်နှင့်ပတ်သက်သော ရှုထောင့်အမြင် ဖြစ်သည်။ ဤသည်မှာ “အစေခံသူ”ဟူသည့် အမည်နာမအပေါ် အန္တိခရစ်များ ထားရှိသည့် စစ်မှန်သော ခံယူချက်၊ သဘောထားတို့နှင့် ဆက်စပ်သည်မှာ ပြောစရာမလိုပေ။ ၎င်းတို့သည် လူသားမျိုးနွယ်ကို ဘုရားသခင် ပေးသည့် အမည်နာမတစ်ခုကိုပင် လက်မခံနိုင်ကြပေ။ သို့ဆိုလျှင် ၎င်းတို့သည် အခြားသူတို့၏ ပြစ်တင်ရှုတ်ချခြင်း၊ ဖော်ထုတ်ခြင်းနှင့် ဆန်းစစ်အကဲဖြတ်ခြင်းတို့ကို လက်ခံနိုင်ကြသလော။ ဤအရာများကို ၎င်းတို့ သာ၍ပင် လက်မခံနိုင်ကြပေ။ တစ်နည်းအားဖြင့် ၎င်းတို့သည် “အစေခံသူ” အမည်နာမနှင့် အနှစ်သာရတို့အပေါ် ရန်လိုမှုနှင့် အတိုက်အခံဖြစ်ခြင်းတို့ကို ခံစားရသော်လည်း နောက်တစ်နည်းအားဖြင့် ၎င်းတို့အတွက် အစေခံမှုပေးရန်၊ ၎င်းတို့ကို အစေခံရန်၊ ၎င်းတို့ကို ပြုစုရန်နှင့် နာခံရန်အတွက် ပိုများသည့် လူတို့ကို မမောနိုင်မပန်းနိုင် ဆွဲဆောင်ပြီး ပူးပေါင်းလုပ်ဆောင်ခိုင်းကြသည်။ ဤသည်မှာ စက်ဆုပ်ဖွယ်ဖြစ်သည် မဟုတ်လော။ ထိုသို့သော လူတို့၏ အနှစ်သာရသည် ကောက်ကျစ်ဆိုးယုတ်ပြီး ယင်းမှာ လုံးဝ မှန်ကန်ပေသည်။ ၎င်းတို့သည် အခြားသူတို့ကို ထိန်းချုပ်ဖို့ ဆန္ဒရှိကြသည်။ ၎င်းတို့ကိုယ်တိုင်က သိသာထင်ရှားစွာပင် အသုံးမကျသကဲ့သို့ မည်သည့်အရာကိုမျှ မလုပ်ဆောင်နိုင်ကြပေ။ ၎င်းတို့သည် ဘုရားအိမ်တော်တွင် အမှိုက်သာဖြစ်သည်။ ပုံမှန် လူ့သဘာဝ မရှိကြသကဲ့သို့ ပုံမှန်ဆင်ခြင်တုံတရား တစ်ခုတလေ ရှိရန်မဆိုထားနှင့် အခြားသူတို့နှင့် ပုံမှန်အတိုင်း ပေါင်းသင်းဆက်ဆံနိုင်ခြင်း မရှိကြချေ။ ၎င်းတို့သည် သမ္မာတရားကို လုံးဝ နားမလည်ကြ။ သမ္မာတရားနှင့်ပတ်သက်၍ အသိဉာဏ်ပွင့်လင်းစေခြင်း မခံရကြပေ။ ၎င်းတို့တွင် အတတ်ပညာဆိုင်ရာ အသိပညာ အနည်းငယ်သာရှိပြီး အနည်းငယ်သော ကျွမ်းကျင်မှုများကို သဘောပေါက်ကြကာ မည်သည့်တာဝန်ကိုမျှ ကောင်းစွာ မထမ်းဆောင်နိုင်ကြပေ။ သို့တိုင် ၎င်းတို့သည် ကောင်းစွာမပြုမူကြသေးဘဲ အာဏာစွဲကိုင်လိုကြသည်။ ပြီးလျှင် အာဏာစွဲကိုင်၍ မရနိုင်သည့်အခါ “ယခင်က ထိုအရာများကို လုပ်ဆောင်ခဲ့ချိန်တွင် အစေခံမှုကို ငါ ပေးနေခဲ့ခြင်းဖြစ်ရမည်။ အစေခံမှုကို ပေးရန် ငါ လိုလားနေခြင်းမရှိပါ။ ငါ့အနေဖြင့် များစွာ အားမထုတ်မီတွင်ဖြစ်စေ၊ များစွာ မဆုံးရှုံးမီတွင်ဖြစ်စေ ယခု ကတိုက်ကရိုက် ထွက်သွားခြင်းက ပိုကောင်းမည်”ဟု တွေးထင်ကာ မိမိတို့ အဆုံးသတ်ပြီဟု ခံစားရကြ၏။ ဤသည်မှာ ၎င်းတို့တွင်ရှိသည့် စိတ်ကူးဖြစ်သည်။ ၎င်းတို့သည် ထိုသို့သော စိတ်ပိုင်းဖြတ်ချက်တစ်ခု အမြဲချမှတ်ကြပြီး ထိုသို့သော ဆုံးဖြတ်ချက်တစ်ခုကို ချလာကြသည်။ ၎င်းတို့သည် အချိန်မရွေး ယုံကြည်ခြင်းကို ရပ်တန့်ပြီး ထွက်ခွာသွားနိုင်သည်။ မိမိ၏တာဝန်ကို အချိန်မရွေး ရပ်တန့်ကာ ချက်ချင်းထွက်ခွာသွားနိုင်၍ စာတန်၏ ပွေ့ဖက်မှုဆီသို့ ပြန်သွားကာ မကောင်းမှုပြုရာတွင် ၎င်း၏ လက်တွဲဖော် ဖြစ်သွားနိုင်သည်။ ထိုသို့သောလူများ ရှိသလော။ (ရှိပါသည်။) အတတ်ပညာဆိုင်ရာ အလုပ်၏ သွင်ပြင်လက္ခဏာတစ်ခုခုနှင့် ပတ်သက်လာသည့်အခါ ၎င်းတို့အနေဖြင့် အနည်းငယ် နားလည်ကောင်းနားလည်နိုင်သော်လည်း ထိုအတတ်ပညာဆိုင်ရာ အလုပ်၏ သွင်ပြင်လက္ခဏာအတွက် ၎င်းတို့ သဘောပေါက်ရမည့် သမ္မာတရား စည်းမျဉ်းများအရ ၎င်းတို့ လုံးဝ မသိနားမလည်ဖြစ်ကြပေသည်။ အသိပညာ သို့မဟုတ် ဆုကျေးဇူးများနှင့် ပတ်သက်လာလျှင် ၎င်းတို့၌ ဤအရာအချို့ ရှိကောင်းရှိနိုင်၏၊ သို့သော် ၎င်းတို့၏ တာဝန်ကို ထမ်းဆောင်ရန် နားလည်ရမည့် သမ္မာတရား စည်းမျဉ်းများနှင့် ပတ်သက်၍မူ ၎င်းတို့သည် လုံးဝ အသိဉာဏ်ကင်းမဲ့ကြပြန်ပြီး ၎င်းတို့၏ နားလည်သဘောပေါက်မှုသည်လည်း လွဲချော်နေ၏။ ၎င်းတို့သည် အခြားသူများနှင့် သဟဇာတကျကျ ပူးပေါင်းဆောင်ရွက်နိုင်ခြင်း မရှိကြသကဲ့သို့ အတူတကွ မိတ်သဟာယပြုနေကြချိန်တွင် အခြားသူများနှင့် စိတ်တူသဘောတူ မရှိကြချေ။ ထိုသို့သောလူများသည် မည်သည့်အရာအတွက် သင့်တော်သနည်း။ ၎င်းတို့တွင် အသိစိတ်နှင့် ဆင်ခြင်တုံတရားတို့ အမှန်တကယ်ရှိလျှင် အခြားလူတို့ကို မှန်ကန်စွာ ဆက်ဆံနိုင်ကြလိမ့်မည်ဖြစ်ပြီး လူတို့က မှန်ကန်ကာ သမ္မာတရားနှင့် ကိုက်ညီသည့်အရာများကို ပြောသည့်အခါ ၎င်းတို့က လက်ခံနိုင်ကြလိမ့်မည်၊ လိုလိုလားလား ကျိုးနွံနာခံကြလိမ့်မည်ဖြစ်ပြီး ၎င်းတို့၏ ဇာတိပကတိကို ပုန်ကန်နိုင်ကြလိမ့်မည်။ ၎င်းတို့အနေဖြင့် လူအုပ်ထဲတွင် အစဉ်သဖြင့် ထင်ပေါ်ရန်၊ အခြားသူများကို ဦးဆောင်လမ်းပြရန်နှင့် အခြားသူများကို ထိန်းချုပ်ရန် အစဉ်သဖြင့် ဆန္ဒမရှိသင့်ပေ။ ထိုအစား အခြားသူများထက် ထူးချွန်ရန် မိမိတို့၏ ရည်မှန်းချက်နှင့် လိုအင်ဆန္ဒတို့ကို လက်လွှတ်သင့်ပြီး အစေခံမှုပေးခြင်း ပါဝင်လျှင်ပင် လူတို့ထဲမှ အရေးမပါဆုံးသောသူဖြစ်ရန် လိုလားနေသင့်ပေသည်။ ၎င်းတို့ တတ်နိုင်သည့် မည်သည့်အရာကိုမဆို ၎င်းတို့ လုပ်ဆောင်သင့်သည်။ ၎င်းတို့ကိုယ်တိုင်က သာမန်လူများ ဖြစ်သည်။ ထို့ကြောင့် သာမန်လူတို့၏ နေရာသို့ ပြန်သွားသင့်ကြသည်၊ မိမိတို့ တာဝန်များကို အကောင်းဆုံး ထမ်းဆောင်သင့်ပြီး လက်တွေ့ကျသော ဟန်ပန်ဖြင့် ကျင့်ကြံပြုမူသင့်သည်။ ဤကဲ့သို့သော လူများသည် အဆုံးတွင် ခိုင်မာစွာ ရပ်တည်နိုင်ကြလိမ့်မည်။ ၎င်းတို့သည် ဤလမ်းခရီးကို မရွေးချယ်ဘဲ မိမိတို့ကိုယ်ကို ကြီးမြတ်မြင့်မြတ်သည်ဟု ထင်မှတ်လျှင်၊ မည်သူမျှ သူတို့ကို ထိပါးနိုင်ခြင်း သို့မဟုတ် ချဉ်းကပ်နိုင်ခြင်း မရှိလျှင်၊ ဒေသခံ အနိုင်ကျင့်သူ၊ အာဏာရှင်တစ်ဦး ဖြစ်လိုပြီး အန္တိခရစ်များ၏ လမ်းကြောင်းကို လိုက်လျှောက်လိုကြလျှင် ၎င်းတို့သည် ဆိုးယုတ်သောလူများ ဖြစ်လာမည်သာ ဖြစ်၏။ ၎င်းတို့သည် အရေးမပါဆုံးသော လူဖြစ်ရန်ဖြစ်စေ၊ လုံးဝ လူမသိသူမသိဖြစ်ရန်ဖြစ်စေ၊ ထင်ရှားကျော်ကြားမှုမှ အလှမ်းဝေးရန်ဖြစ်စေ၊ အစွမ်းကုန် ပေးဆပ်ရန်ဖြစ်စေ လိုလားခြင်းမရှိလျှင် မုချ အန္တိခရစ်များဖြစ်ပြီး ကယ်တင်၍ မရနိုင်ပေ။ ဤသည်မှာ ၎င်းတို့အတွက် အန္တရာယ်များပေသည်။ ဤကဲ့သို့သော လူတစ်ဦးသည် မိမိတို့ကိုယ်ကို ဆင်ခြင်သုံးသပ်နိုင်လျှင်၊ မိမိကိုယ်ကို သတိပြုမိလျှင်၊ ဘုရားသခင်၏ အချုပ်အခြာအာဏာနှင့် အစီအစဉ်များကို လက်ခံနိုင်လျှင်၊ ၎င်းတို့၏ သင့်တင့်လျောက်ပတ်သော နေရာကို ယူနိုင်လျှင်၊ သာမန်လူတစ်ဦးဖြစ်ကာ မည်သည့် ဟန်ဆောင်မှုကိုမျှ ဆက်မလုပ်တော့လျှင် ကယ်တင်ခြင်းရရှိဖို့ အခွင့်အရေးတစ်ခု ရှိပေသည်။ သင်သည် အမြဲ ဗိုလ်ကျချင်ပြီး ယုတ္တိမရှိဖြစ်ချင်ကာ သင့်ကိုယ်သင် ဩဇာကြီးသော ပုဂ္ဂိုလ်တစ်ဦးအဖြစ် ပြသချင်လျှင် ယင်းမှာ အချည်းနှီးဖြစ်၏။ ဘုရားအိမ်တော်သည် ဘုရားသခင်၏ ရွေးချယ်ထားသော လူတို့နှင့် ပြည့်ပြီး သင့်အနေဖြင့် မည်မျှ ရှိန်လောက်သည်ဖြစ်စေ၊ ကြမ်းကြုတ်သည်ဖြစ်စေ၊ ဆိုးယုတ်သည်ဖြစ်စေ အသုံးမဝင်ပေ။ ဘုရားအိမ်တော်သည် ယှဉ်ပြိုင်တိုက်ခိုက်ရေး ပြိုင်ကွင်းတစ်ခု မဟုတ်။ ထို့ကြောင့် သင် ယှဉ်ပြိုင်တိုက်ခိုက်လိုလျှင် လောက၏ ပြိုင်ကွင်းတွင် သွားယှဉ်ပြိုင်တိုက်ခိုက်လော့။ ဘုရားအိမ်တော်တွင်ရှိသည့် မည်သူကမျှ သင်နှင့် ယှဉ်ပြိုင်တိုက်ခိုက်လိုခြင်း မရှိပေ။ ထိုအရာကို မည်သူကမျှ စိတ်မဝင်စားကြ သို့မဟုတ် ထိုအတွက် အချိန်မပေးနိုင်ကြပေ။ ဘုရားအိမ်တော်သည် သမ္မာတရားကို တရားဟောသည့် နေရာတစ်ခုဖြစ်သည်၊ လူတို့အား သမ္မာတရားကို နားလည်ကာ ထိုသမ္မာတရားကို လက်တွေ့လုပ်ဆောင်ဖို့ ကူညီပေးသည့်နေရာ ဖြစ်သည်။ သမ္မာတရားကို သင် လက်တွေ့မလုပ်ဆောင်နိုင်လျှင် ဤသည်မှာ ကိုင်တွယ်ရန် ခက်ခဲပြီး သင့်အနေဖြင့် ဤနေရာနှင့် မသက်ဆိုင်ကြောင်းကိုသာ ပြပေသည်။ သင်သည် အမြဲ ယှဉ်ပြိုင်တိုက်ခိုက်လိုလျှင် အမြဲ ကြမ်းကြုတ်ရက်စက်လိုလျှင်၊ အမြဲ ရက်စက်လိုကာ အမြဲ ခြယ်လှယ်လွန်းပြီး ယုတ္တိမရှိဖြစ်လိုလျှင် အသင်းတော်သည် သင့်အတွက် မှန်ကန်သည့် နေရာမဟုတ်ပေ။ ဘုရားအိမ်တော်ရှိ လူအများစုက သမ္မာတရားကို ချစ်ကြသည်။ ၎င်းတို့သည် ဘုရားသခင်နောက်သို့ လိုက်လိုပြီး အသက်ကို ရရှိလိုကြသကဲ့သို့ မကောင်းကြံစည်ခြင်းတွင် ပါဝင်ပတ်သက်ခြင်းနှင့် နတ်ဆိုးများကို တိုက်ခိုက်ခြင်းတို့ကို မွေ့လျော်ခြင်း မရှိကြပေ။ အန္တိခရစ်များသည်သာ အာဏာနှင့် အကျိုးအမြတ်အတွက် နေရာတကာ တိုက်ခိုက်ခြင်းနှင့် ယှဉ်ပြိုင်ခြင်းတို့ကို မွေ့လျော်ကြပြီး ဤအကြောင်းကြောင့် အန္တိခရစ်များသည် ဘုရားအိမ်တော်တွင် ခိုင်မာစွာ မရပ်တည်နိုင်ကြခြင်း ဖြစ်၏။

ပင်ကိုလက္ခဏာ၊ ရာထူးနှင့် အဆင့်အတန်းကဲ့သို့သော အရာများအပေါ် အလွန်အမင်း အကဲဆတ်ပြီး အထူးသဖြင့် “အစေခံသူ” ဟူသော အမည်အပေါ် ကြီးမားသော အတိုက်အခံပြုမှုနှင့် ရွံရှာမုန်းတီးမှုကို ခံစားရကာ ယင်းကို လုံးဝ လက်မခံနိုင်သော လူတစ်မျိုး ရှိ၏။ ထိုသို့သော လူများသည် အန္တိခရစ်များ ဖြစ်ကြသည်။ ၎င်းတို့သည် သမ္မာတရားကို မလိုက်စားကြသကဲ့သို့ ထိုသမ္မာတရားကို အလွန်အမင်း မနှစ်မြို့ကြသည်သာမက “အစေခံသူ”အဖြစ် ရည်ညွှန်းခံရခြင်းကိုလည်း အလွန်အမင်း မနှစ်မြို့ကြပေ။ “အစေခံသူ” အမည်နာမကို အလွန်အမင်း မနှစ်မြို့ကြသူတို့သည် အမှန်တကယ် သမ္မာတရားကို လိုက်စားသင့်သည်။ ၎င်းတို့အနေဖြင့် သမ္မာတရားကို လိုက်စားနိုင်စွမ်း ရှိကြမည်ဆိုလျှင် “အစေခံသူ”အမည်နာမကို ၎င်းတို့ ဖယ်ရှားပြီးဖြစ်မည် မဟုတ်လော။ သို့သော် ဤသည်မှာ ပြဿနာ အတိအကျ ဖြစ်သည်။ ၎င်းတို့သည် သမ္မာတရားကို အလွန့်အလွန် မနှစ်မြို့ကြသောကြောင့် ထိုသမ္မာတရားကို လိုက်စားခြင်းနှင့် လက်တွေ့လုပ်ဆောင်ခြင်း လမ်းကြောင်းကို လုံးဝ လျှောက်ကြလိမ့်မည် မဟုတ်ပေ။ ထို့ကြောင့် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော်တွင်၊ ၎င်းတို့သည် အစေခံသူ၏ အခန်းကဏ္ဍကို အစဉ်ထာဝရ ဆောင်ရွက်ကြလိမ့်မည် ဖြစ်သည်။ အန္တိခရစ်များအတွက် ဘုရားသခင်၏ စီမံခန့်ခွဲမှု အစီအစဉ်တွင် အစေခံသူများအဖြစ် ပြုမူဆောင်ရွက်နိုင်ခြင်းသည် ကောင်းချီးမင်္ဂလာတစ်ပါး ဖြစ်နေဆဲ ဖြစ်သည်မှာ ပြောစရာမလိုပေ။ ထိုအရာသည် ၎င်းတို့အတွက် ဖန်ဆင်းရှင်၏ လုပ်ဆောင်ချက်များကို မြင်ရန်၊ ဖန်ဆင်းရှင်က သမ္မာတရားကို ဖော်ပြပြီး လူသားမျိုးနွယ်နှင့်အတူ သူ၏ အတွင်းကျကျ အတွေးများ မျှဝေသည်ကို ကြားရန်နှင့် ဖန်ဆင်းရှင်၏ ဉာဏ်ပညာနှင့် အနန္တတန်ခိုးရှိသော လုပ်ဆောင်ချက်များကို အသိအမှတ်ပြုရန် အခွင့်အရေးတစ်ခု ဖြစ်သည်။ ၎င်းတို့အတွက်မှာမူ ဖန်ဆင်းရှင်အတွက် အစေခံသူများဖြစ်ရန်မှာ မကောင်းသည့်အရာတစ်ခု မဟုတ်သကဲ့သို့ ၎င်းတို့ သဘောပေါက်နားလည်နိုင်ခြင်း ရှိသည်ဖြစ်စေ၊ မရှိသည်ဖြစ်စေ၊ ဘုရားသခင်၏ အမှုတော်က နောက်ပိုင်းတွင် အဆုံးသတ်သွားလျှင်ပင် ဘုရားသခင်၏ အစေခံသူများဖြစ်ခြင်းနှင့် ဘုရားအိမ်တော်တွင် အစေခံမှုကို ပေးခြင်းသည် ဤအန္တိခရစ်များနှင့် စာတန်၏ အဖော်များက အမြဲ အမှတ်ရမည့်အရာတစ်ခု ဖြစ်သင့်ပေသည်။ ဘုရားသခင်အပေါ် ဖောက်ပြန်ပျက်စီးသော လူသားမျိုးနွယ်၏ ရန်လုပ်ခြင်း ဖြစ်စဉ်တစ်ခုလုံးတစ်လျှောက်တွင် အန္တိခရစ်များသည် ဘုရားသခင်၏ စီမံခန့်ခွဲမှု အစီအစဉ်အတွက် အမှုမဲ့အမှတ်မဲ့ အစေခံမှုပေးကြပြီး ဤသည်မှာ အန္တိခရစ်တစ်ဦးစီ၏ တည်ရှိခြင်းတွင်ရှိသည့် အနည်းငယ်မျှသော တန်ဖိုးဖြစ်သည်။ ဤသည်မှာ အမှန်တရားဖြစ်၏။ အန္တိခရစ်များသည် ဘုရားသခင် ရွေးချယ်ထားသော လူတို့အား အန္တိခရစ်များကို အပျက်သဘောဆောင်သည့် ဘက်ခြမ်းမှနေ၍ ပိုင်းခြားသိမြင်ကာ သိနားလည်ခွင့်ပေးခြင်းအားဖြင့် မိမိတို့၏ ပံ့ပိုးမှုကို ပြုလုပ်ကြသည်။ ဤအချက်ကို အသိအမှတ်ပြုရန် ၎င်းတို့ လိုလားသည်ဖြစ်စေ၊ မလိုလားသည်ဖြစ်စေ၊ ပြီးလျှင် အစေခံသူများဖြစ်ဖို့ ၎င်းတို့ လိုလားသည်ဖြစ်စေ၊ ဝမ်းမြောက်ဝမ်းသာဖြစ်ပြီး ပျော်ရွှင်သည်ဖြစ်စေ၊ မည်သို့ဆိုစေ အစေခံသူများအဖြစ် ဘုရားသခင်၏ အမှုတော်အတွက် အစေခံမှုပေးခြင်းနှင့် ဤအခန်းကဏ္ဍကို တာဝန်ယူခြင်းတို့သည် တန်ဖိုးရှိသောအရာများဖြစ်သည်။ ဤသည်မှာ ဘုရားသခင်က ၎င်းတို့ကို ချီးမြှောက်ခြင်း ဖြစ်သည်။ လူအချို့က “ဘုရားသခင်သည် အန္တိခရစ်များကိုလည်း ချီးမြှောက်သလော”ဟု ပြောကြသည်။ ယင်းနှင့်ပတ်သက်၍ မည်သည့်အရာ မှားနေသနည်း။ ၎င်းတို့သည် ဖန်ဆင်းခံများဖြစ်ကြသည်။ ဘုရားသခင်က ၎င်းတို့ကို ချီးမြှောက်၍မရနိုင်သလော။ ငါ ပြောသည့်အရာက မှန်ကန်ပေသည်။ ယခုတွင် အန္တိခရစ်များက ဤစကားများကို ကြားသည့်အခါ မည်သို့ ခံစားကြသနည်း။ ၎င်းတို့အနေဖြင့် အပြစ်များကို ရှာရန် မကြိုးစားသင့်ဘဲ ကိုယ်စိတ်ချမ်းသာမှု တစ်ခုခုကို ရရှိသင့်ကြပေသည်။ အနည်းဆုံးအနေဖြင့် ၎င်းတို့သည် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် ကြီးမားသော ကိစ္စရပ်အတွက် အားထုတ်မှု အတိုင်းအတာတစ်ခုကို ပံ့ပိုးကြပြီးဖြစ်သည်။ ဤအရာကို ၎င်းတို့က လိုလိုလားလား လုပ်ဆောင်ခဲ့ကြသည်ဖြစ်စေ၊ တက်ကြွစွာ လုပ်ဆောင်ခဲ့ကြသည်ဖြစ်စေ၊ မထုံတက်သေးဖြင့် လုပ်ဆောင်ခဲ့ကြသည်ဖြစ်စေ၊ မည်သို့ဆိုစေ ဤသည်မှာ ဘုရားသခင်က ၎င်းတို့ကို ချီးမြှောက်နေခြင်းဖြစ်ပြီး ဤအရာကို ၎င်းတို့က ဝမ်းမြောက်စွာ လက်ခံသင့်ကာ အတိုက်အခံ မလုပ်သင့်ပေ။ အန္တိခရစ်များက မိမိတို့၏ ဘိုးဘေးများကို ပုန်ကန်နိုင်ကြလျှင်၊ စာတန်ကို ပုန်ကန်နိုင်ကြပြီး သမ္မာတရားကို လိုက်စားကာ ဖန်ဆင်းရှင်ကို ကျိုးနွံနာခံမှုအား လိုက်စားနိုင်ကြလျှင် ငါ့ကို ပြောလော့၊ ဘုရားသခင် ဝမ်းသာလိမ့်မည်လော။ (ဝမ်းသာပါလိမ့်မည်။) ဤသည်မှာ ဘုရားသခင် ရွေးချယ်ထားသော လူတို့အတွက် ကံကောင်းခြင်းလည်းဖြစ်ပြီး ၎င်းတို့လည်း ဝမ်းသာသင့်ကြပေသည်။ ဤသည်မှာ ကောင်းမွန်သောအရာတစ်ခု ဖြစ်သည်။ ဤအချက်က ယုတ္တိတန်သည်ဖြစ်စေ၊ ယုတ္တိမတန်သည်ဖြစ်စေ၊ မည်သို့ဆိုစေ အန္တိခရစ်များက လမ်းကြောင်းပြောင်းပြီး နောင်တလမ်းကြောင်းကို လျှောက်နိုင်ကြလျှင် ယင်းက ကောင်းမွန်သောအရာတစ်ခုဖြစ်သည်မှာ အမှန်ဖြစ်သည်။ သို့ဆိုလျှင် ဤသည်မှာ ဘုရားသခင် ရွေးချယ်ထားသော လူတို့အတွက် ကံကောင်းခြင်းဖြစ်သည်ဟု ငါ အဘယ်ကြောင့် ပြောသနည်း။ အန္တိခရစ်တစ်ဦးက အစေခံမှုကို လိုလိုလားလား ပေးခဲ့လျှင် ဘုရားအိမ်တော်၌ ကပ်ဆိုးတစ်ခု လျော့သွားမည် မဟုတ်လော။ သင်တို့ကြားတွင် နတ်ဆိုးတစ်ကောင် လျော့သွားခဲ့လျှင် အဖျက်အမှောင့်လုပ်သူနှင့် ပြဿနာဖန်တီးလေ့ရှိသူတစ်ဦး လျော့သွားခဲ့လျှင် သင်တို့၏ နေ့ရက်ကာလများက များစွာ ပိုမိုငြိမ်သက်အေးချမ်းမည် မဟုတ်လော။ ထိုအရာကို ဤရှုထောင့်အမြင်မှ ကြည့်သည့်အခါ အန္တိခရစ်များသည် အစေခံမှုကို ပေးဖို့ အမှန်တကယ် လိုလားနေကြမည်ဆိုလျှင် ဤသည်မှာလည်း အောင်ပွဲခံထိုက်သည့် ကောင်းမွန်သောအရာတစ်ခု ဖြစ်ပေမည်။ သင်တို့သည် ၎င်းတို့ကို တိုက်တွန်းခွန်အားပေးကာ ကူညီရမည်ဖြစ်ပြီး လုံးဝ ဖြုတ်ချရမည်မဟုတ်ပေ။ သင်တို့တွင် ကောင်းမွန်သည့် ရည်ရွယ်ချက်ရှိပြီး ၎င်းတို့ကို နေခွင့်ပေးသော်လည်း ၎င်းတို့၏ အစေခံမှုပေးခြင်းက ကောင်းကျိုးထက် ဆိုးကျိုးကို ပို၍ဖြစ်စေပြီး ကပ်ဘေးသို့ ဆိုက်ရောက်စေလျှင် ၎င်းတို့ကို စည်းမျဉ်းများအတိုင်း ကိုင်တွယ်သင့်ပေသည်။ ဤသည်မှာ အမှုအရာများကို လုပ်ဆောင်ဖို့ ကောင်းမွန်သည့် နည်းလမ်းတစ်ခု ဖြစ်သည် မဟုတ်လော။ (ဟုတ်ပါသည်။)

ဖော်ပြထိုက်သည့် နောက်ထပ်လူတစ်မျိုး ရှိ၏။ မိမိတို့တာဝန်ကို ထမ်းဆောင်သည့် လမ်းကြောင်းတွင် ဆင်းရဲဒုက္ခခံပြီး အဖိုးအခပေးနိုင်သည့် လူအချို့ ရှိကာ တစ်ခါတစ်ရံ ၎င်းတို့သည်လည်း နာခံကာ ကျိုးနွံနာခံနိုင်ကြသည် သို့မဟုတ် ကိစ္စရပ်များကို စည်းမျဉ်းများအတိုင်း ကိုင်တွယ်နိုင်ကြလေသည်။ ၎င်းတို့၏ ခံစားချက်အရဖြစ်သော လိုအင်ဆန္ဒသည် သမ္မာတရားကို လိုက်စားခြင်း လမ်းကြောင်းအား လျှောက်ရန်ဖြစ်သည်။ ၎င်းတို့သည် အထက် သို့မဟုတ် အသင်းတော်က စီစဉ်ပေးသည့် မည်သည့်အရာကိုမဆို အမြဲ ကျိုးနွံနာခံနိုင်ကြပြီး လုပ်ငန်းဆောင်တာများကို အချိန်မီ အမြဲ ပြီးစီးနိုင်ကြသည်။ ၎င်းတို့သည် ဘုရားအိမ်တော်၌ အနှောင့်အယှက်များနှင့် အဖျက်အမှောင့်များ မဖြစ်စေကြသကဲ့သို့ ၎င်းတို့ လုပ်ဆောင်သည့် အလုပ်နှင့် ၎င်းတို့ တာဝန်ယူဆောင်ရွက်သည့် တာဝန်တို့သည် ညီအစ်ကို မောင်နှမများအတွက် များစွာသော အကျိုးကျေးဇူးများနှင့် အကျိုးအမြတ်များကို ဆောင်ကြဉ်းပေးသည်။ အပြင်ပန်းမှကြည့်လျှင် ၎င်းတို့သည် မည်သည့် မကောင်းမှုမျှ မလုပ်ဆောင်ကြသေးသော်လည်း၊ ၎င်းတို့က မနှောင့်ယှက် သို့မဟုတ် အဖျက်အမှောင့်မလုပ်ကြသကဲ့သို့ ဆိုးယုတ်သည့်လူများ ဖြစ်ပုံမရကြသော်လည်း သာမန်လူများ မလုပ်နိုင်သကဲ့သို့ မလုပ်သည့်အရာတစ်ခုကို ၎င်းတို့ လုပ်ဆောင်ကြပြီး ယင်းမှာ ၎င်းတို့အနေဖြင့် မိမိတို့၏ ဩဇာလွှမ်းမိုးမှုကို ပျိုးထောင်ခြင်းနှင့် မိမိတို့ကိုယ်ပိုင် သီးခြားတိုင်းပြည်ကို ထူထောင်ခြင်းအား မွေ့လျော်ကြခြင်း ဖြစ်သည်။ ၎င်းတို့အနေဖြင့် လုပ်ငန်းဆောင်တာတစ်ခုခု တာဝန်ပေးခံရသည့်အခါ ထိုအလုပ်အတွက် ကြီးကြပ်ရေးမှူး ဖြစ်လာသည်နှင့်တစ်ပြိုင်နက် ၎င်းတို့၏ ကိုယ်ပိုင် သီးခြားတိုင်းပြည်ကို စတင်ထူထောင်နိုင်ကြပြီး ၎င်းတို့၏ ဩဇာလွှမ်းမိုးမှု နယ်ပယ်အတွင်းတွင် ၎င်းတို့၏ တန်ခိုးအာဏာနှင့် အဆက်အသွယ်များကို မရည်ရွယ်ဘဲ စတင်ပျိုးထောင်နိုင်ကြလေသည်။ ဤနယ်ပယ်အတွင်းတွင် လူတိုင်းသည် ၎င်းတို့၏ အပြည့်အဝ လုံးလုံးလျားလျား စည်းရုံးသိမ်းသွင်းခြင်းကို ခံကြရပြီး ၎င်းတို့ လုပ်ဆောင်သည့်အရာတိုင်း၊ ပြောသည့်အရာတိုင်းနှင့် ပေးသည့် အဖိုးအခတို့ကို လူတို့က ချီးမွမ်းကာ အလွန် လေးစားကြလေသည်။ ၎င်းတို့သည် မိမိတို့၏ စီမံခန့်ခွဲမှု နယ်ပယ်ကို ဘုရားသခင်၏ မိသားစုအတွင်းရှိ မိမိတို့ကိုယ်ပိုင် မိသားစုလေးအဖြစ် သဘောထားကြသည်။ အပြင်ပန်းမှကြည့်လျှင် ၎င်းတို့အနေဖြင့် အဖိုးအခပေးနိုင်သည်၊ ဆင်းရဲဒုက္ခခံနိုင်ပြီး တာဝန်ယူနိုင်သည်ဟု ထင်ရသည်၊ ပြဿနာမရှိဟု ထင်ရလေသည်။ သို့သော် အရေးကြီးသည့် အခိုက်အတန့်များတွင် ၎င်းတို့သည် ဘုရားအိမ်တော်၏ အကျိုးစီးပွားများကို သစ္စာဖောက်နိုင်စွမ်းရှိကြလေသည်။ မိမိတို့ကိုယ်ပိုင် ဂုဏ်သိက္ခာနှင့် မိမိတို့ ထိပ်ဆုံးနေရာကို စောင့်ရှောက်ကာကွယ်ဖို့အလို့ငှာလည်းကောင်း၊ အသင်းတော်တွင် မိမိတို့၏ အကြွင်းမဲ့ ရာထူး၊ သိက္ခာနှင့် တန်ခိုးအာဏာကို စောင့်ရှောက်ကာကွယ်ဖို့အလို့ငှာလည်းကောင်း ၎င်းတို့က မည်သူ့ကိုမျှ စိတ်အနှောင့်အယှက်ပေးခြင်း သို့မဟုတ် ဒုက္ခပေးခြင်း မရှိကြပေ။ တစ်စုံတစ်ဦးက ဘုရားအိမ်တော်၏ အကျိုးစီးပွားများကို ထိခိုက်နစ်နာစေလျှင်ပင် သို့မဟုတ် သစ္စာဖောက်လျှင်ပင်၊ ပြီးလျှင် တစ်စုံတစ်ဦးက ဘုရားအိမ်တော်၏ အလုပ်ကို အဖျက်အမှောင့် လုပ်လျှင်ပင် သို့မဟုတ် ဖျက်ဆီးလျှင်ပင် ထိုကိစ္စရပ်ကို ၎င်းတို့ မစစ်ဆေးကြ။ အလေးဂရုပြုခြင်း မရှိကြသကဲ့သို့ ထိုအရာကို သည်းခံနိုင်ကြလေသည်။ ထိုလူက ၎င်းတို့၏ ရာထူးကို မခြိမ်းခြောက်သည့်အပြင် ၎င်းတို့၏ ဩဇာလွှမ်းမိုးမှု နယ်ပယ်အတွင်း၌ ၎င်းတို့ကို အစေခံမှုတွင် အလုပ်လုပ်နေသေးသရွေ့ ယင်းမှာ အဆင်ပြေသည်။ ဤသည်မှာ ၎င်းတို့၏ အမြင့်ဆုံး စံသတ်မှတ်ချက် ဖြစ်သည်။ ထိုလူက မည်သည့် အဖျက်အမှောင့်များကို ဖြစ်စေသည်ဖြစ်စေ ထိုအရာကို ၎င်းတို့က မမြင်ကြ၊ အာရုံမစိုက်ကြသကဲ့သို့ ထိုလူကို ကိုင်တွယ်ရန် မဆိုထားနှင့်၊ ပြုပြင်ခြင်း သို့မဟုတ် အပြစ်ဖော်ဆုံးမခြင်းပင် မရှိကြချေ။ ထိုသို့သောလူများသည် အန္တရာယ်များသော လူစုဖြစ်သည်။ သာမန်လူအတွက် ၎င်းတို့သည် ပိုင်းခြားသိမြင်ရန် ခက်ခဲပြီး ၎င်းတို့၌ ရာထူးမရှိချိန်တွင် ၎င်းတို့နှင့်ပတ်သက်၍ အမှားတစ်ခုကိုမျှ သင် သတိပြုကောင်း သတိပြုမိမည် မဟုတ်ပေ။ သို့သော် ၎င်းတို့တွင် ရာထူးရှိသည်နှင့် တစ်ပြိုင်နက် ၎င်းတို့၏ သဘာဝ အနှစ်သာရက လုံးဝ ပေါ်လွင်သွားသည်။ ပြီးလျှင် မည်သည့်အရာသည် အတိအကျ ပေါ်လွင်သွားသနည်း။ ၎င်းတို့ ပေးသည့် အဖိုးအခနှင့် ၎င်းတို့ လုပ်ဆောင်သည့်အရာတိုင်းအတွက် ရည်ရွယ်ချက်တစ်ခုရှိခြင်းပင် ဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများကို စောင့်ရှောက်ကာကွယ်ခြင်းအတွက် ဤအရာများကို မလုပ်ဆောင်ကြ၊ ၎င်းတို့က မိမိတို့၏တာဝန်ကို အမှန်တကယ် ထမ်းဆောင်နေကြခြင်း မဟုတ်သကဲ့သို့ ဤအရာများအားလုံးကို ဘုရားသခင် မြင်ဖို့အတွက် လုပ်ဆောင်နေခြင်းမဟုတ်ဘဲ ထို့ထက် လူတို့မြင်ဖို့အတွက် လုပ်ဆောင်နေကြခြင်း ဖြစ်သည်။ ၎င်းတို့သည် အခြားသူတို့၏ အကြည့်၊ မျက်လုံးများနှင့် အာရုံစိုက်ခြင်းတို့ကို ဆွဲဆောင်လိုကြပြီး ဤအရာထက်ပို၍ လူတို့က ၎င်းတို့ကို ကြည်ညို၊ လေးစားကာ ချီးမွမ်းကြရန်အလို့ငှာ လူတို့၏ စိတ်နှလုံးကို အထင်အမြင်မှားစေလိုကြလေသည်။ ထို့ကြောင့် ဘုရားသခင်က ၎င်းတို့အား မည်သို့ မြင်သည်ကိုဖြစ်စေ၊ မည်သို့ဆက်ဆံသည်ကိုဖြစ်စေ ၎င်းတို့ ဂရုမစိုက်ကြပေ။ ဘုရားသခင်က ၎င်းတို့အနေဖြင့် အစေခံမှုပေးဖို့သာ ရှိနေခြင်းဖြစ်သည်ဟု ဆိုလျှင် ၎င်းတို့ စိတ်မဝင်စားကြ။ ၎င်းတို့၏ ခြေထောက်များရှေ့တွင် လူတို့က ဒူးထောက်နိုင်ကာ ၎င်းတို့ကို ဦးညွှတ်နိုင်သရွေ့ အဆင်ပြေသည်။ ဤလူများသည် အန္တရာယ်များသော လူစုဖြစ်ပြီး ဘုရားသခင်၏ စိတ်တော်နှင့်လည်းကောင်း၊ ဘုရားအိမ်တော်နှင့်လည်းကောင်း တညီတညွတ်တည်းဖြစ်ခြင်း မရှိကြသည့်အပြင် ၎င်းတို့၏ စိတ်နှလုံးမှာ သမ္မာတရားကို စစ်မှန်စွာ လိုက်စားသည့် ဘုရားသခင် ရွေးချယ်ထားသောလူတို့၏ စိတ်နှလုံးနှင့်လည်း တညီတညွတ်တည်း မရှိပေ။ ၎င်းတို့သည် မိမိတို့အတွက် ဩဇာလွှမ်းမိုးမှုကိုလည်း ပျိုးထောင်နေကြပြီး စာတန်အတွက်လည်း ဩဇာလွှမ်းမိုးမှုကို ပျိုးထောင်နေကြသည်။ ၎င်းတို့၏ အမျိုးမျိုးသော သရုပ်သကန်များမှ အကဲဖြတ်သည့်အခါ ၎င်းတို့ လုပ်ဆောင်သည့် တာဝန်နှင့် ၎င်းတို့ လုပ်ဆောင်သမျှတိုင်းသည် မိမိတို့ကိုယ်ကို ကြွားဖို့နှင့် အခြားသူများကို ၎င်းတို့ တတ်နိုင်သလောက် ကပ်ဖားရပ်ဖားလုပ်ရန်အတွက် နည်းလမ်းတစ်ခုသာ ဖြစ်ပေသည်။

အန္တိခရစ်များသည် ဘုရားအိမ်တော်နှင့် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော်တွင် အစေခံမှုတစ်ခုခုကို ပေးနိုင်ကြပြီး အဆင့်တစ်ခုတွင် ၎င်းတို့သည် ကောင်းမွန်သည့် အစေခံသူများပင် ဖြစ်ကောင်းဖြစ်နိုင်သည်။ သို့သော် ၎င်းတို့ လျှောက်သည့် လမ်းကြောင်းကြောင့်လည်းကောင်း၊ ၎င်းတို့ ရွေးချယ်သည့် ရည်မှန်းချက်များနှင့် ဦးတည်ချက်အပြင် ရာထူးနှင့် တန်ခိုးအာဏာအတွက် ၎င်းတို့၏ လိုအင်ဆန္ဒနှင့် ၎င်းတို့စိတ်ထဲတွင်ရှိသည့် ကျော်ကြားမှုနှင့် အကျိုးအမြတ်အတွက် တမ်းတမှုတို့ကြောင့်လည်းကောင်း ၎င်းတို့သည် “အစေခံသူ” အမည်နာမကို လုံးဝ မပယ်ရှားနိုင်ကြပေ။ သမ္မာတရားကို ၎င်းတို့ နားမလည်နိုင်ကြ၊ သမ္မာတရား လက်တွေ့ကျမှုက မည်သည့်အရာဖြစ်သည်ကို သဘောပေါက်နားလည်နိုင်ခြင်း မရှိနိုင်ကြ သို့မဟုတ် ယင်းထဲသို့ မဝင်ရောက်နိုင်ကြပေ။ ၎င်းတို့သည် သမ္မာတရားကို လက်တွေ့လုပ်ဆောင်နိုင်ခြင်း မရှိ၊ စစ်မှန်သည့် ကျိုးနွံနာခံမှုကို မရရှိနိုင်ကြသကဲ့သို့ ဘုရားသခင်ကို ကြောက်ရွံ့ခြင်းအား မရရှိနိုင်ကြချေ။ ထိုသို့သော လူများသည် အန္တရာယ်များသည့် လူစုဖြစ်သည်။ ၎င်းတို့၏ လောကီဆိုင်ရာ ဆက်ဆံမှုများအတွက် အတွေးအခေါ်များမှာ နက်နဲကြသည်၊ ကျင့်ကြံပြုမူခြင်း၊ လောကီနှင့် ဆက်ဆံခြင်းတို့တွင် ၎င်းတို့၏နည်းလမ်းများမှာ အလွန်ပါးနပ်လေသည်။ ၎င်းတို့ စကားပြောပုံနှင့် အခြားသူတို့ကို စကားပြောနေချိန် ၎င်းတို့၏ စကားအသုံးအနှုန်းကို အထူးအာရုံစိုက်ကြပြီး လူတို့နှင့် ပေါင်းသင်းဆက်ဆံနေချိန် ၎င်းတို့ အသုံးပြုသည့် နည်းလမ်းများကိုလည်း သေချာအာရုံစိုက်ကြသည်။ ၎င်းတို့သည် အပေါ်ယံအားဖြင့် လှည့်ဖြားပြီး ဆိုးယုတ်သည်ဟု မထင်ကောင်း မထင်ရနိုင်သော်လည်း ၎င်းတို့၏ စိတ်နှလုံးက သမ္မာတရားနှင့်ပတ်သက်၍ ကောက်ကျစ်ဆိုးယုတ်သည့် စိတ်ကူးများ၊ အတွေးများ၊ အမြင်များနှင့် အယူအဆများနှင့် အထင်လွဲမှုများအပြင် ဘုရားသခင်ကို နားလည်ရန် ပျက်ကွက်ခြင်းတို့ဖြင့် ပြည့်နေသည်။ ဤလူများနှင့်ပတ်သက်၍ မည်သည့်အရာက ဆိုးယုတ်သည်ကို လူတို့က မမြင်နိုင်သော်လည်း သို့မဟုတ် ၎င်းတို့က ဆိုးယုတ်သည့်လူများ ဖြစ်သည်ကို မမြင်နိုင်သော်လည်း ၎င်းတို့၏ အနှစ်သာရက အလွန်ကောက်ကျစ်ဆိုးယုတ်သောကြောင့်ဖြစ်စေ၊ ၎င်းတို့က မိမိတို့၏တာဝန်ကို သမ္မာတရား စည်းမျဉ်းများနှင့်အညီ တစ်ကြိမ်တစ်ခါမျှ မထမ်းဆောင်နိုင်သောကြောင့်ဖြစ်စေ၊ သမ္မာတရားကို လိုက်စားခြင်း လမ်းကြောင်းအား မလျှောက်နိုင်ကြသကဲ့သို့ ဘုရားသခင်ကို စစ်မှန်သည့် ကျိုးနွံနာခံခြင်းသို့ မရောက်နိုင်ကြသောကြောင့်ဖြစ်စေ အဆုံးတွင် ၎င်းတို့သည် “အစေခံသူ”အမည်နာမကို အစဉ်ထာဝရ မပယ်ရှားနိုင်ကြပေ။ ဤလူများသည် သိသာသည့် အန္တိခရစ်များနှင့် ဆိုးယုတ်သောလူများထက် သာ၍ပင် ကျိတ်၍မကောင်းကြံကြပြီး အခြားသူတို့ကို သာ၍ပင် အထင်အမြင်လွဲမှားစေနိုင်စွမ်း ရှိကြသည်။ အပြင်ပန်းမှကြည့်လျှင် ၎င်းတို့သည် “အစေခံသူများ” အမည်နာမအပေါ် အတိုက်အခံဖြစ်ခြင်း တစ်ခုတလေ ခံစားရန် မဆိုထားနှင့်၊ မည်သည့် အယူအဆမျှ မရှိသကဲ့သို့ ထိုအမည်နာမအပေါ် မည်သည့် သဘောထားမျှ မထားရှိသည့်ပုံပေါ်သည်။ သို့သော် အမှန်တရားမှာ ၎င်းတို့၏ အနှစ်သာရအားဖြင့် အကဲဖြတ်သော် ၎င်းတို့သည် ဘုရားသခင်အတွက် အစေခံမှု ပေးလျှင်ပင် ၎င်းတို့သည် ရည်ရွယ်ချက်များနှင့် ရည်မှန်းချက်များ ထားရှိကြဆဲဖြစ်သည်။ ၎င်းတို့သည် အစေခံမှုကို အကြွင်းမဲ့ ပေးကြခြင်း မရှိသကဲ့သို့ သမ္မာတရားကို ရရှိရန် ထိုသို့ မလုပ်ဆောင်ကြပေ။ ဤလူများသည် စိတ်ထဲတွင် ကောက်ကျစ်ဆိုးယုတ်ပြီး လည်ကြသောကြောင့် အခြားသူများ၏ ပိုင်းခြားသိမြင်ခံရဖို့ မလွယ်ကူပေ။ အရေးပါသည့် ကိစ္စရပ်များနှင့် အရေးပါသည့် အချိန်များတွင်သာ ၎င်းတို့၏ သဘာဝ အနှစ်သာရ၊ အတွေးများ၊ အမြင်များနှင့် ၎င်းတို့ လျှောက်သည့် လမ်းကြောင်းတို့ ထုတ်ဖော်ခြင်းခံရလေသည်။ ဤသို့ ဆက်ဖြစ်သဖြင့် ဤလူများက ဤလိုက်စားခြင်းလမ်းကြောင်းကို ရွေးချယ်ကာ ထိုသို့သော လမ်းကြောင်းကို လျှောက်ဖို့ ဆုံးဖြတ်လျှင် ထိုသို့သော လူတို့က ကယ်တင်ခြင်း ရရှိနိုင်လိမ့်မည်မဟုတ်ဟု စိတ်ကူး၍ရနိုင်ပေသည်။ ၎င်းတို့သည် ဘုရားအိမ်တော်က မိမိတို့အပေါ် ထားရှိသည့် ယုံကြည်မှုနှင့် ဘုရားသခင်၏ အမှုတော်နှင့်ဆိုင်သော အခွင့်အရေးကို မိမိတို့ကိုယ်ပိုင် အကျိုးအမြတ်များအတွက် ကျိတ်ကြံစည်ဖို့၊ လူတို့ကို ထိန်းချုပ်ကာ ညှဉ်းဆဲဖို့နှင့် မိမိတို့ကိုယ်ပိုင် ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့အတွက် အသုံးပြုကြလေသည်။ အဆုံးတွင် ၎င်းတို့သည် သမ္မာတရားကို ရရှိရမည့်အစား မကောင်းမှုမျိုးစုံကို လုပ်ဆောင်ခြင်းကြောင့် ထုတ်ဖော်ခြင်းခံရကြလေသည်။ ၎င်းတို့ ထုတ်ဖော်ခံရသည့်အခါ ဤလူများက သမ္မာတရား မလိုက်စားကြောင်းနှင့် သမ္မာတရားကို လိုက်စားခြင်း၊ ကယ်တင်ခြင်း ရရှိခြင်းတို့အတွက် ဘုရားသခင်ကို မယုံကြည်ကြကြောင်းမှာ သိသာထင်ရှားလာပေသည်။ ဘုရားနှုတ်ကပတ်တော်များနှင့် လူမျိုးစုံကို သူ၏ ဖော်ထုတ်ခြင်းတို့အား နားထောင်ပြီးနောက်တွင် ဤလူများသည် မိမိတို့၏တာဝန်ကို ထမ်းဆောင်ဖို့အတွက် လောကနှင့်ဆက်ဆံသည့် စည်းမျဉ်းများ၊ နည်းလမ်းများနှင့် နည်းစနစ်များကို တစိုက်မတ်မတ် အသုံးပြုလျှင် နောက်ဆုံး အဆုံးသတ်တစ်ခုတည်းသာ ရှိနိုင်သည်။ ၎င်းတို့အနေဖြင့် ဘုရားသခင်၏ စီမံခန့်ခွဲခြင်း အမှုတော်တွင် အစေခံသူ၏ အခန်းကဏ္ဍကို တာဝန်ယူဆောင်ရွက်ရမည်ဖြစ်ပြီး နောက်ဆုံးတွင် ထုတ်ဖော်ခြင်းခံရကာ ဖယ်ရှားရှင်းလင်းခြင်း ခံရမည်ဖြစ်သည်။ ဤသည်မှာ အမှန်တရားတစ်ခု ဖြစ်၏။ သင်တို့ကိုယ်တိုင် ယခင်က ထိုသို့သော လူတို့နှင့်ပတ်သက်၍ တွေ့ကြုံဖူးကြသလော။ ၎င်းတို့ ထုတ်ဖော်ခြင်းခံရပြီး နှင်ထုတ်ခြင်းခံရသည့်အခါ အချို့သော အန္တိခရစ်များသည် စစ်တပ်မရှိသည့် အုပ်ချုပ်သူအရာရှိများ ဖြစ်လာကြသည်။ ၎င်းတို့ ပြုပြီးသည့် မကောင်းမှုက အလွန်များပြီး အလွန်ကြီးမားကာ ညီအစ်ကို မောင်နှမများက ၎င်းတို့ကို ရွံရှာပြီး စွန့်ပစ်ကြသည်။ ၎င်းတို့ ထုတ်ဖော်ခြင်းခံရသည့်အခါတွင်လည်းကောင်း၊ အသင်းတော်၏ ရှုတ်ချခြင်းနှင့် ငြင်းပယ်ခြင်းတို့ကို ခံရသည့်အခါတွင်လည်းကောင်း ၎င်းတို့ဘက်က ပြောပေးသည့်၊ ၎င်းတို့အတွက် တိုက်ခိုက်ပေးပြီး ဘုရားသခင်အပေါ် ကန့်ကွက်ပြောဆိုပေးသည့် များစွာသော ကြံရာပါများနှင့် ကူညီသူများရှိသည့် နောက်ထပ်လူတစ်မျိုးလည်း ရှိပေသည်။ ဤလူစားမျိုးများသည် အခြားသောလူများကို သာ၍ပင် အထင်အမြင်မှားစေနိုင်စွမ်း ရှိကြသည် မဟုတ်လော။ ထိုသို့သော လူများသည် သာ၍ပင် အန္တရာယ်များပေသည်။ အန္တိခရစ်များက “အစေခံသူ”အမည်နာမကို မည်သို့ သဘောထားပြုမူပြီး မည်သည့် ဖုံးကွယ်ထားသည့် အလေ့အကျင့်များ၊ စိတ်ကူးများနှင့် သရုပ်သကန်များအား ၎င်းတို့ ပြသသည်ဆိုသည်တို့နှင့် ပတ်သက်၍ လောလောဆယ် ငါတို့၏ မိတ်သဟာယကို ဤနေရာတွင်သာ ငါတို့ အဆုံးသတ်မည်ဖြစ်သည်။

(ဂ) အန္တိခရစ်တို့က အစေခံသူဖြစ်ရန် မလိုလားခြင်း၏ အကြောင်းအရင်း

အန္တိခရစ်တို့သည် အစေခံသူများဖြစ်ရန် မလိုလားကြသည့်အပြင် အစေခံသူများအဖြစ် လက်ခံနိုင်ခြင်း မရှိကြပေ။ အစေခံသူများ ဖြစ်ခြင်းအားဖြင့် ၎င်းတို့သည် ကြီးမားသော စော်ကားမှုနှင့် ခွဲခြားဆက်ဆံမှုတို့ကို ခံစားရလိမ့်မည်ဟု ၎င်းတို့ တွေးထင်ကြသည်။ ဤသို့ဆိုလျှင် ၎င်းတို့သည် မည်သည့်အရာ အတိအကျ ဖြစ်လိုကြသနည်း။ ဘုရားသခင်ကို ၎င်းတို့ စတင်ယုံကြည်ပြီး ဘုရားအိမ်တော်သို့ လာကြချိန်တွင် ၎င်းတို့၏ ရည်မှန်းချက်မှာ အဘယ်နည်း။ ၎င်းတို့သည် ဘုရားသခင်၏ လူများ၊ ဘုရားသခင်၏ နောက်လိုက်များထဲမှ တစ်ဦး ဖြစ်ရန် လိုလားနေကြသလော။ စုံလင်အောင်ပြုခြင်း ခံရသည့်လူတစ်ဦး ဖြစ်ရန် လိုလားနေကြသလော။ ၎င်းတို့သည် ပေတရုနှင့် ယောဘကဲ့သို့ ဖြစ်ချင်ပြီး ယင်းမှာ လုံလောက်ပြီ ဖြစ်သလော။ (မလုံလောက်ပါ။) ဘုရားသခင်ကို ၎င်းတို့၏ ယုံကြည်ခြင်းတွင် ၎င်းတို့က ဘုရားသခင်၏ ရွေးချယ်ထားသောလူများထဲမှတစ်ဦး ဖြစ်ချင်ကြကြောင်း၊ ယင်းမှာ ၎င်းတို့အတွက် လုံလောက်ကြောင်း တစ်ဦးတလေက ပြောဆိုကြသလော။ တစ်ဦးတလေသည် ဘုရားသခင်၏ လက်ထဲမှ အရုပ်တစ်ရုပ်ဖြစ်ရန် လိုလားနေသလော။ မလိုလားပေ၊ လူတို့သည် ဤအရာဖြစ်ဖို့ အထူးသဖြင့် မလိုလားကြပေ။ တစ်ဦးတလေက ဘုရားအိမ်တော်သို့ လာကြသည့်အခါ ၎င်းတို့သည် အကျိုးကျေးဇူးများ၊ ကောင်းချီးများ၊ ဆုလာဘ်များနှင့် သရဖူတစ်ခု လာရှာကြခြင်းဖြစ်သည်။ ဘုရားနှုတ်ကပတ်တော်များ၏ ဖော်ထုတ်ခြင်းနှင့် တရားစီရင်ခြင်းတို့ကို ၎င်းတို့ ခံယူစဉ်တွင်ဘုရားသခင်ကို ၎င်းတို့၏ ယုံကြည်ခြင်း၌ ထိုသို့သော ရည်ရွယ်ချက်များ ထားရှိခြင်းအားဖြင့် ၎င်းတို့အနေဖြင့် သမ္မာတရားကို နားလည်နိုင်ကြမည်မဟုတ်သကဲ့သို့ နောက်ဆုံးတွင် ကယ်တင်ခြင်း ရရှိလိမ့်မည်မဟုတ်သည်ကို ၎င်းတို့ သိရှိလာကြလေသည်။ ထို့ကြောင့် လူများစွာတို့သည် ကောင်းချီးများအတွက် ၎င်းတို့၏ လိုအင်ဆန္ဒကိုလည်းကောင်း၊ သရဖူတစ်ခုနှင့် ဆုလာဘ်များအတွက် ၎င်းတို့၏ လိုအင်ဆန္ဒကိုလည်းကောင်း ဦးစွာ လက်လွှတ်ရန်၊ ဤအကျိုးကျေးဇူးများအားလုံးကို လက်လွှတ်ပြီး ဘုရားသခင် ပြောနေသည့်အရာ၊ လူအပေါ် သူ တောင်းဆိုသည့်အရာနှင့် လူကို သူ ပြောရန်ရှိသည့်အရာတို့ကို ဦးစွာ နားထောင်ဖို့ ထိုအချိန်တွင် ဆုံးဖြတ်ကြလေသည်။ ဘုရားနှုတ်ကပတ်တော်များကို နားထောင်သည့် လူများစွာတို့သည် “ဘုရားသခင်က ကျွန်ုပ်တို့၏ ဖောက်ပြန်ပျက်စီးခြင်းကို ဖော်ထုတ်သည်၊ ကျွန်ုပ်တို့၏ အကျည်းတန်သော စရိုက်မှန်များကို ဖော်ထုတ်ပြီး ဘုရားသခင်ကို ဆန့်ကျင်ပြီး သမ္မာတရားကို အလွန်အမင်း မနှစ်မြို့သည့် ကျွန်ုပ်တို့၏ အနှစ်သာရကို သူ ဖော်ထုတ်သည်။ ဤသည်တို့မှာ အမှန်တရားချည်းသာ ဖြစ်သည်။ ကျွန်ုပ်အတွက် ကံကောင်းသည်မှာ ကျွန်ုပ်သည် ကောင်းကျိုး၊ ကျေးဇူးတော်နှင့် ကောင်းချီးများကို ဘုရားသခင်ထံမှ အလောတကြီး လက်ဖြန့်မတောင်းခဲ့မိပါ။ ကံကောင်းထောက်မစွာဖြင့် ဤအရာများကို ပထမဆုံး ကျွန်ုပ် လက်လွှတ်ခဲ့သည်။ ဤအရာများကို ကျွန်ုပ် လက်မလွှတ်ခဲ့လျှင် ကျွန်ုပ်သည် မိမိကိုယ်ကို အရူးလုပ်မိမည် မဟုတ်လော။ ဘုရားသခင် ပြောဆိုသည့် အရာရာတိုင်းက လူ၏ သဘာဝနှင့် အနှစ်သာရကို ဖော်ထုတ်သည်။ ထို့ကြောင့် ထိုအရာများကို ကျွန်ုပ် မည်သို့ ဖယ်ရှားနိုင်မည်နည်း။ လူတို့အနေဖြင့် ပထမဆုံး မိမိတို့တာဝန်ကို စတင် ထမ်းဆောင်ပြီး ဘုရားသခင်၏ စီမံခန့်ခွဲမှု အစီအစဉ်အတွင်းရှိ အလုပ်နှင့်ပတ်သက်၍ ပူးပေါင်းဆောင်ရွက်ရမည်ဟု ဘုရားသခင်က ပြောလေပြီ။ ဤဖြစ်စဉ်အတောအတွင်းတွင် လူတို့သည် သမ္မာတရားကို နားလည်ခြင်းနှင့် လက်ခံခြင်း လမ်းကြောင်းပေါ် တက်ရောက်နိုင်လျှင် ကယ်တင်ခြင်း ရရှိမည့် မျှော်လင့်ချက် ရှိလိမ့်မည်ဖြစ်ပြီး အနာဂတ်တွင် အကျိုးကျေးဇူးများစွာ ရရှိနိုင်ပါသည်”ဟုဆိုလျက် မိမိတို့ စိတ်နှလုံးတွင် တိတ်တခိုး ဝမ်းမြောက်မှုကို ခံစားကြသည်။ ဤအချိန်တွင် လူများစွာတို့သည် ထိုအရာများအကြောင်း မစဉ်းစားကြတော့ပေ။ ၎င်းတို့၏ နှစ်သက်ဖွယ်သော အလိုဆန္ဒများ၊ အနာဂတ်အတွက် ၎င်းတို့၏ တောင့်တမှုနှင့် မျှော်လင့်ချက်များသည် အလွန် လက်တွေ့ကျခြင်း ရှိသည်ဟု မထင်ရတော့ပေ။ ဤအခိုက်အတန့်တွင် ထိုဆန္ဒများနှင့် ရည်သန်မျှော်မှန်းချက်များထက် ၎င်းတို့၏တာဝန်များကို မည်သို့ကောင်းစွာ ထမ်းဆောင်ရမည်၊ ဘုရားသခင်၏ ရည်ရွယ်ချက်များကို မည်သို့ ဖြည့်ဆည်းရမည်ဆိုသည်နှင့် သမ္မာတရားအား မည်သို့ နားလည်ကာ ခိုင်မာစွာ ရပ်တည်ရမည်ဆိုသည်တို့မှာ ပိုမိုလက်တွေ့ကျ၊ အရေးကြီးပြီး အရေးပါလှသည်ဟု ၎င်းတို့ ခံစားကြလေသည်။ ထို့ကြောင့် ဤအရေးပါလှသည့် အဆင့်တွင် လူအများစုသည် မိမိတို့၏တာဝန်ကို ထမ်းဆောင်ရန်၊ ဘုရားသခင်၏ အမှုတော်ကို တွေ့ကြုံရန်၊ သမ္မာတရားကို ရရှိရန်၊ မိမိတို့၏ အချိန်နှင့် ငယ်ရွယ်မှုတို့ကို ရည်စူးဆက်ကပ်ရန်နှင့် မိမိတို့၏ မိသားစု၊ မိမိတို့၏ အလုပ်နှင့် မိမိတို့၏ လောကီ အလားအလာများကို ဘုရားသခင်အတွက်လည်းကောင်း၊ ၎င်းတို့၏ တာဝန်ထမ်းဆောင်မှုအတွက်လည်းကောင်း စွန့်လွှတ်ရန် ဆုံးဖြတ်ကြပြီး လူအချို့က ဤအရာအတွက် ၎င်းတို့၏ အိမ်ထောင်ကိုပင် စွန့်ခွာကြသည်။ လူတို့တွင်ရှိသည့် ဤသရုပ်သကန်မျိုး၊ အပြုအမူမျိုးနှင့် လုပ်ရပ်မျိုးတို့သည် အပြုသဘောဆောင်သည့် အရာများနှင့် ဘုရားသခင် ပြောဆိုသည့် တောင်းဆိုချက်များအားလုံးအပေါ် နာခံကာ ကျိုးနွံနာခံသော သဘောထားတစ်မျိုး သေချာပေါက် ဖြစ်ပြီး ဤသဘောထားသည် လူတို့အနေဖြင့် သမ္မာတရားကို နားလည်နိုင်ရန်၊ သမ္မာတရားကို လက်တွေ့လုပ်ဆောင်နိုင်ရန်၊ ဘုရားသခင်ကို ကျိုးနွံနာခံနိုင်ရန်နှင့် နောက်ဆုံးတွင် ကယ်တင်ခြင်းရရှိနိုင်ရန်အလို့ငှာ ပိုင်ဆိုင်ရမည့် မရှိမဖြစ်သော လိုအပ်ချက်တစ်ခု အတိအကျပင် ဖြစ်လေသည်။ ဤသည်တို့မှာ ပုံမှန်လူတိုင်းက မိမိတို့၏တာဝန်ကို ထမ်းဆောင်ရန် ဘုရားအိမ်တော်သို့ မလာမီတွင် ရှိကြသည့် အမျိုးမျိုးသော သရုပ်သကန်များနှင့် အတွေးများဖြစ်သည်။ ဤလူများက ဘုရားသခင်ကို ပထမဆုံး စတင်ယုံကြည်ချိန်မှသည် ယခုချိန်ထိတိုင် ၎င်းတို့၏ အတွေးများနှင့် အမြင်များသည် အမြဲ ပြောင်းလဲမှုများကို ကြုံရကာ သမ္မာတရားနှင့် ဘုရားသခင်အပေါ် ၎င်းတို့၏ သဘောထားသည်လည်း အမြဲ ပြောင်းလဲခြင်းကို ကြုံနေရလေသည်။ လူ၏ ဤယခင် လိုအင်ဆန္ဒများနှင့် ရည်မှန်းချက်တို့က အမြဲ ပျက်စီးခြင်းကို ကြုံနေရသည့် တစ်ချိန်တည်းတွင် ၎င်းတို့သည် ဤအရာများကို တဖြည်းဖြည်းနှင့် တက်ကြွစွာ လက်လွှတ်ပြီး စွန့်လွှတ်နေကြလေသည်။ ဤသည်မှာ ဘုရားသခင်နှင့် ပူးပေါင်းဆောင်ရွက်ကာ ဘုရားသခင်ကို ကျိုးနွံနာခံဖို့ လူတို့၏ လိုအင်ဆန္ဒကြောင့် နောက်ဆုံးတွင် ဖြစ်ပေါ်သည့် ကောင်းမွန်သော အကျိုးတရားဖြစ်သည်။ ထိုအရာသည် အပြုသဘောဆောင်ပြီး ကောင်းမွန်သော သရုပ်သကန်တစ်ခုဖြစ်ပြီး ကောင်းမွန်သည့် ရလဒ်တစ်ခု ဖြစ်သည်။ လူတို့သည် အမြဲတိုးတက်မှု ပြုလုပ်နေစဉ်တွင် သမ္မာတရားကို စစ်မှန်စွာ လိုက်စားသည့်သူများသည် ကောင်းချီးများရရှိဖို့ မိမိတို့၏ လိုအင်ဆန္ဒနှင့် ရည်ရွယ်ချက်တို့ကို လက်လွှတ်လုနီးပါး ဖြစ်ကြသောကြောင့် လူအများစုသည် အခြေခံအားဖြင့် ယခင်က လူကို ဘုရားသခင် ထားရှိခဲ့သည့် အမျိုးမျိုးသော ကတိတော်များကို အလွန် သတိပြုမိခြင်း သို့မဟုတ် စိတ်ဝင်စားခြင်း မရှိကြချေ။ ဤသည်မှာ အဘယ့်ကြောင့်ဆိုသော် ပုံမှန်လူတစ်ဦး၏ ဆင်ခြင်တုံတရားအတိုင်း အကဲဖြတ်သည့်အခါတွင် တစ်စုံတစ်ဦးသည် မိမိ၏ တာဝန်ကို စံနှုန်းပြည့်မီအောင် မထမ်းဆောင်နိုင်ဘဲ သမ္မာတရားကို နားလည်ရန် ပျက်ကွက်လျှင် ဘုရားသခင် ကတိပြုထားသည့် ကောင်းချီးများအားလုံးကို ရရှိဖို့ ၎င်း၏ အခွင့်အရေးအား လွဲချော်လိမ့်မည်ဖြစ်ပြီး ထိုကောင်းချီးများနှင့် မည်သည့် ပတ်သက်မှုမျှ ရှိလိမ့်မည် မဟုတ်ပေ။ ဤအရိုးရှင်းဆုံးသော ဆင်ခြင်တွေးခေါ်မှုစနစ်ကို လူတိုင်း နားလည်သင့်သည်။ ယခုတွင် ထိုသို့သော အချက်တစ်ချက်ကို နားလည်နှင့်ပြီးဖြစ်ကာ ဤအချက်ကို အသိအမှတ်လည်းပြုပြီး လက်ခံသည့် လူများစွာရှိသည်မှာ အမှန်ဖြစ်၏။ ထိုအရာကို လက်မခံသည်မှာ အန္တိခရစ်များသာ ရှိသည်။ ၎င်းတို့က အဘယ်ကြောင့် လက်မခံကြသနည်း။ အဘယ်ကြောင့်ဆိုသော် ၎င်းတို့က အန္တိခရစ်များ ဖြစ်ကြသောကြောင့် ဖြစ်သည်။ ၎င်းတို့က ဤအချက်ကို လက်မခံကြသောကြောင့် မည်သည့်အရာကို ၎င်းတို့ လုပ်ဆောင်ချင်ကြသနည်း။ ဘုရားအိမ်တော်သို့ ၎င်းတို့ လာကြသည့်အခါ ဘုရားနှုတ်ကပတ်တော်များကို စေ့စေ့စပ်စပ်ကြည့်ရှုစစ်ဆေးကြပြီး ထိုနှုတ်ကပတ်တော်များတွင် “ဘုရားသခင်၏ ဇာတိအဖြစ်တော်”၊ “သားဦးများ”၊ “ဘုရားသခင်၏ သားများ”၊ “ဘုရားသခင်၏ လူများ” နှင့် “အစေခံသူများ”ကဲ့သို့သော အမည်နာမများနှင့် အဆင့်အတန်းများကို ရှာတွေ့ကာ ၎င်းတို့၏ မျက်လုံးများ ဝင်းလက်သွားကြသည်။ ၎င်းတို့၏ လိုအင်ဆန္ဒများနှင့် ရည်မှန်းချက်များ အလျင်အမြန် ပြည့်သွားပြီး ၎င်းတို့က “ဘုရား၏ သားများထဲမှ တစ်ဦးဖြစ်ခြင်းက သာမန်ဖြစ်လွန်းသည်။ လူအများစုက ဘုရား၏ သားများဖြစ်ကြသည်။ ဘုရား၏ လူများထဲမှတစ်ဦး ဖြစ်ခြင်းသည် အရပ်သူအရပ်သားတစ်ဦး၊ လူစုလူဝေးများ၏ တစ်စိတ်တစ်ပိုင်းဖြစ်ခြင်း၊ တန်ခိုးအာဏာ သို့မဟုတ် ဩဇာလွှမ်းမိုးမှုမရှိသည့် ပုံမှန်လူတစ်ဦး ဖြစ်ခြင်းသဘောဖြစ်သည်။ ပြီးလျှင် ငါ့ကို အစေခံသူတစ်ဦး ဖြစ်စေဖို့အကြောင်းကို စဉ်းပင်မစဉ်းစားလေနှင့်။ ငါ အသက်ရှင်သရွေ့ အစေခံသူတစ်ဦး ဖြစ်ခြင်းနှင့် ငါ ဘာမျှပတ်သက်စရာ ရှိလိမ့်မည်မဟုတ်ပါ။ ထိုအရာသည် ငါနှင့် လုံးဝ ဆက်စပ်မှုမရှိပါ”ဟု တွေးကြသည်။ ထို့ကြောင့် ၎င်းတို့သည် “ဘုရားသခင်၏ ဇာတိအဖြစ်တော်”နှင့် “သားဦးများ”ဟူသည့် အမည်နာမနှစ်ခုကို ၎င်းတို့ စူးစိုက်စွာကြည့်ကြသည်။ ၎င်းတို့၏ အယူအဆများတွင် “ဘုရားသခင်၏ ဇာတိအဖြစ်တော်”သည် ဘုရားသခင်ကိုယ်တော်တိုင် ဖြစ်ကြောင်း၊ “သားဦးများ”မှာ ဘုရားသခင်၏ သားဦးများဖြစ်ကြောင်းနှင့် ဤနှစ်ခုက တန်ခိုးအာဏာနှင့် ဩဇာလွှမ်းမိုးမှုကို ဆောင်ကြဉ်းပေးပြီး လူသားမျိုးနွယ်ကြားတွင် ရှင်ဘုရင်များအဖြစ် စိုးစံနိုင်ကြောင်း၊ လူတို့ကို ထိန်းချုပ်နိုင်ကြောင်း၊ ဘုရားသခင် ရွေးချယ်ထားသောလူတို့ကို ထိန်းချုပ်နိုင်ကြောင်း၊ အကြွင်းမဲ့ တန်ခိုးအာဏာ ပိုင်ဆိုင်ကာ ဆုံးဖြတ်ချက်ချဖို့ တန်ခိုးအာဏာ၊ ခေါင်းဆောင်တစ်ဦးဖြစ်ဖို့ တန်ခိုးအာဏာနှင့် လူတို့ကို စီစဉ်ညွှန်ကြားကာ လူတို့ အသက်ရှင်ခြင်းဖြစ်စေ၊ သေခြင်းဖြစ်စေ ဆုံးဖြတ်ဖို့ တန်ခိုးအာဏာ ရှိနိုင်ကြောင်း ၎င်းတို့ ယုံကြည်ကြသည်။ ဤတန်ခိုးအာဏာများက အလွန်ကြီးမားမည်ဟု ၎င်းတို့ ယုံကြည်ကြသည်။ ထိုအကြောင်းကြောင့် ၎င်းတို့ကို အစေခံသူများဖြစ်ခိုင်းဖို့မှာ မဖြစ်နိုင်ရခြင်း ဖြစ်ပေသည်။ ၎င်းတို့ကိုယ်တိုင်အတွက် ၎င်းတို့ ရွေးချယ်ခွင့်ရလျှင် ၎င်းတို့က သားဦးများ သို့မဟုတ် ဘုရားသခင်၏ ဇာတိအဖြစ်တော် ဖြစ်ဖို့ ရွေးချယ်ကြမည်ဖြစ်သည်။ သို့မဟုတ်လျှင် ၎င်းတို့က ဘုရားသခင်ကို ယုံကြည်ခြင်းအား ရပ်တန့်ကြမည်ဖြစ်၏။ မိမိတို့၏တာဝန်ကို ၎င်းတို့ ထမ်းဆောင်နေချိန် သို့မဟုတ် ဘုရားအိမ်တော်၌ ခေါင်းဆောင်များနှင့် အမှုဆောင်များအဖြစ် ပြုမူဆောင်ရွက်နေချိန် ဤရည်မှန်းချက်နှစ်ခုကို လိုက်စားရာတွင် ၎င်းတို့သည် ပြုမူဆောင်ရွက်ကြသည်၊ အဖိုးအခပေးကြသည်၊ ဆင်းရဲဒုက္ခခံစားပြီး အလုပ်များနေကြလေသည်။ ဤအချိန်ကာလ အတောအတွင်းတွင် ၎င်းတို့ အလုပ်များနေစဉ် မည်မျှထိ ၎င်းတို့ လုပ်ဆောင်ပြီးဖြစ်သည်၊ ဧဝံဂေလိ ဖြန့်ဝေနေချိန် လူမည်မျှကို ၎င်းတို့ ရရှိပြီးဖြစ်သည်၊ လူမည်မျှက ၎င်းတို့ကို ကြည်ညိုပြီး လေးစားကြသည်၊ အသင်းတော်ကို ၎င်းတို့ ဦးဆောင်ချိန်တွင် ပြဿနာများကို ရင်ဆိုင်နေရသည့် ညီအစ်ကို မောင်နှမများက အခြားသူများထံ သွားခြင်းရှိမရှိ သို့မဟုတ် ၎င်းတို့ထံ လာကြခြင်း ရှိမရှိဟူသည်တို့နှင့် အခြားသူတို့၏ အတွေးများနှင့် အမြင်များကို ၎င်းတို့ ထိန်းချုပ်ကာ စိုးမိုးခြယ်လှယ်နိုင်ခြင်း ရှိမရှိဟူသည်တို့ကို အဆက်မပြတ် တွက်ချက်ကြလေသည်။ ၎င်းတို့သည် ဘုရားအိမ်တော်တွင် ရှင်ဘုရင်များအဖြစ် အုပ်စိုးရန်ဖြစ်သည့် မိမိတို့အလိုရှိသောအရာကို ရရှိဖို့ ရည်မှန်းလျက် ဤအရာများကို အဆက်မပြတ် တွက်ချက်ကြသည်၊ ချိန်ဆပြီး စောင့်ကြည့်​လေ့လာကြလေသည်။ ဘုရားအိမ်တော်ကို လာရောက်ကာ သမ္မာတရားအချို့ကို နားလည်ပြီးနောက် လူအများစုသည် ဖန်ဆင်းခံတစ်ဦး၏ တာဝန်ကို ပုံမှန်အတိုင်း ထမ်းဆောင်နိုင်ကြသော်လည်း အန္တိခရစ်များက မထမ်းဆောင်နိုင်ကြပေ။ ၎င်းတို့သည် မိမိတို့ကိုယ်ကို မြင့်မြတ်သောမျိုးရိုးမှ ဆင်းသက်သည်ဟူ၍လည်းကောင်း၊ မြင့်မြတ်ပြီး ထူးခြားသော အုပ်စုနှင့်သက်ဆိုင်သည်ဟူ၍လည်းကောင်း၊ ဘုရားအိမ်တော်၌ ကြီးမြတ်သူအဖြစ် ခေါ်တွင်ခြင်း ခံကိုခံရမည်ဟူ၍လည်းကောင်း ယုံကြည်ကြ၏။ သို့မဟုတ်လျှင် ဘုရားသခင်ကို ၎င်းတို့ ယုံကြည်ကြမည် မဟုတ်ပေ။ ၎င်းတို့က ဘုရားသခင်ကို ယုံကြည်ကြရမည်ဆိုလျှင် ဘုရားအိမ်တော်၌ ကြီးမြတ်သူအဖြစ် ဂုဏ်ပြုခံရမှဖြစ်မည်ဖြစ်ပြီး အောင်မြင်သူဖြစ်ရမည် ဖြစ်သည်။ တစ်ချိန်တည်းတွင် ၎င်းတို့သည် ဘုရားသခင်၏ မှတ်တမ်းစာအုပ်တွင် မည်မျှနာမည်ကောင်း ရသည်ကိုလည်းကောင်း၊ ဘုရားသခင်နှင့်အတူ ရှင်ဘုရင်များအဖြစ် အုပ်စိုးရန် လုံလောက်စွာ အရည်အချင်းပြည့်မီခြင်း ရှိမရှိကိုလည်းကောင်း တွက်ချက်ကာ အဖြေရှာကြလေသည်။ ထို့ကြောင့် မိမိတို့၏တာဝန်ကို ထမ်းဆောင်ရန် ဘုရားအိမ်တော်သို့ အန္တိခရစ်အချို့ လာခြင်းအတွက် အရင်းအမြစ်၊ စမှတ်နှင့် စိတ်ဓာတ်လှုံ့ဆော်မှုမှာ ရှင်ဘုရင်များအဖြစ် အုပ်စိုးဖို့ သူ၏ အိမ်တော်သို့ လာရန် ဖြစ်သည်။ ၎င်းတို့အနေဖြင့် သာမန်နှင့် အရေးမပါဆုံးသော နောက်လိုက်များအဖြစ်သာ မိမိတို့၏တာဝန်ကို ထမ်းဆောင်ဖို့ ဧကန်မုချ လိုလားခြင်းမရှိကြသကဲ့သို့ ၎င်းတို့၏ ရည်မှန်းချက်နှင့် လိုအင်ဆန္ဒတို့ ကွယ်ပျောက်သွားသည့် တဒင်္ဂတွင် ၎င်းတို့သည် ရုတ်တရက် ရန်လိုကာ မိမိတို့၏ တာဝန်ကို ထမ်းဆောင်ဖို့ ငြင်းကြလေသည်။

ယခုတွင် ဘုရားအိမ်တော်၌ အရာရာကို ဆိုးရွားစွာ လုပ်ဆောင်ရင်းနှင့် ၎င်းတို့တာဝန်ကို ထမ်းဆောင်သည့် နေရာတိုင်းတွင် ဖယ်ရှားရှင်းလင်းခံရလျက် မိမိတို့၏တာဝန်ကို နှစ်အချို့ကြာ ထမ်းဆောင်နေပြီးဖြစ်သည့် လူအချို့ရှိသည်။ ၎င်းတို့သည် ဆိုးရွားသည့် လူ့သဘာဝနှင့် နိမ့်ကျသည့် တည်ကြည်မှု ရှိကြသောကြောင့် သမ္မာတရားကို မလိုက်စားကြသကဲ့သို့ သမ္မာတရားကို အလွန်အမင်း မနှစ်မြို့သည့် ရက်စက်ကြမ်းကြုတ်ပြီး ကောက်ကျစ်ဆိုးယုတ်သော စိတ်သဘောထားတစ်ခု ရှိကြသောကြောင့် နောက်ဆုံးတွင် ညီအစ်ကို မောင်နှမများ၏ ငြင်းပယ်ခြင်းကို ခံရကြလေသည်။ ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒက ပျက်သုဉ်းသွားတော့မည်ကိုလည်းကောင်း၊ ဘုရားအိမ်တော်၌ ရှင်ဘုရင်များအဖြစ် အုပ်စိုးခြင်းနှင့် ထင်ပေါ်ခြင်းတို့ဖြစ်သည့် ၎င်းတို့၏ အိမ်မက်က အကောင်အထည် ပေါ်နိုင်ခြင်း မရှိတော့သည်ကိုလည်းကောင်း ၎င်းတို့ မြင်သည်နှင့်တစ်ပြိုင်နက် ၎င်းတို့၏ ကိုယ်ပိုင်ဘဝတွင် မည်သို့ အသက်ရှင်ကြသနည်း။ ၎င်းတို့က ဘုရားနှုတ်ကပတ်တော်များကို မဖတ်ကြ၊ ဓမ္မတေးသီချင်းများကို နားမထောင်ကြ၊ စုဝေးပွဲများကို မတက်ကြ၊ တာဝန်တစ်ခု ထမ်းဆောင်ရန် စေခိုင်းခြင်းခံရသည့်အခါ ဘုရားအိမ်တော်ကို လျစ်လျူရှုကြပြီး စုဝေးပွဲများ တက်ရောက်ရန် အချိန်ကျသည့်အခါ ညီအစ်ကို မောင်နှမများက ၎င်းတို့ကို မေတ္တာရပ်ခံရန်၊ ဖိတ်ကြားကာ အသိပေးရန်ပင် လိုအပ်လေသည်။ ၎င်းတို့ထဲမှ အချို့သည် အင်တင်တင်ဖြင့် စုဝေးပွဲများကို တက်မြဲတက်နေကြသော်လည်း စုဝေးပွဲများအတောအတွင်းတွင် ၎င်းတို့က စကားတစ်ခွန်းမျှ မပြောကြ၊ မိတ်သဟာယမပြုကြသကဲ့သို့ အခြားသူများ ပြောသည့်အရာတိုင်းကို ၎င်းတို့က ရွံရှာကြပြီး မကြားချင်ကြပေ။ ညီအစ်ကို မောင်နှမများက ဆုတောင်းကြသည့်အခါ ၎င်းတို့က မိမိတို့မျက်စိများကိုပါ ပိတ်ထားကြသော်လည်း မည်သည့်အရာကိုမျှ မပြောဆိုကြပေ။ ဘုရားသခင်ထံ ပြောစရာ မည်သည့်အရာမျှ မရှိကြချေ။ ပြီးလျှင် တရားဒေသနာများကို နားထောင်နေချိန် သို့မဟုတ် ညီအစ်ကို မောင်နှမများက သမ္မာတရားနှင့်ပတ်သက်၍ မိတ်သဟာယပြုနေချိန် အချို့သော အခြားလူတို့သည် စုဝေးပွဲများအတောအတွင်းတွင် မည်သည့်အရာကို လုပ်ဆောင်ကြသနည်း။ အချို့က အိပ်မောကျသွားကြသည်၊ အချို့က မိမိတို့ ဖုန်းများကို ကြည့်ကာ သတင်းများကို ဖတ်ကြသည်။ အချို့က အခြားသူများနှင့် စကားစမြည်ပြောကြပြီး အချို့က အွန်လိုင်းဂိမ်းများ ကစားကြသည်။ ဘုရားသခင်ကို ယုံကြည်သည့်အခါ ဘုရားအိမ်တော်၌ ၎င်းတို့အနေဖြင့် လူကြိုက်များနိုင်ခြင်းမရှိလျှင်၊ အခြားသူတို့နှင့် သင့်မြတ်နိုင်ခြင်း မရှိလျှင်၊ မိမိတို့ကို အားပေးဝန်းရံသူများ မရှိသည့်အပြင် အရေးကြီးသော တာဝန်များ တာဝန်အပေးခံရနိုင်ခြင်း မရှိလျှင် အနာဂတ်၌ ဘုရားသခင်နှင့်အတူ ရှင်ဘုရင်များအဖြစ် အုပ်စိုးနိုင်မည် မဟုတ်သောကြောင့် ဘုရားသခင်သည် ၎င်းတို့အတွက် မတည်ရှိဟု စဉ်းစားကြလေသည်။ ၎င်းတို့အတွက် ဘုရားသခင် တည်ရှိခြင်း ရှိမရှိဟူသည်မှာ ၎င်းတို့ ကောင်းချီးများ ရရှိနိုင်ခြင်း ရှိမရှိဟူသည်နှင့် ဆက်စပ်နေပေသည်။ ဤသည်မှာ အန္တိခရစ်များ ပြုမူသည့်ပုံစံဖြစ်သည် မဟုတ်လော။ ဘုရားက ၎င်းတို့ကို ကောင်းချီးများ ရရှိခွင့်မပေးနိုင်လျှင် သူသည် ဘုရားမဟုတ်သကဲ့သို့ သူသည် သမ္မာတရား မရှိဟူ၍လည်းကောင်း၊ မိမိတို့ကို အသင်းတော်တွင် လက်လွတ်စပယ် ပြုမူခွင့်ပေးသည့်၊ အာဏာကိုင်စွဲခွင့်ပေးပြီး အနာဂတ်တွင် ရှင်ဘုရင်များအဖြစ် အုပ်စိုးခွင့်ပေးသည့် ဘုရားသည်သာ ဘုရားဖြစ်သည်ဟူ၍လည်းကောင်း ၎င်းတို့က ယုံကြည်ကြလေသည်။ ဤသည်မှာ စာတန်၏ ဆင်ခြင်တွေးခေါ်မှုစနစ်ဖြစ်သည်။ ထိုအရာသည် အမှန်နှင့် အမှားကို ရောထွေးခြင်းဖြစ်ပြီး အဖြစ်မှန်ကို ပုံဖျက်ခြင်း ဖြစ်သည်။ ဘုရားသခင်ကို ယုံကြည်သူများဖြစ်သဖြင့် ဘုရားသခင်၏ ခြေလှမ်းများကို ၎င်းတို့ မလိုက်လျှောက်နိုင်သကဲ့သို့ မိမိတို့တာဝန်များကို ထမ်းဆောင်ရန် မလိုလားကြသည့် အကြောင်းရင်းမှာ ၎င်းတို့က သမ္မာတရားကို အလွန်အမင်း မနှစ်မြို့ကြသောကြောင့်၊ ၎င်းတို့၏ စိတ်နှလုံးများတွင် ၎င်းတို့က စာတန်၏ အတွေးအခေါ်များ၊ အသိပညာ၊ ကျော်ကြားမှု၊ အကျိုးအမြတ်နှင့် ရာထူးတို့ကိုသာ ကြည်ညိုကြသောကြောင့် ဖြစ်သည်။ ဘုရားသခင်က သမ္မာတရားဖြစ်သည်ကို ၎င်းတို့က ငြင်းကြသည်၊ ဘုရားသခင်၏ အမှုတော်ကို အာရုံမစိုက်ကြပေ။ ထို့ကြောင့် စုဝေးပွဲများတွင် ၎င်းတို့သည် မိမိတို့၏ ဖုန်းများကို ကြည့်ကြခြင်းဖြစ်သည်။ ဂိမ်းများကစားကြခြင်းဖြစ်သည်။ အဆာပြေစားစရာများ စားကာ သာမန်ကာလျှံကာ စကားစမြည် ပြောဆိုကြခြင်းဖြစ်သည်။ ၎င်းတို့ လုပ်ဆောင်ချင်သည့် မည်သည့်အရာကိုမဆို ၎င်းတို့ လုပ်ဆောင်ကြပြီး မိမိတို့ကိုယ်ကို သဘောကျနေကြဆဲဖြစ်သည်။ ကောင်းချီးခံစားရမည့် ၎င်းတို့၏ မျှော်လင့်ချက်များ တစ်စစီပြိုကွဲသွားသည့် တဒင်္ဂတွင် ဘုရားသခင်ကို ယုံကြည်ခြင်းအတွက် မည်သည့်အဓိပ္ပာယ်ကိုမျှ ၎င်းတို့ ရှာမတွေ့ကြတော့သကဲ့သို့ ဘုရားသခင်ကို ယုံကြည်ခြင်းအတွက် မည်သည့်အဓိပ္ပာယ်ကိုမျှ ၎င်းတို့ ရှာမတွေ့ကြသည့်အခါ ညီအစ်ကို မောင်နှမများ အတူတကွ စုဝေးသည့် နေရာဖြစ်သော အသင်းတော်ကို ကစားကွင်းကဲ့သို့ ၎င်းတို့ သဘောထားကြသည်။ အတူတကွ စုဝေးသည့်အချိန်ကို နားနေချိန်ကဲ့သို့ သဘောထားကြပြီး စုဝေးခြင်းနှင့် တရားဒေသနာများကို နားထောင်ခြင်းတို့ကို ကိုယ်ရောစိတ်ပါ ပင်ပန်းရသော၊ ပျင်းစရာကောင်းပြီး ခြောက်ကပ်ကပ်ဖြစ်သောအရာအဖြစ် တွေးထင်ကြလေသည်။ ညီအစ်ကို မောင်နှမများ နားထောင်သည့် တရားဒေသနာများနှင့် သမ္မာတရားကို မည်သည့်အရာအဖြစ် ၎င်းတို့ သဘောထားကြသနည်း။ ယင်းတို့ကို ဆောင်ပုဒ်များ၊ အခြေအမြစ် မရှိသော အဓိပ္ပာယ်မဲ့အရာအဖြစ် သဘောထားကြပြီး ညီအစ်ကို မောင်နှမများနှင့် အတူစုဝေးကုန်ဆုံးသည့် အချိန်ကို အချိန်ဖြုန်းတီးခြင်းအဖြစ် သဘောထားကြလေသည်။ ဤလူများသည် ထုတ်ဖော်ခြင်း မခံရကြလေပြီလော။ ၎င်းတို့သည် ဘုရားသခင်အား ယုံကြည်ခြင်းတွင် မိမိတို့၏ ရည်မှန်းချက်များ၊ မိမိတို့၏ လိုအင်ဆန္ဒများနှင့် မိမိတို့၏ ထင်ယောင်ထင်မှားဖြစ်ခြင်းများကို ယူဆောင်လာကြပြီး ဤသည်မှာ ၎င်းတို့အနေဖြင့် အဆုံးထိတိုင် လမ်းကြောင်းကို လိုက်လျှောက်နိုင်ခြင်း ရှိလိမ့်မည် မဟုတ်ကြောင်းနှင့် ဘုရားသခင်၏ အမှုတော်၊ ဘုရားသခင်၏ စီမံခန့်ခွဲမှု အစီအစဉ်တို့အတွက် အစေခံမှု ပေးရန်ပင် ၎င်းတို့ ထိုက်တန်ခြင်း မရှိကြကြောင်းကို ဆုံးဖြတ်သည့် လက္ခဏာတစ်ခု ဖြစ်သည်။ ၎င်းတို့သည် တရားဒေသနာများကို နားထောင်သူများနှင့် သမ္မာတရားကို လိုက်စားသည့် ညီအစ်ကို မောင်နှမများအား အထင်သေးမှုဖြင့် ကြည့်ကြပြီး ထို့ထက်ပို၍ ဘုရားသခင်၏ အမှုတော်၊ ဘုရားသခင်၏ တည်ရှိခြင်းနှင့် ဘုရားသခင်၏ စီမံခန့်ခွဲမှု အစီအစဉ်နှင့်ဆိုင်သည့် အမှုတော်၏ ဖြစ်ရပ်မှန် တည်ရှိခြင်းကို ငြင်းပယ်ကြလေသည်။

သမ္မာတရားကို အလွန်အမင်း မနှစ်မြို့သည့် ထိုလူများဖြစ်သည့် အန္တိခရစ်များသည် ဘုရားသခင်ကို ယုံကြည်ခြင်းက ၎င်းတို့အတွက် မည်သည့်အကျိုးကျေးဇူးမျှ ဆောင်ကြဉ်းပေးမည် မဟုတ်သည်ကို တွေးမိလာသည့်အခါ ၎င်းတို့၏ ဘီလူးသရဲစီးသော မျက်နှာထားက ပေါ်လွင်လာသည်။ အချို့သော အမျိုးသမီး အန္တိခရစ်များသည် သရဲတစ္ဆေများနှင့် တူသည်အထိတိုင် အိမ်တွင် မိတ်ကပ်များလိမ်းကြသည်။ ခေတ်ဆန်သည့် သို့မဟုတ် ဆန့်ကျင်ဘက်လိင်အတွက် ဆွဲဆောင်မှု ရှိသည့် မည်သည့်အရာကိုမဆို ဝတ်ဆင်ကြပြီး အချို့က မာကျောင်းကစားခြင်း၊ လောင်းကစားခြင်း၊ ဆေးလိပ်သောက်ခြင်းများကိုပင် ခိုးကြောင်ခိုးဝှက် လုပ်ကြသည်။ ဤလူများသည် အလွန်ဆိုးဝါးပြီး စက်ဆုပ်ဖွယ်ဖြစ်သည်။ ၎င်းတို့သည် ဘုရားအိမ်တော်သို့ ဟန်ဆောင်မှုဖြင့်လာကြပြီး အဆုံးတွင် မည်သည့်အရာ ဖြစ်ပျက်သနည်း။ ထိုအရာကို ၎င်းတို့ ထိန်းသိမ်းနိုင်ခြင်း မရှိသည် မဟုတ်လော။ သမ္မာတရားကသာ လူတို့ကို ထုတ်ဖော်နိုင်ပြီး တစ်စုံတစ်ဦးက သမ္မာတရားကို မချစ်လျှင်၊ သမ္မာတရားကို အလွန်အမင်း မနှစ်မြို့သကဲ့သို့ ရက်စက်ကြမ်းကြုတ်သည့် စိတ်သဘောထားရှိလျှင် ၎င်းသည် သမ္မာတရားကို ရန်လိုဖို့အတွက် ကံဇာတာပါပြီး တောင့်မခံနိုင်ကြပေ။ အသင်းတော်သည် ထိုသို့သောလူများကို ဖယ်ရှားရှင်းလင်းရန် လိုအပ်သေးသလော။ ဘုရားသခင်က ၎င်းတို့ကို ပြစ်တင်ရှုတ်ချရန် လိုအပ်သေးသလော။ ဘုရားသခင်က ထိုသို့သော လူတစ်ဦးကို ငြင်းပယ်ရန် လိုအပ်သေးသလော။ မလိုအပ်ပေ၊ ဘုရားသခင်က ၎င်းတို့ကို မည်သို့မျှ အာရုံမစိုက်ပေ။ ဘုရားသခင်အတွက်၊ ဤလူများသည် ပိုးကောင်များသာဖြစ်သည်၊ အစေခံသူများဖြစ်ဖို့ပင် မထိုက်တန်ကြ။ ၎င်းတို့သည် ထိုအတွက် စံကိုမမီကြပေ။ ၎င်းတို့သည် စုဝေးပွဲများ၊ အသင်းတော်အသက်တာနှင့် မိမိတို့တာဝန်အပေါ် ထိုသို့သော အထင်သေးသည့် သဘောထားတစ်ခု ရှိကြသည့်အခါ ဤအရာက မည်သည့်အရာကို သက်သေပြသနည်း။ ဘုရားသခင်က ၎င်းတို့ကို စောင့်ရှောက်ခြင်း သို့မဟုတ် ကွယ်ကာခြင်း မရှိသကဲ့သို့ ၎င်းတို့ကို ဦးဆောင်ခြင်းလည်း မရှိပေ။ သူသည် ၎င်းတို့ကို အသိဉာဏ်ပွင့်လင်းစေခြင်း၊ လမ်းပြခြင်း သို့မဟုတ် ဆုံးမပဲ့ပြင်ခြင်းအလုပ် တစ်ခုတလေကိုမျှ မဆောင်ရွက်ပေ။ ထိုသို့ဖြင့် ၎င်းတို့သည် အင်မတန် ဆိုးရွားပြီး အကျည်းတန်သည့် ဘဝများကို အသက်ရှင်ကြလေသည်။ သို့သော် ၎င်းတို့ကိုယ်တိုင်က “ဘုရားကို ငါ မယုံကြည်ပါ။ ငါ လွတ်လပ်သည်။ ဘုရားကို ယုံကြည်သည့် အသင်လူတို့၊ ငါ့အနေဖြင့် မည်သည့်အရာကိုမျှ ဒုက္ခခံစားရန် မလိုအပ်သော်လည်း သင်တို့သည် ဆင်းရဲဒုက္ခခံပြီး အဖိုးအခပေးဖို့လိုအပ်သည်၊ သင်တို့၏ မိသားစုများနှင့် အသက်မွေးအလုပ်များကို စွန့်လွှတ်ဖို့ လိုအပ်သည်။ ငါသည် အိမ်၌နေရသော အားလပ်ချိန်ကို ခံစားနိုင်သည်၊ ဇာတိပကတိ၏ ပျော်ရွှင်မှုများကို အကြိုက်တွေ့နိုင်ပြီး ဘဝ၏ ဝမ်းမြောက်ပျော်ရွှင်ခြင်းများကို မွေ့လျော်နိုင်သည်”ဟု တွေးကြလေသည်။ ၎င်းတို့အနေဖြင့် ပျော်ရွှင်ခြင်းနှင့် လွတ်လပ်ခြင်းကို ရရှိပြီးဖြစ်သည်ဟု ၎င်းတို့ ယုံကြည်ကြသည်။ ဘုရားသခင်က ၎င်းတို့ကို အလေးဂရုပြုမှု တစ်ခုတလေရှိသလော။ (မရှိပါ။) အဘယ်ကြောင့် မရှိသနည်း။ ဘုရားသခင်အတွက်မှာမူ ဤလူများသည် ပိုးကောင်များ ဖြစ်သည်၊ လူသားများမဟုတ်သကဲ့သို့ သူ၏ အာရုံစိုက်ခြင်းနှင့် မထိုက်တန်ကြပေ။ ဘုရားသခင်က ၎င်းတို့ကို အလေးဂရုပြုခြင်း မရှိလျှင် သူသည် ၎င်းတို့ကို ကယ်တင်လိမ့်ဦးမည်လော။ ဘုရားသခင်က ၎င်းတို့ကို ကယ်တင်မည် မဟုတ်သည့်အတွက် ၎င်းတို့ လုပ်ဆောင်သည့်အရာသည် ဘုရားသခင်နှင့် ပတ်သက်မှု တစ်စုံတစ်ရာ ရှိသလော။ ထိုအရာသည် ဘုရားအိမ်တော်၏ စီမံအုပ်ချုပ်ရေး အမိန့်များနှင့် ဆက်စပ်မှု တစ်ခုတလေ ရှိသလော။ မရှိပေ။ ထို့ကြောင့် ၎င်းတို့သည် အပြင်ပန်းတွင် အလွန် သက်သောင့်သက်သာရှိစွာ၊ လွတ်လပ်စွာနှင့် လျော့ရဲရဲ အသက်ရှင်ပုံရသည်၊ နေ့တိုင်း အတော်လေး ပျော်ရွှင်ပုံရကြသည်။ ယင်းမှာ ကောင်းမွန်သည့်အရာတစ်ခုဖြစ်သည်ဟု သင် ထင်သလော။ ၎င်းတို့ အသက်ရှင်နေထိုင်သည့်အရာနှင့် လိုက်လျှောက်သည့် လမ်းကြောင်းတို့ကို တစ်ချက်ကြည့်ပြီး ၎င်းတို့ ဆုံးခန်းတိုင်ပြီဖြစ်ကြောင်း၊ ဘုရားသခင်က ၎င်းတို့ကို အလိုမရှိတော့ကြောင်း သင် သိပေသည်။ ဤပိုးကောင်များသည် အမှန်တကယ်ပင် နံဟောင်သည့် အုပ်စုတစ်စု ဖြစ်သည်။ ဘုရားသခင်က ထိုသို့သောလူများကို မည်သို့မျှ အလေးဂရုပြုခြင်း မရှိပေ။

ပတ်ဝန်းကျင်နှင့် အခြေအနေများက မည်သို့ပင်ဖြစ်စေ နောင်ဘဝတွင် ရှင်ဘုရင်များအဖြစ် စိုးစံရန်နှင့် ဘုရားသခင်နှင့် တန်းတူ အဆင့်အတန်းရှိဖို့အတွက် ၎င်းတို့ တတ်နိုင်သမျှ ကြိုးပမ်းကြသည့်သူများသည် အန္တိခရစ်များထဲတွင် ပြုပြင်၍ မရနိုင်လောက်အောင် ခေါင်းမာသော လူစုဖြစ်သည်။ ထိုသို့သော လူများသည် ပေါလုကဲ့သို့ပင် ဖြစ်ကြ၏။ ၎င်းတို့သည် ကိုယ့်ခန္ဓာကိုယ်၌ ဆူးငြောင့်တစ်ခုကို ခံယူကြသည်၊ ဘုရားသခင်နှင့်ပတ်သက်၍ သံသယများ ထားရှိကြသည်၊ ဘုရားသခင်ကို ၎င်းတို့ အတိုက်အခံလုပ်ကာ ခြိမ်းခြောက်ကြပြီး ၎င်းတို့ အလုပ်လုပ်ချိန်တွင်၊ မိမိတို့ကိုယ်ကို အသုံးခံကြချိန်၊ ဆင်းရဲဒုက္ခများကို ခါးစည်းခံကြပြီး အဖိုးအခပေးကြချိန်တွင် အလွန်ပင် စိတ်မပါဖြစ်နေကြသည်။ ၎င်းတို့သည် ဤအရာများကို သရဖူတစ်ခုအတွက် အလဲအလှယ်အနေဖြင့်သာလည်းကောင်း၊ နောင်ဘဝတွင် ရှင်ဘုရင်များအဖြစ် စိုးစံနိုင်ခြင်းအတွက် အလဲအလှယ်အနေဖြင့်သာလည်းကောင်း လုပ်ဆောင်ကြသည်။ ဤဖြစ်စဉ်တစ်ခုလုံးက အန္တိခရစ်များအား အလွန် သနားစဖွယ် ဖြစ်သည်ဟု ထင်ရစေသည် မဟုတ်လော။ အမှန်တွင် ၎င်းတို့သည် သနားဖွယ်မဖြစ်ကြပေ။ ၎င်းတို့က သနားဖွယ်မဖြစ်ရုံမျှမက အမှန်တွင် အတော်လေး ရယ်ဖွယ်လည်းကောင်းပေသည်။ ဘုရားသခင်က များစွာ ပြောဆိုပြီးနောက်တွင် ၎င်းတို့က သမ္မာတရားကို နားမလည်ကြသေးလျှင် ထားသာထားလိုက်လေလော့။ ထိုသို့သော လူ့စကားကိုပင် ၎င်းတို့က အဘယ်သို့ဖြစ်ပြီး နားမလည်နိုင်ကြသနည်း။ ထိုသို့သော ရိုးရှင်းသည့် သက်ဝင်ယုံကြည်မှုများကို ၎င်းတို့သည် အဘယ်သို့ဖြစ်ပြီး နားမလည်နိုင်ရသနည်း။ သင်သည် သမ္မာတရားကို လက်တွေ့မလုပ်ဆောင်လျှင် စိတ်သဘောထားဆိုင်ရာ ပြောင်းလဲခြင်းကို ရရှိနိုင်မည် မဟုတ်၊ သို့မဟုတ် ကယ်တင်ခြင်းကို ရရှိနိုင်မည် မဟုတ်ပေ။ ပြီးလျှင် ဘုရားသခင်က သင့်ကို ကတိတစ်ခု ပြုခဲ့လျှင်ပင် ထိုကတိကို သင် ရယူနိုင်မည် မဟုတ်။ လူကို ဘုရားသခင် ပေးသည့် မည်သည့်ကတိမဆို အခြေအနေပေါ်မူတည်သည်။ သူသည် လူတို့အား အကြောင်းပြချက် သို့မဟုတ် သတ်မှတ်ချက်များမရှိဘဲ ကတိများကို မပေးပေ။ ဘုရားသခင်သည် လူ့အပေါ် သူ၏ သတ်မှတ်ချက်များရှိပြီး ဤသတ်မှတ်ချက်များသည် မည်သည့်အချိန်ကာလတွင်မျှ လုံးဝ မပြောင်းလဲပေ။ ဘုရားသခင်သည် သမ္မာတရားကို ချိုးဖောက်လိမ့်မည် မဟုတ်သကဲ့သို့ သူ၏ ရည်ရွယ်ချက်များကိုလည်း ပြောင်းလဲလိမ့်မည် မဟုတ်ပေ။ ဤအချက်ကို သင် နားလည်ခဲ့လျှင် သင်၏ လိုအင်ဆန္ဒများနှင့် ရည်မှန်းချက်များကို သင် ခေါင်းမာစွာ ဖက်တွယ်ဦးမည်လော။ မိုက်မဲသူများနှင့် ဆင်ခြင်တုံတရားမရှိသော လူတို့သာ ဤအရာများကို ခေါင်းမာစွာ ဖက်တွယ်ကြမည်ဖြစ်သည်။ ပုံမှန်ဆင်ခြင်တုံတရားနှင့် ပုံမှန်လူ့သဘာဝရှိသည့်သူများသည် ဤအရာများကို လက်လွှတ်သင့်ပြီး ၎င်းတို့ လိုက်စားသင့်သည့်၊ ရရှိသင့်ပြီး ဝင်ရောက်သင့်သည့် အရာကို လိုက်စားသင့်သည်။ ၎င်းတို့သည် ပထမဆုံးအနေဖြင့် ဘုရားသခင်၏ တောင်းဆိုချက်များကို ပြည့်မီသင့်ကြပေသည်။ ဒုတိယအနေဖြင့် ပုံမှန်ဆင်ခြင်တုံတရား ရှိသည့်လူများသည် မည်သည့်အရာကိုလည်း နားလည်သင့်သနည်း။ ဘုရားသခင်နှင့်အတူ ထာဝရကာလ တစ်လျှောက်လုံး ရှင်ဘုရင်များအဖြစ် ငါတို့ စိုးစံရလိမ့်မည်ဟုပြောသည့် ပရောဖက်ပြုချက်များက ကျမ်းစာတွင်ရှိပြီး ဘုရားသခင်၏ လက်ရှိအမှုတော်တွင် သူသည် လူတို့အတွက် အမျိုးမျိုးသော အဆင့်များနှင့် အမည်နာမများကို အတန်းအစားသတ်မှတ်လျက် ဘုရားသခင်၏ ဇာတိအဖြစ်တော်၊ သားဦးများ၊ ဘုရားသခင်၏ သားများ၊ ဘုရားသခင်၏ လူများ စသည်တို့ကိုလည်း ဖော်ပြသည်။ ဘုရားသခင်က လူအား ဤအရာများကို ကတိပြုထားပြီး ဖြစ်သည့်အတွက် လူတို့က ယင်းတို့ကို အဘယ်ကြောင့် မလိုက်စားနိုင်ကြသနည်း။ ထို့ကြောင့်၊ မှန်ကန်သည့် သဘောပေါက်နားလည်ခြင်းနှင့် မှန်ကန်သည့် လုပ်နည်းကိုင်နည်းတို့က မည်သည့်အရာ ဖြစ်သင့်သနည်း။ တစ်စုံတစ်ဦးက ရှင်ဘုရင်တစ်ဦးအဖြစ် စိုးစံခြင်းနှင့် ဘုရားသခင် ပေးခဲ့သည့် ကတိတော်များကို လိုက်စားရမည့် ရည်မှန်းချက်များအဖြစ် သဘောထားလျှင် ဤသည်မှာ မှန်ကန်သည့် လမ်းကြောင်းဖြစ်သလော။ သေချာပေါက် မဟုတ်ပေ။ ဤသည်မှာ အပြုသဘောမဆောင်ပေ။ လူသား အလိုဆန္ဒနှင့် အလွန် ရောနှောနေပြီး ဤလမ်းကြောင်းသည် သမ္မာတရားနှင့် ကွဲလွဲပေသည်။ လူအချို့က “သင်သည် ဤကတိကို ပေးပြီးဖြစ်သဖြင့် သင်သည် အဘယ်ကြောင့် ကျွန်ုပ်တို့အား ရရှိခွင့်ကို မပေးဘဲ နေမည်နည်း။ သင်သည် ဤအရာအားလုံးကို ပြောပြီးဖြစ်ကာ လူသားမျိုးနွယ်အားလုံးထံ လူသိရှင်ကြား ဖော်ပြပြီးဖြစ်သဖြင့် ဤအရာကို ငါတို့ အဘယ်ကြောင့် လိုက်စားခွင့်မပေးဘဲ နေမည်နည်း”ဟု ပြောကြသည်။ ဤသည်မှာ သမ္မာတရားနှင့် ဆက်စပ်ပေသည်။ မည်သူကမျှ ဤကတိကို တကယ့် အစမှသည် ယခုထိတိုင် တစ်ကြိမ်တစ်ခါမျှ နားမလည်ကြလေပြီ။ ဤအရာသည် သမ္မာတရား၏ မည်သည့် သွင်ပြင်လက္ခဏာနှင့် ဆက်စပ်သနည်း။ ထိုအရာကို ဤသို့ သင် ကြည့်ရှုရမည်။ ဘုရားသခင်က လူကို ကတိတစ်ခုပေးပြီးဖြစ်ကာ လူသည် ရှင်ဘုရင်များအဖြစ် စိုးစံခြင်းနှင့်ဆိုင်သည့် စိတ်ကူးအပြင် “ဘုရားသခင်၏ ဇာတိအဖြစ်တော်”၊ “သားဦးများ”၊ “ဘုရားသခင်၏ သားများ” စသည့် အမျိုးမျိုးသော အမည်များကို ဘုရားသခင်ထံမှ သိလာခဲ့သည်။ သို့သော် ဤသည်တို့မှာ အမည်နာမများသာ ဖြစ်သည်။ မည်သည့် အမည်နာမက မည်သည့်လူတို့နှင့် သက်ဆိုင်သည်ဟူသည်မှာမူ လူတစ်ဦးချင်းစီ၏ လိုက်စားမှုနှင့် ဆောင်ရွက်ချက်တို့အပေါ် မူတည်ပေသည်။ ဖန်ဆင်းရှင်က သင့်ကို မည်သည့် အမည်နာမ ပေးသည်ဖြစ်စေ ယင်းမှာ သင်၏ ပကတိအခြေအနေ ဖြစ်သည်။ သူသည် သင့်ကို အမည်နာမတစ်ခုမပေးလျှင် သင်သည် ဘာမျှမဟုတ်။ ထိုအရာသည် ဘုရားသခင်ထံမှ ကတိတစ်ခုမျှသာဖြစ်သည်၊ လူတို့ ခံစားပိုင်ခွင့်ရှိသည့်အရာတစ်ခု သို့မဟုတ် ထိုက်တန်သည့်အရာတစ်ခု မဟုတ်ပေ။ ဤကတိသည် လူတို့ လိုအင်ဆန္ဒရှိသည့် ရည်မှန်းချက်တစ်ခု ဖြစ်သည်မှာ အမှန်ဖြစ်သော်လည်း ဤရည်မှန်းချက်သည် လူသားများ လျှောက်လှမ်းသင့်သည့် လမ်းကြောင်း မဟုတ်သကဲ့သို့ လူတို့ လျှောက်လှမ်းသည့် လမ်းကြောင်းနှင့် မည်သည့် ပတ်သက်မှုမျှ မရှိပေ။ ဤကိစ္စရပ်အပေါ် မည်သူသည် ဆုံးဖြတ်ချက်များ ချပိုင်ခွင့်ရှိသနည်း။ (ဘုရားသခင်ဖြစ်သည်။) မှန်ပေ၏၊ ဤအရာကို လူတို့ နားလည်ရမည်။ သူသည် သင့်ကို တစ်စုံတစ်ရာပေးနေသည်ဟု ဘုရားသခင်က ပြောလျှင် သင့်တွင် တစ်စုံတစ်ရာရှိသည်။ ထိုအရာကို သင့်ထံမှ သူ နုတ်ယူနေသည်ဟု သူ ပြောလျှင် သင့်တွင် ဘာမျှမရှိ၊ သင်သည် ဘာမျှမဟုတ်ပေ။ သင်က “ဘုရားသခင်က ကျွန်ုပ်ကို မပေးလျှင်ပင် ဤအရာကို ကျွန်ုပ် လိုက်စားမည်ဖြစ်ပြီး ဘုရားသခင်က ကျွန်ုပ်ကို ပေးလျှင်၊ ထိုအရာကို လုပ်ရိုးလုပ်စဉ်တစ်ခုအဖြစ် ကျွန်ုပ် ခံယူမည်ဖြစ်သည်”ဟု ပြောလျှင် ဤသည်မှာ မှားပေသည်။ အဘယ်ကြောင့်မှားသနည်း။ ထိုအရာက အဓိကကျသော ရှောင်ရန်အမှုကို ချိုးဖောက်ပေသည်။ ဘုရားသခင်က အစဉ်အမြဲ ဘုရားသခင် ဖြစ်လိမ့်မည်ဖြစ်ပြီး လူက အစဉ်အမြဲ လူဖြစ်လိမ့်မည်ဟူသည့် အချက်ကို သင် အသိအမှတ်မပြုပေ။ ဤသည်မှာ မှားရသည့် အကြောင်းရင်း ဖြစ်သည်။ လူအချို့က “ကျမ်းစာတွင် ပရောဖက်ပြုထားသည်။ နေရာများစွာတွင် ကျမ်းစာက ကျွန်ုပ်တို့အနေဖြင့် ထာဝရကာလ တစ်လျှောက်လုံး ဘုရားသခင်နှင့်အတူ ရှင်ဘုရင်များအဖြစ် စိုးစံရလိမ့်မည်ဟု ပြောသည်။ ဘုရားသခင်က ဤအရာကို အဘယ်ကြောင့် ပြောနိုင်ပြီး ကျွန်ုပ်တို့က အဘယ်ကြောင့် မလိုက်စားနိုင်ကြသနည်း”ဟု ပြောကြသည်။ ဤသည်မှာ ဖန်ဆင်းခံတစ်ဦး ပိုင်ဆိုင်သင့်သည့် ဆင်ခြင်တုံတရားဖြစ်သလော။ လူတို့အတွက် ရှင်ဘုရင်များအဖြစ် စိုးစံရမည့် ဘုရားသခင်၏ ကတိတော်ကို ကောင်းမွန်သည့်အရာတစ်ခုအဖြစ် သင် မြင်ပြီး ထိုအရာကို လိုက်စားသော်လည်း ဘုရားသခင်က အစေခံသူများအကြောင်းကိုလည်း ပြောဆိုထားပြီးဖြစ်သည်။ ဘုရားသခင်အတွက် အစေခံမှုကို ကောင်းစွာ ပေးခြင်းအား သင် လိုက်စားသလော။ စံနှုန်းပြည့်မီသည့် အစေခံသူတစ်ဦးဖြစ်ခြင်းကို သင် လိုက်စားသလော။ ဘုရားသခင်ကလည်း လူတို့အား မိမိတို့တာဝန်ကို ထမ်းဆောင်ဖို့ တောင်းဆိုသည်။ သင်သည် သင်၏ တာဝန်ကို ကောင်းစွာ ထမ်းဆောင်ဖို့ သင့်ကိုယ်သင် တောင်းဆိုသလော။ ဘုရားသခင်က လူတို့အား ဖန်ဆင်းခံများအဖြစ် ပြုမူဆောင်ရွက်ရန်လည်း တောင်းဆိုပြီး မည်သည့်အရာကို သင် လုပ်ဆောင်သနည်း။ စံနှုန်းပြည့်မီသည့် ဖန်ဆင်းခံတစ်ဦး ဖြစ်ခြင်းအား သင်၏ ရည်မှန်းချက်အဖြစ် သင် သဘောထားပြီး သွားလိုက်စားသလော။ လူတို့က ရှင်ဘုရင်များအဖြစ် စိုးစံလိမ့်မည်ဟူ၍ ဘုရားသခင် ပြောဆိုခြင်းသည် လူကို သူ ပေးခဲ့သည့် ကတိတော်တစ်ခုဖြစ်ပြီး ဤကတိတော်အတွက် မရှိမဖြစ်လိုအပ်ချက်နှင့် ဆက်စပ်အခြေအနေတစ်ခု ရှိပေသည်။ သင်သည် ကောင်းမွန်သည့် ဖန်ဆင်းခံတစ်ဦး ဖြစ်ရမည်၊ ဖန်ဆင်းခံတစ်ဦး၏ တာဝန်ကို ကောင်းစွာ ထမ်းဆောင်ရမည်၊ အစေခံသူ၏ အခန်းကဏ္ဍကို သင် ဖယ်ရှားရမည်၊ ဘုရားသခင်ထံ ကျိုးနွံနာခံခြင်းနှင့် ဖန်ဆင်းရှင်ကို ကြောက်ရွံ့ခြင်းတို့အား သင် စွမ်းဆောင်ရရှိရမည် ဟူ၍ဖြစ်သည်။ ဤအရာအားလုံးကို သင် စွမ်းဆောင်ရရှိသည့်အခါ သင်သည် ဘုရားသခင်နှင့်အတူ ရှင်ဘုရင်များအဖြစ် အစဉ်ထာဝရ စိုးစံနိုင်လိမ့်မည်ဟု ဘုရားသခင်က ပြောဆိုပြီးဖြစ်သည်။ ဤသည်မှာ ဤစကားများကို ပြောဆိုထားသည့် ဆက်စပ်အခြေအနေဖြစ်သည်။ လူတို့သည် ဆင်ခြင်တုံတရား ကင်းမဲ့ကြ၏။ ဤအရာကို ၎င်းတို့ ကြားသည်နှင့်တစ်ပြိုင်နက် ၎င်းတို့က “ငါတို့အနေဖြင့် ဘုရားသခင်နှင့်အတူ ရှင်ဘုရင်များအဖြစ် စိုးစံနိုင်ခြင်းက အလွန်ကောင်းပေသည်။ ဤအရာသည် မည်သည့်အချိန်တွင် ဖြစ်ပျက်လိမ့်မည်နည်း။ ငါတို့သည် ဘုရားများအဖြစ် မည်သို့စိုးစံလိမ့်မည်နည်း။ ငါတို့သည် ဘုရားသခင်နှင့်အတူ မည်သို့ တန်းတူအဆင့်အတန်းတွင် ရှိလိမ့်မည်နည်း။ ငါတို့က မည်သူတို့၏ ရှင်ဘုရင်များဖြစ်လိမ့်မည်နည်း။ မည်သူတို့အပေါ် ငါတို့ စိုးစံကြလိမ့်မည်နည်း။ ငါတို့သည် မည်ကဲ့သို့ စိုးစံကြလိမ့်မည်နည်း။ ငါတို့သည် မည်သို့ ရှင်ဘုရင်များဖြစ်ကြလိမ့်မည်နည်း”ဟု တွေးကြသည်။ လူတို့သည် ဆင်ခြင်တုံတရား ကင်းမဲ့နေကြသည် မဟုတ်လော။ ဤသည်မှာ ဘုရားသခင်က လူကို ပြုသည့် ကတိတော်တစ်ခု၊ ဤအံ့ဖွယ်သောအရာ ရှိသည်ဟူသည်ကို လူတို့အား သိခွင့်ပေးလျက် လူတို့ကြားရန်အတွက် ပြောထားသည့် တစ်စုံတစ်ရာဖြစ်သော်လည်း သင့်ကိုသင် အကဲဖြတ်သင့်ပေသည်။ သင် အဘယ်သူနည်း။ ဘုရားသခင်တွင် ဤစိတ်ကူးရှိပြီး လူကို သူနှင့်အတူ ဤသို့အသက်ရှင်ခွင့်ပေးရန် လိုလားနေသော်လည်း သင်သည် ထိုအရာကို ရရှိဖို့ အရည်အချင်းပြည့်မီသလော။ သင်သည် ဘုရားသခင်ကို “ဤကတိတော်ကို ကျွန်ုပ်တို့ မရရှိမီတွင် ကျွန်ုပ်တို့အပေါ် မည်သည့် တောင်းဆိုချက်များ ကိုယ်တော့်တွင် ရှိသနည်း။ ကျွန်ုပ်တို့ကို ကိုယ်တော် လုပ်ဆောင်စေလိုသည့်အရာတစ်ခုတလေ ရှိသလော။ ဤကတိတော်ကို မရရှိနိုင်မီတွင် ပထမဆုံး မည်သည့်အရာကို ကျွန်ုပ်တို့ စွမ်းဆောင်ရရှိရမည်နည်း”ဟု အဘယ်ကြောင့် မမေးသနည်း။ သင်သည် ဤအရာများကို မမေး၊ ထိုအရာကို တောင်းဆိုရုံသာ တောင်းဆိုသည်။ ဤသည်မှာ ဆင်ခြင်တုံတရား ကင်းမဲ့ခြင်းဖြစ်သည် မဟုတ်လော။ လူသည် ဤဆင်ခြင်တုံတရားမျိုး ကင်းမဲ့၏။ လူတို့က အကျိုးရှိသည့် တစ်စုံတစ်ရာကို မြင်သည့်အခါ မိမိတို့လက်များကို ကမ်းကာ ထိုအရာကို ဖမ်းဆုပ်ကြသည်။ လူတို့သည် ဓားပြများကဲ့သို့ ဖြစ်ကြသည်။ ၎င်းတို့ အလိုရှိသည့်အရာကို သင် မပေးလျှင် စိတ်ဆိုးကြသည်၊ ရန်လိုလာကြပြီး စတင်ဆဲဆို အော်ဟစ်ကြလေသည်။ ဤသည်မှာ လူတို့၏ ပကတိအခြေအနေ မဟုတ်လော။ ဤသည်မှာ လူသားမျိုးနွယ်၏ နိမ့်ကျမှု ဖြစ်သည်။

လူက ဆင်ခြင်တုံတရားမဲ့ရသည့် အကြောင်းရင်းတစ်ခုမှာ သမ္မာတရားကို လူတို့ နားမလည်ကြသေးသောကြောင့် ဖြစ်သည်။ ထိုအရာသည် ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် ဘာမျှပတ်သက်ခြင်း မရှိပေ။ သို့သော် ၎င်းတို့ အလိုရှိသည့်အရာကို ၎င်းတို့အား မပေးသည့်အခါ စိတ်ဆိုးကြသည်၊ ဆဲဆိုအော်ဟစ်ကြကာ မုန်းတီးကြပြီး လက်တုံ့ပြန်ကြလေသည်။ ဤသည်မှာ အဘယ်အရာ ဖြစ်သနည်း။ ဤသည်မှာ စာတန်၏ ဘီလူးသရဲစီးသော မျက်နှာထား ပေါ်ထွက်ခြင်းဖြစ်သည်။ ၎င်းတို့၏ စာတန်ဆန်သော ဖောက်ပြန်ပျက်စီးသည့် စိတ်သဘောထားများဖြစ်သည်။ ထို့ကြောင့် လူသားမျိုးနွယ်ကို ဘုရားသခင် ပြုခဲ့သည့် ကတိတော်အတွက်မူ၊ ဘုရားသခင်ရှေ့တွင် လူတစ်ဦးစီတိုင်းက ထင်ရှားစေသည့် အရာသည် ဘုရားသခင်ကို စိတ်ကျေနပ်စေခြင်း မရှိပေ။ လူတို့သည် မိမိတို့ကိုယ်ပိုင် အတိုင်းအတာကို မသိဘဲ လိုချင်လျက် ချက်ချင်း တောင်းဆိုရင်း မိမိတို့လက်များကို ချက်ချင်း ကမ်းကြပြီး ၎င်းတို့ တောင်းဆိုသည့်အရာကို ၎င်းတို့ မရရှိနိုင်လျှင် ထိုအတွက် အလဲအလှယ်လုပ်ဖို့ ၎င်းတို့ အသုံးပြုနိုင်သည့်အရာကို တွေးဆကြလေသည်။ ၎င်းတို့က မိမိတို့၏ မိသားစုများနှင့် အသက်မွေးအလုပ်များကို စွန့်ကြသည်၊ ဆင်းရဲဒုက္ခခံပြီး အဖိုးအခပေးကြသည်၊ အလုပ်များပြီး မိမိတို့ကိုယ်ကို အသုံးခံကြသည်၊ ဧဝံဂေလိကို တရားဟောပြီး ပိုများသောလူတို့ကို ရရှိကြသည်။ အလုပ် ပိုလုပ်ကြပြီး ၎င်းတို့ အလိုရှိသည့်အရာအတွက် အလဲအလှယ်လုပ်ဖို့ ဤအရာများကို ၎င်းတို့ အသုံးပြုကြလေသည်။ ၎င်းတို့ အလိုရှိသည့်အရာတွက် ဤအရာများကို အလဲအလှယ်မလုပ်နိုင်ကြလျှင် ၎င်းတို့ ဒေါသထွက်ကြသည်၊ မိမိတို့၏ စိတ်နှလုံးတွင် အမုန်းတရားများ ပြည့်ကြပြီး ဘုရားသခင်ကို ယုံကြည်ခြင်းနှင့် ပတ်သက်သည့် မည်သည့်အရာကိုမဆို ၎င်းတို့ တိုး၍ အလွန်အမင်း မနှစ်မြို့ခြင်း ဖြစ်ကြလေသည်။ ဤအရာများကို ၎င်းတို့ အလိုရှိသည့်အရာအတွက် အလဲအလှယ်လုပ်နိုင်သည်ဟု ၎င်းတို့ ခံစားရလျှင် ဘုရားသခင်၏ အမှုတော် မကြာမီ အဆုံးသတ်ဖို့၊ ဘုရားသခင်က စာတန်ကို အလျင်အမြန် ဖျက်ဆီးဖို့အတွက်၊ လူသားမျိုးနွယ်ကို အလျင်အမြန် အဆုံးသတ်ဖို့၊ ကပ်ဘေးများကို အလျင်အမြန် ကျရောက်စေဖို့ နေ့တိုင်း ၎င်းတို့ တောင့်တကြပြီး သို့မဟုတ်လျှင် ၎င်းတို့ တောင့်ခံနိုင်ခြင်းမရှိဟု ခံစားမိကြသည်။ သမ္မာတရား၏ မျက်မှောက်တွင် လူတစ်ဦးစီတိုင်းသည် မည်သည့်အရာကို ထုတ်ဖော်သနည်း။ ၎င်းတို့သည် သမ္မာတရားအား အလွန်အမင်း မနှစ်မြို့ခြင်းနှင့် ရက်စက်ခြင်းတို့ကဲ့သို့သော စိတ်သဘောထားများကို ထုတ်ဖော်ကြသည်။ ထိုအရာကို ယခု ကြည့်သည့်အခါ လူတို့၏ မာနထောင်လွှားခြင်း၊ လှည့်ဖြားခြင်းနှင့် ရံဖန်ရံခါဖြစ်သော စိတ်နှလုံးမာကျောခြင်းတို့သည် မပြင်းထန်သော အရာဖြစ် ယူဆ၍ရနိုင်ပြီး လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများ အားလုံးထဲတွင် သိပ်မပြင်းထန်ပေ။ လူသားမျိုးနွယ်တွင် သာ၍ ရှိသည့်၊ သာ၍ ပြင်းထန်ပြီး သာ၍ နက်ရှိုင်းသည့် ဖောက်ပြန်ပျက်စီးသော စိတ်သဘောထားများမှာ ကောက်ကျစ်ဆိုးယုတ်ခြင်း၊ သမ္မာတရားကို အလွန်အမင်း မနှစ်မြို့ခြင်း၊ ရက်စက်ခြင်းတို့နှင့်ဆိုင်သော စိတ်သဘောထားများ ဖြစ်သည်။ ဤသည်တို့မှာ လူ၏ ဖောက်ပြန်ပျက်စီးသော စိတ်သဘောထားများထဲတွင် သေစေသော လက္ခဏာများ ဖြစ်သည်။ အန္တိခရစ်များနှင့် ပတ်သက်လာသည့်အခါ၊ ဤစိတ်သဘောထားများသည် သာ၍ပင် ပြင်းထန်ပြီး ၎င်းတို့က ထိုအရာများကို ထုတ်ဖော်သည့်အခါ အလေးအနက် သဘောမထားကြ၊ ယင်းတို့ကို မဆန်းစစ်ကြ၊ ၎င်းတို့သည် မည်သည့်ပြဿနာကိုမျှ ခံစားရဖို့ မဆိုထားနှင့်၊ ဘုရားသခင်ကို အကြွေးတင်သည့်စိတ် တစ်စက်မျှ မရှိကြချေ။ ၎င်းတို့က သမ္မာတရားကို လက်မခံကြ၊ မိမိတို့ကိုယ်ကို မသိရှိကြသကဲ့သို့ ၎င်းတို့အနေဖြင့် နောင်တရရန်ဟူသည်မှာ သာ၍ပင် မဖြစ်နိုင်ပေ။ ထို့ကြောင့် အခြေအနေများ၊ ပတ်ဝန်းကျင် သို့မဟုတ် ဆက်စပ်အကြောင်းအရာက မည်သို့ ဖြစ်စေ ရှင်ဘုရင်များအဖြစ် စိုးစံခြင်းဖြစ်သည့် ဘုရားသခင် မိန့်မြွက်ခဲ့သော အမြင့်ဆုံးနှင့် အကောင်းဆုံး ကတိတော်ကို လိုက်စားရမည့် ၎င်းတို့၏ ရည်မှန်းချက်ပန်းတိုင်အဖြစ် ၎င်းတို့ သဘောထားကြလေသည်။ သင်သည် သမ္မာတရားနှင့်ပတ်သက်၍ ၎င်းတို့နှင့် မည်သို့ မိတ်သဟာယ ပြုသည်ဖြစ်စေ ဤလိုက်စားမှုကို ၎င်းတို့ လက်လွှတ်ကြမည့်အစား ၎င်းတို့၏ လမ်းကြောင်းကို မရမက လိုက်လျှောက်ကြမည်ဖြစ်ပြီး ဤအရာက ၎င်းတို့ကို ကယ်တင်၍မရနိုင်အောင် ဖြစ်စေသည်။ ဤလူတို့က အလွန် ထိတ်လန့်ဖွယ်ကောင်းပေသည်။ ဤလူများ ထုတ်ဖော်ပြသည့်အရာမှ ကြည့်သည့်အခါ စာတန်၏ စိတ်သဘောထားနှင့် သဘောသဘာဝ အစစ်အမှန်တို့က မည်သည့်အရာ အတိအကျ ဖြစ်သည်ကို သင် မြင်နိုင်သည်။ အလွန်များသော သမ္မာတရားကို မိတ်သဟာယပြုပြီးဖြစ်ကာ ဆင်ခြင်တုံတရားရှိသူ၊ သမ္မာတရားကို လက်ခံနိုင်သူနှင့် နာခံကာ ကျိုးနွံနာခံရန် လိုအင်ဆန္ဒရှိသူတို့သည် ဘုရားသခင်၏ ရည်ရွယ်ချက်က မည်သည့်အရာ အတိအကျဖြစ်သည်ကို အမှန်တကယ် နားလည်ကြလေသည်။ ၎င်းတို့သည် ရာထူး၊ အလားအလာများနှင့် ကံကြမ္မာတို့ကို ခေါင်းမာစွာ မလိုက်စားကြတော့ဘဲ ဤဘုရားနှုတ်ကပတ်တော်များ၏ ဖော်ထုတ်မှုအောက်တွင် နောင်တရရန် လိုလားလျက် ကောင်းချီးများအတွက်ဖြစ်သော မိမိတို့၏ လိုအင်ဆန္ဒကို လက်လွှတ်ရန်၊ သမ္မာတရားကို လိုက်စားရန်၊ ဘုရားသခင်ကို ကျိုးနွံနာခံပြီး ဘုရားသခင်ကို စိတ်ကျေနပ်စေရန်နှင့် ကယ်တင်ခြင်းရရှိဖို့ ကြိုးပမ်းရန် လိုလားနေကြပေသည်။ လူအများစု၏ အတွင်းပိုင်း လိုအင်ဆန္ဒများကို ယခု ကြည့်သည့်အခါ ၎င်းတို့ လိုက်စားသည့် ရည်မှန်းချက်များသည် အခြေခံကျသော ပြောင်းလဲမှုတစ်ခုကို ကြုံရပြီးဖြစ်သည်။ ၎င်းတို့သည် မိမိတို့၏တာဝန်ကို စံနှုန်းပြည့်မီအောင် ထမ်းဆောင်ရန် လိုလားနေကြသည်။ စစ်မှန်သည့် ဖန်ဆင်းခံတစ်ဦးဖြစ်ရန် လိုလားနေကြပြီး ကယ်တင်ခြင်း ရရှိရန် လိုလားနေကြသည်။ ၎င်းတို့သည် ကောင်းချီးများ ရရှိဖို့ မိမိတို့တာဝန်ကို မထမ်းဆောင်ကြသကဲ့သို့ ကောင်းချီးများ ရရှိခြင်းအတွက် ဘုရားအိမ်တော်တွင် ဖြစ်သလိုမလုပ်ကြပေ။ ရှင်ဘုရင်များအဖြစ် စိုးစံရန် အမြဲအလိုရှိသည့် အန္တိခရစ်များအပြင်၊ လူအများစုသည် သမ္မာတရားကို လိုက်စားရန် လိုလားနေကြသည်။ အန္တိခရစ်များသည်သာ အလားအလာများ၊ ကောင်းချီးများနှင့် ရှင်ဘုရင်များအဖြစ် စိုးစံခြင်းတို့ကို လိုက်စားခြင်းအား ရည်မှန်းချက်များ အဖြစ်လည်းကောင်း၊ ဘုရားသခင်ကို ၎င်းတို့၏ ယုံကြည်ခြင်းတွင် နောက်ဆုံး၌ ရရှိမည့် အကျိုးတရားအဖြစ်လည်းကောင်း သဘောထားကြလေသည်။ သင် မည်သည့်အရာကို ပြောသည်ဖြစ်စေ ၎င်းတို့က ဤအရာများကို လက်လွှတ်ကြမည်မဟုတ် သို့မဟုတ် လမ်းကြောင်းကို ပြောင်းကြမည် မဟုတ်ပေ။ ၎င်းတို့သည် ဒုက္ခအကြီးအကျယ် ရောက်ကြသည် မဟုတ်လော။ ဘုရားနှုတ်ကပတ်တော်များက သမ္မာတရားဖြစ်သည်ကို ၎င်းတို့ လုံးဝ ကောင်းစွာ သိရှိကြသည်။ ထိုအရာကို လက်မခံကြခြင်းသာဖြစ်သည်။ ထို့ကြောင့် ၎င်းတို့ကို ပြောင်းလဲစေနိုင်သည့်အရာ တစ်ခုမျှ မရှိပေ။ ၎င်းတို့အနေဖြင့် ဖယ်ရှားရှင်းလင်းခြင်းသာ ခံရနိုင်ပြီး အပြစ်ဒဏ်ပေးခြင်းသာ ခံရနိုင်သည်။ ဤသည်မှာ ဘုရားသခင်ကို အန္တိခရစ်များ၏ ယုံကြည်မှုနှင့်ဆိုင်သော နောက်ဆုံး ရလဒ်ဖြစ်သည်။

ယခုတွင် ရှင်ဘုရင်များအဖြစ် စိုးစံဖို့ လူတို့ ကြိုးစားခြင်းနှင့်ဆိုင်သည့် ဤကိစ္စရပ်အပေါ် ငါ ရှင်းလင်းစွာ မိတ်သဟာယပြုပြီလော။ သင်တို့သည် အသစ်သော သဘောပေါက်နားလည်မှုတစ်ခု ရှိလာကြပြီလော။ ရှင်ဘုရင်တစ်ပါးအဖြစ် စိုးစံခြင်းကို လိုက်စားသည့် ဤလမ်းကြောင်းသည် မှန်ကန်သလော။ (မမှန်ကန်ပါ။) သို့ဆိုလျှင် လူတို့သည် ဤကိစ္စရပ်ကို မည်သို့ ချဉ်းကပ်သင့်သနည်း။ ဤကိစ္စရပ်တွင် လူ၏ အနှစ်သာရကို သိရှိရန်အလို့ငှာ မည်သည့် သမ္မာတရားကို နားလည်သင့်သနည်း။ လူ၏ အနှစ်သာရနှင့် အပြုအမူတို့က မည်သည့်အရာ အမှန်တကယ် ဖြစ်ကြသည်ကို အကဲဖြတ်ရန်မှာ ဘုရားသခင်အပေါ်တွင် မူတည်လေသည်။ ဤအရာအားလုံးအပေါ် သူ၏ အကဲဖြတ်ချက်ကို ဘုရားသခင်က မည်သည့်အရာအပေါ် အခြေပြုသနည်း။ သမ္မာတရားအပေါ် သူ အခြေပြုပေသည်။ ထို့ကြောင့် လူတစ်ယောက်၏ အဆုံးသတ်၊ သို့မဟုတ် ခရီးပန်းတိုင်သည် ၎င်းတို့ကိုယ်တိုင်၏ စိတ်ဆန္ဒအရ အဆုံးအဖြတ်ပေးခြင်း မဟုတ်သကဲ့သို့ ၎င်းတို့၏ ကိုယ်ပိုင် နှစ်သက်မှုများသို့မဟုတ် စိတ်ကူးများအရလည်း မဟုတ်ပေ။ ဖန်ဆင်းရှင် ဘုရားသခင်က အဆုံးအဖြတ်ပေးပေသည်။ ဤအမှုကိစ္စတွင် လူတို့သည် မည်သို့ ပူးပေါင်းဆောင်ရွက်သင့်သနည်း။ လူတို့တွင် ၎င်းတို့ရွေးချယ်နိုင်သည့် လမ်းကြောင်းတစ်ခုသာရှိသည်။ သမ္မာတရားကို ၎င်းတို့ရှာဖွေမှသာလျှင်၊ သမ္မာတရားကို နားလည်မှသာလျှင်၊ ဘုရားသခင်၏ နှုတ်ကပတ်တော်များကို နာခံပြီး ဘုရားသခင်အပေါ် ကျိုးနွံနာခံခြင်းကို ရရှိကာ ကယ်တင်ခြင်းကို ရယူမှသာလျှင် အဆုံးတွင် ကောင်းမွန်သော အဆုံးသတ်နှင့် ကောင်းမွန်သော ကံကြမ္မာကို ရရှိလိမ့်မည်။ ဆန့်ကျင်ဘက်ကို ပြုလုပ်လျှင် လူတို့၏ ရှေ့ရေးအလားအလာနှင့် ကံကြမ္မာကို စိတ်ကူးကြည့်ရန် မခက်ခဲပေ။ ထို့ကြောင့် ဤကိစ္စတွင် ဘုရားသခင်က လူအား ကတိ ပေးထားသည့်အရာအပေါ်ကိုလည်းကောင်း၊ လူသားမျိုးနွယ်၏ အဆုံးသတ်နှင့်ပတ်သက်၍ ဘုရားသခင်က မည်သည့်အရာ ပြောသည်ကိုလည်းကောင်း၊ လူသားမျိုးနွယ်အတွက် ဘုရားသခင်က မည်သည့်အရာကို ပြင်ဆင်ထားသည် ဆိုသည်တို့အပေါ်ကိုလည်းကောင်း မကြည့်နှင့်။ ဤအရာတို့သည် သင်နှင့် လုံးဝမသက်ဆိုင်ပေ။ ဤအရာတို့သည် ဘုရားသခင်၏ ကိစ္စဖြစ်သည်။ ဤအရာတို့ကို သင်က လုယူခြင်း၊ တောင်းခံခြင်း၊ သို့မဟုတ် အလဲအလှယ်ပြုခြင်းတို့အားဖြင့် ရယူ၍ မရပေ။ ဖန်ဆင်းခံတစ်ဦးအနေဖြင့် သင်သည် မည်သည့်အရာကို လုပ်ဆောင်သင့်သနည်း။ သင်၏ စိတ်နှလုံးအကြွင်းမဲ့၊ ဉာဏ်ရှိသမျှ၊ အစွမ်းသတ္တိရှိသမျှနှင့် သင်လုပ်ဆောင်ရမည့်အရာကို လုပ်ဆောင်လျက် သင်၏တာဝန်ကို ကောင်းမွန်စွာ ဖြည့်ဆည်းသင့်သည်။ ကျန်သည့်အရာများဖြစ်သော ရှေ့ရေးနှင့် ကံကြမ္မာ၊ လူသားမျိုးနွယ်၏ အနာဂတ်ပန်းတိုင်တို့နှင့်သက်ဆိုင်သည့် အရာတို့သည် သင်ဆုံးဖြတ်နိုင်သည့်အရာများ မဟုတ်ပေ။ ၎င်းတို့သည် ဘုရားသခင်၏လက်ထဲတွင်ရှိသည်။ ဤအရာအားလုံးသည် ဖန်ဆင်းရှင်၏ အချုပ်အခြာအာဏာအောက်သို့ ကျရောက်လေသည်၊ ယင်းတို့ကို သူက စီစဉ်ထားပြီး မည်သည့်ဖန်ဆင်းခံနှင့်မျှ မည်သို့မျှ မပတ်သက်ချေ။ လူအချို့က၊ “ငါတို့နှင့်မသက်ဆိုင်လျှင် အဘယ်ကြောင့် ဤအရာကို ငါတို့အား ပြောသနည်း”ဟု ဆိုကြသည်။ သင်တို့နှင့် လုံးဝ မသက်ဆိုင်သော်လည်း ဘုရားသခင်နှင့်သက်ဆိုင်သည်။ ဘုရားသခင်သာ ဤအရာတို့ကို သိသည်။ ဘုရားသခင်သာ ဤအရာတို့ကို ပြောဆိုနိုင်ပြီး ဘုရားသခင်သည်သာ လူသားမျိုးနွယ်အပေါ် ဤအရာတို့ကို ကတိပြုပိုင်ခွင့်ရှိသည်။ ဘုရားသခင်သည် ဤအရာတို့ကို သိရှိလျှင် ဤအရာတို့ကို ဘုရားသခင်က မပြောဆိုသင့်သလော။ မည်သည့်အရာ ဖြစ်သည်ကို သင်မသိသည့်အချိန်တွင် သင်၏ရှေ့ရေးနှင့် ကံကြမ္မာနောက် လိုက်နေဆဲဖြစ်ခြင်းသည် အမှားတစ်ခုဖြစ်သည်။ ဘုရားသခင်သည် ဤအရာနောက်သို့လိုက်ရန် သင့်အား မတောင်းဆိုခဲ့ပေ။ သူသည် သင့်အား သိခွင့်ပေးရုံမျှသာဖြစ်သည်။ ဤသည်မှာ ယင်းကို သင့်လိုက်စားမှု၏ ပန်းတိုင် ဖြစ်အောင်လုပ်ရန် ဘုရားသခင်က သင့်ကို ပြောနေခြင်းဖြစ်သည်ဟု သင် တလွဲယုံကြည်လျှင် သင်သည် ဆင်ခြင်တုံတရား လုံးလုံး မရှိသကဲ့သို့ ပုံမှန်လူ့သဘာဝစိတ်ကို မပိုင်ဆိုင်ပေ။ ဘုရားသခင်ကတိပြုသည့် အရာအားလုံးကို သတိပြုမိရန် လုံလောက်ပေသည်။ သင်သည် အချက်တစ်ခုကို သိမှတ်ရမည်။ မည်သည့်ကတိမျိုးဖြစ်စေ၊ ကောင်းသည့်အရာ၊ သို့မဟုတ် သာမန်အရာဖြစ်စေ၊ လူများနှစ်သက်သည့်အရာတစ်ခုဖြစ်သည်ဖြစ်စေ၊ ၎င်းတို့ သိပ်စိတ်မဝင်စားသည့်အရာတစ်ခု ဖြစ်သည်ဖြစ်စေ ယင်းတို့အားလုံးသည် ဖန်ဆင်းရှင်၏ အချုပ်အခြာအာဏာ၊ စီစဉ်မှုများနှင့် သတ်မှတ်ခြင်းတို့အောက်တွင် ရှိလေသည်။ ဖန်ဆင်းရှင် ညွှန်ပြသည့် မှန်ကန်သည့် ဦးတည်ချက်၊ လမ်းကြောင်းတို့နှင့်အညီ လိုက်စားခြင်းကို လိုက်လျှောက်ခြင်းနှင့် ဆောင်ရွက်ခြင်းသည်သာလျှင် ဖန်ဆင်းခံတစ်ဦး၏ တာဝန်နှင့် ဝတ္တရားဖြစ်လေသည်။ အဆုံး၌ သင်ရရှိသည့်အရာ၊ ဘုရားသခင်၏ ကတိတော်၌ သင်သည် မည်သည့်နေရာတွင် ပါဝင်ရမည်အတွက်မူ အားလုံးက သင်၏အားထုတ်လိုက်စားမှု၊ သင် လျှောက်လှမ်းသည့် လမ်းကြောင်း၊ ဖန်ဆင်းရှင်၏ အချုပ်အခြာအာဏာတို့အပေါ်တွင် အခြေခံသည်။ သင့်အဖို့ ဤစကားများသည် ယခု ရှင်းလင်းပြီလော။ (ရှင်းလင်းပါပြီ။) ပြီးလျှင် ဤစကားများသည် သင်၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းရန် သင့်ကို ကူညီလိမ့်မည်လော သို့မဟုတ် သမ္မာတရားကို လိုက်စားရာတွင် ဘဝ၌ မှန်ကန်သော လမ်းကြောင်းကို လျှောက်ဖို့ သင့်အား ကူညီလိမ့်မည်လော။ (ယင်းတို့သည် သမ္မာတရား လိုက်စားကာ ဘဝတွင် မှန်သော လမ်းကြောင်းကို လိုက်လျှောက်ဖို့ ကျွန်ုပ်တို့ကို ကူညီပါလိမ့်မည်။) ပုံမှန် လူ့သဘာဝနှင့် ဆင်ခြင်တုံတရားတို့ကို ပိုင်ဆိုင်သူများ၊ အပြုသဘောဆောင်သည့် အရာများနှင့် သမ္မာတရားကို ချစ်သောသူများအတွက် ၎င်းတို့သည် ဤစကားများကို ကြားသည့်အခါ စိတ်မပျက်ရုံမျှမက သမ္မာတရားကို လိုက်စားကာ ဘုရားသခင်၏ ကယ်တင်ခြင်းကို လက်ခံရန် မိမိတို့၏ ယုံကြည်ခြင်းတွင်လည်း တည်ကြည်ခိုင်မာနိုင်ကြလေသည်။ သို့သော် ပုံမှန် ဆင်ခြင်တုံတရားမရှိသည့်သူများ၊ ကောင်းချီးမင်္ဂလာများ၊ ဇာတိပကတိဆိုင်ရာ အကျိုးစီးပွားများနှင့် ၎င်းတို့၏ ရည်မှန်းချက်များ၊ လိုအင်ဆန္ဒများကို ဖြည့်ဆည်းခြင်းတို့အား ခေါင်းမာစွာ လိုက်စားကြသည့် မူမမှန်သော ထိုလူများသည် ဤစကားများကို ကြားသည့်အခါ စိတ်ထက်သန်မှု ပျောက်ဆုံးကောင်းပျောက်ဆုံးနိုင်ပြီး ဘုရားသခင်ကို ယုံကြည်ရာတွင် စိတ်ဝင်စားမှု ပျောက်ဆုံးကောင်း ပျောက်ဆုံးနိုင်သည်။ ဤစကားများကို ကြားသည့်အခါ မည်သို့ ယုံကြည်ရမည်ကို မသိကြသည့် လူအချို့လည်းရှိသည်မှာ အမှန်ဖြစ်၏။ သမ္မာတရားကို နားလည်ရန်မှာ လူတို့အတွက် အလွန် အရေးကြီးသည် မဟုတ်လော။ သမ္မာတရားသည် လူတို့အား မှန်ကန်သည့် လမ်းကြောင်း လိုက်လျှောက်ကာ ဘုရားသခင်ကို စိတ်ကျေနပ်စေဖို့ သာ၍ ကောင်းစွာ ဦးဆောင်လမ်းပြနိုင်သည် မဟုတ်လော။ (ဟုတ်ပါသည်။) သမ္မာတရားကသာ လူတို့အား ကယ်တင်ခြင်းကို ရရှိနိုင်စေသည်။ သမ္မာတရားကို သင် နားမလည်လျှင် ကယ်တင်ခြင်းလမ်းပေါ်တွင် သင်သည် မကြာခဏ လမ်းလွဲသွားလိမ့်မည်၊ အမှားများ ပြုမိလိမ့်မည်ဖြစ်ပြီး ဆုံးရှုံးမှုများကို ခံစားရလိမ့်မည်ဖြစ်သည်။ ပြီးလျှင် သင်၏ ယုံကြည်ခြင်း၌ လမ်းဆုံးကို သင် ရောက်သည့်အခါ သမ္မာတရား လက်တွေ့ကျမှုကို မည်သို့မျှ သင် ပိုင်ဆိုင်လိမ့်မည် မဟုတ်သကဲ့သို့ အစေခံသူတစ်ဦး လုံးလုံးလျားလျား ဖြစ်လာလိမ့်မည်။ ဘုရားသခင်ကို သင် ယုံကြည်သည့် နှစ်ပေါင်းများစွာ တစ်လျှောက်လုံးတွင် သင်သည် အစေခံသူတစ်ဦး၏ အခန်းကဏ္ဍကို ဆောင်ရွက်ပြီး နောက်ဆုံး၌ စံနှုန်းပြည့်မီသည့် ဖန်ဆင်းခံတစ်ဦး ဖြစ်မလာနိုင်လျှင် ယင်းမှာ အဖြစ်ဆိုးတစ်ခု ဖြစ်ပေသည်။

၂၀၂၀ ခုနှစ်၊ မေလ ၉ ရက်


အချက် ၉- ၎င်းတို့သည် မိမိတို့ကိုယ်တိုင် ထင်ရှားကျော်ကြားမှု ရစေဖို့နှင့် ၎င်းတို့ကိုယ်တိုင်၏ အကျိုးစီးပွားများနှင့် ရည်မှန်းချက်များကို ပြည့်ဝစေဖို့သာ ၎င်းတို့၏တာဝန်ကို ထမ်းဆောင်ခြင်းဖြစ်သည်။ ၎င်းတို့သည် ဘုရားအိမ်တော်၏အကျိုးစီးပွားများကို မည်သည့်အခါမျှ အရေးမထားသကဲ့သို့ တစ်ကိုယ်ရေ ထင်ပေါ်ကျော်ကြားမှုအတွက် ဖလှယ်လျက် ထိုအကျိုးစီးပွားများကို သစ္စာပင် ဖောက်ကြသည် (အပိုင်း ၁၀)

၂။ အန္တိခရစ်တို့၏ အကျိုးစီးပွားများ

ဃ။ ၎င်းတို့၏ အလားအလာများနှင့် ကံကြမ္မာ

ငါတို့၏ ပြီးခဲ့သည့် စုဝေးပွဲတွင် မည်သည့် အကြောင်းအရာကို ငါတို့ မိတ်သဟာယပြုခဲ့သနည်း။ (“အစေခံသူ”ဟူသော အမည်ကို အန္တိခရစ်တို့ သဘောထားပြုမူသည့် ပုံစံများနှင့်ပတ်သက်၍ ဘုရားသခင် မိတ်သဟာယပြုခဲ့သည်။ ပထမဆုံးအနေဖြင့် “အစေခံသူ”ဟူသော အမည်ကို ဘုရားသခင် အဓိပ္ပာယ်ဖွင့်ဆိုပုံကို ဘုရားသခင် မိတ်သဟာယပြုခဲ့သည်။ အစေခံသူတစ်ဦး၏ အခြေအနေကို နောက်ချန်ထားသူတစ်ဦးနှင့် အစေခံသူတစ်ဦးဖြစ်နေဆဲဖြစ်သည့် သူတစ်ဦးတို့ကြား ခြားနားချက်နှင့်ပတ်သက်၍လည်း ဘုရားသခင် မိတ်သဟာယပြုခဲ့ပြီး နောက်ဆုံးအနေဖြင့် “အစေခံသူ” အမည်နှင့်စပ်လျဉ်း၍ အန္တိခရစ်များ၏ ရှုထောင့်အမြင်များနှင့် လိုက်စားမှုများကို ဘုရားသခင် စိစစ်ခဲ့ပါသည်။) သို့ဆိုလျှင် အန္တိခရစ်များသည် “အစေခံသူ”အမည်အပေါ် မည်သည့် ရှုထောင့်အမြင်နှင့် သဘောထားတို့ ရှိကြသနည်း။ ၎င်းတို့ မည်သည့်အရာကို ပြောဆိုပြီး လုပ်ဆောင်ကြသနည်း။ (“အစေခံသူ”အမည်အပေါ် အန္တိခရစ်များ၏ သဘောထားမှာ လက်မခံခြင်းနှင့် ရွံရှာစက်ဆုပ်မှု သဘောထားတစ်ခုဖြစ်သည်။ မည်သူ့ထံမှလာသည်ဖြစ်စေ ထိုအမည်ကို ၎င်းတို့ လက်မခံကြသကဲ့သို့ အစေခံသူဖြစ်ခြင်းသည် အဆင့်အတန်း နိမ့်ကျစေသည်ဟု ယုံကြည်ကြသည်။ အစေခံသူများကို ဘုရားသခင်က လူသားမျိုးနွယ်၏ အနှစ်သာရအပေါ် အခြေခံ၍ သတ်မှတ်ထားခြင်း မဟုတ်ဘဲ ထို့ထက် ဘုရားသခင်က လူသား ပင်ကိုလက္ခဏာနှင့် တန်ဖိုးတို့ကို စိန်ခေါ်ခြင်းနှင့် အထင်အမြင်သေးခြင်းဖြစ်သည်ဟု ၎င်းတို့က ယုံကြည်ကြသည်။) (အန္တိခရစ်များသည် “အခြားသူတို့က အများအာရုံစိုက်ခံနေရစဉ်တွင် ကျွန်ုပ်သည် နောက်ကွယ်၌ အားသွန်ခွန်စိုက် အလုပ်လုပ်မည် မဟုတ်ပါ”ဟူသည့် ဤလူသိများသော စကားရပ်ကို ပြောဆိုကြသည်။ အန္တိခရစ်များသည် အခြားသူတို့အား မိမိတို့ကို အစေခံမှု ပေးစေခြင်းသာ အလိုရှိကြပြီး ဘုရားသခင်ကို အစေခံမှုပေးခြင်းသည် ရှက်ဖွယ်ကောင်းသော လုပ်ဆောင်မှုတစ်ခု ဖြစ်သည်ဟု တွေးထင်ကြသည်။ ထို့ကြောင့် ၎င်းတို့ကိုယ်တိုင်က အစေခံသူများဖြစ်သည်ကို သဘောပေါက်သည့်အခါ ၎င်းတို့သည် ဘုရားအိမ်တော်၌ အစေခံမှု ဆက်လက် ပေးရမည့်အစား လွတ်မြောက်ရမည့် လမ်းတစ်ခု စရှာကြကာ အနှောင့်အယှက်များနှင့် အဖျက်အမှောင့်များပင် ဖြစ်စေပြီး ဖျက်ဆီးတတ်သောအရာများကို လုပ်ဆောင်ကြသည်။) “အစေခံသူ”အမည်အပေါ် အန္တိခရစ်များ၏ သဘောထားဖြင့် အကဲဖြတ်သော် ၎င်းတို့၏ အနှစ်သာရက မည်သည့်အရာဖြစ်သည်ဟု ငါတို့ မြင်သနည်း။ (၎င်းတို့၏ အနှစ်သာရသည် ဘုရားသခင်အပေါ် ရန်လိုပြီး သမ္မာတရားကို မုန်းသည့် အနှစ်သာရတစ်ခုဖြစ်သည်။) ပြီးလျှင် ၎င်းတို့၏ အနှစ်သာရသည် ဘုရားသခင်နှင့် သမ္မာတရားအပေါ် ရန်လိုသည့်အနှစ်သာရတစ်ခု ဖြစ်သည့်အခါ ဤသည်မှာ မည်သည့် စိတ်သဘောထားဖြစ်သနည်း။ (ကောက်ကျစ်ဆိုးယုတ်ပြီး ရက်စက်ကြမ်းကြုတ်သော စိတ်သဘောထားတစ်ခု ဖြစ်သည်။) မှန်ပေ၏၊ ကောက်ကျစ်ဆိုးယုတ်ပြီး ရက်စက်ကြမ်းကြုတ်သော စိတ်သဘောထားဖြစ်သည်။ ဘုရားသခင်ကို ၎င်းတို့၏ ယုံကြည်မှုတွင် အန္တိခရစ်များ၏ ပထမဆုံး အရင်းခံအကြောင်းနှင့် ကြံရွယ်ချက်မှာ အဘယ်နည်း။ မည်သည့်အရာကို ၎င်းတို့ ရရှိချင်ကြသနည်း။ ၎င်းတို့၏ ရည်မှန်းချက်များနှင့် လိုအင်ဆန္ဒများမှာ အဘယ်နည်း။ ၎င်းတို့သည် အစေခံသူများဖြစ်ရန် လာကြသလော။ ၎င်းတို့သည် ဘုရားသခင်ကို ယုံကြည်ခြင်းမှတစ်ဆင့် လူကောင်းတစ်ဦးဖြစ်ခြင်းနှင့် မှန်ကန်သော လမ်းကြောင်းကို လိုက်လျှောက်ခြင်း သဘောထားအပေါ် အခြေခံ၍ လာကြသလော။ (မဟုတ်ပါ။) သို့ဆိုလျှင် ၎င်းတို့သည် မည်သည့်အတွက် လာကြသနည်း။ တိကျမှန်ကန်စွာပြောရလျှင် ကောင်းချီးမင်္ဂလာများအတွက် ၎င်းတို့ လာကြခြင်းဖြစ်သည်။ ပြီးလျှင် တိတိကျကျဆိုရလျှင် ရှင်ဘုရင်များအဖြစ် စိုးစံရန်၊ ဘုရားသခင်နှင့်အတူ ရှင်ဘုရင်များအဖြစ် စိုးစံရန် ၎င်းတို့ လိုက်စားကြပြီး အဆင့်မြင့်ကာ ကြီးမြတ်သောအရာများကို ရှာဖွေကြသည်။ ထို့ကြောင့် လူတို့သည် အစေခံသူများဖြစ်သည်ဟု ဘုရားသခင် ပြောသည့်အခါ ဤသည်မှာ ကောင်းချီးများ ရှာဖွေကာ ရှင်ဘုရင်များအဖြစ် စိုးစံရန်ဖြစ်သော အန္တိခရစ်များ၏ ရည်မှန်းချက်များ၊ လိုအင်ဆန္ဒများနှင့် လုံးဝ ကွဲလွဲကာ ဆန့်ကျင်နေပေသည်။ ထိုအရာသည် ၎င်းတို့၏ မျှော်လင့်ချက်များကို ကျော်လွန်ပြီး ဘုရားသခင်က လူတို့အား ဤအမည်ပေးမည်ဟု ၎င်းတို့ လုံးဝ မတွေးမိကြပေ။ အန္တိခရစ်များက ဤအချက်ကို လက်မခံနိုင်ကြပေ။ ပြီးလျှင် ဤအချက်ကို ၎င်းတို့ လက်မခံနိုင်သည့်အခါ မည်သည့်အရာများကို ၎င်းတို့ လုပ်ဆောင်နိုင်စွမ်း ရှိကြသနည်း။ ဤအချက်ကို လက်ခံကာ မိမိတို့ကိုယ်ကို ပြောင်းလဲရန် ၎င်းတို့ ကြိုးစားကြသလော။ ၎င်းတို့သည် ဤအချက်ကို လက်ခံရန် မကြိုးစားကြသကဲ့သို့ မိမိတို့၏ ရည်မှန်းချက်များနှင့် စိတ်သဘောထားများကိုလည်း ပြောင်းလဲရန် မကြိုးစားကြပေ။ ထို့ကြောင့် ၎င်းတို့က အစေခံသူများဖြစ်သည်ဟု အပြောခံရပြီး ကောင်းချီးများရရှိဖို့ဖြစ်သည့် ၎င်းတို့၏ ကြံရွယ်ချက်နှင့် လိုအင်ဆန္ဒတို့ ဖယ်ရှားခံလိုက်ရလျှင် ၎င်းတို့သည် အသင်းတော်ထဲတွင် ခိုင်မာစွာ မရပ်တည်နိုင်ကြတော့ပေ။ အဖြစ်မှန်ကို ၎င်းတို့ သဘောပေါက်ပြီး ထိုသို့သော သရုပ်သကန်များရှိသည့် မိမိတို့ကဲ့သို့သော လူများသည် အစေခံသူများဖြစ်ကြောင်း သိရှိသည့် အခိုက်အတန့်တွင် ၎င်းတို့သည် မျှော်လင့်ချက်အားလုံးကို စွန့်ကာ မိမိတို့၏ စရိုက်အမှန်များကို ထုတ်ဖော်ပြကြလေသည်။ အစေခံသူများအဖြစ် ၎င်းတို့၏ အခြေအနေကို ပြောင်းလဲရန် ၎င်းတို့ မကြိုးစားသကဲ့သို့ “အစေခံသူများ” ဟူသည့် အမည်အပေါ် ၎င်းတို့၏ မှားယွင်းသော သဘောထားနှင့် ရှုထောင့်အမြင်တို့ကို ပြောင်းလဲရန်နှင့် သမ္မာတရား လိုက်စားသည့် လမ်းကြောင်းကို လိုက်လျှောက်ရန်လည်း မကြိုးစားကြပေ။ ထို့ကြောင့် ဘုရားသခင်က မည်သည့် အစီအစဉ်များကို ပြုလုပ်သည်ဖြစ်စေ ထိုသို့သောလူများသည် ယင်းတို့ကို ကျိုးနွံနာခံခြင်း သို့မဟုတ် လက်ခံခြင်း ရှိမည်မဟုတ်သကဲ့သို့ သမ္မာတရားကို ရှာဖွေကြမည် မဟုတ်ပေ။ ထိုအစား ဤနာမည်ကို မိမိတို့ကိုယ်တိုင် ဖယ်ရှားဖို့ လူ့နည်းလမ်းကို ဦးနှောက်ခြောက်ခံ ကြိုးစားစဉ်းစားကြကာ ဤပင်ကိုလက္ခဏာကို ဖယ်ရှားဖို့ တတ်နိုင်သမျှ လုပ်ဆောင်ကြလေသည်။ အန္တိခရစ်များ ပြသသည့် ဤသရုပ်သကန်ဖြင့် အကဲဖြတ်သော် အန္တိခရစ်များသည် သမ္မာတရားကို ၎င်းတို့၏ ရိုးတွင်းခြင်ဆီထဲမှနေ၍ အလွန်အမင်း မနှစ်မြို့ကြခြင်းဖြစ်သည်။ ၎င်းတို့သည် သမ္မာတရားကို မချစ်၊ သမ္မာတရားကို လက်မခံကြသကဲ့သို့ သမ္မာတရားနှင့်ပတ်သက်၍ မိမိတို့ကိုယ်တိုင် စိတ်ကူးများနှင့် အယူအဆများ ရှိကြသော်လည်း ပုံမှန်နည်းလမ်းဖြင့် မဟုတ်ပေ။ ထို့ထက် အပြုသဘောဆောင်သည့် အရာများနှင့် သမ္မာတရားအပေါ် ၎င်းတို့၏ စိတ်နှလုံးအတွင်းထဲမှ အကြီးအကျယ်ကို အလွန်အမင်း မနှစ်မြို့ခြင်း၊ မုန်းတီးခြင်းနှင့် ရန်လိုခြင်းတို့ကိုပင် ခံစားကြသည်။ ဤသည်မှာ အန္တိခရစ်များ၏ အနှစ်သာရ ဖြစ်သည်။

ယခုတင် သင်တို့၏ အဖြေများမှနေ၍ မိတ်သဟာယတစ်ခုစီ၏ အကြောင်းအရာကို သင်တို့ အကျဉ်းမချုပ်ရသေးသည့်အပြင် ထို့နောက်တွင် ဆုတောင်းရင်းဖတ်ရှုခြင်း သို့မဟုတ် ပြန်ပြောင်းတွေးဆခြင်း မပြုခဲ့သည်ကို ငါ မြင်သည်။ ပြီးခဲ့သည့်အခေါက်တွင် ငါတို့သည် အဓိက သွင်ပြင်လက္ခဏာသုံးခုအပေါ် မိတ်သဟာယပြုခဲ့ကြသည်။ ပထမဆုံးမှာ အစေခံသူများက မည်သည့်အရာဖြစ်သည်ကို အဓိပ္ပာယ်ဖွင့်ဆိုခြင်း ဖြစ်သည်။ ဒုတိယမှာ “အစေခံသူ”ဟူသော အမည်ကို အန္တိခရစ်တို့ သဘောထားပြုမူသည့် ပုံစံများ သို့မဟုတ် တိတိကျကျဆိုရလျှင် ၎င်းတို့ အစေခံသူများ မဖြစ်လိုကြခြင်း၏ သရုပ်သကန်များနှင့် အပြုအမူများက အတိအကျ မည်သည့်အရာများဖြစ်ပြီး ယင်း၏ နောက်ကွယ်ရှိ အကြောင်းရင်းများက အတိအကျ မည်သည့်အရာများ ဖြစ်သည်ဟူသည်တို့ ဖြစ်သည်။ ပြီးလျှင် တတိယမှာ အန္တိခရစ်များသည် အစေခံသူများ ဖြစ်ရန် မလိုလားကြသည့်အတွက် ၎င်းတို့၏ ရည်ရွယ်ချက်များက မည်သည့်အရာများဖြစ်သည်၊ ဆိုလိုသည်မှာ ၎င်းတို့က မည်သည့်အရာကို လုပ်ဆောင်လိုသည်၊ ၎င်းတို့၏ ရည်မှန်းချက်များက မည်သည့်အရာများ ဖြစ်သည်ဟူသည်နှင့် ဘုရားသခင်ကို ယုံကြည်ရာတွင် ၎င်းတို့၏ အကြောင်းရင်းက မည်သည့်အရာ ဖြစ်သည်ဟူသည်တို့ ဖြစ်သည်။ အခြေခံအားဖြင့် ဤသွင်ပြင်လက္ခဏာသုံးခုမှနေ၍ “‘အစေခံသူ’ဟူသော အမည်ကို အန္တိခရစ်တို့ သဘောထားပြုမူသည့် ပုံစံများ” ကဏ္ဍခွဲနှင့်ပတ်သက်၍ ငါတို့ မိတ်သဟာယပြုခဲ့ကြပြီး ဤသွင်ပြင်လက္ခဏာသုံးခုမှတစ်ဆင့် “အစေခံသူ”ဟူသည့် အမည်ကို ၎င်းတို့ သဘောထားပြုမူရာတွင် အန္တိခရစ်များ အသုံးပြုသည့် အမျိုးမျိုးသော လက်တွေ့လုပ်ဆောင်မှုများနှင့် အပြုအမူများအပြင် ထိုအရာနှင့်ပတ်သက်၍ ၎င်းတို့၏ အတွေးများနှင့် ရှုထောင့်အမြင်တို့ကို ငါတို့ စိစစ်ခဲ့ကြသည်။ သင်တို့သည် ထိုအရာကို ကြားပြီးနောက်တွင် မိတ်သဟာယတစ်ခုစီ၏ အကြောင်းအရာကို သင်တို့ ချင့်ချိန်စဉ်းစားခြင်း မရှိကြပေ။ သင်တို့က ဤအရာများကို ရေတိုအနေဖြင့်သာ သတိရကြသော်လည်း အချိန်ကြာလာလျှင် ဤအရာကို သင်တို့ မှတ်ပင်မမှတ်မိနိုင်ကြပေ။ သင်သည် သမ္မာတရားကို နားလည်ကာ ရရှိလိုလျှင် သင်၏ စိတ်နှလုံး၌ အားထုတ်မှုပြုရမည်ဖြစ်ပြီး မကြာခဏ ဆုတောင်းရင်းဖတ်ရှုကာ ချင့်ချိန်စဉ်းစားရမည်။ သင်၏ စိတ်နှလုံးတွင် ဤကိစ္စရပ်များရှိရမည်။ မရှိလျှင် သင်သည် ဤကိစ္စရပ်များကို နှလုံးမသွင်းသကဲ့သို့ မည်သည့်အားထုတ်မှုမျှ မပြုသည့်အပြင် သင်၏ စိတ်နှလုံး၌ ဤကိစ္စရပ်များအကြောင်းကို မစဉ်းစားလျှင် မည်သည့်အရာကိုမျှ သင် ရရှိမည် မဟုတ်။ လူအချို့က “အန္တိခရစ်များနှင့် သက်ဆိုင်သည့် ကိစ္စရပ်သည် ကျွန်ုပ်နှင့် အလွန် အလှမ်းဝေးသည်။ ကျွန်ုပ်က အန္တိခရစ်တစ်ဦးဖြစ်ဖို့ စီစဉ်နေခြင်း မဟုတ်သကဲ့သို့ ကျွန်ုပ်သည် သူတို့ကဲ့သို့ ဆိုးသောလူတစ်ဦး မဟုတ်ပါ။ ကျွန်ုပ်သည် အရေးမပါဆုံးသောလူအဖြစ် ရိုးရိုးကုတ်ကုတ် ခံယူလိုက်မည်သာဖြစ်ပြီး ယင်းမှာ ကျွန်ုပ်အတွက် ကိစ္စမရှိပါ။ ကျွန်ုပ်ကို စေခိုင်းသည့် မည်သည့်အရာကိုမဆို ကျွန်ုပ် လုပ်မည်ဖြစ်ပြီး အန္တိခရစ်တစ်ဦး၏ လမ်းကြောင်းကို ကျွန်ုပ် လိုက်လျှောက်မည် မဟုတ်ပါ။ ထို့အပြင် ကျွန်ုပ်တွင် အန္တိခရစ်၏ စိတ်သဘောထား အနည်းငယ်ရှိလျှင်ပင် အချိန်ကြာသည်နှင့်အမျှ ထိုအရာကို ကျွန်ုပ် တဖြည်းဖြည်း ပြောင်းလဲမည်ဖြစ်ပြီး ယင်းမှာ သာမန် ဖောက်ပြန်ပျက်စီးသော စိတ်သဘောထားဖြစ်ကာ ထိုမျှ မဆိုးရွားပါ။ ဤအရာကို နားထောင်ခြင်းက အဓိပ္ပာယ်မရှိပါ”ဟု ပြောကြသည်။ ဤရှုထောင့်အမြင် မှန်ကန်သလော။ (မမှန်ကန်ပါ။) အဘယ်ကြောင့် မမှန်ကန်သနည်း။ တစ်စုံတစ်ဦးသည် စိတ်သဘောထားဆိုင်ရာ ပြောင်းလဲခြင်းကို စွမ်းဆောင်ရရှိလိုလျှင် အရေးအကြီးဆုံးမှာ ပတ်ဝန်းကျင်မျိုးစုံတွင် ၎င်းတို့၏ ဖောက်ပြန်ပျက်စီးသော စိတ်သဘောထားများမှ မည်သည့် အခြေအနေများ၊ အတွေးများနှင့် ရှုထောင့်အမြင်များ ထွက်ပေါ်နိုင်သည်ကို ၎င်းတို့ သဘောပေါက်နားလည်ရမည်ဖြစ်သည်။ ဤအရာများကို သဘောပေါက်နားလည်ခြင်းအားဖြင့်သာ ၎င်းတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားများက မည်သည့်အရာများ ဖြစ်သည်၊ မည်သည့်နယ်ပယ်များတွင် ဘုရားသခင်ကို ၎င်းတို့ အတိုက်အခံလုပ်ပြီး သမ္မာတရားကို ဆန့်ကျင်သည်ဆိုသည်နှင့် ၎င်းတို့စိတ်ထဲတွင် သမ္မာတရားနှင့် ကွဲလွဲသည့် မည်သည့် အရာများ ရှိကြသည်ဟူသည်တို့ကို ၎င်းတို့ သိရှိနိုင်ကြပေသည်။ ဤအရာများကို ၎င်းတို့ သိရှိကြသည်နှင့်တစ်ပြိုင်နက် ဤပြဿနာများနှင့် ဖောက်ပြန်ပျက်စီးသော စိတ်သဘောထားများကို ၎င်းတို့ ဖြေရှင်းနိုင်ပြီး သမ္မာတရား လက်တွေ့ကျမှုထဲသို့ ဝင်ရောက်ခြင်းကို ရရှိနိုင်ကြပေသည်။ အမျိုးမျိုးသော ပတ်ဝန်းကျင်များတွင် ထုတ်ဖော်ပြခံရသည့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများ သို့မဟုတ် ထွက်ပေါ်နိုင်သည့် အမျိုးမျိုးသော အခြေအနေများကို သင် သဘောပေါက်နားလည်ခြင်း မရှိသကဲ့သို့ ဤအရာများက သမ္မာတရားကို မည်သည့်နည်းများဖြင့် ဆန့်ကျင်သည်ကိုဖြစ်စေ၊ ပြဿနာများက မည်သည့်နေရာတွင် ရှိနေသည်ကိုဖြစ်စေ သဘောပေါက်နားလည်ခြင်း မရှိလျှင် ဤပြဿနာများကို သင် မည်သို့ ဖြေရှင်းမည်နည်း။ ဤပြဿနာများကို သင် ဖြေရှင်းချင်လျှင် ၎င်းတို့၏ ရင်းမြစ်က မည်သည့်နေရာတွင် တည်ရှိသည်၊ ၎င်းတို့၏ အခြေအနေများက မည်သည့်အရာများဖြစ်သည်၊ တိကျသည့် ပြဿနာများက မည်သည့်နေရာတွင် ထွက်ပေါ်သည်ဟူသည်တို့ကို သင် ဦးစွာ သဘောပေါက်နားလည်ရမည်ဖြစ်ပြီး ထို့နောက်တွင် သင် မည်သို့ဝင်ရောက်ရမည်ဟူသည်ကို ဖြေရှင်းခြင်းအား အစပြုရမည်ဖြစ်သည်။ ဤနည်းဖြင့် ထွက်ပေါ်သည့် သင်၏ ဖောက်ပြန်ပျက်စီးသော စိတ်သဘောထားများနှင့် အမျိုးမျိုးသော အခြေအနေများကို တစ်ခုပြီးတစ်ခု ဖြေရှင်း၍ရနိုင်ပေသည်။ သင်တို့အနေဖြင့် သမ္မာတရား လက်တွေ့ကျမှုထဲသို့ ဝင်ရောက်ခြင်းအပေါ် သို့မဟုတ် ဖောက်ပြန်ပျက်စီးသော စိတ်သဘောထားများကို ဖြေရှင်းခြင်းနှင့် စိတ်သဘောထားဆိုင်ရာ ပြောင်းလဲခြင်းကို ရရှိခြင်းတို့အပေါ် သင်တို့ သိပ်မရှင်းသေးသည့်ပုံရသည်။ သင်တို့သည် မှန်ကန်သည့် လမ်းကြောင်းပေါ်တွင် မရှိသေးပေ။

၅) အန္တိခရစ်များက အသင်းတော်ထဲရှိ မိမိတို့၏ရာထူးကို မည်သို့ချဉ်းကပ်ပုံ

ယနေ့တွင် အန္တိခရစ်များ၏ အကျိုးစီးပွားများဖြစ်သည့် အန္တိခရစ်များက အသင်းတော်ထဲရှိ မိမိတို့၏ရာထူးကို မည်သို့ချဉ်းကပ်ပုံနှင့် ဆက်စပ်သည့် နောက်ဆုံး အကြောင်းအရာအပေါ် ငါတို့ မိတ်သဟာယပြုကြမည်ဖြစ်သည်။ အသင်းတော်ထဲရှိ ၎င်းတို့၏ ရာထူးနှင့် ပတ်သက်လာသည့်အခါ အန္တိခရစ်များက မည်သည့် သရုပ်သကန်များ ပြသသည်၊ ၎င်းတို့ မည်သည့်အရာများ လုပ်ဆောင်ကြသည်ဆိုသည်နှင့် ထိုအရာများကို လုပ်ဆောင်ချိန်တွင် ၎င်းတို့၏ ရှုထောင့်အမြင်များနှင့် စိတ်သဘောထား အနှစ်သာရက မည်သည့်အရာများ ဖြစ်သည်ဟူသည်တို့ကို သွင်ပြင်လက္ခဏာသုံးခုအဖြစ် ငါတို့ ခွဲခြားမည်ဖြစ်ပြီး တစ်ခုပြီးတစ်ခု စိစစ်မည်ဖြစ်သည်။ ပထမဆုံး သွင်ပြင်လက္ခဏာမှာ “ဟန်ဆောင်မှုဖြင့်”ဖြစ်သည်၊ ဒုတိယမှာ “အယောင်ဆောင်၍ လိမ်လည်ခြင်းဖြင့်”ဖြစ်ပြီး တတိယမှာ “လူအားလုံးထက် သာလွန်အောင် ပြုလုပ်ခြင်းဖြင့်” ဖြစ်သည်။ ဤသွင်ပြင်လက္ခဏာသုံးခုထဲမှ တစ်ခုစီကို စကားလုံးအနည်းငယ်ဖြင့် ရေးသားထားပြီး အကျဉ်းချုံးထားသည်ဟု ယူဆ၍ရနိုင်သော်လည်း တစ်ခုစီတွင် ပါဝင်သည့် အန္တိခရစ်များ၏ အမျိုးမျိုးသော လုပ်ရပ်များ၊ သရုပ်သကန်များနှင့် ပြောဆိုချက်များအပြင် ၎င်းတို့၏ သဘောထားများနှင့် စိတ်သဘောထားများ ရှိလေသည်။ ယနေ့၏ အကြောင်းအရာနှင့်ပတ်သက်၍ မိတ်သဟာယပြုရန် ဤသွင်ပြင်လက္ခဏာသုံးခုကို ငါ အဘယ်ကြောင့် သတ်မှတ်သည်ဟူသည်နှင့်ပတ်သက်ပြီး ယခု တစ်ချက်စဉ်းစားလော့။ သင်တို့ ဖတ်ရှုပြီးနောက်တွင် သင်တို့၏ စိတ်ထဲ၌ အန္တိခရစ်များက အသင်းတော်ထဲရှိ မိမိတို့၏ရာထူးကို မည်သို့ချဉ်းကပ်ပုံနှင့်ဆိုင်သည့် ဤအကြောင်းအရာကို မည်သို့ အဓိပ္ပာယ်ဖွင့်ဆိုခဲ့သနည်း။ သင်တို့တွင် မည်သည့် စိတ်ကူးများ ရှိကြသနည်း။ လူအများစုက ၎င်းတို့၏ စိတ်ထဲတွင် တွေးသည့်အရာမှာ အန္တိခရစ်များ၏ နိုင်လိုမင်းထက်ပြုမှု၊ ရာထူးကို အသုံးပြု၍ အခြားသူများအပေါ် အပေါ်စီးမှ ပြုမူပြောဆိုခြင်း၊ လူတို့ကို ၎င်းတို့ စည်းရုံးသိမ်းသွင်းခြင်းနှင့် အသင်းတော်တွင် တန်ခိုးအာဏာကို ၎င်းတို့အရယူခြင်း မုချ ဖြစ်ပေသည်။ ဆိုလိုသည်မှာ ၎င်းတို့သည် အရာရှိများ အမြဲတစေ ဖြစ်ချင်ကြသည်၊ မိမိတို့၏ ရာထူးကို အသုံးပြု၍ အခြားသူများအပေါ် အပေါ်စီးမှ ပြုမူပြောဆိုချင်ကြသည်၊ အာဏာကို စွဲကိုင်ချင်ကြပြီး လူတို့ကို ထိန်းချုပ်ချင်ကြလေသည်။ အခြေခံအားဖြင့် ဤသည်တို့မှာ လူတို့ တွေးကြသည့်အရာများ ဖြစ်သည်။ ဤသည်တို့မှာ အသင်းတော်တွင် အန္တိခရစ်များက မကြာခဏ ပြသကြသည့် အတော်အတန် သိသာထင်ရှားသော သွင်ပြင်လက္ခဏာများ ဖြစ်သည်။ ထို့ကြောင့် ဤအရာများအပြင် လူတို့ မမြင်နိုင်သည့် အခြားမည်သည့်သရုပ်သကန်များ ရှိသနည်း။ အန္တိခရစ်များသည် အသင်းတော်တွင် ခိုင်မာသည့် ခြေကုပ်တစ်ခုရရှိဖို့၊ ရာထူးနှင့် မြင့်မားသော ဂုဏ်ဒြပ်ရရှိဖို့နှင့် အာဏာကို ရယူကာ ပိုများသည့် လူတို့ကို ထိန်းချုပ်ရန်ပင် အခြားမည်သည့်အရာများကို လုပ်ဆောင်ကြသနည်း။ ၎င်းတို့တွင် မည်သည့် သရုပ်သကန်များ ရှိကြသနည်း။ ဤအရာများသည် အန္တိခရစ်များ အသုံးပြုသည့် ပိုမို အထင်အမြင်မှားစေသည့်၊ မသိမသာဒုက္ခပေးတတ်ပြီး ခိုးကြောင်ခိုးဝှက်ဖြစ်သော နည်းလမ်းများနှင့် နည်းစနစ်များဖြစ်ပြီး ၎င်းတို့၏ အတွင်းကျကျ စိတ်နှလုံးများရှိ လူမသိသော အတွေးများ၊ ကွယ်ဝှက်ထားသည့် ကြံရွယ်ချက်များနှင့် ရည်မှန်းချက်များလည်း ဖြစ်နိုင်ကြပေသည်၊ ဟုတ်သလော။ ထို့ကြောင့် ယင်းတို့ကို တစ်ခုချင်း မိတ်သဟာယပြုကြစို့။

(က) ဟန်ဆောင်မှုဖြင့်

ပထမဆုံး သွင်ပြင်လက္ခဏာမှာ “ဟန်ဆောင်မှုဖြင့်” ဖြစ်သည်။ “ဟန်ဆောင်မှု”ဟူသည့် စကားလုံး၏ တိုက်ရိုက် အဓိပ္ပာယ်မှာ နားလည်ရန် လွယ်ကူပြီး ချီးကျူးထိုက်သောအရာ မဟုတ်သည်မှာ သိသာထင်ရှားသည်။ လူတစ်ဦးသည် ဟန်ဆောင်ရာတွင် တော်သည်၊ ၎င်းလုပ်ဆောင်သမျှက ဟန်ဆောင်မှုတစ်ခုဖြစ်သည်၊ ၎င်းလုပ်ဆောင်သမျှမှာ အခြားသူတို့အတွက် နားလည်ရခက်ပြီး ၎င်းက အခြားသူတို့နှင့် အပေါ်ယံအဆင့်တစ်ခုဖြင့်သာ ပြုမူ၊ ပြောဆိုသည်ဟု ပြောသည့်အခါတွင် ထိုသို့သောပုံစံတစ်ခုဖြင့် ဆောင်ရွက်ကာ ပြုမူသည့် လူတစ်ဦးသည် မုချပင် အလွန် လှည့်ဖြားတတ်သော လူတစ်ဦး ဖြစ်သည်။ ၎င်းက ရိုးသားသော လူတစ်ဦး မဟုတ်သကဲ့သို့ ရိုးရှင်းသည့်၊ ဟန်ဆောင်မှုကင်းသည့် လူတစ်ဦး မဟုတ်ဘဲ ထို့ထက် စိတ်ဓာတ်ရေးရာကြိုးကိုင်ခြယ်လှယ်မှုတွင် အလွန်တော်ကြသည်၊ ၎င်းအနေဖြင့် အလွန် ပါးနပ်ပြီး အခြားသူတို့ကို လှည့်ဖြားရာတွင် အလွန်တော်ကြပေသည်။ ဤသည်မှာ “ဟန်ဆောင်မှု”ဟူသည့် စကားလုံးနှင့်ဆိုင်သည့် အခြေခံအကျဆုံးသော သိနားလည်မှုဖြစ်သည်။ သို့ဆိုလျှင် အန္တိခရစ်များ၏ အပြုအမူ၊ လုပ်ရပ်များနှင့် ဤအပြုအမူမျိုးကြားရှိ ဆက်နွှယ်မှုမှာ အဘယ်နည်း။ ၎င်းတို့တွင် ဟန်ဆောင်မှု အနှစ်သာရတစ်ခုရှိသည်ဟုပြသည့် မည်သည့်အရာကို ၎င်းတို့ လုပ်ဆောင်ကြသနည်း။ ဟန်ဆောင်မှုကို လုပ်ဆောင်ရာတွင် ၎င်းတို့၏ ရည်ရွယ်ချက်မှာ အတိအကျ မည်သည့်အရာ ဖြစ်သနည်း။ ၎င်းတို့၏ ကြံရွယ်ချက်က အတိအကျ မည်သည့်အရာဖြစ်သနည်း။ ၎င်းတို့သည် ဟန်ဆောင်မှုကို အဘယ်ကြောင့် လုပ်ဆောင်ကြသနည်း။ ဤအရာများသည် ယနေ့ ငါတို့ မိတ်သဟာယပြုသည့် အကြောင်းအရာနှင့် နီးကပ်စွာ ဆက်စပ်နေပေသည်။

အန္တိခရစ်များသည် အခြားသူများနောက်တွင် နောက်ကျ မကျန်ရစ်လိုသည့် လူများဖြစ်သည်။ ၎င်းတို့သည် အခြားသူတို့အပေါ် မှီခိုအားထားရန် လိုလားခြင်းမရှိ၊ အခြားသူတို့၏ အမိန့်များ၊ ညွှန်ကြားချက်များနှင့် ကွပ်ကဲမှုများကို လက်ခံရန် လိုလားခြင်းမရှိကြသကဲ့သို့ သာမန်လူဖြစ်ပြီး အခြားသူတို့၏ အထင်သေးခြင်းခံရရန် လိုလားခြင်း မရှိကြချေ။ ထို့ထက် ၎င်းတို့သည် ဂုဏ်ဒြပ်ရှိချင်သည့်လူများ၊ အခြားသူတို့အား ၎င်းတို့အပေါ် အထင်ကြီးလေးစားစေချင်ပြီး အခြားသူတို့အား ၎င်းတို့ကို အလွန်တန်ဖိုးထားစေလိုသည့် လူများဖြစ်သည်။ ထို့အပြင် အသင်းတော်တွင်လည်းကောင်း၊ လူတို့ကြားတွင်လည်းကောင်း ၎င်းတို့သည် မိမိတို့ကိုယ်တိုင်အတွက် အမှုအရာများကို လုပ်ဆောင်ပေးဖို့ အခြားသူတို့ကို အမိန့်ပေးကာ ညွှန်ကြားသည့်လူများ သာ၍ပင် ဖြစ်လိုကြသည်။ ၎င်းတို့သည် မိမိတို့ကိုယ်ပိုင် ဂုဏ်ဒြပ်၊ ဩဇာလွှမ်းမိုးမှုနှင့် ၎င်းတို့ စွဲကိုင်သည့် တန်ခိုးအာဏာတို့ဖြင့် ၎င်းတို့၏ အလိုဆန္ဒများကို အကောင်အထည်ဖော်ချင်ကြပြီး အမှုအရာများကို လုပ်ဆောင်ရန် မည်သူမဆို အမိန့်ပေးကာ ညွှန်ကြား၍ရသည့် သာမန်လူများ မဖြစ်ချင်ကြပေ။ ဤသည်တို့မှာ အခြားလူတို့ကြားတွင် အန္တိခရစ်များရှိကြသည့် လိုက်စားမှုများနှင့် လိုအင်ဆန္ဒများ ဖြစ်သည်။ အန္တိခရစ်များသည် အခြားလူတို့ကြားတွင် မိမိတို့၏ ရာထူးနှင့် ပတ်သက်လာသည့်အခါ အတော်ပင် ဆတ်ဆတ်ထိမခံဖြစ်ကြသည်။ အဖွဲ့တစ်ခုတွင် ရှိသည့်အခါ ၎င်းတို့၏ အသက်အရွယ်နှင့် ရုပ်ပိုင်းဆိုင်ရာ ကျန်းမာရေးက အရေးကြီးမှု တစ်ခုတလေရှိသည်ဟု ၎င်းတို့ မယုံကြည်ကြပေ။ အရေးကြီးမည်ဟု ၎င်းတို့ ယုံကြည်သည့်အရာမှာ အများစုက ၎င်းတို့ကို မည်သို့ မြင်သည်၊ အများစုက ၎င်းတို့ကို အချိန်ပေးပြီး မိမိတို့၏ စကားနှင့် လုပ်ရပ်များတွင် နေရာပေးခြင်း ရှိမရှိ၊ အများစု၏ စိတ်နှလုံးများတွင် ၎င်းတို့၏ အဆင့်အတန်းနှင့် ရာထူးတို့က မြင့်မားခြင်းရှိမရှိ သာမန်ဖြစ်ခြင်း ရှိမရှိ၊ အများစုက ၎င်းတို့ကို အထင်ကြီးခြင်း ရှိမရှိ၊ သာမန်အဖြစ် မြင်ခြင်း ရှိမရှိ၊ ဘာမျှ မထူးခြားသောသူအဖြစ် မြင်ခြင်း ရှိမရှိ စသည်တို့ ဖြစ်သည်။ ဘုရားသခင်ကို ၎င်းတို့၏ ယုံကြည်ခြင်းနှင့်ဆိုင်သည့် ဝါရင့်မှုများကို အများစုက မည်သည့်အရာကဲ့သို့ ယူဆကြသည်၊ လူတို့ကြားတွင် ၎င်းတို့၏ စကားများက မည်မျှ အရေးပါသည်၊ ဆိုလိုသည်မှာ ၎င်းတို့က တစ်စုံတစ်ရာကို ပြောဆိုပြီးနောက် လူမည်မျှက ၎င်းတို့ကို အသိအမှတ်ပြုသည်၊ လူမည်မျှက ၎င်းတို့ကို ချီးမွမ်းသည်၊ ၎င်းတို့ကို သဘောတူထောက်ခံသည်၊ အာရုံစူးစိုက်စွာ နားထောင်ပြီး နှလုံးသွင်းသည်ဟူသည်တို့ဖြစ်သည်။ ထို့အပြင် လူအများစုက ၎င်းတို့ကို ကြီးမားသော ယုံကြည်ခြင်းရှိသူအဖြစ် မြင်သည်ဖြစ်စေ၊ သေးငယ်သော ယုံကြည်ခြင်းရှိသူအဖြစ် မြင်သည်ဖြစ်စေ၊ ဆင်းရဲဒုက္ခကို ခါးစည်းခံမည့် ၎င်းတို့ စိတ်ပိုင်းဖြတ်ချက်က မည်သည့်အရာကဲ့သို့ဖြစ်သည်၊ ၎င်းတို့ မည်မျှ စွန့်လွှတ်ပြီး အသုံးခံကြသည်၊ ဘုရားအိမ်တော်အတွက် ၎င်းတို့၏ ပံ့ပိုးမှုများက မည်သည့်အရာကဲ့သို့ဖြစ်သည်၊ ဘုရားအိမ်တော်တွင် ၎င်းတို့ ထမ်းဆောင်သည့် ရာထူးက မြင့်သည်ဖြစ်စေ၊ နိမ့်သည်ဖြစ်စေ အတိတ်ကာလတွင် မည်သည့်အရာကို ၎င်းတို့ ဆင်းရဲဒုက္ခခံစားပြီး ဖြစ်သည်ဆိုသည်နှင့် အရေးကြီးသည့် မည်သည့်အရာများကို ၎င်းတို့ လုပ်ဆောင်ပြီးဖြစ်သည်ဟူသည့် ဤအရာတို့မှာ ၎င်းတို့ အလေးအထားဆုံးအရာများ ဖြစ်သည်။ အန္တိခရစ်များသည် အသင်းတော်တွင် မည်သူက ဆုကျေးဇူးအရှိဆုံးဖြစ်သည်၊ အသင်းတော်တွင် မည်သူက ရှင်းလင်းစွာ အပြောဆိုနိုင်ဆုံးဖြစ်ပြီး စကားပြောအကောင်းဆုံးဖြစ်သည်၊ မည်သူက အတတ်ပညာ ကျွမ်းကျင်မှုများတွင် တော်ပြီး နည်းပညာတွင် အကျွမ်းကျင်ဆုံး ဖြစ်သည်ဟူသည်တို့ကို မကြာခဏ နှိုင်းယှဉ်လျက် မိမိတို့၏ စိတ်နှလုံးတွင် အဆင့်အတန်းနှင့် ဝါစဉ်တို့ကို မကြာခဏ သတ်မှတ်ကြသည်။ ဤအရာများကို ၎င်းတို့ နှိုင်းယှဉ်နေစဉ်တွင် အမျိုးမျိုးသော အတတ်ပညာဆိုင်ရာ ကျွမ်းကျင်မှုများကို လေ့လာရန် စဉ်ဆက်မပြတ် အားထုတ်နေကြသည်၊ ယင်းတို့ကို ကျွမ်းကျင်ရန်နှင့် ပိုင်နိုင်မှုရှိရန် စဉ်ဆက်မပြတ် ကြိုးပမ်းနေကြသည်။ အန္တိခရစ်များသည် မိမိတို့ကိုယ်ကို ကြွားဝါပြီး အခြားသူတို့အား မိမိတို့အပေါ် အထင်ကြီးစေသည့် နည်းလမ်းတစ်ခုဖြင့် တရားဒေသနာ ဟောကြားခြင်းနှင့် ဘုရားနှုတ်ကပတ်တော်များကို မည်သို့ ရှင်းပြရမည်ဟူသည်တို့ကို အားထုတ်ခြင်းအား အဓိက အာရုံစိုက်ကြသည်။ ဤသို့အားထုတ်မှုပြုနေစဉ်တွင် သမ္မာတရားအား မည်သို့ နားလည်ရမည် သို့မဟုတ် သမ္မာတရား လက်တွေ့ကျမှုထဲသို့ မည်သို့ ဝင်ရောက်ရမည်ဟူသည်ကို ၎င်းတို့ မရှာဖွေကြဘဲ ထို့ထက် ပိုများသည့် လူတို့ကပင်လျှင် ၎င်းတို့က အမှန်တကယ်ပင် ထူးခြားကြောင်း၊ သာမန်လူများမျှသာ မဟုတ်ကြောင်း၊ ၎င်းတို့ တတ်စွမ်းနိုင်ကြောင်းနှင့် သာမန်လူများထက် ပိုအဆင့်မြင့်ကြောင်း သိလာကြရန်အလို့ငှာ ဤစကားများအား မည်သို့သတိရရမည်၊ ပိုများသည့် လူတို့ထံပင် မိမိတို့၏ အားသာချက်များအား မည်သို့ကြွားနိုင်မည်ဟူသည်တို့ကို တွေးဆနေကြသည်။ ဤစိတ်ကူး၊ ကြံရွယ်ချက်များနှင့် အမြင်အမျိုးအစားများကို ထားရှိရင်း အန္တိခရစ်များသည် မတူကွဲပြားသော အမှုအရာမျိုးစုံကို လုပ်ဆောင်လျက် လူတို့ကြားတွင် အသက်ရှင်နေကြသည်။ ၎င်းတို့တွင် ဤအမြင်များ ရှိကြသောကြောင့်၊ ဤလိုက်စားမှုများနှင့် ရည်မှန်းချက်များ ရှိကြသောကြောင့် ၎င်းတို့သည် အပြုအမူကောင်းများ၊ မှန်ကန်သည့် ပြောဆိုချက်များနှင့် ကောင်းမွန်သည့် လုပ်ရပ် အကြီး၊ အသေးမျိုးစုံကို ဖန်တီးဖြစ်ပေါ်စေကြသည်။ ဤအပြုအမူများနှင့် လုပ်ရပ်များက ဝိညာဉ်ရေးရာ နားလည်သဘောပေါက်မှု မရှိကြသူများ၊ အခြေခံအားဖြင့် သမ္မာတရားကို မလိုက်စားကြသူများနှင့် ကောင်းမွန်သည့် အပြုအမူ ရှိခြင်းကိုသာ အာရုံစိုက်ကြသူများအား အန္တိခရစ်များကို အားကျ၊ လေးစားစေကာ ၎င်းတို့ကို အတုပင်ခိုးစေပြီး ၎င်းတို့နောက်ပင် လိုက်စေသည်။ ဤသို့ဖြင့် အန္တိခရစ်များ၏ ရည်မှန်းချက် ပြည့်စုံသွားသည်။ အန္တိခရစ်များက ထိုသို့သော ကြံရွယ်ချက်များနှင့် ရည်မှန်းချက်များ ထားရှိသည့်အခါ ၎င်းတို့ မည်သို့ ပြုမူကြသနည်း။ ဤသည်မှာ ငါတို့ ယနေ့ မိတ်သဟာယပြုမည့်အရာ ဖြစ်သည်။ ထိုအရာသည် ဆက်လက်မိတ်သဟာယ ပြုထိုက်သည့် အကြောင်းအရာတစ်ခုဖြစ်ပြီး သင်တို့ တစ်ဦးစီအနေဖြင့် အာရုံစိုက်ကာ သိရှိထိုက်သည့် အကြောင်းအရာတစ်ခု သာ၍ပင် ဖြစ်ပေသည်။

အန္တိခရစ်များသည် သမ္မာတရားကို အလွန်အမင်း မနှစ်မြို့ကြချေ။ သမ္မာတရားကို လုံးဝ လက်မခံကြပေ။ ဤသည်မှာ အချက်တစ်ခုကို ထင်ရှားစွာ ညွှန်ပြသည်။ အန္တိခရစ်တို့သည် သမ္မာတရားစည်းမျဉ်းများအတိုင်း မည်သည့်အခါမျှ ပြုမူလုပ်ဆောင်ခြင်း မရှိချေ။ ၎င်းတို့သည် သမ္မာတရားကို မည်သည့်အခါမျှ လက်တွေ့မလုပ်ဆောင်ပေ။ ယင်းက အန္တိခရစ်တစ်ဦး၏ အသိသာဆုံးသော သရုပ်သကန်ဖြစ်သည်။ ဂုဏ်သတင်းနှင့် အဆင့်အတန်းအပြင် ကောင်းချီးခံစားရခြင်းနှင့် ဆုလာဘ်ရခြင်းတို့မှလွဲ၍ ၎င်းတို့လိုက်စားသည့် နောက်အရာတစ်ခုမှာ ဇာတိပကတိ၏ စည်းစိမ်များနှင့် အဆင့်အတန်း၏ အကျိုးအမြတ်များကို ပျော်မွေ့ခံစားခြင်း ဖြစ်သည်။ သို့ဖြစ်၍ ၎င်းတို့သည် ပင်ကိုအားဖြင့် အနှောင့်အယှက်၊ အဖျက်အမှောင့်များကို ဖြစ်စေသည်။ ၎င်းတို့ လိုက်စားသည့်အရာ၊ ၎င်းတို့၏အပြုအမူနှင့် သရုပ်သကန်များသည် ဘုရားသခင် ချစ်သောအရာများ မဟုတ်သည်ကို ဤအချက်အလက်များက ပြလေသည်။ ပြီးလျှင် ဤအရာများသည် သမ္မာတရားကို လိုက်စားသော လူများ၏ လုပ်ရပ်များနှင့် အပြုအမူများ သေချာပေါက် မဟုတ်ချေ။ ဥပမာအနေဖြင့် ပေါလုကဲ့သို့ အန္တိခရစ်အချို့သည် မိမိတို့၏တာဝန်ကို ထမ်းဆောင်သည့်အခါတွင် ဆင်းရဲဒုက္ခခံဖို့ စိတ်ပိုင်းဖြတ်ချက်ရှိသည်။ ၎င်းတို့၏အလုပ်ကို လုပ်သည့်အခါ ၎င်းတို့သည် တစ်ညလုံး မအိပ်ဘဲနေနိုင်သလို အစားအစာမစားဘဲ နေနိုင်သည်။ ၎င်းတို့သည် မိမိတို့ကိုယ်ကို ထိုး၍နှိပ်စက်နိုင်သည်။ မည်သည့်နာမကျန်းဖြစ်ခြင်းနှင့် မသက်မသာ ဖြစ်ခြင်းတို့ကိုမဆို အောင်မြင်ကျော်လွှားနိုင်သည်။ ပြီးလျှင် ဤအရာများအားလုံးကို လုပ်ဆောင်ခြင်း၌ ၎င်းတို့၏ ပန်းတိုင်မှာ အဘယ်နည်း။ ဘုရားသခင်၏ တာဝန်ပေးစေခိုင်းချက်နှင့် ပတ်သက်လာလျှင် ၎င်းတို့သည် မိမိတို့ကိုယ်ကို ဘေးသို့ဖယ်နိုင်စွမ်း ရှိကြောင်း၊ မိမိတို့ကိုယ်ကို ဖယ်ကြဉ်နိုင်စွမ်းရှိကြောင်း၊ ၎င်းတို့အတွက်မှာမူ တာဝန်သာ ရှိကြောင်း လူတိုင်းကို ပြဖို့ဖြစ်သည်။ ဤအရာအားလုံးကို ၎င်းတို့က အခြားလူများ ရှေ့တွင် ပြကြသည်။ လူများအနီးအနားတွင် ရှိသည့်အခါ ၎င်းတို့သည် နားသင့်သည့်အချိန်တွင် မနားဘဲ ၎င်းတို့၏ အလုပ်အချိန်ကို တမင်သက်သက်ပင် တိုးချဲ့လျက် စောစောထကာ နောက်ကျမှ အိပ်ရာဝင်လျက် ယင်းကို အပြည့်အဝ ပြသကြသည်။ သို့သော် အန္တိခရစ်တို့ ဤကဲ့သို့ နံနက်မှ ညအထိ အလုပ်ကို ပင်ပင်ပန်းပန်းလုပ်သည့်အခါတွင် အလုပ်၏ ထိရောက်မှုနှင့် ၎င်းတို့၏တာဝန် အကျိုးရှိခြင်းတို့က မည်သည့်အခြေအနေရှိသနည်း။ ဤအရာများသည် ၎င်းတို့ ထည့်တွက်စဉ်းစားသည့်အရာများထဲ၌ မပါပေ။ ၎င်းတို့သည် ဤအရာအားလုံးကို အခြားသူများရှေ့တွင် လုပ်ဆောင်ရန်သာ ကြိုးစားကြသည်။ ဤနည်းအားဖြင့် အခြားသူများက သူတို့ ဒုက္ခခံသည်ကို တွေ့မြင်နိုင်ပြီး ကိုယ့်အတွက်ကို တစ်စက်မျှ မစဉ်းစားဘဲ ဘုရားသခင်အတွက် ၎င်းတို့ မည်သို့အသုံးခံသည်ကို တွေ့မြင်နိုင်သည်။ ၎င်းတို့ ထမ်းဆောင်သည့် တာဝန်နှင့် ၎င်းတို့ လုပ်ဆောင်သည့် အလုပ်တို့သည် သမ္မာတရားစည်းမျဉ်းများနှင့်အညီ လုပ်ဆောင်ခြင်း ရှိမရှိအတွက်ကိုမူ ၎င်းတို့ လုံးဝ မစဉ်းစားကြချေ။ ၎င်းတို့၏ အပြင်ပန်း အပြုအမူကောင်းကို လူတိုင်း တွေ့မြင်ပြီးခြင်း ရှိမရှိ၊ လူတိုင်းက ယင်းကို သတိပြုမိခြင်း ရှိမရှိ၊ ၎င်းတို့သည် လူတိုင်းအပေါ် ထင်မြင်ချက်ဖြစ်စေခြင်း ရှိမရှိနှင့် ဤထင်မြင်ချက်သည် ထိုလူတို့ထဲတွင် လေးစားအားကျခြင်းနှင့် ထောက်ခံခြင်းတို့ကို ဖြစ်ပေါ်စေမည် ဟုတ်မဟုတ်၊ ၎င်းတို့၏ နောက်ကွယ်တွင် ဤလူများက “သူတို့သည် ဆင်းရဲဒုက္ခကို အမှန်တကယ် ကြံ့ကြံ့ခံနိုင်ကြသည်၊ သူတို့၏ သည်းခံသည့်စိတ်ဓာတ်နှင့် ထူးခြားသော ဇွဲလုံ့လတို့က ကျွန်ုပ်တို့ထဲမှ မည်သူ့ထက်မဆို သာလွန်သည်။ ဤသည်မှာ သမ္မာတရားကို လိုက်စားသည့်သူတစ်ဦးဖြစ်သည်။ ကြီးသောဝန်ကို ထမ်းနိုင်ပြီး ကြံ့ကြံ့ခံနိုင်သည့်သူဖြစ်သည်။ ၎င်းတို့သည် အသင်းတော်၏ ဒေါက်တိုင်ဖြစ်သည်”ဟု ပြောလျက် အားပေးပံ့ပိုးပြီး ချီးမွမ်းမည် ဟုတ်မဟုတ်ကိုသာ ၎င်းတို့ စဉ်းစားကြသည်။ ဤအရာကို ကြားသည့်အခါ အန္တိခရစ်တို့သည် စိတ်ကျေနပ်ကြသည်။ ၎င်းတို့၏ စိတ်နှလုံးထဲတွင် ၎င်းတို့က “ထိုကဲ့သို့ ဟန်ဆောင်သည်မှာ ကျွန်ုပ် အလွန် ပါးနပ်ပေသည်။ ဤအရာကို လုပ်သည်မှာ ကျွန်ုပ် အလွန်တော်ပေသည်။ လူတိုင်းက အပြင်ပန်းကိုသာ ကြည့်မည်ကို ကျွန်ုပ်သိသည်။ ပြီးလျှင် ၎င်းတို့သည် ဤအပြုအမူကောင်းတို့ကို နှစ်သက်ကြသည်။ ဤကဲ့သို့ ကျွန်ုပ် ပြုမူလျှင် လူများ၏ ထောက်ခံချက်ကို ရမည်၊ ကျွန်ုပ်ကို ၎င်းတို့ အားပေးပံ့ပိုးကြလိမ့်မည်၊ ၎င်းတို့၏ စိတ်နှလုံးနက်ရှိုင်းရာ၌ ကျွန်ုပ်ကို အားကျကြလိမ့်မည်ကို ကျွန်ုပ် သိခဲ့သည်။ ကျွန်ုပ်ကို မြင်သည့်အမြင်သည် လုံးလုံးပြောင်းလဲသွားလိမ့်မည်။ ပြီးလျှင် ကျွန်ုပ်ကို မည်သူကမျှ နောက်တစ်ကြိမ် လုံးဝ အထင်သေးမည် မဟုတ်ပေ။ ကျွန်ုပ်သည် လက်တွေ့အလုပ်ကို မလုပ်နေကြောင်း အထက်မှ သိရှိသွားသည့် နေ့ရက်အချိန် ရောက်လာပြီး ကျွန်ုပ်ကို ဖြုတ်ချသည့်အခါ ကျွန်ုပ်အတွက် ခုခံကာကွယ်ပေးသည့် လူ၊ ကျွန်ုပ်အတွက် ငိုကြွေးသည့်လူနှင့် ကျွန်ုပ်ကို နေဖို့ တိုက်တွန်းသည့်သူ၊ ပြီးလျှင် ကျွန်ုပ်၏ကိုယ်စား ပြောပေးသူများစွာ မလွဲဧကန်ရှိလိမ့်မည်” ဟု တွေးကြသည်။ ၎င်းတို့သည် မိမိတို့၏ ဟန်ဆောင်သော အပြုအမူကို တိတ်တဆိတ် ကြည်နူးနေကြပြီး ဤကြည်နူးခြင်းက အန္တိခရစ်တစ်ဦး၏ သဘာဝအနှစ်သာရကိုလည်း ထုတ်ဖော်မပြသလော။ ပြီးလျှင် ဤသည်မှာ အဘယ်အနှစ်သာရဖြစ်သနည်း။ (ကောက်ကျစ်ဆိုးယုတ်ခြင်း ဖြစ်သည်။) မှန်ပေသည်။ ဤသည်မှာ ကောက်ကျစ်ဆိုးယုတ်ခြင်း၏ အနှစ်သာရဖြစ်ပေသည်။ ဤကောက်ကျစ်ဆိုးယုတ်ခြင်း အနှစ်သာရ၏ စိုးမိုးခြင်းခံရလျက် အန္တိခရစ်များသည် မိမိဘာသာ အားရကျေနပ်မှုနှင့် မိမိကိုယ်ကို လေးစားခြင်း အခြေအနေတစ်ခု ပေါက်ဖွားကာ ယင်းက ၎င်းတို့အား မိမိတို့၏ စိတ်နှလုံးထဲတွင် ဘုရားသခင်အပေါ် တိတ်တဆိတ် ကန့်ကွက်စေပြီး ဆန့်ကျင်စေသည်။ အပေါ်ယံတွင် ၎င်းတို့သည် ကြီးမားသည့် အဖိုးအခကို ပေးကာ ၎င်းတို့၏ ဇာတိပကတိက ဆင်းရဲဒုက္ခများစွာ ခါးစည်းခံရပုံ ပေါ်သော်လည်း ဘုရားသခင်၏ ဝန်ထုပ်ကို ၎င်းတို့ အမှန်တကယ် အလေးထားကြသလော။ ၎င်းတို့သည် ဘုရားသခင်အတွက် မိမိတို့ကိုယ်ကို စစ်မှန်စွာ အသုံးခံကြသလော။ မိမိတို့၏တာဝန်ကို သစ္စာစောင့်သိစွာ ထမ်းဆောင်နိုင်ကြသလော။ ၎င်းတို့ မထမ်းဆောင်နိုင်ကြပေ။ ၎င်းတို့၏ စိတ်နှလုံးများတွင် ၎င်းတို့က “ငါသည် သမ္မာတရားမရှိဟု သင် မပြောခဲ့သလော။ ငါ့ထံတွင် ဖောက်ပြန်ပျက်စီးသော စိတ်သဘောထားများရှိသည်ဟု သင် မပြောခဲ့သလော။ ငါသည် မာနထောင်လွှားပြီး စိတ်ကြီးဝင်ကြောင်းနှင့် ငါ့ကိုယ်ပိုင် နိုင်ငံကို ထူထောင်ဖို့ ငါ ကြိုးစားသည်ဟု သင် မပြောခဲ့သလော။ ငါ့တွင် ဝိညာဉ်ရေးရာ နားလည်သဘောပေါက်မှု မရှိကြောင်း၊ သမ္မာတရားကို ငါ နားမလည်ကြောင်း၊ ထို့ကြောင့် ငါသည် အစေခံသူတစ်ဦးဖြစ်ကြောင်း သင် မပြောခဲ့သလော။ ငါ အဘယ်သို့ အစေခံမှုပေးသည်ဆိုသည်နှင့် ဤကဲ့သို့ အစေခံမှု ငါပေးပြီး ဤကဲ့သို့ ပြုမူဆောင်ရွက်သည့်အခါ ညီအစ်ကို မောင်နှမများက ငါ့အပေါ် မည်သို့ ထင်မြင်ကြသည်ဟူသည်တို့ကို သင့်အား ငါ ပြမည်။ ဤကဲ့သို့ ပြုမူဆောင်ရွက်ခြင်းအားဖြင့် ပို၍ပင်များသော လူတို့၏ လေးစားမှုကို ငါ ရရှိနိုင်ခြင်း ရှိမရှိဟူသည်ကို သင့်အား ငါ ပြမည်။ ပြီးလျှင် တစ်နေ့ ငါ့ကို သင် အဝေးသို့ ပို့ချင်ပြီး ပြစ်တင်ရှုတ်ချချင်သည့်အခါ ယင်းကို သင် မည်သို့ အတိအကျ စီမံမည်ကို ငါ ကြည့်မည်”ဟု တွေးလျက် ဘုရားသခင်နှင့် တိတ်တဆိတ် ယှဉ်ပြိုင်ကြလေသည်။ အန္တိခရစ်များသည် မိမိတို့ စိတ်နှလုံးများတွင် ဘုရားသခင်နှင့် ဤသို့ ယှဉ်ပြိုင်ကြပြီး သမ္မာတရားလိုက်စားခြင်းအား ဤကောင်းမွန်သော အပြုအမူများဖြင့် အစားထိုးရန် ကြိုးစားကြလေသည်။ ထိုသို့လုပ်ဆောင်ရာတွင် လူတို့အနေဖြင့် စိတ်သဘောထားဆိုင်ရာ ပြောင်းလဲမှုကို ရရှိရန်အလို့ငှာ လူတို့ သမ္မာတရားကို လက်တွေ့လုပ်ဆောင်စေဖို့ ဘုရားသခင် အမှုပြုခြင်းနှင့် ဦးဆောင်ခြင်းတို့၏ လက်တွေ့ကျသော အကျိုးတရားကို ငြင်းပယ်ဖို့ ကြိုးစားကြလေသည်။ အနှစ်သာရအားဖြင့် ၎င်းတို့သည် တရားစီရင်ခြင်းနှင့် ပြစ်တင်ဆုံးမခြင်းတို့မှတစ်ဆင့် လူကို ဘုရားသခင်၏ ကယ်တင်ခြင်း အမှုတော်အား ငြင်းပယ်ကာ ရှုတ်ချရန်အတွက် ဤမှန်ကန်ကြောင်းရှင်းချက်ထုတ်ခြင်းကို အသုံးပြုကြပြီး ဘုရားသခင်အနေဖြင့် လူတို့ကို တရားစီရင်ခြင်းသည် မှားယွင်းပြီး အကျိုးမရှိဟု ယုံကြည်ကြသည်။ အန္တိခရစ်များတွင်ရှိသည့် ဤစိတ်ကူးများနှင့် ရှုထောင့်အမြင်များသည် ကောက်ကျစ်ဆိုးယုတ်သည်၊ မသိမသာဒုက္ခပေးတတ်သည်၊ ဘုရားသခင်ကို အတိုက်အခံလုပ်ပြီး ဘုရားသခင်ကို ဆန့်ကျင်ပေသည်။ ၎င်းတို့ကို ဘုရားသခင်က အတိအလင်း ပြစ်တင်ရှုတ်ချခြင်း မရှိသေးသည့်အခါတွင် ၎င်းတို့၏ စိတ်နှလုံးများတွင် ဘုရားသခင်နှင့် စတင် ယှဉ်ပြိုင်ကြလေသည်။ ဘုရားသခင်က ၎င်းတို့ကို မဖော်ထုတ်သကဲ့သို့ ၎င်းတို့၏ အပြုအမူကို မရှုတ်ချသေးသည့်အခါ ဘုရားသခင်၏ နှုတ်ကပတ်တော်များကို ငြင်းပယ်ရန်နှင့် သမ္မာတရားကို လိုက်စားခြင်းကသာ စိတ်သဘောထားဆိုင်ရာ ပြောင်းလဲမှုနှင့် ဘုရားသခင်၏ ရည်ရွယ်ချက်များ အထမြောက်ဖို့အတွက်ကို ဖြစ်စေနိုင်သည်ဟူသည့် အချက်ကို ငြင်းပယ်ရန်အတွက် အခြားလူတို့ကို အထင်အမြင်မှားစေကာ လူတို့ကို စည်းရုံးသိမ်းသွင်းရန်အလို့ငှာ ဟန်ဆောင်မှုကို စတင် အသုံးပြုကြလေသည်။ ဤသည်မှာ ၎င်းတို့ မှန်ကန်ကြောင်းရှင်းချက်ထုတ်ခြင်း၏ အနှစ်သာရ ဖြစ်သည် မဟုတ်လော။ အန္တိခရစ်များသည် ကောက်ကျစ်ဆိုးယုတ်သော စိတ်သဘောထားတစ်ခု ရှိကြသည် မဟုတ်လော။ ၎င်းတို့၏ ဆင်းရဲဒုက္ခနောက်ကွယ်တွင် ၎င်းတို့သည် ထိုသို့သော ရည်မှန်းချက်များနှင့် မသန့်စင်မှုများ ထားရှိကာ ထိုအကြောင်းကြောင့် ဘုရားသခင်က ထိုသို့သော လူများနှင့် ထိုသို့သော စိတ်သဘောထားကို စက်ဆုပ်ခြင်း ဖြစ်သည်။ သို့သော် အန္တိခရစ်များသည် ဤအချက်ကို မည်သည့်အခါတွင်မျှ မမြင် သို့မဟုတ် မသိမှတ်ကြချေ။ ဘုရားသခင်သည် လူ၏ အတွင်းကျကျစိတ်နှလုံးကို စောင့်ကြည့်လေ့လာကာ လူကမူ လူ၏ အပြင်ပန်း အသွင်အပြင်ကိုသာ မြင်သည်။ အန္တိခရစ်တို့နှင့်ပတ်သက်၍ စဉ်းစားဉာဏ် အမဲ့ဆုံးသောအရာမှာ ၎င်းတို့က ဤအချက်ကို မသိမှတ်သကဲ့သို့ မမြင်နိုင်ခြင်း ဖြစ်သည်။ ထို့ကြောင့် ၎င်းတို့အနေဖြင့် ဒုက္ခခံစားပြီး အခက်အခဲကို ခါးစည်းခံနိုင်ကြောင်း၊ သာမန်လူများ ကြံ့ကြံ့မခံနိုင်သည့် ဆင်းရဲဒုက္ခကို ကြံ့ကြံ့ခံနိုင်ကြောင်း၊ သာမန်လူများ မလုပ်နိုင်သည့် အလုပ်ကို လုပ်နိုင်ကြောင်း အခြားသူများက တွေးထင်ရန်အလို့ငှာ ၎င်းတို့တွင် ခံနိုင်ရည်ရှိကြောင်း၊ ၎င်းတို့၏ ကိုယ်ကိုထိုး၍နှိပ်စက်နိုင်ကြောင်းနှင့် မိမိတို့ကိုယ်ပိုင် ဇာတိပကတိ အကျိုးစီးပွားများ သို့မဟုတ် ပျော်ရွှင်မှုတို့ကို ထည့်သွင်းစဉ်းစားခြင်း မရှိကြောင်း အခြားသူများ တွေးထင်ရန်အလို့ငှာ ၎င်းတို့သည် မိမိတို့ကိုယ်ကို ပြရုပ်တင်ကာ စွဲမက်ဖွယ်ဖြစ်စေရန် ကောင်းသော အပြုအမူကို အသုံးပြုဖို့ တတ်နိုင်သမျှ လုပ်ဆောင်ကြလေသည်။ တစ်ခါတစ်ရံ ၎င်းတို့သည် တမင်သက်သက် မိမိတို့၏ အဝတ်အစားများကိုပင် အနည်းငယ် ညစ်ပတ်သည်ထိတိုင် ဝတ်ဆင်ကာ မလျှော်ဘဲနေကြသည်။ နံလာသည့်အခါတွင်ပင် မလျှော်ကြချေ။ အခြားသူများက ၎င်းတို့အား ကိုးကွယ်စေသည့် မည်သည့်အရာကိုမဆို ၎င်းတို့ လုပ်ဆောင်ကြသည်။ အခြားသူများရှေ့တွင် ၎င်းတို့ ရှိလေ၊ ၎င်းတို့အား သာမန်လူများနှင့် မတူကြောင်း၊ ဘုရားသခင်အတွက် ၎င်းတို့၏ မိမိတို့ကိုယ်ကို အသုံးခံရလိုသော ၎င်းတို့၏ လိုအင်ဆန္ဒသည် သာမန်လူများထက် ကြီးမားကြောင်း၊ ဆင်းရဲဒုက္ခခံရန် ၎င်းတို့၏ စိတ်ပိုင်းဖြတ်ချက်သည် သာမန်လူများထက် ပိုကြီးမားကြောင်းနှင့် ဆင်းရဲဒုက္ခကို သည်းညည်းခံခြင်းအတွက် ၎င်းတို့၏ ခံနိုင်ရည်သည် သာမန်လူများထက် ကြီးမားကြောင်းတို့ကို အခြားသူများ မြင်ရန်အလို့ငှာ မိမိတို့ကိုယ်ကို ပြသရန် တတ်နိုင်သမျှ ၎င်းတို့ လုပ်ဆောင်လေ ဖြစ်သည်။ အန္တိခရစ်များသည် ဤအခြေအနေမျိုးများတွင် ထိုသို့သော အပြုအမူများ ပေါက်ဖွားကာ ဤအပြုအမူများနောက်ကွယ်တွင် ရှိသည်မှာ လူတို့က ၎င်းတို့ကို ကိုးကွယ်ကာ အထင်ကြီးစေဖို့အတွက် ၎င်းတို့၏ စိတ်နှလုံး အတွင်းနက်နက်တွင်ရှိသည့် အန္တိခရစ်များ၏ လိုအင်ဆန္ဒ ဖြစ်သည်။ ပြီးလျှင် ၎င်းတို့သည် မိမိတို့ ရည်မှန်းချက်ပန်းတိုင်ကို ရရှိကြသည့်အခါ၊ လူတို့၏ ချီးမွမ်းမှုများကို ၎င်းတို့ ကြားသည့်အခါနှင့် လူတို့က ၎င်းတို့ကို အားကျကာ လေးစားပြီး သဘောကျသည့် အကြည့်များဖြင့် ကြည့်ကြသည်ကို ၎င်းတို့ မြင်သည့်အခါ ယင်းမှာ ၎င်းတို့ စိတ်နှလုံးများတွင် ဝမ်းသာပြီး ကျေနပ်ကြသည့် အချိန်ဖြစ်သည်။

ဆင်းရဲဒုက္ခကို သည်းညည်းခံခြင်းနှင့် အဖိုးအခ ပေးခြင်းတို့နှင့်ဆိုင်သော အန္တိခရစ်များ၏ အပေါ်ယံ အပြုအမူကောင်းနှင့် ဘုရားသခင်၏ ရည်ရွယ်ချက်များကို စစ်မှန်စွာ အလေးထားခြင်း၊ သစ္စာစောင့်သိခြင်းနှင့် ဘုရားသခင်အတွက် ရိုးသားစစ်မှန်စွာ မိမိကိုယ်ကို အသုံးခံခြင်းတို့ကြား ခြားနားချက်မှာ အဘယ်နည်း။ (ကြံရွယ်ချက်က ခြားနားသည်။ ဘုရားသခင်အတွက် မိမိတို့ကိုယ်ကို စစ်မှန်စွာ အသုံးခံသူတို့သည် စည်းမျဉ်းများ ရှာဖွေခြင်း၊ အလုပ် ရလဒ်များနှင့် အလုပ်ထိရောက်မှုတို့အပေါ် အာရုံစိုက်ကြလိမ့်မည်။ အန္တိခရစ်တို့သည် အပေါ်ယံတွင် ဘုရားသခင်အတွက် မိမိတို့ကိုယ်ကို အသုံးခံပုံပေါ်ကြသော်လည်း၊ ထိုအရာသည် အခြားသူတို့အား ၎င်းတို့အပေါ် အထင်ကြီးလေးစားစေရန်သာ ဖြစ်သည်။ အလုပ် ထိရောက်မှု သို့မဟုတ် အလုပ်ရလဒ်များကို ၎င်းတို့ လုံးဝ မစဉ်းစားကြပါ။) မှန်ပေ၏၊ ၎င်းတို့ စကားနှင့် လုပ်ရပ်များ၏ ကြံရွယ်ချက်၊ စေ့ဆော်မှုနှင့် ရင်းမြစ်တို့တွင် ခြားနားချက်တစ်ခု ရှိသည်။ ထိုအရာက လုံးဝ ကွဲပြားခြားနားသည်။ ၎င်းတို့ကဲ့သို့ပင် ဆင်းရဲဒုက္ခကို ခါးစည်းခံပြီး သမ္မာတရားကို လိုက်စားသောသူများသည် ဤဆင်းရဲဒုက္ခတစ်လျှောက်တွင် စည်းမျဉ်းများကို ရှာဖွေကြသည်။ စည်းမျဉ်းများကို ရှာဖွေခြင်းက အနည်းဆုံးအနေဖြင့် ၎င်းတို့တွင် ကျိုးနွံနာခံခြင်း စိတ်နေစိတ်ထားတစ်ခုရှိသည်ကို ပြသည်။ ၎င်းတို့သည် မိမိတို့၏ကိုယ်ပိုင် အမှုအရာများကို လုပ်ဆောင်ရန် မကြိုးစားကြ သို့မဟုတ် မိမိတို့ကိုယ်တိုင်အတွက် အမှုအရာများကို လုပ်ဆောင်ရန် မကြိုးစားကြပေ။ ၎င်းတို့၏ လုပ်ရပ်များတွင် ကျိုးနွံနာခံမှုနှင့် ဘုရားသခင်ကို ကြောက်ရွံ့သည့် စိတ်နှလုံးရှိကြပြီး ၎င်းတို့အနေဖြင့် မိမိတို့ တာဝန်ကို လုပ်ဆောင်နေခြင်းဖြစ်ပြီး လူ၏ လုပ်ငန်းတွင် ပါဝင်ပတ်သက်နေခြင်း မဟုတ်ကြောင်းကို အလွန်ရှင်းလင်းစွာ သိရှိကြသည်။ ထိုနည်းတူ အန္တိခရစ်များသည် ဆင်းရဲဒုက္ခကို ခါးစည်းခံပုံပေါ်ကြသော်လည်း ၎င်းတို့သည် လူတို့မြင်ရန်အတွက် ထိုအရာကို ဟန်ဆောင်လုပ်ပြရုံလုပ်ပြကြပြီး ပြစားကြသည်။ သမ္မာတရား စည်းမျဉ်းများကို မရှာဖွေကြ၊ ၎င်းတို့၏ လုပ်ရပ်များတွင် ကျိုးနွံနာခံမှု သို့မဟုတ် ဘုရားသခင်ကို ကြောက်ရွံ့သော စိတ်နှလုံးမရှိ၊ ၎င်းတို့၏ စိတ်နှလုံးများက ဘုရားသခင် ရှေ့မှောက်တွင် အသက်မရှင်သကဲ့သို့ ထိုသို့သော အပြုအမူနှင့် သရုပ်သကန်များကို လူတို့အား စည်းရုံးသိမ်းသွင်းပြီး လူတို့၏ မျက်နှာသာပေးခြင်းကို ဝယ်ယူရန်အတွက် အသုံးပြုဖို့ ၎င်းတို့ ကြိုးစားကြလေသည်။ ဤတွင် ခြားနားချက်တစ်ခု ရှိသည် မဟုတ်လော။ အန္တိခရစ်များ၏ အပြုအမူနှင့်ဆိုင်သော အနှစ်သာရအားဖြင့် အကဲဖြတ်သည့်အခါ ဤဆင်းရဲဒုက္ခ ခါးစည်းခံခြင်းက ဟန်ဆောင်မှုတစ်ခု ဖြစ်သည်ဟု ငါတို့ ပြောနိုင်သလော။ (ပြောနိုင်ပါသည်။) ဤသည်မှာ ဆင်းရဲဒုက္ခကို ခါးစည်းခံခြင်းနှင့်ဆိုင်သည့် ၎င်းတို့၏ အပြုအမူနှင့် သရုပ်သကန်မှာ ၎င်းတို့က ဟန်ဆောင်လုပ်ပြခြင်းနှင့် လူတို့မြင်ဖို့ ပြစားခြင်းတစ်ခုသာ ဖြစ်သည်ကို သက်သေပြရန် လုံလောက်ပေသည်။ ၎င်းတို့သည် ဘုရားသခင်၏ ရှေ့မှောက်တွင် ပြုမူဆောင်ရွက်ခြင်းမရှိကြပေ။ ဤသည်မှာ သွင်ပြင်လက္ခဏာတစ်ခု ဖြစ်သည်။ နောက်ထပ် သွင်ပြင်လက္ခဏာမှာ ဟန်ဆောင်မှုနှင့် လှည့်ဖြားခြင်းတို့တွင် အန္တိခရစ်များထက် မည်သူမျှ သာ၍ ကျွမ်းကျင်ခြင်း မရှိကြပေ။ ထို့ကြောင့် ၎င်းတို့သည် အလွန် မီးစဉ်ကြည့်ကတတ်ပြီး လူတို့အား မိမိတို့ကို ကိုးကွယ်အောင်လုပ်ခြင်းနှင့်ဆိုင်သည့် ၎င်းတို့၏ ရည်မှန်းချက်များကို စွမ်းဆောင်ရရှိရန်အလို့ငှာ လူတို့ကို အထင်အမြင်မှားစေပြီး လှည့်ဖြားဖို့အတွက် လည်သော နည်းလမ်းအချို့ကို မကြာခဏ အသုံးပြုတတ်ကြသည်။ ဤသည်မှာ ၎င်းတို့ အကျွမ်းဆုံးသောအရာ ဖြစ်သည်၊ ယင်းက ၎င်းတို့တွင် အရိုးစွဲနေသည်၊ ဤဉာဏ်များပြီး ပြောင်းလဲတတ်သော အနှစ်သာရကို ပင်ကိုအားဖြင့် ၎င်းတို့ ပိုင်ဆိုင်ထားကြသည်။ ဥပမာအနေဖြင့် မိမိ၏ စကားများနှင့် အပြုအမူက အလွန် ကြင်နာပြီး နှိမ့်ချသည်ဟု ထင်ရသော အန္တိခရစ်အချို့၊ အခြားသူတို့၏ အားနည်းချက်များကို လုံးဝ မဖော်ထုတ်သည့်၊ လိုက်လျောတတ်သည့်၊ အခြားသူတို့ကို ဝေဖန်ရန် သို့မဟုတ် ရှုတ်ချရန် မြန်ဆန်ခြင်းမရှိသည့်၊ လူတို့က အပျက်သဘောဆောင်ကာ အားနည်းသည့်အခါ ချက်ချင်း ကူညီမှု ကမ်းလှမ်းသည့် အန္တိခရစ်အချို့ရှိလေသည်။ ၎င်းတို့သည် စိတ်ထားနွေးထွေးပြီး ကြင်နာတတ်သော၊ လူကောင်းတစ်ဦး၏ အသွင် ရှိကြသည်။ လူတို့ အခက်အခဲရောက်သည့်အခါ တစ်ခါတစ်ရံ စကားများဖြင့် ၎င်းတို့ ကူညီကြပြီး တစ်ခါတစ်ရံ လုပ်ရပ်အနည်းငယ်ဖြင့် ကူညီကြသည်။ ထိုသူတို့ကို ကူညီဖို့အတွက် ငွေအချို့ သို့မဟုတ် ပစ္စည်းအချို့ကို လှူဒါန်းကြသည့် အချိန်များပင် ရှိသည်။ အပြင်ပန်းအားဖြင့် ၎င်းတို့၏ လုပ်ရပ်များက ကောင်းမွန်သည့် ပုံပေါ်သည်။ လူအများစု၏ စိတ်များတွင် ဤသည်မှာ ၎င်းတို့ တွေ့ဆုံပြီး ပေါင်းသင်းဆက်ဆံချင်သည့် လူစားမျိုး ဖြစ်သည်။ ထိုသို့သောလူများသည် ၎င်းတို့ကို ခြိမ်းခြောက်ကာ နှောင့်ယှက်ကြလိမ့်မည် မဟုတ်သကဲ့သို့ ထိုသူတို့ထံမှ အကူအညီများစွာ ရရှိနိုင်သည်။ ဥပမာအနေဖြင့် ရုပ်ဝတ္ထုဆိုင်ရာ အကူအညီဖြစ်စေ၊ စိတ်ပိုင်းဆိုင်ရာ အကူအညီဖြစ်စေ ပိုမိုမြင့်မားသော ဝိညာဉ်ရေးရာ သဘောတရားများ စသည့် အကူအညီပင်ဖြစ်သည်။ အပြင်ပန်းအားဖြင့် ထိုသို့သောလူများသည် မကောင်းသည့်အရာဘာမျှ မလုပ်ဆောင်ကြ။ ၎င်းတို့သည် အသင်းတော်တွင် နှောင့်ယှက်ခြင်း သို့မဟုတ် အဖျက်အမှောင့်လုပ်ခြင်း မရှိကြသကဲ့သို့ ၎င်းတို့ ရောက်နေသည့် မည်သည့်အဖွဲ့ကိုမဆို သဟဇာတဖြစ်အောင် လုပ်ပေးသည်ဟု ထင်ရသည်။ ၎င်းတို့၏ လည်ပတ်မှုနှင့် ပြေလည်အောင် ဆောင်ရွက်ပေးခြင်းအောက်တွင် လူတိုင်းက ပျော်ရွှင်သည့်ပုံပေါ်သည်၊ လူတို့ အဆင်ပြေပြီး မည်သည့် ခိုက်ရန်ဖြစ်ခြင်း သို့မဟုတ် စကားများခြင်းမျှ မရှိကြပေ။ ၎င်းတို့ ထိုနေရာတွင် ရှိကြသည့်အခါ လူတိုင်းက ၎င်းတို့ အချင်းချင်း မည်မျှကောင်းစွာ သင့်မြတ်ကြသည်၊ ၎င်းတို့ မည်မျှ ရင်းနှီးကြသည်ကို ခံစားမိကြသည်။ ၎င်းတို့ မရှိတော့သည့်အခါ လူအချို့သည် အချင်းချင်း စတင်၍ အတင်းအဖျင်းပြောကြသည်၊ အချင်းချင်း ကြဉ်ကြသည်၊ မနာလိုဖြစ်ပြီး ကိစ္စများကို ငြင်းခုံကြလေသည်။ အန္တိခရစ်များက ၎င်းတို့ကြားတွင် ရှိပြီး သင့်မြတ်အေးချမ်းဖို့ စေခိုင်းသည့်အခါတွင်သာ လူတိုင်းက ငြင်းခုံခြင်းကို ရပ်လိုက်ကြသည်။ ဤအန္တိခရစ်များသည် မိမိတို့အလုပ်တွင် အလွန် တတ်စွမ်းနိုင်သည်ဟု ထင်ရသော်လည်း ၎င်းတို့ မည်သည့်အရာအား အမှန်တကယ် ကျိတ်ကြံစည်နေသည်ကို ပြသသည့် အရာတစ်ခုရှိ၏။ ၎င်းတို့ သွန်သင်ပြီး ဦးဆောင်သည့် လူတိုင်းသည် စကားလုံးများနှင့် အယူဝါဒများကို ပြောနိုင်ကြသည်၊ မည်သို့ အထက်စီးမှနေပြီး အခြားသူတို့အား ဩဝါဒခြွေရမည်ကို ၎င်းတို့ အားလုံး သိကြသည်၊ လူတို့အား မည်သို့ မြှောက်ပင့်ပြီး ကပ်ဖားရမည်ကို သိကြသည်၊ မည်သို့ လှည့်ကွက်သုံးပြီး လှည့်ဖြားတတ်ရမည်ကို သိကြသည်၊ မည်သို့လူတို့အား မည်သည့်အရာ ပြောရမည်ကို ၎င်းတို့ သိကြသည်၊ ၎င်းတို့သည် လူ့အကြိုက်လိုက်သူများ ဖြစ်လာကြပြီး အပြင်ပန်းတွင် လုံးဝ စိတ်အေးချမ်းသည်ဟု ထင်ရသည်။ အန္တိခရစ်များက အသင်းတော်ကို မည်သည့်အရာ ဖြစ်စေကြပြီနည်း။ ဘာသာရေး အဖွဲ့အစည်းတစ်ခု ဖြစ်စေကြပြီဖြစ်သည်။ ရလဒ်မှာ အဘယ်နည်း။ လူတို့သည် မိမိတို့၏ စာတန်ဆန်သော အတွေးအခေါ်ဖြင့် အသက်ရှင်ပြီး သမ္မာတရားကို လိုက်စားရန် မလိုလားကြသကဲ့သို့ အသက်ဝင်ရောက်မှု မရှိကြဘဲ သန့်ရှင်းသော ဝိညာဉ်တော်၏ အလုပ် လုံးဝ ဆုံးရှုံးကြပြီး ဖြစ်သည်။ ဤသည်မှာ အန္တိခရစ်များက ညီအစ်ကို မောင်နှမများအပေါ် ထိခိုက်နစ်နာမှု ဖြစ်စေကြပြီး ၎င်းတို့ကို ပျက်စီးခြင်းသို့ ဆိုက်ရောက်စေကြပုံ ဖြစ်သည်။ သို့တိုင် ၎င်းတို့က ကြီးမားသည့် ပံ့ပိုးမှုများ ပြုလုပ်ပြီးဖြစ်ကြောင်း၊ ညီအစ်ကို မောင်နှမများအတွက် ကြီးမားသည့် အမှုအရာများ လုပ်ဆောင်ပြီးဖြစ်ကြောင်းနှင့် ညီအစ်ကို မောင်နှမများထံ ကြီးမားသည့် ကောင်းချီးမင်္ဂလာများ ဆောင်ကြဉ်းပြီးဖြစ်ကြောင်း တွေးထင်ကြဆဲဖြစ်သည်။ ၎င်းတို့သည် ညီအစ်ကို မောင်နှမများအား နှိမ့်ချကာ စိတ်ရှည်ရန်၊ ညီအစ်ကို မောင်နှမတစ်ဦးတွင် ပြဿနာတစ်ခု ရှိသည်ကို မြင်သည့်အခါ သည်းခံပြီး ထောက်ထားညှာတာရန်၊ အခြားသူတို့ကို စကားဖြင့် မရိုင်းပျရန် သို့မဟုတ် မနာကျင်စေရန် မကြာခဏ သွန်သင်ကြပြီး ထိုင်သည့်အခါ သို့မဟုတ် မတ်တတ်ရပ်သည့်အခါ မည်သည့် ကိုယ်နေဟန်ထားယူရမည်ကိုဖြစ်စေ၊ မည်သည့် အဝတ်အစားများ ဝတ်ဆင်ရမည်ကိုဖြစ်စေ ညွှန်ကြားကြသည်။ ညီအစ်ကို မောင်နှမများကို ၎င်းတို့ မကြာခဏ သွန်သင်သည့်အရာမှာ သမ္မာတရားကို မည်သို့ နားလည်ရမည် သို့မဟုတ် သမ္မာတရား လက်တွေ့ကျမှုထဲသို့ မည်သို့ ဝင်ရောက်ရမည်ကို မဟုတ်ဘဲ စည်းမျဉ်းစည်းကမ်းများအား မည်သို့ ပုံသေစောင့်ထိန်းပြီး ကောင်းမွန်စွာ ပြုမူရမည်ဟူ၍ ဖြစ်သည်။ ၎င်းတို့၏ အသင်အပြအောက်တွင် လူတို့၏ ဆက်ဆံမှုများက ဘုရားနှုတ်ကပတ်တော်များပေါ်၊ သမ္မာတရား စည်းမျဉ်းများအပေါ် အခြေခံခြင်းမရှိဘဲ လူ့အကြိုက်လိုက်သူတစ်ဦး ဖြစ်ခြင်းနှင့်ဆိုင်သည့် လောကီဆိုင်ရာ ဆက်ဆံမှုများအတွက် အတွေးအခေါ်များအပေါ် အခြေခံလေသည်။ အပြင်ပန်းတွင် မည်သူမျှ အချင်းချင်း ထိခိုက်နာကျင်စေခြင်း မရှိ၊ မည်သူကမျှ အခြားသူ၏ အားနည်းချက်များကို ထောက်ပြခြင်း မရှိကြသော်လည်း မည်သူကမျှ ၎င်းတို့ အမှန်တကယ် စဉ်းစားနေသည့်အရာကို မည်သူ့ကိုမျှ မပြောကြသကဲ့သို့ ၎င်းတို့ ဖွင့်ဟခြင်း မရှိကြသည့်အပြင် မိမိတို့၏ ဖောက်ပြန်ပျက်စီးခြင်း၊ ပုန်ကန်ခြင်း၊ အားနည်းချက်များနှင့် ပြစ်မှားမှုများကို ၎င်းတို့ မိတ်သဟာယမပြုကြပေ။ ထိုအစား အပေါ်ယံအဆင့်တစ်ခုဖြင့် မည်သူက ဆင်းရဲဒုက္ခခံကာ အဖိုးအခပေးပြီးဖြစ်သည်၊ မည်သူက မိမိ၏ တာဝန်ကို ထမ်းဆောင်ရာတွင် သစ္စာစောင့်သိပြီးဖြစ်သည်၊ မည်သူသည် ညီအစ်ကို မောင်နှမများအတွက် အကျိုးပြုပြီးဖြစ်သည်၊ မည်သူက ဘုရားအိမ်တော်တွင် အတော်များသော ပံ့ပိုးမှုများ ပြုလုပ်ပြီးဖြစ်သည်၊ ဧဝံဂေလိ တရားဟောခြင်းကြောင့် မည်သူက ဖမ်းဆီးခံရပြီး ပြစ်ဒဏ်ချမှတ်ခံရပြီးဖြစ်သည်ဟူသည်တို့နှင့်ပတ်သက်၍ တတွတ်တွတ် ပြောကြလေသည်။ ယင်းမှာ ၎င်းတို့ ပြောဆိုဆွေးနွေးသမျှ ဖြစ်သည်။ အန္တိခရစ်များသည် မိမိတို့ကိုယ်ကို ပြရုပ်တင်ကာ ဟန်ဆောင်ရန်အတွက် အပြင်ပန်းအားဖြင့် နှိမ့်ချခြင်း၊ စိတ်ရှည်ခြင်း၊ သည်းခံခြင်းနှင့် အကူအညီပေးခြင်းတည်းဟူသော အပြုအမူကောင်းကိုသာ အသုံးပြုရုံမျှ မဟုတ်ပေ။ အခြားသူတို့အား ဤကောင်းမွန်သည့် အပြုအမူ ကူးစက်စေရန် ပုဂ္ဂိုလ်ရေး ပုံသက်သေ ချမှတ်ဖို့နှင့် ထိုအရာကို အတုယူရန် ၎င်းတို့အား တိုက်တွန်းခွန်အားပေးဖို့လည်း ကြိုးစားကြလေသည်။ ၎င်းတို့၏ ကောင်းမွန်သည့် အပြုအမူနောက်ကွယ်ရှိ ရည်မှန်းချက်မှာ မိမိတို့ကိုယ်ကို လူတို့၏ အာရုံစိုက်ရာ ဖြစ်စေဖို့၊ လူတို့အား ၎င်းတို့အပေါ် အထင်ကြီးစေဖို့ထက် ဘာမျှ မပိုပေ။ ဘုရားသခင်၏ ရွေးချယ်ထားသော လူတို့က မိမိတို့ကိုယ်ကို သိသောအသိအကြောင်း ပြောဆိုပြီး မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို စိစစ်သည့်အခါ ၎င်းတို့ နှုတ်ဆိတ်မြဲနှုတ်ဆိတ်နေကြပြီး ၎င်းတို့ကိုယ်ပိုင် ဖောက်ပြန်ပျက်စီးခြင်းကို စိစစ်ရန် ကြိုးပမ်းမှု လုံးဝ မပြုလုပ်ကြပေ။ ညီအစ်ကို မောင်နှမများက အချင်းချင်း၏ ဖောက်ပြန်ပျက်စီးမှု ထုတ်ဖော်ပြချက်များကို ဖော်ထုတ်ပြီး ပြုပြင်ကြသည့်အခါ အားလုံးအပေါ် အန္တိခရစ်များက နှိမ့်ချခြင်း၊ စိတ်ရှည်ခြင်းနှင့် သည်းခံခြင်းတို့ကို လက်တွေ့လုပ်ဆောင်သည့် တစ်ဦးတည်းသောသူများ ဖြစ်သည်။ ၎င်းတို့သည် မည်သူမဆို ထုတ်ဖော်ပြသည့် ဖောက်ပြန်ပျက်စီးခြင်းကို မဖော်ထုတ်ကြသကဲ့သို့ ညီအစ်ကို မောင်နှမများအား သူတို့၏ အပြုအမူကောင်းအတွက်လည်းကောင်း၊ ပြောင်းလဲခြင်းအတွက်လည်းကောင်း ချီးကျူးပင်ချီးကျူးကာ ချီးမွမ်းကြသည်။ ၎င်းတို့သည် ချစ်ခင်တတ်သော၊ ထောက်ထားသော၊ သည်းခံပြီး နှစ်သိမ့်သော လုပ်ရပ်တစ်ခုကို ဟန်လုပ်လျက် လူ့အကြိုက်လိုက်သူ အခန်းကဏ္ဍကို ဆောင်ရွက်ကြသည်။ ဤသည်တို့မှာ အန္တိခရစ်များက ဟန်ဆောင်ခြင်း၊ လူတို့ကို လှည့်ဖြားခြင်းနှင့် အထင်အမြင်မှားစေခြင်းတို့တွင် အလွန့်အလွန် ကျွမ်းကျင်ခြင်း၏ သရုပ်သကန်များဖြစ်သည်။

အပြင်ပန်းသဏ္ဌာန်အားလုံးတွင် အန္တိခရစ်၏ စကားတို့သည် အထူးသဖြင့် ကြင်နာသည့်၊ ယဉ်ကျေးမှုရှိသည့်၊ ဂုဏ်ရှိသည့်ပုံပေါ်သည်။ မည်သူက စည်းမျဉ်းများကို ချိုးဖောက်သည်ဖြစ်စေ၊ အသင်းတော်အလုပ်ကို အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေသည်ဖြစ်စေ အန္တိခရစ်တို့သည် ဤလူများကို ဖော်ထုတ်ခြင်း သို့မဟုတ် ဝေဖန်သုံးသပ်ခြင်း မရှိပေ။ ၎င်းတို့က ကိစ္စအားလုံးတွင် သဘောထားကြီးသည်ဟု လူတို့အား ထင်မြင်စေလျက် မျက်ကွယ်ပြုကြသည်။ လူတို့က မည်သည့် ဖောက်ပြန်ပျက်စီးခြင်းကို ထုတ်ဖော်ပြသည်ဖြစ်စေ၊ ပြီးလျှင် ထိုသူတို့က မည်သည့် ဒုစရိုက်အမှုအား ပြုသည်ဖြစ်စေ အန္တိခရစ်တို့သည် နားလည်မှုရှိပြီး သည်းခံကြသည်။ ၎င်းတို့သည် စိတ်မဆိုးသွားပေ၊ သို့မဟုတ် ဒေါသအမျက်မထွက်ပေ။ ထိုသူတို့ အမှားတစ်စုံတစ်ခု လုပ်ပြီး ဘုရားအိမ်တော်၏ အကျိုးစီးပွားကို ထိခိုက်သည့်အခါ စိတ်တိုကြလိမ့်မည်မဟုတ်သကဲ့သို့ လူတို့ကို အပြစ်တင်ကြလိမ့်မည် မဟုတ်ပေ။ မည်သူက မကောင်းမှု ကျူးလွန်ပြီး အသင်းတော်၏ အလုပ်ကို နှောင့်ယှက်ပါစေ၊ ဤအရာသည် ၎င်းတို့နှင့် မည်သို့မျှ မသက်ဆိုင်သည့်အလား ၎င်းတို့က အလေးမထားပေ၊ ပြီးလျှင် ယင်းကြောင့် လူများကို ၎င်းတို့ မည်သည့်အခါမျှ စိတ်ဆိုးအောင် လုပ်မည် မဟုတ်ပေ။ အန္တိခရစ်တို့သည် မည်သည့်အရာကို စိတ်အဝင်စားဆုံး ဖြစ်သနည်း။ လူမည်မျှက ၎င်းတို့ကို အထင်ကြီးလေးစားသည်ကိုလည်းကောင်း၊ ၎င်းတို့ ဆင်းရဲဒုက္ခ ခံသည့်အခါတွင် လူမည်မျှ မြင်တွေ့ပြီး ယင်းအတွက် ၎င်းတို့ကို ချီးမွမ်းသည်ကိုလည်းကောင်း ၎င်းတို့ စိတ်ဝင်စားကြသည်။ ဆင်းရဲဒုက္ခခံခြင်းသည် မည်သည့်အခါမျှ အချည်းနှီးမဖြစ်ရဟု အန္တိခရစ်တို့က ယုံကြည်ကြသည်။ မည်သည့် ဆင်းရဲဒုက္ခကို ၎င်းတို့ခံရပါစေ၊ မည်သည့်အဖိုးအခကို ၎င်းတို့ ပေးရပါစေ၊ ၎င်းတို့ မည်သည့်ကောင်းမှုကို လုပ်ပါစေ၊ အခြားသူများအပေါ် ၎င်းတို့ မည်မျှ ဂရုစိုက်ပြီး၊ အလေးထားကာ၊ ချစ်ခင်ပါစေ ဤအရာအားလုံးကို အခြားသူများရှေ့တွင် လုပ်ဆောင်ရမည်ဖြစ်ပြီး ဤသို့ဖြင့် ပို၍များသော လူများက ယင်းကို တွေ့မြင်နိုင်မည် ဖြစ်သည်။ ပြီးလျှင် ထိုသို့ လုပ်ဆောင်ခြင်း၌ ၎င်းတို့၏ ရည်မှန်းချက်က အဘယ်နည်း။ လူများကို စည်းရုံးသိမ်းသွင်းရန်၊ ပို၍များသော လူများက ၎င်းတို့၏ လုပ်ရပ်များအား၊ ၎င်းတို့၏ ကျင့်ကြံပြုမူမှုနှင့် ၎င်းတို့၏စိတ်နှလုံးထဲမှ ၎င်းတို့၏ အကျင့်စရိုက်တို့အား အသိအမှတ်ပြုလာအောင် လုပ်ရန်၊ ၎င်းတို့ကို ချီးမွမ်းရန်တို့ ဖြစ်သည်။ ပို၍များသော လူများက အကူအညီတောင်းရန် ၎င်းတို့ထံသို့ လာစေဖို့အလို့ငှာ မိမိတို့၏ အပြင်ပန်း အပြုအမူမှတစ်ဆင့် မိမိတို့ကိုယ်ကို “လူကောင်း တစ်ယောက်” အနေဖြင့် ပုံရိပ်တစ်ခု တည်ထောင်ဖို့ ကြိုးစားသည့် အန္တိခရစ်များလည်း ရှိသည်။ သာဓကအနေဖြင့် တစ်စုံတစ်ဦးသည် အားနည်းလာပြီး လူအများစုက ချစ်ခြင်းမေတ္တာမရှိကြောင်း၊ ၎င်းတို့သည် အလွန် တစ်ကိုယ်ကောင်းဆန်ကြောင်းနှင့် အခြားသူများကို မကူညီချင်ကြသကဲ့သို့ ကြင်နာတတ်ခြင်း မရှိကြောင်း ယုံကြည်ပြီးနောက် အမှန်တွင် အန္တိခရစ်တစ်ဦး ဖြစ်သည့် ထို “လူကောင်း”ကို သတိရကြလေသည်။ သို့မဟုတ် တစ်စုံတစ်ဦးက မိမိ၏ အလုပ်တွင် အခက်အခဲတစ်ခု ကြုံရပြီး ထိုအခက်အခဲအား မည်သို့ဖြေရှင်းရမည်ကို မသိပေ။ ကူညီနိုင်မည့် တစ်ယောက်မျှ ၎င်းတို့ မစဉ်းစားမိနိုင်သကဲ့သို့ ၎င်းတို့ စဉ်းစားမိသည့် ပထမဆုံးသောလူမှာ အမှန်တကယ်တွင် အန္တိခရစ်တစ်ဦးဖြစ်သည့် ဤ “လူကောင်း”ဖြစ်သည်။ တစ်စုံတစ်ဦးသည် မိမိ၏ တာဝန်ကို မထမ်းဆောင်ချင်တော့ပေ၊ သူသည် လောကီကို လိုက်စားချင်သည်၊ တန်ခိုးအာဏာနှင့် ကြွယ်ဝမှုများကို လိုက်စားပြီး မိမိကိုယ်ပိုင်ဘဝကို အသက်ရှင်ချင်သည်။ ပြီးလျှင် သူသည် အလွန် အပျက်သဘောဆောင်လာပြီး အားနည်းသော်လည်း ဘုရားသခင်ထံ ဆုတောင်းခြင်းမရှိ သို့မဟုတ် မည်သူနှင့်မျှ မိတ်သဟာယပြုခြင်း မရှိသည့်အပြင် ဤအခြေအနေတွင် ၎င်းတို့က အမှန်တကယ်၌ အန္တိခရစ်တစ်ဦးဖြစ်သည့် ထို “လူကောင်း”ကို သတိရကြလေသည်။ ကိစ္စများက ဤသို့ဆက်ဖြစ်သည်နှင့်အမျှ ဤလူများသည် ပြဿနာများကို ကြုံရသည့်အခါ ဘုရားသခင်ထံ ဆုမတောင်းကြတော့ပေ သို့မဟုတ် ဘုရားနှုတ်ကပတ်တော်များကို မဖတ်ကြတော့ပေ၊ ထိုအစား ၎င်းတို့ကို ကူညီဖို့ အမှန်တွင် အန္တိခရစ်တစ်ဦးဖြစ်သည့် ဤ “လူကောင်း”အပေါ် မှီခိုချင်ကြလေသည်။ ၎င်းတို့သည် ဤလူ့အကြိုက်လိုက်သူအား မိမိတို့၏ အခက်အခဲများကို ဖြေရှင်းခိုင်းလျက် ဤလူ့အကြိုက်လိုက်သူကိုသာ ၎င်းတို့၏ စိတ်နှလုံးများကို ဖွင့်ဟကာ မိမိတို့ စိတ်နှလုံးများတွင်ရှိသည့်အရာကို ပြောဆိုကြသည်။ ၎င်းတို့က ဤအန္တိခရစ်ကို အသိအမှတ်ပြုကာ သူ့နောက်လိုက်ကြလေသည်။ ထိုသို့ဖြင့် အန္တိခရစ်၏ ရည်မှန်းချက်သည် ဖြစ်မြောက်အောင်မြင်သည် မဟုတ်လော။ အန္တိခရစ်သည် မိမိ၏ ရည်မှန်းချက် ဖြစ်မြောက်အောင်မြင်သည့်အခါ အသင်းတော်တွင်ရှိသည့် ၎င်း၏ အဆင့်အတန်းသည် သာမန်လူတို့၏ အဆင့်အတန်းထက် သာ၍မြင့်မားလာသည် မဟုတ်လော။ ၎င်းတို့ နံပါတ်တစ် ဖြစ်နိုင်ပြီး အသင်းတော်တွင် ဆရာကြီး ဖြစ်လာနိုင်သည့်အခါ ၎င်းတို့ အမှန်တကယ် စိတ်ကျေနပ်ကြသလော။ မကျေနပ်ကြပေ။ မည်သည့် ရည်မှန်းချက်ကို ၎င်းတို့ ဖြစ်မြောက်အောင်မြင်ချင်ကြသနည်း။ ၎င်းတို့သည် ပိုများသည့် လူတို့ကို မိမိတို့အား အသိအမှတ် ပြုစေချင်ကြသည်၊ ၎င်းတို့ကို ကြည်ညိုလေးစားစေချင်ကြပြီး ကိုးကွယ်စေချင်ကြသည်၊ လူတို့၏ စိတ်နှလုံးများတွင် နေရာတစ်ခုကို စွဲကိုင်ချင်ကြပြီး အထူးသဖြင့် ဘုရားသခင်ကို လူတို့၏ ယုံကြည်ခြင်းတွင် အခက်အခဲများကို ကြုံရပြီး အကူအညီ တောင်းရမည့် နေရာမရှိသည့်အခါ ထိုသူတို့အား ၎င်းတို့ကို အထင်ကြီးစေချင်ကြကာ ၎င်းတို့အပေါ် မှီခိုစေချင်ကြပြီး ၎င်းတို့နောက် လိုက်စေချင်ကြလေသည်။ ဤသည်မှာ အန္တိခရစ်က နံပါတ်တစ်ဖြစ်ချင်ပြီး အသင်းတော်တွင် အရေးပါသောလူ ဖြစ်လိုခြင်းထက် များစွာ သာ၍ ဆိုးရွားပေသည်။ ထိုအရာနှင့်ပတ်သက်၍ မည်သည့်အရာ အလွန်ဆိုးရွားသနည်း။ (၎င်းတို့သည် လူတို့၏ စိတ်နှလုံးများတွင် နေရာတစ်ခု စွဲကိုင်ရန် ဘုရားသခင်နှင့် ဖက်ပြိုင်ကြသည်။ ဘုရားသခင်ကို ၎င်းတို့က တိုက်ရိုက် အစားထိုးချင်ကြသည်။) (ထိုသို့သော လူများသည် ပိုင်းခြားသိမြင်ဖို့ ခက်ခဲပါသည်။ ၎င်းတို့သည် လူတို့ကို အထင်အမြင်မှားစေရန် အပေါ်ယံ အပြုအမူကောင်းကို အသုံးပြုကြသည်။ ယင်းကြောင့် အခြားသူတို့သည် မိမိတို့တွင် ပြဿနာများရှိသည့်အခါ ဘုရားနှုတ်ကပတ်တော်များတွင် ရှိသည့် သမ္မာတရားကို မရှာတော့ပေ သို့မဟုတ် သမ္မာတရားအပေါ် မိတ်သဟာယမပြုတော့ပေ၊ ထိုအစား ဤလူများအား ဤအန္တိခရစ်များအပေါ် မှီခိုအားထားစေပြီး ကြည်ညိုလေးစားစေကြသည်၊ ထိုလူတို့အား အန္တိခရစ်များက ၎င်းတို့၏ ပြဿနာများကို ဖြေရှင်းစေကြပြီး ၎င်းတို့၏ စကားများကို သမ္မာတရားအဖြစ် သဘောထားစေကြကာ ဘုရားသခင်နှင့် ပိုပိုပြီး ဝေးကွာသည်ထက် ဝေးကွာသွားကြသည့် အကျိုးဆက်ဖြစ်ပေါ်စေသည်။ ဤသည်မှာ သာ၍ မသိမသာဒုက္ခပေးပြီး မလိုမုန်းထားသော နည်းလမ်းတစ်ခု ဖြစ်သည်။) မှန်ပေ၏၊ အန္တိခရစ်များက လူတို့၏ စိတ်နှလုံးများတွင် နေရာတစ်ခု စွဲကိုင်ထားကာ အမြစ်တွယ်ထားပြီးဖြစ်သည့်အပြင် ဘုရားသခင်၏ နေရာကို ယူလိုကြသည်ဟူသည့် အရေးကြီးသောအချက်ကို သင်တို့အားလုံး နားလည်ကြပြီးဖြစ်ကာ ထုတ်ဖော်ပြောကြပြီးဖြစ်သည်။ တစ်စုံတစ်ဦးက “ဘုရားသခင်ကို ကျွန်ုပ် သွားရှာလျှင် သူ့ကို မတွေ့နိုင်ပါ။ သူ့ကို ကျွန်ုပ် မမြင်နိုင်ပါ။ ဘုရားနှုတ်ကပတ်တော်များကို ကျွန်ုပ် ရှာလျှင် စာအုပ်က အလွန်ထူသည်၊ စကားလုံးများက အလွန်များပြီး အဖြေများကို ရှာတွေ့ဖို့ခက်သည်။ သို့သော် ဤလူထံ ကျွန်ုပ် သွားလျှင် အဖြေများကို ချက်ချင်း ရသည်။ အဆင်ပြေသည့်အပြင် အကျိုးလည်းရှိသည်”ဟု ဆိုသည်။ သင် မြင်သလော၊ ၎င်းတို့၏ လုပ်ရပ်များက လူတို့အား မိမိတို့၏ စိတ်နှလုံးများတွင် ၎င်းတို့ကို ကိုးကွယ်စေနှင့်ကြပြီးဖြစ်သည်သာမက ၎င်းတို့အတွက် နေရာတစ်ခုလည်း ချန်ထားစေသည်။ ၎င်းတို့က ဘုရားသခင်၏ နေရာကို ယူချင်ကြသည်။ ဤသည်မှာ ဤအမှုအရာများကို လုပ်ဆောင်ရာတွင် အန္တိခရစ်များ၏ ရည်မှန်းချက် ဖြစ်သည်။ ဤအရာများကို လုပ်ဆောင်ခြင်းအားဖြင့် အန္တိခရစ်သည် ကနဦး အောင်မြင်မှုကို စွမ်းဆောင်ရရှိနှင့်ပြီးဖြစ်သည်မှာ သိသာပေသည်။ ဤပိုင်းခြားသိမြင်နိုင်စွမ်းမရှိသည့် လူတို့၏ စိတ်နှလုံးများတွင် ဤအန္တိခရစ်အတွက် နေရာတစ်ခု ရှိနှင့်ပြီးဖြစ်ကာ အချို့သော လူများက ၎င်းတို့ကို ကိုးကွယ်ပြီး ကြည်ညိုနှင့်ကြပြီးဖြစ်လေသည်။ ဤသည်မှာ အန္တိခရစ်က ဖြစ်မြောက်အောင်မြင်လိုသည့် ရည်မှန်းချက် ဖြစ်သည်။ တစ်စုံတစ်ဦးတွင် ပြဿနာတစ်ခုရှိပြီး အန္တိခရစ်ကို ရှာမည့်အစား ဘုရားသခင်ထံ ဆုတောင်းလျှင် ၎င်းတို့က သဘောမကျကြဘဲ “သင်တို့သည် အဘယ်ကြောင့် ဘုရားထံ အမြဲ သွားကြသနည်း။ ဘုရားကို အဘယ်ကြောင့် အမြဲ သတိရကြသနည်း။ အဘယ်ကြောင့် ငါ့ကို မမြင်ကြသနည်း၊ ငါ့ကို သတိမရကြသနည်း။ ငါသည် အလွန် နှိမ့်ချပြီး စိတ်ရှည်သည်၊ အမှုအရာများကို စွန့်လွှတ်ပြီး မိမိကိုယ်ကို အလွန် အသုံးခံနိုင်ကာ မရှိဆင်းရဲသားများကို ပေးကမ်းစွန့်ကြဲသည်။ ထို့ကြောင့် သင်သည် ငါ့ထံ အဘယ်ကြောင့် မလာသနည်း။ ငါသည် သင့်ကို အလွန် ကူညီသည်။ သင့်တွင် အဘယ်ကြောင့် အသိစိတ်တစ်ခုတလေမျှ မရှိသနည်း”ဟု စဉ်းစားလေသည်။ ၎င်းတို့သည် စိတ်မချမ်းမသာဖြစ်ပြီး စိတ်တိုကြကာ ဒေါသထွက်ကြလေသည်။ ထိုလူနှင့် ဘုရားသခင်ကို ဒေါသထွက်ကြသည်။ ၎င်းတို့၏ အဆုံးစွန်သော ရည်မှန်းချက် ဖြစ်မြောက်အောင်မြင်ရန်အလို့ငှာ ဆက်လက် ဟန်ဆောင်ကြသည်၊ အကူအညီလေးများကို ဆက်လက် ပေးကမ်းကြပြီး စိတ်ရှည်မြဲ စိတ်ရှည်ကာ သည်းခံမြဲ သည်းခံကြသည်။ ၎င်းတို့သည် နှိမ့်ချကြသည့်ပုံပေါ်ကြသည်၊ ၎င်းတို့က ကြင်နာစွာ စကားပြောကြသည်၊ အခြားသူများကို လုံးဝ ထိခိုက်နာကျင်စေခြင်း မရှိကြသကဲ့သို့ လူတို့က မိမိတို့ကိုယ်ကို သိရှိရန် ကြိုးစားကြသည့်အခါ နှစ်သိမ့်မှုကို မကြာခဏ ပေးကြလေသည်။ တစ်စုံတစ်ဦးက “ကျွန်ုပ် ပုန်ကန်ပါသည်။ ကျွန်ုပ်သည် နတ်ဆိုးနှင့် စာတန်ဖြစ်သည်”ဟု ပြောသည်။ ၎င်းတို့က “သင်သည် နတ်ဆိုး သို့မဟုတ် စာတန် မဟုတ်ပါ။ ဤသည်မှာ သေးငယ်သည့် ပြဿနာတစ်ခုသာ ဖြစ်သည်။ သင့်ကိုယ်သင် အလွန် မနှိမ့်ချလိုက်နှင့်၊ ပြီးလျှင် သင့်ကိုယ်သင် အထင်မသေးနှင့်။ ဘုရားသခင်က ကျွန်ုပ်တို့ကို ချီးမြှောက်ပြီး ဖြစ်သည်။ ကျွန်ုပ်တို့သည် သာမန်လူများ မဟုတ်သကဲ့သို့ သင့်ကိုယ်သင် မသေးသိမ်စေရပေ။ သင်သည် ကျွန်ုပ်ထက် များစွာ ပိုကောင်းသည်။ ကျွန်ုပ်သည် သင့်ထက် ပိုမို ဖောက်ပြန်ပျက်စီးသည်။ သင်သည် နတ်ဆိုးတစ်ကောင်ဖြစ်လျှင် ကျွန်ုပ်သည် ဆိုးယုတ်သော နတ်ဆိုးတစ်ကောင် ဖြစ်သည်။ သင်သည် ဆိုးယုတ်သည့် နတ်ဆိုးတစ်ကောင်ဖြစ်လျှင် ကျွန်ုပ်သည် ငရဲသို့ ဆင်းသွားရမည်ဖြစ်ပြီး ပျက်စီးခြင်းသို့ရောက်မည်ဖြစ်သည်”ဟု ပြန်ပြောကြသည်။ ဤသည်မှာ လူတို့ကို ၎င်းတို့ ကူညီကြပုံ ဖြစ်သည်။ တစ်စုံတစ်ဦးက ဘုရားအိမ်တော်၏ အကျိုးစီးပွားများ သို့မဟုတ် အသင်းတော်၏ အလုပ်ကို ဆုံးရှုံးမှုတစ်ခု ဖြစ်စေခြင်းအား ဝန်ခံလျှင် အန္တိခရစ်များက ၎င်းတို့ကို “သင်၏ တာဝန်ကို ထမ်းဆောင်နေစဉ် အသင်းတော်၏ အလုပ်အား ဆုံးရှုံးမှုတစ်ခုဖြစ်စေခြင်းနှင့် အနည်းငယ် လမ်းလွဲခြင်းက အရေးကြီးသည့် ကိစ္စ မဟုတ်ပါ။ ကျွန်ုပ်သည် ယခင်က သင့်ထက် များစွာ ပိုမိုကြီးမားသည့် ဆုံးရှုံးမှုများကို ဖြစ်စေပြီးဖြစ်ကာ များစွာ ပိုမို မရိုးဖြောင့်သည့်လမ်းကြောင်းများကို ကျွန်ုပ် သွားပြီးဖြစ်သည်။ အနာဂတ်တွင် အမှုအရာများအား သင်၏ လုပ်ဆောင်ပုံကိုသာ ပြောင်းလဲလော့၊ ထိုအရာသည် ပြဿနာတစ်ခု မဟုတ်ပါ။ ထိုအရာကို သင်၏ စိတ်နှလုံးက မခံနိုင်ကြောင်း ခံစားရလျှင် ကျွန်ုပ်၌ ငွေအချို့ရှိပြီး သင့်အတွက် ထိုဆုံးရှုံးမှုများကို ထေမိအောင် ပြုလုပ်ပေးမည်။ ထို့ကြောင့် ဝမ်းမနည်းပါနှင့်။ အနာဂတ်တွင် သင်၌ ပြဿနာတစ်ခုတလေ ရှိလျှင် ကျွန်ုပ်ထံသို့သာ လာလော့၊ ပြီးလျှင် သင့်ကို ကူညီဖို့ ကျွန်ုပ် တတ်နိုင်သမျှ လုပ်ဆောင်မည်ဖြစ်ပြီး ကျွန်ုပ်လုပ်နိုင်သည့်အရာ မည်သည့်အရာကိုမဆို ချက်ချင်း လုပ်ပေးမည်”ဟု ပြောကြလေသည်။ ၎င်းတို့တွင် “ကိုယ်ရေးကိုယ်တာ သစ္စာစောင့်သိမှု”နှင့်ဆိုင်သည့် ဤအသိစိတ် ရှိကြသော်လည်း အမှန်တကယ် အဘယ်အရာအတွက် ဤအရာကို ၎င်းတို့ လုပ်ဆောင်နေကြသနည်း။ ၎င်းတို့က သင့်ကို အမှန်တကယ် ကူညီနေကြသလော။ ၎င်းတို့က သင့်ကို ဒုက္ခပေးနေကြခြင်း ဖြစ်သည်၊ သင့်ကို မြောင်းတစ်ခုထဲသို့ ဦးတည်ခေါ်ဆောင်နေကြခြင်း ဖြစ်သည်။ သင်သည် စာတန်၏ စုံစမ်းသွေးဆောင်မှုထဲသို့ ကျဆင်းပြီးဖြစ်သည်။ ၎င်းတို့သည် သင့်အတွက် ကျင်းတစ်ခုကို တူးပြီး သင်က တည့်တည့် ခုန်ဆင်းနေသည်။ သင်သည် ထောင်ချောက်ထဲကျရောက်ပြီး ထိုနေရာတွင် အဆင်ပြေသည်ဟု တွေးနေဆဲဖြစ်ကာ သိပင်မသိလိုက်ဘဲ ဤအန္တိခရစ်၏ ဖျက်ဆီးခြင်းခံရသည်။ ဆင်ခြင်ဉာဏ် မဲ့လိုက်လေခြင်းပါတကား။ ဤသည်မှာ အန္တိခရစ်များက လူတို့ကို ဆက်ဆံပုံ၊ အထင်အမြင်မှားစေပြီး ဒုက္ခပေးပုံ ဖြစ်သည်။ အန္တိခရစ်က “ဘုရားအိမ်တော်၏ အကျိုးစီးပွားများကို သင် အနည်းငယ်မျှသာ စဉ်းစားပေးပြီး အနာဂတ်တွင် အနည်းငယ် ဂရုစိုက်ပေးလျှင် အဆင်ပြေသည်။ ဤကိစ္စကို ပြင်၍ရသည်၊ မည်သူကမျှ ရည်ရွယ်ချက်ရှိရှိဖြင့် ထိုအရာကို လုပ်မည် မဟုတ်ပါ။ ကျွန်ုပ်တို့ထဲမှ မည်သူသည် စုံလင်သောလူတစ်ဦး ဖြစ်နိုင်သနည်း။ ကျွန်ုပ်တို့ထဲမှ မည်သူမျှ မစုံလင်ပါ။ ကျွန်ုပ်တို့အားလုံး ဖောက်ပြန်ပျက်စီးကြသည်။ ကျွန်ုပ်သည် သင့်ထက် များစွာ သာ၍ ဆိုးရွားခဲ့ဖူးသည်။ အနာဂတ်တွင် အချင်းချင်း တိုက်တွန်းခွန်အားပေးကြစို့။ ထို့အပြင် ဘုရားအိမ်တော်က ဆုံးရှုံးမှုအချို့ ခံစားရလျှင်ပင် ဘုရားက ထိုအရာများကို အောက်မေ့မည် မဟုတ်ပါ။ ဘုရားသည် လူသားအပေါ် အလွန် ခွင့်လွှတ်တတ်ပြီး သည်းခံတတ်သည်။ ကျွန်ုပ်တို့က အချင်းချင်းအပေါ် သည်းခံခြင်းပြနိုင်လျှင် ဘုရားက သာ၍ပင် သည်းခံနိုင်စွမ်းရှိရမည် မဟုတ်လော။ ကျွန်ုပ်တို့၏ ပြစ်မှားမှုများကို အောက်မေ့မည် မဟုတ်ဟု ဘုရားက ပြောလျှင် ကျွန်ုပ်တို့၌ ပြစ်မှားမှုတစ်ခုမျှ မရှိတော့”ဟု ပြောလေသည်။ လူတစ်ဦးက မည်မျှကြီးမားသည့် အမှားတစ်ခုကို လုပ်ဆောင်ကောင်း လုပ်ဆောင်မိနိုင်သည်ဖြစ်စေ အန္တိခရစ်က ၎င်းတို့၏ နှလုံးသား မည်မျှကြီးမားသည်၊ ၎င်းတို့ မည်မျှ စေတနာရှိသည်၊ ကြီးမြတ်ပြီး သည်းခံတတ်သည်ဟူသည်တို့ကို ပြလျက် ထိုအမှားအား ရယ်စရာတစ်ခုဖြင့် ဖော့ပြောလိုက်ပြီး မသိကျိုးကျွန်ပြုလိုက်ကြလေသည်။ ဆန့်ကျင်ဘက်အနေဖြင့် ဤအရာက လူတို့အား ဘုရားသခင်သည် သူ၏ မိန့်မြွက်ချက်များတွင် လူတို့ကို အမြဲ ဖော်ထုတ်နေသည်၊ လူတို့၏ ဖောက်ပြန်ပျက်စီးသော စိတ်သဘောထားများနှင့်ပတ်သက်၍ အမြဲ ရေးကြီးခွင့်ကျယ်လုပ်နေပြီး လူတို့ကို အမြဲ အပြစ်မရှိ အပြစ်ရှာနေသည်ဟု လွဲမှားစွာ ယုံကြည်စေသည်။ လူတစ်ဦးက ပြစ်မှားမိလျှင် သို့မဟုတ် ပုန်ကန်မိလျှင် ဘုရားက ထိုသူကို ပြုပြင်ကာ တရားစီရင်ပြီး ပြစ်တင်ဆုံးမ၍ သူသည် လူတို့ကို ညှာတာထောက်ထားခြင်း မရှိသည့်အလား ထင်ရသည်။ သို့သော် အန္တိခရစ်သည် အခြေအနေအားလုံးတွင် လူတို့ကို သည်းခံကာ ခွင့်လွှတ်ပေးနိုင်သည်။ ၎င်းတို့သည် အလွန် ကြီးမြတ်ပြီး လေးစားခြင်းခံရကြသည်။ ဤသည်မှာ ပကတိအခြေအ‌နေ မဟုတ်သလော။ “ဘာသာတရားမရှိသူများ၌ ‘ဥစ္စာပစ္စည်းများစွာ ရှိသည့် အိမ်ထောင်စုကြီးတစ်ခုတွင် အနည်းငယ် ဖြုန်းတီးမှုက ဘာမျှမဟုတ်ပါ’ဟူသည့် ဤဆိုရိုးစကား ရှိသည်။ ဘုရားအိမ်တော်က အလွန်ကြီးမားပြီး ဘုရားက အလျှံပယ် ကောင်းချီးများ ပေးသည်။ အနည်းငယ် ဖြုန်းတီးမိခြင်းက အရေးကြီးကိစ္စ မဟုတ်ပါ။ ဘုရားသည် ကျွန်ုပ်တို့အပေါ် အလွန်များစွာ ပေးသနားသည်။ ကျွန်ုပ်တို့သည် များစွာ ဖြုန်းတီးမိပြီး ဖြစ်သည် မဟုတ်လော။ ဘုရားက ကျွန်ုပ်တို့အပေါ် မည်သည့်အရာကို လုပ်ဆောင်လေပြီနည်း။ ဘုရားက ထိုအရာအားလုံးကို သည်းခံပြီးဖြစ်သည် မဟုတ်လော။ လူသည် အားနည်းပြီး ဖောက်ပြန်ပျက်စီးသည်ကို ဘုရားက အချိန်ကြာမြင့်စွာက မြင်ခဲ့သည်။ ထို့ကြောင့် ထိုအရာကို သူ မြင်ပြီးဖြစ်လျှင် အဘယ်ကြောင့် ငါတို့ကို အပြစ်ဒဏ်မပေးသနည်း။ ဤအရာက ဘုရားသည် စိတ်ရှည်ပြီး သနားကရုဏာနှင့်ပြည့်စုံသည်ကို သက်သေပြသည်”ဟု ပြောသည့် အန္တိခရစ်အချို့လည်း ရှိကြလေသည်။ ဤသို့ ပြောခြင်းသည် မည်သည့်အရာမျိုး ဖြစ်သနည်း။ ၎င်းတို့သည် လူတို့ကို အထင်အမြင်လွဲစေကာ စုံစမ်းသွေးဆောင်ခြင်းထဲသို့ ကျဆင်းစေဖို့၊ ထိုသူတို့၏ ရူပါရုံကို အဖျက်အမှောင့်လုပ်ကာ ထိုသူတို့ကို ဆုံးဖြတ်ချက်လွဲမှားစေဖို့နှင့် ဘုရားသခင်ကို အထင်အမြင်လွဲမှားစေဖို့အတွက်၊ ထိုသူတို့အနေဖြင့် ဘုရားသခင်ကို ကျိုးနွံနာခံလိုသည့် လိုအင်ဆန္ဒ သို့မဟုတ် ဆန္ဒတစ်စက်မျှပင် မရှိကြဖို့ရန်အလို့ငှာ မှန်ကန်ပြီး လူတို့၏ အယူအဆများနှင့် ကိုက်ညီပုံရသည့် စကားလုံးများကို အသုံးပြုကြလေသည်။ အန္တိခရစ်များ၏ သွေးထိုးခြင်း၊ အထင်အမြင်မှားစေခြင်းနှင့် တလွဲညွှန်ကြားခံရခြင်းတို့ဖြင့် လူတို့သည် မိမိတို့တွင်ရှိသည့် အနည်းငယ်သော အသိစိတ်ကို ဆုံးရှုံးကြပြီး အားလုံးက အန္တိခရစ်များကို စတင်လိုက်နာကာ ကျိုးနွံနာခံကြလေသည်။

အန္တိခရစ်များသည် အခြားလူများ အနီးဝန်းကျင်တွင် ရှိသည့်အခါ ဟန်ဆောင်ရာ၌ အထူးသဖြင့် ကျွမ်းကျင်ကြသည်။ ဖာရိရှဲများကဲ့သို့ပင် ၎င်းတို့သည် အပြင်ပန်းအားဖြင့် လူတို့အပေါ် အလွန် သည်းခံပြီး စိတ်ရှည်၊ နှိမ့်ချကာ စိတ်ထားကောင်းသည့် ပုံပေါ်ကြသည်။ ၎င်းတို့သည် လူတိုင်းကို အလွန် သက်ညှာပြီး သည်းခံသည်ဟု ထင်ရသည်။ ပြဿနာများကို ကိုင်တွယ်သည့်အခါ ၎င်းတို့၏ အဆင့်အတန်းမှနေ၍ လူတို့အပေါ် မည်မျှ အလွန့်အလွန် သည်းခံသည်ကို အမြဲ ပြကြပြီး သွင်ပြင်လက္ခဏာတိုင်းတွင် ၎င်းတို့က အခြားသူတို့ကို ချစ်တီးခေါင်းသန်းရှာမလုပ်ဘဲ ၎င်းတို့ မည်မျှကြီးမြတ်ကာ ကြင်နာတတ်သည်ကို လူတို့အား ပြသလျက် စိတ်ထားမြင့်မြတ်ပြီး သဘောထားကြီးသည့်ပုံပေါ်ကြသည်။ လက်တွေ့တွင် အန္တိခရစ်များသည် ဤအနှစ်သာရများကို အမှန်တကယ် ပိုင်ဆိုင်ကြသလော။ ၎င်းတို့သည် အခြားသူများကို ကြင်နာမှုဖြင့် ဆက်ဆံကြသည်၊ လူတို့ကို သည်းခံကြပြီး အခြေအနေအားလုံးတွင် လူတို့ကို ကူညီနိုင်ကြသော်လည်း ဤအရာများကို လုပ်ဆောင်ခြင်းအတွက် ၎င်းတို့၏ ကွယ်ဝှက်ထားသော ရည်ရွယ်ချက်မှာ အဘယ်နည်း။ ၎င်းတို့အနေဖြင့် လူတို့ကို စည်းရုံးသိမ်းသွင်းကာ လူတို့၏ ထောက်ခံမှုကို ဝယ်ယူရန် မကြိုးစားလျှင် ဤအရာများကို လုပ်ဆောင်နေကြဦးမည်လော။ ဤသည်မှာ နောက်ကွယ်တွင် အန္တိခရစ်များ၏ ပကတိအခြေအနေ ဖြစ်သလော။ ၎င်းတို့သည် အခြားလူတို့အနီးဝန်းကျင်တွင် ရှိသည့်အခါ ဖြစ်ပုံရသည့်အတိုင်း အမှန်တကယ် ဖြစ်ကြသလော။ အခြားလူတို့အပေါ် နှိမ့်ချ၊ စိတ်ရှည်ပြီး သည်းခံကာ အခြားသူတို့ကို ချစ်ခြင်းမေတ္တာဖြင့် ကူညီကြသလော။ ထိုသို့သော အနှစ်သာရနှင့် ထိုသို့သော စိတ်သဘောထားတစ်ခုကို ၎င်းတို့ ပိုင်ဆိုင်ကြသလော။ ဤသည်မှာ ၎င်းတို့၏ စရိုက်လက္ခဏာ ဖြစ်သည့်အရာလော။ လုံးဝ မဟုတ်ပေ။ ၎င်းတို့ လုပ်ဆောင်သမျှတိုင်းသည် ဟန်ဆောင်မှုဖြစ်ပြီး သာ၍ပင်များသော လူတို့က မိမိတို့၏ စိတ်နှလုံးထဲတွင် ၎င်းတို့အပေါ် အကောင်းမြင်လာကြစေရန်အတွက်လည်းကောင်း၊ လူတို့အနေဖြင့် မိမိတို့တွင် ပြဿနာရှိသည့်အခါ ၎င်းတို့ကို ပထမဆုံး သတိရပြီး ၎င်းတို့၏ အကူအညီကို ရှာကြရန်အလို့ငှာ လူတို့ကို အထင်အမြင်မှားစေပြီး လူတို့၏ ထောက်ခံမှုကို ဝယ်ယူရန်အတွက် လုပ်ဆောင်ခြင်း ဖြစ်သည်။ ဤရည်မှန်းချက် ဖြစ်မြောက်အောင်မြင်ရန်အလို့ငှာ အန္တိခရစ်များသည် အခြားသူတို့အနီးဝန်းကျင်တွင် ကြွားဝါရန်၊ မှန်ကန်သည့်အရာများကို ပြောဆို၊ လုပ်ဆောင်ရန် တမင် ကြံစည်ကြလေသည်။ ၎င်းတို့ စကားမပြောမီတွင် ၎င်းတို့စိတ်များထဲ၌ မိမိတို့၏ စကားများကို အကြိမ်မည်မျှ စစ်ထုတ်ကာ ပြုပြင်လိမ့်မည်ဟူသည်ကို မည်သူသိမည်နည်း။ ၎င်းတို့သည် မိမိတို့၏ ထားသိုပုံ၊ အသုံးအနှုန်းများ၊ အသံအနိမ့်အမြင့်၊ အသံတို့အပြင် လူတို့ကို ၎င်းတို့ပေးသည့် အသွင်အပြင်နှင့် ၎င်းတို့ စကားပြောသည့် လေသံတို့ကိုပင်လျှင် တွေးဆရင်း တမင် လျှို့ဝှက်ကြံစည်ကာ ဦးနှောက်ခြောက်ခံ စဉ်းစားကြလိမ့်မည် ဖြစ်သည်။ ၎င်းတို့က မည်သူ့ကို စကားပြောနေသည်၊ ထိုလူက အသက်ကြီးသလော၊ အသက်ငယ်သလော၊ ထိုလူ၏ အဆင့်အတန်းက ၎င်းတို့ကိုယ်ပိုင် အဆင့်အတန်းထက် မြင့်သလော၊ နိမ့်သလော၊ ထိုလူက ၎င်းတို့ကို လေးစားအထင်ကြီးခြင်း ရှိမရှိ၊ ထိုလူက ၎င်းတို့ကို တိတ်တခိုး မကျေမချမ်းဖြစ်ခြင်း ရှိမရှိ၊ ထိုလူ၏ ပင်ကိုစရိုက်က ၎င်းတို့ကိုယ်ပိုင် ပင်ကိုစရိုက်နှင့် သဟဇာတဖြစ်မဖြစ်၊ ထိုလူက မည်သည့်တာဝန်ကို ထမ်းဆောင်သည်ဆိုသည်နှင့် အသင်းတော်တွင်လည်းကောင်း၊ ညီအစ်ကို မောင်နှမများ၏ စိတ်နှလုံးများတွင်လည်းကောင်း ထိုသူ၏ ရာထူးက မည်သည့်ပုံစံရှိသည် ဟူသည်တို့ကို ၎င်းတို့က တွေးဆကြလိမ့်မည် ဖြစ်သည်။ ၎င်းတို့သည် ဤအရာများကို သေချာစွာ လေ့လာကာ အာရုံစူးစိုက်စွာဖြင့် တွေးဆကြလိမ့်မည်ဖြစ်ပြီး ယင်းတို့ကို တွေးဆပြီးသည်နှင့် တစ်ပြိုင်နက် လူမျိုးစုံကို ဆက်ဆံရမည့် နည်းလမ်းများ အကြံရလာကြလေသည်။ မတူညီကွဲပြားသော လူအမျိုးအစားများကို အန္တိခရစ်များက မည်သည့်နည်းလမ်းများဖြင့် ဆက်ဆံသည်ဖြစ်စေ ၎င်းတို့၏ ရည်မှန်းချက်မှာ လူတို့အား ၎င်းတို့ကို အထင်ကြီးလေးစားစေဖို့၊ လူတို့အား ၎င်းတို့ကို တန်းတူအဖြစ် မမြင်စေတော့ဘဲ ထို့ထက် ၎င်းတို့ကို ကြည်ညိုစေဖို့၊ ၎င်းတို့ စကားပြောသည့်အခါ ပို၍ပင်များသည့် လူတို့အား ၎င်းတို့ကို လေးစားကာ ကြည်ညိုစေဖို့၊ အမှုအရာများကို ၎င်းတို့ လုပ်ဆောင်သည့်အခါ ၎င်းတို့ကို ထောက်ခံချက်ပေးစေပြီး ၎င်းတို့နောက်လိုက်စေဖို့၊ ပြီးလျှင် အမှားတစ်ခုကို ၎င်းတို့ ပြုလုပ်မိသည့်အခါ ၎င်းတို့ကို လွတ်ငြိမ်းခွင့်ပေးပြီး ကာကွယ်ပေးစေဖို့နှင့် ၎င်းတို့ဘက်တွင် ပို၍ပင်များသည့် လူတို့ကို တိုက်ခိုက်စေကာ ၎င်းတို့ ထုတ်ဖော်ပြခံရပြီး ငြင်းပယ်ခံရသည့်အခါ ၎င်းတို့ကိုယ်စား ခါးသီးစွာ စောဒကတက်စေဖို့နှင့် ဘုရားသခင်ကို ငြင်းခုံကာ ဆန့်ကျင်ရန် ရပ်တည်စေဖို့ရန် ဖြစ်သည်။ ၎င်းတို့အနေဖြင့် အာဏာမရှိတော့သည့်အခါ ကူညီမည့်လူ၊ အားပေးမှုပြပြီး ၎င်းတို့အတွက် ရပ်တည်ပေးမည့်လူ များပြားစွာ ရှိအောင် လုပ်ဆောင်နိုင်စွမ်း ရှိလေသည်။ ယင်းက အန္တိခရစ်များအနေဖြင့် အသင်းတော်တွင် တမင်သက်သက် လျှို့ဝှက်ကြံစည်၍ ပျိုးထောင်ထားသည့် အဆင့်အတန်းနှင့် အာဏာတို့သည် လူတို့၏ စိတ်နှလုံးများတွင် နက်ရှိုင်းစွာ အမြစ်တွယ်သွားပြီးဖြစ်ကြောင်းနှင့် ၎င်းတို့၏ “ဒုက္ခခံ၍ အားထုတ်မှု”သည် အချည်းနှီး မဖြစ်ကြောင်းတို့ကို ပြသပေသည်။

အန္တိခရစ်တို့သည် လူတို့ကြားတွင်ရှိသည့် မိမိတို့၏ အဆင့်အတန်း၊ ဂုဏ်သိက္ခာ၊ ဂုဏ်သတင်းနှင့် ဩဇာအာဏာတို့ကို စီမံကာ ကိုင်တွယ်ရန် အစွမ်းကုန် ကြိုးပမ်းကြသည်။ ၎င်းတို့သည် အချောင်ခိုခြင်း၊ စိတ်ပျော့ညံ့ခြင်း ရှိကြလိမ့်မည် မဟုတ်သကဲ့သို့ ပို၍ပင် အမှုမဲ့အမှတ်မဲ့ ဖြစ်ကြလိမ့်မည် မဟုတ်ပေ။ လူတိုင်း၏ မျက်လုံးများတွင်ရှိသည့် ဖော်ပြချက်၊ ထိုသူတို့၏ ပင်ကိုစရိုက်များ၊ ထိုသူတို့၏ နေ့စဉ် လုပ်ရိုးလုပ်စဉ်များ၊ ထိုသူတို့၏ လိုက်စားမှုများ၊ အပြုသဘောနှင့် အပျက်သဘောဆောင်သည့်အရာများအပေါ် ထိုသူတို့၏ သဘောထားများကို ၎င်းတို့ စောင့်ကြည့်လေ့လာကြပြီး အခြားလူတိုင်း၏ ယုံကြည်ခြင်း၊ ဘုရားသခင်ကို ယုံကြည်မှုတွင် ရှိသည့် သစ္စာစောင့်သိမှုအပြင် ဘုရားသခင်အတွက် မိမိတို့ကိုယ်ကို အသုံးခံခြင်းနှင့် မိမိတို့၏တာဝန်များကို ထမ်းဆောင်ခြင်း စသည်တို့အပေါ် ထိုသူတို့၏ သဘောထားများကို ၎င်းတို့ စောင့်ကြည့်လေ့လာကြလေသည်။ ၎င်းတို့သည် ဤအရာများအပေါ် အလွန်အားထုတ်ကြသည်။ ထို့ကြောင့် ၎င်းတို့တွင်ရှိသည့် ဤသဘောထားအရ ၎င်းတို့သည် သမ္မာတရားကို လိုက်စားပြီး ၎င်းတို့အား ပိုင်းခြားသိမြင်နိုင်သောသူတို့ကို ရှောင်ရှားပြီး သတိထားကြကာ ထိုသို့သော လူများအနီးတွင်ရှိသည့်အခါ သတိရှိစွာ စကားပြောပြီး ပြုမူဆောင်ရွက်ကြလေသည်။ အတော်အတန် အားနည်းသော ပင်ကိုစရိုက်များရှိသည့် လူများ၊ မကြာခဏ အပျက်သဘောဆောင်ပြီး သမ္မာတရားကို နားမလည်သည့်လူများနှင့် စဉ်းစားဉာဏ်မရှိသကဲ့သို့ သမ္မာတရားအပေါ် သဘောပေါက်နားလည်မှု အားနည်းသည့် အချို့သောလူတို့ အနီးတွင်ရှိသည့်အခါ မိမိတို့ကိုယ်ကို ပြသဖို့ တတ်နိုင်သမျှ မကြာခဏ လုပ်ဆောင်ကြသည်။ ဆပ်ကပ်ပြကွက်တစ်ခုကဲ့သို့ သရုပ်ဆောင်မှုတစ်ခုကို စဉ်ဆက်မပြတ် တင်ဆက်ကာ သရုပ်ဆောင်မှုကို တင်ဆက်ဖို့ အခွင့်အရေးတိုင်းကို မရမကရယူနေကြလေသည်။ ဥပမာအနေဖြင့် စုဝေးပွဲများတွင် ရှိသည့်အခါ လူအများစုက ၎င်းတို့ကို အသိအမှတ်ပြုကြသည်၊ လူနည်းစုက ၎င်းတို့ကို စက်ဆုပ်ရွံရှာစိတ် ဖြစ်ကြပြီး ပို၍ပင်များသော လူတို့သည် ၎င်းတို့အပေါ် ပိုင်းခြားသိမြင်နိုင်စွမ်း မရှိကြပေ။ ထို့ကြောင့် ၎င်းတို့သည် စတင်သရုပ်ဆောင်ကြပြီး မိတ်သဟာယပြုဖို့ အခွင့်အရေးများကို ရှာကြလေသည်။ ၎င်းတို့သည် မိမိတို့ကိုယ်ပိုင် အတွေ့အကြုံများ၊ ၎င်းတို့၏ အတိတ်မှ “ဂုဏ်ကျက်သရေရှိသော သမိုင်းကြောင်း”၊ ဘုရားအိမ်တော်၌ ၎င်းတို့ စွမ်းဆောင်ရရှိပြီးဖြစ်သည့် ကောင်းမှုများနှင့် အထက်က ၎င်းတို့ကို အသိအမှတ်ပြုကာ ကိုယ်တိုင်ကိုယ်ကျ ပြုပြင်ပုံတို့ကိုပင် မိတ်သဟာယပြုကြသည်။ ဤကဲ့သို့သော အခွင့်အရေးတစ်ခုကိုပင် ၎င်းတို့က လက်လွတ်မခံနိုင်ကြပေ။ ၎င်းတို့ မည်သူနှင့်ရှိသည်ဖြစ်စေ၊ မည်သည့်အချိန်အခါတွင် ရှိသည်ဖြစ်စေ အန္တိခရစ်များက တစ်ခုတည်းသော အမှုအရာကိုသာ လုပ်ဆောင်ကြသည်။ ၎င်းတို့ သရုပ်ဆောင်ကြသည်။ ဆိုလိုသည်မှာ ၎င်းတို့သည် ဟိတ်ဟန်ဖြင့် ပြောဆိုပြုမူတတ်ကြသည်။ ဤသည်မှာ အန္တိခရစ်များ၏ အနှစ်သာရဖြစ်၏။ ၎င်းတို့သည် သမ္မာတရားကို အလွန်အမင်း မနှစ်မြို့ကြ၊ ကောက်ကျစ်ဆိုးယုတ်ပြီး အရှက်မဲ့ကြသည်။ ၎င်းတို့၏ သရုပ်ဆောင်မှုများတွင် ၎င်းတို့သည် မည်မျှအထိ လုပ်ဆောင်ကြသနည်း။ အချို့ကို သင်တို့ဘာသာ မျက်မြင်ကြုံတွေ့ပြီး ဖြစ်ကောင်းဖြစ်နိုင်သည်။ ၎င်းတို့ထဲမှ အချို့သည် သရုပ်ဆောင်နေကြခြင်း၊ ကြွားဝါနေခြင်း၊ လူတို့၏ စိတ်နှလုံးများကို စည်းရုံးသိမ်းသွင်းကာ အခြားသူတို့အား မိမိတို့အပေါ် အထင်ကြီးစေရန် အခွင့်အရေး အမိအရ အသုံးချခြင်းတို့ကို ရှင်းလင်းစွာ မြင်ရနိုင်သည်။ အချို့သော လူတို့က ၎င်းတို့ကို အထင်သေးကြသည်၊ အချို့က လျစ်လျူရှုကြပြီး လှောင်ပင်လှောင်ပြောင်ကြသော်လည်း ၎င်းတို့က ဂရုမစိုက်ကြပေ။ မည်သည့်အရာကို ၎င်းတို့ ဂရုစိုက်ကြသနည်း။ ၎င်းတို့ ဂရုစိုက်သည့်အရာမှာ လူတို့က အလွန်အမင်းအထင်ကြီးသွားစေမည့် ၎င်းတို့၏ သရုပ်ဆောင်မှု၊ အမှုအရာများအား ၎င်းတို့ ပြောဝံ့ကြပုံ၊ ၎င်းတို့တွင် ရဲရင့်ခြင်း၊ ခေါင်းဆောင်မှုဟန်၊ ခေါင်းဆောင်မှုပါရမီ၊ လူတိုင်းရှေ့တွင် ပရိသတ်ကို ရင်ဆိုင်ရာ၌ လန့်ဖျပ်ခြင်းမဖြစ်သည့် သတ္တိနှင့် ထို့ထက်ပို၍ပင် အရာရာကို ကြောက်စိတ်ဝင်ခြင်းမရှိဘဲ ကိုင်တွယ်နိုင်စွမ်းရှိခြင်းတို့ကို လူတို့အား မြင်တွေ့အောင် လုပ်ခြင်းတို့ ဖြစ်သည်။ ၎င်းတို့အနေဖြင့် လူတို့အား ဤအရာများကို နားလည်စေကာ မြင်စေပြီးသည့်အခါ စိတ်ကျေနပ်ကြပြီး ထို့ကြောင့် ထိုသို့လုပ်ဆောင်ဖို့ အခွင့်အရေးရသည်နှင့်တစ်ပြိုင်နက် ၎င်းတို့ တတ်နိုင်သမျှ သရုပ်ဆောင်ကြခြင်း ဖြစ်ပြီး ၎င်းတို့သည် အထိန်းအကွပ်မရှိဘဲ၊ သိက္ခာစောင့်စည်းမှု တစ်ခုမျှမရှိဘဲ၊ မည်သည့် အရှက်မျှမရှိဘဲ သရုပ်ဆောင်ကြလေသည်။ ဤသည်မှာ အန္တိခရစ်တို့ လုပ်ဆောင်သည့်အရာ ဖြစ်သည်။ ငါသည် စုဝေးပွဲများတွင် အဓိကအကြောင်းအရာကို အမြဲ မိတ်သဟာယပြုပါက ငါ စကားပြောသည်ကို နားထောင်နေစဉ် အချို့က ငိုက်မျဉ်းကြသည်။ သို့မဟုတ်လျှင် အဓိကအကြောင်းအရာကို ငါ မိတ်သဟာယ ပြုနေချိန်တွင် လူတို့၏ စိတ်များသည် အခြားသောအရာများကို စဉ်းစားနေဆဲဖြစ်ပြီး ငါ ပြောနေသည့်အရာကို အာရုံစိုက်ရန် ၎င်းတို့အတွက် မလွယ်ကူပေ။ ဤကဲ့သို့သော အခြေအနေများတွင် ငါသည် အနည်းငယ် စကားစမြည်ပြောသည်၊ ပုံပြင်တစ်ပုဒ်ကို ပြောပြသည် သို့မဟုတ် ရယ်စရာတစ်ခု ပြောပြသည်။ ဤအရာများနှင့် ပုံပြင်များသည် ပုံမှန်အားဖြင့် လူတို့က မိမိတို့ အသက်တာများတွင် ထုတ်ဖော်ပြသည့် အချို့သော ဖောက်ပြန်ပျက်စီးသည့် စိတ်သဘောထားများ၊ အခြေအနေများနှင့် ပတ်သက်ပေသည်။ လူတို့အနေဖြင့် အနည်းငယ် ပိုမို နားလည်နိုင်ရန်အလို့ငှာ ၎င်းတို့ကို အနည်းငယ် နိုးထစေဖို့အတွက် ပုံပြင်များကို ငါ အသုံးပြုခြင်း ဖြစ်သည် သို့မဟုတ် ဟာသတစ်ခုကို ပြောပြရခြင်းဖြစ်သည်။ အန္တိခရစ်များက ဤအရာကို မြင်သည့်အခါ “သင်သည် စုဝေးပွဲများ၌ သင်၏ တရားဒေသနာများတွင် ရယ်စရာများ ထည့်ပြောသည်။ ငါသည်လည်း ပြောနိုင်သည်။ ငါသည်လည်း သင့်လောက် တော်ပါသည်။ ငါသည် ညံ့ဖျင်းသည့် ဟာသလေးတစ်ခုကိုသာ သာမန်ကာလျှံကာမျှ ပြောပြီး လူတိုင်းကို ဝါးခနဲ ရယ်အောင်လုပ်မည်ဖြစ်ကာ လူတိုင်း ထိုဟာသကို နှစ်သက်ကြမည် ဖြစ်သည်။ ယင်းမှာ ကောင်းလိုက်လေခြင်းပါတကား။ ငါသည် ပုံပြင်တစ်ပုဒ်ကို သာမန်ကာလျှံကာသာ ပြောလိုက်မည်ဖြစ်ပြီး ထို့နောက်တွင် မည်သူကမျှ စုဝေးပွဲများကို တက်ချင်တော့မည် မဟုတ်ပါ။ ငါ၏ ပုံပြင်များကိုသာ သူတို့ နားထောင်ချင်ကြမည်ဖြစ်သည်”ဟု တွေးကြလေသည်။ ၎င်းတို့သည် ဤအရာနှင့်ပတ်သက်၍ ငါ့ကို ယှဉ်ပြိုင်ကြသည်။ ဤအရာနှင့်ပတ်သက်၍ ငါ့ကို ၎င်းတို့ ယှဉ်ပြိုင်ရာတွင် အဓိပ္ပာယ်တစ်ခုတလေ ရှိသလော။ ပုံပြင်များကို ငါ အဘယ်ကြောင့် ပြောသနည်း။ ငါ အဘယ်ကြောင့် စကားစမြည်ပြောခြင်းကို လုပ်ဆောင်သနည်း။ လူတို့သည် ငါ၏ စကားစမြည်ပြောဆိုခြင်းနှင့် ပုံပြင်များမှ အချို့သော အရာများကို နားလည်နိုင်ပြီး ဤအရာက ၎င်းတို့အား သမ္မာတရားကို သက်သောင့်သက်သာရှိသော နည်းလမ်းတစ်ခုဖြင့် နားလည်ရန် ကူညီပေးသည်။ ဤသည်မှာ ငါ၏ ရည်မှန်းချက်ဖြစ်၏။ သို့ရာတွင် အန္တိခရစ်များသည် ဤအရာကို အမိအရ အသုံးချပြီး “စုဝေးပွဲများတွင် အလွန် အရေးပါပြီး အရေးကြီးသည့် ထိုအချိန်အတောအတွင်း၌ သင်သည် စကားစမြည် ပြောဆိုခြင်းကို လုပ်ဆောင်သည်၊ ထို့ကြောင့် ကျွန်ုပ်လည်း လုပ်ဆောင်မည်”ဟု ဆိုလျက် ထိုအရာကို အခွင့်အရေးယူဖို့ ကြိုးစားကြလေသည်။ စကားစမြည် ပြောဆိုခြင်းသည် အမြဲ တူညီသလော။ ဤအမှိုက်သရိုက်များ ဖြစ်သည့် အန္တိခရစ်များသည် သမ္မာတရားကိုပင် နားမလည်ကြ။ ထို့ကြောင့် ၎င်းတို့၏ စကားစမြည်ပြောဆိုခြင်းမှ မည်သည့်အရာ ဖြစ်လာနိုင်သနည်း။ ၎င်းတို့၏ ပုံပြင်များ သို့မဟုတ် ဟာသများမှ မည်သည့်အရာ ဖြစ်လာနိုင်သနည်း။ ဝိညာဉ်ရေးရာ နားလည်သဘောပေါက်မှု မရှိသည့် ဤသားရဲတိရစ္ဆာန်များသည် သမ္မာတရားကို မိတ်သဟာယပြုခြင်း၊ ပုံပြင်များ ပြောပြခြင်းတို့နှင့်ဆိုင်သည့် လေးနက်သော ကိစ္စများကို အလွန်ပင် အပေါ်ယံဆန်စွာနှင့် သာမန်ကာလျှံကာ သဘောထားကြသည်။ ဤအရာကို မည်သည့် လူစားမျိုးတို့က လုပ်ဆောင်ကြသနည်း။ အန္တိခရစ်များ၊ ဝိညာဉ်ရေးရာ နားလည်သဘောပေါက်မှု မရှိသည့် လူများနှင့် သမ္မာတရားကို မလိုက်စားသည့် လူတို့က ဤကဲ့သို့သော အရာများ လုပ်ဆောင်ရခြင်းကို နှစ်သက်ကြပေသည်။

ညီအစ်ကို မောင်နှမများ၏ မျက်လုံးများ၊ လူအများစု၏ မျက်လုံးများသည် အန္တိခရစ်များ ဆောင်ရွက်သည့် ဟန်ဆောင်သော လုပ်ရပ်များတွင် မည်သည့် အပြစ်အနာအဆာကိုမျှ လေ့လာဆန်းစစ်ပြီး ဖော်ထုတ်နိုင်ခြင်း မရှိလုနီးပါးပင် ဖြစ်လေသည်။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် အန္တိခရစ်များက မိမိတို့၏ အပြစ်အနာအဆာများကို ဖုံးဖိကာ ဖုံးကွယ်ထားပြီး သင့်ကို မြင်ခွင့်ပေးမည်မဟုတ်သောကြောင့် ဖြစ်သည်။ ၎င်းတို့သည် မိမိတို့၏ ကောက်ကျစ်ဆိုးယုတ်သည့် ဘက်ခြမ်း၊ မိမိတို့၏ ကိုယ်ကျင့်တရားပျက်သော ဘက်ခြမ်းနှင့် မကောင်းသည့် ဘက်ခြမ်းကို မမြင်ကွယ်ရာတွင် ထိန်းသိမ်းထားကြသည်။ “မမြင်ကွယ်ရာ”ဟူသည်မှာ မည်သည့်နေရာ ဖြစ်သနည်း။ သင် မမြင်နိုင်သည့်နေရာများ၊ ဆိုလိုသည်မှာ ၎င်းတို့၏ အိမ်၊ လူမှုအဖွဲ့အစည်း၊ ၎င်းတို့၏ အလုပ်၊ ၎င်းတို့၏ ဆွေမျိုးများနှင့် မိတ်ဆွေများရှေ့တွင် ဖြစ်သည်။ ဤသည်တို့မှာ သင် မမြင်နိုင်သည့် သို့မဟုတ် ထိတွေ့ဆက်ဆံခြင်းမရှိသည့် နယ်ပယ်များဖြစ်သည်။ သင် မြင်နိုင်ပြီး ထိတွေ့နိုင်သည့် ၎င်းတို့၏ စကားများနှင့် အပြုအမူတို့သည် ဟန်ဆောင်မှုဖြစ်သည့် ၎င်းတို့၏ ဘက်ခြမ်း၊ အပေါ်ယံမွမ်းမံမှုကို ကြုံရသည့် ၎င်းတို့၏ ဘက်ခြမ်း လုံးလုံး ဖြစ်ပေသည်။ သင် မမြင်နိုင်သည့် ၎င်းတို့၏ ဘက်ခြမ်းမှာ ၎င်းတို့၏ စစ်မှန်သော အနှစ်သာရ၊ ၎င်းတို့၏ စစ်မှန်သော သဘောသဘာဝ ဖြစ်သည်။ ပြီးလျှင် ၎င်းတို့၏ စစ်မှန်သော သဘောသဘာဝဟူသည်မှာ အဘယ်နည်း။ ၎င်းတို့၏ ဘာသာတရားမရှိသော မိသားစု အနီးဝန်းကျင်တွင် ရှိသည့်အခါ ၎င်းတို့သည် မကောင်းသည့် စကားမျိုးစုံဖြစ်သည့် စောဒကတက်ခြင်းများ၊ မကျေမချမ်းဖြစ်သော စကားများနှင့် အခြားသူတို့အပေါ် ရန်လိုသော စကားများ၊ ညီအစ်ကို မောင်နှမများကို ဝေဖန်ကာ ရှုတ်ချသည့် စကားများ၊ ဘုရားအိမ်တော်က မဖြောင့်မတ်ခြင်းအကြောင်း စောဒကတက်သည့် စကားများကို ပြောဆိုကြသည်။ ၎င်းတို့သည် မည်သည့်အရာကိုမျှ မချန်ထားဘဲ အနည်းငယ်မျှပင် ချုပ်တည်းခြင်းမရှိဘဲ ဤအရာများအားလုံးကို ပြောဆိုကြသည်။ ၎င်းတို့၏ ဆွေမျိုးများနှင့် မိတ်ဆွေများ အနီးဝန်းကျင်တွင်ရှိသည့်အခါ ၎င်းတို့သည် လောကီအကြောင်းကို ဆွေးနွေးကြပြီး အခြားမိသားစုများ အကြောင်းကို အတင်းပြောကြသည်။ ဘာသာတရားမရှိသူများ၏ လောကီဆန်သော လှုပ်ရှားမှုများအားလုံးတွင် ပါဝင်ကြပြီး မင်္ဂလာဆောင်များနှင့် အသုဘအခမ်းအနားများတွင်ပင် တက်ကြွစွာ ပါဝင်ကြသည်။ ၎င်းတို့သည် ဘာသာတရားမရှိသူများနှင့်အတူ အတင်းပြောကြသည်၊ အခြားသူတို့ကို ဝေဖန်ကာ ကျိန်ဆဲကြသည်၊ လူတို့အကြောင်း အခြေအမြစ်မရှိသော ကောလာဟလများကို ဖြန့်ပြီး ၎င်းတို့နောက်ကွယ်တွင် အသရေဖျက်ကြသည်။ ဤအရာများအားလုံးကို ၎င်းတို့ ပြောဆိုကြလေသည်။ ဘာသာတရား မရှိသူများထဲတွင် ရှိသည့်အခါ အခြားလူတို့နှင့် ဆက်ဆံနေစဉ်တွင် ၎င်းတို့သည် လူတို့ကို ကလိမ်ကျကြသည်၊ အုပ်စုများဖွဲ့ကြသည်၊ လူတို့ကို တိုက်ခိုက်ကြပြီး လုပ်ငန်းခွင်တွင် လူတို့ကို အမှုဆင်နိုင်ကြသည်၊ အခြားသူတို့နှင့်ပတ်သက်၍ မဟုတ်တမ်းတရားများ ပြောပြီး ပိုမိုမြင့်မားသည့် ရာထူးတစ်ခုရရှိဖို့ အခြားသူတို့ကို ချနင်းကြလေသည်။ ဤအရာများအားလုံးကိုလည်း ၎င်းတို့ လုပ်ဆောင်နိုင်ကြသည်။ ၎င်းတို့၏ မိသားစုများ သို့မဟုတ် ဘာသာတရားမရှိသူများနှင့်အတူရှိသည့်အခါ ၎င်းတို့သည် သည်းခံခြင်း၊ စိတ်ရှည်ခြင်း သို့မဟုတ် နှိမ့်ချခြင်း ရှိရမည့်အစား မိမိတို့၏ စစ်မှန်သည့် စရိုက်များကို လုံးဝ ထုတ်ဖော်ပြကြသည်။ ဘုရားအိမ်တော်တွင်မူ ၎င်းတို့သည် သိုးရေခြုံထားသည့် ဝံပုလွေများဖြစ်ပြီး ဘာသာတရားမရှိသူများ၊ ဘုရားသခင်ကို မယုံကြည်သည့်လူများ ကြားတွင်ရှိသည့်အခါ ၎င်းတို့၏ ဝံပုလွေမျက်နှာကို အားလုံးမြင်ဖို့အတွက် ထုတ်ဖော်ပြကြလေသည်။ ၎င်းတို့သည် ၎င်းတို့၏ အကျိုးအမြတ်များ၊ စကားတစ်ခွန်းအတွက်၊ ပြောဆိုချက်တစ်ခုအတွက် ဘာသာတရားမရှိသူများအပေါ် တိုက်ခိုက်ကြပြီး ၎င်းတို့၏ မျက်နှာများနီရဲသွားသည်အထိတိုင် အသေးငယ်ဆုံးသော အကျိုးစီးပွားအတွက် ဘာသာတရားမရှိသူများနှင့် မပြီးနိုင်မဆုံးနိုင်အောင် ငြင်းခုံကြလိမ့်မည်။ ၎င်းတို့အနေဖြင့် ဘုရားအိမ်တော်တွင် မည်သည့် အကျိုးအမြတ်မျှ မရရှိလျှင် သို့မဟုတ် ပြုပြင်ခြင်းခံရလျှင် ၎င်းတို့ အိမ်သို့သွားပြီး ရုတ်ရုတ်သဲသဲ ဖြစ်စေကြသည်၊ ပြဿနာ ဖန်တီးကြပြီး ၎င်းတို့အပေါ် ၎င်းတို့၏ မိသားစုအား ကြောက်ရွံ့စေသည့် နည်းလမ်းတစ်ခုဖြင့် ပြုမူကြလေသည်။ ဘာသာတရားမရှိသူများကြားတွင် ၎င်းတို့သည် ခရစ်ယာန် လူမှုရေးကျင့်ဝတ် မရှိသကဲ့သို့ ခရစ်ယာန်များ ပြုသင့်သကဲ့သို့ သက်သေခံခြင်း မရှိကြချေ။ ၎င်းတို့သည် လူသားပင်မဟုတ်၊ ဝံပုလွေစစ်စစ် ဖြစ်ကြသည်။ ဘုရားအိမ်တော်တွင်လည်းကောင်း၊ ညီအစ်ကို မောင်နှမများရှေ့တွင်လည်းကောင်း၊ ၎င်းတို့သည် ကတိများပြုကြသည်၊ ကျမ်းသစ္စာများ ကျိန်ဆိုကြသည်၊ မိမိတို့၏ စိတ်ပိုင်းဖြတ်ချက်များကို ဖော်ပြကြပြီး ၎င်းတို့အနေဖြင့် ဘုရားသခင်အတွက် မိမိတို့ကိုယ်ကို အသုံးခံရန် လိုလားပုံပေါက်ပြီး ဘုရားသခင်ကို ယုံကြည်ခြင်းရှိသည်ဟု ထင်ရလေသည်။ သို့သော် ဘာသာတရားမရှိသူများကြားသို့ ၎င်းတို့ လာကြသည့်အခါ ၎င်းတို့၏ လိုက်စားမှုများနှင့် ယုံကြည်မှုများက ဘာသာတရားမရှိသူများ၏ ယုံကြည်မှုများနှင့် အတူတူပင် ဖြစ်သည်။ အချို့သည် ဘာသာတရားမရှိသူများ လုပ်ဆောင်သကဲ့သို့ပင် ထင်ရှားကျော်ကြားသူများ နောက်သို့ပင် လိုက်ကြပြီး ထင်ရှားကျော်ကြားသူများ နေ့တိုင်းဝတ်သည့်အရာ၊ ခန္ဓာကိုယ်အပေါ်ပိုင်းကို ဖော်ခြင်း၊ ဆံပင်ကို ဖိုသီဖတ်သီ ဖြစ်စေခြင်းနှင့် မိတ်ကပ် ထူထူလိမ်းခြင်းတို့ကို အတုခိုးကြလေသည်။ ၎င်းတို့သည် လူနှင့်လည်းမတူ၊ သရဲတစ္ဆေနှင့်လည်း မတူကြပေ။ ၎င်းတို့သည် ဘဝက ရသအလွန်ပြည့်ဝသည်ဟု ခံစားရင်း နေ့တိုင်း ခေတ်ဆန်သော အဝတ်အစားများဝတ်ကာ ခေတ်ကို အမီလိုက်ကြပြီး ၎င်းတို့၏ အတွင်းကျကျ စိတ်နှလုံးတွင် ဘာသာတရားမရှိသူများ အသက်ရှင်ကြသည့်ပုံစံအပေါ် စက်ဆုပ်ရွံရှာသည့်ခံစားချက် လုံးဝ မရှိကြပေ။ အန္တိခရစ်များသည် အမှုအရာများစွာကို လုပ်ဆောင်ကြပြီး အသင်းတော်တွင် မိမိတို့ကိုယ်တိုင်အတွက် နေရာတစ်ခု သေချာစေရန်နှင့် လူတို့၏ စိတ်နှလုံးများတွင် ဂုဏ်သိက္ခာနှင့် အဆင့်အတန်း ရှိရန်အတွက် အစွမ်းကုန် အားထုတ်ကြသည်။ ဤအားထုတ်မှုကို ၎င်းတို့၏ ရည်မှန်းချက်များ ဖြစ်မြောက်အောင်မြင်ရန်နှင့် အခြားသူတို့အား ၎င်းတို့ကို အထင်ကြီးကာ ကိုးကွယ်စေရန်အတွက် လုံးဝ ပြုလုပ်ခြင်း ဖြစ်သည်။ ဤအပြုအမူများ၊ လုပ်နည်းကိုင်နည်းများနှင့် အပြင်ပန်း ထုတ်ဖော်ပြချက်များက မမြင်ကွယ်ရာတွင် ၎င်းတို့ အသက်ရှင်ပုံနှင့် သိသာထင်ရှားသော နှိုင်းယှဉ်ချက်တစ်ခု ဖြစ်စေပြီး လူတို့နောက်ကွယ်ရှိ ၎င်းတို့၏ လုပ်ရပ်များနှင့် အပြုအမူတို့သည် ခရစ်ယာန်များ လုပ်ဆောင်သင့်သည့်အရာများ လုံးဝ မဟုတ်ပေ။ ထိုသို့သော သိသာထင်ရှားသည့် နှိုင်းယှဉ်ချက်တစ်ခုဖြင့် ၎င်းတို့ လုပ်ဆောင်သမျှတိုင်းနှင့် ညီအစ်ကို မောင်နှမများ အနီးဝန်းကျင်တွင် ထုတ်ဖော်ပြသမျှတိုင်းက ဟန်ဆောင်မှုချည်းသာဖြစ်ကြောင်း၊ ထိုအရာသည် စစ်မှန်ခြင်းမရှိသကဲ့သို့ သဘာဝကျသည့် ထုတ်ဖော်ပြချက်တစ်ခု မဟုတ်ကြောင်း ငါတို့ ဆုံးဖြတ်နိုင်သည်။ အန္တိခရစ်များသည် မိမိတို့၏ ရည်မှန်းချက်များကို ဖြစ်မြောက်အောင်မြင်ရန်အတွက်သာ ဟန်ဆောင်မှုကို လုပ်ဆောင်ကြသည်။ သို့မဟုတ်လျှင် ၎င်းတို့သည် ဤအရာများကို လုပ်ဆောင်ရန် လုံးဝ လိုက်လျောပေးကြမည် မဟုတ်ပေ။ ၎င်းတို့ လုပ်ဆောင်သည့်အရာနှင့် မမြင်ကွယ်ရာတွင် ၎င်းတို့၏ စိတ်သဘောထားများ၏ ထုတ်ဖော်ပြချက်များအပြင် ၎င်းတို့၏ ကိုယ်ပိုင်လိုက်စားမှုများအားဖြင့် အကဲဖြတ်သည့်အခါ ၎င်းတို့သည် ဆင်းရဲဒုက္ခကို ခါးစည်းခံခြင်းနှင့် အဖိုးအခပေးခြင်း သို့မဟုတ် ခရစ်ယာန်လမ်းကြောင်း လိုက်လျှောက်ခြင်းတို့ကို နှစ်သက်ရန် မဆိုထားနှင့်၊ သမ္မာတရားကို မချစ်ကြ၊ အပြုသဘောဆောင်သည့် အရာများကို မချစ်ကြ၊ ယဉ်ကျေးဖွယ်ရာအပြုအမူနှင့် တည်ကြည်ခြင်းတို့ကို မခုံမင်ကြပေ။ ထို့ကြောင့် ၎င်းတို့ ပြသသည့် ဤအပြုအမူကောင်းများသည် ၎င်းတို့၏ စိတ်နှလုံးများမှ ပေါက်ဖွားခြင်းမဟုတ်၊ ဆန္ဒအလျောက်မဟုတ်၊ စစ်မှန်ခြင်း မရှိဘဲ ထို့ထက် ၎င်းတို့၏ ကိုယ်ပိုင် အလိုဆန္ဒကို ဆန့်ကျင်လေသည်။ အခြားသူတို့ မြင်ရန် လုပ်ဆောင်ထားခြင်းဖြစ်ပြီး မျက်နှာသာရရှိရန်နှင့် လူတို့၏ စိတ်နှလုံးများကို စည်းရုံးသိမ်းသွင်းရန် လုပ်ဆောင်ထားခြင်း ဖြစ်သည်။ လူအချို့က “လူတို့၏ စိတ်နှလုံးများကို စည်းရုံးသိမ်းသွင်းခြင်းမှ မည်သည့် အကျိုးကျေးဇူးကို ၎င်းတို့ ခံစားကြသနည်း”ဟု ပြောကြသည်။ ဤသည်မှာ အန္တိခရစ်များက သာမန်လူများနှင့် ကွဲပြားသွားသည့်နေရာ ဖြစ်သည်။ ဤအကျိုးကျေးဇူးက ၎င်းတို့အတွက် အင်မတန် အရေးကြီးပေသည်။ သို့ဆိုလျှင် ဤအကျိုးကျေးဇူးသည် မည်သည့်အရာ ဖြစ်သနည်း။ လူတို့ကြားတွင် ၎င်းတို့ ရပ်သည့်အခါ ၎င်းတို့ကို မသိသည့်သူ မရှိ၊ ၎င်းတို့ကို အားပေးထောက်ခံခြင်း မရှိသူ မရှိ၊ ၎င်းတို့ကို မချီးမွမ်းသူ မရှိ၊ ၎င်းတို့ကို မကိုးကွယ်သူ မရှိခြင်းတို့ ဖြစ်သည်။ လူတို့သည် ၎င်းတို့တွင် ပြဿနာတစ်ခုရှိသည့်အခါ ဘုရားသခင်ကို ရှာဖွေကာ ဆုတောင်းမည့်အစား အန္တိခရစ်ကို ရှာကြသည်။ ပြီးလျှင် လူတိုင်းက အန္တိခရစ်ကို ကိုးကွယ်ပြီး ဝန်းရံသည့်အခါတွင် ထိုအန္တိခရစ်က မည်သို့ ခံစားရသနည်း။ ၎င်းတို့သည် ဘုရားနှင့်တူသောသူတစ်ဦး သို့မဟုတ် သာမန်ထက်ထူးခြားသောလူတစ်ဦးဖြစ်သည်ဟု ခံစားကြပြီး တိမ်များပေါ်တွင် လွင့်မျောနေသည့်အလား ခံစားကြသည်၊ အရူးအမူးဝမ်းသာကြလေသည်။ ယင်းမှာ သာမန်လူတစ်ဦး အသက်ရှင်နေထိုင်ပုံနှင့် ကွာခြားပေသည်။ ၎င်းတို့အနေဖြင့် လူတို့ကြားတွင် ရှိသောအခါ လူတိုင်းက ၎င်းတို့အပေါ် တစ်ပုံတစ်ပင် ချီးမွမ်းပြီး လေးစားကြကာ လအနီးတွင် စုပြုံဝန်းရံနေသည့် ကြယ်များကဲ့သို့ ၎င်းတို့ကို ချီးမွမ်းထောမနာပြုကြသည်။ ဤသည်မှာ ကောင်းလိုက်သည့် ခံစားချက်တစ်ခုပါတကား၊ ပြီးလျှင် ၎င်းတို့၏ စိတ်နှလုံးတွင် သာယာကြည်နူးခြင်း၊ နှစ်သိမ့်ခြင်းနှင့် ပျော်ရွှင်ခြင်း မည်မျှရှိလိုက်သနည်း။ ဤသည်မှာ အန္တိခရစ်များ အလိုရှိသည့်အရာ အတိအကျဖြစ်ပေသည်။ သို့သော် လူ့အဖွဲ့တစ်ခုတွင် မည်သူကမျှ အန္တိခရစ်ကို တစ်စက်မျှ အာရုံမစိုက်လျှင်၊ အလွန်နည်းပါးသော လူတို့က ၎င်းတို့၏ နာမည်ကိုသိလျှင်၊ ၎င်းတို့၏ အားသာချက်ကို မည်သူမျှမသိလျှင် လူအများစု၏ စိတ်များတွင် ၎င်းတို့ကို သာမန်လူတစ်ဦး၊ ထူးခြားသည့် မည်သည့်စရိုက်လက္ခဏာမျှ မရှိသောသူတစ်ဦး၊ မည်သည့်အားသာချက်မျှ မရှိ၊ ၎င်းတို့နှင့်ပတ်သက်၍ သာမန်ထက်ထူးခြားသောအရာတစ်ခုမျှ မရှိ၊ အခြားလူတို့က အထင်ကြီးရမည့်၊ သို့မဟုတ် လေးစားရိုသေရမည့်အရာတစ်ခုမျှ သို့မဟုတ် တစ်ဦးတလေအတွက် လေးစားစွာ ပြောရမည့်အရာတစ်ခုမျှ မရှိသည့် လူတစ်ဦးအဖြစ် သဘောထားခြင်း ခံရလျှင်၊ ဤအရာက အန္တိခရစ်ကို ကသိကအောက်ဖြစ်စေပြီး ၎င်းတို့၏ စိတ်နှလုံးတွင် စိတ်မကောင်းဖြစ်ကြလေသည်။ ၎င်းတို့သည် နတ်ဘုရားကဲ့သို့ မခံစားရ သို့မဟုတ် တိမ်များပေါ် လွင့်မျောနေသကဲ့သို့ မခံစားရပေ။ ၎င်းတို့အတွက် ဤကဲ့သို့ အသက်ရှင်ခြင်းသည် အလွန်ငြီးငွေ့ဖွယ် ဖြစ်သည်၊ အလွန် ကသိကအောက်ဖြစ်စရာ ဖြစ်သည်၊ အလွန် မွန်းကျပ်စရာဖြစ်သည်၊ အလွန် ဆန္ဒမပြည့်ဝစရာဖြစ်ပြီး မတန်ပေ။ ၎င်းတို့အနေဖြင့် မိမိတို့၏ ဘဝတစ်လျှောက်လုံးတွင် တာဝန်တစ်ခုခုကို ထမ်းဆောင်ကာ စံနှုန်းပြည့်မီသည့် ဖန်ဆင်းခံတစ်ဦး ဖြစ်လာလျက် သာမန်လူတစ်ဦးသာ ဖြစ်ရမည်ဆိုလျှင် ထိုသို့သောဘဝတစ်ခုတွင် ပျော်ရွှင်မှု ရှိသလော့။ ဘုရားသခင်ကို ယုံကြည်ခြင်းတွင် အဘယ်သို့ဖြစ်ပြီး ပျော်ရွှင်မှု အလွန်နည်းပါးနိုင်ရသနည်းဟု စဉ်းစားကြသည်။ ၎င်းတို့အတွက် ဤသည်မှာ အလွန်နိမ့်ကျသည့် စံနှုန်းတစ်ခုဖြစ်ပြီး မြှင့်တင်ရန် လိုအပ်ပေသည်။ သို့သော် ထိုအရာကို မည်သို့ မြှင့်တင်ရမည်နည်း။ လူတို့အနေဖြင့် ၎င်းတို့ကို အထင်ကြီးကာ အလွန်လေးစားကြည်ညိုကြရန်အလို့ငှာနှင့် ထည်ဝါမှုမရှိသည့် ဘဝတစ်ခုကို ၎င်းတို့ အသက်ရှင်နိုင်ကြရန်အလို့ငှာ ၎င်းတို့၏ ထင်ပေါ်ကျော်ကြားမှုကို ၎င်းတို့ တိုးပွားစေရမည်ဖြစ်သည်။ ထို့ကြောင့် ၎င်းတို့ ဆုတောင်းကြသည့်အခါ ကိုယ့်အိမ်တွင်ကိုယ် ဆုတောင်းရမည့်အစား အသင်းတော်သို့ သွားဆုတောင်းကြသည်၊ ညီအစ်ကို မောင်နှမများနှင့်အတူ စုဝေးချိန်တွင် ဆုတောင်းကြသည်၊ ကျယ်လောင်စွာ ဆုတောင်းကြသည်၊ သဒ္ဒါနည်းကျ၊ ယုတ္တိရှိရှိ၊ အစီအစဉ်တကျရှိသော နည်းလမ်းတစ်ခုဖြင့် ဆုတောင်းကြပြီး လေးလေးနက်နက် ဆုတောင်းကြသည်။ ထိုသို့ဖြင့် ရှိသည့်လူတိုင်းက ကြားနိုင်ကြသည်၊ ရှိသည့်လူတိုင်းက ၎င်းတို့၏ စကားပြောကောင်းခြင်းနှင့် ရှင်းလင်းသည့် တွေးခေါ်မှုကို ကြားနိုင်ကြပြီး ၎င်းတို့တွင် ကိုယ့်လိုက်စားမှုနှင့်ကိုယ် ရှိသည်ကို သိနိုင်ကြလေသည်။ ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါတွင်လည်း အိမ်တွင် တစ်ဦးတည်း မဖတ်ကြပေ။ ပထမဆုံးအနေဖြင့် ၎င်းတို့က အိမ်တွင် ပြင်ဆင်ကြပြီးနောက် ၎င်းတို့ ဖတ်ရှုသည့် ဘုရားနှုတ်ကပတ်တော်များအားလုံးက အရေးကြီးကြောင်း၊ အလွန်အရေးပါသည်ချည်းသာဖြစ်ကြောင်းကို အခြားလူတို့ မြင်ရန်အလို့ငှာ အခြားသူတို့ ကြားဖို့အတွက် ဖတ်ရှုကြလေသည်။ ၎င်းတို့ မည်သည့်အရာကို လုပ်ဆောင်ကြသည်ဖြစ်စေ၊ မမြင်ကွယ်ရာတွင် ၎င်းတို့၏ ကြိုတင်ပြင်ဆင်မှုကို အမြဲ လုပ်ဆောင်ကြပြီး ၎င်းတို့ ပြင်ဆင်ထားသည့်အခါတွင်သာ အခြားသူတို့က ၎င်းတို့ကို လေးစားဖွယ် ဖြစ်သည်ဟု တွေးထင်ပြီး အသိအမှတ်ပြုကြသည့်အခါတွင်သာ အခြားသူတို့ရှေ့သို့ ၎င်းတို့ လာကြလေသည်။ အခြားသူများရှေ့တွင် ယူမလာမီ အိမ်တွင် မှန်ရှေ့၌ ကြိုတင်လေ့ကျင့်ကာ ပြင်ဆင်ကြသည့်သူအချို့ပင် ရှိသည်။ ထိုအရာကို အခြားလူတို့ရှေ့ ၎င်းတို့ ယူလာကြသည့်အခါတွင် မူလဇာစ်မြစ်အဖြစ်ဆုံးအခြေအနေတွင် မရှိတော့ဘဲ အကြိမ်များစွာ ဖန်တီးပြုပြင်ခြင်းကို ကြုံရနှင့်ပြီးဖြစ်သည်။ အန္တိခရစ်များ၏ အတွေးအခေါ်များ၊ အမြင်များ၊ ဖောက်ပြန်ပျက်စီးသော စိတ်သဘောထားများ၊ စဉ်းလဲသော အကြံများနှင့် လက်သီးပုန်းထိုးသော နည်းလမ်းများဖြင့် ပြုပြင်ဖန်တီးခံရနှင့်ပြီး ဖြစ်သည်။ အသင်းတော်နှင့် လူတို့ကြားတွင် အဆင့်အတန်းနှင့် ထင်ပေါ်ကျော်ကြားမှုတို့ ရှိခြင်းတည်းဟူသော ၎င်းတို့၏ ရည်မှန်းချက်ကို ဖြစ်မြောက်အောင်မြင်ရန်အလို့ငှာ၊ အန္တိခရစ်များသည် ဤအရာများကို လုပ်ဆောင်ရန် မည်သည့်အဖိုးအခမဆို ပေးဆပ်ရာတွင် နောက်တွန့်ကြလိမ့်မည် မဟုတ်။ ထို့ကြောင့် ဤအရာအားလုံးကို အဘယ်အရာဟု ခေါ်ဆိုသနည်း။ ယင်းတို့သည် စစ်မှန်သည့် ထုတ်ဖော်ပြချက်များ ဖြစ်သလော။ ယင်းတို့သည် စိတ်သဘောထားဆိုင်ရာ ပြောင်းလဲမှုကို လိုက်စားသည့် တစ်စုံတစ်ဦးက လုပ်ဆောင်သင့်သော လက်တွေ့လုပ်ဆောင်မှုများ ဖြစ်သလော။ (မဟုတ်ပါ။) ယင်းတို့အားလုံးသည် ဟန်ဆောင်မှုမှ ပေါက်ဖွားလာခြင်း ဖြစ်သည်။ အန္တိခရစ်များသည် တစ်ဦးတစ်ယောက်ကို အလွန် စက်ဆုပ်စေသော ဟန်ဆောင်မှုများစွာကို လုပ်ဆောင်တတ်ကြလေသည်။

လူအချို့သည် ပထမဆုံးအနေဖြင့် အကြမ်း မပြင်ဆင်ရသေးလျှင် စုဝေးပွဲများ၌ မိတ်သဟာယပြုပေးကြမည် မဟုတ်ပေ။ ၎င်းတို့သည် မမြင်ကွယ်ရာတွင် အကြမ်းတစ်ခုကို ပထမဆုံး ပြင်ဆင်ရမည်၊ ထိုအရာကို အကြိမ်များစွာ ပြုပြင်ရမည်၊ ဖန်တီးပြင်ဆင်ရမည်၊ ပြုပြင်မွမ်းမံရမည်ဖြစ်ပြီး အဆင်သင့်ဖြစ်သည့်အခါတွင်သာ ညီအစ်ကို မောင်နှမများရှေ့တွင် မိတ်သဟာယပြုကြလိမ့်မည် ဖြစ်သည်။ တစ်စုံတစ်ဦးက ၎င်းတို့ထံ “ကျွန်ုပ်တို့အားလုံးသည် ဤနေရာတွင် ညီအစ်ကို မောင်နှမများချည်းသာ ဖြစ်သည်။ စုဝေးပွဲများတွင် ရိုးသားစွာနှင့် မှန်ကန်စွာသာ စကားပြောပါလော့။ စိတ်ထဲတွင် ပေါ်လာသည့် မည်သည့်အရာမဆိုကိုသာ ပြောလော့။ ယင်းမှာ အကောင်းဆုံးနည်းလမ်း ဖြစ်သည်”ဟု ပြောသည်။ ၎င်းတို့က “ကျွန်ုပ် မပြောနိုင်ပါ။ ကျွန်ုပ် ထိုသို့ပြောလျှင် ညီအစ်ကို မောင်နှမများက ကျွန်ုပ်ကို အထင်သေးကြလိမ့်မည်”ဟု ပြန်ပြောကြသည်။ သင်မြင်သလော၊ ၎င်းတိုသည် မရည်ရွယ်ဘဲ မှန်ကန်သည့် တစ်စုံတစ်ရာကို ပြောမိကြသည်။ ကဏ္ဍတိုင်းတွင် ၎င်းတို့သည် မိမိတို့၏ ဂုဏ်သတင်းနှင့် အဆင့်အတန်းကို ကာကွယ်စောင့်ရှောက်ဖို့အတွက် အမှုအရာများကို လုပ်ဆောင်ကြသည်။ ထူးချွန်သည့် ပါရမီများရှိသည့် လူအချို့၊ ပါမောက္ခများ၊ တက္ကသိုလ်ကျောင်းသားများ၊ ပါရဂူဘွဲ့နှင့်ဆိုင်သော ကျောင်းသားများ သို့မဟုတ် လူ့အဖွဲ့အစည်းတွင်ရှိသည့် သိပ္ပံဆိုင်ရာ သုတေသနပြုသူများတို့သည် မိမိတို့ကိုယ်ကို သက်သေပြကာ မိမိတို့၏ အဆင့်အတန်းနှင့် ဂုဏ်သတင်းကို ကာကွယ်စောင့်ရှောက်ဖို့ရန်အလို့ငှာ လူတို့နှင့်ဆက်ဆံဖို့အတွက် အချို့သော ဟန်ဆောင်သည့် အပြုအမူများနှင့် ပြုပြင်ဖန်တီးထားသည့် အပြုအမူများကို အသုံးပြုကြလေသည်။ ဆိုလိုသည်မှာ ၎င်းတို့သည် လူတို့နှင့် ဆက်ဆံဖို့ မျက်နှာဖုံး တပ်ကြပြီး ၎င်းတို့ အမှန်တကယ် မည်သည့်အရာနောက်လိုက်နေကြသည်၊ ၎င်းတို့တွင် အားနည်းချက် တစ်ခုတလေ ရှိမရှိ၊ မမြင်ကွယ်ရာတွင် ၎င်းတို့ မည်သည့်အရာကို တိတ်တဆိတ်လုပ်ဆောင်နေကြသည် ဟူသည်တို့ကို လူတို့ လုံးဝ မသိရှိကြပေ။ ပြီးလျှင် ၎င်းတို့၏ သီးသန့်ဘဝနှင့်လည်းကောင်း၊ ၎င်းတို့ ကျင့်ကြံပြုမူပြီး လောကကို ဆက်ဆံပုံနှင့်လည်းကောင်း ပတ်သက်လာသည့်အခါ သံသယ အရိပ်အယောင်တစ်ခု အမြဲရှိသည်၊ မေးခွန်းတစ်ခု အမြဲရှိလေသည်။ ဤလူများသည် ထိုသို့သော နက်နဲသည့် ဟန်ဆောင်မှုကို လုပ်ဆောင်ကြသည် မဟုတ်လော။ သို့ဆိုလျှင် သင်တို့သည် ဤလူများကို မည်သို့ ဆက်ဆံသင့်သနည်း။ ၎င်းတို့သည် သင်တို့နှင့်ပတ်သက်၍ ဟန်ဆောင်ထားသောကြောင့် သင်တို့က ၎င်းတို့နှင့်ပတ်သက်၍ ဟန်ဆောင်သည်မှာ ဖြစ်သင့်သလော။ ဥပမာအနေဖြင့် ၎င်းတို့သည် သင်တို့နှင့် ဆုံသည့်အခါတွင် ယဉ်ကျေးသော အာလာပသလ္လာပစကားများကိုသာ ပြောဆိုကြသည်။ ထို့ကြောင့် သင်တို့သည်လည်း ၎င်းတို့နှင့်ပတ်သက်၍ စဉ်ဆက်မပြတ်သာ ယဉ်ကျေးပေးနေကြသည်။ ဤသည်မှာ လက်ခံနိုင်ဖွယ်ဖြစ်သလော။ (မဖြစ်ပါ။) သို့ဆိုလျှင် ၎င်းတို့နှင့် ပေါင်းသင်းဆက်ဆံရန် သင့်တင့်လျောက်ပတ်သော နည်းလမ်းမှာ အဘယ်နည်း။ (၎င်းတို့က ဤသရုပ်သကန်များ ပြသနေသည်ကို တစ်ဦးတစ်ယောက်က သိရှိသွားသည့်အခါ ၎င်းတို့ကို ပထမဆုံး ဖော်ထုတ်သင့်သည်၊ ဤစိတ်သဘောထားမျိုး၏ သဘာဝ အနှစ်သာရက မည်သည့်အရာ ဖြစ်သည်ဟူသည်ကိုလည်းကောင်း၊ ထိုအရာကို မည်သည့် ကြံရွယ်ချက်က စိုးမိုးထားသည်ဟူသည်ကိုလည်းကောင်း ၎င်းတို့နှင့်အတူ မိတ်သဟာယပြုသင့်ပေသည်။ ထိုသူပြောသည့်အရာကို ၎င်းတို့ လက်မခံလျှင် ထိုသူသည် ၎င်းတို့နှင့် ထပ်မံ၍ မိတ်သဟာယမပြုသင့်ပေ။) သင်သည် ၎င်းတို့ကို ဖော်ထုတ်ရမည်ဖြစ်ပြီး သင် ပြောသည့်အရာကို ၎င်းတို့က လက်မခံလျှင် ၎င်းတို့ကို ရှောင်ရှားလော့။ ၎င်းတို့၏ အထင်အမြင်မှားစေခြင်းခံရပြီး ၎င်းတို့ကို ကိုးကွယ်နိုင်သေးသည့်သူ သင်တို့ထဲတွင် တစ်ဦးတလေ ရှိသလော။ ယခု သင်တို့တွင်ရှိသည့် ဝိညာဉ်ရင့်ကျက်မှုဖြင့် သင်တို့သည် အခြေခံအားဖြင့် ဤသိသာထင်ရှားသော ဖာရိရှဲများကို အနည်းငယ် ထွင်းဖောက်သိမြင်နိုင်သော်လည်း ပိုမိုတတ်စွမ်းနိုင်သည့် တစ်စုံတစ်ဦး၊ ဟန်ဆောင်မှုလုပ်ဆောင်နိုင်သည့် တစ်စုံတစ်ဦး၊ မိမိတို့ကိုယ်ကို အလွန်ဖုံးဖိထားသည့် တစ်စုံတစ်ဦးကို သင် ကြုံရလျှင် ၎င်းတို့ကို သင်တို့ ထိုးထွင်းသိမြင်နိုင်လိမ့်မည်လော။ ၎င်းတို့အနေဖြင့် မှန်ကန်သည့်အရာများကိုသာ အမြဲ ပြောဆို၊ လုပ်ဆောင်လျှင်၊ ၎င်းတို့တွင် အပြစ်အနာအဆာများမရှိသကဲ့သို့ မည်သည့် အမှားမျှ လုံးဝ မပြုလုပ်သည့်ပုံပေါ်လျှင်၊ သင်သည် တစ်ခါတစ်ရံ အချို့သော ကိစ္စရပ်များဖြင့် အပျက်သဘောဆောင်ပြီး အားနည်းလာသော်လည်း ၎င်းတို့က လုံးဝ ထိုသို့မဖြစ်လျှင်၊ ထိုသို့ ၎င်းတို့ဖြစ်လျှင် ၎င်းတို့ဘာသာ ဖြေရှင်းနိုင်ပြီး ထိုအရာမှ အလျင်အမြန် လွတ်မြောက်နိုင်သော်လည်း သင်က မလွတ်မြောက်နိုင်လျှင် သင်သည် ထိုသို့သော လူများကို ကြုံရသည့်အခါ ၎င်းတို့ကို အသိအမှတ်ပြုပြီး ကိုးကွယ်မိလိမ့်မည်ဖြစ်သည့်အပြင် ၎င်းတို့ထံမှ သင်ယူကာ ၎င်းတို့နောက်လိုက်လိမ့်မည် ဖြစ်သည်။ သင်သည် ထိုသို့သော လူများကို ပိုင်းခြားသိမြင်နိုင်ခြင်းမရှိလျှင် ၎င်းတို့၏ အထင်အမြင်မှားစေခြင်းကို သင် ခံရလိမ့်မည်၊ မခံရလိမ့်မည်မှာ ပြောရခက်ပေသည်။

ဟန်ဆောင်မှုနှင့်ဆိုင်သည့် ဤအကြောင်းအရာနှင့်ပတ်သက်၍ သွင်ပြင်လက္ခဏာမည်မျှကို ငါတို့ မိတ်သဟာယပြုပြီးပြီနည်း။ သွင်ပြင်လက္ခဏာတစ်ခုမှာ ၎င်းတို့သည် ဆင်းရဲဒုက္ခကို သည်းခံခြင်းအား ဟန်ဆောင်မှုအဖြစ် အသုံးပြုခြင်း ဖြစ်သည်။ ၎င်းတို့၏ စိတ်နှလုံးများတွင် ၎င်းတို့သည် ဆင်းရဲဒုက္ခကို အမှန်တကယ် သည်းခံလိုခြင်း မရှိကြသကဲ့သို့ ထိုအရာအပေါ် အလွန် အတိုက်အခံဖြစ်ကြသော်လည်း မိမိတို့၏ ရည်မှန်းချက်များကို ဖြစ်မြောက်အောင်မြင်ရန်အလို့ငှာ အလွန်အင်တင်တင်ဖြင့် ဆင်းရဲဒုက္ခကို သည်းခံကြသည်၊ အမှုအရာများကို စွန့်လွှတ်ကြပြီး အဖိုးအခပေးကြသည်။ ၎င်းတို့ ဆင်းရဲဒုက္ခခံစားပြီးနောက်တွင် ထိုအရာကို ကြိတ်မှိတ်လက်ခံခြင်း မရှိကြသေးသကဲ့သို့ လူများစွာက သတိမပြုမိသောကြောင့် ဤဆင်းရဲဒုက္ခက မတန်ဟု ခံစားကြသည်။ ထို့ကြောင့် ၎င်းတို့သည် ထိုအကြောင်းကို မသိသည့် လူများစွာအား ပြောပြလျက် နေရာတကာ သွားကြော်ငြာကြသည်။ အဆုံးတွင် လူအချို့က ဖြစ်ခဲ့သည့်အရာကို သိရှိလာကြပြီး ၎င်းတို့အပေါ် လေးနက်သည့် ထင်မြင်ချက်တစ်ခု ရှိကြသည်၊ ၎င်းတို့ကို အထင်ကြီးကာ ကိုးကွယ်ကြပြီး ထိုသို့ဖြင့် ၎င်းတို့သည် မိမိတို့၏ ရည်မှန်းချက်များကို ဖြစ်မြောက်အောင်မြင်ကြလေသည်။ လူတို့အနေဖြင့် ၎င်းတို့ကို လူကောင်းဖြစ်သည်ဟု ယုံကြည်ကာ ၎င်းတို့နှင့် ရင်းနှီးကျွမ်းဝင်စေဖို့အလို့ငှာ ဤပုံရိပ်မျိုး၊ ပင်ကိုလက္ခဏာမျိုးနှင့် ပင်ကိုစရိုက်မျိုးကို အသုံးပြုရင်း လူတို့နှင့် ပေါင်းသင်းဆက်ဆံလိုလျက် မိမိတို့ကိုယ်ကို လူကောင်းများအဖြစ်၊ ကောင်းမွန်စွာပြုမူကာ တာဝန်သိသောသူများအဖြစ် ကြော်ငြာကြသည့်သူအချို့လည်း ရှိလေသည်။ ၎င်းတို့သည် သာ၍ပင် များသောလူတို့ထံမှ လေးစားမှုကို ရရှိရန်အလို့ငှာ၊ လူတို့က ၎င်းတို့ကို အထင်ကြီးပြီး ၎င်းတို့က မိမိတို့၏ ထင်ရှားကျော်ကြားမှုကို တိုးပွားအောင်လုပ်နိုင်ဖို့အလို့ငှာ ဤကဲ့သို့ လူကောင်းတစ်ဦးဖြစ်ခြင်းကို မိမိတို့၏ ရည်မှန်းချက်အဖြစ် သဘောထားကြလေသည်။ ထိုသို့ဖြစ်သည် မဟုတ်လော။ (ဟုတ်ပါသည်။) အန္တိခရစ်များ အသုံးပြုသည့် အချို့သော လုပ်နည်းကိုင်နည်းများကို အသုံးပြုလျက် ၎င်းတို့၏ ဟန်ဆောင်ထားသော အပြုအမူ နောက်ကွယ်ရှိ ကွယ်ဝှက်ထားသော ရည်မှန်းချက်များနှင့် ၎င်းတို့ ဟန်ဆောင်မှု၏ အနှစ်သာရ၊ ၎င်းတို့အနေဖြင့် ဟန်ဆောင်မှုကို လုပ်ဆောင်နေသည်ဟု သက်သေပြသည့် မည်သည့်အရာများကို ၎င်းတို့ လုပ်ဆောင်၊ ပြောဆိုပြီး မည်သည့်သရုပ်သကန်များကို ၎င်းတို့ ပြသနေသည်ဟူသည်တို့ကို ယခုတင် ငါတို့ ဖော်ထုတ်ကာ စိစစ်ပြီးဖြစ်သည်။ ဤသွင်ပြင်လက္ခဏာနှင့်ပတ်သက်သည့် မိတ်သဟာယကို ဤနေရာတွင် ငါတို့ အဆုံးသတ်မည်။

(ခ) အယောင်ဆောင်၍ လိမ်လည်ခြင်းဖြင့်

ယခုတွင် ဒုတိယသွင်ပြင်လက္ခဏာနှင့်ပတ်သက်၍ ငါတို့ မိတ်သဟာယပြုကြမည်။ အန္တိခရစ်များသည် အဆင့်အတန်း ရရှိဖို့ သူတော်ကောင်းယောင်ဆောင်ခြင်းကို မကြာခဏ အသုံးပြုကြသည်။ ၎င်းတို့သည် လူတို့ကြားလိုပြီး လူတို့၏ အယူအဆများနှင့် ကိုက်ညီသည့် အချို့သော အရာများကို ပြောဆိုကြပြီး လူတို့အား ၎င်းတို့ကို အသိအမှတ်ပြုစေကာ လေးစားစေပြီး ထိုသို့ဖြင့် ၎င်းတို့၏ ထင်ပေါ်ကျော်ကြားမှုကို တိုးပွားစေသည့် အချို့သောအရာများကို အပေါ်ယံလုပ်ဆောင်ကြသည်။ ဤသည်မှာ အန္တိခရစ်များက လူတို့ကို အထင်အမြင်မှားစေသည့် နောက်ထပ်နည်းလမ်း ဖြစ်သည်။ အယောင်ဆောင်၍ လိမ်လည်ခြင်းနှင့် ဟန်ဆောင်မှုတို့ကြားတွင် ခြားနားချက်တစ်ခု ရှိသလော။ အပြင်ပန်း အပြုအမူအရ ဟန်ဆောင်မှုနှင့် အယောင်ဆောင်၍ လိမ်လည်ခြင်းတို့သည် ပုံမှန်အားဖြင့် အခြေအနေတစ်ခု ဖြစ်သည်။ ယင်းတို့သည် အပြန်အလှန် ဆက်နွှယ်သည်။ ယင်းတို့သည် လူတို့အတွက် ပိုမိုရှင်းလင်းသည်ဟု ထင်ရစေဖို့အလို့ငှာလည်းကောင်း၊ လူတို့က ပိုမိုရှင်းလင်းစွာ သိရှိနိုင်ရန်အလို့ငှာလည်းကောင်း ယင်းတို့ကို ငါတို့ သီးခြားစွာ မိတ်သဟာယပြုကြမည်။ “အယောင်ဆောင်၍ လိမ်လည်ခြင်း” ၏ အဓိက အဓိပ္ပာယ်မှာ ဟန်ဆောင်မှု မဟုတ်ဘဲ ထို့ထက် အယောင်ဆောင်ခြင်း ဖြစ်သည်။ အန္တိခရစ်များသည် အဘယ်ကြောင့် အယောင်ဆောင်ခြင်းကို လုပ်ဆောင်ကြသနည်း။ သဘာဝအားဖြင့် ၎င်းတို့တွင် ရည်မှန်းချက်အချို့ ရှိကြပေသည်။ အန္တိခရစ်များသည် အဆင့်အတန်းနှင့် ဂုဏ်သိက္ခာရရှိရန်အလို့ငှာ အယောင်ဆောင်၍ လိမ်လည်ခြင်းကို လုပ်ဆောင်ကြသည်။ မဟုတ်လျှင် အယောင်ဆောင်၍ လိမ်လည်ခြင်းကို လုံးဝ လုပ်ဆောင်ကြမည် မဟုတ်ပေ။ ထိုသို့သော မိုက်မဲသည့် အရာတစ်ခုကို လုံးဝ လုပ်ဆောင်ကြမည် မဟုတ်။ ဤအရာကို ပိုင်းခြားသိမြင်သော မျက်လုံးများဖြင့် ရှင်းလင်းစွာ မြင်နိုင်သည်။ လူတို့သည် အယောင်ဆောင်၍ လိမ်လည်ခြင်းကို မကြာခဏ လုပ်ဆောင်လျှင် အခြားသူတို့၏ စက်ဆုပ်မှု၊ အလွန်မုန်းတီးခြင်းနှင့် ရင့်ရင့်သီးသီး ဝေဖန်ရှုတ်ချခြင်းတို့ကို သဘာဝအလျောက် ခံကြရလိမ့်မည်။ သို့ဆိုလျှင် အန္တိခရစ်များသည် ၎င်းတို့ လုပ်ဆောင်သည့်အတိုင်း အဘယ်ကြောင့် လုပ်ဆောင်နေကြသေးသနည်း။ ဤသည်မှာ ၎င်းတို့၏ သဘာဝသာ ဖြစ်သည်။ ဂုဏ်သတင်းနှင့် အဆင့်အတန်းရရှိဖို့ မည်သည့်အရာကို လုပ်ဆောင်ရန် လိုအပ်ပါစေ ၎င်းတို့ အရေးမစိုက်ကြ၊ ၎င်းတို့တွင် ရှက်စိတ်ကင်းမဲ့ကြပြီး ဖြစ်သည်။ လူတို့ စိတ်များတွင် အဆင့်အတန်းကို ရရှိဖို့၊ အန္တိခရစ်များ လုပ်ဆောင်သည့် ပထမဆုံးသောအရာမှာ လူတို့အား ၎င်းတို့ကို ယုံကြည်ကိုးစားစေခြင်း၊ ကြည်ညိုစေခြင်း၊ ကိုးကွယ်စေခြင်း ဖြစ်သည်။ သို့ဆိုလျှင် ၎င်းတို့သည် ဤရည်မှန်းချက်ကို မည်သို့ စွမ်းဆောင်ရရှိသနည်း။ လူတို့၏ အယူအဆများနှင့် ကိုက်သည့် ကောင်းမွန်သော အပြုအမူနှင့် သရုပ်သကန်အချို့ကို အတုယူဟန်ဆောင်ခြင်းအပြင် ၎င်းတို့သည် လူတို့ကို မိမိတို့အပေါ် အထင်ကြီးကာ ကြည်ညိုစေရန်အလို့ငှာ ကြီးမြတ်ပြီး ထင်ရှားကျော်ကြားသော ပုဂ္ဂိုလ်များ၏ ပုံစံအတိုင်း လိုက်ပြုမူလုပ်ဆောင်ကာ ထိုသူတို့၏ စကားပြောဟန်ကိုပါ အတုခိုးကြလေသည်။ ဤနည်းဖြင့် ၎င်းတို့သည် အသင်းတော်ရှိ လူအချို့၏ ကိုးကွယ်ခြင်း၊ မြှောက်ပင့်ခြင်းနှင့် ထောက်ခံခြင်းကို စတင်၍ မသိမသာ ခံကြရသည်။ ၎င်းတို့သည် အန္တိခရစ်များကို အချို့သော ဝိညာဉ်ရေးရာ ပုဂ္ဂိုလ်များ သို့မဟုတ် ကျော်ကြားသော လူများကဲ့သို့ သဘောထားကြသည်။ ယင်းမှာ အသင်းတော်ထဲတွင်လည်းကောင်း၊ လူတစ်စုတို့၏ နှလုံးသားများတွင်လည်းကောင်း၊ အန္တိခရစ်များသည် ဝိညာဉ်ရေးရာ ပုဂ္ဂိုလ်များအဖြစ် ရိုသေလေးစားခြင်းခံရကာ ကြည်ညိုခြင်း ခံရကြလေသည်။ ဤသည်မှာ အဘယ့်ကြောင့်ဆိုသော် လူအများစုသည် ပိုင်းခြားသိမြင်မှု လုံးဝ မရှိကြသကဲ့သို့ ၎င်းတို့၏ စိတ်နှလုံးများက နှစ်သက်ကာ လေးစားအားကျသည့် မည်သူကိုမဆို ၎င်းတို့ ကိုးကွယ်ကာ ကြည်ညိုကြသောကြောင့် ဖြစ်သည်။ အသင်းတော်တွင် အန္တိခရစ်တို့သည် မည်သည့်လူစားမျိုးကို အဓိက အယောင်ဆောင်ကြသနည်း။ လူအများစုက ဝိညာဉ်ရေးရာ ပုဂ္ဂိုလ်များကို ကိုးကွယ်ကြသောကြောင့် ၎င်းတို့သည် ဝိညာဉ်ရေးရာ ပုဂ္ဂိုလ်များကို အယောင်ဆောင်ကြလေသည်။ ယုဒဘာသာတွင် ဖာရိရှဲများသည် လူတို့၏ ကိုးကွယ်ခြင်းခံရသည့် ဝိညာဉ်ရေးရာ ပုဂ္ဂိုလ်များဖြစ်သည်။ လူတို့သည် ထိုသူတို့ကို ၎င်းတို့၏ အသိပညာ၊ အတုအယောင် ဘာသာတရားကိုင်းရှိုင်းမှုနှင့် အပြုအမူကောင်းတို့အတွက် ကိုးကွယ်ခဲ့ကြသည်။ ထို့ကြောင့် ယုဒဘာသာတွင် ဖာရိရှဲများသည် အလွန် ရေပန်းစားခဲ့ကြသည်၊ အလွန် လေးစားခြင်းခံခဲ့ရကြသည်။ ယနေ့တွင် ဝိညာဉ်ရေးရာ ပုဂ္ဂိုလ်များကိုလည်း ကိုးကွယ်ရန် နှစ်သက်ကြသူအချို့ အသင်းတော်တွင် ရှိသည်။ ဦးစွာပထမ ဘုရားသခင်ကို နှစ်ပေါင်းများစွာ ယုံကြည်ကြပြီးဖြစ်သည့်သူများ၊ ဝိညာဉ်ရေးရာ အတွေ့အကြုံများနှင့် သက်သေခံချက်များဟုခေါ်သည့် အရာတစ်ခုခု ရှိကြသည့်သူများ၊ ဘုရားသခင်၏ ကျေးဇူးတော်များနှင့် ကောင်းချီးများ ရရှိကြပြီးဖြစ်သူများ၊ ကြီးမားသည့် ရူပါရုံများကို ရှုမြင်ကြပြီးသူများ၊ သာမန်ထက်ထူးခြားသော အတွေ့အကြုံအချို့ ရှိသည့်သူများကို ၎င်းတို့က ကိုးကွယ်ကြသည်။ ထို့အပြင် လူတို့အနီးဝန်းကျင်တွင်ရှိသည့်အခါ အခြားသူတို့တွင် ကိုးကွယ်မှုနှင့် လေးစားအားကျမှုကိုဖြစ်အောင် စေ့ဆော်လျက် လေလုံးထွားပြီး အဆွယ်ကောင်းသောသူများလည်း ရှိသည်။ ၎င်းတို့ ပြုမူဆောင်ရွက်သည့် နည်းစနစ်များ၊ နည်းလမ်းများနှင့် စည်းမျဉ်းများက အသင်းတော် စည်းမျဉ်းများနှင့် ကိုက်ညီသည့်၊ ၎င်းတို့၏ အပြင်ပန်း အပြုအမူက ဘာသာတရားကိုင်းရှိုင်းပုံရသည့် အခြားသူများ ရှိကြသည်။ ဘုရားသခင်ကို ကြီးမားသည့် ယုံကြည်ခြင်း ရှိပုံရသည့် အခြားသူများ ရှိနေသေးသည်။ ဤလူများအားလုံးကို ဝိညာဉ်ရေးရာ ပြည့်ဝသည့် လူများဟူသော အမည်နာမကို ပေးထားသည်။ သို့ဆိုလျှင် အန္တိခရစ်များသည် ဝိညာဉ်ရေးရာပြည့်ဝသည့် လူများကို မည်သို့ အယောင်ဆောင်ကြသနည်း။ အတော့်ကို ရိုးရှင်းစွာပင် ၎င်းတို့ လုပ်ဆောင်သည့်အရာမှာ လူတို့အား ၎င်းတို့ကို ဝိညာဉ်ရေးရာ ပြည့်ဝသည့်လူတစ်ဦးအဖြစ် ရှုမြင်စေရန်အလို့ငှာ ဝိညာဉ်ရေးရာ ပြည့်ဝသည့်လူများ ပြောဆိုသည့်အရာများကို ပြောဆိုပြီး ဝိညာဉ်ရေးရာ ပြည့်ဝသည့်လူများ လုပ်ဆောင်သည့်အရာများကို လုပ်ဆောင်ခြင်းဖြစ်သည်။ သို့သော် ၎င်းတို့သည် ဤအရာများကို စစ်မှန်ရိုးသားသည့် ခံစားချက်ဖြင့် ပြောဆိုကာ လုပ်ဆောင်ကြသလော။ မဟုတ်ပေ။ ဤသည်မှာ တုပလုပ်ဆောင်ခြင်း၊ စည်းမျဉ်းစည်းကမ်းတစ်ခုကို ပုံသေစောင့်ထိန်းခြင်း ဖြစ်သည်။ ယင်းတို့သည် အခြားသူတို့ မြင်အောင် လုပ်ဆောင်ခြင်းသာ ဖြစ်သည်။ ဥပမာအနေဖြင့် ၎င်းတို့ထံ တစ်စုံတစ်ရာ ဖြစ်ပျက်သည့်အခါ ၎င်းတို့က ချက်ချင်း ဆုတောင်းကြသည်။ သို့သော် ၎င်းတို့သည် အမှန်တကယ် ရှာဖွေခြင်း သို့မဟုတ် အမှန်တကယ် ဆုတောင်းနေခြင်းမဟုတ်၊ ၎င်းတို့က ဘုရားသခင်ကို အလွန်တရာ ချစ်ကြပြီး ဘုရားသခင်အပေါ် အင်မတန် ကြီးမားသည့် ကြောက်ရွံ့ခြင်းရှိသည်ဟု လူတို့ ပြောကြရန်အလို့ငှာ ဟန်ဆောင်လုပ်ပြနေကြခြင်း၊ ဟန်ပြလုပ်နေကြခြင်းသာ ဖြစ်သည်။ ထို့အပြင် နာမကျန်းမှုက ၎င်းတို့အပေါ် ကျရောက်ပြီး ကုသမှု လိုအပ်သည့်အခါ သွားရောက်ကုသခြင်းမရှိ သို့မဟုတ် သောက်သင့်သည့်ဆေးကို မသောက်ကြပေ။ လူတို့က “သင် ဆေးမသောက်လျှင် သင်၏ ရောဂါ ပိုဆိုးသွားနိုင်သည်။ ဆေးသောက်ရမည့် အချိန်ရှိပြီး ဆုတောင်းရမည့်အချိန် ရှိသည်။ သင်သည် သင်၏ ယုံကြည်ခြင်းကို လိုက်နာပြီး သင်၏ တာဝန်ကို မစွန့်ပစ်ရန်သာ လိုအပ်သည်”ဟု ပြောကြသည်။ ၎င်းတို့က “အဆင်ပြေပါသည်၊ ဘုရားက ကျွန်ုပ်နှင့်အတူ ရှိသည်။ ကျွန်ုပ် မကြောက်ပါ”ဟု ပြန်ပြောကြသည်။ အပြင်ပန်းအားဖြင့် ၎င်းတို့သည် အေးဆေးတည်ငြိမ်ဟန်ဆောင်ကြသည်၊ ကြောက်ရွံ့ခြင်းမရှိသကဲ့သို့ ယုံကြည်မှုအပြည့်ရှိသည့်ဟန်ဆောင်ကြသော်လည်း စိတ်ထဲတွင်မူ အလွန်ထိတ်လန့်တုန်လှုပ်နေပြီး အနည်းငယ် နာခြင်းအောင့်ခြင်း တစ်ခုတလေ ခံစားရသည်နှင့်တစ်ပြိုင်နက် ဆရာဝန်ဆီ တိတ်တဆိတ် ပြေးသွားတတ်ကြလေသည်။ ၎င်းတို့ ဆရာဝန်ဆီ သွားခဲ့ပြီး ဆေးသောက်ခဲ့သည်ကို တစ်စုံတစ်ဦးက သိလျှင် ထိုအရာကို ဖုံးဖိဖို့ အကြောင်းပြချက်များ သို့မဟုတ် ဆင်ခြေများ ရှာရန် ကြိုးစားကြလေသည်။ ၎င်းတို့က “နာမကျန်းဖြစ်ခြင်းသည် ဘုရားသခင်ထံမှ စမ်းသပ်မှုတစ်ခု ဖြစ်သည်။ သင်သည် နာမကျန်းမှု၌ အသက်ရှင်သောအခါ နာမကျန်းဖြစ်၍ ဘုရားသခင်၏ နှုတ်ကပတ်တော်များ၌ အသက်ရှင်သောအခါ သင့်၌ နာမကျန်းမှု မရှိချေ။ ကျွန်ုပ်တို့သည် နာမကျန်းမှု၌ အသက်မရှင်ရ၊ ကျွန်ုပ်တို့သည် ဘုရားသခင်၏ နှုတ်ကပတ်တော်များ၌ အသက်ရှင်ပါက ဤရောဂါသည် ပျောက်ကွယ်သွားပေလိမ့်မည်”ဟုလည်း မကြာခဏ ပြောဆိုကြလေသည်။ ပေါ်ပေါ်ထင်ထင်ပင် ဤသည်မှာ လူတို့ကို ၎င်းတို့ မကြာခဏ သွန်သင်သည့်အရာဖြစ်သည်၊ လူတို့ကို ကူညီရန် ဘုရားနှုတ်ကပတ်တော်များကို ၎င်းတို့က အသုံးပြုကြသည်။ သို့သော် တိတ်တဆိတ်အနေဖြင့် လူသားနည်းလမ်းများကို အသုံးပြုလျက် မိမိတို့၏ နာမကျန်းဖြစ်ခြင်းကို ဖြေရှင်းကြလေသည်။ အခြားလူတို့ရှေ့တွင် ဘုရားသခင်အပေါ် မှီခိုသည်ဟူ၍လည်းကောင်း၊ အရာရာက ဘုရားလက်တော်ထဲတွင် ရှိသည်ဟူ၍လည်းကောင်း ၎င်းတို့က ပြောကြသည်။ နာမကျန်းဖြစ်ခြင်း သို့မဟုတ် သေခြင်းကို ၎င်းတို့ ကြောက်ရွံ့ခြင်းမရှိဟု ပြောကြသည်။ သို့သော် ၎င်းတို့၏ စိတ်နှလုံးများတွင် ၎င်းတို့သည် မည်သူမဆိုထက် ပိုမို ကြောက်ရွံ့ကြသည်၊ နာမကျန်းဖြစ်ပြီး ဆေးရုံတက်ရမည်ကို ကြောက်ကြပြီး သေခြင်းကို သာ၍ပင် ကြောက်လန့်ကြလေသည်။ ၎င်းတို့တွင် စစ်မှန်သည့် ယုံကြည်ခြင်း လုံးဝ မရှိပေ။ အခြားလူတို့ရှေ့တွင် ၎င်းတို့က ဆုတောင်းကာ “ဘုရား၏ အချုပ်အခြာအာဏာနှင့် အစီအစဉ်များကို ကျွန်ုပ် ဝမ်းမြောက်စွာ ကျိုးနွံနာခံပါသည်။ အရာရာသည် ဘုရားထံမှ လာပြီး လူတို့က မညည်းတွားသင့်ပါ”ဟု ပြောကြသည်။ ထိုစဉ်အတောအတွင်းတွင် ၎င်းတို့၏ စိတ်နှလုံးများထဲ၌ ၎င်းတို့က “ငါ၏ တာဝန်ကို ငါ သစ္စာစောင့်သိစွာ ထမ်းဆောင်ပြီးဖြစ်သည်။ အဘယ်သို့ဖြစ်ပြီး ဤအနာရောဂါက ငါ့အပေါ် ကျရောက်နိုင်ရသနည်း။ အခြားမည်သူကမျှ ထိုရောဂါကို မရကြသည်မှာ အဘယ်သို့ ဖြစ်သနည်း။ ဘုရားက ငါ့ကို ထုတ်ဖော်ပြဖို့၊ ငါ့တာဝန်ကို မထမ်းဆောင်အောင် တားဆီးဖို့ ဤအရာကို အသုံးပြုနေသလော။ ဘုရားက ငါ့ကို အလွန်မုန်းတီးသလော။ သူ ငါ့ကို အလွန်မုန်းတီးလျှင် ငါသည် အစေခံသူတစ်ဦး ဖြစ်သည်လော။ ဘုရားက ငါ့ကို အစေခံမှုပေးခြင်းအတွက် အသုံးပြုနေခြင်းလော။ အနာဂတ်တွင် အဆုံးသတ်တစ်ခု ငါ ရှိလိမ့်မည်လော”ဟု တွေးနေကြလေသည်။ ၎င်းတို့သည် ကျယ်ကျယ် မညည်းညူဝံ့ကြသော်လည်း ၎င်းတို့၏ စိတ်နှလုံးများတွင် ဘုရားသခင်နှင့်ပတ်သက်၍ သံသယများ ဖြစ်ပေါ်နေပြီဖြစ်သည်။ ဘုရားသခင် လုပ်ဆောင်သမျှတိုင်းက သေချာပေါက် မှန်ကန်ခြင်း ရှိချင်မှရှိမည်ဟု ၎င်းတို့က မိမိတို့ဘာသာ တွေးမိကြသည်။ သို့သော် အပြင်ပန်းအနေဖြင့် မည်သည့်အရာမျှ မမှားယွင်းသည့်အလား ဟန်ဆောင်ကြသည်၊ ဖျားနာသည့်အခါတွင်ပင် ယင်းက ၎င်းတို့ကို မတားဆီးနိုင်ဟူ၍လည်းကောင်း၊ မိမိတို့၏တာဝန်ကို ဆက်လက် ထမ်းဆောင်နိုင်သည်ဟူ၍လည်းကောင်း၊ ကျိုးနွံနာခံကာ သစ္စာစောင့်သိနိုင်သည်ဟူ၍လည်းကောင်း၊ ဘုရားသခင်အတွက် အသုံးခံနိုင်ဆဲဖြစ်သည်ဟူ၍လည်းကောင်း ထင်မြင်စေကြသည်။ ဤသည်မှာ ဟန်ဆောင်ခြင်းနှင့် အယောင်ဆောင်၍ လိမ်လည်ခြင်းကို လုပ်ဆောင်ကြခြင်း ဖြစ်သည် မဟုတ်လော။ ၎င်းတို့၏ ယုံကြည်ခြင်းနှင့် ကျိုးနွံနာခံခြင်းတို့သည် အတုအယောင်ဖြစ်သည်။ ၎င်းတို့၏ သစ္စာစောင့်သိမှုသည် အတုအယောင်ဖြစ်သည်။ ဤတွင် စစ်မှန်သည့် မှီခိုအားထားမှုနှင့် အရှုံးပေးအပ်နှံမှုတို့ရှိဖို့ မဆိုထားနှင့်၊ စစ်မှန်သည့် ကျိုးနွံနာခံခြင်းမရှိ၊ စစ်မှန်သည့် ယုံကြည်ခြင်းမရှိပေ။ ၎င်းတို့သည် ဘုရားသခင်၏ ရည်ရွယ်ချက်များကို ရှာဖွေခြင်းမရှိ၊ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားများကို ဆန်းစစ်ခြင်းမရှိသကဲ့သို့ မိမိတို့ကိုယ်ပိုင် ပြဿနာများကို ဖြေရှင်းရန် သမ္မာတရားကို ရှာဖွေခြင်း မရှိကြချေ။ မိမိတို့ စိတ်နှလုံးများတွင် ၎င်းတို့ စဉ်းစားသမျှမှာ ၎င်းတို့၏ သွေးသား အကျိုးစီးပွားများ၊ အဆုံးသတ်နှင့် ခရီးပန်းတိုင်တို့ဖြစ်သည်။ ၎င်းတို့၏ စိတ်နှလုံးများသည် ဘုရားသခင်နှင့်ပတ်သက်၍ ညည်းညူမှုများ၊ အထင်လွဲမှုများနှင့် သံသယများဖြင့် ပြည့်နေသည်။ သို့တိုင် အပြင်ပန်းတွင် ၎င်းတို့သည် ဝိညာဉ်ရေးရာ ပုဂ္ဂိုလ်တစ်ဦးဦး၏ အသွင်သဏ္ဌာန်ပေးကြပြီး ၎င်းတို့ထံ မည်သည့်အရာ ဖြစ်ပျက်သည်ဖြစ်စေ “ဘုရား၏ ကောင်းမွန်သော ရည်ရွယ်ချက်ရှိသည်။ ကျွန်ုပ် ညည်းညူရမည်မဟုတ်ပါ”ဟု ပြောကြသည်။ ၎င်းတို့၏ နှုတ်များက ညည်းညူခြင်းမရှိသော်လည်း ၎င်းတို့၏ စိတ်နှလုံးများက ချာချာလည်နေသည်။ ဘုရားသခင်နှင့်ပတ်သက်၍ ၎င်းတို့၏ ညည်းညူချက်များ၊ အထင်လွဲမှုများနှင့် သံသယများသည် ၎င်းတို့ စိတ်နှလုံးများတွင် အပြင်းအထန်လှုပ်ရှားနေသည်။ ကြည့်ရသည်မှာ ၎င်းတို့သည် ဘုရားနှုတ်ကပတ်တော်များကို မကြာခဏ ဖတ်ရှုပြီး မိမိတို့တာဝန်ကို လုပ်ဆောင်ရာတွင် နှောင့်နှေးခြင်းမရှိကြသော်လည်း ၎င်းတို့၏ စိတ်နှလုံးများတွင် ၎င်းတို့၏ တာဝန်ကို ၎င်းတို့က စွန့်လွှတ်နှင့်ပြီး ဖြစ်သည်။ ဤသည်မှာ အယောင်ဆောင်၍ လိမ်လည်ခြင်းကို ဆိုလိုသည့်အရာ ဖြစ်သည် မဟုတ်လော။ ဤသည်မှာ အယောင်ဆောင်၍ လိမ်လည်ခြင်း ဖြစ်သည်။

အန္တိခရစ်များသည် မည်သည့်အခြေအနေတွင်ဖြစ်စေ အယောင်ဆောင်၍ လိမ်လည်ခြင်းကို အမြဲ လုပ်ဆောင်ကြလိမ့်မည်။ ၎င်းတို့သည် မည်သည့်အချိန်အခါဖြစ်သည်ကို အလေးဂရုမပြုကြချေ။ သာဓကအနေဖြင့် စုဝေးပွဲများကို တက်ရောက်သည့်အခါ အချို့သော ညီအစ်ကို မောင်နှမများက အပြန်အလှန် နှုတ်ဆက်ကြသည်။ အန္တိခရစ်များက ဤအရာကို မည်သို့ကိုင်တွယ်ကြသနည်း။ ၎င်းတို့က “စကားစမြည်ပြောဆိုခြင်းကို ရပ်လိုက်ပါ၊ ကျွန်ုပ်တို့ စုဝေးပွဲတွင် ရောက်နေကြခြင်းဖြစ်သည်။ ဤကိစ္စမျိုးများကို စကားစမြည် ပြောဆိုရအောင် မည်သည့်နေရာတွင် သင်တို့ ရှိနေသည်ဟု ထင်သနည်း။ သင်တို့တွင် ဘုရားသခင်ကို ကြောက်ရွံ့သည့် စိတ်နှလုံးမရှိပါ။ အလေးအနက်ထားကြလော့”ဟု ပြောကြသည်။ လူအချို့သည် မိမိတို့တာဝန်ကို ထမ်းဆောင်ချိန်တွင် အားလပ်ချိန်ယူကြပြီး အန္တိခရစ်များက ဤအရာကို မြင်သည့်အခါ “ဝတ်ကျေတမ်းကျေ လုပ်ပြန်သည်ပေါ့၊ ဟေ။ သို့ဆိုလျှင် ဘုရားနှုတ်ကပတ်တော်များကို သင် ချက်ချင်းဖတ်ပြီး သူ့ရှေ့သို့ လာဆုတောင်းသင့်သည်”ဟု ပြောကြသည်။ ညီအစ်ကို မောင်နှမများက အချင်းချင်းထံမှ အတတ်ပညာဆိုင်ရာ ကျွမ်းကျင်မှုများကို သင်ယူဖို့ အမြင်များကို ဖလှယ်ကြသည့်အခါ ၎င်းတို့က “သင်တို့သည် ဘုရားနှုတ်ကပတ်တော်များအကြောင်း မိတ်သဟာယပြုကာ အရင်ဆုံး ဆုတောင်းသင့်ပြီး ထို့နောက် နောက်ပိုင်းတွင်မှ အမြင်များနှင့် စိတ်ကူးများကို ဖလှယ်သင့်သည်”ဟု ပြောကြလိမ့်မည်။ စုဝေးပွဲတစ်ခု မစတင်မီ တစ်စုံတစ်ဦးက ဆုမတောင်းရသေးလျှင် အန္တိခရစ်က ထိုသူကို အပြစ်ဖော်ဆုံးမလိမ့်မည်၊ လူတစ်မျိုးမျိုးအဖြစ် သတ်မှတ်လိမ့်မည်ဖြစ်ပြီး ၎င်းတို့နှင့်ပတ်သက်၍ တစ်စုံတစ်ရာ ပြောစရာ ရှိကြလိမ့်မည်။ ကဏ္ဍတိုင်းတွင် ၎င်းတို့က ဝိညာဉ်ရေးရာ အလွန်ပြည့်ဝကြောင်း၊ အလွန် စိတ်ထက်သန်ကြောင်း၊ သမ္မာတရားအပေါ် အလွန်တာဝန်သိတတ်ပြီး ထိုသမ္မာတရားကို လိုက်စားရန် ကြိုးစားကြကြောင်း၊ ၎င်းတို့၏ တာဝန်နှင့်ပတ်သက်၍ အလွန်တာဝန်ယူတတ်ကြောင်း၊ နေ့တိုင်း ဘုရားနှုတ်ကပတ်တော်များကို ပုံမှန် ဖတ်ရှုနိုင်ကြောင်း၊ ၎င်းတို့တွင် ပုံမှန် ဝိညာဉ်ရေးရာ အသက်တာရှိကြောင်း၊ စုဝေးပွဲများကို ၎င်းတို့ ပုံမှန်တက်ကြကြောင်း၊ စုဝေးပွဲများကို တက်ကြသည့်အခါ ၎င်းတို့ ဆုတောင်းကြကြောင်း၊ ဘုရားနှုတ်ကပတ်တော်များကို ဖတ်ရှုပြီး ညွှန်ကြားထားသည့်နည်းလမ်းဖြင့် မိတ်သဟာယပြုကြောင်းနှင့် စကားစမြည်ပြောဆိုရာတွင် မည်သည့်အခါတွင်မျှ ပါဝင်ခြင်း မရှိကြောင်း သို့မဟုတ် အိမ်အရေးကိစ္စများကို ပြောဆိုဆွေးနွေးခြင်း မရှိကြကြောင်းတို့ကို အခြားသူတို့အား မြင်အောင်လုပ်ကြသည်။ တစ်စုံတစ်ဦးက ၎င်းတို့အား “သင်၏ ဆံပင် ရှည်နေပြီဖြစ်သည်။ သင် သွားညှပ်သင့်သည်။ ယခုတွင် ရာသီဥတုပူနေပြီဖြစ်သည်။ ထို့ကြောင့် သင်၏ ဆံပင်ကိုညှပ်လျှင် သင် ပိုအေးသွားလိမ့်မည်”ဟု ပြောလျှင် ၎င်းတို့က “ကျွန်ုပ်၏ ဆံပင် အနည်းငယ်ရှည်ခြင်းက အရေးမကြီးပါ။ အလုပ်က အရေးကြီးသည်။ ကျွန်ုပ်၏ဆံပင်ကို နောက်ထပ်နှစ်ရက် အရှည်ထားမည်ဆိုလျှင် အပူဒဏ်က ကျွန်ုပ်ကို မည်သည့် ပြဿနာမျှ ဖြစ်စေမည်မဟုတ်ပါ”ဟု ပြန်ပြောကြသည်။ တစ်စုံတစ်ဦးက “သင်၏ အဝတ်အစားများက ဟောင်းနွမ်းစုတ်ပြတ်နေသည်။ ဆက်ဝတ်နေလျှင် လူတို့က သင့်ကို လှောင်ရယ်ကြလိမ့်မည်”ဟု ပြောသည်။ အန္တိခရစ်က “ကိစ္စမရှိပါ။ ဘုရားကို ယုံကြည်သော ကျွန်ုပ်တို့ ယုံကြည်သူများသည် လှောင်ရယ်ခံရခြင်းအကြောင်းကို စိုးရိမ်ကြသလော။ ကျွန်ုပ်တို့အားလုံး လွန်စွာ ဆင်းရဲဒုက္ခ ခံရပြီးဖြစ်ကာ အဆင်းနီသော နဂါးကြီး၏ ညှဉ်းပန်းနှိပ်စက်ခြင်းကို တစ်ချိန်လုံး ခါးစည်းခံရပြီးဖြစ်သည်။ လောကီလူတို့၏ ငြင်းပယ်ခြင်း ခံရသည့် လမ်းကြောင်းကို ကျွန်ုပ်တို့ လျှောက်လှမ်းပြီးဖြစ်သည်။ ထို့ကြောင့် လူတို့က ကျွန်ုပ်၏ ဟောင်းနွမ်းစုတ်ပြတ်သော အဝတ်အစားများအတွက် ကျွန်ုပ်ကို လှောင်ရယ်လျှင်ကော အဘယ်သို့နည်း။ ဘုရားက ကျွန်ုပ်ကို လက်ခံသရွေ့ ယင်းသည်သာ အရေးကြီးပါသည်”ဟု ပြောကြသည်။ ဤသည်မှာ ပြောကောင်းသည့်စကား ဖြစ်သလော။ (၎င်းတို့သည် ဝိညာဉ်ရေးရာ ပြည့်ဝသယောင် ဟန်ဆောင်နေကြခြင်းဖြစ်သည်။) ငါက မေးခွန်းများမေးကာ တရားဒေသနာတစ်ခုပြီးသည့်နောက် လူတိုင်းအား ထိုမေးခွန်းများနှင့်ပတ်သက်၍ မိတ်သဟာယ ပြုခိုင်းသော်လည်း လူတို့က မိတ်သဟာယတွင် ထိုမေးခွန်းများအား အဖြေမပေးနိုင်သည်ကို လူအချို့က မြင်ကြသည်။ ထို့ကြောင့် ဤသို့ အကျဉ်းချုပ် ပြောဆိုကြသည်။ “ဤနေရာတွင် အလင်းသစ် တစ်ခုခုကို ကျွန်ုပ် ရှာတွေ့ပြီဖြစ်သည်။ ဘုရားက မည်သည့်အရာကိုမျှ အလကား မစားပါ၊ သို့သော် ကျွန်ုပ်တို့က ဂေါ်ဖီထုပ်ကိုပင် အချည်းနှီး စားကြသည်”ဟူ၍ ဖြစ်သည်။ ဤသို့ပြောသည်ကို ယခင်က သင် ကြားဖူးပြီလော။ (မကြားရသေးပါ။) ဘုရားသခင်က မည်သည့်အရာကိုမျှ အလကားမစား၊ ဆိုလိုသည်မှာ ဘုရားက လူတို့ကို တရားဒေသနာများ ဟောသောကြောင့် သူသည် သူ၏ အစားအစာကို ထိုက်ထိုက်တန်တန် ရရှိခြင်းဖြစ်သည်ဟူ၍ ၎င်းတို့က ပြောကြသည်။ ငါတို့က မည်သည့်အရာကိုမျှ မိတ်သဟာယ မပြုနိုင်သောကြောင့် ဂေါ်ဖီထုပ်ကိုပင် အလကားစားကြသည်ဟု ပြောခြင်းဖြစ်သည်။ လူအချို့သည် ပိုင်းခြားသိမြင်နိုင်စွမ်း မရှိဘဲ ဤအရာကို သမ္မာတရားအဖြစ် သဘောထားကာ နေရာတကာ သွားပြောကြသည်။ ၎င်းတို့သည် မိမိကိုယ်ကို သိသည့် သိမြင်မှုကို မိတ်သဟာယပြုခြင်း၊ ဘုရားကို ကျိုးနွံနာခံကာ ချစ်ဖို့ လိုက်စားခြင်းနှင့် လူတို့ မကြာခဏ ဆွေးနွေးကြသည့် အခြားထိုသို့သော ကြားရလေ့ရှိသည့် အကြောင်းအရာများကို ဝိညာဉ်ရေးရာပြည့်ဝသောအရာ၊ အဆင့်မြင့်သောအရာ သို့မဟုတ် အလင်းသစ်အဖြစ် ယူဆ၍ရနိုင်သည်ဟု ၎င်းတို့ မယုံကြည်ကြပေ။ ၎င်းတို့အတွက် ထိုလူပြောပြီးသည့်အရာသည်သာ အလင်းသစ်ဖြစ်ပြီး အဆင့်မြင့်လေသည်။ ထိုလူပြောခဲ့သည့်အရာသည် မှန်ကန်ပုံရသော်လည်း သေချာ စဉ်းစားကြည့်သည့်အခါ စက်ဆုပ်စရာကောင်းပြီး ပြောဆိုရန် အဓိပ္ပာယ်မရှိသောအရာတစ်ခု ဖြစ်သည်။ ဤသည်မှာ ဝိညာဉ်ရေးရာ နားလည်သဘောပေါက်မှု မရှိသည့်သူများဖြစ်သော်လည်း ဝိညာဉ်ရေးရာ ပြည့်ဝသယောင်၊ သမ္မာတရားနှင့်ဆိုင်သည့် အသိပညာရှိသယောင် ဟန်ဆောင်ပြီး သမ္မာတရားကို နားလည်သယောင် ဟန်ဆောင်လိုဆဲဖြစ်သည့်သူများက တီထွင်ဖန်တီးထားသည့် အရာတစ်ခု ဖြစ်သည်။ ဤသည်မှာ အဓိပ္ပာယ်မဲ့သည် မဟုတ်လော။ (ဟုတ်ပါသည်။) ၎င်းတို့သည် လေလုံးထွားပြီး အနှစ်မဲ့သည့် စကားလုံးများနှင့် အယူဝါဒများကို ပြောရန် သင်ယူရာတွင် အထူးလေ့လာလိုက်စားကြပြီး သမ္မာတရားကို လက်တွေ့လုပ်ဆောင်ခြင်းနှင့် လက်တွေ့ကျမှုထဲသို့ ဝင်ရောက်ခြင်းကို အရေးမထားကြပေ။ ထို့ကြောင့် ၎င်းတို့သည် ဝိညာဉ်ရေးရာ အယူဝါဒကို ပြောဆိုဖို့ သင်ယူရာတွင် အထူးလေ့လာလိုက်စားကြပြီး ၎င်းတို့တွင် သမ္မာတရား လက်တွေ့ကျမှု ရှိမရှိဟူသည်ကို မြင်ရန် မိမိတို့ကိုယ်ကို မည်သည့်အခါတွင်မျှ စိစစ်ခြင်း မရှိကြချေ။ ဤလူများသည် သူတော်ကောင်းယောင်ဆောင်သောသူများ ဖြစ်သည် မဟုတ်လော။ ဘုရားသခင်သည် ဤကဲ့သို့သော လူများကို အားလုံးထဲတွင် အရွံမုန်းဆုံး ဖြစ်သည်။

ဤဝိညာဉ်ရေးရာ ပြည့်ဝသည့်လူများဟုခေါ်သည့်သူများ အတူတကွစုမိကြသည့်အခါ ၎င်းတို့က ကြီးကြီးကျယ်ကျယ် အကြောင်းအရာကို လေရှည်ကြသည်၊ နက်နဲသောအရာများကို ဆွေးနွေးကြသည်၊ မိမိကိုယ်ကို သိရှိခြင်းနှင့် ဘုရားသခင်ကို သိရှိခြင်းအကြောင်း ပြောဆိုကြသည်။ ၎င်းတို့ ပြောဆိုသည့် အရာများသည် အလွန် အဆင့်မြင့်ပြီး လောကီဆန်သည့် အပြောအဆို လုံးဝ ဖြစ်ပုံမရပေ။ ၎င်းတို့သည် တဖြည်းဖြည်းချင်း ပြောနေသည့်အကြောင်းအရာနှင့် လမ်းကြောင်းလွဲသွားပြီး လုံးဝ မဆီလျော်သည့်အကြောင်းအရာများကို ပြောဆိုနေလျက် ပြောပြီးရင်း ပြောနေမိကြသည်။ “လုံးဝ မဆီလျော်သည့် အကြောင်းအရာများကို ပြောဆိုခြင်း”သည် မည်သည့်အရာကို ဆိုလိုသနည်း။ ၎င်းတို့သည် လုံးလုံး အဓိပ္ပာယ်မဲ့သည့်အရာကို စတင်ပြောဆိုသည်ထိ ပြောပြီးရင်း ပြောနေမိခြင်းဖြစ်သည်။ မည်သူက ဘုရားနှုတ်ကပတ်တော်များကို ပိုမိုဖတ်ရှုသည်ဟူသည်နှင့် ဘုရားနှုတ်ကပတ်တော် အခန်းကြီးတစ်ခု၏ မည်မျှကို ၎င်းတို့ သတိရကာ ဟောပြောနိုင်သည်၊ မည်သူက အခြားသူများထက် သာ၍ အဆင့်မြင့်ပြီး သာ၍ နက်နဲသော နည်းလမ်းဖြင့် တရားဟောနိုင်သည်ဆိုသည်နှင့် မည်သူက အခြားသူများထက် အလင်းဖြစ်စေသည့် နည်းလမ်းတစ်ခုဖြင့် ဟောပြောနိုင်သည်ဟူသည်တို့ကို ကြည့်ရန် အချင်းချင်း ယှဉ်ပြိုင်ကြလေသည်။ ၎င်းတို့သည် ဤအရာများနှင့်ပတ်သက်၍ ယှဉ်ပြိုင်ကြပြီး ဤအရာကို “ဝိညာဉ်ရေးရာ ယှဉ်ပြိုင်ခြင်း”ဟု ခေါ်သည်။ တစ်ခါတစ်ရံ လူတို့သည် အတူတကွ စကားစမြည် ပြောဆိုနေကြသည်၊ လတ်တလောတွင် ၎င်းတို့ မည်သည့်အခြေအနေ ရှိကြသည် သို့မဟုတ် အပြင်ပန်း ကိစ္စရပ်အချို့အကြောင်းကို ဆွေးနွေးပြောဆိုနေကြသည်။ ထို့နောက် “ဝိညာဉ်ရေးရာ ပြည့်ဝသည့်လူ”တစ်ဦး ရောက်လာပြီး ဤအရာများအကြောင်းကို လူတိုင်း စကားစမြည်ပြောဆိုနေကြသည်ကို ကြားသည့်အခါ ၎င်းတို့၏ ဘုရားနှုတ်ကပတ်တော် စာအုပ်ကို ယူပြီး ထောင့်တစ်နေရာကို သွားရှာဖတ်ရှုကြလေသည်။ ထိုသို့သော လူတစ်ဦးသည် ပေါင်းသင်းဆက်ဆံမှုမရှိသကဲ့သို့ ထူးဆန်းသည့်ပုံပေါ်သည် မဟုတ်လော။ အဓိကအကြောင်းအရာနှင့် ပတ်သက်၍ လူအချို့နှင့် ငါ မိတ်သဟာယပြုသည့်အခါ အလယ်တွင် ခဏအနားယူမည်ဖြစ်ပြီး အပြင်ပန်း ကိစ္စရပ်များအကြောင်းကို စကားစမြည်ပြောကြမည် ဖြစ်သည်။ ယင်းမှာ ပုံမှန်ဖြစ်သည် မဟုတ်လော။ ဤစကားစမြည်ပြောဆိုချိန်အတွင်းတွင် လူအချို့က အသံမထွက်ကြပေ။ ဤသို့အသံမထွက်သည်မှာ “သင်က သမ္မာတရားအကြောင်း မိတ်သဟာယပြုသည့်အခါ ကျွန်ုပ် နားထောင်မည်ဖြစ်သော်လည်း သင် စတင် စကားစမြည်ပြောဆိုလျှင် ကျွန်ုပ် နားထောင်တော့မည် မဟုတ်ပါ။ အချိန်ကြာမြင့်စွာ သင် ဆက်လက်၍ စကားစမြည်ပြောဆိုလျှင် ကျွန်ုပ် ထွက်သွားမည်ဖြစ်သည်” ဟု ဆိုလိုလေသည်။ မည်သည့်နေရာသို့ ၎င်းတို့ သွားကြသနည်း။ ၎င်းတို့သည် ဆုတောင်းရန် နေရာတစ်ခုခုကို သွားရှာကြပြီး “အို ဘုရား၊ ကျွန်ုပ်၏ စိတ်နှလုံးကို ပြန်ယူပါ။ ကိုယ်တော်၏ ရှေ့တွင် ကျွန်ုပ် ငြိမ်သက်စွာနေပါရစေ။ ဘာသာတရားမရှိသော လောက၏ ကိစ္စရပ်များဖြင့် ကျွန်ုပ် ဆွဲဆောင်ခြင်းခံရပြီး အလုပ်မရှုပ်မပါရစေနှင့်၊ ပြီးလျှင် လောကီ ရေပန်းစားမှုများ၏ လွှမ်းမိုးခြင်းကို ကျွန်ုပ် မခံရပါစေနှင့်”ဟု ယုံကြည်စိတ်ချစွာ ပြောဆိုကြသည်။ ယင်းမှာ အလွန် ဝိညာဉ်ရေးရာ ပြည့်ဝသလော။ ပြည့်ဝသည်ဟု ၎င်းတို့ ယုံကြည်ကြသည်။ အိမ်ကိစ္စရပ်များနှင့် လတ်တလောတွင် သင်၏ အခြေအနေ မည်သို့ဖြစ်ခဲ့သည်ဟူသည်တို့အကြောင်းကို ၎င်းတို့ စကားစမြည် ပြောဆိုသည့်အခါ ဤသည်မှာ သမ္မာတရားနှင့်ပတ်သက်၍ မိတ်သဟာယပြုခြင်း မဟုတ်၊ ဘုရားနှုတ်ကပတ်တော်ကို လုံးဝ ထည့်သွင်းပြောဆိုခြင်းမရှိဟု ၎င်းတို့ တွေးထင်ကြသည်။ ထို့ကြောင့် ၎င်းတို့ ထွက်သွားပြီး ဘုရားသခင်ရှေ့သို့ သွား ဆုတောင်းကြလေသည်။ ယင်းမှာ အနည်းငယ် ထူးဆန်းသည် မဟုတ်လော။ ဤသည်မှာ ဝိညာဉ်ရေးရာ ပြည့်ဝရန် ကြိုးစားသူတို့၏ အယောင်ဆောင်၍ လိမ်လည်ခြင်း ဖြစ်သည်။ ၎င်းတို့သည် အယောင်ဆောင်၍ လိမ်လည်ရာတွင် အလွန်တော်ကြသည်။ အယောင်ဆောင်၍ လိမ်လည်ခြင်းကို လုပ်ဆောင်ရာတွင် ၎င်းတို့၏ ရည်မှန်းချက်မှာ ၎င်းတို့က ဝိညာဉ်ရေးရာ ပြည့်ဝကြောင်း၊ ၎င်းတို့၏ လိုက်စားမှုတွင် ၎င်းတို့ စိတ်အားထက်သန်ကြောင်း၊ ဘုရားသခင်ရှေ့မှောက်တွင် ၎င်းတို့ အမြဲ အသက်ရှင်ကြကြောင်း၊ ၎င်းတို့၏ စကားများတွင် အလင်းရှိကြောင်း၊ ၎င်းတို့က သမ္မာတရားကို လိုက်စားကြောင်း၊ အပြင်လောကီဆန်သော လောက သို့မဟုတ် မိသားစု ချစ်ခင်တွယ်တာမှုများ၏ ဘောင်ခတ်ခြင်းကို ၎င်းတို့ မခံကြရကြောင်း၊ ၎င်းတို့တွင် ထိုသို့သော ဇာတိပကတိဆိုင်ရာ လိုအပ်ချက်များ မရှိကြောင်း၊ ၎င်းတို့က ပုံမှန်လူများနှင့် ကွဲပြားကြောင်း၊ ၎င်းတို့သည် လောကီဆန်သော လောကနှင့် ထိုသို့သော အောက်တန်းကျသည့် စိတ်ဝင်စားမှုများကို ဖယ်ရှားနှင့်ပြီးဖြစ်ကြောင်းတို့ကို အခြားသူတို့အား မြင်စေရန်ဖြစ်သည်။ လူအချို့က ဘာသာတရားမရှိသူများထံ စကားအနည်းငယ် ပြောဆိုသည့်အခါ ၎င်းတို့က “ယင်းမှာ မမှန်ပါ။ ဤဘာသာတရားမရှိသူများက ဆိုးပါသည်။ သူတို့ကို သင် စကားပြောပြီး သူတို့၏ အရေးကိစ္စများတွင် သင် ရောနှောမိသည်နှင့်တစ်ပြိုင်နက် သင်သည် စိတ်ထဲတွင် စိတ်အနှောင့်အယှက်ဖြစ်ပြီး ဝန်ချကာ ဆုတောင်းရန် ဘုရားရှေ့မှောက်သို့ အမြန်သွားရမည်ဖြစ်သည်။ ဘုရားနှုတ်ကပတ်တော်များကို သင် အမြန် ဖတ်ရှုရမည်၊ သူ၏ နှုတ်ကပတ်တော်များအား သင့်ကို နေရာယူစေရမည်ဖြစ်ပြီး သင့်ကို ပြည့်စေခွင့်ပေးရမည်ဖြစ်သည်”ဟု ပြောကြသည်။ ထို့ကြောင့် ဘုရားသခင်ကို မယုံကြည်သည့် ဘာသာတရားမရှိသောသူများကို ၎င်းတို့ မြင်သည့်အခါ ရှောင်ရှားကြပြီး စကားမပြောကြပေ။ ပုံမှန်ဆက်ဆံမှုတွင်ပင် ၎င်းတို့ ပါဝင်ပတ်သက်ကြမည်မဟုတ်သကဲ့သို့ ၎င်းတို့ကို ထူးဆန်းသည်ဟု လူတို့က တွေးထင်ကြသည်။ ဤသို့ပြုမူဆောင်ရွက်ခြင်းအတွက် ၎င်းတို့၏ အခြေခံအကြောင်းရင်းမှာ “ဘာသာတရားမရှိသူများသည် နတ်ဆိုးများချည်းသာဖြစ်ပြီး သူတို့ကို ကျွန်ုပ်တို့ စကားမပြောရ။ ဘုရားက နတ်ဆိုးများကို ရွံမုန်းသည်။ ထို့ကြောင့် နတ်ဆိုးများနှင့် ကျွန်ုပ်တို့ ပေါင်းဖော်ပြီး သူတို့နှင့် ရင်းနှီးလျှင် ဘုရားက ထိုအရာကိုလည်း ရွံမုန်းမည်ဖြစ်သည်။ ဘုရား ရွံမုန်းသောအရာကို ကျွန်ုပ်တို့ ရွံမုန်းသင့်ပြီး ဘုရား ငြင်းပယ်သောအရာကို ကျွန်ုပ်တို့ ငြင်းပယ်သင့်သည်” ဟူ၍ဖြစ်သည်။ ညီအစ်ကို မောင်နှမတစ်ဦးက ဘာသာတရားမရှိသည့် မိသားစုဝင်တစ်ဦး သို့မဟုတ် မိတ်ဆွေတစ်ဦးနှင့် စကားပြောနေသည်ကိုဖြစ်စေ၊ ရင်းရင်းနှီးနှီး ပြောဆိုနေသည်ကိုဖြစ်စေ၊ အိမ်ကိစ္စများအကြောင်း ပြောဆိုနေသည်ကိုဖြစ်စေ ၎င်းတို့ မြင်လျှင် “သူသည် ဘုရားကို နှစ်များစွာကြာ ယုံကြည်ခဲ့ကြသည့် အတွေ့အကြုံရှိသော ယုံကြည်သူတစ်ဦး ဖြစ်သည်။ ဘာသာတရားမရှိသူများကို ရှောင်ရှားရန် ကြိုးစားရမည့်အစား ထိုသူတို့နှင့် အလွန်ရင်းနှီးကြသည်။ ဤသည်မှာ ဘုရားကို သူတို့ သစ္စာဖောက်ခြင်းဖြစ်သည်၊ ပြီးလျှင် သူသည် ပြဿနာတစ်ခုနှင့် ကြုံတွေ့သည့်အခါ မုချ ယုဒတစ်ဦး ဖြစ်လာကြလိမ့်မည်”ဟု တွေးလျက် ၎င်းတို့နှင့်ပတ်သက်၍ ဝေဖန်မှုပြုကြလေသည်။ ၎င်းတို့သည် ထိုသို့သော လူများအပေါ် နာမည်တစ်ခု သမုတ်လိုက်ကြသည်။ လူအချို့တွင် သူတို့ကိုယ်တိုင်က ဘုရားသခင်ကို မယုံကြည်သည့်တိုင် ဘုရားသခင်ကို ယုံကြည်သည့် မိမိတို့ ကလေးအား ကန့်ကွက်ခြင်းလည်း မရှိသည့် မိဘများရှိကြသည်။ ၎င်းတို့သည် မိမိတို့မိဘများအား သာကြောင်းမာကြောင်းမေးရန် တစ်ခါတစ်ရံ ဖုန်းခေါ်ကြသည် သို့မဟုတ် မိဘများ နာမကျန်းဖြစ်သည့်အခါ စောင့်ရှောက်ပေးရန် အိမ်ပြန်ကြသည်။ ဤသည်မှာ လုံးဝ ပုံမှန်ဖြစ်ပြီး ဘုရားသခင်က ရှုတ်ချခြင်း မရှိပေ။ ပြီးလျှင် ဤဝိညာဉ်ရေးရာ ပြည့်ဝသောလူများ၊ ဤအန္တိခရစ်များက မည်သည့်အရာကို လုပ်ဆောင်ကြသနည်း။ ဤသည်မှာ အမှုအရာများကို ၎င်းတို့ ရှုမြင်ပုံဖြစ်သလော။ ၎င်းတို့သည် “သင်က အများအားဖြင့် စကားပြောအလွန်ကောင်းပြီး အခြားသူတို့အား ၎င်းတို့၏ ချစ်ခင်တွယ်တာမှုများကို လက်လွှတ်စေကာ ယင်းတို့၏ ဘောင်ခတ်ခြင်းမရအောင် ပြုစေသည်။ သို့သော် သင်၏ ချစ်ခင်မှုများက သာ၍ပင် အားကောင်းသည်ကို ကျွန်ုပ် မြင်သည်။ သင်၏ မိဘများက ဘုရားကို မယုံကြည်ကြသောကြောင့် သူတို့ကို သင် ငြင်းပယ်ရမည်”ဟု ပြောလျက် ထိုအရာအပေါ် ရေးကြီးခွင့်ကျယ်လုပ်ကြလေသည်။ တစ်ဖက်လူက “ကျွန်ုပ်၏ မိဘများက ဘုရားသခင်ကို မယုံကြည်သော်လည်း ကျွန်ုပ်ကို တားလည်းမတားဆီးပါ။ သူတို့က ကျွန်ုပ်အပေါ် အလွန် အားပေးထောက်ခံသည်”ဟု ပြန်ပြောသည်။ အန္တိခရစ်က “သူတို့က သင့်ကို အားပေးထောက်ခံလျှင်ပင် ထိုအရာသည် လက်ခံနိုင်ဖွယ်မရှိသကဲ့သို့ သူတို့သည် နတ်ဆိုးများ ဖြစ်နေဆဲဖြစ်သည်။ သူတို့အတွက် သင်သည် အဘယ်သို့ဖြစ်ပြီး ချက်ပြုတ်ပေးနိုင်သေးသနည်း”ဟု ပြန်ပြောလေသည်။ တစ်ဖက်လူက “ဤသည်မှာ သာမန် လူသား ချစ်ခင်တွယ်တာမှုဖြစ်သည် မဟုတ်လော။ မိမိ၏ မိဘများအတွက် အစားအစာအနည်းငယ် ချက်ပြုတ်ပေးခြင်းနှင့် သူတို့အတွက် သားသမီးမေတ္တာပြခြင်းသည် ပုံမှန်ဖြစ်သည် မဟုတ်လော။ ဘုရားက ထိုအရာကို မရှုတ်ချပါ၊ ထို့ကြောင့် သင်သည် ယင်းကို အဘယ်ကြောင့်များ ရှုတ်ချနေရသနည်း”ဟု ပြောသည်။ အန္တိခရစ်က “ဘုရားက ထိုသို့သော သေးငယ်သည့် ကိစ္စရပ်ကို အရေးတယူ ပြုတော်မူမည် မဟုတ်။ ဘုရားက ထိုအရာနှင့်ပတ်သက်၍ ဒုက္ခခံမည်မဟုတ်သည်နှင့်အမျှ ကျွန်ုပ်တို့က ရပ်တည်ချက်တစ်ခုယူပြီး ကျွန်ုပ်တို့၏ သက်သေခံချက်တွင် ခိုင်မာစွာ ရပ်တည်သင့်သည်။ သင်သည် ဤနှစ်များတစ်လျှောက်လုံး ဘုရားကို ယုံကြည်ပြီးဖြစ်သည့်တိုင် သင့်တွင် ပိုင်းခြားသိမြင်မှု သို့မဟုတ် ဝိညာဉ်ရင့်ကျက်မှု မရှိသည့်အပြင် နတ်ဆိုးများကို အလွန်ကောင်းစွာ ဆက်ဆံနိုင်သည်။ သင်၏ ချစ်ခင်တွယ်တာမှုက အလွန်အားကောင်းနေသည်”ဟု ပြန်ပြောလေသည်။ ဤအရာကိုပင် ၎င်းတို့က ရှုတ်ချကြသည်။ အခြားသူများက မည်သည့်အရာကို ပြုလုပ်ပါစေ မိမိတို့တွင် ဝိညာဉ်ရင့်ကျက်မှုရှိကြောင်း၊ မိမိတို့၏ လိုက်စားမှုတွင် မိမိတို့ စိတ်ထက်သန်ကြောင်း၊ မိမိတို့တွင် ယုံကြည်ခြင်းရှိကြောင်း ပြသရန် ၎င်းတို့က ထိုသူတို့အပေါ် ရှုတ်ချကြပြီး အမည်တပ်ကြသော်လည်း အဆုံးတွင် ၎င်းတို့ကိုယ်တိုင်၏ မိသားစုဝင်တစ်ဦး သေဆုံးသည့်အခါ၎င်းတို့သည် နေ့ရက်များစွာကြာ ငိုကြွေးကြသည်မှာ အိပ်ရာမှ မထနိုင်သည့်အပြင် မိမိတို့၏ ယုံကြည်ခြင်းကို စွန့်ပစ်ချင်သည်အထိပင် ဖြစ်လေသည်။ တစ်စုံတစ်ဦးက ၎င်းတို့အား “သင်သည် ဝိညာဉ်ရေးရာ ပြည့်ဝသည့်လူတစ်ဦး ဖြစ်သည် မဟုတ်လော”ဟု ပြောသည်။ ၎င်းတို့က “ဝိညာဉ်ရေးရာ ပြည့်ဝသည့်လူတို့သည်လည်း အားမနည်းနိုင်သလော။ ကျွန်ုပ်သည် အနည်းငယ် အားနည်း၍မရနိုင်သလော”ဟု ပြန်ပြောကြလေသည်။ ဤသည်မှာ တစ်ပတ်ရိုက်ခြင်း ဖြစ်သည် မဟုတ်လော။ အတုအယောင် ဝိညာဉ်ရေးရာ ပြည့်ဝသည့်လူများသည် ဟန်ဆောင်မှုကို လုပ်ဆောင်နိုင်စွမ်း ရှိကြပြီး ဤအရာကို အယောင်ဆောင်၍ လိမ်လည်ခြင်းဟု ခေါ်သည်။ ၎င်းတို့သည် လူတို့က မသင့်တော်သည့်အရာ သို့မဟုတ် စံမဟုတ်သည့်အရာအဖြစ် တွေးထင်ကောင်း တွေးထင်နိုင်သည့် မည်သည့်နည်းလမ်းနှင့်မျှ ပြုမူခြင်းမရှိဘဲ ၎င်းတို့တွင် အားနည်းမှုမရှိသည့်ဟန်ဆောင်ကြသည်၊ ကျိုးနွံနာခံတတ်သည့် ဟန်ဆောင်ကြသည်၊ ဘုရားသခင်ကို ယုံကြည်ခြင်းရှိပြီး ဘုရားသခင်ကို သစ္စာစောင့်သိသည့်၊ မိမိတို့၏ ကျမ်းသစ္စာများအား စောင့်ထိန်းနိုင်သည့်၊ ဆင်းရဲဒုက္ခကို သည်းညည်းခံနိုင်ပြီး မိမိတို့ကိုယ်ကို အသုံးခံနိုင်သည့် ဟန်ဆောင်ကြလေသည်။ ၎င်းတို့၏ အပြင်ပန်း အပြုအမူဖြင့် အကဲဖြတ်သည့်အခါ လူတို့က ၎င်းတို့ကို အသိအမှတ်ပြုကြပြီး မည်သည့်အပြစ်ကိုမျှ မဖော်ထုတ်နိုင်ကြပေ။ ၎င်းတို့သည် အခြေခံအားဖြင့် ခရစ်ယာန် လူ့ကျင့်ဝတ်ဖြင့် ကိုက်ညီပုံပေါ်ကြပြီး အပျက်သဘောဆောင်လာသည့်ပုံ သို့မဟုတ် အားနည်းလာသည့်ပုံပင် မပေါ်ကြပေ။ တစ်စုံတစ်ဦးက အားနည်းပြီး အပျက်သဘောဆောင်သည်ကို ၎င်းတို့ မြင်သည့်အခါ “သင်သည် ထိုသို့သော အရေးမပါသည့် ကိစ္စရပ်တစ်ခုနှင့်ပတ်သက်၍ အားနည်းလာသည်၊ ယင်းသည် ဘုရားကို အလွန်နာကျင်စေသည် မဟုတ်လော။ ယခုက မည်သည့်အချိန်ကာလဖြစ်သည်ကို သင် သိမှသိလေသလော။ ဘုရားက အလွန်များသည့် နှုတ်ကပတ်တော်များကို ကျွန်ုပ်တို့ထံ မိန့်မြွက်ပြီးဖြစ်သောကြောင့် သင်သည် အဘယ်သို့ဖြစ်ပြီး အားနည်းလာနိုင်ဆဲ ဖြစ်ရသနည်း။ ဘုရား၏ စိတ်နှလုံးကို သင် အဘယ်သို့ဖြစ်ပြီး နားလည်မှု အလွန်နည်းနိုင်ရသနည်း။ မည်သည့် ပြဿနာကို သင် ကြုံရသည်ဖြစ်စေ သင်သည် ဘုရားရှေ့သို့ အမြဲ သွားဆုတောင်းရမည်၊ ဘုရားကို ချစ်ဖို့ သင်ယူကာ သူ့ကို သစ္စာစောင့်သိရမည်ဖြစ်ပြီး ကျိုးနွံနာခံရမည်ဖြစ်ကာ အားနည်းလာခြင်း မရှိရပေ။ သင်၏ ဇာတိပကတိကို သင် အမြဲ ထောက်ထားလျှင် သင်သည် ဘုရားကို ပုန်ကန်ခြင်းဖြစ်သည် မဟုတ်လော”ဟု ပြောလျက် ထိုသူတို့ကို မကြာခဏဆိုသလို ပြင်းထန်စွာ ပြစ်တင်မောင်းမဲလေသည်။ ဤနေရာတွင် ၎င်းတို့ ပြောဆိုသည့် အရာတစ်ခုတလေနှင့်ပတ်သက်၍ ပြဿနာတစ်ခုတလေ ရှိသည့်ပုံမပေါ်သော်လည်း ထိုအရာက အနှစ်မဲ့သည်ချည်းသာဖြစ်ပြီး လူတို့၏ ပြဿနာများကို မဖြေရှင်းနိုင်ပေ။ ၎င်းတို့က “ယခုတွင် မည်သည့် အချိန်ကာလ ဖြစ်သည်ကို သင် သိမှသိလေသလော”ဟု ပြောသည်။ ယင်းသည် လူတို့ အားနည်းရခြင်းနှင့် ပတ်သက်မှုတစ်ခုတလေ ရှိသလော။ ပုန်ကန်ခြင်းနှင့် ပတ်သက်မှုတစ်ခုတလေ ရှိသလော။ လူတို့သည် ဖောက်ပြန်ပျက်စီးသော စိတ်သဘောထားများရှိကြပြီး မိမိတို့ ဇာတိပကတိအတွင်းတွင် အသက်ရှင်ကြကာ လူတို့သည် အမြဲ အားနည်းလာနိုင်ကာ ပုန်ကန်နိုင်ကြပေသည်။

အန္တိခရစ်များသည် ဝိညာဉ်ရေးရာ ပြည့်ဝသည့်လူတို့၏ အခန်းကဏ္ဍ၊ ညီအစ်ကို မောင်နှမများထဲမှ အတော်ဆုံး၏ အခန်းကဏ္ဍနှင့် သမ္မာတရားကို သိနားလည်ပြီး အားနည်းကာ မရင့်ကျက်သောသူတို့ကို ကူညီနိုင်သည့်လူတို့၏ အခန်းကဏ္ဍကို ဆောင်ရွက်ချင်ကြလေသည်။ ဤအခန်းကဏ္ဍကို ဆောင်ရွက်ရာတွင် ၎င်းတို့၏ ရည်မှန်းချက်မှာ အဘယ်နည်း။ ပထမဆုံးအနေဖြင့် ၎င်းတို့က ဇာတိပကတိနှင့် လောကီကမ္ဘာကို ကျော်လွန်နှင့်ပြီးဖြစ်ကြောင်း၊ ပုံမှန်လူ့သဘာဝ၏ အားနည်းမှုနှင့် ပုံမှန်လူ့သဘာဝ၏ ဇာတိပကတိဆိုင်ရာ လိုအပ်ချက်များကို မိမိတို့၌ ဖယ်ရှားပြီးဖြစ်ကြောင်း ယုံကြည်ကြသည်။ ၎င်းတို့သည် အရေးကြီးသည့် အလုပ်တာဝန်များကို တာဝန်ယူနိုင်သည့်၊ ဘုရားသခင်၏ ရည်ရွယ်ချက်များကို အလေးထားနိုင်ပြီး မိမိ၏ စိတ်နှလုံးများက ဘုရားနှုတ်ကပတ်တော်များနှင့်ပြည့်သည့် ဘုရားအိမ်တော်တွင် ရှိသောသူများဖြစ်သည်ဟု ၎င်းတို့က ယုံကြည်ကြသည်။ ဘုရားသခင်၏ တောင်းဆိုချက်များကို ပြည့်မီနှင့်ပြီးဖြစ်ခြင်းနှင့် ဘုရားသခင်ကို စိတ်ကျေနပ်စေနှင့်ပြီးဖြစ်ခြင်းအတွက်၊ ဘုရားသခင်၏ ရည်ရွယ်ချက်များကို အလေးထားနိုင်ခြင်းနှင့် ဘုရားသခင် ကတိပြုပြီးသည့် နှစ်သက်ဖွယ်သော ခရီးပန်းတိုင်ကို ရရှိနိုင်ခြင်းတို့အတွက် ၎င်းတို့က မိမိတို့ကိုယ်ကို ချီးမွမ်းကြသည်။ ထို့ကြောင့် ၎င်းတို့သည် ကိုယ့်ကိုယ်ကိုယ် ဟုတ်လှပြီဟု ဘဝင်ခိုက်နေကြပြီး ကျန်သည့်သူများထက် သာလွန်သည်ဟု မကြာခဏ ခံစားကြလေသည်။ ၎င်းတို့က အခြားသူများကို ဩဝါဒခြွေဖို့နှင့် အခြားသူတို့ကို ရှုတ်ချကာ ဆုံးဖြတ်သတ်မှတ်ဖို့အတွက် မိမိတို့ စိတ်များတွင် မှတ်မိကာ နားလည်နိုင်သည့် စကားလုံးများကို အသုံးပြုကြသည်။ ၎င်းတို့အနေဖြင့် အသင်းတော်တွင် မိမိတို့၏ အဆင့်အတန်းကို ကာကွယ်စောင့်ရှောက်နိုင်ရန်အလို့ငှာ အခြားလူများအား စည်းမျဉ်းစည်းကမ်းများကို စောင့်ထိန်းစေကာ ၎င်းတို့ကို နာခံစေလျက် အခြားသူတို့ကို ဘောင်ခတ်ကာ ညွှန်ကြားရန်အတွက် မိမိတို့၏ အယူအဆများတွင် စိတ်ကူးမိသည့် အချို့သော လုပ်နည်းကိုင်နည်းများနှင့် ပြောဆိုချက်များကိုလည်း မကြာခဏ အသုံးပြုကြလေသည်။ ၎င်းတို့အနေဖြင့် ဝိညာဉ်ရေးရာ အယူဝါဒတစ်စုံကို ဟောပြောနိုင်သရွေ့၊ ရေပန်းစားသော ဆောင်ပုဒ်များကို ဟစ်ကြွေးနိုင်သရွေ့၊ လမ်းခရီးကို ဦးဆောင်နိုင်သရွေ့ ရှေ့ထွက်လာပြီး အလုပ်ကို တာဝန်ယူကာ အသင်းတော်၏ ပုံမှန် အစီအစဉ်ကို ထိန်းသိမ်းနေသရွေ့ ဝိညာဉ်ရေးရာ ပြည့်ဝသည့်လူများဖြစ်လိမ့်မည်ဖြစ်ပြီး ၎င်းတို့၏ အဆင့်အတန်းက တည်ငြိမ်လိမ့်မည်ဟု ယုံကြည်ကြလေသည်။ ထို့ကြောင့် ၎င်းတို့သည် ဝိညာဉ်ရေးရာ ပြည့်ဝသည့်လူများအဖြစ် ဟန်ဆောင်ကာ ထိုသို့ဖြစ်ခြင်းအတွက် မိမိတို့ကိုယ်ကို ချီးမွမ်းကြစဉ် တစ်ချိန်တည်းတွင် အရာခပ်သိမ်းကို တတ်စွမ်းနိုင်သူ၊ အပြည့်အဝ တတ်စွမ်းနိုင်ပြီး စုံလင်သော လူများအဖြစ် ဟန်ဆောင်ကြလေသည်။ သာဓကအနေဖြင့် ၎င်းတို့ စာရိုက်နိုင်သလောဟု ၎င်းတို့ကို သင် မေးလျှင် ၎င်းတို့က “စာရိုက်ခြင်းသည် ကျွန်ုပ်အတွက် မခက်ပါ”ဟု ပြောကြသည်။ သင်က ၎င်းတို့ကို “စက်ပစ္စည်းများကို သင် ပြင်နိုင်သလော”ဟု မေးသည်။ ၎င်းတို့က “စက်ပစ္စည်းများအားလုံး၏ နိယာမများက အတူတူပင်ဖြစ်သည်။ ကျွန်ုပ် ပြင်နိုင်သည်”ဟု ပြောကြသည်။ သင်က “ထွန်စက်များကို သင် ပြင်နိုင်သလော”ဟု မေးသည်။ ၎င်းတို့က “ထိုအကြမ်းထည်ဖြစ်သော စက်များကို ပြင်ခြင်းက စက်ပစ္စည်းများကို ပြင်တတ်ခြင်းအဖြစ် ယူဆ၍ရသလော” ဟု ပြောလေသည်။ သင်က ၎င်းတို့ကို “သင် ချက်ပြုတ်တတ်သလော”ဟု မေးသည်။ ၎င်းတို့က “ကျွန်ုပ်က အစားအစာကို စားသောကြောင့် ချက်ပြုတ်တတ်သည်မှာ ပြောစရာမလိုပါ”ဟု ပြောကြသည်။ သင်က “သင်သည် လေယာဉ်မောင်းတတ်သလော”ဟု မေးသည်။ ၎င်းတို့က “ကျွန်ုပ် မသင်ယူဖူးသော်လည်း သင်ယူလျှင် လုပ်နိုင်မည်ဖြစ်သည်။ ကျွန်ုပ်သည် လေယာဉ်မှူးဖြစ်နိုင်မည်ဖြစ်သည်၊ ပြဿနာမရှိပါ”ဟု ပြောကြသည်။ မည်သည့်အရာကိုမဆို ၎င်းတို့ လုပ်ဆောင်နိုင်သည်၊ အရာရာတွင် တော်ကြသည်ဟု ၎င်းတို့က တွေးထင်ကြသည်။ တစ်စုံတစ်ဦး၏ ကွန်ပျူတာ ပျက်သွားပြီး ၎င်းတို့ကို ပြင်ခိုင်းသည်။ ထိုအရာကို အလွယ်တကူ ပြင်နိုင်သည်ဟု ၎င်းတို့က ပြောသော်လည်း အမှန်တွင် ၎င်းတို့က ဘာမျှမသိသကဲ့သို့ မည်သို့ ပြင်ရမည်ကို မသိပေ။ အဆုံးတွင် ထိုအရာကို အကြိမ်ကြိမ် ပြင်ရန် ကြိုးစားပြီးနောက် ကွန်ပျူတာတွင်ရှိသည့် သတင်းအချက်အလက်အားလုံးကို ပယ်ဖျက်မိသွားကြလေသည်။ ကွန်ပျူတာပိုင်သည့်လူက ၎င်းတို့ကို “သင် ပြင်တတ်သလော၊ မပြင်တတ်သလော”ဟု မေးသည်။ ၎င်းတို့က “ကျွန်ုပ်သည် ယခင်က ကွန်ပျူတာများကို ပြင်ခဲ့သော်လည်း ယခုတွင် အကြောင်းအမျိုးမျိုးကြောင့် ပြင်နည်းကို ကျွန်ုပ် မေ့သွားလေပြီ။ အခြားတစ်စုံတစ်ဦးကို သင် ပြင်ခိုင်းခြင်းက အကောင်းဆုံး ဖြစ်မည်”ဟု ပြန်ပြောကြသည်။ ၎င်းတို့သည် ဟန်ဆောင်မှုတွင် အလွန်တော်ကြသည်၊ မှန်သလော။ ဤကဲ့သို့သော လူများသည် ကောင်းကင်တမန်မင်း၏ စိတ်သဘောထား ရှိကြသည်။ ၎င်းတို့က “မည်သို့ လုပ်ဆောင်ရမည်ကို မသိပါ” သို့မဟုတ် “ကျွန်ုပ် မလုပ်တတ်ပါ” သို့မဟုတ် “ထိုအရာကို လုပ်ဆောင်ရာတွင် ကျွန်ုပ် မတော်ပါ” သို့မဟုတ် “ယင်းကို ယခင်က ကျွန်ုပ် မမြင်ဖူးပါ” သို့မဟုတ် “ကျွန်ုပ် မသိပါ”ဟူ၍ လုံးဝ မပြောနိုင်ကြပေ။ ထိုသို့သောအရာများကို ၎င်းတို့ လုံးဝ မပြောနိုင်ကြပေ။ ကိစ္စရပ်က မည်သည့်အရာဖြစ်သည်ဖြစ်စေ၊ ထိုအရာနှင့်ပတ်သက်၍ ၎င်းတို့ကို သင် မေးမြန်းလျှင် ထိုအရာအား မည်သို့လုပ်ဆောင်ရမည်ကို ၎င်းတို့ မသိသကဲ့သို့ ယခင်က မမြင်ဖူးလျှင်ပင် အရာရာတွင် ၎င်းတို့ တော်ကြကြောင်း၊ အရာရာအား မည်သို့ လုပ်ဆောင်ရမည်ကို သိကြကြောင်း၊ အရာရာကို လုပ်ဆောင်နိုင်ပြီး အရာရာကို လုပ်ဆောင်၍ရကြောင်း သင်က တလွဲ ယုံကြည်မိစေဖို့အလို့ငှာ အကြောင်းပြချက်များနှင့် ဆင်ခြေများကို ၎င်းတို့ အကြံထုတ်ကြဆဲဖြစ်သည်။ ၎င်းတို့သည် မည်သည့် လူစားမျိုး ဖြစ်ချင်ကြသနည်း။ (မဟာလူသား၊ အပြည့်အဝ တတ်စွမ်းနိုင်သည့်လူများ ဖြစ်သည်။) ၎င်းတို့သည် အပြည့်အဝ တတ်စွမ်းနိုင်သည့်လူများ ဖြစ်ချင်ကြသည်၊ အလင်း၏ ကောင်းကင်တမန်များအဖြစ် ဟန်ဆောင်ချင်ကြသည်။ ၎င်းတို့သည် ဤအရာမျိုး ဖြစ်ကြသည် မဟုတ်လော။ အန္တိခရစ်များက အရာရာတွင် ၎င်းတို့ တော်သည်ဟု အမြဲ ဟန်ဆောင်ချင်ကြသောကြောင့်၊ အခြားသူတို့နှင့်အတူတကွ ပူးပေါင်းဆောင်ရွက်ရန်၊ အမြင်များကို ဖလှယ်ရန်၊ ပြဿနာများအပေါ် အခြားသူတို့နှင့် ဆွေးနွေး၊ မိတ်သဟာယပြုပြီး ပြောဆိုဆက်သွယ်ရန် သင် စေခိုင်းသည့်အခါ ၎င်းတို့က မလုပ်ဆောင်နိုင်ကြပေ။ ၎င်းတို့က “ကျွန်ုပ်နှင့်အတူ ပူးပေါင်းဆောင်ရွက်ရန် မည်သူကိုမျှ ကျွန်ုပ် မလိုပါ။ ကျွန်ုပ် အကူတစ်ဦး မလိုအပ်ပါ။ မည်သည့်အရာကိုမဆို လုပ်ဆောင်ရန် မည်သူမဆို၏ အကူအညီကိုမျှ ကျွန်ုပ် မလိုအပ်ပါ။ ကျွန်ုပ်ဘာသာ ကျွန်ုပ် လုပ်နိုင်သည်၊ အရာရာအား မည်သို့ လုပ်ဆောင်ရမည်ကို ကျွန်ုပ် သိသည်။ ကျွန်ုပ် အပြည့်အဝ တတ်စွမ်းနိုင်ပြီး ကျွန်ုပ် မလုပ်နိုင်သည့်အရာ ဘာမျှမရှိ၊ ကျွန်ုပ် မစွမ်းဆောင် မရရှိနိုင်သည့်အရာ ဘာမျှ မရှိသကဲ့သို့ ကျွန်ုပ် အပြီးမသတ်နိုင်သည့်အရာ ဘာမျှမရှိပါ။ ကျွန်ုပ် မည်သူနည်း။ မည်သည့်အရာကိုမဆို မည်သို့ လုပ်ဆောင်ရမည်ကို သင်တို့ မသိကြသကဲ့သို့ တစ်စုံတစ်ရာအား လုပ်ဆောင်ရမည့်ပုံကို သင်တို့ သိလျှင်ပင် သင်တို့သည် ထိုအရာတွင် ကျွမ်းကျင်ခြင်း မရှိကြပါ။ အမှုအရာတစ်ခုကို လုပ်ဆောင်ဖို့သာ ကျွန်ုပ် သင်ယူလေ့လာပြီးဖြစ်သော်လည်း အရာရာအား လုပ်ဆောင်ရမည့်ပုံကို ကျွန်ုပ် သိသည်။ အမှုအရာတစ်ခုတွင် ကျွန်ုပ် ကျွမ်းကျင်လျှင် အရာအားလုံးတွင် ကျွန်ုပ် ကျွမ်းကျင်သည်။ ဆောင်းပါးများ မည်သို့ ရေးသားရမည်ကို ကျွန်ုပ်သိပြီး နိုင်ငံခြား ဘာသာစကားများကို ကျွန်ုပ် ပြောဆိုနိုင်သည်။ ယခု မည်သည့် နိုင်ငံခြားဘာသာစကားကိုမဆို ကျွန်ုပ် မပြောဆိုနိုင်သော်လည်း ကျွန်ုပ် လေ့လာခဲ့လျှင် နိုင်ငံခြား ဘာသာစကား ငါးခုကို သင်ယူဖို့ ကျွန်ုပ်အတွက် ပြဿနာရှိမည် မဟုတ်ပါ”ဟု ပြောကြလေသည်။ ၎င်းတို့အနေဖြင့် ရုပ်ရှင်ဇာတ်ကားများတွင် သရုပ်ဆောင်နိုင်သလော၊ သီချင်းဆိုပြီး ကနိုင်သလောဟု တစ်စုံတစ်ဦးက ၎င်းတို့ကို မေးပြီး ၎င်းတို့က ထိုအရာအားလုံးကို လုပ်ဆောင်နိုင်သည်ဟု ပြောကြသည်။ ၎င်းတို့သည် ကြွားဝါရာတွင် အလွန်တော်ကြသည်၊ မှန်သလော။ မည်သည့်အရာကိုမဆို ၎င်းတို့ လုပ်ဆောင်နိုင်ပြီး အရာရာတိုင်းအား မည်သို့ လုပ်ဆောင်ရမည်ကို သိသယောင် ၎င်းတို့ ဟန်ဆောင်ကြသည်။ ၎င်းတို့တွင် ကောင်းကင်တမန်မင်း၏ သဘာဝ အမှန်တကယ် ရှိကြပါပေတကား။ ဘုရားသခင်ကို ယုံကြည်ခဲ့ကြသည့် နှစ်ကာလများအတွင်း ၎င်းတို့ အားနည်းလာခြင်း ရှိဖူးသလောဟု တစ်စုံတစ်ဦးက ၎င်းတို့ကို မေးမြန်းပြီး ၎င်းတို့က “အားနည်းလာဖို့အကြောင်း အဘယ်အရာရှိသနည်း။ ဘုရားနှုတ်ကပတ်တော်များကို အလွန်ရှင်းလင်းစွာ ပြောဆိုထားသည်။ ကျွန်ုပ်တို့ အားနည်းမလာရပေ။ ကျွန်ုပ်တို့ အားနည်းလာကြလျှင် ဘုရားကို ကျွန်ုပ်တို့ စိတ်ပျက်စေကြခြင်းဖြစ်သည်။ ဘုရား၏ မေတ္တာကို ပြန်ဆပ်ဖို့ ကျွန်ုပ်တို့ ၁၂၀ ရာခိုင်နှုန်း အားထုတ်သင့်ကြသည်”ဟု ပြန်ပြောကြသည်။ အခြားလူတစ်ဦးက “သင်သည် လွန်ခဲ့သောနှစ်များစွာက အိမ်မှ ထွက်ခွာလာပြီးနောက် အိမ်ကို လွမ်းဖူးသလော။ အိမ်ကို လွမ်းဆွတ်သည့်အခါ သင် ငိုသလော”ဟု မေးသည်။ ၎င်းတို့က “ငိုရမည့်အကြောင်း အဘယ်အရာရှိသနည်း။ ဘုရားက ကျွန်ုပ်၏ စိတ်နှလုံးတွင် ရှိသည်။ ဘုရားကို ကျွန်ုပ် စဉ်းစားသည့်အခါ အိမ်ကို မလွမ်းတော့ပါ။ ကျွန်ုပ်၏ ဘာသာတရားမရှိသည့် မိသားစုဝင်များအားလုံးက နတ်ဆိုးများနှင့် စာတန်များဖြစ်သည်။ သူတို့ ကျိန်ခြင်းခံရဖို့အတွက် ကျွန်ုပ် ဆုတောင်းသည်”ဟု ပြန်ပြောကြသည်။ အခြားလူတစ်ဦးက ၎င်းတို့ကို “သင်ယုံကြည်သည့်နှစ်ကာလများတွင် သင် လမ်းလွဲဖူးသလော”ဟု မေးသည်။ ၎င်းတို့က “ဘုရားနှုတ်ကပတ်တော်ကို အလွန်ရှင်းလင်းစွာ ပြောဆိုထားသည်။ အဘယ်သို့ဖြစ်ပြီး လမ်းလွဲနိုင်မည်နည်း။ လမ်းလွဲသောသူများသည် ဝိညာဉ်ရေးရာ နားလည်သဘောပေါက်မှု မရှိသည့် အဓိပ္ပာယ်မဲ့သောလူများဖြစ်သည်။ ကျွန်ုပ်ကဲ့သို့သော အစွမ်းအစရှိသည့် လူတစ်ဦးသည် လမ်းလွဲနိုင်သလော။ မှားယွင်းသည့် လမ်းကြောင်းကို ကျွန်ုပ် လျှောက်နိုင်သလော။ မဖြစ်နိုင်ပါ”ဟု ပြန်ပြောကြသည်။ ၎င်းတို့အနေဖြင့် အရာရာတွင် တော်ကြောင်း၊ အခြားလူအားလုံးထက် တော်ကြကြောင်း ၎င်းတို့က ယုံကြည်ကြသည်။ အပျက်သဘောဆောင်ပြီး အားနည်းလာသည့် လူတို့အပေါ် ၎င်းတို့ အဘယ်အရာ တွေးထင်ကြသနည်း။ ၎င်းတို့က “အပျက်သဘောဆောင်ပြီး အားနည်းလာသည့်လူများသည် ပိုကောင်းသောအရာကို လုပ်စရာမရှိ၍သာ ဖြစ်သည်”ဟု ပြောကြသည်။ ဤသို့ အမှန်တကယ် ဖြစ်သလော။ အချို့သော အပျက်သဘောဆောင်ခြင်းနှင့် အားနည်းခြင်းတို့သည် ပုံမှန်ဖြစ်ပြီး အချို့သော အပျက်သဘောဆောင်ခြင်းနှင့် အားနည်းခြင်းတို့နောက်ကွယ်တွင်မူ အကြောင်းရင်းတစ်ခု ရှိပေသည်။ ထို့ကြောင့် ဤလူများကို “ဖြစ်ဖြစ်မြောက်မြောက် လုပ်ဆောင်စရာ ဘာမျှမရှိ”ဟု ပြောခြင်းဖြင့် ဤပြဿနာကို အဘယ်သို့ဖြစ်ပြီး ၎င်းတို့ ဖော်ပြနိုင်ရသနည်း။ အန္တိခရစ်များသည် ဤနည်းဖြင့် ဝိညာဉ်ရေးရာပြည့်ဝသယောင် ဟန်ဆောင်ကြသည်၊ ၎င်းတို့သည် မည်သည့်အရာကိုမဆို လုပ်နိုင်သယောင် ဟန်ဆောင်ကြသည်၊ ၎င်းတို့တွင် ချို့ယွင်းချက် သို့မဟုတ် အားနည်းချက် မရှိသယောင် ဟန်ဆောင်ကြပြီး ၎င်းတို့အနေဖြင့် ပုန်ကန်ခြင်းမရှိသကဲ့သို့ မည်သည့် ပြစ်မှားခြင်းများကိုမျှ လုံးဝ မကျူးလွန်ဖူးသယောင် သာ၍ပင် ဟန်ဆောင်ကြလေသည်။

အခြေအနေမှာ မည်သို့ဖြစ်ပါစေ ၎င်းတို့ မည်သည့်တာဝန်ကို ထမ်းဆောင်ပါစေ အန္တိခရစ်တစ်ဦးသည် ၎င်းအနေဖြင့် အားမနည်းကြောင်း၊ ၎င်းသည် အစဉ် စိတ်ဓာတ်ကြံ့ခိုင်ကာ ယုံကြည်စိတ်ချမှု အပြည့်ရှိ၍ မည်သည့်အခါမျှ အပျက်သဘောမဆောင်ကြောင်း အသွင်အပြင်ကို ကြိုးစားပြီး ပြလိမ့်မည်။ ဤသို့ဖြင့် ၎င်းတို့၏ စစ်မှန်သော ဝိညာဉ်ရင့်ကျက်မှုကိုဖြစ်စေ၊ ဘုရားအပေါ် စစ်မှန်သော သဘောထားကိုဖြစ်စေ လူတို့က မည်သည့်အခါမျှ မမြင်စေရန် ဖြစ်၏။ အမှန်တကယ်တွင် ၎င်းတို့၏စိတ်နှလုံး နက်ရှိုင်းရာတွင် ၎င်းတို့ မလုပ်နိုင်သည့်အရာ လုံးဝ မရှိဟု ၎င်းတို့ အမှန်တကယ် ယုံကြည်သလော။ ၎င်းတို့၌ အားနည်းခြင်း မရှိကြောင်း၊ အပျက်သဘောဆောင်ခြင်း မရှိကြောင်း၊ သို့မဟုတ် ဖောက်ပြန်ပျက်စီးမှု ထုတ်ဖော်ခြင်း မရှိကြောင်း ၎င်းတို့ အမှန်တကယ် ယုံကြည်ကြသလော။ လုံးဝ မယုံကြည်ပေ။ ၎င်းတို့သည် ဟန်ဆောင်ရာ၌ တော်သည်၊ အမှုကိစ္စများကို ကွယ်ဝှက်ထားရာ၌ ကျွမ်းကျင်ကြသည်။ ၎င်းတို့၏ ကြံ့ခိုင်ပြီး အလွန်ကောင်းမွန်သည့်ဘက်ကို လူများအား ပြလိုကြသည်။ ၎င်းတို့၏အားနည်းပြီး စစ်မှန်သည့် ဘက်ကို ထိုသူတို့အား မမြင်စေလိုကြပေ။ ၎င်းတို့၏ရည်ရွယ်ချက်က သိသာထင်ရှားပေသည်။ ယင်းမှာ ၎င်းတို့၏ အချည်းနှီးသောဂုဏ်ကို ထိန်းသိမ်းဖို့နှင့် သိက္ခာဆည်ဖို့၊ လူများ၏စိတ်နှလုံးထဲ၌ ၎င်းတို့ရထားသည့်‌ နေရာကို ကာကွယ်ဖို့သက်သက်ပင် ဖြစ်သည်။ အခြားသူများအရှေ့တွင် ၎င်းတို့၏ကိုယ်ပိုင် အပျက်သဘောဆောင်ခြင်းနှင့် အားနည်းချက်တို့ကိုလည်းကောင်း၊ ၎င်းတို့၏ ပုန်ကန်လိုစိတ်ရှိပြီး ဖောက်ပြန်ပျက်စီးသောဘက်အကြောင်းကိုလည်းကောင်း ဖွင့်ဟလျှင် ဤသည်မှာ ၎င်းတို့၏ဂုဏ်အဆင့်အတန်းနှင့် ဂုဏ်သတင်းတို့အဖို့ ဆိုးဆိုးရွားရွား ထိခိုက်မှု ဖြစ်လိမ့်မည် ဖြစ်ပြီး ကောင်းကျိုးထက် ဆိုးကျိုးက ပိုဖြစ်စေသည်ဟု ၎င်းတို့ ထင်မြင်ကြသည်။ ထို့ကြောင့် ၎င်းတို့သည် အားနည်းသည့်အချိန်၊ ပုန်ကန်သည့်အချိန်နှင့် အပျက်သဘောဆောင်သည့်အချိန်များ ရှိခြင်းကို ဝန်ခံဖို့ထက် သေသာသေလိုက်ချင်ကြသည်။ လူတိုင်းက ၎င်းတို့၏ အားနည်းပြီး ပုန်ကန်လိုသည့်ဘက်ကို တွေ့သည့်နေ့ရက်ကို ရောက်လာလျှင်ပင် ၎င်းတို့က ဖောက်ပြန်ပျက်စီးပြီး လုံးဝ မပြောင်းလဲသည်ကို သူတို့ တွေ့မြင်သည့်အခါ ၎င်းတို့က ဆက်လက် ဟန်ဆောင်နေဦးမည် ဖြစ်သည်။ ၎င်းတို့က ဖောက်ပြန်ပျက်စီးသော စိတ်သဘောထားများရှိခြင်း၊ သာမန်လူတစ်ဦးဖြစ်ခြင်း၊ အရေးမပါသောသူတစ်ဦး ဖြစ်ခြင်းကို ဝန်ခံလျှင် လူများ၏ စိတ်နှလုံးထဲတွင် ၎င်းတို့၏နေရာကို ဆုံးရှုံးကာ လူတိုင်း၏ ကိုးကွယ်မှုနှင့် ကြည်ညိုလေးစားမှုတို့ကို ဆုံးရှုံးပြီး သို့ဖြစ်၍ လုံးလုံး ရှုံးနိမ့်ရလိမ့်မည်ဟု ထင်မြင်ကြသည်။ ထို့ကြောင့် မည်သည့်အရာပင် ဖြစ်ပါစေ ၎င်းတို့သည် ဟန်ဆောင်မှုကင်းသော ဟန်ပန်ဖြင့် လူများကို ဖွင့်ပြောမည် မဟုတ်ဘဲ မည်သည့်အရာဖြစ်ပါစေ ၎င်းတို့၏အာဏာနှင့် ဂုဏ်အဆင့်အတန်းတို့ကို အခြားမည်သူတစ်ဦးကိုမျှ စွန့်လွှတ်မည် မဟုတ်ပေ။ ထိုအစား ၎င်းတို့က ယှဉ်ပြိုင်ဖို့ အစွမ်းကုန်ကြိုးစားမည်ဖြစ်ကာ မည်သည့်အခါမျှ လက်လျှော့မည် မဟုတ်ပေ။ ပြဿနာတစ်ခုကို ၎င်းတို့ ကြုံရသည့်အခါတိုင်းတွင် အာရုံစိုက်ခံရဖို့ အလျင်ဦးအောင် လုပ်ဆောင်ပြီး မိမိတို့ကိုယ်ကို ပြသကာ ကိုယ့်ဂုဏ်ကိုယ်ဖော်တတ်ကြလေသည်။ ပြဿနာတစ်ခု ဖြစ်ပွားပြီး အကျိုးဆက်များ ဖြစ်ပေါ်သည်နှင့်တစ်ပြိုင်နက် ၎င်းတို့သည် အပြေးအလွှားသွားကာ ပုန်းကွယ်ကြသည် သို့မဟုတ် အခြားသူတစ်ယောက်ကို တာဝန်ယူခိုင်းဖို့ ကြိုးစားကြလေသည်။ ၎င်းတို့ နားလည်သည့် ပြဿနာတစ်ခုကို ကြုံရလျှင် ၎င်းတို့ တတ်နိုင်သည့်အရာကို ချက်ချင်း ကြွားဝါကာ ၎င်းတို့တွင် ဆုကျေးဇူးများနှင့် အထူးကျွမ်းကျင်မှုများရှိသည်ကို လူတို့ မြင်နိုင်ရန်အလို့ငှာနှင့် ၎င်းတို့ကို အထင်ကြီးပြီး ကိုးကွယ်နိုင်ကြစေရန်အလို့ငှာ အခြားသူတို့အား ၎င်းတို့ကို သိစေဖို့အတွက် အခွင့်အရေးကို ဖမ်းဆုပ်ကြလေသည်။ ကြီးမားသော အရာတစ်ခုခုဖြစ်ပေါ်ကာ ဤဖြစ်ရပ်နှင့်ပတ်သက်ပြီး ၎င်းတို့၏ နားလည်မှုကို တစ်ယောက်ယောက်က မေးလျှင် ၎င်းတို့သည် ၎င်းတို့အမြင်ကို ဖွင့်ပြရန် တွန့်ဆုတ်ကြသည်။ ထိုအစား အခြားလူများကို အရင်ပြောစေသည်။ ၎င်းတို့ တွန့်ဆုတ်သည်မှာ အကြောင်းပြချက်များရှိသည်။ ၎င်းတို့က အမြင်မရှိခြင်းမဟုတ်ဘဲ ၎င်းတို့အမြင်က မှားနေပြီး သူများကြားအောင်ပြောလျှင် အခြားလူများက ပြန်လည်ချေပမည်ဖြစ်ပြီး ၎င်းတို့ကို အရှက်ရစေမည်ကို ၎င်းတို့ စိုးရွံ့ကြခြင်းဖြစ်သည်။ ထို့ကြောင့် မပြောခြင်းဖြစ်သည်၊ သို့မဟုတ်လျှင် ၎င်းတို့တွင် အမြင်မရှိဘဲ အကြောင်းအရာကို ရှင်းရှင်းလင်းလင်းမသိနိုင်၊ ၎င်းတို့အမှားကို လူတို့က လှောင်ရယ်ကြမည်ကို ကြောက်သောကြောင့် ထင်ရာမြင်ရာ မပြောရဲပေ၊ ထို့ကြောင့် တိတ်တဆိတ်နေခြင်းက ၎င်းတို့၏ တစ်ခုတည်းသော ရွေးချယ်မှုဖြစ်သည်။ အချုပ်အားဖြင့် ၎င်းတို့သည် ၎င်းတို့၏ အရှိအတိုင်းကို ဖွင့်ပြမိမည်ကိုကြောက်သောကြောင့် ၎င်းတို့သည် ဆင်းရဲနွမ်းပါးပြီး သနားစရာကောင်းကြောင်းကို လူတို့မြင်သွားကာ ဤသို့ဖြင့် ၎င်းတို့အပေါ် အခြားလူတို့၏အမြင်ကို သက်ရောက်မည် စိုးသောကြောင့် ၎င်းတို့အမြင်ကို ဖော်ပြရန် မဆိုင်းမတွ ထုတ်မပြောခြင်းဖြစ်သည်။ ထို့ကြောင့် အခြားလူတိုင်းက ၎င်းတို့၏ အမြင်များ၊ အတွေးများ၊ အသိပညာများကို မိတ်သဟာယဖွဲ့ပြီးနောက်တွင် ၎င်းတို့သည် အဆင့်မြင့်သော၊ ယုတ္တိတန်သော အဆိုများကို ဖမ်းဆုပ်ပြီး ၎င်းတို့၏ ကိုယ်ပိုင် အမြင်များနှင့် နားလည်မှုတို့အဖြစ် ထုတ်ပြသည်။ ထိုအရာများကို ၎င်းတို့က အနှစ်ချုပ်ပြီး လူတိုင်းကို မိတ်သဟာယဖွဲ့ပေးသည်။ ဤနည်းအားဖြင့် အခြားလူတို့၏ စိတ်နှလုံးထဲတွင် မြင့်မားသော အဆင့်အတန်းကိုရရှိသည်။ အန္တိခရစ်တို့သည် အလွန်အမင်း ပါးနပ်ကြသည်။ ရှုထောင့်အမြင်တစ်ခုကို ဖော်ပြဖို့ အချိန်ရောက်လာသည့်အခါ ၎င်းတို့သည် ၎င်းတို့၏ စစ်မှန်သော အခြေအနေအကြောင်းကို မည်သည့်အခါတွင်မျှ မဖွင့်ဟကြသကဲ့သို့ မပြကြချေ၊ သို့မဟုတ် မည်သည့်အရာကို ၎င်းတို့ အမှန်တကယ် တွေးထင်သည်၊ ၎င်းတို့၏ အစွမ်းအစက မည်သည့်ပုံစံရှိသည်၊ ၎င်းတို့၏ လူ့သဘာဝက မည်သည့်ပုံစံရှိသည်၊ ၎င်းတို့၏ နားလည်နိုင်စွမ်းများက မည်သည့်ပုံစံရှိပြီး ၎င်းတို့သည် သမ္မာတရားနှင့်သက်ဆိုင်သည့် စစ်မှန်သောအသိပညာ ရှိမရှိဆိုသည်တို့ကို လူတို့အား မည်သည့်အခါတွင်မျှ သိခွင့်မပေးကြချေ။ ထို့ကြောင့် ဝိညာဉ်ရေးရာ ပြည့်ဝပြီး စုံလင်သောသူဖြစ်သကဲ့သို့ ကြွားရင်းနှင့် ဟန်ဆောင်လျက်ရှိသည့် တစ်ချိန်တည်းတွင်၊ ၎င်းတို့သည် ၎င်းတို့၏ စစ်မှန်သော မျက်နှာနှင့် စစ်မှန်သော ဝိညာဉ်ရင့်ကျက်မှုတို့ကို ဖုံးကွယ်ထားဖို့ အစွမ်းကုန် လုပ်ဆောင်ကြလေသည်။ ၎င်းတို့သည် ညီအစ်ကို မောင်နှမများအား ၎င်းတို့၏ အားနည်းချက်များကို မည်သည့်အခါတွင်မျှ မထုတ်ဖော်ပြသကဲ့သို့ ၎င်းတို့ ကိုယ်တိုင်၏ ချို့တဲ့ခြင်းများနှင့် အားနည်းချက်များကို သိမြင်ရန် မည်သည့်အခါမျှ မကြိုးစားကြချေ။ ထိုအစား ၎င်းတို့သည် ယင်းတို့ကို ဖုံးကွယ်ထားဖို့ အစွမ်းကုန် လုပ်ဆောင်ကြလေသည်။ လူတို့က “သင်သည် ဘုရားသခင်ကို နှစ်ပေါင်းအလွန်များလှစွာကြာ ယုံကြည်ပြီးလေပြီ၊ ဘုရားသခင်နှင့်ပတ်သက်၍ သံသယများ တစ်ခုတလေ သင်၌ ရှိဖူးပါသလော”ဟု ၎င်းတို့ကို မေးကြသည်။ ၎င်းတို့က “မရှိဖူးပါ” ဟု ပြန်ဖြေကြသည်။ ၎င်းတို့သည် “သင်တို့သည် ဘုရားသခင်အတွက် အသုံးခံရာ၌ အရာခပ်သိမ်းကို စွန့်လွှတ်ခဲ့ခြင်းအတွက် နောင်တရဖူးသလား” ဟု အမေးခံရသည်။ ၎င်းတို့က “မရဖူးပါ” ဟု ဖြေသည်။ “နေမကောင်းဖြစ်သောအခါ သင် စိတ်ညစ်ပါသလား၊ ပြီးလျှင် အိမ်ကိုလွမ်းပါသလား” ၎င်းတို့က “လုံးဝ မလွမ်းပါ” ဟု ဖြေသည်။ ထို့ကြောင့် အန္တိခရစ်များသည် မိမိတို့ကိုယ်ကို စွဲမြဲစွာ အားကိုးထိုက်သော၊ စိတ်ခိုင်မာသောသူအဖြစ်၊ စွန့်လွှတ်ပြီး ဒုက္ခခံနိုင်သူ၊ အပြစ်အနာအဆာကင်းပြီး အမှားများ၊ ပြဿနာများမရှိသူအဖြစ် ဖော်ပြကြသည်။ လူတစ်ယောက်က ၎င်းတို့၏ ဖောက်ပြန်ပျက်စီးမှုနှင့် အားနည်းချက်များကို ထောက်ပြလျှင်၊ ၎င်းတို့ကို တန်းတူ ဆက်ဆံလျှင်၊ သာမန်ညီအစ်ကိုမောင်နှမအဖြစ် ဆက်ဆံလျှင်၊ ပွင့်ပွင့်လင်းလင်းပြောပြီး ၎င်းတို့နှင့် မိတ်သဟာယဖွဲ့လျှင် ၎င်းတို့က ဤအရာကို မည်သို့ သဘောထားသနည်း။ ၎င်းတို့သည် မိမိတို့ကိုယ်ကို သက်သေထူပြီး မှန်ကန်ကြောင်းပြဖို့၊ ၎င်းတို့က မှန်ကန်သည်ဟု သက်သေပြရန်၊ နောက်ဆုံးတွင် ၎င်းတို့တွင် ပြဿနာမရှိ၊ ၎င်းတို့သည် ပြည့်စုံသော၊ ဝိညာဉ်ရေးရာ ပြည့်ဝသောသူဖြစ်သည်ဟု လူတို့အားမြင်စေရန် အစွမ်းကုန် လုပ်ဆောင်ကြသည်။ ဤအရာအားလုံးမှာ အယောင်ဆောင်၍ လိမ်လည်ခြင်းမဟုတ်လော။ မိမိတို့ကိုယ်ကို အပြစ်အနာအဆာ ကင်းပြီး သန့်ရှင်းသည်ဟု ထင်သူအားလုံးသည် အယောင်ဆောင်၍ လိမ်လည်သူများဖြစ်ကြသည်။ ၎င်းတို့အားလုံးက အယောင်ဆောင်များဖြစ်သည်ဟု ငါ အဘယ်ကြောင့်ဆိုသနည်း။ ငါ့ကို ပြောလော့။ ဖောက်ပြန်ပျက်စီးသော လူသားမျိုးနွယ်တွင် အပြစ်အနာအဆာကင်းသောသူ တစ်စုံတစ်ယောက်ရှိသလော။ အမှန်တကယ် သန့်ရှင်းသောသူ တစ်စုံတစ်ယောက်ရှိသလော။ (မရှိပါ။) လုံးဝ မရှိပေ။ လူသားသည် စာတန်ကြောင့် အလွန်ဖောက်ပြန်ပျက်စီးပြီး၊ သမ္မာတရားကို ပင်ကိုအားဖြင့် မပိုင်သောအခါ အပြစ်အနာအဆာကင်းမဲ့ခြင်းကို မည်သို့ ရရှိနိုင်မည်နည်း။ ဘုရားသခင်သာလျှင် သန့်ရှင်းသည်။ ဖောက်ပြန်ပျက်စီးသော လူသားမျိုးနွယ်အားလုံးသည် ညစ်ညမ်းသည်။ လူတစ်ယောက်သည် အပြစ်အနာအဆာ ကင်းမဲ့သည်ဟု ပြောဆိုလျက် သန့်ရှင်းသူတစ်ဦးအဖြစ် အယောင်ဆောင်ခဲ့လျှင် ထိုသူသည် မည်သည့်အရာဖြစ်မည်နည်း။ နတ်ဆိုးတစ်ကောင်၊ စာတန်တစ်ကောင်နှင့် ကောင်းကင်တမန်မင်းတစ်ပါး ဖြစ်လိမ့်မည်။ ထိုသူသည် အန္တိခရစ်စစ်စစ် ဖြစ်လိမ့်မည်။ အန္တိခရစ်ကသာ အပြစ်အနာအဆာ ကင်းပြီး သန့်ရှင်းသည်ဟု ပြောဆိုလိမ့်မည်။ အန္တိခရစ်များသည် မိမိတို့ကိုယ်ကို သိကြသလော။ (မသိကြပါ။) ၎င်းတို့သည် မိမိတို့ကိုယ်ကို မသိကြသည့်အတွက် ၎င်းတို့၏ မိမိတို့ကိုယ်ကို သိမြင်မှုအကြောင်းကို မိတ်သဟာယ ပြုကြလိမ့်မည်လော။ (ပြုကြလိမ့်မည် မဟုတ်ပါ။) မိမိတို့ကိုယ်ကို သိမြင်မှုအကြောင်း မိတ်သဟာယပြုသည့် အန္တိခရစ်များ ရှိကြသလော။ (ရှိပါသည်။) မည်သည့်လူစားမျိုးများက ဤအရာကို လုပ်ဆောင်ကြသနည်း။ (သူတော်ကောင်းယောင်ဆောင်သူများ ဖြစ်သည်။) မှန်ပေ၏။ ဤလူများသည် မိမိတို့ကိုယ်ကို သိရှိသယောင် ဟန်ဆောင်ကြပြီး တစ်ဆိတ်ကို တစ်အိတ်လုပ်ကာ မိမိတို့ကိုယ်ကို နက်နဲသော သိမြင်မှု ရှိသယောင် ဟန်ဆောင်ရင်း မိမိတို့ကိုယ်ကို အချို့သော ကြီးကြီးမားမား အမည်နာမများကို ပေးကြသည်၊ မိမိတို့ကိုယ်ကို နက်နဲသော သိမြင်မှုရှိသယောင် ဟန်ဆောင်လျက် ၎င်းတို့သည် မိမိတို့သည် စာတန်များနှင့် မကောင်းဆိုးဝါးများ ဖြစ်ကြောင်း ပြောဆိုကြသည်။ ၎င်းတို့သည် အတုအယောင် ဝိညာဉ်ရေးရာပြည့်ဝသော လူများဖြစ်သည် မဟုတ်လော။ သူတော်ကောင်းယောင်ဆောင်သူများ ဖြစ်သည် မဟုတ်လော။ ၎င်းတို့၏ မိမိကိုယ်ကို သိမြင်မှုအကြောင်း မိတ်သဟာယပြုကြသည့်အခါ ၎င်းတို့သည် အမှန်တကယ် မိမိတို့ကိုယ်ကို သိရှိကြသလော။ (မသိရှိကြပါ။) သို့ဆိုလျှင် ၎င်းတို့၏ မိမိကိုယ်ကို သိမြင်မှုနှင့် ပတ်သက်၍ မည်သည့်အရာကို ၎င်းတို့ ပြောဆိုကြသနည်း။ (အန္တိခရစ်များက ၎င်းတို့၏ မိမိကိုယ်ကို သိမြင်မှုအကြောင်း ပြောဆိုသည့်အခါ ၎င်းတို့၏ တကယ့် အခြေအနေအကြောင်းကို မပြောကြပေ။ လုံးဝ လက်တွေ့မကျသည့် အနှစ်မဲ့သော စကားလုံးများနှင့် အယူဝါဒစကားများကိုသာ ပြောဆိုကြလေသည်။ ယင်းတို့သည် အလွန် နက်နဲသည့် သိမြင်မှုဖြစ်သည်ဟု ထင်ရသော်လည်း နောင်တရသည့် လက္ခဏာမရှိပေ။) ဤသည်မှာ စစ်မှန်သော မိမိကိုယ်ကိုနှင့်ဆိုင်သည့် သိမြင်မှုဖြစ်သလော။ စစ်မှန်သည့် နောင်တမရှိသောကြောင့် မိမိတို့ကိုယ်ကို မုန်းတီးသည့် အကျိုးတရားကို ၎င်းတို့ စွမ်းဆောင်ရရှိကြပြီလော။ နောင်တနှင့် မိမိတို့ကိုယ်ကို မုန်းတီးမှု မရှိသည့်အခါ ၎င်းတို့သည် အမှန်တကယ် မိမိတို့ကိုယ်ကို မသိရှိကြပေ။ အန္တိခရစ်များ ပြောဆိုသည့် မိမိကိုယ်ကို သိမြင်မှုသည် ၎င်းတို့နှင့်ပတ်သက်၍ လူတိုင်း သိရှိသည့်အရာများ၊ လူတိုင်း မြင်သည့် အရာများသာ ပါဝင်သည်။ လူတို့က ၎င်းတို့ကို သာ၍ပင် အထင်ကြီးကြဖို့အလို့ငှာ ၎င်းတို့အနေဖြင့် မည်သည့်အရာကိုမျှ အမှားမလုပ်ခဲ့လင့်ကစား ၎င်းတို့၏ မိမိကိုယ်ကို သိမြင်မှုအကြောင်း ပြောဆိုနိုင်ကြဆဲဖြစ်သည်ဟု လူတိုင်းအား ခံစားစေရန်အတွက် တစ်ပတ်ရိုက်ခြင်းနှင့် မိမိကိုယ်ကို မှန်ကြောင်းရှင်းချက်ထုတ်ခြင်းတို့ကိုလည်း မှီခိုအားထားကြလေသည်။ ၎င်းတို့အနေဖြင့် မည်သည့်အရာကိုမျှ အမှားမလုပ်ခဲ့သည့်တိုင် မိမိတို့ကိုယ်ကို ပြန်လည်သုံးသပ်ကာ မိမိတို့ကိုယ်ကို သိရှိရန် ကြိုးစားနေကြသေးသည်ကို မြင်သည့်အခါ လူတို့ စဉ်းစားသည့်အရာမှာ “သူသည် တစ်စုံတစ်ရာကို အမှန်တကယ် အမှားလုပ်မိလျှင် မိမိကိုယ်ကို သာ၍ပင် သိမြင်ဖို့ အလားအလာရှိသည်။ သူသည် ဘုရားတရား ကိုင်းရှိုင်းလှပါတကား”ဟူ၍ ဖြစ်သည်။ ဤအရာကို အန္တိခရစ်များ လုပ်ဆောင်ခြင်း၏ ရလဒ်မှာ အဘယ်နည်း။ ၎င်းတို့က လူတို့ကို အထင်အမြင်မှားစေပေသည်။ အခြားလူတို့က ဤအရာမှ သင်ခန်းစာယူနိုင်ရန်အလို့ငှာ ၎င်းတို့သည် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားကို အမှန်တကယ် စိစစ်ခြင်းမရှိ သို့မဟုတ် သိနားလည်ခြင်း မရှိကြပေ။ ထိုအစား အခြားသူတို့အား မိမိတို့အပေါ် အထင်သာ၍ကြီးစေရန်အတွက် မိမိတို့၏ ကိုယ့်ကိုယ်ကိုယ် သိမြင်မှုအကြောင်း မိတ်သဟာယပြုခြင်းကို အသုံးပြုကြလေသည်။ ဤလုပ်ရပ်၏ သဘာဝမှာ အဘယ်နည်း။ (လူတို့ကို အထင်အမြင်မှားစေရန် မိမိကိုယ်ကို သက်သေခံခြင်း ဖြစ်သည်။) မှန်ပေ၏။ ၎င်းတို့သည် လူတို့ကို အထင်အမြင်မှားစေကြခြင်း ဖြစ်သည်။ ဤအရာကို အဘယ်သို့ဖြစ်ပြီး မိမိကိုယ်ကို သိရှိခြင်းအဖြစ် မှတ်ယူ၍ရသနည်း။ ဤသည်မှာ လှည့်ဖြားမှုမှလွဲ၍ အခြားမရှိပေ။ ၎င်းတို့သည် လူတို့အား မိမိတို့အပေါ် အထင်ကြီးစေပြီး ကိုးကွယ်စေရန်အလို့ငှာ လူတို့ကို အထင်အမြင်မှားစေရန်၊ ၎င်းတို့က ဝိညာဉ်ရေးရာ ပြည့်ဝသည့်လူများဖြစ်ကြောင်းနှင့် မိမိတို့ကိုယ်ကို သိရှိကြောင်း လူတို့အား တွေးထင်စေရန်အတွက် ၎င်းတို့၏ မိမိကိုယ်ကို သိမြင်မှုအကြောင်းကို ပြောဆိုခြင်းအား အသုံးပြုနေကြပေသည်။ ဤသည်မှာ စက်ဆုပ်စရာကောင်းပြီး ယုတ်ညံ့သော အလေ့အထတစ်ခု ဖြစ်ကာ အန္တိခရစ်များ၏ ကောက်ကျစ်ဆိုးယုတ်မှုဖြစ်သည်။

အသင်းတော်တွင် မိမိတို့၏တာဝန်ကို ထမ်းဆောင်နေသည့် နည်းပညာအရ ကျွမ်းကျင်မှုလိုအပ်သော အလုပ်များကို သိသိသာသာ တာဝန်ယူနိုင်စွမ်းမရှိသည့်တိုင် အသင်းအဖွဲ့တွင် မရမက ဆက်နေကြသည့်သူအချို့ ရှိသည်။ ၎င်းတို့အနေဖြင့် ယခင်က ဆီလျော်သည့် အတတ်ပညာဆိုင်ရာ ကျွမ်းကျင်မှုတစ်ခုကို သင်ယူပြီးဖြစ်သည်၊ ဤအထူးပြုဘာသာရပ်ကို နားလည်သည်၊ လုပ်ငန်းအထာသိသည်ဟု ၎င်းတို့က ယုံကြည်ကြသောကြောင့် ဤအလုပ်ကို မရမက ဆက်လက်တာဝန်ယူကြလေသည်။ ၎င်းတို့သည် သမ္မာတရားကို နားမလည်ကြသည့်အပြင် သမ္မာတရားကို ၎င်းတို့ နားမလည်ခြင်းကို အကြောင်းပြု၍ ၎င်းတို့သည် သမ္မာတရား စည်းမျဉ်းများကို ရှာဖွေရန်မဆိုထားနှင့်၊ ထိုသမ္မာတရားကို ၎င်းတို့ နားလည်ကာ သိရှိကြောင်း မရမကပြောဆိုလျက် အခြားသူတို့နှင့် မိတ်သဟာယဖွဲ့ခြင်း သို့မဟုတ် အလုပ်လုပ်ခြင်း မရှိကြချေ။ ထို့ကြောင့် တစ်ဖက်တွင် အတတ်ပညာဆိုင်ရာ ကျွမ်းကျင်မှုတစ်ခုကို သိရှိခြင်း၊ လုပ်ငန်းအထာကို သိခြင်းတို့နှင့် အခြားတစ်ဖက်တွင် သမ္မာတရား စည်းမျဉ်းများကို သိနားလည်ခြင်းတို့ကြား ခြားနားချက်တစ်ခု ရှိသလော။ အတတ်ပညာဆိုင်ရာ ကျွမ်းကျင်မှုတစ်ခုကို သိရှိခြင်းနှင့် လုပ်ငန်းအထာသိခြင်းတို့အားဖြင့် ယင်းမှာ သမ္မာတရား စည်းမျဉ်းများကို သိနားလည်သည်ဟု ဆိုလိုသလော။ (မဆိုလိုပါ။) ဝိညာဉ်ရေးရာ နားလည်သဘောပေါက်မှု မရှိသည့် ဤလူများက အတတ်ပညာဆိုင်ရာ ကျွမ်းကျင်မှုကို သိရှိခြင်းသည် သမ္မာတရား စည်းမျဉ်းများကို သိနားလည်ခြင်း ဖြစ်သည်ဟု ယုံကြည်ကြသောကြောင့် မည်သူ့ကိုမျှ နားထောင်ခြင်း မရှိသည့်အပြင် ဘုရားအိမ်တော်၏ စည်းမျဉ်းများနှင့်အညီ အလုပ်ကို လုပ်ဆောင်စရာမလိုဘဲ အလုပ်ကို ရဲရဲတင်းတင်းဖြင့် စိတ်တိုင်းကျ စတင်လုပ်ဆောင်နိုင်ကြလေသည်။ ဤသည်မှာ ၎င်းတို့၏ အရေးကိစ္စဖြစ်ပြီး ထိုအရာနှင့်ပတ်သက်၍ အခြားမည်သူကမျှ ကြားဝင်စွက်ဖက်၍မရ သို့မဟုတ် ၎င်းတို့ကို မေးမြန်း၍မရ၊ အလုပ်ဟူသည်မှာ ၎င်းတို့ လုပ်ဆောင်သည့်အတိုင်းသာ ဖြစ်လိမ့်မည်ဖြစ်ပြီး ၎င်းတို့ လုပ်ဆောင်သည့်အရာကို စံနှုန်းအဖြစ် မှတ်ယူရသည်ဟူ၍ ယုံကြည်ကြလေသည်။ ဤသည်မှာ အန္တိခရစ်များ ပြုမူပုံဖြစ်သည် မဟုတ်လော။ ဤသည်မှာ ဆိုးရွားသည့် ပြဿနာတစ်ခု မဟုတ်လော။ အကြင်သူသည် အတတ်ပညာဆိုင်ရာ ကျွမ်းကျင်မှုကိုသာ သိရှိပြီး သမ္မာတရားကို နားမလည်လျှင် ၎င်းတို့၏ တာဝန်ကို ထမ်းဆောင်ခြင်းမှ မည်သည့် အကျိုးဆက်များ ဖြစ်လာလိမ့်မည်နည်း။ (၎င်းတို့သည် အသင်းတော်အလုပ်ကို အနှောင့်အယှက်များ ဖြစ်စေကြလိမ့်မည်။) အနှောင့်အယှက်သာလော။ ၎င်းတို့သည် မာနထောင်လွှားကာ စိတ်ကြီးဝင်လာကြမည် မဟုတ်လော။ ဘုရားသခင်အပေါ် ရှက်ဖွယ်ဖြစ်စေသည့် အရာများကို ၎င်းတို့ လုပ်ဆောင်ကြမည် မဟုတ်လော။ (ဟုတ်ပါသည်။) သင်၏ တာဝန်ကို ထမ်းဆောင်ခြင်းမှတစ်ဆင့် သင် စွမ်းဆောင်ရရှိမည့် အကျိုးတရားမှာ ဘုရားသခင်ကို သက်သေခံခြင်း ဖြစ်သည်။ သင်သည် အလုပ်တစ်ခုကို လုပ်ဆောင်ခြင်း သက်သက် မဟုတ်ဘဲ ထို့ထက် သင်သည် မိမိ၏ တာဝန်ကို ထမ်းဆောင်ခြင်းမှတစ်ဆင့် ဘုရားသခင်ကို သက်သေခံခြင်း အကျိုးတရားအား စွမ်းဆောင်ရရှိသည်။ ထို့ကြောင့် ဤအတတ်ပညာဆိုင်ရာ ကျွမ်းကျင်မှုသည် သင်ထမ်းဆောင်နေသည့် တာဝန်ကို အစေခံမှုတွင်သာ ရှိပေသည်။ အတတ်ပညာဆိုင်ရာ ကျွမ်းကျင်မှုသည် သမ္မာတရားကို ကိုယ်စားပြုခြင်း မဟုတ်သကဲ့သို့ အတတ်ပညာဆိုင်ရာ ကျွမ်းကျင်မှုတွင် ကျွမ်းကျင်ခြင်းသည် သမ္မာတရားကို သင်နားလည်သည် သို့မဟုတ် သင်သည် သမ္မာတရား စည်းမျဉ်းများနှင့်အညီ အလုပ်ကို လုပ်ဆောင်နိုင်သည်ဟု မဆိုလိုပေ။ လူအချို့က “ဘုရားအိမ်တော်သို့ ကျွန်ုပ် လာခဲ့သည်၊ ဤအတတ်ပညာဆိုင်ရာ ကျွမ်းကျင်မှုကို ကျွန်ုပ် သိသည်၊ လုပ်ငန်းအထာကို သိသည်။ ထို့ကြောင့် ဘုရားအိမ်တော်က အရေးကြီးသည့် အလုပ်တာဝန်များကို ကျွန်ုပ်အား ပေးသင့်ပြီး ကျွန်ုပ်ကို အထင်ကြီးသင့်သည်။ ဘုရားအိမ်တော်က ကျွန်ုပ်ကို အရှက်မခွဲသင့် သို့မဟုတ် ကျွန်ုပ်၏ အတတ်ပညာဆိုင်ရာ ကျွမ်းကျင်မှု နယ်ပယ်အတွင်းတွင် ကျရောက်သည့် မည်သည့်အရာတွင်မဆို ကိုယ်နှင့်မဆိုင်ဘဲ ဝင်မစွက်သင့်ပေ။ ကျွန်ုပ်သည် အခြားသူတို့ကို သွန်သင်ပေးနေသူတစ်ဦး ဖြစ်သင့်သည်။ ဘုရားအိမ်တော်က ကျွန်ုပ်နှင့်အတူ ပူးပေါင်းဆောင်ရွက်ဖို့ လုပ်ငန်းအထာမသိသူများကို မစီစဉ်သင့်ပါ။ ဤလူများက ကျွန်ုပ်နှင့်အတူ ပူးပေါင်းဆောင်ရွက်ဖို့ မထိုက်တန်ပါ”ဟု ဆိုလျက် ဤအရာအပေါ် ကန့်ကွက်ကြသည်။ ဤသည်မှာ မှန်ကန်သည့် တွေးပုံတွေးနည်း ဖြစ်သလော။ (မဟုတ်ပါ။) အခြားသူတို့က ၎င်းတို့နှင့်အတူ ပူးပေါင်းဆောင်ရွက်ဖို့ မထိုက်တန်ဟူသည်မှာ အန္တိခရစ်များ တွေးသည့်ပုံစံ မဟုတ်လော။ သင်နှင့်အတူ ပူးပေါင်းဆောင်ရွက်ဖို့ ထိုက်တန်သည့်သူ ဘုရားအိမ်တော်တွင် မည်သူမျှမရှိလျှင် သင်သည် ဤတာဝန်ကို ထမ်းဆောင်ရန် ထိုက်တန်သလော။ သင့်ကိုယ်သင် အဘယ်သူဟူ၍များ သင် ထင်လေသနည်း။ သင်သည် စုံလင်အောင်ပြုခြင်း ခံရပြီးပြီလော။ သင်သည် ဤတာဝန်ကို ထမ်းဆောင်ရန် မထိုက်တန်ပေ။ ဘုရားသခင်က သင့်ကို ချီးမြှောက်သောကြောင့်သာ သင်သည် ဤတာဝန်ကို ထမ်းဆောင်ဖို့ အခွင့်အရေးရှိခြင်း ဖြစ်သည်။ သင်၏ တာဝန်ကို ထမ်းဆောင်ခြင်းနှင့်ဆိုင်သည့် စည်းမျဉ်းများကို သင် နားလည်သင့်သည်။ ယခုတွင် သင်သည် အလုပ်အကိုင်တစ်ခုကို လုပ်ဆောင်ခြင်း မဟုတ်ဘဲ ဘုရားသခင်ကို သက်သေခံနေခြင်း ဖြစ်သည်။ သင် သိရှိသည့် ထိုအတတ်ပညာဆိုင်ရာ ကျွမ်းကျင်မှု အနည်းငယ်သည် အစေခံမှုပေးရန် အသုံးပြုခြင်းမျှသာ ဖြစ်ပြီး ဤတာဝန်နှင့်ဆိုင်သည့် အစေခံမှုတွင် အသုံးပြုခြင်း ဖြစ်သည်။ ထို့ကြောင့် သင် ထမ်းဆောင်သည့် တာဝန်သည် နည်းပညာအရ ကျွမ်းကျင်မှု မည်မျှလိုအပ်သည်ဖြစ်စေ၊ ဘုရားသခင်ကို သက်သေခံခြင်းနှင့်ဆိုင်သည့် အကျိုးတရားကို သင် စွမ်းဆောင်ရရှိနိုင်ရန်အလို့ငှာ ထိုတာဝန်၏ ကဏ္ဍတိုင်းတွင်ရှိသည့် သမ္မာတရား စည်းမျဉ်းများအပေါ် သင် အမြဲ အာရုံစိုက်ရမည်။ သင်သည် ဤအကျိုးတရားကို စွမ်းဆောင်ရရှိနိုင်ခြင်းမရှိသည့်အပြင် သင် ထမ်းဆောင်သည့် တာဝန်က ဘုရားသခင်အပေါ် အရှက်ရစေလျှင် သင်၏ နည်းပညာ စွမ်းရည်များသည် မည်သည့် အသုံးဝင်မှု ရှိလိမ့်မည်နည်း။ ထိုအရာများတွင် တန်ဖိုးတစ်ခုတလေ ရှိလိမ့်မည်လော။ ရှိမည်မဟုတ်။ ထို့ကြောင့် အတတ်ပညာဆိုင်ရာ ကျွမ်းကျင်မှုနှင့် နည်းပညာ စွမ်းရည်အနည်းငယ်ကို သမ္မာတရားအဖြစ် သဘောမထားနှင့်။ ယင်းတို့သည် သမ္မာတရား မဟုတ်သကဲ့သို့ မြတ်နိုးတန်ဖိုးထားထိုက်ခြင်း မရှိ။ ဘုရားအိမ်တော်က သင့်ကို အသုံးမပြုလျှင်၊ ဘုရားသခင်က သင့်ကို မချီးမြှောက်လျှင် သင်၏ အတတ်ပညာဆိုင်ရာ ကျွမ်းကျင်မှု အနည်းငယ်နှင့် နည်းပညာ စွမ်းရည်အနည်းငယ်သည် အချည်းနှီးသာ ဖြစ်ပေမည်။ သမ္မာတရားနှင့် နှိုင်းယှဉ်ကြည့်သည့်အခါ ထိုအရာများသည် တစ်ပြားမျှမတန်ပေ။

အန္တိခရစ်များ၏ အယောင်ဆောင်၍ လိမ်လည်ခြင်းသည် လူတို့၏ စိတ်နှလုံး၌ နေရာတစ်ခု ရှိရန်အတွက် ၎င်းတို့ အသုံးပြုသည့် နည်းလမ်းတစ်ခုဖြစ်သည်ဟု ဆိုနိုင်သည်။ ၎င်းတို့သည် လူတို့ကို အထင်အမြင်မှားစေပြီး တလွဲလမ်းညွှန်ရန်အတွက် အယောင်ဆောင်၍ လိမ်လည်ခြင်း နည်းလမ်းကို အသုံးပြုကြသည်။ အယောင်ဆောင်၍ လိမ်လည်ခြင်းကို ဤလူများက လုပ်ဆောင်ခြင်းသည် ၎င်းတို့က အခြေခံအားဖြင့် သမ္မာတရားကို လက်ခံခြင်း သို့မဟုတ် အသိအမှတ်ပြုခြင်း မရှိကြောင်းကို ပြသရုံသာမက၊ ဤလူများအတွက် အသုံးပြု၍ရနိုင်သည့် သာ၍ပင် လက်တွေ့ကျသော အဓိပ္ပာယ်ကောက်ယူချက်တစ်ခု ရှိသည်။ ၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိပေ။ “၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိ”ဟူသည်မှာ မည်သည့်အရာကို ဆိုလိုသနည်း။ ထိုအရာက ၎င်းတို့သည် ဘုရားနှုတ်ကပတ်တော်များ သို့မဟုတ် သမ္မာတရားကို နားလည်ကြခြင်းမရှိဟု ဆိုလိုသည်။ သမ္မာတရားကို ၎င်းတို့ နားမလည်ကြသောကြောင့် မည်သည့်လူစားမျိုးအား ဘုရားသခင် ချစ်သည်ကို ၎င်းတို့ မသိကြပေ။ ထို့ကြောင့် ၎င်းတို့သည် ဤဝိညာဉ်ရေးရာ ပြည့်ဝသည့် လူမျိုးကို စိတ်ကူးပြီး အယောင်ဆောင်၍ လှည့်ဖြားခြင်းနှင့် ဟန်ဆောင်မှုကို လုပ်ဆောင်ကြသည်။ ထိုသို့လုပ်ဆောင်ခြင်းအားဖြင့် ဘုရားသခင်နှင့် အခြားသူတို့အား ၎င်းတို့ကို နှစ်သက်စေနိုင်သည်ဟု ယုံကြည်လျက်၊ ဤလူစားမျိုးကဲ့သို့ ၎င်းတို့ ပြုမူကြလေသည်။ စင်စစ်အားဖြင့် ဤကဲ့သို့သော လူများသည် ဘုရားသခင် မုန်းတီးကာ ပြစ်တင်ရှုတ်ချသည့်သူများ အတိအကျဖြစ်သည်နှင့်အမျှ ဆန့်ကျင်ဘက် ဖြစ်လေသည်။ ထို့ကြောင့် ဤကဲ့သို့သော လူတစ်ဦး မဖြစ်နှင့်။ ဤကဲ့သို့သော တစ်စုံတစ်ဦး သင်လည်း ဖြစ်လိုလျှင် ဤနည်းဖြင့် အယောင်ဆောင်၍ လိမ်လည်ခြင်းနှင့် ဟန်ဆောင်မှုကို သင် မကြာခဏ လုပ်ဆောင်ပြီး လူတို့ကို ဤနည်းဖြင့် အထင်အမြင်မှားစေလျှင် သင်သည် အန္တိခရစ်တစ်ဦး၏ လမ်းကြောင်းကို လိုက်လျှောက်နေခြင်း ဖြစ်သည်။ သင့်အနေဖြင့် “ကျွန်ုပ်တွင် အားနည်းချက်ရှိသည်၊ ကျွန်ုပ်တွင် အပျက်သဘောဆောင်ခြင်း ရှိသည်၊ ကျွန်ုပ်တွင် ဖောက်ပြန်ပျက်စီးသော စိတ်သဘောထားများရှိသည်။ ကျွန်ုပ်သည် သာမန်လူတစ်ဦး ဖြစ်သည်၊ ကျွန်ုပ် ဘာမျှ ထူးခြားခြင်းမရှိပါ။ ကျွန်ုပ် နားမလည်သည့်အရာများစွာရှိပြီး မည်သို့ လုပ်ဆောင်ရမည်ကို ကျွန်ုပ် မသိပါ။ ကျွန်ုပ်သည် စာတန်၏ စုံစမ်းသွေးဆောင်ခြင်းထဲသို့ ကျဆင်းရန်အလို့ငှာ မကြာခဏ အားနည်းပြီး စာတန်၏ အထင်အမြင်မှားစေခြင်းခံရသည်။ နည်းပညာကျွမ်းကျင်မှုများကို သင်ယူခြင်းအရ အလွန်ဆုံးအနေဖြင့် တစ်ခု သို့မဟုတ် နှစ်ခုကို ကျွန်ုပ် ကျွမ်းကျင်ပိုင်နိုင်ပြီး ယင်းတို့ကို ယေဘုယျအားဖြင့် မည်သို့ လုပ်ဆောင်ရမည်ကို သိသည်။ ဤအတတ်ပညာဆိုင်ရာ ကျွမ်းကျင်မှုအနည်းငယ်အား မည်သို့ လုပ်ဆောင်ရမည်ကို ကျွန်ုပ် သိပြီး ဤအထူးကျွမ်းကျင်မှု အနည်းငယ် ရှိသည်။ ကျွန်ုပ်သည် သာမန်လူတစ်ဦးဖြစ်သည်။ ကျွန်ုပ်တွင် မြင့်မားသည့် အစွမ်းအစမရှိသကဲ့သို့ ကျွန်ုပ်၏ သိမြင်မှုသည် ဤသို့သာဖြစ်သည်။ သမ္မာတရားနှင့်ပတ်သက်လျှင် ဘုရားသခင်က မိတ်သဟာယတွင် ပေးသလောက်သာ ကျွန်ုပ် နားလည်သည်။ ဘုရားသခင် အသေအချာ ဖော်ထုတ်ပြခြင်း သို့မဟုတ် ရှင်းပြခြင်းမရှိသည့် မည်သည့်အရာကိုမျှ ကျွန်ုပ် နားမလည်သကဲ့သို့ ကျွန်ုပ်၏ အစွမ်းအစက ဤသို့သာ ဖြစ်သည်။ ညီအစ်ကို မောင်နှမများက ကျွန်ုပ်ကို အသင်းတော် ခေါင်းဆောင် သို့မဟုတ် အဖွဲ့ခေါင်းဆောင်ဖြစ်ဖို့ ရွေးချယ်ကြပြီး ဤသည်မှာ ဘုရားသခင်က ကျွန်ုပ်ကို ချီးမြှောက်နေခြင်းဖြစ်၍ ကျွန်ုပ်က အခြားသူတို့ထက် ပိုတော်နေသောကြောင့် မဟုတ်ပါ။ ကျွန်ုပ် ကြွားဝါစရာ ဘာမျှ မရှိပါ”ဟု ပြောရန် သင်ယူရမည်။ ထိုသို့သော အရာတစ်ခုကို သင်တို့ ပြောနိုင်သလော။ ထိုသို့သော အရာတစ်ခုကို သင်တို့ ပြောဖူးသလော။ သင်၏ စိတ်နှလုံးတွင် ဤသို့ စဉ်းစားသလော။ သင်သည် ကြီးမြတ်သည်၊ အံ့ဖွယ်ဖြစ်သည်၊ ကျန်သည့်သူများထက် သာသည်၊ ရှားပါးသော သူတစ်ဦးဖြစ်သည်၊ သင်သည် သင်ရောက်ရှိသည့် မည်သည့်အဖွဲ့တွင်မဆို ထူးခြားသည်၊ သင်သည် ပထမတန်းစားဖြစ်သည်၊ လူတစ်စုတွင် သင်သည် တစ်လ သို့မဟုတ် နှစ်လ အချိန်ကုန်ဆုံးလျှင် သင်၏ အထူးကျွမ်းကျင်မှုများ၊ ပါရမီများ၊ အစွမ်းအစနှင့် သိမြင်မှုတို့ကို အားလုံးက မျက်မြင်ကြုံတွေ့နိုင်ပြီး သာမန်လူတို့ထက် ပိုကောင်းသည်ကို မြင်နိုင်သည်ဟု သင်၏ စိတ်နှလုံးတွင် အမြဲ ခံစားလျှင်၊ သင်သည် သင်၏ စိတ်နှလုံးတွင် ဤသို့ အမြဲ တိုင်းတာပြီး သင့်ကိုယ်သင် ထားရှိလျှင် သင်သည် အလွန်အန္တရာယ်များပြီး ဒုက္ခပြဿနာများစွာ ရှိပေသည်။

လူသားမျိုးနွယ်တစ်ရပ်လုံးတွင် စုံလင်သည့် လူတစ်ဦးတလေ သို့မဟုတ် မည်သည့်အရာကိုမဆို လုပ်ဆောင်နိုင်သည့်လူ တစ်ဦးတလေ ရှိရန်မဆိုထားနှင့်၊ သမ္မာတရားကို စစ်မှန်စွာ နားလည်နိုင်သည့်သူ အလွန်နည်းပါသည်။ လူတိုင်းက သာမန်ဖြစ်သည်။ လူအချို့က မိမိတို့သည် သာမန်မဟုတ်ဟု တွေးထင်ကြသည်။ သို့ဆိုလျှင် ဤစိတ်ကူးသည် အဘယ်သို့ ဖြစ်လာသနည်း။ ၎င်းတို့ တော်သည့်အရာ တစ်စုံတစ်ခု ၎င်းတို့တွင် ရှိခြင်းအားဖြင့် ဖြစ်လာပေသည်။ အချို့သည် သီချင်းဆိုရာတွင် တော်သည်၊ အချို့မှာ သရုပ်ဆောင်ရာတွင် တော်သည်၊ အချို့က နည်းပညာ ကျွမ်းကျင်မှုများတွင် တော်သည်၊ အချို့က ကာယအလုပ်လုပ်ရာတွင် တော်သည်၊ အချို့က လူမှုဆက်ဆံရေးတွင် တော်ကြသည်၊ အချို့မှာ နိုင်ငံရေးတွင် တော်ကြသည်၊ အချို့မှာ စီးပွားရေးလုပ်ငန်းတွင် တော်ကြသည်၊ စသည်ဖြင့် ဖြစ်၏။ ဤအရာများထဲမှ မည်သည့်အရာမျှသည် သမ္မာတရားနှင့် ပတ်သက်ခြင်းမရှိသည့်တိုင် ယင်းတို့က သင့်ကို မှားယွင်းသော အယူအဆတစ်ခုဖြစ်စေပြီး သင်သည် ကျန်သည့်သူများအားလုံးထက် သာလွန်သည်ဟု သင့်ကို တလွဲ တွေးထင်စေသည်။ ဤအရာများက သင့်အား ကျန်သည့်သူများထက် သာလွန်သည်ဟု တလွဲတွေးထင်စေခြင်းသည် အဘယ်ကြောင့် မှားယွင်းသနည်း။ သင် တော်သည့် ဤအရာများနှင့် “ကျန်သည့်သူများအားလုံးထက် သာလွန်ခြင်း”ဟုခေါ်သည့် ဤအရာသည် သင့်အနေဖြင့် သမ္မာတရားကို နားလည်နိုင်သည်၊ သမ္မာတရားကို သိနားလည်ခြင်းအရ သာမန်လူတို့ကို ကျော်လွန်နိုင်သည် သို့မဟုတ် သင်သည် ဘုရားသခင်၏ ကယ်တင်ခြင်းနှင့် စုံလင်အောင်ပြုခံရခြင်းတို့အား လိုက်စားခြင်းနှင့်ပတ်သက်လျှင် ကောင်းသော အခြေအနေများ ပိုင်ဆိုင်သည်ဟု မဆိုလိုပေ။ ယင်းတို့က ဤအရာများကို မဆိုလိုပေ။ သင်တို့အနေဖြင့် ဤကိစ္စရပ်ကို ရှင်းလင်းစွာ သတိပြုရမည်။ ဘုရားသခင်သည် မိမိ၏ နှုတ်ကပတ်တော်များကို မိန့်မြွက်၍ မိမိ၏ အမှုကို စတင်ဆောင်ရွက်တော်မူသည့် အချိန်မှစ၍ ယခုအချိန်အထိ ကိုယ်တော်သည် မရေမတွက်နိုင်သော နှုတ်ကပတ်တော်များကို မိန့်မြွက်ခဲ့ပြီး မရေမတွက်နိုင်သော အမှုများကို ဆောင်ရွက်ခဲ့ပြီ ဖြစ်၏။ သို့သော် ဖောက်ပြန်ပျက်စီးသော လူသားမျိုးနွယ်အားလုံးအထဲမှ တစ်ဦးတစ်ယောက်မျှပင် ဘုရားသခင်၏ မိန့်မြွက်ချက်များ၌ ကိုယ်တော်သည် ဖန်ဆင်းရှင်ဖြစ်ကြောင်းနှင့် ကိုယ်တော်မိန့်မြွက်သော နှုတ်ကပတ်တော်များသည် သမ္မာတရားဖြစ်ကြောင်းကို မြင်ဖူးပါသလော။ လူတစ်ဦးကပင်လျှင် ဘုရားနှုတ်ကပတ်တော်များ၌ ဘုရားသခင်၏ ပင်ကိုလက္ခဏာနှင့် အဆင့်အတန်းကို မြင်နိုင်ပြီးနောက် ဘုရားသခင်၏ ပင်ကိုလက္ခဏာနှင့် အဆင့်အတန်းကို ထသက်သေခံနိုင်သလော။ တစ်ဦးတလေမျှ မရှိပေ။ ဤအချက်က လူသားမျိုးနွယ်တစ်ရပ်လုံး၏ အစွမ်းအစ၊ စိတ်များနှင့် သိမြင်မှုတို့နှင့်ပတ်သက်လျှင် လူသားအားလုံးက စာတန်၏ ဖောက်ပြန်ပျက်စီးသော စိတ်သဘောထားများကို ပိုင်ဆိုင်သည်ဟူသည့်အချက်ကို မဆိုထားနှင့်၊ ၎င်းတို့သည် သမ္မာတရားကို သဘောပေါက်နားလည်ခြင်းအတွက် လိုအပ်သော အခြေအနေများ မပိုင်ဆိုင်ကြောင်းကို သက်သေပြသည်။ လူအချို့က “သမ္မာတရားကို သဘောပေါက်နားလည်ခြင်းအတွက် လိုအပ်သည့် အခြေအနေကို ကျွန်ုပ်တို့ မပိုင်ဆိုင်လျှင် ယခုတွင် သမ္မာတရားအနည်းငယ်ကို အဘယ်သို့ဖြစ်ပြီး ကျွန်ုပ်တို့ နားလည်ကြသနည်း”ဟု ဆိုကြသည်။ ထိုအကြောင်းကို ငါ အလွန်များစွာ ပြောဆိုပြီးဖြစ်သောကြောင့် ဖြစ်သည် မဟုတ်လော။ ငါသည် နောက်ထပ် စကားမပြောချင်အောင်ပင် အလွန်များစွာ ပြောဆိုပြီးဖြစ်ကာ စကားပြောခြင်းကို ငြီးငွေ့နေပြီဖြစ်သည်။ ငါသည် စကားပြောပြီး သင်တို့နှင့်အတူ မိတ်သဟာယ ပြုသည့်အကြိမ်တိုင်းတွင် အမှုအရာများကို အသေးစိတ် စဉ်ဆက်မပြတ် ရှင်းပြရင်း အကြောင်းအရာများကို အဓိကအကြောင်းအရာများ၊ အလယ်အလတ် အကြောင်းအရာများနှင့် အကြောင်းအရာခွဲများအဖြစ်သို့ ခွဲခြားရပြီး သင်တို့က နားမလည်ကြသေးပေ။ ထို့ကြောင့် သင်တို့၏ အစွမ်းအစသည် မည်သည့်အရာကဲ့သို့ ဖြစ်ရမည်နည်း။ အချို့သည် အလွန့်အလွန် မာနထောင်လွှားနေကြပြီး မိမိကိုယ်ကို မှန်သည်ဟု မှတ်ယူကြဆဲဖြစ်သော်လည်း၊ သင်သည် မာနထောင်လွှားစရာ ဘာအကြောင်းရှိသနည်း။ သင်တို့ အများစုနှင့်ပတ်သက်၍ ချီးမွမ်းဖွယ်ရာတစ်ခုမျှ မရှိသည်ကို ငါ မြင်သည်။ နည်းပညာအလုပ်များကို နှစ်ပေါင်းများစွာကြာ ဆောင်ရွက်ပြီးနောက်တွင် သင်တို့ထဲမှ မည်မျှသည် သမ္မာတရား စည်းမျဉ်းများကို အမှန်တကယ် နားလည်သနည်း၊ သမ္မာတရား စည်းမျဉ်းများကို လိုက်လျှောက်နိုင်ပြီး သမ္မာတရား စည်းမျဉ်းများနှင့်အညီ သင်တို့၏ အလုပ်များကို ဆောင်ရွက်နိုင်သနည်း။ သင်တို့သည် အလုပ်က မည်သည့်အရာဖြစ်စေ မည်သည့်အလုပ်ကိုမျှ ကောင်းစွာ မလုပ်ဆောင်ကြသကဲ့သို့ အထက်က သင့်ကို အမှုအရာများအား လုပ်ဆောင်ရမည့်ပုံကို ကိုယ်တိုင်ကိုယ်ကျ အမြဲ ညွှန်ကြားရသည်။ မဟုတ်လျှင် မည်သည့်အရာမျှ မှန်မှန်ကန်ကန် ဖြစ်သွားခြင်း မရှိသကဲ့သို့ အထက်က နောက်ဆက်တွဲလုပ်ပေးခြင်းနှင့် မည်သို့ လုပ်ဆောင်ရမည်ကို သင့်အား ညွှန်ကြားခြင်းမရှိဘဲ အလုပ်တစ်ခုတလေ ဆက်လုပ်ဖြစ်လျှင် ပြဿနာဖြစ်ပေါ်သည်။ ငါ့ကို ပြောလော့၊ ထိုသို့သောလူများသည် ကြွားဝါရမည့်အရာ တစ်ခုတလေ ရှိသလော။ မရှိပေ၊ သို့တိုင် ၎င်းတို့သည် ကဏ္ဍတိုင်းတွင် ပြီးပြည့်စုံသည့်၊ ဝိညာဉ်ရေးရာ ပြည့်ဝသည့်၊ ကြီးမြတ်ပြီး အထွတ်အထိပ်ဖြစ်သည့် လူများဖြစ်သယောင် ဟန်ဆောင်နေကြသည်။ ၎င်းတို့သည် အရှက်မဲ့ကြသည် မဟုတ်လော။ သင်တို့သည် အမှန်တကယ်ပင် ဒုက္ခပေးတတ်ကြပေသည်တကား။ မည်သည့် အကြောင်းအရာကို ငါ မိတ်သဟာယပြုသည်ဖြစ်စေ၊ ငါသည် အသေးစိတ် လုပ်ဆောင်ရသည်၊ ပို၍ အသေးစိတ်ဖြစ်လေ ကောင်းလေဖြစ်သည်။ အမှုအရာများကို အနည်းငယ် ပိုမို ရိုးရှင်းစွာ ရှင်းပြခြင်းမျှဖြင့် အဆင်ပြေမည်မဟုတ်။ ဤသည်မှာ လူတို့၏ အစွမ်းအစနှင့် အနည်းငယ်သော သိမြင်မှု ဖြစ်သည့်ပုံစံတည်း။ ၎င်းတို့သည် အလွန်အမင်း သနားဖွယ်ဖြစ်သည့်တိုင် ၎င်းတို့ အလွန်တော်သည်ဟု ယုံကြည်နေကြဆဲဖြစ်သည်။ ဤသွင်ပြင်လက္ခဏာနှင့်ပတ်သက်၍ ငါ၏ မိတ်သဟာယကို ဤနေရာတွင် ငါ အဆုံးသတ်မည်။

(ဂ) လူအားလုံးထက် သာလွန်အောင်ပြုလုပ်ခြင်းဖြင့်

ယခုတွင် အားလုံးထက် သာလွန်အောင်ပြုလုပ်ခြင်းဖြင့်ဟူသည့် တတိယ သွင်ပြင်လက္ခဏာနှင့်ပတ်သက်၍ ငါတို့ မိတ်သဟာယပြုကြမည်။ အန္တိခရစ်များက မည်သည့်အရာကို လုပ်ဆောင်သည်ဖြစ်စေ ၎င်းတို့သည် အားလုံးထက် သာလွန်ချင်ကြသည်။ ဤသည်မှာ ၎င်းတို့ သဘာဝ၏ အသိသာအထင်ရှားဆုံးသော သရုပ်သကန်ဖြစ်သည်။ လူတစ်ဦးဦးက အားလုံးထက် သာလွန်ချင်သည့်အခါ ဤပြဿနာသည် အလွန်ဆိုးရွားသော ပြဿနာတစ်ခုဖြစ်ပြီး ထိုသို့သော လူများသည် စစ်မှန်သော အန္တိခရစ်များချည်းသာ ဖြစ်သည်။ “လူအားလုံးထက် သာလွန်အောင် ပြုလုပ်ခြင်း”ဟူသည်မှာ မည်သည့်အရာကို ဆိုလိုသနည်း။ အန္တိခရစ်များသည် ကောင်းကင်တမန်မင်းဖြစ်သည့် စာတန်၏ အနှစ်သာရကို ပိုင်ဆိုင်ကြသည်။ ၎င်းတို့သည် ပင်ကိုအားဖြင့် ပုံမှန် သို့မဟုတ် သာမန်လူများ ဖြစ်ရန် လိုလားခြင်း မရှိကြပေ။ ၎င်းတို့ကို သာမန်လူများဖြစ်စေလျှင်၊ သာမန်ဘဝတစ်ခုကို အသက်ရှင်စေလျှင်၊ ထိုသို့လုပ်ဆောင်ဖို့ လိုလားနေကြလိမ့်မည်မဟုတ်သကဲ့သို့ ဤအရာနှင့်ပတ်သက်၍ မကျေမနပ်ဖြစ်ကြလိမ့်မည်ဖြစ်ပြီး စဉ်ဆက်မပြတ် ရုန်းကန်ကြလိမ့်မည်။ ၎င်းတို့သည် အဘယ်ကြောင့် စဉ်ဆက်မပြတ် ရုန်းကန်ကြလိမ့်မည်နည်း။ အဘယ်ကြောင့်ဆိုသော် ၎င်းတို့သည် ဆူဆူညံညံဖြစ်စေချင်ကြပြီး မိုးနှင့်မြေကြားတွင် ၎င်းတို့ကဲ့သို့ ထိပ်တန်းလူသားတစ်ဦးရှိသည်ကို အခြားလူတို့ သိရှိရန်အလို့ငှာ အခြားသူတို့ မြင်ဖို့အတွက် ပါးနပ်သော လှည့်ကွက်များကို ဖြစ်ဖြစ်မြောက်မြောက် လုပ်ဆောင်ချင်ကြသောကြောင့် ဖြစ်သည်။ ၎င်းတို့အနေဖြင့် ဘာသာတရားမရှိသူများ ပြောသကဲ့သို့ မိမိ၏ ကန်နှင့် မဆံ့သည့် ငါးတစ်ကောင်ဖြစ်သည်ကို အခြားသူတို့ သိရှိရန်အလို့ငှာ အောင်မြင်အောင်လုပ်ချင်ကြသည်။ မိမိတို့ ကန်များအတွက် ကြီးလွန်းသည့် ဤငါးများသည် မည်သည့်အရာမျိုးများ ဖြစ်ကြသနည်း။ ၎င်းတို့သည် ဝိညာဉ်ဆိုးများ၊ ညစ်ညူးသည့် မကောင်းဆိုးဝါးများ၊ ကောင်းကင်တမန်မင်းများ၊ စာတန်များနှင့် နတ်ဆိုးများ ဖြစ်ကြသည်။ အန္တိခရစ်များသည် သာမန်လူတစ်ဦး၏ ဘဝကို အသက်ရှင်ရင်း ဘဝတွင် ၎င်းတို့၏ ကံကြမ္မာဖြင့် ကျေနပ်ရောင့်ရဲလျက် မိမိတို့၏ နေ့ရက်များကို ကျော်ဖြတ်ဖို့ ပင်ကိုအားဖြင့် ဆန္ဒမရှိကြပေ။ ၎င်းတို့သည် မိမိတို့၏ ကိုယ်ပိုင်တာဝန်ကို တိတ်ဆိတ်စွာ စောင့်ထိန်းခြင်း မရှိ သို့မဟုတ် လိမ္မာသည့် သာမန်လူများကဲ့သို့ မပြုမူကြပေ။ ထိုသို့ဖြစ်ခြင်းဖြင့် ၎င်းတို့ ကျေနပ်ရောင့်ရဲခြင်း မရှိကြ။ ထို့ကြောင့် အပေါ်ယံတွင် ၎င်းတို့ မည်သို့ ပြုမူကြသည်ဖြစ်စေ၊ ၎င်းတို့၏ အတွင်းကျကျ စိတ်နှလုံးများတွင် ၎င်းတို့သည် မိမိတို့၏ ဘဝ ကံကြမ္မာနှင့်ပတ်သက်၍ အမြဲ မကျေမနပ်ဖြစ်နေကြပြီး အချို့သော အရာများကို လုပ်ဆောင်ကြလိမ့်မည်။ မည်သည့်အရာများဖြစ်သနည်း။ ပုံမှန်လူများ လုံးဝ စိတ်မကူးမိနိုင်မည့် အချို့သောအရာများကို ၎င်းတို့ လုပ်ဆောင်ကြလိမ့်မည်။ ၎င်းတို့သည် အာရုံစိုက်ခြင်းခံလိုကြပြီး ဆင်းရဲဒုက္ခတစ်ခုခုကို ခါးစည်းခံကာ အဖိုးအခ အနည်းငယ်ပေးဖို့ တွန့်ဆုတ်ကြမည် မဟုတ်ပေ။ “အရာရှိသစ်များက အထင်ကြီးအောင်လုပ်ဖို့ စိတ်ထက်သန်ကြသည်”ဟူသည့် ဆိုရိုးစကားတစ်ခု ရှိသည်။ အန္တိခရစ်တစ်ဦးသည် ခေါင်းဆောင်တစ်ဦး ဖြစ်လာသည်နှင့်တစ်ပြိုင်နက် ၎င်းတို့အနေဖြင့် သာမန်မဟုတ်သည်ကို သက်သေပြဖို့အတွက် အံ့ဖွယ်ရာအချို့ကို ဆောင်ရွက်ရမည်ဖြစ်ပြီး “မိမိတို့၏ အသက်မွေးအလုပ်တွင် အောင်မြင်မှု”အချို့ ဖန်တီးရမည်ဟု ခံစားကြသည်။ ဤနေရာတွင် အဆိုးရွားဆုံးသော ပြဿနာမှာ အဘယ်နည်း။ ၎င်းတို့သည် အသင်းတော်တွင် အမှုအရာများကို လုပ်ဆောင်နေကြသော်လည်း၊ မိမိတို့တာဝန်ကို ဟန်ဆောင်လုပ်ဆောင်ခြင်းအား ခံယူကျင့်သုံးကြသော်လည်း မိမိတို့တာဝန်အား မည်သို့ လုပ်ဆောင်ရမည် သို့မဟုတ် အသင်းတော်အလုပ်ကို မည်သို့ ကောင်းမွန်စွာ လုပ်ဆောင်ရမည်ဟူသည်နှင့်ပတ်သက်၍ ဘုရားသခင်ထံမှ မည်သည့်အခါမျှ ရှာဖွေခြင်းမရှိသကဲ့သို့ ဘုရားအိမ်တော်၏ စည်းမျဉ်းများက မည်သည့်အရာများဖြစ်သည်၊ သမ္မာတရား စည်းမျဉ်းများက မည်သည့်အရာများဖြစ်သည် သို့မဟုတ် ဘုရားအိမ်တော်၏ အလုပ်နှင့် ညီအစ်ကို မောင်နှမများကို အကျိုးပြုသည့်၊ ဘုရားသခင်ကို အရှက်မရစေသည့်၊ ဘုရားသခင်ကို သက်သေခံသည့်၊ အသင်းတော်အလုပ်ကို ချောမွေ့စွာ တိုးတက်စေနိုင်ပြီး မိမိတို့၏ အလုပ်တွင် သတိမမူမိသော အမှားများ မဖြစ်ပေါ်သည်ကို သေချာစေသည့် နည်းလမ်းဖြင့် မည်သို့ ပြုမူဆောင်ရွက်ရမည်ကို သေချာအောင် လေ့လာစိစစ်ဖို့ စိတ်ထက်သန်စွာ ကြိုးစားကြခြင်း မရှိပေ။ ၎င်းတို့သည် ဤအရာများအကြောင်းကို လုံးဝ မေးမြန်းခြင်းမရှိကြသကဲ့သို့ ဤအရာများအကြောင်းကို လုံးဝ စုံစမ်းမေးမြန်းခြင်း မရှိကြပေ။ ၎င်းတို့စိတ်နှလုံးတွင် ဤအရာများမရှိ၊ ၎င်းတို့၏ စိတ်နှလုံးက ဤအရာများနှင့် ပြည့်နေခြင်း မရှိပေ။ သို့ဆိုလျှင် မည်သည့်အရာအကြောင်းကို ၎င်းတို့ စုံစမ်းမေးမြန်းကြသနည်း။ ၎င်းတို့၏ စိတ်နှလုံးက မည်သည့်အရာနှင့် ပြည့်နေသနည်း။ ၎င်းတို့အနေဖြင့် အသင်းတော်၏ မဏ္ဍိုင်ဖြစ်ကြောင်းနှင့် အသင်းတော်က ၎င်းတို့မရှိဘဲ ရပ်တည်နိုင်မည် မဟုတ်ကြောင်း၊ ၎င်းတို့နှင့်သာ အသင်းတော်၏ အလုပ်ရှိသမျှက ချောမွေ့စွာ တိုးတက်နိုင်ခြင်းဖြစ်ကြောင်းတို့ကို အခြားလူများ မြင်နိုင်ရန်အလို့ငှာ မိမိတို့၏ ပါရမီများအား မည်သို့ကြွားနိုင်မည်၊ ၎င်းတို့သည် အခြားလူများနှင့် မတူကြောင်းကို မည်သို့ ပြနိုင်မည်၊ အသင်းတော်၌ ၎င်းတို့၏ ခေါင်းဆောင်မှုပုံစံကို မည်သို့ကြွားလုံးထုတ်မည် ဟူသည့် အတွေးများဖြင့် ပြည့်နေပေသည်။ အန္တိခရစ်များ၏ သရုပ်သကန်များ၊ ၎င်းတို့ လုပ်ရပ်များ၏ လှုံ့ဆော်မှုများနှင့် မူလတွန်းအားများကို အကဲဖြတ်သည့်အခါ ၎င်းတို့သည် မိမိတို့ကိုယ်ကို မည်သည့်နေရာတွင် ထားရှိကြသနည်း။ ၎င်းတို့သည် မိမိတို့ကိုယ်ကို အားလုံးထက် သာလွန်သည့်နေရာတွင် ထားရှိကြပေသည်။ ဤသည်မှာ မည်သို့ ပေါ်လွင်ထင်ရှားသနည်း။ (သူတို့သည် လူတိုင်းအပေါ် အာခံတတ်ပြီး အမြဲ အဆုံးအဖြတ်ပေးချင်ကြပြီး အခြားလူတို့အား ၎င်းတို့ ပြောသည့်အရာကို လုပ်စေလိုကြသည်။) လူတိုင်းအပေါ် ၎င်းတို့၏ အာခံမှုနှင့်ပတ်သက်၍ ပြဿနာတစ်ခုရှိသည်။ ဤအရာအတွင်းတွင် ကွယ်ဝှက်ထားသည့် အဓိပ္ပာယ်တစ်ခု ရှိသည်။ ဆိုလိုသည်မှာ အသင်းတော်အလုပ်ကို ၎င်းတို့ လုပ်ဆောင်ချိန်တွင် မိမိတို့တာဝန်ကို ထမ်းဆောင်နေခြင်းမရှိကြသကဲ့သို့ ဘုရားသခင်၏ ရည်ရွယ်ချက်များကိုလည်း အလေးထားခြင်း မရှိကြပေ။ ထို့ကြောင့် သမ္မာတရားစည်းမျဉ်းများကို ရှာဖွေရန်၊ အသင်းတော်၏ စည်းမျဉ်းများက မည်သည့်အရာများဖြစ်သည် သို့မဟုတ် ဘုရားအိမ်တော်က တောင်းဆိုသည့် စည်းမျဉ်းများမှာ မည်သည့်အရာများ ဖြစ်သည်ဟူသည်တို့ကို သိအောင်လုပ်ဖို့ ဒုက္ခခံရန် လိုအပ်မှုတစ်ခုတလေ ရှိသည်ဟု ၎င်းတို့ မခံစားရပေ။ ငါပြောသည့် မည်သည့်အရာကိုမျှ ၎င်းတို့ အာရုံပင်မစိုက်ကြပေ။ မည်သည့်စည်းမျဉ်းများကို ၎င်းတို့ လိုက်နာစောင့်ထိန်းကြသနည်း။ ၎င်းတို့သည် မိမိတို့ကိုယ်ပိုင် စီးပွားရေးကို ဆောင်ရွက်ရန်အလို့ငှာ အသင်းတော်ကို အစေခံခြင်းနှင့် ညီအစ်ကို မောင်နှမများကို အစေခံခြင်းကဲ့သို့သော စည်းမျဉ်းများနှင့် အရင်းခံအကြောင်းများကို လိုက်နာစောင့်ထိန်းကြသည်။ သူတို့သည် အသင်းတော်၌လည်းကောင်း၊ ညီအစ်ကိုမောင်နှမများအကြား၌လည်းကောင်း ခြေကုပ်တစ်နေရာ ရရှိနိုင်သမျှ ကာလပတ်လုံး၊ ဩဇာအာဏာနှင့် စီမံခန့်ခွဲနိုင်သည့် အာဏာကို ရရှိလာသမျှ ကာလပတ်လုံး ထိုမျှနှင့် လုံလောက်ပြီ ဖြစ်၍ သူတို့သည် မိမိတို့၏ တာဝန်ကို ထမ်းဆောင်ရာ၌ သူတို့အခေါ် “ရလဒ်” ကို ရရှိကြလိမ့်မည် ဖြစ်၏။ ၎င်းတို့၏ ရည်မှန်းချက်မှာ အဘယ်နည်း။ ထိုအရာသည် ဖန်ဆင်းခံတစ်ဦး၏ တာဝန်ကို ဖြည့်ဆည်းရန် သို့မဟုတ် ဘုရားသခင်၏ ဝန်ထုပ်ကို ထောက်ထားရန် မဟုတ်ဘဲ ထို့ထက် အသင်းတော်နှင့် ညီအစ်ကို မောင်နှမများကို အစေခံရန်ဖြစ်ပြီး ဤအရာကို လုပ်ဆောင်နေစဉ်တွင် ဤအရာများအားလုံးကို ထိန်းချုပ်ရန် ဖြစ်သည်။ ဤအရာများအားလုံးကို ၎င်းတို့ ထိန်းချုပ်လိုကြသည်ဟု ငါ အဘယ်ကြောင့် ပြောသနည်း။ အဘယ်ကြောင့်ဆိုသော် အမှုအရာများကို ၎င်းတို့ လုပ်ဆောင်နေချိန်တွင် ပထမဆုံးအနေဖြင့် မိမိတို့ကိုယ်တိုင်အတွက် ခြေကုပ်တစ်ခုရရှိဖို့၊ ကျော်ကြားမှုတစ်ခုခု ရရှိဖို့၊ ၎င်းတို့၏ ဂုဏ်သတင်းကြီးထွားဖို့ လာကြသည်။ စီမံခန့်ခွဲကာ ဆုံးဖြတ်ချက်များချမှတ်ဖို့အတွက် တန်ခိုးအာဏာ ရှိလာကြပြီးနောက် ၎င်းတို့သည် ဘုရားသခင်ကို ပြယုဂ်တစ်ခုမျှ ဖြစ်စေနိုင်ပြီး ဘုရားသခင်၏ နေရာကို ယူနိုင်ကြလေသည်။ ၎င်းတို့၏ ဩဇာလွှမ်းမိုးမှု နယ်ပယ်အတွင်းတွင် လူ့ဇာတိခံဘုရားသခင်ကို ပြယုဂ်တစ်ခု၊ ရုပ်သေးရုပ်တစ်ခုမျှ ဖြစ်စေကြပြီး ဤသည်မှာ “အားလုံးထက် သာလွန်အောင်ပြုလုပ်ခြင်း”ဟု ဆိုလိုသည့်အရာ ဖြစ်သည်။ ဤသည်မှာ အန္တိခရစ်များ လုပ်ဆောင်သည့်အရာ ဖြစ်သည် မဟုတ်လော။ ဤသည်မှာ အန္တိခရစ်များ ပြုမူသည့်ပုံစံ ဖြစ်သည်။ အန္တိခရစ်များသည် လူတို့၏ မျက်နှာသာကို ရရှိကာ ပိုများသည့်လူတို့၏ သတိပြုမိခြင်းခံရဖို့အလို့ငှာ မိမိတို့၏ ဆုကျေးဇူးများနှင့် ပါရမီများကို အပြည့်အဝ ပြသဖို့နှင့် ၎င်းတို့၏ တစ်မူထူးခြားသော အတွေးများနှင့် လုပ်ဆောင်ချက်များကို ပြသဖို့ မိမိတို့တာဝန်ကို ထမ်းဆောင်ခြင်း အခွင့်အရေးအား အသုံးပြုကြလေသည်။ ထို့နောက် ၎င်းတို့သည် စီမံခန့်ခွဲဖို့၊ ဆုံးဖြတ်ချက်များ ချမှတ်ဖို့နှင့် အသင်းတော်တွင် အမှုအရာများကို ထိန်းချုပ်ဖို့ အာဏာရယူကြပြီး ဤအရာက များစွာသောလူတို့အား ၎င်းတို့ကို ဩဇာခံစေကာ ၎င်းတို့ကို ကျိုးနွံနာခံစေပြီး ဘုရားသခင်က အပြင်လူဖြစ်လာသည်။ ဤသည်မှာ ၎င်းတို့က ဘုရားသခင်ကို ပြယုဂ်တစ်ခုမျှ ဖြစ်စေခြင်းဖြစ်သည် မဟုတ်လော။ ဤသည်မှာ အန္တိခရစ်များက ၎င်းတို့၏ လုပ်ရပ်များဖြင့် ဖြစ်မြောက်အောင်မြင်လိုသည့် ရည်မှန်းချက်ဖြစ်ပြီး ဤသည်မှာ အန္တိခရစ်များ စိုးစံသည့် မည်သည့်နေရာတွင်မဆို အဆုံးတွင် ဖြစ်ပျက်သည့်အရာ ဖြစ်သည်။

အသင်းတော်တွင် အာဏာရှိသည့် အန္တိခရစ်တစ်ဦး ရှိလျှင် ညီအစ်ကို မောင်နှမများသည် မည်သည့်အခြေအနေတွင် ရှိကြလိမ့်မည်နည်း။ ၎င်းတို့သည် အန္တိခရစ် ပြောသည့်အရာကိုသာ လုပ်ဆောင်ကြလိမ့်မည်၊ ၎င်းတို့ လုပ်ဆောင်သည့်အရာတိုင်းတွင် စည်းမျဉ်းစည်းကမ်းများကိုသာ ပုံသေစောင့်ထိန်းကြလိမ့်မည်။ သမ္မာတရားကို နားလည်ကြမည် မဟုတ်သကဲ့သို့ သမ္မာတရားကို ရှာဖွေကြမည် မဟုတ်ပေ။ ၎င်းတို့ မည်မျှ ဆင်းရဲဒုက္ခခံသည်ဖြစ်စေ၊ မည်မျှ ကြီးမားသည့် အဖိုးအခပေးသည်ဖြစ်စေ အသက်ဝင်ရောက်မှုတွင် မည်သည့်တိုးတက်မှုမျှ ဖြစ်စေကြလိမ့်မည် မဟုတ်။ ထိုသို့သော အသင်းတော်သို့ ငါသွားသည့်အခါ ငါပင်လျှင် ငြင်းပယ်ခံရလိမ့်မည်။ ထိုသူတို့ထဲတွင် ဤအန္တိခရစ်သည် နာမည်ခံ ခေါင်းဆောင်တစ်ဦးဖြစ်သော်လည်း အမှန်တွင် အန္တိခရစ်သည် ၎င်းတို့၏ ဆရာသခင်နှင့် ၎င်းတို့၏ ဘုရားဖြစ်လာပြီဖြစ်သည်။ အန္တိခရစ်တစ်ဦး ထိန်းချုပ်ထားသည့် မည်သည့်အသင်းတော်တွင်မဆို သမ္မာတရားနှင့် ဘုရားသခင်သည် ပြယုဂ်များမျှသာ ဖြစ်သွားသည်။ ဤသည်မှာ အန္တိခရစ်တစ်ဦးက အားလုံးထက် သာလွန်အောင် ပြုလုပ်သည့်အချိန်တွင် ဆိုလိုသည့်အရာ ဖြစ်သည်။ ဤသည်မှာ ဆိုးရွားသည် မဟုတ်လော။ အသင်းတော်တွင်ရှိသည့် လူတို့သည် အန္တိခရစ်တစ်ဦး၏ ထိန်းချုပ်ခြင်းခံရပြီး အပြင်လူများက အလုပ်လုပ်ရန် ထိုအသင်းတော်သို့ သွားသည့်အခါ ဤလူများသည် စကားပြောကာ ပြုမူဆောင်ရွက်သည့် အခါတိုင်းတွင် မိမိတို့ ဆရာသခင်ထံမှ ၎င်းတို့၏ အချက်ပြမှုများကို ယူကြရမည် မဟုတ်လော။ ၎င်းတို့သည် တစ်စုတစ်စည်းတည်းဖြစ်သော အမိန့်တစ်ခုအောက်တွင် ရှိကြသည်၊ ၎င်းတို့သည် ပြိုင်တူ ပြုမူဆောင်ရွက်ကြပြီး မည်သူမျှ ခွင့်ပြုချက်မရဘဲ စကားမပြောဝံ့ကြ။ ၎င်းတို့၏ ဆရာသခင်က တစ်ချက်ကြည့်လိုက်ပြီးနောက် ၎င်းတို့က ထိုအကြည့်တစ်ချက်ဖြင့် မည်သည့်အရာဆိုလိုသည်ကို သိရှိကာ ထို့နောက်တွင် ထိုအတိုင်းလျော်ညီစွာ ပြုမူဆောင်ရွက်ကြလေသည်။ ငါသည် ၎င်းတို့ကို တစ်စုံတစ်ရာ မေးမြန်းလျှင် ၎င်းတို့၏ အချင်းချင်းပြောဆိုလေ့ရှိသော ဒေသစကားဖြင့် တစ်ယောက်နှင့်တစ်ယောက် ပြောဆိုကြလေသည်။ ဤသည်မှာ ၎င်းတို့ ပြောဆိုနေသည့်အရာကို ငါ့အား မသိစေလိုကြသည့် သဘောဖြစ်သည်၊ ၎င်းတို့က ငါ့ကို ရှောင်ရှားချင်ကြပြီး ငါ့ကို အပြင်လူတစ်ဦးအဖြစ် စဉ်းစားကြသည်။ ဤသည်မှာ ပြဿနာတစ်ခု ဖြစ်သည် မဟုတ်လော။ ငါ့ကို ၎င်းတို့ ရှောင်ရှားလိုခြင်း၏ သဘာဝမှာ အဘယ်နည်း။ ဤသည်မှာ အန္တိခရစ်တစ်ဦး၏ စိတ်သဘောထားနှင့် အနှစ်သာရ ဖြစ်သည်။ ၎င်းတို့သည် အသင်းတော်နှင့် လူတို့ကို ထိန်းချုပ်လိုကြသည်။ အန္တိခရစ်များက မည်သည့်အရာကို လုပ်ဆောင်ကြသည်ဖြစ်စေ၊ ၎င်းတို့သည် ဘုရားအိမ်တော်၏ အကျိုးစီးပွားများကို အလေးထားရန် မဆိုထားနှင့်၊ သမ္မာတရား စည်းမျဉ်းများနှင့်အညီ အမှုအရာများကို လုံးဝ လုပ်ဆောင်ကြလိမ့်မည် မဟုတ်။ ၎င်းတို့သည် ၎င်းတို့ကိုယ်ပိုင် နိုင်ငံများကို ထူထောင်ရန်နှင့် မိမိတို့ကိုယ်ပိုင် လုပ်ငန်းကို ပါဝင်ဆောင်ရွက်ရန် ကြိုးစားနေကြခြင်း ဖြစ်သည်။ ဤသည်မှာ အဘယ်သို့ဖြစ်ပြီး ၎င်းတို့၏ တာဝန်ကို ထမ်းဆောင်ခြင်း ဖြစ်သနည်း။ ဤသည်မှာ ၎င်းတို့က ၎င်းတို့၏ တာဝန်ကို ဟန်ဆောင်ထမ်းဆောင်ခြင်းအောက်တွင် မိမိတို့ကိုယ်ပိုင် နိုင်ငံများကို ထူထောင်နေကြခြင်း ဖြစ်သည်။ အန္တိခရစ်များတွင် ဤသဘာဝမျိုးရှိသည့်အတွက် အဆင့်အတန်းကို ၎င်းတို့ ချစ်ပြီး ထိုအဆင့်အတန်းကို ပုဂ္ဂလဓိဋ္ဌာန်ကျကျ လိုချင်သည်ဟု မပြောကြလျှင်ပင် တစ်စုံတစ်ရာကို ၎င်းတို့ လုပ်ဆောင်ပြီး မိမိတို့လက်ကို ဆန့်တန်းသည့်ခဏတွင် အန္တိခရစ်များ၏ လမ်းကြောင်းကို အပြေးသွားကြသည်။ ၎င်းတို့၏ မကောင်းဆိုးဝါးဆန်သော သဘာဝသည် ပေါ်လွင်သွားပြီး ၎င်းတို့ကိုယ်ပိုင် နိုင်ငံများကို ထူထောင်ရန် ကြိုးစားကြလေသည်။ မည်သည့်အရာကိုမဆို ၎င်းတို့ လုပ်ဆောင်သည်နှင့် ၎င်းတို့၏ ကိုယ်ပိုင် လုပ်ငန်းများကို ဆောင်ရွက်ရန် ကြိုးစားကြသည်။ မည်သည့်အရာကိုမဆို ၎င်းတို့ လုပ်ဆောင်သည်နှင့် မိမိတို့ကိုယ်ပိုင် နည်းလမ်းများနှင့် နည်းစနစ်များအတိုင်း ဆက်လုပ်ရန် ကြိုးစားကြလေသည်။ အထက်က တစ်စုံတစ်ရာကို စီစဉ်ပြီး ထိုအရာက ၎င်းတို့ထံရောက်သည့်အခါ အန္တိခရစ်များက ထိုအရာကို အကောင်အထည်ဖော်ရမည့်အစား ထိုအရာကို လေ့လာကြသည်၊ ထိုအရာကို အေးအေးဆေးဆေး စဉ်းစားပြီး မိတ်သဟာယပြုကြသည်။ ထိုအရာနှင့်ပတ်သက်၍ မိတ်သဟာယပြုရာတွင် ၎င်းတို့၏ ရည်မှန်းချက်မှာ အဘယ်နည်း။ ထိုအရာကို ခံယူကြခြင်း ရှိမရှိကိုလည်းကောင်း၊ ထိုအရာက အလုပ်ဖြစ်နိုင်ခြင်း ရှိမရှိကိုလည်းကောင်း ကြည့်ရန် လူတိုင်းအား ထိုအရာကို ဆွေးနွေးခိုင်းဖို့ ဖြစ်သည်။ ထိုအရာကို အကောင်အထည်ဖော်ရန် မဟုတ်ပေ။ ဘုရားသခင် ပြောဆိုကာ လုပ်ဆောင်သည့်အရာတိုင်းသည် သမ္မာတရား ဖြစ်သော်လည်း ထိုအရာက အန္တိခရစ်တစ်ဦးထံ ရောက်သည့်အခါတွင် ပြောင်းလဲသွားသည်။ ထိုအရာသည် ၎င်းတို့အတွက် လေ့လာရမည့် တစ်စုံတစ်ရာအဖြစ်သို့ ပြောင်းလဲသွားသည်။ ၎င်းတို့က ထိုအရာကို လေ့လာသည်၊ စိစစ်ပြီး ဆွေးနွေးကြကာ အဆုံးတွင် ၎င်းတို့သည် လူသားအပေါ် ဘုရားသခင်၏ တောင်းဆိုချက်များနှင့် ဘုရားသခင်၏ အစီအစဉ်များကို လူတိုင်းအား ငြင်းဆိုစေကြလေသည်။ ၎င်းတို့၏ စိတ်နှလုံးများတွင် ၎င်းတို့က “သင်သည် သမ္မာတရား မဟုတ်ပါ။ သာမန်လူတစ်ဦးသာ ဖြစ်သည်။ သင် ပြောသည့်အရာသည် မည်သည့်အရာမျှ အရေးမပါပါ။ ငါ၏ စီရင်ပိုင်ခွင့်တွင် သင်သည် အဆုံးအဖြတ်ပေးခွင့်ရလိုလျှင် သင် မမျှော်လင့်လေနှင့်။ ယခု ဤနေရာတွင် ငါသည် စီမံခန့်ခွဲသူဖြစ်သောကြောင့် ငါ ပြောသည့်အရာကို လူတိုင်း လုပ်ရမည်။ ငါသည် ထိန်းချုပ်ဖို့နှင့် ဆုံးဖြတ်ချက်များချဖို့အတွက် အကြွင်းမဲ့ အာဏာရှိပြီး သင်သည် ဤနေရာတွင် ပြယုဂ်တစ်ခုမျှသာဖြစ်နိုင်သည်။ ငါ၏ အလုပ်နှင့် ဩဇာလွှမ်းမိုးမှု နယ်ပယ်အတွင်းတွင် ငါသည် အရာရာတိုင်းအပေါ် ဆုံးဖြတ်ပိုင်ခွင့် ရှိရမည်။ သင်သည် သမ္မာတရားကို နားလည်ပြီး သင် ပြောသည့်အရာတိုင်းက သမ္မာတရားဖြစ်လျှင်ပင် ယင်းသည် ငါ့အပေါ် အလုပ်ဖြစ်မည် မဟုတ်ပါ”ဟု တွေးကြလေသည်။ ဤသည်မှာ အန္တိခရစ်နှင့် နတ်ဆိုးတစ်ဦးဖြစ်သည်၊ မှန်သလော။ ထို့ကြောင့် ၎င်းတို့သည် အန္တိခရစ်တစ်ဦး၏ နယ်မြေသို့ ရောက်သည့်အခါ အသင်းတော်၏ အလုပ် အစီအစဉ်များ၊ အထက်၏ တောင်းဆိုချက်များနှင့် သမ္မာတရား စည်းမျဉ်းများသည် လုံးဝ အကောင်အထည်ဖော်ခံရခြင်း မရှိပေ။ အကောင်အထည် ဖော်ခြင်းမခံရသည့် ဤအရာများနှင့်ပတ်သက်၍ မည်သည့်အရာကို လုပ်ဆောင်နိုင်သနည်း။ အသင်းတော်တစ်ပါးက ယင်းတို့ကို အကောင်အထည်မဖော်သည့်အခါ ဤသည်မှာ ထိုအသင်းတော်တွင်ရှိသည့် ခေါင်းဆောင်များ၊ အမှုဆောင်များနှင့်ပတ်သက်၍ တစ်စုံတစ်ရာ မှားယွင်းနေသည့်သဘောဖြစ်ပြီး ဤခလုတ်တံသင်းများနှင့် အတားအဆီးများကို ကိုင်တွယ်သင့်သည်။ သင့်ကို ဘုရားအိမ်တော်က လုပ်ဆောင်နိုင်သည့်အရာ ဘာမျှမရှိဟု သင် ထင်သလော။ ဘုရားအိမ်တော်က သင့်ကို အသုံးပြုနိုင်လျှင် သင့်ကို ကိုင်လည်း ကိုင်တွယ်နိုင်ပေသည်။ ဤသည်မှာ လောကဖြစ်သည်ဟု သင် ထင်သလော။ သင့်ထံတွင် ဩဇာလွှမ်းမိုးမှုရှိလျှင်၊ အာဏာရှင်တစ်ဦးကဲ့သို့ ပြုမူပြီး သင်သည် အတော်ပင် ကြမ်းကြုတ်လျှင်၊ အာဏာရှင်ဆန်ပြီး အတော်အတန် ရက်စက်လျှင် သင့်ကို မည်သူကမျှ လုပ်ဆောင်နိုင်သည့်အရာ ဘာမျှမရှိဟု သင် ထင်သလော။ သို့ဆိုလျှင် သင် မှားပေသည်။ ဤသည်မှာ ဘုရားအိမ်တော်ဖြစ်သည်။ ဘုရားအိမ်တော်ကို သမ္မာတရားက အုပ်စိုးပြီး ထိုသမ္မာတရားက လူတိုင်းကို မူအရဖြစ်သည့် နည်းလမ်းတစ်ခုဖြင့် ဆက်ဆံသည်။ ဘုရားအိမ်တော်က သင့်ကို အသုံးပြုကောင်း အသုံးပြုနိုင်ပြီး ဘုရားအိမ်တော်က သင့်ကို အသုံးမပြုဘဲနေကောင်းနေနိုင်ကာ သင့်ကို ဖယ်ရှားရှင်းလင်းနိုင်သည်။ သင် အသုံးပြုခံရခြင်း ရှိမရှိဟူသည်ကို ဘုရားသခင်ထံမှ နှုတ်ကပတ်တော်တစ်ခွန်းဖြင့် ဆုံးဖြတ်ပေသည်။ သင်သည် ဤနေရာတွင် အကျိုးသင့်အကြောင်းသင့် မဟုတ်သော ပုံစံတစ်ခုဖြင့် အနှောင့်အယှက်များဖြစ်စေကာ အမှုအရာများကို ဟန့်တားလျှင် သင်သည် နောက်ဆုံး၌ ဖယ်ရှားရှင်းလင်းခံရလိမ့်မည်။ သင်သည် အစေခံမှုပေးဖို့ အားထုတ်မှုများပြုလျှင်၊ သင်သည် ဤနေရာတွင်နေပြီး သင်၏ နေရာကို သိကာ ကောင်းမွန်စွာ ပြုမူလျှင် ဘုရားအိမ်တော်က အစေခံမှုပေးရန် သင့်ကို ဆက်ခေါ်ထားလိမ့်မည်ဖြစ်ပြီး သင်၏ အစေခံမှုပေးခြင်းက မည်သို့ဖြစ်လာသည်ကို ကြည့်လိမ့်မည်။

အန္တိခရစ်များက မိမိတို့ကိုယ်ပိုင် နိုင်ငံများ ထူထောင်ခြင်း၏ အနှစ်သာရမှာ အားလုံးထက် သာလွန်အောင်ပြုလုပ်ခြင်း၊ ဘုရားသခင်ကို အလေးမထားခြင်း၊ သမ္မာတရားကို အလေးမထားခြင်းနှင့် အသင်းတော် စည်းမျဉ်းများကို အလေးမထားခြင်းတို့နှင့်ဆိုင်သည့် အနှစ်သာရ ဖြစ်သည်။ ၎င်းတို့သည် “အသင်းတော်”ဟူသည့် အမည်ကိုသာ အစေခံကြသည်၊ “ဘုရားအိမ်တော်”ဟူသည့် အမည်နာမကိုသာ အစေခံကြသည်။ “ညီအစ်ကို မောင်နှမများ”ဟု ခေါ်သည့် လူစုကိုသာ အစေခံကြပြီး ဘုရားသခင်နောက်လိုက်ရန် သို့မဟုတ် သူ၏ နှုတ်ကပတ်တော်များကို ကျိုးနွံနာခံရန် မဆိုထားနှင့်၊ ဖန်ဆင်းခံတစ်ဦး၏ တာဝန်ကို လုံးဝ ထမ်းဆောင်ခြင်း မရှိကြပေ။ ဤသည်မှာ ၎င်းတို့က မိမိတို့ကိုယ်ပိုင် နိုင်ငံများကို ထူထောင်ခြင်း ဖြစ်သည်။ ဤသည်မှာ အန္တိခရစ်များ၏ အနှစ်သာရဖြစ်ပြီး ဤသည်မှာ အားလုံးထက် သာလွန်အောင်ပြုခြင်းနှင့်ဆိုင်သည့် အနှစ်သာရဖြစ်သည်။ ယခုတွင် ဤအနှစ်သာရသည် ရှုတ်ချခြင်းခံရသလော သို့မဟုတ် အသိအမှတ်ပြုခြင်းခံရသလော။ (ရှုတ်ချခြင်းခံရသည်။) ရှုတ်ချခြင်းခံရသည့်အတွက် ဤလူများသည် သင်တို့ထဲတွင် ငြင်းပယ်ခြင်းခံရသင့်ပေသည်။ အချို့သော နားဝေတိမ်တောင်ဖြစ်သော၊ မသိနားမလည်ဘဲ ကြောင်းကျိုးမမြင်သောသူများသည် ထိုသို့သော လူများကို မြင်သည့်အခါတွင် ၎င်းတို့ကို ချီးမွမ်း၊ လေးစားကာ ကိုးကွယ်ကြသည်။ ပြီးလျှင် ၎င်းတို့ကို ဦးညွှတ်ပင် ဦးညွှတ်ချင်ကြလေသည်။ ထိုသူများသည် အလွန်မိုက်မဲလှပါတကား။ အန္တိခရစ်များသည် သင့်ကို မည်သည့်နေရာသို့ ဦးဆောင်နိုင်သနည်း။ ၎င်းတို့က သင့်ကို ဦးဆောင်သည့်အခါ အဆင်းနီသော နဂါးကြီးက သင့်ကို ဦးဆောင်နေသကဲ့သို့ဖြစ်ပြီး သင့်ကို မြောင်းထဲသို့ သို့မဟုတ် အနက်ဆုံးသော တွင်းထဲသို့ မရောက်စေမချင်း ၎င်းတို့က ရပ်တန့်မည် မဟုတ်ပေ။ ၎င်းတို့က သင့်ကို လုံးဝ ပျက်စီးစေပြီးသည်နှင့်တစ်ပြိုင်နက် သင့်ကို မောင်းထုတ်ကြလိမ့်မည်။ သင်သည် မည်သည့်အရာမျှ ရရှိမည်မဟုတ်သကဲ့သို့ ဘုရားသခင်ကို အချည်းနှီး ယုံကြည်မိပြီး ဖြစ်လိမ့်မည်။ သင်တို့သည် ကြောင်းကျိုးမမြင်ဖြစ်ကာ ဤလူများကို ရှင်းရှင်းလင်းလင်း မမြင်နိုင်ဘဲ နာခံလျှင်၊ ကျိုးနွံနာခံပြီး ဤလူများနောက်လိုက်လျှင် သင်တို့သည် အလွန်အမင်း မသိနားမလည်သကဲ့သို့ သေထိုက်ပေသည်။ ထို့ကြောင့် သင်သည် ထိုသို့သော လူတစ်ဦးကို ကြုံရလျှင် မည်သည့်အရာ လုပ်ဆောင်သင့်သနည်း။ သင်သည် အသင်းတော်၌ ဟန်ဆောင်မှုနှင့် အယောင်ဆောင်၍ လိမ်လည်ခြင်းကို လုပ်ဆောင်သည့် တစ်စုံတစ်ဦး၊ မည်သည့်အရာကိုမဆို လုပ်ဆောင်သည့်အခါ အားလုံးထက် သာလွန်အောင် ပြုလုပ်သည့် တစ်စုံတစ်ဦး၊ သမ္မာတရားကို အထင်သေးသည့်၊ ဘုရားသခင်ကို အထင်သေးပြီး အသင်းတော် စည်းမျဉ်းများကို အထင်သေးသည့် တစ်စုံတစ်ဦးကို ကြုံရသည့်အခါ လူတိုင်းသည် ၎င်းတို့ကို ပြုပြင်ကာ ငြင်းပယ်ရန် ရပ်တည်ချက်တစ်ခု ယူသင့်သည်။ ၎င်းတို့သည် ဘုရားအိမ်တော်တွင် လိမ္မာသည့်ပုံစံဖြင့် အလုပ်လုပ်ပေးနိုင်လျှင် ၎င်းတို့ကို ဆက်လက်အလုပ်လုပ်စေလော့။ သူတို့သည် အကျင့်မကောင်းဘဲ အစဉ်မပြတ် ကျိုးကြောင်းဆီလျော်မှုမရှိဘဲ အဟန့်အတား ပြုလုပ်နေပါက သင်တို့သည် ဘုရားသခင်၏ အိမ်တော်၏ စီမံအုပ်ချုပ်ရေးဆိုင်ရာ အမိန့်များကို အကောင်အထည်ဖော်၍ သူတို့ကို ဖယ်ရှားသင့်၏။

၂၀၂၀ ခုနှစ်၊ မေလ ၂၃ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၁)

ယနေ့ ငါတို့၏ စုဝေးပွဲကို မစတင်မီ စကားဝိုင်းတစ်ခုကို ငါတို့ နားထောင်ကြမည်။ လူနှစ်ဦးက အာလာပသလ္လာပပြောနေကြသည်။ ပထမတစ်ဦးက “ကျွန်ုပ်သာ ပြုပြင်ခြင်းခံရလျှင် ညီအစ်ကိုမောင်နှမများသည် ၎င်းတို့၏ တာဝန်ကို ထမ်းဆောင်လိုကြမည် မဟုတ်တော့ပါ” ဟု ဆိုသည်။ ဒုတိယတစ်ယောက်က “၎င်းတို့က မိမိတို့၏ တာဝန်ကို လုပ်ဆောင်လိုခြင်း မရှိမည်လော။ ဘာအရေးကြီးသနည်း။ ကျွန်ုပ်သာ ဖြုတ်ချခြင်း ခံရလျှင် ညီအစ်ကိုမောင်နှမများသည် အပျက်သဘောဆောင်ပြီး အားနည်းကြမည်ဖြစ်သည်” ဟု ပြောလေသည်။ ပထမတစ်ဦးက သူအကျောခံလိုက်ရသဖြင့် “ကျွန်ုပ်သာ ယုံကြည်ခြင်း ရပ်လိုက်လျှင် ကျွန်ုပ်ရှိသည့်နေရာမှ ညီအစ်ကိုမောင်နှမများအားလုံးက ကျွန်ုပ်၏ နောက်လိုက်ကြမည်ဖြစ်သည်” ဟုပြောသည်။ ဤအရာကို ကြားသည့်အခါ ဒုတိယတစ်ဦးက “သို့ဆိုလျှင် သင်သည် ကျွန်ုပ်ထက် အစွမ်းအစ ပို၍ အားကောင်းသည်။ သို့သော်ငြားလည်း ကျွန်ုပ် ရှင်းလင်းပစ်ခြင်း ခံရလျှင် ကျွန်ုပ်တို့၏ အသင်းတော်မှ လူများစွာတို့သည် ယုံကြည်ခြင်းကို ရပ်ကြမည် ဖြစ်သည်။ ယင်းကို သင်မည်သို့ထင်သနည်း။ ကျွန်ုပ်သည် သင့်ထက် အစွမ်းအစ ပို၍ အားကောင်းသည် မဟုတ်လော” ဟု ပြောလေသည်။ ဤစကားဝိုင်းတွင် ၎င်းတို့ ပြောနေသည့်အရာကို သင်နားလည်သလော။ ၎င်းတို့ နှစ်ဦးသည် မည်သည့်အရာနှင့်ပတ်သက်၍ ယှဉ်ပြိုင်နေကြသနည်း။ (၎င်းတို့သည် လူများကို မည်သူက ပို၍ သိမ်းသွင်းစည်းရုံးနိုင်ကြောင်းနှင့် ပတ်သက်၍လည်းကောင်း၊ အမှီအခိုကင်းသော နယ်မြေကို မည်သူကပို၍ တည်ထောင်နိုင်စွမ်း ရှိသည်ကိုလည်းကောင်း ယှဉ်ပြိုင်နေကြခြင်း ဖြစ်ပါသည်။ ၎င်းတို့နှစ်ဦးထဲမှ မည်သူသည် တစ်ဖက်လူထက် အနည်းငယ် ပို၍ ဉာဏ်များသည်ကို ကြည့်နေကြခြင်း ဖြစ်ပါသည်။) မည်သူက ပို၍ ဉာဏ်များသည်၊ မည်သူက ပို၍ တတ်နိုင်စွမ်းသည်၊ မည်သူက ပို၍ကြီးမားသော စွမ်းရည်ရှိသည်၊ ၎င်းတို့ထဲမှ မည်သူက ပို၍များသော လူများကို သိမ်းသွင်းစည်းရုံးပြီးဖြစ်သည်တို့နှင့်ပတ်သက်၍ ၎င်းတို့ ယှဉ်ပြိုင်နေကြခြင်း ဖြစ်သည်။ ၎င်းတို့ထဲမှ မည်သူ့တွင် သမ္မာတရားလက်တွေ့ကျမှု ပို၍ရှိကြောင်း ယှဉ်ပြိုင်နေကြခြင်း ဖြစ်သလော။ ၎င်းတို့ထဲမှ မည်သူ့တွင် လူ့သဘာဝ ပိုရှိကြောင်း ယှဉ်ပြိုင်နေကြခြင်း ဖြစ်သလော။ ၎င်းတို့ထဲမှ မည်သူသည် သမ္မာတရားကို ပိုနားလည်ကြောင်း ယှဉ်ပြိုင်နေကြခြင်းပင် ဖြစ်သလော။ (မဟုတ်ပါ။ ၎င်းတို့ ဖြုတ်ချခြင်း ခံရလျှင်ဖြစ်စေ၊ ၎င်းတို့ ရှင်းလင်းပစ်ခြင်းခံရလျှင်ဖြစ်စေ မည်သူ့ထံတွင် ၎င်းတို့အတွက် အပူတပြင်း ခုခံကာကွယ်ပေးသည့်လူများ ပိုများမည်ကို ၎င်းတို့ ယှဉ်ပြိုင်နေခြင်းဖြစ်ပါသည်။) ၎င်းတို့ ယှဉ်ပြိုင်နေကြသည်မှာ မည်သည့်စွမ်းရည်မျိုးဖြစ်သနည်း။ လူများကို ထိန်းချုပ်ရန်၊ အမိဖမ်းရန်၊ အထင်အမြင်မှားစေရန် မည်သူက ပို၍ တတ်နိုင်စွမ်းရှိသည်ကို ၎င်းတို့ ယှဉ်ပြိုင်နေကြခြင်း ဖြစ်သည်။ ခန့်မှန်းကြည့်လော့။ ဤနှစ်ဦးသည် မည်သည့်လူစားမျိုးများ ဖြစ်ကြသနည်း။ (၎င်းတို့ နှစ်ဦးလုံးသည် အန္တိခရစ်များ ဖြစ်ကြပါသည်။) ၎င်းတို့သည် အဘယ်အရာများနည်း။ ၎င်းတို့ နှစ်ဦးလုံးသည် ဆိုးယုတ်သော လူနှစ်ဦးဖြစ်သည်၊ နိုင်လိုမင်းထက် ပြုမူသူနှစ်ဦး ဖြစ်သည်မဟုတ်လော။ (ဟုတ်ပါသည်။) ၎င်းတို့သည် ဆိုးယုတ်သော လူနှစ်ဦးဖြစ်သည်မှာ ရှင်းလင်းစွာ မြင်နိုင်ပေသည်။ ၎င်းတို့ထဲမှ မည်သူက မကောင်းမှုကို ပြုရန် ပို၍ကြီးမားသော လုပ်နိုင်စွမ်း ရှိသည်ကိုလည်းကောင်း၊ မည်သူက လူများကို ပို၍ အထင်အမြင်မှားစေနိုင်ပြီး ထိန်းချုပ်နိုင်သည်ကိုလည်းကောင်း၊ မည်သူက လူများကို ပို၍ သိမ်းသွင်းစည်းရုံးနိုင်သည်ကိုလည်းကောင်း၊ ဘုရားသခင် ရွေးချယ်ထားသော လူများကို ဘုရားသခင်ထံမှ မည်သူက ပို၍ ပြိုင်လုနိုင်သည်ကိုလည်းကောင်း ၎င်းတို့အရှက်မရှိ ယှဉ်ပြိုင်နေကြသည်။ ၎င်းတို့ထဲမှ မည်သူက လူများကို ပို၍ထိန်းချုပ်နိုင်သည်ဖြစ်စေ ယင်းမှာ ပိုကြီးမားသော လုပ်နိုင်စွမ်း ရှိသည့်သူဖြစ်သည်။ ယင်းမှာ ၎င်းတို့ ယှဉ်ပြိုင်နေကြသည့်အရာ ဖြစ်သည်။ ငါ့ကို ပြောလော့၊ ထိုသို့သော ယှဉ်ပြိုင်မှုများ လုပ်ကြသည့် အန္တိခရစ်များ ရှိသလော။ (ရှိပါသည်။) ၎င်းတို့သည် ထိုယှဉ်ပြိုင်မှုများကို လူသိရှင်ကြား လုပ်ကြသလော၊ သို့မဟုတ် အချင်းချင်း တိတ်တဆိတ် ယှဉ်ပြိုင်ကြခြင်း ဖြစ်သလော။ (တိတ်တဆိတ် ဖြစ်ပါသည်။) သို့ဆိုလျှင် ဤဇာတ်ကြောင်းထဲမှ ၎င်းတို့နှစ်ဦးကြားရှိ စကားဝိုင်း၏ အကြောင်းအရာသည် တည်ရှိသလော။ ယင်းမှာ စစ်မှန်သလော။ (တည်ရှိပါသည်၊ စစ်လည်းစစ်မှန်ပါသည်။) ၎င်းတို့သည် အချင်းချင်း တိတ်တဆိတ် ယှဉ်ပြိုင်သည်ကို ထောက်လျှင် ဤအရာများကို ဗြောင်ကျကျ ပြောကြမည်လော။ အန္တိခရစ်တို့ အားလုံးနီးပါးသည် စဉ်းလဲပြီး ကောက်ကျစ်ဆိုးယုတ်သည်။ ၎င်းတို့နှင့်ပတ်သက်၍ လူများတွင် ပြောကွက်ရစရာ မဖြစ်စေဖို့အလို့ငှာ ၎င်းတို့သည် လူအများရှေ့တွင်ဖြစ်စေ၊ တိုက်ရိုက်ဖြစ်စေ ယင်းကို ပြောမည် မဟုတ်ချေ။ သို့ရာတွင် ဤသည်မှာ ၎င်းတို့ တိတ်တဆိတ် တွေးတောသည့် ပုံစံဖြစ်ပြီး အမှန်ပင် ယင်းမှာ ၎င်းတို့ လုပ်ဆောင်သည့်အရာ ဖြစ်သည်။ ၎င်းတို့က အမှုအရာများကို ဖုံးဖိရန်၊ အမှုအရာများကို ဖုံးကွယ်ရန်၊ မိမိတို့ကိုယ်ကို ရုပ်ဖျက်ရန် မည်မျှကြိုးစားကြသည်ဖြစ်စေ ၎င်းတို့၏ အန္တိခရစ် သဘာဝနှင့် မလိုမုန်းထားသော သဘာဝတို့ကို ဖုံးဖိ၍မရနိုင်‌ပေ။ ယင်းတို့အားလုံးသည် ဧကန်မုချ ထုတ်ဖော်ခြင်းခံရမည် ဖြစ်သည်။ ၎င်းတို့သည် တစ်ခုမျှ ထုတ်ပြောခြင်း မရှိကောင်းမရှိဘဲ အခြားသူများ ကြားနိုင်မည့် သိသာထင်ရှားသည့်အရာ တစ်ခုမျှ မရှိသော်လည်း ကွယ်ဝှက်ထားခြင်း သို့မဟုတ် မပြတ်သားခြင်း စိုးစဉ်းမျှ မရှိဘဲ၊ ဖုံးကွယ်ခြင်း သို့မဟုတ် လျှို့ဝှက်ခြင်း မရှိဘဲ ပြုမူဆောင်ရွက်ကြ၏။ ၎င်းတို့သည် လိုက်လျောမှု တစ်ခုတလေ ပြုဖို့ မဆိုထားနှင့်၊ လူတို့၏ နောက်ကွယ်တွင် တိတ်တဆိတ် ပြုမူဆောင်ရွက်ခြင်းလည်း မရှိပေ။ လူများကို အမိဖမ်းရန်၊ အထင်အမြင်မှားစေရန်၊ ထိန်းချုပ်ရန်၊ အမှီအခိုကင်းသော နယ်မြေတစ်ခုကို တည်ထောင်ရန် ၎င်းတို့၏ အပြုအမူများနှင့် လုပ်ရပ်များတွင် မပြတ်သားခြင်း သို့မဟုတ် ဖြစ်ကတတ်ဆန်းနိုင်ခြင်း တစ်ခုတလေမျှ မရှိပေ။ ၎င်းတို့သည် ဘုရားသခင်ကို ဗြောင်ကျကျ ဆန့်ကျင်ပြီး လူများကို ဗြောင်ကျကျ အမိဖမ်းကာ အထင်အမြင်မှားစေသည်။ ၎င်းတို့ ပြုပြင်ခြင်းခံရလျှင် များစွာသော ညီအစ်ကိုမောင်နှမများက ၎င်းတို့အတွက် ခုခံကာကွယ်ပေးမည်ဖြစ်ကြောင်း၊ ထိုသူတို့က ဘုရားသခင်နှင့် သူ၏အိမ်တော်ကို ဆန့်ကျင်မည် ဖြစ်ကြောင်း၊ ထိုသူတို့က အပျက်သဘောဆောင်ကာ ခိုကပ်လာမည့်အပြင် မိမိတို့၏ တာဝန်ကို ထမ်းဆောင်မည် မဟုတ်ကြောင်း ၎င်းတို့ မျှော်လင့်ချက် ထားရှိကြသည်။ ယင်းက ၎င်းတို့ကို ပျော်ရွှင်ဝမ်းမြောက်စေပြီး ၎င်းတို့၏ ဆန္ဒကို ဖြည့်ဆည်းပေးမည် ဖြစ်သည်။ ၎င်းတို့ ဖြုတ်ချခြင်း ခံရလျှင် လူများစွာတို့ အပျက်သဘောဆောင်လာရန်၊ ၎င်းတို့ဘက်မှ ရပ်တည်ပေးရန်နှင့် ၎င်းတို့ကို ခုခံကာကွယ်ပေးရန်၊ နောက်ကွယ်တွင် ၎င်းတို့၏ ကိုယ်စား ရှင်းလင်းချက်များနှင့် အကြောင်းပြချက်များ ပေးရန် ၎င်းတို့က အသည်းအသန် လိုချင်နေကြသည်။ လူများက ၎င်းတို့၏ ကောင်းကွက်များကို ရေတွက်ပြောပြရန်၊ ၎င်းတို့၏ မှန်ကန်ခြင်းကို ကာကွယ်ပေးရန် ၎င်းတို့ အသည်းအသန် လိုချင်သည်။ ဘုရားအိမ်တော်၏ အစီအစဉ်များကို ဝေဖန်ပြီး ပြစ်တင်ရှုတ်ချရန်သာမက ဘုရားသခင်၏ ဖြောင့်မတ်ခြင်းကို ငြင်းပယ်လျက်၊ ဘုရားသခင် ပြောသမျှနှင့် လုပ်ဆောင်သမျှသည် သမ္မာတရား ဖြစ်သည်ကိုလည်းကောင်း၊ ယင်းတို့အားလုံးသည် အပြုသဘောဆောင်သောအရာများ ဖြစ်သည်ကိုလည်းကောင်း ငြင်းပယ်လျက် စိတ်ထဲတွင် ဘုရားသခင်ကို တိတ်တဆိတ် ဆန့်ကျင်ရန်ကိုပင် ၎င်းတို့ အသည်းအသန် လိုချင်နေကြသည်။ ပြီးလျှင် ၎င်းတို့ ယုံကြည်ခြင်းကို ရပ်လိုက်လျှင် လူတိုင်းကိုလည်း ၎င်းတို့နောက် လိုက်ပြီး မယုံကြည်တော့ရန်၊ ၎င်းတို့နှင့်အတူ ထွက်ခွာရန်၊ ၎င်းတို့၏ နောက်လိုက်များ ဖြစ်လာရန် ၎င်းတို့ အသည်းအသန် လိုချင်ကြသည်။ ဘုရားသခင်သည် သမ္မာတရားဖြစ်ကြောင်းကို လူတိုင်းငြင်းပယ်ရန်၊ ၎င်းတို့တွင် သမ္မာတရားရှိကြောင်း၊ ၎င်းတို့လုပ်သမျှ မှန်ကန်ကြောင်း၊ ၎င်းတို့သည် လူများကို ပြောင်းလဲနိုင်ပြီး ကယ်တင်နိုင်ကြောင်းကို လူတိုင်းယုံကြည်ရန် ၎င်းတို့ အသည်းအသန် လိုချင်နေကြသည်။ ၎င်းတို့သည် မကောင်းမှုပြုသည့်အတွက် အသင်းတော်၏ ဖယ်ထုတ်ပစ်ခြင်း သို့မဟုတ် နှင်ထုတ်ခြင်းကို ခံရလျှင် လူများစွာတို့က ဘုရားသခင်၏ တည်ရှိမှုကို ငြင်းပယ်ပြီး မယုံကြည်သည့်လူများ ဖြစ်လာမည့်နေရာဖြစ်သော လောကီသို့ ပြန်သွားရန် ၎င်းတို့ အသည်းအသန် လိုချင်ကြသည်။ ယင်းက ၎င်းတို့ကို ပျော်ရွှင်ဝမ်းမြောက်စေမည် ဖြစ်သည်။ ယင်းက ၎င်းတို့၏ စိတ်နှလုံးထဲတွင် ဟန်ချက်ညီခြင်းကို ပြန်လည်ရရှိစေမည် ဖြစ်ပြီး ၎င်းတို့အတွက် ထွက်ပေါက်ဖြစ်ပေမည်။ စာတန်ဆန်သော စိတ်သဘောထား၏ ဤထုတ်ဖော်ခြင်းများ၊ ဤအပြုအမူများ၊ ဤအနှစ်သာရများအပြင် ရှုပ်ထွေးပွေလီသော၊ အသေးစိတ်ကျသော ဤစိတ်ကူးများနှင့် အတွေးအခေါ်များပင်လျှင် မည်သူ့ကို ကိုယ်စားပြုသနည်း။ ဤလူများသည် စစ်မှန်သော ညီအစ်ကိုမောင်နှမများ ဖြစ်ကြသလော။ ၎င်းတို့သည် ဘုရားသခင်ကို စစ်မှန်သော ယုံကြည်ခြင်း ရှိသလော။ ၎င်းတို့သည် ဘုရားသခင်ကို အမှန်တကယ် ကျိုးနွံနာခံသလော။ ၎င်းတို့၌ ဘုရားသခင်ကို ကြောက်ရွံ့ခြင်း စိုးစဉ်းမျှပင် ရှိသလော။ (မရှိပါ။) ဤအရာမှကြည့်လျှင် အန္တိခရစ်တို့သည် အနှစ်သာရအားဖြင့် ဘုရားသခင်ကို ရန်လိုပြီး ဘုရားသခင်၏ ရန်သူများဖြစ်ကြသည်ကို မြင်နိုင်သည်။ ဤစကားသည် မှန်ကန်တိကျသလော။ ယင်းမှာ သမ္မာတရားဖြစ်သလော။ (ယင်းမှာ မှန်ကန်တိကျပြီး သမ္မာတရားဖြစ်ပါသည်။) ယင်းမှာ ရာနှုန်းပြည့် ပကတိအခြေအနေဖြစ်၏။ ထိုစကားသည် အမှန်တရား၊ ထာဝရမပြောင်းလဲသော အမှန်တရား ဖြစ်သောကြောင့် လုံးလုံးအပြည့်အဝပင် သမ္မာတရားဖြစ်သည်။ ယင်းမှာ အန္တိခရစ်တို့ တွေးခေါ်ပုံဖြစ်ပြီး ၎င်းတို့ လုပ်ဆောင်သည့်အရာဖြစ်သည်။ ၎င်းတို့၏ လုပ်ရပ်များနှင့် လုပ်ဆောင်ချက်များအားလုံးသည် ၎င်းတို့၏ တစ်ကိုယ်ရေ ရည်မှန်းချက်များ၊ လိုအင်ဆန္ဒများ၏ စိုးမိုးခြင်း ခံရပြီး အန္တိခရစ်တို့ သဘာဝ၏ စိုးမိုးခြင်းနှင့် လှုံ့ဆော်ခြင်းတို့ကို ခံရသည်။ သို့ဆိုလျှင် အန္တိခရစ်များကဲ့သို့ လူများသည် ကယ်တင်ခြင်း ခံရနိုင်သလော။ (မခံရနိုင်ပါ။) ၎င်းတို့သည် ဘုရားသခင်ကို အချိန်တိုင်း ရန်လိုသည်။ သမ္မာတရားကို အချိန်တိုင်း ရန်လိုသည်။ အခြားသူများ လုပ်ဆောင်သည့်အရာသည် မှန်သည်ဖြစ်စေ၊ မှားသည်ဖြစ်စေ ၎င်းတို့အမြင်တွင် ၎င်းတို့၏ အကျိုးစီးပွားများကို ထိခိုက်သည့် မည်သူကိုမဆို၊ ၎င်းတို့၏ လိုအင်ဆန္ဒများနှင့် ရည်မှန်းချက်များကိုလည်းကောင်း၊ ကောင်းချီးခံစားရဖို့ ၎င်းတို့၏ မျှော်လင့်ချက်ကိုလည်းကောင်း ပိတ်ပင်လျက် ၎င်းတို့၏ ဂုဏ်သတင်းကို ထိခိုက်နစ်နာစေသည့် မည်သူကိုမဆို ၎င်းတို့သည် ထကြွကာ အတိုက်အခံလုပ်မည်ဖြစ်ပြီး ထိုသူတို့၏ ရန်သူလုပ်မည်ဖြစ်သည်။ ယင်းမှာ အန္တိခရစ်တို့၏ သဘာဝဖြစ်၏။ ဤအကြောင်းကြောင့် အန္တိခရစ်များဖြစ်သည့် ထိုသို့သော လူများက မည်သည့်မှားယွင်းပြီး ဆိုးယုတ်သော အရာများကို လုပ်ဆောင်ထားသည်ဖြစ်စေ၊ စည်းမျဉ်းများနှင့်လည်းကောင်း၊ ဘုရားအိမ်တော်၏ အလုပ် အစီအစဉ်များနှင့်လည်းကောင်း ဆန့်ကျင်သည့် မည်သည့်အရာများကို ၎င်းတို့ လုပ်ဆောင်ထားသည်ဖြစ်စေ အခြားသူများက ၎င်းတို့အား ပြုပြင်ခြင်း သို့မဟုတ် ဖော်ထုတ်ပြီး ကိုင်တွယ်ခြင်းကို ၎င်းတို့ခွင့်ပြုမည် မဟုတ်ပေ။ ဤအရာများ ၎င်းတို့အပေါ် ကျရောက်လာသည်နှင့်တစ်ပြိုင်နက် ၎င်းတို့သည် ယင်းတို့ကို ကျိုးနွံနာခံရန်နှင့် လက်ခံရန် ပျက်ကွက်မည်သာ မဟုတ်ပေ၊ သို့မဟုတ် ၎င်းတို့ လုပ်ဆောင်ထားသည့်အရာသည် ဒုစရိုက်အမှုတစ်ခု ဖြစ်ကြောင်းကို အသိအမှတ်ပြုရန် ပျက်ကွက်မည်သာ မဟုတ်ပေ။ ထိုမျှသာမဟုတ်။ သူတို့သည် အခြေအမြစ်မရှိသော တန်ပြန်စွပ်စွဲချက်များကို ပြုလုပ်ကြမည်ဖြစ်ကာလိုအပ်သည့်မည်သည့် နည်းလမ်းများဖြင့်မဆို ၎င်းတို့၏ နာမည်ကောင်းများကို ပြန်လည်ရရှိရန် ကြိုးစားကြမည်။ ၎င်းတို့တွင် ရှိသမျှ မည်သည့်နည်းလမ်းဖြင့်မဆို ၎င်းတို့၏ အပြစ်များ၊ ၎င်းတို့၏ အမှားများကို အခြားလူတစ်ဦး၏ ခေါင်းပေါ်သို့ ပုံချရန် ကြိုးစားမည်ဖြစ်ပြီး ၎င်းတို့ကိုယ်တိုင်က တာဝန်တစ်ခုကိုမျှ ယူမည်မဟုတ်ချေ။ ထိုအရာအပြင် ၎င်းတို့၏ အကြီးမားဆုံးသောဆန္ဒမှာ လူများသည် ၎င်းတို့၏ ဒုစရိုက်အမှုများအတွက် ဆင်ခြေများပေးအောင်၊ ၎င်းတို့အတွက် ကျိုးကြောင်းပြ ငြင်းခုံပေးအောင် လှည့်စားခံရပြီး အထင်အမြင်မှားစေခြင်း ခံရကောင်း ခံရနိုင်ရန်၊ ပို၍များသော လူများက ၎င်းတို့၏ ကိုယ်စား ၎င်းတို့ဘက်မှ ရပ်တည်ကာ ပြောဆိုပေးကောင်း ပေးနိုင်ရန် ဖြစ်သည်။ ဤသည်မှာ ၎င်းတို့ အမြင်လိုဆုံးသော အရာဖြစ်၏။

ငါတို့၏ ဇာတ်ကြောင်းကို ဤနေရာတွင် အဆုံးသတ်မည်။ သင်တို့ မှန်းဆခဲ့သည်မှာ မှန်၏။ ထိုနှစ်ဦးသည် အမှန်ပင် အန္တိခရစ်များ ဖြစ်ကြလေသည်။ အန္တိခရစ်များသာလျှင် ထိုသို့သော စကားဝိုင်းမျိုးကို ပြောဆိုနိုင်ကာ ထိုသို့သောအရာများကို ထုတ်ပြောနိုင်ပြီး ထိုသို့သောအရာများကို ဆန္ဒရှိနိုင်လေသည်။ ပုံမှန်ဖြစ်သော ဖောက်ပြန်ပျက်စီးသည့် လူများသည် ထိုသို့သော စိတ်ကူးများ အနည်းငယ် ရံဖန်ရံခါ ရှိနိုင်သော်လည်း တစ်စုံတစ်ခုက အမှန်တကယ်ပင် ၎င်းတို့အပေါ် ဖြစ်ပျက်လာသည့်အခါတွင် ၎င်းတို့သည် ရှာဖွေပြီး ဆုတောင်းရန် ဘုရားသခင်၏ ရှေ့မှောက်သို့ လာလိမ့်မည် ဖြစ်သည်။ နည်းနည်းချင်းဖြင့် ၎င်းတို့ ကျိုးနွံနာခံလာကြလိမ့်မည်။ စစ်မှန်သော ယုံကြည်သူများအားလုံး၊ အသိစိတ်နှင့် ဆင်ခြင်တုံတရား ရှိသောသူများ အားလုံးတို့သည် ပြုပြင်ခြင်းကိုဖြစ်စေ၊ ဖြုတ်ချခြင်းကိုဖြစ်စေ ခံရသည့်အခါတွင် ဘုရားသခင်ကို ကြောက်ရွံ့သော စိတ်နှလုံး တစ်စုံတစ်ရာ ရှိလိမ့်မည်ဖြစ်၏။ ကျိုးနွံနာခံသော သဘောထား၊ ကျိုးနွံနာခံရန် လိုလားစိတ် တစ်စုံတစ်ရာ ရှိလိမ့်မည်ဖြစ်သည်။ ၎င်းတို့သည် ဘုရားသခင်ကို ရန်လိုလျက် သူ၏ ဆန့်ကျင်ဘက်တွင် ရပ်တည်ဖို့ ဆန္ဒမရှိပေ။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုရှိသည့် သာမန်လူတစ်ဦး ပြုမူသင့်သည့်ပုံစံ ဖြစ်သည်။ သို့ရာတွင် အန္တိခရစ်တစ်ဦးသည် ဤအရာတစ်ခုမျှ မပိုင်ဆိုင်ချေ။ တရားဒေသနာမည်မျှကို ၎င်းတို့ ကြားရပါစေ ၎င်းတို့၏ လိုအင်ဆန္ဒများကို ၎င်းတို့ လက်လွှတ်မည် မဟုတ်သကဲ့သို့ လူများကို ထိန်းချုပ်ခြင်း၊ လူများကို သိမ်းသွင်းစည်းရုံးခြင်း၊ လူများကို အထင်အမြင်မှားစေခြင်းတို့ဖြစ်သည့် ၎င်းတို့၏ ထိုသို့သော ရည်မှန်းချက်များကို ၎င်းတို့ လက်လွှတ်မည် မဟုတ်ပေ။ ထို့အပြင် ထိုအရာများသည် လုံးဝ လျော့ပါးသွားမည် မဟုတ်။ အချိန်ကုန်လွန်ပြီး အခြေအနေများ ပြောင်းလဲလာသည်နှင့်အမျှ ၎င်းတို့၏ ရည်မှန်းချက်များနှင့် လိုအင်ဆန္ဒများသည် ယခင်ထက် သာ၍ပင် ဆိုးရွားလာလိမ့်မည်ဖြစ်ကာ ယခင်ထက် သာ၍ တိုးပွားလာလိမ့်မည်ဖြစ်သည်။ ဤသည်မှာ အန္တိခရစ်တို့၏ သဘာဝအနှစ်သာရနှင့် သာမန် ဖောက်ပြန်ပျက်စီးသော လူများ၏ သဘာဝအနှစ်သာရတို့ကြား အခြေခံကျသော ကွာခြားချက်ဖြစ်၏။

ယခုအခါတွင် ငါတို့သည် အန္တိခရစ်တို့၌ရှိသော အမျိုးမျိုးသော သရုပ်သကန်များ၏ အချက်ကိုးနှင့်ပတ်သက်၍ ငါတို့၏ မိတ်သဟာယကို အဆုံးသတ်ပြီးပြီဖြစ်သည်။ ဤတစ်ကြိမ်တွင် ငါတို့သည် အချက်တစ်ဆယ်နှင့်ပတ်သက်၍ မိတ်သဟာယပြုကြမည်။ ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်။ သမ္မာတရားကို မထီမဲ့မြင်ပြုခြင်း၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြခြင်းဟူသည့် ဤအရာများထဲမှ တစ်ခုတလေသည် ယင်းဘာသာပင် အတော်အတန် ပြင်းထန်ဆိုးရွားမည်ဖြစ်ပြီး တစ်ခုမျှသည် သာမန်ဖြစ်သော၊ ဖောက်ပြန်ပျက်စီးသော စိတ်သဘောထား၏ ထုတ်ဖော်ခြင်းတစ်ခု မဟုတ်ချေ။ ၎င်းတို့ လွှမ်းခြုံသည့် အန္တိခရစ်တို့၏ အနှစ်သာရသည် ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ပါဝင်ကြောင်းကို ယင်းတို့ထဲမှ မည်သည့်အရာတွင်မဆို တွေ့မြင်နိုင်သည်။ ဤသည်တို့မှာ အသိသာဆုံးနှင့် အပြင်းထန်ဆုံး အရိပ်လက္ခဏာနှစ်ခု ဖြစ်သည်။ ဤအခြေအနေတွင် အန္တိခရစ်တို့၏ အနှစ်သာရကို သရုပ်ဖော်ပြရန် မာနထောင်လွှားခြင်း၊ စိတ်နှလုံးခိုင်မာခြင်း၊ လှည့်ဖြားခြင်းတို့ကို အသုံးပြု၍ ရနိုင်သလော။ (မရနိုင်ပါ။) ထိုသရုပ်ဖော်ချက်တို့ဖြင့်ဆိုလျှင် အန္တိခရစ်တစ်ဦး၏ အနှစ်သာရနှင့်ဆိုင်သော ဤအင်္ဂါရပ်များ၏ အခရာကို သဘောပေါက်ဖို့မှာ အတော်အတန် ခက်ခဲမည် ဖြစ်သည်။ အန္တိခရစ်တို့၏ အနှစ်သာရကို အတိုဆုံးနှင့် အရှင်းဆုံးဖော်ပြရန် ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းဟူသည့် ထိုစိတ်သဘောထားနှစ်ခုကိုသာ အသုံးပြု၍ရနိုင်လေသည်။

ဤအရာများကို ငါတို့ တစ်ခုချင်း ဆွေးနွေးကြမည်။ ၎င်းတို့က သမ္မာတရားကို မထီမဲ့မြင်ပြုသည်။ “မထီမဲ့မြင်ပြုသည်” ဟူသည်မှာ မည်သည့်အရာကို ဆိုလိုသနည်း။ (တစ်စုံတစ်ခုကို အထင်သေးခြင်း ဖြစ်ပါသည်။) (တစ်စုံတစ်ခုကို သေးသိမ်စေခြင်း၊ အထင်သေးခြင်း၊ သေးနုပ်သယောင်ဖြစ်စေခြင်းတို့ ဖြစ်ပါသည်။) (တစ်စုံတစ်ခုကို အထင်အမြင်သေးနေဖို့ရန်ပင် မတန်ဟု တွေးခြင်းဖြစ်ပါသည်။) သင်တို့ အသုံးပြုနေသည့် စကားအားလုံးသည် အခြေခံအားဖြင့် တစ်ပုံစံတည်းသောအရာကိုသာ ဆိုလို၏။ တစ်စုံတစ်ရာကို “မထီမဲ့မြင်ပြုသည်” ဟူသည်မှာ ယင်းကို အလေးမထားခြင်း၊ အထင်သေးခြင်း၊ သေးနုပ်သယောင်ဖြစ်စေခြင်း၊ သေးသိမ်စေခြင်း၊ အထင်သေးခြင်းတို့ကို ဆိုလိုသည်။ အကြမ်းဖျင်းအားဖြင့် ဆိုရလျှင် ယင်းမှာ လူတစ်ဦး၏ စိတ်နှလုံး နက်ရှိုင်းသောနေရာမှ တစ်စုံတစ်ခုကို အတိုက်အခံလုပ်ခြင်း၊ ပစ်ပစ်ခါခါငြင်းခြင်း၊ လွန်စွာ မနှစ်မြို့ခြင်းတို့ ဖြစ်သည့်အပြင် ရန်လိုသော ဝေဖန်ခြင်းနှင့် အသရေဖျက်ခြင်းတို့နှင့်အတူ ထိုအရာကို လက်မခံခြင်းနှင့် ရှုတ်ချခြင်းပင် ဖြစ်လေသည်။ ဤသည်မှာ သင်တို့ပြောသည့်အရာ၏ အတိုင်းအတာနှင့်ယှဉ်လျှင် မည်သို့ရှိသနည်း။ (ယင်းမှာ ပို၍ အသေးစိတ်ကျပြီး တိတိကျကျဖြစ်ပါသည်။) ယင်းမှာ သင်တို့ပြောခဲ့သည့် အရာထက် ပို၍ တိတိကျကျဖြစ်ပြီး လက်တွေ့ကျ၏။ သင်တို့ပေးသည့် အနက်အဓိပ္ပာယ်များထဲမှ အများစုသည် “မထီမဲ့မြင်ပြုသည်” ၏ အနက်တူများ ဖြစ်ကြသည်။ ငါပြောသွားသည့်အရာသည် “မထီမဲ့မြင်ပြုခြင်း” ၏ လုပ်ရပ်၊ အပြုအမူတို့နှင့်သက်ဆိုင်သော အနှစ်သာရအပေါ် ထပ်၍ မွမ်းမံထားခြင်း ဖြစ်သည်။ ယင်းမှာ သမ္မာတရားကို မထီမဲ့မြင်ပြုခြင်း၏ အပြုအမူနှင့် အနှစ်သာရတို့အတွက် ခိုင်လုံပြီး အသေးစိတ်ကျသော သရုပ်ဖော်ချက် ဖြစ်လေသည်။ ယင်းမှာ လူတစ်ဦးသည် သမ္မာတရားကို မထီမဲ့မြင်ပြုသည့်အခါ ၎င်းတို့ လုပ်ဆောင်သည့်အရာတွင်လည်းကောင်း၊ ၎င်းတို့၏ နေ့စဉ်ဘဝများတွင် သမ္မာတရားကို ၎င်းတို့ သဘောထားပုံတွင်လည်းကောင်း၊ သမ္မာတရားနှင့် အပြုသဘောဆောင်သော အရာများ ပါဝင်ပတ်သက်သည့် ကိစ္စရပ်များအပေါ် စိတ်နှလုံးထဲတွင် ၎င်းတို့ ခံယူသည့် သဘောထားတွင်လည်းကောင်း သမ္မာတရားအပေါ် ၎င်းတို့၏ သဘောထားမှာ လက်မခံခြင်း၊ အတိုက်အခံ လုပ်ခြင်း၊ အလွန်အမင်း မနှစ်မြို့ခြင်းအပြင် ဝေဖန်ခြင်း၊ ပြစ်တင်ရှုတ်ချခြင်း၊ အမနာပပြောခြင်းတို့ပင် ဖြစ်ကြောင်း လူများက မြင်နိုင်သည်ကို ဆိုလိုသည်။ ဤအရာများအားလုံးသည် “သမ္မာတရားကို မထီမဲ့မြင်ပြုခြင်း” ပေါ်လွင်ထင်ရှားပြီး ထုတ်ဖော်ခံရသော တိကျသည့် နည်းလမ်းများ ဖြစ်လေသည်။ အလွန်တိကျလှသည်မှာ သမ္မာတရားအပေါ် ထိုသို့သောလူတစ်ဦး၏ သဘောထားများနှင့် ချဉ်းကပ်ပုံများ၏ သွင်ပြင်လက္ခဏာတစ်ခုချင်းစီ ပါဝင်လေသည်။ ၎င်းသည် သမ္မာတရားကိုလည်းကောင်း၊ ဘုရားနှုတ်ကပတ်တော်များကိုလည်းကောင်း၊ အပြုသဘောဆောင်သော အရာများကိုလည်းကောင်း ပစ်ပစ်ခါခါငြင်းသည်။ ၎င်းတို့သည် ယင်းတို့ကို မိမိတို့၏ စိတ်နှလုံး နက်ရှိုင်းသောနေရာမှ အတိုက်အခံလုပ်ပြီး လက်မခံကြပေ။ တစ်စုံတစ်ခုသည် ဘုရားနှုတ်ကပတ်တော်များ ဖြစ်ကြောင်း၊ သမ္မာတရား ဖြစ်ကြောင်း သင်က ၎င်းတို့ကို ပြောသည့်အခါတွင် ၎င်းတို့၏ သဘောထားမှာ မည်သည့်အရာ ဖြစ်မည်နည်း။ “ဘုရားနှုတ်ကပတ်တော်များ၊ သမ္မာတရားဟူသည်တို့ကို မည်သူအရေးစိုက်သနည်း။ အရာရာတိုင်းအစား ဘုရားနှုတ်ကပတ်တော်များနှင့် သမ္မာတရားတို့ကို သင်အသုံးပြုသည်။ လူများဖြစ်သည့် ကျွန်ုပ်တို့ အသက်ရှင်သန်သည့် ဘဝတွင် ဘုရားနှုတ်ကပတ်တော်များအပြင် အခြားသော အရာများ မရှိလေသလော။ ကျွန်ုပ်တို့သည် စာအုပ်များစွာ ဖတ်ရှုကြပြီးဖြစ်သည်၊ ပညာများစွာ ဆည်းပူးရရှိပြီး ဖြစ်သည်။ ယင်းတို့အားလုံးမှာ အလဟဿဖြစ်သလော။ လူများတွင် ဦးနှောက်နှင့် စိတ်တို့ ရှိကြသည်။ ၎င်းတို့တွင် ပြဿနာများနှင့်ပတ်သက်၍ အမှီအခိုကင်းကင်းဖြင့် တွေးတောနိုင်စွမ်း ရှိကြသည်။ အရာအားလုံးကို ဘုရားနှုတ်ကပတ်တော်များနှင့် သမ္မာတရားတို့အပေါ် အခြေခံခြင်းသည် အနည်းငယ် တစ်ယူသန်ဖြစ်လွန်းသည် မဟုတ်လော” ဟူ၍ ဖြစ်သည်။ ၎င်းတို့အပေါ် တစ်စုံတစ်ရာ ဖြစ်ပျက်လာချိန်၌ ၎င်းတို့အနေဖြင့် ဘုရားသခင်ထံ ဆုတောင်းပြီး သူ့ကို ရှာဖွေရန်၊ သူ၏နှုတ်ကပတ်တော်များကို ဖတ်ရန် လိုအပ်ကြောင်း သင်က ၎င်းတို့ကို ပြောသည့်အခါတွင် ၎င်းတို့၏ သဘောထားသည် မည်သည့်အရာ ဖြစ်မည်နည်း။ “ဘုရားနှုတ်ကပတ်တော်များကို ဖတ်ပါဟု ဆိုသလော။ ကျွန်ုပ်တို့အပေါ် တစ်စုံတစ်ခု ဖြစ်ပျက်သည့်အခါတွင် ယင်းမှာ ကျွန်ုပ်တို့၏ တစ်ကိုယ်ရေ ပြဿနာဖြစ်၏။ လူ၏ ပြဿနာများသည် ဘုရားနှင့် အဘယ်သက်ဆိုင်မှု ရှိသနည်း။ ယင်းတို့သည် သမ္မာတရားနှင့် မည်သို့ပတ်သက်သနည်း။ ဘုရားနှုတ်ကပတ်တော်များတွင် အရာအားလုံး ပါရှိသည်ဟုလည်းကောင်း၊ ယင်းတို့သည် စွယ်စုံကျမ်းတစ်ခု ဖြစ်သည်ဟုလည်းကောင်း သင်အမှန်တကယ် တွေးထင်သလော။ ဘုရားနှုတ်ကပတ်တော်များသည် အရာအားလုံးကို မလွဲမသွေ ဖော်ပြထားခြင်းမျိုးမဟုတ်။ လူများ၏ ပြဿနာများသည် လူများကိုင်တွယ်ရန်အတွက် ဖြစ်ပြီး သတ်သတ်မှတ်မှတ်ဖြစ်သော ပြဿနာများသည် သတ်သတ်မှတ်မှတ်ဖြစ်သော ဖြေရှင်းချက်များ လိုအပ်သည်။ သင်သည် တစ်စုံတစ်ခုကို မကိုင်တွယ်နိုင်လျှင် ယင်းနှင့်ပတ်သက်၍ အင်တာနက်ပေါ်တွင် ရှာဖွေလော့၊ သို့မဟုတ် ကျွမ်းကျင်သူတစ်ဦးနှင့် တိုင်ပင်လော့။ ကျွန်ုပ်တို့၏ ဤအသင်းတော်၌ ကောလိပ်ပါမောက္ခများပင် ရှိပြီး ညီအစ်ကိုမောင်နှမ အများအပြားသည် ကောလိပ်ကျောင်းသားများ ဖြစ်ကြသည်။ ကျွန်ုပ်တို့အားလုံး အတူတကွပေါင်းလိုက်ပါက သမ္မာတရားနှင့် တန်းတူ မဖြစ်နိုင်သလော” ဟူ၍ ဖြစ်သည်။ ဘုရားသခင်ကို ရှာဖွေခြင်းနှင့် သမ္မာတရားကို ရှာဖွေခြင်းတို့အကြောင်း သင်ထုတ်ပြောသည်နှင့်တစ်ပြိုင်နက်၊ ဘုရားနှုတ်ကပတ်တော်များကို ၎င်းတို့ဖတ်ရမည်ဖြစ်ကြောင်း သင်ပြောသည်နှင့်တစ်ပြိုင်နက် ၎င်းတို့၏ခေါင်းထဲတွင် သင့်ကို အထင်သေးစိတ် ဖြစ်လာသည်။ ၎င်းတို့သည် ထိုသို့ လက်တွေ့လုပ်ဆောင်ရန် မလိုလားကြပေ။ ယင်းမှာ အလွန် သိက္ခာကျခြင်းနှင့် အရှက်ရခြင်းဖြစ်သည်ဟု ၎င်းတို့က မြင်ကြသည်။ ပြီးလျှင် ယင်းက ၎င်းတို့ကို အရည်အချင်း မပြည့်မီပုံပေါက်စေမည်ဟု ၎င်းတို့ထင်လေသည်။ ယင်းမှာ တစ်စုံတစ်ခုကို မထီမဲ့မြင်ပြုခြင်း၏ အဖြစ်အနေပုံစံပင် မဟုတ်လော။ ဤသည်မှာ သမ္မာတရားကို စက်ဆုပ်ရွံရှာခြင်းနှင့်ပတ်သက်သည့် အမှန်တကယ်ဖြစ်သော သရုပ်သကန်တစ်ခု၊ အမှန်တကယ်ဖြစ်သော အပြုအမူတစ်ခုဖြစ်၏။ ဤကဲ့သို့သောလူများသည် လူနည်းစု မဟုတ်ချေ။ ၎င်းတို့သည် တရားဒေသနာများကို မကြာခဏ နားထောင်ကောင်း နားထောင်နိုင်ပြီး ဘုရားနှုတ်ကပတ်တော်များကို ၎င်းတို့၏ လက်ထဲတွင် အတွဲလိုက် ကိုင်ထားကောင်း ကိုင်ထားနိုင်သည့်အပြင် ဘုရားအိမ်တော်၌ တာဝန်များကို ထမ်းဆောင်ကောင်း ထမ်းဆောင်နိုင်သော်လည်း ၎င်းတို့အပေါ် တစ်စုံတစ်ခု ဖြစ်ပျက်လာချိန်၌ သမ္မာတရားကို ရှာဖွေရန်နှင့် ဘုရားနှုတ်ကပတ်တော်များကို ဖတ်ရှုရန် စေခိုင်းခြင်းခံရသည့်အခါတွင်မူ ယင်းကို ၎င်းတို့က ရယ်ဖွယ်ဖြစ်သည်ဟု မြင်ကာ ယင်းအပေါ် အလွန်အမင်း မနှစ်မြို့ခြင်း ဖြစ်ကြသည်။ ၎င်းတို့သည် လက်မခံနိုင်ကြချေ။ ၎င်းတို့သည် ယင်းကို ပစ်ပစ်ခါခါပင် ငြင်းကြလေသည်။ ထိုအကြောင်းကြောင့် တစ်စုံတစ်ခု ၎င်းတို့အပေါ် ဖြစ်ပျက်သည့်အခါတွင် “သတ်သတ်မှတ်မှတ်ဖြစ်သော ကိစ္စရပ်များသည် သတ်သတ်မှတ်မှတ်ဖြစ်သော ဖြေရှင်းချက်များ လိုအပ်ပြီး လူများ၏ ပြဿနာများသည် လူများဖြေရှင်းရန်အတွက် ဖြစ်သည်။ ဘုရားကို ရှာဖွေရန် မလိုအပ်။ ဘုရားသည် အရာရာကို တာဝန်ယူဖြေရှင်းရန် မလိုအပ်။ ထို့အပြင် ဘုရား တာဝန်ယူမဖြေရှင်းနိုင်သည့် အရာတချို့ ရှိသည်။ ယင်းတို့မှာ ကျွန်ုပ်တို့၏ ကိုယ်ရေးကိုယ်တာ ကိစ္စရပ်များဖြစ်ကာ ဘုရားနှင့်မည်သို့မျှ မသက်ဆိုင်သကဲ့သို့ သမ္မာတရားနှင့်လည်း မည်သို့မျှ သက်ဆိုင်ခြင်းမရှိ။ ဘုရားသည် ကျွန်ုပ်တို့၏ တစ်ကိုယ်ရေ လွတ်လပ်ခွင့်ကို ဝင်ရောက်မစွက်ဖက်သင့်သကဲ့သို့ ကျွန်ုပ်တို့၏ တစ်ကိုယ်ရေ ကိစ္စရပ်များကိုလည်း ဝင်ရောက်မစွက်ဖက်သင့်ပါ။ ကျွန်ုပ်တို့တွင် ရွေးချယ်မှုများ ပြုလုပ်ပိုင်ခွင့် ရှိကြသည်။ ပြီးလျှင် ကျွန်ုပ်တို့ မည်သို့နေထိုင်မည်၊ မည်သို့ကျင့်ကြံပြုမူရမည်၊ မည်သို့စကား ပြောဆိုမည်တို့ကို ရွေးချယ်ပိုင်ခွင့်ရှိသည်။ သမ္မာတရားနှင့် ဘုရားနှုတ်ကပတ်တော်များသည် အကြီးမားဆုံး လိုအပ်လာချိန်များ၊ ခက်ခဲကျပ်တည်းသော အချိန်များ၊ အကြီးမားဆုံး မရှိမဖြစ် လိုအပ်လာချိန်များ၊ လူတစ်ဦးတွင် ၎င်းအနေဖြင့် မဖြေရှင်းနိုင်သော၊ ဖြေရှင်းရန် အားကိုးအားထားရာမရှိသော အရာတစ်ခု ဖြစ်ပေါ်သည့် အချိန်များဟူသည့် ထိုအချိန်များသည် စိတ်သက်သာရာရဖို့အတွက်၊ ၎င်းအား ဝိညာဉ်ရေးရာ နှစ်သိမ့်မှု အနည်းငယ်ပေးဖို့အတွက် ဘုရားနှုတ်ကပတ်တော်များကို ထုတ်ပြီး အနည်းငယ် ဖတ်ရှုရမည့်အချိန် ဖြစ်သည်။ ယင်းမှာ လုံလောက်သည်ထက် ပိုသည်” ဟု အခိုင်အမာဆိုလျက် ယင်းကို ဖြေရှင်းရန် ၎င်းတို့က လူသားနည်းစနစ်များကို အသုံးပြုကြသည်။ အန္တိခရစ်များဖြစ်သည့် ထိုသို့သော လူများ၏ သမ္မာတရားအပေါ် ထားသည့် သဘောထားသည် သမ္မာတရားက လူ၏ အသက်ဖြစ်နိုင်ကြောင်းကိုဖြစ်စေ၊ ဘုရားနှုတ်ကပတ်တော်များက လူတို့၏ လက်တွေ့ဘဝများတွင် ၎င်းတို့အပေါ် ဖြစ်ပျက်သည့်အရာအားလုံးနှင့် ဆက်စပ်နေကြောင်းကိုဖြစ်စေ အသိအမှတ်မပြုသည့် သဘောထားဖြစ်သည်မှာ သိသာထင်ရှားပေသည်။ ပြီးလျှင် ဘုရားသခင်သည် လူသား၏ အရာအားလုံးကို သူ၏လက်ထဲတွင် ဆုပ်ကိုင်ထားသည်ဟူသည့်အချက်ကို သာ၍ပင် မယုံကြည်ကြပေ။

အန္တိခရစ်တို့သည် သမ္မာတရားကို မထီမဲ့မြင်ပြုသည်။ ဤသည်မှာ အကြောင်းအရာများစွာကို ခြုံငုံထားသည်။ အန္တိခရစ်တို့က သမ္မာတရားကို မထီမဲ့မြင်ပြုသည်ဟု ဆိုရာတွင် မည်သည့်အရာကို ဆိုလိုသနည်း။ ယင်း၏ အတိုင်းအတာမှာ အဘယ်နည်း။ ယင်းကို ငါတို့ အချက်သုံးချက် ခွဲလိုက်ပြီး စိတ်ဖြာလေ့လာဆွေးနွေးမည်။ သင်တို့အတွက် ထိုနည်းလမ်းသည် သာ၍ ရှင်းလင်းပေမည်။ ပထမဦးစွာ ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုသည်။ ဘုရားသခင်၏ ပင်ကိုလက္ခဏာနှင့် အနှစ်သာရသည် သမ္မာတရားကို မညွှန်ပြလေသလော။ (ညွှန်ပြပါသည်။) ဆက်လက်၍ ၎င်းတို့သည် ဘုရားသခင် လူ့ဇာတိခံယူသည့် ဇာတိပကတိကို မထီမဲ့မြင်ပြုသည်။ ဘုရားသခင် လူ့ဇာတိခံယူသည့် ဇာတိပကတိနှင့် သူလုပ်ဆောင်သည့် အမှုသည် သမ္မာတရား မဟုတ်သလော။ (ဟုတ်ပါသည်။) ကျန်ရှိသည့်အရာမှာ ၎င်းတို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုသည်ဟူ၍ ဖြစ်သည်။ ပထမဆုံးသော အချက်မှာ ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုသည်။ ဒုတိယအချက်ကိုမူ ၎င်းတို့သည် ခရစ်တော်ကို မထီမဲ့မြင်ပြုသည်ဟု ပြောခြင်းအားဖြင့် အတိုချုံးနိုင်သည်။ ပြီးလျှင် တတိယအချက်မှာ ၎င်းတို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုသည်။ ဤအချက်တစ်ခုချင်းစီကို သီးခြားစီ ငါတို့ ဆက်လက်၍ စိတ်ဖြာလေ့လာဆွေးနွေးမည်။

၁။ ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုခြင်း

ဘုရားသခင်၏ ပင်ကိုလက္ခဏာနှင့် အနှစ်သာရတို့အပေါ် အန္တိခရစ်တို့ထားရှိသည့် သဘောထားမျိုးနှင့်ပတ်သက်၍ ငါတို့ ဦးစွာ မိတ်သဟာယပြုကြမည်။ ယင်းက ဤအပိုင်း၌ ၎င်းတို့သည် သမ္မာတရားကို မထီမဲ့မြင်ပြုကြောင်း သရုပ်ဖော်ပြလိမ့်မည်ဖြစ်သည်။ ဘုရားသခင်၏ ပင်ကိုလက္ခဏာနှင့် သူ၏ အနှစ်သာရတို့အပေါ် အန္တိခရစ်တစ်ဦး၏ သဘောထားမှာ အဘယ်နည်း။ ထိုအရာများနှင့်ပတ်သက်၍ ၎င်းတို့ မည်သည့်အရာကို တွေးထင်သနည်း။ ယင်းတို့ကို ၎င်းတို့ မည်သို့ သတ်မှတ်သနည်း။ ယင်းတို့ကို ၎င်းတို့ မည်သို့ သဘောထားသနည်း။ ဘုရားသခင်၏ အနှစ်သာရတွင် မည်သည့်အရာ ပါဝင်သနည်း။ ဘုရားသခင်၏ ဖြောင့်မတ်သော စိတ်သဘောထား၊ သူ၏ အနန္တတန်ခိုး၊ သူ၏ သန့်ရှင်းခြင်း၊ သူ၏ အတုမရှိခြင်းတို့ ဖြစ်၏။ သူ၏ ပင်ကိုလက္ခဏာသည် ဖန်ဆင်းရှင်ဖြစ်သည်၊ သူသည် လူသားမျိုးနွယ်တစ်ရပ်လုံး၏ ကံကြမ္မာအပေါ် အချုပ်အခြာအာဏာ ကိုင်စွဲသည် ဟူသည့်အချက်အတွက်မူ အန္တိခရစ်တို့သည် ထိုသို့ဖြစ်သည်ကို အသိအမှတ်ပြုသလော။ (မပြုပါ။) ၎င်းတို့၏ အသိအမှတ်မပြုခြင်းသည် အတိအကျအားဖြင့် မည်သို့ ပေါ်လွင်ထင်ရှားသနည်း။ (အန္တိခရစ်တို့သည် နေ့စဉ်နေ့တိုင်း ၎င်းတို့အပေါ် ကျရောက်သော လူများ၊ ဖြစ်ရပ်များ၊ အမှုအရာများကို ဘုရားသခင်ထံမှ ခံယူကြမည် မဟုတ်ပါ။ ထိုအစား ထိုပြဿနာများကို အလွန်အကျွံ ဆန်းစစ်လိုက်မည်သာ ဖြစ်ကာ လူ၏ အယူအဆများ၊ စိတ်ကူးများဖြင့် ကိုင်တွယ်မည်ဖြစ်ပါသည်။) ယင်းတို့ကို လူသား၏ အယူအဆများနှင့် စိတ်ကူးများဖြင့် ကိုင်တွယ်မည်ဖြစ်သည်။ သင်ပြောသွားသည့်အရာ၏ ပထမတစ်ဝက်မှာ မှန်ကန်သည်။ အန္တိခရစ်တစ်ဦးအပေါ် တစ်စုံတစ်ခု ဖြစ်ပျက်သည့်အခါတွင် ၎င်းသည် ပြဿနာကို အလွန်အကျွံဆန်းစစ်ခြင်းသာ ပြုမည်ဖြစ်သည်။ ၎င်းသည် အမှုအရာများကို လူသား၏ အယူအဆများနှင့် စိတ်ကူးများဖြင့်သာ ကိုင်တွယ်လိမ့်မည်ဟု သင်ပြောသွားသည့်နေရာ ဖြစ်သည့် ဒုတိယတစ်ဝက်မှာမူ ယင်းတို့မှာ သာမန် ဖောက်ပြန်ပျက်စီးသော လူများ လုပ်ဆောင်သည့် အပြုအမူများဖြစ်၏။ ငါတို့ ဤနေရာတွင် မိတ်သဟာယပြုပြီး ဖော်ထုတ်နေသည့်အရာမှာ အန္တိခရစ်တို့သည် သမ္မာတရားကိုလည်းကောင်း၊ လူသားမျိုးနွယ်၏ ကံကြမ္မာအပေါ် ဘုရားသခင် အချုပ်အခြာအာဏာကိုင်စွဲသည့် အချက်ကိုလည်းကောင်း မထီမဲ့မြင်ပြုခြင်းအကြောင်း ဖြစ်သည်။ ယင်းအတွက် သက်သေအထောက်အထားကို ရှာတွေ့ရန်ဆိုလျှင် သင်သည် အန္တိခရစ်တို့၏ ဆီလျော်သော နည်းစနစ်များနှင့် အပြုအမူများကို တွေ့အောင်ရှာဖွေဖို့ လိုအပ်လေသည်။ လက်တွေ့အရှိတရားတွင် အန္တိခရစ်တို့သည် “လူကို ဘုရားက ဖန်ဆင်းထားသည်၊ လူ၏ ကံကြမ္မာသည် ဘုရား၏ လက်ထဲတွင် ရှိသည်၊ လူတို့သည် ဘုရား၏ အုပ်စိုးမှုကို ကျိုးနွံနာခံသင့်သည်” ဟူ၍ ၎င်းတို့၏ စကားများဖြင့် အမှန်တကယ် အသိအမှတ်ပြုသော်လည်း ၎င်းတို့အပေါ် အမှုအရာများ ဖြစ်ပျက်သည့်အခါတွင် ယင်းမှာ ၎င်းတို့ လက်ခံသည့်ပုံစံ ဖြစ်သလော။ ၎င်းတို့ပြောဆိုသည့် ထိုစကားများသည် အတော်အတန် ကောင်းမွန်ပြီး မှန်ကန်သော်လည်း ၎င်းတို့အပေါ် တစ်စုံတစ်ခု ဖြစ်ပျက်သောအခါတွင် ယင်းမှာ ၎င်းတို့ လက်တွေ့လုပ်ဆောင်သည့်ပုံစံ မဟုတ်ချေ။ ၎င်းတို့ပြောသည့် စကားများသည် ပေါ်ပင်ရေပန်းစားသော စကားများဖြစ်ပြီး စစ်မှန်သော သိမြင်မှု မဟုတ်ကြောင်း ထုတ်ဖော်သည်မှာ ၎င်းတို့အပေါ် တစ်စုံတစ်ခု ဖြစ်ပျက်သည့်အခါတွင် အမှုအရာများအပေါ် ၎င်းတို့၏ ချဉ်းကပ်နည်းနှင့် ၎င်းတို့၏ သဘောထားတို့ ဖြစ်လေသည်။ ၎င်းတို့အပေါ် အမှုအရာများ ဖြစ်ပျက်သည့်အခါ ၎င်းတို့တွင် ရှိသည့် မည်သည့်အမြင်ရှုထောင့် အမျိုးအစားများ၊ မည်သည့်အတွေးအခေါ်များ၊ စကားများ၊ သဘောထားများသည် ၎င်းတို့၌ အန္တိခရစ်တစ်ဦး၏ အနှစ်သာရရှိကြောင်း သက်သေပြသနည်း။ အန္တိခရစ်တစ်ဦးအပေါ် တစ်စုံတစ်ခု ကျရောက်သည့်အခါတွင် ၎င်း၏ ပထမဆုံး တုံ့ပြန်မှုအနေဖြင့် ဤအဖြစ်မှန်ကို ၎င်းက လက်ခံနိုင်သလော။ ဘုရားသခင် ရှေ့မှောက်တွင် ငြိမ်ဝပ်စွာ နေပြီး ကျိုးနွံနာခံရန်နှင့် ဘုရားသခင် စီစဉ်ဖွဲ့စည်းထားသည့် ပတ်ဝန်းကျင်ကို ကောင်းသည်ဖြစ်စေ၊ ဆိုးသည်ဖြစ်စေ၊ ၎င်းတို့အတွက် အကျိုးပြုသည်ဖြစ်စေ၊ မပြုသည်ဖြစ်စေ လက်ခံရန်ဟူသည်မှာ ၎င်းတို့တွင်ရှိသော သဘောထားမျိုး ဖြစ်သလော။ ၎င်းတို့တွင် ထိုသို့သော သဘောထားမရှိသည်မှာ သိသာထင်ရှားပေသည်။ ၎င်းတို့အပေါ် တစ်စုံတစ်ခု ဖြစ်ပျက်သည့်အခါတွင် ၎င်းတို့ ပထမဆုံး စဉ်းစားဆင်ခြင်သည့်အရာမှာ ယင်းက ၎င်းတို့၏ အကျိုးစီးပွားများနှင့် ရာထူးအပေါ် မည်သို့အကျိုးသက်ရောက်မှုရှိသည်ကို ဖြစ်သည်။ ထို့နောက်တွင် ယင်းမှ ရုန်းထွက်လွတ်မြောက်ရန်၊ ထွက်ပေါက်ကို ရှာရန်၊ ယင်းကို ရှောင်ကြဉ်ရန် နည်းလမ်းများကို အကြံအစည်ထုတ်လေသည်။ ထိုကိစ္စအတွက် တာဝန်ယူလိုစိတ် မရှိသဖြင့် ၎င်းတို့သည် အကြောင်းပြချက်နှင့် ဆင်ခြေများကို သွယ်ဝိုက်၍ ရှာလေတော့သည်။ ၎င်းတို့သည် ယင်းကို ဖြေရှင်းရန် လူ၏ နည်းစနစ်များကို အသုံးပြုပြီး ထိုပြဿနာကို ဆန်းစစ်ရန်နှင့် ကိုင်တွယ်ရန် ၎င်းတို့၏ ဦးနှောက်ကို အသုံးပြုကြသည်။ သူတို့သည် ဤသူက မှားသည်၊ ထိုတစ်ယောက်က ခိုင်းသည့်အတိုင်း မလုပ်ဟု ညည်းညူလျက် တာဝန်ကို အခြားသူများအပေါ်သို့ပင် လွှဲချကြလိမ့်မည်။ ထိုသို့ပြုရင်း အစကတည်းက မိမိတို့ ပေါ့ဆပြီး ဂရုမစိုက်ခဲ့သည်ကိုလည်းကောင်း ဤသို့ ထိုသို့ ပြုမူခဲ့သည်ကိုလည်းကောင်း နောင်တရကြလိမ့်မည်။ ၎င်းတို့သည် မိမိတို့ထံ ဖြစ်ပျက်လာသည့် အခြေအနေများအပေါ်တွင်၊ ဘုရားသခင် စီစဉ်ညွှန်ကြားသည့် အခြေအနေများအပေါ်တွင် အတိုက်အခံလုပ်ခြင်း၊ ရှောင်ရှားခြင်း၊ ငြင်းပယ်ခြင်း၊ လက်မခံခြင်း သဘောထားရှိသည်မှာ သိသာထင်ရှားသည်။ ထိုအခြေအနေများအတွက် ၎င်းတို့၏ ပထမဆုံးတုံ့ပြန်မှုမှာ ထိုအခြေအနေများ ရောက်ရှိလာခြင်းကို တွန်းလှန်တိုက်ခိုက်ရန် ဖြစ်သည်။ ၎င်းတို့၏ ဒုတိယတုံ့ပြန်ချက်မှာ ယင်းတို့ကို လျော့ပါးပြေပျောက်စေရန် လူ့နည်းစနစ်များကို သုံးခြင်း၊ လူ၏ နည်းလမ်းများဖြင့် ကြံ့ကြံ့ခံခြင်း၊ အဖြစ်မှန်ကို ဖုံးဖိရန် လူ၏ နည်းလမ်းများကိုပင် အသုံးပြုခြင်းအပြင် အသင်းတော်၏ အလုပ်အပေါ်တွင်လည်းကောင်း၊ ညီအစ်ကိုမောင်နှမများ၏ အသက်ဝင်ရောက်မှုအပေါ်တွင်လည်းကောင်း ၎င်းတို့ဖြစ်စေခဲ့သည့် ဆုံးရှုံးမှုများကို ဖုံးဖိခြင်းတို့ဖြစ်သည်။ ၎င်းတို့သည် မိမိတို့၏ ဒုစရိုက်အမှုများကို ဖုံးဖိပြီး ကွယ်ဝှက်ရန် လူ၏ နည်းလမ်းများကို အသုံးပြုခြင်းအပေါ်တွင် စိတ်အင်အားများအားလုံး ထည့်ထားသည်။ ၎င်းတို့ လုပ်ဆောင်ထားသည့် မကောင်းသောအရာများ၏ သဘာဝကိုဖြစ်စေ၊ မည်သည့်သမ္မာတရားစည်းမျဉ်းများကို ၎င်းတို့ ချိုးဖောက်ခဲ့သည်ကိုဖြစ်စေ ၎င်းတို့ အသိအမှတ်မပြုဘဲ ၎င်းတို့အနီးအနားရှိသူများကိုပင် လမ်းညွှန်လေသည်။ “ဤကိစ္စများကို မပေါက်ကြားစေနှင့်။ ကျွန်ုပ်တို့ တစ်ယောက်မျှ တစ်ခုကိုမျှ မပြောကြစို့နှင့်။ အခြားမည်သူမျှ သိ၍မဖြစ်” ဟူ၍ ဖြစ်သည်။ ၎င်းတို့သည် ဤအခြေအနေများကို ကျိုးနွံနာခံခြင်း မရှိဘဲ လက်ခံရန် ငြင်းပယ်သည်သာမက ၎င်းတို့၏ အထက်ခေါင်းဆောင်များဖြစ်စေ၊ ဘုရားသခင်ဖြစ်စေ မသိရှိစေရန်အလို့ငှာ လှည့်စားပြီး ထိမ်ချန်ထားလျက်၊ အဖြစ်မှန်၏ တကယ့်အခြေအနေကို ဖုံးဖိရန် ကြိုးစားလျက် ထိုအရာကို လျှော့ပေါ့ပြောရန်၊ သေးနုပ်သယောင်ဖြစ်စေရန် မျှော်လင့်လျက် ၎င်းတို့က အခြေအမြစ်မရှိသော တန်ပြန်စွပ်စွဲချက်များကိုလည်း ပြုလုပ်ကြလိမ့်မည်။ ဤသည်မှာ အန္တိခရစ်တို့သည် ၎င်းတို့အပေါ် ကျရောက်သည့် အမှုအရာများကို ကိုင်တွယ်သည့်ပုံစံ ဖြစ်သည်။ အမှုအရာများကို ၎င်းတို့ ကိုင်တွယ်သည့်နည်းလမ်းသည် ၎င်းတို့ ဟစ်ကြွေးသည့် ပေါ်ပင်ရေပန်းစားသော စကားများနှင့် ကိုက်ညီသလော။ ၎င်းတို့ ဟစ်ကြွေးသည့် ပေါ်ပင်ရေပန်းစားသော စကားများနှင့် အမှုအရာများ ၎င်းတို့အပေါ် ဖြစ်ပျက်သည့်အခါ ၎င်းတို့၏ သဘောထားတို့အကြားတွင် မည်သည့်အရာက ၎င်းတို့၏ သဘာဝအနှစ်သာရကို ထုတ်ဖော်ခြင်း ဖြစ်သနည်း။ (အမှုအရာများ ၎င်းတို့အပေါ် ဖြစ်ပျက်သည့်အခါ ၎င်းတို့၏ သဘောထားဖြစ်ပါသည်။) သို့ဆိုလျှင် မည်သည့်သဘောထား အတိအကျ ဖြစ်သနည်း။ ၎င်းတို့တွင် ကျိုးနွံနာခံသော သဘောထား ရှိသလော။ ၎င်းတို့အပေါ် ဘုရားသခင်၏ ဆုံးမပဲ့ပြင်ခြင်းနှင့် ပြုပြင်ခြင်းကို နှိမ့်ချစွာ လက်ခံမည့် ထိုသို့သော သဘောထားတစ်ခု ၎င်းတို့တွင် ရှိသလော။ ၎င်းတို့တွင် ဘုရားသခင်၏ အချုပ်အခြာအာဏာကို ကျိုးနွံနာခံရန် လိုလားစိတ်တစ်ခု ရှိသလော။ ၎င်းတို့၏ သဘောထားနှင့် ရိုးသားစစ်မှန်သော အပြုအမူများက ၎င်းတို့တွင် မည်သည့်အရာ ဖြစ်ပျက်ပါစေ ဘုရားသခင်သည် လူနှင့်သက်ဆိုင်သည့် အရာအားလုံးအပေါ် အချုပ်အခြာအာဏာ စွဲကိုင်သည့်သူဖြစ်ကြောင်း စစ်မှန်သော ယုံကြည်လက်ခံခြင်းနှင့် သက်ဆိုင်သလော။ (မသက်ဆိုင်ပါ။) တစ်စက်မျှ မသက်ဆိုင်ပေ။ သို့ဆိုလျှင် ၎င်းတို့၏ သဘောထားမှာ အဘယ်နည်း။ ယင်းမှာ အတော်အတန် သိသာထင်ရှား၏။ ၎င်းတို့သည် အမှုအရာများကို ငြင်းပယ်ရန်၊ အမှုအရာများကို ဖုံးဖိရန်၊ လှည့်စားရန် ရည်ရွယ်သည်။ ၎င်းတို့သည် အဆုံးတိုင် ဆန့်ကျင်ရန်၊ ဘုရားသခင်ကို ပြုမူလုပ်ဆောင်ခွင့်ဖြစ်စေ၊ အချုပ်အခြာအာဏာပိုင်စိုးခွင့်ဖြစ်စေ မပေးရန် ရည်ရွယ်သည်။ ၎င်းတို့သည် အရာအားလုံးကို မှန်အောင် လုပ်ဆောင်ရန် လုပ်နိုင်စွမ်းနှင့် အစွမ်းအစရှိသည်ဟု တွေးထင်ကြသည်။ ၎င်းတို့၏ ပိုင်နက်တွင် မည်သူကမျှ ၎င်းတို့၏ အလုပ်ကို ဝင်ရောက်စွက်ဖက်ခွင့် သို့မဟုတ် စီမံခွင့် မရှိချေ။ ၎င်းတို့က အကြီးမြတ်ဆုံးဖြစ်ရမည် ဟူလေ၏။ သို့ဆိုလျှင် ၎င်းတို့ ယုံကြည်သည့် ဘုရားသည် ထိုအခိုက်အတန့်တွင် တည်ရှိသေးသလော။ မရှိတော့ပေ။ ယခုအချိန်တွင် သူသည် အနှစ်သာရမဲ့သော အခွံတစ်ခုသာ ဖြစ်တော့သည်။ သို့ဆိုလျှင် ထိုအခိုက်အတန့်တွင် ၎င်းတို့၏ ယုံကြည်ခြင်းသည် အဘယ်နည်း။ ယင်းမှာ မရေရာသကဲ့သို့ အနှစ်မဲ့ပြီး လှည့်စားမှု ပါရှိသည်။ ၎င်းတို့တွင် ရိုးသားစစ်မှန်သော ယုံကြည်ခြင်း မရှိပေ။

အန္တိခရစ်တစ်ဦးထံ၌ မည်သည့်အရာမျှ မဖြစ်သည့်အခါတွင် ၎င်းသည် တရားဒေသနာများကို နားထောင်ယောင်၊ ဘုရားနှုတ်ကပတ်တော်များကို ဖတ်ရှုယောင်၊ ဓမ္မသီချင်းများကို သင်ယူလေ့လာယောင် ဟန်ဆောင်လိမ့်မည်။ ၎င်းတို့က “ကျွန်ုပ်တို့က ဘုရားကို ယုံကြည်သောကြောင့် သူ၏ အချုပ်အခြာအာဏာကို ယုံကြည်ရမည်ဖြစ်ပြီး သူ၏ အချုပ်အခြာအာဏာကို ကျိုးနွံနာခံရမည် ဖြစ်သည်။ အရာခပ်သိမ်းသည် ဘုရား၏ လက်ထဲတွင် ရှိပြီး သူလုပ်ဆောင်သမျှသည် ကောင်းမြတ်သည်” ဟု မကြာခဏ ပြောလျက် အသင်းတော်အသက်တာတွင် ပါဝင်ပြီး အသင်းတော်၏ အလုပ်စီမံကိန်းများအားလုံးတွင် တက်တက်ကြွကြွ ပါဝင်လိမ့်မည်။ ထို့အပြင် ၎င်းတို့သည် အခြားသူများကို “လူများသည် မိမိတို့၏ ကိုယ်ပိုင်နည်းလမ်းများဖြင့် မလျှော့တမ်း ပြုမူဆောင်ရွက်ခြင်း မပြုသင့်။ တစ်စုံတစ်ခု ဖြစ်ပျက်သည့်အခါတွင် အရာအားလုံးသည် ဘုရား၏ လက်ထဲတွင် ရှိသောကြောင့် ၎င်းတို့သည် ဘုရားကို ဆုတောင်းသင့်သည်” ဟု မကြာခဏ လမ်းညွှန်လိမ့်မည်။ ၎င်းတို့သည် ဤပေါ်ပင်ရေပန်းစားသော စကားများကို အတော်အတန် ဟိတ်ကြီးဟန်ကြီးနှင့် ဟစ်ကြွေးကြကာ ၎င်းတို့၏ သဘောထားက အတော်အတန် စိတ်ပိုင်းဖြတ်ထားပြီး အကြွင်းမဲ့ဖြစ်ပုံရသော်လည်း ၎င်းတို့အပေါ် တစ်စုံတစ်ခု ကျရောက်သည့်အခါတွင် အမှန်တရားနှင့် ၎င်းတို့ အမှန်တကယ် ထုတ်ဖော်ပြသောအရာတို့က သူတို့၏ စစ်မှန်သော ဝိညာဉ်ရင့်ကျက်မှုနှင့် သူတို့၏ အနှစ်သာရကို လုံးလုံးလျားလျားနှင့် အပြည့်အစုံ ဖော်ထုတ်လိုက်သဖြင့် ၎င်းတို့သည် မှန်းချက်နှင့် နှမ်းထွက်မကိုက် ဖြစ်ရလေသည်။ ယင်းက ဖန်ဆင်းရှင်၏ ပင်ကိုလက္ခဏာ၊ အနှစ်သာရတို့နှင့် သက်ဆိုင်သော အမှန်တရားကိုဖြစ်စေ၊ သူသည် အရာခပ်သိမ်းအပေါ် အချုပ်အခြာအာဏာ ပိုင်သသည်ဟူသော အမှန်တရားကိုဖြစ်စေ လက်မခံကြောင်း ဖော်ထုတ်သည်။ ၎င်းတို့သည် ဤအမှန်တရားများကို အသိအမှတ်ပြုရန် မဆိုထားနှင့်၊ လက်ခံရန်ပင် မလိုလားကြချေ။ သာ၍ ကြောက်မက်ဖွယ် ကောင်းသေးသည်မှာ ၎င်းတို့သည် ထိုအရာများကို အသိအမှတ်ပြုရန်ဖြစ်စေ၊ လက်ခံရန်ဖြစ်စေ ပျက်ကွက်သည်သာမက အဆုံးထိတိုင် ခေါင်းမာစွာဖြင့် ဆက်လက်၍ အတိုက်အခံပြုခြင်းပင် ဖြစ်သည်။ ၎င်းတို့အပေါ် တစ်စုံတစ်ခု ဖြစ်ပျက်သည့်အခါတွင် ၎င်းတို့က အကြောင်းတစ်ခုနှင့်ပတ်သက်၍ဖြစ်စေ၊ အခြားအကြောင်းတစ်ခုကြောင့်ဖြစ်စေ ညည်းညူကြ၏။ ဘုရားသခင်၏ လိုအင်ဆန္ဒများနှင့် သူ၏ ရည်ရွယ်ချက်များကို ရှာဖွေရန် ကောင်းစွာ ပြုမူပြီး ကျိုးနွံနာခံသည့် နည်းလမ်းဖြင့် ဘုရားသခင်၏ ‌ရှေ့မှောက်သို့ ၎င်းတို့ မလာကြပေ။ ဘုရားသခင်၏ ရှေ့မှောက်သို့ ၎င်းတို့ ကျိုးနွံနာခံစွာ မလာကြသကဲ့သို့ သူ၏ အချုပ်အခြာအာဏာနှင့် အစီအစဉ်များကို ကျိုးနွံနာခံခြင်းနှင့် သူ၏ စီစဉ်ညွှန်ကြားခြင်းများနှင့် အချုပ်အခြာအာဏာတို့ကို လက်ခံခြင်းတို့လည်း မရှိကြပေ။ ပြီးလျှင် သူ၏ ဆုံးမပဲ့ပြင်ခြင်းကို ၎င်းတို့ ကျိုးနွံနာခံစွာ လက်ခံခြင်း မရှိပေ။ ထိုအစား ၎င်းတို့သည် လူသားတို့၏ နည်းနိဿယများနှင့် အကြံအစည်များဖြင့်၊ လူ၏ နည်းလမ်းများဖြင့် ထိုကိစ္စကို လျော့ပါးပြေပျောက်စေရန်၊ ထိုကိစ္စကို ချေဖျက်ရန်၊ အခြားသူများနှင့် ဘုရားသခင်အပေါ် လှည့်စားရန် ဆန္ဒရှိကြသည်။ ၎င်းတို့သည် ထိုကိစ္စကို ပြေလည်အောင် လုပ်လိုက်လျှင် ယင်းကို ထိရောက်စွာ ပြီးပြတ်စေခဲ့သည်ဟု ယုံကြည်ကြ၏။ ၎င်းတို့သည် ယင်းကို ပြေလည်အောင် လုပ်လိုက်၍ မိမိတို့၏ အပြစ်အနာအဆာများနှင့် ဖောက်ပြန်ပျက်စီးသော စိတ်သဘောထားတို့ ဖုံးကွယ်သွားပြီး ဤအမှုအရာများကို မည်သူမျှ မသိရှိ၊ ၎င်းတို့၌ တစ်စုံတစ်ရာ မှားယွင်းနေသည်ကို မည်သူမျှ မတွေ့ရှိနိုင်၊ သို့မဟုတ် ဤအမှုကို ဆက်လက်၍ စုံစမ်းစစ်ဆေးနိုင်ခြင်း မရှိတော့လျှင် သူတို့သည် ကြီးမားသော အရာတစ်ခုကို ပြီးမြောက်အောင်မြင်ခဲ့ပြီဟု ယုံကြည်ကြ၏။ ထိုအခါ သူတို့သည် စိတ်သက်သာရာ ရကြလိမ့်မည်။ အန္တိခရစ်တစ်ဦးအပေါ် တစ်စုံတစ်ခု ဖြစ်ပျက်သည့်အခါတွင် ၎င်း၏ စကားများနှင့် အပြုအမူများ၊ ၎င်း၏ လုပ်ဆောင်ချက်များနှင့် လုပ်ရပ်များအပြင် ၎င်းအပြုအမူနှင့် စွမ်းဆောင်မှုတို့၏ အနှစ်သာရတို့ကို အကဲဖြတ်ကြည့်လျှင် ၎င်းသည် ဘုရားသခင်၏ အချုပ်အခြာအာဏာကို ခေါင်းမာစွာ အတိုက်အခံလုပ်လေသည်။ ၎င်းတို့သည် ယင်းကို အဆုံးထိတိုင် မလျှော့တမ်း တွန်းလှန်တိုက်ခိုက်လိမ့်မည်။ ၎င်းတို့သည် အဘယ်အရာကို မှားယွင်းစွာ ပြုခဲ့သည်ဖြစ်စေ ဘုရားသခင်က ၎င်းတို့ကို ပြုပြင်ပေးသည်ကိုဖြစ်စေ၊ သူတို့ကို ဆုံးမပေးနိုင်သော ပတ်ဝန်းကျင်များကို စီစဉ်ဖွဲ့စည်းပေးသည်ကိုဖြစ်စေ ခွင့်ပြုမည်မဟုတ်ချေ။ ကိုယ်တော်က ၎င်းတို့ကို ထုတ်ဖော်ခြင်း သို့မဟုတ် ဖော်ထုတ်ခြင်းကို သာ၍ပင် ခွင့်ပြုမည်မဟုတ်ပေ။ ၎င်းတို့ ဖော်ထုတ်ခြင်းခံရသည်နှင့်၊ ဖုံးကွယ်ထားသော အမှန်တရားများ ပေါ်လာသည်နှင့် ချောက်ချားသွားကာ ပို၍ ပျာယာခတ်သွားပြီး စိတ်တိုလေသည်။ ဘုရားသခင်က ၎င်းတို့ကို ကာကွယ်ရန် ပျက်ကွက်သည်ဟုလည်းကောင်း၊ ၎င်းတို့ကို ကောင်းချီးမပေးခဲ့ဟုလည်းကောင်း၊ သူသည် တရားမမျှတဟုလည်းကောင်း၊ ၎င်းတို့နှင့် အခြားသူတစ်ယောက်အပေါ် တစ်ခုတည်းသောအရာများ ဖြစ်ပျက်သည့်အခါတွင် ဘုရားသခင်က အခြားသူကို ထုတ်ဖော်မည် မဟုတ်ဘဲ ၎င်းတို့ကိုသာ ထုတ်ဖော်မည်ဖြစ်သည်မှာ အခြားမည်သည့်အကြောင်းကြောင့် ဖြစ်ရမည်နည်းဟုလည်းကောင်း၊ တစ်ခုတည်းသောအရာများ ဖြစ်ပျက်သည့်အခါတွင် ဘုရားသခင်သည် အခြားသူကို ဆုံးမပဲ့ပြင်မည် မဟုတ်ဘဲ ၎င်းတို့ကိုသာ ဆုံးမပဲ့ပြင်မည်မှာ အခြားမည်သည့်အကြောင်းကြောင့် ဖြစ်ရမည်နည်းဟုလည်းကောင်း ပြောလျက် တန်ပြန်၍ပင် တိုက်ခိုက်ကာ စွပ်စွဲချက်များကို အလျင်ဦးအောင် မာန်ပါပါပြောဆိုကြလေသည်။ ၎င်းတို့က “ဘုရားသည် မဖြောင့်မတ်သည်ကို မြင်ရသဖြင့် ကျွန်ုပ်သည် လူသားနည်းစနစ်များဖြင့်၊ ကျွန်ုပ်၏ ကိုယ်ပိုင် နည်းစနစ်များဖြင့် မိမိကိုယ်ကို ကာကွယ်ဖို့ လိုအပ်သည်” ဟူ၍ပင် ပြောလိမ့်မည်။ ၎င်းတို့ အမှားတစ်စုံတစ်ရာ ပြုလုပ်ထားသည့်အခါတွင် ဘုရားသည် ၎င်းတို့ကို ဆုံးမပဲ့ပြင်ပြီး ဖော်ထုတ်၍ မရဘဲ အချိန်တိုင်းတွင် ၎င်းတို့ကို ဆက်လုပ်ဆောင်ခွင့်ပေးလျက်၊ လွယ်ကူ‌သော ထွက်ပေါက်ပေးလျက်၊ ၎င်းတို့၏ မှားယွင်းသော လုပ်ဆောင်မှုတိုင်းကို လိုက်လျောလျက် ၎င်းတို့အတွက် ဖုံးဖိပေးရမည်ဟု ၎င်းတို့က ယုံကြည်ကြသည်။ ယင်းမှာ ဘုရားပြုမည့်အရာဖြစ်သည်ဟု ၎င်းတို့က ယုံကြည်ကြသည်။ ဘုရားသခင်က ၎င်းတို့ကို ထုတ်ဖော်လျှင်၊ ၎င်းတို့အပေါ် တစ်စုံတစ်ရာ ဖြစ်ပျက်သည့်အခါတွင် ၎င်းတို့ကို အထူးမျက်နှာသာ ပေးခြင်းဖြင့် မဆက်ဆံလျှင်၊ အထူးရူပါရုံကိုဖြစ်စေ၊ ဦးဆောင်မှုကိုဖြစ်စေ မပေးလျှင် ထိုသို့သော ဘုရားသခင်တစ်ပါးသည် ချစ်ခင်နှစ်လိုဖွယ် မကောင်းဟုလည်းကောင်း၊ ၎င်းတို့၏ ကံကြမ္မာအပေါ် အချုပ်အခြာအာဏာ ကိုင်စွဲရန် မသင့်တော်ဟုလည်းကောင်း ၎င်းတို့ ခံစားကြရသည်။ သို့ဖြစ်၍ ၎င်းတို့အပေါ် တစ်စုံတစ်ခု ဖြစ်ပျက်သည့်အခါတွင် ၎င်းတို့သည် ဘုရားသခင်ကို ကျိုးနွံနာခံလိုခြင်း မရှိဘဲ သူ့ထံမှ လာသည့်အရာအားလုံးကို ဖန်ဆင်းခံတစ်ဦးအနေဖြင့် လက်ခံလိုခြင်းလည်း မရှိချေ။ ထိုအစား ၎င်းတို့က ဘုရားသခင်ကို ၎င်းတို့အတွက် အစေခံစေလိုသည်။ အရာအားလုံးတွင် ၎င်းတို့အား ထောက်ကူပေးစေလိုသည်။ ပြီးလျှင် ၎င်းတို့ ကျူးလွန်သည့် မည်သည့်ပြစ်မှားခြင်းများအတွက်ကိုမဆို၊ ၎င်းတို့ ထုတ်ဖော်သည့် မည်သည့်ဖောက်ပြန်ပျက်စီးခြင်း သို့မဟုတ် ပုန်ကန်ခြင်း သို့မဟုတ် အတိုက်အခံလုပ်ခြင်းအတွက်ကိုမဆို ၎င်းတို့အား ပြစ်တင်မောင်းမဲခြင်း မပြုရန်၊ သို့မဟုတ် ဆုံးမပဲ့ပြင်ခြင်း မပြုရန် ၎င်းတို့က အလိုရှိကြသည်။ အန္တိခရစ်တစ်ဦးသည် ဘုရားသခင်ကို စစ်မှန်သော ယုံကြည်ခြင်း မရှိကြောင်းကို ၎င်း၏ အပြုအမူတိုင်းနှင့် သရုပ်သကန်တိုင်းတွင် တွေ့မြင်နိုင်သည်။ ၎င်းတို့၏ စစ်မှန်သော ယုံကြည်ခြင်းဟု ခေါ်သောအရာသည် အကျိုးအမြတ်များကို သဲ့ယူပြီး အကျိုးကျေးဇူးများ ရရှိရန် ကြိုးစားအားထုတ်မှုတစ်ခုသာ ဖြစ်၏။ ၎င်းတို့သည် ဘုရားသခင်၏ စီစဉ်ညွှန်ကြားမှုများကို ကျိုးနွံနာခံခြင်း မရှိသော်လည်း ၎င်းတို့အတွက် အရာအားလုံးကို လုပ်ဆောင်ပေးရန်နှင့် ၎င်းတို့အတွက် အထူးအခွင့်အရေးများပေးရန် ဘုရားသခင်ကို အမြတ်ထုတ်ဖို့ ဆန္ဒရှိလျက် သူ့ကို စီစဉ်ညွှန်ကြားမည်ဖြစ်သည်။ ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကိုဖြစ်စေ၊ သူ၏ ကယ်တင်ခြင်းကိုဖြစ်စေ ဖောက်ပြန်ပျက်စီးသော ဖန်ဆင်းခံတစ်ဦးအနေဖြင့် လက်ခံခြင်း မရှိကြပေ။ ထိုအစား ၎င်းတို့သည် ဘုရားသခင်ကို ယုံကြည်ခြင်းအားဖြင့် သူ့အပေါ် သာမန်ထက် လွန်ကဲသော မျက်နှာသာပေးခြင်းကို ကမ်းလှမ်းနေခြင်းဖြစ်ကြောင်း၊ ဘုရားသခင်သည် ယင်းကို အမှတ်ရပြီး ၎င်းတို့ကို ကာကွယ်သင့်ကြောင်း၊ ၎င်းတို့အား အကြွင်းမဲ့ ကောင်းချီးပေးသင့်ကြောင်း၊ ပြီးလျှင် ၎င်းတို့က မည်သည့်မကောင်းသည့်အရာကို လုပ်ဆောင်ထားသည်ဖြစ်စေ ၎င်းတို့အား အထူး လွတ်ငြိမ်းချမ်းသာခွင့်ကို ပေးလျက် ၎င်းတို့ကို ခွင့်လွှတ်သင့်ကြောင်း ၎င်းတို့က ခံစားရသည်။ အန္တိခရစ်များဖြစ်ကြသည့် ထိုသို့သော လူစားမျိုးများသည် အမှန်တကယ် ဆိုးယုတ်၏။ ၎င်းတို့တွင် အရှက်တရား လုံးဝ မရှိချေ။ ၎င်းတို့သည် မည်သို့သော အရာဖြစ်သည်ကိုဖြစ်စေ၊ ၎င်းတို့ မည်သူဖြစ်သည်ကိုဖြစ်စေ ၎င်းတို့ သိပင် မသိကြပေ။ ထို့ကြောင့် ၎င်းတို့အပေါ် တစ်စုံတစ်ရာ ဖြစ်ပျက်သောအခါ ၎င်းတို့သည် ရှက်ကြောက်ခြင်းမရှိဘဲ အကြောင်းပြချက်များနှင့် ဆင်ခြေများကို ပေးခြင်း၊ မိမိတို့၏အမှုကို အသနားခံ၍ အတင်းအကျပ် ပြောဆိုခြင်း၊ တာဝန်လွှဲချခြင်းနှင့် အဖြစ်မှန်များကို ဖုံးကွယ်ခြင်းတို့ကို ပြုလျက် အဆုံးတိုင်အောင် ဘုရားသခင်ကို ဆန့်ကျင်ကြ၏။ ၎င်းတို့သည် ဖော်ထုတ်ခံရပြီး လူတို့က ၎င်းတို့၏ အတွင်းသဘောကို သိမြင်သွားလျှင် မိမိတို့၌ အဆင့်အတန်း သို့မဟုတ် ဂုဏ်သိက္ခာ ရှိတော့မည် မဟုတ်ကြောင်းကို ကြောက်ရွံ့ကြ၏။ ဘုရားသခင်ကို ၎င်းတို့၏ ယုံကြည်ခြင်းသည် ၎င်းတို့၏ ပါးစပ်ထဲတွင် ရပ်တန့်သွားသည်။ လက်ခံခြင်းတစ်ခုတလေ ရှိဖို့ မဆိုထားနှင့်၊ ၎င်းတို့သည် မည်သည့်အရာကိုမျှ အသုံးခံခြင်း မရှိသကဲ့သို့ ရိုးသားစစ်မှန်စွာ ကျိုးနွံနာခံခြင်းလည်း မရှိချေ။ ထို့ကြောင့် ဘုရားသခင်၏ ပင်ကိုလက္ခဏာနှင့်သက်ဆိုင်သော အမှန်တရားနှင့် စပ်လျဉ်း၍ အန္တိခရစ်တစ်ဦးသည် ယင်းကို ၎င်း၏ စိတ်နှလုံး နက်ရှိုင်းရာမှ အတိုက်အခံလုပ်သည်ကိုလည်းကောင်း၊ ဘုရားသခင်က ၎င်း၏ ကံကြမ္မာကို အချုပ်အခြာအာဏာ ကိုင်စွဲပြီး ၎င်း၏ အရာအားလုံးကို စီစဉ်ညွှန်ကြားသည်ကို ခွင့်ပြုရန် မလိုလားသည်ကိုလည်းကောင်း ၎င်း၏ အနှစ်သာရတွင် တွေ့မြင်နိုင်သည်။ ၎င်းတို့သည် ဘုရားသခင်ကို အချုပ်အခြာအာဏာ ပိုင်စိုးခွင့်မပြုလိုပေ။ ၎င်းတို့က မည်သူ့ကို အချုပ်အခြာအာဏာ ပိုင်စိုးစေလိုသနည်း။ ၎င်းတို့ကိုယ်တိုင် အဆုံးသတ် ဆုံးဖြတ်ခွင့် ရှိလိုသည်။ ယင်းက စာတန်ကို အမှုအရာများအား ကြိုးကိုင်ညွှန်ကြား ခွင့်ပြုကြောင်း၊ ဖောက်ပြန်ပျက်စီးသော စိတ်သဘောထားနှင့် စာတန်၏ ဖောက်ပြန်ပျက်စီးသော အနှစ်သာရကို ၎င်းတို့၏ အသက် ဖြစ်ခွင့်ပေးကြောင်း၊ ၎င်းတို့၏ စိတ်နှလုံးထဲတွင် ဘုရင်အဖြစ် အုပ်စိုးခွင့်ပေးကြောင်းကို သွယ်ဝိုက်၍ ဆိုလိုလေသည်။ ယင်းမှာ ဖြစ်သည့်ပုံစံဖြစ်၏။ ဘုရားသခင်၏ အနှစ်သာရနှင့်ပတ်သက်၍မူ အန္တိခရစ်တစ်ဦးသည် ယင်းကို မည်သို့ သဘောထားသနည်း။ အန္တိခရစ်တစ်ဦးသည် ဘုရားသခင်၏ အနှစ်သာရတွင် ပါဝင်သော လက္ခဏာများနှင့်ပတ်သက်၍ သံသယများ ထားရှိကြသည်။ ၎င်းတို့က မယုံကြည်ပေ။ ၎င်းတို့က သံသယရှိသည်။ ၎င်းတို့သည် ထိုလက္ခဏာများအားလုံးနှင့်ပတ်သက်၍ ပြစ်တင်ရှုတ်ချခြင်းနှင့်အတူ အယူအဆများပင် ရှိလေသည်။ တစ်ခါတစ်ရံတွင် ၎င်းတို့သည် ထိုလက္ခဏာများကို ဆန်းစစ်ရန်နှင့် အနက်အဓိပ္ပာယ်ကောက်ရန် မိမိတို့၏ စိတ်ကူးများအပြင် အသိပညာနှင့် ဦးနှောက်တို့ကိုပင် အသုံးပြုကြသည်။ အချို့‌သော မိုက်မဲသည့်လူများက ၎င်းတို့၏ အနက်အဓိပ္ပာယ် ဖွင့်ဆိုချက်များသည် အတော်အတန် ကောင်းသည်၊ ဝိညာဉ်ရေးရာဆန်သည်၊ သဘာဝကျပြီး လက်တွေ့ကျသည်ဟုပင် ယုံကြည်ကြသည်။ ယင်းမှာ သာ၍ပင် ရွံရှာဖွယ်ကောင်းသေးသည်။

က။ ဘုရားသခင်၏ ဖြောင့်မတ်မှုကို မထီမဲ့မြင်ပြုခြင်း

အန္တိခရစ်ကဲ့သို့သော ဤလူတို့သည် ဘုရားသခင်၏ ဖြောင့်မတ်ခြင်းနှင့် စိတ်သဘောထားကို အယူအဆများ၊ သံသယများ၊ အတိုက်အခံများဖြင့် အစဉ် ဆက်ဆံကြသည်။ ၎င်းတို့က “ဘုရားသခင်က ဖြောင့်မတ်သည်ဆိုသည်မှာ သဘောတရားတစ်ခုသာဖြစ်သည်။ ဤလောကတွင် ဖြောင့်မတ်ခြင်းဆိုသည့် အရာတစ်ခု အမှန်တကယ် ရှိသလော။ ငါ့ဘဝ၏ နှစ်များအားလုံးတွင် ဤသည်ကို တစ်ကြိမ်မျှ မတွေ့ဖူး၊ မမြင်ဖူးပါ။ လောကကြီးက အလွန်မှောင်မိုက်ပြီး ဆိုးယုတ်သည်။ ဆိုးယုတ်သောလူများ၊ နတ်ဆိုးများက အတော်အတန် အဆင်ပြေနေကြသည်။ အားရကျေနပ်ပြီး အသက်ရှင်နေကြသည်။ သူတို့နှင့် ထိုက်တန်သည့်အရာကို ရသွားသည်ကို မမြင်ဖူးပါ။ ဤအရာနှင့်ပတ်သက်၍ ဘုရား၏ ဖြောင့်မတ်ခြင်းက မည်သည့်နေရာတွင် ရှိသည်ကို ငါမမြင်နိုင်ပါ။ ဘုရား၏ဖြောင့်မတ်ခြင်းက အမှန်တကယ် ရှိမှရှိပါ၏လောဟု ငါတွေးမိသည်။ မည်သူက မြင်ဖူးသနည်း။ မည်သူကမျှ မမြင်ဖူးပါ။ မည်သူကမျှ ဤအရာကို သက်သေမပြနိုင်ပါ” ဟူ၍ စဉ်းစားကြသည်။ ဤသည်မှာ ၎င်းတို့ဘာသာ စဉ်းစားသောအရာဖြစ်သည်။ ၎င်းတို့သည် ဘုရားသခင်က ဖြောင့်မတ်သည်ဆိုသည့် ယုံကြည်မှုအပေါ် အခြေခံ၍ ဘုရားသခင်၏ အမှုတော်အားလုံး၊ ဘုရားသခင်၏ နှုတ်ကပတ်တော်အားလုံးနှင့် ဘုရားသခင်၏ စီစဉ်ညွှန်ကြားမှုအားလုံးတို့ကို လက်ခံကြခြင်း မဟုတ်ဘဲ အစဉ်သဖြင့် သံသယရှိပြီး ဝေဖန်အပြစ်တင်နေကြသည်။ အစဉ်သဖြင့် အယူအဆများနှင့် ပြည့်ကြပြီး ထိုအယူအဆများကို ဖြေရှင်းရန် သမ္မာတရားကို လုံးဝ မရှာဖွေကြပေ။ ဤသည်မှာ အစဉ်သဖြင့် အန္တိခရစ်များက ဘုရားသခင်ကို ယုံကြည်သည့်ပုံစံဖြစ်သည်။ ၎င်းတို့သည် ဘုရားသခင်ကို အမှန်တကယ် ယုံကြည်မှုရှိသလော။ မရှိပေ။ အန္တိခရစ်များသည် ဘုရားသခင်၏ ဖြောင့်မတ်ခြင်းနှင့် ပတ်သက်လျှင် သံသယ သဘောထားတစ်ခုကို အစဉ်သဖြင့် ထိန်းသိမ်းထားသည်။ ၎င်းတို့တွင် ဘုရားသခင်၏ စိတ်သဘောထား၊ သူ၏ သန့်ရှင်းခြင်း၊ သူ၏ အရာအားလုံးနှင့် ဖြစ်ခြင်းတို့နှင့်ပတ်သက်၍ ၎င်းတို့၏ သံသယများရှိသည်မှာ အမှန်ပင်ဖြစ်၏။ ၎င်းတို့သည် ထိုအရာများကို မယုံကြည်ကြဘဲ မျက်လုံးက မြင်နိုင်သည့်အရာကိုသာ ယုံကြည်ကြသည်။ တစ်စုံတစ်ခုကို ၎င်းတို့၏ မျက်လုံးဖြင့် တပ်အပ်မမြင်ရလျှင် ၎င်းတို့သည် မည်သည့်အခါမျှ ယုံကြည်ကြမည် မဟုတ်။ ၎င်းတို့သည် သခင်ယေရှုကို အစဉ်သဖြင့် သံသယရှိသည့်၊ သခင်ယေရှုသည် သေခြင်းတရားမှ ရှင်ပြန်ထမြောက်သည်ကို မယုံကြည်သည့်၊ ဘုရားသခင်၏ ကြီးမြတ်သော တန်ခိုးကို မယုံကြည်သည့် သောမကဲ့သို့ဖြစ်သည်။ ဝိညာဉ်ရေးရာ နားလည်သဘောပေါက်မှု မရှိသော၊ သို့မဟုတ် သမ္မာတရား မလိုက်စားသော အန္တိခရစ်များဖြစ်သည့် ထိုသို့သော အလေဏတောများသည် ဘုရားနှုတ်ကပတ်တော်များက သမ္မာတရားဖြစ်သည်ကို ယုံကြည်နိုင်သလော။ သူ၏ အနန္တတန်ခိုးနှင့် ဉာဏ်ပညာကို ၎င်းတို့ ယုံကြည်နိုင်သလော။ ဤအရာများတစ်ခုကိုမျှ ၎င်းတို့ မယုံကြည်ကြပေ။ စိတ်နှလုံးတွင် ၎င်းတို့၏ သံသယများ အစဉ်သဖြင့် ထားရှိကြသည်။ အန္တိခရစ်တို့၏ အနှစ်သာရကို အကဲဖြတ်ရလျှင် ၎င်းတို့သည် မျက်လုံးမှ မြင်နိုင်သည့်အရာကိုသာ ယုံကြည်ကြသဖြင့် ရုပ်ဝါဒီများ ဖြစ်ကြသည်။ ၎င်းတို့သည် ဘုရားသခင်၏ အနန္တတန်ခိုးကို မမြင်နိုင်ကြဘဲ သူ၏ နှုတ်ကပတ်တော်များက သမ္မာတရားဖြစ်ကြောင်း၊ ယင်းတို့သည် ဖြစ်ပျက်အောင် သူလုပ်ဆောင်နှင့်ပြီးသားဖြစ်သော အမှန်တရားများဖြစ်ကြောင်း ၎င်းတို့ မယုံကြည်ကြချေ။ ၎င်းတို့တွင် ဝိညာဉ်ရေးရာ နားလည်သဘောပေါက်မှု မရှိကြသကဲ့သို့ စစ်မှန်သော ယုံကြည်ခြင်းလည်း မရှိသဖြင့် ဘုရားသခင်၏ လုပ်ရပ်များကို မြင်ဖို့ မဖြစ်နိုင်ပေ။ အမှန်တရားမှာ ဘုရားသခင်ကို ယုံကြည်ခြင်းအတွက် ၎င်းတို့တွင် ကွယ်ဝှက်ထားသော ကြံရွယ်ချက်တစ်ခု ရှိခြင်းဖြစ်သည်။ ၎င်းတို့သည် လက်လွတ်စပယ် ပြဿနာရှာသူများ၊ စာတန်၏ အစေခံများ ဖြစ်ကြသည်။ သမ္မာတရားကို လက်မခံသော၊ သို့မဟုတ် ဘုရားသခင်၏ တည်ရှိခြင်းကို မယုံကြည်သော၊ အမှုအရာများအားလုံးကို လူသား၏ မျက်လုံးများဖြင့် ကြည့်သော လူတစ်ဦးသည် သမ္မာတရား တည်ရှိခြင်းကို ရှာဖွေတွေ့ရှိနိုင်သလော။ လူသားမျိုးနွယ်အပေါ် ဘုရားသခင်၏ အချုပ်အခြာအာဏာနှင့်သက်ဆိုင်သော အမှန်တရားကို ရှာဖွေတွေ့ရှိနိုင်သလော။ သေချာပေါက် မတွေ့ရှိနိုင်ပေ။ ၎င်းတို့သည် အမှုအရာများကို စေ့စေ့စပ်စပ် ကြည့်ရှုစစ်ဆေးသော အကြည့်၊ သံသယထားသော အကြည့်၊ မယုံကြည်သော သဘောထားတို့ဖြင့် ကြည့်ရှုပြီး ဘုရားသခင် လုပ်ဆောင်သမျှ အရာအားလုံးကို အတိုက်အခံပင် လုပ်သောကြောင့် အန္တိခရစ်တို့သည် ဘုရားသခင်၏ ဖြောင့်မတ်သော စိတ်သဘောထားနှင့် ပတ်သက်၍ ယုံကြည်ခြင်း မရှိကြချေ။ ၎င်းတို့၏ သံသယများ ထားရှိကြပြီး လက်မခံကြပေ။ အန္တိခရစ်တို့၏ မည်သည့်အပြုအမူများက သမ္မာတရားကို ၎င်းတို့လက်မခံကြောင်း၊ သို့မဟုတ် ဘုရားသခင်၏ အနှစ်သာရကို အသိအမှတ်မပြုကြောင်း အခြားသူများကို ပြသနည်း။ တိတိကျကျဖြစ်သော အပြုအမူများစွာ ရှိလေသည်။ ဥပမာအားဖြင့် အသင်းတော်၏ အလုပ်တွင် ပြဿနာတစ်ခု ဖြစ်ပေါ်သောအခါ ယင်းအတွက် အပြစ်တင်မှု မည်သို့ပြင်းထန်ပါစေ၊ အကျိုးဆက်များက မည်သို့ဖြစ်စေ အန္တိခရစ်၏ ပထမဆုံး တုံ့ပြန်မှုမှာ မိမိကိုယ်ကို ကင်းရှင်းစေပြီး အပြစ်တင်မှုကို အခြားတစ်နေရာရာသို့ လွှဲပြောင်းပေးဖို့ဖြစ်သည်။ တာဝန်မခံရစေရန်အလို့ငှာ ၎င်းတို့သည် အမှုကိစ္စ၏ အမှန်တရားကို ဖုံးကွယ်ရန် မှန်ကန်သော၊ ကြားကောင်းသောအရာ အနည်းငယ်ကို ပြောပြီး၊ အပေါ်ယံ ဇာချဲ့လုပ်ဆောင်ကြလျက် ၎င်းတို့အပေါ် အမြင်ကို လွှဲပြောင်းရန်အတွက်ပင် ပြုလုပ်မည်ဖြစ်သည်။ သာမန်အချိန်များတွင် လူတို့က ယင်းကို မမြင်နိုင်သော်လည်း တစ်စုံတစ်ခုက အန္တိခရစ်အပေါ်သို့ ကျရောက်သောအခါ သူ၏ အကျည်းတန်မှုက ဖော်ထုတ်ခြင်းခံရသည်။ ဖြူငယ်တစ်ကောင်ကဲ့သို့ပင် သူ၏ ဆူးချွန်များအားလုံးကို ထောင်မတ်လျက် မည်သည့်တာဝန်ကိုမျှ မယူလိုဘဲ မိမိကိုယ်ကို အစွမ်းကုန်ကာကွယ်ကြသည်။ ဤသည်မှာ မည်သို့သော သဘောထားမျိုးဖြစ်သနည်း။ ဤသည်မှာ ဘုရားသခင်သည် ဖြောင့်မတ်သည်ဟု မယုံကြည်ခြင်းတစ်ခု မဟုတ်သလော။ ဘုရားသခင်သည် အရာအားလုံးကို စိစစ်သည်၊ သို့မဟုတ် ဖြောင့်မတ်သည်ဟု ၎င်းတို့က မယုံကြည်ပေ။ ၎င်းတို့သည် မိမိတို့ကိုယ်ကို ကာကွယ်ရန်အတွက် ၎င်းတို့၏ ကိုယ်ပိုင်နည်းလမ်းများကို အသုံးပြုလိုကြသည်။ ၎င်းတို့က “ငါ့ကိုယ်ငါ မကာကွယ်လျှင် မည်သူကမျှ ကာကွယ်ပေးမည် မဟုတ်။ ဘုရားကလည်း ငါ့ကို မကာကွယ်နိုင်ပါ။ သူက ဖြောင့်မတ်သည်ဟု ပြောကြသည်။ သို့သော်လည်း လူများက ဒုက္ခရောက်သည့်အခါတွင် သူတို့ကို ဘုရားက အမှန်တကယ် မျှမျှတတ ဆက်ဆံသလော။ မဖြစ်နိုင်ပါ။ ဘုရားက ထိုသို့ မလုပ်ဆောင်ပါ” ဟူ၍ ယုံကြည်ကြသည်။ ဒုက္ခ၊ သို့မဟုတ် ဖိနှိပ်မှုနှင့် ရင်ဆိုင်ရသောအခါ ၎င်းတို့က အကူအညီမရဟု ခံစားရပြီး “သို့ဆိုလျှင် ဘုရားက အဘယ်မှာနည်း။ လူများက သူ့ကို မမြင်နိုင်၊ မထိတွေ့နိုင်ကြပါ။ မည်သူမျှ ငါ့ကို မကူညီနိုင်ပါ။ မည်သူကမျှ ငါ့ကို တရားမျှတမှု ကမ်းလင့်၍ ငါ့အတွက် တရားမျှတမှုကို ထိန်းသိမ်းမပေးနိုင်ပါ” ဟူ၍ ထင်ကြသည်။ ၎င်းတို့က မိမိတို့ကိုယ်ကို ကာကွယ်ရန် တစ်ခုတည်းသော နည်းလမ်းက ၎င်းတို့၏ ကိုယ်ပိုင်နည်းလမ်းများဖြင့် ဖြစ်သည်၊ ဤသို့မဟုတ်လျှင် ၎င်းတို့သည် ဆုံးရှုံးမှုကို ခံရမည်၊ အနိုင်ကျင့်ခံရပြီး ဖိနှိပ်ခံရမည်၊ ပြီးလျှင် ဘုရားအိမ်တော်သည်လည်း ဤအရာမှ လွတ်မည်မဟုတ်ဟု ထင်ကြသည်။ အန္တိခရစ်သည် သူ့အပေါ်သို့ တစ်စုံတစ်ခု မကျရောက်မီတွင် သူ့ကိုယ်သူအတွက် အရာရာတိုင်းကို စီစဉ်ပြီး ဖြစ်လိမ့်မည်။ တစ်ဖက်တွင် သူလုပ်ဆောင်သည့်အရာမှာ မည်သူကမျှ သူ့အား စိတ်အနှောင့်အယှက်မပေးရဲသည့်၊ သို့မဟုတ် ပြဿနာမရှာရဲသည့်၊ သို့မဟုတ် အနိုင်မကျင့်ရဲသည့် အလွန်အင်အားကြီးသောသူအဖြစ် သူ့ကိုယ်သူ အယောင်ဆောင်ရန် အလွန်ကြိုးစားအားထုတ်ခြင်း ဖြစ်သည်။ အခြားတစ်ဖက်တွင် စာတန်၏ အတွေးအခေါ်များနှင့် စာတန်၏ ဖြစ်တည်မှုနိယာမအပေါ် အခြေအနေတိုင်းတွင် လိုက်နာခြင်း ဖြစ်သည်။ ထိုအရာများမှာ အဓိကအားဖြင့် မည်သည့်အရာများ ဖြစ်သနည်း။ “ကိုယ့်အတွက်ပဲ ကိုယ်ကြည့်။ ဘယ်သူသေသေ ငတေမာပြီးရော”၊ “ပုဂ္ဂိုလ်ရေးအရ မထိခိုက်ပါက အကြောင်းကိစ္စများကို လက်လွှတ်လိုက်ပါ” “အသိတရားရှိသော လူများသည် မိမိကိုယ်ကို ကာကွယ်ရာတွင် တော်၍ အပြစ်တင်ခံရမှုမှ လွတ်မြောက်ရန်သာ ကြိုးစားသည်”၊ လိမ္မာပါးနပ်လျက် အခြေအနေကိုကြည့်ပြီး လုပ်ဆောင်ခြင်း၊ “တိုက်ခိုက်မခံရလျှင် ကျွန်ုပ် တိုက်ခိုက်မည်မဟုတ်ပါ”၊ “သဟဇာတဖြစ်ခြင်းသည် ဘဏ္ဍာသိုက်တစ်ခုဖြစ်သည်၊ သည်းခံစိတ်ရှည်ခြင်းက အကျင့်ကောင်းတစ်ခုဖြစ်သည်”၊ “ပွင့်လင်းခြင်းသည် အခြားသူများကို စိတ်အနှောင့်အယှက် ဖြစ်စေသဖြင့် အခြားသူများ၏ခံစားချက်များ၊ ဆင်ခြင်တုံတရားများနှင့် သဟဇာတဖြစ်ရန် ကောင်းသော စကားများကို ပြောပါ”၊ “ဉာဏ်အမြော်အမြင်ရှိသူတစ်ဦးသည် အခြေအနေကို နာခံ၏” နှင့် အခြား ဤသို့သော စာတန်ဆန်သော အတွေးအခေါ်များဖြစ်သည်။ ၎င်းတို့သည် သမ္မာတရားကို မချစ်ဘဲ စာတန်၏ အတွေးအခေါ်များကို အပြုသဘောဆောင်သော အရာများဖြစ်သကဲ့သို့ လက်ခံပြီး ဤအရာများက ၎င်းတို့ကို ကာကွယ်နိုင်လိမ့်မည်ဟု ယုံကြည်ကြသည်။ ၎င်းတို့သည် ဤအရာများဖြင့် အသက်ရှင်နေထိုင်သည်။ မည်သူ့ကိုမျှ အမှန်တရားကို မပြောဘဲ နှစ်လိုဖွယ်ဖြစ်သောအရာများ၊ မျက်နှာချိုသွေးသော၊ မြှောက်ပင့်သောအရာများကို အစဉ်အမြဲ ပြောဆိုပြီး မည်သူ့ကိုမျှ စိတ်အနှောင့်အယှက် မပေးဘဲ ၎င်းတို့အား အခြားလူများ အထင်ကြီးစေရန်အတွက် ကိုယ့်ဂုဏ်ကိုယ်တင်ဖော်ဖို့ နည်းလမ်းများကို စဉ်းစားကြသည်။ ၎င်းတို့သည် ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်၊ အဆင့်အတန်းတို့အား လိုက်စားခြင်းကိုသာ ဂရုစိုက်ပြီး အသင်းတော်အလုပ်အား ထိန်းသိမ်းရန် မည်သည့်အရာကိုမျှ လုံးဝ မလုပ်ဆောင်ပေ။ မည်သူမဆိုက မကောင်းသောအရာတစ်ခုလုပ်ပြီး ဘုရားအိမ်တော်၏ အကျိုးစီးပွားများ ထိခိုက်သည်ဖြစ်စေ ထိုသူတို့ကို ဖော်ထုတ်ခြင်း၊ တိုင်ကြားခြင်းမရှိဘဲ မမြင်သကဲ့သို့ ပြုမူကြသည်။ အမှုအရာများကို ကိုင်တွယ်ခြင်းအတွက် ၎င်းတို့၏ စည်းမျဉ်းများနှင့် ၎င်းတို့အနီးဝန်းကျင်တွင် ဖြစ်ပျက်သည့်အရာအပေါ် ၎င်းတို့၏ ဆက်ဆံပုံကို ကြည့်လျှင် ၎င်းတို့သည် ဘုရားသခင်၏ ဖြောင့်မတ်သော စိတ်သဘောထားအပေါ် သိမြင်မှုတစ်ခုခု ရှိသလော။ ယင်းအပေါ်တွင် ယုံကြည်ခြင်းတစ်ခုခုရှိသလော။ မည်သည့်အရာမျှ မရှိပေ။ ဤတွင် “မည်သည့်အရာမျှ” ဆိုသည်မှာ ၎င်းတို့ သတိမထားမိဟု မဆိုလိုဘဲ ၎င်းတို့၏ စိတ်နှလုံးတွင် ဘုရားသခင်၏ ဖြောင့်မတ်သော စိတ်သဘောထားနှင့်ပတ်သက်ပြီး သံသယများရှိသည်ဟု ဆိုလိုသည်။ ၎င်းတို့သည် ဘုရားသခင်က ဖြောင့်မတ်သည်ဟု လက်မခံသကဲ့သို့ အသိအမှတ်လည်းမပြုပေ။ ဘုရားအိမ်တော်တွင် သမ္မာတရားနှင့် ဖြောင့်မတ်ခြင်းတို့ စိုးမိုးကြောင်း လူများစွာတို့က သက်သေခံသည်ကို တွေ့မြင်သည့်အခါတွင် ၎င်းတို့သည် အတိုက်အခံလုပ်ပြီး “အဆင်းနီသော နဂါးကြီးသည် ဘုရားရွေးချယ်ထားသော လူများကို ထိုသို့ညှဉ်းပန်းနှိပ်စက်ခြင်းအတွက် အဘယ်ကြောင့် ဒဏ်ခတ်ခြင်းမခံရသနည်း။ ဘာသာတရားမရှိသူများထဲမှ ဆိုးယုတ်သောလူများသည် ဘုရားရွေးချယ်ထားသော လူများကို အနိုင်ကျင့်ပြီး အသရေဖျက်ကြကာ ဝေဖန်ကြသည်။ ပြီးလျှင် ၎င်းတို့သည် မည်သည့်ဒဏ်ခတ်ခြင်းကိုမျှလည်း ရင်မဆိုင်ရပါ။ ၎င်းတို့အားလုံးသည် သာယာဝပြောနေကြ၏။ ဘုရားကို ယုံကြည်သူများသည် အစဉ်သဖြင့် အနိုင်ကျင့်ခြင်းခံရသည့်သူများ အဘယ်ကြောင့် ဖြစ်ရသနည်း” ဟု စိတ်နှလုံးထဲတွင် ဝေဖန်ကြလေသည်။ ၎င်းတို့သည် စိတ်နှလုံးတွင် ဘုရားသခင်၏ ဖြောင့်မတ်သော စိတ်သဘောထားကို မယုံကြည်ကြပေ။ ဘုရားသခင်သည် လူတိုင်းကို ဖြောင့်မတ်ခြင်းဖြင့် ဆက်ဆံသည်ကို ၎င်းတို့ မယုံကြည်ကြသကဲ့သို့ ဘုရားသခင်သည် လူတစ်ဦးချင်းစီကို ထိုသူများ၏ လုပ်ဆောင်ချက်များနှင့်အညီ ထိုသူတို့နှင့် ထိုက်တန်သည့်အရာကို ပေးမည်ဖြစ်ကြောင်းနှင့် သမ္မာတရားကို လိုက်စားသောသူများသာလျှင် ဘုရားသခင်၏ ကောင်းချီးပေးခြင်းကို ခံစားရပြီး လှပသော ပန်းတိုင်ကို ရရှိနိုင်ကြောင်းတို့ကိုလည်း ၎င်းတို့ မယုံကြည်ကြပေ။ အန္တိခရစ်တို့သည် ဤအရာများကို မယုံကြည်ကြပေ။ ၎င်းတို့က မိမိဘာသာ ပြောဆိုကြသည်မှာ “ဤအရာများသည် အမှန်တရားများဖြစ်ပါက ယင်းတို့ကို ကျွန်ုပ် အဘယ်ကြောင့် မတွေ့မြင်ရသေးသနည်း။ သမ္မာတရားကို လိုက်စားသောသူများသည် ဘုရား၏ ကောင်းချီးပေးခြင်းကို ခံရမည်ဟု သင်ပြောသည်။ ကောင်းပြီ၊ ကျွန်ုပ်တို့၏ အသင်းတော်တွင် မည်သူမည်ဝါသည် သမ္မာတရားကို လိုက်စားပြီး ဘုရားအတွက် မိမိကိုယ်ကို အသုံးခံကာ သူ၏ တာဝန်ကို အတော်အတန် သစ္စာစောင့်သိစွာ ထမ်းဆောင်သည်။ ယင်းက သူ့အတွက် မည်သို့အဆုံးသတ်သနည်း။ သူသည် အဆင်းနီသော နဂါးကြီး၏ လိုက်လံဖမ်းဆီးခြင်းကို ခံရသည်မှာ အိမ်ပင် မပြန်နိုင်ပါ။ သူ့မိသားစုမှာ တကွဲတပြား ဖြစ်ကြရသည်။ သူ့မှာ သူ၏ သားသမီးများကိုပင် မတွေ့ရပါ။ ယင်းမှာ ဘုရား၏ ဖြောင့်မတ်ခြင်း ဖြစ်သလော။ ပြီးလျှင် မည်သူမည်ဝါက ဘုရားကို ယုံကြည်ခြင်းအတွက် ထောင်ထဲသို့ အထည့်ခံရသည်။ ထိုနေရာတွင် သူ သေလုမြောပါး နှိပ်စက်ခြင်း ခံရသည်။ ထိုစဉ်အခါက ဘုရား၏ ဖြောင့်မတ်ခြင်း စိတ်သဘောထားသည် အဘယ်မှာနည်း။ ထိုသူသည် သူ၏ သက်သေခံချက်တွင် ခိုင်မာစွာ ရပ်တည်ခဲ့သည်။ သူသည် ယုဒမဟုတ်ပါ။ ဘုရားက သူ့ကို အဘယ်ကြောင့် ကောင်းချီးမပေးသနည်း၊ အဘယ်ကြောင့် မကာကွယ်သနည်း။ ပြီးလျှင် အဆင်းနီသော နဂါးကြီးက သူ့ကို သေလုမြောပါး ရိုက်နှက်သည်ကို ဘုရားက အဘယ်ကြောင့် ခွင့်ပြုခဲ့သနည်း။ ကျွန်ုပ်တို့၏ အသင်းတော်တွင် အသင်းတော်အလုပ်အတွက် မိမိ၏ မိသားစုနှင့် အလုပ်အကိုင်ကို စွန့်လွှတ်သော ခေါင်းဆောင်တစ်ဦးလည်း ရှိခဲ့သည်။ သူသည် သူ၏တာဝန်ကို နှစ်ချီ၍ ထမ်းဆောင်ခဲ့ပြီး ဆင်းရဲဒုက္ခ အတော်များများကို ကြုံတွေ့ခဲ့ရသော်လည်း အဆုံးတွင်မူ မကောင်းမှု အနည်းငယ်မျှ ပြုခဲ့ပြီး အသင်းတော်၏ အလုပ်အပေါ် နှောင့်ယှက်ခဲ့သည့်အတွက် ပြစ်တင်ရှုတ်ချပြီး ဖယ်ထုတ်ပစ်ခြင်းကို ခံခဲ့ရသည်။ ဘုရား၏ ဖြောင့်မတ်သော စိတ်သဘောထားသည် အဘယ်မှာနည်း။ ပြီးလျှင် ဘုရားအိမ်တော်၌ တာဝန်များကို ထမ်းဆောင်နေသည့် အသက်အတော်ငယ်သော ညီအစ်ကိုမောင်နှမတချို့ ရှိကြသည်။ ဆင်းရဲဒုက္ခများခံကြပြီး အားသွန်ခွန်စိုက် အလုပ်လုပ်ကြသည့်တိုင် အမှားတစ်ခုလုပ်မိပြီး စည်းမျဉ်းများကို ချိုးဖောက်သည်နှင့် တစ်ပြိုင်နက် ၎င်းတို့သည် ပြုပြင်ခြင်းခံရသည်။ ၎င်းတို့ထဲမှ တချို့ဆိုလျှင် ၎င်းတို့ကို နှစ်သိမ့်ပေးမည့်သူ တစ်ဦးမျှ မရှိဘဲ ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်း ခံရမည်ကို ကြောက်သည့်အတွက် အတော်ပင် ဝမ်းနည်းပက်လက် ငိုကြွေးကြသည်။ ယင်းတွင် ဘုရား၏ ဖြောင့်မတ်ခြင်းကို ကျွန်ုပ် အဘယ်ကြောင့် မမြင်ရသနည်း။ ဤအရာများတွင် ဘုရား၏ ဖြောင့်မတ်သော စိတ်သဘောထားသည် အတိအကျ မည်သည့်နည်းလမ်းဖြင့် ပေါ်လွင်ထင်ရှားသနည်း။ ကျွန်ုပ် အဘယ်ကြောင့် မမြင်နိုင်ရသနည်း။ ပြီးလျှင် ကျွန်ုပ်ကိုယ်တိုင်၏ အခြေအနေကလည်း ရှိသည်။ ကျွန်ုပ်သည် မိမိ၏ တာဝန်ကို ထမ်းဆောင်ရာတွင် အနည်းငယ် ဝတ်ကျေတမ်းကျေ ဖြစ်ကောင်း ဖြစ်နိုင်ပြီး တစ်ခါတစ်ရံတွင် ဖောက်ပြန်ပျက်စီးသော စိတ်သဘောထားတစ်ခုကို အနည်းငယ် ထုတ်ဖော်ကောင်း ထုတ်ဖော်နိုင်သည်။ သို့သော်ငြားလည်း ကျွန်ုပ်တွင် ပါရမီရှိသည်။ ဘုရားအိမ်တော်သည် ကျွန်ုပ်ကို အဘယ့်ကြောင့် ရာထူးမတိုးပေးသနည်း” ဟူ၍ ဖြစ်လေသည်။ ထိုသို့သော အရေးကိစ္စများကြောင့် အန္တိခရစ်တို့သည် မည်သည့်အရာ ဖြစ်ပျက်နေသည်ကို ရှင်းရှင်းလင်းလင်း မမြင်နိုင်ကြပေ။ ၎င်းတို့သည် အပြင်ပန်းဖြစ်စဉ်များကိုသာ မြင်ကြသည်။ သို့ရာတွင် အမှုအရာများ၏ နောက်ကွယ်ရှိ ဘုရားသခင်၏ ရည်ရွယ်ချက်များသည် မည်သည့်အရာများ ဖြစ်သည်ကိုမူ ၎င်းတို့ မမြင်နိုင်ကြပေ။ ၎င်းတို့ စိတ်နှလုံး နက်ရှိုင်းရာတွင် ဒွိဟများနှင့် သံသယများဖြင့်လည်းကောင်း၊ စိတ်ကူးများနှင့် အယူအဆများဖြင့်လည်းကောင်း ပြည့်နေကြပြီး ၎င်းတို့၏ စိတ်နှလုံးတွင် မဖြေလျှော့နိုင်သည့် အခဲမကျေမှုများစွာ ရှိသည်။ ဤအရာများအကြောင်းကို တွေးလိုက်သည့်အခါတိုင်းတွင် ၎င်းတို့သည် နာကြည်းချက်ဖြင့်လည်းကောင်း၊ ဘုရားသခင်၏ ဖြောင့်မတ်သော စိတ်သဘောထားကို ဆန့်ကျင်၍ ပြစ်တင်ရှုတ်ချခြင်းနှင့် ပြစ်မှားစော်ကားခြင်းတို့ဖြင့်လည်းကောင်း ပြည့်သွားလေသည်။ စိတ်ထိခိုက်စွာဖြင့် ၎င်းတို့က မိမိတို့ကိုယ်ကို ပြောကြသည်။ “ဘုရားက ဖြောင့်မတ်လျှင် ဟန်ဆောင်မှုကင်းသော လူများသည် အဘယ်ကြောင့် ပြုပြင်ခြင်းခံရသနည်း။ သူက ဖြောင့်မတ်လျှင် ဖောက်ပြန်ပျက်စီးခြင်း အနည်းငယ်ကို ထုတ်ဖော်မိသည့် လူများကို အဘယ်ကြောင့် ခွင့်မလွှတ်သနည်း။ သူက ဖြောင့်မတ်လျှင် မိမိတို့၏ တာဝန်ကို ထမ်းဆောင်ခဲ့ပြီး များစွာ ဆင်းရဲဒုက္ခခံခဲ့သော လူများသည် တကယ့်အလုပ်ကို လုပ်ရန် ပျက်ကွက်ခြင်းသက်သက်အတွက် အဘယ့်ကြောင့် ဖြုတ်ချခံရသနည်း။ သူက ဖြောင့်မတ်လျှင် စွဲမြဲခိုင်မာစွာ ဆက်ကပ်ခြင်းဖြင့် သူ့နောက်လိုက်ကြသည့် ကျွန်ုပ်တို့သည် ညှဉ်းပန်းပြီး နှိပ်စက်ခြင်းခံရကာ ထောင်ချခြင်းခံရနိုင်ခြေရှိပြီး အချို့သော ကိစ္စများတွင် အသေရိုက်သတ်ခြင်းပင် ခံရမည်မှာ အဘယ့်ကြောင့်နည်း” ဟူ၍ ဖြစ်လေသည်။ အန္တိခရစ်များတွင် ဤဖြစ်စဉ်တစ်ခုတလေအတွက် ရှင်းလင်းသော ဖြေရှင်းချက် မရှိပေ။ ၎င်းတို့နှင့်ပတ်သက်၍ မည်သည့်အရာ ဖြစ်ပျက်နေသည်ကို ၎င်းတို့ မသိကြပေ။ ယင်းကို ၎င်းတို့ ရှင်းလင်းစွာ မမြင်နိုင်ကြ။ မကြာခဏဆိုသလို ၎င်းတို့က မိမိတို့ကိုယ်ကို မေးမြန်းကြသည်။ “ကျွန်ုပ် ယုံကြည်သည့် ဘုရားသည် ဖြောင့်မတ်သလော။ သို့မဟုတ် မဖြောင့်မတ်သလော။ ဖြောင့်မတ်သည့် ဘုရားသည် တည်ရှိသလော။ သို့မဟုတ် မတည်ရှိသလော။ သူ အဘယ်မှာနည်း။ ကျွန်ုပ်တို့ အခက်အခဲများဖြင့် ရင်ဆိုင်ရသည့်အခါတွင်၊ ကျွန်ုပ်တို့ ညှဉ်းပန်းနှိပ်စက်ခြင်း ခံရသည့်အခါတွင် သူဘာလုပ်နေသနည်း။ ကျွန်ုပ်တို့ကို သူကယ်တင်နိုင်သလော။ သို့မဟုတ် မကယ်တင်နိုင်သလော။ ဘုရားက ဖြောင့်မတ်လျှင် စာတန်ကို သူအဘယ်ကြောင့် မဖျက်ဆီးသနည်း။ အဆင်းနီသော နဂါးကြီးကို သူအဘယ်ကြောင့် မဖျက်ဆီးသနည်း။ ကောက်ကျစ်ဆိုးယုတ်သော ဤလူသားမျိုးနွယ်ကို သူအဘယ်ကြောင့် အပြစ်ဒဏ်မပေးသနည်း။ သူ့ကို ယုံကြည်ပြီး ဆိုးဆိုးရွားရွား ဒုက္ခခံထားရသော ကျွန်ုပ်တို့ကို သူအဘယ်ကြောင့် တရားမျှတခြင်း မကမ်းလှမ်းသနည်း၊ ပြီးလျှင် ကျွန်ုပ်တို့အတွက် မျှတခြင်းကို သူအဘယ်ကြောင့် မထိန်းသိမ်းသနည်း။ ကျွန်ုပ်တို့အတွက် သူအဘယ်ကြောင့် မရပ်တည်သနည်း။ နတ်ဆိုးများနှင့် စာတန်ကို ကျွန်ုပ်တို့ မုန်းတီးပြီး ဆိုးယုတ်သောလူများကို မုန်းတီးသည်။ ဘုရားသည် ကျွန်ုပ်တို့၏ မကျေနပ်ချက်များအတွက် အဘယ်ကြောင့် လက်စားမချေသနည်း” ဟူ၍ဖြစ်သည်။ “အဘယ်ကြောင့်” တစ်ခုပြီးတစ်ခုသည် အန္တိခရစ်တစ်ဦး၏ စိတ်နှလုံးထဲမှ မရပ်မနား ထွက်ပေါ်လာသည်မှာ စက်သေနတ်တစ်လက်ကဲ့သို့ဖြစ်ပြီး မည်သည့်နည်းနှင့်မျှ ထိန်းချုပ်၍ မရနိုင်ပေ။ ဤအရာများကို မထိန်းချုပ်နိုင်သည့်အခါတွင် ၎င်းတို့သည် အဘယ်ကြောင့် ဆုတောင်းပြီး ရှာဖွေရန် ဘုရားသခင်ရှေ့မှောက်သို့ မလာသနည်း။ သို့မဟုတ် အဘယ်ကြောင့် သူ၏ နှုတ်ကပတ်တော်များကို ဖတ်ရှုပြီး မိတ်သဟာယပြုရန်အတွက် ညီအစ်ကိုမောင်နှမများကို မရှာဖွေသနည်း။ ထိုသို့ပြုလျှင် ထိုသို့သော ပြဿနာများကို တစ်ခုပြီးတစ်ခု ၎င်းတို့ ဖြေရှင်းသွားမည်ပင် ဖြစ်သည်မဟုတ်လော။ ဤပြဿနာများကို ဖြေရှင်းခြင်းသည် အမှန်တကယ်ပင် ခက်ခဲသောအရာတစ်ခုဖြစ်သလော။ ဘုရားသခင်နှင့် သမ္မာတရားတို့ကို ကျိုးနွံနာခံသော သဘောထားတစ်ခု၊ သမ္မာတရားကို လက်ခံသော သဘောထားတစ်ခုကို သင်ခံယူလျှင် ဤပြဿနာများသည် ပြဿနာများ ဖြစ်တော့မည် မဟုတ်ချေ။ ယင်းတို့အားလုံးကို ဖြေရှင်း၍ရနိုင်သည်။ အန္တိခရစ်များသည် ယင်းကို အဘယ်ကြောင့် မလုပ်ဆောင်နိုင်သနည်း။ ၎င်းတို့သည် သမ္မာတရားကို လက်မခံသောကြောင့်ဖြစ်သည်။ သို့မဟုတ် ဘုရားနှုတ်ကပတ်တော်များသည် သမ္မာတရားဖြစ်သည်ကို မယုံကြည်သောကြောင့် ဖြစ်သည်။ သို့မဟုတ် သမ္မာတရားကို အသိအမှတ်မပြုသောကြောင့် ဖြစ်သည်။ ၎င်းတို့သည် ဖြစ်ပျက်သော အရာအားလုံးကို ဘုရားသခင်ထံမှ ခံယူနိုင်ဖို့ မဆိုထားနှင့်၊ ဘုရားသခင်၏ အချုပ်အခြာအာဏာနှင့် အစီအစဉ်များအားလုံးကိုပင် ကျိုးနွံနာခံနိုင်ခြင်း မရှိပေ။ ထိုအကြောင်းကြောင့် အန္တိခရစ်များသည် ဘုရားသခင်၏ ဖြောင့်မတ်ခြင်းနှင့်ပတ်သက်၍ စိတ်နှလုံးထဲတွင် သံသယများဖြင့် ပြည့်နေခြင်းဖြစ်သည်။ ၎င်းတို့သည် စမ်းသပ်မှုများဖြင့် ရင်ဆိုင်ရသည့်အခါ ၎င်းတို့၏ စိတ်နှလုံးတွင် ပြည့်နေသော သံသယများသည် ပေါက်ကွဲထွက်လာလိမ့်မည်ဖြစ်ကာ အတွင်းထဲတွင် ၎င်းတို့က “ဘုရားက ဖြောင့်မတ်လျှင် ကျွန်ုပ်တို့ကို သူအဘယ်ကြောင့် အလွန်များစွာ ဒုက္ခခံစားခွင့်ပေးသနည်း။ ဘုရားက ဖြောင့်မတ်လျှင် ခရစ်တော်နောက်လိုက်ရာ၌ ဒုက္ခတစ်ဝကြီး ခါးစည်းခံခဲ့ရသော ကျွန်ုပ်တို့အပေါ် သူအဘယ်ကြောင့် သနားကရုဏာ မထားသနည်း။ ဘုရားက ဖြောင့်မတ်လျှင် သူ့အတွက် မိမိတို့ကိုယ်ကို အသုံးခံပြီး မိမိတို့၏ တာဝန်ကို ထမ်းဆောင်သော ကျွန်ုပ်တို့ကို သူအဘယ်ကြောင့် မကာကွယ်သနည်း၊ သို့မဟုတ် ကျွန်ုပ်တို့၏ မိသားစုများကို သူအဘယ်ကြောင့် မကာကွယ်သနည်း။ ဘုရားက ဖြောင့်မတ်လျှင် သူ့ကို ရိုးသားစစ်မှန်စွာ ယုံကြည်သော လူတချို့ကို အဆင်းနီသော နဂါးကြီး၏ လက်ထဲတွင် ထောင်ထဲ၌ သူအဘယ်ကြောင့် သေခွင့်ပြုသနည်း” ဟု ဘုရားသခင်ကို မေးခွန်းထုတ်မည် ဖြစ်သည်။ ထို့နောက်တွင် ၎င်းတို့သည် ဘုရားသခင်ကို စတင်၍ ပွက်ပွက်ညံအောင် ကန့်ကွက်ကြတော့သည်။ “ဘုရားက ဖြောင့်မတ်လျှင် ကျွန်ုပ်တို့ကို အလွန်များစွာ ဒုက္ခခံခွင့်မပြုသင့်ပါ။ ဘုရားက ဖြောင့်မတ်လျှင် ကျွန်ုပ်တို့ကို ယုတ္တိမဲ့စွာဖြစ်စေ၊ အကြောင်းပြချက်မဲ့စွာဖြစ်စေ ဆုံးမပဲ့ပြင်ခြင်းနှင့် ထုတ်ဖော်ခြင်း မပြုသင့်ပါ။ ဘုရားက ဖြောင့်မတ်လျှင် ကျွန်ုပ်တို့ လုပ်ဆောင်သည့် ဒုစရိုက်အမှုများ အားလုံးကို သည်းခံသင့်ပြီး ကျွန်ုပ်တို့၏ အပျက်သဘောဆောင်ခြင်းနှင့် အားနည်းခြင်းများအားလုံးကို ခွင့်လွှတ်ကာ ကျွန်ုပ်တို့၏ ပြစ်မှားခြင်းများအားလုံးအတွက် သက်ညှာသင့်သည်။ သင်သည် ဤအရာများကိုပင် မလုပ်ဆောင်နိုင်လျှင် ဖြောင့်မတ်သောဘုရားတစ်ပါး မဟုတ်ပါ” ဟူ၍ ဖြစ်လေသည်။ ဤအရာများအားလုံးသည် အန္တိခရစ်တို့၏ စိတ်ထဲတွင် ရှိသော အရာများဖြစ်သည်။ ၎င်းတို့သည် ဘုရားသခင်နှင့်ပတ်သက်၍ အယူအဆများဖြင့် ပြည့်နေပြီး ယင်းတို့ကို ဖြေရှင်းရန် သမ္မာတရားကို လုံးဝမရှာဖွေကြချေ။ ၎င်းတို့ ထုတ်ဖော်ခြင်းခံရသည့် နေ့ရက်ရောက်လာသည့်အခါတွင် ဤအယူအဆများသည် ပေါက်ကွဲထွက်လာရန် သေချာပေသည်။ ယင်းမှာ အန္တိခရစ်တို့၏ အကျည်းတန်သော စိတ်နေစိတ်ထားနှင့် စစ်မှန်သော စရိုက်မှန် ဖြစ်၏။

အန္တိခရစ်တို့သည် ဘုရားသခင်က ဖန်ဆင်းရှင်ဖြစ်သည် ဟူသည့်အချက်ကို အသိအမှတ်ပြုရန် မဆိုထားနှင့် သမ္မာတရားကို အသိအမှတ်ပြုခြင်း သို့မဟုတ် လက်ခံခြင်းပင် မရှိကြသောကြောင့် ၎င်းတို့အတွက် ဘုရားသခင်၏ ဖြောင့်မတ်သော စိတ်သဘောထားသည် ကြီးမားသော၊ မဖြေရှင်းရသေးသော မေးခွန်းတစ်ခုဖြစ်သည်။ ပြီးလျှင် အချိန်ကုန်လွန်လာသည်နှင့်အမျှ၊ ဖြစ်ရပ်များ ဖြစ်ပေါ်လာသည်နှင့်အမျှ၊ ပြဿနာမျိုးစုံ ပေါ်ပေါက်လာသည်နှင့်အမျှ ၎င်းတို့၏ ထိုမေးခွန်းအမှတ်အသားသည် ပို၍ ကြီးသည်ထက် ကြီးလာကာ ဖြည်းဖြည်းချင်းဖြင့် ကြက်ခြေခတ် အမှတ်အသားအဖြစ်သို့ ပြောင်းလဲသွားသည်။ ထိုကြက်ခြေခတ် အမှတ်အသားသည် မည်သည့်သဘောဆောင်သနည်း။ ယင်းမှာ ဘုရားသခင်သည် ဖြောင့်မတ်သည်ဟူသည့် အချက်ကို ၎င်းတို့က လုံးလုံးလျားလျား ငြင်းပယ်သည်ကို ဆိုလိုသည်။ ပြီးလျှင် ဘုရားသခင်သည် ‌ဖြောင့်မတ်သည်ကို အန္တိခရစ်တစ်ဦး ငြင်းပယ်သည့်အချိန်ဖြစ်သည့် ထိုကြက်ခြေခတ်အမှတ်အသား ရေးဆွဲပြီးသည့်အခါတွင် ၎င်းတို့၏ စိတ်ကူးယဉ်အိပ်မက်များနှင့် ဆန္ဒများ အားလုံးသည် လုံးလုံးလျားလျား ပျောက်ကွယ်သွားကြ၏။ ဤအရာကို သေချာစဉ်းစားဆင်ခြင်လော့။ ထိုသို့သော အကျိုးဆက်တစ်ခုသို့ ဆိုက်ရောက်စေသည့် အစမှတ်မှာ အဘယ်နည်း။ (အန္တိခရစ်တို့က ဘုရားသခင်ကို ယုံကြည်ခြင်းအားဖြင့် ၎င်းတို့သည် ကောင်းချီးပေးခြင်းခံရသင့်ကာ သူ၏ ကွယ်ကာခြင်းကို လက်ခံရရှိသင့်သည်ဟု တွေးထင်ကြပါသည်။ ထို့ကြောင့် ဘုရားသခင်က ၎င်းတို့၏ အယူအဆများ၊ စိတ်ကူးများနှင့် မကိုက်ညီသော အမှုကို ဆောင်ရွက်သည့်အခါတွင် ၎င်းတို့က သူသည် မဖြောင့်မတ်ကြောင်း ခံစားရ၍ ထိုအမှုကို သူ့ထံမှ မခံယူနိုင်ကြပါ။ ထို့အပြင် ၎င်းတို့သည် ဘုရားသခင်နှင့်ပတ်သက်၍ မိမိတို့၏ အယူအဆများ ပေါ်ပေါက်လာသည့်အခါ ဘုရားသခင်ထံ ဆုတောင်းခြင်းနှင့် သမ္မာတရားကို ရှာဖွေခြင်း မရှိလေရာ ယင်းတို့ကို ချက်ချင်း မဖြေရှင်းနိုင်ကြပါ။ ဤနည်းအားဖြင့် ၎င်းတို့၏ အယူအဆများသည် စုစည်းလာကာ ပုံလာပါသည်။ ယင်းက အဆုံးတွင် ထိုသို့သော အကျိုးဆက်တစ်ခုကို ဖြစ်စေသည့်အရာ ဖြစ်ပါသည်။) သင်တို့က အပေါ်ယံအဆင့် ဖြစ်စဉ်အကြောင်း ပြောနေကြခြင်း ဖြစ်သည်။ အရင်းအမြစ်ကို မရောက်ကြချေ။ ငါအဘယ်ကြောင့် ထိုသို့ပြောရသနည်း။ အကြောင်းမှာ ဤကဲ့သို့ပြုမူရန်၊ ထိုသို့သော အမြင်ရှုထောင့်များ ထားရှိရန် အန္တိခရစ်တို့၏ လုပ်နိုင်စွမ်းဇာစ်မြစ်တွင်လည်းကောင်း၊ ဘုရားသခင်ကို သံသယထားရန်နှင့် ငြင်းပယ်ရန် ၎င်းတို့၏ လုပ်နိုင်စွမ်းဇာစ်မြစ်တွင်လည်းကောင်း တစ်စုံတစ်ရာ ရှိသောကြောင့် ဖြစ်၏။ ယင်းကို အန္တိခရစ်တစ်ဦး၏ သဘာဝအနှစ်သာရအားဖြင့် အဆုံးအဖြတ်ပေးသည်မှာ ပြောစရာမလိုပေ။ ယင်းမှာ အရင်းအမြစ်ဖြစ်သည်။ ထိုအကြောင်းကိုမူ ဤမျှသာ ပြောဦးမည်။ အဓိက ဖြစ်ကြောင်းရင်းမြစ်မှာ တကယ့်ကနဦးအစကတည်းက အန္တိခရစ်တို့သည် သမ္မာတရားကို ချစ်ခြင်း သို့မဟုတ် လက်ခံခြင်း မရှိကြခြင်းဖြစ်သည်။ ၎င်းတို့သည် သမ္မာတရားကို အဘယ်ကြောင့် လက်မခံသနည်း။ ဤသည်မှာလည်း ယင်း၏ အရင်းအမြစ်ရှိသည်။ ၎င်းတို့သည် ဘုရားသခင်က သမ္မာတရားဖြစ်ကြောင်း၊ သူ့နှုတ်ကပတ်တော်များက သမ္မာတရားဖြစ်ကြောင်း အသိအမှတ်မပြုကြပေ။ ပြီးလျှင် ၎င်းတို့က ယင်းကို အသိအမှတ်မပြုသည့်အတွက် လက်မခံနိုင်ပေ။ သမ္မာတရားကို ၎င်းတို့ လက်မခံနိုင်သည်ကို ထောက်ဆသော် သမ္မာတရား၏ ရှုမြင်ပုံဖြင့် ပြဿနာတစ်ခုတလေကို တစ်နည်းနည်းနှင့် ကြည့်နိုင်သလော။ (မကြည့်နိုင်ပါ။) ယင်းကို ၎င်းတို့ မလုပ်ဆောင်နိုင်ပေ။ သို့ဖြစ်၍ အကျိုးဆက်များမှာ အဘယ်နည်း။ ၎င်းတို့သည် မိမိတို့အပေါ် ဖြစ်ပျက်သော အမှုအရာများသည် မည်သည့်အရာများဖြစ်ပါစေ ယင်းတို့ကို ထိုးထွင်းသိမြင်ခြင်း မရှိချေ။ ၎င်းတို့အနီးတွင် ဖြစ်ပျက်သော ကိစ္စကြီးကြီးငယ်ငယ်ကိုလည်း‌ကောင်း၊ အခြားသူများ၏ စကားများကိုလည်းကောင်း မရိပ်စားမိနိုင်ချေ။ လူများ သို့မဟုတ် ဖြစ်ရပ်များကို ၎င်းတို့ မရိပ်စားမိနိုင်ချေ။ မည်သည့်အရာကိုမျှ ၎င်းတို့ ထိုးထွင်းသိမြင်ခြင်း မရှိချေ။ အချို့သောအရာများသည် အပြင်ပန်းတွင် ၎င်းတို့ပြောသည့်အတိုင်း ဖြစ်ပုံရသော်လည်း အနှစ်သာရအားဖြင့် ယင်းတို့မှာ ထိုသို့မဟုတ်ပေ။ ဤသည်မှာ သမ္မာတရားနှင့် သက်ဆိုင်သည်။ သင်သည် သမ္မာတရားကို နားမလည်လျှင်၊ သို့မဟုတ် လက်မခံလျှင် ဤအရာများတွင် ပါဝင်သည့် သမ္မာတရားကို နားလည်နိုင်သလော။ သင်နားမလည်နိုင်ပေ။ သို့ဖြစ်၍ လူ၏ ရှုမြင်ပုံဖြင့်၊ လူ၏ အသိပညာဖြင့်၊ လူ၏ ဦးနှောက်ဖြင့် အမှုအရာများကို ဆန်းစစ်ပြီး လေ့လာရုံသာ သင်လုပ်ဆောင်နိုင်လေသည်။ ထိုသို့သော လေ့လာမှုသည် မည်သည့်ရလဒ်များကို ဖြစ်ပေါ်စေမည်နည်း။ ယင်းတို့သည် သမ္မာတရားနှင့် ကိုက်ညီမည်လော။ ယင်းတို့သည် ဘုရားသခင်၏ သတ်မှတ်ချက်များ၊ ရည်ရွယ်ချက်များနှင့် ကိုက်ညီမည်လော။ မကိုက်ညီချေ၊ ယင်းတို့သည် မည်သည့်အခါမျှ ကိုက်ညီမည် မဟုတ်ပေ။ ယင်းမှာ ဘုရားသခင်ကို ယုံကြည်သည့်သူများအားလုံး သိရှိကြသည့် ယောဘ၏ ဇာတ်ကြောင်းကဲ့သို့ပင် ဖြစ်လေသည်။ သမ္မာတရားကို အသိအမှတ်ပြုပြီး လက်ခံသည့်အပြင် ဘုရားသခင်ကို ယုံကြည်ပြီး ကျိုးနွံနာခံနိုင်သည့် လူတိုင်းက စိတ်နှလုံးတွင် ယောဘကို ချီးကျူးပြီး လေးစားအားကျကြသည်။ ၎င်းတို့အားလုံးသည် ယောဘကဲ့သို့ လူတစ်ယောက် ဖြစ်ဖို့ ဆန္ဒရှိကြသည်။ မိမိအပေါ် စမ်းသပ်မှုများအလယ်တွင် ဘုရားသခင်အတွက် ချီးကျူးခြင်းနှင့် သိကျွမ်းခြင်းဖြစ်သည့် ယောဘ၏ ထုတ်ဖော်ပြသမှုများကိုလည်း ၎င်းတို့က ချီးကျူးပြီး လေးစားအားကျကြသည်။ ယောဘအပေါ် ဆိုက်ရောက်လာသည့် အမျိုးမျိုးသော အတိဒုက္ခများနှင့် မချိမဆံ့ဝေဒနာများသည် ဘုရားသခင်၏ အမှုဖြစ်ကြောင်း လူများက ၎င်းတို့၏ စိတ်နှလုံးထဲတွင် နားလည်နိုင်ကြသည်။ ခြုံကြည့်သော် လူတစ်ယောက်အနေဖြင့် ယောဘသည် သမ္မာတရား လိုက်စားသူများအားလုံးအတွက် ရည်သန်မျှော်မှန်းချက်တစ်ခုအဖြစ် ရပ်တည်လေသည်။ ၎င်းတို့အားလုံးသည် သူ၏ စံနမူနာအတိုင်း လိုက်လိုပြီး ထိုသို့သော လူတစ်ဦး ဖြစ်လိုကြသည်။ သို့ဆိုလျှင် ထိုသို့သော အပြုသဘောဆောင်သည့် ရလဒ်သည် မည်သို့စွမ်းဆောင်ရရှိသနည်း။ ယင်း၏ အခြေခံအုတ်မြစ်မှာ အဘယ်နည်း။ ဤသည်မှာ သမ္မာတရားဖြစ်ကြောင်း၊ ဤအရာအားလုံးသည် ဘုရားသခင်၏ အမှုတော်ဖြစ်ကြောင်း လှိုက်လှိုက်လှဲလှဲ ယုံကြည်လက်ခံခြင်းနှင့် အသိအမှတ်ပြုခြင်း ဖြစ်သည်။ လူတစ်ဦးသည် ယောဘကဲ့သို့ လူတစ်ယောက် ဖြစ်ရန် တစ်ဆင့်ချင်း ဆန္ဒရှိလာသည်မှာ၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်သောသူတစ်ဦး ဖြစ်လာရန် ဆန္ဒရှိလာသည်မှာ ဤအခြေခံအုတ်မြစ်ပေါ်တွင် ဖြစ်လေသည်။ ၎င်းတို့သည် စိတ်နှလုံးတွင် ဤအရာအားလုံးကို ယုံကြည်ပြီး အသိအမှတ်ပြုကာ နောက်ဆုံးတွင် ယင်းနှင့်ပတ်သက်၍ ပြင်းပြသောဆန္ဒတစ်ခုကို စွမ်းဆောင်ရရှိကြသည်။ ယင်းမှာ ၎င်းတို့၏ ဘဝတွင် ၎င်းတို့ ဆက်လက်လိုက်စားသည့်အရာ ဖြစ်သည်။ ထိုသို့သောရလဒ်တစ်ခုကို စွမ်းဆောင်ရရှိရန် အခြေခံအကျဆုံးသော အရာမှာ ဤအရာအားလုံးကို စိတ်နှလုံးတွင် အသိအမှတ်ပြုပြီး ယုံကြည်ရန် ဖြစ်သည်။ သို့ဆိုလျှင် အန္တိခရစ်များတွင် ထိုသို့သော အသိအမှတ်ပြုခြင်းနှင့် ယုံကြည်လက်ခံခြင်း ရှိသလော။ ၎င်းတို့တွင် မရှိပေ။ အန္တိခရစ်များသည် ယောဘ ဖြတ်သန်းခဲ့သည့်အရာ အားလုံးကို မည်သို့ရှုမြင်သနည်း။ ဘုရားသခင် လုပ်ဆောင်ခဲ့သည့် အရာများအားလုံးတွင် အရေးပါမှု ရှိသည်ဟု ၎င်းတို့ထင်သလော။ ယင်းတို့အားလုံးသည် ဘုရားသခင်၏ အချုပ်အခြာအာဏာအောက်တွင် ရှိသည်ကို ၎င်းတို့ မြင်နိုင်သလော။ ယင်းကို ၎င်းတို့ မမြင်နိုင်သကဲ့သို့ ဘုရားသခင် လုပ်ဆောင်သမျှ အရာအားလုံးတွင် အရေးပါမှု ရှိသည်ကိုလည်း ၎င်းတို့ မမြင်နိုင်ကြချေ။ ၎င်းတို့သည် ယင်းတွင် မည်သည့်အရာကို မြင်ကြသနည်း။ ယောဘတွင် သိုးများနှင့် နွားများ တောင်ပုံရာပုံဖြင့်လည်းကောင်း၊ တစ်ပြည်လုံးတွင် အလှပဆုံးသော သားများနှင့် သမီးများဖြင့်လည်းကောင်း ကြီးမားသော ဓနဥစ္စာရှိကြောင်းကို မြင်ကြသည်။ ဤအရာကိုမူ ၎င်းတို့ မြင်ကြသည်။ ထို့နောက်တွင် သူ၏ ဆင်းရဲဒုက္ခများအားလုံး ပြီးနောက်တွင် ဘုရားသခင်က သူ့ကို နောက်တစ်ကြိမ် ကောင်းချီးပေးလေသည်။ ယင်းတွင် ၎င်းတို့ မည်သည့်အရာကို မြင်ကြသနည်း။ ၎င်းတို့က “သူသည် ထိုကောင်းချီးများအတွက် အပြန်အလှန်အားဖြင့် တစ်စုံတစ်ရာ ပေးခဲ့သည်။ သူသည် ယင်းတို့ကို ထိုက်ထိုက်တန်တန် ရရှိခဲ့ခြင်းဖြစ်သည်။ ဘုရားအနေဖြင့် ယင်းတို့ကို ပေးသနားမှသာ တရားနည်းလမ်းကျမည်” ဟု ပြောကြမည်ဖြစ်သည်။ ထိုကိစ္စနှင့်ပတ်သက်၍ ၎င်းတို့၏ ယေဘုယျ နားလည်သဘောပေါက်မှုတွင် အန္တိခရစ်တို့၏ အမြင်ရှုထောင့်သည် သမ္မာတရားကို ၎င်းတို့လက်ခံပြီး ဘုရားသခင်ကို ကျိုးနွံနာခံသည့် အမြင်ရှုထောင့်မှ ဟုတ်သလော။ (မဟုတ်ပါ။) သို့ဆိုလျှင် ယင်းကို မည်သည့်အမြင်ရှုထောင့်မျိုးမှ ၎င်းတို့ရှုမြင်ကြသနည်း။ ကိစ္စရပ်တစ်ခုလုံးကို အန္တိခရစ်တို့ ရှုမြင်သည့် အမြင်ရှုထောင့် တစ်ခုတည်းသာ ရှိသည်။ ယင်းမှာ မယုံကြည်သူတစ်ဦး၏ အမြင်ရှုထောင့်ဖြစ်၏။ မယုံကြည်သူတစ်ဦးသည် အမြတ်ထွက်မထွက်ကိုဖြစ်စေ၊ အကျိုးရခြင်း ရှိမရှိကိုဖြစ်စေ၊ ဆုံးရှုံးနစ်နာမှု ရှိမရှိကိုဖြစ်စေ ကြည့်ရှုကြပြီး အခွင့်အရေးကို မည်သို့ကောင်းစွာ အသုံးချပြီး မည်သို့အသုံးမချရမည်၊ ဆုံးရှုံးမှုနှင့် ဆင်းရဲဒုက္ခတို့ကို မည်သည့်အရာက ဖြစ်စေသည်၊ မည်သည့်အရာက လုပ်ဆောင်ရကျိုးမနပ်ဘဲ မည်သည့်အရာက လုပ်ဆောင်ရကျိုးနပ်သည်တို့ကို ကြည့်ရှုကြသည်။ ဤသည်မှာ မယုံကြည်သူများ၏ အမြင်ရှုထောင့်ဖြစ်၏။ မယုံကြည်သူများသည် ဤနည်းဟန်ဖြင့်လည်းကောင်း၊ ဤအနှစ်သာရမျိုးဖြင့်လည်းကောင်း အရာရာကို ရှုမြင်ကာ သဘောထားပြီး လုပ်ဆောင်ကြသည်။ ဤသည်မှာ ဘုရားသခင်၏ ဖြောင့်မတ်သော စိတ်သဘောထားအပေါ် အန္တိခရစ်တို့၏ သဘောထားဖြစ်လေသည်။

ခ။ ဘုရားသခင်၏ အနန္တတန်ခိုးကို မထီမဲ့မြင်ပြုခြင်း

အန္တိခရစ်များသည် ဘုရားသခင်၏ အနန္တတန်ခိုးကို မည်သို့ ရှုမြင်သနည်း။ အန္တိခရစ်တစ်ဦးအတွက် “အနန္တတန်ခိုး”ဟူသည့် စကားလုံးသည် ၎င်းတို့၏ ရည်မှန်းချက်များနှင့် လိုအင်ဆန္ဒများကို နှိုးဆော်ပေးနိုင်သည့် အလွန် စိတ်လှုပ်ရှားစေသော စကားလုံးတစ်ခုဖြစ်သည်ဟုဆိုလျှင် တရားနည်းလမ်းကျပေသည်။ ဤသည်မှာ ၎င်းတို့သည် ထိုသို့သောလူစားမျိုး အလွန်ပင် ဖြစ်လိုသောကြောင့်တည်း။ အနန္တတန်ခိုးရှင်ဖြစ်ရန်၊ အရာခပ်သိမ်း တတ်စွမ်းနိုင်ရန်နှင့် နေရာတိုင်းတွင် တစ်ပြိုင်နက်တည်းရှိရန်၊ အရာရာကို လုပ်နိုင်စွမ်းရှိရန်၊ မည်သည့်အရာကိုမဆို လုပ်ဆောင်တတ်ရန်၊ မည်သည့်အရာကိုမဆို လုပ်ဆောင်နိုင်ရန် လူတစ်ဦးသည် ဤလုပ်နိုင်စွမ်းကို ရရှိခဲ့လျှင်၊ ၎င်းသည် ဤစွမ်းရည်ရှိခဲ့လျှင် အရာရာသည် ၎င်းအတွက် အလွယ်ကလေး ဖြစ်ပေမည်။ ၎င်းသည် မည်သူ့ကိုမျှ ကြောက်ရန် လိုအပ်မည် မဟုတ်ပေ။ ၎င်းတွင် အမြင့်မားဆုံးသော ဩဇာအာဏာ၊ အမြင့်မားဆုံးသော အဆင့်အတန်း ရှိမည် ဖြစ်ပြီး အခြားသူများအပေါ် အုပ်စိုးနိုင်လိမ့်မည်။ ၎င်းသည် အခြားသူများအပေါ် ထိန်းချုပ်ရန်နှင့် ကြိုးကိုင်ညွှန်ကြားရန် အကြွင်းမဲ့ တန်ခိုးအာဏာရှိလိမ့်မည်။ အန္တိခရစ်တစ်ဦးသည် ဤအရာကို လက်လှမ်းမမီနိုင်ဘဲ ယင်းက ၎င်း၏ ရည်မှန်းချက်များ၊ ၎င်း၏ လိုအင်ဆန္ဒများနှင့် ၎င်း၏ စရိုက်မှန်တို့ကို ပေါ်လွင်စေ၏။ ဤအရာ၏ တစ်စိတ်တစ်ဒေသမှာ “ဘုရားသခင်၏ အနန္တတန်ခိုး” ဟူသော စကားရပ်က ၎င်းတို့ကို အမျိုးစုံသော စိတ်ကူးစိတ်သန်းများ၊ သိချင်စိတ်ပြင်းပြခြင်း၊ အယူအဆများဖြင့် ပြည့်စေသောကြောင့် ဖြစ်သည်။ နောက်တစ်ပိုင်းမှာမူ ၎င်းတို့၏ သိမြင်မှုကို ဖြန့်ကြက်နိုင်ရန် ပို၍ ထိုးထွင်းအမြင်ရှိနိုင်ရန်နှင့် ၎င်းတို့၏ သိချင်စိတ်ပြင်းပြမှုကို ဖြည့်ဆည်းနိုင်ရန်အလို့ငှာ ဘုရားသခင်ကို ယုံကြည်ခြင်းမှတစ်ဆင့် သူ၏အနန္တတန်ခိုးကို ထိုးထွင်းသိမြင်မှု ရလိုသောကြောင့် ဖြစ်သည်။ နောက်တစ်ပိုင်းရှိသေးသည်မှာ ၎င်းတို့သည်လည်း အရာခပ်သိမ်း တတ်စွမ်းနိုင်ရန်၊ ပိုပို၍များသော လူများက ၎င်းတို့အား ပျပ်ဝပ်ပြီး ထိုလူတို့၏ စိတ်နှလုံးထဲတွင် ၎င်းတို့အတွက် နေရာတစ်ခု ထားရှိလျက်ဖြင့် ထောင်ပေါင်းများစွာတို့၏ ကိုးကွယ်ခြင်းခံရရန်လည်း လိုက်စားနေခြင်းဖြစ်သည်။ သို့ဆိုလျှင် အန္တိခရစ်တို့တွင် ဘုရားသခင်၏ အနန္တတန်ခိုးနှင့်ပတ်သက်၍ စစ်မှန်သော သိမြင်မှု ရှိကြသလော။ ၎င်းတို့တွင် စစ်မှန်သော ယုံကြည်ခြင်း ရှိသလော။ တစ်ဖန် ယင်းမှာ အန္တိခရစ်တို့က ဘုရားသခင်၏ ဖြောင့်မတ်သော စိတ်သဘောထားနှင့် ပတ်သက်လျှင် ဖြစ်သကဲ့သို့ပင် ၎င်းတို့သည် အယူအဆများဖြင့်လည်းကောင်း၊ အမှန်တရားနှင့် မကိုက်ညီသော မရေရာဘဲ အနှစ်သာရမဲ့သော စိတ်ကူးစိတ်သန်းများဖြင့်လည်းကောင်း ပြည့်နေရုံမျှမကဘဲ ဘုရားသခင်၏ အနန္တတန်ခိုးအပေါ် နက်ရှိုင်းသော သံသယများလည်း ပေါက်ဖွားကြလေသည်။ ၎င်းတို့သည် သံသယရှိကြသည်။ ယင်းကို မယုံကြည်ကြပေ။ “အနန္တတန်ခိုးလော။ ဤကမ္ဘာတွင် အနန္တတန်ခိုးရှင် ဖြစ်သည့်သူ တစ်ဦးတလေ မည်သည့်နေရာတွင် ရှိသနည်း။ နေရာတိုင်းတွင် တစ်ပြိုင်နက်တည်းရှိပြီး အရာခပ်သိမ်း တတ်စွမ်းနိုင်သည့်သူတစ်ဦး ရှိသည့်နေရာ အဘယ်မှာနည်း။ ထိုသို့သောသူ မရှိပါ။ ကမ္ဘာကြီးတွင် ကြီးမြတ်ပြီး ထင်ရှားသော လူများ တစ်ပုံတစ်ပင်ရှိသည်။ ပြီးလျှင် ဥပမာအနေဖြင့် ပရောဖက်များ၊ အမျိုးစုံသော နက္ခတ်ဗေဒင်ဆရာများနှင့် ပရောဖက်ပြုချက်ကို အနက်အဓိပ္ပာယ် ဖွင့်ဆိုသူများကဲ့သို့ သိပ္ပံနည်းဖြင့် အဖြေထုတ်၍ မရနိုင်သော စွမ်းအားဖြင့် လူများ များစွာရှိပြီး ၎င်းတို့ပင်လျှင် အရာခပ်သိမ်း တတ်စွမ်းနိုင်သည့်သူ မဟုတ်ကြပါ။ ‘ဘုရား၏ အနန္တတန်ခိုး’ ၏ နောက်တွင် ထားရှိရန် မေးခွန်းအမှတ်သင်္ကေတတစ်ခု လိုအပ်နေဆဲဖြစ်သည်။ ယင်းကို နှံ့နှံ့စပ်စပ် သုတေသနပြုရန် လိုအပ်သည်” ဟူ၍ ဖြစ်သည်။ သို့ဖြစ်၍ အန္တိခရစ်တစ်ဦးအတွက်မူ “ဘုရားက မည်သို့ဖြစ်၍များ အနန္တတန်ခိုးရှင် ဖြစ်နိုင်သည်ကို ငါ စိတ်ကူး၍မရနိုင်၊ သို့မဟုတ် နားမလည်နိုင်ပါ။ သို့ဖြစ်၍ သူ၏ ဤ ‘အနန္တတန်ခိုး’ သည် မတည်ရှိပါ။ ယင်းကို ငါ အသိအမှတ်မပြုပါ။ အကယ်ပင် ဘုရား၏ စွမ်းပကားနှင့် တတ်နိုင်စွမ်းတို့က မည်မျှကြီးမားသနည်း။ အတိတ်မှ၊ ပစ္စုပ္ပန်မှ၊ သို့မဟုတ် အနာဂတ်မှ မည်သူကမျှ ၎င်းကို မမြင်ဖူးပါ၊ သို့မဟုတ် မြင်မည်မဟုတ်ပါ” ဟူ၍ ၎င်းတို့က ယုံကြည်သဖြင့် အနန္တတန်ခိုးနှင့်ဆိုင်သော ဘုရားသခင်၏ အနှစ်သာရသည် မတည်ရှိပေ။ အန္တိခရစ်တို့သည် စိတ်နှလုံးထဲတွင် အဆက်မပြတ် သံသယရှိကာ မသေမချာ ဖြစ်နေကြသောကြောင့် အသင်းတော်တွင်လည်းကောင်း၊ ညီအစ်ကိုမောင်နှမများအပေါ်ကိုလည်းကောင်း ဖြစ်ပျက်သည့်အရာမှန်သမျှသည် ၎င်းတို့၏ သုတေသန အကြောင်းအရာနှင့် နယ်ပယ်ဖြစ်လာလေသည်။ ၎င်းတို့သည် မည်သည့်အရာကို သုတေသန လုပ်နေကြသနည်း။ ၎င်းတို့သည် ဖြစ်ပေါ်လာသမျှ အရာအားလုံးတွင်လည်းကောင်း၊ အုပ်စုတစ်စု သို့မဟုတ် လူတစ်ယောက်တွင် ဖြစ်ပျက်သည့်အရာ အားလုံးတွင်လည်းကောင်း၊ ဘုရားသခင် လုပ်ဆောင်ခဲ့သည့်အရာကိုလည်းကောင်း၊ သူမည်သို့ လုပ်ဆောင်ခဲ့သည်ကိုလည်းကောင်း၊ ယင်းထဲတွင် နိမိတ်လက္ခဏာနှင့် အံ့ဖွယ်အမှုတစ်ခုတလေ ရှိမရှိကိုလည်းကောင်း၊ လူတစ်ဦးစိတ်ကူး၍ ရနိုင်သောအရာထက် ကျော်လွန်သော၊ သို့မဟုတ် လူတစ်ဦး၏ စွမ်းရည်နှင့် လက်လှမ်းမီမှုကို ကျော်လွန်သော သစ်လွင်ပြီး တမူထူးခြားသည့် ဖြစ်စဉ်တစ်ခုတလေ ရှိမရှိကိုလည်းကောင်း သုတေသန လုပ်နေကြသည်။ ထို့အပြင် ညီအစ်ကိုမောင်နှမတစ်ဦးတလေက ၎င်းတို့ထဲတွင် ဘုရားသခင်က လူ၏ မျှော်မှန်းချက်များကို ကျော်လွန်သွားသကဲ့သို့ဖြစ်သော ထိုသို့သော အမှုကို လုပ်ဆောင်နေသည့် အတွေ့အကြုံတစ်ခုအကြောင်း ပြောဆိုထားခြင်း ရှိမရှိကို ၎င်းတို့ သုတေသန ပြုနေကြသည်။ ဤအရာ၏ ဥပမာတစ်ခုမှာ ရိုးရာပုံပြင်ထဲမှကဲ့သို့ပင် မိန်းမငယ်လေးတစ်ဦးသည် မြစ်ခရုခွံထဲမှ ထွက်လာပြီး ၎င်းတို့ အဆာလောင်ဆုံးအချိန်တွင် ၎င်းတို့အတွက် စားတော်ပွဲ ပြင်ဆင်ပေးခြင်း ဖြစ်ပေမည်။ နောက်ထပ်တစ်ခုမှာ ၎င်းတို့၏ နေအိမ်တွင် ၎င်းတို့ ‌ငွေနည်းနေသည့်အချိန်တွင် မမျှော်လင့်ဘဲ ရွှေများ ထွက်ပေါ်လာခြင်း၊ သို့မဟုတ် ၎င်းတို့ လိုက်လံဖမ်းဆီးခြင်း ခံရသည့်အချိန်တွင် ၎င်းတို့ကို လိုက်လံဖမ်းဆီးသူများသည် ရုတ်ခြည်း မည်သည့်အရာမျှ မမြင်ရတော့ဘဲ မျက်လုံးကန်းသွားခြင်း သို့မဟုတ် ကောင်းကင်တမန်တစ်ပါး ဆင်းလာကာ ၎င်းတို့အား “ကလေး၊ မကြောက်နှင့်။ သင့်ကို ကူညီစောင်မရန် ငါ ရောက်လာ၏” ဟု ပြောခြင်း ဖြစ်လေသည်။ ကွဲပြားသော ဥပမာတစ်ခုမှာမူ ညီအစ်ကိုမောင်နှမများက ကြမ်းတမ်းစွာ ရိုက်နှက်ခြင်းများနှင့် ရက်စက်စွာ နှိပ်စက်ခြင်းတို့ကို ခံစားနေရသည့်အချိန်တွင် ဘုရား၏ ကြီးမားသော အလင်းရောင်က ဖြာကျလာပြီး အပြစ်ကျူးလွန်သူများ၏ မျက်လုံးများကို ကန်းစေ၍ ဘုရားက ၎င်းတို့ကို အပြစ်ဒဏ်ပေးသဖြင့် ကြမ်းပြင်ပေါ်တွင် ၎င်းတို့ လူးလှိမ့်လျက် သနားကရုဏာထားပါရန် အနူးအညွတ် တောင်းပန်ကာ ညီအစ်ကိုမောင်နှမများကို မည်သည့်အခါမျှ ထပ်၍ မရိုက်ရဲအောင် ဖြစ်သွားစေခြင်း ဖြစ်သည်။ သို့မဟုတ် ၎င်းတို့က ဘုရားနှုတ်ကပတ်တော်များကို ဖတ်နေသော်လည်း ၎င်းတို့ မည်မျှကြိုးစားပါစေ ယင်းတို့ကို နားမလည်နိုင်ဘဲ မှေးခနဲဖြစ်ခါနီးတွင် “မအိပ်နှင့်။ နိုးထလော့။ ဤသည်မှာ ငါ့နှုတ်ကပတ်တော်များက ဆိုလိုသည့်အရာဖြစ်သည်” ဟု ၎င်းတို့ကို ပြောသော မြူထဲမှ ပုံစံတစ်ခုကို မြင်ရသည့် အချိန်တွင်ဖြစ်သည်။ သို့မဟုတ် တစ်စုံတစ်ခု ဖြစ်ပျက်ပြီး ၎င်းတို့က အမှားတစ်ခုကို လုပ်တော့မည့်ဆဲဆဲတွင် ယင်းကို လုပ်ဆောင်ခြင်းသည် မှားယွင်းမည် ဖြစ်ကြောင်းနှင့် ဤအရာကို လုပ်ဆောင်ခြင်းသည် မှန်ကန်မည်ဖြစ်ကြောင်း တန်ခိုးစွမ်းအားရှိသော စိတ်အတွင်းပိုင်းမှ အပြစ်တင်ခြင်းနှင့် ဆုံးမပဲ့ပြင်ခြင်းအားဖြင့် သတိပေးနှိုးဆော်ခြင်း ခံရသည့်အချိန် ဖြစ်သည်။ သာမန်လူများက မတွေ့ကြုံနိုင်ဘဲ လုပ်ဆောင်နိုင်စွမ်း မရှိသော ဤအရာများထဲမှ တစ်ခုတလေ အသင်းတော်တွင် ဖြစ်ပျက်ခဲ့လျှင်၊ ဘုရားအိမ်တော်တွင် ဖြစ်ပျက်ခဲ့လျှင်၊ ဘုရားသခင်နောက်လိုက်သည့်သူ တစ်ယောက်တလေတွင် ဖြစ်ပျက်ခဲ့လျှင် ယင်းမှာ ဘုရားသခင်သည် အနန္တတန်ခိုးရှင်ဖြစ်ကြောင်း သက်သေပြရန် လုံလောက်မည်ဖြစ်သည်။ ထိုသို့သောအရာမျိုး မဖြစ်ပျက်လျှင်၊ သို့မဟုတ် ထိုသို့သောအရာများသည် အတော်ပင် ဖြစ်ခေါင့်ဖြစ်ခဲသာ ဖြစ်ပျက်လျှင်၊ ထိုသို့သောအရာများသည် အမှန်တကယ် ဖြစ်ပေါ်လျှင်ပင် ယင်းမှာ မည်သို့ဆိုစေ ကောလာဟလသာ ဖြစ်သောကြောင့် ယင်းတို့၏ အဖြစ်မှန်ဖြစ်ခြင်းနှင့် ယုံကြည်လက်ခံနိုင်သောအရာ ဖြစ်ခြင်းတို့မှာ ကြီးမားစွာ ယုံမှားမကင်းခံရလေလျှင် ဘုရားသခင်၏ အနန္တတန်ခိုးသည် အမှန်တရားတစ်ခု ဟုတ်သလော။ သို့မဟုတ် မဟုတ်သလော။ ဘုရားသခင်သည် အနန္တတန်ခိုး၏ အနှစ်သာရကို ပိုင်ဆိုင်သလော။ သို့မဟုတ် မပိုင်ဆိုင်သလော။ အန္တိခရစ်တစ်ဦး၏ စိတ်နှလုံးထဲတွင် ၎င်းသည် ဤစိတ်ကူးများ၏ နောက်တွင် မေးခွန်းသင်္ကေတတစ်ခုကို ထားရှိကြလေသည်။

ဘုရားသခင်က လူကို အမှုပြုကာ စကားပြောပြီး ကယ်တင်စဉ်တွင် အန္တိခရစ်တို့ကမူ ဤနိမိတ်လက္ခဏာများ၊ အံ့ဖွယ်အမှုများနှင့် သိပ္ပံနည်းဖြင့် အဖြေမထုတ်နိုင်သော အစွမ်းများကို ထာဝရ လိုက်စားနေကြသည်။ ၎င်းတို့သည် လက်တွေ့အရှိတရား သို့မဟုတ် အမှန်တရားတို့နှင့် မကိုက်ညီသော အရာများကို လိုက်စားကြသည်။ ၎င်းတို့ လိုက်စားကြသည့် ဤအရာများသည် လူကို ကယ်တင်သည့် ဘုရားသခင်၏ အမှုနှင့်ဖြစ်စေ၊ သမ္မာတရားနှင့်ဖြစ်စေ၊ လူ၏ စိတ်သဘောထားကို ပြောင်းလဲခြင်းတစ်ခုနှင့်ဖြစ်စေ လုံးဝပင် မည်သို့မျှ မသက်ဆိုင်ပေ။ သို့သော်ငြားလည်း ၎င်းတို့သည် ယင်းတို့ကို လိုက်စားရာတွင် စိတ်ထက်သန်ကြသည်။ ၎င်းတို့သည် ဘုရားသခင်၏ အနန္တတန်ခိုးနှင့်ပတ်သက်၍ သိချင်စိတ်ပြင်းပြခြင်းဖြင့် ပြည့်နေကြသည်။ မကြာခဏဆိုသကဲ့သို့ပင် ၎င်းတို့၏ ဆုတောင်းချက်များတွင် ၎င်းတို့သည် ဘုရားသခင်ကို တောင်းဆိုကြလိမ့်မည်။ “အိုဘုရား၊ ကိုယ်တော်၏ အနန္တတန်ခိုးကို ကျွန်ုပ်ကို ထုတ်ဖော်ပြမည်လော။ အိုဘုရား၊ ကိုယ်တော်သည် အနန္တတန်ခိုးရှင် မဟုတ်သလော။ ကိုယ်တော်သည် အနန္တတန်ခိုးရှင် ဖြစ်လျှင် ဤကိစ္စကို ကျွန်ုပ်အတွက် ဖြေရှင်းပေးပါရန် ကျွန်ုပ် တောင်းလျှောက်ပါသည်။ ဘုရား၊ ကိုယ်တော်သည် အနန္တတန်ခိုးရှင်၊ အရာခပ်သိမ်း တတ်နိုင်စွမ်းသူနှင့် နေရာတိုင်းတွင် တစ်ပြိုင်နက်တည်း ရှိသူဖြစ်လျှင် ကျွန်ုပ်သည် အခက်အခဲများစွာကို ယခုအခါတွင် ရင်ဆိုင်နေရသဖြင့် ကျွန်ုပ်ကို ကူညီပါရန် ကိုယ်တော့်ကို အသနားခံပါသည်။ ဘုရား၊ ကိုယ်တော်သည် အနန္တတန်ခိုးရှင် ဖြစ်လျှင် ကျွန်ုပ်၏ ခန္ဓာကိုယ်မှ ဤရောဂါကို ဖယ်ရှားပေးပါရန်၊ ကျွန်ုပ် ရင်ဆိုင်နေရသော အခြေအနေများကို ဖယ်ရှားပေးပါရန်၊ ကျွန်ုပ် အန္တရာယ်ကို ရှောင်ရာတွင် ကူညီပေးပါရန် ကျွန်ုပ် အသနားခံပါသည်။ ဘုရား၊ ကိုယ်တော်သည် အနန္တတန်ခိုးရှင် ဖြစ်လျှင် ကျွန်ုပ်၏ တာဝန်ကို ထမ်းဆောင်သည့်အခါတွင် အတတ်ပညာပိုင်းဆိုင်ရာ ကျွမ်းကျင်မှုများကို လေ့လာစရာမလိုဘဲ နားလည်သဘောပေါက်နိုင်ရန်၊ ကျွမ်းကျင်သူတစ်ဦး ဖြစ်နိုင်ရန်နှင့် အခြားသူများထက် ထင်ပေါ်နိုင်ရန်အတွက် ကျွန်ုပ်ကို ညတွင်းချင်း တော်ပြီး လိမ္မာပါးနပ်အောင်၊ ပင်ကိုစွမ်းရည်ပြည့်ဝပြီး ဆုကျေးဇူးရှိအောင် လုပ်ဆောင်ပေးပါရန် ကိုယ်တော့်ကို ကျွန်ုပ် အသနားခံပါသည်။ အို၊ ဘုရား၊ ကိုယ်တော်သည် အနန္တတန်ခိုးရှင် ဖြစ်လျှင် ကိုယ်တော့်အပေါ် ကျွန်ုပ်၏ ယုံကြည်မှုကို အပုပ်ချပြီး လှောင်ပြောင်သောသူများအပေါ် အပြစ်ဒဏ်ပေးပြီး ဒဏ်ခတ်ပေးပါရန် ကိုယ်တော့်ကို ကျွန်ုပ် တောင်းလျှောက်ပါသည်။ ၎င်းတို့ကို ဦးခေါင်းပေါ်တွင် အနာစိမ်းများနှင့် ၎င်းတို့ ခြေထောက်များ၏ ခြေဖဝါးများမှ ပြည်များထွက်လျက် မျက်မမြင်၊ နားမကြားဖြစ်စေပါ။ ၎င်းတို့ကို ခွေးများကဲ့သို့ သေစေပါ။ ဘုရား၊ ကိုယ်တော်သည် အနန္တတန်ခိုးရှင် ဖြစ်လျှင် ကိုယ်တော်၏ အနန္တတန်ခိုးကို ကျွန်ုပ်အား တွေ့မြင်ခွင့်ပေးပါရန် ကိုယ်တော့်ကို ကျွန်ုပ် အသနားခံ တောင်းပန်ပါသည်” ဟူ၍ ဖြစ်သည်။ ဘုရားသခင်သည် နှုတ်ကပတ်တော်များစွာကို ပြောဆိုခဲ့ပြီး အလုပ်များစွာ လုပ်ဆောင်ပြီးဖြစ်သည့်တိုင် အန္တိခရစ်များသည် ယင်းကို လျစ်လျူရှုကြကာ ဘေးသို့ ဖယ်ကြသည်။ ဘုရားသခင်၏ နှုတ်ကပတ်တော်များကို ၎င်းတို့ မည်သည့်အခါကမျှ အ‌လေးအနက်မထားသကဲ့သို့ သူ၏အလုပ်ကိုလည်းကောင်း၊ လူကို ကယ်တင်သော သူ၏ အရေးပါသော အလုပ်၏ ခြေလှမ်းတစ်ခုချင်းစီကိုလည်းကောင်း အလေးအနက် မထားပေ၊ သို့မဟုတ် အလေးအနက် မခံယူပေ။ ထိုအစား ၎င်းတို့သည် နိမိတ်လက္ခဏာများနှင့် အံ့ဖွယ်အမှုများအတွက်၊ ဘုရားသခင်က သူ၏အမှုအတွင်းတွင် ထူးဆန်းသော တန်ခိုးများ ပြုခြင်းအတွက် တောင်းလျှောက်ရန်ကိုလည်းကောင်း၊ ဘုရားသခင်၏ တည်ရှိမှုကို သက်သေပြရန်၊ သူသည် အနန္တတန်ခိုးရှင်ဖြစ်ကြောင်း သက်သေပြရန်အတွက် ၎င်းတို့၏ မျက်လုံးများကို ဖွင့်ပေးပြီး ၎င်းတို့၏ စူးစမ်းမှုကို ဖြည့်ဆည်းပေးမည့် အထူးအမှုအရာများကို ဘုရားသခင် လုပ်ဆောင်ပေးဖို့ တောင်းလျှောက်ရန်ကိုလည်းကောင်း စိတ်အားထက်သန်နေကြသည်။ ပို၍ ရယ်စရာ ကောင်းသည်မှာ အန္တိခရစ်များသည် ဆုတောင်းချက်တွင်ပင် ဘုရားသခင်ကို အသနားခံကြခြင်း ဖြစ်သည်။ “အို၊ ဘုရား၊ ကိုယ်တော့်ကို ကျွန်ုပ် မမြင်နိုင်သောကြောင့် ကျွန်ုပ်၏ ယုံကြည်ခြင်းက သေးငယ်ပါသည်။ အိပ်မက်ထဲတွင်သာ ဖြစ်လျှင်ပင် ဖြစ်ပါစေ ကိုယ်တော်၏ စစ်မှန်သော ပုံစံကို ကျွန်ုပ်ကို ထုတ်ဖော်ပြဖို့ ကိုယ်တော့်ကို ကျွန်ုပ် တောင်းလျှောက်ပါသည်။ ကိုယ်တော့်ကို ကျွန်ုပ် ယုံကြည်ခြင်း ရှိနိုင်ရန်နှင့် ကိုယ်တော်၏ တည်ရှိမှုကို သေသေချာချာ ယုံကြည်နိုင်ရန် ကိုယ်တော်၏ အနန္တတန်ခိုးကို ကျွန်ုပ်အား ထုတ်ဖော်ပြရန် ကိုယ်တော့်ကို ကျွန်ုပ် တောင်းလျှောက်ပါသည်။ ကိုယ်တော် မထုတ်ဖော်ပြလျှင် ကိုယ်တော့်ကို ကျွန်ုပ်၏ ယုံကြည်လက်ခံမှုတွင် ဒွိဟများ အစဉ်သဖြင့် ရှိနေမည် ဖြစ်သည်” ဟူ၍ ဖြစ်သည်။ ၎င်းတို့သည် သူ၏ အလုပ်နှင့် နှုတ်ကပတ်တော်များထဲတွင် ဘုရားသခင်၏ တည်ရှိမှုကို မမြင်နိုင်ပေ၊ သို့မဟုတ် သူ၏ အနှစ်သာရနှင့် စိတ်သဘောထားကို သိနားလည်ခြင်း မရှိနိုင်ပေ။ သို့သော် ၎င်းတို့ကို အားကောင်းလာပြီး ၎င်းတို့၏ ယုံကြည်မှု တည်မြဲစေဖို့အတွက် လူတို့အတွက် စိတ်ကူး၍ပင် မရနိုင်သောအရာများဖြစ်သည့် အပိုဆောင်း အမှုအရာများကို လုပ်ဆောင်ခိုင်းမည် ဖြစ်သည်။ ဘုရားသခင်သည် နှုတ်ကပတ်တော်များစွာကို ပြောပြီး အမှုများစွာကို လုပ်ဆောင်ခဲ့ပြီးဖြစ်သည့်တိုင် သူ၏ နှုတ်ကပတ်တော်များက မည်မျှ လက်တွေ့ကျပါစေ၊ သူပြောသည့် သမ္မာတရားများသည် လူတို့အတွက် မည်မျှတည်ဆောက်စရာ ဖြစ်ပါစေ၊ ယင်းတို့ကို ၎င်းတို့အနေဖြင့် မည်မျှ အဆောတလျင် နားလည်ဖို့ လိုအပ်ပါစေ အန္တိခရစ်တို့က စိတ်မဝင်စားကြဘဲ အလေးအနက် မထားကြချေ။ စင်စစ်အားဖြင့် ဘုရားသခင် စကားပြောလေ၊ ပို၍ သတ်သတ်မှတ်မှတ်ဖြစ်သော အလုပ်များကို သူလုပ်ဆောင်လေ၊ ၎င်းတို့က ပို၍ ပစ်ပစ်ခါခါငြင်းကာ ကသိကအောက်ဖြစ်ပြီး အတိုက်အခံဖြစ်သည်ဟု ခံစားရလေဖြစ်သည်။ ထို့အပြင် ဘုရားသခင်ကို ပြစ်တင်ရှုတ်ချခြင်းနှင့် သူ့အပေါ် ပြစ်မှားစော်ကားခြင်းတို့ပင် ၎င်းတို့ထဲတွင် ပေါ်ပေါက်လာလိမ့်မည်။ ၎င်းတို့သည် သူ့ကို ပွက်ပွက်ညံအောင် ကန့်ကွက်လိမ့်မည်။ “ဤနှုတ်ကပတ်တော်များတွင် ကိုယ်တော်၏ အနန္တတန်ခိုး ပါရှိသလား။ နှုတ်ကပတ်တော်များ ဖော်ပြသည်မှာ ကိုယ်တော်လုပ်ဆောင်သမျှ ဖြစ်သလော။ ကိုယ်တော် စကားမပြောခဲ့လျှင် အနန္တတန်ခိုးရှင် မဖြစ်တော့မည်လော။ ကိုယ်တော်သည် အနန္တတန်ခိုးရှင် ဖြစ်လျှင် စကားမပြောနှင့်။ ကျွန်ုပ်တို့အား အသက်ရရှိရန်နှင့် စိတ်သဘောထား ပြောင်းလဲခြင်းကို စွမ်းဆောင်ရရှိရန် ထောက်ကူပေးဖို့ စကားပြောခြင်းကိုဖြစ်စေ၊ သမ္မာတရားကို မိတ်သဟာယပြုခြင်းနှင့် လူကို သမ္မာတရားဖြင့် ထောက်ပံ့ခြင်းတို့ကိုဖြစ်စေ အသုံးမပြုနှင့်။ ကိုယ်တော်သည် ကျွန်ုပ်တို့အားလုံးကို ညတွင်းချင်း ကောင်းကင်တမန်များ ဖြစ်လာစေပါက၊ ကိုယ်တော်၏ တမန်များ ဖြစ်လာစေပါက ယင်းမှာ အနန္တတန်ခိုး ဖြစ်ပေမည်” ဟူ၍ ဖြစ်လေသည်။ ဘုရားသခင်သည် သူ၏နှုတ်ကပတ်တော်များကို ပြောဆိုပြီး သူ၏အမှုကို ‌ဆောင်ရွက်သည်နှင့်အညီ အန္တိခရစ်တို့၏ သဘာဝသည် ဖုံးကွယ်ထားခြင်း တစ်စက်မျှ မရှိဘဲ နည်းနည်းချင်း ထုတ်ဖော်ခြင်းနှင့် ဖော်ထုတ်ခြင်းတို့ကို ခံရသည်။ ပြီးလျှင် သမ္မာတရားအပေါ် အလွန်အမင်း မနှစ်မြို့ခြင်းနှင့် အတိုက်အခံလုပ်ခြင်းဖြစ်သည့် ၎င်းတို့၏ အနှစ်သာရသည်လည်း လုံးလုံး ချပြခြင်း ခံရလေသည်။ ဘုရားသခင်၏ ပင်ကိုလက္ခဏာနှင့် သူ၏ အနှစ်သာရတို့ကို မထီမဲ့မြင်ပြုသည့် အန္တိခရစ်တို့၏ စိတ်သဘောထားနှင့် အနှစ်သာရတို့သည်လည်း ဘုရားသခင်က သူ၏ အလုပ်တွင် ရှေ့လျှောက် တိုးတက်မှုများ ပြုလုပ်သည်နှင့်အညီ အချိန်နှင့်အမျှ မရပ်မနား နည်းနည်းချင်း ဖော်ထုတ်ပြီး ထုတ်ဖော်ခြင်း ခံရလေသည်။ အန္တိခရစ်တို့သည် မရေရာသော အရာများကို လိုက်စားကြသည်။ ၎င်းတို့သည် နိမိတ်လက္ခဏာများနှင့် အံ့ဖွယ်အမှုများကို မြင်ရခြင်းအား လိုက်စားသည်။ ပြီးလျှင် လက်တွေ့အရှိတရားနှင့် မကိုက်ညီသည့် ဤရည်မှန်းချက်၊ လိုအင်ဆန္ဒတို့ဖြင့် စိုးမိုးခြင်းခံရကာ သမ္မာတရားအပေါ် အလွန်အမင်း မနှစ်မြို့ခြင်းနှင့် မုန်းတီးခြင်းတို့ဖြစ်သည့် ၎င်းတို့၏ သဘာဝသည် ပေါ်လွင်လာလေသည်။ ဆန့်ကျင်ဘက်အနေဖြင့် စစ်မှန်မှုနှင့် သမ္မာတရားကို အမှန်တကယ် လိုက်စားသည့်သူများ၊ အပြုသဘောဆောင်သည့်အရာများကို ယုံကြည်ပြီး ချစ်သောသူများသည် ဘုရားသခင်၏ အနန္တတန်ခိုးကို သူ၏ အလုပ်ဖြစ်စဉ်နှင့် နှုတ်ကပတ်တော်များတွင် မြင်နိုင်ကြသည်။ ပြီးလျှင် ဤလူများ မြင်နိုင်သည့်အရာများ၊ ၎င်းတို့ ရရှိနိုင်သည့်အရာများနှင့် ၎င်းတို့ သိမြင်နိုင်သည့် အရာများသည် အန္တိခရစ်များက ထာဝရ မသိနိုင်သော၊ မရရှိနိုင်သော အရာများ အတိအကျပင် ဖြစ်လေသည်။ လူများသည် ဘုရားသခင်ထံမှ အသက်ကို ရမည်ဖြစ်ပါက နိမိတ်လက္ခဏာများနှင့် အံ့ဖွယ်အမှုများရှိဖို့ လိုအပ်သည်ဟု အန္တိခရစ်များက ယုံကြည်ကြလေသည်။ နိမိတ်လက္ခဏာများနှင့် အံ့ဖွယ်အမှုများ မရှိပါက ဘုရားနှုတ်ကပတ်တော်များထံမှ အသက်နှင့် သမ္မာတရားကို ရရှိခြင်းတစ်ခုတည်းနှင့် ထိုသို့ဖြင့် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိပြီး ကယ်တင်ခြင်းကို ရရှိခြင်းသည် မဖြစ်နိုင်ခြင်း ဖြစ်သည်ဟု ၎င်းတို့က ယုံကြည်ကြသည်။ အန္တိခရစ်တစ်ဦးအတွက်မှာမူ ယင်းမှာ ထာဝရ မဖြစ်နိုင်ခြင်း ဖြစ်သည်။ ယင်းသည် မခိုင်လုံချေ။ ထိုအကြောင်းကြောင့် ဘုရားသခင်က ၎င်းတို့အတွက် နိမိတ်လက္ခဏာများနှင့် အံ့ဖွယ်အမှုများကို ထုတ်ဖော်ကာ ထူးဆန်းသောတန်ခိုးများကို ပြုမည်ဟု မျှော်လင့်လျက် ၎င်းတို့သည် မမောနိုင်မပန်းနိုင် စောင့်ဆိုင်းကာ ဆုတောင်းကြခြင်း ဖြစ်သည်။ ပြီးလျှင် ဘုရားသခင်က မလုပ်ဆောင်လျှင် သူ၏ အနန္တတန်ခိုးသည် မတည်ရှိဟူ၍ ဖြစ်သည်။ ဤအရာ၏ နောက်မှ သွယ်ဝိုက်ညွှန်းဆိုချက်မှာ ဘုရားသခင်၏ အနန္တတန်ခိုး မတည်ရှိလျှင် ဘုရားသခင်သည်လည်း သေချာပေါက် မတည်ရှိဟူ၍ ဖြစ်သတည်း။ ဤသည်မှာ အန္တိခရစ်တို့၏ တွေးခေါ်မှုစနစ်ဖြစ်သည်။ ၎င်းတို့သည် ဘုရားသခင်၏ ဖြောင့်မတ်ခြင်းကို ပြစ်တင်ရှုတ်ချကြပြီး သူ၏အနန္တတန်ခိုးကို ပြစ်တင်ရှုတ်ချကြသည်။

ဘုရားသခင်က လူများအား ကယ်တင်စဉ်တွင် အန္တိခရစ်များက သူ၏နှုတ်ကပတ်တော်များ၊ သူ၏ အမျိုးမျိုးသော သတ်မှတ်ချက်များနှင့် သူ၏ ရည်ရွယ်ချက်များကို လုံးလုံး စိတ်ပါဝင်စားခြင်း မရှိပေ။ ၎င်းတို့က မိမိတို့၏ စိတ်နှလုံးနက်ရှိုင်းရာထဲမှနေ၍ ဤအရာများကို အတိုက်အခံလုပ်ပြီး အလွန်အမင်း မနှစ်မြို့ခြင်းဖြစ်ကြလေသည်။ ၎င်းတို့ စိတ်ဝင်စားသည့်အရာမှာ အပြုသဘောဆောင်သော အရာများအားလုံး၏ စစ်မှန်မှု မဟုတ်သကဲ့သို့ လူက သမ္မာတရားကို လိုက်စားခြင်းနှင့် ဘုရားသခင်၏ စီစဉ်ညွှန်ကြားခြင်းများကို ကျိုးနွံနာခံခြင်းတို့၏ ရလဒ်အနေဖြင့် စွမ်း‌ဆောင်ရရှိနိုင်သည့် ကယ်တင်ခြင်းနှင့် စုံလင်အောင်ပြုခံရခြင်းတို့ မဟုတ်ချေ။ ဤသို့ဆိုလျှင် ၎င်းတို့က မည်သည့်အရာကို စိတ်ဝင်စားကြသနည်း။ ဘုရားက ၎င်းတို့ တွေ့မြင်စေရန် နိမိတ်လက္ခဏာများနှင့် အံ့ဖွယ်အမှုများကို ထုတ်ဖော်ခြင်းနှင့် ထူးဆန်းသောတန်ခိုးများကို ပြုခြင်းတွင်လည်းကောင်း၊ ထိုသို့လုပ်ဆောင်ခြင်းအားဖြင့် ဘုရားက ၎င်းတို့အား ထိုးထွင်းအမြင်ရအောင် ထောက်ကူပေးခြင်းတွင်လည်းကောင်း၊ ၎င်းတို့ကို အံ့လောက်သော လူများ၊ အာဂလူများ၊ ထူးခြားသောတန်ခိုးများရှိသည့် လူများ၊ အံ့မခန်းသော လူများအဖြစ် ပြောင်းလဲစေရန် ထောက်ကူပေးခြင်းတွင်လည်းကောင်း ၎င်းတို့ စိတ်ဝင်စားကြသည်။ ၎င်းတို့သည် ပုံမှန်လူများ၊ သာမန်လူများနှင့် ဖောက်ပြန်ပျက်စီးသော လူများဟူသကဲ့သို့သော အမည်နာမများ၊ ပင်ကိုလက္ခဏာများနှင့် အဆင့်အတန်းများကို ဘုရား၏ အနန္တတန်ခိုးမှတစ်ဆင့် ဖယ်ရှားရန် အားထုတ်ဖို့ ဆန္ဒရှိကြသည်။ ထို့ကြောင့် ဘုရားသခင်၏ အမှုထဲတွင် ၎င်းတို့အတွက် မည်သည့်အယူအဆများ သို့မဟုတ် မည်သည့်ပြဿနာများ ရှိကောင်းရှိနိုင်ပါစေ ယင်းတို့ကို ဖြေရှင်းရန် သမ္မာတရားကို ၎င်းတို့ မရှာကြပေ။ ၎င်းတို့သည် သမ္မာတရားကို နားမလည်နိုင်ခြင်းမျှသာ သို့မဟုတ် စိတ်သဘောထားဆိုင်ရာ ပြောင်းလဲမှု မရရှိနိုင်ခြင်းမျှသာ မဟုတ်ပေ။ မဟုတ်။ ၎င်းတို့သည် ဘုရားသခင်ကိုလည်း ဝေဖန်သုံးသပ်ပြီး သူ့ကို ပြစ်တင်ရှုတ်ချကာ သူ့ကို အတိုက်အခံလုပ်ကြသည်။ အကြောင်းမှာ သူလုပ်သမျှသည် ၎င်းတို့၏ အယူအဆများနှင့် မကိုက်ညီသောကြောင့် ဖြစ်သည်။ အန္တိခရစ်များ၏ အမြင်တွင် ဘုရားသခင်လုပ်ဆောင်သည့် လက်တွေ့ကျသော အလုပ်အားလုံးသည် ၎င်းတို့ အသိအမှတ်မပြုသည့် အရာဖြစ်သည်။ ယင်းမှာ ၎င်းတို့ ပြစ်တင်ရှုတ်ချသည့်အရာဖြစ်၏။ အဆုံးတွင် ၎င်းတို့၏ စိတ်နှလုံးထဲ၌ ဘုရားသခင်၏ အနှစ်သာရ တည်ရှိခြင်းကို လုံးလုံးလျားလျား ငြင်းပယ်စေသည်မှာ၊ ဘုရားသခင်၏ အနှစ်သာရ တည်ရှိခြင်းကို ပို၍ပင် လုံးလုံးလျားလျား ပြစ်တင်ရှုတ်ချကာ အသရေဖျက်ပြီး ပြစ်မှားစော်ကားစေသည်မှာ ဤအမြင်များနှင့် ဤအနက်ဖွင့်ဆိုမှုများဖြစ်သည်။ အကြောင်းမှာ ဘုရားသခင်ကို ၎င်းတို့၏ ယုံကြည်လက်ခံမှုသည် ဘုရားက အနန္တတန်ခိုးရှင်ဖြစ်ကြောင်း၊ ဘုရားက ၎င်းတို့၏ နစ်နာချက်များအတွက် တရားသဖြင့် ဖြစ်စေမည်ဖြစ်ကြောင်း၊ ၎င်းတို့အတွက် သူက လက်တုံ့ပြန်ပေးမည်ဖြစ်ကြောင်း၊ ၎င်းတို့အတွက်ဆိုလျှင် ၎င်းတို့ မုန်းတီးပြီး အထင်သေးသည့်သူများအားလုံးကို သူအနိုင်ယူမည်ဖြစ်ကြောင်း၊ ဘုရားသည် ၎င်းတို့၏ လိုအင်ဆန္ဒများနှင့် ရည်မှန်းချက်များကို ဖြည့်ဆည်းပေးမည် ဖြစ်ကြောင်းဟူသည့် အခြေခံအုတ်မြစ်ပေါ်တွင် တည်ထောင်ထားခြင်း ဖြစ်သောကြောင့် ဖြစ်သည်။ ဤသည်မှာ ဘုရားသခင်ကို ၎င်းတို့၏ ယုံကြည်လက်ခံခြင်း၏ အခြေခံအုတ်မြစ်ဖြစ်သည်။ သို့ရာတွင် လက်ရှိအချိန်ကို ရောက်လာပြီးသည့်နောက်တွင် ထိုသို့သော ဘုရားက မတည်ရှိကြောင်းနှင့် ဘုရားသခင်သည် ၎င်းတို့အတွက် မည်သည့်အရာကိုမဆို လုပ်ဆောင်နိုင်ခြေ မရှိကြောင်း ဤဆိုးယုတ်သော လူများသည် ယခုအခါတွင် မြင်ကြရလေသည်။ ၎င်းတို့၏ အမြင်ရှုထောင့်မှကြည့်လျှင် ဤသည်မှာ ၎င်းတို့အတွက် အတော်ပင် သဘောမကျသော အခြေအနေဖြစ်သည်။ ယင်းမှာ ဆိုးရွားလှသည်။ သို့ဖြစ်၍ ၎င်းတို့သည် အမှုအရာများစွာကို တွေ့ကြုံပြီးသည်နှင့်တစ်ပြိုင်နက် ဘုရားသခင်နှင့်ပတ်သက်သော ၎င်းတို့၏ ဒွိဟများနှင့် သံသယများသည် ပို၍ အားကောင်းသည်ထက် အားကောင်းလာသည်မှာ ဘုရားသခင်နှင့် သူ၏ အိမ်တော်ကို စွန့်ခွာရန်၊ လောကီကို လိုက်စားရန်၊ ဆိုးယုတ်သော ခေတ်ရေစီးကြောင်းများနောက် လိုက်ရန်နှင့် စာတန်၏ ပွေ့ဖက်မှုထဲသို့ တိုးဝင်ရန် ဆုံးဖြတ်ကြသည်အထိပင် ဖြစ်လေသည်။ ယင်းမှာ ဤလူများ နိဂုံးချုပ်သည့်ပုံစံဖြစ်၏။ ဘုရားသခင်၏ ဖြောင့်မတ်သော စိတ်သဘောထားနှင့် သူ၏ အနန္တတန်ခိုးတို့အပေါ် အန္တိခရစ်များ၏ သဘောထားကို အကဲဖြတ်ရလျှင် အန္တိခရစ်တို့သည် မယုံကြည်သူများ အမှန်ပင် ဖြစ်လေသည်။ ၎င်းတို့တွင် ဘုရားသခင်ကို ယုံကြည်ခြင်း စိုးစဉ်းမျှ မရှိကြသကဲ့သို့ ဘုရားသခင် လုပ်ဆောင်သည့်အရာကို ကျိုးနွံနာခံမှုဖြစ်စေ၊ လက်ခံခြင်းဖြစ်စေ စိုးစဉ်းမျှ မရှိကြပေ။ အပြုသဘောဆောင်သော အရာများ၊ သမ္မာတရားတို့နှင့် ပတ်သက်လျှင် ၎င်းတို့သည် ယင်းတို့ကို ပစ်ပစ်ခါခါငြင်းပြီး အတိုက်အခံ လုပ်ကြလေသည်။ ထိုအကြောင်းကြောင့် ယင်းကို သင်မည်သို့ကြည့်ပါစေ အန္တိခရစ်တို့၏ မယုံကြည်သူ အနှစ်သာရသည် အမှန်တကယ်ပင် တည်ရှိလေသည်။ ယင်းမှာ အခြားသူများက ၎င်းတို့အပေါ် သွတ်သွင်းထားသည့် အရာတစ်ခု မဟုတ်သကဲ့သို့ ယင်းမှာ တစ်ဆိတ်ကို တစ်အိတ်လုပ်ခြင်းလည်း မဟုတ်။ ၎င်းတို့၏ ဤအနှစ်သာရကို အမှုအရာများ ၎င်းတို့အပေါ်သို့ ကျရောက်သောအခါတွင် ၎င်းတို့ ထုတ်ဖော်သည့် အမြင်များနှင့် ချဉ်းကပ်မှုများအားလုံးကို အခြေခံ၍ သတ်မှတ်ခြင်း ဖြစ်သည်။

အန္တိခရစ်တို့က ဘုရားသခင်သည် လူ၏ ကံကြမ္မာအပေါ် အချုပ်အခြာအာဏာ ကိုင်စွဲသည်ဟူသည့် အမှန်တရားကို မြင်နိုင်ခြင်း မရှိဘဲ ဘုရားသခင်ကို နှစ်နှင့်ချီ၍ ယုံကြည်ကြသည်။ ထိုအမှန်တရားကို ၎င်းတို့ နားမလည်နိုင်ကြချေ။ အမှန်တရားတစ်ခုကို ၎င်းတို့၏ မျက်စိရှေ့တွင် ချခင်းပြသော်ငြားလည်း ယင်းကို ၎င်းတို့ နားမလည်နိုင်ကြ။ ယင်းမှာ မျက်ကန်းခြင်း မဟုတ်လော။ ဘုရားသခင်၏ ဖြောင့်မတ်သော စိတ်သဘောထားနှင့် သူ၏ အနန္တတန်ခိုးတို့သည် အသင်းတော်၏ အလုပ်တွင်လည်းကောင်း၊ သူရွေးချယ်ထားသော လူများတွင်လည်းကောင်း၊ ဖြစ်ပေါ်သည့် အမှုအရာမျိုးစုံတွင်လည်းကောင်း မကြာခဏ ထုတ်ဖော်သည်။ သူသည် လူများအား ဤအရာများကို နေရာအနှံ့တွင် မြင်တွေ့စေသည်။ သို့ရာတွင် မျက်လုံးကန်းနေကြသော အန္တိခရစ်များကမူ ယင်းတို့ကို မမြင်နိုင်ကြချေ။ အန္တိခရစ်များသည် နှစ်ပေါင်းများစွာ ဘုရားသခင်နောက် လိုက်ပြီးသည့်အခါတွင် “ဘုရားကို နှစ်ပေါင်းများစွာ ကျွန်ုပ် ယုံကြည်ခဲ့ပြီးဖြစ်ပြီး ကျွန်ုပ် မည်သည့်အရာ ရရှိပြီးဖြစ်သနည်း” ဟူသည့် လူသိများသော စကားရပ်တစ်ခုကို ၎င်းတို့ ပြောကြလိမ့်မည်။ ၎င်းတို့သည် အမှန်တကယ်ကို မည်သည့်အရာကိုမျှ ရရှိပြီးခြင်း မရှိသည့် သဘောရသည်။ ဘုရားသခင်သည် လူအတွက် သူ၏အသက်ကို ဖွင့်ထုတ်ပေးပြီး ဖြစ်သော်လည်း အန္တိခရစ်များကမူ မည်သည့်အရာမျှ မရရှိသေးပေ။ ယင်းမှာ သနားစရာကောင်းလောက်အောင် နုံချာသည် မဟုတ်လော။ တကယ်ကို ဟုတ်ပေသည်။ အန္တိခရစ်တို့၏ ထိုစကားရပ်သည် ပြဿနာကို အလွန်ပင် ကောင်းစွာ သရုပ်ဖော်လေသည်။ ဘုရားသခင်၏ နှုတ်ကပတ်တော်ကို ကြားပြီး သူ၏ အလုပ်ကို တွေ့ကြုံသူတိုင်း၊ သူ၏ နှုတ်ကပတ်တော်များကို ၎င်းတို့၏ အသက်အဖြစ် လက်ခံသူတိုင်း “ဘုရားသခင်ကို ကျွန်ုပ်တို့ နှစ်ပေါင်းများစွာ ယုံကြည်ခဲ့ပြီးဖြစ်သည်၊ ပြီးလျှင် သူ့ထံမှ ကျွန်ုပ်တို့ များစွာ ရရှိပြီးဖြစ်သည်။ ကျေးဇူးတော်နှင့် ကောင်းချီးများ၊ သူ၏ ကွယ်ကာခြင်းနှင့် သူ၏ သနားကရုဏာတို့သာ မဟုတ်ပါ။ ပို၍ အရေးကြီးသည့်အရာမှာ ကျွန်ုပ်တို့သည် ဘုရားသခင်ထံမှ များလှစွာသော သမ္မာတရားများကို နားလည်ကာ ရရှိပြီးဖြစ်ခြင်း ဖြစ်သည်။ ကျွန်ုပ်တို့သည် လူသားပုံသဏ္ဌာန်ဖြင့်၊ သိက္ခာဖြင့် အသက်ရှင်နေထိုင်ကြသည်။ မည်သို့ကျင့်ကြံပြုမူရမည်ကို ကျွန်ုပ်တို့သိသည်။ ဘုရားသခင်ကို ကျွန်ုပ်တို့ များစွာ အကြွေးတင်နေသည်။ သူပေးဆပ်သော အဖိုးအခနှင့်ယှဉ်လျှင်၊ ကျွန်ုပ်တို့အတွက် သူလုပ်ဆောင်ပေးသည့်အရာနှင့် ယှဉ်လျှင် ကျွန်ုပ်တို့၏ ဆင်းရဲဒုက္ခလေးများသည် စကားထဲထည့်ပြောရန်ပင် မထိုက်တန်ပါ။ လူသည် ဘုရားသခင်၏ မေတ္တာကို ပြန်လည်ပေးဆပ်သင့်သည်” ဟု ပြောလေ့ရှိကြလေသည်။ သို့ရာတွင် အန္တိခရစ်တို့သည် အတော်ပင် ဆန့်ကျင်ဘက် ဖြစ်သည်။ ၎င်းတို့က ပြောကြလေ၏။ “ဘုရားသည် ပြီးခဲ့သည့်နှစ်အနည်းငယ်တွင် အမှုပြုနေခဲ့သည်၊ သို့ဖြစ်၍ ကျွန်ုပ်သည် အဘယ့်ကြောင့် မည်သည့်အရာကိုမျှ မရရှိသေးသနည်း။ ဤအရာ၊ ထိုအရာကို ရရှိပြီးဖြစ်သည်၊ ဤအတွေ့အကြုံကိုဖြစ်စေ၊ ထိုအတွေ့အကြုံကိုဖြစ်စေ ရရှိပြီးဖြစ်သည်ဟု သင်တို့အားလုံးက ပြောကြသည်။ သို့ရာတွင် ထိုအတွေ့အကြုံများသည် သင့်ကို အစဉ် အစာကျွေးမည်လော။ ဤအတွေ့အကြုံများက မည်သည့်အရာနှင့် ညီမျှသနည်း။ ကောင်းချီးများ၊ ကျေးဇူးတော်၊ နိမိတ်လက္ခဏာများနှင့် အံ့ဖွယ်အမှုများအား တွေ့မြင်ခြင်းတို့နှင့်ယှဉ်လျှင် ယင်းတို့သည် စကားထဲထည့်ပြောရန် လုံးလုံး မထိုက်တန်ဘူး မဟုတ်လော။ ထိုအကြောင်းကြောင့် ဘုရားကို ကျွန်ုပ် ယုံကြည်လက်ခံခဲ့သည့် နှစ်ပေါင်းများစွာတွင် တစ်ခုမျှ ရရှိပြီးခြင်း မရှိသေးဟု ကျွန်ုပ် ခံစားရခြင်း ဖြစ်သည်။ ကျွန်ုပ် ခါးစည်းခံခဲ့ရသည့် ဆင်းရဲဒုက္ခနှင့်ယှဉ်လျှင်၊ ဘုရားအတွက် ကျွန်ုပ် စွန့်လွှတ်ခဲ့ရသည့်အရာ၊ အသုံးခံခဲ့ရသည့် အရာနှင့်ယှဉ်လျှင် ကျွန်ုပ် ရရှိပြီးဖြစ်သည့် အရာများသည် လုံးဝ မတန်ပါ။ သမ္မာတရားဆိုသည်မှာ စကားအနည်းငယ်နှင့် သဘောတရားအနည်းငယ်မှလွဲ၍ အဘယ်အရာဖြစ်သနည်း။ ယင်းသည် အယူဝါဒအနည်းငယ်မှလွဲ၍ အဘယ်အရာဖြစ်သနည်း။ ဤစကားများ၊ ဤသမ္မာတရားများကို ကျွန်ုပ် ကြားဖူးပြီးဖြစ်သည်၊ ပြီးလျှင် ကျွန်ုပ်၌ ကြီးကြီးမားမား ပြောင်းလဲမှုတစ်ခုခု စွမ်းဆောင်ရရှိပြီးဖြစ်သည်ဟု ကျွန်ုပ် မခံစားရချေ။ ပထမဦးစွာ ကျွန်ုပ် အမှုအရာများအကြောင်းကို တွေးသည့်အခါတွင် ကျွန်ုပ်၏ စိတ်သည် ထိုမျှသွက်လက်ထက်မြက်ခြင်း မရှိပေ။ ထို့အပြင် ကျွန်ုပ်သည် အိုမင်းလာပြီဖြစ်ကာ ကျွန်ုပ်၏ ကျန်းမာရေးသည်လည်း ယခင်ကထက် ပို၍ကောင်းမွန်လာခြင်း မရှိပါ။ ကျွန်ုပ်၏ ဆံပင်ဖြူလာပြီ၊ ကျွန်ုပ်၏ မျက်နှာပေါ်တွင် အရေးအကြောင်းများ ပိုများလာပြီ။ သွားအနည်းငယ်ပင် ကျွတ်ကုန်ပြီဖြစ်ကာ သွားအသစ်တစ်ချောင်းမျှ ပြန်မပေါက်တော့ပါ။ ကယ်တင်ခြင်း ခံရသည့်သူများသည် လန်းဆန်းသော၊ သက်ဝင်လှုပ်ရှားသော ကလေးများကဲ့သို့ဖြစ်သည်ဟု ဘုရားပြောသော်လည်း ကျွန်ုပ်မှာမူ အဘိုးကြီးမျက်နှာဖြင့် အရိုးပဒေသာအိုကြီးသာ ဖြစ်သည်။ ကျွန်ုပ်သည် ကလေးငယ်တစ်ဦးအဖြစ် ပြောင်းလဲသွားခြင်း မရှိသေးပါ။ ဘုရား၏ စကားများအရဆိုလျှင် ဆံပင်ဖြူနေသော လူအိုများသည် ပိတုန်းရောင်ကေသာဖြင့် လူငယ်များအဖြစ် ပြောင်းလဲနိုင်သည်ဟူ၍ဖြစ်သည်။ ကျွန်ုပ်က အဘယ်သို့ဖြစ်၍များ မပြောင်းလဲသေးသနည်း။ လူများကို လုံးလုံးလျားလျား ပြောင်းလဲပစ်မည်ဟု ဘုရားက ပြောသော်လည်း ကျွန်ုပ်မှာမူ ဘာမျှ မဖြစ်သေးပါ။ ကျွန်ုပ်သည် လူသစ်မဖြစ်လာသေးပါ။ ကျွန်ုပ်သည် ယခင်အတိုင်းသာ ရှိနေသေးပြီး အမှုအရာများ ကျွန်ုပ်ထံ ဖြစ်ပျက်သည့်အခါတွင် ယင်းတို့ကို မိမိဘာသာ မည်သို့ကိုင်တွယ်ရမည်ကို အဖြေရှာရန် လိုအပ်နေဆဲဖြစ်သည်။ ကျွန်ုပ်၏ ဇာတိပကတိဆိုင်ရာ အခက်အခဲများသည်လည်း တိုးပွားနေ၏။ ကျွန်ုပ်သည် မကြာခဏ အားနည်းပြီး အပျက်သဘောဆောင်နေလေသည်။ ထို့အပြင် ကျွန်ုပ်၏ မှတ်ဉာဏ်သည် လွန်ခဲ့သည့် နှစ်နှစ်အတွင်းတွင် ဆိုးရွားနေခဲ့သည်။ ဘုရားနှုတ်ကပတ်တော်များကို များစွာ ကျွန်ုပ် ဖတ်ရှုသော်လည်း ကျွန်ုပ်၏ မှတ်ဉာဏ်ကို အားကောင်းအောင် သူမလုပ်ပေးသေးပါ။ ဘုရားသည် လူတို့အား ၎င်းတို့၏ ခန္ဓာကိုယ်များ အိုမင်းရင့်ရော်ခြင်းမှ တားဆီးပေးသည့် ထူးခြားသော စွမ်းရည်အနည်းငယ် ပေး၍ မရနိုင်သလော။ ယခုအခါတွင် အကြီးမားဆုံးသော ပြဿနာမှာ လူများ လုံးလုံး အသွင်ပြောင်းလဲခြင်း ဖြစ်သည်ဟု ကျွန်ုပ် ခံစားရသည်။ သမ္မာတရားသည် ထိုပြဿနာကို ဖြေရှင်းပေးနိုင်ခြင်း ရှိပုံမရ။ လူတစ်ဦးကို တောက်ပနေသော ကောင်းကင်တမန်၏ အသွင်အပြင်ဖြင့်၊ လိပ်ပြာလွှင့်နိုင်သောသူ၊ ထုထည်ရှိသော နံရံများကို ဖြတ်ကာ ရုန်းထွက်လွတ်မြောက်နိုင်သူ၊ နှိပ်စက်ညှဉ်းပန်းခြင်းနှင့် အန္တရာယ်တို့ဖြင့် ရင်ဆိုင်ရသည့်အခါ ဂါထာမန္တာန်တစ်ခု ရွတ်ဆိုပြီး ကိုယ်ယောင်ဖျောက်နိုင်သည့်သူ၊ ထာဝရ ဖမ်းဆီး၍ မရနိုင်သောသူဖြစ်သည့် လူသစ်တစ်ဦးအဖြစ် အမှန်တကယ် ပြောင်းလဲနိုင်သည့်အရာတစ်ခုကို ဘုရား ပြောမည်ဆိုလျှင်၊ ဘုရားနှုတ်ကပတ်တော်များကို မကြာခဏ ဖတ်ရှုခြင်းအားဖြင့် လူတို့၏ ဆံပင်များ ဖြူမသွားလျှင်၊ ၎င်းတို့၏ မျက်နှာ ပါးရေနားရေ မတွန့်ခဲ့လျှင်၊ ၎င်းတို့ ကျွတ်သွားသည့်သွားများကို အစားထိုးရန် သွားသစ်များ ပေါက်လာမည်ဆိုလျှင် ယင်းမှာ အလွန်ပင် ကောင်းပေမည်။ ယင်းမှာ လုံးလုံးလျားလျား ပြောင်းလဲခြင်းဟူသည့်အရာ ဖြစ်သည်။ ဘုရားသည် ထိုအရာများကို ပြုလုပ်မည်ဆိုလျှင် သူသည် ဘုရားဖြစ်သည်ဟု သံသယတစ်စက်မျှ မထားဘဲ ကျွန်ုပ် ယုံကြည်မည်ဖြစ်သည်။ သူသည် သမ္မာတရားကို ဆက်လက်၍ ပြောဆိုပြီး ဟောကြားနေလျှင် ကျွန်ုပ်၏ ယုံကြည်ခြင်းသည် မကြာမီ လျော့ပါးသွားမည် ဖြစ်သည်။ မကြာမီတွင် ကျွန်ုပ်သည် ဆက်လက်၍ ယုံကြည်နိုင်တော့မည် မဟုတ်ပေ။ ပြီးလျှင် ကျွန်ုပ်၏ တာဝန်ကိုလည်း နောက်ထပ် ထမ်းဆောင်နိုင်ခြင်း ရှိကောင်း ရှိနိုင်မည်မဟုတ်။ ကျွန်ုပ် ထမ်းဆောင်ချင်မည် မဟုတ်ပါ” ဟူ၍ ဖြစ်သည်။ အန္တိခရစ်တစ်ဦး ဘုရားသခင်၏နောက်ကို လိုက်လျှောက်သည့် အချိန်ကာလအတွင်းတွင် ၎င်း၏စိတ်နှလုံးထဲ၌ ဘုရားသခင်အပေါ် ဤတောင်းဆိုမှုဖြစ်စေ၊ ထိုတောင်းဆိုမှုဖြစ်စေ မကြာခဏ ပေါ်ပေါက်လိမ့်မည်ဖြစ်သည်။ ပြီးလျှင် ၎င်း၏ အယူအဆများအတွင်းတွင် မျိုးစုံသော သံသယများနှင့် အတင်းတောင်းဆိုသော တောင်းဆိုချက်များသည် မကြာခဏ ပေါ်ပေါက်လိမ့်မည်ဖြစ်ပြီး ၎င်း၏ ပတ်ဝန်းကျင်များနှင့် ၎င်း၏ ကိုယ်ရေးကိုယ်တာ လိုအင်ဆန္ဒများကို တုံ့ပြန်သည့်အနေဖြင့် ထူးခြားသော အတွေးအခေါ် မျိုးစုံသည် ၎င်းထံ ရောက်လာလိမ့်မည်။ သို့ရာတွင် အမှုအရာတစ်ခုက ရှိလေသည်။ ဘုရားသခင် လုပ်ဆောင်သမျှသည် လူကို ကယ်တင်ရန် ရည်ရွယ်ကြောင်း၊ ယင်းတို့အားလုံးမှာ လူတို့အနေဖြင့် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိစေရန် ထောက်ကူပေးဖို့ ရည်ရွယ်ကြောင်းကို ၎င်းတို့ နားလည်နိုင်ရန် မဆိုထားနှင့်၊ ၎င်းတို့သည် ဘုရားသခင် ပြောဆိုသည့် နှုတ်ကပတ်တော်များကိုပင် နားမလည်နိုင်သကဲ့သို့ လူကို ကယ်တင်ရန် ဘုရားသခင် အလုပ်လုပ်သည်ဟူသည့် အမှန်တရားကိုလည်း ၎င်းတို့ မမြင်နိုင်ပေ။ ထို့ကြောင့် ၎င်းတို့ ဆက်လက် ယုံကြည်သည်နှင့်အမျှ ၎င်းတို့၏ စိတ်ဓာတ်ခွန်အားကို ဆုံးရှုံးရသည်။ ၎င်းတို့ ဆက်လက် ယုံကြည်သည်နှင့်အမျှ အပျက်သဘောဆောင်ခြင်းနှင့် စိတ်မချမ်းမသာဖြစ်ခြင်း ခံစားချက်များသည် ၎င်းတို့၏ စိတ်နှလုံးထဲတွင် ပေါ်ပေါက်လာလေသည်။ ပြီးလျှင် ၎င်းတို့တွင် စွန့်ခွာခြင်း၊ လက်လျှော့ခြင်း ခံစားချက်များနှင့် အတွေးများ ရှိလေသည်။ ဘုရားသခင်၏ အနှစ်သာရအတွက်မူ ၎င်းတို့သည် ယင်းကို ယုံကြည်မည် ဟုတ်မဟုတ်၊ သို့မဟုတ် ယင်းကို အသိအမှတ်ပြုမည် ဟုတ်မဟုတ်၊ သို့မဟုတ် လက်ခံမည် ဟုတ်မဟုတ်ကို ထားလော့။ ၎င်းတို့ ဆက်လက်ယုံကြည်သည်နှင့်အမျှ ထိုကိစ္စကို စိတ်ဝင်စားရန် ဒုက္ခခံနိုင်မည်ပင် မဟုတ်ချေ။ ထိုအကြောင်းကြောင့် တစ်စုံတစ်ရာသည် ဘုရားသခင်၏ ဖြောင့်မတ်ခြင်း၊ သူ၏ အနန္တတန်ခိုးနှင့် အချုပ်အခြာအာဏာတို့ ဖြစ်သည်ဟုလည်းကောင်း၊ လူတို့အနေဖြင့် ယင်းကို ကျိုးနွံနာခံသင့်ကြောင်းနှင့် သိသင့်ကြောင်း မိတ်သဟာယ၌ သင်ပြောသည့်အခါတွင် အန္တိခရစ်တို့သည် အပြင်ပန်းတွင် အသံထွက်မည် မဟုတ်။ အမြင်ရှုထောင့် တစ်ခုမျှ လုံးဝကို ဖော်ပြမည် မဟုတ်။ သို့သော် စိတ်ထဲတွင်မူ ရွံရှာစက်ဆုပ်ခြင်းက ထွက်ပေါ်လိမ့်မည်။ ၎င်းတို့သည် နားထောင်လိုမည် မဟုတ်ချေ။ ၎င်းတို့သည် နားထောင်ရန် လိုလားမည်မဟုတ်ချေ။ ၎င်းတို့ထဲမှ အချို့မှာမူ မတ်တပ်ထ၍ ထွက်ခွာသွားကြလိမ့်မည်။ လူတိုင်းက ဒေသနာများကို နားထောင်နေသည့်အချိန်တွင်၊ အခြားသူများက ဘုရားနှုတ်ကပတ်တော်များကို မိတ်သဟာယ ပြုနေသည့်အချိန်တွင်၊ ညီအစ်ကိုမောင်နှမများသည် မိမိတို့၏ အတွေ့အကြုံဆိုင်ရာ သက်သေခံချက်ကို ကြီးစွာသော စိတ်အားထက်သန်မှုဖြင့် မိတ်သဟာယ ပြုနေသည့်အချိန်တွင် အန္တိခရစ်တို့သည် မည်သည့်အရာများ လုပ်ဆောင်နေကြသနည်း။ ရေနွေးကြမ်းသောက်ခြင်း၊ မဂ္ဂဇင်းဖတ်ခြင်း၊ မိမိတို့၏ ဖုန်းများဖြင့် ဆော့ကစားခြင်း၊ အလဟဿ အတင်းပြောခြင်းတို့ဖြစ်သည်။ ပြီးလျှင် အသံတိတ်သော ဤလုပ်ရပ်များဖြင့် သဘောမတူကြောင်းပြခြင်းနှင့် အတိုက်အခံလုပ်ခြင်းအားဖြင့် ဘုရားသခင် လုပ်ဆောင်သမျှသည် အကျိုးမရှိကြောင်း ၎င်းတို့၏ အပြုအမူများဖြင့် အတည်ပြုရန် ကြိုးစားနေကြခြင်း ဖြစ်သည်။ “သင်တို့သည် အမှုအရာများကို ရှာကြံအကြောင်းပြရန် ကြိုးစားနေခြင်းသာ၊ သင်တို့ကိုယ်သင်တို့ အရူးလုပ်နေခြင်းသာ ဖြစ်သည်။ ဘုရားနှင့် သမ္မာတရားဟူသည်မှာ တကယ့်ကို မတည်ရှိပါ။ ပြီးလျှင် လူသားမျိုးနွယ်အနေဖြင့် ဘုရား၏ ကယ်တင်ခြင်းခံရရန်မှာ တကယ်ကို မဖြစ်နိုင်ပါ” ဟူ၍ ဖြစ်သည်။ ၎င်းတို့၏ အမြင်တွင် သမ္မာတရားကို ယုံကြည်သည့်သူ၊ ဘုရားသခင်ကို ကျိုးနွံနာခံသည့်သူနှင့် ဘုရားသခင်သည် လူသားမျိုးနွယ်ကို ကယ်တင်နိုင်သည်ဟူသည့်အမှန်တရားကို ယုံကြည်သည့်သူအားလုံးတို့သည် လူနုံလူအများသာ ဖြစ်လေသည်။ ထိုသူတို့အားလုံးသည် ဦးနှောက်မရှိဘဲ အားလုံးလှည့်စားခံရပြီ ဖြစ်သည်ဟူ၍တည်း။ လူတစ်ဦး၏ ကံကြမ္မာသည် သူကိုယ်တိုင်၏ လက်ထဲတွင် ရှိသည်ဟုလည်းကောင်း၊ မိမိအတွက် အခြားလူများက ယင်းကို စီစဉ်ညွှန်ကြားပေးသည်ကို ခွင့်ပြု၍မရနိုင်ဟုလည်းကောင်း၊ လူများသည် ရုပ်သေးများ မဟုတ်ဘဲ ပြဿနာများနှင့်ပတ်သက်၍ အမှီအခိုကင်းကင်း တွေးတောရန် စိတ်နှင့် စွမ်းရည် ရှိသည်ဟုလည်းကောင်း၊ လူတစ်ဦးသည် မိမိကိုယ်တိုင်၏ ကံကြမ္မာကိုပင် မထိန်းချုပ်နိုင်လျှင် ထိုသူသည် အမှိုက်ဖြစ်သည်၊ နိမ့်ကျသောပုဂ္ဂိုလ်တစ်ဦး ဖြစ်သည်ဟုလည်းကောင်း ၎င်းတို့က ယုံကြည်ကြသည်။ ထို့ကြောင့် မည်သည့်အရာပင်ဖြစ်ပါစေ ၎င်းတို့သည် မိမိတို့၏ ကံကြမ္မာကို ဘုရားသခင် ထိန်းချုပ်ရန်အတွက် သူ့အား လွှဲပြောင်းပေးဖို့ မလိုလားကြချေ။ ဤသည်မှာ ဘုရားသခင် လုပ်ဆောင်သမျှ အရာအားလုံးအပေါ် အန္တိခရစ်တို့၏ သဘောထား ဖြစ်လေသည်။ ၎င်းတို့သည် အစမှ အဆုံးအထိ စာတန်၏ အစေခံများ၏ ကဏ္ဍကို ပါဝင်ဆောင်ရွက်ကြသည့် ပွဲကြည့်ရှုသူများနှင့် မယုံကြည်သူများဖြစ်လျက် ရှိကြသည်။ ၎င်းတို့သည် ကပ်ပါးရပ်ပါးများနှင့် ပြဿနာရှာသူများဖြစ်သည်။ ၎င်းတို့သည် ခိုးကြောင်ခိုးဝှက် ဝင်လာပြီးဖြစ်သည့် မကောင်းမှုပြုသူများ ဖြစ်လေသည်။

ဂ။ ဘုရားသခင်၏ သန့်ရှင်းမှုနှင့် အတုမရှိမှုကို မထီမဲ့မြင်ပြုခြင်း

အန္တိခရစ်တို့သည် ဘုရားသခင်၏ စိတ်သဘောထား အနှစ်သာရတွင် ဖြောင့်မတ်ခြင်းနှင့် အနန္တတန်ခိုးတို့ ရှိသည်ကို သိမြင်မှုတစ်စုံတစ်ရာ ရှိရန် မဆိုထားနှင့်၊ စိုးစဉ်းမျှ အသိအမှတ်ပြုခြင်းဖြစ်စေ၊ ယုံကြည်ခြင်းဖြစ်စေ မရှိကြချေ။ ဘုရားသခင်၏ သန့်ရှင်းခြင်းနှင့် အတုမရှိခြင်းတို့ကို ယုံကြည်ရန်၊ အသိအမှတ်ပြုရန်နှင့် သိကျွမ်းရန်တို့သည် ၎င်းတို့အတွက် ပို၍ပင် ခက်ခဲလေသည်မှာ ပြောစရာမလိုချေ။ သို့ဖြစ်၍ ဘုရားသခင်က လူများအား ရိုးသားအောင် နေခိုင်းကြောင်း၊ မိမိ၏နေရာအဆင့်အတန်းကို စောင့်ထိန်းနိုင်သည့် လက်တွေ့ကျသော ဖန်ဆင်းခံများဖြစ်အောင် နေခိုင်းကြောင်း ဘုရားသခင်က ထုတ်ဖော်ပြောသည့်အခါတွင် အန္တိခရစ်တို့တွင် စိတ်ကူးများ ပေါ်ထွက်လာကြပြီး ၎င်းတို့၌ သဘောထားနှင့် ခံစားချက်များလည်း ထွက်ပေါ်လာလေသည်။ ၎င်းတို့က “ဘုရားသည် ချီးမြှောက်ခြင်း မခံရသလော။ သူသည် အထွတ်အထိပ် မဟုတ်သလော။ သို့ဆိုလျှင် လူအပေါ် သူပြုသည့် တောင်းဆိုချက်များသည် ကြီးကျယ်ခမ်းနားပြီး အဆင့်မြင့်သင့်သည်။ ဘုရားသည် အလွန်နက်နဲသည်ဟု ကျွန်ုပ် ထင်မှတ်ခဲ့သည်။ သူသည် လူအပေါ် ထိုသို့မဖြစ်စလောက်သော တောင်းဆိုချက်များကို ပြုလိမ့်မည်ဟု ကျွန်ုပ် တွေးထင်ခဲ့မိမည် မဟုတ်။ ယင်းတို့ကို သမ္မာတရားအဖြစ် ထင်မြင်၍ ရနိုင်သလော။ ယင်းတို့သည် ရိုးရှင်းလွန်းသည်။ ဘုရား၏ တောင်းဆိုချက်များ မြင့်သွားခြင်းမှာ သင့်တော်ပေလိမ့်မည်။ လူတစ်ဦးသည် မဟာလူသားတစ်ဦး၊ ကြီးမြတ်သောလူတစ်ဦး၊ စွမ်းပကား ရှိသောလူတစ်ဦး ဖြစ်သင့်သည်။ ယင်းမှာ လူတို့ လုပ်ဆောင်ရန် ဘုရားအနေဖြင့် တောင်းဆိုသင့်သည့်အရာ ဖြစ်သည်။ သူက လူတစ်ဦးကို ရိုးသားသောသူတစ်ဦး ဖြစ်အောင် နေခိုင်းသည်။ ယင်းမှာ အမှန်တကယ်ပင် ဘုရားအလုပ်ဖြစ်သလော။ ယင်းမှာ အတုအယောင်ဖြစ်ခြင်း မဟုတ်လော” ဟု ပြောကြသည်။ အန္တိခရစ်တို့၏ စိတ်နှလုံး နက်ရှိုင်းရာတွင် ၎င်းတို့သည် သမ္မာတရားကို အတိုက်အခံပြုခြင်းသာ မဟုတ်ဘဲ ထိုသို့လုပ်ဆောင်သည့်အခါတွင် ပြစ်မှားစော်ကားခြင်းကလည်း ၎င်းတို့တွင် ထွက်ပေါ်လာလေသည်။ ယင်းမှာ ၎င်းတို့သည် သမ္မာတရားကို မထီမဲ့မြင်ပြုခြင်း မဟုတ်လော။ ၎င်းတို့သည် ဘုရားသခင်၏ တောင်းဆိုချက်များအတွက် စက်ဆုပ်ခြင်းနှင့် အထင်သေးခြင်းတို့ဖြင့် ပြည့်နေကြသည်။ ယင်းတို့ကို အရေးမစိုက်ခြင်း၊ ဥပေက္ခာပြုခြင်း၊ ထေ့ငေါ့ခြင်းနှင့် လှောင်ပြောင်ခြင်း သဘောထားတစ်ခုဖြင့် အနက်အဓိပ္ပာယ်ဖွင့်ကာ ဆက်ဆံကြလေသည်။ သိသာထင်ရှားစွာပင် အန္တိခရစ်တို့သည် ၎င်းတို့၏ စိတ်သဘောထား အနှစ်သာရတွင် ဆိုးယုတ်လေသည်။ ၎င်းတို့သည် စစ်မှန်ကာ လှပပြီး လက်တွေ့ကျသော အရာများ သို့မဟုတ် စကားများကို လက်ခံနိုင်စွမ်း မရှိကြ။ ဘုရားသခင်၏ အနှစ်သာရသည် စစ်မှန်ပြီး လက်တွေ့ကျသည်၊ ပြီးလျှင် လူများအပေါ် သူ၏ တောင်းဆိုချက်များသည် လူများလိုအပ်သည့်အရာနှင့် ကိုက်ညီလေသည်။ “ကြီးကျယ်ခမ်းနားပြီး အဆင့်မြင့်သည်” ဟူ၍ အန္တိခရစ်တို့က တင်ပြ၏။ ယင်းမှာ အဘယ်နည်း။ ယင်းသည် မှားယွင်းကာ ဟိတ်ဟန်များပြီး အနှစ်မဲ့လေသည်။ လူများကို ဖောက်ပြန်ပျက်စီးစေပြီး အထင်အမြင်မှားစေသည်။ ၎င်းတို့ကို ပြိုလဲစေပြီး ဘုရားသခင်ထံမှ ဝေးရာကို ၎င်းတို့အား ခေါ်ဆောင်လေသည်။ အခြားတစ်ဖက်တွင် ဘုရားသခင် ဖော်ပြသည့် သမ္မာတရားနှင့် သူ၏ အသက်တို့မှာမူ သစ္စာရှိသည်၊ ချစ်ခင်နှစ်လိုဖွယ်ကောင်းပြီး လက်တွေ့ကျလေသည်။ လူတစ်ဦးသည် ဘုရားနှုတ်ကပတ်တော်များကို အတန်ကြာ တွေ့ကြုံပြီးဖြစ်သည်နှင့် တစ်ပြိုင်နက် ဘုရားသခင်၏ အသက်တစ်ခုတည်းသည်ပင် ချစ်ခင်နှစ်လိုဖွယ် အကောင်းဆုံး ဖြစ်သည့်အရာဖြစ်ကြောင်း၊ သူ့နှုတ်ကပတ်တော်များတစ်ခုတည်းသည်ပင် လူများကို ပြောင်းလဲနိုင်ပြီး ၎င်းတို့၏ အသက်တာများကို ဖြစ်လာနိုင်ကြောင်း၊ ယင်းတို့မှာ လူတို့ လိုအပ်သည့်အရာဖြစ်ကြောင်း၊ သို့သော်လည်း စာတန်နှင့် အန္တိခရစ်များ တင်ပြသည့် ကြီးကျယ်ခမ်းနားပြီး အဆင့်မြင့်သည့် ထင်မြင်ချက်များနှင့် ဆိုရိုးများကမူ လူတို့အပေါ် ဘုရားသခင် တောင်းဆိုချက်များ၏ စစ်မှန်ခြင်း၊ လက်တွေ့ကျခြင်းတို့ဖြင့် လုံးလုံးကြီး ဆန့်ကျင်နေကြောင်းတို့ကို ၎င်းတို့ ရှာဖွေတွေ့ရှိကြမည် ဖြစ်သည်။ ထို့ကြောင့် အန္တိခရစ်တို့၏ ဤအနှစ်သာရမျိုးအရ ၎င်းတို့သည် ဘုရားသခင်၏ သန့်ရှင်းခြင်းနှင့် အတုမရှိခြင်းတို့ကို လက်ခံနိုင်စွမ်း လုံးလုံး မရှိကြချေ။ ထိုအရာများကို ၎င်းတို့ အသိအမှတ်ပြုမည့်အရေးမှာ လုံးဝကို မဖြစ်နိုင်ပေ။ ဘုရားသခင်၏ ဖော်ထုတ်ခြင်းခံရသော လူများ၏ ဖောက်ပြန်ပျက်စီးသော စိတ်သဘောထားနှင့် ဖောက်ပြန်ပျက်စီးသော အနှစ်သာရတို့၏ မျိုးစုံသော ရှုထောင့်များဖြစ်သည့် ၎င်းတို့၏ စိတ်နှလုံးမာကျောခြင်းနှင့် မာနထောင်လွှားခြင်း၊ လှည့်ဖြားတတ်ခြင်း၊ ကောက်ကျစ်ဆိုးယုတ်ခြင်း၊ သမ္မာတရားကို အလွန်အမင်း မနှစ်မြို့ခြင်းနှင့် ရက်စက်ကြမ်းကြုတ်ခြင်းတို့ကဲ့သို့ ၎င်းတို့၏ စိတ်သဘောထားများအတွက်မှာမူ အန္တိခရစ်တို့သည် ယင်းတို့ကို လုံးဝ လက်မခံကြပေ။ လူတို့အပေါ် ဘုရားသခင်၏ တရားစီရင်ခြင်း၊ ၎င်းတို့အပေါ် သူ၏ ပြင်းထန်သော ပြစ်တင်မောင်းမဲခြင်းတို့အတွက်မှာမူ အန္တိခရစ်တို့သည် ယင်းတို့ထဲမှ ဘုရားသခင်၏ သန့်ရှင်းခြင်းနှင့် ချစ်ခင်နှစ်လိုဖွယ်ကောင်းခြင်းတို့ကို သိနိုင်စွမ်း မရှိခြင်းမျှသာ မဟုတ်ဘဲ ဆန့်ကျင်ဘက်အနေဖြင့် ၎င်းတို့၏ စိတ်နှလုံးထဲတွင် ဘုရားသခင်ပြောသည့် ထိုနှုတ်ကပတ်တော်များကို အလွန်အမင်း မနှစ်မြို့သကဲ့သို့ ယင်းတို့ကို အတိုက်အခံလည်း လုပ်လေသည်။ လူ၏ ဖောက်ပြန်ပျက်စီးသော စိတ်သဘောထားကို ပြစ်တင်ဆုံးမသော၊ တရားစီရင်ပြီး ဖော်ထုတ်သော ဘုရားနှုတ်ကပတ်တော်များကို ၎င်းတို့ ဖတ်ရှုသည့်အခါတိုင်းတွင် ယင်းတို့ကို မုန်းတီးပြီး ကျိန်ဆဲလိုကြ၏။ ၎င်းတို့သည် မာနထောင်လွှားသည်၊ စိတ်နှလုံးမာကျောသော လူတစ်ဦးဖြစ်သည်၊ သမ္မာတရားကို အလွန်အမင်း မနှစ်မြို့သည့် ကောက်ကျစ်ဆိုးယုတ်သော လူတစ်ဦးဖြစ်သည်ဟု တစ်စုံတစ်ဦးက ပြောလျှင် ထိုပုဂ္ဂိုလ်နှင့် ငြင်းခုံကြမည်ဖြစ်ကာ ၎င်းတို့၏ ဘိုးဘေးဘီဘင်များကို ဆဲဆိုကြလေသည်။ ပြီးလျှင် တစ်စုံတစ်ဦးက ၎င်းတို့၏ ဖောက်ပြန်ပျက်စီးသည့် အနှစ်သာရကို ဖော်ထုတ်ပြီး ပြစ်တင်ရှုတ်ချလျှင် ယင်းမှာ ထိုလူသည် ၎င်းတို့ကို သတ်ရန် ရည်ရွယ်သည့်အလား ဖြစ်သည်။ ၎င်းတို့သည် လုံးဝကို လက်မခံကြပေ။ အန္တိခရစ်တို့သည် ထိုသို့သော အနှစ်သာရရှိပြီး ထိုသို့သောအရာများကို ထုတ်ဖော်ပြသဖြင့် ၎င်းတို့သည် ဘုရားအိမ်တော်နှင့် အသင်းတော်ထဲတွင် သိပင်မသိလိုက်ဘဲ ရွေးထုတ်ခြင်းခံရကာ အမှတ်တမဲ့ ခွဲထုတ်ပြီး ထုတ်ဖော်ခံရခြင်းဖြစ်သည်။ ၎င်းတို့၏ ရည်မှန်းချက်နှင့် လိုအင်ဆန္ဒတို့သည် မကြာခဏဆိုသကဲ့သို့ မပြည့်ဝသောကြောင့် ဘုရားသခင်ပြောသည့် စကားများအတွက်၊ သူ၏တည်ရှိခြင်းအတွက်၊ ပြီးလျှင် “ဘုရားအိမ်တော်၌ သမ္မာတရား စိုးမိုးသည်” ဟူသည့် စကားရပ်အတွက် ၎င်းတို့၏ အမုန်းတရားသည် တိုးပွားလာခြင်းဖြစ်၏။ ထိုစကားရပ်ကို ၎င်းတို့အား သင်ပြောလျှင် ၎င်းတို့သည် သင့်အား သေသည်အထိ ယှဉ်ပြိုင်တိုက်ခိုက်လိုလိမ့်မည်။ သင့်အား သေအောင် နှိပ်စက်လိုလိမ့်မည်။ ဤသည်မှာ အန္တိခရစ်တို့က ဘုရားသခင်ကို ရန်လိုကြောင်းကို ယင်းဘာသာပြခြင်း မဟုတ်လော။ အမှန်ပင် ပြပေသည်။ လူတစ်ဦးက “ဘုရားသခင်သည် အတုမရှိ။ လူသည် သူမှလွဲ၍ မည်သူ့ကိုမျှ မကိုးကွယ်ရ သို့မဟုတ် မည်သည့်ရုပ်တုကိုမျှ မကိုးကွယ်ရ” ဟု ပြောလျှင် အန္တိခရစ်တစ်ဦးသည် ကြားလိုစိတ် ရှိမည်လော။ (မရှိပါ။) အဘယ်ကြောင့် မရှိသနည်း။ ဤစကားများသည် ၎င်းတို့ကို ပြစ်တင်ရှုတ်ချသည်၊ မဟုတ်လော။ ယင်းတို့သည် ၎င်းတို့၏ ဘုရားဖြစ်ခွင့်ကို ယူဆောင်သွားသည် မဟုတ်လော။ ဘုရားဖြစ်ခွင့်မရှိဘဲ ထိုမျှော်လင့်ချက် ကွယ်ပျောက်သွားသောကြောင့် ၎င်းတို့သည် ပျော်ရွှင်မည်လော။ (ပျော်ရွှင်မည် မဟုတ်ပါ။) ထိုအကြောင်းကြောင့် သင်သည် ၎င်းတို့ကို ဖော်ထုတ်လျှင်၊ ၎င်းတို့အား မည်သူမျှ ကိုးကွယ်သည့်သူ မရှိဘဲ ၎င်းတို့၏ အဆင့်နှင့် ဂုဏ်သတင်းတို့တွင် ပျက်စီးသွားစေလျှင်၊ ၎င်းတို့အား လူများကို စည်းရုံးသိမ်းသွင်းနိုင်စွမ်း မရှိဖြစ်သွားစေလျှင်၊ အဆင့်အတန်းမဲ့သွားစေလျှင် ၎င်းတို့သည် မိမိတို့၏ မလိုမုန်းထားသော၊ မကောင်းဆိုးဝါးဆန်သော လက်သည်းများဖြင့် သင့်ကို နှိပ်စက်ရန် လက်လှမ်းလိမ့်မည်ဖြစ်သည်။ အသင်းတော်တွင် အမှုအရာများ ဖြစ်ပျက်ပြီး တစ်စုံတစ်ဦးက ယင်းတို့ကို အထက်သို့ တိုင်ကြားရန် ရည်ရွယ်သည့်အခါတွင် အသင်းတော်ခေါင်းဆောင်သည် အန္တိခရစ်တစ်ဦး ဖြစ်ပါက ထိုသူအား တိုင်ကြားခွင့်ပြုမည်လော။ ထိုသူသည် သူ့ကို ကျော်နိုင်မည် မဟုတ်။ သူက ပြောလိမ့်မည်။ “သင်တိုင်ကြားလျှင် အကျိုးဆက်များက သင့်ခေါင်းပေါ်ရောက်လိမ့်မည်။ အထက်က ကျွန်ုပ်တို့ကို ပြုပြင်ပြီး ကျွန်ုပ်တို့၏ အသင်းတော်တွင် လူများကို ဖယ်ထုတ်ပစ်လျှင် သင်နောင်တရစေဖို့ ကျွန်ုပ် သေချာအောင် လုပ်မည်။ လူတိုင်းအား သင့်ကို စွန့်ပစ်ခိုင်းမည်။ ထို့နောက်တွင် ဖယ်ထုတ်ပစ်ခံရခြင်းသည် မည်ကဲ့သို့ ခံစားရသည်ကို သင်မြည်းစမ်းရလိမ့်မည်” ဟူ၍ ဖြစ်လေသည်။ ဤအရာက တိုင်ကြားမည့်သူကို ကြောက်လန့်စေပြီး ခြိမ်းခြောက်သည် မဟုတ်လော။ အန္တိခရစ်က “ဘုရားသည် အတုမရှိဖြစ်သည် မဟုတ်လော။ ကောင်းပြီ။ ကျွန်ုပ်လည်း အတုမရှိ ဖြစ်အောင်လုပ်မည်။ ကျွန်ုပ်တို့၏ အသင်းတော်တွင် ကျွန်ုပ် ပြောသည့်အတိုင်း ဖြစ်သည်။ သင်မည်သည့်အရာကို လုပ်ဆောင်လိုပါစေ ကျွန်ုပ်၏ အတည်ပြုချက်ကို သင် ယူရမည်။ ပြီးလျှင် သင်သည် ကျွန်ုပ်ကို ကျော်၍မရပါ။ သင် ကျွန်ုပ်ကို ကျော်ချင်သလော။ ကျွန်ုပ်၏ အစွမ်းကုန် ပိတ်ပင်တားဆီးခြင်းကြားမှ သင်လုပ်ဆောင်ရမည်ဖြစ်သည်။ ကျွန်ုပ်တို့၏ အသင်းတော်ကို ကျွန်ုပ် စိုးမိုးသည်။ ဤနေရာတွင် ကျွန်ုပ်ပြောသည့်အတိုင်း ဖြစ်၏။ ကျွန်ုပ်သည် သမ္မာတရားဖြစ်သည်။ ကျွန်ုပ်သည် အတုမရှိသည့်သူ ဖြစ်သည်” ဟု ပြောသည်။ ဤသည်မှာ နတ်ဆိုးတစ်ကောင်က ပေါ်လွင်လာခြင်း မဟုတ်သလော။ ဟုတ်ပေသည်။ ယင်း၏ နတ်ဆိုးဆန်သော မျက်နှာထားကို ဖော်ထုတ်ပြီးဖြစ်သည်။ ယင်း၏ နတ်ဆိုးဆန်သော စကားများကို ပြောပြီးဖြစ်သည်။

ဘုရားသခင်၏ အနှစ်သာရအပေါ် အန္တိခရစ်များ သဘောထားပုံနှင့်စပ်လျဉ်း၍ ၎င်းတို့သည် မယုံကြည်ခြင်းနှင့် သံသယများမှနေ၍ စောင့်ဆိုင်းခြင်းနှင့် စမ်းသပ်ခြင်းဆီသို့ ရောက်ရှိကြကာ နောက်ဆုံးတွင် ဝေဖန်အပြစ်တင်ခြင်းနှင့် ပြစ်မှားစော်ကားခြင်းဆီသို့ ရောက်လေသည်။ ဤအရာက ၎င်းတို့အား တစ်ဆင့်ပြီးတစ်ဆင့် လှုပ်လေမြုပ်လေဖြစ်သော အရှုပ်တော်ပုံထဲသို့၊ အနက်ရှိုင်းဆုံးသော ချောက်ထဲသို့ ဆိုက်ရောက်စေကာ ဘုရားသခင်နှင့် လုံးလုံးဆန့်ကျင်ဘက်ဖြစ်၍ ဘုရားသခင်ကို အတိုက်အခံလုပ်ခြင်းနှင့် သူ၏ရန်သူဖြစ်ခြင်း၊ သူ့ကို အဆုံးထိတိုင် ပွက်ပွက်ညံအောင် ကန့်ကွက်ခြင်း လမ်းကြောင်းပေါ်သို့ ၎င်းတို့ကို ဆိုက်ရောက်စေသည်မှာ ထိုနေရာမှ ပြန်လှည့်စရာ မရှိပေ။ ၎င်းတို့သည် ဘုရားသခင်၏ အနှစ်သာရ တည်ရှိခြင်းကို အသိအမှတ်ပြုရန် ပျက်ကွက်ရုံမျှသာ မဟုတ်ဘဲ ထိုအစား ဘုရားသခင်၏ အနှစ်သာရနှင့်သက်ဆိုင်သော သွင်ပြင်လက္ခဏာ တစ်ခုချင်းစီအပေါ် မျိုးစုံသော အယူအဆများနှင့် စိတ်ကူးများ ၎င်းတို့တွင် ပေါ်ပေါက်လာလေသည်။ ယင်းတို့ဖြင့် ၎င်းတို့အနီးရှိလူများနှင့် ၎င်းတို့ ထိတွေ့ဆက်ဆံရသည့်လူများကို ၎င်းတို့ အထင်အမြင်မှားစေကြသည်။ ၎င်းတို့၏ ပန်းတိုင်မှာ ပို၍များသော လူများအား ၎င်းတို့ကဲ့သို့ ဘုရားသခင်၏ တည်ရှိမှုနှင့် သူ့အနှစ်သာရ တည်ရှိမှုကို သံသယဖြစ်အောင် လုပ်ဆောင်ရန် ဖြစ်သည်။ ၎င်းတို့ သေဆုံးသည့်အခါတွင် အခြားသူများကို ၎င်းတို့နှင့်အတူ ဆွဲပင် ဆွဲချသွားမည် ဖြစ်သည်။ ၎င်းတို့က သူတို့ဘာသာ မကောင်းသောအရာများ လုပ်ဆောင်သည်မှာ မလုံလောက်သေးဘဲ ၎င်းတို့နှင့် အဖော်ပြုရန်၊ ၎င်းတို့နှင့်အတူ မကောင်းသောအရာများ လုပ်ဆောင်ရန်၊ ဘုရားသခင်ကို အတိုက်အခံလုပ်ရန်၊ ၎င်းတို့နှင့်အတူ သူ့အိမ်တော်၏ အလုပ်ကို နှောင့်ယှက်ရန်၊ ၎င်းတို့နှင့်အတူ ဘုရားသခင်ကို သံသယရှိပြီး ငြင်းပယ်စေရန် အခြားသူများကိုလည်း ရှာလိုသည်။ အန္တိခရစ်တို့သည် ဘုရားသခင်၏ အနှစ်သာရနှင့် သက်ဆိုင်သော သွင်ပြင်လက္ခဏာတိုင်းနှင့်ပတ်သက်၍ အယူအဆများ၊ စိတ်ကူးများဖြင့် ပြည့်နေကြသည်။ ၎င်းတို့သည် ဘုရားသခင် လုပ်ဆောင်သမျှတွင် သူ၏ အနှစ်သာရကို သိနိုင်စွမ်း မရှိရုံသာမက ဘုရားသခင်၏ အနှစ်သာရကို တင်းတင်းကျပ်ကျပ် ခွဲခြမ်းစိတ်ဖြာကာ လေ့လာ၍ စမ်းသပ်ပြီး ဝေဖန်သုံးသပ်မည်လည်းဖြစ်ကာ “ကိုယ်တော်သည် အတုမရှိသည် မဟုတ်လော။ ကိုယ်တော်သည် လူသားမျိုးနွယ်၏ ကံကြမ္မာအပေါ် အချုပ်အခြာအာဏာ ကိုင်စွဲသည့် ဘုရားမဟုတ်သလော။ ကိုယ်တော်သည် မည်သို့ဖြစ်၍များ ကိုယ်တော့်ကို ယုံကြည်သည့် လူများအပေါ် ထိုသို့သောအရာများကို ဖြစ်ခွင့်ပြုသနည်း။ ကိုယ်တော်သည် အတုမရှိသည့်ဘုရားဖြစ်လျှင် ကိုယ်တော်၏ အလုပ်နေရာကို မည်သည့်ရန်သူအင်အားစုတစ်ခုမျှ ကျူးကျော်ဝင်ရောက်ခွင့် လုံးဝ မပြုသင့်ပါ” ဟုပြောလျက် ဘုရားသခင်နှင့် တိတ်တဆိတ်ပင် ပြိုင်ဆိုင်လိမ့်မည်။ ယင်းမှာ မည်သည့်စကားမျိုး ဖြစ်သနည်း။ အသင်းတော်တွင် တစ်စုံတစ်ခု ဖြစ်ပျက်သည့်အခါတိုင်းတွင် အန္တိခရစ်များသည် ပထမဆုံး ရင်ဆိုင်ကာ ထိခိုက်စေသည့် စကားများ၊ အပျက်သဘောဆောင်ပြီး ဝေဖန်သုံးသပ်သော စကားများပြောသည့် ပထမဆုံးသောသူ ဖြစ်လိမ့်မည်။ ၎င်းတို့သည် ပထမဆုံး ဘုရားသခင်ကို ရင်ဆိုင်ပြီး ငြင်းခုံသောသူ၊ ထိပ်တိုက်ရင်ဆိုင်သောသူ၊ ဤအရာနှင့် ထိုအရာကို လုပ်ဆောင်ရန် ဘုရားသခင်ကို တောင်းဆိုသောသူ ဖြစ်လိမ့်မည်။ ဘုရားအိမ်တော်က အခက်အခဲများ သို့မဟုတ် ခက်ခဲသော ပြဿနာများကို ရင်ဆိုင်ရသည့် ထိုအချိန်များသည် အထူးသဖြင့် အန္တိခရစ်များ အလွန့်အလွန် ဝမ်းမြောက်သော အချိန်ဖြစ်၏။ ထိုအချိန်များသည် ၎င်းတို့အနေဖြင့် အပျော်ရွှင်ဆုံးနှင့် ဝမ်းအမြောက်ဆုံးအချိန်များ ဖြစ်သည်။ ဝမ်းမြောက်သဖြင့် ၎င်းတို့ အမြင့်ဆုံး ခုန်ပေါက်ကြသည့် အချိန်များဖြစ်သည်။ ၎င်းတို့သည် ဘုရားအိမ်တော်၏ အကျိုးစီးပွားများကို မထိန်းသိမ်းနိုင်ခြင်းမျှသာ မဟုတ်ပေ။ ဤသို့ မဟုတ်၊ ၎င်းတို့သည် ဘေးတွင် ရပ်နေကြကာ စောင့်ကြည့်ပြီး ရယ်မောလျက် ဘုရားအိမ်တော်တွင် ဆူပူအုံကြွမှု ရုတ်တရက် ဖြစ်ပေါ်လာသည်ကိုလည်းကောင်း၊ ဘုရားသခင် ရွေးချယ်ထားသော လူများ ဖမ်းဆီးခံရကာ ပြိုကွဲသွားပြီး သူ့အိမ်တော်၏ အလုပ်သည် ဆက်လက်၍ တိုးတက်နိုင်စွမ်း မရှိတော့သည်ကိုလည်းကောင်း စိတ်အားထက်သန်စွာ စောင့်ဆိုင်းလျက်နေကြသည်။ ထိုအချိန်တွင် ၎င်းတို့သည် နှစ်သစ်ကူးအကြိုရက် ရောက်နေသကဲ့သို့ ပျော်ရွှင်ကြမည်ဖြစ်သည်။ ပြီးလျှင် ဘုရားအိမ်တော်တွင် ဖြစ်ပျက်သည့် အရာတစ်ခုက တည်ငြိမ်ပြီး ပြေလည်သွားသည့်အခါတိုင်းတွင် ညီအစ်ကိုမောင်နှမများက ယင်းမှ သင်ခန်းစာ ယူကြသည်။ ထိုအချိန်သည် အန္တိခရစ်တို့ကို “ပြစ်ဒဏ်ချမှတ်”မည့် အချိန်ဖြစ်လိမ့်မည်။ ယင်းသည် အန္တိခရစ်တို့ စိတ်မချမ်းမြေ့ဆုံးသော၊ ဝမ်းအနည်းဆုံးသော၊ ပြီးလျှင် စိတ်ပျက်လက်ပျက် အဖြစ်ဆုံးသော အချိန်လည်းဖြစ်သည်။ ညီအစ်ကိုမောင်နှမများ အဆင်ပြေနေသည်ကို ဖြစ်စေ၊ ဘုရားသခင်၏ နောက်လိုက်များ ယုံကြည်ခြင်း ရှိနေပြီး ဘုရားသခင်နောက်လိုက်သည်နှင့်အညီ ယုံကြည်စိတ်ချခြင်းဖြင့် ပြည့်နှက်နေသည်ကိုဖြစ်စေ မြင်ရသည်ကို ၎င်းတို့ သည်းမခံနိုင်ကြပေ။ ဘုရားနှုတ်ကပတ်တော်များ၏ လမ်းပြမှုအောက်တွင် ညီအစ်ကိုမောင်နှမများက မိမိတို့၏ စိတ်သဘောထားများ ပြောင်းလဲကြကာ မိမိတို့၏ တာဝန်များကို သစ္စာစောင့်သိစွာ ထမ်းဆောင်ပြီး အလုပ်က ပို၍ ပို၍ ကောင်းမွန်လာသည်ကို မြင်ရခြင်းအား သည်းမခံနိုင်ပေ။ အသင်းတော်က ကြီးပွားတိုးတက်နေသည်ကိုဖြစ်စေ၊ ဘုရားသခင်၏ စီမံခန့်ခွဲမှု အစီအစဉ်က ကောင်းမွန်သည့် ဦးတည်ချက်သို့ တစ်စပြီးတစ်စ တိုးတက်နေသည်ကိုဖြစ်စေ ၎င်းတို့ မြင်ရခြင်းအား သည်းမခံနိုင်ပေ။ ထို့အပြင် လူများက ဘုရားနှုတ်ကပတ်တော်များကို အစဉ်သဖြင့် တရားဟောနေသည့်အခါ၊ သူ့အတွက် သက်သေခံနေကြသည့်အခါ၊ သူ၏ ချစ်ခင်နှစ်လိုဖွယ်ကောင်းခြင်းနှင့် သူ၏ ဖြောင့်မတ်သော စိတ်သဘောထားတို့ကို ချီးမွမ်းနေကြသည့်အခါတွင် ပို၍ပင် မုန်းတီးကြသည်။ ထို့အပြင် လူများအပေါ် မည်သည့်အရာများ ဖြစ်ပျက်ပါစေ ဘုရားသခင်ကို ကျိုးနွံနာခံပြီး ဘုရားသခင်၏ စီစဉ်ညွှန်ကြားခြင်းကို လိုက်နာလျက် ဘုရားသခင်ကို ရှာဖွေသည့်အခါတွင်၊ သူ့ကို ဆုတောင်းသည့်အခါတွင်၊ သူ၏ နှုတ်ကပတ်တော်များကို ရှာဖွေသည့်အခါတွင် ယင်းကို စက်ဆုပ်ရွံရှာကြသည်။ အန္တိခရစ်များသည် ဘုရားအိမ်တော်မှ စားသုံးသည့်အခါ၊ ဘုရားနှုတ်ကပတ်တော်များကို မွေ့လျော်သည့်အခါနှင့် သူ့အိမ်တော်၏ အကျိုးကျေးဇူးများအားလုံးကို ပျော်မွေ့သည့်အခါတို့တွင်ပင် ဘုရားအိမ်တော်ကို ရယ်မောလှောင်ပြောင်ဖို့ အခွင့်တစ်ခုရရှိရန် မကြာခဏ ဆန္ဒပြုနေကြသည်။ ၎င်းတို့သည် ဘုရားသခင်ကို ယုံကြည်သူအားလုံးတို့ လူစုကွဲသွားပြီး ဘုရားသခင်၏ အမှုတော်သည် ဆက်လက်၍ တိုးတက်နိုင်စွမ်း မရှိတော့သည်ကို စိတ်အားထက်သန်စွာ စောင့်ဆိုင်းနေကြသည်။ ထို့ကြောင့် ဘုရားအိမ်တော်တွင် တစ်စုံတစ်ခု ဖြစ်ပျက်သည့်အခါတွင် ယင်းကို ခုခံကာကွယ်ရမည့်အစား သို့မဟုတ် ပြဿနာကို ဖြေရှင်းရန် နည်းလမ်းများကို တွေးတောရမည့်အစား သို့မဟုတ် ညီအစ်ကိုမောင်နှမများကို ၎င်းတို့ အစွမ်းရှိသမျှ ကာကွယ်ရမည့်အစား သို့မဟုတ် ပြဿနာကို စည်းလုံးမှုဖြင့် တာဝန်ယူဖြေရှင်းရန် ထိုသူများနှင့် ပူးပေါင်းရမည့်အစား၊ ဘုရားသခင်၏ ရှေ့မှောက်သို့ အတူတကွ လာရောက်ကြပြီး ဘုရားသခင်၏ အချုပ်အခြာအာဏာကို ကျိုးနွံနာခံရမည့်အစား အန္တိခရစ်တို့သည် ဘေးတွင် ရပ်နေကာ ရယ်မောကြလိမ့်မည်။ အသုံးမကျသော အကြံပြုချက်များပေးလိမ့်မည်။ ဖျက်ဆီးကာ နှောင့်ယှက်ကြလိမ့်မည်။ အရေးကြီးသောအချိန်တွင် ဘုရားအိမ်တော်ကို ထိခိုက်နစ်နာစေခြင်းဖြင့် အပြင်လူများကို ကူညီဖို့ပင် ကမ်းလှမ်းကြမည်ဖြစ်သည်။ ထိုသို့ဖြင့် အမှုအရာများကို တမင်သက်သက် နှောင့်ယှက်ကာ ဖျက်ဆီးလျက် စာတန်၏ အစေခံများအဖြစ် ပြုမူဆောင်ရွက်ကြလေသည်။ ထိုသို့သောလူတစ်ဦးသည် ဘုရားသခင်၏ ရန်သူတစ်ဦး မဟုတ်သလော။ ပို၍ အရေးကြီးသော အခိုက်အတန့်တွင် ၎င်းတို့၏ နတ်ဆိုးဆန်သော ပုံသဏ္ဌာန်က ပို၍ ရှင်းလင်းစွာ ဖော်ထုတ်ခြင်းခံရသည်။ ပို၍ အရေးကြီးသော အချိန်ဖြစ်လေ၊ ထူးထူးခြားခြား အဖြစ်အပျက်များ ပိုဖြစ်လေဖြစ်ကာ ၎င်းတို့၏ နတ်ဆိုးဆန်သော ပုံသဏ္ဌာန်က အသေးစိတ် အကျဆုံး၊ အတိုင်းအတာအပြည့်အဝဖြင့် ပို၍ ဖော်ထုတ်ခြင်းခံရလေ ဖြစ်သည်။ အရေးကြီးသော အချိန်ပို၍ဖြစ်လေ ၎င်းတို့သည် ဘုရားအိမ်တော်ကို ထိခိုက်နစ်နာစေခြင်းဖြင့် အပြင်လူများကို ပို၍ အကူအညီ ပေးကြမည်ဖြစ်သည်။ ၎င်းတို့သည် မည်သည့်အရာမျိုးဖြစ်သနည်း။ ထိုသို့သောလူများသည် ညီအစ်ကိုမောင်နှမများ ဖြစ်သလော။ ၎င်းတို့သည် ဖျက်လိုဖျက်ဆီးလုပ်သည့် လူများ၊ မသတီစရာများကို လုပ်သည့်လူများဖြစ်သည်။ ၎င်းတို့သည် ဘုရားသခင်၏ ရန်သူများဖြစ်သည်။ ၎င်းတို့သည် နတ်ဆိုးများ ဖြစ်သည်။ ၎င်းတို့သည် စာတန်များဖြစ်သည်။ ၎င်းတို့သည် ဆိုးယုတ်သောလူများ၊ အန္တိခရစ်များဖြစ်သည်။ ညီအစ်ကိုမောင်နှမများ မဟုတ်သကဲ့သို့ ကယ်တင်ခြင်းအတွက် သင့်တော်သည့်သူများလည်း မဟုတ်ချေ။ ၎င်းတို့သည် ညီအစ်ကိုမောင်နှမများ၊ ဘုရားအိမ်တော်၏ လူများ အမှန်တကယ်ဖြစ်လျှင် သူ၏အိမ်တော်တွင် ဖြစ်ပေါ်လာသမျှ မည်သည့်ပြဿနာကိုမဆို စည်းစည်းလုံးလုံး ရင်ဆိုင်ကာ ကိုင်တွယ်ရန် မိမိတို့၏ ညီအစ်ကိုမောင်နှမများနှင့် တစ်စိတ်တစ်ဝမ်းတည်း ရှိကြလိမ့်မည်။ ၎င်းတို့သည် စောင့်ကြည့်ပြီး လှောင်ရယ်ဖို့ မဆိုထားနှင့်၊ ပွဲကြည့်ပရိသတ်များပင် ဖြစ်မည် မဟုတ်ချေ။ အန္တိခရစ်တို့ကဲ့သို့ လူများသာလျှင် ဘေးတွင်ထိုင်ကာ ရယ်မောပြီး ဘုရားအိမ်တော်တွင် မကောင်းသောအရာများ ပေါ်ပေါက်လာသည်ကို စိတ်အားထက်သန်စွာ စောင့်ဆိုင်းကြမည် ဖြစ်သည်။

အန္တိခရစ်တို့၏ အနှစ်သာရကို မည်သည့်ကိစ္စတွင်မဆိုဖြစ်စေ၊ ကိစ္စတိုင်းဖြစ်စေ ဖော်ထုတ်၍ ရကောင်းရနိုင်သည်။ ယင်းမှာ အတော်ပင် ဖုံးကွယ်၍မရနိုင်ပေ။ ၎င်းတို့ မည်သည့်အရာကို လုပ်ဆောင်နေသည်ဖြစ်စေ၊ အမှုကိစ္စက မည်သည့်အရာဖြစ်စေ ၎င်းတို့ ထုတ်ဖော်သည့် အမြင်ရှုထောင့်များနှင့် စိတ်သဘောထားများသည် လူနှင့် ဘုရားသခင်အတွက် ရွံရှာဖွယ်ဖြစ်သည်။ ၎င်းတို့သည် ဘေးမှနေ၍ ရယ်နေလျက် ဖြစ်လာသည့်အရာမျိုးစုံကို အဖျက်အဆီး၊ အနှောင့်အယှက်နှင့် အဖျက်အမှောင့်လုပ်ခြင်းများ ဖြစ်စေရုံသာမက ဘုရားသခင်ကို ထိပ်တိုက်ရင်ဆိုင်ခြင်းနှင့် သူ့ကို စမ်းသပ်ခြင်းတို့ကိုလည်း မကြာခဏ ပြုလေသည်။ ဘုရားသခင်ကို စမ်းသပ်ခြင်းဟူသည်မှာ မည်သည့်အရာကို ဆိုလိုသနည်း။ (၎င်းတို့သည် စိတ်နှလုံးထဲတွင် ဘုရားသခင်ကို မယုံကြည်ကြဘဲ သူ၏ အကြံအစည်များသည် မည်သည့်အရာဖြစ်သည်ကို အဖြေရှာဖို့ ကြိုးစားလျက် ယင်းကို စမ်းသပ်ရန် အချို့သော အရာများကို ပြောကြသည်၊ သို့မဟုတ် လှည့်ကွက်အချို့ကို အသုံးပြုကြသည်။) ထိုအရာ များစွာဖြစ်ပွားသည်ကို သင်မြင်ရသည်။ ယောဘ၏ ကိစ္စတွင် စာတန်သည် ဘုရားသခင်ကို မည်သို့ စမ်းသပ်ခဲ့သနည်း။ (စာတန်ပထမအကြိမ် စကားပြောသည့်အချိန်က ဘုရားသခင်သည် ယောဘ၏ အိမ်ထောင်စုနှင့် ပစ္စည်းဥစ္စာများကို နုတ်ယူပါက ယောဘသည် ဘုရားသခင်ကို ကိုးကွယ်တော့မည် မဟုတ်ကြောင်း ၎င်းက ဆိုခဲ့သည်။ ဒုတိယအကြိမ်တွင် ဘုရားသခင်က ယောဘ၏ အသားနှင့် အရိုးတို့ကို ထိခိုက်ပါက ယောဘသည် ဘုရားသခင်ကို ငြင်းပယ်မည်ဟု ၎င်းက ဆိုသည်။ စာတန်က ယောဘထံ ဘေးဒုက္ခများ ဖြစ်ပျက်စေခြင်းအားဖြင့် ဘုရားသခင်ကို စမ်းသပ်လိုသည်။) ယင်းမှာ စမ်းသပ်မှုတစ်ခု ဖြစ်သလော။ ယင်းမှာ ထိုဝေါဟာရ၏ တိကျမှန်ကန်သော အဓိပ္ပာယ်သတ်မှတ်ချက် ဟုတ်သလော။ (မဟုတ်ပါ။) တိတိကျကျဆိုရလျှင် ထိုကောက်နုတ်ချက်စာသားများက စွဲဆိုချက်တစ်ခုကို ရည်ညွှန်းပေသည်။ ထိုအရာများကို ပြောရာတွင် စာတန် ဆိုလိုခဲ့သည့်အရာမှာ “ယောဘသည် စုံလင်သောသူတစ်ဦး ဖြစ်သည်ဟု ကိုယ်တော် မပြောခဲ့သလော။ သူ့အား ကိုယ်တော်ပေးခဲ့သည့် ကောင်းသည့်အရာများ အားလုံးကြောင့် သူသည် ကိုယ်တော့်ကို မကိုးကွယ်ဘဲ အဘယ်သို့ နေနိုင်မည်နည်း။ ကိုယ်တော်သည် သူ့ထံမှ ထိုကောင်းသောအရာများကို နုတ်ယူလိုက်ပါက သူသည် ကိုယ်တော့်ကို ကိုးကွယ်ဦးမည်ဟု ကိုယ်တော်ထင်သလော” ဟူ၍ဖြစ်သည်။ ယင်းမှာ စွဲဆိုချက် ဖြစ်သည်။ သို့ဆိုလျှင် မည်သည့်အရာမျိုးသည် စမ်းသပ်မှု ဖြစ်သနည်း။ စာတန်သည် ဓားပြများအား ယောဘ၏ ပစ္စည်းဥစ္စာများကို ဓားပြတိုက်ပြီး လုယက်ယူငင်ခိုင်းသည်။ ယောဘအတွက်မှာမူ ယင်းသည် စမ်းသပ်မှုတစ်ခု ဖြစ်သည်။ ယင်းသည် အဘယ်သို့များ စမ်းသပ်မှုတစ်ခု ဖြစ်ရသနည်း။ “သင်သည် ဘုရားကို မယုံကြည်သလော။ သင့်ထံမှ ဤအရာများကို ငါ နုတ်ယူလိုက်သည်နှင့်တစ်ပြိုင်နက် ထိုအချိန်တွင် သင်သည် ဘုရားသခင်အား ယုံကြည်သေးသလော ဟူသည်ကို ကြည့်ကြစို့” ဟူသည့်နည်းလမ်းအားဖြင့် ဖြစ်လေသည်။ သို့တိုင်အောင် ယောဘသည် ယင်းကို မည်သို့နားလည်ခဲ့သနည်း။ ယင်းကို ဘုရားသခင်ထံမှ စမ်းသပ်မှုတစ်ခုအဖြစ် ယုံကြည်လျက် သူသည် ရုန်းကန်ခြင်း သို့မဟုတ် တိုက်ခိုက်ခြင်း မရှိခဲ့သကဲ့သို့ မည်သည့်အရာကိုမျှလည်း မပြောခဲ့ပေ။ သူသည် ယင်းကို ကျိုးနွံနာခံကာ ဘုရားသခင်ထံမှ ခံယူခဲ့သည်။ သခင်ယေရှုအပေါ် ဖြစ်ပျက်သည့် အမှုအရာများလည်း ရှိပေသည်။ စာတန်က သခင်ယေရှုကို ကျောက်ခဲတို့ကို မုန့်အဖြစ် ပြောင်းခိုင်းပြီး ကမ္ဘာလောက၏ ဘုန်းကျက်သရေနှင့် စည်းစိမ်များအားလုံးကို ပြသကာ သခင်ယေရှုကို ၎င်းအား ဦးညွှတ်၍ ကိုးကွယ်ခိုင်းသည်။ ယင်းတို့မှာ စုံစမ်းသွေးဆောင်မှုများ ဖြစ်လေသည်။ သို့ဖြစ်၍ အန္တိခရစ်တို့သည် ဘုရားသခင်ကို စမ်းသပ်မှုများအနေဖြင့် မည်သည့်အရာများကို လုပ်ဆောင်ကြသနည်း။ (အန္တိခရစ်တို့တွင် ဘုရားသခင်ကို ကြောက်ရွံ့သော စိတ်နှလုံး မရှိကြပါ။ ၎င်းတို့သည် သိလျက်နှင့်ပင် မကောင်းမှုကို ပြုကြသည်။ ဘုရားသခင်၏ အပြစ်ဒဏ်ပေးခြင်းသည် ၎င်းတို့အပေါ် ဖြစ်ပျက်မည် ဟုတ်မဟုတ်ကို မြင်တွေ့ရန် ဘုရားသခင်ကို ၎င်းတို့က စမ်းသပ်လိုကြသည်။ ဘုရားသခင်၏ ဖြောင့်မတ်သော စိတ်သဘောထားကို ၎င်းတို့ မယုံကြည်သည်နှင့်အမျှ ၎င်းတို့ မကောင်းမှုပြုကြသည့်အခါတွင် ၎င်းတို့သည် အပြစ်သိစိတ် ကင်းမဲ့ကြသည်။) ယင်းမှာ စမ်းသပ်မှုတစ်ခု ဖြစ်လေသည်။ ၎င်းတို့သည် ယင်းကို လုပ်ဆောင်ကြည့်ပြီး ကြည့်ကြစို့ ဟူသည့် စိတ်ဓာတ်ဖြင့် လုပ်ဆောင်နေခြင်း ဖြစ်သည်။ ဘုရားသခင်က မည်သည့်အရာကို လုပ်ဆောင်မည်ကိုသာ ၎င်းတို့ မြင်တွေ့လိုကြသည်။ “ဘုရားသည် ဘုန်းအာနုဘော်ရှိပြီး အမျက်ဒေါသရှိသည် မဟုတ်လော။ ကောင်းပြီ၊ ငါသည် အသင်းတော်တွင် နိုင်လိုမင်းထက် ပြုမူနေပြီး ဘုရား၏ နောက်ကွယ်တွင်လည်းကောင်း၊ လူ၏ နောက်ကွယ်တွင်လည်းကောင်း မကောင်းသည့်အရာများစွာကို လုပ်ဆောင်ပြီးဖြစ်သည်။ ယင်းကို ဘုရားသိသလော၊ သို့မဟုတ် မသိသလော။ ငါ၏ စိတ်ထဲတွင် ဝမ်းနည်းမှုတစ်စက်မျှ မရှိဘဲ ဇာတိပကတိဆိုင်ရာ အပြစ်ဒဏ်ပေးခြင်းကို ငါ မခံစားရလျှင်၊ ယင်းမှာ ဘုရား မသိသည်ကို ဆိုလိုသည်” ဟူ၍ ဖြစ်သည်။ ဘုရားသခင်သည် အနန္တတန်ခိုးရှင် ဟုတ်မဟုတ်ကို စမ်းသပ်ရန်၊ သူသည် လူများ၏ စိတ်နှလုံး အတွင်းအကျဆုံးနေရာကို စောင့်ကြည့်လေ့လာခြင်း ရှိမရှိကို စမ်းသပ်ရန် ၎င်းတို့သည် ချဉ်းနင်းဝင်ရောက်မှု အသေးစားလေးများ ပြုလုပ်နေကြသည်။ ယင်းတို့မှာ စမ်းသပ်မှုများ ဟူသည့်အရာများဖြစ်သည်။ ၎င်းတို့သည် ကိစ္စ၏ မှန်ကန်မှုကို အတည်ပြုလိုသည်၊ ဘုရားသခင်သည် အမှန်တကယ် အရေးယူဆောင်ရွက်မည် ဟုတ်မဟုတ်ကိုလည်းကောင်း၊ သူအမှန်တကယ် တည်ရှိခြင်း ရှိမရှိကိုလည်းကောင်း စမ်းသပ်လိုကြသည်။ ယင်းမှာ စမ်းသပ်မှုများဟူသည့် အရာများဖြစ်လေသည်။

တစ်ခါက တရုတ်ပြည်မကြီးတွင် လူတစ်စုကို အထင်အမြင်မှားစေခဲ့သည့် အန္တိခရစ်တစ်ဦး ရှိခဲ့လေသည်။ ဘုရားအိမ်တော်က နိုင်ငံရပ်ခြားတွင် သံစုံကျူးအေးများနှင့် ဓမ္မသီချင်း သီဆိုခြင်းတို့ကို စီမံခန့်ခွဲနေသည်ကို သူမြင်လိုက်ပြီး “သင်တို့ နိုင်ငံရပ်ခြားတွင် သံစုံကျူးအေးများ သီဆိုနိုင်လျှင် ငါတို့သည်လည်း ဤနေရာတွင် လုပ်ဆောင်နိုင်သည်” ဟု တွေးမိသည်။ သို့ဖြစ်၍ သူသည် သံစုံကျူးအေး သီဆိုရန် နေရာမျိုးစုံမှ လူများကို အတူတကွ ခေါ်ဆောင်လာ၏။ ၎င်းတို့အတွက် များစွာသော ပရိသတ်ကိုလည်း သူစုဝေးပေးခဲ့သည်။ ယင်းမှာ အတော်ပင် အထင်ကြီးလောက်စရာ မြင်ကွင်းတစ်ခုဖြစ်သည်။ သူသည် အဘယ်ကြောင့် ဤအရာကို လုပ်ဆောင်ခဲ့သနည်း။ တစ်ဖက်တွင် သူသည် သိသာထင်ရှားစွာပင် အမှီအခိုကင်းသော နယ်မြေတစ်ခုကို တည်ထောင်နေခြင်း ဖြစ်သည်။ အခြားတစ်ဖက်တွင် သူဆိုလိုသည်မှာ “ငါတို့ ယုံကြည်သည့် ဘုရားမှာ စစ်မှန်သော ဘုရားဖြစ်ပြီး ငါတို့တွင် သန့်ရှင်းသော ဝိညာဉ်တော်၏ လုပ်ဆောင်မှုရှိသည်။ ငါတို့သည် အဆင်းနီသော နဂါးကြီးက ငါတို့ကို ညှဉ်းပန်းနှိပ်စက်ကာ အနီးကပ်ပြီး တင်းကျပ်သော စောင့်ကြပ်မှုအောက်တွင် ငါတို့ကို ထားခြင်းကြောင့် ရန်လိုသော ပတ်ဝန်းကျင်တစ်ခုတွင် နေရကောင်း နေရသော်လည်း ဘုရားက ငါတို့ကို ကွယ်ကာနေခြင်း ရှိမရှိဟူသည်ကို လူတို့အား ပြကြစို့။ ငါတို့အပေါ် တစ်စုံတစ်ခု ဖြစ်ပျက်နိုင်ခြင်း ရှိမရှိကို ကြည့်ကြစို့။ ငါတို့သည် အဖမ်းခံရနိုင်ခြင်း ရှိမရှိကို ကြည့်ကြစို့” ဟူ၍ ဖြစ်လေသည်။ ယင်းမှာ မည်သည့်စိတ်ဓာတ်မျိုး ဖြစ်သနည်း။ (စမ်းသပ်သော စိတ်ဓာတ်တစ်ခု ဖြစ်ပါသည်။) ယင်းမှာ စမ်းသပ်ခြင်း ဖြစ်သည်။ ၎င်းတို့သည် ဘုရားသခင် အမှန်တကယ် လုပ်ဆောင်မည့်အရာကို ဆန်းစစ်ရန်၊ သူနှင့် လောင်းကြေးထပ်ရန်၊ ပြီးလျှင် သူနှင့် ယှဉ်ပြိုင်ရန်အတွက် ထိုသို့သော အောင်လံများကို လွှင့်နေပြီး ဘုရားသခင်သည် အနန္တတန်ခိုးရှင်ဖြစ်ပြီး တစ်ချိန်တည်းတွင် နေရာတိုင်း၌ ရှိသည်ကို ယုံကြည်သည်ဟူသည့် ထိုသို့သော ရေပန်းစားသော စကားများကို သုံးနေခြင်း ဖြစ်သည်။ ယင်းမှာ “စမ်းသပ်ခြင်း” ဟု ခေါ်သည်။ လူအချို့အတွက် အခြားသူများက ၎င်းတို့အား “သင်သည် ဤအရာကို စား၍မရ၊ ယင်းက သင့်အား ဗိုက်အောင့်စေလိမ့်မည်” ဟု ပြောသည့်အခါတွင် ၎င်းတို့က “သင့်ကို ငါမယုံပါ။ ငါစားလိုက်မည်။ ဘုရားသခင်က ငါ့ကို ဗိုက်အောင့်စေမည် ဟုတ်မဟုတ်ကို ကြည့်ကြစို့” ဟု ပြောကြလေသည်။ သို့ဖြစ်၍ ၎င်းတို့ စားလိုက်ပြီး အမှန်ဧကန်ပင် ယင်းက ၎င်းတို့ကို ဗိုက်အောင့်စေသည်။ ၎င်းတို့က “ဘုရားသခင်က ငါ့ကို အဘယ်ကြောင့် မကွယ်ကာသနည်း။ ယင်းသည် အခြားလူများ၏ ဗိုက်များကို အောင့်စေသော်လည်း ယင်းမှာ ၎င်းတို့က ဘုရားသခင်ကို မယုံကြည်ကြသောကြောင့် ဖြစ်သည်။ ငါက ဘုရားသခင်ကို ယုံကြည်သည်။ ယင်းသည် အခြားလူများ၏ ဗိုက်များကို အောင့်စေသကဲ့သို့ ငါ၏ ဗိုက်ကိုလည်း အဘယ်ကြောင့် အောင့်စေခဲ့သနည်း” ဟု မိမိဘာသာ တွေးကြသည်။ ဤသည်မှာ မည်သည့်အပြုအမူမျိုး ဖြစ်သနည်း။ (စမ်းသပ်ခြင်း ဖြစ်ပါသည်။) ယင်းမှာ ၎င်းတို့က ဘုရားသခင်ကို မသိကျွမ်းခြင်း၏ ရလဒ်ဖြစ်သည်။ သို့ရာတွင် အန္တိခရစ်တို့မှာမူ အခြားအပိုဆောင်းတစ်ခု ရှိသည်။ ၎င်းတို့သည် ဘုရားသခင်၏ အနှစ်သာရ တည်ရှိခြင်းကို လုံးဝ အသိအမှတ် မပြုကြသောကြောင့် ၎င်းတို့သည် မိမိတို့၏ ကိုယ်ပိုင်အားထုတ်မှုများနှင့် မိမိတို့၏ ကိုယ်ပိုင် စိတ်ကူးများဖြင့် အမှုအရာများကို လုပ်ဆောင်ကြပြီး ယုံကြည်ခြင်းအားဖြင့် ထိုအရာများကို မလုပ်ဆောင်ကြပေ။ ထိုအစား ၎င်းတို့သည် ဘုရားသခင်ကို စမ်းသပ်နေကြသည်။ ၎င်းတို့သည် ဘုရားသခင် တည်ရှိခြင်း ရှိမရှိ၊ သူ၏ အနန္တတန်ခိုးက စစ်မှန်ခြင်း ရှိမရှိနှင့် သူသည် ၎င်းတို့အား အမှန်တကယ် ကွယ်ကာနိုင်ခြင်း ရှိမရှိတို့ကို စုံစမ်းလေ့လာရန်အတွက် မိမိတို့၏ အပြုအမူကိုလည်းကောင်း၊ မိမိတို့၏ ခဏတာ အတွေးအခေါ်များနှင့် စိတ်ပေါက်ရာပြုခြင်းတို့ကိုလည်းကောင်း အသုံးပြုနေကြသည်။ ၎င်းတို့၏ လက်တွေ့စမ်းသပ်မှုက အောင်မြင်ပါက ၎င်းတို့၏ ယုံကြည်မှုသည် ထိုအခြေခံအရ ဆက်သွားမည် ဖြစ်သည်။ ယင်းက မအောင်မြင်လျှင်၊ ဘုရားသခင်သည် ၎င်းတို့ကို စိတ်ပျက်စေလျှင် ၎င်းတို့ မည်သည့်အရာကို လုပ်ဆောင်ကြမည်နည်း။ ၎င်းတို့က “ဘုရားကို ငါ မယုံကြည်တော့ပါ။ သူက လူများအတွက် ဂရုစိုက်သည့်ပုံ မရှိပါ။ ဘုရားသည် လူ၏ ခိုလှုံရာဖြစ်သည်ဟု လူတိုင်းက ပြောကြသည်။ ငါ့အမြင်မှာ ယင်းသည် ပကတိအခြေအနေ ဖြစ်ချင်မှ ဖြစ်ပေမည်။ ထိုစကားများနှင့် စပ်လျဉ်း၍ လူတို့သည် အနာဂတ်တွင် မိမိတို့အတွက် အရန်ဖြစ်သော အစီအစဉ်အချို့ကို ပြုလုပ်ထားရန် လိုအပ်သည်။ ၎င်းတို့သည် အမှုအရာများနှင့်ပတ်သက်၍ ထိုမျှ ထုံအ၍ မရနိုင်ပါ။ လူတို့သည် မိမိတို့၏ ကိစ္စများကို မိမိတို့ကိုယ်တိုင် ဖြေရှင်းရန် လိုအပ်သည်။ ၎င်းတို့သည် အရာရာအတွက် ဘုရားကို မှီခို၍မရနိုင်ပါ” ဟူ၍ ပြောကြလိမ့်မည်။ ယင်းမှာ ၎င်းတို့၏ စမ်းသပ်မှုမှနေ၍ ၎င်းတို့ ကောက်ချက်ချခဲ့သည့် ရလဒ်ဖြစ်လေသည်။ ဤရလဒ်ကို သင်မည်သို့ထင်မြင်သနည်း။ လူများက သမ္မာတရားကို လိုက်စားပါက ၎င်းတို့အတွက် ရလဒ်သည် ဤအရာဖြစ်မည်လော။ (မဟုတ်ပါ။) အဘယ်ကြောင့် မဟုတ်ရသနည်း။ လူများက သမ္မာတရားကို လိုက်စားလျှင် နောက်ဆုံး၌ ၎င်းတို့သည် ကောင်းမွန်ကာ အပြုသဘောဆောင်သည့် အောင်မြင်မှုနှင့် ဆုလာဘ်တစ်ခုကို ရရှိလိမ့်မည်။ ဆိုလိုသည်မှာ လူများက မည်သည့်အမှုအရာများကို လုပ်ဆောင်ပါစေ ဘုရားသခင်၌ သူတုံ့ပြန်ရာတွင် မည်သို့ပြုမူလုပ်ဆောင်သည်၊ ဤအရာများကို သူမည်သို့သဘောထားပြုမူသည်တို့နှင့်ပတ်သက်၍ သူ၏ နည်းလမ်းများနှင့် စည်းမျဉ်းများ ရှိပြီး လူများတွင် ထမ်းဆောင်ရန် မိမိတို့၏ ဝတ္တရားများနှင့် မိမိတို့၏ ကိုယ်ပိုင် ပင်ကိုအသိစိတ်များ ရှိကြလေသည်။ ဘုရားသခင်သည် ၎င်းတို့၏ ပင်ကိုအသိစိတ်များကို ၎င်းတို့အား ပေးအပ်ထားသည်။ ၎င်းတို့အား စည်းမျဉ်းများ ပေးထားပြီးသားဖြစ်သောကြောင့် လူတို့သည် ဘုရားနှုတ်ကပတ်တော်များ၏ လမ်းပြမှုအောက်ရှိ ထိုစည်းမျဉ်းများအတိုင်း ပြုမူဆောင်ရွက်သင့်ကြသည်။ အချို့သောအရာများနှင့်ပတ်သက်လျှင် အပေါ်ယံတွင် ဘုရားသခင်သည် လူကို ကွယ်ကာသင့်သည့်အလား ထင်ရသော်လည်း ထို “သင့်” ဟူသည်မှာ လူထံမှ လာသလော၊ သို့မဟုတ် ဘုရားသခင်ထံမှ လာသလော။ (လူထံမှ လာပါသည်။) ယင်းကို လူ၏ စိတ်ထဲတွင် စိတ်ကူးထားခြင်း ဖြစ်သည်။ ထို “သင့်” သည် သမ္မာတရား မဟုတ်။ ယင်းသည် ဘုရားသခင်၏ တာဝန် မဟုတ်။ သို့ဖြစ်၍ ဘုရားသခင်သည် အတိအကျ မည်သည့်အရာ လုပ်ဆောင်မည်နည်း။ ဘုရားသခင်ထံတွင် သူ၏ လုပ်ဆောင်ခြင်း နည်းလမ်းများရှိပြီး သူ့စည်းမျဉ်းနှင့်သူ ရှိလေသည်။ တစ်ခါတစ်ရံတွင် သင့်ကို မကွယ်ကာခြင်းအားဖြင့် သူက သင့်ကို ထုတ်ဖော်နေခြင်း ဖြစ်သည်။ သင် မည်သည့်လမ်းကြောင်း ရွေးချယ်သည်ကို ကြည့်နေခြင်း ဖြစ်သည်။ တစ်ခါတစ်ရံတွင် ရန်လိုသော ပတ်ဝန်းကျင်တစ်ခုအားဖြင့် သူသည် သင့်အား အချို့သောကဏ္ဍများတွင် သင်၏ သိမြင်မှုကို စုံလင်အောင်ပြုနေခြင်း ဖြစ်သည်။ သမ္မာတရား၏ သွင်ပြင်လက္ခဏာတစ်ခုကို သင်ရရှိပြီး အချို့သောနည်းလမ်းဖြင့် ပြောင်းလဲစေရန် ခွင့်ပေးနေခြင်း ဖြစ်သည်။ သူသည် သင့်အား အားဖြည့်ပေးနေကာ သင်ကြီးထွားအောင် ပြုလုပ်နေခြင်း ဖြစ်သည်။ အတိုချုပ်အားဖြင့် ဘုရားသခင် မည်သို့ ပြုမူဆောင်ရွက်ပါစေ သူ့ထံတွင် သူ့စည်းမျဉ်းများနှင့်သူ ရှိသကဲ့သို့ အကြောင်းပြချက်များအပြင် သူ၏ ပန်းတိုင်များနှင့် ရည်မှန်းချက်တို့လည်း ရှိလေသည်။ သင်သည် “ဘုရားသခင်က ငါ့ကို ကွယ်ကာသင့်ပြီး သူသည် ထိုနည်းလမ်းဖြင့် ပြုမူဆောင်ရွက်သင့်သည်” ဟူသည့် စိတ်ကူးကို သမ္မာတရားအဖြစ် မှတ်ယူကာ ထိုအတိုင်း စောင့်ထိန်းလိုက်နာ၍ ဘုရားသခင်ကို ယင်းဖြင့် တောင်းဆိုမှုများ ပြုပါက ဘုရားသခင်က ထိုနည်းအားဖြင့် မပြုမူသောအခါတွင် သင်နှင့် ဘုရားသခင်တို့ ကြားတွင် ပဋိပက္ခတစ်ခု ဖြစ်ပေါ်လိမ့်မည်။ ဤပဋိပက္ခ ဖြစ်ပေါ်သည့်အခါတွင် ဘုရားသခင်က မှားမည်မဟုတ်။ မည်သူက မှားမည်နည်း။ (လူဖြစ်ပါသည်။) ယင်းက လူတို့၏ အမြင်ရှုထောင့်ရှိ ပြဿနာတစ်ခု၌၊ မှားယွင်းသော ရပ်တည်မှုပြုခြင်းဖြင့်၊ မှားယွင်းသော နေရာကို ယူခြင်းဖြင့် စတင်လေသည်။ သင်သည် ဘုရားသခင်ကို နည်းလမ်းတစ်ခုခုဖြင့် ပြုမူဆောင်ရွက်ရန် တောင်းဆိုသောအခါ သင်သည် အတော်အတန် ကျိုးကြောင်းခိုင်လုံသည်ဟု ခံစားရလိမ့်မည်။ သို့ရာတွင် ပြန်၍ဆင်ခြင်သုံးသပ်သော် သင်သည် ကျိုးနွံနာခံနိုင်ပြီး လက်ခံနိုင်သောအခါတွင် သင်၏ ကျိုးကြောင်းပြချက်များက မခိုင်လုံကြောင်းနှင့် ဤသည်တို့မှာ သင်၏ ဖောက်ပြန်ပျက်စီးသော စိတ်သဘောထားများနှင့် ဆင်ခြင်တုံတရား မရှိသော တောင်းဆိုချက်များ ဖြစ်ကြောင်းတို့ကို သင်ခံစားရလိမ့်မည်။ သင်လက်ခံနိုင်သောအခါတွင် ဘုရားသခင်သည် သင်ရရှိသင့်သည့် သမ္မာတရားနှင့် သိမြင်မှု ပမာဏကို သင့်အပေါ် ပေးအပ်လိမ့်မည်။ သူ့အမြင်တွင် ယင်းသည် သင်အရရှိသင့်ဆုံးသော သမ္မာတရား လက္ခဏာဖြစ်ကာ မပြောပလောက်သော ကျေးဇူးတော်အချို့ သို့မဟုတ် ကောင်းချီးမင်္ဂလာအချို့ မဟုတ်ပေ။ သင့်အတွက် အရေးအကြီးဆုံးသောအရာသည် မည်သည့်အရာဖြစ်ကြောင်းကို ဘုရားသခင် တစ်ပါးတည်းသာလျှင် သိရှိပြီး သူသည် လူတို့အား သင့်လျော်သော အချိန်၌ သင့်တင့်လျောက်ပတ်သော အတိုင်းအတာဖြင့် ထောက်ပံ့ပေးသနား၏။ တစ်ဖက်တွင် အန္တိခရစ်တို့ကမူ သမ္မာတရားကိုဖြစ်စေ၊ သန့်ရှင်းသော ဝိညာဉ်တော်၏ အလုပ်ကို ဖြစ်စေ အသိအမှတ် မပြုကြချေ။ မည်သူက သမ္မာတရားကို မိတ်သဟာယပြုပြီး ဘုရားသခင်၏ ချစ်ခြင်းနှင့် ကယ်တင်ခြင်းတို့ကို သက်သေခံကောင်း သက်သေခံနိုင်ပါစေ အန္တိခရစ်တစ်ဦးသည် ယင်းကို လက်ခံရန် ငြင်းဆန်မည်သာမက ယင်းကို ၎င်းတို့က ပစ်ပစ်ခါခါ ငြင်းပယ်ပြီး အတိုက်အခံလုပ်ကြလိမ့်မည်။ ဤသည်မှာ အန္တိခရစ်များနှင့် သာမန် ဖောက်ပြန်ပျက်စီးသော လူများကြားမှ ကွာခြားချက် ဖြစ်လေသည်။

ဘုရားသခင်၏ ပင်ကိုလက္ခဏာနှင့် သူ၏ အတုမရှိခြင်း အနှစ်သာရတို့ကို ငြင်းပယ်သည့် အန္တိခရစ်တို့၏ အင်္ဂါရပ်နှင့်ပတ်သက်၍ ငါတို့၏ မိတ်သဟာယကို ဤနေရာတွင် နိဂုံးချုပ်မည်။ သင်တို့တွင် နောက်ထပ်မေးစရာရှိသေးသလော။ (ဘုရားသခင်၊ ကျွန်ုပ်တွင် မေးခွန်းတစ်ခု ရှိပါသည်။ ကျွန်ုပ် ဧဝံဂေလိတရားဟောနေသည့်အချိန်တွင် သခင့်ကို ယုံကြည်သူများစွာနှင့် ကျွန်ုပ် ကြုံတွေ့ခဲ့ရပြီး ၎င်းတို့က “အသက်ရှင်သည့်အရာမှာ ခရစ်တော်ဖြစ်သည်။” ဟူသည့် ပေါလု၏ အမြင်ကို စောင့်ထိန်းလိုက်နာရန် အပီအပြင် စိတ်ပိုင်းဖြတ်ထားကြသည်။ ပေါလု၏ စကားများ၏ စံနှုန်းပြည့်နိုင်လျှင် ၎င်းတို့သည် ဘုရားဖြစ်လာနိုင်သည်ဟု ထင်မြင်ကြသည်။ ဤသည်မှာ အန္တိခရစ်တို့၏ နောက်ထပ် သရုပ်သကန်ဖြစ်သလော။ ပြီးလျှင် ဘုရားသခင်၏ အတုမရှိခြင်း အနှစ်သာရကို ငြင်းဆန်ခြင်းလည်း ဖြစ်သလော။) အနည်းနှင့်အများဆိုသလိုပင် ဖြစ်လေသည်။ အန္တိခရစ်များက ဘုရားသခင်၏ အတုမရှိခြင်းကို ငြင်းပယ်ခြင်းမှာ အဓိကအားဖြင့် ၎င်းတို့သည်လည်း ဘုရားဖြစ်လိုသောကြောင့်ဖြစ်သည်။ “ငါအတွက်မှာမူ၊ အသက်ရှင်သည့်အရာမှာ ခရစ်တော်ဖြစ်၏၊ အသက်ရှင်သည့်အရာမှာ ဘုရားဖြစ်၏၊ ဘုရား၏အသက်နှင့် ငါသည် ဘုရားဖြစ်၏” ဆိုသော ပေါလု၏စကားတို့သည် ၎င်းတို့ အထူးသဖြင့် အနှစ်သက်ဆုံးသောအရာ ဖြစ်သည်။ ဤအမြင်က မှန်ကန်လျှင် ၎င်းတို့သည် ဘုရားဖြစ်ဖို့၊ ဘုရင်အဖြစ် အုပ်စိုးရဖို့၊ လူတို့အပေါ် ထိန်းချုပ်မှုကို ရရှိဖို့ မျှော်လင့်ချက်ရှိသည်ဟု ၎င်းတို့က ယုံကြည်ကြသည်။ မမှန်ကန်လျှင် ဘုရင်အဖြစ် အုပ်စိုးဖို့နှင့် ဘုရားဖြစ်ဖို့ဟူသည့် ၎င်းတို့၏ မျှော်လင့်ချက်များက ပျက်စီးသွားပြီဖြစ်သည်။ အတိုချုပ်ဆိုရလျှင် စာတန်သည် အစဉ်ပင် ဘုရားသခင်နှင့် တန်းတူရည်တူဖြစ်ချင်သည်။ အန္တိခရစ်များလည်း ထို့အတူပင်ဖြစ်သည်။ ၎င်းတို့သည်လည်း ဤအနှစ်သာရကို ပိုင်ဆိုင်သည်။ ဥပမာအားဖြင့် ဘုရားသခင်နောက်သို့ လိုက်သောသူများအကြားတွင် ဘုရားသခင်ကို အဆက်မပြတ် ချီးမြှောက်ကာ သက်သေခံသောသူများ၊ ဘုရားသခင်၏ လုပ်ဆောင်မှုအပေါ်၊ ဘုရားနှုတ်ကပတ်တော်၏ တရားစီရင်ခြင်းနှင့် ပြစ်တင်ဆုံးမခြင်းတို့က လူသား၌ ဖြစ်စေသော အကျိုးသက်ရောက်မှုအပေါ် အဆက်မပြတ် သက်သေခံသောသူများ ရှိသည်။ လူသားကို ကယ်တင်ရန် ဘုရားသခင်လုပ်ဆောင်သော အမှုအားလုံးကို ၎င်းတို့က ချီးမွမ်းကြသည်။ ဘုရားသခင် ပေးဆပ်ခဲ့သော အဖိုးအခကိုလည်း ၎င်းတို့က ချီးမွမ်းကြသည်။ ဤအရာအားလုံးကို အန္တိခရစ်များကလည်း ခံစားလိုကြသလော၊ သို့မဟုတ် မခံစားလိုကြသလော။ ၎င်းတို့သည် လူတို့ထံမှ ထောက်ခံအားပေးခြင်း၊ မြှောက်ပင့်ခြင်း၊ ချီးမြှောက်ခြင်း၊ ချီးမွမ်းခြင်းကိုပင် ခံစားလိုကြသည်။ အခြား မည်သည့်ရှက်ဖွယ်စိတ်ကူးများကို ၎င်းတို့အကြံပေါက်ကြသနည်း။ လူတို့ကို ၎င်းတို့အပေါ် ယုံကြည်စေလိုကြသည်၊ အရာရာ၌ ၎င်းတို့အပေါ် မှီခိုစေလိုကြသည်။ လူတို့အနေဖြင့် ဘုရားသခင်ကို အမှီပြုခြင်းမှာလည်း ပြဿနာမရှိပေ။ သို့သော် ဘုရားသခင်ကို ၎င်းတို့မှီခိုနေသည့် တစ်ချိန်တည်းမှာပင် အန္တိခရစ်တို့အပေါ် မှီခိုရခြင်းသည် ၎င်းတို့အတွက် ပို၍ လက်တွေ့ကျပြီး စစ်မှန်နေလျှင် အန္တိခရစ်များက အလွန့်အလွန် ကျေနပ်ကြလိမ့်မည်ဖြစ်သည်။ ဘုရားသခင်ကို သင်ချီးမွမ်းပြီး ဘုရားသခင်က သင့်အပေါ် ပေးအပ်ခဲ့သည့် ကျေးဇူးတော်များကို သင်ရေတွက်သည့် တစ်ချိန်တည်းမှာပင် သင်သည် အန္တိခရစ်များ၏ ချီးမွမ်းထိုက်သော အောင်မြင်မှုများအားလုံးကိုပါ ထည့်သွင်းကာ ၎င်းတို့လုပ်ဆောင်သမျှ အရာရာတိုင်းကို အရပ်တကာတွင် အများသိအောင် ပြောဆိုလျက် သင်၏ညီအစ်ကိုမောင်နှမများကြားတွင် ၎င်းတို့ကို အလွန်အမင်း ချီးမွမ်းပါက ၎င်းတို့၏စိတ်နှလုံးထဲတွင် အလွန်ပင် ကျေနပ်ဝမ်းမြောက်လိမ့်မည်ဖြစ်ပြီး တင်းတိမ်ရောင့်ရဲလိမ့်မည် ဖြစ်သည်။ ထို့ကြောင့် အန္တိခရစ်များ၏ သဘာဝ အနှစ်သာရတို့၏ ရှုထောင့်မှ ဆိုရလျှင် ဘုရားသခင်သည် သြဇာအာဏာကို ပိုင်ဆိုင်ကြောင်း၊ ဖြောင့်မတ်ကြောင်းနှင့် လူတို့ကို ကယ်တင်နိုင်ကြောင်း ပြောသောအခါ ထိုကဲ့သို့သော အနှစ်သာရကို ဘုရားသခင်ကသာလျှင် ပိုင်ဆိုင်ကြောင်း၊ ဤအမှုမျိုးကို ဘုရားသခင်ကသာ လုပ်ဆောင်နိုင်ကြောင်းနှင့် ဤအရာတို့ကို လုပ်ဆောင်ရာတွင် မည်သူကမျှ သူ၏ကိုယ်စား ရပ်တည်ခြင်းဖြစ်စေ၊ သူ့ကို ကိုယ်စားပြုခြင်းကိုဖြစ်စေ မလုပ်နိုင်သကဲ့သို့ မည်သူတစ်ဦးတစ်ယောက်မျှ ဤအနှစ်သာရကို မပိုင်ဆိုင်နိုင်ကြောင်း၊ ဤအရာတို့ကို မလုပ်ဆောင်နိုင်ကြောင်း သင်ပြောဆိုသောအခါ အန္တိခရစ်များသည် ၎င်းတို့၏စိတ်နှလုံးတွင် ဤစကားတို့ကို လက်မခံဘဲ အသိအမှတ်ပြုရန် ငြင်းဆန်ကြသည်။ ၎င်းတို့သည် အဘယ်ကြောင့် လက်မခံကြသနည်း။ ၎င်းတို့တွင် ရည်မှန်းချက်များ ရှိသောကြောင့်ဖြစ်သည်။ ဤသည်မှာ ဤအရေးကိစ္စ၏ တစ်ပိုင်းဖြစ်သည်။ အခြားအပိုင်းမှာ ၎င်းတို့သည် လူ့ဇာတိခံ ခန္ဓာကို ဘုရားသခင်ဖြစ်သည်ဟု မယုံကြည်သကဲ့သို့ အသိအမှတ်လည်း မပြုကြပေ။ ဘုရားသခင်သည် အတုမရှိကြောင်း၊ ဘုရားသခင်ကသာလျှင် ဖြောင့်မတ်ကြောင်း တစ်စုံတစ်ယောက်က ပြောဆိုသည့်အခါတိုင်းတွင် ၎င်းတို့၏စိတ်နှလုံးထဲ၌ လက်သင့်မခံဘဲ “မှားသည်။ ငါသည်လည်း ဖြောင့်မတ်သည်” ဟူ၍ ပြောဆိုကာ စိတ်အတွင်း၌ ဆန့်ကျင်ကြလိမ့်မည်။ ဘုရားသခင်ကသာ သန့်ရှင်းသည်ဟု သင်ဆိုလျှင် ၎င်းတို့က “မှားသည်။ ငါသည်လည်း သန့်ရှင်းသည်” ဟု ပြောကြလိမ့်မည်။ ပေါလုမှာ ဤအရာ၏ ဥပမာတစ်ခုဖြစ်သည်။ သခင်ယေရှုခရစ်တော်သည် လူသားမျိုးနွယ်အတွက် သူ၏အဖိုးတန်သော အသွေးတော်ကို ပေးအပ်ခဲ့ကြောင်း၊ သူသည် အပြစ်ဖြေရာယဇ်အဖြစ် အစေခံခဲ့ကြောင်း၊ လူသားမျိုးနွယ်အားလုံးကို ကယ်တင်ခဲ့ပြီး လူသားမျိုးနွယ်အားလုံးကို အပြစ်မှ ရွေးနုတ်ခဲ့ကြောင်းကို လူတို့က ပြောဆိုလျက် သခင်ယေရှုခရစ်တော်၏ နှုတ်ကပတ်တော်ကို ဖြန့်ချိကြသောအခါ ဤအရာကို ကြားပြီး ပေါလုက မည်သို့ခံစားခဲ့ရသနည်း။ ဤအရာအားလုံးမှာ ဘုရားသခင်၏ လုပ်ဆောင်မှုဖြစ်သည်ဟု သူအသိအမှတ်ပြုခဲ့သလော။ ဤအရာအားလုံးကို လုပ်ဆောင်နိုင်သောသူမှာ ခရစ်တော်ဖြစ်ကြောင်း၊ ခရစ်တော်သည်သာ ဤအရာအားလုံးကို လုပ်ဆောင်နိုင်ကြောင်း အသိအမှတ်ပြုခဲ့သလော။ ဤအရာအားလုံးကို လုပ်ဆောင်နိုင်သောသူသာလျှင် ဘုရားသခင်ကို ကိုယ်စားပြုနိုင်ကြောင်း သူအသိအမှတ်ပြုခဲ့သလော။ မပြုခဲ့ပေ။ သူပြောခဲ့သည်မှာ “ယေရှုက ကားစင်တင်ခံနိုင်လျှင် လူတို့သည်လည်း ကားစင်တင်ခံနိုင်သည်ပင်။ ယေရှုက သူ၏ အဖိုးတန်သော အသွေးတော်ကို ပေးနိုင်လျှင် လူတို့သည်လည်း ပေးနိုင်သည်ပင်။ ဤအရာကို ထပ်ဖြည့်စွက်ရလျှင် ငါသည်လည်း ဟောပြောနိုင်၏။ ငါသည် သူ့ထက်ပို၍ သိကျွမ်းနှံ့စပ်၏။ ငါသည် ဒုက္ခခံနိုင်၏။ သူသည် ခရစ်တော်ဖြစ်သည်ဟု သင်ဆိုလျှင် ငါသည်လည်း ခရစ်တော်ဟု အခေါ်ခံရသင့်သည် မဟုတ်လော။ သူ၏ သန့်ရှင်းသောနာမတော်ကို သင်ကြေညာလျှင် သင်သည်လည်း ငါ၏ နာမကို မကြေညာသင့်သလော။ သူသည် ခရစ်တော်ဟု ခေါ်ဆိုခံရရန် ထိုက်တန်သည်ဆိုလျှင်၊ သူသည် ဘုရားသခင်ကို ကိုယ်စားပြုနိုင်လျှင်၊ သူသည် ဘုရားသခင်၏ သားတော်ဖြစ်လျှင် ငါတို့သည်လည်း မဖြစ်သလော။ ဒုက္ခခံစားနိုင်ပြီး အဖိုးအခပေးဆပ်နိုင်သောငါတို့၊ ဘုရားအတွက် အားသွန်ခွန်စိုက် လုပ်နိုင်ပြီး အလုပ်လုပ်နိုင်သော ငါတို့သည်လည်း ခရစ်တော်ဟု အခေါ်မခံရနိုင်သလော။ ဘုရား၏ အသိအမှတ်ပြုခံရခြင်းနှင့် ခရစ်တော်ဟု ခေါ်ခံရခြင်းတို့သည် ခရစ်တော်နှင့် မည်သို့များ ကွာခြားမှုတစ်ခုတလေ ရှိလေသနည်း” ဟူ၍ဖြစ်သည်။ အတိုချုပ်အားဖြင့် အန္တိခရစ်တို့သည် ဘုရားသခင်၏ အတုမရှိခြင်းဖြစ်သည့် သူ၏ အနှစ်သာရနှင့်သက်ဆိုင်သော သွင်ပြင်လက္ခဏာကို နားလည်သဘောပေါက်ရန် အရေးနိမ့်ခဲ့ကြသည်။ ပြီးလျှင် ဘုရားသခင်၏ အတုမရှိခြင်းသည် စင်စစ်အားဖြင့် မည်သည့်အရာ ဖြစ်သည်ကို ၎င်းတို့နားမလည်ကြပေ။ ၎င်းတို့က “ခရစ်တော်ဖြစ်ခြင်း၊ သို့မဟုတ် ဘုရားဖြစ်ခြင်းသည် လူတစ်ဦးက စွမ်းရည်နှင့် လုပ်နိုင်စွမ်း အင်အားနှင့်ပတ်သက်၍ အားထုတ်သည့်အရာတစ်ခု ဖြစ်သည်မှာ တိုက်ခိုက်ခြင်းမှတစ်ဆင့် အာဏာရသကဲ့သို့ပင် ဖြစ်သည်။ ဘုရား၏ အနှစ်သာရရှိခြင်းအားဖြင့် သင်သည် ခရစ်တော်ဟု အခေါ်ခံရခွင့် မရှိ။ ခရစ်တော်ဖြစ်ခြင်းဟူသည်မှာ လူတစ်ယောက်၏ ကိုယ်ပိုင်စွမ်းရည်နှင့်သက်ဆိုင်သော ကြိုးစားပန်းစား ထိုက်ထိုက်တန်တန် ရရှိသော ရလဒ်ဖြစ်သည်။ ယင်းမှာ ကမ္ဘာတွင် အမှုကိစ္စများ၏ ပကတိအခြေများကဲ့သို့ပင် ဖြစ်လေသည်။ အရည်အချင်းပိုရှိသူ၊ ပို၍လုပ်ဆောင်နိုင်စွမ်းရှိသူ မည်သူမဆိုက ရာထူးကြီး အရာရှိဖြစ်နိုင်ပြီး ဆုံးဖြတ်ပိုင်ခွင့်ရှိနိုင်သောသူ ဖြစ်သည်” ဟု ယုံကြည်ကြသည်။ ဤသည်မှာ ၎င်းတို့၏ စဉ်းစားတွေးခေါ်ပုံဖြစ်သည်။ အန္တိခရစ်တို့သည် ဘုရားသခင်၏ နှုတ်ကပတ်တော်ကို သမ္မာတရားအဖြစ် အသိအမှတ်မပြုပေ။ ဘုရားသခင်၏ နှုတ်ကပတ်တော်တွင် ပြောဆိုထားသော ဘုရားသခင်၏ စိတ်သဘောထားနှင့် အနှစ်သာရကို ၎င်းတို့နားမလည်နိုင်ပေ။ ၎င်းတို့သည် လူပြိန်းများနှင့် အပြင်လူများဖြစ်ကာ နလပိန်းတုံးများ ဖြစ်သောကြောင့် ၎င်းတို့၏ပြောဆိုမှုတွင် အပြင်လူများ၏ စကားလုံးများ၊ ဝိညာဉ်ရေးရာ နားလည်သဘောပေါက်မှု မရှိသော စကားလုံးများသာ ပါဝင်သည်။ ၎င်းတို့သည် နှစ်အနည်းငယ်မျှ အလုပ်လုပ်ပြီး ၎င်းတို့အနေဖြင့် ဒုက္ခခံကာ အဖိုးအခ ပေးဆပ်နိုင်စွမ်းရှိကြောင်း၊ အယူဝါဒများကို တရားဟောစဉ်တွင် အာပေါင်အာရင်းသန်သန် ပြောဆိုနိုင်ကြောင်း၊ ကြောင်သူတော်အဖြစ် လုပ်ဆောင်နည်းကို ၎င်းတို့သင်ယူသိရှိပြီးဖြစ်ကြောင်း၊ သူတစ်ပါးတို့ကို အထင်အမြင်မှားအောင် လုပ်ဆောင်နိုင်ကြောင်းနှင့် လူအချို့၏ သဘောကျမှုကို ရရှိပြီးဖြစ်ကြောင်း ထင်မြင်ကြလျှင် ၎င်းတို့သည် ခရစ်တော်ဖြစ်လာနိုင်စွမ်း၊ ဘုရားဖြစ်လာနိုင်စွမ်း ရှိသည်ဟု အလိုအလျောက်ပင် ယုံကြည်ကြလေသည်။

သင်တို့တွင် နောက်ထပ်မေးစရာ တစ်ခုတလေ ရှိသေးသလော။ (ဘုရားသခင်၊ ဘုရားသခင်ကို စမ်းသပ်ခြင်းဟူသည်မှာ မည်သည့်အရာကို ဆိုလိုကြောင်းနှင့်ပတ်သက်၍ ကိုယ်တော်သည် ကျွန်ုပ်တို့ကို အနည်းငယ်ထပ်၍ မိတ်သဟာယဖွဲ့ပေးမည်လော။ လူများတွင် ဘုရားသခင်ကို စမ်းသပ်ခြင်းသည် မည်သည့်နည်းလမ်းများဖြင့် ပေါ်လွင်ထင်ရှားသနည်း။) ဘုရားသခင်ကို စမ်းသပ်ခြင်းဟူသည်မှာ လူတို့က ဘုရားသခင် မည်သို့ပြုမူဆောင်ရွက်သည်ကို မသိသည့်အချိန်နှင့် သူ့ကို မသိသည့်အချိန် သို့မဟုတ် သူ့ကို နားမလည်သည့်အချိန်ဖြစ်သည်။ ထို့ကြောင့် ၎င်းတို့သည် သူ့အပေါ် ဆင်ခြင်တုံတရား မရှိသော တောင်းဆိုမှုအချို့ကို မကြာခဏ အကြံထုတ်ကြသည်။ ဥပမာအနေဖြင့် လူတစ်ဦးက နေမကောင်းသည့်အခါတွင် ဘုရားသခင်က ၎င်းကို ကုသပေးရန် ၎င်းက ဆုတောင်းကောင်း ဆုတောင်းနိုင်သည်။ “ကျွန်ုပ်သည် ကုသမှုကို ခံယူမည် မဟုတ်ပါ။ ဘုရားသခင်က ကျွန်ုပ်ကို ကုသပေးမည် ဟုတ်မဟုတ်ကို ကြည့်ကြစို့” ဟူ၍ ဖြစ်သည်။ ထို့ကြောင့် ဘုရားသခင်ထံမှ မည်သည့်လုပ်ဆောင်ချက်မျှ မရှိဘဲ အချိန်အတော်ကြာ ဆုတောင်းပြီးသည့်နောက်တွင် ၎င်းက “ဘုရားသခင်က မည်သည့်အရာကိုမျှ မပြုသည့်အတွက် ကျွန်ုပ်သည် ဆေးသောက်မည်ဖြစ်ပြီး သူက ကျွန်ုပ်ကို ဟန့်တားခြင်း ရှိမရှိကြည့်မည်။ ဆေးက ကျွန်ုပ်၏ လည်ချောင်းထဲတွင် တစ်နေလျှင် သို့မဟုတ် ကျွန်ုပ် ရေအနည်းငယ် ဖိတ်စင်သွားလျှင် ယင်းမှာ ဘုရားသခင်က ကျွန်ုပ်ကို ဆေးမသောက်ရန် ဟန့်တားပြီး တားဆီးနေသည့် နည်းလမ်း ဖြစ်ကောင်းဖြစ်နိုင်သည်” ဟူ၍ ပြောလေသည်။ ယင်းမှာ စမ်းသပ်မှုတစ်ခု ဟူသောအရာ ဖြစ်သည်။ သို့တည်းမဟုတ် ဥပမာအနေဖြင့် သင်သည် ဧဝံဂေလိ ဖြန့်ဝေရန် စေခိုင်းခြင်း ခံရသည်။ ပုံမှန်အခြေအနေများတွင် သင်၏တာဝန်များက မည်သည့်အရာကို လိုအပ်လာသည်ကိုလည်းကောင်း၊ သင် မည်သည့်အရာကို လုပ်ဆောင်သင့်သည်ကိုလည်းကောင်း လူတိုင်းက မိတ်သဟာယနှင့် စဉ်းစားဆင်ခြင်ခြင်းတို့အားဖြင့် ဆုံးဖြတ်ကြသည်၊ ထို့နောက်တွင် အချိန်ကျလာသည့်အခါတွင် သင် ဆောင်ရွက်ရလေသည်။ သင်ဆောင်ရွက်နေစဉ် တစ်စုံတစ်ခု ဖြစ်ပျက်လျှင် ယင်းသည် ဘုရားသခင်၏ အချုပ်အခြာအာဏာ ဖြစ်သည်။ ဘုရားသခင်က သင့်ကို ဟန့်တားမည်ဆိုလျှင် သူသည် သင့်ကို အလျင်ဦးအောင် တားမြစ်လိမ့်မည်။ သို့ရာတွင် သင်က “အိုဘုရားသခင်၊ ယနေ့ ဧဝံဂေလိတရားကို ဖြန့်ဝေရန် ကျွန်ုပ် အပြင်ထွက်ပါမည်။ ကျွန်ုပ် အပြင်ထွက်ခြင်းသည် ကိုယ်တော်၏ ရည်ရွယ်ချက်နှင့် ကိုက်ညီခြင်း ရှိပါသလော။ ယနေ့ ဧဝံဂေလိ လက်ခံရန် အလားအလာရှိသူက လက်ခံနိုင်ခြင်း ရှိမရှိကို ကျွန်ုပ် မသိသကဲ့သို့ ကိုယ်တော်က ဤအရာအား ကိုယ်တော်၏ အချုပ်အခြာအာဏာကို မည်သို့ အတိအကျ ကျင့်သုံးမည်ကိုလည်း ကျွန်ုပ် မသိပါ။ ကိုယ်တော်၏ အစီအစဉ်များ၊ ကိုယ်တော်၏ လမ်းပြမှု၊ ဤအရာများကို ကိုယ်တော် ကျွန်ုပ်အား ပြဖို့အတွက် ကျွန်ုပ် တောင်းလျှောက်ပါသည်” ဟု ဆုတောင်းခြင်းတွင် ပြောသည်ဟု ဆိုကြပါစို့။ ဆုတောင်းပြီးသည့်နောက်တွင် သင်က ထိုနေရာတွင် မလှုပ်မယှက်ထိုင်ကာ ထို့နောက်တွင် “ဘုရားသခင်သည် ယင်းနှင့်ပတ်သက်၍ အဘယ်ကြောင့် ပြောစရာတစ်ခုမျှ မရှိသနည်း။ ယင်းမှာ ကျွန်ုပ်သည် သူ၏ နှုတ်ကပတ်တော်များကို လုံလုံလောက်လောက် မဖတ်ရှုသောကြောင့် ထိုအရာများကို သူက ကျွန်ုပ်အား ပြ၍မရနိုင်သည်မှာ ဖြစ်ကောင်းဖြစ်နိုင်သည်။ ဤသို့ဖြစ်ပါက ကျွန်ုပ်သည် ဤနေရာမှ ချက်ချင်း ထွက်သွားလိုက်မည်။ အပြင်တွင် ကျွန်ုပ် မှောက်လျက်လဲကျလျှင် ယင်းမှာ ဘုရားသခင်က ကျွန်ုပ်ကို မသွားအောင် တားဆီးနေခြင်း ဖြစ်ကောင်းဖြစ်နိုင်ပြီး အရာရာက ချောမွေ့နေပြီး ဘုရားသခင်က ကျွန်ုပ်ကို မဟန့်တားလျှင် ယင်းမှာ ဘုရားသခင်က ကျွန်ုပ်ကို သွားခွင့်ပြုနေခြင်း ဖြစ်ကောင်းဖြစ်နိုင်သည်” ဟု ပြောသည်။ ယင်းမှာ စမ်းသပ်မှုတစ်ခု ဖြစ်သည်။ ယင်းကို ငါတို့က အဘယ်ကြောင့် စမ်းသပ်မှုတစ်ခုဟု ခေါ်နေကြသနည်း။ ဘုရားသခင်၏ အလုပ်က လက်တွေ့ကျသည်။ လူများအနေဖြင့် ၎င်းတို့ ထမ်းဆောင်သင့်သည့် တာဝန်များကိုသာ ထမ်းဆောင်ခြင်း၊ ၎င်းတို့၏ နေ့စဉ်အသက်တာများကို စီစဉ်ခြင်း၊ စည်းမျဉ်းများနှင့်ညီသည့် နည်းလမ်းတစ်ခုဖြင့် ပုံမှန်လူ့သဘာဝနှင့်ဆိုင်သော ၎င်းတို့၏ အသက်တာများကို အသက်ရှင်နေထိုင်ခြင်းတို့က အဆင်ပြေပါသည်။ ဘုရားသခင်က မည်သို့ပြုမူဆောင်ရွက်မည် သို့မဟုတ် မည်သည့်လမ်းပြမှုကို သူပေးမည်တို့ကို စမ်းသပ်ရန် မလိုအပ်ပေ။ သင်လုပ်ဆောင်သင့်သည့်အရာကို လုပ်ဆောင်ခြင်းကိုသာ သင် စိတ်ဝင်စားလော့။ “ဘုရားသခင်က ငါ့အား ဤအရာ လုပ်ဆောင်ခွင့်ပေးမည်လော၊ သို့မဟုတ် သူ ခွင့်မပေးမည်လော။ ဤအရာကို ငါလုပ်ဆောင်လျှင် ဘုရားသခင်သည် ငါ့ကို မည်သို့ ကိုင်တွယ်မည်နည်း။ ငါ့အနေဖြင့် ဤသို့ လုပ်ဆောင်ခြင်းသည် မှန်ကန်သလော” ဟူသကဲ့သို့ အပိုဆောင်း အတွေးများကို အစဉ်သဖြင့် မထားရှိနှင့်။ တစ်စုံတစ်ခုသည် သိသာထင်ရှားစွာပင် မှန်ကန်လျှင် ယင်းကို လုပ်ဆောင်ခြင်းကိုသာ သင်စိတ်ဝင်စားလော့။ ဤအရာ၊ ထိုအရာအကြောင်းကို လိုက်မတွေးနေနှင့်။ ဤနေ့ရက်တွင် သင်၏အသက်တာကို သူလမ်းပြပေးမည့်အရေး၊ ယနေ့တွင် သင်ထမ်းဆောင်သည့် တာဝန်ကို သူ လမ်းပြပေးမည့်အရေး ဘုရားသခင်၏ လမ်းပြမှုအတွက် ဆုတောင်းခြင်းသည် အဆင်ပြေသည်မှာ ပြောစရာမလိုပေ။ လူတစ်ဦးအနေဖြင့် ကျိုးနွံနာခံခြင်း စိတ်နှလုံးနှင့် သဘောထားတစ်ခု ရှိခြင်းက လုံလောက်ပြီဖြစ်သည်။ ဥပမာအနေဖြင့် သင်သည် လျှပ်စစ်ကို သင်၏ လက်ဖြင့် တို့ထိလိုက်ပါက သင် ဓာတ်လိုက်မည် ဖြစ်ပြီး သင်၏ အသက်ပင် ဆုံးရှုံးကောင်း ဆုံးရှုံးနိုင်သည်ကို သင်သိသည်။ သို့တိုင်အောင် သင်က သေချာစဉ်းစားလေသည်။ “စိတ်ပူစရာ မရှိပါ။ ဘုရားသခင်က ငါ့ကို ကွယ်ကာနေသည်။ ငါက ဘုရားသခင် ငါ့ကို ကွယ်ကာမည်လောဟူသည်ကို မြင်ဖို့၊ ဘုရားသခင်၏ ကွယ်ကာခြင်းက မည်သို့ခံစားရသည်ကို မြင်ဖို့ ကြိုးစားကြည့်ရုံသာ ရှိသည်” ဟူ၍ ဖြစ်သည်။ ထို့နောက်တွင် သင်သည် လျှပ်စစ်ကို သင်၏ လက်နှင့် တို့ထိလိုက်ပြီး ရလဒ်အနေဖြင့် ဓာတ်လိုက်သွားသည်။ ယင်းမှာ စမ်းသပ်မှုတစ်ခုဖြစ်သည်။ အချို့သောအရာများသည် သိသိသာသာပင် မှားယွင်းနေပြီး မလုပ်ဆောင်သင့်ပေ။ သင်သည် ဘုရားသခင်၏ တုံ့ပြန်မှုက မည်သည့်အရာ ဖြစ်မည်ကို မြင်ရရန် ယင်းတို့ကို လုပ်ဆောင်နေဆဲဖြစ်လျှင် ယင်းမှာ စမ်းသပ်မှုတစ်ခု ဖြစ်သည်။ လူအချို့က “လူများက ဟိတ်ကြီးဟန်ကြီးဖြင့် ဝတ်စားဆင်ယင်ပြီး မိတ်ကပ်များ ထူပျစ်အောင် လူးထားသည့်အခါတွင် ဘုရားသခင် မနှစ်သက်ပါ။ သို့ဆိုလျှင် ထိုအရာကို ကျွန်ုပ် လုပ်ဆောင်မည်ဖြစ်ပြီး ဘုရားသခင်က ကျွန်ုပ်ကို စိတ်ထဲတွင် ပြစ်တင်မောင်းမဲသည်မှာ မည်သို့ခံစားရသည်ကို ကြည့်မည်” ဟု ဆိုကြသည်။ သို့ဖြစ်၍ ၎င်းတို့ ဖီးလိမ်းပြင်ဆင်ပြီးသည့်နောက်တွင် မှန်ထဲသို့တစ်ချက် ကြည့်လိုက်သည်။ “အလိုလေး၊ ငါ့ကြည့်ရသည်မှာ သက်ရှိတစ္ဆေတစ်ကောင်နှင့် တူနေသည်။ သို့သော်လည်း ယင်းမှာ အနည်းငယ် ရွံရှာစရာကောင်းသည်ဟုသာ ငါ ခံစားရလင့်ကစား မှန်ထဲတွင် ကိုယ့်ကိုယ်ကိုယ် ပြန်မကြည့်ရဲပါ။ ထိုထက်ပို၍ မည်သည့်အပိုဆောင်း ခံစားချက်မျှမရှိ။ ဘုရားသခင်၏ စက်ဆုပ်ရွံရှာခြင်းကို ငါမခံစားရသကဲ့သို့ ငါ့ကို ဒဏ်ခတ်ရန်၊ တရားစီရင်ရန် သူ့စကားများ ချက်ချင်းကျရောက်လာသည်ကိုလည်းကောင်း၊ ငါ မခံစားရ” ဟူ၍ ဖြစ်လေသည်။ ဤသည်မှာ မည်သည့် အပြုအမူမျိုး ဖြစ်သနည်း။ (စမ်းသပ်ခြင်း ဖြစ်ပါသည်။) တစ်ခါတစ်ရံတွင် သင်၏တာဝန်တွင် သင်ဝတ်ကျေတမ်းကျေဖြစ်ပြီး ထိုသို့ဖြစ်သည်ကိုလည်း သင်ရှင်းလင်းစွာ သိလျှင် ယင်းမှာ သင့်အနေဖြင့် နောင်တသာရပြီး ပြန်လှည့်ရန် လုံလောက်ပေသည်။ သို့ရာတွင် သင်က “အို၊ ဘုရားသခင်၊ ကျွန်ုပ် ဝတ်ကျေတမ်းကျေ လုပ်နေခဲ့မိပါသည်။ ကျွန်ုပ်ကို ဆုံးမပဲ့ပြင်ဖို့ ကိုယ်တော့်ကို တောင်းလျှောက်ပါသည်” ဟု အစဉ်သဖြင့် ဆုတောင်းနေသည်။ သင်၏ အသိစိတ်က မည်သည့်အသုံးဝင်မှု ရှိသနည်း။ သင့်ထံတွင် အသိစိတ်ရှိလျှင် သင်ကိုယ်တိုင်၏ အပြုအမူအတွက် သင်တာဝန်ယူသင့်သည်။ သင်သည် ယင်းကို ချုပ်တည်းသင့်သည်။ ဘုရားသခင်ထံ ဆုမတောင်းနှင့်။ ထိုဆုတောင်းချက်သည် စမ်းသပ်မှုတစ်ခု ဖြစ်လာလိမ့်မည်။ အလွန်အလေးအနက်ဖြစ်သည့် အရာကို ယူပြီး ဟာသလုပ်ပစ်ခြင်း ဖြစ်သည့် စမ်းသပ်မှုတစ်ခုဟူသည်မှာ ဘုရားသခင် စက်ဆုပ်သည့်အရာတစ်ခု ဖြစ်လေသည်။ ပြဿနာတစ်ခုနှင့် ကြုံတွေ့သောအခါတွင် လူများက ဘုရားသခင်ထံ ဆုတောင်းပြီး သူ့ကို ရှာဖွေသောအခါ၊ ပြီးလျှင် ဘုရားသခင်ကို ၎င်းတို့၏ ဆက်ဆံမှုရှိ ၎င်းတို့၏ သဘောထားများ၊ တောင်းဆိုမှုများနှင့် အမှုအရာများကို လုပ်ဆောင်သည့် နည်းလမ်းများတွင်လည်း စမ်းသပ်မှုအချို့ မကြာခဏ ရုတ်တရက်ဆိုသလို ပေါ်ထွက်လာလိမ့်မည်။ ဤစမ်းသပ်မှုများတွင် အဓိကအားဖြင့် မည်သည့်အရာများ ပါဝင်သနည်း။ ယင်းမှာ ဘုရားသခင် မည်သို့ ပြုမူဆောင်ရွက်မည်ကို သင်မြင်လိုခြင်းဖြစ်သည်၊ သို့မဟုတ် ဘုရားသခင်သည် တစ်စုံတစ်ခုကို လုပ်ဆောင်နိုင်ခြင်း ရှိမရှိကို သင်မြင်တွေ့လိုခြင်း ဖြစ်သည်။ သင်သည် ဘုရားသခင်ကို စမ်းသပ်လိုသည်။ သင်သည် ဘုရားသခင်၏ ပကတိအခြေအနေကို အတည်ပြုရန်၊ ဘုရားသခင်ပြောခဲ့သည့် မည်သည့်စကားများသည် မှန်ကန်ပြီး တိကျသည်ဆိုသည်ကိုလည်းကောင်း၊ မည်သည့်စကားများက တကယ်ဖြစ်လာနိုင်သည်ကိုလည်းကောင်း၊ သူဖြစ်မြောက်အောင်မြင်နိုင်သည့်အရာကိုလည်းကောင်း မှန်မမှန် ကြည့်ရှုစစ်ဆေးရန် ဤကိစ္စကို သင်အသုံးပြုလိုသည်။ ဤအရာအားလုံးသည် စမ်းသပ်မှုများဖြစ်သည်။ အမှုအရာများကို ဤနည်းအားဖြင့် ပြုမူခြင်းသည် သင်တို့တွင် ပုံမှန်ပေါ်ပေါက်လေ့ ရှိသလော။ သင့်အနေဖြင့် မှန်ကန်အောင် လုပ်ဆောင်ပြီးခြင်း ရှိမရှိ သို့မဟုတ် ယင်းက သမ္မာတရားစည်းမျဉ်းများနှင့်ညီခြင်း ရှိမရှိကို သင်မသိသည့်အရာ တစ်ခုရှိသည်ဟု ဆိုပါစို့။ ဤနေရာတွင် ဤကိစ္စကို သင်လုပ်ဆောင်ခဲ့သည့်အရာသည် စမ်းသပ်မှုတစ်ခု ဟုတ်မဟုတ်၊ ယင်းသည် အပြုသဘောဆောင်ခြင်း ရှိမရှိကို မှန်မမှန်စစ်ဆေးနိုင်သည့် နည်းစနစ်နှစ်ခု ရှိသည်။ နည်းစနစ်တစ်ခုမှာ “ဤသည်မှာ ကျွန်ုပ်ထံ ဖြစ်ပျက်သည့် ဤအမှုအရာကို ကျွန်ုပ် ကိုင်တွယ်ကာ ရှုမြင်သည့်ပုံဖြစ်ပြီး ကျွန်ုပ် ထိုသို့ကိုင်တွယ်ခြင်း၏ ရလဒ်အနေဖြင့် ယခုအခါတွင် ဖြစ်သည့်ပုံစံဖြစ်သည်။ ဤသည်မှာ ကျွန်ုပ် အမှန်တကယ် လုပ်ဆောင်ခဲ့သင့်သည့် ပုံစံဟုတ်မဟုတ်ကိုမူ ကျွန်ုပ် မဆုံးဖြတ်နိုင်ပါ” ဟု ပြောလျက် နှိမ့်ချပြီး သမ္မာတရားကို ရှာဖွေသော စိတ်နှလုံး ရှိရန် ဖြစ်သည်။ ဤသဘောထားကို သင်မည်သို့ထင်သနည်း။ ဤသည်မှာ သမ္မာတရားကို ရှာဖွေခြင်း သဘောထားတစ်ခု ဖြစ်သည်။ ယင်းတွင် စမ်းသပ်မှု မပါရှိပေ။ သင်က “မိတ်သဟာယပြီးသည့်နောက်တွင် လူတိုင်း ဤအမှုအရာကို အတူတကွ ဆုံးဖြတ်ကြသည်” ဟု ပြောသည်ဆိုပါစို့။ လူတစ်ဦးက “ဤအရာကို မည်သူက ကြီးကြပ်သနည်း။ အဓိက ဆုံးဖြတ်ချက်ချသူမှာ အဘယ်သူနည်း” ဟု မေးလေသည်။ ပြီးလျှင် သင်က “လူတိုင်းဖြစ်ပါသည်” ဟု ဆိုသည်။ သင်၏ ရည်ရွယ်ချက်မှာ ဤသို့ဖြစ်သည်။ “ဤအမှုအရာကို စည်းမျဉ်းများနှင့်အညီ ကိုင်တွယ်ထားသည်ဟု ၎င်းတို့က ဆိုလျှင် ငါ လုပ်ဆောင်ခဲ့သည်ဟု ငါ ဆိုမည်။ ယင်းသည် စည်းမျဉ်းများနှင့်အညီ ကိုင်တွယ်ထားခြင်း မရှိဟု ၎င်းတို့က ဆိုလျှင် မည်သူလုပ်ဆောင်သည်၊ မည်သူက ဆုံးဖြတ်ချက်ချသည်တို့ကို ထိမ်ချန်ထားခြင်းဖြင့် ငါ စတင်မည်။ ဤသို့ဖြင့် ၎င်းတို့က ရှေ့ဆက်ပြီး အပြစ်ဖို့ရန် ကြိုးစားလျှင်ပင် ငါ့အပေါ် အပြစ်ဖို့မည် မဟုတ်ဘဲ တစ်စုံတစ်ယောက်က အရှက်ရလျှင် ယင်းမှာ ငါတစ်ယောက်တည်း ဖြစ်မည် မဟုတ်”ဟူ၍ ဖြစ်လေသည်။ ထိုသို့သော ရည်ရွယ်ချက်နှင့် သင် စကားပြောလျှင် ယင်းမှာ စမ်းသပ်မှုတစ်ခု ဖြစ်၏။ လူတစ်ဦးက “လူက လောကီဆိုင်ရာ အမှုအရာများနောက် လိုက်သည့်အခါတွင် ဘုရားသခင်က ယင်းကို စက်ဆုပ်ရွံရှာသည်။ လူသားမျိုးနွယ်၏ အထိမ်းအမှတ်နေ့ရက်များနှင့် ပွဲတော်များကဲ့သို့သော အရာများကို သူက စက်ဆုပ်ရွံရှာသည်” ဟူ၍ ပြောကောင်းပြောနိုင်သည်။ ယခုအခါတွင် ဤအရာကို သင်သိသဖြင့် ထိုသို့သောအရာများကို ရှောင်ရန် အခြေအနေပေးသမျှ သင်အစွမ်းကုန် လုပ်ဆောင်လော့။ သို့ရာတွင် ပွဲတော်အချိန်ကာလများအတွင်းတွင် အမှုအရာများကို လုပ်ဆောင်နေစဉ် လောကီဆိုင်ရာ ကိစ္စများနောက်ကို သင် တမင်သက်သက် လိုက်ခဲ့ပြီး ထိုသို့ သင်လိုက်သည်နှင့်အမျှ သင်ထားရှိသည့် ရည်ရွယ်ချက်မှာ ဤသို့ဖြစ်သည်ဟု ဆိုကြပါစို့။ “ဤအရာကို လုပ်ဆောင်ခြင်းအတွက် ဘုရားသခင်က ငါ့ကို ဆုံးမပဲ့ပြင်မည် ဟုတ်မဟုတ်၊ သူက အာရုံစိုက်ခြင်း ရှိမရှိကိုသာ ကြည့်နေခြင်း ဖြစ်သည်။ အမှန်တကယ်တွင် သူသည် ငါ့အပေါ် မည်သည့်သဘောထား ထားရှိသည်၊ သူ၏ စက်ဆုပ်ရွံရှာခြင်းက မည်မျှနက်ရှိုင်းသည်ကိုသာ ငါကြည့်နေခြင်းဖြစ်သည်။ ဤအရာကို ဘုရားသခင် စက်ဆုပ်ရွံရှာသည်ဟု ၎င်းတို့က ဆိုကြသည်။ သူသည် သန့်ရှင်းပြီး မကောင်းမှုကို ရွံမုန်းသည်ဟု ၎င်းတို့က ပြောသောကြောင့် သူသည် မကောင်းမှုကို မည်မျှရွံမုန်းပြီး ငါ့ကို မည်သို့ဆုံးမပဲ့ပြင်သည်ကို ငါကြည့်မည်။ ဤအရာများကို ငါလုပ်ဆောင်သည့်အခါတွင် ဘုရားသခင်က ငါ့အား ပျို့အန်အောင်၊ ဝမ်းပျက်အောင်နှင့် မူးဝေခြင်းဖြင့် မွှန်ထူလာအောင်၊ အိပ်ရာထဲမှ မထွက်နိုင်အောင် ဖြစ်စေလျှင် ဘုရားသခင်သည် ဤအရာများကို အမှန်တကယ်ကိုပင် စက်ဆုပ်ရွံရှာသည်ဟု မြင်ရလိမ့်မည်။ သူက စကားပြောနေခြင်းမျှသာ ဖြစ်မည်မဟုတ်။ အဖြစ်မှန်များက အမှန်တရားကို သက်သေပြလိမ့်မည်” ဟူ၍ ဖြစ်သည်။ သင်သည် ထိုသို့သော အဖြစ်အပျက်မျိုးကို တွေ့ရဖို့ အစဉ်သဖြင့် မျှော်လင့်နေလျှင် သင့်ထံတွင် မည်သည့် အပြုအမူမျိုးနှင့် ရည်ရွယ်ချက်မျိုး ရှိသနည်း။ သင်သည် စမ်းသပ်နေသည်။ လူသည် ဘုရားသခင်ကို မည်သည့်အခါမျှ မစမ်းသပ်ရ။ ဘုရားသခင်ကို သင်စမ်းသပ်သည့်အခါတွင် သူက သင့်ထံမှ ကွယ်ဝှက်ကာ သူ၏ မျက်နှာတော်ကို သင့်ထံမှ ဖုံးကွယ်ထားပြီး သင်၏ ဆုတောင်းချက်များသည် အသုံးမတည့်ပေ။ အချို့က “ကျွန်ုပ်သည် စိတ်နှလုံးထဲတွင် ရိုးသားစစ်မှန်လျှင်ပင် အလုပ်မဖြစ်ဘူးလော” ဟူ၍ မေးကောင်းမေးနိုင်သည်။ မှန်သည်၊ သင်သည် စိတ်နှလုံးထဲတွင် ရိုးသားစစ်မှန်လျှင်ပင် အလုပ်မဖြစ်ပေ။ ဘုရားသခင်သည် လူများအား သူ့ကို စမ်းသပ်ခွင့်မပြု။ သူသည် မကောင်းမှုကို ရွံမုန်းသည်။ ဤကောက်ကျစ်ဆိုးယုတ်သော စိတ်ကူးများနှင့် အတွေးအခေါ်များကို သင်လက်သင့်ခံထားလျှင် ဘုရားသခင်သည် သင့်ထံမှ ကွယ်ဝှက်လိမ့်မည်ဖြစ်သည်။ သူသည် သင့်ကို ဉာဏ်အလင်းပွင့်စေတော့မည် မဟုတ်ဘဲ သင့်ကို တစ်ဖက်တွင် ဖယ်ထားလိမ့်မည်။ ပြီးလျှင် သင်သည် မိုက်မဲသော၊ အနှောင့်အယှက်ဖြစ်ပြီး အဖျက်အမှောင့်လုပ်သော အရာများကို ဆက်လက်၍ လုပ်ဆောင်သည်မှာ သင် ထုတ်ဖော်ခြင်းခံရသည်အထိပင် ဖြစ်၏။ ဤသည်မှာ လူများက ဘုရားသခင်ကို စမ်းသပ်ခြင်းမှ လာသည့် အကျိုးဆက်ဖြစ်သည်။

(ဘုရားသခင်၊ ကျွန်ုပ်၌ မေးလျှောက်စရာတစ်ခု ရှိပါသည်။ ကျွန်ုပ်သည် အသင်းတော်၌ ပစ္စည်းကိရိယာများကို စီမံခန့်ခွဲပါသည်။ ဤတာဝန်အပေါ်ထားသော ကျွန်ုပ်၏ သဘောထားသည် အမြဲတစေ ပေါ့ပေါ့ဆဆနိုင်၍ အလေးအနက်မရှိခဲ့ပါ။ ညီအစ်ကိုမောင်နှမများသည် ကျွန်ုပ်၏အမှားများကို ထောက်ပြ၍ ကျွန်ုပ်ကို ပြုပြင်ခဲ့ပြီး ချောင်းဆိုးပျောက်ဆေးကို ခိုးသောက်ခဲ့သည့် လူတစ်ယောက်အကြောင်း ဘုရားသခင် တစ်ချိန်က ပေးခဲ့သော ဥပမာနှင့်ပတ်သက်၍လည်း ကျွန်ုပ်ကို မိတ်သဟာယဖွဲ့ပေးခဲ့ပါသည်။ ဘုရားသခင်သည် သူ့ကို ဆုံးမပဲ့ပြင်ခြင်း သို့မဟုတ် ပြစ်တင်မောင်းမဲခြင်း မပြုဘဲ ထိုဆေးကို သောက်ပြီးသည်နှင့် တစ်ပြိုင်နက် သူ့ကို ဖယ်ရှားရှင်းလင်းခဲ့ပါသည်။ ဘုရားသခင်၏ စိတ်သဘောထားသည် လူ၏ ပုန်ကန်ပြစ်မှားခြင်းများကို သည်းခံခြင်းမရှိဟူသည့် ထိုစကားများကို ကျွန်ုပ်သိပါ၏၊ သို့သော် ဘုရားသခင်သည် သနားကရုဏာ ပြည့်ဝပြီး ချစ်တတ်ကြောင်း၊ သူသည် ထိုလူကို ဆက်ဆံခဲ့သကဲ့သို့ ကျွန်ုပ်ကို ဆက်ဆံမည် မဟုတ်သည်မှာ ဖြစ်နိုင်ကြောင်း အမြင်တစ်ခု ကျွန်ုပ်၌ ရှိနေခဲ့ပါသည်။ ထို့ကြောင့် ကျွန်ုပ်သည် ကြောက်ရွံ့မနေခဲ့ပါ။ ယနေ့ ဘုရားသခင်၏ မိတ်သဟာယဖွဲ့ခြင်းအပေါ် အခြေခံ၍ သူ၏ ဖြောင့်မတ်သော စိတ်သဘောထားအပေါ် သံသယဖြစ်သည့် သဘောထားတစ်ခု၊ ဘုရားသခင်ကို စမ်းသပ်ခြင်းနှင့် သူ့ကို မည်သည့်အခါမျှ မကြောက်ရွံ့ခြင်းတည်းဟူသော အန္တိခရစ်တို့၏ အပြုအမူတို့သည် ကျွန်ုပ်၌ ရှိနေသည်ဟု ကျွန်ုပ် ခံစားမိပါသည်။) လူတစ်ယောက်အပေါ် ဘုရားသခင် ထားရှိသော သဘောထားသည် ထိုသူက ဘုရားသခင်ကို ကြောက်ရွံ့ခြင်း ရှိမရှိအပေါ်၌ အခြေမခံသကဲ့သို့ သီးခြားကိစ္စတစ်ခုနှင့်ပတ်သက်၍ ထိုသူ၌ ရှိကောင်းရှိနိုင်သော ခဏတာ သဘောထားအပေါ်၌လည်း အခြေမခံပေ။ အသက်တာ၏ အသေးအဖွဲကိစ္စများတွင် လူတစ်ယောက်က ပြသပြီး ထုတ်ဖော်ကောင်း ထုတ်ဖော်နိုင်သည့် မကောင်းသော အလေ့အကျင့်များနှင့် တာဝန်မဲ့သော နည်းလမ်းများကို ဘုရားသခင်သည် ဆိုးရွားသော ပြဿနာများအဖြစ် မမှတ်ယူချေ။ သင်၏ အဓိကကျသော တာဝန်ကို ကြိုးစားထမ်းဆောင်၍ တာဝန်ယူနိုင်စွမ်း ရှိရုံမျှဖြင့် လုံလောက်ပေသည်။ သင်သည် မိမိကိုယ်ကို ပစ္စည်းကိရိယာများ စီမံခန့်ခွဲမှုအတွက် တာဝန်ယူရန် အစဉ်သဖြင့် မတတ်နိုင်ဟု ခံစားရပြီး ယင်းကို ကောင်းမွန်စွာ လုပ်ဆောင်ရန် သင်၏ အစွမ်းခွန်အားရှိသမျှကို အသုံးမပြုနိုင်ပါက ယင်းက အဘယ်အရာကို ပြသနေသနည်း။ တစ်စိတ်တစ်ပိုင်းအားဖြင့် ယင်းက သင်သည် စီမံခန့်ခွဲမှုတွင် မတော်ကြောင်းကို ပြသသည်။ ထို့အပြင် သင်သည် ထိုအလုပ်အတွက် ထိုမျှ မသင့်တော်ကြောင်းကိုလည်း ပြသသည်။ သင်သည် ထိုအလုပ်၌ ဆက်လုပ်နေခြင်းက တစ်နေ့တွင် ဘေးဖြစ်စေနိုင်သည်ဟု ခံစားရပါက ယင်းအတွက် အခြားတစ်စုံတစ်ယောက်ကို အကြံပြုပေးခြင်းက ပို၍ကောင်း၏။ အသင်းတော်ရှိ ထိုတာဝန်နှင့် သင့်တော်သူတစ်ဦးကို သင့်အစား ဝင်ရောက်လုပ်ဆောင်စေပြီး ထို့နောက် သင် ကျွမ်းကျင်ပြီး စိတ်ဝင်စားသော အလုပ်ကို သွား၍ လုပ်ဆောင်ကာ ထိုတာဝန်ကို သစ္စာစောင့်သိစွာ ထမ်းဆောင်လော့။ ထို့ပြင် တစ်စုံတစ်ယောက်သည် သမ္မာတရားကို အမှန်တကယ် ချစ်မြတ်နိုးပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်ရန်၊ ဂုဏ်သိက္ခာရှိရှိ အသက်ရှင်နေထိုင်ပြီး အခြားသူတို့၏ စက်ဆုပ်ရွံရှာခြင်းကိုမခံရဘဲ လေးစားခြင်းကို ခံရရန် အမှန်တကယ် အလိုရှိလျှင် ထိုသူသည် အရာခပ်သိမ်းကို ကောင်းမွန်စွာ လုပ်ဆောင်ရန် စိတ်ပိုင်းဖြတ်သင့်သည်။ ထိုသို့လုပ်ဆောင်ရာတွင် ဘုရားသခင်၏ ရှေ့မှောက်၌ “ဘုရားသခင်၊ ကျွန်ုပ်သည် ညံ့ဖျင်းစွာ ထမ်းဆောင်ခဲ့ပါက ကျွန်ုပ်ကို ဆုံးမပဲ့ပြင်ပါ၊ ကိုယ်တော်၏အမှုကို ပြုပါ” ဟု ပြောဆိုရန် စိတ်ပိုင်းဖြတ်ချက် ရှိသင့်သည်။ လူတို့သည် အခြားသူတို့ကို စီမံခန့်ခွဲရာ၌ ညံ့ဖျင်း၏။ အများဆုံးအနေဖြင့် ၎င်းတို့သည် တစ်စုံတစ်ယောက်ကို နယ်ပယ်တစ်ခုတည်း၌ ထူးချွန်သူတစ်ဦး ဖြစ်လာရန်သာ သင်ကြားပေးနိုင်ပေမည်။ သို့သော် တစ်စုံတစ်ယောက် လျှောက်လှမ်းသည့် လမ်းကြောင်း၊ သူ၏အသက်တာအမြင်၊ အသက်တာ၌ ရွေးချယ်သည့် ပန်းတိုင်များနှင့် မည်သို့သော ပုဂ္ဂိုလ်မျိုးဖြစ်ရန် ရွေးချယ်မည် ဟူသည်တို့နှင့်ပတ်သက်လာလျှင် မည်သူမျှ သူ့ကို မကူညီနိုင်ပေ။ ဘုရားသခင်၏ နှုတ်ကပတ်တော်များနှင့် ဘုရားသခင်တစ်ပါးတည်းသာလျှင် လူတို့ကို ပြောင်းလဲစေနိုင်၏။ ဤအရာသည် မည်သို့ ဖြစ်မြောက်လာသနည်း။ လူတို့ကိုယ်တိုင်က မစွမ်းဆောင်နိုင်သည့်အတွက် ၎င်းတို့သည် အမှုကိစ္စများကို ဘုရားသခင်အား ကိုင်တွယ်စေရမည်။ သို့ဖြစ်၍ ဘုရားသခင် အလုပ်လုပ်လိုမည့် အရေးမတိုင်မီ ဘုရားသခင် အလုပ်လုပ်စေရန်အတွက် လူတစ်ဦးသည် မည်သည့်စံသတ်မှတ်ချက်များနှင့် ကိုက်ညီရမည်နည်း။ ၎င်းသည် “ဤတာဝန်ကို ကျွန်ုပ် မည်သည့်အခါမျှ ကောင်းစွာ မထမ်းဆောင်နိုင်ခဲ့သည်ကို ကျွန်ုပ်သိပါသည်။ ညီအစ်ကိုမောင်နှမများလည်း စိတ်ကျေနပ်မှု မရှိခဲ့သလို ကျွန်ုပ်ကိုယ်တိုင်လည်း စိတ်ကျေနပ်မှုမရှိခဲ့ပါ၊ သို့သော် ကျွန်ုပ်သည် ယင်းကို ကောင်းစွာ ထမ်းဆောင်လိုစိတ် ရှိပါသည်။ ကျွန်ုပ် မည်သည့်အရာကို လုပ်ရမည်နည်း။ ကျွန်ုပ်သည် ဘုရားသခင်၏ ရှေ့မှောက်သို့ ဆုတောင်းခြင်းဖြင့် လာရောက်ကာ သူ့အား ကျွန်ုပ်အထဲ၌ အလုပ်လုပ်စေပါမည်” ဟူ၍ ပြောလျက် ရှေးဦးစွာ စိတ်ပိုင်းဖြတ်ချက် ရှိရမည်၊ ထိုသို့သော ဆန္ဒ ရှိရမည်။ သင့်အထဲ၌ ဘုရားသခင် အလုပ်လုပ် စေလိုပါက သင့်အတွက် ပထမဆုံးအချက်မှာ ဒုက္ခခံနိုင်စွမ်းရှိခြင်းပင် ဖြစ်သည်။ ဘုရားသခင်က သင့်အား ဆုံးမပဲ့ပြင်သည့်အခါ၊ သူက သင့်အား ပြစ်တင်မောင်းမဲသည့်အခါတွင် သင်သည် ယင်းကို လက်ခံနိုင်ရမည်။ စိတ်နှလုံးထဲတွင် နာခံခြင်းနှင့် လက်ခံခြင်းသည် မည်သည့်အမှုကိုမဆို ကောင်းမွန်စွာ လုပ်ဆောင်ခြင်း၏ အစဖြစ်၏။ လူတိုင်းသည် အလုံးစုံ ကယ်တင်ခြင်းမခံရမီ ဘုရားသခင်၏ ဖြောင့်မတ်ခြင်းနှင့် အနန္တတန်ခိုးကို သံသယဝင်မည်ဟု ဆိုခြင်းက တရားနည်းလမ်းကျ၏။ ကွာခြားချက်မှာမူ သာမန် ဖောက်ပြန်ပျက်စီးသော လူတို့သည် သံသယမျှသာ ရှိနေသော်လည်း မိမိတို့၏ တာဝန်ကို ပုံမှန်အတိုင်း ထမ်းဆောင်နိုင်ပြီး သမ္မာတရားကို လိုက်စားကာ ဘုရားသခင်ကို တစ်စတစ်စ သိကျွမ်းလာနိုင်ခြင်း ဖြစ်သည်။ ၎င်းတို့၏ ခံစားချက်အရဖြစ်သော လိုအင်ဆန္ဒသည် တက်ကြွပြီး အပြုသဘောဆောင်၏။ အန္တိခရစ်များမှာမူ အတော်ပင် ဆန့်ကျင်ဘက် ဖြစ်၏။ ၎င်းတို့၏ ခံစားချက်အရဖြစ်သော လိုအင်ဆန္ဒများသည် လက်ခံခြင်းနှင့် နာခံတတ်ခြင်း မဟုတ်သည့်အပြင် အသိအမှတ်ပြုရန်လည်း ဆန္ဒပြင်းပြခြင်း မရှိပေ။ ထိုအစား ၎င်းတို့သည် အတိုက်အခံလုပ်သည်။ ၎င်းတို့သည် လက်ခံနေခြင်း မရှိပေ။ သို့ဆိုလျှင် သာမန် ဖောက်ပြန်ပျက်စီးသော လူတို့၌မူကား အဘယ်အရာ ကောင်းသနည်း။ ၎င်းတို့သည် အပြုသဘောဆောင်သော အရာများကို လှိုက်လှိုက်လှဲလှဲ လက်ခံပြီး ချစ်မြတ်နိုး၏။ သို့ရာတွင် ၎င်းတို့၏ ဖောက်ပြန်ပျက်စီးသော စိတ်သဘောထားကြောင့် မိမိတို့ကိုယ်ကို မထိန်းချုပ်နိုင်သည့်အခါများ၊ ညံ့ဖျင်းစွာ လုပ်ဆောင်မိသည့်အခါများနှင့် အမှုအရာတို့သည် ၎င်းတို့ လုပ်ဆောင်နိုင်စွမ်း မရှိသည့်အခါများ၊ မိမိတို့ လက်လှမ်းမမီသည့်အခါများ ရှိတတ်သည်။ ထို့ကြောင့် ၎င်းတို့သည် စိတ်နှလုံးထဲ၌ မကြာခဏ အပျက်သဘောဆောင်ကာ အားနည်းနေပြီး ဘုရားသခင်က ၎င်းတို့ကို မလိုလားဟုလည်းကောင်း၊ သူက ၎င်းတို့ကို စက်ဆုပ်ရွံရှာသည်ဟုလည်းကောင်း ခံစားရ၏။ ယင်းသည် ခံစားချက်ကောင်းတစ်ခုလော။ ယင်းသည် ရှိသင့်သော ခံစားချက်ကောင်းတစ်ခု ဖြစ်၏။ ယင်းက သင်၌ ကယ်တင်ခြင်းခံရရန် အခွင့်အရေး ရှိသည်ကို ဆိုလိုပြီး သင် ကယ်တင်ခြင်း ခံရနိုင်ကြောင်းပြသည့် လက္ခဏာတစ်ရပ်လည်း ဖြစ်သည်။ သင်သည် ယင်းကိုပင် ခံစား၍မရနိုင်ပါက သမ္မာတရားကို ရရှိပြီး ကယ်တင်ခြင်းခံရရန်ဟူသည့် သင်၏ မျှော်လင့်ချက်များသည် အလွန်ပင် အလှမ်းဝေးနေပေလိမ့်မည်။ ဤခံစားချက်ရှိခြင်း အတိအကျကပင် သင်၌ အသိတရား၊ ဂုဏ်သိက္ခာနှင့် တည်ကြည်မှုတို့ ရှိနေသေးသည့်အပြင် သင်၌ ဆင်ခြင်တုံတရားလည်း ရှိနေသေးကြောင်းကို ပြသနေသည်။ သင်၌ ဤအရာများပင် မရှိပါက သင်သည် အမှန်တကယ်ပင် အန္တိခရစ်တစ်ဦး၊ မယုံကြည်သူတစ်ဦး ဖြစ်၏။ လက်ရှိတွင် သင်၌ မယုံကြည်သူတစ်ဦး၏ အပြုအမူအချို့၊ ၎င်း ထုတ်ဖော်ပြသည့်အရာ အနည်းငယ်နှင့် ၎င်း၏ စိတ်သဘောထား အနည်းငယ်သာ ရှိသေးသည့်တိုင် သင်သည် မယုံကြည်သူတစ်ဦး မဟုတ်သေးပေ။ ဘုရားသခင်ကို ယုံကြည်ခြင်း လမ်းကြောင်းပေါ်တွင်လည်းကောင်း၊ သင်၏ လိုက်စားမှုတွင်လည်းကောင်း၊ သင်၏ အမြင်များတွင်လည်းကောင်း၊ သင်၏ တစ်ကိုယ်ရေအသက်တာ၏ ကဏ္ဍ အသီးသီးတွင်လည်းကောင်း သင့်ထံတွင် ပြဿနာများနှင့် ချို့တဲ့မှုများစွာ ကျန်ရှိနေသေးသော်လည်း ဘုရားသခင် ရှုမြင်ပုံအရ သင်သည် သူ့ကို ယုံကြည်ပြီး သူ၏ နောက်လိုက် ဖြစ်၏။ သို့ဖြစ်လျှင် ဤပြဿနာများကို မည်သို့ ဖြေရှင်းရမည်နည်း။ ယင်းသည် လွယ်ကူ၏။ သင်၌ အသိတရားနှင့် ဆင်ခြင်တုံတရား ရှိပြီး သမ္မာတရားကို လိုက်စားကာ အပြုသဘောဆောင်သော အရာများကို ချစ်မြတ်နိုးခြင်းဟူသော အခြေခံတောင်းဆိုချက်များကို ပြည့်မီသရွေ့ ဤပြဿနာများအားလုံးကို ဖြေရှင်းနိုင်ပေမည်။ ယင်းသည် အချိန်ကာလတစ်ခုသာ လို၏။ သင်သည် သမ္မာတရားကိုလည်းကောင်း၊ ဘုရားသခင်ထံမှ လာသော ရိုက်နှက်ခြင်းနှင့် ဆုံးမပဲ့ပြင်ခြင်းတို့ကိုလည်းကောင်း လက်ခံနိုင်သရွေ့ သင်သည် ပထမအခက်အခဲကို ကျော်လွှားပြီးဖြစ်၏။ ဒုတိယ အခက်အခဲမှာမူ သင့်ဘက်မှ သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းရန်၊ အမှုအရာတစ်ခုချင်းစီ သင့်အပေါ် ကျရောက်လာသည့်အခါ သင်၌ ပေါ်ပေါက်လာသော အမျိုးမျိုးသော အခြေအနေများကို ဖြေရှင်းရန် သင်ယူဖို့နှင့် ဘုရားသခင်၏ နှုတ်ကပတ်တော်များကို ဖတ်ရှုစဉ်၊ မိတ်သဟာယဖွဲ့ခြင်းနှင့် ညီအစ်ကိုမောင်နှမများ၏ အတွေ့အကြုံဆိုင်ရာ သက်သေခံချက်များကို နားထောင်စဉ်တွင် ဘုရားသခင်၏ နှုတ်ကပတ်တော်များဖြင့် ပြဿနာများကို ဖြေရှင်းရန် သင်ယူဖို့ လိုအပ်ခြင်း ဖြစ်၏။ သင်သည် သူ၏ ရှေ့မှောက်သို့ မကြာခဏ လာရောက်နိုင်ရန်၊ သင်၏ အခြေအနေများနှင့် အနေအထားများအပြင် သင်ရင်ဆိုင်နေရသော ပြဿနာများကိုပါ သူ့ထံ ပြောပြရန်၊ ယင်းတို့ကို သူ့အား ပွင့်လင်းစွာ ပြောပြရန်နှင့် သူ၏ ပြုပြင်ခြင်း၊ ဆုံးမပဲ့ပြင်ခြင်းနှင့် ရိုက်နှက်ခြင်းတို့အပြင် သင့်အပေါ်ထားသော သူ၏ ထုတ်ဖော်ခြင်းနှင့် သဘောထားကိုပင် ရိုးသားစွာ လက်ခံရန် လိုအပ်သည်။ သင်၏ စိတ်နှလုံးသည် သူ့အပေါ် ပိတ်ထားခြင်းမရှိဘဲ ပွင့်လင်းနေရန် လိုအပ်၏။ သင်၏ စိတ်နှလုံးသည် ပွင့်လင်းနေသရွေ့ သင်၏ အသိတရားနှင့် ဆင်ခြင်တုံတရားတို့သည် အသုံးဝင်နိုင်မည်ဖြစ်ပြီး သမ္မာတရားသည်လည်း သင်၏အတွင်းသို့ ဝင်ရောက်နိုင်ကာ သင့်၌ ပြောင်းလဲမှုကို ဖြစ်ပေါ်စေနိုင်ပေမည်။ ထိုအခါ ဤပြဿနာအားလုံးကို ဖြေရှင်းနိုင်ပေလိမ့်မည်။ ယင်းတို့သည် ဖြေရှင်း၍မရနိုင်သည် မဟုတ်ပေ။ ယင်းတို့အနက် တစ်ခုမျှ ကြီးမားသော ပြဿနာမဟုတ်ချေ။ လူတို့သည် မိမိတို့၏ တာဝန်ကို ထမ်းဆောင်ရာတွင် ဝတ်ကျေတမ်းကျေ လုပ်ဆောင်ခြင်းသည် အဖြစ်များသော အရာတစ်ခု ဖြစ်၏။ ဤသည်မှာ ဖောက်ပြန်ပျက်စီးသော လူသားမျိုးနွယ်အားလုံး၌ တွေ့ရသည့် အဖြစ်အများဆုံးသော အနေအထား ဖြစ်သည်။ အနေအထားတစ်ခုမှာ လိမ်လည်မှုများနှင့် ပြည့်နှက်နေခြင်းဖြစ်ပြီး နောက်တစ်ခုမှာမူ ပေါ့ပြက်ပြက်နေခြင်း၊ ဝတ်ကျေတမ်းကျေ လုပ်ဆောင်ခြင်း၊ အမှုအရာအားလုံး၌ တာဝန်မဲ့ခြင်း၊ ဖြစ်သလို နေသည့် အခြေအနေတွင် ရှိနေခြင်း၊ အိုးနင်းခွက်နင်းနှင့် ပြီးမြောက်သွားသည့် အနေအထားတွင် ရှိနေခြင်းတို့ ဖြစ်သည်။ ဤသည်မှာ ဖောက်ပြန်ပျက်စီးသော လူသားမျိုးနွယ်အားလုံးအတွက် ပုံမှန်အခြေအနေဖြစ်၏။ ယင်းတို့သည် လူ၏ ဘုရားသခင်ကို အတိုက်အခံလုပ်ခြင်းနှင့် သမ္မာတရားကို ငြင်းပယ်ခြင်းတို့ထက် ဆိုးရွားမှု များစွာနည်းပါးသော အမှုအရာများ ဖြစ်သည်။ ယင်းတို့သည် ဘုရားသခင်က လူ၌ ကြည့်ရှုသောအရာများပင် မဟုတ်ချေ။ အကယ်၍ ဘုရားသခင်သည် လူတို့ကို အသေးစိတ် ချင့်ချိန်တိုင်းတာလျှင် ၎င်းတို့သည် မှားယွင်းသော စကားတစ်ခွန်း ပြောမိပါက သူသည် ၎င်းတို့ကို အလိုရှိမည်မဟုတ်ပေ။ ၎င်းတို့သည် တစ်ကြိမ်တစ်ခါ သေးငယ်သောအမှားတစ်ခု ပြုလုပ်ခဲ့လျှင် သူသည် ၎င်းတို့ကို အလိုရှိမည်မဟုတ်ပေ။ လူတို့သည် လူငယ်သဘာဝအရ စိတ်မြန်လက်မြန်ရှိပြီး အမှုအရာများကို စိတ်မရှည်စွာ လုပ်ဆောင်လျှင် ဘုရားသခင်သည် ၎င်းတို့ကို နှစ်သက်မည်မဟုတ်ဘဲ ထိုအခါ ၎င်းတို့သည် သူ စွန့်ပစ်ပြီး ဖယ်ရှားရှင်းလင်းမည့်သူများ ဖြစ်သွားပေလိမ့်မည်။ ထိုသို့ဖြစ်ခဲ့လျှင် လူတစ်ဦးတစ်ယောက်မျှ ကယ်တင်ခြင်းခံရမည် မဟုတ်ပေ။ အချို့က “ဘုရားသခင်သည် လူများကို ၎င်းတို့၏ အပြုအမူအားဖြင့် ပြစ်တင်ရှုတ်ချပြီး ၎င်းတို့၏ အဆုံးသတ်ကို ဆုံးဖြတ်သည်ဟု ကိုယ်တော် မပြောခဲ့ဘူးလား” ဟု ပြောပေလိမ့်မည်။ ထိုအရာသည် အခြားကိစ္စတစ်ခု ဖြစ်သည်။ စိတ်သဘောထား ပြောင်းလဲခြင်းနှင့် ကယ်တင်ခြင်းကို စွမ်းဆောင်ရရှိရန်အလို့ငှာ သမ္မာတရားကို လိုက်စားသည့် လူတို့၏ လမ်းကြောင်းပေါ်တွင် လူ၌ရှိသော ထိုသို့သော ဖြစ်တည်မှု အခြေအနေများသည် ဘုရားသခင် မြင်သည့်ပုံအရ အလွန်တရာ အဖြစ်များဆုံးသော အရာများဖြစ်ပြီး ဖြစ်နိုင်သမျှ သာမန်အဖြစ်ဆုံးနှင့် အတွေ့ရအများဆုံးသော အရာများဖြစ်သည်။ ဘုရားသခင်သည် ယင်းတို့ကို ကြည့်ပင်မကြည့်။ သူသည် မည်သည့်အရာကို ကြည့်ရှုသနည်း။ သင်၌ အပြုသဘောဆောင်သော လိုက်စားမှု ရှိ မရှိ၊ သမ္မာတရားနှင့် အပြုသဘောဆောင်သော အရာများအပေါ်၌လည်းကောင်း၊ စိတ်သဘောထား ပြောင်းလဲခြင်းကို လိုက်စားမှုအပေါ်၌လည်းကောင်း သင်၏ သဘောထားသည် မည်သည့်အရာဖြစ်သည်ကို သူ ကြည့်ရှုသည်။ သင်၌ ထိုသို့သော လိုအင်ဆန္ဒတစ်ခု ရှိ မရှိနှင့် သင်သည် ကြိုးစားအားထုတ်နေခြင်း ရှိ မရှိ ဟူသည်ကို သူ ကြည့်ရှုသည်။ သင်၌ ဤအရာများ ရှိသည်ကိုလည်းကောင်း၊ သင်အမှား လုပ်မိသည့်အခါ သင် လိပ်ပြာမလုံသည်ကိုလည်းကောင်း၊ သင်သည် ယင်းကို မုန်းတီးရမှန်း သိသည်ကိုလည်းကောင်း၊ သင်သည် ဆုတောင်းလျက် ဘုရားသခင်၏ ရှေ့မှောက်သို့ လာရောက်ရန်နှင့် သူ့ထံ ဝန်ချတောင်းပန်ပြီး နောင်တရရန် သိသည်ကိုလည်းကောင်း ဘုရားသခင် မြင်သောအခါ သူက သင်၌ မျှော်လင့်ချက်ရှိကြောင်း၊ သင်သည် ဖယ်ရှားရှင်းလင်းခြင်း ခံရမည်မဟုတ်ကြောင်း ပြောလေသည်။ ဘုရားသခင်၏ ဖြောင့်မတ်သော စိတ်သဘောထား၊ သူ၏ သနားကရုဏာနှင့် ချစ်ခြင်းမေတ္တာတို့သည် အားလုံး အနှစ်သာရမရှိသော စကားစုများဖြစ်သည်ဟု သင်ထင်သလော။ သူ၌ ထိုသို့သော အနှစ်သာရတစ်ခု ရှိသောကြောင့်ပင် ဘုရားသခင်သည် လူအမျိုးအစား အသီးသီးအပေါ်၌ သဘောထားတစ်ခု ရှိခြင်းဖြစ်ပြီး ဤသဘောထားများသည် အလွန်အမင်း လက်တွေ့ကျသည်။ ယင်းတို့သည် လုံးဝ အနှစ်မမဲ့ပေ။

ငါတို့ ယခုအတန်ကြာ ဆွေးနွေးနေခဲ့သည့် အန္တိခရစ်များ၏ အနှစ်သာရနှင့်ပတ်သက်သော ဤစကားပြောခြင်းသည် အကြောင်းတစ်ချက်မှာ လူတိုင်းက အန္တိခရစ်များကို သိနားလည်နိုင်ပြီး ပိုင်းခြားသိမြင်ကာ ၎င်းတို့သည် မည်သူဖြစ်သည်ကို သတ်မှတ်ပြီး ၎င်းတို့ကို ငြင်းပယ်နိုင်စေရန်အလို့ငှာ လူတိုင်း ကြားသိစေဖို့ ရည်ရွယ်သည့်အပြင် အန္တိခရစ်များ၌ ရှိသကဲ့သို့ပင် လူတိုင်း၌လည်း အန္တိခရစ်တစ်ဦး၏ စိတ်သဘောထား ရှိကြောင်း၊ သို့သော် စစ်မှန်သော အန္တိခရစ်များကိုသာ ဖယ်ရှားရှင်းလင်း၍ စွန့်ပစ်ရမည်ဖြစ်ပြီး အန္တိခရစ်တစ်ဦး၏ စိတ်သဘောထားရှိသော သာမန်လူများမှာမူ ဘုရားသခင် ဖယ်ရှားရှင်းလင်းမည့်သူများ မဟုတ်ဘဲ သူ ကယ်တင်မည့်သူများ ဖြစ်သည်ကို လူတိုင်းအား သိစေရန်လည်း ဖြစ်ပေသည်။ အန္တိခရစ်များ၏ အနှစ်သာရနှင့် ၎င်းတို့၏ စိတ်သဘောထား အသွင်အပြင်တစ်ခုစီနှင့်ပတ်သက်၍ လူတို့နှင့် မိတ်သဟာယဖွဲ့ခြင်းသည် လူတို့ကို ပြစ်တင်ရှုတ်ချရန် မဟုတ်ဘဲ လူတို့ကို ကယ်တင်ရန်၊ ၎င်းတို့အား လမ်းကြောင်းတစ်ခု ပေးရန်၊ ၎င်းတို့၌ အမှန်တကယ်ရှိသော ဖောက်ပြန်ပျက်စီးသည့် စိတ်သဘောထားများမှာ အဘယ်အရာ ဖြစ်သည်ကိုလည်းကောင်း၊ လူသားမျိုးနွယ်သည် သူ၏ ရန်သူဖြစ်သည်ဟု ဘုရားသခင် ပြောသည့်အခါ သူသည် အမှန်တကယ် မည်သည့်အရာကို ပြောနေခြင်း ဖြစ်ကြောင်းကိုလည်းကောင်း၊ မည်သည့်အကြောင်းကြောင့် ထိုသို့ပြောခြင်း ဖြစ်ကြောင်းကိုလည်းကောင်း၊ လူ၌ မည်သည့်ဖောက်ပြန်ပျက်စီးသော စိတ်သဘောထား အမျိုးအစားများ အတိအကျ ရှိကြောင်းကိုလည်းကောင်း၊ လူ၌ရှိသော ဘုရားသခင်ကို အတိုက်အခံလုပ်ခြင်း၊ ပုန်ကန်ခြင်းနှင့်ပတ်သက်သည့် မည်သည့်ထုတ်ဖော်ပြမှုများက ဘုရားသခင်ကို ထိုသို့ ပြောကြားစေ၍ ဤသို့သော ပြစ်တင်ရှုတ်ချခြင်းများကို ပြုလုပ်စေကြောင်းကိုလည်းကောင်း ၎င်းတို့အား ရှင်းလင်းစွာ မြင်စေခြင်းတို့ ဖြစ်ပေသည်။ ဘုရားသခင်သည် လူကို ကယ်တင်လိုသောကြောင့်လည်းကောင်း၊ သူသည် လူသားမျိုးနွယ်ကိုဖြစ်စေ၊ သူ၏ နောက်လိုက်များကိုဖြစ်စေ၊ သူ ရွေးချယ်ထားသူများကိုဖြစ်စေ မစွန့်ပစ်သောကြောင့်လည်းကောင်း အတိအကျပင် သူသည် ဤနည်းဖြင့် မမောမပန်း စကားပြောပြီး အမှုပြုခြင်း ဖြစ်သည်။ ဘုရားသခင်က ဤကဲ့သို့ စကားပြောနေခြင်းနှင့် အမှုပြုနေခြင်းက သူသည် မည်မျှ ချစ်ခင်နှစ်လိုဖွယ်ကောင်းကြောင်း၊ လူတို့အပေါ် မည်မျှ စိတ်အားထက်သန်၍ စိတ်ရှည်ကြောင်း၊ မည်မျှ ကြိုးစားအားထုတ်ခဲ့ကြောင်းတို့ကို လူတို့အား နားလည်စေရန်အတွက်သာ မဟုတ်ပေ။ ဤအရာများကို နားလည်ခြင်းသည် အဘယ်အသုံးဝင်မည်နည်း။ လူတို့သည် ဤအရာများကို နားလည်သောအခါ ဘုရားသခင်အပေါ် ကျေးဇူးတင်စိတ် အနည်းငယ်မျှသာ ရှိ၏။ သို့သော် ၎င်းတို့၏ ဖောက်ပြန်ပျက်စီးသော စိတ်သဘောထားမှာမူ အလျှင်း ပြေလည်မသွားပေ။ ဘုရားသခင်သည် ဤသို့ စိတ်အားထက်သန်စွာ စိတ်ရှည်မှုဖြင့် စကားပြောခြင်းမှာ လူတို့ကို ကယ်တင်ခြင်းနှင့်ပတ်သက်၍ ကြိုးပမ်းအားထုတ်မှုများ ပြုခဲ့ပြီး စိတ်ပိုင်းဖြတ်ထားကြောင်းကို လူတို့အား မြင်စေရန် ဖြစ်သည်။ သူသည် နောက်ပြောင်နေခြင်း မဟုတ်ပေ။ ဘုရားသခင်သည် လူသားမျိုးနွယ်ကို ကယ်တင်လိုပြီး ထိုသို့ပြုလုပ်ရန် စိတ်ပိုင်းဖြတ်ထားသည်။ ဤအရာကို မည်သို့ မြင်နိုင်မည်နည်း။ ဘုရားသခင်အနေဖြင့် တစ်ဖက်တည်းမှ သို့မဟုတ် ရှုထောင့်တစ်ခုတည်းမှ စကားပြောသော သမ္မာတရား၏ အသွင်အပြင်တစ်ခုမျှ မရှိသကဲ့သို့ နည်းလမ်းတစ်မျိုးတည်းဖြင့်လည်း စကားပြောခြင်း မရှိပေ။ ထိုအစား လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားနှင့် မိမိတို့ကိုယ်ကို သိရှိပြီး ထိုမှနေ၍ ၎င်းတို့၏ လိုက်စားမှုက ယူသင့်သော ဦးတည်ချက်နှင့် ၎င်းတို့ လျှောက်လှမ်းသင့်သော လမ်းကြောင်း အမျိုးအစားကို နားလည်စေရန်အလို့ငှာ သူသည် ရှုထောင့်အမျိုးမျိုးမှလည်းကောင်း၊ ပုံစံအမျိုးမျိုးဖြင့်လည်းကောင်း၊ ဘာသာစကား အမျိုးမျိုးဖြင့်လည်းကောင်း၊ အတိုင်းအတာအမျိုးမျိုးဖြင့်လည်းကောင်း လူတို့အား ပြောကြားလေသည်။ သူသည် ဤသို့ ပြုခြင်းမှာ လူတို့သည် မိမိတို့၏ စာတန်ဆန်၍ ဖောက်ပြန်ပျက်စီးသော စိတ်သဘောထားကို စွန့်လွှတ်၍ ပြောင်းလဲရန်နှင့်၊ စာတန်က လူတို့ကို ဖောက်ပြန်ပျက်စီးစေသည့် လောကီဆိုင်ရာ ဆက်ဆံမှုများအတွက် အတွေးအခေါ်များ၊ ရှင်သန်ရပ်တည်မှု နည်းလမ်းများနှင့် အသက်ရှင်နေထိုင်မှု နည်းလမ်းများနှင့် ပုံစံများကို လက်လွှတ်စေရန် ဖြစ်သည်။ ထိုအစား ဘုရားသခင်က လူတို့အား ပြသပြီး ပြောကြားခဲ့သော နည်းလမ်းများ၊ ပုံစံများ၊ ဦးတည်ချက်များ၊ ပန်းတိုင်များနှင့်အညီ ၎င်းတို့ကို အသက်ရှင်နေထိုင်စေရန် ဖြစ်သည်။ ဘုရားသခင်သည် ဤအရာအားလုံးကို လူတို့အား လက်ခံယုံကြည်လာစေရန်၊ သူ၏ အပင်ပန်းခံရသော ရည်ရွယ်ချက်များကို သို့မဟုတ် သူပြုသမျှသည် မည်မျှ ခက်ခဲကြောင်းကို ၎င်းတို့အား မြင်စေရန် ပြုခြင်းမဟုတ်ပေ။ သင်သည် ယင်းကို သိရန်မလိုအပ်ပေ။ ဘုရားသခင် ပြောကြားသော နှုတ်ကပတ်တော်များထဲတွင် သင် လက်တွေ့လုပ်ဆောင်သင့်သည့်အရာကို ရှာဖွေခြင်းနှင့် ယင်းတို့ထဲမှ သမ္မာတရားနှင့် ဘုရားသခင်၏ ရည်ရွယ်ချက်များကို နားလည်ခြင်းအပေါ်၌သာ အာရုံစိုက်လော့။ သမ္မာတရား လက်တွေ့ကျမှုထဲသို့ ဝင်ရောက်လော့။ သမ္မာတရား စည်းမျဉ်းများနှင့်အညီ အသက်ရှင်နေထိုင်၍ သမ္မာတရား စည်းမျဉ်းများနှင့်အညီ ကျင့်ကြံပြုမူကာ လုပ်ဆောင်လော့၊ ပြီးလျှင် ဘုရားသခင် ပေးအပ်သော တာဝန်ပေးစေခိုင်းချက်ကို ပြီးမြောက်အောင် ဆောင်ရွက်လော့၊ ဤသို့ဖြင့် သင်သည် ကယ်တင်ခြင်းကို ရရှိမည် ဖြစ်သည်။ သို့ဖြစ်၍ ဘုရားသခင်သည် ကျေနပ်မည်ဖြစ်ပြီး လူကို ကယ်တင်ခြင်းဆိုင်ရာ အမှုသည်လည်း တစ်လုံးတစ်ဝတည်း ပြီးမြောက်ကာ ဤသို့ဖြင့် လူကိုလည်း အကျိုးပြုပေလိမ့်မည်။ ပြီးလျှင် လူတို့ပြောဆိုသော စကားများတွင် အယူဝါဒများစွာ ပါနေသေးသည့်အခါ၊ ၎င်းတို့၏ လုပ်ဆောင်ချက်များတွင် အပေါ်ယံ ဆန်လွန်းနေသည့်အခါ၊ ၎င်းတို့သည် အမြဲတမ်း ဝတ်ကျေတမ်းကျေ လုပ်ဆောင်သည့်အခါ၊ ၎င်းတို့၏ ယုတ်ညံ့မှုသည် ပြင်းထန်နေသည့်အခါ၊ ထိုအချိန်များတွင်မူ အထူးသဖြင့် စည်းကမ်းများကို မလိုက်နာတတ်ဘဲ တစ်ခါတစ်ရံ အိပ်ရာထနောက်ကျခြင်းကို ပျော်မွေ့ပြီး အခြားသူများအတွက် ကျိုးကြောင်းဆီလျော်မှုဖြစ်စေ၊ တည်ဆောက်ပေးခြင်းဖြစ်စေ အတော်အတန် မရှိသည့် အလေ့အကျင့်အချို့ရှိသည့် လူငယ်များအပေါ် ဤအရာများကို အတင်းအကျပ် မပြုလုပ်နှင့်။ ၎င်းတို့နှင့်ပတ်သက်၍ ဖြည်းဖြည်းချင်းသာ ဆောင်ရွက်လော့။ သင်သည် သမ္မာတရားကို လိုက်စားလိုစိတ်ရှိ၍ ဘုရားသခင်၏ နှုတ်ကပတ်တော်များဖြင့် ကြိုးစားအားထုတ်နိုင်ပြီး သူ့ထံ မိမိတို့၏စိတ်နှလုံးကို ဖွင့်ပြလျက် ဘုရားသခင်၏ ရှေ့မှောက်သို့ မကြာခဏ လာရောက်နိုင်သရွေ့ သူသည် အလုပ်လုပ်လိမ့်မည်။ မည်သူကမျှ အခြားလူတစ်ဦးဦးကို လူ့အစွမ်းဖြင့်ဖြစ်စေ၊ လူ့နည်းလမ်းဖြင့်ဖြစ်စေ မပြောင်းလဲနိုင်သည်မှာ သင့်ကို မပြောင်းလဲနိုင်သည့် သင်၏ မိဘများပါ အပါအဝင်ဖြစ်လေသည်။

သင် ယနေ့ ဘုရားသခင်၏ အိမ်တော်သို့ ရောက်လာခြင်းသည် ဘုရားသခင်၏ အမှုတော်ဖြစ်၏။ ပြီးလျှင် ဤခေတ်ကာလ၌ပင် ဆိုးယုတ်သော ခေတ်ရေစီးကြောင်းများ အလယ်၌ ဤနေရာတွင် တရားဒေသနာများကို လုံခြုံစွာနှင့် တည်ငြိမ်စွာ နားထောင်နိုင်ပြီး အခကြေးငွေ တစ်ပြားတစ်ချပ်မျှ မရရှိဘဲ သင်၏ တာဝန်ကို ထမ်းဆောင်နိုင်ခြင်းသည်လည်း ဘုရားသခင်၏ အမှုတော်ပင် ဖြစ်ပေသည်။ အဘယ်ကြောင့် ဘုရားသခင်သည် ဤသို့ ပြုသနည်း။ သင်နှင့်ပတ်သက်၍ ဘုရားသခင်သည် မည်သည့်အရာကို နှစ်သက်ဖွယ်ဖြစ်သည်ဟု မြင်သနည်း။ သင်၌ တရားမျှတစိတ် တစ်စုံတစ်ရာ ရှိခြင်း၊ သင်၌ အသိစိတ်ရှိခြင်း၊ ဆိုးယုတ်သော ခေတ်ရေစီးကြောင်းများကို သင် အလွန်အမင်း မနှစ်မြို့ဘဲ အပြုသဘောဆောင်သော အရာများကို နှစ်သက်ခြင်း၊ ထို့ပြင် ဘုရားသခင်၏ နိုင်ငံတော် ကြွလာခြင်းကိုလည်းကောင်း၊ ခရစ်တော်နှင့် သမ္မာတရားတို့ အုပ်စိုးခြင်းကိုလည်းကောင်း သင် မျှော်လင့်စောင့်စားခြင်းတို့ပင် ဖြစ်ပေသည်။ သင်၌ ဤဆန္ဒများ ရှိပြီး ယင်းတို့ကို ဘုရားသခင် နှစ်သက်သောကြောင့် သင့်ကို သူ၏အိမ်တော်သို့ ခေါ်ဆောင်ခဲ့ခြင်း ဖြစ်သည်။ ဘုရားသခင်သည် သင်၏ ထိုမကောင်းသော အပြစ်အနာအဆာများနှင့် အလေ့အထများကို မမြင်ဟု သင် ထင်မှတ်သလော။ ဘုရားသခင်သည် သင်၏ အပြစ်အနာအဆာများကို သိမြင်၏။ သူသည် ထိုအရာအားလုံးကို သိ၏။ သူ သိလျှင် အဘယ်ကြောင့် ထိုအရာများကို ကိုင်တွယ်ဖြေရှင်း မပေးသနည်း။ ဤသို့သောအရာများသည် လူတို့အား ဖြစ်စဉ်များစွာ၌ စိတ်နှလုံးထဲတွင် ပဋိပက္ခဖြစ်ပေါ်စေသည်။ ၎င်းတို့က “ဘုရားသခင်သည် ကျွန်ုပ်ကဲ့သို့သောသူကို ကယ်တင်မည်လော။ ကျွန်ုပ်ကဲ့သို့သော သူတစ်ယောက်သည် ကယ်တင်ခြင်းကို ရရှိနိုင်မည်လော။ ကျွန်ုပ်သည် အလွန် ကောက်ကျစ်ဆိုးယုတ်ပြီး ဖောက်ပြန်ပျက်စီးသည်၊ ဆုံးမပဲ့ပြင်ခြင်းကို ကျိုးနွံနာခံရန် အလွန်ဝန်လေးသည်၊ အလွန်ပုန်ကန်သည့်အပြင် ဘုရားသခင်ကိုလည်း အတိုက်အခံလုပ်ပြီး သံသယဝင်သည်။ ဘုရားသခင်သည် ကျွန်ုပ်ကို အဘယ်သို့လျှင် ရွေးကောက် ဦးမည်နည်း” ဟု ပြောလေသည်။ သင့်ကို အဘယ်အရာက စိတ်ရှုပ်ထွေးစေသနည်း။ ဘုရားသခင်တစ်ပါးတည်းသာလျှင် သင့်ကို ကယ်တင်နိုင်သည်။ သူ တတ်နိုင်ကြောင်းကို သင် ယုံကြည်ရမည်။ သင်သည် ဘုရားသခင်၏ နှုတ်ကပတ်တော်များကို နားထောင်ခြင်းအပေါ်တွင်လည်းကောင်း၊ ယင်းတို့ကို လက်ခံခြင်းနှင့် လက်တွေ့လုပ်ဆောင်ခြင်းတို့အပေါ်တွင်လည်းကောင်း အာရုံစိုက်ရန်သာ လိုပေသည်။ ထိုအခြားကိစ္စများတွင် ပိတ်မိမနေနှင့်။ ယင်းတို့ကြောင့် အစဉ်သဖြင့် အပျက်သဘောမဆောင်နှင့်။ မည်သူကမျှ သင့်ကို ပြန်လည်တိုက်ခိုက်ရန် သင်၏ အမှားများကို အသုံးချဖို့ ကြိုးစားနေခြင်း မရှိပေ၊ မည်သူကမျှ သင့်ကို တိုက်ခိုက်ရန် ပြောကွက် ရမထားပေ။ ဘုရားသခင်သည် ထိုအရာများကို မကြည့်ပေ။ နေ့စဉ်ဘဝ၏ ထိုကဲ့သို့သော အရေးမပါသည့် အသေးအဖွဲအရာများက ဖြစ်ပေါ်စေသော အကျင့်ဆိုးများ၊ ချို့ယွင်းချက်များ၊ သို့မဟုတ် ယုတ်ညံ့သော စိတ်သဘောထားတို့က သင်တို့၏ မှန်သောလမ်းခရီးနှင့် သမ္မာတရားကို လိုက်စားခြင်းကို အနှောင့်အယှက်ပြုလျှင် ၎င်းသည် ဆုံးရှုံးမှုတစ်ခု မဟုတ်လော။ ယင်းမှာ မတန်သည် မဟုတ်လော။ (ဟုတ်ပါသည်။) လက်ရှိတွင် ထိုကဲ့သို့သော အခြေအနေ၌ နစ်နေသည့် လူအတော်များများ ရှိနေလောက်ပေသည်။ အချို့လူများက မိမိတို့သည် အလွန်အမင်း လောကြီးတတ်သည့် ပင်ကိုစရိုက်ရှိပြီး မိမိတို့လုပ်ဆောင်သမျှတွင် အလွန်ကြမ်းတမ်းကာ စာလေ့လာခြင်းကို မနှစ်သက်ဟု ဆိုသည်။ ၎င်းတို့တွင် အကျင့်ဆိုးများလည်း ရှိသေးသည်ဟု ဆိုသည်။ ၎င်းတို့သည် နံနက်စောစောထခြင်း သို့မဟုတ် ညဘက်အိပ်ရာဝင်ခြင်းကို မနှစ်သက်ဘဲ ဂိမ်းကစားခြင်းကို အလွန်ခုံမင်နှစ်သက်သည်။ တစ်ခါတစ်ရံ အကျိုးမရှိသော စကားစမြည် ပြောဆိုခြင်းကို နှစ်သက်ပြီး တစ်ခါတစ်ရံတွင်လည်း ဟာသများ ပြောဆိုခြင်းကို နှစ်သက်သည်။ ၎င်းတို့က “ဘုရားသခင်သည် ကျွန်ုပ်တို့ကို ကယ်တင်မည်လော” ဟု မေး၏။ သင်၌ မိမိတို့ကိုယ်ကိုအပေါ် အယူအဆများနှင့် စိတ်ကူးစိတ်သန်းများစွာ ရှိနေခြင်းသည် ပြဿနာတစ်ခု မဟုတ်လော။ သင်သည် အဘယ်ကြောင့် အနည်းငယ်မျှ မရှာဖွေသနည်း။ ဘုရားသခင်၏ အမြင်သည် အမှန်တကယ်တွင် အဘယ်အရာ ဖြစ်သနည်း၊ ပြီးလျှင် သူ၏ နှုတ်ကပတ်တော်များက အမှန်တကယ်တွင် အဘယ်အရာကို ဆိုထားသနည်း။ သူ၏ နှုတ်ကပတ်တော်များ၌ ဤအရာများကို ပြဿနာများအဖြစ် ဖော်ပြထားသလော။ အချို့လူများက မိမိတို့သည် ဝတ်စားဆင်ယင်ရခြင်းကို နှစ်သက်ပြီး မိမိတို့ကိုယ်ကို အစဉ်အမြဲ ချုပ်တည်းရမည်ဟုဆို၏။ အခြားသူများကမူ မိမိတို့သည် အစားလောဘကြီးကာ အသားစားခြင်းကို နှစ်သက်သည်ဟု ဆို၏။ ဤအရာများသည် အသေးစား ပြဿနာလေးများ ဖြစ်၏။ ဤချို့ယွင်းချက်များ၊ ဤပင်ကိုစရိုက်များ သို့မဟုတ် ဤဘဝအလေ့အထများသည် အများဆုံးအနေဖြင့် လူတစ်ဦး၏ လူ့သဘာဝရှိ ချို့ယွင်းချက်များမျှသာဖြစ်ပြီး ယင်းတို့ကို ဖောက်ပြန်ပျက်စီးသော စိတ်သဘောထားဟု မသတ်မှတ်ပေ။ လူတို့ အမှန်တကယ် ဖြေရှင်းရန် လိုအပ်သည်မှာ ၎င်းတို့၏ ဖောက်ပြန်ပျက်စီးသော စိတ်သဘောထား ဖြစ်၏။ အဓိကကျသော အကြောင်းအရာကို လျစ်လျူမရှုထားနှင့်။ သင်၌ ဖောက်ပြန်ပျက်စီးသော စိတ်သဘောထားရှိကြောင်း သိရှိလာပြီး ယင်းကို ဆင်ခြင်သုံးသပ်ပြီး ပိုင်းခြားသိမြင်ရန် စတင်၍ အာရုံစိုက်ကာ ယင်းနှင့်ပတ်သက်၍ ကြိုးပမ်းအားထုတ်ပြီး စတင် မုန်းတီးလာသည့်အခါ သင်၏ ထိုချို့ယွင်းချက်ငယ်များသည် တဖြည်းဖြည်း ပြောင်းလဲသွားမည်ဖြစ်ပြီး ပြဿနာတစ်ရပ်အဖြစ် ဆက်ရှိတော့မည် မဟုတ်ပေ။ လူငယ်အချို့သည် ပျော်ပါးခြင်းကို နှစ်သက်၏။ ၎င်းတို့၏ သင့်တော်သောအလုပ် ပြီးစီးသည့်အခါ ခေတ္တခဏ ပျော်ပါးခြင်းသည် ကိစ္စမရှိပေ။ အမျိုးသမီးငယ်အချို့သည် ဝတ်စားဆင်ယင်ပြီး မိတ်ကပ်လိမ်းခြယ်ကာ လှပနေရခြင်းကို နှစ်သက်၏။ ယင်းတို့က အလွန်အကျွံမဖြစ်သရွေ့၊ ထူးထူးဆန်းဆန်း ဝတ်စားဆင်ယင်မှုများ ဝတ်ဆင်ခြင်း သို့မဟုတ် မိတ်ကပ်အထူကြီး လိမ်းခြယ်ခြင်း မပြုသရွေ့ ယင်းသည်လည်း ကိစ္စမရှိပေ။ ဤအရာအားလုံးသည် ကိစ္စမရှိပေ။ မည်သူမျှ ၎င်းတို့ကို ကန့်သတ်ချုပ်ချယ်ထားခြင်းမရှိသည့်အပြင် ဤအရာများထဲမှ တစ်ခုမျှသည် ပြဿနာတစ်ရပ် မဟုတ်ပေ။ ဘဝနေထိုင်မှုဆိုင်ရာ ဤအလေ့အထများ၊ သင်၏ ဘဝအရည်အသွေးအတွက် တောင်းဆိုမှုများနှင့် ပင်ကိုစရိုက်၏ သေးငယ်သော ပြဿနာများ၊ ဤအရာများထဲမှ တစ်ခုမျှသည် သင့်ကို ဘုရားသခင်အား အတိုက်အခံ ပြုစေနိုင်မည်မဟုတ်သကဲ့သို့ သမ္မာတရားကို ဆန့်ကျင်စေနိုင်မည်လည်း မဟုတ်ပေ။ သင့်ကို ဘုရားသခင်အား အမှန်တကယ် အတိုက်အခံပြုစေ၍ သူ၏ရှေ့မှောက်သို့ မလာရောက်နိုင်အောင် တားဆီးကာ သူအား ပုန်ကန်စေသည့်အရာမှာ သင်၏ ဖောက်ပြန်ပျက်စီးသော စိတ်သဘောထားပင် ဖြစ်သည်။ သင်သည် မိမိ၏ ဖောက်ပြန်ပျက်စီးသော စိတ်သဘောထားကို ရှာဖွေတွေ့ရှိ၊ သိရှိနားလည်ကာ မုန်းတီးနိုင်ပြီး သမ္မာတရား စည်းမျဉ်းများနှင့်အညီ လက်တွေ့လုပ်ဆောင်ရန် မိမိခံစားချက်အရဖြစ်သော လိုအင်ဆန္ဒ ရရှိလာသည့်အခါ ဤသေးငယ်သော ချို့ယွင်းချက်အားလုံးကို ဖြေရှင်းနိုင်ပေမည်။ ထို့ပြင် ဘုရားသခင်အား သင် အတိုက်အခံ ပြုခြင်းတည်းဟူသော အကြီးမားဆုံး ပြဿနာဖြစ်သည့် သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီးဖြစ်သောအခါ သင်၏ ထိုသေးငယ်သော ချို့ယွင်းချက်များသည် ပြဿနာများအဖြစ် ရှိနေဦးမည်လော။ ထိုအချိန်ကျရောက်လာသောအခါ သင်၏ ကျင့်ကြံပြုမူပုံ၊ အသက်ရှင်နေထိုင်ပုံ၊ စားသောက်ပုံ၊ အနားယူပုံ၊ တာဝန်ထမ်းဆောင်ပုံနှင့် အခြားသူများနှင့် ပေါင်းသင်းဆက်ဆံပုံကဲ့သို့သော သေးငယ်သည့် အရာများသည် တစ်စတစ်စဖြင့် စည်းမျဉ်းနှင့်ညီလာပေမည်။ ထိုအခါမှသာလျှင် သင်သည် လူတစ်ဦး၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းသည် ထိုသူ၏ဘဝတွင် အကြီးမားဆုံးသော အရေးကိစ္စဖြစ်ခဲ့ပြီး ဖြစ်နေဆဲဖြစ်ကြောင်းကိုလည်းကောင်း၊ မိမိ၏ ဖောက်ပြန်ပျက်စီးသော စိတ်သဘောထားကို ဖြေရှင်းပြီးသည်နှင့် အခြားပြဿနာအားလုံးလည်း ပြေလည်သွားကြောင်းကိုလည်းကောင်း သိရှိလာပေမည်။ ဘုရားသခင်ကို ပုန်ကန်ခြင်း ပြဿနာကို သင် ဖြေရှင်းပြီးသောအခါ ထိုအချိန်သည် သင် ဂုဏ်သိက္ခာရှိစွာဖြင့် လူသားပုံသဏ္ဌာန်နှင့်အညီ အသက်ရှင်မည့်အချိန် ဖြစ်သည်။ ယခုအခါတွင် သင် မပြသတော့သည့် အသေးစား ချို့ယွင်းချက်အချို့ ရှိကောင်းရှိနိုင်ပါသည်။ လူတို့က သင့်ကို ကောင်းမွန်သော လူငယ်တစ်ဦး ဖြစ်ကြောင်း၊ ဘုရားသခင်ကို ယုံကြည်ခြင်း၌ ရိုးသားစစ်မှန်ကြောင်း၊ သင်သည် ဘုရားသခင်ကို ယုံကြည်သူတစ်ဦးနှင့် တူကြောင်း ပြောဆိုကာ ချီးမွမ်းကောင်း ချီးမွမ်းပေမည်။ သို့သော် ဘုရားသခင်က သင်သည် သူ့ကို ပုန်ကန်နေနိုင်သေးသည်ဟု မိန့်လျှင်မူကား သင်၏ အပြင်ပန်း ကောင်းမွန်သော အပြုအမူများသည် မည်မျှပင် ကောင်းမွန်နေပါစေ အသုံးမဝင်ချေ။ အခြေခံကျသော ပြဿနာသည် ပြေလည်ခြင်း မရှိသေးချေ။ သင်၏ ဖောက်ပြန်ပျက်စီးသော စိတ်သဘောထားသည် ပြေလည်ခြင်း မရှိသေးသည့်အပြင် သင်သည် ဘုရားသခင်ကို ပုန်ကန်ကောင်း ပုန်ကန်နိုင်သေးသည်။ သင်သည် ကယ်တင်ခြင်းနှင့် များစွာ ဝေးကွာနေသေးသည်တကား။ ကောင်းမွန်သော အပြုအမူများ ရှိရုံမျှဖြင့် သင့်အဖို့ အဘယ်အသုံးဝင်မည်နည်း။ သင်သည် ထိုအပြုအမူများဖြင့် မိမိကိုယ်ကို လှည့်ဖြားနေခြင်းမျှသာ မဟုတ်လော။

သင်တို့အတွက် ယခု ဖြေရှင်းရန် အရေးအကြီးဆုံးသော ပြဿနာမှာ အဘယ်အရာ ဖြစ်သနည်း။ (ဖောက်ပြန်ပျက်စီးသော စိတ်သဘောထား၏ ပြဿနာပင် ဖြစ်သည်။) အချို့ကမူ “ကျွန်ုပ်သည် အရောင်စုံသော အဝတ်အစားများကို ကြိုက်နှစ်သက်သော်လည်း ဘုရားသခင်၏ အိမ်တော်ကမူ ယင်းတို့ကို မနှစ်သက်သောကြောင့် ဤအပြုအမူကို ကျွန်ုပ် ပုန်ကန်မည်” ဟု ဆိုကောင်းဆိုပေမည်။ သင်သည် ထိုသို့ပြုရန် မလိုအပ်ချေ။ သင် ကြိုက်နှစ်သက်ပါက ဝတ်ဆင်လော့။ အချို့ကမူ “ကျွန်ုပ်သည် ပေါင်ဒါနှင့် မိတ်ကပ် လိမ်းခြယ်ခြင်းကို နှစ်သက်ပြီး နေ့စဉ် လူတို့နှင့် တွေ့သောအခါ ကျော့မော့လှပစွာ နေပြခြင်းသည် အလွန်ကောင်းလှသည်တကား” ဟု ဆိုသည်။ သင့်တွင် အချိန်ရှိသရွေ့ အဆင်ပြေ၏။ အချို့ကမူ “ကျွန်ုပ်သည် အစားကောင်းအသောက်ကောင်း စားသုံးခြင်းကို နှစ်သက်ပြီး အစပ်ကိုလည်းကောင်း၊ အချဉ်ကိုလည်းကောင်း နှစ်သက်သည်” ဟု ဆိုသည်။ သင့်တွင် အခြေအနေ၊ အခွင့်အခါနှင့် အားလပ်ချိန်တို့ ရှိနေသမျှကာလပတ်လုံး သင်သည် ထိုအရာများကို စိတ်ကျေနပ်သည်အထိ စားသုံးနိုင်၏။ သင်သည် ဤအရာများကို မကျေနပ်ဘဲထား၍ ချုပ်တည်းပြီး ၎င်းတို့အပေါ် ပုန်ကန်လျှင်ပင် သင်၏ ဖောက်ပြန်ပျက်စီးသော စိတ်သဘောထားသည် ပြေလည်သွားမည် မဟုတ်ပေ။ သင်က ၎င်းတို့ကို ချုပ်တည်းခြင်းအားဖြင့် အဘယ်အရာ ဖြစ်ထွန်းလာနိုင်မည်နည်း။ သင်သည် ဇာတိပကတိ၏ ဆင်းရဲဒုက္ခကို များစွာ ခါးစည်းခံမည်ဖြစ်သော်လည်း စိတ်နှလုံးထဲ၌မူ အလွန်တရာ မတရားသဖြင့် ပြုခံရသည်ဟု ခံစားရလိမ့်မည်။ ထို့နောက် နောက်ဆက်တွဲအနေဖြင့် အဘယ်ကဲ့သို့သော အပျက်သဘောဆောင်သည့် အကျိုးဆက်က သင့်အပေါ် ကျရောက်လာမည်နည်း။ သင်သည် ဘုရားသခင်အတွက် များစွာ ဆင်းရဲဒုက္ခ ခံခဲ့ရသည်ဟုလည်းကောင်း၊ သမ္မာတရားကို ရရှိခဲ့ပြီဟုလည်းကောင်း ခံစားရလိမ့်မည်။ အမှန်တကယ်တွင်မူ သင်သည် မည်သည့်အရာမျှ ရရှိမည်မဟုတ်ပေ၊ သို့မဟုတ် မည်သည့်အရာမျှ ဖြစ်လာမည်မဟုတ်ပေ။ သင်သည် သပ်ရပ်ကျနစွာဖြင့် သိက္ခာရှိကာ တည်ကြည်စွာ ဝတ်စားဆင်ယင်နိုင်ပေမည်။ သင်သည် ညီအစ်ကို သို့မဟုတ် ညီအစ်မတစ်ဦးကဲ့သို့ ထင်ရနိုင်ပြီး စည်းစနစ်ကျသူလည်း ဖြစ်နိုင်ပေသည်။ သို့သော် သင်သည် တာဝန်တစ်ခုကို ထမ်းဆောင်ရသည့်အခါ သမ္မာတရား စည်းမျဉ်းများကို ရှာဖွေတွေ့ရှိနိုင်ခြင်းပင် မရှိလျှင်လည်းကောင်း၊ အသင်းတော်၏ အလုပ်ကို ဆက်လက်၍ နှောင့်ယှက်ပြီး အဖျက်အမှောင့် လုပ်ကောင်း လုပ်နိုင်လျှင်လည်းကောင်း သင်၏ အခြေခံပြဿနာသည် ပြေလည်သွားပြီလော။ (မပြေလည်သေးပါ။) ထို့ကြောင့် မည်သို့ပင်ကြည့်သည်ဖြစ်စေ၊ အခြေခံအကျဆုံးအရာမှာ ဘုရားသခင်၏ နှုတ်ကပတ်တော်များ၊ သမ္မာတရားကို နားလည်ခြင်း၊ သမ္မာတရား လက်တွေ့ကျမှုထဲသို့ ဝင်ရောက်ခြင်းနှင့် သင်၏ ဖောက်ပြန်ပျက်စီးသော စိတ်သဘောထားကို ဖြေရှင်းခြင်းတို့ ဖြစ်ပေသည်။ အသေးအဖွဲ ပြဿနာအချို့နှင့် အပြင်ပန်း အပြုအမူများကို စွဲစွဲလန်းလန်း တွေးတော၍ လက်မလွှတ်ခြင်း၊ စိတ်နှလုံးထဲ၌ အမြဲတစေ အပြစ်ရှိခြင်းနှင့် အကြွေးတင်ခြင်းတို့ကို ခံစားရခြင်း၊ ထိုအရာများကို ကြီးကျယ်သော အမှုကိစ္စများသဖွယ် အမြဲတစေ ဖြေရှင်းခြင်းတို့အပေါ် သင်၏ ကြိုးစားအားထုတ်မှုများကို မသုံးစွဲနှင့်။ ထိုအရာမှ ဖြစ်ပေါ်လာသည်မှာ သင်၏ ဖောက်ပြန်ပျက်စီးသော စိတ်သဘောထားသည် အစဉ်သဖြင့် မပြေလည်ဘဲ ရှိနေခြင်းပင် ဖြစ်သည်။ သင် မည်သို့သော ပုဂ္ဂိုလ်မျိုးဖြစ်ကြောင်း သို့မဟုတ် မိမိ၌ မည်သို့သော ဖောက်ပြန်ပျက်စီးသည့် စိတ်သဘောထားမျိုး ရှိကြောင်းကို သင်ကိုယ်တိုင်ပင် မသိရှိလျှင်၊ ယင်းနှင့်ပတ်သက်၍ အနည်းဆုံးသော နားလည်ခြင်းပင် သင်၌ မရှိလျှင် ယင်းက အခြေအနေကို ရှုပ်ထွေးသွားစေမည် မဟုတ်လော။ သင်သည် သင်၏ ဖောက်ပြန်ပျက်စီးသော အနှစ်သာရကို သိရှိလာသောအခါ သင်၏ ထိုအသေးအဖွဲ ပြဿနာများသည် ပြဿနာများအဖြစ် ရှိတော့မည်မဟုတ်ပေ။ သဘာဝအတိုင်းပင် သင်သည် သမ္မာတရားကို နားလည်လာပြီး သမ္မာတရား လက်တွေ့ကျမှုထဲသို့ ဝင်ရောက်ကာ သမ္မာတရား စည်းမျဉ်းများအတိုင်း ပို၍ ပြုမူဆောင်ရွက်နိုင်လာသည်နှင့်အမျှ သင်သည် ထိုအသေးအဖွဲ ပြဿနာများမှ တဖြည်းဖြည်း ကင်းလွတ်သွားပေလိမ့်မည်။ ယင်းမှာ ဂနာမငြိမ်သော ပင်ကိုစရိုက် သို့မဟုတ် အင်မတန် နှေးကွေးခြင်း သို့မဟုတ် စကားများခြင်း သို့မဟုတ် စကားနည်းခြင်းတို့နှင့်ပတ်သက်၍လည်း ထိုကဲ့သို့ပင်ဖြစ်၏။ ဤသည်တို့မှာ ပြဿနာများ မဟုတ်ပေ။ ယင်းတို့သည် ပင်ကိုစရိုက်ဆိုင်ရာ ကိစ္စများသာ ဖြစ်သည်။ အချို့သောလူတို့သည် စကားပြောပီသသော်လည်း အချို့မှာမူ မပီသပေ။ အချို့သောသူတို့သည် ပို၍ ရဲရင့်ကာ လူအများရှေ့တွင် စကားပြောဝံ့သော်လည်း အချို့မှာမူ ရဲရင့်မှုနည်းပါးပြီး လူအများရှိသည့်အခါ မပြောဝံ့ပေ။ အချို့သောသူတို့သည် ပွင့်လင်းဖော်ရွေပြီး အချို့မှာမူ အေးဆေးတည်ငြိမ်သည်။ ဤအရာများအနက် တစ်ခုမျှ ပြဿနာမဟုတ်ပေ။ မည်သည့်အရာက ပြဿနာဖြစ်သနည်း။ ဘုရားသခင်ကို ဆန့်ကျင်သော အန္တိခရစ်များ၏ စိတ်သဘောထားဖြစ်သည်။ ယင်းက ပြဿနာတစ်ခု ဖြစ်သည်။ ထိုအရာသည် အကြီးမားဆုံးသော ပြဿနာဖြစ်ပြီး လူသားအားလုံး၏ ဖောက်ပြန်ပျက်စီးမှု၏ ရင်းမြစ်လည်း ဖြစ်သည်။ သင်သည် ဖောက်ပြန်ပျက်စီးသော စိတ်သဘောထား၏ ပြဿနာကို ဖြေရှင်းလိုက်ပါက အခြားမည်သည့်ပြဿနာမျှ ပြဿနာအဖြစ် ရှိတော့မည် မဟုတ်ပေ။

အခြားမေးခွန်းများ ရှိသေးသလော။ (ဘုရားသခင်၊ ကျွန်ုပ်၌ မေးခွန်းတစ်ခု ရှိပါသည်။ ကျွန်ုပ်သည် သမ္မာတရားကို လိုက်စားရာတွင် ပုံမှန်ဝိညာဉ်ရေးရာ အသက်တာတစ်ခု ရှိပါ၏၊ သို့တိုင်အောင် သမ္မာတရားကို ချစ်မြတ်နိုး၍ လိုက်စားသော စိတ်နှလုံးမှာမူ သိပ်မကောင်းလှပါ။ မိမိ၏အခြေအနေ မှားယွင်းနေသည်ဟု ကျွန်ုပ်ခံစားရသည့်အခါ ရက်အနည်းငယ်မျှ ဇွဲလုံ့လဖြင့် လိုက်စားပါသည်၊ သို့သော် ထိုရက်များ ကုန်လွန်သွားသောအခါတွင်မူ တစ်ဖန်ပြန်၍ ခိုကပ်သွားပြန်ပါသည်။ ဤအခြေအနေသည် အထပ်ထပ်အခါခါ ဖြစ်ပေါ်လာပြီး ယင်းသည် သမ္မာတရားကို အလွန်အမင်း မနှစ်မြို့သော စိတ်သဘောထား ဖြစ်ကြောင်း ကျွန်ုပ်သိပါ၏၊ သို့သော်လည်း ယင်းကို အရင်းအမြစ်မှ ကျွန်ုပ်မဖြေရှင်းနိုင်သေးပါ။) ထိုအရာကို ရှောင်လွှဲ၍မရပေ။ ယင်းမှာ လူ့အသက်ဝင်ရောက်မှု၏ ပကတိအခြေအနေ ဖြစ်သည်။ ဤပြဿနာကို အမြဲတစေ ဖြေရှင်းရန် ဆန္ဒရှိနေခြင်းသည် သင် အမှားလုပ်နေခြင်း ဖြစ်သည်။ ဥပမာအနေဖြင့် အမျိုးသမီးအချို့သည် ခင်ပွန်းတစ်ယောက် ရှာဖွေရာ၌ သူ၏ရုပ်ရည်မှာ သာမန်မျှသာ ဖြစ်လျှင် အရေးမကြီးသော်လည်း ကြင်နာယုယတတ်သူတစ်ဦး ဖြစ်ရမည်ဟူသော စံသတ်မှတ်ချက်တစ်ခု ရှိသည်။ သူသည် ၎င်းတို့ ပထမဆုံး တွေ့ဆုံခဲ့သည့် အချိန်နှင့် နေရာ၊ သူမ၏ မွေးနေ့၊ ၎င်းတို့၏ နှစ်ပတ်လည်နေ့ စသည်တို့ကို မှတ်မိရမည်။ သူသည် အထူးနေ့ရက်များကို မှတ်မိရမည်ဖြစ်ပြီး “အချစ်လေး၊ ကိုယ် မင်းကို ချစ်သည်” ဟု အခါအားလျော်စွာ ပြောဆိုရန်နှင့် သူမအတွက် လက်ဆောင်များ ရံဖန်ရံခါ ဝယ်ပေးရန်ကိုလည်း မှတ်မိနေရမည် ဖြစ်သည်။ သူမက “ကျွန်မတို့ ပထမဆုံး ချိန်းတွေ့ခဲ့သောနေ့သည် မည်သည့်နေ့ ဖြစ်သနည်း။ ချစ်သူများနေ့သည် မည်သည့်အချိန်နည်း” ဟု သူ့ကို စမ်းသပ်လိမ့်မည်။ ၎င်းသည် ထိုကဲ့သို့သော ကြင်နာယုယမှုနှင့် စိတ်လှုပ်ရှားမှုကို မကြာခဏ ရှာဖွေနေပြီး ၎င်း၏ဘဝသည် တစ်စုံတစ်ရာ ငြီးငွေ့ဖွယ်ကောင်းလာလျှင် မကျေမချမ်းဖြစ်ကာ ၎င်း၏ခင်ပွန်းကို “သင့်ကို ကြည့်ပါဦး၊ သင် ငတုံး။ ကြင်နာယုယမှုအကြောင်း သင် သိနားလည်ခြင်း မရှိ။ သင်နှင့်အတူ ကျွန်မ၏ နေ့ရက်တို့ကို ဖြတ်သန်းရခြင်းသည် အလွန်တရာ ငြီးငွေ့ဖွယ် ကောင်းလှသည်။ ကျွန်မ၏ ဘဝသည် သင့်လက်ထဲတွင် ပျက်စီးရချေပြီတကား” ဟု စောဒကတက်လေသည်။ ဤချို့ယွင်းချက်ကို ပြသသော အမျိုးသမီးများစွာ မရှိသလော။ အခြားတစ်ယောက်၏ ခင်ပွန်းသည် ကြင်နာယုယတတ်ကြောင်း၊ အမျိုးသမီးတစ်ယောက်ကို မည်သို့ ချော့မော့ရမည်ကို သိကြောင်း၊ သူ၏ဇနီးကို မင်းသမီးတစ်ပါးကဲ့သို့ ဆက်ဆံကြောင်း သင်က ပြောသောအခါ ထိုအမျိုးသမီးများသည် ထိုခင်ပွန်းကို မိမိတို့အတွက် လုယူနိုင်ဖို့ ဆန္ဒရှိကာ မခံမရပ်နိုင်အောင် မနာလိုဖြစ်သည်။ ၎င်းတို့သည် မထူးခြားဘဲ သာမန်ဖြစ်သော ဘဝတွင် နေထိုင်ရန် တကယ်ကို မလိုလားကြချေ။ သင်သည် ဤချို့ယွင်းချက်ကို ပြသခဲ့ဖူးသလော။ (ပြဖူးပါသည်။) ဘုရားသခင်သည် အမှုတော်ကို ဆောင်ရွက်၍ လူတို့ကို ကယ်တင်သည့်အခါ စိတ်လှုပ်ရှားဖွယ်ရာ၊ စိတ်လှုပ်ရှားစရာ အပိုင်းများ ထိုမျှမများလှဘဲ သူသည် သင့်အတွက် အံ့အားသင့်စရာများကို ဖန်တီးမည်မဟုတ်ပေ။ ယင်းသည် မထူးခြားဘဲ သာမန်ဖြစ်သည်။ ယင်းမှာ လက်တွေ့ကျခြင်းဟု ဆိုလိုသည့်အရာ ဖြစ်သည်။ သမ္မာတရားကို လိုက်စားခြင်းသည် ခံစားချက် မလိုအပ်ပေ။ သင်၏စိတ်နှလုံးထဲတွင် လိုက်စားမှု ရှိနေသရွေ့၊ ပြီးလျှင် သင်လျှောက်လှမ်းနေသော လမ်းကြောင်းသည် သွေဖည်ခြင်း ရှိမရှိ၊ သင်ထမ်းဆောင်သော တာဝန်တွင် လူ့အမှားကြောင့် ဖြစ်သော လစ်ဟင်းမှုများ သို့မဟုတ် ဆုံးရှုံးမှုများ ရှိမရှိကို အခါအားလျော်စွာ ဆန်းစစ်ခြင်း၊ ဤအချိန်အတောအတွင်း ညီအစ်ကိုမောင်နှမများ၌ သင်ချို့တဲ့နေသည့် တာဝန်ထမ်းဆောင်ခြင်းနှင့် ပတ်သက်သော ထိုးထွင်းအမြင် သို့မဟုတ် သိမြင်မှုအသစ်များ ရှိမရှိ၊ ဘုရားသခင်၏ နှုတ်ကပတ်တော်များကို ဖတ်ရှုသည့်အခါ သင်၏သဘောပေါက်နားလည်မှုတွင် လွဲချော်မှုများ ရှိခဲ့ခြင်း ရှိမရှိ၊ ယင်းတို့ထဲတွင် သင်လက်လှမ်းမမီနိုင်သော၊ သို့မဟုတ် သင်မတွေ့ကြုံဖူးသေးသော၊ သို့မဟုတ် လျစ်လျူရှုခဲ့သော အရာများ ရှိခဲ့ခြင်း ရှိမရှိ စသည်တို့နှင့်ပတ်သက်၍ မိတ်သဟာယဖွဲ့သရွေ့၊ ထိုကဲ့သို့သော လမ်းခရီးများ၊ ပန်းတိုင်များနှင့် ဦးတည်ချက်များ အားလုံးသည် ပုံမှန်ဖြစ်ပြီး မှန်ကန်နေသရွေ့ ထိုမျှနှင့် လုံလောက်ပြီဖြစ်သည်။ သင်၏ အလုံးစုံ ဦးတည်ချက်သည် မှန်ကန်နေသရွေ့ ထိုမျှနှင့် လုံလောက်ပြီဖြစ်သည်။ စိတ်လှုပ်ရှားမှုကို မရှာဖွေနှင့်၊ အံ့အားသင့်စရာများကိုလည်း မမျှော်လင့်နှင့်။ မည်သူကမျှ သင့်ကို အံ့အားသင့်စေမည် မဟုတ်ပေ။ ဘုရားသခင်ကို ယုံကြည်ခြင်းနှင့် သမ္မာတရားကို လိုက်စားခြင်းသည် သာမန်လူများ မိမိတို့၏ အသက်တာတွင် အသက်ရှင်နေထိုင်သည့်အတိုင်းပင် ဖြစ်သည်။ အချိန်အများစုတွင် ထူးခြားမှုမရှိလှပေ။ အကြောင်းမှာ သင်သည် သဘာဝလွန် မည်သည့်အရာမျှမရှိ၊ လက်တွေ့ဘဝနှင့် ကင်းကွာသောအရာလည်း မည်သည့်အရာမျှ မရှိသည့် ဤလောက၌ အသက်ရှင်နေထိုင်သောကြောင့် ဖြစ်သည်။ ထိုသို့ပင် သာမန်ဖြစ်လှပေသည်။ သို့သော် ဤသို့ ထူးခြားမှုမရှိသော အသက်တာမျိုးနှင့် မယုံကြည်သူတို့၏ အသက်တာတို့အကြားတွင် ကွာခြားချက်တစ်ခု ရှိသည်။ သင်သည် ဘုရားသခင်ကို ယုံကြည်၍ သင်၏ တာဝန်ကို ထမ်းဆောင်နေစဉ်တွင် သင်၏ ဖောက်ပြန်ပျက်စီးသော စိတ်သဘောထားကို အစဉ်မပြတ် လေ့လာသိရှိနေသည်၊ ဘုရားသခင်နှင့် သင်၏ ဆက်ဆံရေးကို အစဉ်မပြတ် ပြုပြင်ပြီး ပြောင်းလဲနေသည်၊ ပြီးလျှင် သင် နားမလည်သော သမ္မာတရားများကို အစဉ်မပြတ် လေ့လာနေပြီး သင် မသိသော သို့မဟုတ် နားမလည်သော သမ္မာတရားများကို သိရှိပြီး လက်ခံနေသည်။ ထိုသည်မှာ ကွာခြားချက်ပင် ဖြစ်သည်။ ထိုသည်မှာ အတော်ပင် ကြီးမားသော ကွာခြားချက်တစ်ခု ဖြစ်နေပေပြီ။ သို့ဖြစ်၍ သင်သည် အခြားမည်သည့်အရာကို တောင်းဆိုနိုင်ဦးမည်နည်း။ ဘုရားသခင်၏ အိမ်တော်၌လည်းကောင်း၊ အသင်းတော်၌လည်းကောင်း၊ သင်၏ ပတ်ဝန်းကျင်၌လည်းကောင်း လုံလောက်သော အမှုအရာများ မဖြစ်ပျက်သလော။ ဘုရားသခင်၏ အမှုတော် အစပြုသည့်အချိန်မှစ၍ ယခုအချိန်အထိ ဖြစ်ပျက်ခဲ့သော အမှုအရာများသည် လူတို့အတွက် ဆင်ခြင်သုံးသပ်ရန် လုံလောက်ပေသည်။ နေ့ရက်တို့သည် အလွန်လျင်မြန်စွာ ကုန်လွန်သွားသည်။ ဆယ်နှစ်၊ အနှစ်နှစ်ဆယ်သည် မျက်စိတစ်မှိတ်အတွင်း ကုန်လွန်သွားပြီး နောက်ထပ် မျက်စိတစ်မှိတ်အတွင်းမှာပင် အနှစ်သုံးဆယ်၊ အနှစ်ငါးဆယ် ကုန်လွန်သွားခဲ့ပြီ ဖြစ်သည်။ ထိုမျှသည် လူတစ်ဦး၏ ဘဝတစ်သက်တာ ဖြစ်ပေသည်။ အခြားမည်သည့် စိတ်လှုပ်ရှားမှုကို ရှာဖွေရန် ရှိသေးသနည်း။ ဤအမှုအရာများသည် အတော်ပင် စိတ်လှုပ်ရှားစရာ ကောင်းလှပေသည်။ သင်၏ ပတ်ဝန်းကျင်၌ ဖြစ်ပျက်သမျှသော အမှုအရာအားလုံးသည် သင့်ကို တစ်မူထူးခြားသောအရာများကို ရှာဖွေတွေ့ရှိစေရန်၊ သမ္မာတရားကို ဖော်ထုတ်တွေ့ရှိရန်နှင့် သင့်အတွက် အံ့အားသင့်စရာ ဖြစ်စေရန် အခွင့်ပေးသင့်သည်။ ယင်းက ထူးခြားမှုမရှိခြင်း မဟုတ်ပေ၊ မှန်သလော။ (မှန်ပါသည်၊ မဟုတ်ပါ။) သမ္မာတရားကို လိုက်စားခြင်းသည် စိတ်လှုပ်ရှားမှုကို ရှာဖွေခြင်း မဟုတ်ပေ။ ဤရုပ်ဝတ္ထုလောက၌ ၎င်းတို့၏ ပုံမှန်လူ့သဘာဝအတိုင်း အသက်ရှင်နေထိုင်သော လူတို့အတွက် ဤသို့ပင်ဖြစ်သည်။ စိတ်လှုပ်ရှားမှုကို လျှောက်မရှာဖွေနှင့်။ စိတ်လှုပ်ရှားမှုနှင့် ခံစားချက်ကို ရှာဖွေခြင်းသည် အလွန်ပင် အချိန်အားနေသောလူများက လုပ်ဆောင်သည့် အရာဖြစ်သည်။ ၎င်းတို့၏ တာဝန်များကို ထမ်းဆောင်ခြင်းနှင့် သမ္မာတရားကို လိုက်စားခြင်းတို့၌ လူတို့သည် နေ့စဉ် သင်ယူစရာ သင်ခန်းစာအသစ်များ ရှိသည်။ အချို့ကမူ “သို့ဆိုလျှင် အဘယ်ကြောင့် ကျွန်ုပ်သည် မသင်ယူနေရသနည်း” ဟု ဆိုလိမ့်မည်။ ဤသို့ဆိုလျှင် သင်၏ တိုးတက်မှုသည် အနည်းငယ် နှေးကွေးနေခြင်း ဖြစ်ကောင်းဖြစ်နိုင်သည်။ သင်၌ လစဉ် သင်ယူစရာအရာများ ရှိလျှင် ထိုသည်မှာ လုံလောက်ပေသည်။ သင်သည် တိုးတက်မှုရှိနေပြီး သမ္မာတရားကို လိုက်စားနေသမျှ ကာလပတ်လုံး သင်၌ ပြစရာတစ်ခုခု ရှိနေလိမ့်မည်။ ဤမိတ်သဟာယဖွဲ့ခြင်းက ပြဿနာကို ဖြေရှင်းပြီးပြီလော။ (ဖြေရှင်းပြီးပါပြီ။) မည်သို့နည်း။ မည်သည့်နှုတ်ကပတ်တော်များက ယင်းကို ဖြေရှင်းပေးခဲ့သနည်း။ (ဘုရားသခင်ကို ယုံကြည်ခြင်း၌ ကျွန်ုပ်၏ လိုက်စားမှု နောက်ကွယ်မှ ကျွန်ုပ်၏အမြင်ရှုထောင့်များသည် လက်တွေ့မကျကြောင်း၊ ကျွန်ုပ်၏လိုက်စားပုံသည် လက်တွေ့ကျသော နည်းလမ်းတစ်ခု မဟုတ်ကြောင်းကို သိရှိသွားသည့်အတွက် ဤပြဿနာသည် ဖြေရှင်းပြီးဖြစ်ပါသည်။ ကျွန်ုပ်သည် စိတ်လှုပ်ရှားမှုကို လိုက်စားရန် အစဉ်သဖြင့် ကြိုးစားကာ ခံစားချက်များကို အစဉ်သဖြင့် လိုက်စားပြီး ဘုရားသခင်ကို အယူအဆများ၊ စိတ်ကူးစိတ်သန်းများဖြင့်သာ ဆက်ဆံကာ သူနှင့်ပတ်သက်၍ ရိုသေလေးစားသော်လည်း အလှမ်းဝေးသော ဆက်ဆံရေးမျိုးကို ထိန်းသိမ်းထားခဲ့သည်။ သို့တိုင် လူတို့သည် ၎င်းတို့၏ အသက်ဝင်ရောက်မှုတစ်လျှောက်တွင် အားနည်းချက်များ ရှိမည်ဖြစ်ပြီး ထိုသို့ရှိနေစဉ်တွင်ပင် ထိုလူတို့ ကြီးထွားလာမည်ဖြစ်ကာ အခြေအနေအမျိုးမျိုးနှင့် ရင်ဆိုင်ရမည်ဖြစ်သည်ကိုမူ လျစ်လျူရှုခဲ့သည်။ ယင်းမှာ ပုံမှန် ဖြစ်ပါသည်။) သင်သည် ယင်းကို မှန်ကန်စွာ နားလည်သဘောပေါက်သွားပြီ။ မည်သည့်အခြေအနေမျှ မပေါ်ပေါက်သေးသည့်အခါ လူတို့သည် ၎င်းတို့၏ တာဝန်များကို ၎င်းတို့ ထမ်းဆောင်သင့်သည့်အတိုင်း ထမ်းဆောင်အပ်ပြီး ၎င်းတို့၏ လိုက်စားမှုကိုလည်း ဆက်သင့်သည့်အတိုင်း ဆက်လက် လိုက်စားသွားသင့်သည်။ စိတ်လှုပ်ရှားမှုကို မရှာဖွေနှင့်။ သို့မဟုတ် အမှုအရာများကို မခံစားနှင့်။ အလွန်အမင်း အာရုံခံစားလွယ်ခြင်းမျိုး မဖြစ်နှင့်၊ ပြီးလျှင် “အဘယ်ကြောင့် ယနေ့ ကျွန်ုပ် စိတ်မကြည်မလင် ဖြစ်နေရသနည်း။ ဪ၊ ဘုရားသခင်နှင့် ကျွန်ုပ်၏ ဆက်ဆံရေးသည် အလှမ်းဝေးနေပြီ။ ကျွန်ုပ် အမြန်ဆုတောင်းမှ ဖြစ်မည်” ဟု မပြောဆိုနှင့်။ ထိုသို့ အလွန်အမင်း အာရုံခံစားလွယ်ရန် မလိုအပ်ပေ။ ဘုရားသခင်သည် ဂရုမစိုက်ပေ။ သူသည် သင်၏ ထိုအသေးအဖွဲ ကိစ္စများကို အရေးမလုပ်ချေ။ သင်က “ကျွန်ုပ်သည် ရက်အတန်ကြာ ဆုမတောင်းခဲ့သော်လည်း ပြုမူလုပ်ဆောင်သည့်အခါတိုင်း စိတ်နှလုံးထဲ၌ ဘုရားသခင်ကို မကြာခဏ ရှာဖွေပြီး ဘုရားသခင်ကို ကြောက်ရွံ့သော စိတ်နှလုံးကိုလည်း ထိန်းသိမ်းထားပါသည်” ဟု ပြောကောင်းပြောနိုင်သည်။ ယင်းမှာ ပြဿနာမရှိ။ အချို့ကလည်း “ဪ၊ ကျွန်ုပ်သည် မိမိ၏တာဝန်နှင့် အလွန်အလုပ်များနေခဲ့သဖြင့် ဘုရားသခင်၏ နှုတ်ကပတ်တော်များကို မဖတ်ရှုသည်မှာ ရက်အတန်ကြာပြီ” ဟု ပြောကြလိမ့်မည်။ သင်သည် ထိုလုပ်ထုံးလုပ်နည်းကို မလုပ်ဆောင်ဘဲ ယင်းကို လျစ်လျူရှုခဲ့သော်လည်း သင်၏ တာဝန်ကို ထမ်းဆောင်နေစဉ် တစ်လျှောက်တွင် ပြဿနာများစွာကို တွေ့ရှိခဲ့ပြီး ဖောက်ပြန်ပျက်စီးသော စိတ်သဘောထား အနည်းငယ်ကိုလည်း ထုတ်ဖော်ပြခဲ့ကာ ထိုကာလအတွင်း အခြားသူများ၏ မိတ်သဟာယဖွဲ့ခြင်းကို နားထောင်ခဲ့သဖြင့် သင်သည် များစွာ တိုးတက်ခဲ့သည်။ ထိုသည်မှာ စစ်မှန်သော အကျိုးအမြတ်တစ်ခု မဟုတ်လော။ သင်သည် သမ္မာတရားကို နားလည်ပြီး ယင်းကို ရရှိရန်အလို့ငှာ ဘုရားသခင်၏ နှုတ်ကပတ်တော်များကို ဖတ်ရှုသည် မဟုတ်လော။ ယင်းကို တိကျသော နည်းလမ်း သို့မဟုတ် ပုံစံတစ်ခုဖြင့် လုပ်ဆောင်ရန် မရမက တောင်းဆိုခြင်းသည် အဘယ်အသုံးဝင်မည်နည်း။ ကောင်းပြီ။ ယနေ့အတွက် မိတ်သဟာယဖွဲ့ခြင်းကို ဤနေရာတွင် ငါတို့ အဆုံးသတ်မည်။ နှုတ်ဆက်လိုက်ပါသည်။ (ဘုရားသခင်ကို ကျေးဇူးတင်ပါသည်၊ နှုတ်ဆက်ပါသည်။)

၂၀၂၀ခုနှစ်၊ မေလ ၃၀


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၂)

ယနေ့ ကျွန်ုပ်တို့သည် အန္တိခရစ်တို့၏ အမျိုးမျိုးသော သရုပ်သကန်များထဲမှ အချက် ၁၀ ဖြစ်သည့် ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် ဟူသည်နှင့် စပ်လျဉ်း၍ ဆက်လက်၍ မိတ်သဟာယပြုကြသည်။ ပြီးခဲ့သည့်အခေါက်က သမ္မာတရားကို စက်ဆုပ်ရွံရှာခြင်းနှင့် ပတ်သက်၍ သီးသန့် မိတ်သဟာယအချို့ ပြုခဲ့ကြပြီး ဖြစ်သောကြောင့် ယင်းကို ဦးစွာ ပြန်လည်သုံးသပ်ကြည့်ကြစို့။ ပြီးခဲ့သည့်အခါက “စက်ဆုပ်ရွံရှာခြင်း” နှင့်ပတ်သက်သော သင်တို့၏ ရှင်းပြချက်မှာ အဘယ်နည်း။ (ကျွန်ုပ်တို့က ယင်းကို သမ္မာတရားအပေါ် အရေးမထားခြင်း၊ အထင်သေးခြင်း၊ ဘေးချိတ်ထားခြင်းနှင့် သမ္မာတရားအပေါ် အလေးအနက် မထားခြင်းအပြင် သမ္မာတရားအပေါ် မထီမဲ့မြင်ပြုခြင်းအဖြစ် ရှင်းပြခဲ့ပါသည်။) ဤစကားလုံး၏ အနှစ်သာရကို လက်တွေ့ကျသော အသုံးအနှုန်းများဖြင့် သင်တို့ အသေအချာ ရှင်းပြခဲ့ကြပြီးပြီလော။ (ကျွန်ုပ်တို့၏ ရှင်းလင်းချက်သည် စက်ဆုပ်ရွံရှာခြင်း၏ အနက်တူ ဝေါဟာရများနှင့်သာ ညီမျှပါသည်။ ယင်းသည် အပေါ်ယံသာဖြစ်ပြီး သမ္မာတရားကို စက်ဆုပ်ရွံရှာခြင်း၏ အသေးစိတ် အချက်အလက်များကိုဖြစ်စေ၊ သမ္မာတရားကို ကျွန်ုပ်တို့ ဆက်ဆံရာတွင် ကျွန်ုပ်တို့၏ သဘောထားနှင့် သရုပ်သကန်များကိုဖြစ်စေ ရှင်းလင်းစွာ မဖော်ပြခဲ့ပါ။ ကျွန်ုပ်တို့သည် ယင်း၏ အနှစ်သာရကို ရှင်းပြရန် ပျက်ကွက်ခဲ့ပါသည်။) ထိုသို့သော ရှင်းလင်းချက်၏ သဘောသဘာဝမှာ အဘယ်နည်း။ ယင်းသည် မည်သည့်အမျိုးအစားအောက်တွင် ရှိသနည်း။ (စကားလုံးများနှင့် အယူဝါဒများ ဖြစ်ပါသည်။) အခြား ရှိသေးသလော။ ယင်းသည် အသိပညာနှင့် သက်ဆိုင်သလော။ (သက်ဆိုင်ပါသည်။) ဤအသိပညာကို မည်သို့ ရရှိခဲ့သနည်း။ ယင်းကို ကျောင်းများမှ၊ ဆရာများထံမှ၊ အဘိဓာန်များနှင့် စာအုပ်များမှလည်း ရရှိခဲ့သည်။ သို့ဆိုလျှင် ငါ၏ ရှင်းလင်းချက်နှင့် သင်တို့၏ ရှင်းလင်းချက်အကြား ကွာခြားချက်မှာ အဘယ်နည်း။ (ဘုရားသခင်၏ မိတ်သဟာယဖွဲ့ခြင်းသည် သမ္မာတရားအပေါ် လူတစ်ဦးချင်းစီ၏ သဘောထားနှင့် သက်ဆိုင်ပေသည်။ ဆိုလိုသည်မှာ လူတို့သည် သမ္မာတရားကို မိမိတို့၏ စိတ်နှလုံးအနက်ရှိုင်းဆုံးမှ အတိုက်အခံပြုကြ၏၊ စက်ဆုပ်ရွံရှာကြ၏၊ အော်ဂလီဆန်ကြ၏၊ ပြီးလျှင် ယင်းကို လက်မခံကြသည့်အပြင် ရှုတ်ချပင် ရှုတ်ချကြသေးကာ ယင်းအပေါ် ရန်လိုသော ဝေဖန်သုံးသပ်ခြင်းနှင့် အသရေဖျက်ခြင်းတို့ကိုလည်း ပြုလုပ်ကြလေသည်။ ဘုရားသခင်၏ ရှင်းလင်းချက်သည် လူတို့၏ သမ္မာတရားအပေါ် သဘောထားနှင့်ဆိုင်သော အနှစ်သာရမှ လာပါသည်။) ကျွန်ုပ်သည် “စက်ဆုပ်ရွံရှာခြင်း” ဟူသော စကားလုံး၏ အနှစ်သာရကို အမျိုးမျိုးသော အနှစ်သာရပိုင်းဆိုင်ရာ အပြုအမူများ၊ ကျင့်ကြံမှုများ၊ သဘောထားများနှင့် အမြင်များ၏ ရှုထောင့်မှ ရှင်းပြသည်။ မည်သည့်ရှင်းလင်းချက်က အမှန်တကယ်တွင် သမ္မာတရား ဖြစ်သနည်း။ (ဘုရားသခင်၏ ရှင်းလင်းချက်သည် သမ္မာတရား ဖြစ်ပါသည်။) သို့ဆိုလျှင် သင်တို့၏ ရှင်းလင်းချက်သည် မည်သည့်နေရာတွင် လိုအပ်နေသနည်း။ (ကျွန်ုပ်တို့သည် သမ္မာတရားကို နားမလည်ကြပါ။ ငါတို့သည် အမှုအရာများ၏ အပေါ်ယံကိုသာ ကြည့်ပြီး ယင်းတို့ကို တိုက်ရိုက် အဓိပ္ပာယ်ဖွင့်ဆိုကြကာ ပြဿနာများကို ရှုမြင်ရန် အသိပညာနှင့် အယူဝါဒများအပေါ် မှီခိုကြပါသည်။) သင်တို့သည် ဤစကားလုံးကို မိမိတို့ သိနားလည်ထားသော အသိပညာအပေါ် အခြေခံ၍၊ တိုက်ရိုက်အဓိပ္ပာယ်ကို မိမိတို့ နားလည်သဘောပေါက်မှုအတိုင်း အဓိပ္ပာယ် ဖွင့်ဆိုကြသော်လည်း ဤစကားလုံးသည် လူတစ်ဦး၏ သဘာဝအနှစ်သာရနှင့်လည်းကောင်း၊ ဖောက်ပြန်ပျက်စီးသော စိတ်သဘောထားတို့နှင့်လည်းကောင်း မည်သို့ဆက်စပ်နေသည်ကို သင်တို့ လုံးဝ မသိကြချေ။ ဤသည်မှာ အသိပညာနှင့် အယူဝါဒများ၊ နှင့် သမ္မာတရားတို့ကြား ကွာခြားချက်ဖြစ်သည်။ သင်တို့သည် ဘုရားနှုတ်ကပတ်တော်များကို ဖတ်ရှုပြီး သမ္မာတရားကို မိတ်သဟာယပြုသည့်အခါတွင်လည်း ဤနည်းလမ်းနှင့် ဤရှုထောင့်ကို ပုံမှန်အားဖြင့် အသုံးပြုကြသလော။ (အသုံးပြုပါသည်။) လူအများစုသည် ဘုရားနှုတ်ကပတ်တော်များကို မည်သို့ပင် ဖတ်ရှုပါစေ၊ နှုတ်ကပတ်တော်များထဲရှိ သမ္မာတရားသည် အမှန်တကယ် မည်သည့်အရာဖြစ်သည်ကို နားမလည်နိုင်ကြသည်မှာ မဆန်းပေ။ သို့ဖြစ်၍ လူများစွာတို့သည် ဘုရားသခင်ကို နှစ်ပေါင်းများစွာ ယုံကြည်ခဲ့ကြသော်လည်း သမ္မာတရား လက်တွေ့ကျမှုကို နားလည်ခြင်း သို့မဟုတ် ဝင်ရောက်ခြင်း မရှိကြပေ။ “လူတို့သည် သမ္မာတရားကို နားမလည်ကြသကဲ့သို့ ယင်းကို သဘောပေါက်နားလည်နိုင်စွမ်းလည်း မပိုင်ဆိုင်ကြပေ” ဟု အစဉ် ပြောရခြင်းမှာ ဤအကြောင်းကြောင့် ဖြစ်သည်။

ငါတို့သည် အန္တိခရစ်တို့၏ သရုပ်သကန်များ၏ အချက် ၁၀ ဖြစ်သည့် ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် ဟူသည့်အကြောင်းကို ဆက်လက်၍ မိတ်သဟာယပြုကြမည်။ ပြီးခဲ့သည့်စုဝေးပွဲတွင် ငါတို့သည် သမ္မာတရားအပေါ် မထီမဲ့မြင်ပြုခြင်းကို အချက်သုံးချက်အဖြစ် ခွဲခြားခဲ့သည်။ ထိုသုံးချက်မှာ အဘယ်နည်း။ (ပထမဦးစွာ ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုခြင်း၊ ဒုတိယအနေဖြင့် ဘုရားသခင် လူ့ဇာတိခံယူထားသော ဇာတိပကတိကို မထီမဲ့မြင်ပြုခြင်း၊ တတိယအနေဖြင့် ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း တို့ဖြစ်ပါသည်။) ဤအချက်သုံးချက်ကို အခြေခံ၍ “အန္တိခရစ်တို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်” ဟူသော အကြောင်းအရာကို စိတ်ဖြာလေ့လာဆွေးနွေးကြစို့။ ပြီးခဲ့သည့်တစ်ခေါက်က ငါတို့သည် ပထမအချက်နှင့်ပတ်သက်၍ အခြေခံအားဖြင့် အတော်အတန် ဆွေးနွေးပြောဆိုပြီးဖြစ်သော်လည်း ဘုရားသခင်၏ အနှစ်သာရ၏ သန့်ရှင်းခြင်းနှင့် အတုမရှိခြင်းတို့အကြောင်း အလွန်အသေးစိတ် မိတ်သဟာယမပြုခဲ့ပါ။ ယင်းမှာ သင်တို့ချင့်ချိန်စဉ်းစားစရာ ပေးရန်နှင့် ငါ မိတ်သဟာယပြုခဲ့သော ဘုရားသခင်၏ ဖြောင့်မတ်ခြင်း၊ အနန္တတန်ခိုးတို့နှင့်ဆိုင်သော ရှုထောင့်များအပေါ် အခြေခံ၍ သင်တို့ ပို၍ တိကျစွာ မိတ်သဟာယပြုစေရန် ရည်ရွယ်ပေသည်။ ယနေ့ ငါတို့သည် အန္တိခရစ်တို့က သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြပုံနှင့်ပတ်သက်သော အဓိကအကြောင်းအရာကို စိတ်ဖြာလေ့လာဆွေးနွေးရန်အတွက် အန္တိခရစ်တို့သည် ဘုရားသခင် လူ့ဇာတိခံယူထားသော ဇာတိပကတိအား မည်သို့ဆက်ဆံပုံကို ဆွေးနွေးဖော်ပြသည့် ဒုတိယအချက်နှင့်ပတ်သက်၍ မိတ်သဟာယပြုကြမည်။

၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း

လူ့ဇာတိခံဘုရားသခင်၊ ဆိုလိုသည်မှာ ခရစ်တော်နှင့်ပတ်သက်သော အန္တိခရစ်တို့၏ ရှုထောင့်များ၊ အမြင်များနှင့် ၎င်းတို့၏ ဆက်ဆံရေးများတွင်လည်း တိကျသော သရုပ်သကန်အချို့နှင့် အနှစ်သာရပိုင်းဆိုင်ရာ ထုတ်ဖော်ခြင်းများ ရှိလေသည်။ လူတို့၏ တိကျသော သရုပ်သကန်အချို့ကိုဖြစ်စေ၊ လူအချို့၏ တိကျသော ကျင့်ကြံပြုမူမှုများကိုဖြစ်စေ ရိုးရှင်းစွာ တင်ပြရုံသာ တင်ပြမည်ဆိုလျှင် သင်တို့အနေဖြင့် ထိုတင်ပြမှုကို အနည်းငယ် မရှင်းလင်းဟု မြင်ကောင်းမြင်နိုင်သည်။ ထိုအစား ယင်းတို့မှနေ၍ ဘုရားသခင် လူ့ဇာတိခံယူသော ဇာတိပကတိအပေါ် အန္တိခရစ်တို့၏ သဘောထားသည် အတိအကျ မည်သည့်အရာဖြစ်သည်ကို နားလည်ရန်နှင့် အန္တိခရစ်တို့သည် သမ္မာတရားကို မည်သို့ မထီမဲ့မြင်ပြုသည်ကို မှန်မမှန်စစ်ဆေးပြီး စိတ်ဖြာလေ့လာဆွေးနွေးရန် ယင်းကို အချက်အနည်းငယ် ခွဲခြားကြပါစို့။ ပထမအချက်မှာ မျက်နှာလိုမျက်နှာရလုပ်ခြင်း၊ မြှောက်ပင့်ခြင်းနှင့် နားဝင်ချိုသော စကားများ ဖြစ်သည်။ ဒုတိယအချက်မှာ စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းတို့အပြင် သိချင်စိတ်ပြင်းပြခြင်း ဖြစ်သည်။ တတိယအချက်မှာ ၎င်းတို့ ခရစ်တော်ကို ဆက်ဆံပုံမှာ ၎င်းတို့၏ စိတ်နေစိတ်ထားအပေါ် မူတည်ခြင်း ဖြစ်သည်။ စတုတ္ထအချက်မှာ ခရစ်တော် ပြောဆိုသည့်အရာကို နားထောင်ရုံသာ နားထောင်သော်လည်း မနာခံသကဲ့သို့ ကျိုးနွံနာခံမှု မရှိခြင်း ဖြစ်သည်။ ဤအချက်တစ်ခုစီ၏ ဖော်ပြချက်များအပြင် ယင်းတို့၏ တိုက်ရိုက်အဓိပ္ပာယ်များမှ သင်တို့ နားလည်နိုင်သော အမြင်များနှင့် သရုပ်သကန်များကို အကဲဖြတ်ရလျှင် ၎င်းတို့တစ်ခုစီသည် အပြုသဘောဆောင်သလော။ အတော်အတန် အပြုသဘောဆောင်ပုံရသော အချက်တစ်ခုတလေ ရှိပါသလော။ “အပြုသဘောဆောင်သော” ဟူသည်မှာ အဘယ်အရာကို ရည်ညွှန်းသနည်း။ အနည်းဆုံးအနေဖြင့် ယင်းက လူ့သဘာဝနှင့် ဆင်ခြင်တုံတရား ရှိခြင်းကို ရည်ညွှန်းသည်။ ဤသည်မှာ ကျိုးနွံနာခံခြင်းဖြစ်စေ၊ ဖန်ဆင်းခံတစ်ဦး၌ ရှိသင့်သော သဘောထားနှင့် ရပ်တည်ချက်ရှိခြင်းဟူသည့် အဆင့်သို့ မြှင့်တင်ရန် မလိုအပ်ပေ။ လူသား၏ ဆင်ခြင်တုံတရား အကဲဖြတ်ချက်ကို အသုံးပြုရုံမျှဖြင့် ဤအရာများထဲမှ မည်သည့်အရာက စံမီသနည်း။

ပထမဦးစွာ ပထမအချက်ဖြစ်သည့် မျက်နှာလိုမျက်နှာရလုပ်ခြင်း၊ မြှောက်ပင့်ခြင်းနှင့် နားဝင်ချိုသော စကားများကို ကြည့်ကြစို့။ ဤအသုံးအနှုန်းသုံးခုကို လူ့ဘာသာစကားတွင် ချီးကျူးသော၊ သို့မဟုတ် ကောင်းသောအနက်ဆောင်သော အသုံးအနှုန်းများအဖြစ် မှတ်ယူပါသလော။ (မယူပါ။) ပုံမှန်အားဖြင့် ဤစကားလုံးများသည် မည်သည့်လူစားမျိုး၏ စကားပြောခြင်းနှင့် အပြုအမူကို သရုပ်ဖော်သနည်း။ (လှည့်ဖြားသော လူများ၊ သစ္စာဖောက်များ၊ ယုတ်ညံ့သော လူများ၊ ဖော်လံဖားများ ဖြစ်ပါသည်။) သစ္စာဖောက်များ၊ ယုတ်ညံ့သော လူများနှင့် သာကူးများဖြစ်သည့် လှည့်ဖြားခြင်း၊ ယုတ်ညံ့ခြင်းနှင့် ကောက်ကျစ်ဆိုးယုတ်ခြင်းတို့နှင့် ဆက်စပ်နေသော လူစားမျိုးတို့ ဖြစ်သည်။ ထိုသို့သော လူများ၏ လုပ်ဆောင်ချက်များကို အခြားသူများ၏ အမြင်တွင် အများအားဖြင့် စက်ဆုပ်ပြီး ယုတ်ညံ့သည်ဟုလည်းကောင်း၊ လူတို့အပေါ် ရိုးသားမှု မရှိဟုလည်းကောင်း၊ ကြင်နာမှု မရှိဟုလည်းကောင်း မြင်ကြသည်။ ၎င်းတို့သည် ဩဇာအာဏာသုံးသော သို့မဟုတ် အဆင့်အတန်း မြင့်သောသူများကို မျက်နှာလိုမျက်နှာရလုပ်လျက်၊ မြှောက်ပင့်လျက် မကြာခဏ မျက်နှာလိုမျက်နှာရလုပ်ကာ မြှောက်ပင့်ပြီး နားဝင်ချိုသော စကားများ ပြောကြသည်။ ဤလူစားမျိုးကို အခြားသူများက အထင်အမြင်သေးကြပြီး အများအားဖြင့် အပျက်သဘောဆောင်သော ပုဂ္ဂိုလ်အဖြစ် ရှုမြင်ကြသည်။

ဒုတိယအချက်ဖြစ်သည့် စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းတို့အပြင် သိချင်စိတ်ပြင်းပြခြင်းတို့ကို ကြည့်ကြပါစို့။ ဤစကားလုံးများကို အသိအမှတ်ပြုသော စကားလုံးများအဖြစ်ဖြစ်စေ၊ အသရေပျက်စေသော စကားလုံးများအဖြစ်ဖြစ်စေ မှတ်ယူသလော။ (အသရေပျက်စေသော စကားလုံးများအဖြစ် မှတ်ယူပါသည်။) အသရေပျက်စေသော စကားလုံးများအဖြစ် မှတ်ယူသလော။ ယင်းတို့ကို အသရေပျက်စေသော စကားလုံးများအဖြစ် သင်တို့ အဘယ်ကြောင့် အမျိုးအစားခွဲခြားမည်ကို ငါ့အား ရှင်းပြလော့။ ဆက်စပ်အခြေအနေမပါလျှင် ဤစကားလုံးများသည် ကြားနေဖြစ်ပြီး အသိအမှတ်ပြုသော သို့မဟုတ် အသရေပျက်စေသော စကားများအဖြစ် ခေါ်ဆို၍မရပါ။ ဥပမာအားဖြင့် သိပ္ပံဆိုင်ရာ စီမံကိန်းတစ်ခုအပေါ် စေ့စေ့စပ်စပ် ကြည့်ရှုစစ်ဆေးခြင်းကို ခံယူခြင်း၊ ပြဿနာတစ်ခု၏ အနှစ်သာရကို ဆန်းစစ်ခြင်း၊ အချို့သော အမှုအရာများအပေါ် သိချင်စိတ်ပြင်းပြခြင်း ဟူသည့် ဤသရုပ်သကန်များကို အခြေခံအားဖြင့် အပြုသဘောဆောင်သော သရုပ်သကန်များ သို့မဟုတ် အပျက်သဘောဆောင်သော သရုပ်သကန်များဟု ခေါ်ဆို၍မရဘဲ ယင်းတို့မှာ အတော်အတန် ကြားနေဖြစ်ပါသည်။ သို့ရာတွင် ဤနေရာ၌ ဆက်စပ်အခြေအနေတစ်ခု ရှိသည်။ လူတို့၏ စေ့စေ့စပ်စပ် ကြည့်ရှုစစ်ဆေးခြင်း၊ ဆန်းစစ်ခြင်းနှင့် သိချင်စိတ်ပြင်းပြခြင်းတို့ကို ခံရသည့်အရာသည် လူသားတို့ သုတေသနပြုရန် သင့်လျော်သော အကြောင်းအရာတစ်ခုခု မဟုတ်ဘဲ ဘုရားသခင် လူ့ဇာတိခံယူထားသော ဇာတိပကတိ ဖြစ်နေသည်။ သို့ဖြစ်၍ ဤထပ်ဖြည့်ထားသော ဆက်စပ်အခြေအနေနှင့်အတူ ဤလူစားမျိုးက လုပ်ဆောင်သော ဤအမှုအရာများအပြင် ၎င်းတို့၏ သရုပ်သကန်များနှင့် အပြုအမူများအပေါ် အခြေခံ၍ ဤစကားလုံးများသည် ဤနေရာတွင် ယုတ်ညံ့ရိုင်းစိုင်းသော စကားလုံးများ ဖြစ်လာသည်မှာ သိသာထင်ရှားပေသည်။ မည်သည့်လူစားမျိုးသည် ဘုရားသခင် လူ့ဇာတိခံယူထားသော ဇာတိပကတိကို ပုံမှန်အားဖြင့် စေ့စေ့စပ်စပ် ကြည့်ရှုစစ်ဆေးပြီး ဆန်းစစ်သနည်း။ သမ္မာတရားကို လိုက်စားသောသူများလော၊ သို့မဟုတ် မလိုက်စားသောသူများလော။ ခရစ်တော်ကို ၎င်းတို့၏ စိတ်နှလုံးများမှ အမှန်တကယ် ယုံကြည်သောသူများလော သို့မဟုတ် ခရစ်တော်အပေါ် သံသယရှိသော သဘောထား ရှိသောသူများလော။ သိသာထင်ရှားစွာပင် သံသယရှိသော သဘောထားရှိသောသူများ ဖြစ်သည်။ ၎င်းတို့သည် ခရစ်တော်ကို စစ်မှန်သော ယုံကြည်ခြင်း မရှိကြသည့်အပြင် စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းအပြင် ၎င်းတို့သည် အထူးသဖြင့်လည်း သိချင်စိတ် ပြင်းပြကြပါသည်။ ၎င်းတို့သည် အတိအကျ မည်သည့်အရာကို သိချင်စိတ်ပြင်းပြကြသနည်း။ ဤသရုပ်သကန်များနှင့် အနှစ်သာရများ၏ အသေးစိတ် အချက်အလက်များကို မကြာမီ ငါတို့ သီးသန့် မိတ်သဟာယပြုကြမည်။

ဆက်လက်၍ တတိယအချက်ကို ကြည့်ကြစို့။ ၎င်းတို့သည် ခရစ်တော်ကို ဆက်ဆံပုံမှာ ၎င်းတို့၏ စိတ်နေစိတ်ထားအပေါ် မူတည်သည်။ ဤအချက်တွင် ယင်းတို့၏ ချီးကျူးသော သို့မဟုတ် အသရေပျက်စေသော အဓိပ္ပာယ်အတွက် ဆန်းစစ်ရန် တိကျသော စကားလုံးများ မပါဝင်ပေ။ ထိုသို့သော လူများ၏ ဤကဲ့သို့သော သရုပ်သကန်နှင့် တိကျသော အလေ့အကျင့်တို့ဖြင့် မည်သည့်အမှန်တရားကို ထုတ်ဖော်သနည်း။ ထိုသို့သော အမှုအရာများကို လုပ်ဆောင်ပြီး ထိုသို့သော သရုပ်သကန်များကို ပြသသော လူတစ်ဦး၌ မည်သည့်စိတ်သဘောထားမျိုး ရှိသနည်း။ ပထမဦးစွာ ၎င်းတို့သည် အခြားသူများကို ဆက်ဆံရာတွင် သမာသမတ်ကျသလော။ (မကျပါ။) ဤအရာကို မည်သည့်စကားရပ်မှ ကောက်ချက်ချနိုင်သနည်း။ (“စိတ်နေစိတ်ထားအပေါ် မူတည်သည်။” ဟူ၍ဖြစ်သည်။) ဤစကားရပ်က ဤလူစားမျိုးသည် စည်းမျဉ်းများ မရှိဘဲ၊ အခြေခံစည်းမရှိဘဲ၊ အထူးသဖြင့် မည်သည့်အသိစိတ် သို့မဟုတ် ဆင်ခြင်တုံတရားမျှ မရှိဘဲ ပြုမူကာ အခြားသူများ သို့မဟုတ် ကိစ္စရပ်များကို ဆက်ဆံသည်၊ ၎င်းတို့သည် မိမိတို့၏ စိတ်နေစိတ်ထားဖြင့် လုံးလုံး လမ်းညွှန်ခြင်း ခံရသည်ကို ဆိုလိုပါသည်။ တစ်စုံတစ်ဦးသည် သာမန်လူတစ်ဦးကို ၎င်းတို့၏ စိတ်နေစိတ်ထားအပေါ် အခြေခံ၍ ဆက်ဆံပါက ယင်းသည် အဓိကပြဿနာတစ်ခု ဖြစ်ချင်မှဖြစ်မည်။ ယင်းသည် အုပ်ချုပ်ရေးဆိုင်ရာ အမိန့်များကို ချိုးဖောက်မည် မဟုတ်သကဲ့သို့ ဘုရားသခင်၏ စိတ်သဘောထားကိုလည်း ပုန်ကန်ပြစ်မှားမည် မဟုတ်ဘဲ ဤလူသည် တစ်ဇွတ်ထိုးနိုင်သည်၊ သမ္မာတရားကို မလိုက်စား၊ စည်းမျဉ်းများမရှိဘဲ ပြုမူသည်၊ ပြီးလျှင် ၎င်းတို့၏ စိတ်နေစိတ်ထားနှင့် နှစ်သက်မှုများကို အခြေခံ၍ မိမိတို့နှစ်သက်သမျှကို လုပ်ဆောင်ကာ မိမိတို့၏ ဇာတိပကတိဆိုင်ရာ လိုအင်ဆန္ဒများနှင့် ခံစားချက်များကိုသာ အလေးထားပြီး အခြားသူများ၏ ခံစားချက်များကို ထည့်သွင်းမစဉ်းစားဘဲ အခြားသူများကို လေးစားမှု မပြသည်ကိုသာ သရုပ်ဖော်ပါသည်။ ဤသည်မှာ သာမန်လူတစ်ဦးကို ၎င်းတို့ ဆက်ဆံပုံအပေါ် အခြေခံသော ရှင်းလင်းချက်ဖြစ်သည်။ သို့သော် ဤနေရာတွင် ၎င်းတို့၏ စိတ်နေစိတ်ထားကိုအခြေခံသော ဆက်ဆံမှုကို လက်ခံသူမှာ မည်သူနည်း။ ၎င်းသည် သာမန်လူတစ်ဦးမဟုတ်ဘဲ ဘုရားသခင် လူ့ဇာတိခံယူထားသော ဇာတိပကတိ ဖြစ်သည့်ခရစ်တော် ဖြစ်သည်။ သင်သည် ခရစ်တော်ကို သင်၏ စိတ်နေစိတ်ထားအပေါ် အခြေခံ၍ ဆက်ဆံပါက ဤသည်မှာ ဆိုးရွားသော ပြဿနာတစ်ခုဖြစ်ပြီး ယင်း၏အတိုင်းအတာကို ယခု ငါတို့ ဆွေးနွေးမည်မဟုတ်ပေ။

ယခု စတုတ္ထအချက်ကို ကြည့်ကြစို့။ ခရစ်တော် ပြောဆိုသည့်အရာကို နားထောင်ရုံသာ နားထောင်သော်လည်း နာခံခြင်း သို့မဟုတ် ကျိုးနွံနာခံခြင်း မရှိပေ။ ဤသည်မှာ အတိအကျ မည်သည့်အရာဖြစ်သည်ကို စရိုက်လက္ခဏာ သရုပ်ဖော်ရန် တိကျသော အသုံးအနှုန်းများ ဤနေရာတွင် မရှိပါ။ ယင်းသည် သရုပ်သကန်တစ်မျိုး၊ လူတို့က အမှုအရာများကို ပြုမူဆက်ဆံပုံရှိ အလေ့အထဖြစ်နေသော အခြေအနေနှင့် တိကျသော သဘောထားတစ်ခု ဖြစ်သော်လည်း ယင်းတွင် လူတစ်ဦး၏ စိတ်သဘောထား ပါဝင်ပတ်သက်နေသည်။ ထိုသို့သော လူများ၏ စိတ်သဘောထားမှာ အဘယ်နည်း။ ၎င်းတို့သည် နားထောင်သော်လည်း နာခံခြင်း သို့မဟုတ် ကျိုးနွံနာခံခြင်း မရှိပေ။ အပြင်ပန်းအားဖြင့် ၎င်းတို့သည် နားထောင်နိုင်သေးသော်လည်း ၎င်းတို့ အပြင်ပန်းတွင် ပြသသည့်အရာသည် ၎င်းတို့ စိတ်ထဲတွင် တွေးထင်သည့်အရာ သို့မဟုတ် ၎င်းတို့၏ စစ်မှန်သော အတွင်းသဘောထားနှင့် တူညီသလော။ (မတူညီပါ။) အပြင်ပန်းတွင် ၎င်းတို့သည် အမူအကျင့် ကောင်းမွန်နိုင်ပုံရပြီး နားထောင်နေပုံရနိုင်သော်လည်း စိတ်ထဲတွင်မူ ဤသို့မဟုတ်ပေ။ အတွင်းစိတ်တွင် မနာခံလိုသော စိတ်အခြေအနေနှင့် သဘောထားအပြင် အတိုက်အခံပြုလိုသော စိတ်အခြေအနေနှင့် သဘောထားတို့ ရှိနေသည်။ ၎င်းတို့က ဤသို့ တွေးကြသည်။ “ငါသည် သင့်ကို စိတ်နှလုံးထဲတွင် မနာခံပေ။ ငါမနာခံကြောင်းကို သင့်အား မည်သို့ ထင်ရှားစေနိုင်မည်နည်း။ သင်ပြောသော စကားများကို ငါသည် နားဖြင့် နားထောင်ရုံသာ နားထောင်သော်လည်း ယင်းတို့ကို လုံးဝ အလေးမထားပေ သို့မဟုတ် လက်တွေ့အကောင်အထည်ဖော်ခြင်း မရှိပေ။ ငါသည် သင့်ကို ဆန့်ကျင်ပြီး အတိုက်အခံလုပ်မည်” ဟူ၍ဖြစ်သည်။ ဤသည်မှာ နာခံခြင်း သို့မဟုတ် ကျိုးနွံနာခံခြင်း မရှိဟု အဓိပ္ပာယ်ရသည်။ ထိုသို့သော လူများသည် သာမန်လူများနှင့် ထိတွေ့ဆက်ဆံပြီး ပေါင်းသင်းမိပါက သာမန်လူများ ပြောဆိုသည့်အရာကို ဤကဲ့သို့သော စိတ်အခြေအနေ၊ အမြင်ရှုထောင့်နှင့် သဘောထားတို့ဖြင့် ဆက်ဆံပါက ယင်းသည် သိသာထင်ရှားသော သို့မဟုတ် သိရှိနိုင်သော သရုပ်သကန် ဟုတ်သည်ဖြစ်စေ၊ မဟုတ်သည်ဖြစ်စေ ထိုသို့သော လူများ၏ စိတ်သဘောထားမှာ အဘယ်နည်း။ ၎င်းတို့ကို အခြားသူများက လူ့သဘာဝနှင့် ဆင်ခြင်တုံတရားရှိသော လူကောင်းများဟု ခေါ်သည့်အရာအဖြစ် မှတ်ယူသလော။ ၎င်းတို့ကို အပြုသဘောဆောင်သော ပုဂ္ဂိုလ်များအဖြစ် အမျိုးအစား သတ်မှတ်သလော။ မဟုတ်သည်မှာ သိသာထင်ရှားပေသည်။ “နားထောင်ရုံသာ နားထောင်ပြီး နာခံခြင်း သို့မဟုတ် ကျိုးနွံနာခံခြင်း မရှိ” ဟူသော စကားရပ်မှ အကဲဖြတ်ရုံမျှဖြင့် ဤလူများသည် မာနထောင်လွှားသူများ ဖြစ်ကြသည်။ ၎င်းတို့သည် မည်မျှမာနထောင်လွှားကြသနည်း။ အလွန်အမင်း မာနထောင်လွှားကြသည်မှာ ဆင်ခြင်တုံတရား ကင်းမဲ့သည့်အထိ၊ လုံးလုံး ရူးသွပ်သည့်အထိ၊ မည်သူ့ကိုမျှမနာခံဘဲ မည်သူ့ကိုမျှ အရေးမထားသည့်အထိ ဖြစ်သည်။ အခြားသူများနှင့် ထိတွေ့ဆက်ဆံသောအခါ ၎င်းတို့၏ သဘောထားမှာ “ကျွန်ုပ်သည် သင်နှင့် စကားပြောနိုင်သည်၊ ကျွန်ုပ်သည် သင်နှင့် ပေါင်းသင်းနိုင်သည်၊ သို့သော် မည်သူ၏စကားမျှ ကျွန်ုပ်၏စိတ်နှလုံးထဲသို့ မဝင်နိုင်သကဲ့သို့ မည်သူ၏စကားမျှ ကျွန်ုပ်၏ လုပ်ဆောင်ချက်များအတွက် စည်းမျဉ်းများနှင့် လမ်းညွှန်မှု ဖြစ်မလာနိုင်ပေ” ဟူ၍ဖြစ်သည်။ ၎င်းတို့သည် စိတ်ထဲတွင် မိမိတို့၏ ကိုယ်ပိုင် အတွေးများကိုသာ ထားရှိကြပြီး မိမိတို့၏စိတ်တွင်းမှ အသံကိုသာ အလေးဂရုပြုကြသည်။ ၎င်းတို့သည် မည်သည့်မှန်ကန်သော၊ သို့မဟုတ် အပြုသဘောဆောင်သော စကားများနှင့် စည်းမျဉ်းများကိုမျှ နားမထောင်သကဲ့သို့ လက်မခံဘဲ ထိုအစား ယင်းတို့ကို မိမိတို့၏ စိတ်နှလုံးထဲတွင် အတိုက်အခံလုပ်ကြသည်။ လူထုအကြားတွင် ထိုသို့သော လူများ ရှိသလော။ အုပ်စုတစ်ခုတွင် ထိုသို့သော လူများကို ဆင်ခြင်တုံတရားရှိသူများအဖြစ် မှတ်ယူသလော သို့မဟုတ် ဆင်ခြင်တုံတရား မရှိသူများအဖြစ် မှတ်ယူသလော။ ၎င်းတို့ကို အပြုသဘောဆောင်သော ပုဂ္ဂိုလ်များအဖြစ် သို့မဟုတ် အပျက်သဘောဆောင်သော ပုဂ္ဂိုလ်များအဖြစ် အမျိုးအစား သတ်မှတ်သလော။ (အပျက်သဘောဆောင်သော ပုဂ္ဂိုလ်များအဖြစ် အမျိုးအစား သတ်မှတ်ပါသည်။) သို့ဆိုလျှင် အုပ်စုတစ်စုရှိ လူအများစုသည် ၎င်းတို့ကို ပုံမှန်အားဖြင့် မည်သို့ ရှုမြင်ဆက်ဆံကြသနည်း။ ၎င်းတို့ကို ဆက်ဆံရာတွင် မည်သည့်နည်းလမ်းမျိုးတို့ကို အသုံးပြုကြသနည်း။ လူအများစုသည် ထိုသို့သော လူပုဂ္ဂိုလ်များနှင့် ထိတွေ့ဆက်ဆံပြီး ပေါင်းသင်းရန် ဆန္ဒရှိကြသလော။ (မရှိကြပါ။) အသင်းတော်တွင် လူအများစုသည် ထိုသို့သော လူပုဂ္ဂိုလ်များနှင့် သဟဇာတ မဖြစ်နိုင်ကြပေ။ အကြောင်းရင်းမှာ အဘယ်နည်း။ လူတိုင်းက ထိုသို့သော လူများကို အဘယ်ကြောင့် မနှစ်သက်ကြဘဲ စက်ဆုပ်ကြသနည်း။ စာကြောင်းနှစ်ကြောင်းက ဤပြဿနာကို ရှင်းပြနိုင်သည်။ ပထမဦးစွာ ဤလူများသည် မည်သူနှင့်မျှ ပူးပေါင်းဆောင်ရွက်ခြင်း မရှိဘဲ အဆုံးအဖြတ်ပေးလိုကြပြီး မည်သူ့ကိုမျှ နားမထောင်ကြပေ။ ၎င်းတို့အား အခြားသူတစ်ဦး၏ စကားများကို အလေးဂရုပြုစေရန်မှာ အလွန်အမင်း ခက်ခဲပြီး ၎င်းတို့အနေဖြင့် အခြားသူများ၏ အမြင်များနှင့် အတွေးအခေါ်များကို ရှာဖွေရန်၊ သို့မဟုတ် အခြားသူများ ပြောဆိုသည်ကို နားထောင်ရန်မှာ မဖြစ်နိုင်ပေ။ ဒုတိယအနေဖြင့် ၎င်းတို့သည် မည်သူနှင့်မျှ ပူးပေါင်းဆောင်ရွက်နိုင်ခြင်း မရှိကြပေ။ ဤစာကြောင်းနှစ်ကြောင်းသည် ဤလူစားမျိုး၏ အတိကျဆုံးသော သရုပ်သကန်များ မဟုတ်လော။ ယင်းတို့သည် ထိုသို့သော လူတစ်ဦး၏ အနှစ်သာရ မဟုတ်လော။ (ဟုတ်ပါသည်။) ပထမဦးစွာ ၎င်းတို့၏ စိတ်သဘောထားကို ထည့်သွင်းစဉ်းစားသော် ၎င်းတို့သည် မည်သူ့ကိုမျှ နားမထောင်သည့်အပြင် မည်သူ့ကိုမျှ နာခံခြင်း မရှိကြပေ။ ၎င်းတို့သည် အဆုံးအဖြတ်ပေးလိုကြပြီး အခြားသူများကို နားမထောင်လိုကြဘဲ ထိုသူတို့နှင့် ပူးပေါင်းဆောင်ရွက်ခြင်း မရှိကြပေ။ ၎င်းတို့၏ စိတ်နှလုံးထဲတွင် အခြားသူများအတွက် နေရာမရှိသည့်အပြင် သမ္မာတရား သို့မဟုတ် အသင်းတော်၏ စည်းမျဉ်းများအတွက်လည်း နေရာမရှိပေ။ ဤသည်မှာ ဤလူစားမျိုးတို့၏ အန္တိခရစ် စိတ်သဘောထား ဖြစ်သည်။ ထို့အပြင် ၎င်းတို့သည် မည်သူနှင့်မျှ ပူးပေါင်းဆောင်ရွက်နိုင်ခြင်း သို့မဟုတ် သင့်မြတ်ခြင်း မရှိကြဘဲ စိတ်နှလုံးထဲတွင် အင်တင်တင်ဖြင့် လိုလားနေသည်ဟု ခံစားရလျှင်ပင် အချိန်ကျလာသောအခါတွင် အခြားသူများနှင့် ပူးပေါင်းဆောင်ရွက်နိုင်ခြင်း မရှိကြသေးပေ။ ဤနေရာတွင် မည်သည့်အရာ ဖြစ်ပျက်နေသနည်း။ အချို့သော စိတ်အခြေအနေတစ်ခု ပါဝင်ပတ်သက်နေသည် မဟုတ်လော။ ၎င်းတို့သည် အခြားသူများကို အထင်သေးကြပြီး ၎င်းတို့ကို နားမထောင်ကြသကဲ့သို့ အခြားသူများ၏ စကားများသည် စည်းမျဉ်းများနှင့် မည်မျှပင် ကိုက်ညီနေပါစေ ၎င်းတို့ လက်မခံကြပေ။ အခြားသူများနှင့် ပူးပေါင်းဆောင်ရွက်ခြင်းနှင့် ပတ်သက်လာလျှင် ၎င်းတို့၏ နည်းလမ်းဖြင့်သာ လုပ်ဆောင်နိုင်သည်။ ဤသည်မှာ သဟဇာတဖြစ်သော ပူးပေါင်းဆောင်ရွက်မှု ဟုတ်သလော။ ဤသည်မှာ ပူးပေါင်းဆောင်ရွက်မှု မဟုတ်ပေ။ ယင်းမှာ လူတစ်ဦးက အဆုံးအဖြတ်ပေးသည့် ထင်ရာမြင်ရာ လုပ်ဆောင်ခြင်း ဖြစ်သည်။ ဤသည်မှာ ထိုသို့သော လူများသည် အခြားသူများနှင့် ထိတွေ့ဆက်ဆံခြင်းများတွင် ရှိသည့် စိတ်သဘောထားမျိုးဖြစ်ပြီး ၎င်းတို့သည် ခရစ်တော်ကိုလည်း ထိုနည်းအတိုင်းပင် ဆက်ဆံကြသည်။ ဤသည်မှာ စိတ်ဖြာလေ့လာဆွေးနွေးရန် ထိုက်တန်သလော။ ဤနေရာရှိ ပြဿနာသည် ဆိုးရွားပြီး စိတ်ဖြာလေ့လာဆွေးနွေးရန် ထိုက်တန်ပေသည်။ ဆက်လက်၍ အချက်တစ်ခုစီရှိ အန္တိခရစ်တို့၏ တိကျသော သရုပ်သကန်များနှင့် ကျင့်ကြံပြုမူမှုများအကြောင်း ပြောကြပါစို့။ ပြီးလျှင် ဤတိကျသော သရုပ်သကန်များနှင့် ကျင့်ကြံပြုမူမှုများမှတစ်ဆင့် အန္တိခရစ်တို့၏ အနှစ်သာရ ဖြစ်သော သမ္မာတရားကို မထီမဲ့မြင်ပြုခြင်း၊ စည်းမျဉ်းများကို မျက်နှာပြောင်တိုက်၍ ချိုးဖောက်ခြင်းနှင့် ဘုရားအိမ်တော်၏ စီစဉ်မှုများကို လျစ်လျူရှုခြင်းတို့ကို နားလည်ကြစို့။ ပထမအချက်မှ စတင်၍ စိတ်ဖြာလေ့လာဆွေးနွေးကြစို့။

က။ မျက်နှာလို မျက်နှာရလုပ်ခြင်း၊ မြှောက်ပင့်ပြောခြင်းနှင့် နားဝင်ချိုသော စကားများ

မျက်နှာလို မျက်နှာရလုပ်ခြင်း၊ မြှောက်ပင့်ပြောခြင်းနှင့် နားဝင်ချိုသော စကားများဟူသည့် ဤအသုံးအနှုန်းများသည် မည်သည့်အဓိပ္ပာယ်ရှိသည်ကို အပေါ်ယံအားဖြင့် လူတိုင်းသိသင့်ကြပြီး ယင်းတို့ကို သရုပ်ထင်စေသည့် လူပုဂ္ဂိုလ်များကို တွေ့နေမြင်နေကျ ဖြစ်သည်။ မျက်နှာလို မျက်နှာရလုပ်ခြင်း၊ မြှောက်ပင့်ပြောခြင်းနှင့် နားဝင်ချိုသော စကားများ ပြောဆိုခြင်းတို့သည် အများအားဖြင့် အခြားသူများထံမှ မျက်နှာသာရမှု၊ ချီးမွမ်းမှု၊ သို့မဟုတ် အကျိုးအမြတ် တစ်မျိုးမျိုးကို ရရှိရန် ခံယူကျင့်သုံးသော ပြောဆိုနည်းများ ဖြစ်ကြသည်။ ဤသည်မှာ မြှောက်ပင့်ပြောဆိုခြင်းနှင့် ဖော်လံဖားခြင်းတို့ကို လုပ်ဆောင်သူများ၌ အတွေ့ရအများဆုံးသော ပြောပုံဆိုပုံဖြစ်သည်။ ဖောက်ပြန်ပျက်စီးသော လူသားအားလုံးသည် အတိုင်းအတာတစ်ခုအထိ စာတန်ဆန်သော အတွေးအခေါ်နှင့် သက်ဆိုင်သည့် ပြောဆိုပုံစံဖြစ်သော ဤသရုပ်သကန်ကို ပြသကြသည်ဟု ဆိုနိုင်ပါသည်။ သို့ဆိုလျှင် လူတို့သည် လူ့ဇာတိခံ ဘုရားသခင်၏ ရှေ့မှောက်တွင်လည်း အကျိုးအမြတ်အချို့ ရရှိရန်အတွက် အလားတူ သရုပ်သကန်များနှင့် ကျင့်ကြံပြုမူမှုများကို ပြသကြပါသလော။ ဟုတ်ပေသည်၊ ယင်းမှာ ထိုမျှ မရိုးရှင်းပေ။ လူတို့သည် လူ့ဇာတိခံ ဘုရားသခင်ခံယူထားသည့် ဇာတိပကတိအား မျက်နှာလို မျက်နှာရလုပ်ခြင်းနှင့် မြှောက်ပင့်ပြောခြင်းတို့ကို လုပ်ဆောင်သောအခါတွင် ၎င်းတို့၏ စိတ်နှလုံးအတွင်းရှိ ခရစ်တော်နှင့်ပတ်သက်သော မည်သည့်အမြင်ရှုထောင့်မျိုးက သို့မဟုတ် မည်သည့်အတွေးအခေါ်မျိုးက ထိုသို့သော အပြုအမူကို ဖြစ်စေသနည်း။ ထိုသို့သော အပြုအမူသည် အများအားဖြင့် လူတို့က အခြားလူများအပေါ် ပြသသည့် အပြုအမူ ဖြစ်သည်။ လူတို့သည် လူ့ဇာတိခံ ဘုရားသခင်အပေါ်တွင်လည်း ဤနည်းအတိုင်း ပြုမူပါက ယင်းသည် ပြဿနာတစ်ခုကို သွယ်ဝိုက်၍ ထုတ်ဖော်ပြသသည်။ ၎င်းတို့သည် လူ့ဇာတိခံ ဘုရားသခင်ဖြစ်သည့် ခရစ်တော်ကို ဖောက်ပြန်ပျက်စီးသော လူသားမျိုးနွယ်ထဲမှ သာမန်လူတစ်ဦးအဖြစ်သာ မှတ်ယူကြခြင်း ဖြစ်သည်။ ပြင်ပရှုထောင့်မှကြည့်လျှင် ခရစ်တော်၌ အရိုးအသားများရှိပြီး လူသားတစ်ဦး၏ အသွင်အပြင်ကို ဆောင်ထားသည်။ ဤသည်မှာ လူတို့အား ခရစ်တော်သည် လူသားမျှသာဖြစ်သည်ဟု ယုံကြည်စေကာ လူသားများကို ဆက်ဆံသည့် ယုတ္တိဗေဒနှင့် အတွေးအခေါ်တို့ကို အခြေခံ၍ ခရစ်တော်ကို ဗြောင်ကျကျ ဆက်ဆံခွင့်ပြုသော ထင်ယောင်ထင်မှားမှုတစ်ခုကို ပေးသည်။ လူသားများကို ဆက်ဆံသည့် ယုတ္တိဗေဒနှင့် အတွေးအခေါ်တို့အရ အများအားဖြင့် အဆင့်အတန်းနှင့် ကျော်ကြားမှုရှိသော တစ်စုံတစ်ဦးကို ဆက်ဆံရာတွင် အကျိုးအမြတ်များ သို့မဟုတ် အနာဂတ်ရာထူးတိုးခြင်းတို့ကို ချောချောမွေ့မွေ့ ရရှိရန်အလို့ငှာ အကောင်းမြင်သွားစေရန် အကောင်းဆုံးသော နည်းဗျူဟာမှာ လူတစ်ဦး၏ စကားများကို နှစ်လိုဖွယ်ဖြစ်ပြီး ပါးနပ်အောင် ပြုလုပ်ခြင်း၊ နားထောင်သူက သက်သောင့်သက်သာရှိပြီး ပျော်ရွှင်သည်ဟု ခံစားရကြောင်း သေချာစေခြင်း ဖြစ်သည်။ လူတစ်ဦးသည် နူးညံ့သော မျက်နှာအမူအရာကို ထားရှိရမည်ဖြစ်ပြီး ကြမ်းတမ်းသော မျက်နှာကိုဖြစ်စေ၊ ခက်ထန်သော မျက်နှာကိုဖြစ်စေ မပြသရ။ ပြီးလျှင် ဘာသာစကားတွင် ပြင်းထန်သော၊ မလိုမုန်းထားသော သို့မဟုတ် ကြမ်းတမ်းသော စကားလုံးများ၊ သို့မဟုတ် လူတစ်ဦး၏ မာနကို ထိခိုက်စေနိုင်သော စကားလုံးများ မရှိသင့်ချေ။ ထိုသို့သော သရုပ်သကန်များနှင့် စကားလုံးများဖြင့်သာ လူတစ်ဦးသည် ထိုသို့သော ပုဂ္ဂိုလ်တစ်ဦး၏ ရှေ့တွင် မိမိအား အကောင်းမြင်သွားအောင် လုပ်နိုင်ပြီး ထိုသူက ပစ်ပစ်ခါခါငြင်းမည် မဟုတ်ချေ။ နှစ်လိုဖွယ် ပြောဆိုခြင်း၊ မြှောက်ပင့်ပြောဆိုခြင်းနှင့် ဖော်လံဖားခြင်းတို့ကို လုပ်ဆောင်ခြင်းသည် အခြားသူများအပေါ် အစစ်မှန်ဆုံးသော လေးစားမှုပုံစံအဖြစ် မှတ်ယူကြပုံရသည်။ အလားတူပင် ခရစ်တော်အား လေးစားမှုပြရန်နှင့် သဟဇာတဖြစ်မှုကို ထိန်းသိမ်းရန်၊ ၎င်းတို့၏ စကားများတွင် ထိခိုက်စေသော ဘာသာစကား သို့မဟုတ် အကြောင်းအရာ မပါဝင်ကြောင်းနှင့် စော်ကားသည့် မည်သည့်အရာမျှ လုံးဝမပါဝင်ကြောင်း သေချာစေလျက် ထိုသို့သော အပြုအမူကို ပြသရန် အစွမ်းကုန် ကြိုးစားရမည်ဟု လူတို့က ယုံကြည်ကြသည်။ ဤသည်မှာ ခရစ်တော်နှင့် အပြန်အလှန်ဆက်ဆံရန်နှင့် စကားပြောဆိုရန် အကောင်းဆုံးသော နည်းလမ်းဖြစ်သည်ဟု လူတို့က ထင်ကြသည်။ ၎င်းတို့သည် ဘုရားသခင် လူ့ဇာတိခံယူထားသော ဇာတိပကတိအား သာမန် ဖောက်ပြန်ပျက်စီးသော စိတ်သဘောထားရှိသည့် သာမန်အကျဆုံးသော လူသားတစ်ဦးအဖြစ် ဆက်ဆံကြပြီး သူ့အား အခြားနည်းဖြင့် ပြုမူရန်ဖြစ်စေ၊ ဆက်ဆံရန်ဖြစ်စေ ပိုကောင်းသော နည်းလမ်းမရှိဟု ထင်ကြသည်။ ထို့ကြောင့် အန္တိခရစ်တစ်ဦးသည် ခရစ်တော်၏ ရှေ့မှောက်သို့ လာသောအခါ ၎င်းတို့၏ စိတ်နှလုံးတွင် ထားရှိသည့်အရာသည် ကြောက်ရွံ့ခြင်း၊ လေးစားခြင်း သို့မဟုတ် စစ်မှန်သော ရိုးသားမှု မဟုတ်ဘဲ ဘုရားသခင် လူ့ဇာတိခံယူထားသည့် ဇာတိပကတိအား ပေါ်ပေါ်ထင်ထင် မျက်နှာလို မျက်နှာရလုပ်ခြင်းနှင့် မြှောက်ပင့်ပြောခြင်းတို့ကို လုပ်ဆောင်ရန်အတွက် နှစ်လိုဖွယ်ဖြစ်ပြီး ပါးနပ်သော ဘာသာစကားကို အသုံးပြုရန်၊ အထင်မှားစေခြင်းကိုပင် အားကိုးရန် လိုအင်ဆန္ဒတစ်ခုသာ ဖြစ်သည်။ လူသားအားလုံးသည် ဤလုပ်နည်းကိုင်နည်း ခံနိုင်ရည် မရှိဟုလည်းကောင်း၊ ဘုရားသခင် လူ့ဇာတိခံယူထားသော ဇာတိပကတိသည်လည်း လူသားဖြစ်သည့်အတွက်၊ သူသည်လည်း ဤလုပ်နည်းကိုင်နည်းကို တုံ့ပြန်ပြီး ယင်းကို မျက်နှာသာပေးလိမ့်မည်ဟုလည်းကောင်း ယုံကြည်ကြသည်။ ထို့ကြောင့် ဘုရားသခင် လူ့ဇာတိခံယူထားသော ခရစ်တော်ဖြစ်သည့် ဇာတိပကတိအား ဆက်ဆံရာတွင် အန္တိခရစ်တို့သည် ၎င်းတို့၏ စိတ်နှလုံးများထဲ၌ ခရစ်တော်၌ ဘုရားသခင်၏ အနှစ်သာရ ရှိသည်ဟူသော အချက်ကို လက်မခံကြပေ။ ထိုအစား ၎င်းတို့သည် ဘုရားသခင် လူ့ဇာတိခံယူထားသည့် ဇာတိပကတိအား ဆက်ဆံရန် လူသားနည်းဗျူဟာအချို့၊ လောကီဆိုင်ရာ ဆက်ဆံမှုများအတွက် လူသားအတွေးအခေါ်များနှင့် အခြားသူများကို ဆက်ဆံခြင်းနှင့် ကြိုးကိုင်ညွှန်ကြားခြင်းဆိုင်ရာ သာမန်လူသား လှည့်ကွက်များကို အသုံးပြုကြသည်။ ဤအပြုအမူများ၏ အနှစ်သာရသည် အန္တိခရစ်တို့က ဘုရားသခင် လူ့ဇာတိခံယူထားသော ဇာတိပကတိအား မထီမဲ့မြင်ပြုသည်ဟူသော အချက်ကို သရုပ်ပြသလော။ (ပြပါသည်။)

အန္တိခရစ်တို့သည် ခရစ်တော်ကို ဖောက်ပြန်ပျက်စီးသော လူသားများကို ဆက်ဆံသည့် ပုံစံအတိုင်း ဆက်ဆံကြပြီး ခရစ်တော်ကို တွေ့သည့်အခါ မျက်နှာလို မျက်နှာရလုပ်ခြင်းနှင့် မြှောက်ပင့်ပြောခြင်း စကားများကိုသာ ပြောဆိုကာ ထို့နောက် ခရစ်တော်၏ တုံ့ပြန်မှုများကို စောင့်ကြည့်လေ့လာပြီး သူ၏အကြိုက်များကို လိုက်ရန် ကြိုးစားကြသည်။ အချို့လူများက ခရစ်တော်ကို တွေ့သောအခါ ဤသို့ပြောကြသည်။ “ကျွန်ုပ်သည် ကိုယ်တော့်ကို အဝေးမှ မြင်ပါသည်။ ကိုယ်တော်သည် လူအုပ်ထဲတွင် ထင်ပေါ်ပါသည်။ ရောင်ခြည်များ မရှိကြသော အခြားသူများနှင့် မတူဘဲ ကိုယ်တော့်ဦးခေါင်းအထက်တွင် ရောင်ခြည်တစ်ခု ရှိပါသည်။ ကိုယ်တော်သည် သာမန်လူတစ်ဦး မဟုတ်ကြောင်း ကျွန်ုပ် ချက်ချင်း သိပါသည်။ ဘုရားအိမ်တော်တွင် ခရစ်တော်မှလွဲ၍ အခြားမည်သူသည် သာမန်မဟုတ်သနည်း။ ကိုယ်တော့်ကို မြင်လိုက်သည့်အခိုက်အတန့်မှာပင် ကျွန်ုပ် ပိုင်းခြားသိမြင်သည်၊ ယင်းမှာ သိသိသာသာကို မှန်ကန်ပါသည်။ ဘုရားလူ့ဇာတိခံယူထားသော ဇာတိပကတိသည် အမှန်ပင် အခြားသူများနှင့် ကွဲပြားခြားနားပါသည်”ဟူ၍ဖြစ်သည်။ ဤသည်မှာ ဗြောင်ကျသော အဓိပ္ပာယ်မဲ့စကား မဟုတ်လော။ ငါ၏ အသွင်အပြင်သည် သာမန်ဖြစ်ပြီး ရိုးရိုးရှင်းရှင်း ဖြစ်သည်။ မည်သည့်လူအုပ်ထဲ၌မဆို ငါသည် တစ်စုံတစ်ရာ မလုပ်ဆောင်လျှင် သို့မဟုတ် စကားမပြောလျှင် တစ်နှစ် သို့မဟုတ် နှစ်နှစ်ကြာပြီးနောက်မှာပင် ငါမည်သူဖြစ်သည်ကို သတိပြုမိသူ တစ်ယောက်မျှ ရှိချင်မှ ရှိပေမည်။ မည်သည့်အုပ်စု၌မဆို ငါသည် သာမန်အဖွဲ့ဝင်တစ်ဦးသာ ဖြစ်သည်၊ မည်သူကမျှ ငါ့အကြောင်း ထူးခြားသည့်အရာ တစ်ခုတလေကို မမြင်နိုင်ပေ။ ယခု ငါသည် အသင်းတော်၌ အလုပ်လုပ်နေပြီး ဘုရားသခင်၏ သက်သေခံချက်ကြောင့် သင်တို့အလယ်၌ ငါစကားပြောသောအခါ သင်တို့ နားထောင်ကြသည်။ သို့သော် ဘုရားသခင်၏ သက်သေခံချက်မရှိဘဲ မည်မျှသောသူတို့သည် ငါ့စကားကို နားထောင်မည်နည်း သို့မဟုတ် အာရုံစိုက်မည်နည်း။ ယင်းမှာ မေးခွန်းတစ်ခု၊ မသိနိုင်သောအရာတစ်ခုအဖြစ် ကျန်ရှိနေသည်။ အချို့လူများက ဤသို့ပြောကြသည်။ “သူသည် ကျွန်ုပ်အမြင်တွင် ဘုရားသခင်နှင့် တစ်ပုံစံတည်း တူပါသည်။ သူသည် သာမန်ထက် ထူးကဲပြီး အခြားသူများနှင့် ကွဲပြားသည်ဟု ကျွန်ုပ် အစဉ်သဖြင့် ခံစားရသည်” ဟူ၍ဖြစ်သည်။ ငါသည် မည်သို့ ကွဲပြားသနည်း။ ငါ၌ ဦးခေါင်းသုံးလုံးနှင့် လက်ခြောက်ချောင်း ရှိသလော။ သင်တို့သည် ခြားနားချက်ကို မည်သို့ သိနိုင်သနည်း။ ဘုရားသခင်သည် တစ်ခါက ဤသို့ မိန့်တော်မူခဲ့သည်။ ငါသည် လူတို့အား ငါ၌ ဘုရား၏သဘောသဘာဝ အရိပ်အမြွက်မျှပင် သိမြင်ခွင့်ကို တမင်တကာ မပေးပေ။ ဘုရားသခင်သည် လူတို့အား သူ၏ ဘုရား၏သဘောသဘာဝကို သိမြင်ခွင့်မပေးလျှင် သင်တို့သည် ယင်းကို မည်သို့ မြင်နိုင်မည်နည်း။ ဤလူများ ပြောဆိုသည့်အရာသည် ပြဿနာရှိသည် မဟုတ်လော။ ယင်းမှာ စကားလုံးများတွင် အခြေအမြစ် လုံးဝကင်းမဲ့သော စက်ဆုပ်ဖွယ် ဖော်လံဖားများ၏ အဓိပ္ပာယ်မဲ့သော စကားသက်သက်သာဖြစ်သည်မှာ ရှင်းပါသည်။ လူ့ဇာတိခံ ဘုရားသခင်၏ ပြင်ပအသွင်အပြင်သည် သာမန်လူတစ်ဦး၏ အသွင်အပြင် ဖြစ်သည်။ လူ့မျက်စိများသည် ခရစ်တော်၏ ဘုရား၏သဘောသဘာဝကို မည်သို့ ပိုင်းခြားသိမြင်နိုင်မည်နည်း။ ခရစ်တော်သည် အမှုမပြုဘဲ စကားမပြောခဲ့လျှင် မည်သူကမျှ သူ့ကို သတိပြုမိနိုင်မည် မဟုတ် သို့မဟုတ် သူ၏ ပင်ကိုလက္ခဏာနှင့် အနှစ်သာရကို သိနိုင်မည်မဟုတ်ပေ။ ဤသည်မှာ အမှန်တရား ဖြစ်သည်။ သို့ဆိုလျှင် “ကိုယ်တော်သည် အခြားသူများနှင့် ကွဲပြားပြီး ဘုရားသခင် လူ့ဇာတိခံယူထားသော ဇာတိပကတိ ဖြစ်ကြောင်း ကျွန်ုပ် တစ်ချက်ကြည့်လိုက်ရုံဖြင့် ပိုင်းခြားသိမြင်နိုင်သည်” သို့မဟုတ် “ကိုယ်တော့်ကို မြင်လိုက်သည်နှင့် ကိုယ်တော်သည် ကြီးမြတ်သောအမှုများကို လုပ်ဆောင်နိုင်ကြောင်း ကျွန်ုပ်သိသည်” ဟု ပြောဆိုကြသောသူများနှင့် ပတ်သက်၍မူ မည်သို့နည်း။ ဤစကားများသည် အဘယ်အရာများ ဖြစ်သနည်း။ ၎င်းတို့သည် လုံးလုံး အဓိပ္ပာယ်မဲ့သော စကားများ ဖြစ်သည်။ ဘုရားသခင်သည် သူ၏သက်သေခံချက်ကို မပေးခဲ့သည့်အချိန်က သင်တို့သည် အကြိမ်မည်မျှ ကြည့်သည်ဖြစ်စေ ယင်းကို အဘယ်သို့ ပိုင်းခြားသိမြင်နိုင်ခြင်း မရှိဘဲ ဖြစ်နိုင်ရသနည်း။ ဘုရားသခင်၏ သက်သေခံချက်ပြီးနောက် ငါသည် ငါ၏အမှုကို စတင်ခဲ့သောအခါ သင်တို့သည် ယင်းကို တစ်ချက်ကြည့်လိုက်ရုံဖြင့် ရုတ်တရက် မည်သို့ မြင်နိုင်ခဲ့သနည်း။ ဤသည်တို့မှာ ရှင်းလင်းစွာ လှည့်ဖြားသောစကားများ၊ လုံးလုံး ရူးသွပ်မှုပင် ဖြစ်သည်။

အချို့သောသူတို့သည် ငါနှင့်တွေ့ဆုံသောအခါ သို့မဟုတ် ငါနှင့် ထိတွေ့ဆက်ဆံသောအခါ ကိုယ့်ဂုဏ်ကိုယ် ဖော်လိုကြသည်။ ၎င်းတို့က ဤသို့တွေးကြသည်။ “လူ့ဇာတိခံ ဘုရားသခင်နှင့် တွေ့ရသည်မှာ ကြုံတောင့်ကြုံခဲ အခွင့်အရေး ဖြစ်သည်၊ ဤသည်မှာ တစ်သက်မှာ တစ်ခါသာရသည့် အခွင့်အရေးတစ်ခု ဖြစ်သည်။ ငါသည် ကောင်းစွာ စွမ်းပကားပြရမည်၊ ဘုရားကို ယုံကြည်ခဲ့သည့် နှစ်များစွာ၏ ရလဒ်ကို ဖော်ပြရမည်၊ ပြီးလျှင် ဘုရား၏ လက်ရှိအမှုအဆင့်ကို လက်ခံပြီးကတည်းက ငါပြုခဲ့သည့် ကောင်းမွန်သော အောင်မြင်မှုများကို ဘုရားကို အသိပေးရမည်” ဟူ၍ဖြစ်သည်။ ငါ့ကို အသိပေးရမည်ဟု ဆိုရာတွင် ၎င်းတို့ဆိုလိုသည်မှာ အဘယ်နည်း။ ၎င်းတို့သည် ရာထူးတိုးမြှင့်ခံရဖို့ အခွင့်အရေးတစ်ခုကို မျှော်လင့်နေကြခြင်း ဖြစ်သည်။ အကယ်၍သာ ယင်းက အသင်းတော်ထဲ၌ဖြစ်လျှင် ၎င်းတို့သည် မိမိတို့တစ်သက်တာတွင် ပေါ်လွင်ဖို့ သို့မဟုတ် ရာထူးတိုးမြှင့်ခံရဖို့ အခွင့်အရေးကို မည်သည့်အခါမျှ ရနိုင်မည် မဟုတ်ပေ။ မည်သူကမျှ ၎င်းတို့ကို ရွေးကောက် တင်မြှောက်မည် မဟုတ်။ ယခု အခွင့်အရေး ရောက်လာပြီဟု ၎င်းတို့က ထင်ကြသဖြင့် မည်သည့်ပြဿနာမျှ မထုတ်ဖော်ဘဲ ကိုယ့်ဂုဏ်ကိုယ်ဖော်ရန် ကြိုးစားနေပုံကိုလည်း မပြဘဲ မည်သို့ပြောဆိုရမည်ကို တွေးဆကြသည်။ ၎င်းတို့သည် ပို၍ ပါးနပ်ပြီး ကျွမ်းကျင်လိမ္မာရမည်ဖြစ်ကာ အချို့သော ပရိယာယ်များနှင့် လှည့်ကွက်တို့ကို သုံးလျက် သိမ်ဖျင်းသော ဉာဏ်နီဉာဏ်နက်များကို အားကိုးရမည်ဖြစ်သည်။ ၎င်းတို့က ဤသို့ပြောဆိုကြသည်။ “ဘုရား၊ ဤနှစ်များအတွင်း ကိုယ်တော့်ကို ယုံကြည်ခြင်းမှ ကျွန်ုပ်တို့ အကျိုးကျေးဇူးများစွာ သေချာပေါက် ရရှိခဲ့ပါသည်။ ကျွန်ုပ်တို့ မိသားစုတစ်ခုလုံး ယုံကြည်ကြပြီး အားလုံးက ဘုရားအတွက် အသုံးခံဖို့ အရာအားလုံးကို စွန့်လွှတ်ခဲ့ပြီး ဖြစ်ပါသည်။ သို့သော် ဤသည်မှာ အရေးအကြီးဆုံးအရာ မဟုတ်ပါ။ အရေးအကြီးဆုံးမှာ ကိုယ်တော့်နှုတ်ကပတ်တော်များက အလွန်ကောင်းမွန်ပြီး ကိုယ်တော်က အမှုအလွန်များစွာ လုပ်ဆောင်ခဲ့ပြီးဖြစ်ခြင်း ဖြစ်ပါသည်။ ကျွန်ုပ်တို့အားလုံး မိမိတို့၏ တာဝန်ကိုထမ်းဆောင်ပြီး ဘုရားအတွက် အသုံးခံလိုကြပါသည်” ဟူ၍ ဖြစ်သည်။ ထိုအခါ ငါက “သို့သော် ဤအထဲတွင် အမှန်တကယ် အကျိုးကျေးဇူး တစ်စုံတစ်ရာ မရှိ” ဟု ပြောဆိုခဲ့သည်။ “ရှိပါသည်။ ဘုရားပေးသနားသည့် ကျေးဇူးတော်သည် များပြားလှပါသည်။ ဘုရား နှုတ်ကပတ်တော်များထဲတွင် ကျွန်ုပ်တို့သည် အလင်းသစ်များ၊ ထိုးထွင်းသိမြင်မှုများနှင့် နားလည်မှုများစွာ ရရှိခဲ့ကြပါသည်။ ညီအစ်ကိုမောင်နှမများ အားလုံး အလွန်ထကြွလုံ့လရှိနေကြပြီး အားလုံးက ဘုရားအတွက် အသုံးခံလိုကြပါသည်” “အားနည်းပြီး အပျက်သဘောဆောင်သူ တစ်ဦးတစ်ယောက် ရှိသလော။ နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသူ တစ်ဦးတစ်ယောက် ရှိသလော” “မရှိပါ၊ ကျွန်ုပ်တို့၏ အသင်းတော်အသက်တာသည် အလွန်ကောင်းမွန်ပါသည်။ ညီအစ်ကိုမောင်နှမများအားလုံး ဘုရားကို ချစ်ရန် လိုက်စားကြပြီး ဧဝံဂေလိတရားဟောရန် အရာအားလုံးကို စွန့်လွှတ်ကြပါသည်။ ဘုရား မိန့်တော်မူသမျှ အရာအားလုံးသည် ကောင်းမြတ်ပါသည်။ ကျွန်ုပ်တို့အားလုံး စိတ်အားထက်သန်နေကြပြီး ယခင်ကဲ့သို့ ကျေးဇူးတော်ကို ရှာဖွေပြီး မုန့်ကို အဝစားရန် လိုက်စားခြင်းဖြင့် မယုံကြည်နိုင်ကြတော့ပါ။ ကျွန်ုပ်တို့ ဘုရားအတွက် အရာအားလုံးကို စွန့်လွှတ်ရမည်၊ ဘုရားထံ မိမိတို့ကိုယ်ကို ဆက်ကပ်ရမည်၊ ဘုရားအတွက် အသုံးခံရမည်” “သို့ဆိုလျှင် ဤလွန်ခဲ့သည့် နှစ်အနည်းငယ်အတွင်း သင်တို့ ဘုရားနှုတ်ကပတ်တော်များအပေါ် နားလည်မှု တစ်စုံတစ်ရာ ရရှိခဲ့ကြသလော” “ဟုတ်ကဲ့၊ ရရှိခဲ့ပါသည်။ ဘုရား၊ ကိုယ်တော့်နှုတ်ကပတ်တော်များမှာ အလွန် ကောင်းမွန်လှပါသည်၊ စာကြောင်းတိုင်းသည် ကျွန်ုပ်တို့၏ အဓိကကျသော ပြဿနာများကို တည့်တည့် ထိမှန်ပြီး ကျွန်ုပ်တို့၏ သဘာဝ အနှစ်သာရများကို ဖော်ထုတ်ပါသည်။ ကျွန်ုပ်တို့သည် ကိုယ်တော့်နှုတ်ကပတ်တော်များထဲတွင် မိမိကိုယ်ကို နားလည်ခြင်းနှင့် ကြီးမားသော ဉာဏ်အလင်း ရရှိခဲ့ကြပါသည်။ ဘုရား၊ ကိုယ်တော်သည် ကျွန်ုပ်တို့ မိသားစုတစ်ခုလုံး၊ ကျွန်ုပ်တို့ အသင်းတော်တစ်ခုလုံးအတွက် အသက်ကယ်ရှင် ဖြစ်ပါသည်။ ကိုယ်တော်သာ မရှိလျှင် ကျွန်ုပ်တို့ ကြာမြင့်သောအချိန်ကတည်းက မည်သည့်နေရာတွင် ပျက်စီးသွားမည်ကို မည်သူသိမည်နည်း။ ကိုယ်တော်သာ မရှိလျှင် ကျွန်ုပ်တို့ မည်သို့ ဆက်လက် လုပ်ဆောင်ရမည်ကို သိကြမည် မဟုတ်ပါ။ ကျွန်ုပ်တို့ အသင်းတော်မှ လူတိုင်း ကိုယ်တော့်ကို တွေ့မြင်ရန် တောင့်တကြပြီး ကိုယ်တော့်ကို သူတို့၏ အိပ်မက်ထဲတွင် ဆုံတွေ့ရန် နေ့စဉ် ဆုတောင်းနေကြကာ ကိုယ်တော်နှင့် နေ့စဉ် အတူရှိရန် မျှော်လင့်နေကြပါသည်” ဟူ၍ ဖြစ်သည်။ သူတို့၏ စကားတွင် အနှစ်သာရအားဖြင့် စိတ်ရင်းမှန်သော သို့မဟုတ် ရိုးသားသောစကား တစ်ခုတလေ ပါရှိသလော။ (မပါရှိပါ။) သို့ဆိုလျှင် ဤစကားများမှာ အဘယ်အရာများနည်း။ ယင်းတို့သည် ကြောင်သူတော်ဆန်သော၊ အနှစ်မဲ့သော၊ အသုံးမဝင်သော စကားများ ဖြစ်ကြသည်။ မိမိကိုယ်ကို သိကျွမ်းခြင်းအကြောင်း ပြောဆိုရန် ငါက သူတို့ကို တောင်းဆိုသည့်အခါ ၎င်းတို့က “ဘုရား၏ အမှုကို လက်ခံပြီးသည့်နောက် ကျွန်ုပ်သည် လူ့သဘာဝကင်းမဲ့သည့် နတ်ဆိုးတစ်ကောင်နှင့် စာတန်တစ်ကောင် ဖြစ်သည်ဟု ခံစားရပါသည်” ဟု ပြောဆိုကြသည်။ “သင်သည် မည်သို့ လူ့သဘာဝ ကင်းမဲ့သနည်း” “ကျွန်ုပ်သည် စည်းမျဉ်းမဲ့ ပြုမူပါသည်” “မည်သည့် လုပ်ဆောင်ချက်များတွင် သင်သည် စည်းမျဉ်းမဲ့သနည်း” “ကျွန်ုပ်သည် အခြားသူများနှင့် သဟဇာတရှိစွာ ပူးပေါင်းဆောင်ရွက်နိုင်ခြင်း မရှိပါ၊ အခြားသူများနှင့် ကျွန်ုပ်၏ ပေါင်းသင်းဆက်ဆံမှုတွင် စည်းမျဉ်းများ ကင်းမဲ့ပါသည်၊ လူများနှင့် ဆက်ဆံရာတွင် စည်းမျဉ်းများ ကင်းမဲ့ပါသည်။ ကျွန်ုပ်သည် နတ်ဆိုးတစ်ကောင်နှင့် စာတန်တစ်ကောင်ဖြစ်ပါသည်၊ ကျွန်ုပ်သည် စာတန်ထံမှ အစပြုလာပါသည်၊ စာတန်၏ ပြင်းပြင်းထန်ထန် ဖောက်ပြန်ဖျက်ဆီးခြင်းကို ခံရပါသည်။ ကျွန်ုပ်သည် ဘုရားသခင်ကို အချိန်တိုင်း အတိုက်အခံလုပ်ပြီး ဘုရားသခင်ကို အဆက်မပြတ် ဆန့်ကျင်ကာ ထိပ်တိုက် ရင်ဆိုင်ဖြေရှင်းပါသည်” ဟူ၍ ဖြစ်သည်။ ဤစကားများသည် အပေါ်ယံတွင် ကောင်းမွန်ပုံရသည်။ ငါက သူတို့ကို “သင်တို့အသင်းတော်မှ မည်သူမည်ဝါသည် ယခု မည်သို့ရှိသနည်း” ဟု မေးမြန်းသောအခါ ၎င်းတို့က “ယခု သူ အဆင်ပြေနေပါသည်။ သူသည် ယခင်က အသင်းတော် ခေါင်းဆောင်ရာထူးမှ ဖြုတ်ချခံခဲ့ရသော်လည်း နောက်ပိုင်းတွင် နောင်တရခဲ့ပြီး ညီအစ်ကိုမောင်နှမများက သူ့ကို ထပ်မံရွေးကောက်တင်မြှောက်ခဲ့ကြပါသည်” ဟု ပြောဆိုကြသည်။ “ထိုသူသည် သမ္မာတရားကို လိုက်စားသူတစ်ဦးလော” “ဘုရားက သူ သမ္မာတရားကို လိုက်စားသည်ဟု မိန့်တော်မူလျှင် သူ လိုက်စားပါသည်။ ဘုရားက သူ မလိုက်စားဟု မိန့်တော်မူလျှင် သူ မလိုက်စားပါ” “ဤသူသည် စိတ်အားထက်သန်ပုံ ပေါက်သော်လည်း သူ၏အရည်အချင်းမှာ အတော်လေး ညံ့ဖျင်းသည် မဟုတ်လော” “ညံ့ဖျင်းပါသလော။ ဟုတ်ကဲ့၊ အနည်းငယ် ညံ့ဖျင်းပါသည်။ သို့မဟုတ်လျှင် ညီအစ်ကိုမောင်နှမများက ယခင်တစ်ကြိမ်က သူ့ကို အဘယ်ကြောင့် ဖြုတ်ချခဲ့မည်နည်း” “သူ၏အရည်အချင်းသည် ညံ့ဖျင်းပါက သူသည် တိကျခိုင်မာသောအလုပ်ကို လုပ်ဆောင်နိုင်မည်လော။ အသင်းတော်ခေါင်းဆောင်မှု တာဝန်ကို သူ ကောင်းမွန်စွာ ဖြည့်ဆည်းနိုင်မည်လော” ဟူ၍ဖြစ်လေသည်။ ငါ၏ စကားများကို ကြားပြီးသည့်နောက်တွင် အရည်အချင်းညံ့ဖျင်းသူတစ်ဦးသည် တာဝန်ကို ကောင်းမွန်စွာ မဖြည့်ဆည်းနိုင်ကြောင်း ငါ၏ စကားများက ဆိုလိုသည်ဟု ၎င်းတို့ အဓိပ္ပာယ်ကောက်ပြီး “သို့ဆိုလျှင် သူ ကောင်းမွန်စွာ မဖြည့်ဆည်းနိုင်ပါ။ ညီအစ်ကိုမောင်နှမများက သူ့ကို အဆိုးဆုံးထဲမှ အကောင်းဆုံးအဖြစ် ရွေးချယ်ခဲ့ခြင်း ဖြစ်ပါသည်။ ပိုမိုကောင်းမွန်သူ မရှိသောကြောင့် သူ့ကို ရွေးချယ်ခဲ့ခြင်း ဖြစ်ပါသည်။ ညီအစ်ကိုမောင်နှမများ အားလုံးက သူ၏အရည်အချင်းသည် သာမန်ဖြစ်သည်ဟု ပြောဆိုကြသော်လည်း သူသည် ကျွန်ုပ်တို့ကို ဦးဆောင်နိုင်ပါသေးသည်။ သူ၏အရည်အချင်းသည် ညံ့ဖျင်းပါက နောက်တစ်ကြိမ်တွင် ညီအစ်ကိုမောင်နှမများ သူ့ကို ရွေးချယ်ကြမည် မဟုတ်ဟု ကျွန်ုပ်ထင်ပါသည်။ ဘုရား၊ ကျွန်ုပ်သည် ညီအစ်ကိုမောင်နှမများကို လွှမ်းမိုးရန် ကြိုးပမ်းသင့်ပါသလော” ဟု ပြောလေသည်။ “ဤကိစ္စသည် သင်တို့ အသင်းတော်၏ ညီအစ်ကိုမောင်နှမများ၏ ဝိညာဉ်ရင့်ကျက်မှုအပေါ် မူတည်သည်။ သူတို့သည် ကောင်းမွန်သည်ဟု ထင်သောသူတစ်ဦးကို စည်းမျဉ်းများအပေါ် အခြေခံ၍ ရွေးချယ်သည်။ ဤလုပ်ငန်းစဉ်သည် မှန်ကန်သည်၊ သို့သော် အချို့လူများသည် မိုက်မဲပြီး လူများ သို့မဟုတ် ကိစ္စရပ်များကို ရှင်းရှင်းလင်းလင်း သိမြင်နိုင်ခြင်း မရှိကြ။ ပြီးလျှင် သူတို့သည် တစ်ခါတစ်ရံ လူမှားရွေးချယ်တတ်ကြသည်” ဟု ငါပြောဆိုခဲ့သည်။ ဤသို့ပြောဆိုခြင်းအားဖြင့် ငါဆိုလိုသည်မှာ အဘယ်နည်း။ ငါသည် ဤသူကို ဖြုတ်ချရန် တမင်ရည်ရွယ်နေခြင်း မဟုတ်ဘဲ အဖြစ်မှန်တစ်ခုကို ရိုးရှင်းစွာ ဖော်ပြနေခြင်းသာ ဖြစ်သည်။ သို့သော် ထိုအန္တိခရစ်သည် ဤသည်ကို ကြားပြီးနောက် မည်သို့ သဘောပေါက်နားလည်ခဲ့သနည်း။ ၎င်းက ထုတ်ဖော်ပြောဆိုခဲ့ခြင်း မရှိသော်လည်း မိမိဘာသာ ဤသို့တွေးတောခဲ့ကြသည်။ “ဤသည်မှာ ဤသူကို ဖြုတ်ချရန် ဘုရားထံမှ အရိပ်အမြွက်ပေးခြင်းလော။ ကောင်းပြီလေ၊ ဘုရားသခင် အမှန်တကယ် အဘယ်အရာကို ဆိုလိုသည်ကို ငါ ထပ်မံစုံစမ်းကြည့်သင့်သည်။ ဤသူသာ ဖြုတ်ချခံရလျှင် အသင်းတော်ကို အခြားမည်သူက ဦးဆောင်နိုင်မည်နည်း၊ ဤအလုပ်ကို အခြားမည်သူက လုပ်ဆောင်နိုင်မည်နည်း” ဟူ၍ ဖြစ်လေသည်။ အန္တိခရစ်များ၏ မျက်စိထဲတွင် ဘုရားသခင် မရှိပေ။ ၎င်းတို့၏ စိတ်နှလုံးတွင် ဘုရားသခင်အတွက် နေရာမရှိပေ။ ခရစ်တော်ကို ၎င်းတို့ ကြုံတွေ့သောအခါ သာမန်လူတစ်ယောက်နှင့်မခြား ဆက်ဆံကြသည်။ အစဉ်သဖြင့် သူ၏ အမူအရာနှင့်လေသံမှ အရိပ်နိမိတ် ယူကြသည်။ အခြေအနေနှင့် သင့်တော်သလို ၎င်းတို့၏ လေသံကို ပြောင်းကြသည်။ အမှန်တကယ် ဖြစ်ပျက်နေသည့်အရာကို မည်သည့်အခါမျှ မပြောပေ။ ရိုးသားစစ်မှန်သည့် အရာတစ်ခုမှ မပြောပေ။ အနှစ်မရှိသည့် စကားများနှင့် အယူဝါဒကို ပြောသည်။ ၎င်းတို့ မျက်စိရှေ့တွင် ရပ်နေသော လက်တွေ့ကျသည့်ဘုရားကို လှည့်စားပြီး တစ်ပတ်ရိုက်ဖို့ ကြိုးစားကြသည်။ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံး လုံးဝ မရှိပေ။ ၎င်းတို့သည် ဘုရားသခင်ကို စိတ်အရင်းခံအတိုင်း စကားပြောနိုင်စွမ်း၊ စစ်မှန်သောအရာတစ်ခုတလေကို ပြောနိုင်စွမ်းပင် မရှိကြပေ။ ၎င်းတို့သည် မြွေတစ်ကောင် တွန့်လိမ်သွားသကဲ့သို့ အကွေ့အဝိုက်များပြီး သွယ်ဝိုက်သော နည်းလမ်းဖြင့် စကားပြောကြသည်။ ၎င်းတို့ စကားများ၏ ဟန်ပန်နှင့် ဦးတည်ရာတို့သည် ဖရဲသီးအနွယ်တစ်ခုက တိုင်ပေါ် တက်နေသကဲ့သို့ ဖြစ်သည်။ ဥပမာအားဖြင့် တစ်စုံတစ်ဦးသည် ကောင်းသော အစွမ်းအစရှိပြီး ရာထူးတိုးခြင်း ခံရနိုင်သည်ဟု သင်ပြောသည့်အခါ၊ ၎င်းတို့က ၎င်းတို့မည်မျှ တော်ကြောင်းနှင့် ၎င်းတို့ထဲ၌ ထင်ရှားသည့်အရာနှင့် ပေါ်လွင်သည့်အရာကို ချက်ချင်းပြောကြသည်။ ပြီးလျှင် သင်က တစ်စုံတစ်ဦးသည် ဆိုးသည်ဟု ပြောသည့်အခါ၊ ၎င်းတို့သည် မည်မျှ ဆိုးပြီး မကောင်းကြောင်း၊ ၎င်းတို့သည် အသင်းတော်၌ မည်မျှ အဖျက်အမှောင့်များနှင့် အနှောင့်အယှက်များ ဖြစ်စေကြောင်းတို့ကို အလျင်အမြန် ပြောပေသည်။ သင်သည် တစ်စုံတစ်ခုနှင့်ပတ်သက်ပြီး အမှန်တကယ်ဖြစ်သော အခြေအနေကို သိလိုသည့်အခါ ၎င်းတို့၌ ပြောစရာ တစ်စုံတစ်ခုမျှ မရှိပေ။ ၎င်းတို့သည် သင် ကောက်ချက်ချဖို့ကို စောင့်ဆိုင်းရင်း၊ သင်၏ စကားများရှိ အဓိပ္ပာယ်ကို အာရုံစိုက် နားစွင့်ရင်း မလိမ့်တပတ်လုပ်သည်။ ဤသို့ဖြင့် ၎င်းတို့၏ စကားလုံးများကို သင်၏အတွေးများနှင့် ကိုက်ညီစေရန် ဖြစ်သည်။ ၎င်းတို့ပြောဆိုသမျှသည် နားထောင်ကောင်းသည့် စကားများ၊ မြှောက်ပင့်ခြင်းနှင့် မျက်နှာလိုမျက်နှာရ လုပ်ခြင်းဖြစ်ကာ ရိုးသားစစ်မှန်သော စကားတစ်လုံးမျှ ၎င်းတို့၏ ပါးစပ်မှ မထွက်လာကြချေ။ ဤသည်မှာ ၎င်းတို့၏ လူတို့နှင့် ဆက်ဆံပုံဖြစ်ပြီး ဘုရားသခင်နှင့် ဆက်ဆံပုံဖြစ်သည်။ ၎င်းတို့သည် ထိုမျှ လှည့်စားတတ်ခြင်းပင် ဖြစ်သည်။ ဤသည်မှာ အန္တိခရစ် စိတ်သဘောထားဖြစ်သည်။

အချို့သောသူတို့သည် ငါ့အနေဖြင့် မည်သို့သော စကားအမျိုးအစားကို သို့မဟုတ် မည်သို့သော ကိစ္စရပ်များကို ကြားနာလိုသည်ကို သူတို့ မသိရှိကြဘဲ ငါနှင့် ထိတွေ့ဆက်ဆံလာကြသည်။ သို့တိုင်အောင် မသိရှိလျှင်ပင် သူတို့သည် နည်းလမ်းတစ်ခုကို ရှာကြံကြသည်။ သူတို့သည် ငါနှင့် ဆွေးနွေးရန် အကြောင်းအရာ အချို့ကို ရွေးချယ်ကြပြီး “ဤအကြောင်းအရာများကို ကိုယ်တော် စိတ်ဝင်စားကောင်း စိတ်ဝင်စားနိုင်သည်။ ယင်းမှာ ကိုယ်တော် သိရှိလိုသော်လည်း သို့မဟုတ် ကြားနာလိုသော်လည်း မေးမြန်းရန် အားနာနေသည့် အရာများ ဖြစ်ကောင်းဖြစ်နိုင်သည်။ ထို့ကြောင့် ကျွန်ုပ်ကပင် ကိုယ်တော့်ထံ အလျင်ဦးအောင် တင်ပြပါမည်” ဟု တွေးတောကြသည်။ ငါတို့ တွေ့ဆုံသောအခါ ၎င်းက “မကြာသေးမီက ကျွန်ုပ်တို့၏ ဒေသတွင် မိုးသည်းထန်စွာ ရွာသွန်းခဲ့သဖြင့် မြို့တစ်ခုလုံး ရေကြီးရေလျှံမှု ဖြစ်သွားခဲ့ပါသည်။ ပြည်သူ့လုံခြုံရေး အခြေအနေမှာလည်း ယိုယွင်းလာပြီး ယခုအခါ သူခိုးများ အလွန်ပေါများနေပါသည်။ အပြင်ထွက်သည့်အခါ ခိုးယူခံရခြင်း သို့မဟုတ် လုယက်ခံရခြင်း၏ အန္တရာယ်လည်း ရှိနေပါသည်။ အချို့သော နေရာများတွင် ကလေးသူငယ်အများအပြား ပြန်ပေးဆွဲခံခဲ့ရသည်ဟု ကြားသိရသဖြင့် လူအများမှာ စိုးရိမ်ထိတ်လန့်သော အခြေအနေတွင် ရှိနေကြပါသည်။ လူ့အဖွဲ့အစည်းသည် အလွန်တရာ ကမောက်ကမဖြစ်နေပြီး လုံးဝ ပုံမှန်မဟုတ်တော့ကြောင်း ဘာသာတရားမရှိသူတို့က ပြောဆိုကြပါသည်။ ဘာသာတရား လိုက်စားသူတို့မှာမူ သမ္မာကျမ်းစာကို ဆက်လက်ဆုပ်ကိုင်လျက် ဧဝံဂေလိတရား ဟောပြောနေကြဆဲဖြစ်ကာ နောက်ဆုံးသောကာလ ရောက်ရှိလာပြီ ဖြစ်ကြောင်း၊ ဘုရား ကြွဆင်းလာတော့မည် ဖြစ်ကြောင်း၊ ကြီးမားသော ကပ်ဘေးများ ကျရောက်နေပြီဖြစ်ကြောင်း ပြောဆိုလျက် ရှိကြပါသည်” ဟု ပြောကြ၏။ အချို့သောသူများကမူ ငါနှင့် တွေ့ဆုံသည့်အခါ ချက်ချင်းပင် “လွန်ခဲ့သော ရက်အနည်းငယ်ခန့်က နေရာတစ်ခု၏ ကောင်းကင်ယံတွင် လသုံးစင်း ပေါ်ထွန်းခဲ့ရာ လူများစွာက ဓာတ်ပုံရိုက်ကူးခဲ့ကြပါသည်။ မကြာမီ ကောင်းကင်၌ ကြီးကျယ်သော ရူပါရုံများ ပေါ်ထွန်းလာတော့မည် ဖြစ်ကြောင်း၊ စစ်မှန်သော သခင် ပေါ်ထွန်းလာပြီဖြစ်ကြောင်း အချို့သော ရိုးရာနက္ခတ်ဗေဒင်ပညာရှင်များက ဟောကိန်းထုတ်ကြပါသည်” ဟု ပြောကြသည်။ သူတို့သည် ဤကဲ့သို့သော အကြောင်းအရာများကို ပြောဆိုကြသည်။ သူတို့သည် ဤသို့သော လူမှုရေးဆိုင်ရာ ပရမ်းပတာဖြစ်ခြင်းများ၊ ဘေးအန္တရာယ်များ၊ အမျိုးမျိုးသော ထူးခြားသည့် ဖြစ်ရပ်များနှင့် နက္ခတ်ဆိုင်ရာ ဖြစ်စဉ်များ ပေါ်ပေါက်ခြင်းကို အထူးပင် စိတ်ဝင်စားကာ သတင်းအချက်အလက်များ စုဆောင်းကြသည်။ သူတို့သည် ငါနှင့် တွေ့ဆုံသည့်အခါ ဤအကြောင်းအရာများကို ငါနှင့် ပိုမိုရင်းနှီးသော ဆက်ဆံရေးတစ်ခု တည်ဆောက်ရန်အတွက် စကားစမြည် ပြောဆိုစရာအဖြစ် အသုံးပြုကြသည်။ အချို့ကမူ ဤသို့ ယုံကြည်ကြသည်။ “လူ့ဇာတိခံ ဘုရားသခင်သည် သာမန်လူသားတစ်ဦးသာ ဖြစ်သည်။ ကိုယ်တော်နှင့် အခြားသူများအကြား ခြားနားချက်မှာ ကိုယ်တော်သည် ဘုရား၏ အမှုတော်ကို ဆောင်ရွက်ပြီး ဘုရားအား ကိုယ်စားပြုသည်ဟူသော အချက်၌ တည်ရှိသည်။ သို့ဖြစ်၍ လူအများစုသည် ကမ္ဘာ့ငြိမ်းချမ်းရေးကို၊ လူသားများ သဟဇာတရှိစွာနှင့် စိတ်ကျေနပ်စွာ အသက်ရှင်နေထိုင်ရေးကို မျှော်လင့်ကြသော်လည်း၊ လူ့ဇာတိကို ခံယူထားသော ခရစ်တော်သည် သာမန်လူများနှင့် မတူညီပေ။ ကိုယ်တော်သည် လောက၌ ကြီးစွာသော ပရမ်းပတာဖြစ်ခြင်းများ ဖြစ်ပွားစေဖို့အတွက်၊ ရူပါရုံများနှင့် ကြီးမားသော ကပ်ဘေးများ ကျရောက်စေဖို့အတွက်၊ ဘုရား၏ ကြီးမြတ်သော အမှုတော် လျင်မြန်စွာ ပြီးမြောက်အောင်မြင်စေဖို့အတွက်၊ မိမိမိန့်မြွက်ခဲ့သော နှုတ်ကပတ်တော်များ ပြည့်စုံစေရန်အလို့ငှာ ဘုရားသခင်၏ စီမံခန့်ခွဲမှုအလုပ် လျင်မြန်စွာ အဆုံးသတ်စေဖို့အတွက် မျှော်လင့်တော်မူသည်။ ဤသည်တို့သာလျှင် ကိုယ်တော် ဂရုပြုလျက် စိတ်ဝင်စားတော်မူသော အကြောင်းအရာများ ဖြစ်ပေသည်။ သို့ဖြစ်ရာ ကိုယ်တော်နှင့် တွေ့ဆုံသည့်အခါ ကျွန်ုပ်သည် ဤအကြောင်းအရာများကို ပြောလျှင် ကိုယ်တော်သည် အထူးပင် နှစ်ထောင်းအားရ ဖြစ်တော်မူလိမ့်မည်။ ဤသို့ နှစ်ထောင်းအားရ ဖြစ်မှုမှတစ်ဆင့် ကျွန်ုပ်သည် ရာထူးတိုးမြှင့်ခြင်း ခံရကောင်း ခံရနိုင်ပြီး ကိုယ်တော်၏ အပါးတော်၌ ရက်များစွာ ပိုမိုခစားခွင့် ရရှိနိုင်ဖွယ် ရှိပါသည်” ဟူ၍ဖြစ်သည်။ ဤသို့သော လူများ ရှိသလော။ ငါသည် တစ်ချိန်က ချိုသာစွာ ပြောဆိုတတ်သော၊ စကားပြောကောင်းလျက် ဉာဏ်ပညာထက်မြက်ကာ မည်သူ့ကို မည်သည့်စကားပြောဆိုရမည်ကို တိကျစွာ သိရှိသော၊ လူကြိုက်များအောင် ထူးခြားစွာ ပြုမူလျက် နေရာတိုင်း၌ ထင်ပေါ်အောင် နေတတ်သော၊ အထူးသဖြင့် အာဏာနှင့် အဆင့်အတန်း ရှိသူများနှင့် ဆက်ဆံရာတွင် ကျွမ်းကျင်သော မိန်းကလေးငယ်တစ်ဦးကို တွေ့ဆုံခဲ့ဖူးသည်။ သူသည် ငါနှင့် ဆက်ဆံသည့်အခါ “ထိုနေရာတွင် မြေအောက်လောကသည် သောင်းကျန်းလျက်ရှိပြီး ဒေသဆိုင်ရာ ရဲတပ်ဖွဲ့တွင်ပင် ဂိုဏ်းသမားများ ရှိနေပါသည်။ ထိုအရပ်၌ မကောင်းမှုများစွာကို ပြုလုပ်ခဲ့သော ဂိုဏ်းခေါင်းဆောင်တစ်ဦး ရှိခဲ့သည်။ တစ်နေ့သ၌ သူသည် လမ်းခရီးတွင် အဆင့်မြင့် အရာရှိကြီးတစ်ဦး၊ မကောင်းဆိုးဝါးခေါင်းဆောင်တစ်ဦးနှင့် တွေ့ဆုံခဲ့၏။ သူ၏ မော်တော်ယာဉ်သည် မကောင်းဆိုးဝါးခေါင်းဆောင်၏ မော်တော်ယာဉ်ကို ကျော်တက်သွားခဲ့ရာ မကောင်းဆိုးဝါးခေါင်းဆောင်က သူ၏ ကိုယ်ရံတော်အား ‘ဤသည်မှာ မည်သူ၏ မော်တော်ယာဉ် ဖြစ်သနည်း။ သူ့ကို နောက်တစ်ဖန် ငါ မမြင်လိုတော့’ ဟု ပြောကြားခဲ့ပါသည်။ နောက်တစ်နေ့တွင် ထိုသူသည် ရှင်းလင်းသုတ်သင်ခြင်း ခံခဲ့ရပါသည်” ဟူ၍ ချက်ချင်း ပြောလေသည်။ လူ့အဖွဲ့အစည်းတွင် ဤကဲ့သို့သော အမှုအရာများ ရှိသလော။ (ရှိပါသည်။) ထိုသို့သော အမှုအရာများ အမှန်ပင် ရှိသည်၊ သို့သော် ယင်းတို့ကို ငါနှင့် တွေ့ဆုံသောအခါတွင် ပြောဆိုရမည့် အဓိကအကြောင်းအရာအဖြစ် သတ်မှတ်ခြင်းသည် အကျိုးရှိသလော။ ဤသည်တို့မှာ ငါအလေးထားသော သို့မဟုတ် ကြားနာလိုသော အကြောင်းအရာများ မဟုတ်ချေ။ သို့သော် သူသည် ယင်းကို မသိခဲ့ပေ။ သူသည် ငါက ဤစိတ်လှုပ်ရှားဖွယ်ရာ ဇာတ်လမ်းများကို ကြားနာလိုသည်ဟု ထင်မှတ်ခဲ့သည်။ ဘေးအန္တရာယ်များ၊ ရူပါရုံများ၊ သဘာဝဘေးနှင့် လူလုပ်သော ဘေးဒုက္ခများသည် ငါ အလေးထားသော၊ ငါ ကြားနာလိုသော အကြောင်းအရာများ ဟုတ်မဟုတ်ဟူသည်ကို ငါ့ကို ပြောလော့။ (မဟုတ်ပါ။) အချိန်ကုန်လွန်စေရန် ဤအရာများကို နားထောင်ခြင်းမှာ ကိစ္စမရှိသော်လည်း သင်တို့က ငါသည် ယင်းတို့ကို အမှန်တကယ် ကြားနာလိုသည်ဟု ထင်မှတ်ပါက သင်တို့ မှားလေသည်။ ငါသည် ဤအရာများကို စိတ်ဝင်စားခြင်း မရှိ၊ ထိုအကြောင်းကို ကြားလိုစိတ်မရှိ။ အချို့သောသူများက “လူများက ဤအကြောင်းအရာများကို ပြောဆိုသည့်အခါ ကိုယ်တော် နားထောင်ပါသလော” ဟု မေးကြသည်။ နားထောင်သည်ကို ငါ မဆန့်ကျင်ပေ၊ သို့သော် ထိုသို့ဆိုခြင်းက ငါ နားထောင်လိုသည်ဟု မဆိုလိုသကဲ့သို့ ငါသည် ဤသတင်းအချက်အလက်များ၊ ဤဇာတ်လမ်းများကို စုဆောင်းလိုသည်ဟုလည်း မဆိုလိုပေ။ ဤသည်မှာ အဘယ်အရာကို ဆိုလိုသနည်း။ ဤသည်မှာ ငါ၏ စိတ်နှလုံး နက်ရှိုင်းရာ၌ ဤကိစ္စရပ်များအပေါ် သိလိုစိတ် မရှိကြောင်း၊ လုံးဝ စိတ်ဝင်စားမှု မရှိကြောင်း ဆိုလိုခြင်း ဖြစ်သည်။ အချို့သောသူများကပင် ဤသို့ တွေးထင်ကြသည်။ “ကိုယ်တော့်စိတ်နှလုံးထဲ၌ အဆင်းနီသော နဂါးကြီးကို အထူးသဖြင့် မုန်းတီးတော်မူသည် မဟုတ်လော။ ကိုယ်တော်က အဆင်းနီသော နဂါးကြီးကို မုန်းတီးလျှင် အဆင်းနီသော နဂါးကြီးအပေါ် ကျရောက်ခဲ့သည့် ပြစ်ဒဏ်ခတ်ခြင်းတစ်ခုအကြောင်း ကျွန်တော် ပြောပြပါမည်။ အဆင်းနီသော နဂါးကြီး၏ အတွင်း၌ အဆင့်မြင့် အရာရှိများ အချင်းချင်း တိုက်ခိုက်ကြပြီး ဂိုဏ်းကွဲအများအပြား အချင်းချင်း တိုက်ခိုက်ကြရာ အကြီးအကဲ မကောင်းဆိုးဝါးတစ်ဦးကို သတ်လုနီးပါး ဖြစ်ခဲ့ပါသည်။ ဤအကြီးအကဲ မကောင်းဆိုးဝါးများသည် လုပ်ကြံသတ်ဖြတ်ရန် ကြိုးပမ်းမှု အကြိမ်ပေါင်းများစွာမှ လွတ်မြောက်ခဲ့ကြရသည်မှာ အမှန်တကယ် အန္တရာယ် ကြီးမားလှပါသည်။ ကိုယ်တော် ဤသတင်းကို ကြားသိရလျှင် ဝမ်းမြောက်တော်မူမည်လော” ဟူ၍ ဖြစ်သည်။ သင်တို့အားလုံး ထိုသို့သော အမှုအရာများအကြောင်း ကြားသိရလျှင် ဝမ်းမြောက်ကြမည်လော။ သင်တို့ ဝမ်းမြောက်လျှင် ဝမ်းမြောက်ကြလော့၊ သင်တို့ နားမထောင်လိုလျှင် နားမထောင်ဘဲ နေကြလော့။ ယင်းမှာ ငါနှင့် သက်ဆိုင်ခြင်း မရှိပေ။ အတိုချုပ်အားဖြင့် ဤကိစ္စရပ်များနှင့် စပ်လျဉ်း၍ နိုင်ငံတစ်ခုခုတွင် ကပ်ရောဂါ ဖြစ်ပွားသည်ဖြစ်စေ၊ ကပ်ရောဂါ မည်သို့ ဖြစ်ပေါ်လာသည်ဖြစ်စေ၊ လူဦးရေ မည်မျှ သေဆုံးသည်ဖြစ်စေ၊ မည်သည့်နိုင်ငံ၌ ကြီးမားသော ဘေးအန္တရာယ် ကြုံတွေ့ရသည်ဖြစ်စေ၊ နိုင်ငံတစ်ခုခု၌ အစိုးရ အခြေအနေ မည်သို့ရှိသည်ဖြစ်စေ၊ နိုင်ငံတစ်ခုခု၏ အထက်အလွှာများ၌ အတွင်းပိုင်း တိုက်ပွဲများ မည်မျှ ရက်စက်ကြမ်းကြုတ်သည်ဖြစ်စေ၊ သို့မဟုတ် လူမှုရေး မငြိမ်မသက်မှုများ ဖြစ်ပေါ်သည်ဖြစ်စေ ငါ မတော်တဆ ကြားသိခဲ့လျှင် နားထောင်ကောင်း နားထောင်မည်၊ သို့သော် ငါသည် ဤအဖြစ်အပျက်များအကြောင်း အတိအကျ မသိသောကြောင့် ယင်းတို့၏ အသေးစိတ် အချက်အလက်များကို ရှာဖွေရန်၊ သတင်းနားထောင်ရန်၊ သတင်းစာဖတ်ရှုရန်၊ သို့မဟုတ် ဤအဖြစ်အပျက်များနှင့် သက်ဆိုင်သော အကြောင်းအရာများကို အွန်လိုင်း၌ ရှာဖွေရန် ကြိုးပမ်းအားထုတ်မည် မဟုတ်ပေ။ ငါသည် လုံးဝ ထိုသို့ ပြုလုပ်မည် မဟုတ်သကဲ့သို့ ငါသည် ထိုသို့သော အမှုအရာများကို မည်သည့်အခါမျှ ပြုလုပ်ခြင်း မရှိပေ။ ကျွန်ုပ်သည် ဤကိစ္စရပ်များကို စိတ်ဝင်စားခြင်း မရှိပေ။ အချို့သောသူများက ဤသို့ ပြောဆိုကြသည်။ “ဤအရာအားလုံးသည် ကိုယ်တော်၏ ချုပ်ကိုင်မှုအောက်၌ ရှိပါသည်၊ ၎င်းတို့အားလုံးမှာ ကိုယ်တော်၏ ပြုတော်မူခြင်းများ ဖြစ်ပါသည်။ ထို့ကြောင့် ကိုယ်တော် စိတ်မဝင်စားခြင်း ဖြစ်ပါသည်” ဟူ၍ ဖြစ်သည်။ ဤစကားသည် မှန်ကန်သလော။ အယူဝါဒ ရှုထောင့်မှကြည့်လျှင် မှန်ကန်သော်လည်း အနှစ်သာရအားဖြင့် ယင်းမှာ မမှန်ကန်ပေ။ ဘုရားသခင်သည် လူသားတို့၏ ကံကြမ္မာ၊ လူမျိုးနွယ်တိုင်း၊ လူအုပ်စုတိုင်း၊ ခေတ်ကာလတိုင်းအပေါ် အချုပ်အခြာအာဏာကို ကိုင်စွဲထားတော်မူသည်။ ခေတ်တစ်ခုစီတွင် အချို့သော ဘေးအန္တရာယ်များနှင့် ပုံမှန်မဟုတ်သော ဖြစ်ရပ်များ ပေါ်ပေါက်လာခြင်းသည် အလွန်တရာ ပုံမှန်ဖြစ်ပါသည်။ ဤအရာအားလုံးသည် ဘုရားသခင်၏ လက်တော်ထဲ၌ ရှိသည်။ မည်သည့်ခေတ်ဖြစ်ပါစေ၊ ထူးခြားသော သို့မဟုတ် အသေးအဖွဲဖြစ်သော ဖြစ်ရပ်များ ပေါ်ပေါက်သည်ဖြစ်စေ၊ ခေတ်တစ်ခု ပြောင်းလဲရန် အချိန်တန်သောအခါ မြက်တစ်ပင် သို့မဟုတ် သစ်တစ်ပင်မျှ မပြောင်းလဲလျှင်ပင် ထိုခေတ်ကာလသည် မုချ ကုန်ဆုံးရမည်။ ဤသည်မှာ ဘုရားသခင်၏ အချုပ်အခြာအာဏာနှင့် သက်ဆိုင်သော ကိစ္စရပ် ဖြစ်သည်။ ခေတ်ကာလတစ်ခုသည် အဆုံးသတ်ရန် မရည်ရွယ်ထားပါက ကောင်းကင်ဆိုင်ရာ ဖြစ်စဉ်များ သို့မဟုတ် မြေကြီးပေါ်ရှိ အရာခပ်သိမ်း၌ ကြီးမားသော ပြောင်းလဲမှုများ ရှိနေလျှင်ပင် ၎င်းသည် အဆုံးသတ်မသင့်ပေ။ ဤအရာအားလုံးသည် ဘုရားသခင်၏ ကိစ္စရပ်များဖြစ်ပြီး လူသားတို့၏ ကြားဝင်စွက်ဖက်ခြင်း သို့မဟုတ် အကူအညီပေးခြင်းတို့ထက် ကျော်လွန်သည်။ လူတို့ အဓိက လုပ်ဆောင်သင့်သည်မှာ ဤကိစ္စရပ်များကို ပါဝင်ပတ်သက်ခြင်း မရှိဘဲ မိမိတို့၏ သိလိုစိတ်ကို ဖြည့်ဆည်းရန် ဤဖြစ်ရပ်များအကြောင်း သက်သေအထောက်အထားနှင့် သတင်းအချက်အလက်များကို စုဆောင်းခြင်း မဟုတ်ပေ။ ဘုရားသခင် ပြုတော်မူသော အမှုအရာများနှင့် ပတ်သက်၍ သင်တို့သည် တတ်နိုင်သမျှ နားလည်သဘောပေါက်သင့်ပြီး နားလည်ရန် မဖြစ်နိုင်သည့်အခါ အတင်းအကျပ် နားလည်ရန် မကြိုးစားသင့်ပေ။ ဖောက်ပြန်ပျက်စီးသော လူသားမျိုးနွယ်အကြားတွင် ဤကိစ္စရပ်များသည် အလွန်တရာ ပုံမှန်ဖြစ်လျက် အလွန်တရာ တွေ့မြင်နေကျ ဖြစ်သည်။ ခေတ်များ ပြောင်းလဲခြင်း၊ ကမ္ဘာ့အခြေအနေ၏ ဖွဲ့စည်းပုံပြောင်းလဲခြင်း၊ လူမျိုးတစ်မျိုး၏ ကံကြမ္မာ၊ အစိုးရတစ်ရပ်၏ အုပ်ချုပ်မှုနှင့် အဆင့်အတန်းစသည့် ဤကိစ္စရပ်များအားလုံးသည် ဘုရားသခင်၏ လက်တော်ထဲ၌ ရှိကြပြီး ကိုယ်တော်၏ အချုပ်အခြာအာဏာတော်အောက်၌ ရှိကြသည်။ လူတို့သည် ယုံကြည်ရန်၊ လက်ခံရန်၊ ကျိုးနွံနာခံရန်သာ လိုအပ်သည်၊ ယင်းမှာ လုံလောက်သည်။ ပိုမိုများပြားသော နက်နဲမှုများကို နားလည်သဘောပေါက်ရန် အတွေးကို မထားရှိနှင့်၊ ဘုရားသခင်ကို ယုံကြည်ခြင်းအားဖြင့် သင်တို့၌ ကြီးမြတ်သော ဝိညာဉ်ရင့်ကျက်မှုနှင့် ဝိညာဉ်ရေးရာပြည့်ဝမှု ရှိသည့်အလား သင်သည် နက်နဲမှုများကို ပိုမို နားလည်လေ၊ ပိုမိုခေတ်မီပုံရသည်ဟု မထင်မှတ်နှင့်။ ထိုသို့သော စိတ်ဓာတ်ကို ထားရှိခြင်းသည် ဘုရားသခင်ကို ယုံကြည်ခြင်းအပေါ် သင်တို့၏ အမြင် မှားယွင်းနေကြောင်း ဆိုလိုလေသည်။ ဤကိစ္စရပ်များသည် ထူးခြားမှု မရှိပေ။ အမှန်တကယ် ထူးခြားသော ကိစ္စရပ်၊ လူတို့ အများဆုံး အာရုံစိုက်သင့်သည့်အရာမှာ ဘုရားသခင်၏ စီမံခန့်ခွဲမှုအစီအစဉ်၏ အဓိကအချက်ဖြစ်သော လူသားမျိုးနွယ်၏ ကယ်တင်ခြင်း၊ ဘုရားသခင်၏ စီမံခန့်ခွဲမှုအစီအစဉ်၏ အမှုတော်အတွင်း၌ လူသားမျိုးနွယ်အား ကယ်တင်ခြင်း ခံရစေရန် ဖြစ်သည်။ ဤသည်မှာ အကြီးမြတ်ဆုံးနှင့် အဓိကအကျဆုံးသော ကိစ္စရပ် ဖြစ်သည်။ သင်တို့သည် ဤကိစ္စရပ်နှင့် သက်ဆိုင်သော သမ္မာတရားများနှင့် ရူပါရုံများကို နားလည်သဘောပေါက်ပါက သင်တို့၌ ဘုရားသခင် ပြုတော်မူသောအရာနှင့် သင့်အား သူ ပေးအပ်သည့် သမ္မာတရားကို လက်ခံကြလော့၊ ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်း ခံရသည့် အကြိမ်တိုင်းကို လက်ခံကြလော့၊ သင်တို့သည် ဤအရာအားလုံးကို လက်ခံပါက ဤသည်မှာ ကောင်းကင်ဆိုင်ရာ ဖြစ်စဉ်များ၊ နက်နဲမှုများ၊ ဘေးအန္တရာယ်များ၊ သို့မဟုတ် နိုင်ငံရေးကို သုတေသနပြုခြင်းထက် များစွာ ပိုမို တန်ဖိုးရှိလေသည်။

အချို့သောသူတို့သည် သမိုင်းကို အနည်းငယ် လေ့လာထားကာ နိုင်ငံရေးအချို့ကို နားလည်သဘောပေါက်ကြပြီး တစ်ဖက်တွင် သူတို့သည် မိမိကိုယ်ကို ကြွားဝါလိုကြသည်၊ အခြားတစ်ဖက်တွင် သူတို့သည် ဤသို့ တွေးထင်ကြသည်။ “လူ့ဇာတိခံ ဘုရားသည် ဘုရား၏ အနှစ်သာရနှင့် သမ္မာတရားကို ပိုင်ဆိုင်တော်မူသည်။ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားတော်မူသည်ဟူသော အချက်ကို သူသိရှိပြီး ထိုအတွင်းမှ အသေးစိတ်အချက်အလက်များကို နားလည်တော်မူသည်။ သို့ဖြစ်လျှင် ကျွန်ုပ်သည် နိုင်ငံရေးနှင့် သမိုင်းကို နားလည်ပါက ကိုယ်တော်၏ လိုအပ်ချက်များကို ဖြည့်ဆည်းပေးနိုင်မည်လော။ ဤအရာခပ်သိမ်းနှင့်ပတ်သက်သော ကိုယ်တော်၏ သိလိုစိတ်ကို ဖြည့်ဆည်းပေးနိုင်မည်လော” သင့်ကို ငါပြောမည်၊ သင် မှားသည်။ ငါ အထူးသဖြင့် စက်ဆုပ်ရွံရှာဆုံးသော အရာမှာ ပထမဦးစွာ နိုင်ငံရေးဖြစ်ပြီး ဒုတိယအနေဖြင့် သမိုင်းဖြစ်သည်။ သင် သမိုင်းအကြောင်း ပြောဆိုလျှင် ဟာသမြောက်လျက် ပုံတိုပတ်စသဖွယ်ဖြစ်သော အဖြစ်အပျက်များကို မျှဝေလျှင် သို့မဟုတ် အချိန်ကုန်လွန်စေရန် ပေါ့ပေါ့ပါးပါး စကားစမြည် ပြောဆိုလျှင် ယင်းမှာ ကိစ္စမရှိပေ။ သို့သော် သင်သည် ဤစကားများ၊ ဤကိစ္စရပ်များကို ငါနှင့် ဆွေးနွေးရန်၊ မျက်နှာလိုမျက်နှာရ လုပ်ရန်၊ ဆက်ဆံရေးတစ်ခု တည်ဆောက်ရန်အတွက် အလေးအနက်ထားရမည့် အရာများအဖြစ် မှတ်ယူပါက သင် မှားသည်၊ ငါသည် ဤအရာများကို နားထောင်ရန် လုံးဝ ဆန္ဒမရှိပေ။ အချို့သောသူများက “ကိုယ်တော်သည် မဖြစ်မနေ ပြုလုပ်ရမည်ဖြစ်သောကြောင့် လူတို့အတွက် သမ္မာတရားကို မိတ်သဟာယဖွဲ့ပြီး စုဝေးပွဲများကို ပြုလုပ်ပေးလေသည်။ စိတ်ထဲ၌ ကိုယ်တော် အနှစ်သက်ဆုံးသောအရာမှာ လောကတွင် ကြီးစွာသော ပရမ်းပတာဖြစ်ခြင်း ဖြစ်သည်။ ကိုယ်တော်သည် လောကကြီး အတော်အတန် ပရမ်းပတာ မဖြစ်မည်ကို စိုးရိမ်တော်မူသည်။ ဘေးအန္တရာယ်တစ်ခု ကျရောက်သည့်အခါတိုင်း ကိုယ်တော်သည် နောက်ကွယ်၌ မည်မျှ ဝမ်းမြောက်နေနိုင်သည်ကို မည်သူမျှ မသိပါ၊ မီးရှူးမီးပန်းများပင် ပစ်ဖောက်လျက် အောင်ပွဲခံနေနိုင်ဖွယ်ရှိသည်” ဟု တလွဲတွေးထင်ကြသည်။ သင့်ကို ငါပြောမည်၊ ထိုသို့ မဟုတ်ပေ။ အဆင်းနီသော နဂါးကြီး ပျက်စီးပြီး ပြိုလဲသွားလျှင်ပင် ငါသည် ငါ၏ မူလအခြေအနေအတိုင်း ဆက်လက်တည်ရှိနေမည်။ အချို့သောသူများက မေးကြသည်။ “အဆင်းနီသော နဂါးကြီး ပြိုလဲကျပါက ကိုယ်တော် ဝမ်းမြောက်တော်မူမည် မဟုတ်လော။ အဆင်းနီသော နဂါးကြီး ဖျက်ဆီးခံရပြီး ပြစ်ဒဏ်ခတ်ခံရသည့်အခါ ကိုယ်တော်သည် မီးရှူးမီးပန်းများ ဖောက်လုပ်ခြင်း မပြုသင့်သလော။ ဘုရားသခင် ရွေးချယ်ထားသော လူများနှင့်အတူ ကြီးကျယ်သော ပွဲတော်ကို ကျင်းပလျက် အတူတကွ ဂုဏ်ပြုခြင်း မပြုသင့်သလော။” ငါ့ကို ပြောလော့၊ ဤသည်မှာ ငါ လုပ်ဆောင်သင့်သည့် အရာလော။ ထိုသို့ ပြုလုပ်ခြင်းသည် မှန်ကန်သလော သို့မဟုတ် မှားယွင်းသလော။ ဤသည်မှာ သမ္မာတရားနှင့် ကိုက်ညီမှု ရှိသလော။ အချို့က ဤသို့ ဆိုကြသည်။ “အဆင်းနီသော နဂါးကြီးသည် ဘုရားသခင် ရွေးချယ်ထားသော လူများကို အလွန်အမင်း ညှဉ်းပန်းနှိပ်စက်ခဲ့သည်။ ဘုရားသခင်အကြောင်း အခြေအမြစ်မရှိသော ကောလာဟလများ ဖြန့်ဝေခဲ့ပြီး ကိုယ်တော်၏ နာမတော်ကို အသရေဖျက်ခဲ့သည်၊ ဘုရားသခင်ကို ပြစ်မှားစော်ကားလျက် ဝေဖန်သုံးသပ်ခဲ့သည်။ ၎င်းသည် ၎င်းအား ဒဏ်ခတ်သည်ကို ခံရသည့်အခါ ကျွန်ုပ်တို့ အနည်းငယ် အောင်ပွဲခံခြင်း မပြုသင့်သလော” ဟု ဆိုကြသည်။ သင်တို့ အောင်ပွဲခံလျှင် ငါခွင့်ပြုသည်။ အကြောင်းမှာ သင်တို့၌ သင်တို့၏ စိတ်ခံစားချက်များ ရှိသောကြောင့် ဖြစ်သည်။ သင်တို့အားလုံးသည် ဝမ်းမြောက်ကြကာ သုံးရက်သုံးည မအိပ်ဘဲနေပြီး ဘုရားနှုတ်ကပတ်တော်များကို ဖတ်ရှုဖို့၊ ဓမ္မသီချင်းများကို သီဆိုဖို့နှင့် ဘုရားသခင်၏ ဖြောင့်မတ်ခြင်းကို ချီးမွမ်းရန် ကခုန်ဖို့ အတူတကွ စုဝေးကြလျှင်၊ ဘုရားသခင်သည် ရန်သူတော်ဖြစ်သော အဆင်းနီသော နဂါးကြီးကို နောက်ဆုံးတွင် ဖျက်ဆီးပြီးဖြစ်ကာ ခြေအောက်တွင် နင်းချေပြီးဖြစ်သည့်အပြင် ဘုရားသခင် ရွေးချယ်ထားသောလူများသည် ၎င်း၏ နှိပ်ကွပ်ခြင်းနှင့် ညှဉ်းပန်းခြင်းကို လုံးဝ ခံစားရတော့မည် မဟုတ်ဘဲ၊ အိမ်ပြန်နိုင်ခြင်း မရှိတော့မည် မဟုတ်ဘဲ သူတို့၏ မိသားစုများထံ နောက်ဆုံးတွင် ပြန်နိုင်ကြသဖြင့် ဝမ်းမြောက်ဝမ်းသာဖြစ်ကြလျှင် လူတိုင်း၏ စိတ်နေစိတ်ထားသည် နားလည်ဖွယ်ရာဖြစ်သည်။ သင်တို့သည် ဤနည်းလမ်းဖြင့် အောင်ပွဲခံလျက် စိတ်အပန်းဖြေလိုလျှင် ငါ သဘောတူညီသည်။ သို့သော် ငါ့အဖို့မူကား ငါ လုပ်ဆောင်သင့်သည့် အရာကိုသာ လုပ်ဆောင်မည် ဖြစ်သည်။ ငါသည် ဤလုပ်ဆောင်မှုများတွင် ပါဝင်မည်မဟုတ်။ အချို့သောသူများက မေးကြသည်။ “ကိုယ်တော်သည် အဘယ်ကြောင့် ဤသို့သော သဘောထားမျိုး ရှိရပါသနည်း။ ဤသည်မှာ လူတို့၏ စိတ်ဓာတ်ကို ထိုင်းမှိုင်းစေသည် မဟုတ်လော။ ကိုယ်တော်သည် အဘယ်ကြောင့် စိတ်အားထက်သန်မှု အနည်းငယ်ကိုမျှ မပြသရသနည်း။ အရေးကြီးဆုံးသော အခိုက်အတန့်တွင် ကိုယ်တော် ရှိမနေပါက ကျွန်ုပ်တို့သည် မည်သို့ အောင်ပွဲခံနိုင်မည်နည်း” ဟူ၍ ဖြစ်သည်။ အောင်ပွဲခံခြင်းသည် မမှားယွင်းပေ။ သို့သော် ငါတို့ ရှင်းရှင်းလင်းလင်း မိတ်သဟာယဖွဲ့ရန် လိုအပ်သည့် အချက်တစ်ချက် ရှိသည်။ အဆင်းနီသော နဂါးကြီးသည် ပြစ်ဒဏ်ပေးခြင်း ခံရပြီး ဘုရားသခင်က ၎င်းကို ဖယ်ရှားရှင်းလင်းခဲ့သည်ဟု ဆိုကြပါစို့။ တစ်ချိန်က ဘုရားသခင် ရွေးချယ်ထားသော လူများကို စုံလင်အောင်ပြုရန် အစေခံခဲ့သော ဤနတ်ဆိုးဘုရင်သည် ဖျက်ဆီးခြင်းခံရလျက် အမြစ်ပြတ် ချေမှုန်းခြင်း ခံခဲ့ရသည်။ သို့ဆိုလျှင် ဘုရားသခင် ရွေးချယ်ထားသော လူများ၏ ဝိညာဉ်ရင့်ကျက်မှုသည် မည်သို့ ရှိသနည်း။ သင်တို့သည် သမ္မာတရားကို မည်မျှ နားလည်သဘောပေါက်ပြီးပြီနည်း။ သင်တို့အားလုံးသည် သင်တို့၏ တာဝန်များကို စံနှုန်းပြည့်မီစွာ ထမ်းဆောင်နိုင်ကြလျှင်၊ အားလုံးက စံနှုန်းပြည့်မီသော ဖန်ဆင်းခံများ ဖြစ်ကြလျှင်၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်နိုင်ကြလျှင်၊ လူတစ်ဦးစီသည် ယောဘနှင့် ပေတရုတို့၏ ဝိညာဉ်ရင့်ကျက်မှုကို ပိုင်ဆိုင်ကြသဖြင့် ကယ်တင်ခြင်းခံရပြီးသူများအားလုံး ဖြစ်ကြလျှင် ယင်းမှာ အမှန်ပင် ဝမ်းမြောက်ဖွယ်ရာ အခိုက်အတန့်ဖြစ်ပြီး အောင်ပွဲခံထိုက်သည့် အရာ ဖြစ်ပေသည်။ သို့ရာတွင် တစ်နေ့သောအခါ၌ အဆင်းနီသော နဂါးကြီးသည် ပြိုလဲကျပြီး သင်တို့၏ ဝိညာဉ်ရင့်ကျက်မှုသည် သင်တို့၏ တာဝန်များကို သစ္စာစောင့်သိစွာ ထမ်းဆောင်သည့် အဆင့်သို့ မရောက်ရှိသေးပါက၊ သင်တို့၌ ဘုရားသခင်ကို ကြောက်ရွံ့ခြင်း မရှိသေးလျှင်၊ မကောင်းမှုကို မရှောင်နိုင်လျှင်၊ ယောဘနှင့် ပေတရုတို့၏ ဝိညာဉ်ရင့်ကျက်မှုမှ အလွန်တရာ ကွာဝေးနေလျှင်၊ ဘုရားသခင်၏ အချုပ်အခြာအာဏာကို အမှန်တကယ် ကျိုးနွံနာခံနိုင်ခြင်း မရှိဘဲ စံနှုန်းပြည့်မီသော ဖန်ဆင်းခံများအဖြစ် မှတ်ယူ၍ မရနိုင်သေးလျှင် သင်တို့အတွက် ဝမ်းမြောက်စရာ အဘယ်အရာ ရှိသေးသနည်း။ ဤသည်မှာ အချည်းနှီးသော ပျော်ရွှင်မှု၌ ပျော်မွေ့ခြင်းမျှသာ မဟုတ်လော။ ထိုသို့သော အောင်ပွဲခံခြင်းသည် အဓိပ္ပာယ်မဲ့ပြီး တန်ဖိုးကင်းမဲ့ပေလိမ့်မည်။ အချို့သောသူများက ဤသို့ ပြောကြသည်။ “အဆင်းနီသော နဂါးကြီးသည် ကျွန်ုပ်တို့ကို အလွန်အမင်း ညှဉ်းပန်းနှိပ်စက်ပါသည်။ ကျွန်ုပ်တို့ ၎င်းကို မုန်းတီးခြင်းမှာ သင့်လျော်သည် မဟုတ်ပါလော။ ၎င်း၏ အနှစ်သာရကို အသိအမှတ်ပြုခြင်းမှာလည်း သင့်လျော်သည် မဟုတ်ပါလော။ ၎င်းသည် ကျွန်ုပ်တို့ကို အလွန်အမင်း ညှဉ်းပန်းနှိပ်စက်ခဲ့ပါသည်၊ ၎င်း ဖယ်ရှားရှင်းလင်းခြင်း ခံရသည့်အခါ ကျွန်ုပ်တို့ အဘယ်ကြောင့် ဝမ်းမြောက်၍မရနိုင်ရမည်နည်း” ဟု ဆိုကြသည်။ ဝမ်းမြောက်ခြင်းမှာ အဆင်ပြေသည်၊ သင်တို့၏ စိတ်ခံစားချက်များကို ဖော်ပြခြင်းမှာ အဆင်ပြေသည်။ သို့ရာတွင် သင်က အဆင်းနီသော နဂါးကြီး၏ ပျက်စီးခြင်းသည် ဘုရားသခင်၏ စီမံခန့်ခွဲမှုအစီအစဉ် အဆုံးသတ်ခြင်းကို ဆိုလိုသည်ဟုလည်းကောင်း၊ လူသားမျိုးနွယ်သည် ကယ်တင်ခြင်း ခံရပြီးဖြစ်သည်ဟုလည်းကောင်း သင်တွေးထင်လျှင် အဆင်းနီသော နဂါးကြီး၏ ပျက်စီးခြင်းကို ဘုရားသခင်၏ စီမံခန့်ခွဲမှုအစီအစဉ် ပြီးမြောက်ခြင်းအပြင် သင်၏ ကိုယ်ပိုင် ကယ်တင်ခြင်းနှင့် စုံလင်ခြင်းနှင့် တူညီသည်ဟု ထင်မှတ်ခြင်းဖြစ်သည့် ဤနားလည်သဘောပေါက်မှုသည် မှားယွင်းသည် မဟုတ်လော။ (မှားယွင်းပါသည်။) သို့ဆိုလျှင် သင်တို့သည် ယခုအခါ အဘယ်အရာကို နားလည်သဘောပေါက်ကြသနည်း။ ဘုရားသခင်၏ ရန်သူဖြစ်သော အဆင်းနီသော နဂါးကြီးနှင့် ပတ်သက်၍ ၎င်း၏ ကံကြမ္မာနှင့် ၎င်း၏ အခြေအနေသည် ဘုရားသခင်၏ ကိစ္စရပ်များသာ ဖြစ်ကြပြီး ၎င်းတို့သည် သင်၏ စိတ်သဘောထား ပြောင်းလဲခြင်းကို သို့မဟုတ် ကယ်တင်ခြင်းကို လိုက်စားခြင်းနှင့် လုံးဝ သက်ဆိုင်ခြင်း မရှိချေ။ အဆင်းနီသော နဂါးကြီးသည် အဖြည့်ခံတစ်ခု၊ ဝန်ဆောင်မှုပေးသည့် အရာတစ်ခုမျှသာ ဖြစ်သည်၊ ၎င်းသည် ဘုရားသခင်၏ စီစဉ်ညွှန်ကြားခြင်းများကို ခံရသည်။ ၎င်းသည် မည်သည့်အရာကို လုပ်ဆောင်သည်၊ အစေခံမှုပေးရန် ဘုရားသခင်က ၎င်းအား မည်သို့ အသုံးပြုတော်မူသည်မှာ ဘုရားသခင်၏ ကိစ္စရပ်ဖြစ်ပြီး လူသားများနှင့် သက်ဆိုင်ခြင်း မရှိချေ။ ထို့ကြောင့် သင်သည် ၎င်း၏ ကံကြမ္မာကို အလွန်အကျွံ အရေးစိုက်ကာ ၎င်းက သင်၏ စိတ်နှလုံးကို အာရုံထွေပြားသွားစေပါက ဒုက္ခ၊ ပြဿနာတစ်ရပ် ရှိနေသည်။ ဘုရားသခင်သည် အဆင်းနီသော နဂါးကြီးနှင့် နတ်ဆိုးများအားလုံးနှင့် စာတန်များအားလုံး အပါအဝင် အရာခပ်သိမ်းအပေါ် အချုပ်အခြာအာဏာ ကိုင်စွဲထားတော်မူသည်၊ ထို့ကြောင့် နတ်ဆိုးများနှင့် စာတန်များ မည်သည့်အရာကို လုပ်ဆောင်သည်ဖြစ်စေ၊ ၎င်းတို့ မည်သို့ပင် ရှိနေသည်ဖြစ်စေ သင်၏ အသက်ဝင်ရောက်မှု သို့မဟုတ် စိတ်သဘောထားဆိုင်ရာ ပြောင်းလဲခြင်းနှင့် လုံးဝ သက်ဆိုင်ခြင်း မရှိပေ။ သင်နှင့် အဘယ်အရာက သက်ဆိုင်သနည်း။ သင်သည် ဘုရားသခင်ကို ၎င်း၏ အတိုက်အခံပြုခြင်းနှင့်ပတ်သက်သော ကောက်ကျစ်ဆိုးယုတ်သော၊ ရက်စက်ကြမ်းကြုတ်သော အနှစ်သာရကိုလည်းကောင်း၊ ဘုရားသခင်အား ရန်လိုခြင်းနှင့် ဘုရားသခင်၏ ရန်သူဖြစ်ခြင်းဟူသော ၎င်း၏ အနှစ်သာရကို အသိအမှတ်ပြုရန်ကိုလည်းကောင်း လိုအပ်လေသည်။ ဤသည်သာလျှင် သင် နားလည်ရန် လိုအပ်သည့်အရာ ဖြစ်သည်။ ကျန်ရှိသော အကြောင်းအရာများအတွက်မူ ဘုရားသခင်သည် ၎င်းအပေါ် မည်သို့သော ဘေးအန္တရာယ်များ ကျရောက်စေသည်၊ ဘုရားသခင်သည် ၎င်း၏ ကံကြမ္မာကို မည်သို့ စီစဉ်ညွှန်ကြားတော်မူသည်မှာ သင်နှင့် လုံးဝ သက်ဆိုင်ခြင်း မရှိ၊ ပြီးလျှင် ယင်းကို သိရှိခြင်းသည်လည်း အသုံးဝင်မည် မဟုတ်ပေ။ အဘယ်ကြောင့် အသုံးမဝင်သနည်း။ အကြောင်းမှာ သင် သိရှိလျှင်ပင် ဘုရားသခင်သည် ထိုသို့သော နည်းလမ်းဖြင့် အဘယ်ကြောင့် ပြုမူဆောင်ရွက်သည်ကို သင် နားလည်မည်မဟုတ်ချေ။ ယင်း၏ နောက်ကွယ်မှ သမ္မာတရားကို သင်သည် လုံးလုံးလျားလျား သိမြင်နိုင်မည် မဟုတ်။ ငါသည် ဤအကြောင်းအရာကို ဤအတိုချုပ် မှတ်ချက်များဖြင့် ဤနေရာ၌ အဆုံးသတ်မည်။

အန္တိခရစ်တို့၏ မျက်နှာလို မျက်နှာရလုပ်ခြင်း၊ မြှောက်ပင့်ပြောဆိုခြင်းနှင့် နားဝင်ချိုသော စကားများကို အသုံးပြုသည့် သရုပ်သကန်များသည် သာမန် ဖောက်ပြန်ပျက်စီးသော လူများ၌လည်း တွေ့ရသည်မှာ မှန်ပေသည်၊ သို့သော် အန္တိခရစ်တို့နှင့် သာမန် ဖောက်ပြန်ပျက်စီးသော လူတို့ကြား ခြားနားချက်မှာ မည်သို့နည်း။ သူတို့၏ မျက်နှာလို မျက်နှာရလုပ်ခြင်း၊ မြှောက်ပင့်ပြောဆိုခြင်းနှင့် နားဝင်ချိုသော စကားများတွင် လေးစားမှု မရှိ၊ စစ်မှန်မှု မရှိပေ။ ထိုအစား သူတို့သည် လူ့ဇာတိခံ ဘုရားသခင်ကို လှည့်စားရန်၊ စမ်းသပ်ရန်နှင့် အသုံးချရန် ရည်ရွယ်ကြသဖြင့် ဤကျင့်ကြံပြုမူမှုများ ဖြစ်လာစေသည်။ သူတို့၌ ကိုယ်ပိုင် ရည်ရွယ်ချက်များ ရှိကြသည်။ သူတို့သည် မိမိတို့ မျက်မှောက်၌ မြင်တွေ့နေရသော သာမန်လူပုဂ္ဂိုလ်အား မျက်နှာလို မျက်နှာရလုပ်ခြင်း၊ မြှောက်ပင့်ပြောဆိုခြင်းနှင့် နားဝင်ချိုသော စကားများမှတစ်ဆင့် လှည့်စားရန်၊ ခရစ်တော်ကို လှည့်ဖြားရန်၊ သူတို့၏ စစ်မှန်သော ပကတိအခြေအနေကိုလည်းကောင်း၊ ၎င်းတို့၌ မည်သည့် ဖောက်ပြန်ပျက်စီးသည့် စိတ်သဘောထားများ ရှိသည်၊ မည်သည့်တည်ကြည်မှုမျိုး၊ မည်သည့်အနှစ်သာရမျိုးကို ပိုင်ဆိုင်ကြသည်၊ မည်သည့် လူအမျိုးအစားအောက်တွင် ပါဝင်သည်ကို ခရစ်တော် ပိုင်းခြားသိမြင်နိုင်စွမ်း မရှိစေရန် ကြိုးပမ်းကြသည်။ သူတို့သည် လှည့်ဖြားလိုကြပြီး လိမ်လည်လိုကြသည်၊ မဟုတ်လော။ (ဟုတ်ပါသည်။) သူတို့၏ မျက်နှာလို မျက်နှာရလုပ်ခြင်း၊ မြှောက်ပင့်ပြောဆိုခြင်းနှင့် နားဝင်ချိုသော စကားများတွင် စစ်မှန်သော စကားတစ်ခွန်းတလေ ပါရှိသလော။ တစ်ခွန်းတလေမျှ မပါရှိချေ။ အန္တိခရစ်တို့၏ ကြံရွယ်ချက်နှင့် ရည်ရွယ်ချက်မှာ လိမ်ညာရန်၊ လှည့်စားရန်နှင့် လှည့်ဖြားရန် ဖြစ်သည်။ ဤကျင့်ကြံပြုမူမှုများသည် အန္တိခရစ်တို့ သမ္မာတရားကို မထီမဲ့မြင်ပြုခြင်း၏ အနှစ်သာရပင် မဟုတ်လော။ (ဟုတ်ပါသည်။) သူတို့က သာမန်လူသားအားလုံးသည် နှစ်လိုဖွယ်သော စကားများကို ကြားနာလိုကြသည်၊ မြှောက်ပင့်ပြောဆိုခြင်းကို နှစ်သက်ကြသည်၊ အခြားသူများ မိမိတို့ရှေ့၌ ခယဝပ်တွားသည်ကို နှစ်သက်ကြသည်၊ ဤသည်က သူတို့အား အရေးပါသည့် စိတ်ခံစားချက်ကို ပေးပြီး သူတို့၏ အဆင့်အတန်းကို သာမန်လူများထက် ပိုမို လေးစားဖွယ်ကောင်းလျက် ကြီးမြတ်ပုံပေါက်စေသည်ဟု ထင်မှတ်ကြသည်။ ဆန့်ကျင်ဘက်အနေဖြင့် အကယ်၍ တစ်စုံတစ်ဦးသည် ခရစ်တော်၏ ရှေ့တော်မှောက်၌ အလွန်အကျွံ ကျွန်သဖွယ် ပြုမူကျင့်ကြံလျှင်၊ တည်ကြည်မှုနှင့် သိက္ခာ ကင်းမဲ့လျှင်၊ ဝေ့လည်ကြောင်ပတ် စကားပြောဆိုလျှင်၊ အစဉ်သဖြင့် လိမ်လည်လှည့်ဖြားရန် ကြိုးပမ်းလျှင်၊ အဖြစ်မှန်များကို အစဉ်သဖြင့် ဖုံးကွယ်ရန် ကြိုးပမ်းလျှင်၊ ဟန်ဆောင်ခြင်းနှင့် မမှန်မကန်ပြုခြင်းဖြင့် ခရစ်တော်ကို ဆက်ဆံလျှင် ခရစ်တော်သည် ဤအရာ တစ်ခုတလေကိုမျှ လက်ခံမည် မဟုတ်သည်သာမက ကိုယ်တော်သည် စိတ်နှလုံးထဲ၌ သင်နှင့်ပတ်သက်၍ စိတ်အနှောင့်အယှက် ဖြစ်လိမ့်မည်။ မည်သည့်အတိုင်းအတာအထိ ဖြစ်မည်နည်း။ ဘုရားသခင်က ဤပုဂ္ဂိုလ်သည် ရွံရှာဖွယ်ကောင်းလှသည်၊ အမှန်တရား တစ်စုံတစ်ရာကိုမျှ မမြွက်ဟဘဲ မည်သို့မျက်နှာလိုမျက်နှာရ လုပ်ရမည်ကိုသာ စဉ်းစားနေတတ်သည်၊ တစ်စက်မျှမကောင်းဘဲ အပြုသဘောဆောင်သော ပုဂ္ဂိုလ် မဟုတ်ပေ။ ထိုသို့သော သူသည် ယုံကြည်အားကိုး၍ မရနိုင်၊ စိတ်ချယုံကြည်ထိုက်သူ မဟုတ်ဟု မိန့်တော်မူလိမ့်မည်။ ယုံကြည်အားကိုး၍ မရနိုင်၊ စိတ်ချယုံကြည်ထိုက်သူ မဟုတ်၊ ဤသည်မှာ ထိုသို့သော လူများအတွက် ပေးထားသော အဓိပ္ပာယ်ဖွင့်ဆိုချက် ဖြစ်သည်။ အပေါ်ယံအားဖြင့် ကြည့်လျှင် ယင်းမှာ ဤစကားစုနှစ်ခုမျှသာ ဖြစ်သည်၊ သို့သော် လက်တွေ့၌မူ ထိုသို့သော ပုဂ္ဂိုလ်သည် သမ္မာတရားကို မချစ်မြတ်နိုးပေ၊ သမ္မာတရားကို မရရှိနိုင်ပေ၊ ကယ်တင်ခြင်း ခံရဖွယ်လည်း မရှိပေ။ အကယ်၍ ထိုသူသည် သမ္မာတရားကို မရရှိနိုင်ဘဲ ကယ်တင်ခြင်း ခံရဖွယ် မရှိပါက ထိုသို့သော ပုဂ္ဂိုလ်တစ်ဦး ဘုရားသခင်ကို ယုံကြည်ခြင်း၏ အရေးပါမှုနှင့် တန်ဖိုးသည် အဘယ်သို့ ရှိမည်နည်း။ အကယ်၍ သူတို့သည် နှောင့်ယှက်ခြင်းများ သို့မဟုတ် အဖျက်အမှောင့် လုပ်ခြင်းများကို မပြုလုပ်ပါက သူတို့သည် အဆင်းနီသော နဂါးကြီးကဲ့သို့ပင် ဘုရားသခင်၏ အိမ်တော်၌ အဖြည့်ခံ သို့မဟုတ် ဝန်ဆောင်မှုပေးသည့်အရာ၏ အခန်းကဏ္ဍမှသာ ပါဝင်နိုင်ကြသည်။ တစ်စုံတစ်ခု၏ အခန်းကဏ္ဍမှ ပါဝင်ခြင်းဟူသည် အဘယ်အရာကို ဆိုလိုသနည်း။ ယင်းမှာ ယာယီအားဖြင့် သူတို့ တတ်နိုင်သမျှ အတိုင်းအတာအထိ သွားခြင်း၊ လှည်းဆွဲသည့်အလား လှည်းမမှောက်သရွေ့ ဆက်လက်ဆွဲနေခြင်းကို ဆိုလိုပေသည်။ အဘယ်ကြောင့် သူတို့ကို အခန်းကဏ္ဍတစ်ခုမှ ပါဝင်စေရသနည်း။ အကြောင်းမှာ ထိုသို့သော လူများသည် သမ္မာတရားကို မလိုက်စားသောကြောင့် ဖြစ်သည်။ သူတို့သည် စိတ်နှလုံးထဲ၌ သမ္မာတရားကို အလွန်တရာ မထီမဲ့မြင်ပြုပြီး အထင်အမြင်သေးကြသည်၊ သမ္မာတရားကို အလွန်တရာ လှောင်ပြောင်ပြီး လှည့်စားကြသဖြင့် သူတို့၏ နောက်ဆုံးသော အဆုံးသတ်သည် အဆုံးတိုင် မရောက်ရှိနိုင်ကြဘဲ ပေါလုကဲ့သို့ ဖြစ်မည်မှာ အသေအချာဖြစ်သည်။ ထို့ကြောင့် ဤလူအမျိုးအစားသည် ဘုရားအိမ်တော်၌ ယာယီ အစေခံသူများအဖြစ်သာ ပါဝင်နိုင်ကြသည်။ ရှုထောင့်တစ်ခုမှ ကြည့်လျှင် သူတို့သည် သမ္မာတရားကို အမှန်တကယ် လိုက်စားသောသူများအား ပိုင်းခြားသိမြင်နိုင်စွမ်းနှင့် နားလည်သဘောပေါက်မှု တိုးပွားလာစေသည်။ အခြား ရှုထောင့်တစ်ခုမှ ကြည့်လျှင် သူတို့သည် ဘုရားအိမ်တော်၌ မိမိတို့ တတ်စွမ်းနိုင်သမျှသော အလုပ်ကို လုပ်ဆောင်ကြပြီး တတ်နိုင်သမျှ အစေခံကြသည်၊ အကြောင်းမှာ ထိုသို့သော လူများသည် လမ်းခရီး၏ အဆုံးသို့ ရောက်ရှိနိုင်ကြမည် မဟုတ်သောကြောင့် ဖြစ်သည်။

တစ်နေ့သ၌ ငါ အပြင်ထွက်သွားစဉ် အသိမိတ်ဆွေတစ်ဦးနှင့် ကြုံဆုံခဲ့သည်။ ငါ စကားမစနိုင်မီတွင်ပင် သူက ငါ့အား ဦးစွာ မေးမြန်းခဲ့သည်။ “ကျွန်ုပ်တို့ နောက်ဆုံး တွေ့ဆုံခဲ့ပြီးသည့်နောက် အချိန်ကာလ အတန်ကြာခဲ့ပြီဖြစ်သည်။ ကျွန်ုပ်သည် ကိုယ်တော့်ကို ဤနေရာ၌ နေ့စဉ်နေ့တိုင်း စောင့်မျှော်ခဲ့ပါသည်၊ ကိုယ်တော့်ကို အလွန်တရာ သတိရလွမ်းဆွတ်နေသဖြင့် အိမ်၌ပင် မနေနိုင်တော့ပါ။ ဤနေရာ၌ သွားလာနေကြသော လူအုပ်များကြားတွင် ကိုယ်တော့်ကိုသာ အစဉ်သဖြင့် ရှာဖွေနေခဲ့မိပါသည်” ဟု ဆိုသည်။ ငါ့ စိတ်ထဲ၌ တွေးလိုက်မိသည်မှာ ဤပုဂ္ဂိုလ်သည် စိတ်ပိုင်းဆိုင်ရာ အနည်းငယ် ချို့ယွင်းနေဖွယ်ရှိသည်။ ငါသည် သင်နှင့် ကြိုတင်ချိန်းဆိုထားခဲ့သလော။ အဘယ်ကြောင့် သင်သည် ငါ့ကို ဤနေရာ၌ နေ့စဉ်နေ့တိုင်း စောင့်မျှော်နေရမည်နည်း။ ငါတို့ ကြုံဆုံမိခဲ့ကြပြီ ဖြစ်သောကြောင့် အရေးပါသော အကြောင်းအရာတစ်ခုခုကို ပြောဆိုကြပါစို့။ ငါက သူ့ကို မေးခဲ့သည်။ “ယခုတလောတွင် မည်သို့ရှိနေခဲ့သနည်း” ဟူ၍ ဖြစ်သည်။ သူက “အို၊ ပြောကိုမပြောချင်ပါဘူး။ ကျွန်ုပ်တို့ နောက်ဆုံး တွေ့ဆုံခဲ့ပြီးသည့်နောက်ပိုင်း ကိုယ်တော့်အကြောင်းကိုသာ အစဉ်တစိုက် စွဲလမ်းနေသဖြင့် စားမဝင် အိပ်မပျော် ဖြစ်ခဲ့ရပါသည်။ တစ်နေ့သောအခါ၌ ကိုယ်တော့်ကို တွေ့မြင်ခွင့်ရရန်သာ မျှော်လင့်တကြီး စောင့်စားနေခဲ့ခြင်း ဖြစ်ပါသည်” ဟု ပြန်လည်ဖြေကြားခဲ့သည်။ ငါက “အရေးပါသော အကြောင်းအရာတစ်ခုခုကို ပြောဆိုကြပါစို့။ ဤကာလအပိုင်းအခြားအတွင်း သင်၏ အခြေအနေမှာ မည်သို့ရှိသနည်း” ဟု ပြောခဲ့သည်။ “အတော်အတန် ကောင်းမွန်ပါသည်။ အဆင်ပြေပါသည်” “သင်တို့၏ အသင်းတော်၌ ရွေးကောက်ပွဲများ ကျင်းပပြီးပြီလော။ ယခင် ခေါင်းဆောင်ပင်လော။” “မဟုတ်ပါ၊ သူတို့သည် မည်သူမည်ဝါကို ရွေးချယ်တင်မြှောက်လိုက်ကြပါသည်” “သူသည် အဘယ်သို့ရှိသနည်း” “သူ အဆင်ပြေပါသည်” “သို့ဆိုလျှင် ယခင် အသင်းတော်ခေါင်းဆောင်ကို အဘယ်ကြောင့် ဖြုတ်ချလိုက်ရသနည်း” “အတိအကျ မပြောနိုင်ပါ၊ သူလည်း အဆင်ပြေပါသည်” “ပို၍ တိတိကျကျ ပြောဆိုလော့၊ ‘အဆင်ပြေပါသည်’ ဟုသာ ထပ်ခါတလဲလဲ မဆိုနှင့်။ သူသည် တိကျခိုင်မာသော အလုပ်ကို မလုပ်ဆောင်နိုင်ခြင်းကြောင့် ဖြစ်သလော” “သူအဆင်ပြေသည်ဟု ကျွန်ုပ် ထင်ခဲ့သည်” “အသစ် ရွေးချယ်တင်မြှောက်လိုက်သော ခေါင်းဆောင်၏ လူ့သဘာဝနှင့် ပတ်သက်၍မူ မည်သို့နည်း။ သူ၏ သမ္မာတရားကို သဘောပေါက်နားလည်နိုင်စွမ်းက မည်သို့ရှိသနည်း။ သူသည် တိကျခိုင်မာသော အလုပ်ကို လုပ်ဆောင်နိုင်မည်လော။” “သူ အဆင်ပြေပါသည်” ငါ သူ့ကို မည်သည့်အရာကို မေးမြန်းသည်ဖြစ်စေ သူ၏ အဖြေမှာ အစဉ်သဖြင့် “အဆင်ပြေပါသည်” ဟူ၍သာ ဖြစ်နေခဲ့သည်၊ ဤသည်က စကားစမြည်ပြောဆိုရန် မဖြစ်နိုင်အောင် ပြုလုပ်ခဲ့သည်။ ထို့ကြောင့် ငါ ထွက်ခွာသွားခဲ့သည်။ ဤဇာတ်လမ်းနှင့်ပတ်သက်၍ သင်တို့ မည်သို့ ထင်မြင်ကြသနည်း။ ဤဇာတ်လမ်းကို မည်သို့သော ခေါင်းစဉ် တပ်သင့်သနည်း။ (“အဆင်ပြေပါသည်။”) ဤဇာတ်လမ်း၏ ခေါင်းစဉ်မှာ “အဆင်ပြေပါသည်” ဖြစ်သည်။ ငါသည် လူအများနှင့် ထိတွေ့ဆက်ဆံမှုများ ပြုလုပ်ရာ၌ လူ့ဆင်ခြင်တုံတရားမှ စကားပြောဆိုသူမှာ အနည်းငယ်မျှသာ ရှိပြီး သမ္မာတရား စည်းမျဉ်းများနှင့်အညီ ပြောဆိုခြင်းကိုမူ ဆိုဖွယ်ရာပင် မရှိချေ။ လူအများစု၏ နှုတ်ဖျားတွင် လိမ်လည်လှည့်ဖြားသော စကားများ၊ အဓိပ္ပာယ်မဲ့သော စကားများ၊ မှားယွင်းပြီး အဓိပ္ပာယ်မဲ့သော စကားများနှင့် မိမိကိုယ်ကို ယုံကြည်မှုလွန်ကဲသော စကားများဖြင့်သာ ပြည့်နှက်နေကြသည်၊ မှန်ကန်သော စကားတစ်ခွန်းမျှ မရှိပေ။ သင် ပြောဆိုသည့် ဝါကျတိုင်းသည် သမ္မာတရားနှင့် ကိုက်ညီရန် သို့မဟုတ် သမ္မာတရား လက်တွေ့ကျမှု ရှိရန် ငါ တောင်းဆိုနေခြင်းပင် မဟုတ်ပေ၊ သို့သော် အနည်းဆုံးအားဖြင့် သင်သည် လူသားတစ်ဦးကဲ့သို့ စကားပြောဆိုတတ်သင့်သည်၊ စိတ်ရင်းမှန် အနည်းငယ်ကို ပြသသင့်သည်၊ စစ်မှန်သော ခံစားချက် အနည်းငယ်ကို ပြသသင့်သည်။ ဤအရာများ မရှိပါက ဆွေးနွေးမှုတစ်ခု ရှိနိုင်မည်လော။ မရှိနိုင်ချေ။ သင်သည် အစဉ်သဖြင့် အနှစ်သာရကင်းမဲ့သော စကားများကို ပြောဆိုလျက် လိမ်လည်လှည့်ဖြားသော စကားများကို ဆိုသည်၊ အခြေအနေများနှင့် ရင်ဆိုင်ရသောအခါ ပေါက်ကရ စကားများ၊ မှားယွင်းပြီး အဓိပ္ပာယ်မဲ့သော စကားများ၊ စော်ကားသော စကားများနှင့် မိမိကိုယ်ကို ယုံကြည်မှုလွန်ကဲသော စကားများအားလုံး ထွက်ပေါ်လာကြသည်၊ ထို့ပြင် မှန်ကြောင်းရှင်းချက်ထုတ်ခြင်းနှင့် ခုခံကာကွယ်ခြင်း စကားများအားလုံးလည်း ပေါ်ထွက်လာကြသည်၊ ဤသည်က သင့်မြတ်ရန် သို့မဟုတ် ဆက်သွယ်ပြောဆိုရန် မဖြစ်နိုင်အောင် ပြုလုပ်သည်၊ မှန်သည် မဟုတ်လော။ (ဟုတ်ပါသည်။)

လူများစွာတို့သည် ဘုရားသခင်၏ နှုတ်ကပတ်တော်များကို စားသောက်ကြပြီး ဤနှုတ်ကပတ်တော်များသည် ကောင်းကင်ဘုံရှိ ဘုရားသခင်နှင့်သာ သက်ဆိုင်သည်၊ ဘုရားသခင်၏ ဝိညာဉ်တော်နှင့်သာ သက်ဆိုင်သည်၊ လူတို့ မမြင်နိုင် မထိတွေ့နိုင်သော ထိုဘုရားသခင်တစ်ပါးတည်းနှင့်သာ သက်ဆိုင်သည်ဟု ယုံကြည်ကြသည်။ အကြောင်းမှာ ထိုဘုရားသခင်သည် အလွန်တရာ ဝေးကွာတော်မူသောကြောင့် သူ၏ နှုတ်ကပတ်တော်များသည် သမ္မာတရားဟု ခေါ်ဆိုနိုင်လောက်အောင် အတော်အတန် နက်နဲသည်ဟု မှတ်ယူကြခြင်း ဖြစ်သည်။ သို့သော်လည်း သူတို့၏ ရှေ့တွင်ရှိသော ဤသာမန်ပုဂ္ဂိုလ်၊ စကားပြောသည့်အခါ မြင်နိုင်ကြားနိုင်သော ပုဂ္ဂိုလ်သည် သမ္မာတရားနှင့်၊ ဘုရားသခင်နှင့်၊ သို့မဟုတ် ဘုရားသခင်၏ အနှစ်သာရနှင့် အနည်းငယ်သာ သက်ဆိုင်ခြင်းရှိသည်ဟု ထင်မှတ်ကြသည်။ အကြောင်းမှာ သူသည် မြင်နိုင်ပြီး လူတို့နှင့် အလွန် နီးကပ်သောကြောင့် သူတို့၏ စိတ်နှလုံးများကိုဖြစ်စေ၊ မျက်စိများကိုဖြစ်စေ မည်သည့်နည်းနှင့်မျှ သက်ရောက်မှု မရှိသောကြောင့်၊ သူသည် သူတို့အား မည်သည့်ပဟေဠိဆန်သော သိလိုစိတ်ကိုမျှ မဖြစ်စေသောကြောင့် ဖြစ်သည်။ ဤသာမန်ဖြစ်သော၊ လက်ဆုပ်လက်ကိုင်ပြနိုင်သော၊ စကားပြောဆိုနိုင်သော ပုဂ္ဂိုလ်သည် နားလည်သဘောပေါက်ရန် အလွန် လွယ်ကူလွန်းပြီး အလွန် ပွင့်လင်းမြင်သာ ရှိလွန်းသည်ဟု လူတို့က ခံစားကြရသည်။ သူတို့သည် သူ့ကို တစ်ချက်ကြည့်ရုံဖြင့် ထွင်းဖောက်မြင်နိုင်သည်၊ ရှင်းလင်းစွာ သိမြင်နိုင်သည်ဟုပင် ထင်မှတ်ကြသည်။ ရလဒ်အနေဖြင့် လူတို့သည် ခရစ်တော်ကို လူသားတစ်ဦးအား ဆက်ဆံသည့်နည်းအတိုင်း၊ အဆင့်အတန်း သို့မဟုတ် အာဏာရှိသော မည်သည့်ပုဂ္ဂိုလ်ကိုမဆို ဆက်ဆံသည့်နည်းအတိုင်း အမှုမဲ့အမှတ်မဲ့ ဆက်ဆံကြသည်။ ဤသည်မှာ သမ္မာတရား စည်းမျဉ်းများနှင့် ကိုက်ညီသလော။ ခရစ်တော်ကို အဆင့်အတန်းနှင့် အာဏာရှိသော ဖောက်ပြန်ပျက်စီးသည့် လူသားများနှင့် မည်သို့လျှင် တန်းတူထား၍ရနိုင်မည်နည်း။ လူတို့သည် အဆင့်အတန်းနှင့် အာဏာရှိသော ဖောက်ပြန်ပျက်စီးသည့် လူပုဂ္ဂိုလ်တစ်ဦးချင်းစီကို မျက်နှာလိုမျက်နှာရလုပ်ပြီး မြှောက်ပင့်ပြောဆိုသောအခါ သူတို့သည် အကျိုးအမြတ်များနှင့် ထိုသူတို့၏ နှစ်သက်မှုကို ရရှိကြသည်။ ဖောက်ပြန်ပျက်စီးသူတို့သည် ဤအရာကို နှစ်သက်ကြသည်၊ သူတို့သည် အခြားသူများ၏ မျက်နှာလိုမျက်နှာရ လုပ်ခြင်း၊ မြှောက်ပင့်ပြောဆိုခြင်းနှင့် ဖော်လံဖားခြင်းတို့ကို တောင့်တကြသည်၊ ယင်းမှာ သူတို့ကို ပို၍ မြင့်မြတ်ပြီး သာလွန်ပုံပေါက်စေကာ သူတို့၏ ကိုယ်ပိုင် အဆင့်အတန်းနှင့် အာဏာ တည်ရှိမှုကို ပို၍ သိသာထင်ရှားစေသောကြောင့် ဖြစ်သည်။ သို့သော်လည်း ဘုရားသခင်၏ အနှစ်သာရကို ပိုင်ဆိုင်သော ခရစ်တော်မူကား လုံးဝ ဆန့်ကျင်ဘက်ဖြစ်သည်။ လူတစ်ဦးတွင် အဆင့်အတန်းနှင့် ကျော်ကြားမှု ရှိသောအခါ ယင်းမှာ သူတို့သည် မြင့်မြတ်သော အနှစ်သာရ သို့မဟုတ် စရိုက်ကို ပိုင်ဆိုင်သောကြောင့် မဟုတ်ပေ။ ထို့ကြောင့် သူတို့သည် မိမိတို့၏ ကျော်ကြားမှုနှင့် အဆင့်အတန်းကို ထုတ်ဖော်ပြသနိုင်ရန်အလို့ငှာ အခြားသူများက မိမိတို့ကို ရိုသေကိုးကွယ်ပြီး မြှောက်ပင့်ပြောဆိုစေရန် နည်းလမ်းမျိုးစုံကို အသုံးပြုရပေမည်။ ဆန့်ကျင်ဘက်အားဖြင့် ဘုရားသခင်၏ အနှစ်သာရကို ပိုင်ဆိုင်သော ခရစ်တော်သည် မည်သည့်ဖန်ဆင်းခံ၏ အနှစ်သာရနှင့် အဆင့်အတန်းထက်မဆို မြင့်မားသော ဘုရားသခင်၏ ပင်ကိုလက္ခဏာနှင့် အဆင့်အတန်းကို ပင်ကိုအားဖြင့် ပိုင်ဆိုင်တော်မူသည်။ သူ၏ ပင်ကိုလက္ခဏာနှင့် အနှစ်သာရသည် ဓမ္မဓိဋ္ဌာန်ကျကျ တည်ရှိပြီး အသိအမှတ်ပြုမှုအတွက် မည်သည့်ဖန်ဆင်းခံ၏ မြှောက်ပင့်ချီးမွမ်းခြင်းကိုမျှ မလိုအပ်ပေ။ ထို့အတူ သူ၏ ပင်ကိုလက္ခဏာ၊ အနှစ်သာရ၊ သို့မဟုတ် သူ၏ မြင့်မြတ်သော အဆင့်အတန်းကို ဖော်ပြရန်အတွက် မည်သည့်ဖန်ဆင်းခံ၏ မျက်နှာလိုမျက်နှာရ လုပ်ခြင်း သို့မဟုတ် မြှောက်ပင့်ပြောဆိုခြင်းကိုမျှလည်း သူ လိုအပ်တော်မူသည် မဟုတ်ပေ။ အကြောင်းမှာ ခရစ်တော်သည် ဘုရားသခင်၏ အနှစ်သာရကို ပိုင်ဆိုင်သည်ဆိုခြင်းမှာ ပင်ကိုအားဖြင့် အမှန်တရားတစ်ခု ဖြစ်သောကြောင့် ဖြစ်သည်၊ ယင်းကို လူသားမျိုးနွယ်အလယ်၌ နှစ်ပေါင်းများစွာသော အတွေ့အကြုံမှတစ်ဆင့် ကြိုးစားရှာဖွေခဲ့ခြင်း ဖြစ်ဖို့ရန် မဆိုထားနှင့်၊ မည်သည့် လူပုဂ္ဂိုလ်တစ်ဦးတစ်ယောက်ကမျှ သူ့အား ပေးအပ်ထားခြင်း မဟုတ်ချေ။ ဆိုလိုသည်မှာ ဖန်ဆင်းခံတစ်ဦးမျှ မရှိလျှင်ပင် ဘုရားသခင်၏ ပင်ကိုလက္ခဏာနှင့် အနှစ်သာရသည် ရှိရင်းစွဲအတိုင်း ဆက်လက်တည်ရှိနေမည် ဖြစ်သည်၊ မည်သည့် ဖန်ဆင်းခံကမျှ ဘုရားသခင်ကို ကိုးကွယ်ခြင်း သို့မဟုတ် နောက်လိုက်ခြင်း မရှိလျှင်ပင် ဘုရားသခင်၏ အနှစ်သာရသည် မပြောင်းမလဲ တည်ရှိနေမည် ဖြစ်သည်။ ဤသည်မှာ မပြောင်းလဲသော အမှန်တရားတစ်ခု ဖြစ်သည်။ အန္တိခရစ်တို့သည် ခရစ်တော် မည်သည့်အရာကို ပြောဆိုသည် သို့မဟုတ် လုပ်ဆောင်သည်ဖြစ်စေ၊ လူတို့သည် နားဝင်ချိုသော စကားများကို အသုံးပြုရမည်၊ အားပေးရမည်၊ နောက်လိုက်ရမည်၊ သူ၏ စိတ်ကြိုက်ဖြစ်စေရန် ဖော်လံဖားရမည် ဖြစ်ပြီး သူ၏ ရည်ရွယ်ချက်များကို မဆန့်ကျင်ရဟု တလွဲ ယုံကြည်ကြသည်၊ ဤသည်က ခရစ်တော်အား သူ၏ ပင်ကိုလက္ခဏာနှင့် အဆင့်အတန်း တည်ရှိမှုကို ခံစားရစေနိုင်ဖွယ်ရှိသည်ဟု ထင်မှတ်ကြသည်။ ဤသည်မှာ ကြီးမားသော အမှားတစ်ခု ဖြစ်သည်။ ဖောက်ပြန်ပျက်စီးသော လူသားမျိုးနွယ်အလယ်မှ ကျော်ကြားမှု၊ အာဏာနှင့် အဆင့်အတန်း ရှိသောသူ မည်သူမဆိုသည် သူတို့၏ ကျော်ကြားမှုနှင့် အာဏာကို မည်သို့ရရှိကြသနည်း။ (မျက်နှာလိုမျက်နှာရ လုပ်ခြင်းနှင့် မြှောက်ပင့်ခြင်းအားဖြင့် ဖြစ်ပါသည်။) ဤသည်မှာ ရှုထောင့်တစ်ရပ် ဖြစ်သည်။ ထို့အပြင် ယင်းမှာ အဓိကအားဖြင့် လူအများကြားမှ သူတို့၏ ရုန်းကန်ကြိုးပမ်းမှုများနှင့် ကြိုးစားအားထုတ်မှုများမှတစ်ဆင့်၊ ကြိုးကိုင်ညွှန်ကြားခြင်းမှတစ်ဆင့် ဖြစ်သည့်အပြင် နည်းလမ်းအမျိုးမျိုးမှတစ်ဆင့် ကြိုးစားရှာဖွေခြင်း သို့မဟုတ် လုယူခြင်းအားဖြင့်လည်း ဖြစ်သည်။ ယင်းမှာ လူအများကြားမှ ဂုဏ်သတင်းတစ်ခု၊ မြင့်မားသော ရာထူး သို့မဟုတ် အဆင့်အတန်းတစ်ခုမျှသာ ဖြစ်သည်။ ဤမြင့်မားသော ဂုဏ်သတင်း၊ မြင့်မားသော ရာထူးနှင့် မြင့်မားသော အဆင့်အတန်းတို့သည် လူတစ်ဦးအား လူအုပ်ကြားတွင် ထင်ပေါ်စေကာ ခေါင်းဆောင်တစ်ဦး၊ စီမံခန့်ခွဲပိုင်ခွင့်ရှိသော ဆုံးဖြတ်ချက်ချမှတ်သူတစ်ဦး ဖြစ်လာစေသည်။ သို့သော် လူအများကြားတွင် အခြားသူတို့အထက်၌ ရပ်တည်နေသော အဆင့်အတန်းနှင့် ကျော်ကြားမှုရှိသည့် ဤပုဂ္ဂိုလ်၏ အနှစ်သာရမှာ အဘယ်နည်း။ ထိုသူနှင့် အခြားသူများကြား မည်သည့် ခြားနားချက် ရှိသနည်း။ ထိုသူ၏ ပင်ကိုလက္ခဏာနှင့် အနှစ်သာရသည် မည်သည့် သာမန် ဖောက်ပြန်ပျက်စီးသော လူသားတစ်ဦးနှင့်မဆို တစ်ထပ်တည်း တူညီသည်၊ သူတို့သည် စာတန်၏ အာဏာအောက်၌ ဖောက်ပြန်ပျက်စီးခြင်းခံရသော သာမန်ဖန်ဆင်းခံတစ်ဦးဖြစ်ပြီး သမ္မာတရားနှင့် အပြုသဘောဆောင်သော အမှုအရာများကို သစ္စာဖောက်ဖျက်နိုင်စွမ်းရှိကာ အမှားအမှန်ကို ပြောင်းပြန်လှန်နိုင်စွမ်းရှိပြီး အဖြစ်မှန်များကို ဆန့်ကျင်၍ မကောင်းမှုကို ပြုကျင့်လျက် ဘုရားသခင်ကို အတိုက်အခံပြုကာ ကောင်းကင်ဘုံကို အာခံပြီး ကျိန်ဆဲနိုင်စွမ်း ရှိကြသည်။ သူတို့၏ စစ်မှန်သော ပင်ကိုလက္ခဏာနှင့် အနှစ်သာရမှာ စာတန်၏ ဖောက်ပြန်ဖျက်ဆီးခြင်းကို ခံရသော ပုဂ္ဂိုလ်၊ ဘုရားသခင်ကို အတိုက်အခံပြုနိုင်သော သူတစ်ဦး၏ ပင်ကိုလက္ခဏာနှင့် အနှစ်သာရတို့ ဖြစ်သည်၊ ဤသည်က သူတို့၏ ကျော်ကြားမှုနှင့် အဆင့်အတန်းကို အနှစ်မဲ့သော ဂုဏ်ပုဒ်များမျှသာ ဖြစ်စေသည်။ အတော်အတန် ရက်စက်သော၊ ကြမ်းကြုတ်သော၊ မလိုမုန်းထားစိတ် ရှိသော သူတို့၊ အဆင့်အတန်းနှင့် ကျော်ကြားမှုအတွက် အခြားသူတို့ကို သတ်ဖြတ်နိုင်သော သို့မဟုတ် ဒုက္ခပေးနိုင်သော သူတို့သည် မြင့်မားသော ရာထူးများကို ရရှိကြသည်။ ပရိယာယ်သုံးနိုင်သော၊ နည်းလမ်းများ ရှိသော၊ လျှို့ဝှက်ကြံစည်မှုများကို ကြံစည်နိုင်သော သူတို့သည် အခြားသူတို့အပေါ် ခေါင်းဆောင်များ ဖြစ်လာကြသည်။ ဤပုဂ္ဂိုလ်တစ်ဦးချင်းစီသည် သာမန် ဖောက်ပြန်ပျက်စီးသော လူတို့ထက် ပို၍ မလိုမုန်းထားစိတ်ရှိကာ ပို၍ ကြမ်းကြုတ်ပြီး ပို၍ ကောက်ကျစ်ဆိုးယုတ်ကြသည်။ သူတို့သည် မိမိတို့အား နားဝင်ချိုသော စကားများ၊ ဖော်လံဖားခြင်း၊ မျက်နှာလိုမျက်နှာရ လုပ်ခြင်းနှင့် မြှောက်ပင့်ပြောဆိုခြင်းတို့ဖြင့် ဆက်ဆံသည်ကိုသာ နှစ်သက်ကြ၏။ အကယ်၍ သင်သည် သူတို့အား သမ္မာတရားကို ပြောဆိုပါက သင်၏ အသက်သည် အန္တရာယ်ရှိပေမည်။ အန္တိခရစ်တို့သည် ဤလောကီဆိုင်ရာ ကစားပွဲ စည်းမျဉ်းများနှင့် လောကီဆိုင်ရာ ဆက်ဆံမှုများအတွက် အတွေးအခေါ်များကို ဘုရားသခင်၏ အိမ်တော်ထဲသို့ ယူဆောင်လာကြပြီး ခရစ်တော်နှင့် သူတို့၏ ပေါင်းသင်းဆက်ဆံမှုများတွင် ယင်းတို့ကို အသုံးချကြသည်။ ခရစ်တော်သည် အခြေခိုင်လိုလျှင် သူသည်လည်း မျက်နှာလိုမျက်နှာရ လုပ်ခြင်း၊ မြှောက်ပင့်ပြောဆိုခြင်း၊ နားဝင်ချိုသော စကားများဖြင့် ပြောဆိုခြင်းတို့ကို နှစ်သက်ရမည်ဟု သူတို့က ယူဆကြသည်။ ဤသို့ ပြုလုပ်ခြင်းအားဖြင့် သူတို့သည် ဘုရားသခင် လူ့ဇာတိခံယူသော ဇာတိပကတိကို ဖောက်ပြန်ပျက်စီးသော လူသားမျိုးနွယ်ထဲမှ အဖွဲ့ဝင်တစ်ဦးအဖြစ်သာ မသိမသာ ဆက်ဆံကြသည်၊ ဤသည်မှာ အန္တိခရစ်တို့၏ လုပ်နည်းကိုင်နည်းဖြစ်သည်။ ထို့ကြောင့် ခရစ်တော်နှင့် သူတို့၏ ပေါင်းသင်းဆက်ဆံမှုများတွင် အန္တိခရစ်တို့မှ ပြသသော စိတ်သဘောထားသည် ဆိုးညစ်သည်မှာ သံသယဖြစ်ဖွယ် မရှိပေ။ သူတို့သည် ဆိုးညစ်သော စိတ်သဘောထား ရှိကြပြီး လူတို့၏ အတွေးများကို မှန်းဆသုံးသပ်ကာ စဉ်းစားဆင်ခြင်ရန် နှစ်သက်ကြသည်၊ အခြားသူတို့၏ စကားများနှင့် အမူအရာများကို အကဲခတ်ရန် နှစ်သက်ကြသည်၊ ပြီးလျှင် ခရစ်တော်အား ဆက်ဆံရာတွင်လည်းကောင်း၊ သူနှင့် သူတို့၏ ပေါင်းသင်းဆက်ဆံမှုများနှင့် သက်ဆိုင်သော ကိစ္စရပ်များတွင်လည်းကောင်း အချို့သော နည်းလမ်းများ၊ လောကီလူများ အသုံးပြုသော ကစားပွဲ စည်းမျဉ်းအချို့ကို အသုံးပြုရန် နှစ်သက်ကြသည်။ သူတို့ ကျူးလွန်သော အပြင်းထန်ဆုံးသော အမှားမှာ အဘယ်နည်း။ သူတို့သည် အဘယ်ကြောင့် ဤနည်းလမ်းအတိုင်း ပြုမူနိုင်ကြသနည်း။ အရင်းအမြစ်သည် အဘယ်မှာ တည်ရှိသနည်း။ လူ့ဇာတိခံ ဘုရားသခင်သည် သာမန် ပုဂ္ဂိုလ်တစ်ဦးဖြစ်သည်ဟု ဘုရားသခင် မိန့်တော်မူသည်။ အန္တိခရစ်တို့သည် ဤသည်ကို ကြားသောအခါ ဝမ်းမြောက်ဝမ်းသာ ဖြစ်ကြလျက် ဤသို့ ဆိုကြသည်။ “ကောင်းပြီလေ၊ သို့ဆိုလျှင် ကျွန်ုပ်သည် သင့်ကို သာမန်ပုဂ္ဂိုလ်တစ်ဦးအဖြစ် ဆက်ဆံမည်၊ ယခု သင့်ကို မည်သို့ဆက်ဆံရမည်ဆိုသည်အတွက် ကျွန်ုပ်၌ အခြေခံအကြောင်းရင်း ရှိပြီ” ဟူ၍ ဖြစ်သည်။ ဘုရားသခင် လူ့ဇာတိခံယူသော ဇာတိပကတိသည် ဘုရားသခင်၏ အနှစ်သာရ ရှိသည်ဟု ဘုရားသခင် မိန့်တော်မူသောအခါ အန္တိခရစ်တို့သည် ဤသို့ တုံ့ပြန်ကြသည်။ “ဘုရားအနှစ်သာရလော။ ကျွန်ုပ် အဘယ်ကြောင့် မမြင်ရသနည်း။ ယင်းသည် အဘယ်မှာ ရှိသနည်း။ ယင်းကို မည်သို့ ထင်ရှားစေသနည်း။ သူ၌ ဘုရားအနှစ်သာရ ရှိကြောင်း သက်သေပြရန် သူသည် အဘယ်အရာကို ထုတ်ဖော်ပြသနည်း။ ကျွန်ုပ်သည် အဆင့်အတန်း ရှိသောသူတို့ကို မျက်နှာလိုမျက်နှာရ လုပ်ရန်နှင့် မြှောက်ပင့်ပြောဆိုရန်သာ သိသည်။ လူတို့အား မျက်နှာလိုမျက်နှာရ လုပ်ခြင်းနှင့် မြှောက်ပင့်ပြောဆိုခြင်းတို့ဖြင့် ကျွန်ုပ်သည် မည်သည့်အခါမျှ မှားနိုင်မည် မဟုတ်ပေ၊ ယင်းသည် အစဉ်သဖြင့် လုပ်ဆောင်ရမည့် နည်းလမ်းဖြစ်သည်။ မည်သို့ပင်ဖြစ်စေ ယင်းသည် သမ္မာတရားကို ပြောဆိုခြင်းထက် သာ၍ ကောင်းပါသည်” ဟူ၍ ဖြစ်လေသည်။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်မှုဖြစ်၏။ ဤသည်မှာ အန္တိခရစ်တို့ သမ္မာတရားကို မယုံကြည်ပုံ သို့မဟုတ် လက်မခံပုံ ဖြစ်ပြီး စာတန်၏ အတွေးအခေါ်အားဖြင့်သာ အသက်ရှင်ကြပုံ ဖြစ်သည်။

အချို့သောသူများက ဤသို့ ဆိုကြသည်။ “လူတိုင်းသည် မျက်နှာလိုမျက်နှာရ လုပ်တတ်သူ၊ မြှောက်ပင့်ပြောဆိုတတ်သူ၊ နားဝင်ချိုသော စကားများ ပြောဆိုတတ်သူတို့ကို နှစ်သက်ကြသည်၊ ဘုရားသခင် တစ်ပါးတည်းသာလျှင် ထိုသို့သော လူစားမျိုးကို မနှစ်သက်ပေ။ သို့ဆိုလျှင် ဘုရားသခင်သည် စင်စစ်အားဖြင့် မည်သို့သောပုဂ္ဂိုလ်မျိုးကို နှစ်သက်တော်မူသနည်း။ လူတစ်ဦးသည် ဘုရားသခင်၏ နှစ်သက်မှုကို ခံရရန် သူနှင့် မည်သို့ပေါင်းသင်းဆက်ဆံသင့်သနည်း” ဟု ဆိုကြသည်။ သင်တို့ သိကြသလော။ (ဘုရားသခင်သည် ရိုးသားသောသူတို့ကို နှစ်သက်တော်မူသည်၊ ဘုရားသခင်ထံ မိမိတို့၏ စိတ်ရင်းအတိုင်း ပြောဆိုသောသူတို့ကို နှစ်သက်တော်မူသည်၊ လှည့်ဖြားခြင်းမရှိဘဲ ဘုရားသခင်နှင့် မိမိတို့၏ စိတ်နှလုံးများကို ဖွင့်ဟလျက် မိတ်သဟာယဖွဲ့သော သူတို့ကို နှစ်သက်တော်မူသည်။) အခြားရှိသေးသလော။ (ဘုရားသခင်ကို ကြောက်ရွံ့သော စိတ်နှလုံး ရှိသူများ၊ ဘုရားနှုတ်ကပတ်တော်များကို နားထောင်ပြီး လက်ခံနိုင်စွမ်းရှိသူများ ဖြစ်ကြသည်။) (ဘုရားသခင်၏ အိမ်တော်ဘက်သို့ လှည့်သော စိတ်နှလုံး ရှိသူများ၊ ဘုရားသခင်၏ စိတ်တော်နှင့် တညီတညွတ်တည်းဖြစ်သောသူများ ဖြစ်ကြသည်။) သင်တို့အားလုံးသည် ရိုးသားသောသူတစ်ဦး ဖြစ်ခြင်းနှင့်ပတ်သက်၍ လက်တွေ့လုပ်ဆောင်သင့်သော သွင်ပြင်လက္ခဏာများစွာကို ဖော်ပြခဲ့ကြပြီးဖြစ်သည်။ ရိုးသားသောသူတစ်ဦး ဖြစ်ခြင်းသည် လူတို့အပေါ် ဘုရားသခင် ထားရှိသော တောင်းဆိုချက် ဖြစ်သည်။ ယင်းသည် လူတို့ လက်တွေ့လုပ်ဆောင်ရမည့် သမ္မာတရား ဖြစ်သည်။ သို့ဆိုလျှင် ဘုရားသခင်နှင့် ဆက်ဆံရာတွင် လူတို့ လိုက်နာစောင့်ထိန်းသင့်သော စည်းမျဉ်းများမှာ အဘယ်နည်း။ ရိုးသားစစ်မှန်မှု ရှိလော့။ ဤသည်မှာ ဘုရားသခင်နှင့် ပေါင်းသင်းဆက်ဆံသည့်အခါ လိုက်နာသင့်သော စည်းမျဉ်း ဖြစ်သည်။ ဘာသာတရားမရှိသူတို့၏ မျက်နှာလိုမျက်နှာရ လုပ်ခြင်း သို့မဟုတ် မြှောက်ပင့်ပြောဆိုခြင်း ကျင့်ကြံပြုမူမှုကို မလုပ်ဆောင်ကြနှင့်။ ဘုရားသခင်သည် လူသား၏ မျက်နှာလိုမျက်နှာရ လုပ်ခြင်းနှင့် မြှောက်ပင့်ပြောဆိုခြင်းကို မလိုအပ်ပေ။ ရိုးသားစစ်မှန်ခြင်းသည် လုံလောက်ပေသည်။ ရိုးသားစစ်မှန်ခြင်းဟူသည် အဘယ်အရာကို ဆိုလိုသနည်း။ ဤသည်ကို မည်သို့ လက်တွေ့လုပ်ဆောင်သင့်သနည်း။ (ဘုရားသခင်ထံ ရိုးရိုးရှင်းရှင်း ဖွင့်ဟခြင်း၊ ဟန်ဆောင်ခြင်း သို့မဟုတ် မည်သည့်အရာကိုမျှ ဖုံးကွယ်ခြင်း သို့မဟုတ် လျှို့ဝှက်ချက်များ ထားရှိခြင်း မရှိဘဲ ရိုးသားသော စိတ်နှလုံးဖြင့် ဘုရားသခင်နှင့် ပေါင်းသင်းဆက်ဆံခြင်း၊ မည်သည့်မသမာသောရည်ရွယ်ချက်မျှဖြစ်စေ၊ မည်သည့်ပရိယာယ်မျှဖြစ်စေ မရှိဘဲ ရိုးသားဖြောင့်မတ်ခြင်း ဖြစ်ပါသည်။) မှန်ပေ၏။ ရိုးသားစစ်မှန်ရန် သင်သည် ဦးစွာ သင်၏ ပုဂ္ဂိုလ်ရေးဆိုင်ရာ အလိုဆန္ဒများကို ဘေးဖယ်ထားရမည်။ ဘုရားသခင်က သင့်အား မည်သို့ ဆက်ဆံသည်ကို အာရုံစိုက်မည့်အစား သင်သည် မိမိကိုယ်ကို ဘုရားသခင်ထံ အရှိအတိုင်း ဖော်ပြသင့်ပြီး သင်၏ စိတ်နှလုံးထဲ၌ ရှိသော မည်သည့်အရာကိုမဆို ပြောဆိုလော့။ သင့်စကားများ၏ နောက်ဆက်တွဲအကျိုးဆက်များက မည်သည့်အရာဖြစ်မည်ကို စဉ်းစားဆင်ခြင်ခြင်း သို့မဟုတ် ထည့်သွင်းစဉ်းစားခြင်း မပြုနှင့်။ သင် စဉ်းစားမိသော မည်သည့်အရာကိုမဆို ပြောဆိုလော့။ သင်၏ စေ့ဆော်မှုများကို ဘေးဖယ်ထားလော့။ ပြီးလျှင် ရည်ရွယ်ချက်တစ်ခုခုကို ဖြစ်မြောက်အောင်မြင်စေရန်အတွက်သာ အမှုအရာများကို မပြောဆိုနှင့်။ သင့်တွင် ကိုယ်ပိုင် ရည်ရွယ်ချက်များနှင့် မသန့်စင်မှုများ အလွန် များပြားသည်၊ သင်သည် စကားပြောဆိုပုံ၌ အစဉ်သဖြင့် အကွက်ချစီမံသည်၊ ဤသို့ စဉ်းစားသည်။ “ငါသည် ဤအကြောင်းကို ပြောသင့်ပြီး ထိုအကြောင်းကို မပြောသင့်ပေ၊ ငါ ပြောဆိုမည့်အရာကို သတိထားရမည်။ ငါ့အတွက် အကျိုးရှိစေမည့် နည်းလမ်းဖြင့်၊ ငါ့၏ ချို့ယွင်းချက်များကို ဖုံးကွယ်ပေးမည့် နည်းလမ်းဖြင့်၊ ဘုရားက ငါ့အပေါ် အကောင်းမြင်စေမည့် နည်းလမ်းဖြင့် ပြောဆိုမည်” ဟူ၍ ဖြစ်လေသည်။ ဤသည်မှာ ရည်ရွယ်ချက်များ ထားရှိခြင်း မဟုတ်သလော။ သင် ပါးစပ်မဟမီတွင် သင်၏ စိတ်သည် ကောက်ကျစ်သော အတွေးအခေါ်များဖြင့် ပြည့်နှက်နေသည်၊ သင် ပြောဆိုလိုသောအရာကို အကြိမ်ပေါင်းများစွာ ပြုပြင်သည်၊ ဤသို့ဖြင့် စကားလုံးများ သင်၏ ပါးစပ်မှ ထွက်လာသောအခါ ယင်းတို့သည် စင်ကြယ်လွန်းခြင်း မရှိတော့ဘဲ၊ အနည်းငယ်မျှပင် မစစ်မှန်တော့ဘဲ သင်၏ ကိုယ်ပိုင် စေ့ဆော်မှုများနှင့် စာတန်၏ အကြံအစည်များ ပါဝင်နေသည်။ ဤသည်မှာ ရိုးသားစစ်မှန်ခြင်း မဟုတ်ပေ၊ ဤသည်မှာ ယုတ်မာသော ကြံရွယ်မှုများနှင့် မကောင်းသော ရည်ရွယ်ချက်များ ထားရှိခြင်း ဖြစ်သည်။ ထို့ထက်မက သင် စကားပြောဆိုသောအခါ သင်သည် လူတို့၏ မျက်နှာအမူအရာများနှင့် သူတို့၏ မျက်လုံးအကြည့်တို့မှ အရိပ်နိမိတ်များကို အစဉ်သဖြင့် ရယူသည်။ အကယ်၍ သူတို့၏ မျက်နှာပေါ်၌ အပြုသဘောဆောင်သော အမူအရာ ရှိပါက သင်သည် ဆက်လက်ပြောဆိုသည်၊ မရှိပါက သင်သည် ချုပ်တည်းထားပြီး မည်သည့်အရာမျှ မပြောဆိုပေ၊ အကယ်၍ သူတို့၏ မျက်လုံးအကြည့် မကောင်းပါက၊ သူတို့ ကြားနေရသောအရာကို မနှစ်သက်သကဲ့သို့ ဖြစ်နေပုံရပါက သင်သည် ထပ်မံစဉ်းစားပြီး သင့်ကိုယ်သင် ဤသို့ ပြောဆိုသည်။ “ကောင်းပြီလေ၊ သင် စိတ်ဝင်စားမည့် အရာတစ်ခုခု၊ သင့်အား ပျော်ရွှင်စေမည့် အရာတစ်ခုခု၊ သင် နှစ်သက်မည့် အရာတစ်ခုခု၊ သင့်အနေဖြင့် ငါ့အပေါ် အကောင်းမြင်စေမည့် အရာတစ်ခုခုကို ငါ ပြောဆိုမည်” ဟူ၍တည်း။ ဤသည်မှာ ရိုးသားစစ်မှန်ခြင်း ဖြစ်သလော။ မဟုတ်ပေ။ အချို့သောသူတို့သည် တစ်စုံတစ်ဦးက မကောင်းမှု ပြုလုပ်ပြီး အသင်းတော်၌ အဖျက်အမှောင့်များ ပြုလုပ်နေသည်ကို မြင်တွေ့သည့်အခါ တိုင်ကြားခြင်း မပြုကြပေ။ သူတို့သည် ဤသို့ တွေးထင်ကြသည်။ “ဤအမှုကိစ္စကို ငါသာ အလျင်ဦးစွာ တိုင်ကြားခဲ့မည်ဆိုလျှင် လူတို့ကို စိတ်ခုစေမည်ဖြစ်ပြီး အကယ်၍ ယင်းက မတော်တဆ အမှားဖြစ်ခဲ့လျှင် ပြုပြင်ခြင်းကို ခံရပေဦးမည်။ အခြားသူများ တိုင်ကြားသည်အထိ စောင့်ပြီးမှ လူအများနှင့်အတူ လိုက်တိုင်ကြားမည်၊ ငါတို့ မှားသွားလျှင်ပင် ပြဿနာကြီး မဟုတ်ပေ။ အမှန်တော့ လူအများကို အပြစ်တင်၍မရနိုင်ဘူး မဟုတ်လော။ ‘ထီးထီးကြီး ထင်ပေါ်နေသည့်ငှက်သည် သေနတ်ဖြင့် အပစ်ခံရသည့်ငှက်ဖြစ်သည်’ ဟူသည့် ဆိုရိုးစကား ရှိသကဲ့သို့ပင် ဖြစ်သည်။ ငါသည် ထိုငှက် အဖြစ်ခံမည် မဟုတ်ပါ။ မရမက ထီးထီးကြီး ထင်ပေါ်အောင် လုပ်ဆောင်သည်မှာ လူမိုက်တစ်ဦး ဖြစ်ရပေမည်” ဟူ၍ပင်။ ဤသည်မှာ ရိုးသားစစ်မှန်ခြင်း ဖြစ်သလော။ လုံးဝ မဟုတ်ပေ။ ထိုသို့သော ပုဂ္ဂိုလ်သည် အမှန်ပင် ကောက်ကျစ်စဉ်းလဲသည်၊ အကယ်၍ ထိုသူသည် အသင်းတော်ခေါင်းဆောင်တစ်ဦး သို့မဟုတ် ကြီးကြပ်ရေးမှူးတစ်ဦး ဖြစ်လာလျှင် သူတို့သည် အသင်းတော်၏ အမှုတော်အတွက် ဆုံးရှုံးမှုတစ်ခုကို ဖြစ်ပေါ်စေမည် မဟုတ်လော။ သူတို့သည် သေချာပေါက် ဖြစ်ပေါ်စေလိမ့်မည်။ ထိုသို့သော ပုဂ္ဂိုလ်ကို လုံးဝ အသုံးမပြုရပေ။ သင်တို့သည် ဤသို့သော ပုဂ္ဂိုလ်မျိုးကို ပိုင်းခြားသိမြင်နိုင်ကြသလော။ ဥပမာအားဖြင့် ဆိုကြပါစို့ ခေါင်းဆောင်တစ်ဦးသည် မကောင်းသော အမှုအရာအချို့ကို ပြုလုပ်ခဲ့ပြီး အသင်းတော်၏ အမှုတော်ကို နှောင့်ယှက်ခဲ့သည့်တိုင် ဤပုဂ္ဂိုလ်နှင့်ပတ်သက်၍ အမှန်တကယ် မည်သည့်အရာ ဖြစ်ပျက်နေသည်ကို မည်သူမျှ နားလည်ခြင်း မရှိသကဲ့သို့ အထက်မှလည်း သူတို့ မည်သို့သောသူ ဖြစ်သည်ကို မသိရှိပေ။ သင်တစ်ဦးတည်းသာလျှင် သူတို့နှင့်ပတ်သက်၍ အမှန်တကယ် မည်သည့်အရာဖြစ်ပျက်နေသည်ကို သိရှိသည်။ ထိုသို့သော အခြေအနေများတွင် သင်သည် ပြဿနာကို အထက်သို့ ရိုးသားစွာ တင်ပြမည်လော။ ဤပြဿနာသည် လူကို အများဆုံး ဖော်ထုတ်သောအရာ ဖြစ်သည်။ အကယ်၍ သင်သည် ကိစ္စရပ်ကို ဖုံးကွယ်ထားပြီး မည်သူ့ကိုမျှ၊ ဘုရားသခင်ကိုပင် မပြောဆိုဘဲ ထိုခေါင်းဆောင်သည် အသင်းတော်၏ အမှုတော်ကို ကမောက်ကမဖြစ်သွားသည်အထိ များစွာသော မကောင်းမှုကို ပြုလုပ်ခဲ့ပြီး လူတိုင်းက သူ့ကို ဖော်ထုတ်ပြီး ကိုင်တွယ်ပြီးဖြစ်သည့် နေ့ရက်ရောက်သည်အထိ စောင့်ဆိုင်းနေခဲ့ပြီးမှ ရင်ဆိုင်၍ “သူသည် လူကောင်းတစ်ဦး မဟုတ်ကြောင်း ကျွန်ုပ် အစကတည်းက သိရှိခဲ့ပါသည်။ အချို့သောသူတို့က သူ့အား လူကောင်းဟု ထင်မှတ်ခဲ့ခြင်းသာ ဖြစ်သည်၊ အကယ်၍ ကျွန်ုပ် တစ်စုံတစ်ရာ ပြောဆိုခဲ့ပါက မည်သူမျှ ကျွန်ုပ်ကို ယုံကြည်ကြမည် မဟုတ်ပါ။ ထို့ကြောင့် ကျွန်ုပ်သည် ထုတ်ဖော်မပြောဆိုခဲ့ခြင်း ဖြစ်သည်။ ယခု ထိုသူသည် မကောင်းသော အမှုအရာအချို့ကို ပြုလုပ်ခဲ့ပြီး လူတိုင်းက သူ မည်သူဖြစ်သည်ကို ပိုင်းခြားသိမြင်နိုင်ကြသည့်အတွက် ထိုသူနှင့်ပတ်သက်၍ အမှန်တကယ် ဖြစ်ပျက်နေသောအရာကို ကျွန်ုပ် ထုတ်ဖော်ပြောဆိုနိုင်ပါသည်” ဟု ပြောလျှင် ယင်းမှာ ရိုးသားစစ်မှန်ခြင်း ဖြစ်သလော။ (မဟုတ်ပါ။) အကယ်၍ တစ်စုံတစ်ဦး၏ ပြဿနာများ ဖော်ထုတ်ခံရသည့်အခါတိုင်း သို့မဟုတ် ပြဿနာတစ်ခုကို တိုင်ကြားသည့်အခါတိုင်း သင်သည် လူအုပ်နှင့်အတူ ထိုလူကို ရင်ဆိုင်ကာ ဖော်ထုတ်ရန်ဖြစ်စေ၊ တိုင်ကြားရန်ဖြစ်စေ နောက်ဆုံးမှ လုပ်ဆောင်ပါက သင်သည် ရိုးသားစစ်မှန်ခြင်း ဖြစ်သလော။ ဤသည်တို့အားလုံးသည် ရိုးသားစစ်မှန်ခြင်း မဟုတ်ကြပေ။ အကယ်၍ သင်သည် တစ်စုံတစ်ဦးကို မနှစ်သက်ပါက၊ သို့မဟုတ် တစ်စုံတစ်ဦးက သင့်ကို စိတ်အနှောင့်အယှက် ဖြစ်စေခဲ့ပါက ထို့ပြင် ထိုသူသည် ဆိုးယုတ်သောသူတစ်ဦး မဟုတ်ကြောင်း သင် သိရှိသော်လည်း သင်သည် စိတ်သဘောထား သေးသိမ်သောကြောင့်၊ ထိုသူကို မုန်းတီးလာပြီး သူ့အပေါ် လက်စားချေလိုကာ ထိုသူကို အရူးလုပ်လိုပါက သင်သည် အထက်သို့ သူ၏အကြောင်း မကောင်းသော အမှုအရာအချို့ကို ပြောဆိုရန် နည်းလမ်းများကို စဉ်းစားပြီး အခွင့်အလမ်းများကို ရှာဖွေကောင်း ရှာဖွေနိုင်သည်။ သင်သည် အဖြစ်မှန်များကိုသာ ဖော်ပြနေခြင်း ဖြစ်နိုင်ပြီး ထိုပုဂ္ဂိုလ်ကို ပြစ်တင်ရှုတ်ချနေခြင်း မဟုတ်သော်လည်း ထိုအဖြစ်မှန်များကို ဖော်ပြသောအခါ သင်၏ ကြံရွယ်ချက်မှာ ထုတ်ဖော်ပြပြီး ဖြစ်နေသည်။ သင်သည် သူတို့ကို ကိုင်တွယ်ရန်အလို့ငှာ အထက်မှ ပါဝင်ပတ်သက်မှုကို အသုံးချလိုခြင်း သို့မဟုတ် ဘုရားသခင်အား တစ်စုံတစ်ရာ ပြောဆိုစေလိုခြင်း ဖြစ်သည်။ အထက်သို့ ပြဿနာများကို တိုင်ကြားခြင်းအားဖြင့် သင်သည် သင်၏ ပန်းတိုင်ကို ဖြစ်မြောက်အောင်မြင်စေရန် ကြိုးပမ်းနေခြင်း ဖြစ်သည်။ ဤသည်မှာ သိသာထင်ရှားသော မသန့်ရှင်းမှုများက ကိုယ်ပိုင် ရည်ရွယ်ချက်များဖြင့် ရောနှောနေပြီး ယင်းသည် ရိုးသားစစ်မှန်ခြင်း လုံးဝ မဟုတ်သည်မှာ သေချာသည်။ အကယ်၍ သူတို့သည် အသင်းတော်၏ အမှုတော်ကို အဖျက်အမှောင့်လုပ်နေသော ဆိုးယုတ်သောသူတစ်ဦး ဖြစ်ပြီး သင်သည် ထိုအမှုတော်ကို ကာကွယ်စောင့်ရှောက်ရန်အလို့ငှာ အထက်သို့ တိုင်ကြားပါက၊ ထို့အပြင် သင် တိုင်ကြားသော ပြဿနာများသည် လုံးဝ အချက်အလက်မှန်များ ဖြစ်ပါက ယင်းသည် စာတန်ဆန်သော အတွေးအခေါ်များနည်းလမ်းအားဖြင့် အမှုအရာများကို ကိုင်တွယ်ခြင်းနှင့် ကွဲပြားသည်။ ယင်းသည် တရားမျှတစိတ်နှင့် တာဝန်သိတတ်မှုတို့မှ ဖြစ်ပေါ်လာပြီး သင်၏ သစ္စာစောင့်သိခြင်းကို ပြည့်စုံစေခြင်း ဖြစ်သည်၊ ဤသည်သာလျှင် ရိုးသားစစ်မှန်ခြင်းက ထင်ရှားပေါ်လွင်ပုံ ဖြစ်သည်။

ဘုရားသခင်သည် မျက်နှာလိုမျက်နှာရ လုပ်တတ်သူ၊ မြှောက်ပင့်ပြောဆိုတတ်သူ၊ သို့မဟုတ် နားဝင်ချိုသော စကားများ ပြောဆိုတတ်သူတို့ကို မနှစ်သက်ပေ။ သို့ဆိုလျှင် ဘုရားသခင်သည် မည်သို့သော ပုဂ္ဂိုလ်မျိုးကို နှစ်သက်တော်မူသနည်း။ ဘုရားသခင်သည် လူတို့အနေဖြင့် ကိုယ်တော်နှင့် မည်သို့ ပေါင်းသင်းဆက်ဆံပြီး မိတ်သဟာယဖွဲ့သည်ကို နှစ်သက်တော်မူသနည်း။ ဘုရားသခင်သည် ရိုးသားသောလူများကို နှစ်သက်သည်၊ လူများအား ကိုယ်တော့်အပေါ် ရိုးသားစစ်မှန်စေလိုသည်။ သင်သည် သူ၏ လေသံနှင့် အမူအရာကို ထည့်သွင်းစဉ်းစားရန် သို့မဟုတ် သူ့ကို မျက်နှာလိုမျက်နှာရလုပ်ရန် မလိုအပ်ပေ။ သင်သည် ရိုးသားစစ်မှန်ရန်သာ လိုအပ်သည်၊ ရိုးသားစစ်မှန်သော စိတ်နှလုံး ရှိရန်၊ ဖုံးကွယ်ခြင်း၊ အရံအတား သို့မဟုတ် ဟန်ဆောင်ခြင်း ကင်းမဲ့သော စိတ်နှလုံး ရှိရန် လိုအပ်ပြီး သင်၏ ပြင်ပအသွင်အပြင်သည် သင်၏ စိတ်နှလုံးနှင့် ကိုက်ညီစေရန်သာ လိုအပ်သည်။ ဆိုလိုသည်မှာ သင်သည် ခရစ်တော်ကို ဆက်ဆံပြီး ပေါင်းသင်းဆက်ဆံသောအခါ သင်သည် မည်သည့်ကြိုးပမ်းအားထုတ်မှုမျှ ပြုလုပ်ရန် မလိုအပ်၊ မည်သည့် “ကြိုတင်ပြင်ဆင်ချက်” မျှ လုပ်ရန် မလိုအပ်၊ သို့မဟုတ် ကြိုတင်၍ မည်သည့်အရာကိုမျှ အသင့်ပြင်ထားရန်ဖြစ်စေ၊ လုပ်ဆောင်ရန်ဖြစ်စေ မလိုအပ်ပေ၊ ဤအရာများ တစ်ခုမျှ မလိုအပ်ပေ။ ဘုရားသခင်သည် ရိုးသားစစ်မှန်ခြင်းကို နှစ်သက်တော်မူသည်။ ရင်းနှီးပွင့်လင်းသော၊ ပုံမှန်ဖြစ်သော၊ သဘာဝကျသော စကားပြောဆိုခြင်းနှင့် ပေါင်းသင်းဆက်ဆံခြင်း ဖြစ်သည့် ရိုးသားစစ်မှန်ခြင်းကို နှစ်သက်တော်မူသည်။ သင်သည် မှားယွင်းသော တစ်စုံတစ်ရာကို ပြောဆိုမိလျှင် သို့မဟုတ် မသင့်လျော်သော စကားလုံးများကို အသုံးပြုမိလျှင်ပင် ယင်းသည် ပြဿနာ မဟုတ်ပေ။ ဥပမာအားဖြင့် ငါသည် နေရာတစ်ခုသို့ သွားပြီး ထမင်းချက်က “ကိုယ်တော်၌ အစားအစာဆိုင်ရာ ကန့်သတ်ချက်များ တစ်စုံတစ်ရာ ရှိပါသလော။ ကိုယ်တော် စားသုံးသော အစားအစာများနှင့် မစားသုံးသော အစားအစာများမှာ အဘယ်နည်း။ ကျွန်ုပ် ဘာကို ပြင်ဆင်သင့်ပါသနည်း” ဟု မေးသည် ဆိုကြပါစို့။ ငါက “အငန်လွန်ခြင်း မရှိစေနှင့်၊ စပ်သော အစားအစာ မဖြစ်စေနှင့်၊ ထို့ပြင် အဆီများလွန်းခြင်း မရှိစေဘဲ ကြော်ထားသော အစားအစာများ မဖြစ်စေနှင့်။ အဓိက အစားအစာအတွက်မူ ထမင်းဖြစ်စေ၊ ခေါက်ဆွဲ ဖြစ်စေ အဆင်ပြေသည်” ဟု ပြောသည်။ ဤညွှန်ကြားချက်များသည် နက်နဲပါသလော။ (မနက်နဲပါ။) ထမင်းဟင်းချက်ပြုတ်တတ်သော မည်သူမဆိုသည် မှန်းဆသုံးသပ်ခြင်း၊ စဉ်းစားဆင်ခြင်ခြင်း၊ သို့မဟုတ် တိကျသော လမ်းညွှန်မှု သို့မဟုတ် ရှင်းလင်းချက်တို့ကို မလိုအပ်ဘဲ ချက်ချင်း နားလည်ပေလိမ့်မည်။ သင်၏ အတွေ့အကြုံအတိုင်းသာ ချက်ပြုတ်လော့၊ ယင်းသည် ရိုးရှင်းသော ကိစ္စရပ်တစ်ခု ဖြစ်သည်။ သို့သော် အရိုးရှင်းဆုံးသော အမှုအရာသည်ပင် လူတို့အတွက် မအောင်မြင်နိုင်သောအရာ ဖြစ်သည်၊ အကြောင်းမှာ သူတို့၌ ဖောက်ပြန်ပျက်စီးသော စိတ်သဘောထားများနှင့် တစ်ကိုယ်ကောင်းဆန်မှု ရှိသောကြောင့် ဖြစ်သည်။ ငါက အဆီမများလွန်းစေနှင့်ဟု ပြောသော်လည်း ချက်ပြုတ်စဉ်အတွင်း သူတို့သည် ဟင်းသီးဟင်းရွက် ပွဲသေးတစ်ပွဲစာအတွက် ဆီ ဇွန်းကြီးတစ်ဇွန်းအပြည့်ကို အသုံးပြုကြသည်၊ စင်စစ်အားဖြင့် ယင်းကို ဆီကြော်ကြော်ကာ အလွန် ဆီများသော အရသာကို ဖြစ်စေလေသည်။ ငါက အငန်များလွန်းခြင်း မရှိစေနှင့်ဟု ပြောလျှင် သူတို့သည် ဆား အနည်းငယ်မျှသာ ထည့်သဖြင့် ယင်းသည် အရသာမရှိလုနီးပါး ဖြစ်သွားသည်။ ထိုမျှများပြားသော ဆီနှင့် ထိုမျှပေါ့ပြက်သော အရသာဖြင့် ယင်းသည် စားချင်စဖွယ် ဖြစ်နေနိုင်ဦးမည်လော။ ထမင်းချက်သည် ဤသေးငယ်သော အမှုအရာကိုပင် မှန်ကန်စွာ မလုပ်ဆောင်နိုင်ဘဲ “ဘုရား၏ ရည်ရွယ်ချက်များကို နားလည်ရန် ခက်ခဲလှပါသည်။ ဘုရားမိန့်တော်မူသော စကားလုံးတိုင်းသည် သမ္မာတရား ဖြစ်သည်၊ လူတို့အတွက် လက်တွေ့လုပ်ဆောင်ရန် ခက်ခဲလှပါသည်” ဟုပင် ဆိုသည်။ “လက်တွေ့လုပ်ဆောင်ရန် ခက်ခဲသည်” ဟူသည် အဘယ်အရာကို ဆိုလိုသနည်း။ ယင်းမှာ လက်တွေ့လုပ်ဆောင်ရန် ခက်ခဲခြင်း မဟုတ်ဘဲ သင်က လက်တွေ့မလုပ်ဆောင်ခြင်း ဖြစ်သည်။ သင်၏ တစ်ကိုယ်ကောင်းဆန်မှုသည် အလွန် ကြီးမားသည်၊ သင့်၌ သင်၏ ကိုယ်ပိုင် ရည်ရွယ်ချက်များနှင့် ပုဂ္ဂိုလ်ရေးဆိုင်ရာ မသန့်စင်မှု အစဉ်သဖြင့် ရှိသည်။ သင်သည် သင်၏ ကိုယ်ပိုင် အလိုဆန္ဒအတိုင်း အမှုအရာများကို လုပ်ဆောင်ရန် အစဉ်သဖြင့် လိုလားပြီး အရာခပ်သိမ်းကို သင့်အကြိုက်သင် လုပ်ဆောင်သည်။ ငါက “ချက်ပြုတ်သည့်အခါ စပ်သော ဟင်းလျာများကို မချက်နှင့်။ အကယ်၍ သင်တို့အားလုံး စပ်သော အစားအစာကို ကြိုက်နှစ်သက်ပါက ငါ့အတွက် မစပ်သော ဟင်းလျာအချို့ကို ချက်ပြုတ်လော့” ဟု ပြောသည်။ သို့သော် ချက်ပြုတ်သောအခါ သူတို့သည် ယင်းကို မရမက စပ်အောင် ချက်ပြုတ်ကြသည်။ သူတို့သည် စိတ်အားထက်သန်စွာ စားသုံးပြီး ယင်းသည် ကောင်းသည်ဟု ထင်မှတ်ကြသည်။ ငါက “ယင်းကို စပ်အောင် မချက်ရန် သင့်ကို ငါ ပြောခဲ့သည်။ အဘယ်ကြောင့် သင် စပ်အောင် ချက်ခဲ့သနည်း” ဟု ပြောသည်။ “ဤဟင်းလျာသည် စပ်ရန် လိုအပ်ပါသည်။ အစပ်မပါဘဲ ယင်းသည် အရသာနှင့်မပြည့်စုံပါ၊ အစပ်မပါလျှင် ယင်း၏ အရသာကို ဆုံးရှုံးစေပါသည်” ဤသည်မှာ မည်သို့သော ပုဂ္ဂိုလ်မျိုး ဖြစ်သနည်း။ ထိုသူ၌ ကောင်းသော ရည်ရွယ်ချက်များ ရှိပါသလော။ အချို့သောသူတို့သည် အသားစားသုံးရန် နှစ်သက်ကြသည်၊ ငါက “အကယ်၍ သင်သည် အသားကို ကြိုက်နှစ်သက်ပါက သင့်အတွက်သင် အသားများသော ဟင်းလျာတစ်ခုကို ချက်ပြုတ်လော့။ ငါ့အတွက် သင် ချက်ပြုတ်သော ဟင်းလျာများတွင် အသားကို လျှော့ထည့်ပါ၊ သို့မဟုတ် ငါ့အတွက် ဟင်းသီးဟင်းရွက် ဟင်းလျာတစ်ခုသာ ချက်ပေးပါ” ဟု ပြောသည်။ သူတို့သည် အလွယ်တကူ သဘောတူကြသော်လည်း ချက်ပြုတ်သောအခါ ငါ့တောင်းဆိုချက်ကို ဂရုမစိုက်ဘဲ အိုးထဲသို့ အသားတုံးကြီးများကို ထည့်ကြကာ ငရုတ်သီးများကိုပင် ထည့်ကြသည်။ အသားသည် အဆီများပြီးသား ဖြစ်နေသော်လည်း သူတို့သည် ယင်းကို ကြော်နေဆဲဖြစ်ကာ အရာခပ်သိမ်းကို သူတို့နှစ်သက်သည့် အလွန်ပြင်းထန်သော အနံ့အရသာအတိုင်း ပြုလုပ်ကြသည်။ အကယ်၍ ငါသည် သူတို့ကို ဤသို့ လုပ်ဆောင်ခွင့်မပေးပါက ယင်းသည် သူတို့အတွက် လက်ခံနိုင်ဖွယ် မရှိပေ၊ သူတို့က “ကိုယ်တော့်ကို စိတ်ကျေနပ်အောင် လုပ်ရသည်မှာ အလွန် ခက်ခဲလွန်းပါသည်။ ဤသည်မှာ အရသာရှိလှသည်။ အခြားသူတိုင်း ယင်းကို စားသုံးကြသည်၊ အဘယ်ကြောင့် ကိုယ်တော် မစားသုံးသနည်း။ ကျွန်ုပ်သည် ဤသည်ကို ကိုယ်တော့်အတွက် ချက်ပြုတ်ပေးနေခြင်း မဟုတ်ပါလော။ ပို၍ စားသုံးခြင်းသည် ကိုယ်တော်၏ ကျန်းမာရေးအတွက် ကောင်းပါသည်၊ ယင်းသည် စွမ်းအင်ကို ပေးပါသည်။ ကိုယ်တော် ကျန်းမာပါက တရားဒေသနာများကို ပို၍ မဟောကြားနိုင်ပေဘူးလော။ ကျွန်ုပ်သည် ကိုယ်တော့်အတွက်ကိုလည်းကောင်း၊ အသင်းတော်ရှိ ညီအစ်ကိုမောင်နှမများအတွက်ကိုလည်းကောင်း ထည့်သွင်းစဉ်းစားနေခြင်း ဖြစ်ပါသည်” ဟုပင် ဆိုကြသည်။ ဤပုဂ္ဂိုလ်သည် အလွန် ဒုက္ခပေးသောသူ မဟုတ်လော။ သူတို့သည် အရာခပ်သိမ်း၌ ပြင်းပြသော လိုအင်ဆန္ဒများ ရှိကြသည်၊ အရာခပ်သိမ်း၌ သူတို့၏ ကိုယ်ပိုင် ထင်မြင်ယူဆချက်များနှင့် စိတ်ကူးများ ရှိကြသည်။ သူတို့၌ သမ္မာတရား တစ်စုံတစ်ရာ ရှိသည် မရှိသည်ကို မဆိုထားနှင့်ဦး၊ သူတို့၌ အခြေခံအကျဆုံးသော လူ့သဘာဝပင် မရှိကြပေ။ ဤသည်မှာ ရိုးသားစစ်မှန်ခြင်း ဖြစ်သလော။ (မဟုတ်ပါ။) အစပိုင်းတွင် ဤပုဂ္ဂိုလ်က ငါ့ကို မေးမြန်းသောအခါ သူသည် သင့်တင့်လျောက်ပတ်သူ ဖြစ်ပုံရသည်၊ သူသည် အတော်အတန် ကောင်းမွန်စွာ ချက်ပြုတ်နိုင်လောက်သည်ဟု ခံစားခဲ့ရသည်။ သို့သော် အစားအစာကို တည်ခင်းပြီးသည်နှင့် ငါ သိပြီ။ သူသည် ကောင်းမွန်စွာ စကားပြောဆိုသည်၊ ထိုသူသည် ငါ့အပေါ် ကောင်းမွန်ပုံရသည်၊ သို့သော် အမှန်တကယ်တွင် ထိုသူသည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော သူတစ်ဦးမျှသာ ဖြစ်သည်။

ငါ မကြာခဏ တွေ့မြင်ရသော ဤကဲ့သို့သော ပုဂ္ဂိုလ်တစ်ဦး ရှိသည်၊ သူသည် ပင်ကိုအားဖြင့် တွက်ချက်တတ်ပြီး ဉာဏ်ထက်မြက်သည်။ သူသည် ငါနှင့် ပေါင်းသင်းဆက်ဆံသောအခါ ငါ ဆေးသောက်မည်ပြုသည်နှင့် သူက ရေကို ယူဆောင်လာပြီး ဖြစ်သည်။ ငါ အပြင်ထွက်တော့မည်ဆိုလျှင် သူသည် ချက်ချင်းပင် ငါ့အိတ်ကို ဆွဲယူလိုက်သည်၊ ပြီးလျှင် အပြင်၌ အေးသည်ကို မြင်လျှင် သူသည် ပဝါနှင့် လက်အိတ်တို့ကိုလည်း ယူဆောင်လာပေးသည်။ ငါ စိတ်ထဲ၌ တွေးနေသည်။ သူသည် လျင်မြန်ပါသည်၊ သို့သော် အဘယ်ကြောင့် ဤမျှ အနေရခက်သည်ဟု ခံစားရသနည်း။ ငါ အပြင်သွားသည်ဖြစ်စေ၊ အိမ်ထဲဝင်သည်ဖြစ်စေ၊ အဝတ်အစားများဝတ်သည်ဖြစ်စေ၊ ဖိနပ်များစီးသည်ဖြစ်စေ၊ ဦးထုပ်ဆောင်းသည်ဖြစ်စေ ငါ့ထက် ပို၍ လျင်မြန်သော တစ်စုံတစ်ဦး အစဉ်သဖြင့် ရှိနေသည်။ ငါ၏ စိတ်ခံစားချက်သည် အဘယ်အရာ ဖြစ်မည်ဟု သင်တို့ ထင်ကြသနည်း။ ငါ ပျော်ရွှင်သင့်သလော သို့မဟုတ် စိတ်အနှောင့်အယှက် ဖြစ်သင့်သလော။ (စိတ်အနှောင့်အယှက် ဖြစ်သင့်ပါသည်။) သင်တို့သည် ဤသို့သော အပြုအမူကြောင့် စိတ်အနှောင့်အယှက် ဖြစ်ကြမည်လော။ (ဖြစ်ကြပါမည်။) အကယ်၍ သင်တို့အားလုံး စိတ်အနှောင့်အယှက် ဖြစ်မည်ဆိုလျှင် ငါ စိတ်အနှောင့်အယှက် ဖြစ်သည်ဟု သင်တို့ ထင်ပါသလော။ (ထင်ပါသည်။) အချို့သောသူတို့သည် ငါ့အတွက် ဤအရာအားလုံးကို လုပ်ဆောင်ပြီးသည့်နောက် မိမိတို့ကိုယ်ကို အတော်ပင် ကျေနပ်လျက် ဂုဏ်ယူသည်ဟု ခံစားကြကာ ဤသို့ ဆိုကြသည်။ “ကျွန်ုပ် အလုပ်လုပ်နေစဉ်အခါက ကျွန်ုပ်၏ အထက်အရာရှိသည် ကျွန်ုပ်ကို နှစ်သက်ခဲ့သည်။ ကျွန်ုပ် သွားလေရာရာ၌ လူတို့သည် ကျွန်ုပ်ကို နှစ်သက်ကြသည်၊ အကြောင်းမှာ ကျွန်ုပ်သည် လျင်မြန်စွာနှင့် ထိရောက်စွာ တွေးနိုင်သောကြောင့် ဖြစ်သည်” ဟူ၍ ဖြစ်လေသည်။ ဆိုလိုရင်းမှာ သူတို့သည် ဖော်လံဖားပုံ၊ မျက်နှာလိုမျက်နှာရလုပ်ပုံနှင့် မြှောက်ပင့်ပြောဆိုပုံတို့ကို သိရှိကြသည်၊ သူတို့သည် ထိုင်းမှိုင်းခြင်း၊ နှေးကွေးခြင်း၊ သို့မဟုတ် မိုက်မဲခြင်း မရှိကြ၊ သူတို့သည် လျင်မြန်စွာ လှုပ်ရှားပြီး ဉာဏ်ထက်မြက်ကြသည်၊ ထို့ကြောင့် သူတို့ သွားလေရာရာ၌ နှစ်သက်ခြင်း ခံကြရသည် ဟူ၍ ဖြစ်သည်။ သူတို့က လူတိုင်း သူတို့ကို နှစ်သက်သည်ဟု ဆိုသည်၊ ဆိုလိုရင်းမှာ ငါလည်း သူတို့ကို နှစ်သက်သင့်သည် ဟူ၍ ဖြစ်သည်။ ငါ သူတို့ကို နှစ်သက်သလော။ ငါသည် သူတို့ကြောင့် လုံးလုံးလျားလျား စိတ်အနှောင့်အယှက် ဖြစ်ရသည်။ ငါသည် ထိုသို့သော လူတို့ကို မြင်သည့်အခါတိုင်း ရှောင်ရှားသည်။ အခြားသောသူများလည်း ရှိကြသည်၊ သူတို့သည် လောက၌ မြေအောက်လောက ခေါင်းဆောင်များနှင့် မကောင်းဆိုးဝါးခေါင်းဆောင်များ၏ ကိုယ်ရံတော်များနှင့် ဖော်လံဖားသော လက်ပါးစေများက ကားတံခါးများကို ဖွင့်ပေးပုံနှင့် သူတို့၏ ခေါင်းဆောင်များ၏ ဦးခေါင်းကို ကာကွယ်ပေးပုံတို့ကို မြင်တွေ့သည့်အခါ ငါ့အပေါ်၌လည်း ထိုနည်းအတိုင်း ပြုလုပ်ကြသည်။ ငါ ကားထဲသို့ မဝင်ရသေးမီပင် သူတို့သည် တံခါးဖွင့်ရန် လက်လှမ်းကြပြီး ထို့နောက် သူတို့၏ လက်ဖြင့် ငါ့ဦးခေါင်းကို ကာကွယ်ပေးကြကာ ဘာသာတရားမရှိသူတို့က ခေါင်းဆောင်ကြီးတစ်ဦးကို ဆက်ဆံသည့်နည်းအတိုင်း ငါ့ကို ဆက်ဆံကြသည်။ ငါသည် ဤလူတို့ကို ရွံရှာမုန်းတီးသည်။ သမ္မာတရားကို စိုးစဉ်းမျှပင် မလိုက်စားသော ဤလူတို့၌ တစ်ကိုယ်ကောင်းဆန်သော၊ စက်ဆုပ်ဖွယ်ဖြစ်သော၊ ညစ်ညမ်းသော လူ့သဘာဝ ရှိကြပြီး သူတို့သည် ရှက်ကြောက်စိတ် တစ်စက်မျှ မရှိကြချေ။ သင်သည် အခြားသူများနှင့် ပေါင်းသင်းဆက်ဆံသောအခါ အဆင့်အတန်းနှင့် ကျော်ကြားမှု ရှိသောသူတို့ကို မျက်နှာလိုမျက်နှာရ လုပ်ပြီး မြှောက်ပင့်ပြောဆိုကာ မရပ်မနား ဖော်လံဖားပါက ဖြောင့်မတ်သောသူ အချို့ပင်လျှင် ယင်းကို ရွံရှာဖွယ်ဟု မြင်ကြပြီး ထိုသို့သော လူတို့ကို အထင်အမြင်သေးကြသည်။ အကယ်၍ သင်သည် ငါ့အပေါ် ဤသို့ ဆက်ဆံပါက ငါသည် ယင်းကို ရွံရှာဖွယ်ဟု သာ၍ပင် မြင်လေသည်။ ဤနည်းအတိုင်း ငါ့အပေါ် ဘယ်တော့မျှ မဆက်ဆံနှင့်။ ငါ ယင်းကို မလိုအပ်၊ ယင်းသည် ငါ့ကို ရွံရှာစေသည်။ ငါ လိုအပ်သောအရာမှာ သင်၏ မျက်နှာလိုမျက်နှာရ လုပ်ခြင်း၊ မြှောက်ပင့်ပြောဆိုခြင်း၊ သို့မဟုတ် ဖော်လံဖားခြင်းတို့ မဟုတ်ပေ။ ငါ လိုအပ်သည်မှာ သင်သည် ငါ့အပေါ် ရိုးသားစစ်မှန်စေရန်၊ ငါတို့ တွေ့ဆုံသောအခါ စိတ်ရင်းအတိုင်း ပြောဆိုရန်၊ သင်၏ နားလည်မှု၊ အတွေ့အကြုံများနှင့် ချို့ယွင်းချက်များကို ပြောဆိုရန်၊ သင်၏ တာဝန်ကို ထမ်းဆောင်ခြင်းဖြစ်စဉ်အတွင်း သင် ဖော်ထုတ်သော ဖောက်ပြန်ပျက်စီးမှုကို ဆွေးနွေးရန်နှင့် သင်၏ အတွေ့အကြုံများ၌ သင် မမီဟု ခံစားရသော အမှုအရာများကို ဆွေးနွေးရန် ဖြစ်သည်။ သင်သည် ဤအမှုအရာအားလုံးနှင့်ပတ်သက်၍ ရှာဖွေခြင်းနှင့် မိတ်သဟာယဖွဲ့ခြင်းတို့၌ ပါဝင်ဆောင်ရွက်နိုင်ပြီး ယင်းတို့ကို စူးစမ်းလေ့လာမှုလည်း ပြုနိုင်သည်။ ငါတို့ မည်သည့်အကြောင်းအရာကို မိတ်သဟာယဖွဲ့သည်ဖြစ်စေ၊ စကားပြောဆိုသည်ဖြစ်စေ၊ သင်သည် ရိုးသားစစ်မှန်ရန် လိုအပ်ပြီး ဤသို့သော စိတ်နှလုံးနှင့် သဘောထား ရှိရန် လိုအပ်သည်။ မျက်နှာလိုမျက်နှာရ လုပ်ခြင်း၊ ဖော်လံဖားခြင်း၊ မြှောက်ပင့်ပြောဆိုခြင်း၊ သို့မဟုတ် မျက်နှာချိုသွေးခြင်းတို့ဖြင့် သင်သည် အကောင်းမြင် ခံရနိုင်သည်ဟု မထင်မှတ်နှင့်။ ယင်းမှာ လုံးဝ အကျိုးမရှိပေ။ ဆန့်ကျင်ဘက်အားဖြင့် ထိုသို့သော အပြုအမူသည် မည်သည့်အကျိုးကျေးဇူးမျှ မဆောင်ကြဉ်းနိုင်ရုံသာမက သင့်အား ကြီးစွာသော အရှက်ရခြင်းကို ဖြစ်စေနိုင်ပြီး သင်၏ မိုက်မဲမှုကို ဖော်ထုတ်နိုင်ဖွယ်လည်း ရှိသည်။

ခရစ်တော်အပေါ်၌ပင် ရိုးသားစစ်မှန်စွာ မဆက်ဆံနိုင်သောသူတို့သည် မည်သည့်လူစားမျိုး ဖြစ်ကြသနည်း။ အကယ်၍ သင်သည် အခြားသူတို့ကို ဆက်ဆံရာ၌ ရိုးသားစစ်မှန်ပါက သူတို့သည် သင်၏ စစ်မှန်သော အခြေအနေကို သိရှိသွားပြီး သင့်ကို ဒုက္ခပေးမည်ကို သင် စိုးရိမ်သည်၊ သူတို့သည် သင့်ကို လှည့်ဖြားမည်၊ အသုံးချမည်၊ သရော်မည်၊ သို့မဟုတ် အထင်အမြင်သေးမည်ကို သင် စိုးရိမ်သည်။ သို့သော်လည်း ခရစ်တော်အပေါ် ရိုးသားစစ်မှန်ခြင်း၌ သင်သည် အဘယ်အရာကို ကြောက်ရွံ့နေသနည်း။ အကယ်၍ သင်၏ စိတ်နှလုံးထဲ၌ ဤစိုးရွံ့ပူပန်မှုများ ရှိနေပါက ယင်းသည် ပြဿနာတစ်ရပ် ဖြစ်သည်။ အကယ်၍ သင်သည် ရိုးသားစစ်မှန်နိုင်ခြင်း မရှိပါက ရိုးသားပွင့်လင်းစွာ မဆက်ဆံနိုင်ပါက၊ ယင်းသည်လည်း သင်၏ ပြဿနာ ဖြစ်သည်၊ ယင်းသည် သင် သမ္မာတရားကို လိုက်စားပြီး ပြောင်းလဲရန် ကြိုးပမ်းအားထုတ်သင့်သော ကဏ္ဍတစ်ခု ဖြစ်သည်။ အကယ်၍ သင်သည် သင်၏ ရှေ့မှောက်ရှိ ပုဂ္ဂိုလ်မှာ သင် ယုံကြည်သော ဘုရားသခင်၊ သင် နောက်လိုက်သော ဘုရားသခင် ဖြစ်သည်ဟု အမှန်တကယ် ယုံကြည်ပြီး အသိအမှတ်ပြုပါက သင်သည် သူ့အပေါ် မျက်နှာလိုမျက်နှာရ လုပ်ခြင်း၊ မြှောက်ပင့်ပြောဆိုခြင်း၊ နှင့် နားဝင်ချိုသော စကားများ ပြောဆိုခြင်းတို့ဖြင့် ပေါင်းသင်းဆက်ဆံခြင်း မရှိသည်မှာ သာ၍ ကောင်းပေသည်။ ထိုအစား ရိုးသားစစ်မှန်လော့၊ သင်၏ စိတ်ရင်းအတိုင်း ပြောဆိုပြီး အချက်အလက်မှန် စကားများကို ပြောဆိုလော့။ အမှန်တရားကို ဖုံးကွယ်စေသော စကားများကို မပြောနှင့်၊ သို့မဟုတ် မုသားများဖြစ်စေ၊ ဖုံးဖိထားသော စကားများဖြစ်စေ မပြောနှင့်၊ သို့မဟုတ် လှည့်ကွက်များလုပ်ခြင်း သို့မဟုတ် လျှို့ဝှက်ကြံစည်ခြင်းများကို မလုပ်ဆောင်နှင့်။ ဤသည်မှာ ခရစ်တော်နှင့် ပေါင်းသင်းဆက်ဆံရန် အကောင်းဆုံးသော နည်းလမ်းဖြစ်သည်။ သင်တို့သည် ဤသည်ကို လုပ်ဆောင်နိုင်ကြမည်လော။ မည်သည့်အရာက အပြုသဘောဆောင်သနည်း၊ ရိုးသားစစ်မှန်ခြင်းလော သို့မဟုတ် မျက်နှာလိုမျက်နှာရ လုပ်ခြင်းနှင့် မြှောက်ပင့်ပြောဆိုခြင်းလော။ (ရိုးသားစစ်မှန်ခြင်း ဖြစ်ပါသည်။) ရိုးသားစစ်မှန်ခြင်းသည် အပြုသဘောဆောင်သည်၊ တစ်ချိန်တည်းတွင် မျက်နှာလိုမျက်နှာရ လုပ်ခြင်းနှင့် မြှောက်ပင့်ပြောဆိုခြင်းတို့သည် အပျက်သဘောဆောင်သည်။ အကယ်၍ လူတို့သည် ရိုးသားစစ်မှန်ခြင်းကဲ့သို့သော အပြုသဘောဆောင်သည့် အမှုအရာတစ်ခုကို မဖြစ်မြောက်နိုင်ပါက ယင်းသည် သူတို့ထဲရှိ ပြဿနာတစ်ရပ်၊ ဖောက်ပြန်ပျက်စီးသော စိတ်သဘောထားတစ်ခုကို ဖော်ပြသည်။ ငါ၏ ဤတောင်းဆိုချက်သည် လွန်ကဲပါသလော။ အကယ်၍ သင်တို့က ယင်းသည် လွန်ကဲသည်ဟု ထင်မှတ်ပါက၊ အကယ်၍ ငါသည် ထိုသို့သော ဆက်ဆံမှုကို မခံထိုက်ဟု၊ သင်တို့သည် ငါ့ကို ထိုသို့သောရိုးသားစစ်မှန်သော နည်းလမ်းဖြင့်လည်းကောင်း၊ ထိုသို့သော ရိုးသားစစ်မှန်သော သဘောထားဖြင့်လည်းကောင်း ပေါင်းသင်းဆက်ဆံရန် မထိုက်တန်ဟု သင်တို့ ထင်မှတ်ပါက သင်တို့၌ သာ၍ ကောင်းသော နည်းစနစ်၊ သာ၍ ကောင်းသော နည်းလမ်းတစ်ခု ရှိသလော။ (မရှိပါ။) သို့ဆိုလျှင် ဤလုပ်နည်းကိုင်နည်းကို လက်တွေ့လုပ်ဆောင်ကြလော့။ ဤအချက်နှင့်ပတ်သက်၍ ငါတို့၏ မိတ်သဟာယကို ဤနေရာ၌ အဆုံးသတ်ကြပါစို့။

ခ။ သိလိုစိတ် ပြင်းပြမှုနှင့်အတူ စေ့စေ့စပ်စပ် ကြည့်ရှုစစ်ဆေးကာ ခွဲခြမ်းစိတ်ဖြာခြင်း

ဆက်လက်၍ ဒုတိယအချက်ဖြစ်သည့် သိလိုစိတ် ပြင်းပြမှုနှင့်အတူ စေ့စေ့စပ်စပ် ကြည့်ရှုစစ်ဆေးကာ ခွဲခြမ်းစိတ်ဖြာခြင်းကို ပြောကြမည်။ ဤအချက်သည် နားလည်ရန် လွယ်ကူသလော။ လူ့ဇာတိခံ ဘုရားသခင်၏ လုပ်ဆောင်ချက်များနှင့် နှုတ်ကပတ်တော်များအပေါ်၌ဖြစ်စေ၊ ကိုယ်တော်၏ စကားတစ်လုံးချင်းနှင့် အပြုအမူတိုင်းတွင် ဖော်ပြသော ပင်ကိုစရိုက် သို့မဟုတ် စိတ်သဘောထားအပေါ်၌ဖြစ်စေ၊ ကိုယ်တော်၏ နှစ်သက်မှုများအပေါ်၌ပင်ဖြစ်စေ ပုံမှန် လူများသည် ဤအရာများကို မှန်ကန်စွာ သဘောထားပြုမူသင့်သည်။ ဘုရားသခင်နောက်ကို အမှန်တကယ် လိုက်လျှောက်ပြီး သမ္မာတရားကို လိုက်စားသောသူတို့သည် ခရစ်တော်၏ ဤပြင်ပ ထုတ်ဖော်ပြချက်များကို ကိုယ်တော်၏ ဇာတိပကတိ၏ ပုံမှန်ဘက်ခြမ်းအဖြစ် မှတ်ယူကြသည်။ ခရစ်တော် မိန့်ကြားသော နှုတ်ကပတ်တော်များနှင့်ပတ်သက်၍ သူတို့သည် ယင်းတို့ကို သမ္မာတရားအဖြစ် မှတ်ယူသော သဘောထားဖြင့် နားထောင်ပြီး နားလည်သဘောပေါက်နိုင်ကြသည်၊ ဤနှုတ်ကပတ်တော်များမှ ဘုရားသခင်၏ ရည်ရွယ်ချက်များကို နားလည်ကြသည်၊ လက်တွေ့လုပ်ဆောင်ခြင်း စည်းမျဉ်းများကို နားလည်ကြသည်၊ ပြီးလျှင် သမ္မာတရား လက်တွေ့ကျမှုသို့ ဝင်ရောက်ရန် လက်တွေ့လုပ်ဆောင်ခြင်း လမ်းကြောင်းတစ်ခုကို ရှာတွေ့ကြသည်။ သို့သော် အန္တိခရစ်များမှာမူ ကွဲပြားစွာ ပြုမူကြသည်။ သူတို့သည် ခရစ်တော် စကားပြောဆိုခြင်းနှင့် ပြုမူဆောင်ရွက်ခြင်းကို စောင့်ကြည့်လေ့လာသောအခါ သူတို့၏ စိတ်နှလုံးထဲ၌ ပါရှိသောအရာမှာ လက်ခံခြင်း သို့မဟုတ် ကျိုးနွံနာခံခြင်း မဟုတ်ဘဲ စေ့စေ့စပ်စပ် ကြည့်ရှုစစ်ဆေးခြင်း ဖြစ်သည် “ဤနှုတ်ကပတ်တော်များသည် အဘယ်မှ လာသနည်း။ ယင်းတို့ကို မည်သို့ ပြောဆိုသနည်း။ တစ်ကြောင်းပြီးတစ်ကြောင်း ပြောဆိုခြင်းဖြစ်သည်၊ ယင်းတို့သည် ကြိုတင်ကြံစည်ထားခြင်းလော သို့မဟုတ် သန့်ရှင်းသော ဝိညာဉ်တော်၏ တိုက်တွန်းနှိုးဆော်မှုကြောင့်လော။ ဤနှုတ်ကပတ်တော်များသည် ကြိုတင် သင်ယူထားခြင်းလော သို့မဟုတ် ကြိုတင် ပြင်ဆင်ထားခြင်းလော။ အဘယ်ကြောင့် ကျွန်ုပ် မသိရသနည်း။ ဤနှုတ်ကပတ်တော်အချို့သည် အတော်ပင် သာမန်ဖြစ်ပုံရသည်၊ ရိုးရိုးစကားမျှသာ ဖြစ်ပုံရသည်။ ဤသည်မှာ ဘုရား မဟုတ်သည့်ပုံစံဟု ထင်ရသည်၊ ဘုရားသခင်သည် အမှန်တကယ် ဤမျှ သာမန်အားဖြင့်၊ ဤမျှ ပုံမှန်အားဖြင့် စကားပြောဆိုသလော။ စေ့စေ့စပ်စပ် ကြည့်ရှုစစ်ဆေးခြင်းမှတစ်ဆင့် ကျွန်ုပ် နားမလည်နိုင်ပါ၊ ထို့ကြောင့် သူ နောက်ကွယ်၌ အဘယ်အရာ လုပ်ဆောင်သည်ကို ကျွန်ုပ် စောင့်ကြည့်လေ့လာမည်။ သူ သတင်းစာများ ဖတ်သလော။ သူသည် ကျော်ကြားသော စာအုပ်များ တစ်စုံတစ်ရာကို ဖတ်ဖူးသလော။ သူသည် သဒ္ဒါကို လေ့လာသလော။ သူသည် အများအားဖြင့် မည်သို့သော လူအမျိုးအစားများနှင့် ထိတွေ့ဆက်ဆံသနည်း” ဟု သူတို့က လေ့လာစူးစမ်းကြသည်။ သူတို့သည် သမ္မာတရားကို ကျိုးနွံနာခံခြင်း သို့မဟုတ် လက်ခံခြင်း သဘောထားကို မကိုင်စွဲကြဘဲ သိပ္ပံဆိုင်ရာ သုတေသန ပြုလုပ်သော သို့မဟုတ် ပညာရပ်ဆိုင်ရာ ဘာသာရပ်များကို လေ့လာသော ပညာရှင်တစ်ဦး၏ သဘောထားဖြင့် ခရစ်တော်ကို စေ့စေ့စပ်စပ် ကြည့်ရှုစစ်ဆေးကြသည်။ သူတို့သည် ခရစ်တော်၏ နှုတ်ကပတ်တော်များ၏ အကြောင်းအရာနှင့် သူ၏ ပြောဆိုပုံ၊ ခရစ်တော် ပြောဆိုသောစကားကို နားထောင်သူများ၊ ထို့အတူ ကိုယ်တော် စကားပြောဆိုသည့် အခေါက်စီတိုင်းတွင် ကိုယ်တော်၏ သဘောထားနှင့် ရည်ရွယ်ချက်တို့ကို စေ့စေ့စပ်စပ် ကြည့်ရှုစစ်ဆေးကြသည်။ ခရစ်တော် စကားပြောဆိုသည့်အခါတိုင်း သို့မဟုတ် ပြုမူဆောင်ရွက်သည့်အခါတိုင်း သူတို့၏ နားများသို့ ရောက်ရှိသမျှသော အရာတိုင်း၊ သူတို့ မြင်တွေ့နိုင်သမျှသော အရာတိုင်းနှင့် သူတို့ ကြားသိသမျှသော အရာတိုင်းသည် သူတို့၏ စေ့စေ့စပ်စပ် ကြည့်ရှုစစ်ဆေးခြင်း ခံရသောအရာများ ဖြစ်လာကြသည်။ သူတို့သည် ခရစ်တော်မှ မိန့်ကြားသော စကားလုံးတိုင်းနှင့် ဝါကျတိုင်း၊ သူ ပြုလုပ်သော လုပ်ဆောင်ချက်တိုင်း၊ သူ ကိုင်တွယ်သော ပုဂ္ဂိုလ်တစ်ဦးချင်းစီတိုင်း၊ လူတို့ကို သူ ဆက်ဆံပုံ၊ သူ၏ အပြောအဆိုနှင့် အမူအရာ၊ အကြည့်နှင့် မျက်နှာ အမူအရာများ၊ သူ၏ နေထိုင်မှု အလေ့အကျင့်များနှင့် လုပ်ရိုးလုပ်စဉ်များအပြင် အခြားသူတို့နှင့် ပေါင်းသင်းဆက်ဆံပုံနှင့် အခြားသူတို့အပေါ် ထားရှိသော သဘောထားများ စသည့် ဤအရာအားလုံးကို သူတို့သည် စေ့စေ့စပ်စပ် ကြည့်ရှုစစ်ဆေးကြသည်။ ဤသို့ စေ့စေ့စပ်စပ် ကြည့်ရှုစစ်ဆေးခြင်းမှတစ်ဆင့် ခရစ်တော်ကို ငါ မည်သို့ပင် ကြည့်ပါစေ၊ သူသည် ပုံမှန် လူ့သဘာဝကို ပိုင်ဆိုင်ပုံရသည်၊ သူသည် အတော်ပင် သာမန်ဖြစ်ပြီး သမ္မာတရားကို ဖော်ပြနိုင်စွမ်းမှလွဲ၍ အထူးသဖြင့် ထူးခြားသော အရာတစ်ခုမျှ သူ၌ မရှိပေ။ ဤသည်မှာ အမှန်တကယ် လူ့ဇာတိခံ ဘုရား ဖြစ်နိုင်မည်လော ဟူ၍ အန္တိခရစ်တို့က ကောက်ချက်ချကြသည်။ သူတို့ မည်မျှပင် စေ့စေ့စပ်စပ် ကြည့်ရှုစစ်ဆေးစေကာမူ သူတို့သည် တိကျသော ကောက်ချက်တစ်ခုကို မရရှိနိုင်ကြချေ။ သူတို့ မည်မျှပင် စေ့စေ့စပ်စပ် ကြည့်ရှုစစ်ဆေးစေကာမူ ခရစ်တော်သည် သူတို့၏ စိတ်နှလုံးထဲ၌ သူတို့ အသိအမှတ်ပြုသော ဘုရားသခင် ဟုတ်မဟုတ်ကို သူတို့ သေချာအောင် လေ့လာစိစစ်နိုင်ခြင်း မရှိကြ။ သူတို့သည် ခရစ်တော်ကို စေ့စေ့စပ်စပ် ကြည့်ရှုစစ်ဆေးသောသူများ ဖြစ်ကြသည်၊ ဘုရားသခင်၏ အမှုကို တွေ့ကြုံခံစားသောသူများ မဟုတ်ကြပေ။ သူတို့သည် ဘုရားသခင်နှင့် ပတ်သက်သော အသိပညာကို မည်သို့ ရရှိနိုင်မည်နည်း။

အန္တိခရစ်တို့သည် ခရစ်တော်ကို စေ့စေ့စပ်စပ် ကြည့်ရှုစစ်ဆေးရာ၌ ဘုရားသခင်၏ ကြီးကျယ်ခမ်းနားခြင်းကို မမြင်နိုင်ကြပေ၊ ဘုရားသခင်၏ ဖြောင့်မတ်ခြင်း၊ အနန္တတန်ခိုးနှင့် သြဇာအာဏာတို့ကို မမြင်နိုင်ကြပေ။ သူတို့ မည်သို့ပင် စေ့စေ့စပ်စပ် ကြည့်ရှုစစ်ဆေးစေကာမူ ခရစ်တော်သည် ဘုရားသခင်၏ အနှစ်သာရကို ပိုင်ဆိုင်သည်ဟူသော ကောက်ချက်ကို သူတို့ မရရှိနိုင်ကြပေ။ သူတို့သည် ဤသည်ကို ထွင်းဖောက်မြင်နိုင်စွမ်းနှင့် နားလည်နိုင်စွမ်း မရှိကြပေ။ အချို့သောသူများက “သင် ထွင်းဖောက်မြင်နိုင်ခြင်း သို့မဟုတ် နားလည်နိုင်ခြင်း မရှိသည့်နေရာ၌ ရှာဖွေရန် သမ္မာတရား ရှိသည်” ဟု ဆိုကြသည်။ ထိုအခါ အန္တိခရစ်သည် “ကျွန်ုပ်သည် ဤနေရာ၌ ရှာဖွေရန် မည်သည့်သမ္မာတရားကိုမျှ မမြင်ပါ၊ နက်နက်ရှိုင်းရှိုင်း စေ့စေ့စပ်စပ် ကြည့်ရှုစစ်ဆေးရန် ထိုက်တန်သော သံသယဖြစ်ဖွယ် အသေးစိတ်အချက်များသာ ရှိပါသည်” ဟု တုံ့ပြန်ပေမည်။ သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်းပြီးနောက် “ဤခရစ်တော်သည် နှုတ်ကပတ်တော်အချို့ကိုသာ ပြောဆိုနိုင်ပြီး ထိုထက်ပို၍ သာမန်လူများနှင့် ခြားနားသောအရာ တစ်ခုမျှ မရှိပေ။ သူ၌ ထူးခြားသော ဆုကျေးဇူးများ ကင်းမဲ့သည်၊ ထူးခြားသော စွမ်းရည်များ မရှိပေ၊ ယေရှု ပြုလုပ်ခဲ့သကဲ့သို့ နိမိတ်လက္ခဏာများနှင့် အံ့ဖွယ်အမှုများကို ပြုလုပ်ရန် သဘာဝလွန် တန်ခိုးများကိုပင် ပိုင်ဆိုင်ခြင်း မရှိပေ။ သူ ပြောဆိုသမျှ အရာအားလုံးသည် သေမျိုးတစ်ဦး၏ စကားများ ဖြစ်သည်။ သို့ဆိုလျှင် သူသည် အမှန်တကယ် ခရစ်တော် ဟုတ်သလော။ ဤရလဒ်သည် နောက်ထပ် ခွဲခြမ်းစိတ်ဖြာခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းကို စောင့်ဆိုင်းနေပါသည်” ဟု သူတို့ ကောက်ချက်ချကြသည်။ သူတို့ မည်သို့ပင် ကြည့်စေကာမူ သူတို့သည် ခရစ်တော်၌ ဘုရားသခင်၏ အနှစ်သာရကို မမြင်နိုင်ကြပေ၊ သူတို့ မည်မျှပင် စေ့စေ့စပ်စပ် ကြည့်ရှုစစ်ဆေးစေကာမူ ခရစ်တော်၌ ဘုရားသခင်၏ ပင်ကိုလက္ခဏာ ရှိသည်ဟု သူတို့ ကောက်ချက်မချနိုင်ကြပေ။ အန္တိခရစ်တစ်ဦး၏ အမြင်တွင် ဘုရား လူ့ဇာတိခံယူသော ဇာတိပကတိသည် ထူးကဲသော တန်ခိုးများ၊ ထူးခြားသော ဆုကျေးဇူးများ၊ အံ့ဖွယ်အမှုများကို ပြသနိုင်စွမ်းနှင့် ဘုရား၏ အာဏာကို ထင်ရှားစေပြီး ကျင့်သုံးနိုင်သည့် အနှစ်သာရနှင့် စွမ်းဆောင်နိုင်ရည်တို့ကို ပိုင်ဆိုင်သင့်သည်။ သို့သော်လည်း သူတို့၏ ရှေ့မှောက်ရှိ ဤသာမန်ပုဂ္ဂိုလ်မူကား ဤအရည်အသွေးအားလုံး ကင်းမဲ့သည့်အပြင် သူ၏ အပြောအဆိုသည် အလွန် စကားပြောကောင်းခြင်း မရှိပေ၊ အမှုအရာများစွာကို ဖော်ပြသည့်အခါ၌ပင် သူသည် လူ့အယူအဆများနှင့် မကိုက်ညီသော အရပ်သုံးစကားကိုသာ အသုံးပြုသည်၊ တက္ကသိုလ် ပါမောက္ခတစ်ဦး၏ အဆင့်သို့ပင် မရောက်ရှိပေ။ အန္တိခရစ်တို့သည် ခရစ်တော်၏ စကားကို မည်သို့ပင် စေ့စေ့စပ်စပ် ကြည့်ရှုစစ်ဆေးစေကာမူ ခရစ်တော်၏ လုပ်ဆောင်ချက်များအပြင် အမှုအရာများကို လုပ်ဆောင်ရာတွင် သူ၏ သဘောထားနှင့် နည်းလမ်းတို့ကို မည်သို့ပင် စေ့စေ့စပ်စပ် ကြည့်ရှုစစ်ဆေးစေကာမူ ခရစ်တော်တည်းဟူသော ဤသာမန်ပုဂ္ဂိုလ်သည် ဘုရားသခင်၏ အနှစ်သာရကို ပိုင်ဆိုင်သည်ကို သူတို့ မမြင်နိုင်ကြပေ။ ထို့ကြောင့် အန္တိခရစ်တို့၏ စိတ်နှလုံးထဲ၌ ဤသာမန်ပုဂ္ဂိုလ်ကို လိုက်အလျှောက်ထိုက်ဆုံး ဖြစ်စေသောအရာများမှာ သူတို့ ထွင်းဖောက်မြင်နိုင်ခြင်း မရှိသော များစွာသော အမှုအရာများ၊ နှုတ်ကပတ်တော်များနှင့် ဖြစ်စဉ်များ ဖြစ်သည်။ ဤသည်သာလျှင် သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်းအတွက် ထိုက်တန်သောအရာ၊ ဤပုဂ္ဂိုလ်ကို လိုက်လျှောက်ရန် သူတို့၏ အကြီးမားဆုံးသော စေ့ဆော်မှု ဖြစ်သည်။ သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်းအတွက် ထိုက်တန်သော အကြောင်းအရာနှင့် ခေါင်းစဉ်များမှာ အဘယ်နည်း။ ယင်းမှာ ခရစ်တော်မှ မိန့်ကြားသော ဤအသက် ဝင်ရောက်မှုနှင့်ပတ်သက်သည့် နှုတ်ကပတ်တော်များ ဖြစ်သည်၊ သာမန်လူတို့သည် ထိုသို့သော အမှုအရာများကို အမှန်တကယ် မပြောဆိုနိုင်ကြပေ၊ သူတို့၌ ယင်းတို့ အမှန်တကယ် မရှိကြပေ၊ ထို့ပြင် ထိုသို့သော နှုတ်ကပတ်တော်များသည် လူသားမျိုးနွယ်အကြားမှ အခြားလူတစ်ဦးထံ၌ အမှန်ပင် မတွေ့ရှိရပေ။ ယင်းတို့ အဘယ်မှ လာသည်ကို မသိရှိရပေ။ အန္တိခရစ်တို့သည် အကြိမ်ကြိမ်အခါခါ စေ့စေ့စပ်စပ် ကြည့်ရှုစစ်ဆေးကြသော်လည်း ဤအရာနှင့်ပတ်သက်၍ ကောက်ချက်တစ်ခုကို မည်သည့်အခါမျှ မရရှိနိုင်ကြပေ။ ဥပမာအားဖြင့် တစ်စုံတစ်ဦး၏ ပကတိအခြေအနေ၊ သူတို့၏ အနှစ်သာရနှင့် စိတ်သဘောထားတို့မှာ မည်သည့်အရာ ဖြစ်သည်ကို ငါ ပြောဆိုသောအခါ သာမန်လူတို့သည် ဤအသေးစိတ်အချက်အလက်များကို တကယ့်ပုဂ္ဂိုလ်နှင့် စေ့စေ့စပ်စပ် ကိုက်ညီစစ်ဆေးပြီး ကိစ္စရပ်ကို အတည်ပြုကြပေမည်။ အန္တိခရစ်တို့သည် ဤနှုတ်ကပတ်တော်များကို ကြားသောအခါ သူတို့သည် ကိစ္စရပ်ကို ကိုက်ညီစစ်ဆေးပြီး နားလည်ရန် လက်ခံခြင်း သဘောထားကို မခံယူကြဘဲ ခွဲခြမ်းစိတ်ဖြာကြသည်။ သူတို့သည် အဘယ်အရာကို ခွဲခြမ်းစိတ်ဖြာကြသနည်း။ “သင်သည် ဤပုဂ္ဂိုလ်၏ အခြေအနေအကြောင်း မည်သို့ သိရှိသနည်း။ သူတို့၌ ထိုသို့သော စိတ်သဘောထား ရှိသည်ဟု သင် မည်သို့ သိရှိသနည်း။ ယင်းကို စရိုက်လက္ခဏာ သရုပ်ဖော်ရန်အတွက် သင်၏ အခြေခံအကြောင်းရင်းမှာ အဘယ်နည်း။ သင်သည် သူတို့နှင့် များစွာ ထိတွေ့ဆက်ဆံမှု မရှိခဲ့ပါ၊ သို့ဖြစ်ပါလျက် သင်သည် သူတို့ကို မည်သို့ နားလည်သနည်း။ ကျွန်ုပ်တို့သည် သူတို့နှင့် ကြာမြင့်စွာ ထိတွေ့ဆက်ဆံခဲ့ပါသည်၊ အဘယ်ကြောင့် ကျွန်ုပ်တို့ သူတို့ကို ထွင်းဖောက်မြင်နိုင်ခြင်း သို့မဟုတ် နားလည်နိုင်ခြင်း မရှိရသနည်း။ ကျွန်ုပ်သည် စောင့်ကြည့်လေ့လာရန် လိုအပ်ပြီး သင်၏ စကားကိုသာ လက်ခံ၍ မဖြစ်ပါ။ သင် ဆိုသောစကားသည် တိကျခြင်း သို့မဟုတ် မှန်ကန်ခြင်း ရှိကောင်းရှိနိုင်မည် မဟုတ်ပါ” ဟူ၍ ဖြစ်လေသည်။ အချို့သောသူတို့ ငါနှင့် ပေါင်းသင်းဆက်ဆံခြင်းများ ပြုလုပ်ခဲ့ချိန်တစ်လျှောက်တွင် ငါသည် သူတို့ကို အချို့သော အလုပ် သို့မဟုတ် အသက်မွေးဝမ်းကျောင်းမှုတစ်ခု၌ လမ်းညွှန်ကောင်း လမ်းညွှန်ပေးနိုင်သည်။ အကယ်၍ ဤလမ်းညွှန်မှု၏ နည်းလမ်းနှင့် စည်းစနစ်သည် သူတို့၌ ရှိသော နည်းပညာဆိုင်ရာ အသိပညာနှင့် ကိုက်ညီပြီး သူတို့ကို ကျေနပ်စေပါက သူတို့သည် ယင်းကို အင်တင်တင်ဖြင့် လုပ်ဆောင်ကြပေမည်။ သို့သော် ယင်းသည် သူတို့ကို မကျေနပ်စေပါက သူတို့သည် မိမိတို့၏ စိတ်နှလုံးထဲ၌ အတိုက်အခံပြုပြီး ဤသို့ တွေးတောကြမည်။ “သင်သည် ဤနည်းလမ်းအတိုင်း အဘယ်ကြောင့် လုပ်ဆောင်သနည်း။ ဤသည်မှာ ဤနယ်ပယ်နှင့် ဆန့်ကျင်ဘက် မဟုတ်ပါလော။ ကျွန်ုပ်သည် အဘယ်ကြောင့် သင့်စကားကို နားထောင်သင့်သနည်း။ သင် ပြောဆိုသောအရာ မှားယွင်းပါက ကျွန်ုပ်သည် သင့်စကားကို နားမထောင်နိုင်ပါ၊ ကျွန်ုပ်သည် ကိုယ့်နည်းကိုယ့်ဟန်ဖြင့် လုပ်ဆောင်ရပေမည်။ အကယ်၍ သင် မှန်ကန်ပါက သင် မည်သို့ မှန်ကန်သည်၊ သင်သည် ဤသည်ကို မည်သို့ သိရှိလာသည်ကို ကျွန်ုပ် နားလည်ရန် လိုအပ်ပါသည်။ သင်သည် ယင်းကို သင်ယူခဲ့သလော။ အကယ်၍ သင် မသင်ယူခဲ့ပါက သင်သည် မည်သို့ သိရှိနိုင်မည်နည်း။ အကယ်၍ သင်သည် ယင်းကို မသင်ယူခဲ့ပါက သင်သည် ယင်းကို နားလည်သင့်သည် မဟုတ်၊ အကယ်၍ သင် အမှန်တကယ် နားလည်ပါက ယင်းမှာ ပုံမှန်မဟုတ်ပေ။ သင်သည် ယင်းကို မည်သို့ နားလည်သနည်း။ သင့်ကို မည်သူ ပြောပြခဲ့သနည်း၊ သို့မဟုတ် သင်သည် သင့်ဘာသာ လျှို့ဝှက်စွာ သင်ယူခဲ့သလော” ဟူ၍ ဖြစ်လေသည်။ သူတို့သည် စိတ်ထဲမှနေ၍ ခွဲခြမ်းစိတ်ဖြာပြီး စေ့စေ့စပ်စပ် ကြည့်ရှုစစ်ဆေးကြသည်။ ငါ ပြောဆိုသော ဝါကျတိုင်း၊ ငါ ကိုင်တွယ်သော ကိစ္စရပ်တိုင်းသည် အန္တိခရစ်တို့၏ စိစစ်ခြင်းမှတစ်ဆင့် ဖြတ်သန်းရမည်၊ သူတို့၏ သုံးသပ်စစ်ဆေးခြင်းကို ခံယူရမည်။ ယင်းသည် သူတို့၏ သုံးသပ်စစ်ဆေးခြင်းကို အောင်မြင်မှသာလျှင် သူတို့သည် ယင်းကို လက်ခံကြလိမ့်မည်၊ အောင်မြင်ခြင်း မရှိပါက သူတို့သည် ဝေဖန်မည်၊ အကဲဖြတ်ချက်များ ချမှတ်မည်၊ ပြီးလျှင် အတိုက်အခံပြုခြင်းကို ဖြစ်ပေါ်စေကြလိမ့်မည်။

ဘုရားသခင် လူ့ဇာတိခံယူသော ဇာတိပကတိသည် လူအားလုံးအတွက် အကြီးမားဆုံးသော နက်နဲမှု ဖြစ်သည်။ ဤကိစ္စရပ်၌ အမှန်တကယ် အဘယ်အရာ ဖြစ်ပျက်နေသည်ကို မည်သူမျှ သဘောပေါက်နားလည်နိုင်ခြင်း မရှိသကဲ့သို့ ဘုရားသခင်သည် လူတစ်ဦး မည်သို့ ဖြစ်လာခဲ့သည်၊ ဤပုဂ္ဂိုလ်သည် ဘုရားသခင်၏ နှုတ်တော်မှ နှုတ်ကပတ်တော်များကို မည်သို့ ပြောဆိုနိုင်ပြီး ဘုရားသခင်၏ အမှုကို မည်သို့ ဆောင်ရွက်နိုင်သည်၊ ပြီးလျှင် ဘုရားသခင်၏ ဝိညာဉ်တော်သည် ဤပုဂ္ဂိုလ်ကို မည်သို့ တိတိကျကျ လမ်းညွှန်ပြီး ကွပ်ကဲသည် စသည်တို့ကဲ့သို့သော ဘုရားသခင်၏ အနှစ်သာရသည် ဤဇာတိပကတိထဲ၌ မည်သို့ အမှန်တကယ် ဖြစ်လာသည်ကိုလည်း မည်သူမျှ သိနားလည်နိုင်ခြင်း မရှိပေ။ ဤအမှုတော်အားလုံး၌ လူတို့သည် ကြီးကျယ်သော ရူပါရုံများကို မြင်တွေ့ခဲ့ရခြင်း မရှိသကဲ့သို့ ဤဇာတိပကတိထံမှ မည်သည့် ထူးခြားသော လှုပ်ရှားမှုများကိုမျှလည်း စောင့်ကြည့်လေ့လာခဲ့ရခြင်း မရှိပေ။ အဖြစ်အပျက်တွင် မည်သည့်အရာမျှ ထူးထူးခြားခြား ရှိပုံမပေါ်ပေ၊ အရာခပ်သိမ်းသည် ပုံမှန်ဖြစ်ပုံရသည်။ ဘုရားသခင်သည် ဣသရေလ၌ ရှိခဲ့သော ဘုန်းအသရေကို အရှေ့အရပ်သို့ မသိမသာ ဆောင်ကြဉ်းခဲ့ပြီး ဖြစ်သည်။ ဤပုဂ္ဂိုလ်၏ စကားပြောခြင်းနှင့် အမှုပြုခြင်းမှတစ်ဆင့် ခေတ်သစ်တစ်ခုသည် ဤသို့ စတင်ခဲ့ပြီးဖြစ်ကာ ခေတ်ဟောင်းတစ်ခုသည် မည်သို့ ဖြစ်ပျက်ခဲ့သည်ကို မည်သူမျှ သဘောမပေါက်လိုက်ဘဲ ယင်းမှာ အဆုံးသတ်ခဲ့ပြီး ဖြစ်သည်။ သို့သော်လည်း ဘုရားသခင်ကို အမှန်တကယ် ယုံကြည်သောသူတို့၊ ရိုးရှင်းပြီး ပွင့်လင်းကြင်နာသောသူတို့၊ လူ့သဘာဝနှင့် ဆင်ခြင်တုံတရားကို ပိုင်ဆိုင်သောသူတို့သည် ဤကိစ္စရပ်များကို စေ့စေ့စပ်စပ် ကြည့်ရှုစစ်ဆေးခြင်း မပြုကြပေ။ အကယ်၍ သူတို့သည် စေ့စေ့စပ်စပ် ကြည့်ရှုစစ်ဆေးခြင်း မပြုပါက အဘယ်အရာကို လုပ်ဆောင်ကြသနည်း။ မလှုပ်မယှက် စောင့်ဆိုင်းနေရုံသာလော။ မဟုတ်ပါ။ သူတို့က ဤနှုတ်ကပတ်တော်များသည် သမ္မာတရား ဖြစ်ကြောင်း မြင်ကြသည်၊ ဤနှုတ်ကပတ်တော်အားလုံး၏ အရင်းအမြစ်မှာ ဘုရားသခင်ဖြစ်သည်ဟု ယုံကြည်ကြသည်၊ ထို့ကြောင့် ဤသာမန်ပုဂ္ဂိုလ်သည် ခရစ်တော်ဖြစ်သည်ဟူသော အချက်ကို အသိအမှတ်ပြုကြပြီး အခြားမည်သည့်အရာကိုမျှ ထည့်သွင်းစဉ်းစားခြင်း မရှိဘဲ ကိုယ်တော့်ကို သူတို့၏ သခင်နှင့် ဘုရားသခင်အဖြစ် လက်ခံကြသည်။ အခြားတစ်ဖက်တွင်မူ အန္တိခရစ်တို့သည် ဤနှုတ်ကပတ်တော်အားလုံးနှင့် ဤအမှုတော်အားလုံးသည် ဘုရားသခင်ထံမှ လာသည်ကိုလည်းကောင်း၊ ဤပြောဆိုခြင်းနှင့် အမှုပြုခြင်းအားလုံး၏ အရင်းအမြစ်မှာ ဘုရားသခင် ဖြစ်သည်ကိုလည်းကောင်း မမြင်နိုင်ကြပေ၊ ထို့ကြောင့် ဤသာမန် ပုဂ္ဂိုလ်ကို သူတို့၏ သခင်နှင့် ဘုရားသခင်အဖြစ် လက်မခံကြပေ။ ထိုအစား သူတို့သည် သူတို့၏ စေ့စေ့စပ်စပ် ကြည့်ရှုစစ်ဆေးခြင်းကို ပြင်းထန်စေပြီး သူတို့၏ စိတ်နှလုံးထဲ၌ အတိုက်အခံပြုကြသည်။ သူတို့သည် အဘယ်အရာကို အတိုက်အခံပြုကြသနည်း။ “သင် မည်မျှပင် ပြောဆိုစေကာမူ၊ သင် မည်မျှပင် ကြီးမြတ်သော အမှုတော်ကို ပြုလုပ်စေကာမူ၊ သင်၏ အရင်းအမြစ်မှာ မည်သူပင် ဖြစ်စေကာမူ သင်သည် သာမန် ပုဂ္ဂိုလ်တစ်ဦး ဖြစ်နေသမျှ ကာလပတ်လုံး၊ သင်၏ ပြောဆိုပုံနည်းလမ်းသည် ကျွန်ုပ်၏ အယူအဆများနှင့် မကိုက်ညီသမျှ ကာလပတ်လုံး၊ သင်၏ အသွင်အပြင်သည် ကျွန်ုပ်၏ မျက်စိကို ဖမ်းစားရန် သို့မဟုတ် ကျွန်ုပ်၏ အထင်ကြီးလေးစားမှုကို ရရှိရန် အတော်အတန် ကြီးမြတ်ခြင်း မရှိသမျှ ကာလပတ်လုံး ကျွန်ုပ်သည် သင့်ကို စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာမည်။ သင်သည် ကျွန်ုပ်၏ စေ့စေ့စပ်စပ် ကြည့်ရှုစစ်ဆေးခြင်း ခံရသည့်အရာ ဖြစ်သည်၊ ကျွန်ုပ်သည် သင့်ကို ကျွန်ုပ်၏ သခင်အဖြစ်၊ ကျွန်ုပ်၏ ဘုရားသခင်အဖြစ် လက်မခံနိုင်ပါ” ဟူ၍ ဖြစ်လေသည်။ သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်း ဖြစ်စဉ်တွင် အန္တိခရစ်တို့သည် သူတို့၏ အယူအဆများ၊ ပုန်ကန်ခြင်းနှင့် သူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ပျက်ကွက်ရုံသာမက သူတို့၏ အယူအဆများသည် တစ်နေ့တခြား ကြီးထွားလာပြီး တိုး၍တိုး၍ ပြင်းထန်လာကြသည်။ ဥပမာအားဖြင့် အသင်းတော် ခေါင်းဆောင်တစ်ဦးသည် အန္တိခရစ်တစ်ဦးအဖြစ် ထုတ်ဖော်ခံရပြီး ထိုအသင်းတော်၌ အဖျက်အမှောင့်လုပ်ခြင်းများနှင့် ပျက်စီးခြင်းတို့ကို ဖြစ်ပေါ်စေသည့်အခါ ထိုသို့သော အဖြစ်အပျက်တစ်ခု ဖြစ်ပျက်သော် အန္တိခရစ်တို့၏ ပထမဆုံး တုံ့ပြန်မှုမှာ ဤသို့ မေးမြန်းခြင်း ဖြစ်သည်။ “ခရစ်တော် ဤအကြောင်းကို သိပါသလော။ ဤအသင်းတော် ခေါင်းဆောင်ကို မည်သူ ခန့်အပ်ခဲ့သနည်း။ ဤအရာအပေါ် ခရစ်တော်၏ တုံ့ပြန်မှုမှာ အဘယ်နည်း။ သူ ယင်းကို မည်သို့ ကိုင်တွယ်နေသနည်း။ ခရစ်တော် ဤပုဂ္ဂိုလ်ကို သိပါသလော။ ခရစ်တော်သည် ဤပုဂ္ဂိုလ်မှာ အန္တိခရစ်တစ်ဦးဖြစ်သည်ဟု ယခင်က ပြောဆိုခဲ့ဖူးပါသလော၊ သို့မဟုတ် ဤအဖြစ်အပျက်ကို ပရောဖက်ပြုခဲ့ဖူးပါသလော။ ယခု ဤအသင်းတော်၌ ထိုသို့သော အဓိက ပြဿနာတစ်ရပ် ပေါ်ပေါက်ခဲ့ပြီးဖြစ်ရာ ခရစ်တော်သည် ဦးဆုံး သိရှိခဲ့သောသူလော” ဟု မေးကြသည်။ ငါ မသိခဲ့ပါ၊ ငါလည်း ယင်းနှင့်ပတ်သက်၍ ယခုလေးတင် သိရှိခြင်း ဖြစ်သည်ဟု ငါက ဆိုလေသည်။ “ယင်းမှာ မမှန်ကန်ပါ။ သင်သည် ဘုရား ဖြစ်သည်၊ သင်သည် ခရစ်တော် ဖြစ်သည်၊ အဘယ်ကြောင့် သင် မသိရသနည်း။ သင် သိသင့်သည်” ဟု ဆိုကြသည်။ ငါသည် ခရစ်တော်၊ သာမန် ပုဂ္ဂိုလ်တစ်ဦး ဖြစ်သောကြောင့် အတိအကျပင် ငါ သိရှိရန် မလိုအပ်ခြင်း ဖြစ်သည်။ အသင်းတော်၌ ယင်း၏ စီမံအုပ်ချုပ်ရေးဆိုင်ရာ အမိန့်များနှင့် လူတို့ကို ကိုင်တွယ်ရန် စည်းမျဉ်းများ ရှိသည်။ အန္တိခရစ်များ ပေါ်ပေါက်လာသောအခါ သူတို့ကို အသင်းတော်၏ စည်းမျဉ်းများအတိုင်း ဖယ်ထုတ်ပစ်ပြီး နှင်ထုတ်နိုင်သည်။ ဤသည်မှာ ဘုရားသခင် အာဏာကိုင်စွဲထားခြင်းကို ထင်ဟပ်သည်၊ ယင်းသည် သမ္မာတရားက အာဏာကိုင်စွဲထားခြင်းကို ထင်ဟပ်သည်။ ငါသည် အရာခပ်သိမ်းကို သိရှိရန် မလိုအပ်ပေ။ အကယ်၍ အသင်းတော်သည် ကိစ္စရပ်များကို ယင်း၏ စီမံအုပ်ချုပ်ရေးဆိုင်ရာ အမိန့်များနှင့် လူတို့ကို ကိုင်တွယ်ရန် စည်းမျဉ်းများအတိုင်း ကိုင်တွယ်ရန် ပျက်ကွက်ပါက ထိုအခါ ငါ ကြားဝင်ဆောင်ရွက်မည်။ သို့သော်လည်း အကယ်၍ ညီအစ်ကိုမောင်နှမများသည် လူတို့ကို ဖယ်ထုတ်ပစ်ခြင်းနှင့် နှင်ထုတ်ခြင်း၌ ဘုရားသခင်၏ အိမ်တော်မှ စည်းမျဉ်းများကို နားလည်ပါက ငါ ပါဝင်ပတ်သက်ရန် မလိုအပ်ပေ။ သမ္မာတရား အာဏာကိုင်စွဲထားသည့်နေရာ၌ ငါ ကြားဝင်စွက်ဖက်ရန် မလိုအပ်ပေ။ ဤသည်မှာ အလွန် ပုံမှန်မဟုတ်သလော။ (ဟုတ်ပါသည်။) သို့သော် အန္တိခရစ်တို့သည် ဤကိစ္စရပ်နှင့်ပတ်သက်၍ ပြဿနာများ ဖန်တီးနိုင်ပြီး အယူအဆများ ဖြစ်ပေါ်နိုင်သည်၊ ခရစ်တော်ကို ငြင်းပယ်ရန်နှင့် ခရစ်တော်သည် ဘုရားသခင်၏ အနှစ်သာရကို ပိုင်ဆိုင်သည်ဟူသော အချက်ကို ပြစ်တင်ရှုတ်ချရန် ဤအယူအဆများကိုပင် အသုံးပြုနိုင်ကြသည်။ ဤသည်မှာ အန္တိခရစ်တို့ ပြုလုပ်သည့်အရာပင် ဖြစ်လေသည်။ အကြောင်းမှာ တစ်စုံတစ်ရာသည် သူတို့၏ အယူအဆများ၊ စိတ်ကူးစိတ်သန်းများ၊ သို့မဟုတ် မျှော်လင့်ချက်များနှင့် မကိုက်ညီသောကြောင့် သူတို့သည် ခရစ်တော်၏ အနှစ်သာရကို ငြင်းပယ်နိုင်သည်။ ခရစ်တော်၏ သွင်ပြင်လက္ခဏာ အသီးသီးကို သူတို့၏ စေ့စေ့စပ်စပ် ကြည့်ရှုစစ်ဆေးခြင်းသည် ဤကောက်ချက်သို့ ဦးတည်စေသည်။ သူတို့သည် ခရစ်တော်၌ ဘုရားသခင်၏ အနှစ်သာရကို မမြင်ကြပေ၊ ထို့ကြောင့် သူတို့သည် ဤပုဂ္ဂိုလ်ကို ဘုရားသခင်၏ အနှစ်သာရနှင့် ပင်ကိုလက္ခဏာ ရှိသည်ဟု အဓိပ္ပာယ်မဖွင့်ဆိုနိုင်ကြပေ။ ဤသည်မှာ မည်သည့်အရာမျှ မဖြစ်ပျက်သည့်အခါတွင် ကောင်းသော်လည်း တစ်စုံတစ်ရာ ဖြစ်ပေါ်သည်နှင့် တစ်ပြိုင်နက် အန္တိခရစ်တို့သည် ခရစ်တော်၏ ပင်ကိုလက္ခဏာကို ငြင်းပယ်ရန်နှင့် ခရစ်တော်ကို ပြစ်တင်ရှုတ်ချရန် ဦးဆုံး ထွက်ပေါ်လာသောသူများ ဖြစ်ကြသည်ဟူသော အခြေအနေသို့ ဦးတည်စေသည်။ သို့ဆိုလျှင် အန္တိခရစ်တို့၏ စေ့စေ့စပ်စပ် ကြည့်ရှုစစ်ဆေးခြင်း၏ ရည်ရွယ်ချက်မှာ အမှန်စင်စစ် အဘယ်နည်း။ သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်းတို့သည် သမ္မာတရားကို သာ၍ ကောင်းစွာ နားလည်ရန် မဟုတ်ဘဲ သက်သေအထောက်အထားကို ရှာဖွေရန်နှင့် နိုင်ကွက်ကို မလွှတ်တမ်း ဆုပ်ကိုင်ရန်၊ ဘုရားသခင် ဇာတိပကတိ၌ လူ့ဇာတိခံယူခြင်းဟူသော အချက်ကို ငြင်းပယ်ရန်၊ ဘုရားသခင် လူ့ဇာတိခံယူသော ဇာတိပကတိသည် ခရစ်တော်ဖြစ်သည်၊ ဘုရားသခင် ဖြစ်သည်ဟူသော အချက်ကို ငြင်းပယ်ရန် ဖြစ်သည်။ ဤသည်မှာ အန္တိခရစ်တို့ ခရစ်တော်ကို စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်း၏ နောက်ကွယ်မှ စေ့ဆော်မှုနှင့် ပန်းတိုင် ဖြစ်သည်။

အန္တိခရစ်တို့သည် ခရစ်တော်နောက် လိုက်နေပြီး နောက်လိုက်များအဖြစ် ဟန်ဆောင်နေစဉ်တွင် စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်း သဘောထားကို သယ်ဆောင်ကြကာ အဆုံးစွန်၌ သမ္မာတရားကို နားလည်ရန် သို့မဟုတ် ခရစ်တော်သည် သခင်ဖြစ်သည်၊ ဘုရားသခင် ဖြစ်သည်ဟူသော အချက်ကို အတည်ပြုရန် ပျက်ကွက်ကြသည်။ သို့သော် အဘယ်ကြောင့် သူတို့သည် ဤမျှ အင်တင်တင်ဖြင့် ဤမျှ လိုလားမှုမရှိဘဲ လိုက်နေကြဆဲ ဖြစ်ပြီး အဘယ်ကြောင့် ဘုရားသခင်၏ အိမ်တော်အတွင်း၌ နေထိုင်ကြသနည်း။ ကျွန်ုပ်တို့ ယခင်က ဆွေးနွေးခဲ့ပြီးဖြစ်သော အချက်တစ်ချက်မှာ သူတို့သည် ကောင်းချီးမင်္ဂလာများကို လက်ခံရရှိရန် ရည်ရွယ်ချက်ကို သိုထားကြသည်၊ သူတို့သည် ရည်မှန်းချက်ကြီးကြသည်။ နောက်အချက်တစ်ချက်မှာ အန္တိခရစ်တို့သည် သာမန်လူများ၌ မတွေ့ရှိရသော သိလိုစိတ် ပြင်းပြမှုကို ပိုင်ဆိုင်ကြသည်။ မည်သို့သော သိလိုစိတ် ပြင်းပြမှုမျိုးနည်း။ ယင်းမှာ ထူးဆန်းပြီး သာမန်မဟုတ်သော အဖြစ်အပျက်များအပေါ် သူတို့၏ စွဲလမ်းမှု ဖြစ်သည်။ အန္တိခရစ်တို့သည် လောက၌ရှိသော ထူးဆန်းပြီး သာမန်မဟုတ်သော အဖြစ်အပျက်အားလုံး၊ သဘာဝတရား၏ နိယာမများကို ကျော်လွန်သော အဖြစ်အပျက်အားလုံးအပေါ် အထူးသဖြင့် သိလိုစိတ် ပြင်းပြကြသည်။ သူတို့၌ များစွာသော အမှုအရာများကို နှိုက်နှိုက်ချွတ်ချွတ် စူးစမ်းလေ့လာပြီး ယင်းတို့၏ ဖြစ်ကြောင်းရင်းမြစ်ကို သိရှိရန် လိုအင်ဆန္ဒတစ်ခု ရှိကြသည်။ ဤစူးစမ်းလေ့လာခြင်း၏ အနှစ်သာရမှာ အဘယ်နည်း။ ယင်းမှာ သူတို့ အရည်အချင်း မပြည့်မီသည့်ပုံ ပေါက်မည်ကို စိုးရွံ့သဖြင့် အရာခပ်သိမ်းကို နားလည်လိုခြင်း၊ အရာခပ်သိမ်း၏ နောက်ကွယ်မှ အမှန်တရားကို သိရှိလိုခြင်းဟူသော မာနထောင်လွှားမှုသက်သက် ဖြစ်သည်။ ကိစ္စရပ် မည်သို့ပင်ဖြစ်စေ သူတို့သည် ဦးဆုံး သိရှိသောသူ၊ ဤကိစ္စရပ်၏ အသေးစိတ်ကို အသိဆုံးနှင့် အနှံ့စပ်ဆုံးသောသူ ဖြစ်လိုကြသည်။ သူတို့သည် ရှုထောင့်တိုင်း၌ “အသာဆုံး” ဖြစ်သောသူ ဖြစ်လိုကြသည်။ သို့ဖြစ်၍ သူတို့သည် ဘုရားသခင် ဇာတိပကတိ၌ လူ့ဇာတိခံယူခြင်း ကိစ္စရပ်ကိုလည်း လျစ်လျူရှုခြင်း သို့မဟုတ် လက်လွတ်ခံခြင်း မရှိကြပေ။ သူတို့က “ဘုရားသခင် လူ့ဇာတိခံယူခြင်းသည် လူ့လောက၌ အကြီးမားဆုံးသော နက်နဲမှု ဖြစ်သည်။ ဤအကြီးမားဆုံးသော နက်နဲမှု၊ ဤအံ့ဩဖွယ်အကောင်းဆုံးသော အမှုအရာနှင့် ပတ်သက်၍ အတိအကျ အဘယ်အရာ ဖြစ်ပျက်နေသနည်း။ ယင်းသည် သာမန် မျှော်လင့်ချက်များကို ကျော်လွန်ပြီး ဤဇာတိပကတိသည် သာမန်လူသားများနှင့် ကွဲပြားသောကြောင့် ခြားနားချက်သည် အဘယ်မှာ တည်ရှိသနည်း။ ကျွန်ုပ်သည် ကိုယ်တိုင်ကိုယ်ကျ တွေ့မြင်ပြီး နားလည်ရမည်” ဟု ဆိုကြသည်။ “ကိုယ်တိုင်ကိုယ်ကျ တွေ့မြင်ပြီး နားလည်” ဟု သူတို့ ဆိုသောအခါ သူတို့ အဘယ်အရာကို ဆိုလိုသနည်း။ သူတို့ ဆိုလိုသည်မှာ “ကျွန်ုပ်သည် လောကရှိ အမျိုးမျိုးသော နိုင်ငံများသို့ ခရီးသွားခဲ့ပြီးဖြစ်သည်၊ ကျော်ကြားသော တောင်များနှင့် သမိုင်းဝင် နေရာများကို လည်ပတ်ခဲ့ပြီးဖြစ်သည်၊ ကျော်ကြားပြီး ဉာဏ်ပညာရှိသော ပုဂ္ဂိုလ်များကို အင်တာဗျူးခဲ့ပြီးဖြစ်သည်၊ သူတို့အားလုံးသည် သာမန်လူများမျှသာ ဖြစ်ကြသည်။ ကျွန်ုပ် မတွေ့ဆုံဖူးသော သို့မဟုတ် မသင်ယူဖူးသော တစ်ဦးတည်းသောသူမှာ ဤခရစ်တော် ဖြစ်သည်။ ဤခရစ်တော်၏ အနှစ်သာရမှာ အတိအကျ အဘယ်နည်း။ ကျွန်ုပ်သည် ကိုယ်တိုင်ကိုယ်ကျ တွေ့မြင်ပြီး နားလည်ရမည်” ဟူ၍ ဖြစ်သည်။ သူတို့သည် အတိအကျ အဘယ်အရာကို တွေ့မြင်ပြီး နားလည်လိုကြသနည်း။ “ဘုရားသည် နိမိတ်လက္ခဏာများနှင့် အံ့ဖွယ်အမှုများကို ပြုလုပ်နိုင်သည်ဟု ကျွန်ုပ် ကြားဖူးသည်။ သူတို့က ယေရှုသည် သခင်ဖြစ်သည်၊ ခရစ်တော် ဖြစ်သည်ဟု ဆိုကြသည်၊ လူတို့၏ သိလိုစိတ် ပြင်းပြမှုကို ကျေနပ်စေရန် သူသည် မည်သည့် နိမိတ်လက္ခဏာများနှင့် အံ့ဖွယ်အမှုများကို ပြုလုပ်ခဲ့သနည်း။ သခင်ယေရှုသည် သင်္ဘောသဖန်းပင်တစ်ပင်ကို ကျိန်ပြီးနောက် ယင်းသည် ညှိုးနွမ်းသွားသည့် အဖြစ်အပျက်တစ်ခုကို ကျွန်ုပ် မှတ်မိသည်။ ဤခရစ်တော်သည် ယခု ထိုနည်းအတိုင်း ပြုလုပ်နိုင်မည်လော။ ကျွန်ုပ်သည် တွေ့မြင်ပြီး နားလည်ရမည်၊ အကယ်၍ ကျွန်ုပ် အခွင့်အရေး ရခဲ့ပါက သူသည် ထိုသို့သော အပြုအမူများကို လုပ်ဆောင်နိုင်ခြင်း ရှိမရှိ သိရှိရန် သူ့ကို စမ်းသပ်ရမည်။ လူ့ဇာတိခံ ဘုရားသည် လက်ခြေသေသောလူများကို လမ်းလျှောက်နိုင်စေခြင်း၊ မျက်မမြင်များ မြင်နိုင်စေခြင်း၊ နားမကြားသူများ ကြားနိုင်စေခြင်းနှင့် နာမကျန်းသူများ အနာငြိမ်းခြင်းတို့ကို ဖြစ်မြောက်စေလျက် ဘုရား၏ ဩဇာအာဏာကို ပိုင်ဆိုင်သည်ဟု ဆိုကြသည်။ ဤသည်တို့မှာ အံ့ဖွယ်ဖြစ်ပြီး အသစ်အဆန်းဖြစ်သော အဖြစ်အပျက်များ ဖြစ်ကြသည်၊ လူ့လောက၌ ယင်းတို့သည် သာမန်လူများ မပိုင်ဆိုင်ကြသော ထူးကဲသည့် စွမ်းရည်များဟု မှတ်ယူကြသည်။ ဤသည်မှာ ကျွန်ုပ် ကိုယ်တိုင် မြင်တွေ့ရမည့် အရာတစ်ခု ဖြစ်သည်” ဟု တွေးကြသည်။ ထို့အပြင် သူတို့၏ စိတ်ကို စွဲလမ်းနေသော အခြား အရေးအကြီးဆုံးသော ကိစ္စရပ်တစ်ခု ရှိသေးသည်။ သူတို့က “ဤလူ့လောကရှိ အတိတ်ဘဝများနှင့် ပစ္စုပ္ပန်ဘဝများ၊ လူဝင်စားမှု သံသရာလည်ခြင်းတို့နှင့် ပတ်သက်၍ အတိအကျ အခြေအနေမှာ အဘယ်နည်း။ သာမန်လူတို့သည် ဤသည်ကို ရှင်းလင်းစွာ မရှင်းပြနိုင်ကြပေ။ ဘုရားသည် ဇာတိပကတိကို ခံယူပြီးဖြစ်သောကြောင့်လည်းကောင်း၊ ဘုရားသည် အရာခပ်သိမ်းကို အုပ်စိုးတော်မူသောကြောင့်လည်းကောင်း ခရစ်တော်သည် ဤအကြောင်းကို သိပါသလော။ အခွင့်အရေး ရှိသည့်အခါ ကျွန်ုပ်သည် သူ့ကို မေးမြန်းပြီး ဤကိစ္စရပ်အကြောင်း စုံစမ်းရမည်၊ ကျွန်ုပ်၏ ရုပ်သွင်ကို သူအား ဆန်းစစ်စေပြီး ကျွန်ုပ်၏ ကံကြမ္မာ ကောင်းမွန်ခြင်း ရှိမရှိ၊ ကျွန်ုပ်၏ အတိတ်ဘဝ၌ အဘယ်အရာ ဖြစ်ခဲ့သည်၊ ကျွန်ုပ်သည် တိရစ္ဆာန်လော သို့မဟုတ် လူသားလောကို ကြည့်ရှုစေမည်။ အကယ်၍ သူသည် ဤအမှုအရာများကို သိရှိပါက ကျွန်ုပ် အထင်ကြီးမိပေမည်၊ ယင်းက သူ့ကို သာမန်ထက် ထူးကဲစေမည်၊ သာမန်လူတို့ထက် သာလွန်စေမည်၊ ခရစ်တော် ဖြစ်ကောင်း ဖြစ်နိုင်ပေသည်။ ထို့ပြင် ကောင်းကင်ဘုံ၌ ဘုရားသခင်၏ ပလ္လင်တော်နှင့် စံမြန်းရာအရပ် ရှိသည်ဟု သူတို့ ဆိုကြသည်၊ သို့ဆိုလျှင် ဤလူ့ဇာတိခံ ဘုရားသည် ဘုရား၏ စံမြန်းရာအရပ်နှင့် ကောင်းကင်နိုင်ငံတော်တို့ အဘယ်မှာ ရှိသည်ကို သိသလော။ ကောင်းကင်နိုင်ငံတော်၌ ရွှေခင်းသော လမ်းများ ရှိသည်၊ တောက်ပထွန်းလင်းပြီး ခမ်းနားထည်ဝါသည်ဟု ဆိုကြသည်၊ အကယ်၍ ဤလူ့ဇာတိခံ ဘုရားသည် ကျွန်ုပ်တို့ကို လှည့်လည်ကြည့်ရှုရန် ခေါ်ဆောင်သွားနိုင်မည်ဆိုလျှင် ကျွန်ုပ်တို့၏ ဘဝတစ်ခုလုံးသည် အကျိုးရှိခဲ့မည် မဟုတ်လော၊ ကျွန်ုပ်တို့၏ ယုံကြည်ခြင်းသည် အချည်းနှီး မဟုတ်မည် မဟုတ်လော။ ထို့ထက်မက ကျွန်ုပ်တို့သည် လယ်ယာစိုက်ပျိုးရန် လိုအပ်မည် မဟုတ်ပေ၊ ဆာလောင်သောအခါ ခရစ်တော်သည် စကားတစ်ခွန်းတည်းဖြင့် ကျောက်ခဲများကို အစာအဖြစ်သို့ ရိုးရှင်းစွာ ပြောင်းလဲနိုင်ပေမည်။ မုန့်ငါးလုံးနှင့် ငါးနှစ်ကောင်ဖြင့် သူသည် လူငါးထောင်ကို ကျွေးမွေးခဲ့သည်၊ ယင်းသည် ကျွန်ုပ်တို့အတွက် ကြီးမားသော အကျိုးကျေးဇူး ဖြစ်မည် မဟုတ်လော။ ခရစ်တော် စကားပြောဆိုသည့်အခါနှင့် ပတ်သက်၍ကော အဘယ်သို့နည်း။ သူသည် အသက်စမ်းရေကို ပေးသည်ဟု သူတို့ ဆိုကြသည်၊ သို့သော် ဤအသက်စမ်းရေသည် အဘယ်မှာ ရှိသနည်း။ ယင်းကို မည်သို့ ပံ့ပိုးပေးသနည်း၊ ယင်းသည် မည်သို့ စီးဆင်းသနည်း။ ဤသည်တို့အားလုံးမှာ စူးစမ်းလေ့လာရန် ထိုက်တန်သော ကိစ္စရပ်များ ဖြစ်ကြပြီး တစ်ခုချင်းစီမှာ အတော်ပင် အသစ်အဆန်း ဖြစ်သည်။ အကယ်၍ ကျွန်ုပ်သည် ဤအရာများထဲမှ တစ်ခုတည်းကို ကျွန်ုပ်၏ မျက်စိများဖြင့် တပ်အပ်တွေ့နိုင်ခဲ့မည်ဆိုလျှင် ကျွန်ုပ်သည် ဤဘဝတစ်သက်တာ၌ ကျယ်ပြန့်နှံ့စပ်သော အသိပညာနှင့် အတွေ့အကြုံရှိသော ပုဂ္ဂိုလ်တစ်ဦး ဖြစ်လာပေမည်၊ သာမန် ပုဂ္ဂိုလ်တစ်ဦးမျှသာ မဟုတ်တော့ပေ” ဟု ဆိုကြသည်။ ဤသည်မှာ သိလိုစိတ် ပြင်းပြမှု လွှမ်းမိုးနေခြင်း မဟုတ်ပါလော။ (ဟုတ်ပါသည်။)

အချို့သောသူတို့သည် ဘုရားသခင်ကို ယုံကြည်လာကြသည်မှာ၊ ခရစ်တော်ကို လက်ခံလာကြသည်မှာ၊ ပြီးလျှင် ခရစ်တော်နောက် လိုက်လာကြသည်မှာ သမ္မာတရားကို ရယူရန် မဟုတ်ဘဲ စိတ်ထဲ၌ အခြားသော စိတ်ကူးများဖြင့် ဖြစ်သည်။ အချို့သောသူတို့သည် ငါနှင့် တွေ့ဆုံသည်နှင့်တစ်ပြိုင်နက် ဤသို့ မေးကြသည်။ “ဗျာဒိတ်ကျမ်းထဲမှ ကပ်ရောဂါ ခုနစ်ပါးနှင့် ဖလားခုနစ်လုံးတို့သည် အဘယ်အရာကို ဆိုလိုပါသနည်း။ မြင်းဖြူသည် အဘယ်အရာကို ဆိုလိုပါသနည်း။ သုံးနှစ်ခွဲကာလ ကပ်ဘေးသည် ရောက်ရှိလာပြီးပြီလော” ဟူ၍ ဖြစ်သည်။ ငါက “သင်သည် အဘယ်အရာအကြောင်း မေးမြန်းနေသနည်း။ ဗျာဒိတ်ကျမ်းဆိုသည်မှာ အဘယ်နည်း” ဟု တုံ့ပြန်သည်။ သူတို့က “သင်သည် ဗျာဒိတ်ကျမ်းအကြောင်းပင် မသိပါတကား။ သူတို့က သင်သည် ဘုရားဖြစ်သည်ဟု ဆိုကြသည်၊ သို့သော် ကျွန်ုပ် ထိုမျှ မသေချာပါ” ဟု ခွန်းတုံ့ပြန်ကြသည်။ အခြားသူများက “ဧဝံဂေလိတရားဟောခြင်း ဖြစ်စဉ်အတွင်း၊ ကျွန်ုပ်တို့သည် နက်နဲသော ကိစ္စရပ်များအကြောင်း မေးမြန်းသော လူတို့နှင့် ကြုံတွေ့ရပါသည်။ ကျွန်ုပ်တို့ အဘယ်အရာ လုပ်ဆောင်သင့်သနည်း” ဟု မေးကြသည်။ ငါသည် သူတို့ စကားဆုံးသည်အထိပင် မစောင့်ဘဲ ဤသို့ ဆိုသည်။ “သမ္မာတရားကို ရှာဖွေမည့်အစား နက်နဲမှုများအကြောင်း အစဉ်သဖြင့် မေးမြန်းသော မည်သူမဆိုသည် သမ္မာတရားကို လက်ခံသောသူတစ်ဦး မဟုတ်ပေ၊ သူတို့သည် အနာဂတ်၌ ကယ်တင်ခြင်း မခံရနိုင်ပေ။ နက်နဲမှုများကို အစဉ်သဖြင့် ရှာဖွေသောသူတို့သည် မကောင်းပေ၊ ထိုသို့သော လူတို့အား ဧဝံဂေလိတရား မဟောနှင့်” ဟူ၍ ဖြစ်လေသည်။ ငါ အဘယ်ကြောင့် ဤသို့ ဆိုရသနည်း။ စင်စစ်အားဖြင့် ဤမေးခွန်းများကို မေးမြန်းနေသောသူမှာ မည်သူနည်း။ ယင်းမှာ အခြားတစ်စုံတစ်ဦး မဟုတ်ပေ၊ သူတို့ကိုယ်တိုင် ဖြစ်သည်။ သူတို့သည် ဤမေးခွန်းများကို မေးမြန်းလိုပြီး ယင်းတို့၏ အဖြေများကို သိရှိလိုကြသည်၊ ထို့ပြင် မည်သူက မေးမြန်းနေသည်ကို ငါ မသိဟု သူတို့ ထင်ကြသည်၊ ယင်းမှာ ငါသည် သူတို့ကို ထွင်းဖောက် မမြင်နိုင်သည့်အလားပင် ဖြစ်သည်။ ငါ ဤသို့ ဆိုပြီးသည့်နောက် သူတို့သည် ယင်းကို ကြားပြီး “ဘုရားသခင်က ကျွန်ုပ် မကောင်းဟု ဆိုသည်၊ ထို့ကြောင့် ကျွန်ုပ် နောက်တစ်ဖန် မေးမြန်းတော့မည် မဟုတ်ပါ” ဟု တွေးကြလေသည်။ ငါ၏ လုပ်နည်းကိုင်နည်းနှင့် ပတ်သက်၍ အဘယ်သို့ရှိသနည်း။ ယင်းသည် သူတို့ကို ထိထိရောက်ရောက် ပါးစပ်ပိတ်စေခဲ့သည် မဟုတ်လော။ အကယ်၍ ငါသည် သူတို့ကို အဖြေပေးခဲ့မည်ဆိုလျှင် ယင်းသည် သူတို့၏ ပရိယာယ်ထဲသို့ တည့်တည့် ကျရောက်သွားမည် မဟုတ်လော။ သူတို့သည် ထို့နောက် ရလေလိုလေ အိုတစ္ဆေဖြစ်ကြမည် ဖြစ်ပြီး မေးခွန်းများကို အဆုံးမရှိ မေးမြန်းကြပေမည်။ ဤအမှုအရာများကို သူတို့အား ရှင်းပြရန် ငါ့တွင် တာဝန်ဝတ္တရား ရှိသလော။ သင်သည် ဤသိမြင်မှုဖြင့် အဘယ်အရာကိုပင် လုပ်ဆောင်နိုင်မည်နည်း။ ငါ သိရှိလျှင်ပင် ငါသည် သင့်ကို ပြောပြမည် မဟုတ်ပေ။ ငါသည် အဘယ်ကြောင့် သင့်ကို ပြောပြသင့်သနည်း။ ငါသည် ကျမ်းစာ အနက်ဖွင့်ဆိုသူတစ်ဦးလော။ သင်သည် ဤနေရာသို့ ဓမ္မပညာ လေ့လာမှုများအတွက် လာခဲ့ပါသလော။ သင်သည် ငါ့ကို စေ့စေ့စပ်စပ် ကြည့်ရှုစစ်ဆေးရန် လာသည်၊ သင်၏ စေ့စေ့စပ်စပ် ကြည့်ရှုစစ်ဆေးခြင်းအတွက် ငါသည် ငါ့စိတ်နှလုံးကို ဖွင့်ရုံဖွင့်ပြလိုက်သင့်သလော။ ယင်းသည် သင့်လျော်သလော။ သင်သည် ငါ့ကို စမ်းသပ်ရန် လာသည်၊ ငါသည် သင့်ကို ငါ့ကို စမ်းသပ်ရန် ခွင့်ပြုသင့်သလော။ ယင်းသည် သင့်လျော်သလော။ သင်သည် သမ္မာတရားကို လက်ခံရန် ဤနေရာ၌ ရှိနေခြင်း မဟုတ်ပေ၊ သင်သည် ရန်လိုမှု၊ သံသယနှင့် စုံစမ်းမေးမြန်းခြင်း သဘောထားဖြင့် မေးခွန်းများ လာမေးမြန်းခြင်း ဖြစ်သည်။ ငါသည် သင့်ကို အဖြေများ ပေးနိုင်ဖွယ် လုံးဝ မရှိပေ။ အချို့သောသူများက “မည်သည့်မေးခွန်းကိုမဆို အဖြေပေးရန် လိုအပ်သည် မဟုတ်လော” ဟု ဆိုကြသည်။ ယင်းမှာ ကိစ္စရပ်အပေါ် မူတည်သည်။ သမ္မာတရား၊ အသင်းတော်၏ အလုပ်တို့နှင့် ပတ်သက်လာသည့်အခါတွင် ငါသည် အခြေအနေကို ထည့်သွင်းစဉ်းစားရဆဲ ဖြစ်သည်။ အကယ်၍ ငါသည် သင့်ကို ယခင်က ပြောပြပြီးဖြစ်ပြီး သင်သည် မသိဟန်ဆောင်နေဆဲ ဖြစ်ပါက၊ နှိမ့်ချစွာဖြင့် စုံစမ်းမေးမြန်းဟန်ဆောင်နေပါက ငါသည် သင့်ကို တုံ့ပြန်မည် မဟုတ်ပေ။ ငါသည် သင့်ကို ပြုပြင်မည်၊ ထို့နောက်တွင် သင် နားလည်သွားလိမ့်မည်။ အန္တိခရစ်တို့သည် ခရစ်တော်ကို မည်သို့ စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာပုံ၊ ခရစ်တော်နှင့် ဘုရားသခင်၏ အနှစ်သာရအပေါ် သူတို့၏ သိလိုစိတ် ပြင်းပြမှု ရှုထောင့်မှကြည့်လျှင် အန္တိခရစ်တို့သည် အတိအကျ အဘယ်အရာကို စေ့စေ့စပ်စပ် ကြည့်ရှုစစ်ဆေးနေကြသနည်း။ သူတို့သည် သမ္မာတရားကို စေ့စေ့စပ်စပ် ကြည့်ရှုစစ်ဆေးနေကြခြင်း ဖြစ်သည်။ သူတို့သည် ဘုရားသခင် ပြုလုပ်သမျှ အရာတိုင်းကို သူတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် ခွဲခြမ်းစိတ်ဖြာခြင်း ခံရသည့်အရာများအဖြစ် သဘောထားပြုမူကြပြီး ဤသည်ကို အချိန်ဖြုန်းသည့် နည်းလမ်းတစ်ခုအဖြစ် အသုံးပြုကြသည်။ သူတို့သည် ဘုရားသခင်နောက်ကို လိုက်ကြသည်မှာ သူတို့သည် နယ်ပယ်တစ်ခုခု သို့မဟုတ် အသိပညာ နယ်ပယ်တစ်ခုခုကို လေ့လာနေသော ပညာရှင်များ ဖြစ်သည့်အလား ဓမ္မပညာကျောင်းတစ်ကျောင်းသို့ တက်ရောက်နေသော မယုံကြည်သူများကဲ့သို့ပင် ဖြစ်သည်။ ထိုသို့သော လူများသည် ဘုရားသခင်၏ အသိဉာဏ်ပွင့်လင်းစေခြင်းကို လက်ခံရရှိနိုင်မည်လော။ သူတို့သည် အလင်းကို လက်ခံရရှိနိုင်မည်လော။ သူတို့သည် သမ္မာတရားကို နားလည်နိုင်မည်လော။ (မရနိုင်ပါ။)

အသင်းတော်၌ ယခင်က မကြုံတွေ့ဖူးသော အချို့သော အလုပ်တာဝန်များ ရှိပြီး အချို့မှာ အသက်မွေးဝမ်းကျောင်းဆိုင်ရာ အမှုကို ပါဝင်စေသည်။ ငါသည် ထိုသို့သော အမှုကို လမ်းညွှန်သောအခါ အချို့သောသူတို့သည် စိတ်အားထက်သန်စွာနှင့် နှိမ့်ချစွာ နားထောင်ကြပြီး ဤတာဝန်များကို ထမ်းဆောင်ရာ၌ စောင့်ထိန်းသင့်သော စည်းမျဉ်းများနှင့် လက်တွေ့လုပ်ဆောင်ပြီး ဝင်ရောက်သင့်သော သမ္မာတရား လက်တွေ့ကျမှုတို့ကို သဘောပေါက်ကြသည်။ သို့သော်လည်း အချို့သောသူတို့သည် မိမိတို့၏ စိတ်နှလုံးထဲ၌ စေ့စေ့စပ်စပ် ကြည့်ရှုစစ်ဆေးလျက် ဦးနှောက်ခြောက်အောင် စဉ်းစားကြသည်၊ “သင်သည် ဤနယ်ပယ်များကို မလေ့လာခဲ့ဖူးပါ။ ထို့အပြင် သင်သည် ဤမျှ များပြားသော နယ်ပယ်များကို အမှန်တကယ် သင်ယူနိုင်ပါမည်လော။ မည်သူက အရာခပ်သိမ်းကို နားလည်ပြီး သိရှိနိုင်မည်နည်း။ သင်သည် အဘယ်အရာကို အခြေခံ၍ ကျွန်ုပ်တို့ကို လမ်းညွှန်သနည်း။ အဘယ်ကြောင့် ကျွန်ုပ်တို့သည် သင့်စကားကို နားထောင်သင့်သနည်း။ သင်သည် ကျွန်ုပ်တို့ကို လမ်းညွှန်သည့်အခါ သင် ဆိုသောစကားသည် တစ်ခါတစ်ရံ အမှန်ပင် ကျိုးကြောင်းဆီလျော်သော်လည်း သင်သည် ဤသည်ကို မည်သို့ သိရှိသနည်း။ အကယ်၍ ကျွန်ုပ်သည် တစ်စုံတစ်ရာကို မလေ့လာပါက ကျွန်ုပ်သည် ယင်းအကြောင်း သိရှိမည် မဟုတ်ပါ။ ကျွန်ုပ်သည် စဉ်းစားဆင်ခြင်ရန်၊ ပို၍ သင်ယူရန်၊ ပို၍ မြင်တွေ့ရန်၊ ပို၍ ကြားနာရန် ကြိုးပမ်းအားထုတ်ဖို့ လိုအပ်ပြီး ကျွန်ုပ်သည် သင်၏ လမ်းညွှန်မှုကို မလိုအပ်ဘဲ ကျွန်ုပ်ကိုယ်တိုင် လုပ်ဆောင်နိုင်သည့် အဆင့်သို့ ရောက်ရှိရန် ကြိုးစားရမည်။ သင်သည်လည်း သင် လုပ်ဆောင်ရင်းဖြင့် သင်ယူနေပုံရသည်၊ ယင်းကို တစ်စတစ်စ ကျွမ်းကျင်လာပုံရသည်” ဟု သူတို့ တွေးထင်ကြသည်။ ၎င်းတို့သည် အပြင်ပန်းအသွင်အပြင်များကိုသာ ကြည့်ကြပြီး တစ်ဖက်တွင် ဤပုဂ္ဂိုလ် မည်သည့်အရာကို ပြောသည်ဖြစ်စေ၊ လုပ်ဆောင်သည်ဖြစ်စေ ယင်း၌ စည်းမျဉ်းများရှိသည်ကို မမြင်ကြချေ။ မည်သည့်အလုပ်က လမ်းညွှန်ခြင်းခံရသည်ဖြစ်စေ ယင်းကို စည်းမျဉ်းများနှင့်အညီ လုပ်ဆောင်ခြင်းဖြစ်ပြီး ဤစည်းမျဉ်းသည် လူတို့၏ တကယ့်လိုအပ်ချက်များနှင့်လည်းကောင်း၊ တကယ့်အလုပ်၏ လိုလားအပ်သော ရလဒ်များနှင့်လည်းကောင်း ဆက်စပ်နေလေသည်။ အခြားတစ်ဖက်တွင် အရေးအကြီးဆုံးမှာ ဤပုဂ္ဂိုလ်သည် မည်သည့်အရာမျှ မသင်ယူခဲ့ပေ။ သူ၏ အသိပညာ၊ သင်ယူမှု၊ ထိုးထွင်းသိမြင်မှုနှင့် အတွေ့အကြုံတို့သည် ထူးခြားထင်ရှားခြင်း မရှိပေ။ သို့သော် လူတို့ မမေ့လျော့သင့်သော အချက်တစ်ချက် ရှိသည်။ ယင်းမှာ သူ၏ ထိုးထွင်းသိမြင်မှု၊ အသိပညာ၊ အတွေ့အကြုံနှင့် ကျွမ်းကျင်မှုတို့သည် ကြွယ်ဝသည်ဖြစ်စေ၊ မှတ်သားဖွယ်ရာဖြစ်သည်ဖြစ်စေ လက်ရှိ အမှုကို ဆောင်ရွက်ရန် တာဝန်ရှိသော အရင်းအမြစ်သည် ဤပြင်ပ ဇာတိပကတိ မဟုတ်ဘဲ ဤဇာတိပကတိ၏ အနှစ်သာရတည်းဟူသော ဘုရားသခင် ကိုယ်တော်တိုင် ဖြစ်သည်။ ထို့ကြောင့် အကယ်၍ သင်သည် ဤဇာတိပကတိ၏ အသွင်အပြင်ဖြစ်သော သူ၏ အရပ်အမောင်းနှင့် ရုပ်ရည်၊ ပြောဆိုပုံ လေသံ၊ အသံအနိမ့်အမြင့်နှင့် စကားပြောပုံတို့ကို အခြေခံ၍ အကဲဖြတ်ဆုံးဖြတ်ပါက သူသည် ဤအလုပ်တာဝန်များကို အဘယ်ကြောင့် တာဝန်ယူနိုင်ပြီး အရည်အချင်းရှိသည်ကို သင် ရှင်းပြနိုင်မည် သို့မဟုတ် နားလည်သဘောပေါက်နိုင်မည် မဟုတ်ပေ၊ သင်သည် ယင်းကို ထွင်းဖောက်မြင်နိုင်လိမ့်မည် မဟုတ်ပေ။ ယင်းကို ထွင်းဖောက်မြင်နိုင်ခြင်း မရှိခြင်းသည် ယင်းမှာ မဖြေရှင်းနိုင်သော ကိစ္စရပ်တစ်ခု ဖြစ်သည်ဟု ဆိုလိုသလော။ မဟုတ်ပါ၊ ယင်းကို ဖြေရှင်းနိုင်ပါသည်။ သင်သည် ယင်းကို ထွင်းဖောက်မြင်ရန် မလိုအပ်ပေ၊ သင်သည် အချက်တစ်ချက်ကို သိရှိရန်၊ သတိရရန်နှင့် အသိအမှတ်ပြုရန်သာ လိုအပ်သည်။ ယင်းမှာ ခရစ်တော်သည် ဘုရားသခင် လူ့ဇာတိခံယူသော ဇာတိပကတိ ဖြစ်သည်။ လူတို့သည် ခရစ်တော်အပေါ် ထားရှိသင့်သော စည်းမျဉ်းများ၊ ရပ်တည်ချက်နှင့် သဘောထားတို့သည် စေ့စေ့စပ်စပ် ကြည့်ရှုစစ်ဆေးရန်၊ ခွဲခြမ်းစိတ်ဖြာရန်၊ သို့မဟုတ် သူတို့၏ သိလိုစိတ် ပြင်းပြမှုကို ဖြည့်ဆည်းရန် မဟုတ်ဘဲ အသိအမှတ်ပြုရန်၊ လက်ခံရန်၊ နားထောင်ရန်နှင့် ကျိုးနွံနာခံရန်သာ ဖြစ်သည်။ အကယ်၍ သင်သည် စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာပါက ယင်းသည် အဆုံးစွန်၌ သင့်အား ဘုရားသခင်၏ အနှစ်သာရကို မြင်တွေ့စေမည်လော။ မြင်တွေ့စေမည် မဟုတ်။ ဘုရားသခင်သည် မည်သူ့ကိုမျှ ကိုယ်တော်အား ခွဲခြမ်းစိတ်ဖြာရန် သို့မဟုတ် စေ့စေ့စပ်စပ် ကြည့်ရှုစစ်ဆေးရန် ခွင့်ပြုတော်မမူပေ၊ သင် စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာလေ၊ ဘုရားသခင်သည် သင့်ထံမှ ပို၍ ပုန်းကွယ်တော်မူလေ ဖြစ်မည်။ ဘုရားသခင် ပုန်းကွယ်တော်မူသောအခါ လူတို့သည် အဘယ်အရာကို ခံစားကြရသနည်း။ ယင်းမှာ သူတို့၏ စိတ်နှလုံးထဲရှိ ဘုရားသခင်နှင့်ပတ်သက်သော အယူအဆသည် မရေမရာ ဖြစ်လာသည်၊ သူတို့၏ သမ္မာတရားဆိုင်ရာ အယူအဆသည် မရှင်းမလင်း ဖြစ်လာပြီး သူတို့ လိုက်လျှောက်သင့်သော လမ်းခရီးနှင့်ပတ်သက်သည့် အရာခပ်သိမ်းသည် ဝေဝါးသွားခြင်း ဖြစ်သည်။ ယင်းမှာ သင်၏ အမြင်ကို ပိတ်ဆို့နေသော နံရံတစ်ချပ် ရှိနေသကဲ့သို့ ဖြစ်သည်၊ သင်သည် ရှေ့ဆက်ရမည့် ဦးတည်ချက်ကို မမြင်နိုင်ပေ၊ အားလုံးသည် မှုန်ဝါးနေသည်။ ဘုရားသခင် အဘယ်မှာ ရှိသနည်း။ ဘုရားသခင်သည် မည်သူနည်း။ ဘုရားသခင် အမှန်တကယ် တည်ရှိပါသလော။ ဤမေးခွန်းများသည် သင်၏ ရှေ့မှောက်၌ ရပ်တည်နေသော နံရံနက်ကြီးတစ်ခုကဲ့သို့ ဖြစ်သည်၊ ယင်းမှာ ဘုရားသခင်သည် သင့်ထံမှ သူ၏ မျက်နှာတော်ကို ကွယ်ထားတော်မူခြင်း ဖြစ်ကာ သင်သည် သူ့ကို မမြင်နိုင်အောင် ဖြစ်စေသည်။ ဤရူပါရုံအားလုံးသည် သင့်အတွက် မရေမရာ ဖြစ်လာကြသည်၊ ယင်းတို့သည် ပျောက်ဆုံးသွားကြပြီး မှောင်မိုက်ခြင်းသည် သင်၏ စိတ်နှလုံးကို ပြည့်စေသည်။ သင်၏ စိတ်နှလုံးသည် မှောင်မိုက်သွားသောအခါ သင်၌ ရှေ့ဆက်ရန် လမ်းခရီးတစ်ခု ရှိနေသေးသလော။ သင်သည် အဘယ်အရာ လုပ်ဆောင်ရမည်ကို သိရှိနေသေးသလော။ သင် မသိတော့ပေ။ သင်၏ မူလ ဦးတည်ချက်နှင့် ပန်းတိုင်များ မည်မျှပင် ရှင်းလင်းခဲ့စေကာမူ သင်သည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာသောအခါ ယင်းတို့သည် မရေမရာနှင့် မှောင်မိုက်သွားကြပေမည်။ လူတို့သည် ထိုသို့သော အခြေအနေ၊ ထိုသို့သော အနေအထားသို့ ကျရောက်သောအခါ သူတို့သည် အန္တရာယ် ရှိပြီဖြစ်သည်။ ဤသည်မှာ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းအပေါ် အာရုံစိုက်သော သူတို့အတွက် ဖြစ်ပျက်သောအရာ ဖြစ်သည်။ အန္တိခရစ်တို့သည် အစဉ်သဖြင့် ထိုသို့သော အခြေအနေမျိုး၌ ရှိနေကြပြီး ရှေ့၌ မှောင်မိုက်အတိ ဖြစ်နေကာ အပြုသဘောဆောင်သော အမှုအရာများမှာ အဘယ်အရာဖြစ်သည်၊ သမ္မာတရားမှာ အဘယ်အရာ ဖြစ်သည်ကို ပိုင်းခြားသိမြင်နိုင်ခြင်း မရှိကြပေ။ ဘုရားသခင် မည်သည့်အရာကိုပင် လုပ်ဆောင်စေကာမူ သူတို့သည် ယင်းမှာ အမှန်ပင် ဘုရားသခင် ဖြစ်သည်၊ ဘုရားသခင် ကိုယ်တော်တိုင် ဖြစ်သည်ဟု အတည်မပြုနိုင်ကြပေ၊ သူတို့ မည်သို့ပင် ကြည့်စေကာမူ သူတို့သည် လူ့ဇာတိခံယူခြင်းကို လူပုဂ္ဂိုလ်တစ်ဦးအဖြစ်သာ မြင်ကြသည်၊ အကြောင်းမှာ သူတို့သည် အစဉ်သဖြင့် စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာနေသောကြောင့် ဘုရားသခင်သည်လည်း သူတို့၏ မျက်စိများကို ဆက်လက် ကွယ်ထားတော်မူသောကြောင့် ဖြစ်သည်။ သင်သည် သူတို့၏ မျက်လုံးများ ကျယ်စွာ ပွင့်နေသည်၊ တောက်ပပြီး ကြီးမားသည်ကို မြင်ရသည်၊ သို့သော် သူတို့သည် မျက်မမြင်များ ဖြစ်နေဆဲ ဖြစ်သည်။ ဘုရားသခင်သည် လူတို့ထံမှ သူ၏ မျက်နှာတော်ကို ကွယ်ထားတော်မူသောအခါ ယင်းမှာ သူတို့၏ စိတ်နှလုံးများသည် မာကျောသွားသကဲ့သို့ အစွန်းရောက် မှောင်မိုက်ခြင်းထဲသို့ ထိုးကျသွားသကဲ့သို့ ဖြစ်သည်။ သူတို့သည် အပေါ်ယံ ဖြစ်စဉ်များကိုသာ မြင်ကြပြီး အတွင်း၌ တည်ရှိသော လမ်းကြောင်းကို မသိမြင်နိုင်ကြ၊ တိမ်မြုပ်နေသော သမ္မာတရားကို နားလည်ရန် ပျက်ကွက်ကြသည်။ ထို့ထက်မက သူတို့သည် ဘုရားသခင်၏ အနှစ်သာရ သို့မဟုတ် သူ၏ စိတ်သဘောထားကို မမြင်နိုင်ကြပေ။

ဘုရားသခင်၏ ပေါ်ထွန်းခြင်းနှင့် အမှုတော်ကို ခွဲခြမ်းစိတ်ဖြာခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းတို့အားဖြင့် မည်သည့်ရလဒ်မျှ ရရှိမည် မဟုတ်ပေ။ ခွဲခြမ်းစိတ်ဖြာခြင်းနှင့် စေ့စေ့စပ်စပ် ကြည့်ရှုစစ်ဆေးခြင်း အခြေအနေသို့ မကျရောက်ရန် အလွန်အရေးကြီးသည်၊ ဤသည်မှာ အပျက်သဘောဆောင်သော လမ်းခရီး ဖြစ်သည်။ သို့ဆိုလျှင် အပြုသဘောဆောင်သော လမ်းခရီးမှာ အဘယ်နည်း။ ယင်းမှာ သင့်အနေဖြင့် ဤသည်မှာ ဘုရားသခင်၏ အမှုတော်ဖြစ်သည်၊ ဤသာမန်ပုဂ္ဂိုလ်သည် ဘုရားသခင် လူ့ဇာတိခံယူသော ဇာတိပကတိဖြစ်ပြီး ဘုရားသခင်၏ အနှစ်သာရ ရှိသည်ဟု ခိုင်မာစွာ ယုံကြည်သည်နှင့်တစ်ပြိုင်နက် သင်သည် အကြွင်းမဲ့ လက်ခံပြီး ကျိုးနွံနာခံသင့်သည်ဟူ၍ ဖြစ်သည်။ ဤဇာတိပကတိ၌ မနှစ်သက်စရာ သွင်ပြင်လက္ခဏာများစွာ၊ လူ့အယူအဆများ၊ စိတ်ကူးစိတ်သန်းများနှင့် ဆန့်ကျင်ဘက်ဖြစ်သော သွင်ပြင်လက္ခဏာများစွာ ရှိသည်ဟု လူတို့က ခံစားကြရသည်၊ ယင်းမှာ လူတို့နှင့်ဆိုင်သော ပြဿနာတစ်ရပ် ဖြစ်သည်။ ဘုရားသခင်သည် ဤနည်းလမ်းဖြင့် အမှုပြုတော်မူသည်၊ ပြောင်းလဲရန် လိုအပ်သောအရာများမှာ လူတို့၏ အယူအဆများ၊ သူတို့၏ ဖောက်ပြန်ပျက်စီးသော စိတ်သဘောထားများနှင့် ဘုရားသခင်အပေါ် သူတို့၏ သဘောထားများ ဖြစ်ကြသည်၊ ဘုရားသခင် လူ့ဇာတိခံယူသော ဇာတိပကတိ မဟုတ်ပေ။ လူတို့သည် သူ့အား ဘုရားသခင်အဖြစ် အသိအမှတ်ပြုပြီး မည်သို့ပင်ဖြစ်စေ သူ့ကို စေ့စေ့စပ်စပ် ကြည့်ရှုစစ်ဆေးလိုဆဲ ဖြစ်ခြင်း သို့မဟုတ် သူ ပြုလုပ်သောအရာနှင့် ပြောဆိုသောအရာကို ခွဲခြမ်းစိတ်ဖြာပြီး ဆွေးနွေးလိုဆဲ ဖြစ်ခြင်းတို့ထက် ဤနေရာ၌ သမ္မာတရားကို ရှာဖွေရန်၊ ဘုရားသခင်၏ ရည်ရွယ်ချက်များကို ရှာဖွေရန်နှင့် သူတို့၏ သင့်လျော်သော ရှုမြင်ပုံနှင့် ရပ်တည်ချက်ကို ခံယူရန် လိုအပ်သည်၊ ယင်းသည် အဓိက ပြဿနာတစ်ရပ် ဖြစ်ပေမည်။ သင်၏ ရပ်တည်ချက်နှင့် သင်၏ သမ္မာတရားကို လက်ခံသည့် ရှုထောင့်တို့ မှားယွင်းသောအခါ သင် အရာခပ်သိမ်းကို ရှုမြင်ပုံ၏ အကျိုးရလဒ်သည်လည်း ပြောင်းလဲသွားမည်ဖြစ်ပြီး သင်၏ လိုက်စားမှု လမ်းကြောင်းနှင့် ဦးတည်ချက်တို့ကို သက်ရောက်မှု ရှိစေသည်။ ဘုရားသခင် ပြုလုပ်သော သို့မဟုတ် ပြောဆိုသော မည်သည့်အရာ၌မဆို ယင်းသည် လူ့အယူအဆများနှင့် ကိုက်ညီသည်ဖြစ်စေ မကိုက်ညီသည်ဖြစ်စေ ဆိုသည်မှာ ယာယီ ပြဿနာတစ်ခုမျှသာ ဖြစ်သည်။ ဘုရားသခင်သည် လူသားမျိုးနွယ်အတွက် ပြုလုပ်တော်မူသော အရာခပ်သိမ်း၏ ပံ့ပိုးမှုနှင့် တန်ဖိုး၊ ယင်းက လူ့အသက်တာသို့ ဆောင်ကြဉ်းပေးသော တန်ဖိုးတို့သည် ထာဝရ ဖြစ်ကြသည်။ ယင်းတို့ကို မည်သည့် လူပုဂ္ဂိုလ်တစ်ဦးတစ်ယောက်၊ မည်သည့် ပညာရပ်ဆိုင်ရာ နယ်ပယ်၊ မည်သည့် အကြောင်းပြချက် သို့မဟုတ် သီအိုရီ၊ သို့မဟုတ် မည်သည့် ခေတ်ရေစီးကြောင်းဖြင့်မျှ မပြောင်းလဲနိုင်ပေ။ ဤသည်မှာ သမ္မာတရား၏ တန်ဖိုး ဖြစ်သည်။ လက်ရှိအချိန်၌ ဤသာမန်ပုဂ္ဂိုလ်၏ နှုတ်ကပတ်တော်များနှင့် လုပ်ဆောင်ချက်များသည် သင်၏ သိလိုစိတ် ပြင်းပြမှု သို့မဟုတ် ဝင့်ဝါမှုတို့ကို မကျေနပ်စေနိုင်သကဲ့သို့ သင့်အား စိတ်နှလုံးထဲ၌ရော နှုတ်အားဖြင့်ပါ အပြည့်အဝ လက်ခံယုံကြည်စေခြင်း သို့မဟုတ် စည်းရုံးသိမ်းသွင်းနိုင်ခြင်းတို့ကို မပြုနိုင်သည်မှာ ဖြစ်ကောင်းဖြစ်နိုင်သည်၊ သို့သော်လည်း လူသားမျိုးနွယ်တစ်ရပ်လုံးအပေါ်၊ ခေတ်တစ်ခုလုံးအပေါ်၊ ပြီးလျှင် ဘုရားသခင်၏ စီမံခန့်ခွဲမှုအစီအစဉ် တစ်ခုလုံးအပေါ် သူ ယနေ့ မိန့်တော်မူသော နှုတ်ကပတ်တော်အားလုံးနှင့် ကိုယ်တော် ဤခေတ်၌နှင့် ဤကာလအတွင်း၌ ပြုလုပ်တော်မူသော အမှုတော်အားလုံး၏ ပံ့ပိုးမှုများမှာ ထာဝရ မပြောင်းလဲနိုင်ပေ။ ဤသည်မှာ အမှန်တရားတစ်ခု ဖြစ်သည်။ ထို့ကြောင့် တစ်နေ့သောအခါ၌ “လွန်ခဲ့သော အနှစ်နှစ်ဆယ် သို့မဟုတ် သုံးဆယ်က ကျွန်ုပ်သည် ဤသာမန်ပုဂ္ဂိုလ် ပြုလုပ်ခဲ့သော အချို့သော ပြောဆိုချက်တစ်ခုကို စေ့စေ့စပ်စပ် ကြည့်ရှုစစ်ဆေးခဲ့သည်၊ နားလည်မှုလွဲခဲ့သည်၊ အတိုက်အခံပြုခဲ့သည်၊ ပြီးလျှင် ဝေဖန်သုံးသပ်ပြီး ပြစ်တင်ရှုတ်ချခဲ့သည်ပင် ဖြစ်သည်။ အနှစ်နှစ်ဆယ် သို့မဟုတ် သုံးဆယ်အကြာတွင် ကျွန်ုပ်သည် ထိုပြောဆိုချက်ကို ပြန်လည်ကြည့်ရှုသောအခါ ကျွန်ုပ်၏ စိတ်နှလုံးသည် အကြွေးတင်ခြင်းနှင့် မိမိကိုယ်ကို ပြစ်တင်ရှုတ်ချခြင်းတို့ဖြင့် ပြည့်နှက်နေပါသည်” ဟု သင် နားလည်လာလိမ့်မည်။ ဖောက်ပြန်ပျက်စီးသော လူသားများသည် ဘုရားသခင်၏ ရှေ့မှောက်၌ နိမ့်ကျပြီး အရေးမပါကြပေ၊ သူတို့သည် ထာဝစဉ် နို့စို့သူငယ်များ ဖြစ်ကြသည်၊ ဖော်ပြရန် မထိုက်တန်ပေ။ လူတစ်ဦးသည် မည်မျှ အမှုတော်ကို ဆောင်ရွက်သည်ဖြစ်စေ၊ မည်သည့် ကာလ၌လည်းကောင်း၊ မည်သည့်အခြေအနေအောက်တွင်လည်းကောင်း ဘုရားသခင် မိန့်တော်မူခဲ့သော စကားလုံးတိုင်း၏ လူသားမျိုးနွယ်တစ်ရပ်လုံးအပေါ် ပံ့ပိုးမှုနှင့် နှိုင်းယှဉ်ပါက ခြားနားချက်မှာ ကောင်းကင်နှင့် မြေကြီးကဲ့သို့ ဖြစ်သည်တကား။ သို့ဖြစ်၍ ဘုရားသခင်သည် လူတို့ စေ့စေ့စပ်စပ် ကြည့်ရှုစစ်ဆေးခြင်း၊ ခွဲခြမ်းစိတ်ဖြာခြင်းနှင့် သံသယဖြစ်ခြင်း ခံရရန် မဟုတ်ကြောင်း သင့်အနေဖြင့် နားလည်ရမည်။ ဘုရားသခင်၏ အမှုတော်နှင့် ဘုရားသခင် လူ့ဇာတိခံယူသော ဇာတိပကတိသည် လူတို့၏ သိလိုစိတ် ပြင်းပြမှုကို ဖြည့်ဆည်းပေးရန် ဤနေရာ၌ ရှိနေခြင်း မဟုတ်ပေ။ သူသည် ဤအမှုတော်အားလုံးကို အချိန်ဖြုန်းရန် သို့မဟုတ် နေ့ရက်များကို အေးအေးဆေးဆေး ကုန်လွန်စေရန် ပြုလုပ်တော်မူခြင်း မဟုတ်ပေ။ သူ၏ ရည်ရွယ်ချက်မှာ ခေတ်တစ်ခေတ်၏ လူတို့ကို ကယ်တင်ရန်၊ လူသားမျိုးနွယ်တစ်ရပ်လုံးကို ကယ်တင်ရန် ဖြစ်ပြီး သူ ပြီးမြောက်အောင်မြင်ရန် ရည်ရွယ်သော အမှုတော်၏ ရလဒ်များမှာ ထာဝစဉ် တည်တံ့ရန် ဖြစ်သည်။ အန္တိခရစ်တို့သည် စေ့စေ့စပ်စပ် ကြည့်ရှုစစ်ဆေးပြီး ခွဲခြမ်းစိတ်ဖြာရန်၊ သူတို့၏ သိလိုစိတ် ပြင်းပြမှုကို ဖြည့်ဆည်းရန် ခရစ်တော်အား သာမန် ပုဂ္ဂိုလ်တစ်ဦးအဖြစ် ဆက်ဆံကြသည်။ ဤသည်၏ သဘာဝမှာ အဘယ်နည်း။ ယင်းကို နားလည်နိုင်သလော သို့မဟုတ် ခွင့်လွှတ်နိုင်သလော။ သူတို့သည် ခေတ်များအားလုံးမှ အပြစ်ပြုသောသူများ၊ ကျိန်ခြင်းခံရသောသူများနှင့် ထာဝရ ခွင့်လွှတ်ခြင်းမခံရနိုင်သောသူများ ဖြစ်ကြသည်။ အကယ်၍ လူတစ်ဦးသည် လူ့သဘာဝ ရှိပြီး သမ္မာတရားကို နားလည်ကာ သမ္မာတရား လက်တွေ့ကျမှုကို ပိုင်ဆိုင်ပါက သူတို့ကို စေ့စေ့စပ်စပ် ကြည့်ရှုစစ်ဆေးခြင်းသည်ပင် အတော်ပင် ရွံရှာဖွယ် ဖြစ်သည်။ အချို့သောသူတို့ပင်လျှင် ငါ့ကို မြင်သောအခါ “သမ္မာတရားအချို့ကို ထပ်မံ မိတ်သဟာယဖွဲ့ပါ၊ တတိယကောင်းကင်၏ ဘာသာစကားအကြောင်း ပိုမို မိတ်သဟာယဖွဲ့ပါ၊ ကျွန်ုပ်တို့ မသိသော အမှုအရာများကို ပိုမို ပြောဆိုပါ” ဟု ဆိုကြလျက် ခရစ်တော်အား သာမန် ပုဂ္ဂိုလ်တစ်ဦးအဖြစ် ဆက်ဆံခြင်းနှင့် သူ့ကို စိတ်ထဲမှ စေ့စေ့စပ်စပ် ကြည့်ရှုစစ်ဆေးခြင်း၊ သူပြုလုပ်သမျှ အရာတိုင်းကို ရန်လိုမှုနှင့် အသရေဖျက်မှုတို့ဖြင့် ဆက်ဆံပြုမူခြင်းနှင့် သူ မိန့်တော်မူသော နှုတ်ကပတ်တော်များနှင့် ပတ်သက်၍ သင်၏ သိလိုစိတ် ပြင်းပြမှုကို ဖြည့်ဆည်းရန်သာ ရှာဖွေခြင်းတို့ဖြင့် သူတို့သည် ဤပုဂ္ဂိုလ်ကို အဘယ်အရာအဖြစ်များ မှတ်ယူကြသနည်း။ သူတို့၏ ငြီးငွေ့မှုကို သက်သာစေဖို့ လူတစ်ဦး အဖြစ်လော။ ဘုရားသခင်သည် ဤကိစ္စရပ်ကို မည်သို့ စရိုက်လက္ခဏာ သရုပ်ဖော်သနည်း။ ဤသည်မှာ ဘုရားသခင်ကို ပြစ်မှားစော်ကားခြင်း မဟုတ်လော။ အကယ်၍ ယင်းသည် လူတို့ကို ဦးတည်ပါက ယင်းကို လှောင်ပြောင်ခြင်းနှင့် သရော်ခြင်းဟု ခေါ်သည်၊ အကယ်၍ ယင်းသည် ဘုရားသခင်ကို ဦးတည်ပါက ယင်းသည် ဘုရားသခင်ကို ပြစ်မှားစော်ကားခြင်း ဖြစ်သည်။

စေ့စေ့စပ်စပ် ကြည့်ရှုစစ်ဆေးခြင်း၊ ခွဲခြမ်းစိတ်ဖြာခြင်း၊ နှင့် သိလိုစိတ် ပြင်းပြမှုဟူသော ဤသရုပ်သကန်၏ အကြောင်းအရာအတွင်း၌ အန္တိခရစ်တို့၏ သဘာဝ အနှစ်သာရသည် ကောက်ကျစ်ဆိုးယုတ်မှုအဖြစ်၊ သမ္မာတရားကို အလွန်အမင်း မနှစ်မြို့ခြင်းအဖြစ် ယင်းဘာသာ ဖော်ပြလေသည်။ သူတို့သည် အပြုသဘောဆောင်သော အမှုအရာ အားလုံးကို လျစ်လျူရှုကြသည်၊ သူတို့သည် ယင်းတို့ကို မထီမဲ့မြင်ပြုကြပြီး အထင်အမြင်သေးသော သဘောထားဖြင့် ဆက်ဆံကြကာ ဘုရားသခင် လူ့ဇာတိခံယူသော ဇာတိပကတိကိုပင် ချန်လှပ်မထားကြပေ။ သူတို့သည် အမှုကိစ္စအားလုံး၌ သူတို့၏ သိလိုစိတ် ပြင်းပြမှုကို ကျေနပ်စေရန် လိုအပ်သည်၊ အရာခပ်သိမ်းကို သူတို့ စေ့စေ့စပ်စပ် ကြည့်ရှုစစ်ဆေးကာ ကောက်ချက်များ ဆွဲရန်နှင့် အရာခပ်သိမ်း၏ ဖြစ်ကြောင်းရင်းမြစ်ကို သိရှိရန်၊ အဘယ်အရာ ဖြစ်ပျက်နေသည်ကို နားလည်ရန် လိုလားကြပြီး ဤသို့ဖြင့် သူတို့သည် အသိပညာကြွယ်ဝပြီး ဉာဏ်ပညာရှိပုံပေါက်လေသည်။ ဤသည်မှာ လူသားတို့၏ ဖောက်ပြန်ပျက်စီးသော စိတ်သဘောထား ဖြစ်သည်။ အရာခပ်သိမ်းကို စေ့စေ့စပ်စပ် ကြည့်ရှုစစ်ဆေးခြင်းကို အလေ့အကျင့်ဖြစ်လာပြီးနောက် သူတို့သည် ယခုအခါ သူတို့၏ စေ့စေ့စပ်စပ် ကြည့်ရှုစစ်ဆေးခြင်းကို ဘုရားသခင်ဘက်သို့ လှည့်ကြသည်။ ဤသည်က သူတို့ထံ အဘယ်အရာကို ဆောင်ကြဉ်းပေးသနည်း။ စုံလင်ခြင်း နှင့် ကယ်တင်ခြင်းလော။ မဟုတ်ပါ၊ ယင်းသည် သူတို့ထံသို့ ပျက်စီးခြင်းနှင့် ပျက်စီးရာပျက်စီးကြောင်းကိုသာ ဆောင်ကြဉ်းပေးသည်တကား။ ဤသည်မှာ အန္တိခရစ်များကို စရိုက်လက္ခဏာ သရုပ်ဖော်ပုံဖြစ်သည်။ သူတို့သည် ကျိန်ခြင်းခံရသောသူများနှင့် ပြစ်တင်ရှုတ်ချဖွယ်သောသူများ ဖြစ်ကြသည်။ ဘုရားသခင် လူ့ဇာတိခံယူသော ဇာတိပကတိအပေါ် သူတို့၏ ချဉ်းကပ်ပုံ၌ သူတို့သည် သူ့ကို လက်ခံရန်နှင့် ရှုမြင်ရန် နောက်လိုက်များ သို့မဟုတ် ဖန်ဆင်းခံများ၏ ရပ်တည်ချက်ကို မည်သည့်အခါမျှ မခံယူကြပေ၊ ထိုအစား သူတို့သည် သူ့ကို ပညာရှင်တစ်ဦး၏၊ အရာရာတတ်သိသူတစ်ဦး၏၊ သိလိုစိတ် ပြင်းပြမှုဖြင့် ပြည့်လျှမ်းနေသော တစ်စုံတစ်ဦး၏၊ သမ္မာတရားကို သဘောပေါက်နားလည်နိုင်စွမ်းမရှိသကဲ့သို့ အပြုသဘောဆောင်သော အရာများကို မထီမဲ့မြင်ပြုသော မာနထောင်လွှားသော ပုဂ္ဂိုလ်တစ်ဦး၏ ရှုထောင့်နှင့် ရပ်တည်မှုတို့မှ ခံစားသိမြင်ပြီး ချဉ်းကပ်ကြသည်။ ထိုသို့သော လူများသည် ကယ်တင်ခြင်း မခံရနိုင်သည်မှာ အတော်ပင် ရှင်းလင်းပါသည်။

၂၀၂၀ ခုနှစ်၊ ဇွန်လ ၆ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၃)

၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း

ပြီးခဲ့သော မိတ်သဟာယဖွဲ့ခြင်း၏ အကြောင်းအရာမှာ အန္တိခရစ်များ၏ ဆယ်ခုမြောက် သရုပ်သကန်ဖြစ်သော သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုခြင်း ဖြစ်သည်။ ဤအချက်ကို အသေးစိတ် မိတ်သဟာယဖွဲ့ရန် နောက်ထပ် အပိုင်းသုံးပိုင်း ခွဲထားသည်။ ပထမပိုင်းမှာ ဘုရားသခင်၏ ပင်ကိုလက္ခဏာနှင့် အနှစ်သာရကို မထီမဲ့မြင်ပြုခြင်း ဖြစ်သည်။ ဒုတိယပိုင်းမှာ ဘုရားသခင် လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း ဖြစ်သည်။ တတိယပိုင်းမှာ ဘုရားသခင်၏ နှုတ်ကပတ်တော်များကို စက်ဆုပ်ရွံရှာခြင်း ဖြစ်သည်။ ဤအပိုင်းသုံးပိုင်းကို အန္တိခရစ်များ၏ အမျိုးမျိုးသော သရုပ်သကန်များ၏ ဆယ်ခုမြောက် အချက်ကို စိစစ်ရန် အသုံးပြုသည်။ ပထမပိုင်းကို မိတ်သဟာယဖွဲ့ခဲ့ပြီး ဖြစ်သည်။ ဒုတိယပိုင်းဖြစ်သော ဘုရားသခင် လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်းနှင့် ပတ်သက်၍မူ ယင်းကို မိတ်သဟာယဖွဲ့ရန် အပိုင်း လေးပိုင်း ခွဲထားသည်။ ဤအပိုင်း လေးပိုင်းမှာ အဘယ်နည်း။ (ပထမအနေဖြင့် မျက်နှာလို မျက်နှာရလုပ်ခြင်း၊ မြှောက်ပင့်ပြောခြင်းနှင့် နားဝင်ချိုသော စကားများ၊ ဒုတိယအနေဖြင့် သိလိုစိတ် ပြင်းပြမှုနှင့်အတူ စေ့စေ့စပ်စပ် ကြည့်ရှုစစ်ဆေးကာ ခွဲခြမ်းစိတ်ဖြာခြင်း၊ တတိယအနေဖြင့် ခရစ်တော်ကို ယင်းတို့ပြုမူဆက်ဆံပုံသည် ယင်းတို့၏ စိတ်ခံစားချက်ပေါ်တွင် မူတည်ခြင်းနှင့် စတုတ္ထအနေဖြင့် ခရစ်တော်ပြောသည့်အရာကို နာရုံမျှသာ ပြုပြီး မလိုက်နာသကဲ့သို့ ကျိုးနွံနာခံခြင်းလည်း မရှိခြင်း တို့ဖြစ်ပါသည်။) ပထမ အပိုင်းနှစ်ပိုင်းကို နောက်ဆုံးတစ်ကြိမ်က မိတ်သဟာယဖွဲ့ခဲ့ပြီး ဖြစ်သည်၊ ဤတစ်ကြိမ်တွင် တတိယပိုင်းကို ငါတို့ မိတ်သဟာယဖွဲ့ကြမည်။

ဂ။ ခရစ်တော်ကို ၎င်းတို့ပြုမူဆက်ဆံပုံသည် ၎င်းတို့၏စိတ်ခံစားချက်ပေါ်တွင် မူတည်၏

တတိယပိုင်းမှာ “ခရစ်တော်ကို ၎င်းတို့ပြုမူဆက်ဆံပုံသည် ၎င်းတို့၏ စိတ်ခံစားချက်ပေါ်တွင် မူတည်သည်” ဖြစ်သည်။ ဤရိုးရှင်းသော စကားရပ်အပေါ်တွင် အခြေခံ၍ အန္တိခရစ်များ၏ အမျိုးမျိုးသော သရုပ်သကန်များကို ငါတို့ ကြည့်ရှုကြမည်။ သင်တို့၏ ထင်မြင်ချက်အရ သို့မဟုတ် သင်တို့ မြင်တွေ့ပြီး တွေ့ကြုံခံစားခဲ့ရသောအရာမှ ဤအပိုင်းနှင့်ပတ်သက်၍ ဥပမာအချို့ ရှိသင့်သည် မဟုတ်လော။ အချို့သောသူများက “ကျွန်ုပ်သည် ခရစ်တော်နှင့် မည်သည့်အခါမျှ ထိတွေ့ဆက်ဆံခြင်း မရှိခဲ့ပါ။ ကျွန်ုပ်သည် ကိုယ်တော်၏ တရားဒေသနာများကိုသာ ကြားနာခဲ့ဖူးပါသည်။ ကျွန်ုပ်၌ ဤသရုပ်သကန်နှင့်ပတ်သက်၍ စစ်မှန်သော အတွေ့အကြုံ မရှိသကဲ့သို့ အခြားသူများ လက်တွေ့၌ ယင်းကို ဖော်ပြသည်ကိုလည်း ကျွန်ုပ် မမြင်တွေ့ဖူးပါ” ဟု ဆိုကြသည်။ ဤအပိုင်းနှင့်ပတ်သက်၍ စစ်မှန်သော အတွေ့အကြုံ ရှိသောသူတို့အတွက်မူ သင်တို့၌ ယင်းနှင့် ကိုက်ညီသော မည်သည့် ခံစားချက်များ သို့မဟုတ် နားလည်မှုများ ရှိသနည်း။ မရှိဘူးလော။ သို့ဆိုလျှင် ကျွန်ုပ်တို့သည် အမှန်ပင် အတွင်းကျကျ မိတ်သဟာယဖွဲ့ရန် လိုအပ်သည် မဟုတ်လော။ (ဟုတ်ပါသည်။) အပေါ်ယံအားဖြင့် ဤအပိုင်းသည် လူတို့ ခရစ်တော်နှင့် ထိတွေ့ဆက်ဆံသည့်အခါ အမျိုးမျိုးသော သဘောထားများနှင့် သရုပ်သကန်များ ပါဝင်သည်။ အမှန်တကယ်တွင် ဤအပိုင်းမှ လူတစ်ဦးသည် ဘုရားသခင် လူ့ဇာတိခံယူထားသော ဇာတိခန္ဓာအပေါ် လူတို့၏ အမျိုးမျိုးသော သရုပ်သကန်များနှင့် သဘောထားများကို မြင်တွေ့နိုင်ရုံသာမက ဘုရားသခင် လူ့ဇာတိခံယူထားသော ဇာတိခန္ဓာကို လူတို့၏ ဆက်ဆံပုံ၌ ဘုရားသခင်အပေါ် သူတို့၏ စစ်မှန်သော သဘောထားများနှင့် သရုပ်သကန်များကိုလည်း ပိုင်းခြားသိမြင်နိုင်သည်။ ဆိုလိုသည်မှာ ဤအရာမှနေ၍ လူတို့သည် ဘုရားသခင်၏ ပင်ကိုလက္ခဏာနှင့် အနှစ်သာရ ရှိသော ဘုရားသခင် ကိုယ်တော်တိုင်ကို မည်သို့သော သဘောထားဖြင့် ဆက်ဆံသည်၊ ပြီးလျှင် သူတို့၌ ဘုရားသခင်ကို ကြောက်ရွံ့သော စိတ်နှလုံး၊ စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံခြင်း ရှိမရှိတို့မှာ ထင်ရှားသည် ဟူ၍ ဖြစ်သည်။ အမျိုးမျိုးသော အခြေအနေများနှင့် ရင်ဆိုင်ရသည့်အခါ ခရစ်တော်အပေါ် လူတို့၏ သဘောထားများသည် သူတို့ ယုံကြည်သော ဘုရားသခင်အပေါ် သူတို့၏ သဘောထားများကို ဖော်ပြသည်။ ဤသာမန် ပုဂ္ဂိုလ်၊ ခရစ်တော်ကို ဆက်ဆံရာ၌ သင်၌ မည်သည့် အယူအဆများ၊ စစ်မှန်သော ယုံကြည်ခြင်း သို့မဟုတ် စစ်မှန်သော ကျိုးနွံနာခံခြင်း ရှိမရှိသည် သင် ယုံကြည်သော ဘုရားသခင်၊ ဘုရားသခင် ကိုယ်တော်တိုင်အပေါ်၌ သင်၌ စစ်မှန်သော ယုံကြည်ခြင်း နှင့် စစ်မှန်သော ကျိုးနွံနာခံခြင်း ရှိမရှိကို ဖော်ပြသည်။ ကောင်းကင်ဘုံရှိ ဘုရားသခင်အပေါ် လူတို့၏ ဆက်ဆံပုံဖြစ်သည့် သူတို့၏ သဘောထားများ၊ အမြင်များနှင့် သူတို့ အမှန်တကယ် တွေးထင်သောအရာတို့သည် အတော်ပင် မရေရာလှပေ၊ ဘုရားသခင်အပေါ် သူတို့၏ စစ်မှန်သော သဘောထားများကို မဖော်ပြပေ။ သို့သော် လူတို့သည် ဘုရားသခင်နှင့် အမှန်တကယ် ကြုံတွေ့ပြီး ဘုရားသခင် လူ့ဇာတိခံယူသော ထိတွေ့ကိုင်တွယ်နိုင်သော၊ အသွေးအသားနှင့် ပြည့်စုံသော ခန္ဓာကိုယ်ကို မြင်တွေ့သည့်အခါ ဘုရားသခင်အပေါ် သူတို့၏ စစ်မှန်သော သဘောထားများသည် လုံးဝ ထုတ်ဖော်ခြင်း ခံရလေသည်။ လူတို့ ပြောဆိုသော စကားများ၊ သူတို့၏ စိတ်ထဲရှိ အတွေးအခေါ်များ၊ သူတို့၏ စိတ်နှလုံးထဲ၌ သူတို့ သတ်မှတ်ပြီး ကိုင်စွဲထားသော အမြင်ရှုထောင့်များနှင့် သူတို့၏ စိတ်နှလုံးထဲရှိ ခရစ်တော်အပေါ် သူတို့၏ အတွေးအခေါ်များ၊ သဘောထားများပင်လျှင် အမှန်တကယ်တွင် သူတို့ ဘုရားသခင်ကို မည်သို့ ဆက်ဆံသည်နှင့်ပတ်သက်သော အမျိုးမျိုးသော သရုပ်သကန်များ ဖြစ်ကြသည်။ ကောင်းကင်ဘုံရှိ ဘုရားသခင်သည် မမြင်နိုင်ဘဲ မထိတွေ့နိုင်သောကြောင့် လူတို့ ကိုယ်တော့်အား မည်သို့ ထင်မြင်ပုံ၊ သူတို့ ကိုယ်တော့်အား မည်သို့ ဆက်ဆံပုံ၊ သူတို့ ကိုယ်တော့်အား မည်သို့ ဘောင်ခတ်ပုံနှင့် သူတို့ ကျိုးနွံနာခံခြင်း ရှိမရှိတို့အတွက် သူတို့၏ သရုပ်သကန်များသည် မှန်ကန်ခြင်း ရှိမရှိ သို့မဟုတ် သမ္မာတရားနှင့် ကိုက်ညီခြင်း ရှိမရှိကို အကဲဖြတ်ရန် လူတို့၌ စံနှုန်း အမှန်တကယ် မရှိပေ။ သို့သော် ဘုရားသခင်သည် ခရစ်တော်အဖြစ် လူ့ဇာတိ ခံယူသောအခါ ဤအရာအားလုံး ပြောင်းလဲသွားသည်။ လူတို့ ဘုရားသခင်အပေါ် ထားရှိသော ဤသရုပ်သကန်များနှင့် သဘောထားအားလုံးကို တိုင်းတာရန် စံနှုန်းတစ်ခု ဖြစ်လာကာ ဘုရားသခင်အပေါ် လူတို့၏ စစ်မှန်သော သဘောထားများကို ထင်ရှားစေသည်။ မကြာခဏဆိုသလို လူတို့သည် သူတို့၌ ဘုရားသခင်အပေါ် ကြီးမားသော ယုံကြည်ခြင်းနှင့် စစ်မှန်သော ယုံကြည်လက်ခံမှု ရှိသည်ဟု ထင်မှတ်ကြပြီး ဘုရားသခင်သည် ကြီးမြတ်သည်၊ အမြင့်မြတ်ဆုံး ဖြစ်သည်၊ ချစ်ခင်နှစ်လိုဖွယ်ကောင်းသည်ဟု ခံစားကြရသည်။ သို့သော် ဤသည်တို့မှာ သူတို့၏ စစ်မှန်သော ဝိညာဉ်ရင့်ကျက်မှု၏ ရောင်ပြန်ဟပ်မှုလော သို့မဟုတ် စိတ်ခံစားချက်တစ်ခုမျှ၏ ရောင်ပြန်ဟပ်မှုသာလော။ ဆုံးဖြတ်ရန် ခက်ခဲသည်။ လူတို့သည် ဘုရားသခင်ကို မမြင်နိုင်သောအခါ သူတို့ ကိုယ်တော့်အား ဆက်ဆံရာ၌ မည်မျှပင် စေတနာကောင်း ရှိစေကာမူ သူတို့၏ ကိုယ်တော့်အား ဆက်ဆံပုံသည် မရေရာမှု၊ အနှစ်မဲ့မှု၊ လက်တွေ့မကျမှုတို့ဖြင့် အစဉ်သဖြင့် ရောနှောနေပြီး အချို့သော အနှစ်မဲ့ စိတ်ကူးစိတ်သန်းများဖြင့် အစဉ်သဖြင့် ပြည့်နှက်နေသည်။ လူတို့သည် ဘုရားသခင်ကို အမှန်တကယ် မြင်တွေ့ပြီး ထိတွေ့ဆက်ဆံသောအခါ ဘုရားသခင်အပေါ် သူတို့၏ ယုံကြည်ခြင်း အတိုင်းအတာ၊ ဘုရားသခင်အပေါ် သူတို့၏ ကျိုးနွံနာခံမှု အဆင့်နှင့် သူတို့၌ ဘုရားသခင်အပေါ် စစ်မှန်သော ချစ်ခြင်းမေတ္တာ ရှိမရှိတို့သည် အပြည့်အဝ ထုတ်ဖော်ခံရလေသည်။ ထို့ကြောင့် ဘုရားသခင် လူ့ဇာတိခံယူသောအခါ အထူးသဖြင့် ကိုယ်တော်သည် ဖြစ်နိုင်သမျှ သာမန်အဖြစ်ဆုံးသော ပုဂ္ဂိုလ်တစ်ဦး ဖြစ်လာသောအခါ လူအားလုံးအတွက် ဤဇာတိပကတိ၊ ဤသာမန် ပုဂ္ဂိုလ်သည် လူတိုင်းအတွက် စမ်းသပ်မှုတစ်ခု ဖြစ်လာပြီး လူတစ်ဦးစီတိုင်း၏ ယုံကြည်ခြင်းနှင့် စစ်မှန်သော ဝိညာဉ်ရင့်ကျက်မှုကိုလည်း ဖော်ထုတ်သည်။ သင်သည် ကိုယ်တော် တည်ရှိခြင်းကို ဦးစွာ အသိအမှတ်ပြုခဲ့သည့်အခါ ဘုရားသခင်နောက် လိုက်ကောင်းလိုက်နိုင်ခဲ့သော်လည်း သင်သည် လူ့ဇာတိခံ ဘုရားသခင်ကို လက်ခံပြီး ဘုရားသခင် သာမန် ပုဂ္ဂိုလ်တစ်ဦး ဖြစ်လာသည်ကို မြင်တွေ့သောအခါ သင်၏ စိတ်သည် အယူအဆများဖြင့် ပြည့်နှက်သွားသည်။ ဤအချိန်၌ သင် ယုံကြည်သော ခရစ်တော်တည်းဟူသော ဤသာမန် ပုဂ္ဂိုလ်သည် သင်၏ ယုံကြည်လက်ခံခြင်းအတွက် အကြီးမားဆုံးသော စိန်ခေါ်မှု ဖြစ်လာသည်။ သို့ဆိုလျှင် ယနေ့ ဤသာမန် ပုဂ္ဂိုလ်၊ ဘုရားသခင် လူ့ဇာတိခံယူသော ဇာတိပကတိ၊ ခရစ်တော်သည် လူတို့အပေါ် ရှိသော သက်ရောက်မှုနှင့် ဤသာမန် ပုဂ္ဂိုလ်၊ ခရစ်တော်အပေါ် လူတို့ ပြသသော စစ်မှန်သော သရုပ်သကန်တို့ကို ကျွန်ုပ်တို့ မိတ်သဟာယဖွဲ့ကြပါစို့။ ထိုသရုပ်သကန်များသည် ဘုရားသခင်အပေါ် ၎င်းတို့၏ အမျိုးမျိုးသော စစ်မှန်သည့် သဘောထားများနှင့် အမြင်ရှုထောင့်များကို ထုတ်ဖော်ပြလေသည်။

တတိယပိုင်း၏ အဓိက အကြောင်းအရာမှာ လူတို့သည် ခရစ်တော်ကို သူတို့၏ စိတ်ခံစားချက်ပေါ် မူတည်၍ ဆက်ဆံကြသည်ဟူ၍ ဖြစ်သည်။ ဤစိတ်ခံစားချက်က အတိအကျ အဘယ်အရာကို ရည်ညွှန်းသည်မှာ ယနေ့ မိတ်သဟာယဖွဲ့ခြင်း၏ ဗဟိုပြုချက်၊ အဓိက ဖြစ်သည်။ အမှန်စင်စစ် ဤစိတ်ခံစားချက်သည် အမည်တူ အစားထိုးသုံးနှုန်းခြင်းတစ်ခု၊ ယေဘုယျ သတ်မှတ်ချက်တစ်ခုမျှသာ ဖြစ်သည်။ ယင်းသည် စိတ်ခံစားချက်တစ်ခု မဟုတ်ပေ၊ ယင်း၏ နောက်ကွယ်၌ လူတို့၏ အမျိုးမျိုးသော အယူအဆများနှင့် စိတ်ကူးစိတ်သန်းများအပြင် သူတို့၏ ဖောက်ပြန်ပျက်စီးသော စိတ်သဘောထားများ အမျိုးမျိုး၊ သူတို့၏ စာတန်၏ သဘာဝ အနှစ်သာရပင်လျှင် ကွယ်ဝှက်နေသည်။ လူတစ်ဦးသည် ဘုရားသခင်၏ အိမ်တော်၌ သူတို့၏ တာဝန်များကို လုပ်ဆောင်ရာတွင် မည်သည့် အတားအဆီးများမျှ မကြုံတွေ့ရသည့်အခါတွင်လည်းကောင်း၊ သူတို့၏ စိတ်ခံစားချက်ကို သက်ရောက်စေသော မည်သည့်အရာမျှ မရှိသည့်အခါတွင်လည်းကောင်း၊ အရာခပ်သိမ်း ချောမွေ့စွာ ဖြစ်ပျက်သည့်အခါတွင်လည်းကောင်း သူတို့သည် ဘုရားသခင်၏ ရှေ့မှောက်၌ မကြာခဏ ဆုတောင်းနိုင်ကြပြီး ဝမ်းမြောက်ခြင်းနှင့် ငြိမ်သက်ခြင်းတို့ဖြင့် ပြည့်လျက် အလွန် ပုံမှန်ဖြစ်သော အသက်တာဖြင့် အသက်ရှင်ကြသည်။ သူတို့၏ အနီးရှိ ပတ်ဝန်းကျင်သည်လည်း ချောမွေ့သည်၊ ညီအစ်ကိုမောင်နှမများ အများစုသည် တစ်ဦးနှင့်တစ်ဦး သဟဇာတဖြစ်ကြသည်၊ ဘုရားသခင်သည် သူတို့၏ တာဝန်များ ထမ်းဆောင်ခြင်း၌လည်းကောင်း၊ အတတ်ပညာပိုင်းဆိုင်ရာ ကျွမ်းကျင်မှုများကို သင်ယူခြင်း၌လည်းကောင်း သူတို့ကို မကြာခဏ လမ်းညွှန်တော်မူကာ ဉာဏ်အလင်းပေးခြင်းနှင့် အလင်းပေးခြင်းတို့ကို ပံ့ပိုးပေးပြီး လက်တွေ့လုပ်ဆောင်ခြင်း၏ စည်းမျဉ်းများသည် အတော်အတန် ရှင်းလင်းသည်။ အရာခပ်သိမ်းသည် အလွန် ပုံမှန်ဖြစ်ပြီး အလွန် ချောမွေ့စွာ ဖြစ်ပျက်သည်။ ဤအချိန်၌ လူတို့သည် သူတို့၌ ဘုရားသခင်အပေါ် ကြီးမားသော ယုံကြည်ခြင်း ရှိသည်ဟု ခံစားကြရသည်၊ သူတို့၏ စိတ်နှလုံးထဲ၌ ဘုရားသခင်နှင့် အထူးသဖြင့် နီးကပ်သည်ဟု ခံစားကြရသည်၊ ဆုတောင်းပြီး ရင်ဖွင့်ရန် ဘုရားသခင်၏ ရှေ့မှောက်သို့ မကြာခဏ လာရောက်နိုင်ကြသည်၊ ဘုရားသခင်နှင့် ရင်းနှီးစွာ ဆက်သွယ်သည်ဟု ခံစားကြရသည်၊ ပြီးလျှင် ဘုရားသခင်သည် အထူးသဖြင့် ချစ်ခင်နှစ်လိုဖွယ် ကောင်းသည်ဟု မြင်ကြသည်။ ဤအချိန်၌ သူတို့၏ စိတ်ခံစားချက်သည် အလွန် ကောင်းသည်၊ သူတို့သည် ငြိမ်သက်ခြင်းနှင့် ဝမ်းမြောက်ခြင်းတို့၌ မကြာခဏ အသက်ရှင်ကြသည်၊ စုဝေးပွဲများ၌ တက်ကြွစွာ ပြောဆိုကြပြီး သူတို့သည် ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုပြီး ဓမ္မသီချင်းများကို နေ့စဉ် ပုံမှန် သင်ယူနိုင်ကြသည်။ အရာအားလုံး ဤမျှ ကောင်းမွန်ပြီး ချောမွေ့စွာ ဖြစ်ပျက်နေသည့်အခါ လူတို့သည် သူတို့၏ စိတ်နှလုံးထဲ၌ ဘုရားသခင်ကို အစဉ်မပြတ် ကျေးဇူးတင်ကြသည်၊ ဘုရားသခင်ထံ တိတ်ဆိတ်စွာ ဆုတောင်းကြပြီး သူတို့၏ ဘဝတစ်ခုလုံး ဘုရားသခင်အတွက် အသုံးခံရန်၊ သူတို့ ပိုင်ဆိုင်သမျှ အရာခပ်သိမ်းကို ပူဇော်ဆက်ကပ်ရန်နှင့် သူတို့၏ တာဝန်များကို ကောင်းစွာ ဖြည့်ဆည်းရန် အခက်အခဲများကို ကြံ့ကြံ့ခံပြီး အဖိုးအခကို ပေးဆပ်ဖို့ စိတ်ပိုင်းဖြတ်ကြသည်။ သူတို့က ဘုရားသခင်သည် အလွန် ကြီးမြတ်သည်၊ အလွန် ချစ်ခင်နှစ်လိုဖွယ် ကောင်းသည်ဟု ခံစားကြရပြီး သူတို့၌ ဘုရားသခင်ထံ မိမိတို့ကိုယ်ကို ပူဇော်ဆက်ကပ်ရန်၊ သူတို့၏ ဘဝတစ်ခုလုံးကို ကိုယ်တော်ထံ ဆက်ကပ်ရန် စိတ်ပိုင်းဖြတ်မှုနှင့် လိုလားမှုတို့ ရှိကြသည်။ ဤအခြေအနေသည် အထူးသဖြင့် တက်ကြွပြီး အပြုသဘောဆောင်သည် မဟုတ်လော။ ဤအရာမှနေ၍ ကျွန်ုပ်တို့သည် လူတို့၏ သစ္စာစောင့်သိခြင်း၊ သူတို့၏ ဘုရားသခင်အပေါ် ချစ်ခြင်းမေတ္တာနှင့် သူတို့ ပြုလုပ်သော စွန့်လွှတ်အနစ်နာခံမှုများကို မြင်တွေ့နိုင်ပုံရသည်။ အရာခပ်သိမ်းသည် အလွန် အံ့ဩဖွယ်ကောင်းကာ ငြိမ်သက်ပြီး ချောမွေ့သည်ဟု ထင်ရသည်။ ဤသရုပ်သကန်အားလုံးမှ၊ လူတို့သည် မည်သည့် မနှစ်မြို့ဖွယ်အရာမျှ မရှိဘဲ ဘုရားသခင်၏ အမှုတော်နှင့်လည်းကောင်း၊ ကိုယ်တော်၏ တောင်းဆိုချက်များနှင့်လည်းကောင်း ပူးပေါင်းဆောင်ရွက်လျက် သူတို့၏ အပိုင်းကို တက်ကြွစွာ ကြိုးပမ်းနေကြရုံမျှသာ ဖြစ်ပုံရသည်။ ဤသို့ဖြင့် သူတို့၏ စိတ်နှလုံးထဲ၌ သူတို့သည် ဘုရားသခင်ကို အစဉ်မပြတ် ကျေးဇူးတင်ကြသည်၊ ကောင်းကင်ဘုံရှိ ဘုရားသခင်ကို ကျေးဇူးတင်ကြပြီး မြေကြီးပေါ်ရှိ ခရစ်တော်ကို ကျေးဇူးတင်ကြကာ ခရစ်တော်အပေါ် အဆုံးမဲ့သော ချစ်ခြင်းမေတ္တာနှင့် ရိုသေလေးမြတ်ခြင်းတို့ဖြင့် ပြည့်နှက်နေကြသည်။ သူတို့သည် ဓမ္မသီချင်းများထဲမှ “ဤသာမန် ပုဂ္ဂိုလ်” ဟူသော စကားလုံးများကို သီဆိုသည့်အခါတိုင်း သူတို့သည် “ကျွန်ုပ်ကို ကယ်တင်ခဲ့သော၊ ကျွန်ုပ်အား ဤအခွင့်အရေးကို ပေးခဲ့သော၊ ကျွန်ုပ်အား ယနေ့ ဘုရားသခင်၏ အိမ်တော်၌ ဖန်ဆင်းခံတစ်ဦးအဖြစ် ကျွန်ုပ်၏ တာဝန်ကို ထမ်းဆောင်ခွင့်ပြုသောသူမှာ ဤသာမန်ပုဂ္ဂိုလ် အမှန်ပင် ဖြစ်သည်တကား” ဟု တွေးလျက် အလွန် တို့ထိခြင်း ခံကြရသည်။ အချို့သောသူတို့က “အို လက်တွေ့ကျသော ဘုရားသခင်၊ လူ့ဇာတိခံ ဘုရားသခင်၊ ခရစ်တော်၊ ကျွန်ုပ် ကိုယ်တော့်ကို ကျေးဇူးတင်ပါသည်၊ ကျွန်ုပ် ကိုယ်တော့်ကို ချီးမွမ်းပါသည်၊ အကြောင်းမူကား ကိုယ်တော်သည် ကျွန်ုပ်အား ဤကောင်းချီးမင်္ဂလာအားလုံးကို ပေးသနားခဲ့ပြီး ဖြစ်သည်၊ ကိုယ်တော်သည် ကျွန်ုပ်ကို ကျေးဇူးပြုခဲ့ပြီးဖြစ်သောကြောင့် ဖြစ်သည်။ ကိုယ်တော်သည် ကျွန်ုပ်၏ စိတ်နှလုံးထဲရှိ ဘုရားသခင် ဖြစ်သည်၊ ကိုယ်တော်သည် ဖန်ဆင်းရှင် ဖြစ်သည်၊ ကိုယ်တော်သည် ကျွန်ုပ် လိုက်လျှောက်လိုသောသူ ဖြစ်သည်။ ကျွန်ုပ်သည် ကျွန်ုပ်၏ ဘဝတစ်ခုလုံး ကိုယ်တော့်အတွက် အသုံးခံလိုပါသည်” ဟုပင် တိုက်ရိုက် ဆုတောင်းကြသည်။ ဤမြင်ကွင်းအားလုံးသည် အလွန် ငြိမ်သက်သည်၊ အလွန် လှပပြီး ကယ်တင်ခြင်း ခံရခြင်းသည် အလွန် လွယ်ကူပြီး အားစိုက်စရာ မလိုသည့်အလား အလွန် သဟဇာတ ဖြစ်ပုံရသည်။ သို့သော် ဤသဟဇာတဖြစ်ခြင်းနှင့် ငြိမ်သက်ခြင်းသည် အမှန်တကယ် ထာဝစဉ် တည်တံ့နိုင်မည်လော။ ယင်းသည် မပြောင်းမလဲ ရှိနေနိုင်မည်လော။ ယင်းသည် ထိုမျှ မရိုးရှင်းပေ။

၁။ ပြုပြင်ခြင်းတို့ကို ရင်ဆိုင်ရသောအခါ ၎င်းတို့၏အပြုအမူ

မိမိတို့၏ တာဝန်များကို လုပ်ဆောင်ခြင်း ဖြစ်စဉ်တွင် လူတို့သည် မိမိတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြရန်၊ သူတို့ ကြုံတွေ့ရသော အခြေအနေများ၌ ညည်းညူရန်၊ မိမိတို့၏ ကိုယ်ပိုင် အမြင်များ ထားရှိရန်အပြင် အမှုအရာများကို တစ်ဇွတ်ထိုးနှင့် မဆင်မခြင် လုပ်ဆောင်ရန်မှာ မလွှဲမရှောင်သာ ဖြစ်သည်။ ထိုသို့သော အခြေအနေများတွင် လူတို့သည် ပြုပြင်ခြင်းကို ရင်ဆိုင်ရသည်မှာ မလွှဲမရှောင်သာ ဖြစ်သည်။ ပြုပြင်ခြင်းကို ရင်ဆိုင်ရသောအခါ စိတ်အားထက်သန်မှု အပြည့်ရှိသော၊ ဘုရားသခင်အပေါ် စိတ်ကူးစိတ်သန်းများ၊ အယူအဆများဖြင့် ပြည့်နေသော ပုဂ္ဂိုလ်တစ်ဦး၌ ဤအရာအားလုံးကို ရင်ဆိုင်ရန်၊ ဤအရာအားလုံးကို စစ်မှန်စွာ တွေ့ကြုံခံစားရန်နှင့် ထိုသို့သော အခြေအနေများကို အောင်မြင်စွာ ကျော်လွှားရန် ဝိညာဉ်ရင့်ကျက်မှု အမှန်တကယ် ရှိသလော။ ဤသည်မှာ မေးခွန်းထုတ်စရာ ဖြစ်လာပြီး ဤနေရာ၌ ပြဿနာရှိသည်။ လူတို့သည် အရာခပ်သိမ်း အလွန် နှစ်သက်ပျော်ရွှင်ဖွယ် ကောင်းသည်ဟု ခံစားရသည့်အခါ၊ ဘုရားသခင်သည် အလွန် ချစ်ခင်နှစ်လိုဖွယ် ကောင်းသည်၊ ဘုရားသခင်သည် လူတို့ကို အလွန် ချစ်တော်မူသည်၊ ကိုယ်တော်၏ ချစ်ခြင်းမေတ္တာသည် အလွန် ကြီးမြတ်ပြီး အလွန် စစ်မှန်သည်ဟု သူတို့ ခံစားရပြီးသည့်နောက် သူတို့သည် ပြုပြင်ခြင်းနှင့်လည်းကောင်း၊ ထုတ်ဖော်ခံရခြင်းနှင့်လည်းကောင်း ရင်ဆိုင်ရသောအခါ သမ္မာတရားကို နားမလည်သောသူတို့သည် မကြာခဏ တွေဝေသွားပြီး စိတ်ရှုပ်ထွေးကာ ကြောက်ရွံ့ပြီး ထိတ်လန့်ကြသည်။ သူတို့သည် မှောင်မိုက်ထဲသို့ ကျရောက်ခဲ့ပြီး ရှေ့ဆက်ရမည့် လမ်းကြောင်းကို မမြင်နိုင်ဘဲ လက်ရှိ အခြေအနေကို မည်သို့ ရင်ဆိုင်ရမည်ကို မသိရှိသကဲ့သို့ ရုတ်တရက် ခံစားကြရသည်။ သူတို့သည် ဘုရားသခင်၏ ရှေ့မှောက်သို့ လာသောအခါ သူတို့သည် ယခင်က သူတို့ ရှိခဲ့သော ခံစားချက်များကိုပင် ရှာဖွေကြပြီး ယခင်ကကဲ့သို့ တူညီသော စိတ်ခံစားချက်၊ အတွေးအခေါ်များ၊ အမြင်ရှုထောင့်များနှင့် သဘောထားတို့ဖြင့် ဆုတောင်းကြသည်။ သို့သော် ထို့နောက် သူတို့သည် ဘုရားသခင်ကို အာရုံခံစားရခြင်း မရှိနိုင်တော့ဟု ခံစားကြရသည်။ သူတို့သည် ဘုရားသခင်ကို အာရုံခံစားရခြင်း မရှိနိုင်တော့ဟု ခံစားကြရသောအခါ ဤသို့ စတင် စဉ်းစားကြသည်။ “ဘုရားသခင်က ကျွန်ုပ်ကို မလိုချင်တော့ဘူးလား။ ဘုရားသခင်က ကျွန်ုပ်ကို ပစ်ပစ်ခါခါငြင်းပယ်သလား။ ဘုရားသခင် ကျွန်ုပ်ကို မကြိုက်တော့သည်မှာ ကျွန်ုပ်၏ ဖောက်ပြန်ပျက်စီးသော စိတ်သဘောထားကြောင့်များ ဖြစ်နိုင်သလား။ ဘုရားသခင်က ကျွန်ုပ်ကို ဖယ်ရှားရှင်းလင်းတော့မှာလား။ သို့ဆိုလျှင် ကျွန်ုပ် အဆုံးသတ်ပြီ မဟုတ်လော။ ကျွန်ုပ် ဖြစ်တည်မှု၏ အဓိပ္ပာယ်က ယခု မည်သည့်အရာဖြစ်သနည်း။ ဘုရားသခင်ကို ယုံကြည်ခြင်း၏ အဓိပ္ပာယ်က မည်သည့်အရာဖြစ်သနည်း။ ကျွန်ုပ် မယုံကြည်ဘဲ နေလိုက်သည်မှာ ကောင်းမည်။ အကယ်၍ ကျွန်ုပ် မယုံကြည်ခဲ့လျှင် ကျွန်ုပ်သည် ယခု အလုပ်ကောင်းတစ်ခု၊ သဟဇာတဖြစ်သော မိသားစုတစ်ခု၊ တောက်ပသော အနာဂတ်တစ်ခု ရှိကောင်းရှိနိုင်မည်။ ဘုရားသခင်ကို ယုံကြည်ခဲ့ခြင်းသည် ယခုအချိန်အထိ ကျွန်ုပ်ထံ ဘာမျှ မဆောင်ကြဉ်းပေးခဲ့ဘဲ ကျွန်ုပ် အမှန်တကယ် ယုံကြည်ခြင်းကို ရပ်လိုက်လျှင် ကျွန်ုပ်၏ ယခင် ကြိုးပမ်းမှုအားလုံး အလဟဿဖြစ်သွားခဲ့ပြီး ကျွန်ုပ်၏ ယခင် အသုံးခံမှုများနှင့် စွန့်လွှတ်အနစ်နာခံမှုအားလုံး အချည်းနှီး ဖြစ်သွားခဲ့မည်ဟု ဆိုလိုမည် မဟုတ်လော” ဟူ၍ဖြစ်လေသည်။ ဤသို့ပြန်လည်သုံးသပ်သည့်အခါ သူတို့သည် ရုတ်တရက် အထီးကျန်ဆန်ပြီး တစ်ကိုယ်လုံး မသက်မသာဖြစ်ကာ ဤသို့ တွေးထင်ကြသည်။ “ကောင်းကင်ဘုံရှိ ဘုရားသခင်သည် အလွန် ဝေးကွာသည်၊ မြေကြီးပေါ်ရှိ ဤဘုရားသခင်မူကား မိတ်သဟာယဖွဲ့ခြင်းနှင့် သမ္မာတရားကို ပံ့ပိုးပေးခြင်းမှလွဲ၍ သူသည် ကျွန်ုပ်ကို အခြား မည်သည့်အရာဖြင့် ကူညီနိုင်မည်နည်း။ သူသည် ကျွန်ုပ်အား အခြား မည်သည့်အရာကို ပေးနိုင်မည်နည်း။ သူသည် အလွန် အရေးမပါပုံရပြီး အလွန် ထောက်ထားမှု မရှိပုံရသည်။ အနည်းငယ်သော ဖောက်ပြန်ပျက်စီးသည့် စိတ်သဘောထား ရှိခြင်းသည် အဘယ်သို့ အရေးကြီးသော ကိစ္စ ဖြစ်နေသနည်း။ အကယ်၍ ဤသည်ကို လူ့နည်းလမ်းအတိုင်း ကိုင်တွယ်ခဲ့မည်ဆိုလျှင် ဘုရားသခင်သည် လူတို့၌ အနည်းငယ်သော ဖောက်ပြန်ပျက်စီးသည့် စိတ်သဘောထား ရှိခြင်းကို လျစ်လျူရှုပေမည်၊ ကိုယ်တော်သည် ယင်းကို လျှော့ပေါ့၍ ကိုင်တွယ်ပြီး လူတို့၏ သေးငယ်သော အမှားများကို အပြစ်ရှာမည် မဟုတ်ပေ။ ဘုရားသခင်သည် ဤမျှ သေးငယ်သော ကိစ္စရပ်အပေါ်၌ ကျွန်ုပ်အား အဘယ်ကြောင့် ဤကဲ့သို့ ပြုပြင်ပြီး ဆုံးမပဲ့ပြင်နေရသနည်း၊ အဘယ်ကြောင့် ကျွန်ုပ်ကို လျစ်လျူရှုသည်အထိပင် ဖြစ်ရသနည်း။ ဤသို့သော အခြေအနေမျိုး၌ ထိုသို့သော ဖောက်ပြန်ပျက်စီးသည့် စိတ်သဘောထားကို ဖော်ပြခြင်းမှာ အရေးကြီးသောကိစ္စ မဟုတ်ပါ၊ သို့သော် ဘုရားသခင်သည် ကျွန်ုပ်ကို အမှန်တကယ် စက်ဆုပ်ရွံရှာတော်မူသည်။ ကိုယ်တော်သည် လူတို့ကို အမှန်တကယ် ချစ်သလော သို့မဟုတ် မချစ်သလော။ ကိုယ်တော်၏ ချစ်ခြင်းမေတ္တာသည် အဘယ်မှာ ထုတ်ဖော်ပြသနည်း။ ကိုယ်တော်သည် လူတို့ကို အတိအကျ မည်သို့ ချစ်တော်မူသနည်း။ မည်သို့ပင်ဖြစ်စေ ဤအခိုက်အတန့်၌ ကျွန်ုပ်သည် ဘုရားသခင်၏ ချစ်ခြင်းမေတ္တာကို မခံစားနိုင်တော့ပါ” ဟူ၍ ဖြစ်လေသည်။ သူတို့သည် ဘုရားသခင်၏ ချစ်ခြင်းမေတ္တာကို မခံစားနိုင်တော့သည့်အခါ သူတို့သည် ကောင်းကင်ဘုံရှိ ဘုရားသခင်ထံမှ အလွန် ဝေးကွာသည်ဟု ချက်ချင်း ခံစားကြရပြီး မြေကြီးပေါ်ရှိ ဤခရစ်တော်၊ ဤသာမန် ပုဂ္ဂိုလ်ထံမှမူ သာ၍ပင် ဝေးကွာသွားသည်။ သူတို့၏ စိတ်နှလုံးထဲ၌ ဤအထီးကျန်ဆန်မှုကို ခံစားရသည့်အခါ သူတို့သည် ထပ်ခါတလဲလဲ ဆုတောင်းကြပြီး “မကြောက်နှင့်၊ သင်၏ မျှော်လင့်ချက်ကို ကောင်းကင်ဘုံရှိ ဘုရားသခင်အပေါ်၌ ထားလော့။ ဘုရားသခင်သည် ကျွန်ုပ်၏ အကာအကွယ်ဖြစ်သည်၊ ဘုရားသခင်သည် ကျွန်ုပ်၏ ခွန်အား ဖြစ်သည်၊ ဘုရားသခင်သည် လူတို့ကို ချစ်နေဆဲ ဖြစ်သည်” ဟု မိမိတို့ကိုယ်ကို ထပ်ခါတလဲလဲ နှစ်သိမ့်ကြသည်။ ဤအခိုက်အတန့်၌ သူတို့ ပြောဆိုသော ဘုရားသခင်သည် အဘယ်မှာ ရှိသနည်း။ ကောင်းကင်ဘုံ၌၊ အရာခပ်သိမ်းအလယ်၌ ထိုဘုရားသခင်သည် လူတို့ကို အမှန်တကယ် ချစ်တော်မူသော တစ်ပါးတည်းသောသူ၊ လူတို့ မော့ကြည့်ပြီး မြတ်နိုးကိုးကွယ်သော ဘုရားသခင်၊ သူတို့၏ အကာအကွယ်ဖြစ်နိုင်သောသူ၊ သူတို့၏ အစဉ်အမြဲ အကူအညီဖြစ်ပြီး သူတို့၏ စိတ်နှလုံးများကို နှစ်သိမ့်ပေးနိုင်သောသူ ဖြစ်သည်။ သူသည် ၎င်းတို့၏ ဝိညာဉ်၊ စိတ်နှလုံးနှင့် ဇာတိပကတိတို့အတွက် မှီခိုရာဖြစ်၏။ သို့သော် ဤမြေကြီးပေါ်ရှိ ဘုရားသခင်၏ လုပ်ဆောင်နိုင်စွမ်းကို ထောက်ရှုလျှင် လူတို့၏ စိတ်နှလုံးထဲ၌ ယခုအခါ မည်သည့်အားကိုးရာမျှ မရှိတော့ပေ။ သူတို့၏ သဘောထားသည် ပြောင်းလဲသွားသည်။ မည်သည့် အခြေအနေ၌ ယင်း ပြောင်းလဲသွားသနည်း။ သူတို့သည် ပြုပြင်ခြင်းနှင့် ထုတ်ဖော်ခံရခြင်းတို့နှင့် ရင်ဆိုင်ရပြီး အဆင်မပြေမှုများနှင့် ကြုံတွေ့ရသောအခါ သူတို့၏ စစ်မှန်သော ယုံကြည်ခြင်းသည် ထုတ်ဖော်ခံရလေသည်။

လူတို့သည် ပြုပြင်ခြင်းနှင့် ရင်ဆိုင်ရသည်နှင့်တစ်ပြိုင်နက် သူတို့၏ စစ်မှန်သော ယုံကြည်ခြင်း ဆိုသောအရာသည် ကောင်းကင်ဘုံရှိ မရေရာသော ဘုရားအပေါ်၌ ချက်ချင်း အားကိုးရာ ရှာဖွေသည်။ မြင်တွေ့နိုင်သော မြေကြီးပေါ်ရှိ ဘုရားသခင်အတွက်မူ သူတို့၏ သဘောထားမှာ အဘယ်နည်း။ လူတို့၏ ပထမဆုံး တုံ့ပြန်မှုမှာ ငြင်းပယ်ရန်နှင့် စွန့်လွှတ်ရန်၊ အားမကိုးတော့ဘဲ သို့မဟုတ် မယုံကြည်တော့ဘဲ ကိုယ်တော့်ကို ရှောင်ရှားရန်၊ ကိုယ်တော့်ထံမှ မိမိတို့ကိုယ်ကို ပုန်းကွယ်ရန်နှင့် ခပ်ခွာခွာနေရန် ဖြစ်သည်။ ဤသည်မှာ လူတို့၌ ရှိသော စိတ်ခံစားချက် အမျိုးအစား ဖြစ်သည်။ ပြုပြင်ခြင်းနှင့် ရင်ဆိုင်ရသောအခါ လူတို့ နားလည်သော သမ္မာတရား၊ သူတို့၏ စစ်မှန်သော ယုံကြည်ခြင်း၊ သစ္စာစောင့်သိခြင်း၊ ချစ်ခြင်းမေတ္တာနှင့် ကျိုးနွံနာခံခြင်း ဆိုသောအရာတို့သည် အလွန် ပျက်စီးလွယ်လာသည်။ ဤအခြေအနေများအားလုံး ပြောင်းလဲသွားသောအခါ လူ့ဇာတိခံ ဘုရားသခင်အပေါ် သူတို့၏ သဘောထားသည်လည်း ထိုနည်းတူ ပြောင်းလဲသွားသည်။ သူတို့၏ ယခင် စွန့်လွှတ်အနစ်နာခံမှုများအပြင် သူတို့၏ သစ္စာစောင့်သိခြင်း၊ အသုံးခံမှုများနှင့် သူတို့ ပေးဆပ်ခဲ့သော အဖိုးအခ ဟူသောအရာအပြင် သူတို့၏ ကျိုးနွံနာခံခြင်း ဆိုသောအရာတို့သည် မည်သည့် သစ္စာစောင့်သိခြင်း အမျိုးအစား သို့မဟုတ် စစ်မှန်သော ကျိုးနွံနာခံခြင်းမျှ မဟုတ်ဘဲ စိတ်အားထက်သန်မှုမျှသာ ဖြစ်ကြောင်း ဤအခိုက်အတန့်၌ ထုတ်ဖော်ခံရသည်။ ထို့ပြင် ဤစိတ်အားထက်သန်မှုထဲ၌ အဘယ်အရာ ရောနှောနေသနည်း။ ယင်းသည် လူ့ခံစားချက်များ၊ လူ့ကောင်းမြတ်ခြင်းနှင့် လူ့သစ္စာစောင့်သိမှုတို့ဖြင့် ရောနှောနေသည်။ ဤသစ္စာစောင့်သိမှုကို တဇောက်ကန်းဖြစ်ခြင်းဟုလည်း နားလည်နိုင်သည်၊ “အကယ်၍ ကျွန်ုပ်သည် တစ်စုံတစ်ဦးနောက် လိုက်လျှင် ကျွန်ုပ်သည် စစ်မှန်သော ညီရင်းအစ်ကို သစ္စာစောင့်သိမှုကို ပြသရမည်၊ သူ့အတွက် ကျွန်ုပ်အသက်ကို စွန့်လွှတ်လိုစိတ် ရှိရမည်၊ ကိုယ့်ကိုယ်ကိုယ် အားထုတ်ရမည်၊ သူ့အတွက် အသက်စွန့်ရမည်၊ သူ့အတွက် အရာခပ်သိမ်းကို ပေးဆပ်ရမည်” ဟု ဆိုခြင်းမျိုး ဖြစ်သည်၊ ဤသည်မှာ လူ့တဇောက်ကန်းဖြစ်ခြင်း၏ သရုပ်သကန်တစ်ခု ဖြစ်သည်။ ထိုသို့သော လူ့သရုပ်သကန်များသည် ဤအခိုက်အတန့်၌ ထုတ်ဖော်ခံရသည်။ အဘယ်ကြောင့် ယင်းတို့ ထုတ်ဖော်ခံရသနည်း။ အကြောင်းမှာ လူတို့၏ အတွေးအခေါ်များနှင့် အမြင်ရှုထောင့်များထဲ၌ သူတို့သည် ဤသာမန် ပုဂ္ဂိုလ်သည် လူ့ဇာတိခံ ဘုရားသခင် ဖြစ်သည်၊ ခရစ်တော် ဖြစ်သည်၊ ဘုရားသခင် ဖြစ်ပြီး ကိုယ်တော်သည် ဘုရားသခင်၏ ပင်ကိုလက္ခဏာကို ပိုင်ဆိုင်သည်ဟု လက်ခံခဲ့ပြီးဖြစ်ပုံရသည်။ သို့သော် သူတို့၏ စစ်မှန်သော ဝိညာဉ်ရင့်ကျက်မှု၊ သူတို့ နားလည်သော သမ္မာတရားနှင့် သူတို့၏ ဘုရားသခင်နှင့်ပတ်သက်သော သိမြင်မှုတို့ကို ကြည့်လျှင် သူတို့သည် ဤသာမန် ပုဂ္ဂိုလ်ကို အမှန်တကယ် လက်မခံခဲ့ကြသကဲ့သို့ သူတို့သည် ဤသာမန် ပုဂ္ဂိုလ်ကို ခရစ်တော်အဖြစ်၊ ဘုရားသခင်အဖြစ်လည်း မဆက်ဆံခဲ့ကြပေ။ အရာခပ်သိမ်း ကောင်းမွန်နေသည့်အခါ၊ အရာခပ်သိမ်းသည် လူတစ်ဦး အလိုရှိသည့်အတိုင်း ဖြစ်သည့်အခါ၊ လူတို့သည် ဘုရားသခင် ကောင်းချီးပေးနေသည်၊ အလင်းပေးနေသည်၊ ဦးဆောင်နေပြီး ကျေးဇူးပြုနေသည်ဟု ခံစားရသည့်အခါ၊ ပြီးလျှင် လူတို့ ဘုရားသခင်ထံမှ လက်ခံရရှိသောအရာသည် သူတို့၏ အယူအဆများနှင့် စိတ်ကူးစိတ်သန်းများနှင့် ကိုက်ညီသည့်အခါ သူတို့သည် ဘုရားသခင် သက်သေခံသော သာမန် ပုဂ္ဂိုလ်ကို လူ၏ ဘုရားသခင်အဖြစ် ခံစားချက်အရ လက်ခံနိုင်ကြသည်။ သို့သော်လည်း ဤအခြေအနေများအားလုံး ပြောင်းလဲသွားသည့်အခါ ဘုရားသခင်သည် ဤအမှုအရာအားလုံးကို ရုပ်သိမ်းသည့်အခါနှင့် လူတို့၌ စစ်မှန်သော နားလည်မှု ကင်းမဲ့ပြီး စစ်မှန်သော ဝိညာဉ်ရင့်ကျက်မှုကို မပိုင်ဆိုင်သည့်အခါ သူတို့နှင့်ပတ်သက်သည့် အရာခပ်သိမ်းသည် ထုတ်ဖော်ခံရပြီး သူတို့ ဖော်ပြသောအရာမှာ ဘုရားသခင်အပေါ် သူတို့၏ စစ်မှန်သော သဘောထား အတိအကျ ဖြစ်သည်။ ဤစစ်မှန်သော သဘောထားသည် မည်သို့ ဖြစ်ပေါ်လာသနည်း။ ယင်းသည် အဘယ်မှ မြစ်ဖျားခံသနည်း။ ယင်းသည် လူတို့၏ ဖောက်ပြန်ပျက်စီးသော စိတ်သဘောထားနှင့် သူတို့၏ ဘုရားသခင်အပေါ် သိကျွမ်းမှု ကင်းမဲ့ခြင်းတို့မှ မြစ်ဖျားခံသည်။ ငါ အဘယ်ကြောင့် ဤသို့ ဆိုရသနည်း။ လူတို့ထဲရှိ ဤဖောက်ပြန်ပျက်စီးသော စိတ်သဘောထားမှာ အဘယ်နည်း။ (စာတန်၏ ဖောက်ပြန်ဖျက်ဆီးခြင်းကို ခံရပြီးသည့်နောက် လူတို့သည် စိတ်ထဲတွင် ဘုရားသခင်ကို သတိထား‌ရှောင်ပြီး ကိုယ်တော်အား အတားအဆီးတစ်ခု ပြုလုပ်ကြသည်။ ဘုရားသခင် မည်သည့်အရာကိုပင် လုပ်ဆောင်စေကာမူ သူတို့သည် “ဘုရားသခင်က ကျွန်ုပ်ကို ဒုက္ခပေးတော့မှာလား” ဟု အစဉ်သဖြင့် တွေးတောကြသည်။) လူတို့နှင့် ဘုရားသခင်ကြား ဆက်နွှယ်မှုသည် အတားအဆီးတစ်ခု ရှိခြင်း ကိစ္စရပ်မျှသာလော။ ယင်းသည် ထိုမျှ ရိုးရှင်းသလော။ ယင်းသည် အတားအဆီးတစ်ခု ရှိခြင်း ကိစ္စရပ်မျှသာ မဟုတ်ပေ၊ ယင်းသည် ကွဲပြားသော အနှစ်သာရနှစ်ခု၏ ပြဿနာတစ်ရပ် ဖြစ်သည်။ လူသားများ၌ ဖောက်ပြန်ပျက်စီးသော စိတ်သဘောထားများ ရှိသည်။ ဘုရားသခင်၌ ဖောက်ပြန်ပျက်စီးသော စိတ်သဘောထား ရှိသလော။ (မရှိပါ။) သို့ဆိုလျှင် အဘယ်ကြောင့် လူတို့နှင့် ဘုရားသခင်ကြား၌ သဘောထားကွဲလွဲမှု ရှိရသနည်း၊ အဘယ်ကြောင့် လူတို့သည် ဘုရားသခင်အပေါ် ရန်လိုကြသနည်း။ အကြောင်းရင်းသည် အဘယ်မှာ တည်ရှိသနည်း။ ယင်းသည် ဘုရားသခင်၌လော သို့မဟုတ် လူတို့၌လော။ (လူတို့၌ ဖြစ်ပါသည်။) ဥပမာအားဖြင့် အကယ်၍ လူနှစ်ဦး စကားများပြီး တစ်ဦးနှင့်တစ်ဦး စကားပြောဆိုခြင်းကို ရပ်တန့်လိုက်ပါက သူတို့ စကားပြောဆိုလျှင်ပင် ယင်းသည် အပေါ်ယံမျှသာ ဖြစ်လိမ့်မည်ဖြစ်ပြီး သူတို့၏ စိတ်နှလုံးထဲ၌ အတားအဆီးတစ်ခု ဖြစ်ပေါ်လာပေမည်။ ဤအတားအဆီးသည် မည်သို့ ဖြစ်ပေါ်လာသနည်း။ ယင်းသည် သူတို့၌ ပြန်လည်သင့်မြတ်၍မရသော ကွဲပြားသည့် အမြင်ရှုထောင့်များ ရှိသောကြောင့်လည်းကောင်း၊ တစ်ဦးတစ်ယောက်မျှ မိမိတို့၏ ရှုမြင်ပုံကို စွန့်လွှတ်ရန် ဆန္ဒမရှိသောကြောင့်လည်းကောင်း ဖြစ်ပေါ်လာပြီး စည်းလုံးမှုကို တားဆီးသည်။ ဤသည်မှာ လူတို့ကြား အတားအဆီးများ ဖြစ်ပေါ်လာပုံ ဖြစ်သည်။ သို့သော် ကျွန်ုပ်တို့သည် လူတို့နှင့် ဘုရားသခင်ကြား ဆက်နွှယ်မှုကို အတားအဆီးတစ်ခု ရှိရုံမျှသာဟု ဖော်ပြပါက ယင်းသည် အနည်းငယ် ပေါ့ပေါ့တန်တန် ပြောဆိုခြင်း၊ အတော်ပင် မှန်ကန်တိကျမှု မရှိခြင်းဖြစ်သည် မဟုတ်လော။ အတားအဆီးတစ်ခု ရှိသည်မှာ မှန်သော်လည်း အကယ်၍ ကျွန်ုပ်တို့သည် လူတို့၏ ဖောက်ပြန်ပျက်စီးသော စိတ်သဘောထား ပြဿနာကို ရှင်းပြရန် “အတားအဆီး” ဟူသော အသုံးအနှုန်းကိုသာ အသုံးပြုပါက ယင်းသည် အလွန် ပေါ့လွန်းပေမည်။ ဤသည်မှာ စာတန်၏ ဖောက်ပြန်ဖျက်ဆီးခြင်းကို ခံရပြီးသည့်နောက် လူတို့၌ စာတန်၏ ဖောက်ပြန်ပျက်စီးသော စိတ်သဘောထားနှင့် အနှစ်သာရ ရှိသောကြောင့်လည်းကောင်း၊ သူတို့၏ ပင်ကိုယ် သဘာဝသည် ဘုရားသခင်ကို ရန်လိုသောကြောင့်လည်းကောင်း ဖြစ်သည်။ စာတန်သည် ဘုရားသခင်ကို ရန်လိုသည်။ ယင်းသည် ဘုရားသခင်ကို ဘုရားသခင်အဖြစ် ဆက်ဆံသလော။ ယင်း၌ ဘုရားသခင်အပေါ် ယုံကြည်ခြင်း သို့မဟုတ် ကျိုးနွံနာခံခြင်း ရှိပါသလော။ ယင်း၌ စစ်မှန်သော ယုံကြည်ခြင်းလည်း မရှိသကဲ့သို့ စစ်မှန်သော ကျိုးနွံနာခံခြင်းလည်း မရှိပေ။ ဤသည်မှာ စာတန် ဖြစ်ပုံဖြစ်သည်။ လူတို့သည် စာတန်နှင့် အတူတူပင် ဖြစ်သည်၊ သူတို့သည် စာတန်၏ ဖောက်ပြန်ပျက်စီးသော စိတ်သဘောထားနှင့် အနှစ်သာရတို့ကို ပိုင်ဆိုင်ကြပြီး ဘုရားသခင်အပေါ် စစ်မှန်သော ယုံကြည်ခြင်းနှင့် ကျိုးနွံနာခံခြင်းတို့လည်း ကင်းမဲ့ကြသည်။ သို့ဖြစ်၍ ဤစစ်မှန်သော ယုံကြည်ခြင်းနှင့် ကျိုးနွံနာခံခြင်း ကင်းမဲ့မှုကြောင့် လူတို့နှင့် ဘုရားသခင်ကြား အတားအဆီးတစ်ခု ရှိသည်ဟု ငါတို့ ဆိုနိုင်သလော။ (မဟုတ်ပါ။) ဤသည်မှာ လူတို့သည် ဘုရားသခင်ကို ရန်လိုကြောင်းသာ ဖော်ပြသည်။ ဘုရားသခင် လုပ်ဆောင်သောအရာသည် လူတို့၏ အကြိုက်များ၊ စိတ်ခံစားချက်များ၊ လိုအပ်ချက်များနှင့် ကိုက်ညီသည့်အခါ၊ သူတို့၏ နှစ်သက်မှုများကို ကျေနပ်စေသည့်အခါ၊ အရာခပ်သိမ်း သူတို့အတွက် ချောမွေ့စွာနှင့် အလိုရှိသည့်အတိုင်း ဖြစ်စေသည့်အခါ လူတို့သည် ဘုရားသခင် အလွန် ချစ်ခင်နှစ်လိုဖွယ်ကောင်းသည်ဟု ခံစားကြရသည်။ သို့သော် ထိုသို့သော အချိန်များ၌ ဘုရားသခင် ချစ်ခင်နှစ်လိုဖွယ်ကောင်းသည်ဟူသည့် ဤခံစားချက်သည် စစ်မှန်သလော။ (မစစ်မှန်ပါ။) ဤသည်မှာ လူတို့ အခွင့်အရေးယူပြီး တုံ့ပြန်သည့်အနေဖြင့် ကောင်းသော စကားအနည်းငယ်ကို ဆိုခြင်းမျှသာ ဖြစ်သည်၊ ဤသည်မှာ အကျိုးကျေးဇူး ရယူပြီးနောက် ဟန်ဆောင် ကောင်းခြင်းပြခြင်းဟု သိကြသောအရာ ဖြစ်သည်။ ထိုသို့သော အခြေအနေများတွင် လူတို့ ဆိုသောစကားများသည် ဘုရားသခင်အပေါ် စစ်မှန်သော သိကျွမ်းမှုကို ရောင်ပြန်ဟပ်သလော။ ဘုရားသခင်အပေါ် ဤသိကျွမ်းမှုသည် စစ်မှန်သလော သို့မဟုတ် အတုအယောင်လော။ (အတုအယောင် ဖြစ်ပါသည်။) ဤသိကျွမ်းမှုသည် သမ္မာတရားနှင့် မကိုက်ညီသကဲ့သို့ ဘုရားသခင်၏ အနှစ်သာရနှင့်လည်း မကိုက်ညီပေ။ ယင်းသည် စစ်မှန်သော သိကျွမ်းမှု မဟုတ်ဘဲ လူ့ခံစားချက်များနှင့် တဇောက်ကန်းဖြစ်ခြင်းတို့မှ ဖြစ်ပေါ်လာသော စိတ်ကူးစိတ်သန်းတစ်ခု၊ အယူအဆတစ်ခု ဖြစ်သည်။ ဤအယူအဆသည် ချိုးဖျက်ခံရ၊ ဖော်ထုတ်ခံရနှင့် ထုတ်ဖော်ခံရသောအခါ လူတို့သည် စိတ်ပျက်သည်ဟု ခံစားကြရသည်၊ ယင်းသည် သူတို့ ရရှိရန် ဆန္ဒရှိခဲ့သမျှမှာ ရုတ်သိမ်းခံရပြီးဖြစ်ကြောင်း ဆိုလိုသည်။ ဘုရားသခင်သည် ချစ်ခင်နှစ်လိုဖွယ်ကောင်းပြီး နည်းအမျိုးမျိုးဖြင့် ကောင်းမြတ်သည်ဟူသော လူတို့၏ ယခင် အသိအမြင်သည် ဝေဖန်ခံရပြီး ပြစ်တင်ရှုတ်ချခံရပြီးဖြစ်သည် မဟုတ်လော။ ဤသည်မှာ သူတို့ ယခင်က ယုံကြည်ခဲ့သောအရာ၏ အတိအကျ ဆန့်ကျင်ဘက် ဖြစ်သည်။ လူတို့သည် ဤအမှန်တရားကို လက်ခံနိုင်သလော။ (မခံနိုင်ပါ။) ဘုရားသခင် သင့်အား မည်သည့်အရာမျှ မပေးသည့်အခါ ကိုယ်တော်၏ နှုတ်ကပတ်တော်များအားဖြင့် အသက်ရှင်ရန်၊ စကားပြောဆိုပြီး ပြုမူကျင့်ကြံရန်၊ သင်၏ တာဝန်ကို ထမ်းဆောင်ရန်၊ ဘုရားသခင်ကို အစေခံရန်၊ အခြားသူတို့နှင့် သဟဇာတဖြစ်ရန် စသည့်အရာအားလုံးကို ကိုယ်တော်၏ နှုတ်ကပတ်တော်များနှင့်အညီ သင့်အား ရိုးရှင်းစွာ အသက်ရှင်စေခြင်းဖြစ်သည်။ သင်သည် ကိုယ်တော်၏ နှုတ်ကပတ်တော်များအားဖြင့် အသက်ရှင်သည့်အခါ သင်သည် ဘုရားသခင်၏ အပင်ပန်းခံရသော ရည်ရွယ်ချက်များကို ခံစားနိုင်ပြီး သင်သည် ဘုရားသခင်ကို စစ်မှန်စွာ ချစ်ပြီး ကျိုးနွံနာခံနိုင်သည့်အခါ ထိုအခါ သင့်အတွင်းမှ ညစ်ညမ်းမှုများသည် နည်းပါးသွားပြီး သင် ခံစားရသော ဘုရားသခင်၏ ချစ်ခင်နှစ်လိုဖွယ်ကောင်းခြင်းနှင့် အနှစ်သာရတို့သည် စစ်မှန်ပေသည်။

လူတို့သည် ဆုံးမပဲ့ပြင်ခြင်းနှင့် ပြုပြင်ခြင်းတို့နှင့် ရင်ဆိုင်ရသောအခါ ဘုရားသခင်အပေါ် အယူအဆများ၊ စောဒကတက်ခြင်းများနှင့် နားလည်မှုလွဲခြင်းများကို ဖြစ်ပေါ်သည်။ ဤအရာများ ပေါ်ထွက်လာသောအခါ လူတို့က ဘုရားသခင်သည် ထောက်ထားမှုမရှိဟု ရုတ်တရက် ခံစားကြရသည်၊ ကိုယ်တော်သည် သူတို့ စိတ်ကူးထားသလောက် ချစ်ခင်နှစ်လိုဖွယ် မကောင်းသည့်အလား ဖြစ်သည်။ “လူတိုင်းက ဘုရားသခင်သည် ချစ်ခင်နှစ်လိုဖွယ်ကောင်းသည်ဟု ဆိုကြသည်၊ သို့သော် အဘယ်ကြောင့် ကျွန်ုပ် မခံစားနိုင်ရသနည်း။ အကယ်၍ ဘုရားသခင်သည် အမှန်တကယ် ချစ်ခင်နှစ်လိုဖွယ်ကောင်းလျှင် ကိုယ်တော်သည် ကျွန်ုပ်ကို ကောင်းချီးပေးသင့်ပြီး နှစ်သိမ့်မှုပေးသင့်သည်။ ကျွန်ုပ် အမှားလုပ်မိတော့မည့်အခါ ကိုယ်တော်သည် ကျွန်ုပ်ကို အရှက်ရစေခြင်း သို့မဟုတ် မှားယွင်းစေခြင်းအစား သတိပေးသင့်သည်၊ ကိုယ်တော်သည် ကျွန်ုပ် အမှားမလုပ်မီ ဤအမှုအရာများကို လုပ်ဆောင်သင့်ပြီး ကျွန်ုပ်ကို အမှားများ လုပ်ဆောင်ခြင်း သို့မဟုတ် လမ်းမှားလိုက်ခြင်းမှ တားဆီးသင့်သည်”ဟူ၍ ဖြစ်လေသည်။ လူတို့ ဘေးဒုက္ခများကို ရင်ဆိုင်ရသည့်အခါ ထိုသို့သော အယူအဆများနှင့် အတွေးအခေါ်များသည် သူတို့၏ စိတ်ထဲ၌ တလိပ်လိပ်တက်လာကြသည်။ ဤအချိန်၌ လူတို့ စကားပြောဆိုပုံနှင့် ပြုမူပုံသည် ပွင့်လင်းမှုနည်းလာသည်။ လူတို့သည် ပြုပြင်ခြင်းနှင့် ရင်ဆိုင်ရသောအခါ၊ သူတို့သည် ဘေးဒုက္ခများကို ရင်ဆိုင်ရသောအခါ သူတို့၏ စိတ်ခံစားချက်သည် ဆိုးရွားလာသည်၊ သူတို့သည် ဘုရားသခင်က သူတို့ကို ယခင်ကလောက် မချစ်တော့ဟုဖြစ်စေ၊ ယခင်ကလောက် ကျေးဇူးမပြုတော့ဟုဖြစ်စေ၊ သူတို့သည် ယခင်ကလောက် မျက်နှာသာပေးခြင်း မခံရတော့ဟုဖြစ်စေ စတင် ခံစားကြရသည်။ သူတို့သည် မိမိတို့ဘာသာ ဤသို့ တွေးကြသည်။ “အကယ်၍ ဘုရားသခင်က ကျွန်ုပ်ကို မချစ်လျှင် အဘယ်ကြောင့် ကျွန်ုပ်က ကိုယ်တော့်ကို ချစ်သင့်သနည်း။ ကျွန်ုပ်လည်း ဘုရားသခင်ကို ချစ်မည် မဟုတ်တော့” ဟူ၍ ဖြစ်လေသည်။ ယခင်က သူတို့၏ ဘုရားသခင်နှင့် စကားပြောဆိုခြင်းများ၌ ဘုရားသခင် မည်သည့်အရာကို မေးသည်ဖြစ်စေ သူတို့ ဖြေကြားခဲ့သည်၊ သူတို့သည် အလွန် တက်ကြွခဲ့သည်။ သူတို့သည် အစဉ်သဖြင့် ပို၍ ဝေမျှလိုခဲ့ပြီး ပြောစရာကုန်သွားခြင်း မရှိဘဲ သူတို့၏ စိတ်နှလုံးထဲရှိ အရာခပ်သိမ်းကို ဖော်ပြကာ ထုတ်ဖော်ပြောဆိုလိုလျက် ဘုရားသခင်၏ ရင်ဖွင့်ဖက်ဖြစ်ရန် ဆန္ဒရှိခဲ့ကြသည်။ သို့သော် ပြုပြင်ခြင်းနှင့် ရင်ဆိုင်ရသောအခါ သူတို့သည် ဘုရားသခင်သည် ထိုမျှ ချစ်ခင်နှစ်လိုဖွယ်မကောင်းတော့ဟု၊ ဘုရားသခင်သည် သူတို့ကို ယခင်ကလောက် မချစ်တော့ဟု ခံစားကြရပြီး သူတို့သည်လည်း ဘုရားသခင်ကို ချစ်လိုစိတ် မရှိတော့ပေ။ ဘုရားသခင် တစ်စုံတစ်ရာကို မေးသည့်အခါ သူတို့သည် တိုတိုတုတ်တုတ်နှင့် ဝတ်ကျေတမ်းကျေသာ ပြန်ဖြေကြပြီး စကားတစ်လုံးတည်းဖြင့်သာ ပြန်ဖြေကြသည်။ အကယ်၍ ဘုရားသခင်က “သင် မကြာသေးမီက သင်၏ တာဝန်များကို မည်မျှ ကောင်းစွာ ထမ်းဆောင်ခဲ့သနည်း” ဟု မေးလျှင် သူတို့က “ကောင်းပါသည်” ဟု ဖြေကြသည်။ “သင်၌ အခက်အခဲ တစ်စုံတစ်ရာ ရှိပါသလော” “တစ်ခါတစ်ရံ ရှိပါသည်” “သင် ညီအစ်ကိုမောင်နှမများနှင့် သဟဇာတရှိရှိ ပူးပေါင်းဆောင်ရွက်နိုင်သလော” သူတို့၏ စိတ်ထဲ၌ သူတို့က “ဟွန်း၊ ကိုယ့်ကိုယ်ကိုယ်ပင် ဂရုမစိုက်နိုင်၊ အခြားသူများနှင့် မည်သို့များ သဟဇာတရှိရှိ ပူးပေါင်းဆောင်ရွက်နိုင်မည်နည်း” ဟု တွေးကြသည်။ “သင်၌ အားနည်းခြင်း တစ်စုံတစ်ရာ ရှိသလော” “ကျွန်ုပ် ကောင်းပါသည်” ဟူ၍ ဖြစ်လေသည်။ သူတို့သည် နောက်ထပ် စကားမပြောလိုတော့ဘဲ လုံးဝ အပျက်သဘောဆောင်သော၊ စောဒကတက်သော သဘောထားကို ပြသကြသည်။ သူတို့၏ တစ်ကိုယ်လုံးသည် စိတ်ဓာတ်ကျပြီး စိတ်မချမ်းမသာဖြစ်ကာ မကျေနပ်ချက်များ၊ မတရားသဖြင့် ခံရသည့်စိတ်တို့ဖြင့် ပြည့်နှက်နေပြီး လိုအပ်သည်ထက်ပို၍ စကားတစ်ခွန်းမျှ မပြောလိုကြတော့ပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် သူတို့၏ စိတ်ခံစားချက်သည် ယခု မကောင်းမွန်၊ သူတို့၏ စိတ်အခြေအနေသည် အတော်အတန် စိတ်မချမ်းမသာဖြစ်နေပြီး သူတို့သည် မည်သူနှင့်မျှ စကားပြောရန် စိတ်မပါသောကြောင့် ဖြစ်သည်။ “သင် မကြာသေးမီက ဆုတောင်းခဲ့သလော” ဟု မေးသည့်အခါ သူတို့က “ကျွန်ုပ်၏ ဆုတောင်းချက်များသည် ထိုအရင် စကားလုံးများသာ ဖြစ်နေဆဲပါ” ဟု ပြန်ဖြေကြသည်။ “သင်၏ စိတ်အခြေအနေသည် ဤရက်ပိုင်းတွင် မကောင်းမွန်ခဲ့ပါ၊ အခက်အခဲများနှင့် ရင်ဆိုင်ရသောအခါ သင် သမ္မာတရားကို ရှာဖွေခဲ့သလော” “ကျွန်ုပ် အရာအားလုံးကို နားလည်ပါသည်၊ ကျွန်ုပ် အပြုသဘောမဆောင်နိုင်ခြင်းသာ ဖြစ်သည်” “သင်သည် ဘုရားသခင်အပေါ် နားလည်မှုလွဲခြင်းများကို ဖြစ်ပေါ်ခဲ့သည်။ သင်၏ ပြဿနာ မည်သည့်နေရာ၌ ရှိသည်ကို သင် မြင်သလော။ မည်သည့် ဖောက်ပြန်ပျက်စီးသော စိတ်သဘောထားများက သင့်ကို ဘုရားသခင်၏ ရှေ့မှောက်သို့ လာခြင်းမှ တားဆီးနေသနည်း။ မည်သည့်အရာက သင့်ကို ဘုရားသခင်ထံ ဆုတောင်းရန်ပင် စိတ်မပါဝင်သည်အထိ အလွန် အပျက်သဘောဆောင်စေရသနည်း” “ကျွန်ုပ် မသိပါ” ဤသည်မှာ မည်သို့သော သဘောထားမျိုး ဖြစ်သနည်း။ (အပျက်သဘောဆောင်ပြီး ထိပ်တိုက်ရင်ဆိုင်သော သဘောထား ဖြစ်ပါသည်။) မှန်သည်၊ ကျိုးနွံနာခံခြင်း အရိပ်အယောင်မျှ ရှိရမည့်အစား သူတို့သည် စောဒကတက်ခြင်းများ၊ မကျေနပ်ချက်များဖြင့် ပြည့်နှက်နေကြသည်။ သူတို့၏ ဝိညာဉ်ပိုင်းဆိုင်ရာနှင့် စိတ်ပိုင်းဆိုင်ရာ လောကထဲ၌ သူတို့သည် ဘုရားကို လူသားများ ဖော်ပြသကဲ့သို့သော ဗုဒ္ဓရုပ်ပွားတော် သို့မဟုတ် ဘုရားလောင်း ရုပ်တုကဲ့သို့ ဆင်တူသည်ဟု မြင်ကြသည်။ လူတို့ မည်သည့်အရာကို လုပ်ဆောင်သည်ဖြစ်စေ သို့မဟုတ် မည်သို့ အသက်ရှင်သည်ဖြစ်စေ ထိုဗုဒ္ဓရုပ်ပွားတော် သို့မဟုတ် ဘုရားလောင်း ရုပ်တုများသည် စကားတစ်ခွန်းမျှ မပြောဘဲ လူတို့၏ ကြိုးကိုင်ညွှန်ကြားမှုများအား မိမိတို့ဘာသာ ရိုးရှင်းစွာ ကျိုးနွံနာခံကြသည်။ ဘုရားသည် သူတို့ကို မပြုပြင်သင့်၊ သူတို့ကို ထိခိုက်စေခြင်းမှာ သာ၍ပင် မပြုသင့်ဟု သူတို့ ယုံကြည်ကြသည်၊ သူတို့ မည်သည့်အမှားကို လုပ်သည်ဖြစ်စေ ဘုရားသည် သူတို့ကို နှစ်သိမ့်ရုံသာ နှစ်သိမ့်သင့်သည်၊ သူတို့ကို ပြုပြင်ခြင်း၊ ဖော်ထုတ်ခြင်း၊ သို့မဟုတ် ထုတ်ဖော်ခြင်း မပြုသင့်၊ ပြီးလျှင် သူတို့ကို ဆုံးမပဲ့ပြင်ခြင်းမှာ သေချာပေါက် မပြုသင့်ဟု သူတို့ ယုံကြည်ကြသည်။ သူတို့သည် မိမိတို့၏ ကိုယ်ပိုင် စိတ်ခံစားချက်များနှင့် စိတ်သဘောထားများအတိုင်း ဘုရားသခင်ကို ယုံကြည်ရန်နှင့် သူတို့၏ တာဝန်ကို ထမ်းဆောင်ရန် လိုလားကြပြီး မိမိတို့ ကြိုက်နှစ်သက်သလို လုပ်ဆောင်ကာ သူတို့ မည်သည့်အရာကို လုပ်ဆောင်သည်ဖြစ်စေ ဘုရားသခင်သည် ကျေနပ်သင့်သည်၊ ပျော်ရွှင်သင့်သည်၊ ပြီးလျှင် လက်သင့်ခံသင့်သည်ဟု တွေးထင်ကြသည်။ သို့သော် အမှုအရာများသည် သူတို့ အလိုရှိသလို မဖြစ်ပေ၊ ဘုရားသခင်သည် ဤနည်းအတိုင်း မလုပ်ဆောင်ပေ။ လူတို့ ထို့နောက် ဤသို့ တွေးကြသည်၊ “အကယ်၍ ကိုယ်တော် ကျွန်ုပ် စိတ်ကူးထားသလို မလုပ်ဆောင်လျှင် ကိုယ်တော်သည် ဘုရားသခင် ဖြစ်နေသေးသလော။ ကိုယ်တော်သည် ကျွန်ုပ်၏ ရင်းနှီးမြှုပ်နှံမှု၊ အသုံးခံမှု၊ စွန့်လွှတ်အနစ်နာခံမှုတို့နှင့် ထိုက်တန်နေသေးသလော။ မထိုက်တန်လျှင် ကျွန်ုပ်၏ ရိုးဖြောင့်သော စိတ်နှလုံးကို ပူဇော်ဆက်ကပ်ခြင်းသည် မိုက်မဲရာကျမည် မဟုတ်လော” ဟူ၍ ဖြစ်သည်။ သို့ဖြစ်၍ ပြုပြင်ခြင်းခံရသည့် အချိန်ကျလာသည့်အခါ လူများ၏ ကနဦးတုံ့ပြန်မှုက ဘုရားသခင် ပြောနေသည့်အရာကိုဖြစ်စေ၊ သူ၏သတ်မှတ်ချက်များသည် အဘယ်အရာများ ဖြစ်သည်ကိုဖြစ်စေ၊ ဘုရားသခင် ဖော်ထုတ်သည့် လူ့ပြဿနာများ၊ အခြေအနေများ၊ သို့မဟုတ် စိတ်သဘောထားများက အဘယ်အရာဖြစ်သည်ကိုဖြစ်စေ၊ ဤအရာများကို လူသားက မည်သို့လက်ခံသင့်သည်ကိုဖြစ်စေ၊ မည်သို့ဆက်ဆံသင့်သည်ကိုဖြစ်စေ၊ မည်သို့ကျိုးနွံနာခံသင့်သည်ကိုဖြစ်စေ ဖန်ဆင်းခံတစ်ဦး၏ ရှုထောင့်မှ နားမထောင်ခြင်း ဖြစ်သည်။ ထိုသို့သော အရာများသည် လူများ၏စိတ်ထဲတွင် မရှိချေ။ ဘုရားသခင်က လူများကို မည်သို့စကားပြောပါစေ၊ သို့မဟုတ် ၎င်းတို့ကို သူမည်သို့လမ်းပြပါစေ သူ၏လေသံ၊ သို့မဟုတ် စကားပြောဟန်က ထောက်ထားမှု မရှိပါက၊ ၎င်းတို့၏ စိတ်ခံစားချက်၊ မိမိကိုယ်မိမိ တန်ဖိုးထားခြင်းနှင့် အားနည်းချက်တို့ကို မထည့်တွက်ထားပါက လူများသည် အယူအဆများ ရလာကြပြီး ဘုရားသခင်ကို ဘုရားကဲ့သို့ မဆက်ဆံလိုတော့သကဲ့သို့ ဖန်ဆင်းခံများ မဖြစ်လိုတော့ပေ။ ဤနေရာတွင် အကြီးဆုံးသော ပြဿနာမှာ ဘုရားသခင်က အချိန်အခါကောင်းများကို ပေးကာ လူများဖြစ်စေချင်သည့် နည်းလမ်းအတိုင်း အရာခပ်သိမ်းကို ထောက်ကူပေးသည့်အခါတွင် လူများသည် ဖန်ဆင်းခံများအဖြစ် ပြုမူဆောင်ရွက်လိုကြသော်လည်း ဘုရားသခင်က လူများကို ဆုံးမပဲ့ပြင်ပြီး ထုတ်ဖော်ဖို့အလို့ငှာ၊ ၎င်းတို့အား သင်ခန်းစာယူစေဖို့အလို့ငှာ၊ ပြီးလျှင် သမ္မာတရားနှင့် ကိုယ်တော်၏ရည်ရွယ်ချက်တို့ကို နားလည်စေဖို့အလို့ငှာ အတိဒုက္ခကို ရင်ဆိုင်စေသည့်အခါတွင်၊ ဤအချိန်များတွင် လူများက သူ့ကို ချက်ချင်း ကျောခိုင်းပြီး ဖန်ဆင်းခံများဖြစ်ဖို့ ဆန္ဒမရှိကြတော့ချေ။ လူတစ်ဦးသည် ဖန်ဆင်းခံ မဖြစ်ချင်တော့သည့်အခါ ထိုအမြင်ရှုထောင့်နှင့် ထိုအနေအထားမှ ဘုရားသခင်ကို ကျိုးနွံနာခံနိုင်မည်လော။ ဘုရားသခင်၏ ပင်ကိုလက္ခဏာနှင့် အနှစ်သာရတို့ကို လက်ခံနိုင်မည်လော။ လက်ခံနိုင်မည် မဟုတ်ချေ။ လူတို့က ဘုရားသခင်၏ လူယုံတော်များ ဖြစ်လိုကြသော အချိန်များဖြစ်သည့် စိတ်ကြည်လင်နေသောအချိန်များ၊ သာယာသော အခြေအနေများရှိသည့် အချိန်များနှင့် စိတ်အားထက်သန်မှုရှိသည့် အချိန်များက ပြုပြင်ခြင်းကိုလည်းကောင်း၊ ဘုရားသခင် စီစဉ်ဖွဲ့စည်းထားသည့် ပတ်ဝန်းကျင်များကိုလည်းကောင်း လူတို့ရင်ဆိုင်ရသည့်အခါ သူ့ကို စွန့်ပစ်လိုကြသည့် အချိန်များအဖြစ်သို့ ပြောင်းလဲသွားပါက ယင်းသည် အလွန်ထူးခြားကြီးမားသော ပြောင်းလဲမှု ဖြစ်ပေတကား။ ဤကိစ္စရပ်၏ အမှန်တရား အတိအကျမှာ အဘယ်နည်း။ လူများသိသင့်သည့်အရာမှာ အဘယ်နည်း။ ဖန်ဆင်းခံ တစ်ဦးအနေဖြင့် လူတစ်ဦးသည် ဘုရားသခင်အပေါ် အဘယ်သဘောထား ထားသင့်သည်ကို မသိသင့်သလော။ လိုက်နာဖို့လိုအပ်သည့် စည်းမျဉ်းများမှာ အဘယ်နည်း။ လူတစ်ဦးအနေဖြင့်၊ ဖောက်ပြန်ပျက်စီးသော လူသားတစ်ဦးအနေဖြင့် ဘုရားသခင်က ၎င်းတို့ကို ပေးသည့် အရာအားလုံးနှင့် သူစီစဉ်ဖွဲ့စည်းပေးသည့် ပတ်ဝန်းကျင်များအားလုံးအပေါ် အတိအကျ မည်သည့်အမြင်ရှုထောင့်နှင့် အနေအထားတို့ကို ခံယူကျင့်သုံးသင့်သနည်း။ မိမိတို့အား ဘုရားသခင်၏ ပြုပြင်ခြင်းအပေါ် လူတို့က မည်သည့်သဘောထားနှင့် ချဉ်းကပ်မှုဖြင့် ခံယူသင့်သနည်း။ လူများသည် ထိုသို့သော ကိစ္စရပ်များကို မတွေးဆသင့်သလော။ (တွေးဆသင့်ပါသည်။) လူများသည် ဤအမှုကိစ္စများကို ပြန်လည်သုံးသပ်ပြီး တွေးဆသင့်၏။ လူတစ်ဦးသည် ဘုရားသခင်ကို မည်သည့်အချိန်တွင် ဆက်ဆံသည်ဖြစ်စေ၊ မည်သို့ဆက်ဆံသည်ဖြစ်စေ ၎င်းတို့၏ ပင်ကိုလက္ခဏာသည် အမှန်တွင် မပြောင်းလဲချေ။ လူများသည် အစဉ် ဖန်ဆင်းခံများ ဖြစ်ချေသည်။ သင်သည် ဖန်ဆင်းခံ တစ်ဦးအဖြစ် သင်၏ နေရာကို လက်သင့်မခံလျှင် ယင်းက သင်သည် အလွန် ပုန်ကန်တတ်ပြီး မိမိစိတ်သဘောထားဆိုင်ရာ ပြောင်းလဲခြင်းမှ အလွန်ဝေးကွာနေကာ ဘုရားသခင်ကို ကြောက်ရွံ့ရိုသေပြီး မကောင်းသောအကျင့်ကို ရှောင်ခြင်းမှ ဝေးလှသည်ကို ဆိုလိုပေသည်။ သင်သည် ဖန်ဆင်းခံတစ်ဦးအဖြစ် သင်၏နေရာကို လက်သင့်ခံလျှင် သင်သည် ဘုရားသခင်အပေါ် အဘယ်သဘောထား ထားရှိသင့်သနည်း။ (အကြွင်းမဲ့ ကျိုးနွံနာခံခြင်း ဖြစ်ပါသည်။) ယုတ်စွအဆုံးအနေဖြင့် ဤအရာတစ်ခုကိုကား သင်ပိုင်ဆိုင်ရမည်။ အကြွင်းမဲ့ ကျိုးနွံနာခံခြင်း ဖြစ်ပေသည်။ ယင်းက မည်သည့်အချိန်တွင်မဆို ဘုရားသခင် ပြုသည့်အရာသည် မည်သည့်အခါမျှ မမှားယွင်းကြောင်းနှင့် အမှားလုပ်ခဲ့သည်မှာ လူများသာ ဖြစ်ကြောင်း ဆိုလိုသည်။ ကြုံတွေ့ရသည့် ပတ်ဝန်းကျင်များ မည်သို့ပင်ရှိပါစေ အထူးသဖြင့် အတိဒုက္ခကို ရင်ဆိုင်ရသည့်အခါနှင့် အထူးသဖြင့် ဘုရားသခင်က ၎င်းတို့ကို ထုတ်ဖော်သည့်အခါ၊ သို့မဟုတ် ဖော်ထုတ်ပြသည့်အခါတွင် ဘုရားသခင်၏ စကားများနှင့် လုပ်ရပ်များသည် မှန်သလော၊ မှားသလောကို ဆန်းစစ်ခြင်း၊ စိစစ်ခြင်းနှင့် အကဲဖြတ်ခြင်းတို့အစား လူတစ်ဦးအနေဖြင့် ပထမဆုံး လုပ်ဆောင်သင့်သည့်အရာမှာ မိမိ၏စကားများနှင့် လုပ်ဆောင်ချက်များအပြင် မိမိ၏ ဖောက်ပြန်ပျက်စီးသော စိတ်သဘောထားတို့ကို ဆင်ခြင်သုံးသပ်ပြီး ဆန်းစစ်ဖို့ ဘုရားသခင်ရှေ့မှောက်သို့ လာခြင်း ဖြစ်သည်။ သင်သည် လျော်ကန်သည့် နေရာတွင် နေနေပါက သင်လုပ်ဆောင်နေသင့်သည့်အရာမှာ အဘယ်အရာ ဖြစ်သည်ကို သင်သိသင့်သည်။ လူများ၌ ဖောက်ပြန်ပျက်စီးသော စိတ်သဘောထားရှိကြပြီး သမ္မာတရားကို နားမလည်ကြချေ။ ဤသည်မှာ ကြီးမားလှသော ပြဿနာတစ်ခုကား မဟုတ်ပေ။ သို့ရာတွင် လူများ၌ ဖောက်ပြန်ပျက်စီးသော စိတ်သဘောထားရှိပြီး သမ္မာတရားကို နားမလည်သည့်တိုင် သမ္မာတရားကို မလိုက်စားသည့်အခါတွင်မူ ယင်းမှာ ပြဿနာတစ်ခုဖြစ်သည်။ သင်၌ ဖောက်ပြန်ပျက်စီးသော စိတ်သဘောထား ရှိပြီး သမ္မာတရားကို နားမလည်ပေ။ ထို့ကြောင့် သင်၏စိတ်ခံစားချက်ကဖြစ်စေ၊ လိုလားမှုကဖြစ်စေ၊ စိတ်လိုက်မာန်ပါဖြစ်ခြင်းများကဖြစ်စေ စေစားသည့်အတိုင်း သင်သည် ဘုရားသခင်ကို ထင်ရာမြင်ရာ ဝေဖန်သုံးသပ်နိုင်စွမ်းရှိပြီး သူ့ကို ဆက်ဆံပြီး ထိတွေ့ဆက်ဆံနိုင်စွမ်း ရှိလေသည်။ သို့သော်လည်း သင်သည် သမ္မာတရားကို မရှာဖွေသကဲ့သို့ လက်တွေ့လုပ်ဆောင်ခြင်းလည်း မရှိပါက အမှုကိစ္စများသည် သိပ်ရိုးရှင်းလိမ့်မည် မဟုတ်ချေ။ သင်သည် ဘုရားသခင်ကို ကျိုးနွံနာခံနိုင်ခြင်း ရှိမည်မဟုတ်ရုံသာမက သူသည် မဖြောင့်မတ်ကြောင်း၊ သူလုပ်သမျှက မှန်ကန်လှသည်လည်း မဟုတ်ကြောင်း ပြောဆိုလျက် သူ့အပေါ် အထင်လွဲပြီး ညည်းညူနိုင်ကာ သူ့ကို ရှုတ်ချပြီး ဆန့်ကျင်၍ သင့်စိတ်နှလုံးထဲတွင် သူ့ကို ဆဲဆိုပြီး ငြင်းပယ်ခြင်းပင် ပြုနိုင်သည်။ ထိုသို့သော အရာများကို သင်ဖြစ်ပေါ်စေနိုင်သေးသည်မှာ အန္တရာယ်ရှိသည် မဟုတ်လော။ (အန္တရာယ်ရှိပါသည်။) ယင်းမှာ အလွန် အန္တရာယ်ရှိပေသည်။ သမ္မာတရားကို မရှာဖွေခြင်းသည် လူတစ်ယောက်ကို သူ၏ အသက်ကို ဆုံးရှုံးရစေနိုင်သည်။ ပြီးလျှင် ဤအရာက အချိန်မရွေးနှင့် နေရာမရွေး ဖြစ်ပေါ်နိုင်သည်။ သင်၏စိတ်ခံစားချက်များ၊ စိတ်ပိုင်းဖြတ်ချက်များ၊ လိုအင်ဆန္ဒများ၊ သို့မဟုတ် ရည်သန်မျှော်မှန်းချက်များက လက်ရှိတွင် မည်မျှပေါများနေပါစေ၊ ဤအခိုက်အတန့်တွင် သင်၏စိတ်နှလုံးထဲ၌ ဘုရားသခင်ကို သင်မည်မျှချစ်ပါစေ ယင်းသည် ခဏတာသာ ဖြစ်ပေသည်။ ဤသည်မှာ သင်းအုပ်ဆရာတစ်ဦးက မင်္ဂလာပွဲကို ဦးဆောင်ကျင်းပပြီး နှစ်ဖက်စလုံးကို ဤသို့ မေးသည့်အခါနှင့် တူသည်၊ “သင်သည် သူ့ကို သင်၏ ခင်ပွန်း (သို့မဟုတ် သူမကို သင်၏ ဇနီး) အဖြစ် လက်ခံပါသလော။ နာမကျန်းဖြစ်ခြင်းနှင့် ကျန်းမာခြင်း၌၊ ဘေးအန္တရာယ်၌၊ ဆင်းရဲခြင်း၌၊ စသည်တို့၌ သင်သည် သူ (သို့မဟုတ် သူမ) နှင့်အတူ သင်၏ ဘဝကို ကုန်ဆုံးလိုပါသလော” ဟူ၍ ဖြစ်သည်။ နှစ်ဖက်စလုံးသည် မျက်ရည်များ ပြည့်လျှံလျက် စိတ်ခံစားချက်များ အုံကြွလျက် တစ်ဦးအပေါ်တစ်ဦး သူတို့၏ ဘဝကို ရည်စူးအပ်နှံရန်နှင့် တစ်သက်တာ တာဝန်ယူရန် သစ္စာဆိုကြသည်။ ထိုအခိုက်အတန့်၌ ဤလေးနက်သော သစ္စာကတိများမှာ အဘယ်နည်း။ ယင်းတို့သည် လူတို့၏ ခဏတာ စိတ်ခံစားချက်များနှင့် ဆန္ဒများမျှသာ ဖြစ်သည်။ သို့သော် နှစ်ဖက်စလုံး၌ ထိုသို့သော တည်ကြည်မှု အမှန်တကယ် ပိုင်ဆိုင်ကြသလော။ သူတို့၌ ထိုသို့သော လူ့သဘာဝ အမှန်တကယ် ပိုင်ဆိုင်ကြပါသလော။ ထိုသည်မှာ မသိနိုင်သောအရာ ဖြစ်သည်၊ အမှန်တရားသည် လာမည့် ဆယ်နှစ်၊ အနှစ်နှစ်ဆယ်၊ သို့မဟုတ် အနှစ်သုံးဆယ်အတွင်း၌ ဖော်ထုတ်ခံရလိမ့်မည်။ အချို့စုံတွဲများသည် သုံးနှစ်မှ ငါးနှစ်ကြာပြီးနောက် ကွာရှင်းကြသည်၊ အချို့သည် ဆယ်နှစ်ကြာပြီးနောက် ကွာရှင်းကြသည်၊ ပြီးလျှင် အခြားသူတို့သည် အနှစ်သုံးဆယ်ကြာပြီးနောက် ထိုနည်းအတိုင်းပင် ဆက်ဆံရေး ဖြတ်တောက်လိုက်ကြသည်။ သူတို့၏ ကနဦး ဆန္ဒများသည် အဘယ်သို့ ရောက်သွားသနည်း။ သူတို့၏ လေးနက်သော သစ္စာကတိများ မည်သည့်အရာ ဖြစ်သွားသနည်း။ ယင်းတို့သည် အဝေးသို့ လွှင့်ပစ်ခံရသည်မှာ ကြာပြီဖြစ်သည်။ ဤလေးနက်သော သစ္စာကတိများသည် မည်သည့် အခန်းကဏ္ဍမှ ပါဝင်သနည်း။ လုံးဝမပါဝင်ပေ၊ ယင်းတို့သည် ဆန္ဒများ၊ ခဏတာ စိတ်ခံစားချက်များမျှသာ ဖြစ်သည်။ စိတ်ခံစားချက်များနှင့် ဆန္ဒများသည် မည်သည့်အရာကိုမျှ မဆုံးဖြတ်ပေ။ စုံတွဲတစ်တွဲ အမှန်တကယ် တစ်သက်တာ အတူတကွ ကုန်ဆုံးရန်အတွက်၊ အတူတကွ အိုမင်းရန်အတွက် အဘယ်အရာ လိုအပ်သနည်း။ စံအားဖြင့် ပြောရလျှင် အနည်းဆုံးအနေဖြင့် လူနှစ်ဦးစလုံး၌ တည်ကြည်မှုနှင့် ဖြောင့်မှန်သော စရိုက် ရှိရန် လိုအပ်သည်။ ပို၍ တိတိကျကျ ပြောရလျှင် သူတို့၏ ဘဝတစ်လျှောက်၌ သူတို့သည် ကြီးသည်ဖြစ်စေ ငယ်သည်ဖြစ်စေ၊ ကောင်းသည်ဖြစ်စေ ဆိုးသည်ဖြစ်စေ၊ ဆင်းရဲဒုက္ခများ၊ အဆင်မပြေမှုများ၊ အခက်အခဲများ၊ များသောအားဖြင့် လိုအင်ဆန္ဒရှိသည့်အတိုင်း မဟုတ်သောအရာများ စသည့် အမှုအရာများစွာကို ကြုံတွေ့ရလိမ့်မည်။ ဤသည်မှာ လမ်းဆုံးတိုင်အောင် တစ်ဦးကိုတစ်ဦး ထောက်ပံ့ရန် နှစ်ဖက်စလုံး၌ စစ်မှန်သော သည်းခံခြင်း၊ စိတ်ရှည်ခြင်း၊ ချစ်ခြင်းမေတ္တာ၊ ထောက်ထားစာနာမှု၊ ဂရုစိုက်မှုနှင့် လူ့သဘာဝထဲရှိ အခြားသော အတော်အတန် အပြုသဘောဆောင်သော အရာများ ရှိရန် လိုအပ်သည်။ ဤအရည်အသွေးများ မရှိဘဲ သူတို့ လက်ထပ်ခဲ့သည့်အချိန်မှ သစ္စာကတိများကိုသာ အားကိုးခြင်း၊ ရည်သန်မျှော်မှန်းချက်များ၊ ဆန္ဒများနှင့် စိတ်ကူးယဉ်မှုများကိုသာ အားကိုးခြင်းတို့အားဖြင့် သူတို့သည် အဆုံးတိုင်အောင် သေချာပေါက် မရောက်နိုင်ကြပေ။ ဘုရားသခင်ကို ယုံကြည်ခြင်း၌လည်း ထိုနည်းလည်းကောင်းပင် ဖြစ်သည်၊ အကယ်၍ လူတစ်ဦးသည် သမ္မာတရားကို မရှာဖွေဘဲ အနည်းငယ်သော စိတ်အားထက်သန်မှုနှင့် ဆန္ဒကိုသာ အားကိုးနေပါက သူတို့သည် သေချာပေါက် ခိုင်မာစွာ ရပ်တည်နိုင်မည် မဟုတ်ဘဲ ဘုရားသခင်နောက်ကို အဆုံးတိုင်အောင် လုံးဝ လိုက်လျှောက်နိုင်မည် မဟုတ်ပေ။

လူတစ်ဦးသည် မိမိတို့၏ စိတ်နေစိတ်ထားပေါ် မမှီခိုဘဲ မိမိတို့၏ စိတ်ခံစားချက် သို့မဟုတ် ပတ်ဝန်းကျင်၏ လွှမ်းမိုးမှုကို မခံရဘဲ ဘုရားသခင်ကို မည်သို့ ယုံကြည်ပြီး လိုက်လျှောက်နိုင်မည်နည်း။ လူတစ်ဦးသည် ဤသည်ကို အတိအကျ မည်သို့ ဖြစ်မြောက်အောင်မြင်နိုင်မည်နည်း။ ဘုရားသခင်ကို ယုံကြည်ခြင်းအတွက် အနည်းဆုံး လိုအပ်ချက်မှာ အဘယ်နည်း။ ယင်းသည် သမ္မာတရားကို ချစ်ပြီး သမ္မာတရားကို လိုက်စားသော သဘောထား ရှိရန် လိုအပ်သည်။ အချို့လူများက “စိတ်ပိုင်းဖြတ်မှု ရှိခြင်းနှင့် သစ္စာကတိများ ပြုခြင်းတို့သည် အရေးကြီးပါသလော” ဟု မေးကြသည်။ ဤအရာများသည် မရှိမဖြစ် ဖြစ်သော်လည်း ယုံကြည်လက်ခံခြင်း အဆင့်အပေါ် မူတည်သည်။ အကယ်၍ လူတစ်ဦးသည် ယုံကြည်ခြင်း၏ ပထမ တစ်နှစ် သို့မဟုတ် နှစ်နှစ်အတွင်း၌ ရှိနေပါက ဤအရာများ မရှိဘဲ သူတို့၏ စိတ်အားထက်သန်မှုကို မတောက်လောင်စေနိုင်ပေ။ စိတ်အားထက်သန်မှု မရှိဘဲ ဘုရားသခင်ကို စတင် ယုံကြည်သော လူတစ်ဦးသည် ဟက်ဟက်ပက်ပက် မရှိခြင်း ဖြစ်ကောင်းဖြစ်မည်၊ သူတို့၏ လိုက်စားခြင်း၌ အလွန် စိတ်အားထက်သန်မှု မရှိသကဲ့သို့ နောက်ဆုတ်ခြင်းလည်း မရှိဘဲ သူတို့ကို တောင်းဆိုသည့် မည်သည့်အရာကိုမဆို လုပ်ဆောင်ရုံသာ ဖြစ်သည်။ ထိုသို့သော လူတစ်ဦးသည် တိုးတက်ရန် ရုန်းကန်ရပြီး သူတို့၌ ရှင်းလင်းသော သဘောထား ကင်းမဲ့သည်။ ထို့ကြောင့် ယုံကြည်သူအသစ်များသည် ဤစိတ်အားထက်သန်မှု လိုအပ်သည်။ ဤစိတ်အားထက်သန်မှုသည် လူတစ်ဦးထံ အပြုသဘောဆောင်သော အရာများစွာကို ဆောင်ကြဉ်းပေးနိုင်ပြီး သူတို့ကို သမ္မာတရား၊ ရူပါရုံနှင့် ဘုရားသခင် အမှုတော်၏ ရည်ရွယ်ချက်တို့ကို လျင်မြန်စွာ နားလည်စေကာ အခြေခံအုတ်မြစ်ကို လျင်မြန်စွာ ချနိုင်စေသည်။ ထို့အပြင် လူတို့သည် တက်ကြွစွာနှင့် စိတ်အားထက်သန်စွာ မိမိတို့ကိုယ်ကို အသုံးခံပြီး အဖိုးအခကို ပေးဆပ်သည့်အခါ သူတို့သည် သမ္မာတရား လက်တွေ့ကျမှုထဲသို့ ပို၍ လျင်မြန်စွာ ဝင်ရောက်ကြသည်။ ကနဦးတွင် လူတစ်ဦးသည် ဤစိတ်အားထက်သန်မှု လိုအပ်ပြီး စိတ်ပိုင်းဖြတ်မှုနှင့် ရည်သန်မျှော်မှန်းချက်များ ရှိသင့်သည်။ သို့သော် ဘုရားသခင်ကို ယုံကြည်ခြင်း သုံးနှစ်ကျော် ကြာပြီးနောက် လူတစ်ဦးသည် စိတ်အားထက်သန်မှု အဆင့်၌သာ ရှိနေသေးပါက အန္တရာယ် ရှိကောင်းရှိနိုင်သည်။ ဤအန္တရာယ်သည် အဘယ်မှာ တည်ရှိသနည်း။ လူတို့သည် ဘုရားသခင်ကို သူတို့၏ ယုံကြည်ခြင်းနှင့် စိတ်သဘောထား ပြောင်းလဲခြင်း ကိစ္စရပ်များကို သူတို့၏ စိတ်ကူး စိတ်သန်းများနှင့် အယူအဆများကို အခြေခံ၍ အစဉ်သဖြင့် သဘောထားပြုမူကြသည်။ သူတို့သည် ဘုရားသခင်ကို သိကျွမ်းရန်နှင့် ကိုယ်တော်၏ အမှုတော်နှင့် လူသားများအတွက် ကိုယ်တော်၏ တောင်းဆိုချက်များကို နားလည်မှု ရရှိရန် သူတို့၏ စိတ်ကူး စိတ်သန်းများနှင့် အယူအဆများကို အခြေခံ၍ ကြိုးစားကြသည်။ ထိုသို့သော လူတို့သည် သမ္မာတရား လက်တွေ့ကျမှုထဲသို့ ဝင်ရောက်နိုင်မည်လော သို့မဟုတ် ဘုရားသခင်၏ ရည်ရွယ်ချက်များကို နားလည်နိုင်မည်လော။ (မဟုတ်ပါ။) အကယ်၍ လူတစ်ဦးသည် သမ္မာတရားကို နားမလည်နိုင်ပါက ပြဿနာများ ပေါ်ပေါက်လာသည်။ ဘုရားသခင်ကို ယုံကြည်ပြီး မိမိတို့၏ တစ်သက်တာလုံး အလိုလိုက် အကြိုက်ဆောင်ထားသော ပတ်ဝန်းကျင်၌ အစဉ်သဖြင့် ကျေးဇူးတော်နှင့် ကောင်းချီးမင်္ဂလာများထဲ၌ အသက်ရှင်သောသူ တစ်ဦးတစ်ယောက် ရှိသလော။ မရှိပါ၊ အနှေးနှင့်အမြန်ဆိုသလို လူတိုင်းသည် လက်တွေ့ဘဝနှင့် ဘုရားသခင် သူတို့အတွက် ပြင်ဆင်ထားသော အမျိုးမျိုးသော ပတ်ဝန်းကျင်များကို ရင်ဆိုင်ရမည်ဖြစ်သည်။ သင်သည် ဤကွဲပြားသော ပတ်ဝန်းကျင်များနှင့် ကြုံတွေ့ရပြီး လက်တွေ့ဘဝ၌ အမျိုးမျိုးသော ပြဿနာများကို ရင်ဆိုင်ရသည့်အခါ သင်၏ စိတ်အားထက်သန်မှုသည် မည်သည့် အခန်းကဏ္ဍမှ ပါဝင်နိုင်မည်နည်း။ ယင်းသည် သင့်ကို ကိုယ့်ကိုယ်ကိုယ် ချုပ်တည်းရန်၊ အဖိုးအခ ပေးဆပ်ရန်၊ ဆင်းရဲဒုက္ခခံရန်သာ တွန်းအားပေးနိုင်သည်၊ သို့သော် ယင်းသည် သင့်ကို သမ္မာတရား သို့မဟုတ် ဘုရားသခင်၏ ရည်ရွယ်ချက်များကို နားလည်ရန် ဦးဆောင်နိုင်မည် မဟုတ်ပေ။ သို့သော် အကယ်၍ သင်သည် သမ္မာတရားကို ရှာဖွေပြီး သမ္မာတရားကို နားလည်ပါက ယင်းသည် ကွဲပြားခြားနားသည်။ ယင်းသည် မည်သို့ ကွဲပြားခြားနားသနည်း။ သင်သည် သမ္မာတရားကို နားလည်ပြီး ဤအခြေအနေများကို ရင်ဆိုင်ရသည့်အခါ သင်သည် ယင်းတို့ကို သင်၏ စိတ်အားထက်သန်မှု သို့မဟုတ် အယူအဆများကို အခြေခံ၍ မဆက်ဆံတော့ပေ။ သင် မည်သည့်အရာကိုမဆို ကြုံတွေ့ရသည့်အခါတိုင်း သင်သည် ရှာဖွေရန်နှင့် ဆုတောင်းရန်၊ သမ္မာတရား စည်းမျဉ်းများကို ရှာဖွေရန် ဘုရားသခင်၏ ရှေ့မှောက်သို့ ဦးစွာ လာရောက်သည်။ သင်သည် ထို့နောက် ကျိုးနွံနာခံသူ ဖြစ်လာနိုင်ပြီး ထိုသို့သော သတိပြုမိခြင်းနှင့် သဘောထား ရှိလာသည်။ ဤသဘောထားနှင့် သတိပြုမိခြင်းသည် အရေးပါသည်။ အထူးသဖြင့် စမ်းသပ်မှုတစ်ခု၌ သင်သည် မည်သည့်အရာမျှ မရရှိခြင်း၊ သမ္မာတရားထဲသို့ အလွန် နက်ရှိုင်းစွာ မဝင်ရောက်ခြင်းနှင့် သမ္မာတရား၏ လက်တွေ့ကျမှုမှာ အတိအကျ အဘယ်အရာဖြစ်သည်ကို နားမလည်ခြင်းတို့ ဖြစ်ကောင်းဖြစ်နိုင်သည်။ သို့သော် ဤစမ်းသပ်မှုအတွင်း၌ ထိုသို့သော ကျိုးနွံနာခံသော သတိပြုမိခြင်းနှင့် သဘောထား ရှိခြင်းသည် ဖန်ဆင်းခံများအနေဖြင့် လူတို့သည် ဘုရားသခင်၏ ရှေ့မှောက်၌ ပုံမှန်အဖြစ်ဆုံးနှင့် အသင့်လျော်ဆုံး ဖြစ်ရန် မည်သို့ ပြုမူသင့်သည်၊ မည်သည့်အရာကို လုပ်ဆောင်သင့်သည်ကို အမှန်တကယ် တွေ့ကြုံခံစားစေသည်။ သင်သည် ဘုရားသခင်၏ ရည်ရွယ်ချက်ကို နားမလည်ခြင်း သို့မဟုတ် ထိုသို့သော ပတ်ဝန်းကျင်၌ ဘုရားသခင်က သင့်ကို မည်သည့်အရာ ဖြစ်မြောက်အောင်မြင်စေလိုသည် သို့မဟုတ် ရရှိစေလိုသည်ကို အတိအကျ မသိရှိခြင်းတို့ ရှိနိုင်သော်လည်း သင်သည် ဘုရားသခင်ကိုနှင့် ထိုသို့သော အခြေအနေများကို ကျိုးနွံနာခံနိုင်သည်ဟု သင် ခံစားရသည်။ သင်၏ စိတ်နှလုံး အနက်ရှိုင်းဆုံးမှ သင်သည် ဘုရားသခင် သင့်အတွက် ပြင်ဆင်ထားသော ပတ်ဝန်းကျင်ကို လက်ခံနိုင်သည်။ သင်သည် ဖန်ဆင်းခံတစ်ဦးအနေဖြင့် သင်၏ သင့်လျော်သော နေရာကို ထိန်းသိမ်းထားခဲ့ပြီး ဘုရားသခင်ကို ပုန်ကန်ခြင်း သို့မဟုတ် ဆန့်ကျင်ခြင်း မရှိဟု သင် ခံစားရကာ သင်၏ စိတ်နှလုံးသည် လုံခြုံသည်ဟု ခံစားရသည်။ လုံခြုံသည်ဟု ခံစားရစဉ်တွင် ကောင်းကင်ဘုံရှိ ဘုရားသခင်အပေါ် သင်၏ အားကိုးခြင်းသည် မရေရာခြင်း မဟုတ်ဘဲ သင်သည် မြေကြီးပေါ်ရှိ ဘုရားသခင်နှင့် ဝေးကွာသည်ဟု ခံစားရခြင်း သို့မဟုတ် ပစ်ပယ်ခြင်းလည်း မရှိပေ။ ထိုအစား သင်၏ စိတ်နှလုံး အနက်ရှိုင်းဆုံးမှ အနည်းငယ်မျှ ပိုသော ကြောက်ရွံ့ခြင်းနှင့် အနည်းငယ်မျှ ပိုသော နီးကပ်ခြင်းတို့ ရှိလာသည်။ ဤသည်ကို ကြည့်လော့။ သမ္မာတရားကို ရှာဖွေပြီး ကျိုးနွံနာခံနိုင်သော လူတစ်ဦးနှင့် စိတ်အားထက်သန်မှုကို အားကိုးပြီး စိတ်ပိုင်းဖြတ်မှု အနည်းငယ်သာ ရှိသော လူတစ်ဦးတို့ကြား ကွာခြားချက်တွင် ထူးခြားမှု ရှိသလော။ ကွာခြားချက်သည် ကြီးမားသည်။ စိတ်အားထက်သန်မှုကို အားကိုးပြီး စိတ်ပိုင်းဖြတ်မှုသာ ရှိသော လူတစ်ဦးသည် အခြေအနေများနှင့် ရင်ဆိုင်ရသောအခါ အတိုက်အခံလုပ်မည်၊ အငြင်းအခုံပြုမည်၊ စောဒကတက်ပြီး မတရားသဖြင့်ခံရသည်ဟု ခံစားရမည်။ သူတို့ ဤသို့ တွေးကောင်းတွေးမည်၊ “အဘယ်ကြောင့် ဘုရားသခင်က ငါ့ကို ဤသို့ ဆက်ဆံနေရသနည်း။ ငါ အသက်ငယ်သေးသည်၊ ဘုရားသခင်က ငါ့ကို အဘယ်ကြောင့် မချော့မော့သနည်း။ ဘုရားသခင်က ငါ၏ ယခင် စွမ်းဆောင်မှုများကို အဘယ်ကြောင့် မရေတွက်သနည်း။ အဘယ်ကြောင့် ငါ့ကို ဆုချမည့်အစား အပြစ်ဒဏ်ပေးရသနည်း။ ငါ အသက်ငယ်လွန်းသေးသည်၊ ငါ ဘာသိသနည်း။ အိမ်တွင် ငါ၏ မိဘများပင် ငါ့ကို ဤသို့ ဘယ်တော့မျှ မဆက်ဆံခဲ့ပေ၊ သူတို့သည် ငါ့ကို သူတို့၏ အချစ်ဆုံး ရင်သွေး၊ သူတို့၏ ကလေးငယ်လေးအဖြစ် တန်ဖိုးထားခဲ့သည်။ ယခု ငါ ဘုရားသခင်၏ အိမ်တော်သို့ ရောက်ပြီးနောက် များစွာ ရင့်ကျက်လာခဲ့ပြီးမှ ဘုရားသခင်က ငါ့ကို ဤသို့ ဆက်ဆံခြင်းသည် အလွန် ထောက်ထားမှု မရှိရာကျသည်တကား” ဟူ၍ ဖြစ်လေသည်။ ဤသည်တို့မှာ သူတို့ ပြုလုပ်သော မှားယွင်းသည့် အကြောင်းပြချက် အမျိုးအစားများ ဖြစ်သည်။ ထိုသို့သော မှားယွင်းသည့် အကြောင်းပြချက်များသည် မည်သို့ ဖြစ်ပေါ်လာသနည်း။ အကယ်၍ လူတစ်ဦးသည် သမ္မာတရားကို လိုက်စားပြီး နားလည်ပါက သူတို့၌ ဤမှားယွင်းသည့် အကြောင်းပြချက်များ ရှိနေဦးမည်လော။ အကယ်၍ လူတစ်ဦးသည် ပုံမှန်အားဖြင့် မိမိတို့၏ တာဝန်ကို ထမ်းဆောင်နေစဉ်တွင် ဤသမ္မာတရားများကို နားလည်ပြီး သိရှိပါက အခြေအနေများနှင့် ရင်ဆိုင်ရသောအခါ သူတို့၌ ထိုသို့သော စောဒကတက်ခြင်းများနှင့် တဇောက်ကန်းဖြစ်ခြင်းတို့ ရှိနေဦးမည်လော။ (မဟုတ်ပါ။) သူတို့သည် သေချာပေါက် ဤသို့ ပြောဆိုမည် မဟုတ်ပေ။ ထိုအစား သူတို့သည် မိမိတို့ကိုယ်ကို သာမန် ဖန်ဆင်းခံတစ်ဦးအဖြစ် ရှုမြင်ပြီး အသက်၊ လိင် သို့မဟုတ် ရပ်တည်မှုနှင့် အဆင့်အတန်းတို့ကို ထည့်မတွက်ဘဲ ဘုရားသခင်၏ ရှေ့မှောက်သို့ လာရောက်ကာ ဘုရားသခင်၏ နှုတ်ကပတ်တော်များကို ရိုးရှင်းစွာ ကျိုးနွံနာခံပြီး နားထောင်ကြလိမ့်မည်။ လူတို့သည် ဘုရားသခင် ပြောသော စကားများနှင့် ကိုယ်တော်၏ တောင်းဆိုချက်များကို နားထောင်နိုင်သည့်အခါ သူတို့၏ စိတ်နှလုံးထဲ၌ ကျိုးနွံနာခံခြင်း ရှိကြသည်။ လူတစ်ဦးသည် သတိရှိစွာ ကျိုးနွံနာခံနိုင်သည့်အခါ၊ သူတို့၌ ကျိုးနွံနာခံခြင်း သဘောထား ရှိသည့်အခါ သူတို့သည် ဖန်ဆင်းခံတစ်ဦး၏ အနေအထား၌ အမှန်တကယ် ရပ်တည်ကြပြီး သူတို့၏ စိတ်နေစိတ်ထားများ သို့မဟုတ် စိတ်ခံစားချက်များကို အားကိုးခြင်း မဟုတ်ဘဲ ဘုရားသခင်အပေါ် ချစ်ခြင်းမေတ္တာ၊ ကျိုးနွံနာခံခြင်းနှင့် ကြောက်ရွံ့ခြင်းတို့ ရှိကြသည်။ ဤသည်တို့မှာ လူတို့ ပြုပြင်ခြင်းနှင့် ရင်ဆိုင်ရသောအခါ အချို့သော တုံ့ပြန်မှုများ ဖြစ်ကြသည်။ အဓိက တုံ့ပြန်မှုများမှာ အဘယ်နည်း။ ယင်းတို့မှာ စိတ်မကောင်းဖြစ်ခြင်း၊ မချင့်မရဲဖြစ်ခြင်း၊ မတရားသဖြင့် ခံရသည်ဟု ခံစားရခြင်းနှင့် နှစ်သိမ့်မှု လိုအပ်ခြင်းတို့ ဖြစ်သည်။ သူတို့သည် နှစ်သိမ့်မှု သို့မဟုတ် နွေးထွေးမှုကို မရရှိသောအခါ သူတို့၏ စိတ်နှလုံးထဲ၌ ဘုရားသခင်အပေါ် စောဒကတက်ခြင်းများနှင့် နားလည်မှု လွဲခြင်းများကို စတင် ထားရှိကြသည်။ သူတို့သည် ဘုရားသခင်ထံ ဆုတောင်းလိုစိတ် မရှိတော့ဘဲ စိတ်ထဲတွင် သူတို့သည် ဘုရားသခင်ကို စွန့်ပယ်ရန် စဉ်းစားကာ ကိုယ်တော်ထံမှ၊ ကောင်းကင်ဘုံရှိ ဘုရားသခင်နှင့် မြေကြီးပေါ်ရှိ ဘုရားသခင် နှစ်ပါးစလုံးထံမှ မိမိတို့ကိုယ်ကို ခပ်ခွာခွာနေလိုကြသည်။ အချို့လူများဆိုလျှင် အကယ်၍ ငါသည် သူတို့ကို အနည်းငယ် ပြုပြင်ပါက နောက်တစ်ကြိမ် ငါတို့ တွေ့ဆုံသည့်အခါ သူတို့သည် ငါ့ကို ရှောင်ကြဉ်မည်ဖြစ်ပြီး ငါနှင့် ထိတွေ့ဆက်ဆံလိုစိတ် မရှိကြတော့ပေ။ ပုံမှန်အားဖြင့် သူတို့ ပြုပြင်ခြင်း မခံရသည့်အခါ သူတို့သည် ငါ့ပတ်လည်၌ အစဉ်သဖြင့် ရှိနေကြပြီး ရေနွေးကြမ်း ကမ်းလှမ်းခြင်း၊ ငါ တစ်စုံတစ်ရာ လိုအပ်ခြင်း ရှိမရှိ မေးမြန်းခြင်း၊ စိတ်နေစိတ်ထား ကောင်းမွန်ခြင်း၊ လုံ့လဝီရိယရှိခြင်း၊ စကားများခြင်းနှင့် ဘုရားသခင်နှင့် သူတို့၏ ဆက်ဆံရေး၌ နီးကပ်ခြင်းတို့ ရှိကြသည်။ သို့သော် သူတို့ ပြုပြင်ခံရသည်နှင့်တစ်ပြိုင်နက် ယင်းသည် ထိုသို့ မဟုတ်တော့ပေ။ သူတို့သည် ရေနွေးကြမ်း မကမ်းလှမ်းတော့ သို့မဟုတ် နှုတ်ဆက်စကား မပြောကြားတော့ဘဲ အကယ်၍ ငါသည် သူတို့ကို မေးခွန်း အနည်းငယ် ပိုမေးပါက သူတို့ ထွက်သွားကြပြီး နောက်ထပ် မမြင်တွေ့ရတော့ပေ။

ငါ တရုတ်ပြည်မကြီး၌ ရှိနေစဉ်အခါက ငါသည် အချို့သော ညီအစ်ကိုမောင်နှမများ၏ အိမ်များ၌ နေထိုင်ခဲ့သည်။ ဤလူများထဲမှ အချို့သည် လူ့သဘာဝ မကောင်းကြ၊ အချို့သည် ယုံကြည်သူအသစ်များ ဖြစ်ကြသည်၊ အချို့သည် ငါတို့ ပထမဆုံး ထိတွေ့ဆက်ဆံချိန်၌ အယူအဆများစွာ ဖြစ်ပေါ်စေခဲ့ပြီး သူတို့သည် သမ္မာတရားကို နားမလည်ခဲ့ကြနှင့် အခြားသူတို့သည် သမ္မာတရားကို လုံးဝ လိုက်စားနေကြသူများ မဟုတ်ကြပေ။ ဤလူတို့ သူတို့၏ ဖောက်ပြန်ပျက်စီးမှုကို ထုတ်ဖော်ပြသည်ကို မြင်တွေ့ရသောအခါ ငါသည် သူတို့ကို မပြုပြင်နိုင်ခဲ့ပေ၊ ငါသည် နူးညံ့သိမ်မွေ့စွာနှင့် ပါးနပ်စွာ စကားပြောဆိုခဲ့ရသည်။ အကယ်၍ သင်သည် သူတို့ကို အမှန်တကယ် ပြုပြင်ခဲ့မည်ဆိုလျှင် သူတို့သည် အယူအဆများနှင့် ပုန်ကန်မှုကို ဖြစ်ပေါ်စေမည်ဖြစ်ရာ သင်သည် သူတို့ကို ချော့မော့၍ ညှိနှိုင်းရန် လိုအပ်မည်ဖြစ်ပြီး သူတို့ကို လမ်းပြရန် သမ္မာတရားကို ပို၍ မိတ်သဟာယဖွဲ့ဖို့ လိုအပ်မည်ဖြစ်သည်။ အကယ်၍ သင်သည် မညှိနှိုင်းဘဲ သို့မဟုတ် မိတ်သဟာယ မဖွဲ့ဘဲ တိုက်ရိုက် တောင်းဆိုချက်များကိုသာ ပြုလုပ်ခဲ့မည်ဆိုလျှင် ယင်းသည် လုံးဝ အလုပ်ဖြစ်မည် မဟုတ်ပေ။ ဥပမာအနေဖြင့် သင် ဤသို့ ပြောနိုင်သည်၊ “ဤအစားအစာသည် အနည်းငယ် လေးသွားသည်၊ နောက်တစ်ခါတွင် အနည်းငယ် အငန်လျှော့ပေးပါ။ ဆားများစွာ စားခြင်းသည် သင့်ကျန်းမာရေးအတွက် မကောင်းပါ။ ဘုရားသခင်ကို ယုံကြည်သူများအနေဖြင့် သင်သည် သာမန်အသိကိုလည်း အသုံးချသင့်ပြီး မသိနားမလည် မဖြစ်သင့်ပါ။ သင်သည် အပြုသဘောဆောင်သော အရာများကို လက်ခံရမည်။ သင် ကျွန်ုပ်ကို မယုံကြည်လျှင် ဆားများများ စားခြင်းက ကျောက်ကပ်အပေါ် ဖြစ်စေသည့် သက်ရောက်မှုနှင့်ပတ်သက်၍ တရုတ်တိုင်းရင်းဆေး သမားတော်တစ်ဦးကို သင်မေးမြန်းနိုင်သည်” ဟူ၍ ဖြစ်လေသည်။ ဤပြောဆိုပုံပြောဆိုနည်းသည် သူတို့အတွက် လက်ခံနိုင်ဖွယ်ရှိသည်။ သို့သော် အကယ်၍ သင်က “ဤအစားအစာသည် ငန်လွန်းသည်။ သင်သည် လူတစ်ဦးကို ဆားနှင့် အသေသတ်ရန် ကြိုးစားနေခြင်းလော။ သင်သည် အဘယ်ကြောင့် ထိုမျှငန်အောင် အမြဲတမ်း လုပ်ရသနည်း။ ယင်းမှာ ငန်လွန်းအားကြီးသည်။ သင်သည် အဘယ်သို့များ ထိုမျှ မသိနားမလည် ဖြစ်နိုင်ရသနည်း။ နောက်တစ်ကြိမ်တွင် အလွန်ငန်အောင် မလုပ်နှင့်” ဟု ဆိုလျှင်မူ ယင်းက အလုပ်ဖြစ်မည် မဟုတ်ပေ။ နောက်တစ်နပ်ဆိုလျှင် သူတို့သည် ဆား လုံးဝ ထည့်တော့မည် မဟုတ်ပေ။ ထို့နောက် သင်က “အဘယ့်ကြောင့် ဤမျှ ပေါ့နေရသနည်း” ဟု ဆိုပေမည်။ “ပေါ့လို့လား။ သင် အလွန်ငန်သည်ဟု ပြောခဲ့သည် မဟုတ်လော။ ဆားများလွန်းခြင်းသည် ကျောက်ကပ်ကို ထိခိုက်စေသောကြောင့် ဆားလုံးဝ မထည့်သည်မှာ ပို၍ မကောင်းသလော။ ထိုသို့ဆိုလျှင် ယင်းက ကျောက်ကပ်များကို ထိခိုက်မည်မဟုတ်” ဟူ၍ ဖြစ်လေသည်။ အလွန်အမင်း အပြောအဆိုကြမ်းခြင်းသည် အလုပ်ဖြစ်မည် မဟုတ်ပေ၊ သင် ညှိနှိုင်းရန်နှင့် ချော့မော့ရန် လိုအပ်သည်။ လူအများအပြားသည် အတော်ပင် စိတ်အနှောင့်အယှက် ပေးသည်၊ သူတို့နှင့် စကားပြောသည့်အခါ သင်သည် သင်၏ စကားပြောဆိုပုံ နည်းလမ်းနှင့် အချိန်အခါကို သတိထားရမည်ဖြစ်ပြီး သူတို့၏ စိတ်ခံစားချက်ကိုလည်း ထည့်သွင်းစဉ်းစားရမည်။ သင် အနည်းငယ် ညှိနှိုင်းမှု ပြုလုပ်ရမည်။ တစ်ခါတစ်ရံ သင်သည် မတော်တဆ စကားကို အနည်းငယ် ကြမ်းကြမ်းတမ်းတမ်း ပြောမိလျှင် သူတို့ကို ထိခိုက်စေကောင်း ထိခိုက်စေမည်ဖြစ်ပြီး သူတို့သည် စိတ်ထဲမှ အတိုက်အခံလုပ်ကောင်း လုပ်ပေမည်။ အပေါ်ယံအားဖြင့်မူ များများစားစား မရှိဟု ထင်ရနိုင်သော်လည်း အတွင်း၌မူ ခြားနားနေသည်။ ပုံမှန်အားဖြင့် သင်သည် သူတို့ကို တစ်စုံတစ်ခု လုပ်ဆောင်ရန် တောင်းဆိုသည့်အခါ သူတို့သည် ချက်ချင်း လုပ်ဆောင်ကြသည်၊ သို့သော် အကယ်၍ သင်သည် သူတို့၏ စိတ်ကို ထိခိုက်စေပါက သူတို့သည် အမှုအရာများကို လုပ်ဆောင်ရာ၌ စိတ်အားထက်သန်မှု နည်းပါးလာကြပြီး အချိန်ဆွဲကာ လုံးဝ ဆန္ဒမရှိကြတော့ပေ။ သူတို့က “ကျွန်ုပ် စိတ်ရှုပ်နေချိန်တွင် သင့်အပေါ် မည်သို့ကောင်းနိုင်မည်နည်း။ ကျွန်ုပ် စိတ်ကြည်နေသည့်အခါတွင် ကျွန်ုပ် ပို၍ ကောင်းကောင်းမွန်မွန် ဆက်ဆံပါမည်။ သို့ရာတွင် ကျွန်ုပ် စိတ်မကြည်သည့်အချိန်တွင် ဘာသိဘာသာနေခြင်းက လုံလောက်ပါသည်” ဟု ဆိုကြသည်။ ဤသည်မှာ အတိအကျ မည်သို့သော သတ္တဝါမျိုး ဖြစ်နေသနည်း။ လူတို့သည် ကိုင်တွယ်ရန် ခက်ခဲသည် မဟုတ်လော။ (ဟုတ်ပါသည်။) လူတို့သည် ဤအတိုင်းပင် ဖြစ်သည်၊ အသိခေါက်ခက် အဝင်နက်၍ ယုတ္တိလည်းမတန်ကြချေ။ သူတို့သည် နောက်ပိုင်း၌ မိမိတို့ကိုယ်ကို ပြန်လည်သုံးသပ်သည့်အခါ ဦးခေါင်းညွှတ်ကာ သူတို့၏ အပြစ်များကို ဝန်ချပြီး ခါးသီးစွာ ငိုကြွေးကောင်း ငိုကြွေးပေမည်၊ သို့သော် သူတို့သည် ထိုသို့သော ကိစ္စရပ်များနှင့် နောက်တစ်ကြိမ် ရင်ဆိုင်ရပြီး ပြုပြင်ခြင်းခံရသည့်အခါ တစ်ပုံစံတည်းပင် တုံ့ပြန်ကြဆဲ ဖြစ်သည်။ ဤသည်မှာ သမ္မာတရားကို လိုက်စားသော ပုဂ္ဂိုလ်တစ်ဦးလော။ (မဟုတ်ပါ။) ဤသည်မှာ မည်သို့သော ပုဂ္ဂိုလ်မျိုး ဖြစ်သနည်း။ ထိုသို့သော ပုဂ္ဂိုလ်သည် တစ်ဇွတ်ထိုးနိုင်ပြီး သမ္မာတရားကို လုံးဝ လက်မခံပေ။ ဤသည်မှာ လူတို့ ပြုပြင်ခြင်းနှင့် ရင်ဆိုင်ရသောအခါတွင်လည်းကောင်း၊ သူတို့ ဘေးဒုက္ခများကို ရင်ဆိုင်ရသောအခါတွင်လည်းကောင်း ဘုရားသခင်အပေါ် ထားရှိသော သဘောထား အမျိုးအစား ဖြစ်သည်။ အတိုချုပ်အားဖြင့် သူတို့သည် ကျိုးနွံနာခံမှု မရှိကြ၊ သမ္မာတရားကို လက်မခံနိုင်ကြဘဲ ထိခိုက်ခံရသည့်အခါ သူတို့သည် သူတို့၏ စိတ်လိုက်မာန်ပါဖြစ်ခြင်းအတိုင်း ဘုရားသခင်ကို ဆက်ဆံကြသည်။ ဤသည်မှာ ပြင်းထန်သော ပြဿနာတစ်ခု မဟုတ်လော။ ငါ အချို့လူများနှင့် ကြုံတွေ့သည့်အခါ ငါသည် သူတို့ကို မပြုပြင်မီပင် လက်ရှိ ကိစ္စရပ်အကြောင်း ပြောဆိုရုံမျှဖြင့် သူတို့၏ မျက်နှာများ ပျက်သွားကြသည်၊ သူတို့သည် စိတ်တိုစွာ စကားပြောကြသည်၊ ရိုင်းပျကြကာ ပစ္စည်းများကိုပင် ပစ်ပေါက်ကြသည်။ သင်သည် သူတို့နှင့် ပွင့်ပွင့်လင်းလင်း စကားပြော၍မရနိုင်၊ သင် သွယ်ဝိုက် ပြောဆိုရမည်ဖြစ်ပြီး ပါးနပ်ရမည်။ ငါသည် လူတို့ လုပ်သကဲ့သို့ ထိုသို့သော သွယ်ဝိုက်သော နည်းလမ်းဖြင့် စကားပြောနိုင်မည်လော။ သင် လက်ခံနိုင်သည်ဖြစ်စေ မခံနိုင်သည်ဖြစ်စေ ငါသည် အမှန်တရား ဖြစ်သောအရာကို ပြောဆိုရမည်။ အမှုအရာများသည် ဘုရားအိမ်တော်၌ သမ္မာတရား စည်းမျဉ်းများနှင့်အညီ လုပ်ဆောင်ရမည်ဖြစ်သည်။ အချို့လူများသည် သူတို့ ပြုပြင်ခြင်းခံရသည့်အခါ အပြင်ပန်းတွင် တုံ့ပြန်မှု မပြကြသော်လည်း အတွင်းစိတ်အားဖြင့်မူ စိတ်ကောက်နေကြသည်။ ထိုသို့သော ပုဂ္ဂိုလ်သည် သူ၏ တာဝန်ကို ကောင်းစွာ ထမ်းဆောင်နိုင်မည်လော။ (ထမ်းဆောင်နိုင်မည် မဟုတ်ပါ။) အကယ်၍ သူတို့သည် သူတို့၏ တာဝန်ကို ကောင်းစွာ မထမ်းဆောင်နိုင်ဘဲ အမှားများကို ဆက်လုပ်နေပါက အသင်းတော်သည် စည်းမျဉ်းများနှင့်အညီ သူတို့ကို ကိုင်တွယ်ရမည်ဖြစ်သည်။

၂။ ခရစ်တော်သည် ခေါင်းချရာမျှ မရှိအောင် လိုက်လံဖမ်းဆီးခံရသောအခါ သူ့အပေါ် ၎င်းတို့၏အပြုအမူ

တရုတ်နိုင်ငံ ပြည်မကြီးတွင် ဘုရားသခင်အား ယုံကြည်ပြီး ဘုရားသခင်နောက်သို့ လိုက်ရာတွင် နေ့စဉ်နှင့်အမျှ အန္တရာယ်ရှိသည်။ ဤသို့လုပ်ဆောင်ခြင်းအတွက် ထူးကဲစွာ ကြမ်းတမ်းသော ပတ်ဝန်းကျင်တစ်ခုဖြစ်သည်။ အချိန်မရွေး ဖမ်းဆီးခြင်း ခံရနိုင်သည်။ မရပ်မနား လိုက်ဖမ်းခြင်းကို ခံရသော ပတ်ဝန်းကျင်ကို သင်တို့အားလုံး ကြုံတွေ့ပြီးဖြစ်သလို ငါသည်လည်း ကြုံတွေ့ပြီးဖြစ်သည်မဟုတ်လော။ သင်တို့နှင့် ငါသည် တူညီသော ပတ်ဝန်းကျင်တွင် နေသည်။ ထို့ကြောင့် ထိုပတ်ဝန်းကျင်တွင် ငါသည် မကြာခဏ မပုန်းကွယ်ဘဲ နေ၍မရချေ။ ငါသည် တစ်ရက်တွင် နေရာ နှစ်ကြိမ်၊ သုံးကြိမ်ပြောင်းရသည့် အချိန်များရှိသည်။ သွားဖို့ အိပ်မက်ပင် မမက်ဖူးသည့်နေရာတစ်ခုခုသို့ သွားခဲ့ရသည့် အချိန်များပင်ရှိသည်။ အခက်ခဲဆုံးအချိန်များမှာ မည်သည့်နေရာမျှ သွားစရာ မရှိသည့်အချိန်များဖြစ်သည်။ နေ့ပိုင်းတွင် စုဝေးပွဲတစ်ခုကို ပြုလုပ်ပြီး ညတွင် မည်သည့်နေရာ၌ ဘေးကင်းသည်ကို ငါမသိ။ တစ်ခါတစ်ရံ နေရာတစ်နေရာတွေ့ရန် ခက်ခဲစွာ ရုန်းကန်ခဲ့ရပြီးသည့်နောက်တွင် နောက်တစ်နေ့၌ ထွက်ခွာရပြန်သည်။ အဆင်းနီသောနဂါးကြီးက ထိုနေရာကို လာနေသောကြောင့်ဖြစ်သည်။ ဘုရားသခင်ကို အမှန်တကယ် ယုံကြည်သောလူများက ထိုသို့သော မြင်ကွင်းကို မြင်သောအခါ မည်သို့ စဉ်းစားကြသနည်း။ “ဘုရားသခင်က လူကို ကယ်တင်ရန် ကမ္ဘာသို့ လူ့ဇာတိနှင့် ကြွလာခြင်းသည် သူပေးဆပ်ရသော အဖိုးအခဖြစ်သည်။ ဤသည်မှာ သူကြုံရသည် ဆင်းရဲဒုက္ခများထဲမှ တစ်ခုဖြစ်လေသည်။ ပြီးလျှင် ဤသည်မှာ ‘မြေခွေးသည်မြေတွင်းရှိ၏။ မိုဃ်းကောင်းကင်၌ ကျင်လည်သော ငှက်သည် နားနေရာ အရပ်ရှိ၏။ လူသားမူကား ခေါင်းချရာမျှမရှိ။’ (ရှင်မဿဲခရစ်ဝင် ၈:၂၀) ဟူသည့် သူ၏ နှုတ်ကပတ်တော်များကို လုံးဝ ပြည့်စုံစေသည်။ အကြောင်းအရာများသည် အမှန်ပင် ဤသို့ဖြစ်နေပြီး လူ့ဇာတိခံခရစ်တော်က ဤကဲ့သို့ ဆင်းရဲဒုက္ခကို လူက ကြုံတွေ့ရသကဲ့သို့ပင် သူကိုယ်တိုင် ကြုံရလေသည်” ဟူ၍ ဖြစ်သည်။ ဘုရားသခင်ကို အမှန်တကယ် ယုံကြည်သောသူအားလုံးသည် ဘုရားသခင်၏ လူသားကို ကယ်တင်ခြင်းအမှုက မည်မျှ ခက်ခဲကြမ်းတမ်းသည်ကို မြင်နိုင်သည်။ ဤအတွက်ကြောင့် သူတို့သည် ဘုရားသခင်ကို ချစ်လိမ့်မည်။ သူတို့သည် လူသားမျိုးနွယ်အတွက် ဘုရားသခင်ပေးဆပ်သော အဖိုးအခအတွက် ဘုရားကို ကျေးဇူးတင်ကြလိမ့်မည်။ အထူးသဖြင့် လူ့သဘာဝညံ့ဖျင်းပြီး မလိုမုန်းထားတတ်ကာ သမ္မာတရားကို လုံးလုံးလျားလျား ငြင်းပယ်သောသူများအပြင် စူးစမ်းလိုစိတ်သက်သက်ဖြင့် သို့မဟုတ် ထူးဆန်းသောတန်ခိုးများကို မျက်မြင်တွေ့လို၍ ခရစ်တော်နောက်သို့ လိုက်သောသူတို့သည် ထိုသို့သော မြင်ကွင်းများကို မြင်သောအခါ ဤသို့ မစဉ်းစားကြပေ။ သူတို့သည် မိမိတို့ဘာသာ ဤသို့ တွေးကြသည်၊ “သင်သည် နေစရာနေရာ မရှိလေသလား။ သင်သည် လူများကို ကယ်တင်ရန် အလုပ်လုပ်နေသည့် ဘုရားဖြစ်သည့်တိုင်အောင် သင့်ကိုယ်သင်ပင် မကယ်တင်နိုင်ဘဲ မနက်ဖြန် မည်သည့်နေရာတွင် နေမည်ကို သင်မသိပါ။ ယခုအခါတွင် သင့်ထံတွင် ခိုလှုံရာပင် မရှိ၊ ကျွန်ုပ်သည် သင့်ကို မည်သို့များ ယုံကြည်ပြီး သင့်နောက်ကို လိုက်နိုင်မည်နည်း” ဟူ၍ ဖြစ်သည်။ အခြေအနေများက ပို၍ အန္တရာယ်များလေ၊ သူတို့ ပို၍ ဝမ်းမြောက်လေဖြစ်ပြီး ဤသို့ တွေးကြသည်၊ “ကံကောင်းထောက်မသဖြင့် ငါသည် အရာရာကို အပြည့်အဝ မစွန့်လွှတ်ခဲ့ပါ၊ ကံကောင်းထောက်မသဖြင့် အရန်အစီအစဉ်တစ်ခုကို ထားခဲ့သည်။ တွေ့သလော။ ယခုအခါ သင့်ထံတွင် အိမ်ဟုပင် ခေါ်စရာမရှိတော့ပါ။ ဤသို့ဖြစ်လာမည်ကို ငါ သိပြီးသားဖြစ်သည်၊ သင့်ထံတွင် ခေါင်းချစရာနေရာပင် မရှိပါ၊ ပြီးလျှင် သင့်ကို အမိုးအကာရစေရန် နေရာတစ်ခုကို ကူရှာပေးဖို့ပင် လိုအပ်လာပြီဖြစ်သည်” ဟူ၍ဖြစ်သည်။ သူတို့ ဖော်ထုတ်ခံရပြီ မဟုတ်လော။ အကယ်၍ ထိုသို့သောလူများသည် သခင်ယေရှု ကားစင်တင်ခံရသည့်မြင်ကွင်းကို မျက်မြင်တွေ့ရမည်ဆိုလျှင် သူတို့ မည်သို့ ပြုမူကြမည်နည်း။ သခင်ယေရှုသည် ကားတိုင်ကိုထမ်း၍ ဂေါလဂေါသသို့ သွားနေစဉ် ထိုသို့သောလူများ အဘယ်မှာ ရှိခဲ့ကြသနည်း။ သူတို့သည် ကိုယ်တော်နောက်သို့ ဆက်လက်လိုက်နိုင်ခဲ့ပါမည်လော။ (မလိုက်နိုင်ပါ။) သူတို့သည် ဘုရားသခင်၏ ပင်ကိုလက္ခဏာ၊ သူ၏ အနှစ်သာရ၊ သူ၏ တည်ရှိမှုကိုပင် ငြင်းပယ်ခဲ့ကြသည်။ သူတို့သည် ဘုရားသခင်နောက်သို့ မလိုက်တော့ဘဲ မိမိတို့ဘာသာ ရပ်တည်ရန် ထွက်ပြေးတိမ်းရှောင်ခဲ့ကြသည်။ ယခင်က တရားဒေသနာမည်မျှ ကြားခဲ့သည်ဖြစ်စေ ထိုအရာအားလုံးသည် သူတို့၏ စိတ်နှလုံးထဲမှ ပျောက်ကွယ်သွားခဲ့ပြီး ခြေရာကောက်၍မရအောင် ပျောက်ကွယ်သွားခဲ့သည်။ သူတို့သည် မိမိတို့မျက်စိရှေ့တွင် မြင်တွေ့ရသမျှသည် အစစ်အမှန်ဖြစ်ပြီး လူမှလာကာ ဘုရားသခင်နှင့် မသက်ဆိုင်ဟု ယုံကြည်ခဲ့ကြသည်။ သူတို့က “ဤသူသည် လူတစ်ဦးမျှသာ ဖြစ်သည်၊ သူ့၌ ဘုရား၏ ပင်ကိုလက္ခဏာ သို့မဟုတ် အနှစ်သာရ အဘယ်မှာ ရှိသနည်း။ အကယ်၍ သူသည် ဘုရားဖြစ်ပါက စာတန်၏ လိုက်လံဖမ်းဆီးခြင်းကိုခံရလျက် ခေါင်းချစရာနေရာမရှိ၊ ခိုလှုံစရာနေရာမရှိဘဲ ဤသို့ ပုန်းကွယ်ပြီး သူ့ကိုယ်သူ ကွယ်ဝှက်နေမည်လော။ အကယ်၍ သူသည် ဘုရားဖြစ်ပါက လိုက်လံဖမ်းဆီးခံရစဉ် လူတိုင်း၏ မျက်စိရှေ့မှောက်၌ ရုတ်တရက် ပုံပြောင်းပြီး ပျောက်ကွယ်သွားသင့်သည်၊ သို့မှသာ မည်သူမျှ သူ့ကို မမြင်နိုင်တော့မည်ဖြစ်ပြီး ကိုယ်ပျောက်အောင် ပြုလုပ်နည်းကို သိရှိသင့်သည်၊ ထိုသူသည်သာ ဘုရားဖြစ်လိမ့်မည်” ဟု တွေးထင်ခဲ့ကြသည်။ တရုတ်နိုင်ငံ ပြည်မကြီး၏ အန္တရာယ်ရှိသော ပတ်ဝန်းကျင်တွင် အချို့သော ညီအစ်ကိုမောင်နှမများသည် ငါ သူတို့နေရာသို့ သွားသည်ကို မြင်သောအခါ မိမိတို့၏ ဘေးကင်းမှုကို စွန့်စား၍ ငါ့ကို ဧည့်ခံကာကွယ်ပေးခဲ့ကြပြီး အခြားသူများမှာမူ ခြေရာကောက်၍မရအောင် ထွက်ပြေးသွားကြပြီး ပျောက်ကွယ်သွားလေသည်။ အချို့သည် ဘေးမှနေ၍ အပျော်သဘောဖြင့် ကြည့်နေခဲ့ကြသည်။ ဤလူများမှာ မည်သူတို့နည်း။ သူတို့သည် မယုံကြည်သူများ၊ အန္တိခရစ်များ ဖြစ်ကြသည်။ ဤလူတို့သည် ခရစ်တော် တစ်မြို့ပြီးတစ်မြို့ လိုက်လံဖမ်းဆီးခြင်း ခံနေရသည်ကို မြင်သောအခါ ဤအခြေအနေကို သူတို့ မည်သို့ ရှုမြင်ခဲ့ကြသနည်း။ သူတို့ မည်သို့ နားလည်ခဲ့ကြသနည်း။ “ခရစ်တော်လည်း အန္တရာယ် ကျရောက်နေပြီ။ အကယ်၍ သူ အဖမ်းခံရလျှင် အသင်းတော်၏ အလုပ် ပြီးဆုံးပြီ၊ ဘုရားအိမ်တော်၏အလုပ် ရပ်တန့်သွားလိမ့်မည်။ ဤအရာက ဘုရား သက်သေခံခဲ့သောအရာ မှားယွင်းကြောင်း၊ ယင်းမှာ ဘုရားထံမှမဟုတ်ဘဲ လူထံမှလာကြောင်း သက်သေပြလိမ့်မည်။ ကိုယ့်ဘဝကိုယ် အသက်ရှင်ဖို့ အိမ်ကို အမြန်ပြန်သည်မှာ ပိုကောင်းသည်။ ငါ ချမ်းသာအောင် သွားလုပ်တော့မည်” ဟူ၍ ဖြစ်သည်။ ဤသည်မှာ အန္တိခရစ်တစ်ဦး၏ အပြုအမူဖြစ်သည်။ ခရစ်တော်သည် ပုန်းစရာနေရာမရှိ၊ ခေါင်းချစရာနေရာမရှိဘဲ လိုက်လံဖမ်းဆီးခံရခြင်းကို ရင်ဆိုင်ရသောအခါ ဘုရားသခင်နှင့်အတူ ဆင်းရဲဒုက္ခခံရန်နှင့် ထိုသို့သော ပတ်ဝန်းကျင်တွင် သူနှင့်အတူ အသင်းတော်အလုပ်ကို ဆက်လက်လုပ်ဆောင်ရန် စိတ်နှလုံးများ ပူးပေါင်းမည့်အစား သူတို့သည် ကိုယ်တော်အား ကြည့်ရှုပြီး လှောင်ပြောင်သည့် ပွဲကြည့်ပရိသတ်များ ဖြစ်လာခဲ့ကြသည်။ သူတို့သည် အခြားသူများကို ဖျက်ဆီးခြင်း၊ နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေရန်ပင် လှုံ့ဆော်ခဲ့ကြသည်၊ ထို့ထက်မက အချို့သောလူများသည် ငါ့၌ ပုန်းစရာနေရာမရှိ၊ ခြေကုပ်စရာနေရာမရှိသည်ကို မြင်သောအခါ အသင်းတော်အလုပ်ကို အဖျက်အမှောင့်လုပ်ရန်နှင့် ဘုရားအိမ်တော်၏ ပစ္စည်းဥစ္စာကို သိမ်းပိုက်ရန် အခွင့်ကောင်းယူခဲ့ကြသည်။ ဤသည်မှာ ယေရှု ကားစင်တင်ခံရသောအခါ များစွာသော မယုံကြည်သူများနှင့် အန္တိခရစ်များက “အသင်းတော် ဇာတ်သိမ်းပြီ၊ ဘုရား၏အလုပ် ဇာတ်သိမ်းပြီ၊ စာတန်၏ လုံးဝ ဖျက်ဆီးခြင်းကို ခံရပြီ။ ငါတို့ အမြန်ဆုံး ထွက်ပြေးပြီး ပစ္စည်းများ ခွဲဝေကြသည်မှာ ပိုကောင်းသည်” ဟု တွေးထင်ခဲ့ကြသကဲ့သို့ပင် ဖြစ်သည်။ သူတို့ ရင်ဆိုင်ရသော အခြေအနေများ မည်သို့ပင်ဖြစ်စေ ဤမယုံကြည်သူများနှင့် အန္တိခရစ်များသည် သူတို့၏ ရက်စက်ကြမ်းကြုတ်သော စိတ်သဘောထားများကို အစဉ်သဖြင့် ထုတ်ဖော်ပြပြီး မယုံကြည်သူများ၏ စစ်မှန်သော အင်္ဂါရပ်များကို ထုတ်ဖော်ပြလိမ့်မည်။ အသင်းတော်သည် အနည်းငယ်မျှသော ဒုက္ခ၏ အရိပ်လက္ခဏာ သို့မဟုတ် ဆိုးရွားသော အခြေအနေများနှင့် ကြုံတွေ့ရသည့်အခါတိုင်း သူတို့သည် ချက်ချင်း ထွက်ပြေးလိုကြပြီး ညီအစ်ကိုမောင်နှမများအားလုံး လူစုကွဲကာ နောက်ဆုတ်ပြီး ခရစ်တော်နောက်သို့ မလိုက်တော့သည်ကို စိတ်အားထက်သန်စွာ လိုလားကြသည်။ ဤခေတ်ရေစီးကြောင်းသည် မှားယွင်းပြီး ဘုရားသခင်၏အလုပ် မပြီးဆုံးဘဲ ကျန်ရစ်သည်ကို သူတို့ အလေးအနက် ဆန္ဒရှိကြသည်။ ဤသည်တို့မှာ အန္တိခရစ်တို့၏ စစ်မှန်သော အင်္ဂါရပ်များဖြစ်သည်။ ဤသည်မှာ ထိုသို့သော အခြေအနေများကို ရင်ဆိုင်ရသောအခါ ခရစ်တော်အပေါ် အန္တိခရစ်တို့၏ သဘောထားဖြစ်သည်။

၃။ ခရစ်တော်နှင့်ပတ်သက်သည့် အယူအဆများကို ၎င်းတို့ပေါက်ဖွားစေသောအခါ ၎င်းတို့၏အပြုအမူ

နောက်ထပ်အချက်တစ်ခုမှာ အန္တိခရစ်တို့သည် လူ့ဇာတိခံ ဘုရားသခင်၏ ဇာတိပကတိနှင့်ပတ်သက်၍ အယူအဆများရှိသောအခါ ၎င်းတို့၏ သရုပ်သကန်များ ဖြစ်သည်။ ဥပမာအားဖြင့် လူ့ဇာတိခံ ဘုရားသခင်သည် အလွန်လူသားဆန်သော အချို့အရာများကို ပြုလုပ်ခြင်း သို့မဟုတ် အချို့စကားများကို ပြောဆိုခြင်းကို သူတို့မြင်သောအခါ ဘုရား၏သဘောသဘာဝ အရိပ်အမြွက်ကိုမျှ သတိမမူမိဘဲ သူတို့သည် စိတ်နှလုံးနက်ရှိုင်းရာမှ အတိုက်အခံပြုခြင်း ဖြစ်ပေါ်ပြီး အယူအဆများနှင့် ပြစ်တင်ရှုတ်ချခြင်း ပေါက်ဖွားလာကာ ဤသို့ တွေးကြသည်၊ “ငါ သူ့ကို မည်သို့ပင်ကြည့်ပါစေ ထိုသူသည် ဘုရားနှင့်မတူပါ၊ သူသည် သာမန်လူတစ်ဦးကဲ့သို့ပင် ဖြစ်သည်။ အကယ်၍ သူက သာမန်လူတစ်ဦးဖြစ်လျှင် ဘုရားဖြစ်နေနိုင်သေးသလား။ အကယ်၍ သူက လူတစ်ဦးဖြစ်လျှင် သူ့နောက်သို့ ဤကဲ့သို့ လိုက်နေခြင်းသည် မယုံနိုင်လောက်အောင် မိုက်မဲရာကျမည် မဟုတ်ဘူးလား” ဟူ၍ ဖြစ်သည်။ သူတို့သည် ခရစ်တော်၏ စကားများနှင့် လုပ်ဆောင်ချက်များ၊ ခရစ်တော်၏ ဘဝနေထိုင်မှုပုံစံ၊ သူ၏ အဝတ်အစားနှင့် ရုပ်သွင်တို့အပြင် သူပြောဆိုပုံ၊ သူ၏ လေသံ၊ သူ၏ စကားလုံးရွေးချယ်မှု စသည်တို့နှင့်ပတ်သက်၍ အယူအဆများ ပေါက်ဖွားလာသည်၊ သူတို့သည် ဤအရာအားလုံးနှင့်ပတ်သက်၍ အယူအဆများ ထားရှိနိုင်သည်။ ဤအယူအဆများ ပေါ်ပေါက်လာသောအခါ သူတို့သည် ၎င်းတို့ကို မည်သို့ သဘောထားပြုမူကြသနည်း။ သူတို့သည် ဤအတွေးများကို စိတ်ထဲ၌ထားပြီး လက်မလွှတ်ကြဘဲ ဤအယူအဆများကို ဆုပ်ကိုင်ထားခြင်းသည် သော့ချက်ကို ဆုပ်ကိုင်ထားခြင်းနှင့်တူသည်ဟု ယုံကြည်ကြသည်။ သူတို့က ဤ “သော့ချက်” သည် အချိန်မီရောက်လာသည်၊ သူတို့၌ ဤအယူအဆများ ရှိသည်နှင့်တစ်ပြိုင်နက် ယင်းက သူတို့ကို နိုင်ကွက်ပေးသည်၊ ပြီးလျှင် ကိုင်ကွက်ရသည်နှင့်တစ်ပြိုင်နက် ကိုင်တွယ်ရန် လွယ်ကူသွားသည်ဟု ထင်ကြသည်။ ဤသည်မှာ အန္တိခရစ်တို့ တွေးပုံဖြစ်သည်၊ သူတို့သည် အယူအဆများ ရှိခြင်းသည် နိုင်ကွက်ကို ကိုင်စွဲထားခြင်းနှင့် ညီမျှသည်ဟု ခံစားကြရပြီး သို့ဖြစ်၍ သူတို့သည် ခရစ်တော်ကို အချိန်မရွေး၊ နေရာမရွေး ငြင်းပယ်နိုင်ပြီး ဘုရားသခင် လူ့ဇာတိခံသည့် ဇာတိခန္ဓာသည် ဘုရားသခင်၏ အနှစ်သာရကို ပိုင်ဆိုင်သည်ဟူသော အချက်ကို ငြင်းပယ်နိုင်သည်။ အချို့လူများက “အန္တိခရစ်တို့သည် အဘယ်ကြောင့် ထိုသို့သော ရည်ရွယ်ချက်များကို ထားရှိကြသနည်း” ဟု မေးကြသည်။ ငါ့ကို ပြောကြလော့၊ အန္တိခရစ်များ၊ ထိုစာတန်၏ အပေါင်းအပါတို့သည် ဘုရားသခင်၏အလုပ် အောင်မြင်စွာ ပြီးဆုံးခြင်းကို မျှော်လင့်ကြသလော၊ သို့မဟုတ် မမျှော်လင့်ကြသလော။ (မမျှော်လင့်ကြပါ။) အဘယ်ကြောင့် သူတို့ မမျှော်လင့်ကြသနည်း။ အဘယ်အရာက ယင်းကို ဖော်ပြသနည်း။ အန္တိခရစ်တို့သည် ပင်ကိုအားဖြင့် သမ္မာတရားကို အလွန်အမင်း မနှစ်မြို့ကြဘဲ ဘုရားသခင် ဖော်ပြသော စကားအားလုံးသည် သမ္မာတရားဖြစ်ကာ ယင်းကို သူတို့၏ စိတ်နှလုံးထဲ၌ လုံးလုံးလျားလျား ရွံရှာသည်ဟု မြင်ပြီး နားထောင်ရန်ဖြစ်စေ၊ လက်ခံရန်ဖြစ်စေ ဆန္ဒမရှိကြပေ။ လူသားမျိုးနွယ်အပေါ် ဘုရားသခင်၏ ဖော်ထုတ်ခြင်းနှင့် တရားစီရင်ခြင်း နှုတ်ကပတ်တော်များသည် ဤအန္တိခရစ်များနှင့် ဆိုးယုတ်သောလူများ၏ ပြစ်တင်ရှုတ်ချခြင်းများဖြစ်ပြီး သူတို့အတွက်မူ ဤစကားများသည် ပြစ်တင်ရှုတ်ချခြင်းများ၊ တရားစီရင်ခြင်းများနှင့် ကျိန်ခြင်းအမင်္ဂလာများဖြစ်ကာ သူတို့ကြားရသောအခါ သက်သောင့်သက်သာမရှိခြင်းနှင့် စိတ်မအီမသာဖြစ်ခြင်းတို့ကို ခံစားရစေသည်။ သူတို့၏ စိတ်နှလုံးထဲ၌ သူတို့ အဘယ်အရာ တွေးကြသနည်း။ “ဘုရားပြောသည့် ဤစကားများအားလုံးသည် ငါ့ကို တရားစီရင်ပြီး ပြစ်တင်ရှုတ်ချနေခြင်းဖြစ်သည်။ ငါ့ကဲ့သို့ လူစားမျိုးက ကယ်တင်ခြင်း မခံရနိုင်ဘူးဟု ထင်ရသည်။ ငါက ဖယ်ရှားရှင်းလင်းခံရပြီး ငြင်းပယ်ခံရသည့် အမျိုးအစားသာ ဖြစ်သည်။ ငါသည် ကယ်တင်ခြင်းခံရရန် မျှော်လင့်ချက် မရှိတော့သည့်အတွက် ဘုရားကို ယုံကြည်နေခြင်းသည် အဘယ်အကျိုးရှိမည်နည်း။ သို့သော် တကယ်တမ်းတွင် သူသည် ဘုရားဖြစ်နေဆဲဖြစ်၏။ သူက ဘုရား လူ့ဇာတိခံယူထားသည့် ဇာတိခန္ဓာဖြစ်၏၊ စကားများစွာပြောခဲ့ပြီး နောက်လိုက်များလည်း များစွာရှိသည်။ ဤကိစ္စကို ငါမည်သည့်အရာ လုပ်သင့်သနည်း” ဟူ၍ ဖြစ်သည်။ ဤကိစ္စက သူတို့ကို စိတ်ဆိုးမာန်ဆိုးဖြစ်စေသည်၊ အကယ်၍ သူတို့ တစ်စုံတစ်ခု မရနိုင်လျှင် သူတို့သည် အခြားသူများကိုလည်း မရစေချင်ပေ။ အကယ်၍ အခြားသူများက ရနိုင်ပြီး သူတို့ မရနိုင်လျှင် သူတို့သည် ခါးသီးစွာ မုန်းတီးပြီး မပျော်မရွှင် ဖြစ်လာကြသည်။ သူတို့သည် လူ့ဇာတိခံ ဘုရားသခင်က ဘုရားသခင် မဖြစ်ရန်၊ သူပြုသော အလုပ်သည် မှားယွင်းပြီး ဘုရားသခင် ပြုလုပ်ခဲ့ခြင်း မဟုတ်ရန် မျှော်လင့်ကြသည်။ အကယ်၍ ဤသို့သာဖြစ်ပါက သူတို့သည် အတွင်းစိတ်၌ မျှတသည်ဟု ခံစားရမည်ဖြစ်ပြီး ပြဿနာသည် အရင်းအမြစ်မှ ပြေလည်သွားပြီး ဖြစ်သွားမည်။ သူတို့သည် မိမိတို့ဘာသာ ဤသို့ တွေးကြသည်၊ “အကယ်၍ ဤသူသည် လူ့ဇာတိခံ ဘုရား မဟုတ်ခဲ့လျှင် သူ့နောက်သို့လိုက်သော ထိုသူတို့သည် အရူးလုပ်ခံနေရသည်ဟု ဆိုလိုမည် မဟုတ်လော။ အကယ်၍ ယင်းမှာ မှန်ကန်ပါက အနှေးနှင့်အမြန်ဆိုသလို ဤလူတို့သည် လူစုကွဲသွားကြလိမ့်မည်။ အကယ်၍ သူတို့ လူစုကွဲသွားပြီး သူတို့ထဲမှ တစ်ဦးတစ်ယောက်မျှ မည်သည့်အရာမျှ မရရှိခဲ့လျှင် ငါ မည်သည့်အရာမျှ မရရှိခဲ့ကြောင်း သိရခြင်းဖြင့် စိတ်အေးလက်အေး နေနိုင်ပြီး မျှတသည်ဟု ခံစားရမည် မဟုတ်လော” ဟူ၍ ဖြစ်သည်။ ဤသည်မှာ သူတို့၏ စိတ်နေသဘောထား ဖြစ်သည်၊ သူတို့ တစ်စုံတစ်ခု မရနိုင်သောကြောင့် အခြားသူများကိုလည်း မရစေချင်ပေ။ အခြားသူများကို မည်သည့်အရာမျှ မရရှိစေရန် တားဆီးသည့် အကောင်းဆုံးနည်းလမ်းမှာ ခရစ်တော်ကို ငြင်းပယ်ရန်၊ ခရစ်တော်၏ အနှစ်သာရကို ငြင်းပယ်ရန်၊ ခရစ်တော် ပြုလုပ်ခဲ့သော အလုပ်ကို ငြင်းပယ်ရန်နှင့် ခရစ်တော် ပြောခဲ့သော စကားအားလုံးကို ငြင်းပယ်ရန် ဖြစ်သည်။ ဤနည်းအားဖြင့် သူတို့သည် ပြစ်တင်ရှုတ်ချခြင်း ခံရမည်မဟုတ်ဘဲ သူတို့သည် မည်သည့်အရာမျှ မရရှိခြင်းကို လက်ခံကျေနပ်ပြီး စိတ်ငြိမ်သက်ကာ ဤကိစ္စနှင့်ပတ်သက်၍ နောက်ထပ် စိုးရိမ်ပူပန်ရန် မလိုအပ်တော့ပေ။ ဤသည်မှာ အန္တိခရစ်ကဲ့သို့သော လူများ၏ သဘာဝအနှစ်သာရ ဖြစ်သည်။ သို့ဆိုလျှင် သူတို့၌ ခရစ်တော်နှင့်ပတ်သက်၍ အယူအဆများ ရှိသလော။ သူတို့၌ အယူအဆများ ရှိသောအခါ သူတို့သည် ယင်းတို့ကို ဖြေရှင်းကြသလော။ သူတို့သည် ယင်းတို့ကို လက်လွှတ်နိုင်ကြသလော။ သူတို့ မလုပ်နိုင်ကြပေ။ သူတို့၏ အယူအဆများ မည်သို့ ပေါက်ဖွားလာကြသနည်း။ သူတို့အတွက် အယူအဆများ ပေါက်ဖွားရန် လွယ်ကူသည်၊ “သင် စကားပြောသောအခါ ငါသည် သင့်ကို စေ့စေ့စပ်စပ် ကြည့်ရှုစစ်ဆေးပြီး သင်၏ စကားများနောက်ကွယ်ရှိ ရည်ရွယ်ချက်နှင့် ယင်းတို့ အဘယ်မှ လာသည်ကို နားလည်ရန် ကြိုးစားသည်။ ယင်းတို့သည် သင့်အနေဖြင့် ကြားဖူးသည့် သို့မဟုတ် သင်ယူခဲ့သည့် အရာတစ်ခုခုလော၊ သို့မဟုတ် တစ်စုံတစ်ယောက်က သင့်ကို ပြောရန် ညွှန်ကြားခဲ့သလော။ တစ်စုံတစ်ယောက်က သင့်ထံ တိုင်ကြားချက်တစ်ခု ပြုလုပ်ခဲ့သလော သို့မဟုတ် တိုင်တန်းခဲ့သလော။ သင် မည်သူ့ကို ဖော်ထုတ်နေသနည်း” ဟူ၍ ဖြစ်သည်။ သူတို့သည် ဤနည်းလမ်းဖြင့် စေ့စေ့စပ်စပ် ကြည့်ရှုစစ်ဆေးကြသည်။ သူတို့သည် သမ္မာတရားကို နားလည်နိုင်ကြသလော။ သူတို့သည် သမ္မာတရားကို မည်သည့်အခါမျှ နားလည်နိုင်မည် မဟုတ်ပေ၊ သူတို့သည် ယင်းကို သူတို့၏ စိတ်နှလုံးထဲ၌ အတိုက်အခံပြုကြသည်။ သူတို့သည် သမ္မာတရားကို အလွန်အမင်း မနှစ်မြို့ကြ၊ အတိုက်အခံပြုကြပြီး မုန်းတီးကြကာ ဤသို့သော သဘာဝအနှစ်သာရမျိုးဖြင့် တရားဒေသနာများကို နားထောင်ကြသည်။ သဘောတရားများနှင့် အယူဝါဒများမှလွဲ၍ သူတို့ နားလည်သဘောပေါက်သမျှမှာ အယူအဆများသာ ဖြစ်သည်။ မည်သို့သော အယူအဆများနည်း။ “ခရစ်တော်သည် ဤသို့စကားပြောသည်၊ တစ်ခါတစ်ရံတွင် ဟာသများပင် ပြောလိုက်သေးသည်၊ ဤသည်မှာ ရိုသေကိုင်းရှိုင်းခြင်း မဟုတ်။ သူက တစ်ခါတလေတွင် ပုံဆောင်သည့် ဆိုရိုးစကားများသုံးသည်၊ ဤသည်မှာ လေးနက်ခြင်းမဟုတ်။ သူ၏အပြောအဆိုမှာလည်း စကားပြောကောင်းခြင်း မဟုတ်ပါ၊ သူသည် ပညာသိပ်အတတ်ကြီး မဟုတ်ပါ၊ တစ်ခါတစ်ရံတွင် သူသည် စကားလုံးရွေးချယ်ရန် စဉ်းစားရသည်၊ သူတက္ကသိုလ် မတက်ခဲ့ဘူး မဟုတ်လော။ တစ်ခါတစ်ရံတွင် သူ၏ စကားသည် လူတစ်ယောက်ကို တိတိကျကျ ပစ်မှတ်ထားသည်၊ မည်သူ့ကိုနည်း။ တစ်ယောက်ယောက်က တိုင်ကြားခဲ့သလား။ မည်သူနည်း။ ခရစ်တော်က စကားပြောသည့်အခါတွင် အဘယ်ကြောင့် ငါ့ကို အမြဲ ဝေဖန်နေရသနည်း။ သူက ငါ့ကို တစ်နေကုန် ရှုစားပြီး စောင့်ကြည့်လေ့လာနေခြင်းဖြစ်သလော။ သူက တစ်နေကုန် လူများအကြောင်း စဉ်းစားနေခြင်းဖြစ်သလော။ ခရစ်တော်၏ စိတ်ထဲတွင် မည်သည့်အရာများ စဉ်းစားနေသနည်း။ လူ့ဇာတိခံ ဘုရား၏ စကားသည် ကောင်းကင်ဘုံမှ ဘုရား၏ မိုးခြိမ်းသံကဲ့သို့ မေးခွန်းထုတ်စရာမရှိသော ဩဇာအာဏာနှင့် ပြည့်စုံသည့် အသံမျိုးနှင့် မတူပါ။ သူဖော်ပြသည့်အရာများက အဘယ်ကြောင့် လူနှင့်တူနေရသနည်း။ သူက ငါ မည်သို့ပင်ကြည့်ပါစေ လူတစ်ယောက်သာ ဖြစ်သည်၊ လူ့ဇာတိခံ ဘုရားတွင် အားနည်းချက်များ ရှိသလား။ သူက လူများကို စိတ်ထဲမှာ မုန်းသလား။ သူက လူများနှင့် ဆက်ဆံသည့်အခါ လောကီဆိုင်ရာ ဆက်ဆံမှုအတွက် အတွေးအခေါ်တစ်ခုခု ရှိသလား” ဟူ၍ ဖြစ်သည်။ ဤအယူအဆများ ပေါများလှသည် မဟုတ်လော။ (ဟုတ်ပါသည်။) အန္တိခရစ်တို့၏ အတွေးများသည် သမ္မာတရားနှင့် မသက်ဆိုင်သော အရာများ၊ စာတန်၏ တွေးခေါ်ပုံနှင့် ယုတ္တိဗေဒမှလည်းကောင်း၊ စာတန်၏ လောကီဆိုင်ရာ ဆက်ဆံမှုများအတွက် အတွေးအခေါ်မှလည်းကောင်း လာသော အရာများဖြင့် ပြည့်နှက်နေသည်။ အတွင်းအနက်ရှိုင်းဆုံး၌ သူတို့သည် ကောက်ကျစ်ဆိုးယုတ်ခြင်းဖြင့် ပြည့်နှက်နေပြီး သမ္မာတရားကို အလွန်အမင်း မနှစ်မြို့သော အခြေအနေနှင့် စိတ်သဘောထားတို့ဖြင့် ပြည့်နှက်နေသည်။ သူတို့သည် သမ္မာတရားကို ရှာဖွေရန် သို့မဟုတ် ရရှိရန် လာကြခြင်းမဟုတ်ဘဲ ဘုရားသခင်ကို စေ့စေ့စပ်စပ် ကြည့်ရှုစစ်ဆေးရန် လာကြခြင်း ဖြစ်သည်။ သူတို့၏ အယူအဆများသည် အချိန်မရွေး၊ နေရာမရွေး ပေါ်ပေါက်နိုင်ပြီး သူတို့သည် စောင့်ကြည့်လေ့လာနေစဉ်၊ စေ့စေ့စပ်စပ် ကြည့်ရှုစစ်ဆေးနေစဉ် အယူအဆများကို ပေါက်ဖွားစေသည်။ သူတို့၏ အယူအဆများသည် သူတို့၏ တရားစီရင်ခြင်းနှင့် ပြစ်တင်ရှုတ်ချခြင်းအတွင်း၌ ပုံပေါ်လာပြီး သူတို့သည် ဤအယူအဆများကို သူတို့၏ စိတ်နှလုံးထဲ၌ တင်းတင်းကျပ်ကျပ် စွဲကိုင်ထားကြသည်။ သူတို့သည် လူ့ဇာတိခံ ဘုရားသခင်၏ လူ့သဘာဝဘက်ကို စောင့်ကြည့်လေ့လာသောအခါ အယူအဆများကို ပေါက်ဖွားစေသည်။ သူတို့သည် ဘုရား၏ သဘောသဘာဝဘက်ကို မြင်သောအခါ သူတို့သည် သိလိုစိတ်ပြင်းပြပြီး အံ့အားသင့်သွားကာ ယင်းကလည်း အယူအဆများကို ပေါက်ဖွားစေရန် ဦးတည်သည်။ ခရစ်တော်အပေါ်တွင်လည်းကောင်း၊ လူ့ဇာတိခံယူထားသော ဘုရားသခင်၏ ဇာတိပကတိအပေါ်တွင်လည်းကောင်း သူတို့၏ သဘောထားသည် သူတို့၏ စိတ်နှလုံးအနက်ရှိုင်းဆုံးမှ ကျိုးနွံနာခံခြင်း သို့မဟုတ် စစ်မှန်သော လက်ခံခြင်း သဘောထားတစ်ခု မဟုတ်ပေ။ ထိုအစား သူတို့သည် ခရစ်တော်၏ မျက်နှာချင်းဆိုင်၌ ရပ်တည်ပြီး သူ၏ အကြည့်၊ အတွေးအခေါ်များနှင့် အမူအရာကို စောင့်ကြည့်လေ့လာ၍ စေ့စေ့စပ်စပ် ကြည့်ရှုစစ်ဆေးကာ ခရစ်တော်၏ ဖော်ပြချက်တိုင်းကိုပင် စောင့်ကြည့်လေ့လာပြီး စေ့စေ့စပ်စပ် ကြည့်ရှုစစ်ဆေးကာ လေသံ၊ စကားပြော အသံနေအသံထားနှင့် စကားလုံးရွေးချယ်မှု အမျိုးအစားတိုင်းကို နားထောင်ပြီး ခရစ်တော်၏ စကားတွင် ရည်ညွှန်းသည့်အရာ စသည်တို့ကို နားထောင်ကြသည်။ အန္တိခရစ်တို့သည် ခရစ်တော်ကို ဤနည်းလမ်းဖြင့် စောင့်ကြည့်လေ့လာပြီး စေ့စေ့စပ်စပ် ကြည့်ရှုစစ်ဆေးသောအခါ သူတို့၏ သဘောထားသည် ခရစ်တော်ကို သူတို့၏ ဘုရားသခင်အဖြစ် လက်ခံနိုင်ရန်နှင့် ခရစ်တော်ကို သူတို့၏ သမ္မာတရားအဖြစ် လက်ခံပြီး သူတို့၏ အသက်ဖြစ်လာစေရန်အလို့ငှာ သမ္မာတရားကို ရှာဖွေပြီး နားလည်ရန် ရည်ရွယ်သည့် သဘောထားတစ်ခု မဟုတ်ပေ။ ဆန့်ကျင်ဘက်အားဖြင့် သူတို့သည် ဤသူကို စေ့စေ့စပ်စပ် ကြည့်ရှုစစ်ဆေးရန်၊ သူ့ကို စေ့စေ့စပ်စပ် စိစစ်ပြီး သဘောပေါက်နားလည်ရန် လိုလားကြသည်။ သူတို့သည် အဘယ်အရာကို သဘောပေါက်နားလည်ရန် ကြိုးစားနေကြသနည်း။ သူတို့က ဤသူသည် ဘုရားသခင်နှင့် မည်သို့ တူညီသည်ကို စေ့စေ့စပ်စပ် ကြည့်ရှုစစ်ဆေးနေကြပြီး အကယ်၍ သူသည် ဘုရားသခင်နှင့် အမှန်တကယ် တူညီပါက သူတို့သည် သူ့ကို လက်ခံကြသည်။ အကယ်၍ သူတို့ သူ့ကို မည်သို့ပင် စေ့စေ့စပ်စပ် ကြည့်ရှုစစ်ဆေးစေကာမူ သူသည် ဘုရားသခင်နှင့် မတူဟု ထင်ရပါက သူတို့သည် ထိုစိတ်ကူးကို လုံးဝ လက်လျှော့လိုက်ပြီး လူ့ဇာတိခံ ဘုရားသခင်နှင့်ပတ်သက်၍ အယူအဆများကို ဆက်လက် စွဲကိုင်ထားသည်၊ သို့မဟုတ်၊ ကောင်းချီးမင်္ဂလာများ လက်ခံရရှိရန် မျှော်လင့်ချက်မရှိဟု ယုံကြည်ကာ အမြန်ဆုံး ထွက်ခွာရန် အခွင့်အရေးတစ်ခုကို ရှာဖွေကြသည်။

အန္တိခရစ်တို့သည် ဘုရားသခင် လူ့ဇာတိခံယူထားသော ဇာတိပကတိနှင့်ပတ်သက်၍ အယူအဆများ ပေါက်ဖွားစေခြင်းမှာ အတော်ပင် ပုံမှန်ဖြစ်သည်။ အန္တိခရစ်များအဖြစ် သူတို့၏ အနှစ်သာရကြောင့်၊ သမ္မာတရားကို အလွန်အမင်း မနှစ်မြို့သော သူတို့၏ အနှစ်သာရကြောင့် သူတို့အနေဖြင့် မိမိတို့၏ အယူအဆများကို လက်လွှတ်ရန်မှာ မဖြစ်နိုင်ပေ။ မည်သည့်အရာမျှ မဖြစ်ပျက်သောအခါ သူတို့သည် ဘုရားသခင်၏ နှုတ်ကပတ်တော်များ စာအုပ်မှ ဖတ်ရှုပြီး ဤစကားများကို ဘုရားသခင်အဖြစ် ရှုမြင်ကြသော်လည်း လူ့ဇာတိခံ ဘုရားသခင်နှင့် ထိတွေ့ပြီး သူသည် ဘုရားသခင်နှင့် မတူကြောင်း တွေ့ရှိသည့်အခါ သူတို့သည် ချက်ချင်း အယူအဆများကို ပေါက်ဖွားစေပြီး သူတို့၏ သဘောထားသည် ပြောင်းလဲသွားသည်။ လူ့ဇာတိခံ ဘုရားသခင်နှင့် မထိတွေ့သောအခါ သူတို့သည် ဘုရားသခင်၏ နှုတ်ကပတ်တော်များ စာအုပ်ကိုသာ ကိုင်စွဲပြီး သူ၏ နှုတ်ကပတ်တော်များကို ဘုရားသခင်အဖြစ် မှတ်ယူကြကာ၊ သူတို့သည် မရေရာသော စိတ်ကူးယဉ်မှုတစ်ခုနှင့် ကောင်းချီးမင်္ဂလာများ လက်ခံရရှိရန် ရည်ရွယ်ချက်တစ်ခုကို ထားရှိနိုင်သေးပြီး အားထုတ်မှုအချို့ကို အင်တင်တင်ဖြင့် ပြုလုပ်ကာ တာဝန်အချို့ကို ထမ်းဆောင်ပြီး ဘုရားအိမ်တော်၌ အခန်းကဏ္ဍတစ်ခုမှ ပါဝင်နိုင်သည်။ သို့သော် သူတို့သည် ဘုရားသခင် လူ့ဇာတိခံယူထားသော ဇာတိပကတိနှင့် ထိတွေ့သည်နှင့်တစ်ပြိုင်နက် သူတို့၏ စိတ်ထဲတွင် အယူအဆများဖြင့် ပြည့်နှက်သွားသည်။ သူတို့သည် ပြုပြင်ခြင်း မခံရလျှင်ပင် သူတို့၏ တာဝန်များကို ထမ်းဆောင်ရန် စိတ်အားထက်သန်မှုသည် သိသိသာသာ လျော့ကျသွားနိုင်သည်။ ဤသည်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များနှင့် ဘုရားသခင် လူ့ဇာတိခံယူထားသော ဇာတိပကတိကို ဆက်ဆံပုံ ဖြစ်သည်။ သူတို့သည် ဘုရားသခင်၏ နှုတ်ကပတ်တော်များကို ဘုရားသခင် လူ့ဇာတိခံယူထားသော ဇာတိပကတိနှင့် မကြာခဏ ခွဲခြားဆက်ဆံကြသည်၊ ဘုရားသခင်၏ နှုတ်ကပတ်တော်များကို ဘုရားသခင်အဖြစ် သဘောထားပြီး ဘုရားသခင် လူ့ဇာတိခံယူထားသော ဇာတိပကတိကို လူသားတစ်ဦးအဖြစ် သဘောထားကြသည်။ ဘုရားသခင် လူ့ဇာတိခံယူထားသော ဇာတိပကတိသည် သူတို့၏ အယူအဆများနှင့် မကိုက်ညီသောအခါတွင်ဖြစ်စေ၊ ချိုးဖောက်သောအခါတွင်ဖြစ်စေ သူတို့သည် ဘုရားသခင်၏ နှုတ်ကပတ်တော်များထံသို့ အလျင်အမြန် လှည့်ပြီး ယင်းတို့ကို ဆုတောင်းရင်းဖြင့် ဖတ်ရှုကာ သူတို့၏ အယူအဆများကို အတင်းအကျပ် ဖိနှိပ်ပြီး ချောင်ထိုးထားရန် ကြိုးစားကြသည်။ ထို့နောက်တွင် သူတို့သည် ဘုရားသခင် ကိုယ်တော်တိုင်ကို ကိုးကွယ်နေသကဲ့သို့ ဘုရားသခင်၏ နှုတ်ကပတ်တော်များကို ကိုးကွယ်ကြပြီး သူတို့၏ အယူအဆများ ဖြေရှင်းပြီးဖြစ်သကဲ့သို့ ထင်ရသည်။ သို့ရာတွင် စင်စစ်အားဖြင့် ခရစ်တော်အပေါ် သူတို့၏ အတွင်းစိတ်မှ မလိုက်နာခြင်း၊ နာကျည်းခြင်းနှင့် မထီမဲ့မြင်ပြုခြင်းတို့သည် လုံးဝ မဖြေရှင်းရသေးပေ။ ခရစ်တော်ကို သူတို့၏ ဆက်ဆံမှုတွင် အန္တိခရစ်တို့သည် အယူအဆများကို အဆက်မပြတ် ပေါက်ဖွားစေပြီး သေသည်အထိ ယင်းတို့ကို ခေါင်းမာစွာ ဆုပ်ကိုင်ထားကြသည်။ သူတို့၌ အယူအဆများ မရှိသောအခါ သူတို့သည် စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ကြသည်၊ သူတို့၌ အယူအဆများ ရှိသောအခါ သူတို့သည် စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ရုံသာမက ယင်းတို့ကို ခေါင်းမာစွာလည်း ဆုပ်ကိုင်ထားကြသည်။ သူတို့သည် သူတို့၏ အယူအဆများကိုလည်း မဖြေရှင်း၊ သမ္မာတရားကိုလည်း မရှာဖွေကြပေ။ သူတို့သည် မိမိတို့ မှန်ကန်သည်ဟု ယုံကြည်ကြသည်။ သူတို့သည် စာတန်နှင့်ဆိုင်သောသူများ မဟုတ်လော။ (ဟုတ်ပါသည်။) ဤသည်တို့မှာ အန္တိခရစ်တို့သည် လူ့ဇာတိခံ ဘုရားသခင်နှင့်ပတ်သက်၍ အယူအဆများရှိသောအခါ ယင်းတို့၏ သရုပ်သကန်များ ဖြစ်သည်။

၄။ ရာထူးတိုးခံရသောအခါ၊ သို့မဟုတ် အဖြုတ်ခံရသောအခါ ၎င်းတို့၏အပြုအမူ

အသင်းတော်၌ အချို့လူများသည် အစွမ်းအစအနည်းငယ်နှင့် အလုပ်လုပ်နိုင်စွမ်းအချို့ ရှိကြသည်။ သူတို့ ရာထူးတိုးခံရသောအခါ သူတို့၏ စိတ်အားထက်သန်မှုသည် ကြီးမားသည်၊ သူတို့သည် မိမိတို့၏ တာဝန်များကို တက်ကြွစွာ ထမ်းဆောင်ကြသည်၊ တာဝန်ယူကြသည်၊ အဖိုးအခ ပေးဆပ်လိုစိတ်ရှိကြပြီး သစ္စာစောင့်သိခြင်းလည်း ရှိကြသည်။ သို့ရာတွင် အလုပ်ကို မထမ်းဆောင်နိုင်ခြင်းကြောင့် သူတို့၏ ရာထူးမှ ဖြုတ်ချခံရပြီး သူတို့၏ အဆင့်အတန်းကို ဆုံးရှုံးသောအခါ ဘုရားသခင်အပေါ် သူတို့၏ သဘောထားသည် ပြောင်းလဲသွားသည်။ သူတို့၌ အဆင့်အတန်း ရှိခဲ့စဉ်က သူတို့သည် ဘုရားသခင်ကို ဤသို့ ပြောဆိုခဲ့ကြသည်၊ “ကျွန်ုပ်တို့အိမ်၏ ညီအစ်ကိုမောင်နှမများသည် ထိုကဲ့သို့ပင် ဖြစ်သည်၊ ကျွန်ုပ်တို့အိမ် အဆောက်အဦးသည် ပြန်လည်ပြင်ဆင်ရန် လိုအပ်သည်၊ ကျွန်ုပ်တို့အိမ်၏ ခြံဝင်းသည် သန့်ရှင်းရေးလုပ်ရန် လိုအပ်သည်...” ဟူ၍ ဖြစ်သည်။ အရာရာတိုင်းသည် “ကျွန်ုပ်တို့အိမ်” နှင့်ပတ်သက်နေသည်။ သူတို့ ရာထူးတိုးခံရသောအခါ သူတို့သည် ဘုရားအိမ်တော်၏ မိသားစု၀င် ဖြစ်လာခဲ့ကြသည်၊ သူတို့သည် မိသားစုကဲ့သို့ပင် ဘုရားသခင်၏ စိတ်တော်နှင့် တညီတညွတ်တည်း ဖြစ်နေပုံရသည်၊ ဘုရားသခင်၏ စိတ်နှလုံးကို ထည့်သွင်းစဉ်းစားလျက် သူနှင့်အတူ ဘုရားအိမ်တော်၏အလုပ်ကို တာဝန်ယူနိုင်ပြီး ဘုရားသခင်နှင့် တန်းတူရည်တူ ဆက်ဆံကြသည်။ သူတို့ ရာထူးတိုးခံရပြီး အရေးကြီးသော ရာထူးတစ်ခု၌ ထားရှိခြင်းခံရသောအခါ သူတို့သည် ဂုဏ်ရှိသည်ဟု ခံစားခဲ့ကြပြီး တစ်ချိန်တည်းမှာပင် သူတို့၏ တာဝန်ကို ခံစားခဲ့ကြသည်။ ငါ့ကိုဖြစ်စေ၊ ညီအစ်ကိုမောင်နှမများကိုဖြစ်စေ စကားပြောသည့်အခါ သူတို့သည် “ကျွန်ုပ်တို့အိမ်” ဟု မကြာခဏ ပြောဆိုခဲ့ကြသည်။ ဤသည်ကို ကြားရသည့်အခါ သင်က ဤသူသည် မဆိုးဟုလည်းကောင်း၊ စိတ်နှလုံးကောင်းရှိသည်ဟုလည်းကောင်း၊ နွေးထွေးသောစိတ်ရှိသည်ဟုလည်းကောင်း၊ ဘုရားအိမ်တော်ကို မိမိတို့၏ ကိုယ်ပိုင်အိမ်အဖြစ် သဘောထားသည်ဟုလည်းကောင်း၊ အရာရာတိုင်းအပေါ် အလွန်ဂရုစိုက်ပြီး အလွန် တာဝန်ယူသည်ဟုလည်းကောင်း၊ အရာရာတိုင်းကို ကြိုတင်စဉ်းစားသည်ဟုလည်းကောင်း ထင်မှတ်ပေမည်၊ ထိုသူသည် သမ္မာတရားကို လိုက်စားပြီး အဖိုးအခ ပေးဆပ်ရန် စိတ်အားထက်သန်သောသူတစ်ဦးအဖြစ် ပေါ်လွင်နေသည်။ သို့သော် သူတို့ ဖြုတ်ချခံရပြီးနောက် ဤသို့ ဆက်လက်ပြောဆိုကြသေးသလော။ သူတို့ ဖြုတ်ချခံရသည်နှင့်တစ်ပြိုင်နက် သူတို့သည် တူညီသော စိတ်နေစိတ်ထား မရှိတော့ပေ၊ ထိုသဘောထားသည် ပျောက်ကွယ်သွားသည်။ သူတို့သည် “ကျွန်ုပ်တို့အိမ်” ဟု မပြောတော့ဘဲ တစ်စုံတစ်ခု လုပ်ဆောင်ရန် တောင်းဆိုခံရသောအခါ သူတို့သည် ထိုမျှ စိတ်အားထက်သန်ခြင်း မရှိတော့ပေ။ သူတို့ အဘယ်အရာ တွေးကြသနည်း။ “ယခင်က သင် ကျွန်ုပ်ကို ရာထူးတိုးပေးသည့်အခါတွင် ငါ့တွင် အဆင့်အတန်းရှိသည်၊ ပြီးလျှင် ငါသည် သင်နှင့် တစ်စိတ်တစ်ဝမ်းတည်း ရှိခဲ့သည်။ ယခုတွင်မူ ငါ့တွင် အဆင့်အတန်း မရှိတော့ပြီ၊ ငါတို့သည် မိသားစု မဟုတ်တော့ပြီ။ သို့ဖြစ်၍ သင်သည် ကိုယ့်ဘာသာကိုယ် လုပ်ပါ။ သင် မည်သို့လုပ်ဆောင်ရမည်ဟူသည်ကို ငါနှင့် မတိုင်ပင်လေနှင့်၊ ငါ့ကိုလည်း အသိမပေးလေနှင့်၊ ဤသည်မှာ ငါနှင့် မည်သည့်အရာမျှ မသက်ဆိုင်တော့ပါ။ ငါက သင့်အတွက် သတင်းစကားများ ပို့ပေးရုံသာ ပို့ပေးမည်၊ ဤမျှသာဖြစ်သည်။ သင် လုပ်ခိုင်းသည့်အရာမှန်သမျှ ငါ အနည်းအကျဉ်း လုပ်ပေးမည်ဖြစ်သော်လည်း ငါနှင့် သင်သည် တစ်စိတ်တစ်ဝမ်းတည်း မရှိတော့ပြီ” ဟူ၍ ဖြစ်သည်။ ထို့နောက် သူတို့သည် သင့်ကို သူစိမ်းတစ်ဦးအဖြစ် သဘောထားကြသည်။ အကယ်၍ သင်က သူတို့ကို တစ်စုံတစ်ခု လုပ်ဆောင်ရန် တောင်းဆိုပါက သူတို့သည် အခြားတစ်စုံတစ်ယောက်အတွက် အလုပ်လုပ်ပေးနေသကဲ့သို့ အလုပ်လုပ်ကြပြီး အပေါ်ယံအားဖြင့်သာ ဝတ်ကျေတမ်းကျေ လုပ်ဆောင်ကြသည်။ ယခင်က သူတို့သည် အလုပ်ငါးခု လုပ်ဆောင်ခဲ့နိုင်သော်လည်း ယခုမူ သူတို့သည် တစ်ခု သို့မဟုတ် နှစ်ခုသာ လုပ်ဆောင်ပြီး လုပ်ရိုးလုပ်စဉ်အတိုင်းသာ လုပ်ဆောင်သွားကာ ဖြစ်သလိုနှင့် အပေါ်ယံအလုပ်အချို့ကို လုပ်ဆောင်ပြီးလျှင် ပြီးဆုံးသွားသည်။ အဘယ်ကြောင့် ဤသို့ ဖြစ်ရသနည်း။ သူတို့က ဤသို့ ဆိုကြသည်၊ “ယခင်က ငါသည် သင်နှင့် တစ်စိတ်တစ်ဝမ်းတည်း ရှိပြီး သင့်ကို ဤအရာအတွက်လည်းကောင်း၊ ထိုအရာအတွက်လည်းကောင်း ကူညီပေးခဲ့သည်၊ သင်၏ ကိစ္စများကို ငါ၏ကိစ္စများကဲ့သို့၊ ငါတို့၏ ဘုံလုပ်ငန်းတာဝန်ကဲ့သို့ သဘောထားပြီး သင့်ကိုယ်စား လုပ်ဆောင်ပေးခဲ့သည်။ သို့သော် သင်သည် ငါ၏ ခံစားချက်ကို လုံးဝ ထည့်တွက်စဉ်းစားခြင်း မရှိဘဲ ငါ့ကို ဖြုတ်ချလိုက်သည်။ သင်သည် ငါ၏ခံစားချက်ကို ထည့်တွက်စဉ်းစားခြင်း မရှိ၊ ငါသည် သင့်အတွက် မည်သို့များ အလုပ်လုပ်ပေးနိုင်မည်နည်း။ အကယ်၍ သင် ငါ့ကို ထပ်၍ ရာထူးတိုးပေးပြီး အဆင့်အတန်း ပေးလျှင် ယင်းက အဆင်ပြေမည်ဖြစ်သည်။ သို့ရာတွင် သင်သည် ငါ့ကို အဆင့်အတန်း မပေးလျှင် ဤအရာကို မေ့လိုက်လော့။ သင်သည် ငါ့ကို အလုပ်များ ထပ်ခိုင်းလိုလျှင် ယခင်ကကဲ့သို့ အဆင်ပြေမည် မဟုတ်ပါ။ သင်သည် ငါ့ကို သုံးလိုလျှင် ငါ့ကို ကျော်ကြားမှုနှင့် အဆင့်အတန်းတို့ ပေးရမည်ဖြစ်သည်။ အဆင့်အတန်းမရှိဘဲ သင်က အမိန့်တစ်ခုပေးပြီး အလုပ်တစ်ခုခုလုပ်ရန် ငါ့ကို မျှော်လင့်နေလျှင် ယင်းတွင် ဂုဏ်ပုဒ်က အဘယ်မှာနည်း။ ရှင်းပြချက်တစ်ခုခုတော့ ရှိသင့်သည်” ဟူ၍ ဖြစ်သည်။ ယခု သင် စကားပြောသောအခါ ယင်းမှာ အကျိုးသက်ရောက်မှု မရှိတော့ပေ။ သင်က သူတို့ကို တစ်စုံတစ်ခု လုပ်ဆောင်ရန် တောင်းဆိုသောအခါ သူတို့သည် ယခင်ကကဲ့သို့ ရည်စူးမြှုပ်နှံခြင်း မရှိတော့ဘဲ သူတို့၏ စိတ်နှလုံးတစ်ခုလုံးကို မဆက်ကပ်တော့ပေ။ သူတို့၏ သဘောထားသည် ပြောင်းလဲသွားပြီ ဖြစ်သည်။ အကယ်၍ သင်က သူတို့ကို တစ်စုံတစ်ခု ထပ်လုပ်ခိုင်းလျှင်၊ သို့မဟုတ် ဘုရားအိမ်တော်က သူတို့ကို တစ်စုံတစ်ခု လုပ်ခိုင်းလျှင် သူတို့သည် ယင်းကို အပိုတာဝန်တစ်ခုအဖြစ်၊ အပြင်လူတစ်ဦး၏ ကိစ္စအဖြစ် သဘောထားကြပြီး သူတို့ သွားလုပ်ပေးခြင်းသည်ပင် သင့်ကို မျက်နှာသာကြီးစွာ ပေးနေသည့်အလားပင် ဖြစ်သည်။ အကယ်၍ သူတို့ မလုပ်လျှင် အထူးသဖြင့် သူတို့သည် ဘုရားသခင်ကို ယုံကြည်သောကြောင့် ယင်းမှာ မမျှတဟု ထင်ရသည်ဟု ခံစားကြရသည်။ သို့သော် အကယ်၍ သူတို့ သွားလုပ်လျှင် သူတို့သည် ဆန္ဒမပါဘဲ လုပ်ဆောင်ပြီး ဝတ်ကျေတမ်းကျေသာ လုပ်ဆောင်ကြသည်။ အဘယ်ကြောင့် သူတို့ ဤသို့ ပြုလုပ်ကြသနည်း။ သူတို့က “ငါ ယခင်က သင့်ကို ရာခိုင်နှုန်းပြည့် ယုံကြည်ခဲ့သည်၊ သင်၏ ကိစ္စများကို ငါ၏ ကိစ္စများကဲ့သို့ သဘောထားခဲ့သော်လည်း သင်က ငါ့ကို ဆိုင်းမဆင့်ဗုံမဆင့် ဘေးဖယ်ပစ်လိုက်သည်၊ ဤအရာက ငါ၏ စိတ်နှလုံးနှင့် ငါ၏ ဂုဏ်သိက္ခာတို့ကို ထိခိုက်စေခဲ့သည်၊ ငါ့ကို သင် လျစ်လျူရှုခဲ့သည်။ ကောင်းပြီ၊ အကယ်၍ သင် ငါ့အပေါ် မကြင်နာလျှင် ငါ့ကို နှလုံးသားမရှိဘူးဟူ၍ အပြစ်မတင်နှင့်။ အကယ်၍ သင် ငါ့ကို ထပ်ပြီး အသုံးချလျှင် ငါသည် ယခင်ကကဲ့သို့ ဖြစ်နိုင်မည် မဟုတ်တော့ပါ၊ အကြောင်းမှာ ငါတို့၏ ဆက်ဆံရေးသည် ပြတ်တောက်သွားပြီဖြစ်သောကြောင့် ဖြစ်သည်။ ငါသည် ထားရာနေ၊ စေရာသွားရအောင် အလွယ်တကူ အမိန့်ပေး၍ရသည့်သူ မဟုတ်ပါ။ ငါသည် အဘယ်သူနည်း။ ဘုရားသခင်ကိုသာ ငါ မယုံကြည်လျှင် အခြားသူများက ငါ့ကို ဤသို့ကြိုးကိုင် ညွှန်ကြားသည်ကို ငါအခွင့်ပေးမည်လော” ဟု တွေးကြသည်။ အန္တိခရစ်တို့သည် ဖြုတ်ချခံရပြီး သူတို့၏ အဆင့်အတန်းကို ဆုံးရှုံးသောအခါ သူတို့၏ သဘောထားသည် ထိုသို့သော သိသာထင်ရှားသည့် ပြောင်းလဲမှုကို ကြုံတွေ့နိုင်သည်။ သူတို့၌ အဆင့်အတန်း ရှိခဲ့စဉ်က သူတို့သည် ဘုရားအိမ်တော်ကို “ကျွန်ုပ်တို့မိသားစု” ဟု ခေါ်ပြီး မကြာခဏ ပြောဆိုခဲ့သော်လည်း သူတို့သည် ဘုရားအိမ်တော်၏ ကိစ္စများကို မိမိတို့၏ ကိုယ်ပိုင်ကိစ္စအဖြစ် အမှန်တကယ် သဘောမထားခဲ့ကြပေ။ အဖြုတ်ခံရပြီး အဆင့်အတန်း ဆုံးရှုံးပြီးနောက် အကယ်၍ ဘုရားအိမ်တော်က သူတို့ကို မိမိတို့၏ တာဝန်ကို ထမ်းဆောင်ရန် တောင်းဆိုပါက သူတို့သည် ညှိနှိုင်းမှုမရှိဘဲ ထိုသို့လုပ်ဆောင်ရန် ဆန္ဒမရှိကြပေ၊ ထိုတင်မက သူတို့သည် ရှင်းပြချက်တစ်ခု သို့မဟုတ် ဂုဏ်ပုဒ် တစ်မျိုးမျိုးကို တောင်းဆိုကြသည်။ အချို့က “ယခင်တစ်ခါက သင်သည် ကျွန်ုပ်ကို ဖြုတ်ချပြီး ဆိုင်းမဆင့်ဗုံမဆင့် ဘေးဖယ်ထားခဲ့သည်။ ယခုအခါတွင် သင်သည် ကျွန်ုပ်ကို တစ်စုံတစ်ခု လုပ်ဆောင်စေလိုလျှင် သန့်ရှင်းသော ဝိညာဉ်တော် အသုံးပြုသည့်လူက ကျွန်ုပ်ကို ကိုယ်တိုင်လာ၍ မပြောမချင်း သို့မဟုတ် လူ့ဇာတိခံဘုရားသခင်ကိုယ်တော်တိုင် ကျွန်ုပ်ကို လာ၍ မပြောမချင်း ထိုသို့မဟုတ်လျှင် မေ့လိုက်ပါ” ဟုပင် ဆိုကြသည်။ သူတို့သည် စိတ်ကြီးဝင်လှပါတကား။ ငါ့ကို ပြောကြလော့၊ ဘုရားအိမ်တော်သည် ထိုသို့သောလူများကို အသုံးပြုသင့်သလော။ (မပြုသင့်ပါ။) သူတို့သည် မိမိတို့ကိုယ်ကို အရေးပါသောသူတစ်ဦးဟု ထင်ကြသော်လည်း အမှန်တကယ်တွင် ဘုရားအိမ်တော်သည် ထိုသို့သောလူများကို တန်ဖိုးမထားပေ။ သင်သည် မည်မျှပင် အရည်အချင်းရှိသည်ဖြစ်စေ၊ စွမ်းဆောင်နိုင်သည်ဖြစ်စေ၊ ခေါင်းဆောင်မှု၌ ကျွမ်းကျင်သည်ဖြစ်စေ ဘုရားအိမ်တော်သည် သင့်ကို အသုံးပြုမည် မဟုတ်ပေ။ အချို့က “သင်က ဆိုးယုတ်သောလူများကို ဦးမညွှတ်သောကြောင့်လော” ဟု မေးကောင်းမေးနိုင်သည်။ မဟုတ်ပေ၊ ဤသည်မှာ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်ဖြစ်ပြီး လူကို အသုံးပြုခြင်းဆိုင်ရာ ယင်း၏ စည်းမျဉ်း ဖြစ်သည်။ အကယ်၍ အန္တိခရစ်တို့ကို ဘုရားအိမ်တော်၌ အာဏာကိုင်စွဲခွင့်ပြုပါက ယင်းမှာ ညီအစ်ကိုမောင်နှမများအတွက်၊ အသင်းတော်အတွက် ကောင်းသောအရာဖြစ်မည်လော သို့မဟုတ် ဆိုးသောအရာ ဖြစ်မည်လော။ (ဆိုးသောအရာ ဖြစ်ပါသည်။) ဘုရားအိမ်တော်သည် ထိုသို့သော ဆိုးသောအရာကို ပြုလုပ်နိုင်သလော။ လုံးဝ မပြုလုပ်နိုင်ပေ။ သူတို့သည် အန္တိခရစ်တစ်ဦးအဖြစ် ထုတ်ဖော်ခြင်းမခံရမီတွင် ဘုရားအိမ်တော်သည် သူတို့ကို အစေခံရန် ဝန်လေးစွာ ရာထူးတိုးပေးခဲ့သည်။ သူတို့သည် အန္တိခရစ်တစ်ဦးအဖြစ် ထုတ်ဖော်ခြင်းခံရသည်နှင့်တစ်ပြိုင်နက် ဘုရားအိမ်တော်သည် သူတို့ကို ရာထူးတိုးပေးနိုင်ဦးမည်လော။ မဖြစ်နိုင်တော့ပေ။ သူတို့သည် စိတ်ကူးယဉ်နေကြပြီး အတော်ပင် လိုရာဆွဲ တွေးနေကြခြင်း ဖြစ်သည်။ အချို့သော အန္တိခရစ်တို့သည် ဤသို့ တွေးကြသည်၊ “ဟွန်း၊ ဘုရားအိမ်တော်သည် ငါမရှိဘဲ အလုပ်မဖြစ်နိုင်ပါ၊ ဘုရားအိမ်တော်တွင် ငါမှလွဲ၍ ဤအလုပ်ကို တာဝန်ယူ လုပ်ဆောင်နိုင်သည့် တစ်ဦးမျှ မရှိ။ မည်သူက ငါ့ကို အစားထိုးနိုင်မည်နည်း” ဟူ၍ ဖြစ်သည်။ အန္တိခရစ်တို့သည် ဤသို့သော အခိုင်အမာပြောဆိုမှုကို ပြုလုပ်လိုကြသည်။ ဘုရားအိမ်တော်၌ ဤအန္တိခရစ်များမရှိဘဲ ဘုရားသခင်၏အလုပ်သည် ချောမွေ့စွာ ရှေ့ဆက်နိုင်ပြီး ပြီးမြောက်အောင်မြင်နိုင်ခြင်း ရှိမရှိကို သူတို့ကို ပြသကြပါစို့။

ယခု ဘုရားအိမ်တော်ရှိ အလုပ်အမျိုးမျိုး၏ ချောမွေ့သော တိုးတက်မှုနှင့် ဖွံ့ဖြိုးတိုးတက်မှုသည် အသင်းတော်မှ အန္တိခရစ်များနှင့် ဆိုးယုတ်သောလူအမျိုးမျိုးကို ရှင်းလင်းပစ်ခြင်း၊ နှင်ထုတ်ခြင်းတို့နှင့် တစ်စုံတစ်ရာ သက်ဆိုင်သလော။ ယင်းမှာ အလွန်အမင်း သက်ဆိုင်ပါသည်။ အန္တိခရစ်တို့သည် ဤသည်ကို သတိမပြုမိကြပေ၊ သူတို့သည် ရှင်းလင်းပစ်ခြင်း၊ နှင်ထုတ်ခြင်းနှင့် ကန့်သတ်ခြင်းတို့ကို ခံရသောကြောင့်သာ ဘုရားအိမ်တော်၏ အလုပ်သည် ချောမွေ့စွာ တိုးတက်နိုင်သည်ကို သူတို့ မသိရှိကြပေ၊ သူတို့သည် ဘဝင်မြင့်ပြီး ညည်းညူကြသည်ပင်။ သင်တို့ အဘယ်အရာကို ညည်းညူနေကြသနည်း။ သင်တို့၌ အရည်အချင်းနှင့် ဉာဏ်ရည်၊ အစွမ်းအစနှင့် အလုပ်လုပ်နိုင်စွမ်း ရှိသည်ဟု သင်တို့ ထင်ကြသော်လည်း ဘုရားအိမ်တော်၌ သင်တို့ အဘယ်အရာ လုပ်ဆောင်နိုင်ကြသနည်း။ ဤလူတို့သည် စာတန်၏ အစေခံများအဖြစ်၊ ဘုရားသခင်၏အလုပ်ကို နှောင့်ယှက်ခြင်းနှင့် ဖျက်ဆီးခြင်း အခန်းကဏ္ဍမှသာ ပါဝင်ကြသည်။ သူတို့ မတည်ရှိဘဲ ဘုရားသခင်၏ ရွေးချယ်ထားသောလူများ၏ အသင်းတော်အသက်တာ၊ သူတို့၏ တာဝန်များကို ထမ်းဆောင်သည့်အသက်တာနှင့် သူတို့၏ နေ့စဉ်အသက်တာအားလုံးသည် ပို၍ ငြိမ်သက်မည်၊ ပို၍ ချောမွေ့မည်၊ ပို၍ ငြိမ်းချမ်းမည် ဖြစ်သည်၊ ဤသည်မှာ အန္တိခရစ်တို့ သတိမပြုမိသည့်အရာ ဖြစ်သည်။ ဤအန္တိခရစ်တို့သည် သူတို့၏ စွမ်းဆောင်နိုင်စွမ်းများကို အလွန်အမင်း အထင်ကြီးကြပြီး သူတို့ အမှန်တကယ် မည်သို့သောအရာဖြစ်သည်ကို သတိမပြုမိကြပေ။ ဘုရားအိမ်တော်သည် သူတို့မရှိဘဲ အလုပ်မလုပ်နိုင်ဟုလည်းကောင်း၊ အလုပ်ကို မဆောင်ရွက်နိုင်ဟုလည်းကောင်း၊ အတတ်ပညာဆိုင်ရာ အလုပ်ကိစ္စ အမျိုးမျိုးကို သူတို့မရှိဘဲ ရှေ့ဆက် မလုပ်ဆောင်နိုင်ဟုလည်းကောင်း ထင်ကြသည်။ ဘုရားအိမ်တော်၌ ဖြောင့်မတ်ခြင်းနှင့် သမ္မာတရားက တန်ခိုးအာဏာ ကိုင်စွဲထားသည်ကို သူတို့ နားမလည်ကြပေ။ အဘယ်ကြောင့် သူတို့ မသိကြသနည်း။ အဘယ်ကြောင့် အန္တိခရစ်တို့သည် ထိုသို့သော ရိုးရှင်းသည့်ကိစ္စကို နားမလည်နိုင်ကြသနည်း။ ဤသည်က အန္တိခရစ်တို့၌ သမ္မာတရားကို အလွန်အမင်း မနှစ်မြို့သကဲ့သို့ ရန်လိုသော အနှစ်သာရရှိသည်ကိုသာ ပြသသည်။ သူတို့သည် သမ္မာတရားကို အလွန်အမင်း မနှစ်မြို့ပြီး ရန်လိုသောကြောင့် အတိအကျပင် သူတို့သည် သမ္မာတရားကား အဘယ်နည်းဟူသည်ကို မသိကြ၊ အပြုသဘောဆောင်သော အရာများကား အဘယ်နည်းဟူသည်ကို မသိကြခြင်း ဖြစ်သည်။ ဆန့်ကျင်ဘက်အားဖြင့် သူတို့သည် ဘုရားသခင်ကို အတိုက်အခံပြုသော သူတို့၏ ကောက်ကျစ်ဆိုးယုတ်ပြီး မလိုမုန်းထားသော အပြုအမူများသည် မည်သည့်အမှားအယွင်းမျှမရှိဘဲ ကောင်းမွန်ပြီး မှန်ကန်သည်ဟု ထင်ကြသည်။ သူတို့တစ်ဦးတည်းသာ သမ္မာတရားကို နားလည်သည်၊ ဘုရားသခင်အပေါ် သစ္စာစောင့်သိသည်၊ သူတို့တစ်ဦးတည်းသာ ဘုရားအိမ်တော်၌ အာဏာကိုင်စွဲရန် ထိုက်တန်သည်ဟု သူတို့ ယုံကြည်ကြသည်။ သူတို့ မှားကြသည်။ ဘုရားအိမ်တော်၌ အာဏာကိုင်စွဲသည်မှာ သမ္မာတရားဖြစ်သည်။ အန္တိခရစ်အားလုံးသည် ပြစ်တင်ရှုတ်ချခြင်း၊ ငြင်းပယ်ခြင်းနှင့် ဖယ်ရှားရှင်းလင်းခြင်းတို့ကို ခံရမည်ဖြစ်သည်၊ သူတို့သည် ဘုရားအိမ်တော်၌ နေရာတစ်နေရာ ရှိနိုင်မည်မဟုတ်ဘဲ ထာဝရ ငြင်းပယ်ခြင်းကိုသာ ခံရနိုင်သည်။

အချို့သော အန္တိခရစ်တို့သည် ဆုကျေးဇူးအချို့၊ အစွမ်းအစအနည်းငယ်နှင့် စွမ်းဆောင်နိုင်စွမ်းအချို့ကို ပိုင်ဆိုင်ကြပြီး အာဏာကို အသုံးပြု၍ အခြားသူများကို ကြိုးကိုင်ညွှန်ကြားခြင်း၌ ကျွမ်းကျင်ကြသည်။ ဘုရားအိမ်တော်၌ သူတို့သည် ရာထူးတိုးခံရပြီး အရေးကြီးသော ရာထူးများ၌ ထားရှိခြင်း ခံရသင့်သောသူများဖြစ်သည်ဟု သူတို့ ထင်ကြသည်။ သို့သော် ယနေ့ ကြည့်လျှင် ထိုသို့ မဟုတ်ပေ။ ဤလူတို့သည် ပြစ်တင်ရှုတ်ချခြင်း၊ ကန့်သတ်ခြင်းနှင့် ငြင်းပယ်ခြင်းတို့ကို ခံခဲ့ကြရပြီး အချို့သည် အသင်းတော်မှ ရှင်းလင်းပစ်ခြင်း သို့မဟုတ် နှင်ထုတ်ခြင်းတို့ကိုပင် ခံခဲ့ကြရသည်။ သူတို့သည် မိမိတို့ကဲ့သို့သော “မြင့်မြတ်သည့်” ပုဂ္ဂိုလ်များ၊ ကြီးမားသော စွမ်းဆောင်နိုင်စွမ်းများနှင့် မြင့်မားသော ပင်ကိုစွမ်းရည်များရှိသည့် ပုဂ္ဂိုလ်များက ဘုရားအိမ်တော်၌ အမှန်တကယ် မှောက်မှားပြီး ငြင်းပယ်ခြင်းခံရမည်ဟု သူတို့ မည်သည့်အခါမျှ စိတ်ကူးကြည့်ခဲ့မည် မဟုတ်ပေ။ သူတို့သည် အဘယ်ကြောင့်ဖြစ်သည်ကို နားကိုမလည်နိုင်ကြပေ။ သို့ဆိုလျှင် ကျွန်ုပ်တို့သည် သူတို့အပေါ် ဆက်လက်၍ အလုပ်လုပ်သင့်သလော။ မလိုအပ်တော့ပေ။ သင်သည် စာတန်များကို ကျိုးကြောင်းပြပြောဆိုနိုင်သလော။ စာတန်များကို ကျိုးကြောင်းပြပြောဆိုခြင်းသည် နားပင်းသူကို တရားဟောခြင်းနှင့်တူသည်၊ စာတန်များကို ဖော်ပြရန် နည်းလမ်းတစ်ခုတည်းသာ ရှိသည်၊ အသိခေါက်ခက် အဝင်နက်ခြင်း ဖြစ်သည်။ ဤသည်မှာ အချို့လူများက “ဘုရားသခင်က လူများကို ရိုးသားရန် တောင်းဆိုသော်လည်း ရိုးသားခြင်းသည် အဘယ်ကောင်းသနည်း။ လိမ်ညာမှုအနည်းငယ် ပြောခြင်း၊ လူများကို လှည့်စားခြင်းတို့သည် အဘယ်မှားသနည်း။ ကလိမ်ကကျစ်ကျပြီး လှည့်ဖြားတတ်ခြင်းသည် အဘယ်မှားသနည်း။ သစ္စာမဲ့ခြင်းက အဘယ်မှားသနည်း။ ပါးနပ်ခြင်း၊ ဝတ်ကျေတမ်းကျေလုပ်ခြင်းက အဘယ်မှားသနည်း။ ဘုရားကို ဝေဖန်သုံးသပ်ခြင်းက အဘယ်မှားသနည်း။ ဘုရားအပေါ် အယူအဆများရှိခြင်းက အဘယ်ဖြစ်သနည်း။ ဘုရားကို ပုန်ကန်ခြင်းက အဘယ်မှားသနည်း။ အဘယ်အမှားကြီးနည်း။ ဤသည်မှာ အမှန်တွင် စည်းမျဉ်းနှင့်ဆိုင်သည့် ကိစ္စ မဟုတ်ပါ” ဟု ဆိုကြသကဲ့သို့ ဖြစ်သည်။ အချို့လူများက “စွမ်းဆောင်နိုင်သည့်သူတစ်ဦးသည် ကိုယ်ပိုင် လွတ်လပ်သည့် နယ်မြေတစ်ခုကို တည်ထောင်သည်မှာ အလွန်ပင် ပုံမှန်ဖြစ်သည် မဟုတ်လော။ ဤလောကကြီးတွင် ငါးကြီးက ငါးသေးကို စားသည်၊ အားကြီးသူက အားနည်းသူကို အနိုင်ကျင့်သည့် လောကကြီးဖြစ်သည်။ သင်သည် အရည်အချင်းရှိပါက သင်၏ ကိုယ်ပိုင်နယ်မြေတစ်ခုကို တည်ထောင်လော့။ ယင်းမှာ အဘယ်အမှားရှိသနည်း။ လူတိုင်းသည် သူတို့၏ အရည်အချင်းက ဆုံးဖြတ်သလောက် အာဏာရှိပြီး သူတို့၏ အာဏာက ခွင့်ပြုသလောက် လူမည်မျှကိုမဆို အုပ်ချုပ်သင့်သည်” ဟုပင် ဆိုကြသည်။ အခြားသူများက “အကျင့်စာရိတ္တ ပျက်ပြားခြင်းက အဘယ်မှားသနည်း။ အကျင့်စာရိတ္တ ပျက်ပြားခြင်းက အဘယ်ကိစ္စရှိသနည်း။ ကောက်ကျစ်ဆိုးယုတ်သည့် လမ်းစဉ်များကို လိုက်ခြင်းက အဘယ်မှားသနည်း” စသည်ဖြင့် ဆိုကြသည်။ ဤစကားများကို ကြားပြီးနောက် သင်တို့ အဘယ်သို့ ခံစားရသနည်း။ (စက်ဆုပ်ရွံရှာပါသည်။) စက်ဆုပ်ရွံရှာရုံမျှသာလော။ ဤစကားများကို ကြားပြီးနောက် လူတစ်ဦးသည် ဤသို့ ခံစားရသည်၊ “ငါတို့အားလုံး အတူတူပင် လူ့အရေကို ခြုံထားကြသည်၊ သို့ဖြစ်ပါ၍ အဘယ်ကြောင့် အချို့လူများသည် ဤအပျက်သဘောဆောင်သော အရာများကို မစက်ဆုပ်ရွံရှာရုံသာမက အမြတ်တနိုးတန်ဖိုးပင် ထားကြသနည်း။ အဘယ်ကြောင့် အချို့လူများသည် ဤအရာများကို စက်ဆုပ်ရွံရှာကြသနည်း။ အဘယ်ကြောင့် လူအချင်းချင်းကြားတွင် ထိုမျှ ကြီးမားသော ကွာခြားချက် ရှိနေရသနည်း။ သမ္မာတရားနှင့် အပြုသဘောဆောင်သော အရာများကို အလွန်အမင်း မနှစ်မြို့သော ထိုသူတို့သည် အပြုသဘောဆောင်သော အရာများကို အဘယ်ကြောင့် မချစ်မြတ်နိုးကြသနည်း။ အဘယ်ကြောင့် သူတို့သည် အပျက်သဘောဆောင်သော အရာများကို ထိုမျှ တန်ဖိုးထားကြသနည်း၊ ယင်းတို့ကို ရတနာများအဖြစ်ပင် မှတ်ယူကြသနည်း။ အဘယ်ကြောင့် သူတို့သည် ဤအပျက်သဘောဆောင်သော အရာများ၏ ကောက်ကျစ်ဆိုးယုတ်ခြင်းနှင့် ရွံရှာဖွယ်ကောင်းခြင်းကို အသိအမှတ်မပြုနိုင်ကြသနည်း” ဟူ၍ ဖြစ်သည်။ ထိုသို့သော ဆင်ခြင်သုံးသပ်မှုများသည် လူတို့၏ စိတ်နှလုံးထဲ၌ ပေါ်ပေါက်လာသည်။ အန္တိခရစ်တို့ထံမှ ထိုစကားများကို ကြားရသောအခါ လူတို့သည် တစ်ဖက်တွင် စက်ဆုပ်ရွံရှာသည်ဟု ခံစားရပြီး အခြားတစ်ဖက်တွင် စကားမပြောနိုင်အောင် ဖြစ်သွားသည်။ ထိုသို့သောလူများ၏ သဘာဝသည် ပြောင်းလဲ၍မရပေ၊ သူတို့သည် မပြောင်းလဲနိုင်ပေ၊ ထို့ကြောင့် ဘုရားသခင်က သူသည် နတ်ဆိုးများ သို့မဟုတ် စာတန်များကို မကယ်တင်ဟု မိန့်တော်မူခြင်း ဖြစ်သည်။ ဘုရားသခင်၏ ကယ်တင်ခြင်းသည် လူသားမျိုးနွယ်အတွက်ဖြစ်ပြီး လူ့တိရစ္ဆာန်များ သို့မဟုတ် မကောင်းဆိုးဝါးများအတွက် မဟုတ်ပေ။ ဤအန္တိခရစ်များကဲ့သို့သော လူများသည် ဘုရားသခင်က နတ်ဆိုးများနှင့် လူ့တိရစ္ဆာန်များအဖြစ် ရည်ညွှန်းသည့်အရာ အတိအကျ ဖြစ်သည်၊ သူတို့ကို လူသားမျိုးနွယ်အကြားတွင် ထည့်တွက်၍မရနိုင်ပေ။ ဤသည်မှာ ရှင်းလင်းသည် မဟုတ်လော။

၅။ အသင်းတော်၏ အခြေအနေအမျိုးမျိုးအပေါ် တုံ့ပြန်ရာ၌ ၎င်းတို့၏အပြုအမူ

အန္တိခရစ်တို့သည် ခရစ်တော်ကို သူတို့၏ စိတ်နေစိတ်ထားပေါ်မူတည်၍ ဆက်ဆံကြသည် ဟူသည့် ဤအချက်၏ ရှုထောင့်မည်မျှကို ယခုလေးတင် မိတ်သဟာယဖွဲ့ခဲ့သနည်း။ သူတို့သည် ပြုပြင်ခြင်းနှင့် ရင်ဆိုင်ရသောအခါ ခရစ်တော်ကို နည်းလမ်းတစ်ခုဖြင့် ဆက်ဆံကြသည်၊ ဤသည်မှာ ရှုထောင့်တစ်ခု ဖြစ်သည်။ အခြားအဘယ်အရာ ရှိသေးသနည်း။ (သူတို့သည် လူ့ဇာတိခံ ဘုရားသခင်နှင့်ပတ်သက်၍ အယူအဆများ ဖြစ်ပေါ်သောအခါ၊ သူတို့ ရာထူးတိုးခံရသောအခါ သို့မဟုတ် ဖြုတ်ချခံရသောအခါ၊ ခရစ်တော် လိုက်လံဖမ်းဆီးခံရသောအခါတို့ ဖြစ်ပါသည်။) စုစုပေါင်း ရှုထောင့်လေးခု ဖြစ်သည်။ မိတ်သဟာယဖွဲ့ခြင်းကို ဆက်ကြစို့။ အန္တိခရစ်တို့သည် သမ္မာတရားကို အလွန်အမင်း မနှစ်မြို့ကြသောကြောင့် သူတို့သည် သမ္မာတရားကို ရရှိရန် ဘုရားသခင်ကို ယုံကြည်ကြခြင်းမဟုတ်၊ သူတို့သည် ကောင်းချီးမင်္ဂလာများ လက်ခံရရှိရန် ဘုရားသခင်ကို ယုံကြည်ကြခြင်း ဖြစ်သည်၊ သူတို့၌ ကိုယ်ပိုင်အစီအစဉ်များ၊ ရည်ရွယ်ချက်များနှင့် ရည်မှန်းချက်များ ရှိကြသည်။ ထို့အပြင် သူတို့သည် အာဏာနှင့် သြဇာလွှမ်းမိုးမှုကို နှစ်သက်ကြသောကြောင့် သူတို့သည် စောင့်ကြည့်သည့် သဘောထားဖြင့် ဘုရားသခင်ကို ယုံကြည်ကြသည်။ သူတို့သည် မည်သို့ စောင့်ကြည့်ကြသနည်း။ ဆိုလိုသည်မှာ သူတို့ ယုံကြည်နေစဉ် ဘုရားအိမ်တော်ရှိ လူဦးရေ တိုးပွားနေခြင်း ရှိမရှိ၊ ဧဝံဂေလိအလုပ် မည်သို့ဖြန့်ဝေနေသည်၊ ချောမွေ့ခြင်း ရှိမရှိနှင့် ဘုရားအိမ်တော်၏ သြဇာလွှမ်းမိုးမှု အဆက်မပြတ် ကြီးထွားနေခြင်း ရှိမရှိကိုလည်း တွေ့ရရန် သူတို့ စောင့်ကြည့်လေ့လာကြသည် ဟူ၍ ဖြစ်သည်။ ထို့အပြင် သူတို့သည် ဘုရားအိမ်တော်၌ မိမိတို့၏ တာဝန်များကို ထမ်းဆောင်နေသော လူဦးရေ တိုးပွားနေခြင်း ရှိမရှိ၊ ဘုရားသခင်ကို လိုလိုလားလား အစေခံသောလူများ ပို၍ပို၍ များလာခြင်း ရှိမရှိနှင့် ဘုရားအိမ်တော်အတွက် အမှုအရာများကို လုပ်ဆောင်လိုသောလူများ ပို၍ပို၍ များလာခြင်း ရှိမရှိကိုလည်း စောင့်ကြည့်လေ့လာကြသည်။ သူတို့သည် ဘုရားအိမ်တော်၌ တာဝန်များ ထမ်းဆောင်နေသော ထိုသူတို့၏ လူမှုရေးနှင့် ပညာရေး နောက်ခံ၊ လူ့အဖွဲ့အစည်း၌ သူတို့၏ ပင်ကိုလက္ခဏာနှင့် အဆင့်အတန်းတို့ အမှန်တကယ် မည်သို့ရှိသည်ကိုလည်း စောင့်ကြည့်လေ့လာကြသည်။ စောင့်ကြည့်လေ့လာခြင်းအားဖြင့်၊ သူတို့သည် နောက်ထပ် ပို၍များသော လူများက ဘုရားသခင်ကို ယုံကြည်ကြသည်ကိုလည်းကောင်း၊ ဘုရားအိမ်တော်ရှိ လူဦးရေ တိုးပွားနေသည်ကိုလည်းကောင်း၊ နောက်ထပ်လူများက ဘုရားအိမ်တော်၌ မိမိတို့၏ တာဝန်များကို ထမ်းဆောင်ရန် မိမိတို့၏ မိသားစုများ၊ အလုပ်အကိုင်များနှင့် အလားအလာများကို စွန့်လွှတ်လိုစိတ် ရှိကြသည်ကိုလည်းကောင်း မြင်တွေ့ကြသည်။ သူတို့သည် ဤအရာများကို သတိပြုမိသောအခါ၊ လျစ်လျူရှု၍ မနေနိုင်တော့ဘဲ မိမိတို့လည်း အနာဂတ်၏ ကောင်းချီးမင်္ဂလာများတွင် ဝေစုတစ်စု ရရှိနိုင်ရန်အတွက် တာဝန်ထမ်းဆောင်သူများ၏ အစုအဝေးတွင် အဖွဲ့ဝင်တစ်ဦးဖြစ်လာကာ ဘုရားအိမ်တော်အမှု၌ မိမိတို့ကိုယ်ကိုလည်း ဆက်ကပ်အပ်နှံသင့်သည်ဟု ခံစားကြရသည်။ သူတို့သည် ဘုရားအိမ်တော်၌ မိမိတို့၏ တာဝန်များကို ထမ်းဆောင်နိုင်ပြီး ထိုနေရာ၌ အခန်းကဏ္ဍတစ်ခုမှ ပါဝင်နိုင်သော်လည်း သူတို့သည် မိမိတို့၏ အလားအလာများနှင့် ကံကြမ္မာကို မည်သည့်အခါမျှ လက်မလွှတ်ကြဘဲ သူတို့၏ စိတ်နှလုံးထဲ၌ အဆက်မပြတ် တွက်ချက်နေကြဆဲ ဖြစ်သည်။ အကြောင်းမှာ ဤအုပ်စု၊ ဤအန္တိခရစ်တို့သည် ထိုသို့သော ရည်မှန်းချက်များနှင့် စိတ်သဘောထားများ ရှိကြသောကြောင့် ဘုရားအိမ်တော်၏ အဆင့်အတန်းနှင့် ကျော်ကြားမှု ဆက်လက်မြင့်တက်လာသည်နှင့်အမျှ ခရစ်တော်နှင့် ဘုရားသခင်အပေါ် သူတို့၏ သဘောထားသည် ပြောင်းလဲသွားမည်ဖြစ်သည်။ ထို့ကြောင့် မိမိတို့၏ တာဝန်များကို ထမ်းဆောင်ခြင်း ဖြစ်စဉ်တွင် တစ်ဖက်၌ သူတို့သည် မိမိတို့၏ ကိုယ်ပိုင် အလားအလာများနှင့် ကံကြမ္မာအတွက် အားကြိုးမာန်တက် စီစဉ်ခြင်း၊ တွက်ချက်ခြင်းနှင့် စီမံခန့်ခွဲခြင်းတို့ကို ပြုလုပ်နေကြသည်၊ အခြားတစ်ဖက်၌ သူတို့သည် ဘုရားအိမ်တော်၏ ဖွံ့ဖြိုးတိုးတက်မှု၊ ပြည်ပနှင့် ပြည်တွင်း၌ ယင်း၏ သြဇာလွှမ်းမိုးမှု၊ လူဦးရေ တဖြည်းဖြည်း တိုးပွားနေခြင်း ရှိမရှိ၊ အသင်းတော်၏ အတိုင်းအတာ ဆက်လက်တိုးချဲ့နေခြင်း ရှိမရှိ၊ အသင်းတော်သည် လူ့အဖွဲ့အစည်းရှိ လူသိများသော အချို့လူများနှင့် ဆက်သွယ်ခဲ့ခြင်း ရှိမရှိ၊ အနောက်နိုင်ငံ၌ ကျော်ကြားမှု အတိုင်းအတာတစ်ခုအထိ ရရှိခဲ့ခြင်း ရှိမရှိနှင့် ခိုင်မာသော အခြေခံအုတ်မြစ်တစ်ခု တည်ထောင်ခဲ့ခြင်း ရှိမရှိကိုလည်း စောင့်ကြည့်နေကြသည်။ သူတို့သည် ဤကိစ္စရပ်များကို အဆက်မပြတ် စောင့်ကြည့်ပြီး စုံစမ်းမေးမြန်းနေကြသည်။ အသင်းတော်၏အလုပ်၌ မပါဝင်ဘဲ မိမိတို့၏ တာဝန်များကို မထမ်းဆောင်သော အချို့လူများပင်လျှင် မိမိတို့၏ ကိုယ်ပိုင် အလားအလာများနှင့် ကံကြမ္မာအတွက် အဆက်မပြတ် တွက်ချက်နေကြပြီး အသင်းတော်၏ ဖွံ့ဖြိုးတိုးတက်မှုအပေါ် ကြီးမားသော သိလိုစိတ်ကို ပြသကြသည်။ ဤသို့ဖြင့် တစ်ဖက်တွင် ဤအချက်အလက်ကို အသင်းတော်၏ ဝက်ဘ်ဆိုက်တွင် ရှာဖွေကြသကဲ့သို့ အခြားတစ်ဖက်တွင် အသင်းတော်အတွင်း၌ ဤကိစ္စရပ်များကို စုံစမ်းမေးမြန်းကြသည်။ ဘုရားအိမ်တော်၏ ပြည်ပအလုပ်သည် ချောမွေ့စွာ ဖြန့်ဝေနေပြီး ပို၍ အလားအလာ ကောင်းလာသည်ကိုလည်းကောင်း၊ အနောက်နိုင်ငံရှိ အလုပ်သည် ပို၍ကောင်းမွန်စွာ ဖြန့်ဝေနေပြီး အခြေအနေ တိုးတက်နေသည်ကိုလည်းကောင်း သူတို့ သိရှိသောအခါ သူတို့သည် သူတို့၏ စိတ်နှလုံးထဲ၌ စိတ်သက်သာရာရသွားကြသည်။ သူတို့၏ စိတ်သက်သာရာရခြင်း ခံစားချက်သည် သူတို့၌ စစ်မှန်သော ပြောင်းလဲမှုတစ်ခုကို ညွှန်ပြသလော။ (မညွှန်ပြပါ။) သူတို့ စိတ်သက်သာရာရနေစဉ် လူ့ဇာတိခံ ဘုရားသခင်အပေါ်၊ ခရစ်တော်အပေါ် သူတို့၏ သဘောထားသည် စစ်မှန်သော ကျိုးနွံနာခံခြင်းမရှိဘဲ အနည်းငယ်မျှ ပိုသော “လေးစားမှု” နှင့် အထင်ကြီးလေးစားမှုမျှသာ ဖြစ်သည်။

ခရစ်တော်သည် တရုတ်နိုင်ငံ ပြည်မကြီး၌ အလုပ်လုပ်နေစဉ် အန္တိခရစ်တို့သည် “လူ့ဇာတိခံ ဘုရား အဖမ်းခံရနိုင်သလား။ သူ အစိုးရအာဏာပိုင်များ၏ လက်ထဲသို့ ကျရောက်နိုင်သလော” ဟု မကြာခဏ တွေးတောခဲ့ကြသည်။ သူတို့ ဤသို့ တွေးသောအခါ၊ သူတို့သည် ဤ “အရေးမပါသော ပုဂ္ဂိုလ်” အပေါ် မထီမဲ့မြင်ပြုစိတ် အနည်းငယ် ဖြစ်ပေါ်လာခဲ့သည်။ လူ့ဇာတိခံ ဘုရားသခင်သည် မကြာခဏ အိမ်ဟုခေါ်စရာနေရာမရှိ၊ ခေါင်းချစရာနေရာမရှိဘဲ အဖမ်းမခံရဖို့ ရှောင်ရှားရန်အတွက် သူ မည်သည့်နေရာတွင်မဆို တတ်နိုင်သမျှ ပုန်းကွယ်နေရသည်ကို သူတို့ ကြားသောအခါ လူ့ဇာတိခံ ဘုရားသခင်အပေါ် သူတို့၏ အနည်းငယ်မျှသော သိလိုစိတ်နှင့် အလွန်ဝန်လေးသော “ရိုသေလေးစားမှု” တို့သည် လုံးဝ ပျက်စီးသွားခဲ့သည်။ သို့ရာတွင် လူ့ဇာတိခံ ဘုရားသခင်၊ ခရစ်တော်သည် လူသားမျိုးနွယ် တောင့်တသော လွတ်လပ်ခြင်း၏မြေ၊ အမေရိကန်ပြည်ထောင်စု၌ ရှိနေသည်ကို သူတို့ ကြားသောအခါ သူတို့သည် လူ့ဇာတိခံ ဘုရားသခင်အပေါ် အားကျခဲ့ကြသည်၊ ရိုသေလေးစားခြင်းမဟုတ်၊ အားကျခြင်း ဖြစ်သည်။ သို့သော် လူ့ဇာတိခံ ဘုရားသခင်သည် အနောက်နိုင်ငံ၌၊ လူသားမျိုးနွယ်အကြား ငြင်းပယ်ခြင်း၊ အသရေဖျက်ခြင်း၊ ပြစ်တင်ရှုတ်ချခြင်းနှင့် တရားစီရင်ခြင်းတို့ကို ခံနေရသည်ကို သူတို့ ကြားသောအခါ အန္တိခရစ်တို့၏ စိတ်နှလုံးအနက်ရှိုင်းဆုံး၌ ဂယက်လှိုင်းများ ထကြွလာခဲ့သည်၊ “သင်သည် ဘုရားဖြစ်သည်၊ လူများက သင့်ကို အဘယ်ကြောင့် လက်မခံကြသနည်း။ သင်သည် ဘုရားဖြစ်သည်၊ ဘာသာရေးလောကသည် သင့်ကို လက်ခံရမည့်အစား သင့်အကြောင်း အခြေအမြစ်မရှိသည့် ကောလာဟလများစွာ ဖြန့်ဝေနေသည်မှာ အဘယ်ကြောင့်နည်း။ သင်သည် မိမိကိုယ်ကို ခုခံကာကွယ်ရန် အဘယ်ကြောင့် မထွက်လာသနည်း။ ရှေ့နေအဖွဲ့တစ်ဖွဲ့ သင်ငှားသင့်သည်။ အွန်လိုင်းပေါ်မှ အသရေဖျက်သည့်၊ မဟုတ်မမှန်သည့် စကားများ၊ သင့်ကို အလွန်ပင် ဆိုးရွားနေသည့်ပုံစံပေါက်အောင် ဖန်တီးထားသည့် ဘာသာရေးလောကမှ ကောလာဟလများကို ကြည့်ပါ။ သင့်နောက်လိုက်ရသည်ကို ကျွန်ုပ်တို့ ရှက်မိသည်၊ ဤအကြောင်းများ ပြောရသည်မှာပင် ကျွန်ုပ်တို့ အနေခက်လှသည်။ သင်သည် အရှေ့တိုင်းတွင်ရော အနောက်တိုင်းတွင်ပါ ပြစ်တင်ရှုတ်ချခြင်း ခံရလေသည်၊ ဘာသာရေးလောက၊ လူသားမျိုးနွယ်နှင့် ဤလောကကြီးက ငြင်းပယ်သည်ကို သင်ခံရသည်။ သင့်နောက်ကို လိုက်ရသဖြင့် ကျွန်ုပ်တို့ ဂုဏ်သိက္ခာကျသည်ဟု ခံစားရသည်” ဤသည်မှာ အန္တိခရစ်တို့၏ စိတ်နေသဘောထား ဖြစ်သည်။ သူတို့၏ စိတ်နှလုံးထဲ၌ ဂုဏ်သိက္ခာကျသည်ဟု ခံစားနေစဉ်၊ သူတို့သည် သူတို့၏ မျက်စိနှင့် စိတ်နှလုံးထဲ၌ မြင်တွေ့ရသည့်အတိုင်း ဤ “အရေးမပါသော ပုဂ္ဂိုလ်” အပေါ် အထင်သေးခြင်းနှင့် သနားခြင်း၊ ဝန်အလေးဆုံးသော သနားခြင်းတစ်ခုကိုလည်း ဖြစ်ပေါ်စေခဲ့သည်။ ဤသနားခြင်းသည် မည်သို့ ပေါ်ပေါက်ခဲ့သနည်း။ သူတို့က “သင်က ကိုယ်ရေးကိုယ်တာ အကျိုးအမြတ်အတွက်ဖြစ်စေ၊ ဆုံးရှုံးမှုအတွက်ဖြစ်စေ မစိုးရိမ်ဘဲ ဤမျှကြီးမားသည့် အလုပ်ကို လုပ်နေသည်မှာ ဤအရာကို တစ်ကိုယ်ကောင်းမဆန်သော ရည်စူးမြှုပ်နှံခြင်းအဖြစ် မှတ်ယူနိုင်သည်။ ဤမျှကြီးမားသော ဆင်းရဲဒုက္ခနှင့် အရှက်ရခြင်းတို့ကို ခါးစည်းခံပြီး သင်သည် မည်သည့်အရာကို ရည်မှန်းနေသနည်း။ ယုတ္တိရှိရှိ ပြောရလျှင် သင်က လူကောင်းတစ်ယောက် ဖြစ်ရမည်၊ မဟုတ်လျှင် သင်သည် ဤမျှကြီးမားသည့် အရှက်ရခြင်းကို မည်သို့ခါးစည်းခံပြီး ဤမျှများပြားသည့် နာကျင်မှုကို မည်သို့ခံစားနိုင်မည်နည်း။ အင်မတန် သနားစရာကောင်းသကဲ့သို့ လွယ်လည်းမလွယ်ပေ၊ သင်၏ စိတ်ထဲတွင် အလွန်ပင် မတရားသဖြင့်ပြုခြင်း ခံရသည်ဟု ခံစားနေရမည်ဖြစ်သည်” ဟု တွေးခဲ့ကြသည်။ ဤသို့ဖြင့် သူတို့သည် ခရစ်တော်အပေါ် သနားစိတ်အနည်းငယ် ခံစားခဲ့ကြသည်။ သူတို့က “ငါသာဖြစ်လျှင် ဤမျှကြီးမားသည့် ဆင်းရဲဒုက္ခကို မခံနိုင်ပါ၊ ငါသည် လူသားမျိုးနွယ်ကို ကျိုးကြောင်းပြခုခံပြောဆိုလိမ့်မည်။ တစ်ဖက်တွင် အွန်လိုင်းပေါ်မှ မှားယွင်းသော ကောလာဟလများကို ဖျက်ပစ်ရန် ရှေ့နေတစ်ဖွဲ့ကို ငါ ငှားမည် ဖြစ်သည်၊ နောက်တစ်ဖက်တွင် မည်သူက ဘုရားဖြစ်သည်၊ မည်သူကအစစ်ဖြစ်ကာ မည်သူကအတု ဖြစ်သည်ဟူသည်တို့ကို သူတို့ကို မြင်စေဖို့ ဘာသာရေးလောကတွင် နိမိတ်လက္ခဏာအချို့နှင့် အံ့ဖွယ်အမှုအချို့ကို ပြမည်၊ အသရေဖျက်ပြီး ပြစ်တင်ရှုတ်ချသော သူများ၏ ပါးစပ်များကို ပိတ်ပစ်ရန်၊ သူတို့ကို အပြစ်ပေးပြီး သင်ခန်းစာပေးရန် လုပ်မည်။ သူတို့သည် နောက်ထပ် မလုပ်ဝံ့တော့မည် မဟုတ်လား။ သင် အဘယ့်ကြောင့် ထိုသို့မလုပ်သနည်း။ သင်သည် အဘယ့်ကြောင့် ကိုယ့်ကိုယ်ကိုယ် မည်သည့်အခါမျှ မခုခံမကာကွယ်သနည်း။ သင်က တန်ခိုး၊ သတ္တိ၊ သို့မဟုတ် ရဲစွမ်းသတ္တိ မရှိ၍များဖြစ်သလော။ တကယ်တမ်းတွင် မည်သည့်အရာ ဖြစ်နေသနည်း။ သူရဲဘောကြောင်ခြင်းလား။ ဪ၊ သင့်စိတ်ထဲတွင် များစွာ ဖုံးကွယ်ထားပြီး ဤမျှကြီးမားသော မတရားမှုကို ခါးစည်းခံကာ တိတ်ဆိတ်နေသည်၊ အလုပ်ကို ဆက်လက်ဖြန့်ဝေနေဆဲဖြစ်သည်၊ အသင်းတော်မှ လူများကို စိတ်ရှည်စွာနှင့် လေးနက်စွာ စကားပြောသည်၊ သူတို့ကို ထောက်ပံ့ပေးသည်၊ သို့တိုင်အောင် သူတို့သည် အစဉ်သဖြင့် အယူအဆများရှိပြီး ပုန်ကန်နေကြသည်။ သင့်စိတ်နှလုံးသည် ဆင်းရဲဒုက္ခရောက်နေမည်ပင်၊ သင်သည် ဤအရာအားလုံးကို ခါးစည်းခံနိုင်သည်ကို ကြည့်ခြင်းအားဖြင့် သင်သည် တကယ်ကို အတော်ပင် လူကောင်းတစ်ဦးဖြစ်သည်၊ စာနာထိုက်သည်” ဟု ဆင်ခြင်သုံးသပ်ခဲ့ကြသည်။ ထိုသို့ဖြင့် သူတို့၏ စာနာစိတ် ဖြစ်ပေါ်လာခဲ့သည်။ ဤသည်မှာ အန္တိခရစ်တို့၏ စာနာစိတ် ဖြစ်သည်။ အန္တိခရစ်တို့ကို ဖော်ထုတ်ခြင်း အစပြုကတည်းက ယခုအချိန်အထိ ဤသည်မှာ သူတို့ ပြုလုပ်ခဲ့သော တစ်ခုတည်းသော “ကောင်းမှု” အမျိုးအစား ဖြစ်သည်။ ဤ “ကောင်းမှု” ကို မည်မျှ ကောင်းစွာ ပြုလုပ်ခဲ့သနည်း။ ယင်းမှာ စစ်မှန်သလော။ (မစစ်မှန်ပါ။)

အန္တိခရစ်တို့သည် ခရစ်တော်နောက်သို့ လိုက်ပြီး ခရစ်တော်ပြောသော စကားများကို နှစ်ပေါင်းများစွာ လက်ခံခဲ့ကြသည့်တိုင် သူတို့သည် ဤအသက်တာ၌ ခရစ်တော်ကို သူတို့၏ ကယ်တင်ရှင်အဖြစ် လက်ခံနိုင်ခြင်းအတွက် မည်သည့်အခါမျှ ဂုဏ်ယူသည်ဟု မခံစားခဲ့ကြပေ။ ထို့အတူ ခရစ်တော်ကဲ့သို့ပင် လောက၏ ပြစ်တင်ရှုတ်ချခြင်းနှင့် ငြင်းပယ်ခြင်းကို ခံရလျက် ခရစ်တော် ခံစားခဲ့ရသကဲ့သို့ ဆင်းရဲဒုက္ခခံရခြင်းအတွက်လည်း မည်သည့်အခါမျှ ဂုဏ်ယူသည်ဟု မခံစားခဲ့ကြပေ။ ထိုအစား သူတို့သည် ခရစ်တော်၏ ဆင်းရဲဒုက္ခများကို ခရစ်တော်ကို အထင်အမြင်သေးရန်နှင့် ငြင်းပယ်ရန်အတွက် နိုင်ကွက်နှင့် သက်သေအဖြစ် မှတ်ယူကြသည်။ သူတို့၌ ဤဆင်းရဲဒုက္ခအားလုံးကို ခရစ်တော်နှင့်အတူ ဝေမျှခံစားရန် ဆန္ဒ သို့မဟုတ် သဘောထား မရှိကြပေ။ ထိုအစား သူတို့သည် ခရစ်တော် ခါးစည်းခံသော ဆင်းရဲဒုက္ခအားလုံးကို စောင့်ကြည့်လေ့လာလျက် လူသားမျိုးနွယ်က ခရစ်တော်ကို မည်သို့ဆက်ဆံသည်ကို စောင့်ကြည့်လေ့လာလျက် ပွဲကြည့်ပရိသတ်များအဖြစ် ရပ်တည်ကြပြီး ဤစောင့်ကြည့်လေ့လာမှုများအပေါ် အခြေခံ၍ ခရစ်တော်ကို သူတို့ ဆက်ဆံကြသည်။ ဘုရားသခင်၏ နာမတော်ကို ဖြန့်ချိပြီး ဧဝံဂေလိအလုပ် လူသားမျိုးနွယ်အားလုံးအကြား တဖြည်းဖြည်း ဖြန့်ဝေလာကာ ဧဝံဂေလိအလုပ်၏ အလားအလာများက အလားအလာ ကောင်းပုံရသောအခါ အန္တိခရစ်တို့သည် လူ့ဇာတိခံ ဘုရားသခင်ထံသို့ တဖြည်းဖြည်း ချဉ်းကပ်လာကြပြီး သူ့အပေါ် ရိုသေလေးစားမှုနှင့် အားကျစိတ် အနည်းငယ်ကို ခံစားကြရသည်။ တစ်ချိန်တည်းမှာပင် သူတို့သည် ဘုရားအိမ်တော်ထံသို့ ပိုမိုနီးကပ်စွာ ချဉ်းကပ်ရန်၊ ဘုရားအိမ်တော်၏ အသင်းသားတစ်ဦး ဖြစ်လာရန်နှင့် ဘုရားသခင်၏အလုပ် ဖြန့်ဝေခြင်းတွင် ပါဝင်ရန် ကြိုးပမ်းလျက် ကြီးမားသော အားထုတ်မှုများကို ပြုလုပ်ကြသည်။ ယင်းမျှသာလော။ ထိုမျှ ရိုးရှင်းသလော။ မဟုတ်ပါ၊ သူတို့သည် ဘုရားအိမ်တော်နှင့် ခရစ်တော်အပေါ် သူတို့၏ သဘောထားကို ဘုရားအိမ်တော်ရှိ အလုပ်စီမံကိန်းအမျိုးမျိုး၏ တိုးချဲ့မှု အခြေအနေပေါ် အခြေခံ၍ အချိန်မရွေး၊ နေရာမရွေး ပြောင်းလဲကြသည်။ အကယ်၍ သူတို့သည် လူသားမျိုးနွယ်အကြား၊ အထူးသဖြင့် အနောက်နိုင်ငံ၌ လူမျိုးတစ်မျိုးက “ဤစကားများသည် အမှန်တကယ် ဘုရားသခင်၏ နှုတ်ကပတ်တော်များ ဖြစ်သည်၊ ၎င်းတို့၌ အမှန်တကယ် သြဇာအာဏာ ရှိသည်။ ဘုရားသခင်၏ နှုတ်ကပတ်တော်များမှ ကျွန်ုပ်တို့သည် ဘုရားသခင်၏ အနှစ်သာရကို မြင်တွေ့ရသည်၊ ဤသာမန်လူသည် ဘုရားသခင်ဖြစ်ကြောင်းနှင့် ဤလမ်းခရီးသည် မှန်သော လမ်းခရီးဖြစ်ကြောင်း ကျွန်ုပ်တို့ သေချာသည်” ဟု ဆိုသည်ကို ကြားလျှင် အန္တိခရစ်တို့သည် သူတို့၏ စိတ်နှလုံးထဲ၌ တိတ်တဆိတ် ဝမ်းမြောက်ကြသည်၊ “တော်သေးသည်၊ ငါထွက်မသွားခဲ့ပါ၊ ဤသည်မှာ တကယ်ကို မှန်သော လမ်းခရီးဖြစ်၏။ ကြည့်ပါ၊ အနောက်တိုင်းသားများပင် လူ့ဇာတိခံဘုရား မည်သည့်နေရာတွင် ရှိကြောင်းကို ပြောနေကြပြီဖြစ်သည်။ ငါသည် သူ၏စကားများကို ပို၍ နားထောင်သင့်သည်၊ တရားဒေသနာများကို ငါ အမြန်နားထောင်ရန် လိုအပ်သည်” ဟူ၍ဖြစ်သည်။ ဤအခိုက်အတန့်၌ အန္တိခရစ်တို့သည် ဘုရားသခင်၏ အသံသည် အလွန်လှပသည်၊ သူတို့၏ စိတ်ဝိညာဉ်များကို အလွန် သန့်စင်စေသည်ဟု ခံစားရပြီး ယင်းကို တန်ဖိုးထားသင့်သည်ဟု သူတို့ ခံစားကြရသည်။ သို့ရာတွင် ဘုရားအိမ်တော်သည် ပြည်ပနှင့် လူသားမျိုးနွယ်အကြား သူ၏အလုပ် ဖြန့်ဝေခြင်း၌ အခါအားလျော်စွာ အဆင်မပြေမှုအချို့နှင့် ရင်ဆိုင်ရသောအခါ သို့မဟုတ် ဘုရားအိမ်တော်၏ အလုပ်သည် အဖျက်အမှောင့်လုပ်ခြင်း သို့မဟုတ် ထိခိုက်ခြင်း ခံရသောအခါ၊ ပြင်ပအင်အားစုများ၏ ဝင်ရောက်စွက်ဖက်ခြင်းကို ခံရသောအခါ၊ သို့မဟုတ် ဘုရားအိမ်တော်သည် အခက်အခဲအချို့နှင့် ရင်ဆိုင်ရသောအခါ၌ပင်၊ အန္တိခရစ်တို့သည် သူတို့၏ စိတ်နှလုံးထဲ၌ တစ်ဖန် မတည်မငြိမ် ဖြစ်လာကြသည်၊ “လူ့ဇာတိခံ ဘုရားသည် အဘယ်မှာ ရှိသနည်း။ ကိုယ်တော်သည် စကားပြောသလော။ ဤကိစ္စကို မည်သို့ ကိုင်တွယ်ဖြေရှင်းနေသနည်း။ ဘုရားသည် အရာရာကို မှန်ကန်စေသလော။ ဘုရား ရွေးချယ်ထားသောလူများသည် ထိတ်လန့်နေကြပြီလော။ ဘုရား၏ အိမ်တော်ကို စွန့်ခွာသွားသောသူ တစ်စုံတစ်ယောက် ရှိသလော။ အပြင်လောကမှ နာမည်ကြီးသော သို့မဟုတ် ဝါရင့်သော ပုဂ္ဂိုလ်များထဲတွင် ဘုရား၏ အိမ်တော်အတွက် ထုတ်ဖော်ပြောဆိုသူ၊ သို့မဟုတ် လုပ်ဆောင်ပေးသူ၊ သို့မဟုတ် ယင်းဘက်မှ ရပ်တည်ပေးသူ တစ်စုံတစ်ယောက် ရှိသလော။ တစ်စုံတစ်ယောက်မျှ မရှိဟု ငါ ကြားသိရသည်။ သို့ဖြစ်လျှင် မည်သို့ ပြုလုပ်သင့်သနည်း။ ဘုရား၏ အသင်းတော်သည် ပျက်စီးသွားပြီလော။ ငါသည် အချိန်မီ ထွက်သွားသင့်သလော” ဟူ၍ဖြစ်သည်။ ဤဂယက်ထမှုသည် သိသာထင်ရှားသလော။ ဤအခိုက်အတန့်၌ ဘုရားသခင်၏ တရားဒေသနာများကို တစ်ဖန် နားထောင်သောအခါ သူတို့က “ထိုအနှစ်မရှိသော စကားများကို နောက်ထပ် မပြောဆိုကြတော့နှင့်၊ ကြီးကြီးကျယ်ကျယ်လည်း မပြောဆိုကြတော့နှင့်။ ယခု ငါသည် သင့်ကို နားထောင်နေမည် မဟုတ်။ ဘုရားသခင်၏ အိမ်တော်သည် အချိန်မရွေး လောက၏ ဝါးမျိုခြင်းကို ခံရနိုင်သည်၊ ထိုစကားများက မည်သို့ အသုံးဝင်မည်နည်း။ လူများကို ကယ်တင်နိုင်မည်လော။ ဘုရားသခင်၏ အိမ်တော်၏ ဩဇာအာဏာသည် မျက်စိတစ်မှိတ်အတွင်း၌ ကွယ်ပျောက်သွားနိုင်သည်။ ယင်း၏ လူများအားလုံးသည်လည်း ဆိုင်းမဆင့်ဗုံမဆင့် လူစုကွဲသွားကြလိမ့်မည်” ဟု တွေးကြသည်။ သူတို့သည် ငါပြောသည့်အရာကို နားမထောင်လိုကြတော့ပေ။ ရိုသေလေးစားမှု တစ်စုံတစ်ရာ ကျန်သေးသလော။ သနားခြင်းကော။ (မကျန်ပါ။) အဘယ်အရာ ကျန်သနည်း။ ကြည့်ရှုပြီး လှောင်ပြောင်ရန် ဆန္ဒတစ်ခုသာ ဖြစ်သည်။ အချို့လူများသည် ကွယ်ရာတွင် မကောင်းသောစကားများ ပြောကြသည်၊ ထိခိုက်စေသောစကားများ ပြောကြပြီး ဘုရားအိမ်တော်၏ ကံဆိုးမှုများအပေါ် ဝမ်းမြောက်ဝမ်းသာ ဖြစ်ကြသည်၊ “ဒုက္ခရောက်တော့မည်ဟု ကျွန်ုပ်ထင်သည်၊ သင် ခိုင်မြဲစွာ ရပ်တည်နိုင်ကြမည်ဟု ကျွန်ုပ်တော့မထင်ပါ။ ထိုသမ္မာတရားများက အသုံးဝင်ပါသလား။ သင်၏ စကားများက ထိရောက်ပါသလား။ ယခု အဘယ်သို့နည်း။ ဒုက္ခသည် ရောက်လာပြီ မဟုတ်လော” ဟူ၍ ဖြစ်သည်။ သူတို့၏ မကောင်းဆိုးဝါးဘက် ပေါ်ထွက်လာသည်။ အန္တိခရစ်တို့ ပြုလုပ်သမျှသည် နတ်ဆိုးများ ပြုလုပ်မည့်အရာသာ ဖြစ်သည် မဟုတ်လော။ သူတို့၌ အခြေခံအကျဆုံး လူ့ကိုယ်ကျင့်တရားပင် ကင်းမဲ့နေသည်၊ သူတို့သည် လုံးလုံးလျားလျား ကောက်ကျစ်ဆိုးယုတ်ပြီး ကျွေးသည့်လက်ကို ပြန်ကိုက်ကြ၏။ သူတို့သည် ဘုရားအိမ်တော်မှ စားသုံးသည်၊ ဘုရားသခင်၏ နှုတ်ကပတ်တော်များ၏ ထောက်ပံ့မှုကို ခံစားသည်၊ ဘုရားသခင်၏ ကာကွယ်မှုနှင့် ကျေးဇူးတော်ကို ခံစားသည်၊ သို့သော် ဒုက္ခ၏ ပထမဆုံးအရိပ်အယောင်တွေ့သည်နှင့် သူတို့သည် ပြင်ပလူများဘက်မှ ရပ်တည်သည်၊ ဘုရားအိမ်တော်၏ အကျိုးစီးပွားကို သစ္စာဖောက်သည်၊ ပြီးလျှင် ၎င်း၏ ကံဆိုးမှုများအပေါ် နှစ်ထောင်းအားရ ဖြစ်ကြသည်။ အကယ်၍ သူတို့သည် နတ်ဆိုးများမဟုတ်လျှင် အဘယ်အရာများ ဖြစ်ကြသနည်း။ သူတို့သည် နတ်ဆိုးစစ်စစ်များ ဖြစ်ကြသည်။ သူတို့သည် ဘုရားအိမ်တော် အရှိန်အဟုန်ရလာသည်ကို မြင်သောအခါ သူတို့သည် ဘုရားသခင်၏ နောက်လိုက်များ ဖြစ်သည့်အလား လူ့ဇာတိခံ ဘုရားသခင်၏ ရှေ့မှောက်၌ ဒူးထောက်၍ “ပျပ်” ကနဲ ပျပ်ဝပ်လိုက်ကြသည်။ သို့သော် သူတို့သည် ဘုရားအိမ်တော်ကို စာတန်က ဝန်းရံပြီး ပြစ်တင်ရှုတ်ချနေသည်ကို မြင်သောအခါ သူတို့သည် ဘုရားသခင်၏ ရှေ့မှောက်၌ နောက်ထပ် ပျပ်ဝပ်ကိုးကွယ်ကြတော့မည် မဟုတ်ပေ။ ထိုအစား သူတို့သည် မိမိတို့ကိုယ်ကို အလွန်ဂုဏ်သိက္ခာကြီးလွန်းသဖြင့် မည်သူ့ရှေ့တွင်မျှ ဒူးမထောက်နိုင်ဟု ယုံကြည်ကာ သင့်ကို လှောင်ပြောင်ရန် စိတ်အားထက်သန်စွာ စောင့်ဆိုင်းလျက် ဂုဏ်ယူဝင့်ကြွားစွာ ရပ်တည်ကြသည်။ သူတို့ သင့်ကို စကားပြောသောအခါ သူတို့၏ ပြောဆိုပုံ လေသံနှင့် အသံအတိုးအကျယ်သည်လည်း ပို၍ ကျယ်လောင်လာသည်၊ သူတို့သည် အာဏာပိုင်ဆန်ဆန် စကားပြောလာကြသည်၊ ပုံမှန်မဟုတ်ဘဲ ပြုမူလာကြသည်၊ သူတို့၏ နတ်ဆိုးဆန်သော အမူအရာသည် ပေါ်ထွက်လာပြီး လျင်မြန်စွာ ပြောင်းလဲသွားသည်။ ငါ့ကို ပြောကြလော့၊ ဤလူတို့သည် မည်သည့်အခါမျှ ဘုရားသခင်ကို ကြောက်ရွံ့ကြမည်နည်း။ (မည်သည့်အခါမျှ ကြောက်ရွံ့မည်မဟုတ်ပါ။) ယင်းမှာ အတိအကျ မှန်သည်၊ ယင်းမှာ အလွန်မှန်ကန်သော ပြောဆိုချက် ဖြစ်သည်။ ဤလူတို့သည် စာတန်၏အမျိုးအစား ဖြစ်သည်၊ သူတို့သည် သမ္မာတရားကို လက်မခံသောကြောင့် ဘုရားသခင်ကို မည်သည့်အခါမျှ ကြောက်ရွံ့ကြမည် မဟုတ်ပေ၊ သူတို့သည် စာတန်နှင့်ဆိုင်သောသူများ ဖြစ်ကြသည်။ ဤသည်မှာ စာတန်၏ သဘာဝအနှစ်သာရ၊ စာတန်နှင့်ဆိုင်သော အန္တိခရစ်တို့၏ ရုပ်ဆိုးသော မျက်နှာ ဖြစ်သည်။ သူတို့သည် ဘုရားအိမ်တော်ကို လှောင်ပြောင်ရန် အမြဲအသင့် ရှိနေကြသည်၊ လူ့ဇာတိခံ ဘုရားသခင်ကို လှောင်ပြောင်ရန် အမြဲ ကြိုးစားနေကြသည်၊ ခရစ်တော်ကို ငြင်းပယ်ရန်နှင့် ဘုရားသခင်၏ အနှစ်သာရကို ငြင်းပယ်ရန်အတွက် အချက်အလက်များကို အဆက်မပြတ် ပြင်ဆင်ပြီး စုဆောင်းနေကြသည်၊ သူတို့သည် ပြင်ပလူများဘက်မှ ရပ်တည်ပြီး ဘုရားအိမ်တော်၏ အကျိုးစီးပွားကို သစ္စာဖောက်ရန် အမြဲအသင့်ရှိနေကြသည်။ ဘုရားအိမ်တော် ဒုက္ခများ ပို၍ ရင်ဆိုင်ရလေ၊ အန္တိခရစ်တို့ ပို၍ ပျော်ရွှင်ပြီး ပို၍ ဝမ်းမြောက်ကြလေ ဖြစ်သည်။ ညီအစ်ကိုမောင်နှမများက သူတို့၏ တာဝန်များကို ပုံမှန် ထမ်းဆောင်နိုင်ပြီး ဘုရားအိမ်တော်ရှိ အလုပ်နှင့်ပတ်သက်၍ အရာရာတိုင်း စနစ်တကျ ရှိသောအခါ သူတို့သည် သက်သောင့်သက်သာ မရှိဘဲ မကျေမနပ် ဖြစ်ကြပြီး ဘုရားအိမ်တော်အပေါ် ဒုက္ခများ ချက်ချင်း ကျရောက်ရန် ဆန္ဒရှိကြကာ ဘုရားအိမ်တော်၏အလုပ် ချောမွေ့စွာ မတိုးတက်ရန်၊ အဆင်မပြေမှုများနှင့် အတားအဆီးများကို ကြုံတွေ့ရန် မျှော်လင့်ကြသည်။ အတိုချုပ်အားဖြင့် အကယ်၍ ဘုရားအိမ်တော်၌ အရာရာတိုင်း ကောင်းမွန်နေပြီး ညီအစ်ကိုမောင်နှမများက သူတို့၏ တာဝန်များကို ပုံမှန် ထမ်းဆောင်နိုင်ကာ သမ္မာတရား စည်းမျဉ်းများအတိုင်း ပြုမူနိုင်လျှင် အန္တိခရစ်တို့သည် သူတို့၏ စိတ်နှလုံးထဲ၌ ပျော်ရွှင်မှုကို မတွေ့ရှိကြပေ။ ညီအစ်ကိုမောင်နှမများက ဘုရားသခင်၏ နှုတ်ကပတ်တော်များကို နားထောင်ပြီး သူ၏ နှုတ်ကပတ်တော်များအတိုင်း လက်တွေ့လုပ်ဆောင်ကာ ဘုရားသခင်နှင့် ခရစ်တော်ကို ကြီးမြတ်သည်ဟု ဂုဏ်ပြုပြီး ခရစ်တော်ကို သက်သေခံနိုင်ကာ ချီးမြှောက်နိုင်သောအခါ ယင်းသည် အန္တိခရစ်တို့အတွက် မခံမရပ်နိုင်အဖြစ်ဆုံးအချိန်နှင့် သူတို့ အများဆုံး တရားစီရင်ခြင်းနှင့် ညှဉ်းပန်းနှိပ်စက်ခြင်းကို အခံရဆုံးအချိန် ဖြစ်သည်။

အန္တိခရစ်တို့သည် ဘုရားအိမ်တော်ရှိ သတင်းအမျိုးမျိုးကို စုံစမ်းမေးမြန်းကြသည်။ အကယ်၍ သူတို့သည် ဘုရားအိမ်တော်၏ ဧဝံဂေလိအလုပ် ဖြန့်ဝေခြင်းက မည်သို့ တိုးတက်နေသည်၊ ဘုရားအိမ်တော်ရှိ အတတ်ပညာပိုင်းဆိုင်ရာ အလုပ်အမျိုးမျိုး မည်သို့ ဖွံ့ဖြိုးတိုးတက်နေသည်၊ ချောမွေ့စွာ ဆက်လက်လုပ်ဆောင်နေခြင်း ရှိမရှိ၊ ပြည်ပရှိ လူဦးရေ တိုးပွားနေခြင်း ရှိမရှိ၊ အသင်းတော်၏ အတိုင်းအတာ တိုးချဲ့နေခြင်း ရှိမရှိ၊ နိုင်ငံအသီးသီး၌ အသင်းတော်များ တည်ထောင်ပြီးခြင်း ရှိမရှိကို အချိန်ကြာမြင့်စွာပင် သိအောင် မလုပ်ဆောင်နိုင်လျှင် သို့မဟုတ် လူ့အဖွဲ့အစည်းရှိ ပို၍များသော ရည်မှန်းချက်ကြီးသော ပုဂ္ဂိုလ်များ သို့မဟုတ် ကျော်ကြားသောလူများ ဘုရားအိမ်တော်သို့ ဝင်ရောက်လာခြင်းအကြောင်းကို သူတို့ မကြားရလျှင် သူတို့သည် လူ့ဇာတိခံ ဘုရားသခင်ကို ယုံကြည်ခြင်းသည် ငြီးငွေ့ဖွယ်ကောင်းပြီး စိတ်ဝင်စားစရာမကောင်းဟု ခံစားရသည်။ သူတို့သည် လူ့ဇာတိခံ ဘုရားသခင်ကို အာရုံစိုက်ခြင်းကို ရပ်တန့်လိုက်ပြီး ပို၍ တက်ကြွသော သို့မဟုတ် သြဇာလွှမ်းမိုးမှုရှိသော အခြားဂိုဏ်းဂဏများသို့ ဝင်ရောက်ရန်ပင် စဉ်းစားကြသည်။ သို့ရာတွင် အကယ်၍ သူတို့သည် ဘုရားအိမ်တော်နှင့်ပတ်သက်၍ သတင်းကောင်းအချို့ကို အခါအားလျော်စွာ ကြားလျှင် ဥပမာအားဖြင့် ညီအစ်ကိုမောင်နှမများ၏ သက်သေခံချက် ဗီဒီယိုများသည် အချို့သော လူ့အခွင့်အရေးအဖွဲ့အစည်းများ၌ စိတ်ဝင်စားမှုကို ဖြစ်ပေါ်စေပြီး သိသာထင်ရှားသော အာရုံစိုက်မှုကို ရရှိခြင်းကဲ့သို့သော သတင်းကောင်းများကို ကြားလျှင် သူတို့၏ စိတ်နှလုံးများသည် ပျော်ရွှင်မှု၊ မျှော်လင့်ချက်နှင့် ဝမ်းမြောက်ခြင်းတို့ဖြင့် ပြည့်နှက်သွားသည်။ ဥပမာအားဖြင့် ဘုရားအိမ်တော်သည် လူသိများသော အဖွဲ့တစ်ဖွဲ့ထံမှ အာရုံစိုက်မှု သို့မဟုတ် သတင်းဖော်ပြမှု ခံရပါက သူတို့သည် ပို၍ပင် ဝမ်းမြောက်ပြီး စိတ်လှုပ်ရှားလာကြသည်၊ “ကြည့်ရသည်မှာ ဤသာမန်လူသည် လုံးဝမရိုးစင်းလှပေ။ သူသည် ကြီးကျယ်သောအမှုတစ်ခုကို ပြီးမြောက်အောင်မြင်စေတော့မည့်ပုံပင်” ဟူ၍ဖြစ်လေသည်။ အကယ်၍ အသင်းတော်၏အမည်ကို ထင်ရှားသော ပုဂ္ဂိုလ်တစ်ဦး သို့မဟုတ် ခေါင်းဆောင်တစ်ဦးကပင် ကံကောင်းစွာ လူသိရှင်ကြား ဖော်ပြခဲ့လျှင် အန္တိခရစ်တို့သည် ပို၍ပင် စိတ်လှုပ်ရှားလာကြသည်၊ “ဤဘဝတွင် ကျွန်ုပ်သည် အကြီးမြတ်ဆုံးနှင့် တိကျမှန်ကန်မှု အရှိဆုံးသော ရွေးချယ်မှုတစ်ခုကို ပြုလုပ်ခဲ့ပြီးဖြစ်ရာ ယင်းမှာ အနန္တတန်ခိုးရှင် ဘုရားသခင်နောက်သို့ လိုက်ခြင်းပင် ဖြစ်သည်။ ယခုမှစ၍ ကျွန်ုပ်သည် အနန္တတန်ခိုးရှင် ဘုရားသခင်ကို မည်သည့်အခါမျှ မစွန့်ခွာရန်၊ ကိုယ်တော့်ကို ဘုရားအဖြစ် သတ်မှတ်ရန်နှင့် ကျွန်ုပ်၏စိတ်နှလုံးထဲ၌ ကြောက်ရွံ့ရိုသေရန် ဆုံးဖြတ်လိုက်ပြီ ဖြစ်သည်၊ အကြောင်းမှာ ဤဘုရားသည် ခေါင်းဆောင် မည်သူမည်ဝါက လေးစားရိုသေသောသူ ဖြစ်သောကြောင့်တည်း။ သူက ကိုယ်တော့်ကို လေးစားရိုသေလျှင် ကျွန်ုပ်လည်း လေးစားရိုသေသင့်သည် မဟုတ်လော။ ဤဘုရားသခင်သည် ခေါင်းဆောင်များက အမည်သတ်မှတ်ပြီး အသိအမှတ် ပြုထားပြီးဖြစ်သောကြောင့် သူ့ကို ယုံကြည်၍ သူ့နောက်သို့ လိုက်ရာ၌ မည်သည့်နောင်တများ ရှိနိုင်မည်နည်း။ ကျွန်ုပ်သည် သူ့နောက်ကို ပို၍ပင် ခိုင်မာပြတ်သားစွာ လိုက်သင့်သည် မဟုတ်လော။ ယခုမှစ၍ ကျွန်ုပ်သည် အနန္တတန်ခိုးရှင် ဘုရား၏ အသင်းတော်မှ ထွက်ခွာရန် စိတ်ကူးကိုပင် မထားရှိတော့ရန် သန္နိဋ္ဌာန်ချထားသည်။ ကျွန်ုပ်သည် ကောင်းမွန်စွာ ထမ်းဆောင်ရမည်၊ ဒုက္ခကို ပို၍ ခါးစည်းခံရမည်၊ ပိုကြီးသော အဖိုးအခကို ပေးဆပ်ရမည်၊ အမှုကိစ္စများ လုပ်ဆောင်သည့်အခါ ညီအစ်ကိုမောင်နှမများနှင့် ပို၍ တိုင်ပင်ဆွေးနွေးရမည်ဖြစ်ပြီး အသင်းတော်က ပြောသမျှကိုလည်း လိုက်နာရပေမည်။ အနာဂတ်တွင် အသင်းတော်သည် တိုးချဲ့လာပြီး ပို၍ ကျော်ကြားလာသည့်အခါ ကျွန်ုပ်သည် ရာထူးကြီးတစ်ခု ရရှိကာ ထင်ပေါ်ကျော်ကြားလာနိုင်လောက်သည်တကား” ဟူ၍ ဖြစ်သည်။ ဤသည်ကို စဉ်းစားရင်း သူတို့သည် သူတို့၏ စိတ်နှလုံးထဲ၌ ဝမ်းမြောက်သည်ဟု ခံစားရသည်၊ “ကျွန်ုပ်၏ ရွေးချယ်မှုသည် အလွန်ကောင်းမွန်၍ အလွန်တိကျမှန်ကန်လေစွ။ ကျွန်ုပ်သည် အလွန်ပင် လိမ္မာပါးနပ်ပါပေသည်တကား။ ယခင်က ကျွန်ုပ်သည် ထွက်ခွာသွားရန်ပင် စဉ်းစားခဲ့ဖူးသေး၏။ ထိုအချိန်အခါက ကျွန်ုပ်သည် စဉ်းစားဉာဏ်မဲ့ပြီး မသိနားမလည်လိုက်လေခြင်း။ ကျွန်ုပ်သည် ငယ်ရွယ်၍ စိတ်လိုက်မာန်ပါ ပြုမူတတ်ကာ မှားယွင်းသော ရွေးချယ်မှုများနှင့် ဆုံးဖြတ်ချက်များကို ပြုလုပ်လေ့ရှိခဲ့ပေသည်။ ယခု အသက်အရွယ် ရလာသောအခါ၌မူကား ကျွန်ုပ်သည် ပို၍တည်ငြိမ်လာကာ မိမိကိုယ်ကို မည်သို့ဖုံးကွယ်ရမည်ကို သိရှိလာ၍ နောက်ဆုံးတွင် မျှော်လင့်ချက်ကို မြင်တွေ့ရလေပြီ။ ကျွန်ုပ်သည် ထွက်မသွားခဲ့သည်မှာ၊ ထိုကောလာဟလများကို မယုံကြည်ခဲ့သည်မှာ၊ ၎င်းတို့၏ အထင်အမြင်မှားစေခြင်း သို့မဟုတ် ယိမ်းယိုင်စေခြင်းကို မခံခဲ့ရသည်မှာ ကံကောင်းသောကြောင့်ဖြစ်ပေသည်။ ယင်းမှာ အလွန်ပင် အန္တရာယ်ကြီးမားခဲ့ပါသည်တကား။ နောင်အခါ၌ ပို၍သတိထားရန် လိုအပ်ပေမည်။ ဤပုဂ္ဂိုလ်သည် ထူးခြားသောပုဂ္ဂိုလ်တစ်ဦး ဖြစ်ဟန်တူ၏။ ကျွန်ုပ်သည် သူ့အား ကောင်းစွာဆက်ဆံရပေမည်” ဟူ၍ ဖြစ်သည်။ စိတ်လှုပ်ရှားပြီး စိတ်လိုက်မာန်ပါ ဖြစ်သွားသည့်အခါ သူတို့သည် ပူဇော်ဆက်ကပ်ရန် ကျန်းမာရေး ထုတ်ကုန်အချို့နှင့် ကောင်းမွန်သော အရာအချို့ကို ဝယ်ယူပြီး ယင်းတို့အပေါ်၌ ဤသို့ ရေးသားခဲ့သည်၊ “ကျွန်ုပ်၏ ချစ်လှစွာသော ဘုရားသခင်ထံ ရည်စူးဆက်ကပ်ပါသည်၊ အောက်ပါ ပစ္စည်းများ ပါဝင်ပါသည်” ဟူ၍ဖြစ်လေသည်။ အောက်ခြေ၌ သူတို့က “အထူးဆက်သပါသည်၊ မည်သူမည်ဝါက ဤနေ့ဤရက်တွင် ရိုသေလေးစားစွာ ဆက်သပါသည်” ဟု လက်မှတ်ရေးထိုးခဲ့သည်။ ဤသည်မှာ အထူးတလည် တန်ဖိုးရှိသော လက်ဆောင်တစ်ခု ဖြစ်ခဲ့သော်လည်း ယင်း၏နောက်ကွယ်၌ ဇာတ်လမ်းတစ်ပုဒ်၊ ဖုံးကွယ်ထားသည့် ရည်ရွယ်ချက်တစ်ခု ရှိနေသည်။ ဤသည်ကို ကြားရလျှင် သင်တို့က “ဤသို့ဆိုလျှင် လူများက ဘုရားသခင်ကို ပေးသည့် ပူဇော်သက္ကာများကို သင်ဤသို့နားလည်နေခဲ့ခြင်း ဖြစ်သလော” ဟု ဆိုမည် မဟုတ်လော။ ငါ ဤသို့ နားလည်နေခြင်း မဟုတ်ပါ။ လူအားလုံးလည်း ဤသို့ မပြုမူကြသကဲ့သို့ ပူဇော်သက္ကာအားလုံးလည်း ဤသို့သော ရည်ရွယ်ချက်များဖြင့် လာကြသည် မဟုတ်ပေ။ သို့ရာတွင် အချို့လူများ၏ အရာဝတ္ထုများ ပူဇော်ဆက်ကပ်ခြင်း အပြုအမူသည် အမှန်တကယ်ပင် ထိုသို့သော ရည်ရွယ်ချက်များနှင့် ထိုသို့သော နောက်ခံတို့၏ လွှမ်းမိုးခြင်းနှင့် တွန်းအားပေးခြင်းကို ခံရသည်ကိုမူကား မငြင်းပယ်နိုင်ပေ။ ဤသည်မှာ ဓမ္မဓိဋ္ဌာန်ကျသော အမြင်တစ်ခု ဟုတ်သလော။ (ဟုတ်ပါသည်။)

အန္တိခရစ်တို့သည် သူတို့၏ စိတ်ထဲ၌ အရာရာတိုင်းကို တွက်ချက်သောအခါ သူတို့၏ အဓိက ထည့်သွင်းစဉ်းစားမှုမှာ ကိုယ်ကျိုးစီးပွား ဖြစ်သည်။ သူတို့သည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကာ အရာရာတိုင်း၌ သူတို့၏ ကိုယ်ပိုင် တွက်ချက်မှုများ ရှိကြသည်။ ဘုရားအိမ်တော်ရှိ အလုပ်အမျိုးမျိုး၏ တိုးတက်မှုနှင့်ပတ်သက်၍ သမ္မာတရားကို လိုက်စားသောသူတို့ အများစုအပြင် သာမန်ယုံကြည်သူ အများစုသည် ထိုသို့သော ကိစ္စရပ်များကို သိရှိရန် သို့မဟုတ် စုံစမ်းမေးမြန်းရန် ဆန္ဒမရှိကြပေ၊ အကြောင်းမှာ ဤအထွေထွေကိစ္စများအကြောင်း သိရှိခြင်းသည် သမ္မာတရားကို လိုက်စားခြင်းနှင့် သက်ဆိုင်မှုမရှိသောကြောင့် ဖြစ်သည်။ ၎င်းတို့ကို သိရှိခြင်းသည် အသုံးမဝင်ပေ။ ယင်းက သင်သည် အသက် သို့မဟုတ် သမ္မာတရားကို ပိုင်ဆိုင်သည်ဟု မဆိုလိုပေ။ ထို့အတူ ၎င်းတို့ကို မသိရှိခြင်းကလည်း သင်သည် ဝိညာဉ်ရင့်ကျက်မှု နည်းပါးသည်ဟု မဆိုလိုပေ။ ဤကိစ္စရပ်များသည် သမ္မာတရားနှင့် မသက်ဆိုင်ဘဲ သမ္မာတရားကို နားလည်ရန် သို့မဟုတ် ဘုရားသခင်ကို ကြောက်ရွံ့ခြင်းကို စွမ်းဆောင်ရရှိရန် မည်သို့မျှ အထောက်အကူမပြုပေ။ ဤသည်မှာ ဆင်ခြင်တုံတရားရှိသောလူများ ရောက်ရှိနိုင်သည့် အဆင့်တစ်ခု ဖြစ်သည်။ သို့ရာတွင် အန္တိခရစ်တို့သည် ဤကိစ္စရပ်များကို အထွတ်အထိပ် သမ္မာတရားအဖြစ် သဘောထားကာ ဇွဲနပဲကြီးစွာ ဖက်တွယ်ထားကြသည်။ သူတို့သည် ဤကိစ္စရပ်များနှင့်ပတ်သက်၍ စုံစမ်းမေးမြန်းပြီး အချက်အလက်များကို စုဆောင်းကြသည်။ ဤကိစ္စရပ်များနှင့်ပတ်သက်၍ အချက်အလက်များကို စုဆောင်းပြီးနောက် သူတို့သည် မိမိတို့အတွက်သာ သိမ်းထားခြင်းမဟုတ်၊ ညီအစ်ကိုမောင်နှမတိုင်း ဤအရာများကို သိလိုစိတ်ပြင်းပြသည်ဟု ယုံကြည်ကာ နေရာတိုင်း၌ ဖြန့်ဝေကြသည်၊ သို့သော် အမှန်တကယ်တွင် လူအတော်များများက စိတ်မဝင်စားကြပေ။ ငါ ကိုယ်တိုင် ဤကိစ္စရပ်များကို ရှားရှားပါးပါး စုံစမ်းမေးမြန်းသည်။ အကယ်၍ ငါသည် ပါဝင်ပတ်သက်သူတစ်ဦးဦးနှင့် မတော်တဆ တွေ့ဆုံပါက ငါသည် ယင်းနှင့်ပတ်သက်၍ စကားစမြည် ပြောကောင်းပြောမည်၊ သို့သော် ငါသည် စုံစမ်းမေးမြန်းရန် လူများကို တက်ကြွစွာ ရှာဖွေခြင်းမပြုပေ။ ငါ စုံစမ်းမေးမြန်းသည့် အခြေအနေတစ်ခုတည်းသာ ရှိသည်၊ အချို့အလုပ်ကို မည်သို့ လုပ်ဆောင်သင့်သည်၊ သင်တို့၏ အလုပ် တိုးတက်မှုနှင့် ပြဿနာများ သို့မဟုတ် လစ်ဟင်းမှုများ ရှိမရှိနှင့် ပတ်သက်၍ ဖြစ်သည်။ ဤအခြေအနေ၌သာ ငါ စုံစမ်းမေးမြန်းသည်၊ သို့သော် ဤအရာမှလွဲ၍ ငါသည် သိလိုစိတ် သို့မဟုတ် စိုးရိမ်ပူပန်မှုကြောင့် လုံးဝ စုံစမ်းမေးမြန်းခြင်းမပြုပေ။ ငါ၏ စုံစမ်းမေးမြန်းမှုများသည် အလုပ်နှင့်သာ သက်ဆိုင်ပြီး အချက်အလက်၏ ရင်းမြစ် သို့မဟုတ် သိလိုစိတ်နှင့် မသက်ဆိုင်ပေ။ သမ္မာတရားကို မချစ်မြတ်နိုးသော အန္တိခရစ်တို့သည် ဤကိစ္စရပ်များကို စေ့စေ့စပ်စပ် လေ့လာရန် စိတ်အားထက်သန်ကြပြီး သူတို့၌ ထိုသို့ပြုလုပ်ရာတွင် တိကျသော ရည်ရွယ်ချက်တစ်ခု ရှိသည်။ သူတို့သည် ဘုရားသခင်၏အလုပ် မှန်ကန်ခြင်း သို့မဟုတ် မှားယွင်းခြင်းကို ဝေဖန်သုံးသပ်ကာ ခရစ်တော်သည် ဘုရားသခင် ဟုတ်မဟုတ်ကိုပင် ဝေဖန်သုံးသပ်ရန်အတွက် အသင်းတော်၏ ကာလအသီးသီးရှိ အခြေအနေအမျိုးမျိုးနှင့် မတူညီသော ဂိုဏ်းဂဏများ၊ လူမျိုးများနှင့် တိုင်းရင်းသားအုပ်စုများအကြား အခြေအနေများအပါအဝင် ပြင်ပအခြေအနေများနှင့် ပတ်ဝန်းကျင်များကို အသုံးပြုကြသည်။ သူတို့သည် မည်သို့သော သတ္တဝါအမျိုးအစားများ ဖြစ်ကြသနည်း။ သူတို့သည် ဘုရားသခင်ကို ယုံကြည်နေကြသလော။ ရှင်းလင်းစွာပင် သူတို့သည် မယုံကြည်သူများ ဖြစ်ကြသည်။ သင်သည် သမ္မာတရားကို မည်မျှပင် မိတ်သဟာယဖွဲ့စေကာမူ သူတို့သည် ယင်းကို မကြားနိုင် သို့မဟုတ် နားမလည်နိုင်ပေ။ သို့ရာတွင် သူတို့သည် အသင်းတော်၏ ပြင်ပအကဲဖြတ်မှုများနှင့် နိုင်ငံအသီးသီးရှိ အသင်းတော်၏ အဆင့်အတန်းနှင့် အခြေအနေများအကြောင်းကို အလွန်အသေးစိတ်ကျကျ စုံစမ်းမေးမြန်းကြပြီး မယုံကြည်သူများနှင့် ခွဲခြား၍မရလုနီးပါးပင် ဖြစ်ပေသည်။ ဤသည်တို့မှာ ဖုံးကွယ်ထားသော ကြံရွယ်ချက်ရှိသော မယုံကြည်သူများ၏ သရုပ်သကန်များ ဖြစ်သည်။ သင်တို့၏ ပတ်ဝန်းကျင်၌ ထိုသို့သောလူများ ရှိသလော။ သင်တို့ သတိပြုမိကြမည် မဟုတ်ပေ။ ကျွန်ုပ်တို့ စုဝေးပြီး အန္တိခရစ်တို့၏ အနှစ်သာရအမျိုးမျိုးကို ဖော်ထုတ်သည့်အခါတိုင်း ဤလူတို့၏ အစိတ်အပိုင်းတစ်ခုသည် ပြစ်တင်ရှုတ်ချခြင်း ခံရသည်။ ဖော်ထုတ်ခံရသည်နှင့်တစ်ပြိုင်နက် သူတို့၏ စစ်မှန်သော စရိုက်မှန်သည် မှေးမှိန်သွားပြီး သူတို့သည် မိမိတို့ကိုယ်ကို မပြဝံ့ကြတော့ပေ။ အထူးသဖြင့် ဤမိတ်သဟာယဖွဲ့ခြင်းပြီးနောက် အချို့လူများသည် နောက်ထပ် စုံစမ်းမေးမြန်းဝံ့တော့မည် မဟုတ်ပေ။ သို့သော် သူတို့သည် တိုက်ရိုက် မေးမြန်းဝံ့တော့မည် မဟုတ်သော်လည်း သူတို့သည် ကွယ်ရာ၌ အတင်းအဖျင်းများကို စုဆောင်းနေဆဲ ဖြစ်သည်။ သူတို့သည် ညီအစ်ကိုမောင်နှမများအကြား မေးမြန်းခြင်းကို ရပ်တန့်လိုက်သော်လည်း အင်တာနက်ပေါ်၌ တိတ်တဆိတ် စုံစမ်းမေးမြန်းကြသည်။ ထို့အပြင် သူတို့သည် ဘာသာတရားမရှိသူများ၊ ဂိုဏ်းဂဏများနှင့် အနောက်နိုင်ငံများက ငါတို့၏ အသင်းတော်အပေါ် မည်သို့ ထင်မြင်သည်၊ ပြောဆိုသည်ကို သိရှိရန် အစွမ်းကုန်ကြိုးစားကြပြီး သူတို့သည် ရူးသွပ်နေသကဲ့သို့နီးပါးပင် ဖြစ်သည်။ ဤသည်မှာ အနည်းငယ် စိတ်ဖောက်ပြန်နေခြင်း မဟုတ်လော။ သူတို့သည် နတ်ဆိုးစွဲနေကြသည်၊ သူတို့သည် မိမိတို့ကိုယ်ကို မထိန်းနိုင်ကြပေ။ သမ္မာတရားကို မချစ်မြတ်နိုးဘဲ သမ္မာတရားကို အလွန်အမင်း မနှစ်မြို့သောလူများသည် အကျိုးအကြောင်းပြ ပြောဆို၍မရပေ။

ငါတို့ ယခုလေးတင် ဖော်ထုတ်ခဲ့သည့်အရာမှာ အန္တိခရစ်တို့သည် အသင်းတော်၏ အခြေအနေများ၊ ဘုရားသခင်၏အလုပ် ဖြန့်ဝေခြင်းနှင့်အညီ အသင်းတော်နှင့် ဘုရားသခင် လူ့ဇာတိခံယူထားသော ဇာတိပကတိကို မည်သို့ ဆက်ဆံသည်ဟူ၍ ဖြစ်သည်။ ဤသည်မှာ အန္တိခရစ်တို့သည် ခရစ်တော်ကို သူတို့၏ စိတ်နေစိတ်ထားပေါ်မူတည်၍ ဆက်ဆံပုံ၏ ရှုထောင့်တစ်ခု ဖြစ်သည်။ ငါ ဆွေးနွေးခဲ့သော ဤအရာများသည် အသင်းတော်၌ ဖြစ်ပျက်နေသလော။ ၎င်းတို့သည် ကြီးလေးသော ကိစ္စရပ်များ ဟုတ်သလော။ ၎င်းတို့သည် ဖော်ပြရန် ထိုက်တန်သလော။ (ဟုတ်ကဲ့ပါ။) ဤကိစ္စရပ်များကို မိတ်သဟာယဖွဲ့ခြင်း၌ အဘယ်တန်ဖိုး ရှိသနည်း။ ဤသည်ကို ကြားပြီးနောက် အချို့လူများသည် ဤကိစ္စရပ်များအကြောင်းကို နောက်ထပ် မစုံစမ်းမေးမြန်းဝံ့တော့ဘဲ အသင်းတော်၏ အခြေအနေအရပ်ရပ်အကြောင်းကို သိလိုစိတ်မရှိဝံ့တော့ဟု ဆိုလိုသလော။ ယင်းသည်သာ တစ်ခုတည်းသော တန်ဖိုးဖြစ်သလော။ (မဟုတ်ပါ။) သို့ဆိုလျှင် ဤအရာများကို ဖော်ထုတ်ခြင်း၌ အဘယ်တန်ဖိုး ရှိသနည်း။ ဤအရာမှ လူတို့ အဘယ်သမ္မာတရားကို နားလည်သင့်သနည်း။ အကယ်၍ သင်တို့ ယခုထိ ယင်းကို မစဉ်းစားရသေးပါက သင်တို့ စကားမပြောဘဲ နေနိုင်သည်။ ငါသည် အဆုံး၌ သင်တို့နှင့် ယင်းကို မိတ်သဟာယဖွဲ့မည်။ ဤကိစ္စရပ်များသည် သင်တို့နှင့် အလွန် ဝေးကွာသောကြောင့် သင်တို့သည် ယင်းတို့ကို ချက်ချင်း ရှင်းလင်းစွာ ပြောဆိုရန် ခက်ခဲသည်ကို တွေ့ရှိကောင်း တွေ့ရှိနိုင်သည်။ သင်တို့သည် သင်တို့၏ အတွေးများကို စုစည်းပြီး ပြောဆိုမည့်စကားကို စီစဉ်ရန် လိုအပ်သည်၊ သင်တို့သည် အဘယ်မှ စတင်ရမည်ကို မသိကောင်းမသိနိုင်၊ သို့မဟုတ် သင်တို့သည် ယင်းကို ရှင်းလင်းစွာ ဖော်ပြကောင်း ဖော်ပြနိုင်မည် မဟုတ်ပေ။ လူတို့ နားလည်သော အရာများ၏ ပမာဏသည် အလွန်နည်းပါးသည်၊ အလွန် သနားစရာကောင်းပေသည်။ ကိစ္စရပ်တစ်ခု၏ အနှစ်သာရနှင့် အကြောင်းရင်းကို အသေအချာ မရှင်းပြနိုင်ခြင်းသည် အမှုအရာများကို ထိုးထွင်းသိမြင်ခြင်း မရှိသည့် လက္ခဏာတစ်ရပ် ဖြစ်သည်။

လူတို့သည် ကောင်းကင်ဘုံရှိ ဘုရားသခင်ကို ယုံကြည်ပြီး ဘုရားသခင်အတွက် မိမိတို့ကိုယ်ကို အသုံးခံကာ မိမိတို့၏ တာဝန်များကို ထမ်းဆောင်သောအခါ အသင်းတော်၊ ဘုရားအိမ်တော်နှင့် ဘုရားသခင်သည် လူတို့အတွက် အခြေခံအားဖြင့် တူညီသော သဘောတရားတစ်ခုဖြစ်သည်ဟု ဆိုနိုင်ပေသည်။ အသင်းတော်၌ မိမိ၏တာဝန်ကို ထမ်းဆောင်ခြင်းသည် ဘုရားသခင်အတွက် မိမိကိုယ်ကို အသုံးခံခြင်းဟု မှတ်ယူသည်၊ ဘုရားအိမ်တော်အတွက် အမှုအရာများကို လုပ်ဆောင်ခြင်းသည် အသင်းတော်အတွက် အမှုအရာများကို လုပ်ဆောင်ခြင်းနှင့် တူညီပြီး ယင်းမှာ ဘုရားသခင်အပေါ် သစ္စာစောင့်သိခြင်းနှင့် ဘုရားသခင်၏ တာဝန်ပေးစေခိုင်းချက်ကို လက်ခံခြင်းလည်း ဖြစ်သည်။ ဤအရာများကို တစ်ခုနှင့်တစ်ခု လဲလှယ်၍ ဆွေးနွေးနိုင်ပြီး အယူအဆတစ်ခုအဖြစ် ရှုမြင်ကြသည်။ သို့ရာတွင် ဘုရားသခင်သည် လူ့ဇာတိခံပြီး သာမန်လူတစ်ဦးအဖြစ် ပေါ်ထွန်းသောအခါ လူအများစုအတွက် အသင်းတော်၊ ဘုရားအိမ်တော်နှင့် ဘုရားသခင် (ဆိုလိုသည်မှာ ခရစ်တော်) တို့သည် လွယ်ကူစွာ ခွဲခြားနိုင်သောအရာများ ဖြစ်လာကြသည်။ လူတို့က “အသင်းတော်အတွက် အမှုဆောင်ရွက်ခြင်းသည် ဘုရားသခင်၏ အိမ်တော်အတွက်၊ ဘုရားသခင်အတွက် လုပ်ဆောင်ခြင်းနှင့် အတူတူပင်ဖြစ်၏။ ဘုရားသခင်၏ အိမ်တော်အတွက် အမှုအရာများ ဆောင်ရွက်ခြင်းသည်လည်း မိမိ၏တာဝန်ကို ထမ်းဆောင်ခြင်းပင် ဖြစ်သည်။ သို့သော် ခရစ်တော်အတွက် အမှုအရာများကို ဆောင်ရွက်ခြင်းနှင့်ပတ်သက်လာလျှင်မူ ငါ သိပ်မသေချာတော့ပါ။ ထိုသို့ပြုခြင်းသည် လူတစ်ဦးကို အစေခံခြင်းဟု အဓိပ္ပာယ်သက်ရောက်သည် မဟုတ်လော။ ယင်းမှာ တစ်နည်းတစ်ဖုံအားဖြင့် လူတစ်ဦးအတွက် အလုပ်လုပ်ပေးနေရသကဲ့သို့ ဖြစ်နေသည်” ဟု တွေးကြသည်။ လူများစွာ၏ စိတ်နှလုံးအနက်ရှိုင်းဆုံး၌ ဤသုံးခုကို ရှင်းလင်းစွာ ခွဲခြားရန်နှင့် ဆက်စပ်ရန် ခက်ခဲသည်။ လူအများစုအတွက်မူ သူတို့သည် ဘုရားအိမ်တော်၌ မိမိတို့၏ တာဝန်များကို ထမ်းဆောင်သောအခါ မည်သူ့အတွက် မိမိတို့၏ တာဝန်များကို ထမ်းဆောင်ခြင်းနှင့် ပတ်သက်၍ သူတို့၏ အခြေခံအယူအဆမှာ ဤသို့ဖြစ်သည်။ အသင်းတော်အတွင်း၌ မိမိတို့၏ တာဝန်များကို ထမ်းဆောင်သောအခါ သူတို့သည် အသင်းတော်တည်းဟူသော အဖွဲ့အစည်း၊ ဤအမည်အတွက် မိမိတို့၏ တာဝန်များကို ထမ်းဆောင်နေခြင်း ဖြစ်သည်။ သို့ဆိုလျှင် အသင်းတော်၏ အထက်လူကြီးဟု ခေါ်သောသူမှာ မည်သူနည်း။ ယင်းမှာ ကောင်းကင်ဘုံရှိ ဘုရားသခင်ဖြစ်ပြီး လူတိုင်း၏ စိတ်ထဲ၌ မေးခွန်းထုတ်စရာမရှိသည်မှာ ပြောစရာမလိုပေ။ ဘုရားအိမ်တော်အတွက် အမှုအရာများကို လုပ်ဆောင်ခြင်းကို လူအများစုက ညီအစ်ကိုမောင်နှမများဟူသော အစုအဖွဲ့နှင့် ဂုဏ်ပုဒ်ကို အစေခံခြင်းအဖြစ် နားလည်ကြပြီး ယင်းကို မိမိ၏တာဝန်ကို ထမ်းဆောင်ခြင်းအဖြစ် အသေအချာ အမျိုးအစားခွဲခြားနိုင်သည်၊ ယင်းမှာ မိမိ၏တာဝန်ကို ထမ်းဆောင်ခြင်းဖြစ်ပြီး အမှန်စင်စစ် ယင်းမှာ ဘုရားသခင်ထံသို့လည်း ဦးတည်ပါသည်။ ထို့ကြောင့် လူတို့၏ စိတ်ထဲ၌ အသင်းတော်၊ ညီအစ်ကိုမောင်နှမများနှင့် ဘုရားအိမ်တော်တို့ကို ကောင်းကင်ဘုံရှိ မရေရာသော ဘုရားသခင်ကို ပစ်မှတ်ထားလျက် အားလုံးကို တန်းတူညီမျှအဖြစ် သတ်မှတ်နိုင်သည်။ ဤသည်မှာ အဘယ်အရာကို ဆိုလိုသနည်း။ လူအများစုအတွက် ဘုရားအိမ်တော်၌ မိမိတို့၏ တာဝန်များကို ထမ်းဆောင်သည်ဖြစ်စေ၊ အရေးကိစ္စများကို စီမံခန့်ခွဲသည်ဖြစ်စေ သူတို့သည် ယင်းကို မမြင်နိုင်သော အဖွဲ့အစည်းတစ်ခုဖြစ်သည့် အသင်းတော်အတွက်၊ မြင်နိုင်သော ညီအစ်ကိုမောင်နှမများ အုပ်စုအတွက်၊ အထူးသဖြင့် ကောင်းကင်ဘုံရှိ မရေရာသော၊ မမြင်နိုင်သော ဘုရားသခင်အတွက် လုပ်ဆောင်နေကြခြင်း ဖြစ်သည်၊ သူတို့သည် ဤသုံးမျိုးအတွက် မိမိတို့၏ တာဝန်များကို ထမ်းဆောင်နေကြခြင်း ဖြစ်သည်။ လူ့ဇာတိခံ ဘုရားသခင်အတွက်မူ လူတို့သည် သူ့ကို အသင်းတော်၏ အသင်းသားတစ်ဦးအဖြစ်၊ သို့မဟုတ် ညီအစ်ကိုမောင်နှမများအကြား အမြင့်ဆုံးသော ခေါင်းဆောင်အဖြစ် မှတ်ယူကောင်း မှတ်ယူနိုင်ပြီး အမှန်စင်စစ်၊ အချို့က ခရစ်တော်ကို ဘုရားအိမ်တော်၏ ပြောရေးဆိုခွင့်ရှိသူ သို့မဟုတ် ကိုယ်စားလှယ်အဖြစ်လည်း နားလည်ကြသည်။ ထို့ကြောင့် လူများစွာအတွက် အသင်းတော်၌ သူတို့သည် မည်သူ့အတွက် မိမိတို့၏ တာဝန်များကို ထမ်းဆောင်နေသည်ဟူသော အယူအဆသည် အလွန် မရေရာပေ။ ဥပမာအားဖြင့် တစ်စုံတစ်ဦးကို ညီအစ်ကိုမောင်နှမများအတွက် တစ်စုံတစ်ခု လုပ်ဆောင်ရန်၊ သို့မဟုတ် ဝန်ဆောင်မှုတစ်ခု ပေးရန် တောင်းဆိုပါက သူတို့သည် ထိုသို့ပြုလုပ်ရာ၌ လုံးဝ ကျိုးကြောင်းဆီလျော်သည်ဟု ခံစားရသည်။ သို့တည်းမဟုတ် အကယ်၍ သူတို့ကို အသင်းတော် သို့မဟုတ် ဘုရားအိမ်တော်အတွက် တစ်စုံတစ်ခု လုပ်ဆောင်ရန် တောင်းဆိုပါက သူတို့သည် ယင်းကို မိမိတို့၏ ငြင်းမရသော တာဝန်ဖြစ်သည်ဟု ခံစားလျက် လိုလိုလားလား လုပ်ဆောင်ကြသည်။ သို့ရာတွင် အကယ်၍ လူ့ဇာတိခံ ခရစ်တော်က သူတို့ကို အလားတူ တာဝန်တစ်ခုကို တာဝန်ပေးလျှင် သို့မဟုတ် အပ်နှင်းလျှင် သူတို့သည် စိတ်ပျက်အားငယ်သွားကြသည်၊ “လူတစ်ဦးအတွက် အလုပ်လုပ်ပေးရန်လော။ ကျွန်ုပ်သည် လူတို့ကို အစေခံရန် ဘုရားကို ယုံကြည်လာခြင်းငှာ လာခဲ့သည်မဟုတ်ဘဲ မိမိ၏တာဝန်ကို ထမ်းဆောင်ရန် လာခဲ့ခြင်း ဖြစ်သည်။ ကျွန်ုပ်သည် တစ်စုံတစ်ယောက်ကို ပြုစုရန် ဤနေရာ၌ ရောက်နေခြင်း မဟုတ်ဘဲ တစ်စုံတစ်ယောက်အတွက် အစေခံရန် သို့မဟုတ် အစေခံမှုပေးရန်လည်း ရှိနေခြင်းမဟုတ်ပေ” ဟူ၍ဖြစ်လေသည်။ အသင်းတော်၌ မိမိတို့၏ တာဝန်ကို ထမ်းဆောင်နေသော လူများစွာ ရှိသည်။ အကယ်၍ သင်က သူတို့ကို အသင်းတော်အတွက် တစ်စုံတစ်ခု လုပ်ဆောင်ရန်၊ ဘုရားအိမ်တော် သို့မဟုတ် ညီအစ်ကိုမောင်နှမများအတွက် တစ်စုံတစ်ခု လုပ်ဆောင်ရန် တောင်းဆိုပါက သူတို့သည် ဤတာဝန်များကို ထိုသို့ထမ်းဆောင်ရန် ခိုင်မာသော အကြောင်းရင်းတစ်ခုရှိသည်ဟု ခံစားလျက် ဝမ်းမြောက်စွာ လက်ခံကြသည်။ အဘယ်အကြောင်းရင်းနည်း။ “ငါသည် ဤအရာကို ဘုရားထံမှ ခံယူသည်။ ယင်းမှာ ငါ၏ တာဝန်ဖြစ်သည်၊ ငါ၏ ဝတ္တရားဖြစ်သည်” ဟူ၍ ဖြစ်လေသည်။ သို့သော် လူ့ဇာတိခံ ဘုရားသခင်က သူတို့ကို တစ်စုံတစ်ခု လုပ်ဆောင်ရန် တောင်းဆိုသောအခါ သူတို့၏ “ဘုရားထံမှ ခံယူခြင်း” ဟူသော အယူအဆဆိုင်ရာ အကြောင်းရင်းသည် ပျောက်ကွယ်သွားပြီး ဝန်လေးလာ၍ မပျော်မရွှင်ဖြစ်ကာ လုပ်ဆောင်ရန် ဆန္ဒမရှိကြတော့ပေ။ သူတို့က “အကယ်၍ အသင်းတော်အတွက်ဖြစ်လျှင် အဆင်ပြေပါသည်၊ အကြောင်းမူကား ကျွန်ုပ်သည် အသင်းတော်အတွက် အလုပ်လုပ်သောသူတစ်ဦး ဖြစ်သောကြောင့်တည်း။ ညီအစ်ကိုမောင်နှမများအတွက် ဖြစ်လျှင်လည်း အဆင်ပြေပါသည်၊ အကြောင်းမှာ သူတို့အားလုံးသည် ဘုရား၏အိမ်တော်နှင့်လည်းကောင်း၊ ဘုရားနှင့်လည်းကောင်း သက်ဆိုင်သောကြောင့် ဖြစ်သည်။ ဘုရားအိမ်တော်အတွက် ဖြစ်ပါက ‘ဘုရားအိမ်တော်’ ဟူသော အမည်သည် အလွန်ပင် အထွတ်အမြတ်ထားဖွယ်ဖြစ်ပြီး ကြီးကျယ်ခမ်းနားကာ မြင့်မြတ်လှသောကြောင့် ဘုရားအိမ်တော်အတွက် အမှုအရာတို့ကို လုပ်ဆောင်ခြင်းသည် လုံးဝ ကျိုးကြောင်းခိုင်လုံမျှတ၍ ဂုဏ်အသရေနှင့် အသိအမှတ်ပြုမှုကို ဆောင်ကြဉ်းပေးသည်။ သို့သော် သင်တို့ကဲ့သို့ အရေးမပါသောသူတစ်ဦးအတွက် တစ်စုံတစ်ခုကို လုပ်ဆောင်ရန်မှာ အဘယ်နည်း။ ယင်းသည် ငါ၏တာဝန်ကို ထမ်းဆောင်ခြင်းလော။ ယင်းသည် မှန်ကန်ပုံ သို့မဟုတ် လျော်ကန်ပုံမရပေ။ ဤသည်မှာ ငါ၏တာဝန်ကို ထမ်းဆောင်ခြင်းလည်းမဟုတ်၊ အလုပ်လည်း မဟုတ်ပေ။ ဤအရာကို ငါ မည်သို့ သဘောထားပြုမူသင့်သနည်း” ဟု တွေးကြသည်။ သူတို့သည် မည်သို့ ကိုင်တွယ်ရမည်ကို မသေချာဘဲ အကျပ်အတည်းတစ်ခုကို ရင်ဆိုင်ကြရသည်။ သူတို့က “ဤသည်မှာ အလုပ်လည်းမဟုတ်၊ ကျွန်ုပ်၏တာဝန်ကို ထမ်းဆောင်ခြင်းလည်း မဟုတ်သည့်အပြင် ညီအစ်ကိုမောင်နှမများကို အကျိုးပြုခြင်းလည်း အသေအချာပင် မဟုတ်ပါ။ သင့်အတွက် ယင်းကို လုပ်ဆောင်ပေးရန် ငါ့အား တောင်းဆိုပါက ကောင်းပါပြီ၊ ငါသည် ယင်းကို လုပ်ဆောင်လိုက်မည်သာ ဖြစ်သော်လည်း ယင်းနှင့်ပတ်သက်၍ ပျော်ရွှင်ကျေနပ်မည် မဟုတ်ပေ။ ယင်းသည် မှန်ကန်ပုံ သို့မဟုတ် လျော်ကန်ပုံမရပေ။ သင့်အတွက် ငါလုပ်ဆောင်သည့်အရာကို မည်သူက အမှတ်ရမည် သို့မဟုတ် သိရှိမည်နည်း။ ယင်းသည် တစ်ဦးတစ်ယောက်၏ မျက်နှာသာပေးခြင်းကို ရနိုင်မည်လော။ ယင်းသည် ငါ့အတွက် ဆုလာဘ်တစ်စုံတစ်ရာ ရရှိစေမည်လော။ ဤသည်ကို ငါ၏တာဝန်ကို ထမ်းဆောင်ခြင်းအဖြစ် မှတ်ယူနိုင်မည်လော။ ငါသည် ယင်းကို သမ္မာတရား စည်းမျဉ်းများနှင့်အညီ လုပ်ဆောင်သင့်သလော” ဟု ဆင်ခြင်သုံးသပ်ကြသည်။ သူတို့သည် သူတို့၏ စိတ်နှလုံးထဲ၌ လိုလားမှုမရှိကြဘဲ ယင်းကို အဆင်မပြေမှုတစ်ခု၊ မလိုအပ်သောအရာတစ်ခု၊ သူတို့ မလက်ခံသင့်သော တာဝန်တစ်ခုကို လက်ခံရသကဲ့သို့ ခံစားကြရသည်။ သူတို့သည် စိတ်အနှောင့်အယှက်ဖြစ်ပြီး ဝန်လေးစွာ လုပ်ဆောင်ကြကာ တစ်ချိန်လုံး အကျိုးအမြတ်အချို့ကို မျှော်လင့်နေပြီး “ကျွန်ုပ် ဤအလုပ်ကို မလုပ်ချင်ပါ” ဟု နှုတ်မှပင် ထုတ်ဖော်ပြောဆိုကာ ကြီးစွာသော မလိုလားမှုကို ပြသကြသည်။ ငါက သင် မလုပ်ချင်လျှင် လုပ်စရာမလိုကြောင်း ပြောသည်။ ငါသည် မည်သူ့ကိုမျှ ငါ့အတွက် ကိုယ်ရေးကိုယ်တာအလုပ်များကို လုပ်ဆောင်ရန် အတင်းအကျပ်မခိုင်းပေ။ သင် လုပ်ဆောင်လိုလျှင် လုပ်ဆောင်လော့။ မလုပ်လိုလျှင်မူ ငါသည် အခြားသူတစ်ဦးကို ရှာမည်။ ဆန္ဒရှိသူ မည်သူ့ကိုမဆို ငါသည် တောင်းဆိုမည်။ ဤသည်မှာ ရိုးရှင်းသည် မဟုတ်လော။ ဘုရားအိမ်တော်၌ နောက်လိုက်နေသော လူများစွာနှင့်အတူ သဘောတူညီပြီး အလုပ်လုပ်လိုစိတ်ရှိသော တစ်စုံတစ်ယောက်ကို ရှာရန် လွယ်ကူသည်။ ငါ ထိုသို့သောလူကို ရှာနိုင်သည်။ သင့်ကို ရွေးချယ်ခြင်းသည် မရှိမဖြစ် လိုအပ်ခြင်းမဟုတ်၊ ဤသည်မှာ အလွန် လွယ်ကူသည်။ ဘုရားအိမ်တော်၌ ယုံကြည်စိတ်ချရသော၊ ဟန်ဆောင်မှုကင်းသော၊ လုပ်ငန်းများကို ကိုင်တွယ်နိုင်စွမ်းရှိသော တစ်စုံတစ်ယောက်ကို ရှာရန် ခက်ခဲသလော။ (မခက်ခဲပါ။) ငါသည် မည်သည့်တစ်ဦးတစ်ယောက်နှင့်မျှ ကိုယ်ရေးကိုယ်တာအရ အထူးသဖြင့် ရင်းနှီးသော သို့မဟုတ် ကောင်းမွန်သော ဆက်ဆံရေးကို မဖော်ဆောင်ခဲ့သကဲ့သို့ မည်သည့် ကိုယ်ရေးကိုယ်တာ မိတ်သင်္ဂဟများ သို့မဟုတ် နက်ရှိုင်းသော သံယောဇဉ်များလည်း မရှိခဲ့သော်လည်း ဤအနှစ်သုံးဆယ်အတွင်း အနန္တတန်ခိုးရှင် ဘုရားသခင် အသင်းတော်ရှိ လူတိုင်း စားသောက်ခဲ့ပြီး နားထောင်ခဲ့သည်မှာ ငါ၏ နှုတ်ကပတ်တော်များသာ ဖြစ်သည်။ ဤလူတို့သည် အနှစ်သာရ၌ဖြစ်စေ၊ သူတို့၏ စိတ်နှလုံးအနက်ရှိုင်းဆုံး၌ဖြစ်စေ၊ အပေါ်ယံ၌ဖြစ်စေ၊ နှုတ်ဖြင့်ဖြစ်စေ ငါ့ကို ယုံကြည်ပြီး နောက်လိုက်ကြသည်။ ငါသည် မည်သူ့ကိုမျှ အထူးအကျိုးကျေးဇူးများ သို့မဟုတ် ကတိများကို တိုက်ရိုက် မပေးခဲ့သကဲ့သို့ မည်သူ့ကိုမျှ တိုက်ရိုက် ချီးမွမ်းခြင်း သို့မဟုတ် ရာထူးတိုးပေးခြင်းလည်း မပြုခဲ့သော်လည်း အစကတည်းက ယခုအချိန်အထိ ငါ့နောက်သို့ လိုက်ခဲ့သော လူတိုင်းသည် ဘုရားသခင်၏ နှုတ်ကပတ်တော်များကို များစွာ စားသောက်ခဲ့ကြပြီး ဖြစ်သည်။ ငါပြောခဲ့သည့်အရာများမှတစ်ဆင့် ဤလူတို့သည် သမ္မာတရားအချို့ကို နားလည်ခဲ့သည်ဖြစ်စေ၊ ကျင့်ကြံပြုမူခြင်း၏ အယူဝါဒများကို နားလည်ခဲ့သည်ဖြစ်စေ သူတို့အားလုံး အတော်အတန် ရရှိခဲ့ကြသည် မဟုတ်လော။ (ဟုတ်ပါသည်။) ဤရှုထောင့်မှကြည့်လျှင် ငါသည် သင်တို့ကို မည်သည့်အရာမျှ အကြွေးမတင်သင့်ပေ၊ ဟုတ်သည်မဟုတ်လော။ ငါ ဤသို့ မပြောသင့်ပေ၊ သို့သော် ယနေ့ ဤနေရာ၌ ငါ ဤသည်ကို ထုတ်ပြောရန် လိုအပ်သည်။ သင်တို့ကသာ ငါ့ကို တစ်စုံတစ်ခု အကြွေးတင်သင့်သည် မဟုတ်လော။ (ဟုတ်ပါသည်။) သို့ဆိုလျှင် အကယ်၍ ငါသည် သင်တို့ထဲမှ တစ်ဦးတစ်ယောက်ကို တစ်စုံတစ်ခု လုပ်ဆောင်ရန် ကိုယ်တိုင် တောင်းဆိုပါက သင်တို့သည် ဆန္ဒမရှိဘဲ မနေသင့်ပေ၊ ဟုတ်သည်မဟုတ်လော။ (ကျွန်ုပ်တို့ ဆန္ဒရှိပါသည်။) မည်သည့်ရှုထောင့်မှ ကြည့်သည်ဖြစ်စေ၊ ငါသည် သင်တို့ကို တစ်စုံတစ်ခု လုပ်ဆောင်ရန် တောင်းဆိုသောအခါ ငါသည် သင်တို့ကို ချော့မော့ရန် သို့မဟုတ် မျက်နှာလုပ်ရန်၊ သို့မဟုတ် သင်တို့ကို နှစ်သက်ဖွယ်စကားများနှင့် ကတိများ ပေးရန် လိုအပ်သလော။ (မလိုအပ်ပါ။) သို့သော် အချို့လူများက ဆန္ဒမရှိကြဘဲ ဤသို့ ဆိုကြသည်၊ “သင့်အတွက် တစ်ခုခုလုပ်ပေးရသည်မှာ အဘယ်ကြောင့် အလွန်ပင် စိတ်မပါဖွယ်ကောင်းရသနည်း။ ယင်းတွင် မည်သည့်အကျိုးကျေးဇူးမျှ မရှိသည်သာမက ပင်ပန်းပြီး စိတ်အနှောင့်အယှက်ဖြစ်ဖွယ်လည်း ကောင်းသည်” ဟူ၍ဖြစ်သည်။ ဤသည်ကို ကြားရသောအခါ သင်တို့ မည်သို့ ခံစားရသနည်း။ (ဒေါသထွက်ပါသည်။) အကယ်၍ သာမန်လူတစ်ဦး၊ လောက၏အမြင်၌ ထူးမခြားနားသူတစ်ဦးကို အဆင့်မြင့်အရာရှိတစ်ဦးက လာရောက်လည်ပတ်ပြီး တာဝန်တစ်ခုကို အပ်နှင်းခဲ့ပါက သူတို့သည် နည်းလမ်းမျိုးစုံဖြင့် သူ့ကို မျက်နှာလုပ်ရန် ကြိုးစားကောင်းကြိုးစားမည်ဖြစ်ပြီး အလွန်ဝမ်းမြောက်ပြီး ဂုဏ်ယူသည်ဟု ခံစားကာ ထိုသေးငယ်သော ကိစ္စရပ်ကို သူတို့၏ တစ်သက်တာလုံး မည်သည့်အခါမျှ မေ့မည်မဟုတ်ပေ။ အကယ်၍ လူတို့သည် အဆင့်အတန်းရှိသူတစ်ဦးကို ဤသို့ ဆက်ဆံနိုင်ပါက အဘယ်ကြောင့် သူတို့သည် ခရစ်တော်အပေါ် အလားတူ မပြုလုပ်နိုင်ကြသနည်း။ အဘယ်ကြောင့် ယင်းမှာ သူတို့အတွက် မအောင်မြင်နိုင်သောအရာ ဖြစ်နေရသနည်း။ အဘယ်ကြောင့်နည်း။ (အကြောင်းမှာ လူသားများသည် ပင်ကိုအားဖြင့် ဘုရားသခင်အပေါ် ရန်လိုသောကြောင့် ဖြစ်ပါသည်။) ယင်းမှာ မှန်ကန်သည်၊ ဤသည်က ထိုအချက်ကိုသာ သက်သေပြသည်။ လူတို့သည် အဆင့်အတန်းမြင့်သော စာတန်နှင့် သဟဇာတဖြစ်နိုင်သော်လည်း သူတို့၏ စိတ်နှလုံးထဲမှ သူတို့သည် ခရစ်တော်ကို မထီမဲ့မြင်ပြုကြပြီး သူ့ကို အတိုက်အခံပြုခြင်း၊ ငြင်းပယ်ခြင်း၊ ပစ်ပယ်ခြင်းနှင့် စွန့်ပစ်ခြင်းတို့ကို ပြုလုပ်ကြသည်။ အကယ်၍ နတ်ဆိုးတစ်ကောင်ကို ဦးညွှတ်ပြီး ကိုးကွယ်ရန် တောင်းဆိုခံရပါက သူတို့သည် ဒူးထောက်၍ တွားသွားရန်ပင် ပျော်ရွှင်စွာ ဆန္ဒရှိကြမည်ဖြစ်သော်လည်း သူတို့ များစွာ ရရှိခဲ့သော ခရစ်တော်၊ ဤသာမန်လူနှင့်ပတ်သက်လာသည့်အခါတွင်မူ သူတို့သည် ဘုရားသခင်နှင့် တန်းတူရည်တူ ရပ်တည်ပြီး စကားပြောရန် သို့မဟုတ် ဆက်ဆံရန်ပင် ဆန္ဒမရှိကြပေ။ ထိုသို့သော သတ္တဝါများမှာ အဘယ်နည်း။ သူတို့သည် နတ်ဆိုးများ ဖြစ်ကြသည်၊ သူတို့သည် လူသားမဟုတ်ကြပေ။ နောက်ပိုင်းတွင် ငါသည် အခြားတစ်စုံတစ်ယောက်ကို ထိုတာဝန်ကို ကိုင်တွယ်ရန် တောင်းဆိုခဲ့ပြီး ဤပုဂ္ဂိုလ်မှာ အဆင်ပြေခဲ့သည်။ ဤအကြောင်း သတင်းစကားကို ပြန်လည်ပြောကြားသူက ဤသို့ ဆိုသည်၊ “ဤတစ်ကြိမ်တွင် တာဝန်ကို ကိုင်တွယ်သည့်ပုဂ္ဂိုလ်သည် အမှန်တကယ်ပင် ပျော်ရွှင်နေသည်၊ ၎င်းသည် ဘုရားသခင်အတွက် တစ်စုံတစ်ရာကို လုပ်ဆောင်ပေးရန် အလွန်ပင် လိုလားနေကြသည်”ဟူ၍ ဖြစ်သည်။ ငါက “ကောင်းပြီ၊ သူတို့ ဆန္ဒရှိလျှင် ယင်းမှာ ကောင်းပါသည်။ သို့ရာတွင် ထိုမျှသေးငယ်သော တာဝန်ကို ထမ်းဆောင်ခြင်းသည် မည်မျှအရေးကြီးသနည်း။ ယင်းမှာ လုပ်သင့်လုပ်ထိုက်သည့်အရာဖြစ်သည်၊ ယင်းကို ကြေညာရန် သတင်းစကားပါးဖို့ မလိုအပ်ပေ” ဟု ပြောခဲ့သည်။ ပြန်လည်ပြောကြားခဲ့သော ဤသတင်းစကားနှင့်ပတ်သက်၍ သင်တို့ အဘယ်သို့ ထင်မြင်ကြသနည်း။ ယင်းကို ကြားရသောအခါ သင်တို့ မည်သို့ ခံစားရသနည်း။ ယင်းက သင်တို့ကို အေးစက်စက်နိုင်စေသလော။ (အေးစက်စက်နိုင်စေပါသည်။) အဘယ်ကြောင့် ယင်းက သင်တို့ကို အေးစက်စက်နိုင်စေရသနည်း။ (အကြောင်းမှာ ဤသည်မှာ လူတို့ လုပ်ဆောင်သင့်သည့်အရာ ဖြစ်သော်လည်း သူတို့သည် ဘုရားသခင်အတွက် တစ်စုံတစ်ရာ လုပ်ဆောင်ပေးခြင်းကို ဘုရားသခင်အား ကြီးမားသော ကျေးဇူးပြုနေသကဲ့သို့ သဘောထားကာ ဘုရားသခင်၏ ရှေ့မှောက်တွင် မျက်နှာလုပ်ရန် ကြိုးစားနေကြသောကြောင့် ဖြစ်ပါသည်။) သို့ဆိုလျှင် ဤသို့ပြောသောသူသည် မည်သို့သော လူစားမျိုး ဖြစ်သနည်း။ သူ၏ အကျင့်စရိုက်ကော အဘယ်သို့နည်း။ (သူတို့သည် အကျင့်စရိုက်နိမ့်ကျသည်၊ သူတို့သည် အသိစိတ်ကင်းမဲ့သည်။) ဤသည်မှာ လူ့သဘာဝ ကင်းမဲ့ခြင်း ဖြစ်သည်။

အချို့လူများအတွက် သူတို့သည် ဘုရားသခင်၏ ကျေးဇူးတော်နှင့် ကောင်းချီးမင်္ဂလာများအကြောင်း၊ ဘုရားသခင်က လူကို ထောက်ပံ့ပေးခြင်းအကြောင်း ကြားသည်နှင့်တစ်ပြိုင်နက် သူတို့၏ စိတ်နှလုံးများသည် အလွန် တို့ထိခြင်းခံရပြီး သူတို့သည် ဘုရားသခင်ကို အဆက်မပြတ် ကျေးဇူးတင်ကြသည်၊ “ဘုရားသခင်သည် လူကို အလွန်ချစ်သည်” ဟူ၍ ဖြစ်သည်။ သူတို့သည် အလွန်အမင်း စိတ်လှုပ်ရှားကြသည်။ ဤအကြောင်းအရာများကို ဖော်ပြသည့်အခါတိုင်း ဤလူတို့၏ မျက်လုံးများသည် မျက်ရည်များဖြင့် ပြည့်လျှံလာပြီး သူတို့၏ စိတ်နှလုံးများသည် လှုပ်ရှားကာ သူတို့သည် ဘုရားသခင်အတွက် မိမိတို့ကိုယ်ကို လုံ့လဝီရိယရှိစွာ အသုံးခံရန် စိတ်ပိုင်းဖြတ်ကြသည်။ သို့သော် သူတို့ကို ဤမြင်နိုင်ပြီး ထိတွေ့နိုင်သော လူ့ဇာတိခံ ဘုရားသခင်အတွက် အနည်းငယ်မျှသော အရာတစ်ခုကို လုပ်ဆောင်ရန် တောင်းဆိုသောအခါ သူတို့သည် အလွန်အမင်း အရှက်ရသည်ဟုလည်းကောင်း၊ ဝန်လေးသည်ဟုလည်းကောင်း၊ ဆန္ဒမရှိဟုလည်းကောင်း ခံစားရသည်။ ဤနေရာ၌ အဘယ်အရာ ဖြစ်ပျက်နေသနည်း။ (သူတို့သည် မရေရာသော ဘုရားကို ယုံကြည်ကြသည်၊ လူ့ဇာတိခံ ဘုရားသခင်ကို မဟုတ်ပေ။ သူတို့သည် ကောင်းကင်ဘုံရှိ မရေရာသော ဘုရားကို ကြီးကျယ်ခမ်းနားသည်ဟု မှတ်ယူသော်လည်း လူ့ဇာတိခံ ဘုရားသခင်ကို အရေးမပါဟု မြင်ကြသည်။) ငါကြားဖူးသည်မှာ အချို့လူများသည် ညီအစ်ကိုမောင်နှမများအတွက် ဖိနပ်တိုက်ပေးရန်၊ ခြေအိတ်လျှော်ရန်၊ အဝတ်လျှော်ရန်ပင် အလွန်ဆန္ဒရှိကြသော်လည်း ခရစ်တော်အတွက် အနည်းငယ်မျှသော အရာတစ်ခုကို လုပ်ဆောင်ရန် တောင်းဆိုသောအခါ သူတို့သည် ဆန္ဒမရှိကြပေ။ အခြားသူများက ဤသည်ကို ကြည့်၍မနေနိုင်ဘဲ “ဤလူသည် မည်သည့်အရာ ဖြစ်နေသနည်း။ သူသည် ခရစ်တော်အတွက်ထက် ညီအစ်ကိုမောင်နှမများအတွက် အမှုအရာများကို လုပ်ဆောင်လိုကြသည်။ ဤသည်မှာ မည်သည့်လူစားမျိုးနည်း” ဟု ဆိုကြသည်။ အချို့လူများကို ငါက တာဝန်တစ်ခုကို အပ်နှင်းပြီး သူတို့ကို ဘုရားအိမ်တော်၏ စည်းမျဉ်းများနှင့် အသင်းတော်၏ စည်းမျဉ်းစည်းကမ်းများအတိုင်း ပြုမူစေသောအခါ သူတို့သည် ယင်းကို ကြားပြီးနောက် အလေးအနက်မထားကြပေ။ သူတို့က “သင်သည် မည်သည့်အရာများကို ပြောနေသနည်း။ ကျွန်ုပ်သည် ညီအစ်ကိုမောင်နှမများကို မေးရန် လိုအပ်သည်။ ကျွန်ုပ်သည် ညီအစ်ကိုမောင်နှမများကို ထည့်တွက်စဉ်းစားရန်၊ သူတို့အများစုအတွက် အကျိုးပြုရန် လိုအပ်သည်”ဟု ဆိုကြသည်။ ဥပမာအားဖြင့် ငါသည် အချို့လူများကို သစ်သီးပင်များ စိုက်ပျိုးခြင်း တာဝန်ကို အပ်နှင်းခဲ့ပြီး ဤဒေသ၌ မည်သည့်သစ်သီးပင် အမျိုးအစားများက သင့်တော်သည်ကို ကြည့်ရှုဖို့ ဈေးသို့ သွားရောက်ရန်လည်း သူတို့ကို ညွှန်ကြားခဲ့သည်။ တစ်ဖက်တွင် ယင်းတို့သည် ဒေသန္တရ ရာသီဥတုနှင့် မြေဆီလွှာအတွက် သင့်တော်ရမည်ဖြစ်ပြီး အခြားတစ်ဖက်တွင် ဒေသခံလူများက အာဟာရတန်ဖိုးမြင့်မားသည်ဟု မှတ်ယူသော မည်သည့်အသီးအနှံများကို ငါတို့ ကြည့်ရှုသင့်ပြီး သင့်တော်သော ပမာဏဖြင့် စိုက်ပျိုးရန် ထိုအရာများကို ရွေးချယ်သင့်သည်။ ငါ စကားပြောပြီးနောက်၊ ငါ့စကားကို ကြားသော ထိုသူတို့သည် မည်သို့ ပြုမူသင့်သနည်း။ (ကိုယ်တော် တောင်းဆိုသည့်အရာကို သူတို့ ချက်ချင်း အကောင်အထည်ဖော်သင့်ပါသည်။) သူတို့သည် ယင်းကို မည်သို့ အကောင်အထည်ဖော်သင့်သနည်း။ (သူတို့သည် သက်ဆိုင်ရာ အချက်အလက်များကို ရှာဖွေသင့်သည်၊ အသိပညာရှိသူများကို မေးမြန်းသင့်သည်၊ အသေးစိတ်အချို့ကို လေ့လာသင့်ပြီး ထို့နောက် ယင်းကို အကောင်အထည်ဖော်သင့်ပါသည်။) ဤနည်းလမ်းဖြင့် အကောင်အထည်ဖော်ခြင်းသည် ငါ၏ ညွှန်ကြားချက်များကို လိုက်နာခြင်းဖြစ်ပြီး ယင်းတို့မှာ ဒေသန္တရ ရာသီဥတုကို ထည့်သွင်းစဉ်းစားရန်နှင့် မည်သည့်အသီးအနှံများက အာဟာရရှိသည်ကို စစ်ဆေးရန် ဖြစ်သည်။ ယခုတွင် ငါ၏ ထည့်သွင်းစဉ်းစားမှုများသည် ပြည့်စုံပြီး လက်တွေ့ကျသည်ဟု သင်တို့ ထင်သလော။ သို့ရာတွင် ငါ၏ နှုတ်ကပတ်တော်များကို ကြားသော ထိုသူတို့သည် ယင်းတို့ကို မည်သို့ အကောင်အထည်ဖော်ခဲ့ကြသနည်း။ သူတို့သည် ဒေသန္တရ အသင်းတော်ရှိ ညီအစ်ကိုမောင်နှမအားလုံး၏ ထင်မြင်ယူဆချက်များကို တောင်းခံခဲ့ပြီး လူတိုင်း မည်သည့်အသီးအနှံများကို စားသုံးလိုသည်ကို မေးမြန်းကာ ထို့နောက် လူတိုင်း၏ အကြိုက်ဆုံး အသီးအနှံများကို ပမာဏနှင့် အချိုးအစားအလိုက် စိုက်ပျိုးရန် စာရင်းပြုစုခဲ့ကြသည်။ ဤသည်မှာ သူတို့ အကောင်အထည်ဖော်ခဲ့ပုံ ဖြစ်သည်။ သူတို့သည် ညီအစ်ကိုမောင်နှမများ၏ ထင်မြင်ယူဆချက်များကို ရှာဖွေခဲ့ကြပြီး ဤအုပ်စု၊ ဤအမည်ကို သူတို့၏ စိတ်နှလုံးထဲ၌ အထွတ်အထိပ်အဖြစ် မှတ်ယူခဲ့ကြသည်။ ညီအစ်ကိုမောင်နှမများကို အစေခံခြင်းသည် သူတို့၏ တာဝန်၏ ရည်ရွယ်ချက်နှင့် ပန်းတိုင် ဖြစ်သည်။ သူတို့သည် ညီအစ်ကိုမောင်နှမများကို အစေခံခြင်းသည် ဘုရားအိမ်တော်ကို အစေခံခြင်းဖြစ်ပြီး ဘုရားအိမ်တော်ကို အစေခံခြင်းသည် ညီအစ်ကိုမောင်နှမများကို အစေခံခြင်းဖြစ်သည်ဟု ယုံကြည်ကြသည်။ အကယ်၍ ညီအစ်ကိုမောင်နှမများ ပျော်ရွှင်ပြီး ကျေနပ်လျှင် ဘုရားသခင်သည်လည်း ပျော်ရွှင်ပြီး ကျေနပ်သည်။ ညီအစ်ကိုမောင်နှမများသည် ဘုရားသခင်၏ အလုံးစုံ ကိုယ်စားလှယ်များ၊ သမ္မာတရား၏ သင်္ကေတများနှင့် ဘုရားသခင်၏ ပြောရေးဆိုခွင့်ရှိသူများ ဖြစ်ကြသည်။ ညီအစ်ကိုမောင်နှမများက အဆုံးအဖြတ်ပေးခွင့်ရှိသည်၊ သူတို့သည် ဘုရားအိမ်တော်၌ အဓိကအမာခံ ဖြစ်ကြသည်။ ထို့ကြောင့် မည်သည့်အရာကို လုပ်ဆောင်သည်ဖြစ်စေ ယင်းကို ညီအစ်ကိုမောင်နှမများဟူသော အမည်နှင့် အုပ်စုမှ ခွဲခြား၍မရပေ။ ဘုရားသခင်၏ အိမ်တော်၌ အမှုကိစ္စများကို လုပ်ဆောင်သူ သို့မဟုတ် မိမိတို့၏ တာဝန်ကို ထမ်းဆောင်သူ မည်သူမဆိုအတွက် သူတို့ အစေခံရမည့် သင့်တော်သော သူများမှာ ညီအစ်ကိုမောင်နှမများသာ ဖြစ်ကြသည်။ ဤသည်မှာ သူတို့ လက်တွေ့အကောင်အထည်ဖော်ခဲ့ပုံ ဖြစ်သည်၊ ငါပြောခဲ့သည့်အရာက အရေးမပါခဲ့ပေ။ ငါ၏ ညွှန်ကြားချက်များ မည်မျှပင် အသေးစိတ်ကျစေကာမူ သူတို့အတွက် ယင်းတို့သည် အနှစ်မဲ့သော အယူဝါဒများ၊ ကြွေးကြော်သံများမျှသာ ဖြစ်သည်။ သူတို့သည် ညီအစ်ကိုမောင်နှမများကို ၎င်းတို့၏ ထင်မြင်ယူဆချက်များကို အပြည့်အဝ ဖော်ပြခွင့်ပြုခြင်း၊ ၎င်းတို့ကို လုံလောက်သော ပြောဆိုခွင့်နှင့် ဆုံးဖြတ်ချက်ချပိုင်ခွင့်များ ပေးအပ်ခြင်း၊ ဘုရားအိမ်တော်၌ ဒီမိုကရေစီကို ကျင့်သုံးခြင်းသည် အမြင့်ဆုံးသော သမ္မာတရားဖြစ်သည်ဟု ယုံကြည်ခဲ့ကြသည်။ ငါ မည်သို့ပင် ပြောစေကာမူ ဤသည်မှာ သူတို့ ရှုမြင်ခဲ့ပုံ ဖြစ်သည်၊ “သင်သည် အရည်မရအဖတ်မရစကားများ ပြောနေကာ ဝတ်ကျေတမ်းကျေ လုပ်ဆောင်နေကြသည်၊ ပြီးလျှင် ယင်းသည် ညီအစ်ကိုမောင်နှမများ၏ အမှုကိစ္စသာဖြစ်၍ သင်နှင့် မသက်ဆိုင်တော့ချေ။ သင် ဘေးဖယ်ပြီးနေ၍ရပြီ။ ကျွန်ုပ်တို့ စားသောက်သည့်အရာသည် သင်နှင့် တစ်စက်မျှ မသက်ဆိုင်ပေ။ ငွေကိုသာ ထုတ်ပေးလိုက်ပါ၊ ထိုမျှသာဖြစ်သည်။ ကျွန်ုပ်တို့တွင် စားစရာသောက်စရာ ရှိပြီး ယင်းသည်သာ အမြင့်မြတ်ဆုံးသော သမ္မာတရား ဖြစ်သည်။ ဘုရားသခင်၏ အိမ်တော်ကို အစေခံခြင်း၊ ညီအစ်ကိုမောင်နှမများကို အစေခံခြင်း၊ ညီအစ်ကိုမောင်နှမများကို ပျော်ရွှင်အောင်ထားခြင်း၊ သူတို့အား အပြည့်အဝဖြစ်သော လူ့အခွင့်အရေးနှင့် လွတ်လပ်ခွင့်ကို ခံစားခွင့်ပြုခြင်းဟူသည့် ဤသည်သာ အမြင့်မြတ်ဆုံးသော သမ္မာတရား ဖြစ်သည်” ဟူ၍ ဖြစ်သည်။ ဤသူတို့သည် မည်သို့သော လူစားမျိုးတို့ ဖြစ်ကြသနည်း။ ဤသည်မှာ အန္တိခရစ်တို့ ပြုလုပ်မည့်အရာ မဟုတ်လော။ အန္တိခရစ်များ သမ္မာတရားကို အလွန်အမင်း မနှစ်မြို့ခြင်း၏ ပထမဆုံး သရုပ်သကန်မှာ သမ္မာတရားကို ပြစ်တင်ရှုတ်ချခြင်းနှင့် ငြင်းပယ်ခြင်းတို့ ဖြစ်သည်။ ထို့နောက် သူတို့သည် အကောင်အထည်ဖော်ရန် မိမိတို့က ခိုင်လုံပြီး လက်တွေ့ကျသည်ဟု ယုံကြည်သော အစားထိုး သီအိုရီများနှင့် ကြွေးကြော်သံများ အစုံလိုက်ကို ရှာဖွေကြပြီး သမ္မာတရားကို လူသိရှင်ကြား ပမာမခန့်ပြုကာ ခရစ်တော်ကို လူသိရှင်ကြား ပြစ်တင်ရှုတ်ချ၍ ငြင်းပယ်ကြလေသည်။ ထိုသို့သော သေးငယ်သော ကိစ္စရပ်တစ်ခု၌ အန္တိခရစ်တို့သည် ဖော်ထုတ်ခြင်း ခံရသည်။ သူတို့သည် သမ္မာတရားကို လက်ခံသောလူများ ဟုတ်သလော။ (မဟုတ်ပါ။)

ငါသည် အချို့လူများက “အိုး၊ ညီအစ်ကိုမောင်နှမတို့ မည်မျှစိတ်တိုနေသည်ကို ကြည့်ပါ” သို့မဟုတ် “ညီအစ်ကိုမောင်နှမများ မည်မျှပျော်ရွှင်နေသည်ကို ကြည့်ပါ” သို့မဟုတ် “ညီအစ်ကိုမောင်နှမများ မည်မျှထိုးနှက်ခံရသည်ကို ကြည့်ပါ။ သူတို့အလွန်ပင် စိတ်ထိခိုက်နေရသည်” ဟု ပြောသည်ကို မကြာခဏ ကြားရသည်။ အဘယ်ကြောင့် ညီအစ်ကိုမောင်နှမများသည် သူတို့၏ စိတ်နှလုံးထဲ၌ ထိုသို့သော မြင့်မားသည့်အဆင့်အတန်းကို ရရှိထားကြသနည်း။ အဘယ်ကြောင့် သူတို့သည် ညီအစ်ကိုမောင်နှမများကို ထိုမျှ ချစ်မြတ်နိုးကြသနည်း။ ထိုမျှများပြားသော လူတို့ကို ချစ်မြတ်နိုးခြင်းဟူသည် သူတို့၏ စိတ်နှလုံးသည် မည်မျှပင်ကြီးမားရမည်နည်း။ ကောင်းပြီလေ၊ ငါ တစ်ခုခုပြောမည်၊ သင်တို့ ငါပြောသည့်အတိုင်း လုပ်ဆောင်လော့၊ ရမလား။ သင်တို့သည် ထိုမျှများပြားသော လူတို့ကို နေရာပေးနိုင်သည်၊ ငါကဲ့သို့သော လူတစ်ယောက်ကို ထပ်ပေါင်းထည့်ခြင်းသည် ပြဿနာတစ်ခု မဖြစ်သင့်ပေ၊ ဟုတ်သည်မဟုတ်လော။ သင်တို့သည် ငါ့ကိုလည်း နေရာပေးနိုင်အပ်သည် မဟုတ်လော။ ဆန့်ကျင်ဘက်အားဖြင့် သူတို့သည် ငါပြောသည့်အရာကို နေရာမပေးနိုင်သလို၊ ငါ့ကိုလည်း နေရာမပေးနိုင်ကြပေ။ သူတို့သည် ညီအစ်ကိုမောင်နှမအားလုံးကို နေရာပေးနိုင်သည်၊ သူတို့သည် အသင်းတော်ရှိ လူတိုင်းကို နေရာပေးနိုင်သည်၊ သို့သော် သူတို့သည် ခရစ်တော်ကိုမူ နေရာမပေးနိုင်ကြပေ။ ဤသည်မှာ မည်သို့သော သတ္တဝါအမျိုးအစား ဖြစ်သနည်း။ ဤသည်မှာ လူသားတစ်ဦး ဟုတ်သလော။ ထိုသို့သော ပုဂ္ဂိုလ်သည် ခရစ်တော်၏ နောက်လိုက်တစ်ဦး ဖြစ်ရန် ထိုက်တန်သလော။ (မထိုက်တန်ပါ။) သို့ဆိုလျှင် ကျွန်ုပ်တို့သည် သူတို့ကို မည်သို့ သတ်မှတ်သင့်သနည်း။ (နတ်ဆိုးတစ်ကောင်၊ အန္တိခရစ်တစ်ဦး ဖြစ်ပါသည်။) သူတို့သည် ဘုရားအိမ်တော်ရှိ ဒီမိုကရေစီ ရွေးကောက်ပွဲများဟူသော သဘောတရားကို မှားယွင်းစွာ အဓိပ္ပာယ်ဖွင့်ဆိုနေကြသည် မဟုတ်လော။ ဘုရားအိမ်တော်၏ အရေးကိစ္စများ၌ ညီအစ်ကိုမောင်နှမများကို ပါဝင်စေခြင်း၊ ၎င်းတို့အား ၎င်းတို့၏ ထင်မြင်ယူဆချက်များကို ဖော်ပြခွင့်ပြုခြင်း၊ ၎င်းတို့အား ခေါင်းဆောင်များကို ရွေးကောက်တင်မြှောက်ရန်နှင့် ထုတ်ပယ်ရန် ခွင့်ပြုခြင်း၊ သူတို့ကို ဆုံးဖြတ်ချက်များ ချမှတ်ခွင့်ပြုခြင်းဖြင့် ညီအစ်ကိုမောင်နှမများသည် ဘုရားအိမ်တော်၌ အထွတ်အထိပ်ဖြစ်သည်ဟု သူတို့ ထင်ကြသလော။ ဤသည်မှာ ဘုရားအိမ်တော်ရှိ ဒီမိုကရေစီ ရွေးကောက်ပွဲများကို နားလည်မှုလွဲမှားခြင်း မဟုတ်လော။ ဒီမိုကရေစီ ရွေးကောက်ပွဲများ၏ စည်းမျဉ်းမှာ အဘယ်နည်း။ ညီအစ်ကိုမောင်နှမများကို ဒီမိုကရေစီနည်းကျ မဲပေးခွင့်ပြုခြင်းသည် သူတို့က အဆုံးအဖြတ်ပေးပိုင်ခွင့် ရှိသည်ဟု ဆိုလိုသလော။ ယင်းမှာ လူတို့၏ ဖောက်ပြန်ပျက်စီးသော စိတ်သဘောထားများကို အဆုံးအဖြတ်ပေးခွင့်ပြုခြင်းကို ဆိုလိုသလော။ ယင်းမှာ နတ်ဆိုးများနှင့် စာတန်များကို အုပ်စိုးခွင့်ပြုခြင်းကို ဆိုလိုသလော။ မဟုတ်ပါ၊ ယင်းမှာ ညီအစ်ကိုမောင်နှမများ၏ စိတ်နှလုံးထဲ၌ နားလည်ထားသော သမ္မာတရားကို အုပ်စိုးခွင့်ပြုခြင်းကို ဆိုလိုသည်၊ ညီအစ်ကိုမောင်နှမများ ကိုယ်တိုင်၊ ဤသဘာဝအလျောက်ဖြစ်သော ဖောက်ပြန်ပျက်စီးသော လူသားများကို မဟုတ်ပေ။ ယင်းမှာ တဇောက်ကန်းဖြစ်ခြင်းကို အုပ်စိုးခွင့်ပြုခြင်း မဟုတ်၊ လူ့အယူအဆများကို အုပ်စိုးခွင့်ပြုခြင်း မဟုတ်၊ လူ့ပုန်ကန်မှုနှင့် အတိုက်အခံပြုခြင်းကို အုပ်စိုးခွင့်ပြုခြင်း မဟုတ်၊ ပြီးလျှင် လူတို့၏ ကောက်ကျစ်ဆိုးယုတ်သော စိတ်သဘောထားများကို အုပ်စိုးခွင့်ပြုခြင်း မဟုတ်၊ သမ္မာတရားကို အုပ်စိုးခွင့်ပြုခြင်း ဖြစ်သည်။ အချို့လူများက “အဘယ်ကြောင့် အချို့သော အသင်းတော် ရွေးကောက်ပွဲများသည် အန္တိခရစ်များကို ရွေးကောက်တင်မြှောက်မိကြသနည်း၊ သို့မဟုတ် အဘယ်ကြောင့် အသင်းတော် ခေါင်းဆောင်များနှင့် အမှုဆောင်များသည် မှားယွင်းသော ဆုံးဖြတ်ချက်များကို ချမှတ်ကြသနည်း” ဟု မေးကြသည်။ ယင်းမှာ လူတို့၏ ဝိညာဉ်ရင့်ကျက်မှု အလွန်နည်းပါးသောကြောင့် ဖြစ်သည်၊ သူတို့သည် သမ္မာတရားကို နားမလည်ကြဘဲ လူတို့ကို ပိုင်းခြားသိမြင်နိုင်ခြင်း မရှိကြပေ။ သို့ရာတွင် အသင်းတော် ရွေးကောက်ပွဲများ၏ စည်းမျဉ်းသည် သမ္မာတရား စည်းမျဉ်းများအပေါ် အခြေခံသည်၊ ယင်းမှာ သမ္မာတရားအပေါ်၌ တည်ထောင်ထားသည်။ သို့ဆိုလျှင် ဤအန္တိခရစ်များ၊ ဝိညာဉ်ရေးရာ နားလည်သဘောပေါက်မှု မရှိသော ထိုသူတို့သည် အဘယ်အရာကို မှားယွင်းစွာ ယုံကြည်ကြသနည်း။ ဘုရားအိမ်တော်၌ ညီအစ်ကိုမောင်နှမများကို ကြီးမြတ်သည်ဟု ဂုဏ်ပြုကြကြောင်း၊ ညီအစ်ကိုမောင်နှမများကို ချီးမြှောက်ကြကြောင်း၊ ညီအစ်ကိုမောင်နှမများဟူသော အမည်နှင့် အုပ်စုကို ဘုရားသခင်၏ အမြင်၌ ဂုဏ်အသရေရှိသည်ဟု ရှုမြင်ကြကြောင်း သူတို့ ထင်ကြသည်။ သို့သော် အမှန်တကယ်တွင် ညီအစ်ကိုမောင်နှမများသည် ဂုဏ်အသရေရှိကြသလော။ သူတို့သည် သမ္မာတရားကို ပိုင်ဆိုင်ကြသလော။ ညီအစ်ကိုမောင်နှမအများစုသည် သမ္မာတရား လက်တွေ့ကျမှုကို မပိုင်ဆိုင်ကြ၊ သူတို့၏ လုပ်ဆောင်ချက်များ၌ စည်းမျဉ်းများ ကင်းမဲ့ကြပြီး ဘုရားအိမ်တော်၏ အလုပ်စီမံကိန်းအမျိုးမျိုး၌ ပရမ်းပတာဖြစ်မှုကိုပင် ဖြစ်စေနိုင်သည်။ အကယ်၍ အထက်မှ ဝင်ရောက်စွက်ဖက်ခြင်း၊ ပြဿနာများကို အချိန်နှင့်တစ်ပြေးညီ ပြုပြင်ခြင်း၊ ဖြေရှင်းခြင်းတို့သာ မရှိခဲ့ပါက ဤညီအစ်ကိုမောင်နှမများသည် သူတို့၏ တာဝန်များကို ကောင်းစွာ ထမ်းဆောင်နိုင်ကြမည်လော။ သူတို့သည် သူတို့၏ တာဝန်များကို ကောင်းစွာ ထမ်းဆောင်နိုင်မည်မဟုတ်ရုံသာမက နှောင့်ယှက်မှုများနှင့် အဖျက်အမှောင့်လုပ်ခြင်းများစွာကိုလည်း ဖြစ်စေနိုင်ခဲ့သည်။ ဤလူတို့၌ သမ္မာတရား ရှိသလော။ သူတို့သည် ကြီးမြတ်သည်ဟု ဂုဏ်ပြုခံရရန် ထိုက်တန်သလော။ သူတို့ မထိုက်တန်ကြပေ။ သို့ဆိုလျှင် အဘယ်ကြောင့် အန္တိခရစ်တို့သည် ဤနည်းအတိုင်း ပြုမူနေကြဆဲ ဖြစ်သနည်း။ ဤသည်မှာ သူတို့၏ ပင်ကိုသဘာဝ ဖြစ်သည်။ သူတို့သည် သမ္မာတရားကို ငြင်းပယ်ရန်နှင့် ခရစ်တော်ကို ပြစ်တင်ရှုတ်ချရန် ဆင်ခြေတစ်ခုကို ရှာဖွေကြသည်၊ ဤသည်မှာ သူတို့၏ ပင်ကိုသဘာဝ မဟုတ်လော။ သူတို့၌ စာတန်၏ သဘာဝ ရှိသည်၊ သူတို့သည် ယင်း၏ မထိန်းချုပ်နိုင်လောက်အောင် တွန်းအားပေးခြင်းကို ခံရသည်။

ယနေ့ မိတ်သဟာယဖွဲ့ခြင်း၏ အဓိကအာရုံစိုက်မှုမှာ အန္တိခရစ်တို့သည် သူတို့၏ စိတ်နေစိတ်ထားပေါ်မူတည်၍ ခရစ်တော်ကို မည်သို့ ဆက်ဆံကြသည်ဟူသည့်အပေါ်၌ ဖြစ်သည်။ ငါတို့ မိတ်သဟာယဖွဲ့နေသည့်အရာ၏ ရှုထောင့်တိုင်းသည် အန္တိခရစ်တို့၏ စိတ်နေစိတ်ထားနှင့် သက်ဆိုင်သည်။ အပေါ်ယံအားဖြင့် ဤသို့ ထင်ရသော်လည်း အမှန်တကယ်တွင် ဤစိတ်နေစိတ်ထားသည် မည်သို့ ပေါ်ပေါက်လာသနည်း။ ယင်းကို အန္တိခရစ်တို့၏ ဖောက်ပြန်ပျက်စီးသော စိတ်သဘောထားနှင့် အနှစ်သာရက ဆုံးဖြတ်သည်။ အန္တိခရစ်တစ်ဦး၏ အနှစ်သာရ ရှိခြင်းကြောင့်၊ သူတို့သည် အတွေးအမြင်အမျိုးမျိုးကို ပေါက်ဖွားစေပြီး ဤအတွေးအမြင်အမျိုးမျိုး၏ အုပ်စိုးမှုအောက်၌ သူတို့သည် အယူအဆအမျိုးမျိုး၊ ရှုထောင့်အမြင်အမျိုးမျိုး၊ ရှုမြင်ပုံအမျိုးမျိုးနှင့် ရပ်တည်ချက်အမျိုးမျိုးကို ပေါက်ဖွားစေကာ ထိုသို့ဖြင့် စိတ်နေစိတ်ထားအမျိုးမျိုးကို ဖြစ်ပေါ်စေသည်။ ဤစိတ်နေစိတ်ထားများ ပေါ်ပေါက်လာပြီးနောက် အန္တိခရစ်တို့သည် ကောင်းကင်ဘုံရှိ ဘုရားသခင်နှင့် မြေကြီးပေါ်ရှိ ဘုရားသခင်တည်းဟူသော ခရစ်တော်ကို နည်းလမ်းအမျိုးမျိုး၊ နည်းစနစ်အမျိုးမျိုးနှင့် သဘောထားအမျိုးမျိုးဖြင့် ဆက်ဆံကြသည်။ ဤနည်းလမ်းများ၊ နည်းစနစ်များနှင့် သဘောထားများမှ၊ အန္တိခရစ်တို့၏ အနှစ်သာရသည် သမ္မာတရားကို အလွန်အမင်း မနှစ်မြို့ခြင်း၊ သမ္မာတရားအပေါ် ရန်လိုခြင်း၊ ခရစ်တော်ကို ငြင်းပယ်ခြင်းနှင့် ခရစ်တော်ကို ပြစ်တင်ရှုတ်ချခြင်းဖြစ်ကြောင်း သက်သေပြရန် လုံလောက်သည်။ သူတို့သည် သမ္မာတရားနှင့် သက်ဆိုင်သော ကိစ္စရပ်များ၊ လူ့ဇာတိခံ ဘုရားသခင်၏ အနှစ်သာရနှင့် ပင်ကိုလက္ခဏာတို့နှင့် ရင်ဆိုင်ရသည့်အခါတိုင်း သူတို့သည် ဘုရားသခင်၏ ရန်သူများအဖြစ် ပါဝင်ဆောင်ရွက်လျက် ဘုရားသခင်၏ ဆန့်ကျင်ဘက်၌ သတိရှိစွာ ရပ်တည်ကြသည်။ မည်သည့်အရာမျှ မဖြစ်ပျက်သောအခါ သူတို့သည် ဘုရားသခင်၏ နာမတော်ကို ကြွေးကြော်ကြပြီး သူတို့၏ စကား၌ “ဘုရား၊ ကျွန်ုပ်၏ ဘုရား” ဟုပင် အဆက်မပြတ် ခေါ်ကြသည်။ သူတို့ပြောသမျှသည် “ဘုရား၊ ကြည့်ပါ”၊ “ဘုရား၊ ကိုယ်တော် သိပါသလား”၊ “ဘုရား၊ ကျွန်ုပ်ကို နားထောင်ပါ”၊ “ဘုရား၊ ကျွန်ုပ် ရှာဖွေစရာ ကိစ္စတစ်ခု ရှိပါသည်”၊ “ဘုရား၊ ဤသည်မှာ အခြေအနေ ဖြစ်ပါသည်” စသည့် ခေါ်ဆိုမှုတစ်ခုဖြင့် စတင်ရမည်။ “ဘုရား” ဟု ကြွေးကြော်နေစဉ် သူတို့၏ စိတ်နှလုံးထဲ၌၊ သူတို့သည် ခရစ်တော်အပေါ် အယူအဆများ၊ ရန်လိုမှုနှင့် မထီမဲ့မြင်ပြုခြင်းတို့ဖြင့် ပြည့်နှက်နေသည်။ အသင်းတော်၊ ဘုရားအိမ်တော်နှင့် ခရစ်တော်တို့သည် ပတ်ဝန်းကျင်အမျိုးမျိုးနှင့် အခြေအနေအမျိုးမျိုးကို ရင်ဆိုင်ရသောအခါ ခရစ်တော်နှင့် ဘုရားသခင်အပေါ် အန္တိခရစ်တို့၏ သဘောထားသည် အသွင်ပြောင်းလဲမှုအမျိုးမျိုးကို ကြုံတွေ့လျက် ထပ်ခါတလဲလဲ ပြောင်းလဲသွားသည်။ ခရစ်တော်က သူတို့အပေါ် တောင်းဆိုမှုများ ပြုလုပ်ပြီး သူတို့ကို ကြင်နာမှုနှင့် ဖော်ရွေမှုကို ပြသသောအခါ သူတို့၏ သဘောထားသည် အတော်ပင် နူးညံ့ပြီး သိမ်မွေ့ပုံရသည်၊ ခရစ်တော်က သူတို့အပေါ် ပြင်းပြင်းထန်ထန် ဆက်ဆံပြီး သူတို့ကို ပြုပြင်သောအခါ ခရစ်တော်အပေါ် သူတို့၏ သဘောထားသည် ရွံရှာခြင်း၊ စက်ဆုပ်ခြင်းနှင့် မထီမဲ့မြင်ပြုခြင်း၊ သူ့ကို ရှောင်ရှားခြင်းနှင့် ငြင်းပယ်ခြင်းပင် ဖြစ်လာသည်။ ခရစ်တော်က သူတို့ကို ဆုလာဘ်များနှင့် ကောင်းချီးမင်္ဂလာများကို ရှင်းလင်းစွာ ကတိပြုသောအခါ သူတို့သည် သူတို့၏ စိတ်နှလုံးထဲ၌ တိတ်တဆိတ် ဝမ်းမြောက်ကြပြီး ဤအကျိုးကျေးဇူးများကို ရရှိရန် သူတို့၏ ဂုဏ်သိက္ခာနှင့် တည်ကြည်မှုကို စတေးဖို့ ဝန်မလေးဘဲ သူ့ကို မျက်နှာလုပ်ခြင်း၊ မျက်နှာလိုအားရလုပ်ခြင်းနှင့် မြှောက်ပင့်ပြောဆိုခြင်းတို့ကိုပင် ပြုလုပ်ကြသည်။ သို့ရာတွင် သူတို့၏ သဘောထား မည်သို့ပင်ဖြစ်စေ သူတို့၌ ခရစ်တော်အပေါ် စစ်မှန်သော လက်ခံခြင်းနှင့် ယုံကြည်ခြင်း မည်သည့်အခါမျှ မရှိသည့်အပြင် သူတို့သည် သူ့ကို စစ်မှန်စွာ ကျိုးနွံနာခံခြင်းမှာမူ သာ၍ပင် နည်းပါးပေသည်။ ခရစ်တော်အပေါ် သူတို့၏ သဘောထားသည် အမြဲတမ်း ရှောင်ရှားခြင်း၊ ပြစ်တင်ရှုတ်ချခြင်းနှင့် ချီတုံချတုံဖြင့် စောင့်ကြည့်နေခြင်းဖြစ်ပြီး သူတို့၏ စိတ်နှလုံးအနက်ရှိုင်းဆုံးမှ သူ့ကို ငြင်းပယ်ကြသည်။ သူတို့ မည်သည့်နေရာ၌ ရှိနေသည်ဖြစ်စေ၊ သူတို့၏ စိတ်နေစိတ်ထား မည်သို့ပင်ဖြစ်စေ သူတို့၏ အနှစ်သာရသည် မပြောင်းမလဲ ရှိနေသည်။ သူတို့သည် အခါအားလျော်စွာ မမျှော်လင့်ထားသော အပြောင်းအလဲများ သို့မဟုတ် ပြန်လှည့်ခြင်းအချို့ကို ပြသလျှင်ပင် ဤအရာများသည် ယာယီသာ ဖြစ်သည်။ ဤအရာ၏ အကြောင်းရင်းမှာ အန္တိခရစ်တို့၏ သဘာဝအနှစ်သာရသည် ခရစ်တော်ကို ရန်လိုသောကြောင့် ဖြစ်သည်၊ သို့ဖြစ်၍ သူတို့သည် ဤသာမန်လူကို သူတို့၏ သခင်၊ သူတို့၏ ဘုရားသခင်အဖြစ် မည်သည့်အခါမျှ စိတ်ရင်းမှန်ဖြင့် လက်ခံကြမည် မဟုတ်ပေ။

အန္တိခရစ်တို့သည် သူတို့၏ စိတ်နေစိတ်ထားပေါ်မူတည်၍ ခရစ်တော်ကို မည်သို့ ဆက်ဆံကြသည်ဟူသော ရှုထောင့်အမျိုးမျိုးအပေါ် အခြေခံအားဖြင့် မိတ်သဟာယဖွဲ့ခဲ့ပြီးဖြစ်သည်။ ငါ ယခင်က သင်တို့ကို မေးခဲ့သည့်အတိုင်း ဆွေးနွေးရန် နောက်ဆုံးကိစ္စရပ်မှာ ဤကိစ္စရပ်များကို ဖော်ထုတ်ခြင်း၏ တန်ဖိုးကား အဘယ်နည်း၊ ပြီးလျှင် လူတို့ နားလည်သင့်သော သမ္မာတရားကား အဘယ်နည်း ဟူ၍ ဖြစ်သည်။ ဤကိစ္စရပ်များကို ဖော်ထုတ်ခြင်း၏ တန်ဖိုးကို ရှုထောင့်နှစ်ခုမှ ရိုးရှင်းစွာ ပြောဆိုနိုင်သည်။ အသွင်အပြင်တစ်ရပ်မှာ ယင်းက ဘုရားသခင်အပေါ် လူတို့၏ စစ်မှန်သော သဘောထားများ၏ အနှစ်သာရ အမှန်တကယ် မည်သို့ဖြစ်သည်ကို ဖော်ထုတ်ပြီး လူတို့ကို လူသားမျိုးနွယ်၏ ဖောက်ပြန်ပျက်စီးခြင်း၏ သရုပ်သကန်အမျိုးမျိုးကို အသိအမှတ်ပြုရန် ခွင့်ပြုသည်။ ဤသည်မှာ မိမိကိုယ်ကို သိရှိရန်နှင့် လူတို့၏ ဖောက်ပြန်ပျက်စီးသော စိတ်သဘောထားများကို သိရှိရန်အတွက် အကျိုးရှိသည်။ အခြားအသွင်အပြင်တစ်ရပ်မှာ ဘုရားသခင်အပေါ် မှန်ကန်သော သဘောထား အမှန်တကယ်တွင် အဘယ်အရာဖြစ်သင့်သည်ကို လူတို့ကို သိရှိစေသည်။ သင် ဘုရားသခင်ကို ဆက်ဆံသည့်နည်းလမ်းသည် သူ့ကို ဘုရားသခင်အဖြစ် ဆက်ဆံနေခြင်းဖြစ်သည်ဟု သင် ထင်ကောင်းထင်မည်၊ သို့သော် အမှန်တကယ်တွင် ဤအရာ၌ မစင်ကြယ်မှုများစွာ၊ စာတန်နှင့်ဆိုင်သော အစိတ်အပိုင်းများစွာ ရှိနေသည်၊ ဤသည်တို့မှာ ဘုရားသခင် အသိအမှတ်မပြုသော သို့မဟုတ် လက်မခံသော အန္တိခရစ်တို့၏ သရုပ်သကန်များ ဖြစ်ကြသည်။ ဤသည်မှာ သန့်စင်ရန် လိုအပ်သော မစင်ကြယ်မှုတစ်ခု ဖြစ်သည်။ ဤနေရာ၌ အပြုသဘောဆောင်သော၊ အပျက်သဘောဆောင်သော အမြင်ရှုထောင့် နှစ်မျိုးလုံးမှ တန်ဖိုး ရှိသည်၊ အနည်းဆုံးအနေဖြင့် အပျက်သဘောဆောင်သော ရှုထောင့်မှကြည့်လျှင် ဤအရာများသည် အပျက်သဘောဆောင်ကြောင်း၊ ယင်းတို့သည် အန္တိခရစ်တစ်ဦး၏ သရုပ်သကန်များဖြစ်ကြောင်း သင့်ကို သိရှိစေသည်။ အပြုသဘောဆောင်သော ရှုထောင့်မှာ ဘုရားသခင်သည် ဤအရာများကို မနှစ်သက်ကြောင်း၊ သူသည် သင် သူ့ကို ဤနည်းလမ်းဖြင့် ဆက်ဆံခြင်းကို လက်မခံကြောင်း သင့်ကို သိရှိစေခြင်းဖြစ်သည်။ ဆိုလိုသည်မှာ လူတို့သည် ဘုရားသခင်အပေါ် သူတို့၏ ဆက်ဆံမှု မည်မျှပင် မှန်ကန်သည်၊ မည်မျှပင် ကောင်းမွန်သည်၊ မည်မျှပင် ယုတ္တိရှိသည်၊ သို့မဟုတ် လူ့စိတ်ခံစားချက်များနှင့် မည်မျှပင် ကိုက်ညီသည်ဟု ယုံကြည်စေကာမူ ဘုရားသခင်က ယင်းကို လက်မခံပေ။ အကယ်၍ ဘုရားသခင်က ယင်းကို လက်မခံလျှင် သင် အဘယ်အရာ လုပ်ဆောင်သင့်သနည်း။ အကယ်၍ သင်က “ကျွန်ုပ် ဤနည်းဖြင့်သာ လုပ်ဆောင်မည်၊ ယင်းမှာ ကောင်းမွန်သည်ဟု ကျွန်ုပ် ယုံကြည်သဖြင့် ယင်းကိုသာ ကျွန်ုပ် ကိုင်စွဲထားမည်။ သင် လက်ခံသည်ဖြစ်စေ၊ လက်မခံသည်ဖြစ်စေ ကျွန်ုပ်က ဖြောင့်မှန်နေခြင်းသာ ဖြစ်သည်” ဟု ဆိုလျှင် ဤသည်မှာ အဆင်ပြေသလော။ (မပြေပါ။) ကျွန်ုပ်တို့သည် ဤသဘောထားသည် အခြားကိစ္စရပ်များနှင့်ပတ်သက်၍ မှန်ကန်ခြင်း ရှိမရှိကို ဆွေးနွေးမည်မဟုတ်၊ ဘုရားသခင်ကို ဆက်ဆံရာ၌ ဤသို့ ပြုမူခြင်းသည် အလွန် အန္တရာယ်များပြီး သင်သည် လမ်းကြောင်းပြောင်းသင့်သည်။ ဘုရားသခင် လက်မခံနိုင်သော အရာများအပေါ် လူတို့၏ သဘောထားသည် မည်သို့ ဖြစ်သင့်သနည်း။ လူတို့ ရှိသင့်သော တစ်ခုတည်းသော သဘောထားမှာ ဘုရားသခင်ထံမှ လာသမျှ အရာရာတိုင်းကို လက်ခံရန် ဖြစ်သည်၊ သူတို့အမြင်၌ ကောင်းသည်ဖြစ်စေ၊ ဆိုးသည်ဖြစ်စေ၊ နားဝင်ချိုသည်ဖြစ်စေ၊ သို့မဟုတ် နားခါးသည်ဖြစ်စေ သူတို့သည် ခြွင်းချက်မရှိ လက်ခံပြီး ကျိုးနွံနာခံသင့်ကာ ယင်းကို မိမိတို့ကိုယ်ကို ပြောင်းလဲရန်နှင့် သန့်စင်ရန်အတွက် သမ္မာတရားအဖြစ် သဘောထားသင့်သည်။ ဤကိစ္စရပ်များကို ဖော်ထုတ်ခြင်း၏ တန်ဖိုးကား အဘယ်နည်း။ ယင်းကို အပျက်သဘောဆောင်သော၊ အပြုသဘောဆောင်သော ရှုထောင့်နှစ်ခုလုံးမှ ဖြေရှင်းပြီးဖြစ်သည် မဟုတ်လော။ သို့ဆိုလျှင် လူတို့ နားလည်သင့်သော သမ္မာတရားကား အဘယ်နည်း။ (ဘုရားသခင်သည် သမ္မာတရားဖြစ်သည်၊ ဘုရားသခင်သည် ဖန်ဆင်းရှင် ဖြစ်သည်။ ဇာတိပကတိ၌ လူ့ဇာတိခံသည်ဖြစ်စေ၊ အခြားမည်သည့်နည်းလမ်းဖြင့် ပေါ်ထွန်းသည်ဖြစ်စေ သူပြောသော စကားများသည် သမ္မာတရားဖြစ်ပြီး ကျွန်ုပ်တို့သည် ခြွင်းချက်မရှိ ကျိုးနွံနာခံပြီး လက်ခံသင့်ပါသည်။) လူတိုင်း ဤပြောဆိုချက်ကို အာမင်ဟု ဆိုနိုင်သလော။ (အာမင်။) ငါလည်း ထိုအရာကို အာမင်ဟု ဆိုသည်၊ ခြွင်းချက်မရှိ လက်ခံပြီး ကျိုးနွံနာခံခြင်းသည် သမ္မာတရားဖြစ်၏။ ဘုရားသခင်သည် မည်သည့်ပုံစံ သို့မဟုတ် နည်းလမ်းဖြင့် လူတို့အကြား ပေါ်ထွန်းပြီး အသက်ရှင်နေထိုင်သည်ဖြစ်စေ၊ ဘုရားသခင် မည်သည့်ပုံစံဖြင့် တည်ရှိသည်ဖြစ်စေ ဘုရားသခင်သည် ထာဝရ ဘုရားသခင် ဖြစ်သည်။ ဤသည်မှာ သမ္မာတရားဖြစ်ပြီး ယင်းမှာ လူတို့ အများဆုံး နားလည်သင့်သော သမ္မာတရား ဖြစ်သည်။ ဒုတိယအနေဖြင့် ဖန်ဆင်းခံတစ်ဦးသည် ဘုရားသခင်အပေါ် ရှိသင့်သော သဘောထားမှာ ခြွင်းချက်မရှိ ကျိုးနွံနာခံခြင်းတစ်ခု ဖြစ်သည်။ ထို့အပြင်၊ လူတို့ နားမလည်သော နောက်ထပ်အချက်တစ်ခု ရှိသေးသည်၊ အဘယ်ကြောင့် လူတို့သည် ဘုရားသခင်နောက်သို့ လိုက်ကြသနည်း။ ငြီးငွေ့မှုကို သက်သာစေရန်လော။ သူတို့၏ စိတ်အာရုံကို ဖြည့်ဆည်းရန်နှင့် သူတို့၏ ဝိညာဉ်ရေးရာ ဟာလာဟင်းလင်းဖြစ်မှုကို ဖြေရှင်းရန်လော။ သူတို့၏ အနာဂတ် ကံကြမ္မာကို ဖြေရှင်းရန်လော။ သန့်ရှင်းစင်ကြယ်စေရန်လော၊ သို့မဟုတ် သမ္မာတရား တက္ကသိုလ်တစ်ခုကို တက်ရောက်ရန်လော။ လူတို့သည် ဘုရားသခင်နောက်သို့ လိုက်ခြင်းဖြင့် အဘယ်အရာကို ဖြေရှင်းရန် ရှာဖွေကြသနည်း။ ဤသည်မှာ လူတို့ သိရှိရန် လိုအပ်သော အရာတစ်ခု ဖြစ်သည်။ (သူတို့သည် သူတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းရန် ရှာဖွေကြသည်။) မှန်သည်။ လူတို့သည် သူတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းရန် ဘုရားသခင်နောက်သို့ လိုက်ကြသည်။ လူတို့သည် သူတို့၏ ဖောက်ပြန်ပျက်စီးသော စိတ်သဘောထားကို သူတို့ကိုယ်တိုင် ဖြေရှင်းနိုင်ကြသလော။ ကျော်ကြားမှု၊ အသိပညာနှင့် ပညာရေးရှိသောလူများက ယင်းကို ဖြေရှင်းနိုင်သလော။ လူသားမျိုးနွယ်အကြား ဤပြဿနာကို ဖြေရှင်းနိုင်သူ တစ်ဦးတစ်ယောက် ရှိသလော။ (မည်သူမျှ မဖြေရှင်းနိုင်ပါ။) ဘုရားသခင်သည် ယနေ့ ဤပြဿနာကို ဖြေရှင်းရန် ကြွလာခဲ့သည်၊ လူ့ဇာတိခံ ဘုရားသခင်သာလျှင်၊ ဘုရားသခင် ကိုယ်တော်တိုင်သာလျှင် ယင်းကို ဖြေရှင်းနိုင်သည်။ အဘယ်ကြောင့် လူသားတစ်ဦးနှင့် တူညီပုံရသော လူ့ဇာတိခံ ခရစ်တော်က ဤပြဿနာကို ဖြေရှင်းနိုင်သနည်း။ လူသားများ၌ ဘာသာစကား၊ အတွေးအခေါ်များနှင့် စိတ်ကူးများ ရှိကြသည်၊ သို့ဖြစ်ပါ၍ အဘယ်ကြောင့် သူတို့သည် ယင်းကို မဖြေရှင်းနိုင်ကြသနည်း။ ကွာခြားချက်သည် အဘယ်မှာ တည်ရှိသနည်း။ (ဘုရားသခင်သည် သမ္မာတရား၊ လမ်းခရီးနှင့် အသက် ဖြစ်သည်၊ လူသားများ၌ သမ္မာတရား မပိုင်ဆိုင်ကြပေ။) ဘုရားသခင်သည် သမ္မာတရား၊ လမ်းခရီးနှင့် အသက် ဖြစ်သည်။ ဤအချက်ကို လက်ခံပြီး လူ့ဇာတိခံယူထားသော ဘုရားသခင်၏ ဇာတိပကတိအားလုံးကို လက်ခံခြင်းအားဖြင့်သာ လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်မည် ဖြစ်သည်။ ဤသည်က လူတို့သည် သူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် ဘုရားသခင်ရှေ့မှောက်သို့ လာကြသည်ဟု ဆိုလိုပြီး ယင်းမှာ သမ္မာတရားကို ရရှိရန် ဘုရားသခင်ထံသို့ လာခြင်းကို ဆိုလိုသည်။ သမ္မာတရားကို ရရှိခြင်းအားဖြင့်သာ လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်မည် ဖြစ်သည်။ သမ္မာတရားကို မရရှိဘဲ သင်တို့သည် ယင်းတို့ကို မည်သို့ ဖြေရှင်းနိုင်မည်နည်း။ အယူဝါဒများက ဖောက်ပြန်ပျက်စီးသော စိတ်သဘောထားတစ်ခုကို ဖြေရှင်းနိုင်သလော။ အသိပညာကော။ အယူအဆများနှင့် စိတ်ကူးယဉ်မှုများကော။ သူတို့ မဖြေရှင်းနိုင်ကြပေ။ လက်တွေ့ကျသော လူ့ဇာတိခံ ဘုရားသခင်သာလျှင် ယင်းကို ဖြေရှင်းရန် သင့်ကို ကူညီနိုင်သည်။ ထို့ကြောင့် မည်သည့် ကျော်ကြားသော ပုဂ္ဂိုလ်၊ ကြီးမြတ်သော ပုဂ္ဂိုလ်၊ သို့မဟုတ် ပညာရှိကိုမဆို ကိုးကွယ်ခြင်းသည် အချည်းနှီးဖြစ်သည်၊ သူတို့သည် သင်၏ စစ်မှန်သော အခက်အခဲများကို မဖြေရှင်းနိုင်ပေ၊ သို့မဟုတ် သင့်ကို မကယ်တင်နိုင်ပေ။ ထို့အပြင် မည်သည့် ဘာသာရပ်၊ အသက်မွေးဝမ်းကျောင်း၊ သို့မဟုတ် အသိပညာ အစုအဝေးကို သင်ယူခြင်းမျှ သင်၏ စစ်မှန်သော အခက်အခဲများ၊ စစ်မှန်သော ပြဿနာများကို မဖြေရှင်းနိုင်ပေ။ အကယ်၍ သင်က “ကျွန်ုပ်သည် ဤသာမန်လူကို အထင်သေး၏” ဟု ဆိုလျှင် သင်၏ အမြင်သည် ပြောင်းလဲရန် လိုအပ်သည်။ အချက်မှာ ဤသို့ဖြစ်သည်၊ ဘုရားသခင်သည် ဤသို့ ပြုမူခဲ့ပြီး ဖြစ်သည်။ အကယ်၍ သင်သည် ဘုရားသခင်ကို သင်၏ အသက်အဖြစ် လက်ခံလိုလျှင်၊ သင်သည် ဘုရားသခင် ပြောသော စကားတိုင်းနှင့် ဘုရားသခင် ပြုလုပ်သော လုပ်ရပ်တိုင်းကို လက်ခံသင့်သည်။ အကယ်၍ သင်သည် ဘုရားသခင်ကို သမ္မာတရားအဖြစ် အသိအမှတ်ပြုလျှင် သင်သည် ဘုရားသခင် မည်သည့်နည်းလမ်း သို့မဟုတ် ပုံစံဖြင့် တည်ရှိသည်ဖြစ်စေ၊ ပေါ်ထွန်းသည်ဖြစ်စေ သူသည် အစဉ်သဖြင့် သမ္မာတရားဖြစ်သည်ဟူသော အချက်သည် မလျှော့မတင်းသော အမှန်တရားဖြစ်ပြီး ယင်းမှာ အကြွင်းမဲ့ဖြစ်သည်ဟု ယုံကြည်ပြီး ဝန်ခံသင့်သည်။ ဤအချက်ကို ဝန်ခံပြီးနောက် သင်သည် လူ့ဇာတိခံ ဘုရားသခင်၏ ဇာတိပကတိ၊ ဤသာမန်လူကို မည်သို့သော သဘောထားဖြင့် ဆက်ဆံသင့်သနည်း။ ထိုနေရာ၌ ရှာဖွေရမည့် သမ္မာတရား တည်ရှိသည်။

အန္တိခရစ်တို့သည် သူတို့၏ စိတ်နေစိတ်ထားပေါ်မူတည်၍ ခရစ်တော်ကို ဆက်ဆံပုံ၏ သရုပ်သကန်များကို ဖော်ထုတ်ရာတွင်၊ လူတို့ နားလည်သင့်သော နောက်ခံသမ္မာတရားကား အဘယ်နည်း။ ယင်းတို့ကို ရှင်းလင်းစေရန်နှင့် သင်တို့ ဤသမ္မာတရားကို နားလည်ပြီး ရှင်းလင်းစေရန်အတွက် အချက်အနည်းငယ်ကို အကျဉ်းချုပ်ဖော်ပြလော့။ (ကျွန်ုပ်တို့သည် အချက်လေးချက်ကို အကျဉ်းချုပ်ဖော်ပြခဲ့ပါသည်၊ ပထမအချက်မှာ ဘုရားသခင်သည် အမြဲတမ်း ဘုရားသခင်ဖြစ်ပြီး ဤသည်မှာ သမ္မာတရား ဖြစ်သည်။ ဒုတိယအချက်မှာ ဖန်ဆင်းခံတစ်ဦးသည် ဘုရားသခင်အပေါ် ရှိသင့်သော သဘောထားမှာ ခြွင်းချက်မရှိ ကျိုးနွံနာခံခြင်းတစ်ခု ဖြစ်သည်။ တတိယအချက်မှာ ဘုရားသခင်သည် သမ္မာတရား၊ လမ်းခရီးနှင့် အသက်ဖြစ်ပြီး ဤအချက်ကို လက်ခံပြီး လူ့ဇာတိခံ ဘုရားသခင်၏ ဇာတိပကတိအားလုံးကို လက်ခံခြင်းအားဖြင့်သာ လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းနိုင်မည် ဖြစ်သည်။ စတုတ္ထအချက်မှာ အကယ်၍ လူတို့သည် ဘုရားသခင်ကို သမ္မာတရားအဖြစ် အသိအမှတ်ပြုလျှင် သူတို့သည် ဘုရားသခင် မည်သည့်နည်းလမ်း သို့မဟုတ် ပုံစံဖြင့် တည်ရှိသည်ဖြစ်စေ၊ ပေါ်ထွန်းသည်ဖြစ်စေ၊ သူသည် အစဉ်သဖြင့် သမ္မာတရားဖြစ်သည်ဟူသော အချက်သည် မလျှော့မတင်းသော အမှန်တရားဖြစ်သည်ကို ယုံကြည်ပြီး အသိအမှတ်ပြုသင့်သည်။) ဤအချက်လေးချက်သည် အရေးကြီးသလော။ (အရေးကြီးပါသည်။) အမှန်တကယ်တွင် လူတိုင်းသည် ဤအချက်တစ်ချက်စီတိုင်းကို အယူဝါဒသဘောအရ သိရှိကြသော်လည်း ခရစ်တော်ကို မည်သို့ ဆက်ဆံရမည်ဟူသော ကိစ္စရပ်၌ မည်သည့်သမ္မာတရား စည်းမျဉ်းများ ပါဝင်သည်နှင့် ပတ်သက်လာလျှင် လူတို့သည် လက်တွေ့အခြေအနေများနှင့် ရင်ဆိုင်ရသောအခါ စိတ်ရှုပ်ထွေးသွားကြသည်။ သူတို့သည် ယင်းတို့ကို မည်သို့ လက်တွေ့လုပ်ဆောင်ရမည်ကို မသိကြဘဲ သူတို့ ယခင်က နားလည်ခဲ့သော သမ္မာတရားများသည် အသုံးချ၍မရနိုင်သော အယူဝါဒများမျှသာ ဖြစ်လာကြသည်။ ဤသည်က လူတို့သည် အယူဝါဒမည်မျှပင် နားလည်စေကာမူ ယင်းမှာ အသုံးမဝင်ကြောင်း၊ သမ္မာတရားကို နားမလည်ဘဲ သူတို့၏ ပြဿနာများကို ဖြေရှင်းနိုင်ခြင်း ရှိဦးမည် မဟုတ်ကြောင်းကို လုံလောက်စွာ ပြသပါသည်။

၂၀၂၀ ခုနှစ်၊ ဇွန်လ ၂၀ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၄)

၂။ ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း

ပြီးခဲ့သည့် မိတ်သဟာယဖွဲ့ခြင်းတွင် ငါတို့သည် အန္တိခရစ်များ၏ ဒသမမြောက် သရုပ်သကန်၏ ဒုတိယမြောက် ခေါင်းစဉ်ခွဲဖြစ်သည့် ဘုရားသခင်လူ့ဇာတိခံယူထားသော ဇာတိခန္ဓာကို မထီမဲ့မြင်ပြုခြင်း အကြောင်းကို မိတ်သဟာယဖွဲ့ခဲ့ကြသည်။ ငါတို့၏ မိတ်သဟာယဖွဲ့ခြင်းတွင် မည်သည့်နေရာ၌ ရပ်ခဲ့ကြသနည်း။ (အန္တိခရစ်များက ခရစ်တော်ကို ၎င်းတို့၏ စိတ်ခံစားချက်ပေါ်မူတည်၍ မည်သို့ ဆက်ဆံကြပုံ ဖြစ်ပါသည်။) ငါတို့သည် “ခရစ်တော်ကို ၎င်းတို့ပြုမူဆက်ဆံပုံသည် ၎င်းတို့၏စိတ်ခံစားချက်ပေါ်တွင် မူတည်၏” ဟူသော အချက်သို့ ရောက်ရှိခဲ့ကြသည်။ မည်သည့်အသွင်အပြင်များကို မိတ်သဟာယဖွဲ့ခဲ့သည်ကို ဦးစွာ ပြန်လည်သုံးသပ်ကြပါစို့။ “စိတ်ခံစားချက်ပေါ်မူတည်၍” နှင့်ပတ်သက်၍ အခြေအနေမည်မျှကို စိတ်ဖြာလေ့လာဆွေးနွေးခဲ့သနည်း။ (အခြေအနေငါးမျိုး ရှိခဲ့ပါသည်၊ ပြုပြင်ခြင်းတို့ကို ရင်ဆိုင်ရသောအခါ ၎င်းတို့၏အပြုအမူ၊ ခရစ်တော် လိုက်လံဖမ်းဆီးခံရသောအခါ သူ့အပေါ် ၎င်းတို့၏ အပြုအမူ၊ လူ့ဇာတိခံယူသော ဘုရားသခင်အပေါ် ၎င်းတို့ အယူအဆများ ဖြစ်ပေါ်လာသောအခါ၊ ၎င်းတို့ ရာထူးတိုးမြှင့်ခြင်း သို့မဟုတ် ဖြုတ်ချခြင်း ခံရသောအခါနှင့် မတူညီသော ပတ်ဝန်းကျင်များကို ရင်ဆိုင်ရသောအခါတို့ ဖြစ်ပါသည်။) ယင်းမှာ အနည်းနှင့်အများ ထိုမျှပင် ဖြစ်သည်။ သင်တို့သည် ဤအသွင်အပြင်များ၏ အကြောင်းအရာကို နားထောင်သောအခါ ထိုအကြောင်းအရာထဲမှ ဖြစ်ရပ်များအကြောင်းကို ကြားရုံမျှ ကြားကြသလော၊ သို့မဟုတ် ၎င်းတို့ကို သင်တို့ကိုယ်တိုင်နှင့် နှိုင်းယှဉ်စစ်ဆေးကြပြီး ဤဖြစ်ရပ်များမှတစ်ဆင့် သမ္မာတရားကို ရရှိကာ နားလည်ကြသလော။ သင်တို့သည် မည်သည့်ရှုထောင့်အမြင်ဖြင့် နားထောင်ကြသနည်း။ (ဘုရားသခင်က ဤအခြေအနေများနှင့် သရုပ်သကန်များကို ဖော်ထုတ်ပြီး စိတ်ဖြာလေ့လာဆွေးနွေးသောအခါ ကျွန်ုပ်သည် ယင်းတို့ကို ကျွန်ုပ်ကိုယ်တိုင်နှင့် နှိုင်းယှဉ်စစ်ဆေးနိုင်ပါသည်။ တစ်ခါတစ်ရံ ကျွန်ုပ်၏ အပြုအမူသည် အန္တိခရစ်များ၏ သရုပ်သကန်များနှင့် လုံးဝ တူညီခြင်း မရှိနိုင်သော်လည်း ထုတ်ဖော်ပြသော စိတ်သဘောထားနှင့် သဘာဝအနှစ်သာရမှာမူ တူညီပါသည်။) ဖော်ထုတ်ထားသော အခြေအနေများ၊ သရုပ်သကန်များနှင့် အနှစ်သာရများသည် လူတိုင်း၌ မတူညီသော အတိုင်းအတာအထိ တည်ရှိနေသည်။ လူတို့သည် ဘုရားသခင်ကို စတင်ယုံကြည်သောအခါ မိမိတို့ကိုယ်၌ ဤဖောက်ပြန်ပျက်စီးသော စိတ်သဘောထားများ၏ သရုပ်သကန်များကို သတိပြုမိရန် ခက်ခဲသော်လည်း ဘုရားသခင်ကို ယုံကြည်ခြင်းဆိုင်ရာ သူတို့၏ အတွေ့အကြုံ တဖြည်းဖြည်း နက်ရှိုင်းလာသည်နှင့်အမျှ သူတို့သည် အချို့သော စိတ်သဘောထားများနှင့် အပြုအမူများကို အမှုမဲ့အမှတ်မဲ့ သိရှိလာကြသည်။ ထို့ကြောင့် ငါတို့ ဆွေးနွေးသော အကြောင်းအရာတွင် ပါဝင်သည့် တိကျသော သရုပ်သကန်များသည် လက်ရှိတွင် သင်နှင့် သက်ဆိုင်သည်ဖြစ်စေ၊ မသက်ဆိုင်သည်ဖြစ်စေ သို့မဟုတ် သင်သည် အတိတ်က ထိုသို့သော အပြုအမူများ၌ ပါဝင်ပတ်သက်ခဲ့သည်ဖြစ်စေ၊ မပတ်သက်ခဲ့သည်ဖြစ်စေ ဤအရာက ဤပြဿနာများသည် သင်နှင့် မသက်ဆိုင်ဟု ဆိုလိုခြင်း မဟုတ်ပေ၊ ယင်းက သင်သည် အနာဂတ်တွင် ထိုသို့သောအရာများကို ပြုလုပ်မည်မဟုတ်ဟု ဆိုလိုခြင်းမဟုတ်သကဲ့သို့ သင်သည် ထိုသို့သော စိတ်သဘောထားများနှင့် အပြုအမူများကို မပိုင်ဆိုင်ဟုလည်း ဆိုလိုခြင်းမဟုတ်ပေ။ ငါတို့သည် အန္တိခရစ်များ၏ အမျိုးမျိုးသော သရုပ်သကန်များကို မိတ်သဟာယဖွဲ့ပြီး ဖော်ထုတ်နေခဲ့ကြပြီး ဖြစ်သည်မှာ ယခုအခါတွင် တစ်နှစ်ကျော်ပြီဖြစ်၏။ အကြောင်းအရာတစ်ခုကို မိတ်သဟာယဖွဲ့ရာ၌ တစ်နှစ်ကျော် အချိန်ယူပြီးသည့်တိုင် မပြီးသေးဘဲ ငါတို့၏ မိတ်သဟာယဖွဲ့ခြင်း၏ အကြောင်းအရာသည် တိကျပြီး စေ့စပ်သေချာသည်ဟု သင်တို့ ထင်သလော။ (စေ့စပ်သေချာပါသည်။) ယင်းမှာ အလွန်အမင်း တိကျပြီး အလွန်အမင်း စေ့စပ်သေချာသည်။ မိတ်သဟာယဖွဲ့ခြင်းသည် ဤအဆင့်သို့ ရောက်ရှိနေသော်လည်း လူများစွာတို့သည် အနည်းငယ်မျှပင် မပြောင်းလဲဘဲ မိမိတို့၏ မူလအပြုအမူများကို ဆက်လက်ပြသနေကြဆဲ ဖြစ်သည်။ ဆိုလိုသည်မှာ ပြောဆိုခဲ့သော စကားများနှင့် ဖော်ထုတ်ခဲ့သော အခြေအနေများ၊ စိတ်သဘောထားများနှင့် အနှစ်သာရများသည် ၎င်းတို့ကို အနည်းငယ်မျှပင် အထောက်အကူ မပြုပေ။ ဤကာလအတွင်း မဆင်မခြင်နှင့် ကိုယ်ကျင့်တရားမဲ့သော အပြုအမူကို ဆက်လက်ပြုမူနေသူများ၊ ထင်ရာစိုင်းပြီး အာဏာရှင်ဆန်စွာ ပြုမူဆောင်ရွက်သူများနှင့် ဇွတ်တရွတ်နိုင်ပြီး ကတ်တီးကတ်ဖဲ့နိုင်စွာ ပြုမူသူများ အချို့ ရှိနေဆဲ ဖြစ်သည်။ ၎င်းတို့သည် ယခင်ကအတိုင်းပင် ရှိနေကြသည်၊ သို့မဟုတ် အဆင့်အတန်းရရှိပြီးနောက် ပို၍ပင် ထကြွသောင်းကျန်းလာကာ မိမိတို့ကိုယ်ကို ပို၍ပင် စေ့စေ့စပ်စပ် ဖော်ထုတ်ကြသည်။ ထို့အပြင် အစဉ်သဖြင့် ထုတ်ပယ်ခြင်းနှင့် ရှင်းလင်းပစ်ခြင်း ခံနေရသော လူအချို့ ရှိနေသည်၊ ဤနေရာတွင် အဘယ်အရာ ဖြစ်ပျက်နေသနည်း။ (အကြောင်းမှာ ဤလူတို့သည် သမ္မာတရားကို မည်သည့်အခါမျှ လက်မခံခဲ့သောကြောင့် ဖြစ်သည်၊ ၎င်းတို့သည် တရားဒေသနာများစွာကို ကြားခဲ့ပြီးဖြစ်သော်လည်း ၎င်းတို့ကို စိတ်ထဲသို့ မထည့်ခဲ့ကြပေ။) အကြောင်းရင်းများထဲမှ တစ်ခုမှာ ဤလူတို့သည် သမ္မာတရားကို မည်သည့်အခါမျှ လက်မခံခြင်း ဖြစ်သည်၊ ၎င်းတို့သည် သမ္မာတရားကို အလွန်အမင်း မနှစ်မြို့ကြသကဲ့သို့ အပြုသဘောဆောင်သော အရာများကို မချစ်မြတ်နိုးကြပေ။ အခြားအကြောင်းရင်းတစ်ခုမှာ ၎င်းတို့သည် သမ္မာတရား သို့မဟုတ် အပြုသဘောဆောင်သော အရာများကို လက်မခံနိုင်ဘဲ အန္တိခရစ်များ၏ အနှစ်သာရကို ပင်ကိုအားဖြင့် ပိုင်ဆိုင်ကြခြင်း ဖြစ်သည်။ ထို့ကြောင့် ငါသည် အန္တိခရစ်များ၏ အမျိုးမျိုးသော အနှစ်သာရများနှင့် သရုပ်သကန်များကို ထိုသို့သော တိကျမှုဖြင့် မိတ်သဟာယဖွဲ့ပြီး ဖော်ထုတ်ခဲ့သော်လည်း ဤအန္တိခရစ်များနှင့် ဆိုးယုတ်သောလူတို့သည် မထိန်းမသိမ်းနိုင်လောက်အောင် ဖြစ်ပြီး ကြောက်ရွံ့ခြင်းမရှိဘဲ မိမိတို့အလိုရှိသမျှကို ပြုလုပ်နေကြဆဲ ဖြစ်သည်။ ဤသည်မှာ ၎င်းတို့၏ အနှစ်သာရအားဖြင့် အဆုံးအဖြတ်ပေးခြင်း မဟုတ်လော။ ဤလူတို့အတွက် မိမိတို့၏ သဘာဝကို ပြောင်းလဲရန် အမှန်တကယ် မဖြစ်နိုင်ပေ၊ ၎င်းတို့သည် တရားဒေသနာ မည်မျှပင် ကြားရသည်ဖြစ်စေ အကျိုးသက်ရောက်မှု မရှိဘဲ ရှိနေကြသည့်အပြင် နောင်တရခြင်းလည်း မရှိကြပေ။ ၎င်းတို့၏ နေ့စဉ်ဘဝများ၊ မိမိတို့၏ တာဝန်များကို ထမ်းဆောင်ခြင်းအပေါ် ၎င်းတို့၏ သဘောထားနှင့် ၎င်းတို့ ထမ်းဆောင်သည့် ပုံစံတို့မှ အကဲဖြတ်ရလျှင် ၎င်းတို့သည် သမ္မာတရားကို လုံးဝ လက်မခံကြသကဲ့သို့ ၎င်းတို့၏ စိတ်သဘောထားများသည် အနည်းငယ်မျှပင် မပြောင်းလဲခဲ့ပေ၊ ဤစကားများသည် ကျွဲပါးစောင်းတီးခြင်းနှင့်တူသည်၊ လုံးဝ အကျိုးမရှိပေ။ ဤစကားများသည် အန္တိခရစ်များကို အကျိုးသက်ရောက်မှု မရှိသော်လည်း သင်တို့အပေါ် အားပေးထိန်းသိမ်းသော အကျိုးသက်ရောက်မှု တစ်ခုခု ရှိခဲ့သလော။ ၎င်းတို့သည် အချို့သော အပြုအမူများကို ချုပ်တည်းရန်နှင့် သင်တို့၏ အသိစိတ်နှင့် ကိုယ်ကျင့်တရားဆိုင်ရာ စံနှုန်းများကို မြှင့်တင်ရန် အထောက်အကူပြုခဲ့သလော။ (အနည်းငယ် အထောက်အကူ ပြုခဲ့ပါသည်။) အကယ်၍ ၎င်းတို့သည် တစ်စုံတစ်ဦးအပေါ် ဤအကျိုးသက်ရောက်မှု မရှိခဲ့ပါက သူတို့သည် လူသားများ ဖြစ်ကြသေးသလော။ မဟုတ်ကြတော့ပေ၊ သူတို့သည် နတ်ဆိုးများ ဖြစ်ကြသည်။ ဤစကားများကို ကြားပြီးနောက် လူအများစုသည် အန္တိခရစ်များ၏ အမျိုးမျိုးသော စိတ်သဘောထား အနှစ်သာရများကို အနည်းငယ် ပိုင်းခြားသိမြင်နိုင်စွမ်း ရှိခဲ့ကြပြီး အတွင်းစိတ်နက်ရှိုင်းရာမှ အန္တိခရစ်များ၏ စိတ်သဘောထားများကို မုန်းတီးမှုတစ်ခု ဖြစ်ပေါ်လာခဲ့သည့်အပြင် မိမိတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထား အနှစ်သာရများကိုလည်း အနည်းငယ် နားလည်မှုနှင့် သိမြင်မှု ရရှိခဲ့ကြသည်မှာ အမှန်ပင်ဖြစ်၏။ ဤသည်မှာ ကောင်းသော လက္ခဏာတစ်ရပ်၊ ကောင်းသောအရာတစ်ခု ဖြစ်သည်။ သို့သော် နားထောင်လေလေ ပို၍ အပျက်သဘောဆောင်လာလေလေ ဖြစ်သော လူများ ရှိသလော။ ဤစကားများကို ကြားသောအခါ သူတို့က “ဇာတ်သိမ်းပြီ။ အန္တိခရစ်များ၏ သရုပ်သကန်များ၊ အခြေအနေများနှင့် စိတ်သဘောထားများကို ဖော်ထုတ်သည့်အခါတိုင်း ယင်းတို့သည် ကျွန်ုပ်၏ သရုပ်သကန်များ၊ အခြေအနေများ၊ စိတ်သဘောထားများနှင့် လုံးဝ တိုက်ဆိုင်နေသည်။ တစ်ကြိမ်မျှပင် ကျွန်ုပ်နှင့် မသက်ဆိုင်ခြင်း မရှိပေ။ အန္တိခရစ်များ၏ စိတ်သဘောထားမှ ကျွန်ုပ်ကိုယ်ကို မည်သည့်အခါတွင် လုံးဝ ခွဲထုတ်နိုင်မည်နည်း။ ကျွန်ုပ်သည် ဘုရားသခင်၏ လူများ၊ ဘုရားသခင်၏ ချစ်မြတ်နိုးသော သားများ၏ သရုပ်သကန်အချို့ကို မည်သည့်အခါတွင် ပြသနိုင်မည်နည်း” ဟု စဉ်းစားကြသည်။ သူတို့ နားထောင်လေလေ၊ ပို၍ အပျက်သဘောဆောင်လာလေလေ၊ လိုက်လျှောက်ရန် လမ်းမရှိဟု သူတို့ ပို၍ ခံစားရလေလေ ဖြစ်သည်။ ဤတုံ့ပြန်မှုသည် ပုံမှန်ဟုတ်သလော။ (မဟုတ်ပါ။) သင်တို့ အပျက်သဘောဆောင်သည်ဟု ခံစားရသလော။ (မခံစားရပါ။) အန္တိခရစ်များ၏ ဤသရုပ်သကန်များနှင့် ဖြစ်ရပ်များကို ငါ ဖော်ထုတ်သည်ကို သင်တို့ ကြားသည့်အခါတိုင်း ယင်းမှာ နာကျင်စေသလော သို့မဟုတ် သက်သောင့်သက်သာမရှိ ဖြစ်စေသလော။ သင်တို့ ရှက်ကြောက်သည်ဟု ခံစားရသလော။ (နာကျင်ပါသည်၊ ကျွန်ုပ်တို့ ရှက်ကြောက်သည်ဟု ခံစားရပါသည်။) သင်တို့၌ မည်သို့သော ခံစားမှုများ ရှိသည်ဖြစ်စေ ယင်းက အပျက်သဘောဆောင်ခြင်းသို့ မဦးတည်သည့်အချက်မှာ ကောင်းသည်၊ သင်တို့ ခိုင်မာစွာ ရပ်တည်ခဲ့ကြသည်။ သို့ရာတွင် အပျက်သဘောမဆောင်ခြင်းသည် မလုံလောက်ပေ၊ ယင်းမှာ ရည်ရွယ်ချက်ကို မအောင်မြင်စေပေ၊ ယင်းမှာ အန္တိမပန်းတိုင် မဟုတ်ပေ။ သင်တို့သည် ဤစကားများမှတစ်ဆင့် သင်တို့ကိုယ်တိုင်ကို သိရှိခြင်းသို့ ရောက်ရှိရန် လိုအပ်သည်။ ယင်းမှာ အပြုအမူ၏ အသွင်အပြင်တစ်ခုကို နားလည်ခြင်းအကြောင်း မဟုတ်ဘဲ သင်တို့၏ ကိုယ်ပိုင် စိတ်သဘောထားနှင့် အနှစ်သာရကို သိရှိခြင်းအကြောင်း ဖြစ်သည်။ ဤနားလည်မှုက သင်တို့ကို ဘဝ၌လည်းကောင်း၊ သင်တို့၏ တာဝန်ကို ထမ်းဆောင်ခြင်း လုပ်ငန်းစဉ်၌လည်းကောင်း လက်တွေ့ကျင့်သုံးရန် နည်းလမ်းကို ရှာဖွေရန် ထောက်ကူပေးသင့်ပြီး မည်သည့်လုပ်ရပ်များသည် အန္တိခရစ်များ၏ အပြုအမူနှင့် ကိုက်ညီသည်၊ မည်သည့်လုပ်ရပ်များသည် အန္တိခရစ်တစ်ဦး၏ စိတ်သဘောထားကို ထုတ်ဖော်သည်၊ မည်သည့်လုပ်ရပ်များသည် စည်းမျဉ်းနှင့်ညီသည်တို့ကို သိရှိစေသင့်သည်။ အကယ်၍ သင်သည် ဤအရာကို အောင်မြင်နိုင်ပါက သင်သည် ဤစကားများကို အချည်းနှီး နားထောင်ခဲ့ခြင်း မဟုတ်ပေ၊ ယင်းတို့သည် သင်တို့အပေါ် အကျိုးသက်ရောက်မှု ရှိခဲ့သည်။ ဆက်လက်ပြီး ငါတို့သည် အန္တိခရစ်များက လူ့ဇာတိခံယူသော ဘုရားသခင်ကို မည်သို့ ဆက်ဆံကြသည်ဟူသော စတုတ္ထမြောက် သရုပ်သကန်ဖြစ်သည့် ခရစ်တော်ပြောသည့်အရာကို နာရုံမျှသာ ပြုပြီး မလိုက်နာသကဲ့သို့ ကျိုးနွံနာခံခြင်းလည်း မရှိခြင်းအကြောင်းကို မိတ်သဟာယဖွဲ့ကြမည်။

ဃ။ ခရစ်တော်ပြောသည့်အရာကို နာရုံမျှသာ ပြုပြီး မလိုက်နာသကဲ့သို့ ကျိုးနွံနာခံခြင်းလည်း မရှိခြင်း

အန္တိခရစ်များသည် ခရစ်တော်ပြောသည့်အရာကို နာရုံမျှသာပြုပြီး မလိုက်နာသကဲ့သို့ ကျိုးနွံနာခံခြင်းလည်း မရှိကြပေ၊ သို့ဆိုလျှင် ၎င်းတို့သည် မည်သို့ နားထောင်ကြသနည်း။ ဤစကားစုသည် ၎င်းတို့ နားထောင်သည့် သဘောထားကို အနှစ်သာရအားဖြင့် အကျဉ်းချုပ်ဖော်ပြသည်။ လိုက်နာခြင်းလည်းမရှိ၊ စစ်မှန်သော ကျိုးနွံနာခံခြင်းလည်းမရှိပေ။ ၎င်းတို့သည် စိတ်နှလုံးမှ လက်မခံဘဲ မိမိတို့၏ နားများဖြင့်သာ နားထောင်ကြပြီး မိမိတို့၏ စိတ်နှလုံးများဖြင့် နားထောင်ခြင်း သို့မဟုတ် သဘောပေါက်ခြင်း မရှိကြပေ။ စာသားအတိုင်း ကြည့်သော် ဤအပိုင်း၌ အန္တိခရစ်များ၏ အပြုအမူနှင့် စိတ်သဘောထားကို ဤအခြေခံအချက်များဖြင့် အကျဉ်းချုပ် ဖော်ပြနိုင်သည်။ အန္တိခရစ်များ၏ စိတ်သဘောထား အနှစ်သာရ ရှုထောင့်မှကြည့်လျှင် ထိုသို့သောလူများသည် ဘုရားသခင်ထံမှလာသော မည်သည့်အရာကိုမဆိုဖြစ်စေ၊ ဘုရားသခင် သို့မဟုတ် လူသားများက ကောင်းသည်၊ အပြုသဘောဆောင်သည်ဟု မှတ်ယူသော မည်သည့်အရာကိုမဆို၊ သဘာဝတရား၏ နိယာမများနှင့် ကိုက်ညီသော မည်သည့်အရာကိုမဆို မနာခံသကဲ့သို့ ဒေါသနှင့် မကျေမနပ်ဖြစ်ကြ၏၊ ထိုအစား ၎င်းတို့သည် ထိုသို့သောအရာများကို အထင်သေးပြီး မိမိတို့၏ ကိုယ်ပိုင် ရှုထောင့်အမြင်များနှင့် အမြင်များ ရှိကြသည်။ ၎င်းတို့၏ ရှုထောင့်အမြင်များသည် အပြုသဘောဆောင်သော အရာများ၏ စည်းမျဉ်းများ၊ နိယာမများနှင့် ကိုက်ညီသလော။ မကိုက်ညီပေ။ ၎င်းတို့၏ ရှုထောင့်အမြင်များသည် အဓိကအားဖြင့် သွင်ပြင်လက္ခဏာနှစ်မျိုး ပါဝင်သည်၊ တစ်ခုမှာ စာတန်၏ နိယာမများဖြစ်ပြီး အခြားတစ်ခုမှာ စာတန်၏ အကျိုးစီးပွားများ၊ သဘာဝအနှစ်သာရတို့နှင့် ကိုက်ညီသော အရာ ဖြစ်သည်။ ထို့ကြောင့် ဘုရားသခင် လူ့ဇာတိခံယူထားသော ဇာတိပကတိနှင့်ပတ်သက်၍ အန္တိခရစ်များ၏ ရှုထောင့်အမြင်များနှင့် သဘောထားများသည် အနှစ်သာရအရ အဓိကအားဖြင့် အချက်နှစ်ချက် အကျုံးဝင်သည်၊ တစ်ခုမှာ စာတန်၏ ဆင်ခြင်တွေးခေါ်မှုစနစ်နှင့် နိယာမများဖြစ်ပြီး အခြားတစ်ခုမှာ စာတန်၏ စိတ်သဘောထား အနှစ်သာရ ဖြစ်သည်။ ခရစ်တော်သည် မြေကြီးပေါ်တွင် အမှုတော်အဆင့်တစ်ဆင့်ကို ဆောင်ရွက်သည့်အခါ ဘုရားသခင်၏ ကိုယ်စား စကားပြောဆိုသူဖြစ်၍ ကိုယ်တော်သည် မြေကြီးပေါ်တွင် အမှုတော်အဆင့်တစ်ဆင့်ကို ဆောင်ရွက်သည့် ဘုရားသခင်၏ ဖော်ပြချက်နှင့် လူ့ဇာတိခံယူခြင်းလည်း ဖြစ်၏။ ထိုသို့သော အခန်းကဏ္ဍတစ်ခုအတွက် အန္တိခရစ်များသည် သိချင်စိတ်၊ စေ့စေ့စပ်စပ် ကြည့်ရှုစစ်ဆေးခြင်းနှင့် ကိုယ်တော့်ကို မျက်နှာလိုအားရလုပ်ပြီး မြှောက်ပင့်ရန် အဆင့်အတန်းရှိသော လူတစ်ဦးကဲ့သို့ ဆက်ဆံခြင်းတို့မှလွဲ၍ ၎င်းတို့၏ စိတ်နှလုံးများထဲ၌ စစ်မှန်သော ယုံကြည်လက်ခံခြင်းနှင့် နောက်လိုက်ခြင်း မရှိကြသကဲ့သို့ စစ်မှန်သော ချစ်ခြင်းမေတ္တာနှင့် ကျိုးနွံနာခံခြင်းမှာ သာ၍ပင် နည်းပါးသည်။ ဖောက်ပြန်ပျက်စီးသော လူသားမျိုးနွယ်၏ အမြင်တွင် အရေးမပါဟု ထင်ရသော ပုဂ္ဂိုလ်တစ်ဦးဖြစ်သည့် ခရစ်တော်နှင့်ပတ်သက်၍ ကိုယ်တော်၏ အသွင်အပြင်သည် သာမန်နှင့် ပုံမှန်ဖြစ်သည်၊ ကိုယ်တော်၏ အပြောအဆို၊ အပြုအမူနှင့် ဟန်ပန်အမူအရာအပြင် ကိုယ်တော်၏ လူ့သဘာဝ၏ အသွင်အပြင်အားလုံးသည်လည်း သာမန်နှင့် ပုံမှန်ဖြစ်ကြသည်။ ကိုယ်တော် ပြုတော်မူသော အမှု၏ ပုံစံ၊ နည်းလမ်းနှင့် နည်းစနစ်တို့သည် လူတိုင်း၏ အမြင်တွင် အလွန်အမင်း သာမန်၊ ပုံမှန်နှင့် လက်တွေ့ကျသည်ဟု သာ၍ပင် ထင်ရသည်။ ၎င်းတို့သည် သဘာဝလွန်ခြင်းမရှိ၊ အနှစ်မဲ့ခြင်းမရှိ၊ မရေရာခြင်းမရှိသည့်အပြင် လက်တွေ့ဘဝနှင့် ကင်းကွာခြင်းမရှိပေ။ အတိုချုပ်အားဖြင့် အပြင်ပန်းမှကြည့်လျှင် ခရစ်တော်သည် မြင့်မြတ်ပုံမပေါ်ပေ။ ကိုယ်တော်၏ အပြောအဆို၊ လုပ်ရပ်များနှင့် ဟန်ပန်အမူအရာတို့သည် နက်နဲခြင်း သို့မဟုတ် သဘောတရားဆန်ခြင်း မရှိချေ။ လူ့မျက်စိများဖြင့် စောင့်ကြည့်လေ့လာလျှင် မည်သည့်နက်နဲမှုများကိုမျှ မမြင်ရသကဲ့သို့ နားမလည်နိုင်သော အရာတစ်ခုမျှ မရှိပေ၊ ကိုယ်တော်သည် အလွန် လက်တွေ့ကျလွန်းပြီး အလွန် ပုံမှန်ဖြစ်လွန်းသည်။ လူ့ဇာတိခံယူသော ဘုရားသခင် ဆောင်ရွက်ခဲ့သော အမှုအားလုံး၏ အနှစ်သာရနှင့် သဘာဝကို ငါတို့ မဆွေးနွေးမီ လူ့ဇာတိခံယူသော ဘုရားသခင်၏ ဤအခန်းကဏ္ဍနှင့်ပတ်သက်၍ လူတို့အဖို့ အပြင်ပန်းအားဖြင့် မြင်သာသည့်အရာအားလုံးဖြစ်သော ကိုယ်တော်၏ အပြောအဆို၊ အပြုအမူ၊ ဟန်ပန်အမူအရာ၊ နေ့စဉ်လုပ်ရိုးလုပ်စဉ်၊ ပင်ကိုစရိုက်၊ စိတ်ဝင်စားမှုများ၊ ပညာရေးအဆင့်အတန်း၊ ကိုယ်တော် ဂရုစိုက်ပြီး ဆွေးနွေးသော ကိစ္စများ၊ လူတို့ကို ဆက်ဆံပြီး ပေါင်းသင်းသည့် ကိုယ်တော်၏ နည်းလမ်းအပြင် ကိုယ်တော် ဖော်ပြသည့် အသိပညာဆိုင်ရာ အရာများအစရှိသည်တို့ကို ဆင်ခြင်သုံးသပ်ကြစို့။ ဤအရာအားလုံးသည် လူ၏အမြင်တွင် သဘာဝလွန်ခြင်း၊ မြင့်မြတ်ခြင်း သို့မဟုတ် အနှစ်မဲ့ခြင်း မရှိဘဲ အထူးသဖြင့် လက်တွေ့ကျသည်။ ဤအသွင်အပြင်အားလုံးသည် ခရစ်တော်နောက်လိုက်သော လူတိုင်းအတွက် စမ်းသပ်မှုတစ်ခု ဖြစ်သည်၊ သို့သော် ဘုရားသခင်ကို အမှန်တကယ် ယုံကြည်၍ အသိစိတ်နှင့် ဆင်ခြင်တုံတရား ရှိသောသူတို့မှာမူကား သမ္မာတရားအချို့ကို သူတို့ နားလည်သည်နှင့်တစ်ပြိုင်နက် ခရစ်တော်၏ အပြင်ပန်းရှိ ဤပုံမှန်ဖြစ်ပြီး လက်တွေ့ကျသော သရုပ်သကန်အားလုံးကို လူ့ဇာတိခံယူထားသော ဘုရားသခင်ဟူသည့် အမျိုးအစားအောက်တွင် အကျဉ်းချုပ်ထား၍ နားလည်ခြင်း၊ သဘောပေါက်ခြင်းနှင့် ကျိုးနွံနာခံခြင်းတို့ကို ပြုကြလေသည်။ သို့ရာတွင် အန္တိခရစ်များသာ ဤသို့ မပြုလုပ်ကြပေ၊ ၎င်းတို့သည် ယင်းကို မလုပ်ဆောင်နိုင်ကြပေ။ ၎င်းတို့၏ စိတ်နှလုံး နက်ရှိုင်းရာ၌ ခရစ်တော်ကဲ့သို့သော အလွန်အမင်း သာမန်ပုဂ္ဂိုလ်တစ်ဦးသည် ၎င်းတို့အတွက် တစ်စုံတစ်ခု ကင်းမဲ့နေသည်ဟု ထင်ရသည်။ အတိအကျ မည်သည့်အရာ ပျောက်ဆုံးနေသနည်း။ အတွင်းစိတ်နက်ရှိုင်းရာ၌ အန္တိခရစ်များက ထိုသို့သော သာမန်လူတစ်ဦးသည် ဘုရားနှင့် သိပ်မတူဟု မကြာခဏ ခံစားရသည်။ ၎င်းတို့က ထိုသို့သော သာမန်လူတစ်ဦးသည် ၎င်းတို့ စိတ်ကူးထားသည့် စစ်မှန်သော ဘုရား၊ ခရစ်တော်တို့နှင့် ထိုက်တန်မည့် နည်းလမ်းဖြင့် ပြောဆိုသင့်သည်၊ ပြုမူသင့်သည်၊ ကျင့်ကြံသင့်သည်ဟုလည်း မကြာခဏ တောင်းဆိုကြသည်။ ထို့ကြောင့် အန္တိခရစ်များ၏ စိတ်နှလုံးများထဲသို့ နက်ရှိုင်းစွာ ကြည့်လျှင် ၎င်းတို့သည် ထိုသို့သော သာမန်လူတစ်ဦးကို ၎င်းတို့၏ သခင်အဖြစ်၊ ၎င်းတို့၏ ဘုရားအဖြစ် လက်ခံရန် လိုလိုလားလား မရှိကြပေ။ ခရစ်တော်၏ အသွင်အပြင်တစ်ခုသည် ပို၍ ပုံမှန်၊ လက်တွေ့ကျပြီး သာမန်ဖြစ်လေလေ၊ အန္တိခရစ်များက ပို၍ မထီမဲ့မြင်ပြုကာ အထင်အမြင်သေးပြီး ရန်လိုစိတ်ဖြင့်ပင် ရှုမြင်လေလေ ဖြစ်သည်။ ထို့ကြောင့် ကိုယ်တော်၏ နှုတ်ကပတ်တော်များအပါအဝင် ခရစ်တော်၏ အပြုအမူ၏ မည်သည့်အသွင်အပြင်နှင့်မဆို စပ်လျဉ်း၍ အန္တိခရစ်များသည် အတွင်းစိတ်နက်ရှိုင်းရာ၌ ယင်းတို့ကို လက်မခံနိုင်ကြသကဲ့သို့ ဆန့်ပင် ဆန့်ကျင်ကြ၏။

ခရစ်တော်၏ အပြောအဆိုတွင် အဘယ်အရာ ပါဝင်သနည်း။ တစ်ခါတစ်ရံ ယင်းမှာ အလုပ်အစီအစဉ်များ ပြုလုပ်ခြင်းအကြောင်း ဖြစ်သည်၊ တစ်ခါတစ်ရံ တစ်စုံတစ်ဦး၏ ချို့ယွင်းချက်များကို ထောက်ပြခြင်း၊ တစ်ခါတစ်ရံ လူအမျိုးအစားတစ်မျိုး၏ ဖောက်ပြန်ပျက်စီးသော အနှစ်သာရကို ဖော်ထုတ်ခြင်း၊ တစ်ခါတစ်ရံ ပါဝင်ပတ်သက်သော ပြဿနာများကို စိစစ်ရန် ပြဿနာတစ်ခု၏ အနှစ်သာရနှင့် အသေးစိတ်အချက်အလက်အားလုံးကို ဆန်းစစ်လေ့လာခြင်း၊ တစ်ခါတစ်ရံ ကိစ္စရပ်တစ်ခု၏ အမှားအမှန်ကို တရားစီရင်ခြင်း၊ တစ်ခါတစ်ရံ လူအမျိုးအစားတစ်မျိုးအတွက် အဆုံးသတ်ကို သတ်မှတ်ခြင်း၊ တစ်ခါတစ်ရံ လူအချို့ကို ရာထူးတိုးမြှင့်ခြင်း၊ တစ်ခါတစ်ရံ လူအချို့ကို ထုတ်ပယ်ခြင်း၊ တစ်ခါတစ်ရံ လူအချို့ကို ပြုပြင်ခြင်းနှင့် တစ်ခါတစ်ရံ လူအချို့ကို နှစ်သိမ့်ပြီး တိုက်တွန်းနှိုးဆော်ခြင်းတို့ ဖြစ်သည်။ ကိုယ်တော်၏ အမှုတော်အတွင်း ခရစ်တော် မိန့်မြွက်သည့် လူတို့၏ အသက်စိတ်သဘောထားနှင့် သက်ဆိုင်သော သမ္မာတရားများအပြင် ကိုယ်တော်သည် လူ့အသိပညာ၊ အမျိုးမျိုးသော ပညာရပ်ဆိုင်ရာ နယ်ပယ်တို့နှင့် သက်ဆိုင်သော အကြောင်းအရာအချို့အပြင် အရာရာတိုင်းကိုလည်း မကြာခဏ ထိတွေ့ပြောဆိုတော်မူသည်။ ခရစ်တော်သည် ပုံမှန်ဖြစ်ပြီး လက်တွေ့ကျသော ပုဂ္ဂိုလ်တစ်ဦး ဖြစ်သည်၊ ကိုယ်တော်သည် လောကနှင့် ကင်းကွာနေတော်မူသည်မဟုတ်။ ကိုယ်တော်၌ လူသားတည်ရှိမှုနှင့် အသက်တာနှင့် သက်ဆိုင်သော ကိစ္စရပ်အားလုံးအပေါ် အတွေးအခေါ်များနှင့် ရှုထောင့်အမြင်များ ရှိတော်မူပြီး ကိုယ်တော်သည် ဤကိစ္စရပ်များကို စည်းမျဉ်းများဖြင့် ကိုင်တွယ်တော်မူသည်။ အကယ်၍ ဤစည်းမျဉ်းများသည် လူတို့၏ ရှင်သန်မှု၊ လူတို့၏ အသက်ဝင်ရောက်မှု၊ ဘုရားသခင်ကို ဝတ်ပြုကိုးကွယ်ခြင်းဟူသော အကြောင်းအရာများနှင့် သက်ဆိုင်ပါက ယင်းတို့အားလုံးသည် သမ္မာတရားများဖြစ်သည်ဟု ဆိုနိုင်သလော။ (ဆိုနိုင်ပါသည်။) ခရစ်တော် မိန့်မြွက်သည့် လူ့အသိပညာ၊ အတွေးအခေါ်နှင့် အချို့သော ပညာရပ်ဆိုင်ရာ ကိစ္စရပ်များနှင့် သက်ဆိုင်သော စကားများကို သမ္မာတရားဟု တိုက်ရိုက် ခေါ်ဆို၍မရနိုင်သော်လည်း ယင်းတို့သည် ဤအကြောင်းအရာများနှင့် ပတ်သက်၍ လူသားများ သိရှိသောအရာနှင့် ရှုထောင့်အမြင်၊ သဘောထားနှင့် စည်းမျဉ်းတို့၌ ကွဲပြားသည်။ ဥပမာအားဖြင့် လူသားများသည် အသိပညာရပ်တစ်ခုအပေါ် ရိုသေလေးစားသော သဘောထားကို ခံယူကောင်းခံယူပြီး ယင်းဖြင့် အသက်ရှင်ကောင်း အသက်ရှင်နိုင်သော်လည်း ခရစ်တော်မူကား အသိပညာအမျိုးမျိုးကို စိတ်ဖြာလေ့လာဆွေးနွေးပြီး ပိုင်းခြားသိမြင်နိုင်ကာ ၎င်းတို့ကို မှန်ကန်စွာ သဘောထားပြုမူနိုင်သည်။ ဥပမာအနေနှင့် သင်တို့၏ အတတ်ပညာတစ်ခုခု၌ ကျွမ်းကျင်မှုနှင့် သက်ဆိုင်ရာ အသိပညာကို သင်တို့ ကျွမ်းကျင်ပိုင်နိုင်စွာ တတ်မြောက်မှုကို ယူကြည့်လော့။ ဤအသိပညာကို သင်တို့ အသုံးချခြင်းဖြင့် သင်တို့ အဘယ်အရာကို အောင်မြင်နိုင်သနည်း။ သင်တို့၏ တာဝန်ကို ထမ်းဆောင်ခြင်း လုပ်ငန်းစဉ်၌ ဤအသိပညာကို သင်တို့ မည်သို့ အသုံးချကြသနည်း။ သမ္မာတရားစည်းမျဉ်း တစ်ခုခု ပါဝင်သလော။ အကယ်၍ သင်သည် သမ္မာတရားကို နားမလည်ပါက စည်းမျဉ်းများ မရှိသည့်အပြင် သင်သည် သင်၏ တာဝန်ကို ထမ်းဆောင်ရာ၌ အသိပညာကိုသာ အားကိုးသည်။ ငါသည် ထိုအတတ်ပညာ၌ ကျွမ်းကျင်သူတစ်ဦး မဟုတ်ကောင်း မဟုတ်နိုင်ဘဲ သို့မဟုတ် ထိုအသိပညာကို နက်ရှိုင်းစွာ နားလည်မှု မရှိဘဲ ယေဘုယျသဘောတရားကိုသာ သဘောပေါက်ပြီး အခြေခံအချို့ကိုသာ သိရှိသော်လည်း ဤအသိပညာကို ဘုရားသခင်၏ အမှုတော်အတွက် ထိရောက်စွာ အစေခံနိုင်စေမည့် နည်းလမ်းနှင့် စည်းမျဉ်းများဖြင့် မည်သို့ အသုံးချရမည်ကို ငါ သိသည်။ ဤသည်မှာ ကွာခြားချက် ဖြစ်သည်။ အန္တိခရစ်များသည် သမ္မာတရားကို လက်မခံသောကြောင့် ဤအချက်ကို မည်သည့်အခါမျှ မြင်မည်မဟုတ်သကဲ့သို့ ခရစ်တော်၏ အနှစ်သာရသည် အမှန်တကယ် မည်သို့ဖြစ်သည်ကို မည်သည့်အခါမျှ နားလည်မည် မဟုတ်ပေ။ ခရစ်တော်သည် ဘုရားသခင်၏ အနှစ်သာရကို ပိုင်ဆိုင်သည်၊ ဤစကားသည် အတိအကျ မည်သည့်နေရာ၌ အမှန်တကယ် အကောင်အထည်ပေါ်လာပြီး ထင်ရှားသနည်း၊ လူတို့သည် ယင်းကို မည်သို့သဘောထားပြုမူသင့်သနည်း၊ လူတို့သည် ယင်းမှ အဘယ်အကျိုးကျေးဇူးများနှင့် အကျိုးအမြတ်များကို လက်ခံရရှိသနည်း။ အန္တိခရစ်များသည် ဤအသွင်အပြင်ကို မည်သည့်အခါမျှ မြင်မည်မဟုတ်ပေ။ အဘယ်ကြောင့် ထိုသို့ ဖြစ်ရသနည်း။ အရေးအကြီးဆုံး အကြောင်းရင်းတစ်ခု ရှိသည်၊ အန္တိခရစ်များသည် ဘုရားသခင် လူ့ဇာတိခံယူထားသော ဇာတိပကတိကို မည်သို့ပင် ကြည့်ပါစေ ၎င်းတို့သည် လူတစ်ဦးကိုသာ မြင်သည်။ ၎င်းတို့သည် လူ့ရှုထောင့်မှ တိုင်းတာသည်၊ လူ့အသိပညာ၊ အတွေ့အကြုံ၊ ဉာဏ်ရည်၊ အကြံအစည်နှင့် ပရိယာယ်တို့ကို အသုံးပြု၍ ကြည့်သော်လည်း မည်သို့ပင် ကြည့်ပါစေ ဤသူ၌ အထူးအရာတစ်ခုခုကို မမြင်နိုင်သကဲ့သို့ ကိုယ်တော်၌ ဘုရားသခင်၏ အနှစ်သာရရှိသည်ကိုလည်း ပိုင်းခြားသိမြင်နိုင်ခြင်း မရှိကြပေ။ ငါ့ကို ပြောကြလော့၊ ၎င်းတို့သည် ယင်းကို ပကတိမျက်စိဖြင့် မြင်နိုင်သလော။ (မမြင်နိုင်ပါ။) အကယ်၍ ၎င်းတို့သည် အဏုကြည့်မှန်ဘီလူး သို့မဟုတ် ဓာတ်မှန်ရောင်ခြည်ကို အသုံးပြုလျှင်ကော အဘယ်သို့နည်း။ ထိုအခါ ၎င်းတို့သည် ယင်းကို မြင်နိုင်ချေ သာ၍ပင် နည်းပါးပေလိမ့်မည်။ လူအချို့က “အကယ်၍ ယင်းကို သာမန်မျက်စိဖြင့် သို့မဟုတ် အဏုကြည့်မှန်ဘီလူးဖြင့် မမြင်နိုင်ပါက ဝိညာဉ်ရေးရာနယ်ပယ်နှင့် ထိတွေ့ဆက်ဆံနေသော သူတို့သည် ယင်းကို မြင်နိုင်သလော” ဟု မေးကြသည်။ (မမြင်နိုင်ပါ။) ဝိညာဉ်ရေးရာနယ်ပယ်နှင့် ထိတွေ့ဆက်ဆံနေသောသူတို့သည် ထိုနယ်ပယ်ထဲသို့ မြင်နိုင်ပြီး ဝိညာဉ်များကို သိမြင်နိုင်သည်၊ သို့ဆိုလျှင် အဘယ်ကြောင့် ၎င်းတို့သည် လူ့ဇာတိခံယူသော ဘုရားသခင်ကို ပိုင်းခြားသိမြင်နိုင်ခြင်း မရှိကြသနည်း။ သင်တို့သည် စာတန်က ဝိညာဉ်ရေးရာနယ်ပယ်၌ ဘုရားသခင်ကို မြင်နိုင်သည်ဟု ထင်သလော။ (ထင်ပါသည်။) ဘုရားသခင်ကဲ့သို့ပင် စာတန်သည် ဝိညာဉ်ရေးရာနယ်ပယ်၌ တည်ရှိသော်လည်း ၎င်းသည် ဘုရားသခင်ကို ဘုရားသခင်အဖြစ် အသိအမှတ်ပြုသလော။ (မပြုပါ။) ၎င်းသည် ဘုရားသခင်နောက် လိုက်သလော သို့မဟုတ် ဘုရားသခင်ကို ယုံကြည်သလော။ (မယုံကြည်ပါ။) စာတန်သည် ဘုရားသခင်ကို နေ့စဉ် မြင်နိုင်သော်လည်း ၎င်းသည် ကိုယ်တော့်ကို မယုံကြည်သကဲ့သို့ ကိုယ်တော့်နောက်လည်းမလိုက်ပေ။ သို့ဖြစ်၍ ဝိညာဉ်ရေးရာနယ်ပယ်နှင့် ထိတွေ့ဆက်ဆံနေသောသူတို့သည် ဘုရားသခင်၏ ဝိညာဉ်တော်ကို မြင်နိုင်လျှင်ပင် ဤဝိညာဉ်တော်ကို ဘုရားသခင်အဖြစ် အသိအမှတ်ပြုကြမည်လော။ (မပြုပါ။) ဤရှင်းလင်းချက်သည် ပြဿနာ၏ အရင်းမြစ်ကို ဖြေရှင်းပေးသလော။ (ဖြေရှင်းပေးပါသည်။) ဤနေရာတွင် အရင်းမြစ်မှာ အဘယ်နည်း။ (၎င်းတို့သည် ဘုရားသခင်ကို အသိအမှတ်မပြုသကဲ့သို့ ကိုယ်တော့်ကို မကြောက်ရွံ့ကြပေ။) အတွင်းစိတ်နက်ရှိုင်းရာ၌ အန္တိခရစ်များသည် ဘုရားသခင်ကို အသိအမှတ်မပြုကြပေ။ ၎င်းတို့၏ ဘိုးဘေးများ၊ ၎င်းတို့၏ အခြေအမြစ်များကပင် ဘုရားသခင်ကို အသိအမှတ်မပြုခဲ့ကြပေ။ ဘုရားသခင်သည် ၎င်းတို့၏ မျက်စိရှေ့မှောက်၌ ရှိနေလျှင်ပင် ၎င်းတို့သည် ကိုယ်တော့်ကို အသိအမှတ်မပြုသကဲ့သို့ ဝတ်ပြုကိုးကွယ်ခြင်းလည်း မရှိကြပေ။ သို့ဆိုလျှင် အလွန် သာမန်ဖြစ်ပြီး အရေးမပါဟု ထင်ရသော လူ့ဇာတိခံယူသော ဘုရားသခင်ကို ၎င်းတို့သည် မည်သို့ ဝတ်ပြုကိုးကွယ်နိုင်မည်နည်း။ ၎င်းတို့သည် လုံးဝ မကိုးကွယ်နိုင်ပေ။ ထို့ကြောင့် အန္တိခရစ်များ မြင်ရန် မည်သည့်နည်းလမ်းကို အသုံးပြုသည်ဖြစ်စေ ယင်းမှာ အချည်းနှီး ဖြစ်သည်။ ဘုရားသခင်သည် ကိုယ်တော်၏ အမှုတော်ကို စတင်ခဲ့သည့်အချိန်မှ ယခုအချိန်အထိ ဘုရားသခင်သည် နှုတ်ကပတ်တော်များစွာကို မိန့်မြွက်ခဲ့ပြီး ထိုသို့သော ကြီးမြတ်သည့်အမှုကို ဆောင်ရွက်ခဲ့သည်။ ဤသည်မှာ လူ့လောက၌ အကြီးမြတ်ဆုံးသော နိမိတ်လက္ခဏာနှင့် အံ့ဖွယ်အမှု မဟုတ်လော။ အကယ်၍ အန္တိခရစ်များက ယင်းကို အသိအမှတ်ပြုနိုင်ခဲ့ပါက ၎င်းတို့သည် လွန်ခဲ့သောအချိန်ကတည်းက ယုံကြည်ခဲ့ကြပြီး ဖြစ်လိမ့်မည်၊ ၎င်းတို့သည် ယခုအချိန်အထိ စောင့်ဆိုင်းခဲ့ကြမည် မဟုတ်ပေ။ “အန္တိခရစ်များသည် ဘုရားသခင်၏ အမှန်တကယ်ဖြစ်သော လုပ်ဆောင်ချက်များကို လုံလောက်စွာ မမြင်တွေ့ရသေးသောကြောင့် ၎င်းတို့သည် လက်မခံဘဲ ရှိနေကြခြင်း ဖြစ်သည်၊ အကယ်၍ ဘုရားသခင်က နိမိတ်လက္ခဏာများနှင့် အံ့ဖွယ်အမှုအချို့ကို ပြသပြီး ဝိညာဉ်ရေးရာနယ်ပယ်သည် အမှန်တကယ် မည်သို့ဖြစ်သည်ကို ၎င်းတို့အား မြင်စေကာ အကယ်၍ ၎င်းတို့သည် ဘုရားသခင်၏ စစ်မှန်သော ဇာတိအဖြစ်တော်ကိုလည်းကောင်း၊ ကိုယ်တော်၏ နှုတ်ကပတ်တော်အားလုံး ပြည့်စုံခဲ့သည်ကိုလည်းကောင်း မြင်တွေ့ခဲ့ပါက ထိုအခါ ၎င်းတို့သည် ဘုရားသခင်ကို အသိအမှတ်ပြုပြီး နောက်လိုက်ကြလိမ့်မည်” ဟု လူအချို့ ထင်သလော။ ယင်းမှာ ထိုသို့ ဖြစ်သလော။ အန္တိခရစ်များသည် ဝိညာဉ်ရေးရာနယ်ပယ်၌ ဘုရားသခင်နှင့် နှစ်ပေါင်းများစွာ ယှဉ်ပြိုင်တိုက်ခိုက်ခဲ့ပြီးသည့်နောက်တွင် ယုံကြည်လက်ခံခြင်း မရှိဘဲ နှစ်အနည်းငယ်အတွင်း ရုတ်တရက် ကျိုးနွံနာခံကြမည်လော။ ယင်းမှာ မဖြစ်နိုင်ပေ၊ ၎င်းတို့၏ သဘာဝအနှစ်သာရသည် မပြောင်းလဲနိုင်ပေ။ လူ့ဇာတိခံယူသော ဘုရားသခင်သည် အမှုများစွာကို ဆောင်ရွက်ခဲ့ပြီး နှုတ်ကပတ်တော်များစွာကို မိန့်မြွက်ခဲ့သည့်တိုင် ဤအရာများထဲမှ တစ်ခုမျှ ၎င်းတို့ကို မသိမ်းပိုက်နိုင်သကဲ့သို့ ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကိုလည်း အသိအမှတ်မပြုနိုင်ကြပေ။ ဤသည်မှာ ၎င်းတို့၏ ပင်ကိုသဘာဝ ဖြစ်သည်။ ဤသဘာဝက အဘယ်အရာကို ညွှန်ပြသနည်း။ ယင်းက အန္တိခရစ်များကဲ့သို့သော လူများသည် ဘုရားသခင်၊ သမ္မာတရားနှင့် အပြုသဘောဆောင်သော အရာများကို ထာဝရ စစ်တိုက်ကြမည်ဖြစ်ပြီး မည်သို့ပင်ဖြစ်စေ အဆုံးတိုင် တိုက်ခိုက်ကာ သေသည်အထိ မည်သည့်အခါမျှ မရပ်တန့်ဘဲ နေကြမည်ဟု ဆိုလိုသည်။ ၎င်းတို့သည် ဖျက်ဆီးခံရဖို့ ထိုက်တန်သူများ မဟုတ်လော။ “သေသည်အထိ မည်သည့်အခါမျှ မရပ်တန့်ခြင်း” ဆိုသည်မှာ အဘယ်အရာကို ဆိုလိုသနည်း။ ယင်းက ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် အသိအမှတ်ပြုမည့်အစား သေခြင်းကိုသာ ခံယူကြမည်၊ ၎င်းတို့သည် ဘုရားသခင်ကို ကျိုးနွံနာခံမည့်အစား သေခြင်းကိုသာ ခံယူကြမည်ဟု ဆိုလိုသည်။ ဤသည်မှာ သေခြင်းနှင့် ထိုက်တန်သည်။

အန္တိခရစ်များသည် ခရစ်တော်တည်းဟူသော ဤသာမန်လူနှင့် ပတ်သက်လာလျှင် ကိုယ်တော့်ကို အပြင်ပန်းမှသာမက အတွင်းမှပါ စိစစ်ကြသည်။ ထို့ကြောင့် ခရစ်တော် စကားပြောပြီး ပြုမူဆောင်ရွက်သောအခါ အန္တိခရစ်များသည် အပြုအမူအမျိုးမျိုးကို ပြသကြသည်။ ခရစ်တော်၏ အပြောအဆိုနှင့် လုပ်ရပ်များကို တုံ့ပြန်ရာ၌ အန္တိခရစ်များ ပြသသည့် အမျိုးမျိုးသော သရုပ်သကန်များမှတစ်ဆင့် ၎င်းတို့၏ သဘာဝအနှစ်သာရကို ဖော်ထုတ်ကြစို့။ ဥပမာအားဖြင့် ခရစ်တော်သည် လူတို့နှင့်အတူ အလုပ်နှင့် သမ္မာတရားစည်းမျဉ်းများအကြောင်း မိတ်သဟာယဖွဲ့သောအခါ ကိုယ်တော်သည် တိကျသော လက်တွေ့လုပ်ဆောင်မှုအချို့ကို ထည့်သွင်းပြောဆိုသည်။ ဤအရာများတွင် လူတို့သည် မိမိတို့၏ တာဝန်ကို ထမ်းဆောင်ခြင်း လုပ်ငန်းစဉ်အတွင်း တာဝန်တစ်ခုကို မည်သို့ တိတိကျကျ ဆောင်ရွက်ပြီး အကောင်အထည်ဖော်သင့်သည်ဆိုသည်တို့ ပါဝင်သည်။ ယေဘုယျအားဖြင့် ပြောရလျှင် မည်သည့်အလုပ်မျှ သဘောတရားကို ဆွေးနွေးခြင်း၊ ကြွေးကြော်သံများ ဟစ်ကြွေးခြင်း၊ လူတိုင်းကို စိတ်အားထက်သန်လာအောင် မြှောက်ပေးခြင်း၊ ထို့နောက် လူတိုင်းကို သစ္စာဆိုခိုင်းပြီး ယင်းနှင့် အဆုံးသတ်ခြင်းမျိုး မဟုတ်ပေ၊ မိမိတို့တာဝန်နှင့်သက်ဆိုင်သော အလုပ်တိုင်းသည် ရှုပ်ထွေးပြီး တိကျသော အသေးစိတ်အချက်အလက်အချို့ ပါဝင်သည်။ ဥပမာအားဖြင့် မှန်ကန်သောလူကို မည်သို့ ရွေးချယ်ရမည်၊ အမျိုးမျိုးသောလူတို့၏ မတူညီသော အခြေအနေများကို မည်သို့ ကိုင်တွယ်ပြီး သဘောထားပြုမူရမည်၊ တာဝန်ထမ်းဆောင်ခြင်း လုပ်ငန်းစဉ်အတွင်း ပေါ်ပေါက်လာသော အမျိုးမျိုးသော ပြဿနာများကို စည်းမျဉ်းများအတိုင်း မည်သို့ ကိုင်တွယ်ရမည်၊ ထင်ရာစိုင်းပြီး အာဏာရှင်ဆန်စွာ ပြုမူခြင်း သို့မဟုတ် ဇွတ်တရွတ်နိုင်ပြီး စိတ်ကူးပေါက်သကဲ့သို့ ပြုမူခြင်းမရှိဘဲ လူတို့အကြား သဟဇာတဖြစ်သော ပူးပေါင်းဆောင်ရွက်မှုကို မည်သို့ ဖြစ်မြောက်အောင်မြင်ရမည် စသည့် အမျိုးမျိုးသော အကြောင်းအရာများကို လွှမ်းခြုံထားသည်။ လူတို့သည် ခရစ်တော်က မိတ်သဟာယပြုပြီးဖြစ်သည့် သတ်သတ်မှတ်မှတ်ဖြစ်သော အလုပ်ကို အကောင်အထည်ဖော်ပြီး သတ်သတ်မှတ်မှတ်ဖြစ်သော စီမံကိန်းများအား ကြီးကြပ်ရန် လိုအပ်သည့်အခါ အခက်အခဲများ ကြုံကောင်းကြုံရနိုင်သည်။ ဆောင်ပုဒ်များကို ဟစ်ကြွေးခြင်းနှင့် အယူဝါဒများကို ဟောခြင်းတို့သည် လွယ်ကူသော်လည်း အမှန်တကယ်ဖြစ်သော လက်တွေ့အကောင်အထည်ဖော်ခြင်းက သိပ်မရိုးရှင်းပေ။ အနည်းဆုံးအနေဖြင့် လူတို့သည် အမှန်တကယ် သွားကာ ဤအလုပ်တာဝန်များကို ဆောင်ရွက်ရန်အတွက် အားထုတ်မှု အသုံးပြုရန် အဖိုးအခပေးပြီး အချိန်သုံးရန် လိုအပ်သည်။ တစ်နည်းအားဖြင့် ဤအရာတွင် သင့်တော်သည့်လူတစ်ဦးချင်းစီကို ရှာခြင်းပါဝင်ပြီး နောက်တစ်နည်းအားဖြင့် ပါဝင်ပတ်သက်သည့် အလုပ်အကိုင်အကြောင်းကို သင်ယူခြင်း၊ အမျိုးမျိုးသော အတတ်ပညာဆိုင်ရာ ကဏ္ဍများနှင့် ဆက်စပ်သည့် သာမန် အသိပညာနှင့် သဘောတရားများကိုလည်းကောင်း၊ လုပ်ငန်း၏ တိကျသော နည်းစနစ်များနှင့် လုပ်နည်းကိုင်နည်းများကိုလည်းကောင်း ရှာဖွေလေ့လာခြင်းတို့ ပါဝင်သည်။ ထို့အပြင် အချို့သော စိန်ခေါ်မှုရှိသည့် ပြဿနာများကိုလည်း ၎င်းတို့ ကြုံကောင်းကြုံရမည်။ ယေဘုယျအားဖြင့် ပုံမှန်လူတို့သည် ဤအခက်အခဲများအကြောင်းကို ကြားရသည့်အခါ ဖိအားတစ်ခုခုကို ခံစားရလျက် အနည်းငယ် တုန်လှုပ်ကြသော်လည်း ဘုရားသခင်ကို သစ္စာစောင့်သိပြီး ကျိုးနွံနာခံသော သူတို့မှာမူ အခက်အခဲများနှင့် ရင်ဆိုင်ရပြီး ဖိအားခံစားရသည့်အခါ မိမိတို့၏ ယုံကြည်ခြင်းများ တိုးပွားရန်အတွက် ဘုရားသခင်ထံ လမ်းပြမှုတောင်းလျှောက်ရင်း ဉာဏ်အလင်းပြမှုနှင့် အကူအညီတို့ကို တောင်းလျှောက်ကာ ရှင်းလင်းသည့် အသိစိတ်တစ်ခု ရရှိရန် ၎င်းတို့၏ သစ္စာစောင့်သိမှုကို ဖြည့်ဆည်းကာ အစွမ်းကုန် အားထုတ်နိုင်ရန်အလို့ငှာ အမှားများ မပြုမိစေဖို့ ကွယ်ကာခြင်းကိုလည်း တောင်းလျှောက်ရင်း မိမိတို့ စိတ်နှလုံးများတွင် တိတ်ဆိတ်စွာ ဆုတောင်းကြလိမ့်မည် ဖြစ်သည်။ သို့သော် အန္တိခရစ်များကဲ့သို့သော လူများမှာမူ ဤကဲ့သို့ မဟုတ်ကြပေ။ ခရစ်တော်ထံမှလာသော အလုပ်တွင် ၎င်းတို့ အကောင်အထည်ဖော်ရန် လိုအပ်သည့် တိကျသော အစီအစဉ်များအကြောင်းကိုလည်းကောင်း၊ အလုပ်က အခက်အခဲအချို့ ရှိသည်ဟုလည်းကောင်း ၎င်းတို့ ကြားရသည့်အခါ စိတ်ထဲတွင် စတင်အတိုက်အခံဖြစ်ပြီး ရှေ့ဆက်လုပ်ဆောင်ရန် မလိုမလား ဖြစ်ကြလေသည်။ ဤမလိုလားသောစိတ်က မည်သည့်အရာနှင့် တူသနည်း။ ၎င်းတို့က “အဘယ်ကြောင့် ကျွန်ုပ်၏ ဘဝတွင် ကောင်းမွန်သည့်အရာများ လုံးဝ ဖြစ်မလာသနည်း။ အဘယ်ကြောင့် ပြဿနာများနှင့် တောင်းဆိုချက်များ ကျွန်ုပ် အမြဲ ရရှိသနည်း။ ကျွန်ုပ်သည် ဖြစ်ဖြစ်မြောက်မြောက် မရှိသောသူအဖြစ် သို့မဟုတ် အမိန့်ပေးရမည့် ကျွန်တစ်ဦးအဖြစ် ယူဆခြင်းခံရသလော။ ကျွန်ုပ်ကို ကြိုးကိုင်ညွှန်ကြားရန် ထိုမျှ မလွယ်ပါ။ ထိုအရာကို သင် ပေါ့ပေါ့တန်တန် ပြောသည်၊ အဘယ်ကြောင့် သင့်ဘာသာ ကြိုးစားမလုပ်ကြည့်သနည်း”ဟု ပြောကြသည်။ ဤသည်မှာ ကျိုးနွံနာခံမှု ဖြစ်သလော။ ဤသည်မှာ လက်ခံသည့် သဘောထား ဖြစ်သလော။ မည်သည့်အရာကို ၎င်းတို့ လုပ်ဆောင်နေကြသနည်း။ (အတိုက်အခံလုပ်ခြင်း၊ ဆန့်ကျင်ခြင်း ဖြစ်ပါသည်။) ဤအတိုက်အခံလုပ်ခြင်းနှင့် ဆန့်ကျင်ခြင်းတို့သည် အဘယ်သို့ ထွက်ပေါ်ကြသနည်း။ ဥပမာအနေဖြင့် “အသား ပေါင်ချိန်အနည်းငယ်ကို သွားဝယ်ပြီး အားလုံးအတွက် ဝက်အချိုပေါင်း ဟင်းလျာကို ချက်ပေးလော့”ဟု ပြောလျှင် ဤအရာကို ၎င်းတို့ ဆန့်ကျင်ကြမည်လော။ (ဆန့်ကျင်မည်မဟုတ်ပါ။) သို့သော် “ယနေ့တွင် ထိုမြေကို သွားထွန်ယက်လော့၊ ထွန်ယက်နေစဉ်တွင် သင် အစာမစားနိုင်မီ ဦးစွာပထမ ကျောက်တုံးများကို သင် ဖယ်ရှားပြီးစီးရန် လိုအပ်သည်”ဟု ပြောလျှင် ၎င်းတို့ မလိုမလားဖြစ်လာကြပေမည်။ ရုပ်ပိုင်းဆိုင်ရာ ဆင်းရဲဒုက္ခ၊ အခက်အခဲ သို့မဟုတ် ဖိအားပါဝင်သည်နှင့်တစ်ပြိုင်နက် ၎င်းတို့၏ မကျေမချမ်းဖြစ်ခြင်းက ပေါ်လာပြီး ရှေ့ဆက်ရန် မလိုမလား ဖြစ်လာကြသည်။ ၎င်းတို့က “အဘယ်ကြောင့် ကျွန်ုပ်အပေါ် ကောင်းမွန်သည့်အရာများ မဖြစ်သနည်း။ လွယ်ကူသည့် သို့မဟုတ် ပေါ့ပါးသည့် အလုပ်တာဝန်များအတွက် အချိန်ကျလာသည့်အခါ ကျွန်ုပ် အဘယ်ကြောင့် လျစ်လျူရှုခံရသနည်း။ ခက်ခဲ၊ ပင်ပန်းသည့် အလုပ် သို့မဟုတ် ညစ်ပတ်သော အလုပ်အတွက် အဘယ်ကြောင့် ကျွန်ုပ် အရွေးခံရသနည်း။ ကျွန်ုပ်က မာယာကင်းပြီး ဩဇာပေးရန် လွယ်သည်ဟု ထင်ရသောကြောင့်လော”ဟု အတိုက်အခံစဖြစ်ကာ ညည်းညူကြလေသည်။ ဤသည်မှာ အတွင်းပိုင်း အတိုက်အခံ စဖြစ်သောနေရာ ဖြစ်သည်။ အဘယ်ကြောင့် ၎င်းတို့ အလွန် အတိုက်အခံဖြစ်ကြသနည်း။ “ညစ်ပတ်ပြီး ပင်ပန်းသော အလုပ်”မှာ အဘယ်နည်း။ အခက်အခဲဆိုသည်မှာ အဘယ်နည်း။ ဤအရာအားလုံးသည် ၎င်းတို့၏တာဝန် တစ်စိတ်တစ်ပိုင်း ဖြစ်သည်မဟုတ်လော။ တာဝန်ပေးခံရသည့် မည်သူမဆို လုပ်ဆောင်သင့်ပေသည်။ စံရွေးရမည့်အရာ မည်သည့်အရာ ရှိသနည်း။ ထိုအရာသည် ၎င်းတို့အတွက် အမှုအရာများကို တမင်ခက်ခဲစေခြင်း ဖြစ်သလော။ (မဟုတ်ပါ။) သို့သော် ၎င်းတို့အတွက် အမှုအရာများကို တမင်ခက်ခဲစေခြင်း ဖြစ်သည်၊ ၎င်းတို့ကို ကျဉ်းထဲကျပ်ထဲ ရောက်စေခြင်းဖြစ်သည်ဟု ၎င်းတို့ ယုံကြည်ကြသည်။ ထို့ကြောင့် ဘုရားသခင်ထံမှ ဤတာဝန်ကို လက်မခံကြသကဲ့သို့ လက်ခံရန် မလိုလားကြချေ။ ဤတွင် မည်သည့်အရာ ဖြစ်နေသနည်း။ အခက်အခဲများကို ၎င်းတို့ ရင်ဆိုင်ရသည့်အခါ၊ ရုပ်ပိုင်းဆိုင်ရာ ဆင်းရဲဒုက္ခခံစားရန် လိုအပ်ကာ သက်သာမှုဖြင့် အသက်မရှင်နိုင်တော့သည့်အခါ ၎င်းတို့ အတိုက်အခံဖြစ်လာကြခြင်း ဖြစ်သလော။ ဤသည်မှာ အကြွင်းမဲ့ဖြစ်သော၊ ညည်းညူမှုကင်းသည့် ကျိုးနွံနာခံခြင်း ဖြစ်သလော။ အခက်အခဲအနည်းငယ်မျှဖြင့် ၎င်းတို့ မလိုမလား ဖြစ်လာကြသည်။ ၎င်းတို့ မလုပ်လိုသည့် မည်သည့်အရာမဆို၊ ခက်ခဲသည်၊ မလိုလားအပ်ဘဲ ဂုဏ်ငယ်စေသည် သို့မဟုတ် အခြားသူများ၏ အထင်သေးခြင်းခံရစေသည်ဟု ၎င်းတို့ ထင်မြင်သည့် မည်သည့်အလုပ်ကိုမဆို ၎င်းတို့သည် ကျိုးနွံနာခံမှု စိုးစဉ်းမျှ မပြဘဲ အပြင်းအထန် အတိုက်အခံလုပ်ကြသည်၊ ကန့်ကွက်ကာ ငြင်းပယ်ကြလေသည်။ ခရစ်တော်၏ စကားများ၊ အမိန့်များ သို့မဟုတ် သူ မိတ်သဟာယပြုသည့် စည်းမျဉ်းများနှင့် ရင်ဆိုင်ရသည့်အခါ ယင်းက ၎င်းတို့အား အခက်အခဲများကို ဖြစ်စေသည်နှင့်တစ်ပြိုင်နက်၊ သို့မဟုတ် ၎င်းတို့ကို ဆင်းရဲဒုက္ခခံစားရစေဖို့ဖြစ်စေ၊ အဖိုးအခပေးဖို့ဖြစ်စေ လိုအပ်သည်နှင့်တစ်ပြိုင်နက် အန္တိခရစ်တို့၏ ပထမဆုံးတုံ့ပြန်မှုမှာ ၎င်းတို့၏ စိတ်နှလုံးများတွင် စက်ဆုပ်မှုကို ခံစားလျက် အတိုက်အခံလုပ်ခြင်းနှင့် ငြင်းပယ်ခြင်း ဖြစ်သည်။ သို့သော် ၎င်းတို့ လုပ်ဆောင်လိုသည့်အရာများ သို့မဟုတ် ၎င်းတို့ကို အကျိုးပြုသည့်အရာများနှင့် ပတ်သက်လာသည့်အခါ ၎င်းတို့၏ သဘောထားက မတူပေ။ အန္တိခရစ်တို့သည် ဇိမ်ခံစရာကို မွေ့လျော်ခံစားရန်နှင့် ထင်ပေါ်ရန် လိုအင်ဆန္ဒရှိကြသော်လည်း ဇာတိခန္ဓာ၏ ဆင်းရဲဒုက္ခ၊ အဖိုးအခပေးရန် လိုအပ်ချက် သို့မဟုတ် အခြားသူများကို စိတ်အနှောင့်အယှက်ပေးမိမည့် အန္တရာယ်ကိုပင် ရင်ဆိုင်ရသည့်အခါ ၎င်းတို့သည် ဝမ်းသာပြီး ပျော်ရွှင်စွာ လက်ခံရန် လိုလားနေကြသလော။ ထိုအခါ အကြွင်းမဲ့ ကျိုးနွံနာခံခြင်းကို ၎င်းတို့ စွမ်းဆောင်ရရှိနိုင်ကြသလော။ စိုးစဉ်းမျှ မရှိပေ။ ၎င်းတို့၏ သဘောထားမှာ လုံးလုံးလျားလျား မနာခံမှုနှင့် ပေခံနေခြင်း သဘောထားတစ်ခု ဖြစ်လေသည်။ အန္တိခရစ်များကဲ့သို့ လူတို့သည် ၎င်းတို့ မလုပ်ဆောင်လိုသည့်အရာများ၊ ၎င်းတို့၏ နှစ်သက်မှုများ၊ အကြိုက်များ သို့မဟုတ် ကိုယ်ကျိုးများနှင့်မကိုက်သည့် အရာများကို ရင်ဆိုင်ရသည့်အခါ ခရစ်တော်၏ စကားများအပေါ် ၎င်းတို့၏ သဘောထားမှာ ကျိုးနွံနာခံမှု စိုးစဉ်းမျှမရှိဘဲ အကြွင်းမဲ့ ငြင်းပယ်ခြင်းနှင့် အတိုက်အခံလုပ်ခြင်း သဘောထားတစ်ခု ဖြစ်လာသည်။

လူအချို့သည် ခရစ်တော် မိန့်မြွက်သည်ကို နားထောင်နေစဉ် အတွေးများ စတင်ဖြစ်ပေါ်လာသည်၊ “ခရစ်တော်က အဘယ်ကြောင့် ဤသို့ ပြောသနည်း။ ကိုယ်တော်သည် ဤကိစ္စကို ဤအမြင်ဖြင့် မည်သို့ သဘောထားပြုမူနိုင်မည်နည်း။ ကိုယ်တော်သည် ထိုသို့သော ထင်မြင်ယူဆချက်ကို မည်သို့ ထားရှိနိုင်မည်နည်း၊ ကိုယ်တော်သည် တစ်စုံတစ်ခုကို ဤနည်းလမ်းဖြင့် မည်သို့ အဓိပ္ပာယ်ဖွင့်ဆိုနိုင်မည်နည်း။ ဤသည်မှာလည်း သမ္မာတရားလော။ ဤအရာများသည်လည်း ဘုရားသခင်၏ နှုတ်ကပတ်တော်များလော။ မထင်ပါ။ သမ္မာကျမ်းစာတွင် ဘုရားသခင် စကားပြောဆိုသည့်ပုံစံကို ဤကဲ့သို့ အသေးစိတ်၍ အရေးမပါသော အကြောင်းအရာများအား အသေးစိတ်မဖော်ပြဘဲ၊ ကျိုးကြောင်းညီညွတ်မှုတစ်မျိုးဖြင့် မတူကွဲပြားစွာ မှတ်တမ်းတင်ထားလေသည်။ ခရစ်တော်သည် အဘယ်ကြောင့် ဤသို့ မိန့်မြွက်သနည်း။ ယင်းမှာ အစဉ်သဖြင့် အသေးစိတ်အချက်အလက်များနှင့် အသေးစိတ်အချက်အလက်များကို စိတ်ဖြာလေ့လာ ဆွေးနွေးခြင်းအကြောင်း ဖြစ်သည်၊ ဘုရားသခင်သည် ဤသို့ အမှန်တကယ် မိန့်မြွက်နိုင်သလော” ဟူ၍ ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်သည့်အခါတိုင်း အယူအဆများ မရှိကြဘဲ ၎င်းတို့ တွေးထင်သည်မှာ “ဤအရာများသည် ဘုရားသခင်၏ နှုတ်ကပတ်တော်များ ဖြစ်သည်၊ ကျွန်ုပ်သည် အသက်၊ ကယ်တင်ခြင်းနှင့် ကောင်းချီးများကို ရရှိရန် ၎င်းတို့အပေါ် အားကိုးရမည်” ဟူ၍ ဖြစ်သည်။ သို့ရာတွင် ၎င်းတို့သည် ခရစ်တော်နှင့် အမှန်တကယ် အပြန်အလှန်ဆက်ဆံသောအခါ အချို့သော ကိစ္စရပ်များအပေါ် ကိုယ်တော်၏ အမြင်များ၊ မှတ်ချက်များနှင့် သဘောထားများအပြင် အချို့သောလူများကို ကိုင်တွယ်သည့် ကိုယ်တော်၏ နည်းလမ်းများအပေါ် ထင်မြင်ယူဆချက်များ စတင်ဖြစ်ပေါ်လာပြီး ဤထင်မြင်ယူဆချက်များမှာ လူ့အယူအဆများပင် ဖြစ်သည်။ အန္တိခရစ်များသည် ၎င်းတို့၏ စိတ်နှလုံးများထဲ၌ အယူအဆများ ဖြစ်ပေါ်လာသောအခါ ၎င်းတို့၏ အယူအဆများကို ပြုပြင်ပေးရန် ဘုရားသခင်ထံ ဆုတောင်းကြမည်လော။ လုံးဝ ဆုတောင်းကြမည်မဟုတ်ပေ။ ၎င်းတို့သည် ကျိုးနွံနာခံသော စိတ်နှလုံး စိုးစဉ်းမျှမရှိဘဲ ခရစ်တော်၏ နှုတ်ကပတ်တော်များကို မိမိတို့၏ ကိုယ်ပိုင် အယူအဆများဖြင့် အဆက်မပြတ် အကဲဖြတ်ကြသည်။ ထို့ကြောင့် ၎င်းတို့သည် ခရစ်တော်အပေါ် အယူအဆများ ဖြစ်ပေါ်လာသောအခါ စိတ်ထဲ၌ အတိုက်အခံဖြစ်လာပြီး ခရစ်တော်ကို တဖြည်းဖြည်း ဆန့်ကျင်ရန်လိုလာကြသည်။ ထိုသို့သော ဆန့်ကျင်ရန်လိုခြင်း ပေါ်ပေါက်လာသောအခါ အန္တိခရစ်များသည် ကျိုးနွံနာခံရန် ကြံစည်နေဆဲလော။ ၎င်းတို့သည် လက်ခံရန် ကြံစည်နေဆဲလော။ ၎င်းတို့၏ စိတ်နှလုံးများထဲ၌ ၎င်းတို့သည် “ဟွန်း၊ ယခုအခါတွင် သင်၏ အားနည်းချက်ကို ငါသိပြီ။ သင်က ဘုရားသခင် မဟုတ်လား။ သင်၏ နှုတ်ကပတ်တော်အားလုံးက သမ္မာတရား မဟုတ်ဘူးလား။ တကယ်တမ်းတွင် သင်လည်း အမှုအရာများကို လုပ်ဆောင်သည့်အခါ ကျိုးကြောင်းဆင်ခြင်ပြီးမှ လုပ်ဆောင်ကာ မိမိမျက်စိဖြင့် မြင်ရသည့်အရာအပေါ် အခြေခံ၍ အကြောင်းအရာများကို ဝေဖန်အကဲဖြတ်ခြင်း ဖြစ်သည်။ သင်၏ လုပ်ဆောင်ချက်များသည် ဘုရား၏ အနှစ်သာရနှင့် မကိုက်ညီပါတကား” ဟု တွေးထင်ကာ စတင်၍ အတိုက်အခံလုပ်လာကြသည်။ ၎င်းတို့သည် စိတ်ထဲ၌ မနာခံမှုကို စတင်ခံစားရသည်။ ဤမနာခံမှု ပေါ်ပေါက်လာသောအခါ ယင်းသည် အပြင်ပန်း၌ ထုတ်ဖော်ပြသခြင်း ခံရသည်။ ၎င်းတို့က “သင်ပြောသည့်အရာက မှန်ပုံရသော်လည်း ထိုအကြောင်းကို ဘုရားက ဘာပြောသည်ကို သိရန် ဘုရားနှုတ်ကပတ်တော်များကို ကျွန်ုပ် စစ်ဆေးရန် လိုအပ်သည်။ ဘုရားက ကျွန်ုပ်ကို မည်သို့ ဦးဆောင်သည်ကို သိရန် ဘုရားထံ ကျွန်ုပ် ဆုတောင်းရန် လိုအပ်သည်။ ဘုရားက ကျွန်ုပ်ကို မည်သို့ လမ်းညွှန်ပြီး ဉာဏ်အလင်းပေးသည်ကို သိရန် ကျွန်ုပ် စောင့်ဆိုင်းပြီး ရှာဖွေရန် လိုအပ်သည်။ သင်ပြောခဲ့သည့်အရာနှင့် ပတ်သက်၍မူ ယင်းမှာ ကျွန်ုပ်၏ စဉ်းစားသုံးသပ်မှု ဘောင်အတွင်း၌ မရှိတော့သည့်အပြင် ယင်းမှာ ကျွန်ုပ်၏ လုပ်ရပ်များအတွက် အခြေခံ မဖြစ်နိုင်တော့ပေ” ဟု ဆိုကောင်းဆိုနိုင်သည်။ ဤသည်မှာ မည်သည့် သရုပ်သကန် ဖြစ်သနည်း။ (ခရစ်တော်ကို ငြင်းပယ်ခြင်း ဖြစ်ပါသည်။) ၎င်းတို့သည် ခရစ်တော်ကို ငြင်းပယ်ကြသော်လည်း အဘယ်ကြောင့် ၎င်းတို့သည် နှုတ်ကပတ်တော်သည် လူ့ဇာတိ၌ ပေါ်လာ၏ကို ဖတ်နေကြဆဲ ဖြစ်သနည်း။ (ဘုရားသခင်၊ ၎င်းတို့သည် ကောင်းကင်ဘုံရှိ မရေရာသော ဘုရားသခင်ကိုသာ အသိအမှတ်ပြုပြီး မြေကြီးပေါ်ရှိ ခရစ်တော်ကို ပြောင်ပြောင်တင်းတင်း ငြင်းပယ်ကြသည်ဟု ကျွန်ုပ် ထင်ပါသည်။) အန္တိခရစ်များသည် မြင့်မြတ်ပြီး မမြင်နိုင်သော ဘုရားတစ်ပါးကို ရိုသေလေးစားလျက် အနှစ်မဲ့သော စကားလုံးများနှင့် အယူဝါဒများအတွင်း၌ တစ်သမတ်တည်းအသက်ရှင်ကြသည်။ ထို့ကြောင့် ၎င်းတို့သည် ခရစ်တော်၏ မှတ်တမ်းတင်ထားသော မိန့်မြွက်ချက်များဖြစ်သည့် ရေးသားထားသော နှုတ်ကပတ်တော်များကို အလွန် ရိုသေလေးစားပြီး တန်ဖိုးထားကြသော်လည်း အလွန်တရာ သာမန်ဖြစ်သော ခရစ်တော်ကိုမူ ၎င်းတို့၏ စိတ်နှလုံးများထဲ၌ မည်သည့်အဆင့်အတန်းမျှ လုံးဝမရှိဟု မှတ်ယူကြသည်။ ဤသည်မှာ ကွဲလွဲနေခြင်း မဟုတ်လော။ ၎င်းတို့သည် ခရစ်တော်အပေါ် အယူအဆများ ထားရှိသောအခါ ၎င်းတို့က “ဘုရား၏ နှုတ်ကပတ်တော်များက မည်သည့်အရာပြောသည်ကို သိရန် ကျွန်ုပ် ဆုတောင်းပြီး ရှာဖွေဖို့ လိုအပ်သည်” ဟု ဆိုကြသည်။ ဘုရားသခင်၏ နှုတ်ကပတ်တော်များကိုသာ အသိအမှတ်ပြုပြီး ခရစ်တော်ကိုမူ အသိအမှတ်မပြုဘဲ သူတို့သည် မည်သူတို့ ဖြစ်ကြသနည်း။ (အန္တိခရစ်များ ဖြစ်ကြပါသည်။) ခရစ်တော်၏ နှုတ်ကပတ်တော်များအပေါ် ၎င်းတို့၏ အယူအဆများ မည်မျှပင် အရေးပါသည် သို့မဟုတ် နက်နဲသည် ဖြစ်စေကာမူ ထိုနှုတ်ကပတ်တော်များကို ပုံနှိပ်လိုက်သည်နှင့်တစ်ပြိုင်နက် ၎င်းတို့၏ အယူအဆများ ပျောက်ကွယ်သွားသည်။ ထိုနှုတ်ကပတ်တော်များသည် စာသားဖြစ်လာသည်နှင့်တစ်ပြိုင်နက် ၎င်းတို့သည် ထိုအရာများကို ဘုရားသခင်အဖြစ် ဝတ်ပြုကိုးကွယ်ကြသည်။ ဤသည်မှာ ဖာရိရှဲများနှင့် ဘာသာရေးအသိုင်းအဝိုင်းမှ လူများ ပြုလုပ်ခဲ့သော အမှားတစ်ခုတည်းပင် မဟုတ်လော။ သမ္မာတရားကို နားလည်ရန် ပျက်ကွက်ခြင်းက ဤသရုပ်သကန်များနှင့် အယူအဆများ ပေါ်ပေါက်လာရန် လွယ်ကူစေသည်။ အန္တိခရစ်များသည် အယူအဆများ ဖြစ်ပေါ်လာပြီးနောက် ၎င်းတို့၏ စိတ်နှလုံးများသည် ကျိုးနွံနာခံနိုင်ခြင်း မရှိပေ၊ ကျိုးနွံနာခံခြင်း မရှိဘဲ အတိုက်အခံလုပ်ခြင်းသာ ရှိသည်။

သာမန်လူတို့သည် မည်သည့်အခြေအနေများအောက်တွင် အယူအဆများ ဖြစ်ပေါ်လာကြသနည်း၊ သို့မဟုတ် မည်သို့သော လူစားမျိုးသည် အယူအဆများ ဖြစ်ပေါ်လာရန် အလားအလာ ရှိသနည်း။ အမျိုးအစားတစ်ခုမှာ ဘုရားသခင်၏ နှုတ်ကပတ်တော်များကို နားမလည်သောသူများဖြစ်ပြီး နောက်တစ်မျိုးမှာ ဝိညာဉ်ရေးရာ နားလည်သဘောပေါက်မှုမရှိဘဲ သမ္မာတရားကို လက်မခံသောသူများ ဖြစ်သည်၊ ၎င်းတို့သည် အယူအဆများ ဖြစ်ပေါ်လာရန် အလားအလာရှိသည်။ အယူအဆများ ပေါ်ပေါက်လာသည်နှင့်တစ်ပြိုင်နက် ၎င်းတို့သည် မိမိတို့၏ စိတ်နှလုံးထဲ၌ အတိုက်အခံလုပ်လာကြသည်။ ဥပမာအားဖြင့် ငါသည် ထိုအချိန်က နောက်ခံအခြေအနေ၊ ပတ်ဝန်းကျင်နှင့် လူတို့၏ လိုအပ်ချက်များအပေါ် အခြေခံ၍ တစ်စုံတစ်ခုကို နည်းလမ်းတစ်ခုဖြင့် ပြုလုပ်ရန် လူတို့အား ပြောကောင်းပြောမည်။ နောက်ပိုင်းတွင် အချိန်ကုန်လွန်ပြီး အခြေအနေများ ပြောင်းလဲလာသည်နှင့်အမျှ ထိုကိစ္စကို ကိုင်တွယ်သည့် နည်းလမ်းနှင့် နည်းစနစ်တို့သည်လည်း ပြောင်းလဲသွားနိုင်သည်။ သို့ရာတွင် ဤပြောင်းလဲမှုက အန္တိခရစ်များကို အယူအဆများ ဖြစ်ပေါ်လာရန် အခွင့်အရေးတစ်ခု ပေးသည်၊ “သင်သည် ယခင်က ဤအရာကို ပြောခဲ့ပြီး ယင်းကို သမ္မာတရားအဖြစ် ကြေညာကာ ထိုနည်းအတိုင်း လက်တွေ့လုပ်ဆောင်ရန် လူတို့အား ပြောခဲ့သည်။ ကျွန်ုပ်တို့ နောက်ဆုံးတွင် နားလည်ပြီး ယင်းကို လက်တွေ့လုပ်ဆောင်ကာ လိုက်နာနိုင်ခဲ့သဖြင့် ကောင်းချီးများအတွက် မျှော်လင့်ချက်ရှိသည်ဟု တွေးထင်ခဲ့ကြသည်၊ ယခုတွင် သင်က ကျွန်ုပ်တို့ကို ခြားနားသော နည်းလမ်းဖြင့် ပြုလုပ်ရန် ပြောနေသည်၊ ဤသည်မှာ အဘယ်အရာကို ဆိုလိုသနည်း။ သင် ကျွန်ုပ်တို့ကို ညှဉ်းဆဲနေသည် မဟုတ်လော။ သင် ကျွန်ုပ်တို့ကို လူရာမသွင်းခြင်း မဟုတ်လော။ မည်သည့်နည်းလမ်းအတိအကျက ယင်းကို လုပ်ဆောင်ရန် မှန်ကန်သောနည်းလမ်း ဖြစ်သနည်း” ဟူ၍ ဖြစ်သည်။ နည်းစနစ်၊ ချဉ်းကပ်ပုံ သို့မဟုတ် မိန့်ဆိုချက်၌ မည်သည့်ပြောင်းလဲမှုမဆို လူအချို့ကို ဒေါသထွက်စေနိုင်သည်၊ ဤပုဂ္ဂိုလ်များသည် သမ္မာတရားကို လုံးဝနားမလည်ဘဲ နားလည်သဘောပေါက်နိုင်စွမ်း မရှိသောသူများ ဖြစ်ကြသည်။ ၎င်းတို့သည် ဘုရားသခင် ပြုသမျှအားလုံးကို ရှေးအမြင်ရှုထောင့်များ၊ ရှေးသဘောတရားများ၊ အချို့သော လူ့ကိုယ်ကျင့်တရားစံနှုန်းများ၊ အသိစိတ်ဆိုင်ရာ စံနှုန်းများနှင့် အချို့သော ယုတ္တိတန်သော တွေးခေါ်မှု၊ လူ့အသိပညာတို့ဖြင့်ပင် တိုင်းတာကြသည်။ ဤအရာအားလုံးသည် ခရစ်တော် မိန့်မြွက်ခဲ့သည့်အရာနှင့် ဆန့်ကျင်သောအခါ သို့မဟုတ် အလယ်၌ ကွဲလွဲမှုများ ပေါ်ပေါက်လာသောအခါ ၎င်းတို့သည် ယင်းကို မည်သို့ ကိုင်တွယ်ရမည်ကို မသိကြတော့ပေ။ မည်သို့ ရှေ့ဆက်ရမည်ကို မသေချာသောအခါ ပုံမှန်လူတို့သည် ရှေးဦးစွာ စိတ်တည်ငြိမ်ပြီး လက်ခံနိုင်သင့်ကာ ထို့နောက် တဖြည်းဖြည်း နားလည်ရန် ရှာဖွေသင့်သည်။ သို့ရာတွင် အန္တိခရစ်များမှာမူ ဤကဲ့သို့ မဟုတ်ကြပေ။ ၎င်းတို့သည် ရှေးဦးစွာ အတိုက်အခံလုပ်ပြီးနောက် သမ္မာတရားကို လက်တွေ့လုပ်ဆောင်နေပြီး ဘုရားသခင်ကို အလွန် ချစ်မြတ်နိုးနေသကဲ့သို့ ပုံပေါ်လျက် မရေရာသော ဘုရားရှေ့၌ ဆုတောင်းကြသည်။ ၎င်းတို့၏ ဆုတောင်းခြင်း၏ ရည်ရွယ်ချက်မှာ အဘယ်နည်း။ ယင်းမှာ ခရစ်တော်၏ နှုတ်ကပတ်တော်များကို ငြင်းပယ်ရန်၊ ခရစ်တော် မိန့်မြွက်ခဲ့သည့်အရာကို ပြစ်တင်ရှုတ်ချပြီး ဝေဖန်ရန်၊ စိတ်သက်သာရာရမှု ရရှိရန်အတွက် လုံလောက်သော သက်သေအထောက်အထားကို ရှာဖွေဖို့ ဖြစ်သည်။ ဤသည်မှာ ၎င်းတို့က မိမိတို့၏ အယူအဆများကို ဖြေရှင်းသည့်ပုံစံ ဖြစ်သည်။ ဤအရာက ၎င်းတို့၏ အယူအဆများကို ဖြေရှင်းနိုင်ပါသလော။ (မဖြေရှင်းနိုင်ပါ။) အဘယ်ကြောင့် မဖြေရှင်းနိုင်သနည်း။ (အကြောင်းမှာ ၎င်းတို့သည် သမ္မာတရားကို လက်မခံသောကြောင့် ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များမှ သမ္မာတရားကို ရှာဖွေနေခြင်းမဟုတ်ဘဲ ဘုရားသခင်ကို ငြင်းပယ်ရန် ကြိုးစားနေခြင်း ဖြစ်ပါသည်။) မှန်ပါသည်၊ ၎င်းတို့သည် မိမိတို့၏ အယူအဆများကို သမ္မာတရားကို လက်ခံသည့် သဘောထားဖြင့်ဖြစ်စေ၊ သမ္မာတရားကို လက်ခံသည့် နည်းလမ်းတစ်ခုဖြင့်ဖြစ်စေ ဖြေရှင်းနေခြင်း မဟုတ်ပေ။ ၎င်းတို့၏ အယူအဆများကို ဘေးဖယ်ထားခြင်း မရှိပေ၊ ယင်းတို့သည် ၎င်းတို့၏ စိတ်နှလုံးထဲ၌ ဆက်လက်တည်ရှိနေသည်။ ထို့ကြောင့် ထိုသို့သော လုပ်နည်းကိုင်နည်းသည် ၎င်းတို့၏ အယူအဆများကို မည်သည့်အခါမျှ ဖြေရှင်းနိုင်မည် မဟုတ်သကဲ့သို့ ၎င်းတို့၏ အယူအဆများကို လက်လွှတ်ခွင့်ပေးမည်လည်း မဟုတ်ပေ။ ထိုအစား ဤအယူအဆများသည် အချိန်နှင့်အမျှ စုပုံလာသည်၊ အချိန်ကုန်လွန်ပြီး ဘုရားသခင်ကို ၎င်းတို့ ယုံကြည်သည့်နှစ်များ တိုးပွားလာသည်နှင့်အမျှ ၎င်းတို့၏ အယူအဆများနှင့် စိတ်ကူးစိတ်သန်းများသည်လည်း တိုးပွားလာသည်။ ထို့ကြောင့် ခရစ်တော်အပေါ်၊ ဤသာမန်လူအပေါ် ၎င်းတို့၏ သဘောထားသည် အယူအဆများဖြင့် တိုး၍တိုး၍ မလွဲမသွေ ဝန်ပိလာလေသည်။ တစ်ချိန်တည်းမှာပင် ခရစ်တော်အပေါ် ၎င်းတို့၏ စိတ်နှလုံးထဲရှိ အတားအဆီးနှင့် ကိုယ်တော့်အပေါ် ၎င်းတို့၏ မကျေနပ်မှုတို့သည်လည်း ကြီးထွားလာသည်။ ဤအတားအဆီးများနှင့် အယူအဆများကို သယ်ဆောင်လျက် မိမိတို့၏ တာဝန်များကို ထမ်းဆောင်ခြင်း၊ စုဝေးပွဲများ တက်ရောက်ခြင်းနှင့် ဘုရားသခင်၏ နှုတ်ကပတ်တော်များကို စားသောက်ခြင်းတို့ ပြုလုပ်ရာတွင် ၎င်းတို့သည် အဆုံး၌ အဘယ်အရာကို ရရှိနိုင်မည်နည်း။ ကောင်းချီးများအတွက် ၎င်းတို့၏ လိုအင်ဆန္ဒများ တစ်နေ့တခြား တိုးပွားလာခြင်းမှလွဲ၍ ၎င်းတို့သည် မည်သည့်အရာကိုမျှ မရရှိကြပေ။

သင်တို့၌ ခရစ်တော်အပေါ် အယူအဆ တစ်စုံတစ်ရာ ရှိကြသလော။ ဘုရားသခင်အပေါ် လူတို့၏ တောင်းဆိုချက်များသည် ခရစ်တော်အပေါ် သူတို့၏ အယူအဆများကို ပုံဖော်သည်။ ဤတောင်းဆိုချက်များသည် အဘယ်မှ လာသနည်း။ ယင်းတို့သည် လူတို့၏ ရည်မှန်းချက်များ၊ လိုအင်ဆန္ဒများ၊ အယူအဆများနှင့် စိတ်ကူးစိတ်သန်းများမှ ဖြစ်ပေါ်လာသည်။ သို့ဆိုလျှင် လူတို့သည် မည်သို့သော အယူအဆမျိုးကို ဖြစ်ပေါ်စေသနည်း။ ခရစ်တော်သည် ဤအရာ သို့မဟုတ် ထိုအရာကို ပြောသင့်သည်၊ ကိုယ်တော်သည် အချို့သော နည်းလမ်းများဖြင့် ပြောဆိုကာ ပြုမူသင့်သည်ဟု သူတို့ ယုံကြည်ကြသည်။ ဥပမာအနေဖြင့် လူတစ်ဦးသည် အပျက်သဘောဆောင်ပြီး အားနည်းသည်ဟု ခံစားရသည့်အခါ သူတို့ ဤသို့ တွေးကောင်းတွေးမည်။ “ဘုရားသခင်သည် ချစ်ခြင်းမေတ္တာ မဟုတ်လော။ ဘုရားသခင်သည် ချစ်ခင်တတ်သော မိခင်ကဲ့သို့၊ သနားကြင်နာတတ်သော ဖခင်ကဲ့သို့ ဖြစ်သည်၊ ဘုရားသခင်သည် လူတို့အား နှစ်သိမ့်မှု ပေးသင့်သည်။ ကောင်းကင်ဘုံရှိ ဘုရားသခင်အတွက်မူ မေ့လိုက်ပါ၊ ကိုယ်တော်သည် လက်လှမ်းမမီနိုင်ပေ။ ယခု ဘုရားသခင်သည် မြေကြီးပေါ်သို့ ကြွလာခဲ့ပြီဖြစ်သဖြင့် လူတို့၌ ဤသို့ လွယ်ကူသော လက်လှမ်းမီလာသည်။ ကျွန်ုပ်သည် အပျက်သဘောဆောင်နေသောကြောင့် ဘုရားသခင်၏ ရှေ့မှောက်သို့ သွားပြီး ရင်ဖွင့်ရန် လိုအပ်သည်” ဟူ၍ ဖြစ်လေသည်။ ပြီးလျှင် သူတို့ ရင်ဖွင့်နေစဉ် သူတို့သည် မျက်ရည်များကျကာ သူတို့၏ အခက်အခဲများ၊ အားနည်းခြင်းများအကြောင်းကို ပြောဆိုပြီး သူတို့၏ ဖောက်ပြန်ပျက်စီးသော စိတ်သဘောထားကို ပွင့်လင်းစွာ ဆွေးနွေးကြသည်။ လူတို့သည် သူတို့၏ စိတ်နှလုံးထဲ၌ အမှန်တကယ် အဘယ်အရာကို ရှာဖွေနေကြသနည်း။ သူတို့သည် နှစ်သိမ့်ခြင်းခံလိုသည်၊ သူတို့သည် နားဝင်ချိုသော စကားများကို ကြားလိုသည်၊ သူတို့၏ ဝမ်းနည်းမှုကို သက်သာစေမည့်၊ သူတို့ကို အားတက်စေမည့်၊ နှစ်သိမ့်မှုကို ဆောင်ကြဉ်းပေးမည့်၊ ပြီးလျှင် သူတို့ကို အပျက်သဘောဆောင်ခြင်းမှ ရပ်တန့်စေမည့် စကားများကို ဘုရားသခင်အား ပြောစေလိုကြသည်။ ယင်းမှာ မမှန်သလော။ အထူးသဖြင့် လူအမျိုးအစားတစ်မျိုးအနေဖြင့် သူတို့သည် ဤစိတ်ကူး စိတ်သန်းကို သိုထားကြသည်။ “လူသားများအတွက်မူ အားနည်းခြင်းနှင့် အပျက်သဘောဆောင်ခြင်းသည် ထိုမျှသာ ဖြစ်သည်၊ သို့သော် ဘုရားသခင်အတွက်မူ စကားတစ်ခွန်းတည်းက လူတစ်ဦးကို လုံးဝ လန်းဆန်းတက်ကြွစေနိုင်ပြီး သူတို့၏ စိတ်နှလုံးထဲရှိ ဒုက္ခများနှင့် ဝမ်းနည်းမှုအားလုံး ချက်ချင်း ပျောက်ကွယ်သွားစေနိုင်သည်။ အားနည်းခြင်းနှင့် အပျက်သဘောဆောင်ခြင်းတို့သည် မီးခိုးကဲ့သို့ ပျောက်ကွယ်သွားမည်ဖြစ်ပြီး သူတို့သည် မည်သည့်အရာကိုမဆို ရင်ဆိုင်ရာ၌ ခွန်အားရှိနိုင်ကာ အားနည်းခြင်း သို့မဟုတ် အပျက်သဘောဆောင်ခြင်း၌ နစ်မြုပ်ခြင်း မရှိတော့ဘဲ သူတို့၏ သက်သေခံချက်တွင် ခိုင်မာစွာ ရပ်တည်နိုင်သည်။ သို့ဖြစ်လျှင် ကောင်းပြီ၊ ခရစ်တော်ကို စကားပြောခိုင်းလိုက်ပါ” ဟူ၍ဖြစ်သည်။ ထိုသို့သော အခြေအနေမျိုးနှင့် ရင်ဆိုင်ရသည့်အခါ ငါသည် အဘယ်အရာကို ပြောသင့်သနည်းဟူသည်ကို ငါ့အားပြောလော့။ တစ်ချက်အနေဖြင့် ဤပုဂ္ဂိုလ်သည် အဘယ်ကြောင့် အပျက်သဘောဆောင်နေကြောင်းနှင့် သူတို့ မည်သည့်တာဝန်ကို ထမ်းဆောင်နေကြောင်းတို့ကို ငါ သိရှိရန် လိုအပ်သည်၊ နောက်တစ်ချက်အနေဖြင့် မိမိတို့၏ တာဝန်ကို ထမ်းဆောင်ခြင်း ဖြစ်စဉ်၌ လူတစ်ဦး စောင့်ထိန်းသင့်သော စည်းမျဉ်းများနှင့်ပတ်သက်၍ ငါ မိတ်သဟာယဖွဲ့သင့်သည်။ ဤသည်မှာ ရှင်းလင်းစွာ ပြောဆိုခြင်း မဟုတ်လော။ မိုက်မဲပြီး ခေါင်းမာကာ သမ္မာတရားကို လက်မခံသော အချို့သူတို့အတွက်မူ သူတို့ကို လှုံ့ဆော်ရန်၊ သူတို့ကို တိုက်တွန်းအားပေးရန် ဆုံးမပဲ့ပြင်ခြင်းဆိုင်ရာ စကားတစ်ခုခုကို ပြောဆိုရန် လိုအပ်သည်။ တစ်ချိန်တည်းတွင် ဤလူအမျိုးအစား၏ သဘာဝ အနှစ်သာရကို ဖော်ထုတ်ရန်လည်း လိုအပ်သည်၊ သို့မှသာ သူတို့သည် အစဉ်သဖြင့် အပျက်သဘောဆောင်ခြင်း ဆိုသည်မှာ အဘယ်အရာ ဖြစ်သည်နှင့် အဘယ်ကြောင့် သူတို့ ထာဝစဉ် အပျက်သဘောဆောင်နေရသည်ကို နားလည်မည် ဖြစ်သည်။ အကယ်၍ အစဉ်သဖြင့် အပျက်သဘောဆောင်နေသူတို့သည် သမ္မာတရားကို လက်မခံသောသူများ၊ သမ္မာတရားကို မနှစ်သက်သောသူများ ဖြစ်သည်ဟု ငါ ပြောခဲ့လျှင် ဤသည်ကို ကြားပြီးနောက် သူတို့ နှစ်သိမ့်မှု ရှာတွေ့နိုင်မည်လော။ (မတွေ့နိုင်ပါ။) ငါ ဤသို့ ပြောသည် ဆိုပါစို့။ “အဆက်မပြတ် အပျက်သဘောဆောင်ခြင်းသည် ပုံမှန်ဖြစ်သည်။ ယင်းသည် ကလေးဆန်သော သရုပ်သကန်တစ်ခု ဖြစ်သည်၊ ယင်းသည် လူကြီးတစ်ဦး၏ ဝန်ထုပ်ဝန်ပိုးများကို ကလေးတစ်ဦးက ထမ်းရွက်ရသကဲ့သို့ ဖြစ်ပြီး၊ ဝန်ကြောင့် ထာဝစဉ် အပျက်သဘောဆောင်နေခြင်း ဖြစ်သည်။ သင်သည် ဝိညာဉ်ရင့်ကျက်မှု နည်းပါးသည်၊ အသက်ငယ်သည်၊ ပြီးလျှင် များစွာလည်း မကြုံတွေ့ဖူးသေး၊ ထို့ကြောင့် သင် တဖြည်းဖြည်း သင်ယူရန် လိုအပ်သည်။ ထို့အပြင် သင်၏ မိဘများ၌လည်း တာဝန်ရှိသည်၊ သူတို့သည် သင့်ကို ကောင်းစွာ မသင်ကြားခဲ့ပေ၊ ထို့ကြောင့် ဤသည်မှာ သင်၏ အမှား မဟုတ်ပေ” ဟူ၍ ဖြစ်လေသည်။ သူတို့ ထို့နောက် ဤသို့ မေးကောင်းမေးပေမည်၊ “သို့ဆိုလျှင် ကျွန်ုပ်၏ ဤဖောက်ပြန်ပျက်စီးသော စိတ်သဘောထားမှာ အဘယ်နည်း” ဟူ၍ဖြစ်သည်။ “ဤသည်မှာ ဖောက်ပြန်ပျက်စီးသော စိတ်သဘောထား မဟုတ်ပေ၊ သင် အသက်ငယ်လွန်းပြီး ကောင်းမွန်သော မိသားစု ပတ်ဝန်းကျင်မှ လာသောကြောင့်သာ ဖြစ်သည်၊ သင်သည် အလိုလိုက်ပြီး ပိုးမွေးသလိုမွေးခြင်း ခံရသည်။ နှစ်အနည်းငယ်အတွင်း သင် ကြီးပြင်းလာသည့်အခါ ယင်းသည် ကောင်းသွားပေမည်” ဤသည်ကို ကြားလျှင် သူတို့ နှစ်သိမ့်မှု ခံစားရမည် မဟုတ်လော။ အကယ်၍ ငါသည် ဆက်လက်၍ အားရပါးရ ပွေ့ဖက်ကာ အပြုသဘောဆောင်သော အားပေးမှုအချို့ကို ပေးခဲ့လျှင် သူတို့ အတွင်း၌ နွေးထွေးမှုကို ခံစားရမည် မဟုတ်လော။ ဤနည်းအားဖြင့် သူတို့သည် ဘုရားသခင်၏ ချစ်ခြင်းမေတ္တာနှင့် နွေးထွေးမှုကို တွေ့ကြုံခံစားခဲ့ရသည်ဟု ခံစားကြရပေမည်။ သို့သော် ခရစ်တော်သည် များသောအားဖြင့် ဤကဲ့သို့ ပြုမူလေ့မရှိပေ။ ကိုယ်တော်သည် အသက်ပိုကြီးသော ကလေးများအတွက် နှစ်သိမ့်မှု ပုံစံတစ်မျိုးအနေဖြင့် ထိုသို့ အမှန်တကယ် ပြုကောင်းပြုပေမည်၊ သို့သော် အရွယ်ရောက်ပြီးသူတိုင်းအတွက်မူ ကိုယ်တော်သည် ဤနည်းအတိုင်း ပြုမူမည် မဟုတ်ပေ၊ ထိုသို့ပြုမူခြင်းကို လူမိုက်တစ်ဦးကို လှည့်ဖြားခြင်းဟု ခေါ်တွင်လိမ့်မည်။ ထိုအစား ကိုယ်တော်သည် လိုရင်းကို ပြောဆိုမည်၊ သင့်ကို လမ်းကြောင်းတစ်ခု ပြသမည်၊ အမှန်တကယ် အဘယ်အရာ ဖြစ်ပျက်နေသည်ကို ရှင်းလင်းပြမည်၊ ပြီးလျှင် သင့်ကို လွတ်လပ်စွာ ရွေးချယ်ခွင့် ပြုမည်။ သင်လျှောက်လှမ်းသော လမ်းကြောင်းသည် သင်မည်သို့သော လူစားဖြစ်သည်အပေါ် မူတည်သည်။ ခရစ်တော် လုပ်ဆောင်သမျှ အရာအားလုံး၏ အနှစ်သာရကို ကြည့်လျှင် ကိုယ်တော်သည် လူတို့ကို လှည့်ဖြားနေခြင်း သို့မဟုတ် ပေါ့ပေါ့တန်တန် သဘောထားနေခြင်း မဟုတ်ပေ၊ သို့သော် သူတို့သည် ဤသည်ကို လက်မခံနိုင်ကြပေ။ သူတို့သည် အဖြစ်မှန်များကို ရင်မဆိုင်ကြပေ၊ သို့တိုင် ဤသည်မှာ ခရစ်တော်၏ အနှစ်သာရ အတိအကျ ဖြစ်သည်၊ ကိုယ်တော်သည် ဤနည်းအတိုင်းသာ ပြုမူနိုင်သည်။ အကယ်၍ လူတို့သည် ဤအရာကို လက်မခံနိုင်ပါက ဤသည်မှာ လူတို့နှင့် ဘုရားသခင်ကြား ပဋိပက္ခတစ်ခုကို ဖန်တီးသည် မဟုတ်လော။ အကယ်၍ သူတို့သည် သူတို့၏ ပန်းတိုင်ကို မအောင်မြင်နိုင်ဘဲ သမ္မာတရားကိုလည်း လက်မခံပါက ဤသည်မှာ အတားအဆီးတစ်ခုကို ဖန်တီးသည် မဟုတ်လော။ (ဟုတ်ပါသည်။) ဤသည်မှာ လူတို့၏ စိတ်နှလုံးထဲ၌ အမြစ်တွယ်သွားသည်။ လူတို့သည် မူလက ဘုရားသခင်သည် အလွန် ချစ်ခင်တတ်သည်၊ မိခင် သို့မဟုတ် အဘွားကဲ့သို့ နူးညံ့သိမ်မွေ့သည်ဟု ထင်မှတ်ခဲ့ကြသည်။ သို့သော် ယခု အမှုအရာများသည် ထိုသို့ မဟုတ်သည်ကို မြင်တွေ့ရပြီး နွေးထွေးမှု အနည်းငယ်မျှပင် မခံစားရသောအခါ သူတို့သည် စိတ်ပျက်သွားကြသည်။ “ခရစ်တော်ထံမှ စကားတစ်ခွန်းတည်းက ကျွန်ုပ်ကို အပျက်သဘောဆောင်ခြင်းမှ ဆွဲထုတ်နိုင်သည်” ဟူသော သူတို့၏ စိတ်ကူး စိတ်သန်းသည် ပြည့်စုံနိုင်မည်လော။ “ခရစ်တော်က ကျွန်ုပ်၏ ပြဿနာများကို ဖြေရှင်းရန် ကြွလာသရွေ့ ကျွန်ုပ် စိတ်ထဲ၌ ချက်ချင်း နွေးထွေးလာမည်ဟု အာမခံသည်၊ ပြီးလျှင် ကျွန်ုပ် ဘယ်တော့မျှ အပျက်သဘောဆောင်တော့မည် မဟုတ်၊ အရာအားလုံး ရှင်းလင်းသွားမည်၊ လမ်းကြောင်းတစ်ခု ပွင့်လာလိမ့်မည်” ဟူ၍ ဖြစ်လေသည်။ ဤစိတ်ကူး စိတ်သန်းသည် လက်တွေ့ကျသလော။ ဤပန်းတိုင်ကို ဖြစ်မြောက်အောင်မြင်နိုင်မည်လော။ (မဟုတ်ပါ။) ထို့ကြောင့် ဤကိစ္စရပ်တွင် လူတို့သည် သူတို့၏ အယူအဆများနှင့် စိတ်ကူး စိတ်သန်းများကို အစဉ်သဖြင့် အားကိုးနေပါက ယင်းသည် အလုပ်ဖြစ်မည် မဟုတ်ပေ၊ သူတို့သည် ပြဿနာကို ဖြေရှင်းရန် သမ္မာတရားကို ရှာဖွေရမည်ဖြစ်သည်။

လူအချို့သည် မမြင်ကွယ်ရာတွင် အချို့သော အမှုအရာများကို ပြုလုပ်ကြပြီး ငါနှင့် တွေ့သောအခါ ၎င်းတို့က “ကျွန်ုပ် ဆယ်ကျော်သက်အရွယ်တွင် ကာမလွန်ကျူးခြင်းအပြစ်ကို ကျူးလွန်ခဲ့ပါသည်” ဟု ငါ့အား ပြောကြသည်။ ငါက “ဤအကြောင်းကို ငါ့အား မပြောပါနှင့်။ တစ်ကိုယ်ရေတည်း ရိုးသားစွာ ဆုတောင်းပြီး အမှန်တကယ် နောင်တရပါ၊ သို့ဆိုလျှင် ပြဿနာ ပြေလည်သွားမည်ဖြစ်ပြီး ဘုရားသခင်သည် ယင်းကို အောက်မေ့မည် မဟုတ်ပါ။ သင်သည် ငါ့အား မျက်နှာချင်းဆိုင် ပြောရန် မလိုအပ်ပါ၊ ငါသည် ဤအမှုအရာများထဲသို့ နှိုက်နှိုက်ချွတ်ချွတ် မစူးစမ်းပါ” ဟု ဆိုသည်။ ငါက ၎င်းတို့ကို စကားဖြတ်လိုက်သောအခါ ၎င်းတို့သည် ဤသို့ အတွေးများ စတင်ဖြစ်ပေါ်လာသည်၊ “သင်သည် အမှန်တကယ် ဘုရားသခင် ဟုတ်ပါသလော။ ကျွန်ုပ်၏ စိတ်နှလုံးသည် အလွန်ရိုးသားပါသည်၊ မီးကဲ့သို့ တက်ကြွလောင်ကျွမ်းနေသော စိတ်နှလုံးဖြစ်ပြီး သင်က ယင်းကို ရေခဲရေတစ်ပုံးဖြင့် လောင်းချလိုက်သည်။ ကျွန်ုပ်သည် သင်နှင့် ပွင့်ပွင့်လင်းလင်း ရင်ဖွင့်ပြောဆိုလိုရုံသာ ဖြစ်ပါသည်၊ အဘယ်ကြောင့် သင် နားမထောင်ပေးရသနည်း။ သင် နားထောင်လျှင် ကောင်းမည် ဖြစ်သည်၊ ကျွန်ုပ်၌ ပြောစရာ နောက်ထပ် အသေးစိတ် အချက်အလက်များ ရှိပါသေးသည်” ဟူ၍ ဖြစ်သည်။ ငါက “သင်၏ အပြစ်များကို ဝန်ခံခြင်း၏ အန္တိမပန်းတိုင်မှာ များပြားသော အသေးစိတ်အချက်အလက်များကို ပြန်လည်ပြောပြရန်မဟုတ်ဘဲ နောင်တရရန် ဖြစ်သည်။ အကယ်၍ သင်သည် သင်၏ စိတ်နှလုံးထဲ၌ နက်ရှိုင်းစွာ အမှန်တကယ် နောင်တရခဲ့ပြီးဖြစ်ပါက ပုံစံမှာ အရေးမကြီးပေ၊ ဤပုံစံအတိုင်း လုပ်ဆောင်ခြင်းသည် အသုံးမဝင်ပေ။ အသေးစိတ်အချက်အလက်များနှင့် အခြေအနေအားလုံးကို ငါ့အား ရှင်းလင်းပြခြင်းသည် သင် နောင်တရခဲ့ပြီးဖြစ်သည်ဟု မဆိုလိုပေ။ အကယ်၍ သင်သည် အမှန်တကယ် နောင်တရခဲ့ပြီးဖြစ်ပါက သင် တစ်စုံတစ်ရာ မပြောလျှင်ပင် သင် နောင်တရပြီးဖြစ်နေဆဲ ဖြစ်သည်။ ပြီးလျှင် အကယ်၍ သင်သည် နောင်တမရသေးပါက သင် ထိုအကြောင်းကို အမှန်တကယ် ပြောလျှင်ပင် အချည်းနှီးသာ ဖြစ်သည်။” ဟု ဆိုသည်။ လူအချို့သည် နားမလည်ကြဘဲ ဘုရားသခင်ကို မယုံကြည်မီ ကာမလွန်ကျူးခြင်း၊ ခိုးယူခြင်း သို့မဟုတ် အခြားသူများကို ပြစ်တင်ရှုတ်ချပြီး အမှုဆင်ခြင်းတို့ကဲ့သို့သော အရာရာတိုင်းကို ငါ ကြားလိုသည်ဟု ထင်မှတ်ကြသည်။ ဤကိုယ်ရေးကိုယ်တာ ဘဝကိစ္စရပ်အားလုံးကို ငါ နားထောင်လိုစိတ်ရှိသည်၊ လူတိုင်း၏ အနက်ရှိုင်းဆုံးသော အတွေးအခေါ်များနှင့် ၎င်းတို့ ပြုလုပ်ခဲ့သော လုပ်ရပ်အားလုံး၊ ကောင်းသည်ဖြစ်စေ ဆိုးသည်ဖြစ်စေ သိရှိလိုပြီး သိမြင်လိုသည်ဟု ၎င်းတို့ ထင်ကြသည်။ ဤသည်မှာ လူ့အယူအဆတစ်ခု မဟုတ်လော။ ၎င်းတို့ မှားယွင်းနေသည်။ ငါသည် လူတို့၏ ဖောက်ပြန်ပျက်စီးသော စိတ်သဘောထားများ၊ ၎င်းတို့၏ အနှစ်သာရနှင့် ၎င်းတို့ လျှောက်လှမ်းသော လမ်းကြောင်းတို့အကြောင်းကိုသာ သိရှိရန် လိုအပ်သည်၊ ဤသည်မှာ ၎င်းတို့၏ ကယ်တင်ခြင်းဆိုင်ရာ အရေးပါသော ကိစ္စရပ်ကို ကိုင်တွယ်ဖြေရှင်းရန် လုံလောက်သည်။ လူတစ်ဦးစီ၏ ပစ္စုပ္ပန်ဘဝ သို့မဟုတ် နောင်ဘဝအကြောင်း သိရှိရန် မလိုအပ်ပေ၊ ထိုသို့သော အသေးစိတ်အချက်အလက်များအတွက် မလိုအပ်ပေ။ လူတို့က ဤသို့ ယူဆကြသည်၊ “သင်သည်လည်း ပုံမှန်ဖြစ်ပြီး လက်တွေ့ကျသည်။ သင်မသိသော အရာအချို့ ရှိသည်၊ သို့ဖြစ်၍ သင်သည် လူတစ်ဦးချင်းစီ၏ မိသားစုနောက်ခံ၊ ၎င်းတို့ ကြီးပြင်းလာခဲ့သည့် ပတ်ဝန်းကျင်နှင့် ကြီးပြင်းစဉ်အတွင်း ဤအထူးအတွေ့အကြုံများကို နားလည်လိုသည် ဖြစ်နိုင်သည်၊ ၎င်းတို့ကို အလုပ်ကိစ္စများအတွက် စေ့စေ့စပ်စပ် သိရှိရန်၊ ၎င်းတို့ကို တရားစီရင်ဖို့နှင့် ဖော်ထုတ်ဖို့ နိုင်ကွက် ရရှိရန် ဖြစ်သည်” ဟူ၍ ဖြစ်သည်။ ဤသည်မှာ ထိုသို့ ဖြစ်ပါသလော။ (မဟုတ်ပါ။) ဤအယူအဆများနှင့် စိတ်ကူးစိတ်သန်းများကို သယ်ဆောင်လျက် လူအချို့သည် ငါနှင့် တွေ့သောအခါ ၎င်းတို့၏ ယခင်လုပ်ရပ်များကို ငါ့အား အမြဲတမ်း ဝေမျှလိုကြပြီး ဤသို့ ဆိုကြသည်၊ “အို၊ သင်မသိပါ၊ ကျွန်ုပ်၏ မိသားစုသည် ယခင်က ဤသို့ ဖြစ်ခဲ့ပါသည်...” ဟူ၍ ဖြစ်သည်။ ငါက “သင်၏ မိသားစုကိစ္စများအကြောင်းကို မပြောပါနှင့်၊ ဘုရားသခင်ကို ယုံကြည်ခြင်းအကြောင်း အတွေ့အကြုံအချို့ကို ဝေမျှပါ” ဟု ဆိုသည်။ အခြားသူများက “အို၊ သင်မသိပါ၊ ကျွန်ုပ် ယခင်က ချစ်သူများစွာ ထားခဲ့ဖူးပါသည်” သို့မဟုတ် “ကျွန်ုပ် ယခင်က မည်သူ့ကို အမှုဆင်ခဲ့သည်ကို သင်မသိပါ” ဟု ဆိုကြသည်။ ဤအရာများကို ပြောဆိုခြင်းသည် အကျိုးရှိသလော။ (မရှိပါ။) လူ့ဇာတိခံယူသော ဘုရားသခင်သည် ဤကိစ္စရပ်များကို သိရှိရန် အမှန်တကယ် လိုလားသည်၊ လူတို့အကြားရှိ ဂုဏ်သိက္ခာမဲ့သော အပြုအမူအားလုံးနှင့် လူတို့၏ ဖောက်ပြန်ပျက်စီးသော ဘဝများ၏ အမျိုးမျိုးသော အသေးစိတ် ကဏ္ဍများကို နားလည်ရန် စိတ်အားထက်သန်သည်ဟု ၎င်းတို့ ထင်ကြသည်။ ထိုသို့သောလူများနှင့် ကြုံတွေ့သောအခါ ငါက ၎င်းတို့အား “အကယ်၍ သင်သည် ဝန်ခံပြီး နောင်တရလိုပါက ဘုရားသခင်ရှေ့၌ တစ်ကိုယ်တည်း ဆုတောင်းလော့၊ ငါ့အား မပြောနှင့်။ ငါသည် သင်တို့ကို လက်တွေ့ဘဝ၌ သင်တို့၏ တာဝန်ကို မည်သို့ ကောင်းစွာ ထမ်းဆောင်ရမည်နှင့် ဘုရားသခင်ကို မည်သို့ ဝတ်ပြုကိုးကွယ်ရမည်ကို သင်ကြားပေးရန်၊ သင်တို့ကို ကယ်တင်ခြင်း ရရှိစေဖို့ ကူညီရန်အတွက်သာ တာဝန်ရှိသည်။ ကျွန်ုပ်တို့ တွေ့ဆုံသောအခါ ဤအရာများနှင့် သက်ဆိုင်သည့် မည်သည့်အရာကိုမဆို ပြောဆိုနိုင်သော်လည်း မသက်ဆိုင်သော ကိစ္စရပ်များကို မဖော်ပြခြင်းသည် အကောင်းဆုံး ဖြစ်သည်” ဟု ပြောသည်။ ဤသည်ကို ကြားသောအခါ လူအချို့သည်၊ “ဘုရားသခင်သည် အမှန်တကယ် ချစ်ခြင်းမေတ္တာ ကင်းမဲ့သည်၊ ဘုရားသခင်သည် သည်းခံတတ်သူ မဟုတ်ပေ” ဟု စတင်တွေးထင်ကြသည်။ ၎င်းတို့၏ အမြင်တွင် မည်သို့သော လူစားမျိုး၌ ချစ်ခြင်းမေတ္တာ ရှိသနည်း။ ရပ်ကွက်အုပ်ချုပ်ရေးမှူးတစ်ဦး၊ အခြားလူတို့၏ နေ့စဉ် အသေးအဖွဲကိစ္စများကို အထူးကိုင်တွယ်ဖြေရှင်းသော တစ်စုံတစ်ဦး ဖြစ်သည်။ ငါသည် ထိုသို့သော အမှုအရာများကို ကိုင်တွယ်ဖြေရှင်းရန် ဖြစ်သလော။ ငါသည် ထိုကိစ္စရပ်များကို လုံးဝ ဂရုမစိုက်။ သင်တို့သည် သင်တို့၏ ဘဝကို မည်သို့ အသက်ရှင်သည်၊ သင်တို့ အဘယ်အရာကို စားသုံးပြီး ဝတ်ဆင်သည်၊ သင်တို့ မည်သို့ ငွေရှာသည်၊ သင်တို့၏ စီးပွားရေးအခြေအနေ၊ သင်တို့၏ အိမ်နီးချင်းများနှင့် မည်သို့ အတူနေထိုင်သည်ဟူသည့် ထိုအရာများထဲမှ တစ်ခုကိုမျှ ငါ ဝင်ရောက်စွက်ဖက်ခြင်း မပြုပေ။ ဤသည်မှာ လူတို့ အယူအဆများ ထားရှိသောအခါ ခရစ်တော်အပေါ် ၎င်းတို့ ထားရှိသည့် သဘောထား ဖြစ်သည်။ အထူးသဖြင့် ၎င်းတို့သည် ခရစ်တော်၏ နှုတ်ကပတ်တော်များအပေါ် အယူအဆများ ဖြစ်ပေါ်လာသောအခါ သို့မဟုတ် ခရစ်တော်၏ နှုတ်ကပတ်တော်များသည် ၎င်းတို့၏ ကိုယ်ပိုင် အယူအဆများနှင့် လုံးဝ ဆန့်ကျင်သောအခါ အန္တိခရစ်များသည် ၎င်းတို့၏ အယူအဆများကို လက်လွှတ်ခြင်း သို့မဟုတ် သမ္မာတရားကို လက်ခံခြင်း မပြုသကဲ့သို့ ၎င်းတို့၏ အယူအဆများကို စိတ်ဖြာလေ့လာဆွေးနွေးခြင်း သို့မဟုတ် သမ္မာတရားကို ရှာဖွေခြင်းလည်း မပြုပေ၊ ထိုအစား ၎င်းတို့သည် မိမိတို့၏ အယူအဆများကို စွဲကိုင်ထားပြီး ခရစ်တော် ပြောသည့်အရာကို မိမိတို့၏ စိတ်နှလုံးထဲ၌ တိတ်တဆိတ် ပြစ်တင်ရှုတ်ချကြသည်။

ဤနောက်ဆုံးသောကာလတွင် ဘုရားသခင်သည် နောက်ဆုံးသောကာလ၏ တရားစီရင်ခြင်းအလုပ်ကို ဆောင်ရွက်နေသည်။ ဘုရားသခင်၏ နိုင်ငံတော်ဧဝံဂေလိတရား ပျံ့နှံ့လာသည်နှင့်အမျှ ဂီတနှင့်သက်ဆိုင်သော အလုပ်၊ စာနှင့်ပတ်သက်သောအလုပ်၊ ရုပ်ရှင်ထုတ်လုပ်ရေးအလုပ် စသည့် မတူညီသော အတတ်ပညာများနှင့် သက်ဆိုင်သော အလုပ်အတော်များများသည် ဘုရားအိမ်တော်၌ ပေါ်ပေါက်လာခဲ့သည်။ ဤအလုပ်ကို လုပ်ဆောင်နေစဉ်အတွင်း ခရစ်တော်သည်လည်း ဤအတတ်ပညာများနှင့် သက်ဆိုင်သော အလုပ်အချို့၌ ပါဝင်ခဲ့ပြီးဖြစ်သည်၊ အဓိကအားဖြင့် လမ်းညွှန်မှုပေးခြင်းနှင့် အမျိုးမျိုးသော အလုပ်များ၏ ဦးတည်ရာကို ဆုံးဖြတ်ပေးခြင်းအားဖြင့် ဖြစ်သည်၊ ကိုယ်တော်သည် ဤဘောင်အတွင်း၌ အလုပ်လုပ်သည်မှာ ပြောစရာမလိုချေ။ ခရစ်တော်သည် ဤနယ်ပယ်များနှင့် သက်ဆိုင်သော အသိပညာ သို့မဟုတ် ယေဘုယျ အချက်အလက်အချို့နှင့် အကျွမ်းတဝင် မရှိနိုင်ခြင်းမှာ မလွဲမသွေဖြစ်ပြီး ကိုယ်တော် နားမလည်သော အရာအချို့ ရှိကောင်းရှိနိုင်သည်။ ဤသည်မှာ အလွန် ပုံမှန်မဟုတ်လော။ လူအများစုအတွက်မူ ဤသည်မှာ လုံးဝ ပုံမှန်ဟု ထင်ရပြီး အရေးမကြီးသည့်ကိစ္စ ဖြစ်သည်၊ အကြောင်းမှာ လူတိုင်းသည် သင်ယူခြင်းလုပ်ငန်းစဉ်၌ ရှိနေပြီး ဘုရားသခင်၏ ဦးဆောင်မှုအောက်တွင် အလုပ်အမျိုးမျိုးသည် ပို၍ပို၍ ကောင်းမွန်လာနိုင်ရုံသာရှိကာ ပို၍ပို၍ ပြီးစီးသော ထုတ်ကုန်များနှင့် အရည်အသွေးမြင့်သော ရလဒ်များ ထုတ်လုပ်လာနိုင်သောကြောင့် ဖြစ်သည်။ သို့သော် အန္တိခရစ်များအတွက်မူ ဤသည်မှာ သေးငယ်သော ကိစ္စရပ်မဟုတ်ပေ။ ၎င်းတို့က “သင်သည် အချို့သော နယ်ပယ်တစ်ခုနှင့် လုံးဝ အကျွမ်းတဝင်မရှိ၊ မသိနားမလည်သည်ပင် ဖြစ်သည်။ ကျွန်ုပ်တို့ကို ဝင်ရောက်စွက်ဖက်ရန်၊ ညွှန်ကြားပြီး လမ်းညွှန်ရန် သင့်၌ အဘယ်အခွင့်အရေး ရှိသနည်း။ အဘယ်ကြောင့် သင်၏ စကားသည် အဆုံးအဖြတ် ဖြစ်သင့်သနည်း။ အဘယ်ကြောင့် ကျွန်ုပ်တို့အားလုံး သင့်စကားကို နားထောင်သင့်သနည်း။ သင့်ကို နားထောင်ခြင်းသည် မုချမှန်ကန်သလော။ သင့်စကားကို နားထောင်လျှင် လမ်းမှားကို လျှောက်လှမ်းမိမည်မဟုတ်ဘဲ ကျွန်ုပ်တို့၏ အလုပ်တွင် အမှားများလည်း ပြုလုပ်မိမည်မဟုတ် ဟူ၍ ဖြစ်သလော။ ယင်းနှင့်ပတ်သက်၍ ကျွန်ုပ် သိပ်မသေချာပါ” ဟု ဆိုကြသည်။ ခရစ်တော်သည် အလုပ်၌ လမ်းညွှန်မှုပေးသောအခါ လူအချို့သည် ယင်းကို သံသယဖြစ်သော သဘောထားဖြင့် ချဉ်းကပ်ကြသည်၊ “ကိုယ်တော်ပြောသည့်အရာက အဓိပ္ပာယ်ရှိမရှိနှင့် ကျွမ်းကျင်မှု၏ သင့်လျော်သော ဘောင်အတွင်း၌ ရှိမရှိ၊ ပြီးလျှင် ယင်းက ကျွန်ုပ်တို့၏ ကိုယ်ပိုင်စိတ်ကူးများထက် သာလွန်ကောင်းမွန်ခြင်း ရှိမရှိကို ဦးစွာ ကြည့်ကြစို့။ အကယ်၍ ရှိလျှင် ကျွန်ုပ်တို့ ယင်းကို လက်ခံပြီး ကိုယ်တော်၏ လမ်းညွှန်မှုကို လိုက်နာကြမည်၊ မရှိလျှင်မူ ကျွန်ုပ်တို့ အခြားရွေးချယ်မှုတစ်ခု ပြုလုပ်ကြမည်၊ အခြားနည်းလမ်းတစ်ခု ရှာကြမည်” ဟူ၍ ဖြစ်သည်။ သို့ရာတွင် အန္တိခရစ်များသည် စိတ်ထဲ၌ လုံးဝ မနာခံလိုသော စိတ်ဓာတ်ကို ထားရှိကြသည်၊ “ကျွန်ုပ်တို့သည် ပညာရှင်များဖြစ်ပြီး ဤနယ်ပယ်၌ နှစ်ပေါင်းများစွာ အလုပ်လုပ်ခဲ့ကြပြီး ဖြစ်သည်။ ကျွန်ုပ်တို့သည် ဤအလုပ်တာဝန်ကို မျက်စိမှိတ်ပြီးပင် ပြီးမြောက်အောင် လုပ်ဆောင်နိုင်သည်။ သင်၏ လမ်းညွှန်မှုကို လိုက်နာခြင်းသည် ဟန်ပြလုပ်ဆောင်ခြင်းမျှသာ ဖြစ်မည် မဟုတ်လော။ အဘယ်ကြောင့် ကျွန်ုပ်တို့သည် သင့်စကားကို နားထောင်သင့်သနည်း။ သင်၏ အကြံပြုချက်များသည် တရားဝင်ပြောဆိုမှုမျှသာ မဟုတ်လော။ အကယ်၍ ကျွန်ုပ်တို့သည် သင့်စကားကို နားထောင်ခဲ့ပါက ယင်းက ကျွန်ုပ်တို့ကို အရည်အချင်း မရှိသူများအဖြစ် ပေါ်လွင်စေမည် မဟုတ်လော။ သို့သော် ယခု လူတိုင်း နားထောင်နေကြပြီး ကျွန်ုပ်သည် ထ၍ သင့်ကို ကန့်ကွက်၍မရပေ၊ အကြောင်းမှာ ဤသည်က ကျွန်ုပ်ကို အန္တိခရစ်တစ်ဦးအဖြစ် သတ်မှတ်အရေးယူခြင်းသို့ ဦးတည်သွားနိုင်သောကြောင့် ဖြစ်သည်။ သို့ဖြစ်၍ ကျွန်ုပ် ခဏတာ ဟန်ဆောင်မည်၊ နားထောင်နေသကဲ့သို့ ဟန်ဆောင်မည်၊ ဟန်ပြလုပ်ဆောင်မည်၊ နောက်ပိုင်းတွင် မည်သည့်အရာကိုမျှ မထိခိုက်စေဘဲ ပုံမှန်အတိုင်း ဆက်လက်လုပ်ဆောင်မည်” ဟူ၍ ဖြစ်သည်။ သို့ဖြစ်၍ ခရစ်တော်သည် သမ္မာတရားစည်းမျဉ်းများကို မည်သို့ပင် မိတ်သဟာယဖွဲ့သည်ဖြစ်စေ၊ ကိုယ်တော်သည် အမှုအရာများကို မည်မျှပင် ရှင်းလင်းစွာ ရှင်းပြသည်ဖြစ်စေ အန္တိခရစ်များသည် မိမိတို့၏ ကိုယ်ပိုင် သတ်မှတ်ထားသော စိတ်ကူးများ အစဉ်ရှိကြပြီး ၎င်းတို့သည် အတတ်ပညာကို နားလည်သည်၊ ၎င်းတို့သည် ထိုနယ်ပယ်၌ ကျွမ်းကျင်သူများဖြစ်သည်ဟု အစဉ်ယုံကြည်ကြကာ ထို့ကြောင့် ခရစ်တော် မိတ်သဟာယဖွဲ့နေသော သမ္မာတရားစည်းမျဉ်းများမှာ အဘယ်အရာဖြစ်သည်ကို နားလည်နိုင်ခြင်း မရှိကြပေ။ ခရစ်တော်သည် ၎င်းတို့၏ အတတ်ပညာများနှင့် သက်ဆိုင်သော အလုပ်အပေါ် လမ်းညွှန်မှုပေးသည့်အခါတိုင်း ယင်းသည် အန္တိခရစ်များအတွက် ၎င်းတို့၏ စွမ်းရည်များနှင့် အရည်အချင်းများကို ခရစ်တော်နှင့် နှိုင်းယှဉ်သည့် အခိုက်အတန့်တစ်ခု ဖြစ်လာသည်။ သာ၍ပင် ဆိုးသည်မှာ တစ်ခါတစ်ရံ ခရစ်တော်သည် ၎င်းတို့၏ အတတ်ပညာများနှင့် သက်ဆိုင်သော ကိစ္စရပ်များအကြောင်းကို ပြောဆိုသောအခါ အန္တိခရစ်များသည် ယင်းကို ခရစ်တော်က မသိနားမလည်မှုကို ပြသနေသည်ဟု မြင်ကြပြီး ၎င်းတို့သည် ခရစ်တော်ကို တိတ်တဆိတ် လှောင်ပြောင်ကာ မထီမဲ့မြင်ပြုကြလျက် မိမိတို့ကိုယ်ကို မထိန်းချုပ်နိုင်ဘဲ မိမိတို့၏ အလုပ်၌ ခရစ်တော်၏ လမ်းညွှန်မှုကို ပို၍ပင် အတိုက်အခံလုပ်ပြီး အလွန်အမင်း မနှစ်မြို့ခြင်းကို ခံစားရကြသည်။ ၎င်းတို့သည် မိမိတို့၏ စိတ်နှလုံးထဲ၌ လုံးလုံးလျားလျား လက်မခံဘဲ ဤသို့ ဆိုကြသည်၊ “သင်က ကျွန်ုပ်တို့ကို ဤသို့လုပ်ပါ၊ ထိုသို့လုပ်ပါဟု ပြောသည်၊ သို့သော် သင် မည်သည့်အရာကို သိသနည်း။ ဤနယ်ပယ်များ၌ ပါဝင်သော အမျိုးမျိုးသော အဆင့်များကို သင် နားလည်ပါသလော။ ၎င်းတို့ မည်သို့ အလုပ်လုပ်သည်ဟူသော တိကျသည့် အသေးစိတ်အချက်အလက်များကို သင် သိပါသလော။ သင်က ကျွန်ုပ်တို့ကို ရုပ်ရှင်ရိုက်ကူးရေး၌ လမ်းညွှန်သည့်အခါ စစ်မှန်စွာ မည်သို့ သရုပ်ဆောင်ရမည် သို့မဟုတ် အသံကို မည်သို့ ဖမ်းယူရမည်ကို သင် သိပါသလော” ဟူ၍ ဖြစ်လေသည်။ ဤကိစ္စရပ်များနှင့် ရင်ဆိုင်ရသည့်အခါတိုင်း အန္တိခရစ်များသည် မိမိတို့၏ စိတ်နှလုံးထဲ၌ အတတ်ပညာတစ်ခုစီတွင် ပါဝင်သော သမ္မာတရားစည်းမျဉ်းများကို အလေးအနက်ထား နားမထောင်ကြပေ။ ထိုအစား ၎င်းတို့သည် စိတ်ထဲ၌ ခရစ်တော်နှင့် တိတ်တဆိတ် ယှဉ်ပြိုင်ကြပြီး ခရစ်တော်ကို လှောင်ပြောင်ရန်နှင့် ပြက်ရယ်ပြုရန် ဘေးမှရပ်ကြည့်သူများအဖြစ်ပင် ရပ်တည်ကြကာ ၎င်းတို့၏ စိတ်နှလုံးများသည် မနာခံမှုဖြင့် ပြည့်နေသည်။ ၎င်းတို့သည် မိမိတို့၏ အလုပ်ကို သွားဆောင်ရွက်သောအခါ ဘုရားသခင် အဘယ်အရာ မိန့်မြွက်ခဲ့သည်ကို သိမြင်ရန် ဘုရားသခင်၏ မိတ်သဟာယဖွဲ့ခြင်း မှတ်စုများကို ဦးစွာ ပြန်လည်သုံးသပ်ခြင်းဖြင့် အပေါ်ယံအားဖြင့် လုပ်ငန်းစဉ်ကို ဝတ်ကျေတမ်းကျေ လုပ်ကြပြီး ထို့နောက် ၎င်းတို့သည် အလုပ်စတင်ကာ အရာရာကို ယခင်နည်းလမ်းဟောင်းအတိုင်းပင် ပြုလုပ်ကြသည်။ လူအချို့က “ဘုရားက ထိုသို့ မပြောခဲ့၊ အဘယ်ကြောင့် သင်တို့ ဤသို့ ပြုလုပ်နေသနည်း” ဟု ဆိုကောင်းဆိုနိုင်သည်။ ထိုအခါ ၎င်းတို့က “ဘုရားက ထိုသို့ မပြောခဲ့ပေ၊ သို့သော် ဘုရားက အခြေအနေအမှန်ကို သိပါသလော။ ကျွန်ုပ်တို့သည် ယင်းကို အမှန်တကယ် ပြီးမြောက်အောင် လုပ်ဆောင်ရမည့်သူများ မဟုတ်လော။ ဘုရားက မည်သည့်အရာကို သိသနည်း။ ဘုရားက စည်းမျဉ်းတစ်ခုကိုသာ ပေးခဲ့သည်၊ သို့သော် ကျွန်ုပ်တို့သည် ယင်းကို အခြေအနေအမှန်အရ ကိုင်တွယ်ရမည်။ ဘုရား ဤနေရာတွင် ရှိနေခဲ့မည်ဆိုလျှင်ပင် ကျွန်ုပ်တို့သည် ယင်းကို ဤနည်းအတိုင်းပင် ကိုင်တွယ်ရမည် ဖြစ်သည်။ ဘုရား၏ နှုတ်ကပတ်တော်များက သမ္မာတရား ပါဝင်သောအခါ ကျွန်ုပ်တို့ နားထောင်ကြသည်၊ သို့သော် ယင်းက ပညာရပ်ဆိုင်ရာ အလုပ်အကြောင်းဖြစ်ပြီး သမ္မာတရား ပါဝင်ခြင်း မရှိသောအခါ ကျွန်ုပ်တို့က အဓိက ဆုံးဖြတ်သူများ ဖြစ်သည်” ဟု ပြန်လည်ဖြေကြားကြသည်။ ၎င်းတို့သည် ဘုရားသခင် မိတ်သဟာယဖွဲ့ခဲ့သော သမ္မာတရားစည်းမျဉ်းများကို နားထောင်ခဲ့ကြပြီး ယင်းတို့နှင့်ပတ်သက်၍ မှတ်စုများ ရေးမှတ်ခဲ့ကြကာ လူတိုင်းသည် လုပ်ငန်းစဉ်ကို ဖြတ်သန်းပြီး မှတ်စုများကို ပြန်လည်သုံးသပ်ခဲ့ကြပြီး ဖြစ်သည်၊ သို့သော် အမှုအရာများကို မည်သို့ လုပ်ဆောင်သင့်သည်နှင့် ပတ်သက်လာသောအခါ မည်သူက ဆုံးဖြတ်ပိုင်ခွင့် ရှိသနည်း။ ၎င်းတို့၏ ကိစ္စတွင်မူ တန်ခိုးအာဏာကို ကိုင်စွဲထားသည်မှာ သမ္မာတရား မဟုတ်ဘဲ ခရစ်တော် တန်ခိုးအာဏာကိုင်စွဲခြင်းနှင့် သာ၍ပင် မည်သို့မျှ မသက်ဆိုင်ပေ။ သို့ဆိုလျှင် မည်သူက တန်ခိုးအာဏာကို ကိုင်စွဲထားသနည်း။ အန္တိခရစ်တစ်ဦးက တန်ခိုးအာဏာကို ကိုင်စွဲထားသည်၊ ယင်းမှာ ဆုံးဖြတ်ပိုင်ခွင့်ရှိသော လူသားတစ်ဦး ဖြစ်သည်။ ၎င်းတို့၏ ရှုထောင့်အမြင်တွင် သမ္မာတရားသည် လေနှင့်တူသည်၊ ပေါ့ပေါ့ဆဆ ဖော်ပြပြီးနောက် ပြီးဆုံးသွားသော အယူဝါဒများနှင့် ကြွေးကြော်သံများမျှသာ ဖြစ်သည်၊ လူတို့သည် မိမိတို့ လုပ်ဆောင်ရန် လိုအပ်သည့် မည်သည့်အရာကိုမဆို၊ မိမိတို့ လုပ်ဆောင်လိုသည့် မည်သည့်ပုံစံကိုမဆို ဆက်လက်လုပ်ဆောင်ကြသည်။ ထိုအချိန်က ၎င်းတို့သည် အလွန်ကောင်းမွန်စွာ သဘောတူခဲ့ကြပြီး ၎င်းတို့၏ သဘောထားသည် အလွန်အမင်း ရိုးသားပုံရသော်လည်း လက်တွေ့ဘဝသို့ ရောက်လာသည်နှင့်တစ်ပြိုင်နက် အရာရာတိုင်း ပြောင်းလဲသွားသည်၊ ယင်းမှာ ထင်ရသကဲ့သို့ မဟုတ်ခဲ့ပေ။

အန္တိခရစ်များသည် လူ့ဇာတိခံယူသော ဘုရားသခင်အပေါ် အယူအဆများနှင့် အတိုက်အခံလုပ်မှုကို အစဉ်သဖြင့် ထားရှိပြီး စိတ်ထဲ၌ မယုံကြည်သောကြောင့် အခြေခံအားဖြင့် ၎င်းတို့၏ စိတ်နှလုံးထဲ၌ လူ့ဇာတိခံယူသော ဘုရားသခင်ကို အသိအမှတ်မပြုကြပေ၊ ၎င်းတို့သည် ကောင်းကင်ဘုံရှိ ဘုရားသခင်ကိုသာ ယုံကြည်ကြသည်။ ၎င်းတို့သည် ပေါလုကဲ့သို့ပင် ဖြစ်သည်၊ သူသည် လူ့ဇာတိခံယူသော ယေရှုကို အမှန်တကယ် ယုံကြည်လက်ခံရမည့်အစား အယူအဆများဖြင့် ပြည့်နေခဲ့သည်။ ထို့ကြောင့် သူရေးခဲ့သော ဩဝါဒစာများအားလုံးတွင် သူသည် ယေရှုကို မည်သည့်အခါမျှ သက်သေမခံခဲ့၊ ယေရှု၏ နှုတ်ကပတ်တော်များကို သမ္မာတရားအဖြစ် မည်သည့်အခါမျှ သက်သေမခံခဲ့သည့်အပြင် သူ၌ ယေရှုအပေါ် ချစ်ခြင်းမေတ္တာ တစ်စုံတစ်ရာ ရှိမရှိကို မည်သည့်အခါမျှ မဆွေးနွေးခဲ့ပေ။ ဤအရာများသည် လူတို့ မြင်နိုင်သောအရာများ ဖြစ်သည်၊ ပေါလုသည် အန္တိခရစ်စစ်စစ်တစ်ဦး ဖြစ်သည်။ ယခု သင်တို့အားလုံးသည် ပေါလုက အန္တိခရစ်တစ်ဦး၏ စံနမူနာတစ်ခုဖြစ်ကြောင်း အသိအမှတ်ပြုနိုင်သည်။ အန္တိခရစ်များ၏ အမျိုးအစားနှင့် သက်ဆိုင်သောသူတို့သည် ဘုရားသခင် ဖော်ပြသော နှုတ်ကပတ်တော်များမှာ သမ္မာတရားဖြစ်ကြောင်း အသိအမှတ်ပြုလျှင်ပင် ၎င်းတို့သည် သမ္မာတရားကို လက်ခံနိုင်ကြသလော။ ၎င်းတို့သည် ခရစ်တော်ကို ကျိုးနွံနာခံနိုင်ကြသလော။ ၎င်းတို့သည် ခရစ်တော်ကို သက်သေခံနိုင်ကြသလော။ ယင်းမှာ မတူညီသော ကိစ္စရပ်တစ်ခု ဖြစ်သည်။ ၎င်းတို့သည် ခရစ်တော် ပြုသမျှအားလုံးကို ကျိုးနွံနာခံနိုင်ကြသလော။ အကယ်၍ ခရစ်တော်သည် အလုပ်ကို စီစဉ်ခြင်း သို့မဟုတ် တာဝန်ပေးခြင်း၊ လူတို့အား မည်သို့ ပြုလုပ်ရမည်ကို ညွှန်ကြားခြင်း ပြုပါက အန္တိခရစ်များ နာခံနိုင်ကြသလော။ ဤကိစ္စရပ်သည် လူတို့ကို အရှင်းလင်းဆုံး ဖော်ထုတ်သည်။ အန္တိခရစ်များ နာခံနိုင်ခြင်း မရှိပေ၊ ၎င်းတို့သည် ခရစ်တော်၏ နှုတ်ကပတ်တော်များကို လျစ်လျူရှုပြီး အရေးမပါသကဲ့သို့ သဘောထားကြသည်။ ထို့ကြောင့် ခရစ်တော်သည် မည်သည့်အလုပ်အတွက်မဆို မည်သို့သော တိကျသည့် လမ်းညွှန်မှုကို ပေးသည်ဖြစ်စေ၊ မည်သို့သော တာဝန်များကို ပေးအပ်သည်ဖြစ်စေ အန္တိခရစ်များသည် ယင်းတို့ကို မည်သည့်အခါမျှ အကောင်အထည်ဖော်မည် မဟုတ်ပေ။ အန္တိခရစ်များသည် ခရစ်တော်ကို ကျိုးနွံနာခံရန် လုံးဝ လိုလိုလားလား မရှိကြပေ။ ကိုယ်တော်သည် အလုပ်ကို မည်သို့ပင် စီစဉ်သည်ဖြစ်စေ ၎င်းတို့သည် မိမိတို့၏ ကိုယ်ပိုင်စိတ်ကူးများက ပို၍ အမြော်အမြင်ရှိသည်ဟု အစဉ်ယုံကြည်ပြီး မိမိတို့၏ ကိုယ်ပိုင်အစီအစဉ်များကို လိုက်နာခြင်းသည် အကောင်းဆုံးဖြစ်သည်ဟု တွေးထင်ကာ ယင်းကို ဆောင်ရွက်ရန် လိုလိုလားလား မရှိကြပေ။ အကယ်၍ သင်က ၎င်းတို့အား “အခြေအနေများနှင့် ရင်ဆိုင်ရသောအခါ သင်တို့သည် အခြား သုံးလေးဦးနှင့် ပူးပေါင်းဆောင်ရွက်သင့်သည်၊ အတူတကွ တိုင်ပင်သင့်သည်၊ သမ္မာတရားစည်းမျဉ်းများအကြောင်းကို ပို၍ မိတ်သဟာယဖွဲ့သင့်ပြီး ထိုစည်းမျဉ်းများကို မချိုးဖောက်ဘဲ ယင်းတို့အတိုင်း ပြုမူသင့်သည်” ဟု ပြောလျှင် ၎င်းတို့ နားထောင်ကြမည်လော။ ၎င်းတို့သည် လုံးဝ နားမထောင်ကြပေ၊ ၎င်းတို့သည် ဤစကားများကို မိမိတို့၏ စိတ်ထဲမှ လွန်ခဲ့သောအချိန်ကတည်းက စွန့်ပစ်ခဲ့ပြီးဖြစ်ကာ မိမိတို့ကိုယ်တိုင် ဆုံးဖြတ်ပိုင်ခွင့် ရှိလိုကြသည်။ သင်က ၎င်းတို့အား “အကယ်၍ ဖြေရှင်း၍မရနိုင်သော ပြဿနာတစ်ခု ရှိပါက သင်သည် အထက်ထံမှ ရှာဖွေနိုင်သည်” ဟု ပြောသော်လည်း အမှန်တကယ် ပြဿနာတစ်ခုရှိပြီး လူတိုင်းက အထက်ထံမှ ရှာဖွေရန် စဉ်းစားသောအခါ အန္တိခရစ်များက “အဘယ်ကြောင့် ထိုသို့သော အရေးမပါသည့်ကိစ္စအတွက် မေးမြန်းရမည်နည်း။ ယင်းက အထက်ကိုသာ အနှောင့်အယှက်ပေးလိမ့်မည်။ ကျွန်ုပ်တို့ကိုယ်တိုင် ယင်းကို ကိုင်တွယ်နိုင်သည်၊ မေးမြန်းရန် မလိုအပ်ပါ။ ကျွန်ုပ်တွင် ဆုံးဖြတ်ပိုင်ခွင့်ရှိသည်၊ တစ်စုံတစ်ခု မှားယွင်းသွားပါက ကျွန်ုပ် အကျိုးဆက်များကို ခံယူမည်” ဟု ဆိုကြသည်။ ဤစကားများမှာ အလွန်နားထောင်ကောင်းလှပါသည်တကား၊ သို့သော် တစ်စုံတစ်ခု အမှန်တကယ် မှားယွင်းသွားသောအခါ ၎င်းတို့သည် အကျိုးဆက်များကို အမှန်တကယ် ခံယူနိုင်ကြသလော။ အကယ်၍ အသင်းတော်၏ အလုပ်က ဆုံးရှုံးမှုတစ်ခုကို ခံစားရပါက ၎င်းတို့သည် နောက်ဆက်တွဲအကျိုးဆက်ကို ခံယူနိုင်ကြသလော။ ဥပမာအားဖြင့် အကယ်၍ ခေါင်းဆောင်များနှင့် အမှုဆောင်များသည် စုဝေးပွဲများကို စီစဉ်ရာ၌ သတိမမူသောကြောင့် စုဝေးပွဲတစ်ခုအတွင်း ညီအစ်ကိုမောင်နှမများ အဖမ်းခံခဲ့ရပြီး အချို့ကို အပျက်သဘောဆောင်ပြီး အားနည်းကာ တုံ့ဆိုင်းသွားစေပါက ထိုသို့သော တာဝန်ကို မည်သူ ခံယူနိုင်မည်နည်း။ အန္တိခရစ်များသည် ၎င်းတို့၏ စကားများ၌ တာဝန်ယူတတ်ကြသလော။ ၎င်းတို့သည် လုံးဝ တာဝန်မဲ့လိုက်ခြင်း။ ဤသည်မှာ အန္တိခရစ်များ အလုပ်အပေါ် ထားရှိသည့် သဘောထား ဖြစ်သည်။ ငါ့ကို ပြောလော့၊ အန္တိခရစ်များသည် ခရစ်တော် မိန့်မြွက်သော နှုတ်ကပတ်တော်များကို အမှန်တကယ် လက်ခံပြီး ကျိုးနွံနာခံနိုင်ကြပါသလော။ (မနာခံနိုင်ပါ။) အန္တိခရစ်များ၏ စိတ်နှလုံးများတွင် သမ္မာတရားကို လက်တွေ့လုပ်ဆောင်ခြင်းနှင့် ခရစ်တော်ကို ကျိုးနွံနာခံခြင်းအပေါ် ၎င်းတို့၏ သဘောထားမှာ မည်သည့်အရာ ဖြစ်သနည်း။ စကားတစ်ခွန်းဖြင့်ဆိုရလျှင် ဆန့်ကျင်ခြင်း ဖြစ်သည်။ ၎င်တို့ ဆန့်ကျင်မြဲ ဆန့်ကျင်နေကြသည်။ ဤဆန့်ကျင်ခြင်းအတွင်းတွင် ပါဝင်သည့် စိတ်သဘောထားမှာ အဘယ်နည်း။ ယင်းကို မည်သည့်အရာက ဖြစ်ပေါ်စေသနည်း။ မနာခံခြင်းသည် ယင်းကို ဖြစ်ပေါ်စေသည့်အရာ ဖြစ်သည်။ စိတ်သဘောထားအရ ဤသည်မှာ သမ္မာတရားကို အလွန်အမင်း မနှစ်မြို့ခြင်း ဖြစ်သည်၊ မိမိတို့စိတ်နှလုံးများတွင် မနာခံမှု ရှိခြင်းဖြစ်သည်၊ ယင်းမှာ ၎င်းတို့ ကျိုးနွံနာခံလိုစိတ် မရှိခြင်းဖြစ်သည်။ ထို့ကြောင့် လူတစ်ဦးက ဦးဆောင်ဆုံးဖြတ်မည့်အစား တွဲဖက်ညီစွာ ပူးပေါင်းဆောင်ရွက်ကြဖို့ကိုလည်းကောင်း၊ အခြားသူများနှင့် အမှုကိစ္စများအား မည်သို့ဆွေးနွေးရမည်ကိုလည်းကောင်း သင်ယူကြဖို့အလို့ငှာ ဘုရားအိမ်တော်က ခေါင်းဆောင်များနှင့် အမှုဆောင်များကို စေခိုင်းသည့်အခါ အန္တိခရစ်များက မိမိတို့ စိတ်နှလုံးတွင် မည်သည့်အရာကို စဉ်းစားကြသနည်း။ “လူတို့နှင့် အရာရာတိုင်းကို ဆွေးနွေးခြင်းမှာ အလွန်ဒုက္ခများလွန်းသည်။ ဤအရာများနှင့် ပတ်သက်၍ ဆုံးဖြတ်ချက်များ ငါချနိုင်သည်။ အခြားသူများနှင့် အလုပ်လုပ်ခြင်း၊ ယင်းကို ၎င်းတို့နှင့် ဆွေးနွေးခြင်း၊ စည်းမျဉ်းအတိုင်း အမှုအရာများကို လုပ်ဆောင်ခြင်းတို့သည် အားနည်းပြီး ကသိကအောက်ဖြစ်စရာ ကောင်းလိုက်လေခြင်းပါတကား”ဟူ၍ ဖြစ်သည်။ သမ္မာတရားကို ၎င်းတို့ နားလည်သည်၊ ၎င်းတို့အဖို့ အရာရာ ရှင်းလင်းသည်၊ ၎င်းတို့တွင် မိမိတို့ကိုယ်ပိုင် ထိုးထွင်းအမြင်များနှင့် အမှုအရာများကို လုပ်ဆောင်နည်းများရှိသည်ဟု အန္တိခရစ်များက တွေးထင်ကြသောကြောင့် အခြားသူများနှင့် ပူးပေါင်းဆောင်ရွက်နိုင်စွမ်း မရှိကြချေ။ လူတို့နှင့် မည်သည့်အရာမျှ ၎င်းတို့ မဆွေးနွေးကြ။ အရာရာကို မိမိတို့သဘောအတိုင်း လုပ်ဆောင်ကြပြီး အခြားမည်သူ့ကိုမျှ အလျှော့မပေးကြချေ။ အန္တိခရစ်များက ၎င်းတို့ ကျိုးနွံနာခံရန် လိုလားလျက်ရှိပြီး အခြားသူများနှင့် ပူးပေါင်းဆောင်ရွက်ရန် လိုလားလျက်ရှိသည်ဟု နှုတ်အားဖြင့် ကြေညာသော်လည်း အပြင်ပန်းတွင် ၎င်းတို့၏ အဖြေများက မည်မျှ ကောင်းမွန်ပုံရပါစေ၊ ၎င်းတို့၏ စကားများက မည်မျှ ကြားကောင်းပါစေ ၎င်းတို့၏ ပုန်ကန်တတ်သော အခြေအနေကို ၎င်းတို့ မပြောင်းလဲနိုင်ကြ၊ ၎င်းတို့၏ စာတန်ဆန်သော စိတ်သဘောထားများကို မပြောင်းလဲနိုင်ကြချေ။ သို့သော် စိတ်ထဲတွင် ၎င်းတို့သည် ကြမ်းကြုတ်ရက်စက်စွာ ဆန့်ကျင်တတ်ကြသည်။ မည်သည့် အတိုင်းအတာထိနည်း။ အသိပညာနှင့်ဆိုင်သည့် ဘာသာစကားဖြင့် ရှင်းပြရလျှင် ဤသည်မှာ မတူကွဲပြားသော သဘာဝနှစ်ခုကို အတူတကွ ထားရှိသည့်အခါ ဖြစ်ပေါ်သည့် ဖြစ်ရပ်တစ်ခု ဖြစ်သည်။ ပစ်ပစ်ခါခါငြင်းပယ်ခြင်း ဖြစ်သည်၊ ယင်းကို “ဆန့်ကျင်ခြင်း”ဟု ငါတို့ အနက်ပြန်နိုင်သည်။ ဤသည်မှာ အန္တိခရစ်များ၏ စိတ်သဘောထား အတိအကျ ဖြစ်သည်။ အထက်ကို ဆန့်ကျင်ခြင်း ဖြစ်သည်။ ၎င်းတို့သည် အထက်ကို ဆန့်ကျင်ရန် နှစ်သက်ကြပြီး မည်သူ့ကိုမျှ မနာခံကြချေ။

အန္တိခရစ်များသည် ခရစ်တော်၏ နှုတ်ကပတ်တော်များနှင့် ရင်ဆိုင်ရသောအခါ ၎င်းတို့၌ သဘောထားတစ်ခုတည်းသာ ရှိသည်၊ ယင်းမှာ မနာခံခြင်း ဖြစ်သည်၊ ပြီးလျှင် ၎င်းတို့၏ တစ်ခုတည်းသော လုပ်နည်းကိုင်နည်းမှာ ဆန့်ကျင်ခြင်း ဖြစ်သည်။ ဥပမာအားဖြင့် ငါက “ငါတို့၏ ခြံဝင်းသည် အတော်ကျယ်ပြီး အရိပ်အာဝါသ မရှိပေ။ ဆောင်းရာသီတွင် နေရောင်သည် နေရာအနှံ့ ထွန်းလင်းသဖြင့် လူတို့ နေပူစာလှုံခွင့် ရကြသော်လည်း နွေရာသီတွင် အနည်းငယ် ပူသည်။ လျင်မြန်စွာ ကြီးထွားပြီး အနာဂတ်တွင် လုံလောက်သော အရိပ်အာဝါသကို ပေးမည့်၊ အတော်အသင့် သန့်ရှင်းပြီး နှစ်လိုဖွယ်ကောင်းသော အပင်များ ဖြစ်သည့် အပင်အချို့ကို ဝယ်ယူကြစို့” ဟု ဆိုသည်။ ဤနေရာတွင် စည်းမျဉ်း မည်မျှ ရှိသနည်း။ (သုံးခုဖြစ်ပါသည်။) တစ်ခုမှာ အပင်များ လျင်မြန်စွာ ကြီးထွားခြင်း၊ နောက်တစ်ခုမှာ အပင်များ သန့်ရှင်းပြီး အတော်အသင့် ကြည့်ကောင်းခြင်း၊ နောက်တစ်ခုမှာ ၎င်းတို့သည် အနာဂတ်တွင် လုံလောက်သော အရိပ်အာဝါသကို ပေးမည်ဖြစ်ပြီး ယင်းမှာ ၎င်းတို့၌ ထူထပ်သော အကိုင်းအခက်များနှင့် အရွက်များ ရှိရမည်ဟု ဆိုလိုသည်။ လူတို့သည် ဤစည်းမျဉ်းသုံးခုကိုသာ အကောင်အထည်ဖော်ရန် လိုအပ်သည်၊ မည်မျှ ဝယ်ရမည်၊ ၎င်းတို့ကို မည်သည့်နေရာ၌ စိုက်ရမည်၊ မည်သည့်အပင်အမျိုးအစားများ ဖြစ်သည်ကိုလည်း ငါ ၎င်းတို့အား အကြောင်းကြားခဲ့သည်။ ဤအလုပ်တာဝန်သည် အကောင်အထည်ဖော်ရန် လွယ်ကူသလော။ (လွယ်ကူပါသည်။) ဤသည်မှာ ခက်ခဲသော အလုပ်တာဝန်အဖြစ် သတ်မှတ်သလော။ (မသတ်မှတ်ပါ။) ယင်းမှာ ခက်ခဲသော အလုပ်တာဝန်တစ်ခု မဟုတ်ပေ။ အဘယ်ကြောင့် မခက်ခဲသနည်း။ အပင်များ ရောင်းချသော နေရာများ ရှိသည်၊ ဘုရားအိမ်တော်က ရန်ပုံငွေကို ပံ့ပိုးပေးသည်၊ အပင်များ ဝယ်ယူရန်အတွက် အခြေခံအခြေအနေများအားလုံး ပြည့်စုံနေသည်။ ကျန်ရှိသည်မှာ လူတို့ ယင်းကို ဆောင်ရွက်ရန်သာ ဖြစ်သည်၊ ဤအလုပ်တာဝန်နှင့်ပတ်သက်၍ ခက်ခဲသည့်အရာ တစ်စုံတစ်ရာ မရှိပေ။ သို့သော် အန္တိခရစ်တစ်ဦးအတွက်မူ အခက်အခဲတစ်ခု ရှိသည်၊ “အဘယ်အရာဖြစ်သနည်း။ သစ်ပင်များ ဝယ်မည်ဟုဆိုသလော။ အရိပ်ရရန်နှင့် ပတ်ဝန်းကျင် သာယာလှပစေရုံသက်သက် ငွေကို သုံးမည်လော။ ထိုသို့ပြုခြင်းသည် ဇာတိပကတိ၏ သက်သာမှုကို တပ်မက်ခြင်း မဟုတ်လော။ ထိုငွေသည် ဘုရားသခင်ထံ ပူဇော်သော ပူဇော်သက္ကာဖြစ်သည်၊ ယင်းကို အလွန်ပင် မဆင်မခြင် သုံးစွဲနိုင်မည်လော။ အနည်းငယ် ပူပြင်းသည့်ဒဏ်ကို ခံရခြင်းက အဘယ်၍များ မှားသနည်း။ နေကို ဘုရားသခင်က ဖန်ဆင်းသည်၊ နေပူစာလှုံခြင်းက သင့်ကို သေစေမည်လော။ ထိုအရာကို နေရောင်ခြည်ကို ခံယူ၍ မိုးရေကို ခံစားခြင်းဟု ခေါ်သည်။ သင်သည် နေပူမခံလိုလျှင် အတွင်း၌သာ နေလော့။ ယခုမူကား ဤသက်သာမှုအတွက် သင်က ငွေသုံးလိုသည်တဲ့လော။ သင်သည် အိပ်မက်မက်နေသည်သာ ဖြစ်ရမည်” ဟူ၍ ဖြစ်သည်။ ၎င်းတို့က ဤသို့ ဆင်ခြင်ကြသည်၊ “ဤကိစ္စတွင် ကျွန်ုပ်တစ်ဦးတည်း ဆုံးဖြတ်ပိုင်ခွင့် မရှိပါ။ တိုက်ရိုက် ကန့်ကွက်လိုက်လျှင်လည်း ကောင်းမည်မဟုတ်ပါ။ ကျွန်ုပ် ပြစ်တင်ရှုတ်ချခြင်း ခံရနိုင်သည့်အပြင် အခြားသူများကလည်း သဘောတူမည် မဟုတ်ပေ။ ထို့ကြောင့် ဤအကြောင်းကို ဆုံးဖြတ်ချက်ချသည့်အဖွဲ့ထံ ကျွန်ုပ် တင်ပြပါမည်။ ထို့အပြင် ညီအစ်ကိုမောင်နှမများကိုလည်း ၎င်းတို့၏ သဘောထားကို ဖော်ပြစေခြင်းသည် အကောင်းဆုံးဖြစ်ပေမည်။ ဆုံးဖြတ်ချက်ချသည့်အဖွဲ့က သဘောတူလျှင် ကျွန်ုပ်တို့ သစ်ပင်များကို ဝယ်မည်။ အကယ်၍ သူတို့ သဘောမတူပါက ညီအစ်ကိုမောင်နှမများ သဘောတူသည့်တိုင်အောင် ကျွန်ုပ်တို့ ဝယ်မည်မဟုတ်ပါ” ဟူ၍ ဖြစ်လေသည်။ ၎င်းတို့သည် လူတိုင်းကို စုဝေးစေပြီး ထိုကိစ္စကို ဖော်ပြကာ ထို့နောက် လူတိုင်းကို ဆွေးနွေးပြီး ၎င်းတို့၏ ထင်မြင်ယူဆချက်များကို ဖော်ပြခိုင်းသည်။ လူတိုင်းက “သစ်ပင်များ ဝယ်ယူခြင်းသည် ကောင်းသောကိစ္စဖြစ်ပြီး လူတိုင်းအတွက် အကျိုးရှိသည်” ဟု ဆိုကြသည်။ အန္တိခရစ်က ဤသည်ကို ကြားသောအခါ “ယင်းသည် မည်သို့များ ကောင်းသောကိစ္စ ဖြစ်ရသနည်း။ လူတိုင်း အကျိုးရှိရုံမျှဖြင့် သင့်တော်နိုင်မည်လော။ လူတိုင်းသည် မည်သူ၏ငွေဖြင့် အကျိုးခံစားနေရသနည်း။ ၎င်းသည် ဘုရားသခင်၏ငွေကို သုံးစွဲခြင်းဖြစ်ရာ ပူဇော်သက္ကာများကို ဖြုန်းတီးခြင်း မဟုတ်လော။ ဤသည်မှာ စည်းမျဉ်းများနှင့် ကိုက်ညီပါသလော” ဟု ဆိုသည်။ လူတိုင်းက “လူတိုင်း၏ အကျိုးအတွက် ပူဇော်သက္ကာများကို ဖြုန်းတီးခြင်းသည် အနည်းငယ် မလျော်ကန်ရာ ကျသည်ဟု ထင်ရပါသည်” ဟူ၍ တွေးဆကြသည်။ အပြန်ပြန်အလှန်လှန် ဆွေးနွေးပြီးနောက် နောက်ဆုံးဆုံးဖြတ်ချက်မှာ အပင်များ မဝယ်ရန် ဖြစ်သည်။ ထိုငွေကို ချွေတာရမည်၊ မည်သူက အမိန့်ပေးသည်ဖြစ်စေ ယင်းကို မလုပ်ဆောင်နိုင်ပေ။ ထိုသို့သော ဆွေးနွေးမှုတစ်ခုပြီးနောက် ကောက်ချက်တစ်ခု ထွက်ပေါ်လာသည်။ ကောက်ချက်မှာ အဘယ်နည်း။ “ဤတစ်ကြိမ် ခရစ်တော်၏ အမိန့်တော်နှင့်ပတ်သက်၍ ကျွန်ုပ်တို့၏ နောက်ဆုံးဆုံးဖြတ်ချက်မှာ ဆန့်ကျင်ကန့်ကွက်ရန် ဖြစ်ပြီး၊ ပူဇော်သက္ကာများကို သုံးစွဲမည်မဟုတ်၊ သို့မဟုတ် ဘုရားသခင်၏ အိမ်တော်ငွေကိုလည်း တစ်ပြားတစ်ချပ်မျှ ဖြုန်းတီးမည်မဟုတ်ပါ။ တိတိကျကျဆိုရလျှင် ယင်းက ဆိုလိုသည်မှာ သစ်ပင်များကို ဝယ်မည်မဟုတ်၊ ခြံဝင်းကိုလည်း စိမ်းလန်းစိုပြည်အောင် ပြုလုပ်မည်မဟုတ်ဟူ၍ ဖြစ်ပါသည်” ဟူ၍ဖြစ်သည်။ ဤသည်မှာ ချမှတ်ခဲ့သော ဆုံးဖြတ်ချက် ဖြစ်သည်။ သုံးလေးရက် ကြာသောအခါ အပင်များ မဝယ်ရသေးသည်ကို ငါ သတိပြုမိသဖြင့် “အဘယ်ကြောင့် သင်တို့ အပင်များ မဝယ်ကြသေးသနည်း” ဟု ငါ မေးသည်။ “အို၊ ကျွန်ုပ်တို့ မကြာခင် ဝယ်ပါ့မည်” ဟု ဆိုကြသည်။ ရာသီချိန် ရောက်လာပြီး အခြားသူများ၏ အပင်များ အရွက်များ ထွက်နေသည့်အခါ အဘယ်ကြောင့် ၎င်းတို့ တစ်ပင်မျှ မဝယ်ရသေးသနည်း။ စုံစမ်းမေးမြန်းသောအခါ ၎င်းတို့ ဆွေးနွေးပြီးနောက် အပင်များဝယ်ရန် သဘောမတူခဲ့ကြကြောင်း ငါ သိရှိရသည်၊ ငါ၏ စကားများသည် အချည်းနှီး ဖြစ်ခဲ့သည်။ တိုင်ပင်ခြင်း၊ ဆွေးနွေးခြင်းနှင့် ဆန်းစစ်လေ့လာခြင်းတို့ ပြုပြီးနောက် လူတိုင်းသည် ငါ၏ အမိန့်ကို ငြင်းပယ်ရန် စုပေါင်း၍ ဆုံးဖြတ်ခဲ့ကြပြီး ဤသို့ သွယ်ဝိုက်ပြောဆိုကြသည်၊ “ဤနေရာတွင် ကျွန်ုပ်တို့က စီမံဦးစီးသည်။ သင် ဘေးဖယ်နေပါ။ ဤသည်မှာ ကျွန်ုပ်တို့၏ အိမ်ဖြစ်သည်၊ ၎င်းသည် သင်နှင့် သက်ဆိုင်ခြင်းမရှိပါ” ဟူ၍ ဖြစ်လေသည်။ ဤသည်မှာ မည်သို့သော လုပ်နည်းကိုင်နည်း ဖြစ်သနည်း။ ဤသည်မှာ ဆန့်ကျင်ခြင်း မဟုတ်လော။ ၎င်းတို့သည် မည်သည့်အတိုင်းအတာအထိ ဆန့်ကျင်နေကြသနည်း။ ၎င်းတို့၌ ဘုရားအိမ်တော်၏ ငွေတစ်ပြားတစ်ချပ်ကိုမျှ မဖြုန်းတီးရန်၊ ဘုရားသခင်၏ ပူဇော်သက္ကာများကို မသုံးစွဲရန် အခိုင်အမာပြောဆိုလျက် အခြေခံအကြောင်းပြချက်တစ်ခု ရှိသည်။ ဤအခြေခံအကြောင်းပြချက်နှင့်ပတ်သက်၍ သင်တို့ အဘယ်သို့ ထင်သနည်း။ ဤစကားများ မှန်ကန်သလော။ (မမှန်ကန်ပါ။) ပူဇော်သက္ကာများကို ဖြုန်းတီးပြီး အလွဲသုံးစားပြုသောသူများသည် မကြာခဏဆိုသလို ဤအန္တိခရစ်များပင် ဖြစ်ကြသည်။ ၎င်းတို့သည် ဆုံးဖြတ်ပိုင်ခွင့် ရလိုကြသဖြင့် မိုက်မဲပြီး အသိဉာဏ်ကင်းမဲ့ကာ ပိုင်းခြားသိမြင်နိုင်စွမ်း ကင်းမဲ့သောသူတို့ကို အထင်အမြင်မှားစေရန် ဤသဘောတရားတစ်စုကို အကြံထုတ်ကြသည်။ အမှန်စင်စစ် လူအချို့သည် ယင်းကို ယုံစားပြီး ၎င်းတို့၏ စကားများအတိုင်း ပြုမူကြသော်လည်း ခရစ်တော်၏ နှုတ်ကပတ်တော်များမှာမူ အန္တိခရစ်များ၏ အနှောင့်အယှက်ပေးခြင်းနှင့် ပျက်စီးအောင် လုပ်ခြင်းတို့ကို ခံရကာ အကောင်အထည်ဖော်မှု၌ နှောင့်နှေးမှုများကို ဖြစ်စေသည်။ ဤပြဿနာ၏ အရင်းမြစ်မှာ အဘယ်မှာနည်း။ အဓိကအချက်မှာ ဘုရားသခင် ရွေးချယ်ထားသောလူများသည် အန္တိခရစ်များ၏ ကြောင်သူတော်ဆန်ခြင်းကို ထိုးထွင်းသိမြင်နိုင်ခြင်းမရှိဘဲ ကိစ္စရပ်များ၏ အပေါ်ယံအသွင်အပြင်အားဖြင့် အစဉ်သဖြင့် အထင်အမြင်မှားစေခြင်းကို ခံရကာ အမှုအရာများ၏ အနှစ်သာရကို မသိမြင်နိုင်ခြင်း၌ တည်ရှိသည်။ အန္တိခရစ်များသည် ဤလူတို့အကြား၌ အာဏာရှင်ဆန်စွာ အတားအဆီးများကို ဖြစ်စေပြီး ဘုရားသခင် ရွေးချယ်ထားသောလူများထဲမှ ပိုင်းခြားသိမြင်နိုင်စွမ်း မရှိသူအချို့ကို ၎င်းတို့၏ အထင်အမြင်မှားစေခြင်းနှင့် ထိန်းချုပ်ခြင်းကို မကြာခဏ ခံရစေသည်။

ခရစ်တော်က အသင်းတော်၌ ပြုလုပ်သည့် တိကျသော အလုပ်အစီအစဉ်နှင့် အမိန့်တိုင်းတွင် အနှောင့်အယှက်ဖြစ်စေသော အန္တိခရစ်များ မရှိပါက ယင်းတို့ကို လျင်မြန်စွာ အကောင်အထည်ဖော်နိုင်သည်။ သို့ရာတွင် အန္တိခရစ်တစ်ဦးက ဝင်ရောက်စွက်ဖက်သည်နှင့် တစ်ပြိုင်နက် ထိုအလုပ်တာဝန်သည် နှောင့်နှေးသွားပြီး အကောင်အထည်ဖော်နိုင်ခြင်း မရှိတော့ပေ။ တစ်ခါတစ်ရံ ခရစ်တော်က လူတို့အား ဆောင်ရွက်စေလိုသော အစီအစဉ်များနှင့် အမိန့်များကို အန္တိခရစ်များက အကြောင်းပြချက်တစ်ခုခုဖြင့် လုံးဝ ပယ်ချတတ်ကြသည်။ ထိုသို့ပြုလုပ်ရာတွင် ၎င်းတို့သည် လူတိုင်းပါဝင်သော ဆုံးဖြတ်ချက်ချသည့်ပုံစံတစ်ခုကို ကျင့်သုံးကြပြီး “ဤသည်မှာ ညီအစ်ကိုမောင်နှမများ၏ မဲဖြင့် အတည်ပြုခဲ့ခြင်း ဖြစ်သည်၊ ယင်းမှာ ကျွန်ုပ်တစ်ဦးတည်း၏ ပြောဆိုချက်မဟုတ်ဘဲ စုပေါင်းဆုံးဖြတ်ချက်၏ ရလဒ်ဖြစ်သည်” ဟု ဆိုကြသည်။ ဤသည်မှာ အဘယ်အရာကို သွယ်ဝိုက်ညွှန်းဆိုသနည်း။ ညီအစ်ကိုမောင်နှမများ၏ ဆုံးဖြတ်ချက်များသည် သမ္မာတရားနှင့် ကိုက်ညီကြောင်း၊ ပြဿနာတစ်ရပ် ပေါ်ပေါက်လာသောအခါ ညီအစ်ကိုမောင်နှမတို့၏ စုပေါင်းဆုံးဖြတ်ချက်သည် သမ္မာတရားက အာဏာကိုင်စွဲခြင်းကို ဆိုလိုကြောင်း ယင်းက သွယ်ဝိုက်ညွှန်းဆိုသည်။ သို့သော် တာဝန်ခံ အန္တိခရစ်တစ်ဦးက ခရစ်တော် မိန့်မြွက်သည့်အရာကို ဆန့်ကျင်သောအခါ ဤသည်မှာ သမ္မာတရားက တန်ခိုးအာဏာကို ကိုင်စွဲထားခြင်းလော။ ဤသည်မှာ စင်စစ်အားဖြင့် အန္တိခရစ်က တန်ခိုးအာဏာကို ကိုင်စွဲထားခြင်း ဖြစ်ကြောင်း သိသာထင်ရှားပေသည်။ အန္တိခရစ်တစ်ဦးက အခြေအနေတစ်ခုလုံးကို ထိန်းချုပ်နေသည့်အခါ သမ္မာတရားက တန်ခိုးအာဏာကို ကိုင်စွဲထားသည်ဟု ဆိုခြင်းသည် အဓိပ္ပာယ်မဲ့ပြီး လှည့်ဖြားခြင်း မဟုတ်လော။ အန္တိခရစ်များသည် အမှန်ပင် ဟန်ဆောင်ခြင်း၌ ကျွမ်းကျင်လှပါတကား။ ခရစ်တော်က ၎င်းတို့ကို တစ်စုံတစ်ခု အကောင်အထည်ဖော်ရန် တောင်းဆိုသောအခါ ယင်းမှာ ဘုရားသခင်၏ ပြုလုပ်မှုဖြစ်ကြောင်း၊ ကိုယ်တော်သည် လူတိုင်းအတွက် အလေးထားသောအားဖြင့် ပြုမူနေခြင်းဖြစ်ကြောင်း လူတိုင်းအား သိစေပြီး လူတိုင်းသည် ဘုရားသခင်၏ ကျေးဇူးတော်အတွက် ကျေးဇူးတင်ကြသောအခါ ယင်းက အန္တိခရစ်များကို မနှစ်မြို့စေဘဲ ကသိကအောက် ဖြစ်စေသည်။ ထို့နောက် ၎င်းတို့သည် နှောင့်ယှက်ရန်နှင့် ဖျက်ဆီးရန် နည်းလမ်းများကို ဦးနှောက်ခြောက်အောင် စဉ်းစားကြသည်။ သို့ရာတွင် အကယ်၍ အစပြုလုပ်ဆောင်မှုသည် ၎င်းတို့ထံမှဖြစ်ပြီး အဆုံးတွင် လူတိုင်းက သူတို့ကို နက်နက်ရှိုင်းရှိုင်း ကျေးဇူးတင်၍ အသိအမှတ်ပြုကြမည်ဆိုလျှင် ၎င်းတို့သည် မည်သည့်ဆင်းရဲဒုက္ခကိုမဆို ခါးစည်းခံရန် လိုလားလျက် ထိုအမှုကို မည်သူ့ထက်မဆို ပို၍ တက်ကြွစွာ အကောင်အထည် ဖော်ကြသည်။ အန္တိခရစ်များကဲ့သို့သော ထိုသို့သောလူများသည် စက်ဆုပ်ရွံရှာဖွယ် မကောင်းလော။ (ကောင်းပါသည်။) ဤသည်မှာ မည်သို့သော စိတ်သဘောထားမျိုး ဖြစ်သနည်း။ (ကောက်ကျစ်ဆိုးယုတ်သော စိတ်သဘောထား ဖြစ်ပါသည်။) အန္တိခရစ်များသည် ဟန်ဆောင်နိုင်စွမ်းရှိကြပြီး အခြားသူများကို အထင်အမြင်မှားစေကာ ဆွဲဆောင်သိမ်းသွင်းရန် လူကောင်းများအဖြစ် ဟန်ဆောင်ကြလျက် မိမိတို့သည် သမ္မာတရားကို လက်တွေ့လုပ်ဆောင်နေသကဲ့သို့ပင် ဟန်ဆောင်ကြသည်။ ဤသည်မှာ ကောက်ကျစ်ဆိုးယုတ်ခြင်း ဖြစ်သည်။ သင်တို့သည် မည်သည့်သမ္မာတရားကို လက်တွေ့လုပ်ဆောင်နေကြသနည်း။ သင်တို့သည် ခရစ်တော်ပေးသော နှုတ်ကပတ်တော်များနှင့် အမိန့်များကို ပယ်ချကြသည်။ ၎င်းတို့ကို ကျိုးနွံနာခံကာ အကောင်အထည်ဖော်နိုင်စွမ်းလည်း မရှိကြပေ။ သင်တို့ လက်တွေ့လုပ်ဆောင်သည်ဟု အခိုင်အမာဆိုသော သမ္မာတရားသည် အဘယ်မှာနည်း။ သင်တို့သည် ဘုရားသခင်ကို ယုံကြည်သူများ ဟုတ်သလော။ သင်တို့သည် ဘုရားသခင်ကို ဘုရားသခင်အဖြစ် ဆက်ဆံကြသလော။ သင်တို့ယုံကြည်သော ဘုရားသခင်သည် သင်တို့၏ လုပ်ဖော်ကိုင်ဖက်မဟုတ်၊ သင်တို့၏ အလုပ်ဖော်မဟုတ်၊ သင်တို့၏ သူငယ်ချင်းမဟုတ်ပေ၊ ကိုယ်တော်သည် ခရစ်တော် ဖြစ်သည်၊ ကိုယ်တော်သည် ဘုရားသခင် ဖြစ်တော်မူသည်တကား။ သင်တို့ ဤသည်ကို မသိမြင်ကြလေသလော။ ခရစ်တော်၏ နှုတ်ကပတ်တော်များကို အစဉ်သဖြင့် ဆန်းစစ်လေ့လာပြီး စေ့စေ့စပ်စပ် ကြည့်ရှုစစ်ဆေးကာ ယင်းတို့၏ မှန်ကန်မှုကို ပိုင်းခြားသိမြင်ရန် ကြိုးစားလျက် ကောင်းကျိုးနှင့် ဆိုးကျိုးများကို ချိန်ဆနေခြင်းသည် သင်တို့သည် မှားယွင်းသောနေရာ၌ ရပ်တည်နေခြင်း မဟုတ်လော။ အန္တိခရစ်များသည် လူတို့၏ စကားများကို စေ့စေ့စပ်စပ် ကြည့်ရှုစစ်ဆေးပြီး ဆန်းစစ်လေ့လာရာ၌ ကျွမ်းကျင်ကြပြီး အဆုံးတွင် ၎င်းတို့သည် ဤမရပ်မနားသော စေ့စေ့စပ်စပ် ကြည့်ရှုစစ်ဆေးမှုကို ခရစ်တော်အပေါ်၌ပင် အသုံးချကြသည်။ ခရစ်တော်ကို ဤနည်းလမ်းဖြင့် စေ့စေ့စပ်စပ် ကြည့်ရှုစစ်ဆေးပြီး ဆက်ဆံခြင်းသည် ဘုရားသခင်၏ နောက်လိုက်များလော။ ၎င်းတို့သည် မယုံကြည်သူများမျှသာ မဟုတ်လော။ ၎င်းတို့သည် ခရစ်တော်ကို အစဉ်သဖြင့် စေ့စေ့စပ်စပ် ကြည့်ရှုစစ်ဆေးကြသော်လည်း ခရစ်တော်၏ ဘုရားသဘောသဘာဝ အနှစ်သာရကို ၎င်းတို့ နားလည်နိုင်ကြသလော။ ၎င်းတို့သည် ခရစ်တော်ကို ပို၍ စေ့စေ့စပ်စပ် ကြည့်ရှုစစ်ဆေးလေ ၎င်းတို့ ပို၍ သံသယဖြစ်လာလေဖြစ်ပြီး နောက်ဆုံးတွင် ခရစ်တော်သည် သာမန်လူတစ်ဦးဖြစ်သည်ဟု ကောက်ချက်ချကြသည်။ ၎င်းတို့၌ စစ်မှန်သော ယုံကြည်ခြင်း သို့မဟုတ် ကျိုးနွံနာခံခြင်း တစ်စုံတစ်ရာ ကျန်ရှိသေးသလော။ လုံးဝမရှိတော့ပေ။ အန္တိခရစ်တစ်ဦး၏ စိတ်နှလုံးထဲ၌ ခရစ်တော်ကို သာမန်လူတစ်ဦးအဖြစ်မျှသာ မှတ်ယူကြသည်။ ခရစ်တော်ကို လူသားတစ်ဦးအဖြစ် ဆက်ဆံခြင်းသည် ၎င်းတို့အတွက် သဘာဝကျပုံရသဖြင့် ၎င်းတို့သည် ခရစ်တော်၏ နှုတ်ကပတ်တော်များနှင့် အမိန့်များကို လျစ်လျူရှုနိုင်သည်၊ အလေးအနက်မထားဘဲ စုဝေးပွဲများအတွင်း ဆွေးနွေးခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းအတွက်သာ ထုတ်ဖော်ပြောဆိုနိုင်သည်ဟု ၎င်းတို့ ခံစားကြရသည်။ အဆုံးတွင် အမှုအရာများကို မည်သို့လုပ်ဆောင်ရမည်ကို ဆုံးဖြတ်သူမှာ ဘုရားသခင်မဟုတ်ဘဲ အန္တိခရစ် ဖြစ်သည်။ ၎င်းတို့သည် ခရစ်တော်ကို အဘယ်အရာအဖြစ် ရှုမြင်ကြသနည်း။ ၎င်းတို့သည် ကိုယ်တော်ကို သာမန်ခေါင်းဆောင်တစ်ဦးအဖြစ်သာ ရှုမြင်ကြပြီး ခရစ်တော်ကို ဘုရားသခင်အဖြစ် လုံးဝ ဆက်ဆံခြင်းမရှိပေ။ ဤသည်မှာ ပေါလု၏ ဘုရားသခင်အပေါ် ယုံကြည်ခြင်းနှင့် သဘာဝ အတူတူပင် မဟုတ်လော။ ပေါလုသည် သခင်ယေရှုကို ဘုရားသခင်အဖြစ် မည်သည့်အခါမျှ မဆက်ဆံခဲ့၊ ကိုယ်တော်၏ နှုတ်ကပတ်တော်များကို မည်သည့်အခါမျှ မစားသုံးခဲ့သကဲ့သို့ သခင်ယေရှုကို ကျိုးနွံနာခံရန်လည်း မရှာဖွေခဲ့ပေ။ သူက မိမိအသက်ရှင်ခြင်းသည် ခရစ်တော်ဖြစ်သည်ဟု အစဉ်ထင်မှတ်ခဲ့ပြီး သခင်ယေရှုကို အစားထိုးရန် ကြိုးပမ်းခဲ့ကာ အကျိုးဆက်အားဖြင့် သူသည် ဘုရားသခင်၏ အပြစ်ဒဏ်ပေးခြင်းကို ခံခဲ့ရသည်။ သင်တို့သည် ခရစ်တော်က လူ့ဇာတိခံယူသော ဘုရားသခင် ဖြစ်ကြောင်း လက်ခံပြီးဖြစ်သည့်အတွက် ခရစ်တော်ကို ကျိုးနွံနာခံသင့်သည်။ ခရစ်တော် မည်သို့ပင် မိန့်မြွက်သည်ဖြစ်စေ သင်တို့သည် ဘုရားသခင်၏ နှုတ်ကပတ်တော်များ မှန်ကန်ခြင်း ရှိမရှိကိုဖြစ်စေ၊ သမ္မာတရားနှင့် ကိုက်ညီခြင်း ရှိမရှိကိုဖြစ်စေ စေ့စေ့စပ်စပ် ကြည့်ရှုစစ်ဆေးခြင်းနှင့် ဆွေးနွေးခြင်း မပြုဘဲ လက်ခံကာ ကျိုးနွံနာခံသင့်သည်။ ဘုရားသခင်၏ နှုတ်ကပတ်တော်များသည် သင်တို့ ဆန်းစစ်လေ့လာပြီး စေ့စေ့စပ်စပ် ကြည့်ရှုစစ်ဆေးရန်အတွက် ရည်ရွယ်ထားခြင်း မဟုတ်ဘဲ ကျိုးနွံနာခံပြီး အကောင်အထည် ဖော်ရန်အတွက် ဖြစ်သည်။ အမှုအရာများကို မည်သို့လုပ်ဆောင်သွားရမည်နှင့် အကောင်အထည်ဖော်ရန် အဆင့်များကို မည်သို့ဆုံးဖြတ်ရမည်မှာ သင်တို့ မိတ်သဟာယဖွဲ့ပြီး ဆွေးနွေးရမည့် နယ်ပယ်ဖြစ်သည်။ အန္တိခရစ်များသည် မိမိတို့ စိတ်နှလုံးတွင် ခရစ်တော်၏ ဘုရားသဘာဝကို အမြဲ သံသယထားပြီး မနာခံသော စိတ်သဘောထား အမြဲ ရှိကြသောကြောင့် ခရစ်တော်က ၎င်းတို့ကို အမှုအရာများ လုပ်ဆောင်ရန် တောင်းဆိုသောအခါ ယင်းတို့ကို အမြဲ စေ့စေ့စပ်စပ် ကြည့်ရှုစစ်ဆေးပြီး ဆွေးနွေးကြသကဲ့သို့ ယင်းတို့သည် မှန်ကန်ခြင်း ရှိမရှိ၊ မှားယွင်းခြင်း ရှိမရှိဆိုသည်ကို လူတို့အား မေးမြန်းကြသည်။ ဤသည်မှာ အလွန်ဆိုးရွားသော ပြဿနာလော။ (ဟုတ်ပါသည်။) ၎င်းတို့သည် ဤအရာများကို သမ္မာတရားအား ကျိုးနွံနာခံခြင်း ရှုထောင့်အမြင်မှ ချဉ်းကပ်ခြင်း မရှိကြချေ။ ထိုအစား ဘုရားသခင်ကို ဆန့်ကျင်ခြင်းဖြင့် ယင်းတို့ကို ချဉ်းကပ်ကြသည်။ ဤသည်မှာ အန္တိခရစ်များ၏ စိတ်သဘောထား ဖြစ်သည်။ ခရစ်တော်၏ အမိန့်များနှင့် အလုပ်အစီအစဉ်များကို ၎င်းတို့ ကြားသည့်အခါ ယင်းတို့ လက်ခံကာ ကျိုးနွံနာခံခြင်းမရှိဘဲ စတင် ဆွေးနွေးကြသည်။ မည်သည့်အရာကို ၎င်းတို့ ဆွေးနွေးကြသနည်း။ ကျိုးနွံနာခံခြင်းကို မည်သို့လက်တွေ့လုပ်ဆောင်ရမည်ကို ၎င်းတို့ ဆွေးနွေးကြသလော။ (မဆွေးနွေးပါ။) ခရစ်တော်၏ စကားများနှင့် အမိန့်များက မှန်ကန်ခြင်း ရှိမရှိ၊ မှားယွင်းခြင်း ရှိမရှိဆိုသည်ကို ဆွေးနွေးကြပြီး ယင်းတို့ကို ဆောင်ရွက်သင့်ခြင်း ရှိမရှိဆိုသည်ကို ဆန်းစစ်ကြသည်။ ၎င်းတို့၏ သဘောထားသည် ဤအရာများကို တကယ် ဆောင်ရွက်လိုသည့် သဘောထားဖြစ်သလော။ မဟုတ်ပါ။ ၎င်းတို့သည် ပိုများသောလူတို့ကို မိမိတို့ကဲ့သို့ဖြစ်ရန် ဤအရာများကို မလုပ်ဆောင်ရန် တိုက်တွန်းအားပေးကြသည်။ ယင်းတို့ကို မလုပ်ဆောင်ခြင်းသည် ကျိုးနွံနာခံမှု သမ္မာတရားကို လက်တွေ့လုပ်ဆောင်ခြင်း ဖြစ်သလော။ မဟုတ်သည်မှာ သိသာသည်။ သို့ဆိုလျှင် မည်သည့်အရာကို ၎င်းတို့ လုပ်ဆောင်နေကြသနည်း။ (ဆန့်ကျင်နေကြသည်။) ၎င်းတို့ကိုယ်တိုင်က ဘုရားသခင်ကို ဆန့်ကျင်နေကြသည်သာမက စုပေါင်း ဆန့်ကျင်မှုကို မျှော်လင့်စောင့်စားကြသည်။ ဤသည်မှာ ၎င်းတို့ လုပ်ရပ်များ၏ သဘောသဘာဝ ဖြစ်သည် မဟုတ်လော။ စုပေါင်း ဆန့်ကျင်မှုသည် ခရစ်တော်၏ ဆုံးဖြတ်ချက်နှင့် အမိန့်များကို စုပေါင်း ဆန့်ကျင်ရင်း လူတိုင်းကို ၎င်းတို့ကဲ့သို့ ဖြစ်စေခြင်း၊ လူတိုင်းကို ၎င်းတို့ကဲ့သို့ တွေးစေခြင်း၊ ၎င်းတို့ကဲ့သို့ ပြောစေခြင်း၊ ၎င်းတို့ကဲ့သို့ ဆုံးဖြတ်စေခြင်း ဖြစ်သည်။ ဤသည်မှာ အန္တိခရစ်များ၏ လုပ်နည်းလုပ်ဟန် ဖြစ်သည်။ အန္တိခရစ်များ၏ ယုံကြည်လက်ခံမှုမှာ “လူတိုင်းလုပ်လျှင် ပြစ်မှုမဟုတ်” ဟူ၍ ဖြစ်သည်။ ထို့ကြောင့် ထိုသို့ဖြစ်ပါက ဘုရားအိမ်တော်က ၎င်းတို့ကို လုပ်နိုင်သည့်အရာ မည်သည့်အရာမျှ ရှိလိမ့်မည်မဟုတ်ဟု တွေးထင်လျက် ၎င်းတို့နှင့်အတူတကွ ဘုရားသခင်ကို ဆန့်ကျင်ရန် အခြားသူများကို ၎င်းတို့ တိုက်တွန်းကြသည်။ ဤသည်မှာ မိုက်မဲသည် မဟုတ်လော။ ဘုရားသခင်ကို ဆန့်ကျင်ရန် အန္တိခရစ်များ၏ ကိုယ်ပိုင် အစွမ်းအစမှာ အလွန် နည်းပါးသည်၊ ၎င်းတို့ တစ်ကိုယ်တည်းသာ ရှိကြသည်။ ထို့ကြောင့် ၎င်းတို့ စိတ်နှလုံးထဲတွင် “ငါသည် လူတစ်စုကို အထင်အမြင်မှားစေပြီး ငါလုပ်သည့်အတိုင်း သူတို့ကို စဉ်းစားကာ ဆောင်ရွက်စေမည်။ ငါတို့အတူတူ ခရစ်တော်၏ စကားများကို ငြင်းကာ ဘုရား၏ နှုတ်ကပတ်တော်များကို ဟန့်တားပြီး အကျိုးဖြစ်ထွန်းလာခြင်း မရှိအောင်တားမည်။ ငါ၏ အလုပ်ကို တစ်စုံတစ်ဦးက လာစစ်ဆေးသည့်အခါ ယင်းကို ဤသို့လုပ်ဆောင်ရန် လူတိုင်း ဆုံးဖြတ်ကြသည်ဟု ငါ ပြောမည်။ ထို့နောက် ယင်းကို သင် မည်သို့ ကိုင်တွယ်မည်ကို ငါတို့ ကြည့်မည်။ သင့်အတွက် ထိုအရာကို ငါလုပ်မည်မဟုတ်။ ဤအရာကို ငါ ဆောင်ရွက်မည်မဟုတ်။ ပြီးလျှင် ငါ့ကို သင် မည်သည့်အရာ လုပ်မည်ဆိုသည်ကို ကြည့်ကြစို့” ဟု တွေးလျက် ဘုရားသခင်ကို စုပေါင်း ဆန့်ကျင်ရန် လူတို့ကို စည်းရုံးဖို့ ၎င်းတို့ ကြိုးစားကြလေသည်။ ၎င်းတို့၌ တန်ခိုးအာဏာရှိသည်၊ ဘုရားအိမ်တော်က ၎င်းတို့ကို ကိုင်တွယ်ဖြေရှင်းရန် မည်သည့်အရာမျှ မလုပ်ဆောင်နိုင်သကဲ့သို့ ခရစ်တော်လည်း မလုပ်ဆောင်နိုင်ဟု ၎င်းတို့ ထင်ကြသည်။ သင်တို့ အဘယ်သို့ ထင်သနည်း၊ ထိုသို့သောလူစားမျိုးကို ကိုင်တွယ်ရန် လွယ်ကူသလော။ ဤလူစားမျိုးကို မည်သို့ ကိုင်တွယ်သင့်သနည်း။ အရှင်းဆုံးနည်းလမ်းမှာ ၎င်းတို့ကို ထုတ်ပယ်ပြီး စုံစမ်းစစ်ဆေးရန် ဖြစ်သည်။ နတ်ဆိုးတစ်ကောင်က မိမိကိုယ်ကို ထုတ်ဖော်သည်နှင့်တစ်ပြိုင်နက် ယင်းကို ကန်ချက်တစ်ချက်တည်းဖြင့် ဖယ်ရှားရှင်းလင်းလော့၊ သို့ဆိုလျှင် ပြီးဆုံးသွားပြီ ဖြစ်သည်။ ဘုရားအိမ်တော်က သင့်ကို ခေါင်းဆောင်တစ်ဦးဖြစ်ရန် ခွင့်ပြုသော်လည်း သင်သည် ကျိုးနွံနာခံခြင်းမရှိဘဲ ဘုရားသခင်ကို ဆန့်ကျင်ရန်ပင် ရဲတင်းသည်၊ သင်သည် နတ်ဆိုးတစ်ကောင် မဟုတ်လော။ ဘုရားအိမ်တော်က သင့်ကို ခေါင်းဆောင်ရန် တာဝန်ပေးအပ်သည်မှာ သင်သည် လက်တွေ့ကျသောအလုပ်ကို လုပ်ဆောင်နိုင်ရန်၊ ဘုရားအိမ်တော်၏ အလုပ်အစီအစဉ်များကို ကျိုးနွံနာခံနိုင်ရန်နှင့် သင်၏ တာဝန်ကို ကောင်းစွာ ထမ်းဆောင်နိုင်ရန်အတွက် ဖြစ်သည်။ သင်သည် ဘုရားသခင်၏ နှုတ်ကပတ်တော်များကို လက်ခံပြီး ကျိုးနွံနာခံသင့်သည်၊ ဘုရားသခင် မည်သို့ပင် မိန့်မြွက်သည်ဖြစ်စေ သင်သည် ကိုယ်တော်၏ နှုတ်ကပတ်တော်များကို လက်ခံပြီး အကောင်အထည်ဖော်သင့်သည်၊ ကိုယ်တော့်ကို ဆန့်ကျင်ရန် မဟုတ်ပေ။ သင်သည် ဘုရားသခင်ကို ဆန့်ကျင်ခြင်းကို သင်၏ တာဝန်အဖြစ် မှတ်ယူခဲ့သည်၊ သို့ဖြစ်လျှင် စိတ်မကောင်းပေ၊ သင့်ကို ထုတ်ပယ်ခြင်းသည် အရှင်းဆုံးသော ဖြေရှင်းနည်း ဖြစ်သည်။ ဘုရားအိမ်တော်၌ သင့်ကို အသုံးပြုရန် အခွင့်အာဏာရှိသကဲ့သို့ သင့်ကို ထုတ်ပယ်ရန်လည်း အခွင့်အာဏာရှိသည်။ လူအချို့က “ကျွန်ုပ်သည် ခေါင်းဆောင်တစ်ဦးအဖြစ် ကောင်းမွန်စွာ ထမ်းဆောင်နေခဲ့ပါလျက် အဘယ်ကြောင့် ကျွန်ုပ် ထုတ်ပယ်ခံခဲ့ရသနည်း။ ဤသည်မှာ ကြိတ်စရာကုန်၍ မြည်းကိုသတ်ပစ်ခြင်းပင် မဟုတ်လော” ဟု ဆိုကြသည်။ သင် ထုတ်ပယ်ခံခဲ့ရသည့်အခါ သင် အမှန်တကယ် ကောင်းကောင်းမွန်မွန် ထမ်းဆောင်နေခဲ့သလော။ မည်သို့ပင် လေ့ကျင့်ပေးစေကာမူ သင့်လျော်သော အလုပ်တာဝန်များကို အာရုံမစိုက်ဘဲ စိတ်အပြောင်းအလဲမြန်ကာ ကန်ကျောက်ပြီး ကိုက်ခဲသော မြည်းတစ်ကောင်သည် “ကြိတ်စရာ ကုန်သောအခါ” အသတ်ခံရမည်မှာ အမှန်ပင် ဖြစ်သည်။ ယင်းကို မည်သည့်အချိန်တွင် သတ်ရမည်မှာမူ ယင်း၏ စွမ်းဆောင်ရည်အပေါ် မူတည်သည်။ ငါ့ကို ပြောလော့၊ လူတစ်ဦးတလေသည် မြည်းကောင်းတစ်ကောင်ကို လိုလိုလားလား ဖယ်ရှားပစ်မည်လော။ ကြိတ်ခွဲနေစဉ်အတွင်း မြည်းသည် အရေးအကြီးဆုံးနှင့် အရေးအပါဆုံးသော ကူညီသူ ဖြစ်သည်။ ယင်းကို အလိုအပ်ဆုံးအချိန်တွင် မည်သူမဆို မြည်းကို သတ်ရန်၊ ကြိတ်ခွဲခြင်းကို ရပ်တန့်ရန်နှင့် ကောက်နှံမရှိဘဲ နေရန်အထိ မိုက်မဲမည်လော။ မည်သူက ထိုသို့ ပြုလုပ်သနည်း။ (မရှိပါ။) ဤသို့ဖြစ်ပွားမည့် အခြေအနေတစ်ခုတည်းသာ ရှိသည်၊ မြည်းသည် လေ့ကျင့်မှုကို နာခံမည်မဟုတ်ဘဲ ဆက်လက်၍ ရိုင်းစိုင်းစွာ ကန်ကျောက်ပြီး ကိုက်ခဲကာ မည်သည့်အရာကိုမျှ ကြိတ်ခွဲရန် မဖြစ်နိုင်တော့သည့် အခြေအနေဖြစ်၏။ ထိုအခါ သင်သည် ကြိတ်ခွဲခြင်းကို ရပ်ပြီး မြည်းကို သတ်ရမည် ဖြစ်သည်၊ ဟုတ်သည် မဟုတ်လော။ (ဟုတ်ပါသည်။) ဤကိစ္စနှင့်ပတ်သက်၍ ပိုင်းခြားသိမြင်နိုင်စွမ်း ရှိသောသူတို့သည် ယင်းကို ရှင်းလင်းစွာ မြင်နိုင်သည်။ သို့ဆိုလျှင် မနာခံတတ်သော၊ ဆိုဆုံးမရခက်သော၊ မည်သည့်အလုပ်ကိုမျှ အကောင်အထည်မဖော်နိုင်သော အန္တိခရစ်များကို မည်သို့ ကိုင်တွယ်သင့်သနည်း။ အရှင်းဆုံးနည်းလမ်းမှာ ၎င်းတို့ကို ၎င်းတို့၏ ရာထူးနေရာများမှ ဦးစွာ ထုတ်ပယ်ရန် ဖြစ်သည်။ လူအချို့က “ထုတ်ပယ်လိုက်ရုံဖြင့် ပြီးဆုံးသွားပြီလော” ဟု မေးကြသည်။ အဘယ်ကြောင့် အလျင်လိုနေရသနည်း။ ၎င်းတို့၏ အပြုအမူကို စောင့်ကြည့်လော့။ ၎င်းတို့ ထုတ်ပယ်ခံရပြီး ၎င်းတို့၏ တန်ခိုးအာဏာကို ဆုံးရှုံးသွားသည်နှင့်တစ်ပြိုင်နက် အကယ်၍ ၎င်းတို့သည် ဘုရားအိမ်တော်၌ ဆက်လက်၍ အလုပ်လုပ်ပေးနိုင်သေးပါက ၎င်းတို့ကို နှင်ထုတ်မည် မဟုတ်ပေ။ သို့ရာတွင် အကယ်၍ ၎င်းတို့သည် အလုပ်လုပ်ပေးရမည့်အစား အယူအဆများကို ဖြန့်ဝေခြင်း၊ မကောင်းမှုပြုလုပ်ခြင်းနှင့် နေရာတိုင်း၌ အနှောင့်အယှက်များ ဖန်တီးခြင်းတို့ဖြင့် အရာရာကို ပိုမိုဆိုးရွားစေပါက စည်းမျဉ်းများအရ ၎င်းတို့ကို နှင်ထုတ်ရမည် ဖြစ်သည်။ ခြုံကြည့်သော် အန္တိခရစ်များတွင် ပေါ်လွင်ထင်ရှားသည့် ဤအရာများသည် မုန်းတီးဖွယ် ဖြစ်သည် မဟုတ်လော။ (အလွန့်အလွန် မုန်းတီးဖွယ် ဖြစ်သည်။) ပြီးလျှင် မည်သည့်အရာက ထိုအရာများကို မုန်းတီးဖွယ် ဖြစ်စေသနည်း။ ဤအန္တိခရစ်များသည် ဘုရားသခင်၏ အိမ်တော်တွင် အာဏာသိမ်းလိုကြသည်၊ ခရစ်တော်၏ စကားများကို ၎င်းတို့ အကောင်အထည်ဖော်နိုင်ခြင်း မရှိကြချေ။ ယင်းတို့ကို ၎င်းတို့က ဆောင်ရွက်ကြမည်မဟုတ်။ ခရစ်တော်၏ စကားများကို လူတို့ ကျိုးနွံနာခံနိုင်ခြင်း မရှိကြသည့်အခါ အခြားသော အခြေအနေမျိုးလည်း ပါဝင်ပတ်သက်နိုင်သည်မှာ အမှန်ဖြစ်သည်။ အချို့သော လူတို့သည် အစွမ်းအစ ညံ့ကြသည်၊ ဘုရားသခင်၏ နှုတ်ကပတ်တော်ကို ကြားသည့်အခါ ၎င်းတို့ နားမလည်နိုင်ကြသကဲ့သို့ ယင်းတို့ကို မည်သို့ ဆောင်ရွက်ရမည်ကို မသိကြချေ။ မည်သို့ဆောင်ရွက်ရမည်ကို ၎င်းတို့အား သင်က သင်ပေးလျှင်ပင် ၎င်းတို့ မလုပ်နိုင်ကြသေးချေ။ ဤသည်မှာ ကွဲပြားခြားနားသော ကိစ္စတစ်ခု ဖြစ်သည်။ ယခု ငါတို့ မိတ်သဟာယပြုနေသည့် အကြောင်းအရာသည် အန္တိခရစ်များ၏ အနှစ်သာရ ဖြစ်သည်။ ယင်းသည် အမှုကိစ္စများကို လူတို့ လုပ်နိုင်စွမ်းရှိခြင်း မရှိခြင်း၊ သို့မဟုတ် ၎င်းတို့၏ အစွမ်းအစက မည်သည့်အရာနှင့် တူသည်ဆိုသည်နှင့် မဆက်နွှယ်ပေ။ အန္တိခရစ်များ၏ စိတ်သဘောထား၊ အနှစ်သာရတို့နှင့် ဆက်နွှယ်ပေသည်။ ၎င်းတို့သည် ခရစ်တော်၊ ဘုရားအိမ်တော်၏ အလုပ် အစီအစဉ်များနှင့် သမ္မာတရား စည်းမျဉ်းများကို လုံးဝ ဆန့်ကျင်ကြသည်။ ၎င်းတို့တွင် ကျိုးနွံနာခံမှုမရှိ၊ ဆန့်ကျင်မှုသာ ရှိသည်။ ဤသည်မှာ အန္တိခရစ်တစ်ဦး ဖြစ်သည့်အရာ ဖြစ်သည်။

အောက်ပါအခြေအနေသည် ယခင်က ဖော်ပြခဲ့သော အန္တိခရစ်များ၏ သရုပ်သကန်များအနက် မည်သည့်အမျိုးအစားအောက်တွင် ကျရောက်သည်ကို ဆင်ခြင်သုံးသပ်ပြီး ပိုင်းခြားသိမြင်လော့။ နေ့စဉ် မိုးသောက်မှ မိုးချုပ်အထိ အလုပ်လုပ်သော ခေါင်းဆောင်တစ်ဦး ရှိခဲ့ပြီး အတော်လေး တာဝန်ယူတတ်ပုံ ပေါ်သည်။ သို့တိုင် သူ့ကို မြင်ရခဲပြီး သူသည် အလွန်အလုပ်များနေကာ အားလပ်ချိန်မရှိဟု ယူဆရပြီး မိမိ၏တာဝန်ကို ထမ်းဆောင်ရန် အဖိုးအခပေးနေပုံရသည်။ နောက်ပိုင်းတွင် ၎င်းတို့၏ နေထိုင်ရာနေရာများနှင့် ခြံဝင်းထဲ၌ လုပ်စရာအလုပ်များ ရှိလာသောအခါ ငါတို့သည် ထိုအလုပ်၌ ၎င်းတို့ကို လမ်းညွှန်ပေးရန် တစ်စုံတစ်ဦးကို စီစဉ်ပေးခဲ့သည်။ ငါတို့ မရှိသည့်အခါ သူသည် ထိုအလုပ်အတွက် ကူညီလမ်းညွှန်ပေးရန်နှင့် တာဝန်ယူရန် ရှေ့ထွက်လာသင့်သည်၊ သူသည် မိမိက အလျင်ဦးအောင် ဦးဆောင်သင့်သည်။ ဤသည်မှာ ကျိုးကြောင်းဆီလျော်ပြီး သင့်လျော်သည် မဟုတ်လော။ ဤအိမ်မှုကိစ္စများနှင့် အလုပ်တာဝန်များကို ကြီးကြပ်ရန် ငါ အမြဲတမ်း ရှိနေသင့်သလော။ (မဟုတ်ပါ။) အများအားဖြင့် ဤသို့သော ပင်ပန်းသည့် အလုပ်တာဝန်များသည် သမ္မာတရားနှင့် အမှန်တကယ် မသက်ဆိုင်ပေ။ လူတို့သည် လုံ့လဝီရိယရှိရှိ အလုပ်လုပ်ရန်သာ လိုအပ်ပြီး ဖျက်ဆီးတတ်သော လုပ်ရပ်များ၌ မပါဝင်ရန်၊ လိုက်နာတတ်ရန်နှင့် ခိုင်းသည့်အတိုင်း လုပ်ဆောင်ရန်သာ လိုအပ်သည်၊ ယင်းမှာ ရိုးရှင်းပြီး ပြီးမြောက်အောင်မြင်ရန် လွယ်ကူသည်။ နောက်ပိုင်းတွင် ထိုနေရာရှိ အလုပ်တာဝန်များ အခြေခံအားဖြင့် ပြီးစီးသွားသော်လည်း ဆက်လက်လုပ်ဆောင်ရမည့် စီမံခန့်ခွဲမှု လိုအပ်နေဆဲဖြစ်သောအခါ ငါသည် ဤတာဝန်ကို ဤခေါင်းဆောင်ထံ လွှဲပြောင်းပေးခဲ့သည်။ ထိန်းသိမ်းရန် လိုအပ်သည့်အရာအားလုံးကို ကောင်းစွာ ဂရုစိုက်ကြောင်း သေချာစေလျက် ထိုနေရာ၏ သန့်ရှင်းမှုကို ထိန်းသိမ်းရန် သူ့ကို ငါ ပြောခဲ့သည်။ အဓိကအားဖြင့် အရာနှစ်ခု ရှိသည်၊ ပထမအနေဖြင့် သတ်မှတ်ထားသော နေရာအားလုံးနှင့် အခန်းများ၏ အတွင်းအပြင်ကို သန့်ရှင်းသပ်ရပ်စွာ ထားရှိရန်ဖြစ်သည်။ ဒုတိယအနေဖြင့် အပင်များကို ကောင်းစွာ ဂရုစိုက်ရန်ဖြစ်သည်၊ ဥပမာ အသစ်စိုက်ထားသော အပင်များကို မသေစေဖို့အတွက် ရေလောင်းပေးရန်၊ ရာသီအလိုက်နှင့် ယင်းတို့၏ ကြီးထွားမှုအရ လိုအပ်သလို အကိုင်းအခက်များကို ဖြတ်တောက်ရန်နှင့် လိုအပ်သည့်အခါ မြေသြဇာကျွေးရန် ဖြစ်သည်။ ဤအလုပ်တာဝန်နှစ်ခုသာ ဖြစ်သည်၊ ယင်းမှာ များသည်ဟု သင်တို့ ထင်သလော။ ယင်းမှာ ပင်ပန်းဖွယ်ရာ ဖြစ်နိုင်သလော။ (မဟုတ်ပါ။) ဤအလုပ်တာဝန်နှစ်ခုမှာ များပြားခြင်းမရှိပေ၊ လူတစ်ဦးသည် အစာစားပြီး လမ်းလျှောက်ထွက်ရုံမျှဖြင့် ၎င်းတို့ကို ပြီးမြောက်အောင် လုပ်ဆောင်နိုင်သည်။ ထို့အပြင် သင်သည် မိမိ၏ ကိုယ်ပိုင်နေထိုင်ရာ ပတ်ဝန်းကျင်ကိုလည်း ဂရုစိုက်ရသည် မဟုတ်လော။ လူသားတစ်ဦးအဖြစ် အသက်ရှင်ခြင်းသည် ဤသို့ပင် ဖြစ်သည်၊ ဤသို့သော အလုပ်တာဝန်များသည် ပုံမှန်လူ့ဘဝအတွက် မရှိမဖြစ် လိုအပ်သည်။ သင်သည် သင်၏ ကိုယ်ပိုင်နေထိုင်ရာ ပတ်ဝန်းကျင်ကို စီမံခန့်ခွဲရန် လိုအပ်သည်။ အကယ်၍ သင် မလုပ်ဆောင်ပါက သင်သည် တိရစ္ဆာန်များနှင့် ဘာမျှမခြားပေ။ ထိုအခါ သင့်ကို လူသားဟု ခေါ်ဆိုနိုင်ဦးမည်လော။ တိရစ္ဆာန်များသည် ၎င်းတို့၏ ပတ်ဝန်းကျင်ကို မစီမံခန့်ခွဲကြပေ၊ ၎င်းတို့၌ မိမိတို့၏ ကိုယ်ခန္ဓာဆိုင်ရာ လိုအပ်ချက်များအတွက် သတ်မှတ်ထားသော နေရာများ မရှိသကဲ့သို့ စားသောက်ခြင်းနှင့် အိပ်စက်ခြင်းအတွက်လည်း သတ်မှတ်ထားသော နေရာများ မရှိပေ။ လူသားများသည် ဤအပိုင်း၌ တိရစ္ဆာန်များထက် သာလွန်သည်၊ လူသားများသည် မိမိတို့၏ ပတ်ဝန်းကျင်ကို စီမံခန့်ခွဲသည်၊ သန့်ရှင်းမှုကို ဂရုပြုသည်၊ ပြီးလျှင် မိမိတို့၏ ပတ်ဝန်းကျင်အတွက် စံနှုန်းများ ရှိကြသည်။ သို့ဖြစ်၍ ငါက သူ့အား ဤသို့ တောင်းဆိုခြင်းသည် လွန်ကဲခြင်း မဟုတ်ခဲ့ပေ၊ ဟုတ်သည် မဟုတ်လော။ (မှန်ပါသည်။) ဤအလုပ်တာဝန်များကို ပေးအပ်ပြီးနောက် ငါသည် အခြားနေရာတစ်ခုသို့ ထွက်ခွာသွားခဲ့ပြီး ထိုခေါင်းဆောင်သည် တိကျသော အလုပ်ကို ဆောင်ရွက်ရန် ဖြစ်သည်။ တစ်နေ့တွင် ပတ်ဝန်းကျင်ကို မည်သို့ စီမံခန့်ခွဲနေသည်ကို စစ်ဆေးရန် ငါ သွားခဲ့ပြီး လမ်းတစ်လျှောက်တွင် ငါသည် ရင်နာခြင်း၊ စိတ်တိုခြင်းနှင့် ဒေါသထွက်ခြင်းတို့ကို ခံစားခဲ့ရလေသည်တကား။ အဘယ်အရာ ဖြစ်ပျက်ခဲ့သည်ဟု သင်တို့ ထင်သနည်း။ အဘယ်အရာက ဤသို့သော စိတ်ခံစားမှုမျိုးကို ဖြစ်စေနိုင်သနည်း။ (သူသည် ဘုရားသခင်၏ အမိန့်များနှင့် အစီအစဉ်များကို မဆောင်ရွက်ခဲ့ပါ။) အတိအကျပင် ယင်းနှင့်ပတ်သက်၍ ပြောဆိုရန် တစ်ခုတည်းသော နည်းလမ်းမှာ သူသည် ၎င်းတို့ကို အကောင်အထည်မဖော်ခဲ့ခြင်း ဖြစ်သည်။ ငါ မရှိသည့် ကာလအတွင်း ရာသီဥတုသည် အထူးတလည် ခြောက်သွေ့ခြင်း မရှိခဲ့သော်လည်း အသစ်စိုက်ထားသော ပျိုးပင်များစွာတို့၌ အရွက်များ ဝါနေခဲ့ပြီး အချို့မှာ ကြွေကျနေသည်ပင် ရှိသည်။ ဒေါသထွက်စရာမှာ နာမည်ကြီး ပန်းပင်နှစ်ပင်၏ အရွက်များသည် စိမ်းလန်းစိုပြေသောအရောင်မှ ခရမ်းနီရောင်သို့ ပြောင်းသွားပြီး ဝါလုနီးပါး ဖြစ်နေခဲ့သည်။ ဤသည်ကို ကြားရခြင်းက သင်တို့ကို ဒေါသထွက်စေသလော။ သာ၍ပင် ဒေါသထွက်စရာကောင်းသည်မှာ ဝင်ပေါက်ရှိ သန့်ရှင်းသော ဘိလပ်မြေပလက်ဖောင်းသည် ခြင်းတောင်းများ၊ ပလတ်စတစ်အိတ်များ၊ အမှိုက်များ၊ ပြီးစီးသော အလုပ်မှ သစ်သားစများ၊ သံချောင်းများ၊ ကိရိယာများဖြင့် ပြန့်ကျဲနေခဲ့သည်၊ အရာရာတိုင်း ပြန့်ကျဲနေပြီး ညစ်ပတ်ကာ မသပ်မရပ်သော ရှုပ်ပွမှုကို ဖြစ်စေခဲ့သည်။ ထိုသို့သော မြင်ကွင်းကို မြင်လျှင် မည်သူ ဒေါသမထွက်ဘဲ နေမည်နည်း။ ဒေါသမထွက်မည့် လူစားတစ်မျိုးတည်းသာ ရှိသည်၊ ၎င်းတို့မှာ တိရစ္ဆာန်အမျိုးအစားနှင့် သက်ဆိုင်သောသူများဖြစ်ပြီး မိမိတို့၏ ပတ်ဝန်းကျင်အတွက် စံနှုန်းများ သို့မဟုတ် ခံစားလွယ်မှု မရှိဘဲ အနံ့၊ သန့်ရှင်းမှု သို့မဟုတ် သက်သောင့်သက်သာရှိမှုကို ဂရုမစိုက်ဘဲ ကောင်းသည် သို့မဟုတ် ဆိုးသည်ကို လုံးဝ မသိရှိသောသူများ ဖြစ်သည်။ ပုံမှန်လူ့သဘာဝရှိသော၊ မိမိတို့၏ ပတ်ဝန်းကျင်အတွက် စံနှုန်းများရှိပြီး တွေးခေါ်နိုင်စွမ်းရှိသော မည်သူမဆို ထိုသို့သော အခြေအနေကို မြင်လျှင် ဒေါသထွက်ပေမည်။ ထိုနေရာ၌ လူအုပ်ကြီးတစ်အုပ် နေထိုင်ခဲ့သော်လည်း ၎င်းတို့သည် ဤသေးငယ်သော အလုပ်တာဝန်ကိုပင် မကိုင်တွယ်နိုင်ခဲ့ပေ။ ၎င်းတို့သည် မည်သို့သော လူစားမျိုးများ ဖြစ်ကြသနည်း။ ငါ ညွှန်ကြားချက်များ ပေးပြီးနောက် ဤသည်မှာ ၎င်းတို့ ယင်းတို့ကို ဆက်ဆံသည့်ပုံစံ၊ ဤသည်မှာ ၎င်းတို့ ပြုလုပ်ခဲ့သည့်အရာ ဖြစ်သည်။ ဤနေရာရှိ ပတ်ဝန်းကျင်ကို စီမံခန့်ခွဲခြင်းနှင့် ဤအရာအနည်းငယ်ကို ဂရုစိုက်ခြင်းသည် ပင်ပန်းခြင်း မရှိပေ၊ ဟုတ်သည်မဟုတ်လော။ ယင်းသည် သင်၏ မည်သည့်လုပ်ဆောင်မှုကိုမျှ အဟန့်အတား မဖြစ်စေပေ၊ ဟုတ်သည်မဟုတ်လော။ ယင်းသည် သင်၏ စုဝေးပွဲများ၊ ဆုတောင်းခြင်းများ သို့မဟုတ် ဘုရားသခင်၏ နှုတ်ကပတ်တော်ကို ဖတ်ရှုခြင်းကို မထိခိုက်ပေ၊ ဟုတ်သည်မဟုတ်လော။ သို့ဆိုလျှင် အဘယ်ကြောင့် ယင်းကို မလုပ်ဆောင်နိုင်ရသနည်း။ ငါ အနီးအနားတွင် ရှိနေပြီး ကြီးကြပ်ကာ စောင့်ကြည့်နေသောအခါ ဤလူတို့သည် အလုပ်အချို့ကို လုပ်ဆောင်ကြသော်လည်း ငါ ထွက်သွားသည်နှင့် တစ်ပြိုင်နက် ၎င်းတို့ ရပ်တန့်သွားကြသည်၊ မည်သူမျှ တာဝန်မယူတော့ပေ။ ဤနေရာတွင် အဘယ်အရာ ဖြစ်ပျက်နေသနည်း။ ၎င်းတို့သည် ဤနေရာကို ၎င်းတို့၏ အိမ်အဖြစ် မှတ်ယူကြသလော။ (မဟုတ်ပါ။) ၎င်းတို့သည် ခရစ်တော်၏ နိုင်ငံတော်သည် ၎င်းတို့၏ နွေးထွေးသော အိမ်ဖြစ်သည်ဟု ဆိုနေဆဲဖြစ်သော်လည်း ယင်းမှာ ၎င်းတို့ အမှန်တကယ် ထင်မြင်သည့်အရာ ဟုတ်သလော။ ယင်းမှာ ၎င်းတို့ အမှန်တကယ် ပြုမူသည့်ပုံစံ ဟုတ်သလော။ မဟုတ်ပေ။ ၎င်းတို့သည် မိမိတို့နေထိုင်သော ပတ်ဝန်းကျင်ကိုပင် စီမံခန့်ခွဲခြင်း မရှိကြချေ။ ငါ ၎င်းတို့ကို ညွှန်ကြားပြီးသည့်တိုင် မည်သူမျှ တာဝန်မယူ၊ မည်သူမျှ ဂရုမစိုက်ပေ။ အလုပ်လုပ်ရန် ပြောသောအခါ ၎င်းတို့ အနည်းငယ် လုပ်ဆောင်ကြသော်လည်း ပြီးစီးပြီးနောက် ၎င်းတို့သည် ပစ္စည်းကိရိယာများကို ပေါ့ပေါ့ဆဆ ဘေးသို့ ပစ်ထားကြပြီး “ဂရုစိုက်သူ မည်သူမဆို ယင်းကို ကိုင်တွယ်ပါစေ၊ ယင်းမှာ ငါ့အလုပ်မဟုတ်ပေ။ ငါ့ထံတွင် စားစရာနှင့် နေစရာ ရှိသရွေ့ ငါ အဆင်ပြေသည်” ဟု စဉ်းစားကြသည်။ ဤသည်မှာ မည်သို့သော လူ့သဘာဝမျိုး ဖြစ်သနည်း။ ဤသည်မှာ မည်သို့သော ကိုယ်ကျင့်တရားမျိုး ဖြစ်သနည်း။ ထိုသို့သောလူတစ်ဦး၌ ပုံမှန်လူ့သဘာဝ တစ်စွန်းတစ်စမျှပင် ရှိပါသေးသလော။ မည်သည့်ပြောင်းလဲမှုမျှမရှိဘဲ နှစ်ပေါင်းများစွာ ဘုရားသခင်ကို ယုံကြည်ခဲ့ခြင်းသည် အမှန်ပင် စိတ်ကူးမယဉ်နိုင်စရာ ဖြစ်သည်။ ငါသည် သင်တို့အတွက် ဤအရာများကို ပြုလုပ်ရန်၊ အရာရာတိုင်းကို ကောင်းမွန်စွာ စီစဉ်ပေးရန် အလွန်အမင်း ကြိုးစားအားထုတ်ခဲ့သည်။ ငါ ဤနေရာတွင် မနေထိုင်၊ ငါ ယင်းတို့ထဲမှ တစ်ခုကိုမျှ မခံစားပေ၊ ယင်းမှာ သင်တို့အတွက်သာ ဖြစ်သည်။ သင်တို့ ကျေးဇူးတင်ရန် မလိုအပ်ပေ၊ သင်တို့၏ ကိုယ်ပိုင်နေထိုင်ရာ ပတ်ဝန်းကျင်ကို စီမံခန့်ခွဲလိုက်ရုံဖြင့် လုံလောက်သည်၊ အဘယ်ကြောင့် ယင်းကို လုပ်ဆောင်ရန် ထိုမျှ ခက်ခဲနေရသနည်း။ နောက်ပိုင်းတွင် ဤအပြုအမူအတွက် အကြောင်းရင်းတစ်ခု ရှိသည်ကို ငါ သဘောပေါက်သွားသည်။ လူတို့သည် မိမိတို့၏ မိသားစုများနှင့် အသက်မွေးလုပ်ငန်းများကို စွန့်လွှတ်ခဲ့သည်ဖြစ်စေ သို့မဟုတ် မိမိတို့၏ ပညာရေးနှင့် အနာဂတ်အလားအလာများကို စွန့်လွှတ်ခဲ့သည်ဖြစ်စေ ဘုရားအိမ်တော်သို့ လာကြသည်မှာ ငါ့အတွက် ရေရှည်အလုပ်သမားများ ဖြစ်လာရန်မဟုတ်ဘဲ မိမိတို့၏ တာဝန်ကို ထမ်းဆောင်ရန် ဖြစ်သည်။ အဘယ်ကြောင့်နည်း။ ၎င်းတို့သည် တစ်ပြားတစ်ချပ်မျှ မရရှိကြပေ၊ သို့ဖြစ်၍ အဘယ်ကြောင့် ၎င်းတို့သည် ငါ့စကားကို နားထောင်သင့်သနည်း။ အဘယ်ကြောင့် ၎င်းတို့သည် ငါ့အတွက် ပတ်ဝန်းကျင်ကို စီမံခန့်ခွဲသင့်သနည်း။ အဘယ်ကြောင့် ၎င်းတို့သည် ဤကြိုးစားအားထုတ်မှုကို ငါ့အတွက် အသုံးခံသင့်သနည်း။ ဤသည်မှာ ၎င်းတို့ တွေးထင်သည့်ပုံစံ ဖြစ်သည်။ မိမိတို့၏ ကိုယ်ပိုင်အလုပ်ကို ကောင်းစွာလုပ်ဆောင်ခြင်းနှင့် မိမိတို့၏ တာဝန်များကို ကောင်းမွန်စွာ ဖြည့်ဆည်းခြင်းသည် လုံလောက်သည်၊ မိမိတို့၏ အလုပ်ဘောင်အတွင်းရှိ ကိစ္စရပ်များကို အာရုံစိုက် လုပ်ဆောင်ခြင်းသည် မိမိတို့၏ တာဝန်များကို ပြီးမြောက်စေသည်ဟု ၎င်းတို့ ခံစားကြရသည်။ ငါ တောင်းဆိုသော အခြားမည်သည့်အရာကိုမဆို ၎င်းတို့၏ တာဝန်များနှင့် အတတ်ပညာများနှင့် သက်ဆိုင်သရွေ့ ၎င်းတို့ စဉ်းစားကောင်း စဉ်းစားမည်ဖြစ်သော်လည်း ကျန်အရာများလုပ်ဆောင်ရန်အတွက်ကိုမူ ငါသည် အခြားတစ်စုံတစ်ဦးကို ရှာဖွေသင့်သည်။ သွယ်ဝိုက်ပြောဆိုသော သတင်းစကားမှာ “ကျွန်ုပ်တို့သည် နိုင်ငံတော်၏ လူများဖြစ်သည်၊ ထိုသို့သော ညစ်ပတ်ပြီး ပင်ပန်းသော အလုပ်ကို ကျွန်ုပ်တို့ မည်သို့ လုပ်ဆောင်နိုင်မည်နည်း။ ကျွန်ုပ်တို့သည် သာလွန်မြင့်မြတ်သော လူသားများဖြစ်သည်၊ ကျွန်ုပ်တို့ကို နိမ့်ကျပြီး ဂုဏ်သိက္ခာမဲ့သော အလုပ်များကို အမြဲတမ်း လုပ်ဆောင်ခိုင်းခြင်းသည် ကျွန်ုပ်တို့၏ ပုံရိပ်ကို ထိခိုက်စေသည်။ ကျွန်ုပ်တို့သည် အဆင့်အတန်း တစ်ခုရှိသော လူများဖြစ်သည်၊ အဘယ်ကြောင့် သင်သည် ကျွန်ုပ်တို့အတွက် အမှုအရာများကို အစဉ်သဖြင့် ခက်ခဲအောင် ပြုလုပ်နေရသနည်း” ဟူ၍ ဖြစ်သည်။ ဤသည်ကို နားလည်ပြီးနောက် လူအများစုသည် အဘယ်ကြောင့် အလုပ်လုပ်ရန် အလွန်အမင်း မနှစ်မြို့ခြင်း၊ အတိုက်အခံလုပ်ခြင်းနှင့် လိုလိုလားလားမရှိခြင်းတို့ ဖြစ်ကြသည်ကိုလည်းကောင်း၊ ၎င်းတို့ အလုပ်လုပ်သောအခါ အဘယ်ကြောင့် မိမိတို့ကိုယ်ကို အခြားသူများနှင့် နှိုင်းယှဉ်ပြီး မိမိတို့၏ တာဝန်များကို ရှောင်လွှဲရန် ပရိယာယ်ကို အသုံးပြုကြသည်ကိုလည်းကောင်း ငါ ထိုးထွင်းသိမြင်မှုအချို့ ရရှိခဲ့သည်၊ အကြောင်းမှာ ၎င်းတို့အများစုသည် သမ္မာတရားကို မလိုက်စားသောကြောင့် ဖြစ်သည်။ သမ္မာတရားကို မလိုက်စားခြင်းသည် သာမန်ပြောဆိုမှုတစ်ခု ဖြစ်သော်လည်း လက်တွေ့တွင် လူများစွာတို့သည် ပင်ကိုအားဖြင့် သက်သောင့်သက်သာရှိမှုကို ချစ်မြတ်နိုးပြီး အလုပ်ကို မုန်းတီးသည့် စိတ်သဘောထား ရှိကြသည်။ ဖြစ်သလိုနေထိုင်သည့် စိတ်ဓာတ်၏ ထိန်းချုပ်ခံရခြင်းနှင့်အတူ ၎င်းတို့သည် သမ္မာတရားကို လိုက်စားခြင်းဆိုသည်မှာ အဆင်းနီသော နဂါးကြီး၏ တိုင်းပြည်၌ လူတို့ အဆက်မပြတ် အစည်းအဝေးများ ပြုလုပ်ခြင်း၊ သတင်းစာများ ဖတ်ရှုခြင်းနှင့် လက်ဖက်ရည် သောက်သုံးခြင်းတို့ကဲ့သို့ပင် အတူတကွ ထိုင်ခြင်း၊ စကားပြောခြင်းနှင့် ဆွေးနွေးခြင်းကို ဆိုလိုသည်ဟု ယုံကြည်ကြသည်၊ ယင်းမှာ ဘုရားသခင်ကို ယုံကြည်ခြင်းနှင့် မိမိတို့၏ တာဝန်ကို ထမ်းဆောင်ခြင်းဖြစ်သည်ဟု ၎င်းတို့ ထင်ကြသည်။ လယ်သမားများကဲ့သို့ အလုပ်လုပ်ခြင်းနှင့် အလုပ်လုပ်ပေးခြင်းဟူသည့် အကြောင်းအရာ ပေါ်ပေါက်လာသည်နှင့်တစ်ပြိုင်နက် လူများစွာတို့က ဤကဲ့သို့ အသက်ရှင်ခြင်းသည် ငါတို့ ခရစ်ယာန်များနှင့် မည်သို့မျှ မသက်ဆိုင်ဟု ထင်ကြသည်။ ခရစ်ယာန်တစ်ဦး၏ အသက်တာသည် “နိမ့်ကျသော သာယာမှုများ” နှင့် ကင်းကွာသော အသက်တာတစ်ခု ဖြစ်သည်။ သွယ်ဝိုက်သောအားဖြင့် ၎င်းတို့သည် မိမိတို့သည် သန့်ရှင်းရေးလုပ်ခြင်း၊ ပိုးမွှားနှိမ်နင်းခြင်း၊ လယ်ယာစိုက်ပျိုးခြင်း၊ ကိုင်းဖြတ်ခြင်း၊ ပန်းပင်စိုက်ပျိုးခြင်း စသည်တို့အားလုံးကဲ့သို့သော လောက၏ သာမန်အလုပ်တာဝန်များထက် သာလွန်သည်ဟုလည်းကောင်း၊ ယင်းတို့သည် ၎င်းတို့နှင့်မသက်ဆိုင်ဟုလည်းကောင်း ယုံကြည်ကြသည်၊ ၎င်းတို့သည် ထိုသို့သော နိမ့်ကျသော နေထိုင်မှုပုံစံများကို ကြာမြင့်စွာကပင် ကျော်လွန်ခဲ့ပြီး ဖြစ်သည်ဟု ယုံကြည်ကြသည်။ ဤသည်မှာ လူအများစု၏ အခြေအနေ မဟုတ်လော။ (ဟုတ်ပါသည်။) ဤသို့သော အခြေအနေမျိုးကို ပြုပြင်ရန် လွယ်ကူသလော။ လူအချို့ကို စက်ပစ္စည်းများ မောင်းနှင်ရန် သင်ယူခိုင်းသောအခါ ယင်းကို အလေးအနက် မထားဘဲ တမင်တကာပင် အလွဲသုံးစား လုပ်ကြသဖြင့် ရက်အနည်းငယ်အတွင်း စက်ကို ပျက်စီးစေကြသည်။ အသစ်ဝယ်ထားသော စက်များ ပျက်စီးသွားပြီး ပြုပြင်စရိတ်မှာလည်း မနည်းပေ။ ၎င်းတို့က ဤသို့ တွေးထင်ကြသည်၊ “သင်က ကျွန်ုပ်ကို သင်ယူခိုင်းခဲ့သည် မဟုတ်လော။ ယခု ကျွန်ုပ် စက်ကို ဖျက်လိုက်ပြီဖြစ်ပြီး စက်မရှိတော့သည့်အတွက် ကျွန်ုပ်၌ အနားယူရန် အကြောင်းပြချက်တစ်ခု ရှိပြီ၊ ဟုတ်သည် မဟုတ်လော။ ကျွန်ုပ် နောက်ထပ် အလုပ်လုပ်ရန် မလိုအပ်တော့ပေ၊ ဟုတ်သည် မဟုတ်လော။ သင်က ကျွန်ုပ်ကို ထပ်ခါထပ်ခါ သင်ယူခိုင်းခဲ့ပြီး ဤသည်မှာ ရလဒ်ဖြစ်သည်။ ဤသည်မှာ သင် မြင်လိုခဲ့သည့်အရာ ဟုတ်သလော” ဟူ၍ ဖြစ်သည်။ အချို့သော စက်များကို ပြုပြင်သည့်စရိတ်သည် အသစ်ဝယ်သည့်စရိတ်နှင့် နီးပါး ကုန်ကျလေသည်။ လူအချို့သည် ထိုသို့သော အမှားများ ပြုလုပ်ပြီးနောက် လုံးဝ စိတ်မကောင်းဖြစ်ခြင်း သို့မဟုတ် အပြစ်ရှိသလို ခံစားရခြင်း မရှိကြပေ။ ဤသည်ကို “ဘုရားအိမ်တော်၏ ငွေတစ်ပြားတစ်ချပ်ကိုမျှ မသုံးစွဲခြင်း၊ အကြောင်းမှာ ယင်းသည် ဘုရားထံ ပူဇော်သက္ကာဖြစ်သောကြောင့် ဖြစ်သည်” ဟူသော အထက်တွင်ဖော်ပြခဲ့သည့် အယူအဆနှင့် သင် နှိုင်းယှဉ်သောအခါ မည်သည့်ပြောဆိုချက်က စိတ်ရင်းအမှန်ဖြင့် ပြောဆိုခြင်းဖြစ်ပြီး မည်သည့်အပြုအမူက လက်တွေ့အရှိတရား ဖြစ်သနည်း။ ၎င်းတို့သည် စက်ပစ္စည်းများကို ဖျက်ပစ်ကြပြီး ပြုပြင်မှုအနည်းငယ်၏ ကုန်ကျစရိတ်သည် စက်အသစ်တစ်လုံး ဝယ်ယူရန် လုံလောက်သည်။ ဤဖြုန်းတီးသော အပြုအမူသည် လက်တွေ့အရှိတရားဖြစ်ပြီး ပူဇော်သက္ကာများကို မဖြုန်းတီးခြင်းနှင့်ပတ်သက်သော ပြောဆိုချက်မှာမူ မှားယွင်းသည်၊ လှည့်ဖြားသည်၊ အထင်အမြင်မှားစေသည်။ အစောပိုင်းက ဆွေးနွေးခဲ့သော ဥပမာကို ရည်ညွှန်းရလျှင် အကယ်၍ ကျွန်ုပ်တို့သည် ယင်းကို အန္တိခရစ်တစ်ဦး၏ စိတ်သဘောထား သို့မဟုတ် အနှစ်သာရအောက်တွင် အမျိုးအစားခွဲခြားမည်ဆိုလျှင် ယင်းသည် ယနေ့၏ ဆွေးနွေးမှု၏ မည်သည့်ကဏ္ဍနှင့် သက်ဆိုင်မည်နည်း။ ယင်းကို မည်သည့်ကဏ္ဍအောက်တွင် စာရင်းသွင်းမည်နည်း။ ၎င်းတို့က “ကျွန်ုပ်သည် ကျွန်ုပ်၏ တာဝန်ကို ထမ်းဆောင်ရန် ဤနေရာသို့ ရောက်ရှိနေခြင်း ဖြစ်သည်၊ သင်၏ ရေရှည်အလုပ်သမားတစ်ဦး ဖြစ်ရန် မဟုတ်ပါ” ဟု ဆိုကြသည်။ ဤပြောဆိုချက် မှန်ကန်သလော။ သင်သည် သင်၏ တာဝန်ကို ထမ်းဆောင်ရန် ဤနေရာသို့ ရောက်ရှိနေခြင်း ဖြစ်သည်၊ သို့သော် ထိုတာဝန်၌ မည်သည့်အရာ ပါဝင်ပြီး မည်သည့်အရာ မပါဝင်သည်ကို မည်သူက အဓိပ္ပာယ်ဖွင့်ဆိုခဲ့သနည်း။ ဤအလုပ်တာဝန်များသည် သင် လုပ်ဆောင်သင့်သည့်အရာတွင် ပါဝင်သည် မဟုတ်လော။ နေ့စဉ်ဘဝ၌ကဲ့သို့ပင် သင်၏ မိသားစုကို ထောက်ပံ့ဖို့ ငွေရှာရန် အပြင်ထွက်ခြင်းသည် သင်၏ တာဝန် ဖြစ်သည်။ အကယ်၍ သင်သည် ဟင်းသီးဟင်းရွက်များ လိုချင်ပြီး ကိုယ်တိုင် စိုက်ပျိုးရန် ဆုံးဖြတ်ပါက ယင်းမှာ သင်၏ ရွေးချယ်မှု ဖြစ်သည်၊ သို့သော် ယင်းက အခြားအိမ်မှုကိစ္စများသည် သင်၏ တာဝန်မဟုတ်ဟု ဆိုလိုသလော။ သင်တို့သည် သင်တို့၏ တာဝန်ကို ထမ်းဆောင်ရန် ဤနေရာသို့ ရောက်ရှိနေသည်ဟူသော ပြောဆိုချက်သည် မှန်ကန်သော်လည်း သင်တို့သည် ရေရှည်အလုပ်သမားတစ်ဦး ဖြစ်ရန် ဤနေရာသို့ ရောက်ရှိနေခြင်း မဟုတ်ဟု ဆိုခြင်းမှာမူ ပြဿနာရှိသည်။ “ရေရှည်အလုပ်သမား” ဆိုသည်မှာ အဘယ်အရာကို ဆိုလိုသနည်း။ မည်သူက သင့်ကို ထိုသို့ ဆက်ဆံနေသနည်း။ မည်သူမျှ သင့်ကို ရေရှည်အလုပ်သမားတစ်ဦးအဖြစ် သတ်မှတ်မနေသကဲ့သို့ ဤအလုပ်တာဝန်များကို လုပ်ဆောင်ခြင်း သို့မဟုတ် အားစိုက်ထုတ်မှု အနည်းငယ်ကို အသုံးခံခြင်းက သင့်ကို ထိုသို့ ဖြစ်စေသည်မဟုတ်ပေ။ ငါသည် သင့်ကို ရေရှည်အလုပ်သမားတစ်ဦးအဖြစ် မမြင်သကဲ့သို့ ဘုရားအိမ်တော်ကလည်း သင့်ကို ထိုသို့ အသုံးမပြုပေ။ သင်သည် သင်၏ တာဝန်ဖြစ်သော အလုပ်ကို ဆောင်ရွက်ခြင်း ဖြစ်သည်၊ ဤအရာအားလုံးသည် သင်၏ တာဝန်ဘောင်အတွင်း၌ ရှိသည်။ သေးငယ်သော အတိုင်းအတာတစ်ခုအရ ဤသည်မှာ သင်၏ နေ့စဉ်ဘဝကို ထိန်းသိမ်းခြင်း၊ သင်၏ ကာယပိုင်းဆိုင်ရာ သုခချမ်းသာနှင့် ပုံမှန်ဇီဝကမ္မဆိုင်ရာ လုပ်ဆောင်ချက်များကို သေချာစေခြင်း၊ သင် ကောင်းမွန်စွာ အသက်ရှင်ကြောင်း သေချာစေခြင်းနှင့် သက်ဆိုင်သည်။ ပိုကြီးသော အတိုင်းအတာတစ်ခုအရ အလုပ်တာဝန်တိုင်းသည် ဘုရားသခင်၏ အလုပ်တော် ပျံ့နှံ့ခြင်းနှင့် သက်ဆိုင်သည်။ သို့ဆိုလျှင် အဘယ်ကြောင့် သင်သည် ဤအလုပ်တာဝန်အချို့ကို လုပ်ဆောင်လိုစိတ်ရှိပြီး အခြားအရာများကိုမူ မရှိရသနည်း။ အဘယ်ကြောင့် သင်တို့ ရွေးချယ်ကြသနည်း။ အဘယ်ကြောင့် သင်တို့သည် အားစိုက်ထုတ်မှုအနည်းငယ်ကို အသုံးခံခြင်း၊ သန့်ရှင်းရေးအချို့ လုပ်ဆောင်ခြင်းနှင့် ပတ်ဝန်းကျင်ကို စီမံခန့်ခွဲခြင်းတို့ကို ရေရှည်အလုပ်သမားတစ်ဦး၏ အလုပ်အဖြစ်၊ နိမ့်ကျသော အလုပ်အဖြစ် မှတ်ယူကြရသနည်း။ ဤနေရာ၌ အကြောင်းရင်းတစ်ခု ရှိသည်၊ ခရစ်တော်၏ အမိန့်များနှင့် ကိုယ်တော်၏ တောင်းဆိုချက်အားလုံးနှင့် ပတ်သက်လာသောအခါ လူတို့သည် ၎င်းတို့ လုပ်ဆောင်လိုစိတ်ရှိသော အလုပ်တာဝန်များကို ၎င်းတို့၏ တာဝန်၌ ပါဝင်သည်ဟု မှတ်ယူကြပြီး ၎င်းတို့ လုပ်ဆောင်လိုစိတ်မရှိသော သို့မဟုတ် အတိုက်အခံလုပ်သော အရာများကိုမူ ရေရှည်အလုပ်သမားတစ်ဦး၏ အလုပ်တာဝန်များအဖြစ် မှတ်ယူကြသည်။ ဤသည်မှာ အချက်အလက်များကို လွဲမှားစေခြင်း မဟုတ်လော။ ဤသည်မှာ လူတို့၏ နားလည်မှု၌ လမ်းလွဲခြင်းတစ်ခု ဖြစ်သည်။ ဤသွေဖည်မှုကို အဘယ်အရာက ဖြစ်စေသနည်း။ ယင်းမှာ လူတို့၏ နှစ်သက်မှုများ ဖြစ်သည်။ ပြီးလျှင် ဤနှစ်သက်မှုများသည် အဘယ်အရာဘက်သို့ ယိမ်းယိုင်သနည်း။ ၎င်းတို့သည် ဇာတိပကတိ ဆင်းရဲဒုက္ခခံရခြင်း ရှိမရှိအပေါ် မူတည်သည်။ အကယ်၍ ဇာတိပကတိသည် သက်သောင့်သက်သာရှိမှုကို မခံစားနိုင်ပါက၊ အကယ်၍ ယင်းသည် အခက်အခဲ သို့မဟုတ် ပင်ပန်းနွမ်းနယ်မှုကို ခါးစည်းခံရပါက လူတို့သည် အတိုက်အခံလုပ်လာကြသည်။ ၎င်းတို့ လုပ်ဆောင်လိုစိတ်ရှိသော အလုပ်တာဝန်များ၊ စွဲမက်ဖွယ်ကောင်းပြီး လေးစားဖွယ်ဖြစ်သော အရာများကိုမူ အင်တင်တင်ဖြင့် လက်ခံကာ မိမိတို့၏ တာဝန်ကို ထမ်းဆောင်ခြင်းဟု မှတ်ယူကြသည်။ ဤသဘောထားကို ခရစ်တော်ကို ဆန့်ကျင်ခြင်းအဖြစ် အမျိုးအစားခွဲခြားနိုင်သလော။ လူတို့သည် မိမိတို့ လုပ်ဆောင်လိုစိတ်မရှိသော အလုပ်တာဝန်များကို ပြတ်ပြတ်သားသား ဆန့်ကျင်ပြီး ငြင်းပယ်ကြသည်၊ သင် မည်မျှပင် ကောင်းစွာ အကြောင်းပြသည်ဖြစ်စေ ၎င်းတို့သည် ရိုးရှင်းစွာ ငြင်းပယ်ပြီး ဆန့်ကျင်ကြသည်။ လူတို့၏ ဤအခြေအနေများနှင့် ပြဿနာများကို ဖြေရှင်းရန် လွယ်ကူသလော။ ယင်းမှာ လူတစ်ဦးသည် သမ္မာတရားကို မည်မျှ ချစ်မြတ်နိုးသည်အပေါ်၌သာ မူတည်သည်။ အကယ်၍ တစ်စုံတစ်ဦးသည် သမ္မာတရားကို လုံးဝမချစ်မြတ်နိုးဘဲ ယင်းကို အလွန်အမင်း မနှစ်မြို့ပါက ၎င်းတို့သည် မည်သည့်အခါမျှ ပြောင်းလဲမည်မဟုတ်ပေ။ သို့ရာတွင် အကယ်၍ သင်သည် ဆင်းရဲဒုက္ခခံရန် စိတ်ပိုင်းဖြတ်ထားပြီး ဇာတိပကတိကို ပုန်ကန်နိုင်ကာ စစ်မှန်သော ကျိုးနွံနာခံခြင်းနှင့် ကျိုးနွံနာခံသော သဘောထားကို ပိုင်ဆိုင်ပါက ဤပြဿနာများကို လွယ်ကူစွာ ပြောင်းလဲနိုင်သည်၊ ဟုတ်သည် မဟုတ်လော။ (မှန်ပါသည်။) လူတစ်ဦး၏ ဘဝ၌ မည်သည့်အလုပ်ကိုမျှ မလုပ်ဆောင်ခြင်းဟူ၍ မရှိပေ။ လူအချို့က “အတိတ်မှ ဧကရာဇ်မင်းများသည် မည်သည့်အလုပ်ကိုမျှ မလုပ်ဆောင်ခဲ့ကြပါ” ဟု ဆိုကြသည်။ ယင်းမှာ အမှန်တကယ် မှန်သလော။ ဧကရာဇ်မင်းအများစုသည် နန်းတော်ဘဝကို ခံစားရင်း ၎င်းတို့ကို နေ့ရက်များအားလုံးကို မကုန်ဆုံးခဲ့ကြပေ။ အချို့သည် ငယ်ရွယ်စဉ်ကတည်းက ကဗျာနှင့် စာပေများကို စတင်လေ့လာခဲ့ကြပြီး မိုးသောက်မှ မိုးချုပ်အထိ အလုပ်လုပ်ခဲ့ကြသည်။ ထီးနန်းတက်ပြီးနောက် ၎င်းတို့သည် လူတို့၏ ဒုက္ခများကို နားလည်ရန် ရုပ်ဖျက်၍ သွားရောက်လည်ပတ်ကြမည်ဖြစ်ပြီး နိုင်ငံတော် အကျပ်အတည်းကာလများအတွင်း အချို့မှာ စစ်မြေပြင်သို့ပင် သွားခဲ့ကြသည်။ ဤကဲ့သို့သော ဧကရာဇ်မင်းများ များစွာမရှိခဲ့သော်လည်း အမှန်ပင် အချို့ ရှိခဲ့သည်။ လူအချို့ ဆိုသကဲ့သို့ မည်သည့်အရာကိုမျှ မည်မည်ရရ မလုပ်ဆောင်သော ဧကရာဇ်မင်းများ ရှိခဲ့လျှင်ပင် ၎င်းတို့သည် အလွန်နည်းပါးခဲ့သည်။ မည်သည့်သင့်လျော်သော အလုပ်ကိုမျှ မလုပ်ဆောင်ဘဲ အကောင်းဆုံးကိုသာ ခံစားရန် အိပ်မက်မက်နေဆဲဖြစ်သော လူတစ်ဦးသည် အချည်းနှီး စိတ်ကူးယဉ်နေခြင်းမျှသာ ဖြစ်သည်။

လူများစွာတို့သည် ကာယလုပ်အားဖြင့် အားစိုက်ထုတ်ခြင်းကို ဂုဏ်သိက္ခာမဲ့သော အရာတစ်ခုအဖြစ် အစဉ်သဖြင့် တွေးထင်ကြသည်။ ဤအမြင် မှန်ကန်သလော။ ထိုသို့သော အားစိုက်ထုတ်မှုကို အလုပ်လုပ်ပေးခြင်းအဖြစ် ရှုမြင်ပြီး ခေါင်းဆောင်များနှင့် အမှုဆောင်များ အသင်းတော်အလုပ်ကို လုပ်ဆောင်ခြင်းသာ တာဝန်တစ်ရပ်ကို ထမ်းဆောင်ခြင်းဖြစ်သည်ဟု ယုံကြည်သောသူများလည်း ရှိသည်၊ ဤသို့သော နားလည်မှု မှန်ကန်သလော။ (မဟုတ်ပါ။) သင်သည် ဤကိစ္စရပ်ကို အောက်ပါနည်းလမ်းအတိုင်း နားလည်ရမည်။ လူတို့ လုပ်ဆောင်ရန် ဘုရားသခင် တောင်းဆိုသောအရာအားလုံးနှင့် ဘုရားအိမ်တော်ရှိ အလုပ်အမျိုးအစား အားလုံးတို့သည် လူတို့က ထမ်းဆောင်ရန် လိုအပ်သည့် အရာများဖြစ်ကြသည်၊ ယင်းတို့ အားလုံးသည် လူတို့၏ တာဝန်များအဖြစ် အကျုံးဝင်သည်။ မည်သည့်အလုပ်ကို လူတို့လုပ်ဆောင်သည်ဖြစ်စေ ဤသည်မှာ ၎င်းတို့ ထမ်းဆောင်သင့်သည့် တာဝန်ဖြစ်သည်။ တာဝန်များသည် အလွန်ကျယ်ပြန့်သည့် နယ်ပယ်တစ်ခုကို ခြုံငုံပြီး၊ နေရာများစွာ ပါဝင်သော်လည်း မည်သည့်တာဝန်ကို သင်ထမ်းဆောင်သည်ဖြစ်စေ ရိုးရှင်းစွာဆိုရလျှင် ယင်းမှာ သင်၏ ဝတ္တရားဖြစ်ပြီး သင်လုပ်ဆောင်နေသင့်သည့် အရာတစ်ခုဖြစ်သည်။ သင်၏ စိတ်နှလုံးဖြင့် ကောင်းစွာ ထမ်းဆောင်သရွေ့ ဘုရားသခင်က သင့်ကို အသိအမှတ်ပြုလိမ့်မည်။ ဘုရားသခင်ကို အမှန်တကယ် ယုံကြည်သူတစ်ယောက်အဖြစ် အသိအမှတ်ပြုလိမ့်မည်။ သင် မည်သူဖြစ်စေ သင်၏ တာဝန်ကို အစဉ်သဖြင့် ရှောင်ကြဉ်ရန်၊ သို့မဟုတ် ကွယ်ဝှက်ရန် ကြိုးစားနေလျှင် ပြဿနာတစ်ခုရှိသည်။ လျှော့ပြောရလျှင် သင်သည် အလွန်ပျင်းရိပြီး အလွန်လှည့်ဖြားတတ်သည်၊ သင်သည် အလဟဿနေပြီး အားလပ်ချိန်ကို နှစ်သက်ကာ အလုပ်လုပ်ပေးရခြင်းကို စက်ဆုပ်သည်။ ပို၍လေးနက်စွာ ဆိုရလျှင် သင်သည် သင့်တာဝန်ကို ထမ်းဆောင်လိုစိတ်မရှိဘဲ သစ္စာစောင့်သိမှုဖြစ်စေ၊ ကျိုးနွံနာခံခြင်းဖြစ်စေ မရှိပေ။ သင်သည် ရုပ်ပိုင်းဆိုင်ရာ အားထုတ်ခြင်းဖြစ်သည့် အလုပ်ကိုပင် မထမ်းရွက်နိုင်ပါက မည်သည့်အရာ လုပ်နိုင်သနည်း။ မည်သည့်အရာကို သင် ကောင်းမွန်စွာ လုပ်ဆောင်နိုင်စွမ်း ရှိသနည်း။ လူတစ်ဦးသည် အမှန်တကယ် သစ္စာစောင့်သိပြီး မိမိ၏ တာဝန်နှင့် ပတ်သက်လာသည့်အခါတွင် တာဝန်သိစိတ် ရှိပါက ယင်းကို ဘုရားသခင် တောင်းဆိုနေသရွေ့၊ ထို့ပြင် ယင်းကို ဘုရားသခင်၏ အိမ်တော်မှ လိုအပ်နေသရွေ့ သူ့အား ခိုင်းစေသည့်အရာတိုင်းကို ကိုယ့်ရွေးချယ်မှုကိုယ် မလုပ်ဘဲ သူလုပ်ဆောင်လိမ့်မည်။ ဤသည်မှာ မိမိတတ်နိုင်ပြီး လုပ်ဆောင်သင့်သည့်အရာကို ထမ်းဆောင်ရန်နှင့် တာဝန်ယူထမ်းရွက်ရန် မိမိတာဝန်ကို ထမ်းဆောင်ခြင်းစည်းမျဉ်းများထဲမှ တစ်ခုမဟုတ်လော။ (ဟုတ်ပါသည်။) ပြင်ပတွင် ကာယအလုပ်ကြမ်းကို လုပ်ရသောသူအချို့က သဘောမတူဘဲ “သင်တို့က အမိုးအကာအောက် သင်တို့၏အခန်းထဲတွင် သင်တို့၏တာဝန် ထမ်းဆောင်လျက် တစ်နေ့လုံး အချိန်ကုန်သည်။ ယင်း၌ လုံးဝ ဆင်းရဲဒုက္ခမရှိပေ။ သင်တို့၏ တာဝန်သည် ကျွန်ုပ်တို့၏ တာဝန်ထက် ပို၍ အနေချောင်သည်။ ကျွန်ုပ်တို့၏ နေရာတွင် သင်တို့ နေကြည့်ပါ။ အပြင်၌ နာရီအချို့ကြာ လေထဲမိုးထဲ၌ အလုပ်လုပ်ပြီးနောက်တွင် သင်တို့ သည်းခံနိုင်သလားဆိုသည်ကို ကြည့်ကြည့်ကြစို့” ဟူ၍ ပြောသည်။ အမှန်တကယ်တွင် တာဝန်တိုင်းသည် ဆင်းရဲဒုက္ခအချို့ ပါဝင်သည်။ ကာယအလုပ် လုပ်ရသောအလုပ်တွင် ကိုယ်ခန္ဓာဆိုင်ရာ ဆင်းရဲဒုက္ခပါဝင်ပြီး ဉာဏသုံးရသော အလုပ်တွင် စိတ်ပိုင်းဆိုင်ရာ ဆင်းရဲဒုက္ခပါဝင်သည်။ တစ်ခုစီတွင် အခက်အခဲများရှိသည်။ အရာရာတိုင်းက လုပ်ရသည်ထက် ပြောရသည်မှာ ပိုလွယ်ကူသည်။ တစ်ဖက်တွင် လူတို့က အလုပ်တာဝန်တစ်ခုကို အမှန်တကယ် တာဝန်ယူဆောင်ရွက်သည့်အခါ အရေးကြီးသည့်အရာမှာ သူတို့၏ ကိုယ်ကျင့်စရိုက် ဖြစ်ပြီး အခြားတစ်ဖက်တွင် သမ္မာတရားကို သူတို့ ချစ်ခြင်းရှိမရှိဖြစ်၏။ ဦးစွာ လူတို့၏ စရိုက်လက္ခဏာအကြောင်းကို ပြောကြပါစို့။ အကယ်၍ လူတစ်ဦး၌ ကောင်းသောစရိုက်ရှိပါက သူသည် အရာရာတိုင်း၏ အပြုသဘောဆောင်သောဘက်ကို မြင်တတ်သည်၊ အရာများကို အပြုသဘောဆောင်သောရှုထောင့်မှ၊ သမ္မာတရားကို အခြေခံပြီး လက်ခံကာ နားလည်သဘောပေါက်နိုင်ကြသည်။ ယင်းမှာ သူ၏ စိတ်နှလုံး၊ စရိုက်လက္ခဏာနှင့် ဝိညာဉ်တို့က ဖြောင့်မတ်ခြင်းဖြစ်သည်။ ယင်းမှာ စရိုက်လက္ခဏာရှုထောင့်မှ ဖြစ်သည်။ ဆက်လက်၍ လူတစ်ယောက်သည် သမ္မာတရားကို ချစ်ခြင်းရှိမရှိဖြစ်သည့် အခြားကဏ္ဍတစ်ခုအကြောင်း ပြောကြပါစို့။ သမ္မာတရားကို ချစ်ခြင်းသည် သမ္မာတရားကို လက်ခံနိုင်ခြင်းကို ရည်ညွှန်းသည်။ ဆိုလိုသည်မှာ သင်သည် ဘုရားနှုတ်ကပတ်တော်များကို နားလည်သဘောပေါက်ခြင်း ရှိသည်ဖြစ်စေ၊ မရှိသည်ဖြစ်စေ၊ ဘုရားသခင်၏ ရည်ရွယ်ချက်ကို နားလည်သည်ဖြစ်စေ၊ နားမလည်သည်ဖြစ်စေ၊ အလုပ်နှင့်လည်းကောင်း၊ သင်ထမ်းဆောင်ရမည့် တာဝန်နှင့်လည်းကောင်း ပတ်သက်သည့် သင်၏ အမြင်၊ ထင်မြင်ချက်နှင့် ရှုထောင့်တို့သည် သမ္မာတရားနှင့် ကိုက်ညီခြင်း ရှိသည်ဖြစ်စေ၊ မရှိသည်ဖြစ်စေ သင်သည် ဘုရားသခင်ထံမှလာသောတာဝန်ကို လက်ခံနိုင်ဆဲဖြစ်ပြီး ကျိုးနွံနာခံ၍ ရိုးသားလျှင် ဤသည်မှာ လုံလောက်သည်။ သင်၏တာဝန်ကို ထမ်းဆောင်ရန် အရည်အချင်း ပြည့်မီပြီး ယင်းသည် အနည်းဆုံးသော သတ်မှတ်ချက်ဖြစ်သည်။ သင်သည် ကျိုးနွံနာခံပြီး စိတ်ရင်းမှန်ပါက အလုပ်တစ်ခုကို လုပ်ဆောင်သောအခါ သင်သည် ဝတ်ကျေတမ်းကျေ ပြုလုပ်မည်မဟုတ်ဘဲ ကလိမ်ဉာဏ်ဆင်လျက် ခိုကပ်မည်လည်း မဟုတ်ပေ၊ ထိုအစား သင်သည် မိမိ၏ စိတ်နှလုံးနှင့် ခွန်အားအားလုံးကို ယင်းထဲသို့ နှစ်ထားမည် ဖြစ်သည်။ အကယ်၍ လူတစ်ဦး၏ အတွင်းစိတ်အခြေအနေသည် မှားယွင်းပြီး ၎င်းတို့၌ အပျက်သဘောဆောင်မှု ပေါ်ပေါက်လာပါက ၎င်းတို့သည် မိမိတို့၏ စိတ်အားထက်သန်မှု ပျောက်ဆုံးမည်ဖြစ်ပြီး ဝတ်ကျေတမ်းကျေ ပြုလုပ်လိုကြမည်ဖြစ်သည်၊ ၎င်းတို့၏ အခြေအနေ မမှန်ကန်ကြောင်းကို မိမိတို့၏ စိတ်နှလုံးထဲ၌ ကောင်းစွာ သိကြသည့်တိုင် ၎င်းတို့သည် သမ္မာတရားကို ရှာဖွေခြင်းဖြင့် ဤသည်ကို ဖြေရှင်းရန် မကြိုးစားကြပါက ဤကဲ့သို့သောလူစားမျိုး၌ သမ္မာတရားကို ချစ်မြတ်နိုးခြင်း မရှိဘဲ မိမိ၏ တာဝန်ကို ထမ်းဆောင်ရန် အနည်းငယ်မျှသာ လိုလိုလားလား ရှိသည်၊ သို့ရာတွင် သူသည် မည်သည့်အားစိုက်ထုတ်မှုကိုမျှ ပြုလုပ်လိုခြင်း သို့မဟုတ် ဆင်းရဲဒုက္ခကို ခံလိုခြင်း မရှိကြပေ၊ ပြီးလျှင် ကလိမ်ဉာဏ်ဆင်လျက် ခိုကပ်ရန် အစဉ်သဖြင့် ကြိုးစားနေကြသည်။ အမှန်တကယ်တွင် ဘုရားသခင်သည် ဤအရာအားလုံးကို စေ့စေ့စပ်စပ် ကြည့်ရှုစစ်ဆေးပြီး ဖြစ်သည်၊ သို့ဆိုလျှင် အဘယ်ကြောင့် ကိုယ်တော်သည် ဤလူတို့ကို အရေးမစိုက်ဘဲ နေရသနည်း။ ဘုရားသခင်သည် ကိုယ်တော် ရွေးချယ်ထားသောလူများ နိုးထလာရန်၊ ထိုလူများကို ပိုင်းခြားသိမြင်ပြီး ဖော်ထုတ်ရန်နှင့် ၎င်းတို့ကို ဖယ်ရှားရှင်းလင်းရန် စောင့်ဆိုင်းနေခြင်းမျှသာ ဖြစ်သည်။ သို့ရာတွင် ထိုသို့သောလူများသည် မိမိတို့ဘာသာ ဤသို့ တွေးထင်နေဆဲ ဖြစ်သည်၊ “ငါ၏ ဉာဏ်ကောင်းပုံကို ကြည့်ကြလော့။ ငါတို့သည် အစားအစာတစ်ပုံစံတည်းကို စားသုံးကြသော်လည်း အလုပ်လုပ်ပြီးသောအခါ သင်တို့မှာ လုံးဝ မောပန်းနွမ်းနယ်နေကြပြီး ငါမူကား လုံးဝ မပင်ပန်းပေ။ ငါသာလျှင် ဉာဏ်ကောင်းသူ ဖြစ်သည်။ ငါသည် အလုပ်ကို ထိုမျှ မကြိုးစား။ အလုပ်ကို ကြိုးစားသူတိုင်းသည် ငတုံးများသာ ဖြစ်ကြသည်” ဟူ၍ ဖြစ်လေသည်။ ၎င်းတို့အနေဖြင့် ရိုးသားသောလူများကို ဤနည်းလမ်းဖြင့် ရှုမြင်ခြင်းသည် မှန်ကန်သလော။ မမှန်ပေ။ အမှန်တကယ်တွင် မိမိတို့၏ တာဝန်ကို ထမ်းဆောင်သောအခါ ကြိုးစားပမ်းစား အလုပ်လုပ်သောလူများသည် သမ္မာတရားကို လက်တွေ့လုပ်ဆောင်နေပြီး ဘုရားသခင်ကို ကျေနပ်စေနေခြင်း ဖြစ်သဖြင့် ၎င်းတို့သည် လူအားလုံးထဲတွင် အထက်မြက်ဆုံးသောလူများ ဖြစ်ကြသည်။ အဘယ်အရာက ၎င်းတို့ကို ထက်မြက်စေသနည်း။ ၎င်းတို့က “ဘုရားသခင်က ကျွန်ုပ်ကို မလုပ်ခိုင်းသည့် မည်သည့်အရာကိုမျှ ကျွန်ုပ်မလုပ်ပေ၊ ပြီးတော့ ကိုယ်တော်က ကျွန်ုပ်ကို လုပ်ခိုင်းသည့် အရာအားလုံးကို ကျွန်ုပ်လုပ်သည်။ ကိုယ်တော် ခိုင်းသည့် မည်သည့်အရာကိုမဆို ကျွန်ုပ်လုပ်သည်၊ ကျွန်ုပ်၏ စိတ်နှလုံးနှင့် ခွန်အားအားလုံးကို ယင်း၌နှစ်ထားသည်၊ ပြီးလျှင် ကျွန်ုပ် လုံးဝ ဟန်ပြမလုပ်ပေ။ ကျွန်ုပ်သည် ဤအရာကို မည်သည့်လူတစ်ဦးတစ်ယောက်အတွက်မျှ လုပ်ဆောင်နေခြင်း မဟုတ်ဘဲ ဘုရားသခင်အတွက်သာ လုပ်ဆောင်နေခြင်း ဖြစ်ပါသည်။ ဘုရားသခင်သည် ကျွန်ုပ်ကို အလွန်ချစ်သောကြောင့် ကိုယ်တော့်ကို စိတ်ကျေနပ်မှုရှိစေရန် ကျွန်ုပ် ဤသို့ လုပ်ဆောင်သင့်ပါသည်” ဟု ဆိုကြသည်။ ဤသည်မှာ မှန်ကန်သော စိတ်အခြေအနေ ဖြစ်သည်။ အကျိုးဆက်အားဖြင့် အသင်းတော်က လူတို့ကို ဖယ်ရှားပစ်သောအခါ မိမိတို့၏ တာဝန်ကို ထမ်းဆောင်ရာ၌ ကလိမ်ကျသောသူအားလုံး ဖယ်ရှားရှင်းလင်းခြင်း ခံရပြီး ဘုရားသခင်၏ စေ့စေ့စပ်စပ် ကြည့်ရှုစစ်ဆေးမှုကို လက်ခံသော ထိုရိုးသားသောလူများမှာမူ ကျန်ရစ်ကြသည်။ ထိုရိုးသားသောလူများ၏ အခြေအနေများသည် တိုးတက်နေမြဲ တိုးတက်နေပြီး ၎င်းတို့အပေါ် ကျရောက်သမျှအားလုံး၌ ဘုရားသခင်၏ ကာကွယ်စောင့်ရှောက်ခြင်းကို ခံကြရသည်။ ပြီးလျှင် အဘယ်အရာက ၎င်းတို့အား ဤကာကွယ်စောင့်ရှောက်မှုကို ရရှိစေသနည်း။ အကြောင်းမှာ ၎င်းတို့၏ စိတ်နှလုံးထဲ၌ ၎င်းတို့သည် ရိုးသားသောကြောင့် ဖြစ်သည်။ ၎င်းတို့သည် မိမိတို့၏ တာဝန်ကို ထမ်းဆောင်သောအခါ အခက်အခဲ သို့မဟုတ် ပင်ပန်းနွမ်းနယ်မှုကို မကြောက်ရွံ့ကြဘဲ ၎င်းတို့ထံ ပေးအပ်သမျှ မည်သည့်အရာကိုမျှ ဇီဇာကြောင်ခြင်း မရှိကြပေ၊ ၎င်းတို့သည် အကြောင်းအရင်းကို မမေးကြဘဲ ခိုင်းသည့်အတိုင်းသာ လုပ်ဆောင်ကြသည်၊ ၎င်းတို့သည် မည်သည့် စုံစမ်းစစ်ဆေးမှု၊ သို့မဟုတ် ဆန်းစစ်လေ့လာမှုများကိုမျှ မလုပ်ဆောင်ဘဲ သို့မဟုတ် အခြားမည်သည့်အရာကိုမျှလည်း ထည့်သွင်းစဉ်းစားခြင်းမရှိဘဲ နာခံကြသည်။ ၎င်းတို့၌ စဉ်းစားတွက်ချက်မှုများ မရှိဘဲ အရာရာ၌ နာခံနိုင်စွမ်း ရှိကြသည်။ ၎င်းတို့၏ အတွင်းစိတ်အခြေအနေသည် အစဉ်သဖြင့် အလွန် ပုံမှန်ဖြစ်သည်။ အန္တရာယ်နှင့် ရင်ဆိုင်ရသောအခါ ဘုရားသခင်သည် ၎င်းတို့ကို ကာကွယ်တော်မူသည်၊ နာမကျန်းမှု သို့မဟုတ် ကပ်ရောဂါ ၎င်းတို့အပေါ် ကျရောက်သောအခါ ဘုရားသခင်သည် ၎င်းတို့ကို ကာကွယ်ပေးသည်၊ အနာဂတ်တွင် ၎င်းတို့သည် ကောင်းချီးများကိုသာ ခံစားကြရလိမ့်မည်။ လူအချို့သည် ဤကိစ္စရပ်ကို ထိုးထွင်းသိမြင်နိုင်ခြင်း မရှိကြပေ။ ရိုးသားသောလူများက မိမိတို့၏ တာဝန်ကို ထမ်းဆောင်ရာ၌ ဆင်းရဲဒုက္ခနှင့် ပင်ပန်းနွမ်းနယ်မှုကို လိုလိုလားလား ခါးစည်းခံနေသည်ကို ၎င်းတို့ မြင်သောအခါ ဤရိုးသားသောလူများသည် မိုက်မဲသည်ဟု ၎င်းတို့ ထင်ကြသည်။ ဤသည်မှာ မိုက်မဲခြင်းလောဟူသည်ကို ငါ့ကိုပြောလော့။ ဤသည်မှာ စိတ်ရင်းမှန် ဖြစ်သည်၊ ဤသည်မှာ စစ်မှန်သော ယုံကြည်ခြင်း ဖြစ်သည်။ စစ်မှန်သော ယုံကြည်ခြင်းမရှိဘဲ လူတစ်ဦးသည် မည်သည့်အခါမျှ အမှန်တကယ် နားလည်နိုင်ခြင်း သို့မဟုတ် ရှင်းပြနိုင်ခြင်းမရှိမည့် အရာများစွာ ရှိသည်။ သမ္မာတရားကို နားလည်သောသူများ၊ ဘုရားသခင်ရှေ့၌ အစဉ်အသက်ရှင်ပြီး ကိုယ်တော်နှင့် ပုံမှန်ပေါင်းသင်းဆက်ဆံမှုများ ရှိသောသူများနှင့် ဘုရားသခင်ကို အမှန်တကယ် ကျိုးနွံနာခံပြီး စစ်မှန်စွာ ကြောက်ရွံ့သောသူများသာလျှင် အမှန်တကယ် အဘယ်အရာ ဖြစ်ပျက်နေသည်ကို ၎င်းတို့၏ စိတ်နှလုံးထဲ၌ အရှင်းလင်းဆုံး သိကြသည်။ အဘယ်ကြောင့် ၎င်းတို့ သိရှိပြီး အခြားသူများ မသိရှိကြသနည်း။ ယင်းမှာ ၎င်းတို့သည် သမ္မာတရားကို လက်တွေ့လုပ်ဆောင်ခြင်းနှင့် ရိုးသားသောလူများ ဖြစ်ခြင်းတို့မှတစ်ဆင့် အတွေ့အကြုံ ရရှိခြင်းမှ လာသည်။ ဤအတွေ့အကြုံကို မည်သည့်လူကမျှ မပေးနိုင်သကဲ့သို့ မည်သူတစ်ဦးတစ်ယောက်ကမျှ ခိုးယူခြင်း သို့မဟုတ် လုယူခြင်း မပြုနိုင်ပေ။ ဤသည်မှာ ကောင်းချီးတစ်ခု မဟုတ်လော။ ထိုသို့သော ကောင်းချီးမင်္ဂလာကို သာမန်လူတို့ မရရှိနိုင်ပေ။ ပြီးလျှင် အဘယ်ကြောင့် ဤသို့ ဖြစ်ရသနည်း။ အကြောင်းမှာ လူတို့သည် အလွန် လှည့်ဖြားတတ်ပြီး ကောက်ကျစ်ဆိုးယုတ်သောကြောင့် ဖြစ်သည်၊ ၎င်းတို့သည် ရိုးသားခြင်းစံကို မမီ၊ ၎င်းတို့သည် ရိုးသားသောလူများ ဖြစ်နိုင်စွမ်းမရှိဘဲ စစ်မှန်သော စိတ်နှလုံးများ ကင်းမဲ့ကြသဖြင့် ၎င်းတို့ ရရှိသောအရာမှာ အကန့်အသတ်ရှိသည်။ အန္တိခရစ်များအတွက်မှာမူ ထည့်ပြောစရာပင် မလိုတော့ပေ။ အမျိုးမျိုးသော ကိစ္စရပ်များအပေါ် ၎င်းတို့၏ သဘောထားများအပြင် ၎င်းတို့၏ သဘာဝ အနှစ်သာရကို အခြေခံ၍ အထူးသဖြင့် ခရစ်တော်အပေါ် ၎င်းတို့၏ သဘောထားကို အခြေခံ၍ အန္တိခရစ်များကဲ့သို့သော လူများသည် ဤကောင်းချီးမင်္ဂလာကို မည်သည့်အခါမျှ လက်ခံရရှိမည် မဟုတ်ပေ။ ဤသည်မှာ အဘယ်ကြောင့်နည်း။ အကြောင်းမှာ ၎င်းတို့၏ စိတ်နှလုံးများသည် အလွန် ကောက်ကျစ်ဆိုးယုတ်ပြီး စဉ်းလဲသောကြောင့် ဖြစ်သည်။ ၎င်းတို့သည် လူကိုလိုက်၍ လူတို့ကို မတူညီစွာ ဆက်ဆံကြသည်၊ ပုတ်သင်ညိုကဲ့သို့ မိမိတို့၏ အရောင်များကို ပြောင်းလဲကြသည်၊ ၎င်းတို့၏ အတွေးအခေါ်များသည် အစဉ်သဖြင့် လှုပ်ရှားနေကာ အကျိုးအမြတ်မမြင်ဘဲ မည်သည့်အခါမျှ အလုပ်မလုပ်ကြပေ။ ၎င်းတို့သည် ဘုရားသခင်အပေါ် ရိုးသားခြင်းမရှိ၊ သူ့အပေါ် ကျိုးနွံနာခံခြင်းမရှိဘဲ သူနှင့် အပေးအယူလုပ်ခြင်းသာ ပြုလုပ်ကြသည်။ ထိုသို့သော သဘောထားများနှင့် အနှစ်သာရ၏ အကျိုးဆက်မှာ အဘယ်နည်း။ ယင်းမှာ မည်သည့်ကိစ္စရပ်တွင်မဆို ၎င်းတို့သည် အမျိုးမျိုးသော လူများနှင့် အခြေအနေများ၏ အနှစ်သာရအပြင် ဤအခြေအနေများတွင် ပါဝင်သော သမ္မာတရားများကို ထိုးထွင်းသိမြင်နိုင်ခြင်းဖြစ်စေ၊ နားလည်နိုင်ခြင်းဖြစ်စေ မရှိချေ။ ဘုရားသခင်၏ နှုတ်ကပတ်တော်များသည် ၎င်းတို့၏ ရှေ့မှောက်၌ ချထားပြီးဖြစ်ကာ ၎င်းတို့သည် ပညာတတ်များဖြစ်ပြီး ဖတ်ရှု၍ ဆန်းစစ်တတ်ကြသည်၊ ဉာဏ်ရည်ရှိကြပြီး စေ့စေ့စပ်စပ် ကြည့်ရှုစစ်ဆေးတတ်ကြသည်၊ သို့ဖြစ်၍ အဘယ်ကြောင့် ၎င်းတို့ နားမလည်နိုင်ကြမည်နည်း။ ၎င်းတို့ အသက်မည်မျှပင် ကြီးသည်ဖြစ်စေ၊ အသက် ၈၀ အထိ ဖြစ်လျှင်ပင် ၎င်းတို့ နားလည်ကြမည် မဟုတ်သေးပေ။ အဘယ်ကြောင့် ၎င်းတို့ နားမလည်ကြမည်နည်း။ အရေးအကြီးဆုံး အကြောင်းရင်းမှာ ၎င်းတို့၏ မျက်စိများ ကွယ်နေသောကြောင့် ဖြစ်သည်။ လူအချို့က “သို့သော် ကျွန်ုပ်တို့သည် ၎င်းတို့၏ မျက်စိများကို ဖုံးအုပ်ထားသည်ကို မမြင်ဖူးပါ” ဟု ဆိုကြသည်။ ဖုံးအုပ်ထားခြင်း ခံရသည်မှာ ၎င်းတို့၏ စိတ်နှလုံးများ ဖြစ်သည်။ ဖုံးအုပ်ထားခြင်းခံရသည်ဆိုသည်မှာ အဘယ်အရာကို ဆိုလိုသနည်း။ ယင်းမှာ ၎င်းတို့၏ စိတ်နှလုံးများသည် ဉာဏ်အလင်းမရရှိခြင်း၊ ၎င်းတို့သည် ထာဝစဉ် ဖုံးကွယ်ထားခြင်း ခံရသည်ဟု ဆိုလိုသည်။ ယခင်က “လူတို့၏ စိတ်နှလုံးလည်း ထုံထိုင်းလျက်ရှိ၏” ဟု ဆိုခဲ့သည်။ သို့ဆိုလျှင် အန္တိခရစ်များ၏ စိတ်နှလုံးများကို မည်သူက ထုံထိုင်းစေခဲ့သနည်း။ အမှန်တကယ်တွင် ၎င်းတို့ကို ဉာဏ်အလင်းမပေးခဲ့သူမှာ ဘုရားသခင် ဖြစ်သည်။ သူသည် ၎င်းတို့ကို စုံလင်စေရန် သို့မဟုတ် ကယ်တင်ရန် ရည်ရွယ်ခြင်းမရှိပေ။ သူသည် သင့်လျော်သောအချိန်များ၌၊ အရေးကြီးပြီး အရေးပါသော အခိုက်အတန့်များ၌ ၎င်းတို့ကို အနည်းငယ် ထိန်းချုပ်၍ ဘုရားအိမ်တော်၏ အကျိုးစီးပွားများ ထိခိုက်ခြင်းမှ ဟန့်တားရန်အတွက်သာ ကြားဝင်ဆောင်ရွက်ခြင်း ဖြစ်သည်။ သို့သော် အများအားဖြင့် ဘုရားသခင်၏ နှုတ်ကပတ်တော်များ၊ သမ္မာတရား၊ သူ့ကို ကျိုးနွံနာခံခြင်း၊ မိမိတို့ကိုယ်ကို သိရှိခြင်းနှင့် သူ့ကို သိရှိခြင်းတို့နှင့် သက်ဆိုင်သော ကိစ္စရပ်များနှင့် ပတ်သက်လာသောအခါ သူသည် ၎င်းတို့ကို မည်သည့်အခါမျှ ဉာဏ်အလင်းမပေးပေ။ လူအချို့က “ထိုသို့ မဟုတ်ပါ။ ကိုယ်တော်က ၎င်းတို့ကို ဉာဏ်အလင်းမပေးဟု ကိုယ်တော် မည်သို့ ဆိုနိုင်မည်နည်း။ အန္တိခရစ်များအဖြစ် သတ်မှတ်ခြင်းခံရသူအချို့သည် အလွန် ပါးနပ်ကြသည်။ တရားဒေသနာတစ်ခုကို နားထောင်ပြီးနောက် သင်က သုံးနာရီကြာအောင် ပြောခဲ့လျှင် ၎င်းတို့က ခြောက်နာရီကြာအောင် ပြောနိုင်ကြသည်။ ယင်းမှာ ဉာဏ်အလင်းရခြင်း မဟုတ်လော” ဟု ဆိုကောင်းဆိုနိုင်သည်။ ၎င်းတို့သည် နာရီမည်မျှကြာအောင် ပြောနိုင်သည်ဖြစ်စေ၊ နာရီ ၃၀ ဖြစ်လျှင်ပင် ယင်းမှာ စကားလုံးများနှင့် အယူဝါဒများ အစုအဝေးမျှသာ ဖြစ်သည်။ ဖာရိရှဲများနှင့် ကျမ်းပြုဆရာများသည် ဤလူများထက် သာ၍ပင် ကောင်းစွာ ပြောနိုင်ကြသည် မဟုတ်လော။ ၎င်းတို့တစ်ဦးစီတိုင်းသည် တရားဟောခြင်း၌ ကျွမ်းကျင်သူများဖြစ်ကြပြီး ၎င်းတို့တစ်ဦးစီတိုင်းသည် စကားပြောကောင်းကြသော်လည်း ယင်းက အဘယ်အကျိုးကျေးဇူး ရှိခဲ့သနည်း။ ဘုရားသခင် ကြွလာသောအခါ ၎င်းတို့သည် ကိုယ်တော်ကို ဆက်လက်၍ အတိုက်အခံလုပ်ပြီး ပြစ်တင်ရှုတ်ချခဲ့ကြသည်။ ဤအရာက ၎င်းတို့ထံသို့ အဘယ်အရာကို ဆောင်ကြဉ်းပေးခဲ့သနည်း။ ယင်းက ၎င်းတို့ထံသို့ ဖျက်ဆီးခြင်း၊ ပျက်စီးခြင်းနှင့် ကြီးမားသော ကပ်ဘေးတို့ကို ဆောင်ကြဉ်းပေးခဲ့သည်။ အပြင်ပန်းမှကြည့်လျှင် ဘုရားအိမ်တော်ရှိ လူတိုင်းသည် မိမိတို့၏ တာဝန်ကို ထမ်းဆောင်နေပုံရပြီး လူတစ်ဦးစီတိုင်းသည် တစ်နေ့လျှင် သုံးနပ်စားကာ နေ့ဘက်တွင် မိမိတို့၏ တာဝန်များကို ထမ်းဆောင်ပြီး ညဘက်တွင် အနားယူကြသည်။ သို့ရာတွင် နှစ်အနည်းငယ်ကြာပြီးနောက် အမျိုးမျိုးသော လူစားများအကြား ကွာခြားချက်များသည် သိသာထင်ရှားလာပြီး မတူညီသော လူအမျိုးအစားများ၏ အဆုံးသတ်များသည် ထုတ်ဖော်ခြင်းနှင့် ခွဲခြားခြင်း ခံရသည်။ လူအချို့သည် ဘုရားသခင်ကို ယုံကြည်သည်ဟု နှုတ်ဖြင့် ကြွေးကြော်ကြသော်လည်း မှန်ကန်သော လမ်းကြောင်းကို မလိုက်လျှောက်ဘဲ ထိုအစား ငရဲသို့ အလျင်အမြန် သွားကြသည်။ အခြားသူများမှာမူ သမ္မာတရားကို ချစ်မြတ်နိုးပြီး ယင်းအတွက် အစဉ်မပြတ် ကြိုးစားကြသဖြင့် ၎င်းတို့သည် သမ္မာတရား လက်တွေ့ကျမှုထဲသို့ တဖြည်းဖြည်း ဝင်ရောက်ကြသည်။ အချို့သည် သက်သောင့်သက်သာရှိသော ဘဝကို အသက်ရှင်လိုကြပြီး မိမိတို့၏ တာဝန်များကို ထမ်းဆောင်ရာ၌ တိုး၍တိုး၍ ကလိမ်ကျစ်လာကြကာ အဆုံးစွန်၌ ဖယ်ရှားရှင်းလင်းခြင်း ခံရသည်။ အချို့သည် သမ္မာတရားကို လက်ခံနိုင်ကြပြီး မိမိတို့၏ စိတ်နှလုံးထဲ၌ တိုး၍တိုး၍ ရိုးသားလာကြကာ မိမိတို့၏ အသက်စိတ်သဘောထား၌ ပြောင်းလဲမှုတစ်ခုကို တွေ့ကြုံခံစားကြရပြီး ဘုရားသခင်နှင့် လူတို့၏ ချစ်မြတ်နိုးခြင်းကို ခံရသူများ ဖြစ်လာကြသည်။ အချို့သည် စကားလုံးများနှင့် အယူဝါဒများကို ဟောပြောခြင်းအပေါ် အစဉ်သဖြင့် အာရုံစိုက်ကြပြီး ၎င်းတို့၏ တရားဟောခြင်းအားလုံးပြီးနောက် ၎င်းတို့သည် ဘုရားသခင်၏ ပစ်ပယ်ခြင်းကို ခံရကာ ထို့ကြောင့် ပျက်စီးသွားကြသည်။ အချို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ကြသည်။ ၎င်းတို့သည် တရားဒေသနာများကို ပို၍ နားထောင်လေ၊ ပို၍ စိတ်ရှုပ်ထွေးလေ၊ သမ္မာတရား၌ စိတ်ဝင်စားမှုနည်းပါးပြီး ကျိုးနွံနာခံမှုနည်းပါးလာလေ ဖြစ်သည်။ ၎င်းတို့သည် မိမိတို့၏ ကိုယ်ပိုင်လိုအင်ဆန္ဒများကို ဖြည့်ဆည်းရန် အစဉ်သဖြင့် လိုက်စားပြီး ကျော်ကြားမှု၊ အကျိုးအမြတ်နှင့် အဆင့်အတန်းတို့ကို ရည်မှန်းလျက် တစ်ဇွတ်ထိုးဆန်စွာ ထင်ရာစိုင်း ပြုမူလိုကြသည်၊ ဤသည်မှာ အန္တရာယ်ရှိသည်။ လူအချို့သည် ဘုရားသခင်နောက်သို့ နှစ်အနည်းငယ် လိုက်လျှောက်ကြပြီး ဘုရားသခင်၏ နှုတ်ကပတ်တော်များကို စားသောက်ကာ အမှုအရာများစွာကို တွေ့ကြုံခံစားပြီးနောက် ၎င်းတို့သည် သမ္မာတရားများစွာကို နားလည်လာကြပြီး ဘုရားသခင်အပေါ် ယုံကြည်ခြင်း တိုး၍တိုး၍ ရှိလာကာ ကိုယ်တော်၏ အသိအမှတ်ပြုမှုကို ရရှိကြသည်။ ဤလူအားလုံးသည် ဘုရားသခင်ကို ယုံကြည်ကြသည်၊ အသင်းတော်အသက်တာ၌ အသက်ရှင်ကြပြီး မိမိတို့၏ တာဝန်များကို ထမ်းဆောင်ကြသည်၊ သို့ဖြစ်၍ အဘယ်ကြောင့် ရှစ်နှစ် သို့မဟုတ် ဆယ်နှစ်ကြာပြီးနောက် ၎င်းတို့၏ ရလဒ်များသည် ၎င်းတို့တစ်ဦးစီ၏ အမျိုးအစားအလိုက် ကွဲပြားနေကြသနည်း။ ဤသည်မှာ အဘယ်အရာကို သရုပ်ဖော်သနည်း။ လူတို့၏ သဘာဝ အနှစ်သာရ၌ ကွာခြားချက်များ မရှိသလော။ (ရှိပါသည်။)

သင်တို့ နားထောင်ပြီး စဉ်းစားရန် နောက်ထပ်ကိစ္စတစ်ခု ရှိသေးသည်၊ ယင်းမှာ ငါတို့ ဆွေးနွေးခဲ့သော အန္တိခရစ်များ၏ သရုပ်သကန်များအနက် မည်သည့်အမျိုးအစားအောက်တွင် ကျရောက်သည်ဆိုသည့်အချက် ဖြစ်သည်။ အချို့သော အသင်းတော်များတွင် ရှင်းလင်းစွာပင် အာဏာရှင်ဆန်ဆန်နှင့် ကျိုးကြောင်းမဆီလျော်ဘဲ ပြုမူသော ဆိုးယုတ်သည့်လူများ ရှိကြသည်။ ၎င်းတို့သည် မည်သည့် တိကျခိုင်မာသော အလုပ်ကိုမျှ မလုပ်ဆောင်နိုင်ကြသည့်တိုင် အာဏာကိုင်စွဲရန် အစဉ်သဖြင့် အလိုရှိကြသည်။ ၎င်းတို့ တာဝန်ယူသော မည်သည့်အလုပ်တွင်မဆို ၎င်းတို့သည် အနှောင့်အယှက်များနှင့် ပျက်စီးမှုတို့ကို ဖန်တီးကြပြီး စည်းမျဉ်းများကို မလိုက်နာကြပေ၊ ၎င်းတို့ ပြုလုပ်သော မည်သည့်အမှုအရာများတွင်မဆို ၎င်းတို့သည် အဖိုးအခကို မည်သည့်အခါမျှ ပေးဆပ်လိုခြင်း မရှိသည့်တိုင် အခြားသူများကို ၎င်းတို့စကား နားထောင်စေရန် အစဉ်သဖြင့် အလိုရှိကြသည်။ အတိုချုပ်အားဖြင့် ထိုသို့သောလူတစ်ဦးသည် အသင်းတော်တစ်ခု၌ ရှိနေသရွေ့ အခြားလူများစွာတို့သည် ၎င်းတို့ကြောင့် အနှောင့်အယှက်ပေးခြင်း ခံရမည်ဖြစ်ပြီး ဘုရားအိမ်တော်၏ အလုပ်နှင့် အသင်းတော်၏ စည်းစနစ်သည် ထိခိုက်ပျက်စီးခြင်း ခံရလိမ့်မည်။ ထိုသို့သောလူများသည် မည်သည့် ကြီးမားသော မကောင်းမှုများကိုမျှ ထင်ထင်ရှားရှား မကျူးလွန်ခဲ့သော်လည်း သို့မဟုတ် ညီအစ်ကိုမောင်နှမများကို မထိခိုက်စေခဲ့သော်လည်း ၎င်းတို့၏ လူ့သဘာဝ၊ ၎င်းတို့၏ အနှစ်သာရ၊ အမျိုးမျိုးသော ကိစ္စရပ်များအပေါ် ၎င်းတို့၏ ရှုထောင့်အမြင်များ၊ ညီအစ်ကိုမောင်နှမများအပေါ်၊ ဘုရားအိမ်တော်၏ အလုပ်အပေါ်နှင့် မိမိတို့၏ ကိုယ်ပိုင်တာဝန်များအပေါ် ၎င်းတို့၏ သဘောထားများကို သင် ကြည့်သောအခါ ၎င်းတို့သည် ဆိုးယုတ်သောသူများ၏ အဆင့်အတန်း သက်သက်တွင်သာ ရှိနေကြသည်။ ညီအစ်ကိုမောင်နှမများ သတိမပြုမိမီ ၎င်းတို့ကို ငါ ကြုံတွေ့ပါက ထိုသို့သောလူတစ်ဦးကို မည်သို့ ကိုင်တွယ်သင့်သနည်း။ ၎င်းတို့ ကြီးလေးသော အမှားကို ကျူးလွန်သည်အထိ သို့မဟုတ် ကြီးမားသော ဘေးအန္တရာယ်ကို ဖြစ်စေသည်အထိ ငါ စောင့်ပြီး ၎င်းတို့ “ကြီးကြီးမားမား ဂယက်ရိုက်သွား” သည့်အခါမှ ၎င်းတို့ကို ရှင်းလင်းပစ်သင့်သလော။ ယင်းမှာ လိုအပ်သလော။ (မလိုအပ်ပါ။) သို့ဆိုလျှင် ငါ အဘယ်အရာ ပြုလုပ်သင့်သနည်း။ အနည်းဆုံးအားဖြင့် ၎င်းတို့ကို ၎င်းတို့၏ တာဝန်မှ ငါ ထုတ်ပယ်သင့်သည်။ နောက်တစ်ခုမှာ အခြားသူများကို မထိခိုက်စေရန် ရှောင်ရှားဖို့အတွက် ၎င်းတို့ကို မိမိတို့၏ တာဝန်ကို ထမ်းဆောင်ခြင်းမှ တားဆီးလျက် ၎င်းတို့ကို ငါ သီးခြားခွဲထားသင့်သည် သို့မဟုတ် ရှင်းလင်းဖယ်ရှားသင့်သည်။ ဘုရားအိမ်တော်၏ အရေးပါသော အလုပ်တွင် ထိုသို့သော ဆိုးယုတ်သည့်လူများ ရှိနေခြင်းကို ခွင့်မပြုပေ၊ ဤစည်းမျဉ်း မှန်ကန်သလော။ ၎င်းတို့ ဖော်ထုတ်ခြင်း မခံရသေးပါက ရှိစေလော့၊ သို့သော် ၎င်းတို့ ထုတ်ဖော်ခြင်းခံရသည်နှင့်တစ်ပြိုင်နက် ရှင်းလင်းစွာ မြင်တွေ့ရပြီး ဆိုးယုတ်သည့်လူများအဖြစ် သတ်မှတ်ခြင်းခံရပါက ၎င်းတို့ကို သန့်စင်ပစ်ခြင်းသည် မှန်ကန်သလော။ (မှန်ပါသည်။) လူအချို့က “ယင်းမှာ အလုပ်မဖြစ်နိုင်ပါ။ သင်က ၎င်းတို့ကို ထိုးထွင်းသိမြင်နိုင်သော်လည်း အခြားသူများကမူ ထိုးထွင်းသိမြင်နိုင်ခြင်း မရှိကြချေ။ သူတို့ကို ရှင်းလင်းပစ်ခြင်းသည် အခြားသူများကို ထိခိုက်စေလိမ့်မည်။ သင်က သူတို့ကို ထိုးထွင်းသိမြင်သောကြောင့် ရှင်းလင်းပစ်လိုက်လျှင် သင်တစ်ဦးတည်း ဆုံးဖြတ်ချက်ချရာ မရောက်ပေဘူးလော။ ထိုသို့ပြုလုပ်ခြင်းသည် သမ္မာတရားကို အမှန်တကယ် အာဏာကိုင်စွဲစေခြင်း ဖြစ်သလော။ ကျွန်ုပ်တို့သည် ညီအစ်ကိုမောင်နှမများနှင့် စုဝေး၍ မိတ်သဟာယဖွဲ့ရမည်၊ သူတို့နှင့်အတူ စိတ်ဖြာလေ့လာဆွေးနွေးရမည်၊ မှန်ကန်သော ယုံကြည်လက်ခံမှု ရှိလာစေရန် သူတို့အား ကူညီပေးရမည်၊ အချက်အလက်များကို စုစည်းပြီး ရှေ့ဆက်မလုပ်ဆောင်မီ လူတိုင်း၏ သဘောတူညီချက်ကို ရယူရမည်။ သင်သည် လုပ်ငန်းစဉ်များကို လိုက်နာရန် လိုအပ်ပြီး ထိုသို့မလိုက်နာပါက အသင်းတော်၏ အလုပ်အစီအစဉ်များကို ချိုးဖောက်နေခြင်း မဟုတ်သလော။ ဤသည်မှာ မမှားယွင်းပေဘူးလော။ သင်ကိုယ်တိုင်က ရှေးဦးစွာ အသင်းတော်၏ အလုပ်အစီအစဉ်များကို လိုက်နာစောင့်ထိန်းသင့်သည်၊ သင်သည် ထိုအစီအစဉ်များကို တမင်ဖျက်ဆီး၍ မရနိုင်ပေ။ ထို့အပြင် မည်သည့်အရာပင်ဖြစ်စေ အရာခပ်သိမ်းကို ညီအစ်ကိုမောင်နှမများအတွက် ထောက်ထားသောအားဖြင့် လုပ်ဆောင်ခြင်း မဟုတ်လော။ ထိုသို့ဖြစ်သည့်အတွက်ကြောင့် သင်သည် ညီအစ်ကိုမောင်နှမများအားလုံးကို ဤအကြောင်းအရာအား အပြည့်အဝ သိရှိစေပြီး သမ္မာတရား၏ ဤအပိုင်းနှင့်ပတ်သက်၍ ရှင်းလင်းသွားစေရန် လိုအပ်သည်။ သင်သည် သူတို့ကို စိတ်ရှုပ်ထွေးသွားအောင် လုပ်၍မရပေ၊ ညီအစ်ကိုမောင်နှမများအားလုံး ပိုင်းခြားသိမြင်နိုင်စွမ်း ရှိလာစေရန် သင်တို့ လုပ်ဆောင်ပေးဖို့ လိုအပ်သည်” ဟု ဆိုကောင်းဆိုနိုင်သည်။ အကယ်၍ ဤလုပ်ထုံးလုပ်နည်းများကို မလိုက်နာဘဲ တစ်စုံတစ်ဦးကို ရှင်းလင်းပစ်ရန် ငါ ပြောပါက သင်တို့ မည်သို့ ဆက်လက်လုပ်ဆောင်မည်နည်း။ သင်တို့ အကျပ်ရိုက်သွားမည်၊ ဟုတ်သည် မဟုတ်လော။ သင်တို့ အကျပ်အတည်း ကြုံတွေ့ရသည်ကို မြင်ရမည်ဆိုသည့်အချက်က ထိုသို့သော ရှုထောင့်အမြင်များသည် သင်တို့အလယ်၌ ရှိနေကြောင်း သက်သေပြသည်။ ငါ ပြောနေသည့်အရာသည် ဖြစ်ပျက်ခဲ့ပြီးဖြစ်သည်။ အရေးပါသော အလုပ်နေရာတစ်ခုတွင် မကောင်းသော လူ့သဘာဝရှိသည့် နတ်ဆိုးတစ်ကောင် ရှိခဲ့သည်၊ သူသည် မိမိ၏တာဝန်ကို ထမ်းဆောင်စဉ် အခက်အခဲနှင့် ပင်ပန်းနွမ်းနယ်မှုကို ရှောင်ရှားရန် ကြိုးစားလျက် ကလိမ်ဉာဏ်ဆင်လျက် ခိုကပ်ခဲ့သည်။ သူသည် အသင်းတော်၏ အလုပ်ကို အချိန်ပြည့် အဖျက်အမှောင့်လုပ်ကာ နှောင့်ယှက်ခဲ့ပြီး ပြုပြင်ခံရသောအခါ သူသည် ထိန်းမနိုင်သိမ်းမရ ဖြစ်လာကာ သမ္မာတရားကို လုံးဝ ငြင်းပယ်ခဲ့သည်။ သူသည် ရာထူးကိုင်စွဲပြီး စီမံဦးစီးရန် အစဉ်သဖြင့် အလိုရှိခဲ့သကဲ့သို့ အခြားသူများကိုလည်း အမိန့်ပေးလိုခဲ့ပြီး သူသည် အသင်းတော်၏ အကျိုးစီးပွားကို မည်သည့်အခါမျှ ထည့်သွင်းစဉ်းစားခြင်းဖြစ်စေ၊ စည်းမျဉ်းများကို လိုက်နာခြင်းဖြစ်စေ မရှိဘဲ မိမိ၏ နှစ်သက်မှုများအရသာ ပြုမူခဲ့သည်။ သူ အလုပ်တာဝန် ယူစဉ်ကာလအတွင်း ငါ သူ့ကို လုပ်ဆောင်ရန် ညွှန်ကြားခဲ့သော အမှုအရာအချို့ကို သူ လျစ်လျူရှုခဲ့ပြီး ငါ၏ နှုတ်ကပတ်တော်များကို ပေါ့ပြက်ပြက် စကားများကဲ့သို့ သဘောထားခဲ့သည်။ သူ၏ အလုပ်တာဝန်များကို မလုပ်ဆောင်ခြင်းအပြင် သူသည် အနှောင့်အယှက်များကို ဖြစ်စေခဲ့သည်။ အသင်းတော်သည် မိမိတို့၏ တာဝန်များကို ထမ်းဆောင်ရန်အတွက် အရေးကြီးသော အလုပ်နေရာတစ်ခု ဖြစ်သည်၊ အကယ်၍ သူသည် မိမိ၏တာဝန်ကို ထမ်းဆောင်ရန် မဟုတ်ဘဲ မင်းညီမင်းသားကဲ့သို့ သက်သောင့်သက်သာ နေထိုင်ရန် သို့မဟုတ် စောစီးစွာ အငြိမ်းစားယူခြင်းကို ခံစားရန် လာသည်ဟု ထင်ခဲ့ပါက သူ မှားယွင်းခဲ့သည်။ ဘုရားအိမ်တော်သည် လူမှုဖူလုံရေး အဖွဲ့အစည်းလည်းမဟုတ်၊ ခိုလှုံရာနေရာလည်း မဟုတ်ပေ။ ဤလူကဲ့သို့သော အောက်တန်းစားများသည် ၎င်းတို့ သွားလေရာရာ၌ မည်သည့်နေရာတွင်မျှ ကောင်းကျိုးမပေးပေ၊ ၎င်းတို့သည် မိမိတို့၏ မည်သည့်တာဝန်များတွင်မျှ သစ္စာစောင့်သိခြင်း မရှိဘဲ အစဉ်သဖြင့် ဝတ်ကျေတမ်းကျေ ပြုမူကာ ရည်ရွယ်ချက်မဲ့စွာ လွင့်မျောနေကြသည်။ သို့ဖြစ်၍ သူ့ကို ချက်ချင်း ရှင်းလင်းပစ်ရန် ငါ ပြောခဲ့သည်။ ဤသည်ကို လက်တွေ့အကောင်အထည်ဖော်ရန် လွယ်ကူခဲ့မည်လော။ (လွယ်ကူပါသည်။) သို့ရာတွင် လူအမျိုးအစားတစ်မျိုးအတွက်မူ ထိုသို့သော ရိုးရှင်းသည့်ကိစ္စရပ်တစ်ခုပင် အကောင်အထည်ဖော်ရန် ခက်ခဲသည်။ ငါ ပြောဆိုပြီး သုံးလအကြာတွင်မှ ဤဆိုးယုတ်သောလူကို နောက်ဆုံးတွင် အတင်းအကျပ် ထွက်သွားခိုင်းခဲ့သည်။ အကြောင်းရင်းမှာ အဘယ်နည်း။ ဤလူကို ရှင်းလင်းပစ်ရန် ငါ အမိန့်ထုတ်ပြန်ပြီးနောက် ထိုအသင်းတော်၏ ခေါင်းဆောင်သည် ထိုအလုပ်တာဝန်ကို “အကောင်အထည်ဖော်” ရန် စတင်ခဲ့သည်။ ၎င်းတို့ မည်သို့ အကောင်အထည် ဖော်ခဲ့သနည်း။ ၎င်းတို့သည် ဆုံးဖြတ်ချက်အပေါ် လူတိုင်း မဲပေးရန်အတွက် စုဝေးပွဲတစ်ခုကို ခေါ်ယူခဲ့သည်။ များစွာသော ဆွေးနွေးမှုများအပြီးတွင် လူအများစုသည် သူ့ကို ရှင်းလင်းပစ်ရန် နောက်ဆုံးတွင် သဘောတူခဲ့ကြသော်လည်း ယင်းကို ဆန့်ကျင်သည့် မဲတစ်မဲ ရှိခဲ့သဖြင့် ထိုကိစ္စကို ဆိုင်းငံ့ထားခဲ့သည်။ ဤခေါင်းဆောင်က ၎င်းတို့သည် သဘောမတူသောသူအပေါ် “အလုပ်လုပ်ပေး” ရန်၊ ၎င်းတို့နှင့် ဆွေးနွေးရန်နှင့် ၎င်းတို့၏ သဘောတူညီချက်ကို ရယူရန် လိုအပ်သည်ဟု ဆိုခဲ့သည်။ ထိုအတောအတွင်း ထိုလူကို ထွက်သွားခိုင်းပြီးပြီလားဟု ငါ နှစ်ကြိမ်တိုင် မေးမြန်းခဲ့ပြီး ထိုခေါင်းဆောင်က ထိုသူသည် မသွားရသေးကြောင်း၊ ၎င်းသည် အချက်အလက်များကို စုစည်းပြီး အကျဉ်းချုပ်နေဆဲ ဖြစ်ကြောင်း ပြန်ဖြေခဲ့သည်။ ငါ၏ နောက်ကွယ်တွင် ၎င်းက “တစ်ယောက်ယောက် သဘောမတူသရွေ့ ငါတို့ သူ့ကို ရှင်းလင်းပစ်၍ မရပါ” ဟုလည်း ဆိုခဲ့ကြသည်။ ဤသို့ပြောရာတွင် ၎င်း၏ ဆိုလိုရင်းမှာ ၎င်းသည် ဤလူကို ရှင်းလင်းပစ်လိုခြင်း မရှိသောကြောင့် ဤအဓိပ္ပာယ်မဲ့သော အကြောင်းပြချက်ကို ရှာဖွေခဲ့ခြင်း ဖြစ်သည်။ လက်တွေ့တွင် ၎င်းသည် အခြားသူများကို လှည့်ဖြားနေခဲ့ခြင်း ဖြစ်သည်၊ ၎င်းသည် ဤလူကို စိတ်အနှောင့်အယှက်ဖြစ်စေမည်ကို ကြောက်ရွံ့ပြီး သူ့ကို ရှင်းလင်းပစ်ရန် မရဲဝံ့ခဲ့ကြပေ။ နောက်ဆုံးတွင် အထက်မှ နောက်ဆုံးသတိပေးချက်တစ်ခု ထွက်ပေါ်လာသည်၊ “ဤလူကို ထွက်သွားခိုင်းရမည်။ အကယ်၍ သူ မသွားလျှင် သင် သွားရမည်။ သင်တို့နှစ်ဦးအနက် တစ်ဦး ထွက်သွားရမည်၊ သင် ရွေးချယ်ပါ” ဟူ၍ ဖြစ်သည်။ ဤသည်ကို ကြားသောအခါ ၎င်းက “ငါ ထွက်သွား၍မဖြစ်ပါ၊ ငါ့ရာထူးကို ငါ အချိန်အကြာကြီး မခံစားရသေးပါ” ဟု စဉ်းစားခဲ့သည်။ ထိုအခါမှသာ ၎င်းသည် ဤနတ်ဆိုးကို ထွက်သွားခိုင်းခဲ့သည်။ ငါ့ကို ပြောလော့၊ ဤခေါင်းဆောင်သည် ထိုနတ်ဆိုးကို အဘယ်ကြောင့် ကာကွယ်ခဲ့သနည်း။ ဤသည်မှာ အန္တိခရစ်တစ်ဦး၏ လုပ်နည်းကိုင်နည်း မဟုတ်လော။ ဤသည်မှာ အန္တိခရစ်၏ အပြုအမူ အတိအကျ ဖြစ်သည်။

လူအချို့သည် ဘုရားသခင်ကို ယုံကြည်ကြောင်း အဆက်မပြတ် ကြွေးကြော်ကြသော်လည်း ၎င်းတို့အပေါ် အမှုအရာများ ဖြစ်ပျက်သောအခါ ညီအစ်ကိုမောင်နှမတိုင်း၏ ထင်မြင်ယူဆချက်ကို ရှာဖွေကြပြီး ခရစ်တော်၏ ထင်မြင်ယူဆချက်ကိုမူ မည်သည့်အခါမျှ မရှာဖွေကြပေ။ ခရစ်တော် အဘယ်အရာ ပြောသည်၊ သူ၏ ကောက်ချက်မှာ အဘယ်အရာဖြစ်သည်၊ အဘယ်ကြောင့် သူသည် ဤအမှုကို ပြုလုပ်လိုသည် သို့မဟုတ် လူတို့ မည်သို့ ကျိုးနွံနာခံသင့်သည်ကို ၎င်းတို့ မမေးမြန်းကြပေ။ ၎င်းတို့သည် ညီအစ်ကိုမောင်နှမတိုင်း၏ ထင်မြင်ယူဆချက်ကို ရှာဖွေခဲ့ပြီး ၎င်းတို့၏ ထင်မြင်ယူဆချက်များနှင့် အတွေးအခေါ်အားလုံးကို လေးစားနိုင်စွမ်း ရှိကြသော်လည်း ခရစ်တော်ပြောသော စာကြောင်းတစ်ကြောင်းကိုမျှ လက်မခံကြဘဲ ကျိုးနွံနာခံရန် ရည်ရွယ်ချက် မရှိကြောင်း ပြသကြသည်။ ဤသည်မှာ မည်သို့သော သဘောသဘာဝ ဖြစ်သနည်း။ ၎င်းတို့သည် အန္တိခရစ်များ မဟုတ်လော။ (ဟုတ်ပါသည်။) ဤအခြေအနေတွင် အဘယ်အရာ ဖြစ်ပျက်နေသနည်း။ အဘယ်ကြောင့် ၎င်းတို့သည် ဤကိစ္စရပ်ကို အကောင်အထည်မဖော်ကြသနည်း။ အဘယ်ကြောင့် ၎င်းတို့အတွက် အကောင်အထည်ဖော်ရန် ထိုမျှ ခက်ခဲနေရသနည်း။ ဤအရာအတွက် အကြောင်းရင်းတစ်ခု ရှိသည်။ ၎င်းတို့က “ခရစ်တော်၌ သမ္မာတရားနှင့် ဘုရား၏ အနှစ်သာရ ရှိသည်၊ သို့သော် ယင်းမှာ အားလုံးက ရုံးသုံးစကားများ၊ အယူဝါဒများနှင့် ဆောင်ပုဒ်များမျှသာ ဖြစ်သည်။ တကယ့်ကိစ္စရပ်များနှင့် ပတ်သက်လာသောအခါ သင်သည် မည်သူ့ကိုမျှ လုံးဝ ထွင်းဖောက်မမြင်နိုင်ပေ။ သင်၏ စကားများသည် ငါတို့ နားထောင်ရန်အတွက်သာ ပြောဆိုခြင်းဖြစ်ပြီး စာအုပ်များထဲ၌ ပုံနှိပ်ထားကာ သင်၏ တကယ့်စွမ်းဆောင်နိုင်မှုများနှင့် လုံးဝ မည်သို့မျှ မသက်ဆိုင်ပေ။ သို့ဖြစ်၍ သင်သည် တစ်စုံတစ်ဦးကို ဆိုးယုတ်သောလူ သို့မဟုတ် အန္တိခရစ်တစ်ဦးအဖြစ် သတ်မှတ်ပါက ယင်းမှာ တိကျမှန်ကန်မည် မဟုတ်ပေ။ အဘယ်ကြောင့် သူသည် ဆိုးယုတ်သည် သို့မဟုတ် အန္တိခရစ်ဖြစ်သည်ကို ငါ သတိမပြုမိခဲ့သနည်း။ အဘယ်ကြောင့် ငါသည် ဤကိစ္စရပ်ကို နားမလည်ရသနည်း” ဟု စဉ်းစားကြသည်။ ဤသည်မှာ ၎င်းတို့ စဉ်းစားသည့်ပုံစံ မဟုတ်လော။ ၎င်းတို့က “သင်သည် ဤလူနှင့် နှစ်ကြိမ်သာ တွေ့ဆုံခဲ့ပြီး သူ စကားအနည်းငယ် ပြောဆိုကာ အမှုတစ်ခု ပြုလုပ်သည်ကို မြင်ရုံဖြင့် သူသည် ဆိုးယုတ်သည်ဟု သင် ဆိုသည်။ ညီအစ်ကိုမောင်နှမများက သူသည် ဆိုးယုတ်သည်ဟု မထင်ကြပေ၊ သင်က မည်သို့ ထင်နိုင်သနည်း။ အဘယ်ကြောင့် သင်၏ စကားများသည် ထိုမျှ ဩဇာသက်ရောက်သင့်သနည်း။ ငါသည် ဤလူထံမှ မည်သည့်ဒုစရိုက်အမှုများကိုမျှ မမြင်ဖူးသကဲ့သို့ သူ မည်သည့်မကောင်းမှုများကို ပြုလုပ်ခဲ့သည်ကိုလည်း ငါ မသိပေ၊ သို့ဖြစ်၍ သင် ပြောဆိုသည့်အရာကို ငါ ‘အာမင်’ ဟု မဆိုနိုင်ပေ။ သင် ပြုလုပ်နေသည့်အရာနှင့်ပတ်သက်၍ ငါ၌ အယူအဆများနှင့် သံသယများ ရှိသည်။ သို့သော် အယူအဆများ ရှိနေသော်လည်း ငါသည် ၎င်းတို့ကို ပွင့်ပွင့်လင်းလင်း မဖော်ပြနိုင်ပေ၊ သို့ဖြစ်၍ ငါသည် သွယ်ဝိုက်သော နည်းလမ်းများကို အသုံးပြုရမည်၊ ငါသည် ညီအစ်ကိုမောင်နှမများကို ဤကိစ္စရပ်ကို မဲပေးခြင်းဖြင့် ဆုံးဖြတ်စေမည်။ အကယ်၍ ညီအစ်ကိုမောင်နှမများ သဘောမတူပါက လုပ်ဆောင်စရာ တစ်ခုမျှ မရှိတော့ပေ၊ သင်သည် ၎င်းတို့အားလုံးကိုလည်း အမှန်တကယ် ပြုပြင်နိုင်မည်လော။ ထို့အပြင် သင်သည် ဤလူနှင့် အကြိမ်အနည်းငယ်မျှသာ ထိတွေ့ဆက်ဆံခဲ့ပြီးနောက် သူ့ကို ဆိုးယုတ်သည်ဟု သင် သတ်မှတ်သည်။ အဘယ်ကြောင့် သင် သူ့ကို အခွင့်အရေးအနည်းငယ် မပေးသနည်း။ ညီအစ်ကိုမောင်နှမများသည် အဘယ်မျှ သည်းခံတတ်ပြီး ချစ်ခင်တတ်သည်ကို ကြည့်လော့။ ငါသည် လူဆိုး မဖြစ်နိုင်ပေ၊ ငါသည်လည်း ချစ်ခင်တတ်ပြီး လူတို့ကို အခွင့်အရေးများ ပေးရမည်၊ လူတို့အပေါ် အလွန်လျင်မြန်စွာ ဝေဖန်သုံးသပ်တတ်သော သင်နှင့် မတူပေ။ တစ်စုံတစ်ဦးကို ရှင်းလင်းပစ်ခြင်းသည် ရိုးရှင်းသည်မဟုတ်၊ အကယ်၍ ထိုလူသည် နောက်ပိုင်းတွင် အားနည်းသွားပါက အဘယ်သို့နည်း။ ပြဿနာများနှင့် ရင်ဆိုင်ရသောအခါ ခရစ်တော်သည် ညီအစ်ကိုမောင်နှမများကို ကာကွယ်သင့်သည်။ သူသည် ညီအစ်ကိုမောင်နှမများ၏ မည်သည့်မိုက်မဲမှုကိုမဆို၊ ပုန်ကန်မှုကိုမဆို၊ မသိနားမလည်မှုကိုမဆို သည်းခံသင့်ပြီး ထိုမျှ ပြတ်သားကာ ချစ်ခြင်းမေတ္တာကင်းမဲ့ခြင်း မဖြစ်သင့်ပေ။ ဘုရားသည် သနားကရုဏာနှင့် ကြွယ်ဝသည်ဟု ဆိုသည် မဟုတ်လော။ ထိုသနားကရုဏာ အဘယ်သို့ ရောက်သွားသနည်း။ သင် မနှစ်သက်သော မည်သူ့ကိုမဆို ဆိုးယုတ်သည်ဟု သတ်မှတ်ပြီး ၎င်းတို့ကို ထွက်သွားစေလိုခြင်းသည် စည်းမျဉ်းများနှင့် လုံးဝ မကိုက်ညီပေ” ဟု ယုံကြည်ကြသည်။ ဤသည်တို့မှာ အယူအဆများ ဖြစ်သည် မဟုတ်လော။ (ဟုတ်ပါသည်။) ခရစ်တော်က တစ်စုံတစ်ခုကို ပြုလုပ်သောအခါ သို့မဟုတ် ဆုံးဖြတ်ချက်တစ်ခုကို ချသောအခါ အကယ်၍ ၎င်းတို့က ယင်းကို သဘောမတူပါက အကောင်အထည်ဖော်ရန် ခက်ခဲလာသည်။ ၎င်းတို့သည် ဆန့်ကျင်ရန် အမျိုးမျိုးသော ဆင်ခြေများနှင့် နည်းလမ်းများကို အသုံးပြု၍ အချိန်ဆွဲကြသည်၊ ၎င်းတို့သည် အကောင်အထည် ဖော်ရန် သို့မဟုတ် နာခံရန် ယတိပြတ် ငြင်းပယ်ကြသည်။ ၎င်းတို့၏ ရည်ရွယ်ချက်မှာ “အကယ်၍ ငါ ဤအရာကို အကောင်အထည် မဖော်ပါက သင်၏ အလုပ်တာဝန်သည် ပြီးမြောက်အောင်မြင်မည် မဟုတ်” ဟူ၍ ဖြစ်သည်။ ငါ ပြောမည်၊ အကယ်၍ သင်သည် ယင်းကို အကောင်အထည်မဖော်ပါက ငါသည် ခေါင်းဆောင်ဖြစ်ရန် လုပ်ဆောင်နိုင်သော တစ်စုံတစ်ဦးကို ရှာဖွေမည်ဖြစ်ပြီး သင် လာခဲ့သောနေရာသို့ သင် ပြန်သွားလော့။ ဤကိစ္စရပ်ကို ဤနည်းလမ်းဖြင့် ကိုင်တွယ်သင့်သည် မဟုတ်လော။ (ဟုတ်ပါသည်။) ငါသည် သူ့ကို ထိုသို့ပင် ထွက်သွားခိုင်းခဲ့သည်၊ ရိုးရိုးရှင်းရှင်းနှင့် ထိရောက်စွာပင် မည်သူနှင့်မျှ တိုင်ပင်ရန် မလိုအပ်ခဲ့ပေ။

လူအချို့သည် သမ္မာတရားကို မည်သည့်အခါမျှ နားမလည်ကြဘဲ ဘုရားသခင်၏ နှုတ်ကပတ်တော်များအပေါ် အစဉ်သဖြင့် သံသယများ ရှိကြသည်။ ၎င်းတို့က “သမ္မာတရားက အာဏာကိုင်စွဲခြင်းသည် ခရစ်တော်က အာဏာကိုင်စွဲခြင်းနှင့် တူညီသလော။ ခရစ်တော်၏ စကားများသည် မလွဲမသွေ အစဉ်မှန်ကန်သည် မဟုတ်ပေ၊ အကြောင်းမှာ သူ၌ လူ့သဘာဝဆိုင်ရာ သွင်ပြင်လက္ခဏာတစ်ခု ရှိသောကြောင့် ဖြစ်သည်” ဟု ဆိုကြသည်။ ၎င်းတို့သည် ခရစ်တော်က အာဏာကိုင်စွဲခြင်းကို လက်မခံနိုင်ကြပေ။ အကယ်၍ ယင်းမှာ ဘုရားသခင်၏ ဝိညာဉ်တော်က အာဏာကိုင်စွဲခြင်း ဖြစ်ခဲ့ပါက ၎င်းတို့၌ မည်သည့်အယူအဆမျှ ရှိမည်မဟုတ်ပေ။ ဤနေရာတွင် ပြဿနာမှာ အဘယ်နည်း။ ထိုသို့သောလူများသည် ကောင်းကင်ဘုံရှိ ဘုရားသခင်အပေါ် အနည်းငယ်မျှပင် သံသယမရှိကြသော်လည်း လူ့ဇာတိခံယူသော ဘုရားသခင်အပေါ်၌မူ အစဉ်သဖြင့် သံသယ ဖြစ်နေကြသည်။ ခရစ်တော်သည် သမ္မာတရားများစွာကို ဖော်ပြခဲ့ပြီးဖြစ်သည့်တိုင် ၎င်းတို့သည် သူ့ကို လူ့ဇာတိခံယူသော ဘုရားသခင်အဖြစ် အသိအမှတ်မပြုကြပေ။ သို့ဆိုလျှင် ခရစ်တော်သည် သမ္မာတရား၊ လမ်းခရီးနှင့် အသက်ဖြစ်ကြောင်းကို ၎င်းတို့ အသိအမှတ်ပြုနိုင်ကြသလော။ ယင်းမှာ ပြောရန် ခက်ခဲသည်။ ထိုသို့သောလူများသည် ခရစ်တော်နောက် လိုက်လျှောက်လျှင်ပင် သူ့ကို ၎င်းတို့ သက်သေခံနိုင်ကြသလော။ ၎င်းတို့သည် ခရစ်တော်နှင့် သဟဇာတဖြစ်ကြသလော။ ဤမေးခွန်းများအတွက် မည်သည့် တိကျသော အဖြေမျှ မရှိပေ။ ထိုသို့သောလူများသည် လမ်းခရီးအဆုံးတိုင် လိုက်လျှောက်နိုင်မည် ဟုတ်မဟုတ်မှာလည်း မသေချာပေ။ လူအချို့သည် ဘုရားအိမ်တော်၌ သမ္မာတရားက အာဏာကိုင်စွဲသည်ကို မိမိတို့၏ စိတ်နှလုံးထဲ၌ အပြည့်အဝ အသိအမှတ်ပြုကြသည်။ သို့သော် သမ္မာတရားက အာဏာကိုင်စွဲခြင်းကို ၎င်းတို့ မည်သို့ နားလည်ကြသနည်း။ မည်သည့်အလုပ်ကိုမဆို လုပ်ဆောင်သည်ဖြစ်စေ ယင်းမှာ ဘုရားအိမ်တော်နှင့် သက်ဆိုင်သရွေ့ လူတိုင်း အတူတကွ ဆွေးနွေးပြီး ဆုံးဖြတ်သင့်သည်ဟု ၎င်းတို့ ထင်ကြသည်။ သဘောတူညီမှုတစ်ခု ရရှိသရွေ့ ရလဒ်မည်သို့ပင်ဖြစ်စေ ယင်းကို အကောင်အထည် ဖော်သင့်သည်။ ယင်းမှာ သမ္မာတရားက အာဏာကိုင်စွဲခြင်းကို ဆိုလိုသည်ဟု ၎င်းတို့ ယုံကြည်ကြသည်။ ဤအမြင် မှန်ကန်သလော။ ဤသည်မှာ အလွန်ကြီးလေးသော အထင်အမြင်လွဲမှားမှုတစ်ခု ဖြစ်သည်၊ ယင်းမှာ အဓိပ္ပာယ်အမဲ့ဆုံးနှင့် အလွန်ယုတ္တိမတန်ဆုံးသော ပြောဆိုချက် ဖြစ်သည်။ သမ္မာတရားသည် အဘယ်မှ လာသနည်း။ ယင်းကို ခရစ်တော်က ဖော်ပြခြင်း ဖြစ်သည်။ ခရစ်တော်တစ်ပါးတည်းသာ သမ္မာတရားဖြစ်ပြီး ဖောက်ပြန်ပျက်စီးသော လူသားမျိုးနွယ်မှာမူ မည်သည့်သမ္မာတရားကိုမျှ လုံးဝ မပိုင်ဆိုင်ပေ၊ သို့ဖြစ်၍ လူတို့သည် ဆွေးနွေးတိုင်ပင်ခြင်းဖြင့် သမ္မာတရားကို မည်သို့ ဖြစ်ပေါ်စေနိုင်မည်နည်း။ အကယ်၍ လူတို့သည် ဆွေးနွေးတိုင်ပင်ခြင်းဖြင့် သမ္မာတရားကို ဖြစ်ပေါ်စေနိုင်ခဲ့ပါက ယင်းမှာ ဖောက်ပြန်ပျက်စီးသော လူသားမျိုးနွယ်သည် သမ္မာတရားကို ပိုင်ဆိုင်ကြောင်း ဆိုလိုပေမည်။ ယင်းမှာ အဓိပ္ပာယ်အမဲ့ဆုံးသော အရာ မဟုတ်လော။ ထို့ကြောင့် သမ္မာတရားက အာဏာကိုင်စွဲခြင်းဆိုသည်မှာ ခရစ်တော်က အာဏာကိုင်စွဲခြင်းကို ဆိုလိုသည်၊ ယင်းမှာ ဘုရားသခင်၏ နှုတ်ကပတ်တော်များက အာဏာကိုင်စွဲခြင်းကို ဆိုလိုပြီး လူတိုင်းက အာဏာရှိခြင်း သို့မဟုတ် ပြောဆိုပိုင်ခွင့်ရှိခြင်းကို မဆိုလိုပေ။ သမ္မာတရားနှင့် ဘုရားသခင်၏ နှုတ်ကပတ်တော်များအကြောင်း မိတ်သဟာယဖွဲ့ရန် အတူတကွ စုဝေးခြင်းသည် မှန်ကန်သည်၊ ဤသည်မှာ အသင်းတော်အသက်တာ ဖြစ်သည်။ သို့သော် ဤနည်းလမ်းဖြင့် လက်တွေ့လုပ်ဆောင်ခြင်း၏ အကျိုးသက်ရောက်မှုမှာ အဘယ်နည်း။ ယင်းမှာ လူတိုင်းကို သမ္မာတရားကို နားလည်စေပြီး ဘုရားသခင်၏ နှုတ်ကပတ်တော်များကို သိရှိစေရန်၊ လူတိုင်း ဘုရားသခင်၏ နှုတ်ကပတ်တော်များကို ကျိုးနွံနာခံနိုင်ပြီး ၎င်းတို့အတိုင်း အလုပ်လုပ်နိုင်စေရန် ဖြစ်သည်။ လူတို့သည် သမ္မာတရားကို နားမလည်သောကြောင့်သာ ယင်းအကြောင်းကို မိတ်သဟာယဖွဲ့ရန် စုဝေးကြခြင်း ဖြစ်သည်။ အကယ်၍ ၎င်းတို့သည် သမ္မာတရားကို နားလည်ခဲ့ပါက ၎င်းတို့သည် ခရစ်တော်နှင့် ဘုရားသခင်၏ နှုတ်ကပတ်တော်များကို တိုက်ရိုက် ကျိုးနွံနာခံနိုင်မည်ဖြစ်သည်၊ ယင်းမှာ စစ်မှန်သော ကျိုးနွံနာခံခြင်း ဖြစ်ပေမည်။ အကယ်၍ တစ်နေ့တွင် ဘုရားသခင် ရွေးချယ်ထားသောလူများအားလုံး သမ္မာတရားကို နားလည်ပြီး အားလုံး သမ္မာတရားကို တိုက်ရိုက် ကျိုးနွံနာခံကာ ချီးမြှောက်ပြီး ခရစ်တော်ကို သက်သေခံနိုင်ပါက ယင်းမှာ ဘုရားသခင် ရွေးချယ်ထားသောလူများ စုံလင်စေခြင်း ခံရပြီးဖြစ်သည့် သဘောဆောင်လေသည်။ ယင်းမှာ ဘုရားအိမ်တော်ကို သမ္မာတရားက၊ ခရစ်တော်က အုပ်စိုးကြောင်း သာ၍ပင် သက်သေခံပေမည်။ ထိုသို့သော အချက်အလက်များနှင့် သက်သေခံချက်များသာလျှင် ဘုရားသခင်သည် ကမ္ဘာမြေပေါ်၌ ဘုရင်အဖြစ် အုပ်စိုးခဲ့ပြီးဖြစ်ကြောင်းနှင့် ခရစ်တော်၏ နိုင်ငံတော်သည် ပေါ်ထွန်းခဲ့ပြီးဖြစ်ကြောင်း သက်သေပြပေမည်။ သို့သော် အချို့သော အန္တိခရစ်များနှင့် အယောင်ဆောင်ခေါင်းဆောင်များသည် သမ္မာတရားက အာဏာကိုင်စွဲခြင်းကို မည်သို့ နားလည်ကြသနည်း။ ၎င်းတို့၏ အကောင်အထည်ဖော်မှုတွင် သမ္မာတရားက အာဏာကိုင်စွဲခြင်းဆိုသည်မှာ ညီအစ်ကိုမောင်နှမများက အာဏာကိုင်စွဲခြင်းကို ဆိုလိုသည်။ ၎င်းတို့ မည်သည့်အလုပ်ကို လုပ်ဆောင်သည်ဖြစ်စေ အကယ်၍ ၎င်းတို့ ယင်းကို စေ့စေ့စပ်စပ် သဘောပေါက်နိုင်ပါက ၎င်းတို့၏ ကိုယ်ပိုင်အလိုဆန္ဒအတိုင်း လုပ်ဆောင်ကြသည်၊ အကယ်၍ မလုပ်ဆောင်နိုင်ပါက ၎င်းတို့သည် လူအနည်းငယ်နှင့် မိတ်သဟာယဖွဲ့ပြီး အုပ်စုကို ဆုံးဖြတ်စေသည်။ ဤသည်မှာ သမ္မာတရားကို လက်တွေ့လုပ်ဆောင်နေခြင်းဖြစ်ကြောင်း သက်သေပြနိုင်သလော။ အုပ်စု၏ ဆုံးဖြတ်ချက်သည် ဘုရားသခင်၏ ရည်ရွယ်ချက်များနှင့် မလွဲမသွေ ကိုက်ညီသလော။ ထိုသို့သော လက်တွေ့လုပ်ဆောင်မှုသည် သမ္မာတရားက အာဏာကိုင်စွဲခြင်းကို ဖြစ်ပေါ်စေနိုင်သလော။ ယင်းမှာ ခရစ်တော်က ဘုရားအိမ်တော်၌ အာဏာကိုင်စွဲကြောင်း သက်သေခံနိုင်သလော။ ၎င်းတို့သည် ညီအစ်ကိုမောင်နှမများ၏ ထင်မြင်ယူဆချက်များကို ဖော်ပြခွင့်ပြုခြင်း၊ ၎င်းတို့၏ ရှုမြင်ပုံများကို ဆွေးနွေးခြင်းနှင့် နောက်ဆုံးတွင် သဘောတူညီမှုတစ်ခု ရရှိကာ ဆုံးဖြတ်ချက်များ ချမှတ်ခြင်းကို သမ္မာတရားက အာဏာကိုင်စွဲခြင်းအဖြစ် သဘောထားကြပြီး ညီအစ်ကိုမောင်နှမများသည် သမ္မာတရားအတွက် ပြောရေးဆိုခွင့်ရှိသူများဖြစ်၍ သမ္မာတရားကိုယ်၌နှင့် အဓိပ္ပာယ်တူကြောင်း ဆိုလိုလေသည်။ ဤသို့ နားလည်ခြင်းသည် မှန်ကန်သလော။ ယင်းသို့မဟုတ်သည်မှာ သိသာထင်ရှားပေသည်၊ သို့သော် အချို့သော အန္တိခရစ်များနှင့် အယောင်ဆောင် ခေါင်းဆောင်များသည် အမှန်ပင် ဤသို့ ပြုမူကြပြီး ယင်းကို ထိုသို့ အကောင်အထည်ဖော်ကြသည်။ ၎င်းတို့သည် ထိုသို့ပြုလုပ်ခြင်းဖြင့် ဒီမိုကရေစီကို လက်တွေ့လုပ်ဆောင်နေခြင်းဖြစ်သည်၊ ၎င်းတို့သည် ဒီမိုကရေစီနည်းလမ်းကျ ဆုံးဖြတ်ချက်တစ်ခုကို ချမှတ်နေခြင်းဖြစ်ပြီး ယင်းမှာ သမ္မာတရားနှင့် ကိုက်ညီခြင်း ရှိသည်ဖြစ်စေ၊ မရှိသည်ဖြစ်စေ ဤနည်းလမ်းအတိုင်း လုပ်ဆောင်သင့်သည်ဟု ၎င်းတို့ ထင်ကြသည်။ ဤသို့ ပြုမူခြင်း၏ အနှစ်သာရမှာ အဘယ်နည်း။ ဒီမိုကရေစီနည်းလမ်းကျ ဆုံးဖြတ်သော ကိစ္စရပ်များသည် သမ္မာတရားနှင့် အလိုအလျောက် ကိုက်ညီသလော။ ယင်းတို့သည် အလိုအလျောက် ဘုရားသခင်ကို ကိုယ်စားပြုသလော။ အကယ်၍ ဒီမိုကရေစီသည် သမ္မာတရား ဖြစ်ခဲ့ပါက ဘုရားသခင် သမ္မာတရားကို ဖော်ပြရန် မလိုအပ်တော့ပေ၊ ဒီမိုကရေစီကို အုပ်စိုးခွင့်ပြုလိုက်ရုံဖြင့် လုံလောက်မည် မဟုတ်လော။ ဖောက်ပြန်ပျက်စီးသော လူသားမျိုးနွယ်သည် မည်သို့ပင် ဒီမိုကရေစီကို လက်တွေ့လုပ်ဆောင်သည်ဖြစ်စေ ၎င်းတို့သည် ဒီမိုကရေစီကို လက်တွေ့လုပ်ဆောင်ခြင်းဖြင့် သမ္မာတရားကို မထုတ်လုပ်နိုင်ပေ။ သမ္မာတရားသည် ဘုရားသခင်ထံမှ၊ ခရစ်တော်၏ ဖော်ပြချက်များမှ လာသည်။ လူသား၏ နည်းလမ်းတစ်ခုသည် လူသား၏ စိတ်ကူးများ သို့မဟုတ် နှစ်သက်မှုများနှင့် မည်မျှပင် ကိုက်ညီသည်ဖြစ်စေ ယင်းသည် သမ္မာတရားကို ကိုယ်စားမပြုနိုင်ပေ။ ဤသည်မှာ အဖြစ်မှန်တစ်ခု ဖြစ်သည်။ အယောင်ဆောင်ခေါင်းဆောင်များနှင့် အန္တိခရစ်များ၏ လုပ်နည်းကိုင်နည်းများ၏ အနှစ်သာရမှာ သမ္မာတရားက အာဏာကိုင်စွဲခြင်းဟူသော အယောင်ဆောင်မှုအောက်တွင် ခရစ်တော်ကို လုံးဝ ဘေးဖယ်ထားရန်၊ ခရစ်တော်ကို ဒီမိုကရေစီဖြင့် အစားထိုးရန်နှင့် ခရစ်တော်၏ အုပ်စိုးမှုကို အုပ်စုလိုက် မိတ်သဟာယဖွဲ့ခြင်းနှင့် ဒီမိုကရေစီနည်းကျ အုပ်စိုးမှု နည်းလမ်းဖြင့် အစားထိုးရန် ဖြစ်သည်။ ဤအရာ၏ သဘောသဘာဝနှင့် အကျိုးဆက်များကို လွယ်ကူစွာ ပိုင်းခြားသိမြင်နိုင်သလော။ ထိုးထွင်းသိမြင်တတ်သော လူများသည် ၎င်းတို့ကို မြင်နိုင်သင့်သည်။ အယောင်ဆောင်ခေါင်းဆောင်များနှင့် အန္တိခရစ်များသည် ခရစ်တော်ကို ကျိုးနွံနာခံသောသူများ မဟုတ်ဘဲ ကိုယ်တော်ကို ငြင်းပယ်ပြီး ဆန့်ကျင်သောသူများ ဖြစ်ကြသည်။ ခရစ်တော်က အသင်းတော်၌ မည်သည့်အရာကိုမဆို မိတ်သဟာယဖွဲ့သည်ဖြစ်စေ လူတို့သည် နားထောင်ပြီး နားလည်လျှင်ပင် လူတို့က ယင်းကို ဤနားတစ်ဖက်မှဝင်ပြီး ထိုနားတစ်ဖက်မှထွက်ကာ အကောင်အထည်ဖော်ရန် လိုလိုလားလား မရှိကြပေ။ ထိုအစား ၎င်းတို့သည် အယောင်ဆောင်ခေါင်းဆောင်များနှင့် အန္တိခရစ်များ ပြောဆိုသည့်အရာကို အာရုံစိုက်ကြသည်၊ အဆုံးတွင် အရေးပါသည်မှာ ၎င်းတို့၏ စကားများ ဖြစ်သည်။ လူတို့သည် ခရစ်တော်၏ နှုတ်ကပတ်တော်များအတိုင်း လက်တွေ့လုပ်ဆောင်နိုင်ခြင်း ရှိမရှိမှာ ဤအယောင်ဆောင်ခေါင်းဆောင်များနှင့် အန္တိခရစ်များ၏ ဆုံးဖြတ်ချက်များအပေါ် မူတည်ပြီး လူအများစုသည် ၎င်းတို့နောက်သို့ လိုက်တတ်ကြသည်။ အန္တိခရစ်များသည် အသင်းတော်အလုပ်အပေါ် တင်းကျပ်သော စောင့်ကြည့်မှုကို အကောင်အထည်ဖော်ကြပြီး မိမိတို့ကိုယ်ကိုသာ ဆုံးဖြတ်ချက်များ ချမှတ်ခွင့်ပြုကာ ဘုရားသခင်ကို ပြောဆိုခွင့် သို့မဟုတ် အာဏာကိုင်စွဲခွင့် မပေးကြပေ။ ၎င်းတို့က “ခရစ်တော်က အလုပ်ကို စစ်ဆေးရန်အတွက်သာ ဤနေရာသို့ ရောက်ရှိနေခြင်း ဖြစ်သည်။ သင်သည် သင်ပြောစရာရှိသည်ကို ပြောဆိုပြီး အလုပ်ကို စီစဉ်နိုင်သည်၊ သို့သော် ယင်းကို မည်သို့ အကောင်အထည်ဖော်သည်မှာ ငါတို့အပေါ် မူတည်သည်။ ငါတို့၏ အလုပ်ကို ဝင်မစွက်ဖက်ပါနှင့်” ဟု စဉ်းစားကြသည်။ ဤသည်မှာ အန္တိခရစ်များ ပြုလုပ်သည့်အရာ မဟုတ်လော။ အန္တိခရစ်များသည် “ညီအစ်ကိုမောင်နှမအားလုံး မိတ်သဟာယဖွဲ့ပြီးပြီ” သို့မဟုတ် “ညီအစ်ကိုမောင်နှမအားလုံး အများသဘောတူညီမှုတစ်ခု ရရှိပြီးပြီ” ဟု အစဉ်သဖြင့် ပြောဆိုနေကြသည်၊ ထိုသို့သောစကားများကို ပြောဆိုသောသူများသည် အမှန်တကယ် သမ္မာတရားကို နားလည်ကြသလော။ ညီအစ်ကိုမောင်နှမများဆိုသည်မှာ မည်သူတို့ ဖြစ်သနည်း။ ၎င်းတို့သည် စာတန်၏ နက်ရှိုင်းစွာ ဖောက်ပြန်ပျက်စီးစေခြင်းကို ခံရသော လူတစ်စုမျှသာ မဟုတ်လော။ ၎င်းတို့သည် သမ္မာတရားကို မည်မျှ နားလည်ကြသနည်း၊ သမ္မာတရား လက်တွေ့အရှိတရားကို ၎င်းတို့ မည်မျှ ပိုင်ဆိုင်ကြသနည်း။ ၎င်းတို့သည် ခရစ်တော်ကို ကိုယ်စားပြုနိုင်ကြသလော။ ၎င်းတို့သည် သမ္မာတရား၏ ပြယုဂ်များ ဖြစ်သလော။ ၎င်းတို့သည် သမ္မာတရားအတွက် ပြောရေးဆိုခွင့်ရှိသူများ ဖြစ်နိုင်ကြသလော။ ၎င်းတို့သည် သမ္မာတရားနှင့် မည်သည့်ဆက်စပ်မှု ရှိကြသနည်း။ (မရှိပါ။) မည်သည့်ဆက်စပ်မှုမျှ မရှိသည့်အတွက် အဘယ်ကြောင့် ထိုသို့သောစကားများကို ပြောဆိုသောသူများသည် ညီအစ်ကိုမောင်နှမများကို အထွတ်အထိပ်အဖြစ် အစဉ်သဖြင့် မှတ်ယူကြရသနည်း။ အဘယ်ကြောင့် ၎င်းတို့သည် ဘုရားသခင်ကို ချီးမြှောက်ခြင်းနှင့် သက်သေခံခြင်း မရှိကြသနည်း။ အဘယ်ကြောင့် ၎င်းတို့သည် သမ္မာတရားအတိုင်း မပြောဆိုဘဲ မပြုမူကြသနည်း။ ဤနည်းလမ်းဖြင့် ပြောဆိုသောသူများသည် ယုတ္တိမရှိသောလူများ မဟုတ်လော။ ဘုရားသခင်၏ နှုတ်ကပတ်တော်များကို ဖတ်ရှုပြီး နှစ်ပေါင်းများစွာ တရားဒေသနာများကို နားထောင်ပြီးနောက် ၎င်းတို့သည် မည်သည့်သမ္မာတရားကိုမျှ နားမလည်ကြဘဲ စစ်မှန်သော ညီအစ်ကိုမောင်နှမများမှာ အဘယ်အရာဖြစ်သည်ကို မမြင်နိုင်ကြပေ။ ၎င်းတို့သည် မျက်စိကန်းနေကြသည် မဟုတ်လော။ ယခုအခါ အားလုံးသည် မိမိတို့၏ အမျိုးအစားအလိုက် ခွဲခြားခြင်းခံရပြီး ဖြစ်သည်၊ များစွာတို့သည် မိမိတို့၏ စစ်မှန်သော ကိုယ်ကျင့်စရိုက်ကို ထုတ်ဖော်ခဲ့ကြပြီးဖြစ်သည်၊ ၎င်းတို့အားလုံးသည် စာတန်၏ အမျိုးအစား ဖြစ်ကြသည်၊ ၎င်းတို့သည် လူ့တိရစ္ဆာန်များ သက်သက်သာ ဖြစ်ကြသည်။ သင်တို့ ဤသည်ကို ရှင်းလင်းစွာ မမြင်နိုင်ကြဘူးလော။ သင်တို့သည် မည်သည့်သမ္မာတရားကိုမျှ လုံးဝ မပိုင်ဆိုင်ကြပေ။ လူအချို့သည် ငါ အန္တိခရစ်များကို စိတ်ဖြာလေ့လာဆွေးနွေးသည်ကို နားထောင်လိုစိတ် မရှိကြပေ။ ၎င်းတို့က၊ “အို၊ အန္တိခရစ်များလောက် အသေးအဖွဲဖြစ်သည့်ကိစ္စကို အမြဲတစေ မပြောပါနှင့်၊ ရှက်ဖွယ်ကောင်းလှသည်။ အဘယ်ကြောင့် ကိုယ်တော်သည် အန္တိခရစ်များကို အမြဲတစေ ခွဲခြမ်းစိတ်ဖြာနေတော်မူရသနည်း” ဟု ဆိုကြသည်။ ၎င်းတို့ကို စိတ်ဖြာလေ့လာဆွေးနွေးခြင်းမပြုဘဲ နေလျှင် ကောင်းမည်လော။ လူတို့ကို ပိုင်းခြားသိမြင်တတ်ရန် သင်ကြားပေးရန်အတွက် ၎င်းတို့ကို ဤနည်းလမ်းဖြင့် စိတ်ဖြာလေ့လာဆွေးနွေးရမည် ဖြစ်သည်။ သို့မဟုတ်ပါက အန္တိခရစ်များ ပေါ်ပေါက်လာသည်နှင့်တစ်ပြိုင်နက် ၎င်းတို့သည် မိစ္ဆာဒိဋ္ဌိ အယူဝါဒများနှင့် မှားယွင်းပြီး အဓိပ္ပာယ်မဲ့သော အရာများကို လွှတ်ထုတ်ပြီး လူများစွာကို အထင်အမြင်မှားစေကာ အသင်းတော်ကိုပင် ထိန်းချုပ်ပြီး ၎င်းတို့၏ ကိုယ်ပိုင် လွတ်လပ်သော နိုင်ငံတော်ကို တည်ထောင်ကြလိမ့်မည်။ ဤကိစ္စရပ်၏ အကျိုးဆက်များ မည်မျှ ဆိုးရွားသည်ကို သင်တို့ ရှင်းလင်းစွာ မြင်ကြသလော။ ခုလေးတင် ငါတို့သည် သမ္မာတရားက အာဏာကိုင်စွဲခြင်းဆိုသည်မှာ အဘယ်အရာဖြစ်သည်ကို မိတ်သဟာယဖွဲ့ခဲ့ကြသည်။ မိတ်သဟာယဖွဲ့ခြင်းအားဖြင့် လူတို့သည် အန္တိခရစ်များ၏ ယုတ္တိမရှိသော နည်းလမ်းများနှင့် ရယ်ဖွယ်ရာ အမြင်များကို မြင်တွေ့ခဲ့ကြပြီးဖြစ်သည်။ အန္တိခရစ်များသည် မိမိတို့ကိုယ်တိုင် အာဏာကိုင်စွဲရန် အစဉ်သဖြင့် အလိုရှိကြပြီး ခရစ်တော်ကို အာဏာကိုင်စွဲခွင့် မပေးလိုကြပေ၊ သို့ဖြစ်၍ ၎င်းတို့သည် သမ္မာတရား၏ အုပ်စိုးမှုကို ဒီမိုကရေစီပုံစံတစ်ခုအဖြစ် ပြောင်းလဲကာ ကိစ္စရပ်များအပေါ် လူတိုင်း အတူတကွ တိုင်ပင်ဆွေးနွေးခြင်းသည် သမ္မာတရားက အာဏာကိုင်စွဲခြင်းဖြစ်သည်ဟု ထောက်ခံပြောဆိုကြသည်။ ဤအရာ၌ စာတန်၏ လှည့်ကွက် မရှိသလော။ သမ္မာတရားသည် လူတိုင်း ဆွေးနွေးတိုင်ပင်ခြင်းဖြင့် ရရှိနိုင်သော အရာတစ်ခုလော။ သမ္မာတရားကို ဘုရားသခင်က ဖော်ပြခြင်းဖြစ်ပြီး ယင်းသည် ဘုရားသခင်ထံမှ အရင်းခံသည်။ အဘယ်ကြောင့် သင်တို့သည် ဘုရားသခင်၏ နှုတ်ကပတ်တော်များကို တိုက်ရိုက် လက်တွေ့မလုပ်ဆောင်နိုင်ကြသနည်း၊ ဘုရားသခင်ကို တိုက်ရိုက် ကျိုးနွံနာခံနိုင်ခြင်း မရှိသနည်း၊ ပြီးလျှင် ဘုရားသခင်၏ အစီအစဉ်များကို တိုက်ရိုက် ကျိုးနွံနာခံနိုင်ခြင်း မရှိသနည်း။ အဘယ်ကြောင့် ခရစ်တော်၏ အမိန့်များကို လူတိုင်း၏ ဆွေးနွေးတိုင်ပင်ခြင်းဖြင့် ဆုံးဖြတ်ရမည်နည်း။ ဤသည်မှာ စာတန်၏ ကျိတ်ကြံစည်မှု မဟုတ်လော။ အန္တိခရစ်များသည် လူတို့ကို အထင်အမြင်မှားစေရန် သဘောတရားတစ်စုံကို မကြာခဏ ထုတ်လွှတ်ကြပြီး ၎င်းတို့ မည်သည့်အလုပ်တာဝန်ကိုမဆို အကောင်အထည် ဖော်သည်ဖြစ်စေ ၎င်းတို့သည် သမ္မာတရား စည်းမျဉ်းများကို လုံးဝ ချိုးဖောက်လျက် ဆုံးဖြတ်ပိုင်ခွင့် ရှိကြသည်။ အန္တိခရစ်များ၏ သရုပ်သကန်များမှ ကြည့်လျှင် ၎င်းတို့၏ စိတ်သဘောထားသည် အတိအကျအားဖြင့် အဘယ်အရာ ဖြစ်သနည်း။ ၎င်းတို့သည် အပြုသဘောဆောင်သော အရာများကို ချစ်မြတ်နိုးပြီး သမ္မာတရားကို ချစ်မြတ်နိုးသောလူများလော။ ၎င်းတို့၌ ဘုရားသခင်အပေါ် စစ်မှန်သော ကျိုးနွံနာခံခြင်း ရှိကြသလော။ (မရှိပါ။) ၎င်းတို့၏ အနှစ်သာရမှာ သမ္မာတရားကို အလွန်အမင်း မနှစ်မြို့ခြင်းနှင့် မုန်းတီးခြင်း ဖြစ်သည်။ ထို့အပြင် ၎င်းတို့သည် အလွန် မာနထောင်လွှားကြသဖြင့် ဆင်ခြင်တုံတရားအားလုံး ဆုံးရှုံးကြပြီး လူတို့ ရှိသင့်သည့် အခြေခံ ဟီရိဩတ္တပ္ပနှင့် ဆင်ခြင်တုံတရားပင် ကင်းမဲ့ကြသည်။ ထိုသို့သောလူများသည် လူဟု ခေါ်ဆိုခြင်းကိုခံရရန် မထိုက်တန်ပေ။ ၎င်းတို့ကို စာတန်၏ အမျိုးအနွယ်များဟုသာ ဆိုနိုင်သည်၊ ၎င်းတို့သည် နတ်ဆိုးများ ဖြစ်ကြသည်။ သမ္မာတရားကို စိုးစဉ်းမျှပင် လက်မခံသော မည်သူမဆိုသည် နတ်ဆိုးတစ်ကောင် ဖြစ်သည်၊ ဤသည်မှာ သံသယဖြစ်ဖွယ်ရာ မရှိပေ။

ခရစ်တော်၏ နှုတ်ကပတ်တော်များအပေါ် နှိမ့်ချခြင်းလည်းမရှိ၊ မာနထောင်လွှားခြင်းလည်းမရှိသော သဘောထားကို ခံယူသော လူအချို့လည်း ရှိသေးသည်။ ၎င်းတို့သည် အပြည့်အဝလက်ခံကြောင်း ဖော်ပြခြင်းလည်း မရှိသကဲ့သို့ ဆန့်ကျင်ခြင်းလည်း မရှိပေ။ ခရစ်တော်က စကားပြောသောအခါ၊ သမ္မာတရားကို မိတ်သဟာယဖွဲ့သောအခါ၊ လူတစ်ဦးကို ပိုင်းခြားသိမြင်သောအခါ သို့မဟုတ် အလုပ်တာဝန်တစ်ခုကို တာဝန်ပေးအပ်သောအခါ အပေါ်ယံအားဖြင့် ၎င်းတို့သည် နားထောင်ပြီး မှတ်စုများ ရေးမှတ်နေကာ လေးနက်မှုနှင့် ပူးပေါင်းဆောင်ရွက်မှုကို ပြသပုံရသည်။ ၎င်းတို့သည် အရာရာတိုင်းအကြောင်း စေ့စေ့စပ်စပ် မှတ်စုများ ရေးမှတ်ကြပြီး အမျိုးမျိုးသော အမှတ်အသားများကို ချရေးကြကာ သမ္မာတရားကို အလွန်စိတ်ဝင်စားပြီး ခရစ်တော်ပြောဆိုသည့်အရာကို အလွန်တန်ဖိုးထားပုံ၊ အထူးသဖြင့် သမ္မာတရားကို ချစ်မြတ်နိုးပြီး ခရစ်တော်အပေါ် မယိမ်းမယိုင် သစ္စာစောင့်သိကြသည့်အလား ဖြစ်သည်။ သို့သော် ထိုသို့သောလူတို့၏ သမ္မာတရားအပေါ် သဘောထား၊ ၎င်းတို့၏ စိတ်သဘောထားနှင့် ၎င်းတို့၏ အနှစ်သာရကို ထိုသို့သော အပေါ်ယံဖြစ်စဉ်များမှ မြင်တွေ့နိုင်သလော။ မမြင်တွေ့နိုင်ပေ။ ထိုသို့သောလူများသည် အပြင်ပန်းတွင် မှတ်စုများ ရေးမှတ်ပြီး နားထောင်နေပုံရသော်လည်း ၎င်းတို့၏ စိတ်နှလုံးထဲ၌ အမှန်တကယ် အဘယ်အရာကို တွေးတောနေကြသနည်း။ ၎င်းတို့ မှတ်သားထားသည့် အရာကို ကြည့်သောအခါ ၎င်းတို့က “ဤအရာအားလုံးသည် အဘယ်အရာများနည်း။ အသုံးဝင်သည့်စာကြောင်း တစ်ကြောင်းမျှ မရှိပါ၊ မြင့်မြတ်သည်ဟုဖြစ်စေ၊ သမ္မာတရားနှင့် ကိုက်ညီသည်ဟုဖြစ်စေ ထင်ရသည့်အရာ တစ်ခုမျှ မရှိသကဲ့သို့ ငါ့အတွက် ယုတ္တိတန်ပုံရသည့်အရာလည်း တစ်ခုမျှ မရှိ။ ယင်းကို ငါ ဆုတ်ဖြဲပစ်လိုက်သည်ကမှ ကောင်းဦးမည်” ဟု တွေးလေသည်။ ဤသည်မှာ သဘောထားတစ်မျိုး မဟုတ်လော။ တရားဒေသနာများကို နားထောင်စဉ် ခေါင်းညိတ်ပြီး အမျိုးမျိုးသော မျက်နှာအမူအရာများ ပြုလုပ်ကာ တစ်ချိန်တည်းမှာပင် မှတ်စုများ ရေးမှတ်နေသော လူများစွာကို ငါ မြင်ဖူးသည်၊ သို့သော် နောက်ပိုင်းတွင် ၎င်းတို့သည် ယင်းကို လုံးဝ အလေးအနက် မထားကြတော့ပေ။ ၎င်းတို့ အကောင်အထည် ဖော်သင့်သည့်အရာကို မမှတ်မိကြသကဲ့သို့ ၎င်းတို့၏ စိတ်နှလုံးထဲ၌လည်း မထားရှိကြ သို့မဟုတ် ယင်းအတိုင်း မလုပ်ဆောင်ကြပေ။ ၎င်းတို့ လက်တွေ့လုပ်ဆောင်သင့်သည့်အရာနှင့် ပတ်သက်၍မူ ယင်းမှာ ဖြစ်နိုင်ချေ ပို၍ပင် နည်းပါးသည်။ ၎င်းတို့ အကောင်အထည် ဖော်သင့်သည့်အရာသည် ဘုရားအိမ်တော်၏ အလုပ်နှင့် ၎င်းတို့၏ တာဝန်နှင့် သက်ဆိုင်ပြီး ၎င်းတို့ ဝင်ရောက်သင့်သည့်အရာမှာ ၎င်းတို့၏ ကိုယ်ပိုင်အသက် ဝင်ရောက်မှုနှင့် သက်ဆိုင်သည်။ ၎င်းတို့သည် အကောင်အထည်ဖော်သင့်သည့်အရာကို အကောင်အထည်မဖော်ကြသည့်အပြင် ၎င်းတို့၏ ကိုယ်ပိုင်ဝင်ရောက်မှုကို သာ၍ပင် အလေးအနက် မထားကြပေ။ ၎င်းတို့က “ခရစ်တော်ပြောဆိုပြီး ဖော်ပြသည့် စာကြောင်းတိုင်းက သမ္မာတရားဖြစ်သည်၊ လူတို့ဝင်ရောက်သင့်သည့်အရာ ဖြစ်သည်၊ ယင်းတို့အားလုံးက သမ္မာတရား၊ လမ်းခရီးနှင့် အသက်ဖြစ်သည်ဟု ပြောကြသည်။ သို့သော် ငါ မှတ်စုရေးသည့်အကြိမ်တိုင်းတွင် မည်သည့်သမ္မာတရားကိုမျှ သို့မဟုတ် မည်သည့်လမ်းခရီးကိုမျှ ငါ မမြင်သကဲ့သို့ အသက်ဟုလည်း ငါ မခံစားရပေ။ သို့ဆိုလျှင် ခရစ်တော်မှာ ဘုရား၏ အနှစ်သာရရှိသည်ဆိုသော ပြောဆိုချက်က မည်သို့ ပြည့်စုံနိုင်မည်နည်း။ ယင်းသည် မည်သို့ ဖြစ်မြောက်နိုင်မည်နည်း။ ငါ မြင်တွေ့ရသည့်အရာနှင့် မည်သို့ ကိုက်ညီနိုင်မည်နည်း။ အလွယ်တကူတော့ မကိုက်ညီပေ” ဟု ဆိုကြသည်။ လူအချို့က “အကယ်၍ နားထောင်ပြီးနောက် ၎င်းတို့၏ သဘောထားက ဤသို့ဖြစ်ပါက ၎င်းတို့သည် အဘယ်ကြောင့် မှတ်စုများပင် ရေးမှတ်ခဲ့ကြသနည်း။ ၎င်းတို့၌ သင့်လျော်ပြီး လေးနက်ကာ တာဝန်သိသော သဘောထားရှိပုံ ပေါ်သည်၊ အဘယ်အရာ ဖြစ်ပျက်နေသနည်း” ဟု ဆိုကြသည်။ အကြောင်းရင်းတစ်ခုတည်းသာ ရှိသည်။ အကယ်၍ သမ္မာတရားကို မချစ်မြတ်နိုးဘဲ ယင်းအပေါ် အလွန်အမင်း မနှစ်မြို့သောသူတစ်ဦးသည် ခရစ်တော် စကားပြောသောအခါ အထူးသဖြင့် အလေးအနက်ထားပြီး အာရုံစိုက်ပုံ ပေါ်နိုင်ပါက ၎င်း၏ တစ်ခုတည်းသော ရည်ရွယ်ချက်မှာ စစ်မှန်သော လက်ခံခြင်းမဟုတ်ဘဲ စိတ်မပါ့တပါဖြင့် ဝတ်ကျေတမ်းကျေ ပြုလုပ်ခြင်းမျှသာ ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသည့်အခါတိုင်း သို့မဟုတ် ခရစ်တော်နှင့် ထိတွေ့ဆက်ဆံပြီး ကိုယ်တော်နှင့် စကားပြောဆိုသည့်အခါတိုင်း ၎င်းတို့ သိမြင်ခံစားရသည်မှာ ဘုရားသခင်၏ မြင့်မြတ်ခြင်းဟုဖြစ်စေ၊ ဘုရားသခင်နှင့် ပတ်သက်သည့် ဉာဏ်မမီနိုင်ဟုဖြစ်စေ၊ အံ့ဩဖွယ်ဖြစ်ခြင်းဟုဖြစ်စေ ခေါ်ဆိုသည့်အရာများ မဟုတ်ဘဲ ကိုယ်တော်၏ လက်တွေ့ကျမှု၊ သာမန်ဖြစ်မှုနှင့် အရေးမပါမှုတို့ ဖြစ်သည်။ ထို့ကြောင့် ၎င်းတို့၏ ကိုယ်ပိုင်ရှုမြင်ပုံနှင့် ရပ်တည်ချက်မှ ကြည့်လျှင် ဤသာမန်လူ၏ စကားများကို သမ္မာတရားနှင့်ဖြစ်စေ၊ လမ်းခရီးနှင့်ဖြစ်စေ၊ အသက်နှင့်ဖြစ်စေ ဆက်စပ်ရန် ၎င်းတို့အတွက် မဖြစ်နိုင်ပေ။ ၎င်းတို့ ဤသူကို မည်သို့ပင် ကြည့်စေကာမူ လူသားတစ်ဦးကိုသာ မြင်ကြသည်၊ ၎င်းတို့သည် ကိုယ်တော့်ကို ဘုရားသခင် သို့မဟုတ် ခရစ်တော်အဖြစ် မမှတ်ယူနိုင်ကြပေ။ သို့ဖြစ်၍ ၎င်းတို့သည် ဤအလွန်တရာမှ သာမန်ဖြစ်သော စကားများကို စောင့်ထိန်းရန်၊ လက်တွေ့လုပ်ဆောင်ရန်နှင့် အသက်ရှင်နေထိုင်ရန်အတွက် လမ်းညွှန်တစ်ခု၊ ဖြစ်တည်မှုအတွက် ပန်းတိုင်တစ်ခု စသည်တို့အနေဖြင့် အသုံးပြုရန် သမ္မာတရားအဖြစ် လုံးဝ မမှတ်ယူနိုင်ပေ၊ ၎င်းတို့သည် ယင်းကို စိတ်ဆင်းရဲဖွယ်အဖြစ် မြင်ကြသည်။ ၎င်းတို့က “ဤသာမန်စကားများထဲတွင် ကျွန်ုပ်သည် အဘယ်ကြောင့် မည်သည့်သမ္မာတရားကိုမျှ မမြင်နိုင်သနည်း။ သင်တို့အားလုံးက မည်သို့ မြင်နိုင်ကြသနည်း။ ဤအရာများသည် သာမန်စကားများသာ မဟုတ်လော။ ယင်းတို့သည် လူ့ဘာသာစကား၊ လူ့စာသား၊ လူ့သဒ္ဒါဖြစ်ပြီး လူ့စကားစုများနှင့် ဝေါဟာရအချို့ကိုပင် အသုံးပြုကာ လူ့စကားပုံအချို့နှင့် ယဉ်ကျေးမှုကဏ္ဍအချို့ကို စိတ်ဖြာလေ့လာ ဆွေးနွေးနေခြင်း ဖြစ်သည်။ ဤစကားများက သမ္မာတရားကို မည်သို့ ပါဝင်နိုင်မည်နည်း။ ကျွန်ုပ် အဘယ်ကြောင့် မမြင်နိုင်ရသနည်း။ သင်တို့အားလုံးက ယင်းသည် သမ္မာတရားဖြစ်သည်ဟု ဆိုသည့်အတွက်ကြောင့် ကျွန်ုပ်လည်း အခြားလူတိုင်းနှင့်အတူ ကြက်တူရွေးကဲ့သို့ လိုက်ရွတ်ဆိုမည်၊ အခြားလူတိုင်း ရေးသားနေသည့်အတွက် ကျွန်ုပ်လည်း မှတ်စုရေးမည်၊ သို့သော် သင်တို့အားလုံးက သူ့ကို သမ္မာတရားအဖြစ် မှတ်ယူနေစဉ်တွင် ကျွန်ုပ်မှာမူ သေချာပေါက် မမှတ်ယူပေ။ ‘သမ္မာတရား’ ဆိုသည်မှာ အလွန်မြင့်မြတ်သော စကားလုံးတစ်လုံးဖြစ်သည်၊ ယင်းသည် အလွန်မြင့်မြတ်သော အရာတစ်ခုခု ဖြစ်ရမည်။ သမ္မာတရားနှင့် ပတ်သက်လာလျှင် ဘုရားနှင့် သက်ဆိုင်သည်၊ ဘုရားနှင့် သက်ဆိုင်လာလျှင် ယင်းသည် ထိုမျှ သာမန်ဖြစ်၍၊ ထိုမျှ အရေးမပါ၍၊ ထိုမျှ ရိုး၍ မရပေ။ ထို့ကြောင့် ကျွန်ုပ် မည်သို့ပင် စေ့စေ့စပ်စပ် စစ်ဆေးပြီး ဆန်းစစ်လေ့လာပါစေ သူ့ထဲတွင် ဘုရား၏ အရိပ်အငွေ့တစ်ခုမှ ကျွန်ုပ် ရှာမတွေ့နိုင်ပေ။ သူ့ထဲတွင် ဘုရား၏ အရိပ်အငွေ့ မရှိလျှင် သူက ကျွန်ုပ်တို့ကို မည်သို့ ကယ်တင်နိုင်မည်နည်း။ ယင်းမှာ မဖြစ်နိုင်ပေ။ သူ၏ နှုတ်ကပတ်တော်များက ကျွန်ုပ်တို့ကို မကယ်တင်နိုင်လျှင် သို့မဟုတ် ကျွန်ုပ်တို့ကို အကျိုးမပြုနိုင်လျှင် ကျွန်ုပ်တို့ အဘယ်ကြောင့် သူ့နောက်လိုက်သင့်သနည်း။ ကျွန်ုပ်တို့ အဘယ်ကြောင့် သူ၏ နှုတ်ကပတ်တော်များကို အကောင်အထည်ဖော်သင့်သနည်း။ ကျွန်ုပ်တို့ အဘယ်ကြောင့် သူ၏ နှုတ်ကပတ်တော်များအတိုင်း အသက်ရှင်သင့်သနည်း” ဟု ဆိုကြသည်။ ယခု ၎င်းတို့သည် အန္တိခရစ်များအဖြစ် မိမိတို့၏ စရိုက်အမှန်ကို ပြသခဲ့ကြပြီးဖြစ်သည် မဟုတ်လော။ အစမှအဆုံးတိုင် ဘုရားသခင် လူ့ဇာတိခံယူသော ဇာတိပကတိအပေါ် ၎င်းတို့၏ သဘောထားမှာ စေ့စေ့စပ်စပ် ကြည့်ရှုစစ်ဆေးခြင်း ဖြစ်သည်။ ဘုရားသခင်၏ နှုတ်ကပတ်တော်များကို ၎င်းတို့ ဆက်ဆံသည့်ပုံစံတွင် လက်ခံခြင်း သို့မဟုတ် ကျိုးနွံနာခံခြင်း မရှိသကဲ့သို့ ယင်းတို့ကို လက်တွေ့လုပ်ဆောင်ခြင်းမှာ သို့မဟုတ် တွေ့ကြုံခံစားခြင်းမှာ သာ၍ပင် နည်းပါးသည်။ ထိုအစား ၎င်းတို့သည် ဘုရားသခင်၏ နှုတ်ကပတ်တော်များကို အတိုက်အခံလုပ်ခြင်း၊ ဆန့်ကျင်ခြင်းနှင့် ငြင်းပယ်ခြင်း သဘောထားဖြင့် သဘောထားပြုမူကြသည်။ ခရစ်တော်က လူတို့နှင့် စကားပြောဆိုနေသည့်အခါ ၎င်းတို့သည် အင်တင်တင်ဖြင့် မှတ်စုအချို့ကို ရေးမှတ်ကြသော်လည်း အတွင်းစိတ်ထဲ၌မူ ယင်းကို အနည်းငယ်မျှပင် လက်မခံကြပေ။ ခရစ်တော်နှင့် ထိတွေ့ဆက်ဆံပြီးနောက် လူအချို့က “ဘုရားသခင်နှင့် မျက်နှာချင်းဆိုင် စကားပြောဆိုခြင်းနှင့် မိတ်သဟာယဖွဲ့ခြင်းသည် အမှန်တကယ် ပျော်ရွှင်ဖွယ်ကောင်းသည်” ဟု ဆိုကြသည်။ အန္တိခရစ်က “ကျွန်ုပ်လည်း စမ်းကြည့်ဦးမည်။ ကျွန်ုပ် ခရစ်တော်နှင့် မျက်နှာချင်းဆိုင် စကားပြောကြည့်မည်၊ ခရစ်တော်က လူတို့နှင့် စကားပြောသည့်အခါ သူ၏ မျက်နှာအမူအရာ၊ လုပ်ရပ်များနှင့် ပြောဆိုပုံများက အမှန်တကယ် မည်သို့ရှိသည်ကို ကြည့်မည်။ ထိုအရာမှ လူတစ်ဦး မည်သည့်အရာကို ရရှိနိုင်သည် သို့မဟုတ် ရှာဖွေတွေ့ရှိနိုင်သည်ကိုလည်းကောင်း၊ လူတို့အတွက် အခြေခံအုတ်မြစ်တစ်ခု ချမှတ်ပြီး သူ့ကို စစ်မှန်သောဘုရားအဖြစ် ၎င်းတို့၏ ယုံကြည်လက်ခံမှုကို အတည်ပြုရန်အတွက် အကျိုးရှိမရှိကိုလည်းကောင်း ကျွန်ုပ် ကြည့်မည်” ဟု ဆိုသည်။ ခရစ်တော်နှင့် ကိုယ်တော်၏ နှုတ်ကပတ်တော်များအပေါ် ထိုသို့သော သဘောထားဖြင့် ၎င်းတို့၌ မည်သည့် စစ်မှန်သော လက်တွေ့လုပ်ဆောင်မှု သို့မဟုတ် အကောင်အထည်ဖော်မှု ရှိနိုင်မည်နည်း။ မရှိနိုင်ပေ။ ၎င်းတို့သည် စိတ်ဝင်စားစရာကို လာကြည့်သော ပွဲကြည့်ပရိသတ်များမျှသာ ဖြစ်သည်၊ ၎င်းတို့သည် သမ္မာတရားကို ရှာဖွေရန် ဤနေရာသို့ လုံးဝ ရောက်ရှိနေခြင်း မဟုတ်ပေ။ ဤလူတို့ ခရစ်တော်ကို ဆက်ဆံပြီး ကိုယ်တော်နှင့် စကားပြောဆိုသည့် သဘောထားသည် မည်သူ့ကိုမဆို စကားပြောရာ၌ လေးနက်မှုမလိုအပ်ဘဲ လူတိုင်း မိမိတို့အလိုရှိရာကိုသာ ပြောဆိုကြသည့် အိမ်ရှေ့ကွပ်ပျစ်တွင် အတူတကွ စကားစမြည်ပြောနေသော ရပ်ကွက်ထဲမှ အမျိုးသမီးတစ်စုနှင့် အနည်းငယ် တူညီသည်ဟု သင်တို့ ထင်သလော။ ဤလူတို့သည် ခရစ်တော်ကို ထိုနည်းအတိုင်း ဆက်ဆံကြသည်၊ “သင်က သင့်အမြင်များကို ဖော်ပြ၊ ငါက ငါ့အမြင်များကို စွဲကိုင်ထားမည်။ ငါတို့ သဘောထားကွဲလွဲမှုရှိသည်ကို လက်ခံလိုက်ကြစို့၊ သင်က ငါ့ကို နားချဖို့ မမျှော်လင့်နှင့်၊ ငါကလည်း သင့်စကားကို သေချာပေါက် လက်ခံမည် မဟုတ်” ဟူ၍ ဖြစ်သည်။ ယင်းမှာ ထိုသို့သော သဘောထားမျိုး မဟုတ်လော။ ဤသည်မှာ မည်သို့သောသဘောထား ဖြစ်သနည်း။ (မထီမဲ့မြင်ပြုပြီး ရိုသေလေးစားမှုမရှိသော သဘောထား ဖြစ်ပါသည်။) ဤလူတို့သည် ထူးဆန်းကြသည်။ သင်သည် ခရစ်တော်ကို လူ့ဇာတိခံယူသော ဘုရားသခင်အဖြစ် အသိအမှတ်မပြုပါဘဲလျက် အဘယ်ကြောင့် သင်သည် ကိုယ်တော့်ကို ယုံကြည်ပြီး နောက်လိုက်နေသနည်း။ အကယ်၍ သင် မယုံကြည်ပါက အဘယ်ကြောင့် အပြီးတိုင် မထွက်ခွာသွားသနည်း။ သင့်ကို မည်သူက ယုံကြည်ရန် အတင်းအကျပ်ခိုင်းစေနေသနည်း။ ဘုရားသခင်ကို ယုံကြည်ရန် သင့်အား မည်သူကမျှ အတင်းအကျပ် ခိုင်းစေနေခြင်း မရှိ၊ ယင်းမှာ သင်၏ ကိုယ်ပိုင်ရွေးချယ်မှု ဖြစ်သည်။

လူအချို့သည် ကိစ္စရပ်တစ်ခုအပေါ် ငါ၏ မိတ်သဟာယဖွဲ့ခြင်းကို နားထောင်သောအခါ ၎င်းတို့တွင် မတူညီသော ထင်မြင်ယူဆချက်များကို လျင်မြန်စွာ ဖြစ်ပေါ်လာကြသည်၊ “သင်သည် ထိုသို့ တွေးထင်သည်၊ သို့သော် ငါကမူ ဤသို့ တွေးထင်သည်။ ကိစ္စရပ်တစ်ခုစီနှင့်ပတ်သက်၍ သင့်တွင် သင့်စိတ်ကူးအကြံအစည်များ ရှိပြီး ငါ့တွင်လည်း ငါ၏ စိတ်ကူးအကြံအစည်များ ရှိသည်၊ လူတိုင်းတွင် မိမိ၏ ကိုယ်ပိုင်စိတ်ကူးအကြံအစည်များ ရှိကြသည်” ဟူ၍ ဖြစ်သည်။ မည်သို့သောသတ္တဝါမျိုးက ဤသို့ ပြောမည်နည်း။ ဘုရားသခင်က လူတို့အား သမ္မာတရားကို ထောက်ပံ့ပေးသောအခါ ယင်းသည် အာဘော်တစ်မျိုးလော။ ဘုရားသခင်၏ နှုတ်ကပတ်တော်များသည် ပညာရပ်ဆိုင်ရာ သီအိုရီတစ်ခုလော။ (မဟုတ်ပါ။) သို့ဆိုလျှင် ၎င်းတို့သည် အဘယ်အရာ ဖြစ်သနည်း။ (၎င်းတို့သည် သမ္မာတရား ဖြစ်ပါသည်။) ပို၍ တိတိကျကျ ပြောလော့။ (ယင်းတို့သည် လူသား၏ ကျင့်ကြံပြုမူမှုအတွက် စည်းမျဉ်းများနှင့် လမ်းညွှန်ချက်၊ လူတို့၏ အသက်တာအတွက် မရှိမဖြစ်လိုအပ်ချက်များ ဖြစ်ပါသည်။) အဘယ်ကြောင့် ဘုရားသခင်က လူတို့အား သမ္မာတရားကို ထောက်ပံ့ပေးသည်ဟု ငါတို့ ဆိုရသနည်း။ ကိုယ်တော်က အသိပညာကို ထောက်ပံ့ပေးသည်ဟု တစ်ခါမျှ ပြောခဲ့ဖူးသလော။ (မပြောဖူးပါ။) အဘယ်ကြောင့် ဘုရားသခင်၏ နှုတ်ကပတ်တော်များသည် လူတို့ စားသောက်ရန်အတွက် ဖြစ်သည်ဟု ငါတို့ ဆိုရသနည်း။ ဘုရားသခင်၏ နှုတ်ကပတ်တော်များသည် လူတို့၏ အစာအာဟာရနှင့် တူသည်၊ ယင်းတို့သည် သင်၏ ရုပ်ခန္ဓာကိုယ်ကို ထောက်ပံ့နိုင်ပြီး သင့်ကို အသက်ရှင်ခွင့်ပြုနိုင်သည်၊ ထို့အပြင် ယင်းတို့သည် သင့်ကို ကောင်းမွန်စွာ အသက်ရှင်ခွင့်ပြုသည်၊ ယင်းတို့သည် သင့်ကို လူပီသစွာ အသက်ရှင်ခွင့်ပြုသည်။ ယင်းတို့သည် လူတစ်ဦးအတွက် အသက်ပင် ဖြစ်သည်တကား။ ဘုရားသခင်၏ နှုတ်ကပတ်တော်များသည် အသိပညာပုံစံတစ်ခု၊ အာဘော်တစ်ခု သို့မဟုတ် ဆိုရိုးစကားတစ်ခု မဟုတ်ပေ။ အသိပညာ၊ အာဘော်များနှင့် လူသား၏ ရိုးရာယဉ်ကျေးမှုတို့သည် လူတို့ကိုသာ ဖောက်ပြန်ပျက်စီးစေနိုင်သည်။ လူတို့သည် ယင်းတို့ ရှိသည်ဖြစ်စေ၊ မရှိသည်ဖြစ်စေ အသက်ရှင်နိုင်သည်၊ သို့သော် အကယ်၍ တစ်စုံတစ်ဦးသည် အသက်ရှင်လိုပြီး စံသတ်မှတ်ချက်နှင့် ကိုက်ညီကာ စံနှုန်းပြည့်မီသော ဖန်ဆင်းခံတစ်ဦး ဖြစ်လာလိုပါက ၎င်းတို့သည် သမ္မာတရားမရှိဘဲ ထိုသို့ အသက်မရှင်နိုင်ပေ။ သို့ဆိုလျှင် သမ္မာတရားသည် အတိအကျအားဖြင့် အဘယ်အရာ ဖြစ်သနည်း။ (ယင်းသည် ကျင့်ကြံပြုမူရန်၊ ပြုမူဆောင်ရွက်ရန်နှင့် ဘုရားသခင်ကို ဝတ်ပြုကိုးကွယ်ရန်အတွက် စံသတ်မှတ်ချက် ဖြစ်ပါသည်။) မှန်သည်၊ ယင်းမှာ ပို၍ တိတိကျကျ ဖြစ်သည်။ အန္တိခရစ်များသည် ယင်းကို ဤနည်းလမ်းဖြင့် ရှုမြင်ကြသလော။ ၎င်းတို့သည် ဤအချက်ကို လက်မခံကြပေ။ ၎င်းတို့သည် ဤအချက်ကို ကန့်ကွက်သည်၊ ခုခံသည်၊ ပြစ်တင်ရှုတ်ချသည်၊ သို့ဖြစ်၍ ၎င်းတို့သည် သမ္မာတရားကို မရရှိနိုင်ပေ။ ၎င်းတို့၏ အတွေးအခေါ်များနှင့် ရှုမြင်ပုံများထဲ၌ ၎င်းတို့က “သင်သည် သာမန်လူတစ်ဦးသာ ဖြစ်သည်။ သင်သည် စကားတစ်ခွန်းပြောပြီး အခြားလူများက သင်၏စကားအတိုင်း သွား၍ လက်တွေ့လုပ်ဆောင်ကြသည်၊ သို့ဆိုလျှင် အဘယ်ကြောင့် ငါက မှန်ကန်သည့်အရာတစ်ခုကို ပြောပြီး လူတို့ကို ထိုအတိုင်း သွား၍ လက်တွေ့လုပ်ဆောင်စေရန် မပြုလုပ်နိုင်ရသနည်း။ အဘယ်ကြောင့် သင်ပြောသည့်အရာက အမြဲတမ်းမှန်ပြီး ငါပြောသည့်အရာက အမြဲတမ်းမှားနေရသနည်း။ အဘယ်ကြောင့် သင်၏စကားများကို သမ္မာတရားအဖြစ် မှတ်ယူပြီး ငါ၏စကားများကိုမူ အသိပညာနှင့် အယူဝါဒများအဖြစ် မှတ်ယူရသနည်း” ဟု တွေးထင်ကြသည်။ မည်သည့်အရာကိုမျှ အခြေခံခြင်း မဟုတ်ပေ၊ ယင်းမှာ အဖြစ်မှန်ဖြစ်ပြီး ယင်းကို အနှစ်သာရအားဖြင့် ဆုံးဖြတ်ခြင်း ဖြစ်သည်။ ခရစ်တော်သည် ဘုရားသခင် လူ့ဇာတိခံယူသော ဇာတိပကတိဖြစ်ပြီး ကိုယ်တော်၏ အနှစ်သာရမှာ ဘုရားသခင် ဖြစ်သည်။ မည်သူမျှ ဤသည်ကို မငြင်းပယ်နိုင်ပေ၊ အန္တိခရစ်များက အသိအမှတ်ပြုရန် သို့မဟုတ် လက်ခံရန် ငြင်းပယ်လျှင်ပင် ၎င်းတို့ ယင်းကို မငြင်းပယ်နိုင်ပေ။ လူသားသည် ခရစ်တော်ထံမှ လှည့်ထွက်ပြီး ကိုယ်တော့်ကို ငြင်းပယ်သည့်အချိန်သည် လူသား၏ ပျက်စီးခြင်းအချိန် ဖြစ်သည်။ ခရစ်တော်နှင့် ကိုယ်တော်၏ နှုတ်ကပတ်တော်များမရှိဘဲ မည်သူတစ်ဦးတစ်ယောက်မျှ ကယ်တင်ခြင်း မခံရနိုင်ပေ။ ဤသည်မှာ အချက်အလက်တစ်ခု မဟုတ်လော။ (ဟုတ်ပါသည်။) အန္တိခရစ်များ၏ ထိုစကားများနှင့် သဘောတရားများသည် လူတို့အား မည်သို့သော တည်ဆောက်မှုမျိုးကို ဖြစ်စေနိုင်မည်နည်း။ အကယ်၍ လူတို့သည် ယင်းတို့ကို လက်မခံပါက မည်သည့်ဆုံးရှုံးမှုကိုမဆို ခံစားရမည်နည်း။ မည်သည့်ဆုံးရှုံးမှုကိုမျှ ခံစားရမည်မဟုတ်ပေ။ အန္တိခရစ်များ၏ စကားများသည် မည်သူ့အပေါ်၌မျှ အပြုသဘောဆောင်သော လွှမ်းမိုးမှုမရှိဘဲ အပျက်သဘောဆောင်သော သက်ရောက်မှုများစွာ ရှိသည်။ အကယ်၍ ခရစ်တော်သည် စကားတစ်ခွန်းမျှ မပြောဘဲ ကြွလာပြီး နှစ်ပေါင်းမည်မျှပင် သာမန်အသက်တာဖြင့် နေထိုင်ပြီးမှ ထွက်ခွာသွားခဲ့ပါက လူသားမျိုးနွယ်သည် အဘယ်အရာကို ရရှိမည်နည်း။ လက်ဝါးကပ်တိုင်ကို ထမ်းခြင်းအပြင် လူသားမျိုးနွယ်သည် အခြားအဘယ်အရာကို ရရှိနိုင်မည်နည်း။ ၎င်းတို့သည် အပြစ်တရားထဲ၌ ဝန်ခံပြီး နောင်တရလျက် အပြစ်တရားထဲ၌ ခွဲထုတ်မရနိုင်အောင် ပိတ်မိနေကာ တိုး၍တိုး၍ စာရိတ္တပျက်ပြားလာပြီး နောက်ဆုံးတွင် ဘုရားသခင်၏ အလုပ် ပြီးဆုံးသောအခါ ၎င်းတို့အားလုံး ဖျက်ဆီးခြင်း ခံရလိမ့်မည်။ ယင်းမှာ လူသားမျိုးနွယ်၏ အကျိုးဆက်ပင် ဖြစ်သည်။ သို့သော် ခရစ်တော် ကြွလာခဲ့ပြီး ဘုရားသခင် လူသားအား ပြောကြားရန် ရည်ရွယ်ခဲ့သော နှုတ်ကပတ်တော်အားလုံးကို ဖော်ပြခဲ့သည်၊ လူသား လိုအပ်သော သမ္မာတရားအားလုံးကို ထောက်ပံ့ပေးခဲ့ပြီး ဘုရားသခင်၏ အရာအားလုံးနှင့် ဖြစ်ခြင်းတို့ကို လူသားအား ထုတ်ဖော်ပြခဲ့သည်။ ဤသည်မှာ လူသားအတွက် အလှည့်အပြောင်းတစ်ခုကို ဖြစ်ပေါ်စေခဲ့သည် မဟုတ်လော။ တစ်နည်းအားဖြင့်ဆိုသော် ခရစ်တော်၏ နှုတ်ကပတ်တော်များသည် လူသားအတွက် အလှည့်အပြောင်းတစ်ခုကို ဖန်တီးပေးခဲ့သည် မဟုတ်လော။ (ဟုတ်ပါသည်။) ဤအလှည့်အပြောင်းမှာ အဘယ်နည်း။ အဓိကအားဖြင့် ယင်းမှာ လူသားများ ပြစ်တင်ရှုတ်ချခြင်းနှင့် ပျက်စီးခြင်းကို ရင်ဆိုင်ရခြင်းမှ ကယ်တင်ခြင်းခံရရန် အခွင့်အရေးနှင့် မျှော်လင့်ချက် ရှိခြင်းသို့ ပြောင်းလဲခြင်း ဖြစ်သည်။ ယင်းမှာ အလှည့်အပြောင်းတစ်ခု မဟုတ်လော။ လူတို့၏ မျှော်လင့်ချက် ရောက်ရှိလာခဲ့ပြီ၊ ၎င်းတို့သည် အရုဏ်ဦးကို မြင်တွေ့ရပြီး ကယ်တင်ခြင်းခံရကာ ရှင်သန်ရန် မျှော်လင့်ချက် ရှိကြသည်။ ဘုရားသခင်က လူသားမျိုးနွယ်ကို ဖျက်ဆီးပြီး အပြစ်ဒဏ်ပေးသောအခါ ၎င်းတို့သည် ပျက်စီးခြင်းနှင့် အပြစ်ဒဏ်ပေးခြင်းကို ရှောင်ရှားနိုင်သည်။ သို့ဆိုလျှင် ရှင်သန်နိုင်သော ထိုသို့သော လူသားမျိုးနွယ်အတွက် ခရစ်တော်နှင့် ကိုယ်တော်၏ နှုတ်ကပတ်တော်များသည် ကောင်းသောအရာများလော သို့မဟုတ် ဆိုးသောအရာများလော။ (ကောင်းသောအရာများ ဖြစ်ပါသည်။) ယင်းတို့သည် ကောင်းသောအရာများ ဖြစ်သည်။ အန္တိခရစ်များက ထိုသို့သော ခရစ်တော်၊ ထိုသို့သော သာမန်လူတစ်ဦးအပေါ် ဤမျှလောက် ရန်လိုပြီး စက်ဆုပ်ရွံရှာခြင်းမှာ ၎င်းတို့၏ အနှစ်သာရက ဆုံးဖြတ်ခြင်းကြောင့် ဖြစ်သည်။

လူ့ဇာတိခံ ဘုရားသခင်ကို ၎င်းတို့ ဆက်ဆံရာတွင် အန္တိခရစ်များ၏ နောက်ထပ် သရုပ်သကန်တစ်ခု ရှိသေးသည်၊ ၎င်းတို့က “ခရစ်တော်သည် သာမန်လူတစ်ဦးဖြစ်သည်ကို မြင်လိုက်ရသည့်အခါမှာပင် ကျွန်ုပ်စိတ်ထဲ၌ အယူအဆများ ဖြစ်ပေါ်လာသည်။ နှုတ်ကပတ်တော်သည် လူ့ဇာတိ၌ ပေါ်လာ၏ ဆိုသည်မှာ ဘုရား၏ ဖော်ပြချက်တစ်ခုဖြစ်သည်၊ ယင်းသည် သမ္မာတရားဖြစ်ပြီး ကျွန်ုပ် ဝန်ခံသည်။ ကျွန်ုပ်တွင် နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်တစ်အုပ် ရှိပြီး ယင်းနှင့်ပင် လုံလောက်ပြီဖြစ်သည်။ ကျွန်ုပ် ခရစ်တော်နှင့် ထိတွေ့ဆက်ဆံရန် မလိုအပ်ပေ။ အကယ်၍ ကျွန်ုပ်၌ အယူအဆများ၊ အပျက်သဘောဆောင်ခြင်း သို့မဟုတ် အားနည်းခြင်း ရှိပါက ဘုရား၏ နှုတ်ကပတ်တော်ကို ဖတ်ရုံမျှဖြင့် ယင်းတို့ကို ဖြေရှင်းနိုင်သည်။ လူ့ဇာတိခံ ဘုရားနှင့် ထိတွေ့ဆက်ဆံပါက အယူအဆများ ဖြစ်ပေါ်ရန် လွယ်ကူပြီး ဤသည်မှာ ကျွန်ုပ် အလွန် ပြင်းပြင်းထန်ထန် ဖောက်ပြန်ပျက်စီးနေကြောင်း ပြသလိမ့်မည်။ အကယ်၍ ကျွန်ုပ်သည် ဘုရား၏ ပြစ်တင်ရှုတ်ချခြင်းကို မတော်တဆ ခံရမည်ဆိုလျှင် ကျွန်ုပ်၌ ကယ်တင်ခြင်း မျှော်လင့်ချက် ရှိတော့မည် မဟုတ်ပေ။ ထို့ကြောင့် ကျွန်ုပ်ဘာသာ ဘုရား၏ နှုတ်ကပတ်တော်ကို ဖတ်နေခြင်းက ပိုကောင်းသည်။ လူတို့ကို ကယ်တင်နိုင်သူမှာ ကောင်းကင်ဘုံ၌ရှိသော ဘုရားသာလျှင်ဖြစ်သည်” ဟု ဆိုကြသည်။ ဘုရားသခင်၏ မျက်မှောက်ခေတ် နှုတ်ကပတ်တော်များ၊ မိတ်သဟာယဖွဲ့ခြင်း၊ အထူးသဖြင့် အန္တိခရစ်များ၏ စိတ်သဘောထားနှင့် အနှစ်သာရကို ဖော်ထုတ်သည့် ထိုနှုတ်ကပတ်တော်များမှာ အန္တိခရစ်များ၏ စိတ်နှလုံးကို အများဆုံး နာကျင်စေကာ ၎င်းတို့အတွက် စိတ်ဆင်းရဲဖွယ် အကောင်းဆုံး ဖြစ်သည်။ ဤအရာများသည် အန္တိခရစ်များ ဖတ်ရှုရန် မလိုလားဆုံးသော နှုတ်ကပတ်တော်များ ဖြစ်သည်။ ထို့ကြောင့် ဘုရားသခင် ကမ္ဘာမြေကြီးမှ မကြာမီ ထွက်ခွာသွားရန်ကို အန္တိခရစ်များက မိမိတို့၏ စိတ်နှလုံးထဲ၌ ဆန္ဒရှိကြသည်၊ ဤသို့ဖြင့် ၎င်းတို့သည် ကမ္ဘာမြေပေါ်၌ မိမိတို့၏ ကိုယ်ပိုင်အာဏာစက်ဖြင့် အုပ်စိုးနိုင်ကြမည် ဖြစ်သည်။ ၎င်းတို့သည် ဘုရားသခင် လူ့ဇာတိခံယူသော ဇာတိပကတိ၊ ဤသာမန်လူသည် ၎င်းတို့အတွက် မလိုလားအပ်သောသူ ဖြစ်သည်ဟု ယုံကြည်ကြသည်။ ၎င်းတို့သည် အစဉ်သဖြင့် ဤသို့ ဆင်ခြင်သုံးသပ်ကြသည်၊ “ခရစ်တော်၏ တရားဒေသနာများကို နားမထောင်မီက ကျွန်ုပ် အရာရာကို နားလည်ပြီး ကဏ္ဍအားလုံး၌ အဆင်ပြေသည်ဟု ခံစားခဲ့ရသည်၊ သို့သော် ခရစ်တော်၏ တရားဒေသနာများကို နားထောင်ပြီးသည့်နောက်၌မူ မတူတော့ပေ။ ယခု ကျွန်ုပ်၌ မည်သည့်အရာမျှ မရှိသကဲ့သို့ ခံစားရသည်၊ ကျွန်ုပ် အလွန် အရေးမပါသည့်အပြင် သနားစရာကောင်းသည်ဟု ခံစားရသည်” ဟူ၍ ဖြစ်သည်။ ထို့ကြောင့် ခရစ်တော်၏ နှုတ်ကပတ်တော်များသည် ၎င်းတို့ကို ဖော်ထုတ်နေခြင်း မဟုတ်ဘဲ အခြားသူများကို ဖော်ထုတ်နေခြင်းဖြစ်သည်ဟု ၎င်းတို့က ဆုံးဖြတ်ကြပြီး ခရစ်တော်၏ တရားဒေသနာများကို နားထောင်ရန် မလိုအပ်ဟုလည်းကောင်း၊ နှုတ်ကပတ်တော်သည် လူ့ဇာတိ၌ ပေါ်လာ၏ ကို ဖတ်ရှုခြင်းသည် လုံလောက်သည်ဟုလည်းကောင်း ထင်ကြသည်။ အန္တိခရစ်များ၏ စိတ်နှလုံးထဲ၌ ၎င်းတို့၏ အဓိက ရည်ရွယ်ချက်မှာ ဘုရားသခင် လူ့ဇာတိခံယူခြင်းဟူသော အချက်ကို ငြင်းပယ်ရန်၊ ခရစ်တော်က သမ္မာတရားကို ဖော်ပြသည်ဟူသော အချက်ကို ငြင်းပယ်ရန်ဖြစ်ပြီး ဤနည်းလမ်းဖြင့် ဘုရားသခင်ကို ၎င်းတို့၏ ယုံကြည်လက်ခံခြင်းအားဖြင့် ကယ်တင်ခြင်းခံရရန် မျှော်လင့်ချက် ရှိလာမည်ဖြစ်ကာ ၎င်းတို့သည် အသင်းတော်၌ ဘုရင်များအဖြစ် စိုးစံနိုင်မည်ဖြစ်ပြီး ထိုသို့ဖြင့် ဘုရားသခင်ကို ယုံကြည်ရာ၌ ၎င်းတို့၏ ကနဦးရည်ရွယ်ချက်ကို ဖြည့်ဆည်းနိုင်မည်ဟု တွေးထင်ကြသည်။ အန္တိခရစ်များ၌ ဘုရားသခင်ကို အတိုက်အခံလုပ်ခြင်းဟူသော မွေးရာပါ သဘာဝတစ်ခု ရှိသည်၊ ၎င်းတို့သည် လူ့ဇာတိခံ ဘုရားသခင်နှင့် မီးနှင့်ရေကဲ့သို့ ဆန့်ကျင်ဖီလာဖြစ်ကာ ထာဝရ သဟဇာတမဖြစ်နိုင်ကြပေ။ ၎င်းတို့သည် ခရစ်တော် တည်ရှိနေသည့် နေ့ရက်တိုင်းသည် ၎င်းတို့ ပေါလွင်ရန် ခက်ခဲမည့်နေ့ရက်ဖြစ်ပြီး ၎င်းတို့သည် ပြစ်တင်ရှုတ်ချခြင်း၊ ဖယ်ရှားရှင်းလင်းခြင်း၊ ဖျက်ဆီးခြင်းနှင့် အပြစ်ဒဏ်ပေးခြင်း ခံရမည့်အန္တရာယ်၌ ရှိနေသည်ဟု ၎င်းတို့ ထင်ကြသည်။ ခရစ်တော်က စကားမပြောဘဲ အလုပ်မလုပ်သရွေ့၊ ဘုရားသခင်၏ ရွေးချယ်ထားသောလူများက ခရစ်တော်ကို မျှော်ကိုးခြင်း မရှိသရွေ့ အန္တိခရစ်များက အခွင့်သာကြလေသည်။ ၎င်းတို့၌ မိမိတို့၏ စွမ်းဆောင်နိုင်မှုများကို ပြသရန် အခွင့်အရေးတစ်ခု ရှိသည်။ လက်တစ်ချက်ဝှေ့ယမ်းလိုက်ရုံဖြင့် လူအုပ်ကြီးသည် ၎င်းတို့ဘက်သို့ ဘက်ပြောင်းသွားကြမည်ဖြစ်ပြီး အန္တိခရစ်များသည် ဘုရင်များအဖြစ် စိုးစံနိုင်ကြသည်။ အန္တိခရစ်များ၏ သဘာဝအနှစ်သာရမှာ သမ္မာတရားကို အလွန်အမင်း မနှစ်မြို့ခြင်းနှင့် ခရစ်တော်ကို မုန်းတီးခြင်း ဖြစ်သည်။ ၎င်းတို့သည် မည်သူက ပို၍ ပါရမီရှိသည် သို့မဟုတ် မည်သူက ပို၍ စွမ်းဆောင်နိုင်သည်ကို ခရစ်တော်နှင့် ယှဉ်ပြိုင်ကြသည်၊ ၎င်းတို့သည် မည်သူ၏ စကားများက ပို၍ တန်ခိုးရှိပြီး မည်သူ၏ စွမ်းဆောင်နိုင်မှုများက ပို၍ ကြီးမြတ်သည်ကို ခရစ်တော်နှင့် ယှဉ်ပြိုင်ကြသည်။ ၎င်းတို့သည် ခရစ်တော်ပြုသည့်အရာနှင့် ထပ်တူကျသောအရာကို လုပ်ဆောင်နေကြသဖြင့် ၎င်းတို့နှင့် ကိုယ်တော်သည် လူသားများပင် ဖြစ်လင့်ကစား ခရစ်တော်၏ စွမ်းဆောင်နိုင်မှုများနှင့် ပညာဗဟုသုတသည် သာမန်လူတစ်ဦးထက် မပိုကြောင်း အခြားသူများကို မြင်တွေ့စေရန် ကြိုးစားကြသည်။ အန္တိခရစ်များသည် အရာရာ၌ ခရစ်တော်နှင့် ယှဉ်ပြိုင်ကြပြီး မည်သူက ပိုသာသည်ကို ပြိုင်ဆိုင်ကာ ခရစ်တော်သည် ဘုရားသခင်ဖြစ်ကြောင်း၊ ကိုယ်တော်သည် ဘုရားသခင်၏ ဝိညာဉ်တော်၏ ပြယုဂ်ဖြစ်ကြောင်းနှင့် ကိုယ်တော်သည် သမ္မာတရား၏ ပြယုဂ်ဖြစ်ကြောင်းဟူသော အချက်ကို ရှုထောင့်တိုင်းမှ ငြင်းပယ်ရန် ကြိုးစားကြသည်။ ၎င်းတို့သည် ခရစ်တော်ကို ဘုရားသခင် ရွေးချယ်ထားသောလူများအကြား၌ အာဏာကိုင်စွဲခြင်းမှ တားဆီးရန်၊ ခရစ်တော်၏ နှုတ်ကပတ်တော်များကို ဘုရားသခင်၏ ရွေးချယ်ထားသောလူများအကြား၌ ဖြန့်ချိခြင်း သို့မဟုတ် အကောင်အထည်ဖော်ခြင်းမှ တားဆီးရန်နှင့် ခရစ်တော် ပြုလုပ်သောအမှုအရာများ၊ လူတို့အပေါ် ကိုယ်တော်၏ တောင်းဆိုချက်များနှင့် မျှော်လင့်ချက်များကိုပင် ဘုရားသခင် ရွေးချယ်ထားသောသူများအကြား၌ အကောင်အထည်ပေါ်ခြင်းမှ တားဆီးရန်အတွက် ကဏ္ဍတိုင်း၌ နည်းလမ်းအမျိုးမျိုးကိုလည်း စဉ်းစားကြသည်။ ခရစ်တော် ရှိနေသောအခါ ၎င်းတို့သည် နှာခေါင်းရှုံ့ခြင်းခံရပြီး အသင်းတော်၏ ပြစ်တင်ရှုတ်ချခြင်းနှင့် ငြင်းပယ်ခြင်းကို ခံရကာ မှောင်မိုက်သော ချောင်တစ်ချောင်တွင် ထားရှိခံရသော လူတစ်စုအလားပင် ဖြစ်လေသည်။ အန္တိခရစ်များ၏ အမျိုးမျိုးသော သရုပ်သကန်များတွင် ငါတို့ မြင်တွေ့နိုင်သည်မှာ အနှစ်သာရနှင့် စိတ်သဘောထားအရ ၎င်းတို့ကို ခရစ်တော်နှင့် သင့်မြတ်အောင် ပြုလုပ်၍မရနိုင်ပေ၊ ၎င်းတို့သည် ကိုယ်တော်နှင့် ကောင်းကင်တစ်ခုတည်းအောက်၌ အတူယှဉ်တွဲ မနေနိုင်ချေ။ အန္တိခရစ်များသည် မွေးကတည်းက ဘုရားသခင်ကို ရန်လိုခဲ့ကြသည်၊ ၎င်းတို့သည် ခရစ်တော်ကို အတိုက်အခံလုပ်ရန်အတွက် သီးသန့် ပေါ်ထွက်လာခြင်းဖြစ်ပြီး ၎င်းတို့သည် ခရစ်တော်ကို အနိုင်ယူပြီး ချေမှုန်းလိုကြသည်။ ၎င်းတို့သည် ခရစ်တော် ပြုလုပ်သောအလုပ်အားလုံး အချည်းနှီးဖြစ်ပြီး မည်သည့်အရာမျှ မဖြစ်မြောက်စေလိုကြ၊ သို့မှသာ အဆုံးတွင် ခရစ်တော်သည် လူများစွာကို မရရှိဘဲ ကိုယ်တော် မည်သည့်နေရာ၌ အလုပ်လုပ်သည်ဖြစ်စေ ရလဒ်မရရှိဘဲ ဖြစ်ပေလိမ့်မည်။ သို့မှသာ အန္တိခရစ်များ ပျော်ရွှင်ကြလိမ့်မည်။ အကယ်၍ ခရစ်တော်က သမ္မာတရားများကို ဖော်ပြပြီး လူတို့သည် ယင်းတို့အတွက် ဆာငတ်ကြလျှင်၊ ယင်းတို့ကို ရှာဖွေကြလျှင်၊ ဝမ်းမြောက်စွာ လက်ခံကြလျှင်၊ ခရစ်တော်အတွက် မိမိတို့ကိုယ်ကို အသုံးခံလိုစိတ် ရှိကြလျှင်၊ အရာရာတိုင်းကို စွန့်လွှတ်လိုပြီး ခရစ်တော်၏ ဧဝံဂေလိတရားကို ဖြန့်ချိလိုလျှင် အန္တိခရစ်များသည် စိတ်ဓာတ်ကျလာပြီး နက်ဖြန်အတွက် မျှော်လင့်ချက် မရှိတော့ဟုလည်းကောင်း၊ ငရဲသို့ ပစ်ချခံရဘိသကဲ့သို့ ၎င်းတို့ ပေါ်လွင်ရန် အခွင့်အရေး မည်သည့်အခါမျှ ရှိတော့မည် မဟုတ်ဟုလည်းကောင်း ခံစားကြရသည်။ အန္တိခရစ်များ၏ ဤသရုပ်သကန်များကို ကြည့်လျှင် ဘုရားသခင်ကို တိုက်ခိုက်ပြီး ကိုယ်တော့်ကို ရန်လိုစိတ်ဖြင့် သဘောထားသည့် ၎င်းတို့၏ ဤအနှစ်သာရကို အခြားတစ်စုံတစ်ဦးက ၎င်းတို့အထဲသို့ သွတ်သွင်းပေးခဲ့ခြင်းလော။ လုံးဝ မဟုတ်ပေ၊ ၎င်းတို့သည် ယင်းနှင့်အတူ မွေးဖွားလာခဲ့ခြင်း ဖြစ်သည်။ ထို့ကြောင့် အန္တိခရစ်များသည် မွေးကတည်းက နတ်ဆိုး၏ ပြန်လည်ဝင်စားခြင်း၊ ကမ္ဘာမြေသို့ ရောက်လာသော နတ်ဆိုးဖြစ်သည့် လူအမျိုးအစားတစ်ရပ် ဖြစ်သည်။ ၎င်းတို့သည် သမ္မာတရားကို မည်သည့်အခါမျှ လက်ခံနိုင်မည်မဟုတ်ဘဲ ခရစ်တော်ကို မည်သည့်အခါမျှ လက်ခံမည်မဟုတ်၊ ခရစ်တော်ကို မည်သည့်အခါမျှ ချီးမြှောက်မည်မဟုတ်၊ သို့မဟုတ် ခရစ်တော်ကို မည်သည့်အခါမျှ သက်သေခံမည် မဟုတ်ပေ။ အပေါ်ယံအားဖြင့် ၎င်းတို့ ခရစ်တော်ကို လူသိရှင်ကြား တရားစီရင်ခြင်း သို့မဟုတ် ပြစ်တင်ရှုတ်ချခြင်း ပြုသည်ကို သင် မြင်တွေ့ရမည်မဟုတ်သော်လည်း ၎င်းတို့သည် လိုက်လျောညီထွေစွာ အားထုတ်မှုအချို့ကို ပြုလုပ်ပြီး အဖိုးအခကို ပေးဆပ်နိုင်သော်လည်း ၎င်းတို့၌ အခွင့်အရေးတစ်ခု ရရှိသည်နှင့်တစ်ပြိုင်နက် အချိန်ကျသောအခါ အန္တိခရစ်များ၏ ဘုရားသခင်နှင့် သင့်မြတ်အောင် ပြုလုပ်၍မရနိုင်ခြင်းသည် ပေါ်လာလိမ့်မည်။ အန္တိခရစ်များ ဘုရားသခင်ကို တိုက်ခိုက်ပြီး လွတ်လပ်သော နိုင်ငံတော်တစ်ခုကို တည်ထောင်သည်ဟူသော အချက်သည် လူသိရှင်ကြား ဖြစ်လာလိမ့်မည်။ ဤအရာအားလုံးသည် အန္တိခရစ်များ ရှိသောနေရာများ၌ ယခင်က ဖြစ်ပျက်ခဲ့ပြီးဖြစ်ကာ ဘုရားသခင် နောက်ဆုံးသောကာလ၏ တရားစီရင်ခြင်းအလုပ်ကို ပြုလုပ်သည့် ဤနှစ်များတွင် အထူးသဖြင့် မကြာခဏ ဖြစ်ပွားခဲ့သည်၊ လူများစွာသည် ယင်းတို့ကို တွေ့ကြုံပြီး မျက်စိဖြင့်တပ်အပ်မြင်ခဲ့ကြပြီးဖြစ်သည်။

၂၀၂၀ ခုနှစ်၊ ဇွန်လ ၂၇ ရက်


နောက်ဆက်တွဲ ၂- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၁)

၁။ နောဧသည် သင်္ဘောကို တည်ဆောက်၏

ယနေ့ ငါသည် သင်တို့ကို ပုံဝတ္ထုတချို့ပြောခြင်းဖြင့် အစပြုမည်။ ငါပြောနေသည့် အကြောင်းအရာကို နားထောင်ပြီး ယင်း၌ ယခင် ငါတို့ ခြုံငုံခဲ့သည့် အကြောင်းအရာများနှင့် ဆက်စပ်မှုတစ်စုံတစ်ရာရှိမရှိ ကြည့်လော့။ ဤပုံဝတ္ထုများသည် နက်နဲခြင်းမရှိပေ၊ သင်တို့အားလုံးသည် ယင်းတို့ကို နားလည်လောက်သည်မှာ သေချာသလောက် ရှိသည်။ ဤပုံဝတ္ထုများကို ငါတို့ ယခင်က ပြောဖူးလေသည်၊ ယင်းတို့မှာ ပုံဝတ္ထုဟောင်းများ ဖြစ်၏။ ပထမဦးဆုံးက နောဧ၏ပုံဝတ္ထုဖြစ်သည်။ နောဧ၏ အချိန်ကာလအတွင်း၌ လူသားမျိုးနွယ်သည် အလွန်အမင်း ဖောက်ပြန်ပျက်စီးခဲ့၏။ လူတို့သည် ရုပ်တုများကို ကိုးကွယ်ခဲ့ကြကာ ဘုရားသခင်ကို ခုခံခဲ့ကြပြီး ဆိုးယုတ်သော လုပ်ရပ်မျိုးစုံကို ကျူးလွန်ခဲ့ကြသည်။ သူတို့၏ ဒုစရိုက်အမှုများကို ဘုရားသခင်၏မျက်လုံးများက တွေ့မြင်ခဲ့ကာ သူတို့ပြောဆိုသော စကားများက ဘုရားသခင်၏နားသို့ ရောက်ရှိခဲ့ပြီး သူသည် ဤလူသားမျိုးနွယ်ကို ရေလွှမ်းမိုးခြင်းဖြင့် ဖျက်ဆီးမည်၊ ဤကမ္ဘာလောကကို ပျက်သုဥ်းစေမည်ဟု ဘုရားသခင်ဆုံးဖြတ်ခဲ့သည်။ သို့ဆိုလျှင် လူအားလုံးက တစ်ဦးတစ်ယောက်မျှ မကျန်ရစ်ဘဲ ဖျက်ဆီးခြင်း ခံခဲ့ရမည်လော။ မဟုတ်ပါ။ လူသားတစ်ဦးမှာ ကံကောင်းခဲ့သည်၊ သူသည် ဘုရားသခင်၏ မျက်နှာသာပေးခြင်း ခံခဲ့ရပြီး ဘုရားသခင်၏ ဖျက်ဆီးခြင်းပစ်မှတ် ဖြစ်မည်မဟုတ်ခဲ့။ ဤလူသားမှာ နောဧဖြစ်သည်။ နောဧသည် ဘုရားသခင်က ကမ္ဘာမြေကို ရေလွှမ်းမိုးခြင်းဖြင့် ဖျက်ဆီးခဲ့ပြီးနောက်တွင် ကျန်ရစ်ခဲ့မည်ဖြစ်သည်။ ထိုခေတ်ကို အဆုံးသတ်ပြီး ဤလူသားမျိုးနွယ်ကို ဖျက်ဆီးမည်ဟု ဆုံးဖြတ်ခဲ့ပြီးနောက် ဘုရားသခင်သည် တစ်စုံတစ်ခုကို ပြုလုပ်ခဲ့သည်။ ယင်းက အဘယ်နည်း။ တစ်နေ့သော် ဘုရားသခင်သည် နောဧကို ကောင်းကင်ထက်မှ ခေါ်ခဲ့သည်။ သူက “နောဧ၊ ဤလူသားမျိုးနွယ်၏ မကောင်းမှုက ငါ၏နားသို့ ရောက်ရှိပြီဖြစ်ပြီး ငါသည် ဤကမ္ဘာလောကကို ရေလွှမ်းမိုးခြင်းဖြင့် ဖျက်ဆီးရန် ဆုံးဖြတ်လိုက်ပြီဖြစ်သည်။ သင်သည် ဂေါဖရသစ်သားဖြင့် သင်္ဘောတစ်စင်း ဆောက်လုပ်ရမည်။ သင်္ဘော၏ အရွယ်အစားကို သင့်အား ငါပြောပြမည်ဖြစ်ပြီး သင်သည် သင်္ဘောအတွင်း၌ နေရာချထားရန်အတွက် သက်ရှိသတ္တဝါမျိုးစုံကို စုစည်းစေရမည်။ သင်္ဘောကို ပြီးစီးကာ ဘုရားသခင်ဖန်ဆင်းထားသော သက်ရှိသတ္တဝါတိုင်း၏ အထီးတစ်ကောင်နှင့် အမတစ်ကောင်ကို အထဲ၌ စုသိမ်းထားပြီးသောအခါ ဘုရားသခင်၏နေ့ရက် လာလိမ့်မည်။ ထိုအချိန်၌ ငါသည် သင့်ကို အချက်ပြမည်”ဟု မိန့်မှာခဲ့သည်။ ဤစကားများကို မိန့်မြွက်ပြီးနောက် ဘုရားသခင် ထွက်ခွာသွားသည်။ ဘုရားသခင်၏စကားများကို ကြားသိပြီးနောက် နောဧသည် ဘုရားသခင်မိန့်မှာထားခဲ့သည့်အရာ တစ်ခုချင်းစီတိုင်းကို မခြွင်းမချန်ဘဲ စတင်၍ ဆောင်ရွက်ခဲ့သည်။ သူ မည်သည့်အရာကို ပြုလုပ်ခဲ့သနည်း။ ဘုရားသခင်ပြောခဲ့သော ဂေါဖရသစ်သားနှင့် သင်္ဘောဆောက်လုပ်ခြင်းအတွက် လိုအပ်သော ပစ္စည်းအမျိုးမျိုးကို ရှာဖွေခဲ့သည်။ သူသည် သက်ရှိသတ္တဝါမျိုးစုံကို စုစည်းရန်နှင့် ပြုစုစောင့်ရှောက်ရန်အတွက်လည်း ပြင်ဆင်ခဲ့သည်။ ကြီးမားသော ဤလုပ်ငန်းတာဝန်နှစ်ရပ်လုံးကို သူ၏နှလုံးသားထက်၌ ရိုက်နှိပ်မှတ်သားထားခဲ့သည်။ ဘုရားသခင်က နောဧအား သင်္ဘောတည်ဆောက်ခြင်းကို အပ်နှံခဲ့သည့် အချိန်မှစ၍ နောဧသည် မည်သည့်အချိန်၌မျှ “ဘုရားသခင်က ကမ္ဘာကြီးကို မည်သည့်အချိန်တွင် ဖျက်ဆီးမည်နည်း။ သူသည် ထိုသို့လုပ်ဆောင်မည်ဟု မည်သည့်အချိန်တွင် အချက်ပြမည်နည်း” ဟု သူ့ဘာသာသူ မစဉ်းစားခဲ့ချေ။ ထိုသို့သော အကြောင်းအရာများကို တွေးဆနေမည့်အစား နောဧသည် ဘုရားသခင်က သူ့ကို ပြောသည့်အရာရာတစ်ခုချင်းစီကို အလေးအနက်ထား၍ နှလုံးသွင်းခဲ့ပြီး ထို့နောက် တစ်ခုချင်းစီကို ဆောင်ရွက်ခဲ့သည်။ ဘုရားသခင်က သူ့အား တာဝန်ပေးစေခိုင်းခဲ့သောအရာကို လက်ခံပြီးနောက် နောဧသည် ဘုရားသခင် ပြောသည့် သင်္ဘောတည်ဆောက်ခြင်းကို သူ၏ နောက်ပိုင်းဘဝတစ်လျှောက်လုံးတွင် အရေးအကြီးဆုံးသောအရာအဖြစ် သတ်မှတ်၍ လုပ်ဆောင်ကာ အကောင်အထည်ဖော်ခဲ့ပြီး ပေါ့ဆလိုသည့်သဘော စိုးစဉ်းမျှပင် မရှိချေ။ နေ့ရက်များ ကျော်ဖြတ်ကာ နှစ်များကုန်လွန်လျက် တစ်ရက်ပြီးတစ်ရက် တစ်နှစ်ပြီးတစ်နှစ် ကုန်လွန်ခဲ့သည်။ ဘုရားသခင်သည် နောဧကို မကြီးကြပ်ခဲ့သော်လည်း၊ သို့မဟုတ် မလှုံ့ဆော်ခဲ့သော်လည်း နောဧသည် သူ့အား ဘုရားသခင်တာဝန်ပေးစေခိုင်းထားသော အရေးကြီးဆုံးအလုပ်၌ ဤအချိန်ကာလတစ်လျှောက်လုံး မဆုတ်မနစ်ကြိုးပမ်းခဲ့သည်။ ဘုရားသခင် မိန့်မြွက်ပြီးသော စကားလုံးတိုင်းနှင့် စကားစုတိုင်းကို ကျောက်ပြားပေါ်တွင် ထွင်းထုထားသော စာလုံးများကဲ့သို့ နောဧ၏ နှလုံးသားထက်တွင် ရေးထိုးထားခဲ့လေသည်။ သူသည် ပြင်ပလောကရှိ အပြောင်းအလဲများ၊ သူ၏ပတ်ဝန်းကျင်၌ ရှိသောသူတို့၏ လှောင်ပြောင်သရော်မှု၊ ပါဝင်သည့် ခက်ခဲမှု၊ သို့မဟုတ် သူကြုံတွေ့ရသော အခက်အခဲများကို မမှုဘဲ သူ့အား ဘုရားသခင်တာဝန်ပေးစေခိုင်းထားခဲ့သော အရာ၌ မည်သည့်အခါမျှ စိတ်ဓာတ်ကျခြင်းမရှိ သို့မဟုတ် လက်လျှော့ဖို့ စိတ်ကူးမရှိဘဲ တစ်ချိန်လုံး အပတ်တကုတ်ကြိုးစားခဲ့သည်။ ဘုရားသခင်၏ စကားများကို နောဧ၏နှလုံးသားပေါ်၌ ရေးထိုးထားခဲ့ပြီး နောဧသည် ယင်းတို့ကို သူ၏ နေ့စဉ်အသက်တာ၌ ဆောင်ရွက်ခဲ့သည်။ နောဧသည် သင်္ဘောဆောက်လုပ်ဖို့ လိုအပ်သည့်ပစ္စည်းများ တစ်ခုချင်းစီကို ပြင်ဆင်ခဲ့သည်၊ ဘုရားသခင်အမိန့်ပေးထားသည့် သင်္ဘော၏ပုံစံနှင့် အသေးစိတ်သတ်မှတ်ချက်များက နောဧ၏ တူနှင့်ဆောက်တို့၏ ဂရုတစိုက် ထုရိုက်ချက်အသီးသီးတို့နှင့်အတူ တဖြည်းဖြည်း ပုံပေါ်လာခဲ့၏။ လူတို့က သူ့ကို ရယ်သွမ်းသွေးပြီး အသရေပျက်အောင် မည်သို့ ပြောဆိုကြသည်ဖြစ်စေ တစ်နှစ်ပြီးတစ်နှစ် လေနှင့်မိုးတစ်လျှောက်လုံး နောဧ၏အသက်တာမှာ ဤပုံစံအတိုင်း ရှေ့ဆက်ခဲ့သည်။ ဘုရားသခင်သည် သူ့ကို နောက်ထပ် စကားမိန့်မြွက်ခြင်း မရှိဘဲ နောဧ၏ လုပ်ဆောင်ချက်တိုင်းကို တိတ်တဆိတ် စောင့်ကြည့်နေခဲ့ပြီး သူ၏စိတ်နှလုံးကို နောဧက တို့ထိခဲ့လေသည်။ သို့သော်လည်း နောဧသည် ဤအရာကို သိလည်းမသိ၊ ခံလည်းမခံစားခဲ့ပေ။ သူသည် အစမှအဆုံးတိုင် သင်္ဘောကိုသာ ဆောက်လုပ်ခဲ့ပြီး ဘုရားသခင်၏စကားကို မမှိတ်မသုန် သစ္စာစောင့်သိခြင်းဖြင့် သက်ရှိသတ္တဝါမျိုးစုံကို စုစည်းစေခဲ့သည်။ နောဧ၏ စိတ်နှလုံးထဲတွင် ဘုရားနှုတ်ကပတ်တော်များသည် သူလိုက်နာသင့်ပြီး လုပ်ဆောင်သင့်သော အမြင့်ဆုံးသော ညွှန်ကြားချက်ဖြစ်ပြီး ယင်းတို့သည် သူ၏ တစ်ဘဝလုံး လိုက်စားခဲ့သော ပန်းတိုင်နှင့် ဦးတည်ချက် ဖြစ်ခဲ့သည်။ ထို့ကြောင့် ဘုရားသခင်က သူ့အား မည်သည့်အရာကို ပြောခဲ့သည်ဖြစ်စေ၊ ဘုရားသခင်က သူ လုပ်ဆောင်ရန် မည်သည့်အရာကို ခိုင်းစေခဲ့သည်ဖြစ်စေ၊ အမိန့်ပေးခဲ့သည်ဖြစ်စေ နောဧက အပြည့်အဝလက်ခံခဲ့သည်။ ပြီးလျှင် စိတ်ထဲ မှတ်သားထားကာ သူ့ဘဝ၏ အရေးအကြီးဆုံးအရာအဖြစ် သဘောထား၍ ထိုအတိုင်း ကိုင်တွယ်လေသည်။ သူသည် မမေ့လျော့ရုံသာမက၊ ယင်းကို သူ၏စိတ်ထဲတွင် အလေးအနက်ထားရုံမျှမက ဘုရားသခင်၏ တာဝန်ပေးစေခိုင်းချက်ကို သူ၏ အသက်ဖြင့် လက်ခံပြီး ဆောင်ရွက်လျက် ယင်းကို သူ၏ နေ့စဉ်အသက်တာ၌လည်း အကောင်အထည် ဖော်ခဲ့လေသည်။ ဤသို့ဖြင့် ပျဉ်ပြားတစ်ချပ်ပြီးတစ်ချပ်ဖြင့် သင်္ဘောကို ဆောက်လုပ်ခဲ့သည်။ နောဧ၏ လှုပ်ရှားမှုတိုင်း၊ သူ၏ နေ့ရက်စဉ်တိုင်းကို ဘုရားသခင်၏ မိန့်မှာချက်များနှင့် စကားများအတွက် ရည်စူးထားခဲ့သည်။ အပြင်ပန်းကြည့်လျှင် နောဧသည် ကောင်းကင်နှင့် မြေကြီးကို တုန်လှုပ်စေအောင် ကြီးကျယ်သော တာဝန်တစ်ရပ်ကို ထမ်းဆောင်နေသည့်ပုံ ပေါက်ကောင်းပေါက်မည် မဟုတ်သော်လည်း ဘုရားသခင်၏ အမြင်တွင်ကား နောဧ၏ လှုပ်ရှားမှုတိုင်း၊ သူလျှောက်ခဲ့သော ခြေလှမ်းတိုင်းဖြင့် ပြီးမြောက်အောင် ကြိုးစားခဲ့သော အရာရာတိုင်း၊ သူ့လက်အားဖြင့် လုပ်ဆောင်သည့် အားထုတ်မှုတိုင်းသည်ပင်၊ ၎င်းတို့အားလုံးမှာ အဖိုးတန်ပြီး အမှတ်ရထိုက်ကာ ဤလူသားမျိုးနွယ်က အတုယူထိုက်လေသည်။ နောဧသည် သူ့အား ဘုရားသခင် တာဝန်ပေး စေခိုင်းထားခဲ့သည့်အရာကို လိုက်နာစောင့်ထိန်းခဲ့သည်၊ သူသည် ဘုရားသခင်မိန့်မြွက်ခဲ့သည့် စကားတိုင်း မှန်ကန်သည်ဟူသည့် မဆုတ်မနစ်သော ယုံကြည်မှုရှိခဲ့ကာ၊ ယင်းနှင့်ပတ်သက်၍ ၎င်း၌ သံသယလုံးဝ မရှိခဲ့ပေ။ ရလဒ်အနေဖြင့် သင်္ဘောသည် ပြီးစီးခြင်းသို့ရောက်ခဲ့ပြီး သက်ရှိသတ္တဝါမျိုးစုံက ယင်းအပေါ်၌ အသက်ရှင်နိုင်ခဲ့သည်။ ဘုရားသခင်သည် ကမ္ဘာလောကကို မဖျက်ဆီးမီ၊ နောဧကို အချက်ပြခဲ့၏၊ ယင်းက ရေလွှမ်းမိုးခြင်းမှာ ဖြစ်အံ့ဆဲဆဲဖြစ်ကြောင်းနှင့် သင်္ဘောပေါ်သို့ အချိန်မဆိုင်းဘဲ တက်သင့်ကြောင်း နောဧကို ပြောပြခဲ့သည်။ နောဧသည် ဘုရားသခင်ပြောခဲ့သည့်အတိုင်း အတိအကျလုပ်ခဲ့သည်။ နောဧသည် သင်္ဘောပေါ် တက်လိုက်သောအခါ၊ ကောင်းကင်ထက်မှ သည်းထန်သော မိုးရေကြီးများ ဒလဟောရွာချသောအခါ ဘုရားသခင်၏ စကားများက အမှန်ဖြစ်လာခဲ့ပြီဖြစ်ကြောင်း၊ သူ၏စကားများက ပြည့်စုံခဲ့ပြီဖြစ်ကြောင်း နောဧ မြင်လိုက်လေသည်။ ဘုရားသခင်၏ အမျက်တော်သည် ကမ္ဘာမြေပေါ် ကျရောက်ခဲ့ပြီဖြစ်ပြီး ဤအရာအားလုံးကို မည်သူမျှ ပြောင်းလဲ၍မရခဲ့ပေ။

နောဧက သင်္ဘောကိုဆောက်လုပ်ရန် နှစ်ပေါင်းမည်မျှ ကြာခဲ့သနည်း။ (နှစ်ပေါင်း ၁၂၀ ကြာခဲ့သည်။) အနှစ် ၁၂၀ က ယနေ့ခေတ်လူတို့အတွက် မည်သည့်အရာကို ကိုယ်စားပြုသနည်း။ ယင်းမှာ ပုံမှန်လူတစ်ဦး၏ သက်တမ်းထက် ပို၍ကြာသည်။ လူနှစ်ဦး၏ သက်တမ်းထက်ပင် ပို၍ကြာကောင်းကြာနိုင်သည်။ သို့တစေ နောဧသည် ဤနှစ်ပေါင်း ၁၂၀ ကြာကြာ တစ်ခုတည်းသောအရာကို ပြုလုပ်ခဲ့ပြီး နေ့စဉ်ရက်ဆက် တူညီသောအရာတစ်ခုကိုသာ ပြုလုပ်ခဲ့သည်။ စက်မှုလုပ်ငန်းများ မဖွံ့ဖြိုးသေးသော ထိုခေတ်ကာလ၌၊ သတင်းအချက်အလက်များ လည်ပတ်စီးဆင်းခြင်း မရှိသေးသော ထိုခေတ်ကာလ၌၊ အရာရာတိုင်းကို လူတို့၏ လက်နှစ်ဖက်နှင့် ကာယလုပ်အားဖြင့်သာ ပြီးမြောက်အောင် လုပ်ဆောင်ခဲ့ရသော ထိုခေတ်ကာလ၌ နောဧသည် နေ့စဉ်နေ့တိုင်း တူညီသောအရာတစ်ခုကို လုပ်ဆောင်ခဲ့သည်။ သူသည် နှစ်ပေါင်း ၁၂၀ ကြာ လက်လျှော့ခြင်း သို့မဟုတ် ရပ်နားခြင်း မရှိခဲ့ပေ။ နှစ်ပေါင်းတစ်ရာ့နှစ်ဆယ် ဟူသည်ကို ငါတို့သည် မည်သို့ စိတ်ကူးကြည့်နိုင်သနည်း။ လူသားမျိုးနွယ်ထဲက အခြားတစ်ယောက်ယောက်သည် နှစ်ပေါင်း ၁၂၀ ကြာအောင် တစ်ခုတည်းသောအရာကို ပြုလုပ်ရန် ဇွဲမလျှော့ဘဲ လုပ်ဆောင်နိုင်ခဲ့သနည်း။ (မလုပ်ဆောင်နိုင်ပါ။) မည်သူကမျှ နှစ်ပေါင်း ၁၂၀ ကြာအောင် တစ်ခုတည်းသောအရာကို ပြုလုပ်ရန် ဇွဲမလျှော့ဘဲ လုပ်ဆောင်နိုင်မည် မဟုတ်သည်မှာ အံ့သြစရာမရှိပေ။ သို့တစေ မိမိအား ဘုရားသခင် တာဝန်ပေးစေခိုင်းထားခဲ့သော အရာကို အပြောင်းအလဲမရှိ၊ နှစ်ပေါင်း ၁၂၀ ကြာအောင် မဆုတ်မနစ်ကြိုးပမ်းခဲ့ကာ မည်သည့်အခါမျှ ညည်းညူခြင်း သို့မဟုတ် လက်လျှော့ခြင်းမရှိ၊ မည်သည့်ပြင်ပပတ်ဝန်းကျင် အခြေအနေက ထိခိုက်နိုင်ခြင်းမရှိဘဲ နောက်ဆုံးတွင် ဘုရားသခင်ပြောခဲ့သည့်အတိုင်း အတိအကျပြီးစီးခဲ့သော လူတစ်ဦးရှိခဲ့လေသည်။ ဤအရာမှာ မည်သည့်ကိစ္စမျိုး ဖြစ်လေသနည်း။ လူသားမျိုးနွယ်ထဲတွင် ဤသည်မှာ ကြုံတောင့်ကြုံခဲဖြစ်ပြီး ရှားပါးကာ တစ်မူပင်ထူးတော့သည်။ လူ့သမိုင်း၏ ရှည်လျားသော ခေတ်ရေစီးကြောင်းထဲက ဘုရားသခင်နောက် လိုက်ခဲ့ပြီးသည့် လူသားမျိုးနွယ်များ အားလုံးထဲတွင် ဤအရာနှင့် ဆင်တူသည့်အရာ လုံးလုံးလျားလျား မရှိခဲ့ပေ။ လုပ်ငန်းပမာဏ ကြီးမားကျယ်ပြန့်မှုနှင့် ခက်ခဲမှု၊ ယင်းက တောင်းဆိုသော ကိုယ်ခန္ဓာစွမ်းအင်နှင့် အားစိုက်မှုအဆင့်နှင့်အတူ ယင်းကလိုအပ်သော ကြာမြင့်ချိန်တို့အရ၊ ဤအရာမှာ လွယ်ကူသောလုပ်ငန်း မဟုတ်ပေ၊ ထို့ကြောင့် နောဧက ဤအရာကို ပြုလုပ်ခဲ့သောအခါ ယင်းသည် လူသားများကြားတွင် တစ်မူထူးခဲ့ပြီး သူသည် ဘုရားသခင်နောက်လိုက်သောသူ အားလုံးအတွက် နမူနာနှင့် စံပြတစ်ဦးဖြစ်လေသည်။ နောဧသည် သတင်းစကား အနည်းငယ်သာ ကြားဖူးခဲ့ပြီး ထိုအချိန်က ဘုရားသခင်သည် နှုတ်ကပတ်တော်များစွာကို မဖော်ပြခဲ့သောကြောင့် နောဧသည် သမ္မာတရားများစွာကို နားလည်ဖို့ မဖြစ်နိုင်ပေ။ သူသည် မျက်မှောက်ခေတ်သိပ္ပံပညာ သို့မဟုတ် မျက်မှောက်ခေတ်အသိပညာကို နားမလည်ခဲ့။ သူသည် အလွန့်အလွန် သာမန်လူသားတစ်ဦး၊ လူသားမျိုးနွယ်၏ သာမညောင်ည လူသားတစ်ဦးသာ ဖြစ်သည်။ သို့ရာတွင် အင်္ဂါရပ်တစ်ခုတွင်မူ သူသည် အခြားမည်သူနှင့်မျှ မတူခဲ့။ ဘုရားသခင်၏စကားကို နာခံရမည်ကို သူသိခဲ့သည်၊ ဘုရားသခင်၏စကားကို မည်သို့လိုက်လျှောက်ပြီး လိုက်နာရမည်ကို သိခဲ့သည်၊ လူ၏ သင့်လျော်သောနေရာက မည်သည့်အရာဖြစ်သည်ကို သိခဲ့ပြီး ဘုရားသခင်၏စကားကို အမှန်တကယ် ယုံကြည်ပြီး ကျိုးနွံနာခံနိုင်ခဲ့သည်မှလွဲ၍ နောက်ထပ် ဘာမှမရှိတော့ပေ။ နောဧအား ဘုရားသခင်တာဝန်ပေးစေခိုင်းခဲ့ပြီးသော အရာများအားလုံးကို ပြီးမြောက်ခွင့်ပေးရန်အတွက် အနည်းငယ်သော ဤရိုးရှင်းသည့် ယုံကြည်ချက်များက လုံလောက်ခဲ့ပြီး သူသည် လအနည်းငယ်သာမဟုတ်၊ နှစ်အချို့သာမဟုတ်၊ ဆယ်စုနှစ်အချို့မျှသာလည်းမဟုတ်ဘဲ ရာစုနှစ်တစ်ခုကျော်ကြာ ဤအရာ၌ မဆုတ်မနစ် ကြိုးပမ်းခဲ့ပေသည်။ ဤနှစ်အရေအတွက်က အံ့အားသင့်ဖွယ် ကောင်းသည်မဟုတ်လော။ နောဧမှလွဲ၍ ဤအရာကို မည်သူလုပ်ဆောင်နိုင်ခဲ့ဖူးသနည်း။ (မည်သူမျှ မလုပ်ဆောင်နိုင်ခဲ့ဖူးပါ။) သို့ဆိုလျှင် အဘယ်ကြောင့် မလုပ်နိုင်သနည်း။ လူတချို့က ယင်းသည် သမ္မာတရားကို နားမလည်ခြင်းကြောင့် ဖြစ်သည်ဟုဆိုကြသည်။ သို့သော် ယင်းသည် အဖြစ်မှန်နှင့် မကိုက်ညီပါတကား။ သမ္မာတရားမည်မျှကို နောဧ နားလည်ခဲ့သနည်း။ နောဧသည် ဤအရာအားလုံးကို အဘယ်ကြောင့် စွမ်းဆောင်နိုင်ခဲ့သနည်း။ ယနေ့ခေတ် ယုံကြည်သူများသည် ဘုရားနှုတ်ကပတ်တော်များစွာကို ဖတ်ပြီးကြပြီဖြစ်သည်။ သမ္မာတရားအချို့ကို နားလည်ကြသည်။ ဤသို့ဆိုလျှင် ၎င်းတို့သည် ဤအရာကို မစွမ်းဆောင်နိုင်သည်မှာ အဘယ်ကြောင့်နည်း။ အခြားသူတို့က ယင်းသည် လူတို့၏ ဖောက်ပြန်ပျက်စီးသော စိတ်သဘောထားများကြောင့် ဖြစ်သည်ဟု ပြောကြသည်၊ သို့သော် နောဧ၌ ဖောက်ပြန်ပျက်စီးသော စိတ်သဘောထား မရှိခဲ့သလော။ နောဧက ဤအရာကို အောင်မြင်သော်လည်း ယနေ့ခေတ်လူတို့က အဘယ်ကြောင့် မအောင်မြင်ကြသနည်း။ (ယနေ့ခေတ်လူတို့သည် ဘုရားသခင်၏ နှုတ်ကပတ်တော်များကို မယုံကြည်သောကြောင့် ထိုနှုတ်ကပတ်တော်များကို သမ္မာတရားအဖြစ် သဘောမထားသကဲ့သို့ လိုက်လည်းမလိုက်နာကြပေ။) သူတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် အဘယ်ကြောင့် သဘောမထားနိုင်ကြသနည်း။ သူတို့သည် ဘုရားသခင်၏ နှုတ်ကပတ်တော်များကို အဘယ်ကြောင့် လိုက်နာနိုင်စွမ်းမရှိကြသနည်း။ (သူတို့၌ ဘုရားသခင်ကို ကြောက်ရွံ့သော စိတ်နှလုံး မရှိပေ။) ထို့ကြောင့် လူတို့၌ သမ္မာတရားကို သိနားလည်ခြင်းမရှိသည့်အပြင် သမ္မာတရားများစွာကို ကြားဖူးခဲ့ခြင်း မရှိသောအခါ ဘုရားသခင်ကို ကြောက်ရွံ့သော စိတ်နှလုံးက ၎င်းတို့၌ အဘယ်သို့ ပေါ်ပေါက်သနည်း။ (၎င်းတို့တွင် လူ့သဘာဝနှင့် အသိတရားရှိရမည်။) မှန်သည်။ လူတို့၏ လူ့သဘာဝထဲတွင် အားလုံးအနက် အဖိုးထိုက်ဆုံးသော အရာနှစ်ခု ရှိရမည်။ ပထမမှာ အသိတရားဖြစ်ပြီး ဒုတိယမှာ ပုံမှန်လူ့သဘာဝ၏ ဆင်ခြင်တုံတရားဖြစ်သည်။ အသိတရားနှင့် ပုံမှန် လူ့သဘာဝ၏ဆင်ခြင်တုံတရားကို ပိုင်ဆိုင်ခြင်းသည် လူတစ်ဦးဖြစ်ခြင်းအတွက် အနိမ့်ဆုံးစံနှုန်းဖြစ်၏။ ယင်းသည် လူတစ်ဦးကို တိုင်းတာရန်အတွက် အနိမ့်ဆုံး၊ အခြေခံအကျဆုံး စံနှုန်းဖြစ်၏။ သို့သော် ယနေ့ခေတ်လူတို့၌ ဤအရာမရှိပေ၊ ထို့ကြောင့် သမ္မာတရား မည်မျှများများကို သူတို့ကြားသိနားလည်သည်ဖြစ်စေဘုရားသခင်အား ကြောက်ရွံ့သော စိတ်နှလုံးကို ပိုင်ဆိုင်ဖို့ဆိုသည်မှာ ၎င်းတို့အတွက် မဖြစ်နိုင်ပေ။ သို့ဆိုလျှင် နောဧနှင့်နှိုင်းယှဉ်လျှင် ယနေ့ခေတ်လူတို့နှင့် နောဧတို့ကြားတွင် အနှစ်သာရပိုင်းဆိုင်ရာ ခြားနားမှုက အဘယ်နည်း။ (သူတို့၌ လူ့သဘာဝမရှိချေ။) ထို့အပြင် ဤလူ့သဘာဝကင်းမဲ့ခြင်း၏ အနှစ်သာရက အဘယ်နည်း။ (၎င်းတို့သည် သားရဲများနှင့် နတ်ဆိုးများဖြစ်သည်။) “သားရဲနှင့် နတ်ဆိုးများ” ဆိုသည်မှာ နားထောင်၍ သိပ်မကောင်းပေ။ သို့သော် ဤသည်မှာ အချက်အလက်များနှင့် ကိုက်ညီသည်။ ပို၍ ယဉ်ကျေးစွာပြောဆိုရလျှင် ယင်းမှာ ၎င်းတို့သည် လူ့သဘာဝမရှိဟူ၍ ဖြစ်ပေမည်။ လူ့သဘာဝနှင့် ဆင်ခြင်တုံတရားမရှိသော လူတို့သည် လူသားများမဟုတ်ပေ။ ၎င်းတို့သည် သားရဲများထက်ပင် နိမ့်ကျပေသည်။ ဘုရားသခင်၏ စေခိုင်းချက်ကို နောဧက ပြီးမြောက်အောင် ဆောင်ရွက်နိုင်ခဲ့သည်မှာ ဘုရားသခင်၏ စကားများကို နောဧကြားသောအခါ သူသည် ထိုစကားများကို သူ၏ စိတ်နှလုံး၌ မြဲမြံစွာ သိမ်းဆည်းထားနိုင်သောကြောင့်ဖြစ်သည်။ သူ့အတွက် ဘုရားသခင်၏ စေခိုင်းချက်သည် တစ်သက်တာ တာဝန်ဖြစ်သည်။ သူ၏ ယုံကြည်မှုသည် မယိမ်းယိုင်ခဲ့ပေ။ သူ၏စိတ်ဓာတ်သည် နှစ်တစ်ရာကြာသည်အထိ မပြောင်းလဲခဲ့ပေ။ ယင်းမှာ သူသည် ဘုရားသခင်ကို ကြောက်ရွံ့သော စိတ်နှလုံးရှိသောကြောင့်၊ စစ်မှန်သည့် လူတစ်ယောက်ဖြစ်သောကြောင့်၊ အဆုံးစွန် ဆင်ခြင်တုံတရားရှိသောကြောင့် ဘုရားသခင်က သူ့အပေါ် သင်္ဘောကြီးတည်ဆောက်ရန် အပ်နှံခဲ့ခြင်းဖြစ်သည်။ နောဧကဲ့သို့ လူ့သဘာဝနှင့် ဆင်ခြင်တုံတရားရှိသောလူများသည် အလွန် ရှားပါးသည်။ အခြားတစ်ယောက်ကို ရှာတွေ့ရန် အလွန်ပင် ခက်ခဲလိမ့်မည်။

နောဧသည် အမှန်တကယ်တွင် အမှုအရာတစ်ခုတည်းကိုသာ လုပ်ဆောင်နိုင်ခဲ့သည်။ ယင်းမှာ အလွန်ရိုးရှင်းသည်။ ဘုရားသခင်၏ နှုတ်ကပတ်တော်များကို ကြားပြီးနောက် သူသည် ထိုအရာများကိုဆောင်ရွက်ခဲ့ပြီး မိန့်မှာသည့်အတိုင်း တစ်သဝေမတိမ်း ထိုသို့ လုပ်ဆောင်ခဲ့သည်။ သူ၌ မည်သည့်သံသယမျှ လုံးဝ မရှိခဲ့သကဲ့သို့ လုံးဝ လက်မလျှော့ခဲ့ပေ။ ဘုရားသခင်က သူ့ကို လုပ်ဆောင်ရန် ခိုင်းစေသည့် မည်သည့်အရာကိုမဆို သူသည် တစ်သဝေမတိမ်း ဆက်လက်လုပ်ဆောင်ခဲ့သည်။ သူသည် မည်သည့်အကြောင်းပြချက်ကိုမျှ သို့မဟုတ် သူ၏ကိုယ်ပိုင်အကျိုးအမြတ် သို့မဟုတ် ဆုံးရှုံးမှုကိုမျှ ထည့်သွင်းစဉ်းစားခြင်းမရှိဘဲ၊ မလျှော့ဘဲ ဘုရားသခင်က သူ့ကို လုပ်ဆောင်ရန် ပြောကြားခဲ့သည့်အတိုင်း ယင်းကို အကောင်အထည်ဖော်ပြီး လက်တွေ့လုပ်ဆောင်ခဲ့သည်။ သူက၊ “ဘုရားသခင်သည် လောကကြီးကို ဖျက်ဆီးတော့မည်။ သင်သည် သင်္ဘောတစ်စင်းကို နှောင့်နှေးခြင်းမရှိဘဲ တည်ဆောက်ရမည်၊ ထိုသင်္ဘောပြီးစီးပြီး ရေလွှမ်းမိုးမှုများ ကျရောက်လာသောအခါ သင်တို့အားလုံး သင်္ဘောပေါ်သို့ တက်ကြရမည်။ သင်္ဘောပေါ်သို့ မတက်ခဲ့သောသူများအားလုံး ပျက်စီးကြရလိမ့်မည်” ဟူသည့် ဘုရားနှုတ်ကပတ်တော်များကို အမှတ်ရနေခဲ့သည်။ ဘုရားသခင် ပြောဆိုထားခဲ့သည့်အရာက မည်သည့်အချိန်တွင် အကျိုးဖြစ်ထွန်းမည်ကို သူ မသိခဲ့ပေ။ ဘုရားသခင် မိန့်မြွက်သည့်အရာသည် ပြည့်စုံရမည်ဖြစ်ကြောင်း၊ ဘုရားသခင်၏ နှုတ်ကပတ်တော်အားလုံးသည် မှန်ကန်ပြီး ၎င်းတို့အထဲတွင် မှားယွင်းသောစကားတစ်ခွန်းမျှ မရှိကြောင်း၊ ၎င်းတို့ မည်သည့်အချိန်တွင် အကျိုးဖြစ်ထွန်းမည်၊ မည်သည့်အချိန်တွင် အကောင်အထည်ပေါ်လာမည် ဆိုသည့်အချက်မှာမူ ဘုရားသခင်အပေါ်၌သာ တည်မီကြောင်းတို့ကို သူ သိခဲ့သည်။ ထိုအချိန်၌ သူ၏ တစ်ခုတည်းသော တာဝန်မှာ ဘုရားသခင် မိန့်မြွက်ခဲ့သမျှအရာအားလုံးကို သူ၏ စိတ်နှလုံးထဲ၌ ခိုင်မြဲစွာ မှတ်သားထားရန်၊ ထို့နောက် ယင်းကို အချိန်မဖြုန်းဘဲ လုပ်ဆောင်ရန်ဖြစ်ကြောင်း သူ သိခဲ့သည်။ ယင်းမှာ နောဧ၏ အတွေးများ ဖြစ်ခဲ့သည်။ ဤသည်မှာ သူ စဉ်းစားခဲ့သည့်အရာဖြစ်သည်။ ဤသည်မှာ သူ လုပ်ဆောင်ခဲ့သည့်အရာဖြစ်ပြီး ဤသည်တို့မှာ အဖြစ်မှန်များ ဖြစ်ကြသည်။ သို့ဆိုလျှင် သင်တို့နှင့် နောဧအကြား အနှစ်သာရပိုင်းဆိုင်ရာ ကွာခြားချက်မှာ အဘယ်နည်း။ (ကျွန်ုပ်တို့သည် ဘုရားသခင်၏ နှုတ်ကပတ်တော်ကို ကြားသောအခါ၊ ယင်းကို ဆက်လက်၍ လက်တွေ့မလုပ်ဆောင်ကြပါ။) ဤသည်မှာ အပြုအမူဖြစ်သည်။ အနှစ်သာရပိုင်းဆိုင်ရာ ကွာခြားချက်မှာ အဘယ်နည်း။ (ကျွန်ုပ်တို့၌ လူ့သဘာဝ ကင်းမဲ့ပါသည်။) နောဧသည် လူသား၌ အနည်းဆုံးပိုင်ဆိုင်သင့်သည့် အရာနှစ်ခုဖြစ်သော ပုံမှန်လူ့သဘာဝ၏ အသိတရားနှင့် ဆင်ခြင်တုံတရားတို့ကို ပိုင်ဆိုင်ခဲ့ခြင်း ဖြစ်သည်။ ဤအရာများကို သင်တို့ မပိုင်ဆိုင်ကြပေ။ နောဧကို လူသားတစ်ဦးဟု ခေါ်ဆိုနိုင်ပြီး သင်တို့ကိုမူ ထိုသို့ခေါ်ဆိုရန် မထိုက်တန်ဟု ဆိုခြင်းသည် တရားမျှတပါသလော။ (တရားမျှတပါသည်။) အဘယ်ကြောင့် ငါ ဤသို့ ဆိုရသနည်း။ အဖြစ်မှန်များမှာ ထိုနေရာ၌ပင် ရှိနေပါသည်။ နောဧ လုပ်ဆောင်ခဲ့သည့်အရာနှင့် ပတ်သက်၍ တစ်ဝက်ကိုပင်မဆိုထားနှင့်။ သင်တို့သည် ယင်း၏ သေးငယ်သော အစိတ်အပိုင်းတစ်ခုကိုပင် မလုပ်ဆောင်နိုင်ခဲ့ကြပေ။ နောဧသည် နှစ်ပေါင်း ၁၂၀ ကြာအောင် ဇွဲမလျှော့ဘဲ ဆက်လက်လုပ်ဆောင်နိုင်ခဲ့သည်။ သင်တို့အနေဖြင့် နှစ်ပေါင်းမည်မျှ ဇွဲမလျှော့ဘဲ ဆက်လက်လုပ်ဆောင်နိုင်မည်နည်း။ နှစ် ၁၀၀ လော။ နှစ် ၅၀ လော။ ၁၀ နှစ်လော။ ငါးနှစ်လော။ နှစ်နှစ်လော။ နှစ်ဝက်လော။ သင်တို့ထဲမှ မည်သူသည် နှစ်ဝက်ကြာအောင် ဇွဲမလျှော့ဘဲ ဆက်လက်လုပ်ဆောင်နိုင်သနည်း။ ဘုရားသခင် မိန့်မြွက်ခဲ့သော သစ်သားကို ထွက်၍ ရှာဖွေခြင်း၊ ယင်းကို ခုတ်လှဲခြင်း၊ အခေါက်ကို ခွာခြင်း၊ သစ်သားကို အခြောက်လှန်းခြင်း၊ ထို့နောက် ယင်းကို ပုံသဏ္ဌာန်အမျိုးမျိုးနှင့် အရွယ်အစားအမျိုးမျိုးအဖြစ် ခုတ်ထစ်ခြင်းတို့ကို နှစ်ဝက်ကြာအောင် သင်တို့ ဇွဲလုံ့လဖြင့် ဆက်လက်လုပ်ဆောင်နိုင်မည်လော။ သင်တို့အများစုက ခေါင်းခါနေကြသည်၊ သင်တို့သည် နှစ်ဝက်ပင် ဇွဲမလျှော့ဘဲ လုပ်ဆောင်နိုင်မည်မဟုတ်။ သို့ဆိုလျှင် သုံးလကော အဘယ်သို့နည်း။ လူအချို့က “သုံးလသည်လည်း ခက်ခဲမည်ဟု ကျွန်ုပ်ထင်သည်။ ကျွန်ုပ်သည် အကြမ်းမခံဘဲ အလွန်ပင် နုလေသည်။ တောထဲတွင် ခြင်များနှင့် အခြားပိုးကောင်များရှိပြီး ပုရွက်ဆိတ်နှင့် သန်းများလည်းရှိသည်။ ယင်းတို့အားလုံးက ကျွန်ုပ်ကို ကိုက်လျှင် မခံနိုင်ပါ။ ထို့အပြင် နေကျစ်ကျစ်တောက်ပူပြီး လေတရကြမ်းတိုက်ခတ်နေသော ပြင်ပတွင် နေ့စဉ် သစ်ခုတ်လျက်၊ ထိုညစ်ပေသော၊ ပင်ပန်းသောအလုပ်ကို လုပ်လျက်ဖြင့် ကျွန်ုပ်သည် နှစ်ရက်မကြာမီတွင် နေလောင်ခံရလိမ့်မည်။ ယင်းသည် ကျွန်ုပ် လုပ်လိုသည့် အလုပ်မျိုးမဟုတ်။ ကျွန်ုပ်ကို လုပ်ဆောင်ရန် အမိန့်ပေး၍ ရနိုင်သည့် ပို၍လွယ်သောအရာတစ်ခု ရှိသလော” ဟု ဆိုကြသည်။ ဘုရားသခင်က သင့်ကို မည်သည့်အရာ လုပ်ဆောင်ရန် ခိုင်းစေသည်ကို သင် ရွေးချယ်နိုင်ပါသလော။ (မရွေးချယ်နိုင်ပါ။) အကယ်၍ သင်သည် သုံးလကြာအောင် ဇွဲလုံ့လဖြင့် ဆက်လက်မလုပ်ဆောင်နိုင်ပါက သင်၌ စစ်မှန်သော ကျိုးနွံနာခံမှု ရှိပါသလော။ သင်၌ ကျိုးနွံနာခံခြင်း၏ လက်တွေ့ကျမှု ရှိပါသလော။ (မရှိပါ။) သင်တို့ သုံးလကြာအောင် မခံနိုင်ကြပေ။ သို့ဆိုလျှင် လဝက်ကြာအောင် ဇွဲလုံ့လထားနိုင်သောသူ တစ်ဦးတစ်ယောက်မျှ ရှိပါသလော။ လူအချို့က “ကျွန်ုပ်သည် ဂေါဖရသစ်သားကိုလည်း မမှတ်မိ၊ သို့မဟုတ် သစ်ပင်များကိုလည်း မခုတ်လှဲနိုင်။ သစ်ပင်ကို ခုတ်လှဲသောအခါတွင် သစ်ပင်က မည်သည့်ဘက်သို့ လဲကျမည်ကိုပင် ကျွန်ုပ်မသိ။ ကျွန်ုပ်အပေါ်သို့ ကျလျှင် အဘယ်သို့နည်း။ ထို့အပြင် သစ်ပင်များကို ခုတ်လှဲပြီးနောက်တွင် အများဆုံးအနေဖြင့် သစ်ပင် ပင်စည်တစ်ခု၊ နှစ်ခုကိုသာ ကျွန်ုပ် သယ်နိုင်သည်။ ဤထက်ပို၍ သယ်လျှင် ကျွန်ုပ်၏ ခါးနှင့် ပခုံးတို့ ခံနိုင်မည်မဟုတ်။ မှန်ပါသလော” ဟု ဆိုကြသည်။ သင်တို့သည် လဝက်ပင် မလုပ်ဆောင်နိုင်ကြပေ။ သို့ဆိုလျှင် သင်တို့ အဘယ်အရာ လုပ်ဆောင်နိုင်သနည်း။ ဘုရားသခင်၏ နှုတ်ကပတ်တော်များကို နာခံရန်၊ ဘုရားသခင်၏ နှုတ်ကပတ်တော်များကို ကျိုးနွံနာခံရန်၊ သူ၏ နှုတ်ကပတ်တော်များကို အကောင်အထည်ဖော်ရန် သင်တို့ကို တောင်းဆိုသောအခါ သင်တို့ အဘယ်အရာကို စွမ်းဆောင်နိုင်သနည်း။ ကွန်ပျူတာများ အသုံးပြုခြင်းနှင့် အမိန့်များပေးခြင်းမှလွဲ၍ သင်တို့ အဘယ်အရာ လုပ်ဆောင်နိုင်စွမ်း ရှိကြသနည်း။ အကယ်၍ ဤအချိန်သည် နောဧ၏ အချိန်အခါ ဖြစ်ခဲ့ပါက၊ ဘုရားသခင် ဆင့်ခေါ်ခံရမည့်သူမှာ သင်တို့ ဖြစ်ကြမည်လော။ လုံးဝ ဖြစ်မည်မဟုတ်။ ဘုရားသခင် ဆင့်ခေါ်မည့်သူမှာ သင်တို့ ဖြစ်ကြမည်မဟုတ်ပေ၊ ဘုရားသခင် မျက်နှာသာပေးကြည့်ရှုမည့်သူမှာ သင်တို့ ဖြစ်ကြမည်မဟုတ်ပေ။ အဘယ်ကြောင့်နည်း။ အကြောင်းမှာ သင်သည် ဘုရားသခင်၏ နှုတ်ကပတ်တော်များကို ကြားပြီးနောက် ကျိုးနွံနာခံနိုင်စွမ်းရှိသောသူတစ်ဦး မဟုတ်သောကြောင့် ဖြစ်သည်။ အကယ်၍ သင်သည် ထိုသို့သော လူစားမျိုး မဟုတ်ပါက၊ အသက်ရှင်ရန် ထိုက်တန်သလော။ ရေလွှမ်းမိုးမှု ကျရောက်လာသောအခါ သင် အသက်ရှင်ကျန်ရစ်ရန် ထိုက်တန်သလော။ (မထိုက်တန်ပါ။) သင် မထိုက်တန်ပါက၊ သင်သည် ဖျက်ဆီးခြင်းခံရလိမ့်မည်။ သင်သည် ဘုရားသခင်၏ နှုတ်ကပတ်တော်များကို လဝက်ကြာအောင်ပင် အကောင်အထည်ဖော်ရန် ဇွဲလုံ့လဖြင့် ဆက်လက်မလုပ်ဆောင်နိုင်ပါက သင်သည် မည်သည့် လူစားမျိုးဖြစ်သနည်း။ သင်သည် ဘုရားသခင်ကို အမှန်တကယ် ယုံကြည်သောသူတစ်ဦး ဟုတ်သလော။ အကယ်၍ ဘုရားသခင်၏ နှုတ်ကပတ်တော်များကို ကြားပြီးနောက်၊ သင်သည် ထိုနှုတ်ကပတ်တော်တို့ကို လုပ်ဆောင်ရန် စွမ်းဆောင်နိုင်ခြင်းမရှိပါက၊ အကယ်၍ သင်သည် လဝက်ကြာအောင် ဇွဲရှိရှိ မလုပ်နိုင်ပါက၊ ဆင်းရဲဒုက္ခကို နှစ်ပတ်တာမျှပင် မခံရပ်နိုင်ပါက၊ သင် နားလည်သော ထိုသမ္မာတရားအနည်းငယ်သည် သင့်အပေါ် အဘယ်အကျိုးသက်ရောက်မှု ရှိနေသနည်း။ အကယ်၍ ယင်းသည် သင့်ကို ချုပ်တည်းထားသည့် အကျိုးသက်ရောက်မှု အနည်းငယ်မျှပင် မရှိပါက၊ သင့်အတွက် သမ္မာတရားသည် စကားလုံးအချို့မျှသာဖြစ်ပြီး လုံးဝ အသုံးမဝင်ပေ။ ထိုမျှများပြားသော သမ္မာတရားကို သင် နားလည်ပါလျက်နှင့်၊ ဘုရားသခင်၏ နှုတ်ကပတ်တော်များကို အကောင်အထည်ဖော်ရန်နှင့် ၁၅ ရက်တာမျှ ဆင်းရဲဒုက္ခခံစားရန် သင့်ကို စေခိုင်းသောအခါ၊ သင် မခံရပ်နိုင်ပါက၊ သင်သည် မည်သည့် လူစားမျိုး ဖြစ်သနည်း။ ဘုရားသခင်၏ အမြင်တွင်၊ သင်သည် စံချိန်မီသော ဖန်ဆင်းခံတစ်ဦး ဟုတ်သလော။ (မဟုတ်ပါ။) နောဧ၏ ဆင်းရဲဒုက္ခနှင့် နှစ်ပေါင်း ၁၂၀ ကြာ ဇွဲလုံ့လတို့ကို ထည့်သွင်းစဉ်းစားပါက၊ သင်တို့နှင့် နောဧအကြား ကွာဟချက်မှာ မိုးနဲ့မြေကဲ့သို့ ကွာခြားလေသည်။ နှိုင်းယှဉ်စရာပင် မရှိပေ။ ဘုရားသခင်က နောဧကို ခေါ်ယူပြီး သူအလိုရှိသမျှ လုပ်ဆောင်ရန် နောဧကို အပ်နှံခဲ့သည့် အကြောင်းရင်းမှာ၊ ဘုရားသခင်၏ အမြင်တွင်၊ နောဧသည် သူ၏ နှုတ်ကပတ်တော်များကို နာခံနိုင်စွမ်းရှိသောကြောင့်၊ သူသည် ကြီးမြတ်သော တာဝန်ကို အပ်နှံနိုင်သည့်လူတစ်ဦး ဖြစ်သောကြောင့်၊ သူသည် ယုံကြည်စိတ်ချရသူတစ်ဦး ဖြစ်သောကြောင့်၊ ဘုရားသခင် အလိုရှိသည့်အရာကို လက်တွေ့အရှိတရား ဖြစ်လာစေနိုင်သောသူတစ်ဦး ဖြစ်သောကြောင့် ဖြစ်သည်၊ ဘုရားသခင်၏ အမြင်တွင်၊ ဤသည်မှာ စစ်မှန်သောလူတစ်ဦး ဖြစ်သည်။ သင်တို့မူကား အဘယ်သို့နည်း။ သင်တို့သည် ဤအရာများထဲမှ တစ်ခုကိုမျှ မစွမ်းဆောင်နိုင်ကြပေ။ သင်တို့အားလုံး ဘုရားသခင်၏ အမြင်တွင် အဘယ်အရာဖြစ်သည်ကို စိတ်ကူးကြည့်ရန် မခက်ခဲပေ။ သင်တို့သည် လူသားများ ဟုတ်ကြသလော။ သင်တို့သည် လူသားများဟု ခေါ်ဆိုခြင်းခံရရန် ထိုက်တန်သလော။ အဖြေမှာ ရှင်းလင်းပါသည်။ မထိုက်တန်ကြပေ။ ငါသည် အချိန်ကို ၁၅ ရက်၊ နှစ်ပတ်မျှထိ တတ်နိုင်သမျှ တိုတောင်းစေခဲ့ပြီး၊ သင်တို့ထဲမှ တစ်ဦးတစ်ယောက်ကမျှ ယင်းကို လုပ်ဆောင်နိုင်သည်ဟု မဆိုခဲ့ကြပေ။ ဤအရာက အဘယ်အရာကို ပြသနေသနည်း။ သင်တို့၏ ယုံကြည်ခြင်း၊ သစ္စာစောင့်သိခြင်းနှင့် ကျိုးနွံနာခံခြင်းအားလုံးသည် အချည်းနှီးသဘောဖြစ်သည်ကို ပြသနေသည်။ ယုံကြည်ခြင်း၊ သစ္စာစောင့်သိခြင်းနှင့် ကျိုးနွံနာခံခြင်းဟု သင်တို့ယုံကြည်သည့်အရာကို ငါသည် ဘာမျှမဟုတ်ဟု ရှုမြင်သည်။ သင်တို့သည် မိမိတို့ကိုယ်ကို အတော်အတန် ကောင်းသည်ဟု ကြွားဝါကြသော်လည်း၊ ငါ၏အမြင်တွင်မူ သင်တို့သည် လုံးလုံး ချို့တဲ့နေကြသည်။

နောဧ၏ ဇာတ်ကြောင်းတွင် မယုံနိုင်ဖွယ်အကောင်းဆုံး၊ လေးစားဖွယ်အကောင်းဆုံးနှင့် အတုယူထိုက်ဆုံးသော အရာမှာ သူ၏ နှစ်ပေါင်း ၁၂၀ ကြာ ဇွဲလုံ့လ၊ သူ၏ နှစ်ပေါင်း ၁၂၀ ကြာ ကျိုးနွံနာခံမှုနှင့် သစ္စာစောင့်သိမှုတို့ ဖြစ်သည်။ ကြည့်ပါလော့၊ ဘုရားသခင်သည် လူကို ရွေးချယ်ရာ၌ မှားယွင်းခဲ့သလော။ (မမှားယွင်းခဲ့ပါ။) ဘုရားသခင်သည် လူ၏ အတွင်းသဘောကိုပင် ကြည့်ရှုလေ့လာသော ဘုရားသခင် ဖြစ်သည်။ ထိုကျယ်ပြန့်သော လူပင်လယ်ကြီးအလယ်၌ သူသည် နောဧကို ရွေးချယ်ခဲ့သည်၊ နောဧကို ခေါ်ယူခဲ့ပြီး ဘုရားသခင်သည် သူ၏ ရွေးချယ်မှု၌ မှားယွင်းခြင်း မရှိခဲ့ပေ။ နောဧသည် ဘုရားသခင်၏ မျှော်လင့်ချက်များအတိုင်း အသက်ရှင်ခဲ့ပြီး သူ့ကို ဘုရားသခင် အပ်နှံခဲ့သည့်အရာအား အောင်မြင်စွာ သူပြီးမြောက်ခဲ့သည်။ ဤသည်မှာ သက်သေခံချက် ဖြစ်သည်။ ဤသည်မှာ ဘုရားသခင် အလိုရှိခဲ့သည့်အရာ ဖြစ်သည်၊ ဤသည်မှာ သက်သေခံချက် ဖြစ်သည်။ သို့သော် သင်တို့၌မူကား ဤအရာ၏ အရိပ်အယောင် သို့မဟုတ် အစအန တစ်စုံတစ်ရာ ရှိပါသလော။ မရှိပေ။ ထိုသို့သော သက်သေခံချက်သည် သင်တို့၌ ကင်းမဲ့နေသည်မှာ သိသာထင်ရှားသည်။ သင်တို့၌ ထုတ်ဖော်ပြသည့်အရာ၊ ဘုရားသခင် မြင်တွေ့သည့်အရာမှာ အရှက်တရား၏ အမှတ်အသား ဖြစ်သည်။ ပြောဆိုသည့်အခါ လူတို့ကို မျက်ရည်ကျအောင် လှုံ့ဆော်နိုင်သည့်အရာ တစ်ခုမျှမရှိပေ။ နောဧ၏ အမျိုးမျိုးသော သရုပ်သကန်များနှင့် ပတ်သက်၍၊ အထူးသဖြင့် ရာစုနှစ်တစ်ခုကြာအောင် သံသယ သို့မဟုတ် စိတ်ပြောင်းလဲခြင်းမရှိဘဲ ဘုရားသခင်၏ နှုတ်ကပတ်တော်များအပေါ် သူ၏ ခိုင်မြဲသော ယုံကြည်ခြင်းနှင့် ရာစုနှစ်တစ်ခုကြာအောင် မယိမ်းမယိုင်ဘဲ သင်္ဘောတည်ဆောက်ရန် သူ၏ ဇွဲလုံ့လနှင့်ပတ်သက်၍၊ သူ၏ ဤယုံကြည်ခြင်းနှင့် စိတ်ဓာတ်ကြံ့ခိုင်မှုတို့နှင့် ပတ်သက်၍၊ မျက်မှောက်ခေတ်တွင် မည်သူမျှ မနှိုင်းယှဉ်နိုင်ပေ။ မည်သူမျှ သူ့ကို မယှဉ်နိုင်ပေ။ သို့တိုင် နောဧ၏ သစ္စာစောင့်သိမှုနှင့် ကျိုးနွံနာခံမှုကို မည်သူမျှ ဂရုမစိုက်ကြပေ၊ ဤအရာ၌ လူတို့၏ တန်ဖိုးထားခြင်းနှင့် အတုယူခြင်းကို ထိုက်တန်သည့် တစ်စုံတစ်ရာ ရှိသည်ဟု မည်သူမျှ မယုံကြည်ကြပေ။ ထိုအစား ယခုအချိန် လူတို့အတွက် ပို၍ အရေးကြီးသည်မှာ အဘယ်အရာနည်း။ ကြွေးကြော်သံများကို ထပ်ခါတလဲလဲ ပြောဆိုခြင်းနှင့် အယူဝါဒများကို ပြောဆိုခြင်း ဖြစ်သည်။ ၎င်းတို့သည် သမ္မာတရားများစွာကို နားလည်သဘောပေါက်ပုံရပြီး သမ္မာတရားကို ရရှိပြီးဖြစ်ပုံရသည်၊ သို့သော် နောဧနှင့် နှိုင်းယှဉ်ပါက သူ လုပ်ဆောင်ခဲ့သည့်အရာ၏ တစ်ရာပုံတစ်ပုံ၊ တစ်ထောင်ပုံတစ်ပုံမျှ ၎င်းတို့ မစွမ်းဆောင်နိုင်ခဲ့ကြပေ။ ၎င်းတို့ ချို့တဲ့လိုက်လေခြင်းပါတကား။ ကောင်းကင်နှင့် မြေကြီးတမျှ ကွာခြားချက် ရှိနေသည်။ နောဧ၏ သင်္ဘောတည်ဆောက်ခြင်းမှနေ၍ မည်သို့သော လူစားမျိုးတို့ကို ဘုရားသခင် ချစ်မြတ်နိုးသည်ဟူသည်ကို သင်တို့ ရှာဖွေတွေ့ရှိခဲ့ကြပါသလော။ ဘုရားသခင် ချစ်မြတ်နိုးသောသူတို့၌ မည်သည့် အရည်အသွေး၊ စိတ်နှလုံးနှင့် တည်ကြည်မှုမျိုး အတိအကျ တွေ့ရှိရသနည်း။ နောဧ ပိုင်ဆိုင်ခဲ့သည့်အရာအားလုံးကို သင်တို့ ပိုင်ဆိုင်ကြသလော။ အကယ်၍ သင်သည် နောဧ၏ ယုံကြည်ခြင်းနှင့် ကိုယ်ကျင့်စရိုက်ကို ပိုင်ဆိုင်သည်ဟု ခံစားရပါက၊ ဘုရားသခင်နှင့်ပတ်သက်၍ သတ်မှတ်ချက်များ ချမှတ်ရန်၊ သူနှင့် ညှိနှိုင်းရန် ကြိုးစားခြင်းသည် အနည်းငယ် ခွင့်လွှတ်နိုင်ဖွယ် ဖြစ်ပေလိမ့်မည်။ အကယ်၍ သင်၌ ထိုအရာများလုံးဝ ကင်းမဲ့နေသည်ဟု သင် ခံစားရပါက၊ သင့်ကို ငါ အမှန်တရားကို ပြောမည်။ မိမိကိုယ်ကို မြှောက်ပင့်ခြင်း မပြုနှင့်၊ သင်သည် ဘာမျှမဟုတ်ပေ။ ဘုရားသခင်၏ အမြင်တွင် သင်သည် ပိုးလောက်ကောင်တစ်ကောင်ထက်ပင် နိမ့်ကျသည်။ သို့တိုင် သင်သည် ဘုရားသခင်နှင့်ပတ်သက်၍ သတ်မှတ်ချက်များ ချမှတ်ရန်နှင့် ညှိနှိုင်းရန် ကြိုးစားဝံ့သေးသလော။ လူအချို့က “အကယ်၍ ကျွန်ုပ်သည် ပိုးလောက်ကောင်တစ်ကောင်ထက် နိမ့်ကျပါက၊ ဘုရားအိမ်တော်၌ ခွေးတစ်ကောင်အဖြစ် ကျွန်ုပ် အမှုထမ်းရလျှင်ကော အဘယ်သို့နည်း” ဟု ဆိုကြသည်။ သင်သည် ဤအရာအတွက် မထိုက်တန်ပေ။ အဘယ်ကြောင့်နည်း။ သင်သည် ဘုရားအိမ်တော်၏ တံခါးကိုပင် ကောင်းစွာ မစောင့်ကြပ်နိုင်ခဲ့ပေ၊ သို့ဖြစ်၍ ငါ၏အမြင်တွင် သင်သည် အစောင့်ခွေးတစ်ကောင်နှင့်ပင် ညီမျှခြင်းမရှိပေ။ ဤစကားများသည် သင်တို့ကို ထိခိုက်နစ်နာစေသလော။ ဤသည်ကို ကြားရခြင်းသည် သင်တို့အတွက် မနှစ်မြို့ဖွယ် ဖြစ်သလော။ ဤသည်မှာ သင်တို့၏ မိမိကိုယ်ကိုလေးစားစိတ်ကို ထိခိုက်စေရန် ရည်ရွယ်ခြင်း မဟုတ်၊ ယင်းမှာ အချက်အလက်ကို အခြေခံသော ပြောဆိုချက်ဖြစ်သည်၊ သက်သေအထောက်အထားကို အခြေခံသော အခိုင်အမာပြောဆိုချက်ဖြစ်ပြီး အနည်းငယ်မျှပင် မှားယွင်းခြင်း မရှိပေ။ ဤသည်မှာ သင်တို့ အတိအကျ ပြုမူပုံဖြစ်သည်၊ သင်တို့၌ အတိအကျ ထုတ်ဖော်ပြသသည့်အရာ ဖြစ်သည်၊ ဤသည်မှာ ဘုရားသခင်ကို အတိအကျ သင်တို့ ဆက်ဆံပုံဖြစ်ပြီး၊ ဘုရားသခင်က သင်တို့ကို အပ်နှံသမျှအရာအားလုံးအပေါ် သင်တို့ ဆက်ဆံပုံလည်း ဖြစ်သည်။ ငါ ပြောခဲ့သမျှအရာအားလုံးသည် မှန်ကန်ပြီး စိတ်နှလုံးထဲမှ လာသည်။ နောဧ၏အဖြစ်အပျက်ကို ဆွေးနွေးခြင်းအား ဤနေရာ၌ အဆုံးသတ်မည်။

၂။ အာဗြဟံသည် ဣဇာက်ကို ယဇ်ပူဇော်၏

ပြောပြထိုက်သော အခြားပုံဝတ္ထုတစ်ခုရှိသည်။ အာဗြဟံ၏ ပုံဝတ္ထုပင်ဖြစ်၏။ တစ်နေ့သောအခါ ကောင်းကင်တမန်နှစ်ပါးသည် သူတို့ကို စိတ်ပါလက်ပါ လက်ခံကြိုဆိုသော အာဗြဟံ၏အိမ်သို့ လာခဲ့ကြသည်။ ဘုရားသခင်က သူ့အား သားယောက်ျားတစ်ဦး ပေးသနားမည့်အကြောင်း အာဗြဟံကို ပြောပြရန် ကောင်းကင်တမန်များက တာဝန်ပေးအပ်ခြင်း ခံခဲ့ကြရသည်။ ဤအရာကို ကြားလျှင်ကြားချင်း အာဗြဟံသည်၊ “အကျွန်ုပ်၏သခင်ကို ကျေးဇူးချီးမွမ်းပါ၏”ဟု ဆိုကာ အလွန်ပင် ဝမ်းမြောက်ခဲ့သည်။ သို့သော် အာဗြဟံ၏ဇနီး စာရာသည် ၎င်းတို့၏ နောက်ကွယ်၌ ကျိတ်ရယ်ခဲ့သည်။ သူ၏ ကျိတ်ရယ်ခြင်းက “ထိုအရာသည် မဖြစ်နိုင်၊ ကျွန်ုပ်သည်အိုမင်းပြီ။ မည်သို့ ကလေးမွေးဖွားပေးနိုင်မည်နည်း။ ကျွန်ုပ်အား သားယောက်ျားတစ်ဦးကို ပေးမည်ဆိုသည့်အရာမှာ ရယ်စရာတစ်ခုပင်” ဟု ဆိုလိုခြင်းဖြစ်သည်။ စာရာသည် ယင်းကို မယုံကြည်ခဲ့ပေ။ စာရာ၏ ရယ်သံကို ကောင်းကင်တမန်များက ကြားခဲ့သလော။ (ကြားခဲ့ပါသည်။) ကြားခဲ့သည်မှာ အမှန်ပင်ဖြစ်ပြီး ဘုရားသခင်ကလည်း ဤအရာကို မြင်ခဲ့သည်။ ပြီးလျှင် ဘုရားသခင်သည် မည်သည့်အရာကို ပြုလုပ်ခဲ့သနည်း။ ဘုရားသခင်သည် တိတ်တဆိတ် ကြည့်ရှုနေခဲ့သည်။ မသိနားမလည်သည့် ထိုအမျိုးသမီးတည်းဟူသော စာရာက ယင်းကို မယုံကြည်။ သို့သော် ဘုရားသခင်က လုပ်ဆောင်ရန် ဆုံးဖြတ်သည့်အရာသည် လူသားများ၏ နှောင့်ယှက်မှုကို ခံရသလော။ (မခံရပါ။) မည်သည့်လူသားတစ်ဦးဦး၏ အနှောင့်အယှက်ပေးခြင်းကိုမျှ မခံရပေ။ ဘုရားသခင်က တစ်စုံတစ်ရာကို ပြုလုပ်ရန် ဆုံးဖြတ်ထားသောအခါ လူတချို့က “ထိုအရာကို ကျွန်ုပ်မယုံကြည်၊ ကျွန်ုပ်ဆန့်ကျင်သည်၊ ငြင်းပယ်သည်၊ ကန့်ကွက်သည်၊ ကျွန်ုပ်၌ ဤအရာနှင့်ပတ်သက်ပြီး ပြဿနာတစ်ခုရှိသည်”ဟု ဆိုကောင်းဆိုကြမည်။ ထိုသူတို့၏စကားများက ခိုင်လုံသလော။ (မခိုင်လုံပါ။) သို့ဆိုလျှင် ဘုရားသခင်သည် သဘောမတူသောသူ၊ ပြောစရာတစ်စုံတစ်ရာ ရှိသောသူ၊ မယုံကြည်သောသူများ ရှိသည်ကို မြင်သောအခါ သူသည် ထိုသူတို့ကို ရှင်းပြချက်ပေးရန် လိုသလော။ ထိုသူတို့အား သူပြုလုပ်သည့်အရာနှင့်ပတ်သက်သော နည်းလမ်းနှင့် အကြောင်းပြချက်များကို ရှင်းပြရန်လိုသလော။ ဘုရားသခင်က ထိုသို့ပြုသလော။ မပြုပါချေ။ သူသည် မသိနားမလည်သော ဤလူတို့က ပြုသည့်အရာနှင့် ပြောသည့်အရာကို အရေးမစိုက်၊ သူတို့၏ သဘောထားက မည်သည့်အရာ ဖြစ်သည်ကို ဂရုမစိုက်ချေ။ ဘုရားသခင်ကပြုလုပ်ရန် ဆုံးဖြတ်ထားပြီးသော အရာသည် ဘုရားသခင်၏ စိတ်နှလုံးထဲတွင် အခိုင်အမာရှိနှင့်ခဲ့သည်မှာ ကြာပြီဖြစ်သည်။ ဤသည်မှာ သူပြုလုပ်မည့်အရာပင် ဖြစ်သည်။ လူတစ်ဦးက မည်သည့်အခါတွင် ကလေးရသည်ဆိုသည်နှင့် ၎င်းက မည်သည့်ကလေးအမျိုးအစား ဖြစ်သည်ဆိုသည်တို့အပါအဝင် အရာခပ်သိမ်းနှင့် ဖြစ်ရပ်အားလုံးတို့မှာ ဘုရားသခင့်လက်များ၏ ထိန်းချုပ်မှုနှင့် အချုပ်အခြာအာဏာတို့ အောက်၌ ရှိလေသည်။ ထိုအရာသည်လည်း ဘုရားသခင်၏ လက်ထဲ၌ရှိသည် ဆိုသည်မှာ သိသာထင်ရှားပေသည်။ ဘုရားသခင်သည် သူက အာဗြဟံကို သားယောက်ျားပေးမည့်အကြောင်း အာဗြဟံကိုပြောပြရန် ကောင်းကင်တမန်များကို စေလွှတ်သောအခါ အမှန်အားဖြင့် ဘုရားသခင်သည် နောင်တွင် သူပြုမည့် မြောက်မြားစွာသော အရာများကို ရှေးယခင်ကတည်းက ကြိုတင်စီစဉ်ခဲ့ပြီး ဖြစ်သည်။ ထိုသားယောက်ျားက မည်သည့်တာဝန်ဝတ္တရားများကို လက်ခံဆောင်ရွက်မည်၊ သူ၌ မည်သည့်အသက်တာမျိုး ရှိမည်၊ သူ၏ သားစဉ်မြေးဆက်တို့က မည်သည့်ပုံစံရှိမည်ဟူသည့် ဤအရာအားလုံးတို့ကို ဘုရားသခင်သည် ရှေးယခင်ကတည်းက ကြိုတင်စီစဉ်ခဲ့ပြီးဖြစ်ကာ အမှားအယွင်းများ သို့မဟုတ် အပြောင်းအလဲများ ရှိမည်မဟုတ်ပေ။ ထို့အတွက်ကြောင့် စဉ်းစားဉာဏ်မရှိသော အမျိုးသမီးတစ်ဦးဦး၏ ကျိတ်ရယ်ခြင်းက တစ်စုံတစ်ရာကို ပြောင်းလဲနိုင်သလော။ ယင်းက ဘာကိုမျှ မပြောင်းလဲနိုင်ချေ။ သို့နှင့် အချိန်ကျရောက်သောအခါ ဘုရားသခင်သည် သူစီစဉ်ထားခဲ့သည့်အတိုင်း ပြုလုပ်ခဲ့ကာ၊ ဤအရာအားလုံးမှာ ဘုရားသခင်မိန့်ဆိုခဲ့ပြီး ဆုံးဖြတ်ထားပြီးသည့်အတိုင်း ပြည့်စုံခဲ့လေသည်။

အာဗြဟံသည် အသက် ၁၀၀ ပြည့်သောအခါ ဘုရားသခင်က သူ့ကို သားယောက်ျားတစ်ဦး ပေးခဲ့သည်။ သားယောက်ျားမရှိဘဲ နှစ်ပေါင်း ၁၀၀ အသက်ရှင်လာခဲ့ရာ အာဗြဟံ၏ နေ့ရက်များက ပျင်းရိငြီးငွေ့ဖွယ်ကောင်းပြီး အထီးကျန်ခဲ့သည်။ သားသမီးမရှိသည့်၊ အထူးသဖြင့် သားယောက်ျားမရှိသည့် အသက် ၁၀၀ အိုမင်းသော အမျိုးသားတစ်ဦးက မည်သို့ခံစားရမည်နည်း။ “ငါ၏ဘဝထဲတွင် တစ်စုံတစ်ခု လိုအပ်နေသည်။ ဘုရားသခင်က ငါ့ကို သားယောက်ျား မပေးသကဲ့သို့၊ ငါ၏ဘဝက အနည်းငယ် အထီးကျန်ဆန်ပြီး အနည်းငယ် နှမြောဖွယ်ကောင်းလေပြီ။” သို့သော် ဘုရားသခင်က အာဗြဟံကို သားယောက်ျားတစ်ဦး ပေးမည့်အကြောင်း အာဗြဟံအား ပြောပြရန် ကောင်းကင်တမန်များကို စေလွှတ်ခဲ့သောအခါ၌ အာဗြဟံ၏ စိတ်ခံစားချက်က မည်သည့်စိတ်ခံစားချက် ဖြစ်ခဲ့သနည်း။ (ဝမ်းမြောက်ပျော်ရွှင်ခြင်း ဖြစ်ခဲ့သည်။) သူသည် ပျော်ရွှင်မှုနှင့် ပြည့်နှက်နေသည့်အပြင် မျှော်လင့်စောင့်စားခြင်းနှင့်လည်း ပြည့်ဝခဲ့သည်။ သူသည် ဘုရားသခင်ကို သူ၏ကျေးဇူးတော်ကြောင့်၊ သူ့အဖို့ ကျန်ရှိနေသေးသည့် နှစ်ကာလများတွင် သူ့အား ကလေးတစ်ဦးကို ကျွေးမွေးပြုစုခွင့်ပေးသောကြောင့် ကျေးဇူးတင်ခဲ့သည်။ ဤအရာမှာ အံ့သြဖွယ်ကောင်းသော အရာတစ်ခုဖြစ်ခဲ့ပြီး ယင်းက ထိုသို့ပင် ဖြစ်ခဲ့လေသည်။ ထို့ကြောင့် သူ၌ ပျော်ရွှင်ဖို့ရန်အတွက် မည်သည့်အမှုအရာများ ရှိခဲ့သနည်း။ (သူ၌ သားစဉ်မြေးဆက်များ ရှိခဲ့သည်၊ သူ၏မိသားစုမျိုးရိုးက ဆက်လက်ရှိနေပေမည်။) ယင်းက အမှုအရာတစ်ခု ဖြစ်သည်။ ပျော်ရွှင်ဖွယ်အဖြစ်ဆုံးသော အခြားအရာတစ်ခုလည်း ရှိခဲ့သည်။ ယင်းက မည်သည့်အရာဖြစ်သနည်း။ (ဤကလေးကို ဘုရားသခင်ကိုယ်တိုင် ပေးသနားခဲ့ခြင်းဖြစ်သည်။) ယင်းကား မှန်၏။ သာမန်လူတစ်ဦးသည် ကလေးမွေးမည်ဆိုသောအခါ ဘုရားသခင် သူတို့ကို လာ၍ ပြောပြသလော။ “သင့်ကိုငါ ကတိပေးခဲ့သည့် ဤကလေးကို သင့်အား ငါကိုယ်တိုင် ပေးသနားသည်”ဟု ဘုရားသခင်ပြောသလော။ ဤသည်မှာ ဘုရားသခင်ပြုလုပ်သောအရာ ဟုတ်သလော။ မဟုတ်ပါ။ သို့ဆိုလျှင် ဤကလေးနှင့်ပတ်သက်၍ မည်သည့်အရာက ထူးခြားသနည်း။ ဘုရားသခင်သည် အာဗြဟံအား “အသက် ၁၀၀ ရှိသောအခါ သင်သည် ဘုရားသခင်ကိုယ်တိုင် ပေးသနားသော ကလေးတစ်ယောက်ကို ရရှိမည်”ဟု ကိုယ်တိုင်ပြောပြရန် ကောင်းကင်တမန်များကို စေလွှတ်ခဲ့သည်။ ဤသည်မှာ ထိုကလေးနှင့်ပတ်သက်၍ ထူးခြားသော အရာဖြစ်သည်။ ကလေးငယ်အကြောင်းကို ဘုရားသခင်က ပြောပြခဲ့ခြင်းဖြစ်ပြီး ဘုရားသခင်ကိုယ်တိုင်က ပေးခဲ့ခြင်းဖြစ်သည်။ ဤသည်မှာ ဝမ်းမြောက်ဖွယ်ဖြစ်လိုက်လေခြင်းပါတကား။ ထို့ပြင် ဤကလေးငယ်၏ အထူးတလည် အရေးပါမှုသည် လူတို့၏ စိတ်တွင် အတွေးများ စုပြုံဝင်ရောက်လာစေသည် မဟုတ်လော။ အာဗြဟံသည် ဤသူငယ်၏ မွေးဖွားခြင်းကို မျက်မြင်တွေ့ရသောအခါ မည်ကဲ့သို့ ခံစားခဲ့သနည်း။ “နောက်ဆုံးတွင် ငါသည် ကလေးတစ်ယောက် ရပြီ။ ဘုရားသခင်၏ နှုတ်ကပတ်တော်များက ပြည့်စုံသွားခဲ့ပြီ။ ဘုရားသခင်က ငါ့ကို ကလေးတစ်ယောက်ပေးမည်ဟု မိန့်ဆိုခဲ့ပြီး အမှန်တကယ် ပေးခဲ့သည်။” ဤကလေးမွေးဖွားခဲ့ပြီး သူက ထိုကလေးကို မိမိကိုယ်တိုင်၏ လက်ဖြင့် ချီလိုက်သောအခါ သူခံစားရသည့် ပထမဆုံးသောအရာမှာ “ဤသူငယ်ကို ငါသည် လူ့လက်မှ ရရှိခဲ့သည်မဟုတ်၊ ဘုရားသခင်၏ လက်မှ ရရှိခဲ့သည်။ ဤကလေးငယ် ရောက်ရှိလာခြင်းမှာ အလွန်ပင် အချိန်မီဖြစ်သည်။ သူ့ကို ဘုရားသခင်က ပေးသနားခဲ့ခြင်းဖြစ်ပြီး၊ သူသည် ဘုရားသခင်ထံမှလာခြင်း ဖြစ်သောကြောင့် သူ့ကို ငါ ကောင်းစွာ ကျွေးမွေးပြုစုရမည်၊ ထို့ပြင် သူ့ကို ကောင်းစွာပညာသင်ပေးကာ ဘုရားသခင်ကို ဝတ်ပြုကိုးကွယ်စေပြီးလျှင် ဘုရားသခင်၏နှုတ်ကပတ်တော်ကို နာခံစေရမည်”ဟူ၍ ဖြစ်သည်။ သူသည် ဤကလေးကို အတော်ပင် ချစ်မြတ်နိုးခဲ့သလော။ (ချစ်မြတ်နိုးခဲ့သည်။) ဤကလေးမှာ ထူးခြားသော ကလေးငယ်တစ်ဦး ဖြစ်ခဲ့သည်။ အာဗြဟံ၏ အသက်ကို ထပ်ဆင့်ကြည့်လိုက်လျှင် သူသည် ဤသားလေးကို အဘယ်မျှလောက်ပင် ချစ်မြတ်နိုးခဲ့ကြောင်းကို စိတ်ကူးကြည့်ရန် မခဲယဉ်းပေ။ မိမိ၏ကလေးငယ်အပေါ် သာမန်လူတစ်ဦး၏ မြတ်နိုးမှု၊ ကြင်နာမှုနှင့် ချစ်ခင်တွယ်တာမှုအားလုံးကို အာဗြဟံ၌လည်း တွေ့ခဲ့ရသည်။ အာဗြဟံသည် ဘုရားသခင်မိန့်ဆိုထားခဲ့သော နှုတ်ကပတ်တော်များကို ယုံကြည်ခဲ့ပြီး သူ့နှုတ်ကပတ်တော်များ၏ ပြည့်စုံခြင်းကို သူ၏ကိုယ်ပိုင်မျက်လုံးများဖြင့် မျက်မြင်တွေ့ရှိခဲ့ပြီးဖြစ်သည်။ သူသည် ထိုမိန့်မြွက်ချက်တို့မှသည် ပြည့်စုံခြင်းအထိ ဤနှုတ်ကပတ်တော်များ၏ သက်သေလည်း ဖြစ်ခဲ့ပြီးဖြစ်သည်။ သူသည် ဘုရားသခင်၏ နှုတ်ကပတ်တော်များက အဘယ်မျှ ဩဇာအာဏာရှိကြောင်း၊ သူ၏ ဆောင်ရွက်ချက်များက အဘယ်မျှ အံ့သြဖွယ်ကောင်းကြောင်းနှင့်၊ အရေးကြီးဆုံးမှာ ဘုရားသခင်က လူကို အဘယ်မျှ ဂရုစိုက်ကြောင်းကို ခံစားခဲ့ရသည်။ အာဗြဟံသည် သူငယ်ကိုကြည့်ရင်း ရှုပ်ထွေးပြီး ပြင်းထန်သော စိတ်ခံစားချက်များရှိခဲ့သော်လည်း သူ၏စိတ်နှလုံးထဲတွင် ဘုရားသခင်ကို ပြောစရာ စကားတစ်ခွန်းသာရှိခဲ့သည်။ ငါ့ကို ပြောလော့။ မည်သည့်အရာကို သူပြောခဲ့သည်ဟု သင်တို့ ထင်သနည်း။ (ဘုရားသခင်ကို ကျေးဇူးတော်ချီးမွမ်းပါ၏ ဟူ၍ဖြစ်ပါသည်။) “အကျွန်ုပ်၏သခင်ကို ကျေးဇူးချီးမွမ်းပါ၏” ဟူ၍ဖြစ်သည်။ အာဗြဟံသည် ကျေးဇူးသိတတ်ကာ ဘုရားသခင်အား သူ၏ လေးနက်သော ကျေးဇူးတင်ခြင်းနှင့် ချီးမွမ်းခြင်းကိုလည်း ပူဇော်ဆက်ကပ်ခဲ့လေသည်။ ဘုရားသခင်နှင့် အာဗြဟံအတွက်မူ ဤကလေးမှာ ထူးခြားသော အဓိပ္ပာယ်ရှိခဲ့သည်။ ယင်းမှာ အဘယ်ကြောင့်ဆိုသော် ဘုရားသခင်က အာဗြဟံအား ကလေးတစ်ယောက်ကို ပေးမည်ဟု မိန့်ဆိုခဲ့သည့် အချိန်မှစ၍ ဘုရားသခင်သည် ကြိုတင်စီစဉ်ခဲ့ပြီးဖြစ်ကာ တစ်စုံတစ်ခုကို ဖြစ်မြောက်စေမည်ဟု သူ ဆုံးဖြတ်ထားခဲ့ပြီး ဖြစ်သောကြောင့်ပင်။ ဤကလေးငယ်မှတစ်ဆင့် သူ စွမ်းဆောင်ရရှိလိုသည့် အရေးကြီးသော ကိစ္စရပ်များ၊ ကြီးမားသော ကိစ္စရပ်များ ရှိခဲ့သည်။ ဘုရားသခင်အတွက် ထိုကလေးငယ်၏ အရေးပါမှုက ထိုမျှပင်ဖြစ်ခဲ့သည်။ ထို့ပြင် အာဗြဟံအတွက်မူ သူ့အပေါ် ဘုရားသခင်၏ အထူးကျေးဇူးတော်ကြောင့်၊ ဘုရားသခင်က သူ့အား ကလေးတစ်ယောက်ကို ပေးသနားခဲ့ပြီးဖြစ်သောကြောင့်၊ လူသားမျိုးနွယ်တစ်ရပ်လုံး၏ သမိုင်းဖြစ်စဉ်ထဲတွင် လူသားမျိုးနွယ်အားလုံးနှင့်ပတ်သက်လျှင် သူ၏တည်ရှိမှု၏ တန်ဖိုးနှင့် အရေးပါမှုက သာမန်ထက်လွန်ကဲခဲ့သည်၊ သာမန်ထက် ကျော်လွန်ခဲ့ပေသည်။ သို့နှင့် ယင်းက ထိုပုံဝတ္ထု၏ အဆုံးသတ်လော။ မဟုတ်ပေ။ အရေးပါသောအပိုင်းက မစတင်ရသေးချေ။

အာဗြဟံသည် ဘုရားသခင်ထံမှ ဣဇာက်ကို ရရှိခဲ့ပြီးနောက်တွင် အာဗြဟံသည် ဣဇာက်ကို ဘုရားသခင်မိန့်မှာခဲ့ပြီး တောင်းဆိုခဲ့သည့်အတိုင်း ကျွေးမွေးပြုစုခဲ့သည်။ ထူးခြားမှုမရှိသော ထိုနှစ်ကာလများအတောအတွင်း သူ၏ နေ့စဉ်အသက်တာ၌ အာဗြဟံသည် ဣဇာက်အား ယဇ်ပူဇော်ခြင်းကို ရှေ့ဆောင်လမ်းပြခဲ့ပြီး ကောင်းကင်ဘုံရှိ ဘုရားသခင်၏ အကြောင်းအရာများကို ပြောပြခဲ့သည်။ ဣဇာက်သည် တဖြည်းဖြည်းနှင့် အမှုအရာများကို နားလည်လာခဲ့သည်။ သူသည် ဘုရားသခင်အား မည်သို့ကျေးဇူးတင်ရမည်နှင့် မည်သို့ ချီးမွမ်းရမည်ကို သင်ယူခဲ့ပြီး သူသည် မည်သို့နာခံရမည်နှင့် ပူဇော်သက္ကာများ မည်သို့ပူဇော်ဆက်ကပ်ရမည်ကို သင်ယူခဲ့သည်။ သူသည် မည်သည့်အချိန်တွင် ပူဇော်သက္ကာများအား ပူဇော်ဆက်ကပ်ရမည်၊ ယဇ်ပလ္လင်က မည်သည့်နေရာတွင် ရှိသည်တို့ကို သိရှိခဲ့သည်။ ထို့နောက် ပုံဝတ္ထု၏ အဓိကအချက်ဆီသို့ ငါတို့ရောက်ပေသည်။ တစ်နေ့သော် ဣဇာက်က အမှုအရာများကို စတင်နားလည်ခဲ့သော်လည်း အရွယ်မရောက်သေးသည့် အချိန်တစ်ချိန်တွင် ဘုရားသခင်က အာဗြဟံကို၊ “ငါသည် ဤယဇ်ပူဇော်ခြင်းအတွက် သိုးသငယ်ကိုအလိုမရှိ။ ထိုအစား ဣဇာက်ကိုပူဇော်လော့”ဟု မိန့်ဆိုခဲ့သည်။ အာဗြဟံကဲ့သို့ ဣဇာက်ကို လွန်စွာချစ်မြတ်နိုးခဲ့သော လူတစ်ဦးအတွက် ဘုရားသခင်၏ နှုတ်ကပတ်တော်များက နွေခေါင်ခေါင်တွင် မိုးကြိုးပစ်လိုက်သကဲ့သို့ ဖြစ်သလော။ အလွန် အသက်အရွယ်ကြီးရင့်သော အာဗြဟံကိုမဆိုထားနှင့်၊ အသက် ၃၀ သို့မဟုတ် ၄၀ ရှိသော၊ မိမိတို့ဘဝ၏ အရွယ်ကောင်းတွင်ရှိသော လူမည်မျှက ဤသတင်းကို ခံနိုင်မည်နည်း။ တစ်ဦးဦးက ခံနိုင်မည်လော။ (မခံနိုင်ပါ။) သို့ဖြစ်၍ ဘုရားသခင်၏ နှုတ်ကပတ်တော်များကိုကြားပြီးနောက် အာဗြဟံ၏တုံ့ပြန်မှုက မည်သည့်အရာ ဖြစ်ခဲ့သနည်း။ “ဟေ။ ဘုရားသခင်သည် သူမိန့်ဆိုခဲ့သည့်အရာ၌ လွဲမှားသွားသလော။ ဘုရားသခင်သည် မည်သည့်အခါမျှ မလွဲမှားပေ၊ ထို့ကြောင့် ငါ၏အိုမင်းသော နားတို့က နားကြားလွဲသွားသည့် အခြေအနေဖြစ်သလော။ ငါပြန်စစ်ဆေးမည်။” သူက၊ “ဘုရားသခင်၊ ကိုယ်တော်သည် ကျွန်ုပ်အား ဣဇာက်ကို ပူဇော်ရန် တောင်းဆိုနေခြင်း ဖြစ်သလော။ ဣဇာက်သည် ကိုယ်တော်အလိုရှိသည့် ယဇ်ပူဇော်ခြင်းပင် ဟုတ်သလော”ဟု မေးခဲ့သည်။ ဘုရားသခင်က “ယင်းသည် မှန်ပေ၏”ဟု ဆိုခဲ့သည်။ အတည်ပြုပြီးနောက် အာဗြဟံသည် ဘုရားသခင်၏ နှုတ်ကပတ်တော်များက မလွဲမှားသည်သာမက ပြောင်းလဲမည်လည်း မဟုတ်ကြောင်းကို သိခဲ့သည်။ ယင်းသည် အတိအကျပင် ဘုရားသခင် ဆိုလိုသည့်အရာ ဖြစ်သည်။ အာဗြဟံအနေဖြင့် ဤအရာကို ကြားရသည်မှာ စိတ်မကောင်းဖြစ်သလော။ (စိတ်မကောင်းဖြစ်ပါသည်။) အဘယ်မျှ စိတ်မကောင်းဖြစ်သနည်း။ အာဗြဟံသည် သူ၏စိတ်ထဲတွင် “ဤနှစ်ကာလများ ကြာမြင့်ပြီးနောက်တွင် နောက်ဆုံး၌ ငါ၏ကလေးသည် အရွယ်ရောက်စပြုလာခဲ့ပြီဖြစ်သည်။ အကယ်၍ သူ့ကို အသက်ရှင်သောယဇ်အဖြစ် ပူဇော်ပါက၊ ယင်းမှာ သူ့အား သိုးသငယ်တစ်ကောင်ကို သတ်သကဲ့သို့ ယဇ်ပလ္လင်ပေါ်တွင် ခုတ်ဖြတ်ခံရမည်ကို ဆိုလိုသည်။ ခုတ်ဖြတ်ခံရခြင်းဆိုသည်မှာ သူသည် အသတ်ခံရမည်ကို ဆိုလိုပြီး၊ သူအသတ်ခံရခြင်းဆိုသည်မှာ ယနေ့မှစ၍ ငါ၌ ဤသူငယ်မရှိဘဲ ဖြစ်တော့မည်ကို ဆိုလိုသည်...”ဟု တွေးမိခဲ့သည်။ သူ၏အတွေးများက ဤအထိ ရောက်ရှိပြီးသည်နှင့်၊ အာဗြဟံသည် ထိုထက်ပို၍ စဉ်းစားဝံ့သေးသလော။ (မစဉ်းစားဝံ့တော့ပါ။) အဘယ်ကြောင့် မစဉ်းစားဝံ့သနည်း။ ထိုထက်ပို၍ စဉ်းစားခြင်းက နှလုံးကို ဓားနှင့်ထိုးသကဲ့သို့ ပို၍ပင် ကြီးမားသော နာကျင်မှုကို ဖြစ်စေမည်။ ထိုထက်ပို၍ စဉ်းစားခြင်းက ပျော်ရွှင်ဖွယ်အရာတစ်ခုကို စဉ်းစားခြင်းဟု ဆိုလိုမည်မဟုတ်။ မချိမဆန့်ဝေဒနာကို ဆိုလိုလိမ့်မည်။ ရက်အနည်းငယ် သို့မဟုတ် နှစ်အနည်းငယ် မတွေ့ရသော်လည်း ရှိနေသေးသကဲ့သို့ သူငယ်ကို အဝေးသို့ခေါ်သွားမည်မဟုတ်ပါ။ ယင်းက အာဗြဟံသည် သူငယ်၏အကြောင်းကို အမြဲစဉ်းစားနေမည်ဖြစ်ကာ ထိုသူငယ် အရွယ်ရောက်လာခဲ့ပြီးသည်နှင့် အခါအခွင့်သင့်သည့် တစ်ချိန်ချိန်၌ နောက်တစ်ဖန်တွေ့ရမည်မျိုး မဟုတ်ပါ။ ယင်းက ထိုအခြေအနေမျိုး မဟုတ်ခဲ့ပါ။ ထိုသူငယ်ကို ယဇ်ပလ္လင်ပေါ်တွင် ပူဇော်လိုက်သည်နှင့်တစ်ပြိုင်နက် နောက်ထပ် ရှိတော့မည်မဟုတ်၊ သူ့ကို နောက်တစ်ခါ လုံးဝ တွေ့ရတော့မည်မဟုတ်၊ သူသည် ဘုရားသခင်အား ယဇ်ပူဇော်ခြင်းကို ခံရပြီးဖြစ်တော့မည်၊ ပြီးလျှင် သူသည် ဘုရားသခင်ထံသို့ ပြန်သွားပြီးဖြစ်တော့မည်။ အမှုအရာများသည် ယခင်က ဖြစ်ခဲ့ပြီးသည့်အတိုင်း ဖြစ်ပေတော့မည်။ ထိုသူငယ်မရှိမီ ဘဝက အထီးကျန်ခဲ့သည်။ ပြီးလျှင် သူသည် မည်သည့်အခါမျှ သားသမီးမရဘဲ အမှုအရာများက ဤကဲ့သို့ ဆက်သွားနေခဲ့လျှင် ယင်းမှာ စိတ်ဆင်းရဲဖွယ် ဖြစ်ခဲ့မည်လော။ (အလွန်နာကျင်ခဲ့မည်မဟုတ်ပါ။) ကလေးရပြီးမှ ပြန်ဆုံးရှုံးရခြင်းက အလွန့်အလွန် စိတ်ဆင်းရဲဖွယ် ဖြစ်လေသည်။ ယင်းက ယူကျုံးမရဖြစ်စရာပါတကား။ ဤသူငယ်ကို ဘုရားသခင်ထံ ပြန်ပေးခြင်းသည် ထိုအချိန်မှစ၍ ထိုသူငယ်ကို နောက်ထပ် လုံးဝပြန်တွေ့ရမည်မဟုတ်၊ သူ့အသံကို နောက်ထပ် လုံးဝပြန်ကြားရမည်မဟုတ်၊ အာဗြဟံက သူဆော့ကစားနေသည်ကို နောက်ထပ် လုံးဝပြန်တွေ့ရမည်မဟုတ်၊ သူ့ကို ကျွေးမွေးပြုစုနိုင်တော့မည်မဟုတ်၊ သူ့ကို ရယ်မောအောင် လုပ်နိုင်တော့မည်မဟုတ်၊ သူအရွယ်ရောက်လာသည်ကို တွေ့ရတော့မည်မဟုတ်၊ သူ၏ တည်ရှိနေခြင်းနှင့်အတူ ပါလာသည့် မိသားစုပျော်ရွှင်မှုများ အားလုံးကို ခံစားနိုင်တော့မည် မဟုတ်သည်ကို ဆိုလိုပေမည်။ ကျန်ရစ်ခဲ့သမျှမှာ စိတ်ဆင်းရဲမှုနှင့် တမ်းတမှုများ ဖြစ်ပေမည်။ အာဗြဟံသည် ထိုအကြောင်းကို စဉ်းစားလေလေ ပို၍ စိတ်မကောင်းဖြစ်လေလေဖြစ်ခဲ့သည်။ သို့သော် အဘယ်မျှစိတ်မကောင်းသည်ဖြစ်စေ သူ၏ စိတ်နှလုံးထဲတွင် တစ်ခုသောအရာက ရှင်းလင်းခဲ့သည်။ “ဘုရားသခင် ပြောသည့်အရာနှင့် ဘုရားသခင်လုပ်ဆောင်မည့်အရာသည် ဟာသတစ်ခုမဟုတ်၊ ယင်းသည် ပြောင်းလဲနိုင်ဖို့ မဆိုထားဘိ၊ မမှားယွင်းနိုင်ချေ။ ထို့အပြင် ထိုသူငယ်က ဘုရားသခင်ထံမှ လာခဲ့ခြင်းဖြစ်သည်၊ ထို့ကြောင့် သူ့ကို ဘုရားသခင်အား ပူဇော်ဆက်ကပ်ခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည်ဖြစ်ကာ ဘုရားသခင်က အလိုရှိသောအခါ ငါသည် အပေးအယူမလုပ်ဘဲ သူ့ကိုပြန်ပေးရန် မလွဲမသွေ တာဝန်ရှိပေသည်။ မိသားစုပျော်ရွှင်မှုနှင့်ပြည့်သည့် လွန်ခဲ့သော ဆယ်စုနှစ်သည် ငါ အလွန်တရာမှပင် မွေ့လျော်ခဲ့သော အထူးလက်ဆောင်တစ်ခုပင် ဖြစ်ခဲ့သည်။ ငါသည် ဘုရားသခင်ကို ကျေးဇူးတော်ချီးမွမ်းသင့်ပြီး ဘုရားသခင်အား မလျော်ကန်သော တောင်းဆိုမှုများ မပြုသင့်ပေ။ ဤသူငယ်ကို ဘုရားသခင်ပိုင်ဆိုင်သည်၊ သူ့ကို ငါ့အပိုင်အဖြစ် မတောင်းဆိုသင့်၊ သူသည် ငါ၏ကိုယ်ပိုင်ပစ္စည်း မဟုတ်ပေ။ လူခပ်သိမ်းသည် ဘုရားသခင်ထံမှ လာသည်။ ငါ၏ ကိုယ်ပိုင်အသက်ကို ပူဇော်ဆက်ကပ်ရန် တောင်းဆိုခြင်းခံရလျှင်ပင် ငါသည် ဘုရားသခင်နှင့် ငြင်းခုံရန်၊ သို့မဟုတ် စည်းကမ်းချက်များသတ်မှတ်ရန် မကြိုးစားသင့်ပေ။ ဘုရားသခင်ကိုယ်တိုင် ပြောပြပြီး ပေးသနားခဲ့သည့် ဤသူငယ်အတွက်ဆိုလျှင် ဆိုဖွယ်ရာမရှိ။ ဘုရားသခင်က သူ့ကို ပူဇော်ရန်ပြောပါက ငါသည် ပူဇော်မည်။”

ယဇ်ပူဇော်ရမည့်အချိန်က ပို၍ပို၍ နီးကပ်လာလျက် အချိန်သည် ဤသို့ဖြင့် တစ်မိနစ်ပြီးတစ်မိနစ်၊ တစ်စက္ကန့်ပြီးတစ်စက္ကန့် ကုန်လွန်သွားခဲ့သည်။ သို့သော် ပို၍ပို၍ စိတ်မချမ်းမြေ့ရမည့်အစား အာဗြဟံသည် ပို၍ပင် တည်ငြိမ်လာခဲ့သည်။ မည်သည့်အရာက သူ့ကို တည်ငြိမ်စေခဲ့သနည်း။ အာဗြဟံကို စိတ်ဆင်းရဲမှုမှ လွတ်မြောက်စေပြီး ဖြစ်ပျက်လာမည့်အရာအပေါ် မှန်ကန်သော သဘောထားရှိဖို့ မည်သည့်အရာက အခွင့်ပေးခဲ့သနည်း။ ဘုရားသခင်ပြုလုပ်ခဲ့ပြီးသည့် အရာအားလုံးအပေါ် လူတစ်ဦး၏ သဘောထားက ကျိုးနွံနာခံမှုရှိသော သဘောထားမျိုးသာလျှင် ဖြစ်သင့်ကာ ဘုရားသခင်နှင့် ငြင်းခုံရန် ကြိုးစားသည့် သဘောထားမဖြစ်သင့်ဟု သူယုံကြည်ခဲ့သည်။ သူ၏အတွေးများက ဤနေရာရောက်ပြီးနောက်တွင် သူသည် နောက်ထပ် မနာကျင်တော့ပေ။ သူသည် ငယ်ရွယ်သောဣဇာက်ကို ခေါ်ဆောင်လျက် ယဇ်ပလ္လင်သို့ တစ်လှမ်းချင်း ရှေ့တိုးခဲ့သည်။ ထိုနေရာ၌ သိုးသငယ်တစ်ကောင် စောင့်နေနှင့်သော ခါတိုင်းကဲ့သို့မဟုတ်။ ယဇ်ပလ္လင်ပေါ်တွင် ဘာမျှမရှိချေ။ “အဘ၊ ယနေ့အတွက် ယဇ်ကောင်ကို မပြင်ဆင်ရသေးသလော”ဟု ဣဇာက်က မေးလိုက်သည်။ “အကယ်၍ မပြင်ဆင်ရသေးပါက ယနေ့ မည်သည့်အရာကို ယဇ်ပူဇော်မည်နည်း။” ဣဇာက်က ဤသို့ မေးသောအခါ အာဗြဟံသည် မည်သည့်အရာကို ခံစားခဲ့ရသနည်း။ သူ ပျော်ရွှင်ခဲ့မည်မှာ ဖြစ်နိုင်သလော။ (မဖြစ်နိုင်ပါ။) သို့ဆိုလျှင် မည်သည့်အရာကို သူပြုလုပ်ခဲ့သနည်း။ သူသည် စိတ်နှလုံးထဲ၌ ဘုရားသခင်ကို မုန်းခဲ့သလော။ သူသည် ဘုရားသခင်ကို မကျေမနပ် ပြောခဲ့သလော။ သူသည် အတိုက်အခံလုပ်ခဲ့သလော။ (မလုပ်ခဲ့ပါ။) ဤအရာများ တစ်ခုမျှမပြုခဲ့ပေ။ ဤအရာက မည်သည့်အရာကို ပြသသနည်း။ နောက်ထပ်ဖြစ်ပျက်ခဲ့သည့် အရာအားလုံးမှ အာဗြဟံသည် အမှန်ပင် ထိုသို့သောအရာများကို မစဉ်းစားခဲ့သည်မှာ ရှင်းလင်းသည်။ သူသည် မီးရှို့တော့မည့် ထင်းကို ယဇ်ပလ္လင်ပေါ်ထားပြီး ဣဇာက်ကို ခေါ်တင်ခဲ့သည်။ ပြီးလျှင် အာဗြဟံက ဣဇာက်ကို ယဇ်ပလ္လင်ဆီသို့ ခေါ်လိုက်သည်ကိုမြင်ရလျှင် ထိုအခိုက်အတန့်၌ လူတို့က မည်သည့်အရာကို စဉ်းစားခဲ့သနည်း။ “သင်သည် အကြင်နာတရား ကင်းမဲ့သော အဘိုးအိုပါတကား။ သင့်တွင် လူ့သဘာဝမရှိ၊ သင်သည် လူမဟုတ်။ သူသည် သင်၏သားဖြစ်သည်၊ ဤသို့ပြုရသည်ကို သင် အမှန်တကယ် ခံနိုင်သလော။ ယင်းကို သင် အမှန်တကယ် ပြုလုပ်နိုင်သလော။ သင်သည် အမှန်ပင် ထိုမျှရက်စက်သလော။ သင်၌ နှလုံးသား ရှိမှရှိရဲ့လော။” ယင်းက ထိုသူတို့ စဉ်းစားသောအရာ မဟုတ်သလော။ ထို့ပြင် အာဗြဟံက ဤအရာများကို စဉ်းစားခဲ့သလော။ (မစဉ်းစားခဲ့ပါ။) သူသည် ဣဇာက်ကို သူ့အနီးသို့ခေါ်ပြီးလျှင် စကားတစ်ခွန်းမျှ မပြောနိုင်တော့ဘဲ သူပြင်ဆင်လာခဲ့သော ကြိုးကိုထုတ်ကာ ဣဇာက်၏ ခြေလက်များကို ချည်နှောင်လိုက်သည်။ ဤပူဇော်ခြင်းသည် အမှန်တကယ် ဖြစ်မည်လော သို့မဟုတ် ဟန်ဆောင်မှု ဖြစ်မည်လော ဟူသည်ကို ဤအပြုအမူများက ညွှန်ပြသလော။ ယင်းမှာ အပြသဘောလုပ်ဆောင်ခြင်း မဟုတ်၊ အမှန်တကယ်၊ အစစ်အမှန်ဖြစ်ရန် ရည်ရွယ်ပေသည်။ သူသည် ဣဇာက်ကို သူ၏ပခုံးထက်သို့ ပင့်တင်လိုက်ပြီး ထိုသူငယ်က မည်မျှပင် ရုန်းကန်ငိုကြွေးသည်ဖြစ်စေ အာဗြဟံသည် လက်လျှော့ဖို့ လုံးဝ မစဉ်းစားခဲ့ချေ။ သူသည် မိမိကိုယ်ပိုင်သားကလေးကို ယဇ်ပလ္လင်၌ မီးရှို့ရန်အတွက် ထင်းပုံပေါ် ပြတ်ပြတ်သားသား တင်လိုက်တော့သည်။ ဣဇာက်မှာ ငိုကြွေး၊ ဟစ်အော်၊ ရုန်းကန်နေသည်။ သို့သော် အာဗြဟံသည် ယဇ်ပူဇော်ရန်အတွက် အရာအားလုံးကို ပြင်ဆင်လျက် ဘုရားသခင်အား ယဇ်ပူဇော်မည့် အပြုအမူများကို လုပ်ဆောင်နေခဲ့သည်။ ဣဇာက်ကို ယဇ်ပလ္လင်ပေါ် တင်လိုက်ပြီးနောက် အာဗြဟံသည် သိုးသငယ်များကို သတ်ရန်အတွက် အသုံးပြုနေကျ ဓားတစ်ချောင်းကို ထုတ်ယူလိုက်ပြီး၊ သူ့ခေါင်းထက်သို့ ပင့်မြှောက်ကာ ဣဇာက်ကို ချိန်ရွယ်လျက်သားဖြင့် ထိုဓားကို လက်နှစ်ဖက်လုံးတွင် အခိုင်အမာ ဆုပ်ကိုင်ထားသည်။ သူသည် မျက်လုံးများကို မှိတ်ထားကာ ဓားက ကျရောက်တော့မည့်ဆဲဆဲတွင် ဘုရားသခင်က အာဗြဟံကို စကားပြောခဲ့သည်။ ဘုရားသခင်က မည်သည့်အရာကို ပြောခဲ့သနည်း။ “အာဗြဟံ၊ သင်၏လက်ကို ဆိုင်းထားလော့။” သူက ဣဇာက်ကို ဘုရားသခင်အား ပြန်ပေးတော့မည့်ဆဲဆဲတွင် ဘုရားသခင်အနေဖြင့် ထိုကဲ့သို့သောအရာကို ပြောလိမ့်မည်ဟု အာဗြဟံသည် မည်သည့်အခါမျှ စိတ်ကူးခဲ့ဖူးမည် မဟုတ်ချေ။ ယင်းမှာ သူ့အနေဖြင့် စဉ်းစားဝံ့ခဲ့ဖူးမည့် အရာမဟုတ်ချေ။ သို့တစေ ဘုရားသခင်၏ စကားလုံးများက သူ၏နှလုံးသားထဲသို့ တစ်လုံးချင်း အရှိန်ပြင်းစွာဝင်ရောက်လာကြသည်။ ထိုသို့ဖြင့် ဣဇာက်မှာ ချမ်းသာရာရခဲ့သည်။ ထိုနေ့တွင် ဘုရားသခင်ကို အမှန်တကယ် ပေးရမည့်ယဇ်ကောင်မှာ အာဗြဟံ၏နောက်တွင် ရှိနေခဲ့သည်။ ယင်းမှာ သိုးသငယ်တစ်ကောင်ဖြစ်သည်။ ဤအရာကို ဘုရားသခင်က အချိန်အကြာကြီး ကြိုတင်၍ ပြင်ဆင်ထားခဲ့ပြီးဖြစ်သည်၊ သို့သော် ဘုရားသခင်က အာဗြဟံကို ကြိုတင်အရိပ်အမြွက် ပေးထားခဲ့မည့်အစား အာဗြဟံက ဓားကိုမြှောက်ပြီး ထိုးချဖို့ အဆင်သင့်ဖြစ်သောအခါမှသာ သူ့ကို ရပ်တန့်ဖို့ပြောခဲ့ခြင်းဖြစ်သည်။ အာဗြဟံရော ဣဇာက်သာမက မည်သူမျှ ဤအရာကို စိတ်ကူးမိခဲ့မည် မဟုတ်ချေ။ ဣဇာက်အား အာဗြဟံ ယဇ်ပူဇော်ခြင်းကိုကြည့်လျှင် အာဗြဟံက သူ၏သားကို ယဇ်ပူဇော်ရန် အမှန်တကယ် ရည်ရွယ်ခဲ့သလော၊ သို့မဟုတ် ဟန်ဆောင်နေခြင်း ဖြစ်သလော။ (သူသည် ဤအရာကို လုပ်ဆောင်ရန် အမှန်တကယ် ရည်ရွယ်ခဲ့သည်။) သူသည် ဤအရာကို လုပ်ဆောင်ရန် အမှန်တကယ် ရည်ရွယ်ခဲ့သည်။ သူ၏အပြုအမူများက စစ်မှန်ခဲ့ကာ လိမ်ညာလှည့်ဖြားမှု မပါခဲ့ချေ။

အာဗြဟံသည် သူကိုယ်တိုင်၏ သွေးရင်းသားရင်းကို ဘုရားသခင်အား ယဇ်အဖြစ် ပူဇော်ဆက်ကပ်ခဲ့သည်။ ထို့ပြင် ဘုရားသခင်က သူ့အား ဤယဇ်ပူဇော်ခြင်းကို ပြုလုပ်စေသောအခါ အာဗြဟံသည်၊ “အခြားလူ တစ်ဦးဦးကို ကျွန်ုပ်တို့ အသုံးပြု၍မရသလော။ ကျွန်ုပ် သို့မဟုတ် အခြားမည်သူကိုမဆို ပူဇော်ပါမည်”ဟု ဆိုလျက် ဘုရားသခင်နှင့် ငြင်းခုံရန် မကြိုးစားခဲ့ပေ။ ထိုသို့သောအရာများကို ပြောရမည်ထက်၊ အာဗြဟံသည် သူ၏ အမြတ်နိုးဆုံးနှင့် အဖိုးထိုက်ဆုံး သားကိုပင် ဘုရားသခင်အား ပေးခဲ့လေသည်။ သို့နှင့် ဤပူဇော်ခြင်းကို မည်သို့ပြုလုပ်ခဲ့သနည်း။ သူသည် ဘုရားသခင်မိန့်ဆိုသည့်အရာကို ကြားခဲ့ပြီးနောက် ထိုအရာကို တန်း၍ပြုလုပ်ခဲ့သည်။ အကယ်၍ ဘုရားသခင်သည် အာဗြဟံအား ကလေးတစ်ယောက်ကိုပေးပြီး ကလေးအရွယ်ရောက်လာပြီးနောက် ကလေးငယ်ကိုပြန်ပေးရန် အာဗြဟံအားတောင်းဆိုပါက၊ ပြီးလျှင် ကလေးကို အဝေးသို့ ခေါ်ဆောင်သွားလိုပါက ယင်းသည် လူတို့အတွက် ကျိုးကြောင်းဆီလျော်မှုရှိမည်လော။ (ရှိမည်မဟုတ်ပါ။) လူသား၏ရှုထောင့်မှကြည့်လျှင် ထိုအရာသည် လုံးဝ ကျိုးကြောင်းမသင့် ဖြစ်နေခဲ့မည် မဟုတ်လော။ ယင်းက ဘုရားသခင်သည် အာဗြဟံကို ကစားနေသကဲ့သို့ ထင်ရမည်သာ မဟုတ်လော။ ဘုရားသခင်သည် တစ်နေ့တွင် အာဗြဟံအား ဤကလေးကို ပေးကာ၊ ထို့နောက် နှစ်အနည်းငယ်မျှသာ ကြာပြီးနောက်တွင် သူ့ကို အဝေးသို့ ခေါ်ဆောင်သွားလိုသည်။ အကယ်၍ ဘုရားသခင်သည် ကလေးငယ်ကို အလိုရှိပါက ပြန်ယူခဲ့လိုက်သင့်သည်။ ထိုသူကို ကလေးငယ်အား ယဇ်ပလ္လင်ပေါ်၌ ယဇ်ပူဇော်ရန်အတွက် တောင်းဆိုခြင်းအားဖြင့် ထိုသို့သောဆင်းရဲဒုက္ခမျိုးကို ဖြစ်ပွားစေရန် မလိုအပ်ပေ။ ကလေးငယ် ယဇ်ပလ္လင်ပေါ် ပူဇော်ဆက်ကပ်ခံရသည်မှာ မည်သည့်အရာကို ဆိုလိုခဲ့သနည်း။ အာဗြဟံက သူ့ကို သတ်ဖြတ်ပြီး ထို့နောက်တွင် အာဗြဟံကိုယ်တိုင်၏ လက်ဖြင့် သူ့ကို မီးနှင့်ရှို့ရခြင်းကို ဆိုလိုသည်။ ဤသည်မှာ လူတစ်ဦး လုပ်ရက်နိုင်သည့်အရာတစ်ခု ဖြစ်သလော။ (မဟုတ်ပါ။) ဘုရားသခင်က ယဇ်ပူဇော်ခြင်းကို တောင်းဆိုခဲ့သောအခါ သူသည် မည်သည့်အရာကို ဆိုလိုခဲ့သနည်း။ အာဗြဟံသည် ဤအရာများကို ကိုယ်တိုင်ကိုယ်ကျ ပြုလုပ်ရပေမည်၊ သူ၏သားငယ်ကို ကိုယ်တိုင်တုပ်နှောင်ရမည်၊ သူ့ကို ယဇ်ပလ္လင်ပေါ်သို့ ကိုယ်တိုင်တင်ရမည်၊ သူ့ကို ဓားဖြင့် ကိုယ်တိုင်သတ်ရမည်၊ ပြီးနောက် သူ့ကို ဘုရားသခင်အား ပူဇော်သက္ကာတစ်ခုအဖြစ် ကိုယ်တိုင်မီးရှို့ရမည်ဟု ဆိုလိုသည်။ လူသားများအတွက် ဤအရာတစ်ခုကမျှ လူ၏ ခံစားချက်ကို ထောက်ထားမည့်ပုံပေါက်မည် မဟုတ်ချေ။ သူတို့၏ အယူအဆများ၊ ပုံသေအတွေးအခေါ်၊ လူ့ကျင့်ဝတ်ဆိုင်ရာ တွေးခေါ်မှု၊ သို့မဟုတ် ကိုယ်ကျင့်တရားနှင့် ဓလေ့ထုံးစံများအရ ဤအရာများတစ်ခုမျှ အဓိပ္ပာယ်ရှိမည်မဟုတ်ချေ။ အာဗြဟံသည် လက်တွေ့ဘဝနှင့် ကင်းကွာလျက် အသက်ရှင်နေခြင်း မဟုတ်ခဲ့သကဲ့သို့ စိတ်ကူးယဉ်ကမ္ဘာတစ်ခု၌ အသက်ရှင်နေခြင်းလည်း မဟုတ်ခဲ့ချေ။ သူသည် လူ့ကမ္ဘာထဲ၌ အသက်ရှင်ခဲ့သည်။ သူ၌ လူ့စိတ်ကူးများနှင့် လူ့အမြင်များ ရှိခဲ့သည်။ သို့ဆိုလျှင် ဤအရာအားလုံးက သူ့အပေါ် ကျရောက်ခဲ့သောအခါ သူသည် မည်သည့်အရာကို စဉ်းစားခဲ့သနည်း။ သူ၏ဆင်းရဲဒုက္ခအပြင် သူ့ကို စိတ်ရှုပ်ထွေးစေခဲ့သည့် အချို့သောအရာများမှလွဲ၍ သူ့အထဲ၌ ပုန်ကန်ခြင်း သို့မဟုတ် ငြင်းပယ်ခြင်း ရှိခဲ့သလော။ သူသည် ဘုရားသခင်ကို နှုတ်အားဖြင့် တိုက်ခိုက်ခြင်းနှင့် စော်ကားခြင်း ရှိခဲ့သလော။ လုံးဝမရှိခဲ့ချေ။ လုံးဝပြောင်းပြန်ပင်။ ဘုရားသခင်က ဤအရာကိုပြုလုပ်ရန် အမိန့်ပေးခဲ့သည့် အချိန်မှစ၍ အာဗြဟံသည် ဤအရာကို ပေါ့ပေါ့တန်တန် သဘောမထားဝံ့ခဲ့ချေ။ ထို့ထက် သူသည် ချက်ချင်းပင် စတင်ပြင်ဆင်ခဲ့သည်။ ပြီးလျှင် ဤပြင်ဆင်မှုများကို သူ စတင်ပြုလုပ်ခဲ့သောအခါ သူ၏စိတ်နေစိတ်ထားက မည်သို့ဖြစ်ခဲ့သနည်း။ သူသည် ဝမ်းသာခြင်း၊ ဝမ်းမြောက်ခြင်းနှင့် ပျော်ရွှင်ခြင်း ရှိခဲ့သလော။ သို့မဟုတ် သူသည် စိတ်ဆင်းရဲခြင်း၊ ဝမ်းနည်းပူဆွေးခြင်းနှင့် စိတ်နှလုံး လေးလံခြင်း ရှိခဲ့သလော။ (သူသည် စိတ်ဆင်းရဲပြီး ဝမ်းနည်းခဲ့သည်။) သူသည် စိတ်ဆင်းရဲခဲ့သည်။ သူ၏ခြေလှမ်းတိုင်းက လေးလံခဲ့သည်။ ဤကိစ္စကို သိနားလည်ပြီးနောက်၊ ထို့ပြင် ဘုရားသခင်၏ နှုတ်ကပတ်တော်များကို ကြားသိရပြီးနောက်တွင် အာဗြဟံအတွက် နေ့ရက်တိုင်းကို တစ်နှစ်ကဲ့သို့ ခံစားခဲ့ရသည်။ သူသည် စိတ်မချမ်းမသာဖြစ်ခြင်း၊ ပျော်ရွှင်နိုင်စွမ်းမရှိခြင်းတို့ ဖြစ်ခဲ့သည်။ ပြီးလျှင် သူ့တွင် လေးလံသော စိတ်နှလုံးရှိခဲ့သည်။ သို့ရာတွင် သူ၏ တစ်ခုတည်းသော ခံယူချက်က မည်သည့်အရာ ဖြစ်ခဲ့သနည်း။ (ဘုရားသခင်၏ နှုတ်ကပတ်တော်များကို သူနာခံရမည်ဟူ၍ ဖြစ်သည်။) မှန်သည်။ ဘုရားသခင်၏ နှုတ်ကပတ်တော်များကို သူ နာခံရမည်ဟူ၍ ဖြစ်သည်။ သူက “ငါ၏သခင် ယေဟောဝါ၏ နာမတော်သည် မင်္ဂလာရှိပါစေ။ ငါသည် ဘုရားသခင်၏လူတို့ထဲမှ တစ်ဦးဖြစ်ပြီး ဘုရားသခင်၏ နှုတ်ကပတ်တော်များကို နာခံသင့်သည်။ ဘုရားသခင်မိန့်ဆိုသည့်အရာက မှန်သည်ဖြစ်စေ၊ မှားသည်ဖြစ်စေ၊ ထို့ပြင် ဣဇာက်သည် ငါ့ထံသို့ မည်သို့မည်ပုံ ရောက်ရှိလာခဲ့သည်ဖြစ်စေ ဘုရားသခင်တောင်းဆိုပါက ငါ ပေးရမည်။ ယင်းမှာ လူ၌ တွေ့ရှိရမည့် ဆင်ခြင်တုံတရားနှင့် သဘောထားပင် ဖြစ်သည်”ဟု မိမိကိုယ်ကို ပြောခဲ့သည်။ အာဗြဟံသည် ဘုရားသခင်၏ နှုတ်ကပတ်တော်များကို လက်ခံပြီးနောက်တွင် စိတ်ဆင်းရဲခြင်း သို့မဟုတ် အကျပ်အတည်းမှ မလွတ်မြောက်ခဲ့ပေ။ သူသည် စိတ်ဆင်းရဲခဲ့ပြီး သူ၏ ကိုယ်ပိုင်အခက်အခဲများရှိကာ ဤသည်တို့ကို ကျော်လွှားရန် မလွယ်ကူခဲ့ပေ။ သို့သော်ငြားလည်း အဆုံးတွင် မည်သည့်အရာ ဖြစ်ပျက်ခဲ့ပါသနည်း။ ဘုရားသခင်အလိုရှိခဲ့သည့်အတိုင်း အာဗြဟံသည် ငယ်ရွယ်သော ကလေးဖြစ်သည့် သူ၏သားအရင်းကို ယဇ်ပလ္လင်ဆီသို့ ခေါ်ဆောင်ခဲ့ပြီး သူပြုခဲ့သမျှကို ဘုရားသခင်က တွေ့မြင်ခဲ့သည်။ ဘုရားသခင်သည် နောဧကို စောင့်ကြည့်ခဲ့သည့်အတိုင်း အာဗြဟံ၏ လှုပ်ရှားမှုတိုင်းကိုလည်း စောင့်ကြည့်နေခဲ့ပြီး သူပြုလုပ်သောအရာတိုင်းက ဘုရားသခင်ကို တို့ထိခဲ့သည်။ အမှုအရာများသည် လူတိုင်းက ထင်ခဲ့သကဲ့သို့ အဆုံးသတ်မသွားခဲ့သော်လည်း အာဗြဟံက ပြုလုပ်ခဲ့သည့်အရာမှာ လူသားမျိုးနွယ်အားလုံးထဲတွင် ပြိုင်ဘက်ကင်းလေသည်။ သူသည် ဘုရားသခင်နောက်လိုက်သောသူတို့ အားလုံးအတွက် စံနမူနာတစ်ခု ဖြစ်အပ်သလော။ (ဖြစ်အပ်ပါသည်။) သူသည် ဘုရားသခင်နောက်လိုက်သော လူသားမျိုးနွယ်အားလုံးအတွက် စံပုံစံဖြစ်လေသည်။ သူ့ကို လူသားမျိုးနွယ်အတွက် စံပုံစံဖြစ်သည်ဟု အဘယ်ကြောင့် ငါဆိုရသနည်း။ အာဗြဟံသည် သမ္မာတရားများစွာကို နားမလည်သကဲ့သို့ သူ့ကို ဘုရားသခင်ကိုယ်တိုင် မိန့်မြွက်ခဲ့သော မည်သည့်သမ္မာတရား သို့မဟုတ် ဒေသနာကိုမှလည်း မကြားဖူးခဲ့ချေ။ သူသည် ယုံကြည်ခြင်း၊ ဝန်ခံခြင်းနှင့် နာခံခြင်းသာလျှင် ရှိခဲ့သည်။ သူ၏ လူ့သဘာဝသည် အလွန်ပင်တစ်မူထူးခြားသော မည်သည့်အရာကို ပိုင်ဆိုင်ခဲ့သနည်း။ (ဖန်ဆင်းခံတစ်ဦး၏ ဆင်ခြင်တုံတရားဖြစ်သည်။) ဤအရာကို မည်သည့်စကားလုံးများက ထင်ဟပ်စေသနည်း။ (သူက “ငါ၏သခင် ယေဟောဝါ၏ နာမတော်သည် မင်္ဂလာရှိပါစေ။ ငါသည် ဘုရားသခင်၏နှုတ်ကပတ်တော်များကို နာခံသင့်ပြီး ယင်းတို့က လူသား၏ အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ငါကျိုးနွံနာခံရမည်”ဟု ဆိုခဲ့လေသည်။) ဤအရာ၌ အာဗြဟံသည် ပုံမှန်လူ့သဘာဝ၏ ဆင်ခြင်တုံတရားကို ပိုင်ဆိုင်ခဲ့သည်။ ထို့ထက်ပို၍၊ သူသည် သာမန်လူ့သဘာဝ၏ အသိတရားကိုလည်း ပိုင်ဆိုင်ခဲ့လေသည်။ သို့ဆိုလျှင် ဤအသိတရားကို မည်သည့်နေရာတွင် ထင်ဟပ်စေခဲ့သနည်း။ အာဗြဟံသည် ဣဇာက်ကို ဘုရားသခင်က ပေးအပ်ခဲ့ခြင်းဖြစ်ကြောင်း၊ သူသည် ဘုရားသခင်၏ဥစ္စာဖြစ်ကြောင်း၊ သူ့ကို ဘုရားသခင်ပိုင်ဆိုင်ကြောင်းနှင့် အာဗြဟံသည် သူ့ကို အမြဲတမ်း ဖက်တွယ်နေမည့်အစား ဘုရားသခင်က တောင်းဆိုသောအခါ ပြန်ပေးသင့်ကြောင်းကို သိနားလည်ခဲ့သည်။ ယင်းမှာ လူသားက ပိုင်ဆိုင်သင့်သော အသိတရားမျိုးပင် ဖြစ်လေသည်။

ယနေ့ခေတ်လူတို့သည် အသိတရားနှင့် ဆင်ခြင်တုံတရားကို ပိုင်ဆိုင်သလော။ (မပိုင်ဆိုင်ပါ။) ဤအရာကို မည်သည့်အရာများထဲ၌ ထင်ဟပ်စေသနည်း။ ဘုရားသခင်က လူတို့အပေါ် အဘယ်မျှလောက်သော ကျေးဇူးတော်ကို ပေးသနားသည်ဖြစ်စေ၊ ထို့ပြင် ထိုသူတို့က အဘယ်မျှလောက်သော ကောင်းချီးမင်္ဂလာများ သို့မဟုတ် အဘယ်မျှလောက်သော ကျေးဇူးတော်ကို ခံစားရသည်ဖြစ်စေ ဘုရားသခင်၏ ချစ်ခြင်းမေတ္တာကို ပြန်ပေးဆပ်ရန် သူတို့ကို တောင်းဆိုသောအခါ သူတို့၏ သဘောထားက မည်သည့်အရာ ဖြစ်သနည်း။ (ဆန့်ကျင်ခြင်းနှင့် ဆင်းရဲဒုက္ခနှင့် ပင်ပန်းနွမ်းနယ်မှုတို့ကို တစ်ခါတစ်ရံ ကြောက်ရွံ့ခြင်းဖြစ်သည်။) ခက်ခဲမှုနှင့် ပင်ပန်းနွမ်းနယ်မှုကို ကြောက်ရွံ့ခြင်းမှာ အသိစိတ်နှင့် ဆင်ခြင်တုံတရား ကင်းမဲ့ခြင်း၏ ခိုင်လုံသော သရုပ်သကန်ဖြစ်သည်။ ဆင်ခြေများပေးခြင်း၊ အခြေအနေများ သတ်မှတ်ခြင်းနှင့် အပေးအယူလုပ်ရန် ကြိုးစားခြင်းတို့သည်လည်း ခိုင်လုံသော သရုပ်သကန်များဖြစ်သည် မဟုတ်လော။ (ဟုတ်ပါသည်။) စောဒကတက်ခြင်း၊ အမှုအရာများကို ဝတ်ကျေတမ်းကျေနှင့် ကောက်ကျစ်သောနည်းလမ်းဖြင့် ဆောင်ရွက်ခြင်းနှင့် ဇာတိပကတိ၏ သက်သာမှုများကို တပ်မက်ခြင်းတို့လည်းရှိသည်။ ဤသည်တို့ အားလုံးမှာ ခိုင်လုံသော သရုပ်သကန်များ ဖြစ်ကြသည်။ ယနေ့ လူတို့သည် အသိတရားကို မပိုင်ဆိုင်ကြ၊ သို့ဖြစ်လင့်ကစား သူတို့သည် ဘုရားသခင်၏ ကျေးဇူးတော်ကို မကြာခဏ ချီးမွမ်းကြသေးသည်။ ပြီးလျှင် သူတို့သည် ထိုသို့သော ကျေးဇူးတော်များအားလုံးကို ရေတွက်ကြပြီး ထိုသို့ရေတွက်လျက် မျက်ရည်ကျသည်အထိ စိတ်လှုပ်ရှားလာကြရသည်။ သို့ရာတွင် သူတို့သည် ရေတွက်၍ပြီးသောအခါ ယင်းက အဆုံးသတ်ပင် ဖြစ်သည်။ သူတို့သည် ဆက်လက်၍ ဝတ်ကျေတမ်းကျေ ပြုလုပ်ဆဲဖြစ်သည်။ အပေါ်ယံ လုပ်ဆောင်ဆဲဖြစ်သည်။ နောင်တရသည့် သရုပ်သကန် တစ်စုံတစ်ရာမရှိဘဲ ဆက်လက် လှည့်ဖြားဆဲဖြစ်ပြီး ဆက်လက်၍ မရိုးမသားပြုလုပ်ကာ အချောင်ခိုကြသည်။ သို့ဆိုလျှင် သင့်ရေတွက်ခြင်း၏ အကျိုးက မည်သည့်အရာဖြစ်သနည်း။ ဤအရာက အသိတရားကင်းမဲ့ခြင်း၏ သရုပ်သကန်ဖြစ်သည်။ သို့ဆိုလျှင် ဆင်ခြင်တုံတရားကင်းမဲ့ခြင်းက မည်သို့ပေါ်လွင်သနည်း။ ဘုရားသခင်က သင့်ကို ပြုပြင်သောအခါ သင်သည် မကျေမနပ်ပြောသည်။ သင်စိတ်ထိခိုက်သည်၊ ထို့နောက် သင်၏တာဝန်ကို ထမ်းဆောင်လိုစိတ် မရှိတော့ဘဲ ဘုရားသခင်၌ ချစ်ခြင်းမေတ္တာမရှိဟု ပြောသည်။ သင်သည် သင့်တာဝန်ကို ထမ်းဆောင်နေစဉ် အနည်းငယ် ဒုက္ခရောက်သောအခါ၊ သို့တည်းမဟုတ် သင့်အတွက် ဘုရားသခင် စီစဉ်ဖွဲ့စည်းပေးသော ပတ်ဝန်းကျင်အခြေအနေက အနည်းငယ် ခက်ခဲသောအခါ၊ စိန်ခေါ်မှုအနည်းငယ် ရှိသောအခါ၊ သို့မဟုတ် အနည်းငယ် ခဲယဉ်းသောအခါ သင်သည် ယင်းကို လုပ်ဆောင်လိုစိတ် မရှိတော့ပေ။ ထို့ပြင် ဘုရားသခင် စီစဉ်ဖွဲ့စည်းပေးသော မည်သည့်ပတ်ဝန်းကျင်အခြေအနေ အမျိုးမျိုး၌မျှ ကျိုးနွံနာခံရန် သင်မရှာဖွေနိုင်။ သင်သည် ဇာတိပကတိတစ်ခုတည်းကိုသာ အလေးထားပြီးလျှင် အထိန်းအကွပ်မဲ့ကာ စည်းလွတ်ဘောင်လွတ်နေဖို့သာ အလိုရှိသည်။ ဤသည်မှာ ဆင်ခြင်တုံတရားကင်းမဲ့ခြင်း ဟုတ်သလော၊ သို့မဟုတ် မဟုတ်ဘူးလော။ သင်သည် ဘုရားသခင်၏ အချုပ်အခြာအာဏာနှင့် ကြိုတင်စီမံမှုများကို လက်ခံရန် အလိုမရှိသည့်အပြင် သူ့ထံမှ အကျိုးကျေးဇူးများကိုသာ ရယူလိုသည်။ သင်သည် အနည်းငယ်သော အလုပ်ကို အကောင်အထည်ဖော်ပြီး အနည်းငယ် ဒုက္ခရောက်သောအခါ သင်သည် သင်၏ အရည်အချင်းများကို အခိုင်အမာပြောဆိုသည်၊ အဆင့်အတန်း၏ အကျိုးအမြတ်များကို သင်ပျော်မွေ့ခံစားစဉ်တွင် သင့်ကိုယ်သင် အခြားလူများ၏ အထက်တွင်ရှိသည်ဟု ထင်မြင်ပြီး အရာရှိတစ်ဦး၏ ဟန်ပန်ကို စတင်ပြုမူသည်။ သင်သည် တကယ့်အလုပ်တစ်ခုခုကို လုပ်လိုသည့် ဆန္ဒ မရှိသည်သာမက မည်သည့် စစ်မှန်သော အလုပ်တစ်ခုခုကိုမျှ အကောင်အထည် ဖော်နိုင်စွမ်းလည်းမရှိ။ အမိန့်ပေးရန်နှင့် အရာရှိဖြစ်ရန်သာ သင် ဆန္ဒရှိသည်။ သင်သည် ထင်ရာစိုင်းလိုသည်၊ အလိုရှိသမျှကို လုပ်ချင်သည့်အပြင် မကောင်းမှုများကို မဆင်မခြင် ကျူးလွန်လိုသည်။ စိတ်ကိုလွှတ်ထားခြင်းနှင့် စည်းလွတ်ဘောင်လွတ်နေခြင်းမှလွဲ၍ သင့်အထဲတွင် အခြားမည်သည့်အရာမျှ မထင်ရှားပေ။ ဤသည်မှာ ဆင်ခြင်တုံတရားကို ပိုင်ဆိုင်ခြင်းလော။ (မဟုတ်ပါ။) အကယ်၍ ဘုရားသခင်က သင်တို့အား လိမ္မာသောကလေးတစ်ယောက်ကို ပေးခဲ့ပြီးနောက်မှ ကလေးကို သူက နုတ်ယူတော့မည်ဟု ပြောင်ပြောင်တင်းတင်း ဆိုခဲ့လျှင် သင်၏ သဘောထားက မည်သို့ရှိမည်နည်း။ သင်သည် အာဗြဟံနှင့် တူညီသော သဘောထားမျိုး ထားနိုင်သလော။ (မထားနိုင်ပါ။) လူတချို့က “အဘယ်သို့ မရှိနိုင်ရမည်နည်း။ ကျွန်ုပ်၏သားသည် အနှစ်နှစ်ဆယ်ရှိပြီဖြစ်ပြီး ယခု သူတာဝန်ထမ်းဆောင်နေသော ဘုရားသခင်၏အိမ်တော်သို့ သူ့ကို ကျွန်ုပ် ပူဇော်ဆက်ကပ်ခဲ့သည်”ဟု ဆိုကြမည်ဖြစ်သည်။ ဤသည်မှာ ယဇ်ပူဇော်ခြင်း ဟုတ်သလော။ အညှာတာဆုံးဆိုရလျှင် သင်သည် သင်၏ကလေးကို မှန်ကန်သောလမ်းကြောင်းပေါ်သို့ ဦးတည်ပေးရုံသာ ဖြစ်ခဲ့သည်။ သို့သော် သင်၌ ဖုံးကွယ်ထားသော ရည်ရွယ်ချက်တစ်ခုလည်းရှိ၏။ သင်၏ကလေးသည် ဘေးဒုက္ခအလယ်၌ တစ်နည်းအားဖြင့် ပျက်စီးကောင်းပျက်စီးမည်ကို သင် ကြောက်ရွံ့နေခြင်းဖြစ်သည်။ ဤသည်မှာ ထိုသို့မဟုတ်လော။ သင်ပြုလုပ်နေသောအရာကို ယဇ်ပူဇော်ခြင်းဟု မခေါ်ပေ။ ယင်းက ဣဇက်ကို အာဗြဟံယဇ်ပူဇော်ခြင်းနှင့် လုံးဝမတူညီချေ။ တကယ့်ကို နှိုင်းယှဉ်စရာမရှိပေ။ အာဗြဟံက သူ့အား ဘုရားသခင် အမိန့်ပေးသောအရာကို ကြားရသောအခါ ဤညွှန်ကြားချက်က သူ့အတွက် သို့မဟုတ် အခြား မည်သည့်လူသားမျိုးနွယ်ဝင် အတွက်မဆို လုပ်ဆောင်ရန် အဘယ်မျှ ခက်ခဲမည်နည်း။ ယင်းက ကမ္ဘာပေါ်တွင် အခဲယဉ်းဆုံးသောအရာ ဖြစ်နေခဲ့ပေမည်။ ပို၍ခဲယဉ်းသောအရာ ဘာမျှမရှိပေ။ ဤသည်မှာ သိုးလေးတစ်ကောင် သို့မဟုတ် ငွေအနည်းငယ်ကဲ့သို့သော အရာတစ်ခုကို ပူဇော်ဆက်ကပ်ခြင်း မဟုတ်ခဲ့ချေ။ ထို့ပြင် ယင်းက လောကီပိုင်ဆိုင်မှု သို့မဟုတ် ရုပ်ဝတ္ထုပစ္စည်း မဟုတ်သကဲ့သို့ ပူဇော်ဆက်ကပ်မှုပြုသည့်သူနှင့် ဆက်စပ်မှုမရှိသော တိရစ္ဆာန်တစ်ကောင်လည်း မဟုတ်ခဲ့ပေ။ ထိုအရာများမှာ တဒင်္ဂ အားထုတ်မှုနှင့်အတူ လူတစ်ဦးက ပူဇော်ဆက်ကပ်နိုင်သော အရာများဖြစ်ကာ ဘုရားသခင်က အာဗြဟံကို တောင်းဆိုခဲ့သောအရာမှာမူ အခြားလူတစ်ဦး၏အသက်နှင့် ဆိုင်လေသည်။ ယင်းမှာ အာဗြဟံ၏ သွေးသားအရင်းဖြစ်နေသည်။ ထိုအရာက အဘယ်မျှ ခက်ခဲလိမ့်မည်နည်း။ ထိုကလေး၌ ဘုရားသခင်မှ ချပေးထားခဲ့သည်ဟူသော အထူးနောက်ခံအကြောင်းလည်း ရှိခဲ့သည်။ အာဗြဟံအား ကလေးတစ်ယောက်ကို ပေးသနားရာ၌ ဘုရားသခင်၏ ရည်မှန်းချက်ပန်းတိုင်က မည်သည့်အရာ ဖြစ်ခဲ့သနည်း။ ယင်းမှာ အာဗြဟံအနေဖြင့် လူလားမြောက်သည်အထိ ကျွေးမွေးပြုစုရမည့်၊ အိမ်ထောင်ပြုပြီး ကလေးမွေးဖွားမည့်၊ ထိုသို့အားဖြင့် မိသားစုအမည်ကို ဆက်လက်သယ်ဆောင်သွားမည့် သားတစ်ယောက်ကို ရရှိရန်အတွက် ဖြစ်ခဲ့သည်။ သို့သော်လည်း ယခုတွင် ဤသူငယ်ကို လူလားမမြောက်ခင် ဘုရားသခင်ထံသို့ ပြန်ပေးရမည်ဖြစ်ပြီး ထိုအရာများက မည်သည့်အခါမျှ ဖြစ်ပျက်လာတော့မည် မဟုတ်ပေ။ သို့ဆိုလျှင် ဘုရားသခင်က အာဗြဟံကို ကလေးတစ်ယောက် ချပေးရာ၌ မည်သည့်အဓိပ္ပာယ် ရှိခဲ့သနည်း။ အကဲခတ်သူတစ်ဦးသည် ဤအရာကို တစ်ခုခု နားလည်နိုင်မည်လော။ လူတို့၏ အယူအဆများအရ၊ ယင်းမှာ အဓိပ္ပာယ်မရှိပေ။ ဖောက်ပြန်ပျက်စီးသော လူသားမျိုးနွယ်သည် တစ်ကိုယ်ကောင်းဆန်သည်။ မည်သူမျှ ဤအရာကို နားလည်နိုင်မည် မဟုတ်ပေ။ အာဗြဟံသည်လည်း ယင်းကို အဖြေမရှာနိုင်ခဲ့ပေ။ အဆုံးစွန်အနေဖြင့် သူသည် ဘုရားသခင်က သူ့ကို ဣဇာက်အား ယဇ်ပူဇော်ခိုင်းသည်မှလွဲ၍ ဘုရားသခင်ပြုလုပ်လိုသောအရာကို မသိခဲ့ပေ။ သို့ဖြစ်၍ အာဗြဟံက မည်သည့်ရွေးချယ်မှုကို ပြုလုပ်ခဲ့သနည်း။ သူ၏ သဘောထားက မည်သည့်အရာ ဖြစ်ခဲ့သနည်း။ သူသည် ဤအရာအားလုံးကို အဖြေမရှာနိုင်ခဲ့သော်လည်း သူသည် ဘုရားသခင်အမိန့်ပေးခဲ့သည့်အတိုင်း ပြုလုပ်နိုင်ခဲ့သေးသည်။ သူသည် ဘုရားသခင်၏ နှုတ်ကပတ်တော်များကို နာခံခဲ့ပြီး ဘုရားသခင်ကို စည်းကမ်းချက်များသတ်မှတ်ရန် သို့မဟုတ် ငြင်းခုံရန် ကြိုးစားခြင်းကို မဆိုထားဘိ၊ ဘုရားသခင် တောင်းဆိုခဲ့သောအရာ၏ စကားလုံးတိုင်းကို အတိုက်အခံလုပ်ခြင်း သို့မဟုတ် ရွေးချယ်စရာ တောင်းဆိုခြင်းမရှိဘဲ ကျိုးနွံနာခံခဲ့သည်။ အာဗြဟံသည် ဖြစ်ပျက်နေသော အရာတိုင်းကို နားမလည်နိုင်မီ နာခံပြီး ကျိုးနွံနာခံနိုင်ခဲ့သည်။ ယင်းသည် လုံးလုံးလျားလျား ရှားပါးပြီး ချီးကျူးထိုက်ကာ ဤနေရာ၌ထိုင်နေသော သင်တို့မည်သူမဆို၏ အစွမ်းအစကို သာလွန်ပေသည်။ အာဗြဟံသည် မည်သည့်အရာ ဖြစ်ပျက်နေခဲ့သည်ကို သိနားလည်ခြင်း မရှိခဲ့ပေ။ ပြီးလျှင် ဘုရားသခင်က သူ့ကို ဖြစ်အင်တစ်ခုလုံး ပြောပြမထားခဲ့ပေ။ သို့ဖြစ်လင့်ကစား လူတို့က ဘုရားသခင် လုပ်ဆောင်လိုသမျှကို ကျိုးနွံနာခံသင့်ပြီး မေးခွန်းများမမေးသင့်၊ အကယ်၍ ဘုရားသခင်က ဘာမျှထပ်မပြောလျှင် ယင်းမှာ လူတို့နားလည်ဖို့လိုသည့် အရာတစ်ခု မဟုတ်ဟု ယုံကြည်လျက် သူသည် ယင်းတို့အားလုံးကို အလေးအနက် ခံယူခဲ့သည်။ လူတချို့က “သို့ဖြစ်စေကာမူ သင်သည် အကြောင်းရင်းကို အသေအချာ စူးစမ်းဖော်ထုတ်ရမည်၊ ဟုတ်သလော။ အကယ်၍ ယင်းက အသက်ကိုရင်းရလျှင်ပင် အဘယ်ကြောင့်နည်းဟူသည်ကို သင်သိသင့်သည်”ဟု ပြောတတ်ကြသည်။ ဤသည်မှာ ဖန်ဆင်းခံတစ်ဦး၌ ရှိသင့်သော သဘောထားဟုတ်သလော။ ဘုရားသခင် သင့်ကို နားလည်ခွင့်မပေးထားသောအခါ သင်နားလည်သင့်သလော။ သင့်ကို တစ်စုံတစ်ခုပြုလုပ်ခိုင်းသောအခါ သင်ပြုလုပ်ရမည်။ အမှုအရာများကို အဘယ်ကြောင့် လွန်စွာ ခက်ခဲရှုပ်ထွေးစေသနည်း။ အကယ်၍ ဘုရားသခင်က သင့်ကို နားလည်စေလိုပါက ယင်းကို သင့်အား ရှင်းပြထားနှင့်ပြီးဖြစ်လိမ့်မည်။ သူက မရှင်းပြထားသည်ကို ထောက်လျှင် သင်နားလည်ရန် မလိုအပ်၍ဖြစ်သည်။ သင့်ကို နားလည်ရန် မတောင်းဆိုထားသောအခါနှင့် သင်သည် နားလည်နိုင်စွမ်း မရှိသောအခါ အရာရာသည် သင်ပြုမူသည့်ပုံစံနှင့် ဘုရားသခင်အပေါ် သင်ကျိုးနွံနာခံနိုင်ခြင်းရှိမရှိအပေါ် မူတည်သည်။ ဤသည်မှာ သင်တို့အတွက် ခဲယဉ်းသည်မဟုတ်လော။ ထိုသို့သော အခြေအနေမျိုးများတွင် သင်တို့သည် ကျိုးနွံနာခံခြင်းမရှိဘဲ သင်တို့အထဲ၌ မကျေမနပ်ပြောဆိုခြင်း၊ အဓိပ္ပာယ်ကောက်လွဲခြင်းနှင့် ဆန့်ကျင်ခြင်းမှလွဲ၍ မည်သည့်အရာမျှ မရှိတော့ပေ။ အာဗြဟံမူကား သင်တို့အထဲ၌ ထုတ်ဖော်ပြထားသည့်အရာ၏ လုံးဝပြောင်းပြန် ဖြစ်ခဲ့၏။ သင်တို့နည်းတူ၊ သူသည် ဘုရားသခင်က မည်သည့်အရာ ပြုလုပ်မည်ကို မသိသကဲ့သို့ ဘုရားသခင်၏လုပ်ရပ်များ နောက်ကွယ်က အကြောင်းရင်းကိုလည်း မသိခဲ့ပေ။ သူ နားမလည်ခဲ့ပေ။ သူ မေးမြန်းချင်ခဲ့သလော။ မည်သည့်အရာ ဖြစ်ပျက်နေသည်ကို သူ သိချင်ခဲ့သလော။ သိချင်ခဲ့ပေသည်၊ သို့သော် ဘုရားသခင်က သူ့ကို မပြောပြထားလျှင် သူက အခြားမည်သည့်နေရာသို့ သွားမေးနိုင်သနည်း။ မည်သူ့ကို မေးနိုင်သနည်း။ ဘုရားသခင်၏ အရေးကိစ္စများမှာ နက်နဲသော အရာတစ်ခု ဖြစ်သည်။ ဘုရားသခင်၏ အရေးကိစ္စများနှင့် ပတ်သက်သော မေးခွန်းများကို မည်သူဖြေနိုင်မည်နည်း။ ယင်းတို့ကို မည်သူနားလည်နိုင်မည်နည်း။ လူသားများသည် ဘုရားသခင်၏နေရာတွင် အစားဝင်ပေး၍မရပေ။ အခြားတစ်ယောက်ယောက်ကို မေးကြည့်လော့၊ ထိုသူတို့ကလည်း နားလည်မည်မဟုတ်ချေ။ ထိုအကြောင်းကို သင် အချိန်ယူ စဉ်းစားနိုင်သော်လည်း၊ သဘောပေါက်မည်မဟုတ်၊ ယင်းက သင့်အတွက် နားမလည်နိုင်စရာပင် ဖြစ်လိမ့်မည်။ သို့ဖြစ်၍ သင်သည် တစ်စုံတစ်ခုကို နားမလည်လျှင် ယင်းက ဘုရားသခင် ပြောသည့်အတိုင်း သင်လုပ်စရာမလိုဟု ဆိုလိုခြင်းဟုတ်သလော။ အကယ်၍ သင်သည် တစ်စုံတစ်ခုကို နားမလည်လျှင် ရိုးရှင်းစွာဖြင့် စောင့်ကြည့်လေ့လာနိုင်သလော။ အချိန်ဆွဲနိုင်သလော။ အခွင့်အရေးတစ်ခုကို စောင့်နိုင်သလော။ အခြား ရွေးချယ်မှုတစ်ခုခုကို ရှာနိုင်သလော။ တစ်စုံတစ်ခုကို သင်နားမလည်လျှင်၊ ယင်းက သင့်အတွက် နားမလည်နိုင်စရာဖြစ်လျှင် ယင်းက သင် ကျိုးနွံနာခံစရာမလိုဟု ဆိုလိုခြင်းဟုတ်သလော။ ယင်းက သင်သည် သင်၏ လူ့အခွင့်အရေးကို ဖက်တွယ်ပြီး “ငါ၌ လူ့အခွင့်အရေးရှိသည်။ ငါသည် အမှီအခိုကင်းသော လူတစ်ဦးဖြစ်သည်၊ ထို့ကြောင့် ငါ့အား မိုက်မဲသောအရာများကို လုပ်စေရန် သင်၌ မည်သည့်အခွင့်ရှိသနည်း။ ငါသည် ကောင်းကင်နှင့်မြေကြီး ကြားထဲတွင် မားမားမတ်မတ်ရပ်တည်၏။ သင့်ကို ငါ မနာခံဘဲနေ၍ရသည်”ဟူ၍ ပြောနိုင်သည်ဟု ဆိုလိုသလော။ ဤသည်မှာ အာဗြဟံပြုခဲ့သည့်အရာ ဟုတ်သလော။ (မဟုတ်ပါ။) သူသည် သာမန်ဖြစ်ပြီး မထူးခြားသော ဖန်ဆင်းခံတစ်ဦး၊ ဘုရားသခင်၏ အချုပ်အခြာအာဏာအောက်တွင်ရှိသော လူတစ်ဦးသာဖြစ်ကြောင်း ယုံကြည်ခဲ့သောကြောင့် သူသည် နာခံပြီး ကျိုးနွံနာခံရန်၊ ဘုရားသခင်၏ နှုတ်ကပတ်တော်များတစ်ခွန်းကိုမျှ ပေါ့ပေါ့တန်တန် သဘောမထားဘဲ ယင်းတို့ကို အလုံးစုံ လက်တွေ့လုပ်ဆောင်ရန် ရွေးချယ်ခဲ့ခြင်းဖြစ်သည်။ ဘုရားသခင်က မည်သည့်အရာကို မိန့်ဆိုသည်ဖြစ်စေ၊ ထို့ပြင် သူတို့အား လုပ်ဆောင်ရန် ဘုရားသခင် မည်သည့်အရာကို ပြောသည်ဖြစ်စေ လူတို့၌ အခြားရွေးစရာ မရှိပေ။ သူတို့က နားထောင်ရမည်ဖြစ်ပြီး နားထောင်ပြီးနောက် ယင်းကို သွား၍ လက်တွေ့လုပ်ဆောင်သင့်သည်။ ထိုမျှမက ယင်းကို လက်တွေ့လုပ်ဆောင်သောအခါတွင် လူတို့သည် စိတ်ငြိမ်းချမ်းစွာဖြင့် လုံးလုံးလျားလျား ကျိုးနွံနာခံသင့်သည်။ ဘုရားသခင်က သင်၏ ဘုရားသခင်ဖြစ်သည်ကို အသိအမှတ်ပြုလျှင် သူ၏ နှုတ်ကပတ်တော်များကို သင် နာခံသင့်သည်။ သင့်စိတ်နှလုံး၌ သူ့အတွက် နေရာတစ်နေရာ ထားသင့်ပြီး သူ၏ နှုတ်ကပတ်တော်များကို လက်တွေ့လုပ်ဆောင်သင့်သည်။ ဘုရားသခင်သည် သင်၏ဘုရားဖြစ်လျှင် သင့်အား သူပြောသည့်အရာကို သင်သည် ပိုင်းခြားစိစစ်ရန် မကြိုးစားသင့်ပေ။ အမှုအရာများကို သူမည်သို့ပင်ပြောပါစေ ယင်းမှာ ယင်းတို့၏ ပကတိအခြေအနေဖြစ်ပြီး သင်က နားလည်ခြင်းရှိရှိ မရှိရှိ သို့မဟုတ် သဘောပေါက်ခြင်းရှိရှိ မရှိရှိ အရေးမကြီးပေ။ အရေးကြီးသောအရာမှာ သူပြောသည့်အရာကို လက်ခံပြီး ကျိုးနွံနာခံသင့်သည်။ ဤသည်မှာ ဘုရားသခင်၏နှုတ်ကပတ်တော်များနှင့် ပတ်သက်၍ အာဗြဟံ၌ရှိခဲ့သည့် သဘောထားပင် ဖြစ်သည်။ အာဗြဟံက ဘုရားသခင်၏ နှုတ်ကပတ်တော်များကို နာခံနိုင်ခဲ့သည်မှာ၊ သူလုပ်ဆောင်ရန် ဘုရားသခင်က အမိန့်ပေးခဲ့သည့်အရာကို ကျိုးနွံနာခံနိုင်ခဲ့ပြီး ဘုရားသခင်၏ အမြင်၌ ဖြောင့်မတ်၍ ပြီးပြည့်စုံသောသူတစ်ဦး ဖြစ်နိုင်ခဲ့သည်မှာ ဤသဘောထားကို အာဗြဟံ ပိုင်ဆိုင်ခဲ့သောကြောင့်‌ အတိအကျ ဖြစ်လေသည်။ မောက်မာပြီး မထီမဲ့မြင်ပြုတတ်သော ထိုလူတို့အားလုံး၏ အမြင်တွင်မူ အာဗြဟံသည် မိမိ၏ယုံကြည်ခြင်းအတွက် မိမိ၏ သားအရင်း၏ အသက်ကို လျစ်လျူရှုပြီး သူ့ကို သတ်ဖြတ်ရန် ယဇ်ပလ္လင်ပေါ်သို့ ပေါ့ပေါ့ဆဆ တင်လိုက်သည့်အတွက် မိုက်မဲပြီး နားဝေတိမ်တောင် ဖြစ်နေပုံပေါက်ခဲ့သည်ဟူသော အချက်ရှိစေကာမူ ဤသို့ဖြစ်ပျက်ခဲ့ပေသည်။ သူတို့က ယင်းသည် တာဝန်မဲ့သောအပြုအမူ ဖြစ်ပါတကားဟု တွေးခဲ့ကြသည်။ သူသည် ညံ့ဖျင်းပြီး အကြင်နာမဲ့သော ဖခင်ပါတကား၊ ထို့ပြင် သူသည် မိမိ၏ ယုံကြည်မှုအတွက် ထိုသို့သောအရာမျိုးကို ပြုလုပ်သည်မှာ တစ်ကိုယ်ကောင်း ဆန်လှပါတကား။ ဤသည်မှာ လူအားလုံး၏ အမြင်တွင် အာဗြဟံကို ရှုမြင်ခဲ့ကြပုံဖြစ်သည်။ သို့သော်လည်း ယင်းမှာ သူ့ကို ဘုရားသခင်မြင်ခဲ့သည့်ပုံ ဟုတ်သလော။ မဟုတ်ချေ။ သူ့ကို ဘုရားသခင်က မည်ကဲ့သို့ မြင်ခဲ့သနည်း။ အာဗြဟံသည် ဘုရားသခင်ပြောခဲ့သည့်အရာကို နာခံနိုင်ပြီး ကျိုးနွံနာခံနိုင်ခဲ့ခြင်းဖြစ်သည်။ သူသည် မည်သည့်အတိုင်းအတာအထိ ကျိုးနွံနာခံနိုင်ခဲ့သနည်း။ သူသည် အပေးအယူမလုပ်ဘဲ ထိုကဲ့သို့ လုပ်ဆောင်ခဲ့ခြင်းဖြစ်သည်။ သူ့အတွက် အဖိုးတန်ဆုံးသောအရာကို ဘုရားသခင်က တောင်းဆိုလာသောအခါ အာဗြဟံသည် ယင်းကို ဘုရားသခင်အတွက် ပူဇော်ဆက်ကပ်လျက် ဘုရားသခင်ထံ ပြန်ပေးခဲ့ခြင်း ဖြစ်လေသည်။ အာဗြဟံက သူ့အား ဘုရားသခင် တောင်းဆိုခဲ့သည့် အရာတိုင်းကို နာခံပြီး ကျိုးနွံနာခံခဲ့ခြင်းဖြစ်သည်။ လူ့အယူအဆများ၏ ရှုမြင်ချက် သို့မဟုတ် ဖောက်ပြန်ပျက်စီးသူများ၏ အမြင်မှတစ်ဆင့် ကြည့်ခြင်းခံရသည်ဖြစ်စေ ဘုရားသခင်၏ တောင်းဆိုချက်က အလွန်ပင် ကျိုးကြောင်းဆီလျော်မှုမရှိဟု ထင်ရစေကာမူ အာဗြဟံသည် ကျိုးနွံနာခံနိုင်ဆဲဖြစ်ခဲ့သည်။ ဤသည်မှာ ဘုရားသခင်အပေါ် စစ်မှန်သော ယုံကြည်မှုနှင့် ကျိုးနွံနာခံမှုဖြင့် သတ်မှတ်သည့် သူ၏ တည်ကြည်မှုကြောင့်သာ ဖြစ်သည်။ ဤစစ်မှန်သော ယုံကြည်မှုနှင့် ကျိုးနွံနာခံမှုကို မည်ကဲ့သို့ ထင်ဟပ်စေခဲ့သနည်း။ သူ၏ နာခံမှု ဟူသော စကားနှစ်လုံးဖြင့်သာ ဖြစ်သည်။ စစ်မှန်သော ဖန်ဆင်းခံတစ်ဦးအနေဖြင့် ယင်းကို ပိုင်ဆိုင်ခြင်းထက် မည်သည့်အရာမျှ ပို၍အဖိုးတန်ခြင်း သို့မဟုတ် ပို၍တန်ဖိုးကြီးခြင်း မရှိသည့်အပြင် မည်သည့်အရာမျှ ပို၍ ရှားပါးခြင်း၊ ပို၍ချီးကျူးထိုက်ခြင်း မရှိပေ။ ယင်းမှာ ယနေ့ ဘုရားသခင်၏ နောက်လိုက်များတွင် လွန်စွာကင်းမဲ့နေသည့် အဖိုးတန်ဆုံး၊ အရှားပါးဆုံးနှင့် ချီးကျူးစရာအကောင်းဆုံးဖြစ်သော ဤအရာသာလျှင် အတိအကျဖြစ်တော့သည်။

ယနေ့တွင် လူတို့သည် ပညာတတ်ကာ နှံ့စပ်ကြသည်။ သူတို့သည် မျက်မှောက်ခေတ် သိပ္ပံပညာကို နားလည်ကြပြီး ရိုးရာထုံးတမ်းဓလေ့နှင့် စာရိတ္တပျက်ပြားသော လူမှုဓလေ့များ၏ ကူးစက်ခြင်း၊ ပုံသွင်းခြင်းနှင့် လွှမ်းမိုးခြင်းကို အကြီးအကျယ် ခံကြရပြီးဖြစ်သည်။ သူတို့၏ စိတ်များက ချာလပတ်လည်နေသည်၊ သူတို့၌ ရှုပ်ထွေးပွေလီသော အယူအဆများရှိပြီး အတွင်းစိတ်ထဲ၌ လုံးဝ ကစဉ့်ကလျား ဖြစ်နေသည်။ တရားဒေသနာများကို နှစ်ပေါင်းများစွာ နားထောင်လာပြီးနောက် ဘုရားသခင်သည် အရာခပ်သိမ်း၏ အချုပ်အခြာအာဏာဖြစ်ကြောင်း လက်ခံယုံကြည်လင့်ကစား သူတို့သည် ဘုရားသခင်၏ နှုတ်ကပတ်တော်များ တစ်ခုစီအပေါ် အထင်အမြင်သေးပြီး အရေးမစိုက်သော သဘောထားကို ပိုင်ဆိုင်နေဆဲဖြစ်သည်။ ဤနှုတ်ကပတ်တော်များအပေါ် ထိုသူတို့၏ သဘောထားမှာ ၎င်းတို့ကို မသိချင်ယောင်ဆောင်ရန် ဖြစ်သည်။ ယင်းမှာ ၎င်းတို့ကို မသိကျိုးကျွန်ပြုရန်နှင့် နားမထောင်ရန်ပင် ဖြစ်သည်။ ဤသည်မှာ မည်ကဲ့သို့သော လူစားမျိုးဖြစ်သနည်း။ သူတို့သည် အရာရာတိုင်းနှင့်ပတ်သက်၍ “အကြောင်းရင်း” ကို မေးတတ်ကြသည်။ သူတို့သည် အရာရာတိုင်းကို အဖြေရှာရန်နှင့် အရာရာတိုင်းကို လုံးလုံးလျားလျားနားလည်ရန် လိုအပ်သည်ဟု ယူဆကြသည်။ သူတို့သည် သမ္မာတရားနှင့်ပတ်သက်၍ လွန်စွာ အလေးအနက်ထားပုံ ပေါက်ကြသည်။ ၎င်းတို့၏ အပြင်ပန်း အပြုအမူနှင့် ပေးဆပ်မှုများ၊ အပြင်ပန်းတွင် ၎င်းတို့ စွန့်လွှတ်သော အရာများက ဘုရားသခင်အပေါ် ယုံကြည်ခြင်းနှင့် ကိုးကွယ်ယုံကြည်မှုအပေါ် အနိုင်မခံ အရှုံးမပေးသော သဘောထားကို ဖော်ပြသည်။ သို့ရာတွင် ဤအရာကို မိမိကိုယ်ကို မေးလော့။ သင်တို့သည် ဘုရားသခင်၏ နှုတ်ကပတ်တော်နှင့် ညွှန်ကြားချက်တိုင်းကို စွဲကိုင်ထားပြီးပြီလော။ သင်တို့သည် ၎င်းတို့အားလုံးကို အကောင်အထည်ဖော်ပြီးပြီလော။ သင်တို့သည် နာခံသောသူ ဟုတ်သလော။ အကယ်၍ သင်၏စိတ်နှလုံးထဲတွင် ဤမေးခွန်းများကို “မဟုတ်ပါ” နှင့် “မရှိပါ” ဟု ဖြေကြားလျက်ရှိနေပါက သင်၌ မည်သည့်ယုံကြည်ကိုးကွယ်မှုမျိုး ရှိလေသနည်း။ သင်သည် ဘုရားသခင်ကို မည်သည့်ရည်ရွယ်ချက်အဖို့ အမှန်တကယ် ယုံကြည်သနည်း။ သူ့ကို သင်ယုံကြည်ခြင်းမှ မည်သည့်အရာကိုပင် ရရှိပြီးပြီနည်း။ ဤအရာများကို လေ့လာစစ်ဆေးထိုက်သလော။ ယင်းတို့ကို ရှာဖွေဖော်ထုတ်ထိုက်သလော။ (ရှာဖွေဖော်ထုတ်ထိုက်ပါသည်။) သင်တို့အားလုံးက မျက်မှန်တပ်ထားကြသည်။ သင်တို့သည် ခေတ်မီသော၊ ယဉ်ကျေးသော လူများဖြစ်ကြသည်။ သင်တို့နှင့်ပတ်သက်၍ မည်သည့်အရာက အမှန်တကယ် ခေတ်မီသနည်း။ သင်တို့နှင့်ပတ်သက်၍ မည်သည့်အရာက ယဉ်ကျေးသနည်း။ “ခေတ်မီခြင်း” နှင့် “ယဉ်ကျေးခြင်း”က သင်သည် ဘုရားသခင်၏ နှုတ်ကပတ်တော်များကို နာခံသူတစ်ဦးဖြစ်ကြောင်း သက်သေပြသလော။ ထိုကဲ့သို့သောအရာများက ဘာမျှအရေးမပါချေ။ လူတချို့က “ကျွန်ုပ်သည် အလွန်ပညာတတ်သည်၊ ထို့ပြင် ကျွန်ုပ်သည် ဓမ္မအတွေးအခေါ်ပညာကို သင်ယူထားသည်”ဟု ပြောတတ်ကြသည်။ အချို့က “ကျွန်ုပ်သည် ရှေးခေတ်လက်ရာ သမ္မာကျမ်းစာကို အကြိမ်များများ ဖတ်ရှုထားပြီး ဟေဗြဲဘာသာစကားကို ပြောတတ်သည်”ဟု ဆိုကြသည်။ အချို့က “ကျွန်ုပ်သည် အစ္စရေးနိုင်ငံသို့ အကြိမ်အတော်များများ ရောက်ဖူးပြီဖြစ်ပြီး သခင်ယေရှု သယ်ဆောင်ခဲ့သော လက်ဝါးကားတိုင်ကို ကိုယ်တိုင်ကိုယ်ကျ ထိကိုင်ခဲ့ပြီးပြီ”ဟု ဆိုကြသည်။ အချို့က “ကျွန်ုပ်သည် အာရရတ်တောင်ကို ရောက်ဖူးပြီဖြစ်ပြီး သင်္ဘောကြီး၏ အကြွင်းအကျန်များကို တွေ့ခဲ့ပြီးပြီ”ဟု ဆိုကြသည်။ အချို့ကမူ “ဘုရားသခင်ကို ကျွန်ုပ်မြင်ဖူးသည်”ဟု လည်းကောင်း၊ “ကျွန်ုပ်သည် ဘုရားသခင်၏ရှေ့မှောက်သို့ ခေါ်ဆောင်ခံရဖူးသည်”ဟု လည်းကောင်း ပြောတတ်ကြသည်။ ဤအရာအားလုံးက မည်သည့်အကျိုး ရှိသနည်း။ ဘုရားသခင်သည် သူ၏နှုတ်ကပတ်တော်များကို သင် အလေးအနက် နာခံရန်မှလွဲ၍ မည်သည့်အရာတစ်ခုခုကိုမျှ သင့်အား မတောင်းဆိုပေ။ အကယ်၍ ဤအရာကိုပင် သင်မစွမ်းဆောင်နိုင်ပါက အခြားအရာအားလုံးကို ထားလိုက်လော့။ သင်ပြောသည့် မည်သည့်အရာမျှ အကျိုးရှိမည်မဟုတ်ပေ။ သင်တို့အားလုံးသည် နောဧနှင့် အာဗြဟံတို့၏ ပုံဝတ္ထုများကို သိကြသော်လည်း ထိုပုံဝတ္ထုများသက်သက်ကို သိရုံသိခြင်းက အလဟဿဖြစ်သည်။ သင်တို့သည် ထိုလူသားနှစ်ဦး၌ မည်သည့်အရာက အရှားပါးဆုံးနှင့် ချီးကျူးစရာအကောင်းဆုံး ဖြစ်သည်ကို စဉ်းစားဖူးသလော။ သင်တို့သည် ထိုသူတို့ကဲ့သို့ ဖြစ်ရန် ဆန္ဒရှိသလော။ (ရှိပါသည်။) ဤအရာကို မည်မျှ ဆန္ဒရှိသနည်း။ လူတချို့က “ကျွန်ုပ်သည် သူတို့ကဲ့သို့ဖြစ်ရန် အလွန်ဆန္ဒရှိ၏။ ကျွန်ုပ်သည် စားသောက်သည့်အခါ၊ အိပ်မက်မက်သည့်အခါ၊ ကျွန်ုပ်၏တာဝန်ကို ထမ်းဆောင်သည့်အခါ၊ ဘုရားသခင်၏ နှုတ်ကပတ်တော်များကို ဖတ်ရှုသည့်အခါနှင့် ဓမ္မတေးများကို သင်ယူသည့်အခါတိုင်း၌ ထိုအကြောင်းကို စဉ်းစား၏။ ယင်းအတွက် ကြိမ်ဖန်များစွာ ဆုတောင်းပြီးပြီဖြစ်ကာ အဓိဋ္ဌာန်တစ်ခုကိုပင် ချရေးထားပြီးပြီ။ ကျွန်ုပ်သည် သူ၏ နှုတ်ကပတ်တော်များကို မနာခံလျှင် ကျွန်ုပ်အား ဘုရားသခင် ကျိန်ဆဲပါစေ။ ဘုရားသခင်က ကျွန်ုပ်အား မည်သည့်အချိန်၌ စကားပြောနေသည်ကို ကျွန်ုပ်မသိခြင်းသာ ဖြစ်သည်။ သူသည် ကျွန်ုပ်အား ကောင်းကင်ထက်က မိုးခြိမ်းသံနှင့် စကားပြောနေသကဲ့သို့ မဟုတ်ပါ”ဟု ဆိုကြသည်။ ဤအရာအားလုံးသည် မည်သို့ အသုံးဝင်သနည်း။ သင်သည် “ကျွန်ုပ်၌ အလွန်ဆန္ဒရှိ၏”ဟု ဆိုသောအခါ ယင်းက မည်သည့်အရာကို ဆိုလိုသနည်း။ (ယင်းက တစ်ဖက်သတ်အတွေးသာဖြစ်သည်။ ထိုအရာက ပြင်းပြသော ဆန္ဒတစ်ခုသက်သက်သာ ဖြစ်သည်။) ပြင်းပြသော ဆန္ဒတစ်ခုသည် မည်သည့်အကျိုးရှိသနည်း။ ယင်းမှာ နေ့တိုင်း လောင်းကစားရုံသို့သွားသော လောင်းကစားသမားကဲ့သို့ ဖြစ်သည်။ သူတို့သည် အကုန်လုံးကို ဆုံးရှုံးပြီးသောအခါ၌ပင် လောင်းကစား လုပ်ချင်နေဆဲဖြစ်သည်။ တစ်ခါတစ်ရံ သူတို့က၊ “နောက်တစ်ကြိမ် စမ်းကြည့်ခြင်းသာဖြစ်သည်၊ ထို့နောက် ရပ်ပစ်လိုက်မည်ဖြစ်ပြီး လုံးဝ လောင်းကစားပြန်လုပ်တော့မည် မဟုတ်ဟု ငါကတိပြုသည်”ဟု စဉ်းစားကောင်း စဉ်းစားကြမည်။ ၎င်းတို့သည် သူတို့ အိပ်မက်မက်နေသောအခါဖြစ်စေ၊ စားသောက်နေသောအခါဖြစ်စေ ထိုသို့သာ စဉ်းစားကြသည်၊ သို့သော် ယင်းကို စဉ်းစားပြီးနောက်တွင် လောင်းကစားရုံကို ပြန်သွားမြဲ ပြန်သွားနေကြသည်။ သူတို့သည် လောင်းကစားသည့်အခါတိုင်း ယင်းက သူတို့အတွက် နောက်ဆုံးအကြိမ်ဖြစ်မည်ဟု ပြောတတ်ကြသည်။ ထို့ပြင် သူတို့သည် လောင်းကစားရုံ၏ တံခါးဝမှ ထွက်ခွာသည့်အခါတိုင်း မည်သည့်အခါမျှ ပြန်လာတော့မည်မဟုတ် သူတို့ဆို၏။ သူတို့သည် တစ်သက်တာကြိုးစားပြီးနောက် ဖြတ်တောက်ပစ်ရန် မည်သည့်အခါမျှ မတတ်နိုင်သည့် ရလဒ်ဖြင့်သာရှိလေသည်။ သင်တို့သည် ထိုလောင်းကစားသမားကဲ့သို့ ဖြစ်သလော။ သင်တို့သည် အမှုအရာများကို လုပ်ဆောင်ရန် ကြိမ်ဖန်များစွာ စိတ်ပိုင်းဖြတ်ကြပြီး ထို့နောက်တွင် သင်တို့၏ စိတ်ပိုင်းဖြတ်ချက်များကို ငြင်းဆန်ကြသည်။ သင်တို့အနေဖြင့် ဘုရားသခင်ကို လှည့်ဖြားသည်မှာ အကျင့်ဖြစ်လာပြီး ဤအရာကို ပြောင်းလဲရန် မလွယ်ကူပေ။

၃။ ယနေ့ခေတ်လူတို့က ဘုရားသခင်၏ နှုတ်ကပတ်တော်များအား မည်သို့သဘောထားပြုမူသည်ကို ဖော်ထုတ်ခြင်း

ငါ ယခုပြောခဲ့သော ပုံဝတ္ထုများ၏ အကြောင်းအရာနယ်ပယ်မှာ အဘယ်နည်း။ (ဘုရားသခင်အပေါ် သဘောထားများနှင့် အမှုအရာများ ဖြစ်ပျက်သည့်အခါ ဘုရားသခင်၏ နှုတ်ကပတ်တော်ကို ကျွန်ုပ်တို့ မည်သို့ နာခံနိုင်ပြီး ဘုရားသခင်ကို ကျိုးနွံနာခံနိုင်ပုံ အကြောင်း ဖြစ်ပါသည်။) ဤပုံဝတ္ထုနှစ်ခုက သင်တို့ကို အဓိက သင်ကြားပေးခဲ့သည့်အရာမှာ အဘယ်နည်း။ (နာခံပြီး ကျိုးနွံနာခံရန်၊ ဘုရားနှုတ်ကပတ်တော်၏ တောင်းဆိုချက်များအတိုင်း ပြုမူရန် ဖြစ်ပါသည်။) နာခံတတ်ရန် သင်ယူခြင်းနှင့် ဘုရားသခင်၏ နှုတ်ကပတ်တော်များကို နာခံခြင်းအား လက်တွေ့လုပ်ဆောင်ခြင်းသည် အရေးကြီးသည်။ သင်သည် ဘုရားသခင်၏ နောက်လိုက်တစ်ဦးဖြစ်သည်ဟုလည်းကောင်း၊ သင်သည် ဖန်ဆင်းခံတစ်ဦးဖြစ်သည်ဟုလည်းကောင်း၊ သင်သည် ဘုရားသခင်၏ အမြင်တွင် လူသားတစ်ဦးဖြစ်သည်ဟုလည်းကောင်း သင် ဆိုသည်။ သို့ရာတွင် သင် အသက်ရှင်နေထိုင်ပြီး ထုတ်ဖော်ပြသသည့်အရာ၌ ဘုရားသခင်၏ နှုတ်ကပတ်တော်များကို ကြားပြီးနောက် လာသည့် ကျိုးနွံနာခံခြင်း သို့မဟုတ် လက်တွေ့လုပ်ဆောင်ခြင်း၏ အရိပ်အယောင် တစ်စုံတစ်ရာ မရှိပေ။ သို့ဆိုလျှင် “ဖန်ဆင်းခံတစ်ဦး”၊ “ဘုရားသခင်နောက် လိုက်သောသူတစ်ဦး” နှင့် “ဘုရားသခင်၏ အမြင်တွင် လူသားတစ်ဦး” ဟူသော အသုံးအနှုန်းများကို သင့်အပေါ် အသုံးပြုသည့်အခါ ယင်းတို့နောက်၌ မေးခွန်းအမှတ်အသားများ ရှိသင့်သလော။ ဤမေးခွန်းအမှတ်အသားများကို ထောက်ရှုလျှင် သင်၌ ကယ်တင်ခြင်း၏ မျှော်လင့်ချက် မည်မျှ ကြီးမားစွာ ရှိပါသနည်း။ ဤသည်မှာ မသိနိုင်ပေ၊ အခွင့်အလမ်းများမှာ နည်းပါးပြီး သင်ကိုယ်တိုင်ပင် မပြောဝံ့ပေ။ အထက်တွင် ဘုရားသခင်၏ နှုတ်ကပတ်တော်များကို မည်သို့ နာခံရမည်အကြောင်း ဂန္ထဝင် ပုံဝတ္ထုနှစ်ပုဒ်ကို ငါ ပြောခဲ့သည်။ သမ္မာကျမ်းစာကို ဖတ်ဖူးပြီး ဘုရားသခင်နောက် နှစ်ပေါင်းများစွာ လိုက်ခဲ့သော မည်သူမဆို ဤပုံဝတ္ထုနှစ်ပုဒ်နှင့် ရင်းနှီးပြီးသား ဖြစ်သည်။ သို့သော် ဤပုံဝတ္ထုများကို ဖတ်ရှုခြင်းမှနေ၍ အရေးကြီးဆုံးသော သမ္မာတရားများထဲမှ တစ်ခုဖြစ်သည့် ဘုရားသခင်၏ နှုတ်ကပတ်တော်များကို နာခံခြင်းကို မည်သူမျှ သဘောပေါက်နားလည်ခြင်း မရှိခဲ့ပေ။ ယခု ဘုရားသခင်၏ နှုတ်ကပတ်တော်များကို မည်သို့ နာခံရမည်အကြောင်း ပုံဝတ္ထုများကို ငါတို့ ကြားပြီးဖြစ်၍ ဘုရားသခင်၏ နှုတ်ကပတ်တော်များကို မနာခံသောလူများအကြောင်း ပုံဝတ္ထုများသို့ လှည့်ကြပါစို့။ ဘုရားသခင်၏ နှုတ်ကပတ်တော်များကို မနာခံခြင်းဟု ပြောလိုက်သည်နှင့် ဤသည်တို့မှာ ယနေ့ခေတ်လူများအကြောင်း ပုံဝတ္ထုများ ဖြစ်ရပေမည်။ ငါ ပြောသည့်အရာအချို့မှာ နားထောင်ရန် သက်သောင့်သက်သာ ရှိမည်မဟုတ်ဘဲ သင်တို့၏ မာနနှင့် မိမိကိုယ်ကိုလေးစားစိတ်ကို ထိခိုက်စေနိုင်ဖွယ်ရှိပြီး သင်တို့၌ တည်ကြည်မှုနှင့် ဂုဏ်သိက္ခာ ကင်းမဲ့ကြောင်း ပြသခြင်းခံရလိမ့်မည်။

လူအချို့ကို ဟင်းသီးဟင်းရွက်များ စိုက်ပျိုးရန် ငါ တောင်းဆိုခဲ့သော မြေကွက်တစ်ကွက် ရှိသည်။ ဤသည်မှာ တာဝန်ထမ်းဆောင်နေသောလူများ ဓာတုကင်းလွတ်သော အစားအစာအချို့ ရရှိနိုင်ရန်နှင့် ပိုးသတ်ဆေးများ သုံးထားသော ဓာတုပါဝင်သည့် ဟင်းသီးဟင်းရွက်များကို ဝယ်ယူရန် မလိုအပ်တော့စေရန် ဖြစ်သည်။ ဤသည်မှာ ကောင်းသောအရာ ဖြစ်သည် မဟုတ်လော။ ရှုထောင့်တစ်ခုမှကြည့်လျှင် လူတိုင်းသည် မိသားစုကြီးတစ်ခုကဲ့သို့ အတူတကွ နေထိုင်ကြပြီး လူတိုင်းသည် ဘုရားသခင်ကို အတူတကွ ယုံကြည်နိုင်ကြကာ လူ့အဖွဲ့အစည်း၏ ခေတ်ရေစီးကြောင်းများ၊ ပဋိပက္ခများနှင့် အလှမ်းဝေးစွာ နေထိုင်ကြသည်။ ထိုသို့သော ပတ်ဝန်းကျင်တစ်ခုကို ဖန်တီးခြင်းသည် လူတိုင်းကို မိမိတို့၏ တာဝန်များကို ကောင်းမွန်စွာဖြည့်ဆည်းရန် အခြေကျစေသည်။ ယင်းမှာ အတိုင်းအတာငယ်သော ရှုထောင့်မှ ဖြစ်သည်။ ပိုမိုကြီးမားသော အတိုင်းအတာ ရှုထောင့်မှကြည့်လျှင် မိမိတို့၏ တာဝန်ကို ထမ်းဆောင်သောသူများ စားသုံးရန်အတွက် ဟင်းသီးဟင်းရွက်များ စိုက်ပျိုးခြင်းနှင့် ဘုရားသခင်၏ ဧဝံဂေလိတရားကို ဖြန့်ဝေရာ၌ အခန်းကဏ္ဍတစ်ခုမှ ပါဝင်ခြင်းသည်လည်း သင့်လျော်ပေသည်။ “အနီးအနားတွင် တာဝန်ထမ်းဆောင်နေသောလူများ စားသုံးရန်အတွက် ဟင်းသီးဟင်းရွက်အချို့ စိုက်ပျိုးပါ” ဟု ငါ ဆိုသည့်အခါ ဤစကားများသည် နားလည်ရန် အလွန်လွယ်ကူသည် မဟုတ်ပါလော။ ဤအရာကို လုပ်ဆောင်ရန် လူတစ်ဦးဦးကို ငါ တောင်းဆိုခဲ့သည့်အခါ သူ နားလည်ခဲ့ပြီး အများအားဖြင့် စားသုံးလေ့ရှိသော ဟင်းသီးဟင်းရွက်အချို့ကို စိုက်ပျိုးခဲ့သည်။ ဟင်းသီးဟင်းရွက်များ စိုက်ပျိုးခြင်းကဲ့သို့သော အရာတစ်ခုသည် ရိုးရှင်းသည်ဟု ငါ ထင်သည်။ သာမန်လူအားလုံး ယင်းကို လုပ်ဆောင်နိုင်သည်။ ယင်းသည် ဧဝံဂေလိတရားကို ဟောပြောခြင်း သို့မဟုတ် အသင်းတော်အလုပ်၏ အမျိုးမျိုးသော ကိစ္စများကဲ့သို့ မခက်ခဲပေ။ သို့ဖြစ်၍ ငါသည် ယင်းကို အလွန်အမင်း အာရုံမစိုက်ခဲ့ပေ။ အချိန်အနည်းငယ်ကြာပြီးနောက် ငါ ထိုနေရာသို့ သွားရောက်ခဲ့ပြီး သူတို့အားလုံး မိမိတို့ကိုယ်တိုင် စိုက်ပျိုးထားသော ဟင်းသီးဟင်းရွက်များကို စားသုံးနေကြသည်ကို ငါ မြင်တွေ့ခဲ့ရသည့်အပြင် တစ်ခါတစ်ရံ အချို့ ပိုလျှံနေပြီး ယင်းတို့ကို ကြက်များအား ကျွေးမွေးသည်ဟု ကြားသိခဲ့ရသည်။ ငါက “သင်တို့ ထိုဟင်းသီးဟင်းရွက်အားလုံးကို စိုက်ပျိုးခဲ့ပြီး အထွက်နှုန်းလည်း ကောင်းမွန်ခဲ့သည်။ အသင်းတော်များထံ သင်တို့ တစ်စုံတစ်ရာ ပေးပို့ခဲ့ကြပါသလော။ အခြားအသင်းတော်များမှ လူများ ကျွန်ုပ်တို့ စိုက်ပျိုးသော ဟင်းသီးဟင်းရွက်များကို စားသုံးခဲ့ကြရပါသလော” ဟု ဆိုခဲ့သည်။ လူအချို့က သူတို့ မသိဟု ဆိုကြသည်။ လူအချို့က အခြားနေရာများမှ လူများသည် မိမိတို့၏ ကိုယ်ပိုင် ဟင်းသီးဟင်းရွက်များကို ဝယ်ယူကြပြီး ဤနေရာမှ ဟင်းသီးဟင်းရွက်များကို မစားသုံးဟု ဆိုကြသည်။ လူတိုင်း မတူညီသော အရာတစ်ခုခုကို ပြောဆိုခဲ့ကြသည်။ မည်သူမျှ ဤအရာကို ဂရုမစိုက်ခဲ့ပေ၊ သူတို့ကိုယ်တိုင် စားသုံးရန် ဟင်းသီးဟင်းရွက်အချို့ ရှိနေသရွေ့ ပြဿနာမရှိဟု သူတို့ ခံစားခဲ့ကြသည်။ ဤသည်မှာ စက်ဆုပ်ဖွယ် မကောင်းသလော။ ထို့နောက် တာဝန်ခံပုဂ္ဂိုလ်အား ငါ ဤသို့ ဆိုခဲ့သည်၊ “သင်တို့ စိုက်ပျိုးသည့်အရာကို သင်တို့ စားသုံးခြင်းသည် လုံးဝ ကျိုးကြောင်းဆီလျော်ပါသည်၊ သို့သော် အခြားလူများလည်း စားသုံးရန် လိုအပ်သည် မဟုတ်လော။ သင်တို့ များစွာ စိုက်ပျိုးခဲ့ပြီး အားလုံး မစားသုံးနိုင်ဘဲ အခြားနေရာများကမူ မိမိတို့၏ ဟင်းသီးဟင်းရွက်များကို ဝယ်ယူနေရဆဲ ဖြစ်သည်မှာ မှန်ကန်ပါသလော။ ဤဟင်းသီးဟင်းရွက်များသည် သင်တို့ စားသုံးရန်အတွက်သာ စိုက်ပျိုးနေခြင်း မဟုတ်ကြောင်း၊ သင်တို့သည် ၎င်းတို့ကို အနီးအနားရှိ အခြားအသင်းတော်များထံသို့လည်း ပေးပို့ရမည်ဖြစ်ကြောင်း သင်တို့ကို ငါ မပြောခဲ့သလော။” ဤသေးငယ်သော ကိစ္စရပ်နှင့် ပတ်သက်၍ သူတို့ကို မည်သို့လုပ်ဆောင်ရမည်ကို ငါ ဆက်လက်ပြောကြားနေသင့်ပြီး တိကျသော စည်းမျဉ်းများ ပြုလုပ်ပေးသင့်သည်ဟု သင်တို့ ထင်ပါသလော။ ဤအရာနှင့်ပတ်သက်၍ လူတိုင်းကို စုဝေးပွဲအတွက် အတူတကွ ခေါ်ယူပြီး တရားဒေသနာတစ်ခု ဟောကြားကာ ကြီးကျယ်သော အခမ်းအနားပြုလုပ်ရန် ငါ လိုအပ်ခဲ့ပါသလော။ (မလိုအပ်ပါ။) ငါလည်း ထိုသို့ မထင်ပါ။ လူတို့သည် ဤသေးငယ်သော ထည့်သွင်းစဉ်းစားမှုမျှပင် ကင်းမဲ့နိုင်ဖွယ် ရှိပါသလော။ အကယ်၍ သူတို့သည် ထိုသို့ ဖြစ်ခဲ့ပါက သူတို့သည် လူသားများ ဖြစ်ကြမည်မဟုတ်ပေ။ သို့ဖြစ်၍ ငါသည် ထိုသူအား “အခြားအသင်းတော်များထံ ယင်းတို့ကို အမြန်ဆုံး ပို့ဆောင်ပါ။ သွား၍ ပြီးအောင်လုပ်ဆောင်ပါ” ဟူ၍ တစ်ဖန် ပြောခဲ့သည်။ သူက “ဟုတ်ကဲ့ပါ၊ ကျွန်တော် ကြည့်လိုက်ပါမည်” ဟု ဆိုခဲ့သည်။ ဤသည်မှာ သူ၌ ရှိခဲ့သော သဘောထား ဖြစ်သည်။ အချိန်အနည်းငယ်ကြာပြီးနောက် ငါ ထိုနေရာသို့ တစ်ဖန် သွားရောက်ခဲ့ပြီး ယာခင်းထဲ၌ များပြားလှသော ဟင်းသီးဟင်းရွက်အမျိုးအစားပေါင်းစုံ ရှိနေသည်ကို မြင်တွေ့ခဲ့ရသည်။ ၎င်းတို့ကို စိုက်ပျိုးခဲ့သောလူများအား များစွာရိတ်သိမ်းခဲ့ရသလောဟု ငါ မေးမြန်းခဲ့သည်။ သူတို့က အလွန်များပြားသဖြင့် အားလုံးကို မစားသုံးနိုင်ဘဲ အချို့မှာ ပုပ်သိုးသွားပြီဟု ဆိုကြသည်။ အနီးအနားရှိ အသင်းတော်များထံ တစ်စုံတစ်ရာ ပေးပို့ခဲ့ခြင်း ရှိမရှိ ငါ တစ်ဖန် မေးမြန်းခဲ့သည်။ သူတို့က မသိကြောင်း၊ မသေချာကြောင်း ပြန်လည်ဖြေကြားခဲ့ကြသည်။ သူတို့သည် ဤသည်ကို အလွန် မရေမရာနှင့် ဝတ်ကျေတမ်းကျေ ပုံစံဖြင့် ပြောဆိုခဲ့ကြသည်။ မည်သူမျှ ဤကိစ္စရပ်ကို အလေးအနက်ထားခြင်း မရှိခဲ့သည်မှာ ရှင်းလင်းပါသည်။ သူတို့၌ စားစရာရှိနေသရွေ့ အခြားမည်သူ့ကိုမျှ သူတို့ ဂရုမစိုက်ခဲ့ကြပေ။ တစ်ဖန် ငါသည် တာဝန်ခံပုဂ္ဂိုလ်ကို ရှာဖွေရန် သွားရောက်ခဲ့သည်။ ဟင်းသီးဟင်းရွက် တစ်စုံတစ်ရာ ပေးပို့ခဲ့ခြင်း ရှိမရှိ သူ့ကို ငါ မေးမြန်းခဲ့သည်။ သူတို့ ပေးပို့ခဲ့သည်ဟု သူ ဆိုခဲ့သည်။ ပေးပို့မှု မည်သို့ ဖြစ်ပျက်ခဲ့သည်ကို ငါ မေးမြန်းခဲ့သည်။ ၎င်းတို့ကို ပေးပို့ပြီးဖြစ်သည်ဟု သူ ဆိုခဲ့သည်။ ဤအချိန်တွင် ပြဿနာတစ်ခု ရှိသကဲ့သို့ဖြစ်သည်ဟု သင်တို့ထင်သလော။ ဤလူတို့၏ သဘောထားသည် မမှန်ကန်ခဲ့ပေ။ သူတို့သည် မိမိတို့၏ တာဝန်ကို ထမ်းဆောင်သည့်အခါ သစ္စာစောင့်သိမှုနှင့် တာဝန်ယူမှု သဘောထား မရှိခဲ့ကြပေ၊ ယင်းမှာ စက်ဆုပ်ဖွယ်ဖြစ်သည်၊ သို့သော် နောက်ထပ်ဖြစ်လာမည့်အရာမှာ သာ၍ပင် စက်ဆုပ်ဖွယ် ကောင်းသေးသည်။ နောက်ပိုင်းတွင် အနီးအနားရှိ အသင်းတော်များမှ ညီအစ်ကိုမောင်နှမများအား ဟင်းသီးဟင်းရွက် ပေးပို့မှု တစ်စုံတစ်ရာ လက်ခံရရှိခြင်း ရှိမရှိ ငါ မေးမြန်းခဲ့သည်။ သူတို့က “၎င်းတို့ကို ပေးပို့ခဲ့ပါသည်၊ သို့သော် ၎င်းတို့သည် ဈေးတစ်ခု၏ မြေပြင်ပေါ်၌ ပစ်ထားသည်ကို တွေ့ရှိရမည့် ဟင်းသီးဟင်းရွက်များထက်ပင် ပို၍ ဆိုးရွားသော အခြေအနေ၌ ရှိနေခဲ့ပါသည်။ သဲနှင့် ကျောက်စရစ်ခဲများ ရောနှောနေသော ပုပ်သိုးနေသည့် အရွက်များမှလွဲ၍ ဘာမျှမရှိခဲ့ပါ။ ၎င်းတို့သည် စားသုံး၍မရနိုင်ပါ” ဟု ပြန်လည်ဖြေကြားခဲ့ကြသည်။ ဤသည်ကို ကြားရခြင်းက သင်တို့ကို မည်သို့ ခံစားရစေသနည်း။ သင်တို့၏ စိတ်နှလုံးထဲ၌ အမျက်ဒေါသ ရှိပါသလော။ သင်တို့ အလွန်ဒေါသထွက်နေပါသလော။ (ထွက်ပါသည်။) အကယ်၍ သင်တို့အားလုံး အလွန်ဒေါသထွက်နေပါက ငါ ဒေါသထွက်ခဲ့မည်ဟု သင်တို့ ထင်ပါသလော။ သူတို့သည် ဟင်းသီးဟင်းရွက်အချို့ကို တွန့်တိုစွာ ပေးပို့ခဲ့ကြသော်လည်း ညံ့ဖျင်းစွာ လုပ်ဆောင်ခဲ့ကြသည်။ ဤညံ့ဖျင်းသော လုပ်ဆောင်မှု၏ အကြောင်းရင်းမှာ မည်သူနည်း။ ထိုနေရာ၌ ဆိုးယုတ်သောလူတစ်ဦး ရှိခဲ့ပြီး သူသည် ၎င်းတို့ကို ပေးပို့ခြင်းမှ တားဆီးခဲ့သည်။ ဟင်းသီးဟင်းရွက်များကို ပေးပို့ရန် ငါ အမိန့်ပေးပြီးနောက် သူ အဘယ်အရာ ပြောခဲ့သနည်း။ “သင်က ကျွန်ုပ်ကို ဤအရာကို လုပ်ဆောင်ရန် ပြောနေသည့်အတွက် သူတို့ထံ ပေးပို့ရန်အတွက် ကျွန်ုပ်တို့ မစားချင်သော ပုပ်သိုးနေသည့် အရွက်များနှင့် ဟင်းသီးဟင်းရွက်အချို့ကို စုစည်းလိုက်ပါမည်။ ယင်းက ပေးပို့မှုတစ်ခုအဖြစ် မှတ်ယူနိုင်သည် မဟုတ်လော” ဟူ၍ ဖြစ်သည်။ ဤအရာကို သိရှိပြီးနောက် ဤနတ်ဆိုးဆန်သော အမှိုက်သရိုက်ကို ထုတ်ပစ်ရန် ငါ အမိန့်ပေးခဲ့သည်။ သူသည် အာဏာရှင်တစ်ဦးကဲ့သို့ ပြုမူဝံ့သည့် ဤနေရာမှာ မည်သို့သော နေရာမျိုး ဖြစ်သနည်း။ ဤသည်မှာ ဘုရားအိမ်တော် ဖြစ်သည်။ လူ့အဖွဲ့အစည်း မဟုတ်သကဲ့သို့ လွတ်လပ်သောဈေးကွက်လည်း မဟုတ်ပေ။ အကယ်၍ သင်သည် ဤနေရာ၌ ဒေါသတကြီး ပြုမူပြီး အာဏာရှင်တစ်ဦးကဲ့သို့ ပြုမူပါက သင့်ကို ဤနေရာ၌ ကြိုဆိုမည်မဟုတ်သည့်အပြင် သင့်ကို ငါ၏မျက်စိရှေ့မှောက်၌ ရှိနေသည်ကို ငါ မခံရပ်နိုင်ပေ၊ အမြန်ဆုံး ထွက်သွားလော့။ ငါ့ထံမှ တတ်နိုင်သမျှ ဝေးဝေးသို့ ထွက်သွားလော့၊ သင် လာခဲ့သောနေရာသို့ ပြန်သွားလော့။ ဤသည်ကို ငါ ဤသို့ ကိုင်တွယ်ဖြေရှင်းခဲ့ခြင်းသည် မှန်ကန်သည်ဟု သင်တို့ ထင်ပါသလော။ (ထင်ပါသည်။) အဘယ်ကြောင့်နည်း။ (ဤသို့သော လူစားမျိုးသည် လူ့သဘာဝ အလွန် ကင်းမဲ့ပါသည်။) သို့ဆိုလျှင် လူ့သဘာဝ ကင်းမဲ့သော လူအချို့ကို အဘယ်ကြောင့် ထွက်သွားခိုင်းခြင်း မရှိခဲ့သနည်း။ လူအချို့၌ အသိတရား သို့မဟုတ် ဆင်ခြင်တုံတရား မရှိကြသည့်အပြင် သမ္မာတရားကို မလိုက်စားကြသော်လည်း သူတို့သည် မကောင်းမှုများ မပြုလုပ်ကြ၊ အသင်းတော်အလုပ်ကို မနှောင့်ယှက်ကြ၊ အခြားလူတို့၏ တာဝန်ထမ်းဆောင်မှုကို မလွှမ်းမိုးကြ၊ သို့မဟုတ် အသင်းတော်အသက်တာကို မလွှမ်းမိုးကြပေ။ ဤသို့သော လူစားမျိုးကို ယခုလောလောဆယ် အစေခံရန်အတွက် ဆက်လက်ထားရှိသင့်သည်။ သို့သော် သူတို့ မကောင်းမှု ကျူးလွန်ကာ နှောင့်ယှက်မှုများနှင့် အဖျက်အမှောင့်လုပ်ခြင်းများကို ဖြစ်စေသောအခါ သူတို့ကို ထွက်သွားစေခြင်းသည် နောက်မကျသေးပေ။ သို့ဆိုလျှင် ဤအမှိုက်သရိုက်ကို ငါ အဘယ်ကြောင့် ထုတ်ပစ်ခဲ့ရသနည်း။ သူသည် ဘုရားအိမ်တော်၌ အာဏာရှင်တစ်ဦးကဲ့သို့ ပြုမူပြီး ဆုံးဖြတ်ချက်များချမှတ်လိုခဲ့သည်။ သူသည် ညီအစ်ကိုမောင်နှမများ၏ ပုံမှန်အသက်တာများကို ထိခိုက်စေခဲ့ပြီး ဘုရားအိမ်တော်၏ အလုပ်ကို သက်ရောက်မှု ရှိစေခဲ့သည်။ လူအချို့က သူသည် အလွန် တစ်ကိုယ်ကောင်းဆန်သည်၊ အလွန် ပျင်းရိသည်၊ သူသည် မိမိ၏တာဝန်ကို ဝတ်ကျေတမ်းကျေ ထမ်းဆောင်ခဲ့သည်ဟု ဆိုကြသည်။ ယင်းမှာ ထိုသို့ ဖြစ်ခဲ့ပါသလော။ သူသည် ညီအစ်ကိုမောင်နှမအားလုံးကိုလည်းကောင်း၊ တာဝန်တစ်ခု ထမ်းဆောင်သောသူအားလုံးကိုလည်းကောင်း၊ ဘုရားသခင်ကိုလည်းကောင်း ဆန့်ကျင်ရန် အလိုရှိခဲ့သည်။ သူသည် ဘုရားအိမ်တော်ကို သိမ်းပိုက်လိုခဲ့သည်။ သူသည် ဘုရားအိမ်တော်၌ ဆုံးဖြတ်ချက်များချမှတ်လိုခဲ့သည်။ အကယ်၍ သူသည် ဆုံးဖြတ်ချက်များချမှတ်လိုပါက ကောင်းသောအရာတစ်ခုခုကို လုပ်ဆောင်ခဲ့သင့်သည်။ သို့သော် သူသည် မည်သည့်ကောင်းသောအရာကိုမျှ မလုပ်ဆောင်ခဲ့ပေ။ သူ လုပ်ဆောင်ခဲ့သမျှအရာအားလုံးသည် ဘုရားအိမ်တော်၏ အကျိုးစီးပွားကို ထိခိုက်စေခဲ့ပြီး ဘုရားသခင်၏ ရွေးချယ်ထားသောလူများကို နာကျင်စေခဲ့သည်။ ဤသို့သော လူတစ်ဦးကို သင်တို့ သည်းခံနိုင်မည်လော။ (မခံနိုင်ပါ။) အကယ်၍ သင်တို့တစ်ဦးတစ်ယောက်မျှ မခံနိုင်ပါက ငါ ခံနိုင်မည်ဟု သင်တို့ ထင်ပါသလော။ ဆိုးယုတ်သောလူကို ရှင်းလင်းပစ်ခဲ့သည့်အချက်နှင့် ပတ်သက်၍ ယနေ့တွင် ယခုထိ မကျေမနပ် ဖြစ်နေကြဆဲဖြစ်သော လူအချို့ ရှိသည်။ သူတို့သည် သူ့ကို မရိပ်စားမိနိုင်ကြသည့်အပြင် သူတို့၏ စိတ်ထဲ၌ ငါနှင့် တိုက်ခိုက်နေကြဆဲ ဖြစ်သည်။ ထိုသူအကြောင်း ဖော်ပြသည့်အခါ ဤကိစ္စရပ်ကို ငါ သင့်လျော်စွာ မကိုင်တွယ်ခဲ့ဟု ထင်နေကြဆဲဖြစ်သော၊ ဘုရားအိမ်တော်သည် မဖြောင့်မတ်ဟု ထင်နေကြဆဲ ဖြစ်သော လူများ ယနေ့တွင် ရှိကြသည်။ ဤသည်မှာ မည်သို့သော အုပ်စုတစ်စု ဖြစ်သနည်း။ ဤသူသည် သူတို့စိုက်ပျိုးထားသော မုန်ညင်းဖြူကို မည်သို့ ဆွတ်ခူးခဲ့သည်ကို သင်တို့ သိပါသလော။ ပုံမှန်အားဖြင့် သင်သည် စားသုံးရန်အတွက် ညှာတံတစ်ခုလုံးကို ဆွဲနှုတ်သည် မဟုတ်လော။ အရွက်များကိုသာ ဆွဲဖြုတ်သောသူ တစ်ဦးတစ်ယောက် ရှိပါသလော။ (မရှိပါ။) ကောင်းပြီ၊ ဤထူးဆန်းသောလူသည် အခြားသူများကို အပင်တစ်ပင်လုံးကို ညှာတံမှ ဆွဲနှုတ်ခွင့် မပြုခဲ့ပေ၊ သူသည် သူတို့ကို အရွက်များကိုသာ ဆွဲဖြုတ်ရန် ပြောခဲ့သည်။ ဤသို့သောအရာကို ငါ ကြုံတွေ့ဖူးသည်မှာ ပထမဆုံးအကြိမ် ဖြစ်သည်။ သူသည် ဤသို့ အဘယ်ကြောင့် ပြုလုပ်ခဲ့သည်ဟု သင်တို့ ထင်ပါသနည်း။ အခြားသူများကို အပင်တစ်ပင်လုံး ဆွဲနှုတ်ခွင့် အဘယ်ကြောင့် သူ မပြုခဲ့သနည်း။ အကြောင်းမှာ အကယ်၍ သူတို့ အပင်တစ်ပင်လုံးကို ဆွဲနှုတ်ခဲ့ပါက လယ်ကွင်းသည် ဗလာဖြစ်သွားမည်ဖြစ်ပြီး တစ်ဖန်ပြန်၍ ထွန်ယက်စိုက်ပျိုးရမည် ဖြစ်သောကြောင့် ဖြစ်သည်။ ဒုက္ခသက်သာစေရန် သူသည် အခြားသူများကို အရွက်များ ဆွဲဖြုတ်ရန် တောင်းဆိုခဲ့သည်။ သူက လူတို့အား ဤသို့ ပြုလုပ်ရန် ပြောသောအခါ မည်သူမျှ သူ့ကို ဆန့်ကျင်ဝံ့ခြင်း မရှိခဲ့ပေ။ သူတို့သည် သူ၏ ကျွန်များကဲ့သို့ ဖြစ်နေခဲ့သည်၊ သူ ပြောသမျှအရာအားလုံးကို သူတို့ လုပ်ဆောင်ခဲ့ကြသည်။ သူသည် ထိုနေရာ၌ ဆုံးဖြတ်ချက်များချမှတ်ခဲ့သည်။ သို့ဆိုလျှင် သူ့ကို မဖယ်ရှားဘဲထားခြင်းသည် လက်ခံနိုင်ဖွယ် ဖြစ်မည်ဟု သင်တို့ ထင်ပါသလော။ (မထင်ပါ။) ဤသို့သော လူတစ်ဦးကို ဆက်လက်ရှိနေခွင့်ပြုခြင်းသည် ဘေးဆိုးတစ်ခု ဖြစ်ပေလိမ့်မည်။ သူသည် တစ်ခါတစ်ရံ ကောင်းသောအရာတစ်ခုခုကို ပြုလုပ်သည့်အခါ ယင်းမှာ သူ၏ ကိုယ်ပိုင်အကျိုးစီးပွားနှင့် မသက်ဆိုင်သောကြောင့် ဖြစ်သည်။ သူ လုပ်ဆောင်သမျှအရာအားလုံးကို အသေအချာ ကြည့်ရှုလော့၊ အခြားသူတို့၏ အကျိုးစီးပွားကို မနှောင့်ယှက်မဖျက်ဆီးသည့် အရာတစ်ခုမျှ မရှိပေ၊ ဘုရားအိမ်တော်၏ အကျိုးစီးပွားကို မထိခိုက်စေသည့် အရာတစ်ခုမျှ မရှိပေ။ ဤသူသည် နတ်ဆိုးတစ်ကောင်အဖြစ် မွေးဖွားလာခဲ့သည်၊ သူသည် ဘုရားသခင်ကို ဆန့်ကျင်ရပ်တည်ပြီး သူသည် အန္တိခရစ်တစ်ဦး ဖြစ်သည်။ ထိုသို့သော လူတစ်ဦးကို ဘုရားအိမ်တော်၌ ဆက်လက်ရှိနေခွင့် ပြုနိုင်ပါမည်လော။ သူသည် တာဝန်တစ်ခု ထမ်းဆောင်ရန် ထိုက်တန်ပါသလော။ (မထိုက်တန်ပါ။) သို့တိုင် လူအချို့သည် ဤသို့သော လူတစ်ဦးကို ကာကွယ်ရန် ကြိုးစားနေကြဆဲ ဖြစ်သည်။ သူတို့သည် အဘယ်မျှ နားဝေတိမ်တောင် ဖြစ်နေကြပါသနည်း။ ဤသည်မှာ စက်ဆုပ်ဖွယ် မကောင်းသလော။ သင်၌ ချစ်ခြင်းမေတ္တာ ရှိကြောင်း ပြသရန် သင် ကြိုးစားနေခြင်းလော။ အကယ်၍ သင်၌ ချစ်ခြင်းမေတ္တာ ရှိပါက သင် သူ့ကို ထောက်ပံ့လော့၊ အကယ်၍ သင်၌ ချစ်ခြင်းမေတ္တာ ရှိပါက သူ့အား သင့်ကို ထိခိုက်စေခွင့် ပြုလော့၊ သို့သော် ဘုရားအိမ်တော်၏ အကျိုးစီးပွားကို သူ ထိခိုက်စေခွင့် မပြုနှင့်။ အကယ်၍ သင်၌ ချစ်ခြင်းမေတ္တာ ရှိပါက သူ ဖယ်ရှားခံရသောအခါ သူနှင့်အတူ လိုက်သွားလော့၊ သင် ဤနေရာ၌ အဘယ်အရာ ဆက်လက်၍ လုပ်ဆောင်နေသေးသနည်း။ ဤလူတို့သည် နာခံပြီး ကျိုးနွံနာခံတတ်ကြပါသလော။ (မတတ်ကြပါ။) သူတို့သည် မကောင်းဆိုးဝါးအုပ်စုတစ်စုအဖြစ် မွေးဖွားလာခဲ့ကြသည်။ ထိုသူသည် ငါ ပြောသမျှအရာအားလုံးကို မနာခံခဲ့ပေ။ ငါက အနောက်ဘက်ဟု ဆိုခဲ့ပါက သူက အရှေ့ဘက်သို့ ဦးတည်သွားမည်ဖြစ်ပြီး ငါက အရှေ့ဘက်ဟု ဆိုခဲ့ပါက သူက အနောက်ဘက်သို့ ဦးတည်သွားမည် ဖြစ်သည်။ သူသည် အရာရာတိုင်း၌ ငါ့ကို ဆန့်ကျင်ရန် မရမက လုပ်ဆောင်ခဲ့သည်။ ငါ့ကို အနည်းငယ်မျှ နာခံရန် သူ့အတွက် အဘယ်ကြောင့် အလွန်ခက်ခဲနေခဲ့ရသနည်း။ အခြားညီအစ်ကိုမောင်နှမများထံ ဟင်းသီးဟင်းရွက်များ ပေးပို့ရန် သူ့ကို ငါ တောင်းဆိုခဲ့ခြင်းက သူ၏ ဝေစုကို ဆုံးရှုံးစေမည်ဟု ဆိုလိုပါသလော။ ဤဟင်းသီးဟင်းရွက်များကို စားသုံးပိုင်ခွင့်မှ သူ့ကို ငါ ပိတ်ပင်နေခဲ့ခြင်းလော။ (မဟုတ်ပါ။) သို့ဆိုလျှင် သူ အဘယ်ကြောင့် ၎င်းတို့ကို မပေးပို့ခဲ့သနည်း။ သူ ကိုယ်တိုင် ၎င်းတို့ကို သယ်ဆောင်ရန် မလိုအပ်ခဲ့ပေ၊ သူ၏ ဘက်မှ မည်သည့်ကြိုးစားအားထုတ်မှုမျှ မလိုအပ်ခဲ့ပေ။ သို့သော် သူသည် အခြားသူများကို ကောင်းသော အရာများထဲမှ တစ်ခုတလေမျှ မပေးခဲ့ရုံသာမက သူတို့အား ပုပ်သိုးနေသည့်အရာများကို ပေးခဲ့သည်။ ဤသို့ပြုလုပ်ရန် သူ အဘယ်မျှ ဆိုးရွားလိုက်မည်နည်း။ သူ့ကို လူတစ်ဦးအဖြစ် မှတ်ယူနိုင်ပါသလော။ ဟင်းသီးဟင်းရွက်များ ပေးပို့ရန် သူ့ကို ငါ ပြောခဲ့သည်၊ အမှိုက်များ ပေးပို့ရန် မဟုတ်ပေ။ အလွန် ရိုးရှင်းပြီး အလွန် လွယ်ကူသော၊ သူ၏ လက်များကို လှုပ်ရှားရုံမျှဖြင့် ပြီးမြောက်နိုင်သောအရာတစ်ခုကိုပင် သူ မလုပ်ဆောင်နိုင်ခဲ့ပေ။ ဤသည်မှာ လူတစ်ဦး ဟုတ်ပါသလော။ အကယ်၍ ဤသို့သောအရာတစ်ခုကိုပင် သင် လုပ်ဆောင်နိုင်စွမ်းမရှိပါက ဘုရားသခင်ကို ကျိုးနွံနာခံသည်ဟု သင် မည်သို့ အခိုင်အမာ ဆိုနိုင်သနည်း။ သင်သည် အတိုက်အခံပြု၍ ဆန့်ကျင်ဘက်လုပ်လျက်နှင့် ဘုရားသခင်၏ အိမ်တော်၌ ကပ်ရပ်စားသောက်ရန် ကြံစည်နေဆဲဖြစ်၏။ ယင်းမှာ တစ်ကြိမ်တစ်ခါမျှ ဖြစ်နိုင်သလော။ ယနေ့တိုင် မမေ့သေးသောသူများ ရှိနေဆဲ ဖြစ်သည်၊ “သင်သည် တစ်ချိန်က ကျွန်ုပ်တို့၏ စိတ်ခံစားချက်များကို ထိခိုက်စေခဲ့သည်။ သင်သည် တစ်ချိန်က ကျွန်ုပ်တို့ထဲမှ လူအနည်းငယ်ကို နှင်ထုတ်ခဲ့သော်လည်း ကျွန်ုပ်တို့ သဘောမတူခဲ့ပေ၊ ကျွန်ုပ်တို့သည် သူတို့ကို ဆက်လက်ရှိနေစေလိုခဲ့သော်လည်း သင်က သူတို့ကို အခွင့်အရေး မပေးခဲ့ပေ။ သင်သည် ဖြောင့်မတ်သော ဘုရားတစ်ဆူ ဟုတ်ပါသလော” ဟူ၍ ဖြစ်သည်။ မကောင်းဆိုးဝါးများသည် ဘုရားသခင် ဖြောင့်မတ်သည်ဟု တစ်ကြိမ်တစ်ခါမျှ ဆိုကြလိမ့်မည်ဟု သင်တို့ ထင်ပါသလော။ (မည်သည့်အခါမျှ မဆိုကြပါ။) သူတို့သည် မိမိတို့၏နှုတ်ဖြင့် ဘုရားသခင် ဖြောင့်မတ်ကြောင်း ဆိုနိုင်သော်လည်း ဘုရားသခင် ပြုမူသောအခါ သူတို့သည် မကျေမနပ်ဖြစ်ကာ ဘုရားသခင်၏ ဖြောင့်မတ်ခြင်းကို ချီးမွမ်းရန် အားမထုတ်နိုင်တော့ပေ။ ဤသည်တို့မှာ မကောင်းဆိုးဝါးများနှင့် အရေခြုံများ ဖြစ်ကြသည်။

ဟင်းသီးဟင်းရွက်များ ပေးပို့ခြင်းကဲ့သို့သော အသေးစား ကိစ္စတစ်ခုမျှကပင် အဘယ်အရာကို ပြသနေသနည်း။ လူတို့အတွက် ဘုရားသခင်ကို ကျိုးနွံနာခံပြီး ဘုရားသခင်၏ နှုတ်ကပတ်တော်များကို နာခံရန် လွယ်ကူသလော။ (မလွယ်ကူပါ။) လူတို့သည် ဘုရားသခင် ပံ့ပိုးပေးသော အစာအာဟာရကို စားသုံးကြသည်၊ သူတို့သည် ဘုရားသခင် ပံ့ပိုးပေးသော အိမ်များ၌ နေထိုင်ကြသည်၊ သူတို့သည် ဘုရားသခင် ပံ့ပိုးပေးသော အရာများကို အသုံးပြုကြသည်၊ သို့သော် ဘုရားသခင်က သူတို့၏ ပိုလျှံသော ဟင်းသီးဟင်းရွက်များကို အခြားသူများအား မျှဝေရန် သူတို့ကို တောင်းဆိုသောအခါ သူတို့ ကျိုးနွံနာခံကြသလော။ ဤနှုတ်ကပတ်တော်များသည် သူတို့၌ အသီးအပွင့် ဖြစ်ထွန်းနိုင်မည်လော။ လူတို့၌မူကား ဖြစ်ထွန်းနိုင်သည်။ ယင်းတို့ကို လုပ်ဆောင်နိုင်ပါသည်။ သို့သော် မကောင်းဆိုးဝါးများ၊ စာတန်များနှင့် အန္တိခရစ်များ၌မူကား ယင်းတို့သည် ဘယ်သောအခါမျှ အသီးအပွင့် ဖြစ်ထွန်းလိမ့်မည် မဟုတ်ပေ။ ထိုသူသည် “အကယ်၍ ငါသည် ဤဟင်းသီးဟင်းရွက်များကို ပေးပို့လိုက်ပါက ငါ၏ ဤကောင်းမှုကို တစ်စုံတစ်ယောက်က အမှတ်ရမည်လော။ အကယ်၍ အခြားသူများက ဤဟင်းသီးဟင်းရွက်များကို စားသုံးပြီး ယင်းမှာ ဘုရား၏ ကျေးဇူးတော်ဖြစ်သည်၊ ဘုရားက ငါ့ကို ဤသို့ပြုလုပ်ရန် တောင်းဆိုခဲ့သည်ဟု ဆိုကြပါက၊ အကယ်၍ သူတို့အားလုံး ဘုရားကို ကျေးဇူးတင်ကြပါက ငါ့ကို မည်သူ ကျေးဇူးတင်မည်နည်း။ ငါသည် နောက်ကွယ်မှ သူရဲကောင်းဖြစ်သည်၊ အားသွန်ခွန်စိုက် လုပ်ခဲ့သူမှာ ငါဖြစ်သည်။ ဟင်းသီးဟင်းရွက်များကို စိုက်ပျိုးခဲ့သူမှာ ငါ ဖြစ်သည်။ သင်သည် ငါ့ကို ကျေးဇူးတင်သင့်သည်။ အကယ်၍ သင် ကျေးဇူးမတင်ပါက၊ ဤအရာကို လုပ်ဆောင်ခဲ့သည်မှာ ငါဖြစ်သည်ကို သင် မသိပါက သင်သည် ငါ စိုက်ပျိုးခဲ့သော ဟင်းသီးဟင်းရွက်များကို စားသုံးနိုင်သည်ဟု ထင်လျှင် သင် အိပ်မက်မက်နေလေသည်” ဟု မိမိဘာသာ စဉ်းစားခဲ့သည်။ ဤသည်မှာ သူ တွေးထင်ခဲ့သည့်အရာ မဟုတ်လော။ ဤသည်မှာ ဆိုးယုတ်ခြင်း မဟုတ်လော။ ယင်းမှာ အလွန် ဆိုးယုတ်လှပေစွ။ ဆိုးယုတ်သောလူတစ်ဦးသည် သမ္မာတရားကို မည်သို့ လက်တွေ့လုပ်ဆောင်နိုင်ပြီး ဘုရားသခင်၏ နှုတ်ကပတ်တော်များကို မည်သို့ နာခံနိုင်မည်နည်း။ ဤသူသည် မကောင်းဆိုးဝါးတစ်ကောင်နှင့် စာတန်တစ်ကောင်အဖြစ် မွေးဖွားလာခဲ့သည်။ သူသည် ဘုရားသခင်ကို ဆန့်ကျင်ရပ်တည်သည်၊ သူသည် သမ္မာတရားကို အတိုက်အခံလုပ်ပြီး သမ္မာတရားကို မထီမဲ့မြင်ပြုသည်။ သူသည် ဘုရားသခင်၏ နှုတ်ကပတ်တော်များကို နာခံနိုင်စွမ်းမရှိပေ၊ သို့ဖြစ်၍ သူသည် ယင်းတို့ကို နာခံရန် တစ်စုံတစ်ရာ လိုအပ်သလော။ မလိုအပ်ပေ။ သို့ဆိုလျှင် ထိုသို့သော ကိစ္စရပ်ကို မည်သို့ ကိုင်တွယ်ဖြေရှင်းသင့်သနည်း။ သူ့ကို နှင်ထုတ်လော့၊ သူ၏နေရာကို အစားထိုးရန် နာခံနိုင်သောသူတစ်ဦးကို ရှာဖွေလော့။ ယင်းမျှသာ ဖြစ်သည်၊ ထိုမျှ ရိုးရှင်းလှသည်။ အမှုအရာများကို ဤနည်းအတိုင်း ကိုင်တွယ်ဖြေရှင်းခြင်းသည် သင့်လျော်သလော၊ သို့မဟုတ် မသင့်လျော်သလော။ (သင့်လျော်ပါသည်။) ငါလည်း ထိုသို့ ထင်၏။ အကယ်၍ သူ မထွက်သွားပါက သူ ပြဿနာရှာလိမ့်မည်ဖြစ်ပြီး အခြားလူတိုင်းကို ဒုက္ခပေးလိမ့်မည်။ လူအချို့က “ကိုယ်တော်၏ နှုတ်ကပတ်တော်များကို သူက မနာခံခဲ့သောကြောင့် ကိုယ်တော်သည် မကျေမနပ် ဖြစ်နေခြင်းလော။ သူ လုပ်ဆောင်ခဲ့သမျှမှာ ကိုယ်တော့်ကို မနာခံခဲ့ခြင်းမျှသာ ဖြစ်သည်၊ ယင်းမှာ ထိုမျှ ဆိုးရွားသလော။ ကိုယ်တော်သည် ထိုမျှ အသေးအဖွဲ ကိစ္စတစ်ခုအတွက် သူ့ကို ထွက်သွားခိုင်းခဲ့သည်၊ သို့သော် သူသည် အမှန်တကယ် မည်သည့်မကောင်းမှုကိုမျှ မလုပ်ဆောင်ခဲ့ပေ။ သူသည် ပုပ်သိုးနေသော ဟင်းသီးဟင်းရွက်အချို့ကိုသာ ပေးပို့ခဲ့ပြီး သူ မည်သည့်အရာမျှ မပေးပို့ခဲ့ဘဲ ကိုယ်တော့်ကို မနာခံခဲ့သည့် အကြိမ်အနည်းငယ် ရှိခဲ့သည်။ ယင်းမှာ အသေးစား အရေးကိစ္စတစ်ခုမျှသာ ဖြစ်သည်မဟုတ်လော” ဟု ဆိုကြသည်။ ယင်းမှာ မှန်ကန်သလော။ (မမှန်ကန်ပါ။) သို့ဆိုလျှင် ဤအရာကို ငါ မည်သို့ ရှုမြင်သည်ဟု သင်တို့ ထင်သနည်း။ သူသည် ထိုမျှ အသေးစား ကိစ္စတစ်ခုနှင့် ပတ်သက်လာလျှင်ပင် မနာခံနိုင်ခဲ့ပေ၊ သို့တိုင် သူသည် ဤနေရာ၌ အမှုအရာများကို ကျိုးကြောင်းမဲ့သော နည်းလမ်းဖြင့် နှောင့်ယှက်ရန် ကြိုးစားခဲ့သည်။ ဤသည်မှာ ဘုရားအိမ်တော် ဖြစ်သည်၊ ဤနေရာ၌ မည်သည့်အရာမျှ သူ့နှင့်မသက်ဆိုင်ခဲ့ပေ။ ဤနေရာရှိ မြက်ပင်တစ်ပင်တိုင်း၊ သစ်ပင်တိုင်း၊ တောင်ကုန်းငယ်တိုင်း၊ ရေကန်တစ်ခုစီတိုင်းတို့ ဖြစ်သည့် ဤအရာများထဲမှ တစ်ခုတလေကိုမျှ ထိန်းချုပ်ရန် သို့မဟုတ် ဦးစီးရန် သူ၌ ဩဇာအာဏာ မရှိခဲ့ပေ။ သူသည် အမှုအရာများကို ဦးစီးရန်၊ ကျိုးကြောင်းမဲ့သော နည်းလမ်းဖြင့် နှောင့်ယှက်ရန် ကြိုးစားခဲ့သည်။ သူ အဘယ်အရာ ဖြစ်ခဲ့သနည်း။ သူ၏ မည်သည့်အရာကိုမျှ ယူငင်ခြင်း သို့မဟုတ် အသုံးပြုခြင်း ခံခဲ့ရမည်မဟုတ်သကဲ့သို့ သူ့နှင့်သက်ဆိုင်သော မည်သည့်အရာကိုမျှ ပေးပို့ခြင်း ခံခဲ့ရမည်မဟုတ်ပေ၊ သူ့ကို တောင်းဆိုခဲ့သမျှမှာ သူ၏ လက်များကို လှုပ်ရှားပြီး သူ ဖြည့်ဆည်းသင့်သည့် တာဝန်များကို ကောင်းမွန်စွာ ဖြည့်ဆည်းရန်မျှသာ ဖြစ်သည်၊ သို့တိုင် သူသည် ထိုအရာကိုပင် မလုပ်ဆောင်နိုင်ခဲ့ပေ။ သူ ထိုအရာကို မလုပ်ဆောင်နိုင်ခဲ့သည့်အတွက် သူ့ကို ယုံကြည်သူတစ်ဦးအဖြစ် ငါ အသိအမှတ်မပြုခဲ့ပေ၊ ပြီးလျှင် သူသည် ဘုရားအိမ်တော်မှ ထွက်သွားခဲ့ရသည်၊ သူသည် ရှင်းလင်းပစ်ခြင်း ခံခဲ့ရသည်။ ဤသို့ ငါ ပြုလုပ်ခဲ့ခြင်းသည် ကျိုးကြောင်းဆီလျော်သလော။ (ဆီလျော်ပါသည်။) ဤသည်တို့မှာ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များ ဖြစ်ကြသည်။ အကယ်၍ ငါသည် ထိုသို့သော ဆိုးယုတ်သောလူတစ်ဦး မကောင်းမှုပြုလုပ်နေသည်ကို ကြုံတွေ့ရပြီး သူ့ကို မဖယ်ရှားခဲ့ပါက၊ အကယ်၍ ငါသည် သူ့အပေါ် မည်သည့်သဘောထားကိုမျှ မထုတ်ဖော်ပြခဲ့ပါက လူမည်မျှ ထိခိုက်နစ်နာမည်ဟု သင်တို့ ထင်သနည်း။ ဤသည်မှာ ဘုရားအိမ်တော်ကို ဖရိုဖရဲဖြစ်သွားစေမည် မဟုတ်လော။ ဘုရားအိမ်တော်၏ စီမံအုပ်ချုပ်ရေးဆိုင်ရာ အမိန့်များသည် အနှစ်မဲ့သော စကားများ ဖြစ်သွားမည် မဟုတ်လော။ သို့ဖြစ်၍ နာခံမှုမရှိဘဲ အနှောင့်အယှက်များပေးကာ အမှုအရာများကို အကြောင်းမဲ့ တားဆီးပိတ်ပင်ပြီး အရှက်မဲ့စွာ ပြုမူတတ်သည့် ဤအန္တိခရစ်များနှင့် ဆိုးယုတ်သော မကောင်းဆိုးဝါးများနှင့်စပ်လျဉ်း၍ ဘုရားသခင်၏ အိမ်တော်၏ စီမံအုပ်ချုပ်ရေးဆိုင်ရာ အမိန့်များတွင် မည်သည့်အရာကို ပြဋ္ဌာန်းထားသနည်း။ သူတို့ကို ဘုရားအိမ်တော်မှ ရှင်းလင်းပစ်ပြီး နှင်ထုတ်လော့။ သူတို့ကို ညီအစ်ကိုမောင်နှမများ လူစုမှ ဖယ်ရှားလော့။ သူတို့ကို ဘုရားအိမ်တော်၏ အသင်းသားများအဖြစ် ထည့်မတွက်ပေ။ သူတို့ကို ဤသို့ ကိုင်တွယ်ဖြေရှင်းခြင်းနှင့် ပတ်သက်၍ သင်တို့ အဘယ်သို့ ထင်သနည်း။ ဤသို့သော လူစားမျိုးများကို ဖယ်ရှားပြီးသည်နှင့်တစ်ပြိုင်နက် အလုပ်အားလုံး ချောမွေ့စွာ ရှေ့ဆက်လိမ့်မည် ဖြစ်သည်။ မကောင်းဆိုးဝါးများနှင့် စာတန်များသည် ဟင်းသီးဟင်းရွက်များ စားသုံးခြင်းကဲ့သို့သော အသေးစား ကိစ္စတစ်ခုမျှကိုပင် အမြတ်ထုတ်ရန် ကြိုးစားကြသည်။ ဤအရာနှင့်ပင် သူတို့သည် ဦးစီးရန်နှင့် သူတို့ အလိုရှိသည့်အတိုင်း လုပ်ဆောင်ရန် ကြိုးစားကြသည်။ ငါတို့ ပြောဆိုခဲ့သမျှအရာအားလုံးသည် အသေးစား ကိစ္စတစ်ခု ဖြစ်သည်၊ သို့သော် မည်သို့ပင်ဖြစ်စေ ယင်းမှာ သမ္မာတရားအားလုံးထဲမှ အခြေခံအကျဆုံးသော သမ္မာတရားများကို ထိတွေ့နေသည်။ အခြေခံအကျဆုံးသော သမ္မာတရားမှာ ဘုရားသခင်၏ နှုတ်ကပတ်တော်များကို နာခံခြင်း ဖြစ်သည်။ ထိုအရာကိုပင် မလုပ်ဆောင်နိုင်သောသူတို့၏ စိတ်သဘောထားမှာ အဘယ်နည်း။ သူတို့၌ ပုံမှန်လူတို့၏ အသိတရားနှင့် ဆင်ခြင်တုံတရား ရှိကြသလော။ လုံးဝမရှိပေ။ ဤသည်တို့မှာ လူ့သဘာဝ ကင်းမဲ့သောလူများ ဖြစ်ကြသည်။

ဟင်းသီးဟင်းရွက်များအပြင် လူတို့သည် မိမိတို့၏ နေ့စဉ်အသက်တာ၌ အသားနှင့် ဥများကိုလည်း စားသုံးရမည် ဖြစ်သည်။ သို့ဖြစ်၍ ကြက်အနည်းငယ် မွေးမြူရန်နှင့် ဤကြက်များကို အစေ့အဆန်၊ ဟင်းသီးဟင်းရွက်နှင့် အလားတူအရာများ ကျွေးမွေးရန် လူအချို့ကို ငါ ပြောခဲ့သည်။ ယင်းတို့ကို လွတ်လပ်စွာ လွှတ်ကျောင်းသင့်သည်။ ထိုသို့ပြုလုပ်ပါက ယင်းတို့သည် ဈေးများ၌ ရောင်းချသော ကြက်ဥများထက် ပို၍ကောင်းမွန်သော ကြက်ဥများ ဥကြလိမ့်မည်။ ကြက်သားကိုယ်တိုင်ကလည်း ဓာတုကင်းလွတ်မည် ဖြစ်သည်၊ အနည်းဆုံးအားဖြင့် ယင်း၌ မည်သည့်ဟော်မုန်းဓာတ်မျှ ပါဝင်မည် မဟုတ်ဘဲ လူတို့ စားသုံးသည့်အခါ သူတို့ကို အန္တရာယ် ဖြစ်စေမည် မဟုတ်ပေ။ ကြက်များသည် ကြက်ဥ သို့မဟုတ် အသား များစွာ မထုတ်လုပ်ကောင်း မထုတ်လုပ်နိုင်သော်လည်း အရည်အသွေးကိုမူ အာမခံနိုင်မည် ဖြစ်သည်။ ဤတွင် ငါ အဘယ်အရာ ဆိုလိုသည်ကို သင် နားလည်သလော။ (နားလည်ပါသည်။) သို့ဆိုလျှင် ငါ ယခု ပြောခဲ့သည့်အရာ၌ သတင်းအချက်အလက် အချက်မည်မျှ ပါဝင်သည်ကို ငါ့ကို ပြောလော့။ ပထမဦးစွာ ဤနည်းအတိုင်း ကြက်များ မွေးမြူခြင်းသည် ငါတို့အား စားသုံးရန် ဓာတုကင်းလွတ်သော ကြက်ဥအချို့ကို ပေးလိမ့်မည်။ ငါတို့ မည်မျှ စားသုံးနိုင်သည်ဖြစ်စေ အနည်းဆုံးအားဖြင့် ပဋိဇီဝဆေးများ ပါဝင်သော ကြက်ဥများကို ငါတို့ စားသုံးရန် မလိုအပ်တော့ပေ။ ယင်းမှာ ကြက်ဥများနှင့် ပတ်သက်၍ လိုအပ်ခဲ့သည့်အရာ ဖြစ်သည်။ ဒုတိယအနေဖြင့် အသားနှင့် ပတ်သက်၍ လိုအပ်ခဲ့သည့်အရာမှာ ယင်း၌ ဟော်မုန်းဓာတ်များ မပါဝင်ရန်ဖြစ်ပြီး သို့မှသာ လူတို့သည် ယင်းကို စားသုံးရာ၌ စိတ်ထင့်စရာ တစ်စက်မျှ ရှိမည်မဟုတ်ပေ။ ဤအရာများထဲမှ တစ်ခုခုကို တောင်းဆိုခြင်းသည် လွန်သလော။ (မလွန်ပါ။) ငါ တင်ပြခဲ့သော တောင်းဆိုချက်များသည် အလွန်အကျွံ မဟုတ်ရုံသာမက လက်တွေ့လည်းကျသည် မဟုတ်လော။ (ကျပါသည်။) နောက်ပိုင်းတွင် ကြက်ငယ်များကို ဝယ်ယူပြီး ကျွေးမွေးခဲ့သည်။ သူတို့ ဥများ စတင်ဥသောအခါ ငါတို့ ကြက်ဥများကို စားသုံးခဲ့သည်၊ သို့ရာတွင် စူပါမားကတ်များ၌ ဝယ်ယူသော ကြက်ဥများမှာကဲ့သို့ပင် ပဋိဇီဝဆေးများ၏ အရသာ အနည်းငယ် ရှိနေခဲ့သည်။ ငါ အနည်းငယ် တွေးကြည့်သည်၊ သူတို့သည် ပဋိဇီဝဆေးများ ပါဝင်သော အစာများကို ကျွေးမွေးနေခဲ့ခြင်းလော။ နောက်ပိုင်းတွင် ကြက်များကို ကြည့်ရှုစောင့်ရှောက်သောလူများအား ကြက်များ မည်သည့်အစာကို စားသုံးနေခဲ့သည်ကို ငါ မေးမြန်းခဲ့ရာ သူတို့က အရိုးမှုန့်ဟု ဆိုကြသည်။ ငါက “ငါတို့ ဤကြက်များကို စောစီးစွာ ဥများ ဥစေရန် မလိုအပ်ပေ။ သူတို့ကို ပုံမှန် ဓာတုကင်းလွတ်သော၊ လွတ်လပ်စွာ လွှတ်ကျောင်းသည့် နည်းလမ်းများဖြင့် ကျွေးမွေးလော့။ သူတို့ကို ပုံမှန်အတိုင်း ဥများ ဥစေလော့။ ငါတို့သည် ကြက်ဥများစွာ ရရှိရန်အတွက် ဤကြက်များကို မွေးမြူနေခြင်း မဟုတ်ဘဲ ဓာတုကင်းလွတ်သော ကြက်ဥများကို စားသုံးနိုင်ရန်အတွက်သာ ဖြစ်သည်။ လိုအပ်သမျှမှာ ဤအရာမျှသာ ဖြစ်သည်” ဟု ဆိုခဲ့သည်။ ဤသို့ ငါ ဆိုသည့်အခါ ငါ အဘယ်အရာ ဆိုလိုခဲ့သနည်း။ ကြက်များကို ပဋိဇီဝဆေးများ၊ ဟော်မုန်းများနှင့် အလားတူအရာများ ပါဝင်သော မည်သည့်အရာကိုမျှ မကျွေးမွေးရန် သူတို့ကို ငါ ပြောနေခဲ့ခြင်း ဖြစ်သည်။ ကြက်များကို အခြားနေရာများ၌ ကြက်များ စားသုံးသည့်အရာနှင့် မတူညီသော အစာကို ကျွေးမွေးရန် ဖြစ်သည်။ အခြားနေရာများ၌ ကြက်များသည် သုံးလမျှဖြင့် အပြည့်အဝ ကြီးထွားလာကြပြီး နေ့စဉ် ဥများ ဥကြကာ သူတို့ သတ်ဖြတ်ခြင်းမခံရမီနေ့အထိ ဥများဥသည့် စက်များအဖြစ် အသုံးပြုခြင်း ခံကြရသည်။ ဤသည်မှာ ကောင်းမွန်သော ကြက်ဥများ ထွက်သလော။ အသားမှာကော အရသာရှိသလော။ (မရှိပါ။) ကြက်များကို လွတ်လပ်စွာ လွှတ်ကျောင်းရန်၊ အပြင်ဘက်၌ အစာရှာဖွေစားသောက်ခွင့်ပြုရန်၊ ပိုးမွှားများနှင့် ပေါင်းပင်များကို စားသုံးခွင့်ပြုရန်၊ ထို့နောက် ကောက်ပဲသီးနှံ၊ အစေ့အဆန်အချို့နှင့် အလားတူအရာများကို ကျွေးမွေးရန် ငါ တောင်းဆိုခဲ့သည်။ ဤသည်မှာ ကြက်ဥ အထွက်နည်းမည်ဖြစ်သော်လည်း အရည်အသွေးမှာ ပို၍ကောင်းမွန်မည် ဖြစ်သည်၊ ယင်းမှာ ကြက်များအတွက်နှင့် လူသားများအတွက် ကောင်းမွန်မည် ဖြစ်သည်။ ငါ တောင်းဆိုခဲ့သည့်အရာမှာ စွမ်းဆောင်ရရှိရန် လွယ်ကူသလော။ (လွယ်ကူပါသည်။) နားလည်ရန်ကော လွယ်ကူသလော။ ငါ ပြောခဲ့သည့်အရာကို နာခံရာ၌ တစ်စုံတစ်ရာ အခက်အခဲ ရှိခဲ့သလော။ (နားလည်ရန် လွယ်ကူပါသည်။ ဤသည်မှာ ခက်ခဲခြင်း မရှိခဲ့ပါ။) ငါသည် တစ်စုံတစ်ရာ အခက်အခဲ ပါဝင်သည်ဟု မခံစားခဲ့ရပေ။ ယင်းမှာ လွယ်ကူခဲ့သည်။ ငါသည် ထုတ်လုပ်သော ကြက်ဥအရေအတွက်နှင့် ပတ်သက်၍ မည်သည့်တောင်းဆိုချက်မျှ မပြုလုပ်ခဲ့ဘဲ အရည်အသွေးကိုသာ တောင်းဆိုခဲ့သည်။ ပုံမှန် ဆင်ခြင်တုံတရားနှင့် ပုံမှန် တွေးခေါ်ပုံရှိသောလူများသည် ဤသည်ကို ကြားသည်နှင့်တစ်ပြိုင်နက် နားလည်သဘောပေါက်ကြပြီးဖြစ်လိမ့်မည်။ သူတို့သည် ဤသည်မှာ ရိုးရှင်းကြောင်း၊ လုပ်ဆောင်နိုင်ကြောင်း ခံစားကြလိမ့်မည်ဖြစ်ပြီး မကြာမီ သူတို့သည် ယင်းကို လုပ်ဆောင်ပြီး ဖြစ်လိမ့်မည်။ ဤသည်ကို နာခံခြင်းဟု ခေါ်သည်။ သို့ဆိုလျှင် ဤသည်မှာ ကြက်များ မွေးမြူသောလူများ လုပ်ဆောင်ခဲ့သည့်အရာ ဟုတ်သလော။ သူတို့ ဤသည်ကို လုပ်နိုင်စွမ်း ရှိခဲ့သလော။ ဤသည်ကို လုပ်ဆောင်နိုင်ခြင်းသည် ပုံမှန်လူ့သဘာဝ၏ ဆင်ခြင်တုံတရားကို ပိုင်ဆိုင်ခြင်းဟု ဆိုလိုပေမည်။ ဤသည်ကို မလုပ်ဆောင်နိုင်ခြင်းသည် ပြဿနာတစ်ခု ရှိနေသည်ဟု ဆိုလိုပေမည်။ ငါ ဤသို့ ပြောပြီး မကြာမီပင် ရာသီဥတု အေးလာခဲ့သည်။ သဘာဝ၏ ပုံမှန်နိယာမများအရ ဤသည်မှာ ကြက်များ ဥဥခြင်းကို ရပ်တန့်စေမည် ဖြစ်သည်။ သို့သော် အလွန် သိသာထင်ရှားသော အရာတစ်ခု ရှိခဲ့သည်၊ ရာသီဥတု ပို၍ အေးလာသောအခါ ကြက်များသည် ဥဥမနည်းဘဲ ပို၍ပင် များပြားစွာ ဥခဲ့ကြသည်။ နေ့စဉ် စားသုံးရန် ကြက်ဥများ ရှိနေခဲ့သော်လည်း အနှစ်များသည် ယခင်ကဲ့သို့ ဝါခြင်း မရှိတော့ဘဲ အဖြူရောင်အကာများသည် ပို၍ပို၍ မာကျောလာခဲ့သည်။ ကြက်ဥများသည် ပို၍ပို၍ အရသာပေါ့လာခဲ့သည်။ အဘယ်အရာ ဖြစ်ပျက်နေခဲ့သနည်း။ ငါက “မည်သို့သောအရာများ ဖြစ်ပျက်နေသနည်း။ ဤကြက်များအနေဖြင့် ဆောင်းရာသီကို ဖြတ်သန်းရသည်မှာ အတော်ပင် ခက်ခဲနေပြီးသားဖြစ်သည်၊ ယခုအခါတွင် ယင်းတို့အား လူတို့အတွက် ဥများဥစေရန် သင် အဘယ်ကြောင့်များ ကြိုးစားနေသနည်း။ ယင်းသည် အနည်းငယ် ရက်စက်သည်” ဟု ဆိုခဲ့သည်။ နောက်ပိုင်းတွင် ငါ သွားရောက်၍ မေးမြန်းသောအခါ ကြက်များသည် အခြားနေရာမှ ဝယ်ယူထားသော အစာကို ဆက်လက်၍ ကျွေးမွေးခြင်း ခံနေရဆဲဖြစ်ကြောင်း ငါ ရှာဖွေတွေ့ရှိခဲ့သည်၊ ထိုအစာမှာ နွေဦး၊ နွေရာသီ၊ ဆောင်းဦး သို့မဟုတ် ဆောင်းရာသီ ဖြစ်စေကာမူ သူတို့ ဥများ ဆက်လက်ဥနေစေရန် အာမခံသည့်အစာ ဖြစ်သည်။ ငါက “ပုံမှန်အားဖြင့် ကြက်များသည် ဤရာသီအတွင်း ဥများ မဥကြပေ။ ငါတို့သည် ကြက်ဥများ မစားဘဲ နေနိုင်သည်။ သူတို့ကို ဆက်လက်၍သာ ကြည့်ရှုစောင့်ရှောက်ထားပါ။ နွေဦးရာသီ ရောက်လာသောအခါ သူတို့ တစ်ဖန်ပြန်၍ ဥများ ဥလာကြလိမ့်မည်ဖြစ်ပြီး အရည်အသွေး ကောင်းသော ဥများ ဖြစ်လိမ့်မည်။ အစားမကြီးနှင့်။ သူတို့ကို အဆက်မပြတ် ဥများ ဥစေရန် သင့်ကို ငါ မတောင်းဆိုခဲ့သကဲ့သို့ ဆောင်းရာသီ၌ ကြက်ဥများ ဆက်လက်ပံ့ပိုးပေးရန်လည်း သင့်ကို ငါ မတောင်းဆိုခဲ့ပေ။ ဤအရာကို သင့်ထံမှ ငါ မတောင်းဆိုခဲ့သည့်အတွက် သင် အဘယ်ကြောင့် သူတို့ကို သင် ဝယ်ယူခဲ့သော ထိုအစာကို ဆက်လက်၍ ကျွေးမွေးနေခဲ့သနည်း။ သင် သူတို့ကို ထိုအစာကို ထပ်ကျွေးမွေးခြင်းမှ တားမြစ်သည်” ဟု ဆိုခဲ့သည်။ ငါ ပြောခဲ့သောစကားသည် ရှင်းရှင်းလင်းလင်း ရှိသလော။ ပထမဦးစွာ ရာသီဥတု မည်သို့ပင်ဖြစ်စေ စားသုံးရန် ကြက်ဥများ မဖြစ်မနေ ရှိရမည်ဟု ငါ မတောင်းဆိုခဲ့ပေ။ ဒုတိယအနေဖြင့် ကြက်များကို ထိုအစာ မကျွေးမွေးရန်၊ ဥများဥသည့် လုပ်ငန်းစဉ်ကို အရှိန်မြှင့်ခြင်း မပြုရန် သူတို့ကို ငါ ပြောခဲ့သည်။ ဤသေးငယ်သော တောင်းဆိုချက်မှာ စွမ်းဆောင်ရန် ခက်ခဲသလော။ (မခက်ခဲပါ။) သို့သော် အကျိုးဆက်မှာ အချိန်အနည်းငယ်ကြာပြီးနောက် ငါတို့၏ ကြက်များ ဥထားသော ကြက်ဥအချို့ကို ငါ တစ်ဖန်ပြန်၍ စားသုံးခဲ့ရသည်။ ငါ ကိုယ့်ကိုယ်ကိုယ် ဤသို့ ဆိုခဲ့သည်၊ ဤလူအုပ်စုသည် အဘယ်မျှ နားဝေတိမ်တောင် ဖြစ်လိုက်ပါသနည်း၊ ငါ ပြောခဲ့သည့်အရာကို သူတို့ မနာခံခဲ့ကြသည်မှာ အဘယ်သို့နည်း။ ကြက်များသည် ဥများ ဥနေဆဲဖြစ်သောကြောင့် သူတို့သည် အစာကို လုံးဝ မပြောင်းလဲခဲ့ကြပေ၊ ဤသည်မှာ ဖြစ်ပျက်နေခဲ့သည့်အရာ ဖြစ်သည်။

ကြက်များမွေးမြူခြင်းနှင့် ပတ်သက်၍ ဖြစ်ပျက်ခဲ့သည့်အရာမှ သင်တို့ အဘယ်အရာကို ပိုင်းခြားသိမြင်နိုင်ကြသနည်း။ (လူတို့သည် ဘုရားသခင်၏ နှုတ်ကပတ်တော်များကို ကျိုးနွံနာခံခြင်း သို့မဟုတ် နာခံခြင်း မရှိကြကြောင်း ဖြစ်ပါသည်။) လူအချို့က “ဘုရား၏ နှုတ်ကပတ်တော်များကို နာခံခြင်းဆိုသည်မှာ ဘုရား၏ အလိုတော်ကို လိုက်လျှောက်ခြင်းဟု ဆိုလိုသည်။ ကြီးမြတ်ပြီး မြင့်မြတ်သော ကိစ္စရပ်များနှင့် ပတ်သက်လာလျှင် ကျွန်ုပ်တို့ နာခံရမည်၊ ယင်းတို့မှာ ဘုရား၏ အလိုတော်၊ ဘုရား၏ အမှုတော်ကို ဆောင်ရွက်ခြင်း၊ သူ၏ အဓိကအမှုတော်တို့နှင့် သက်ဆိုင်သော အရာများ ဖြစ်သည်။ သင် ပြောဆိုနေခဲ့သမျှအရာအားလုံးသည် နေ့စဉ်အသက်တာမှ သာမည ကိစ္စရပ်များနှင့် သက်ဆိုင်ပြီး ဘုရား၏ အလိုတော်ကို လိုက်လျှောက်ခြင်းနှင့် လုံးဝမသက်ဆိုင်ပေ၊ သို့ဖြစ်၍ သင် ပြောသည့်အတိုင်း ကျွန်ုပ်တို့ လုပ်ဆောင်ရန် မလိုအပ်ပေ။ သင် ပြောဆိုနေသည့်အရာသည် ကျွန်ုပ်တို့၏ တာဝန်နှင့် မသက်ဆိုင်သကဲ့သို့ ဘုရား၏ နှုတ်ကပတ်တော်များအပေါ် ကျွန်ုပ်တို့၏ ကျိုးနွံနာခံမှုနှင့် နာခံခြင်းတို့နှင့်လည်း မသက်ဆိုင်ပေ၊ သို့ဖြစ်၍ သင့်ကို ဆန့်ကျင်ရာတွင်၊ ကျွန်ုပ်တို့ နာခံရန်၊ မနာခံရန် ရွေးချယ်ရာတွင် ကျွန်ုပ်တို့၌ ကျိုးကြောင်းဆီလျော်မှု ရှိသည်။ ထို့အပြင် ပုံမှန်လူ့အသက်တာ၊ မိသားစုရေးရာကိစ္စများနှင့် ပတ်သက်၍ သင် အဘယ်အရာ သိရှိပါသနည်း။ သင် နားမလည်သည့်အတွက် သင်၌ ပြောဆိုပိုင်ခွင့် မရှိပေ။ ကျွန်ုပ်တို့ကို လျှောက်မပြောနှင့်၊ ဤအရာ၌ သင့်ကို ကျွန်ုပ်တို့ နာခံရန် မလိုအပ်ပေ” ဟု ဆိုခဲ့ကြသည်။ ဤသည်မှာ သူတို့ တွေးထင်နေခဲ့သည့်အရာ မဟုတ်လော။ ဤသို့ တွေးထင်ခြင်းသည် မှန်ကန်သလော။ (မမှန်ကန်ပါ။) အမှားမှာ အဘယ်နေရာ၌ ရှိခဲ့သနည်း။ (ဘုရားသခင်၏ အလိုတော်ကို လိုက်လျှောက်ခြင်းသည် ကိစ္စရပ်များ ကြီးသည်ဖြစ်စေ ငယ်သည်ဖြစ်စေ ခွဲခြားခြင်း မရှိပါ။ ယင်းတို့သည် ဘုရားသခင်၏ နှုတ်ကပတ်တော်များ ဖြစ်နေသရွေ့ လူတို့သည် နာခံသင့်ပြီး သူတို့သည် ကျိုးနွံနာခံကာ ယင်းတို့ကို လက်တွေ့လုပ်ဆောင်သင့်ပါသည်။) လူအချို့က “သမ္မာတရားဖြစ်သော ဘုရား၏ နှုတ်ကပတ်တော်များကို ကျွန်ုပ် နာခံသည်။ သမ္မာတရားမဟုတ်သော နှုတ်ကပတ်တော်များကို ကျွန်ုပ် နာခံရန် မလိုအပ်ပေ။ ကျွန်ုပ်သည် သမ္မာတရားကိုသာ ကျိုးနွံနာခံသည်။ ‘ဘုရား၏ လမ်းခရီးကို လိုက်လျှောက်ခြင်း’ ဆိုသည်မှာ သမ္မာတရားဖြစ်သော ဘုရား၏ နှုတ်တော်မှ နှုတ်ကပတ်တော်များ၏ ထိုအပိုင်းကို လိုက်လျှောက်ခြင်း၊ နာခံခြင်းနှင့် ကျိုးနွံနာခံခြင်းဟု ဆိုလိုသည်။ လူတို့၏ အသက်တာများနှင့် သက်ဆိုင်ပြီး သမ္မာတရားနှင့် မသက်ဆိုင်သော နှုတ်ကပတ်တော်များကိုမူ လျစ်လျူရှုနိုင်သည်” ဟု ဆိုခဲ့ကြသည်။ ထိုသို့သော နားလည်သဘောပေါက်မှုသည် မှန်ကန်သလော။ (မမှန်ကန်ပါ။) သို့ဆိုလျှင် သင်တို့သည် သမ္မာတရားနှင့် ဘုရားသခင်၏ နှုတ်ကပတ်တော်များကို မည်သို့ မှတ်ယူကြသနည်း။ သူတို့သည် ဘုရားသခင်၏ နှုတ်ကပတ်တော်များနှင့် သမ္မာတရားအကြား ခွဲခြားမှုတစ်ခု ပြုလုပ်ခဲ့ကြသည် မဟုတ်လော။ ဤသည်မှာ သမ္မာတရားကို အမည်ခံမျှသာ ဖြစ်သွားစေခဲ့သည် မဟုတ်လော။ သူတို့သည် သမ္မာတရားကို အလွန် အနှစ်မဲ့သည်ဟု မှတ်ယူခဲ့ကြသည် မဟုတ်လော။ ဘုရားသခင်၏ အရာခပ်သိမ်းကို ဖန်ဆင်းခြင်း၊ သစ်ပင်များပေါ်ရှိ အရွက်များ၏ ပုံသဏ္ဌာန်များနှင့် အရောင်များ၊ ပန်းပွင့်များ၏ ပုံသဏ္ဌာန်များနှင့် အရောင်များ၊ အရာခပ်သိမ်း၏ တည်ရှိမှုနှင့် မျိုးပွားခြင်းတို့ဖြစ်သည့် ဤအရာအားလုံးသည် သမ္မာတရားနှင့် တစ်စုံတစ်ရာ သက်ဆိုင်သလော။ ယင်းမှာ လူသား၏ ကယ်တင်ခြင်းနှင့် တစ်စုံတစ်ရာ သက်ဆိုင်သလော။ လူ့ခန္ဓာကိုယ်၏ ဖွဲ့စည်းပုံသည် သမ္မာတရားနှင့် ဆက်စပ်နေသလော။ ဤအရာများထဲမှ တစ်ခုမျှ သမ္မာတရားနှင့် မဆက်စပ်သော်လည်း ယင်းတို့အားလုံး ဘုရားသခင်ထံမှ လာပါသည်။ ဤအရာများထဲမှ တစ်ခုမျှ သမ္မာတရားနှင့် မသက်ဆိုင်ပါက သင်သည် ယင်းတို့၏ မှန်ကန်မှုကို ဝန်မခံနိုင်သလော။ သင်သည် ယင်းတို့၏ မှန်ကန်မှုကို ငြင်းပယ်နိုင်သလော။ သင်သည် ဘုရားသခင်၏ ဖန်ဆင်းခြင်းဆိုင်ရာ နိယာမများကို သင်အလိုရှိသည့်အတိုင်း ဖျက်ဆီးနိုင်သလော။ (မဖျက်ဆီးနိုင်ပါ။) သို့ဆိုလျှင် သင်၏ သဘောထားမှာ အဘယ်အရာ ဖြစ်သင့်သနည်း။ သင်သည် ယင်း၏ နိယာမများကို လိုက်နာစောင့်ထိန်းရမည်။ သင် နားမလည်သော အရာများ ရှိသည့်အခါ ဘုရားသခင်၏ နှုတ်တော်မှ မိန့်မြွက်သည့်အရာကို ယုံကြည်ခြင်းသည် မှန်ကန်သည်။ သင်သည် ယင်းတို့ကို လေ့လာရန် မလိုအပ်သကဲ့သို့ အလွန် နက်ရှိုင်းစွာ နားလည်ရန်လည်း ကြိုးစားရန် မလိုအပ်ပေ၊ သင်သည် ယင်းတို့၏ နိယာမများကို မဆန့်ကျင်ရန်သာ လိုအပ်သည်။ ဤသည်မှာ ယုံကြည်ခြင်းနှင့် ကျိုးနွံနာခံခြင်းဟု ဆိုလိုသည့်အရာ ဖြစ်သည်။ လူတို့၏ နေ့စဉ်အသက်တာ၌ ဘုရားသခင် တောင်းဆိုသော၊ လူ၏ ကယ်တင်ခြင်းအမှုနှင့် မသက်ဆိုင်သည့် အလေ့အကျင့်များ၊ အခြေခံအသိတရားနှင့် နေ့စဉ်ဘဝ၏ စည်းစနစ်များ စသည်တို့သည် သမ္မာတရားနှင့် တန်းတူ သို့မဟုတ် အဆင့်တူ မဟုတ်ကြသော်လည်း၊ ၎င်းတို့အားလုံးသည် အပြုသဘောဆောင်သော အမှုအရာများ ဖြစ်ကြ၏။ အပြုသဘောဆောင်သော အရာအားလုံး ဘုရားသခင်ထံမှ လာသည်၊ သို့ဖြစ်၍ လူတို့သည် ယင်းတို့ကို လက်ခံသင့်သည်၊ ဤစကားများသည် မှန်ကန်သည်။ ထို့အပြင် လူသားများ ဖြစ်သည့်အလျောက် သူတို့၌ မည်သို့သော ဆင်ခြင်တုံတရားနှင့် အသိတရားတို့ ရှိသင့်သနည်း။ နံပါတ်တစ်မှာ သူတို့သည် မည်သို့ နာခံရမည်ကို သင်ယူသင့်သည်။ မည်သူ၏စကားများကို နာခံရန်နည်း။ နတ်ဆိုးများနှင့် စာတန်၏ စကားများကို နာခံရန်လော။ လူတို့၏ စကားများကို နာခံရန်လော။ ကြီးမြတ်သောလူများ၊ ထူးချွန်သောလူများ၏ စကားများကို နာခံရန်လော။ အန္တိခရစ်တို့၏ စကားများကို နာခံရန်လော။ ဤအရာများထဲမှ တစ်ခုမျှ မဟုတ်ပေ။ သူတို့သည် ဘုရားသခင်၏ စကားများကို နာခံသင့်သည်။ ဘုရားသခင်၏ နှုတ်ကပတ်တော်များကို နာခံခြင်း၏ စည်းမျဉ်းများနှင့် တိကျသော လက်တွေ့လုပ်ဆောင်ချက်များကား အဘယ်နည်း။ သင်သည် ယင်းတို့ မှန်သည် သို့မဟုတ် မှားသည်ကို ဆန်းစစ်ရန် မလိုအပ်သကဲ့သို့ အဘယ်ကြောင့်ဟုလည်း မေးရန် မလိုအပ်ပေ။ သင်သည် ယင်းတို့ကို လက်တွေ့မလုပ်ဆောင်မီ နားလည်သည်အထိ စောင့်ဆိုင်းရန် မလိုအပ်ပေ။ ထိုအစား သင်သည် ရှေးဦးစွာ နားထောင်ခြင်း၊ အကောင်အထည်ဖော်ခြင်း၊ လုပ်ဆောင်ခြင်းနှင့် စောင့်ထိန်းလိုက်နာခြင်းတို့ ပြုလုပ်သင့်ပြီး ယင်းမှာ သင်၏ ပထမဆုံးသော သဘောထားလည်း ဖြစ်သင့်သည်။ ထိုသို့ပြုလုပ်မှသာ သင်သည် ဖန်ဆင်းခံတစ်ဦး ဖြစ်လာမည်ဖြစ်ပြီး သင့်တော်လျောက်ပတ်သော လူသားတစ်ဦး ဖြစ်လာမည် ဖြစ်သည်။ အကယ်၍ လူသားတစ်ဦးဖြစ်ခြင်း၏ ဤအခြေခံအကျဆုံးသော စံနှုန်းများကိုပင် သင်လုပ်ဆောင်နိုင်စွမ်းမရှိပါက၊ ဘုရားသခင်က သင့်ကို လူသားတစ်ဦးအဖြစ် အသိအမှတ်မပြုပါက သင်သည် ကိုယ်တော်၏ ရှေ့မှောက်သို့ လာရောက်နိုင်မည်လော။ သင်သည် ဘုရားသခင်၏ နှုတ်ကပတ်တော်များကို ကြားနာရန် ထိုက်တန်သလော။ သင်သည် သမ္မာတရားကို ကြားနာရန် ထိုက်တန်သလော။ သင်သည် ကယ်တင်ခြင်းနှင့် ထိုက်တန်သလော။ သင်သည် ဤအရာများထဲမှ တစ်ခုအတွက်မျှ အရည်အချင်းမပြည့်မီပေ။

ကြက်များ၊ ကြက်ဥများနှင့် ပတ်သက်၍ ငါ ယခုပြောခဲ့သော လူများသည် နာခံပြီး ကျိုးနွံနာခံခဲ့ကြသလော။ (မနာခံခဲ့ကြပါ။) သူတို့သည် ဘုရားသခင်၏ နှုတ်ကပတ်တော်များကို အဘယ်အရာအဖြစ် သဘောထားခဲ့ကြသနည်း။ နားတစ်ဖက်မှဝင်ပြီး နားတစ်ဖက်မှပြန်ထုတ်လိုက်သကဲ့သို့ သူတို့၏ စိတ်ထဲ၌ သီးခြားအမြင်တစ်ခု ရှိခဲ့သည်၊ “သင် ပြောစရာရှိသည်ကို ပြောပါ၊ ပြီးလျှင် ငါ လုပ်စရာရှိသည်ကို ငါ လုပ်မည်။ သင်၏ တောင်းဆိုချက်များကို ငါ ဂရုမစိုက်ပါ။ သင် စားသုံးရန် ကြက်ဥများ ငါ ပံ့ပိုးပေးသည်က လုံလောက်ပြီ၊ သင် အဘယ်ကြက်ဥများကို စားသုံးသည်ကို မည်သူဂရုစိုက်မည်နည်း။ သင် ဓာတုကင်းလွတ်သော ကြက်ဥများ စားသုံးလိုသလော။ မဖြစ်နိုင်ပေ။ အိပ်မက်သာ ဆက်မက်နေလော့။ သင်က ငါ့ကို ကြက်များ မွေးမြူရန် တောင်းဆိုခဲ့ပြီး ဤသည်မှာ ငါ ကြက်များ မွေးမြူသည့်ပုံစံ ဖြစ်သည်၊ သို့သော် သင်က ထိုအပေါ်၌ သင်၏ ကိုယ်ပိုင်တောင်းဆိုချက်များကို ထပ်ထည့်နေသည်၊ သင်သည် ဤအရာနှင့်ပတ်သက်၍ ပြောဆိုပိုင်ခွင့် ရှိသလော” ဟူ၍ ဖြစ်သည်။ ဤလူတို့သည် နာခံပြီး ကျိုးနွံနာခံသောလူများ ဟုတ်ကြသလော။ (မဟုတ်ကြပါ။) သူတို့ အဘယ်အရာ လုပ်ဆောင်ရန် ကြိုးစားနေကြသနည်း။ သူတို့သည် ပုန်ကန်ရန် ကြိုးစားနေကြသည်။ ဘုရားအိမ်တော်သည် ဘုရားသခင် စကားပြောပြီး အမှုပြုသည့်နေရာဖြစ်ပြီး သမ္မာတရား စိုးစံသည့်နေရာ ဖြစ်သည်၊ အကယ်၍ ဘုရားသခင်က တစ်စုံတစ်ခုကို သူတို့အား တဲ့တိုးပြောသည့်အခါ ဤလူတို့ မနာခံခဲ့ပါက၊ ကျိုးနွံနာခံခြင်း မရှိခဲ့ပါက သူတို့သည် ဘုရားသခင်၏ နောက်ကွယ်၌ ဘုရား နှုတ်ကပတ်တော်ကို လက်တွေ့လုပ်ဆောင်နိုင်မည်လော။ ယင်းမှာ သာ၍ပင် ဖြစ်နိုင်ဖွယ် မရှိချေ။ မဖြစ်နိုင်ဖွယ်မှ သာ၍ပင် ဖြစ်နိုင်ဖွယ်နည်းပါးခြင်းသို့ ရောက်ရှိခြင်း ဖြစ်သည်။ ဤအမှုအရာနှစ်ခုကို ရှုမြင်ပါက ဘုရားသခင်သည် သူတို့၏ ဘုရားသခင် ဟုတ်သလော။ (မဟုတ်ပါ။) သို့ဆိုလျှင် သူတို့၏ ဘုရားသခင်မှာ မည်သူနည်း။ (သူတို့ကိုယ်တိုင် ဖြစ်ပါသည်။) မှန်ပါသည်၊ သူတို့သည် မိမိတို့ကိုယ်ကို ဘုရားတစ်ဆူအဖြစ် သဘောထားကြသည်၊ သူတို့သည် မိမိတို့ကိုယ်ကို ယုံကြည်ကြသည်။ ထိုသို့ဖြစ်ပါက သူတို့သည် အဘယ်ကြောင့်များ ဤနေရာ၌ နေနေကြသေးသနည်း။ သူတို့၏ ဘုရားသည် သူတို့ကိုယ်တိုင်သာ ဖြစ်နေသည့်အတွက် ဘုရားသခင်၌ ယုံကြည်ခြင်းဟူသော အလံကို အဘယ်ကြောင့် လွှင့်ထူနေကြသနည်း။ ဤသည်မှာ အခြားလူတို့ကို လှည့်ဖြားနေခြင်း မဟုတ်လော။ သူတို့သည် မိမိတို့ကိုယ်ကို လှည့်ဖြားနေကြသည် မဟုတ်လော။ အကယ်၍ ဤသည်မှာ ထိုသို့သောလူများက ဘုရားသခင်အပေါ် ထားရှိသော သဘောထား ဖြစ်ပါက သူတို့ နာခံနိုင်စွမ်း ရှိကြသလော။ (လုံးဝ မရှိနိုင်ပါ။) ထိုမျှ အသေးစား ကိစ္စတစ်ခုနှင့်ပင် သူတို့သည် ဘုရားသခင်၏ နှုတ်ကပတ်တော်ကို မနာခံနိုင် သို့မဟုတ် ဘုရားသခင်ကို ကျိုးနွံနာခံနိုင်ခြင်း မရှိပေ၊ ဘုရားသခင်၏ နှုတ်ကပတ်တော်များသည် သူတို့အပေါ် အကျိုးသက်ရောက်မှု မရှိသည့်အပြင် သူတို့သည် ယင်းတို့ကို လက်မခံကြဘဲ ယင်းတို့အပေါ် ကျိုးနွံနာခံနိုင်ခြင်း မရှိကြပေ။ ထိုသို့သောလူများ ကယ်တင်ခြင်း ခံရနိုင်သလော။ (မခံရနိုင်ပါ။) သို့ဆိုလျှင် သူတို့သည် ကယ်တင်ခြင်းမှ အဘယ်မျှ ဝေးကွာနေကြသနည်း။ အလွန် ဝေးကွာလှသည်၊ အနီးအနားသို့ပင် မကပ်နိုင်ပေ။ အတွင်းသဘောအရ ဘုရားသခင်သည် သူ၏ နှုတ်ကပတ်တော်များကို နားမထောင်သော၊ သူ့ကို ဆန့်ကျင်သော သူများကို ကယ်တင်လိုစိတ် ရှိသလော။ လုံးဝ မရှိပေ။ လူတို့ပင်လျှင် ဤသည်ကို မိမိတို့၏ ကိုယ်ပိုင်အတွေးအခေါ်များဖြင့် အကဲဖြတ်လျှင် ဤအရာကို ပြုလုပ်လိုကြမည် မဟုတ်ပေ။ အကယ်၍ ဤကဲ့သို့သော နတ်ဆိုးများနှင့် စာတန်များသည် သင့်ကို ဆန့်ကျင်ရပ်တည်ခဲ့ပါက၊ သင့်ကို အဘက်ဘက်မှ ဖက်ပြိုင်အံတုပါက သင် သူတို့ကို ကယ်တင်မည်လော။ မဖြစ်နိုင်ပေ။ မည်သူမျှ ထိုသို့သောလူများကို ကယ်တင်လိုခြင်း မရှိပေ။ မည်သူမျှ ထိုသို့သောလူများကို မိတ်ဆွေဖွဲ့လိုခြင်း မရှိပေ။ ကြက်များမွေးမြူခြင်း ကိစ္စကဲ့သို့ အလွန်ပင်အသေးစားဖြစ်သော ကိစ္စတစ်ခု၌ လူတို့၏ သဘာဝသည် ဖော်ထုတ်ခြင်း ခံခဲ့ရသည်၊ အလွန်ပင် အသေးစားဖြစ်သော ကိစ္စတစ်ခု၌ လူတို့သည် ငါ ပြောခဲ့သည့်အရာကို နာခံနိုင်စွမ်း မရှိခဲ့ကြပေ။ ဤသည်မှာ ဆိုးရွားသော ပြဿနာတစ်ခု မဟုတ်လော။

နောက်တစ်ခုတွင် သိုးများနှင့် ပတ်သက်သော ကိစ္စရပ်တစ်ခုကို ပြောကြပါစို့။ ယင်းမှာ လူတို့နှင့် ဆက်စပ်နေဆဲ ဖြစ်သည်မှာ အမှန်ပင်ဖြစ်သည်။ နွေဦးရာသီ ရောက်လာခဲ့သည်။ ရာသီဥတု နွေးထွေးပြီး ပန်းများ ပွင့်လန်းနေခဲ့သည်။ စိမ်းလန်းစိုပြေနေခဲ့ပြီး မြက်ပင်များ စိမ်းလန်းနေခဲ့သည်။ အရာရာတိုင်းက စတင်၍ ရှင်သန်တောက်ပနေခဲ့သည်။ သိုးများသည် ဆောင်းရာသီ တစ်လျှောက်လုံး မြက်ခြောက်များ စားသုံးခဲ့ရပြီး ယင်းကို ဆက်လက်၍ မစားသုံးချင်တော့ပေ၊ သို့ဖြစ်၍ မြက်ပင်များ စိမ်းလန်းလာပြီး လတ်ဆတ်သောမြက်များကို စားသုံးနိုင်မည့်အချိန်ကို ယင်းတို့ မျှော်လင့်နေခဲ့ကြသည်။ ဖြစ်ချင်တော့ ဤသည်မှာ သိုးမများက သိုးငယ်များကို မွေးဖွားသည့်အချိန်လည်း ဖြစ်ခဲ့ရာ ယင်းတို့အတွက် စိမ်းလန်းသောမြက်များ စားသုံးရန် သာ၍ပင် လိုအပ်လာသည်ဟု ဆိုလိုသည်။ မြက်၏ အရည်အသွေး ပို၍မြင့်မားလေ၊ မြက်က ပို၍များပြားလေ၊ ယင်းတို့ ထုတ်လုပ်မည့်နို့ ပို၍များပြားလေဖြစ်ပြီး သိုးငယ်များ ပို၍ လျင်မြန်စွာ ကြီးထွားလာကြလေလေ ဖြစ်လိမ့်မည်။ လူတို့သည်လည်း ဤသည်ကို မြင်တွေ့ရ၍ ပျော်ရွှင်ကြလိမ့်မည်ဖြစ်ကာ ဆောင်းဦးရာသီ ရောက်ရှိချိန်၌ စားသုံးရန် ကောင်းမွန်ပြီး ဆူဖြိုးသော သိုးငယ်တစ်ကောင်သည် မျှော်လင့်စောင့်စားစရာ အရာတစ်ခု ဖြစ်လေသည်။ ပြီးလျှင် လူတို့၌ မျှော်လင့်စောင့်စားစရာ အရာတစ်ခု ရှိနေသည်ကို ထောက်သော် သိုးငယ်များကို စားသုံးဖို့ ပိုမို ကောင်းမွန်သောမြက်များ ကျွေးရန်၊ ယင်းတို့ သန်မာပြီး ဆူဖြိုးလာစေဖို့ ယင်းတို့ကို ကျွေးမွေးရန် နည်းလမ်းများကို သူတို့ ဖော်ထုတ်ခဲ့သင့်သလော။ သူတို့အနေဖြင့် “စားကျက်ကွင်းထဲရှိ မြက်သည် ယခုအချိန်အခိုက်အတန့်၌ မကောင်းမွန်ပေ။ အကယ်၍ သိုးငယ်များက ယင်းကို စားသုံးပါက ကြီးထွားမှု နှေးကွေးသွားလိမ့်မည်။ ကောင်းမွန်သောမြက်များ အဘယ်မှာ ရှိသနည်း” ဟု ဆင်ခြင်သုံးသပ်ခဲ့သင့်သည် မဟုတ်လော။ သူတို့သည် ဤအရာ၌ အနည်းငယ် ကြိုးစားအားထုတ်ခဲ့သင့်သည် မဟုတ်လော။ သို့သော် သိုးများကို ကြည့်ရှုစောင့်ရှောက်သောသူက မည်သို့တွေးထင်နေခဲ့သည်ကို မည်သူ သိရှိမည်နည်း။ တစ်နေ့တွင် ငါ သိုးများကို သွားရောက်ကြည့်ရှုခဲ့သည်။ သိုးငယ်များ ကောင်းမွန်စွာ ရှိနေကြသည်ကို ငါ မြင်တွေ့ခဲ့ရပြီး ယင်းတို့သည် လူများကို မြင်သည်နှင့် ခုန်ပေါက်လာကြကာ အပေါ်သို့ လှမ်းတက်ရန် ယင်းတို့၏ ရှေ့ခြေထောက်များကို လူတို့၏ ခြေသလုံးများပေါ်၌ တင်၍ လူတို့နှင့် စကားပြောလိုကြသည်။ သိုးငယ်အချို့၌ ဦးချိုများ ပေါက်နေပြီဖြစ်၍ ယင်းတို့၏ ဦးချိုငယ်များကို ငါ ကိုင်ပြီး ယင်းတို့နှင့်အတူ ဆော့ကစားခဲ့သည်။ ထိုသိုးငယ်များသည် အခြေအနေ ကောင်းမွန်ကြသော်လည်း အလွန် ပိန်လှီပြီး ခြောက်ကပ်နေခဲ့ကြသည်။ သိုးငယ်များသည် နူးညံ့ပြီး ယင်းတို့၏ သိုးမွေးသည် မထူထဲသော်လည်း ယင်းတို့ နွေးထွေးနေဆဲ ဖြစ်သည်ဟု ငါ တွေးထင်မိသည့်အပြင် အကယ်၍ ယင်းတို့ကို အနည်းငယ် ဆူဖြိုးအောင် ကျွေးမွေးပါက သာ၍ ကောင်းမွန်မည်ဖြစ်သည်ဟု ငါ တွေးထင်မိခဲ့သည်။ ဤအရာနှင့်ပတ်သက်၍ ကိုယ့်ဘာသာကိုယ် တွေးလျက် သိုးများ မွေးမြူသောသူအား “ဤမြက်သည် အရည်အသွေး ညံ့ဖျင်းသလော။ စားကျက်ကွင်းထဲတွင် သိုးများအတွက် စားစရာ မလုံလောက်သလော။ ၎င်းတို့၌ စားစရာ အလုံအလောက်ရှိရန်အတွက် မြေကြီးကို ထွန်ယက်ပြီး အသစ်သော မြက်အနည်းငယ်ကို စိုက်ပျိုးသင့်သလော”ဟု မေးလိုက်သည်။ သူက “စားစရာ စိမ်းလန်းသောမြက်များကို အလုံအလောက် မရှိချေ။ လောလောဆယ်တွင် သိုးများက မြက်ခြောက်များကို စားနေကြဆဲ ဖြစ်သည်”ဟု ပြောလေသည်။ ဤသည်ကို ငါကြားသည့်အခါ “မည်သည့်ရာသီဖြစ်သည်ကို သင် မသိသလော။ သင်သည် ယင်းတို့အား အဘယ်ကြောင့် မြက်ခြောက်များကို စားခိုင်းနေသေးသနည်း။ သိုးမများက သိုးလေးများကို မွေးကြပြီ၊ ယင်းတို့က ကောင်းမွန်သည့် စိမ်းလန်းသော မြက်များကို စားနေသင့်သည်။ ယင်းတို့ကို အဘယ်ကြောင့် မြက်ခြောက်များ စားခိုင်းနေသေးသနည်း။ ဤအတွက် ဖြေရှင်းချက်ကို သင်တို့ စဉ်းစားဖူးသလော”ဟု ပြောခဲ့သည်။ သူက ဆင်ခြေဆင်လက်များ တစ်ပုံကြီးပြောလာတော့သည်။ ငါသည် သူ့အား စားကျက်ကွင်းကို ထွန်ယက်ရန် ပြောသည့်အခါ သူက မလုပ်နိုင်ဟု ပြောခဲ့၏။ အကယ်၍ သူက ထွန်ယက်လျှင် ယခုတွင် သိုးများ၌ စားစရာ ဘာမျှရှိမည် မဟုတ်တော့ချေ။ ဤအရာအားလုံးကို ကြားရပြီးနောက် သင်တို့သည် မည်သို့ထင်သနည်း။ သင်တို့သည် ဝန်တာထားစိတ် တစ်ခုခုကို ခံစားရသလော။ (ကျွန်ုပ်သည် မြက်ခင်းပြင်ကောင်းကောင်း တွေ့ရှိရန် နည်းလမ်းများကို စဉ်းစားခဲ့ပြီး သို့မဟုတ် အခြားတစ်နေရာရာတွင် မြက်အချို့ကို ရိတ်ခဲ့ပြီးဖြစ်မည်။) ယင်းက ထိုအရာကိုဖြေရှင်းရန် နည်းလမ်းတစ်ခုပင်ဖြစ်၏။ သင်သည် ဖြေရှင်းချက်တစ်ခုကို စဉ်းစားရမည်။ သင်၏ဝမ်းဗိုက်ကိုသာ ဖြည့်ပြီး အခြားအရာရာကို မမေ့လိုက်နှင့်။ သိုးများသည်လည်း ယင်းတို့ဗိုက်ပြည့်သည်အထိ စားရန် လိုအပ်သည်။ ထို့နောက်တွင် ငါသည် အခြားလူအချို့ကို “ဤစားကျက်ကွင်းကို ထွန်ယက်၍ရသလော။ သင်သည် ဆောင်းဦးတွင် စိုက်ပျိုးလျှင်ပင် သိုးများသည် နောက်တစ်နှစ်၌ စိမ်းလန်းသော မြက်များကို စားနိုင်ကြမည်ဖြစ်သည်။ ထိုမျှမက အခြားနေရာများတွင် စားကျက်ကွင်း နှစ်ကွင်းရှိသည်၊ ထိုနေရာတွင် သိုးများကို လတ်ဆတ်သော မြက်များကိုစားရရန် နေ့တိုင်း ကျောင်း၍ရသလော။ အကယ်၍ စားကျက်ကွင်းနှစ်ခုကို တစ်လှည့်စီပြောင်းလျှင် သိုးများက လတ်ဆတ်သောမြက်များကို စားရနိုင်မည်မဟုတ်လော”ဟု ပြောခဲ့သည်။ ငါပြောခဲ့သောအရာကို ပြုလုပ်ရန် လွယ်ကူသလော။ (လွယ်ကူပါသည်။) လူတချို့က “အလုပ်ထက် အပြောက ပို၍လွယ်ကူသည်။ ကိုယ်တော်သည် အမှုအရာများကို လုပ်ဆောင်ရန် လွယ်ကူသည်ဟု အမြဲတမ်း ပြောနေသည်။ ယင်းက မည်ကဲ့သို့ လွယ်ကူသနည်း။ သိုးများစွာရှိနေပြီး ယင်းတို့က ပြေးလွှားနေကြသောအခါ ယင်းတို့ကို ထိန်းကျောင်းရန် လုံးဝ မလွယ်ကူ”ဟု ပြောကြသည်။ သိုးများကို ထိန်းကျောင်းရုံ ထိန်းကျောင်းခြင်းက ထိုသူတို့အတွက် လွန်စွာခက်ခဲသည်။ ၎င်းတို့တွင် ဆင်ခြေများ၊ အခက်အခဲများ များစွာရှိသော်လည်း အဆုံးတွင် ၎င်းတို့ သဘောတူခဲ့ကြသည်။ ရက်အနည်းငယ်ကြာပြီးနောက် ငါသွားကြည့်ခဲ့ပြန်၏။ မြက်များက လွန်စွာမှပင် ကြီးထွားလာခဲ့သဖြင့် ခါးအထိနီးနီးပင် မြင့်သွားပြီဖြစ်သည်။ သိုးများက ယင်းကို စားနေခဲ့ကြသည့် အချိန်အတောအတွင်း အဘယ်သို့ ထိုမျှ မြင့်မားသွားခဲ့နိုင်သည်ကို ငါအံ့အားသင့်မိသည်။ မေးခွန်းတချို့မေးပြီးနောက် ငါ သိလိုက်ရသည်မှာ သိုးများကို ဤနေရာ၌ စားကျက်လွှတ်ရန် လုံးဝ မခေါ်ထုတ်ဖူးခဲ့ခြင်း ဖြစ်သည်။ ထိုလူတို့၌လည်း ဆင်ခြေတစ်ခု ရှိပြန်၏။ “ထိုစားကျက်ကွင်းထဲတွင် သိုးတဲမရှိ၊ သိုးများမှာ အလွန်ပူအိုက်လာကြသည်” ဟူ၍ ဖြစ်သည်။ ငါက “သို့ဆိုလျှင် ယင်းတို့အတွက် အဘယ်ကြောင့် တဲတစ်လုံး မဆောက်ပေးသနည်း။ သိုးအနည်းငယ်သာရှိသည်။ သင်တို့သည် ဤနေရာ၌ မည်သည့်အရာကို ပြုလုပ်ရန် ရည်ရွယ်ကြသနည်း။ သင်တို့သည် ဤရိုးရှင်းသော အမှုကိစ္စများကို ကိုင်တွယ်သင့်သည် မဟုတ်လော”ဟု ပြောလိုက်သည်။ သူတို့က “ကျွန်ုပ်တို့သည် ယင်းကိုဆောက်ဖို့ မည်သူ့ကိုမျှ ရှာမရ”ဟု ပြန်ဖြေခဲ့ကြသည်။ ငါက “အခြားအရာများကိုလုပ်ဖို့ လူများရှိသည်၊ ဤအရာကိုလုပ်ရန် အဘယ်ကြောင့် မည်သူမျှမရှိရသနည်း။ သင်သည် တစ်ယောက်ယောက်ကို ရှာဖွေပြီးပြီလော။ သင်အရေးစိုက်သမျှမှာ သိုးများကို စားရရန်ဖြစ်ပြီး ယင်းတို့ကိုမွေးရန် မဟုတ်ပေ။ သင်သည် အဘယ်သို့များ လွန်စွာ တစ်ကိုယ်ကောင်းဆန်ရက်နိုင်သနည်း။ သင်သည် သိုးသားစားချင်သော်လည်း ယင်းတို့ကို မည်သည့်မြက်စိမ်းကိုမျှ စားခွင့်မပြု။ သင်သည် အလွန်ပင် ကျင့်ဝတ်မဲ့နိုင်လှပါတကား။” ထိုသူတို့ကို အတင်းအကျပ် စေခိုင်းခဲ့သောအခါ တဲကို ဆောက်ခဲ့ကြပြီး သိုးများက စိမ်းလန်းသောမြက်ကို စားရတော့သည်။ ယင်းတို့အနေဖြင့် လတ်ဆတ်သော မြက်အနည်းငယ်ကို စားရရန် လွယ်ကူခဲ့သလော။ လွန်စွာရိုးရှင်းသော အရာတစ်ခုက ဤလူတို့အတွက် လုပ်ဆောင်ရန် လွန်စွာ ခဲယဉ်းခဲ့ပေသည်။ အခြေအနေတိုင်းတွင် သူတို့သည် ဆင်ခြေဆင်လက်များ ပြောထွက်ခဲ့ကြသည်။ သူတို့၌ ဆင်ခြေတစ်ခု ရှိသောအခါ၊ အခက်အခဲတစ်စုံတစ်ရာ ပါဝင်သောအခါ ထိုသူတို့သည် အလျှော့ပေးပြီး ယင်းကို ငါလာ၍ ဖြေရှင်းဖို့ စောင့်ခဲ့ကြသည်။ ငါသည် မည်သည့်အရာ ဖြစ်ပျက်နေသည်ကို အမြဲတမ်း လိုက်လံကြည့်ရှုကာ စောင့်ကြည့်ကြီးကြပ်နေခဲ့ရသည်၊ ငါသည် သူတို့အပေါ် အမြဲတမ်း ဖိအားပေးနေခဲ့ရသည်။ ငါသည် ထိုသူတို့အပေါ် ဖိအားမပေး၍ မရခဲ့ပေ။ ငါသည် သိုးစာကျွေးခြင်းကဲ့သို့သော အသေးအဖွဲအရာတစ်ခုအတွက် အဘယ်ကြောင့် စိုးရိမ်နေရသနည်း။ ငါသည် သင်တို့အတွက် အရာရာကို ပြင်ဆင်ပေးသည်၊ သို့ဖြစ်၍ ငါ၏ စကားအနည်းငယ်ကို သင်တို့ နာခံအောင်လုပ်ရန် အဘယ်ကြောင့် အားထုတ်ကြိုးပမ်းမှုများစွာ လိုအပ်ရသနည်း။ ငါသည် သင့်ကို ဓားတောင်ပေါ်တက်ရန် သို့မဟုတ် မီးပင်လယ်ထဲကူးရန် တောင်းဆိုနေသလော။ သို့မဟုတ် အကောင်အထည်ဖော်ရန် လွန်စွာ ခက်ခဲသလော။ ဤသည်မှာ သင်၏တာဝန်ဝတ္တရားပင် မဟုတ်သလော။ ဤအရာအားလုံးကို ရရှိရန်မှာ သင်၏ စွမ်းပကားဖြင့် စွမ်းဆောင်နိုင်သည့်အရာများ ဖြစ်သည်။ ယင်းက သင့်အစွမ်းအစများ၏ အတိုင်းအတာထဲ၌ ရှိသည်။ ယင်းကို တောင်းဆိုဖို့ မလွန်လွန်းချေ။ ဤအရာကို ဖြစ်မြောက်အောင် သင်မလုပ်နိုင်သည်မှာ အဘယ်သို့ဖြစ်သနည်း။ မည်သည့်နေရာတွင် ပြဿနာရှိနေသနည်း။ ငါသည် သင့်ကို သင်္ဘောတစ်စင်း ဆောက်ခိုင်းခဲ့သလော။ (မဆောက်ခိုင်းခဲ့ပါ။) သို့ဖြစ်လျှင် သင့်ကို လုပ်ခိုင်းခဲ့သည့်အရာနှင့် သင်္ဘောတစ်စင်း ဆောက်လုပ်ခြင်းကြားထဲက ကွာခြားချက်မှာ အဘယ်မျှလောက် ကြီးမားသနည်း။ ယင်းက အလွန်ကြီးမားသည်။ သင့်ကို လုပ်ဆောင်ရန် ခိုင်းစေသော အလုပ်မှာ တစ်ရက်နှစ်ရက်မျှသာ ကြာမည်ဖြစ်သည်။ ယင်းက အလွန်ရိုးရှင်းပြီး စကားတစ်ခွန်းပြောရုံမျှဖြင့် ပြီးမြောက်နိုင်သည်၊ ယင်းမှာ စွမ်းဆောင်နိုင်သည့်အရာဖြစ်၏။ သင်္ဘောဆောက်လုပ်ခြင်းက ကြီးမားလေးလံသော လုပ်ငန်းတာဝန်တစ်ခု၊ နှစ်ပေါင်း ၁၀၀ ကြာမည့် လုပ်ငန်းတာဝန်တစ်ခု ဖြစ်သည်။ အကယ်၍ သင်တို့သည် နောဧနှင့် တစ်ခေတ်တည်း၌ မွေးဖွားလာခဲ့ကြပါက သင်တို့ထဲမှ တစ်ဦးတစ်ယောက်မျှသည် ဘုရားသခင်၏စကားများကို နာခံနိုင်စွမ်း ရှိခဲ့မည်မဟုတ်သည်ကို ငါပြောဝံ့သည်။ နောဧက ဘုရားသခင်၏ စကားများကို နာခံခဲ့သောအခါ၊ သူက သင်္ဘောကို ဘုရားသခင် တောင်းဆိုခဲ့သည့်အတိုင်း တဖြည်းဖြည်းချင်း ဆောက်လုပ်ခဲ့သောအခါ သင်တို့သည် နောဧကို တားမြစ်ခြင်း၊ သူ့ကို လှောင်ပြောင်ခြင်း၊ သူ့ကို သရော်ခြင်း၊ သူ့ကို ရယ်သွမ်းသွေးခြင်းတို့ ပြုလျက် အခြားတစ်ဖက်၌ ရပ်တည်သောလူများ ဖြစ်ကြမည်ဖြစ်သည်။ သင်တို့သည် အသေအချာပင် ထိုလူစားမျိုး ဖြစ်ကြသည်။ သင်တို့၌ နာခံခြင်းနှင့် ကျိုးနွံနာခံခြင်းသဘောထား လုံးလုံးလျားလျား ကင်းမဲ့ကြပေသည်။ ပြောင်းပြန်အားဖြင့် ဘုရားသခင်က သင့်ကို အထူးကျေးဇူးတော်ပြသရန်၊ အထူး ကောင်းချီးပေးပြီး အသိဉာဏ်ပွင့်လင်းစေရန် သင်တို့ တောင်းဆိုကြသည်။ သင်တို့သည် အဘယ်သို့ လွန်စွာ အရှက်ကင်းမဲ့နိုင်ရသနည်း။ ငါခုလေးတင်ပြောပြခဲ့သည့် အရာများထဲမှ မည်သည့်အရာသည် ငါ၏တာဝန်ဖြစ်သည်ဟု သင်တို့ ထင်သနည်း။ မည်သည့်အရာကို ငါလုပ်စရာလိုသနည်း။ (တစ်ခုမျှ လုပ်စရာမလိုပါ။) ဤအရာများအားလုံးမှာ လူ့အရေးကိစ္စများဖြစ်သည်။ ယင်းတို့မှာ ငါနှင့်မသက်ဆိုင်ပေ။ သင်တို့ကို လွှတ်ထားရန် ငါ ရွေးချယ်ခွင့် ရှိသည်။ သို့ဖြစ်လျှင် ငါသည် အဘယ်ကြောင့် ပါဝင်ပတ်သက်နေရသနည်း။ ယင်းသည် ငါ၏ ဝတ္တရားဖြစ်သောကြောင့် လုပ်ဆောင်ခြင်းမဟုတ်ဘဲ သင်တို့ကောင်းဖို့အတွက် လုပ်ဆောင်ခြင်း ဖြစ်သည်။ သင်တို့ မည်သူကမျှ ဤအရာကို မပူပန်ကြ၊ မည်သူကမျှ ဤတာဝန်ကို လက်ခံဆောင်ရွက်ခြင်း မရှိခဲ့ကြ၊ မည်သူကမျှ ဤကောင်းမွန်သော ရည်ရွယ်ချက်များ မရှိကြ။ သို့ဖြစ်၍ ဤအရာနှင့်ပတ်သက်၍ ငါသည် စိတ်ဆင်းရဲမှုများကို ပို၍ ယူရသည်။ သင်တို့အနေဖြင့် နာခံဖို့နှင့် ပူးပေါင်းဆောင်ရွက်ဖို့သာ လိုအပ်သည်၊ ယင်းက အလွန်ရိုးစင်း၏။ သို့သော် သင်တို့သည် ထိုအရာကိုပင် မလုပ်ဆောင်နိုင်ကြချေ။ သင်တို့သည် လူပင် ဟုတ်သလော။

နောက်ထပ် ပို၍ ဆိုးရွားသော ဖြစ်ရပ်တစ်ခုလည်းရှိသည်။ အဆောက်အအုံတစ်ခုကို တည်ဆောက်နေသည့် နေရာတစ်နေရာ ရှိခဲ့သည်။ အဆောက်အအုံက အတော်မြင့်မားပြီး အတော်အတန် ကြီးမားသော ဧရိယာတစ်ခုကို လွှမ်းခြုံထားလေသည်။ အတော်အတန် များပြားသော ပရိဘောဂများကို အတွင်းထဲ၌ နေရာချထားသည်၊ ပြီးလျှင် ယင်းတို့ကို ရွှေ့ရာတွင် အဆင်ပြေစေရန် အနည်းဆုံး နှစ်ရွက်ဖွင့်တံခါးတစ်စုံ လိုအပ်မည်ဖြစ်ပြီး ယင်းတို့က အနည်းဆုံး ရှစ်ပေမြင့်ဖို့ လိုအပ်သည်။ သာမန်လူတို့က ဤအရာအားလုံးကို စဉ်းစားထားကြမည်ဖြစ်သည်။ သို့သော် တစ်စုံတစ်ယောက်သည် ခြောက်ပေရှိသော တစ်ရွက်ဖွင့် တံခါးတစ်ချပ်ကို တပ်ဆင်ရန် မရမကပြောခဲ့သည်။ သူက အခြားလူအားလုံး၏ အကြံဉာဏ်များကို မည်သူ့ထံမှ လာသည်ဖြစ်စေ မသိကျိုးကျွန်ပြုခဲ့သည်။ ဤလူသည် နားဝေတိမ်တောင်ဖြစ်သလော။ သူသည် အဘက်ဘက်၌ လူလိမ်လူညစ်တစ်ဦးဖြစ်သည်။ ထို့နောက် ဤအကြောင်းကို တစ်စုံတစ်ဦးက ငါ့အား ပြောပြခဲ့သောအခါ ငါသည် ထိုသူကို “သင်သည် နှစ်ရွက်ဖွင့်တံခါး တပ်ဆင်ဖို့လိုပြီး ယင်းက ပိုမြင့်ဖို့လိုသည်”ဟု ပြောလိုက်သည်။ သူက အင်တင်တင်ဖြင့် သဘောတူခဲ့သည်။ သို့ဖြစ်ရာ အပြင်ပန်းအားဖြင့် သူက သဘောတူခဲ့သော်လည်း သူက မိမိတစ်ကိုယ်တည်း မည်သည့်အရာကို ပြောခဲ့သနည်း။ “ယင်းကို လွန်စွာမြင့်အောင်လုပ်ရာတွင် မည်သည့်အကျိုးရှိသနည်း။ နိမ့်နေရခြင်းက မည်သည့်အရာမှားမည်နည်း” ဟူ၍ ဖြစ်သည်။ ယင်းနောက်တွင် ငါ ထပ်သွားကြည့်ခဲ့သည်။ တံခါးအပိုတစ်ပေါက်သာ ထပ်ဖောက်ထားခဲ့ကြသည်၊ သို့သော် အမြင့်က အတူတူပင်ဖြစ်သည်။ ပြီးလျှင် အမြင့်က အဘယ်ကြောင့် အတူတူဖြစ်ရသနည်း။ ပိုမိုမြင့်သောတံခါးကို တည်ဆောက်ရန် မဖြစ်နိုင်ခဲ့သလော။ သို့မဟုတ် တံခါးက မျက်နှာကြက်ကို မီတော့မည်လော။ ပြဿနာက မည်သည့်အရာဖြစ်ခဲ့သနည်း။ ပြဿနာမှာ သူ မနာခံလိုခြင်း ဖြစ်သည်။ သူအမှန်တကယ် စဉ်းစားနေခဲ့သည်က “ယင်းသည် သင့်အပေါ် မူတည်သလော။ ငါသည် ဤတစ်ခွင်၌ အကြီးအကဲဖြစ်သည်၊ ငါထိန်းချုပ်သည်။ အခြားလူတို့က ငါပြောသည့်အတိုင်း လုပ်ကြရ၏၊ ငါက အခြားလူတို့ ပြောသည့်အတိုင်း မလုပ်ရပေ။ သင်က မည်သည့်အရာကို သိနားလည်သနည်း။ သင်က ဆောက်လုပ်ရေးအကြောင်းကို နားလည်သလော”ဟူ၍ ဖြစ်သည်။ ဆောက်လုပ်ရေးအကြောင်း နားမလည်ခြင်းဟူသည်မှာ ငါသည် အတိုင်းအဆက မည်သို့ရှိသည်ကို မကြည့်တတ်ဟု ဆိုလိုခြင်း ဟုတ်သလော။ ထိုမျှမြင့်မားသော အဆောက်အအုံထဲ၌ ထိုမျှနိမ့်သော တံခါးတစ်ပေါက်နှင့်ဆိုပါက အရပ်ခြောက်ပေနှစ်လက်မကျော်ရှည်သော လူတစ်ဦးဦး ယင်းမှ ဖြတ်လျှောက်သောအခါ သူတို့သည် ကိုယ်ကိုမကိုင်းပါက ကျည်းပေါင်၌ ခေါင်းတိုက်မိမည် ဖြစ်သည်။ ဤသည်မှာ မည်သို့သော တံခါးမျိုးဖြစ်သနည်း။ ငါက ဆောက်လုပ်ရေးအကြောင်း နားလည်ရန် မလိုပေ။ ငါ၏အကြံဉာဏ်က ကျိုးကြောင်းဆီလျော်မှု ရှိသလော၊ ငါ့ကိုပြောလော့။ ယင်းက လက်တွေ့ကျသလော။ သို့သော် ထိုလက်တွေ့ကျမှုမျိုးသည် ထိုလူအတွက် သဘောပေါက်နားလည်နိုင်စရာ မဟုတ်ပေ။ သူသိခဲ့သမျှမှာ စည်းမျဉ်းစည်းကမ်းများကို ပုံသေစောင့်ထိန်းခြင်းသာ ဖြစ်ပြီး “ငါလာခဲ့သည့်နေရာက တံခါးများအားလုံးမှာ ဤအတိုင်းပင်ဖြစ်သည်။ ငါသည် ယင်းကို သင်ပြောခဲ့သည့် အမြင့်အတိုင်း အဘယ်ကြောင့် လုပ်ထားရမည်နည်း။ သင်က ငါ့အား ယင်းကို လုပ်ခိုင်းခဲ့ပြီး ဤသည်မှာ ငါလုပ်ထားသည့်ပုံစံ ဖြစ်သည်။ အကယ်၍ ငါသည် သင့်အတွက် အသုံးမတည့်ပါက ထားလိုက်ပါတော့။ ဤသည်မှာ အမှုကိစ္စများကို ငါလုပ်ဆောင်သည့်ပုံစံဖြစ်ပြီး သင့်ကို ငါနာခံမည်မဟုတ်” ဟုပြောခဲ့သည်။ ဤလူသည် မည်သို့သော အရာမျိုးဖြစ်ခဲ့သနည်း။ သူ့ကို ဘုရားသခင်၏အိမ်တော်က ဆက်လက်၍ အသုံးပြုနိုင်သည်ဟု သင်တို့ယူဆသလော။ (မယူဆပါ။) သို့ဆိုလျှင် သူ့ကိုအသုံးပြု၍ မရသည့်အတွက် မည်သည့်အရာကို ပြုလုပ်သင့်သနည်း။ ထိုကဲ့သို့သောလူတို့သည် ဘုရားသခင်၏ အိမ်တော်ထဲ၌ မည်ကာမတ္တဖြစ်သော ကြိုးပမ်းမှုအနည်းငယ်ကို ပြုလုပ်ပြီး သူတို့ကို ချက်ချင်း မနှင်ထုတ်သော်လည်း၊ ထို့ပြင် ညီအစ်ကို မောင်နှမများက ထိုသူတို့ကို သည်းခံနိုင်သည့်အပြင် ငါက ထိုသူတို့ကို သည်းခံနိုင်သော်လည်း သူတို့၏ လူ့သဘာဝနှင့် ပတ်သက်လာလျှင် သမ္မာတရားကို သူတို့ နားလည်သည်၊ မလည်သည်ကို အသာထား၊ ဘုရားသခင်၏အိမ်တော်ကဲ့သို့သော ပတ်ဝန်းကျင်တစ်ခုထဲတွင် အလုပ်လုပ်ရင်းနှင့် နေထိုင်ရင်း ထိုသူတို့သည် ဆက်နေဦးမည့် အလားအလာရှိသလော။ (မရှိပါ။) ငါတို့သည် ထိုသူတို့ကို မောင်းထုတ်ဖို့ လိုသလော။ (မလိုပါ။) ထိုသူတို့သည် အသင်းတော်တွင် ရေရှည်ဆက်နေနိုင်ဖွယ် ရှိသလော။ (မရှိပါ။) အဘယ်ကြောင့် မရှိသနည်း။ သူတို့ကို ပြောထားသည့်အရာအား သူတို့နားလည်နိုင်ခြင်း ရှိမရှိကို ဘေးချိတ်ထားစို့။ သူတို့၏ စိတ်သဘောထား အရှိအတိုင်းမှာမူ၊ အနည်းငယ် အားထုတ်လိုက်သည်နှင့် သူတို့သည် ချက်ချင်းပင် ခေါင်းဆောင်ကဲ့သို့ စတင်၍ ဂိုက်ဖမ်းလာပြီး စီမံဦးစီးဖို့ ကြိုးစားလာကြသည်။ ဘုရားသခင်၏အိမ်တော်ထဲတွင် ဤအရာသည် အဆင်ပြေနိုင်သလော။ ထိုသူတို့သည် ဘာမျှမဟုတ်ကြပေ၊ သို့တစေ သူတို့က မိမိတို့ အလွန်တော်သည်ဟုလည်းကောင်း၊ မကောင်းမှုများကို သူတို့ မဆင်မခြင် ကျူးလွန်ပြီး စီမံဦးစီးဖို့ ကြိုးစားနေသည့် နေရာဖြစ်သော ဘုရားသခင့်အိမ်တော်တွင် သူတို့သည် ထောက်တိုင်၊ အမာခံကျောရိုး ဖြစ်သည်ဟုလည်းကောင်း ထင်မှတ်ကြသည်။ ထိုသူတို့သည် ပြဿနာကြုံရန် သေချာနေပြီး ကြာကြာနေမည် မဟုတ်ကြပေ။ ဤကဲ့သို့သော လူတို့နှင့်ပတ်သက်၍ ဘုရားသခင်၏အိမ်တော်က သူတို့ကို မမောင်းထုတ်လျှင်ပင် ဤနေရာ၌ သူတို့ အချိန်အတော်ကြာ နေကြည့်လိုက်သည်နှင့် ဘုရားသခင်၏ အိမ်တော်ထဲတွင် သမ္မာတရားအကြောင်း၊ စည်းမျဉ်းအကြောင်းကို လူတို့အမြဲတမ်း ပြောဆိုနေကြကြောင်း သတိထားမိကြမည်ဖြစ်သည်။ ၎င်းတို့သည် ဤအရာကို စိတ်ဝင်စားမှုမရှိကြ၊ သူတို့၏ မသမာသည့် ဉာဏ်နီဉာဏ်နက်များသည် ဤနေရာ၌ အသုံးဝင်မှုမရှိပေ။ သူတို့သည် မည်သည့်နေရာကို သွား၍ မည်သည့်အရာကို ပြုလုပ်နေကြသည်ဖြစ်စေ အခြားသူများနှင့် ပူးပေါင်းလုပ်ဆောင်နိုင်စွမ်း မရှိကြဘဲ ထိန်းချုပ်ရန် အမြဲတမ်း ကြိုးစားချင်ကြသည်။ သို့သော် ယင်းက အလုပ်မဖြစ်ဘဲ သူတို့သည် ကဏ္ဍတိုင်း၌ မိမိကိုယ်ကို ကန့်သတ်ခံနေရသည်ကို တွေ့ရလေသည်။ အချိန်ကုန်လွန်သည်နှင့်အမျှ ညီအစ်ကိုမောင်နှမ အများစုက သမ္မာတရားနှင့် စည်းမျဉ်းများကို နားလည်လာကြသည်။ ဤလူများသည် သူတို့စိတ်ကြိုက်လုပ်ဖို့ ကြိုးစားရန်၊ အကြီးအကဲလုပ်ပြီး ဦးစီးရန် ကြိုးစားကြသကဲ့သို့ စည်းမျဉ်းအတိုင်း မပြုမူကြသော အချိန်အတောအတွင်းတွင် လူများစွာက သူတို့အပေါ် အထင်သေးသော အကြည့်များဖြင့် ကြည့်ကြလေ၏။ ထိုသူတို့က ထိုအရာကို ခံနိုင်ကြသလော။ ထိုအချိန် ကျရောက်လာသောအခါ သူတို့သည် ဤလူများနှင့် သဟဇာတမဖြစ်ကြောင်း၊ သူတို့သည် ပင်ကိုအားဖြင့် ဤနေရာနှင့် မသက်ဆိုင်ကြောင်း၊ သူတို့သည် နေရာမှားကြပြီဖြစ်ကြောင်း ခံစားရကြမည်ဖြစ်သည်။ “ငါသည် ဘုရားအိမ်တော်ထဲသို့ အဘယ်သို့ အမှတ်မထင် ဝင်ရောက်သွားခဲ့သနည်း။ ငါ၏ စဉ်းစားဉာဏ်သည် ရိုးရှင်းလွန်းခဲ့သည်။ အနည်းငယ် အားစိုက်ထုတ်လိုက်ရုံနှင့် ဘေးဒုက္ခမှလွတ်ပြီး နောင်တွင် ကောင်းချီးခံစားရမည်ဟု ငါထင်ခဲ့သည်မှာ တကယ်တမ်းတွင် ထိုကဲ့သို့မဟုတ်မှန်း သိရတော့သည်။” သူတို့သည် ပင်ကိုအားဖြင့် ဘုရားအိမ်တော်နှင့် မသက်ဆိုင်ပေ။ ခဏတာ နေထိုင်ပြီးနောက် သူတို့သည် စိတ်ဝင်စားမှု ပျောက်ဆုံးသွားသည်၊ သူတို့သည် စိတ်မဝင်စား ဖြစ်လာကြပြီး သူတို့ကို မောင်းထုတ်စရာ မလိုတော့ပေ။ သူတို့ဘာသာ လစ်ထွက်သွားကြတော့သည်။

လူအချို့က “သင် မဝင်စွက်ဖက်သည့်အရာ တစ်ခုမျှ မရှိသလော။ သင်သည် အလွန် စပ်စပ်စပ်စပ် ပါတတ်သူတစ်ဦး ဖြစ်သည်။ မဟုတ်သလော။ သင်က သူတစ်ပါး၏ အမှုကိစ္စများတွင် ဝင်ရောက်စွက်ဖက်ခြင်းအားဖြင့် သင်၏ သိက္ခာကို တည်ဆောက်သည်၊ သင် ရှိနေခြင်းကို ခံစားရစေရန် လုပ်ဆောင်သည်၊ သင်၏ အနန္တတန်ခိုးကို လူတို့အား သိစေသည် မဟုတ်လော” ဟု ဆိုကြသည်။ ငါ့ကို ပြောကြလော့၊ အကယ်၍ ငါသည် ဤအရာများကို ဂရုမစိုက်ခဲ့ပါက အဆင်ပြေမည်လော။ လက်တွေ့တွင် ငါသည် ဤအရာများကို ဂရုမစိုက်လိုပေ၊ ယင်းတို့မှာ ခေါင်းဆောင်များနှင့် အမှုဆောင်များ၏ တာဝန်သာ ဖြစ်သည်၊ သို့သော် အကယ်၍ ငါ ဂရုမစိုက်ခဲ့ပါက ပြဿနာတက်လိမ့်မည်ဖြစ်ပြီး နောင်လာမည့်အလုပ်ကို ထိခိုက်စေလိမ့်မည်။ သင်တို့သည် ယင်းတို့ကို ဖြေရှင်းနိုင်ခဲ့ပါက၊ သင်တို့သည် ငါ တောင်းဆိုသည့်အတိုင်း လုပ်ဆောင်ခဲ့ပါက ထိုသို့သော ကိစ္စရပ်များတွင် ငါ ကိုယ်တိုင် ပါဝင်ရန် လိုအပ်မည်လော။ အကယ်၍ ငါသည် သင်တို့ကို ဂရုမစိုက်ခဲ့ပါက သင်တို့သည် မည်သည့်လူ့သဏ္ဌာန်ကိုမျှ အသက်ရှင်နေထိုင်ကြမည်မဟုတ်သကဲ့သို့ ကောင်းမွန်စွာလည်း အသက်ရှင်ကြမည်မဟုတ်ပေ။ သင်တို့သည် မည်သည့်အရာကိုမျှ မိမိတို့ဘာသာ လုပ်ဆောင်နိုင်ကြမည်မဟုတ်ပေ။ ထိုသို့ ဖြစ်နေသည့်တိုင် သင်တို့သည် ငါ့ကို ယခုထိ နာခံခြင်း မရှိကြသေးပေ။ အလွန့်အလွန် ရိုးရှင်းသော အရာတစ်ခုအကြောင်း သင်တို့ကို ငါ ပြောမည်၊ ယင်းမှာ တစ်ကိုယ်ရေသန့်ရှင်းရေးနှင့် သင်တို့၏ နေထိုင်ရာပတ်ဝန်းကျင်ကို ဂရုစိုက်ခြင်းဟူသော အလွန့်အလွန် အသေးစားဖြစ်သော ကိစ္စရပ် ဖြစ်သည်။ ဤကိစ္စရပ်နှင့် ပတ်သက်၍ သင်တို့ မည်သို့ ပြုမူကြသနည်း။ အကယ်၍ ငါသည် တစ်နေရာရာသို့ သွားရောက်ပြီး သင်တို့ကို ကြိုတင် အကြောင်းမကြားခဲ့ပါက ယင်းမှာ သာမန်ထက် လွန်ကဲစွာ ဖရိုဖရဲ ဖြစ်နေလိမ့်မည်ဖြစ်ပြီး သင်တို့သည် ယင်းကို ထိုနေရာ၌ပင် ချက်ချင်း သန့်ရှင်းရေးလုပ်ရမည်ဖြစ်ကာ ယင်းက သင်တို့ကို စိတ်မချမ်းမသာဖြစ်စေပြီး စိတ်မသက်မသာ ဖြစ်စေလိမ့်မည်။ အကယ်၍ ငါ လာမည်ဖြစ်ကြောင်း သင်တို့ကို ကြိုတင် ပြောကြားခဲ့ပါက အခြေအနေမှာ အလွန်ဆိုးရွားမည်မဟုတ်ပေ၊ သို့သော် နောက်ကွယ်၌ အဘယ်အရာ ဖြစ်ပျက်နေသည်ကို ငါ မသိဟု သင်တို့ ထင်ကြသလော။ ဤသည်တို့အားလုံးမှာ အသေးစား ကိစ္စရပ်များ ဖြစ်ကြသည်၊ ပုံမှန်လူ့သဘာဝ၏ အရိုးရှင်းဆုံးနှင့် အခြေခံအကျဆုံးသော အချက်အချို့ ဖြစ်ကြသည်။ သို့သော် သင်တို့သည် ဤသို့ ပျင်းရိကြသည်။ သင်တို့သည် မိမိတို့၏ တာဝန်ကို အမှန်တကယ် ကောင်းမွန်စွာ ထမ်းဆောင်နိုင်ကြသလော။ ငါသည် တရုတ်ပြည်မကြီးရှိ အချို့နေရာများ၌ ဆယ်နှစ်ကြာ နေထိုင်ခဲ့ပြီး ထိုနေရာမှ လူတို့အား ဂွမ်းစောင်များ မည်သို့ခေါက်ရမည်၊ နေပူ၌ မည်သို့အခြောက်လှန်းရမည်၊ အိမ်များကို မည်သို့သန့်ရှင်းရေးလုပ်ရမည်ဆိုသည်နှင့် အိမ်များ၌ မည်သို့မီးမွှေးရမည်ကို သင်ကြားပေးခဲ့သည်။ သို့သော် ဆယ်နှစ်ကြာ သင်ကြားပြီးသည့်တိုင် ငါသည် သူတို့ကို တတ်မြောက်အောင် မသင်ကြားပေးနိုင်ခဲ့ပေ။ ငါသည် သင်ကြားပေးနိုင်စွမ်း မရှိခြင်းကြောင့်လော။ မဟုတ်ပေ၊ ဤလူတို့သည် အလွန် သိမ်ဖျင်းသောကြောင့် ဖြစ်သည်။ နောက်ပိုင်းတွင် ငါ သင်ကြားခြင်းကို ရပ်တန့်ခဲ့သည်။ ငါ တစ်နေရာရာသို့ သွားရောက်ပြီး မခေါက်ထားသော စောင်တစ်ထည်ကို ကြုံတွေ့သည့်အခါ ငါသည် လှည့်ထွက်ပြီး ထွက်ခွာသွားခဲ့ခြင်းသာ ဖြစ်သည်။ အဘယ်ကြောင့် ငါ ဤသို့ ပြုလုပ်ခဲ့မည်နည်း။ ငါသည် ယင်းကို အနံ့ဆိုးပြီး စက်ဆုပ်ဖွယ်ဖြစ်သည်ဟု မြင်သောကြောင့် ဖြစ်သည်။ ဝက်ခြံတစ်ခြံထက်ပင် ဆိုးရွားသောနေရာ၌ ငါ အဘယ်ကြောင့် နေထိုင်သင့်သနည်း။ ငါ ထိုသို့ပြုလုပ်ရန် ငြင်းပယ်သည်။ ဤသေးငယ်သော ပြဿနာများသည်ပင် ပြောင်းလဲရန် အလွန် ခက်ခဲလှသည်။ အကယ်၍ ငါသည် ယင်းကို ဘုရားသခင်၏ လမ်းခရီးကို လိုက်လျှောက်ခြင်းနှင့် ဘုရားသခင်၏ အလိုတော်ကို လိုက်လျှောက်ခြင်းကဲ့သို့ ပိုမိုမြင့်မားသောအဆင့်ကို ငါတက်လှမ်းလျှင် ပွင့်ပွင့်လင်းလင်း ပြောရသော် သင်တို့သည် အနီးအနားသို့ပင် ကပ်နိုင်ကြမည်မဟုတ်ပေ။ ယနေ့ ငါ ပြောကြားနေသော အဓိကအချက်မှာ အဘယ်နည်း။ ဘုရားသခင်၏ နှုတ်ကပတ်တော်များကို နာခံခြင်းသည် အလွန် အရေးကြီးပြီး သင်တို့သည် ယင်းကို လျစ်လျူမရှုရပေ။ ဘုရားသခင်၏ နှုတ်ကပတ်တော်များကို နာခံခြင်းဆိုသည်မှာ သင်တို့သည် ဘုရားသခင်၏ နှုတ်ကပတ်တော်များကို ခွဲခြမ်းစိတ်ဖြာခြင်း၊ လေ့လာခြင်း၊ ဆွေးနွေးခြင်း၊ သို့မဟုတ် စုံစမ်းလေ့လာခြင်း ပြုလုပ်သင့်သည်ဟု ဆိုလိုခြင်းမဟုတ်၊ သို့မဟုတ် ယင်းတို့နောက်ကွယ်မှ အကြောင်းရင်းများကို သင်တို့ စုံစမ်းစစ်ဆေးပြီး အကြောင်းရင်းခံကို ရှာဖွေဖော်ထုတ်ရန် ကြိုးစားသင့်သည်ဟု ဆိုလိုခြင်းမဟုတ်ပေ၊ ထိုအစား သင်တို့သည် ကိုယ်တော်၏ နှုတ်ကပတ်တော်များကို အကောင်အထည်ဖော်ပြီး ဆောင်ရွက်သင့်သည်။ ဘုရားသခင်က သင်တို့ကို စကားပြောသည့်အခါ၊ ကိုယ်တော်က သင်တို့ကို တာဝန်တစ်ခု လုပ်ဆောင်ရန် အမိန့်ပေးသောအခါ သို့မဟုတ် တစ်စုံတစ်ခုကို သင်တို့အား အပ်နှံသည့်အခါ ဘုရားသခင် နောက်ဆက်တွဲ မြင်တွေ့လိုသည့်အရာမှာ သင်တို့ ယင်းကို ဆောင်ရွက်ခြင်းနှင့် သင်တို့ ဤသည်ကို တစ်ဆင့်ပြီးတစ်ဆင့် မည်သို့ အကောင်အထည်ဖော်သည်ကို ဖြစ်သည်။ ဘုရားသခင်သည် ဤကိစ္စရပ်ကို သင်နားလည်သည်ဖြစ်စေ၊ နားမလည်သည်ဖြစ်စေ ဂရုမစိုက်သကဲ့သို့ သင်၏ စိတ်နှလုံးထဲ၌ သင်သည် ဤအရာနှင့်ပတ်သက်၍ စူးစမ်းလိုစိတ် ရှိသည်ဖြစ်စေ၊ ဤအရာနှင့်ပတ်သက်၍ တစ်စုံတစ်ရာ သံသယ ရှိသည်ဖြစ်စေ ကိုယ်တော် ဂရုမစိုက်ပေ။ ဘုရားသခင် ကြည့်ရှုသည့်အရာမှာ သင်တို့ ယင်းကို လုပ်ဆောင်ခြင်း ရှိမရှိ၊ သင်တို့၌ နာခံပြီး ကျိုးနွံနာခံသည့် သဘောထား ရှိမရှိ ဆိုသည့်အချက် ဖြစ်သည်။

အမှတ်တမဲ့ဆိုသလို ငါသည် ဖျော်ဖြေပွဲများအတွက် ဝတ်စုံများအကြောင်းကို လူတချို့နှင့် စကားပြောနေဖြစ်ခဲ့သည်။ အဓိကစည်းမျဉ်းမှာ ဝတ်စုံများ၏ အရောင်နှင့် ပုံစံများက သင့်တင့်လျောက်ပတ်ဖို့၊ သိက္ခာရှိဖို့၊ မျက်စိပသာဒရှိဖို့နှင့် ကြော့ရှင်းဖို့ဖြစ်သည်။ ယင်းတို့က ထူးထွေဆန်းပြားသောဝတ်စုံများနှင့် မတူရပေ။ ထိုမျှမက ငွေမြောက်မြားစွာ သုံးစွဲရန်မလိုပေ။ ယင်းတို့ကို ဝယ်ရန်အတွက် ခေတ်အမီဆုံး ကုန်တံဆိပ်အမည်ရှိသော ဆိုင်များသို့ သွားဖို့လိုအပ်သည် မဆိုထားနှင့်၊ ယင်းတို့က သီးသန့်ဒီဇိုင်းပညာရှင် တစ်ဦးထံမှ လာစရာမလိုပေ။ ငါ၏အမြင်မှာ ဝတ်စုံများက ဖြေဖျော်သူများကို ကြော့ရှင်းပြီး သင့်တင့်လျောက်ပတ်စေသင့်သည်၊ သိက္ခာရှိစေသင့်သည်၊ လူရိုသေရှင်ရိုသေ ရှိစေသင့်သည်ဟူ၍ဖြစ်သည်။ အရောင်နှင့်ပတ်သက်၍ စင်ပေါ်တွင် မွဲလွန်းသော သို့မဟုတ် မှောင်လွန်းသော အရာတစ်ခုခုကို ရှောင်ကြဉ်ခြင်းမှလွဲ၍ ကန့်သတ်ချက်များမရှိပေ။ အခြားအရောင်အများစုက အဆင်ပြေသည်။ အနီ၊ လိမ္မော်၊ အဝါ၊ အစိမ်း၊ အပြာ၊ မဲနယ်၊ ခရမ်းဟူ၍ ဤအတွက် စည်းမျဉ်းစည်းကမ်းများ မရှိပေ။ အဘယ်ကြောင့် ဤစည်းမျဉ်း ဖြစ်ရသနည်း။ ဘုရားသခင်၏ ဖန်ဆင်းခြင်း၌ အရောင်အသွေးအားလုံး ပါဝင်သည်။ သစ်ပင်များ၊ အပင်များနှင့် ငှက်များကို အရောင်အသွေးနှင့် မြင်ရသကဲ့သို့ ပန်းများကိုလည်း မြင်ရလေသည်။ ထို့ကြောင့် ငါတို့သည် အရောင်နှင့်ပတ်သက်၍ မည်သည့်အယူအဆမျှ သို့မဟုတ် မည်သည့်သတ်မှတ်ချက်မျှ မရှိရပေ။ ဤအရာကိုပြောပြီးနောက်တွင် သူတို့ နားမလည်မည်ကို စိုးခဲ့သည်။ ငါသည် သူတို့ကို နောက်တစ်ဖန် မေးခွန်းမေးပြီးနောက် ငါ့ကိုကြားရသော သူတို့အားလုံးက နားလည်သည်ဟု ပြောသောအခါမှသာ စိတ်ချလက်ချရှိသွားရလေသည်။ ၎င်းတို့အတွက် ကျန်ရှိသည့်အရာမှာ အလုပ်ကို ငါပြောထားသည့် စည်းမျဉ်းနှင့်အညီ အကောင်အထည်ဖော်ရန်ဖြစ်၏။ ဤသည်မှာ လွယ်ကူသောကိစ္စ ဟုတ်သလော။ ယင်းက ကြီးလေးသော အရာတစ်ခုခု ဟုတ်သလော။ ယင်းမှာ သင်္ဘောတစ်စင်း ဆောက်လုပ်ခြင်းထက် ပို၍ကြီးမားသော သို့မဟုတ် ပို၍သေးငယ်သော လုပ်ငန်းတာဝန်လော။ (ပို၍ သေးငယ်သော လုပ်ငန်းတာဝန်ဖြစ်သည်။) အာဗြဟံ၏ ဣဇာက်ကို ပူဇော်ခြင်းနှင့် ယှဉ်လျှင် ခက်ခဲသလော။ (မခက်ခဲပါ။) မည်သည့်အခက်အခဲမျှ လုံးဝမပါဝင်ခဲ့သည့်အပြင် ယင်းက ရိုးစင်း၏။ ဝတ်စားဆင်ယင်ခြင်းကိစ္စသာ ဖြစ်သည်။ လူတို့သည် မွေးဖွားသောအချိန်မှစ၍ ဝတ်စားဆင်ယင်ခြင်းနှင့် ထိတွေ့လာကြသည်။ ယင်းက ခက်ခဲသောကိစ္စ မဟုတ်ချေ။ စည်းမျဉ်းများတစ်ခုခုကို ငါပြဋ္ဌာန်းခဲ့သောအခါ အမှုအရာများက လူတို့အနေဖြင့် လုပ်ဆောင်ရန် ပို၍ပင် လွယ်ကူသည်။ အဓိကကျသောအရာမှာ သူတို့သည် နာခံခဲ့ခြင်း ရှိမရှိနှင့် သူတို့သည် ယင်းကို လုပ်ဆောင်လိုစိတ် ရှိမရှိပင် ဖြစ်ခဲ့သည်။ အချိန်အတန်ကြာပြီးနောက် ပြပွဲများနှင့် ရုပ်ရှင်များအနည်းငယ်ကို ထုတ်လုပ်ပြီးသွားခဲ့သောအခါ အဓိကဇာတ်ဆောင်များ၏ ဝတ်စုံများက အပြာရောင်ဖြစ်သည်ကို ငါသတိပြုမိခဲ့သည်။ ယင်းကို ငါ အနည်းငယ်စဉ်းစားခဲ့၏။ “ဤပြပွဲများကို ထုတ်လုပ်ရာ၌ လူတို့၏စိတ်ထဲတွင် ပြဿနာရှိသလော။ ငါပြောခဲ့သောအရာ၌ ငါသည် လွန်စွာ ရှင်းလင်းခဲ့ပေသည်။ ဝတ်စုံများက အပြာရောင်ဖြစ်ရမည်၊ အပြာရောင်ဝတ်မထားသောသူ မည်သူမျှ စင်ပေါ်တက်ခွင့်ရှိမည်မဟုတ် ဟူသောစည်းကမ်းကို ငါမသတ်မှတ်ခဲ့ချေ။ ဤလူတို့၌ မည်သည့်အရာ မှားသနည်း။ မည်သည့်အရာက ထိုသူတို့ကို လှုံ့ဆော်နေပြီး ကြီးစိုးနေသနည်း။ အပြင်လောကရှိ ခေတ်ရေစီးကြောင်းများက ပြောင်းလဲသွားပြီး လူတို့က ယခု အပြာရောင်ကိုသာ ဝတ်ဆင်ကြသလော။ မဟုတ်ချေ။ အပြင်လောကတွင် အရောင်များ၊ ပုံစံများနှင့်ပတ်သက်၍ စည်းကမ်းများမရှိ၊ လူတို့က အရောင်အသွေးမျိုးစုံကို ဝတ်ဆင်ကြသည်။ ထို့ကြောင့် အသင်းတော်ထဲ၌ ထိုအခြေအနေမျိုး ဖြစ်ပျက်ရသည်မှာ ထူးဆန်းနေသည်။ ဝတ်စုံများအား အဆုံးသတ်စိစစ်မှုကို မည်သူပြုလုပ်သနည်း။ မည်သူက ဤအမှုကိစ္စကို ထိန်းချုပ်သနည်း။ ယင်းကို ကြိုးကိုင်ခြယ်လှယ်နေသောသူ တစ်ဦးဦးရှိသလော။” ယင်းကို ကြိုးကိုင်ခြယ်လှယ်နေသောသူတစ်ဦး အမှန်ပင်ရှိခဲ့သည်။ ရလဒ်အနေဖြင့် မည်သည့်ပုံစံဖြစ်စေ ဝတ်စုံများအားလုံးမှာ ခြွင်းချက်မရှိ အပြာရောင် ဖြစ်နေသည်။ ငါပြောခဲ့သောအရာက ခြားနားမှုကို မဖြစ်စေခဲ့ပေ။ မည်သည့်ပုံစံဖြစ်စေ အဝတ်အစားအားလုံးက အပြာဖြစ်ရမည်၊ လူတို့သည် ဝတ်စားပုံက မည်သို့ဖြစ်စေ အပြာမှလွဲ၍ မည်သည့်အရာကိုမျှ မဝတ်ရဟူ၍ သူတို့ ဆုံးဖြတ်ထားခဲ့နှင့်ပြီးဖြစ်သည်။ အပြာရောင်က ဝိညာဉ်ရေးရာနှင့် သန့်ရှင်းခြင်းကို ကိုယ်စားပြုသည်။ ယင်းက ဘုရားသခင့်အိမ်တော်၏ အမှတ်တံဆိပ် အရောင်ဖြစ်သည်။ အကယ်၍ သူတို့၏ဝတ်စုံများက အပြာရောင်မ ဟုတ်ခဲ့လျှင် ၎င်းတို့သည် ပြပွဲကို တင်ဆက်ခွင့်ပြုမည်မဟုတ်။ တင်ဆက်ရဲမည်လည်း မဟုတ်။ ဤလူတို့သည် ဇာတ်သိမ်းသွားပြီဟု ငါဆို၏။ ဤသည်မှာ ထိုမျှလွယ်ကူသော အရာတစ်ခုဖြစ်ခဲ့သည်၊ ငါသည် အချက်တစ်ခုစီကို အလွန်ရှင်းလင်းစွာ ရှင်းပြခဲ့ပြီး ငါထိုသို့ပြုခဲ့ပြီးနောက်တွင် သူတို့နားလည်ရန် သေချာအောင် လုပ်ခဲ့သည်။ ငါတို့အားလုံး သဘောတူခဲ့ပြီးသည့်အခါမှသာ ထိုအကြောင်းအရာကို ငါအဆုံးသတ်ခဲ့ခြင်း ဖြစ်သည်။ သို့နှင့် အဆုံးသတ်ရလဒ်က မည်သည့်အရာ ဖြစ်သွားခဲ့သနည်း။ ငါပြောခဲ့သည့်အရာသည် လေနှင့်တူသည်။ ယင်းကို မည်သူကမျှ အရေးကြီးသည်ဟု သဘောမထားခဲ့ကြချေ။ သူတို့သည် သူတို့သဘောရှိသည့်အတိုင်း လုပ်ဆောင်ကာ ကျင့်ကြံကြ‌ဆဲ ဖြစ်သည်။ ငါပြောခဲ့သည့်အရာကို မည်သူမျှ မလုပ်ဆောင်ခဲ့၊ ယင်းကို မည်သူမျှ မဖြည့်ဆည်းခဲ့ပေ။ သူတို့က နားလည်ပြီဟု ဆိုသောအခါ မည်သည့်အရာကို အမှန်တကယ် ဆိုလိုခဲ့ကြသနည်း။ ဤလူတို့သည် ငါ့ကို ချော့ပြောနေခဲ့ကြခြင်း ဖြစ်သည်။ သူတို့သည် လမ်းပေါ်က ထိုလူလတ်ပိုင်း အမျိုးသမီးများသဖွယ် တစ်နေကုန် အတင်းပြောနေခဲ့ကြသည်။ ဤသည်မှာ ငါ့ကို ၎င်းတို့ စကားပြောသည့် ပုံစံလည်းဖြစ်ပြီး ၎င်းတို့တွင်ရှိသည့် သဘောထားလည်းဖြစ်သည်။ ထို့ကြောင့် ငါ၏စိတ်နှလုံးထဲ၌ ခံစားချက်တစ်ခု ရှိခဲ့၏။ ခရစ်တော်အပေါ် ဤလူတို့ထားရှိသော သဘောထားမှာ ဘုရားသခင်အပေါ် သူတို့၏ သဘောထားပင်ဖြစ်ပြီး ယင်းမှာ လွန်စွာပူပန်စရာ သဘောထားတစ်ခု၊ အန္တရာယ်ရှိသော သင်္ကေတတစ်ခု၊ မကောင်းသောနိမိတ်တစ်ခုပင် ဖြစ်သည်။ ယင်းက မည်သည့်အရာအား အချက်ပြသည်ကို သင်တို့ သိချင်ကြသလော။ သင်တို့ သိသင့်ပေသည်။ ဤအရာကို သင်တို့အား ငါပြောရမည်ဖြစ်ပြီး ကြားရသောအရာကို သင်တို့ သေချာနားထောင်ရမည် ဖြစ်သည်။ သင်တို့အထဲ၌ ထုတ်ဖော်ပြထားသောအရာ၊ ဘုရားသခင်၏ နှုတ်ကပတ်တော်များအပေါ် သင်တို့၏ သဘောထားမှနေ၍ အကဲဖြတ်ရသော် သင်တို့မြောက်မြားစွာသည် ဘေးဒုက္ခထဲသို့ ကျရောက်လိမ့်မည် ဖြစ်သည်။ သင်တို့အချို့သည် အပြစ်ဒဏ်ပေးခံရရန်နှင့် အချို့က စစ်ဆေးခံရရန်အတွက် ဘေးဒုက္ခထဲသို့ ကျရောက်လိမ့်မည်၊ ပြီးလျှင် ဘေးဒုက္ခကို ရှောင်လွှဲ၍မရပေ။ အပြစ်ဒဏ်ခံရသောသူတို့သည် ချက်ချင်း သေကြေကြလိမ့်မည်၊ သူတို့ ပျက်စီးကြလိမ့်မည်။ သို့သော်လည်း ဘေးဒုက္ခတွင် စစ်ဆေးခြင်းခံရသောသူတို့မှာမူ ယင်းက သူတို့ကိုနာခံစေပြီး ကျိုးနွံနာခံနိုင်စေကာ မြဲမြံစွာရပ်တည်ပြီး သက်သေခံချက်ကို ပိုင်ဆိုင်လာပါက အခက်အခဲ ဆုံးစမ်းသပ်မှုကို ကျော်လွှားနိုင်ပြီဟု ဆိုနိုင်တော့မည်ဖြစ်သည်။ သို့မဟုတ်ပါက ထိုသူတို့အတွက် အနာဂတ်တွင် မျှော်လင့်ချက်မရှိ၊ သူတို့၌ အန္တရာယ်ရှိမည်ဖြစ်ပြီး သူတို့၌ နောက်ထပ်အခွင့်အရေးများ ရှိတော့မည်မဟုတ်ချေ။ ငါ ပြောသည်ကို သင်တို့ ရှင်းရှင်းလင်းလင်း နားလည်သလော။ (နားလည်ပါသည်။) ဤအရာသည် သင်တို့အတွက် ကောင်းသောအရာတစ်ခုခုကဲ့သို့ ထင်ရသလော။ အတိုချုပ်အားဖြင့် ငါ့အတွက်ကား ယင်းသည် ကောင်းသောနိမိတ်လက္ခဏာ မဟုတ်ချေ။ ငါသည် ယင်းကို မကောင်းသောသင်္ကေတအဖြစ် ခံစားမိသည်။ ငါသည် သင်တို့ကို အချက်အလက်များ ပေးထားပြီဖြစ်သည်။ သင်တို့၏ ရွေးချယ်မှုသည် သင်တို့၏ လွတ်လပ်ခွင့်သာဖြစ်၏။ ဤအကြောင်းကို ငါ နောက်ထပ် ပြောမည်မဟုတ်တော့၊ ငါ ထပ်ပြောမည် မဟုတ်တော့၊ ယင်းကို နောက်တစ်ကြိမ် ပြန်တင်ပြမည် မဟုတ်တော့ပေ။

ယနေ့ ငါ မိတ်သဟာယဖွဲ့ပေးနေသော ခေါင်းစဉ်မှာ ဘုရားသခင်၏ စကားများကို မည်သို့သဘောထားပြုမူရမည် ဟူ၍ဖြစ်သည်။ ဘုရားသခင်၏ စကားများကို နာခံခြင်းနှင့် ကျိုးနွံနာခံခြင်းမှာ အလွန်အရေးကြီး၏။ ယင်းတို့ကို လိုက်နာဆောင်ရွက်နိုင်ခြင်း၊ အကောင်အထည် ဖော်နိုင်ခြင်းနှင့် လက်တွေ့လုပ်ဆောင်နိုင်ခြင်းတို့က လွန်စွာ အရေးကြီးသည်။ လူတချို့က၊ “ယနေ့ပင်လျှင် ခရစ်တော်ကို မည်သို့ဆက်ဆံရမည်ကိုပင် ကျွန်ုပ်တို့ မသိကြသေး”ဟု ပြောတတ်ကြသည်။ ခရစ်တော်ကို မည်သို့ ဆက်ဆံရမည်မှာ အလွန်ရိုးစင်း၏။ ခရစ်တော်အပေါ် သင်၏ သဘောထားသည် ဘုရားသခင်အပေါ် သင်၏သဘောထားပင် ဖြစ်သည်။ ဘုရားသခင်၏ အမြင်၌မူ ဘုရားသခင်အပေါ် သင်၏သဘောထားမှာ ခရစ်တော်အပေါ် သင်၏သဘောထားပင် ဖြစ်သည်။ ခရစ်တော်အပေါ် သင်ထားသော သဘောထားက ကောင်းကင်ဘုံ၌ရှိသော ဘုရားသခင်အပေါ် သင်ထားသော သဘောထား ဖြစ်သည်မှာ အမှန်ပင်။ ခရစ်တော်အပေါ် သင်၏သဘောထားမှာ အစစ်မှန်ဆုံးပင်ဖြစ်၏။ ယင်းကို တွေ့မြင်၍ရနိုင်ပြီး ယင်းမှာ အတိအကျပင် ဘုရားသခင်က စိစစ်သောအရာဖြစ်သည်။ လူတို့သည် ဘုရားသခင်အလိုရှိသည့် ပုံစံအတိုင်း ဘုရားသခင်ကို မည်သို့ဆက်ဆံရမည်ကို နားလည်ရန်ဆန္ဒရှိကြကာ ဤသည်မှာ ရိုးရှင်းပေသည်။ အချက်သုံးချက်ရှိ၏။ ပထမမှာ စစ်မှန်ရိုးသားခြင်း ဖြစ်သည်။ ဒုတိယမှာ လေးစားမှုဖြစ်ကာ ခရစ်တော်အား မည်သို့လေးစားရမည်ကို သင်ယူခြင်းဖြစ်သည်။ ပြီးလျှင် တတိယအချက်မှာ အရေးကြီးဆုံးအချက် ဖြစ်သည်။ ယင်းသည် သူ၏ စကားများကို နာခံခြင်းဖြစ်သည်။ သူ၏ စကားများကို နာခံခြင်းဆိုသည်မှာ သင်၏နားဖြင့် နားထောင်ခြင်း၊ သို့မဟုတ် အခြားအရာတစ်ခုခုဖြင့် နားထောင်ခြင်းကို ဆိုလိုသလော။ (ကျွန်ုပ်တို့၏ နှလုံးသားများနှင့် နားထောင်ခြင်းကို ဆိုလိုသည်။) သင်၌ နှလုံးသားရှိသလော။ အကယ်၍ သင်၌ နှလုံးသားရှိပါက ထိုအရာနှင့် နားထောင်လော့။ သင်သည် သင်၏နှလုံးသားနှင့် နားထောင်မှသာလျှင် နားလည်မည်ဖြစ်ပြီး သင်ကြားသောအရာကို လက်တွေ့လုပ်ဆောင်နိုင်မည် ဖြစ်သည်။ ဤသုံးချက်ထဲက တစ်ချက်စီမှာ အလွန်ရိုးရှင်းသည်။ ယင်းတို့၏ တိုက်ရိုက်အဓိပ္ပာယ်သည် နားလည်ရန် လွယ်ကူမည်ဖြစ်ပြီး ယုတ္တိရှိရှိ ပြောရလျှင် ယင်းတို့ကို လုပ်ဆောင်ရန် လွယ်ကူမည်ဖြစ်သည်။ သို့သော် ယင်းတို့ကို သင်တို့ မည်ကဲ့သို့လုပ်ဆောင်သည်နှင့် လုပ်ဆောင်နိုင်ခြင်း ရှိမရှိမှာမူ သင်တို့သဘောအတိုင်း ဖြစ်သည်။ နောက်ထပ် ငါရှင်းပြမည် မဟုတ်တော့ချေ။ လူတချို့က “သင်သည် သာမန်လူတစ်ဦးသာလျှင် ဖြစ်သည်။ သင့်အပေါ် ကျွန်ုပ်တို့ အဘယ်ကြောင့် ရိုးသားစစ်မှန်သင့်သနည်း။ သင့်အပေါ် ကျွန်ုပ်တို့ အဘယ်ကြောင့် လေးစားသင့်သနည်း။ သင်၏ စကားများကို ကျွန်ုပ်တို့ အဘယ်ကြောင့် နာခံသင့်သနည်း” ဟု ပြောတတ်ကြသည်။ ငါ၌ ကိုယ်ပိုင်အကြောင်းပြချက်များ ရှိပေသည်။ ယင်း၌လည်း အချက်သုံးချက်ရှိ၏။ သေချာစွာ နားထောင်ပြီး ငါပြောသည့်အရာမှာ အဓိပ္ပာယ်ရှိမရှိကို ကြည့်လော့။ အဓိပ္ပာယ်ရှိလျှင် သင်တို့ လက်ခံသင့်သည်။ အကယ်၍ အဓိပ္ပာယ်မရှိဟု ယူဆပါက သင် လက်ခံဖို့ မလိုဘဲ အခြားလမ်းကြောင်းတစ်ခုကို ရှာဖွေနိုင်သည်။ အကြောင်းပြချက် နံပါတ်တစ်မှာ သင်သည် ဘုရားသခင့်အမှုတော်၏ ဤအဆင့်ကို လက်ခံခဲ့ကတည်းက ငါမိန့်ဆိုထားသော စကားလုံးတိုင်းကို စားသောက်ခြင်း၊ မွေ့လျော်ခြင်းနှင့် ဆုတောင်းရင်းဖြင့် ဖတ်ရှုခြင်း ပြုလာနေခဲ့ပြီးဖြစ်သည်။ နံပါတ်နှစ်မှာ သင်သည် အနန္တတန်ခိုးရှင် ဘုရားသခင်၏ နောက်လိုက်တစ်ဦးဖြစ်သည်၊ သင်သည် သူ၏ယုံကြည်သူများထဲမှ တစ်ဦးဖြစ်သည်ဟု သင်ကိုယ်တိုင် ဝန်ခံလေသည်။ သို့ဖြစ်၍ သင်သည် ဘုရားသခင် လူ့ဇာတိခံယူထားသော သာမန်လူသား၏ နောက်လိုက်တစ်ဦး ဖြစ်သည်ကို သင်အသိအမှတ်ပြုသည်ဟု ဆိုနိုင်သလော။ ဆိုနိုင်သည်။ အချုပ်အားဖြင့် နံပါတ်နှစ်မှာ သင်သည် အနန္တတန်ခိုးရှင် ဘုရားသခင်၏ နောက်လိုက်တစ်ဦး ဖြစ်ကြောင်း သင်ဝန်ခံခြင်းဖြစ်သည်။ အကြောင်းပြချက်နံပါတ်သုံးသည် အရေးတကာ့ အရေးကြီးဆုံးဖြစ်၏။ လူသားမျိုးနွယ် အားလုံးထဲတွင် ငါသာလျှင် သင်တို့ကို လူများအဖြစ် ရှုမြင်သည်။ ဤအချက်က အရေးကြီးသလော။ (အရေးကြီးပေသည်။) ဤအချက်သုံးချက်မှ မည်သည့်အချက်ကို သင်တို့ လက်မခံနိုင်ကြသနည်း။ သင်တို့ပြောကြည့်၊ ငါ ယခုတင် ပြောပြပြီးသော ဤအချက်များအနက် အချက်တစ်ခုခုက မမှန်မကန်ဖြစ်သလော၊ ဓမ္မဓိဋ္ဌာန်မကျဖြစ်သလော၊ အဖြစ်မှန်မဟုတ် ဖြစ်လေသလော။ (မဖြစ်ပါ။) သို့ဆိုလျှင် အားလုံးကိုခြုံငုံကြည့်လျှင် ခြောက်ချက်ရှိသည်။ ငါသည် ယင်းတို့တစ်ခုစီအကြောင်း အသေးစိတ် ပြောမည် မဟုတ်တော့ပေ။ ယင်းတို့ကို မိမိတို့ဘာသာ တွေးဆလော့။ ငါသည် ဤအကြောင်းအရာနှင့်ပတ်သက်၍ အကျယ်တဝင့် ပြောပြထားပြီဖြစ်သောကြောင့် သင်တို့ နားလည်နိုင်လောက်သည်။

၂၀၂၀ ခုနှစ်၊ ဇူလိုင်လ ၄ ရက်


နောက်ဆက်တွဲ ၃- နောဧနှင့် အာဗြဟံတို့သည် ဘုရားသခင်၏ နှုတ်ကပတ်တော်များကို နာခံခဲ့ပြီး သူ့ကို ကျိုးနွံနာခံခဲ့ပုံ (အပိုင်း ၂)

ပြီးခဲ့သည့်အကြိမ်စုဝေးပွဲတွင်၊ ငါတို့သည် အန္တိခရစ်များ၏ အမျိုးမျိုးသော သရုပ်သကန်များမှ ဒသမအချက်ဖြစ်သည့် “၎င်းတို့သည် သမ္မာတရားကို စက်ဆုပ်ရွံရှာသည်၊ အခြေခံသဘောတရားများကို မျက်နှာပြောင်တိုက်၍ မထီမဲ့မြင်ပြုပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်” ကို မိတ်သဟာယဖွဲ့ခဲ့ကြသည်။ အတိအကျ မည်သည့်အသေးစိတ်အချက်များကို ငါတို့ မိတ်သဟာယဖွဲ့ခဲ့ကြသနည်း။ (ဘုရားသခင်၏ နှုတ်ကပတ်တော်ကို မည်သို့ သဘောထားရမည်ကို ဘုရားသခင်က အဓိကအားဖြင့် မိတ်သဟာယဖွဲ့ခဲ့ပါသည်။) ဤသည်မှာ ဒသမအချက်နှင့် သက်ဆိုင်ပါသလော။ (သက်ဆိုင်ပါသည်။ အကြောင်းမှာ “၎င်းတို့သည် သမ္မာတရားကို စက်ဆုပ်ရွံရှာသည်၊ အခြေခံသဘောတရားများကို မျက်နှာပြောင်တိုက်၍ မထီမဲ့မြင်ပြုပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်” ဟူသော အချက်၌၊ အန္တိခရစ်တို့၏ အပြုအမူတစ်ခုမှာ သူတို့သည် ခရစ်တော်မိန့်တော်မူသည့်အရာကို နားထောင်ရုံသာ နားထောင်ပြီး၊ ယင်းကို နာခံခြင်း သို့မဟုတ် ကျိုးနွံနာခံခြင်း မရှိခြင်း ဖြစ်သည်။ သူတို့သည် ဘုရားသခင်၏ နှုတ်ကပတ်တော်များကို မနာခံကြသကဲ့သို့ ဘုရားသခင်၏ နှုတ်ကပတ်တော်များအတိုင်းလည်း လက်တွေ့မလုပ်ဆောင်ကြပေ။ ပြီးခဲ့သည့်အကြိမ်စုဝေးပွဲတွင်၊ ဘုရားသခင်၏ နှုတ်ကပတ်တော်ကို မည်သို့ သဘောထားရမည်၊ ဘုရားသခင်၏ နှုတ်ကပတ်တော်ကို မည်သို့ နာခံရမည်၊ ထို့နောက် ဘုရားသခင်၏ နှုတ်ကပတ်တော်ကို မည်သို့ အကောင်အထည်ဖော်ပြီး လုပ်ဆောင်ရမည်ကို ဘုရားသခင်က မိတ်သဟာယဖွဲ့ခဲ့ပါသည်။) ဤအရာအားလုံးကို နားလည်ကြသည် မဟုတ်လော။ ပြီးခဲ့သည့်အကြိမ်စုဝေးပွဲတွင် ငါသည် ပုံပြင်နှစ်ခုကို ပြောခဲ့သည်၊ တစ်ခုမှာ နောဧ၏ ပုံပြင်ဖြစ်ပြီး၊ တစ်ခုမှာ အာဗြဟံ၏ ပုံပြင် ဖြစ်သည်။ ဤသည်တို့မှာ သမ္မာကျမ်းစာမှ ဂန္ထဝင်ပုံပြင်နှစ်ခု ဖြစ်သည်။ လူများစွာတို့သည် ဤပုံပြင်များကို သိရှိနားလည်ကြသော်လည်း၊ ၎င်းတို့ကို နားလည်ပြီးသည့်နောက်တွင်၊ ဘုရားသခင်၏ နှုတ်ကပတ်တော်များနှင့် တောင်းဆိုချက်များကို မည်သို့ သဘောထားရမည်ကို သိရှိသူ အလွန်နည်းပါးလှသည်။ သို့ဆိုလျှင်၊ ဤပုံပြင်နှစ်ခုအပေါ် ငါတို့၏ မိတ်သဟာယဖွဲ့ခြင်း၏ အဓိက ရည်ရွယ်ချက်မှာ အဘယ်နည်း။ လူတစ်ဦးအနေဖြင့်နှင့် ဖန်ဆင်းခံတစ်ဦးအနေဖြင့်၊ လူတို့သည် ဘုရားသခင်၏ နှုတ်ကပတ်တော်များနှင့် တောင်းဆိုချက်များကို မည်သို့ သဘောထားသင့်သည်ကို လူတို့ သိရှိစေရန်၊ ဘုရားသခင်၏ တောင်းဆိုချက်များနှင့် ရင်ဆိုင်ရသည့်အခါ၊ ဘုရားသခင်၏ နှုတ်ကပတ်တော်များကို နားထောင်သည့်အခါ ဖန်ဆင်းခံတစ်ဦး ခံယူသင့်သော ရပ်တည်ချက်နှင့် သူတို့တွင် ရှိသင့်သော သဘောထားကို သိရှိစေရန် ဖြစ်သည်။ ဤသည်တို့မှာ အဓိကအချက်များ ဖြစ်သည်။ ဤသည်မှာ ပြီးခဲ့သည့်အကြိမ်က ဤပုံပြင်နှစ်ခုအပေါ် ငါတို့ မိတ်သဟာယဖွဲ့ခဲ့စဉ်က လူတို့ သိရှိနားလည်ရန် ရည်ရွယ်ထားသည့် သမ္မာတရား ဖြစ်သည်။ သို့ဆိုလျှင်၊ ဤပုံပြင်နှစ်ခုအပေါ် ငါတို့ မိတ်သဟာယဖွဲ့ပြီးသည့်နောက်၊ ခရစ်တော်ကို မည်သို့ ကျိုးနွံနာခံပြီး သူ၏ နှုတ်ကပတ်တော်များကို နာခံရမည်၊ လူတို့ မည်သို့သော သဘောထား ရှိသင့်သည်၊ ခရစ်တော်နှင့် ခရစ်တော်မိန့်တော်မူသော နှုတ်ကပတ်တော်များအပေါ် သူတို့၏ ရှုထောင့်နှင့် ရပ်တည်ချက်တို့ မည်သို့ ဖြစ်သင့်သည်၊ ထို့အပြင် ဘုရားသခင်ထံမှ လာသော နှုတ်ကပတ်တော်များနှင့် တောင်းဆိုချက်များကို လူတို့ မည်သို့ သဘောထားသင့်သည်၊ ဤအတွင်း၌ မည်သည့်သမ္မာတရားများကို နားလည်သင့်သည်တို့နှင့်ပတ်သက်၍ သင်တို့ ယခု ရှင်းလင်းကြပြီလော။ (နံပါတ်တစ်မှာ ခရစ်တော်အပေါ်စစ်မှန်ရိုးသားခြင်း၊ နံပါတ်နှစ်မှာ ခရစ်တော်ကို လေးစားရန် သင်ယူခြင်း၊ နံပါတ်သုံးမှာ သူ၏ နှုတ်ကပတ်တော်များကို နာခံခြင်း၊ ဘုရားသခင်၏ နှုတ်ကပတ်တော်များကို ကျွန်ုပ်တို့၏ စိတ်နှလုံးများဖြင့် နားထောင်ခြင်းတို့ ဖြစ်ပါသည်။) သင်တို့ စည်းမျဉ်းများကို မှတ်မိကြသည်။ အကယ်၍ ငါသည် ဤစည်းမျဉ်းများကို မပြောခဲ့ပါက၊ ငါပြောခဲ့သော ပုံပြင်နှစ်ခုမှ သင်တို့ ၎င်းတို့ကို အနှစ်ချုပ်ထုတ်နုတ်နိုင်ကြမည်လော။ (ကျွန်ုပ်တို့ ကောက်ချက်ချနိုင်သည့် တစ်ခုတည်းသောအရာမှာ ဘုရားသခင် မိန့်တော်မူသမျှကို ကျွန်ုပ်တို့ နာခံရမည် ဟူ၍ ဖြစ်ပါသည်။) သင်တို့ အနှစ်ချုပ်ထုတ်နုတ်နိုင်သမျှမှာ ရိုးရှင်းသော၊ တစ်ယူသန်ဖြစ်သော၊ နှင့် သဘောတရားပိုင်းဆိုင်ရာဖြစ်သော ကျင့်သုံးနည်းများသာ ဖြစ်သည်၊ ဤအတွင်း၌ လူတို့ ရှာဖွေနားလည်သင့်သော သမ္မာတရားများကို သင်တို့ နားလည်နိုင်စွမ်း သို့မဟုတ် သိရှိနိုင်စွမ်း မရှိကြသေးပေ။ သို့ဖြစ်၍ နောဧနှင့် အာဗြဟံတို့၏ ပုံပြင်များအပေါ် အသေးစိတ် မိတ်သဟာယဖွဲ့ကြပါစို့။

၁။ ဘုရားသခင်၏ နှုတ်ကပတ်တော်များအပေါ် နောဧ၏ သဘောထား

ဦးစွာ နောဧ၏ ပုံပြင်အကြောင်း ပြောကြပါစို့။ ပြီးခဲ့သည့်အကြိမ်စုဝေးပွဲတွင်၊ ငါတို့သည် နောဧ၏ ပုံပြင်၏ အကြောင်းရင်းများနှင့် အကျိုးဆက်များကို အကြမ်းဖျင်း မိတ်သဟာယဖွဲ့ခဲ့ကြသည်။ အဘယ်ကြောင့် ငါတို့ ပို၍ တိတိကျကျ မဖော်ပြခဲ့သနည်း။ အကြောင်းမှာ လူအများစုသည် ဤပုံပြင်၏ အကြောင်းရင်းများ၊ အကျိုးဆက်များနှင့် တိကျသော အသေးစိတ်အချက်များကို သိရှိပြီးဖြစ်သောကြောင့် ဖြစ်သည်။ သင်တို့ အလွန်ရှင်းလင်းခြင်းမရှိသည့် အသေးစိတ်အချက်တစ်စုံတစ်ရာ ရှိပါက၊ သင်တို့သည် ၎င်းတို့ကို သမ္မာကျမ်းစာထဲတွင် ရှာဖွေနိုင်သည်။ ငါတို့ မိတ်သဟာယဖွဲ့နေသည့်အရာမှာ ဤပုံပြင်၏ တိကျသော အသေးစိတ်အချက်များ မဟုတ်ဘဲ၊ ပုံပြင်၏ အဓိကဇာတ်ဆောင်ဖြစ်သော နောဧသည် ဘုရားသခင်၏ နှုတ်ကပတ်တော်များကို မည်သို့ သဘောထားခဲ့သည်၊ ဤအရာမှ သမ္မာတရား၏ မည်သည့်ကဏ္ဍများကို လူတို့ နားလည်သင့်သည်၊ နောဧ ပြုခဲ့သော အပြုအမူတိုင်းကို ဘုရားသခင် မြင်တွေ့ပြီးနောက် ကိုယ်တော်၏ သဘောထား မည်သို့ရှိခဲ့သည်၊ ကိုယ်တော် မည်သို့ တွေးထင်တော်မူခဲ့သည်၊ နောဧအပေါ် ကိုယ်တော်၏ အကဲဖြတ်ချက် မည်သို့ရှိခဲ့သည်ဟူသော အကြောင်းများ ဖြစ်သည်။ ဤသည်တို့မှာ ငါတို့ မိတ်သဟာယဖွဲ့သင့်သော အသေးစိတ်အချက်များ ဖြစ်သည်။ နောဧအပေါ် ဘုရားသခင်၏ သဘောထားနှင့် နောဧပြုခဲ့သည့်အရာအပေါ် ကိုယ်တော်၏ အကဲဖြတ်ချက်တို့သည် လူသားမျိုးနွယ်အပေါ်၊ ကိုယ်တော်နောက်သို့ လိုက်သောသူများအပေါ်၊ ကိုယ်တော် ကယ်တင်မည့်သူများအပေါ် ဘုရားသခင် အတိအကျ မည်သို့သော စံနှုန်းများကို တောင်းဆိုသည်ကို ငါတို့အား ပြောပြရန် လုံလောက်ပါသည်။ ဤအရာ၌ ရှာဖွေရမည့် သမ္မာတရား ရှိပါသလော။ ရှာဖွေရမည့် သမ္မာတရား ရှိသည့်နေရာ၌၊ အသေးစိတ် စိတ်ဖြာလေ့လာဆွေးနွေးရန်၊ ချင့်ချိန်စဉ်းစားရန်နှင့် မိတ်သဟာယဖွဲ့ရန် ထိုက်တန်ပါသည်။ နောဧ ပုံပြင်၏ အတိအကျအသေးစိတ်အချက်များကို ပြန်လည်ပြောဆိုတော့မည် မဟုတ်ပါ။ ယနေ့ ငါတို့ မိတ်သဟာယဖွဲ့မည့်အရာမှာ နောဧ၏ ဘုရားသခင်အပေါ် အမျိုးမျိုးသော သဘောထားများ၌ ရှာဖွေရမည့် သမ္မာတရားအပြင်၊ နောဧအပေါ် ဘုရားသခင်၏ အကဲဖြတ်ချက်မှ လူတို့ နားလည်သင့်သော ဘုရားသခင်၏ တောင်းဆိုချက်များနှင့် ရည်ရွယ်ချက်များ ဖြစ်သည်။

နောဧသည် ဘုရားသခင်ကို ကိုးကွယ်ပြီး ဘုရားသခင်နောက်တော်သို့လိုက်သော သာမန်လူသားမျိုးနွယ်ဝင်တစ်ယောက်ဖြစ်သည်။ ဘုရားသခင်၏ နှုတ်ကပတ်တော်တို့က သူ့အပေါ် ကျရောက်လာသည့်အခါ သူ၏သဘောထားမှာ ဖြည်းညှင်းစွာ မလှုပ်ရှားရန်၊ အချိန်ဆွဲရန်၊ သို့မဟုတ် အချိန်ယူမနေရန်ဖြစ်သည်။ ဤအစား သူသည် ဘုရားသခင်၏ နှုတ်ကပတ်တော်တို့ကို အလွန်အလေးအနက် နားထောင်ခဲ့သည်။ ဘုရားသခင်က သူ့အား အမိန့်ပေးသည့် အရာတိုင်းကို မှတ်မိရန် စိတ်ပါလက်ပါ နားထောင်ပြီး ကြိုးစားလျက်၊ အနည်းငယ်မျှပင် ဂရုမစိုက်ခြင်း မပြုရဲဘဲ ဘုရားသခင်၏ မိန့်မြွက်ချက်တိုင်းကို အလွန်ဂရုစိုက်၊ အာရုံစိုက်လျက် နားထောင်ခဲ့သည်။ ဘုရားသခင်အပေါ်နှင့် ဘုရားသခင်၏ နှုတ်ကပတ်တော်တို့အပေါ် သူ၏သဘောထားသည် ဘုရားသခင်ကို ကြောက်ရွံ့သော စိတ်နှလုံးတစ်ခုဖြစ်သည်။ ဤသည်မှာ သူ၏စိတ်နှလုံးတွင် ဘုရားသခင်အတွက် တစ်နေရာရှိသည်၊ သူသည် ဘုရားသခင်အပေါ် ကျိုးနွံနာခံသည်ဆိုသည်တို့ကို ပြသည်။ ဘုရားသခင်ပြောသည့်အရာ၊ ဘုရားနှုတ်ကပတ်တော်တို့တွင် ပါဝင်သည့် အကြောင်းအရာ၊ ဘုရားသခင်က သူ့အား လုပ်ဆောင်ရန် စေခိုင်းသည့်အရာတို့ကို ဂရုတစိုက် နားထောင်ခဲ့သည်။ အာရုံစိုက်လျက် နားထောင်ခဲ့သည်။ ပိုင်းခြားစိစစ်ခြင်းမဟုတ်ဘဲ လက်ခံခြင်းဖြင့် နားထောင်ခဲ့သည်။ သူ၏စိတ်နှလုံးတွင် ငြင်းပယ်ခြင်း၊ ရွံ့မုန်းခြင်း၊ သို့မဟုတ် စိတ်မရှည်ခြင်းမရှိ။ ဤအစား သူ့အပေါ် ဘုရားသခင် ပြုသော တောင်းဆိုချက်များတွင် ရှိသည့် စကားလုံးတိုင်းနှင့် ကိစ္စမှန်သမျှကို သူ၏စိတ်နှလုံးတွင် ငြိမ်သက်စွာ၊ ဂရုစိုက်စွာ၊ အာရုံစိုက်စွာ မှတ်သားထားခဲ့သည်။ ဘုရားသခင်က သူ့အား ညွှန်ကြားချက်တစ်ခုစီကို ပေးပြီးနောက်တွင် နောဧသည် ဘုရားသခင်က သူ့အား ပြောဆိုပြီး အပ်နှံခဲ့သည့်အရာတိုင်းကို အသေးစိတ်၊ သူ၏ကိုယ်ပိုင်နည်းလမ်းတို့ဖြင့် မှတ်သားခဲ့သည်။ ထို့နောက်တွင် သူ၏ကိုယ်ပိုင်အလုပ်တို့ကို ဘေးဖယ်လိုက်သည်။ သူ၏အသက်တာဟောင်းက လုပ်ရိုးလုပ်စဉ်အလုပ်များနှင့် အစီအစဉ်များကို ဖြတ်တောက်ထားခဲ့သည်။ ပြီးလျှင် ဘုရားသခင်က သူ့အား လုပ်ဆောင်ရန် အပ်နှံထားခဲ့သည့်အရာအားလုံး၊ ဘုရားသခင်က သူ့ကို တည်ဆောက်ခိုင်းသည့် သင်္ဘောအတွက်လိုအပ်သော ပစ္စည်းများအားလုံးကို စတင်ပြင်ဆင်သည်။ သူသည် ဘုရားသခင်၏ နှုတ်ကပတ်တော် တစ်ခုတလေကိုမျှ၊ သို့မဟုတ် ဘုရားသခင်တောင်းဆိုသည့်အရာ တစ်ခုတလေကိုမျှ၊ သို့မဟုတ် ဘုရားသခင်၏နှုတ်ကပတ်တော်တွင် သူ့ကို တောင်းဆိုထားသည့်အရာ၏ အသေးစိတ်အချက်အလက် တစ်ခုတလေကိုမျှ လျစ်လျူမရှုဝံ့ပေ။ သူ၏ကိုယ်ပိုင်နည်းလမ်းများဖြင့် သူ့အပေါ် ဘုရားသခင်စေခိုင်းပြီး အပ်နှံခဲ့သည့်အရာအားလုံး၏ အဓိကအချက်များနှင့် အသေးစိတ်အချက်အလက်များကို မှတ်တမ်းတင်ခဲ့ပြီး ထို့နောက် ၎င်းတို့ကို အကြိမ်ကြိမ်အခါခါ ချင့်ချိန်စဉ်းစားကာ ဆင်ခြင်ခဲ့သည်။ ထို့နောက်တွင် နောဧသည် ဘုရားသခင်က သူ့အားပြင်ဆင်ခိုင်းသည့် ပစ္စည်းများအားလုံးကို သွားရောက်ရှာဖွေခဲ့သည်။ ဘုရားသခင်က ညွှန်ကြားချက်တစ်ခုစီကို ပေးပြီးနောက်တွင် နောဧသည် ပုံမှန်ပင် သူ၏ကိုယ်ပိုင်နည်းလမ်းဖြင့် ဘုရားသခင်က သူ့အား အပ်နှံခဲ့သည့်၊ လုပ်ဆောင်ရန်ညွှန်ကြားသည့် အရာအားလုံးအတွက် အသေးစိတ်စီမံမှုများ၊ အစီအစဉ်များကို ပြုလုပ်ခဲ့သည်။ ထို့နောက်တွင် သူ၏စီမံမှုများ၊ အစီအစဉ်များအပြင် ဘုရားသခင်စေခိုင်းထားသည့်အရာ၏ အသေးစိတ်အချက်အလက်တိုင်းနှင့် အဆင့်တစ်ခုချင်းစီကို တစ်ဆင့်ပြီးတစ်ဆင့် အကောင်အထည်ဖော်ပြီး စီမံဆောင်ရွက်ခဲ့သည်။ ဖြစ်စဉ်တစ်ခုလုံးတွင် နောဧလုပ်ဆောင်ခဲ့သည့်အရာရာတိုင်းသည် ကြီးမားသည်ဖြစ်စေ၊ သေးငယ်သည်ဖြစ်စေ၊ လူသားအမြင်တွင် ထူးခြားသည်ဖြစ်စေ၊ မထူးခြားသည်ဖြစ်စေ ဘုရားသခင်က သူ့အား လုပ်ဆောင်ရန် ညွှန်ကြားခဲ့သောအရာ၊ ဘုရားသခင်က ပြောဆိုခဲ့ပြီး တောင်းဆိုခဲ့သည့်အရာဖြစ်သည်။ နောဧသည် ဘုရားသခင်၏ တာဝန်ပေးစေခိုင်းချက်ကို လက်ခံပြီးနောက်တွင် သူဖော်ပြခဲ့သည့် အရာအားလုံးကို ကြည့်လျှင် ဘုရားသခင်၏ နှုတ်ကပတ်တော်တို့အပေါ် သူ၏သဘောထားသည် နားထောင်ခြင်းသက်သက်ထက်မပိုခြင်းသာ မဟုတ်ဘဲ ဤနှုတ်ကပတ်တော်တို့ကို ကြားပြီးနောက်တွင် နောဧသည် စိတ်ပါသည့်အချိန်၊ ပတ်ဝန်းကျင်အခြေအနေက သင့်လျော်သည့်အချိန်၊ သို့မဟုတ် ဤအရာကို ဆောင်ရွက်ရန် အချိန်ကောင်းဖြစ်သည့်အချိန်ကို ရွေးချယ်ခြင်းမျိုး သာ၍ပင် မဟုတ်ဆိုသည်မှာ ထင်ရှားသည်။ ဤအစား သူ၏အလုပ်များအားလုံးကို ဘေးဖယ်ခဲ့သည်။ သူ့ဘဝ၏ လုပ်ရိုးလုပ်စဉ်အလုပ်များကို ဖြတ်တောက်ခဲ့သည်။ ထိုအချိန်မှစပြီး ဘုရားသခင်က အမိန့်ပေးခဲ့သည့် သင်္ဘောတည်ဆောက်ခြင်းကို သူ့ဘဝနှင့် သူ၏ဖြစ်တည်မှုတွင် အကြီးမားဆုံးသော ဦးစားပေးအရာအဖြစ် ထားရှိပြီး ထိုဦးစားပေးမှုနှင့်အညီ အကောင်အထည်ဖော်ခဲ့သည်။ ဘုရားသခင်၏ တာဝန်ပေးစေခိုင်းချက်နှင့် ဘုရားသခင်၏ နှုတ်ကပတ်တော်များအပေါ် သူ၏သဘောထားသည် ငြင်းပယ်ခြင်းဖြစ်ရန် မဆိုထားနှင့်၊ ပေါ့ပေါ့တန်တန်ထားခြင်း၊ ဝတ်ကျေတမ်းကျေပြုခြင်း သို့မဟုတ် ပြောင်းလဲလွယ်ခြင်းပင် မရှိပေ။ ဤအစား သူသည် ဘုရားသခင်၏ နှုတ်ကပတ်တော်များကို ဂရုစိုက်၍ နားထောင်ခဲ့သည်။ ဘုရားသခင်၏ နှုတ်ကပတ်တော်များကို မှတ်မိရန်၊ ချင့်ချိန်တွေးတောရန် စိတ်နှစ်၍ လုပ်ဆောင်ခဲ့သည်။ ဘုရားသခင်၏ နှုတ်ကပတ်တော်များအပေါ် သူ၏သဘောထားသည် လက်ခံခြင်းနှင့် ကျိုးနွံနာခံခြင်းသဘောထားဖြစ်သည်။ ဘုရားသခင်အတွက် ဤသည်သာ စစ်မှန်သော ဖန်ဆင်းခံတစ်ဦးက သူ၏ နှုတ်ကပတ်တော်များအပေါ် ထားရှိသည့် သဘောထားဖြစ်၏။ သူ ဤသဘောထားတွင် အတိုက်အခံလုပ်ခြင်း၊ ဝတ်ကျေတမ်းကျေဆန်ခြင်း၊ ထင်ရာစိုင်းခြင်း သို့မဟုတ် မဆင်မခြင်ပြုခြင်းတို့ မရှိသကဲ့သို့ လူ့အကြံတို့ ရောနှောထားခြင်းလည်းမရှိပေ။ ယင်းသည် အလုံးစုံနှင့် ပြည့်စုံစွာပင် ဖန်ဆင်းခံလူသားတစ်ဦး ရှိရမည့် သဘောထားဖြစ်သည်။

ဘုရားသခင်၏ တာဝန်ပေးစေခိုင်းချက်ကို လက်ခံပြီးနောက်တွင်၊ နောဧသည် ဘုရားသခင် သူ့ကို တာဝန်ပေးထားခဲ့သည့် သင်္ဘောအား မည်သို့တည်ဆောက်ရမည်ကို စတင်စီစဉ်ခဲ့သည်။ သူသည် သင်္ဘောဆောက်လုပ်ခြင်းအတွက် ပစ္စည်းအမျိုးမျိုး၊ လိုအပ်သော လူများနှင့် ကိရိယာများကို ရှာဖွေခဲ့သည်။ ပင်ကိုအားဖြင့်၊ ဤအရာ၌ အရာများစွာ ပါဝင်သည်။ ယင်းက စာ၌ဖော်ပြထားသကဲ့သို့ လွယ်ကူရိုးစင်းသည် မဟုတ်ပေ။ ကာယအလုပ်အားဖြင့် အရာရာကို လက်နှင့်ပြုလုပ်ရသော ခေတ်တစ်ခေတ်ဖြစ်သည့် စက်မှုခေတ်မတိုင်မီ ထိုခေတ်တွင် ဤသို့သော သင်္ဘောကြီးကို၊ အလွန်ကြီးမားသောအရာကို တည်ဆောက်ရန်၊ ဘုရားသခင်က အပ်နှံခဲ့သည့် သင်္ဘောကြီးတစ်ခုအား တည်ဆောက်ခြင်းအလုပ်ကို ပြီးမြောက်ရန် မည်မျှခက်ခဲမည်ကို စိတ်ကူးကြည့်ရန် မခက်ပေ။ နောဧက မည်သို့ စီစဉ်ခဲ့သည်၊ ပြင်ဆင်ခဲ့သည်၊ ပုံစံရေးဆွဲခဲ့သည်၊ ပစ္စည်းကိရိယာများကဲ့သို့သော အမျိုးမျိုးသောအရာများကို မည်သို့ တွေ့ရှိခဲ့သည်ဆိုသည်မှာ ရိုးရှင်း‌သောကိစ္စများမဟုတ်သည်မှာ အမှန်ပင်ဖြစ်ပြီး နောဧမှာ အလွန်ထုထည်ကြီးမားသော သင်္ဘောတစ်ခုကို မည်သည့်အခါမျှ မမြင်ဖူးနိုင်ပေ။ နောဧသည် ဤတာဝန်ပေးစေခိုင်းချက်ကို လက်ခံပြီးနောက်တွင် ဘုရားသခင့်စကားများ၏ အတိအလင်း ဖော်ပြမထားသော ဆိုလိုချက်ကို သုံးသပ်ဖော်ထုတ်ခြင်း၊ ပြီးလျှင် ဘုရားသခင် ပြောထားခဲ့သည့် အရာအားလုံးကို ချင့်ချိန်အကဲဖြတ်ခြင်းအားဖြင့် ဤအရာမှာ ရိုးစင်းသောကိစ္စ၊ လွယ်ကူသောအလုပ်တာဝန် မဟုတ်ကြောင်း သိခဲ့သည်။ ဤသည်မှာ ရိုးရှင်းသော၊ သို့မဟုတ် လွယ်ကူသော အလုပ်မဟုတ်ပေ။ ဤအရာ၏ သွယ်ဝိုက်ညွှန်းဆိုချက်များက မည်သည့်အရာများ ဖြစ်ခဲ့သနည်း။ အချက်တစ်ခုအနေဖြင့် ဤတာဝန်ပေးစေခိုင်းချက်ကို လက်ခံပြီးနောက်တွင် နောဧသည် သူ၏ပခုံးအပေါ်၌ လေးလံသောဝန်ထုပ်တစ်ခု ရှိမည်ကို ဆိုလိုခဲ့ပေသည်။ ထို့အပြင် ဘုရားသခင်က နောဧကို ကိုယ်တိုင်ဆင့်ခေါ်ခဲ့ပြီး သင်္ဘောကို မည်သို့ဆောက်လုပ်ရမည်ကို ညွှန်ကြားခဲ့သည်ကို ချင့်ချိန်အကဲဖြတ်ခြင်းအားဖြင့်၊ ယင်းမှာ သာမန်ကိစ္စမဟုတ်၊ သေးငယ်သောကိစ္စ မဟုတ်ခဲ့ပေ။ ဘုရားသခင်ပြောခဲ့သော အရာအားလုံး၏ အသေးစိတ်အချက်အလက်များကို ချင့်ချိန်အကဲဖြတ်ခြင်းအားဖြင့် ဤသည်မှာ သာမန်လူတစ်ဦးဦးက တာဝန်ယူနိုင်မည့်အရာတစ်ခု မဟုတ်ခဲ့ပေ။ ဘုရားသခင်က နောဧကို ဆင့်ခေါ်ခဲ့ပြီး သင်္ဘောကြီးတစ်ခု တည်ဆောက်ရန် တာဝန်ပေးစေခိုင်းခဲ့သည့် အချက်က ဘုရားသခင်၏စိတ်နှလုံးထဲတွင် နောဧအပေါ် အလေးထားကြောင်း ပြသပေသည်။ ဤကိစ္စနှင့်ပတ်သက်သောအခါတွင် နောဧသည် ဘုရားသခင်၏ ရည်ရွယ်ချက်များကို အတန်ငယ် နားလည်နိုင်ခဲ့သည်မှာ အမှန်ပင်ဖြစ်သည်။ ထိုသို့နားလည်ပြီးသည့်နောက်၊ လာမည့်နှစ်ကာလများ၌ သူကြုံတွေ့ရမည့် ဘဝမျိုးကို နောဧ သဘောပေါက်ခဲ့ပြီး သူကြုံတွေ့ရမည့် အခက်အခဲအချို့ကိုလည်း သတိပြုမိခဲ့သည်။ နောဧသည် သူ့အား ဘုရားသခင် တာဝန်ပေးထားခဲ့သည့် အရာနှင့်ဆိုင်သည့် ကြီးမားသော အခက်အခဲနှင့် သူရင်ဆိုင်ရသော ခက်ခဲသည့်စမ်းသပ်ပွဲက အဘယ်မျှကြီးမားမည်ကို သဘောပေါက် နားလည်ခဲ့သော်လည်း ငြင်းဆန်ဖို့ရည်ရွယ်ချက် မရှိခဲ့ဘဲ၊ ထိုအစား ယေဟောဝါဘုရားသခင်ကို လေးလေးနက်နက် ကျေးဇူးတင်ခဲ့သည်။ နောဧသည် အဘယ်ကြောင့် ကျေးဇူးတင်ရှိခဲ့သနည်း။ အဘယ်ကြောင့်ဆိုသော် ဘုရားသခင်က သူ့ကို မမျှော်လင့်ဘဲ အလွန်အရေးပါသော အရာတစ်ခုကို တာဝန်ပေးခဲ့ပြီး အသေးစိတ်အချက်အလက်တိုင်းကို သူ့အား ကိုယ်တိုင်ကိုယ်ကျ ပြောပြကာ ရှင်းပြပေးထားခဲ့သောကြောင့် ဖြစ်သည်။ ပို၍ပင်အရေးကြီးသည်မှာ၊ ဘုရားသခင်က နောဧအား သင်္ဘောကို ဆောက်လုပ်ရမည့်အကြောင်းရင်းနှင့်ဆိုင်သည့် ဖြစ်စဉ်တစ်ခုလုံးကိုလည်း အစအဆုံး ပြောပြထားခဲ့ပြီးဖြစ်သည်။ ဤသည်မှာ ဘုရားသခင်ကိုယ်တိုင်၏ စီမံခန့်ခွဲမှုအစီအစဉ်နှင့် သက်ဆိုင်သည့် အကြောင်းအရာတစ်ခု ဖြစ်သည်၊ ယင်းက ဘုရားသခင်ကိုယ်တိုင်၏ အရေးကိစ္စဖြစ်သည်၊ သို့သော် ဘုရားသခင်က သူ့အား ဤအကြောင်းအရာနှင့် ပတ်သက်၍ ပြောပြထားခဲ့သောကြောင့် နောဧသည် ယင်း၏ အရေးကြီးမှုကို သတိပြုမိခဲ့သည်။ အတိုချုပ်အားဖြင့်၊ ဤအရိပ်လက္ခဏာ အမျိုးမျိုးဖြင့် အကဲဖြတ်ခြင်း၊ ဘုရားသခင်၏ ပြောဆိုပုံသဘောသွားနှင့် နောဧကို ဘုရားသခင် ပေးသည့် ကဏ္ဍအမျိုးမျိုးကို အကဲဖြတ်ခြင်းအားဖြင့် သူ့အား ဘုရားသခင်တာဝန်ပေးခဲ့သည့် သင်္ဘောကြီးဆောက်လုပ်ခြင်းတာဝန်၏ အရေးကြီးမှုကို နောဧက သတိပြုနိုင်ခဲ့သည်၊ ဤအရာကို သူ၏စိတ်နှလုံးထဲတွင် သဘောပေါက်နားလည်နိုင်ခဲ့ပြီး ပေါ့ပေါ့တန်တန် သဘောမထားဝံ့ခဲ့သကဲ့သို့ အသေးစိတ်အချက်အလက် တစ်ခုတလေကိုလည်း လျစ်လျူမရှုဝံ့ခဲ့ပေ။ သို့ဖြစ်၍၊ ဘုရားသခင်က သူ၏ညွှန်ကြားချက်များကို ထုတ်ပြန်ပြီးခဲ့သည်နှင့်တစ်ပြိုင်နက်၊ နောဧက သူ၏အစီအစဉ်ကို ရေးဆွဲခဲ့ပြီးသင်္ဘောဆောက်လုပ်ခြင်း၊ လူအင်အားရှာဖွေခြင်း၊ ပစ္စည်းမျိုးစုံကို ပြင်ဆင်ခြင်းနှင့် ဘုရားသခင်၏ စကားများနှင့်အညီ သက်ရှိသတ္တဝါအမျိုးမျိုးကို သင်္ဘောထဲသို့ တဖြည်းဖြည်း စုဝေးစေခြင်းတို့အတွက် ကြိုတင်ပြင်ဆင်မှုအားလုံးကို လုပ်ဆောင်ခဲ့လေ၏။

သင်္ဘောတည်ဆောက်ခြင်း လုပ်ငန်းစဉ်တစ်ခုလုံးသည် အခက်အခဲများနှင့် ပြည့်နှက်နေခဲ့သည်။ လောလောဆယ်တွင် နောဧသည် ပြင်းထန်သောလေ၊ ကျစ်ကျစ်တောက်ပူသည့်နေ၊ သဲကြီးမဲကြီးရွာသော မိုး၊ ပူလောင်လှသော အပူ၊ အေးစက်သော အအေးတို့နှင့် ပြောင်းလဲနေသော ရာသီဥတုလေးခုကို တစ်နှစ်ပြီးတစ်နှစ် မည်သို့ ကျော်ဖြတ်ခဲ့သည်ကို ဘေးဖယ်ထားကြပါစို့။ သင်္ဘောတည်ဆောက်ခြင်းသည် မည်မျှ ဧရာမ ဆောင်ရွက်ချက်ဖြစ်သည်၊ သူ၏ အမျိုးမျိုးသော ပစ္စည်းများ ပြင်ဆင်မှုနှင့် သင်္ဘောတည်ဆောက်ခြင်း လုပ်ငန်းစဉ်အတွင်း သူရင်ဆိုင်ခဲ့ရသော များပြားလှသော အခက်အခဲများအကြောင်းကို ဦးစွာ ပြောကြပါစို့။ ဤအခက်အခဲများတွင် အဘယ်အရာများ ပါဝင်ခဲ့သနည်း။ လူတို့၏ အမြင်နှင့် ပြောင်းပြန်ပင်ဖြစ်ကာ အချို့သော ကာယလုပ်ငန်းများသည် ပထမအကြိမ်၌ အမြဲတမ်း အဆင်မပြေခဲ့ဘဲ နောဧသည် ကျရှုံးမှုများစွာကို ဖြတ်သန်းခဲ့ရသည်။ တစ်စုံတစ်ခုကို ပြီးစီးပြီးနောက်၊ အကယ်၍ မှားယွင်းနေပုံပေါ်ပါက၊ သူသည် ယင်းကို ဖြုတ်သိမ်းမည်ဖြစ်ပြီး၊ ဖြုတ်သိမ်းပြီးသည့်နောက်တွင် သူသည် ပစ္စည်းများ ပြင်ဆင်ကာ အစမှ ပြန်လည်လုပ်ဆောင်ရမည် ဖြစ်သည်။ ယင်းမှာ လူတိုင်း အီလက်ထရောနစ် ကိရိယာများဖြင့် အရာရာကို လုပ်ဆောင်ပြီး၊ တပ်ဆင်ပြီးသည်နှင့် အစီအစဉ်အတိုင်း အလုပ်ကို ဆောင်ရွက်သည့် ခေတ်သစ်နှင့် မတူခဲ့ပေ။ ယနေ့ခေတ်တွင် ထိုသို့သော အလုပ်ကို ဆောင်ရွက်သည့်အခါ၊ ယင်းမှာ စက်မှုစနစ်သုံး ဖြစ်နေပြီး၊ စက်တစ်လုံးကို ဖွင့်လိုက်သည်နှင့် အလုပ်ကို ပြီးမြောက်အောင် လုပ်ဆောင်နိုင်သည်။ သို့သော် နောဧသည် ရှေးဦးလူ့အဖွဲ့အစည်းခေတ်၌ နေထိုင်ခဲ့ပြီး၊ အလုပ်အားလုံးကို လက်ဖြင့် လူကိုယ်တိုင် လုပ်ဆောင်ခဲ့ရကာ၊ မျက်စိနှင့်ဦးနှောက်၊ စိတ်နှစ်၍ လုံ့လစိုက်ထုတ်မှုနှင့် ခွန်အားတို့ကို အသုံးပြုလျက် လက်နှစ်ဖက်ဖြင့် လုပ်ဆောင်ခဲ့ရသည်။ အမှန်စင်စစ်၊ အားလုံးထက် အရေးအကြီးဆုံးမှာ၊ လူတို့သည် ဘုရားသခင်ကို အားကိုးရန် လိုအပ်ခဲ့သည်မှာ အမှန်ပင်ဖြစ်သည်၊ သူတို့သည် နေရာတိုင်းနှင့် အချိန်တိုင်း၌ ဘုရားသခင်ကို ရှာဖွေရန် လိုအပ်ခဲ့သည်။ အခက်အခဲအမျိုးမျိုးကို ကြုံတွေ့ရသည့် လုပ်ငန်းစဉ်၌၊ သင်္ဘောတည်ဆောက်ရင်း ကုန်ဆုံးခဲ့သော နေ့ညများ၌၊ နောဧသည် ဤဧရာမ ဆောင်ရွက်ချက်ကို ပြီးမြောက်အောင် လုပ်ဆောင်စဉ် ဖြစ်ပေါ်ခဲ့သော အမျိုးမျိုးသော အခြေအနေများကို ရင်ဆိုင်ခဲ့ရသည်သာမက၊ သူ၏ ပတ်ဝန်းကျင်ရှိ အမျိုးမျိုးသော အခြေအနေများအပြင်၊ အခြားသူတို့၏ ပြက်ရယ်ပြုခြင်း၊ အသရေဖျက်ခြင်းနှင့် နှုတ်ဖြင့် စော်ကားခြင်းတို့ကိုလည်း ရင်ဆိုင်ခဲ့ရသည်။ ထိုမြင်ကွင်းများ ဖြစ်ပွားခဲ့စဉ်က ငါတို့ ကိုယ်တိုင်ကိုယ်ကျ မကြုံတွေ့ခဲ့ရသော်လည်း၊ နောဧ ရင်ဆိုင်ကြုံတွေ့ခဲ့ရသော အမျိုးမျိုးသော အခက်အခဲများနှင့် သူရင်ဆိုင်ခဲ့ရသော အမျိုးမျိုးသော စိန်ခေါ်မှုအချို့ကို စိတ်ကူးကြည့်၍ မရနိုင်သလော။ သင်္ဘောတည်ဆောက်ခြင်း လုပ်ငန်းစဉ်အတွင်း၊ နောဧ ပထမဆုံး ရင်ဆိုင်ခဲ့ရသည့်အရာမှာ သူ၏ မိသားစု၏ နားလည်မှုမရှိခြင်း၊ သူတို့၏ နားပူနားဆာလုပ်ခြင်း၊ စောဒကတက်ခြင်းများနှင့် အသရေဖျက်ခြင်းများပင် ဖြစ်သည်။ ဒုတိယမှာ သူ၏ ဆွေမျိုးများ၊ သူ၏ မိတ်ဆွေများနှင့် အခြားလူအမျိုးမျိုးတို့၏ အသရေဖျက်ခြင်း၊ ပြက်ရယ်ပြုခြင်းနှင့် အပြစ်တင်ရှုတ်ချခြင်းတို့ကို ခံရခြင်း ဖြစ်သည်။ သို့သော် နောဧ၌ သဘောထားတစ်ခုတည်းသာ ရှိခဲ့ပြီး၊ ယင်းမှာ ဘုရားသခင်၏ နှုတ်ကပတ်တော်များကို နာခံရန်၊ ၎င်းတို့ကို အဆုံးတိုင်အောင် အကောင်အထည်ဖော်ရန်နှင့် ဤအရာမှ ဘယ်တော့မျှ မသွေဖည်ရန် ဖြစ်သည်။ နောဧ အဘယ်အရာကို ဆုံးဖြတ်ထားခဲ့သနည်း။ “ငါ အသက်ရှင်နေသရွေ့၊ ငါ လှုပ်ရှားနိုင်နေသေးသရွေ့၊ ဘုရားသခင်၏ တာဝန်ပေးစေခိုင်းချက်ကို ငါ စွန့်လွှတ်မည်မဟုတ်” ဟူ၍ ဖြစ်သည်။ ဤသည်မှာ သင်္ဘောဆောက်လုပ်ခြင်းနှင့်ဆိုင်သည့် ကြီးမားသောစီမံကိန်းကို ဆောင်ရွက်နေစဉ် သူ၏ စိတ်ဓာတ်လှုံ့ဆော်မှု ဖြစ်သည့်အပြင်၊ ဘုရားသခင်၏ အမိန့်များကို ရင်ဆိုင်ရပြီး ဘုရားသခင်၏ စကားများကို ကြားသိပြီးနောက်၌ ထားရှိသော သူ၏သဘောထားလည်း ဖြစ်သည်။ အမျိုးစုံသော ပြဿနာများ၊ ခက်ခဲသော အခြေအနေများနှင့် စိန်ခေါ်မှုမျိုးစုံကို ရင်ဆိုင်ခဲ့ရသော်လည်း နောဧသည် နောက်မတွန့်ခဲ့ပေ။ သူ၏ ပို၍ခက်ခဲသော ဆောက်လုပ်ရေးလုပ်ငန်းအချို့ မကြာခဏ မအောင်မမြင်ဖြစ်ပြီး ထိခိုက်ပျက်စီးမှု ကြုံခဲ့ချိန်တွင်၊ နောဧသည် သူ၏စိတ်နှလုံးထဲတွင် စိတ်ညစ်ပြီး စိုးရိမ်ကြောင့်ကြသော်လည်း ဘုရားသခင်၏ စကားများကို စဉ်းစားမိသောအခါ၊ သူ့အား ဘုရားသခင် မိန့်မှာခဲ့သော စကားလုံးတိုင်းနှင့် သူ့အပေါ် ဘုရားသခင်၏ မြှင့်တင်ပေးခြင်းကို သတိရသောအခါ သူသည် မကြာခဏ အလွန်အမင်း စိတ်ဓာတ်တက်ကြွခဲ့ရ၏။ “ငါသည် အရှုံးပေး၍မဖြစ်၊ ဘုရားသခင်က ငါလုပ်ဆောင်ရန် မိန့်မှာပြီး တာဝန်ပေးခဲ့သည့် အရာကို စွန့်ပစ်၍မရပေ။ ဤသည်မှာ ဘုရားသခင်၏ တာဝန်ပေးစေခိုင်းချက်ဖြစ်ပြီး ယင်းကို ငါ လက်ခံခဲ့သည့်အတွက်၊ ဘုရားသခင်ပြောဆိုခဲ့သော စကားများနှင့် ဘုရားသခင်၏အသံကို ငါကြားခဲ့သည့်အတွက်၊ ပြီးလျှင် ဤအရာကို ဘုရားသခင်ထံမှ ငါလက်ခံခဲ့ရသည့်အတွက် ငါသည် လုံးလုံးလျားလျား ကျိုးနွံနာခံသင့်သည်။ ယင်းက လူသားတစ်ဦး ကြိုးပမ်းရရှိသင့်သည့်အရာပင် ဖြစ်၏။” ထို့ကြောင့် သူသည် မည်သည့်အခက်အခဲမျိုးများကို ရင်ဆိုင်ခဲ့သည်ဖြစ်စေ၊ သူသည် မည်သည့်လှောင်ပြောင်သရော်မှုမျိုးကို သို့မဟုတ် အသရေဖျက်ခြင်းမျိုးကို ကြုံတွေ့ခဲ့ရသည်ဖြစ်စေ၊ သူ၏ ခန္ဓာကိုယ်က မည်မျှခြေကုန်လက်ပန်းကျလာခဲ့သည်ဖြစ်စေ၊ မည်မျှပင်ပန်းလာခဲ့သည်ဖြစ်စေ၊ သူသည် ဘုရားသခင် သူ့အား တာဝန်ပေးထားခဲ့သည့် အရာကို မကျောခိုင်းခဲ့သကဲ့သို့၊ ဘုရားသခင်က ပြောဆိုမိန့်မှာထားခဲ့သည့်အရာ၏ စကားတစ်ခွန်းစီတိုင်းကို စိတ်ထဲ၌ အမြဲတစေ မှတ်သားခဲ့ပေသည်။ သူ၏ပတ်ဝန်းကျင်က အဘယ်သို့ ပြောင်းလဲသွားသည်ဖြစ်စေ၊ သူရင်ဆိုင်ခဲ့ရသော အခက်အခဲက အဘယ်မျှကြီးမားသည်ဖြစ်စေ၊ သူသည် ဤအရာတစ်ခုမျှ ထာဝစဉ် တည်တံ့မည်မဟုတ်ကြောင်း၊ ဘုရားသခင်၏ စကားများသာလျှင် မည်သည့်အခါမျှ ပျောက်ကွယ်သွားမည်မဟုတ်ကြောင်းနှင့် ဘုရားသခင်က ပြုလုပ်ရန် မိန့်မှာခဲ့သောအရာသည်သာ သေချာပေါက် ပြီးမြောက်မည် ဖြစ်ကြောင်းကို ယုံကြည်စိတ်ချခဲ့သည်။ နောဧသည် သူ၏စိတ်ထဲတွင် ဘုရားသခင်အပေါ် စစ်မှန်သော ယုံကြည်ခြင်းနှင့် ရှိသင့်သော ကျိုးနွံနာခံမှုတို့ရှိခဲ့ပြီး ဘုရားသခင်က သူ့အား ဆောက်လုပ်ခိုင်းသော သင်္ဘောကို ဆက်၍ ဆောက်လုပ်ခဲ့ပေသည်။ တစ်နေ့ပြီးတစ်နေ့၊ တစ်နှစ်ပြီးတစ်နှစ်၊ နောဧမှာ ပို၍အိုမင်းလာခဲ့သော်လည်း သူ၏ယုံကြည်ချက်ကမူ ဆုတ်ယုတ်မသွားခဲ့သည့်အပြင် ဘုရားသခင်၏ တာဝန်ပေးစေခိုင်းမှုကို ပြီးမြောက်ရန်အတွက် သူ၏ သဘောထားနှင့် စိတ်ပိုင်းဖြတ်ခြင်း၌လည်း ပြောင်းလဲမှုမရှိခဲ့ပေ။ သူ၏ခန္ဓာကိုယ် မောပန်း၍ ခြေကုန်လက်ပန်းကျကာ ဖျားနာပြီး သူ၏စိတ်နှလုံးထဲတွင် အားနည်းသည့် အချိန်များရှိခဲ့သော်လည်း ဘုရားသခင်၏ တာဝန်ပေးစေခိုင်းမှုကို ပြည့်စုံစေခြင်းနှင့် ဘုရားသခင်၏ စကားများကို ကျိုးနွံနာခံခြင်းတို့အပေါ်ထားရှိသော သူ၏ စိတ်ပိုင်းဖြတ်ခြင်းနှင့် ဇွဲလုံ့လမှာ လျော့မသွားခဲ့ပေ။ သင်္ဘောဆောက်လုပ်ခဲ့သည့် နှစ်များအတောအတွင်း၌၊ နောဧသည် ဘုရားသခင်ပြောခဲ့သည့် စကားများအား နားထောင်ခြင်းနှင့် ကျိုးနွံနာခံခြင်းကို လက်တွေ့လုပ်ဆောင်နေခဲ့ပြီး ဖန်ဆင်းခံတစ်ဦးနှင့် သာမန်လူတစ်ဦးက ဘုရားသခင်၏ တာဝန်ပေးစေခိုင်းချက်အား ပြီးမြောက်ရန် လိုအပ်ခြင်းနှင့် ဆိုင်သော အရေးကြီးသည့် သမ္မာတရား တစ်ခုကိုလည်း လက်တွေ့လုပ်ဆောင်နေခဲ့ခြင်း ဖြစ်သည်။ ကြည့်ရသည်မှာ လုပ်ငန်းစဉ်တစ်ခုလုံးသည် အမှန်တွင် တစ်ခုတည်းသော အရာဖြစ်၏။ သင်္ဘောဆောက်လုပ်ခြင်းပင်။ ကောင်းမွန်စွာနှင့် ပြီးစီးသည်အထိ ပြုလုပ်ရန် သူ့အား ဘုရားသခင် ပြောထားခဲ့သည့်အရာကို ဆောင်ရွက်ခြင်းပင်ဖြစ်၏။ သို့သော် ဤအရာကို ကောင်းမွန်စွာ ပြုလုပ်ရန်နှင့် အောင်မြင်စွာ ပြီးစီးရန်အတွက် မည်သည့်အရာ လိုအပ်သနည်း။ တစ်ခဏတာ စိတ်ကူးပေါက်၍ ပြုလုပ်သော သစ္စာကျိန်ဆိုမှုအချို့အပြင် ဖန်ဆင်းရှင်အတွက် လူတို့၏ မည်ကာမတ္တ လေးစားမှုကို မဆိုထားနှင့်၊ လူတို့၏ စိတ်အားထက်သန်မှု သို့မဟုတ် သူတို့၏ ကြွေးကြော်သံများကို မလိုအပ်ပေ။ ဤအရာများကို မလိုအပ်ပေ။ နောဧ၏ သင်္ဘောဆောက်လုပ်ခြင်းကို ရင်ဆိုင်ရသည့်အခါ၊ လူတို့၏ ဝိညာဉ်ရေးရာ လောကထဲတွင်ရှိသော ဘုရားသခင်အပေါ် လူတို့၏ မည်ကာမတ္တ လေးစားမှု၊ သူတို့၏ သစ္စာကျိန်ဆိုမှုများ၊ သူတို့၏ စိတ်အားထက်သန်မှုနှင့် သူတို့၏ယုံကြည်မှု၊ ဤအရာအားလုံးမှာ မည်သို့မျှ အသုံးမဝင်ချေ။ ဘုရားသခင်အပေါ် နောဧ၏ စစ်မှန်သော ယုံကြည်မှုနှင့် စစ်မှန်သော ကျိုးနွံနာခံမှုကို ရင်ဆိုင်ရသည့်အခါ၊ လူတို့သည် အလွန်ညံ့ဖျင်းပြီး သနားစဖွယ်ရှိသည်။ ၎င်းတို့နားလည်သည့် အယူဝါဒအနည်းငယ်သည် ရှက်ဖွယ်ကောင်းခြင်း၊ စက်ဆုပ်ဖွယ်ကောင်းခြင်းနှင့် ညစ်ပေခြင်းတို့ မဆိုထားနှင့်၊ သူတို့သည် အလွန်ပင် ဗလာသက်သက်ဖြစ်ခြင်း၊ သေးနုပ်ခြင်း၊ ချည့်နဲ့ခြင်း နှင့် အားနည်းခြင်းရှိသည့်ပုံရကြလေသည်။

နောဧ သင်္ဘောတည်ဆောက်ရန် နှစ်ပေါင်း ၁၂၀ ကြာမြင့်ခဲ့သည်။ ဤနှစ်ပေါင်း ၁၂၀ မှာ ရက်ပေါင်း ၁၂၀ မဟုတ်၊ ၁၀ နှစ် သို့မဟုတ် အနှစ် ၂၀ လည်းမဟုတ်ဘဲ၊ ယနေ့ခေတ် သာမန်လူတစ်ဦး၏ သက်တမ်းထက် ဆယ်စုနှစ်ပေါင်းများစွာ ပို၍ကြာမြင့်သည်။ အချိန်ကာလ၏ ရှည်ကြာမှု၊ ဤအရာကို ပြီးမြောက်အောင်မြင်ခြင်း၏ အခက်အခဲနှင့် ပါဝင်သော အင်ဂျင်နီယာလုပ်ငန်း၏ ကြီးမားကျယ်ပြန့်မှုတို့ကို ထောက်ရှုလျှင်၊ အကယ်၍ နောဧ၌ စစ်မှန်သော ယုံကြည်ခြင်း မရှိခဲ့ပါက၊ သူ၏ယုံကြည်ခြင်းသည် အတွေးတစ်ခု၊ မျှော်လင့်ချက်များ ပုံအပ်ခြင်း၊ စိတ်အားထက်သန်မှု သို့မဟုတ် မရေရာပြီး စိတ္တဇဆန်သော ယုံကြည်မှုတစ်မျိုးမျှသာ ဖြစ်ခဲ့ပါက၊ ထိုသင်္ဘောသည် ပြီးမြောက်ဦးမည်လော။ အကယ်၍ ဘုရားသခင်အပေါ် သူ၏ကျိုးနွံနာခံမှုသည် နှုတ်ကတိတစ်ခုမျှသာ ဖြစ်ခဲ့ပါက၊ သင်တို့ ယနေ့ ပြုလုပ်နေသည့်အရာကဲ့သို့ ဘောပင်ဖြင့် ရေးမှတ်ထားသည့် မှတ်စုတစ်ခုမျှသာ ဖြစ်ခဲ့ပါက၊ ထိုသင်္ဘောကို တည်ဆောက်နိုင်မည်လော။ (မတည်ဆောက်နိုင်ပါ။) အကယ်၍ ဘုရားသခင်၏ တာဝန်ပေးစေခိုင်းချက်ကို လက်ခံခြင်းအပေါ် သူ၏ကျိုးနွံနာခံမှုသည် စိတ်ဆန္ဒနှင့် စိတ်ပိုင်းဖြတ်မှု၊ ဆန္ဒတစ်ခုမျှသာ ဖြစ်ခဲ့ပါက၊ ထိုသင်္ဘောကို တည်ဆောက်နိုင်မည်လော။ အကယ်၍ နောဧ၏ ဘုရားသခင်အပေါ် ကျိုးနွံနာခံမှုသည် စွန့်လွှတ်ခြင်း၊ အသုံးခံခြင်းနှင့် အဖိုးအခပေးဆပ်ခြင်းတို့ဖြစ်သည့် လုပ်ရိုးလုပ်စဉ်များကို လုပ်ဆောင်မှုမျှသာ ဖြစ်ခဲ့ပါက၊ သို့မဟုတ် အလုပ်ပိုမိုလုပ်ဆောင်ခြင်း၊ ပိုမိုကြီးမားသော အဖိုးအခပေးဆပ်ခြင်းနှင့် သဘောတရားပိုင်းအရ သို့မဟုတ်ဆောင်ပုဒ်များအရ ဘုရားသခင်အပေါ် သစ္စာစောင့်သိခြင်းမျှသာ ဖြစ်ခဲ့ပါက၊ ထိုသင်္ဘောကို တည်ဆောက်နိုင်မည်လော။ (မတည်ဆောက်နိုင်ပါ။) ဤသည်မှာ အလွန်ပင် ခက်ခဲလိမ့်မည်။ အကယ်၍ ဘုရားသခင်၏ တာဝန်ပေးစေခိုင်းချက်ကို လက်ခံခြင်းအပေါ် နောဧ၏သဘောထားသည် အရောင်းအဝယ်တစ်မျိုး ဖြစ်ခဲ့ပါက၊ အကယ်၍ နောဧသည် ကောင်းချီးမင်္ဂလာနှင့် ဆုလာဘ်များ ရရှိရန်အတွက်သာ ယင်းကို လက်ခံခဲ့ပါက၊ ထိုသင်္ဘောကို တည်ဆောက်နိုင်မည်လော။ လုံးဝ မတည်ဆောက်နိုင်ပေ။ လူတစ်ဦး၏ စိတ်အားထက်သန်မှုသည် ၁၀ နှစ် သို့မဟုတ် အနှစ် ၂၀၊ သို့မဟုတ် ၅၀ သို့မဟုတ် ၆၀ တိုင်အောင် ဆက်လက်တည်ရှိနိုင်သော်လည်း၊ သူ သေခါနီးအချိန်၌၊ မည်သည့်အရာမျှ မရရှိခဲ့ကြောင်း မြင်တွေ့ရသည့်အခါ၊ သူသည် ဘုရားသခင်အပေါ် ယုံကြည်ခြင်း ပျောက်ဆုံးသွားလိမ့်မည်။ အနှစ် ၂၀၊ ၅၀ သို့မဟုတ် ၈၀ တိုင်အောင် ဇွဲလုံ့လရှိသော ဤစိတ်အားထက်သန်မှုသည် ကျိုးနွံနာခံမှု သို့မဟုတ် စစ်မှန်သော ယုံကြည်ခြင်းဖြစ်မလာပေ။ ဤသည်မှာ အလွန် ဝမ်းနည်းဖွယ်ရာ ဖြစ်သည်။ တစ်ဖက်တွင်မူ၊ နောဧ၌ တွေ့ရှိရသော စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံမှုမှာ အတိအကျပင် ယနေ့ခေတ်လူတို့၌ ကင်းမဲ့နေသည့်အရာ ဖြစ်ပြီး၊ အတိအကျပင် ယနေ့ခေတ်လူတို့ မမြင်နိုင်သည့်အရာများ၊ သူတို့ မထီမဲ့မြင်ပြုသည့်အရာများ၊ အထင်အမြင်သေးသည့်အရာများ သို့မဟုတ် နှာခေါင်းရှုံ့သည့်အရာများ ဖြစ်သည်။ နောဧ သင်္ဘောတည်ဆောက်ခြင်း ပုံပြင်ကို ပြောဆိုခြင်းသည် အစဉ်သဖြင့် ဆွေးနွေးမှုများစွာဖြစ်ပေါ်စေသည်။ လူတိုင်း ယင်းအကြောင်းကို ပြောဆိုနိုင်သည်၊ လူတိုင်း၌ ပြောစရာတစ်ခုခု ရှိသည်။ သို့သော် နောဧ၌ မည်သည့်အရာ တွေ့ရှိခဲ့သည်၊ သူ၌ မည်သို့သော လက်တွေ့လုပ်ဆောင်ခြင်း လမ်းစဉ်ရှိခဲ့သည်၊ ဘုရားသခင် လိုလားသော မည်သို့သော သဘောထားမျိုးနှင့် ဘုရားသခင်၏ အမိန့်တော်များအပေါ် မည်သို့သော အမြင်မျိုးကို သူပိုင်ဆိုင်ခဲ့သည်၊ သို့မဟုတ် ဘုရားသခင်၏ နှုတ်ကပတ်တော်များကို နားထောင်ခြင်းနှင့် လက်တွေ့လုပ်ဆောင်ခြင်းနှင့် ပတ်သက်လာလျှင် သူ၌ မည်သို့သော စရိုက်လက္ခဏာ ရှိခဲ့သည်ကို မည်သူမျှ စဉ်းစားခြင်း သို့မဟုတ် အဖြေရှာရန် ကြိုးစားခြင်း မရှိပေ။ သို့ဖြစ်၍ ယနေ့ခေတ်လူတို့သည် နောဧ၏ ပုံပြင်ကို ပြောဆိုရန် မထိုက်တန်ဟု ငါ ဆိုသည်၊ အကြောင်းမှာ မည်သူမဆို ဤပုံပြင်ကို ပြောဆိုသည့်အခါ၊ သူတို့သည် နောဧကို ဒဏ္ဍာရီလာ ပုဂ္ဂိုလ်တစ်ဦးထက်မပိုသကဲ့သို့၊ မုတ်ဆိတ်ဖြူနှင့် သာမန်အဘိုးအိုတစ်ဦးအဖြစ်ပင် သဘောထားကြသောကြောင့် ဖြစ်သည်။ ထိုသို့သော ပုဂ္ဂိုလ်တစ်ဦး အမှန်တကယ် ရှိခဲ့ပါသလော၊ သူ အမှန်တကယ် မည်သို့သော ပုံစံရှိခဲ့သနည်းဟု သူတို့၏ စိတ်ထဲ၌ မေးခွန်းထုတ်ကြပြီး၊ ဘုရားသခင်၏ တာဝန်ပေးစေခိုင်းချက်ကို နောဧလက်ခံပြီးနောက် ထိုသရုပ်သကန်များကို သူမည်သို့ ပြသခဲ့သည်ကို သူတို့ သိနားလည်ရန် မကြိုးစားကြပေ။ ယနေ့၊ နောဧ၏ သင်္ဘောတည်ဆောက်ခြင်း ပုံပြင်ကို ငါတို့ ပြန်လည်သုံးသပ်သည့်အခါ၊ ယင်းသည် အရေးကြီးသော သို့မဟုတ် အရေးမကြီးသော ဖြစ်ရပ်တစ်ခုဟု သင်တို့ ထင်ပါသလော။ ယင်းမှာ ရှေးယခင်က သင်္ဘောတစ်စင်း တည်ဆောက်ခဲ့သော အဘိုးအိုတစ်ဦး၏ သာမန်ပုံပြင်တစ်ပုဒ်မျှသာ ဟုတ်ပါသလော။ (မဟုတ်ပါ။) လူသားအားလုံးအနက်၊ နောဧသည် အတုယူထိုက်ဆုံးဖြစ်သည့် ဘုရားသခင်ကို ကြောက်ရွံ့သည့်၊ ဘုရားသခင်ကို ကျိုးနွံနာခံသည့်၊ ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်သည့်စံပြပုဂ္ဂိုလ် ဖြစ်သည်၊ သူသည် ဘုရားသခင်၏ အသိအမှတ်ပြုခြင်းကို ခံရပြီး၊ ယနေ့ ဘုရားသခင်နောက်သို့ လိုက်သောသူများအတွက် စံနမူနာတစ်ဦး ဖြစ်သင့်သည်။ သူနှင့်ပတ်သက်၍ အဘယ်အရာက အဖိုးတန်ဆုံး ဖြစ်ခဲ့သနည်း။ ဘုရားသခင်၏ နှုတ်ကပတ်တော်များအပေါ် သူ၌ သဘောထားတစ်ခုတည်းသာ ရှိခဲ့သည်၊ ယင်းမှာ နားထောင်ပြီး လက်ခံရန်၊ လက်ခံပြီး ကျိုးနွံနာခံရန်၊ သေသည်အထိ ကျိုးနွံနာခံရန် ဖြစ်သည်။ ဘုရားသခင်၏ အသိအမှတ်ပြုခြင်းကို သူ့အား ရရှိစေခဲ့သည်မှာ အားလုံးထက် အဖိုးတန်ဆုံးဖြစ်သော ဤသဘောထားပင် ဖြစ်သည်။ ဘုရားသခင်၏ နှုတ်ကပတ်တော်များနှင့် ပတ်သက်လာလျှင်၊ သူသည် ဝတ်ကျေတမ်းကျေ မလုပ်ခဲ့၊ ဟန်ဆောင်လုပ်ဆောင်ခြင်း မပြုခဲ့သည့်အပြင်၊ သူ၏ဦးခေါင်းထဲ၌ ၎င်းတို့ကို စိစစ်ခြင်း၊ ပိုင်းခြားစိတ်ဖြာခြင်း၊ အတိုက်အခံလုပ်ခြင်း သို့မဟုတ် ငြင်းပယ်ခြင်းတို့ မပြုလုပ်ခဲ့ဘဲ၊ ထို့နောက် ၎င်းတို့ကို မေ့မေ့ပျောက်ပျောက် ထားပစ်ခြင်းလည်း မပြုခဲ့ပေ။ ထိုအစား၊ သူသည် အလေးအနက်ထားပြီး နားထောင်ခဲ့သည်၊ ၎င်းတို့ကို သူ၏စိတ်နှလုံးထဲ၌ တဖြည်းဖြည်း လက်ခံခဲ့ပြီး၊ ထို့နောက် ၎င်းတို့ကို မည်သို့ လက်တွေ့အသုံးချရမည်၊ မည်သို့ အကောင်အထည်ဖော်ရမည်၊ ၎င်းတို့ကို မူလရည်ရွယ်ထားသည့်အတိုင်း သွေဖည်မှုတစ်ခုတလေ မရှိစေဘဲ မည်သို့ လက်တွေ့လုပ်ဆောင်ရမည်ကို ဆင်ခြင်သုံးသပ်ခဲ့သည်။ ဘုရားသခင်၏ နှုတ်ကပတ်တော်များကို သူ ဆင်ခြင်သုံးသပ်နေစဉ်၊ သူသည် မိမိကိုယ်ကို “ဤသည်တို့မှာ ဘုရားသခင်၏ နှုတ်ကပတ်တော်များ ဖြစ်သည်၊ ၎င်းတို့မှာ ဘုရားသခင်၏ ညွှန်ကြားချက်များ၊ ဘုရားသခင်၏ တာဝန်ပေးစေခိုင်းချက် ဖြစ်သည်၊ ငါ၌ တာဝန်ဝတ္တရားရှိသည်၊ ငါ ကျိုးနွံနာခံရမည်၊ မည်သည့်အသေးစိတ်အချက်ကိုမျှ ငါ ချန်လှပ်ထား၍မရ၊ ဘုရားသခင်၏ ဆန္ဒတစ်ခုတလေကိုမျှ ငါ ဆန့်ကျင်၍မရ၊ ကိုယ်တော် မိန့်တော်မူခဲ့သည့်အရာ၏ အသေးစိတ်အချက် တစ်ခုတလေကိုမျှ ငါ လျစ်လျူရှု၍မရပါ၊ သို့မဟုတ်ပါက ငါသည် လူသားဟု ခေါ်ဆိုခြင်းခံရရန် မထိုက်တန်တော့ပေ၊ ဘုရားသခင်၏ တာဝန်ပေးစေခိုင်းချက်ကို ငါ ထိုက်တန်မည်မဟုတ်၊ ကိုယ်တော်၏ ချီးမြှောက်ခြင်းကိုလည်း ငါ ထိုက်တန်မည်မဟုတ်။ ဤဘဝ၌၊ ဘုရားသခင် ငါ့အား ပြောကြားပြီး တာဝန်ပေးအပ်ခဲ့သည့်အရာအားလုံးကို ငါ ပြီးမြောက်အောင် မလုပ်ဆောင်နိုင်ခဲ့ပါက၊ ငါသည် နောင်တများဖြင့် ကျန်ရစ်လိမ့်မည်။ ထို့အပြင် ဘုရားသခင်၏ တာဝန်ပေးစေခိုင်းချက်နှင့် ငါ့အပေါ် ကိုယ်တော်၏ ချီးမြှောက်ခြင်းကို ထိုက်တန်မည်မဟုတ်ဘဲ၊ ဖန်ဆင်းရှင်၏ ရှေ့မှောက်သို့ ပြန်သွားရဲမည် မဟုတ်ပေ။” နောဧသည် သူ၏စိတ်နှလုံးထဲ၌ တွေးထင်ဆင်ခြင်ခဲ့သည့်အရာအားလုံး၊ သူ၏ ရှုထောင့်တိုင်းနှင့် သူ၏ သဘောထားတိုင်းတို့ဖြစ်သည့် တစ်ခုချင်းစီသည် သူသည် နောက်ဆုံး၌ ဘုရားသခင်၏ နှုတ်ကပတ်တော်များကို လက်တွေ့အသုံးချနိုင်ခဲ့ကာ ဘုရားသခင်၏ နှုတ်ကပတ်တော်များကို လက်တွေ့အရှိတရားတစ်ခု ဖြစ်စေနိုင်ခဲ့သည်ဟုလည်းကောင်း၊ ဘုရားသခင်၏ နှုတ်ကပတ်တော်များကို အသီးအပွင့်များ ဖြစ်ထွန်းစေနိုင်ခဲ့သည်ဟုလည်းကောင်း၊ သူ၏ ကြိုးစားအားထုတ်မှုအားဖြင့် ၎င်းတို့ ပြည့်စုံပြီး အောင်မြင်စေကာ၊ သူ့အားဖြင့် လက်တွေ့အရှိတရားတစ်ခုအဖြစ်သို့ ပြောင်းလဲစေရန် လုပ်ဆောင်နိုင်ခဲ့သည်ဟုလည်းကောင်း၊ ဘုရားသခင်၏ တာဝန်ပေးစေခိုင်းချက် အချည်းနှီးမဖြစ်စေရန် လုပ်ဆောင်နိုင်ခဲ့သည်ဟုလည်းကောင်း ဆုံးဖြတ်ပေးခဲ့သည်။ နောဧ တွေးထင်ခဲ့သည့်အရာအားလုံး၊ သူ၏စိတ်နှလုံးထဲ၌ ပေါ်ပေါက်ခဲ့သော အတွေးအခေါ်တိုင်းနှင့် ဘုရားသခင်အပေါ် သူ၏သဘောထားတို့ကို အကဲဖြတ်ခြင်းအားဖြင့်၊ နောဧသည် ဘုရားသခင်၏ တာဝန်ပေးစေခိုင်းချက်ကို ထိုက်တန်သူဖြစ်သည်၊ သူသည် ဘုရားသခင် ယုံကြည်စိတ်ချရသော လူတစ်ဦးဖြစ်ပြီး၊ ဘုရားသခင် ကောင်းမွန်စွာရှုမြင်သောသူတစ်ဦး ဖြစ်သည်။ ဘုရားသခင်သည် လူတို့၏ စကားလုံးနှင့် လုပ်ရပ်တိုင်းကို စေ့စေ့စပ်စပ်ကြည့်ရှုစစ်ဆေးသည်၊ ကိုယ်တော်သည် သူတို့၏ အတွေးအခေါ်များနှင့် စိတ်ကူးများကို စေ့စေ့စပ်စပ်ကြည့်ရှုစစ်ဆေးသည်။ ဘုရားသခင်၏ အမြင်၌၊ နောဧ ဤသို့ တွေးထင်နိုင်ခြင်းအတွက်၊ ကိုယ်တော်သည် လူမှားရွေးချယ်ခဲ့ခြင်း မဟုတ်ပေ၊ နောဧသည် ဘုရားသခင်၏ တာဝန်ပေးစေခိုင်းချက်နှင့် ဘုရားသခင်၏ ယုံကြည်စိတ်ချမှုကို ထမ်းရွက်နိုင်ခဲ့ပြီး၊ သူသည် ဘုရားသခင်၏ တာဝန်ပေးစေခိုင်းချက်ကို ပြီးမြောက်အောင်မြင်နိုင်ခဲ့သည်၊ သူသည် လူသားမျိုးနွယ်အားလုံးအနက် တစ်ဦးတည်းသော ရွေးချယ်မှု ဖြစ်ခဲ့သည်။

ဘုရားသခင်၏အမြင်၌၊ သင်္ဘောတစ်စင်းတည်ဆောက်ခြင်းကဲ့သို့ အလွန်ကြီးမားသောဆောင်ရွက်ချက်တစ်ခုကို ပြီးမြောက်အောင်မြင်ရန်အတွက် နောဧသည် သူ၏ တစ်ဦးတည်းသော ရွေးချယ်မှု ဖြစ်ခဲ့သည်။ သို့ဆိုလျှင် နောဧ၌ အဘယ်အရာ တွေ့ရှိခဲ့သနည်း။ အချက်နှစ်ချက်ဖြစ်သည်၊ စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံမှုတို့ ဖြစ်သည်။ ဘုရားသခင်၏စိတ်နှလုံးထဲ၌၊ ဤသည်တို့မှာ လူတို့အပေါ် သူတောင်းဆိုသည့် စံနှုန်းများ ဖြစ်သည်။ ရိုးရှင်းသည် မဟုတ်လော။ (ဟုတ်ပါသည်။) “တစ်ဦးတည်းသော ရွေးချယ်မှု” သည် အလွန်ရိုးရှင်းသော ဤအရာနှစ်ခုကို ပိုင်ဆိုင်ခဲ့သည်၊ သို့သော် နောဧမှလွဲ၍၊ ၎င်းတို့ကို အခြားမည်သူတစ်ဦးတစ်ယောက်၌မျှ မတွေ့ရှိရပေ။ လူအချို့က “ထိုသို့ မည်သို့ ဖြစ်နိုင်မည်နည်း။ ကျွန်ုပ်တို့သည် ကျွန်ုပ်တို့၏ မိသားစုများနှင့် အသက်မွေးဝမ်းကျောင်းလုပ်ငန်းများကို စွန့်လွှတ်ခဲ့ကြပြီး၊ အလုပ်အကိုင်၊ အလားအလာများနှင့် ပညာရေးတို့ကို စွန့်လွှတ်ခဲ့ကြကာ၊ ကျွန်ုပ်တို့၏ ပိုင်ဆိုင်မှုများနှင့် သားသမီးများကို စွန့်ပစ်ခဲ့ကြသည်။ ကျွန်ုပ်တို့၏ ယုံကြည်ခြင်း မည်မျှ ကြီးမားသည်၊ ဘုရားသခင်ကို ကျွန်ုပ်တို့ မည်မျှ ချစ်မြတ်နိုးသည်ကို ကြည့်ပါ။ ကျွန်ုပ်တို့သည် နောဧထက် မည်သို့ နိမ့်ကျနေပါသနည်း။ အကယ်၍ ဘုရားသခင်က ကျွန်ုပ်တို့ကို သင်္ဘောတစ်စင်း တည်ဆောက်ရန် တောင်းဆိုခဲ့ပါက၊ ခေတ်သစ်စက်မှုလုပ်ငန်းမှာ အလွန်ဖွံ့ဖြိုးတိုးတက်နေသည်၊ ကျွန်ုပ်တို့၌ သစ်သားနှင့် များပြားလှသော ကိရိယာတန်ဆာပလာများကို ရရှိနိုင်သည် မဟုတ်လော။ အကယ်၍ ကျွန်ုပ်တို့သည် စက်ပစ္စည်းများ အသုံးပြုပါက ကျွန်ုပ်တို့သည်လည်း ပူပြင်းသောနေအောက်၌ အလုပ်လုပ်နိုင်သည်၊ ကျွန်ုပ်တို့သည်လည်း မိုးသောက်မှ မိုးချုပ်သည်အထိ အလုပ်လုပ်နိုင်သည်။ ဤကဲ့သို့သော အသေးအဖွဲအလုပ်တစ်ခုကို ပြီးမြောက်အောင်မြင်ခြင်းသည် ဘာများထူးပြီး အရေးကြီးနေသနည်း။ နောဧမှာ နှစ် ၁၀၀ ကြာမြင့်ခဲ့သော်လည်း၊ ဘုရားသခင် စိုးရိမ်ပူပန်မှု မရှိစေရန် ကျွန်ုပ်တို့ အချိန်တိုအတွင်း လုပ်ဆောင်မည်ဖြစ်သည်၊ ကျွန်ုပ်တို့မှာ ၁၀ နှစ်သာ ကြာမြင့်မည် ဖြစ်သည်။ နောဧသည် တစ်ဦးတည်းသော ရွေးချယ်မှုဖြစ်သည်ဟု ကိုယ်တော် ပြောခဲ့သော်လည်း၊ ယနေ့ခေတ်တွင်၊ ပြည့်စုံမှုရှိသော သင့်တော်သူများစွာ ရှိပါသည်၊ မိမိတို့၏ မိသားစုများနှင့် အသက်မွေးဝမ်းကျောင်းလုပ်ငန်းများကို စွန့်လွှတ်ခဲ့ကြသော၊ ဘုရားသခင်အပေါ် စစ်မှန်သော ယုံကြည်ခြင်းရှိကြသော၊ မိမိတို့ကိုယ်ကို အမှန်တကယ် အသုံးခံကြသော ကျွန်ုပ်တို့ကဲ့သို့သော လူများသည် အားလုံး ပြည့်စုံမှုရှိသော သင့်တော်သူများ ဖြစ်ကြသည်။ နောဧသည် တစ်ဦးတည်းသော ရွေးချယ်မှုဖြစ်သည်ဟု ကိုယ်တော် မည်သို့ ပြောနိုင်သနည်း။ ကိုယ်တော် ကျွန်ုပ်တို့ကို အလွန်အထင်သေးသည် မဟုတ်လော။” ဟု ဆိုကြသည်။ ဤစကားများ၌ ပြဿနာ ရှိပါသလော။ (ရှိပါသည်။) လူအချို့က “ယခင် နောဧ၏ခေတ်အခါက၊ သိပ္ပံနှင့် နည်းပညာမှာ အလွန်ပင် ဖွံ့ဖြိုးတိုးတက်မှု မရှိသေးဘဲ၊ သူ၌ လျှပ်စစ်မီးမရှိ၊ ခေတ်မီစက်ပစ္စည်းများမရှိ၊ အရိုးရှင်းဆုံး လျှပ်စစ်လွန်ပူနှင့် လွှစက်များ သို့မဟုတ် သံများပင် မရှိခဲ့ပေ။ သူသည် သင်္ဘောကို မည်သို့များ တည်ဆောက်နိုင်ခဲ့ပါသနည်း။ ယနေ့ ကျွန်ုပ်တို့၌ ဤအရာအားလုံး ရှိနေသည်။ ဤတာဝန်ပေးစေခိုင်းချက်ကို ပြီးမြောက်အောင်မြင်ရန် ကျွန်ုပ်တို့အတွက် မယုံနိုင်လောက်အောင် လွယ်ကူမည် မဟုတ်လော။ အကယ်၍ ဘုရားသခင်က ကောင်းကင်မှ ကျွန်ုပ်တို့ကို စကားပြောပြီး သင်္ဘောတစ်စီး တည်ဆောက်ရန် ပြောခဲ့ပါက၊ တစ်စီးကို မပြောနှင့်၊ ကျွန်ုပ်တို့သည် ၁၀ စီးကိုပင် လွယ်ကူစွာ တည်ဆောက်နိုင်ပါသည်။ ယင်းမှာ ဘာမျှမဟုတ်၊ အလွန်လွယ်ကူသော ကိစ္စတစ်ခု ဖြစ်လိမ့်မည်။ ဘုရားသခင်၊ ကိုယ်တော် အလိုရှိသမျှကို ကျွန်ုပ်တို့အား အမိန့်ပေးတော်မူပါ။ ကိုယ်တော် တောင်းဆိုသမျှကို ကျွန်ုပ်တို့အား ပြောပြတော်မူပါ။ ကျွန်ုပ်တို့ များစွာသောသူတို့အတွက် သင်္ဘောကြီးတစ်စင်း တည်ဆောက်ရန်မှာ လုံးဝ ခက်ခဲမည် မဟုတ်ပါ။ ကျွန်ုပ်တို့သည် ၁၀ စင်း၊ အစင်း ၂၀၊ အစင်း ၁၀၀ ပင် တည်ဆောက်ပေးနိုင်ပါသည်။ ကိုယ်တော် အလိုရှိသလောက် ဖြစ်သည်။” ဟု ဆိုကြသည်။ အမှုအရာများသည် ထိုမျှ ရိုးရှင်းပါသလော။ (မရိုးရှင်းပါ။) နောဧသည် တစ်ဦးတည်းသော ရွေးချယ်မှုဖြစ်သည်ဟု ငါ ဆိုသည်နှင့် တစ်ပြိုင်နက်၊ လူအချို့သည် ငါနှင့် ခေါင်းချင်းဆိုင် ငြင်းခုံလိုကြသည်၊ သူတို့သည် လက်မခံနိုင်ကြပေ၊ “ကိုယ်တော်သည် ရှေးလူတို့ကို သူတို့ ဤနေရာ၌ မရှိသောကြောင့် အကောင်းမြင်သည်။ ယနေ့ခေတ်လူတို့မှာ ကိုယ်တော်၏ မျက်စိအောက်၌ပင် ရှိနေသော်လည်း၊ သူတို့၌ အဘယ်အရာ ကောင်းသည်ကို ကိုယ်တော် မမြင်နိုင်ပေ။ ယနေ့ခေတ်လူတို့ ပြုလုပ်ခဲ့သော ကောင်းသောအရာအားလုံးကို၊ သူတို့၏ ကောင်းမှုအားလုံးကို ကိုယ်တော် မမြင်နိုင်ဖြစ်နေသည်။ နောဧသည် အသေးအဖွဲအရာတစ်ခုသာ ပြုလုပ်ခဲ့သည်၊ ထိုခေတ်အခါက စက်မှုလုပ်ငန်းမရှိ၍ ကာယလုပ်အားအားလုံး ခက်ခဲသောကြောင့်၊ သူပြုလုပ်ခဲ့သည့်အရာကို အမှတ်ရထိုက်သည်ဟု ကိုယ်တော် ထင်မြင်သည်၊ သူ့ကို စံနမူနာ၊ စံပြတစ်ဦးအဖြစ် ကိုယ်တော် ထင်မြင်ပြီး၊ ယနေ့ခေတ်လူတို့၏ ဆင်းရဲဒုက္ခနှင့် ကိုယ်တော့်အတွက် ကျွန်ုပ်တို့ ပေးဆပ်သော အဖိုးအခ၊ ယနေ့ ကျွန်ုပ်တို့၏ ယုံကြည်ခြင်းတို့ကို ကိုယ်တော် မမြင်နိုင်ဖြစ်နေသည် မဟုတ်လော။” ဤသည်မှာ အမှန်ပင်လော။ (မဟုတ်ပါ။) ခေတ်ကာလ မည်သို့ပင်ဖြစ်စေ၊ လူတို့နေထိုင်ရာ ပတ်ဝန်းကျင်၏ အခြေအနေများ မည်သို့ပင်ရှိစေကာမူ၊ ဤရုပ်ဝတ္ထုပစ္စည်းများနှင့် ယေဘုယျပတ်ဝန်းကျင်သည် အရေးမပါ၊ ၎င်းတို့သည် အရေးမကြီးပေ။ အဘယ်အရာက အရေးကြီးသနည်း။ အရေးအကြီးဆုံးမှာ သင်အသက်ရှင်နေသည့်ခေတ်၊ သို့မဟုတ် သင်က နည်းပညာတစ်မျိုးမျိုးကို ကျွမ်းကျင်ပိုင်နိုင်ခြင်း ရှိမရှိ၊ သို့မဟုတ် ဘုရားသခင်၏နှုတ်ကပတ်တော် မည်မျှကို သင်ဖတ်ရှုခဲ့သည် သို့မဟုတ် ကြားနာခဲ့သည်ဆိုခြင်းများ မဟုတ်ပေ။ အရေးအကြီးဆုံးမှာ လူတို့၌ စစ်မှန်သော ယုံကြည်ခြင်း ရှိမရှိ၊ သူတို့၌ စစ်မှန်သော ကျိုးနွံနာခံမှု ရှိမရှိ ဆိုသည့်အချက် ဖြစ်သည်။ ဤအရာနှစ်ခုမှာ အရေးအကြီးဆုံးဖြစ်ပြီး၊ တစ်ခုတလေမျှ ချို့တဲ့၍မရပေ။ အကယ်၍ သင်တို့ကို နောဧ၏ခေတ်၌ ထားရှိခဲ့ပါက၊ သင်တို့ထဲမှ မည်သူသည် ဤတာဝန်ပေးစေခိုင်းချက်ကို ပြီးမြောက်အောင်မြင်နိုင်မည်နည်း။ သင်တို့အားလုံး အတူတကွ လုပ်ဆောင်ခဲ့လျှင်ပင်၊ သင်တို့ ဤအရာကို မပြီးမြောက်နိုင်ဟု ငါ ပြောဝံ့သည်။ သင်တို့သည် ယင်း၏တစ်ဝက်ကိုပင် မလုပ်ဆောင်နိုင်ပေ။ အထောက်အပံ့ပစ္စည်းအားလုံးကို ပြင်ဆင်ပြီးစီးခြင်း မရှိသေးမီပင်၊ သင်တို့ထဲမှ များစွာသောသူတို့သည် ထွက်ပြေးကြလိမ့်မည်၊ ဘုရားသခင်ကို စောဒကတက်ကြလိမ့်မည်၊ ကိုယ်တော်ကို သံသယဝင်ကြလိမ့်မည်။ သင်တို့ထဲမှ အနည်းငယ်သောသူတို့သာ အလွန်ခက်ခဲစွာ ဇွဲလုံ့လရှိနိုင်မည်၊ သူတို့၏ ဇွဲလုံ့လ၊ စိတ်အားထက်သန်မှုနှင့် အတွေးအခေါ်များကြောင့် ဇွဲလုံ့လရှိနိုင်မည်။ သို့သော် သင်တို့ မည်မျှကြာအောင် ဇွဲလုံ့လရှိနိုင်မည်နည်း။ ဆက်လက်လုပ်ဆောင်ရန် သင်တို့ မည်သို့သော စိတ်ဓာတ်လှုံ့ဆော်မှုမျိုး လိုအပ်မည်နည်း။ စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံမှုမရှိဘဲ သင်တို့ နှစ်မည်မျှအထိ ကြာရှည်ခံနိုင်မည်နည်း။ ဤသည်မှာ ကိုယ်ကျင့်စရိုက်အပေါ် မူတည်သည်။ ပိုမိုကောင်းမွန်သော ကိုယ်ကျင့်စရိုက်နှင့် သိစိတ်အနည်းငယ်ရှိသူတို့သည် ရှစ်နှစ် သို့မဟုတ် ၁၀ နှစ်၊ အနှစ် ၂၀ သို့မဟုတ် ၃၀၊ ၅၀ ပင် ကြာရှည်ခံနိုင်ကောင်း ခံနိုင်မည်။ သို့သော် အနှစ် ၅၀ ကြာပြီးနောက်၊ သူတို့သည် မိမိတို့ဘာသာ ဤသို့ တွေးထင်ကြလိမ့်မည်၊ “ဘုရားသခင် ဘယ်တော့ ကြွလာမှာလဲ။ ရေလွှမ်းမိုးမှုတွေ ဘယ်တော့ ရောက်လာမှာလဲ။ ဘုရားသခင် ပေးတဲ့ နိမိတ်လက္ခဏာ ဘယ်တော့ ပေါ်လာမှာလဲ။ ငါ့ဘဝတစ်လျှောက်လုံး အလုပ်တစ်ခုတည်း လုပ်ခဲ့တယ်။ ရေလွှမ်းမိုးမှုတွေ မလာရင် ဘယ်လိုလုပ်မလဲ။ ငါ့ဘဝတစ်လျှောက်လုံး ဒုက္ခတွေ အများကြီး ခံစားခဲ့ရတယ်၊ ငါ အနှစ် ၅၀ တောင် ဇွဲလုံ့လနဲ့ နေခဲ့ပြီးပြီ၊ ဒါ လုံလောက်ပြီ၊ အခု ငါ လက်လျှော့လိုက်ရင် ဘုရားသခင်က ဒါကို အပြစ်လို့ မှတ်ထားမှာ မဟုတ်ဘူး ဒါမှမဟုတ် ပြစ်တင်ရှုတ်ချမှာ မဟုတ်ဘူး။ ဒါကြောင့် ငါ့ဘဝကို ငါ ရှင်သန်တော့မယ်။ ဘုရားသခင်က စကားမပြောဘူး၊ တုံ့ပြန်မှုလည်း မရှိဘူး။ ငါ တစ်နေ့လုံး ပြာလဲ့နေတဲ့ ကောင်းကင်နဲ့ တိမ်ဖြူတွေကို ကြည့်နေပေမဲ့ ဘာမှမမြင်ရဘူး။ ဘုရားသခင် ဘယ်မှာလဲ။ တစ်ချိန်က မိုးခြိမ်းပြီး စကားပြောခဲ့တဲ့သူက ဘုရားသခင် ဟုတ်ရဲ့လား။ ဒါက အမြင်မှားတာလား။ ဒီကိစ္စ ဘယ်တော့ အဆုံးသတ်မှာလဲ။ ဘုရားသခင်က အရေးမစိုက်ဘူး။ ငါ ဘယ်လောက်ပဲ အကူအညီတောင်းခေါ်နေပါစေ၊ ဘာတုံ့ပြန်သံမှ မကြားရဘူး၊ ငါ ဆုတောင်းတဲ့အခါ သူက ငါ့ကို ဉာဏ်အလင်းပေးခြင်း ဒါမှမဟုတ် လမ်းညွှန်ခြင်း မရှိဘူး။ ထားလိုက်တော့။” ဟူ၍ ဖြစ်သည်။ သူတို့၌ စစ်မှန်သော ယုံကြည်ခြင်း ရှိနေဦးမည်လော။ အချိန်ကြာလာသည်နှင့်အမျှ၊ သူတို့သည် သံသယများ ပိုမိုကြီးထွားလာဖွယ်ရှိသည်။ သူတို့သည် အပြောင်းအလဲတစ်ခု ပြုလုပ်ရန် စဉ်းစားကြလိမ့်မည်၊ သူတို့သည် ထွက်ပေါက်တစ်ခု ရှာဖွေကြလိမ့်မည်၊ ဘုရားသခင်၏ တာဝန်ပေးစေခိုင်းချက်ကို ဘေးဖယ်ထားကြလိမ့်မည်၊ သူတို့၏ ခဏတာဖြစ်သော စိတ်အားထက်သန်မှုနှင့် ခဏတာဖြစ်သော သစ္စာကတိများကို စွန့်လွှတ်ကြလိမ့်မည်၊ မိမိတို့၏ ကံကြမ္မာကို မိမိတို့ဘာသာ ထိန်းချုပ်လိုပြီး မိမိတို့၏ ကိုယ်ပိုင်ဘဝများကို ဦးဆောင်လိုသဖြင့်၊ သူတို့သည် ဘုရားသခင်၏ တာဝန်ပေးစေခိုင်းချက်ကို မေ့မေ့ပျောက်ပျောက် ထားပစ်ကြလိမ့်မည်။ ပြီးလျှင် တစ်နေ့၊ ဘုရားသခင် ကိုယ်တော်တိုင် သူတို့ကို ရှေ့ဆက်တိုးရန် တိုက်တွန်းဖို့ ကြွလာသည့်အခါ၊ သင်္ဘောတည်ဆောက်မှု တိုးတက်မှုအကြောင်း ကိုယ်တော် မေးမြန်းသည့်အခါ၊ သူတို့က “အိုး၊ ဘုရားသခင် အမှန်တကယ် တည်ရှိပါလား။ ဒါဆို ဘုရားသခင် အမှန်တကယ် ရှိတာပေါ့။ ငါ တည်ဆောက်ရတော့မယ်။” ဟု ဆိုကြလိမ့်မည်။ အကယ်၍ ဘုရားသခင် စကားမပြောခဲ့ပါက၊ ကိုယ်တော် သူတို့ကို အလျင်စလို မတိုက်တွန်းခဲ့ပါက၊ သူတို့သည် ဤအရာကို အရေးတကြီးကိစ္စတစ်ခုအဖြစ် ရှုမြင်ကြမည်မဟုတ်ပေ၊ ယင်းကို စောင့်ဆိုင်း၍ရသည်ဟု သူတို့ တွေးထင်ကြလိမ့်မည်။ ထိုသို့သော ပြောင်းလဲလွယ်သော တွေးခေါ်ပုံ၊ စိတ်မပါစွာနှင့်ဖြစ်သလို လုပ်ဆောင်သည့် ဤသဘောထားသည် စစ်မှန်သော ယုံကြည်ခြင်းရှိသူတို့ ပြသသင့်သည့် သဘောထား ဟုတ်ပါသလော။ (မဟုတ်ပါ။) ထိုသို့သော သဘောထားရှိခြင်းမှာ မှားယွင်းသည်၊ ယင်းမှာ သူတို့၌ စစ်မှန်သော ယုံကြည်ခြင်းကို မပိုင်ဆိုင်ကြောင်း၊ စစ်မှန်သော ကျိုးနွံနာခံမှုဆိုလျှင် သာ၍ပင် ကင်းမဲ့ကြောင်း ဆိုလိုသည်။ ဘုရားသခင် သင်တို့နှင့် ကိုယ်တိုင်ကိုယ်ကျ စကားပြောသည့်အခါ၊ သင်တို့၏ ခဏတာ စိတ်အားထက်သန်မှုက ဘုရားသခင်အပေါ် သင်တို့၏ ယုံကြည်ခြင်းကို ညွှန်ပြလိမ့်မည်၊ သို့သော် ဘုရားသခင် သင်တို့ကို ဘေးဖယ်ထားပြီး၊ သင်တို့ကို မတိုက်တွန်း၊ သို့မဟုတ် မကြီးကြပ်၊ သို့မဟုတ် မည်သည့်စုံစမ်းမေးမြန်းမှုမျှ မပြုလုပ်သည့်အခါ၊ သင်တို့၏ ယုံကြည်ခြင်းသည် ပျောက်ကွယ်သွားလိမ့်မည်။ အချိန်ကုန်လွန်သွားမည်ဖြစ်ပြီး၊ ဘုရားသခင်က သင်တို့ထံ စကားမပြော သို့မဟုတ် မထင်ရှားပြသည့်အခါ၊ သင်တို့၏အလုပ်ကို မည်သည့်စစ်ဆေးမှုမျှ မပြုလုပ်သည့်အခါ၊ သင်တို့၏ ယုံကြည်ခြင်းသည် လုံးဝ ပျောက်ကွယ်သွားလိမ့်မည်၊ သင်တို့သည် မိမိတို့၏ ကိုယ်ပိုင်ဘဝကို ရှင်သန်လိုကြမည်၊ မိမိတို့၏ ကိုယ်ပိုင်လုပ်ငန်း၌ ပါဝင်လုပ်ကိုင်လိုကြမည်ဖြစ်ပြီး၊ ဘုရားသခင်၏ တာဝန်ပေးစေခိုင်းချက်ကို သင်တို့ မေ့မေ့ပျောက်ပျောက် ထားပစ်ကြလိမ့်မည်၊ ထိုအချိန်က သင်တို့၏ စိတ်အားထက်သန်မှု၊ သစ္စာကတိများနှင့် စိတ်ပိုင်းဖြတ်မှုတို့သည် အချည်းနှီး ဖြစ်သွားလိမ့်မည်။ ဤသို့သော လူတစ်ဦးကို ဘုရားသခင်က ကြီးမားသော ဆောင်ရွက်ချက်တစ်ခုကို ယုံကြည်စိတ်ချစွာ အပ်နှံဝံ့မည်ဟု သင်တို့ ထင်ပါသလော။ (မထင်ပါ။) အဘယ်ကြောင့် မထင်သနည်း။ (သူတို့သည် ယုံကြည်စိတ်ချ၍မရသောကြောင့် ဖြစ်ပါသည်။) မှန်သည်။ စကားတစ်ခွန်းတည်းသာ ဖြစ်သည်၊ ယုံကြည်စိတ်ချ၍မရခြင်းပင်။ သင်တို့သည် စစ်မှန်သော ယုံကြည်ခြင်းကို မပိုင်ဆိုင်ပေ။ သင်တို့သည် ယုံကြည်စိတ်ချ၍မရပေ။ သို့ဖြစ်၍၊ ဘုရားသခင်က သင်တို့ကို မည်သည့်အရာနှင့်မျှ ယုံကြည်စိတ်ချစွာ အပ်နှံရန် သင်တို့ မသင့်တော်ပေ။ လူအချို့က “အဘယ်ကြောင့် ကျွန်ုပ် မသင့်တော်ရမည်နည်း။ ဘုရားသခင် ကျွန်ုပ်အား အပ်နှံသည့် မည်သည့်တာဝန်ပေးစေခိုင်းချက်ကိုမဆို ကျွန်ုပ် ဆောင်ရွက်မည်၊ မည်သူ သိနိုင်မည်နည်း၊ ကျွန်ုပ် ယင်းကို ပြီးမြောက်အောင်မြင်နိုင်ကောင်း အောင်မြင်နိုင်ပါသည်။” ဟု ဆိုကြသည်။ သင်သည် သင်၏နေ့စဉ်ဘဝ၌ အမှုအရာများကို ပေါ့ပေါ့ဆဆ လုပ်ဆောင်နိုင်ပြီး၊ အကျိုးရလဒ်များ အနည်းငယ် လျော့နည်းသွားပါက အရေးမကြီးပေ။ သို့သော် ဘုရားသခင် အပ်နှံသည့်အရာများ၊ ဘုရားသခင် ပြီးမြောက်စေလိုသည့်အရာများမှာ မည်သည့်အခါ ရိုးရှင်းခဲ့ဖူးပါသနည်း။ အကယ်၍ ၎င်းတို့ကို လူအတစ်ဦး သို့မဟုတ် လိမ်လည်လှည့်ဖြားသူတစ်ဦးထံ၊ လုပ်ဆောင်သမျှ အရာရာ၌ ဝတ်ကျေတမ်းကျေ လုပ်ဆောင်တတ်သူတစ်ဦးထံ၊ တာဝန်ပေးစေခိုင်းချက်ကို လက်ခံပြီးနောက် နေရာတိုင်းနှင့် အချိန်တိုင်း၌ မရိုးမသားပြုမူရန် အလားအလာရှိသူတစ်ဦးထံ အပ်နှံခဲ့ပါက၊ ယင်းသည် ကြီးမားသော ဆောင်ရွက်ချက်တစ်ခုကို နှောင့်နှေးစေမည် မဟုတ်လော။ အကယ်၍ သင်တို့ကို ရွေးချယ်ခိုင်းခဲ့ပါက၊ အကယ်၍ သင်တို့သည် ကြီးမားသော ဆောင်ရွက်ချက်တစ်ခုကို တစ်စုံတစ်ဦးထံ အပ်နှံရမည်ဆိုပါက၊ သင်တို့ မည်သို့သော လူစားမျိုးကို အပ်နှံမည်နည်း။ သင်တို့ မည်သို့သော လူစားမျိုးကို ရွေးချယ်မည်နည်း။ (ယုံကြည်စိတ်ချထိုက်သော လူတစ်ဦးကို ဖြစ်ပါသည်။) အနည်းဆုံးအားဖြင့်၊ ဤသူသည် အားကိုးထိုက်သူ၊ ကိုယ်ကျင့်စရိုက်ရှိသူ ဖြစ်ရမည်ဖြစ်ပြီး၊ အချိန်အခါက မည်သို့ပင်ဖြစ်စေ၊ သူတို့ ကြုံတွေ့ရသော အခက်အခဲများ မည်မျှပင် ကြီးမားစေကာမူ၊ သူတို့သည် သင် အပ်နှံခဲ့သည့်အရာကို ပြီးမြောက်အောင်မြင်ရန် သူတို့၏ စိတ်နှလုံးနှင့် ခွန်အားအားလုံးကို အသုံးပြုမည်ဖြစ်ပြီး၊ သင့်အား တင်ပြမည် ဖြစ်သည်။ လူတို့သည် တာဝန်တစ်ခုကို အပ်နှံရန် ထိုသို့သော လူစားမျိုးကို ရွေးချယ်မည်ဆိုလျှင်၊ ဘုရားသခင်အတွက်မူ သာ၍ပင် ဖြစ်သည် မဟုတ်လော။ သို့ဖြစ်၍၊ ဤကြီးမားသော ဖြစ်ရပ်၊ ရေလွှမ်းမိုးမှုများဖြင့် ကမ္ဘာကြီးကို ဖျက်ဆီးခြင်း၊ သင်္ဘောကြီးတစ်စင်း တည်ဆောက်ရန် လိုအပ်ခြင်း နှင့် အသက်ရှင်ကျန်ရစ်ရန် ထိုက်တန်သော တစ်စုံတစ်ဦး ကျန်ရှိနေရန် လိုအပ်ခြင်းတို့အတွက်၊ ဘုရားသခင် မည်သူ့ကို ရွေးချယ်မည်နည်း။ ပထမဦးစွာ၊ သဘောတရားပိုင်းအရ၊ ကိုယ်တော်သည် ကျန်ရှိနေရန် သင့်တော်သော၊ နောက်ခေတ်၌ အသက်ရှင်ရန် သင့်တော်သော တစ်စုံတစ်ဦးကို ရွေးချယ်တော်မူလိမ့်မည်။ လက်တွေ့၌မူ၊ အရေးကြီးဆုံးမှာ၊ ဤသူသည် ဘုရားသခင်၏ နှုတ်ကပတ်တော်များကို နာခံနိုင်ရမည်၊ သူတို့၌ ဘုရားသခင်အပေါ် စစ်မှန်သော ယုံကြည်ခြင်း ရှိရမည်ဖြစ်ပြီး၊ ဘုရားသခင် မိန့်တော်မူသမျှကို၊ ယင်း၌ မည်သည့်အရာ ပါဝင်သည်ဖြစ်စေ၊ ယင်းသည် မိမိတို့၏ ကိုယ်ပိုင်အယူအဆများနှင့် ကိုက်ညီသည်ဖြစ်စေ မကိုက်ညီသည်ဖြစ်စေ၊ ယင်းသည် မိမိတို့၏ နှစ်သက်မှုနှင့် ကိုက်ညီသည်ဖြစ်စေ မကိုက်ညီသည်ဖြစ်စေ၊ ယင်းသည် မိမိတို့၏ ကိုယ်ပိုင်အလိုဆန္ဒနှင့် ကိုက်ညီသည်ဖြစ်စေ မကိုက်ညီသည်ဖြစ်စေ၊ ဘုရားသခင်၏ နှုတ်ကပတ်တော်များအဖြစ် သဘောထားရမည်။ ဘုရားသခင် သူတို့ကို မည်သည့်အရာ လုပ်ဆောင်ရန် တောင်းဆိုသည်ဖြစ်စေ၊ သူတို့သည် ဘုရားသခင်၏ ပင်ကိုလက္ခဏာကို ဘယ်တော့မျှ မငြင်းပယ်သင့်ပေ၊ သူတို့သည် မိမိတို့ကိုယ်ကို ဖန်ဆင်းခံတစ်ဦးအဖြစ် အမြဲတမ်း မှတ်ယူရမည်ဖြစ်ပြီး၊ ဘုရားသခင်၏ နှုတ်ကပတ်တော်များကို နာခံခြင်းကို တာဝန်ဝတ္တရားတစ်ရပ်အဖြစ် အမြဲတမ်း သဘောထားရမည်၊ ဤသည်မှာ ဘုရားသခင်က ဤသီးသန့်ဆောင်ရွက်ချက်ကို အပ်နှံသည့် လူစားမျိုး ဖြစ်သည်။ ဘုရားသခင်၏စိတ်နှလုံးထဲ၌၊ နောဧသည် ထိုသို့သော ပုဂ္ဂိုလ်တစ်ဦးဖြစ်ခြင်းပင် ဖြစ်သည်။ သူသည် ခေတ်သစ်၌ ကျန်ရှိနေရန် ထိုက်တန်သော တစ်စုံတစ်ဦး ဖြစ်သည်သာမက၊ သူသည် ကြီးမားသော တာဝန်ကို ထမ်းဆောင်နိုင်သော၊ ဘုရားသခင်၏ နှုတ်ကပတ်တော်များကို အလျှော့အတင်းမရှိဘဲ၊ အဆုံးတိုင်အောင် ကျိုးနွံနာခံနိုင်သော၊ ဘုရားသခင်က သူ့အား အပ်နှံခဲ့သည့်အရာကို ပြီးမြောက်အောင်မြင်ရန် သူ၏အသက်ကို အသုံးပြုမည်ဖြစ်သောသူတစ်ဦးလည်း ဖြစ်ခဲ့သည်။ ဤသည်မှာ နောဧ၌ သူတွေ့ရှိခဲ့သည့်အရာ ဖြစ်သည်။ နောဧသည် ဘုရားသခင်၏ တာဝန်ပေးစေခိုင်းချက်ကို လက်ခံခဲ့သည့်အချိန်မှစ၍၊ သူ့အား အပ်နှံခဲ့သော တာဝန်တစ်ခုစီတိုင်းကို သူ ပြီးမြောက်အောင်မြင်ခဲ့သည့်အချိန်အထိ၊ ဤကာလတစ်လျှောက်လုံး၊ ဘုရားသခင်အပေါ် နောဧ၏ ယုံကြည်ခြင်းနှင့် သူ၏ကျိုးနွံနာခံမှု သဘောထားတို့သည် လုံးဝ အရေးပါသော အခန်းကဏ္ဍမှ ပါဝင်ခဲ့သည်၊ ဤအရာနှစ်ခုမရှိဘဲ၊ ထိုအလုပ်ကို ပြီးမြောက်အောင်မြင်နိုင်မည် မဟုတ်ခဲ့သကဲ့သို့၊ ဤတာဝန်ပေးစေခိုင်းချက်ကိုလည်း ပြီးမြောက်အောင်မြင်နိုင်မည် မဟုတ်ခဲ့ပေ။

အကယ်၍ ဘုရားသခင်၏ တာဝန်ပေးစေခိုင်းချက်ကို လက်ခံသည့် လုပ်ငန်းစဉ်အတွင်း၊ နောဧ၌ သူ၏ကိုယ်ပိုင် အတွေးအခေါ်များ၊ အစီအစဉ်များနှင့် အယူအဆများ ရှိခဲ့ပါက၊ ဆောင်ရွက်ချက်တစ်ခုလုံး မည်သို့ ပြောင်းလဲသွားမည်နည်း။ ပထမဦးစွာ၊ ဘုရားသခင်က သူ့အား ပေးအပ်ခဲ့သော အသေးစိတ်အချက် တစ်ခုစီတိုင်းနှင့် ရင်ဆိုင်ရသည့်အခါ၊ ပစ္စည်းများ၏ သတ်မှတ်ချက်များနှင့် အမျိုးအစားများ၊ သင်္ဘောတစ်ခုလုံး တည်ဆောက်ခြင်း၏ နည်းလမ်းများနှင့် နည်းစနစ်များ၊ သင်္ဘောတစ်ခုလုံး၏ အရွယ်အစားနှင့် အတိုင်းအတာများတို့ဖြစ်သော ဤအရာအားလုံးကို နောဧ ကြားသည့်အခါ၊ သူသည် “အလွန်ကြီးမားသော အရာတစ်ခုကို တည်ဆောက်ရန် နှစ်ပေါင်းမည်မျှ ကြာမြင့်မည်နည်း။ ဤပစ္စည်းများအားလုံးကို ရှာဖွေရန် မည်မျှသော ကြိုးပမ်းအားထုတ်မှုနှင့် ဆင်းရဲဒုက္ခ လိုအပ်မည်နည်း။ ငါ လုံးဝ မောပန်းသွားလိမ့်မည်။ ဤသို့သော မောပန်းမှုက ငါ့သက်တမ်းကို တိုစေမည်မှာ သေချာသည် မဟုတ်လော။ ငါ့အသက် မည်မျှ ကြီးနေပြီကို ကြည့်ပါဦး၊ သို့တိုင် ဘုရားသခင်က ငါ့ကို အနားမပေးဘဲ၊ ဤမျှ အားထုတ်ရသော အရာတစ်ခုကို လုပ်ဆောင်ရန် တောင်းဆိုနေသည်၊ ငါ ယင်းကို ထမ်းဆောင်နိုင်ပါမည်လော။ ကောင်းပြီ၊ ငါ လုပ်ဆောင်မည်၊ သို့သော် ငါ့မှာ အကြံတစ်ခု ရှိသည်၊ ဘုရားသခင် မိန့်တော်မူသည့်အတိုင်း ငါ ယေဘုယျအားဖြင့် လုပ်ဆောင်လိုက်မည်။ ဘုရားသခင်က ရေလုံသော ထင်းရှူးပင်တစ်မျိုးကို ရှာဖွေရန် မိန့်တော်မူခဲ့သည်။ ငါ အချို့ကို ရရှိနိုင်သည့် နေရာတစ်ခုအကြောင်း ကြားဖူးသော်လည်း၊ ယင်းမှာ အလွန်ဝေးကွာပြီး၊ အတော်ပင် အန္တရာယ်များသည်။ ယင်းကို ရှာဖွေပြီး ရရှိရန်မှာ ကြိုးပမ်းအားထုတ်မှုများစွာ လိုအပ်လိမ့်မည်၊ သို့ဖြစ်၍ အနီးအနားမှ အလားတူ၊ အနည်းနှင့်အများတူညီသော အစားထိုးတစ်မျိုးကို ရှာဖွေခြင်းကကော မည်သို့နည်း။ ယင်းမှာ အန္တရာယ်နည်းပြီး ကြိုးပမ်းအားထုတ်မှုလည်း နည်းလိမ့်မည်၊ ဤသည်မှာလည်း အဆင်ပြေမည် မဟုတ်လော။” နောဧ၌ ထိုသို့သော အကြံအစည်များ ရှိခဲ့ပါသလော။ အကယ်၍ သူ၌ ရှိခဲ့ပါက၊ ဤသည်မှာ စစ်မှန်သော ကျိုးနွံနာခံမှု ဖြစ်မည်လော။ (ဖြစ်မည်မဟုတ်ပါ။) ဥပမာအနေနှင့်၊ ဘုရားသခင်က သင်္ဘောကို မီတာ ၁၀၀ အမြင့် တည်ဆောက်ရန် မိန့်တော်မူခဲ့သည်။ ဤသည်ကို ကြားသည့်အခါ၊ သူသည် “မီတာတစ်ရာက အရမ်းမြင့်သည်၊ မည်သူမျှ အပေါ်ကို တက်နိုင်မည်မဟုတ်။ အပေါ်ကိုတက်ပြီး အလုပ်လုပ်ရသည်မှာ အသက်အန္တရာယ်ရှိနိုင်သည်မဟုတ်လော။ ထို့ကြောင့် ငါ သင်္ဘောကို နည်းနည်းနိမ့်အောင် လုပ်လိုက်မည်၊ မီတာ ၅၀ ထားလိုက်ကြစို့။ ဤသို့ဆိုလျှင် အန္တရာယ်လည်း သိပ်မကြီးတော့ပေ၊ လူတွေ အပေါ်တက်ရတာလည်း ပိုလွယ်သွားသည်။ ဤသို့ဆိုလျှင် အဆင်ပြေသည်မဟုတ်လော။” ဟု တွေးခဲ့မည်လော။ နောဧ၌ ထိုသို့သော အတွေးအခေါ်များ ရှိခဲ့မည်လော။ (ရှိခဲ့မည်မဟုတ်ပါ။) သို့ဖြစ်၍ သူ၌ ရှိခဲ့ပါက၊ ဘုရားသခင် လူမှားရွေးချယ်ခဲ့သည်ဟု သင်တို့ ထင်ပါသလော။ (ထင်ပါသည်။) နောဧ၏ ဘုရားသခင်အပေါ် စစ်မှန်သော ယုံကြည်ခြင်းနှင့် ကျိုးနွံနာခံမှုက သူ၏ကိုယ်ပိုင်အလိုဆန္ဒကို ဘေးဖယ်ထားနိုင်စေခဲ့သည်၊ အကယ်၍ သူ၌ ထိုသို့သော အတွေးအခေါ်များ ရှိခဲ့လျှင်ပင်၊ သူသည် ၎င်းတို့အတိုင်း ဘယ်တော့မျှ ပြုမူဆောင်ရွက်ခဲ့မည် မဟုတ်ပေ။ ဤအချက်နှင့်ပတ်သက်၍၊ နောဧသည် ယုံကြည်စိတ်ချထိုက်သူဖြစ်ကြောင်း ဘုရားသခင် သိတော်မူခဲ့သည်။ ပထမဦးစွာ၊ နောဧသည် ဘုရားသခင် သတ်မှတ်ထားသော အသေးစိတ်အချက်များအပေါ် မည်သည့်ပြောင်းလဲမှုမျှ ပြုလုပ်ခဲ့မည်မဟုတ်သကဲ့သို့၊ သူ၏ကိုယ်ပိုင် အတွေးအခေါ်တစ်ခုတလေကိုမျှလည်း ထပ်ထည့်ခဲ့မည်မဟုတ်၊ သူ၏ကိုယ်ပိုင်အကျိုးအတွက် ဘုရားသခင် သတ်မှတ်ထားသော အသေးစိတ်အချက် တစ်ခုတလေက သူ ပြောင်းလဲဖို့ဆိုလျှင် ပို၍ပင်ဖြစ်နိုင်မည်မဟုတ်ပေ၊ ထိုအစား သူသည် ဘုရားသခင် တောင်းဆိုသမျှအားလုံးကို အတိအကျဆောင်ရွက်ခဲ့မည်ဖြစ်ပြီး၊ သင်္ဘောတည်ဆောက်ရန် ပစ္စည်းများ ရရှိရန် မည်မျှ ခက်ခဲသည်ဖြစ်စေ၊ အလုပ် မည်မျှ ခက်ခဲပင်ပန်းသည်ဖြစ်စေ၊ သူသည် ယင်းကို ကောင်းမွန်စွာ ပြီးမြောက်အောင်မြင်ရန် သူ၏အကောင်းဆုံးကို လုပ်ဆောင်ပြီး သူ၏စွမ်းအင်အားလုံးကို အသုံးပြုခဲ့မည် ဖြစ်သည်။ ဤသည်မှာ သူ့ကို ယုံကြည်စိတ်ချထိုက်သူ ဖြစ်စေခဲ့သည့်အရာ မဟုတ်လော။ ပြီးလျှင် ဤသည်မှာ ဘုရားသခင်အပေါ် သူ၏စစ်မှန်သော ကျိုးနွံနာခံမှု၏ လက်တွေ့ သရုပ်သကန်တစ်ခု ဟုတ်ခဲ့ပါသလော။ (ဟုတ်ပါသည်။) ဤကျိုးနွံနာခံမှုသည် အကြွင်းမဲ့ ဟုတ်ခဲ့ပါသလော။ (ဟုတ်ပါသည်။) ပြီးလျှင် ယင်းသည် မည်သည့်အရာနှင့်မျှ မညစ်ညူးခဲ့ပေ၊ ယင်း၌ သူ၏ကိုယ်ပိုင် ဆန္ဒတစ်ခုတလေမျှ မပါဝင်ခဲ့ပေ၊ ယင်းသည် ကိုယ်ပိုင်အစီအစဉ်များဖြင့် မရောနှောခဲ့သကဲ့သို့၊ ကိုယ်ပိုင်အယူအဆများ သို့မဟုတ် အကျိုးစီးပွားများ သာ၍ပင် မပါဝင်ခဲ့ပေ၊ ထိုအစား၊ ယင်းမှာ သန့်စင်သော၊ ရိုးရှင်းသော၊ အကြွင်းမဲ့ ကျိုးနွံနာခံမှု ဖြစ်ခဲ့သည်။ ပြီးလျှင် ဤသည်မှာ ရရှိရန် လွယ်ကူခဲ့ပါသလော။ (မလွယ်ကူခဲ့ပါ။) လူအချို့ သဘောမတူညီနိုင်ပါ။ “ဤသည်မှာ မည်သို့ အလွန်ခက်ခဲသနည်း။ ဤသည်မှာ မတွေးခေါ်ခြင်း၊ စက်ရုပ်တစ်ရုပ်ကဲ့သို့ ဖြစ်ခြင်း၊ ဘုရားသခင်ပြောသမျှကို လုပ်ဆောင်ခြင်းတို့သာ ပါဝင်သည်မဟုတ်လော။ ယင်းမှာ မလွယ်ကူသလော” ဟူ၍ဖြစ်သည်။ လုပ်ဆောင်ရမည့်အချိန် ရောက်လာသည့်အခါ၊ အခက်အခဲများ ပေါ်ပေါက်လာသည်၊ လူတို့၏ အတွေးအခေါ်များသည် အမြဲတမ်း ပြောင်းလဲနေသည်၊ သူတို့၌ အမြဲတမ်း မိမိတို့၏ ကိုယ်ပိုင်ဆန္ဒများ ရှိကြပြီး၊ သို့ဖြစ်၍ ဘုရားသခင်၏ နှုတ်ကပတ်တော်များ ပြီးမြောက်နိုင်မည်လောဟု သူတို့ သံသယဝင်တတ်သည်၊ ဘုရားသခင်၏ နှုတ်ကပတ်တော်များကို သူတို့ ကြားသည့်အခါ လက်ခံရန် လွယ်ကူသော်လည်း၊ လုပ်ဆောင်ရမည့်အချိန် ရောက်လာသည့်အခါ၊ ယင်းမှာ ခက်ခဲလာသည်၊ ဆင်းရဲဒုက္ခ စတင်သည်နှင့် တစ်ပြိုင်နက်၊ သူတို့သည် အပျက်သဘောဆောင်တတ်ပြီး၊ သူတို့အတွက် ကျိုးနွံနာခံရန် မလွယ်ကူပေ။ သို့ဖြစ်၍၊ နောဧ၏ ကိုယ်ကျင့်စရိုက်နှင့် သူ၏ စစ်မှန်သော ယုံကြည်ခြင်းနှင့် ကျိုးနွံနာခံမှုတို့သည် အမှန်ပင် အတုယူထိုက်သည်မှာ ထင်ရှားသည်။ သို့ဆိုလျှင်၊ ဘုရားသခင်၏ နှုတ်ကပတ်တော်များ၊ အမိန့်တော်များနှင့် တောင်းဆိုချက်များနှင့် ရင်ဆိုင်ရသည့်အခါ နောဧ မည်သို့ တုံ့ပြန်ပြီး ကျိုးနွံနာခံခဲ့သည်ကို သင်တို့ ယခု ရှင်းလင်းကြပြီလော။ ဤကျိုးနွံနာခံမှုသည် ကိုယ်ပိုင်အတွေးအခေါ်များဖြင့် မညစ်ညူးခဲ့ပေ။ နောဧသည် လမ်းလွဲမသွားဘဲ၊ လူလည်ကျသော လှည့်ကွက်အသေးအဖွဲများ မသုံးဘဲ၊ ပါးနပ်ဖို့ မကြိုးစားဘဲ၊ မိမိကိုယ်ကို အထင်ကြီးခြင်းမရှိဘဲ ဘုရားသခင်အား အကြံပြုချက်များ ပေးနိုင်သည်ဟု မတွေးထင်ဘဲ၊ ဘုရားသခင်၏ အမိန့်တော်များ၌ မိမိ၏ကိုယ်ပိုင် အတွေးအခေါ်များကို ထပ်ထည့်နိုင်သည်ဟု မတွေးဘဲ မိမိ၏ကိုယ်ပိုင် ကောင်းသော ရည်ရွယ်ချက်များကို မထည့်ဝင်ဘဲ အကြွင်းမဲ့ ကျိုးနွံနာခံရန်၊ နာခံရန်နှင့် အကောင်အထည်ဖော်ရန် မိမိကိုယ်ကို တောင်းဆိုခဲ့သည်။ အကြွင်းမဲ့ ကျိုးနွံနာခံမှုကို ရရှိရန် ကြိုးစားသည့်အခါ ဤသည်မှာ လက်တွေ့လုပ်ဆောင်သင့်သည့်အရာ မဟုတ်လော။

ဘုရားသခင်က နောဧအား သင်္ဘောတည်ဆောက်ရန် အမိန့်ပေးပြီးနောက် နောဧသည် တည်ဆောက်ရန် အချိန်မည်မျှ ကြာမြင့်ခဲ့သနည်း။ (နှစ်ပေါင်း တစ်ရာ့နှစ်ဆယ်ဖြစ်ပါသည်။) ဤနှစ်ပေါင်း ၁၂၀ အတွင်း၊ နောဧသည် အလုပ်တစ်ခုကို လုပ်ဆောင်ခဲ့သည်၊ သူသည် သင်္ဘောကို တည်ဆောက်ပြီး သက်ရှိသတ္တဝါအမျိုးမျိုးကို စုဆောင်းခဲ့သည်။ ပြီးတော့ ဤသည်မှာ အလုပ်တစ်ခုတည်းသာဖြစ်ပြီး၊ မတူညီသော လုပ်ငန်းဆောင်တာများစွာ မဟုတ်သော်လည်း၊ ဤအလုပ်တစ်ခုတည်း၌ပင် အလွန်ကြီးမားသော အလုပ်ပမာဏ ပါဝင်ခဲ့သည်။ သို့ဆိုလျှင် ဤသို့ပြုလုပ်ခြင်း၏ ရည်ရွယ်ချက်မှာ အဘယ်နည်း။ အဘယ်ကြောင့် သူသည် ဤသင်္ဘောကို တည်ဆောက်ခဲ့သနည်း။ ဤသို့ပြုလုပ်ခြင်း၏ ရည်ရွယ်ချက်နှင့် အရေးပါမှုမှာ အဘယ်နည်း။ ဘုရားသခင်က ကမ္ဘာကြီးကို ရေလွှမ်းမိုးမှုဖြင့် ဖျက်ဆီးသည့်အခါ သက်ရှိသတ္တဝါအမျိုးအစားတစ်ခုစီတိုင်း အသက်ရှင်ကျန်ရစ်နိုင်စေရန် ဖြစ်သည်။ သို့ဖြစ်၍၊ နောဧသည် ဘုရားသခင် ကမ္ဘာကြီးကို မဖျက်ဆီးမီ၊ သက်ရှိသတ္တဝါအမျိုးအစားတစ်ခုစီတိုင်း အသက်ရှင်ကျန်ရစ်ရေးအတွက် ပြင်ဆင်ရန် သူလုပ်ဆောင်ခဲ့သည့်အရာကို လုပ်ဆောင်ခဲ့သည်။ ပြီးလျှင် ဘုရားသခင်အတွက်၊ ဤသည်မှာ အလွန်အရေးတကြီးကိစ္စတစ်ခု ဟုတ်ပါသလော။ ဘုရားသခင်၏ ပြောဆိုပုံလေသံနှင့် ဘုရားသခင် အမိန့်ပေးခဲ့သည့်အရာ၏ အနှစ်သာရမှ၊ ဘုရားသခင်သည် အလောတကြီးဖြစ်နေကြောင်းနှင့် ကိုယ်တော်၏ရည်ရွယ်ချက်မှာ အရေးတကြီးဖြစ်ကြောင်း နောဧ ကြားနိုင်ခဲ့ပါသလော။ (ကြားနိုင်ခဲ့ပါသည်။) ဥပမာအနေနှင့် ဆိုကြပါစို့၊ သင်တို့ကို “ကပ်ရောဂါ လာနေပြီ။ အပြင်လောကမှာ စတင်ပျံ့နှံ့နေပြီ။ သင်တို့ လုပ်စရာအလုပ်တစ်ခု ရှိသည်၊ အမြန်လုပ်ရမည်၊ အစားအသောက်နဲ့ နှာခေါင်းစည်းတွေ အမြန်ဝယ်ထားကြ။ ဤသည်မှာ အကုန်ဖြစ်သည်။” ဟု ပြောသည်။ ဤအရာ၌ သင်တို့ အဘယ်အရာ ကြားရသနည်း။ ယင်းမှာ အရေးတကြီး ဟုတ်ပါသလော။ (ဟုတ်ပါသည်။) သို့ဆိုလျှင် ဤအရာကို ဘယ်တော့ လုပ်ဆောင်သင့်သနည်း။ သင်တို့ နောက်နှစ်၊ သို့မဟုတ် ထို့နောက်နှစ်၊ သို့မဟုတ် ယခုမှစ၍ နှစ်အနည်းငယ်ကြာမှအထိ စောင့်ဆိုင်းသင့်သလော။ မဟုတ်ပါ၊ ဤသည်မှာ အရေးတကြီးတာဝန်တစ်ခု၊ အရေးကြီးသောကိစ္စတစ်ခု ဖြစ်သည်။ အခြားအရာအားလုံးကို ဘေးဖယ်ထားပြီး ဤအရာကို ဦးစွာ ကိုင်တွယ်ပါ။ ဤစကားများမှ သင်တို့ ကြားရသည့်အရာမှာ ဤသည်ပင်လော။ (ဟုတ်ပါသည်။) သို့ဆိုလျှင် ဘုရားသခင်ကို ကျိုးနွံနာခံသောသူတို့ မည်သို့ လုပ်ဆောင်သင့်သနည်း။ သူတို့သည် လက်ထဲရှိ တာဝန်ကို ချက်ချင်း ဘေးဖယ်ထားသင့်သည်။ အခြားမည်သည့်အရာမျှ အရေးမကြီးပေ။ ဘုရားသခင်သည် ကိုယ်တော် ယခုတင် အမိန့်ပေးခဲ့သည့်အရာနှင့်ပတ်သက်၍ အလွန် အလောတကြီးဖြစ်တော်မူသည်၊ သူတို့သည် ဘုရားသခင်အတွက် အရေးတကြီးဖြစ်ပြီး ဘုရားသခင် အလေးအနက်ထားသည့် ဤတာဝန်ကို လုပ်ဆောင်ခြင်းနှင့် ဆောင်ရွက်ခြင်း၌ အချိန်မဖြုန်းသင့်ပေ၊ အခြားအလုပ်များ မဆောင်ရွက်မီ ၎င်းကို သူတို့ ပြီးမြောက်သင့်သည်။ ဤသည်မှာ ကျိုးနွံနာခံမှုဟု ဆိုလိုသည့်အရာ ဖြစ်သည်။ သို့သော် သင်သည် “ကပ်ရောဂါ လာနေပြီလား။ ပျံ့နှံ့နေပြီလား။ ပျံ့နှံ့နေရင် ပျံ့နှံ့ပါစေ၊ ငါတို့ဆီကို ပျံ့နှံ့လာတာမှ မဟုတ်တာ။ ပျံ့နှံ့လာရင် အဲဒီအခါကျမှ ငါတို့ ဖြေရှင်းကြမယ်။ နှာခေါင်းစည်းနဲ့ အစားအသောက် ဝယ်ရမယ်လား။ နှာခေါင်းစည်းတွေက အမြဲတမ်း ရနိုင်တာပဲ။ တပ်သည်ဖြစ်စေ မတပ်သည်ဖြစ်စေ အရေးမကြီးပါဘူး။ ငါတို့မှာ အခု အစားအသောက် ရှိသေးတယ်၊ ဘာလို့ အဲ့ဒါကို စိတ်ပူနေရမှာလဲ။ ဘာကို အလျင်စလိုလုပ်နေတာလဲ။ ကပ်ရောဂါ ဒီကိုရောက်လာတဲ့အထိ စောင့်လိုက်ပါ။ ငါတို့မှာ အခု လုပ်စရာ တခြားအရာတွေ ရှိသေးတယ်” ဟု တွေးထင်ခြင်းဖြင့် ယင်းကို ပိုင်းခြားစိတ်ဖြာပါက၊ ဤသည်မှာ ကျိုးနွံနာခံမှု ဟုတ်ပါသလော။ (မဟုတ်ပါ။) ဤသည်မှာ အဘယ်နည်း။ ဤသည်ကို ခြုံငုံ၍ပြောလျှင် ပုန်ကန်မှုဟု ရည်ညွှန်းသည်။ ပို၍ တိတိကျကျဆိုရလျှင်၊ ယင်းမှာ ဂရုမစိုက်ခြင်း၊ ဆန့်ကျင်ခြင်း၊ ပိုင်းခြားစိတ်ဖြာခြင်းနှင့် ဆန်းစစ်ခြင်းတို့အပြင်၊ ဤသည်မှာ ဘယ်တော့မျှ ဖြစ်နိုင်မည်မဟုတ်ဟု တွေးထင်လျက်၊ ယင်းမှာ အမှန်တကယ်ဖြစ်သည်ဟု မယုံကြည်ဘဲ၊ မိမိ၏စိတ်နှလုံးထဲ၌ မထီမဲ့မြင်ပြုခြင်းလည်း ဖြစ်သည်။ ထိုသို့သော သဘောထား၌ စစ်မှန်သော ယုံကြည်ခြင်း ရှိပါသလော။ (မရှိပါ။) သူတို့၏ ယေဘုယျအခြေအနေမှာ ဤသို့ဖြစ်သည်၊ ဘုရားသခင်၏ နှုတ်ကပတ်တော်များနှင့်ပတ်သက်၍၊ သမ္မာတရားအပေါ်၌၊ သူတို့သည် အစဉ်သဖြင့် အချိန်ဆွဲခြင်း၊ ဂရုမစိုက်ခြင်း၊ ပေါ့ဆခြင်း သဘောထား ရှိကြသည်၊ သူတို့၏စိတ်နှလုံးထဲ၌၊ သူတို့သည် ဤအရာကို လုံးဝ အရေးကြီးသည်ဟု မမြင်ကြပေ။ သူတို့က “သမ္မာတရားနှင့် သက်ဆိုင်သော ကိုယ်တော်မိန့်တော်မူသည့်အရာများနှင့် ကိုယ်တော်၏ မြင့်မြတ်သော တရားဒေသနာများကို ကျွန်ုပ် နားထောင်မည်၊ ၎င်းတို့ကို ကျွန်ုပ် မမေ့စေရန် မှတ်သားထားရန် ကျွန်ုပ် မတွန့်ဆုတ်ပါ။ သို့သော် အစားအသောက်နှင့် နှာခေါင်းစည်းများ ဝယ်ယူခြင်းနှင့်ပတ်သက်၍ ကိုယ်တော်မိန့်တော်မူသည့်အရာများမှာ သမ္မာတရားနှင့် မသက်ဆိုင်ပါ၊ သို့ဖြစ်၍ ကျွန်ုပ် ၎င်းတို့ကို ငြင်းပယ်နိုင်သည်၊ ကျွန်ုပ်၏စိတ်နှလုံးထဲ၌ ၎င်းတို့ကို ပြက်ရယ်ပြုနိုင်သည်၊ ကိုယ်တော်ကို ဂရုမစိုက်ခြင်းနှင့် လျစ်လျူရှုခြင်း သဘောထားဖြင့် ကျွန်ုပ် ဆက်ဆံနိုင်သည်၊ ကျွန်ုပ်၏နားများဖြင့် နားထောင်ရုံမျှက လုံလောက်ပြီ၊ သို့သော် ကျွန်ုပ်၏စိတ်နှလုံးထဲ၌ ကျွန်ုပ် မည်သို့ တွေးထင်သည်မှာ ကိုယ်တော်၏အရေးမဟုတ်၊ ယင်းမှာ ကိုယ်တော်နှင့် လုံးဝမဆိုင်ပေ။” ဟု တွေးကြသည်။ ဘုရားသခင်၏ နှုတ်ကပတ်တော်များအပေါ် နောဧ၏ သဘောထားသည် ဤသို့ ဟုတ်ခဲ့ပါသလော။ (မဟုတ်ပါ။) သူ ဤသို့မဟုတ်ကြောင်း အဘယ်အရာက ပြသသနည်း။ ဤအကြောင်းကို ငါတို့ ပြောဆိုရမည်၊ ယင်းက ဘုရားသခင်အပေါ် နောဧ၏သဘောထားသည် လုံးဝ ကွဲပြားခြားနားကြောင်း သင်တို့ကို သင်ကြားပေးလိမ့်မည်။ ပြီးလျှင် သက်သေပြရန် အချက်အလက်များလည်း ရှိပါသည်။

စက်မှုလုပ်ငန်းမရှိသေးသော ထိုခေတ်တွင်၊ အရာရာတိုင်းကို လက်ဖြင့် ဆောင်ရွက်ပြီး ပြီးမြောက်အောင် လုပ်ဆောင်ခဲ့ရသည့်အခါ၊ လက်ဖြင့်လုပ်ရသော အလုပ်တိုင်းသည် အလွန်ပင်ပန်းပြီး အချိန်ကုန်လှသည်။ ဘုရားသခင်၏ တာဝန်ပေးစေခိုင်းချက်ကို နောဧကြားသောအခါ၊ ဘုရားသခင်ဖော်ပြသည့်အရာအားလုံးကို နောဧကြားသောအခါတွင် ဤအမှု၏ အရေးကြီးပုံ၊ အခြေအနေ၏ လေးနက်ပုံကို သူခံစားမိခဲ့သည်။ ဘုရားသခင်သည် ကမ္ဘာကို ဖျက်ဆီးမည်ကို သူသိခဲ့သည်။ ဘုရားသခင်သည် အဘယ်ကြောင့် ဤအရာကို လုပ်ဆောင်လိမ့်မည်နည်း။ လူသားများသည် အလွန်ဆိုးယုတ်သောကြောင့်၊ ဘုရားနှုတ်ကပတ်တော်များကို မယုံကြည်သောကြောင့်၊ ပြီးလျှင် ဘုရားနှုတ်ကပတ်တော်ကို ငြင်းပယ်ခြင်းပင်ပြုသောကြောင့်၊ ပြီးလျှင် ဘုရားသခင်သည် ထိုလူသားမျိုးနွယ်ကို ရွံရှာစက်ဆုပ်သောကြောင့်ဖြစ်သည်။ ဘုရားသခင်သည် ထိုလူသားမျိုးနွယ်ကို တစ်ရက်၊ နှစ်ရက်သာ ရွံရှာစက်ဆုပ်သလော။ ဘုရားသခင်သည် ရုတ်တရက် “ယနေ့ ဤလူသားမျိုးနွယ်ကို ငါမနှစ်သက်။ ဤလူသားမျိုးနွယ်ကို ငါဖျက်ဆီးမည်။ ထို့ကြောင့် ဤအရာကို စတင်လုပ်ဆောင်ပြီး ငါ့အတွက် သင်္ဘောတစ်စီးဆောက်လော့” ဟု ဆိုသလော။ ဤအရာက ထိုသို့ဟုတ်သလော။ မဟုတ်ပေ။ ဘုရားသခင်၏ နှုတ်ကပတ်တော်များကို ကြားပြီးနောက်တွင် နောဧသည် ဘုရားသခင်က မည်သည့်အရာဆိုလိုခဲ့သည်ကို သဘောပေါက်ခဲ့သည်။ ဘုရားသခင်သည် ထိုလူသားမျိုးနွယ်ကို တစ်ရက်၊ နှစ်ရက်မျှသာ ရွံရှာစက်ဆုပ်ခြင်းမဟုတ်။ သူသည် လူသားမျိုးနွယ်က အသစ်ပြန်စနိုင်ရန်အလို့ငှာ ယင်းကို ဖျက်ဆီးရန် စိတ်ထက်သန်နေခဲ့သည်။ သို့သော် ဤတစ်ကြိမ်တွင် ဘုရားသခင်သည် နောက်ထပ် လူသားမျိုးနွယ်တစ်ခုကို ဖန်ဆင်းလိုစိတ်မရှိပေ။ ထိုအစား နောဧကို လူသားမျိုးနွယ်၏ ဘိုးဘေးအဖြစ်၊ နောက်လာမည့်ခေတ်၏ အရှင်သခင်အဖြစ် အသက်ရှင်ရစေရန် လုံလောက်စွာ မင်္ဂလာရှိစေမည်။ ဘုရားသခင်၏ အဓိပ္ပာယ်၏ ဤရှုထောင့်ကို သဘောပေါက်ခဲ့သည့်အခါတွင် နောဧသည် ဘုရားသခင်၏ အရေးတကြီး ရည်ရွယ်ချက်ကို သူ၏စိတ်နှလုံးအတွင်းမှ ခံစားရသည်။ ဘုရားသခင်၏ အရေးတကြီးဖြစ်မှုကို သိရှိခံစားရသည်။ ထို့ကြောင့် ဘုရားသခင်စကားပြောသောအခါတွင် ဂရုစိုက်စွာ၊ နီးကပ်စွာ၊ လုံ့လရှိစွာ နားထောင်ခြင်းအပြင် နောဧသည် သူ၏စိတ်နှလုံးတွင် တစ်စုံတစ်ခုကို ခံစားခဲ့ရသည်။ မည်သည့်အရာကို ခံစားခဲ့ရသနည်း။ ဖန်ဆင်းရှင်၏ အရေးတကြီး ရည်ရွယ်ချက်များကို နားလည်သဘောပေါက်ပြီးနောက် ဖန်ဆင်းခံအစစ်အမှန်တစ်ဦးက ခံစားသင့်သည့် ခံစားချက်ဖြစ်သော အရေးတကြီးဖြစ်မှုဖြစ်သည်။ ဤသို့ဆိုလျှင် ဘုရားသခင်က သင်္ဘောဆောက်ဖို့ သူ့ကို အမိန့်ပေးခဲ့ပြီးသည်နှင့်တစ်ပြိုင်နက် နောဧသည် သူ၏စိတ်နှလုံး၌ မည်သည့်အရာကို စဉ်းစားခဲ့သနည်း။ “ယနေ့မှစ၍ သင်္ဘောတည်ဆောက်ခြင်းကဲ့သို့ မည်သည့်အရာကမျှ အရေးမပါပေ။ မည်သည့်အရာကမျှ ဤအရာလောက် အရေးကြီးပြီး အလျင်မလိုပေ။ ဖန်ဆင်းရှင်၏ စိတ်နှလုံးမှ စကားများကို ငါကြားခဲ့ပြီဖြစ်သည်။ သူ၏အရေးတကြီးဖြစ်သော ရည်ရွယ်ချက်ကို ငါခံစားခဲ့ရပြီဖြစ်သည်။ ထို့ကြောင့် ငါနှောင့်နှေး၍မဖြစ်။ ဘုရားသခင်ပြောဆိုပြီး စေခိုင်းထားသည့် သင်္ဘောကို ငါအလျင်အမြန်ဆုံး တည်ဆောက်ရမည်။” ဟု သူတွေးသည်။ နောဧ၏ သဘောထားမှာ အဘယ်နည်း။ လျစ်လျူမရှုဝံ့ခြင်းဖြစ်သည်။ ပြီးလျှင် သူသည် မည်သည့်ပုံစံဖြင့် သင်္ဘောတည်ဆောက်ခြင်းကို အကောင်အထည်ဖော်ခဲ့သနည်း။ နှောင့်နှေးခြင်းမရှိဘဲ ဖြစ်သည်။ သူသည် ဘုရားသခင်ပြောဆိုသည့်၊ ညွှန်ကြားသည့် အသေးစိတ်အချက်အလက်တစ်ခုစီကို ဝတ်ကျေတမ်းကျေပြုခြင်း လုံးဝ မရှိဘဲ၊ အလျင်မြန်ဆုံးဖြင့်၊ သူ၏အားအင်အလုံးစုံဖြင့် ဆောင်ရွက်ခဲ့ပြီး အကောင်အထည်ဖော်ခဲ့သည်။ အနှစ်ချုပ်အားဖြင့် ဖန်ဆင်းရှင်၏ အမိန့်အပေါ် နောဧ၏ သဘောထားသည် ကျိုးနွံနာခံခြင်း ဖြစ်သည်။ သူသည် ယင်းကို အရေးမစိုက်ခြင်း မဟုတ်သည့်အပြင် အတိုက်အခံလုပ်ခြင်း မရှိသကဲ့သို့ စိတ်မပါခြင်းလည်း မရှိပေ။ ဤအစား သူသည် အသေးစိတ်အချက်အလက်တိုင်းကို စိတ်တွင်မှတ်သားလျက် ဖန်ဆင်းရှင်၏ ရည်ရွယ်ချက်ကို နားလည်ရန် လုံ့လဝီရိယရှိစွာ ကြိုးစားခဲ့သည်။ ဘုရားသခင်၏ အရေးတကြီးဖြစ်သော ရည်ရွယ်ချက်ကို သူသဘောပေါက်ခဲ့သည့်အခါ ပို၍လျင်မြန်စွာပြုလုပ်ရန်၊ သူ့အပေါ် ဘုရားသခင်ပေးခဲ့သည့်အရာကို အလျင်အမြန်ဆုံး ပြီးမြောက်စေရန် ဆုံးဖြတ်ခဲ့သည်။ “အလျင်အမြန်ဆုံး” ဆိုသည်မှာ မည်သည့်အရာကို ဆိုလိုသနည်း။ ယင်းသည် ယခင်က တစ်လကြာမည့် အလုပ်များကို တတ်နိုင်သမျှ အချိန်အနည်းဆုံးဖြင့် ပြီးမြောက်စေခြင်း၊ အချိန်မဆွဲခြင်း၊ အချိန်ရွှေ့ပြီး လုပ်ဆောင်ခြင်းတို့မရှိဘဲ၊ ပရောဂျက်တစ်ခုလုံးကို အစွမ်းကုန် မနားတမ်းဆောင်ရွက်ရင်း သတ်မှတ်ချိန်ထက် သုံးရက်၊ သို့မဟုတ် ငါးရက်ခန့် ကြိုတင်ကာ ပြီးစီးအောင် လုပ်ဆောင်ခြင်းကို ဆိုလိုသည်။ အလုပ်တစ်ခုစီကို ဆောင်ရွက်စဉ်တွင် သူသည် ဆုံးရှုံးမှုများနှင့် အမှားများကို နည်းနိုင်သမျှနည်းစေရန်၊ ထပ်ခါထပ်ခါပြုလုပ်ရသည်အထိ မည်သည့်အလုပ်ကိုမျှ မလုပ်ဆောင်ရန် အစွမ်းကုန် ကြိုးစားလိမ့်မည်မှာ ပြောစရာမလိုပေ။ တာဝန်နှင့် လုပ်ငန်းစဉ်တိုင်းကို အချိန်မီ ပြီးမြောက်အောင် ပြုလုပ်ပြီးမည်ဖြစ်ပြီး ကောင်းစွာ လုပ်ဆောင်ကာ အရည်အသွေးကို သေချာစေလိမ့်မည်။ ဤသည်မှာ အချိန်မဆွဲခြင်းကို ဖော်ပြခြင်း အစစ်အမှန်ဖြစ်သည်။ ထို့ကြောင့် သူသည် အချိန်မဆွဲဘဲ လုပ်ဆောင်နိုင်ခြင်း၏ မရှိမဖြစ်လိုအပ်ချက်မှာ အဘယ်နည်း။ (ဘုရားသခင်၏ အမိန့်ကို သူ နားညောင်းခဲ့သည်။) မှန်သည်။ ထိုအရာသည် ဤအတွက် မရှိမဖြစ် လိုအပ်ချက်နှင့် အကြောင်းအရာဖြစ်သည်။ ဤသို့ဆိုလျှင် နောဧသည် အဘယ်ကြောင့် အချိန်မဆွဲဘဲ လုပ်ဆောင်နိုင်ခဲ့သနည်း။ နောဧသည် စစ်မှန်သော ကျိုးနွံနာခံမှုကို ပိုင်ဆိုင်သည်ဟု အချို့လူတို့က ဆိုကြသည်။ ထိုသို့ဆိုလျှင် ဤသို့စစ်မှန်သောကျိုးနွံနာခံမှုကို သူ့အား ရရှိခွင့်ပေးသည့် မည်သည့်အရာကို သူပိုင်ဆိုင်ခဲ့သနည်း။ (သူသည် ဘုရားသခင်၏ စိတ်နှလုံးကို အလေးထားပါသည်။) မှန်ပေသည်။ နှလုံးသားရှိခြင်းဆိုသည်မှာ ဤအရာကို ဆိုလိုသည်။ နှလုံးသားရှိသောသူတို့သည် ဘုရားသခင်၏ စိတ်နှလုံးကို အလေးထားနိုင်ကြသည်။ နှလုံးသားမရှိသောသူတို့သည် အနှစ်မရှိသည့် အခွံ၊ သူရူးများဖြစ်ကြသည်။ ၎င်းတို့သည် ဘုရားစိတ်နှလုံးကို အလေးထားရကောင်းမှန်း မသိကြ။ ၎င်းတို့၏ စိတ်နေစိတ်ထားက “ဤသည်မှာ ဘုရားသခင်အတွက် မည်မျှအရေးတကြီးဖြစ်သည်ကို ငါဂရုမစိုက်။ ငါကျေနပ်သလို လုပ်ဆောင်မည်။ မည်သို့ပင်ဖြစ်စေ ငါသည် အလဟဿနေထိုင်ခြင်းမဟုတ်၊ ပျင်းရိခြင်းမဟုတ်” ဟူ၍ ဖြစ်သည်။ ဤသို့သောသဘောထားမျိုး၊ ဤသို့သော အပျက်သဘောဆောင်ခြင်းမျိုး၊ တက်ကြွမှု လုံးဝမရှိခြင်းဟူသည့် ဤသည်မှာ ဘုရားသခင်၏စိတ်နှလုံးကို အလေးမထားသလို ဘုရား၏ စိတ်နှလုံးကို မည်သို့ အလေးထားရမည်ကိုလည်း နားလည်သည့်သူတစ်ဦး မဟုတ်ပေ။ ဤဖြစ်ရပ်တွင် ၎င်းတို့သည် စစ်မှန်သည့် ယုံကြည်ခြင်းကို ပိုင်ဆိုင်သလော။ သေချာပေါက် မပိုင်ဆိုင်ပေ။ နောဧသည် ဘုရား၏ စိတ်နှလုံးကို အလေးထားသည်။ သူ့တွင် စစ်မှန်သော ယုံကြည်ခြင်းရှိပြီး၊ ထိုသို့ဖြင့် ဘုရားသခင်၏ တာဝန်ပေးစေခိုင်းချက်ကို ပြီးစီးအောင် ဆောင်ရွက်နိုင်ခဲ့သည်။ ထို့ကြောင့် ဘုရားသခင်၏ တာဝန်ပေးစေခိုင်းချက်ကို လက်ခံပြီး အားထုတ်မှုအချို့ ပြုလိုခြင်းမျှဖြင့် မလုံလောက်ပေ။ သင်သည် ဘုရားသခင်၏ ရည်ရွယ်ချက်များကိုလည်း အလေးထားရမည်။ အစွမ်းကုန် ဆောင်ရွက်ပြီး သစ္စာစောင့်သိရမည်ဖြစ်သည်။ ယင်းက သင့်တွင် အသိစိတ်နှင့် ဆင်ခြင်တုံတရားရှိဖို့ လိုအပ်လေသည်။ ယင်းသည် လူတို့တွင် ရှိရမည့်အရာဖြစ်ပြီး နောဧတွင် တွေ့ရှိရသည့်အရာဖြစ်သည်။ နောဧသည် အချိန်ဆွဲ၍ လုပ်ဆောင်ခဲ့လျှင်၊ အရေးတကြီးပြုလုပ်လိုသည့် အသိစိတ်မရှိခဲ့လျှင်၊ သောကရောက်ခြင်း မရှိခဲ့လျှင်၊ ထိရောက်မှုမရှိခဲ့လျှင် ထိုအချိန်ကာလ၌ ဤကဲ့သို့သော သင်္ဘောကြီးကို တည်ဆောက်ရန်၊ နှစ်မည်မျှကြာမည်ဟု သင်တို့ဆိုမည်နည်း။ နှစ်၁၀၀အတွင်းတွင် ပြီးဆုံးနိုင်သလော။ (မပြီးဆုံးပါ။) မျိုးဆက်အနည်းငယ် အဆက်မပြတ် တည်ဆောက်ရပေလိမ့်မည်။ တစ်ဖက်မှကြည့်လျှင် သင်္ဘောတစ်စီးကဲ့သို့သော အခိုင်အမာအရာဝတ္ထုတစ်ခုကို တည်ဆောက်ရန် နှစ်များစွာ ကြာမည်။ ထို့အပြင် သက်ရှိသတ္တဝါအားလုံးကို စုဆောင်းခြင်း၊ စောင့်ရှောက်ခြင်းသည်လည်း ထို့အတူပင်ဖြစ်သည်။ ဤသက်ရှိသတ္တဝါများကို စုဆောင်းရန် လွယ်ကူသလော။ (မလွယ်ကူပါ။) မလွယ်ကူပေ။ ထို့ကြောင့် ဘုရားသခင်၏ အမိန့်ပေးချက်များကို ကြားပြီးနောက်၊ ဘုရားသခင်၏ အရေးတကြီးဖြစ်သော ရည်ရွယ်ချက်ကို နားလည်သဘောပေါက်ပြီးနောက်တွင် ဤသည်မှာ လွယ်ကူမည်မဟုတ်သကဲ့သို့ ရိုးရှင်းမည်မဟုတ်သည်ကိုလည်း နောဧသတိပြုမိခဲ့သည်။ ဘုရားသခင်စိတ်ကျေနပ်ပြီး စိတ်ချစေရန်၊ ဘုရားသခင်၏ အမှုတော်နောက်တစ်ဆင့်သည် ချောမွေ့စွာ ရှေ့ဆက်နိုင်ရန်အတွက် ဘုရားသခင်၏ ဆန္ဒများနှင့်အညီ ပြီးမြောက်ရမည်၊ ဘုရားသခင်ပေးသည့် တာဝန်ပေးစေခိုင်းချက်ကို ပြီးဆုံးအောင် လုပ်ရမည်ဟု သူ သဘောပေါက်ခဲ့သည်။ ဤသည်မှာ နောဧ၏ နှလုံးသားဖြစ်သည်။ ယင်းမှာ မည်သို့သော နှလုံးသားဖြစ်သနည်း။ ဘုရားသခင်၏ ရည်ရွယ်ချက်များကို အလေးထားသော နှလုံးသားတစ်ခုဖြစ်သည်။ သင်္ဘောတည်ဆောက်ရာတွင် နောဧ၏ အပြုအမူကို ကြည့်ခြင်းအားဖြင့်၊ သူသည် ဧကန်မုချ ယုံကြည်ခြင်းကြီးမားသောသူတစ်ဦးဖြစ်ပြီး နှစ်တစ်ရာကြာ ဘုရားသခင်၏ နှုတ်ကပတ်တော်အပေါ် သံသယတစ်စုံတစ်ရာ မရှိခဲ့ပေ။ သူသည် မည်သည့်အရာကို အားကိုးခဲ့သနည်း။ သူသည် ဘုရားသခင်အပေါ် သူ၏ယုံကြည်ခြင်းနှင့် ကျိုးနွံနာခံခြင်းကို အားကိုးခဲ့သည်။ နောဧသည် အကြွင်းမဲ့ ကျိုးနွံနာခံနိုင်ခဲ့သည်။ သူ၏ အကြွင်းမဲ့ကျိုးနွံနာခံခြင်း၏ အသေးစိတ်အချက်များမှာ အဘယ်နည်း။ သူ၏ အလေးထားမှုဖြစ်သည်။ သင်တို့တွင် ဤစိတ်နှလုံး ရှိသလော။ (မရှိပါ။) သင်တို့သည် အယူဝါဒများကို ပြောဆိုနိုင်ပြီး ကြွေးကြော်သံများကို ဟစ်ကြွေးနိုင်သော်လည်း လက်တွေ့မလုပ်ဆောင်နိုင်ပေ၊ အခက်အခဲများနှင့် ရင်ဆိုင်ရသည့်အခါ ဘုရားသခင်၏ အမိန့်တော်များကို သင်တို့ အကောင်အထည်မဖော်နိုင်ပေ။ သင်တို့ စကားပြောသည့်အခါ အလွန်ရှင်းလင်းစွာ ပြောဆိုကြသော်လည်း၊ တကယ့်လက်တွေ့လုပ်ဆောင်မှုများနှင့် ပတ်သက်လာပြီး အခက်အခဲအချို့နှင့် ရင်ဆိုင်ရသည့်အခါတွင် သင်တို့သည် အပျက်သဘောဆောင်လာကြကာ၊ အနည်းငယ် ဆင်းရဲဒုက္ခခံရသည့်အခါတွင် ညည်းညူစပြုလာပြီး တာဝန်ကို စွန့်လွှတ်ချင်လာကြသည်။ ရှစ်နှစ် သို့မဟုတ် ဆယ်နှစ်ကြာ မိုးသည်းထန်စွာ မရွာသွန်းခဲ့ပါက၊ သင်တို့သည် အပျက်သဘောဆောင်လာပြီး ဘုရားသခင်ကို သံသယဝင်ကြမည်ဖြစ်ကာ၊ နောက်ထပ် အနှစ် ၂၀ ကြာ မိုးသည်းထန်စွာ မရွာသွန်းဘဲ ကုန်လွန်သွားပါက၊ သင်တို့သည် ဆက်လက်၍ အပျက်သဘောဆောင်နေဦးမည်လော။ နောဧသည် သင်္ဘောတည်ဆောက်ရင်း နှစ် ၁၀၀ ကျော် အချိန်ကုန်ခဲ့ပြီး မည်သည့်အခါမျှ အပျက်သဘောမဆောင်ခဲ့ သို့မဟုတ် ဘုရားသခင်ကို သံသယမဝင်ခဲ့ဘဲ၊ သင်္ဘောကိုသာ ဆက်လက်တည်ဆောက်နေခဲ့သည်။ နောဧမှလွဲ၍ အခြားမည်သူက ဤသို့ လုပ်ဆောင်နိုင်ခဲ့မည်နည်း။ သင်တို့သည် မည်သည့်နည်းလမ်းများဖြင့် ချို့တဲ့နေကြသနည်း။ (ကျွန်ုပ်တို့တွင် ပုံမှန်လူ့သဘာဝ သို့မဟုတ် အသိစိတ် မရှိပါ။) မှန်ပေသည်။ သင်တို့သည် နောဧ၏ ကိုယ်ကျင့်စရိုက်ကို မပိုင်ဆိုင်ပေ။ နောဧသည် သမ္မာတရားမည်မျှ နားလည်ခဲ့သနည်း။ သူသည် သင်တို့ထက် သမ္မာတရားများကို ပို၍နားလည်ခဲ့သည်ဟု သင်တို့ ထင်သလော။ သင်တို့သည် တရားဒေသနာများစွာကို ကြားခဲ့ပြီးဖြစ်သည်။ ဘုရားသခင်၏ လူ့ဇာတိခံယူခြင်း၏ နက်နဲမှုများ၊ ဘုရားသခင်၏ အလုပ်အဆင့်သုံးဆင့်၏ အတွင်းကျသောသမ္မာတရား၊ ဘုရားသခင်၏ စီမံခန့်ခွဲမှုအစီအစဉ်၊ ဤသည်တို့မှာ လူသားမျိုးနွယ်ထံ ဖော်ပြခဲ့သည့် အမြင့်မားဆုံးနှင့် အနက်ရှိုင်းဆုံးသော နက်နဲမှုများဖြစ်ပြီး၊ ဤအရာအားလုံးကို သင်တို့အား ရှင်းလင်းစွာ သိစေခဲ့ပြီးဖြစ်သည်၊ သို့ဖြစ်လျှင် သင်တို့သည် နောဧ၏ လူ့သဘာဝကို အဘယ်ကြောင့် ယခုတိုင် မပိုင်ဆိုင်သေးဘဲ နောဧလုပ်ဆောင်နိုင်ခဲ့သည့်အတိုင်း မလုပ်ဆောင်နိုင်ကြသေးသနည်း။ သင်တို့၏ ယုံကြည်ခြင်းနှင့် လူ့သဘာဝသည် နောဧထက် အလွန်နိမ့်ကျလှသည်တကား။ သင်တို့တွင် စစ်မှန်သော ယုံကြည်ခြင်းမရှိ၊ သို့မဟုတ် လူ့သဘာဝအတွင်း၌ ပိုင်ဆိုင်သင့်သည့် အနိမ့်ဆုံးသော အသိစိတ် သို့မဟုတ် ဆင်ခြင်တုံတရား မရှိဟု ဆိုနိုင်ပေသည်။ သင်တို့သည် တရားဒေသနာများစွာကို နားထောင်ခဲ့ပြီးဖြစ်ကာ အပေါ်ယံအားဖြင့် သင်တို့သည် သမ္မာတရားများကို နားလည်ပုံရသော်လည်း၊ သင်တို့၏ လူ့သဘာဝ အရည်အသွေးနှင့် ဖောက်ပြန်ပျက်စီးသော စိတ်သဘောထားသည် တရားဒေသနာများ ပိုမိုနားထောင်ခြင်းဖြင့် သို့မဟုတ် သမ္မာတရားများကို နားလည်ခြင်းဖြင့် ချက်ချင်း မပြောင်းလဲနိုင်ပေ။ ဤအရာများကို ပိုင်းခြားသိမြင်ခြင်းမရှိဘဲ၊ လူတို့သည် မိမိတို့ကိုယ်ကို ရှေးခေတ် သူတော်စင်များထက် များစွာမနိမ့်ကျဟု ခံစားကြရကာ၊ “ကျွန်ုပ်တို့သည် ယခု ဘုရားသခင်၏ တာဝန်ပေးစေခိုင်းချက်ကိုလည်း လက်ခံနေပြီး ဘုရားသခင်၏ ပါးစပ်မှ ဘုရားနှုတ်ကပတ်တော်ကို နားထောင်နေပါသည်။ ဘုရားသခင်က ကျွန်ုပ်တို့ကို လုပ်ဆောင်ရန် စေခိုင်းသည့်အရာတိုင်းကိုလည်း ကျွန်ုပ်တို့ အလေးအနက်ထား လုပ်ဆောင်နေပါသည်။ လူတိုင်းက ဤအရာများကို အတူတကွ မိတ်သဟာယဖွဲ့ပြီးနောက် စီမံကိန်းချခြင်း၊ ထိထိရောက်ရောက်အသုံးချခြင်းနှင့် ဆောင်ရွက်ခြင်းတို့ကို လုပ်ဆောင်ကြသည်။ ကျွန်ုပ်တို့သည် ရှေးခေတ် သူတော်စင်များနှင့် မည်သို့ ကွာခြားသနည်း။” ဟု မိမိတို့ဘာသာ တွေးထင်ကြသည်။ သင်တို့ ယခုမြင်တွေ့ရသော ကွာခြားချက်သည် ကြီးမားသလော၊ မကြီးမားသလော။ ယင်းမှာ အလွန်ကြီးမားပြီး၊ အဓိကအားဖြင့် ကိုယ်ကျင့်စရိုက်နှင့် ပတ်သက်၍ ဖြစ်သည်။ ယနေ့ခေတ်လူတို့သည် အလွန်ပင် ဖောက်ပြန်ပျက်စီးပြီး တစ်ကိုယ်ကောင်းဆန်ကာ စက်ဆုပ်ဖွယ်ကောင်းလှသည်တကား။ ၎င်းတို့သည် အကျိုးမရှိလျှင် လက်ဖျားနှင့်ပင် မတို့ပေ။ ကောင်းမှုများပြုလုပ်ခြင်းနှင့် ကောင်းမှုများကို ပြင်ဆင်ခြင်းသည် ၎င်းတို့အတွက် အလွန်ပင်ပန်းလှသည်တကား။ ၎င်းတို့သည် တာဝန်ထမ်းဆောင်ရန် လိုလားသော်လည်း စိတ်စွမ်းအားမရှိ၊ ဆင်းရဲဒုက္ခခံရန် လိုလားသော်လည်း မခံနိုင်၊ အဖိုးအခပေးဆပ်ရန် ဆန္ဒရှိသော်လည်း မပေးဆပ်နိုင်၊ သမ္မာတရားကို လက်တွေ့လုပ်ဆောင်ရန် လိုလားသော်လည်း မဆောင်ရွက်နိုင်၊ ဘုရားသခင်ကို ချစ်ရန် ဆန္ဒရှိသော်လည်း ဤအရာကို လက်တွေ့မလုပ်ဆောင်နိုင်ကြပေ။ ဤသို့သော လူ့သဘာဝသည် မည်မျှ အားနည်းချို့တဲ့ကြောင်း ငါ့ကို ပြောလော့။ ဤအရာကို ဖြည့်ဆည်းရန် သမ္မာတရားမည်မျှကို နားလည်ပြီး ပိုင်ဆိုင်ရမည်နည်း။

ငါတို့သည် နောဧ၏ လူ့သဘာဝ၌ အဖိုးတန်သော အစိတ်အပိုင်းတစ်ခုဖြစ်သည့် ဘုရားသခင်၏ ရည်ရွယ်ချက်များကို သူအလေးထားခြင်းနှင့်ပတ်သက်၍ အခုလေးတင် မိတ်သဟာယဖွဲ့ခဲ့ကြသည်။ အခြားတစ်စုံတစ်ရာလည်း ရှိသေးသည်။ ယင်းမှာ အဘယ်နည်း။ ဘုရားသခင်၏ နှုတ်ကပတ်တော်များကို ကြားပြီးနောက်၊ နောဧသည် အချက်တစ်ချက်ကို သိခဲ့သည်၊ ထိုနည်းတူစွာပင်၊ ဘုရားသခင်၏ အစီအစဉ်မှာ အဘယ်အရာဖြစ်သည်ကိုလည်း သူသိခဲ့သည်။ ထိုအစီအစဉ်မှာ အထိမ်းအမှတ်တစ်ခုအဖြစ် အသုံးပြုရန် သင်္ဘောတစ်စင်းကို တည်ဆောက်ရန်သက်သက်မဟုတ်၊ သို့မဟုတ် အပန်းဖြေဥယျာဉ်တစ်ခု ဖန်တီးရန်လည်းမဟုတ်၊ သို့မဟုတ် အထင်ကရနေရာတစ်ခုအဖြစ် ကြီးမားသောအဆောက်အအုံတစ်ခုကို ပြုလုပ်ရန်လည်းမဟုတ်။ ထိုသို့မဟုတ်ခဲ့ပေ။ ဘုရားသခင် မိန့်တော်မူခဲ့သည့်အရာမှ၊ နောဧသည် အချက်တစ်ချက်ကို သိခဲ့သည်၊ ယင်းမှာ ဘုရားသခင်သည် ဆိုးယုတ်သော ဤလူသားမျိုးနွယ်ကို ရွံမုန်းတော်မူပြီး၊ ဤလူသားမျိုးနွယ်ကို ရေလွှမ်းမိုးဘေးဖြင့် ဖျက်ဆီးရန် ဆုံးဖြတ်ထားခဲ့ပြီးဖြစ်သည်။ တစ်ချိန်တည်းတွင်၊ နောက်ခေတ်အထိ ရှင်သန်ကျန်ရစ်မည့်သူများသည် ဤသင်္ဘောအားဖြင့် ရေလွှမ်းမိုးဘေးမှ ကယ်တင်ခြင်းခံရမည်ဖြစ်ပြီး၊ ယင်းက သူတို့ကို ရှင်သန်ခွင့်ပြုမည်ဖြစ်သည်။ ဤအချက်၌ အဓိကကျသောအကြောင်းအရာမှာ အဘယ်နည်း။ ဘုရားသခင်သည် ကမ္ဘာကြီးကို ရေလွှမ်းမိုးဘေးဖြင့် ဖျက်ဆီးမည်ဖြစ်ပြီး၊ နောဧအား သင်္ဘောတစ်စင်းတည်ဆောက်၍ ရှင်သန်ရန်နှင့် သက်ရှိသတ္တဝါအမျိုးအစားတိုင်း ရှင်သန်ရန် ရည်ရွယ်တော်မူခဲ့သော်လည်း၊ လူသားမျိုးနွယ်ကိုမူ ဖျက်ဆီးရန် ရည်ရွယ်ခဲ့သည်ဟူ၍ ဖြစ်သည်။ ဤသည်မှာ ကြီးကျယ်သော အရာတစ်ခုလော။ ဤသည်မှာ မပြောပလောက်သော မိသားစုကိစ္စတစ်ခုမဟုတ်၊ တစ်ဦးတစ်ယောက် သို့မဟုတ် မျိုးနွယ်စုတစ်စုနှင့် သက်ဆိုင်သော သေးငယ်သည့်ကိစ္စလည်းမဟုတ်၊ ထိုအစား၊ ယင်းသည် ကြီးမားသော လုပ်ငန်းတစ်ရပ်နှင့် သက်ဆိုင်သည်။ မည်သို့သော ကြီးမားသည့် လုပ်ငန်းမျိုးနည်း။ ဘုရားသခင်၏ စီမံခန့်ခွဲမှုအစီအစဉ်နှင့် သက်ဆိုင်သော လုပ်ငန်းဖြစ်သည်။ ဘုရားသခင်သည် ကြီးကျယ်သောအရာတစ်ခုကို လုပ်ဆောင်တော့မည်ဖြစ်ပြီး၊ လူသားမျိုးနွယ်တစ်ရပ်လုံးနှင့် သက်ဆိုင်ကာ၊ သူ၏စီမံခန့်ခွဲမှု၊ လူသားမျိုးနွယ်အပေါ် သူ၏သဘောထားနှင့် ယင်း၏ကံကြမ္မာတို့နှင့် သက်ဆိုင်သောအရာ ဖြစ်သည်။ ဤသည်မှာ ဘုရားသခင်က ဤအမှုကို သူ့အား အပ်နှံစဉ် နောဧ သိရှိခဲ့သည့် တတိယမြောက် သတင်းအချက်အလက် ဖြစ်သည်။ ဘုရားသခင်၏ နှုတ်ကပတ်တော်များမှ ဤအကြောင်းကို သူကြားသိခဲ့ရသည့်အခါ နောဧ၏ သဘောထားမှာ အဘယ်နည်း။ ယုံကြည်ခြင်းလော၊ သံသယဝင်ခြင်းလော၊ သို့မဟုတ် လုံးဝမယုံကြည်ခြင်းလော။ (ယုံကြည်ခြင်း ဖြစ်ပါသည်။) သူသည် မည်သည့်အတိုင်းအတာအထိ ယုံကြည်ခဲ့သနည်း။ သူဤသို့ယုံကြည်ခဲ့ကြောင်း မည်သည့်အချက်များက သက်သေပြသနည်း။ (ဘုရားသခင်၏ နှုတ်ကပတ်တော်များကို ကြားသည့်အခါ၊ သူသည် ၎င်းတို့ကို လက်တွေ့လုပ်ဆောင်ခဲ့ပြီး၊ ဘုရားသခင် မိန့်တော်မူခဲ့သည့်အတိုင်း သင်္ဘောကို တည်ဆောက်ခဲ့သည်၊ ယင်းက ဘုရားသခင်၏ နှုတ်ကပတ်တော်များအပေါ် သူ၏သဘောထားသည် ယုံကြည်ခြင်းနှင့်ဆိုင်သောအရာတစ်ခုဖြစ်ကြောင်း ဆိုလိုပါသည်။) နောဧ၌ ထင်ရှားပေါ်လွင်ခဲ့သည့်အရာအားလုံးမှ၊ ဘုရားသခင် သူ့အား အပ်နှံခဲ့သည့်အရာကို နောဧလက်ခံပြီးနောက် အကောင်အထည်ဖော်မှုနှင့် လုပ်ဆောင်မှုအဆင့်မှသည် နောက်ဆုံး၌ ပြီးမြောက်ခဲ့သည့် အချက်အထိတွင် ဘုရားသခင် မိန့်မြွက်ခဲ့သော စကားလုံးတိုင်းအပေါ် နောဧ၌ အကြွင်းမဲ့ယုံကြည်ခြင်း ရှိခဲ့သည်ကို တွေ့မြင်နိုင်သည်။ အဘယ်ကြောင့် သူ၌ အကြွင်းမဲ့ယုံကြည်ခြင်း ရှိခဲ့သနည်း။ အဘယ်သို့ သူ၌ သံသယများ မရှိခဲ့သနည်း။ အဘယ်သို့ သူသည် ပိုင်းခြားစိတ်ဖြာရန် မကြိုးစားဘဲ၊ ဤအရာကို သူ၏စိတ်နှလုံးထဲ၌ မစစ်ဆေးဘဲ နေခဲ့သနည်း။ ဤသည်မှာ မည်သည့်အရာနှင့် သက်ဆိုင်သနည်း။ (ဘုရားသခင်အပေါ် ယုံကြည်ခြင်းနှင့် သက်ဆိုင်ပါသည်။) မှန်ပေသည်၊ ဤသည်မှာ ဘုရားသခင်အပေါ် နောဧ၏ စစ်မှန်သော ယုံကြည်ခြင်း ဖြစ်သည်။ ထို့ကြောင့်၊ ဘုရားသခင် မိန့်တော်မူခဲ့သည့်အရာအားလုံးနှင့် သူ၏စကားလုံးတိုင်းနှင့် ပတ်သက်လာလျှင်၊ နောဧသည် နားထောင်ပြီး လက်ခံရုံမျှသာမဟုတ်၊ ထိုအစား သူ၏စိတ်နှလုံး နက်ရှိုင်းရာ၌ စစ်မှန်သော သိကျွမ်းနားလည်မှုနှင့် ယုံကြည်ခြင်း ရှိခဲ့သည်။ ရေလွှမ်းမိုးဘေး မည်သည့်အချိန်တွင် ကျရောက်မည်၊ သို့မဟုတ် မကျရောက်မီ နှစ်မည်မျှကြာမည်၊ သို့မဟုတ် ဤရေလွှမ်းမိုးဘေးများ၏ အတိုင်းအတာ မည်မျှရှိမည်၊ သို့မဟုတ် ကမ္ဘာကြီးကို ဘုရားသခင် ဖျက်ဆီးပြီးနောက် မည်သို့ဖြစ်မည်တို့ကဲ့သို့သော အမျိုးမျိုးသောအသေးစိတ်အချက်များကို ဘုရားသခင် သူ့အား မပြောပြခဲ့သော်လည်း၊ ဘုရားသခင် မိန့်တော်မူခဲ့သမျှသည် အချက်အလက်တစ်ခု ဖြစ်နှင့်ပြီးဖြစ်ကြောင်း နောဧ ယုံကြည်ခဲ့သည်။ နောဧသည် ဘုရားသခင်၏ နှုတ်ကပတ်တော်များကို ပုံပြင်တစ်ပုဒ်၊ သို့မဟုတ် ဒဏ္ဍာရီတစ်ခု၊ သို့မဟုတ် ဆိုရိုးစကားတစ်ခု၊ သို့မဟုတ် စာတစ်စောင်ကဲ့သို့ သဘောမထားဘဲ၊ သူ၏စိတ်နှလုံး နက်ရှိုင်းရာ၌ ဘုရားသခင်သည် ဤသို့လုပ်ဆောင်တော့မည်ဖြစ်ကြောင်းနှင့် ဘုရားသခင် ပြီးမြောက်ရန် ဆုံးဖြတ်ထားသည့်အရာကို မည်သူမျှ မပြောင်းလဲနိုင်ကြောင်း ယုံကြည်ပြီး သေချာခဲ့သည်။ ဘုရားသခင်၏ နှုတ်ကပတ်တော်များနှင့် ဘုရားသခင် ပြီးမြောက်စေလိုသည့်အရာတို့အပေါ် လူတို့၌ သဘောထားတစ်မျိုးတည်းသာ ရှိနိုင်သည်ဟု နောဧ ခံစားခဲ့ရသည်၊ ယင်းမှာ ဤအချက်ကို လက်ခံရန်၊ ဘုရားသခင် အမိန့်ပေးသည့်အရာကို ကျိုးနွံနာခံရန်နှင့် ဘုရားသခင်က သူတို့ကို လုပ်ဆောင်စေလိုသည့် တာဝန်များကို ကောင်းစွာထမ်းဆောင်ရန် ဖြစ်သည်။ ဤသည်မှာ သူ၏သဘောထား ဖြစ်သည်။ နောဧ၌ ပိုင်းခြားစိတ်ဖြာခြင်းမရှိ၊ စစ်ဆေးခြင်းမရှိ၊ သံသယဝင်ခြင်းမရှိဘဲ၊ သူ၏စိတ်နှလုံး နက်ရှိုင်းရာမှ ယုံကြည်လျက်၊ ထို့နောက် ဘုရားသခင် တောင်းဆိုသည့်အရာကို ဆောင်ရွက်ရန်နှင့် ဘုရားသခင် ပြီးမြောက်စေလိုသည့်အရာ၌ သူ၏အပိုင်းကို လုပ်ဆောင်ရန် ဆုံးဖြတ်ခြင်းတို့ဖြစ်သည့် ထိုသို့သော သဘောထားရှိခဲ့သောကြောင့်သာလျှင်၊ ဤအရာကြောင့်သာလျှင် သင်္ဘောတည်ဆောက်ခြင်းနှင့် သက်ရှိသတ္တဝါအမျိုးအစားတိုင်းကို စုဆောင်း၍ ရှင်သန်ကျန်ရစ်စေခြင်းဟူသည့်အချက် ပြီးမြောက်ခဲ့ခြင်း ဖြစ်သည်။ အကယ်၍၊ ဘုရားသခင်က ကမ္ဘာကြီးကို ရေလွှမ်းမိုးဘေးဖြင့် ဖျက်ဆီးမည်ဟု မိန့်တော်မူသည်ကို နောဧ ကြားသည့်အခါ၊ သူသည် သံသယဝင်ခဲ့လျှင်၊ သူ မမြင်ဖူးသောကြောင့်၊ မည်သည့်အချိန်တွင် ဖြစ်ပွားမည်ကို မသိသောကြောင့်၊ မသိနိုင်သောအရာများစွာ ရှိနေသောကြောင့် ဤအရာကို လုံးဝမယုံကြည်ဝံ့ခဲ့လျှင်၊ သင်္ဘောတည်ဆောက်ခြင်းအပေါ် သူ၏စိတ်နေသဘောထားနှင့် ယုံကြည်စိတ်ချမှုတို့သည် သက်ရောက်မှုရှိပြီး ပြောင်းလဲသွားမည်လော။ (ပြောင်းလဲသွားမည် ဖြစ်ပါသည်။) မည်သို့ ပြောင်းလဲသွားမည်နည်း။ သင်္ဘောတည်ဆောက်စဉ်၊ သူသည် ခိုကပ်ကောင်း ခိုကပ်မည်၊ ဘုရားသခင်၏ သတ်မှတ်ချက်များကို လျစ်လျူရှုကောင်း ရှုမည်၊ သို့မဟုတ် ဘုရားသခင် တောင်းဆိုသည့်အတိုင်း သက်ရှိသတ္တဝါအမျိုးအစားတိုင်းကို သင်္ဘောအတွင်း၌ မစုဆောင်းဘဲ နေကောင်းနေမည်၊ ဘုရားသခင်က အဖိုတစ်ကောင်နှင့် အမတစ်ကောင် ရှိရမည်ဟု မိန့်တော်မူခဲ့ရာ၊ သူက “သူတို့ထဲက တချို့အတွက် အမတစ်ကောင်ရှိရုံနဲ့ လုံလောက်သည်။ တချို့ကို ကျွန်တော် ရှာမတွေ့ပါ၊ ဒါကြောင့် သူတို့ကို ထားလိုက်ပါ။ ကမ္ဘာကြီးကို ဖျက်ဆီးမည့် ရေလွှမ်းမိုးဘေး ဘယ်တော့ဖြစ်မယ်ဆိုတာမည်သူသိမည်နည်း” ဟု ပြောကောင်းပြောခဲ့မည်ဖြစ်သည်။ သင်္ဘောတည်ဆောက်ခြင်းနှင့် သက်ရှိသတ္တဝါအမျိုးအစားတိုင်းကို စုဆောင်းခြင်းဟူသည့် ကြီးမားသော ဆောင်ရွက်မှုသည် နှစ်ပေါင်း ၁၂၀ ကြာ ခဲ့သည်။ နောဧ၌ ဘုရားသခင်၏ နှုတ်ကပတ်တော်များအပေါ် စစ်မှန်သော ယုံကြည်ခြင်း မရှိခဲ့ပါက ဤနှစ်ပေါင်း ၁၂၀ ကို သူဇွဲရှိရှိ လုပ်ဆောင်ခဲ့မည်လော။ လုံးဝမလုပ်ဆောင်နိုင်ပေ။ ပြင်ပကမ္ဘာမှ နှောင့်ယှက်မှုများ၊ မိမိ၏ မိသားစုဝင်များထံမှ အမျိုးမျိုးသော ညည်းညူသံများနှင့်အတူ၊ ဘုရားသခင်၏ နှုတ်ကပတ်တော်များသည် အမှန်တရားဖြစ်ကြောင်း မယုံကြည်သူတစ်ဦးအတွက်၊ သင်္ဘောတည်ဆောက်ခြင်းအမှုသည် နှစ်ပေါင်း ၁၂၀ ကြာမည်လောဆိုသည်ကို မဆိုထားနှင့်၊ ပြီးမြောက်ရန်ပင် အလွန်ခက်ခဲလိမ့်မည်။ ပြီးခဲ့သည့်အကြိမ်က၊ နှစ်ပေါင်း ၁၂၀ သည် ကြာသောအချိန်ဟုတ်မဟုတ် ငါသင်တို့ကို မေးခဲ့သည်။ သင်တို့အားလုံး ကြာသည်ဟု ပြောခဲ့ကြသည်။ သင်တို့ မည်မျှကြာကြာ ခံနိုင်ရည်ရှိမည်ကို ငါမေးခဲ့ပြီး၊ နောက်ဆုံး၌ ၁၅ ရက်မျှ ခံနိုင်ရည်ရှိမည်လောဟု ငါမေးသည့်အခါ၊ သင်တို့ထဲမှ မည်သူမျှ ခံနိုင်ရည်ရှိမည်ဟု မပြောခဲ့ကြသဖြင့် ငါ၏စိတ်နှလုံးသည် လေးလံသွားခဲ့သည်။ သင်တို့သည် နောဧထက် များစွာ နိမ့်ကျလှသည်။ သင်တို့သည် သူ၏ဆံပင်တစ်မျှင်ကိုပင် မမီ၊ သင်တို့သည် သူ၏ယုံကြည်ခြင်း၏ ဆယ်ပုံတစ်ပုံကိုပင် မပိုင်ဆိုင်ကြပေ။ သင်တို့သည် မည်မျှ သနားစရာကောင်းလိုက်သနည်း။ တစ်ဖက်တွင်၊ သင်တို့၏ လူ့သဘာဝနှင့် တည်ကြည်မှုသည် အလွန်နိမ့်ကျသည်။ အခြားတစ်ဖက်တွင်မူ၊ သင်တို့၏ သမ္မာတရားကို လိုက်စားမှုသည် အခြေခံအားဖြင့် မရှိဟု ဆိုနိုင်သည်။ သို့ဖြစ်၍၊ သင်တို့သည် ဘုရားသခင်အပေါ် စစ်မှန်သော ယုံကြည်ခြင်းကို မဖြစ်ပေါ်စေနိုင်သကဲ့သို့၊ သင်တို့၌ စစ်မှန်သော ကျိုးနွံနာခံခြင်းလည်း မရှိပေ။ သို့ဆိုလျှင် သင်တို့သည် ယခုအချိန်အထိ မည်သို့ ခံနိုင်ရည်ရှိခဲ့ကြသနည်း။ အဘယ်ကြောင့် ငါမိတ်သဟာယဖွဲ့သည့်အခါ၊ သင်တို့သည် ထိုနေရာ၌ ထိုင်၍ နားထောင်နေကြသေးသနည်း။ သင်တို့၌ တွေ့ရှိရသော သွင်ပြင်လက္ခဏာနှစ်မျိုး ရှိသည်။ တစ်ဖက်တွင်၊ သင်တို့အများစုသည် ကောင်းမွန်လိုကြသေးသည်၊ သင်တို့သည် လူဆိုးများ မဖြစ်လိုကြပေ။ သင်တို့သည် လမ်းကောင်းကို လျှောက်လှမ်းလိုကြသည်။ သင်တို့၌ ဤစိတ်ပိုင်းဖြတ်မှုအနည်းငယ်၊ ဤကောင်းသောရည်သန်မျှော်မှန်းချက်အနည်းငယ် ရှိသည်။ တစ်ချိန်တည်းတွင်၊ သင်တို့အများစုသည် သေခြင်းကို ကြောက်ကြသည်။ သင်တို့သည် သေခြင်းကို မည်သည့်အတိုင်းအတာအထိ ကြောက်ကြသနည်း။ ပြင်ပကမ္ဘာ၌ ဒုက္ခ၏ အရိပ်အယောင်အနည်းငယ်မျှ ရှိသည်နှင့်၊ သင်တို့ထဲမှ အချို့သည် မိမိတို့၏တာဝန်ကို ထမ်းဆောင်ရာ၌ အပိုအားထုတ်မှု ပြုကြသည်၊ အခြေအနေများ ငြိမ်သက်သွားသည့်အခါ၊ ၎င်းတို့သည် သက်သောင့်သက်သာရှိမှုကို မွေ့လျော်ခံစားကြပြီး၊ မိမိတို့၏တာဝန်၌ အားထုတ်မှု များစွာ လျော့နည်းသွားကြသည်၊ ၎င်းတို့သည် မိမိတို့၏ ဇာတိပကတိကို အမြဲတစေ ဂရုစိုက်နေကြသည်။ နောဧ၏ စစ်မှန်သော ယုံကြည်ခြင်းနှင့် နှိုင်းယှဉ်လျှင်၊ သင်တို့၌ ထင်ရှားပေါ်လွင်သည့်အရာတွင် စစ်မှန်သော ယုံကြည်ခြင်း တစ်စုံတစ်ရာ ရှိပါသလော။ (မရှိပါ။) ငါလည်း ထိုသို့ပင် ထင်သည်။ ယုံကြည်ခြင်းအနည်းငယ် ရှိလျှင်ပင်၊ ယင်းမှာ သနားစဖွယ် သေးငယ်ပြီး၊ စမ်းသပ်မှုများ၏ စစ်ဆေးခြင်းကို ခံနိုင်ရည်မရှိပေ။

ငါသည် မည်သည့်အလုပ်အစီအစဉ်ကိုမျှ မထုတ်ပြန်ခဲ့ဖူးသော်လည်း၊ ၎င်းတို့ကို ဤသို့သော စကားများဖြင့် နိဒါန်းပျိုးလေ့ရှိသည်ကို ငါမကြာခဏ ကြားဖူးသည်၊ “ယခုအချိန်တွင်၊ နိုင်ငံအသီးသီးသည် အကြီးအကျယ် ဖရိုဖရဲဖြစ်နေသည်၊ လောကီရေစီးကြောင်းများသည် အစဉ်အမြဲ ပိုမိုဆိုးယုတ်လာနေပြီး၊ ဘုရားသခင်သည် လူသားမျိုးနွယ်ကို အပြစ်ပေးတော်မူလိမ့်မည်၊ ကျွန်ုပ်တို့သည် ဤသို့ထိုသို့လုပ်ဆောင်ခြင်းဖြင့် ကျွန်ုပ်တို့၏တာဝန်ကို စံမီအောင်ထမ်းဆောင်သင့်ပြီး၊ ဘုရားသခင်ထံ ကျွန်ုပ်တို့၏သစ္စာစောင့်သိမှုကို ပေးသင့်သည်။” “ယနေ့ခေတ်တွင်၊ ကပ်ရောဂါများသည် အစဉ်အမြဲ ပိုမိုပြင်းထန်လာသည်၊ ပတ်ဝန်းကျင်သည် အစဉ်အမြဲ ပိုမိုဆိုးရွားလာသည်၊ ဘေးအန္တရာယ်များသည် အစဉ်အမြဲ ပိုမိုကြီးမားလာသည်၊ လူတို့သည် နာမကျန်းမှုနှင့် သေခြင်း၏ခြိမ်းခြောက်မှုကို ရင်ဆိုင်နေရပြီး၊ ကျွန်ုပ်တို့သည် ဘုရားသခင်ကို ယုံကြည်ပြီး၊ ဘုရားသခင်ရှေ့မှောက်၌ ပိုမိုဆုတောင်းမှသာလျှင် ကပ်ရောဂါကို ရှောင်ရှားနိုင်မည်ဖြစ်သည်၊ အကြောင်းမှာ ဘုရားသခင်တစ်ပါးတည်းသာ ကျွန်ုပ်တို့၏ ခိုလှုံရာဖြစ်သောကြောင့်တည်း။ ယခုအခါ၊ ထိုသို့သောအခြေအနေများ၊ ထိုသို့သောပတ်ဝန်းကျင်နှင့် ရင်ဆိုင်ရလျက်၊ ကျွန်ုပ်တို့သည် ဤသို့ထိုသို့လုပ်ဆောင်ခြင်းဖြင့် ကောင်းမှုများကို ပြင်ဆင်သင့်ပြီး ဤသို့ထိုသို့လုပ်ဆောင်ခြင်းဖြင့် မိမိတို့ကိုယ်ကို သမ္မာတရားဖြင့် ပြင်ဆင်သင့်သည်။ ဤသည်မှာ မဖြစ်မနေလုပ်ဆောင်ရမည့်အရာ ဖြစ်သည်။” “ယခုနှစ်၏ ပိုးမွှားပြန့်ပွားမှုသည် အထူးပြင်းထန်ခဲ့သည်၊ လူသားမျိုးနွယ်သည် အငတ်ဘေးနှင့် ရင်ဆိုင်ရမည်ဖြစ်ပြီး၊ မကြာမီ လုယက်မှုများနှင့် လူမှုရေးမတည်ငြိမ်မှုများနှင့် ကြုံတွေ့ရမည်ဖြစ်သည်၊ ထို့ကြောင့် ဘုရားသခင်ကို ယုံကြည်သူများသည် ဘုရားသခင်၏ကာကွယ်မှုကို ဆုတောင်းပြီး တောင်းခံရန် ဘုရားသခင်ရှေ့မှောက်သို့ မကြာခဏလာသင့်ပြီး၊ ပုံမှန်အသင်းတော်အသက်တာနှင့် ပုံမှန်ဝိညာဉ်ရေးအသက်တာကို ထိန်းသိမ်းရမည်။” စသည်ဖြင့် ဖြစ်သည်။ ထို့နောက်၊ နိဒါန်းကို ပြောပြီးသည်နှင့်၊ သတ်သတ်မှတ်မှတ်ဖြစ်သော အစီအစဉ်များ စတင်တော့သည်။ အကြိမ်တိုင်း၊ ဤနိဒါန်းများသည် လူတို့၏ယုံကြည်ခြင်းအပေါ် အချိန်ကိုက်ဖြစ်သည့်၊ ဆုံးဖြတ်ပေးသည့် အခန်းကဏ္ဍမှ ပါဝင်ခဲ့သည်။ သို့ဖြစ်၍ ငါတွေးမိသည်မှာ၊ ဤနိဒါန်းများနှင့် ဖော်ပြချက်များကို မပြုလုပ်ခဲ့ပါက အလုပ်အစီအစဉ်များကို မဆောင်ရွက်မည်လော။ ဤနိဒါန်းများမရှိဘဲ၊ အလုပ်အစီအစဉ်များသည် အလုပ်အစီအစဉ်များ မဖြစ်မည်လော။ ၎င်းတို့ကို ထုတ်ပြန်ရန် အကြောင်းပြချက် မရှိမည်လော။ ဤမေးခွန်းများ၏အဖြေမှာ ထိုသို့မဟုတ်သည်မှာ သေချာသည်။ ယခု ငါသိလိုသည်မှာ၊ လူတို့သည် ဘုရားသခင်ကို ယုံကြည်ရာ၌ မည်သည့်ရည်ရွယ်ချက် ရှိကြသနည်း။ သူတို့၏ ဘုရားသခင်အပေါ် ယုံကြည်ခြင်း၏ အရေးပါမှုမှာ အတိအကျ အဘယ်နည်း။ ဘုရားသခင် ပြီးမြောက်စေလိုသည့် အချက်အလက်များကို သူတို့ နားလည်ကြသလော၊ မလည်ကြသလော။ လူတို့သည် ဘုရားသခင်၏ နှုတ်ကပတ်တော်များကို မည်သို့ သဘောထားသင့်သနည်း။ ဖန်ဆင်းရှင် တောင်းဆိုသမျှကို သူတို့ မည်သို့ သဘောထားသင့်သနည်း။ ဤမေးခွန်းများသည် စဉ်းစားထိုက်သော မေးခွန်းများ ဖြစ်သလော။ အကယ်၍ လူတို့ကို နောဧ၏စံနှုန်းအတိုင်း တိုင်းတာမည်ဆိုလျှင်၊ ငါ့အမြင်၌ သူတို့ထဲမှ တစ်ဦးတစ်ယောက်မျှ “ဖန်ဆင်းခံ” ဟူသောဘွဲ့ကို ခံထိုက်မည်မဟုတ်ပေ။ သူတို့သည် ဘုရားသခင်ရှေ့မှောက်သို့ လာရန် မထိုက်တန်ကြပေ။ အကယ်၍ ယနေ့ခေတ်လူတို့၏ ယုံကြည်ခြင်းနှင့် ကျိုးနွံနာခံခြင်းကို နောဧအပေါ် ဘုရားသခင်၏ သဘောထားနှင့် နောဧကို ဘုရားသခင် ရွေးချယ်ခဲ့သည့် စံနှုန်းများဖြင့် တိုင်းတာမည်ဆိုလျှင်၊ ဘုရားသခင်သည် ၎င်းတို့အပေါ် စိတ်ကျေနပ်နိုင်မည်လော။ (မကျေနပ်နိုင်ပါ။) ၎င်းတို့သည် အလွန်ကွာခြားလှသည်တကား။ လူတို့သည် ဘုရားသခင်ကို ယုံကြည်ပြီး ကိုးကွယ်သည်ဟု အမြဲပြောဆိုကြသော်လည်း၊ ဤယုံကြည်ခြင်းနှင့် ကိုးကွယ်ခြင်းသည် ၎င်းတို့အထဲ၌ မည်သို့ ထင်ရှားပေါ်လွင်သနည်း။ အမှန်စင်စစ်၊ ယင်းသည် ဘုရားသခင်အပေါ် သူတို့၏မှီခိုမှု၊ ဘုရားသခင်အပေါ် သူတို့၏တောင်းဆိုမှုများအပြင်၊ သူ့အပေါ် သူတို့၏ အမှန်စင်စစ် ပုန်ကန်မှု၊ ပြီးလျှင် လူ့ဇာတိခံ ဘုရားသခင်အပေါ် သူတို့၏ မထီမဲ့မြင်ပြုခြင်းအဖြစ်ပင် ထင်ရှားပေါ်လွင်သည်။ ဤအရာအားလုံးကို လူသားမျိုးနွယ်၏ သမ္မာတရားကို မထီမဲ့မြင်ပြုခြင်းနှင့် စည်းမျဉ်းကို ဗြောင်ကျကျ ချိုးဖောက်ခြင်းဟု မှတ်ယူနိုင်မည်လော။ အမှန်တကယ်တွင်၊ ထိုသို့ပင်ဖြစ်သည်။ ဤသည်မှာ ယင်း၏အနှစ်သာရ ဖြစ်သည်။ အလုပ်အစီအစဉ်များတွင် ဤစကားများ ပါဝင်သည့်အခါတိုင်း၊ လူတို့၏ “ယုံကြည်ခြင်း” သည် တိုးပွားလာသည်၊ အလုပ်အစီအစဉ်များ ထုတ်ပြန်သည့်အခါတိုင်း၊ လူတို့သည် အလုပ်အစီအစဉ်များ၏ တောင်းဆိုချက်များနှင့် အရေးပါမှုကို သိရှိနားလည်ပြီး၊ ၎င်းတို့ကို ဆောင်ရွက်နိုင်သည့်အခါ၊ သူတို့၏ ကျိုးနွံနာခံမှုအဆင့်သည် တိုးပွားလာခဲ့ပြီး၊ သူတို့သည် ယခုအခါ ကျိုးနွံနာခံခြင်းကို ပိုင်ဆိုင်ပြီဟု ယုံကြည်ကြသည်။ သို့သော်၊ အမှန်တကယ်တွင်၊ သူတို့သည် ယုံကြည်ခြင်းနှင့် စစ်မှန်သော ကျိုးနွံနာခံခြင်းကို အမှန်တကယ် ပိုင်ဆိုင်ကြပါသလော။ နောဧ၏စံနှုန်းဖြင့် တိုင်းတာသည့်အခါ ဤယုံကြည်ခြင်းနှင့် ကျိုးနွံနာခံခြင်းဆိုသည့်အရာမှာ အတိအကျ အဘယ်နည်း။ အမှန်စင်စစ်၊ အပေးအယူတစ်မျိုး ဖြစ်သည်။ ဤအရာကို ယုံကြည်ခြင်းနှင့် စစ်မှန်သော ကျိုးနွံနာခံခြင်းဟု အဘယ်သို့ မှတ်ယူ၍ ရနိုင်မည်နည်း။ လူတို့၏ ဤစစ်မှန်သော ယုံကြည်ခြင်းဆိုသည့်အရာမှာ အဘယ်နည်း။ “နောက်ဆုံးသောကာလ ရောက်လာပြီ။ ဘုရားသခင် မြန်မြန်အလုပ်လုပ်ပါစေလို့ ကျွန်တော် မျှော်လင့်ပါတယ်။ ဘုရားသခင် ကမ္ဘာကြီးကို ဖျက်ဆီးတဲ့အခါ ကျွန်တော် ဒီမှာရှိနေနိုင်တာ၊ ကံကောင်းစွာနဲ့ ကျန်ရစ်နိုင်ပြီး၊ ဖျက်ဆီးခြင်းရဲ့ဒဏ်ကို မခံစားရတာဟာ တကယ့်ကောင်းချီးပါပဲ။ ဘုရားသခင်ဟာ သိပ်ကောင်းတယ်၊ သူဟာ လူတွေကို သိပ်ချစ်တယ်၊ ဘုရားသခင်ဟာ သိပ်ကြီးမြတ်တယ်။ သူဟာ လူကို အလွန်ချီးမြှောက်ခဲ့တယ်၊ ဘုရားသခင်ဟာ အမှန်တကယ် ဘုရားသခင်ပဲ၊ ဘုရားသခင်တစ်ပါးတည်းသာ ဒီလိုအမှုတွေကို လုပ်ဆောင်နိုင်တယ်။” သူတို့၏ စစ်မှန်သော ကျိုးနွံနာခံခြင်းဆိုသည့်အရာမှာမူ “ဘုရားသခင်ပြောသမျှ အမှန်ပဲ။ သင့်ကို သူခိုင်းသမျှ လုပ်ပါ။ မဟုတ်ရင်၊ သင်ဟာ ကပ်ဘေးထဲ ကျရောက်သွားပြီး သင့်အတွက် အားလုံးပြီးဆုံးသွားလိမ့်မယ်၊ ဘယ်သူမှ သင့်ကို မကယ်တင်နိုင်ဘူး” ဟူ၍ ဖြစ်သည်။ သူတို့၏ ယုံကြည်ခြင်းသည် စစ်မှန်သော ယုံကြည်ခြင်းမဟုတ်၊ သူတို့၏ ကျိုးနွံနာခံခြင်းသည်လည်း စစ်မှန်သော ကျိုးနွံနာခံခြင်းမဟုတ်။ ဤသည်တို့မှာ လိမ်ညာမှုများသက်သက်သာ ဖြစ်သည်။

ယနေ့ခေတ်တွင်၊ ကမ္ဘာပေါ်ရှိ လူတိုင်းနီးပါးသည် နောဧ၏ သင်္ဘောတည်ဆောက်ခြင်းအကြောင်းကို သိကြသည် မဟုတ်လော။ သို့သော် အတွင်းကျသော အကြောင်းအရာတို့ကို လူမည်မျှ သိရှိကြသနည်း။ နောဧ၏ စစ်မှန်သော ယုံကြည်ခြင်းနှင့် ကျိုးနွံနာခံခြင်းကို လူမည်မျှ နားလည်ကြသနည်း။ နောဧအပေါ် ဘုရားသခင်၏ အကဲဖြတ်ချက်မှာ အဘယ်အရာဖြစ်သည်ကို မည်သူက သိပြီး ဂရုစိုက်သနည်း။ မည်သူမျှ ဤအရာကို အာရုံမစိုက်ပေ။ ဤသည်မှာ အဘယ်အရာကို ပြသနည်း။ ယင်းမှာ လူတို့သည် သမ္မာတရားကို မလိုက်စားကြဘဲ၊ အပြုသဘောဆောင်သော အရာများကို မနှစ်သက်ကြကြောင်း ပြသသည်။ ပြီးခဲ့သည့်အကြိမ်က၊ ဤပုဂ္ဂိုလ်နှစ်ဦး၏ ပုံပြင်များအပေါ် ငါမိတ်သဟာယဖွဲ့ပြီးနောက်၊ ဤပုံပြင်များ၏ အသေးစိတ်အချက်အလက်များကို ဖတ်ရှုရန် တစ်စုံတစ်ယောက်က သမ္မာကျမ်းစာကို ပြန်ဖတ်ကြည့်ခဲ့သလော။ နောဧ၊ အာဗြဟံနှင့် ယောဘတို့၏ ပုံပြင်များကို သင်တို့ကြားသည့်အခါ စိတ်ထိခိုက်ခဲ့ကြသလော။ (ခံစားရခဲ့ပါသည်။) သင်တို့သည် ဤလူသုံးဦးကို အားကျပါသလော။ (အားကျပါသည်။) သင်တို့သည် သူတို့ကဲ့သို့ ဖြစ်ချင်ပါသလော။ (ဖြစ်ချင်ပါသည်။) သို့ဆိုလျှင်၊ သူတို့၏ပုံပြင်များ၊ သူတို့၏အပြုအမူ၏ အနှစ်သာရ၊ ဘုရားသခင်အပေါ် သူတို့၏သဘောထား၊ သူတို့၏ယုံကြည်ခြင်းနှင့် ကျိုးနွံနာခံခြင်းတို့အကြောင်း သင်တို့ အသေးစိတ် မိတ်သဟာယဖွဲ့ခဲ့ကြပါသလော။ ဤသို့သောလူစားမျိုးကဲ့သို့ ဖြစ်လိုသောသူများသည် မည်သည့်နေရာမှ စသင့်သနည်း။ ငါသည် ယောဘ၏ပုံပြင်ကို လွန်ခဲ့သောအချိန်ကတည်းက ပထမဆုံးအကြိမ် ဖတ်ခဲ့ပြီး၊ နောဧနှင့် အာဗြဟံတို့၏ ပုံပြင်များကိုလည်း အနည်းငယ် နားလည်ခဲ့သည်။ ထိုလူသုံးဦး ပြသခဲ့သည့်အရာ၊ ဘုရားသခင်က သူတို့ကို မိန့်တော်မူခဲ့ပြီး လုပ်ဆောင်ခဲ့သည့်အရာ၊ သူတို့၏ အမျိုးမျိုးသော သဘောထားများအကြောင်းကို ဖတ်ရှုပြီး ငါ၏စိတ်နှလုံးထဲ၌ စဉ်းစားသည့်အခါတိုင်း၊ မျက်ရည်ကျတော့မည်ဖြစ်သကဲ့သို့ ငါခံစားရသည်။ စိတ်ထိခိုက်မိရသည်။ သို့ဆိုလျှင် သင်တို့သည် ၎င်းတို့ကို ဖတ်သည့်အခါ အဘယ်အရာက သင်တို့ကို စိတ်ထိခိုက်စေခဲ့သနည်း။ (ဘုရားသခင်၏ မိတ်သဟာယဖွဲ့ခြင်းကို နားထောင်ပြီးသည့်နောက်၊ ယောဘသည် သူ၏စမ်းသပ်မှုများကို ခံနေရစဉ်၊ ဘုရားသခင်သည် သူ့အတွက် ဆင်းရဲဒုက္ခခံနေရသည်ဟု သူတွေးထင်ခဲ့ပြီး၊ ဘုရားသခင်ကို ဆင်းရဲဒုက္ခမခံစေချင်သောကြောင့် သူမွေးဖွားခဲ့သည့်နေ့ကို သူကျိန်ဆဲခဲ့ကြောင်း ကျွန်ုပ် နောက်ဆုံး၌ သိလာခဲ့ရသည်။ ဤအရာကို ကျွန်ုပ်ဖတ်သည့်အခါတိုင်း၊ ယောဘသည် ဘုရားသခင်၏ ရည်ရွယ်ချက်များကို အမှန်တကယ် အလေးထားခဲ့သည်ဟု ကျွန်ုပ်ခံစားရပြီး အလွန်စိတ်ထိခိုက်မိပါသည်။) အခြားအဘယ်အရာ ရှိသေးသနည်း။ (နောဧသည် သင်္ဘောတည်ဆောက်စဉ် ထိုသို့သော ဆင်းရဲဒုက္ခများကို ဖြတ်သန်းခဲ့ရသော်လည်း၊ သူသည် ဘုရားသခင်၏ ရည်ရွယ်ချက်များကို အလေးထားနိုင်ခဲ့သေးသည်။ အာဗြဟံသည် အသက် ၁၀၀ အရွယ်တွင် သားတစ်ယောက်ကို ချီးမြှင့်ခံခဲ့ရပြီး ဝမ်းမြောက်ခြင်းနှင့် ပြည့်ခဲ့သော်လည်း၊ ဘုရားသခင်က သူ့အား သူ၏သားကို ပူဇော်ရန် တောင်းဆိုသည့်အခါ၊ သူသည် နာခံပြီး ကျိုးနွံနာခံနိုင်ခဲ့သော်လည်း၊ ကျွန်ုပ်တို့မှာမူ ထိုသို့မလုပ်ဆောင်နိုင်ပါ။ ကျွန်ုပ်တို့တွင် နောဧ သို့မဟုတ် အာဗြဟံ၏ လူ့သဘာဝ၊ အသိစိတ်နှင့် ဆင်ခြင်တုံတရား မရှိပါ။ သူတို့၏ပုံပြင်များကို ဖတ်သည့်အခါ ကျွန်ုပ် အလွန်လေးစားမိပါသည်၊ ၎င်းတို့သည် ကျွန်ုပ်တို့အတုယူသင့်သော စံပြများလည်း ဖြစ်ကြပါသည်။) (ပြီးခဲ့သည့်အကြိမ် ကိုယ်တော်မိတ်သဟာယဖွဲ့စဉ်က၊ နောဧသည် သင်္ဘောတည်ဆောက်ခြင်း၌ နှစ်ပေါင်း ၁၂၀ ကြာ ဇွဲရှိနိုင်ခဲ့ပြီး ဘုရားသခင်က သူ့အား အမိန့်ပေးခဲ့သည့်အရာများကို စုံလင်စွာ ပြီးမြောက်စေကာ ဘုရားသခင်၏ မျှော်လင့်ချက်များကို မဖျက်ဆီးခဲ့ကြောင်း ကိုယ်တော်ဖော်ပြခဲ့ပါသည်။ ဤအရာကို ကျွန်ုပ်၏ တာဝန်အပေါ်ထားရှိသော ကျွန်ုပ်၏ သဘောထားနှင့် နှိုင်းယှဉ်ကြည့်ရာတွင်၊ ကျွန်ုပ်၌ ဇွဲလုံ့လ လုံးဝမရှိသည်ကို တွေ့ရပါသည်။ ဤသည်မှာ ကျွန်ုပ်ကို အပြစ်ရှိသလို ခံစားရစေသကဲ့သို့ စိတ်လည်းထိခိုက်စေပါသည်။) သင်တို့အားလုံး စိတ်ထိခိုက်ကြသည် မဟုတ်လော။ (ဟုတ်ပါသည်။) ငါတို့သည် ဤအကြောင်းအရာကို လောလောဆယ် မိတ်သဟာယဖွဲ့မည်မဟုတ်၊ နောဧနှင့် အာဗြဟံတို့၏ ပုံပြင်များကို ငါတို့ အဆုံးသတ်ပြီးနောက် ဤအရာအားလုံးကို ဆွေးနွေးကြမည်။ မည်သည့်အပိုင်းများက ငါ့ကို စိတ်ထိခိုက်စေခဲ့သည်ကို ငါသင်တို့ကို ပြောပြမည်ဖြစ်ပြီး၊ ၎င်းတို့သည် သင်တို့ကို စိတ်ထိခိုက်စေခဲ့သည့်အရာများနှင့် တူညီခြင်းရှိမရှိကို ငါတို့ ကြည့်ကြမည်။

ငါတို့သည် ဘုရားသခင်အပေါ် နောဧ၏ စစ်မှန်သော ယုံကြည်ခြင်းအကြောင်းကို ယခု မိတ်သဟာယဖွဲ့ခဲ့ကြသည်။ သူ၏ သင်္ဘောတည်ဆောက်ခြင်းနှင့်ဆိုင်သည့် ဖော်ပြခဲ့ပြီးဖြစ်သော အချက်အလက်များသည် သူ၏စစ်မှန်သော ယုံကြည်ခြင်းကို ပြသရန် လုံလောက်ပါသည်။ နောဧ၏ စစ်မှန်သော ယုံကြည်ခြင်းသည် သူ၏လုပ်ရပ်တိုင်း၊ သူ၏အတွေးအခေါ်တိုင်းနှင့် စိတ်ကူးတိုင်းတွင် ဘုရားသခင်က သူ့အား အမိန့်ပေးခဲ့သည့်အရာအပေါ် သူလုပ်ဆောင်ခဲ့သော သဘောထားတို့၌ ထင်ရှားပေါ်လွင်သည်။ ဤသည်မှာ ဘုရားသခင်အပေါ် နောဧ၏ စစ်မှန်သော ယုံကြည်ခြင်း၊ လုံးဝ သံသယကင်းပြီး၊ အရောအနှောမရှိသော ယုံကြည်ခြင်းကို ပြသရန် လုံလောက်ပါသည်။ ဘုရားသခင်က သူ့အား လုပ်ဆောင်ရန် တောင်းဆိုခဲ့သည့်အရာသည် သူ၏ကိုယ်ပိုင်အယူအဆများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ၊ သူ၏အသက်တာ၌ လုပ်ဆောင်ရန် သူစီစဉ်ထားခဲ့သည့်အရာ ဖြစ်စေ၊ မဖြစ်စေ၊ သူ၏အသက်တာရှိ အရာများနှင့် မည်သို့ပင် ကွဲလွဲနေသည်ဖြစ်စေ၊ ဤတာဝန်သည် မည်မျှပင် ခက်ခဲသည်ကို မဆိုထားနှင့်၊ သူ၌ သဘောထားတစ်မျိုးတည်းသာ ရှိခဲ့သည်၊ ယင်းမှာ လက်ခံခြင်း၊ ကျိုးနွံနာခံခြင်းနှင့် အကောင်အထည်ဖော်ခြင်း ဖြစ်သည်။ နောက်ဆုံးတွင်၊ အချက်အလက်များက နောဧ တည်ဆောက်ခဲ့သော သင်္ဘောသည် သက်ရှိသတ္တဝါအမျိုးအစားတိုင်းအပြင် နောဧ၏ ကိုယ်ပိုင်မိသားစုကိုပါ ကယ်တင်ခဲ့ကြောင်း ပြသသည်။ ဘုရားသခင်က ရေလွှမ်းမိုးဘေးကို ကျရောက်စေပြီး လူသားမျိုးနွယ်ကို စတင်ဖျက်ဆီးသည့်အခါ၊ သင်္ဘောသည် နောဧ၏မိသားစုနှင့် အမျိုးမျိုးသော သက်ရှိသတ္တဝါများကို တင်ဆောင်လျက် ရေပေါ်၌ မျောပါခဲ့သည်။ ဘုရားသခင်သည် ရက်ပေါင်းလေးဆယ်ကြာ ကြီးမားသော ရေလွှမ်းမိုးဘေးကို စေလွှတ်ခြင်းဖြင့် ကမ္ဘာမြေကို ဖျက်ဆီးခဲ့ပြီး၊ နောဧ၏ ရှစ်ယောက်သော မိသားစုဝင်များနှင့် သင်္ဘောထဲသို့ ဝင်ရောက်ခဲ့သည့် အမျိုးမျိုးသော သက်ရှိသတ္တဝါများသာ ရှင်သန်ကျန်ရစ်ခဲ့ပြီး၊ အခြားလူအားလုံးနှင့် သက်ရှိအားလုံးတို့မှာ ဖျက်ဆီးခံခဲ့ရသည်။ ဤအချက်အလက်များမှ အဘယ်အရာကို တွေ့မြင်ရသနည်း။ နောဧသည် ဘုရားသခင်အပေါ် စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံခြင်းကို ပိုင်ဆိုင်ခဲ့သောကြောင့် နောဧ၏ ဘုရားသခင်နှင့် စစ်မှန်သော ပူးပေါင်းဆောင်ရွက်မှုအားဖြင့် ဘုရားသခင် ပြုလုပ်သည့်အရာသည် အကောင်အထည်ပေါ်ခဲ့သည်၊ ယင်းမှာ လက်တွေ့အရှိတရားတစ်ခု ဖြစ်လာခဲ့သည်။ ဤသည်မှာ ဘုရားသခင်က နောဧ၌ နှစ်သက်စွာ ကြည့်ရှုသောအရာဖြစ်ပြီး နောဧသည် ဘုရားသခင်ကို စိတ်မပျက်စေခဲ့ပေ၊ ဘုရားသခင် သူ့အား ပေးအပ်ခဲ့သည့် အရေးကြီးသော တာဝန်ပေးစေခိုင်းချက်ကို သူ ကျေပွန်အောင် ထမ်းဆောင်ခဲ့သည်၊ ဘုရားသခင် သူ့အား အပ်နှံခဲ့သမျှကို ပြီးမြောက်စေခဲ့သည်။ နောဧသည် ဘုရားသခင်၏ တာဝန်ပေးစေခိုင်းချက်ကို ပြီးမြောက်စေနိုင်ခဲ့ခြင်းမှာ၊ တစ်ဖက်တွင်၊ ဘုရားသခင်၏ အမိန့်တော်များကြောင့်ဖြစ်ပြီး၊ တစ်ချိန်တည်းတွင်၊ ယင်းမှာ ဘုရားသခင်အပေါ် နောဧ၏ စစ်မှန်သော ယုံကြည်ခြင်းနှင့် အကြွင်းမဲ့ ကျိုးနွံနာခံခြင်းကြောင့်လည်း အဓိကဖြစ်ပေသည်။ နောဧသည် ဤအရာအားလုံးထဲတွင် တန်ဖိုးအရှိဆုံးသောအရာနှစ်ခုကို ပိုင်ဆိုင်ခဲ့သောကြောင့်သာလျှင် သူသည် ဘုရားသခင် ချစ်မြတ်နိုးသောသူ ဖြစ်လာခဲ့သည်၊ နောဧသည် စစ်မှန်သော ယုံကြည်ခြင်းနှင့် အကြွင်းမဲ့ ကျိုးနွံနာခံခြင်းကို ပိုင်ဆိုင်ခဲ့သောကြောင့်သာလျှင် ဘုရားသခင်က သူ့ကို ကျန်ရစ်သင့်သောသူတစ်ဦးအဖြစ်နှင့် ရှင်သန်ရန် ထိုက်တန်သောသူတစ်ဦးအဖြစ် ရှုမြင်ခဲ့သည်။ နောဧမှလွဲ၍ လူတိုင်းသည် ဘုရားသခင် ရွံမုန်းတော်မူခြင်းခံရသူများ ဖြစ်ခဲ့ပြီး၊ ဆိုလိုရင်းမှာ ၎င်းတို့အားလုံးသည် ဘုရားသခင်၏ ဖန်ဆင်းခြင်းအလယ်၌ အသက်ရှင်ရန် မထိုက်တန်ကြခြင်းပင် ဖြစ်သည်။ နောဧ၏ သင်္ဘောတည်ဆောက်ခြင်းမှ ငါတို့ အဘယ်အရာကို တွေ့မြင်သင့်သနည်း။ တစ်ဖက်တွင်၊ ငါတို့သည် နောဧ၏ မြင့်မြတ်သော ကိုယ်ကျင့်စရိုက်ကို တွေ့မြင်ခဲ့ရသည်၊ နောဧသည် အသိစိတ်နှင့် ဆင်ခြင်တုံတရားကို ပိုင်ဆိုင်ခဲ့သည်။ အခြားတစ်ဖက်တွင်မူ၊ ငါတို့သည် ဘုရားသခင်အပေါ် နောဧ၏ စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံခြင်းကို တွေ့မြင်ခဲ့ရသည်။ ဤအရာအားလုံးသည် အတုယူထိုက်ပေသည်။ နောဧ၏ ဘုရားသခင်၏ တာဝန်ပေးစေခိုင်းချက်အပေါ် ယုံကြည်ခြင်းနှင့် ကျိုးနွံနာခံခြင်းကြောင့်သာလျှင် နောဧသည် ဘုရားသခင်၏ အမြင်၌ ချစ်မြတ်နိုးခံရသူ၊ ဘုရားသခင် ချစ်မြတ်နိုးသော ဖန်ဆင်းခံတစ်ဦး ဖြစ်လာခဲ့ခြင်း ဖြစ်သည်။ ယင်းမှာ ကံကောင်းပြီး မင်္ဂလာရှိသောအရာတစ်ခု ဖြစ်သည်။ ထိုသို့သောလူများသာ ဘုရားသခင်၏ မျက်နှာတော်အလင်း၌ အသက်ရှင်ရန် ထိုက်တန်သည်၊ ဘုရားသခင်၏ အမြင်၌၊ ၎င်းတို့သာလျှင် အသက်ရှင်ရန် ထိုက်တန်သည်။ အသက်ရှင်ရန် ထိုက်တန်သောလူများဆိုသည်မှာ မည်သည့်အရာကို ဆိုလိုသနည်း။ ယင်းမှာ ဘုရားသခင်က လူသားမျိုးနွယ်အား ပေးအပ်ခဲ့သည့် ခံစားနိုင်သောအရာအားလုံးကို ခံစားရန် ထိုက်တန်သောသူများ၊ ဘုရားသခင်၏ မျက်နှာတော်အလင်း၌ အသက်ရှင်ရန် ထိုက်တန်သောသူများ၊ ဘုရားသခင်၏ ကောင်းချီးများနှင့် ကတိတော်များကို လက်ခံရန် ထိုက်တန်သောသူများ ဖြစ်ကြသည်။ ဤသို့သောလူများသည် ဘုရားသခင် ချစ်မြတ်နိုးသောသူများဖြစ်ကြပြီး၊ သူတို့သည် စစ်မှန်သော ဖန်ဆင်းခံလူသားများဖြစ်ကြကာ၊ ဘုရားသခင် ရယူလိုသောသူများ ဖြစ်ကြသည်။

၂။ ဘုရားသခင်၏ နှုတ်ကပတ်တော်များအပေါ် အာဗြဟံ၏ သဘောထား

ယခု အာဗြဟံ၌ နောက်မျိုးဆက်များက အတုယူထိုက်သည့် အရာများကို ကြည့်ကြစို့။ ဘုရားသခင်၏ ရှေ့မှောက်တွင် အာဗြဟံ၏ အဓိကလုပ်ဆောင်ချက်မှာ နောက်မျိုးဆက်များက အလွန်ရင်းနှီးပြီး ကောင်းစွာသိကြသည့် ဣဇာက်ကို ပူဇော်ခြင်းပင် ဖြစ်သည်။ ဤကိစ္စတွင် အာဗြဟံ ထုတ်ဖော်ပြသခဲ့သည့်အရာ၏ သွင်ပြင်လက္ခဏာတိုင်းသည် သူ၏ စရိုက်ဖြစ်စေ၊ သူ၏ ယုံကြည်ခြင်းဖြစ်စေ၊ သို့မဟုတ် သူ၏ ကျိုးနွံနာခံခြင်းဖြစ်စေ နောက်မျိုးဆက်များအတွက် အတုယူထိုက်ပေသည်။ သို့ဆိုလျှင် သူ ထုတ်ဖော်ပြသခဲ့သည့် အတုယူထိုက်သော သတ်သတ်မှတ်မှတ်ဖြစ်သော သရုပ်သကန်များမှာ အတိအကျအားဖြင့် မည်သည့်အရာများ ဖြစ်သနည်း။ ပင်ကိုအားဖြင့်၊ သူ ထုတ်ဖော်ပြသခဲ့သည့် ဤအမျိုးမျိုးသောအရာများသည် အနှစ်သာရမဲ့သည် မဟုတ်သကဲ့သို့၊ စိတ်ကူးသက်သက်ဖြစ်သောအရာများ သာ၍ပင် မဟုတ်သည့်အပြင်၊ မည်သည့်လူကမျှ လုပ်ကြံဖန်တီးထားခြင်း မဟုတ်သည်မှာလည်း သေချာသည်၊ ဤအရာများအားလုံးအတွက် သက်သေအထောက်အထား ရှိပေသည်။ ဘုရားသခင်သည် အာဗြဟံအား သားတစ်ဦးကို ပေးသနားခဲ့သည်။ ဤအရာကို အာဗြဟံအား ဘုရားသခင်ကိုယ်တိုင်ပြောကြားခဲ့ပြီး အာဗြဟံသည် အသက် ၁၀၀ အရွယ်တွင် ဣဇာက်အမည်ရှိသော သားတစ်ဦးကို မွေးဖွားခဲ့သည်။ ရှင်းလင်းစွာပင်၊ ဤကလေး၏ ဇာစ်မြစ်မှာ သာမန်မဟုတ်ခဲ့ပေ၊ သူသည် အခြားမည်သူနှင့်မျှ မတူခဲ့ပေ၊ သူသည် ဘုရားသခင် ကိုယ်တိုင် ပေးသနားခဲ့ခြင်း ဖြစ်သည်။ ကလေးတစ်ဦးကို ဘုရားသခင်က ကိုယ်တိုင် ပေးသနားသည့်အခါ လူတို့က ဘုရားသခင်သည် သူ့၌ ကြီးမြတ်သည့်အရာတစ်ခုကို သေချာပေါက် လုပ်ဆောင်တော်မူလိမ့်မည်ဟုလည်းကောင်း၊ ဘုရားသခင်သည် သူ့အား ကြီးမြတ်သည့်အရာတစ်ခုကို အပ်နှင်းတော်မူလိမ့်မည်ဟုလည်းကောင်း၊ ဘုရားသခင်သည် ၎င်းအပေါ်၌ ထူးကဲသော လုပ်ရပ်များကို လုပ်ဆောင်တော်မူလိမ့်မည်ဟုလည်းကောင်း၊ ကိုယ်တော်သည် ထိုကလေးကို ထူးချွန်ပြောင်မြောက်အောင် ပြုလုပ်တော်မူလိမ့်မည်ဟုလည်းကောင်း စသဖြင့် တွေးထင်ကြသည်၊ ဤအရာများမှာ အာဗြဟံနှင့် အခြားလူများက ကြီးမားသော မျှော်လင့်ချက်များ ထားရှိခဲ့သည့်အရာများ ဖြစ်သည်။ သို့သော်လည်း အမှုအရာများက လမ်းကြောင်းတစ်မျိုး ပြောင်းသွားခဲ့ပြီး မည်သူမျှ မမျှော်လင့်နိုင်ခဲ့သည့် တစ်စုံတစ်ရာသည် အာဗြဟံအပေါ် ဖြစ်ပျက်ခဲ့သည်။ ဘုရားသခင်သည် အာဗြဟံအား ဣဇာက်ကို ပေးသနားခဲ့ပြီး ပူဇော်သက္ကာပြုချိန် ရောက်သောအခါ ဘုရားသခင်က အာဗြဟံအား “သင်သည် ယနေ့ မည်သည့်အရာကိုမျှ ပူဇော်ရန်မလိုအပ်ပေ၊ ဣဇာက်ကိုသာ ပူဇော်လော့၊ ထိုမျှဆိုလျှင် လုံလောက်ပြီ” ဟု ပြောခဲ့သည်။ ဤသည်မှာ မည်သည့်အရာကို ဆိုလိုသနည်း။ ဘုရားသခင်သည် အာဗြဟံအား သားတစ်ဦးကို ပေးခဲ့ပြီး ဤသားသည် ကြီးပြင်းတော့မည့်ဆဲဆဲတွင် ဘုရားသခင်က သူ့ကို ပြန်ယူလိုခဲ့သည်။ ဤအရာအပေါ် အခြားသူများ၏ ရှုမြင်ပုံမှာမူ “ဣဇာက်ကို ပေးခဲ့သူမှာ ကိုယ်တော်ဖြစ်ပါသည်။ ကျွန်ုပ်က ဤအရာကို မယုံကြည်ခဲ့သော်လည်း ကိုယ်တော်က ဤကလေးကို ပေးမြဲပေးခဲ့သည်။ ယခုမူ ကိုယ်တော်က သူ့ကို ယဇ်အဖြစ် ပူဇော်ရန် တောင်းဆိုနေသည်။ ဤသည်မှာ ကိုယ်တော်က သူ့ကို ပြန်ယူနေခြင်း မဟုတ်လော။ ကိုယ်တော် ပေးထားသည့်အရာကို လူတို့ထံမှ မည်သို့ ပြန်ယူနိုင်မည်နည်း။ ကိုယ်တော်က သူ့ကို ယူလိုလျှင် ယူတော်မူလော့။ ကိုယ်တော်သည် သူ့ကို တိတ်တဆိတ် ပြန်ယူသွားနိုင်ပါသည်။ ကျွန်ုပ်ကို ဤသို့သော နာကျင်မှုနှင့် ဆင်းရဲခက်ခဲမှုကို ပေးရန် မလိုအပ်ပါ။ ကျွန်ုပ်၏ လက်ဖြင့် သူ့ကို ယဇ်ပူဇော်ရန် ကိုယ်တော်က မည်သို့ တောင်းဆိုနိုင်ရသနည်း။” ဟူ၍ ဖြစ်ပေမည်။ ဤသည်မှာ အလွန်ခက်ခဲသော တောင်းဆိုချက်တစ်ခု ဖြစ်ခဲ့သလော။ ယင်းမှာ အလွန်အမင်း ခက်ခဲခဲ့သည်။ ဤတောင်းဆိုချက်ကို ကြားလျှင် အချို့လူများက “ဤသည်မှာ ဘုရားသခင် အမှန်တကယ် ဟုတ်ပါသလော။ ဤသို့ ပြုမူခြင်းသည် အလွန် ကျိုးကြောင်းဆီလျော်မှုမရှိပါတကား။ ဣဇာက်ကို ပေးခဲ့သူမှာ ကိုယ်တော်ဖြစ်ပြီး ယခု သူ့ကို ကိုယ်တော်က ပြန်တောင်းနေသည်။ ကိုယ်တော်သည် အမှန်တကယ် အစဉ်သဖြင့် ကျိုးကြောင်းခိုင်လုံပါသလော။ ကိုယ်တော် လုပ်ဆောင်သမျှသည် အစဉ်သဖြင့် မှန်ကန်ပါသလော။ မှန်ကန်ချင်မှ မှန်ကန်ပေမည်။ လူတို့၏ အသက်သည် ကိုယ်တော်၏ လက်ထဲတွင် ရှိပါသည်။ ကိုယ်တော်က ကျွန်ုပ်အား သားတစ်ဦး ပေးမည်ဟု ပြောခဲ့ပြီး ကိုယ်တော် ထိုအတိုင်းပင် လုပ်ဆောင်ခဲ့သည်၊ ကိုယ်တော်၌ ထိုအာဏာ ရှိသကဲ့သို့ သူ့ကို ပြန်ယူပိုင်ခွင့် အာဏာလည်း ကိုယ်တော်၌ ရှိသည်၊ သို့သော် ကိုယ်တော် ပြန်ယူသည့်ပုံစံနှင့် ဤကိစ္စရပ်မှာ အနည်းငယ် အကျိုးအကြောင်းခိုင်လုံမှုမရှိနိုင်သည့်အရာ မဟုတ်လော။ ကိုယ်တော်သည် ဤကလေးကို ပေးခဲ့သည်ဖြစ်သောကြောင့် သူ့ကို ကြီးပြင်းခွင့်၊ ကြီးမြတ်သည့်အရာများကို လုပ်ဆောင်ခွင့်နှင့် ကိုယ်တော်၏ ကောင်းချီးများကို တွေ့ကြုံခံစားခွင့် ပေးသင့်သည်။ သူ့ကို သေရန် ကိုယ်တော်က မည်သို့ တောင်းဆိုနိုင်ရသနည်း။ သူ့ကို သေရန် အမိန့်ပေးမည့်အစား သူ့ကို ကျွန်ုပ်အား မပေးခဲ့လျှင် ပို၍ပင် ကောင်းပါဦးမည်။ သို့ဆိုလျှင် အဘယ်ကြောင့် သူ့ကို ကျွန်ုပ်အား ပေးခဲ့သနည်း။ ကိုယ်တော်သည် ဣဇာက်ကို ကျွန်ုပ်အား ပေးခဲ့ပြီး ယခု သူ့ကို ပူဇော်ရန် ကျွန်ုပ်အား ပြောနေသည်၊ ဤသည်မှာ ကိုယ်တော်က ကျွန်ုပ်အား ပို၍နာကျင်စေခြင်း မဟုတ်လော။ ကိုယ်တော်သည် ကျွန်ုပ်ကို အခက်တွေ့အောင် လုပ်နေခြင်း မဟုတ်လော။ သို့ဆိုလျှင် ကနဦး၌ ဤသားကို ကျွန်ုပ်အား ကိုယ်တော် ပေးခဲ့ခြင်း၏ အဓိပ္ပာယ်မှာ အဘယ်နည်း။” ဟု ပြောကြပေမည်။ ၎င်းတို့သည် မည်သို့ပင် ကြိုးစားစေကာမူ ဤတောင်းဆိုချက်၏ နောက်ကွယ်မှ ကျိုးကြောင်းဆီလျော်မှုကို သဘောမပေါက်နိုင်ကြပေ၊ မည်သို့ပင် ပြောဆိုစေကာမူ ယင်းမှာ ၎င်းတို့အတွက် ယုတ္တိတန်ခြင်းမရှိဟု ထင်ရပြီး၊ မည်သည့်လူကမျှ ယင်းကို နားလည်နိုင်ခြင်း မရှိပေ။ သို့သော် ဘုရားသခင်သည် အာဗြဟံအား ဤအရာ၏ နောက်ကွယ်မှ ကျိုးကြောင်းဆင်ခြင်မှုကို ပြောခဲ့သလော။ ယင်းအတွက် အကြောင်းပြချက်များနှင့် သူ၏ ရည်ရွယ်ချက်မှာ အဘယ်အရာဖြစ်သည်ကို သူ့အား ပြောခဲ့သလော။ ကိုယ်တော် ပြောခဲ့သလော။ မပြောခဲ့ပါ။ ဘုရားသခင်က “မနက်ဖြန်ယဇ်ပူဇော်ရာတွင် ဣဇာက်ကို ပူဇော်လော့” ဟုသာ ပြောခဲ့သည်။ ဘုရားသခင်သည် ရှင်းပြချက်တစ်ခု ပေးခဲ့သလော။ (မပေးခဲ့ပါ။) သို့ဆိုလျှင် ဤစကားများ၏ သဘောသဘာဝမှာ အဘယ်အရာဖြစ်သနည်း။ ဘုရားသခင်၏ ပင်ကိုလက္ခဏာအရ ရှုမြင်လျှင် ဤစကားများသည် လုပ်ဆောင်သင့်သည့်၊ နာခံပြီး ကျိုးနွံနာခံသင့်သည့် အမိန့်တစ်ခု ဖြစ်ခဲ့သည်။ သို့သော် ဘုရားသခင် ပြောခဲ့သည့်အရာနှင့် ကိစ္စရပ်ကိုယ်၌အရ ရှုမြင်လျှင်မူ လူတို့အတွက် ၎င်းတို့ လုပ်ဆောင်သင့်သည့်အရာကို လုပ်ဆောင်ရန် ခက်ခဲမည် မဟုတ်လော။ လူတို့က လုပ်ဆောင်သင့်သည့်အရာများသည် ကျိုးကြောင်းဆီလျော်ရမည်ဖြစ်ပြီး လူ့ခံစားချက်များနှင့် လူတိုင်းတွင်ရှိသော အသိတရားတို့နှင့် ကိုက်ညီရမည်ဟု တွေးထင်ကြသည်၊ သို့သော် ဤအရာတစ်ခုတလေသည် ဘုရားသခင် ပြောခဲ့သည့်အရာနှင့် သက်ဆိုင်ခဲ့ပါသလား။ (မသက်ဆိုင်ခဲ့ပါ။) သို့ဆိုလျှင် ဘုရားသခင်သည် ရှင်းပြချက်တစ်ခု ပေးခဲ့သင့်သလော၊ သူ၏ အတွေးအခေါ်များနှင့် သူ၏ အဓိပ္ပာယ်ကို ဖော်ပြခဲ့သင့်သလော၊ သို့မဟုတ် လူတို့ နားလည်နိုင်ရန် သူ၏ စကားများ၏ ဖုံးကွယ်ထားသောအဓိပ္ပာယ်တွင် သူဆိုလိုသည့်အရာကို အနည်းငယ်မျှပင် ထုတ်ဖော်ခဲ့သင့်သလော။ ဘုရားသခင်သည် ဤအရာတစ်ခုတလေကို လုပ်ဆောင်ခဲ့ပါသလား။ သူသည် မလုပ်ဆောင်ခဲ့သကဲ့သို့ လုပ်ဆောင်ရန်လည်း အစီအစဉ်မရှိခဲ့ပေ။ ဤစကားများတွင် ဖန်ဆင်းရှင်၏ တောင်းဆိုချက်၊ သူ အမိန့်ပေးသည့်အရာနှင့် လူအပေါ် သူ၏ မျှော်လင့်ချက်တို့ ပါဝင်ခဲ့သည်။ ဤအလွန်ရိုးရှင်းသော စကားများ၊ ဤကျိုးကြောင်းဆီလျော်မှုမရှိသော စကားများ၊ လူတို့၏ ခံစားချက်များကို ထည့်မစဉ်းစားသော ဤအမိန့်နှင့် တောင်းဆိုချက်ကို အခြားလူများက၊ ဤမြင်ကွင်းကို ရှုမြင်သည့် မည်သည့်လူမဆိုက ခက်ခဲသော၊ ပင်ပန်းခက်ခဲသော၊ ကျိုးကြောင်းဆီလျော်မှုမရှိသော အရာတစ်ခုအဖြစ်သာ တွေးထင်ကြပေမည်။ သို့သော် အမှန်တကယ် ပါဝင်ပတ်သက်သူ အာဗြဟံအတွက်မူ ဤအရာကို ကြားပြီးနောက် သူ၏ ပထမဆုံး ခံစားချက်မှာ စူးစူးနစ်နစ် နာကျင်ခြင်းပင် ဖြစ်သည်။ သူသည် ဘုရားသခင် ပေးသနားခဲ့သည့် ဤကလေးကို လက်ခံရရှိခဲ့ပြီး၊ သူ့ကို ပြုစုပျိုးထောင်လျက် နှစ်ပေါင်းများစွာ ကုန်ဆုံးခဲ့ကာ၊ ထိုနှစ်များတစ်လျှောက်လုံး မိသားစု၏ ပျော်ရွှင်မှုကို ခံစားခဲ့ရသော်လည်း ဘုရားသခင်ထံမှ စကားတစ်ခွန်း၊ အမိန့်တစ်ခုကြောင့် ဤပျော်ရွှင်မှု၊ ဤအသက်ရှင်နေသော လူသားသည် ပျောက်ကွယ်ပြီး ယူဆောင်သွားခြင်း ခံရတော့မည် ဖြစ်သည်။ အာဗြဟံ ရင်ဆိုင်ခဲ့ရသည့်အရာမှာ ဤမိသားစု၏ ပျော်ရွှင်မှုကို ဆုံးရှုံးရခြင်းမျှသာမဟုတ်ဘဲ ဤကလေးကို ဆုံးရှုံးပြီးနောက် ထာဝရ အထီးကျန်ခြင်းနှင့် တမ်းတခြင်း၏ နာကျင်မှုလည်း ဖြစ်သည်။ သက်ကြီးရွယ်အိုတစ်ဦးအတွက် ဤသည်မှာ မခံမရပ်နိုင်စရာ ဖြစ်သည်။ ထိုသို့သော စကားများကို ကြားပြီးနောက် မည်သည့်သာမန်လူမဆို မျက်ရည်ပင်လယ်ဝေအောင် ငိုကြွေးကြမည် မဟုတ်လော။ ထို့အပြင် ၎င်းတို့၏ စိတ်နှလုံးထဲတွင် ဘုရားသခင်ကို ကျိန်ဆဲကြမည်၊ ဘုရားသခင်အပေါ် မကျေမနပ် ပြောဆိုကြမည်၊ ဘုရားသခင်ကို အထင်အမြင် လွဲမှားကြမည်ဖြစ်ပြီး ဘုရားသခင်နှင့် အငြင်းအခုံပြုရန် ကြိုးစားကြပေမည်၊ ၎င်းတို့သည် မိမိတို့ လုပ်ဆောင်နိုင်စွမ်းရှိသမျှ၊ မိမိတို့၏ စွမ်းရည်အားလုံး၊ မိမိတို့၏ ပုန်ကန်မှု၊ ရိုင်းစိုင်းမှုနှင့် ကျိုးကြောင်းဆီလျော်မှုမရှိခြင်းအားလုံးကို ထုတ်ဖော်ပြသကြပေမည်။ သို့သော်လည်း သူသည် တန်းတူညီမျှ နာကျင်ခဲ့သော်ငြားလည်း အာဗြဟံသည် ဤသို့ မလုပ်ဆောင်ခဲ့ပေ။ မည်သည့်ပုံမှန်လူကဲ့သို့မဆို သူသည် ထိုနာကျင်မှုကို ချက်ချင်း ခံစားခဲ့ရသည်၊ သူ၏ နှလုံးသားကို ထိုးဖောက်ခံရသည့် ခံစားချက်ကို ချက်ချင်း တွေ့ကြုံခံစားခဲ့ရပြီး သားတစ်ဦးကို ဆုံးရှုံးရခြင်း၏ အထီးကျန်ခြင်းကို ချက်ချင်း ခံစားခဲ့ရသည်။ ဘုရားသခင်၏ ဤစကားများသည် လူ့ခံစားချက်များကို ထည့်မစဉ်းစားဘဲ၊ လူတို့အတွက် စိတ်ကူးမယဉ်နိုင်စရာဖြစ်ပြီး လူတို့၏ အယူအဆများနှင့် မကိုက်ညီပေ၊ ၎င်းတို့သည် လူ့ခံစားချက်များ၏ ရှုထောင့်မှ ပြောဆိုခဲ့ခြင်း မဟုတ်ပေ၊ ၎င်းတို့သည် လူ၏ အခက်အခဲများ သို့မဟုတ် လူ၏ စိတ်ခံစားမှုဆိုင်ရာ လိုအပ်ချက်များကို ထည့်မစဉ်းစားခဲ့သကဲ့သို့၊ လူ၏ နာကျင်မှုကိုလည်း သေချာပေါက် ထည့်မစဉ်းစားခဲ့ပေ။ ဘုရားသခင်သည် ဤစကားများကို အာဗြဟံအား အေးစက်စက် ပစ်ပေါက်မိန့်မြွက်လိုက်သည်၊ ဘုရားသခင်သည် ဤစကားများက သူ့အတွက် မည်မျှ နာကျင်စေသည်ကို ဂရုစိုက်ခဲ့ပါသလား။ အပြင်ပန်းတွင် ဘုရားသခင်သည် ဂရုမစိုက်သူ၊ အလေးမထားသူကဲ့သို့ ထင်ရသည်၊ သူကြားခဲ့ရသမျှမှာ ဘုရားသခင်၏ အမိန့်နှင့် ဘုရားသခင်၏ တောင်းဆိုချက်သာ ဖြစ်သည်။ မည်သူ့အတွက်မဆို ဤတောင်းဆိုချက်သည် လူ့ယဉ်ကျေးမှု၊ ဓလေ့ထုံးစံများ၊ ခံစားချက်များနှင့် မကိုက်ညီဟု ထင်ရမည်ဖြစ်ပြီး လူ့ကိုယ်ကျင့်တရားနှင့် ကျင့်ဝတ်များနှင့်ပင် မကိုက်ညီဟု ထင်ရပေမည်၊ ယင်းသည် ကိုယ်ကျင့်တရားနှင့် ကျင့်ဝတ်ဆိုင်ရာ စည်းကို ကျော်လွန်ခဲ့ပြီး လူတို့နှင့် ဆက်ဆံခြင်းဆိုင်ရာ လူမှုရေးရာ စံနှုန်းများနှင့် စည်းမျဉ်းများအပြင် လူတို့၏ ခံစားချက်များကိုလည်း ဆန့်ကျင်ခဲ့သည်။ “ဤစကားများသည် ကျိုးကြောင်းဆီလျော်မှုမရှိဘဲ ကိုယ်ကျင့်တရားနှင့်မညီသည်သာမက အကြောင်းပြချက်ကောင်းမရှိဘဲ ပြဿနာရှာနေခြင်းသာဖြစ်သည်တကား။ ဤစကားများကို ဘုရားသခင်က မည်သို့ ပြောဆိုနိုင်ခဲ့မည်နည်း။ ဘုရားသခင်၏ နှုတ်ကပတ်တော်များသည် ကျိုးကြောင်းဆီလျော်ပြီး မျှတသင့်ကာ လူကို လုံးဝဥဿုံ ယုံကြည်လက်ခံစေသင့်သည်၊ ၎င်းတို့သည် အကြောင်းပြချက်ကောင်းမရှိဘဲ ပြဿနာရှာခြင်း မဖြစ်သင့်သကဲ့သို့ ကျင့်ဝတ်နှင့်မညီ၊ ကိုယ်ကျင့်တရားနှင့်မညီ၊ သို့မဟုတ် ကျိုးကြောင်းဆီလျော်မှုမရှိခြင်းတို့လည်း မဖြစ်သင့်ပေ။ ဤစကားများကို ဖန်ဆင်းရှင်က အမှန်တကယ် ပြောဆိုခဲ့ခြင်းလော။ ဖန်ဆင်းရှင်သည် ထိုသို့သော အရာများကို ပြောဆိုနိုင်မည်လော။ ဖန်ဆင်းရှင်သည် ကိုယ်တော် ဖန်ဆင်းခဲ့သည့်လူများကို ဤသို့ ဆက်ဆံနိုင်မည်လော။ ထိုသို့ဖြစ်ရန် မဖြစ်နိုင်ပါ” ဟု ယုံကြည်ကြသူများပင် ရှိသည်။ သို့သော်လည်း ဤစကားများသည် ဘုရားသခင်၏ နှုတ်တော်မှ အမှန်ပင် ထွက်ပေါ်လာခဲ့သည်။ ဘုရားသခင်၏ သဘောထားနှင့် သူ၏ စကားပြောဟန်ကို အကဲဖြတ်ကြည့်လျှင် ဘုရားသခင်သည် သူအလိုရှိသည့်အရာကို ဆုံးဖြတ်ပြီးဖြစ်ကာ ဆွေးနွေးစရာမရှိသည့်အပြင် လူတို့၌ ရွေးချယ်ပိုင်ခွင့်လည်း မရှိပေ၊ သူသည် လူကို ရွေးချယ်ပိုင်ခွင့် ပေးတော်မမူခဲ့ပေ။ ဘုရားသခင်၏ နှုတ်ကပတ်တော်များသည် တောင်းဆိုချက်တစ်ခု ဖြစ်ခဲ့သည်၊ ၎င်းတို့သည် သူက လူကို ထုတ်ပြန်ခဲ့သည့် အမိန့်တစ်ခု ဖြစ်ခဲ့သည်။ အာဗြဟံအတွက်မူ ဘုရားသခင်၏ ဤစကားများသည် အလျှော့အတင်းမရှိဖြစ်ပြီး မေးခွန်းထုတ်စရာမရှိပေ၊ ၎င်းတို့သည် ဘုရားသခင်က သူ့အပေါ် ပြုလုပ်နေသည့် အလျှော့အတင်းမရှိသော တောင်းဆိုချက်တစ်ခုဖြစ်ပြီး ဆွေးနွေးစရာ မဟုတ်ခဲ့ပေ။ အာဗြဟံသည် မည်သည့်ရွေးချယ်မှုကို ပြုလုပ်ခဲ့သနည်း။ ဤသည်မှာ ငါတို့ ဆက်လက်မိတ်သဟာယဖွဲ့ကြမည့် အဓိကအချက် ဖြစ်သည်။

ဘုရားသခင်၏ နှုတ်ကပတ်တော်များကို ကြားပြီးနောက် အာဗြဟံသည် စိတ်သောကရောက်ကာ ကြီးမားသောဝန်ထုပ်တစ်ခုက သူ့အပေါ် ဖိထားသကဲ့သို့ ခံစားလျက် သူ၏ ပြင်ဆင်မှုများကို စတင်ခဲ့သည်။ သူသည် စိတ်နှလုံးထဲတွင် တိတ်တဆိတ် ဆုတောင်းခဲ့သည်မှာ “အကျွန်ုပ်၏ သခင်၊ အကျွန်ုပ်၏ ဘုရားသခင်။ ကိုယ်တော် လုပ်ဆောင်သမျှသည် ချီးမွမ်းခြင်းကို ခံထိုက်ပါ၏၊ ဤသားကို ကိုယ်တော်က ပေးသနားခဲ့ခြင်းဖြစ်ပြီး ကိုယ်တော်က သူ့ကို ပြန်ယူလိုလျှင် အကျွန်ုပ်သည် သူ့ကို ပြန်အပ်သင့်ပါသည်” ဟူ၍ ဖြစ်သည်။ အာဗြဟံသည် နာကျင်နေခဲ့သော်လည်း သူ၏ သဘောထားသည် ဤစကားများတွင် ထင်ရှားမြင်သာသည် မဟုတ်လော။ ဤနေရာတွင် လူတို့သည် မည်သည့်အရာကို မြင်နိုင်သနည်း။ ၎င်းတို့သည် ပုံမှန် လူ့သဘာဝ၏ အားနည်းခြင်း၊ ပုံမှန် လူ့သဘာဝ၏ စိတ်ခံစားမှုဆိုင်ရာ လိုအပ်ချက်များအပြင် အာဗြဟံ၏ ဆင်ခြင်တုံတရားရှိသောအပိုင်းနှင့် ဘုရားသခင်အပေါ် စစ်မှန်သော ယုံကြည်ခြင်းနှင့် ကျိုးနွံနာခံခြင်းရှိသော အပိုင်းကို မြင်နိုင်သည်။ သူ၏ ဆင်ခြင်တုံတရားရှိသောအပိုင်းမှာ အဘယ်အရာဖြစ်သနည်း။ အာဗြဟံသည် ဣဇာက်ကို ဘုရားသခင်က ပေးခဲ့ကြောင်း၊ ဘုရားသခင်သည် သူအလိုရှိသလို သူ့ကို ဆက်ဆံပိုင်ခွင့် အာဏာရှိကြောင်း၊ လူတို့သည် ဤအရာအပေါ် မည်သည့်ဝေဖန်မှုမျှ မပြုသင့်ကြောင်း၊ ဖန်ဆင်းရှင် ပြောဆိုသမျှသည် ဖန်ဆင်းရှင်ကို ကိုယ်စားပြုကြောင်း၊ လူအတွက် ကျိုးကြောင်းဆီလျော်သည်ဖြစ်စေ မလျော်သည်ဖြစ်စေ၊ လူ၏ အသိပညာ၊ ယဉ်ကျေးမှု၊ ကိုယ်ကျင့်တရားတို့နှင့် ကိုက်ညီသည်ဖြစ်စေ မကိုက်ညီသည်ဖြစ်စေ ဘုရားသခင်၏ ပင်ကိုလက္ခဏာနှင့် သူ၏ နှုတ်ကပတ်တော်များ၏ သဘောသဘာဝသည် ပြောင်းလဲခြင်းမရှိကြောင်းကို ကောင်းစွာ သိရှိခဲ့သည်။ လူတို့သည် ဘုရားသခင်၏ နှုတ်ကပတ်တော်များကို နားမလည်နိုင်လျှင်၊ သဘောမပေါက်နိုင်လျှင် ဤသည်မှာ သူတို့ကိစ္စဖြစ်သည်ကိုလည်းကောင်း၊ ဘုရားသခင်က ဤနှုတ်ကပတ်တော်များကို အဘယ်ကြောင့်ရှင်းပြရမည်၊ သို့မဟုတ် ရှင်းအောင်လုပ်ရမည်ဟူသည့် အကြောင်းပြချက်မရှိသည်ကိုလည်းကောင်း၊ လူတို့သည် ဘုရားသခင်၏ နှုတ်ကပတ်တော်များနှင့် ဘုရားသခင်၏ ရည်ရွယ်ချက်များကို နားလည်မှသာ ကျိုးနွံနာခံသင့်သည်မဟုတ်ဘဲ အခြေအနေများက မည်သို့ပင်ဖြစ်စေ ဘုရားသခင်၏ နှုတ်ကပတ်တော်များအပေါ် သဘောထားတစ်ခုတည်းသာ ထားရှိသင့်ပြီး ယင်းမှာ နားထောင်ခြင်း၊ ထို့နောက် လက်ခံခြင်း၊ ထို့နောက် ကျိုးနွံနာခံခြင်း ဖြစ်ကြောင်းကိုလည်းကောင်း သူသည် ရှင်းလင်းစွာ သိရှိခဲ့သည်။ ဤသည်မှာ ဘုရားသခင်က သူ့ကို လုပ်ဆောင်ရန် တောင်းဆိုခဲ့သမျှအပေါ် အာဗြဟံ၏ ရှင်းလင်းစွာ သိမြင်နိုင်သော သဘောထားဖြစ်ခဲ့ပြီး ယင်းထဲတွင် ပုံမှန် လူ့သဘာဝ၏ ဆင်ခြင်တုံတရားအပြင် စစ်မှန်သော ယုံကြည်ခြင်းနှင့် စစ်မှန်သော ကျိုးနွံနာခံခြင်းတို့ ပါဝင်သည်။ အာဗြဟံသည် အဘယ်အရာကို အဓိကအားဖြင့် လုပ်ဆောင်ရန် လိုအပ်ခဲ့သနည်း။ ဘုရားသခင်၏ နှုတ်ကပတ်တော်များ၏ အမှားအမှန်ကို မဆန်းစစ်ရန်၊ ၎င်းတို့သည် ရယ်စရာအဖြစ်ပြောဆိုခြင်းလော၊ သို့မဟုတ် သူ့ကို စစ်ကြောခြင်းလော၊ သို့မဟုတ် အခြားတစ်စုံတစ်ခုလောဟု မစစ်ဆေးရန် ဖြစ်သည်။ အာဗြဟံသည် ထိုသို့သောအရာများကို မစစ်ဆေးခဲ့ပေ။ ဘုရားသခင်၏ နှုတ်ကပတ်တော်များအပေါ် သူ၏ ချက်ချင်းတုံ့ပြန်သော သဘောထားမှာ အဘယ်အရာဖြစ်သနည်း။ ဘုရားသခင်၏ နှုတ်ကပတ်တော်များကို ကျိုးကြောင်းဆင်ခြင်တုံတရားဖြင့် အဖြေထုတ်၍မရနိုင်၊ ကျိုးကြောင်းဆီလျော်သည်ဖြစ်စေ မဆီလျော်သည်ဖြစ်စေ ထိုနှုတ်ကပတ်တော်များသည် ဘုရားသခင်၏ နှုတ်ကပတ်တော်များသာ ဖြစ်သည်၊ ဘုရားနှုတ်ကပတ်တော်များအပေါ် လူတို့၏ သဘောထားတွင် ရွေးချယ်စရာနေရာနှင့် စစ်ဆေးစရာနေရာ မရှိသင့်ပေ၊ လူတို့၌ ရှိသင့်သည့် ဆင်ခြင်တုံတရားနှင့် ၎င်းတို့ လုပ်ဆောင်သင့်သည့်အရာမှာ နားထောင်ရန်၊ လက်ခံရန်နှင့် ကျိုးနွံနာခံရန် ဖြစ်သည်ဟူ၍ ဖြစ်သည်။ သူ၏ စိတ်နှလုံးထဲတွင် အာဗြဟံသည် ဖန်ဆင်းရှင်၏ ပင်ကိုလက္ခဏာနှင့် အနှစ်သာရမှာ အဘယ်အရာဖြစ်သည်ကိုလည်းကောင်း၊ ဖန်ဆင်းခံလူသားတစ်ဦးက မည်သည့်နေရာတွင် ရပ်တည်သင့်သည်ကိုလည်းကောင်း အလွန်ရှင်းလင်းစွာ သိရှိခဲ့သည်။ အာဗြဟံသည် ထိုသို့သော ဆင်ခြင်တုံတရားနှင့် ဤသို့သော သဘောထားမျိုးကို ပိုင်ဆိုင်ခဲ့သောကြောင့်ပင် သူသည် ကြီးမားသော နာကျင်မှုကို ခံစားခဲ့ရသော်ငြားလည်း ဣဇာက်ကို ဘုရားသခင်ထံသို့ စနိုးစနောင့်ဖြစ်ခြင်း၊ တွန့်ဆုတ်ခြင်းမရှိဘဲ ပူဇော်ခဲ့ပြီး၊ ကိုယ်တော်အလိုရှိသည့်အတိုင်း ပြန်အပ်ခဲ့သည်။ ဘုရားသခင်က တောင်းဆိုခဲ့သောကြောင့် သူသည် ဣဇာက်ကို ကိုယ်တော့်ထံသို့ ပြန်အပ်ရမည်ဖြစ်ပြီး ကိုယ်တော်နှင့် အငြင်းအခုံမပြုသင့်ကြောင်း၊ သို့မဟုတ် သူ၏ ကိုယ်ပိုင်ဆန္ဒများ သို့မဟုတ် တောင်းဆိုချက်များ မရှိသင့်ကြောင်း သူခံစားခဲ့ရသည်။ ဤသည်မှာ ဖန်ဆင်းခံတစ်ဦးက ဖန်ဆင်းရှင်အပေါ် ထားရှိသင့်သည့် သဘောထား အတိအကျပင် ဖြစ်သည်။ ဤသို့လုပ်ဆောင်ရာတွင် အခက်ခဲဆုံးအရာမှာ အာဗြဟံ၏ အဖိုးတန်ဆုံးအရာ ဖြစ်ခဲ့သည်။ ဘုရားသခင် ပြောဆိုခဲ့သည့် ဤစကားများသည် ကျိုးကြောင်းဆီလျော်မှုမရှိဘဲ လူ့ခံစားချက်များကို ထည့်မစဉ်းစားပေ၊ လူတို့သည် ၎င်းတို့ကို အဖြေမထုတ်နိုင် သို့မဟုတ် လက်မခံနိုင်ပေ၊ မည်သည့်ခေတ်ပင်ဖြစ်စေ၊ သို့မဟုတ် ဤအရာသည် မည်သူ့အပေါ် ဖြစ်ပျက်သည်ဖြစ်စေ ဤစကားများသည် အဓိပ္ပာယ်မရှိ၊ ၎င်းတို့သည် မအောင်မြင်နိုင်သောအရာများ ဖြစ်သည်၊ သို့သော် ဘုရားသခင်သည် ဤအရာကို လုပ်ဆောင်ရန် တောင်းဆိုနေဆဲ ဖြစ်သည်။ သို့ဆိုလျှင် မည်သည့်အရာကို လုပ်ဆောင်သင့်သနည်း။ လူအများစုသည် ဤစကားများကို စစ်ဆေးကြမည်ဖြစ်ပြီး ထိုသို့ ရက်ပေါင်းများစွာ လုပ်ဆောင်ပြီးနောက် ၎င်းတို့ဘာသာ တွေးထင်ကြမည်မှာ “ဘုရားသခင်၏ နှုတ်ကပတ်တော်များသည် ကျိုးကြောင်းဆီလျော်မှုမရှိပါ၊ ဘုရားသခင်သည် ဤသို့ မည်သို့ ပြုမူနိုင်မည်နည်း။ ဤသည်မှာ လူကို နှိပ်စက်ခြင်းတစ်မျိုး မဟုတ်လော။ ဘုရားသခင်သည် လူကို မချစ်သလော။ ကိုယ်တော်သည် လူတို့ကို ဤသို့ မည်သို့ ညှဉ်းပန်းနိုင်သနည်း။ လူတို့ကို ဤသို့ ညှဉ်းပန်းသော ဘုရားတစ်ပါးကို ကျွန်ုပ်မယုံကြည်ပါ၊ ဤစကားများကို မကျိုးနွံမနာခံရန် ကျွန်ုပ် ရွေးချယ်နိုင်သည်” ဟူ၍ ဖြစ်သည်။ သို့သော် အာဗြဟံသည် ဤသို့ မလုပ်ဆောင်ခဲ့ပေ၊ သူသည် ကျိုးနွံနာခံရန် ရွေးချယ်ခဲ့သည်။ လူတိုင်းက ဘုရားသခင် ပြောဆိုခဲ့သည့်အရာနှင့် တောင်းဆိုခဲ့သည့်အရာမှာ မှားယွင်းသည်ဟု၊ ဘုရားသခင်သည် လူတို့အပေါ် ထိုသို့သော တောင်းဆိုချက်များကို မပြုလုပ်သင့်ဟု ယုံကြည်ကြသော်လည်း အာဗြဟံသည် ကျိုးနွံနာခံနိုင်ခဲ့သည်၊ ဤသည်မှာ သူနှင့်ပတ်သက်၍ အဖိုးတန်ဆုံးသောအရာဖြစ်ပြီး အခြားလူများ၌ မရှိသည့်အရာ အတိအကျပင် ဖြစ်သည်။ ဤသည်မှာ အာဗြဟံ၏ စစ်မှန်သော ကျိုးနွံနာခံခြင်း ဖြစ်သည်။ ထို့အပြင် ဘုရားသခင်က သူ့ကို တောင်းဆိုခဲ့သည့်အရာကို ကြားပြီးနောက် သူသေချာခဲ့သည့် ပထမဆုံးအရာမှာ ဘုရားသခင်သည် ဤအရာကို ရယ်စရာအဖြစ် ပြောဆိုခဲ့ခြင်း မဟုတ်ကြောင်း၊ ယင်းမှာ ကစားပွဲတစ်ခု မဟုတ်ကြောင်း ဖြစ်သည်။ ဘုရားသခင်၏ နှုတ်ကပတ်တော်များသည် ဤအရာများ မဟုတ်ခဲ့သည်ဖြစ်သောကြောင့် ၎င်းတို့သည် မည်သည့်အရာများ ဖြစ်ခဲ့သနည်း။ ဘုရားသခင်က လုပ်ဆောင်ရမည်ဟု ဆုံးဖြတ်သည့်အရာကို မည်သည့်လူကမျှ မပြောင်းလဲနိုင်သည်မှာ မှန်ကန်ကြောင်း၊ ဘုရားသခင်၏ နှုတ်ကပတ်တော်များတွင် ရယ်စရာအဖြစ်ပြောဆိုခြင်း၊ စမ်းသပ်ခြင်း၊ သို့မဟုတ် ညှဉ်းပန်းခြင်းတို့ မရှိကြောင်း၊ ဘုရားသခင်သည် ယုံကြည်စိတ်ချထိုက်ကြောင်း၊ ကိုယ်တော် ပြောဆိုသမျှသည် ကျိုးကြောင်းဆီလျော်သည်ဖြစ်စေ မလျော်သည်ဖြစ်စေ မှန်ကန်ကြောင်းမှာ အာဗြဟံ၏ နက်ရှိုင်းသော ယုံကြည်ချက် ဖြစ်ခဲ့သည်။ ဤသည်မှာ အာဗြဟံ၏ စစ်မှန်သော ယုံကြည်ခြင်း မဟုတ်ခဲ့သလော။ သူက “ဘုရားသခင်က ဣဇာက်ကို ပူဇော်ရန် ကျွန်ုပ်အား ပြောခဲ့သည်။ ဣဇာက်ကို ရရှိပြီးနောက် ကျွန်ုပ်သည် ဘုရားသခင်ကို ကောင်းစွာ ကျေးဇူးမတင်ခဲ့ပါ၊ ဤသည်မှာ ဘုရားသခင်က ကျွန်ုပ်၏ ကျေးဇူးတင်မှုကို တောင်းဆိုနေခြင်းလော။ သို့ဆိုလျှင် ကျွန်ုပ်သည် ကျွန်ုပ်၏ ကျေးဇူးတင်မှုကို ကောင်းစွာ ပြသရမည်။ ကျွန်ုပ်သည် ဣဇာက်ကို ပူဇော်လိုကြောင်း၊ ဘုရားသခင်ကို ကျေးဇူးတင်လိုကြောင်း၊ ဘုရားသခင်၏ ကျေးဇူးတော်ကို ကျွန်ုပ်သိပြီး အမှတ်ရကြောင်း၊ ဘုရားသခင်ကို စိတ်မပူပန်စေလိုကြောင်း ကျွန်ုပ် ပြသရမည်။ ဘုရားသခင်သည် ဤစကားများကို ကျွန်ုပ်အား စစ်ဆေးရန်နှင့် စမ်းသပ်ရန် ပြောဆိုခဲ့သည်မှာ သံသယရှိစရာမလိုပေ၊ ထို့ကြောင့် ကျွန်ုပ်သည် ဝတ်ကျေတမ်းကျေလုပ်ဆောင်သင့်သည်။ ကျွန်ုပ်သည် ပြင်ဆင်မှုအားလုံးကို ပြုလုပ်မည်၊ ထို့နောက် သိုးတစ်ကောင်ကို ဣဇာက်နှင့်အတူ ယူဆောင်သွားမည်၊ ပူဇော်ချိန်၌ ဘုရားသခင်က ဘာမျှမပြောလျှင် ကျွန်ုပ်သည် သိုးကို ပူဇော်မည်။ ဝတ်ကျေတမ်းကျေလုပ်ဆောင်ရုံမျှဖြင့် လုံလောက်သည်။ အကယ်၍ ဘုရားသခင်က ဣဇာက်ကို ပူဇော်ရန် အမှန်တကယ် တောင်းဆိုလျှင် သူ့ကို ယဇ်ပလ္လင်ပေါ်တွင် ဟန်ပြလုပ်ဆောင်စေသင့်သည်၊ အချိန်တန်လျှင် ဘုရားသခင်သည် ကျွန်ုပ်၏ ကလေးကိုမဟုတ်ဘဲ သိုးကို ပူဇော်စေကောင်း ပူဇော်စေလိမ့်မည်” ဟု ပြောခဲ့သလော။ ဤသည်မှာ အာဗြဟံ တွေးထင်ခဲ့သည့်အရာ ဟုတ်ပါသလော။ (မဟုတ်ပါ။) အကယ်၍ သူသည် ထိုသို့ တွေးထင်ခဲ့လျှင် သူ၏ စိတ်နှလုံးထဲတွင် စိတ်သောက ရှိမည်မဟုတ်ပေ။ အကယ်၍ သူသည် ထိုသို့သော အရာများကို တွေးထင်ခဲ့လျှင် သူ၌ မည်သို့သော တည်ကြည်မှုမျိုး ရှိမည်နည်း။ သူသည် စစ်မှန်သော ယုံကြည်ခြင်း ရှိမည်လော။ သူသည် စစ်မှန်သော ကျိုးနွံနာခံခြင်း ရှိမည်လော။ ရှိမည်မဟုတ်ပေ။

ဣဇာက်ကို ယဇ်ပူဇော်ခြင်းကိစ္စနှင့် ပတ်သက်လာသောအခါ အာဗြဟံ ခံစားခဲ့ရပြီး ဖြစ်ပေါ်ခဲ့သည့် နာကျင်မှုကို အကဲဖြတ်ကြည့်လျှင် သူသည် ဘုရားသခင်၏ နှုတ်ကပတ်တော်ကို လုံးဝဥဿုံ ယုံကြည်ခဲ့ကြောင်း၊ ဘုရားသခင် ပြောဆိုခဲ့သည့် စကားလုံးတိုင်းကို သူယုံကြည်ခဲ့ကြောင်း၊ ဘုရားသခင် ပြောဆိုခဲ့သမျှကို ဘုရားသခင် ဆိုလိုသည့်အတိုင်း သူ၏ စိတ်နှလုံးအတွင်းထဲမှ အတိအကျ နားလည်ခဲ့ကြောင်း၊ ဘုရားသခင်အပေါ် သံသယများ မရှိခဲ့ကြောင်း ရှင်းလင်းပေသည်။ ဤသည်မှာ စစ်မှန်သော ယုံကြည်ခြင်း ဟုတ်သလော၊ မဟုတ်သလော။ (ဟုတ်ပါသည်။) အာဗြဟံသည် ဘုရားသခင်အပေါ် စစ်မှန်သော ယုံကြည်ခြင်း ရှိခဲ့ပြီး ဤသည်မှာ အာဗြဟံသည် ရိုးသားသောလူတစ်ဦး ဖြစ်သည်ဟူသော ကိစ္စရပ်တစ်ခုကို သရုပ်ဖော်ပြသည်။ ဘုရားသခင်၏ နှုတ်ကပတ်တော်များအပေါ် သူ၏ တစ်ခုတည်းသော သဘောထားမှာ နာခံခြင်း၊ လက်ခံခြင်းနှင့် ကျိုးနွံနာခံခြင်း ဖြစ်သည်၊ ဘုရားသခင် ပြောဆိုသမျှကို သူနာခံပေမည်။ အကယ်၍ ဘုရားသခင်က တစ်စုံတစ်ခုသည် အနက်ရောင်ဖြစ်သည်ဟု ပြောဆိုခဲ့လျှင် အာဗြဟံက ယင်းကို အနက်ရောင်အဖြစ် မမြင်နိုင်လျှင်ပင် သူသည် ဘုရားသခင် ပြောဆိုခဲ့သည့်အရာမှာ မှန်ကန်သည်ဟု ယုံကြည်မည်ဖြစ်ပြီး ယင်းမှာ အနက်ရောင်ဖြစ်ကြောင်း ယုံကြည်လက်ခံပေမည်။ အကယ်၍ ဘုရားသခင်က သူ့ကို တစ်စုံတစ်ခုသည် အဖြူရောင်ဖြစ်သည်ဟု ပြောခဲ့လျှင် သူသည် ယင်းမှာ အဖြူရောင်ဖြစ်ကြောင်း ယုံကြည်လက်ခံပေမည်။ ထိုမျှ ရိုးရှင်းပါသည်။ ဘုရားသခင်က သူ့အား ကလေးတစ်ဦးကို ပေးသနားမည်ဟု ပြောခဲ့ပြီး အာဗြဟံက “ငါသည် အသက် ၁၀၀ ရှိနေပြီဖြစ်သည်၊ သို့သော် ဘုရားသခင်က ငါ့ကို ကလေးတစ်ဦး ပေးမည်ဟု ပြောလျှင် ငါ့သခင်၊ ဘုရားသခင်ကို ကျေးဇူးတင်ပါသည်” ဟု သူ့ဘာသာ တွေးထင်ခဲ့သည်။ သူ၌ အခြားအတွေးအခေါ်များ အလွန်အမင်း မရှိခဲ့ဘဲ ဘုရားသခင်ကိုသာ ယုံကြည်ခဲ့သည်။ ဤယုံကြည်ခြင်း၏ အနှစ်သာရမှာ အဘယ်အရာဖြစ်သနည်း။ သူသည် ဘုရားသခင်၏ အနှစ်သာရနှင့် ပင်ကိုလက္ခဏာကို ယုံကြည်ခဲ့ပြီး ဖန်ဆင်းရှင်အပေါ် သူ၏ သိကျွမ်းနားလည်မှုမှာ စစ်မှန်ခဲ့သည်။ သူသည် ဘုရားသခင်ကို အနန္တတန်ခိုးရှင်နှင့် လူသားမျိုးနွယ်၏ ဖန်ဆင်းရှင်အဖြစ် ယုံကြည်သည်ဟု ပြောဆိုကြသော်လည်း “လူသားတို့သည် မျောက်တွေကနေ အမှန်တကယ် ဆင့်ကဲပြောင်းလဲလာသလော။ ဘုရားက အရာခပ်သိမ်းကို ဖန်ဆင်းခဲ့သည်ဟု ဆိုကြသော်လည်း လူတွေက ဒါကို ကိုယ့်မျက်စိနဲ့ကိုယ် မမြင်ဖူးကြပါ” ကဲ့သို့သော သံသယများကို ၎င်းတို့၏ စိတ်နှလုံးထဲတွင် ထားရှိကြသည့် ထိုလူများကဲ့သို့ မဟုတ်ခဲ့ပေ။ ဘုရားသခင် မည်သို့ပင် ပြောဆိုစေကာမူ ထိုလူများသည် အစဉ်သဖြင့် ယုံကြည်ခြင်းနှင့် သံသယကြား တစ်ဝက်တစ်ပျက် ဖြစ်နေကြပြီး အမှုအရာများ မှန်ကန်သည် သို့မဟုတ် မှားယွင်းသည်ကို ဆုံးဖြတ်ရန် ၎င်းတို့ မြင်သည့်အရာအပေါ် မှီခိုကြသည်။ ၎င်းတို့သည် မိမိတို့၏ မျက်စိဖြင့် မမြင်နိုင်သည့် မည်သည့်အရာကိုမဆို သံသယရှိကြသည်၊ ထို့ကြောင့် ၎င်းတို့သည် ဘုရားသခင် စကားပြောသည်ကို ကြားသည့်အခါတိုင်း ကိုယ်တော်၏ စကားများနောက်တွင် မေးခွန်းအမှတ်အသားများကို ထားရှိကြသည်။ ၎င်းတို့သည် ဘုရားသခင် ထုတ်ဖော်ပြသည့် အချက်အလက်၊ ကိစ္စရပ်နှင့် အမိန့်တိုင်းကို ဂရုတစိုက်၊ လုံ့လဝီရိယဖြင့်၊ သတိကြီးစွာ စစ်ဆေးပြီး ဆန်းစစ်ကြသည်။ ၎င်းတို့သည် ဘုရားသခင်ကို ယုံကြည်ခြင်း၌ ဘုရားသခင်၏ နှုတ်ကပတ်တော်များနှင့် သမ္မာတရားကို သိပ္ပံနည်းကျ သုတေသနပြုသည့် သဘောထားဖြင့် စစ်ဆေးသင့်သည်ဟုလည်းကောင်း၊ ဤနှုတ်ကပတ်တော်များသည် အမှန်တကယ် သမ္မာတရား ဟုတ်မဟုတ်ကို ကြည့်ရှုသင့်သည်ဟုလည်းကောင်း၊ သို့မဟုတ်ပါက ၎င်းတို့သည် လိမ်လည်လှည့်ဖြားခြင်းကို ခံရဖွယ်ရှိသည်ဟုလည်းကောင်း တွေးထင်ကြသည်။ သို့သော် အာဗြဟံသည် ဤသို့မဟုတ်ခဲ့ဘဲ သူသည် ဘုရားသခင်၏ နှုတ်ကပတ်တော်ကို ရိုးရှင်းသော စိတ်နှလုံးဖြင့် နားထောင်ခဲ့သည်။ သို့သော် ဤတစ်ကြိမ်တွင် ဘုရားသခင်သည် အာဗြဟံအား သူ၏ တစ်ဦးတည်းသောသား ဣဇာက်ကို သူ့ထံ ယဇ်ပူဇော်ရန် တောင်းဆိုခဲ့သည်။ ဤသည်မှာ အာဗြဟံကို နာကျင်စေခဲ့သော်လည်း သူသည် ကျိုးနွံနာခံရန် ရွေးချယ်ခဲ့ဆဲဖြစ်သည်။ အာဗြဟံသည် ဘုရားသခင်၏ နှုတ်ကပတ်တော်များမှာ မပြောင်းလဲနိုင်ကြောင်း၊ ဘုရားသခင်၏ နှုတ်ကပတ်တော်များမှာ လက်တွေ့ဖြစ်လာမည်ဖြစ်ကြောင်း ယုံကြည်ခဲ့သည်။ ဖန်ဆင်းခံလူသားများသည် ဘုရားသခင်၏ နှုတ်ကပတ်တော်ကို လုပ်ရိုးလုပ်စဉ်တစ်ခုကဲ့သို့ လက်ခံပြီး ကျိုးနွံနာခံသင့်သည်၊ ဘုရားသခင်၏ နှုတ်ကပတ်တော်ကို ရင်ဆိုင်ရာ၌ ဖန်ဆင်းခံလူသားများတွင် ရွေးချယ်ပိုင်ခွင့်မရှိသကဲ့သို့ ဘုရားသခင်၏ နှုတ်ကပတ်တော်ကို ဆန်းစစ်ခြင်း သို့မဟုတ် စစ်ဆေးခြင်းကို သာ၍ပင် မပြုသင့်ပေ။ ဤသည်မှာ အာဗြဟံက ဘုရားသခင်၏ နှုတ်ကပတ်တော်အပေါ် ထားရှိခဲ့သည့် သဘောထားဖြစ်သည်။ အာဗြဟံသည် အလွန်နာကျင်ခဲ့သော်လည်း၊ သူ၏သားအပေါ် သူ၏ချစ်ခြင်းနှင့် စွန့်လွှတ်ရန် ဝန်လေးခြင်းက သူ့ကို အလွန်အမင်း ဖိစီးမှုနှင့် နာကျင်မှုကို ဖြစ်စေခဲ့သော်လည်း သူသည် သူ၏ကလေးကို ဘုရားသခင်ထံသို့ ပြန်အပ်ရန် ရွေးချယ်ခဲ့ဆဲဖြစ်သည်။ အဘယ်ကြောင့် သူသည် ဣဇာက်ကို ဘုရားသခင်ထံသို့ ပြန်အပ်မည်ဖြစ်သနည်း။ ဘုရားသခင်က အာဗြဟံအား ဤသို့လုပ်ဆောင်ရန် မတောင်းဆိုခဲ့သည့်အခါ သူ၏သားကို ပြန်အပ်ရန် သူက စတင်လုပ်ဆောင်ရန် မလိုအပ်ခဲ့ပေ၊ သို့သော် ဘုရားသခင်က တောင်းဆိုခဲ့သောကြောင့် သူသည် သူ၏သားကို ဘုရားသခင်ထံသို့ ပြန်အပ်ခဲ့ရသည်၊ ပေးစရာ ဆင်ခြေများမရှိခဲ့ဘဲ သူသည် ဘုရားသခင်နှင့် အငြင်းအခုံမပြုသင့်ပေ၊ ဤသည်မှာ အာဗြဟံ ထားရှိခဲ့သည့် သဘောထားဖြစ်သည်။ သူသည် ဤသို့သော စင်ကြယ်သည့် စိတ်နှလုံးဖြင့် ဘုရားသခင်ကို ကျိုးနွံနာခံခဲ့သည်။ ဤသည်မှာ ဘုရားသခင် အလိုရှိခဲ့သည့်အရာဖြစ်ပြီး ဤသည်မှာ ဘုရားသခင် မြင်တွေ့လိုခဲ့သည့်အရာ ဖြစ်သည်။ ဣဇာက်ကို ယဇ်ပူဇော်ခြင်းကိစ္စနှင့် ပတ်သက်လာသောအခါ အာဗြဟံ၏ အပြုအမူနှင့် သူစွမ်းဆောင်ရရှိခဲ့သည့်အရာမှာ ဘုရားသခင် မြင်တွေ့လိုခဲ့သည့်အရာ အတိအကျဖြစ်ပြီး ဤကိစ္စရပ်မှာ ဘုရားသခင်က သူ့ကို စမ်းသပ်ပြီး အတည်ပြုနိုင်ရန်စစ်ဆေးခြင်း ဖြစ်ခဲ့သည်။ သို့သော်လည်း ဘုရားသခင်သည် အာဗြဟံကို နောဧအား ဆက်ဆံခဲ့သကဲ့သို့ မဆက်ဆံခဲ့ပေ။ သူသည် အာဗြဟံအား ဤကိစ္စရပ်၏ နောက်ကွယ်မှ အကြောင်းပြချက်များ၊ ဖြစ်စဉ်၊ သို့မဟုတ် ယင်းနှင့်ပတ်သက်သည့် အရာအားလုံးကို မပြောခဲ့ပေ။ အာဗြဟံသည် အရာတစ်ခုတည်းကိုသာ သိရှိခဲ့သည်၊ ယင်းမှာ ဘုရားသခင်က သူ့ကို ဣဇာက်အား ပြန်အပ်ရန် တောင်းဆိုခဲ့ခြင်း ဖြစ်သည်၊ ထိုမျှသာဖြစ်သည်။ ဤသို့လုပ်ဆောင်ရာ၌ ဘုရားသခင်သည် သူ့ကို စမ်းသပ်နေခြင်းဖြစ်ကြောင်း သူ မသိခဲ့သကဲ့သို့၊ ဤစမ်းသပ်မှုကို သူခံယူပြီးနောက် ဘုရားသခင်သည် သူနှင့်သူ၏ မျိုးဆက်များ၌ မည်သည့်အရာကို ပြီးမြောက်စေလိုသည်ကိုလည်း သူသတိမပြုမိခဲ့ပေ။ ဘုရားသခင်သည် အာဗြဟံအား ဤအရာတစ်ခုမျှ မပြောခဲ့ဘဲ သူ့ကို ရိုးရှင်းသော အမိန့်တစ်ခု၊ တောင်းဆိုချက်တစ်ခုသာ ပေးခဲ့သည်။ ဘုရားသခင်၏ ဤစကားများသည် အလွန်ရိုးရှင်းပြီး လူ့ခံစားချက်များကို ထည့်မစဉ်းစားခဲ့သော်လည်း အာဗြဟံသည် ဘုရားသခင် အလိုရှိပြီး တောင်းဆိုခဲ့သည့်အတိုင်း လုပ်ဆောင်ခြင်းဖြင့် ဘုရားသခင်၏ မျှော်လင့်ချက်များကို ပြည့်မီစေခဲ့သည်၊ သူသည် ဣဇာက်ကို ယဇ်ပလ္လင်ပေါ်၌ ယဇ်အဖြစ် ပူဇော်ခဲ့သည်။ သူ၏ လှုပ်ရှားမှုတိုင်းက သူ၏ ဣဇာက်ကို ပူဇော်ခြင်းမှာ ဝတ်ကျေတမ်းကျေ လုပ်ဆောင်နေခြင်း မဟုတ်ကြောင်း၊ သူသည် ယင်းကို ဝတ်ကျေတမ်းကျေ လုပ်ဆောင်နေခြင်း မဟုတ်ဘဲ ရိုးသားစစ်မှန်စွာနှင့် သူ၏ အတွင်းစိတ်နှလုံးထဲမှ လုပ်ဆောင်နေခြင်းဖြစ်ကြောင်း ပြသခဲ့သည်။ သူသည် ဣဇာက်ကို စွန့်လွှတ်ရန် မခံရပ်နိုင်ခဲ့သော်လည်း၊ ယင်းက သူ့ကို နာကျင်စေခဲ့သော်လည်း ဖန်ဆင်းရှင် တောင်းဆိုခဲ့သည့်အရာကို ရင်ဆိုင်ရသောအခါ အာဗြဟံသည် အခြားမည်သည့်လူကမျှ ရွေးချယ်မည်မဟုတ်သည့် နည်းလမ်းကို ရွေးချယ်ခဲ့သည်၊ ယင်းမှာ ဖန်ဆင်းရှင် တောင်းဆိုခဲ့သည့်အရာကို လုံးဝဥဿုံ ကျိုးနွံနာခံခြင်း၊ အလျှော့အတင်းမရှိဘဲ၊ ဆင်ခြေများမရှိဘဲ၊ မည်သည့်သတ်မှတ်ချက်မျှမရှိဘဲ ကျိုးနွံနာခံခြင်း ဖြစ်သည်၊ သူသည် ဘုရားသခင် သူ့ကို တောင်းဆိုခဲ့သည့်အတိုင်း အတိအကျ လုပ်ဆောင်ခဲ့သည်။ အာဗြဟံသည် ဘုရားသခင်က သူ့ကို လုပ်ဆောင်ရန် တောင်းဆိုခဲ့သည့်အရာကို လုပ်ဆောင်နိုင်ခဲ့သည့်အခါ သူသည် မည်သည့်အရာကို ပိုင်ဆိုင်ခဲ့သနည်း။ ရှုထောင့်တစ်ခုအရ၊ သူ၏အတွင်း၌ ဘုရားသခင်အပေါ် စစ်မှန်သော ယုံကြည်ခြင်း ရှိခဲ့သည်၊ ဖန်ဆင်းရှင်သည် ဘုရားသခင်၊ သူ၏ ဘုရားသခင်၊ သူ၏ သခင်၊ အရာခပ်သိမ်းအပေါ် အချုပ်အခြာအာဏာစွဲကိုင်ပြီး လူသားမျိုးနွယ်ကို ဖန်ဆင်းခဲ့သည့် တစ်ဆူတည်းသောသူ ဖြစ်ကြောင်း သူသေချာခဲ့သည်။ ဤသည်မှာ စစ်မှန်သော ယုံကြည်ခြင်း ဖြစ်သည်။ အခြားရှုထောင့်တစ်ခုအရ၊ သူ၌ စင်ကြယ်သော စိတ်နှလုံး ရှိခဲ့သည်။ သူသည် ဖန်ဆင်းရှင် ပြောဆိုခဲ့သည့် စကားလုံးတိုင်းကို ယုံကြည်ခဲ့ပြီး ဖန်ဆင်းရှင် ပြောဆိုခဲ့သည့် စကားလုံးတိုင်းကို ရိုးရှင်းစွာနှင့် တိုက်ရိုက် လက်ခံနိုင်ခဲ့သည်။ နောက်ထပ် ရှုထောင့်တစ်ခုအရ၊ ဖန်ဆင်းရှင် တောင်းဆိုခဲ့သည့်အရာ၏ အခက်အခဲ မည်မျှပင် ကြီးမားစေကာမူ၊ ယင်းက သူ့ကို နာကျင်မှု မည်မျှပင် ဖြစ်စေကာမူ သူရွေးချယ်ခဲ့သည့် သဘောထားမှာ ကျိုးနွံနာခံခြင်းဖြစ်ပြီး ဘုရားသခင်နှင့် အငြင်းအခုံမပြုခြင်း၊ သို့မဟုတ် အတိုက်အခံမလုပ်ခြင်း၊ သို့မဟုတ် မငြင်းပယ်ခြင်းဖြစ်ကာ ဘုရားသခင် တောင်းဆိုခဲ့သည့်အတိုင်း၊ ဘုရားသခင်၏ စကားလုံးတိုင်းနှင့် ဘုရားသခင် ထုတ်ပြန်ခဲ့သည့် အမိန့်အတိုင်း လိုက်နာလုပ်ဆောင်လျက် လုံးဝဥဿုံ ကျိုးနွံနာခံခြင်း ဖြစ်သည်။ ဘုရားသခင် တောင်းဆိုခဲ့ပြီး မြင်တွေ့လိုခဲ့သည့်အတိုင်းပင် အာဗြဟံသည် ဣဇာက်ကို ယဇ်ပလ္လင်ပေါ်၌ ယဇ်အဖြစ် ပူဇော်ခဲ့သည်၊ သူ့ကို ဘုရားသခင်ထံ ပူဇော်ခဲ့သည်၊ သူလုပ်ဆောင်ခဲ့သမျှသည် ဘုရားသခင်က မှန်ကန်သောလူကို ရွေးချယ်ခဲ့ကြောင်း၊ ဘုရားသခင်၏ အမြင်တွင် သူသည် ဖြောင့်မတ်သောသူဖြစ်ကြောင်း သက်သေပြခဲ့သည်။

ဘုရားသခင်က အာဗြဟံအား ဣဇာက်ကို ပူဇော်ရန် တောင်းဆိုခဲ့သည့်အခါ ဖန်ဆင်းရှင်၏ မည်သည့် စိတ်သဘောထားနှင့် အနှစ်သာရ သွင်ပြင်လက္ခဏာကို ထုတ်ဖော်ခဲ့သနည်း။ ယင်းမှာ ဘုရားသခင်သည် ဖြောင့်မတ်သောသူများ၊ သူ အသိအမှတ်ပြုသည့်သူများကို သူ၏ ကိုယ်ပိုင် သတ်မှတ်ထားသော စံနှုန်းများအတိုင်း လုံးလုံး ဆက်ဆံတော်မူသည်ဟူ၍ ဖြစ်သည်၊ ဤသည်မှာ သူ၏ စိတ်သဘောထားနှင့် အနှစ်သာရနှင့် လုံးဝကိုက်ညီသည်။ ဤစံနှုန်းများတွင် အလျှော့အတင်းလုပ်၍ မရနိုင်ပေ၊ ၎င်းတို့ကို အနည်းနှင့်အများ ဖြည့်ဆည်း၍ မရနိုင်ပေ။ ဤစံနှုန်းများကို အတိအကျ ပြည့်မီရမည်။ အာဗြဟံ၏ နေ့စဉ်အသက်တာ၌ သူလုပ်ဆောင်ခဲ့သည့် ဖြောင့်မတ်သော လုပ်ရပ်များကို ဘုရားသခင် မြင်တွေ့ရုံမျှဖြင့် မလုံလောက်ခဲ့ပေ၊ ဘုရားသခင်သည် သူ့အပေါ် အာဗြဟံ၏ စစ်မှန်သော ကျိုးနွံနာခံခြင်းကို မမြင်တွေ့ခဲ့ရသေးပေ၊ ဤအကြောင်းကြောင့်ပင် ဘုရားသခင်သည် သူ လုပ်ဆောင်ခဲ့သည့်အရာကို လုပ်ဆောင်ခဲ့ခြင်း ဖြစ်သည်။ အဘယ်ကြောင့် ဘုရားသခင်သည် အာဗြဟံ၌ စစ်မှန်သော ကျိုးနွံနာခံခြင်းကို မြင်တွေ့လိုခဲ့သနည်း။ အဘယ်ကြောင့် သူသည် အာဗြဟံကို ဤနောက်ဆုံး စမ်းသပ်မှုကို ခံယူစေခဲ့သနည်း။ အကြောင်းမှာ ငါတို့အားလုံး သိရှိသည့်အတိုင်း ဘုရားသခင်သည် အာဗြဟံကို နိုင်ငံအမြောက်အမြား၏ ဖခင်ဖြစ်စေလိုခဲ့သောကြောင့် ဖြစ်သည်။ “နိုင်ငံအမြောက်အမြား၏ ဖခင်” ဆိုသည်မှာ မည်သည့် သာမန်လူမဆို ထမ်းရွက်နိုင်သည့် ဘွဲ့အမည်တစ်ခုလော။ မဟုတ်ပေ။ ဘုရားသခင်၌ သူ၏ သတ်မှတ်ထားသောစံနှုန်းများ ရှိသည်၊ သူအလိုရှိပြီး စုံလင်အောင်ပြုသည့် မည်သူ့ကိုမဆို၊ သူက ဖြောင့်မတ်သည်ဟု ရှုမြင်သည့် မည်သူ့ကိုမဆို သူ တောင်းဆိုသည့် စံနှုန်းများမှာ တူညီသည်၊ ယင်းတို့မှာ စစ်မှန်သော ယုံကြည်ခြင်းနှင့် လုံးဝဥဿုံ ကျိုးနွံနာခံခြင်း ဖြစ်သည်။ ဘုရားသခင်သည် အာဗြဟံ၌ ထိုသို့သော ကြီးမြတ်သည့်အရာတစ်ခုကို လုပ်ဆောင်လိုခဲ့သည်ဖြစ်သောကြောင့် သူ့၌ ဤအရာနှစ်ခုကို မတွေ့မြင်ဘဲ ကိုယ်တော်သည် မဆင်မခြင် ရှေ့ဆက်လုပ်ဆောင်ခဲ့မည်လော။ လုံးဝ မဟုတ်ပေ။ ထို့ကြောင့် ဘုရားသခင်က သူ့အား သားတစ်ဦးကို ပေးပြီးနောက် အာဗြဟံသည် ထိုသို့သော စမ်းသပ်မှုတစ်ခုကို ခံယူရမည်မှာ ရှောင်လွှဲ၍မရပေ၊ ဤသည်မှာ ဘုရားသခင် လုပ်ဆောင်ရန် ဆုံးဖြတ်ခဲ့သည့်အရာဖြစ်ပြီး ဘုရားသခင်က စီစဉ်ထားခဲ့ပြီးဖြစ်သည့်အရာ ဖြစ်သည်။ အမှုအရာများ ဘုရားသခင် အလိုရှိသည့်အတိုင်း ဖြစ်ပျက်ပြီးနောက်၊ အာဗြဟံသည် ဘုရားသခင်၏ တောင်းဆိုချက်များကို ပြည့်မီပြီးနောက်မှသာ ဘုရားသခင်သည် သူ့အလုပ်၏ နောက်တစ်ဆင့်ကို လုပ်ဆောင်ရန် စတင်စီစဉ်ခဲ့သည်၊ ယင်းမှာ အာဗြဟံ၏ မျိုးဆက်များကို ကောင်းကင်ရှိ ကြယ်များ၊ ပင်လယ်ကမ်းခြေရှိ သဲများကဲ့သို့ များပြားစေခြင်း၊ သူ့ကို နိုင်ငံအမြောက်အမြား၏ ဖခင်ဖြစ်စေခြင်း ဖြစ်သည်။ ဘုရားသခင်က အာဗြဟံအား ဣဇာက်ကို ယဇ်ပူဇော်ရန် တောင်းဆိုခဲ့ခြင်း၏ ရလဒ်ကို မသိရှိရသေးဘဲ၊ ဖြစ်ပေါ်လာခြင်း မရှိသေးသည့်အခါတွင် ဘုရားသခင်သည် မဆင်မခြင် လုပ်ဆောင်မည်မဟုတ်ပေ၊ သို့သော် ယင်းမှာ ဖြစ်ပေါ်လာခဲ့သည်နှင့်တစ်ပြိုင်နက် အာဗြဟံ ပိုင်ဆိုင်ခဲ့သည့်အရာသည် ဘုရားသခင်၏ စံနှုန်းများကို ပြည့်မီခဲ့သည်၊ ဆိုလိုသည်မှာ သူသည် ဘုရားသခင်က သူ့အတွက် စီစဉ်ခဲ့သည့် ကောင်းချီးများအားလုံးကို လက်ခံရရှိမည်ဟု ဆိုလိုသည်။ သို့ဖြစ်၍ ဣဇာက်ကိုပူဇော်ခြင်းမှကြည့်လျှင် ဘုရားသခင်သည် လူတို့၌ သူလုပ်ဆောင်သည့် မည်သည့်အလုပ်အတွက်မဆို၊ သို့မဟုတ် သူက ၎င်းတို့အား ပါဝင်စေလိုသည့် မည်သည့်အခန်းကဏ္ဍအတွက်မဆို၊ သို့မဟုတ် သူ၏ စီမံခန့်ခွဲမှုအစီအစဉ်၌ ၎င်းတို့အား လက်ခံစေလိုသည့် မည်သည့်တာဝန်ပေးစေခိုင်းချက်အတွက်မဆို လူတို့အပေါ် မျှော်မှန်းချက်များနှင့် သတ်မှတ်ထားသော စံနှုန်းများ ရှိသည်ကို တွေ့မြင်နိုင်သည်။ လူတို့အပေါ် ဘုရားသခင်၏ မျှော်မှန်းချက်များအတွက် အကျိုးရလဒ် နှစ်မျိုးရှိသည်၊ တစ်မျိုးမှာ သင်သည် ဘုရားသခင်က သင့်ကို တောင်းဆိုသည့်အရာကို မလုပ်ဆောင်နိုင်လျှင် သင်သည် ဖယ်ရှားရှင်းလင်းခြင်းကို ခံရမည်၊ အခြားတစ်မျိုးမှာ အကယ်၍ သင်လုပ်ဆောင်နိုင်လျှင် ဘုရားသခင်သည် သူ၏ အစီအစဉ်နှင့်အညီ သူ အလိုရှိသည့်အရာကို သင့်၌ ဆက်လက်ပြီးမြောက်စေမည် ဖြစ်သည်။ ဘုရားသခင်က လူသားများထံမှ တောင်းဆိုသည့် စစ်မှန်သော ယုံကြည်ခြင်းနှင့် လုံးဝဥဿုံ ကျိုးနွံနာခံခြင်းတို့သည် လက်တွေ့တွင် လူတို့အတွက် စွမ်းဆောင်ရရှိရန် အလွန်အမင်း မခက်ခဲပေ။ သို့သော် ၎င်းတို့သည် လွယ်သည်ဖြစ်စေ ခက်သည်ဖြစ်စေ ဤအရာနှစ်ခုမှာ ဘုရားသခင်အတွက် လူတို့၌ တွေ့ရှိရမည့်အရာများ ဖြစ်သည်။ အကယ်၍ သင်သည် ဤကိစ္စရပ်တွင် စံမီလျှင် ဘုရားသခင်သည် သင့်ကို စံချိန်မီသည်ဟု တွေ့ရှိမည်ဖြစ်ပြီး ဘုရားသခင်သည် နောက်ထပ် ဘာမျှ တောင်းဆိုတော့မည်မဟုတ်ပေ၊ အကယ်၍ သင်မအောင်မြင်နိုင်လျှင်မူ ယင်းမှာ အခြားကိစ္စတစ်ခု ဖြစ်သည်။ ဘုရားသခင်က အာဗြဟံအား သူ၏သားကို ပူဇော်ရန် တောင်းဆိုခဲ့သည့်အချက်က အာဗြဟံ၌ ယခင်ကတည်းက ဘုရားသခင်ကို ကြောက်ရွံ့သော စိတ်နှလုံးနှင့် သူ့အပေါ် စစ်မှန်သော ယုံကြည်ခြင်းကို ပိုင်ဆိုင်ခြင်းမှာ လိုအပ်သမျှဖြစ်သည်ဟုလည်းကောင်း၊ အနည်းနှင့်အများဆိုလျှင် ရသည်ဟုလည်းကောင်း ကိုယ်တော် မခံစားခဲ့ရကြောင်း ပြသသည်။ ယင်းမှာ ဘုရားသခင်၏ တောင်းဆိုချက်ပုံစံ လုံးဝမဟုတ်ခဲ့ပေ၊ သူသည် သူ၏ နည်းလမ်းများဖြင့်လည်းကောင်း၊ လူတို့ အောင်မြင်နိုင်သည့်အရာနှင့်အညီလည်းကောင်း တောင်းဆိုချက်များကို ပြုလုပ်သည်၊ ဤသည်မှာ ညှိနှိုင်း၍ မရ။ ဤသည်မှာ ဘုရားသခင်၏ သန့်ရှင်းခြင်း မဟုတ်လော။ (ဟုတ်ပါသည်။) ဤသည်ပင်လျှင် ဘုရားသခင်၏ သန့်ရှင်းခြင်း ဖြစ်သည်။

စင်ကြယ်ပြီး စစ်မှန်သော ယုံကြည်ခြင်းရှိကာ ဆင်ခြင်တုံတရားကို ပိုင်ဆိုင်သည့် အာဗြဟံကဲ့သို့သော လူကောင်းတစ်ဦးပင်လျှင် ဘုရားသခင်၏ စမ်းသပ်ခြင်းကို လက်ခံခဲ့ရသည်၊ သို့ဖြစ်၍ လူသားမျိုးနွယ်၏အမြင်၌ ဤစမ်းသပ်ခြင်းသည် လူ့စိတ်ခံစားချက်များကို အတော်အတန်ထောက်ထားငဲ့ညှာခြင်းမရှိဟု ဖြစ်မနေခဲ့သလော။ သို့သော် ဤလူ့စိတ်ခံစားချက်များကို ထောက်ထားငဲ့ညှာခြင်းမရှိခြင်းသည်ပင်လျှင် ဘုရားသခင်၏ စိတ်သဘောထားနှင့် အနှစ်သာရတို့၏ ပြယုဂ် အတိအကျဖြစ်ပြီး အာဗြဟံသည် ဤစမ်းသပ်ခြင်းမျိုးကို ခံခဲ့ရသည်။ ဤစမ်းသပ်ခြင်းတွင် အာဗြဟံသည် ဖန်ဆင်းရှင်အပေါ် သူ၏ မလျှော့သော ယုံကြည်ခြင်းနှင့် မလျှော့သော ကျိုးနွံနာခံခြင်းကို ဘုရားသခင်အား ပြသခဲ့သည်။ အာဗြဟံသည် စမ်းသပ်ခြင်းကို အောင်မြင်ခဲ့သည်။ သာမန်အားဖြင့် အာဗြဟံသည် မည်သည့် ဘဝအတက်အကျကိုမျှ မကြုံတွေ့ခဲ့ဖူးပေ၊ သို့သော် ဘုရားသခင်က သူ့ကို ဤကဲ့သို့ စမ်းသပ်ပြီးနောက်တွင် သူ၏ ပုံမှန် ယုံကြည်ခြင်းနှင့် ကျိုးနွံနာခံခြင်းတို့သည် စစ်မှန်ကြောင်း သက်သေပြခဲ့သည်၊ ယင်းမှာ အပြင်ပန်းမဟုတ်၊ ဆောင်ပုဒ်တစ်ခု မဟုတ်ခဲ့ပေ။ ဘုရားသခင်က ထိုသို့သော နှုတ်ကပတ်တော်များကို ပြောဆိုပြီး သူ့အပေါ် ထိုသို့သော တောင်းဆိုမှုတစ်ခုကို ပြုလုပ်ပြီးနောက်တွင် ဤအခြေအနေအောက်၌ အာဗြဟံသည် မလျှော့ဘဲ ကျိုးနွံနာခံနိုင်ဆဲ ဖြစ်ခဲ့သည်ဟူသောအချက်က သေချာသည့်အရာတစ်ခုကို ဆိုလိုသည်မှာ၊ အာဗြဟံ၏ စိတ်နှလုံးထဲတွင် ဘုရားသခင်သည် ဘုရားသခင်ဖြစ်ပြီး အစဉ်လည်း ဘုရားသခင်သာ ဖြစ်လိမ့်မည်၊ မည်သည့် ပြောင်းလဲနေသော အကြောင်းတရားများကြောင့်ဖြစ်စေ ဘုရားသခင်၏ ပင်ကိုလက္ခဏာနှင့် အနှစ်သာရသည် မပြောင်းလဲနိုင်ဟူ၍ ဖြစ်သည်။ သူ၏စိတ်နှလုံးထဲတွင် လူသားများသည် ထာဝရကာလပတ်လုံး လူသားများသာဖြစ်ပြီး ဖန်ဆင်းရှင်ကို ယှဉ်ပြိုင်ရန်၊ အကြောင်းပြချက်ပေး ငြင်းခုံရန် သို့မဟုတ် ပြိုင်ဆိုင်ရန် အခွင့်အရေးမရှိသကဲ့သို့ ဖန်ဆင်းရှင် ပြောဆိုခဲ့သော နှုတ်ကပတ်တော်များကို စိတ်ဖြာလေ့လာရန်လည်း အခွင့်မရှိပေ။ ဖန်ဆင်းရှင်၏ နှုတ်ကပတ်တော်များ သို့မဟုတ် ဖန်ဆင်းရှင် တောင်းဆိုသည့် မည်သည့်အရာနှင့်မဆို ပတ်သက်လာလျှင် လူတို့၌ ရွေးချယ်ပိုင်ခွင့်မရှိဘဲ ၎င်းတို့လုပ်ဆောင်သင့်သည့် တစ်ခုတည်းသောအရာမှာ ကျိုးနွံနာခံရန်ဖြစ်သည်ဟု အာဗြဟံက ယုံကြည်ခဲ့သည်။ အာဗြဟံ၏ သဘောထားက အလွန်ပင် သိသာထင်ရှားလှသည်၊ သူသည် ဘုရားသခင်ကို စစ်မှန်သော ယုံကြည်ခြင်းရှိပြီး ဤစစ်မှန်သော ယုံကြည်ခြင်းထဲတွင် စစ်မှန်သော ကျိုးနွံနာခံခြင်းက မွေးဖွားလာခဲ့သည်၊ သို့ဖြစ်၍ ဘုရားသခင်က သူ့အပေါ် မည်သည့်အရာကို လုပ်ဆောင်သည်ဖြစ်စေ သို့မဟုတ် သူ့ထံမှ မည်သည့်အရာကို တောင်းဆိုသည်ဖြစ်စေ၊ သို့မဟုတ် ဘုရားသခင်က မည်သို့သော လုပ်ဆောင်ချက်ကို ဆောင်ရွက်ခဲ့သည်ဖြစ်စေ၊ ယင်းမှာ အာဗြဟံ မြင်တွေ့ခဲ့သော၊ ကြားသိခဲ့သော သို့မဟုတ် ကိုယ်တိုင်ကိုယ်ကျ တွေ့ကြုံခဲ့ရသော အရာတစ်ခုခုဖြစ်ပါစေ၊ ဤအရာများထဲမှ တစ်ခုမျှသည် ဘုရားသခင်အပေါ် သူ၏ စစ်မှန်သော ယုံကြည်ခြင်းကို သက်ရောက်မှုမရှိနိုင်ခဲ့သကဲ့သို့ ဘုရားသခင်အပေါ် သူ၏ ကျိုးနွံနာခံသော သဘောထားကို သာ၍ပင် သက်ရောက်မှု မရှိနိုင်ခဲ့ပေ။ ဖန်ဆင်းရှင်က လူ့စိတ်ခံစားချက်များကို ထောက်ထားငဲ့ညှာခြင်းမရှိသော စကားတစ်ခွန်းကို ပြောဆိုသည့်အခါ၊ လူအပေါ် ကျိုးကြောင်းဆီလျော်မှုမရှိသော တောင်းဆိုမှုတစ်ခုကို ပြုလုပ်သည့်အခါ၊ လူမည်မျှပင် ဤနှုတ်ကပတ်တော်များကို စိတ်ခုသည်ဖြစ်စေ၊ အတိုက်အခံလုပ်သည်ဖြစ်စေ၊ စိတ်ဖြာလေ့လာပြီး ဆန်းစစ်သည်ဖြစ်စေ၊ သို့မဟုတ် အထင်အမြင်သေးသည်ပင်ဖြစ်စေ၊ အာဗြဟံ၏ သဘောထားသည် အပြင်လောက၏ ပတ်ဝန်းကျင်ကြောင့် တုန်လှုပ်ခြင်းမရှိဘဲ ရှိနေခဲ့သည်။ ဘုရားသခင်အပေါ် သူ၏ ယုံကြည်ခြင်းနှင့် ကျိုးနွံနာခံခြင်းတို့သည် မပြောင်းလဲခဲ့သကဲ့သို့ ယင်းတို့သည် သူ၏နှုတ်မှ ပြောဆိုလိုက်သော စကားများမျှသာ သို့မဟုတ် လုပ်ရိုးလုပ်စဉ်မျှသာ မဟုတ်ခဲ့ပေ၊ ထိုအစား သူယုံကြည်သော ဘုရားသခင်သည် ဖန်ဆင်းရှင်ဖြစ်ကြောင်း၊ သူယုံကြည်သော ဘုရားသခင်သည် ကောင်းကင်ဘုံရှိ ထိုဘုရားသခင်ဖြစ်ကြောင်းကို သက်သေပြရန် သူသည် အဖြစ်မှန်များကို အသုံးပြုခဲ့သည်။ အာဗြဟံ၌ ထင်ရှားပေါ်လွင်ခဲ့သည့်အရာ အားလုံးမှ ငါတို့ မည်သည့်အရာကို တွေ့မြင်ရသနည်း။ ဘုရားသခင်အပေါ် သူ၏ သံသယများကို ငါတို့ တွေ့မြင်ရသလော။ သူ့၌ သံသယများ ရှိခဲ့သလော။ သူသည် ဘုရားသခင်၏ နှုတ်ကပတ်တော်များကို ဆန်းစစ်ခဲ့သလော။ ယင်းတို့ကို သူ စိတ်ဖြာလေ့လာခဲ့သလော။ (မလုပ်ခဲ့ပါ။) အချို့လူများက “သူသည် ဘုရားသခင်၏ နှုတ်ကပတ်တော်များကို မဆန်းစစ်ခဲ့လျှင် သို့မဟုတ် စိတ်ဖြာမလေ့လာခဲ့လျှင် သူသည် အဘယ်အရာအတွက် စိတ်ဆင်းရဲနေခဲ့ရသနည်း” ဟု ပြောကြသည်။ သင်သည် သူ့ကို စိတ်ဆင်းရဲခွင့် မပြုသလော။ သူသည် အလွန်စိတ်ဆင်းရဲခဲ့ပြီး ကျိုးနွံနာခံနိုင်ဆဲဖြစ်သည်၊ သင်သည် စိတ်မဆင်းရဲသည့်အခါတွင်ပင် ကျိုးနွံနာခံနိုင်သလော။ သင့်အတွင်း၌ ကျိုးနွံနာခံခြင်း မည်မျှရှိသနည်း။ ထိုသို့သော စိတ်ဆင်းရဲခြင်းနှင့် နာကျင်ခြင်းက အာဗြဟံ၏ ကျိုးနွံနာခံခြင်းအပေါ် သက်ရောက်မှုမရှိခဲ့ခြင်းက ဤကျိုးနွံနာခံခြင်းသည် စစ်မှန်ကြောင်း၊ ယင်းမှာ လိမ်ညာမှုတစ်ခု မဟုတ်ကြောင်း သက်သေပြသည်။ ဤသည်မှာ စာတန်၏ရှေ့မှောက်တွင်၊ အရာခပ်သိမ်း၏ရှေ့မှောက်တွင်၊ ဖန်ဆင်းခံအားလုံး၏ရှေ့မှောက်တွင် ဘုရားသခင်အတွက် ဖန်ဆင်းခံလူသားတစ်ဦး၏ သက်သေခံချက်ဖြစ်ပြီး၊ ဤသက်သေခံချက်သည် အလွန်အစွမ်းထက်ပြီး အလွန်တန်ဖိုးရှိလှပါသည်တကား။

နောဧနှင့် အာဗြဟံတို့၏ ဇာတ်လမ်းများတွင်လည်းကောင်း၊ ယောဘ၏ ဇာတ်လမ်းတွင်လည်းကောင်း၊ ဘုရားသခင်၏ နှုတ်ကပတ်တော်များနှင့် လုပ်ဆောင်ချက်များ ၎င်းတို့အပေါ် ကျရောက်သည့်အခါ ၎င်းတို့၏ အပြုအမူနှင့် အပြောအဆိုတွင်လည်းကောင်း၊ ၎င်းတို့၏ သဘောထားနှင့် ၎င်းတို့၏ နှုတ်ထွက်စကားနှင့် လုပ်ရပ်တိုင်းတွင်လည်းကောင်း နောင်လာနောက်သားများကို အလွန်စိတ်လှုပ်ရှားစေခဲ့သည့်အရာမှာ အတိအကျအားဖြင့် အဘယ်အရာဖြစ်သနည်း။ ဤပုဂ္ဂိုလ်သုံးဦး၏ ဘုရားသခင်၏ နှုတ်ကပတ်တော်များအပေါ် သဘောထားနှင့်ပတ်သက်၍လည်းကောင်း၊ ဘုရားသခင်၏ နှုတ်ကပတ်တော်များကို ကြားပြီးနောက်နှင့် ဘုရားသခင် မိန့်မှာခဲ့ပြီး တောင်းဆိုခဲ့သည့်အရာကို ကြားပြီးနောက် ၎င်းတို့၏ အပြုအမူ၊ အပြောအဆိုနှင့် သဘောထားတို့နှင့်ပတ်သက်၍လည်းကောင်း လူတို့ကို အလွန်စိတ်လှုပ်ရှားစေခဲ့ဆုံးအရာမှာ ဖန်ဆင်းရှင် ဘုရားသခင်အပေါ် ၎င်းတို့၏ ရိုးသားစစ်မှန်ခြင်းသည် မည်မျှ ဖြူစင်ပြီး ဇွဲရှိခဲ့သည်ဟူသည့်အချက်ပင် ဖြစ်သည်။ ယနေ့လူတို့အတွက်မူ ဤဖြူစင်ခြင်းနှင့် ဇွဲရှိခြင်းကို မိုက်မဲခြင်းနှင့် အစွဲအလမ်းကြီးခြင်းဟု ခေါ်ကောင်းခေါ်နိုင်သည်၊ သို့သော် ငါ့အတွက်မူ ၎င်းတို့၏ ဖြူစင်ခြင်းနှင့် ဇွဲရှိခြင်းတို့သည် ၎င်းတို့နှင့်ပတ်သက်၍ အလွန်စိတ်ထိခိုက်လှုပ်ရှားဖွယ်အကောင်းဆုံးသော အရာများဖြစ်ခဲ့ပြီး၊ ထို့အပြင် အခြားလူတို့အတွက် အလွန်လက်လှမ်းမမီနိုင်ဟု ခံစားရသော အရာများလည်း ဖြစ်သည်။ ဤပုဂ္ဂိုလ်များထံမှ လူကောင်းတစ်ဦးသည် မည်သို့သောပုံပန်းသဏ္ဌာန်ရှိသည်ကို ငါ အမှန်တကယ်ပင် တန်ဖိုးထားပြီး မျက်မြင် မြင်တွေ့ခဲ့ရသည်၊ ၎င်းတို့၏ အပြုအမူနှင့် အပြောအဆိုမှလည်းကောင်း၊ ဘုရားသခင်၏ နှုတ်ကပတ်တော်များနှင့် ရင်ဆိုင်ရသည့်အခါနှင့် ဘုရားသခင်၏ နှုတ်ကပတ်တော်များကို နားထောင်သည့်အခါ ၎င်းတို့၏ သဘောထားမှလည်းကောင်း၊ ဘုရားသခင်က ဖြောင့်မတ်သောသူနှင့် စုံလင်သောသူများအဖြစ် မှတ်ယူသောသူများသည် မည်သို့သောသူများဖြစ်သည်ကို ငါ မြင်တွေ့ရသည်။ ပြီးလျှင် ဤလူတို့၏ ဇာတ်လမ်းများကို ဖတ်ရှုပြီး နားလည်ပြီးနောက် ငါတွေ့ကြုံခံစားရသည့် အထင်ရှားဆုံးသော ခံစားချက်မှာ အဘယ်အရာဖြစ်သနည်း။ ယင်းမှာ ဤပုဂ္ဂိုလ်များအပေါ် လေးနက်သော အောက်မေ့တသခြင်း၊ တွယ်တာခြင်းနှင့် ကြည်ညိုလေးစားခြင်းတို့ ဖြစ်သည်။ ဤသည်မှာ တို့ထိခံစားရသည့်ခံစားချက်တစ်ခု မဟုတ်လော။ ငါ့၌ ဤသို့သော ခံစားချက်မျိုး အဘယ်ကြောင့် ရှိရသနည်း။ လူသားမျိုးနွယ်၏ ရှည်လျားသော သမိုင်းတစ်လျှောက်တွင် ဤလူသုံးဦး၏ ဇာတ်လမ်းများကို မှတ်တမ်းတင်ခြင်း၊ ချီးမွမ်းခြင်းနှင့် ဖြန့်ဝေခြင်းတို့ကို အဓိကထားသည့် သမိုင်းစာအုပ် တစ်အုပ်မျှ မရှိခဲ့သကဲ့သို့ မည်သူမျှလည်း နောင်လာနောက်သားများ အတုယူရမည့်သူများအဖြစ် သဘောထားလျက် ၎င်းတို့၏ ဇာတ်လမ်းများကို နောင်လာနောက်သားများအား ပညာပေးရန် အသုံးမပြုခဲ့ပေ။ သို့သော် လောကီသားတို့ မသိသည့်အရာတစ်ခု ရှိသည်၊ ၎င်းမှာ ဤလူသုံးဦးစီတိုင်းသည် မတူညီသော အချိန်များ၌ ဘုရားသခင်ထံမှ မတူညီသော အရာတစ်ခုကို ကြားသိခဲ့သည်၊ တစ်ဦးစီသည် ဘုရားသခင်ထံမှ မတူညီသော တာဝန်ပေးစေခိုင်းချက်တစ်ခုကို လက်ခံရရှိခဲ့သည်၊ တစ်ဦးစီအပေါ် ဘုရားသခင်က မတူညီသော တောင်းဆိုချက်များ ပြုလုပ်ခဲ့သည်၊ တစ်ဦးစီသည် ဘုရားသခင်အတွက် မတူညီသော အရာတစ်ခုကို လုပ်ဆောင်ခဲ့ပြီး ဘုရားသခင်က ၎င်းတို့အား အပ်နှင်းခဲ့သော မတူညီသည့်အလုပ်ကို ပြီးမြောက်စေခဲ့သည်၊ သို့တိုင် ၎င်းတို့အားလုံးတွင် တူညီသောအရာတစ်ခု ရှိခဲ့သည်။ ယင်းမှာ အဘယ်အရာဖြစ်သနည်း။ ၎င်းတို့အားလုံးသည် ဘုရားသခင်၏ မျှော်လင့်ချက်အတိုင်း ပြည့်မီခဲ့ကြသည်။ ဘုရားသခင် စကားပြောသည်ကို ကြားပြီးနောက်တွင် ၎င်းတို့သည် ဘုရားသခင်က ၎င်းတို့အား အပ်နှင်းခဲ့ပြီး တောင်းဆိုခဲ့သည့်အရာကို လက်ခံနိုင်ခဲ့ကြသည်၊ ထို့နောက်တွင် ဘုရားသခင် ပြောဆိုခဲ့သည့်အရာအားလုံးကို ကျိုးနွံနာခံနိုင်ခဲ့ကြပြီး ဘုရားသခင်က ၎င်းတို့အား တောင်းဆိုသည်ကို ကြားခဲ့ရသည့်အရာ တစ်ခုစီတိုင်းကို ကျိုးနွံနာခံနိုင်ခဲ့ကြသည်။ ဘုရားသခင်၏ မျှော်လင့်ချက်များကို ဖြည့်ဆည်းပေးခဲ့သည့် မည်သည့်အရာကို ၎င်းတို့ လုပ်ဆောင်ခဲ့ကြသနည်း။ လူသားမျိုးနွယ်အားလုံးထဲတွင် ၎င်းတို့သည် ဘုရားသခင်၏ နှုတ်ကပတ်တော်များကို နားထောင်ခြင်း၊ လက်ခံခြင်းနှင့် ကျိုးနွံနာခံခြင်းတို့အတွက်လည်းကောင်း၊ စာတန်၏မျက်မှောက်၌ ဘုရားသခင်အတွက် ထူးကဲသော သက်သေခံချက်ကို ခံခြင်းအတွက်လည်းကောင်း စံနမူနာများ ဖြစ်လာခဲ့ကြသည်။ ၎င်းတို့သည် လူသားမျိုးနွယ်အတွက် စံနမူနာများဖြစ်ပြီး ဘုရားသခင်၏အမြင်၌ စုံလင်ပြီး ဖြောင့်မတ်သောသူများ ဖြစ်သောကြောင့်၊ အဆုံးစွန်အားဖြင့် ဤအရာက ငါတို့ကို ပြောပြသည့် အရေးကြီးဆုံးသော သတင်းအချက်အလက်မှာ အဘယ်အရာဖြစ်သနည်း။ ဘုရားသခင်အလိုရှိသောသူမှာ ဤသို့သောသူမျိုးဖြစ်သည်၊ ဘုရားသခင်ပြောဆိုသည့်အရာကို နားလည်သဘောပေါက်နိုင်စွမ်းရှိသောသူ၊ ဖန်ဆင်းရှင်၏ နှုတ်ကပတ်တော်များကို နားထောင်ရန်၊ နှလုံးသွင်းရန်၊ သဘောပေါက်ရန်၊ နားလည်ရန်၊ ကျိုးနွံနာခံပြီး အကောင်အထည်ဖော်ရန် မိမိတို့၏စိတ်နှလုံးကို အသုံးပြုသောသူမျိုး ဖြစ်သည်၊ ဤသို့သောသူမျိုးကို ဘုရားသခင်က ချစ်မြတ်နိုးသည်။ ဘုရားသခင်က ၎င်းတို့၏ ဖြောင့်မတ်သော လုပ်ဆောင်ချက်များကို အတည်မပြုမီ ၎င်းတို့အပေါ် မည်မျှကြီးမားသော စမ်းသပ်ခြင်းများနှင့် စမ်းသပ်မှုများကို သူပြုလုပ်ပါစေ၊ ၎င်းတို့သည် ဘုရားသခင်အတွက် ထူးကဲသော သက်သေခံချက်ကို ခံသည်နှင့်တစ်ပြိုင်နက် ၎င်းတို့သည် ဘုရားသခင်၏ လက်ထဲတွင် အဖိုးတန်ဆုံးသောအရာ ဖြစ်လာပြီး ဘုရားသခင်၏အမြင်၌ ထာဝရအသက်ရှင်မည့်သူ ဖြစ်လာသည်။ ဤသည်မှာ ယင်းက ငါတို့ကို ပြောပြသည့် အဖြစ်မှန်ဖြစ်သည်။ ဤသည်မှာ နောဧနှင့် အာဗြဟံတို့၏ ဇာတ်လမ်းများအကြောင်း မိတ်သဟာယဖွဲ့ခြင်းမှတစ်ဆင့် သင်တို့ကို ငါပြောပြလိုသည့်အရာဖြစ်ပြီး သင်တို့ နားလည်သင့်သည့်အရာလည်း ဖြစ်သည်။ ဆိုလိုရင်းမှာ၊ ဖန်ဆင်းရှင်၏ နှုတ်ကပတ်တော်များကို နားမလည်သေးသောသူများ၊ ဖန်ဆင်းရှင်၏ နှုတ်ကပတ်တော်များကို နားထောင်ခြင်းသည် ၎င်းတို့၏ ပြုရမည့်အလုပ်၊ ဝတ္တရားနှင့် တာဝန်ဖြစ်ကြောင်းကို မသိသေးသောသူများ၊ ဖန်ဆင်းရှင်၏ နှုတ်ကပတ်တော်များကို လက်ခံပြီး ကျိုးနွံနာခံခြင်းသည် ဖန်ဆင်းခံလူသားများ ရှိသင့်သည့် သဘောထားဖြစ်ကြောင်းကို သတိမမူမိသောသူများသည် ဘုရားသခင်ကို မည်မျှကြာရှည်စွာ လိုက်လျှောက်ခဲ့သည်ဖြစ်စေ၊ ထိုသို့သောသူများသည် ဘုရားသခင်က ဖယ်ရှားရှင်းလင်းခြင်းကို ခံရမည့်သူများ ဖြစ်ကြသည်။ ဘုရားသခင်သည် ထိုသို့သောသူများကို အလိုမရှိ၊ သူသည် ထိုသို့သောသူများကို စက်ဆုပ်ရွံရှာသည်။ သို့ဖြစ်၍ အဆုံးစွန်၌ ဖန်ဆင်းရှင်၏ နှုတ်ကပတ်တော်များကို နားထောင်နိုင်၊ လက်ခံနိုင်ပြီး အကြွင်းမဲ့ ကျိုးနွံနာခံနိုင်သောသူ မည်မျှရှိသနည်း။ ရနိုင်သလောက်သာ ဖြစ်သည်။ ဘုရားသခင်ကို နှစ်ပေါင်းများစွာ လိုက်လျှောက်ခဲ့ပြီးဖြစ်သော်လည်း သမ္မာတရားကို မထီမဲ့မြင်ပြုသောသူများ၊ စည်းမျဉ်းများကို မျက်နှာပြောင်တိုက်၍ ချိုးဖောက်သောသူများနှင့် ဇာတိပကတိ၌ ပြောဆိုသည်ဖြစ်စေ၊ ဝိညာဉ်ရေးရာနယ်ပယ်၌ ပြောဆိုသည်ဖြစ်စေ ဘုရားသခင်၏ နှုတ်ကပတ်တော်များကို လက်ခံပြီး ကျိုးနွံနာခံနိုင်စွမ်းမရှိသောသူများသည် အဆုံးစွန်၌ ဖယ်ရှားရှင်းလင်းခြင်းဟူသည့် အဆုံးသတ်တစ်ခုနှင့် ရင်ဆိုင်ရလိမ့်မည်။

ဘုရားသခင် လူ့ဇာတိခံပြီး မြေကြီးပေါ်တွင် အလုပ်လုပ်ရန် ကြွလာသည်မှာ ယခုဆိုလျှင် အနှစ်သုံးဆယ် ရှိခဲ့ပြီဖြစ်သည်။ သူသည် နှုတ်ကပတ်တော်များစွာကို ပြောဆိုခဲ့ပြီး သမ္မာတရားများစွာကို ဖော်ပြခဲ့ပြီးဖြစ်သည်။ သူ မည်သို့ပင် စကားပြောသည်ဖြစ်စေ၊ စကားပြောရန် မည်သည့်နည်းလမ်းများကို သူအသုံးပြုသည်ဖြစ်စေ၊ မည်မျှများသော အကြောင်းအရာကို သူပြောဆိုသည်ဖြစ်စေ၊ လူတို့အပေါ် သူ၌ တောင်းဆိုချက်တစ်ခုတည်းသာ ရှိသည်၊ ယင်းမှာ ၎င်းတို့သည် နားထောင်နိုင်၊ လက်ခံနိုင်ပြီး ကျိုးနွံနာခံနိုင်ရန် ဖြစ်သည်။ သို့ရာတွင် ဤအရိုးရှင်းဆုံးသော တောင်းဆိုချက်ကို နားလည်သဘောပေါက်ခြင်း သို့မဟုတ် ဆောင်ရွက်ခြင်း မပြုနိုင်သောသူများစွာ ရှိသည်။ ဤသည်မှာ အလွန်စိတ်အနှောင့်အယှက်ဖြစ်ဖွယ်ဖြစ်ပြီး လူသားမျိုးနွယ်သည် အလွန်နက်ရှိုင်းစွာ ဖောက်ပြန်ပျက်စီးကြောင်း၊ သမ္မာတရားကို လက်ခံရန် အလွန်အခက်အခဲရှိကြောင်းနှင့် အလွယ်တကူ ကယ်တင်ခြင်းမခံနိုင်ကြောင်းကို ယင်းက ပြသသည်။ လူသည် ဘုရားသခင်၏ ဖန်ဆင်းခြင်းကိုခံရသည်ဟူသည်နှင့် ဇာတိပကတိ၌ရှိသော ဘုရားသခင်သည် ဘုရားသခင်ကိုယ်တော်တိုင်ဖြစ်သည်ဟူသောအချက်ကို လူတို့ အသိအမှတ်ပြုသည့် အခြေအနေရှိသည့် ယခုအချိန်၌ပင် လူတို့သည် ဘုရားသခင်ကို ဆန့်ကျင်ပြီး အာခံနေဆဲဖြစ်ကာ ဘုရားသခင်၏ နှုတ်ကပတ်တော်နှင့် သူ၏တောင်းဆိုချက်များကို ငြင်းပယ်နေဆဲဖြစ်သည်။ ဖန်ဆင်းခံများသည် ဘုရားသခင်၏ နှုတ်ကပတ်တော်ကို မည်သို့ဆက်ဆံသင့်သည်နှင့် ဘုရားသခင်၏ နှုတ်ကပတ်တော်အပေါ် မည်သို့သော သဘောထားမျိုး ရှိသင့်သည်ကို နားမလည်ဘဲ၊ ဘုရားသခင်၏ လူ့ဇာတိခံယူခြင်းက ပြောဆိုသော နှုတ်ကပတ်တော်များကိုပင် ၎င်းတို့က ဆန်းစစ်၊ စိတ်ဖြာလေ့လာ၊ ငြင်းပယ်ပြီး အရေးမစိုက်ကြပေ။ ဤသည်မှာ အမှန်တကယ် ဝမ်းနည်းဖွယ်ဖြစ်သည်။ ယခုအချိန်အထိပင် လူတို့သည် မိမိတို့မည်သူဖြစ်သည်၊ မည်သည့်နေရာ၌ ရပ်တည်သင့်သည် သို့မဟုတ် မည်သည့်အရာကို လုပ်ဆောင်သင့်သည်ကို မသိကြပေ။ အချို့လူများက “ဘုရားသခင်သည် သူ၏အမှု၌ အဘယ်ကြောင့် သမ္မာတရားများကို အမြဲတမ်း ဖော်ပြနေရသနည်း။ သူသည် ကျွန်ုပ်တို့ကို သမ္မာတရား လက်ခံရန် အဘယ်ကြောင့် အမြဲတမ်း တောင်းဆိုနေရသနည်း။ ဘုရားသခင် စကားပြောပြီး အလုပ်လုပ်သည့်အခါ သူသည် ကျွန်ုပ်တို့နှင့် တိုင်ပင်သင့်သည်၊ သူသည် ကျွန်ုပ်တို့ကို အမြဲတမ်း အခက်မတွေ့စေသင့်ပါ။ ကျွန်ုပ်တို့၌ သူ့ကို အကြွင်းမဲ့ နာခံရန် အကြောင်းပြချက်မရှိပါ၊ ကျွန်ုပ်တို့သည် လူ့အခွင့်အရေးနှင့် လွတ်လပ်ခွင့်ကို လိုချင်သည်၊ ဘုရားသခင်က ကျွန်ုပ်တို့အတွက် ချမှတ်သော တောင်းဆိုချက်များအပေါ် ကျွန်ုပ်တို့ လက်ထောင်၍ မဲပေးသင့်သည်၊ ပြီးလျှင် ကျွန်ုပ်တို့အားလုံးလည်း ဆွေးနွေးမှုများပြုလုပ်ပြီး အများသဘောတူညီချက်များ ယူသင့်သည်။ ဘုရားအိမ်တော်သည် ဒီမိုကရေစီကို အကောင်အထည်ဖော်သင့်ပြီး လူတိုင်းက အတူတကွ နောက်ဆုံးဆုံးဖြတ်ချက်များ ချမှတ်သင့်သည်” ဟုဆိုလျက် ဘုရားသခင်အပေါ် အဆက်မပြတ် မကျေမနပ် ပြောကြသည်။ ယခုအချိန်အထိပင် လူများစွာတို့သည် ဤအမြင်ကို စွဲကိုင်ထားကြပြီး၊ ၎င်းတို့က ဗြောင်ကျကျ မပြောဆိုသော်လည်း ၎င်းတို့၏ စိတ်နှလုံးထဲတွင် ယင်းကို စွဲကိုင်ထားကြသည်။ အကယ်၍ ငါသည် သင်တို့ထံမှ မည်သည့်အရာကိုမျှ တောင်းဆိုရန် အခွင့်အရေးမရှိလျှင်၊ ငါပြောသည့်အရာကို သင်တို့နာခံရန် တောင်းဆိုဖို့နှင့် ငါပြောသည့်အရာကို သင်တို့၏အကြွင်းမဲ့ ကျိုးနွံနာခံမှုကို တောင်းဆိုရန် အခွင့်အရေးမရှိလျှင်၊ သို့ဆိုလျှင် မည်သူ့တွင် ရှိသနည်း။ အကယ်၍ ကောင်းကင်ဘုံရှိ ဘုရားသခင်၌ ထိုသို့ပြုလုပ်ရန် အခွင့်ရှိသည်ဟုလည်းကောင်း၊ ကောင်းကင်ဘုံရှိ ဘုရားသခင်သည် မိုးကြိုးသံဖြင့် ကောင်းကင်မှ သင်တို့ထံ စကားပြောရန် အခွင့်ရှိသည်ဟုလည်းကောင်း သင်တို့ယုံကြည်လျှင်၊ သို့ဆိုလျှင် ကောင်းလေစွ။ ယင်းက ငါသည် စိတ်ရှည်ပြီး လေးလေးနက်နက်ဖြစ်ရန် သို့မဟုတ် သင်တို့နှင့်စကားပြောဆိုရာတွင် ငါ၏လေကို အလဟဿဖြုန်းရန် မလိုအပ်တော့ဟု ဆိုလိုသည်၊ ငါသည် သင်တို့ကို မည်သည့်အရာမျှ ထပ်မပြောလိုပါ။ အကယ်၍ ကောင်းကင်ဘုံရှိ ဘုရားသခင်သည် ကောင်းကင်မှ၊ တိမ်တိုက်များမှ သင်တို့ထံ စကားပြောရန် အခွင့်အရေးရှိသည်ဟု သင်တို့ယုံကြည်လျှင်၊ သို့ဆိုလျှင် ရှေ့ဆက်ပြီး နားထောင်လော့၊ သွား၍ သူ၏နှုတ်ကပတ်တော်များကို ရှာဖွေလော့၊ ကောင်းကင်ဘုံရှိ ဘုရားသခင်က ကောင်းကင်၌၊ တိမ်တိုက်များထဲ၌၊ မီးလျှံများအလယ်၌ သင်တို့ထံ စကားပြောသည်ကို စောင့်လော့။ သို့သော် သင်တို့ရှင်းရှင်းလင်းလင်း သိထားရမည့်အရာတစ်ခု ရှိသည်၊ ၎င်းမှာ ထိုနေ့ရက် အမှန်တကယ် ရောက်လာလျှင် သင်တို့၏သေဆုံးချိန်သည် ဆိုက်ရောက်လာလိမ့်မည်။ ထိုနေ့ရက် မရောက်လာလျှင် ပိုကောင်းပေမည်။ “ထိုနေ့ရက် မရောက်လာလျှင် ပိုကောင်းပေမည်”၊ ဤစကားများက မည်သည့်အရာကို ဆိုလိုသနည်း။ ဘုရားသခင်သည် မြေကြီးပေါ်တွင် လူနှင့် မျက်နှာချင်းဆိုင်၍ ကိုယ်တိုင် စကားပြောရန်၊ လူတို့လုပ်ဆောင်သင့်သည့်အရာအားလုံးကို ပြောပြသော သမ္မာတရားများကို ထုတ်ပြန်ရန် လူသားဖြစ်လာခဲ့သည်၊ သို့သော် လူတို့က မထီမဲ့မြင်ပြုပြီး ပေါ့ပေါ့တန်တန် သဘောထားကြသည်၊ ၎င်းတို့၏ စိတ်နှလုံးထဲတွင် ၎င်းတို့သည် ဘုရားသခင်ကို တိတ်တဆိတ် အတိုက်အခံလုပ်ပြီး ယှဉ်ပြိုင်ကြသည်။ မြေကြီးပေါ်ရှိ ဘုရားသခင်သည် လူတို့ကို အုပ်စိုးရန် အခွင့်အရေးမရှိဟု ယုံကြည်လျက် ၎င်းတို့သည် နားထောင်ရန် ဆန္ဒမရှိကြပေ။ လူတို့၌ရှိသော ဤသဘောထားက ဘုရားသခင်ကို ပျော်ရွှင်စေသလော၊ သို့မဟုတ် သူ့ကို စိတ်အနှောင့်အယှက်ဖြစ်စေသလော။ (သူ့ကို စိတ်အနှောင့်အယှက်ဖြစ်စေပါသည်။) ပြီးလျှင် ဘုရားသခင် စိတ်အနှောင့်အယှက်ဖြစ်သည့်အခါ သူ ဘာလုပ်မည်နည်း။ လူတို့သည် ဘုရားသခင်၏ အမျက်ဒေါသနှင့် ရင်ဆိုင်ရလိမ့်မည်၊ ဤသည်ကို သင်တို့နားလည်သည် မဟုတ်လော။ ဘုရားသခင်၏ အမျက်ဒေါသဖြစ်သည်၊ ဘုရားသခင်၏ စမ်းသပ်မှုမဟုတ်ပေ၊ ဤသည်တို့မှာ သဘောတရားနှစ်ခု ဖြစ်သည်။ ဘုရားသခင်၏ အမျက်ဒေါသသည် လူတို့အပေါ် ကျရောက်သည့်အခါ ၎င်းတို့သည် အန္တရာယ်ကျရောက်လေသည်။ ဘုရားသခင်သည် သူချစ်သောသူများအပေါ် အမျက်ထွက်သည်ဟု သင်တို့ထင်သလော။ ဘုရားသခင်၏ မျက်နှာတော်အလင်း၌ အသက်ရှင်ရန် ထိုက်တန်သောသူများအပေါ် သူအမျက်ထွက်သလော။ (မထွက်ပါ။) ဘုရားသခင်သည် မည်သို့သောလူစားမျိုးအပေါ် အမျက်ထွက်သနည်း။ သူ့ကို နှစ်ပေါင်းများစွာ လိုက်လျှောက်ခဲ့ပြီးဖြစ်သော်လည်း သူ၏နှုတ်ကပတ်တော်များကို နားမလည်သေးသောသူများ၊ ဘုရားသခင်၏ နှုတ်ကပတ်တော်များကို နားထောင်သင့်သည်ကို မသိသေးသောသူများ၊ ဘုရားသခင်၏ နှုတ်ကပတ်တော်များကို လက်ခံပြီး ကျိုးနွံနာခံရန် အသိတရားကင်းမဲ့သောသူများအတွက်၊ ဘုရားသခင်သည် ထိုသို့သောသူများကို အလွန်အမင်းမနှစ်မြို့ဘဲ စက်ဆုပ်ပြီး ကယ်တင်ရန် ဆန္ဒမရှိပေ။ ဤသည်ကို သင်တို့နားလည်သည် မဟုတ်လော။ သို့ဖြစ်၍ ဘုရားသခင်၊ လူ့ဇာတိခံဘုရားသခင်နှင့် သမ္မာတရားတို့အပေါ် လူတို့၏သဘောထားသည် မည်သို့ဖြစ်သင့်သနည်း။ (ကျွန်ုပ်တို့သည် နားထောင်၊ လက်ခံပြီး ကျိုးနွံနာခံသင့်ပါသည်။) မှန်ပေသည်။ နားထောင်ရမည်၊ လက်ခံရမည်၊ ကျိုးနွံနာခံရမည်။ ဤသည်ထက် ပို၍ရိုးရှင်းသောအရာ မရှိပေ။ နားထောင်ပြီးနောက် သင်တို့သည် စိတ်နှလုံးထဲ၌ လက်ခံရမည်။ အကယ်၍ သင်တို့ တစ်စုံတစ်ခုကို လက်ခံနိုင်စွမ်းမရှိလျှင် အကြွင်းမဲ့ လက်ခံနိုင်စွမ်းရှိသည်အထိ ဆက်လက်ရှာဖွေရမည်၊ ထို့နောက် သင်တို့ လက်ခံသည်နှင့်တစ်ပြိုင်နက် သင်တို့ ကျိုးနွံနာခံရမည်။ ကျိုးနွံနာခံသည်ဟူသည်မှာ မည်သည့်အရာကို ဆိုလိုသနည်း။ လက်တွေ့လုပ်ဆောင်ခြင်းနှင့် အကောင်အထည်ဖော်ခြင်းပင် ဖြစ်သည်။ အကြောင်းအရာများကို ကြားပြီးနောက် ပယ်မထားနှင့်၊ အပြင်ပန်း၌ ၎င်းတို့ကို လုပ်ဆောင်မည်ဟု ကတိပေးခြင်း၊ မှတ်စုစာအုပ်ထဲတွင် မှတ်သားထားခြင်း၊ စာရွက်ပေါ်တွင် ချရေးထားခြင်း၊ နားဖြင့်ကြားခြင်းတို့ ပြုလုပ်သော်လည်း စိတ်နှလုံးထဲ၌ မထားဘဲ၊ အလုပ်လုပ်ရမည့်အချိန်ကျရောက်သည့်အခါ သင်တို့၏ နည်းလမ်းဟောင်းများအတိုင်း ဆက်လုပ်ပြီး သင်တို့အလိုရှိသမျှကို လုပ်ဆောင်လျက်၊ သင်တို့ချရေးထားသည့်အရာကို မေ့ထားလိုက်ပြီး အရေးမပါဟု သဘောထားခြင်းမျိုး မလုပ်နှင့်။ ဤသည်မှာ ကျိုးနွံနာခံခြင်းမဟုတ်ပေ။ ဘုရားသခင်၏ နှုတ်ကပတ်တော်များကို စစ်မှန်သော ကျိုးနွံနာခံခြင်းဆိုသည်မှာ ယင်းတို့ကို သင်တို့၏စိတ်နှလုံးဖြင့် နားထောင်ပြီး နားလည်သဘောပေါက်ခြင်း၊ ယင်းတို့ကို အမှန်တကယ် လက်ခံခြင်း၊ ရှောင်လွှဲ၍မရသော တာဝန်တစ်ခုအဖြစ် လက်ခံခြင်းကို ဆိုလိုသည်။ ယင်းမှာ လူတစ်ဦးက ဘုရားသခင်၏ နှုတ်ကပတ်တော်များကို လက်ခံသည်ဟု ပြောဆိုရုံမျှသာ မဟုတ်ပေ၊ ထိုအစား ယင်းမှာ သူ၏နှုတ်ကပတ်တော်များကို လုံးဝသွေဖည်ခြင်းမရှိဘဲ သူ၏နှုတ်ကပတ်တော်များကို စိတ်နှလုံးမှ လက်ခံခြင်း၊ သူ၏နှုတ်ကပတ်တော်များကို သင်၏လက်ခံခြင်းအား လက်တွေ့လုပ်ဆောင်ချက်များအဖြစ်သို့ ပြောင်းလဲပြီး အကောင်အထည်ဖော်ခြင်း ဖြစ်သည်။ အကယ်၍ သင်စဉ်းစားသည့်အရာ၊ သင်လုပ်ဆောင်သည့်အရာနှင့် သင်ပေးဆပ်သည့်အဖိုးအခတို့အားလုံးသည် ဘုရားသခင်၏ တောင်းဆိုချက်များကို ဖြည့်ဆည်းရန်ဖြစ်လျှင်၊ ယင်းမှာ ဘုရားသခင်၏ နှုတ်ကပတ်တော်များကို အကောင်အထည်ဖော်ခြင်း ဖြစ်သည်။ “ကျိုးနွံနာခံခြင်း” က မည်သည့်အရာကို သွယ်ဝိုက်ညွှန်းဆိုသနည်း။ ယင်းက လက်တွေ့လုပ်ဆောင်ပြီး အကောင်အထည်ဖော်ကာ ဘုရားသခင်၏ နှုတ်ကပတ်တော်များကို လက်တွေ့အရှိတရားအဖြစ်သို့ ပြောင်းလဲခြင်းပင် ဖြစ်သည်။ အကယ်၍ သင်တို့သည် ဘုရားသခင်ပြောဆိုသော နှုတ်ကပတ်တော်များနှင့် သူ၏တောင်းဆိုချက်များကို မှတ်စုစာအုပ်ထဲတွင် ချရေးပြီး စာရွက်ပေါ်တွင် ရေးမှတ်ထားသော်လည်း သင်တို့၏စိတ်နှလုံးထဲ၌ မှတ်တမ်းမတင်ဘဲ၊ အလုပ်လုပ်ရမည့်အချိန်ကျရောက်သည့်အခါ သင်တို့အလိုရှိသလို လုပ်ဆောင်လျှင်၊ အပြင်ပန်းမှကြည့်လျှင် သင်တို့သည် ဘုရားသခင်တောင်းဆိုသည့်အရာကို လုပ်ဆောင်ခဲ့ပြီးသကဲ့သို့ ထင်ရသော်လည်း သင်တို့သည် ယင်းကို သင်တို့၏ကိုယ်ပိုင်အလိုဆန္ဒအတိုင်း လုပ်ဆောင်ခဲ့ခြင်းဖြစ်လျှင်၊ ဤသည်မှာ ဘုရားသခင်၏ နှုတ်ကပတ်တော်များကို နားထောင်ခြင်း၊ လက်ခံခြင်းနှင့် ကျိုးနွံနာခံခြင်းမဟုတ်ပေ၊ ဤသည်မှာ သမ္မာတရားကို မထီမဲ့မြင်ပြုခြင်း၊ အခြေခံသဘောတရားများကို မျက်နှာပြောင်တိုက်၍ မထီမဲ့မြင်ပြုခြင်းနှင့် ဘုရားအိမ်တော်၏ စီစဉ်မှုများကို လျစ်လျူရှုခြင်း ဖြစ်သည်။ ယင်းမှာ ပုန်ကန်မှုဖြစ်သည်။

တစ်ကြိမ်တွင် ငါသည် လူတစ်ယောက်ကို တစ်စုံတစ်ခုလုပ်ဆောင်ရန် အပ်နှံခဲ့သည်။ သူ့အား အလုပ်အကြောင်းကို ငါရှင်းပြသောအခါ သူသည် သူ၏ မှတ်စုစာအုပ်တွင် သေချာမှတ်သားသည်။ မှတ်သားရာတွင် သူသည် မည်မျှ ဂရုစိုက်သည်ကို ငါမြင်သည်။ သူသည် အလုပ်အတွက် တာဝန်ခံယူသည့်စိတ်၊ ဂရုစိုက်ပြီး တာဝန်သိတတ်သောသဘောထားရှိသည့်ပုံစံရှိသည်။ သူ့အား အလုပ်ကို ပေးအပ်ပြီးသည့်နောက်တွင် အခြေအနေကို သိရရန် ငါစောင့်နေခဲ့သည်။ နှစ်ပတ်ကြာသွားပြီးသည့်တိုင် အကြောင်းမပြန်သေးပေ။ ထို့ကြောင့် ငါသည် သူ့အား မိမိဘာသာ လိုက်ရှာပြီး သူ့အား ငါပေးအပ်ခဲ့သောအလုပ်က မည်သို့အခြေအနေရှိသည်ကို မေးမြန်းသည်။ သူက “အိုး၊ ကျွန်တော် မေ့သွားတယ်။ ဘာအလုပ်လဲဆိုတာ ထပ်ပြောပြပါဦး။” ဟုဆိုသည်။ သူ၏ အဖြေနှင့်ပတ်သက်၍ သင်တို့ မည်သို့ခံစားရသနည်း။ ဤသည်မှာ အလုပ်တစ်ခု လုပ်ဆောင်သောအခါတွင် သူ၌ရှိသော သဘောထားမျိုးဖြစ်သည်။ ငါက “ဒီလူက တကယ်ကို မယုံကြည်ထိုက်ဘူး။ ငါ့နားက အမြန်ထွက်သွားတော့။ မင်းကို ထပ်ပြီး မမြင်ချင်ဘူး။” ဟု တွေးမိသည်။ ဤသည်မှာ ငါခံစားရသည့် ပုံစံဖြစ်သည်။ ထို့ကြောင့် သင်တို့ကို ငါ အမှန်တရားတစ်ခု ပြောပြမည်။ သင်တို့သည် ဘုရားနှုတ်ကပတ်တော်များကို လူလိမ်တစ်ယောက်၏ လိမ်ညာမှုများနှင့် မည်သည့်အခါမျှ မဆက်စပ်ရပေ။ ဤသို့လုပ်ဆောင်ခြင်းသည် ဘုရားသခင်အတွက် စက်ဆုပ်စရာဖြစ်သည်။ ကတိတည်သည်၊ ပြောသည့်အတိုင်းလုပ်သည်ဟု ဆိုသောသူအချို့ရှိသည်။ ဤသို့ဆိုလျှင် ဘုရားနှုတ်ကပတ်တော်များနှင့် ပတ်သက်လာလျှင် ဘုရားနှုတ်ကပတ်တော်များကို ၎င်းတို့ကြားသည့်အခါတွင် ထိုနှုတ်ကပတ်တော်များက ပြောသည့်အတိုင်း ၎င်းတို့လုပ်နိုင်သလော။ ၎င်းတို့၏ ပုဂ္ဂိုလ်ရေးကိစ္စများကို လုပ်ဆောင်သကဲ့သို့ ဂရုတစိုက် အကောင်အထည်ဖော်နိုင်သလော။ ဘုရားသခင်၏ စာကြောင်းတိုင်းသည် အရေးကြီးသည်။ သူသည် ပေါ့ပေါ့တန်တန် မပြောပေ။ လူတို့သည် သူပြောသည့်အရာကို အကောင်အထည်ဖော်ပြီး လိုက်နာဆောင်ရွက်ရမည်။ ဘုရားသခင်က စကားပြောသောအခါ သူသည် လူတို့နှင့် တိုင်ပင်နေခြင်းဖြစ်သလော။ သေချာပေါက် မဟုတ်ပေ။ သူသည် သင့်အား ရွေးချယ်ဖြေဆိုရသော မေးခွန်းများမေးနေခြင်းဖြစ်သလော။ သေချာပေါက် မဟုတ်ပေ။ ဘုရားနှုတ်ကပတ်တော်နှင့် စေခိုင်းချက်သည် အမိန့်များဖြစ်ကြောင်း၊ လူသားသည် ယင်းတို့ပြောသည့်အတိုင်း ပြုမူပြီး အကောင်အထည်ဖော်ရမည်ဖြစ်ကြောင်းကို သင် နားလည်သဘောပေါက်နိုင်လျှင် သင်သည် ယင်းတို့ကို အကောင်အထည်ဖော်ပြီး လိုက်နာဆောင်ရွက်ရန် ဝတ္တရားရှိသည်။ ဘုရားနှုတ်ကပတ်တော်များသည် ဟာသသက်သက်ဖြစ်သည်၊ မိမိနှစ်သက်သလို လုပ်ဆောင်နိုင်သည့်၊ သို့မဟုတ် မလုပ်ဆောင်၍ရသည့် သာမန်ကာလျှံကာ မှတ်ချက်များဖြစ်သည်ဟု သင်က ထင်မြင်ပြီး ယင်းတို့ကို ဤသို့မှတ်ယူလျှင် သင်သည် ဆင်ခြင်တုံတရားလုံးဝမရှိဘဲ လူတစ်ယောက်ဟု ခေါ်ရန် မထိုက်တန်ပေ။ ဘုရားသခင်က သင့်ကို မည်သည့်အခါမျှ နောက်တစ်ဖန် စကားပြောဆိုမည်မဟုတ်ပေ။ လူတစ်ယောက်သည် ဘုရားသခင်၏ တောင်းဆိုချက်များ၊ ဘုရားသခင်၏ အမိန့်များနှင့် စေခိုင်းချက်တို့နှင့် ပတ်သက်လာလျှင် ကိုယ်ပိုင်ရွေးချယ်မှုများ အစဉ်ပြုလုပ်ပြီး ဝတ်ကျေတမ်းကျေ သဘောထားတစ်ခုဖြင့် ဆက်ဆံလျှင် သူသည် ဘုရားသခင် စက်ဆုပ်ရွံရှာသည့်သူမျိုးဖြစ်သည်။ သင့်အား ငါက တိုက်ရိုက်အမိန့်ပေးသည့်၊ အပ်နှံသည့်အရာများတွင် သင်သည် သင့်အား ကြီးကြပ်ပြီး တိုက်တွန်းရန်၊ သင့်အတွက် အရာရာတိုင်းကို စစ်ဆေးပေးရန် ငါ့ကို အစဉ်လိုအပ်နေပြီး ငါ့အား အစဉ်စိုးရိမ်စေပြီး မေးမြန်းစုံစမ်းမှုများပြုလုပ်စေနေလျှင်၊ နေရာတိုင်းတွင် သင့်အား ငါစစ်ဆေးရန် လိုအပ်နေလျှင် သင်သည် ဖယ်ရှားရှင်းလင်းခြင်းခံရသင့်သည်။ ဘုရားအိမ်တော်မှ လက်ရှိ ဖယ်ရှားရှင်းလင်းခြင်းခံရသောသူများထဲတွင် ဤသို့သောလူစားမျိုး များစွာရှိသည်။ ငါသည် ၎င်းတို့အား အမှုအရာအနည်းငယ်ကို ညွှန်ကြားပြီးနောက် ၎င်းတို့ကို မေးသည်၊ “အားလုံးမှတ်သားထားပါသလား။ ရှင်းပါသလား။ မေးခွန်းများ ရှိပါသေးသလား။” ၎င်းတို့က “အားလုံးမှတ်သားထားပါသည်၊ ပြဿနာတစ်စုံတစ်ရာ မရှိပါ၊ စိတ်ချလက်ချ နေပါ။” ဟု ပြန်ဖြေကြသည်။ ၎င်းတို့သည် ထိုအရာများကို လုပ်ဆောင်ရန် အလွန်လွယ်ကူစွာ သဘောတူကြပြီး၊ ၎င်းတို့၏ ရင်ဘတ်ပေါ်တွင် လက်တင်၍ ငါ့ကိုပင် ကျိန်ဆိုပြကြသည်။ သို့သော် ၎င်းတို့ သဘောတူပြီးနောက် ဤအရာများကို အမှန်တကယ် အကောင်အထည်ဖော်ကြသလော။ မဖော်ကြပေ၊ ၎င်းတို့သည် သဲလွန်စမရှိဘဲ ပျောက်ကွယ်သွားကြပြီး ၎င်းတို့ထံမှ နောက်ထပ်သတင်းများလည်း မလာတော့ပေ။ ၎င်းတို့သည် မိမိတို့ကြိုက်နှစ်သက်သည့်အရာများကို လျင်မြန်ပြီး ပြတ်သားစွာ ပြုမူလျက် ချက်ချင်းလုပ်ဆောင်ကြသည်။ ငါ ၎င်းတို့အား အပ်နှင်းသည့်အရာများကို ၎င်းတို့က အလွယ်တကူ သဘောတူကြသော်လည်း ထို့နောက်တွင်မူ ယင်းကို လျစ်လျူရှုလိုက်ကြပြီး၊ နောက်ပိုင်းတွင် ထိုကိစ္စနှင့်ပတ်သက်၍ ငါက ၎င်းတို့ထံ ဆက်လက်မေးမြန်းသည့်အခါ ၎င်းတို့သည် မည်သည့်အရာကိုမျှ လုံးဝမလုပ်ဆောင်ထားကြောင်း ငါတွေ့ရှိရသည်။ ဤသို့သောလူစားမျိုးသည် မည်သည့် အသိစိတ် သို့မဟုတ် ဆင်ခြင်တုံတရားမျှ လုံးဝမရှိပေ။ သူသည် အမှိုက်သရိုက်ဖြစ်ပြီး တာဝန်တစ်ခုကို ထမ်းဆောင်ရန် မထိုက်တန်ပေ။ ၎င်းတို့သည် ဝက် သို့မဟုတ် ခွေးထက်ပင် ဆိုးသည်။ လူတစ်ဦးက အိမ်စောင့်ခွေးတစ်ကောင်ကို မွေးထားသည့်အခါ၊ ၎င်းတို့မရှိသည့်အခါ၊ သူစိမ်းများလာသည့်အခါ ခွေးသည် အိမ်နှင့်ခြံဝင်းကို စောင့်ကြည့်ပေးနိုင်သည်။ အမှုအရာများကို လုပ်ဆောင်ရာတွင် ခွေးလောက်ပင် မကောင်းသောလူများစွာ ရှိသည်။ အချို့လူများသည် ၎င်းတို့၏တာဝန်ကို အနည်းငယ်မျှပင် လုပ်ဆောင်ရန်အတွက် တစ်စုံတစ်ဦးက ၎င်းတို့ကို အမြဲတမ်း ကြီးကြပ်နေရပြီး၊ အစဉ်သဖြင့် ၎င်းတို့ကို ပြုပြင်သည့် တစ်စုံတစ်ဦးရှိရမည်ဖြစ်ပြီး မည်သည့်အရာကိုမဆို မလုပ်ဆောင်မီတွင် စောင့်ကြည့်နေရသည်။ ဤသည်မှာ တာဝန်ထမ်းဆောင်ခြင်းလော။ ဤလူများသည် လိမ်လည်သူများပင်ဖြစ်သည်တကား။ ၎င်းတို့က လုပ်ဆောင်ရန် အစီအစဉ်မရှိခဲ့လျှင်၊ သို့ဆိုလျှင် အဘယ်ကြောင့် သဘောတူခဲ့သနည်း။ ဤသည်မှာ လူတို့ကို တမင်တကာ လှည့်ဖြားခြင်းမဟုတ်လော။ အကယ်၍ ၎င်းတို့က ထိုအလုပ်သည် ခက်ခဲလိမ့်မည်ဟု ထင်ခဲ့လျှင်၊ အဘယ်ကြောင့် စောစောက မပြောခဲ့သနည်း။ အဘယ်ကြောင့် ယင်းကို ဆောင်ရွက်မည်ဟု ကတိပေးပြီးနောက်တွင် မလုပ်ဆောင်ဘဲနေသနည်း။ အကယ်၍ ၎င်းတို့က အခြားလူများကို လှည့်ဖြားလျှင် ထိုသူတို့က ၎င်းတို့ကို မည်သည့်အရာမျှ မလုပ်နိုင်ပေ၊ သို့သော် ၎င်းတို့က ဘုရားသခင်ကို လှည့်ဖြားလျှင်၊ အကျိုးဆက်များမှာ အဘယ်နည်း။ ဤသို့သောလူစားမျိုးကို ကိုင်တွယ်ပြီး ဖယ်ရှားရှင်းလင်းသင့်သည်။ သမ္မာတရားကို မထီမဲ့မြင်ပြုပြီး စည်းမျဉ်းများကို မျက်နှာပြောင်တိုက်၍ မထီမဲ့မြင်ပြုသောသူများသည် လူဆိုးများဖြစ်သည်ဟု သင်တို့မထင်သလော။ ၎င်းတို့အားလုံးသည် လူဆိုးများဖြစ်သည်၊ ၎င်းတို့အားလုံးသည် မကောင်းဆိုးဝါးများဖြစ်ပြီး၊ ဖယ်ရှားရှင်းလင်းခြင်းခံသင့်သည်။ ဤလူများသည် မဆင်မခြင်ပြုမူသောကြောင့်၊ စည်းမျဉ်းများကို ချိုးဖောက်သောကြောင့်၊ ပုန်ကန်ပြီး မနာခံသောကြောင့်၊ မိမိတို့၏ ကိုယ်ပိုင်နိုင်ငံတော်ကို တည်ထောင်သောကြောင့်၊ ပြီးလျှင် ၎င်းတို့သည် ပျင်းရိပြီး တာဝန်မဲ့သောကြောင့်၊ အသင်းတော်အပေါ် ကြီးမားသော ဆုံးရှုံးမှုများကို ဆောင်ကြဉ်းခဲ့ကြသည်။ ထိုသို့သော ဆုံးရှုံးမှုများကို မည်သူက ပြန်လည်ပေးဆပ်နိုင်မည်နည်း။ မည်သူမျှ ထိုသို့သော တာဝန်ကို မထမ်းနိုင်ပေ။ ဤလူများသည် ပြုပြင်ခြင်းခံရသည့်အခါ မကျေမနပ်ပြောကြပြီး ဖျောင်းဖျ၍မရ လက်မခံဘဲ မကျေမနပ်ဖြစ်နေဆဲဖြစ်သည်။ ဤလူများသည် အကြောင်းအကျိုးမသိသော မကောင်းဆိုးဝါးများ မဟုတ်လော။ ၎င်းတို့သည် အမှန်တကယ်ပင် ကူညီ၍မရနိုင်တော့ဘဲ လွန်ခဲ့သောအချိန်ကတည်းက ဖယ်ရှားရှင်းလင်းခြင်းခံခဲ့သင့်သည်။

ယနေ့ ငါတို့မိတ်သဟာယဖွဲ့ခဲ့သော နောဧနှင့် အာဗြဟံတို့၏ ဇာတ်လမ်းများ၏ အဓိကအချက်မှာ အဘယ်အရာဖြစ်သည်ကို သင်တို့နားလည်သလော။ လူအပေါ် ဘုရားသခင်၏ တောင်းဆိုချက်များက မြင့်မားသလော။ (မမြင့်မားပါ။) ဘုရားသခင်က လူထံမှ တောင်းဆိုသည့်အရာမှာ ဖန်ဆင်းခံလူသားတစ်ဦး၌ အခြေခံအကျဆုံးဖြစ်သင့်သည့်အရာ ဖြစ်သည်၊ သူ၏တောင်းဆိုချက်များသည် လုံးဝမမြင့်မားဘဲ၊ လက်တွေ့အကျဆုံးဖြစ်ပြီး အစစ်မှန်ဆုံးဖြစ်သည်။ လူတို့သည် ဘုရားသခင်၏ အသိအမှတ်ပြုခြင်းကို ခံရရန် စစ်မှန်သော ယုံကြည်ခြင်းနှင့် အကြွင်းမဲ့ ကျိုးနွံနာခံခြင်းကို ပိုင်ဆိုင်ရမည်၊ ဤအရာနှစ်ခုကို ပိုင်ဆိုင်သောသူများသာလျှင် အမှန်တကယ် ကယ်တင်ခြင်းခံရသည်။ သို့သော် အလွန်နက်ရှိုင်းစွာ ဖောက်ပြန်ပျက်စီးခဲ့သောသူများအတွက်၊ သမ္မာတရားကို မထီမဲ့မြင်ပြုပြီး အပြုသဘောဆောင်သောအရာများကို မနှစ်မြို့သောသူများအတွက်၊ သမ္မာတရားကို ရန်လိုသောသူများအတွက်၊ ဤအရာနှစ်ခုထက် ပို၍ခက်ခဲသောအရာ မရှိပေ။ ဤသည်ကို ဘုရားသခင်အပေါ် ဖြူစင်ပြီး ပွင့်လင်းသော စိတ်နှလုံးရှိသောသူများ၊ လူ့သဘာဝ၊ ဆင်ခြင်တုံတရားနှင့် အသိစိတ်တို့ကို ပိုင်ဆိုင်သောသူများနှင့် အပြုသဘောဆောင်သောအရာများကို ချစ်မြတ်နိုးသောသူများသာလျှင် စွမ်းဆောင်နိုင်သည်။ ဤအရာများသည် သင်တို့၌ တွေ့ရှိရသလော။ ပြီးလျှင် ဘုရားသခင်နှင့်ပတ်သက်သော လူတို့ပိုင်ဆိုင်သင့်သော ဇွဲလုံ့လနှင့် စင်ကြယ်ခြင်းတို့ကို မည်သူ့ထံတွင် တွေ့ရှိရသနည်း။ အသက်အရွယ်အားဖြင့်၊ ဤနေရာတွင် ထိုင်နေသော သင်တို့အားလုံးသည် နောဧနှင့် အာဗြဟံတို့ထက် ငယ်ကြသည်၊ သို့သော် ဖြူစင်ခြင်းနှင့်ပတ်သက်လျှင်မူ သင်တို့သည် ၎င်းတို့ကို မမီနိုင်ပေ။ ဖြူစင်ခြင်း၊ ဉာဏ်ကောင်းခြင်းနှင့် ဉာဏ်ပညာတို့ကို သင်တို့၌ မတွေ့ရှိရပေ၊ အခြားတစ်ဖက်တွင်မူ အသေးအဖွဲ ကလိမ်ကကျစ်ဉာဏ်မှာမူ တစ်ပုံတစ်ပင် ရှိသည်။ သို့ဖြစ်၍ ဤပြဿနာကို မည်သို့ဖြေရှင်းနိုင်သနည်း။ ဘုရားသခင်၏ တောင်းဆိုချက်များကို ဖြည့်ဆည်းရန် နည်းလမ်းတစ်ခုခု ရှိသလော။ လမ်းခရီးတစ်ခု ရှိသလော။ မည်သည့်နေရာမှ စတင်ရမည်နည်း။ (ဘုရားသခင်၏ နှုတ်ကပတ်တော်များကို နားထောင်ခြင်းဖြင့် ဖြစ်ပါသည်။) မှန်ပေသည်၊ နားထောင်ရန်နှင့် ကျိုးနွံနာခံရန် သင်ယူခြင်းဖြင့် ဖြစ်သည်။ အချို့လူများက “တစ်ခါတစ်ရံ ဘုရားသခင်ပြောသည့်အရာက သမ္မာတရားမဟုတ်၊ ဒါကို ကျိုးနွံနာခံဖို့ မလွယ်ပါ။ ဘုရားသခင်က သမ္မာတရားဖြစ်သည့် စကားအနည်းငယ်ကို ပြောခဲ့လျှင် ကျိုးနွံနာခံခြင်းက လွယ်ကူလိမ့်မည်” ဟု ပြောကြသည်။ ဤစကားများ မှန်သလော။ (မမှန်ပါ။) ယနေ့ ငါတို့ပြောဆိုခဲ့သော နောဧနှင့် အာဗြဟံတို့၏ ဇာတ်လမ်းများတွင် သင်တို့ မည်သည့်အရာကို ရှာဖွေတွေ့ရှိခဲ့သနည်း။ ဘုရားသခင်၏ နှုတ်ကပတ်တော်ကို နာခံခြင်းနှင့် ဘုရားသခင်၏ တောင်းဆိုချက်များကို ကျိုးနွံနာခံခြင်းသည် လူ၏ မလွဲမသွေ ထမ်းဆောင်ရမည့် တာဝန်ဖြစ်သည်။ ပြီးလျှင် အကယ်၍ ဘုရားသခင်က လူ၏အယူအဆများနှင့် မကိုက်ညီသော အရာတစ်ခုကို ပြောဆိုလျှင်၊ လူသည် ယင်းကို စိတ်ဖြာလေ့လာခြင်း သို့မဟုတ် ဆန်းစစ်ခြင်း မပြုသင့်ပေ။ ဘုရားသခင်က မည်သူ့ကိုမဆို ပြစ်တင်ရှုတ်ချသည်ဖြစ်စေ သို့မဟုတ် ဖယ်ရှားရှင်းလင်းသည်ဖြစ်စေ၊ လူမည်မျှပင် အယူအဆများနှင့် အတိုက်အခံလုပ်ခြင်းများ ဖြစ်ပေါ်စေကာမူ၊ ဘုရားသခင်၏ ပင်ကိုလက္ခဏာ၊ သူ၏အနှစ်သာရ၊ သူ၏စိတ်သဘောထားနှင့် သူ၏အဆင့်အတန်းတို့သည် ထာဝရ မပြောင်းလဲပေ။ သူသည် ထာဝရ ဘုရားသခင်ဖြစ်သည်။ သူသည် ဘုရားသခင်ဖြစ်ကြောင်းကို သင်သံသယမရှိသည့်အတွက်၊ သင်၏တစ်ခုတည်းသော တာဝန်၊ သင်လုပ်ဆောင်သင့်သည့် တစ်ခုတည်းသောအရာမှာ သူပြောဆိုသည့်အရာကို နာခံပြီး သူ၏နှုတ်ကပတ်တော်အတိုင်း လက်တွေ့လုပ်ဆောင်ရန် ဖြစ်သည်၊ ဤသည်မှာ လက်တွေ့လုပ်ဆောင်ခြင်း၏ လမ်းခရီးပင်ဖြစ်သည်။ ဖန်ဆင်းခံတစ်ဦးသည် ဘုရားသခင်၏ နှုတ်ကပတ်တော်များကို ဆန်းစစ်ခြင်း၊ စိတ်ဖြာလေ့လာခြင်း၊ ဆွေးနွေးခြင်း၊ ငြင်းပယ်ခြင်း၊ ဆန့်ကျင်ခြင်း၊ ပုန်ကန်ခြင်း သို့မဟုတ် ငြင်းဆိုခြင်း မပြုသင့်ပေ၊ ဤသည်မှာ ဘုရားသခင်က စက်ဆုပ်ရွံရှာသောအရာဖြစ်ပြီး၊ လူ၌ သူမြင်တွေ့လိုသောအရာ မဟုတ်ပေ။ ဘုရားသခင်၏ နှုတ်ကပတ်တော်များကို အတိအကျအားဖြင့် မည်သို့ဆက်ဆံရမည်နည်း။ မည်သို့လက်တွေ့လုပ်ဆောင်သင့်သနည်း။ ယင်းမှာ အမှန်တကယ်၌ အလွန်ရိုးရှင်းသည်၊ ယင်းတို့ကို နာခံရန်၊ သင်တို့၏စိတ်နှလုံးဖြင့် နားထောင်ရန်၊ သင်တို့၏ စိတ်နှလုံးဖြင့် လက်ခံရန်၊ သင်တို့၏ စိတ်နှလုံးဖြင့် နားလည်သဘောပေါက်ရန် သင်ယူပြီး ထို့နောက်တွင် သင်တို့၏ စိတ်နှလုံးဖြင့် သွား၍ လက်တွေ့လုပ်ဆောင်ပြီး အကောင်အထည်ဖော်ကြလော့။ သင်၏စိတ်နှလုံးထဲ၌ ကြားပြီး သဘောပေါက်သည့်အရာသည် သင်၏လက်တွေ့လုပ်ဆောင်ခြင်းနှင့် နီးကပ်စွာ ဆက်စပ်သင့်သည်။ ထိုနှစ်ခုကို မခွဲခြားနှင့်၊ သင်လက်တွေ့လုပ်ဆောင်သည့်အရာ၊ သင်ကျိုးနွံနာခံသည့်အရာ၊ သင်၏လက်ဖြင့် သင်လုပ်ဆောင်သည့်အရာ၊ သင်ပြေးလွှားလုပ်ဆောင်ပေးသည့်အရာတို့ဖြစ်သည့် အရာရာတိုင်းသည် ဘုရားသခင်၏ နှုတ်ကပတ်တော်များနှင့် ဆက်စပ်သင့်သည်၊ ထို့နောက် သင်သည် သူ၏နှုတ်ကပတ်တော်များအတိုင်း လက်တွေ့လုပ်ဆောင်သင့်ပြီး သင်၏လုပ်ဆောင်ချက်များမှတစ်ဆင့် ၎င်းတို့ကို အကောင်အထည်ဖော်သင့်သည်။ ထိုသို့ပြုခြင်းသည် ဖန်ဆင်းရှင်၏ နှုတ်ကပတ်တော်များကို ကျိုးနွံနာခံခြင်းပင် ဖြစ်သည်။ ဤသည်မှာ ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်း၏ လမ်းခရီးပင် ဖြစ်သည်။

၂၀၂၀ ခုနှစ်၊ ဇူလိုင်လ ၁၈ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၅)

၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း

ယနေ့တွင် ငါတို့သည် ယခင်တစ်ကြိမ်က မိတ်သဟာယကို ဆက်ကြမည်။ ယင်းက အန္တိခရစ်တို့၏ သရုပ်သကန်များထဲမှ ဆယ်ခုမြောက်အချက်ဖြစ်သည့် ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်ဟူသည့်အကြောင်း ဖြစ်သည်။ ဤအချက်ကို အပိုင်းသုံးပိုင်း ပိုင်းခြားထားသည်။ ပထမနှစ်ပိုင်းကို မိတ်သဟာယပြုပြီးဖြစ်ပြီး ယနေ့တွင် တတိယပိုင်းဖြစ်သည့် အန္တိခရစ်တို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုကြသည် ဟူသည်ကို ငါတို့ မိတ်သဟာယပြုကြမည်။ ယခင်က ဤကဏ္ဍနှင့်ပတ်သက်၍ အန္တိခရစ်တို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၊ မယုံကြည်ခြင်း၊ ယင်းတို့အပေါ် သိချင်စိတ်ပြင်းပြမှုဖြင့် ပြည့်နေခြင်း၊ ယုံကြည်လက်ခံခြင်း၏ အစိတ်အပိုင်း တစ်ခုတလေမျှ ကင်းမဲ့ပြီး သံသယ၊ စမ်းသပ်ခြင်းနှင့် ထင်ကြေးပေးခြင်းတို့သာ ပါဝင်ခြင်းတို့ကဲ့သို့သော အချို့သော သရုပ်သကန်များနှင့် ဆိုရိုးများကို မိတ်သဟာယပြုခဲ့ပြီးဖြစ်သည်။ အတိုချုပ်အားဖြင့် အန္တိခရစ်တို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မမှတ်ယူကြသကဲ့သို့ ယင်းတို့ကို လက်တွေ့မလုပ်ဆောင်ကြပေ။ အမှုအရာများနှင့် ရင်ဆိုင်ရသည့်အခါ ၎င်းတို့သည် ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်ခြင်း၏ စည်းမျဉ်းများကို မရှာဖွေကြပေ။ ၎င်းတို့၏ စိတ်နှလုံးထဲတွင် ဘုရားသခင်၏ နှုတ်ကပတ်တော်များအပေါ် သံသယ၊ အတိုက်အခံလုပ်ခြင်းနှင့် ငြင်းပယ်ခြင်းတို့ကို မကြာခဏ ထားရှိကြသည်။ ဤအရာအားလုံးသည် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ သရုပ်သကန်များဖြစ်သည်ဟု ဆိုနိုင်သည်။ ယနေ့တွင် ငါတို့သည် ဘုရားနှုတ်ကပတ်တော်များအပေါ် အန္တိခရစ်တို့ မည်သို့အတိအကျ မထီမဲ့မြင်ပြုကြသည်ကို စိတ်ဖြာလေ့လာ ဆွေးနွေးရန်အတွက် ဘုရားနှုတ်ကပတ်တော်များအပေါ် အန္တိခရစ်တို့၏ ပို၍နက်ရှိုင်းပြီး တိကျသည့် သဘောထားများနှင့် လုပ်ရပ်များအကြောင်းကို ထပ်မံ မိတ်သဟာယ ပြုကြမည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို မည်သို့ မထီမဲ့မြင်ပြုသည်နှင့်ပတ်သက်၍ ငါတို့သည် တစ်ချက်ချင်း ဆက်လက်၍ မိတ်သဟာယပြုကြမည်။ ဤနည်းလမ်းသည် ပို၍ ရှင်းလင်းမည် မဟုတ်လော။ (ရှင်းလင်းပါမည်။) အကယ်၍ ငါသည် ယခု ယေဘုယျနည်းလမ်းဖြင့် မိတ်သဟာယပြုမည်ဆိုလျှင် သင်တို့၌ အတိုင်းအတာတစ်ခုအထိ သဘောပေါက်နားလည်နိုင်စွမ်း၊ လုံလောက်သော အစွမ်းအစနှင့် ဝိညာဉ်ရေးရာ နားလည်သဘောပေါက်မှုတို့ရှိပြီး ဘုရားသခင်၏ နှုတ်ကပတ်တော်များမှ အလင်းကို မကြာခဏ ရရှိပါက ငါ ယခင်က မိတ်သဟာယပြုခဲ့သည့်အရာသည်ပင် သင်တို့အတွက် အမှန်တကယ် လုံလောက်ပေလိမ့်မည်။ သို့သော်လည်း လူအများစုသည် ဘုရားသခင်၏ နှုတ်ကပတ်တော်များကို သဘောပေါက်နားလည်ရန် အစွမ်းအစ မပိုင်ဆိုင်ကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို သဘောပေါက်နားလည်ရမည့် သမ္မာတရားအဖြစ် သဘောထားပြုမူနိုင်သည့် အဆင့်သို့ မရောက်ရှိကြပေ။ ထို့ကြောင့် ငါတို့သည် တစ်ချက်ချင်း မိတ်သဟာယပြုရန် လိုအပ်သည်။ ဤအကြောင်းအရာကို အပိုင်းငယ်အများအပြားအဖြစ် အတိအကျ ပိုင်းခြားထားသည်။

က။ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ် ကြပြီး အနက်ဖွင့်ဆိုကြ၏

ပထမအချက်မှာ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ်ကြပြီး အနက်ဖွင့်ဆိုကြခြင်း ဖြစ်သည်။ ယခင်က ငါတို့သည် ဤကဏ္ဍနှင့်ပတ်သက်၍ တိကျသော ဥပမာအချို့ဖြင့် မိတ်သဟာယဖွဲ့ခဲ့ပြီးဖြစ်သော်လည်း ပစ်မှတ်ထား၍ အသေးစိတ် စိတ်ဖြာလေ့လာဆွေးနွေးခြင်း မဟုတ်ဘဲ စကားစပ်မိ၍ ပြောဆိုခြင်းမျှသာ ဖြစ်သည်။ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ်ခြင်းနှင့် အနက်ဖွင့်ဆိုခြင်းတို့၏ သရုပ်သကန်များမှာ အဘယ်နည်း။ ဤအချက်နှင့်စပ်လျဉ်း၍ အန္တိခရစ်တို့သည် မည်သို့ ပြုမူကြသနည်း။ အန္တိခရစ်တို့သည် ဘုရားသခင်၏ နှုတ်ကပတ်တော်များအပေါ် ထိုသို့သော အပြုအမူကို ပြသနိုင်ပြီး ထိုသို့သော လုပ်ရပ်များကို ကျင့်သုံးနိုင်သည် ဟူသောအချက်က ၎င်းတို့၏ သဘာဝရှုထောင့်မှ ကြည့်လျှင် ၎င်းတို့သည် မိမိတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်း၊ သန့်ရှင်းမြင့်မြတ်ပြီး ပုန်ကန်ပြစ်မှား၍မရနိုင်သော အရာဖြစ်ကြောင်းကို မယုံကြည်သည်ကို ညွှန်ပြသည်။ ဘုရားသခင်သည် သမ္မာတရားနှုတ်ကပတ်တော် မည်သည့်ကဏ္ဍကို ဖော်ပြသည်ဖြစ်စေ၊ လူတို့အတွက် ရိုးရှင်းပုံပေါ်သည်ဖြစ်စေ နက်နဲပုံပေါ်သည်ဖြစ်စေ ယင်းသည် ဘုရားသခင်၏ နှုတ်ကပတ်တော်များသာ ဖြစ်သည်၊ သမ္မာတရားသာဖြစ်သည်၊ ပြီးလျှင် လူတစ်ဦး၏ အသက်ဝင်ရောက်မှု၊ စိတ်သဘောထား ပြောင်းလဲခြင်း၊ ကယ်တင်ခြင်းတို့နှင့် ခွဲခြား၍မရအောင် ဆက်စပ်နေသည်။ သို့သော် အန္တိခရစ်တို့သည် ဤသို့ မမြင်ကြပေ။ ၎င်းတို့သည် မိမိတို့၏ စိတ်နှလုံးထဲ၌ ဤအရာကို သတိမမူမိကြသကဲ့သို့ ထိုသို့သော သတိပြုမိခြင်း သို့မဟုတ် နားလည်ခြင်းလည်း မရှိကြပေ။ ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ဟု မယုံကြည်ကြသကဲ့သို့ လူတစ်ဦး၏ အသက်ဝင်ရောက်မှုအတွက် ဘုရားသခင်၏ နှုတ်ကပတ်တော်များက မည်မျှ အရေးကြီးကြောင်းကိုလည်း အသိအမှတ်မပြုကြပေ။ ဆန့်ကျင်ဘက်အားဖြင့် ၎င်းတို့က ဘုရားသခင်၏ နှုတ်ကပတ်တော်များသည် အပေါ်ယံအားဖြင့် လူ၏စကားများသာဖြစ်ပြီး အတော်ပင် သာမန်ဖြစ်သည်ဟု ယုံကြည်ကြသည်။ ဘုရားသခင်နောက် လိုက်သောသူအားလုံး၊ ဘုရားအိမ်တော်နှင့် အသင်းတော်တို့က ယင်းတို့ကို “ဘုရားသခင်၏ နှုတ်ကပတ်တော်များ” ဟု အမည်တပ်ထားသောကြောင့်သာ ၎င်းတို့သည် အလွန်အရေးကြီးသည့်ပုံ ပေါ်ခြင်းဖြစ်သည်။ သို့သော် လက်တွေ့တွင် အပေါ်ယံအားဖြင့် ဘုရားသခင်၏ နှုတ်ကပတ်တော်များသည် လူတို့ မကြာခဏ ပြောလေ့ရှိသော သာမန်စကားစုများကဲ့သို့ ထင်ရသည်။ စာသားအရှိအတိုင်းဆိုလျှင် ဤနှုတ်ကပတ်တော်များတွင် လူ့ဘာသာစကား၏ အစိတ်အပိုင်းများ ပါဝင်သည်၊ ယင်းတို့တွင် အချို့သော အရပ်သုံးစကားများ၊ စကားထာများ၊ ဆိုရိုးစကားများနှင့် နှစ်ပိုင်းရှိသော စကားပုံများအပါအဝင် လူ့ဘာသာစကား၏ ဆင်ခြင်တွေးခေါ်မှုစနစ်၊ အတွေးနှင့် စကားလုံးအသုံးအနှုန်းများ ပါဝင်သည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို လူတစ်ဦး စိတ်ကူးကောင်း စိတ်ကူးနိုင်သကဲ့သို့ ကြီးကျယ်ခမ်းနားသော၊ နားလည်ရခက်သော သို့မဟုတ် နက်နဲသော အရာတစ်ခုအဖြစ်၊ ကောင်းကင်ဘုံမှ အထင်ကရ ကျမ်းစာများကဲ့သို့ မမြင်ကြပေ။ ၎င်းတို့အတွက်မူ ယင်းတို့သည် သာမန်နှင့် ရိုးရိုးရှင်းရှင်းသာ ဖြစ်သည်။ ထို့ကြောင့် များစွာ စေ့စေ့စပ်စပ် ကြည့်ရှုလေ့လာပြီးနောက် ၎င်းတို့သည် မိမိတို့၏ စိတ်နှလုံးထဲ၌ နောက်ဆုံးသော အဓိပ္ပာယ်ဖွင့်ဆိုချက်တစ်ခုသို့ ရရှိကြသည်။ ဤနှုတ်ကပတ်တော်များသည် သာမန်စကားများသာဖြစ်ပြီး အတော်ပင် လက်တွေ့ကျကာ ယုံကြည်သူများ ဖတ်ရှုသင့်သည့်အရာ၊ လူတစ်ဦး၏ အပြုအမူနှင့် ယုံကြည်ခြင်းအတွက် အထောက်အကူပြုနိုင်သော နှုတ်ကပတ်တော်များ ဖြစ်သည်ဟူ၍တည်း။ များစွာ ဖတ်ရှုပြီးနောက် ဤသည်မှာ ၎င်းတို့ ရရှိသည့် ကောက်ချက်ဖြစ်သည်။ အချို့သော အန္တိခရစ်များနှင့် မာနကြီးသူများပင်လျှင် ဘုရားသခင်၏ နှုတ်ကပတ်တော်များကို ယူ၍ တစ်ထိုင်တည်းမှာပင် အခန်းများစွာ၊ စာမျက်နှာများစွာကို ဖတ်ကြသည်။ အချို့ဆိုလျှင် နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်ကို တစ်လအတွင်း အစမှအဆုံး ဖတ်ပြီး ၎င်းတို့၏ စိတ်နှင့် အတွေးများထဲတွင် အချို့သော နက်ရှိုင်းသည့် စွဲမှတ်မှုများကို ကျန်ရစ်ခဲ့သည်။ ၎င်းတို့သည် အချို့သော ဝိညာဉ်ရေးရာ ဝေါဟာရများ၊ ဘုရားသခင်၏ မိန့်မြွက်ချက်၏ လေသံနှင့် စကားပြောဆိုဟန်၊ အဆင့်အမျိုးမျိုးရှိ ဘုရားသခင်၏ နှုတ်ကပတ်တော်များ၏ ပါဝင်သည့် အကြောင်းအရာကိုပင် ယေဘုယျအားဖြင့် နားလည်မှု ရရှိကြသည်။ ဖတ်ပြီးနောက် ၎င်းတို့က “ဘုရားသခင်၏ နှုတ်ကပတ်တော်များသည် အကောင်းကြီး မဟုတ်သကဲ့သို့ အဆိုးကြီးလည်း မဟုတ်ပါ။ ကျွန်ုပ်သည် ယင်းတို့အားလုံးကို တစ်ထိုင်တည်း ဖတ်လိုက်ပြီး ဘုရားသခင်၏ အနှစ်ခြောက်ထောင် စီမံခန့်ခွဲမှု အစီအစဉ်၏ ယေဘုယျအကြောင်းအရာကိုလည်း နားလည်ပြီဖြစ်သည်။ သို့ဖြစ်၍ ဘုရားနှုတ်ကပတ်တော်များသည် ထိုမျှ နက်နဲခြင်း မရှိပါ။ ဘုရားနှုတ်ကပတ်တော်များကို သမ္မာတရားအဆင့်အထိ မြှင့်တင်ခြင်း၊ လူတို့၏ အသက်ဝင်ရောက်မှုအတွက် မရှိမဖြစ်သော အရာတစ်ခုအဖြစ် မြှင့်တင်ခြင်းသည် အနည်းငယ် လွန်သွားပုံရသည်” ဟု ပြောကြသည်။ သို့ဖြစ်၍ ဤနှုတ်ကပတ်တော်များကို ၎င်းတို့ မည်သို့ပင် ရှုမြင်သည်ဖြစ်စေ၊ မိမိတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များအပေါ် ၎င်းတို့၏ နောက်ဆုံးသော အဓိပ္ပာယ်ဖွင့်ဆိုချက်မှာ ယင်းတို့သည် လူတို့ စိတ်ကူးသကဲ့သို့ နက်နဲခြင်း သို့မဟုတ် နားလည်ရခက်ခြင်း မရှိဟူ၍ ဖြစ်သည်။ ပညာတတ်ပြီး မျက်စိရှိသော မည်သူမဆိုသည် ဤနှုတ်ကပတ်တော်များကို နားလည်နိုင်သည်။ အပြန်ပြန်အလှန်လှန် ဖတ်ရှုပြီးနောက် ၎င်းတို့သည် ဘုရားသခင်၏ နှုတ်ကပတ်တော်များမှ ဉာဏ်အလင်းပွင့်ခြင်း၊ ထောက်ပံ့ခြင်းနှင့် အကူအညီတို့ကို ရရှိလျက် လူတို့ နားလည်သင့်သည့် အသက်ဝင်ရောက်မှုနှင့်ပတ်သက်သော အမျိုးမျိုးသော သမ္မာတရားများကို အသိအမှတ်ပြုရန် သို့မဟုတ် နားလည်ရန် ပျက်ကွက်သည်သာမက ဘုရားသခင်၏ နှုတ်ကပတ်တော်များသည် သမ္မာတရားနှင့် ကောင်းကင်ဘုံမှ ကျမ်းစာများနှင့် များစွာ ကွာခြားသည်ဟုလည်း ခံစားရသည်။ ထိုသို့သော ကောက်ချက်ကို ချပြီးနောက် အန္တိခရစ်တို့သည် ဘုရားသခင်၏ နှုတ်ကပတ်တော်များကို သာ၍ပင် မထီမဲ့မြင်ပြုကြသည်။ ၎င်းတို့သည် ဘုရားသခင်၏ နှုတ်ကပတ်တော်များသည် ဤမျှသာဖြစ်ကြောင်း၊ ဘုရားသခင်သည် ဤမျှသာဖြစ်ကြောင်းနှင့် သမ္မာတရားသည် ဤမျှသာဖြစ်ကြောင်း ယုံကြည်ကြသည်။ ထိုသို့သော သဘောထားနှင့် နားလည်မှုဖြင့် ဘုရားသခင်၏ နှုတ်ကပတ်တော်များနှင့် နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်အပေါ် အန္တိခရစ်တို့၏ အတွင်းပိုင်းစိတ်သဘောက ၎င်းတို့ကို ဘုရားသခင်၏ နှုတ်ကပတ်တော်များနှင့် သမ္မာတရားကို ပို၍ မထီမဲ့မြင်ပြုစေသည်။ ၎င်းတို့သည် မိမိတို့၏ အသိပညာနှင့် ဉာဏ်ရည်ကို အသုံးပြု၍ မိမိတို့၏ မှတ်ဉာဏ်များနှင့် ပါးနပ်မှုအပေါ် မှီခိုလျက် ဤနှုတ်ကပတ်တော်များ၏ ပါဝင်သည့်အကြောင်းအရာနှင့် အမည်ခံ စည်းမျဉ်းများအပြင် ယင်းတို့တွင် အသုံးပြုထားသော လေသံ၊ ဟန်ပန်နှင့် စကားလုံးအသုံးအနှုန်းအချို့ကို လျင်မြန်စွာ သဘောပေါက်ကြသည်၊ ထိုလေသံ၊ ဟန်ပန်နှင့် စကားလုံးအသုံးအနှုန်းတွင် သာမန်နှင့် ဓလေ့သုံးစကားများ ပါဝင်သည်။ ထို့နောက်တွင် ၎င်းတို့သည် အရာရာကို ရယူပြီးဖြစ်ကာ အားလုံးကို ပိုင်ဆိုင်ပြီဟု ခံစားရသည်။ ထိုသို့သော နားလည်မှုနှင့် သဘောထားက ၎င်းတို့ကို မိမိတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များကို သာ၍ပင် မဆင်မခြင် မထီမဲ့မြင်ပြုစေပြီး မေးခွန်းထုတ်စေကာ ဘုရားသခင်၏ ပင်ကိုလက္ခဏာနှင့် အနှစ်သာရကို ပို၍ သံသယရှိစေသည်။

အန္တိခရစ်တို့၏ သဘာဝရှုထောင့်မှ ကြည့်လျှင် ၎င်းတို့သည် သမ္မာတရားကို အလွန်အမင်း မနှစ်မြို့ကြကြောင်း၊ အပြုသဘောဆောင်သော အရာများကို မထီမဲ့မြင်ပြုကြကြောင်း၊ ဘုရားသခင်၏ နှိမ့်ချခြင်းနှင့် ပုန်းကွယ်နေခြင်းကို မထီမဲ့မြင်ပြုကြကြောင်းနှင့် ဘုရားသခင်၏ သစ္စာစောင့်သိခြင်း၊ စစ်မှန်ခြင်းနှင့် ချစ်ခင်နှစ်လိုဖွယ် ကောင်းခြင်းတို့ကို မထီမဲ့မြင်ပြုကြကြောင်းကို တွေ့မြင်နိုင်သည်။ ဤစက်ဆုပ်ရွံရှာခြင်းများ ဆက်တိုက် ဖြစ်ခြင်းက အန္တိခရစ်တို့ကို ဘုရားသခင် မထီမဲ့မြင်ပြုပြီး ပြစ်တင်ရှုတ်ချသည့် ရွံရှာဖွယ်ကောင်းသော လုပ်ရပ်အချို့ကို အမှုမဲ့အမှတ်မဲ့ဖြင့်လည်းကောင်း၊ အလိုအလျောက်အားဖြင့်လည်းကောင်း လုပ်ဆောင်စေသည်။ ဤလုပ်ရပ်များတွင် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ်ခြင်းနှင့် အနက်ဖွင့်ဆိုခြင်းတို့ ပါဝင်သည်။ ကလီကမာလုပ်ခြင်းသည် မည်သည့်အရာကို ရည်ညွှန်းသနည်း။ အန္တိခရစ်တို့သည် ဘုရားသခင်၏ နှုတ်ကပတ်တော်များထဲတွင် သမ္မာတရားရှိသည်ဟု မယုံကြည်ကြ၊ ဘုရားသခင်၏ နှုတ်ကပတ်တော်များက လူတို့ကို အသက်ပေးနိုင်သည်ဟု မယုံကြည်ကြ၊ ပြီးလျှင် ဤနှုတ်ကပတ်တော်များသည် လူသားတို့ ရှင်သန်ရေးအတွက် မှီခိုအားထားရသည့် အခြေခံအုတ်မြစ်နှင့် လူသားတို့ တိုးတက်မှုအတွက် ဦးတည်ချက်နှင့် လမ်းကြောင်းဖြစ်သည်ကို သာ၍ပင် မယုံကြည်ကြပေ။ ထို့ကြောင့် ၎င်းတို့သည် ဘုရားသခင်က ဤနည်းလမ်းများဖြင့် အဘယ်ကြောင့် စကားပြောသည်ကို နားမလည်ကြသကဲ့သို့ ဘုရားသခင်က အဘယ်ကြောင့် ထိုသို့သော နှုတ်ကပတ်တော်များကို တိကျသော နောက်ခံအကြောင်းအရာတစ်ခုတွင် ပြောဆိုသည်ကိုလည်း မသိကြပေ၊ ပြီးလျှင် ဘုရားသခင်က ဤတိကျသော အကြောင်းအရာများကို အဘယ်ကြောင့် ပြောဆိုသည်ကို ၎င်းတို့ သာ၍ပင် လုံးဝနားမလည်ကြပေ။ ဤအကြောင်းအရာများ မည်သို့ ဖြစ်ပေါ်လာပုံ၊ ဘုရားသခင် မည်သို့ တွေးခေါ်ပုံ၊ ဤနှုတ်ကပတ်တော်များကို ပြောဆိုနေစဉ် ဘုရားသခင်က လူတို့၌ မည်သည့်အရာကို စောင့်ကြည့်လေ့လာရန်၊ ပြီးမြောက်အောင်မြင်စေရန်နှင့် အကျိုးသက်ရောက်စေရန် ရည်ရွယ်သည်နှင့်ပတ်သက်၍လည်းကောင်း၊ ဤနှုတ်ကပတ်တော်များအတွင်း၌ ဘုရားသခင် ပြီးမြောက်အောင်မြင်ရန် ရည်ရွယ်သမျှ၊ သူ၏ ရည်ရွယ်ချက်များနှင့် သမ္မာတရားတို့နှင့်ပတ်သက်၍လည်းကောင်း အန္တိခရစ်တို့သည် လုံးဝနားမလည်ဘဲ လုံးဝအသိဉာဏ် မရှိကြပေ၊ ဤအကြောင်းအရာနှင့် ပတ်သက်လာလျှင် ၎င်းတို့သည် သာမန်လူများသာ ဖြစ်ကြသည်။ ထို့ကြောင့် ၎င်းတို့၏ စိတ်နှလုံးထဲတွင် ဘုရားသခင်သည် ဤစကားစုကို ထိုနည်းလမ်းဖြင့် မပြောဆိုသင့်ကြောင်း၊ ထိုဝါကျသည် ဤဝါကျနောက်တွင် လိုက်သင့်ကြောင်း၊ ဤဝါကျကို ဤသို့ စီသင့်ကြောင်း၊ ထိုအပိုဒ်သည် ဤလေသံ သို့မဟုတ် ထိုလေယူလေသိမ်း ရှိသင့်ကြောင်း၊ ဤစကားလုံးရွေးချယ်မှုသည် မမှန်ကန်ကြောင်းနှင့် ထိုအသုံးအနှုန်းသည် စဉ်းစားချင့်ချိန်မှုမရှိဘဲ ဘုရားသခင်၏ ပင်ကိုလက္ခဏာနှင့် အပ်စပ်ခြင်း မရှိကြောင်းတို့ကို မကြာခဏ ခံစားရကြပြီး ထိုသို့ဖြင့် ၎င်းတို့၏ အမြင်များကို ဖြစ်ပေါ်ကြသည်။ ၎င်းတို့၏ အမြင်တွင် ဘုရားသခင်၏ နှုတ်ကပတ်တော်များသည် လောကရှိ မည်သည့် ထင်ရှားကျော်ကြားသော သို့မဟုတ် ကြီးမြတ်သော ပုဂ္ဂိုလ်၏ လက်ရာများလောက် မကောင်းပေ။ ဘုရားသခင်၏ ပြောဆိုချက်သည် အတော်အတန် တိကျသေချာမှုမရှိဟုလည်းကောင်း၊ စကားကြောရှည်သည်ဟုလည်းကောင်း၊ အချို့သော နှုတ်ကပတ်တော်များသည် အသေအချာ စိစစ်ပါက လူ့သဒ္ဒါနှင့် ဝေါဟာရ စည်းမျဉ်းများနှင့်အညီ အတိအကျ ပြောဆိုထားခြင်း မရှိဟု ခံစားရသည်။ “ဤနှုတ်ကပတ်တော်များထဲတွင် သမ္မာတရားက မည်သည့်နေရာတွင် ရှိနိုင်မည်နည်း။ ဤအရာများသည် ဘုရားနှုတ်ကပတ်တော်များ မည်သို့လျှင် ဖြစ်နိုင်မည်နည်း။ ၎င်းတို့သည် သမ္မာတရား မည်သို့လျှင် ဖြစ်နိုင်မည်နည်း” ဟူ၍ ဖြစ်သည်။ အန္တိခရစ်တို့သည် တစ်ချိန်တည်းမှာပင် သံသယဝင်ပြီး ပြစ်တင်ရှုတ်ချလျက် မိမိတို့၏ စိတ်နှလုံးထဲ၌ တွက်ချက်ပြီး ဆင်ခြင်သုံးသပ်ကြသည်။ ထိုသို့သော သဘောထား၊ ထိုသို့သော အတွေးအခေါ်များနှင့် ဘုရားသခင်၏ နှုတ်ကပတ်တော်များအပေါ် ထိုသို့သော ရှုမြင်ပုံဖြင့် အန္တိခရစ်တို့သည် ၎င်းတို့၏ နတ်ဆိုးဆန်သော လက်သည်းများကို အသင့်ပြင်ကြသည်။

လွန်ခဲ့သော နှစ်အနည်းငယ်က ဓမ္မတေးအဖွဲ့တွင် ဖြစ်ရပ်တစ်ခု ဖြစ်ပွားခဲ့သည်ကို ငါ အမှတ်ရသည်။ ၎င်းတို့သည် အသင်းတော်တွင် သီဆိုရန်အတွက် ဘုရားသခင်၏ ပဓာနကျသော နှုတ်ကပတ်တော် တစ်ပိုဒ်အတွက် တေးဂီတကို ရေးစပ်လိုခဲ့ကြသည်။ ရေးစပ်နေစဉ်အတွင်း ၎င်းတို့သည် ဘုရားသခင်၏ ပြောဆိုချက် ရှည်လျားမှုနှင့် စကားလုံးအရေအတွက်သည် တေးသွားနှင့် မကိုက်ညီကြောင်း တွေ့ရှိခဲ့ကြသည်၊ သီချင်းစာသား တစ်ကြောင်းချင်းစီတွင် စကားလုံးများလွန်းနေခဲ့သည်။ ထို့အပြင် သီချင်းတစ်ပုဒ်လုံး၏ တေးသွားကို ဘုရားသခင်၏ နှုတ်ကပတ်တော်များပေါ်တွင် အသုံးချပါက နှုတ်ကပတ်တော်များသည် များလွန်းပြီး ရှည်လွန်းပုံပေါက်စေသည်။ သို့ဆိုလျှင် ၎င်းတို့၏ ဖြေရှင်းနည်းမှာ အဘယ်နည်း။ ၎င်းတို့ နည်းလမ်းတစ်ခုကို တွေ့ရှိခဲ့ကြသည်။ ၎င်းတို့သည် ဘုရားသခင်၏ နှုတ်ကပတ်တော်များ၏ သိသာထင်ရှားသော အဓိပ္ပာယ်ကို မပြောင်းလဲဘဲ ယင်းတို့၏ စကားစုဖွဲ့ပုံနှင့် စကားလုံးအသုံးအနှုန်းအချို့ကို ကလီကမာလုပ်ခဲ့ကြသည်၊ ဥပမာအားဖြင့် လေးလုံးစပ် ဓလေ့သုံးစကားတစ်ခုကို နှစ်လုံးစပ် စကားလုံးတစ်ခုအဖြစ် ပြောင်းလဲခြင်း၊ သို့မဟုတ် ရှည်လျားပြီး မလိုအပ်ဘဲ အဓိပ္ပာယ်မရှိဟု ထင်ရသော ဝါကျများကို ဖျက်ပစ်ခြင်းတို့ ဖြစ်သည်။ ဤစည်းမျဉ်းကို လိုက်နာလျက် ၎င်းတို့သည် ဘုရားသခင်၏ နှုတ်ကပတ်တော်များ၏ ပြုပြင်တည်းဖြတ်ထားသော ပုံစံကို တေးဂီတဖြင့် သီကုံးပြီး သီဆိုရန်အတွက် အသင်းတော်တွင် ဖြန့်ဝေခဲ့သည်။ လူအများစုသည် နားဝေတိမ်တောင်ဖြစ်လျက် ယင်းကို ဘုရားသခင်၏ နှုတ်ကပတ်တော်များ ဓမ္မတေးတစ်ပုဒ်ဟု ထင်ခဲ့ကြသော်လည်း ထိုသို့သော အပိုဒ်သည် ဘုရားသခင်၏ နှုတ်ကပတ်တော်များ လုံးဝမဟုတ်သည်ကို မည်သူ သိရှိခဲ့သနည်း။ ယင်းမှာ အန္တိခရစ်တို့က စိတ်ကူးပေါက်သကဲ့သို့ ပြုပြင်ပြီး အကျဉ်းချုံးထားကာ လက်ဆော့ပြီး ကလီကမာလုပ်ထားသော အပိုဒ်တစ်ပိုဒ် ဖြစ်ခဲ့သည်။ နောက်ပိုင်းတွင် ဤဓမ္မတေးကို အစီအစဉ်တစ်ခုအတွက် ပြင်ဆင်နေသည့်အခါ ဤဓမ္မတေးသည် ဘုရားသခင်၏ နှုတ်ကပတ်တော်များ၏ မည်သည့်အခန်းမှ ရွေးချယ်ထားသည်ကို ငါ မေးခဲ့သည်။ ၎င်းတို့က တိကျသော အခန်းတစ်ခန်း၏ ပထမအပိုဒ်ဖြစ်ကြောင်း ငါ့ကို ပြောခဲ့သည်။ ငါသည် ထိုအပိုဒ်ကို ရှာဖွေပြီး ဓမ္မတေးစာအုပ်ထဲရှိ တစ်ပိုဒ်နှင့် နှိုင်းယှဉ်ကြည့်ရာ ငါ့ကို အတော်ပင် တုန်လှုပ်စေခဲ့သည်။ ဓမ္မတေးစာအုပ်ထဲရှိ အပိုဒ်သည် အမည်ခံအားဖြင့် ထိုအခန်းမှ ရွေးချယ်ထားသော အပိုင်းတစ်ပိုင်း ဖြစ်သော်လည်း ယင်းကို မမှတ်မိနိုင်လောက်အောင်ပင် ပြောင်းလဲထားသည်။ ပြောဆိုချက်၏ လေသံမှာ ပျောက်ဆုံးနေပြီး အရေးကြီးသော နှုတ်ကပတ်တော်များစွာကို ချန်လှပ်ထားကာ ပြောဆိုချက်၏ ပါဝင်သည့်အကြောင်းအရာမှာ ဖရိုဖရဲဖြစ်နေပြီး နှုတ်ကပတ်တော်များ၏ အစီအစဉ်ပင်လျှင် ပြောင်းပြန်ဖြစ်နေခဲ့သည်။ အကယ်၍ ဤအပိုဒ်သည် ဘုရားသခင်၏ နှုတ်ကပတ်တော်များ၏ တိကျသော အခန်းတစ်ခန်းမှ ကောက်နုတ်ထားကြောင်း ငါ့ကို မည်သူမျှ မပြောခဲ့ပါက မည်သူမဆိုသည် ယင်းမှာ မည်သည့်အခန်းမှ ဖြစ်သည်ကို ခွဲခြားသိရှိနိုင်မည်ဟု ငါ မထင်ပေ၊ ယင်းသည် မူရင်းနှင့် လုံးဝ မကိုက်ညီတော့ပေ။ အပေါ်ယံအားဖြင့် ဤလူများသည် ၎င်းတို့၏ တာဝန်ကို ထမ်းဆောင်နေကြခြင်း ဖြစ်သည်။ ဘုရားသခင်၏ နှုတ်ကပတ်တော်များကို လူတိုင်း သီဆိုပြီး စိတ်ထဲတွင် စွဲမှတ်စေရန် တေးဂီတဖြင့် သီကုံးခြင်းအားဖြင့် ဘုရားသခင်၏ နှုတ်ကပတ်တော်များသည် လူတို့ကို အစဉ်မပြတ် ဦးဆောင်လမ်းပြနိုင်ပြီး လူတို့ကို ဘုရားသခင်၏ နှုတ်ကပတ်တော်များထဲသို့ ဝင်ရောက်ရန် ကူညီပေးနိုင်မည် ဖြစ်သည်။ ဤသည်မှာ ကောင်းမြတ်လှသော လုပ်ရပ်ပါတကား။ သို့သော်လည်း အန္တိခရစ်တို့၏ ဘုရားသခင်ကို ကြောက်ရွံ့သော စိတ်နှလုံး လုံးဝကင်းမဲ့ခြင်းကြောင့် ၎င်းတို့သည် ဘုရားသခင်၏ နှုတ်ကပတ်တော်များကို သာမန်လူများ စကားစမြည်ပြောဆိုသည့် စကားများဖြစ်သည့်အလား သဘောထားပြုမူကာ စိတ်ကူးပေါက်သကဲ့သို့ ဖျက်ပစ်ပြီး ကလီကမာလုပ်ခဲ့ကြသည်။ မေးခွန်းတစ်ခွန်းမျှ မမေးသကဲ့သို့ မည်သူတစ်ဦးတစ်ယောက်၏ ခွင့်ပြုချက် သို့မဟုတ် သဘောတူညီချက်မရှိဘဲ သို့မဟုတ် မည်သူတစ်ဦးတစ်ယောက်ကမျှ အခွင့်အာဏာ ပေးအပ်ခြင်း လုံးဝမရှိဘဲ ၎င်းတို့သည် ဘုရားသခင်၏ နှုတ်ကပတ်တော်များကို လုံးဝ ပြောင်းလဲခဲ့ကြသည့်တိုင် မိမိတို့၏ တာဝန်ကို ထမ်းဆောင်နေကြောင်း၊ ဘုရားသခင်၏ နှုတ်ကပတ်တော်များကို တေးဂီတဖြင့် သီကုံးခဲ့ကြောင်း ၎င်းတို့က လူတို့ကို ယုံကြည်စေခဲ့သည်။ ဤသည်မှာ မည်သို့သော အပြုအမူနှင့် နည်းလမ်းမျိုး ဖြစ်သနည်း။ ထိုသို့သော အပြုအမူနှင့် ထိုသို့သော နည်းလမ်းမျိုးကို လုပ်ဆောင်သော လူတို့သည် မည်သည့် စိတ်သဘောထား ရှိကြသနည်း။ ထိုသို့သော နည်းလမ်းကို အသုံးပြုသူများ၊ ဘုရားသခင်၏ နှုတ်ကပတ်တော်များကို ထိုသို့သော သဘောထားဖြင့် သဘောထားပြုမူသူများသည် ဘုရားသခင်၏ နှုတ်ကပတ်တော်များကို သဘောထားပြုမူရာတွင် ၎င်းတို့၏ စိတ်နှလုံးထဲ၌ အမှန်တကယ် ကြောက်ရွံ့မှု တစ်စက်တလေ ရှိကြသလော။ ၎င်းတို့သည် ဘုရားသခင်၏ နှုတ်ကပတ်တော်များကို တန်ဖိုးထားကြသလော။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် သဘောထားကြသလော။ ဘုရားသခင်၏ နှုတ်ကပတ်တော်များအပေါ် ၎င်းတို့၏ ရိုသေမှုမရှိသော၊ သာမန်ကာလျှံကာနိုင်သော သဘောထားမှ အကဲဖြတ်ရသော် ၎င်းတို့သည် ယင်းတို့ကို တန်ဖိုးမထားသည်သာမက ဘုရားသခင်၏ နှုတ်ကပတ်တော်များကို ကစားစရာများအဖြစ် သဘောထားပြုမူကာ မိမိတို့အလိုရှိသလို သာမန်ကာလျှံကာ ပြောင်းလဲကြသည်။ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားသည် ဘုရားသခင်ကိုယ်တော်တိုင်အပေါ် ၎င်းတို့၏ သဘောထားကို ညွှန်ပြနေသည် မဟုတ်လော။ (ဟုတ်ပါသည်။) ယင်းမှာ အတိအကျ တစ်ပုံစံတည်းဖြစ်၏။ ဘုရားသခင်၏ နှုတ်ကပတ်တော်များသည် ဘုရားသခင် ကိုယ်တော်တိုင်ကို ကိုယ်စားပြုသည်၊ ယင်းတို့သည် ဘုရားသခင်၏ ဖော်ပြချက်၊ သူ၏ စိတ်သဘောထား၏ ဖော်ပြချက်နှင့် သူ၏ အနှစ်သာရ၏ ထုတ်ဖော်ခြင်းတို့ ဖြစ်သည်။ အကယ်၍ လူတို့သည် ဘုရားသခင်၏ နှုတ်ကပတ်တော်များအပေါ် အလွန်တရာ ရိုသေမှုမရှိဘဲ သာမန်ကာလျှံကာနိုင်ပါက ၎င်းတို့သည် ဘုရားသခင် ကိုယ်တော်တိုင်ကို မည်သို့ ဆက်ဆံသည်မှာ သိသာထင်ရှားပေသည်။ ဤအရာက ပြဿနာကို အထင်အရှားပြနေသည်။

လူတို့သည် အပေါ်ယံအားဖြင့် ဘုရားသခင်နောက် လိုက်ကြပြီး ကိုယ်တော့်အတွက် စွန့်လွှတ်ကြ၊ အသုံးခံကြကာ ဆင်းရဲဒုက္ခကို ခံကြသော်လည်း ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားမှာ အလွန်တရာပင် ရိုသေမှုမရှိဘဲ သာမန်ကာလျှံကာနိုင်လှသည်။ အန္တိခရစ်တို့က နှုတ်ကပတ်တော်သည် လူ့ဇာတိ၌ ပေါ်လာ၏ စာအုပ်ကို လှပစွာ မွမ်းမံတန်ဆာဆင်ခြင်း၊ အဝတ်ဖြင့် ထုပ်ခြင်းနှင့် အလုံခြုံဆုံးနေရာတွင် သိမ်းဆည်းခြင်းတို့ကိုပင် ပြုလုပ်ကောင်းပြုလုပ်ကြမည်။ သို့သော် ဤသည်က မည်သည့်အရာကို သက်သေပြနိုင်သနည်း။ ၎င်းတို့သည် ဘုရားသခင်၏ နှုတ်ကပတ်တော်များကို တန်ဖိုးထားကြောင်း၊ ၎င်းတို့တွင် ဘုရားသခင်ကို ကြောက်ရွံ့သော စိတ်နှလုံးများရှိကြောင်းကို ပြသနိုင်သလော။ ဤအပေါ်ယံလုပ်ရပ်များက ဘုရားသခင်၏ နှုတ်ကပတ်တော်များအပေါ် ၎င်းတို့၏ ရိုသေမှုမရှိသော သဘောထားကို ဖုံးကွယ်နိုင်သလော။ မဖုံးကွယ်နိုင်ပေ။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်သည့်အခါတိုင်း ယင်းတို့ထဲမှ ဝေါဟာရများ၊ အသုံးအနှုန်းများနှင့် လေသံအချို့ကို ကလီကမာလုပ်ရန် အမြဲတစေ စဉ်းစားကြသည်။ ပြီးလျှင် အချို့သော အန္တိခရစ်တို့သည် မည်သည့်အတိုင်းအတာအထိ ရဲတင်းကြသနည်း။ ၎င်းတို့သည် ဘုရားသခင်၏ နှုတ်ကပတ်တော်များထဲတွင် မိမိတို့၏ အယူအဆများနှင့် မကိုက်ညီသော တစ်စုံတစ်ရာကို တွေ့ရှိသည့်အခါ၊ သို့မဟုတ် စကားလုံးအသုံးအနှုန်းသည် မသင့်လျော်ဟု သို့မဟုတ် သဒ္ဒါနည်းအရ မမှန်ကန်ဟု ထင်သည့်အခါ၊ သို့မဟုတ် ပုဒ်ဖြတ်ပုဒ်ရပ်တစ်ခု မှားယွင်းသည်ဟုပင် ယုံကြည်သည့်အခါ ၎င်းတို့သည် ထိုကိစ္စကို ကျယ်လောင်စွာ ကြေညာပြီး ချဲ့ကားပြောဆိုကြမည်ဖြစ်ကာ ဘုရားသခင်၏ နှုတ်ကပတ်တော်များထဲရှိ နေရာလွဲချော်နေသော ပုဒ်ဖြတ်ပုဒ်ရပ်တစ်ခု၊ မသင့်လျော်သော စကားလုံးရွေးချယ်မှုတစ်ခု၊ သို့မဟုတ် ကျိုးကြောင်းမဆီလျော်ဟု ထင်ရသော စကားတစ်ခွန်းအကြောင်းကို တစ်ကမ္ဘာလုံးက သိစေရန် ဆန္ဒရှိကြသည်။ ၎င်းတို့သည် ဤအရာကို လှောင်ပြောင်သော၊ မထီမဲ့မြင်ပြုသော လေသံဖြင့် ဖြန့်ဝေကြသည်။ ထိုအခိုက်အတန့်များတွင် ၎င်းတို့သည် ဘုရားသခင်၏ နှုတ်ကပတ်တော်များထဲ၌ အမှားများ၏ သက်သေအဖြစ် ၎င်းတို့ ယူဆသောအရာ၊ နိုင်ကွက်ယူရန် အချက်တစ်ခု၊ အပြစ်အနာအဆာတစ်ခုကို နောက်ဆုံးတွင် တွေ့ရှိသွားပုံရပြီး ဘုရားသခင်၏ နှုတ်ကပတ်တော်များတွင်လည်း အမှားများရှိကြောင်းနှင့် ဘုရားသခင်သည် စုံလင်ခြင်းမရှိကြောင်းကို မိမိတို့၏ စိတ်နှလုံးထဲ၌ နောက်ဆုံးတွင် မိမိတို့ကိုယ်ကို တစ်ဖန် စိတ်ချလက်ချ ရှိအောင်လုပ်ကြသည်။ ဤသည်မှာ အန္တိခရစ်တစ်ဦး၏ စိတ်သဘောထား မဟုတ်လော။ အန္တိခရစ်တို့သည် ဘုရားသခင်၏ နှုတ်ကပတ်တော်များထဲတွင် အပြစ်အနာအဆာများနှင့် အမှားများကို ရှာဖွေရန် ရည်ရွယ်ကြသည်၊ ဤသည်မှာ ရန်လိုမှု၏ သဘောထားဖြစ်ပြီး ကျိုးနွံနာခံခြင်းနှင့် လက်ခံခြင်း၏ သဘောထားမဟုတ်ပေ။ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ်ကြပြီး အနက်ဖွင့်ဆိုကြခြင်းအကြောင်းကို ပြောရလျှင် ယခုလေးတင် ပြောသွားခဲ့သော ဓမ္မတေးအဖွဲ့တွင် ဖြစ်ပွားခဲ့သည့် ဖြစ်ရပ်ကို ဘုရားသခင်၏ နှုတ်ကပတ်တော်များကို ကလီကမာလုပ်ခြင်းဟု မှတ်ယူနိုင်သလော။ (မှတ်ယူနိုင်ပါသည်။) ငါ့ကို ပြောလော့၊ ဘုရားသခင်၏ နှုတ်ကပတ်တော်များကို ဤမျှ စိတ်ကူးပေါက်သကဲ့သို့ ကလီကမာလုပ်မည့်သူသည် မည်သို့သော လူစားမျိုးဖြစ်သနည်း။ ၎င်းတို့တွင် ဘုရားသခင်ကို ကြောက်ရွံ့ခြင်း တစ်စုံတစ်ရာ ရှိသလော။ (မရှိပါ။) ဤသည်မှာ မည်သည့်စိတ်သဘောထားဖြစ်သနည်း။ ပထမဦးစွာ ၎င်းတို့သည် ဘုရားသခင်၏ နှုတ်ကပတ်တော်များကို ဘုရားသခင်၏ နှုတ်ကပတ်တော်များအဖြစ် သဘောထားကြသလော။ (မထားပါ။) သို့ဆိုလျှင် ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အရာအဖြစ် သဘောထားကြသနည်း။ ၎င်းတို့သည် ယင်းတို့ကို လူ၏စကားများအဖြစ် သဘောထားကြသည်။ လူတို့၏ အတွေ့အကြုံဆိုင်ရာ သက်သေခံချက် ဆောင်းပါးများတွင် စကားလုံးများသည် ဆက်စပ်မှုမရှိလျှင် သို့မဟုတ် မစုံလင်လျှင် ကလီကမာလုပ်ခြင်းသည် လက်ခံနိုင်ဖွယ် ဖြစ်ကောင်းဖြစ်မည်၊ သို့သော် ဘုရားသခင်၏ နှုတ်ကပတ်တော်များနှင့်ပတ်သက်၍ ထိုသို့ပင်ပြုဝံ့ခြင်းမှာ ဤအရာ၏ သဘောသဘာဝမှာ အဘယ်နည်း။ ဤသည်မှာ ဘုရားသခင်ကို ကြောက်ရွံ့သော စိတ်နှလုံးမရှိဘဲ မိမိတို့သဘောအတိုင်း မဆင်မခြင် ပြုမူခြင်း မဟုတ်လော။ ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ မှတ်ချက်ပေးဝံ့ပြီး ကလီကမာလုပ်ဝံ့ခြင်း၊ မိမိတို့၏ ကိုယ်ပိုင်စိတ်ကူးများနှင့်ဖြစ်စေ၊ ရှုမြင်ပုံနှင့်ဖြစ်စေ မကိုက်ညီသည့်အခါတိုင်း ယင်းတို့ကို ပြောင်းလဲခြင်း၊ ဤအရာ၏ သဘောသဘာဝသည် ဆိုးရွားသလော။ (ဆိုးရွားပါသည်။)

ဘုရားသခင်၏ နှုတ်ကပတ်တော်များကို ကလီကမာလုပ်ခြင်းတွင် အခြားမည်သူတို့ ပါဝင်သေးသနည်း။ ဧဝံဂေလိ တရားဟောပြောခြင်း လုပ်ငန်းစဉ်အတွင်း အချို့သော ဧဝံဂေလိ လက်ခံရန် အလားအလာရှိသူများသည် ဘုရားသခင်၏ နှုတ်ကပတ်တော်များနှင့် ထိတွေ့ကြပြီး ဘုရားသခင်၏ လေသံ၊ ဟန်ပန်၊ ကိုယ်တော်ပြောဆိုသည့် ရှုထောင့်၊ အသုံးပြုထားသော စကားလုံးအသုံးအနှုန်းနှင့် နာမ်စားများအပါအဝင် အခြားသော ကဏ္ဍများစွာတို့အပေါ် အမျိုးမျိုးသော အယူအဆများ ရှိကြသည်။ လူအမျိုးမျိုးတွင် အယူအဆအမျိုးမျိုး ရှိကြသည်၊ ဂိုဏ်းဂဏအမျိုးမျိုးမှ သူတို့တွင် အရသာနှင့် လိုအပ်ချက်အမျိုးမျိုး ရှိကြသည်။ ဧဝံဂေလိအဖွဲ့မှ အဖွဲ့ဝင်အချို့က “ဤနည်းဖြင့် ဧဝံဂေလိတရားဟောရသည်မှာ ခက်ခဲလှပါသည်။ ဘုရားသခင်၏ နှုတ်ကပတ်တော်အချို့သည် ကြမ်းတမ်းလွန်းပြီး အချို့မှာမူ ဘုရားသခင်က လူတို့ကို ကျိန်ဆဲနေသကဲ့သို့ ထင်ရပါသည်။ ထိုနှုတ်ကပတ်တော်များသည် နူးညံ့သိမ်မွေ့ခြင်း လုံးဝမရှိဘဲ၊ မေတ္တာတရား ကင်းမဲ့ကာ သာမန်နေ့စဉ်သုံး စကားများသာ ဖြစ်နေပါသည်။ အချို့သည် လူမျိုးစုအချို့ကို အတိအကျ ပစ်မှတ်ထားသကဲ့သို့ အချို့ကမူ နက်နဲသောအရာများကို ဖော်ထုတ်ထားပါသည်။ ဤအရာများကို လူတို့က လက်ခံနိုင်ဖွယ်ဖြစ်သည်ဟု မမြင်ကြပါ။ ဤနှုတ်ကပတ်တော်များသည် ဧဝံဂေလိ လက်ခံရန် အလားအလာရှိသူများအဖို့ ဘုရားသခင်၏ အမှုတော်သစ်ကို လက်ခံရာ၌ ခလုတ်တံသင်း ဖြစ်လာခဲ့ပါသည်။ ကျွန်ုပ်တို့ မည်သည့်အရာကို လုပ်ဆောင်သင့်ပါသနည်း” ဟု ပြောကြသည်။ တစ်စုံတစ်ယောက်က “ကျွန်ုပ်၌ ဖြေရှင်းနည်းတစ်ခု ရှိပါသည်။ ဧဝံဂေလိ လက်ခံရန် အလားအလာ ရှိသူများသည် ဤနှုတ်ကပတ်တော်များကြောင့် ဘုရားသခင်၏ အမှုတော်သစ်ကို လက်မခံနိုင်ကြသည့်အတွက် ယင်းတို့ကို အဘယ့်ကြောင့် ဖျက်မပစ်သနည်း။ လူတို့ လက်မခံလိုသော စကားလုံးများနှင့် အကြောင်းအရာအားလုံးကို ဝါကျတစ်ကြောင်းပင် ဖြစ်စေကာမူ မှတ်သားထား၍ ပုံနှိပ်သည့်အခါ ဖယ်ရှားပစ်ပါ။ ဤသို့ဆိုလျှင် ဧဝံဂေလိ လက်ခံရန် အလားအလာရှိသူများက ယင်းကို ဖတ်ရှုသည့်အခါ သူတို့၏မာနကို ထိခိုက်စေသော သို့မဟုတ် စိတ်ခံစားချက်ကို နာကျင်စေသော စကားလုံးများ ရှိတော့မည်မဟုတ်သကဲ့သို့ သူတို့၏ အယူအဆများကို ဆန့်ကျင်သော အရာတစ်ခုမျှလည်း ရှိတော့မည်မဟုတ်ပါ။ ဘုရားနှုတ်ကပတ်တော် အားလုံးသည် သင့်လျော်သွားမည်ဖြစ်ပြီး လက်ခံဖတ်ရှုသူများတွင်လည်း မည်သည့်အယူအဆမျှ ရှိတော့မည်မဟုတ်ပေ။ ထို့ပြင် သူတို့သည် ဘုရားသခင်၏ အမှုတော်သစ်ကို ချောမွေ့စွာ လက်ခံနိုင်ကြလိမ့်မည်” ဟု ပြောသည်။ ဧဝံဂေလိအဖွဲ့တွင် အချို့သည် ဤသို့ အမှန်တကယ် လုပ်ဆောင်ခဲ့ကြပြီး အထက်ကို မေးမြန်းခြင်း သို့မဟုတ် သဘောတူညီချက် တောင်းခံခြင်းပင်မရှိဘဲ ဤအကျဉ်းချုံးပြီး ကလီကမာလုပ်ထားသော ဘုရားသခင်၏ နှုတ်ကပတ်တော်များ ပါဝင်သည့် စာအုပ်ငယ်များကို ပုံနှိပ်ပြီး ကျယ်ပြန့်စွာ ဖြန့်ဝေခဲ့ကြသည်။ မိမိတို့၏ အလုပ်တွင် အဆင်ပြေစေရန်အလို့ငှာ၊ လူများပိုမိုရရှိရန်အလို့ငှာ၊ မိမိတို့၏ အလုပ်လုပ်နိုင်စွမ်းကို ပြသရန်အလို့ငှာနှင့် မိမိတို့၏ တာဝန်တွင် သစ္စာစောင့်သိပုံပေါ်ရန်အလို့ငှာ ၎င်းတို့သည် ဤနည်းလမ်းကို အကြံထုတ်ခဲ့ကြပြီး ယင်းကို စာအုပ်အဖြစ် ပုံနှိပ်ခြင်းဖြင့် လက်တွေ့အဖြစ်သို့ပင် ပြောင်းလဲခဲ့ကြသည်။ သို့သော် ဤစာအုပ်သည် နှုတ်ကပတ်တော်သည် လူ့ဇာတိ၌ ပေါ်လာ၏ နှင့် လုံးဝကွဲပြားသော စာအုပ်ဖြစ်သည်။ ဤနည်းလမ်းသည် ဘုရားသခင်၏ နှုတ်ကပတ်တော်များကို ကလီကမာလုပ်ခြင်း မဟုတ်လော။ (ဟုတ်ပါသည်။) လူအများစုသည် ဘုရားသခင်၏ နှုတ်ကပတ်တော်များကို ကလီကမာလုပ်ခြင်းသည် ဘုရားသခင်ကို အတိုက်အခံလုပ်သည့် နည်းလမ်းတစ်ခုဖြစ်ကြောင်း သိရှိကြသလော။ (သိရှိပါသည်။) လူအများစုတွင် ဤသို့သော သတိပြုမိခြင်း ရှိကြသလော။ ယနေ့ ဤမျှလောက် မိတ်သဟာယပြုပြီးနောက် သင်တို့သည် ဟုတ်ပါသည်ဟု အလွယ်တကူ ပြောနိုင်ကြသည်။ သို့သော် အကယ်၍ သင်တို့သည် လွန်ခဲ့သော သုံးနှစ် သို့မဟုတ် ငါးနှစ်က ဧဝံဂေလိ တရားဟောပြောနေခဲ့မည်ဆိုလျှင် ဘုရားသခင်၏ နှုတ်ကပတ်တော်များမှ စကားလုံးတစ်လုံး သို့မဟုတ် ဝါကျတစ်ကြောင်းမျှ ကလီကမာမလုပ်သင့်ကြောင်းကို သင်တို့ သတိမူမိခဲ့မည်လော။ သင်တို့တွင် ထိုသို့သော ဘုရားသခင်ကို ကြောက်ရွံ့သော စိတ်နှလုံး ရှိခဲ့မည်လော။ (ရှိခဲ့မည်မဟုတ်ပါ။) သို့ဆိုလျှင် သင်တို့သည် မည်သို့သော နောက်ခံအကြောင်းအရာအတွင်း၌ ဤသို့သော သတိပြုမိခြင်း ကင်းမဲ့ခဲ့မည်နည်း။ ဘုရားသခင်ကို ကြောက်ရွံ့သော စိတ်နှလုံး လုံးဝကင်းမဲ့သည့် အခြေအနေတွင် ရှိခဲ့သောကြောင့်များ သင်တို့သည် ဘုရားသခင်၏ နှုတ်ကပတ်တော်များကို မိမိတို့သဘောအတိုင်း ပြောင်းလဲဝံ့ခဲ့ကြခြင်း ဖြစ်မည်လော။ အကယ်၍ တစ်စုံတစ်ဦးသည် ဘုရားသခင်ကို ကြောက်ရွံ့သော စိတ်နှလုံး လုံးဝကင်းမဲ့ပါက ၎င်းတို့သည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ်ဝံ့မည်ဖြစ်ပြီး မူရင်းအဓိပ္ပာယ်၊ ဘုရားသခင်၏ ပြောဆိုဟန်နှင့် တိကျသော စာပိုဒ်တစ်ပိုဒ်၏ ရည်ရွယ်ထားသော အကျိုးသက်ရောက်မှုကို ပြောင်းလဲကာ ဤအပိုဒ်က ရှင်းလင်းဖော်ပြသည့် ရည်ရွယ်ချက်များ၊ အဓိကအချက်နှင့် အလေးပေးချက်တို့ကို ဖျက်ပစ်လိမ့်မည်၊ ဤအရာအားလုံးသည် ကလီကမာလုပ်ခြင်းပင် ဖြစ်သည်။

လွန်ခဲ့သော နှစ်အနည်းငယ်က မမျှော်လင့်သော တွေ့ဆုံမှုတစ်ခုအတွင်း ဧဝံဂေလိအဖွဲ့မှ တစ်စုံတစ်ယောက်က မေးခွန်းတစ်ခုကို မေးခဲ့သည်။ “တိုင်းရင်းသား လူမျိုးစုတစ်စုအား ဘုရားအမှုတော်အသစ်အတွက် သက်သေခံသည့်အခါတွင် ဘုရားက ၎င်းတို့ကို ဖော်ထုတ်သည့်အပိုင်းများကို ၎င်းတို့က လက်ခံလိုစိတ်မရှိဘဲ နားမထောင်လိုကြပါ၊ ပြီးလျှင် ဤအပိုင်းများနှင့်ပတ်သက်၍ ၎င်းတို့တွင် အယူအဆများ ရှိကြသည်။ သို့ဖြစ်၍ ဤနှုတ်ကပတ်တော်များသည် ၎င်းတို့ ဘုရားအမှုတော်သစ်ကို လက်ခံရန် အတားအဆီးတစ်ခု ဖြစ်လာသည်။ ကျွန်ုပ်တို့သည် ထိုနှုတ်ကပတ်တော်များကို ကလီကမာလုပ်ဖို့ စဉ်းစားနေကြသည်။ ပြောင်းလဲပြီးသွားလျှင် ၎င်းတို့ လက်ခံနိုင်သွားမည်ဖြစ်ပြီး ဘုရားအမှုတော်အသစ် သို့မဟုတ် ဘုရား၏ ဤတစ်ကြိမ် လူ့ဇာတိခံယူခြင်းနှင့်ပတ်သက်၍ အယူအဆများ ရှိတော့မည် မဟုတ်ပါ” ဟူ၍ ဖြစ်လေသည်။ ဤမေးခွန်းနှင့်ပတ်သက်၍ သင်တို့ မည်သို့ထင်သနည်း။ အကယ်၍ ဤသို့တွေ့ဆုံပြီး ဧဝံဂေလိအလုပ်ကို ဆွေးနွေးခွင့်သာ မရှိခဲ့ပါက ၎င်းတို့သည် ဤနှုတ်ကပတ်တော်များကို မိမိတို့သဘောအတိုင်း ကလီကမာလုပ်ခဲ့ကြပေမည်။ ၎င်းတို့၏ စိတ်ကူးများအတိုင်းဆိုလျှင် ထိုတိုင်းရင်းသားလူမျိုးစုမှ သုံးဦး၊ ငါးဦး၊ ဆယ်ဦး သို့မဟုတ် ထို့ထက်ပင် ပိုသောသူတို့သည် ဘုရားသခင်၏ အမှုတော်သစ်ကို လက်ခံလာနိုင်ကောင်း လက်ခံလာနိုင်မည် ဖြစ်သည်။ သို့သော် ထိုအကြောင်းကို ယခုလောလောဆယ် ဘေးဖယ်ထားဦးစို့၊ ဧဝံဂေလိ တရားဟောသူတို့သည် ဘုရားသခင်၏ နှုတ်ကပတ်တော်များကို လူ့အယူအဆများနှင့် ကိုက်ညီစေရန် အမြဲတစေ ပြောင်းလဲလိုကြသည်။ ၎င်းတို့သည် ဘုရားသခင်က ဖောက်ပြန်ပျက်စီးသော လူသားမျိုးနွယ်ကို ဖော်ထုတ်ပြီး တရားစီရင်သည့်၊ ကိုယ်တော်က ဖောက်ပြန်ပျက်စီးသော လူသားမျိုးနွယ်၏ အနှစ်သာရကို ဖော်ထုတ်သည့် နှုတ်ကပတ်တော်များကို အမြဲတစေ ဖျက်ပစ်လိုကြသည်။ ထိုသို့သော အပြုအမူ၏ သဘောသဘာဝမှာ အဘယ်နည်း။ ဤသို့သော လုပ်ရပ်မျိုးသည် ဘုရားသခင်ကို ကြောက်ရွံ့သော စိတ်နှလုံးကို ထင်ဟပ်စေသလော။ (မထင်ဟပ်စေပါ။) ငါ၏အမြင်တွင် တိုင်းရင်းသားလူမျိုးစု သို့မဟုတ် ဂိုဏ်းဂဏတစ်ခုမှ လူတို့က ဘုရားသခင်၏ နှုတ်ကပတ်တော်များအပေါ် အယူအဆများ ရှိကြသည်မဟုတ်၊ အခြေခံအားဖြင့် ဧဝံဂေလိ တရားဟောနေသော လူတို့ကိုယ်တိုင်က အယူအဆများ ရှိနေခြင်းဖြစ်သည်။ ဘုရားသခင်၏ နှုတ်ကပတ်တော်များသည် ၎င်းတို့အတွက် လက်ခံနိုင်ဖွယ်မရှိပါ၊ ၎င်းတို့သည် ယင်းတို့ကို အတွင်းစိတ်ထဲမှ အတိုက်အခံလုပ်ပြီး အလွန်အမင်း မနှစ်မြို့ကြ၊ ၎င်းတို့သည် ဘုရားသခင်ထံမှ ဤနှုတ်ကပတ်တော်များကို နားမထောင်လိုကြဘဲ မနှစ်သက်ကြပေ။ ၎င်းတို့သည် အကယ်၍ ဤအရာများသည် ဘုရားနှုတ်ကပတ်တော်များ အမှန်တကယ်ဖြစ်ပါက ယင်းတို့သည် ချစ်ခြင်းမေတ္တာနှင့် ပြည့်ဝသင့်ပြီး ပါးရိုက်သကဲ့သို့ လူတို့ကို အလွန် ပွင့်ပွင့်လင်းလင်းနှင့် တဲ့တိုး မဖော်ထုတ်သင့်ဟု ယုံကြည်ကြသည်။ သို့ဖြစ်၍ ၎င်းတို့သည် ဧဝံဂေလိတရားဟောမည်ဆိုလျှင် ဤနှုတ်ကပတ်တော်များကို ဖယ်ရှားနိုင်မည်လောဟု ပြင်းထန်စွာ တောင်းဆိုကြသည်။ ဧဝံဂေလိတရားဟောရန်နှင့် လူတို့ကို ရရှိရန်၊ ဘုရားသခင်သည် တစ်ကြိမ်တစ်ခါမျှ အလျှော့ပေးကာ ပို၍ လိမ္မာပါးနပ်စွာနှင့် နှစ်လိုဖွယ်ဖြစ်အောင် ပြောဆိုနိုင်မည်လော။ ဘုရားသခင်၏ အမှုတော်အသစ်ကို လူများပိုမိုလက်ခံစေရန်၊ ဘုရားသခင်၏ ရှေ့မှောက်သို့ ပို၍များပြားသော လူများကို ဆောင်ကြဉ်းရန် ဘုရားသခင်သည် သူ၏ ဗျူဟာနှင့် ပြောဆိုဟန်ကို ပြောင်းလဲကာ ဖောက်ပြန်ပျက်စီးသော လူသားမျိုးနွယ်ကို သဘောတူလိုက်လျောပြီး အလျှော့ပေးသည့်အပြင် ဦးညွှတ်တောင်းပန်ကာ ခွင့်လွှတ်ပေးဖို့ အသနားခံနိုင်မည်လော။ သို့ဖြစ်၍ ဤပြဿနာသည် မည်သည့်ဂိုဏ်းဂဏမှ လူများ၏ ပြဿနာမဟုတ်ဘဲ အခြေခံအားဖြင့် ဧဝံဂေလိအမှုဆောင်များ၏ ပြဿနာသာ ဖြစ်သည်။ ဘုရားသခင်၏ နှုတ်ကပတ်တော်များမှ စကားလုံးတစ်လုံးမျှဖြစ်စေ၊ ဝါကျတစ်ကြောင်းမျှဖြစ်စေ ကလီကမာမလုပ်ဘဲနှင့် ဘုရားသခင်၏ နှုတ်ကပတ်တော်များသည် လူအားလုံးကို အယူအဆများ ဖြစ်ပေါ်စေနိုင်သည့်တိုင် ဘုရားသခင်၏ ရှေ့မှောက်သို့ တဖြည်းဖြည်း လာရောက်ပြီး သူ၏ အမှုတော်သစ်ကို လက်ခံကြသောသူများစွာ ရှိနေဆဲဖြစ်သည်။ ၎င်းတို့၏ အယူအဆများသည် ၎င်းတို့ကို ဘုရားသခင်၏ အမှုတော်သစ်ကို လက်ခံခြင်းမှ တားဆီးခဲ့သလော။ လုံးဝမတားဆီးခဲ့ပေ။ အကယ်၍ ဘုရားသခင်ပြောဆိုသော ဤနှုတ်ကပတ်တော်များသည် လူသားတို့ လိုအပ်သောအရာမဟုတ်ဘဲ လူသားတို့၏ အမှန်တကယ်အခြေအနေကို ထင်ဟပ်ခြင်းမရှိပါက လူတို့သည် ဘုရားသခင်၏ နှုတ်ကပတ်တော်များကို လက်မခံခြင်းသည် နားလည်နိုင်ဖွယ်ဖြစ်မည်ဖြစ်ပြီး ဘုရားသခင်သည် သူ၏ ပြောဆိုဟန်နှင့် ပြောဆိုချက်၏ အကြောင်းအရာကို ပြောင်းလဲရန် စဉ်းစားကောင်း စဉ်းစားပေမည်။ သို့သော်လည်း ဘုရားသခင် ပြောဆိုသော စကားလုံးနှင့် ဝါကျတိုင်းသည် လူသားတို့၏ အမှန်တကယ်အခြေအနေကို ထင်ဟပ်ပြီး လူသားတို့၏ အသက်ဝင်ရောက်မှုနှင့် ကယ်တင်ခြင်းတို့နှင့် ဆက်စပ်နေသည်။ အကယ်၍ လူတို့သည် အယူအဆများရှိပြီး ယင်းတို့ကို လက်မခံနိုင်ပါက ယင်းက လူသားများသည် ကောက်ကျစ်ဆိုးယုတ်ကြောင်း၊ ညစ်ညမ်းကြောင်းနှင့် အလွန်ပြင်းပြင်းထန်ထန် ဖောက်ပြန်ပျက်စီးနေကြောင်း၊ ပြီးလျှင် ၎င်းတို့သည် ဘုရားသခင်၏ ရှေ့မှောက်သို့ လာရန် မထိုက်တန်ကြောင်းကို သက်သေပြသည်။ ယင်းက ဘုရားသခင်၏ နှုတ်ကပတ်တော်များ မှားယွင်းကြောင်းကိုဖြစ်စေ၊ ဘုရားနှုတ်ကပတ်တော်များက သမ္မာတရား မဟုတ်ကြောင်းကိုဖြစ်စေ သက်သေမပြပေ။

ဖောက်ပြန်ပျက်စီးသော လူသားမျိုးနွယ်သည် ဘုရားသခင်၏ နှုတ်ကပတ်တော်များနှင့် အမှုတော်အပေါ် အယူအဆများရှိခြင်းကို မည်သို့ လုပ်ဆောင်သင့်သနည်း။ ဧဝံဂေလိတရားကို ဟောပြောသူတို့သည် ဘုရားသခင်၏ နှုတ်ကပတ်တော်များဖြင့် ရေလောင်းခြင်းခံရပြီး နှစ်ပေါင်းများစွာ ယင်းတို့ကို နားထောင်ခဲ့ပြီးဖြစ်သည်။ သင်တို့ မည်မျှ သမ္မာတရားကို နားလည်သည်ကို မဆိုထားနှင့်၊ သဘောတရားအရ ပြောရလျှင် ဘုရားအမှုတော်၏ ရူပါရုံများ၊ ဘုရားသခင်၏ ရည်ရွယ်ချက်များ၊ ဘုရားသခင်၏ အနှစ်ခြောက်ထောင် စီမံခန့်ခွဲမှု အစီအစဉ်၏ ရည်ရွယ်ချက်၊ ဘုရားသခင်၏ လူကို ကယ်တင်ခြင်းအမှုဟူသည့် သမ္မာတရား၏ ဤကဏ္ဍအားလုံးကို သင်တို့ နားလည်ကာ အမှတ်ရပြီး သဘောပေါက်ခဲ့ပြီး မဟုတ်လော။ အကယ်၍ သင်တို့တွင် ဤအရာအားလုံးနှင့် ပြည့်စုံခဲ့ပါက သင်သည် လူတို့ အယူအဆများရှိခြင်းကို ကြောက်နေဦးမည်လော။ အကယ်၍ သင်သည် ကြောက်ပါက သင်သည် ဧဝံဂေလိ လက်ခံရန် အလားအလာရှိသူများထံ တက်ကြွစွာ ရှင်းလင်းပြသင့်သည်၊ ဘုရားသခင်၏ ရည်ရွယ်ချက်များအတွက် သူတို့ထံ သက်သေခံလော့၊ သမ္မာတရားကို အသေအချာ ရှင်းပြလော့။ အကယ်၍ ဘုရားသခင်၏ နှုတ်ကပတ်တော်များကို နှစ်ပေါင်းများစွာ နားထောင်ပြီးနောက် သင်သည် ယင်းတို့ကို ရှင်းပြရန် သို့မဟုတ် ရှင်းလင်းအောင်လုပ်ရန် မတတ်နိုင်သေးပါက သင်သည် လုံးဝ အမှိုက်တစ်စ ဖြစ်သည်။ သင်သည် ဤတာဝန်ကို ထမ်းဆောင်နေပြီး နေ့စဉ်နေ့တိုင်း သင်သည် ဤခေါင်းစဉ်များ၊ ဤအကြောင်းအရာများ၊ ဤအမှုအရာများနှင့် ထိတွေ့နေသည်၊ သင်သည် ဧဝံဂေလိတရားဟောရန်နှင့် လူတို့ကို ရရှိရန် ဘုရားသခင်၏ နှုတ်ကပတ်တော်များကို ကလီကမာလုပ်ခြင်းကဲ့သို့သော ထိုမျှစက်ဆုပ်ဖွယ်ကောင်းသော နည်းလမ်းကို အသုံးပြုရန် အဘယ်ကြောင့် စဉ်းစားနေဦးမည်နည်း။ အပေါ်ယံအားဖြင့် ဤသည်မှာ မှားယွင်းသော လုပ်ရပ်တစ်ခု၊ စက်ဆုပ်ဖွယ်ကောင်းသော နည်းလမ်းတစ်ခု၊ အရည်အချင်းမပြည့်မီမှု၏ ပြသမှုတစ်ခုသာဟု ထင်ရနိုင်သော်လည်း အနှစ်သာရအားဖြင့် ယင်းသည် အန္တိခရစ်တစ်ဦး၏ အနှစ်သာရ၏ သံသယဖြစ်ဖွယ်မရှိသော သရုပ်သကန်တစ်ခုဖြစ်သည်၊ အနည်းငယ်မျှ မလျော့ပေ။ ဘုရားသခင်၏ နှုတ်ကပတ်တော်ကို တန်ဖိုးထားသောသူများ၊ ဘုရားသခင်၏ နှုတ်ကပတ်တော်ကို ချစ်မြတ်နိုးသောသူများ၊ ဘုရားသခင်၏ နှုတ်ကပတ်တော်ကို ကြောက်ရွံ့ရိုသေသောသူများ၊ ဘုရားသခင်မိန့်ဆိုသည့် နှုတ်ကပတ်တော်တိုင်းနှင့် စာကြောင်းတိုင်းအပြင် ဘုရားသခင်ပြောဆိုသည့်ပုံစံကို လေးစားသောသူများ၊ ဘုရားသခင်ပြောဆိုသည့် ရှုထောင့်နှင့် အပိုဒ်တစ်ပိုဒ်စီတွင် သူပြောဆိုသည့်အရာကို လေးစားသောသူများမှာ ဘုရားသခင်၏ လူများဖြစ်ကြသည်။ ဘုရားသခင်၏ ရန်သူများသာ သူ၏နှုတ်ကပတ်တော်များကို မကြာခဏ လှောင်ပြောင်ကာ အထင်သေးကြသည်။ မထီမဲ့မြင်ပြုကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ်၊ ဖန်ဆင်းရှင်မှ ဖော်ပြသော နှုတ်ကပတ်တော်များအဖြစ် မမှတ်ယူပေ။ ထိုကဲ့သို့ပင် ၎င်းတို့၏စိတ်နှလုံးများ၌ ဘုရားသခင်၏ နှုတ်ကပတ်တော်များကို ဖျက်လိုဖျက်ဆီးလုပ်ပြီး စိတ်ထင်သလို အဓိပ္ပာယ်ကောက်ရန် မကြာခဏ ဆန္ဒရှိကြသည်။ ၎င်းတို့သည် အဆုံးတွင် ပိုမိုများပြားသောလူတို့၏ ချီးမွမ်းမှုကို ရယူရန် အားစိုက်ထုတ်သည့်အနေဖြင့် ဘုရားသခင်၏ နှုတ်ကပတ်တော်များကို ဖောက်ပြန်ပျက်စီးသော လူသား၏ အကြိုက်များ၊ ဖောက်ပြန်ပျက်စီးသော လူသား၏ ရှုထောင့်အမြင်များ၊ ဖောက်ပြန်ပျက်စီးသော လူ့တွေးခေါ်ပုံများနှင့် အတွေးအခေါ်တို့ဖြင့် ကိုက်ညီစေဖို့ ဘုရားသခင်၏နှုတ်ကပတ်တော်များကို ပြောင်းလဲရန် ၎င်းတို့၏ နည်းလမ်းများ၊ တွေးခေါ်ပုံနှင့် စဉ်းစားပုံနည်းလမ်းတို့ကို အသုံးပြုရန် ကြိုးစားကြသည်။ ဘုရားနှုတ်ကပတ်တော်၏ မည်သည့်အပိုင်းဖြစ်စေ၊ မည်သို့ဆက်သွယ်ပြောဆိုထားသည်ဖြစ်စေ၊ မည်သည့်ရှုထောင့်မှ ပြောဆိုထားသည်ဖြစ်စေ ဘုရားသခင်၏ နှုတ်ကပတ်တော်သည် ဘုရားသခင်၏ နှုတ်ကပတ်တော်ပင် ဖြစ်သည်။ ဘုရားသခင်၏ နှုတ်ကပတ်တော်များတွင်ရှိသော သမ္မာတရားကို ဖောက်ပြန်ပျက်စီးသော လူသားမျိုးနွယ် နားလည်နိုင်ရန်အလို့ငှာ၊ ဘုရားနှုတ်ကပတ်တော်ကို ၎င်းတို့ ပို၍ အဆင်သင့်နားလည်နိုင်ရန်၊ ပို၍တန်ဖိုးထားနိုင်ရန်၊ ပို၍လွယ်ကူစွာရယူနိုင်ရန် ဘုရားသခင်သည် သူ၏ ရည်ရွယ်ချက်များကို ရှင်းပြပြီး လူသားမျိုးနွယ် ဝင်ရောက်သင့်သည့်အရာကို ပြောပြရန်အတွက် လူတို့အတွက် သဘောပေါက်နားလည်ဖို့ သာ၍များစွာ လွယ်ကူသော လူသားဘာသာစကားများ၊ လူသားနည်းလမ်းများအပြင် လမ်းကြောင်းများ၊ ပြောပုံဆိုပုံနှင့် စကားပြောဆိုသည့် ယုတ္တိတို့ကို အသုံးပြုလေ့ရှိသည်။ သို့တိုင်အောင် ဘုရားသခင်အား ပြစ်တင်ရှုတ်ချရန်နှင့် ဘုရားသခင်၏ နှုတ်ကပတ်တော်သည် သမ္မာတရားဖြစ်သည်ကို ငြင်းပယ်ရန် အန္တိခရစ်များ အသုံးချသည့် အရာတို့မှာ ဤမထင်ရှားသည့် နည်းလမ်းများ၊ ဤမထင်ရှားသည့် လေသံအပြင် အမျိုးစုံသော မထင်ရှားသောစကားများ အတိအကျပင်ဖြစ်သည်။ ဤသည်မှာ အမှန်ပင် မဟုတ်လော။ (ဟုတ်ပါသည်။) ဤအန္တိခရစ်တို့သည် ဘုရားသခင်၏ နှုတ်ကပတ်တော်များနှင့် နှိုင်းယှဉ်ရန် အသိပညာနှင့် ထင်ရှားကျော်ကြားသော လူတို့၏ လက်ရာများ၊ ထင်ရှားကျော်ကြားသော လူတို့၏ ပြောဆိုချက်များ၊ စကားလုံးအသုံးအနှုန်းနှင့် အမူအရာတို့ကိုပင် မကြာခဏ အသုံးပြုကြသည်။ ၎င်းတို့ ပို၍နှိုင်းယှဉ်လေလေ၊ ဘုရားသခင်၏ နှုတ်ကပတ်တော်များသည် အလွန်ပေါ့တန်သည်၊ အလွန်ပွင့်လင်းရိုးရှင်းသည်၊ အလွန် သာမန်စကားပြောဆန်သည်ဟု ပို၍ခံစားရလေလေ ဖြစ်သည်။ သို့ဖြစ်၍ ၎င်းတို့သည် ဘုရားသခင်၏ နှုတ်ကပတ်တော်များကို ကလီကမာလုပ်ရန်၊ ယင်းတို့ကို “မှန်ကန်အောင်ပြုပြင်”ရန်၊ ထို့အပြင် ဘုရားသခင်ပြောဆိုသည့် လေသံ၊ ဟန်ပန်နှင့် ရှုထောင့်ကို “မှန်ကန်အောင်ပြုပြင်”ရန် တိုး၍ လိုလားလာကြသည်။ ဘုရားသခင် မည်သို့ပင် ပြောဆိုပါစေ၊ သူ၏ နှုတ်ကပတ်တော်များက လူသားတို့ထံ အကျိုးကျေးဇူး မည်မျှပင် ဆောင်ကြဉ်းပေးပါစေ အန္တိခရစ်တို့၏ စိတ်နှလုံးထဲတွင် ဘုရားသခင်၏ နှုတ်ကပတ်တော်များကို သမ္မာတရားအဖြစ် မည်သည့်အခါမျှ မမှတ်ယူကြပေ။ ၎င်းတို့သည် ဘုရားသခင်၏ နှုတ်ကပတ်တော်များထဲတွင် သမ္မာတရား၊ လက်တွေ့လုပ်ဆောင်ခြင်း၏ စည်းမျဉ်းများ၊ သို့မဟုတ် အသက်ဝင်ရောက်မှုအတွက် လမ်းကြောင်းကို မရှာဖွေကြပေ။ ထိုအစား ၎င်းတို့သည် ဘုရားသခင်၏ နှုတ်ကပတ်တော်များကို စိစစ်ခြင်း၏ ရှုမြင်ပုံဖြင့်၊ လေ့လာခြင်း၏ သဘောထားဖြင့်၊ စေ့စေ့စပ်စပ် စိစစ်ခြင်းနှင့် စုံစမ်းစစ်ဆေးခြင်း၏ သဘောထားဖြင့် အစဉ်တစိုက် ချဉ်းကပ်ကြသည်။ စိစစ်ခြင်းနှင့် စုံစမ်းစစ်ဆေးခြင်းအားလုံးပြီးနောက်တွင် ၎င်းတို့သည် ပြောင်းလဲရန်နှင့် ပြင်ဆင်ရန် လိုအပ်သော ဘုရားသခင်၏ နှုတ်ကပတ်တော်များစွာ ရှိနေသေးသည်ဟု ခံစားရဆဲဖြစ်သည်။ သို့ဖြစ်၍ အန္တိခရစ်တို့အတွက်၊ ၎င်းတို့ ဘုရားသခင်၏ နှုတ်ကပတ်တော်များနှင့် ပထမဆုံး ထိတွေ့ခဲ့သည့်နေ့မှစ၍ ယနေ့အထိ ၁၀ နှစ်၊ အနှစ် ၂၀၊ သို့မဟုတ် အနှစ် ၃၀ ယုံကြည်ပြီးနောက် အတွင်းစိတ်ထဲတွင် ၎င်းတို့သည် ဘုရားသခင်၏ နှုတ်ကပတ်တော်များတွင် အသက်၊ သမ္မာတရား၊ လူတို့ပြောဆိုကြသော နိုင်ငံတော်သို့ တံခါး သို့မဟုတ် ကောင်းကင်ဘုံသို့ လမ်းကြောင်းတို့ ပါဝင်သည်ဟု မယုံကြည်ကြသေးပေ။ ၎င်းတို့သည် ယင်းကို မမြင်နိုင်၊ မတွေ့ရှိနိုင်ကြပေ။ သို့ဆိုလျှင် ၎င်းတို့ မည်သည့်အရာကို ခံစားရသနည်း။ ၎င်းတို့ ပို၍ယုံကြည်လေလေ၊ ဘုရားသခင်၏ နှုတ်ကပတ်တော်များကို ပို၍ အရပ်သုံးစကားဆန်သည်ဟု အဘယ်ကြောင့် ၎င်းတို့ မြင်လေလေ ဖြစ်ရသည်ကို ၎င်းတို့ အံ့အားသင့်ကြသည်။ ၎င်းတို့သည် ပို၍ယုံကြည်လေလေ၊ ဘုရားသခင်၏ နှုတ်ကပတ်တော်များအပေါ် စိတ်ဝင်စားမှု အဘယ်ကြောင့် ပိုနည်းလာလေလေဖြစ်သည်ကို အံ့ဩကြသည်။ ၎င်းတို့သည် ဘုရားသခင်၏ နှုတ်ကပတ်တော်များ အမှန်တကယ် သမ္မာတရား ဟုတ်မဟုတ်ကို သံသယဝင်လာကြသည်။ ဤသည်မှာ မည်သို့သော နိမိတ်လက္ခဏာမျိုး ဖြစ်သနည်း။ ကောင်းသော နိမိတ်လက္ခဏာလော သို့မဟုတ် ဆိုးသော နိမိတ်လက္ခဏာလော။ (ဆိုးသော နိမိတ်လက္ခဏာ ဖြစ်ပါသည်။) ၎င်းတို့သည် ဘုရားသခင်ကို ဤအဆင့်အထိ ယုံကြည်ခဲ့ကြသည်မှာ အတော်ပင် အံ့ဖွယ်တစ်ခု ဖြစ်ပေသည်တကား။ ၎င်းတို့သည် သမ္မာတရားကို လုံးဝ မျက်ခြည်ပြတ်ကာ ၎င်းတို့၏ ယုံကြည်ခြင်းသည် တစ်ဖက်ပိတ်လမ်းတွင် ရောက်ရှိသွားလေသည်။ ဤသည်မှာ ၎င်းတို့၏ ယုံကြည်ခြင်း၏ အဆုံးသတ် မဟုတ်လော။

သင်တို့ ဤအဖြစ်မှန်ကို သတိပြုမိကြသလော။ လူတိုင်း ဘုရားသခင်ကို စတင်ယုံကြည်သည့်နေ့၊ သူ၏ နှုတ်ကပတ်တော်များကို ဖတ်ရှုသည့်နေ့၊ မိမိတို့၏ မိသားစုများ၊ အသက်မွေးဝမ်းကျောင်းများ၊ ပညာရေးများနှင့် လောကရှိ အလားအလာများကို စွန့်လွှတ်သည့်နေ့မှစ၍ လူတိုင်းသည် တူညီသော စမှတ်တွင် ရှိခဲ့ကြသည်။ သို့သော် ပြိုင်ပွဲအတွင်း၌ အချို့လူများသည် မသိမသာဖြင့် နောက်ကျကျန်ခဲ့ပြီး မိမိတို့၏ တာဝန်ကို ဆက်လက်ထမ်းဆောင်လိုခြင်း မရှိတော့ပေ။ ၎င်းတို့ အဘယ်သို့ ရောက်သွားကြသနည်း။ အချို့သည် ဘီအုပ်စုများသို့ အဆင့်လျှော့ချခံရသည်၊ အခြားသူများသည် သာမန်အသင်းတော်များသို့ ရောက်သွားကြပြီး အချို့မှာမူ အချိန်ပိုင်း တာဝန်ထမ်းဆောင်သော အသင်းတော်များတွင် မနည်းပင် ကြိုးစားရပ်တည်ကြရသည်။ ဘုရားအိမ်တော်၌ တာဝန်ထမ်းဆောင်ရန် ဆန္ဒမရှိဘဲ ရှင်းလင်းပစ်ခြင်း၏ ပစ်မှတ်များဖြစ်လာကာ တာဝန်ထမ်းဆောင်ရန် အရည်အချင်း မပြည့်မီတော့သူများဖြစ်သည့် ၎င်းတို့သည် အဘယ်ကြောင့် ယနေ့ ဤအခြေအနေသို့ ဆိုက်ရောက်ခဲ့ကြသနည်း။ အကယ်၍ သင်သည် ဘုရားသခင်အပေါ် ၎င်းတို့၏ သဘောထားကို လူ့မျက်စိဖြင့် သိမြင်ရန် ကြိုးစားပါက သင် မမြင်နိုင်ပေ၊ အကြောင်းမှာ သင်သည် ၎င်းတို့၏ စိတ်နှလုံးထဲ၌ မည်သည့်အရာရှိသည်ကို မသိသောကြောင့် ဖြစ်သည်။ ၎င်းတို့သည် ဘုရားသခင်ကို ချစ်သည်ဖြစ်စေ၊ မုန်းသည်ဖြစ်စေ၊ ကိုယ်တော်ကို အတိုက်အခံလုပ်သည်ဖြစ်စေ၊ ကျိုးနွံနာခံသည်ဖြစ်စေ သင် ခွဲခြားသိမြင်နိုင်ခြင်း မရှိချေ။ သို့ဆိုလျှင် သင်သည် လူတစ်ဦး၏ စိတ်သဘောထား အနှစ်သာရကို မည်သို့ အဆုံးအဖြတ်ပေးသနည်း။ လွယ်သည်။ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားကိုသာ ကြည့်လော့။ ဤလူအုပ်စုတွင် ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားနှင့်ပတ်သက်၍ တူညီသော လက္ခဏာတစ်ရပ်ရှိသည်။ အခြေအနေ မည်သို့ပင်ဖြစ်စေ၊ ၎င်းတို့သည် ထောက်ပံ့ခြင်းအတွက် ဘုရားသခင်၏ နှုတ်ကပတ်တော်များကို မလိုအပ်ကြပေ။ မည်သို့သော အခက်အခဲများနှင့် ရင်ဆိုင်ရသည်ဖြစ်စေ၊ ၎င်းတို့သည် ဘုရားသခင်၏ နှုတ်ကပတ်တော်များထဲတွင် စည်းမျဉ်းများကို မရှာဖွေကြ သို့မဟုတ် သမ္မာတရားကို မရှာဖွေကြပေ။ ဤလူများသည် ဘုရားသခင်၏ နှုတ်ကပတ်တော်များကို ဖတ်ရှုကြသည်မှာ ရှားပြီး တစ်စုံတစ်ယောက်က ဘုရားသခင်၏ နှုတ်ကပတ်တော်များကို ဆုတောင်းရင်းဖတ်ရှုသည့်အခါ သို့မဟုတ် ယင်းတို့အပေါ် မိမိတို့၏ နားလည်မှုကို မိတ်သဟာယပြုသည့်အခါ ၎င်းတို့သည် လက်မခံချင်စိတ်ကိုပင် ခံစားရကြသည်။ ၎င်းတို့သည် လက်မခံချင်စိတ်ကို မည်သို့ ပြသကြသနည်း။ ၎င်းတို့က စိတ်ထဲ၌ “သင်ပြောနေသည့်အရာအားလုံးကို ငါ သိပြီးသားဖြစ်သည်။ သင်ပြောစရာ မလိုပါ။ ဘုရား၏ ဤနှုတ်ကပတ်တော်များကို ယခင်က ငါဖတ်ဖူးသည်။ ငါသည် အားလုံးကို နားလည်သည်” ဟု တွေးကြသည်။ အကယ်၍ ၎င်းတို့သည် အရာအားလုံးကို နားလည်ပါက အဘယ်ကြောင့် ရှင်းလင်းပစ်ခြင်းခံခဲ့ရသနည်း။ အဘယ်ကြောင့် ဘီအုပ်စုများသို့ အဆင့်လျှော့ချခံခဲ့ရသနည်း။ မည်သည့်အရာ ဖြစ်ပျက်နေသနည်း။ အကြောင်းရင်းမှာ ဤလူများသည် အခြေခံအားဖြင့် ဘုရားသခင်၏ နှုတ်ကပတ်တော်များကို လက်မခံခြင်းဖြစ်သည်၊ ၎င်းတို့သည် ယင်းတို့ကို မထီမဲ့မြင်ပြုပြီး ရန်လိုကြသည်။ ဘုရားသခင်၏ နှုတ်ကပတ်တော်များကို မထီမဲ့မြင်ပြုပြီး ရန်လိုသော တစ်စုံတစ်ဦးသည် ယင်းတို့ကို လက်တွေ့လုပ်ဆောင်နိုင်မည်လော။ သင်က ၎င်းတို့ကို “အကယ်၍ သင် အခြေအနေတစ်ခုခုကို ကြုံတွေ့ခဲ့ပါက သင် ဘုရားသခင်၏ နှုတ်ကပတ်တော်များကို ဖတ်ရှုသင့်သည်” ဟု ပြောသည့်အခါ ၎င်းတို့၏ သဘောထားမှာ အဘယ်နည်း။ ၎င်းတို့၏ တိကျသော တုံ့ပြန်မှုများမှာ အဘယ်နည်း။ (၎င်းတို့က လက်တွေ့ကျသော ပြဿနာများသည် လက်တွေ့ကျသော ဖြေရှင်းနည်းများ လိုအပ်သည်၊ ဘုရားသခင်၏ နှုတ်ကပတ်တော်များကို ဖတ်ရန် မလိုအပ်ဟု ပြောပေမည်။) ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုခြင်းသည် မရေရာသော လုပ်နည်းကိုင်နည်းဖြစ်ပြီး လက်တွေ့ကျသော ပြဿနာများသည် လက်တွေ့ကျသော ဖြေရှင်းနည်းများ လိုအပ်သည်ဟု တွေးထင်ကြသည်။ ဤသည်မှာ အန္တိခရစ်တစ်ဦး၏ လေသံဖြစ်သည်။ ၎င်းတို့ မည်သည့်အရာကို ဆိုလိုသနည်း။ “လူသားများ၌ ကိုယ့်နည်းလမ်းနှင့်ကိုယ် ရှိကြသည်။ ဘုရားနှုတ်ကပတ်တော်များကို ဖတ်ရှုခြင်းက အဘယ်အကျိုးရှိသနည်း။ ဘုရားနှုတ်ကပတ်တော်များသည် အရာအားလုံးကို ဖြေရှင်းနိုင်သည်ဟု သင်ထင်သလော” ဟူ၍ဖြစ်သည်။ အကယ်၍ လူတစ်ဦးသည် အခက်အခဲတစ်ခုခု ကြုံတွေ့ပါက ယင်းသည် အခက်အခဲတစ်ခုမျှသာဖြစ်ပြီး ထိုသူ၏ အတွင်းပိုင်းအခြေအနေ သို့မဟုတ် စိတ်သဘောထား၏ ထင်ဟပ်မှု လုံးဝမဟုတ်ဟု ၎င်းတို့က ယူဆကြသည်။ ၎င်းတို့သည် ဤအရာကို မမြင်ကြသကဲ့သို့ ယင်းကို အဖြစ်မှန်အဖြစ် အသိအမှတ်လည်း မပြုကြပေ။ ၎င်းတို့က “လူ့အခက်အခဲများသည် ဝက်အူတစ်လုံးမရှိသော စက်တစ်လုံးနှင့်တူသည်၊ ဝက်အူကို ထည့်လိုက်ရုံနှင့် ပြင်ပြီးသားဖြစ်သွားသည်။ ဘုရားနှုတ်ကပတ်တော်များကို အဘယ်ကြောင့် ရှာဖွေရမည်နည်း။ ယင်းတို့အားလုံးမှာ ဝိညာဉ်ရေးရာ ပြည့်ဝယောင် ဟန်ဆောင်ခြင်းသာ ဖြစ်သည်။ ငါသည် ယင်းကို မည်သည့်အခါမျှ လုပ်ဆောင်မည်မဟုတ်။ ယင်းသည် မိုက်မဲသည်။ ဘုရားနှုတ်ကပတ်တော်သည် အရာအားလုံးကို ဖြေရှင်းနိုင်သည်ဟု သင်ထင်သလော။ ယင်းမှာ ထိုသို့ လုံးဝ မဟုတ်ပါ” ဟု ယုံကြည်ကြသည်။ ဤသည်မှာ သမ္မာတရားကို လက်မခံသောသူတစ်ဦး ဖြစ်သည်မှာ သိသာထင်ရှားပေသည်။ ထို့အပြင် အချို့လူများ ပြဿနာများနှင့် ရင်ဆိုင်ရသည့်အခါ၊ သင်က ၎င်းတို့ကို ကူညီရန် မိတ်သဟာယပြုပြီး ဘုရားသခင်၏ နှုတ်ကပတ်တော်များမှ အပိုဒ်တစ်ပိုဒ်ကို ဖတ်ပြသည့်အခါ ၎င်းတို့သည် နားထောင်ပြီးနောက် ဤသို့ တုံ့ပြန်ကြသည်။ “ထိုအပိုဒ်ကို ငါ အလွတ်ရပြီးသားဖြစ်သည်၊ ယင်းကို ငါအကြိမ်ပေါင်းများစွာ ရွတ်ဖူးသည်။ သင်သည် ငါ့ကို အဘယ်ကြောင့် ပြောနေသနည်း။ ငါသည် သင့်ထက် ယင်းကို ပို၍ နားလည်သည်၊ ယင်းမှာ အကျိုးမရှိပါ၊ ယင်းက ငါ့ပြဿနာကို ဖြေရှင်းပေးမည်မဟုတ်” ဟူ၍ ဖြစ်လေသည်။ ဤနေရာတွင် ပြဿနာမှာ အဘယ်နည်း။ (၎င်းတို့သည် သမ္မာတရားကို လက်မခံကြပါ။) ၎င်းတို့သည် သမ္မာတရားကို လက်မခံကြဘဲ မိမိတို့၏ကိုယ်ပိုင် ဖောက်ပြန်ပျက်စီးမှုကို အသိအမှတ်ပြုရန် ငြင်းပယ်ကြသည်၊ ဤသည်မှာ ပြဿနာရှိသောအရာဖြစ်သည်။ ၎င်းတို့သည် မိမိတို့၏ ဖောက်ပြန်ပျက်စီးမှုကို ဝန်မခံကြသောကြောင့် ဘုရားသခင်၏ နှုတ်ကပတ်တော်များကို ဖတ်ရှုခြင်းသည် ဝတ်ကျေတမ်းကျေ လုပ်ဆောင်ခြင်းမျှသာဖြစ်ပြီး အကျိုးမရှိဟု တွေးထင်ကြသည်။ ၎င်းတို့သည် မိမိတို့၏ ပြဿနာများကို ဖြေရှင်းရန် ချက်ချင်း အာနိသင်ပြသောဆေး၊ အံ့ဖွယ်ကုထုံးတစ်ခုကို ရှာဖွေလိုကြပြီး ဤပြဿနာ၏ အနှစ်သာရမှာ သမ္မာတရားကို လက်မခံဘဲ ငြင်းပယ်ခြင်း ဖြစ်သည်။

ဘုရားသခင်၏ နှုတ်ကပတ်တော်များကို ကလီကမာလုပ်ခြင်း၊ အနက်ဖွင့်ခြင်းနှင့်သက်ဆိုင်သော ဤသရုပ်သကန်နှင့်ပတ်သက်၍ သင်တို့၌ ဥပမာတစ်ခုခု ရှိသလော။ (သံစုံကျူးအယ်လ်ဘမ်၏ ဗီဒီယိုအမှတ် ၂၀ ကို ထုတ်လုပ်စဉ်တွင် ဘုရားသခင်က ကျမ်းချက်များကို ဖန်သားပြင်ပေါ်တွင် တစ်ခုပြီးတစ်ခု ဖော်ပြရန် ညွှန်ကြားခဲ့သည်။ ထိုအချိန်က အချို့သော ညီအစ်ကိုမောင်နှမများက ကျမ်းချက်များ ရှည်လွန်းသည်ဟု ယူဆပြီး စကားစုအချို့ကို ဖျက်ပစ်ခဲ့ကြသည်။ နောက်ပိုင်းတွင် ဘုရားသခင်သည် ဤပြဿနာကို တွေ့ရှိခဲ့ပြီး အတော်အတန် တင်းမာစွာ စိစစ်ခဲ့ကာ ယင်းမှာ ဘုရားသခင်၏ နှုတ်ကပတ်တော်များကို ပြစ်မှားစော်ကားခြင်း ဖြစ်သည်ဟု ဆိုခဲ့သည်။) သမ္မာကျမ်းစာ၌ မှတ်တမ်းတင်ထားသော ဘုရားသခင်၏ မူရင်းစကားများနှင့်ပတ်သက်လျှင် ထိုအရာများသည် ဘုရားသခင်၏ နှုတ်ကပတ်တော်များဖြစ်ပြီး လူတို့က ပြောင်းလဲခြင်း မပြုရပေ၊ ပြီးလျှင် အချို့သော ပရောဖက်များ၏ ပရောဖက်ပြုချက်များနှင့်ပတ်သက်၍လည်း ထိုနည်းလည်းကောင်းပင် ဖြစ်သည်၊ ဤအရာများသည်လည်း ဘုရားသခင်၏ နှုတ်ကပတ်တော်များဖြစ်သည်၊ ယင်းတို့သည် ဘုရားသခင်၏ မှုတ်သွင်းတော်မူခြင်းဖြစ်ပြီး ပြောင်းလဲခြင်း မပြုသင့်ပေ။ ငါ၏အမြင်တွင် ဤနှုတ်ကပတ်တော်များသည် မူရင်းဘာသာစကားဖြင့် မဟုတ်ဘဲ ဘာသာပြန်ချက်များ ဖြစ်ကြသော်လည်း နှစ်ပေါင်းများစွာ ပြန်လည်ပြင်ဆင်မှုများ ပြုလုပ်ခဲ့သဖြင့် ဘာသာပြန်ချက်၏ အဓိပ္ပာယ်သည် များသောအားဖြင့် တိကျမှန်ကန်ခဲ့သည်။ ဤအရာကို သင် အသိအမှတ်ပြုသင့်သည်။ ထို့ကြောင့် ဤနှုတ်ကပတ်တော်များကို ပုံမှန်မိတ်သဟာယ၌ အသုံးပြုလျှင် အပြည့်အစုံ ပြန်ပြောရန် မလိုအပ်ပေ၊ အဓိကအချက်ကိုသာ ပြောပြ၍ရသည်။ သို့သော်လည်း တကယ့်အဖြစ်မှန်များကို ပြုပြင်မွမ်းမံခြင်း မပြုသင့်ပေ။ ကိုးကားလျှင် မူရင်းဝါကျ အပြည့်အစုံကို ကောက်နုတ်ရမည်။ ဤစည်းမျဉ်းသည် မည်သို့ရှိသနည်း။ (ကောင်းပါသည်။) အဘယ်ကြောင့် ဤနည်းအတိုင်း လုပ်ဆောင်ရသနည်း။ အချို့လူများက “ထိုအရာအားလုံးသည် အတိတ်မှာ ကျန်ခဲ့ပြီ၊ ကျွန်ုပ်တို့ ထိုမျှ အလေးအနက်ထားဖို့ လိုအပ်သလော” ဟု ဆိုကြသည်။ မလိုအပ်ပေ၊ ဤသည်မှာ သဘောထားတစ်ခု၊ စိတ်ဓာတ်တစ်ခုနှင့် သက်ဆိုင်သည်။ အတိတ်၌ဖြစ်စေ၊ ပစ္စုပ္ပန်၌ဖြစ်စေ၊ အနာဂတ်၌ဖြစ်စေ ဘုရားသခင်၏ နှုတ်ကပတ်တော်များသည် ဘုရားသခင်၏ နှုတ်ကပတ်တော်များသာဖြစ်ပြီး လူ့စကားနှင့် တန်းတူထားခြင်း မပြုသင့်ပေ။ လူတို့သည် ဘုရားသခင်၏ နှုတ်ကပတ်တော်များကို အလွန် စေ့စပ်သေချာသော သဘောထားဖြင့် သဘောထားပြုမူသင့်သည်။ သမ္မာကျမ်းစာကို မူရင်းကျမ်းမှ ဘာသာစကားအမျိုးမျိုးသို့ ဘာသာပြန်ပြီးနောက် အချို့သော အဓိပ္ပာယ်များသည် မူရင်းနှင့် တိတိကျကျ ကိုက်ညီမှုမရှိနိုင်ပေ၊ သို့မဟုတ် ဘာသာပြန်ချက်နှင့် မူရင်းတို့တွင် တူညီသောဝါကျကြား၌ ကွဲလွဲမှုများ ရှိကောင်းရှိနိုင်သည်။ ဘာသာပြန်သူများက “မှတ်ချက်။ တစ်စုံတစ်ခု” ဟု ထည့်ကောင်းထည့်နိုင်သည်၊ သို့မဟုတ် ကွင်းစကွင်းပိတ် အတွင်း၌ “သို့မဟုတ်...ဟု ဘာသာပြန်သည်” ဟု ထည့်ကောင်းထည့်နိုင်သည်။ သမ္မာကျမ်းစာ၏ မူရင်းကျမ်းများကို ဘာသာပြန်ခဲ့သောသူများသည် ဘုရားသခင်ကို ယုံကြည်သူများအားလုံး ဖြစ်ကြသည်ဟု သင်တို့ ထင်သလော။ (ဟုတ်ချင်မှဟုတ်ပါမည်။) ၎င်းတို့သည် ဘုရားသခင်ကို ကြောက်ရွံ့ရိုသေပြီး မကောင်းမှုကို ရှောင်သောသူများ သေချာပေါက် မဟုတ်ခဲ့ကြပေ၊ သို့ဆိုလျှင် ၎င်းတို့သည် ဤတာဝန်ကို အဘယ်ကြောင့် ဤမျှ တိကျစွာ ကိုင်တွယ်နိုင်ခဲ့သနည်း။ ဘာသာတရားမရှိသူများက ဤသည်ကို ပညာရှင်ဆန်ခြင်းဟု ခေါ်သော်လည်း ဘုရားသခင်ကို ယုံကြည်သူများကမူ ယင်းကို ဘုရားသခင်ကို ကြောက်ရွံ့သော စိတ်နှလုံးရှိခြင်းဟု ခေါ်သင့်သည်။ သင်သည် ဤမျှလောက်သော ဘုရားသခင်ကို ကြောက်ရွံ့သော စိတ်နှလုံးပင် မရှိလျှင် သင်သည် ဘုရားသခင်ကို ယုံကြည်သူတစ်ဦး ဖြစ်နေသေးသလော။

သင်သည် ဘုရားသခင်၏ နှုတ်ကပတ်တော်များအပေါ်၌ ရိုသေကိုင်းရှိုင်းသော သဘောထားတစ်ခု ရှိရမည်ဖြစ်ပြီး သင်သည် စုဝေး၍ ဘုရားသခင်၏ နှုတ်ကပတ်တော်များကို မိတ်သဟာယဖွဲ့သည့်အခါတွင် ယင်းတို့ကို သင်ဖတ်ရှုပြီးနောက် သင်၏ ကိုယ်ပိုင်အသိပညာနှင့် ဤအတွေ့အကြုံများမှ သင်သင်ယူခဲ့သည့်အရာတို့ကို ပြောဆိုသည့်အခါ သင်၏ ကိုယ်ပိုင်အတွေ့အကြုံများကို ပေါင်းစပ်ထည့်သွင်းနိုင်သည်။ သို့ရာတွင် သင်သည် ဘုရားသခင်၏ နှုတ်ကပတ်တော်များကို သင်၏ ကိုယ်ပိုင်ဖန်တီးမှုများအဖြစ် သဘောထားပြုမူခြင်း မပြုရသည့်အပြင် သင်အလိုရှိသလို ယင်းတို့ကို အနက်မဖွင့်ရပေ။ ဘုရားသခင်၏ နှုတ်ကပတ်တော်များအား ရှင်းပြဖို့ သင့်ကို မလိုအပ်သကဲ့သို့၊ သင်သည် ယင်းတို့ကို ရှင်းလင်းစွာ၊ သို့မဟုတ် ထိုက်သင့်သည့် အားလျော်စွာ ရှင်းမပြနိုင်ပေ။ သင်တို့၌ အသေးစား ဉာဏ်ပွင့်ခြင်းနှင့် အလင်းပေးခြင်း အချို့ဖြစ်စေ၊ အတွေ့အကြုံအချို့ ရှိရုံမျှဖြစ်စေ လုံလောက်သော်လည်း သမ္မာတရားကို ရှင်းပြရန် ကြိုးစားခြင်း သို့မဟုတ် လူတို့အား ဘုရားသခင်၏ ရည်ရွယ်ချက်များကို နားလည်စေဖို့ သင်တို့၏ ရှင်းပြချက်ကို အသုံးပြုရန် ကြိုးစားခြင်းသည် မဖြစ်နိုင်သောအရာ ဖြစ်သည်။ ဤသည်မှာ အမှုအရာများကို မှားယွင်းသော လုပ်ဆောင်နည်း ဖြစ်သည်။ ဥပမာအားဖြင့် အချို့သောသူတို့သည် ဘုရားသခင်၏ နှုတ်ကပတ်တော်များတွင် ဘုရားသခင်က ရိုးသားသောသူများကို ချစ်သည်ဟု ဖတ်ရ၏။ ဘုရားသခင်သည် တစ်ချိန်က လူသားကို “သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့။ ဤထက်လွန်သောစကားသည် မကောင်းသောအရာနှင့် စပ်ဆိုင်ပေ၏။” (ရှင်မဿဲခရစ်ဝင် ၅:၃၇) ဟု ပြောခဲ့သည်။ ယနေ့တွင် ဘုရားသခင်၏ နှုတ်ကပတ်တော်များသည်လည်း လူများကို ရိုးသားဖို့ တောင်းဆိုထားသည်။ ထို့ကြောင့် ဘုရားသခင်၏ နှုတ်ကပတ်တော်များနှင့် တောင်းဆိုမှုများအပေါ် ထားရှိရန် သင့်တော်သည့် သဘောထားသည် မည်သည့်အရာဖြစ်သင့်သနည်း။ ဘုရားသခင်၏ နှုတ်ကပတ်တော်များတွင် ရှာဖွေလော့။ ဘုရားသခင်က ပြောခဲ့သည်၊ “သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့။” သို့ဆိုလျှင် ဘုရားသခင်၏ အမြင်တွင် ရိုးသားသူများသည် မည်သို့ အတိအကျ ပြုမူသနည်း။ ရိုးသားသောလူများသည် မည်သို့စကားပြောသနည်း၊ ၎င်းတို့သည် မည်သို့ပြုမူကြသနည်း၊ ၎င်းတို့၏တာဝန်ကို ၎င်းတို့ မည်သို့ ကိုင်တွယ်ကြသနည်း၊ ပြီးလျှင် ၎င်းတို့သည် အခြားသူများနှင့် မည်သို့ သဟဇာတကျကျ ပူးပေါင်းဆောင်ရွက်သနည်း။ လူများသည် ဤစည်းမျဉ်းများနှင့် လက်တွေ့လုပ်ဆောင်သည့် လမ်းကြောင်းများအတွက် ဘုရားသခင်၏ နှုတ်ကပတ်တော်များကို ရှာဖွေသင့်ပြီး ကိုယ်တော်တောင်းဆိုသည့် ရိုးသားသည့်လူများ ဖြစ်လာသင့်သည်။ ဤသည်မှာ မှန်ကန်သည့် သဘောထားဖြစ်သည်၊ သမ္မာတရားကို ရှာဖွေသူများ ပိုင်ဆိုင်သင့်သည့် သဘောထားဖြစ်သည်။ သို့ဖြစ်လျှင် သမ္မာတရားကို မရှာဖွေ၊ မချစ်မြတ်နိုးဘဲ ဘုရားသခင်နှင့် ကိုယ်တော်၏ နှုတ်ကပတ်တော်များကို ကြောက်ရွံ့သောစိတ်နှလုံး မရှိသူတို့သည် မည်သို့ ပြုမူကြသနည်း။ ဘုရားသခင်၏ နှုတ်ကပတ်တော်များကို ဖတ်ပြီးနောက် ၎င်းတို့က “ဘုရားသည် လူတို့အား ရိုးသားရန် တောင်းဆို၏။ ယင်းသည် ယခင်က သခင်ယေရှု ပြောခဲ့သည့်အရာပင် ဖြစ်သည်။ ယနေ့တွင် ဘုရားသည် လူတို့အား ရိုးသားရန် နောက်တစ်ကြိမ် ပြောပြန်သည်။ ငါသဘောပေါက်ပြီ၊ ရိုးသားသောသူများ ဆိုသည်မှာ မာယာကင်းသောသူများပင် မဟုတ်လား။ ဟန်ဆောင်မှုကင်းသောသူများသည် အမြဲအောင်မြင်သည်၊ လူကောင်းတို့သည် ငြိမ်းချမ်းသောဘဝကို ရရှိကြသည်၊ ဟန်ဆောင်မှု ကင်းသောသူများကို လိမ်ညာလှည့်ဖြားခြင်းသည် အပြစ်ဖြစ်သည်ဟု လူတို့ပြောဆိုကြသည့်အတိုင်းပင် မဟုတ်လား။ ကြည့်ပါ၊ ဘုရားသခင်သည် မာယာကင်းသူများ ခံစားရသည့် မတရားမှုများကို တရားသဖြင့်ဖြစ်အောင် ပြုနေသည်” ဟု တွေးကြလေသည်။ ဤစကားများသည် သမ္မာတရားဖြစ်သလော။ ဤသည်တို့မှာ ဘုရားသခင်၏ နှုတ်ကပတ်တော်များမှ ၎င်းတို့လေ့လာတွေ့ရှိသွားသည့် သမ္မာတရား အခြေခံမူများလော။ (မဟုတ်ပါ။) သို့ဆိုလျှင် ဤစကားများသည် အဘယ်နည်း။ ယင်းတို့ကို မိစ္ဆာဒိဋ္ဌိအယူများနှင့် အတွေးမှားများဟု ခေါ်နိုင်သလော။ (ခေါ်နိုင်ပါသည်။) ဝိညာဉ်ရေးရာ နားလည်သဘောပေါက်မှု မရှိသူများနှင့် သမ္မာတရားကို မချစ်သည့်သူများသည် လူသားမျိုးနွယ်အလယ်တွင် နားဝင်ချိုပြီး မှန်ကန်သည်ဟု ယုံကြည်ထားသည့်အရာကို ဘုရားသခင်၏နှုတ်ကပတ်တော်များနှင့် အမြဲဆက်နွှယ်ကြသည်။ ဤသည်မှာ ဘုရားသခင်၏ နှုတ်ကပတ်တော်များ၏ တန်ဖိုးကို အဆင့်လျှော့နေခြင်း မဟုတ်လော။ ဤသည်မှာ သမ္မာတရားကို လူသားတို့အကြား၌ ဆောင်ပုဒ်တစ်ရပ်အဖြစ်လည်းကောင်း၊ မည်သို့ကျင့်ကြံပြုမူရမည်ဟူသော အကြောင်းပြချက်တစ်ခုအဖြစ်လည်းကောင်း သရုပ်ဖော်ခြင်းပင် မဟုတ်လော။ ဘုရားသခင်သည် လူတို့အား ရိုးသားရန် တောင်းဆိုသော်လည်း ဤလူတို့သည် ရိုးသားသောသူတို့ မည်သို့ပြုမူသည်ကိုလည်းကောင်း၊ မည်သို့ ရိုးသားရမည်ကိုလည်းကောင်း၊ ရိုးသားခြင်း၏ ကျင့်ဝတ်သီလများကား အဘယ်အရာ ဖြစ်သည်ကိုလည်းကောင်း လျစ်လျူရှုကြပြီး ဘုရားသခင်က လူတို့အား ဟန်ဆောင်မှုကင်းရန် တောင်းဆိုသည်ဟုလည်းကောင်း၊ ဟန်ဆောင်မှုကင်းသူများ၊ အသုံးမကျသူများနှင့် စဉ်းစားဉာဏ်မရှိသူများ အားလုံးသည် ရိုးသားသောသူများ ဖြစ်ကြသည်ဟုလည်းကောင်း မရှက်မကြောက် ပြောဆိုကြသည်။ ဤသည်မှာ ဘုရားသခင်၏ နှုတ်ကပတ်တော်များကို တလွဲအနက်ဖွင့်ခြင်းဖြစ်သည် မဟုတ်လော။ ၎င်းတို့သည် ဘုရားသခင်၏ နှုတ်ကပတ်တော်များကို တလွဲအနက်ဖွင့်ကြသည့်တိုင် မိမိတို့ကိုယ်ကို အလွန်ပါးနပ်သည်ဟု ထင်မှတ်နေကြသေး၏၊ တစ်ချိန်တည်းမှာပင် ဘုရားသခင်၏ နှုတ်ကပတ်တော်များသည် ဤသို့သာဖြစ်သည်ဟု ထင်မှတ်ကြသည်။ “သမ္မာတရားသည် ထိုမျှ နက်နဲခြင်းမရှိ၊ ဟန်ဆောင်မှုကင်းသောသူတစ်ဦး ဖြစ်ခြင်းမျှသာ မဟုတ်လော။ ဟန်ဆောင်မှု ကင်းသောသူတစ်ဦး ဖြစ်ရန်မှာ အလွန်ပင် လွယ်ကူရိုးရှင်းလှသည်။ သူတစ်ပါးပစ္စည်းကို မခိုးနှင့်၊ လူများကို မဆဲဆိုနှင့် သို့မဟုတ် အခြားသူများကို မရိုက်နှက်နှင့်။ ‘ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ။ တတ်နိုင်သည့် နေရာတိုင်းတွင် သက်ညှာပါ။’ အရာခပ်သိမ်း၌ သူတစ်ပါးအပေါ် အလျှော့ပေးလော့၊ မိမိကိုယ်ကို ချုပ်တည်းပြီး သူတစ်ပါးကို သည်းခံလော့၊ လူကောင်းတစ်ယောက်ဖြစ်လော့၊ ပြီးလျှင် လူကောင်းတို့သည် ငြိမ်းချမ်းသောဘဝကို ရရှိကြသည်” ဟူ၍ ဖြစ်သည်။ ၎င်းတို့က များစွာ ပြောကြသော်လည်း ယင်းတို့ထဲမှ တစ်ခုတလေကမျှ သမ္မာတရားနှင့် မကိုက်ညီပေ၊ ယင်းတို့မှာ မိစ္ဆာဒိဋ္ဌိအယူများနှင့် အတွေးမှားများသာ ဖြစ်သည်။ ယင်းသည် ဘုရားသခင်၏ နှုတ်ကပတ်တော်များနှင့် အတန်ငယ် ဆက်စပ်နေဟန်၊ ထိုနှုတ်ကပတ်တော်များနှင့် အနည်းငယ် ပတ်သက်နေပုံပေါက်သော်လည်း လူတစ်ဦးသည် ထိုကိစ္စကို စဉ်းစားဆင်ခြင်၍ ပိုင်းခြားသိမြင်အောင် လုပ်လိုက်သည့်အခါ ယင်းသည် အထင်အမြင်မှားစေသည့် ပြောဆိုချက်များသာ၊ လူတို့၏ အတွေးအမြင်များကို နှောင့်ယှက်သည့် မှားယွင်းပြီး အဓိပ္ပာယ်မဲ့သော အရာများသာ ဖြစ်ကြောင်းကို သဘောပေါက်လာ၏။ ဥပမာအားဖြင့် ဘုရားသခင်က သူ၏အနှစ်သာရတွင် ချစ်ခြင်းမေတ္တာရှိကြောင်း၊ လူကို သူချစ်ကြောင်း ပြောဆိုသည်။ လူအပေါ် ဘုရားသခင်၏ ချစ်ခြင်းမေတ္တာကို သူပြောဆိုသည့်အရာမှတစ်ဆင့်၊ လူကို သူဆက်ဆံပုံမှတစ်ဆင့်၊ လူကို ကယ်တင်ရန် သူ၏ အပင်ပန်းခံရသော ရည်ရွယ်ချက်မှတစ်ဆင့်၊ ပြီးလျှင် လူအပေါ် သူအမှုပြုပုံ၏ မရေမတွက်နိုင်သော သွင်ပြင်လက္ခဏာများမှတစ်ဆင့် လူတို့ကို ပြသသည်၊ ပြီးလျှင် လူကို သူ၏ကယ်တင်ခြင်းအား ပြသသည့်နည်းတူ လူတို့က ဘုရားသခင်၏ ချစ်ခြင်းမေတ္တာကို သိရှိလာစေရန် ဘုရားသခင်၏ ရည်ရွယ်ချက်နှင့် လူကို သူကယ်တင်သည့် နည်းလမ်းတို့ကိုလည်း ထင်ရှားစေသည်။ ဝိညာဉ်ရေးရာ နားလည်သဘောပေါက်မှု ကင်းမဲ့သော ထိုလူများက မည်သို့ထင်သနည်း။ “ဘုရားသည် လူကိုချစ်သော ဘုရားတစ်ပါးဖြစ်သည်၊ ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ။ အိမ်ပြန်လာသော ပျောက်သောသားသည် ရွှေထက်ပင် အဖိုးတန်သည်ဟု ဘုရားသခင် ပြောခဲ့သည်” ဟူ၍ ဖြစ်သည်။ ဘုရားသခင်က ဤသို့ ပြောခဲ့သလော။ ဤသည်တို့မှာ ဘုရားသခင်၏ မူရင်းနှုတ်ကပတ်တော်များလော။ (မဟုတ်ပါ။) ၎င်းတို့ အခြားမည်သည့်အရာကို ပြောသေးသနည်း။ “အသက်တစ်ချောင်း ကယ်တင်ခြင်းသည် ခုနစ်ဆင့်ရှိသော စေတီတစ်ဆူ တည်ခြင်းထက် သာလွန်သည်” နှင့် “ဗုဒ္ဓမြတ်စွာသည် မေတ္တာရှင်ဖြစ်သည်” ဟူ၍ ဖြစ်သည်။ ၎င်းတို့သည် အမှုအရာများကို ပြောင်းပြန်လှန်နေကြသည် မဟုတ်လော။ ၎င်းတို့သည် ဝိညာဉ်ရေးရာ ပြည့်ဝသယောင်၊ ဘုရားသခင်၏ နှုတ်ကပတ်တော်များကို နားလည်သယောင်၊ သမ္မာတရားကို ချစ်သယောင် ဟန်ဆောင်နေခြင်းသာဖြစ်သည်မှာ သိသာ၏။ ၎င်းတို့သည် သိသာထင်ရှားစွာပင် ပြင်ပလူများ၊ သာမန်လူပုဂ္ဂိုလ်များနှင့် ဝိညာဉ်ရေးရာ နားလည်သဘောပေါက်မှုမရှိသော စဉ်းစားဉာဏ်မဲ့သူများ ဖြစ်ကြသည်။ ငါသည် ထိုသို့သောလူများစွာကို တွေ့ခဲ့ဖူးသည်။ ၎င်းတို့သည် စကားပြောရာတွင် ရဲတင်းသော်လည်း ဦးနှောက်မရှိဘဲ မဆင်မခြင် ပြုတတ်သောသူများ ဖြစ်ကြသည်၊ ၎င်းတို့၏ စိတ်ထဲတွင်ရှိသော အတွေးအခေါ်များနှင့် ဖြစ်ပေါ်လာမှုများသည် မိစ္ဆာဒိဋ္ဌိအယူများ၊ မှားယွင်းပြီး အဓိပ္ပာယ်မဲ့သော အရာများနှင့် အတုအယောင်များသာ ဖြစ်သည်။ အခြားသူများကို အထင်အမြင်မှားစေရန် အစွမ်းကုန် စွမ်းဆောင်နိုင်ကြပြီး အခြားသူများကို အထင်အမြင်မှားစေရန်၊ မိမိတို့ပြောသည့်အရာအား အတင်းအကျပ် နာခံခိုင်းပြီး လက်တွေ့လုပ်ဆောင်ခိုင်းရန် ဤမိစ္ဆာဒိဋ္ဌိအယူများ၊ မှားယွင်းပြီး အဓိပ္ပာယ်မဲ့သော အရာများနှင့် ခိုင်လုံသော ဓမ္မပညာဆိုင်ရာ အကြောင်းပြချက်များဟု ထင်ရသော အရာအချို့ကို မကြာခဏ အသုံးပြုနိုင်သူများဖြစ်သည့် ဤလူများသည် အန္တိခရစ်များ ဖြစ်လေသည်။ အပေါ်ယံအားဖြင့် ၎င်းတို့သည် အလွန်ဝိညာဉ်ရေးရာဆန်ပုံရသည်၊ အခြားသူများရှေ့တွင် ဘုရားသခင်၏ နှုတ်ကပတ်တော်များမှ အပိုဒ်များကို မကြာခဏ ကိုးကားကြပြီး ယင်းတို့ကို မဆင်မခြင် အနက်ဖွင့်ပြီးသည်နှင့်တစ်ပြိုင်နက် မိစ္ဆာဒိဋ္ဌိအယူအဆအချို့နှင့် မှားယွင်းပြီး အဓိပ္ပာယ်မဲ့သော အရာအချို့ကို ထုတ်ပြောကြတော့သည်။ ထိုသို့သောလူများကို အသင်းတော်တိုင်းတွင် တွေ့ရှိနိုင်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ကိုးကားခြင်းနှင့် မိတ်သဟာယဖွဲ့ခြင်းဟူသော အလံတော်အောက်တွင် လူများကို ကူညီပြီး ဦးဆောင်ကြသော်လည်း အမှန်တကယ်တွင် ၎င်းတို့က လူတို့၌ သွတ်သွင်းနေသည့်အရာမှာ ဘုရားသခင်၏ နှုတ်ကပတ်တော်များက လူထံမှ တောင်းဆိုသည့်အရာလည်းမဟုတ်၊ ဘုရားသခင်၏ နှုတ်ကပတ်တော်များတွင် ပါရှိသော သမ္မာတရား စည်းမျဉ်းများလည်းမဟုတ်ဘဲ ဘုရားသခင်၏ နှုတ်ကပတ်တော်များကို အခြေခံ၍ စီမံပြုပြင်ခြင်း၊ အနက်ဖွင့်ခြင်းနှင့် စိတ်ကူးခြင်းတို့မှတစ်ဆင့် ၎င်းတို့ အကြံထုတ်လိုက်သည့် မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများသာဖြစ်ရာ လူတို့ကို ဘုရားသခင်၏ နှုတ်ကပတ်တော်များမှ လမ်းလွဲစေပြီး ၎င်းတို့ကို နာခံစေကာ လူတို့အား အနှောင့်အယှက်များနှင့် အထင်အမြင်မှားစေခြင်းတို့ကို ဖြစ်ပေါ်စေသည်။ ဥပမာအားဖြင့် ဤသို့ပြောသောသူများ ရှိသည်။ “သူ၏ အနှစ်ခြောက်ထောင် စီမံခန့်ခွဲမှုအစီအစဉ်၏ အလုပ်ကို လုပ်ဆောင်ရာတွင် ဘုရားသည် လူသားမျိုးနွယ်အားလုံး၏ စွန့်ပယ်ခြင်းနှင့် အတိုက်အခံလုပ်ခြင်းကို တွေ့ကြုံခဲ့ရသည်၊ ဘုရားသည် ဘုရားဖြစ်ပြီး သူ၏စိတ်နှလုံးသည် အတိုင်းအဆမရှိပေ။ လူတို့ပြောသကဲ့သို့ ‘ဝန်ကြီးချုပ်တစ်ဦး၏ နှလုံးသားသည် လှေတစ်စင်း ရွက်လွှင့်ရလောက်အောင် ကြီးမားသည်’ နှင့် ‘လူကြီးလူကောင်းတစ်ဦးအဖို့ ကလဲ့စားချေရန်မှာ မည်သည့်အခါမျှ နောက်ကျလွန်းခြင်း မရှိပါ’ ဟူ၍ ဖြစ်သည်။ ဘုရားသခင်သည် သဘောထား ကြီးမြတ်လိုက်လေခြင်း” ဟူ၍ ဖြစ်လေသည်။ အပေါ်ယံအားဖြင့် ၎င်းတို့သည် လူတို့အား ဘုရားသခင်အတွက်လည်းကောင်း၊ ဘုရားသခင်၏ အရာအားလုံးနှင့်ဖြစ်ခြင်းအတွက်လည်းကောင်း သက်သေခံနေပုံရသော်လည်း ၎င်းတို့ အမှန်တကယ် ထုတ်လွှင့်နေသော သတင်းစကားမှာ အဘယ်နည်း။ ယင်းသည် သမ္မာတရားလော။ ယင်းသည် ဘုရားသခင်၏ အနှစ်သာရ အမှန်တကယ် ဟုတ်သလော။ (မဟုတ်ပါ။) ၎င်းတို့သည် မည်သူ့အတွက် သက်သေခံနေသနည်း။ ၎င်းတို့သည် ဝန်ကြီးချုပ်အတွက် သက်သေခံနေခြင်း ဖြစ်သည်။ ၎င်းတို့သည် ဘုရားသခင်ကို ဝန်ကြီးချုပ်တစ်ဦးနှင့်လည်းကောင်း၊ လူကြီးလူကောင်းတစ်ဦးနှင့်လည်းကောင်း နှိုင်းယှဉ်နေကြခြင်း ဖြစ်သည်။ ဤသည်မှာ ပြစ်မှားစော်ကားခြင်း မဟုတ်လော။ ထိုသို့သောစကားများကို ဘုရားသခင်၏ နှုတ်ကပတ်တော်များတွင် တွေ့နိုင်သလော။ (မတွေ့နိုင်ပါ။) သို့ဆိုလျှင် ဤစကားများသည် အဘယ်မှ လာခဲ့သနည်း။ စာတန်ထံမှ လာခဲ့ခြင်းဖြစ်သည်။ အန္တိခရစ်တို့သည် ဘုရားသခင်အတွက် သက်သေမခံသည်သာမက အဖြစ်မှန်များကိုလည်း လိမ်ညာပြီး ဘုရားသခင်ကို ပြစ်မှားစော်ကားကြကာ အခြေခံအုတ်မြစ်မရှိသူများ၊ ဘုရားသခင်ကို စစ်မှန်သော ယုံကြည်ခြင်း ကင်းမဲ့သူများနှင့် သမ္မာတရားကို နားလည်နိုင်စွမ်းမရှိသူများကို မကြာခဏ အထင်အမြင်မှားစေကြသည်။ ဤလူများသည် ဝိညာဉ်ရင့်ကျက်မှု သေးငယ်သည်၊ အခြေခံအုတ်မြစ်မရှိ၊ သမ္မာတရားကို သဘောပေါက်နားလည်နိုင်စွမ်း မရှိကြသဖြင့် ဤမိစ္ဆာဒိဋ္ဌိအယူများနှင့် မှားယွင်းသော အယူအဆများ၏ အထင်အမြင်မှားစေခြင်းကို ခံကြရသည်။ အန္တိခရစ်တို့သည် မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများကို ဝိညာဉ်ရေးရာ ဆိုရိုးများအဖြစ် သဘောထားကြပြီး ဘုရားသခင်၏ ချစ်ခြင်းမေတ္တာအကြောင်း ၎င်းတို့ပြောသည့် အရာတစ်ခုမှာ “ဘုရားသခင်သည် လူအယောက်တိုင်းကို ကယ်တင်ခံရစေလိုပြီး မည်သူ့ကိုမျှ ထာဝရပြစ်ဒဏ်ကို မခံစားစေလိုပေ” ဟူ၍ ဖြစ်သည်။ ဘုရားသခင်က လူထံမှ တောင်းဆိုသည့်အရာအကြောင်း ပြောဆိုသည့်အခါ ၎င်းတို့ပြောသည့် နောက်အရာတစ်ခုမှာ “လူကောင်းတို့သည် ငြိမ်းချမ်းသောဘဝများ ရှိကြသည်” ဟူ၍ ဖြစ်သည်။ ပြီးလျှင် ဘုရားသခင်က လူတို့၏ ပြစ်မှားခြင်းများကို အမှတ်မရဘဲ နောင်တရရန် အခွင့်အရေးတစ်ခု ချန်ထားပေးခြင်းအကြောင်းကိုမူ ၎င်းတို့က “ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ။ တတ်နိုင်သည့်နေရာတိုင်းတွင် သက်ညှာပါ။” ဟု ပြောကြသည်။ ထိုသို့သောစကားများကို ဘုရားသခင်၏ နှုတ်ကပတ်တော်များတွင် တွေ့နိုင်သလော။ (မတွေ့နိုင်ပါ။) ဤစကားများကို ကြားသည်နှင့် ငါ အဘယ်ကြောင့် ဤမျှ စိတ်ဆိုးရသနည်း။ အဘယ်ကြောင့် ၎င်းတို့ကြောင့် ငါ အလွန်ပင် စိတ်အနှောင့်အယှက်ဖြစ်ရသနည်း။ အဘယ်ကြောင့် ငါ အလွန်ဒေါသထွက်နေရသနည်း။ ဤလူများသည် ဘုရားသခင်၏ နှုတ်ကပတ်တော်များကို နှစ်ပေါင်းမည်မျှ ဖတ်ရှုနေခဲ့ကြပြီနည်း။ ၎င်းတို့သည် ထုံထိုင်းနေကြသလော၊ သို့မဟုတ် ရူးသွပ်သွားကြပြီလော။ ဘုရားသခင်၏ နှုတ်ကပတ်တော်များတွင် ထိုသို့သောအရာများကို မည်သည့်နေရာ၌ ဖော်ပြထားသနည်း။ ဘုရားသခင်သည် လူတို့ကို ဟန်ဆောင်မှုကင်းရန် မည်သည့်အချိန်က တောင်းဆိုခဲ့သနည်း။ ဘုရားသခင်သည် လူတို့ကို “ကွပ်မျက်ပြီးသားလူတစ်ဦးကို ခေါင်းဖြတ်လျှင် အကျိုးမရှိပါ။ တတ်နိုင်သည့်နေရာတိုင်းတွင် သက်ညှာပါ။” ဟူသော ဆိုရိုးစကားကို လိုက်နာရန် မည်သည့်အချိန်က တောင်းဆိုခဲ့သနည်း။ ဤသည်မှာ ဘုရားသခင် လုပ်ဆောင်သည့်အရာလော။ ၎င်းတို့ ထောက်ခံသည့် ဤမိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများတွင် မည်သည့်နေရာ၌ လူသားမျိုးနွယ်အပေါ် ဘုရားသခင်၏ တောင်းဆိုချက်များ၊ သူ၏ ရည်ရွယ်ချက်များ၊ သမ္မာတရား စည်းမျဉ်းများနှင့် ဆက်စပ်မှု တစ်ခုခုကို ပြုလုပ်နိုင်သနည်း။ ၎င်းတို့သည် လုံးဝ မသက်ဆိုင်ပေ။ ဥပမာအားဖြင့် ဘုရားသခင်သည် လူတို့အား ရည်သန်မျှော်မှန်းချက်၊ စိတ်ပိုင်းဖြတ်ချက်နှင့် လိုက်စားမှုများ ရှိစေသော်လည်း အန္တိခရစ်တို့ ပြောသည့်အရာမှာ “ဘုရားသခင်က ကျွန်ုပ်တို့ကို လိုက်စားမှုများရှိရန် အားပေးသည်။ ဤအရာကို ကောင်းစွာဖော်ပြသော ဆိုရိုးစကားတစ်ခုရှိသည်၊ ‘ဗိုလ်ချုပ်မဖြစ်ချင်သော စစ်သားသည် စစ်သားကောင်းတစ်ဦး မဟုတ်ပေ။’” ဟူ၍ ဖြစ်သည်။ ဤဆိုရိုးစကားသည် လူမှုရေးဆိုင်ရာ ခေတ်ရေစီးကြောင်းတစ်မျိုး၊ လူမှုရေးဆိုင်ရာ အမြင်တစ်မျိုးဖြစ်သည်။ ယင်းကို ဘုရားအိမ်တော်တွင် အသုံးပြုရန် သင့်လျော်သလော။ ယင်းသည် အသုံးဝင်ပါသလော။ (မဝင်ပါ။) ဤပြောဆိုချက်သည် ဘုရားသခင်၏ မည်သည့်နှုတ်ကပတ်တော်နှင့် ကိုက်ညီသနည်း။ ယင်းသည် ဘုရားသခင်၏ နှုတ်ကပတ်တော်များနှင့် သက်ဆိုင်သလော။ (မသက်ဆိုင်ပါ။) သို့ဆိုလျှင် အန္တိခရစ်တို့သည် ယင်းကို အဘယ်ကြောင့် ပြောသနည်း။ ဤသို့ပြောရာတွင် ၎င်းတို့၏ ရည်ရွယ်ချက်မှာ ၎င်းတို့သည် အလွန်ဝိညာဉ်ရေးရာဆန်ကြောင်း၊ ဘုရားသခင်၏ နှုတ်ကပတ်တော်များမှ နားလည်မှုနှင့် ဉာဏ်အလင်းရခြင်း ရှိကြောင်း၊ သမ္မာတရားကို သဘောပေါက်နားလည်နိုင်စွမ်း ရှိကြောင်းနှင့် ၎င်းတို့သည် မသိနားမလည်သော သာမန်လူများ မဟုတ်ကြောင်း လူတို့ကို လေးနက်စွာ ခံစားစေရန်ဖြစ်သည်။ သို့သော် ယင်းက ၎င်းတို့ မျှော်လင့်ထားသော ရည်ရွယ်ချက်ကို ပြီးမြောက်စေသလော။ ဤစကားများကို ကြားရသည့်အခါ သင်တို့၏ စိတ်နှလုံးထဲတွင် သဘောတူညီမှုကို ခံစားရသလော သို့မဟုတ် ရွံရှာမှုကို ခံစားရသလော။ (ရွံရှာမှုကို ခံစားရပါသည်။) မည်သည့်နည်းလမ်းဖြင့် ယင်းက သင်တို့ကို ရွံရှာစေသနည်း။ (အန္တိခရစ်တို့သည် စာတန်၏ မှားယွင်းပြီး အဓိပ္ပာယ်မဲ့သော အရာများကို ဘုရားသခင်၏ နှုတ်ကပတ်တော်များနှင့် ဆက်စပ်ကာ ယင်းတို့ကို မှားယွင်းစွာ အဓိပ္ပာယ်ကောက်ကြပါသည်။ ၎င်းတို့ပြောသော စကားအားလုံးသည် ဝိညာဉ်ရေးရာ နားလည်သဘောပေါက်မှု ကင်းမဲ့ပါသည်။) အန္တိခရစ်တို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ကြောင်း ထင်ဟပ်သော စကားများကိုသာ ပြောဆိုကြပြီး ၎င်းတို့ကို ကြားရသည်နှင့် လူတို့အား စက်ဆုပ်ရွံရှာပြီး အလွန်အမင်း မနှစ်မြို့ခြင်းကို ခံစားရစေသည်။ ၎င်းတို့သည် ဘုရားသခင်၏ နှုတ်ကပတ်တော်များကို ရှင်းလင်းစွာ နားမလည်၊ ယင်းတို့ကို သဘောမပေါက်နိုင်ဘဲ၊ ဘုရားသခင်၏ နှုတ်ကပတ်တော်များကို သဘောပေါက်နားလည်ရန် အစွမ်းအစနှင့် စွမ်းရည် ကင်းမဲ့နေသည့်တိုင် ယင်းတို့ကို နားလည်သယောင် ဟန်ဆောင်ပြီး အခြားသူများအား ရှက်ကြောက်စိတ်မရှိဘဲ အနက်ဖွင့်ပြကာ လူတို့ကို စက်ဆုပ်စေသော၊ မည်သည့် တည်ဆောက်မှုကိုမျှ မပေးသော၊ ထိုအစား လူတို့၏ အတွေးများကို ကမောက်ကမဖြစ်စေသော မဆီမဆိုင် အဆင့်မမီသော စကားများကို ပြောဆိုကြသည်။ ဤသည်မှာ အမှန်တကယ် စက်ဆုပ်ဖွယ်ကောင်းလှပါသည်တကား။ သင်တို့သည် ထိုသို့သောလူများနှင့် ကြုံတွေ့ရသည့်အခါ မည်သို့လုပ်ဆောင်သင့်သနည်း။ (ကျွန်ုပ်တို့သည် ၎င်းတို့ပြောနေသည့်အရာ၏ မှားယွင်းပြီး အဓိပ္ပာယ်မဲ့သော အပိုင်းများကို စိတ်ဖြာလေ့လာဆွေးနွေးရမည် ဖြစ်ပါသည်။) သင်သည် ဤအရာကို မည်သို့ လုပ်ဆောင်သင့်သနည်း။ အမှန်တကယ်တွင် ယင်းမှာ အတော်လေး လွယ်ကူပါသည်။ သင်က ၎င်းတို့အား “ဘုရားသခင်၏ နှုတ်ကပတ်တော်များကို ဖတ်ရှုပြီးနောက် သင်၏နားလည်သဘောပေါက်မှုသည် ကျွန်ုပ်အတွက် များများစားစားရှိပုံမရပါ” ဟု ပြောလော့။ ၎င်းတို့က “ကျွန်ုပ် ထိုသို့မထင်ပါ၊ ကောင်းသည်ဟု ကျွန်ုပ်ခံစားရသည်” ဟု တုံ့ပြန်သည်။ သင်က “သင်က မည်သို့ပင်ဖြစ်စေ ကောင်းသည်ဟု ထင်သည်၊ သို့ဆိုလျှင် သင်၏ ကျိုးကြောင်းဆင်ခြင်မှုအရ ဘုရားသခင်၏ နှုတ်ကပတ်တော်များသည် လူ့မိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အရာများနှင့် ညီမျှသည်ဟု ဆိုလိုသလော။ သင်သည် ဤမိစ္ဆာဒိဋ္ဌိအယူများနှင့် မှားယွင်းပြီး အဓိပ္ပာယ်မဲ့သော အယူအဆများကို သဘောတူပါက သင်သည် ဘုရားသခင်၏ နှုတ်ကပတ်တော်များကို အဘယ်ကြောင့်ပင် ဖတ်ရှုနေသေးသနည်း။ သင်သည် ယင်းတို့ကို ဖတ်ရှုရန် မလိုအပ်ပါ။ သင်၏ဤပြဿနာသည် ယခုအခါ ဆိုးရွားနေပြီဖြစ်သည်။ သင်သည် ဘုရားသခင်၏ နှုတ်ကပတ်တော်များကို ကောက်ကျစ်ဆိုးယုတ်သော လူသားမျိုးနွယ်၏ လောကီရေးရာ ဆက်ဆံမှုများအတွက် အတွေးအခေါ်ပညာအဖြစ်၊ အမှုအရာများကို ကောက်ကျစ်ဆိုးယုတ်သော လူသားမျိုးနွယ်က ကိုင်တွယ်သည့် နည်းလမ်းများနှင့် အမြင်များအဖြစ် သဘောထားနေသည်။ သင်၏အမြင်တွင် ဘုရားသခင်ပြောသော ရိုးသားသောလူများသည် ဟန်ဆောင်မှုကင်းသောလူများ၊ အကြီးအကျယ် စဉ်းစားဉာဏ်မဲ့သူများ၊ လူနုံများနှင့် အတူတူပင် ဖြစ်သည်။ သင်သည် ဘုရားသခင်ပြောသော စကားလုံးတိုင်းကို လူ့အသုံးအနှုန်းများသုံး၍ အနက်ဖွင့်ပြီး ယင်းတို့ကို ကောက်ကျစ်ဆိုးယုတ်သော လူသားမျိုးနွယ်က အကျဉ်းချုပ်ထားသော မှားယွင်းပြီး အဓိပ္ပာယ်မဲ့သော အရာများ၊ ဆိုရိုးစကားများနှင့် ညီမျှစေသည်။ သို့ဆိုလျှင် ဘုရားသခင်၏ နှုတ်ကပတ်တော်များသည် လူ့စကားများ၊ လူ့ဘာသာစကားနှင့် လူ့မိစ္ဆာဒိဋ္ဌိအယူများ၊ မှားယွင်းပြီး အဓိပ္ပာယ်မဲ့သော အရာများဖြစ်သည်ဟု သင် ဆိုလိုနေခြင်းလော။ ဘုရားသခင်၏ နှုတ်ကပတ်တော်များကို ဤနည်းဖြင့် နားလည်ရာတွင်၊ သင်သည် ယင်းတို့ကို သဘောပေါက်နားလည်နေခြင်း မဟုတ်၊ သင်သည် ယင်းတို့ကို ပြစ်မှားစော်ကားနေပြီး ဘုရားသခင်ကို ပြစ်မှားစော်ကားနေခြင်း ဖြစ်သည်” ဟု ပြောလော့။ သင်တို့အားလုံး ဤစကားများကို ရှင်းလင်းစွာ ပြောဆိုနိုင်မည်လော။ ဘုရားသခင်၏ နှုတ်ကပတ်တော်များက အန္တိခရစ်တို့ပြောသည့်အရာကို ဆိုလိုပါက ဘုရားသခင်သည် အဘယ်ကြောင့် ထိုစကားများကို တိုက်ရိုက်မပြောဘဲ နေမည်နည်း။ ဘုရားသခင်က လူတို့ကို ရိုးသားရန် ပြောသည့်အခါ သူသည် အဘယ်ကြောင့် ၎င်းတို့အား ဟန်ဆောင်မှုကင်းရန်နှင့် လူကောင်းများဖြစ်ရန် ပြောပြီး ထိုမျှနှင့် ရပ်မထားသနည်း။ ယင်းသည် စကားလုံးအသုံးအနှုန်း ကွာခြားမှုမျှသာလော။ (မဟုတ်ပါ။) ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး ယင်းတို့အတွင်း၌ လူတို့ လက်တွေ့လုပ်ဆောင်ရန် လမ်းကြောင်းတစ်ခု တည်ရှိသည်။ အကယ်၍ လူတို့သည် ဘုရားသခင်၏ နှုတ်ကပတ်တော်များအတိုင်း ပြုမူပြီး အသက်ရှင်ပါက ၎င်းတို့သည် ဘုရားသခင်ကို ကြောက်ရွံ့ပြီး မကောင်းမှုကို ရှောင်သောသူများ၊ ဘုရားသခင်၏ ရည်ရွယ်ချက်များနှင့် ကိုက်ညီသောသူများ ဖြစ်လာနိုင်သည်။ တစ်ချိန်တည်းတွင် လူသားများပြောသည့်အရာအတိုင်း ပြုမူပြီး အသက်ရှင်ခြင်းသည် လူတစ်ဦးကို လုံးလုံးလျားလျား နားဝေတိမ်တောင်ဖြစ်သောသူတစ်ဦး၊ အတိအလင်း အသက်ရှင်သော စာတန်တစ်ကောင်အဖြစ်သို့ ပြောင်းလဲစေသည်။ သင်တို့ ဤအချက်ကို အသိအမှတ်ပြုသလော။ သင်တို့သည် ဘုရားသခင်က ရိုးသားသောသူတစ်ဦးဖြစ်ရန် ပြောသည့်အတိုင်း ပြုမူပြီး လက်တွေ့လုပ်ဆောင်ပါက မည်သို့သောရလဒ်မျိုး ဖြစ်မည်နည်း။ ပြီးလျှင် သင်တို့သည် လူသားများက လူကောင်း သို့မဟုတ် ဟန်ဆောင်မှုကင်းသောသူဟု ခေါ်သည့်အတိုင်း ပြုမူပြီး အသက်ရှင်ပါက မည်သို့သောရလဒ်မျိုး ဖြစ်မည်နည်း။ ရလဒ်များမှာ ကွဲပြားမည် မဟုတ်လော။ (ဟုတ်ပါသည်။) သို့ဆိုလျှင် ရိုးသားသောသူတစ်ဦးအဖြစ် အသက်ရှင်ခြင်း၏ ရလဒ်မှာ အဘယ်နည်း။ (ပုံမှန်လူ့သဘာဝရှိခြင်း၊ ဘုရားသခင်ကို ဝတ်ပြုနိုင်ခြင်း၊ အရှိကိုအရှိအတိုင်းပြောဆိုခြင်း၊ ဘုရားသခင်နှင့် ပွင့်လင်းပြီး ရိုးသားနိုင်ခြင်းတို့ ဖြစ်ပါသည်။ အကယ်၍ လူတစ်ဦးသည် လူသားများ သတ်မှတ်သည့်အတိုင်း ဟန်ဆောင်မှုကင်းသောသူ သို့မဟုတ် လူကောင်းအဖြစ် ကျင့်ကြံပြုမူပါက ၎င်းတို့သည် တိုး၍စဉ်းလဲလာပြီး မိမိတို့ကိုယ်ကို ဖုံးကွယ်ရာ၌ ကျွမ်းကျင်လာကြသည်၊ ၎င်းတို့သည် နှစ်လိုဖွယ်သော စကားများကိုသာ ပြောဆိုကြသည်၊ ၎င်းတို့သည် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်ဖြင့် အသက်ရှင်ကြပြီး အသက်ရှင်သော စာတန်တစ်ကောင် ဖြစ်လာကြပါသည်။) သင်မြင်သလော၊ ကွာခြားချက်တစ်ခု ရှိသည် မဟုတ်လော။ ဘုရားသခင်က ရိုးသားသောသူဟု ခေါ်သည့်အတိုင်း ပြုမူပြီး အသက်ရှင်ခြင်းသည် လူတစ်ဦး၏ စိတ်နှလုံးကို တိုး၍သန့်စင်စေသည်၊ သူ၏စိတ်နှလုံးသည် ဘုရားသခင်ထံ ပွင့်လင်းနိုင်ပြီး သူသည် မိမိ၏စိတ်နှလုံးကို ဖုံးကွယ်ခြင်း၊ လိမ်လည်ခြင်း သို့မဟုတ် အတုအယောင်ပြုခြင်း မရှိဘဲ ဘုရားသခင်ထံ ပေးအပ်နိုင်သည်။ သူ၏စိတ်နှလုံးသည် ဘုရားသခင်ထံမှ မပုန်းကွယ်ဘဲ သူ့ထံသို့ ရိုးရှင်းစွာ ဖွင့်ထားသည်၊ သူ၏အတွင်းထဲ၌ တွေးသည့်အရာသည် အပြင်ပန်းတွင် ထုတ်ဖော်ပြီး အသက်ရှင်နေထိုင်သည့်အရာဖြစ်ကာ အပြင်ပန်းတွင် ထုတ်ဖော်ပြီး အသက်ရှင်နေထိုင်သည့်အရာသည် သူ၏အတွင်းထဲရှိအရာနှင့် ကိုက်ညီသည်။ ဤသည်မှာ ဘုရားသခင် အလိုရှိသောအရာဖြစ်သည်၊ ဤသည်မှာ သမ္မာတရားဖြစ်သည်။ အခြားတစ်ဖက်တွင် လူတို့က ဟန်ဆောင်မှုကင်းသောသူ သို့မဟုတ် လူကောင်းဟု ခေါ်သောသူများအတွက် ကျင့်ကြံပြုမူခြင်း စည်းမျဉ်းများနှင့် လက်တွေ့လုပ်ဆောင်ခြင်း စည်းမျဉ်းများမှာ အဘယ်နည်း။ အမှန်တကယ်တွင် ယင်းသည် ဟန်ဆောင်ခြင်းသက်သက်သာ ဖြစ်သည်။ ၎င်းတို့သည် မိမိတို့တွေးနေသည့်အရာကို အလွယ်တကူ မပြောကြသကဲ့သို့ အခြားသူများကိုလည်း မြင်ခွင့်မပေးကြပေ။ ၎င်းတို့သည် အခြားသူများ၏ မိမိကိုယ်ကိုလေးစားစိတ် သို့မဟုတ် အကျိုးစီးပွားများကို မဆင်မခြင် မထိခိုက်ကြသော်လည်း အခြားသူများကို မထိခိုက်ခြင်းသည်လည်း မိမိကိုယ်ကို ကာကွယ်ရန်အတွက် ဖြစ်သည်။ ၎င်းတို့သည် အတွင်း၌ သတိထားပြီး အပြင်၌ ဖုံးကွယ်ထားကြကာ အထူးသဖြင့် ဘာသာတရားကိုင်းရှိုင်းသော၊ သည်းခံတတ်သော၊ စိတ်ရှည်သော၊ သနားကရုဏာ ပြည့်ဝတတ်သောပုံစံ ပေါ်စေသည်။ သို့သော် မည်သူမျှ ၎င်းတို့အတွင်း၌ မည်သို့တွေးနေသည်ကို မမြင်နိုင်ပေ၊ ၎င်းတို့ထဲတွင် ဖောက်ပြန်ပျက်စီးခြင်း၊ အတိုက်အခံလုပ်ခြင်းနှင့် ပုန်ကန်ခြင်းတို့ ရှိသော်လည်း အခြားသူများက ယင်းကို မမြင်နိုင်ပေ။ အပြင်ပန်းတွင် ၎င်းတို့သည် အထူးသဖြင့် တည်ဆောက်စရာဖြစ်သော၊ နူးညံ့သော၊ ကြင်နာသောပုံစံ ပေါ်ရန် ဟန်ဆောင်ကြသည်။ ၎င်းတို့သည် မကောင်းမှုမည်မျှ လုပ်ဆောင်ပါစေ၊ အတွင်း၌ မည်မျှပုန်ကန်တတ်ပါစေ၊ မည်မျှကောက်ကျစ်ဆိုးယုတ်ပါစေ မည်သူမျှ ပိုင်းခြားသိမြင်နိုင်ခြင်း မရှိပေ။ အပြင်ပန်းတွင် ၎င်းတို့သည် အခြားသူများကို ကူညီလိုပြီး လိုအပ်နေသူများကို ပေးကမ်းလိုကြသည်၊ အမြဲတုံ့ပြန်ရန် အသင့်ရှိကြပြီး ကိုယ်ကျိုးမငဲ့သော လေဖန်းတစ်ဦးသဖွယ် ဖြစ်လေသည်။ ၎င်းတို့သည် အချိန်တိုင်း ပြုံးပြပြီး အခြားသူများအား မိမိတို့၏ အကောင်းဆုံးဘက်ကို ပြသကြသည်၊ ပြီးလျှင် တစ်ကိုယ်တည်းကျိတ်ကာ မျက်ရည်မည်မျှ ကျခဲ့ပါစေ အခြားသူများကို တည်ဆောက်ပေးခြင်း ခံစားရစေရန် ၎င်းတို့သည် အခြားသူများရှေ့တွင် အမြဲပြုံးနေကြသည်။ ဤသည်မှာ လူတို့က လူကောင်းဟုခေါ်သော အရာမဟုတ်လော။ ဤလူကောင်းကို ရိုးသားသောသူတစ်ဦးနှင့် နှိုင်းယှဉ်လျှင် မည်သူက အပြုသဘောဆောင်သနည်း။ မည်သူက သမ္မာတရား လက်တွေ့ကျမှုကို ပိုင်ဆိုင်သနည်း။ (ရိုးသားသောသူ ဖြစ်ပါသည်။) ရိုးသားသောလူများသည် သမ္မာတရား လက်တွေ့ကျမှုကို ပိုင်ဆိုင်ကြသည်၊ ဘုရားသခင်၏ ချစ်ခြင်းကို ခံရပြီး သူတောင်းဆိုသည့်အတိုင်း ဘုရားသခင်၏ စံနှုန်းများနှင့် ကိုက်ညီကြသည်၊ သို့သော် လူကောင်းနှင့် ဟန်ဆောင်မှုကင်းသောလူများမှာမူ ထိုသို့မဟုတ်ပေ၊ ၎င်းတို့သည် ဘုရားသခင်က ပြစ်တင်ရှုတ်ချပြီး ပစ်ပယ်သော လူစားမျိုး အတိအကျဖြစ်သည်။ အန္တိခရစ်တို့သည် ဘုရားသခင် တောင်းဆိုသော ရိုးသားသောလူများကို လူကောင်း သို့မဟုတ် ဟန်ဆောင်မှုကင်းသောလူများအဖြစ် ထင်ရာမြင်ရာ အနက်ဖွင့်သည့်အခါ ဤသည်မှာ ဘုရားသခင် ပြောခဲ့သည့်အရာကို မမြင်နိုင်သော ပြစ်တင်ရှုတ်ချခြင်းတစ်မျိုး မဟုတ်လော။ ဤသည်မှာ ဘုရားသခင်၏ နှုတ်ကပတ်တော်များကို ပြစ်မှားစော်ကားနေခြင်း မဟုတ်လော။ ဤသည်မှာ သမ္မာတရားကို ပြစ်မှားစော်ကားနေခြင်း မဟုတ်လော။ ဤသည်မှာ သိသာထင်ရှားသော အချက်ဖြစ်သည်။ အန္တိခရစ်တို့သည် သမ္မာတရားဟူသည် အဘယ်နည်းကို မဆိုထားနှင့်၊ ဘုရားသခင်၏ နှုတ်ကပတ်တော်များကိုပင် နားမလည်ကြသည့်တိုင် ၎င်းတို့သည် ဟာကွက်ရှိသော ကျိုးကြောင်းပြချက်များကို အားကိုးပြီး ၎င်းတို့၏ ကိုယ်ပိုင်အနက်ဖွင့်ဆိုချက်များကို ကြောင်းကျိုးမမြင်ဘဲ အသုံးချကာ ၎င်းတို့သည် မည်သည့်အရာကိုမျှ မသိနားမလည်ဘဲ နားလည်သယောင် ဟန်ဆောင်လျက် ဘုရားသခင်၏ နှုတ်ကပတ်တော်များကို မိမိတို့အလိုအတိုင်း အဆင်အခြင်မဲ့ မှားယွင်းအနက်ဖွင့်ပြီး အခြားသူများကို အထင်အမြင်မှားစေကာ အနှောင့်အယှက်ပေးကြသည်။ သင်တို့သည် ဤကဲ့သို့ ပြုမူမည်လော။ လူတစ်ဦးသည် ရှင်းလင်းစွာ နားမလည်သည့်အခါ၌ ဘုရားသခင်၏ နှုတ်ကပတ်တော်များကို နားလည်သယောင် ဟန်ဆောင်ခြင်းနှင့် စာသားအရှိအတိုင်း မိမိ၏ နားလည်ခြင်းကို အခြေခံ၍ မိမိ၏ ကိုယ်ပိုင်ဝေါဟာရ၊ အသုံးအနှုန်းများနှင့် ရှုမြင်ပုံများကို အသုံးပြုကာ ဘုရားသခင်၏ နှုတ်ကပတ်တော်များကို အနက်ဖွင့်ပြီး ဘောင်ခတ်ခြင်းဟူသည့် ဤသည်မှာ အန္တိခရစ်တစ်ဦး၏ စိတ်သဘောထား ဖြစ်သည်။

အနှစ်သာရအားဖြင့် ဘုရားသခင်၏နှုတ်ကပတ်တော်နှင့် လူသား၏စကားအကြား၊ သမ္မာတရားနှင့် အယူဝါဒအကြားခြားနားချက်မှာ အဘယ်နည်း။ ဘုရားသခင်၏ နှုတ်ကပတ်တော်တို့သည် လူတို့အား ဆင်ခြင်တုံတရားနှင့် အသိတရားကြီးထွားလာစေသည်။ အခြေခံသဘောတရားဖြင့် ပြုမူဆောင်ရွက်စေပြီး၊ ၎င်းတို့ အသက်ရှင်နေထိုင်သည့်အရာသည် အပြုသဘောဆောင်သည့်အရာများ၏ လက်တွေ့ကျမှုကို တိုး၍ပိုင်ဆိုင်လာစေသည်။ တစ်ဖက်တွင် လူ၏စကားများသည် လူတို့၏ အကြိုက်များ၊ အယူအဆများနှင့် လုံးဝကိုက်ညီသည့်ပုံပေါ်သော်လည်း ၎င်းတို့သည် သမ္မာတရားမဟုတ်ဘဲ မထင်မှတ်ထားသော အန္တရာယ်များ၊ သွေးဆောင်ဖြားယောင်းခြင်း၊ မိစ္ဆာဒိဋ္ဌိအယူများ၊ မှားယွင်းပြီး အဓိပ္ပာယ်မဲ့သော အတွေးများနှင့် ပြည့်နေသည်။ ထို့ကြောင့် လူတို့သည် ဤစကားများနှင့်အညီ ပြုမူဆောင်ရွက်လျှင် ၎င်းတို့အသက်ရှင်နေထိုင်သည့် အရာသည် ဘုရားသခင်ထံနှင့် ဘုရားသခင်၏ စံနှုန်းများထံမှ ပို၍ပင် အစဉ်လမ်းလွဲသွားလိမ့်မည်။ ပို၍ဆိုးရွားသည်မှာ လူတို့အသက်ရှင်သည့်ပုံစံသည် အစဉ်ပို၍ ဆိုးယုတ်လာလိမ့်မည်ဖြစ်ပြီး စာတန်နှင့်ဆင်တူလာလိမ့်မည်။ လူတို့သည် လူသား၏ ဒိဋ္ဌိအယူများနှင့် မှားယွင်းသောအတွေးများဖြင့် လုံးဝ အသက်ရှင်နေထိုင်ကာ ပြုမူသည့်အခါ၊ ဤအာဘော်များကို အလုံးစုံ လက်ခံယုံကြည်သောအခါ ၎င်းတို့သည် စာတန်ကဲ့သို့ နေထိုင်ကြသည်။ စာတန်ကဲ့သို့ နေထိုင်ခြင်းသည် ၎င်းတို့ စာတန်များဖြစ်သည်ဟု မညွှန်ပြသလော။ (ညွှန်ပြပါသည်။) ထို့ကြောင့် ၎င်းတို့သည် “အောင်မြင်စွာဖြင့်” အသက်ရှင်လျက်ရှိသော စာတန်များ ဖြစ်လာပြီဖြစ်သည်။ လူအချို့က၊ “ထိုအရာကို ငါမယုံကြည်။ ငါသည် သူတစ်ပါးတို့က နှစ်သက်သည့် ဟန်ဆောင်မှုကင်းသော လူတစ်ဦးသာ ဖြစ်ချင်သည်။ လူအများစုက ကောင်းမြတ်သည်ဟု မှတ်ယူသည့် သူတစ်ယောက် ဖြစ်ချင်သည်။ ထို့နောက်တွင် ဘုရားသခင်သည် ငါ့အပေါ် ကျေနပ်နှစ်သက်ခြင်းရှိမရှိ ငါကြည့်မည်”ဟု ဆိုကြသည်။ ဘုရားသခင်ပြောသည့်အရာကို သင်မယုံကြည်လျှင် သွား၍ကြည့်လော့။ ဘုရားသခင်၏ နှုတ်ကပတ်တော်တို့သည် သမ္မာတရားဖြစ်သည်၊ မဖြစ်သည်၊ သို့မဟုတ် လူသား၏အယူအဆများသည် သမ္မာတရားဖြစ်သည်၊ မဖြစ်သည် ဆိုသည်ကို ကြည့်ရှုလော့။ ဤသည်မှာ ဘုရားသခင်၏နှုတ်ကပတ်တော်နှင့် လူသား၏စကားတို့အကြား အနှစ်သာရအရ ခြားနားမှုဖြစ်သည်။ ယင်းသည် သမ္မာတရားနှင့် ဒိဋ္ဌိအယူ၊ မှားယွင်းသောအတွေးများကြားရှိ အခြေခံ ခြားနားချက်ဖြစ်သည်။ လူသား၏ မိစ္ဆာဒိဋ္ဌိအယူများ၊ မှားယွင်းပြီး အဓိပ္ပာယ်မဲ့သောအရာများသည် လူတို့၏ အကြိုက်များနှင့် မည်သို့ကိုက်ညီပုံရပါစေ၊ ယင်းတို့သည် မည်သည့်အခါမျှ လူတို့၏အသက်ဖြစ်မလာနိုင်ပေ။ ဤတွင် ဘုရားသခင်၏နှုတ်ကပတ်တော်များသည် မည်မျှ ရိုးစင်းသည်ဟုထင်ရပါစေ၊ မည်မျှ ပင်ကိုဘာသာစကားဖြစ်ပါစေ၊ လူတို့၏အယူအဆများနှင့် မည်မျှကွဲလွဲပါစေ ၎င်းတို့၏အနှစ်သာရသည် သမ္မာတရားဖြစ်သည်။ လူတို့လုပ်ဆောင်သည့်၊ အသက်ရှင်နေထိုင်သည့်အရာသည် ဘုရားသခင်၏ နှုတ်ကပတ်တော်၏ စည်းမျဉ်းများနှင့်အညီဖြစ်လျှင် နောက်ဆုံးတစ်နေ့တွင်၊ ၎င်းတို့သည် စံနှုန်းပြည့်မီသော စစ်မှန်သည့် ဖန်ဆင်းခံများဖြစ်လာမည်ဖြစ်ပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်နိုင်စွမ်းရှိလိမ့်မည်ဖြစ်သည်။ ပြောင်းပြန်အားဖြင့် အကယ်၍ လူတို့သည် ဘုရားသခင်၏ နှုတ်ကပတ်တော်များအတိုင်း လက်တွေ့မလုပ်ဆောင်ဘဲ ဘုရားသခင်၏ တောင်းဆိုချက်များအတိုင်း မပြုမူပါက ၎င်းတို့သည် စံနှုန်းပြည့်မီသော ဖန်ဆင်းခံများ ဖြစ်မလာနိုင်ပေ။ ၎င်းတို့၏ လုပ်ဆောင်ချက်များနှင့် ၎င်းတို့လျှောက်လှမ်းသော လမ်းကြောင်းသည် ဘုရားသခင်၏ ပစ်ပယ်ခြင်းကိုသာ ခံရမည်ဖြစ်သည်၊ ဤသည်မှာ အမှန်တရားဖြစ်သည်။ ဤမိတ်သဟာယမှတစ်ဆင့် သင်တို့သည် ဘုရားသခင်၏ နှုတ်ကပတ်တော်များနှင့်ပတ်သက်၍ နားလည်မှုအသစ် သို့မဟုတ် ရှုထောင့်အသစ်တစ်ခု ရရှိပါသလော။ ဘုရားသခင်၏ နှုတ်ကပတ်တော်များမှာ အဘယ်နည်း။ ၎င်းတို့သည် သမ္မာတရား၊ လမ်းခရီးနှင့် အသက်ဖြစ်သည်။ ဤအရာ၌ မှားယွင်းမှုမရှိပေ။ အန္တိခရစ်များသာ၊ ပင်ကိုအားဖြင့် အပြုသဘောဆောင်သောအရာများကို အလွန်အမင်းမနှစ်မြို့ဖြစ်ပြီး မုန်းတီးသောသူများသာ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်းဖြင့် သဘောထားပြုမူကြသည်၊ ဘုရားသခင်၏ နှုတ်ကပတ်တော်များကို သမ္မာတရားအဖြစ် မမှတ်ယူကြဘဲ ဘုရားသခင်၏ နှုတ်ကပတ်တော်များသည် သမ္မာတရား၊ လမ်းခရီးနှင့် အသက်ဖြစ်သည်ဟူသောအချက်ကို ငြင်းပယ်ကြသည်။ မည်သည့်အချိန်တွင်မျှ ၎င်းတို့သည် ဘုရားသခင်၏ နှုတ်ကပတ်တော်များကို မိမိတို့၏အသက်အဖြစ် လက်ခံကြမည်မဟုတ်ပေ၊ ၎င်းတို့သည် ကယ်တင်၍ မရနိုင်သော လူတစ်စုဖြစ်သည်။ ထိုသို့သော မိတ်သဟာယဖွဲ့ပြီးနောက် အချို့က ဤသရုပ်သကန်များသည် ဘုရားသခင်၏ နှုတ်ကပတ်တော်များကို ကလီကမာလုပ်ခြင်းနှင့် မဆင်မခြင် အနက်ဖွင့်ခြင်း သဘောသက်ရောက်ကြောင်း နားလည်ကြသည်၊ ယင်းတို့သည် အန္တိခရစ်များ၏ သရုပ်သကန်များ ဖြစ်သည်။ ဤအရာတွင် ဘုရားသခင်၏ နှုတ်ကပတ်တော်များကို စုစည်းသောသူများ ပါဝင်သည်ဟု သင်တို့ပြောမည်လော။ (ဟုတ်ပါသည်။) ပါဝင်ပါသလော။ ကလီကမာလုပ်ခြင်းဟူသည် အဘယ်အရာကို ဆိုလိုသနည်း။ (ယင်းမှာ မဆင်မခြင် တစ်စုံတစ်ခုကို ဖျက်ခြင်း သို့မဟုတ် ထည့်ခြင်းဖြင့် ဘုရားသခင်၏ နှုတ်ကပတ်တော်များ၏ မူရင်းအဓိပ္ပာယ်ကို ပြောင်းလဲခြင်း ဖြစ်သည်။ ဤသည်မှာ ကလီကမာလုပ်ခြင်း ဖြစ်သည်။ အကယ်၍ သူ၏နှုတ်ကပတ်တော်များကို စည်းမျဉ်းများအတိုင်း စုစည်းပါက ယင်းသည် ကလီကမာလုပ်ခြင်း မဟုတ်ပါ။) မှန်သည်၊ သင်နားလည်ရန် လိုအပ်သည့်အရာမှာ ထိုအရာပင်ဖြစ်သည်။ ဤနားလည်မှုဖြင့် သင်တို့သည် ဘုရားသခင်၏ နှုတ်ကပတ်တော်များကို စုစည်းသည့်အခါ စိုးရိမ်စရာ တစ်စုံတစ်ရာ ရှိမည်မဟုတ်ချေ၊ ဟုတ်ပါသလော။ သင်တို့သည် ယခု စည်းမျဉ်းများကို ကောင်းစွာ သဘောပေါက်နိုင်ပြီလော။ သင့်အား စုစည်းရန် တောင်းဆိုသည့်အခါ ယင်းသည် ကလီကမာလုပ်ရန် ဖိတ်ခေါ်ခြင်းမဟုတ်ပေ။ ဘာသာပြန်အလုပ်ကို လုပ်ဆောင်သောသူများလည်း ရှိသည်။ ဤလူများသည် ဘုရားသခင်၏ နှုတ်ကပတ်တော်များကို တိုက်ရိုက်ဘာသာပြန်ဆိုရန်နှင့် ဘုရားသခင်၏ နှုတ်ကပတ်တော်များ၏ မူရင်းအဓိပ္ပာယ်နှင့် ဘုရားသခင်၏ ကိုယ်ပိုင်နှုတ်ကပတ်တော်များကို အခြားဘာသာစကားတစ်ခုသို့ ဘာသာပြန်ဆိုရန် တောင်းဆိုခြင်းခံရသည်၊ ဘာသာပြန်ဆိုနေစဉ် ဘုရားသခင်၏ နှုတ်ကပတ်တော်များကို အနက်ဖွင့်ရန် မဟုတ်ပေ။ သင်သည် အနက်ဖွင့်ရန် အရည်အချင်းမရှိ၊ ပြီးလျှင် သင်သည် ဤအရာကို အာရုံစိုက်ပြီး သတိထားရမည်။ စည်းမျဉ်းများကို ကောင်းစွာသဘောပေါက်ခြင်း၊ မည်သည်က ကလီကမာလုပ်ခြင်းဖြစ်ပြီး မည်သည်က မဟုတ်သည်ကို နားလည်ခြင်းဟူသည့် ဤစည်းမျဉ်းများကို ကောင်းစွာသဘောပေါက်လော့၊ ပြီးလျှင် ထိုသို့သောအမှားများကို ပြုလုပ်ရန် ခက်ခဲလိမ့်မည်။ အကယ်၍ သင်သည် ဤစည်းမျဉ်းများကို နားမလည်ဘဲ စုစည်းနေစဉ် အဓိပ္ပာယ်ကို အမြဲထည့်လိုပါက သို့မဟုတ် ပြုပြင်မွမ်းမံလိုပါက ဘုရားသခင်က ဤသို့ပြောပုံသည် သိပ်မကောင်းသလို သို့မဟုတ် ထိုသို့ပြောပုံသည် မှားနေသလို အမြဲခံစားရပြီး တစ်မျိုးတစ်မည် ပြောသင့်သည်ဟု တွေးနေပါက ထိုသို့သော အတွေးများသည် သင့်အား ကလီကမာလုပ်ခြင်းဟူသည့် အမှားကို ကျူးလွန်ရန် အလားအလာရှိစေလိမ့်မည်။ “ဘုရားသခင်၏ ဤဝါကျက မည်သည့်အရာကို ဆိုလိုသည်ကို ကျွန်ုပ်သိသည်၊ ထို့ကြောင့် ကျွန်ုပ်သည် ထိုအဓိပ္ပာယ်ကိုအခြေခံ၍ ဘာသာပြန်မည်။ ဘာသာပြန်ပြီးသည်နှင့် စာဖတ်သူသည် ယင်းကိုနားလည်ပြီး ပြီးသွားမည် မဟုတ်လော။ ရှာဖွေရန် သို့မဟုတ် ဆုတောင်းရင်းဖြင့် ဖတ်ရှုရန် လိုအပ်တော့မည်မဟုတ်၊ ၎င်းတို့သည် ဉာဏ်အလင်းရခြင်းနှင့် အလင်းကို တိုက်ရိုက်ရရှိလိမ့်မည်” ဟု ပြောသော ဘာသာပြန်သူများအတွက်မူ ဤသည်မှာ အမှားတစ်ခု မဟုတ်လော။ ဤသည်မှာ စည်းမျဉ်းများကို ချိုးဖောက်ခြင်းဖြစ်သည်၊ ယင်းမှာ ဘုရားသခင်၏ နှုတ်ကပတ်တော်များကို မဆင်မခြင် အနက်ဖွင့်ခြင်းဖြစ်သည်။ အချုပ်အားဖြင့် ဘုရားသခင်၏ နှုတ်ကပတ်တော်များကို သင်သည် လူ့စကားများကဲ့သို့၊ ဝတ္ထုတစ်ပုဒ်၊ ကျော်ကြားသူတစ်ဦး၏ စာပေများ သို့မဟုတ် ပညာရပ်ဆိုင်ရာ ဟောပြောချက်နှင့် သက်ဆိုင်သည့် တစ်စုံတစ်ခုကဲ့သို့ မည်သည့်အခါမျှ မဆက်ဆံနှင့်။ ယင်းတို့ကို ကလီကမာလုပ်ခြင်း သို့မဟုတ် မဆင်မခြင် အနက်ဖွင့်ခြင်းအပြင် လူတစ်ဦးသည် ဘုရားသခင်၏ နှုတ်ကပတ်တော်များကို စားသောက်ပြီး ဆုတောင်းရင်းဖြင့် ဖတ်ရှုသည့်အခါ ရှာဖွေခြင်း၊ လက်ခံခြင်းနှင့် ကျိုးနွံနာခံခြင်း သဘောထားဖြင့် ချဉ်းကပ်သင့်သည်။ သို့မှသာလျှင် လူတစ်ဦးသည် ဘုရားသခင်၏ နှုတ်ကပတ်တော်များတွင် သမ္မာတရားကို မြင်နိုင်သည်၊ ဘုရားသခင်၏ ရည်ရွယ်ချက်များကို နားလည်နိုင်သည်၊ ဘုရားသခင်၏ နှုတ်ကပတ်တော်များတွင် လက်တွေ့လုပ်ဆောင်ရန် လမ်းခရီးကို ရှာတွေ့နိုင်ပြီး၊ မိမိတို့၏ ဖောက်ပြန်ပျက်စီးသော စိတ်သဘောထားများနှင့် မိမိတို့၏တာဝန်ကို ထမ်းဆောင်ရာတွင်လည်းကောင်း၊ ဘဝတွင်လည်းကောင်း ကြုံတွေ့ရသော အမျိုးမျိုးသော အခက်အခဲများကို ဖြေရှင်းနိုင်သည်။ ဤရလဒ်ကို ရရှိခြင်းသည် ဘုရားသခင်၏ နှုတ်ကပတ်တော်များအပေါ် သင်၏သဘောထား မှန်ကန်ကြောင်း သက်သေပြသည်။ ဘုရားသခင်၏ နှုတ်ကပတ်တော်များကို မထီမဲ့မြင်ပြုသော အန္တိခရစ်များ၏ ပထမဆုံးသရုပ်သကန်ဖြစ်သည့် ဘုရားသခင်၏ နှုတ်ကပတ်တော်များကို မဆင်မခြင် ကလီကမာလုပ်ခြင်းနှင့် အနက်ဖွင့်ခြင်း နှင့်ပတ်သက်၍ ငါတို့၏ မိတ်သဟာယသည် ဤနေရာတွင် အဆုံးသတ်သည်။

ခ။ ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုကြ၏

ဒုတိယ သရုပ်သကန်မှာ ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုကြခြင်း ဖြစ်သည်။ ဘုရားသခင်၏ အမှုတော်တွင် အစမှ ယခုအချိန်အထိ ဘုရားသခင်သည် နှုတ်ကပတ်တော်များစွာကို ပြောဆိုခဲ့ပြီးဖြစ်သည်။ ဤနှုတ်ကပတ်တော်များ၏ အတိုင်းအတာသည် ကျယ်ပြန့်ပြီး ၎င်းတို့၏ အကြောင်းအရာသည်လည်း ကြွယ်ဝသည်၊ လူတို့၏ ရည်ရွယ်ချက်များနှင့် ရှုထောင့်အမြင်များနှင့် သက်ဆိုင်သော ကဏ္ဍများအပြင် ဘုရားသခင်ကို အစေခံခြင်းလည်း ပါဝင်သည်။ အမှန်ပင် လူတို့၏ ဖောက်ပြန်ပျက်စီးသော စိတ်သဘောထားများနှင့် သက်ဆိုင်သည့်အရာ ပို၍ပင် များစွာရှိပြီး သာ၍ပင် ကြီးမားသော အစိတ်အပိုင်းမှာ လူသားမျိုးနွယ်အပေါ် ဘုရားသခင်၏ ရည်ရွယ်ချက်များနှင့် ဘုရားသခင်၏ တောင်းဆိုချက်များနှင့် သက်ဆိုင်သည်။ ဤနှုတ်ကပတ်တော်များထဲတွင် ဘုရားသခင်သည် အမျိုးမျိုးသော ပြောဆိုခြင်းနည်းလမ်းများကို အသုံးပြုခဲ့သည်။ ဤအမျိုးမျိုးသော ပြောဆိုခြင်း နည်းလမ်းများအတွင်း၌ အချို့သော စကားပြောဆိုသည့် လေသံတို့သည် ကနဦးတွင် လူသားများနှင့် အတော်အတန် နီးစပ်ပြီး ထို့နောက်တွင် လူသားမျိုးနွယ်ကို တရားစီရင်ခြင်းနှင့် ဖော်ထုတ်ခြင်း၊ လူသားမျိုးနွယ်ကို သိမ်းပိုက်ခြင်းတို့ ပါဝင်လာကာ ထို့နောက်တွင် လူတို့ကို သမ္မာတရား၏ ကဏ္ဍအမျိုးမျိုးကို တဖြည်းဖြည်း ပြောပြလေသည်။ ဤနှုတ်ကပတ်တော်များ၏ အကြောင်းအရာသည် ကဏ္ဍပေါင်းစုံပါဝင်သော်လည်း မည်မျှပင် များပြားလှသည်ဖြစ်စေ ယင်းတို့အားလုံးသည် ဖောက်ပြန်ပျက်စီးသော လူသားမျိုးနွယ် လိုအပ်သည့် အရာများသာ ဖြစ်သည်။ အထူးခြားဆုံးသော အကြောင်းအရာ အနည်းငယ်သော အစိတ်အပိုင်းမှလွဲ၍ ဤနှုတ်ကပတ်တော်အများစုကို လူသားတို့အားလုံး လက်ခံနိုင်သော လေသံ၊ စကားလုံး အသုံးအနှုန်း၊ ဘာသာစကား၏ ကျိုးကြောင်းဆက်စပ်မှုတို့ကို အသုံးပြုလျက် လူသားတို့၏ ဘာသာစကား ပုံစံများအတိုင်း ပြောဆိုထားခြင်းဖြစ်သည်။ အတိုချုပ်ဆိုရလျှင် ဤဘာသာစကားနှင့် ပြောဆိုခြင်း ပုံစံများ၏ ဟန်ပန်များနှင့် နည်းလမ်းများသည် သာမန်ချည်းသာဖြစ်ပြီး အလွန်နားလည်ရလွယ်ကူသည်။ လူတစ်ဦးတွင် ပုံမှန် အတွေးအခေါ်များ၊ ပုံမှန်ဉာဏ်နှင့် ဆင်ခြင်တုံတရား ရှိသရွေ့ ထိုသူသည် ဘုရားသခင်၏ ဤနှုတ်ကပတ်တော်များကို နားလည်နိုင်သည်။ ဤအရာ၏ သွယ်ဝိုက်သော ဆိုလိုရင်းမှာ လူတစ်ဦး၏ အတွေးအခေါ်များက ပုံမှန်ဖြစ်သရွေ့ ဤနှုတ်ကပတ်တော်များကို ဖတ်ပြီးနောက်တွင် လက်တွေ့လုပ်ဆောင်ခြင်း လမ်းစဉ်ကို ရှာတွေ့နိုင်သည်၊ မိမိကိုယ်ကို သိနိုင်သည်၊ ဘုရားသခင်၏ ရည်ရွယ်ချက်များကို နားလည်နိုင်သည်၊ လက်တွေ့လုပ်ဆောင်ခြင်း စည်းမျဉ်းများကိုလည်း ရှာတွေ့နိုင်သည်။ လူတစ်ဦးတွင် စိတ်နှလုံးရှိပြီး ပုံမှန်အတွေးအခေါ်များကို ပိုင်ဆိုင်သရွေ့ ဘုရားသခင်၏ ဤနှုတ်ကပတ်တော်များသည် လူတို့ကို ကူညီနိုင်ပြီး ဘဝထဲရှိ အခက်အခဲအမျိုးမျိုးကို ကျော်ဖြတ်ရန် ၎င်းတို့ကို လမ်းညွှန်ပေးနိုင်သည့်အပြင် လူတို့ကို မိမိတို့၏ကိုယ်ပိုင် ဖောက်ပြန်ပျက်စီးသော စိတ်သဘောထားများကို နားလည်စေနိုင်သည်။ ဘုရားသခင်၏ နှုတ်ကပတ်တော်များထဲရှိ အကြောင်းအရာအများစုသည် ဤကဲ့သို့ဖြစ်သော်လည်း ဘုရား၏သဘောသဘာဝ ရှုထောင့်မှ၊ ဝိညာဉ်တော် ရှုထောင့်မှ ပြောဆိုထားသော အစိတ်အပိုင်းတစ်ခု ရှိသည်။ ဤအစိတ်အပိုင်း၏ အကြောင်းအရာသည် အလွန်ထူးခြားသည်။ လူသားမျိုးနွယ်အားလုံး၏ အမြင်တွင် သူ၏ နှုတ်ကပတ်တော်များ၏ ဤအပိုင်းသည် အလွန်နက်နဲပြီး နားလည်ရခက်သည်။ ယင်းသည် နက်နဲသောအရာတစ်ခု ဖြစ်ပုံရပြီး ပရောဖက်ပြုချက်တစ်ခုကဲ့သို့လည်း ဖြစ်ပုံရသည်။ စကား၏ ဝါကျတိုင်း၊ အပိုဒ်တိုင်းနှင့် အခန်းတိုင်းတွင် လူတို့အနေဖြင့် ဘုရားသခင်၏ ဆိုလိုရင်း အဓိပ္ပာယ်ကို ပိုင်းခြားသိမြင်ရန် အလွန်ခက်ခဲသည်၊ လူတို့ရှာဖွေနေကြသော သမ္မာတရား စည်းမျဉ်းများအပြင် ဘုရားသခင်၏ နှုတ်ကပတ်တော်များ၏ နောက်ခံအကြောင်းအရာနှင့် လူအပေါ် ဘုရားသခင်၏ တောင်းဆိုချက်များကို ရှာတွေ့ရန် ခက်ခဲသည်။ သို့ဆိုလျှင် ဤသည်တို့မှာ သူ၏ နှုတ်ကပတ်တော်များ၏ မည်သည့်အပိုင်းဖြစ်သနည်း။ ယင်းတို့မှာ “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့် ယင်း၏ နောက်ဆက်တွဲများ ဖြစ်သည်။ သူ၏ နှုတ်ကပတ်တော်များ၏ ဤအပိုင်းသည် လူတို့ နားလည်ရန် အလွန်ခက်ခဲသည်။ လူတို့နားလည်ရန် ခက်ခဲသော ဤအပိုင်းကို ဘုရားသခင် အဘယ်ကြောင့် ပြောဆိုသည်ဟူသော ကိစ္စကို ဦးစွာ ဘေးဖယ်ထားကြပြီး ထိုအစား ငါတို့ မိတ်သဟာယပြုမည့် “ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုကြ၏” ဟူသည့် အကြောင်းအရာ၏ မည်သည့်အပိုင်းက ငါထုတ်ပြောခဲ့သည့် အပိုင်းနှင့် သက်ဆိုင်သည်ကို ပြောကြစို့။ ဘုရားသခင်ပြောဆိုသည့် သာမန်ဖြစ်ပြီး နားလည်လွယ်ကာ နက်နဲသည့်အရာကို ရိုးရှင်းစွာဖော်ပြထားသည့် နှုတ်ကပတ်တော်အများစုနှင့် ပတ်သက်၍လည်းကောင်း၊ လူအပေါ် ဘုရားသခင်၏ သတိပေးချက်များနှင့် သတိပြုစေချက်များ၊ လူကို တိုက်တွန်းနှိုးဆော်ချက်နှင့် နှစ်သိမ့်ခြင်း နှုတ်ကပတ်တော်များ၊ လူကို ဖော်ထုတ်ခြင်းနှင့် တရားစီရင်ခြင်း နှုတ်ကပတ်တော်များ၊ လူကို ထောက်ပံ့ခြင်းနှင့် လမ်းညွှန်ခြင်း နှုတ်ကပတ်တော်များနှင့် ပတ်သက်၍လည်းကောင်း သမ္မာတရားကို လုံးဝမလိုက်စားသူများ၊ “ဘုရားသခင်” ဟူသော စကားလုံးကို ဘုရားကဲ့သို့ ကိုးကွယ်ပြီး မရေရာသော ဘုရားတစ်ပါးကို ယုံကြည်လိုသူများအတွက်မူ ဤနှုတ်ကပတ်တော်များသည် ဘုရားသခင်၏ နှုတ်ကပတ်တော်များကဲ့သို့ မထင်ရဟု ၎င်းတို့က တွေးထင်ကြသည်။ ၎င်းတို့က ထိုနှုတ်ကပတ်တော်များကို အလွန်သာမန်ဖြစ်လွန်းသည်၊ အလွန်ရှင်းလင်းလွန်းသည်၊ အရပ်သုံးစကားများသာဖြစ်သည်ဟု မြင်ကြသည်။ အခန်းတစ်ခုချင်းစီသည် ရှည်လွန်းသည်ဟု ၎င်းတို့က တွေးထင်ကြသည်။ ဤနှုတ်ကပတ်တော်များကို ၎င်းတို့ မဖတ်ချင်ကြပေ။ ထိုနှုတ်ကပတ်တော်များတွင် နက်နဲမှုနှင့် နက်နဲသောအရာ ကင်းမဲ့ပြီး ထို့ကြောင့် ဖတ်ရှုရန် မထိုက်တန်ဟု ၎င်းတို့က တွေးထင်ကြသည်။ သို့ဖြစ်၍ ဤနှုတ်ကပတ်တော်များသည် ၎င်းတို့၏ အမြင်တွင် ဘုရားသခင်၏ နှုတ်ကပတ်တော်များ မဟုတ်ကြပေ။ ဤအရာကို ၎င်းတို့ဆိုခြင်းမှာ ဤနှုတ်ကပတ်တော်များ၏ အကြောင်းအရာ၊ ပြောဆိုဟန်နှင့် ပုံစံတို့သည် ၎င်းတို့၏ အကြိုက်နှင့် မကိုက်ညီသောကြောင့် ဖြစ်သည်။ သို့ဆိုလျှင် ၎င်းတို့၏ အကြိုက်မှာ အဘယ်နည်း။ ၎င်းတို့သည် နက်နဲသော စာများ၊ လူတို့ မည်သို့ပင် ဖတ်ရှုစေကာမူ နားမလည်နိုင်ဘဲ ရှိနေသော၊ ကောင်းကင်မှ အဓိပ္ပာယ်မဖော်နိုင်သော ကျမ်းကြီးတစ်အုပ်ကဲ့သို့ နက်နဲသော စကားလုံးများကို ဖတ်ရှုလိုကြသည်။ ဤအရာကို ၎င်းတို့ ဖတ်ရှုလိုကြသည်။ အန္တိခရစ်တို့သည် လူသားတို့၏ နှစ်သက်မှုများနှင့် ကိုက်ညီသော နည်းလမ်း၊ လေသံနှင့် ဟန်ပန်တို့ဖြင့် ပြောဆိုထားသည့် ဘုရားသခင်က ထောက်ပံ့သော နှုတ်ကပတ်တော် အမျိုးအစားကို မထီမဲ့မြင်ပြုကြသည်။ ၎င်းတို့သည် ဤနှုတ်ကပတ်တော်များအပေါ် အယူအဆများ၊ အထင်အမြင်သေးခြင်းနှင့် လှောင်ပြောင်ခြင်းတို့ဖြင့် ပြည့်နေကြသည်။ ထို့ကြောင့် ဤလူများသည် လူကို အသက်ပေးနိုင်သော ဤသာမန်ဖြစ်သည့်၊ နားလည်ရလွယ်ကူသော နှုတ်ကပတ်တော်များကို မဖတ်၊ မကြည့်၊ နားမထောင်ကြပေ။ ၎င်းတို့၏ စိတ်နှလုံးထဲတွင် ၎င်းတို့သည် ဤနှုတ်ကပတ်တော်များကို ရန်လိုကြသည်၊ ပစ်ပစ်ခါခါငြင်းကြပြီး လက်ခံရန် ငြင်းပယ်ကြသည်။ ၎င်းတို့သည် ဤနှုတ်ကပတ်တော်များကို အဘယ်ကြောင့် ငြင်းပယ်နိုင်၊ ပစ်ပစ်ခါခါငြင်းနိုင်ပြီး ရန်လိုနိုင်သနည်း။ အကြောင်းရင်းတစ်ခုမှာ သေချာသည်။ ဤနှုတ်ကပတ်တော်များသည် ဇာတိပကတိ၌ရှိသော ဘုရားသခင်၏ ရှုထောင့်မှ ပြောဆိုထားခြင်းဖြစ်သည်ဟု ၎င်းတို့က ယုံကြည်ကြသောကြောင့် ဤနှုတ်ကပတ်တော်များကို လူ့စကားများအဖြစ် ၎င်းတို့က မှတ်ယူကြသည်။ လူ့စကားများ၏ သဘောတရားမှာ အဘယ်နည်း။ အန္တိခရစ်များ၏ အမြင်တွင် ဘုရားသခင်၏ နှုတ်ကပတ်တော်များသာ၊ ကောင်းကင်ဆိုင်ရာ ကျမ်းစာများသာ ၎င်းတို့ ဖတ်ရှုရန် ထိုက်တန်သည်။ နက်နဲသိမ်မွေ့သော၊ ဉာဏ်မမီနိုင်သော၊ နက်နဲသောအရာပါသော နှုတ်ကပတ်တော်များသာ ၎င်းတို့ ဖတ်ရှုရန် ထိုက်တန်သည်။ ဤသာမန်ဖြစ်ပြီး နားလည်ရလွယ်ကူသော လူ့စာများသည် ၎င်းတို့ ဖတ်ရှုရန် မထိုက်တန်ပေ၊ ၎င်းတို့၏ “ထိုးထွင်းသိမြင်လှသော” မျက်စိကို မဖမ်းစားနိုင်ပေ၊ ပြီးလျှင် ၎င်းတို့သည် ထိုကျမ်းစာများကို ဥပေက္ခာပြုကြသည်။ ၎င်းတို့သည် ဤနှုတ်ကပတ်တော်များထဲရှိ သမ္မာတရားကို လက်ခံရန်မဆိုထားနှင့်၊ လုံးဝပင် မဖတ်ကြပေ။

ပတ်ဝန်းကျင်တွင် ကြည့်ရှုပြီး ဘုရားသခင်၏ နှုတ်ကပတ်တော်များကို မဖတ်သူ၊ တစ်စုံတစ်ဦးက ဘုရားသခင်၏ နှုတ်ကပတ်တော်များကို မိတ်သဟာယဖွဲ့သည့်အခါ ထထွက်သွားသူ၊ ဘုရားသခင်၏ နှုတ်ကပတ်တော်များကို ဖတ်ရှုခြင်း သို့မဟုတ် သမ္မာတရားကို မိတ်သဟာယဖွဲ့ခြင်းကို ကြားရသည့်အခါ သမ်းဝေသူ၊ အကြောဆန့်သူ၊ ဒူးနန့်နေသူ၊ စိတ်မရှည်ဖြစ်လာသူနှင့် ထွက်သွားရန် သို့မဟုတ် အခြားအကြောင်းအရာတစ်ခုသို့ ပြောင်းကာ ကြားဖြတ်နှောင့်ယှက်ရန် ဆင်ခြေများကို ရှာသူကို မြင်လော့။ ထိုသို့သောလူများသည် အန္တရာယ်ရှိသည်။ သင်သည် ဓမ္မပညာ၊ မည်သည့် မှားယွင်းပြီး အဓိပ္ပာယ်မဲ့သော အရာများ သို့မဟုတ် မည်သည့် လူ့ရှုထောင့်အမြင်များကိုမဆို ပြောနိုင်ပြီး ၎င်းတို့သည် ထိုင်၍ နားထောင်ကြလိမ့်မည်။ သို့သော် သင်သည် ဘုရားသခင်၏ နှုတ်ကပတ်တော်များအကြောင်း တရားဟောခြင်း၊ ဆုတောင်းရင်းဖြင့် ဖတ်ရှုခြင်း သို့မဟုတ် မိတ်သဟာယဖွဲ့ခြင်း၊ သို့မဟုတ် ဘုရားသခင်၏ နှုတ်ကပတ်တော်များကို ချီးမြှောက်ခြင်းတို့ စတင်သည်နှင့်တစ်ပြိုင်နက် ပုံမှန်မဟုတ်သော အမူအရာ၊ နတ်ဆိုးရုပ်တစ်ခုကို ထုတ်ဖော်လျက် ၎င်းတို့သည် ချက်ချင်း ပြောင်းလဲသွားကြသည်။ ဘုရားသခင်၏ နှုတ်ကပတ်တော်များကို ဖတ်ရွတ်သည်ကို ကြားသည့်အခါ ၎င်းတို့သည် ဂနာမငြိမ်ဖြစ်ပြီး စိတ်အနှောင့်အယှက်ဖြစ်လာကြကာ တစ်စုံတစ်ဦးက သမ္မာတရားကို မိတ်သဟာယဖွဲ့သည်ကို ကြားသည်နှင့်တစ်ပြိုင်နက် ၎င်းတို့သည် ရန်လိုလာကြပြီး ထထွက်သွားကြသည်။ ဤအရာ၏ သဘောသဘာဝကား အဘယ်နည်း။ ဤသည်မှာ မည်သည့်စိတ်သဘောထားနည်း။ ဤသည်မှာ အန္တိခရစ်ဖြစ်သည်။ အချို့က “သင်က ၎င်းတို့ကို အန္တိခရစ်များဟု မည်သို့ အမည်တပ်နိုင်သနည်း။ ဖြစ်နိုင်သည်မှာ ၎င်းတို့သည် ဘုရားသခင်၏ နှုတ်ကပတ်တော်များ၌ စိတ်ဝင်စားမှု မရှိသေးသော သို့မဟုတ် ဘုရားသခင်၏ နှုတ်ကပတ်တော်များ၏ ချိုမြိန်မှုကို မမြည်းစမ်းဖူးသေးသော ယုံကြည်သူအသစ်များ ဖြစ်နိုင်သည်။ ယုံကြည်သူအသစ်များသည် ဝိညာဉ်ရင့်ကျက်မှု သေးငယ်သည်ဟု သင်ခွင့်မပြုနိုင်သလော” ဟု ပြောကောင်းပြောနိုင်သည်။ ၎င်းတို့သည် ဝိညာဉ်ရင့်ကျက်မှုသေးငယ်ပြီး ဘုရားသခင်၏ နှုတ်ကပတ်တော်များကို စိတ်မဝင်စားသော ယုံကြည်သူအသစ်များဖြစ်ပါက သင်က အခြားအရာများအကြောင်း ပြောသည့်အခါ အဘယ်ကြောင့် ၎င်းတို့ ပစ်ပစ်ခါခါမငြင်းကြသနည်း။ သင်သည် ကြီးမားသော ထိုကပ်ဘေးများ၊ လူသားမျိုးနွယ်၏ အနာဂတ်၊ နက်နဲသောအရာများ သို့မဟုတ် ဗျာဒိတ်ကျမ်းကို ဆွေးနွေးပါက ၎င်းတို့ ငြိမ်ငြိမ်ထိုင်နိုင်ခြင်း ရှိမရှိကို ကြည့်လော့။ ထိုအခါ ၎င်းတို့သည် ကွဲပြားစွာ ပြုမူကြသည်။ အန္တိခရစ်များ၏ သဘာဝအနှစ်သာရ ရှုထောင့်မှကြည့်လျှင် ၎င်းတို့သည် သမ္မာတရားကို ရန်လိုကြသည်။ သမ္မာတရားကို ရန်လိုခြင်း၏ ဤသဘာဝအနှစ်သာရသည် ယင်းဘာသာ မည်သို့ ထုတ်ဖော်သနည်း။ ဘုရားသခင်၏ နှုတ်ကပတ်တော်များကို ကြားရသည့်အခါ ၎င်းတို့သည် ပစ်ပစ်ခါခါငြင်းသည်ဟု ခံစားရပြီး ငိုက်မျဉ်းလာကာ မထီမဲ့မြင်ပြုခြင်း၊ စိတ်မရှည်ခြင်းနှင့် နားမထောင်လိုခြင်းတို့၏ အမူအရာအမျိုးမျိုးကို ထုတ်ဖော်ခြင်းပင် ဖြစ်သည်။ ၎င်းတို့၏ မကောင်းဆိုးဝါး၏ ပြုမူပြောဆိုပုံသည် ဤသို့ ထုတ်ဖော်ခြင်းခံရသည်။ အပြင်ပန်းတွင် ၎င်းတို့သည် မိမိတို့၏ တာဝန်ကို ထမ်းဆောင်နေကြပြီး ဘုရားသခင်၏ နောက်လိုက်များအဖြစ် မိမိတို့ကိုယ်ကို အသိအမှတ်ပြုကြပုံရသည်။ သို့ဆိုလျှင် သမ္မာတရားကို မိတ်သဟာယဖွဲ့သည့်အခါ၊ ဘုရားသခင်၏ နှုတ်ကပတ်တော်များကို မိတ်သဟာယဖွဲ့သည့်အခါ အဘယ်ကြောင့် ၎င်းတို့သည် ဂနာမငြိမ်ဖြစ်လာကြသနည်း။ အဘယ်ကြောင့် ၎င်းတို့ ငြိမ်ငြိမ်မထိုင်နိုင်ကြသနည်း။ ယင်းမှာ ဘုရားသခင်၏ နှုတ်ကပတ်တော်များက ဓားတစ်လက် ဆောင်ထားသကဲ့သို့ပင်ဖြစ်၏။ ဘုရားသခင်၏ နှုတ်ကပတ်တော်များက ၎င်းတို့ကို စူးနစ်စေခဲ့သလော။ ဘုရားသခင်၏ နှုတ်ကပတ်တော်များက ၎င်းတို့ကို ပြစ်တင်ရှုတ်ချခဲ့သလော။ မဟုတ်ပေ။ ဤနှုတ်ကပတ်တော်များ၏ အများစုသည် လူတို့ကို အာဟာရဖြည့်တင်းပေးရန်ဖြစ်ပြီး ယင်းတို့ကို ကြားရသည့်အခါ လူတို့သည် နိုးထနိုင်ကြသည်၊ အသက်ရှင်ရန် နည်းလမ်းတစ်ခုကို ရှာတွေ့နိုင်ကြသည်၊ လူသားပုံသဏ္ဌာန်ဖြင့် အသက်ရှင်ရန် ပြန်လည်နိုးကြားလာနိုင်သည်။ သို့ဖြစ်၍ အချို့လူများသည် ဤနှုတ်ကပတ်တော်များကို ကြားရသည့်အခါ အဘယ်ကြောင့် ပုံမှန်မဟုတ်စွာ တုံ့ပြန်ကြသနည်း။ ဤသည်မှာ နတ်ဆိုးက ၎င်း၏ စစ်မှန်သော အမူအရာကို ထုတ်ဖော်နေခြင်း ဖြစ်သည်။ သင်သည် ဓမ္မပညာ၊ မိစ္ဆာဒိဋ္ဌိအယူဝါဒများ၊ မှားယွင်းပြီး အဓိပ္ပာယ်မဲ့သော အရာများ သို့မဟုတ် ဗျာဒိတ်ကျမ်းအကြောင်း ပြောသည့်အခါ ၎င်းတို့ ပစ်ပစ်ခါခါမငြင်းကြပေ။ သင်သည် ဟန်ဆောင်မှုကင်းသော လူတစ်ဦးဖြစ်ခြင်းအကြောင်း၊ လူ့အကြိုက်လိုက်သူဖြစ်ခြင်းအကြောင်း ပြောလျှင်ပင် သို့မဟုတ် သူရဲကောင်းပုံပြင်များကို ပြောလျှင်ပင် ၎င်းတို့ ပစ်ပစ်ခါခါမငြင်းကြပေ။ သို့သော် ဘုရားသခင်၏ နှုတ်ကပတ်တော်များကို ဖတ်ရှုသည်ကို ကြားသည်နှင့်တစ်ပြိုင်နက် ၎င်းတို့သည် ပစ်ပစ်ခါခါငြင်းသည်ဟု ခံစားရကာ ထပြီး ထွက်သွားလိုကြသည်။ သင်က ၎င်းတို့ကို ကောင်းစွာနားထောင်ရန် တိုက်တွန်းနှိုးဆော်ပါက ၎င်းတို့သည် ရန်လိုလာပြီး ဒေါသတကြီး ကြည့်လေသည်။ ထိုသို့သောလူများသည် ဘုရားသခင်၏ နှုတ်ကပတ်တော်များကို အဘယ်ကြောင့် မခံယူနိုင်ကြသနည်း။ ဘုရားသခင်၏ နှုတ်ကပတ်တော်များကို ကြားသည့်အခါ ၎င်းတို့ ငြိမ်ငြိမ်မထိုင်နိုင်ကြပေ။ ဤနေရာတွင် မည်သည့်အရာ ဖြစ်ပျက်နေသနည်း။ ဤသည်က ၎င်းတို့အတွင်းရှိ ဝိညာဉ်သည် ပုံမှန်မဟုတ်ကြောင်း၊ ယင်းသည် သမ္မာတရားကို အလွန်အမင်းမနှစ်မြို့ပြီး ဘုရားသခင်ကို ရန်ပြုသော ဝိညာဉ်ဖြစ်ကြောင်း သက်သေပြသည်။ ၎င်းတို့သည် ဘုရားသခင်၏ နှုတ်ကပတ်တော်များကို ကြားသည်နှင့်တစ်ပြိုင်နက် အတွင်း၌ ဒေါသထွက်လာကြပြီး ၎င်းတို့အတွင်းရှိ နတ်ဆိုးက လှုံ့ဆော်ကာ ၎င်းတို့ကို ငြိမ်ငြိမ်မထိုင်နိုင်အောင် ပြုလုပ်သည်။ ဤသည်မှာ အန္တိခရစ်တစ်ဦး၏ အနှစ်သာရ ဖြစ်သည်။ သို့ဖြစ်၍ အပြင်ပန်းမှကြည့်လျှင် အန္တိခရစ်တို့သည် မိမိတို့၏ အယူအဆများနှင့် မကိုက်ညီသော ဘုရားသခင်၏ နှုတ်ကပတ်တော်များကို မထီမဲ့မြင်ပြုကြသည်။ သို့သော် ဤ “မိမိတို့၏ အယူအဆများနှင့် မကိုက်ညီခြင်း” က အမှန်တကယ် မည်သည့်အရာကို ရည်ညွှန်းသနည်း။ ယင်းက ဤနှုတ်ကပတ်တော်များကို ၎င်းတို့ ပြစ်တင်ရှုတ်ချကြောင်း၊ ယင်းတို့ကို ဘုရားသခင်ထံမှ လာသည်ဟု အသိအမှတ်မပြုကြောင်းနှင့် ယင်းတို့အား လူတို့ကို ကယ်တင်သော သမ္မာတရား သို့မဟုတ် အသက်လမ်းခရီးအဖြစ် အသိအမှတ်မပြုကြောင်း ရှင်းလင်းစွာ ညွှန်ပြသည်။ မိမိတို့၏ အယူအဆများနှင့် မကိုက်ညီခြင်းသည် ဆင်ခြေတစ်ခု၊ အပေါ်ယံဖြစ်စဉ်တစ်ခုမျှသာ ဖြစ်သည်။ မိမိတို့၏ အယူအဆများနှင့် မကိုက်ညီခြင်းက မည်သည့်အရာကို ဆိုလိုသနည်း။ လူတိုင်းသည် ဘုရားသခင်ပြောဆိုခဲ့သော ဤနှုတ်ကပတ်တော်များအားလုံးအပေါ် အယူအဆများ မရှိကြသလော။ လူတိုင်းက ယင်းတို့ကို ဘုရားသခင်၏ နှုတ်ကပတ်တော်များအဖြစ်၊ သမ္မာတရားအဖြစ် လက်ခံနိုင်သလော။ လက်မခံနိုင်ပေ၊ လူတိုင်းတွင် အနည်းနှင့်အများ၊ အတိုင်းအတာတစ်ခုအထိ ဘုရားသခင်၏ နှုတ်ကပတ်တော်များနှင့် ပဋိပက္ခဖြစ်သော သို့မဟုတ် ဆန့်ကျင်သော အတွေးအခေါ်အချို့၊ အယူအဆအချို့ သို့မဟုတ် ရှုထောင့်အမြင်အချို့ ရှိကြသည်။ သို့သော် လူအများစုတွင် ပုံမှန်ဆင်ခြင်တုံတရားရှိပြီး ဤဆင်ခြင်တုံတရားက ၎င်းတို့သည် မိမိတို့၏ အယူအဆများနှင့် မကိုက်ညီသော ဘုရားသခင်၏ နှုတ်ကပတ်တော်များနှင့် ထိပ်တိုက်ရင်ဆိုင်ရသည့်အခါ ပေါ်ပေါက်လာသော သဘောထားကို အောင်မြင်ကျော်လွှားရန် ၎င်းတို့ကို ကူညီနိုင်သည်။ ၎င်းတို့၏ ဆင်ခြင်တုံတရားက ၎င်းတို့ကို “ယင်းက ကျွန်ုပ်၏ အယူအဆများနှင့် မကိုက်ညီလျှင်ပင် ဤသည်တို့မှာ ဘုရားသခင်၏ နှုတ်ကပတ်တော်များသာ ဖြစ်နေဆဲဖြစ်သည်။ ယင်းတို့က ကျွန်ုပ်၏ အယူအဆများနှင့် မကိုက်ညီလျှင်ပင်၊ ကျွန်ုပ်သည် နားထောင်ရန် အင်တင်တင်ဖြစ်နေကာ ယင်းသည် မမှန်ကန်ဟု ကျွန်ုပ် ခံစားရပြီး ယင်းက ကျွန်ုပ်၏ အတွေးအခေါ်များနှင့် ပဋိပက္ခဖြစ်သည်ဟု ကျွန်ုပ် ခံစားရလျှင်ပင် ဤနှုတ်ကပတ်တော်များသည် သမ္မာတရား ဖြစ်နေဆဲဖြစ်သည်။ ကျွန်ုပ်သည် ယင်းတို့ကို ဖြည်းဖြည်းချင်း လက်ခံမည်ဖြစ်ပြီး တစ်နေ့တွင် ဤအရာအားလုံးကို ကျွန်ုပ် သတိပြုမိသည့်အခါတွင် ကျွန်ုပ်၏ အယူအဆများကို ကျွန်ုပ် လက်လွှတ်မည် ဖြစ်သည်” ဟု ပြောသည်။ ၎င်းတို့၏ ဆင်ခြင်တုံတရားက ၎င်းတို့ကို မိမိတို့၏ ကိုယ်ပိုင်အယူအဆများကို ဦးစွာ ဘေးဖယ်ထားရန် ပြောသည်၊ ၎င်းတို့၏ အယူအဆများသည် သမ္မာတရားမဟုတ်ဘဲ ဘုရားသခင်၏ နှုတ်ကပတ်တော်များကို အစားမထိုးနိုင်ပေ။ ၎င်းတို့၏ ဆင်ခြင်တုံတရားက ၎င်းတို့ကို မိမိတို့၏ ကိုယ်ပိုင်အယူအဆများနှင့် ရှုထောင့်အမြင်များဖြင့် ဘုရားသခင်၏ နှုတ်ကပတ်တော်များကို အတိုက်အခံလုပ်မည့်အစား ကျိုးနွံနာခံခြင်းနှင့် ရိုးသားခြင်း သဘောထားဖြင့် ဘုရားသခင်၏ နှုတ်ကပတ်တော်များကို လက်ခံရန် ပြောသည်။ ဤသို့ဖြင့် ၎င်းတို့သည် ဘုရားသခင်၏ နှုတ်ကပတ်တော်များကို ကြားသည့်အခါ မိမိတို့၏ အယူအဆများနှင့် ကိုက်ညီသောစကားများကို လက်ခံနိုင်ပြီး ငြိမ်သက်စွာထိုင်၍ နားထောင်နိုင်သည်။ မိမိတို့၏ အယူအဆများနှင့် မကိုက်ညီသော နှုတ်ကပတ်တော်များအတွက်မူ ၎င်းတို့သည် မိမိတို့၏ ကိုယ်ပိုင်အယူအဆများကို ဘေးဖယ်ထားပြီး ဘုရားသခင်နှင့် သဟဇာတဖြစ်ရန် ကြိုးပမ်းလျက် ဖြေရှင်းနည်းများကိုလည်း ရှာဖွေနေကြသည်။ ဤသည်မှာ ဆင်ခြင်တုံတရားရှိသော လူအများစု၏ ပုံမှန်အပြုအမူ ဖြစ်သည်။ သို့သော် အန္တိခရစ်များ ပြောဆိုသော “မိမိတို့၏ အယူအဆများနှင့် မကိုက်ညီခြင်း” သည် သာမန်လူများနှင့် မတူပေ။ အန္တိခရစ်များအတွက်မူ ဆိုးရွားသော ပြဿနာများရှိသည်၊ ယင်းသည် ဘုရားသခင်၏ လုပ်ဆောင်ချက်များ၊ နှုတ်ကပတ်တော်များ၊ အနှစ်သာရနှင့် စိတ်သဘောထားတို့နှင့် လုံးဝဆန့်ကျင်ဘက်ဖြစ်သော၊ စာတန်ဆန်သော စိတ်သဘောထား အနှစ်သာရနှင့်ဆိုင်သော အရာတစ်ခုဖြစ်သည်။ ၎င်းတို့အတွက်မူ ယင်းသည် ဘုရားသခင်၏ နှုတ်ကပတ်တော်များကို ပြစ်တင်ရှုတ်ချခြင်း၊ ပြစ်မှားစော်ကားခြင်းနှင့် လှောင်ပြောင်ခြင်း ဖြစ်သည်။ ဘုရားသခင်ပြောဆိုသော ဤသာမန်ဖြစ်ပြီး နားလည်ရလွယ်ကူသော လူ့ဘာသာစကားသည် သမ္မာတရားမဟုတ်ဘဲ လူတို့ကို ကယ်တင်ခြင်း၏ အကျိုးသက်ရောက်မှုကို မရရှိနိုင်ဟု ၎င်းတို့က ယုံကြည်ကြသည်။ ဤသည်မှာ အန္တိခရစ်များက “မိမိတို့၏ အယူအဆများနှင့် မကိုက်ညီခြင်း” ဖြင့် ဆိုလိုသည့် တိကျသော အဓိပ္ပာယ်ဖြစ်သည်။ သို့ဆိုလျှင် ယင်း၏ အနှစ်သာရကား အဘယ်နည်း။ လက်တွေ့တွင် ယင်းသည် ဘုရားသခင်ကို ပြစ်တင်ရှုတ်ချခြင်း၊ ငြင်းပယ်ခြင်းနှင့် ပြစ်မှားစော်ကားခြင်း ဖြစ်လေသည်။

အန္တိခရစ်တို့သည် ဘုရားသခင်က လူ့သဘာဝ ရှုထောင့်မှ၊ အပြင်လူ၏ ရှုထောင့်မှ ရပ်တည်လျက် လူတို့အား စကားပြောရန် လူ့ဘာသာစကား ပုံစံများ၊ ဖွဲ့စည်းပုံနှင့် စကားလုံးအသုံးအနှုန်းတို့ကို အသုံးပြုသည့်အခါ ဤနှုတ်ကပတ်တော်များသည် လုံလောက်အောင် မနက်နဲ၊ ဘုရားသခင်၏ နှုတ်ကပတ်တော်များအဖြစ် သတ်မှတ်ခံရရန် အရည်အချင်းမပြည့်မီဟု ယုံကြည်ကြသောကြောင့် ၎င်းတို့သည် ထိုနှုတ်ကပတ်တော်များကို လက်ခံမည့်အစား သေခြင်းကိုပင် ခံလိုကြသည်။ အချို့လူများက “သင်က ၎င်းတို့ လက်မခံဟု ပြောသည်၊ သို့သော် ၎င်းတို့သည် ဘုရားသခင်၏ နှုတ်ကပတ်တော်များကိုလည်း စားသောက်ကြသည်၊ တစ်ခါတစ်ရံ ၎င်းတို့သည် ဝိညာဉ်ရေးရာ ဆက်ကပ်ခြင်းများ ပြုကြသည်၊ တစ်ခါတစ်ရံ ကျွန်ုပ်တို့နှင့် မိတ်သဟာယဖွဲ့သည့်အခါ ဘုရားသခင်၏ နှုတ်ကပတ်တော်များကိုပင် ကိုးကားကြသည်။ ယင်းကို သင် မည်သို့ ရှင်းပြမည်နည်း” ဟု ပြောကြသည်။ ယင်းမှာ ကွဲပြားသော ကိစ္စရပ်တစ်ခုဖြစ်သည်၊ ယင်းမှာ အပေါ်ယံမျှသာ ဖြစ်သော်လည်း အနှစ်သာရအားဖြင့် အန္တိခရစ်တို့သည် ဘုရားသခင်၏ နှုတ်ကပတ်တော်များကို ဤသို့ သတ်မှတ်ကြသည်။ “လူ့ဇာတိခံယူထားသော လူသား ပြောဆိုသည့် နှုတ်ကပတ်တော်များသည် သမ္မာတရားနှင့် မညီမျှ၊ ဘုရားနှုတ်ကပတ်တော်များ ဖြစ်ဖို့ရန်မှာ သာ၍ပင် ဝေးလေသည်၊ ထို့ကြောင့် ကျွန်ုပ်သည် ယင်းတို့ကို လက်ခံရန်၊ စားသောက်ရန် သို့မဟုတ် ကျိုးနွံနာခံရန် မလိုအပ်ပါ” ဟူ၍ဖြစ်သည်။ သို့သော် ဘုရားသခင် လူ့ဇာတိခံယူသော ဇာတိပကတိက ဝိညာဉ်တော်၏ ရှုထောင့်မှ၊ ဘုရား၏သဘောသဘာဝ ရှုထောင့်မှ ဖော်ပြသည့် အပိုင်းဖြစ်သည့် “စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ” နှင့် ပတ်သက်၍မူ ဤသည်မှာ အန္တိခရစ်တို့ မြင်နိုင်သော်လည်း လက်လှမ်းမမီနိုင်သော အရာတစ်ခုဖြစ်သည်။ ယင်းမှာ ၎င်းတို့ အလွန်ပင် စိတ်ထက်သန်သော ဘုရားသခင်၏ နှုတ်ကပတ်တော်များ၏ အစိတ်အပိုင်းတစ်ခု ဖြစ်သည်။ ဤစိတ်အားထက်သန်မှုက မည်သည့်အရာကို ရည်ညွှန်းသနည်း။ ယင်းက အန္တိခရစ်တို့သည် ဤနှုတ်ကပတ်တော်များကို အလွန်တရာ တပ်မက်စွာဖြင့် ကြည့်ရှုကာ “သင်၏ ဤမိန့်မြွက်ချက်အပိုင်းကြောင့် အတိအကျပင် ကျွန်ုပ်တို့အမြင်တွင် အရေးမပါသော၊ မထင်ရှားသော၊ မည်သည့်အရာမျှ မဟုတ်သော ပုဂ္ဂိုလ်ဖြစ်သည့် သင်သည် ဘုရားဖြစ်လာခဲ့ခြင်း ဖြစ်သည်။ အလွန်တရာမမျှတပါတကား၊ တရားမျှတမှု မရှိပါတကား” ဟု တွေးထင်ခြင်းကို ရည်ညွှန်းသည်။ သို့သော် ၎င်းတို့ “ဂုဏ်ပြုထိုက်သည်” ဟု မြင်သော ကဏ္ဍတစ်ခု ရှိသည်။ ဘုရားသခင်၏ နှုတ်ကပတ်တော်များ၏ ဤအပိုင်းကို ဖော်ပြခြင်းကြောင့်သာ ကောင်းကင်ဘုံရှိ ဘုရားသခင်ကို ကြည်ညိုပြီး ရိုသေလေးမြတ်လိုသော ၎င်းတို့၏ လိုအင်ဆန္ဒနှင့် ရည်မှန်းချက်တို့ ပြည့်ဝသွားခြင်း ဖြစ်သည်။ ယင်းက ၎င်းတို့အတွက် သိမြင်မှုအသစ်တစ်ခုကို ဖွင့်ပေးပြီး ၎င်းတို့က “အံ့ဩဖွယ်ပါတကား၊ ဘုရားသည် အမှန်ပင် ဘုရားဖြစ်ပါသည်တကား။ ဤဘုရားသည် တတိယကောင်းကင်မှဖြစ်သော တစ်ပါးတည်းသောသူ၊ အကြီးမြတ်ဆုံးသောသူ ဖြစ်သည်။ သူသည် အမှန်ပင် ဘုရားဖြစ်ထိုက်ပါတကား၊ ထိုသို့သော နှုတ်ကပတ်တော်များကို ပြောဆိုခြင်းသည် သာမညကိစ္စတစ်ခု မဟုတ်ပေ။ လူသားများက ဝါကျတစ်ကြောင်းမျှ နားမလည်နိုင်ပါ၊ ဤနှုတ်ကပတ်တော်များသည် နက်နဲလွန်းလှသည်၊ ပရောဖက်များ၏ ပရောဖက်ပြုချက်များထက်ပင် သာ၍ အလွန်နက်နဲလှသည်တကား” ဟု ပြောကြသည်။ အန္တိခရစ်တို့က ဤနှုတ်ကပတ်တော်များကို ဖတ်ရှုသည့်အခါတိုင်း ၎င်းတို့၏ စိတ်နှလုံးများသည် ကောင်းကင်ဘုံရှိ ဘုရားသခင်အတွက် ကြည်ညိုခြင်းဖြင့် ပြည့်လျက် မနာလိုခြင်းနှင့် ငြူစူခြင်းတို့ဖြင့် ပြည့်နှက်နေသည်။ ဤနှုတ်ကပတ်တော်များကို ဖတ်ရှုသည့်အခါတိုင်း ၎င်းတို့သည် ဘုရားသခင်ကို အချစ်ဆုံးသောသူများဖြစ်သည်ဟု ခံစားရသည်၊ ဤနှုတ်ကပတ်တော်များကို ဖတ်ရှုသည့်အခါတိုင်း ၎င်းတို့သည် ဘုရားသခင်နှင့် အရင်းနှီးဆုံးဖြစ်သည်ဟု ခံစားရသည်။ ဤနှုတ်ကပတ်တော်များသည် ဘုရားသခင်အပေါ် ၎င်းတို့၏ သိလိုစိတ်ကို အကြီးမားဆုံးသော အတိုင်းအတာအထိ ဖြည့်ဆည်းပေးသည်။ ဘုရားသခင်၏ မိန့်မြွက်ချက်၏ ဤအပိုင်း၌ ဘုရားသခင်၏ ရည်ရွယ်ချက်များကား မည်သည့်အရာဖြစ်သည်၊ ဘုရားသခင်ပြောဆိုသော ဝါကျတစ်ကြောင်းစီ၏ နောက်ခံအကြောင်းအရာကား မည်သည့်အရာဖြစ်သည်၊ နောက်ဆုံး ရည်ရွယ်ထားသော အကျိုးသက်ရောက်မှုကား မည်သည့်အရာဖြစ်သည်၊ သို့မဟုတ် စာကြောင်းများကြားတွင် ဖော်ပြထားသော အဓိပ္ပာယ်ကား မည်သည့်အရာဖြစ်သည်တို့ကို ၎င်းတို့ လုံးဝ နားမလည်နိုင်သော်လည်း သူ၏ နှုတ်ကပတ်တော်များ၏ ဤအပိုင်းကို ကြီးစွာသော မျှော်လင့်ချက်ဖြင့် ၎င်းတို့ စောင့်မျှော်နေဆဲဖြစ်သည်။ အဘယ်ကြောင့်နည်း။ အဘယ်ကြောင့်ဆိုသော် ဤအပိုင်းသည် နားလည်ရန် ခက်ခဲသောကြောင့်ဖြစ်သည်၊ ယင်း၌ လူ့ဇာတိခံ ဘုရားသခင်တွင် မြင်တွေ့ရသော လူ့သဘာဝ၏ အငွေ့အသက် မရှိပေ၊ ယင်းကို လူ့သဘာဝ ရှုထောင့်မှ သို့မဟုတ် အပြင်လူ၏ ရှုထောင့်မှ ပြောဆိုထားခြင်း မဟုတ်ပေ။ ဤအပိုင်း၌ ၎င်းတို့သည် ဘုရားသခင်၏ ကြီးမြတ်မှု၊ သူ၏ ဉာဏ်မမီနိုင်မှုတို့ကို မြင်တွေ့ရပြီး သူ့ကို ၎င်းတို့ မြင်နိုင်သော်လည်း လက်လှမ်းမမီနိုင်သော အရာတစ်ခုအဖြစ်လည်း သိမြင်ကြသည်။ ဤသို့ဖြစ်လေလေ ကောင်းကင်ဘုံရှိ ဘုရားသခင်သည် တည်ရှိကြောင်းနှင့် မြေကြီးပေါ်ရှိ ဘုရားသခင်သည် အလွန်အရေးမပါကြောင်း၊ သူသည် ယုံကြည်ရန် ခက်ခဲကြောင်းနှင့် ယုံကြည်လက်ခံရန် မထိုက်တန်ကြောင်း ၎င်းတို့ ပို၍ ယုံကြည်လေလေ ဖြစ်သည်။ အချို့လူများသည် သူ၏ နှုတ်ကပတ်တော်များ၏ ဤအပိုင်းကြောင့် နောက်ဆုံးသောကာလ၌ ဘုရားသခင်၏ အမှုကို လက်ခံခဲ့ကြသည်ဟု ဆိုခြင်းသည် ချဲ့ကားပြောဆိုခြင်း မဟုတ်ပေ။ အချို့သည် အထူးသဖြင့် ဤနှုတ်ကပတ်တော်များအတွက် နောက်ဆုံးသောကာလ၌ ဘုရားသခင်၏ အမှုထံသို့ လာခဲ့ကြပြီး အချို့သည် သူ၏ နှုတ်ကပတ်တော်များ၏ ဤအပိုင်း ပြည့်စုံလာရန်ကို စောင့်ဆိုင်းရန်အတွက်သာ ဤနေရာတွင် ရှိနေကြသည်။ ထို့အပြင် ဤနှုတ်ကပတ်တော်များမှတစ်ဆင့် အချို့သည် ကောင်းကင်ဘုံ၌ ဘုရားသခင် တည်ရှိခြင်းကို အတည်ပြုခဲ့ကြပြီး ထို့ကြောင့် မြေကြီးပေါ်ရှိ ဘုရားသခင်၏ နှိမ့်ချမှုနှင့် အရေးမပါမှုကို သာ၍ပင် မထီမဲ့မြင်ပြုကြလေသည်။ သူ၏ နှုတ်ကပတ်တော်များ၏ ဤအပိုင်းကို ၎င်းတို့ ပို၍ ဖတ်ရှုလေလေ လူ့ဇာတိခံ ဘုရားသခင်ဖြစ်သည့် မြေကြီးပေါ်ရှိ ဘုရားသခင်သည် အလွန် အပေါ်ယံဆန်သောစကားကို ပြောဆိုသည်ဟု ၎င်းတို့ ပို၍ ခံစားရလေလေ ဖြစ်သည်။ ၎င်းတို့က “သင်၏ နှုတ်ကပတ်တော်များသည် နားလည်ရန် အလွန်လွယ်ကူသည်။ ကျွန်ုပ်တို့ နားမလည်နိုင်သော အရာတစ်ခုကို သင် အဘယ်ကြောင့် မပြောသနည်း။ နက်နဲသောအရာအချို့အကြောင်း သင် အဘယ်ကြောင့် မပြောသနည်း။ တတိယကောင်းကင်၏ ဘာသာစကားကို အဘယ်ကြောင့် မပြောသနည်း။ ဘုရားသဘောသဘာဝ ဘာသာစကားဖြင့် အဘယ်ကြောင့် မပြောသနည်း။ ကျွန်ုပ်တို့၏ သိမြင်မှုများကို ကျယ်ပြန့်စေပြီး ကျွန်ုပ်တို့၏ စိတ်များကို ချဲ့ထွင်ခွင့်ပြုပါ။ သင်သည် ထိုကဲ့သို့ ပြောဆိုပြီး ပြုမူခဲ့ပါက ကျွန်ုပ်တို့၏ ယုံကြည်ခြင်းသည် သာ၍ ကြီးမားမည် မဟုတ်ဘူးလား။ ကျွန်ုပ်တို့သည် သင့်ကို အတိုက်အခံလုပ်ခြင်း ရပ်တန့်မည် မဟုတ်ဘူးလား။ သင်သည် ထိုနည်းဖြင့် ပြောဆိုပြီး ကျွန်ုပ်တို့ကို ဦးဆောင်ခဲ့ပါက သင်၏ အဆင့်အတန်းသည် သာ၍ မြင့်မားမည် မဟုတ်ဘူးလား။ သို့ဆိုလျှင် ကျွန်ုပ်တို့သည် သင့်ကို မည်သို့ မထီမဲ့မြင်ပြုနိုင်မည်နည်း” ဟု ပြောကြသည်။ ဤသည်မှာ အတော်အတန် ဆင်ခြင်တုံတရားမဲ့ခြင်း မဟုတ်လော။ လုံးဝ ဆင်ခြင်တုံတရားမဲ့ပါတကား။ အသိခေါက်ခက် အဝင်နက်သော လူတို့သည် ပုံမှန်လူ့သဘာဝ ရှိသလော၊ ၎င်းတို့တွင် ပုံမှန်လူ့သဘာဝ၏ တွေးခေါ်မှု ရှိသလော။ (မရှိပါ။) သို့ဆိုလျှင် ဤအန္တိခရစ်အမျိုးအစားများ၊ ဘုရားသခင်၏ နှုတ်ကပတ်တော်များအပေါ် ဤနည်းဖြင့် တုံ့ပြန်သော ဤလူအုပ်စုသည် ပုံမှန်ကျသော ဆင်ခြင်တုံတရားကို ပိုင်ဆိုင်သလော။ (မပိုင်ဆိုင်ပါ။) တစ်ခါတစ်ရံ ကျွန်ုပ်သည် လူများ စကားစမြည် ပြောနေသည်ကို တွေ့သည့်အခါ ၎င်းတို့နှင့် ဝင်စကားပြောသည်။ သို့သော် ကျွန်ုပ် အံ့ဩမိသည်မှာ ၎င်းတို့သည် ကျွန်ုပ် ကြားဖြတ်မပြောနိုင်သော သို့မဟုတ် စကားဝိုင်းတွင် မပါဝင်နိုင်သော ထိုသို့သော အဆင့်မြင့်သည့် အကြောင်းအရာများကို ဆွေးနွေးကြခြင်း ဖြစ်သည်။ ၎င်းတို့က “သင်သည် ဤအရာအတွက် အရည်အချင်းမမီသည်မှာ ထင်ရှား၏။ သင်သည် တတိယကောင်းကင်၏ ဘာသာစကားကို မပြောနိုင်။ ကျွန်ုပ်တို့သည် သာမန်လူများ နားမလည်နိုင်သည့် တတိယကောင်းကင်၏ ဘာသာစကားကို ပြောဆိုနေခြင်းဖြစ်၏။ သင်သည် ဘုရားဖြစ်လျှင်ပင် အဘယ်အရေးစိုက်စရာ ရှိသနည်း။ သင်သည် နားလည်နိုင်ခြင်းမရှိသေးသောကြောင့် ကျွန်ုပ်တို့သည် သင့်ကို ပါဝင်ခွင့်ပေးရန် မလိုအပ်” ဟု ပြောကြသည်။ ငါ့ကို ပြောလော့၊ ထိုသို့သော အခြေအနေများတွင် ငါ ဘာလုပ်သင့်သနည်း။ လူတို့သည် အသိတရားရှိရန် သင်ယူသင့်သည်။ ၎င်းတို့သည် ထိုသို့သော အဆင့်မြင့်ပြီး တန်ခိုးကြီးသော တတိယကောင်းကင်၏ ဘာသာစကားကို ပြောနေသည်ကို ငါ မြင်ပြီး ငါက ထိုအဆင့်ကို မမီနိုင်လျှင် ငါ့ကိုယ်ငါ အရူးအဖြစ်မခံဘဲ ထွက်သွားသင့်သည်။ အချို့သော အန္တိခရစ်တို့သည် စာတန်ထံမှ၊ ကောင်းကင်တမန်မင်းထံမှ သိသာထင်ရှားစွာ မြစ်ဖျားခံလာသော ဤမိစ္ဆာဒိဋ္ဌိအယူဝါဒများ၊ မှားယွင်းပြီး အဓိပ္ပာယ်မဲ့သော အရာများနှင့် အနှစ်မဲ့စွာပင် လက်တွေ့မကျသော စကားများကို ပွင့်ပွင့်လင်းလင်း ဟောပြောကြသည်။ ၎င်းတို့ပြောသော နှုတ်ကပတ်တော်များသည် ခေတ်မီပြီး အဆင့်မြင့်ပုံရကာ သာမန်လူအများစု လက်လှမ်းမမီနိုင်ချေ။ လက်လှမ်းမမီနိုင် ဟူသည်မှာ မည်သည့်အရာကို ဆိုလိုသနည်း။ ယင်းမှာ ကြားလိုက်သည်နှင့်တစ်ပြိုင်နက် နတ်ဆိုးဆန်သော စကားဖြစ်ကြောင်း သိနိုင်ပြီး ထိုသူတို့ကို စွန့်ပယ်သင့်သည်ဟု ဆိုလိုသည်။

ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုခြင်း၏ အနှစ်သာရကား အဘယ်နည်း။ သင် ရှင်းလင်းစွာ မြင်ပြီးပြီလော။ ၎င်းတို့သည် ဘုရားသခင်၏ ဤနှုတ်ကပတ်တော်များကို အမှန်တကယ်ပင် မဖတ်ကြပေ။ ကနဦးတွင် သိလိုစိတ်ကြောင့် ၎င်းတို့သည် ဘုရားသခင်၏ နှုတ်ကပတ်တော်များကို အပေါ်ယံ သဘောဖြင့်သာ ကြည့်ရှုကြသည်။ ခေတ္တမျှ ကြည့်ပြီးနောက် ၎င်းတို့က “ဤနှုတ်ကပတ်တော် အများစုသည် ဖတ်ရှုရန် မထိုက်တန်ပါ၊ လက်တွေ့ကျသော၊ တန်ဖိုးရှိသော သို့မဟုတ် အခြေအမြစ်ရှိသောအရာ တစ်ခုမျှမရှိ၊ နက်နဲစွာ စူးစမ်းလေ့လာရန် ထိုက်တန်သောအရာ တစ်ခုမျှမရှိပါ” ဟု တွေးထင်ကြသည်။ ၎င်းတို့ ဆက်လက် ဖတ်ရှုသည်နှင့်အမျှ စကြဝဠာတစ်ခုလုံးထံ ဘုရားသခင်၏ နှုတ်ကပတ်တော်များ ဟူသော အပိုင်းကို ၎င်းတို့ ကြုံတွေ့ရသည်။ ဤအပိုင်းသည် လူသားတို့၏ ရှာဖွေဖော်ထုတ်ခြင်းနှင့် စူးစမ်းလေ့လာခြင်းတို့အတွက် ထိုက်တန်လျက် အဆင့်အတန်းနှင့် နက်နဲမှုတို့နှင့်အတူ ဘုရား၏သဘောသဘာဝ ဘာသာစကား၏ အငွေ့အသက်ရှိသည်ဟု ၎င်းတို့ ခံစားရသည်။ ဤသည်မှာ ၎င်းတို့၏ အကြိုက်နှင့် ကိုက်ညီသည်။ ယခု ၎င်းတို့ မည်သည့်အရာကို စောင့်မျှော်နေကြသနည်း။ “ဤအပိုင်းကို မည်သူ ရှင်းပြနိုင်သနည်း။ ဘုရား၏ ရည်ရွယ်ချက်ကား အတိအကျ အဘယ်နည်း။ ဘုရား၏ နှုတ်ကပတ်တော်များ၏ အပိုဒ်တစ်ခုစီက မည်သည့်အရာကို ဆိုလိုသနည်း၊ ပြီးလျှင် ယင်းသည် မည်သို့ ပြည့်စုံလာမည်နည်း” ဟူ၍ ဖြစ်သည်။ ဤသည်မှာ အန္တိခရစ်တို့ အဖြေအရှာလိုဆုံးသော အရာဖြစ်သော်လည်း ၎င်းတို့ကိုယ်တိုင် နားမလည်နိုင်ကြပေ။ ၎င်းတို့ကို ပြောပြသင့်သည်ဟု သင်တို့ ထင်သလော။ (မလိုအပ်ပါ။) အဘယ်ကြောင့်နည်း။ နတ်ဆိုးများသည် ဘုရားသခင်၏ နှုတ်ကပတ်တော်များကို ကြားရန် ထိုက်တန်သလော။ ၎င်းတို့သည် ဘုရားသခင်၏ နက်နဲသောအရာများကို သိရန် ထိုက်တန်သလော။ (မထိုက်တန်ပါ။) ဘုရားသခင်၏ နက်နဲသောအရာများသည် သူ့ကို ယုံကြည်၊ နောက်လိုက်ပြီး ကျိုးနွံနာခံသူများထံ ထုတ်ဖော်ထားပြီး နတ်ဆိုးများနှင့် စာတန်များထံမှမူ ကွယ်ဝှက်ထားသည်၊ ၎င်းတို့သည် မထိုက်တန်ပေ။ ထို့ကြောင့် တစ်နေ့တွင် ဘုရားသခင်သည် သူ၏ နှုတ်ကပတ်တော်များ၏ ဤအပိုင်း၏ နက်နဲမှုများနှင့် အနှစ်သာရအပြင် ဤနှုတ်ကပတ်တော်များ၏ ဇာစ်မြစ်များနှင့် နောက်ခံအကြောင်းအရာတို့ကို ထုတ်ဖော်ရန် ဆုံးဖြတ်ပါက ယင်းသည် ဘုရားသခင် ရွေးချယ်ထားသောလူများကို သိစေလျက် ၎င်းတို့ထံ ထုတ်ဖော်လိမ့်မည်ဖြစ်သော်လည်း စာတန်များ သို့မဟုတ် နတ်ဆိုးများထံသို့မူ မည်သည့်အခါမျှ ထုတ်ဖော်မည် မဟုတ်ပေ။ သင်တို့သည် သမ္မာတရားကို လိုက်စားသူများဖြစ်ပြီး အဆုံးတိုင်အောင် ကျန်ရစ်ရန် အတော်အတန် ကံကောင်းပါက သင်တို့သည် သူ၏ နှုတ်ကပတ်တော်များ၏ ဤအပိုင်း၏ အကြောင်းအရာကို နားလည်ရန် အခွင့်အရေး ရရှိကြလိမ့်မည်။ ဘုရားသခင်၏ နှုတ်ကပတ်တော်များ၌ နက်နဲသောအရာများစွာ ရှိပြီး သူ၏ အမှုတော်၌လည်း များစွာရှိသည်။ ဥပမာအားဖြင့် ဘုရားသခင်၏ လက်ရှိ လူ့ဇာတိခံယူခြင်းဖြစ်သည်၊ သမ္မာကျမ်းစာနှင့် ယခင် ဟောကိန်းများတွင် ယင်းနှင့်ပတ်သက်၍ အနည်းနှင့် အများဆိုသလို၊ အတိုင်းအတာမျိုးစုံဖြင့် ထိုမျှထင်ရှားခြင်း မရှိသော ပရောဖက်ပြုချက်အချို့ ရှိသော်လည်း ဤပရောဖက်ပြုချက်များအားလုံးသည် အတော်ပင် လျှို့ဝှက်သည်။ ဘုရားသခင်၏ လက်ရှိ လူ့ဇာတိခံယူခြင်းသည် လူသားမျိုးနွယ်တစ်ရပ်လုံးနှင့် အနှစ်ခြောက်ထောင် စီမံခန့်ခွဲမှု အစီအစဉ်တစ်လျှောက်လုံးတွင် အကြီးမြတ်ဆုံးသော နက်နဲမှုနှင့် အလျှို့ဝှက်ဆုံးသော ကိစ္စရပ်ဖြစ်သည်။ လူသားများ မသိ၊ ကောင်းကင်တမန်များ မသိ၊ ဘုရားသခင်၏ ဖန်ဆင်းခံများအားလုံး မသိပေ၊ အစွမ်းအထက်ဆုံးသော စာတန်ပင်လျှင် ဤကိစ္စရပ်အကြောင်းကို မသိပေ။ အဘယ်ကြောင့် ၎င်းက မသိရသနည်း။ ဘုရားသခင်က ၎င်းကို ပြောပြလိုပါက ၎င်းသိရန် အလွန်လွယ်ကူမည် မဟုတ်လော။ သို့ဆိုလျှင် အဘယ်ကြောင့် ၎င်းက မသိရသနည်း။ အချက်တစ်ချက်မှာ သေချာသည်။ ဘုရားသခင်က ၎င်းကို သိစေလိုခြင်း မရှိပေ။ ဤအဖြစ်အပျက်ကို ညွှန်ပြသော၊ ၎င်း၏ ဖြစ်ပွားမှုကို ညွှန်ပြပြီး ကြိုတင်ဟောကိန်းထုတ်သော နိမိတ်လက္ခဏာများစွာ၊ ပရောဖက်ပြုချက်များစွာနှင့် အချက်အလက်များစွာ ရှိလျှင်ပင် ဘုရားသခင်က ၎င်းကို သိစေလိုခြင်း မရှိသရွေ့ စာတန်သည် မည်သည့်အခါမျှ သိမည်မဟုတ်ပေ။ ဤသည်မှာ အမှန်တရားတစ်ခု ဖြစ်သည်။ ဘုရားသခင်က ၎င်းကို သိစေလိုသည့်အခါတွင် သူ့ကို တိုက်ရိုက် ပြောပြလိမ့်မည်။ ဘုရားသခင်က ၎င်းကို မပြောပြဘဲ ယင်းအကြောင်းကို မပြောဆိုပါက ဤအချက်အလက်များနှင့် ပရောဖက်ပြုချက်ဆိုင်ရာ အရာများ ပေါ်ပေါက်လာလျှင်ပင် ဘုရားသခင်က ၎င်းကို အသိဉာဏ်ကွယ်စေနိုင်ပြီး ၎င်းသည် သိနိုင်မည်မဟုတ်ပေ။ စာတန်၏ လုပ်နိုင်စွမ်းသည် ကြီးမားသလော။ ဤနည်းဖြင့် ကြည့်လျှင် မကြီးမားပေ။ ဘုရားသခင်၏ လူ့ဇာတိခံယူခြင်းကဲ့သို့သော ထိုသို့သော အရေးပါသည့် လုပ်ရပ်တစ်ခုနှင့် ပတ်သက်လာလျှင် လူ့လောကတွင်ဖြစ်စေ၊ ရုပ်ဝတ္ထုလောကတွင်ဖြစ်စေ သို့မဟုတ် ဝိညာဉ်ရေးရာနယ်ပယ်တွင်ဖြစ်စေ ယင်း၏ နိမိတ်လက္ခဏာအချို့ ရှိမည်မဟုတ်လော။ ဤနိမိတ်လက္ခဏာများအားလုံးကို စုပေါင်း၍ ကြည့်ရှုပါက ဘုရားသခင် လုပ်ဆောင်ရန် ရည်ရွယ်ခဲ့သော ဤလုပ်ရပ်ကို မြင်ရန် လွယ်ကူပေလိမ့်မည်။ သို့ဆိုလျှင် စာတန်သည် ယင်းအကြောင်းကို အဘယ်ကြောင့် မသိရသနည်း။ အဆင်းနီသော နဂါးကြီး၏ နိုင်ငံ၌ ဘုရားသခင် နှစ်ပေါင်းများစွာ အလုပ်လုပ်ပြီးနောက်တွင် ဘုရားသခင် လုပ်ဆောင်ခဲ့သော ဤလုပ်ရပ်၏ အရေးပါမှုကို အဘယ်ကြောင့် ၎င်းက နားမလည်ရသနည်း။ ၎င်း သဘောပေါက်သည့်အချိန်တွင် ဤလုပ်ရပ်သည် ပြီးမြောက်ပြီးဖြစ်နေပြီ၊ စာတန်သည် ယင်းကို ဝင်ရောက်စွက်ဖက်နိုင်ခြင်းမရှိတော့ဘဲ ဤလုပ်ရပ်၏ ရလဒ်များနှင့် အသီးအပွင့်များသည်လည်း သတ်မှတ်ပြီးနေပြီဖြစ်သည်။ အမှန်တရားကို စာတန် သတိပြုမိသည့်အချိန်၌ အနည်းငယ် နောက်ကျနေပြီ မဟုတ်လော။ ဤသည်က “စာတန်သည် ဘုရားသခင်၏ လက်ထဲတွင် အစဉ်သဖြင့် အရေးနိမ့်သော ရန်သူ ဖြစ်လိမ့်မည်” ဟူသော ဆိုစကားကို မပြည့်စုံစေသလော။ အတိအကျ ထိုအတိုင်းပင် ဖြစ်သည်။ ဘုရားသခင်၏ နှုတ်ကပတ်တော်များက လူ့အယူအဆများ သို့မဟုတ် အကြိုက်များနှင့် မကိုက်ညီသရွေ့ ၎င်းတို့သည် ထိုနှုတ်ကပတ်တော်များကို ငြင်းဆိုနိုင်ပြီး ထို့နောက် ဘုရားသခင်သည် ဘုရား မဟုတ်တော့ဟု အန္တိခရစ်တို့က မှားယွင်းစွာ ယုံကြည်ကြသည်။ ဘုရားသခင်၏ လူ့ဇာတိခံယူခြင်းသည် အရေးပါသော မည်သည့်အရာကိုမျှ မပြီးမြောက်နိုင်သကဲ့သို့ အမှန်တရားတစ်ခုလည်း ဖြစ်မလာနိုင်ဟု ၎င်းတို့က တွေးထင်ကြသည်။ ဤသည်မှာ ကြီးလေးသော အမှားတစ်ခု မဟုတ်လော။ ၎င်းတို့သည် အတွက်မှားသွားပြီး ကိုယ့်ရှူးကိုယ်ပြန်ပတ်ခဲ့ကြသည်။ အဘယ်ကြောင့် ၎င်းတို့သည် ကိုယ့်ရှူးကိုယ်ပြန်ပတ်ခဲ့ကြသနည်း။ ဘုရားသခင်က လူတို့ကို ကယ်တင်ရန် ပြောဆိုပြီး အလုပ်လုပ်သည့်နည်းလမ်းမှာ လူ့အယူအဆများနှင့် မကိုက်ညီသော သို့မဟုတ် ခမ်းနားပုံမရသော ဤမထင်ရှားသည့် နှုတ်ကပတ်တော်များကို အသုံးပြုခြင်းအားဖြင့် အတိအကျ ဖြစ်သည်။ ဘုရားသခင်၏ ရည်ရွယ်ချက်များ၊ သမ္မာတရား၊ လမ်းခရီးနှင့် အသက်တို့ ပါဝင်သည်မှာ ဤနှိမ့်ချသော နှုတ်ကပတ်တော်များ၏ သွယ်ဝိုက်သော အကြောင်းအရာ၌ အတိအကျပင် ဖြစ်သည်။ ဤနှုတ်ကပတ်တော်များသည် ဤဖောက်ပြန်ပျက်စီးသော လူသားမျိုးနွယ်ကို ကယ်တင်ရန်နှင့် ဘုရားသခင်၏ စီမံခန့်ခွဲမှု အစီအစဉ်ကို ပြီးမြောက်စေရန် လုံလောက်သည်။ တစ်ချိန်တည်းတွင်ပင် ဤသာမန် နှုတ်ကပတ်တော်များကို ပြစ်တင်ရှုတ်ချသူများသည် ဖယ်ရှားရှင်းလင်းခြင်း၊ ပြစ်တင်ရှုတ်ချခြင်း ခံရမည်ဖြစ်ပြီး နောက်ဆုံးတွင် အပြစ်ဒဏ်ပေးခြင်း ခံရမည်ဖြစ်သည်။ ၎င်းတို့က “သင်၏ ဤနှုတ်ကပတ်တော်များကို ကျွန်ုပ်လက်ခံမည် မဟုတ်၊ ကျွန်ုပ် တန်ဖိုးမထား။ သင်၏ ဤနှုတ်ကပတ်တော်များသည် ကျွန်ုပ်၏ အယူအဆများနှင့် မကိုက်ညီ၊ ကျွန်ုပ်၏ အယူအဆများ၊ ရှုထောင့်အမြင်များ သို့မဟုတ် တွေးခေါ်ပုံနည်းလမ်းနှင့်လည်း မကိုက်ညီ၊ ထို့ကြောင့် ကျွန်ုပ်သည် ယင်းတို့ကို ငြင်းပယ်နိုင်သည်၊ ကျွန်ုပ်သည် ယင်းတို့ကို အတိုက်အခံလုပ်ပြီး ပြစ်တင်ရှုတ်ချနိုင်သည်၊ သို့ဖြစ်လျှင် သင်သည် မည်သည့်အရာကိုမျှ ပြီးမြောက်အောင်မြင်စေနိုင်မည် မဟုတ်” ဟု မှားယွင်းစွာ တွေးထင်ကြသည်။ ၎င်းတို့ မှားသည်။ အန္တိခရစ်တို့က ဘုရားသခင်၏ ဤနှုတ်ကပတ်တော်များကို လက်မခံခြင်းသည် ၎င်းတို့ ကိုယ့်ရှူးကိုယ်ပြန်ပတ်ကြခြင်းသာ ဖြစ်၏၊ ဘုရားသခင်က ၎င်းတို့ကို လက်ခံရန် မည်သည့်အခါကမျှ ရည်ရွယ်ခဲ့ခြင်းမရှိပေ၊ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် စာတန်နှင့် နတ်ဆိုးများနှင့်ဆိုင်သောကြောင့် ဖြစ်သည်။ ဘုရားသခင်က ၎င်းတို့ကို ကယ်တင်ရန် သို့မဟုတ် ပြောင်းလဲရန် မည်သည့်အခါကမျှ စီစဉ်ခဲ့ခြင်းမရှိပေ၊ ယင်းမှာ အမှန်တရားဖြစ်သည်။ သို့ဆိုလျှင် နောက်ဆုံး အမှန်တရားကား အဘယ်နည်း။ အန္တိခရစ်တို့သည် ဘုရားသခင်၏ နှုတ်ကပတ်တော်များကို ငြင်းဆိုခြင်း၊ ပြစ်တင်ရှုတ်ချခြင်းနှင့် ငြင်းပယ်ခြင်းတို့အားဖြင့် ဘုရားသခင်၏ ပြစ်တင်ရှုတ်ချခြင်းနှင့် ပစ်ပစ်ခါခါငြင်းပယ်ခြင်းကို ခံကြရသည်။ ဤအရာမှ သင်တို့ မည်သည့်အရာကို နားလည်သင့်သနည်း။ ဘုရားသခင်၏ နှုတ်ကပတ်တော်များက လူ့အယူအဆများနှင့် စိတ်ကူးများနှင့် မကိုက်ညီခြင်းသည် သင်က ၎င်းတို့ကို လက်မခံရန် အကြောင်းပြချက်တစ်ခု မဟုတ်ပေ။ ဘုရားသခင်၏ နှုတ်ကပတ်တော်များ၌ သင်၏ အယူအဆများနှင့် မကိုက်ညီသော အပိုင်းများရှိခြင်းက ယင်းတို့သည် သမ္မာတရားမဟုတ်ဟု မဆိုလိုပေ၊ ပြီးလျှင် ယင်းမှာ သင်က ယင်းတို့ကို ငြင်းပယ်ရန် အကြောင်းပြချက်တစ်ခု မဟုတ်ပေ။ ဆန့်ကျင်ဘက်အနေဖြင့် ဘုရားသခင်၏ နှုတ်ကပတ်တော်များသည် သင်၏ အယူအဆများနှင့် ပို၍ မကိုက်ညီလေလေ၊ သင်သည် သမ္မာတရားကို ရှာဖွေရန် သင်၏ အယူအဆများကို ပို၍ ဘေးဖယ်ထားသင့်လေလေ ဖြစ်သည်။ ဘုရားသခင်၏ နှုတ်ကပတ်တော်များသည် သင်၏ အယူအဆများနှင့် မကိုက်ညီလေ၊ ယင်းတို့က သင့်ထံတွင် မရှိသောအရာ၊ သင် ချို့တဲ့သောအရာ၊ သင် ပြန်လည်ဖြည့်တင်းရန် လိုအပ်သောအရာ၊ အထူးသဖြင့် သင် ပြောင်းလဲပြီး ဝင်ရောက်ရန် ရှာဖွေဖို့ လိုအပ်သောအရာတို့ကို ပို၍ ကိုယ်စားပြုလေလေ ဖြစ်သည်။ ဤသည်မှာ သင်တို့ နားလည်သင့်သောအရာ ဖြစ်သည်။

အန္တိခရစ်များသည် မိမိတို့ကိုယ်ကို ကြီးကျယ်ခမ်းနားသော၊ ကြီးမြတ်သော၊ မြင့်မြတ်သောသူများ ဖြစ်သည်ဟု မှတ်ယူကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်မည်ဆိုလျှင် ဘုရားသဘောသဘာဝနှင့်ဆိုင်သော မိန့်မြွက်ချက်များ၊ တတိယကောင်းကင်မှ ဘုရားသခင်ပြောခဲ့သော နှုတ်ကပတ်တော်များကို ရွေးချယ်ရမည်ဖြစ်သည်၊ သို့မဟုတ် သာမန်လူများ နားလည်ပြီး သေချာစွာ သိမြင်ရန် ခက်ခဲသော နက်နဲသည့် ဘုရားနှုတ်ကပတ်တော်အချို့ကို ဖတ်ရမည်ဖြစ်သည်။ ဘုရားသခင်၏ နှုတ်ကပတ်တော်များထဲတွင် ၎င်းတို့ လိုချင်သည့်အရာမှာ သမ္မာတရား သို့မဟုတ် လက်တွေ့လုပ်ဆောင်ရန် လမ်းခရီးမဟုတ်ဘဲ ၎င်းတို့၏ သိချင်စိတ်ပြင်းပြမှု၊ ၎င်းတို့၏ အနှစ်မဲ့သော အတွေးအခေါ်များနှင့် ၎င်းတို့၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းရန် ဖြစ်သည်။ သို့ဖြစ်၍ သင်၏ ပတ်ဝန်းကျင်ရှိ လူအချို့က ဘုရားသခင်၏ နှုတ်ကပတ်တော်များထဲမှ ပို၍ သာမန်ကျပြီး နားလည်ရလွယ်ကူသော အပိုင်းများကိုလည်းကောင်း၊ လူ့သဘာဝ၏ ရှုထောင့်မှ ဘုရားသခင် ပြောဆိုသော နှုတ်ကပတ်တော်များကိုလည်းကောင်း လျစ်လျူရှုသည်ကိုဖြစ်စေ၊ သံစဉ်ထည့်ထားသည့်အခါတွင်ပင် ယင်းတို့ကို သီဆိုရမည့်အစား ဘုရားသခင်၏ နှုတ်ကပတ်တော်များကို ရွေးချယ်သောနည်းလမ်းဖြင့် ကြည့်ရှုခြင်း၊ နားထောင်ခြင်း သို့မဟုတ် ဖတ်ရှုခြင်း ပြုသည်ကိုဖြစ်စေ သင်တွေ့မြင်ပါက ထိုသို့သောလူများတွင် ပြဿနာတစ်ခု ရှိလေသည်။ လူအချို့က “မည်သို့သော ပြဿနာမျိုးနည်း။ ၎င်းတို့၏ တွေးခေါ်မှုတွင် ရှိသော ပြဿနာတစ်ခုလော သို့မဟုတ် စိတ်ပိုင်းဆိုင်ရာ ပြဿနာတစ်ခုလော” ဟု မေးကောင်းမေးနိုင်သည်။ တစ်ခုမျှ မဟုတ်ပေ။ ထိုသို့သောလူများ၏ စိတ်သဘောထားတွင် ပြဿနာရှိသည်။ လူအချို့သည် ဘုရားနှုတ်ကပတ်တော် ဓမ္မသီချင်းများကို သီဆိုသည့်အခါ နေ့စဉ်အသက်တာနှင့် ပတ်သက်သော သမ္မာတရားများနှင့် သက်ဆိုင်သည့် ဓမ္မသီချင်းများကို မသီဆိုသည်ကိုလည်းကောင်း၊ မိမိကိုယ်ကို သိကျွမ်းခြင်းနှင့်ပတ်သက်သည့် ဓမ္မသီချင်းများ၊ လူတို့၏ ဖောက်ပြန်ပျက်စီးသော စိတ်သဘောထားများ၊ ဘာသာရေး အယူအဆများနှင့် ဘုရားသခင်ကို ယုံကြည်ခြင်းဆိုင်ရာ မှားယွင်းသော အမြင်များကို ဖော်ထုတ်သည့် ဓမ္မသီချင်းများအပြင် ဘုရားသခင်က လူတို့ကို ရိုးသားသောသူများ ဖြစ်ရန် တောင်းဆိုသည့် ဓမ္မသီချင်းများကို သီဆိုရန် မလိုလားသည်ကိုလည်းကောင်း သင်တို့ သတိပြုမိဖူးသလော။ အထူးသဖြင့် ဘုရားသခင်၏ လူ့ဇာတိခံယူခြင်းနှင့်ဆိုင်သော နှုတ်ကပတ်တော်များနှင့် အကြောင်းအရာများ၊ ဘုရားသခင်၏ နှိမ့်ချခြင်းနှင့် ပုန်းကွယ်ခြင်းတို့အတွက် သက်သေခံသည့်၊ လူ့ဇာတိခံ ဘုရားသခင်အတွက် ချီးမွမ်းပြီး သက်သေခံသည့် ဓမ္မသီချင်းများနှင့်ပတ်သက်လျှင် ၎င်းတို့သည် တစ်လုံးတစ်ပါဒမျှ သီဆိုမည် မဟုတ်ဘဲ အခြားတစ်စုံတစ်ဦးက ယင်းတို့ကို စတင်သီဆိုသည်နှင့် တစ်ပြိုင်နက် ပစ်ပစ်ခါခါငြင်းပယ်ခြင်းကို ခံစားရသည်။ သို့သော် ကောင်းကင်ဘုံရှိ ဘုရားသခင်၊ ဘုရားသခင်၏ ဝိညာဉ်တော်အတွက် သက်သေခံခြင်းနှင့် ချီးမွမ်းခြင်းအကြောင်း၊ ဘုရားသခင်၏ ဖြောင့်မတ်သော စိတ်သဘောထား၊ လွန်ကဲထူးမြတ်ခြင်း၊ လုပ်ဆောင်ချက်များ၊ စီမံအုပ်ချုပ်ရေးဆိုင်ရာ အမိန့်များနှင့် အမျက်ဒေါသတို့အတွက် သက်သေခံခြင်းအကြောင်းကို ၎င်းတို့ သီဆိုသည့်အခါတွင်မူ အလွန် စိတ်အားထက်သန်စွာဖြင့် သီဆိုကြပြီး ဖော်ပြ၍မရနိုင်သော အမူအရာတစ်ခုကိုပင် ထုတ်ဖော်ကြသည်။ ထိုသို့သော ဓမ္မသီချင်းများကို ၎င်းတို့ သီဆိုသည့်အခါ ၎င်းတို့သည် ထူးခြားဆန်းကြယ်လာကြသည်။ ၎င်းတို့၏ မျက်နှာသွင်ပြင်များက ပုံပျက်သွားပြီး ၎င်းတို့၏ ဆိုးယုတ်သော အမူအရာက ပေါ်ထွက်လာသည်။ ဘုရားသခင်၏ ဖြောင့်မတ်ပြီး ဘုန်းအာနုဘော်ဖြစ်သော စိတ်သဘောထားအကြောင်း သီဆိုသည့်အခါတွင် ၎င်းတို့သည် စားပွဲကိုထုပြီး ခြေကိုဆောင့်ကြကာ ဒေါမာန်ထွက်သည့် အတိုင်းအတာအထိ ရောက်ရှိကြသည်။ ဘုရားသခင်၏ အမျက်ဒေါသ ထုတ်လွှတ်ပြီး လူသားမျိုးနွယ်တစ်ရပ်လုံးအပေါ် ကြီးမားသော ဘေးအန္တရာယ်များ သက်ရောက်စေခြင်းအကြောင်း ဖြစ်သည့်အခါတွင်မူ ၎င်းတို့သည် အံသွားခဲကြိတ်လျက် သီဆိုကြရာ ၎င်းတို့၏ မျက်နှာများမှာ နီမြန်း၍ တင်းမာနေလေသည်။ ထိုသို့သောလူများ၏ ဝိညာဉ်တွင် ပြဿနာတစ်ခု ရှိနေသည် မဟုတ်လော။ ဥပမာအားဖြင့် ဘုရားသခင်က “ငါသည် ကြီးစွာသော အမျက်ဒေါသကို ထုတ်လွှတ်သောအခါ တိုင်းနိုင်ငံတိုင်း တုန်လှုပ်လိမ့်မည်” ဟု မိန့်တော်မူ၏။ ဤစကားကို သံစဉ်တစ်ခု ထည့်ပြီးနောက်တွင် ယင်းသည် ပထမပုဂ္ဂိုလ်မှ ပြောင်းလဲသွားပြီး “ဘုရားသခင်သည် ကြီးစွာသော အမျက်ဒေါသကို ထုတ်လွှတ်သောအခါ တိုင်းနိုင်ငံတိုင်း တုန်လှုပ်လိမ့်မည်” ဟု တတိယပုဂ္ဂိုလ် ဖြစ်လာသည်။ ပုံမှန် စိတ်နေစိတ်ထားမှာ ဤသည်တို့သည် ဘုရားသခင်၏ နှုတ်ကပတ်တော်များ ဖြစ်ကြောင်း၊ ဤသည်မှာ သူ၏နှုတ်ကပတ်တော်များကို သီဆိုခြင်းမှတစ်ဆင့် ဘုရားသခင်၏ စိတ်သဘောထားကို နားလည်ခြင်း ဖြစ်ကြောင်းနှင့် တတိယပုဂ္ဂိုလ် ရှုထောင့်၊ လူ၏ရှုထောင့်မှ ဘုရားသခင်၏ စိတ်သဘောထားနှင့် ဘုရားသခင် စကားပြောဆိုသည့် စိတ်နေစိတ်ထားနှင့် နောက်ခံအကြောင်းအရာတို့ကို နားလည်ခြင်း ဖြစ်ကြောင်းတည်း။ ဤသည်မှာ ပုံမှန်လူ့သဘာဝ၏ ဆင်ခြင်တုံတရားနှင့် တုံ့ပြန်မှုဖြစ်သည်။ သို့သော် အန္တိခရစ်များသည် ယင်းကို မည်သို့ သီဆိုကြသနည်း။ ၎င်းတို့သည် တတိယပုဂ္ဂိုလ်ကို မပြောင်းလဲသော်လည်း ၎င်းတို့၏ စိတ်နေစိတ်ထားမှာ ပုံမှန်လူများ၏ စိတ်နေစိတ်ထားနှင့် မတူညီပေ။ ပုံမှန်လူများက “ဘုရားသခင်” ဟု သီဆိုသည့်အခါ ၎င်းတို့က “ဤသည်တို့မှာ ဘုရားသခင်၏ လုပ်ဆောင်ချက်များ၊ ဘုရားသခင်၏ နှုတ်ကပတ်တော်များ ဖြစ်သည်၊ ဤသည်မှာ ဘုရားသခင် ပြောဆိုသည့်အရာ ဖြစ်သည်” ဟု တွေးထင်ကြသည်။ သို့သော် အန္တိခရစ်များ သီဆိုသည့်အခါတွင်မူ မည်သို့နည်း။ ၎င်းတို့၏ စိတ်နေစိတ်ထားမှာ “ဤသည်မှာ ငါလုပ်ဆောင်ခဲ့သည့်အရာ၊ ငါပြောခဲ့သည့်အရာ၊ ငါထုတ်လွှတ်မည့် အမျက်ဒေါသ၊ ငါထုတ်ဖော်မည့် စိတ်သဘောထား ဖြစ်သည်” ဟူ၍ ဖြစ်သည်။ ဤသည်မှာ ကွဲပြားသည် မဟုတ်လော။ ၎င်းတို့သည် လူတိုင်း၏ ရှေ့တွင် “ငါသည် ကြီးစွာသော အမျက်ဒေါသကို ထုတ်လွှတ်သောအခါ တိုင်းနိုင်ငံတိုင်း တုန်လှုပ်လိမ့်မည်” ဟု ဗြောင်ကျကျ မသီဆိုဝံ့သော်လည်း ၎င်းတို့၏ စိတ်နှလုံးထဲတွင်မူ ထိုသို့ သီဆိုကြသည်။ ၎င်းတို့ကိုယ်တိုင်က အမျက်ဒေါသကို ထုတ်လွှတ်ပြီး တိုင်းနိုင်ငံတိုင်းကို တုန်လှုပ်စေသည်ဟု ၎င်းတို့ တွေးထင်ကြသောကြောင့် ဤနှုတ်ကပတ်တော်များကို စစ်မှန်သော စိတ်ခံစားချက်ဖြင့် သီဆိုကြသည်။ ဤသည်က ၎င်းတို့အတွင်း၌ ပြဿနာတစ်ခုကို ညွှန်ပြနေသည် မဟုတ်လော။ အစမှအဆုံးတိုင် အန္တိခရစ်များက ဘုရားသခင်ကို အသိအမှတ် မပြုသည့်အကြောင်းရင်းမှာ ၎င်းတို့က ဘုရားဖြစ်လိုသောကြောင့် ဖြစ်သည်။ ၎င်းတို့သည် ဘုရားသခင်ကို ငြင်းဆိုရင်း မိမိတို့ကိုယ်ကို တည်ဆောက်လိုကြပြီး လူများက ၎င်းတို့ကို ဘုရားဖြစ်သည်ဟု ယုံကြည်စေကာ လူသားမျိုးနွယ်၏ ဘုရားသခင်အဖြစ် ၎င်းတို့ကို အသိအမှတ် ပြုစေလိုကြသည်။ ယင်းမှာ ဖြစ်သည့်အရာ အတိအကျပင် ဖြစ်၏။ ထို့ကြောင့် ဘုရားသခင်က သူ၏ ဘုရားသဘောသဘာဝဖြင့် စကားပြောသည့် စာပိုဒ်တစ်ပိုဒ်ကို ဖတ်ရှုသည့်အခါ ပုံမှန်လူ့သဘာဝ၏ ဆင်ခြင်တုံတရားရှိသော လူများသည် ဘုရားသခင်၏ ရည်ရွယ်ချက်များကို ဆင်ခြင်သုံးသပ်လျက် တတိယပုဂ္ဂိုလ် ရှုထောင့်မှ သဘောပေါက်နားလည်ပြီး ဆုတောင်းရင်းဖြင့် ဖတ်ရှုကြသည်။ သို့ရာတွင် အန္တိခရစ်များမှာမူ ကွဲပြားသည်။ ဤနှုတ်ကပတ်တော်များကို ၎င်းတို့ သီဆိုခြင်း သို့မဟုတ် ဖတ်ရှုခြင်း ပြုသည့်အခါ ၎င်းတို့သည် ထိုသို့သော စိတ်သဘောထားတစ်ခုကို ဖော်ပြရန်၊ ထိုသို့သော စိတ်သဘောထားနှင့် အနှစ်သာရတစ်ခုအတွင်း၌ မိမိတို့ကိုယ်တိုင် အသက်ရှင်နေထိုင်ရန် တိုက်တွန်းမှုကို တွေ့ကြုံခံစားနေကြခြင်း ဖြစ်သည်။ ၎င်းတို့သည် ဘုရားသခင်၏ နေရာကို အစားထိုးရန် ရည်ရွယ်ပြီး ဘုရားသခင်၏ မိန့်မြွက်ချက်များ၊ သူ၏ မိန့်ကြားချက်၏ လေသံ၊ သူ၏ ဖော်ပြချက်အားလုံးနှင့် သူထုတ်ဖော်သည့် စိတ်သဘောထားများအတွင်း၌ ဘုရားသခင်၏ စကားပြောလေသံ၊ ပုံစံ၊ စကားလုံးအသုံးအနှုန်းနှင့် စိတ်သဘောထားတို့ကို အတုယူရန် ကြိုးပမ်းကြသည်။ ၎င်းတို့သည် အန္တိခရစ်စစ်စစ်များ ဖြစ်ကြသည်။ ၎င်းတို့သည် ဘုရားသခင် ပြောသကဲ့သို့ စကားမပြောနိုင်သောကြောင့်လည်းကောင်း၊ ဘုရားသခင်၏ စိတ်သဘောထားကို မဖော်ပြနိုင်သောကြောင့်လည်းကောင်း၊ ၎င်းတို့၏ အတုယူမှုတွင် အရေးနိမ့်သောကြောင့်လည်းကောင်း ဘုရားသခင်က သူ၏ ဘုရား၏သဘောသဘာဝဖြင့် စကားပြောသည့်အခါ အန္တိခရစ်များသည် ဘုရားသခင်ကို အတုယူရန်နှင့် ဘုရားဖြစ်ရန် ကြိုးပမ်းဖို့ ၎င်းတို့၏ အခွင့်အရေးကို နောက်ဆုံးတွင် မြင်တွေ့ကြသည်။ ဘုရားသခင်၏ ဘုရားသဘောသဘာဝ ရှုထောင့်မှ သူ၏မိန့်မြွက်ချက်များက အန္တိခရစ်များကို ဘုရားသခင် မည်သို့စကားပြောသည်၊ လူကို မိန့်ကြားရန် သူအသုံးပြုသည့် လေသံနှင့် လူကို မိန့်ကြားရန် သူအသုံးပြုသည့် ပုံစံ၊ ရှုထောင့်နှင့် အသံအနိမ့်အမြင့်တို့ကို သိရှိစေလျက် သဲလွန်စများနှင့် လမ်းညွှန်မှုကို ပေးသည်။ ဤသည်မှာ ဘုရားသဘောသဘာဝဖြင့် မြွက်ဆိုသော ဘုရားသခင်၏ နှုတ်ကပတ်တော်များကို တန်ဖိုးထားခြင်းနှင့် ကိုးကွယ်ခြင်းတွင် ၎င်းတို့၏ ရည်မှန်းချက်များထဲမှ တစ်ခုဖြစ်သည်။ ထို့ကြောင့် နေ့စဉ်အသက်တာတွင် လူအချို့က ဘုရားအိမ်တော်၏ အလုပ်အတွက် သို့မဟုတ် ညီအစ်ကိုမောင်နှမများ၏ အသက်အတွက် တာဝန်ရှိသည်ဟူသော မူမမှန်သော အကြောင်းပြချက်ဖြင့် လူတို့ကို ဆုံးမရန် ဘုရားသခင်၏ လေသံကို အတုယူသည်ကို မကြာခဏ တွေ့မြင်နိုင်သည်။ ၎င်းတို့သည် လူတို့ကို ဩဝါဒခြွေရန်၊ ပြစ်တင်ရှုတ်ချရန်၊ ပြုပြင်ရန်နှင့် ဖော်ထုတ်ရန် ဘုရားသခင်၏ နှုတ်ကပတ်တော်များကို လုံးစေ့ပတ်စေ့ ကိုးကားကြသည်။ များစွာသော အဖြစ်မှန်များ၏ အရင်းအမြစ်နှင့် နောက်ခံအကြောင်းအရာတို့မှ ဆန်းစစ်ကြည့်သည့်အခါ ၎င်းတို့၏ လုပ်ဆောင်ချက်များ နောက်ကွယ်ရှိ ရည်ရွယ်ချက်မှာ သစ္စာစောင့်သိမှု၊ တရားမျှတစိတ် သို့မဟုတ် တာဝန်သိစိတ်တို့မှ စစ်မှန်စွာ ထွက်ပေါ်လာခြင်း မဟုတ်ပေ။ ထိုအစား ၎င်းတို့သည် ဘုရားသခင်၏ အလုပ်ကို ဘုရားသခင်၏ အနေအထားမှလည်းကောင်း၊ ဘုရားသခင်၏ ရှုထောင့်မှလည်းကောင်း လုပ်ဆောင်ရန် ကြိုးပမ်းကြပြီး ဘုရားသခင်ကို အစားထိုးရန် ရည်ရွယ်ကြသည်။ လူအချို့က “၎င်းတို့က ဘုရားသခင်ကို အစားထိုးလိုသည်ဟု မည်သည့်အခါကမျှ မပြောခဲ့ပါ” ဟု ဆိုကြသည်။ ၎င်းတို့ ပြောရန် မလိုအပ်ပေ။ ၎င်းတို့၏ လုပ်ရပ်များ၏ အနှစ်သာရ၊ အရင်းအမြစ်နှင့် ရည်ရွယ်ချက်တို့ကို စောင့်ကြည့်လေ့လာရုံမျှဖြင့် သိနိုင်ပေသည်။ ဤသည်မှာ အန္တိခရစ်၏ အနှောင့်အယှက်နှင့် နည်းလမ်းများဖြစ်သည်ဟု သတ်မှတ်နိုင်ပါသည်။ သရုပ်သကန် မည်သို့ပင်ဖြစ်စေ၊ ဘုရားဖြစ်လိုခြင်း၊ ဤရည်ရွယ်ချက်ကို မည်သည့်နည်းနှင့်မဆို ထားရှိခြင်းဟူသည်မှာ ပုံမှန်လူ့သဘာဝ၏ ဆင်ခြင်တုံတရားရှိသော လူတစ်ဦး လုပ်ဆောင်သင့်သည့်အရာ ဟုတ်ပါသလော။ (မဟုတ်ပါ။) ထိုသို့သောလူတစ်ဦးကို ဤအချက်တစ်ခုတည်းကို အခြေခံ၍ အန္တိခရစ်တစ်ဦးအဖြစ် စရိုက်လက္ခဏာကို သရုပ်ဖော်နိုင်သလော။ (ဟုတ်ကဲ့၊ သရုပ်ဖော်နိုင်ပါသည်။) ဤအချက်တစ်ခုတည်းကပင် လုံလောက်ပါသည်။ သင်၏ ဝိညာဉ်ရင့်ကျက်မှု မည်မျှကြီးမားပါစေ၊ သင်သည် အစဉ်သဖြင့် ဘုရားဖြစ်လိုပြီး ဘုရားကို မဆင်မခြင် အတုယူကာ အခြားသူများကို သင့်အား ဘုရားကဲ့သို့ မှတ်ယူပြီး ဆက်ဆံရန် တောင်းဆိုပါက ထိုသို့သော လုပ်ရပ်များ၊ အပြုအမူများနှင့် စိတ်သဘောထားများသည် အန္တိခရစ်၏ အနှစ်သာရ ဖြစ်သည်။ ဤအချက်တစ်ခုတည်းကပင် အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်ရန် လုံလောက်ပေသည်။ ယင်းမှာ အန္တိခရစ်၏ စိတ်သဘောထားတစ်ခုမဟုတ်၊ သို့မဟုတ် အန္တိခရစ်၏ အပြုအမူ သဲလွန်စတစ်ခု မဟုတ်ဘဲ အန္တိခရစ်၏ အနှစ်သာရရှိခြင်း၏ သရုပ်သကန်တစ်ခု ဖြစ်သည်။

ငါ့ကို ပြောလော့၊ မည်သည့်အရာက သဘာဝအားဖြင့် ပို၍ဆိုးရွားသနည်း။ ဘုရားဖြစ်လိုခြင်းလော သို့မဟုတ် အဆင့်အတန်းကို အစဉ်ရှာဖွေရန် ရည်မှန်းချက်များနှင့် လိုအင်ဆန္ဒများ ရှိခြင်းလော။ (ဘုရားဖြစ်လိုခြင်း ဖြစ်ပါသည်။) လူများတွင် ရည်မှန်းချက်များ၊ မာနထောင်လွှားသော စိတ်သဘောထားများ ရှိကြပြီး ၎င်းတို့၏ အဆင့်အတန်းကို အခိုင်အမာပြသလိုကြကာ တစ်ခါတစ်ရံ ဤအဆင့်အတန်းက ဖြစ်ပေါ်စေသော အကျိုးကျေးဇူးများကို ခံစားလျက် ယင်းကို တန်ဖိုးထားကြသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခုဖြစ်ပြီး ပြောင်းလဲနိုင်သည်။ သို့သော် ဘုရားဖြစ်လိုခြင်း၊ ဘုရားသခင်၏ စကားပြောလေသံကို အတုယူခြင်း၊ ဘုရားသခင်၏ စကားပြောပုံကို အတုယူခြင်း၊ ဘုရားသခင်ကဲ့သို့ပင် စကားပြောနိုင်ပြီး ပြုမူနိုင်သည်ဟု အခြားသူများကို အထင်မှားစေရန် ဘုရားသခင်၏ နှုတ်ကပတ်တော်များကိုပင် လုံးလုံးလျားလျား ကိုးကားခြင်း၊ ယင်းတို့ကို လုံးစေ့ပတ်စေ့ ရွတ်ဆိုခြင်း၊ ၎င်းတို့၏ စကားပြောလေသံနှင့် ပုံစံမှာ ဘုရားသခင်နှင့် အလွန်တူညီခြင်း၊ နောက်ဆုံးတွင် အခြားသူများကို ၎င်းတို့သည် ဘုရားဖြစ်သည် သို့မဟုတ် ဘုရားနှင့် အတူတူနီးပါးဖြစ်သည်ဟု တလွဲယုံကြည်စေခြင်း၊ အချို့က ၎င်းတို့ကို ဘုရားကဲ့သို့ပင် ဆက်ဆံခြင်းတို့မှာ ယင်းသည် ပြဿနာရှိလေသည်။ ယင်းမှာ ကုစား၍မရနိုင်သော ပြဿနာတစ်ခု၊ ပျောက်ကင်းအောင် ကုစား၍မရနိုင်သော နာမကျန်းမှုတစ်ခု ဖြစ်သည်။ ဘုရားဖြစ်လိုခြင်းသည် အသေးအဖွဲ ကိစ္စရပ်တစ်ခုလော။ ဘုရားသခင်၏ ပင်ကိုလက္ခဏာကို သူ၏အနှစ်သာရက သတ်မှတ်သည်။ ဘုရားသခင် လူ့ဇာတိခံယူသည့် ဇာတိပကတိ၏ အနှစ်သာရနှင့် စိတ်သဘောထားတို့သည် သူ၏ တစ်ကိုယ်ရေ ကြိုးပမ်းအားထုတ်မှုများမှတစ်ဆင့် ရရှိခြင်းမဟုတ်၊ သို့မဟုတ် လူ့အဖွဲ့အစည်း၊ နိုင်ငံများ၊ လူသားမျိုးနွယ် သို့မဟုတ် မည်သည့်လူတစ်ဦးကမျှ ပျိုးထောင်ပေးခြင်း မဟုတ်သကဲ့သို့ ဘုရားသခင်ကိုယ်တော်တိုင်က ပျိုးထောင်ပေးခြင်းပင် မဟုတ်ပေ။ ထိုအစား ဘုရားသခင်သည် ဘုရားသခင်၏ အနှစ်သာရကို ပင်ကိုအားဖြင့် ပိုင်ဆိုင်သည်။ သူသည် လူ၏ အကူအညီ သို့မဟုတ် အထောက်အပံ့ကို မလိုအပ်သကဲ့သို့ မည်သည့်ပတ်ဝန်းကျင်ဆိုင်ရာ သို့မဟုတ် အချိန်ကာလဆိုင်ရာ ပြောင်းလဲမှုများကိုမျှ မလိုအပ်ပေ။ ဘုရားသခင်တွင် ဘုရားသခင်အဖြစ် သူ၏ပင်ကိုလက္ခဏာ ရှိသောကြောင့် သူ၏အနှစ်သာရသည် ရှေးမဆွကပင် ကြိုတင်ပြဋ္ဌာန်းပြီးဖြစ်သည်၊ ယင်းမှာ မွေးရာပါအရာတစ်ခု ဖြစ်သည်။ သမ္မာတရားကို ဖော်ပြနိုင်သည့် သူ၏စွမ်းရည်သည် လူသားများထံမှ သူသင်ယူခဲ့သည့်အရာတစ်ခု မဟုတ်သကဲ့သို့ ၎င်းတို့က ပျိုးထောင်ပေးခဲ့သည့်အရာတစ်ခုလည်း မဟုတ်ပေ။ အန္တိခရစ်များသည် ဤကိစ္စရပ်ကို စေ့စပ်သေချာစွာ မသိမြင်နိုင်ကြပေ။ မိုက်မဲစွာပင် ၎င်းတို့က ဘုရားသခင်၏ စကားပြောလေသံနှင့် ပုံစံကို လူများက ၎င်းတို့ကို ဘုရားနှင့်ပိုတူသည်ဟု မှတ်ယူလောက်အောင် ကောင်းစွာ အတုယူနိုင်ပါက ၎င်းတို့သည် ဘုရားဖြစ်ရန် အရည်အချင်းပြည့်မီသည်ဟု ယုံကြည်ကြသည်။ ထို့အပြင် လူများကို နားမလည်စေပြီး လမ်းပျောက်စေသည့် အနှစ်မဲ့သော၊ လက်တွေ့မကျသော၊ သဘောပေါက်နားလည်နိုင်ခြင်း မရှိသော “ဘုရားသခင်၏ နှုတ်ကပတ်တော်များ” ဟုခေါ်သည့်အရာအချို့ကို ပြောဆိုခြင်းအားဖြင့် လူများသည် ၎င်းတို့ကို ဘုရားကဲ့သို့ မှတ်ယူကောင်းမှတ်ယူနိုင်ပြီး ၎င်းတို့သည် ဘုရားဖြစ်လာရန် အခွင့်အရေး ရကောင်းရနိုင်သည်ဟု တွေးထင်ကြသည်။ ဤသည်မှာ အန္တရာယ်ရှိသော ကိစ္စရပ်တစ်ခု မဟုတ်လော။

ဘုရားဖြစ်လိုသော လိုအင်ဆန္ဒနှင့် ရည်မှန်းချက်သည် အန္တိခရစ်တို့၏ စိတ်နှလုံးထဲတွင် အမြဲတမ်း လှုပ်ရှားနိုးကြွနေသည်။ ၎င်းတို့သည် ဘုရားသခင်၏ နှုတ်ကပတ်တော်များကို ငြင်းဆိုပြီး ပြစ်တင်ရှုတ်ချနေစဉ်တွင် သူ၏ စကားပြောလေသံကိုလည်း အတုယူကြသည်။ မည်မျှ စက်ဆုပ်ဖွယ်ကောင်းသော၊ ကောက်ကျစ်ဆိုးယုတ်သော၊ အရှက်မရှိသော၊ ယုတ်မာသော လုပ်ရပ်ပါတကား။ ၎င်းတို့သည် ဘုရားဖြစ်လိုသော လိုအင်ဆန္ဒဖြင့် အသည်းအသန် စွဲလန်းပြီး ရူးသွပ်ဖောက်ပြန်နေကြသည်။ ယင်းမှာ ရွံရှာဖွယ်ကောင်းသည် မဟုတ်လော။ (ရွံရှာဖွယ်ကောင်းပါသည်။) သင်တို့ထဲမှ တစ်ဦးတစ်ယောက်ကရော ဘုရားဖြစ်ရန် လိုအင်ဆန္ဒကို ထားရှိသလော။ ဘုရားဖြစ်လိုသူတိုင်း ပြစ်တင်ရှုတ်ချခြင်း ခံရမည်။ ဘုရားဖြစ်လိုသူတိုင်း ပျက်စီးခြင်းသို့ ရောက်မည်။ ဤသည်မှာ အဖြစ်မှန်တစ်ခုဖြစ်သည်၊ ချဲ့ကားပြောဆိုခြင်း သို့မဟုတ် သင့်ကို ခြောက်လှန့်ရန် ကြိုးပမ်းခြင်း မဟုတ်ပေ။ မယုံဘူးလော။ စမ်းကြည့်လော့။ ယင်းဘက်၌ စဉ်းစားကြည့်လော့၊ ထို့နောက် ယင်းအတိုင်း လုပ်ဆောင်ကြည့်လော့၊ ပြီးလျှင် သင်သည် အတွင်းစိတ်၌ ယင်းကို ခံနိုင်ရည်ရှိမရှိ ကြည့်လော့၊ အတွင်း၌ မည်သို့ခံစားရသည်ကို ကြည့်လော့။ အကယ်၍ သင်သည် ထိုသို့သောလုပ်ရပ်များဖြင့် စိတ်အတွင်း၌ နှစ်သက်ခြင်း၊ ဂုဏ်ယူခြင်းနှင့် ကျေနပ်ခြင်းတို့ကို ခံစားရပါက သင်သည် အသုံးမကျဘဲ အန္တရာယ်ရှိနေသည်။ သို့သော် ထိုသို့ပြုမူခြင်းက သင့်အား မိမိကိုယ်ကို အပြစ်တင်မိစေပြီး လိပ်ပြာမလုံဟု ခံစားရစေကာ အခြားလူများ သို့မဟုတ် ဘုရားသခင်ကို မျက်နှာချင်းဆိုင်ရန် အလွန်ရှက်ရွံ့စေပါက သင်၌ အသိစိတ်အချို့၊ ပုံမှန်လူ့သဘာဝ၏ ဆင်ခြင်တုံတရားအချို့ ရှိသေးသည်။ လူများစွာတို့သည် ဘုရားဖြစ်ရန် ရည်သန်မျှော်မှန်းကြ၏။ ဘုရားသခင်၏ လူ့ဇာတိခံယူခြင်းဆိုသည်မှာ အဘယ်အရာဖြစ်သည်ကို နားမလည်ဘဲ၊ ဘုရားသခင်၏ စကားပြောလေသံနှင့် ပုံစံကို မသိဘဲ၊ ဤအချက်အလက်ကို မသိနားမလည်ဘဲ ၎င်းတို့သည် ထိုစိတ်ကူးကို စိတ်ဝင်စားကောင်း စိတ်ဝင်စားနိုင်ပြီး ရည်မှန်းချက်များနှင့် အစီအစဉ်များ ရှိကောင်းရှိနိုင်သော်လည်း မည်သို့ဆက်လုပ်ရမည်ကို မသိသောကြောင့် မဆင်မခြင် လုပ်ဆောင်ရန် မဝံ့ရဲကြပေ။ အများဆုံးအားဖြင့် ၎င်းတို့သည် ဝိညာဉ်ရေးရာဆန်သူ၊ ကယ်တင်ခြင်းခံရသူ၊ သန့်ရှင်းသူ သို့မဟုတ် ကယ်တင်ခြင်းအတွက် အရည်အချင်း ပြည့်မီသူများအဖြစ် ဟန်ဆောင်ကြသည်။ သို့သော် ဘုရားသခင်နှင့်ပတ်သက်သော အချက်အလက်အချို့ကို ၎င်းတို့ ရရှိသည်နှင့်တစ်ပြိုင်နက် ၎င်းတို့၏ ရည်မှန်းချက်များက ပေါက်ဖွားလာပြီး လုပ်ဆောင်စပြုကြသည်။ ၎င်းတို့ မည်သည့်အရာကို လုပ်ကြသနည်း။ ရှင်းလင်းသော သရုပ်သကန်တစ်ခုမှာ ၎င်းတို့သည် ဘုရားသခင်ပြောသော နက်နဲပြီး ဉာဏ်မမီနိုင်သော နှုတ်ကပတ်တော်များကို ပို၍ဖတ်ရှုကြခြင်း ဖြစ်သည်။ ဤနှုတ်ကပတ်တော်များထဲတွင် ၎င်းတို့သည် ဘုရားသခင်၏ စကားပြောဆိုသည့် သဘောထား၊ ပုံစံ၊ လေသံနှင့် စကားလုံးအသုံးအနှုန်းတို့နှင့် ရင်းနှီးအောင် ပြုလုပ်ကြပြီး ထို့နောက် ၎င်းတို့သည် ဤအရာများကို အတုယူရန် ကြိုးပမ်းကာ ယင်းတို့ကို နက်နက်ရှိုင်းရှိုင်း လေ့လာကြသည်။ ပို၍ရင်းနှီးလေ ပိုကောင်းလေ ဖြစ်သည်မှာ မျက်စိမှိတ်ထားသည့်တိုင် ဘုရားသခင်၏ စကားပြောလေသံနှင့် ပုံစံကို ခံစားနိုင်သည့်အထိ ဖြစ်သည်။ ၎င်းတို့သည် ဤအရာများကို စိတ်ပါဝင်စားစွာ အလွတ်ကျက်မှတ်ကြပြီး တစ်ချိန်တည်းမှာပင် လူများကြားတွင် လေ့ကျင့်ကာ အစမ်းလေ့ကျင့်ကြလျက် ဤဟန်၊ ဤပုံစံ၊ ဤလေသံနှင့် ဤစကားလုံးအသုံးအနှုန်းတို့ကို ၎င်းတို့၏ စကားပြောဆိုရာတွင် အတုယူကြပြီး ထို့နောက် ဤသို့ပြုမူခြင်းနှင့် ပြောဆိုခြင်းက ၎င်းတို့ကို ဘုရားဖြစ်နေသည်ဟူသော ခံစားချက်ကို ပေးမပေး နက်နက်ရှိုင်းရှိုင်း တွေ့ကြုံခံစားကြသည်။ ၎င်းတို့သည် ထိုလေ့ကျင့်မှုနှင့် ပို၍ရင်းနှီးပြီး ကျွမ်းကျင်လာသည်နှင့်အမျှ မိမိတို့ကိုယ်ကို ဘုရားသခင်၏ နေရာတွင် အမှုမဲ့အမှတ်မဲ့ ထားကြသည်။ ရုတ်တရက် တစ်နေ့တွင် တစ်စုံတစ်ဦးက “သူတို့၏ စကားပြောဆိုမှု၏ ခံစားချက်နှင့် လေသံက ဘုရားသခင်၏ လေသံနှင့် နီးစပ်ပုံရသည်။ သူတို့နှင့် စကားပြောရသည်မှာ ဘုရားသခင်နှင့် အတူရှိနေသကဲ့သို့ ခံစားရသည်။ သူတို့၏ စကားများတွင် ဘုရားသခင်၏ စကားပြောဆိုမှု ရသပါရှိသည်” ဟု ပြောဆိုသည်။ ထိုသို့သော မှတ်ချက်စကားများကို အမှတ်တမဲ့ ကြားပြီးနောက်တွင် ၎င်းတို့၏ စိတ်နှလုံးများသည် အဆုံးမရှိသော ကျေနပ်မှုဖြင့် ပြည့်သွားပြီး ၎င်းတို့၏ ဆန္ဒကို နောက်ဆုံးတွင် ဖြစ်မြောက်အောင်မြင်နိုင်ခဲ့ပြီ၊ နောက်ဆုံးတွင် ဘုရားဖြစ်လာခဲ့ပြီဟု ခံစားရသည်။ ယခု ၎င်းတို့သည် အဆုံးသတ်သွားပြီ မဟုတ်လော။ လျှောက်လှမ်းရန် အခြားလမ်းများ ရှိနေလျက် အဘယ်ကြောင့် ပျက်စီးခြင်းလမ်းကို ရွေးချယ်ရသနည်း။ ဤသည်မှာ သေလမ်းရှာခြင်း မဟုတ်လော။ ထိုသို့သော အတွေးများကို ထားရှိခြင်းပင်လျှင် အန္တရာယ်ရှိသည်၊ ဤအတွေးများကို လုပ်ရပ်များအဖြစ် ပြောင်းလဲခြင်းမှာ သာ၍ပင် အန္တရာယ်ရှိသေးသည်။ အကယ်၍ လူတစ်ဦး၏ လုပ်ရပ်များသည် ထိန်းချုပ်မရဘဲ လွဲချော်သွားပြီး ၎င်းတို့သည် ဤလမ်းကြောင်းအတိုင်း အဆုံးထိတိုင် လိုက်ကာ ယင်း၌ အောင်မြင်ရန်နှင့် ယင်းကို လက်တွေ့ကျမှု ဖြစ်လာစေရန် စိတ်ပိုင်းဖြတ်ထားပါက ၎င်းတို့သည် လုံးဝပျက်စီးခြင်း၏ ပစ်မှတ်တစ်ခု ဖြစ်လာသည်။ အန္တိခရစ်အချို့သည် အမှန်တကယ်ပင် ဤလမ်းကြောင်းအတိုင်း လုပ်ဆောင်ပြီး ကြိုးပမ်းနေကြသည်။ သင်တို့သည် ထိုသို့သောလူများကို မြင်ဖူးသလော သို့မဟုတ် ထိတွေ့ဆက်ဆံဖူးသလော။ (ကျွန်ုပ်သည် တရုတ်ပြည်မကြီးတွင် ရှိစဉ်က ဘုရားသခင်၏ စကားပြောလေသံကို အတုယူပြီး ဘုရားဖြစ်လိုသော စိတ်ကူးကို မကြာခဏ ထားရှိသည့် လူတစ်ဦးနှင့် တွေ့ဆုံခဲ့ဖူးပါသည်။ ထိုအချိန်က လူနှစ်ဦး၊ သုံးဦးက သူမကို ဘုရားအဖြစ် မှတ်ယူခဲ့ကြပြီး လူတစ်ဦးကမူ သူမကို မြင်သောအခါ ဒူးထောက်ပျပ်ဝပ်ခဲ့သည်အထိပင် ဖြစ်ပါသည်။) လူတစ်ဦးသည် မည်သည့်အတိုင်းအတာအထိ ဘုရားဖြစ်ရန် ကြိုးစားသည်ဖြစ်စေ ယင်းမှာ တစ်ဖက်ပိတ်လမ်းဆုံးဖြစ်သည်။ သင်တို့သည် ဤအရာကို ထိုးထွင်းသိမြင်ပြီလော။ လူသားမျိုးနွယ်အတွက် ဘုရားသခင်၏ နှုတ်ကပတ်တော်များ၏ ဖော်ပြချက်များနှင့် ထောက်ပံ့မှုအားလုံးသည် လူများကို ဘုရားသခင်၏ ရည်ရွယ်ချက်များ နားလည်စေရန်နှင့် ထိုသို့ဖြင့် ကယ်တင်ခြင်းကို စွမ်းဆောင်ရရှိရန် ကူညီဖို့ ရည်ရွယ်သည်။ အကယ်၍ လူများသည် ဘုရားသခင်က ဤသတင်းစကားများကို ဖော်ပြပြီးဖြစ်သောကြောင့် ၎င်းတို့သည် ဘုရားဖြစ်လာခြင်း၏ အသေးစိတ် အချက်အလက်များကို ယင်းတို့ထံမှ ကောက်နုတ်ရယူသင့်ပြီး ထိုသို့ဖြင့် ဘုရားဖြစ်ရန် လိုက်စားခြင်း၊ ဘုရားကို အတုယူခြင်းနှင့် ဘုရားဖြစ်လာခြင်းတို့ကို ပြုသင့်သည်ဟု တလွဲယုံကြည်ပါက ၎င်းတို့အတွက် ဇာတ်သိမ်းသွားပြီဖြစ်သည်။ ဤသည်မှာ ပျက်စီးခြင်း၏ လမ်းခရီးဖြစ်သည်၊ သင်သည် ဤအရာကို မည်သည့်အခါမျှ အတုမယူရ။ လူအချို့က “ဘုရားကို အတုမယူရန်မှာ အနည်းငယ် ခက်ခဲပေသည်။ ဘုရားစကားပြောသည်ကို ကြားသည့်အခါတိုင်း ဘုရား၏ ပင်ကိုလက္ခဏာမှ စကားပြောခြင်းသည် မည်မျှပင် သိက္ခာရှိပြီး ခံ့ညားထည်ဝါသည်ကို ကျွန်ုပ် တွေးမိသည်။ ယင်းမှာ အဘယ့်ကြောင့်များ အလွန်ပင် သာယာကြည်နူးဖွယ် ကောင်းပြီး စွဲမက်ဖွယ် ကောင်းရသနည်း။ ဘုရား စကားပြောသည့်အခါတွင် ဘုရားဖြစ်ရသည်မှာ အလွန်ကောင်းရမည်ဟု ကျွန်ုပ် အဘယ်ကြောင့် တွေးရသနည်း။ ဘုရား၏ ပင်ကိုလက္ခဏာရှိသည့် ပုဂ္ဂိုလ်က စကားပြောသည့်အခါ အလွန်ကွာခြားသည်ဟု ထင်ရသည်” ဟု ပြောကြသည်။ သို့ဖြစ်၍ ၎င်းတို့သည် ဘုရားသခင်၏ လေသံနှင့် စကားလုံးအသုံးအနှုန်းအချို့ကို အမှုမဲ့အမှတ်မဲ့ အတုခိုးစပြုကြသည်။ ၎င်းတို့၏ စိတ်ပိုင်းဆိုင်ရာ လိုအင်ဆန္ဒများထဲတွင် ၎င်းတို့သည် ဘုရားဖြစ်ရန် သို့မဟုတ် ဘုရားဖြစ်လာရန် ထိုမျှအတိအလင်း မလိုချင်ကောင်း မလိုချင်ကြသော်ငြားလည်း ၎င်းတို့၏ အတုယူခြင်းသည် အဘယ်အရာတွင် အရင်းခံသနည်း။ ၎င်းတို့သည် သမ္မာတရားနှင့် ဘုရားသခင်၏ နှုတ်ကပတ်တော်များကို တန်ဖိုးထားသောကြောင့်လော။ (မဟုတ်ပါ။) သို့ဆိုလျှင် အဘယ်အရာကြောင့်နည်း။ (ယင်းမှာ ဘုရားဖြစ်လိုသော ရည်ရွယ်ချက်မှ အရင်းခံပါသည်။) အကယ်၍ ငါ့တွင် ဤပင်ကိုလက္ခဏာ သို့မဟုတ် အဆင့်အတန်း မရှိဘဲ ဤနှုတ်ကပတ်တော်များကို ပြောခဲ့ပါက တစ်စုံတစ်ဦးက ငါ့ကို အတုယူမည်လော။ မည်သူမျှ ငါ့ကို အရေးစိုက်မည်မဟုတ်၊ မည်သူမျှ ငါ့ကို အထင်ကြီးမည်မဟုတ်ပေ၊ ယင်းမှာ အဖြစ်မှန် မဟုတ်လော။ ငါ့တွင် ဤပင်ကိုလက္ခဏာနှင့် အဆင့်အတန်း မရှိခဲ့စဉ်က ငါသည်လည်း လူများနှင့် စကားပြောပြီး မိတ်သဟာယဖွဲ့ခဲ့သည်။ ထိုအခါ မည်သူက ငါ့ကို အရေးတယူလုပ်ခဲ့သနည်း။ ငါသည် ငယ်ရွယ်ပြီး အဆင့်မြင့်ပညာ သို့မဟုတ် အရည်အချင်းများ ကင်းမဲ့ကာ မည်သည့်လူမှုရေး အဆင့်အတန်းမျှ မရှိသည်ကို ၎င်းတို့ မြင်သည်နှင့်တစ်ပြိုင်နက် ငါ၏ ကိုယ်ပိုင်အသင်းတော်မှဖြစ်စေ၊ အခြားမည်သည့်အသင်းတော်များမှဖြစ်စေ မည်သူကမျှ၊ သို့မဟုတ် ၎င်းတို့၏ တာဝန်များကို ထမ်းဆောင်ပြီး ငါနှင့် ထိတွေ့ဆက်ဆံနေသည့် မည်သည့်လူများကမျှ ငါ့ကို အမှန်တကယ် အရေးတယူ မလုပ်ခဲ့ကြပေ။ ငါသည် မှန်ကန်စွာ သို့မဟုတ် ရိုးသားစွာ ပြောဆိုခဲ့လျှင်ပင် မည်သူမျှ အာရုံမစိုက်ခဲ့ပေ။ အဘယ်ကြောင့်နည်း။ ပင်ကိုလက္ခဏာ သို့မဟုတ် အဆင့်အတန်းမရှိဘဲ သင်သည် ဩဇာလွှမ်းမိုးမှုမရှိ၊ သင်ပြောဆိုသမျှသည် မှန်ကန်သည်ဖြစ်စေ၊ သမ္မာတရားဖြစ်စေ အရေးမပါပေ။ လူများသည် သင်ပြောသမျှကို ငြင်းပယ်ပြီး ယင်းတို့အားလုံးမှာ မှားယွင်းသည်ဟု အခိုင်အမာ ဆိုကောင်းပင် ဆိုပေမည်။ ထိုအခါ တစ်စုံတစ်ဦးက သင့်ကို အတုယူမည်လော။ ပင်ကိုလက္ခဏာ သို့မဟုတ် အဆင့်အတန်း မရှိသော အလွန် သာမန်ဖြစ်ပြီး ပုံမှန်ဖြစ်သည့် လူတစ်ဦးကို မည်သူက အလုပ်ရှုပ်ခံကာ အတုယူမည်နည်း။ လူတို့၏ အမြင်တွင် ထိုသို့သောလူတစ်ဦးသည် ဩဇာလွှမ်းမိုးမှု ကင်းမဲ့ပြီး အထင်ကြီးလေးစားခြင်း မခံထိုက်ပေ၊ ၎င်းတို့က သင့်ကို အနိုင်မကျင့်လျှင်ပင် သင်ကံကောင်းပြီဖြစ်သည်။ သင့်ကို အတုယူခြင်းက ဘာအသုံးဝင်မည်နည်း။ အခြားသူများက ၎င်းတို့ကို အထင်သေးရန်၊ အနိုင်ကျင့်ရန်နှင့် ခွဲခြားဆက်ဆံရန်အတွက်သာ ၎င်းတို့က သင့်ကို အတုယူမည်လော။ လူတို့သည် မည်သူ့ကို အတုယူကြသနည်း။ ၎င်းတို့သည် ၎င်းတို့၏အမြင်တွင် ဩဇာလွှမ်းမိုးမှုနှင့် ကြီးကျယ်ခမ်းနားမှု ရှိသူများ၊ အဆင့်အတန်းနှင့် ပင်ကိုလက္ခဏာ ရှိသူများကို အတုယူကြသည်။ လူတို့သည် ဤပုဂ္ဂိုလ်များကို အတုယူကြသည်။ လူတစ်ဦးသည် အချို့သော ပင်ကိုလက္ခဏာနှင့် အဆင့်အတန်းကို ရရှိပြီးသည်နှင့်တစ်ပြိုင်နက် ထိုသူက ပြောနေကျစကားမျိုးကို ပြောဆိုလျက်နှင့်ပင် အခြားသူများ၏အမြင်တွင် အဘယ်ကြောင့် ကွဲပြားသွားပုံရသနည်း။ ၎င်းတို့သည် မည်သို့များ ရုတ်တရက် ဩဇာလွှမ်းမိုးမှုရှိပြီး အတုယူထိုက်သူများဖြစ်သည့်ပုံ ပေါ်လာကြသနည်း။ လူတို့သည် အမှန်တကယ် အဘယ်အရာကို အတုယူနေကြသနည်း။ ၎င်းတို့ လက်ခံ၊ အတုခိုးပြီး စုံမက်သည့်အရာမှာ သမ္မာတရား သို့မဟုတ် အပြုသဘောဆောင်သော အရာများမဟုတ်ဘဲ အပြင်ပန်း ကြီးကျယ်ခမ်းနားမှု၊ အပေါ်ယံ အဆင့်အတန်းသာ ဖြစ်သည်။ ယင်းမှာ မမှန်သလော။ အကယ်၍ ငါ့တွင် ပင်ကိုလက္ခဏာ သို့မဟုတ် အဆင့်အတန်း မရှိခဲ့ပါက ငါသည် သမ္မာတရားနှင့်အညီ မည်မျှပင် ပြောဆိုခဲ့သည်ဖြစ်စေ သို့မဟုတ် ဝိညာဉ်ရေးရာ နှုတ်ကပတ်တော်များကို မည်မျှပင် ပြောဆိုခဲ့သည်ဖြစ်စေ ထိုနှုတ်ကပတ်တော်များသည် သင်တို့ကြားတွင် ပြန့်ပွားနိုင်မည်လော။ မပြန့်ပွားနိုင်ပေ၊ မည်သူမျှ ယင်းကို အရေးစိုက်မည်မဟုတ်ပေ။ သို့သော် ငါ့တွင် ငါ၏ပင်ကိုလက္ခဏာနှင့် အဆင့်အတန်း ရှိသည်နှင့်တစ်ပြိုင်နက် ငါမကြာခဏပြောဆိုသော နှုတ်ကပတ်တော်အချို့၊ ငါ၏ အရပ်သုံးစကားများ၊ ငါ၏ စကားလုံးအသုံးအနှုန်း၊ ငါ၏ စကားပြောဆိုပုံနှင့် ဟန်ပန်တို့ကို လူများစွာတို့က အတုယူစပြုကြသည်။ ဤအရာကို ကြားရသည်မှာ ငါ့ကို ရွံရှာစေသည်။ မည်မျှ ရွံရှာဖွယ်ကောင်းသနည်း။ ယင်းကို ကြားရသည်မှာ ငါအော့အန်ချင်သည်ဟု ခံစားရသည်။ ငါ့ကို အတုယူသူတိုင်းကို ငါရွံရှာသည်မှာ၊ ငါ့ကို အတုယူသူတိုင်းကို ငါစက်ဆုပ်သည်မှာ ၎င်းတို့ကို ပြစ်တင်ရှုတ်ချသည်အထိပင် ဖြစ်သည်။ ဤအရာများကို အတုယူခြင်းနောက်ကွယ်ရှိ လူတို့၏ ရည်ရွယ်ချက်နှင့် ပန်းတိုင်မှာ အဘယ်နည်း။ ယင်းမှာ ဘုရားသခင်၏ စကားပြောလေသံကို အတုခိုးရန်၊ ဘုရားဖြစ်ရသည့် အရသာကို မြည်းစမ်းရန်ဖြစ်သည်၊ ယင်းမှာ အဖြစ်မှန် မဟုတ်လော။ ယင်းမှာ အဆင့်အတန်းလိုချင်ခြင်း၊ အဆင့်အတန်းရှိသော အနေအထားမှ စကားပြောလိုခြင်း၊ ၎င်းတို့ကိုယ်တိုင်လည်း အဆင့်အတန်း၊ ပင်ကိုလက္ခဏာနှင့် တန်ဖိုးရှိသည့်အလား ပေါ်လွင်စေရန် ပင်ကိုလက္ခဏာနှင့် အဆင့်အတန်းရှိသူတစ်ဦး၏ လေသံနှင့် ပုံစံဖြင့် စကားပြောဆိုခြင်းနှင့် ပြုမူခြင်းအကြောင်း ဖြစ်သည်၊ ယင်းမျှသာ မဟုတ်လော။ အကယ်၍ သင်သည် သာမန်လူတစ်ဦးကို အတုယူပါက ယင်းမှာ ကိစ္စကြီးကြီးမားမား မဟုတ်ပေ၊ အများဆုံးအနေဖြင့် ယင်းမှာ မာနထောင်လွှားသော စိတ်သဘောထားတစ်ခုသာ ဖြစ်သည်။ သို့သော် အကယ်၍ သင်သည် ဘုရားသခင်၏ စကားပြောလေသံနှင့် ပုံစံကို အတုယူပါက ထိုနေရာတွင် ပြဿနာစတင်လေသည်။ ငါသင့်ကို ပြောမည်၊ သင်သည် မြေမြှုပ်မိုင်းကို နင်းမိလိမ့်မည်။

ဘုရားသခင်၏ နှုတ်ကပတ်တော်များထဲတွင် စကားရပ်တစ်ခုရှိသည်၊ ဘုရားသခင်သည် မကောင်းမှုကို ရွံမုန်းသောဘုရား ဖြစ်သည်။ “မကောင်းမှုကို ရွံမုန်းခြင်း” က မည်သည့်အရာကို ရည်ညွှန်းသနည်း။ ဘုရားသခင်၏ ပင်ကိုလက္ခဏာနှင့် အဆင့်အတန်းသည် အတုမရှိပေ။ ဘုရားသခင်၏ သန့်ရှင်းခြင်း၊ ဖြောင့်မတ်ခြင်း၊ သြဇာအာဏာနှင့် ချစ်ခြင်းမေတ္တာတို့သည် မည်သည့်ဖန်ဆင်းခံ သို့မဟုတ် ဖန်ဆင်းခံမဟုတ်သည့် အရာကမျှ မပိုင်ဆိုင်သော သဘောသဘာဝများဖြစ်သည်၊ ဤအရာများကို အတုယူရန် ကြိုးစားခြင်းသည် ပြစ်မှားစော်ကားခြင်း ဖြစ်သည်။ သင်သည် ဤသဘောသဘာဝများကို မပိုင်ဆိုင်သည့်အတွက် အဘယ်ကြောင့် ယင်းတို့ကို အတုယူရန် ကြိုးပမ်းမည်နည်း။ သင်သည် ယင်းတို့ကို မပိုင်ဆိုင်သည့်အတွက် အဘယ်ကြောင့် ဘုရားဖြစ်ရန် ကြိုးစားမည်နည်း။ အတုယူရာတွင် သင်သည် ဘုရားဖြစ်ရန်၊ ဘုရားဖြစ်လာရန် ရည်ရွယ်ချက်ကို ထားရှိနေခြင်း မဟုတ်လော။ သို့မဟုတ် သင်သည် ဘုရားသခင်ကို ကြည်ညိုလေးမြတ်သောကြောင့်၊ သူ၏ချစ်ခင်နှစ်လိုဖွယ်ကောင်းခြင်းနှင့် အနှစ်သာရကို သင်အားကျသောကြောင့် သူ့ကို အတုယူခြင်းလော။ လုံးဝမဟုတ်ပေ၊ သင်၌ ထိုသို့ပြုရန် ကိုယ်ကျင့်စရိုက်နှင့် ဝိညာဉ်ရင့်ကျက်မှု ကင်းမဲ့သည်။ သင်သည် ဘုရားဖြစ်ရန် အာသာပြင်းပြမှုကို ဖြည့်ဆည်းရန်၊ လူတို့၏ အထင်ကြီးလေးစားမှုနှင့် ရိုသေမှုကို ရရှိရန်နှင့် လူများကြားတွင် ဘုရားကဲ့သို့ ဆက်ဆံခံရရန်သာ လိုချင်သည်။ ဤသည်မှာ ရှက်ဖွယ်ကောင်းသော လုပ်ရပ်တစ်ခု မဟုတ်လော။ ယင်းမှာ အလွန်ပင် သိက္ခာမဲ့လှပါတကား။ အတုယူခြင်းကိုယ်၌က စက်ဆုပ်ဖွယ်ဖြစ်ပြီး ဘုရားဖြစ်ရန် ရည်သန်မျှော်မှန်းခြင်းသည် ရွံရှာဖွယ်ကောင်းသည်သာမက ပြစ်တင်ရှုတ်ချထိုက်သည်။ ထို့ကြောင့် ယနေ့ ငါသည် သင်တို့ကို လေးနက်တည်ကြည်စွာ ပြောမည်၊ ငါ မည်သည့်အရာကို ပြောခဲ့သည်ဖြစ်စေ၊ မည်သည့်အရာကို ငါလုပ်ဆောင်ခဲ့သည်ဖြစ်စေ၊ ငါပြောဆိုသည့်အရာ သို့မဟုတ် ငါ လုပ်ဆောင်သည့်အရာက သင်တို့၏ စိတ်နှလုံးထဲတွင် ရိုသေလေးမြတ်ခြင်း၊ မနာလိုခြင်း သို့မဟုတ် ငြူစူခြင်းတို့ကို နှိုးဆွပေးသည်ဖြစ်စေ သင်တို့ မှတ်သားရမည့်အရာတစ်ခု ရှိသည်၊ ငါ့ကို မည်သည့်အခါမျှ အတုမယူနှင့်။ သင်သည် အတုယူရန် ရည်ရွယ်ချက်ကို လက်လွှတ်ရမည်၊ သင်သည် အတုယူခြင်း စိတ်နေစိတ်ထားကို ပုန်ကန်ရမည်ဖြစ်ပြီး ဘုရားသခင်၏ စိတ်သဘောထားကို ပြစ်မှားခြင်းမှ ရှောင်ကြဉ်ရမည်။ ဤသည်မှာ ကြီးလေးသော ကိစ္စရပ်တစ်ခုဖြစ်သည်။ ဖောက်ပြန်ပျက်စီးသော လူသားတစ်ဦးက ဘုရားသခင်၏ စကားပြောလေသံ၊ စကားပြောဆိုပုံနှင့် စိတ်သဘောထားတို့ကို အပေါ်ယံချီးမွမ်းပြောဆိုရန်၊ ထင်ရာမြင်ရာ ကြိုးကိုင်ညွှန်ကြားရန်နှင့် ကပြက်ကချော်လုပ်ရန် မဖြစ်စလောက်အရာအဖြစ် သဘောထားပြုမူခြင်းသည် ဘုရားသခင်အတွက် စက်ဆုပ်ရွံရှာဖွယ်ဖြစ်သည်။ အကယ်၍ သင်သည် ထိုသို့ပြုလုပ်ပါက သင်သည် ဘုရားသခင်၏ စိတ်သဘောထားကို ပုန်ကန်ပြစ်မှားရာရောက်သည်၊ ဤအရာကို မည်သည့်အခါမျှ မလုပ်နှင့်။ သင်သည် လူ့ဇာတိခံ ဘုရားသခင်၏ စကားပြောဆိုပုံနှင့် လေသံကို အတုယူသည်ကို ငါမကြားနိုင်လျှင်ပင် သင်၌ ထိုသို့သော စိတ်သဘောထားနှင့် ထိုသို့သော အတွေးများရှိသည်ကို သိရုံမျှဖြင့် ငါ့ကို လုံးဝဥဿုံ ရွံရှာစေသည်။ အကယ်၍ သင်သည် လူသားမျိုးနွယ်အားလုံး သို့မဟုတ် လူအများကို မိန့်ကြားရန် ရည်ရွယ်လျက် ဘုရားသခင်၏ ဝိညာဉ်တော်၏ လေသံကို အတုယူပါက သင်သည် သေခြင်းတရားကို ရှာနေခြင်း မဟုတ်လော။ ဤသည်မှာ လူတိုင်း သတိဝီရိယရှိသင့်သည့်အရာဖြစ်သည်၊ ဤအရာကို မည်သည့်အခါမျှ မလုပ်နှင့်။ လူအချို့က “ဘုရားသခင်၏ စိတ်သဘောထားကို ပုန်ကန်ပြစ်မှားခြင်းဟူသည်မှာ မည်သည့်အရာကို ဆိုလိုသနည်း” ဟု မေးမြန်းလေ့ရှိခဲ့သည်။ ယနေ့ ငါ သင့်ကို တစ်ခု ပြောပြမည်၊ ဘုရားသခင်၏ စကားပြောလေသံနှင့် ပုံစံတို့အပြင် ဘုရားသခင်၏ ပင်ကိုလက္ခဏာနှင့် အဆင့်အတန်းတို့နှင့် သက်ဆိုင်သော အကြောင်းအရာများ တသီတတန်းကို အပြင်ပန်းဖြစ်စေ၊ အတွင်းပိုင်းဖြစ်စေ အတုယူခြင်းအားလုံးသည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်း ဖြစ်လေသည်။ သင်တို့သည် ဤအရာကို လုံးဝဥဿုံ အမှတ်ရရမည်ဖြစ်ပြီး ဤပုန်ကန်ပြစ်မှားမှုကို မည်သည့်အခါမျှ မကျူးလွန်နှင့်။ အကယ်၍ သင်သည် ဤပြစ်မှားမှုကို ကျူးလွန်ပြီး ချက်ချင်း ပြင်ဆင်နိုင်၊ ပုန်ကန်နိုင်ပြီး သင့်ကိုယ်သင် ပြောင်းလဲနိုင်ပါက မျှော်လင့်ချက် ရှိပါသေးသည်။ သို့သော် အကယ်၍ သင်သည် ဤလမ်းကြောင်းအတိုင်း ဇွဲရှိရှိ ဆက်သွားပါက အန္တိခရစ်တစ်ဦးအဖြစ် သတ်မှတ်ခြင်းခံရမည်ဖြစ်ပြီး ငါသင့်အား အမှန်တရား ပြောပြမည်။ ဘုရားသခင်၏ အမြင်တွင် ထိုအချိန်၌ ပြန်လှည့်ရန် နေရာရှိတော့မည်မဟုတ်၊ သင်သည် လုံးဝဥဿုံ ဇာတ်သိမ်းသွားပြီဖြစ်သည်။ အမှတ်ရလော့၊ ဘုရားသခင်သည် မကောင်းမှုကို ရွံမုန်းသောဘုရား ဖြစ်သည်။ သင်သည် ဘုရားသခင်၏ ပင်ကိုလက္ခဏာနှင့် အနှစ်သာရတို့နှင့် သက်ဆိုင်သော ရှုထောင့်တိုင်းကို အလွန်အမင်း သတိထားခြင်းဖြင့် ဆက်ဆံရမည်ဖြစ်ပြီး ယင်းကို ပေါ့ပေါ့တန်တန် သဘောမထားရ။ အကယ်၍ ဘုရားသခင်၏ စကားပြောဆိုပုံနှင့် လေသံသည် ဖောက်ပြန်ပျက်စီးသော လူသားတစ်ဦး၏ ပါးစပ်မှ ထွက်ပေါ်လာပါက ယင်းသည် ဘုရားသခင်အပေါ် ကြီးမားလှသော ဂုဏ်သရေပျက်စေခြင်းနှင့် ပြစ်မှားစော်ကားခြင်းဖြစ်ပြီး ဘုရားသခင် လုံးဝသည်းမခံနိုင်သောအရာ ဖြစ်သည်။ လူသားများသည် ဤပုန်ကန်ပြစ်မှားမှုကို မည်သည့်အခါမျှ၊ ထာဝရကာလပတ်လုံး မကျူးလွန်ရ။ သင်နားလည်သလော။ သင်သည် ဤပြစ်မှားမှုကို ကျူးလွန်လျှင် သေမည်။ အကယ်၍ သင်သည် နားမထောင်ဘဲ ငါ့ကို မယုံကြည်ပါက စမ်းကြည့်လော့၊ သင်သည် သင့်အပေါ်သို့ ဘေးအန္တရာယ် အမှန်တကယ် သက်ရောက်စေသည့်အခါတွင် ငါသင့်ကို မပြောခဲ့ဟု အပြစ်မတင်နှင့်။

၂၀၂၀ ခုနှစ်၊ သြဂုတ်လ ၁၅ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၆)

၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း

ယနေ့တွင် ငါတို့သည် အန္တိခရစ်တို့၏ အမျိုးမျိုးသော သရုပ်သကန်များ၏ ဒသမအချက်ဖြစ်သည့် “၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည်” ဟူသည်ကို ဆက်လက် မိတ်သဟာယဖွဲ့ပြီး ၎င်းတို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုသည် ဟူသည့် တတိယအပိုင်းကို အာရုံစိုက်မည်။ ပြီးခဲ့သည့် စုဝေးပွဲတွင် ဤအပိုင်း၏ ကဏ္ဍနှစ်ခုကို ငါတို့ မိတ်သဟာယဖွဲ့ခဲ့ကြသည်။ ထိုနှစ်ခုမှာ အဘယ်နည်း။ (ပထမတစ်ခုမှာ အန္တိခရစ်များသည် ဘုရားသခင်၏ နှုတ်ကပတ်တော်များကို စိတ်ကူးပေါက်သကဲ့သို့ ကလီကမာလုပ် ကြပြီး အနက်ဖွင့်ဆိုကြ၏။ အခြားတစ်ခုမှာ အန္တိခရစ်တို့သည် ဘုရားသခင်၏ နှုတ်ကပတ်တော်များက မိမိတို့၏အယူအဆများနှင့် မကိုက်ညီသည့်အခါ အန္တိခရစ်များက ထိုနှုတ်ကပတ်တော်များကို ငြင်းဆိုကြ၏။) ကဏ္ဍနှစ်ခုလုံးသည် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်းနှင့် သက်ဆိုင်သည်။ အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်းသည် နည်းလမ်းများစွာတွင် သိသာထင်ရှား၏။ ယင်းမှာ ၎င်းတို့၏ အနှစ်သာရ၊ ဘုရားသခင်အပေါ် ၎င်းတို့၏ သဘောထားနှင့် ဘုရားသခင်နှင့်သက်ဆိုင်သော ကဏ္ဍအားလုံးကို ၎င်းတို့ သဘောထားပုံတို့နှင့် ဆက်စပ်နေသည်။ ဘုရားသခင်၏ နှုတ်ကပတ်တော်များသည် ကျယ်ပြန့်သော အကြောင်းအရာမျိုးစုံကို လွှမ်းခြုံထားသောကြောင့် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်းသည် သူ၏နှုတ်ကပတ်တော်များအပေါ် ၎င်းတို့ထားရှိသည့် သာမန်သဘောထားတစ်ခု မဟုတ်ပေ။ သူ၏နှုတ်ကပတ်တော်များကို ၎င်းတို့ မထီမဲ့မြင်ပြုရသည့် အကြောင်းရင်းများသည် များပြားလှကာ တစ်ခုတည်း မဟုတ်ပေ။ ပြီးခဲ့သည့် စုဝေးပွဲတွင် အန္တိခရစ်တို့က ဘုရားသခင်၏ နှုတ်ကပတ်တော်များကို မည်သို့ မထီမဲ့မြင်ပြုကြသည်နှင့်ပတ်သက်၍ တိကျသော သရုပ်သကန်နှစ်ခုကို ငါတို့ မိတ်သဟာယဖွဲ့ခဲ့ကြသည်။ ယနေ့တွင် ငါတို့သည် နောက်ထပ် သရုပ်သကန်တစ်ခုကို မိတ်သဟာယပြုကြမည်။

ဂ။ ဘုရားသခင်၏ နှုတ်ကပတ်တော်များက ပြည့်စုံလာခြင်း ရှိမရှိကို အန္တိခရစ်များက စပ်စုကြ၏

အန္တိခရစ်တို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုကြသည်။ ဘုရားသခင် ပြောဆိုသည့်အရာ၊ ဘုရားသခင် ပြောဆိုခဲ့သော အကြောင်းအရာအားလုံးနှင့်ပတ်သက်၍ ၎င်းတို့၌ စစ်မှန်သော ယုံကြည်လက်ခံခြင်း ရှိသလော။ (မရှိပါ။) ဤအရာအတွက် အမှန်တကယ်ဖြစ်သော သက်သေအထောက်အထား ရှိသည်။ ၎င်းတို့သည် အမှန်တကယ် မယုံကြည်ကြပေ၊ သို့ဖြစ်၍ ဘုရားသခင် ပြောဆိုခဲ့သော နှုတ်ကပတ်တော်များအားလုံးသည် လက်တွေ့ကျမှုနှင့် ကိုက်ညီခြင်း ရှိမရှိ၊ ယင်းတို့သည် ပြည့်စုံလာနိုင်ခြင်း ရှိမရှိ၊ သို့မဟုတ် ယင်းတို့သည် အဖြစ်မှန်ဟုတ်မဟုတ်တို့နှင့်ပတ်သက်၍ ၎င်းတို့၏ သဘောထားမှာ အဘယ်နည်း။ ၎င်းတို့သည် အမှန်တကယ် ယုံကြည်ကြသလော၊ သို့မဟုတ် ၎င်းတို့၏ စိတ်နှလုံးထဲတွင် သံသယရှိပြီး ချီတုံချတုံဖြင့် စောင့်ကြည့်လေ့လာနေကြသလော။ ၎င်းတို့သည် ၎င်းတို့၏ စိတ်နှလုံးထဲတွင် ခိုင်မာစွာ သံသယရှိနေပြီး ချီတုံချတုံဖြင့် စောင့်ကြည့်လေ့လာနေကြခြင်း ဖြစ်သည်။ ယနေ့တွင် ငါတို့သည် အန္တိခရစ်တို့၏ ဘုရားသခင်၏ နှုတ်ကပတ်တော်များက ပြည့်စုံလာခြင်း ရှိမရှိကို အန္တိခရစ်များက စပ်စုကြ၏ ဟူသည့် ဤသရုပ်သကန်နှင့်ပတ်သက်၍ မိတ်သဟာယ ပြုကြမည်။ “စပ်စုကြ၏” ဟူသည်မှာ မည်သည့်အရာကို ဆိုလိုသနည်း။ “စပ်စုကြ၏” ဟူသော စကားစုကို အဘယ်ကြောင့် အသုံးပြုရသနည်း။ (ဘုရားသခင်၊ စပ်စုခြင်းဆိုသည်မှာ တိတ်တဆိတ် စောင့်ကြည့်လေ့လာခြင်း၊ ချောင်းကြည့်ခြင်းကို ဆိုလိုပါသည်။) ဤရှင်းလင်းချက်သည် အခြေခံအားဖြင့် မှန်ကန်သည်။ လူတိုင်းသည် “စပ်စုကြသည်” ၏ အဓိပ္ပာယ်ကို ယခု နားလည်ကြသည်၊ ယင်းမှာ တိတ်တဆိတ် ကြည့်ပြီး ချီတုံချတုံဖြင့် စောင့်ကြည့်လေ့လာခြင်း၊ အခြားသူများ မသိရှိအောင် ခိုးကြောင်ခိုးဝှက် ကြည့်ခြင်း၊ လူအများရှေ့တွင် မဟုတ်ဘဲ သို့မဟုတ် အခြားသူများကို မြင်ခွင့်မပြုဘဲ မထင်မရှား ပြုမူဆောင်ရွက်ခြင်း ဖြစ်သည်၊ ယင်းမှာ သေးနုပ်သော ပရိယာယ်တစ်ခု ဖြစ်သည်။ ဤပရိယာယ်ကို လုပ်ဆောင်နေသည့်သူသည် လူအများရှေ့တွင် လုပ်ဆောင်နေခြင်းမဟုတ်ဘဲ တိတ်တဆိတ် လုပ်ဆောင်နေခြင်းဖြစ်သည်မှာ ရှင်းလင်းလှသည်။ သို့ဖြစ်၍ ဤသရုပ်သကန်များနှင့် ရှင်းလင်းချက်များအရ အန္တိခရစ်တို့က ဘုရားသခင်၏ နှုတ်ကပတ်တော်များကို စပ်စုသည့်အခါ ယင်းမှာ မည်သို့သော အပြုအမူမျိုး ဖြစ်သနည်း။ (သမ္မာတရားကို မထီမဲ့မြင်ပြုခြင်း ဖြစ်ပါသည်။) ယင်းမှာ သမ္မာတရားကို မထီမဲ့မြင်ပြုခြင်းဖြစ်ကြောင်း မည်သည့်အရာက သိသာထင်ရှားစေသနည်း။ အန္တိခရစ်တို့သည် ဘုရားသခင်၏ နှုတ်ကပတ်တော်များကို ပွင့်ပွင့်လင်းလင်း၊ ကျိုးကြောင်းဆီလျော်စွာနှင့် လူအများရှေ့တွင် အဘယ်ကြောင့် မဖတ်ရှုနိုင်ကြသနည်း။ ၎င်းတို့သည် အဘယ်ကြောင့် စပ်စုကြသနည်း။ စပ်စုခြင်းသည် အမှန်တကယ်ပင် လုပ်ရပ်အမျိုးအစားတစ်ခု ဟုတ်ပါသလော။ ယင်း၏ ရှင်းလင်းချက်အရ စပ်စုခြင်းသည် ပေါ်ပေါ်ထင်ထင် လုပ်ဆောင်သည့်အရာတစ်ခု မဟုတ်သည်မှာ ရှင်းလင်းသည်၊ ယင်းမှာ အပြင်ပန်း အသွင်အပြင်များ၊ ဖော်ပြချက်များ သို့မဟုတ် လုပ်ရပ်များမှ ပိုင်းခြားသိမြင်နိုင်သည့် အရာတစ်ခု မဟုတ်ပေ။ ထိုအစား ဤအတွေးအခေါ်များအားလုံးသည် အခြားသူများအတွက် မသိမြင်နိုင်ဘဲ စိတ်နှလုံးအတွင်း၌ ထားရှိကာ ဖုံးကွယ်ထားခြင်းဖြစ်ပြီး ၎င်းတို့၏ ဖော်ပြချက်များနှင့် လုပ်ရပ်များမှ ၎င်းတို့ မည်သည့်အရာကို တွေးတောနေသည်ကို ပိုင်းခြားသိမြင်ရန် ခက်ခဲသည်။ ဤသည်ကို စပ်စုခြင်းဟု ခေါ်သည်။ ဤသည်မှာ ဘုရားသခင်၏ နှုတ်ကပတ်တော်များအပေါ် လူအများရှေ့တွင် ပေါ်ပေါ်ထင်ထင် မဖော်ပြနိုင်သော သဘောထားတစ်ခု ဖြစ်သည်၊ ယင်းမှာ မှားယွင်းသော သဘောထားတစ်ခုဖြစ်သည်မှာ ရှင်းလင်းလှသည်။ ယင်းမှာ အပြင်လူတစ်ဦး၏ ရှုထောင့်မှ၊ ရန်လိုသော ရှုထောင့်မှ၊ ချီတုံချတုံဖြင့် စောင့်ကြည့်လေ့လာခြင်း၊ စေ့စေ့စပ်စပ် ကြည့်ရှုစစ်ဆေးခြင်း၊ သံသယရှိခြင်းနှင့် အတိုက်အခံလုပ်ခြင်းတို့၏ ရှုထောင့်မှ ဘုရားသခင်၏ နှုတ်ကပတ်တော်များကို သဘောထားပြုမူသည့် သဘောထားတစ်ခု ဖြစ်သည်။ ဤအပြုအမူများမှနေ၍ ဘုရားသခင်၏ နှုတ်ကပတ်တော်များ ပြည့်စုံလာမည်ဟုတ်မဟုတ်ကို အန္တိခရစ်တို့က စပ်စုခြင်းသည် ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ သဘာဝအားဖြင့် ဆိုးရွားသော သရုပ်သကန်တစ်ခုဖြစ်သည်ဟု ဆိုနိုင်သလော။ (ဟုတ်ကဲ့၊ ဆိုနိုင်ပါသည်။) ဘုရားသခင်၏ နှုတ်ကပတ်တော်များ ပြည့်စုံလာမည်ဟုတ်မဟုတ်ကို အန္တိခရစ်တို့က စပ်စုခြင်းသည် ၎င်းတို့၏ စိတ်နှလုံး၊ အတွေးအခေါ်နှင့် တိတ်တဆိတ်ထားရှိသော ထင်မြင်ယူဆချက်များမှ ထုတ်ဖော်သည့် ၎င်းတို့၏ စိတ်သဘောထားနှင့် ဘုရားသခင်၏ နှုတ်ကပတ်တော်များအပေါ် ၎င်းတို့၏ စစ်မှန်သော သဘောထားကို ထင်ဟပ်စေသည်။

အန္တိခရစ်တို့သည် ဘုရားသခင်၏ မည်သည့်နှုတ်ကပတ်တော်များကို စပ်စုကြသနည်း။ ၎င်းတို့၏အမြင်တွင် ဘုရားသခင်၏ မည်သည့်နှုတ်ကပတ်တော်များက ၎င်းတို့၏ တိတ်တဆိတ်၊ အသေးစိတ်ကျသော စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းတို့ဖြင့် ထိုက်တန်သနည်း။ ဆိုလိုသည်မှာ ဘုရားသခင် ပြောကြားထားသည့် မည်သည့်တိကျသော အကြောင်းအရာများကို အန္တိခရစ်တို့က အထူးသဖြင့် စိတ်ဝင်စားကာ တစ်ချိန်တည်းမှာပင် ယင်းတို့ကို ၎င်းတို့၏ စိတ်ထဲတွင် မကြာခဏ သံသယဝင်ပြီး ချီတုံချတုံဖြင့် စောင့်ကြည့်လေ့လာနေသနည်း။ အန္တိခရစ်တို့သည် ဘုရားသခင်၏ မည်သည့်နှုတ်ကပတ်တော်များက ၎င်းတို့၏စိတ်နှလုံးထဲတွင် စပ်စုရန် အချိန်အင်အားနှင့် လူအင်အား အသုံးပြုဖို့ ထိုက်တန်သည်ဟု ယုံကြည်ကြသနည်း။ (ဘုရားသခင်၏ ပရောဖက်ပြုချက်အချို့၊ နက်နဲသောအရာများနှင့် လူသားတို့၏ အလားအလာ၊ ကံကြမ္မာနှင့် ပန်းတိုင်တို့နှင့် သက်ဆိုင်သော နှုတ်ကပတ်တော်များ ဖြစ်ပါသည်။) ပရောဖက်ပြုချက်များ၊ ပန်းတိုင်များ၊ နက်နဲသောအရာများဟူသည့် ဤသည်တို့မှာ လူအများစု စိတ်ဝင်စားသည့်အရာများဖြစ်ပြီး အန္တိခရစ်တို့က ၎င်းတို့၏စိတ်နှလုံးနက်ရှိုင်းရာတွင် မည်သည့်အခါမျှ လက်မလွှတ်နိုင်သည့်အရာများ သာ၍ပင် ဖြစ်သည်။ တိတိကျကျဆိုရလျှင် အန္တိခရစ်တို့သည် ဘုရားသခင်၏ မည်သည့်နှုတ်ကပတ်တော်များကို အတော်အတန် စိတ်ဝင်စားကြပြီး ၎င်းတို့၏စိတ်နှလုံးထဲတွင် မကြာခဏ စပ်စုကြသနည်း။ ဤနှုတ်ကပတ်တော်များ ပြည့်စုံလာမည်ဟုတ်မဟုတ်၊ အကောင်အထည် ပေါ်လာမည်ဟုတ်မဟုတ်၊ ၎င်းတို့၏ အမှန်တကယ်ဖြစ်မြောက်မှုကို အဖြစ်မှန်များအဖြစ် ၎င်းတို့မြင်တွေ့ရမည် ဟုတ်မဟုတ်တို့နှင့် သက်ဆိုင်သောကြောင့် အန္တိခရစ်တို့ စိတ်ဝင်စားသည့်အရာမှာ လူသားမျိုးနွယ်ကို ဘုရားသခင်ပြုခဲ့သော ကတိတော်များ ဖြစ်သည်မှာ သေချာသည်၊ မှန်သည်မဟုတ်လော။ (မှန်ပါသည်။) ထို့ပြင် ဘုရားသခင်က လူတို့ကို ကျိန်ဆဲခြင်းနှင့် အပြစ်ဒဏ်ပေးခြင်း၊ ဆိုးယုတ်သောလူတို့ကို အပြစ်ဒဏ်ပေးခြင်း၊ ဘုရားသခင်၏ နှုတ်ကပတ်တော်များကို ဆန့်ကျင်သူအားလုံးကို အပြစ်ဒဏ်ပေးခြင်းတို့နှင့် သက်ဆိုင်သော နှုတ်ကပတ်တော်များလည်း ဖြစ်သည်။ ပြီးလျှင် ကပ်ဘေးများအကြောင်း ပရောဖက်ပြုချက်များလည်း ရှိသည်။ ဤသည်မှာလည်း အန္တိခရစ်တို့၏ စိတ်ဝင်စားမှု နယ်ပယ်တစ်ခု မဟုတ်လော။ (ဟုတ်ပါသည်။) အခြားမည်သည့်အရာ ရှိသေးသနည်း။ (ဘုရားသခင်သည် ကမ္ဘာမြေမှ မည်သည့်အချိန်တွင် ထွက်ခွာမည်နှင့်ပတ်သက်သော နှုတ်ကပတ်တော်များ ဖြစ်ပါသည်။) ဘုရားသခင်သည် ကမ္ဘာမြေမှ မည်သည့်အချိန်တွင် ထွက်ခွာမည်၊ ဘုရားသခင်သည် မည်သည့်အချိန်တွင် ဘုန်းထင်ရှားမည်၊ ဘုရားသခင်၏ ကြီးမြတ်သော အမှုတော် မည်သည့်အချိန်တွင် ပြီးဆုံးမည်၊ ဘုရားသခင်သည် ဤလူသားမျိုးနွယ်ကို မည်သည့်အချိန်တွင် အဆုံးသတ်မည်၊ မှန်သည်မဟုတ်လော။ (မှန်ပါသည်။) စုစုပေါင်း အချက်မည်မျှ ရှိသနည်း။ (လေးချက်ဖြစ်ပါသည်။) ပထမတစ်ခုမှာ လူသားအတွက် ဘုရားသခင်၏ ကတိတော်များနှင့် ကောင်းချီးများဆိုင်ရာ နှုတ်ကပတ်တော်များ ဖြစ်သည်။ ဒုတိယတစ်ခုမှာ လူသားကို ဘုရားသခင်၏ ကျိန်စာတိုက်ခြင်းများနှင့် အပြစ်ဒဏ်ပေးခြင်းဆိုင်ရာ နှုတ်ကပတ်တော်များ ဖြစ်သည်။ တတိယတစ်ခုမှာ ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များ ဖြစ်သည်။ စတုတ္ထတစ်ခုမှာ ကိုယ်တော်သည် မည်သည့်အချိန်တွင် ကမ္ဘာမြေမှ ထွက်ခွာမည်နှင့် သူ၏ကြီးမြတ်သော အမှုတော် ပြီးဆုံးမည့်အကြောင်း ဘုရားသခင်၏ နှုတ်ကပတ်တော်များ ဖြစ်သည်။ ထို့အပြင် အန္တိခရစ်တို့ အထူးသဖြင့် စပ်စုရန် စိတ်အားထက်သန်သည့် နောက်ထပ် အရေးအကြီးဆုံးအချက်တစ်ချက်ဖြစ်သည့် ဘုရားနှုတ်ကပတ်တော်အမျိုးအစားတစ်ခု ရှိသေးပြီး ယင်းမှာ သူ၏စိတ်သဘောထား၊ သူ၏ပင်ကိုလက္ခဏာနှင့် သူ၏အနှစ်သာရတို့အကြောင်း ဘုရားသခင်၏ နှုတ်ကပတ်တော်များ ဖြစ်သည်။ ဤနောက်ဆုံးအချက်ကို အဘယ်ကြောင့် ထပ်ထည့်ရသနည်း။ အန္တိခရစ်တို့သည် ဘုရားသခင်၏ နှုတ်ကပတ်တော်များ ပြည့်စုံလာမည်ဟု မယုံကြည်ကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို မကြာခဏ စပ်စုကြသည်၊ သို့ဖြစ်၍ အဓိကအားဖြင့် မည်သည့်အရာက ၎င်းတို့၏သံသယများကို ဖြစ်ပေါ်စေပြီး ဘုရားသခင်၏ နှုတ်ကပတ်တော်များကို စပ်စုစေသနည်း။ ၎င်းတို့၏ အဓိကပြဿနာမှာ ဘုရားသခင်အပေါ် မယုံကြည်ခြင်းဖြစ်သည်။ အခြေခံအားဖြင့် အန္တိခရစ်တို့သည် မယုံကြည်သူများ၊ နတ်ဆိုးများ ဖြစ်ကြသည်၊ ၎င်းတို့သည် ဘုရားသခင်၏ တည်ရှိမှုကို သံသယရှိကြသည်၊ ဤလောကတွင် ဘုရားသခင်တစ်ပါး ရှိသည်ဟု မယုံကြည်ကြ၊ ဘုရားသခင်၏ တည်ရှိမှုကို မယုံကြည်ကြသကဲ့သို့ ဘုရားသခင်ပြုလေသမျှ အရာခပ်သိမ်းကိုလည်း မယုံကြည်ကြပေ။ သို့ဖြစ်၍ ၎င်းတို့သည် ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို လုံးဝ သံသယရှိကြသည်။ ၎င်းတို့၏ သံသယကို ထောက်သော် ၎င်းတို့ မည်သည့်အရာကို လုပ်ဆောင်ကြမည်နည်း။ ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို သံသယရှိနိုင်ပါက ဘုရားသခင်၏ စိတ်သဘောထား၊ ပင်ကိုလက္ခဏာ၊ အနှစ်သာရတို့နှင့် သက်ဆိုင်သော နှုတ်ကပတ်တော်များနှင့် ပတ်သက်လာသည့်အခါ ၎င်းတို့သည် ထိုနှုတ်ကပတ်တော်များကို သိမြင်မှု သို့မဟုတ် တုံ့ပြန်မှုမရှိဘဲ ဖတ်ရှုရုံမျှသာ ဖတ်ရှုကြမည်လော။ ဤနှုတ်ကပတ်တော်များကို ၎င်းတို့ ခိုင်မာစွာ ယုံကြည်ပြီး လက်ခံနိုင်ကြမည်လော။ (လက်မခံနိုင်ပါ။) ဥပမာအားဖြင့် လူတစ်ဦးက မိမိသည် မွေးစားခံရသည်ဟု အမြဲသံသယရှိပါက သူ၏မိဘများသည် သူ၏ မိဘအရင်းများဖြစ်သည်ဟု သူယုံကြည်နိုင်မည်လော။ သူ၏မိဘများ၏ ချစ်ခြင်းမေတ္တာ၊ ကာကွယ်စောင့်ရှောက်ခြင်းနှင့် သူ၏အလားအလာအတွက် ပြုလုပ်ခဲ့သော စွန့်လွှတ်အနစ်နာခံမှုအားလုံးသည် စစ်မှန်သည်ဟု သူယုံကြည်နိုင်မည်လော။ (မယုံကြည်နိုင်ပါ။) ဤအရာအားလုံးကို သူသံသယရှိပြီး မယုံကြည်သည့်အခါ သူသည် တိတ်တဆိတ် အမှုအရာအချို့ကို လုပ်ဆောင်မည် မဟုတ်လော။ ဥပမာအားဖြင့် တစ်ခါတစ်ရံတွင် သူ၏မိဘများသည် သူ၏ဇာစ်မြစ်အကြောင်း ဆွေးနွေးနေခြင်း ရှိမရှိကို သိရန် ၎င်းတို့၏ စကားပြောဆိုမှုများကို သူ ခိုးနားထောင်ကောင်း နားထောင်ပေမည်။ ထို့အပြင် သူသည် အများအားဖြင့် အသေအချာ အာရုံစိုက်ပြီး သူမည်သည့်နေရာတွင် မွေးဖွားခဲ့သည်၊ မည်သူက သူ့ကို မွေးဖွားပေးခဲ့သည်၊ မွေးဖွားစဉ်က သူ၏ကိုယ်အလေးချိန် မည်မျှရှိသည်တို့ကို သူ၏မိဘများအား အဆက်မပြတ် စစ်မေးပေမည်။ သူသည် ဤအရာများအကြောင်းကို အမြဲတစေ မေးမြန်းနေပေလိမ့်မည်။ သူ၏မိဘများက သူ့ကို ရိုက်နှက်လျှင် သို့မဟုတ် ဆုံးမပဲ့ပြင်လျှင် သူ၏သံသယများက ပို၍ နက်ရှိုင်းလာမည်သာ ဖြစ်သည်။ သူ၏မိဘများ မည်သည့်အရာကို လုပ်ဆောင်ပါစေ သူသည် အမြဲ သတိထားပြီး သံသယရှိနေမည်။ သူ၏မိဘများက သူ့ကို မည်မျှပင် ကောင်းစွာဆက်ဆံပါစေ သူ၏ စိတ်နှလုံးထဲမှ သတိထားစောင့်ကြည့်ခြင်းကို သူလက်မလွှတ်နိုင်ပေ။ သို့ဖြစ်၍ ဤသတိထားစောင့်ကြည့်ခြင်းအားလုံး၊ ဤစိတ်အတွင်းပိုင်း လှုပ်ရှားမှုများ၊ အတွေးအခေါ်များနှင့် သဘောထားများအားလုံးသည် တိတ်တဆိတ် ဖြစ်ပျက်နေခြင်း မဟုတ်လော။ သူ၏မိဘများသည် သူ၏ မိဘအရင်း ဟုတ်မဟုတ်ကို သူသံသယဝင်သည်နှင့်တစ်ပြိုင်နက် သူသည် ကွယ်ရာတွင် အမှုအရာအချို့ကို ဧကန်မလွဲ လုပ်ဆောင်လေသည်။ ထို့ကြောင့် အန္တိခရစ်တို့၏ အနှစ်သာရသည် မယုံကြည်သူများ၏ အနှစ်သာရ ဖြစ်သောကြောင့်၊ ၎င်းတို့သည် ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို သေချာပေါက် မယုံကြည်၊ အသိအမှတ်မပြု၊ လက်မခံကြပေ။ မယုံကြည်ခြင်း၊ အသိအမှတ်မပြုခြင်းနှင့် လက်မခံခြင်းတို့၏ ဤသဘောထားနှင့်အတူ၊ ဘုရားသခင်၏ စိတ်သဘောထား၊ ပင်ကိုလက္ခဏာ၊ အနှစ်သာရတို့နှင့် သက်ဆိုင်သော နှုတ်ကပတ်တော်များကို ၎င်းတို့၏ စိတ်နှလုံးထဲတွင် အမှန်တကယ် ယုံကြည်ပြီး လက်ခံကြသလော။ သေချာပေါက် မဟုတ်ပေ။ ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့အကြောင်း နှုတ်ကပတ်တော်များနှင့် သက်ဆိုင်နေသမျှ ကာလပတ်လုံး ၎င်းတို့သည် ၎င်းတို့၏စိတ်နှလုံးထဲတွင် သံသယ၊ ဆန့်ကျင်ခြင်းနှင့် ချီတုံချတုံဖြင့် စောင့်ကြည့်လေ့လာခြင်းတို့ကို ထားရှိကြသည်။ ဤကဏ္ဍနှင့်ပတ်သက်၍ ယခုလောလောဆယ် အသေးစိတ် မပြောကြစို့နှင့်။

ယခုလေးတင် ဆွေးနွေးခဲ့သည့် အန္တိခရစ်တို့က ဘုရားသခင်၏ နှုတ်ကပတ်တော်များကို စပ်စုခြင်း၏ သရုပ်သကန်ငါးမျိုးသည် အခြေခံအားဖြင့် အတော်အတန် ပြည့်စုံပြီး စံပြုပေသည်။ အန္တိခရစ်တို့ စပ်စုသည့် ဘုရားသခင်၏ နှုတ်ကပတ်တော်များတွင် တိကျသော အကြောင်းအရာနှင့် အာရုံစိုက်မှု ရှိသည်။ အသက်ဝင်ရောက်မှုနှင့် သက်ဆိုင်သော နှုတ်ကပတ်တော်များစွာ၊ ဘုရားသခင်က လူတို့ကို နှစ်သိမ့်သည့် နှုတ်ကပတ်တော်များ၊ နက်နဲသောအရာအချို့ကို ရှင်းပြသည့် သို့မဟုတ် လူ၏ဖောက်ပြန်ပျက်စီးသော စိတ်သဘောထားကို ဖော်ထုတ်သည့် နှုတ်ကပတ်တော်များ စသည်တို့ကို အန္တိခရစ်တို့က ဂရုစိုက်ကြသလော။ (မစိုက်ပါ။) ဤနှုတ်ကပတ်တော်များသည် ၎င်းတို့အတွက် အရေးမပါပေ။ အဘယ်ကြောင့်နည်း။ အကြောင်းမှာ အန္တိခရစ်တို့သည် သမ္မာတရားကို မချစ်ကြ၊ ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ဟု မယုံကြည်ကြဘဲ ၎င်းတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်း သို့မဟုတ် ဘုရားသခင်၏ ကယ်တင်ခြင်းကို လက်ခံရန် ရည်ရွယ်ချက် မရှိသောကြောင့် ဖြစ်သည်။ ၎င်းတို့တွင် ထိုသို့သော အစီအစဉ်များ မရှိပေ၊ သို့ဖြစ်၍ ၎င်းတို့သည် လူ့စိတ်သဘောထားနှင့် အသက်ဝင်ရောက်မှုတို့၏ ပြောင်းလဲခြင်းများနှင့် သက်ဆိုင်သော နှုတ်ကပတ်တော်များကို အရေးမပါဟုလည်းကောင်း၊ ဖတ်ရှုရန်၊ တွေးတောရန် သို့မဟုတ် နှလုံးသွင်းရန် မထိုက်တန်ဟုလည်းကောင်း မှတ်ယူကြသည်။ ၎င်းတို့သည် ဤနှုတ်ကပတ်တော်များကို စိတ်ဝင်စားမှု မရှိကြပေ။ ၎င်းတို့က၊ “ထိုနှုတ်ကပတ်တော်များသည် ကျွန်ုပ်တို့၏ အလားအလာ၊ ကံကြမ္မာတို့နှင့် မည်သို့ သက်ဆိုင်သနည်း။ ယင်းတို့သည် ကျွန်ုပ်တို့၏ ပန်းတိုင်နှင့် မည်သို့ သက်ဆိုင်သနည်း။ ထိုနှုတ်ကပတ်တော်များသည် အသေးအဖွဲကိစ္စများသာဖြစ်၍ ဖတ်ရှုရန် သို့မဟုတ် နားထောင်ရန် မထိုက်တန်ပေ။ အကယ်၍ လူတစ်ဦးသည် အမှန်တကယ် စိတ်ဆင်းရဲပြီး အခြားဖြေရှင်းနည်းမရှိပါက စိတ်နှလုံးထဲမှ အနှစ်မဲ့ခြင်းကို ဖြည့်ဆည်းရန် သို့မဟုတ် ကျော်လွှားရန် အထူးသဖြင့် ခက်ခဲသော အတားအဆီးအချို့နှင့် ဖြေရှင်း၍မရသော အခက်အခဲအချို့ကို ဖြေရှင်းရန်အလို့ငှာ ထိုနှုတ်ကပတ်တော်များကို ယာယီမျှသာ ဖတ်ရှုနိုင်၏။ ထိုမျှသာ ဖြစ်၏။ ထိုနှုတ်ကပတ်တော်များက လူတစ်ဦး၏ စိတ်သဘောထားကို ပြောင်းလဲစေနိုင်သည်ဟု ဆိုခြင်းမှာ ထိုမျှလောက် မည်သို့ ရိုးရှင်းနိုင်မည်နည်း” ဟု စိတ်ထဲ၌ ဆိုကြသည်။ ၎င်းတို့သည် အခြေခံအားဖြင့် ၎င်းတို့၏ စိတ်သဘောထားကို ပြောင်းလဲရန် ရည်ရွယ်ချက် မရှိကြပေ၊ ဘုရားသခင်၏ နှုတ်ကပတ်တော်များကို အသက်၊ လမ်းခရီး သို့မဟုတ် သမ္မာတရားအဖြစ် လက်ခံရန် အစီအစဉ် မရှိကြပေ။ ၎င်းတို့ လိုချင်သည့်အရာမှာ ၎င်းတို့၏ အလားအလာနှင့် ပန်းတိုင်အပြင် တန်ခိုးအာဏာ ဖြစ်သည်။ သို့ဖြစ်၍ ၎င်းတို့သည် ထိုသို့သော နှုတ်ကပတ်တော်များကို အလေးအနက်မထားသကဲ့သို့ နှလုံးသွင်းခြင်းလည်း မရှိကြပေ။ အန္တိခရစ်တို့၏ ရှုထောင့်မှ သွယ်ဝိုက်သော ဆိုလိုရင်းမှာ ဤနှုတ်ကပတ်တော်များသည် ၎င်းတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့် တကယ်ကို မထိုက်တန်သည့်အပြင် ယင်းတို့သည် သမ္မာတရားဟုတ်မဟုတ် သို့မဟုတ် လူတို့ကို ပြောင်းလဲနိုင်ခြင်းရှိမရှိကို ဆန်းစစ်ရန်နှင့် စုံစမ်းစစ်ဆေးရန် ၎င်းတို့၏အချိန်ကို အသုံးပြုဖို့ သာ၍ပင် မထိုက်တန်ခြင်း ဖြစ်သည်။ ၎င်းတို့၏ ကံကြမ္မာနှင့် ပန်းတိုင်၊ ၎င်းတို့၏ ကိုယ်ပိုင်ပင်ကို လက္ခဏာ၊ အဆင့်အတန်း၊ ၎င်းတို့၏ ကိုယ်ရေးကိုယ်တာ အကျိုးစီးပွားအားလုံး စသည်တို့နှင့် သက်ဆိုင်သော မည်သည့်နှုတ်ကပတ်တော်မဆိုသည် အန္တိခရစ်တို့အတွက် အရေးပါသည်၊ ယင်းတို့သည် အရေးကြီးဆုံး ဖြစ်သည်။ အချို့လူများက “အန္တိခရစ်များက ဘုရားသခင် နှုတ်ကပတ်တော်များ၏ ဤအပိုင်းများကို ဤမျှလောက် အလေးထားပြီး အာရုံစိုက်နေပါလျက် ၎င်းတို့သည် ဘုရားသခင်၏ နှုတ်ကပတ်တော်များကို စပ်စုနေသည်ဟု မည်သို့ ဆိုနိုင်မည်နည်း။ ဤသည်မှာ အနည်းငယ် မတရား စွပ်စွဲခြင်း ဖြစ်မနေသလော။ ဤသည်မှာ အနည်းငယ် အလှမ်းကွာပြီး အတော်လေး မဆီမလျော် ဖြစ်မနေသလော” ဟု ပြောကြသည်။ (မဟုတ်ပါ၊ အန္တိခရစ်တို့သည် ဘုရားသခင်၏ နှုတ်ကပတ်တော်များက သေချာပေါက် ပြည့်စုံပြီး အောင်မြင်လိမ့်မည်ဟု မယုံကြည်ကြပါ၊ ဘုရားသခင်သည် မိမိပြောသည့်အတိုင်း ဆိုလိုပြီး သူပြောသည့်အရာသည် ဖြစ်မြောက်လိမ့်မည်ဟု မယုံကြည်ကြပါ။ ၎င်းတို့သည် ဘုရားသခင်၏ နှုတ်ကပတ်တော်များကို ယုံကြည်လက်ခံခြင်းနှင့် အသိအမှတ်ပြုခြင်း စိတ်ဓာတ်ဖြင့် မဖတ်ရှုဘဲ ဘုရားသခင်၏ နှုတ်ကပတ်တော်များ အမှန်တကယ် ပြည့်စုံနိုင်ခြင်း ရှိမရှိကို စောင့်ကြည့်နေခြင်းသာ ဖြစ်ပါသည်။) ဤသည်မှာ မှန်ကန်သလော။ (မှန်ပါသည်။) အန္တိခရစ်တို့သည် ဤနှုတ်ကပတ်တော်များကို တန်ဖိုးထားကြသည်၊ အကြောင်းမှာ ယင်းတို့သည် မိမိတို့၏ လိုအင်ဆန္ဒများကို ဖြည့်ဆည်းပေးနိုင်သောကြောင့် ဖြစ်သည်။ ထို့အပြင် ဤနှုတ်ကပတ်တော်များ ဖြစ်မြောက်အောင်မြင်ခဲ့ပါက ယင်းက ၎င်းတို့၏ ရည်မှန်းချက်များကို ဖြည့်ဆည်းပေးမည် ဖြစ်သည်။ ၎င်းတို့သည် ဤနှုတ်ကပတ်တော်များကို ဆုပ်ကိုင်ပြီး စွဲကိုင်ထားပါက ဤနှုတ်ကပတ်တော်များ ပြည့်စုံလာသည်နှင့်တစ်ပြိုင်နက် ၎င်းတို့သည် မှန်သည့်အရာကို လောင်းကြေးထပ်လိုက်သကဲ့သို့ ဖြစ်ပြီး ဘုရားသခင်နောက်လိုက်ခြင်းသည် ၎င်းတို့အတွက် မှန်ကန်သော ခြေလှမ်းတစ်ခု ဖြစ်ခဲ့လိမ့်မည်။ သို့သော် ၎င်းတို့က ဤနှုတ်ကပတ်တော်များကို တန်ဖိုးထားခြင်းသည် ယင်းတို့ကို ဘုရားသခင်ထံမှလာသော သမ္မာတရားအဖြစ် အတွင်းစိတ်ထဲမှ လက်ခံနိုင်သည်ဟု မဆိုလိုသကဲ့သို့ ၎င်းတို့က ဤနှုတ်ကပတ်တော်များကို ၎င်းတို့၏စိတ်နှလုံးထဲတွင် ဘုရားသခင်၏ နှုတ်ကပတ်တော်များအဖြစ် လက်ခံသည်ဟုလည်း မဆိုနိုင်ပေ။ ဆန့်ကျင်ဘက်အားဖြင့် ၎င်းတို့သည် ဤနှုတ်ကပတ်တော်များကို တန်ဖိုးထားနေစဉ်တွင် ၎င်းတို့၏စိတ်နှလုံးထဲ၌ ထိုအရာများအပေါ် သံသယများကို ထားရှိကြသည်၊ ၎င်းတို့သည် ချီတုံချတုံဖြင့် စောင့်ကြည့်လေ့လာနေခြင်းသာ ဖြစ်သည်။ ဤနှုတ်ကပတ်တော်များသည် အခိုက်အတန့်မရွေး၊ အချိန်မရွေး၊ နေရာမရွေး ဘုရားသခင်ကို ငြင်းပယ်ရန်နှင့် ဘုရားသခင်၏ ဤအမှုအဆင့်ကို ငြင်းပယ်ရန်အတွက် ၎င်းတို့အတွက် သက်သေအထောက်အထားနှင့် နိုင်ကွက် ဖြစ်လာနိုင်သည်ဟုလည်း ဆိုနိုင်သည်။ ၎င်းတို့သည် ဘုရားသခင်၏ အမှုအဆင့်တိုင်းနှင့် ဘုရားသခင်က လူတို့ကို ဦးဆောင်သည့် ကာလတိုင်းတွင် ဤနှုတ်ကပတ်တော်များ အကောင်အထည်ပေါ်ပြီး အောင်မြင်ခြင်း ရှိမရှိကို မြင်ရန် အဆက်မပြတ်နှင့် စူးစိုက်စွာ စောင့်ကြည့်နေကြသည်။ အန္တိခရစ်တို့သည် ဘုရားသခင်၏ နှုတ်ကပတ်တော်များ ပြည့်စုံလာမည် ဟုတ်မဟုတ်ကို အစဉ်အမြဲ အာရုံစိုက်နေကြသည်မှာ သိသာထင်ရှားပေသည်။ ဤကာလအတွင်း ဘုရားသခင်အပေါ် ၎င်းတို့၏ ရန်လိုသောသဘောထား၊ ဘုရားသခင်ကို အတိုက်အခံလုပ်ခြင်းနှင့် ဘုရားသခင်ကို စေ့စေ့စပ်စပ်ကြည့်ရှုစစ်ဆေးခြင်းနှင့် ဆန်းစစ်ခြင်းတို့သည် မည်သည့်အခါမျှ မပြောင်းလဲခဲ့ပေ။ ၎င်းတို့သည် ဘုရားသခင်ကို ရန်လိုပြီး စေ့စေ့စပ်စပ်ကြည့်ရှုစစ်ဆေးကြသည်၊ ဘုရားသခင်၏ လုပ်ဆောင်ချက်နှင့် နှုတ်ကပတ်တော်တိုင်းကို ၎င်းတို့၏စိတ်နှလုံးထဲတွင် အမြဲ စပ်စုနေကြသည်၊ တစ်ချိန်တည်းတွင်ပင် ၎င်းတို့သည် ဘုရားသခင်နှင့် ဘုရားသခင်၏ အမှုကို ပြစ်တင်ရှုတ်ချရန်လည်း ကြိုးပမ်းကြသည်။ ဤသည်မှာ အန္တိခရစ်တို့က ဘုရားသခင်ကို အတိုက်အခံလုပ်ခြင်း၏ တစ်သမတ်တည်းဖြစ်သော သရုပ်သကန်တစ်ခုသာဖြစ်သည် မဟုတ်လော။ (ဟုတ်ပါသည်။) အန္တိခရစ်တို့၏ ဤသရုပ်သကန်များမှနေ၍ ဘုရားသခင်၏ နှုတ်ကပတ်တော်များအပေါ် လက်ခံခြင်း အရိပ်အယောင် တစ်စုံတစ်ရာ ရှိသလော။ ကျိုးနွံနာခံခြင်း အရိပ်အယောင် တစ်စုံတစ်ရာ ရှိသလော။ ဘုရားသခင်ကို ဘုရားသခင်ကဲ့သို့ ဆက်ဆံခြင်း စိုးစဉ်းမျှ ရှိသလော။ (မရှိပါ။) ဆက်လက်၍ ငါတို့သည် ဤအချက်များကို တစ်ခုပြီးတစ်ခု မိတ်သဟာယပြုကြမည်။

၁) လူသားအတွက် ကတိတော်များ၊ ကောင်းချီးမင်္ဂလာတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း

ပထမအချက်မှာ အန္တိခရစ်တို့သည် ကတိတော်များနှင့် ကောင်းချီးများဆိုင်ရာ ဘုရားသခင်၏ နှုတ်ကပတ်တော်များကို စပ်စုခြင်း ဖြစ်သည်။ ဘုရားသခင်သည် သူ၏အမှုကို စတင်ပြီး စကားပြောဆိုသည့်အချိန်ကတည်းက လူသားမျိုးနွယ်၊ သူရွေးချယ်ထားသောလူများနှင့် သူ၏နှုတ်ကပတ်တော်များကို နားထောင်သူတို့အား သူသည် မည်သည့်ကောင်းချီးများနှင့် ကျေးဇူးတော်များကို လူတို့အပေါ် ပေးသနားတော်မူမည်၊ လူတို့အား မည်သည့်ကောင်းချီးများကို သူကတိပေးသည် စသည်တို့အကြောင်း များစွာ ပြောကြားခဲ့သည်။ မတူညီသော ကာလများ၊ အခါသမယများ သို့မဟုတ် နောက်ခံအကြောင်းအရာများတွင် ဘုရားသခင်သည် သူ၏နောက်လိုက်များအား ကောင်းချီးများနှင့် ကတိတော်များအကြောင်း ပြောကြားပြီး အကယ်၍ ၎င်းတို့သည် အချို့အရာများကို စွမ်းဆောင်ရရှိနိုင်ပါက ဘုရားသခင်သည် ၎င်းတို့ကို တိကျသော နည်းလမ်းများဖြင့် ကောင်းချီးပေးမည်ဖြစ်ပြီး ၎င်းတို့သည် အချို့သော ကောင်းချီးများနှင့် ကတိတော်များကို လက်ခံရရှိမည် စသည်ဖြင့် အသိပေးလေသည်။ ဘုရားသခင်သည် ဤနှုတ်ကပတ်တော်များကို ပြောဆိုခဲ့သည့် ကာလက မည်သို့ဖြစ်စေ၊ ဘုရားသခင်က ထိုသို့သော ကတိတော်များကို မည်သူ့ကို ပေးခဲ့သည်ဖြစ်စေ ဤနှုတ်ကပတ်တော်များသည် အချို့သော နောက်ခံအကြောင်းအရာများနှင့် အချို့သော ပတ်ဝန်းကျင်တစ်ခုအောက်တွင် ပြောဆိုခဲ့ခြင်း ဖြစ်သည်။ ထို့အပြင် ဘုရားသခင်က လူတို့အပေါ် ပေးသနားသည့် ကတိတော်များနှင့် ကောင်းချီးများသည် သမ္မာတရားကို လိုက်စားခြင်း၊ စိတ်သဘောထား ပြောင်းလဲခြင်းများနှင့် ဘုရားသခင်ကို စစ်မှန်စွာ ကျိုးနွံနာခံခြင်းကဲ့သို့သော ၎င်းတို့၏ အပြုသဘောဆောင်သည့် သရုပ်သကန်များနှင့် သက်ဆိုင်သည်။ သွယ်ဝိုက်ညွှန်းဆိုသည်မှာ ဘုရားသခင်၏ ကတိတော်များနှင့် လူတို့အား ကောင်းချီးပေးခြင်းတို့သည် သတ်မှတ်ချက်များ ပြည့်မီခြင်း ရှိမရှိပေါ်တွင် မူတည်သည်ဟူ၍ ဖြစ်၏။ လူတို့သည် ဤသတ်မှတ်ချက်များတွင် ဆုံးဖြတ်ပိုင်ခွင့် မရှိသကဲ့သို့ ယင်းတို့ကို လူ့အယူအဆများနှင့် စိတ်ကူးများအတိုင်း သတ်မှတ်ခြင်းလည်း မဟုတ်ပေ။ ထိုအစား ယင်းတို့ကို အချို့သော စည်းမျဉ်းများနှင့် နည်းဥပဒေများ အပါအဝင် ဘုရားသခင်၏ စံနှုန်းများနှင့် တောင်းဆိုချက်များအတိုင်း သတ်မှတ်ခြင်း ဖြစ်သည်။ ဘုရားသခင်၏ နှုတ်ကပတ်တော်များက လူအမျိုးမျိုးတွင် မည်သို့ပြည့်စုံလာသည်၊ မည်သို့အကောင်အထည် ပေါ်လာသည်၊ မည်သို့ဖြစ်မြောက်အောင်မြင်သည်နှင့်ပတ်သက်၍ ယင်းကို ဘုရားသခင်က လုံးဝ ဖြစ်ကတတ်ဆန်း လုပ်ဆောင်ခြင်းမဟုတ်ဘဲ ထိုအစား ယင်းအတွက် အခြေခံအကြောင်းရင်းတစ်ခု ရှိသည်။ လုပ်ဆောင်ချက်တစ်မျိုးတည်းကို လူအမျိုးမျိုးက လုပ်ဆောင်လျှင်ပင် ဘုရားသခင်ထံမှ မတူညီသော ပြုမူဆက်ဆံပုံများကို ဖြစ်ပေါ်စေနိုင်သည်။ ဥပမာအားဖြင့် အသင်းတော်တစ်ခုစီကို ဦးဆောင်သည့် လူနှစ်ဦး ရှိကောင်းရှိနိုင်သည်၊ တစ်ဦးမှာ မကြာခဏ ဉာဏ်အလင်းရခြင်းနှင့် အလင်းပေးခြင်းတို့ကို လက်ခံရရှိပြီး မကြာခဏ ဆုံးမပဲ့ပြင်ခြင်းကို ကြံ့ကြံ့ခံကာ ဝိညာဉ်ရင့်ကျက်မှုတွင် လျင်မြန်စွာ ကြီးထွားမှုကို ဖြစ်စေသည်။ ဆန့်ကျင်ဘက်အားဖြင့် အခြားတစ်ဦးမှာ အတော်အတန် ထုံထိုင်းပြီး တုံ့ပြန်မှုနှေးကွေးကာ တိုးတက်မှုနှေးကွေးခြင်းကို ဖြစ်စေနိုင်သည်။ လူ့ရှုထောင့်မှကြည့်လျှင် အလုပ်တစ်မျိုးတည်းကို လုပ်ဆောင်ပြီး ဆင်တူသော အပြုအမူများကို ပြသသည့် ဤလူနှစ်ဦးသည် ဘုရားသခင်ထံမှ တူညီသော ကောင်းချီးများနှင့် ပြုမူဆက်ဆံပုံကို လက်ခံရရှိသင့်သည်။ သို့သော်လည်း ၎င်းတို့၏ တာဝန်များကို ထမ်းဆောင်ရာတွင်လည်းကောင်း၊ ၎င်းတို့၏ဘဝများတွင်လည်းကောင်း ၎င်းတို့တွေ့ကြုံပြီး ရရှိသည့် အသက်ဝင်ရောက်မှု၊ သို့မဟုတ် ၎င်းတို့လက်ခံရရှိသည့် အပြင်ပန်း ကျေးဇူးတော်တို့အရ သေချာသော ကွဲပြားမှုများ ရှိလိမ့်မည်။ ဤ “သေချာသော ကွဲပြားမှုများ” မှာမူ မလွဲမသွေ ဖြစ်ရမည်ဟု မဆိုလိုသည်မှာ အမှန်ပင်ဖြစ်၏။ သို့ဖြစ်လျှင် ဘုရားသခင်သည် ဤကောင်းချီးများဟု ခေါ်ဆိုသည့်အရာများနှင့် မတူညီသော ပြုမူဆက်ဆံပုံများ၊ သို့မဟုတ် ဉာဏ်အလင်းရခြင်း၊ အလင်းပေးခြင်းနှင့် လူတို့ ဘုရားသခင်ထံမှ ရရှိသည့် အခြားအကျိုးကျေးဇူးများကို မည်သို့ ခွဲဝေပေးသနည်း။ ဘုရားသခင်၌ မတူညီသောလူများကို ဆက်ဆံရန် မတူညီသော နည်းလမ်းများ ရှိသည်။ အချို့လူများသည် ပျင်းရိသည်၊ ဂုဏ်မောက်သည်၊ ပြိုင်ဆိုင်လိုစိတ်ရှိသည်၊ မနာလိုဝန်တိုတတ်သည်၊ ပြီးလျှင် ၎င်းတို့သည် အပေါ်ယံတွင် မိမိတို့ကိုယ်ကို အသုံးခံလိုပြီး အချို့သော ဒုက္ခဆင်းရဲကို ကြံ့ကြံ့ခံနိုင်သော်လည်း ၎င်းတို့သည် သမ္မာတရားကို လက်မခံနိုင် သို့မဟုတ် လက်တွေ့မလုပ်ဆောင်နိုင်ကြပေ။ တစ်ဖက်တွင် အချို့လူများသည် လုံ့လဝီရိယရှိကြသည်၊ ၎င်းတို့တွင် တူညီသော ဖောက်ပြန်ပျက်စီးသည့် စိတ်သဘောထားများ ရှိသော်ငြားလည်း ၎င်းတို့သည် အတော်အတန် ရိုးသားပြီး နှိမ့်ချကြသည်။ ၎င်းတို့သည် သမ္မာတရားကို လက်ခံနိုင်ပြီး ပြုပြင်ခြင်းခံရသည်ကို လက်ခံနိုင်သည်။ ၎င်းတို့သည် ဘုရားသခင်ပြောသမျှနှင့် ဘုရားသခင်က ၎င်းတို့အတွက် စီစဉ်ဖွဲ့စည်းပေးသည့် ပတ်ဝန်းကျင်တိုင်းကို စိတ်ထက်သန်စွာ လက်ခံပြီး နားလည်သဘောပေါက်ကြသည့်အပြင် ယင်းကို အလွန်အလေးအနက်ထား၍ ဆက်ဆံကြသည်။ သို့ဖြစ်၍ အပြင်ပန်းအားဖြင့် လူနှစ်ဦးသည် တူညီသောအလုပ်ကို လုပ်ဆောင်နေနိုင်ပြီး အလုပ်ပမာဏမှာလည်း အလားတူ ဖြစ်နိုင်သော်လည်း ဘုရားသခင်သည် ၎င်းတို့၏ မတူညီသော စိတ်သဘောထားများနှင့် လိုက်စားမှုများအပေါ် အခြေခံ၍ မတူညီသော ကောင်းချီးများနှင့် မတူညီသော ဉာဏ်အလင်းရခြင်း၊ အလင်းပေးခြင်းတို့ကို ပေးသနားတော်မူလိမ့်မည်။ အပေါ်ယံမှကြည့်လျှင် ဉာဏ်အလင်းရခြင်းနှင့် အလင်းပေးခြင်းတို့ကို လက်ခံရရှိသူသည် ပို၍ဒုက္ခခံရနိုင်ပြီး မကြာခဏ ဆုံးမပဲ့ပြင်ခြင်းကို ခံနိုင်ရည်ရှိနိုင်သော်လည်း သူ၏အကျိုးရလဒ်မှာလည်း ပို၍ကြီးမားသည်။ ဆန့်ကျင်ဘက်အားဖြင့် ထုံထိုင်းပြီး ထိုင်းမှိုင်းသောသူသည် ဆုံးမပဲ့ပြင်ခြင်းကို များစွာလျော့နည်း၍ ရင်ဆိုင်ရသည်၊ များစွာလျော့နည်း၍ ဒုက္ခခံရသည်၊ သို့ဖြစ်၍ သူ၏အသက်တာ ကြီးထွားရင့်ကျက်မှုမှာ ပို၍နှေးကွေးပြီး သူရရှိသည်မှာလည်း ပို၍နည်းပါးသည်။ အနှစ်သာရအားဖြင့် မည်သည့်လူက ဘုရားသခင်၏ ကောင်းချီးများနှင့် ကတိတော်များကို အမှန်တကယ် လက်ခံရရှိသနည်း။ (ပို၍ဒုက္ခခံရပြီး မကြာခဏ ဆုံးမပဲ့ပြင်ခြင်းကို လက်ခံရရှိသူ ဖြစ်ပါသည်။) ဘုရားသခင်၏ ကတိတော်များနှင့် ကောင်းချီးများကို လက်ခံရရှိသူသည် ဆုံးမပဲ့ပြင်ခြင်းခံရသည်၊ အဆင်မပြေမှုများနှင့် မကြာခဏ ရင်ဆိုင်ရသည်၊ ဖောက်ပြန်ပျက်စီးမှုကို မကြာခဏ ထုတ်ဖော်ပြီး မကြာခဏ ဖော်ထုတ်ခြင်းခံရသည်ဟု ထင်ရနိုင်သော်လည်း ၎င်းတို့သည် ဘုရားသခင်၏ ဉာဏ်အလင်းရခြင်းနှင့် အလင်းပေးခြင်းတို့ကို မကြာခဏ လက်ခံရရှိကြသည်။ တစ်ဖက်တွင် ဆုံးမပဲ့ပြင်ခြင်းမခံရသူသည် သက်သောင့်သက်သာ၊ ဝမ်းမြောက်ပြီး လွတ်လပ်သောဘဝဖြင့် နေထိုင်သည်။ ၎င်းတို့ ပျင်းရိသောအခါ ဆုံးမပဲ့ပြင်ခြင်းကို မရင်ဆိုင်ရပေ၊ ၎င်းတို့ မနာလိုဝန်တိုသောအခါ ဆုံးမပဲ့ပြင်ခြင်းကို မရင်ဆိုင်ရပေ၊ ၎င်းတို့၏အလုပ်တွင် တာဝန်မဲ့သောအခါ ဆုံးမပဲ့ပြင်ခြင်းကို မရင်ဆိုင်ရပေ။ ၎င်းတို့သည် အဆင့်အတန်း၏ အကျိုးကျေးဇူးများကိုပင် မွေ့လျော်ခံစားပြီး အတော်အတန် ကျေနပ်စွာ နေထိုင်ကြသည်။ ဝိညာဉ်ရေးရာ နားလည်သဘောပေါက်မှုရှိသူများ၊ အမှုအရာများကို သန့်စင်စွာ သဘောပေါက်နားလည်သူများနှင့် အပြုသဘောဆောင်သော အရာများကို ချစ်မြတ်နိုးသူများသည် မည်သူ့ကို ပိုနှစ်သက်ကြသနည်း။ ၎င်းတို့သည် ဆုံးမပဲ့ပြင်ခြင်းကို ကြံ့ကြံ့ခံသူ၊ အဆင်မပြေမှုများနှင့် မကြာခဏ ရင်ဆိုင်ရသူ၊ ဉာဏ်အလင်းရခြင်းနှင့် အလင်းပေးခြင်းတို့ကို လက်ခံရရှိသူကို ပိုနှစ်သက်ကြသည်၊ ၎င်းတို့သည် ထိုသို့သောလူကို ဘုရားသခင်က အမှန်တကယ် ကောင်းချီးပေးသောသူအဖြစ် မှတ်ယူကြသည်။ သမ္မာတရားကို လိုက်စားသူများသည် ထိုသို့သောလူတစ်ဦးဖြစ်ရန် ဆန္ဒရှိကြသည်။ ၎င်းတို့သည် ဘုရားသခင်၏ ဆုံးမပဲ့ပြင်ခြင်းနှင့် ရိုက်နှက်ဆုံးမခြင်းတို့ကို မကြာခဏ လက်ခံရရှိခြင်းကို ဆိုလိုလျှင်ပင် ဘုရားသခင်ရှေ့မှောက်တွင် အစဉ်မပြတ် အသက်ရှင်နေထိုင်ရန် လိုလားကြသည်။ ၎င်းတို့သည် ဤသည်မှာ ဘုရားသခင်၏ ကောင်းချီးဖြစ်ပြီး ဘုရားသခင်၏ ကတိတော် အမှန်တကယ် ဖြစ်သည်ဟု ယုံကြည်ကြသည်။ ဤအတွေ့အကြုံများနှင့် အကျိုးရလဒ်များ ရှိခြင်းသည် ဘုရားသခင် ပြောဆိုခဲ့သော ကောင်းချီးများနှင့် ကတိတော်များ တည်ရှိကြောင်းကို အတည်ပြုသည်။ သို့သော် အန္တိခရစ်တို့သည် ဤအရာကို မည်သို့ရှုမြင်ကြသနည်း။ အန္တိခရစ်တို့သည် လူတစ်ဦးက သမ္မာတရားကို မည်မျှနားလည်သည်ကိုဖြစ်စေ၊ ၎င်းက သမ္မာတရားကို မည်မျှရရှိခဲ့သည်ကိုဖြစ်စေ၊ ၎င်းက အပြုသဘောဆောင်သော အကျိုးရလဒ်များကို မည်မျှလက်ခံရရှိခဲ့သည်ကို အခြေခံ၍ ဘုရားသခင်၏ ကတိတော်များနှင့် ကောင်းချီးများကို မတိုင်းတာကြပေ။ ထိုအစား ၎င်းတို့သည် ဇာတိပကတိဆိုင်ရာ အကျိုးကျေးဇူးများနှင့် ရုပ်ဝတ္ထုပိုင်းဆိုင်ရာ အကျိုးစီးပွားများ၏ ရှုထောင့်မှ မည်မျှရရှိခဲ့သည်ကို တိုင်းတာကြသည်။ အန္တိခရစ်တို့သည် မည်သည့်လူကို မနာလိုဖြစ်သည်ဟု သင်တို့ထင်သနည်း။ (ဆုံးမပဲ့ပြင်ခြင်းကို ကြံ့ကြံ့မခံသည့်သူ ဖြစ်ပါသည်။) အန္တိခရစ်တို့သည် ပျင်းရိပြီး သစ္စာစောင့်သိမှု မရှိသူ၊ မည်သည့်ဆုံးမပဲ့ပြင်မှုကိုမျှ မရင်ဆိုင်ဘဲ အဆင့်အတန်း၏ အကျိုးကျေးဇူးများကို ပျော်မွေ့ခံစားသူကို မနာလိုဖြစ်ကြသည်။ အန္တိခရစ်တို့က ထိုသို့သော ပုဂ္ဂိုလ်များကို မနာလိုဖြစ်ခြင်းသည် ၎င်းတို့ အမှုအရာများကို ရှုမြင်ပုံတွင် ပြဿနာတစ်ခုရှိကြောင်း သက်သေပြသည်၊ ဤသည်မှာ ၎င်းတို့၏ သဘာဝအနှစ်သာရအားဖြင့် သတ်မှတ်ခြင်း ဖြစ်သည်။

လူကို ဘုရားသခင် ပေးထားသည့် ကတိတော်များနှင့် ကောင်းချီးများနှင့်ဆိုင်သော နှုတ်ကပတ်တော်များ ပြည့်စုံလာမည်ဟုတ်မဟုတ်ကို အန္တိခရစ်တို့က မည်သို့ စပ်စုကြသနည်း။ ဘုရားသခင်၏ နှုတ်ကပတ်တော်များက သူမည်သူ့ကို ကောင်းချီးပေးသည်၊ မည်သူက သူ၏ကတိတော်များကို လက်ခံရရှိသည်၊ မည်သူက ဘုရားသခင်ထံမှ ကတိတော်များကို လက်ခံရရှိနိုင်သည်တို့ကို ဖော်ပြသည့်အခါ အန္တိခရစ်တို့က ဤအရာကို မည်သို့ စောင့်ကြည့်လေ့လာသနည်း။ ၎င်းတို့က “ဘုရားသခင်အတွက် အဖိုးအခပေးဆပ်သော လူတို့သည် ဉာဏ်အလင်းရခြင်းနှင့် အလင်းရခြင်းတို့ကို လက်ခံရရှိသည်၊ ဘုရား၏ ဆုံးမပဲ့ပြင်ခြင်းနှင့် လမ်းပြမှုကို ရရှိသည်၊ ပြီးလျှင် ယင်းကို ကောင်းချီးများ လက်ခံရရှိခြင်းဟု မှတ်ယူသလော။ ဆုံးမပဲ့ပြင်ခံရခြင်းသည် ဘုရား၏ ကောင်းချီးများ ဖြစ်သလော။ လူမိုက်များသာ ထိုသို့ တွေးထင်ကြပေမည်။ ဤသည်မှာ ထိခိုက်နစ်နာခြင်း မဟုတ်လော။ ဤသည်မှာ လူတစ်ဦး၏ ဂုဏ်သတင်းကို ပျက်စီးစေခြင်း မဟုတ်လော။ ပြီးလျှင် ယင်းကို ဘုရား၏ ကောင်းချီးဟု ခေါ်သလော။ ဘုရား၏ နှုတ်ကပတ်တော်များ ဤသို့ ပြည့်စုံလာပြီး အကောင်အထည် ပေါ်လာခြင်းလော။ အကယ်၍ ထိုသို့ဖြစ်ပါက ကျွန်ုပ်သည် ထိုသို့သောလူတစ်ဦး မဖြစ်လိုပါ၊ ဆင်းရဲဒုက္ခခံရန်နှင့် အဖိုးအခပေးရန် မလိုက်စားလိုပေ။ ဘုရား၏ ဤသို့ အလုပ်လုပ်သည့် နည်းလမ်းကို ကျွန်ုပ် လက်မခံပါ၊ ဤသည်မှာ မည်သို့သော သမ္မာတရားမျိုးဖြစ်သနည်း။ ယင်းကို လူများကို ကယ်တင်ခြင်းဟု မည်သို့ မှတ်ယူနိုင်မည်နည်း” ဟု ဆိုကြသည်။ ၎င်းတို့၏ စိတ်နှလုံးထဲတွင် အတိုက်အခံပြုခြင်း ပေါ်ပေါက်လာသည်။ ၎င်းတို့သည် ဘုရားသခင်က ဤနည်းလမ်းဖြင့် လူများကို ကောင်းချီးပေးခြင်းနှင့် ဦးဆောင်ခြင်းကို လက်မခံကြပေ၊ ဘုရားသခင်က ဤပုံစံဖြင့် လူများကို အသက်ပေးသနားတော်မူခြင်းကို လက်မခံကြပေ၊ ဘုရားသခင်က ဤနည်းလမ်းဖြင့် လူတို့ထဲသို့ သမ္မာတရားကို အမှုပြုပေးခြင်းကို လက်မခံကြပေ။ အန္တိခရစ်တို့၏ ပတ်ဝန်းကျင်တွင် ဘုရားသခင်ကို ယုံကြည်သည့်အချိန်မှစ၍ စီးပွားရေးလုပ်ငန်းများ ကြီးပွားတိုးတက်လာခဲ့ပြီး ငွေပိုမိုရှာဖွေနိုင်ခဲ့ကာ ကားများနှင့် အိမ်များ ဝယ်ယူနိုင်ခဲ့ပြီး ၎င်းတို့၏ လောကီဘဝ တိုးတက်လာသည့်အပြင် ကြွယ်ဝချမ်းသာလာခဲ့သည့် ထိုသို့သောလူများလည်း ရှိကောင်းရှိနိုင်သည်မှာ ပြောစရာမလိုပေ။ ဤအရာကို မြင်သည့်အခါ အန္တိခရစ်တို့က “ဘုရားကို ယုံကြည်ပြီးနောက် ၎င်းတို့သည် ကောင်းချီးများကို လက်ခံရရှိခဲ့ပြီး ဘုရား၏ ကျေးဇူးတော်ကို ခံစားခဲ့ကြရသည်။ ဤအဖြစ်မှန်များအရ လူကို ဘုရားပေးသည့် ကတိတော်များနှင့် ကောင်းချီးများသည် ထိုသို့သောလူများတွင် အကောင်အထည် ပေါ်လာပုံရသည်၊ ဘုရား၏ နှုတ်ကပတ်တော်များ ပြည့်စုံလာခဲ့ပြီ။ ဘုရား၏ နှုတ်ကပတ်တော်များတွင် အမှန်ပင် သြဇာအာဏာ ပါရှိပုံရသည်၊ ဘုရားအမှုတော်၏ ဤအဆင့်ကို လက်ခံခြင်းသည် မှန်ကန်ပြီး လူတစ်ဦးသည် ကြီးမြတ်သော ကောင်းချီးများကို လက်ခံရရှိနိုင်သည်၊ အရာရာတိုင်း အဆင်ပြေချောမွေ့သွားမည်ဖြစ်ပြီး ဘုရားထံမှ ကျေးဇူးတော်ကို လက်ခံရရှိနိုင်သည်” ဟု တွေးထင်ကြသည်။ ထိုသို့သော အဖြစ်မှန်များကို မျက်မြင်တွေ့ရှိပြီးနောက်တွင် အန္တိခရစ်တို့သည် ၎င်းတို့၏ စိတ်နှလုံးထဲ၌ ဘုရားသခင်၏ ကတိတော်များနှင့် ကောင်းချီးများကို ယာယီအားဖြင့် အနည်းငယ် အသိအမှတ်ပြုခြင်းနှင့် ယုံကြည်လက်ခံခြင်း ရှိလာကြသည်။ ပြောစရာ မလိုသည်မှာ ဤအသိအမှတ်ပြုခြင်းနှင့် ယုံကြည်လက်ခံခြင်းသည် “နောက်ထပ် အတည်ပြုရန် လိုအပ်သည်” ဟု ဖော်ပြထားသည့် ကွင်းစကွင်းပိတ်အတွင်းမှ မှတ်ချက်တစ်ခုနှင့်အတူ လာသင့်သည်။ ၎င်းတို့၏ နေ့စဉ်အသက်တာများတွင် အန္တိခရစ်တို့သည် ဘုရားသခင်၏ ကောင်းချီးများနှင့် ကတိတော်များ လူများစွာတို့တွင် ပြည့်စုံလာပြီး အကောင်အထည်ပေါ်နေကြောင်း အတည်ပြုရန် သက်သေအထောက်အထားအမျိုးမျိုးကို အဆက်မပြတ် စောင့်ကြည့်လေ့လာပြီး စုဆောင်းကြသည်။ စောင့်ကြည့်လေ့လာနေစဉ်တွင် ဤအန္တိခရစ်တို့သည် မည်သည့်လူများက ဘုရားသခင်၏ ကောင်းချီးများနှင့် ကတိတော်များကို လက်ခံရရှိခဲ့သည်၊ ဤလူများက မည်သည့်အရာကို လုပ်ဆောင်ခဲ့ကြသည်၊ ဘုရားသခင်အပေါ် ၎င်းတို့၏ သဘောထားများ၊ ၎င်းတို့ ဘုရားသခင်နောက်သို့ မည်သို့လိုက်လျှောက်ကြသည်နှင့် ၎င်းတို့၏ ရှုမြင်ပုံများကို ကြည့်ရှုရန် ကြိုးစားလျက် ဤသက်သေအထောက်အထားကို စုဆောင်းနေကြခြင်း ဖြစ်သည်။ ပြောစရာမလိုသည်မှာ ဤသို့ အဆက်မပြတ် စောင့်ကြည့်လေ့လာခြင်းနှင့် သက်သေအထောက်အထား စုဆောင်းခြင်း ကာလအတွင်းတွင် အန္တိခရစ်တို့သည် ဘုရားသခင်၏ ကောင်းချီးများနှင့် ကတိတော်များကို လက်ခံရရှိခဲ့သူတို့၏ အပြုအမူ၊ လုပ်ဆောင်ချက်များနှင့် ရှုမြင်ပုံများကို အတုယူရန်လည်း ကြိုးပမ်းကြသည်။ အကယ်၍ ၎င်းတို့ကိုယ်တိုင်က လောကီဆိုင်ရာ ကောင်းချီးများ၊ ခံစားခွင့်နှင့် သာယာမှုအချို့ကို လက်ခံရရှိပါက ၎င်းတို့သည် အတွင်းစိတ်၌ “ဘုရား၏ ကောင်းချီးများနှင့် ကတိတော်များသည် အနှစ်မဲ့သော စကားများမဟုတ်ပါ၊ ယင်းတို့သည် အကောင်အထည် ပေါ်လာနိုင်ပါသည်။ ဤဘုရားသည် အမှန်ပင် ဘုရားဖြစ်ပုံရသည်၊ သူ၌ အမှန်တကယ်ပင် လုပ်နိုင်စွမ်းအချို့ ရှိသည်။ သူသည် လူတို့အပေါ် ကောင်းချီးများနှင့် ကတိတော်များကို ပေးသနားနိုင်သည်၊ အကျိုးကျေးဇူးအချို့ကို ဆောင်ကြဉ်းပေးနိုင်သည်၊ အချို့သော အကျိုးစီးပွားများအတွက် ၎င်းတို့၏ လိုအပ်ချက်အချို့ကို ဖြည့်ဆည်းပေးနိုင်သည်။ ကျွန်ုပ်သည် သူ့ကို ဆက်လက်ယုံကြည်ပြီး လိုက်လျှောက်သင့်ပုံရသည်၊ ကျွန်ုပ် နောက်ကျကျန်နေခဲ့ခြင်း သို့မဟုတ် ပေါ့လျော့ခြင်း မဖြစ်စေရ” ဟု လက်ခံကြသည်။ အစမှအဆုံးတိုင် အန္တိခရစ်တို့သည် ချီတုံချတုံဖြင့် စောင့်ကြည့်လေ့လာနေကြသည်။ သို့သော် ၎င်းတို့ ဤသို့ပြုလုပ်သည့်အခါ တစ်စုံတစ်ဦးက သတိပြုမိသလော။ ၎င်းတို့က “ဘုရား၏ ဤကောင်းချီးများနှင့် ကတိတော်များကို ကျွန်ုပ်မယုံကြည်ပါ” ဟု လူတိုင်းကို ပြောလျက် လူအများရှေ့တွင် ချီတုံချတုံဖြင့် စောင့်ကြည့်လေ့လာနေကြသလော။ (ထိုသို့မပြုပါ။) အပြင်ပန်းတွင် သင် ပိုင်းခြားသိမြင်နိုင်ခြင်း မရှိပေ။ သင်သည် ၎င်းတို့ကို အခြားလူများအားလုံးနှင့် အတူတူဖြစ်နေသည်ကို တွေ့မြင်ရသည်၊ ၎င်းတို့၏ အလုပ်အကိုင်၊ အိမ်ထောင်၊ မိသားစုများ စသည်တို့ကို စွန့်လွှတ်ကြသည်၊ ထို့အပြင် အခြားလူတိုင်းနှင့်အတူ မိမိတို့၏ တာဝန်များကိုလည်း ထမ်းဆောင်ကြသည်၊ စောစောထပြီး ညဉ့်နက်မှ အိပ်ကြသည်၊ ဒုက္ခဆင်းရဲကို ကြံ့ကြံ့ခံပြီး အဖိုးအခကို ပေးကြသည်။ ၎င်းတို့သည် အနှောင့်အယှက် ဖြစ်စေသော စကားများ သို့မဟုတ် အပျက်သဘောဆောင်သော စကားများကို မပြောကြပေ၊ ဝေဖန်သုံးသပ်ချက်များကို မဖော်ပြကြပေ၊ မကောင်းမှုများကို မလုပ်ဆောင်ကြပေ၊ အနှောင့်အယှက်များကို မဖြစ်စေကြပေ။ သို့သော်ငြားလည်း အချက်တစ်ချက် ရှိနေသေးသည်။ ၎င်းတို့သည် အပြင်ပန်း၌ မည်မျှပင် လျှို့ဝှက်စွာ ပြုမူပါစေ၊ ၎င်းတို့၏ အတွင်းစိတ်မှ ရှုမြင်ပုံများနှင့် အတွေးအခေါ်များသည် ၎င်းတို့၏ အပြုအမူကို လွှမ်းမိုးပြီး သက်ရောက်မှုရှိသည်။ စိတ်နှလုံး နက်ရှိုင်းရာ၌ ၎င်းတို့၏ ချီတုံချတုံဖြင့် စောင့်ကြည့်လေ့လာခြင်းနှင့် ဘုရားသခင်၏ နှုတ်ကပတ်တော်များကို စပ်စုခြင်းတို့သည် ဘုရားသခင်ထံမှ ဖုံးကွယ်၍မရနိုင်ပေ။ သို့ဆိုလျှင် အန္တိခရစ်တို့၏ မည်သည့်သွင်ပြင်လက္ခဏာများကို လူတို့ထံမှ ဖုံးကွယ်နိုင်သော်လည်း ဘုရားသခင်ထံမှ မဖုံးကွယ်နိုင်သနည်း။ လူတို့သည် အခြားသူများ၏ အပြုအမူကိုသာ မြင်ကြသည်၊ ၎င်းတို့သည် အခြားသူများ ထုတ်ဖော်သည့်အရာကိုသာ မြင်ကြသည်။ တစ်ဖက်တွင် ဘုရားသခင်မှာမူ ဤအရာများကို ကြည့်ရှုရုံသာမက အရေးကြီးဆုံးမှာ လူတို့၏ စိတ်နှလုံးများနှင့် အတွင်းအကျဆုံးသော အတွေးအခေါ်များကို ကြည့်ရှုစစ်ဆေးခြင်း ဖြစ်သည်။ လူတစ်ဦး၏ အပြုအမူများနှင့် ထုတ်ဖော်ခြင်းများသည် အတော်အတန် အပေါ်ယံကျသော်လည်း လူတစ်ဦး၏ စိတ်နှလုံး နက်ရှိုင်းရာသည် လူက မခံစားသိရှိနိုင်သော နယ်ပယ်တစ်ခုဖြစ်ပြီး ယင်းအတွင်း၌ ၎င်းတို့၏ ပိုမိုနက်ရှိုင်းသော အတွေးအခေါ်များနှင့် ၎င်းတို့၏ သဘာဝနှင့်ဆိုင်သော အစိတ်အပိုင်းများစွာတို့သည် ဖုံးကွယ်လျက်ရှိသည်။ အန္တိခရစ်တို့သည် သူ၏ ကတိတော်များနှင့် ကောင်းချီးများကဲ့သို့သော ဘုရားသခင်၏ ထိုနှုတ်ကပတ်တော်များကို စပ်စုသည့်အခါ အပြင်ပန်းတွင် ၎င်းတို့သည် မိမိတို့၏ အချိန်ကို ဆက်ကပ်ကောင်း ဆက်ကပ်နိုင်ပြီး ရုပ်ပိုင်းဆိုင်ရာ အဖိုးအခကို ပေးကောင်း ပေးနိုင်သော်လည်း ၎င်းတို့၏ စိတ်နှလုံးများသည် ဘုရားသခင်ထံ အပြည့်အဝ ဆက်ကပ်ထားခြင်း မရှိပေ။ မိမိတို့၏ စိတ်နှလုံးများကို ဘုရားသခင်ထံ အပြည့်အဝ မဆက်ကပ်ခြင်း၏ ခိုင်မာသော သရုပ်သကန်များမှာ အဘယ်နည်း။ ၎င်းတို့ မည်သည့်အရာကို လုပ်ဆောင်သည်ဖြစ်စေ သို့မဟုတ် မည်သည့်တာဝန်ကို ထမ်းဆောင်သည်ဖြစ်စေ ၎င်းတို့သည် မိမိတို့၏ စွမ်းအင်အားလုံးကို ထိုအထဲသို့ မထည့်ကြသကဲ့သို့ ခြွင်းချက်မရှိဘဲလည်း မလုပ်ဆောင်ကြပေ၊ သို့သော် သိသာထင်ရှားသော အမှားအယွင်းများ မရှိကြောင်းနှင့် လုပ်ငန်းစဉ်တစ်ခုလုံး၏ အခြေခံကျသော လားရာသည် မှန်ကန်ကြောင်း သေချာစေရန်သာ ရည်ရွယ်ကြသည်။ ၎င်းတို့သည် ဤသို့ အဘယ်ကြောင့် လုပ်ဆောင်နိုင်သနည်း။ ၎င်းတို့၏ စိတ်နှလုံး နက်ရှိုင်းရာ၌၊ ၎င်းတို့၏ အတွင်းအကျဆုံးသော ဖြစ်တည်မှု၌ ၎င်းတို့သည် အတွေးတစ်ခုကို စွဲကိုင်ထားကြသည်၊ “ဘုရား၏ နှုတ်ကပတ်တော်များ ပြည့်စုံလာမည်ဟုတ်မဟုတ်သည် ဘုရားက ကျွန်ုပ်ကို ကယ်တင်နိုင်မည်ဟုတ်မဟုတ်နှင့် သူသည် အမှန်ပင် ကျွန်ုပ်၏ ဘုရားဖြစ်သည်ဟုတ်မဟုတ်ကို သတ်မှတ်သည်။ ဤမေးခွန်းကို မဖြေဆိုရသေးပါက ဘုရား၏ ပင်ကိုလက္ခဏာနှင့် အနှစ်သာရတို့၏ စစ်မှန်မှုသည်ပင် မေးခွန်းထုတ်စရာ ဖြစ်နေသည်” ဟူ၍ ဖြစ်သည်။ အတွင်းစိတ် နက်ရှိုင်းရာ၌ ထိုသို့သော အတွေးများဖြင့် ၎င်းတို့သည် ဘုရားသခင်အပေါ် စစ်မှန်သော စိတ်နှလုံးတစ်ခု ရှိနိုင်သေးသလော။ ၎င်းတို့၏ စိတ်နှလုံးထဲရှိ ဤနက်ရှိုင်းစွာ အမြစ်တွယ်နေသော အတွေးအခေါ်များသည် ၎င်းတို့ကို အဟန့်အတားဖြစ်စေပြီး အဆက်မပြတ် သတိပေးနေသည်မှာ သင်၏ စစ်မှန်သော စိတ်နှလုံးကို ဘုရားထံ မပေးနှင့်၊ ရှိသမျှကို အကုန်အစင် မပုံအောနှင့်၊ သင်လုပ်ဆောင်သည့် မည်သည့်အရာတွင်မဆို ဝတ်ကျေတမ်းကျေ လုပ်ဆောင်သွားရုံသာ ဖြစ်သည်၊ မမိုက်မဲနှင့်၊ ဘုရားအပေါ် တစ်စုံတစ်ရာကို ထိမ်ချန်ထားလော့၊ မိမိအတွက် ထွက်ပေါက်တစ်ခု အသေအချာ ချန်ထားလော့၊ ပြီးလျှင် သင်၏ အသက် သို့မဟုတ် သင်၏ အရေးကြီးဆုံးသော အရာများကို ဤသို့ မသိရှိသေးသော ဘုရားတစ်ပါးထံ မအပ်နှံနှင့် ဟူ၍ဖြစ်သည်။ ဤသည်မှာ ၎င်းတို့၏ စိတ်နှလုံးထဲတွင် တွေးတောပုံဖြစ်သည်။ သင်တို့ ဤအရာကို သတိပြုမိကြသလော။ (မပြုမိပါ။) ဤအန္တိခရစ်တို့သည် စည်းဝေးပွဲများအတွင်းနှင့် အခြားသူများနှင့် အပြန်အလှန်ဆက်ဆံရာတွင် အပြင်ပန်း၌ ကြင်နာတတ်သည်၊ ပုံမှန်ပေါင်းသင်းဆက်ဆံမှုများ ရှိနိုင်သည်၊ ၎င်းတို့၏ ကိုယ်ပိုင်ထိုးထွင်းသိမြင်မှု၊ နားလည်မှုနှင့် အတွေ့အကြုံအချို့အကြောင်းကိုပင် မိတ်သဟာယဖွဲ့နိုင်ပြီး ၎င်းတို့သည် ယုံကြည်သူတစ်ဦး၌ ရှိသင့်သည့် အပြင်ပန်းကျသော၊ အပေါ်ယံကျသော၊ အခြေခံကျသော အပြုအမူများနှင့် သရုပ်သကန်များကို ပြသနိုင်သော်လည်း ဘုရားသခင်ကို ကြောက်ရွံ့ခြင်း သို့မဟုတ် ကိုယ်တော်အပေါ် ရိုးသားမှုတို့တွင် ကြီးထွားရင့်ကျက်မှု သို့မဟုတ် တိုးတက်မှု တစ်စက်မျှ မရှိပေ။ ဤလူတို့သည် မည်သို့ပင် အဖိုးအခပေးဆပ်သည်ဖြစ်စေ သို့မဟုတ် ဘုရားအိမ်တော်၌ မိမိတို့၏ တာဝန်ကို နှစ်ပေါင်းမည်မျှပင် ထမ်းဆောင်သည်ဖြစ်စေ၊ အချက်တစ်ချက်မှာ သေချာသည်။ ၎င်းတို့၏ အသက်သည် ကြီးထွားရင့်ကျက်ခြင်း မရှိပေ။ ၎င်းတို့၌ အသက်မရှိပေ။ ဤအသက်မရှိခြင်းသည် မည်သည့်နယ်ပယ်များတွင် ပေါ်လွင်ထင်ရှားသနည်း။ အခြေအနေများနှင့် ရင်ဆိုင်ရသည့်အခါ ၎င်းတို့သည် စည်းမျဉ်းများကို လုံးဝမရှာဖွေကြပေ။ လက်ရှိအလုပ် ဆက်လက်လုပ်ဆောင်နေပါက ကျေနပ်နေကြရုံသာ ဖြစ်ပြီး ၎င်းတို့သည် ဘုရားသခင် မိန့်ကြားသည့် စည်းမျဉ်းများကို မိမိတို့၏ လက်တွေ့လုပ်ဆောင်ခြင်းအတွက် စံနှုန်းအဖြစ် မည်သည့်အခါမျှ မမှတ်ယူကြဘဲ အခြားလူများထံမှ ကြီးကြပ်မှု၊ အုပ်ထိန်းမှုနှင့် ဦးဆောင်မှုကို အပေါ်ယံအားဖြင့်သာ လက်ခံပြီး ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်မခံကြပေ။ ဤသည်မှာ ဘုရားသခင်၏ ကတိတော်များနှင့် ကောင်းချီးများသည် မည်သူ့အတွက် အမှန်တကယ် ပြည့်စုံလာနေသည်၊ မည်သည့်လူအုပ်စုအတွက် အကောင်အထည်ပေါ်နေသည်ကို ၎င်းတို့ ရှင်းလင်းစွာ အတည်မပြုမချင်း၊ ပြီးလျှင် ၎င်းတို့ကိုယ်တိုင်က လူကို ဘုရားပေးသည့် ကတိတော်များနှင့် ကောင်းချီးများကို ဘုရားသခင်ထံမှ အမှန်တကယ် လက်ခံရရှိနိုင်ကြောင်း အတည်မပြုမချင်း ၎င်းတို့၏ လုပ်ဆောင်ချက်ဆိုင်ရာ စည်းမျဉ်းများနှင့် နည်းလမ်းများအပြင် ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားသည် ပြောင်းလဲမည်မဟုတ်ကြောင်း ဆိုလိုသည်။ တစ်နည်းအားဖြင့် ၎င်းတို့သည် မိမိတို့ကိုယ်ကို အဆက်မပြတ် သတိပေးနေကြသကဲ့သို့ အတွင်းစိတ်၌ ဘုရားသခင်နှင့် အငြင်းအခုံပြုရန်လည်း ကြံစည်နေကြသည်။ ဘုရားသခင်နှင့် ၎င်းတို့၏ အငြင်းအခုံပြုခြင်း၏ အဓိကအချက်မှာ အဘယ်နည်း။ ၎င်းတို့က “သင်၏ ကတိတော်များနှင့် ကောင်းချီးများလည်း အကောင်အထည် မပေါ်သေးပါ။ ယင်းတို့ အကောင်အထည်ပေါ်သည်ကို ကျွန်ုပ် မမြင်တွေ့ရသေးပါ၊ သင် မည်သို့ အလုပ်လုပ်သည်ကိုလည်း ကျွန်ုပ် မမြင်နိုင်ပါ၊ ထို့ကြောင့် သင်၏ ပင်ကိုလက္ခဏာကို ကျွန်ုပ် အတည်မပြုနိုင်ပေ။ သင်၏ ပင်ကိုလက္ခဏာကို ကျွန်ုပ် အတည်မပြုနိုင်ပါက သင်၏ ဤနှုတ်ကပတ်တော်များကို သမ္မာတရားအဖြစ်၊ ဘုရား၏ နှုတ်ကပတ်တော်များအဖြစ် ကျွန်ုပ် မည်သို့ မှတ်ယူနိုင်မည်နည်း” ဟု တွေးထင်ကြသည်။ ၎င်းတို့သည် ဤကိစ္စကို ဘုရားသခင်နှင့် စိတ်ထဲ၌ အငြင်းပွားနေကြသည် မဟုတ်လော။ ၎င်းတို့က “သင်က လူတို့အပေါ် ပေးသနားမည်ဟု ကတိပေးထားသည့် ကောင်းချီးများနှင့် သင်၏ ကတိတော်များ၏ အမျိုးမျိုးသော အကြောင်းအရာအားလုံးကို ကျွန်ုပ်က အတည်မပြုနိုင်ပါက သင့်အပေါ် ကျွန်ုပ်၏ ယုံကြည်ခြင်းသည် ရာနှုန်းပြည့် မဖြစ်နိုင်ပေ။ ယင်းအတွင်း၌ ရောနှောခြင်းအချို့ အမြဲရှိနေမည်ဖြစ်ပြီး ကျွန်ုပ် အပြည့်အဝ မယုံကြည်နိုင်ပါ” ဟု ဆိုကြသည်။ ဤသည်မှာ အန္တိခရစ်တို့၏ သဘောထားဖြစ်သည်။ ထိုသို့သော သဘောထားသည် ကြောက်စရာ ကောင်းသလော။ (ဟုတ်ပါသည်။) ဤသဘောထားမျိုးသည် “ယုန်ကို မမြင်မချင်း သိမ်းငှက်ကို မလွှတ်နှင့်” ဟူသည့် ဘာသာတရားမရှိသူများကြားမှ ဆိုရိုးစကားနှင့် သဘောသဘာဝအားဖြင့် အတူတူပင်ဖြစ်သည်။ ၎င်းတို့က “သင်သည် ဘုရားဖြစ်သည်၊ သင်၏ ကတိတော်များနှင့် ကောင်းချီးများကို အကောင်အထည်ဖော်ရန် တန်ခိုးသင့်၌ ရှိသင့်သည်။ သင်ပြောသည့်အရာကို အကောင်အထည်ဖော်၍ မရနိုင်ပါက၊ သင့်ကို ယုံကြည်သောလူများသည် ကြီးမြတ်သော ကောင်းချီးများကို မခံစားနိုင်ပါက၊ ဘုန်းအသရေ၊ စည်းစိမ်နှင့် ဂုဏ်သိက္ခာကို မခံစားနိုင်ပါက၊ ကျေးဇူးတော်ကို မခံစားနိုင်ပါက၊ သင်၏ ကွယ်ကာမှုကို မရရှိနိုင်ပါက လူတို့သည် သင့်နောက်သို့ အဘယ်ကြောင့် လိုက်သင့်သနည်း” ဟု ဆိုကြသည်။ အန္တိခရစ်တို့၏ အမြင်တွင်၊ ၎င်းတို့၏ အတွေးအခေါ်များနှင့် ရှုမြင်ပုံများတွင် ဘုရားသခင်နောက်လိုက်ရာ၌ အကျိုးအမြတ်အချို့ ရှိရမည်ဖြစ်သည်။ ၎င်းတို့သည် အကျိုးအမြတ်မရှိဘဲ မည်သည့်အရာကိုမျှ မလုပ်ဆောင်ကြပေ။ ခံစားနိုင်သည့် ကျော်ကြားမှု၊ အကျိုးအမြတ် သို့မဟုတ် အဆင့်အတန်း မရှိပါက၊ ၎င်းတို့လုပ်ဆောင်သည့် အလုပ် သို့မဟုတ် ထမ်းဆောင်သည့် တာဝန်တစ်ခုမျှက ၎င်းတို့ကို အခြားသူများ၏ လေးစားမှုကို မရရှိစေပါက ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းတို့တွင် အဓိပ္ပာယ်မရှိတော့ပေ။ ၎င်းတို့ ရရှိရမည့် ပထမဆုံးသော အကျိုးအမြတ်များမှာ ဘုရားသခင်၏ နှုတ်ကပတ်တော်များတွင် မိန့်ကြားထားသည့် ကတိတော်များနှင့် ကောင်းချီးများဖြစ်ပြီး ၎င်းတို့သည် အသင်းတော်အတွင်း၌ ကျော်ကြားမှု၊ အကျိုးအမြတ်နှင့် အဆင့်အတန်းကိုလည်း ခံစားရမည်ဖြစ်သည်။ အန္တိခရစ်တို့က ဘုရားသခင်ကို ယုံကြည်ရာတွင် လူတစ်ဦးသည် အခြားသူများထက် သာလွန်ရမည်၊ လေးစားခြင်းခံရမည်၊ ထူးခြားရမည်ဟု တွေးထင်ကြသည်၊ အနည်းဆုံးအနေဖြင့် ဘုရားသခင်ကို ယုံကြည်သူများသည် ဤအရာများကို ခံစားရမည်ဖြစ်သည်။ အကယ်၍ မခံစားရပါက ၎င်းတို့ ယုံကြည်နေသည့် ဤဘုရားသခင်သည် စစ်မှန်သော ဘုရားသခင် ဟုတ်မဟုတ်အပေါ် မေးခွန်းအချို့ ရှိနေသည်။ အန္တိခရစ်တို့၏ တွေးခေါ်မှုစနစ်မှာ “ဘုရားကို ယုံကြည်သောသူများသည် ဘုရား၏ ကောင်းချီးများနှင့် ကျေးဇူးတော်ကို ခံစားရမည်” ဟူသော စကားများကို သမ္မာတရားအဖြစ် မှတ်ယူနေခြင်း မဟုတ်လော။ ဤစကားများကို ဆန်းစစ်ကြည့်ကြလော့။ ယင်းတို့သည် သမ္မာတရား ဟုတ်ပါသလော။ (မဟုတ်ပါ။) ယခုအခါ ဤစကားများသည် သမ္မာတရားမဟုတ်ကြောင်း၊ ယင်းတို့သည် မှားယွင်းပြီး အဓိပ္ပာယ်မဲ့ကြောင်း၊ ယင်းတို့သည် စာတန်၏ တွေးခေါ်မှုစနစ်ဖြစ်ကြောင်းနှင့် သမ္မာတရားနှင့် မည်သို့မျှ မသက်ဆိုင်ကြောင်း ရှင်းလင်းသွားပြီဖြစ်သည်။ ဘုရားသခင်က “လူတို့သည် ငါ့ကို ယုံကြည်လျှင် ၎င်းတို့သည် သေချာပေါက် ကောင်းချီးခံစားရမည်ဖြစ်ပြီး ဘေးဒုက္ခကို မည်သည့်အခါမျှ ခံစားရမည်မဟုတ်” ဟု တစ်ခါမျှ မိန့်ကြားခဲ့ဖူးသလော။ ဘုရားသခင်၏ မည်သည့်နှုတ်ကပတ်တော်က ဤအကြောင်းကို ပြောထားသနည်း။ ဘုရားသခင်သည် ထိုသို့သော စကားများကို မည်သည့်အခါမျှ မမိန့်ကြားခဲ့သကဲ့သို့ ဤသို့လည်း မလုပ်ဆောင်ခဲ့ပေ။ ကောင်းချီးများ၊ ဒုက္ခဆင်းရဲများနှင့် ပတ်သက်သည့်အခါ ရှာဖွေရမည့် သမ္မာတရားတစ်ခု ရှိနေသည်။ လူတို့ လိုက်နာစောင့်ထိန်းသင့်သည့် ပညာရှိစကားမှာ အဘယ်နည်း။ ယောဘက “ငါတို့သည် ဘုရားသခင်၏ လက်တော်မှ သုခချမ်းသာကို ခံယူသည်ဖြစ်၍၊ ဒုက္ခဆင်းရဲကို မခံမယူရာသလော။” (ယောဘဝတ္ထု ၂:၁၀) ဟု ဆိုခဲ့သည်။ ဤစကားများသည် သမ္မာတရား ဟုတ်သလော။ ဤသည်တို့မှာ လူတစ်ဦး၏ စကားများဖြစ်သည်၊ ယင်းတို့သည် ယင်းတို့ကို သမ္မာတရားအဖြစ် မမြှင့်တင်သင့်သော်လည်း ယင်းတို့သည် တစ်နည်းတစ်ဖုံအားဖြင့် သမ္မာတရားနှင့် ကိုက်ညီပေသည်။ မည်သည့်နည်းလမ်းဖြင့် သမ္မာတရားနှင့် ကိုက်ညီမှုရှိသနည်း။ လူတို့သည် ကောင်းချီးခံစားရသည်ဖြစ်စေ၊ ဘေးဒုက္ခခံစားရသည်ဖြစ်စေ အားလုံးသည် ဘုရားသခင်၏ လက်တော်ထဲ၌ ရှိသည်၊ အားလုံးသည် ဘုရားသခင်၏ အချုပ်အခြာအာဏာအောက်၌ ရှိသည်။ ဤသည်မှာ သမ္မာတရားဖြစ်သည်။ အန္တိခရစ်တို့သည် ဤအရာကို ယုံကြည်သလော။ မယုံကြည်ကြပေ။ ၎င်းတို့သည် ဤအရာကို အသိအမှတ်မပြုကြပေ။ ၎င်းတို့သည် ဤအရာကို အဘယ်ကြောင့် မယုံကြည် သို့မဟုတ် အသိအမှတ်မပြုကြသနည်း။ (၎င်းတို့၏ ဘုရားသခင်ကို ယုံကြည်ခြင်းမှာ ကောင်းချီးခံစားရရန်ဖြစ်သည်၊ ၎င်းတို့သည် ကောင်းချီးခံစားလိုရုံသာ ဖြစ်ပါသည်။) (အကြောင်းမှာ ၎င်းတို့သည် အလွန် တစ်ကိုယ်ကောင်းဆန်ပြီး ဇာတိပကတိ၏ အကျိုးစီးပွားများကိုသာ လိုက်စားသောကြောင့် ဖြစ်ပါသည်။) ၎င်းတို့၏ ယုံကြည်ခြင်း၌ အန္တိခရစ်တို့သည် ကောင်းချီးခံစားလိုရုံသာဖြစ်ပြီး ဘေးဒုက္ခကို မခံစားလိုကြပေ။ ကောင်းချီးခံစားရသူ၊ အကျိုးကျေးဇူးရရှိသူ၊ ကျေးဇူးတော်ခံစားရသူနှင့် ဥစ္စာပစ္စည်းဆိုင်ရာ ဇိမ်ခံမှုများ၊ ကြီးမားသော အကျိုးကျေးဇူးများကို ပိုမိုရရှိသူတစ်ဦးကို ၎င်းတို့ မြင်သည့်အခါ ဤသည်မှာ ဘုရားသခင်က လုပ်ဆောင်ခြင်းဖြစ်သည်ဟု ၎င်းတို့ ယုံကြည်ကြသည်၊ အကယ်၍ ၎င်းတို့သည် ထိုသို့သော ဥစ္စာပစ္စည်းဆိုင်ရာ ကောင်းချီးများကို မရရှိပါက ဤသည်မှာ ဘုရားသခင်၏ လုပ်ဆောင်ချက်မဟုတ်ဟု ၎င်းတို့ ယုံကြည်ကြသည်။ သွယ်ဝိုက်ညွှန်းဆိုချက်မှာ “သင်သည် အကယ်၍ အမှန်တကယ် ဘုရားဖြစ်ပါက လူများကိုသာ ကောင်းချီးပေးနိုင်သည်၊ သင်သည် လူတို့၏ ဘေးဒုက္ခကို ရှောင်ရှားပေးသင့်ပြီး ၎င်းတို့ကို ဆင်းရဲဒုက္ခနှင့် ကြုံတွေ့ခွင့် မပြုသင့်ပေ။ ထိုအခါမှသာ လူတို့ သင့်ကို ယုံကြည်ခြင်း၌ တန်ဖိုးနှင့် အဓိပ္ပာယ်ရှိမည်ဖြစ်သည်။ သင့်နောက်သို့ လိုက်ပြီးနောက်တွင် လူတို့သည် ဘေးဒုက္ခနှင့် ဝန်းရံဖိစီးခြင်းကို ခံနေရဆဲဖြစ်ပါက၊ ၎င်းတို့ ဆင်းရဲဒုက္ခခံနေရသေးပါက သင့်ကို ယုံကြည်ခြင်း၌ အဘယ်အဓိပ္ပာယ် ရှိမည်နည်း” ဟူ၍ဖြစ်သည်။ ၎င်းတို့သည် အမှုအရာအားလုံးသည် ဘုရားသခင်၏ လက်တော်ထဲ၌ ရှိကြောင်း၊ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်းကို ဝန်မခံကြပေ။ ပြီးလျှင် ၎င်းတို့သည် ဤအရာကို အဘယ်ကြောင့် ဝန်မခံကြသနည်း။ အကြောင်းမှာ အန္တိခရစ်တို့သည် ဘေးဒုက္ခခံစားရမည်ကို ကြောက်သောကြောင့် ဖြစ်သည်။ ၎င်းတို့သည် အကျိုးခံစားလိုရုံ၊ အခွင့်အရေးယူလိုရုံ၊ ကောင်းချီးများကို ခံစားလိုရုံသာဖြစ်သည်၊ ၎င်းတို့သည် ဘုရားသခင်၏ အချုပ်အခြာအာဏာ သို့မဟုတ် စီစဉ်ညွှန်ကြားခြင်းကို လက်မခံလိုဘဲ ဘုရားသခင်ထံမှ အကျိုးကျေးဇူးများကိုသာ လက်ခံရယူလိုကြသည်။ ဤသည်မှာ အန္တိခရစ်တို့၏ တစ်ကိုယ်ကောင်းဆန်ပြီး စက်ဆုပ်ဖွယ်ကောင်းသော ရှုမြင်ပုံဖြစ်သည်။ ဤသည်မှာ သူ၏ ကတိတော်များနှင့် ကောင်းချီးများကဲ့သို့သော ဘုရားသခင်၏ နှုတ်ကပတ်တော်များနှင့်ပတ်သက်၍ အန္တိခရစ်တို့က ပြသသည့် သရုပ်သကန်များ တသီတတန်းကြီး ဖြစ်ပေသည်။ ခြုံငုံကြည့်လျှင် ဤသရုပ်သကန်များသည် အဓိကအားဖြင့် အန္တိခရစ်တို့၏ လိုက်စားမှုနောက်ကွယ်ရှိ အမြင်ရှုထောင့်များအပြင် ဘုရားသခင်က လူတို့အတွက် လုပ်ဆောင်သည့် ဤအရာမျိုးအပေါ် ၎င်းတို့၏ ရှုမြင်ပုံများ၊ အကဲဖြတ်ချက်များနှင့် နားလည်မှုတို့နှင့် သက်ဆိုင်သည်။ ၎င်းတို့သည် အပြင်ပန်း၌ ဘုရားသခင်၏ နှုတ်ကပတ်တော်များကို ဗြောင်ကျကျ အသရေဖျက်ခြင်း သို့မဟုတ် ဆန့်ကျင်ခြင်း မပြုနိုင်သော်လည်း စိတ်နှလုံး နက်ရှိုင်းရာ၌ ဘုရားသခင်ထံမှ ဤနှုတ်ကပတ်တော်မျိုးများနှင့် ဘုရားသခင်က ဤအရာမျိုးကို လုပ်ဆောင်သည့် နည်းလမ်းအပေါ် ၎င်းတို့၏ ချဉ်းကပ်ပုံသည် အသရေဖျက်ခြင်း၊ သံသယရှိခြင်း၊ ပြစ်တင်ရှုတ်ချခြင်းနှင့် ရွေးချယ်ခြင်းတို့ဖြစ်သည်။ ဘုရားသခင်၏ ကတိတော်များနှင့် ကောင်းချီးများနှင့်ဆိုင်သော နှုတ်ကပတ်တော်များ အချို့လူများ၌ ပြည့်စုံလာသည့်အခါ ၎င်းတို့သည် ဘုရားသခင်၏ တန်ခိုးကို ချီးမွမ်းပြီး သူ၏နာမတော်နှင့် သူ၏ချစ်ခြင်းမေတ္တာကို ချီးမြှောက်ကြသည်။ သို့သော် ဘုရားသခင် လုပ်ဆောင်သည့်အရာသည် ၎င်းတို့၏ ကတိတော်များနှင့် ကောင်းချီးများနှင့်ဆိုင်သော အယူအဆများ၊ စိတ်ကူးများနှင့် မကိုက်ညီသည့်အခါ အန္တိခရစ်တို့သည် ၎င်းတို့၏ စိတ်နှလုံးထဲ၌ ဘုရားသခင်၏ တည်ရှိမှုကို ချက်ချင်း ငြင်းပယ်ကြသကဲ့သို့၊ ဘုရားသခင် လုပ်ဆောင်သမျှ၏ မှန်ကန်မှုကိုလည်း ငြင်းပယ်ကြပြီး ဘုရားသခင်၏ အချုပ်အခြာအာဏာနှင့် သူသည် လူ့ကံကြမ္မာကို စီစဉ်ညွှန်ကြားပြီး ကြိုတင်စီစဉ်သည်ဟူသည့် အချက်ကို ပို၍ပင် ငြင်းပယ်ကြသည်။ အန္တိခရစ်တို့၏ ဤသရုပ်သကန်အားလုံးသည် အပြင်ပန်း၌ ထုတ်ဖော်ခြင်း မခံရနိုင်သကဲ့သို့ ၎င်းတို့သည် မိမိတို့၏ ရှုမြင်ပုံများကို ရှင်းလင်းသော ဘာသာစကားဖြင့် မဖြန့်ဝေနိုင်သော်လည်း ၎င်းတို့၏ စိတ်နှလုံးထဲ၌ ဘုရားသခင်ထံမှ ဤနှုတ်ကပတ်တော်များကို ချီတုံချတုံ စောင့်ကြည့်ပြီး စပ်စုသည့် ရှုမြင်ပုံသည် ပြောင်းလဲခြင်းမရှိပေ။ အခြားသူများက အသက်ဝင်ရောက်မှုဆိုင်ရာ ကိစ္စရပ်များအကြောင်း သို့မဟုတ် လူတို့ မည်သို့ ကယ်တင်ခြင်း ခံရနိုင်ပုံအကြောင်း မည်သို့ပင် မိတ်သဟာယဖွဲ့ပါစေ ဘုရားသခင်၏ ကတိတော်များနှင့် ကောင်းချီးများကဲ့သို့သော နှုတ်ကပတ်တော်များ ပြည့်စုံလာမည် ဟုတ်မဟုတ်နှင့် မည်သို့ အကောင်အထည် ပေါ်လာမည်ကို စပ်စုသည့် အန္တိခရစ်တို့၏ စိတ်နေစိတ်ထားနှင့် သဘောထားကို ဘေးဖယ်ထားမည် မဟုတ်ချေ။ ဘုရားသခင်၏ ကတိတော်များနှင့် ကောင်းချီးများ အကောင်အထည် ပေါ်လာသည့်အခါ အန္တိခရစ်တို့သည် ဘုရားသခင်၏ ကြီးမြတ်ခြင်းကို ချီးမွမ်းလျက် ဝမ်းမြောက်စွာ လက်ခုပ်တီးပြီး ဩဘာပေးကောင်း ပေးနိုင်ပါသည်။ သို့သော် ဘုရားသခင်၏ ကတိတော်များနှင့် ကောင်းချီးများသည် ၎င်းတို့၏ အယူအဆများအတိုင်း အကောင်အထည်မပေါ်သည့်အခါ သို့မဟုတ် ပြည့်စုံမလာသည့်အခါ ချက်ချင်းဆိုသလိုပင် ၎င်းတို့သည် မိမိတို့၏ စိတ်နှလုံးထဲ၌ ဘုရားသခင်ကို လျှို့ဝှက်စွာ ကျိန်စာတိုက်ပြီး ဆဲဆိုကာ သူ၏နာမတော်ကို အသရေဖျက်ကြသည်။ ထို့ကြောင့် နေ့စဉ်အသက်တာ၌ အရာအားလုံး ငြိမ်းချမ်းပြီး ပြဿနာကင်းနေသည့်အခါ၌ပင် အချို့လူတို့၏ အခြေအနေများသည် အလွန်အမင်း အတက်အကျရှိသည်။ ၎င်းတို့ ပျော်ရွှင်သောအခါ၊ ကောင်းကင်ဘုံသို့ ပျံတက်မတတ် ဖြစ်နေနိုင်သော်လည်း သူတို့ စိတ်ဓာတ်ကျသောအခါ၌မူ ငရဲဆန်သော စိတ်ပျက်အားငယ်မှုထဲသို့ နစ်မြုပ်သွားနိုင်၏။ ၎င်းတို့၏ စိတ်ခံစားချက်များသည် မတည်တံ့သကဲ့သို့ ခန့်မှန်း၍မရနိုင်ဘဲ မည်သည့်အရာ ဖြစ်ပျက်နေသည်ကို အခြားသူများကို နားမလည်နိုင်အောင် ဖြစ်စေသည်။ ၎င်းတို့ ပျော်ရွှင်သည့်အခါ ၎င်းတို့က “ဘုရားသည် အမှန်ပင် ဘုရားဖြစ်ပေသည်။ ဘုရားသည် အလွန်ကြီးမြတ်လှသည်၊ ဘုရား၏ သြဇာအာဏာသည် အမှန်တကယ် တည်ရှိသည်၊ ဘုရားသည် လူတို့ကို အလွန်ချစ်သည်” ဟု ဆိုကြသည်။ သို့သော် ၎င်းတို့ မပျော်ရွှင်သည့်အခါ “ဘုရား” ဟူသော စကားလုံးကိုပင် ၎င်းတို့၏ ပါးစပ်မှ ဟရန် အလွန်အမင်း ခက်ခဲသွားသည်။ ဘုရားသခင်၏ နာမတော်ကို ကျယ်လောင်စွာ ချီးမွမ်းသောသူသည် သူ၏စိတ်နှလုံးထဲ၌ ဘုရားသခင်ကို အသရေဖျက်၊ ငြင်းပယ်၊ ပြစ်မှားစော်ကား၊ ဆဲဆိုပြီး ကျိန်စာတိုက်သောသူလည်း ဖြစ်သည်။ ၎င်းတို့သည် မိမိတို့၏ တာဝန်များကို ထမ်းဆောင်ရန် စောစောထပြီး ညဉ့်နက်မှ အိပ်ကြသည်၊ အခြားသူအများစု မတတ်နိုင်သည့် အဖိုးအခကို ပေးကြသော်လည်း မိမိတို့၏ တာဝန်များအပေါ် ခံပြင်းမှုများကို ပွင့်အံချသူ၊ ဘုရားအိမ်တော်၏ အကျိုးစီးပွားများကို သစ္စာဖောက်သူ၊ အလုပ်ကို တမင်တကာ နှောင့်ယှက်သူနှင့် မိမိတို့၏ တာဝန်များနှင့် အလုပ်ကို တမင်တကာ ပေါ့ဆစွာ ကိုင်တွယ်သူလည်း ဖြစ်သည်။ အပြင်ပန်း၌ ဤသည်မှာ လူတစ်ဦးတည်းသာ ဖြစ်သော်လည်း ၎င်းတို့၏ အပြုအမူများနှင့် စိတ်သဘောထားများအရ အကဲဖြတ်လျှင် ထိုသို့သော ဆန့်ကျင်ဘက် သရုပ်သကန်များသည် လူနှစ်ဦး ပါဝင်နေသည့်ပုံ ပေါက်လေသည်။ ဤသည်မှာ ပြဿနာတစ်ခုကို ပြနေသည်။ အန္တိခရစ်တို့၏ ဤသရုပ်သကန်များအရ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် သို့မဟုတ် ဘုရားသခင်၏ နှုတ်ကပတ်တော်များအဖြစ် အခြေခံအားဖြင့် လက်မခံကြောင်းက ထင်ရှားသည်။ ထို့ပြင် အန္တိခရစ်တို့၏ အနှစ်သာရအရ အကဲဖြတ်လျှင် ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ်၊ သို့မဟုတ် ၎င်းတို့၏ အသက်တာတစ်လျှောက်လုံး စောင့်ထိန်းရမည့် သမ္မာတရား စည်းမျဉ်းများအဖြစ် မည်သည့်အခါမျှ မှတ်ယူမည်မဟုတ်ပေ။ ဤသည်မှာ ဘုရားသခင်၏ နှုတ်ကပတ်တော်များ ပြည့်စုံလာမည်ဟုတ်မဟုတ်ကို အန္တိခရစ်တို့က စပ်စုခြင်း၏ ပထမအချက်ဖြစ်သည်။ ၎င်းတို့သည် ကတိတော်များနှင့် ကောင်းချီးများနှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုကြသည်။ အန္တိခရစ်တို့အတွက် ဘုရားသခင်၏ ကတိတော်များနှင့် ကောင်းချီးများသည် ဤဘဝ၌ ၎င်းတို့ ခံစားရသည့် ရုပ်ပိုင်းဆိုင်ရာ ခံစားခွင့်များ၊ ဝိညာဉ်ပိုင်းဆိုင်ရာ ခံစားခွင့်များ၊ နေထိုင်မှုပတ်ဝန်းကျင်၊ အခြားထိုသို့သောအရာများနှင့် ခွဲခြား၍မရအောင် ဆက်စပ်နေသည်၊ ထို့ကြောင့် ၎င်းတို့သည် ဤကဏ္ဍကို အထူးဂရုပြုကြခြင်းဖြစ်သည်။ ၎င်းတို့သည် ဘုရားသခင်၏ တန်ခိုးပမာဏနှင့် ဘုရားသခင်၏ ပင်ကိုလက္ခဏာ၏ စစ်မှန်မှုကို တိုင်းတာရန် စံနှုန်းအဖြစ် ဘုရားသခင်၏ ကတိတော်များနှင့် ကောင်းချီးများနှင့်ဆိုင်သော နှုတ်ကပတ်တော်များ၏ ပြည့်စုံမှုကို အသုံးပြုကြသည်။ ၎င်းတို့သည် ဤအရာကို လျှို့ဝှက်စွာ တွေးတောပြီး စဉ်းစားကြသည်။ ဤသည်မှာ စပ်စုခြင်းက ဆိုလိုသည့်အရာဖြစ်သည်။ အန္တိခရစ်တို့သည် ဘုရားသခင် မိန့်ကြားသည့် အသက်ဝင်ရောက်မှုဆိုင်ရာ အမျိုးမျိုးသော သမ္မာတရားများကို စိတ်ဝင်စားမှုမပြကြပေ။ သို့သော် ဘုရားသခင်၏ ကတိတော်များနှင့် ကောင်းချီးများနှင့်ဆိုင်သော နှုတ်ကပတ်တော်များကို ဖော်ပြသည်နှင့်တစ်ပြိုင်နက် ၎င်းတို့၏ မျက်လုံးများသည် တပ်မက်ခြင်းဖြင့် အရောင်တောက်လာကြပြီး ၎င်းတို့၏ လိုအင်ဆန္ဒသည်လည်း ခေါင်းထောင်လာ၏။ အပေါ်ယံတွင် ၎င်းတို့က “ကျွန်ုပ်တို့သည် ဘုရားအတွက် ခြွင်းချက်မရှိ အသုံးခံသင့်သည်၊ ကျွန်ုပ်တို့သည် ဘုရား၏ သတ်မှတ်ချက်များအတိုင်း ကျွန်ုပ်တို့၏ တာဝန်များကို ထမ်းဆောင်သင့်သည်” ဟု ဆိုကြသော်လည်း ၎င်းတို့၏ မျက်လုံးများသည် အမှန်တကယ် မည်သည့်နေရာတွင် အာရုံစူးစိုက်နေသနည်း။ ၎င်းတို့သည် ဘုရားသခင်၏ ကတိတော်များနှင့် ကောင်းချီးများကဲ့သို့သော နှုတ်ကပတ်တော်များပေါ်တွင် စွဲမြဲနေသည်။ ဤအရာများကို ၎င်းတို့ ဆုပ်ကိုင်မိသည်နှင့်တစ်ပြိုင်နက် ၎င်းတို့သည် လက်မလွှတ်ကြတော့ပေ။ ဤသည်မှာ လူကို ဘုရားသခင်ပေးသည့် ကတိတော်များ၊ ကောင်းချီးများနှင့်ဆိုင်သော နှုတ်ကပတ်တော်များအပေါ် အန္တိခရစ်တို့ ပြုမူပုံဖြစ်သည်။

၂) လူသားကို ကျိန်ခြင်းအမင်္ဂလာ၊ အပြစ်ဒဏ်ပေးခြင်းတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း

ဒုတိယအချက်မှာ အန္တိခရစ်တို့သည် လူကို ကျိန်ခြင်းအမင်္ဂလာ၊ အပြစ်ဒဏ်ပေးခြင်းတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း ဖြစ်သည်။ အန္တိခရစ်တို့သည် ဘုရားသခင်၏ နှုတ်ကပတ်တော်များတွင် ဖော်ပြထားသည့် ကျိန်ခြင်းအမင်္ဂလာများနှင့် အပြစ်ဒဏ်ပေးခြင်းတို့အပေါ် ပထမအချက်တွင် ထားရှိသကဲ့သို့ တူညီသော ရှုမြင်ပုံနှင့် ရပ်တည်ချက်ကို ထားရှိကြသည်။ ဤနှုတ်ကပတ်တော် အမျိုးအစားများကို ၎င်းတို့သည် မည်သို့ စပ်စုကြသနည်း။ ဘုရားသခင်၏ နှုတ်ကပတ်တော်များက မည်သည့်လူအမျိုးအစားကို ကျိန်ဆဲရန် ရည်ရွယ်သည်၊ မည်သည့်အမျိုးအစားကို အပြစ်ဒဏ်ပေးရန် ရည်ရွယ်သည်၊ ဘုရားသခင်သည် ထိုသို့သောလူများကို ကျိန်ဆဲရန် မည်သည့်နှုတ်ကပတ်တော်များကို ပြောဆိုခဲ့သည်၊ ဘုရားသခင်သည် ထိုသို့သောလူများကို အပြစ်ပေးရန် မည်သည့်ပုံစံကို အသုံးပြုသည်၊ ထို့အပြင် မည်သည့်လူအမျိုးအစားကို ကျိန်ဆဲရန် ဘုရားသခင်သည် မည်သည့်နည်းလမ်းနှင့် နှုတ်ကပတ်တော်များကို အသုံးပြုသည်တို့ကို ၎င်းတို့တွေ့သောအခါ ဘုရားသခင်၏ ဤနှုတ်ကပတ်တော်များ မည်သို့ အမှန်တကယ် ဖြစ်လာသည်ကိုလည်းကောင်း၊ ယင်းတို့ ယခုထိတိုင် အမှန်တကယ်ဖြစ်လာပြီးခြင်း ရှိမရှိကိုလည်းကောင်း မိမိတို့၏ နေ့စဉ်အသက်တာတွင် ကြည့်လျက် စတင်စောင့်ကြည့်လေ့လာကြသည်။ ဥပမာအားဖြင့် ဘုရားအိမ်တော်၏ ရန်ပုံငွေများကို အလွဲသုံးစားလုပ်သည့်၊ ညီအစ်ကိုမောင်နှမများကို မဆင်မခြင် ညှဉ်းပန်းနှိပ်စက်ပြီး ဖိနှိပ်သည့်၊ အသင်းတော်တွင် နိုင်လိုမင်းထက်ပြုမူပြီး မဆင်မခြင် ပြုမူသည့်၊ စည်းမျဉ်းများမရှိဘဲ လုပ်ဆောင်သည့်၊ ဘုရားသခင်၏ ရည်ရွယ်ချက်များကို မရှာဖွေသည့်၊ အခြားသူများနှင့် သဟဇာတရှိရှိ ပူးပေါင်းဆောင်ရွက်ခြင်း မရှိသည့် အသင်းတော်ခေါင်းဆောင်တစ်ဦး ရှိသည်။ ဘုရားသခင်၏ နှုတ်ကပတ်တော်များက ဤလူအမျိုးအစားအတွက် ကျိန်ခြင်းအမင်္ဂလာများနှင့် အပြစ်ဒဏ်ပေးခြင်းတို့ ရှိသည်ဟု ဖော်ပြထားသည်။ အန္တိခရစ်တစ်ဦးက စောင့်ကြည့်လေ့လာသည်။ “ဘုရားသခင်သည် ထိုသို့သောလူများကို မချစ်ပေ၊ ကိုယ်တော်သည် ၎င်းတို့ကို ပစ်ပစ်ခါခါငြင်းသည်။ သို့သော် ဤသူကို ကိုယ်တော်သည် မည်သို့ ပစ်ပစ်ခါခါငြင်းနေသနည်း။ ထိုသူသည် နေ့စဉ် အတော်ပင် သက်သောင့်သက်သာ နေထိုင်ပြီး ညီအစ်ကိုမောင်နှမများကို ဖိနှိပ်နေသည့်တိုင် အပြစ်တင်ဆုံးမခြင်းမခံရပေ။ ညီအစ်ကိုမောင်နှမများက ဤသည်ကို ခံနေရုံသာ ဖြစ်သည်။ သို့ဆိုလျှင် ဘုရားသခင်၏ ဤနှုတ်ကပတ်တော်များ မည်သို့ အမှန်တကယ် ဖြစ်လာသနည်း။ ယင်းတို့ မည်သို့ အမှန်တကယ်ဖြစ်လာနိုင်သည်ကို ကျွန်ုပ် မမြင်ပေ။ ဘုရားသခင်က ဤသို့သောလူများကို ကျိန်ဆဲသည်ဆိုခြင်းမှာ ပြောရုံသက်သက် စကားတစ်ခွန်းသာ ဖြစ်ကောင်းဖြစ်မည်။ ဘုရား၏ နှုတ်ကပတ်တော်များတွင် ဩဇာအာဏာရှိသင့်ပြီး ဘုရား စကားပြောပြီးနောက်တွင် လူတို့၏ စိတ်နှလုံးထဲ၌ အနေရခက်ကာ အပြစ်တင်ဆုံးမခြင်း ခံရသည်ဟု ခံစားရသင့်သည်။ သူ၏စိတ်နှလုံးထဲ၌ မသက်မသာဖြစ်နေခြင်း ရှိမရှိကို ကျွန်ုပ် စောင့်ကြည့်လေ့လာရန်နှင့် ရှုမြင်ရန် လိုအပ်သည်၊ သူနှင့် စကားစမြည်ပြောပြီး သူ၏သဘောထားကို စနည်းနာရန် လိုအပ်သည်” ဟူ၍ ဖြစ်လေသည်။ သို့ဖြစ်၍ ထိုအန္တိခရစ်က ထိုသူကို “သင်သည် မကြာသေးမီက အမှုအရာများကို မည်သို့ တွေ့ကြုံခံစားနေရသနည်း” ဟု မေးသည်။ “အခြေအနေ အတော်ပင် ကောင်းမွန်ပါသည်၊ ဘုရားသခင်သည် ကျွန်ုပ်တို့ကို ဦးဆောင်တော်မူသည်။ အသင်းတော်အသက်တာသည် မဆိုးပါ၊ ညီအစ်ကိုမောင်နှမများအားလုံး လမ်းကြောင်းမှန်ပေါ်သို့ ဝင်ရောက်ကြပြီဖြစ်ပြီး သူတို့အားလုံးသည် ဘုရားသခင်၏ နှုတ်ကပတ်တော်များကို ဖတ်ရှုရန် နှစ်သက်ကြသည်၊ ပြီးလျှင် ဧဝံဂေလိအလုပ်သည်လည်း ကောင်းမွန်စွာ တိုးတက်လျက်ရှိသည်” “အလုပ်သည် ချောချောမွေ့မွေ့ တိုးတက်မနေသည့်အခါ သင် စိတ်မညစ်သလော။ သင် အပျက်သဘောမဆောင်သလော။ ဘုရားသည် သင့်ကို ဆုံးမပဲ့ပြင်သလော။ သင့်အတွင်းစိတ်ထဲ၌ အပြစ်တင်ဆုံးမခြင်း ခံရသည်ဟု ခံစားရသလော” “မရှိပါ၊ အလုပ်ကို ဤမျှကောင်းမွန်စွာ လုပ်ဆောင်နေသည်ဖြစ်ရာ အဘယ်ကြောင့် အပြစ်တင်ဆုံးမခြင်းကို ခံရမည်ဟု ခံစားရမည်နည်း။ ဖြစ်ခြင်းဖြစ်လျှင် ဘုရားသခင်သည် ကျွန်ုပ်ကို ကောင်းချီးပေးလျက်ပင် ရှိသေးသည်” ဟူ၍ ပြော၏။ ထိုအန္တိခရစ်က စိတ်ထဲ၌ တွေးသည်၊ “ဘုရားသည် ဤသို့သောလူကို မကျိန်ဆဲခဲ့ပေ၊ သို့ဖြစ်၍ ဘုရားပြောခဲ့သည့် ဆိုးယုတ်သော လူများကို ကျိန်ဆဲခြင်း၊ ဘုရားသခင်ကို အတိုက်အခံ လုပ်သောသူများကို ကျိန်ဆဲခြင်းအကြောင်း နှုတ်ကပတ်တော်များသည် အမှန်တကယ် မဖြစ်လာသေးပါတကား။ ဤခေါင်းဆောင်သည် ဘုရားသခင်ကို အတိုက်အခံလုပ်သည့်၊ အသင်းတော်အလုပ်ကို အဖျက်အမှောင့်လုပ်သည့် ဤသို့ သိသာထင်ရှားသော လုပ်ရပ်များကို ကျူးလွန်ခဲ့သည်၊ ဘုရား၏ ကျိန်ခြင်းအမင်္ဂလာများသည် သူ့အပေါ် ကျရောက်သင့်သည်။ အဘယ်ကြောင့် မကျရောက်သေးသနည်း။ လူတို့ကို ကျိန်ဆဲသည့် ဘုရား၏ နှုတ်ကပတ်တော်များ အမှန်တကယ် ဖြစ်လာနိုင်ခြင်း ရှိမရှိကို ပြောရခက်သည်။ ထို့ကြောင့် ကျွန်ုပ် ဆက်လက်၍ စောင့်ကြည့်လေ့လာမည်” ဟူ၍ ဖြစ်သည်။ ဘုရားသခင်၏ နှုတ်ကပတ်တော်များတွင် “အတိုက်အခံလုပ်မှုသည် သေခြင်းသို့ ဦးတည်သည်” ဟူသော စကားရပ်တစ်ခု ရှိသည်။ အန္တိခရစ်၏ အမြင်တွင် ဘုရားသခင်ကို အတိုက်အခံလုပ်သော လူများစွာရှိသည်။ ဥပမာအနေဖြင့် အချို့သောလူများသည် ဘုရားသခင်၏ ဤအမှုအဆင့်နှင့် ပထမဆုံး ထိတွေ့ခဲ့စဉ်က သမ္မာတရားကို နားမလည်ဘဲ ဘုရားသခင်၏ ဤအမှုအဆင့်ကို ငြင်းပယ်လျက် ဘုရားသခင်ကို ပြစ်မှားစော်ကားသော၊ အသရေဖျက်သော စကားအချို့ကို ပြောဆိုခဲ့ကြသည်။ ထိုအန္တိခရစ်က မိမိဘာသာ စိတ်ထဲ၌ တွေးသည်၊ “ဤလူများသည် ဘုရားသခင်ကို အတိုက်အခံလုပ်သောလူများ ဖြစ်သလော။ ၎င်းတို့သာ ဖြစ်ပါက ဘုရား၏ နှုတ်ကပတ်တော်များအရ အတိုက်အခံလုပ်မှုသည် သေခြင်းသို့ ဦးတည်သည်။ သို့သော် ဤမျှနှစ်များစွာ ကြာပြီးနောက်တွင် ဤလူများထဲမှ တစ်ဦးတစ်ယောက်မျှ မသေသေးဟု ထင်ရသည်၊ ဘုရားသခင်၏ နှုတ်ကပတ်တော်များ အမှန်တကယ် မဖြစ်လာသေးပါတကား။ ၎င်းတို့ မသေသေးလျှင်ပင် အနည်းဆုံးအနေဖြင့် ဤလူများသည် လက်ကျိုးခြင်း သို့မဟုတ် ခြေထောက်မရှိခြင်း ဖြစ်သင့်သည်၊ သို့မဟုတ် မိသားစုဝင်တစ်ဦး သေဆုံးခြင်း၊ သို့မဟုတ် ၎င်းတို့၏အိမ် ပြိုကျခြင်း၊ သို့မဟုတ် ကားတိုက်မှုဖြစ်ခြင်းကဲ့သို့ အိမ်၌ ဘေးဒုက္ခအချို့ ခံစားရသင့်သည်။ ဤကံဆိုးမိုးမှောင်ကျမှုများထဲမှ တစ်ခုမျှ မဖြစ်ခဲ့ပေ၊ သို့ဆိုလျှင် အတိုက်အခံလုပ်မှုသည် သေခြင်းသို့ ဦးတည်သည်ဟု မည်သို့ ပြောနိုင်မည်နည်း။ ကျွန်ုပ်တို့၏ နားလည်နိုင်စွမ်း ညံ့ဖျင်းသောကြောင့် ဘုရား၏ နှုတ်ကပတ်တော်များ မည်သို့အမှန်တကယ်ဖြစ်လာပြီး အကောင်အထည် ပေါ်လာသည်ကို ကျွန်ုပ်တို့ မသိသေးခြင်းပင် ဖြစ်ကောင်း ဖြစ်နိုင်သည်။ ဘုရားသခင်၏ နှုတ်ကပတ်တော်များ အမှန်တကယ်ဖြစ်လာမည် မဖြစ်လာမည်ကို လူတို့မသိကြပေ၊ ပြောရခက်သည်” ဟူ၍ ဖြစ်လေသည်။ အန္တိခရစ်သည် ဤစောင့်ကြည့်လေ့လာနိုင်သော အဖြစ်မှန်များမှတစ်ဆင့်လည်းကောင်း၊ မိမိ၏စိတ်ပိုင်းဆိုင်ရာ ဆန်းစစ်မှုမှတစ်ဆင့်လည်းကောင်း၊ ၎င်း၏ “တစ်မူထူးခြားသော” ရှုမြင်ပုံမှလည်းကောင်း ဘုရားသခင်၏ ဤနှုတ်ကပတ်တော်များ အမှန်တကယ် ဖြစ်လာခြင်း ရှိမရှိနှင့် မည်သို့အမှန်တကယ် ဖြစ်လာသည်ကို ရှုမြင်သည်။ ၎င်းသည် ဤကိစ္စအပေါ်တွင် အမြဲတမ်း ကြီးမားသော မေးခွန်းထုတ်စရာတစ်ခုအဖြစ် ထားရှိသည်။ ၎င်းသည် ဤကိစ္စ၏ နောက်ဆုံး ရလဒ်သည် အဘယ်အရာ ဖြစ်သည်ကိုလည်းကောင်း၊ ဤအဖြစ်အပျက်များကို မည်သို့ရှင်းပြရမည်ကိုလည်းကောင်း၊ ဤဖြစ်စဉ်များကို မည်သို့သိမြင်နားလည်ရမည်ကိုလည်းကောင်း မသိပေ။ ၎င်းသည် ဤအကြောင်းအတွက် မကြာခဏ ဆုတောင်းလေ့ရှိသည်မှာမူ အမှန်ပင်ဖြစ်သည်၊ “အို ဘုရားသခင်၊ ကျေးဇူးပြုပြီး ကျွန်ုပ်ကို ဉာဏ်ပွင့်စေတော်မူပါ၊ ကိုယ်တော်သည် လူတို့ကို မည်သို့ ကျိန်စာတိုက်ပြီး အပြစ်ဒဏ်ပေးသည်ကိုလည်းကောင်း၊ ကိုယ်တော်၏ နှုတ်ကပတ်တော်များ မည်သို့ အမှန်တကယ် ဖြစ်လာသည်ကိုလည်းကောင်း ကျွန်ုပ်ကို နားလည်ခွင့်ပေးပါ၊ ထိုသို့ဖြင့် ကိုယ်တော့်ကို ကြောက်ရွံ့သော စိတ်နှလုံးတစ်ခု ကျွန်ုပ်၌ ဖြစ်ပေါ်လာစေရန်အလို့ငှာ၊ ထိုသို့ဖြင့် ကျွန်ုပ်သည် ကိုယ်တော့်ကို ကြောက်ရွံ့ပြီး ကိုယ်တော့်ကို အတိုက်အခံလုပ်သော အမှုအရာများကို မလုပ်ဆောင်မိစေရန် ဖြစ်ပါသည်” ဟူ၍ ဖြစ်သည်။ ဤဆုတောင်းချက်သည် အသုံးဝင်သလော။ ဘုရားသခင် နားညောင်းတော်မူမည်လော။ (မညောင်းပါ။) ဘုရားသခင်သည် ယင်းကို အရေးပင်မလုပ်တော်မူ။ ကိုယ်တော်သည် ဤဆုတောင်းချက်များကို အသိဉာဏ်ကင်းမဲ့သော ယင်ကောင်များနှင့် ပိုးကောင်များ၏ တဝီဝီမြည်သံကဲ့သို့ မှတ်ယူတော်မူ၏။ ဘုရားသခင်သည် အဘယ်ကြောင့် ထိုသို့သော ဆုတောင်းချက်များကို နားမညောင်းသနည်း။ အကြောင်းမှာ အန္တိခရစ်ပြောဆိုသည့် ဝါကျတိုင်းသည် စမ်းသပ်ခြင်း၊ ရန်စခြင်း၊ အသရေဖျက်ခြင်းနှင့် ပြစ်မှားစော်ကားခြင်းတို့ဖြင့် ပြည့်နေသောကြောင့် ဖြစ်သည်။ ထိုသို့သောလူအတွက်မူ ဘုရားသခင်သည် ၎င်းတို့ကို ဗြောင်ကျကျ ဒဏ်ခတ်ခြင်း သို့မဟုတ် ပြစ်တင်ရှုတ်ချခြင်း မပြုခဲ့သော်လည်း ၎င်းတို့လုပ်ဆောင်သမျှ၊ ၎င်းတို့၏ အတွေးအခေါ်များ၊ ရှုမြင်ပုံများနှင့် ရပ်တည်ချက်တို့သည် ဘုရားသခင်၏ အမြင်တွင် ပြစ်တင်ရှုတ်ချခြင်းခံရပြီးဖြစ်သည်။ အန္တိခရစ်၏ ဤသရုပ်သကန်များအားလုံးသည် စိတ်နှလုံးထဲတွင် ဖုံးကွယ်ထားခြင်းခံရသည်။ ၎င်းတို့သည် ဤအမှုအရာများကို တိတ်တဆိတ် လုပ်ဆောင်ပြီး ဤအမှုအရာများကို လျှို့ဝှက်စွာ စပ်စုသည်။ ဘုရားသခင်သည် ၎င်းတို့ကို မိမိ၏စိတ်နှလုံးထဲ၌ ပြစ်တင်ရှုတ်ချပြီး ကျိန်စာတိုက်သည်မှာလည်း ပြောစရာမလိုပေ။

လူကို ကျိန်ခြင်းအမင်္ဂလာ၊ အပြစ်ဒဏ် ပေးခြင်းတို့နှင့်ဆိုင်သော ဘုရားသခင်၏ နှုတ်ကပတ်တော်များနှင့်ပတ်သက်၍ အန္တိခရစ်တို့သည် မယုံကြည်ကြသကဲ့သို့ နားလည်ခြင်းလည်း မရှိပေ။ ၎င်းတို့သည် မကြာခဏ စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ကြသည်။ “ဤနှုတ်ကပတ်တော်များသည် အတိအကျ မည်သို့ အမှန်တကယ်ဖြစ်လာသနည်း။ ယင်းတို့သည် အမှန်တကယ် ဖြစ်လာနိုင်သလော။ မည်သူ့အတွက် အမှန်တကယ်ဖြစ်လာမည်နည်း။ ဘုရား၏ ကျိန်ခြင်းအမင်္ဂလာနှင့် အပြစ်ဒဏ်ပေးခြင်းကို ခံရသောသူတို့သည် ကျိန်ခြင်းအမင်္ဂလာများနှင့် အပြစ်ဒဏ်ပေးခြင်းကို အမှန်တကယ် လက်ခံရရှိကြသလော။ လူ့မျက်စိဖြင့် မြင်နိုင်သလော။ ဘုရားသခင်သည် ယင်းအားလုံးကို လူ့မျက်စိဖြင့် မြင်နိုင်အောင် မပြုလုပ်သင့်သလော” ဟူ၍ ဖြစ်လေသည်။ ၎င်းတို့သည် ဤကိစ္စရပ်များကို မိမိတို့၏ နေ့စဉ်အသက်တာတွင် အရေးပါပြီး အရာရောက်သော ကိစ္စများအဖြစ် သဘောထားပြုမူလျက် မိမိတို့၏စိတ်နှလုံးထဲ၌ အဆက်မပြတ် စဉ်းစားကြသည်။ အချိန် သို့မဟုတ် အခွင့်အရေးရသည့်အခါတိုင်း ၎င်းတို့သည် ယင်းတို့ကို စဉ်းစားကြသည်။ ပတ်ဝန်းကျင်က သင့်တော်နေသမျှနှင့် ထိုသို့သော အဖြစ်အပျက်များ ဖြစ်ပေါ်နေသမျှ၊ သို့မဟုတ် ထိုသို့သော အကြောင်းအရာများ ပါဝင်နေသမျှ ၎င်းတို့၏ ရပ်တည်ချက်နှင့် ရှုမြင်ပုံတို့သည် ရှင်းလင်းစွာ ထုတ်ဖော်ခြင်းခံရသည်။ ၎င်းတို့သည် ဘုရားသခင်၏ ဤနှုတ်ကပတ်တော်များကို စေ့စေ့စပ်စပ် ကြည့်ရှုစစ်ဆေးပြီး အသရေဖျက်နေကြသည်၊ ဤနှုတ်ကပတ်တော်များကို လူ့ရှုမြင်ပုံမှလည်းကောင်း၊ လူ့နည်းလမ်းဖြင့်လည်းကောင်း နားလည်ရန် ကြိုးပမ်းနေကြသည်၊ တစ်ချိန်တည်းတွင် ဤနှုတ်ကပတ်တော်များ အမှန်တကယ်ဖြစ်လာနိုင်ခြင်း ရှိမရှိ၊ နေ့စဉ်အသက်တာတွင် အမှန်တကယ်ဖြစ်လာပြီး လက်တွေ့ကျသော အကျိုးသက်ရောက်မှုများ ရှိခဲ့ခြင်း ရှိမရှိကိုလည်း စမ်းသပ်နေကြသည်။ အဘယ်ကြောင့် ၎င်းတို့သည် ဤသို့လုပ်ဆောင်ကြသနည်း။ အဘယ်ကြောင့် ၎င်းတို့သည် ဤအမှုအရာများကို မိမိတို့၏စိတ်နှလုံးထဲ၌ တနုံ့နုံ့စဉ်းစား၍ မမောနိုင်မပန်းနိုင် တွေးဆနိုင်ကြသနည်း။ အကြောင်းမှာ အန္တိခရစ်တို့၏ စိတ်နှလုံးထဲ၌ ဘုရားသခင်သည် သမ္မာတရားမည်မျှပင် ဖော်ပြပါစေ၊ ယင်းတို့သည် ဘုရားသခင်၏ ပင်ကိုလက္ခဏာ သို့မဟုတ် အနှစ်သာရကို သက်သေပြရန် မလုံလောက်သောကြောင့် ဖြစ်သည်။ ဘုရားသခင်၏ ပင်ကိုလက္ခဏာနှင့် အနှစ်သာရကို သက်သေပြနိုင်သည့် တစ်ခုတည်းသောအရာမှာ ဘုရားသခင်၏ နှုတ်ကပတ်တော်များ အမှန်တကယ် ဖြစ်လာခြင်းနှင့် အကောင်အထည်ပေါ်လာခြင်း ရှိမရှိပင် ဖြစ်သည်။ တစ်နည်းအားဖြင့်ဆိုသော် ဘုရားသခင်၏ နှုတ်ကပတ်တော်များ အကောင်အထည်ပေါ်ခြင်းနှင့် အမှန်တကယ်ဖြစ်လာခြင်း ရှိမရှိသည် ဘုရားသခင်၏ ပင်ကိုလက္ခဏာနှင့် အနှစ်သာရကို စမ်းသပ်ရန် ၎င်းတို့၏ တစ်ခုတည်းသော စံသတ်မှတ်ချက်ဖြစ်သည်။ အလားတူပင် လူကို ကျိန်ဆဲခြင်းနှင့် အပြစ်ဒဏ်ပေးခြင်းဆိုင်ရာ ဘုရားသခင်၏ နှုတ်ကပတ်တော်များ အမှန်တကယ်ဖြစ်လာခြင်း ရှိမရှိသည်လည်း ဘုရားသခင်၏ ပင်ကိုလက္ခဏာနှင့် အနှစ်သာရကို စမ်းသပ်ရန် ၎င်းတို့၏ စံသတ်မှတ်ချက် ဖြစ်လာခဲ့သည်။ ဤသည်မှာ ဘုရားသခင်ကို အကဲဖြတ်ရာတွင် အန္တိခရစ်တို့၏ အရေးကြီးဆုံးသော အတွေးအခေါ်နှင့် အမြင်ရှုထောင့် ဖြစ်သည်။ အန္တိခရစ်တို့သည် လူ့ရှုမြင်ပုံများနှင့် နားလည်ခြင်းနည်းလမ်းများကို အသုံးပြုလျက်၊ လူ့အသိဉာဏ်ကို အားကိုးလျက် လူတို့ကို ကျိန်ဆဲခြင်းနှင့် အပြစ်ဒဏ်ပေးခြင်းဆိုင်ရာ ဘုရားသခင်၏ နှုတ်ကပတ်တော်များကို စမ်းသပ်ပြီး အကဲဖြတ်ကြသည်။ မည်သို့ပင်ဖြစ်စေ ၎င်းတို့သည် အဖြစ်မှန်များကို မမြင်နိုင်သည့်အခါတွင်လည်းကောင်း၊ မိမိတို့မြင်လိုသည့် မြင်ကွင်းကို မမြင်နိုင်သည့်အခါတွင်လည်းကောင်း ၎င်းတို့သည် မိမိတို့၏စိတ်နှလုံးထဲ၌ ဘုရားသခင်၏ ပင်ကိုလက္ခဏာနှင့် အနှစ်သာရကို အကြိမ်ကြိမ် ငြင်းပယ်ကြသည်။ ၎င်းတို့ မြင်နိုင်စွမ်းနည်းလေလေ၊ ဘုရားသခင်ကို ၎င်းတို့၏ ငြင်းပယ်မှု ပိုမိုပြင်းထန်လေလေဖြစ်ပြီး မိမိတို့ ရင်းနှီးမြှုပ်နှံခဲ့သည့်အရာနှင့် အသုံးခံခဲ့သည့်အရာတို့ တန်ဖိုးရှိခြင်း ရှိမရှိကို ပို၍ သံသယဝင်လေလေဖြစ်သည်။ သို့သော် ဘုရားအိမ်တော်၌ ဘုရားသခင်ကို အသရေဖျက်သော သို့မဟုတ် ဘုရားအိမ်တော်၏ အလုပ်ကို နှောင့်ယှက်သော ဆိုးယုတ်သောလူအချို့ဖြစ်စေ၊ ဘုရားသခင်ကို ပြစ်မှားစော်ကားပြီး အတိုက်အခံ လုပ်သောသူတို့ဖြစ်စေ အမျိုးမျိုးသော အတိုင်းအတာဖြင့် အပြစ်ဒဏ်ပေးခြင်း သို့မဟုတ် ကျိန်ခြင်းအမင်္ဂလာများကို လက်ခံရရှိသည်ကို အန္တိခရစ်တို့ မျက်မြင်တွေ့ရှိသည့်အခါတွင်လည်းကောင်း၊ ဤလူတို့၏ မည်သည့်အရာဖြစ်လာသည်ကို မြင်တွေ့သည့်အခါတွင်လည်းကောင်း ၎င်းတို့သည် ဘုရားသခင်ကို ကြောက်ရွံ့ရိုသေသွားကြပြီး “ဘုရားသည် တကယ့်ကို အရှိန်အဝါကြီးလှသည်။ ကိုယ်တော်ပြောသမျှက အောင်မြင်ပြီးမြောက်သည်။ ထိုသူသည် အရင်က ကောင်းနေပြီး ရုတ်တရက် သေဆုံးသွားသည်၊ အကြောင်းမှာ မနေ့ကပင် သူသည် ဘုရားကို နှုတ်ဖြင့်ဆဲဆိုနေခဲ့သောကြောင့် ဖြစ်သည်။ နောက်တစ်ယောက်မှာ နွားထီးကဲ့သို့ သန်မာခဲ့သော်လည်း ယခု ရုတ်တရက် ဖျားနာသွားသည်၊ အကြောင်းမှာ သူသည် ဘုရားအိမ်တော်၏အလုပ်ကို သိသိသာသာ ဆုံးရှုံးမှုများ ဖြစ်စေခဲ့ပြီး ယင်းကို ဝန်မခံခဲ့သောကြောင့် ဘုရား၏ ကျိန်ခြင်းအမင်္ဂလာကို ထိုက်ထိုက်တန်တန် ခံရခြင်းဖြစ်သည်။ အခြားတစ်ဦးမှာ အသင်းတော်ထဲ၌ မကောင်းမှုအချို့ ကျူးလွန်ပြီး ဒုစရိုက်အမှုအချို့ကို လုပ်ဆောင်ခဲ့သောကြောင့် သူ၏မိသားစုအပေါ် ကံဆိုးမိုးမှောင်ကျခဲ့ပြီး ထိုအချိန်မှစ၍ သူ၏အိမ်၌ ငြိမ်သက်ခြင်း မရှိတော့ပေ။ ဘုရားအကြောင်းကို အမြဲ ပြစ်မှားစော်ကားသောစကားများ ပြောဆိုခဲ့သည့် နောက်တစ်ဦးမှာ ယခု ရူးသွားပြီး မိမိကိုယ်ကို ဘုရားဖြစ်သည်ဟု ကြွေးကြော်နေသည်။ ဤသည်မှာ နတ်ဆိုးစွဲခြင်းဖြစ်သည်၊ ဘုရားက သူ့ကို စာတန်လက်သို့ အပ်လိုက်ပြီး ညစ်ညူးသော မကောင်းဆိုးဝါးများ၏ နေထိုင်ရာ၌ ထားလိုက်ခြင်းဖြစ်သည်။ သူ့ကို နတ်ဆိုးစွဲအောင် လုပ်ဆောင်ခြင်းသည် လူသားများ လုပ်ဆောင်နိုင်သည့်အရာ မဟုတ်ပေ၊ ဤအရာကို လုပ်ဆောင်ရန် ဘုရား၌သာ အာဏာဩဇာရှိသည်။ ဘုရားသည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်။ ကိုယ်တော်က ထိုသူကို နတ်ဆိုးများလက်သို့ အပ်လိုက်ရာ၊ ၎င်းတို့က သူ့ကို ဝင်စွဲပြီး သူ့ကို စိတ်ဖောက်ပြန်စေ၍ အရှက်ကင်းမဲ့စေကာ လမ်းများပေါ်တွင် ဝတ်လစ်စလစ်ဖြင့် လျှောက်ပြေးလွှားစေခဲ့သည်။ ဤလူတို့၏ ဖြစ်လာသည့်အရာကို ကြည့်လော့၊ ၎င်းတို့ခံစားခဲ့ရသော အပြစ်ဒဏ်များနှင့် ကျိန်ခြင်းအမင်္ဂလာများကို ကြည့်လော့၊ ၎င်းတို့အားလုံး အဘယ်အရာကို လုပ်ဆောင်ခဲ့ကြသနည်း” ဟု ရုတ်တရက် ခံစားလိုက်ရသည်။ အကျဉ်းချုပ်ပြီးနောက် အန္တိခရစ်တို့၏ ရင်ထဲ၌ ထိတ်ခနဲ ဖြစ်သွားသည်။ “ဤလူများတွင် ဘုရားသခင်ကို ဗြောင်ကျကျ နှုတ်ဖြင့်ဆဲဆိုသောသူများ၊ ဘုရားသခင်ကို ဗြောင်ကျကျ ပြစ်မှားစော်ကားပြီး ဝေဖန်သုံးသပ်သောသူများနှင့် ဘုရားအိမ်တော်၌ အနှောင့်အယှက်များနှင့် အဖျက်အမှောင့်လုပ်ခြင်းများ တမင်တကာ ပြုလုပ်သောသူများ ပါဝင်သည်။ ဘုရားကို ဆန့်ကျင်ခြင်းသည် ကောင်းကျိုးမရှိဟု ထင်ရသည်။ ဘုရားသည် တကယ့်ကို ကြောက်ရွံ့ဖွယ်ကောင်းလှသည်။ သင်သည် အခြားလူများကို စော်ကားလျှင် ၎င်းတို့က သင့်ကို များစွာမလုပ်ဆောင်နိုင်ပေ၊ သို့သော် သင်သည် ဘုရားသခင်ကို ပြစ်မှားလျှင်မူကား ယင်းမှာ ကြီးလေးသောကိစ္စဖြစ်သည်။ သင်သည် သင်၏ အပြုအမူအတွက် တာဝန်ယူရမည်၊ ဤအဖိုးအခသည် အလွန်ကြီးမားလှသည်။ အနည်းဆုံးအနေဖြင့် သင်သည် ရူးသွပ်ကောင်း ရူးသွပ်သွားနိုင်ပြီး ဘုရားသခင်သည် သင့်အား မသန့်ရှင်းသော မကောင်းဆိုးဝါးများထံသို့ လွှဲပြောင်းပေးအပ်လိမ့်မည်၊ ယင်းက ငရဲသို့သွားခြင်းဟု သေချာပေါက် ဆိုလိုပေသည်။ အလွန်ဆုံးအနေဖြင့် ဘုရားသခင်သည် ဤဘဝတွင် သင်၏ ဇာတိပကတိဆိုင်ရာ ဖြစ်တည်မှုကို ဖျက်သိမ်းမည်ဖြစ်ကာ သင့်အား ဖျက်ဆီးပြီး နောင်ဘဝတွင် သင်သည် ပန်းတိုင်ရှိမည် မဟုတ်ဘဲ နိုင်ငံတော်သို့ ဝင်ရောက်နိုင်မည် မဟုတ်သကဲ့သို့ ကောင်းချီးမင်္ဂလာများကို လက်ခံရရှိမည် မဟုတ်သည်မှာ ပြောစရာမလိုချေ။ ၎င်းတို့ ဘုရားသခင်ကို အတိုက်အခံလုပ်ခဲ့သည့် နည်းလမ်းအမျိုးမျိုးကို သုံးသပ်သော် ကျွန်ုပ် ပို၍ သတိထားရန် လိုအပ်ပြီး ကိုယ့်အတွက် စည်းမျဉ်းအချို့ ချမှတ်ရန် လိုအပ်သည်။ ပထမဦးစွာ ကျွန်ုပ်သည် ဘုရားသခင်ကို ဗြောင်ကျကျ နှုတ်ဖြင့်မဆဲဆိုရ၊ ဆဲဆိုရမှဖြစ်မည်ဆိုလျှင် စိတ်ထဲ၌ တိတ်တဆိတ်သာ ဆဲဆိုရမည်။ ဒုတိယအနေဖြင့် ကျွန်ုပ်၌ ဘုရားဖြစ်လိုသော လိုအင်ဆန္ဒနှင့် ရည်မှန်းချက်ရှိလျှင်ပင် ယင်းကို ထုတ်ဖော်၍မရနိုင်၊ သို့မဟုတ် အခြားသူများကို မသိစေနိုင်ပေ။ တတိယအနေဖြင့် ကျွန်ုပ်သည် ကျွန်ုပ်၏ အပြုအမူနှင့် လှုပ်ရှားမှုများကို ချုပ်တည်းရမည်၊ နှောင့်ယှက်မှုများ ဖြစ်စေသည့် မည်သည့်အရာကိုမျှ မလုပ်ဆောင်ရ။ ကျွန်ုပ်သည် ဘုရားအိမ်တော်၏အလုပ်ကို ဆုံးရှုံးမှုများ ဖြစ်စေပြီး ဘုရားသခင်ကို အမျက်ထွက်စေလျှင် ယင်းမှာ ဆိုးရွားပေလိမ့်မည်။ မဆိုးရွားသည့်အခြေအနေတွင် ကျွန်ုပ် အသက်ဆုံးရှုံးနိုင်သည်၊ ပိုမိုဆိုးရွားသော အခြေအနေတွင် ကျွန်ုပ်သည် ကျိန်ခြင်းအမင်္ဂလာကိုခံရပြီး အနက်ဆုံးသောတွင်းထဲသို့ ကျရောက်ကာ ယင်းမှာ ကျွန်ုပ်၏ ဇာတ်သိမ်းပင် ဖြစ်ပေမည်” ဟူ၍ ဖြစ်လေသည်။ အန္တိခရစ်တို့သည် ဤအမှုအရာများ ဖြစ်ပျက်သည်ကို မြင်သောအခါ ၎င်းတို့သည် ဘုရားသခင်၏ နှုတ်ကပတ်တော်များ အမှန်တကယ်ဖြစ်လာပြီဟု ခံစားရပြီး ဘုရားသခင်သည် အလွန်ကြီးမြတ်ကာ ကြောက်မက်ဖွယ်ကောင်းသည်ဟု ခံစားရသည်။ ဘုရားသခင်၏ ကြီးမြတ်ခြင်းနှင့် ကြောက်မက်ဖွယ်ကောင်းခြင်းတို့ကို ဤဖြစ်ရပ်များမှတစ်ဆင့် ၎င်းတို့က သိမြင်ပြီး အသိအမှတ်ပြုကြသည်။ အန္တိခရစ်တို့၏စိတ်နှလုံးထဲရှိ ဤအတွေးဖြစ်စဉ်များအားလုံးအပြင် ဤအမှုအရာများကို မြင်ပြီးနောက် ၎င်းတို့အကျဉ်းချုပ်ခဲ့သော လုပ်ဆောင်မှုအတွက် စည်းမျဉ်းများသည် ၎င်းတို့၏ အတွင်းစိတ်ကမ္ဘာ၏ လှုပ်ရှားမှုများ မဟုတ်လော။ ၎င်းတို့၏စိတ်နှလုံးထဲ၌ ဘုရားသခင်အပေါ် လုပ်ဆောင်သမျှသည် စပ်စုခြင်းဟု သိကြသည့်အရာပင် ဖြစ်သည်။

အန္တိခရစ်တို့သည် “ဘုရားက လူများအား မကျိန်ဆဲပါ၊ ဘုရားနှုတ်ကပတ်တော်များသည် အမှန်တကယ် ဖြစ်မလာပါ” ဟု ဗြောင်ကျကျ မပြောကြသကဲ့သို့ “ဘုရားသခင်က မည်သူမည်ဝါကို အပြစ်ဒဏ်ပေးခဲ့ပြီ၊ ဘုရားသခင်က မည်သူမည်ဝါကို ကျိန်ဆဲခဲ့ပြီ။ ဘုရားနှုတ်ကပတ်တော်များ အမှန်တကယ် ဖြစ်လာပြီ၊ ဘုရားသည် အမှန်ပင် ကြီးမြတ်လေသည်” ဟုလည်း ဗြောင်ကျကျ မပြောကြပေ။ ထိုအစား ၎င်းတို့သည် မိမိတို့၏စိတ်နှလုံး နက်ရှိုင်းရာ၌ ဤကိစ္စရပ်များကို ကျိတ်ကြံစည်၊ စီစဉ်ပြီး စဉ်းစားသုံးသပ်ကြသည်။ စဉ်းစားသုံးသပ်ရာတွင် ၎င်းတို့၏ ပန်းတိုင်မှာ အဘယ်နည်း။ ၎င်းတို့သည် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာလျှင် မည်သို့လုပ်ဆောင်ရမည်ကိုလည်းကောင်း၊ ဘုရားသခင်၏ နှုတ်ကပတ်တော်များ အမှန်တကယ် မဖြစ်လာလျှင် သို့မဟုတ် အကောင်အထည် ပေါ်ခြင်းမရှိလျှင် မည်သို့လုပ်ဆောင်ရမည်ကိုလည်းကောင်း တွေးတောကြသည်။ ၎င်းတို့၏ စပ်စုမှု၏ ရည်ရွယ်ချက်မှာ ဘုရားသခင်၏ လုပ်ဆောင်ချက်များကို နားလည်ရန်မဟုတ်၊ ဘုရားသခင်၏ စိတ်သဘောထားကို နားလည်ရန်မဟုတ်၊ သမ္မာတရားကို ရရှိပြီး စံနှုန်းပြည့်မီသော ဖန်ဆင်းခံတစ်ဦးဖြစ်လာရန်မှာ သာ၍ပင် မဟုတ်ဘဲ ထိုအစား လူ့နည်းလမ်းများနှင့် ပရိယာယ်များကို အသုံးပြုလျက် ဤကိစ္စရပ်အားလုံးကို ကိုင်တွယ်ဖြေရှင်းရန်၊ ဘုရားသခင်၏ ကျိန်ခြင်းအမင်္ဂလာများနှင့် အပြစ်ဒဏ်ပေးခြင်းကို ထိပ်တိုက်ရင်ဆိုင်ရန်သာ ဖြစ်သည်။ ဤသည်မှာ အန္တိခရစ်တို့ မိမိတို့၏စိတ်နှလုံးထဲ၌ အကြံအစည် ထုတ်သည့်အရာ ဖြစ်သည်။ ဘုရားသခင်၏ နှုတ်ကပတ်တော်များနှင့်ပတ်သက်သော ဤအတွေးအခေါ် တသီတတန်းကြီးသည် ၎င်းတို့သည် ဘုရားသခင်ကို ရန်လိုကြောင်း သက်သေပြနိုင်သလော။ ၎င်းတို့သည် ဘုရားသခင်ကို အဆက်မပြတ် အသရေဖျက်ပြီး ပြစ်မှားစော်ကားနေခဲ့ကြောင်း သက်သေပြနိုင်သလော။ (ပြနိုင်ပါသည်။) လုံးဝ သက်သေပြနိုင်သည်။ ဤသည်မှာ အန္တိခရစ်တို့ လုပ်ဆောင်သည့်အရာ ဖြစ်သည်။ ဘုရားသခင်၏ နှုတ်ကပတ်တော်များ အမှန်တကယ် ဖြစ်လာလျှင် ၎င်းတို့၌ အသင့်ပြင်ထားသော တန်ပြန်ဖြေရှင်းနည်းများ ရှိသည်၊ ကိုယ်တော်၏ နှုတ်ကပတ်တော်များ အမှန်တကယ် မဖြစ်လာလျှင်လည်း၊ ၎င်းတို့၌ ထိုအတွက် တန်ပြန်ဖြေရှင်းနည်းများ ရှိသည်။ ၎င်းတို့၏ တန်ပြန်ဖြေရှင်းနည်းများသည် ဘုရားသခင်၏ နှုတ်ကပတ်တော်များ အမှန်တကယ်ဖြစ်လာခြင်း ရှိမရှိအပေါ်မူတည်၍ ပြောင်းလဲသည်။ ဘုရားသခင်၏ နှုတ်ကပတ်တော်များ ပြည့်စုံလာပါက အန္တိခရစ်များသည် ကောင်းမွန်စွာ ကျင့်ကြံပြုမူခြင်း၊ ဘုရားသခင်၏ အိမ်တော်အတွင်းရှိ အလုပ်တာဝန်များကို သတိကြီးစွာဖြင့် ထမ်းဆောင်ခြင်း၊ ခပ်လျှိုလျှို ထိန်းထိန်းသိမ်းသိမ်း နေထိုင်ခြင်း၊ စိတ်ကြီးဝင်ခြင်းနှင့် ရိုင်းစိုင်းခြင်း မရှိခြင်းတို့ဖြင့် မည်သည့်အမှားမျှ မပြုလုပ်မိစေရန် သတိထားကြသည်။ ဘုရားသခင်၏ နှုတ်ကပတ်တော်များ အမှန်တကယ်မဖြစ်လာလျှင် ၎င်းတို့သည် ဗြောင်ကျကျ ဝတ်ကျေတမ်းကျေ ပြုမူလုပ်ဆောင်ကြလိမ့်မည်။ မည်သို့ပင်ဖြစ်စေ ဘုရားသခင်၏ နှုတ်ကပတ်တော်များသည် ၎င်းတို့၏အမြင်တွင် အမှန်တကယ် ဖြစ်လာသည်ဟု မြင်ရသည်ဖြစ်စေ၊ မမြင်ရသည်ဖြစ်စေ ၎င်းတို့၏စိတ်နှလုံးသည် ဘုရားသခင်ကို ဘုရားသခင်အဖြစ် မည်သည့်အခါမျှ အမှန်တကယ် အသိအမှတ်ပြုကြမည် မဟုတ်ပေ၊ ၎င်းတို့၏စိတ်နှလုံးကို ဘုရားသခင်ထံသို့ မည်သည့်အခါမျှ အပြည့်အဝ ပေးအပ်နိုင်ကြမည် မဟုတ်ပေ။ ၎င်းတို့၏ တာဝန်များနှင့် လုပ်ဆောင်ချက်များသည် စိတ်နှလုံးဖြင့် ထမ်းဆောင်ခြင်းမဟုတ်ဘဲ လှည့်ဖြားခြင်း၊ ဖုံးကွယ်ခြင်း၊ လျှို့ဝှက်ခြင်းတို့ဖြင့် အကြံအစည်များ၊ လှည့်ကွက်များ၊ ဟန်ဆောင်မှုများကို အသုံးပြု၍ လုပ်ဆောင်ခြင်း ဖြစ်သည်။ ၎င်းတို့၏စိတ်နှလုံး နက်ရှိုင်းရာ၌ တွေးထင်သည့်အရာ၊ စဉ်းစားသုံးသပ်သည့်အရာနှင့် သံသယဝင်သည့်အရာကို အခြားသူများနှင့်ဖြစ်စေ၊ ဘုရားသခင်နှင့်ဖြစ်စေ မည်သည့်အခါမျှ ပွင့်လင်းစွာ ဝေမျှခြင်းမရှိပေ။ ထိုအစား ၎င်းတို့သည် မိမိတို့၏ ကိုယ်ပိုင်အတွေးအခေါ်များနှင့် စိတ်ကူးများကို သမ္မာတရားအဖြစ်၊ လုပ်ဆောင်ရန်နှင့် လက်တွေ့လုပ်ဆောင်ရန် မှန်ကန်ကောင်းမွန်သော လားရာနှင့် ပန်းတိုင်အဖြစ် ခေါင်းမာစွာ မှတ်ယူကြသည်။ အန္တိခရစ်တို့၏ အမြင်တွင် လူကို ကျိန်ဆဲခြင်းနှင့် အပြစ်ဒဏ်ပေးခြင်းဆိုင်ရာ ဘုရားသခင်၏ နှုတ်ကပတ်တော်များ အမှန်တကယ်ဖြစ်လာခြင်း ရှိမရှိသည် အလွန်အရေးကြီးသည်၊ အကြောင်းမှာ ယင်းက နေ့စဉ်အသက်တာတွင် ၎င်းတို့ မည်သို့ပြုမူလုပ်ဆောင်ပြီး ကျင့်ကြံမည်ကို၊ အလုပ်ကို မည်သို့သဘောထားပြုမူမည်ကို၊ ညီအစ်ကိုမောင်နှမများကို မည်သို့ဆက်ဆံမည်ကို ဆုံးဖြတ်ပေးသောကြောင့်ဖြစ်သည်၊ ယင်းက ၎င်းတို့ထုတ်ဖော်သည့် အပြုအမူများ၊ ၎င်းတို့၌ရှိသော လုပ်ဆောင်ချက်များနှင့် သရုပ်သကန်များကိုလည်း ဆုံးဖြတ်ပေးသည်။ ဘုရားသခင်၏ နှုတ်ကပတ်တော်များ အမှန်တကယ် ဖြစ်လာသည့်အခါ အန္တိခရစ်တို့သည် ကောင်းမွန်စွာနှင့် ဟန်ဆောင်မှုကင်းမဲ့စွာ ကျင့်ကြံပြုမူကြသည်၊ မိမိတို့၏ လှုပ်ရှားမှုများကို ချုပ်တည်းကြသည်၊ နှောင့်ယှက်မှုများ သို့မဟုတ် အဖျက်အမှောင့်လုပ်ခြင်းများကို ဖြစ်စေသည့် အရာတစ်ခုကိုမျှ မလုပ်ဆောင်ရန် ကြိုးစားကြပြီး နှောင့်ယှက်သော သို့မဟုတ် အဖျက်အမှောင့်လုပ်သော၊ ဘုရားသခင်၏ နှုတ်ကပတ်တော်များကို အသရေဖျက်သော၊ သို့မဟုတ် ကိုယ်တော်၏အလုပ်ကို အသရေဖျက်သော စကားများကို မပြောဆိုရန် ကြိုးစားကြသည်။ ဘုရားသခင်၏ ဤနှုတ်ကပတ်တော်များ အမှန်တကယ်မဖြစ်လာလျှင် ၎င်းတို့သည် သိက္ခာစောင့်ထိန်းမှု မရှိဘဲ ဘုရားသခင်၏အလုပ်ကို တရားစီရင်ရန်နှင့် ပြစ်တင်ရှုတ်ချကြရန် အားမနာကြပေ။ ဤသို့ဖြင့် အန္တိခရစ်တို့သည် မိမိတို့၏စိတ်နှလုံး နက်ရှိုင်းရာ၌ ဘုရားသခင်ကို အဆက်မပြတ် ဆန့်ကျင်ပြီး ပွက်လောညံအောင် ကန့်ကွက်ကြသည်။ ၎င်းတို့သည် ထုတ်ဖော်ခြင်းနှင့် ဖယ်ရှားရှင်းလင်းခြင်း မခံရဘဲ နေနိုင်မည်လော။ ၎င်းတို့၏ ဤသဘောထား၊ ဤစိတ်သဘောထားနှင့် ဤအနှစ်သာရသည် ဘုရားသခင်၏ စစ်မှန်သော ရန်သူတစ်ဦး၏ သဘောထား၊ စိတ်သဘောထားနှင့် အနှစ်သာရပင် ဖြစ်သည်။ အန္တိခရစ်တို့သည် မိမိတို့အလိုရှိသမျှကို မလုပ်ဆောင်နိုင်သော်လည်း ၎င်းတို့သည် မိမိတို့၏စိတ်နှလုံး နက်ရှိုင်းရာ၌ ၎င်းတို့ တွေးထင်သည့်အရာ၊ ကြံစည်သည့်အရာ၊ စဉ်းစားသုံးသပ်သည့်အရာ၊ သို့မဟုတ် ထားရှိသည့် ရှုမြင်ပုံများကို လုံးဝ မဖုံးကွယ်ကြပေ၊ အကြောင်းမှာ ၎င်းတို့သည် ဘုရားသခင်ကို မကြောက်ရွံ့ကြသောကြောင့် ဖြစ်သည်။ ၎င်းတို့သည် ဘုရားသခင်ကို မကြောက်ရွံ့ရခြင်း၏ အကြောင်းရင်းမှာ အဘယ်နည်း။ ၎င်းတို့သည် ဘုရားသခင်၏ တည်ရှိမှုကို မယုံကြည်ကြသကဲ့သို့ လူ၏ အတွင်းစိတ်နှလုံးကို ဘုရားသခင်က စောင့်ကြည့်လေ့လာသည်ဟုလည်း မယုံကြည်ကြပေ။ ထို့ကြောင့် အန္တိခရစ်တို့၏ တွေးခေါ်မှုစနစ်တွင် ၎င်းတို့သည် အကောင်းဆုံးသော ရှင်သန်ရေးနည်းဗျူဟာဟု မှတ်ယူသည့်အရာမှာ ဤသို့ဖြစ်သည်၊ “ကျွန်ုပ် လုပ်ဆောင်သည့်အရာနှင့် ပြုမူသည့်အရာ၊ အခြားသူများ မြင်နိုင်သည့်အရာသည် ကျွန်ုပ်သည် မည်သို့သောလူစားမျိုးဖြစ်သည်ကို တိုင်းတာရန် စံနှုန်းတစ်ခု ဖြစ်လာနိုင်သည်။ သို့သော် ကျွန်ုပ်၏စိတ်နှလုံးထဲ၌ တွေးထင်သည့်အရာ၊ ကျွန်ုပ် ကြံစည်ပြီး ရည်ရွယ်သည့်ပုံစံ၊ ကျွန်ုပ်၏ အတွင်းစိတ်ကမ္ဘာသည် မည်သို့ရှိသည်၊ ကျွန်ုပ်သည် ဘုရားကို အသရေဖျက်ပြီး ပြစ်မှားစော်ကားနေသည်ဖြစ်စေ၊ ဘုရားကို တရားစီရင်နေသည်ဖြစ်စေ၊ သို့မဟုတ် ဘုရားကို ယုံကြည်ပြီး ချီးမွမ်းနေသည်ဖြစ်စေ ကျွန်ုပ် မပြောလျှင် သင်တို့ထဲမှ မည်သူမျှ သိမည်မဟုတ်။ ကျွန်ုပ်ကို အပြစ်တင်ရှုတ်ချရန်မှာ လုံးဝ မဖြစ်နိုင်ပေ။ ကျွန်ုပ် စကားမပြောလျှင် ကျွန်ုပ်၏စိတ်နှလုံးထဲ၌ ကျွန်ုပ် မည်သည့်အရာ တွေးထင်သည်ကိုဖြစ်စေ၊ မည်သည့်အရာကြံစည်သည်ကိုဖြစ်စေ၊ ဘုရားအပေါ် ကျွန်ုပ်၏ သဘောထားနှင့် ရှုမြင်ပုံသည် အဘယ်အရာဖြစ်သည်ကိုဖြစ်စေ သင်တို့ထဲမှ မည်သူမျှ သိရန် မျှော်လင့်၍ပင်မရ၊ ပြီးလျှင် မည်သူမျှ ကျွန်ုပ်ကို မည်သည့်အပြစ်အတွက်မျှ စွပ်စွဲနိုင်မည် မဟုတ်ပေ” ဟူ၍ ဖြစ်သည်။ ဤသည်မှာ အန္တိခရစ်တို့၏ အကြံအစည်ဖြစ်သည်။ ၎င်းတို့က ဤသည်မှာ လူတို့အကြား နေထိုင်ခြင်းနှင့် အမှုအရာများကို လုပ်ဆောင်ခြင်း၌ ပြုမူကျင့်ကြံခြင်းဆိုင်ရာ အမြင့်ဆုံးသော စည်းမျဉ်းဖြစ်သည်ဟု ယုံကြည်ကြသည်။ ၎င်းတို့၏ အပြုအမူသည် မှားယွင်းခြင်းမရှိသမျှ၊ ၎င်းတို့၏ လုပ်ဆောင်ချက်များတွင် အမှားအယွင်းများ မရှိသမျှ၊ ၎င်းတို့၏စိတ်နှလုံးထဲ၌ တွေးထင်သည့်အရာကို မည်သူမျှ ဝင်ရောက်စွက်ဖက်နိုင်မည် မဟုတ်ပေ။ အန္တိခရစ်တို့သည် အလွန်ပါးနပ်ကြသည် မဟုတ်လော။ (မဟုတ်ပါ။) ၎င်းတို့သည် မည်သို့ဖြစ်၍များ မပါးနပ်ကြသနည်း။ ၎င်းတို့သည် မိမိတို့ကိုယ်ကို အလွန်ကောင်းမွန်စွာ ရုပ်ဖျက်ဖုံးကွယ်ကြသည်။ ၎င်းတို့ ဆုတောင်းသည့်အခါ လမ်းထောင့်များ၌ ဆုတောင်းကြပြီး အခြားသူများရှေ့တွင် ၎င်းတို့ပြောဆိုသည့် စကားများသည် အားလုံးမှန်ကန်ကာ အပြစ်တင်စရာ ရှာမတွေ့နိုင်ပေ။ ၎င်းတို့ ယုံကြည်သည့်အချိန် ကြာလေလေ ပို၍ ဝိညာဉ်ရေးရာဆန်လေလေ ဖြစ်လာသည်။ ၎င်းတို့၏ စိတ်နှလုံးထဲ၌ အမှန်တကယ် တွေးထင်သည့်အရာကို ၎င်းတို့သည် မိမိတို့၏မိသားစုနှင့် တံခါးပိတ်၍သာ ပြောဆိုကြပြီး အချို့မှာ မိမိတို့၏မိသားစုကိုပင် မပြောကြသောကြောင့် မည်သူမျှ ၎င်းတို့ကို ထိုးထွင်းသိမြင်နိုင်ခြင်း မရှိချေ။ သို့သော် ၎င်းတို့သည် အချက်တစ်ချက်ကို မေ့နေကြသည်။ လူသားများက ၎င်းတို့ကို ထိုးထွင်းသိမြင်ခြင်း ရှိမရှိသည် အဘယ်အသုံးဝင်သနည်း။ ၎င်းမှာ အရေးမပါပေ၊ မည်သည့်လူသားမျှ အခြားလူတစ်ဦး၏ ကံကြမ္မာကို အဆုံးအဖြတ် မပေးနိုင်ပေ။ လူသားများက ၎င်းတို့ကို ထိုးထွင်းသိမြင်နိုင်ခြင်း ရှိမရှိသည် အရေးမကြီးပေ၊ ယင်းမှာ မသက်ဆိုင်သကဲ့သို့ မည်သည့်အရာကိုမျှ မဆုံးဖြတ်ပေ။ အရေးကြီးသောအချက်မှာ ဘုရားသခင်သည် လူတို့၏ အပြင်ပန်းအပြုအမူကိုသာ ကြည့်ရှုခြင်း မဟုတ်ဘဲ ကိုယ်တော်သည် ၎င်းတို့၏ စိတ်နှလုံး နက်ရှိုင်းရာကိုလည်း စောင့်ကြည့်လေ့လာတော်မူသည်။ အန္တိခရစ်တို့သည် လူ၏ အတွင်းကျကျ စိတ်နှလုံးကို ဘုရားသခင်က စောင့်ကြည့်လေ့လာသည်ဟု မယုံကြည်သောကြောင့်လည်းကောင်း၊ မသိသောကြောင့်လည်းကောင်း ၎င်းတို့က “ကျွန်ုပ်၏စိတ်နှလုံးထဲ၌ ကျွန်ုပ်တွေးထင်သည့်အရာကို မည်သူမျှ ဝင်ရောက်စွက်ဖက်နိုင်မည် မဟုတ်၊ လူများရော ဘုရားပါ ဝင်မစွက်ဖက်နိုင်” ဟု မိုက်မဲစွာနှင့် အဓိပ္ပာယ်မဲ့စွာ တွေးထင်ကြသည်။ ဘုရားသခင်သည် လူ၏ အတွင်းကျကျ စိတ်နှလုံးကို စောင့်ကြည့်လေ့လာနိုင်သည်၊ သို့ဖြစ်၍ သင်၏ အတွေးအခေါ်များသည် သင့်အပေါ် ဘုရားသခင်၏ အဓိပ္ပာယ်ဖွင့်ဆိုချက်နှင့် သက်ဆိုင်သည်။ ဘုရားသခင်သည် လူတို့၏ အပြင်ပန်းအပြုအမူကို အခြေခံ၍သာ လူတို့ကို ပြစ်တင်ရှုတ်ချခြင်း မဟုတ်ဘဲ ပို၍အရေးကြီးသည်မှာ ၎င်းတို့၏ အတွင်းစိတ်အတွေးအခေါ်များကို အခြေခံ၍ ပြစ်တင်ရှုတ်ချတော်မူသည်။ ဤသည်မှာ အန္တိခရစ်တို့ မိုက်မဲသည့်နေရာပင် ဖြစ်သည်၊ ၎င်းတို့သည် ဘုရားသခင်၏ နှုတ်ကပတ်တော်များကို စပ်စုနေစဉ် အရေးကြီးသောအချက်တစ်ချက်ကို ၎င်းတို့ မေ့နေကြသည်။ ဘုရားသခင်သည်လည်း ၎င်းတို့၏ အတွေးအခေါ်များကို လျှို့ဝှက်စွာ စောင့်ကြည့်လေ့လာနေသည်။ ၎င်းတို့သည် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာခြင်း ရှိမရှိကို စပ်စုကြပြီး ၎င်းတို့ ရရှိလာသော ကောက်ချက်မှာ ဘုရားသခင်၏ နှုတ်ကပတ်တော်များနှင့် ကိုယ်တော်၏ တည်ရှိမှုကို ငြင်းပယ်သင့်သည်ဟူ၍ ဖြစ်သည်။ ဘုရားသခင်သည် ၎င်းတို့ကို လျှို့ဝှက်စွာ စောင့်ကြည့်လေ့လာလျက် မိမိတို့၏စိတ်နှလုံး နက်ရှိုင်းရာ၌ ဘုရားသခင်နှင့် ဘုရားသခင်၏ နှုတ်ကပတ်တော်များအပေါ် ၎င်းတို့ထားရှိသော သဘောထားကို မြင်လေသည်၊ ကိုယ်တော်သည် ဘုရားသခင်ကို အသရေဖျက်ခြင်းနှင့် ပြစ်မှားစော်ကားခြင်း၊ ဘုရားသခင်ကို ငြင်းပယ်ခြင်းနှင့် ပြစ်တင်ရှုတ်ချခြင်းတို့၏ သက်သေအထောက်အထားအားလုံးကို မြင်ပြီး၊ ဤအတွေးအခေါ်များနှင့် အမြင်ရှုထောင့်များအားလုံး၏ ထိန်းချုပ်မှုအောက်၌ ဖြစ်ပေါ်လာသော အပြင်ပန်းအပြုအမူကိုလည်း စောင့်ကြည့်လေ့လာသည်။ ၎င်းတို့၏ အတွေးအခေါ်များနှင့် အပြုအမူကို အခြေခံ၍ ဘုရားသခင်သည် ထိုသို့သောလူတစ်ဦးကို နောက်ဆုံး၌ မည်သို့သောသူအဖြစ် အဆုံးအဖြတ်ပေးသနည်း။ အန္တိခရစ်တစ်ဦး၊ ဘုရားသခင်၏ ရန်သူတစ်ဦး၊ မည်သည့်အခါမျှ ကယ်တင်ခြင်းမခံရနိုင်သောသူ ဖြစ်သည်။ ဤသည်မှာ ရလဒ်ပင်ဖြစ်သည်။ အန္တိခရစ်တို့သည် ထက်မြက်ကြသလော။ ၎င်းတို့သည် ထက်မြက်ခြင်းနှင့် အလှမ်းဝေးသည်၊ ၎င်းတို့သည် မိမိတို့ကိုယ်ကို ပျက်စီးခြင်းသို့ ပို့ဆောင်ခဲ့ကြသည်။ ၎င်းတို့က မိမိတို့သည် အထူးသဖြင့် တွေးခေါ်နိုင်စွမ်းရှိသည်ဟုလည်းကောင်း၊ မိမိတို့၏ တွေးခေါ်မှုသည် အလွန်ယုတ္တိရှိသည်ဟုလည်းကောင်း၊ မိမိတို့သည် ကျိတ်ကြံစည်ရာ၌ အထူးသဖြင့် ကျွမ်းကျင်သည်ဟုလည်းကောင်း ယုံကြည်ကြသည်။ အကြံအစည်ထုတ်ပြီးနောက် ၎င်းတို့၌ မမျှော်လင့်ထားသည့် ဖြစ်ရပ်မျိုးစုံအတွက်လည်းကောင်း၊ ဘုရားသခင် လုပ်ဆောင်သည့် အမျိုးမျိုးသော အမှုအရာများအားလုံးအတွက်လည်းကောင်း တန်ပြန်ဖြေရှင်းနည်းများနှင့် နည်းလမ်းများရှိပြီး အမြဲတမ်း အကောင်းဆုံးသော ရလဒ်များနှင့် အကျိုးအမြတ်များကို ဖြစ်ပေါ်စေသည်။ ၎င်းတို့သည် မကြာခဏဆိုသလို မိမိတို့ကိုယ်ကို ကျေနပ်ပြီး အထင်ကြီးလေးစားလေ့ရှိကာ မိမိတို့၏ ကိုယ်ပိုင်စွမ်းရည်များနှင့် ကျွမ်းကျင်မှုများကို သဘောကျနေကြသည်။ ၎င်းတို့သည် မိမိတို့သည် ကမ္ဘာပေါ်တွင် အထက်မြက်ဆုံးသောလူဖြစ်သည်ဟု ယုံကြည်ကြသည်။ ဘုရားသခင်၏ နှုတ်ကပတ်တော်များ၏ ရင်းမြစ်မှာ အဘယ်အရာ ဖြစ်သည်ကိုလည်းကောင်း၊ ယင်းတို့သည် မည်သူ့ကို ဦးတည်သည်ကိုလည်းကောင်း၊ ဘုရားသခင်၏ နှုတ်ကပတ်တော်များ နောက်ကွယ်ရှိ နောက်ခံအကြောင်းအရာမှာ အဘယ်အရာဖြစ်သည်ကိုလည်းကောင်း၊ ဘုရားသခင်၏ နှုတ်ကပတ်တော်များ အမှန်တကယ်ဖြစ်လာပြီးနောက် ၎င်းတို့သည် မည်သို့သောသဘောထားကို ခံယူသင့်သည်ကိုလည်းကောင်း၊ ဘုရားသခင်၏ နှုတ်ကပတ်တော်များ အမှန်တကယ်မဖြစ်လာလျှင် မည်သို့သော တန်ပြန်ဖြေရှင်းနည်းများကို အသုံးချသင့်သည်ကို ၎င်းတို့ နားလည်နိုင်ကြသည်။ ၎င်းတို့သည် ဤမျှ ဉာဏ်ကောင်းပြီး ပြည့်စုံသည့်အတွက်၊ သာမန်လူတစ်ဦးထက် ပို၍ ဉာဏ်ကောင်းသည့်အတွက် မိမိတို့ကိုယ်ကို မကြာခဏ ဂုဏ်ပြုကြသည်။ ၎င်းတို့သည် အဘယ်အရာအတွက် မိမိတို့ကိုယ်ကို ဂုဏ်ပြုနေကြသနည်း။ ၎င်းတို့သည် မိမိတို့၏စိတ်နှလုံး နက်ရှိုင်းရာ၌ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်း၊ ဆန်းစစ်ခြင်း၊ ဘုရားသခင်နှင့် ယှဉ်ပြိုင်ခြင်းအပြင် ဘုရားသခင်၏ နှုတ်ကပတ်တော်များကို စပ်စုခြင်းသည် အလွန် စိတ်လှုပ်ရှားဖွယ်ကောင်းပြီး ကြီးမားသော အောင်မြင်မှုခံစားချက်ကို ပေးသည့်အရာတစ်ခု ဖြစ်သည်ဟု ခံစားရသည်။ ထို့ကြောင့် ၎င်းတို့သည် ထိုသို့သောလူများဖြစ်သည့်အတွက် မိမိတို့ကိုယ်ကို အမှန်တကယ် အထင်ကြီးလေးစားပြီး ဂုဏ်ပြုကြသည်။ အန္တိခရစ်တို့သည် မိုက်မဲကြသည် မဟုတ်လော။ အခြားလူများနှင့် ယှဉ်ပြိုင်ခြင်းသည် သင်တို့ထဲမှ မည်သူက အခြားတစ်ဦးထက် သာလွန်သည်ကို အမှန်တကယ် ဆုံးဖြတ်နိုင်စေကောင်းနိုင်ပြီး သင်၏ ကိုယ်ပိုင်အားသာချက်နှင့် ဖြစ်တည်မှုခံစားချက်ကိုပင် ခံစားရစေကောင်း ခံစားရစေနိုင်သည်။ သို့သော် သင်သည် ဘုရားသခင်နှင့် ယှဉ်ပြိုင်သည့်အခါ၊ ဘုရားသခင်၏ နှုတ်ကပတ်တော်များကို၊ ဘုရားသခင်၏ လုပ်ဆောင်ချက်များကို၊ ဘုရားသခင်လုပ်ဆောင်သမျှ အရာအားလုံးကို စပ်စုသည့်အခါ ယင်းကို အဘယ်အရာဟု ခေါ်သနည်း။ ပြီးလျှင် ပါဝင်ပတ်သက်သည့် အကျိုးဆက်များမှာ အဘယ်အရာများ ဖြစ်သနည်း။ ဤသည်မှာ ကိုယ့်သေတွင်း ကိုယ်တူးခြင်းပင်တည်း။ သင်သည် ရုပ်ရှင်မင်းသားများ၊ အဆိုတော်များ၊ ကျော်ကြားသူများ၊ ကြီးမြတ်သော ပုဂ္ဂိုလ်များ၊ မည်သူ့ကိုမဆို စပ်စုနိုင်သည်၊ သို့သော် သင် လုံးဝ မစပ်စုရမည့် တစ်ဦးတည်းသောသူမှာ ဘုရားသခင်ဖြစ်သည်။ သင် ထိုသို့လုပ်ဆောင်လျှင် သင်သည် သင်၏ စပ်စုခြင်းအတွက် မှားယွင်းသော ပစ်မှတ်ကို ရွေးချယ်နေခြင်းဖြစ်သည်။ ယနေ့ခေတ် တိုးတက်သော သတင်းအချက်အလက်ကမ္ဘာနှင့် သတင်းအချက်အလက်စီးဆင်းမှုကို လွယ်ကူချောမွေ့စေသည့် အမျိုးမျိုးသော ကိရိယာများရှိသည့် လောက၌ အခြားလူတစ်ဦး၏ သွားလာရာနေရာများ၊ ၎င်းတို့၏ အတွေးအခေါ်များနှင့် အမြင်ရှုထောင့်များအပြင် ၎င်းတို့၏ နေ့စဉ်အသက်တာကို စပ်စုခြင်းသည် ရှက်ဖွယ်ရာအဖြစ် မမှတ်ယူနိုင်ပေ။ သို့သော် ဘုရားသခင်ကို ယုံကြည်ပြီး လိုက်လျှောက်သောသူတစ်ဦး၊ ဘုရားသခင်၏ နှုတ်ကပတ်တော်များကို ကိုင်စွဲပြီး နေ့စဉ် စားသောက်သောသူတစ်ဦးအတွက်၊ မိမိ၏စိတ်နှလုံး နက်ရှိုင်းရာ၌ ဘုရားသခင်၏ လုပ်ဆောင်ချက်များ အားလုံးကိုလည်းကောင်း၊ ဘုရားသခင်၏ နှုတ်ကပတ်တော်များ အားလုံးကိုလည်းကောင်း၊ ဘုရားသခင်၏ အလုပ်အားလုံးကိုလည်းကောင်း အဆက်မပြတ် စပ်စုခြင်းသည် အလွန်ဆိုးရွားသော အာခံခြင်းဖြစ်သည်။ လူသားများ၌ ဖောက်ပြန်ပျက်စီးသော စိတ်သဘောထားများ ရှိသည်၊ သင်သည် သင်၏ ဖောက်ပြန်ပျက်စီးမှုကို ဘုရားသခင်ရှေ့၌ ထုတ်ဖော်သည့်အခါ ဘုရားသခင်သည် သင့်အား နားလည်ပြီး သိရှိစေရန် သမ္မာတရားကို ပံ့ပိုးပေးနိုင်သည်၊ သင့်အား အသွင်ပြောင်းလဲမှုကို ရရှိရန် အချိန်ပေးတော်မူသည်။ ဘုရားသခင်သည် လူတို့၏ ဖောက်ပြန်ပျက်စီးမှု၊ ပြစ်မှားခြင်းများနှင့် အပြစ်များကို ခွင့်လွှတ်နိုင်ပြီး အမှတ်မရဘဲ နေနိုင်တော်မူသည်။ ဘုရားသခင် ခွင့်မလွှတ်နိုင်သော သို့မဟုတ် သည်းမခံနိုင်သော တစ်ခုတည်းသောအရာမှာ အန္တိခရစ်တို့၌ ကျိုးနွံနာခံလိုသောစိတ်နှလုံး လုံးဝမရှိခြင်း၊ ၎င်းတို့သည် ဘုရားသခင်ကို အမြဲ စေ့စေ့စပ်စပ် ကြည့်ရှုစစ်ဆေးနေခြင်း၊ ထို့အပြင် အချိန်တိုင်းနှင့် နေရာတိုင်း၌ ဘုရားသခင်၏အလုပ်နှင့် ဘုရားသခင်၏ နှုတ်ကပတ်တော်များကို အဆက်မပြတ်၊ စဉ်ဆက်မပြတ် ၎င်းတို့၏ စပ်စုခြင်းပင် ဖြစ်သည်။ သင်သည် အဘယ်အရာကို လုပ်ဆောင်ရန် ကြိုးစားနေသနည်း။ သင်သည် ဘုရားသခင်၏ မှန်ကန်မှုကို စမ်းသပ်လိုသလော။ သင်သည် မည်သူ့အတွက် စိစစ်မှုများ ပြုလုပ်နေသည်ဟု ထင်နေသနည်း။ သင်သည် ဘုရားသခင် ဤအမှုအရာများကို လုပ်ဆောင်ရခြင်း၏ ရင်းမြစ်နှင့် ရည်ရွယ်ချက်ကို ဆန်းစစ်လိုသလော။ သင့်ကိုယ်သင် မည်သူဟု ထင်နေသနည်း။ ဤမျှလောက်ဖြစ်နေလျက် သင်သည် မိမိကိုယ်ကို အပြင်လူတစ်ဦးအဖြစ် မမှတ်ယူသလော။ ဘုရားသခင်သည် သင်၏ စပ်စုခြင်းခံရသူ ဖြစ်နိုင်သလော။ ဘုရားသခင်သည် သင်၏ စေ့စေ့စပ်စပ် ကြည့်ရှုစစ်ဆေးခြင်း ခံရသူ ဖြစ်နိုင်သလော။ သင်သည် ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံခြင်း၊ ဘုရားသခင်၏ လမ်းညွှန်မှုကို လက်ခံခြင်း၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံခြင်း၊ ကိုယ်တော်၏ ပြုပြင်ခြင်းကို လက်ခံခြင်းနှင့် စိတ်သဘောထားပြောင်းလဲခြင်းနှင့် သက်ဆိုင်သည့် ထိုသို့သော အပြုသဘောဆောင်သော လက်တွေ့လုပ်ဆောင်မှု အားလုံးဖြစ်သည့် ဤသည်တို့မှာ တရားဝင်သော အရာများဖြစ်သည်။ သင်သည် တစ်ခါတစ်ရံ ဘုရားသခင်ကို နားလည်မှုလွဲသည့် အချိန်တွင်ပင်၊ အားနည်းပြီး အပျက်သဘောဆောင်ကာ ဘုရားသခင်အပေါ် ညည်းညူသည့်အခါတွင်ပင် ဘုရားသခင်သည် သင့်အပေါ် အပြစ်မယူသကဲ့သို့ သင့်ကို ပြစ်တင်ရှုတ်ချခြင်းလည်း မပြုပေ။ သို့သော် အချက်တစ်ချက်ရှိသည်။ သင်သည် ဘုရားသခင်ကို အမြဲ စပ်စုနေသည်၊ ဘုရားသခင်၏ နှုတ်ကပတ်တော်များနှင့် ဘုရားသခင်၏အလုပ်၏ မှန်ကန်မှုကို အမြဲ ပိုင်းခြားသိမြင်ရန် ကြိုးစားနေသည်။ ဤသည်မှာ ဘုရားသခင် လုံးဝ ခွင့်မလွှတ်မည့် သို့မဟုတ် သည်းမခံမည့် အရာဖြစ်သည်၊ ဤသည်မှာ ဘုရားသခင်၏ စိတ်သဘောထားဖြစ်သည်။ အမှန်တကယ် ဖောက်ပြန်ပျက်စီးသော လူသားများသည် လူ့တိရစ္ဆာန်များ မဟုတ်ပေ၊ ၎င်းတို့သည် ဘုရားသခင်ကို ဤကဲ့သို့ ဆန့်ကျင်ဘက်မလုပ်ကြသကဲ့သို့ ထိုသို့သော အမြင်ရှုထောင့်များနှင့် သဘောထားများကို မထားရှိကြ၊ သို့မဟုတ် ဘုရားသခင်ကို ဤနည်းဖြင့် မဆက်ဆံကြပေ။ ဘုရားသခင်ကို ဗြောင်ကျကျနှင့် လူသိရှင်ကြား ဆန့်ကျင်ဘက်ပြုရပ်တည်နိုင်သည့် အရာတစ်ခု၊ အခန်းကဏ္ဍတစ်ခုသာ ရှိသည်၊ ၎င်းမှာ စာတန်ဖြစ်သည်။ ဘုရားသခင်သည် လူသားများ၏ ပြစ်မှားခြင်းများနှင့် ဖောက်ပြန်ပျက်စီးမှုတို့ကို အမှတ်မရဘဲ နေတော်မူသော်လည်း ဘုရားသခင်အပေါ် စာတန်၏ ဆန့်ကျင်မှု၊ ထိပ်တိုက်ရင်ဆိုင်မှု၊ ပြစ်မှားစော်ကားမှုနှင့် အသရေဖျက်မှုကို ဘုရားသခင်သည် မည်သည့်အခါမျှ ခွင့်လွှတ်မည်မဟုတ်ပေ။ ဘုရားသခင်သည် ဖောက်ပြန်ပျက်စီးသော လူသားများကိုသာ ကယ်တင်တော်မူသည်၊ စာတန်ကို မကယ်တင်ပေ။ အန္တိခရစ်တို့သည် မိမိတို့၏သဘာဝ၌ ပြောင်းလဲခြင်းမရှိဘဲ အန္တိခရစ်တို့၏ အနှစ်သာရကို ပိုင်ဆိုင်လျက် စာတန်ကို ကိုယ်စားပြုနိုင်သည်၊ စာတန်၏အစား ဘုရားသခင်ကို ဆန့်ကျင်ဘက်ပြု ရပ်တည်နိုင်သည်၊ ဘုရားသခင်၏ နှုတ်ကပတ်တော်များကို စပ်စုသည်။ ၎င်းတို့အပေါ် ဘုရားသခင်၏ သဘောထားမှာ အဘယ်နည်း။ ယင်းမှာ ကျိန်ခြင်းအမင်္ဂလာများနှင့် ပြစ်တင်ရှုတ်ချခြင်း ဖြစ်သည်။ အန္တိခရစ်တို့သည် ဤနည်းဖြင့် မပြုမူဘဲ မနေနိုင်ကြပေ၊ ၎င်းတို့သည် သေခြင်းတရားကို လက်ယပ်ခေါ်နေခြင်း ဖြစ်လေသည်။

၃) ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို စပ်စုခြင်း

ယခုလေးတင် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာမည်၊ မဖြစ်လာမည်ကို အန္တိခရစ်တို့ စပ်စုခြင်းနှင့်ပတ်သက်၍ ငါတို့သည် အချက်နှစ်ချက်ကို မိတ်သဟာယ ဖွဲ့ခဲ့ကြသည်၊ တစ်ချက်မှာ ဘုရားသခင်၏ ကတိတော်များနှင့် ကောင်းချီးများဆိုင်ရာ နှုတ်ကပတ်တော်များ ပါဝင်ပြီး နောက်တစ်ချက်မှာ လူတို့ကို ဘုရားသခင်၏ ကျိန်ဆဲခြင်းများနှင့် ပြစ်ဒဏ်ပေးခြင်းဆိုင်ရာ နှုတ်ကပတ်တော်များ ဖြစ်သည်။ ဆက်လက်ပြီး တတိယအချက်ဖြစ်သည့် ကပ်ဘေးများကို ပရောဖက်ပြုသော ဘုရားသခင်၏ နှုတ်ကပတ်တော်များကို ကြည့်ကြမည်။ ဤနှုတ်ကပတ်တော်အမျိုးအစားများအပေါ် အန္တိခရစ်တို့၏ သဘောထားသည် ယခင်အချက်နှစ်ချက်ကဲ့သို့ပင် အတူတူပင်ဖြစ်သည်၊ ၎င်းတို့သည် သိချင်စိတ်ပြင်းပြကြသည်၊ စေ့စေ့စပ်စပ် ကြည့်ရှုစစ်ဆေးလိုကြသည်၊ နားလည်လိုကြသည့်အပြင် ဤနှုတ်ကပတ်တော်များ အမှန်တကယ် ဖြစ်လာမည့်နေ့ကိုလည်း တွေ့မြင်လိုကြကာ အဖြစ်မှန်များ ပေါ်ပေါက်လာခြင်းကို မျက်မြင်တွေ့လိုကြသည်။ ဤနှုတ်ကပတ်တော် အမျိုးအစားများကို သဘောထားပြုမူရာတွင် အန္တိခရစ်တို့သည် တန်ပြန်ဆောင်ရွက်ချက်များကို စဉ်းစားဆင်ခြင်လျက် အမျိုးမျိုးသော သံသယများကို ထားရှိကာ ၎င်းတို့၏ စိတ်နှလုံး နက်ရှိုင်းရာတွင်လည်း အကြံအစည်ထုတ်ကြသည်။ ၎င်းတို့သည် သက်ဆိုင်ရာ တန်ပြန်ဆောင်ရွက်ချက်များကို ချမှတ်ရန် ဤနှုတ်ကပတ်တော်အမျိုးအစားများ အမှန်တကယ် ဖြစ်လာမည်၊ မဖြစ်လာမည်ကို စောင့်ကြည့်လေ့လာပြီး စမ်းသပ်ကြသည်။ အန္တိခရစ်တို့သည် ကပ်ဘေးများကို ပရောဖက်ပြုသည့် ဤနှုတ်ကပတ်တော်များကို ဖတ်သည့်အခါ ၎င်းတို့၏ စိတ်နှလုံးများသည် ကပ်ဘေးများ ပြည့်စုံမည့်နေ့အတွက် မျှော်လင့်ချက်ဖြင့် ပြည့်နှက်နေပြီး အမျိုးမျိုးသော စိတ်ကူးစိတ်သန်းများဖြင့် ပြည့်နေကြသည်။ ၎င်းတို့သည် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာမည်ဟု မျှော်လင့်ကြသည့်အပြင် ကပ်ဘေးများ ပေါ်ထွန်းခြင်းက ၎င်းတို့၏ ဆန္ဒများနှင့် လိုအင်ဆန္ဒများကို ဖြည့်ဆည်းပေးကာ ၎င်းတို့ကို မျက်စိပွင့်နားပွင့် ဖြစ်စေမည်ဟုလည်း မျှော်လင့်ကြသည်။ အဘယ်ကြောင့် ဤသို့ဖြစ်ရသနည်း။ အကြောင်းမှာ ဘုရားသခင် ပရောဖက်ပြုခဲ့သော ကပ်ဘေးများသည် ဘုရားသခင်၏ ကြီးမြတ်သော အမှုတော် ပြီးမြောက်ခြင်း၊ ဘုရားသခင် ဘုန်းတော်ထင်ရှားသည့်နေ့၊ သန့်ရှင်းသူများ ချီဆောင်ခြင်းခံရခြင်း၊ လူသားမျိုးနွယ်သည် ကောင်းမြတ်သော ပန်းတိုင်တစ်ခုသို့ ဝင်ရောက်ခြင်း စသည်တို့အားလုံးနှင့် သက်ဆိုင်သောကြောင့် ဖြစ်သည်။ ထို့ကြောင့် အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားနှုတ်ကပတ်တော်များ၏ ဤအပိုင်းနှင့်ပတ်သက်၍ မျှော်လင့်ချက်နှင့် သိချင်စိတ်ပြင်းပြမှုတို့ဖြင့် သာ၍ပင် ပြည့်နှက်နေကြသည်။ ပထမအချက်နှစ်ချက်နှင့် နှိုင်းယှဉ်ပါက အန္တိခရစ်တို့သည် ဤနှုတ်ကပတ်တော် အမျိုးအစားများကို သာ၍ပင် စိတ်ဝင်စားကြသည်။ အန္တိခရစ်တို့၏ စိတ်နှလုံးထဲတွင် ငလျင်၊ ကပ်ရောဂါ၊ ပိုးမွှားကပ်၊ ရေဘေး၊ မြေပြိုခြင်း သို့မဟုတ် အခြားသော သဘာဝဘေးအန္တရာယ်များကဲ့သို့သော ဘေးအန္တရာယ်တစ်ခုကို တစ်စုံတစ်ဦးက ဖြစ်ပွားစေနိုင်ပါက ထိုပုဂ္ဂိုလ်သည် အလွန်တန်ခိုးကြီးသော ပုဂ္ဂိုလ်ဖြစ်ပြီး ကြီးမားသော စွမ်းရည်ကို ပိုင်ဆိုင်ကာ ၎င်းတို့၏ လိုက်လျှောက်ခြင်း၊ ကိုးကွယ်ခြင်းနှင့် ယုံကြည်ကိုးစားခြင်းတို့နှင့် ထိုက်တန်သည်ဟု ၎င်းတို့က ယုံကြည်ကြသည်။ ထို့ကြောင့် အလားတူပင် အန္တိခရစ်တို့သည် ဘုရားသခင်၏ ကပ်ဘေးများဆိုင်ရာ ပရောဖက်ပြုချက်များကဲ့သို့သော ထိုနှုတ်ကပတ်တော်များ အမှန်တကယ် ဖြစ်လာမည်၊ မဖြစ်လာမည်ကို ဘုရားသခင်သည် အမှန်တကယ် ဘုရားသခင် ဟုတ်မဟုတ် တိုင်းတာရန် စံနှုန်းတစ်ခုအဖြစ်လည်း သတ်မှတ်ကြသည်။ ၎င်းတို့က ဤအမြင်ရှုထောင့်သည် မှန်ကန်သည်၊ ခိုင်လုံပြီး လိမ္မာပါးနပ်သော လုပ်ရပ်တစ်ခုဖြစ်သည်ဟု ယုံကြည်လျက် ဤသို့ယုတ္တိတန်သောတွေးခေါ်မှု၊ စိတ်ကူးနှင့် အမြင်ရှုထောင့်ကို ၎င်းတို့၏ စိတ်နှလုံးထဲတွင် ခရေစေ့တွင်းကျ ဆုပ်ကိုင်ထားကြသည်။ သို့ဖြစ်၍ ၎င်းတို့ ဘုရားသခင်နောက် စတင်လိုက်သည့်နေ့မှစ၍ ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို ၎င်းတို့ တွေ့မြင်သည့်အချိန်မှစ၍ အန္တိခရစ်တို့သည် ၎င်းတို့၏ စိတ်ထဲတွင် ဤအရာကို စွဲလမ်းနေခဲ့ကြသည်။ နောက်ဆုံးသောကာလ ရောက်လာသည့်အခါ၊ ဘုရားသခင်၏ ကြီးမြတ်သော အမှုတော် ပြီးမြောက်သည့်အခါ ဘုရားသခင်သည် လူသားမျိုးနွယ်ကို မည်သို့ပြစ်တင်ဆုံးမမည်၊ ဘုရားသခင်သည် လူသားမျိုးနွယ်ကို အပြစ်ဒဏ်ပေးရန်နှင့် ဖျက်ဆီးရန် မည်သည့်ကပ်ဘေးအမျိုးအစားများကို ကျရောက်စေမည်၊ ဘုရားသခင်သည် လူသားမျိုးနွယ်ကို ကပ်ဘေးများအတွင်းသို့ ကျရောက်စေရန် မည်သည့်နည်းလမ်းကို အသုံးပြုမည်၊ ဘုရားသခင် နောက်လိုက်ပြီး ကိုယ်တော်၏ အသိအမှတ်ပြုခြင်းကို ရရှိသူများသာလျှင် ထိုသို့သော ကပ်ဘေးများကို မည်သို့ ရှောင်ရှားပြီး လွတ်မြောက်နိုင်မည်၊ ထိုသို့သော ကပ်ဘေးများ၏ ညှဉ်းပန်းမှုများကို ခံစားရမည် မဟုတ်ဟူ၍ ဘုရားနှုတ်ကပတ်တော်များတွင် ပြောထားသည့်အရာကို ၎င်းတို့ အလေးထားကြသည်။ အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို အလွန်အရေးကြီးသည်ဟု သတ်မှတ်ကြပြီး ၎င်းတို့၏ စိတ်နှလုံးထဲတွင် ယင်းတို့ကို ဆန်းစစ်ကာ ၎င်းတို့၏ စိတ်ထဲတွင် အလွတ်ကျက်မှတ်ကြသည်။ ၎င်းတို့သည် ကပ်ဘေးများနှင့် သက်ဆိုင်သော စကားလုံးတိုင်းကို အမှတ်ရကြသည့်အပြင် ကပ်ဘေးများအကြောင်း ဘုရားသခင်၏ ပရောဖက်ပြုချက်များသည် မည်သည့်အချိန်တွင် မည်သို့ အမှန်တကယ် ဖြစ်လာမည်ကိုလည်း စဉ်းစားကြသည်။ ဤပရောဖက်ပြုချက်များ အမှန်တကယ် ဖြစ်လာပါက ၎င်းတို့ မည်သည့်အရာဖြစ်မည်၊ အမှန်တကယ် မဖြစ်လာပါက မည်သည့်အရာလုပ်ဆောင်မည်ကို ၎င်းတို့ စဉ်းစားကြသည်။ ဤပရောဖက်ပြုချက်များကို တွေ့မြင်ပြီးနောက်ပိုင်းတွင် အန္တိခရစ်တို့သည် ၎င်းတို့၏ ဘုရားသခင်ကို ယုံကြည်ခြင်း၌ ကြိုးပမ်းရန် တစ်စုံတစ်ရာ၊ ဦးတည်ချက်တစ်ခုနှင့် ပန်းတိုင်တစ်ခုကို ရှာတွေ့ခဲ့ကြပုံရသည်။ ကပ်ဘေးများ ကျရောက်လာခြင်းကို စောင့်ဆိုင်းနေစဉ်တွင် ၎င်းတို့သည် နည်းလမ်းအမျိုးမျိုးဖြင့် မိမိတို့ကိုယ်ကိုလည်း ပြင်ဆင်ကြသည်။ ကြီးမားသော ကပ်ဘေးများ ကျရောက်လာသည့်အခါ ဘုရားသခင်၏ ကွယ်ကာမှုကို ရရှိရန်အလို့ငှာ ၎င်းတို့သည် ဧဝံဂေလိတရားဟောကြပြီး ၎င်းတို့၏ အလုပ်များနှင့် မိသားစုများကို စွန့်လွှတ်ကြသည်။ တစ်ချိန်တည်းမှာပင် ကပ်ဘေးများ ကျရောက်သည့်အခါ အသက်ရှင်ရန်အလို့ငှာ ဘုရားသခင်၏ နှုတ်ကပတ်တော်များ မကြာမီ အမှန်တကယ် ဖြစ်လာရန်၊ ဘုရားသခင် ဖြစ်မြောက်အောင်မြင်ရန် ရည်ရွယ်သမျှ အမြန်ဆုံး ပြီးမြောက်ရန်၊ ဘုရားသခင်သည် မကြာမီ ဘုန်းအသရေကို ရရှိပြီး အနားယူရန်၊ ၎င်းတို့သည် ကောင်းကင်နိုင်ငံတော်၏ ကောင်းချီးများကို မကြာမီ ခံစားနိုင်ရန် မျှော်လင့်လျက် ဘုရားသခင်ထံသို့ နှိမ့်ချစွာ မကြာခဏ ဆုတောင်းကြသည်။ အန္တိခရစ်တို့၏ ဤအမြင်ရှုထောင့်များအားလုံးမှ ကြည့်လျှင်၊ ၎င်းတို့ မကြာခဏ မြွက်ဆိုလေ့ရှိသော စကားများနှင့် ဆုတောင်းချက်များမှ ကြည့်လျှင် အန္တိခရစ်တို့သည် ဘုရားသခင်၏ ကြီးမြတ်သော အမှုတော် ပြီးမြောက်ခြင်းနှင့် ဘုရားသခင် စောစီးစွာ အနားယူခြင်းကို စိတ်အားထက်သန်စွာ စောင့်မျှော်နေကြသည်ဟု ထင်ရသည်။ သို့ရာတွင် လူတို့ မသိလိုက်ဘဲ ဤမျှော်လင့်ချက်များ၏ နောက်ကွယ်တွင် အန္တိခရစ်တို့၏ အန္တရာယ်ပေးမည့် ရည်ရွယ်ချက်များ တည်ရှိနေသည်။ ၎င်းတို့သည် ထိုသို့သော ဆုတောင်းချက်များနှင့် အယောင်ဆောင်မှုများမှတစ်ဆင့် ကပ်ဘေးများကို ရှောင်ရှားနိုင်ပြီး ဘုရားသခင်ကို ၎င်းတို့၏ ခိုလှုံရာအဖြစ် ပြုလုပ်နိုင်ရန် မျှော်လင့်ကြသည်။ ၎င်းတို့သည် ဤအရာအားလုံးအတွက် ပြင်ဆင်နေစဉ်တွင် ကပ်ဘေးများ အမြန်ဆုံး ကျရောက်လာရန်နှင့် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များ မကြာမီ အမှန်တကယ် ဖြစ်လာရန်လည်း မျှော်လင့်ကြသည်။ ၎င်းတို့ ခံနိုင်ရည်ရှိသည့် အတိုင်းအတာအတွင်း လူတိုင်းမြင်သာစေရန် ကောင်းမွန်စွာ ဆောင်ရွက်ပြဖို့ရာ ဦးနှောက်ခြောက်အောင် စဉ်းစားလျက် ယခင်ကအတိုင်းပင် အဖိုးအခပေးခြင်း၊ ဘုရားသခင်အတွက် မိမိတို့ကိုယ်ကို အသုံးခံခြင်း၊ ဒုက္ခခံခြင်းနှင့် ကြံ့ကြံ့ခံခြင်းတို့ကို ဆက်လက် လုပ်ဆောင်ကြသည်။ ဧဝံဂေလိတရားဟောရန် မည်မျှကြီးမားသော အဖိုးအခကို ၎င်းတို့ ပေးဆပ်ခဲ့ကြောင်း၊ မည်မျှများသော ခွဲခြားဆက်ဆံမှုနှင့် ညှဉ်းပန်းနှိပ်စက်မှုကို ၎င်းတို့ ကြံ့ကြံ့ခံခဲ့ရကြောင်းနှင့် ဤနေ့ကို စောင့်ဆိုင်းရာတွင် မည်မျှကြီးမားသော အဖိုးအခကို ၎င်းတို့ ပေးဆပ်ခဲ့ကြောင်းကို လူတိုင်း အသိအမှတ်ပြုစေလိုကြသည်။ ၎င်းတို့ ခံခဲ့ရသော ဒုက္ခဆင်းရဲနှင့် ၎င်းတို့ ပေးဆပ်ခဲ့သော အဖိုးအခကို မြင်၍ ကပ်ဘေးကျရောက်သည့်အခါ ဘုရားသခင်သည် ၎င်းတို့ကို မည်သည့်ကပ်ဘေးမှမဆို ကင်းလွတ်ခွင့်ပေးမည်ဟု ၎င်းတို့ မျှော်လင့်ကြသည်။ တစ်ချိန်တည်းမှာပင် ၎င်းတို့ ပေးဆပ်ခဲ့သော အဖိုးအခကြောင့် ကပ်ဘေးများပြီးနောက်တွင် ကောင်းသော ပန်းတိုင်တစ်ခုရှိပြီး ကောင်းချီးခံစားရမည့်သူများထဲမှ တစ်ဦး ဖြစ်လာရန် အတော်အတန် ကံကောင်းကြဖို့ကို ၎င်းတို့ မျှော်လင့်ကြသည်။ စိတ်ထဲ၌ အန္တိခရစ်တို့သည် ဤအရာအားလုံးကို တိတ်တဆိတ်နှင့် မသိမသာ တွက်ချက်ကြသည်။ နောက်ဆုံးတွင် တစ်နေ့၌ သေးငယ်သော အဖြစ်အပျက်တစ်ခုကြောင့် အန္တိခရစ်တို့သည် အဆင်မပြေမှုနှင့် ကြုံတွေ့ရပြီး ၎င်းတို့၏ လုပ်ရပ်များနှင့် အပြုအမူများသည် ပြစ်တင်ရှုတ်ချခြင်းခံရပုံရသည်။ ဤသည်မှာ ၎င်းတို့၏ မျှော်လင့်ချက်များနှင့် စိတ်ကူးယဉ်အိပ်မက်များ ပြိုကွဲသွားပြီး ၎င်းတို့၏ လိုအင်ဆန္ဒများ မပြည့်စုံနိုင်တော့မည်ကို ဆိုလိုသည်။ ဤအခိုက်အတန့်တွင် အန္တိခရစ်တို့၏ စိတ်နှလုံး နက်ရှိုင်းရာတွင် ပေါ်ပေါက်လာသည့် ပထမဆုံးသော အတွေးမှာ အဘယ်နည်း။ “ငါ ဤမျှ ပေးဆပ်ခဲ့ပြီးဖြစ်သည်၊ ငါ ဤမျှပင် ဒုက္ခခံခဲ့ပြီးဖြစ်သည်၊ ငါသည် ရက်ပေါင်းများစွာ ကြံ့ကြံ့ခံခဲ့ပြီးဖြစ်သည်၊ ငါသည် နှစ်ပေါင်းများစွာ ယုံကြည်ခဲ့ပြီးဖြစ်သည်၊ သို့သော်ငြားလည်း ကပ်ဘေးများကို ပရောဖက်ပြုသည့် ဘုရားနှုတ်ကပတ်တော် တစ်ခွန်းမျှ အမှန်တကယ် ဖြစ်လာသည်ကို ငါမတွေ့ဖူးသေးပေ။ ဘုရားသည် အမှန်တကယ်ပင် ကပ်ဘေးများကို ကျရောက်စေမည်လော။ ငါတို့ ဆုတောင်းခဲ့ပြီး စောင့်မျှော်ခဲ့သည့်အရာကို ဘုရားက အမှန်တကယ် ဖြည့်ဆည်းပေးမည်လော။ ဘုရားသည် မည်သည့်နေရာ အတိအကျတွင် ရှိနေသနည်း။ သူက ငါတို့အား အမှန်ပင် ကယ်တင်မည်လော၊ သို့မဟုတ် မကယ်တင်ဘူးလော။ ဘုရားသခင် ပြောခဲ့သည့် ကပ်ဘေးများသည် တကယ်ပင် တည်ရှိသလော။ မတည်ရှိလျှင် ငါတို့အားလုံးသည် ဤနေရာမှ ထွက်သွားသင့်သည်။ ဤဘုရားကို ယုံကြည်၍မရပါ၊ ဘုရားဟူသည်မှာ မရှိပါ” ဟူ၍ ဖြစ်လေသည်။ ဤသည်မှာ အန္တိခရစ်တို့၏ အတိုင်းအတာပင် ဖြစ်သည်။ သေးငယ်သော အဆင်မပြေမှုတစ်ခု၊ ဖြစ်နိုင်သည်မှာ အခြားသူတစ်ဦးထံမှ မရည်ရွယ်သော ပြစ်တင်ရှုတ်ချခြင်းနှင့် ဖော်ထုတ်ခြင်းစကားတစ်ခွန်းက ၎င်းတို့၏ အရှိုက်ကို ထိသွားပြီးနောက် ၎င်းတို့သည် ဒေါသပေါက်ကွဲကာ နောက်ထပ် မထိန်းနိုင်တော့ပေ၊ သို့မဟုတ် နောက်ထပ် ဟန်မဆောင်နိုင်တော့ပေ။ ၎င်းတို့ ပထမဆုံးလုပ်သည့်အရာမှာ ဒေါသတကြီး ပေါက်ကွဲပြီး ဘုရားသခင်၏ နှုတ်ကပတ်တော်များကို လက်ညှိုးထိုးကာ ဤသို့ပြောခြင်းပင်ဖြစ်သည်။ “အကယ်၍ ကိုယ်တော်၏ နှုတ်ကပတ်တော်များ အမှန်တကယ် မဖြစ်လာခဲ့ပါက၊ ကိုယ်တော် မိန့်မြွက်ခဲ့သော ကပ်ဘေးများ ကျရောက်မလာခဲ့ပါက ကျွန်ုပ်သည် ကိုယ်တော့်ကို နောက်ထပ် ယုံကြည်တော့မည် မဟုတ်ပါ။ မူလက ကပ်ဘေးများကို ကြိုတင်ဟောကိန်းထုတ်သော ဤနှုတ်ကပတ်တော်များကြောင့်သာလျှင် ကျွန်ုပ်သည် ဧဝံဂေလိတရားဟောခြင်း၊ အဖိုးအခပေးဆပ်ခြင်းနှင့် ကျွန်ုပ်၏တာဝန်ကို ထမ်းဆောင်ခြင်းတို့အား ပြုခဲ့ခြင်း ဖြစ်ပါသည်။ ဤနှုတ်ကပတ်တော်များသာ မရှိခဲ့လျှင် ကျွန်ုပ်သည် ကိုယ်တော့်ကို လုံးဝ ယုံကြည်မည် မဟုတ်ပါ။ ဤနှုတ်ကပတ်တော်များကြောင့်၊ ကျရောက်လုနီးပါးဖြစ်သော ကပ်ဘေးများကြောင့်၊ ကျွန်ုပ်သည် ကိုယ်တော့်ကို ဘုရားသခင်ဖြစ်သည်ဟု ယုံကြည်ခဲ့ခြင်း ဖြစ်ပါသည်။ သို့သော် ယခုမူကား များစွာသော ဆင်းရဲဒုက္ခကို ခံစားခဲ့ပြီးနောက်တွင် ကိုယ်တော် မိန့်မြွက်ခဲ့သော ကပ်ဘေးများသည် ကျရောက်လာခြင်း မရှိသေးပါ။ ဘာသာတရားမရှိသူများထဲတွင် ဒုစရိုက်အမှုများကို ပြုကြသူ အများအပြား ရှိပါ၏၊ သို့တိုင်အောင် ၎င်းတို့အနက် တစ်ဦးတစ်ယောက်မျှ အပြစ်ဒဏ်ပေးခြင်း မခံခဲ့ရပါ၊ တစ်ဦးတစ်ယောက်မျှ ကပ်ဘေးများသို့ ကျရောက်ခြင်း မရှိခဲ့ပါ။ ၎င်းတို့သည် အပြစ်တရား၌ အသက်ရှင်ဆဲဖြစ်ကာ မိမိတို့၏ဘဝများကို ပျော်ရွှင်စွာ ဖြတ်သန်းနေကြချိန်တွင် ကျွန်ုပ်မှာမူ ကိုယ်တော်၏ ကပ်ဘေးများဆိုင်ရာ ကြိုတင်ဟောကိန်းထုတ်သည့် နှုတ်ကပတ်တော်များ ပြည့်စုံလာမည့်နေ့ရက်ကိုသာ စောင့်မျှော်လျက် နှစ်ပေါင်းများစွာ အလျှော့ပေးမှုများ ပြုလုပ်နေခဲ့ရပါသည်။ သို့သော် ကိုယ်တော်သည် အဘယ်အရာကို ပြုခဲ့ပါသနည်း၊ ဘုရား။ ကိုယ်တော်သည် ကျွန်ုပ်တို့၏ စိတ်အားထက်သန်စွာ မျှော်လင့်စောင့်စားခြင်းကို ထောက်ထား၍ ကျွန်ုပ်တို့ မြင်တွေ့စေနိုင်ရန်၊ ကျွန်ုပ်တို့၏ ယုံကြည်ခြင်းကို ခိုင်မာစေရန်၊ ကျွန်ုပ်တို့၏ သစ္စာစောင့်သိမှုကို ခိုင်ခံ့စေရန်အလို့ငှာ နိမိတ်လက္ခဏာများ သို့မဟုတ် အံ့ဖွယ်အမှုများ တစ်စုံတစ်ရာကိုမျှ မပြခဲ့ပါ၊ ကပ်ဘေးတစ်ခုတလေကိုမျှ ကျရောက်စေခြင်း မရှိခဲ့ပါ။ အဘယ်ကြောင့် ကိုယ်တော်သည် ထိုသို့သောအရာများကို မပြုဘဲ နေသနည်း။ ကိုယ်တော်သည် ဘုရား မဟုတ်လော။ ဤဆိုးယုတ်သောလောက၊ ဤဆိုးယုတ်သော လူသားမျိုးနွယ်ကို အပြစ်ဒဏ်ပေးရန်အလို့ငှာ ကပ်ဘေးများကို ကျရောက်စေခြင်းသည် ထိုမျှလောက် ခက်ခဲသလော။ ကျွန်ုပ်တို့သည် ဤအမှုအရာများ ပြည့်စုံလာခြင်းအားဖြင့် ကျွန်ုပ်တို့၏ ယုံကြည်ခြင်းကို ခိုင်မာစေရန်သာ လိုလားပါ၏၊ သို့သော် ကိုယ်တော်သည် မည်သို့မျှ ဆောင်ရွက်ခြင်းမရှိပါ။ အကယ်၍ ကိုယ်တော်သည် ဆောင်ရွက်ခြင်း မပြုပါက ကျွန်ုပ်တို့သည် ဘုရားကို နောက်ထပ် ယုံကြည်နိုင်တော့မည် မဟုတ်ပါ၊ ကျွန်ုပ်တို့သည် မည်သည့်အရာကိုမျှ ရရှိနိုင်တော့မည် မဟုတ်ပါ၊ ထို့ပြင် ဘုရားကို ယုံကြည်ခြင်း၌လည်း အဓိပ္ပာယ်ရှိတော့မည် မဟုတ်ပါ။ နောက်ထပ် ယုံကြည်ရန် လိုအပ်တော့မည် မဟုတ်ပါ၊ ကျွန်ုပ်တို့၏ တာဝန်များကို ထမ်းဆောင်ရန် လိုအပ်တော့မည် မဟုတ်ပါ၊ ဧဝံဂေလိတရားကို ဟောပြောရန် လိုအပ်တော့မည် မဟုတ်ပါ” ဟူ၍ ဖြစ်သည်။ သေးငယ်သော အဆင်မပြေမှုတစ်ခုနှင့် ကြုံတွေ့ရသည့်အခါ၊ ဘဝတွင် အနည်းငယ် ဒုက္ခဆင်းရဲ သို့မဟုတ် မကျေနပ်မှုနှင့် ရင်ဆိုင်ရသည့်အခါ အန္တိခရစ်တို့၏ စရိုက်မှန်နှင့် အတွင်းအကျဆုံးသော အတွေးအခေါ်များသည် အချိန်မရွေး၊ နေရာမရွေး ပေါ်လွင်ထင်ရှားသွားနိုင်သည်၊ ယင်းမှာ အတော်အတန် ကြောက်မက်ဖွယ်ကောင်းသည်။ ကပ်ဘေးများ မည်သည့်အချိန်တွင် ကျရောက်မည်၊ ဘုရားသခင်၏ ကပ်ဘေးများကို ပရောဖက်ပြုသည့် နှုတ်ကပတ်တော်များ အမှန်တကယ် ဖြစ်လာမည်၊ မဖြစ်လာမည်၊ ယင်းတို့ အမှန်တကယ်ဖြစ်လာမည့် ပုံစံနှင့် အချိန်ဟူသည့် ဤအရာများအားလုံးကို ဘုရားသခင်က အဆုံးအဖြတ်ပေးသည်။ ဘုရားသခင်သည် လူတို့ကို ဤအရာများအကြောင်း ပြောပြသည့်အခါ ယင်းမှာ ၎င်းတို့ကို လေးစားမှုပေးခြင်း၊ ၎င်းတို့ကို လူသားများအဖြစ် သဘောထားခြင်း ဖြစ်သည်၊ ဤနှုတ်ကပတ်တော်များကို လူတို့က ဘုရားသခင်ကို နိုင်ကွက်ယူရန်နှင့် တရားစီရင်ရန် နည်းလမ်းတစ်ခုအဖြစ် အသုံးချရန် မဟုတ်ပေ။ အန္တိခရစ်တို့က ဘုရားသခင်သည် ဤနှုတ်ကပတ်တော်များကို ပြောခဲ့ပြီးဖြစ်သောကြောင့် သူသည် လူတို့၏ သက်တမ်းအတွင်း ယင်းတို့ အမှန်တကယ် ဖြစ်လာသည်ကို ထိုလူတို့အား တွေ့မြင်ခွင့်ပြုသင့်သည်ဟု မှားယွင်းစွာ ယုံကြည်ကြသည်၊ သို့မဟုတ်ပါက ဘုရားသခင်၏ နှုတ်ကပတ်တော်များသည် အနှစ်မဲ့သွားလိမ့်မည်။ မိမိ၏နှုတ်ကပတ်တော်များ အနှစ်မဲ့သွားနိုင်သော ဘုရားသည် ဘုရားအဖြစ် သတ်မှတ်ခြင်း မခံထိုက်ပေ၊ ဘုရားဖြစ်ရန် မထိုက်တန်ပေ၊ ပြီးလျှင် ၎င်းတို့၏ ဘုရားဖြစ်ရန် မထိုက်တန်ပေ၊ ဤသည်မှာ အန္တိခရစ်တို့၏ ဆင်ခြင်တွေးခေါ်မှုစနစ် ဖြစ်သည်။

အစမှအဆုံးတိုင် အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ ဤနှုတ်ကပတ်တော်များကို အမြတ်ထုတ်လိုရုံသာ ဖြစ်သည်။ ဤနှုတ်ကပတ်တော်များက ၎င်းတို့ကို လှုံ့ဆော်ခဲ့ပြီး ကပ်ဘေးများကို ရှောင်ရှားခြင်းဟူသည့် ကောင်းချီးနှင့် လဲလှယ်ရန် ကောင်းမွန်သော လူ့အပြုအမူများနှင့် ၎င်းတို့၏ ပေးဆပ်အနစ်နာခံခြင်းများအားလုံးနှင့် ဇာတိပကတိ၏ ဒုက္ခဆင်းရဲများကို အသုံးပြုရန် ၎င်းတို့ကို အကြံရစေခဲ့သည်။ တစ်လျှောက်လုံးတွင် ၎င်းတို့၏ တစ်ခုတည်းသော ရည်ရွယ်ချက်မှာ ကပ်ဘေးများကို ရှောင်ရှားရန်နှင့် ကောင်းချီးများကို ရရှိရန် ဖြစ်သည်။ ၎င်းတို့သည် ဤနှုတ်ကပတ်တော်များကို ဖော်ပြသည့်သူကို ဘုရားသခင်အဖြစ် မည်သည့်အခါကမျှ အမှန်တကယ် သတ်မှတ်ခြင်း မရှိခဲ့ပေ။ အစမှအဆုံးတိုင် အန္တိခရစ်တို့သည် ဘုရားသခင်၏ နှုတ်ကပတ်တော်များကို စပ်စုရန် နည်းလမ်းတစ်ခုအဖြစ် ဘုရားသခင်ကို အဆက်မပြတ် စမ်းသပ်ပြီး အကဲဖြတ်လျက် ဘုရားသခင်၏ ဆန့်ကျင်ဘက်တွင် အမြဲရပ်တည်ခဲ့ကြသည်။ အကယ်၍ ဘုရားသခင်၏ နှုတ်ကပတ်တော်များ အမှန်တကယ် ဖြစ်လာပြီး ၎င်းတို့၏ အမြင်ကို ချဲ့ထွင်ပေးကာ ၎င်းတို့၏ အကြိုက်၊ အမြင်ရှုထောင့်များနှင့် လိုအပ်ချက်များနှင့်အညီ အမှန်တကယ် ဖြစ်လာလျှင် ၎င်းတို့သည် ဘုရားသခင်ကို ဘုရားသခင်အဖြစ် သတ်မှတ်ကြသည်။ သို့သော် အကယ်၍ ယင်းက ၎င်းတို့၏ ဆန္ဒများ၊ အမြင်ရှုထောင့်များနှင့် လိုအပ်ချက်များကို ဆန့်ကျင်သွားလျှင်မူကား ဤနှုတ်ကပတ်တော်များကို ပြောဆိုခဲ့သည့်သူသည် ၎င်းတို့အတွက် ဘုရားသခင်အဖြစ် သတ်မှတ်ခြင်း မခံရတော့ပေ။ ဤသည်မှာ အန္တိခရစ်တို့ ဆုပ်ကိုင်ထားသော အမြင်ရှုထောင့် ဖြစ်သည်။ စိတ်ထဲ၌ ၎င်းတို့က ဘုရားသခင်သည် ဖန်ဆင်းရှင်ဖြစ်သည်ကို မည်သည့်အခါကမျှ အသိအမှတ်မပြုခဲ့သကဲ့သို့ ဘုရားသခင်သည် အရာခပ်သိမ်းကို အချုပ်အခြာအာဏာ ကိုင်စွဲသည်ဟူသည့် အချက်ကိုလည်း အသိအမှတ်မပြုခဲ့ကြသည်မှာ သိသာထင်ရှားပေသည်။ ရုန်းကန်မှုများ ဆက်တိုက် ကြုံတွေ့ပြီးနောက်၊ စိတ်ရှည်စွာ ကြံ့ကြံ့ခံပြီးနောက်၊ အတွေးအခေါ်ဆိုင်ရာ တိုက်ပွဲတစ်ခုကို ဖြတ်သန်းပြီးနောက် အန္တိခရစ်တို့သည် သင်ခန်းစာတစ်ခု ရခဲ့သည်။ “လူတစ်ဦးသည် ဘုရားနှုတ်ကပတ်တော်များကို ပေါ့ပေါ့တန်တန် ဘောင်မခတ်ရသကဲ့သို့ ဘုရားနှုတ်ကပတ်တော်များ ပြည့်စုံခြင်းကို သူ၏ ပင်ကိုလက္ခဏာနှင့် အနှစ်သာရကို တိုင်းတာရန် စံနှုန်းတစ်ခုအဖြစ် ပေါ့ပေါ့တန်တန်နှင့် လေးနက်မှုမရှိဘဲ အသုံးပြု၍ မရနိုင်ပေ။ ငါတို့သည် အတော်အတန် ကြံ့ခိုင်ဖွံ့ဖြိုးအောင် လုပ်ပေးခြင်း မခံရသေးဘဲ ငါတို့၏ စိတ်သဘောထားကို ကျယ်ပြန့်စေရန် ဆက်လက်ကြံ့ကြံ့ခံဖို့ လိုအပ်နေသေးသည်။ ‘ဝန်ကြီးနှလုံးသား ကြီးလှသည်မှာ သင်္ဘောတစ်စီး ရွက်လွှင့်၍ရသည်’၊ ‘အသက်ရှင်သရွေ့ မျှော်လင့်ချက်ရှိသည်’ ဟူသော ဆိုရိုးစကားများ ရှိသည့်အတိုင်းပင်။ ဤနှုတ်ကပတ်တော်များ အမှန်တကယ် မဖြစ်လာလျှင် ဘာဖြစ်သနည်း။ ကိစ္စမရှိပါ။ ငါသည် ဤမျှနှစ်များ တစ်လျှောက်လုံး အောင့်အည်းပြီး ဖြတ်သန်းလာခဲ့ပြီးပြီ၊ အနည်းငယ်မျှ ပို၍ ကြံ့ကြံ့ခံလိုက်လျှင် ဘုရားနှုတ်ကပတ်တော်များ အမှန်တကယ် ဖြစ်လာပြီး ငါ တစ်စုံတစ်ခု ရရှိကောင်းရရှိနိုင်သည်။ ငါ နောက်တစ်ကြိမ်လောက် သည်းခံကြည့်လိုက်ဦးမည်၊ နောက်တစ်ကြိမ် ထပ်စွန့်စားကြည့်မည်။ ငါ ဒေါသမထွက်နိုင်ပေ၊ သို့မဟုတ်ပါက ငါ၏ ယခင် ကြိုးပမ်းအားထုတ်မှုအားလုံး အလဟဿ ဖြစ်သွားလိမ့်မည်၊ ငါ ကြံ့ကြံ့ခံခဲ့ရသော ဒုက္ခအားလုံး အချည်းနှီး ဖြစ်သွားလိမ့်မည်။ ထိုသို့ဆိုလျှင် အလွန်နစ်နာစရာ ကောင်းလိုက်မည်တကား။ အကယ်၍ ငါသည် ယခု ငါ၏ အတွေးများကို ပွင့်ပွင့်လင်းလင်း ထုတ်ဖော်ပြီး ဘုရားကို ငြင်းပယ်ရန်၊ မေးခွန်းထုတ်ရန်နှင့် စွပ်စွဲရန် ထရပ်လိုက်လျှင် ယင်းမှာ လိမ္မာပါးနပ်သော လုပ်ရပ်တစ်ခု ဖြစ်မည်မဟုတ်ပေ။ ငါသည် အဖိုးအခကို ဆက်လက်ပေးဆပ်ရမည်၊ ဒုက္ခဆင်းရဲကို ခံရမည်၊ ဆက်လက် ကြံ့ကြံ့ခံရမည်။ ‘အဆုံးတိုင်အောင် ကြံ့ကြံ့ခံသောသူသည် ကယ်တင်ခံရလိမ့်မည်’ ဟူသော စကားရပ်ကို မမေ့ရပေ။ ဤစကားသည် အချိန်တိုင်းတွင် မှန်ကန်ပြီး အထွတ်အထိပ် သမ္မာတရားအဖြစ် တည်ရှိနေသည်။ ငါသည် ဤစကားကို စွဲကိုင်ထားရမည်ဖြစ်ပြီး ငါ၏ စိတ်နှလုံးထဲတွင် အဆက်မပြတ် စွဲမှတ်ထားရမည်” ဟူ၍ ဖြစ်လေသည်။ အပျက်သဘောဆောင်ခြင်းနှင့် တိတ်ဆိတ်ခြင်း ကာလတစ်ခုပြီးနောက် အန္တိခရစ်တို့သည် နောက်ဆုံးတွင် တစ်ဖန် “ပြန်လည်ရပ်တည်” လာကြသည်။

ဘုရားသခင်၏ အိမ်တော်၌ ၎င်းတို့၏ တာဝန်များကို ထမ်းဆောင်သည့် လုပ်ငန်းစဉ်တွင် အန္တိခရစ်တို့သည် အခန်းကဏ္ဍအမျိုးမျိုးတွင် အစေခံရင်း အလုပ်အမျိုးမျိုးကို လုပ်ဆောင်ကြသည်။ အပြင်ပန်းတွင် ပြောင်းလဲမှုမရှိဟု ထင်ရသော်လည်း ၎င်းတို့ ဘုရားသခင်ကို ယုံကြည်သည့်အချိန် ကြာလေ၊ ကိုယ်တော်နောက်သို့ လိုက်သည့်အချိန် ကြာလေ၊ အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များအပေါ် စိတ်ထဲ၌ ပို၍ ချစ်တီးခေါင်းသန်းရှာလေ ဖြစ်သည်။ အဘယ်ကြောင့် ဤသို့ဖြစ်ရသနည်း။ ၎င်းတို့ ဘုရားသခင်ကို ယုံကြည်သည့်အချိန် ကြာလေ ယင်းက ၎င်းတို့ ပို၍ ပေးဆပ်အနစ်နာခံခဲ့ကြောင်း၊ ပို၍ စွန့်လွှတ်ခဲ့ကြောင်းနှင့် လောကီကမ္ဘာသို့ ပြန်ရန်လမ်း ပို၍ နည်းပါးသွားကြောင်းကို ဆိုလိုသည်။ ထို့ကြောင့် ကပ်ဘေးများကို ပရောဖက်ပြုသည့် ဤနှုတ်ကပတ်တော်များနှင့်ပတ်သက်၍ အန္တိခရစ်တို့က “ဤအရာအားလုံး မှန်ကန်ပါစေဟု ငါမျှော်လင့်သည်။ ဤအရာအားလုံး အမှန်တကယ် ဖြစ်လာရမည်” ဟု တိုး၍တိုး၍ အမှုမဲ့အမှတ်မဲ့ တွေးထင်ကြသည်။ ၎င်းတို့သည် ဤ “ဖြစ်လာရမည်” နှင့် ဤခိုင်မာသော ယုံကြည်လက်ခံမှုကို ဘုရားသခင်အပေါ် ၎င်းတို့၏ စစ်မှန်သော ယုံကြည်ခြင်းအဖြစ် သတ်မှတ်ကြသည်။ ဤစစ်မှန်သော ယုံကြည်ခြင်းဟုခေါ်သည့်အရာက ၎င်းတို့ကို ၎င်းတို့၏ တာဝန်များကို ထမ်းဆောင်ရန်၊ ဒုက္ခခံရန်နှင့် အဖိုးအခပေးဆပ်ရန်၊ ကြံ့ကြံ့ခံရန်၊ ထို့နောက် ပို၍ ကြံ့ကြံ့ခံရန် တွန်းအားပေးသည်မှာ ဘာသာတရားမရှိသူများ ပြောသည့်အတိုင်းပင် “အနိုင်ရလိုလျှင် အရာအားလုံးကို ပုံအောရမည်” ဟူ၍ ဖြစ်လေသည်။ ထိုသို့သော ယုံကြည်မှုကို ဖက်တွယ်ထားစဉ်တွင် အန္တိခရစ်တို့သည် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာမည့်နေ့ကို စပ်စုနေကြသည်။ နောက်ဆုံးတွင် ထိုနေ့သည် ရောက်ရှိလာသည်။ ဤလောကတွင် ဘေးအန္တရာယ်များနှင့် ကပ်ဘေးများ အဆက်မပြတ် ဖြစ်ပွားနေသည်၊ နေရာအနှံ့အပြားတွင်၊ မတူညီသော နိုင်ငံများနှင့် မတူညီသော လူမျိုးစုများကြားတွင် ဖြစ်ပွားနေသည်။ ဤဘေးအန္တရာယ်များသည် ကြီးသည်ဖြစ်စေ၊ ငယ်သည်ဖြစ်စေ အသက်များစွာကို သေစေခဲ့သည်၊ လူများစွာ၏ နေထိုင်မှုပတ်ဝန်းကျင်ကို ပြောင်းလဲစေခဲ့သည်၊ ဂေဟစနစ်ပတ်ဝန်းကျင်ကို ပြောင်းလဲစေခဲ့သည်၊ လူ့အဖွဲ့အစည်းရှိ မတူညီသော ဖွဲ့စည်းပုံများနှင့် နေထိုင်မှုပုံစံများစွာကို ပြောင်းလဲစေခဲ့သည် စသည်တို့ ဖြစ်သည်။ သို့ရာတွင် မည်သို့ပင်ဖြစ်စေ အန္တိခရစ်တို့၏ အမြင်တွင် ဘုရားသခင်၏ နှုတ်ကပတ်တော်များသည် အတိုင်းအတာတစ်ခုအထိ အမှန်တကယ် ဖြစ်လာနေဆဲဖြစ်ပြီး ယင်းမှာ ၎င်းတို့၏ စိတ်နှလုံး နက်ရှိုင်းရာတွင် ကျေနပ်စရာအကောင်းဆုံးအရာ ဖြစ်သည်။ ဤမျှနှစ်များတစ်လျှောက်လုံး ၎င်းတို့အနေဖြင့် အချည်းနှီး ကြံ့ကြံ့ခံခဲ့ခြင်း သို့မဟုတ် စောင့်ဆိုင်းခဲ့ခြင်း မဟုတ်ဟု ၎င်းတို့ ခံစားရသည်၊ ပြီးလျှင် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာသည့်အခါတွင် ထိုနေ့နှင့် အဆင့်ကို နောက်ဆုံးတွင် မျက်မြင်တွေ့ခဲ့ရသည်။ သို့သော် ၎င်းတို့သည် စိတ်ဓာတ်မကျရ၊ သို့မဟုတ် လက်မလျှော့ရဟု ခံစားရသည်၊ ၎င်းတို့သည် ဆက်လက်သည်းခံရန်နှင့် စောင့်ဆိုင်းရန် လိုအပ်သည်။ မည်မျှပင် သည်းခံသည်ဖြစ်စေ၊ မည်မျှပင် စောင့်ဆိုင်းသည်ဖြစ်စေ အန္တိခရစ်တို့ကို စိတ်ထဲ၌ အစိုးရိမ်ဆုံးဖြစ်စေသည့်အရာမှာ အဘယ်နည်း။ ယင်းမှာ “အစာခေါင်းပါးခြင်း၊ ကပ်ရောဂါ၊ ငလျင်များဆိုင်ရာ ပရောဖက်ပြုချက်များ အမှန်တကယ် ဖြစ်လာခဲ့ပြီ၊ သို့သော် ကြီးမားသော ကပ်ဘေးများဆိုင်ရာ ပရောဖက်ပြုချက်များသည် မည်သည့်အချိန်တွင် အမှန်တကယ် ဖြစ်လာမည်နည်း” ဟူ၍ ဖြစ်သည်။ တစ်ဖက်တွင် အန္တိခရစ်တို့က ဘုရားသခင်၏ နှုတ်ကပတ်တော်များ၏ တစ်စိတ်တစ်ပိုင်းသည် ဖြည်းဖြည်းချင်း တဆတဆဖြင့် အမှန်တကယ် ဖြစ်လာနေသည်ဟု ယုံကြည်ကြသော်လည်း အခြားတစ်ဖက်တွင်မူ ၎င်းတို့က “ဤဘေးအန္တရာယ်များသည် သဘာဝဘေးအန္တရာယ်များသာ ဖြစ်သည် မဟုတ်လော။ သမိုင်းတစ်လျှောက် ဘေးအန္တရာယ်များသည် အဆက်မပြတ် ဖြစ်ပွားခဲ့သည်။ ဤဘေးအန္တရာယ်များ ဖြစ်ပွားခြင်းသည် ဘုရား၏ နှုတ်ကပတ်တော်များ ပြည့်စုံခြင်း ဟုတ်ပါသလော။ မဟုတ်လျှင်၊ ယင်းတို့သည် အဘယ်အရာများ ဖြစ်သနည်း။ ငါ ဤသို့ မတွေးသင့်ပေ၊ ဘုရားကို ယုံကြည်သူတစ်ဦးသည် ဘုရား၏ နှုတ်ကပတ်တော်များကို ယုံကြည်သင့်သည်။ သို့သော် ဘုရား၏ နှုတ်ကပတ်တော်များသည် ထိုမျှ လွယ်ကူစွာ ပြည့်စုံပါသလော။ ဘုရားက မည်သို့ လုပ်ဆောင်ခဲ့သနည်း။ ငါ အဘယ်ကြောင့် သူ့ကို မမြင်ခဲ့ရသနည်း။ ငါ အဘယ်ကြောင့် ထိုအကြောင်းကို မသိရသနည်း။ အကယ်၍ ယင်းမှာ ဘုရား၏ လုပ်ဆောင်မှုဖြစ်လျှင် သူ၏ ယုံကြည်သူများသည် ယင်းကို မြင်သင့်သည်၊ ဘုရားသည် ၎င်းတို့အား ရူပါရုံများ ပေးသင့်သည်။ သို့သော် ငါတို့သည် ဘုရား၏ လက်တော်ကို မမြင်ခဲ့ရသကဲ့သို့ ဘုရား၏ အသံတော်ကိုလည်း မကြားခဲ့ရပေ။ သို့ဆိုလျှင် ဤအဖြစ်အပျက်များသည် တိုက်ဆိုင်မှုများသာ ဖြစ်နိုင်သလော။ ငါ ဤသို့ မတွေးသင့်ပေ၊ ထိုသို့သော အတွေးများသည် ငါ့ကို အားနည်းစေနိုင်သည်။ ဤအရာအားလုံးသည် ဘုရားနှုတ်ကပတ်တော်များ ပြည့်စုံခြင်းဖြစ်သည်ဟု ငါ ဆက်လက်ယုံကြည်ရမည်၊ ငါသည် ယင်းကို တိုက်ဆိုင်မှုများအဖြစ် မဟုတ်ဘဲ ဘုရား၏ အချုပ်အခြာအာဏာအဖြစ်၊ ဘုရား၏ နှုတ်ကပတ်တော်များ အမှန်တကယ် ဖြစ်လာခြင်းအဖြစ်သာ မှတ်ယူမည်။ ဤနည်းဖြင့် ငါ၏ စိတ်နှလုံးသည် ပို၍ သက်သာရာရသည်” ဟု သံသယဝင်ကြသည်။ ဤသို့တွေးခြင်းသည် အလွန်လိမ္မာပါးနပ်ပြီး အခြေအနေကို ကောင်းစွာ ဆန်းစစ်ခဲ့သည်ဟု ၎င်းတို့ ခံစားရသည်၊ ဘုရားသခင်ကို သံသယမဝင်နိုင်တော့သည့်အပြင် ၎င်းတို့၏ ကိုယ်ပိုင်ယုံကြည်ခြင်းကိုလည်း တည်ငြိမ်စေနိုင်ကာ ၎င်းတို့၏ စိတ်နှလုံးအတွင်းရှိ လွှမ်းမိုးနေသော မသက်မသာဖြစ်မှုနှင့် လိုအင်ဆန္ဒများကိုလည်း တည်ငြိမ်စေနိုင်သည်။ ယာယီ လိုက်လျောမှုများနှင့် အပေးအယူများ ပြုလုပ်နေစဉ်တွင် အန္တိခရစ်တို့သည် ကြီးမားသော ကပ်ဘေးများ ရောက်ရှိလာခြင်း စောင့်ဆိုင်းနေကြသည်။ “ကြီးမားသော ကပ်ဘေးများသည် မည်သည့်အချိန်တွင် ကျရောက်လာမည်နည်း။ ယင်းတို့ ကျရောက်လာသည့်အခါ သန့်ရှင်းသူများသည် လေထဲသို့ ခေါ်ဆောင်ခြင်းခံရမည် ဖြစ်သော်လည်း ယင်းသည် အတိအကျ မည်သည့်နေရာတွင် ဖြစ်ပွားမည်နည်း။ မည်သို့ ဖြစ်ပွားမည်နည်း။ သူတို့သည် ပျံတက်သွားမည်လော သို့တည်းမဟုတ် ဘုရား၏ လက်တော်ဖြင့် ချီမခြင်းခံရမည်လော။ ကြီးမားသော ကပ်ဘေးများ ကျရောက်သည့်အခါ လူတို့၌ ရုပ်ပိုင်းဆိုင်ရာ ခန္ဓာကိုယ်များ ရှိနေဦးမည်လော။ သူတို့သည် လက်ရှိဝတ်ဆင်ထားသော အဝတ်အစားများကို ဝတ်ဆင်ထားဆဲ ဖြစ်မည်လော။ ဘာသာတရား မရှိသူများအားလုံး သေဆုံးသွားမည်လော။ ယင်းသည် မည်သို့သော အခြေအနေမျိုး ဖြစ်မည်နည်း။ လူသားတို့အဖို့ စိတ်ကူးဖြင့် မှန်းဆ၍မရနိုင်ပါ။ ယခုလောလောဆယ်တွင် ထိုအကြောင်းကို မတွေးတောဘဲ နေခြင်းက ပိုကောင်းပါမည်။ ဘုရားသခင်၏ နှုတ်ကပတ်တော်များသည် ဧကန်မုချ ပြည့်စုံလာမည်ဟုသာ ကျွန်ုပ် ယုံကြည်လိုက်ပါမည်။ သို့သော် ၎င်းတို့သည် အမှန်တကယ် ပြည့်စုံလာနိုင်ပါမည်လော။ ထိုနေ့ရက်သည် မည်သည့်အချိန်တွင် ရောက်ရှိလာမည်နည်း” ဟူ၍ ဖြစ်လေသည်။ ၎င်းတို့သည် ဤမေးခွန်းများကို စိတ်ထဲ၌ မိမိတို့ကိုယ်ကို အဆက်မပြတ် မေးမြန်းနေပြီး သံသယများကို ထပ်ခါတလဲလဲ ထားရှိကြသည်။ ဤကပ်ဘေးများသည် ၎င်းတို့၏ အလားအလာများ၊ ကံကြမ္မာတို့နှင့် အတော်ပင် ဆက်စပ်ပြီး အတွင်းကျကျ ချိတ်ဆက်နေသောကြောင့် အန္တိခရစ်တို့က “ကြီးမားသော ကပ်ဘေးများ မည်သည့်အချိန်တွင် ကျရောက်မည်ဟူသော ပရောဖက်ပြုချက် ပြည့်စုံခြင်းနှင့်ပတ်သက်၍ ငါသည် အမြဲတမ်း သတိဝီရိယရှိရမည်၊ ငါ၏ အခွင့်အရေးကို မလွတ်သွားစေရန်နှင့် ကောင်းချီးများ မရရှိဘဲ မဖြစ်စေရန် ယင်းကို အချိန်တိုင်း စိတ်ထဲတွင် ထားရှိရမည်” ဟု ယုံကြည်ကြသည်။ သို့ဆိုလျှင် ၎င်းတို့၏ အမြင်ရှုထောင့်မှာ အဘယ်နည်း။ “ငါသည် နေရာအနှံ့၌ ဧဝံဂေလိတရားဟောရန် လိုအပ်သည်၊ ငါ၏ တာဝန်များကို လုံ့လဝီရိယရှိစွာ ထမ်းဆောင်ရန်၊ အနှောင့်အယှက်များ သို့မဟုတ် အဖျက်အမှောင့်များ ဖြစ်စေခြင်းကို သို့မဟုတ် အမှားများ လုပ်မိခြင်းကို ရှောင်ရှားရန်၊ မာနထောင်လွှားစွာ မပြုမူဘဲ ခပ်လျှိုလျှိုနေရန် လိုအပ်သည်။ ငါ အမှားမလုပ်သရွေ့၊ အသင်းတော်မှ နှင်ထုတ်မခံရသရွေ့ ယင်းမှာ လုံလောက်သင့်သည်။ ငါသည် ခိုလှုံရာသို့ သေချာပေါက် ရောက်နိုင်လိမ့်မည်၊ ဤသည်မှာ ဘုရား၏ ကတိတော်ဖြစ်သည်။ မည်သူက ထိုအရာကို ယူသွားနိုင်မည်နည်း” ဟူ၍တည်း။ သေးငယ်သော ဘေးအန္တရာယ်များ တဖြည်းဖြည်း ကျရောက်လာသည့်အခါ၊ လူသားမျိုးနွယ်အားလုံး ဘေးအန္တရာယ်များအတွင်းသို့ ကျရောက်သည့်အခါ အန္တိခရစ်တို့သည် စိတ်ထဲ၌ ငြိမ်သက်ခြင်းနှင့် တည်ငြိမ်အေးချမ်းမှု အတိုင်းအတာတစ်ခုအထိ ရှာတွေ့ကြသည်။ တစ်ချိန်တည်းမှာပင် ၎င်းတို့သည် ကြီးမားသော ကပ်ဘေးများ ရောက်ရှိလာခြင်းနှင့် သန့်ရှင်းသူများ ခေါ်ဆောင်ခြင်းခံရမည့်နေ့ကို စောင့်မျှော်နေကြသည်။ မည်သို့ပင်ဖြစ်စေ အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို ဆက်လက်၍ စပ်စုနေကြသည်။ ထိုသို့သော စပ်စုခြင်းသည် ဘုရားသခင်၏ အမြင်တွင် စာတန်၏ စပ်စုခြင်းကဲ့သို့ပင် ဖြစ်သည်။ ကိုယ်တော်သည် ယင်းကို သံသယ၊ ငြင်းပယ်ခြင်း၊ အသရေဖျက်ခြင်းနှင့် ဘုရားသခင်၏ မှန်ကန်မှုကို ဆန်းစစ်ခြင်းအဖြစ် မြင်သည်။ ယင်းသည် ဘုရားသခင်၏ ပင်ကိုလက္ခဏာကို မေးခွန်းထုတ်ခြင်း၊ ဘုရားသခင်၏ သြဇာအာဏာနှင့် အနန္တတန်ခိုးကို သံသယဝင်ခြင်း၊ ဘုရားသခင်၏ သစ္စာရှိမှုကို သံသယဝင်ခြင်း ဖြစ်သည်။ ဘုရားသခင်သည် ထိုသို့သောအရာများ ဖြစ်ပွားသည်ကို ခွင့်မပြုသကဲ့သို့ ထိုသို့သောလူများ တည်ရှိသည်ကိုလည်း ခွင့်မပြုပေ၊ ကိုယ်တော်သည် ထိုသို့သောလူများကို သေချာပေါက် ကယ်တင်မည် မဟုတ်ပေ။ အန္တိခရစ်တို့က ၎င်းတို့၏ တန်ပြန်ဆောင်ရွက်ချက်များသည် လျှို့ဝှက်စွာ ကြံစည်ပြီး ၎င်းတို့၏ စိတ်နှလုံးထဲတွင် တွက်ချက်ထားကာ အလိမ္မာပါးနပ်ဆုံးနှင့် အလျှို့ဝှက်ဆုံးဖြစ်သည်ဟု တွေးထင်ကြသည်။ ဘုရားသခင်သည် ၎င်းတို့၏ အတွေးအားလုံးကို မြင်ပြီး ယင်းတို့ကို ပြစ်တင်ရှုတ်ချသည်ကို ၎င်းတို့ မသိကြချေ။ ဤသည်မှာ ဘုရားသခင် မိန့်သည့်အရာ ဖြစ်သည်။ “ထိုနေ့၌ကား၊ သခင်၊ သခင်၊ အကျွန်ုပ်တို့သည် ကိုယ်တော်အခွင့်နှင့် ဆုံးမဩဝါဒပေးပါပြီ မဟုတ်လော။ ကိုယ်တော်အခွင့်နှင့် နတ်ဆိုးတို့ကို နှင်ထုတ်ပါပြီ မဟုတ်လော။ ကိုယ်တော်အခွင့်နှင့် များစွာသော တန်ခိုးတို့ကို ပြပါပြီမဟုတ်လောဟု အများသော သူတို့သည် လျှောက်ကြလိမ့်မည်။ ထိုသို့လျှောက်ကြသောအခါ သင်တို့ကို ငါအလျှင်းမသိ၊ အဓမ္မအမှုကို ပြုသောသူတို့၊ ငါ့ထံမှ ဖယ်ကြဟု ထိုသူတို့အား အတိအလင်း ငါပြောမည်။” (ရှင်မဿဲခရစ်ဝင် ၇:၂၁-၂၃) ဘုရားသခင်သည် ဤလူတို့အား သူ၏ စိတ်နှလုံးထဲတွင် တိတ်တဆိတ် ပြောသည်။ အဓမ္မအမှုကို ပြုသောသူတို့၊ ငါ့ထံမှ ဖယ်ကြ။ သင်တို့သည် ငါ၏ လုပ်ဆောင်ချက်များကို စပ်စုသည်၊ ငါ၏ နှုတ်ကပတ်တော်များကို စပ်စုသည်။ ထိုသို့သော လူများသည် မည်သည့်အခါမျှ ကယ်တင်ခြင်းခံရနိုင်မည် မဟုတ်ဟူ၍ ဖြစ်သည်။ အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာမည်၊ မဖြစ်လာမည်ကို ၎င်းတို့ လိုက်စားရန် ပန်းတိုင်အဖြစ်လည်းကောင်း၊ ဘုရားသခင်၏ မှန်ကန်မှုကို စစ်ဆေးရန် စံနှုန်းတစ်ခုအဖြစ်လည်းကောင်း သဘောထားခြင်းသည် ကြောက်မက်ဖွယ်ကောင်းသော အရာဖြစ်သည်၊ ယင်းမှာ ဒုစရိုက်အမှုတစ်ခုလည်း ဖြစ်သည်။

ဘုရားသခင်၏ နှုတ်ကပတ်တော်များ၏ အချို့သော ကဏ္ဍများ အမှန်တကယ် ဖြစ်လာမည်၊ မဖြစ်လာမည်၊ မည်သို့ အမှန်တကယ် ဖြစ်လာမည်၊ မည်သည့်အချိန်နှင့် မည်သည့်နေရာတွင် အမှန်တကယ် ဖြစ်လာမည်နှင့်ပတ်သက်၍မူ ဘုရားသခင်၌ ကိုယ့်နည်းနှင့်ကိုယ် ရှိသည်။ ဘုရားသခင်ထံမှ ဤနှုတ်ကပတ်တော်များကို ကြားရန် လူသားများအား ကြီးမားသော ကံကောင်းခြင်းကို ပေးသည်မှာ ဘုရားသခင်၏ ကျေးဇူးတော်သာ ဖြစ်သည်။ ဘုရားသခင်သည် ဤနှုတ်ကပတ်တော်များကို ပြောဆိုသည့် ရည်ရွယ်ချက်မှာ လူသားမျိုးနွယ်က ယင်းတို့ကို ဘုရားသခင်ကို ချည်နှောင်ရန်၊ ဘုရားသခင်၏ မှန်ကန်မှုကို စစ်ဆေးရန်၊ သို့မဟုတ် ဘုရားသခင်၏ ပင်ကိုလက္ခဏာကို အတည်ပြုရန် အသုံးပြုဖို့ မဟုတ်ပေ။ ဘုရားသခင်သည် ဤနှုတ်ကပတ်တော်များကို ကိုယ်တော်သည် ထိုသို့သောအရာများကို လုပ်ဆောင်တော့မည် ဖြစ်ကြောင်း လူသားမျိုးနွယ်ကို ပြောပြရန်အတွက်သာ ပြောဆိုခြင်းဖြစ်သည်၊ သို့သော် ဘုရားသခင်သည် မည်သူ့ကိုမျှ “ငါသည် ဤအရာကို ဤနည်းလမ်းဖြင့် ဤလူတို့အား ဤအချိန်တွင် ဤပုံစံဖြင့် လုပ်ဆောင်မည်” ဟု မည်သည့်အခါကမျှ မပြောခဲ့ပေ။ ဘုရားသခင်သည် လူသားမျိုးနွယ်ကို မပြောပြခဲ့သော အရာများတွင် ရှင်းလင်းသော အချက်ပြမှုတစ်ခု ရှိသည်။ လူသားမျိုးနွယ်သည် သိရန်မလိုအပ်သကဲ့သို့ သိရန် အရည်အချင်းလည်းမရှိပေ။ ထို့ကြောင့် အကယ်၍ လူသားများသည် ဤကိစ္စရပ်များကို အမြဲတမ်း စပ်စုရန် ကြိုးစားလျှင်၊ အမြဲတမ်း နှိုက်နှိုက်ချွတ်ချွတ် တူးဆွလျှင်၊ ဤကိစ္စရပ်များဖြင့် ဘုရားသခင်ကို နိုင်ကွက်ယူရန်၊ ကိုယ်တော်ကို တရားစီရင်ရန်နှင့် ပြစ်တင်ရှုတ်ချရန် အသုံးပြုလိုလျှင် ဤဖြစ်စဉ်များ ဖြစ်ပွားသည့်အခါ လူသားမျိုးနွယ်သည် ဘုရားသခင်၏ ဆန့်ကျင်ဘက်တွင် အမှုမဲ့အမှတ်မဲ့ ရပ်တည်နေလိမ့်မည်။ သင်သည် ဘုရားသခင်ကို ဆန့်ကျင်ဘက်တွင် ရပ်တည်သည့်အခါ ဘုရားသခင်သည် သင့်ကို လူသားတစ်ဦးအဖြစ် မမှတ်ယူတော့ပေ။ သို့ဆိုလျှင် သင်သည် အဘယ်အရာဖြစ်သနည်း။ ဘုရားသခင်၏ အမြင်တွင် သင်သည် စာတန်တစ်ကောင်၊ ရန်သူတစ်ဦး၊ နတ်ဆိုးတစ်ကောင် ဖြစ်သည်။ ဤသည်မှာ လူ၏ ပုန်ကန်ပြစ်မှားခြင်းကို သည်းမခံသော ဘုရားသခင်၏ စိတ်သဘောထား၏ တစ်စိတ်တစ်ပိုင်း ဖြစ်သည်။ အကယ်၍ လူတို့သည် ဤအရာကို နားမလည်ဘဲ ဘုရားသခင် ပရောဖက်ပြုခဲ့သော နှုတ်ကပတ်တော်များအပေါ် မကြာခဏ အရေးလုပ်ကာ ဘုရားသခင်ကို နိုင်ကွက်ယူရန် ကြိုးစားလျှင် ငါ သင်တို့ကို ပြောမည်၊ ဤသည်မှာ ကိုယ့်သေတွင်း ကိုယ်တူးခြင်းပင် ဖြစ်သည်။ အချိန်တိုင်းတွင် လူသားများသည် ၎င်းတို့ မည်သူဖြစ်သည်ကိုလည်းကောင်း၊ မည်သည့်ပုံစံဖြင့်၊ မည်သို့သော ဆင်ခြင်တုံတရားဖြင့်၊ ဘုရားသခင်နှင့်ပတ်သက်သော အရာခပ်သိမ်းကို မည်သည့်ရှုထောင့်မှ ဘုရားသခင်ကို သဘောထားသင့်သည်ကိုလည်းကောင်း သိသင့်သည်။ လူတို့သည် ဖန်ဆင်းခံများအဖြစ် ၎င်းတို့၏ ပင်ကိုလက္ခဏာနှင့် အနေအထားကို ဆုံးရှုံးသွားသည်နှင့်တစ်ပြိုင်နက် ၎င်းတို့၏ အနှစ်သာရသည် ပြောင်းလဲသွားသည်။ သင်သည် တိရစ္ဆာန်တစ်ကောင် ဖြစ်လာလျှင် သင်သည် အရေးမပါသောအရာတစ်ခု ဖြစ်သောကြောင့် ဘုရားသခင်သည် သင့်ကို လျစ်လျူရှုပေမည်။ သို့သော် သင်သည် နတ်ဆိုးတစ်ကောင်နှင့် စာတန်တစ်ကောင် ဖြစ်လာလျှင်မူကား သင်သည် အန္တရာယ်ကျရောက်လိမ့်မည်။ နတ်ဆိုးတစ်ကောင်နှင့် စာတန်တစ်ကောင် ဖြစ်လာခြင်းသည် ဘုရားသခင်၏ ရန်သူတစ်ဦး ဖြစ်လာခြင်းကို ဆိုလိုပြီး ထိုအခါ ကယ်တင်ခြင်း၏ မျှော်လင့်ချက်သည် သင့်အတွက် လုံးဝ ရှိတော့မည် မဟုတ်ပေ။ ထို့ကြောင့် ဤနေရာတွင် လူတိုင်းကို ငါ ပြောလိုသည်မှာ ဘုရားသခင်၏ လုပ်ဆောင်ချက်များကို မစပ်စုနှင့်၊ ဘုရားသခင်၏ နှုတ်ကပတ်တော်များကို မစပ်စုနှင့်၊ ဘုရားသခင်၏ အလုပ်ကို မစပ်စုနှင့်၊ ဘုရားသခင်နှင့် သက်ဆိုင်သည့် မည်သည့်အရာကိုမျှ မစပ်စုနှင့်။ သင်သည် လူသားတစ်ဦး၊ ဖန်ဆင်းခံတစ်ဦးဖြစ်သည်၊ ထို့ကြောင့် ဘုရားသခင်၏ မှန်ကန်မှုကို မဆန်းစစ်နှင့်။ ဘုရားသခင်ကို သင်၏ ဆန်းစစ်ခြင်းနှင့် စေ့စေ့စပ်စပ် ကြည့်ရှုစစ်ဆေးခြင်း ခံရသည့်အရာအဖြစ် မမှတ်ယူနှင့်၊ သို့မဟုတ် သင်၏ စပ်စုခြင်း ခံရသည့်အရာအဖြစ်လည်း မမှတ်ယူနှင့်။ သင်သည် ဖန်ဆင်းခံတစ်ဦး၊ လူသားတစ်ဦးဖြစ်သည်၊ ထို့ကြောင့် ဘုရားသခင်သည် သင်၏ ဘုရားသခင် ဖြစ်သည်။ ဘုရားသခင် ပြောဆိုသမျှသည် သင် လက်ခံသင့်သည့်အရာ ဖြစ်သည်။ ဘုရားသခင် သင့်ကို ပြောပြသမျှကို သင် လက်ခံသင့်သည်။ ဘုရားသခင် သင့်ကို မပြောပြသည့်အရာများ၊ နက်နဲသောအရာများနှင့် ပရောဖက်ပြုချက်များ ပါဝင်သော ကိစ္စရပ်များ၊ ဘုရားသခင်၏ ပင်ကိုလက္ခဏာနှင့်ပတ်သက်သော ကိစ္စရပ်များနှင့်ပတ်သက်၍မူ၊ တစ်ချက်မှာ သေချာသည်။ သင်သည် ဤအရာများကို သိရန်မလိုအပ်ပေ။ ဤအရာများကို သိခြင်းသည် သင်၏ အသက်ဝင်ရောက်မှုကို အကျိုးပြုမည် မဟုတ်ပေ။ သင် နားလည်နိုင်သမျှကို လက်ခံလော့။ ဤအရာများကို သင်၏ စိတ်သဘောထား ပြောင်းလဲခြင်းကို လိုက်စားခြင်းနှင့် ကယ်တင်ခြင်းကို လိုက်စားခြင်းတို့တွင် အတားအဆီးများ ဖြစ်မလာစေနှင့်။ ဤသည်မှာ မှန်ကန်သော နည်းလမ်းဖြစ်သည်။ အကယ်၍ လူတစ်ဦးသည် ဘုရားသခင်၏ ဆန့်ကျင်ဘက်တွင် ရပ်တည်ပြီး ဘုရားသခင်နှင့်စပ်ဆိုင်သော အရာများကို ဆက်လက် စပ်စုလျှင်၊ ပြီးလျှင် ၎င်းတို့သည် ပြောင်းလဲရန် ခေါင်းမာစွာ ငြင်းဆန်ပြီး ဘုရားသခင်ကို ဤပုံစံနှင့် ဤသို့သော သဘောထားဖြင့် ဆက်ဆံလျှင်၊ ကယ်တင်ခြင်းခံရရန် ၎င်းတို့၏ မျှော်လင့်ချက်သည် အလွန် နည်းပါးသွားသည်။ အန္တိခရစ်တို့သည် ကပ်ဘေးများကို ပရောဖက်ပြုသည့် ဘုရားသခင်၏ နှုတ်ကပတ်တော်များကို စပ်စုသည်။ ဤအချက်နှင့်ပတ်သက်၍ ငါတို့၏ မိတ်သဟာယကို ဤနေရာတွင် အဆုံးသတ်မည်။ ပြီးလျှင် ယခု နောက်တစ်ချက်ကို ဆက်လက်၍ မိတ်သဟာယပြုကြစို့။

၄) ကမ္ဘာမြေကြီးကို ဘုရားသခင် စွန့်ခွာသွားမည့်အချိန်နှင့် ကြီးမြတ်သော သူ့အမှုတော် ပြီးမြောက်မည့်အချိန်တို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း

စတုတ္ထအချက်မှာ အန္တိခရစ်တို့သည် ကမ္ဘာမြေကြီးကို ဘုရားသခင် စွန့်ခွာသွားမည့်အချိန်နှင့် ကြီးမြတ်သော သူ့အမှုတော် ပြီးမြောက်မည့်အချိန်တို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုကြသည် ဟူ၍ဖြစ်သည်။ ဤအကြောင်းနှင့်ပတ်သက်၍ ဘုရားသခင်၏ နှုတ်ကပတ်တော်များတွင် များများစားစား မပါရှိပေ။ ဤကန့်သတ်ထားသော နှုတ်ကပတ်တော်များထဲတွင် အကယ်၍ အကြောင်းအရာသည် လူတို့အတွက် အထူးပင် အရေးထားသော ခေါင်းစဉ်တစ်ခုဖြစ်ပါက ဤနှုတ်ကပတ်တော်များသည် မည်မျှ ထင်ပေါ်ခြင်း မရှိသည်ဖြစ်စေ၊ မည်မျှ ဖုံးကွယ်ထားသည်ဖြစ်စေ ၎င်းတို့က တွေ့အောင်ရှာကြလိမ့်မည်။ ၎င်းတို့ကို တွေ့ရှိပြီးနောက်တွင် ဖတ်ရှုရန် အရေးကြီးသော နှုတ်ကပတ်တော်များအဖြစ် သဘောထားပြုမူလျက် ယင်းတို့ကို ဘောပင်ဖြင့် မှတ်သားထားကြသည်။ အခွင့်အရေး ရသည့်အခါတိုင်း မိမိတို့ကိုယ်ကို သတိပေးရန်နှင့် နှစ်သိမ့်ရန် ဤနှုတ်ကပတ်တော်များကို ၎င်းတို့က မျှဝေပြီး ဖတ်ရှုကြသည်။ အမှန်ပင်၊ အန္တိခရစ်တို့အတွက်မူ ၎င်းတို့၏ ပိုကြီးမားသော စိတ်ဝင်စားမှုမှာ ဘုရားသခင်သည် ကမ္ဘာမြေကြီးကို မည်သည့်အချိန်တွင် စွန့်ခွာမည်ကိုဖြစ်စေ၊ သူ၏ ကြီးမြတ်သော အမှုတော်သည် မည်သည့်အချိန်တွင် ပြီးမြောက်မည်ကိုဖြစ်စေ မဟုတ်ဘဲ ဤနှုတ်ကပတ်တော်များ၏ နောက်ကွယ်တွင် ဘုရားသခင်က ဖြစ်မြောက်အောင်မြင်စေရန် ရည်ရွယ်သည့် အဖြစ်မှန်များကို ပို၍ အလေးထားကြသည်။ အန္တိခရစ်တို့သည် ၎င်းတို့၏ စိတ်နှလုံးထဲတွင် အမျှော်လင့်ဆုံးအရာမှာ ၎င်းတို့၏ သက်တမ်းအတွင်း ဘုရားသခင် ကမ္ဘာမြေကြီးကို စွန့်ခွာသည့် ခမ်းနားကြီးကျယ်သောမြင်ကွင်းကို ကိုယ်တိုင်ကိုယ်ကျ တွေ့မြင်ရန် ဖြစ်သည်။ ဤသည်မှာ ၎င်းတို့ လိုက်လျှောက်ခဲ့သော ဘုရားသခင်သည် မှန်ကန်သောသူ ဖြစ်ကြောင်း၊ ၎င်းတို့သည် မှားယွင်းသော ဘုရားတစ်ပါးကို မရွေးချယ်ခဲ့ကြောင်းဖြစ်စေ၊ လိုက်လျှောက်ရန်ပုဂ္ဂိုလ်ကို အရွေးမှားခဲ့ခြင်း မဟုတ်ကြောင်းဖြစ်စေ ဆိုလိုပေမည်။ ဤအရာများ အတည်ပြုပြီးသည်နှင့်အမျှ ၎င်းတို့သည် ကောင်းချီးခံစားရမည့် အခွင့်အလမ်းများ ကြီးမားစွာ တိုးပွားလာသည်ဟု ယုံကြည်ကြသည်။ ထို့အပြင် အကယ်၍ ၎င်းတို့သည် မိမိတို့၏ သက်တမ်းအတွင်း ဘုရားသခင် ကမ္ဘာမြေကြီးကို စွန့်ခွာသည့် မြင်ကွင်းနှင့် ဘုရားသခင်၏ ကြီးမြတ်သော အမှုတော် ပြီးမြောက်သည့် မြင်ကွင်းကို မျက်မြင်တွေ့နိုင်ပါက ယင်းမှာ ၎င်းတို့၏ ယုံကြည်ခြင်းသည် သာ၍ပင် ခိုင်မာလာမည်ဖြစ်ပြီး မည်သည့်ဒွိဟမျှမရှိဘဲ ဘုရားသခင်နောက် လိုက်ကြမည်ကို ဆိုလိုသည်။ ဤမြင်ကွင်းကို မြင်ခြင်းသည် ဘုရားသခင်နှင့်ပတ်သက်၍ ၎င်းတို့၏ ယခင် ဒွိဟများနှင့် နားမလည်နိုင်ခြင်းအပြင် အခြားသူများထံမှ ၎င်းတို့ ရင်ဆိုင်ခဲ့ရသော အသရေဖျက်ခြင်းများ၊ ဝေဖန်ခြင်းများနှင့် ငြင်းပယ်ခြင်းများအားလုံးသည် ၎င်းတို့ကို နောက်ထပ် ဘောင်မခတ်တော့ဘဲ ရှိသွားမည်ကို ဆိုလိုပေမည်။ တစ်ဖက်တွင် အန္တိခရစ်တို့သည် ဤနေ့ရက် ရောက်ရှိလာခြင်းကို စောင့်မျှော်နေကြပြီး အခြားတစ်ဖက်တွင်မူ ဘုရားသခင်သည် ကမ္ဘာမြေပေါ်တွင် လက်ရှိ လုပ်ဆောင်နေသည့်အရာကိုလည်းကောင်း၊ သူ၏အမှုတော်သည် ပြီးစီးလုနီးပါး ဖြစ်နေခြင်း ရှိမရှိဟူသည်ကိုလည်းကောင်း၊ သူပြောရန်လိုအပ်သော နှုတ်ကပတ်တော်များသည် ပြီးဆုံးလုနီးပါး ဖြစ်နေခြင်း ရှိမရှိဟူသည်ကိုလည်းကောင်း၊ သူ့နောက် လိုက်လျှောက်နေသော လူများတွင် စစ်မှန်သော သစ္စာစောင့်သိမှု ရှိမရှိဟူသည်ကိုလည်းကောင်း၊ ၎င်းတို့သည် စုံလင်အောင်ပြုခြင်း ခံပြီးခြင်း ရှိမရှိဟူသည်ကိုလည်းကောင်း စောင့်ကြည့်နေကြသည်။ ယခု ခရစ်တော်နောက် လိုက်လျှောက်နေသော လူများကို စောင့်ကြည့်လေ့လာရာတွင် အန္တိခရစ်တို့သည် လူအများစုတွင် ယုံကြည်ခြင်း အားနည်းကြောင်း၊ မိမိတို့၏ တာဝန်များကို ထမ်းဆောင်ရာတွင် မကြာခဏ အမှားများလုပ်ကြောင်းနှင့် များစွာသောသူတို့သည် မိမိတို့၏ တာဝန်များကို ထမ်းဆောင်စဉ် ဖောက်ပြန်ပျက်စီးသော စိတ်သဘောထားများကို ထုတ်ဖော်ခဲ့သောကြောင့် မကြာခဏ ပြုပြင်ခြင်းခံရကြောင်း သတိပြုမိကြသည်။ အချို့ဆိုလျှင် ဘီအုပ်စုများသို့ ပို့ခြင်းခံရသည်၊ သီးသန့်ခွဲထားခြင်း ခံရသည် သို့မဟုတ် နှင်ထုတ်ခြင်းပင် ခံရသည်။ ဤလက္ခဏာများမှ ၎င်းတို့က “ဘုရား၏ ကြီးမြတ်သောအမှုတော် ပြီးမြောက်မည့်နေ့သည် အလှမ်းဝေးနေသေးပုံရသည်၊ ယင်းမှာ အလွန်ပင် စိတ်အနှောင့်အယှက်ဖြစ်စရာ ကောင်းလှပေသည်။ သို့သော် စိတ်မရှည်ခြင်းဖြင့် လူတစ်ဦးသည် မည်သည့်အရာကို လုပ်နိုင်မည်နည်း။ မည်သည့်ပြဿနာကို ဖြေရှင်းနိုင်မည်နည်း” ဟု ခံစားရသည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို မယုံကြည်သောကြောင့်၊ သမ္မာတရားကို လက်မခံသောကြောင့်၊ ဝိညာဉ်ရေးရာ နားလည်သဘောပေါက်မှု ကင်းမဲ့သောကြောင့်၊ ပြီးလျှင် သမ္မာတရားကို နားမလည်သောကြောင့် ဘုရားသခင်၏အမှုက လူတို့အပေါ် သက်ရောက်သည့်အကျိုးသည် ပုံမှန်ဟုတ်မဟုတ်ကို ၎င်းတို့ အကဲမဖြတ်နိုင်ပေ။ ဘုရားသခင်က လူတို့အပေါ် လုပ်ဆောင်ခဲ့သည့်အရာသည် အမှန်တကယ် တစ်စုံတစ်ရာ အကျိုးသက်ရောက်မှု ရရှိပြီးပြီ ဟုတ်မဟုတ်ကိုဖြစ်စေ၊ ဘုရားသခင်၏ နှုတ်ကပတ်တော်များသည် လူတို့ကို အမှန်တကယ် ကယ်တင်ပြီး ပြောင်းလဲစေနိုင်ခြင်း ရှိမရှိကိုဖြစ်စေ၊ လူတို့သည် ဤနှုတ်ကပတ်တော်များကို လက်ခံနေစဉ်တွင် ပြောင်းလဲမှု ကြုံတွေ့ပြီးပြီ ဟုတ်မဟုတ်ကိုဖြစ်စေ၊ အမှန်တကယ် တစ်စုံတစ်ရာ ရရှိပြီးပြီ ဟုတ်မဟုတ်ကိုဖြစ်စေ၊ ဘုရားသခင်၏ အသိအမှတ်ပြုခြင်းကို လက်ခံရရှိပြီးပြီ ဟုတ်မဟုတ်ကိုဖြစ်စေ၊ ဤလူတို့သည် ကောင်းကင်နိုင်ငံတော်သို့ ဝင်ရောက်နိုင်ပြီး ကောင်းချီးမင်္ဂလာများကို လက်ခံရရှိနိုင်ခြင်း ရှိမရှိကိုဖြစ်စေ ၎င်းတို့ နားလည်သဘောပေါက်နိုင်ခြင်း မရှိပေ။ ပြီးလျှင် ၎င်းတို့ မျက်စိဖြင့် သတိပြုမိသော အဖြစ်မှန်များကို ၎င်းတို့ နားမလည်နိုင်သကဲ့သို့ ရှင်းလင်းမပြနိုင်ပေ။ ၎င်းတို့ မြင်တွေ့ရသော ဖြစ်ရပ်တိုင်း၊ ၎င်းတို့၏ စိတ်ထဲတွင် တွေးထင်သော ဖြစ်ရပ်တိုင်းသည် ပပျောက်အောင်လုပ်၍မရနိုင်ဘဲ ရှုပ်ထွေးနေသည်။ “ဤကိစ္စရပ်အားလုံးသည် သဘောပေါက်ဖို့မလွယ်သည့်အပြင် ထိုးထွင်းသိမြင်ရန် ခက်ခဲကာ နားလည်သဘောပေါက်ရန် ခက်ခဲသည်။ ဘုရား ကမ္ဘာမြေကြီးကို စွန့်ခွာသည့် ဖြစ်ရပ်များနှင့် ဘုရား၏ ကြီးမြတ်သော အမှုတော် ပြီးမြောက်ခြင်းသည် အမှန်တကယ် တည်ရှိသလော။ ယင်းတို့သည် အမှန်တကယ် ဖြစ်လာနိုင်သလော” ဟူ၍ ဖြစ်သည်။ တစ်ဖက်တွင် အန္တိခရစ်တို့သည် ၎င်းတို့လိုက်လျှောက်သော ဘုရားသည် ဘုရားဖြစ်သည်ဟု ဇွတ်အတင်း ယုံကြည်ကြသော်လည်း တစ်ချိန်တည်းမှာပင် ၎င်းတို့က “သူသည် ဘုရားလော။ သူသည် လူတစ်ဦးသာဖြစ်သည် မဟုတ်လော။ ဤသို့ တွေးထင်ခြင်းသည် မကောင်းပေ။ လူအများစုက သူသည် ဘုရားဖြစ်သည်ဟု ယုံကြည်ကြသည်၊ ထို့ကြောင့် ငါလည်း ယုံကြည်သင့်သည်။ သို့သော် မဟုတ်သေးပါ၊ ယင်းကို ယုံကြည်ရန် ငါ အားမထုတ်နိုင်ပါတကား။ သူသည် ဘုရားဖြစ်ကြောင်းကို ငါ အဘယ်နေရာတွင် မြင်နိုင်မည်နည်း။ သူသည် ဘုရား၏ ကြီးမြတ်သော အမှုတော်ကို ပြီးမြောက်စေနိုင်သလော။ သူသည် ဘုရား၏အမှုကို လုပ်ဆောင်နိုင်သလော။ သူသည် ဘုရားကို ကိုယ်စားပြုနိုင်သလော။ သူသည် ဘုရား၏ အစီအစဉ်ကို ပြီးမြောက်စေနိုင်သလော။ သူသည် လူသားမျိုးနွယ်ကို ကယ်တင်နိုင်သလော။ သူသည် လူတို့ကို လှပသော ပန်းတိုင်တစ်ခုသို့ ပို့ဆောင်နိုင်သလော” ဟု သံသယမထားဘဲ မနေနိုင်ကြပေ။ ဤအတွေးအခေါ်များအားလုံးနှင့် ယင်းတို့ကဲ့သို့သော နောက်ထပ်အတွေးအခေါ်များသည် အန္တိခရစ်တို့၏ စိတ်နှလုံး နက်ရှိုင်းရာတွင် ဖြေရှင်း၍မရနိုင်သော၊ ချိုးဖျက်၍မရနိုင်သော အစိုင်အခဲများ ဖြစ်လာသည်။ ၎င်းတို့က “ငါ မည်သည့်အရာကို လုပ်သင့်သနည်း။ အမြင့်မားဆုံးသော စည်းမျဉ်းတစ်ခု ရှိနေသေးသည်၊ စောင့်ဆိုင်းပြီး ကြံ့ကြံ့ခံရှိလော့၊ အဆုံးတိုင်အောင် တည်ကြည်သောသူသည် ကယ်တင်ခြင်း ခံရလိမ့်မည်။ ငါသည် သမ္မာတရားကို မလိုက်စားသော်လည်း ငါ့တွင် ကိုယ့်စည်းမျဉ်းနှင့်ကိုယ် ရှိသည်။ အခြားသူများ မထွက်ခွာလျှင် ငါလည်း မထွက်ခွာ။ အခြားသူများ နောက်လိုက်လျှင် ငါလည်း နောက်လိုက်မည်။ ငါသည် လူအများနောက်လိုက်မည်။ လူတိုင်းက သူသည် ဘုရားဖြစ်သည်ဟု ဆိုလျှင် ငါလည်း သူ့ကို ဘုရားဟု ခေါ်မည်။ လူတိုင်းက ယုံကြည်ခြင်းကို ရပ်ပြီး ဘုရားကို ငြင်းပယ်လျှင် ငါလည်း ထိုအတိုင်း လိုက်လုပ်မည်။ လူအများစုက ပြစ်မှုကျူးလွန်သူများဖြစ်လျှင် မည်သို့များ ဥပဒေကို အာဏာတည်စေနိုင်တော့မည်နည်း” ဟု တွေးထင်ကြသည်။ ဘုရားသခင်၏အမှုတော် ပျံ့နှံ့ခြင်းသည် အထွတ်အထိပ်သို့ ရောက်ရှိနေသည်ကို ၎င်းတို့ မြင်တွေ့သောအခါ ၎င်းတို့သည် စိတ်ထဲ၌ တိတ်တဆိတ် ဝမ်းမြောက်ကြသည်။ “ငါ သံသယ အဝင်ဆုံးနှင့် အားအနည်းဆုံးဖြစ်ချိန်တွင် မထွက်ခွာခဲ့သည်မှာ ကံကောင်း၏။ ငါ၏ ယုံကြည်ခြင်းက ယခု မည်သည့်အရာကို ဆောင်ကြဉ်းပေးခဲ့သည်ကို ကြည့်လော့။ ထိုနေ့ရက်သည် နီးကပ်လာပြီဖြစ်ပြီး ပို၍ပို၍ များပြားသောလူများသည် ဘုရားနောက်လိုက်နေကြသည်။ အထူးသဖြင့် ပင်လယ်ရပ်ခြားတွင် အမျိုးမျိုးသော နိုင်ငံများမှ လူတို့သည် မှန်သောလမ်းခရီးကို စူးစမ်းရှာဖွေနေကြပြီး ယုံကြည်သူအရေအတွက်မှာ တိုးပွားလျက်ရှိသည်။ ဘုရားအိမ်တော်သည် ပို၍ပို၍ များပြားသော ဗီဒီယိုများ၊ ရုပ်ရှင်များ၊ ဓမ္မသီချင်းများနှင့် သက်သေခံချက်များကို ထုတ်လုပ်လျက်ရှိပြီး ပို၍ အာရုံစိုက်မှုကို ဆွဲဆောင်လျက်ရှိသည်။ ထိုသို့သော အကျိုးရလဒ်များကို မည်သည့်လူသားကမျှ မစွမ်းဆောင်နိုင်ပေ၊ ဘုရား၏ အမှုတော်ကသာ ယင်းကို ဖြစ်မြောက်စေနိုင်သည်။ ဤသာမန်လူသည် ခရစ်တော်၊ ဘုရား ဖြစ်ဖို့ သေချာသလောက်ပင်။ သူသည် ခရစ်တော် ဖြစ်သောကြောင့်၊ ဘုရားဖြစ်သောကြောင့် သူ၏ နှုတ်ကပတ်တော်များသည် သေချာပေါက် အမှန်ဖြစ်လာပေမည်။ သူ၏ နှုတ်ကပတ်တော်များ အမှန်မဖြစ်လာလျှင် သူသည် ဘုရားမဟုတ်ပေ။ ယုတ္တိရှိသော ကျိုးကြောင်းဆင်ခြင်မှုအရ ဤကောက်ချက်သည် သဘာဝကျသည်၊ မှန်ကန်သည်။ အကယ်၍ သူသည် ဘုရားဖြစ်လျှင် သူ ကမ္ဘာမြေကြီးကို စွန့်ခွာမည့်နေ့တစ်နေ့ ရှိလိမ့်မည်၊ အကယ်၍ သူသည် ဘုရားဖြစ်လျှင် သူ၏ ကြီးမြတ်သော အမှုတော်ကို ပြီးမြောက်စေနိုင်သည်။ ဤနိမိတ်လက္ခဏာအားလုံးကို အကဲဖြတ်ကြည့်လျှင် ဘုရားနောက်လိုက်နေသော အသင်းတော်ရှိ လူတို့သည် အပြုသဘောဆောင်သော လားရာတစ်ခုသို့၊ ကောင်းမွန်သော ပန်းတိုင်တစ်ခုသို့ ရွေ့လျားနေကြသည်။ အရာရာတိုင်းသည် အတော်ပင် စံပြဖြစ်သည်၊ အားလုံးသည် အလွန်ပင် အပြုသဘောဆောင်သည်။ ဤသည်မှာ လောကီရေစီးကြောင်းများနောက် လိုက်ခြင်းထက် ပိုကောင်းသည်၊ ထိုအရာများကို လိုက်စားခြင်း၌ မျှော်လင့်ချက်မရှိ၊ မတရားဆက်ဆံခံရခြင်းကိုသာ ဖြစ်စေပြီး နောက်ဆုံးတွင် ပျက်စီးခြင်းသို့ ရောက်စေသည်။ အကယ်၍ လူတစ်ဦးသည် ဘုရားကို ယုံကြည်ပြီး ဘုရား ကမ္ဘာမြေကြီးကို စွန့်ခွာသည့်နေ့နှင့် ဘုရား၏ ကြီးမြတ်သော အမှုတော် ပြီးမြောက်သည်ကို သက်သေခံနိုင်ကာ ဘုရား၏ ဘုန်းအသရေကို မျှဝေခံစားနိုင်လျှင် ယင်းသည် အလွန်ပင် ဂုဏ်ယူဖွယ်ရာ ဖြစ်လိုက်မည့်ဖြစ်ခြင်း” ဟူ၍ ဖြစ်လေသည်။ ဤအကြောင်းကို တွေးမိသောအခါ ၎င်းတို့က “ငါသည် အဘယ်သို့များ ဤမျှ ဉာဏ်ကောင်းရသနည်း။ ငါသည် ဤလမ်းခရီးကို ရွေးချယ်ခဲ့သည်၊ ငါသည် ဉာဏ်ရည်မြင့်မားပြီး အသိဉာဏ်စွမ်းအားကြီးမားသူ ဖြစ်ပုံရသည်” ဟု ခံစားရသည်။ ၎င်းတို့သည် ယင်းကို ဘုရားသခင်၏ ကျေးဇူးတော်ကြောင့်ဟု မမှတ်ယူဘဲ ၎င်းတို့၏ ကိုယ်ပိုင် ဉာဏ်ပညာ၊ ၎င်းတို့၏ ကိုယ်ပိုင် လိမ္မာပါးနပ်မှုကြောင့်ဟု မှတ်ယူကြသည်။ ဤသည်မှာ အလွန်ပင် ယုတ္တိမတန်သော အယူအဆတစ်ခု ပါတကား။

အန္တိခရစ်တို့က “ဘုရား ကမ္ဘာမြေကြီးကို စွန့်ခွာသည့်ကိစ္စနှင့် ဘုရား၏ ကြီးမြတ်သော အမှုတော် ပြီးမြောက်သည့်ကိစ္စသည် ဘုရား၏ ကတိတော်များနှင့် ကောင်းချီးများ၊ သူ၏ ကျိန်ဆဲခြင်းများနှင့် အပြစ်ဒဏ်ပေးခြင်း၊ ကပ်ဘေးများနှင့်ပတ်သက်သော သူ၏ ပရောဖက်ပြုချက်များကဲ့သို့သော ကိစ္စရပ်များနှင့် ကွဲပြားသည်။ ဤကိစ္စကို အလျင်စလိုလုပ်၍မရ၊ ထိုနေ့ရက် ရောက်ရှိလာရန် စောင့်ဆိုင်းဖို့ လူတို့တွင် အစွမ်းကုန် ကြံ့ကြံ့ခံခြင်းနှင့် အမြင့်ဆုံး စိတ်ရှည်ခြင်း ရှိရန်လိုအပ်သည်။ အကြောင်းမှာ ထိုနေ့ရက် ရောက်ရှိလာသောအခါ အရာရာတိုင်း ပြီးမြောက်လိမ့်မည် ဖြစ်သောကြောင့်ဖြစ်သည်။ အကယ်၍ ငါသည် ယခု ကြံ့ကြံ့မခံနိုင်လျှင်၊ အထီးကျန်ခြင်းကို မခံနိုင်လျှင်၊ ဤဆင်းရဲဒုက္ခကို သည်းမခံနိုင်လျှင် ထိုနေ့ရက် ရောက်လာသောအခါ ငါသည် ချန်ထားခံရမည်ဖြစ်သည်။ ယခုမှာ နောက်ဆုံးအဆင့် ဖြစ်သည်၊ များစွာသော ဆင်းရဲဒုက္ခကို ခံစားပြီးနောက်တွင် အနည်းငယ်မျှ ထပ်မံ၍ ကြံ့ကြံ့မခံလျှင် ငါသည် လူမိုက်တစ်ဦး ဖြစ်ပေလိမ့်မည်” ဟု တွေးထင်ကြသည်။ သို့ဖြစ်၍ အန္တိခရစ်တို့အတွက် ထိုနေ့ရက် ရောက်ရှိလာသည်ကို မြင်တွေ့ရန် နည်းလမ်းတစ်ခုတည်းသာ ရှိသည်။ ယင်းမှာ နာခံစွာနှင့် စိတ်ရှည်စွာ စောင့်ဆိုင်းရန်၊ အလျင်စလိုမလုပ်ရန်နှင့် ကြံ့ကြံ့ခံတတ်ရန် သင်ယူဖို့ ဖြစ်သည်။ ၎င်းတို့က “ငါသည် လောင်းကစားလုပ်ရန် ရွေးချယ်ခဲ့ပြီး ဖြစ်သောကြောင့် ကြံ့ကြံ့ခံတတ်ရန် သင်ယူသင့်သည်၊ အကြောင်းမှာ ဤကြံ့ကြံ့ခံခြင်းသည် သေးငယ်သော ကိစ္စရပ်တစ်ခု မဟုတ်သောကြောင့် ဖြစ်သည်။ အကယ်၍ ငါသည် အဆုံးတိုင်အောင် ကြံ့ကြံ့ခံလျှင် ဤကိစ္စရပ် ပြီးမြောက်သည်နှင့်တစ်ပြိုင်နက် ငါရရှိမည့်အရာသည် ကြီးမားသော ကောင်းချီးတစ်ခု ဖြစ်လိမ့်မည်။ အကယ်၍ ငါသည် ဤကာလအတွင်း ကြံ့ကြံ့မခံလျှင် ကြီးမားသော ကပ်ဘေးနှင့် ရင်ဆိုင်ရလိမ့်မည်။ ဤကိစ္စသည် နည်းလမ်းနှစ်မျိုးထဲမှ တစ်ခုခု ဖြစ်သွားနိုင်သည်၊ ကြီးမားသော ကောင်းချီးကို ဆောင်ကြဉ်းခြင်း သို့မဟုတ် ကြီးမားသော ကပ်ဘေးကို ဆောင်ကြဉ်းခြင်း ဖြစ်နိုင်သည်” ဟု တွေးထင်ကြသည်။ သင်မြင်သည် မဟုတ်လော၊ အန္တိခရစ်တို့သည် မမိုက်မဲကြပေ၊ မဟုတ်ဘူးလော။ ၎င်းတို့သည် ဝိညာဉ်ရေးရာ နားလည်သဘောပေါက်မှု ကင်းမဲ့ပြီး သမ္မာတရားကို မယုံကြည်ကြပေ၊ ၎င်းတို့သည် မယုံကြည်သူများ ဖြစ်ကြသည်။ သို့သော် ဤကိစ္စရပ်ကို ၎င်းတို့သည် ဤမျှ တိကျစွာနှင့် ဤမျှ အသေးစိတ်ကျကျ မည်သို့များ ဆန်းစစ်နိုင်ကြသနည်း။ ဤသို့သော ဆန်းစစ်မှုမျိုးသည် သင့်လျော်သလော။ (မသင့်လျော်ပါ။) ငါ့ကို ပြောလော့၊ လူတို့သည် ဘုရားသခင်၏ နှုတ်ကပတ်တော်များအပေါ် ဤသို့သော “အလေးအနက်ထားသော” သဘောထားမျိုး ရှိသင့်သလော။ အချို့လူများက “ဤသည်မှာ လူတစ်ဦး၏ အလားအလာနှင့် ကံကြမ္မာတို့ ပါဝင်ပတ်သက်နေပြီး ဘုရား၏ ကြီးမြတ်သော အမှုတော် ပြီးမြောက်ခြင်းလည်း ပါဝင်ပတ်သက်နေသည့် ကိစ္စကြီးတစ်ခု ဖြစ်သည်။ ယင်းကို ပေါ့ပေါ့ဆဆ သဘောထား၍မရပေ။ ဘုရား ကမ္ဘာမြေကြီးကို စွန့်ခွာမည့် တိကျသော ခုနှစ်နှင့် လကို လူတို့က တွက်ချက်ရမည်။ ထို့အပြင် ဘုရားနှုတ်ကပတ်တော်များတွင် သွယ်ဝိုက်ထုတ်ဖော်ထားသော ဘုရား စွန့်ခွာမည့် နည်းလမ်းနှင့် မြင်ကွင်းကိုလည်း ဆန်းစစ်ရမည်။ အကယ်၍ လူတစ်ဦးသည် ဤအရာကို အလေးအနက်မထားဘဲ စေ့စေ့စပ်စပ် မဆန်းစစ်လျှင် ထိုသို့သော ကောင်းမွန်သည့်အရာကို လွဲချော်ခြင်းသည် အဆုံးမရှိသော နောင်တကို ဖြစ်စေလိမ့်မည်၊ ထိုသို့သော ဖြစ်ရပ်မျိုးကို နောက်တစ်ကြိမ် မည်သည့်အခါမျှ မြင်တွေ့ရတော့မည် မဟုတ်ပေ။ အထူးသဖြင့် ဘုရား၏ ကြီးမြတ်သော အမှုတော် ပြီးမြောက်သည့်အခါနှင့် ဘုရားသခင် ဘုန်းအသရေရရှိသည့်နေ့နှင့် အချိန်အခါ ရောက်ရှိလာသည့်အခါတွင် လူတို့သည် သာ၍ပင် သိရန်လိုအပ်သည်” ဟု ဆိုကြသည်။ ထိုအခါ တစ်စုံတစ်ဦးက “ဘုရားသခင်က မပြောလျှင် ကျွန်ုပ်တို့ မည်သို့ သိနိုင်မည်နည်း” ဟု မေးသည်။ “သို့ဆိုလျှင် ဗျာဒိတ်ကျမ်းထဲမှ ယောဟန်ကဲ့သို့ပင် သင်သည် အိပ်မက်ထဲတွင် သင့်အား ထုတ်ဖော်ပြရန် ဘုရားထံ ဆုတောင်းရမည်။ အကယ်၍ သင်သည် ရူပါရုံတစ်ခုကို လက်ခံရရှိပြီး သင်၏ အိပ်မက် သို့မဟုတ် ရူပါရုံထဲတွင် ဘုရား၏ ကြီးမြတ်သော အမှုတော် ပြီးမြောက်သည့်နေ့ကို မြင်တွေ့ပါက ဤသည်မှာ သင်၏ ယုံကြည်ခြင်းကို တစ်ခဏချင်းပင် လုံးလုံးလျားလျား အားကောင်းစေလိမ့်မည်။ သင်၏ စိတ်ရှည်ခြင်း၊ သင်၏ စောင့်ဆိုင်းခြင်းသည် ပုံစံတစ်ခု သို့မဟုတ် သင်ပြုလုပ်သည့် အရာတစ်ခုမျှသာ ဖြစ်တော့မည်မဟုတ်၊ ထိုအစား သင်သည် သင်၏ စိတ်နှလုံး နက်ရှိုင်းရာမှ ဤကဲ့သို့ စိတ်လိုကိုယ်လျောက် စောင့်ဆိုင်းပြီး ကြံ့ကြံ့ခံလိမ့်မည်။ ယင်းမှာ အလွန်ကောင်းပေလိမ့်မည်” ဟု ဆိုလေသည်။ ဤချဉ်းကပ်နည်းသည် လက်ခံနိုင်ဖွယ်ရှိသလော။ (မရှိပါ။)

လူသားမျိုးနွယ်သည် လူ့ဇာတိခံယူသည့် ဘုရားသခင်ကို မည်မျှနှစ်ပေါင်းများစွာ လိုအပ်သည်ဖြစ်စေ၊ ဇာတိပကတိ၌ သူ၏အမှုတော် ပြီးမြောက်မည့်နေ့တစ်နေ့သည် အဆုံးတွင် ရောက်ရှိလာမည်ဖြစ်သည်။ ဤသည်မှာ ဤပုဂ္ဂိုလ်သည် နောက်ဆုံးတွင် လူသားမျိုးနွယ်ကို စွန့်ခွာသွားမည်ကို ဆိုလိုသည်၊ ယင်းမှာ အချိန်အခါသာ လိုတော့သည့်ကိစ္စ ဖြစ်သည်။ ဘုရားသခင်၏ အနှစ်ခြောက်ထောင် စီမံခန့်ခွဲမှုအစီအစဉ်၏ အမှုတော်သည် အဆုံးသတ်သို့ ရောက်ရှိနေပြီဖြစ်သည်။ ဤအဆုံးသတ်သည် ဆယ်နှစ်၊ အနှစ်နှစ်ဆယ်၊ အနှစ်ငါးဆယ်၊ အနှစ်ရှစ်ဆယ် သို့မဟုတ် အနှစ်တစ်ရာ ကြာမြင့်မည်ဟုတ်မဟုတ်နှင့်ပတ်သက်၍မူ ငါတို့ နှိုက်နှိုက်ချွတ်ချွတ် ရှာဖွေရန် မလိုအပ်ပေ။ ဤသည်မှာ ဘုရားသခင်၏ ပြောဆိုပုံနည်းလမ်းမျှသာ ဖြစ်သည်။ ဤသည်မှာ ဘုရားသခင်၏ ပြောဆိုပုံနည်းလမ်း ဖြစ်သည်ဟု ဆိုရာတွင် အဘယ်အရာကို ဆိုလိုသနည်း။ ယင်းမှာ “အဆုံးသတ်” ဟူသော ဘုရားသခင်၏ အယူအဆသည် အမှန်တကယ် နှစ်အရေအတွက် မည်မျှဖြစ်သည်ကို ဆိုလိုသည်။ ဘုရားသခင်၏ အချိန်နှင့်ဆိုင်သော အယူအဆသည် လူတို့၏ အယူအဆနှင့် သေချာပေါက် ကွဲပြားသည်။ ယင်းမှာ အတိအကျ နှစ်မည်မျှဖြစ်သည်ကို ငါတို့ စေ့စေ့စပ်စပ် ကြည့်ရှုစစ်ဆေးခြင်းသည် အသုံးဝင်သလော။ မဝင်ပေ။ အဘယ်ကြောင့် အသုံးမဝင်သနည်း။ အကြောင်းမှာ ဤအရာအားလုံးသည် ဘုရားသခင်၏ လက်ထဲတွင် ရှိသောကြောင့်ဖြစ်သည်၊ ယင်းမှာ လူတို့က တောင်းလျှောက်ခြင်းဖြင့် ရရှိနိုင်သောအရာ မဟုတ်သကဲ့သို့ လူတို့ သိရှိပြီးသည်နှင့်တစ်ပြိုင်နက် ဘုရားသခင်ကို ကန့်သတ်ချုပ်ချယ်ရန် ၎င်းတို့ အသုံးပြုနိုင်သည့်အရာလည်း မဟုတ်ပေ။ ဘုရားသခင်သည် သူအလိုရှိသည့်အတိုင်း လုပ်ဆောင်သည်။ ဘုရားသခင်၏ နောက်လိုက်များ လုပ်ဆောင်သင့်သည့် တစ်ခုတည်းသောအရာမှာ သမ္မာတရားကို လိုက်စားရန်၊ မိမိတို့၏ တာဝန်များကို ကောင်းမွန်စွာ ထမ်းဆောင်ရန်၊ အသက်ကို ရရှိရန်၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်သည့် လမ်းကြောင်းပေါ်သို့ စတင်လျှောက်လှမ်းရန်နှင့် အမှန်တကယ် စံနှုန်းပြည့်မီသော ဖန်ဆင်းခံများ ဖြစ်လာရန် ဖြစ်သည်။ ဤနည်းအားဖြင့် ဘုရားသခင်၏ ကြီးမြတ်သော အမှုတော်သည် အမှန်တကယ်ပင် လုံးလုံးလျားလျား ပြီးမြောက်လိမ့်မည်ဖြစ်ပြီး ဘုရားသခင်သည် ငြိမ်သက်ခြင်းချမ်းသာ ရှိလိမ့်မည်။ ဘုရားသခင်၏ ငြိမ်သက်ခြင်းချမ်းသာ ရှိခြင်းက အဘယ်အရာကို ဆိုလိုသနည်း။ ယင်းမှာ လူသားမျိုးနွယ်သည် အနားယူရလိမ့်မည်ကို ဆိုလိုသည်။ လူသားမျိုးနွယ်သည် အနားယူရာအရပ်တစ်ခု ရရှိသည်နှင့်တစ်ပြိုင်နက် ဘုရားသခင်သည် ငြိမ်သက်ခြင်းချမ်းသာ ရနိုင်သည်။ ဘုရားသခင်၏ ငြိမ်သက်ခြင်းချမ်းသာသည် လူသားမျိုးနွယ်၏ အနားယူခြင်း ဖြစ်သည်။ လူသားမျိုးနွယ်သည် ပုံမှန် ရှင်သန်နေထိုင်ရာ ပတ်ဝန်းကျင်နှင့် စနစ်တစ်ခု ရှိသည့်အခါ ယင်းက ဘုရားသခင်ထံသို့ ငြိမ်သက်ခြင်းချမ်းသာကို ဆောင်ကြဉ်းပေးသည်။ လူသားမျိုးနွယ်သည် ထိုသို့သော ရှင်သန်နေထိုင်ရာ ပတ်ဝန်းကျင်ကို မည်သည့်အချိန်တွင် ရရှိမည်၊ ဤအဆင့်သို့ ၎င်းတို့ မည်သည့်အချိန်တွင် ရောက်ရှိမည်၊ ဘုရားသခင်သည် သူ၏ ကြီးမြတ်သော အမှုတော်ကို မည်သည့်အချိန်တွင် ပြီးမြောက်စေပြီး သူ၏ အနားယူရာအရပ်သို့ ဝင်ရောက်မည်နှင့်ပတ်သက်၍မူ ဤအရာအားလုံးသည် ဘုရားသခင်၏ အစီအစဉ်အတွင်း၌ ရှိသည်၊ သူ့ထံတွင် အချိန်ဇယားတစ်ခု ရှိသည်။ ဘုရားသခင်၏ အစီအစဉ်နှင့်ဆိုင်သော ဤအချိန်ဇယားသည် မည်သည့်ခေတ်ကာလတွင် ကျရောက်သည်၊ မည်သည့်ခုနှစ်၊ လ၊ နာရီနှင့် မိနစ်ဖြစ်သည်ကို ဘုရားသခင် ကိုယ်တော်တိုင်သာ သိသည်။ လူသားများသည် သိရန်မလိုအပ်သကဲ့သို့ သင့်ကို ပြောပြခြင်းသည်လည်း အသုံးမဝင်ပေ။ တိကျသော ခုနှစ်၊ လ၊ နာရီနှင့် မိနစ်ကို သင့်အား ပြောခဲ့လျှင်ပင် ယင်းက သင်၏ အသက် ဖြစ်လာနိုင်မည်လော။ ယင်းသည် အသက်လော။ ယင်းက အသက်ကို အစားမထိုးနိုင်ပေ။ ဖန်ဆင်းခံများ လုပ်ဆောင်သင့်သည့် တစ်ခုတည်းသောအရာမှာ ဘုရားသခင်၏ နှုတ်ကပတ်တော်များကို နားထောင်ရန်၊ ဘုရားသခင်၏ နှုတ်ကပတ်တော်များကို လက်ခံရန်နှင့် ဘုရားသခင်၏ နှုတ်ကပတ်တော်များကို ကျိုးနွံနာခံရန်ဖြစ်ပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်သောလူများ ဖြစ်လာရန် ဖြစ်သည်။ သို့သော် ဘုရားသခင်၏ နှုတ်ကပတ်တော်များကို အမြဲ စေ့စေ့စပ်စပ် ကြည့်ရှုစစ်ဆေးလိုခြင်း၊ ဘုရားသခင်၏ နှုတ်ကပတ်တော်များ အမှန်ဖြစ်လာမည်ဟုတ်မဟုတ်ကို စပ်စုလိုခြင်း၊ ဘုရားသခင်၏ နှုတ်ကပတ်တော်များ၏ မှန်ကန်မှုကို စစ်ဆေးခြင်း၊ ဆန်းစစ်ခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းတို့မှာ ဖန်ဆင်းခံလူသားများ လုပ်ဆောင်သင့်သည့်အရာများ မဟုတ်ပေ။ ဤလမ်းကြောင်းကို လျှောက်လှမ်းရန်နှင့် ဤအရာများကို လုပ်ဆောင်ရန် အခိုင်အမာဆိုသောသူများသည် ဘုရားသခင် အလိုရှိသော ဖန်ဆင်းခံများ မဟုတ်သည်မှာ သိသာထင်ရှားပေသည်။ ၎င်းတို့သည် သူ၏ သတ်မှတ်ချက်များနှင့်အညီ မလုပ်ဆောင်ကြပေ၊ ဘုရားသခင်က လူတို့အတွက် ချမှတ်ထားသော စည်းမျဉ်းစည်းကမ်းများနှင့်အညီ အသက်မရှင်ကြပေ။ ဘုရားသခင်၏ အမြင်တွင် ၎င်းတို့သည် ဘုရားသခင်၏ ရန်သူများ ဖြစ်ကြသည်၊ ၎င်းတို့သည် နတ်ဆိုးများနှင့် စာတန်များ ဖြစ်ကြပြီး ဘုရားသခင် ကယ်တင်ခြင်း ခံရမည့်သူများ မဟုတ်ကြပေ။ ထို့ကြောင့် ဘုရားသခင်သည် ကမ္ဘာမြေကြီးကို မည်သည့်အချိန်တွင် စွန့်ခွာမည်၊ သူ၏ ကြီးမြတ်သော အမှုတော်သည် မည်သည့်အချိန်တွင် ပြီးမြောက်မည်၊ ဘုရားသခင် ဘုန်းအသရေရရှိသည့်နေ့သည် မည်သည့်အချိန်တွင် ရောက်ရှိလာမည်တို့နှင့်ပတ်သက်၍ ဘုရားသခင်၏ ဤနှုတ်ကပတ်တော်များနှင့် ဤကိစ္စရပ်အပေါ် လူသားမျိုးနွယ်၏ မှန်ကန်သည့် အမြင်ရှုထောင့်မှာ အဘယ်ဖြစ်သင့်သနည်း။ လူတစ်ဦးသည် ဘုရားသခင် ပြောဆိုခဲ့သော ဤအရာများ သေချာပေါက် အမှန်ဖြစ်လာမည်ဟု ယုံကြည်သင့်သည်၊ တစ်ချိန်တည်းမှာပင် ဘုရားသခင်၏ ကြီးမြတ်သော အမှုတော် ပြီးမြောက်ခြင်းအတွက်၊ ဘုရားသခင်၏ နိုင်ငံတော် ကြွလာခြင်းအတွက်၊ ဘုရားသခင်သည် များပြားလှသော လူတို့ထံ ဘုန်းအသရေဖြင့် ပေါ်ထွန်းခြင်းအတွက်နှင့် ဘုရားသခင်သည် စောစီးစွာ ငြိမ်သက်ခြင်းချမ်းသာထဲသို့ ဝင်ရောက်ခြင်းအတွက် မျှော်လင့်သင့်သည်။ ဤသည်မှာ ဖန်ဆင်းခံလူသားများ၊ ဘုရားသခင်နောက် လိုက်သောသူများ မျှော်လင့်ပြီး ဆုတောင်းသင့်သည့်အရာ ဖြစ်သည်။ ထိုသို့လုပ်ဆောင်ခြင်းသည် သင့်လျော်ပြီး စပ်စုခြင်း မဟုတ်ပေ။ သို့သော် ဘုရားသခင်၏ နှုတ်ကပတ်တော်များ အမှန်ဖြစ်လာမည်ဟုတ်မဟုတ်ကို နိုင်ကွက်အဖြစ်ယူ၍ ဘုရားသခင်အား ခြိမ်းခြောက်ရန် အမြဲအသုံးပြုခြင်း၊ ဘုရားသခင်အပေါ် သတ်မှတ်ချက်များ ထားရှိခြင်းတို့ကို စူးစမ်းခြင်းဟု ခေါ်ပြီး ယင်းမှာ ဘုရားသခင်၏ ရန်သူများ လုပ်ဆောင်သည့်အရာ ဖြစ်သည်၊ ဘုရားသခင်၏ နှုတ်ကပတ်တော်များ အမှန်ဖြစ်လာမည်ဟုတ်မဟုတ်ကို အခြေခံ၍ အဖိုးအခပေးရမည်ကိုဖြစ်စေ၊ မပေးရမည်ကိုဖြစ်စေ၊ အရာရာကို စွန့်လွှတ်ရမည်ကို ဖြစ်စေ၊ မစွန့်လွှတ်ရမည်ကိုဖြစ်စေ၊ မိမိ၏တာဝန်ကို ထမ်းဆောင်ရမည်ကိုဖြစ်စေ၊ မထမ်းဆောင်ရမည်ကို ဖြစ်စေ အစဉ်သဖြင့် ဆုံးဖြတ်ခြင်းသည်လည်း ရန်သူများ လုပ်ဆောင်သည့်အရာ ဖြစ်သည်။ စစ်မှန်သော ဖန်ဆင်းခံများသည် ဘုရားသခင်၏ နှုတ်ကပတ်တော်များ၊ ဘုရားသခင်၏ ပင်ကိုလက္ခဏာနှင့် ဘုရားသခင် ပြောဆိုသည့် မည်သည့်အပိုင်းကိုမဆို ဖန်ဆင်းခံများ ရှိသင့်သည့် ရှုထောင့်မှ သဘောထားပြုမူသင့်သည်၊ စာတန်၊ ဆိုးယုတ်သော နတ်ဆိုးများ သို့မဟုတ် ဘုရားသခင်၏ ရန်သူများ၏ ရှုထောင့်မှ သဘောထားပြုမူခြင်း မရှိသင့်ပေ။

၅) ဘုရားသခင်၏ စိတ်သဘောထား၊ ဘုရားသခင်၏ ပင်ကိုလက္ခဏာ၊ ဘုရားသခင်၏ အနှစ်သာရတို့နှင့်ဆိုင်သော ဘုရားသခင်၏ နှုတ်ကပတ်တော်များကို စပ်စုခြင်း

နောက်ထပ် မိတ်သဟာယဖွဲ့မည့်အချက်မှာ ဘုရားသခင်၏ စိတ်သဘောထား၊ ပင်ကိုလက္ခဏာ၊ အနှစ်သာရတို့နှင့်ဆိုင်သော သူ၏နှုတ်ကပတ်တော်များ ပါဝင်သည်။ ဤနှုတ်ကပတ်တော်များသည် အလွန်ကျယ်ပြန့်သော နယ်ပယ်ကို လွှမ်းခြုံထားပြီး ဘုရားသခင်၏ နှုတ်ကပတ်တော်များမှ အကြောင်းအရာအများစုသည် သူ၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့နှင့် သက်ဆိုင်လေသည်။ တစ်ဖက်တွင် ဘုရားသခင်၏ ပြောဆိုပုံနှင့် လေသံအပြင် အကြောင်းအရာတို့က လူတို့အား ဘုရားသခင်၏ စိတ်သဘောထားကိုလည်းကောင်း၊ သူ၏ ပင်ကိုလက္ခဏာနှင့် အနှစ်သာရကိုလည်းကောင်း မြင်တွေ့ခွင့်ပေးသည်။ အခြားတစ်ဖက်တွင်မူ ဘုရားသခင်သည် လူသားမျိုးနွယ်ကို ပြောကြားရန်၊ သူ၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို လူသားမျိုးနွယ်ထံ ဖွင့်ပြရန် ရှင်းလင်းသော နှုတ်ကပတ်တော်များ ရှိသည်။ ဤအကြောင်းအရာ နှစ်ပိုင်းအတွက်မူ တစ်ဖက်တွင် ဘုရားသခင်၏ နှုတ်ကပတ်တော်များ၏ သွယ်ဝိုက်ညွှန်းဆိုထားသော အဓိပ္ပာယ်မှလည်းကောင်း၊ ဘုရားသခင်၏ နှုတ်ကပတ်တော်များ၏ အကြောင်းအရာမှလည်းကောင်း၊ ဘုရားသခင်၏ နှုတ်ကပတ်တော်များ၏ သဘာဝမှလည်းကောင်း၊ ဘုရားသခင်၏ လေသံနှင့် သူ၏ စကားပြောဆိုသည့် ပရိသတ်မှလည်းကောင်း ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို မြင်တွေ့နိုင်သည်။ အခြားတစ်ဖက်တွင်မူ ဘုရားသခင်သည် သူ၌ မည်သည့်စိတ်သဘောထားမျိုးရှိသည်၊ မည်သည့်ပင်ကိုလက္ခဏာနှင့် အနှစ်သာရမျိုး ရှိသည်ကို ရှင်းလင်းသော နှုတ်ကပတ်တော်များဖြင့် လူတို့အား ပြောကြားသည်။ ဤအကြောင်းအရာ နှစ်ပိုင်းသည် အန္တိခရစ်တို့က အခြေခံကျကျ လျစ်လျူရှုသည့်အရာတစ်ခု ဖြစ်သည်။ ၎င်းတို့သည် ဤအရာများမှ ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို နားလည်သဘောပေါက်ကြမည် မဟုတ်သကဲ့သို့ ဘုရားသခင်နှင့် သက်ဆိုင်သော ဤအရာအားလုံးကိုလည်း ဧကန်မုချ ယုံကြည်ကြမည်မဟုတ်ပေ။ အကြောင်းမှာ ၎င်းတို့သည် မယုံကြည်သူများ ဖြစ်သောကြောင့် ဘုရားသခင်၏ နှုတ်တော်မှ ထွက်သော နှုတ်ကပတ်တော်များက ဘုရားသခင်၏ ပင်ကိုလက္ခဏာနှင့် အနှစ်သာရကို ကိုယ်စားပြုနိုင်သည်ဟု မယုံကြည်ကြသောကြောင့် ဖြစ်သည်။ သို့သော်လည်း ၎င်းတို့ မငြင်းပယ်နိုင်သည့် အချက်တစ်ချက် ရှိသည်။ ဘုရားသခင်၏ နှုတ်ကပတ်တော်များက ဘုရားသခင်၌ မည်သည့်စိတ်သဘောထားမျိုး ရှိသည်၊ ဘုရားသခင်၌ မည်သည့်ပင်ကိုလက္ခဏာမျိုး ရှိသည်၊ သူ၏ အနှစ်သာရသည် မည်သို့ဖြစ်သည်ကို လူတို့ထံ ရှင်းလင်းစွာ ဖွင့်ပြထားပြီးဖြစ်သည်၊ သူ၏ နှုတ်ကပတ်တော်များမှ ဤအပိုင်းကို ၎င်းတို့ မငြင်းပယ်နိုင်ပေ။ ၎င်းတို့ မငြင်းပယ်နိုင်ရုံမျှဖြင့် ၎င်းတို့တွင် စစ်မှန်သော လက်ခံခြင်းနှင့် ရိုးသားစစ်မှန်သော အသိအမှတ်ပြုခြင်း ရှိသည်ဟု ဆိုလိုသလော။ ၎င်းတို့သည် ဤနှုတ်ကပတ်တော်များကို အသိအမှတ်မပြုကြပေ။ ဆန့်ကျင်ဘက်အားဖြင့် ဘုရားသခင်၏ စိတ်သဘောထားနှင့်ဆိုင်သော အကြောင်းအရာဖြစ်သည့် သူ၏ ဖြောင့်မတ်ခြင်း၊ သန့်ရှင်းခြင်း၊ မေတ္တာ၊ ဩဇာအာဏာနှင့် သူ၏ အရာအားလုံးနှင့် ဖြစ်ခြင်းတို့ ပါဝင်သည့် အခြားသော အရည်အသွေးများနှင့်ပတ်သက်၍ ဘုရားသခင် ပြောဆိုသည့်အရာကို အန္တိခရစ်တို့သည် မထီမဲ့မြင်ပြုခြင်း၊ လျစ်လျူရှုခြင်းနှင့် ဂရုမစိုက်ခြင်းတို့အပြင် ဤနှုတ်ကပတ်တော်များကို စပ်စုသည့် ရှုထောင့်မှလည်း ကြည့်ကြသည်။ ဥပမာအားဖြင့် ဘုရားသခင်က သူသည် ဖြောင့်မတ်သည်ဟု ပြောဆိုသောအခါ အန္တိခရစ်တစ်ဦးသည် ထို့နောက်တွင် “သင်က ဖြောင့်မတ်သလော။ လောကတွင် မိမိတို့ ဖြောင့်မတ်သည်ဟု ဆိုရဲသူ တစ်ဦးတစ်ယောက်မျှ မရှိခဲ့ဖူးပါ။ သင်က ဆိုရဲသည့်အတွက်ကြောင့် စမ်းသပ်ကြည့်ကြစို့။ သင်သည် မည်သည့်နည်းလမ်းများဖြင့် ဖြောင့်မတ်သနည်း။ သင်၏ မည်သည့်လုပ်ရပ်များက ဖြောင့်မတ်နေခဲ့သနည်း။ ကျွန်ုပ်မှာမူ လက်မခံနိုင်ပါ။ ဤစကားသည် အမှန်တကယ် အထမြောက်ခဲ့လျှင်၊ ကျွန်ုပ်ကို ယုံကြည်လက်ခံလာအောင် သင်က အမှန်တကယ် ဖြောင့်မတ်သော လုပ်ရပ်အချို့ကို လုပ်ဆောင်ခဲ့လျှင် သင်ဖြောင့်မတ်သည်ကို ကျွန်ုပ် ဝန်ခံမည်။ သို့သော် သင်လုပ်ဆောင်သည့်အရာက ကျွန်ုပ်ကို လက်မခံနိုင်အောင် ဖြစ်သွားစေလျှင် ဘွင်းဘွင်းရှင်းရှင်း ပြောဆိုသည့်အတွက် ကျွန်ုပ်ကို အပြစ်မတင်နှင့်။ သင်၌ ဖြောင့်မတ်သော စိတ်သဘောထားရှိသည်ဟု ကျွန်ုပ် လုံးဝ ဝန်ခံမည်မဟုတ်” ဟု စတင်၍ စေ့စေ့စပ်စပ် ကြည့်ရှုစစ်ဆေးတော့သည်။ နောက်ဆုံးတွင် ၎င်းတို့ စောင့်မျှော်နေခဲ့သည့်နေ့သည် ရောက်ရှိလာသည်။ ခေါင်းဆောင်တစ်ဦးသည် ကြီးမားသော အဖိုးအခများစွာ ပေးဆပ်ခဲ့ပြီး များစွာ ဆင်းရဲဒုက္ခခံခဲ့ရသော်လည်း သူသည် လက်တွေ့ကျသော အလုပ်ကို မလုပ်ဆောင်နိုင်သောကြောင့် အဆုံးတွင် အယောင်ဆောင်ခေါင်းဆောင်တစ်ဦးအဖြစ် စရိုက်လက္ခဏာကို သရုပ်ဖော်ခြင်းခံရကာ ဖြုတ်ချခြင်းခံခဲ့ရသည်။ ဖြုတ်ချခြင်းခံရပြီးနောက် သူသည် အပျက်သဘောဆောင်လာကာ အထင်အမြင်လွဲမှားမှုများ ဖြစ်ပေါ်လာပြီး ညည်းညူကာ မကျေမချမ်းဖြစ်၍ ဝေဖန်သုံးသပ်သည့် စကားများစွာကို ပြောဆိုခဲ့သည်။ ဤအရေးကိစ္စသည် အန္တိခရစ်၏ နားသို့ ရောက်ရှိပြီး ၎င်းတို့ မြင်တွေ့သောအခါ အန္တိခရစ်က “သင်ကဲ့သို့သော လူတစ်ဦးပင် ဖြုတ်ချခြင်းခံရနိုင်လျှင် ကျွန်ုပ်ကဲ့သို့သော လူများအတွက် သာ၍ပင် ဆိုးရွားပေမည်။ သင်က ကယ်တင်ခြင်းခံရမည့် မျှော်လင့်ချက်မရှိလျှင်၊ သင်က ဘုရား၏ ရည်ရွယ်ချက်များနှင့် မကိုက်ညီလျှင် ဘုရား၏ ရည်ရွယ်ချက်များနှင့် မည်သူကများ ကိုက်ညီနိုင်မည်နည်း။ ဘုရားသခင်က မည်သူ့ကို အရေးထားမည်နည်း” ဟု ဆိုသည်။ တစ်ဖက်တွင် အန္တိခရစ်သည် အယောင်ဆောင်ခေါင်းဆောင်အတွက် ခုခံကာကွယ်ပြီး တရားမျှတမှုကို တောင်းဆိုသည်။ အခြားတစ်ဖက်တွင်မူ ၎င်းတို့သည် အယောင်ဆောင်ခေါင်းဆောင် ပြောဆိုသည့် မကျေမချမ်းဖြစ်ပြီး ဝေဖန်သုံးသပ်သည့် စကားများကိုလည်း လက်ခံနေကြသည်။ တစ်ချိန်တည်းမှာပင် ၎င်းတို့သည် မိမိတို့၏ စိတ်နှလုံးထဲ၌ ဘုရားသခင်နှင့် တိတ်တဆိတ် ယှဉ်ပြိုင်နေကြသည်။ “ဘုရားက ဖြောင့်မတ်ပါသလော။ သို့ဆိုလျှင် အသင်းတော်၏ အလုပ်အတွက် ဆင်းရဲဒုက္ခခံပြီး အဖိုးအခ ပေးဆပ်ခဲ့သူတစ်ဦးကို အဘယ်ကြောင့် ဖြုတ်ချရသနည်း။ ဤပုဂ္ဂိုလ်သည် သင့်အပေါ် သစ္စာစောင့်သိမှု အရှိဆုံးဖြစ်သည်။ သူ့ထက် ပို၍ သစ္စာစောင့်သိသူတစ်ဦးကို ကျွန်ုပ် မမြင်ဖူးပါ။ ပို၍ ဆင်းရဲဒုက္ခခံခဲ့သူ သို့မဟုတ် ပိုကြီးမားသော အဖိုးအခကို ပေးဆပ်ခဲ့သူတစ်ဦးကို ကျွန်ုပ် မမြင်ဖူးပါ။ သူသည် စောစောထပြီး နောက်ကျမှ အိပ်ကာ နာမကျန်းမှုကို ကြံ့ကြံ့ခံပြီး သူ၏ မိသားစုအတွက် သူ၏ ခံစားချက်များကို ဘေးဖယ်ထားနိုင်သည့်အပြင် ဇာတိပကတိဆိုင်ရာ သက်သောင့်သက်သာရှိမှုနှင့် ဇာတိပကတိ၏ အလားအလာများကိုလည်း ဘေးဖယ်ထားနိုင်လျက် သင့်အတွက် အလုပ်လုပ်ရန် သူ၏ အသက်ကိုပင် စွန့်စားခဲ့သည်။ သူသည် ယခင်က ထောင်ပင်ကျခဲ့ဖူးပြီး သစ္စာဖောက်ခြင်းလည်း မပြုခဲ့ပေ။ သို့တိုင်အောင် သင်က သူ့ကို ထိုကဲ့သို့ပင် ဖြုတ်ချလိုက်သည်၊ သူ့ကို ထိုကဲ့သို့ပင် ထုတ်ဖော်လိုက်သည်၊ သင်သည် အမှန်တကယ် ဖြောင့်မတ်သလော။ သင်၏ ဖြောင့်မတ်ခြင်း သက်သေအထောက်အထားသည် အဘယ်မှာနည်း။ ကျွန်ုပ် အဘယ်ကြောင့် မမြင်နိုင်ရသနည်း” ဟူ၍ ဖြစ်လေသည်။ နောက်ဆုံးတွင် အန္တိခရစ်သည် ဘုရားသခင်၏ စိတ်သဘောထား၏ ဖြောင့်မတ်ခြင်းကို မေးခွန်းထုတ်ရန် ဘုရားသခင်၏ အလုပ်တွင် နိုင်ကွက်တစ်ခုကို မလွတ်တမ်း အသုံးချလေသည်။ ၎င်းတို့က မိမိတို့ဘာသာ “ဘုရားက ဖြောင့်မတ်လျှင် လူအများစုသည် ရှင်သန်နိုင်ကြမည်မဟုတ်ပေ။ ဘုရားက ဖြောင့်မတ်လျှင် လူတို့သည် အမှန်တကယ် သတိထားရန် လိုအပ်ပြီး ဘဝသည် အတော်လေး ခက်ခဲလာလိမ့်မည်။ ယနေ့ ဘုရား၏ အလုပ်တွင် နိုင်ကွက်တစ်ခုကို နောက်ဆုံးတွင် ရရှိခဲ့ပြီဖြစ်သဖြင့် ဘုရားသည် မဖြောင့်မတ်ကြောင်းကို ငါ သက်သေပြနိုင်ပြီး ယင်းက အမှုအရာများကို ပိုလွယ်ကူစေသည်” ဟု စဉ်းစားကြ၏။ ဤသို့ဖြင့် ၎င်းတို့သည် မိမိတို့၏ စိတ်နှလုံးထဲ၌ တိတ်တဆိတ် ဝမ်းမြောက်ကြလေသည်။

ဘုရားသခင်နောက်ကို လိုက်လျှောက်ခြင်း၌ ဘုရားသခင် ရွေးချယ်ထားသောလူများသည် အဆင်းနီသော နဂါးကြီး၏ ဖိနှိပ်မှု၊ ဖမ်းဆီးမှုနှင့် လူမဆန်သော ညှဉ်းပန်းနှိပ်စက်မှုကို အစဉ်သဖြင့် ခံစားခဲ့ကြရသည်။ နေရာတိုင်းရှိ အသင်းတော်များတွင် ဖမ်းဆီးခြင်းနှင့် ညှဉ်းပန်းနှိပ်စက်ခြင်းခံရသည့် ဘုရားသခင် ရွေးချယ်ထားသောလူများ မကြာခဏ ရှိကြသည်။ အကျိုးဆက်အနေဖြင့် အချို့သည် မကြာခဏဆိုသလို မှောက်မှားပြီး သို့မဟုတ် ဘုရားသခင်ကို သစ္စာဖောက်ပြီး အသင်းတော်မှ ထွက်ခွာသွားကြသည်။ သို့သော်လည်း ဖမ်းဆီးခြင်းနှင့် ညှဉ်းပန်းနှိပ်စက်မှုကြားတွင် မိမိတို့၏ သက်သေခံချက်၌ ခိုင်မာစွာ ရပ်တည်ကြသူများစွာလည်း ရှိသည်။ ဘုရားသခင်သည် ကောင်းချီးမင်္ဂလာများကို ရှာဖွေလျက် ဘုရားအိမ်တော်ထဲသို့ ခိုးဝင်လာခဲ့ကြသည့် ထိုမယုံကြည်သူများကို ထုတ်ဖော်ရန် အဆင်းနီသော နဂါးကြီး၏ အစေခံမှုကို အသုံးချပြီး တစ်ချိန်တည်းမှာပင် ဘုရားသခင်ကို ရိုးသားစစ်မှန်စွာ ယုံကြည်ကြသည့် ရွေးချယ်ထားသော လူများကို စုံလင်အောင်ပြုလေသည်။ ဤသည်မှာ ဘုရားသခင်၏ အနန္တတန်ခိုးနှင့် ဉာဏ်ပညာ ဖြစ်သည်။ သို့သော် ဤအရေးကိစ္စကို အန္တိခရစ်တို့က မည်သို့ ရှုမြင်သနည်း။ ၎င်းတို့သည် ဘုရားသခင်ကို အစဉ်သဖြင့် သံသယရှိကြသည်။ “ဘုရားက သူရွေးချယ်ထားသော လူများကို အဆင်းနီသော နဂါးကြီး၏ ဖမ်းဆီးခြင်းနှင့် ညှဉ်းပန်းနှိပ်စက်ခြင်းမှ အဘယ်ကြောင့် မကယ်တင်သနည်း” ဟူ၍ ဖြစ်သည်။ ၎င်းတို့သည် လူ့ဇာတိခံ ဘုရားသခင်ကို သံသယရှိကြပြီး မိမိတို့၏ စိတ်နှလုံးထဲ၌ ဘုရားသခင်နှင့်ပတ်သက်၍ အယူအဆများကို အစဉ်သဖြင့် ထားရှိကြသည်။ “ဘုရား ရွေးချယ်ထားသောလူများက အဘယ်ကြောင့် ထိုသို့သော ရိုက်နှက်မှုများနှင့် ညှဉ်းပန်းနှိပ်စက်မှုများကို ခံစားရအပ်သနည်း။ ယင်းမှာ ၎င်းတို့၏ ယုံကြည်ခြင်းကြောင့်ဖြစ်သည်၊ ၎င်းတို့သည် ယုဒများ ဖြစ်ရန် မလိုလားသောကြောင့် ဖြစ်သည်။ သို့သော် ၎င်းတို့ ညှဉ်းပန်းနှိပ်စက်ခြင်း ခံနေရသည့်အခါ ဘုရား အဘယ်မှာနည်း။ ဘုရားက ၎င်းတို့ကို အဘယ်ကြောင့် မကယ်တင်သနည်း။ ဘုရားက လူတို့ကို မချစ်ဘူးလော။ ဘုရား၏ မေတ္တာသည် အဘယ်မှာနည်း။ ဘုရားသည် သူ့ကို ယုံကြည်ကြသူများကို စာတန်များနှင့် ဆိုးယုတ်သောမကောင်းဆိုးဝါးများက ထိုသို့ ရူးသွပ်စွာဖြင့် အရှက်ခွဲခြင်းကိုလည်းကောင်း၊ လွန်ကဲသော ညှဉ်းပန်းနှိပ်စက်မှုကို ကြံ့ကြံ့ခံရခြင်းကိုလည်းကောင်း ခွင့်ပြုရက်နိုင်မည်လော။ ဤသည်မှာ ဘုရား၏ မေတ္တာလော။ လူတို့အတွက် ဘုရား၏ ကွယ်ကာစောင့်ရှောက်ခြင်းသည် အတိအကျ အဘယ်မှာနည်း။ ကျွန်ုပ် အဘယ်ကြောင့် မမြင်နိုင်ရသနည်း။ ကျွန်ုပ် ပို၍ သတိထားရန် လိုအပ်ပုံရသည်။ ဘုရားသည် လူတို့ကို စုံစမ်းသွေးဆောင်ခြင်း သို့မဟုတ် အန္တရာယ်မှ မကာကွယ်နိုင်သည်သာမက ဆန့်ကျင်ဘက်အားဖြင့် လူတစ်ဦးက ပို၍ လိုက်စားလေ၊ ပို၍ စိတ်ပိုင်းဖြတ်ချက်ရှိလေ၊ ဘုရားနောက်သို့ ပို၍ လိုက်လေ၊ ထို့နောက် ၎င်းတို့သည် စမ်းသပ်မှုများကို ပို၍ ရင်ဆိုင်ရပြီး နာကျင်မှုနှင့် ပြင်းထန်သောဝေဒနာကို ခံစားရနိုင်ချေ ပိုများလေ ဖြစ်သည်။ ဘုရားက ဤသို့ ပြုမူသည့်အတွက်ကြောင့် ကျွန်ုပ်၌လည်း ကျွန်ုပ်၏ တန်ပြန်ဖြေရှင်းနည်းများ ရှိသည်။ ဤလူတို့သည် အနစ်နာခံမှုများ ပြုလုပ်ခဲ့သောကြောင့် ထိုသို့သော ဆက်ဆံမှုကို ခံစားရခြင်းဖြစ်သည်။ အကယ်၍ ကျွန်ုပ် ထိုသို့သော အဖိုးအခကို မပေးဆပ်လျှင်၊ ဤနည်းလမ်းအတိုင်း မလိုက်စားလျှင် ဤစမ်းသပ်မှုများကို ကျွန်ုပ် ရှောင်နိုင်မည် မဟုတ်လော။ ဤစမ်းသပ်မှုများမရှိဘဲ ကျွန်ုပ်သည် ထိုသို့သော ဆင်းရဲဒုက္ခကို ရှောင်နိုင်မည် မဟုတ်လော။ ဤကဲ့သို့ ဆင်းရဲဒုက္ခမခံရဘဲ ကျွန်ုပ်သည် သက်သောင့်သက်သာ နေထိုင်ရမည် မဟုတ်လော။ ကျွန်ုပ်သည် ကောင်းချီးမင်္ဂလာများကို ထိုနည်းတူစွာပင် ရရှိမည်ဆိုလျှင် ကျွန်ုပ်၏ ဇာတိပကတိကို ညှဉ်းပန်းနှိပ်စက်မှုမျိုးစုံနှင့် နာကျင်မှုမျိုးစုံ ခံစားစေရန် အဘယ်ကြောင့် ထိုမျှ မိုက်မဲရမည်နည်း။ ဘုရားက သူသည် လူတို့ကို ချစ်သည်ဟု ဆိုသည်၊ သို့သော် ဘုရား၏ ဤချစ်နည်းကို ကျွန်ုပ် လက်မခံနိုင်ပါ။ သင်တို့အားလုံးသည် သင်တို့ ကြိုက်သလို အဓိပ္ပာယ်ဖွင့်ဆိုနိုင်သည်၊ ယင်းမှာ ကျွန်ုပ်၏ အလုပ်မဟုတ်၊ ကျွန်ုပ် လက်ခံမည်မဟုတ်။ ကျွန်ုပ် ခပ်လျှိုလျှိုနေရန် လိုအပ်သည်၊ ကျွန်ုပ် အနည်းငယ် ရှောင်ကွင်းသွားရန် လိုအပ်သည်၊ ကျွန်ုပ် အထူးသတိထားပြီး ကာကွယ်နေရန် လိုအပ်သည်။ ဘုရားက ကျွန်ုပ်ကို ဖမ်းပြီး အလုပ်ခိုင်းစေခြင်းကို ကျွန်ုပ် အဖြစ်မခံနိုင်” ဟူ၍ ဖြစ်လေသည်။ အန္တိခရစ်တို့သည် ဤအရာများကို ၎င်းတို့၏ စိတ်နှလုံးများထဲတွင် သိုထားကြသည်၊ ယင်းတို့အားလုံးသည် ဘုရားသခင်အပေါ် နားလည်မှုလွဲခြင်းများ၊ ဆန့်ကျင်ခြင်း၊ ဝေဖန်ခြင်းနှင့် အတိုက်အခံပြုခြင်းတို့ ဖြစ်ကြသည်။ ၎င်းတို့တွင် ဘုရားသခင်၏ အမှုတော်နှင့်ပတ်သက်၍ သိမြင်မှုတစ်ခုမျှ လုံးဝပင်မရှိကြပေ။ ဘုရားသခင်၏ နှုတ်ကပတ်တော်များ၊ ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို ချောင်းမြောင်းလေ့လာဖို့ ကြိုးစားကြရင်းဖြင့် ၎င်းတို့သည် ထိုသို့သော ကောက်ချက်များ ရရှိလာကြသည်။ အန္တိခရစ်တို့သည် ဤအရာများကို ၎င်းတို့၏ စိတ်နှလုံးထဲတွင် နက်ရှိုင်းစွာ သိုဝှက်ထားကြကာ မိမိတို့ကိုယ်ကို ဤသို့ သတိပေးကြသည်။ “သတိထားခြင်းက ဘေးကင်းလုံခြုံဖို့ အရေးကြီးဆုံးဖြစ်သည်၊ မထင်မရှားနေခြင်းသည် အကောင်းဆုံး ဖြစ်သည်၊ ထီးထီးကြီး ထင်ပေါ်နေသည့် ငှက်သည် သေနတ်ဖြင့် အပစ်ခံရသည့် ငှက်ဖြစ်သည်၊ ပြီးလျှင် ထိပ်ဆုံးတွင် အထီးကျန်၏ ဟူ၍ဖြစ်သည်။ မည်သည့်အချိန်အခါမျိုး၌ဖြစ်စေ၊ ထိုသို့ ထီးထီးကြီး ထင်ပေါ်သည့် ငှက်မျိုး ဘယ်တော့မှ မဖြစ်စေနှင့်၊ အလွန်မြင့်သောနေရာသို့ ဘယ်တော့မှ မတက်နှင့်။ သင် တက်၍ အမြင့်ရောက်လေ ပြုတ်ကျမှုက ပြင်းထန်လေ ဖြစ်လိမ့်မည်။” ဘုရားနှုတ်ကပတ်တော်များက သမ္မာတရားဖြစ်သည်ဟု ၎င်းတို့ မယုံကြည်ကြပေ။ ပြီးလျှင် ဘုရားသခင်၏ စိတ်သဘောထားက ဖြောင့်မတ်ပြီး သန့်ရှင်းသည်ဟု မယုံကြည်ကြပေ။ ၎င်းတို့သည် ဤအရာအားလုံးကို လူသားအယူအဆများနှင့် စိတ်ကူးများမှတစ်ဆင့် မှတ်ယူကြသည်။ ၎င်းတို့သည် ဘုရားသခင်၏ အမှုတော်ကို လူသား၏ အမြင်ရှုထောင့်များ၊ လူသားအတွေးများ၊ လူသား၏ ပရိယာယ်များဖြင့် ချဉ်းကပ်ပြီး ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို သတ်မှတ်ရန် စာတန်၏ တွေးခေါ်ပုံနှင့် အယူအဆကို အသုံးချကြသည်။ သိသာထင်ရှားစွာပင် အန္တိခရစ်များသည် ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို လက်မခံရုံမျှမက အသိအမှတ်လည်း မပြုကြဘဲ ဆန့်ကျင်ဘက်အားဖြင့် ဘုရားသခင်အပေါ်တွင် အယူအဆများ၊ အတိုက်အခံများနှင့် ပုန်ကန်မှုများအပြည့် ရှိကြပြီး ဘုရားသခင်အပေါ် စစ်မှန်သည့် သိမြင်မှု တစ်စွန်းတစ်စမျှပင် မရှိပေ။ ဘုရားသခင်၏ အမှုတော်၊ ဘုရားသခင်၏ စိတ်သဘောထားနှင့် ဘုရားသခင်၏ ချစ်ခြင်းအပေါ် အန္တိခရစ်များ၏ သုံးသပ်ချက်သည် သံသယအပြည့်ရှိ၏။ သင်္ကာမကင်းဖြစ်ခြင်းတည်း။ ၎င်းတို့သည် ထိုအရာအတွက် သံသယရှိမှုများ၊ ငြင်းဆန်မှု၊ အသရေဖျက်မှုများ အပြည့်ရှိသည်။ သို့ဆိုလျှင် ဘုရားသခင်၏ ပင်ကိုလက္ခဏာနှင့် ပတ်သက်၍ မည်သို့ရှိမည်နည်း။ ဘုရားသခင်၏ စိတ်သဘောထားသည် သူ၏ ပင်ကိုလက္ခဏာကို ကိုယ်စားပြုသည်။ ၎င်းတို့ကဲ့သို့ ဘုရားသခင်၏ စိတ်သဘောထားကို သဘောထားမှုဖြင့် ဘုရားသခင်၏ ပင်ကိုလက္ခဏာကို ၎င်းတို့၏ သဘောထားမှုကတိုက်ရိုက်ငြင်းပယ်မှု ဖြစ်သည်မှာ ပကတိအတိုင်း ရှင်းနေပြီးသား ဖြစ်သည်။ ဤသည်မှာ အန္တိခရစ်များ၏ အနှစ်သာရ ဖြစ်သည်။

အန္တိခရစ်တို့သည် ဘုရားသခင်၏ နှုတ်ကပတ်တော်များမှ မည်သည့်အပိုင်းကို ချဉ်းကပ်သည်ဖြစ်စေ၊ ဘုရားသခင်၏ လုပ်ဆောင်ချက်များမှ မည်သည့်အပိုင်းကို ချဉ်းကပ်သည်ဖြစ်စေ၊ ယင်းသည် အရာခပ်သိမ်း၌ သို့မဟုတ် သီးခြားပုဂ္ဂိုလ်များ၌ ဘုရားသခင်၏ လုပ်ဆောင်ချက်များ ဖြစ်သည်ဖြစ်စေ ၎င်းတို့သည် ယင်းတို့ကို သမ္မာတရားအဖြစ်နှင့်လည်းကောင်း၊ လက်ခံသည့်ပုံစံဖြင့်လည်းကောင်း ချဉ်းကပ်မည့်အစား လူ့ရှုထောင့်အမြင်များနှင့် စာတန်၏ တွေးခေါ်မှုစနစ်အပြင် အသိပညာနှင့် ဆင်ခြင်တွေးခေါ်မှုစနစ် နည်းလမ်းများကို အစဉ်သဖြင့် အသုံးပြု၍ ကောက်ချက်ချပြီး ဝေဖန်သုံးသပ်ကြသည်။ ထို့ကြောင့် ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့နှင့်ဆိုင်သော နှုတ်ကပတ်တော်များနှင့်ပတ်သက်၍လည်းကောင်း၊ ဘုရားသခင် လူ့ဇာတိခံယူသည့် ဇာတိပကတိနှင့် ဘုရားသခင်၏ ဝိညာဉ်တော်နှင့်ပတ်သက်၍လည်းကောင်း အန္တိခရစ်တို့၏ ချဉ်းကပ်နည်းသည် အမှန်တကယ်တွင် အတူတူပင်ဖြစ်ပြီး ခြားနားမှုမရှိပေ။ ယေဘုယျအားဖြင့် ဘုရားသခင်ကိုယ်တော်တိုင် ပါဝင်ပတ်သက်သည့်အရာအားလုံး၊ ဖန်ဆင်းရှင်နှင့်ပတ်သက်သည့်အရာအားလုံးသည် ၎င်းတို့၏ စပ်စုခြင်းကို ခံရပြီး ထို့နောက်တွင် ထင်ကြေးပေးခြင်း၊ စေ့စေ့စပ်စပ် ကြည့်ရှုစစ်ဆေးခြင်းနှင့် ဆန်းစစ်ခြင်းတို့ကို ခံရကာ နောက်ဆုံးတွင် ငြင်းပယ်ခြင်းနှင့် အသရေဖျက်ခြင်းဟူသော ကောက်ချက်များကို ချမှတ်စေသည်။ အန္တိခရစ်တို့သည် ဘုရားသခင်၏ ဤနှုတ်ကပတ်တော်များကို မည်သည့်ရှုထောင့်မှ သို့မဟုတ် မည်သည့်ပုံစံဖြင့် ချဉ်းကပ်သည်ဖြစ်စေ ၎င်းတို့ နောက်ဆုံးတွင် ချမှတ်သည့် ကောက်ချက်များသည် အဘယ်ကြောင့် အစဉ်သဖြင့် ပြစ်တင်ရှုတ်ချခြင်းနှင့် အသရေဖျက်ခြင်းတို့ ဖြစ်နေရသနည်း။ ၎င်းတို့သည် အဘယ်ကြောင့် ထိုသို့သော ကောက်ချက်များဖြင့် အဆုံးသတ်ရသနည်း။ ဖန်ဆင်းခံ လူသားမျိုးနွယ်ကြားတွင် ဘုရားသခင်၏ နှုတ်ကပတ်တော်များကို သမ္မာတရားအဖြစ် မှတ်ယူနိုင်သူ တစ်ဦးတစ်ယောက်မျှ အမှန်တကယ် မရှိနိုင်ခြင်း ဖြစ်နိုင်မည်လော။ ဤသည်မှာ ရှောင်လွှဲမရသော အကျိုးဆက်တစ်ခုလော။ ဤသည်မှာ ဘုရားသခင်ကြောင့်လော။ (မဟုတ်ပါ။) သို့ဆိုလျှင် အတိအကျ အကြောင်းရင်းမှာ အဘယ်နည်း။ (အကြောင်းမှာ လူတို့၌ ဘုရားသခင်ကို အတိုက်အခံလုပ်သည့် သဘာဝရှိသောကြောင့် ဖြစ်ပါသည်။) လူတိုင်း၌ ဘုရားသခင်ကို အတိုက်အခံလုပ်သည့် သဘာဝရှိသည်။ ဤနှုတ်ကပတ်တော်များကို ဖတ်ပြီးနောက် အချို့လူများက ယင်းတို့ကို သမ္မာတရားအဖြစ် အသိအမှတ်ပြုနိုင်ပြီး ဘုရားသခင် ပြောဆိုသည့်အရာကို လက်ခံနိုင်သော်လည်း အခြားသူများကမူ ယင်းတို့ကို ငြင်းပယ်နိုင်၊ ပြစ်တင်ရှုတ်ချနိုင်ပြီး အသရေဖျက်နိုင်သည်မှာ အဘယ်ကြောင့်နည်း။ ဤသည်မှာ ပြဿနာတစ်ခုကို ရှင်းလင်းစွာ ပြသပြီး လူတို့အတွင်းရှိ အနှစ်သာရသည် ကွဲပြားကြောင်း ဖော်ပြနေသည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို သဘောထားပြုမူရာတွင် အခြေခံကျကျနှင့် ပုဂ္ဂလဓိဋ္ဌာန်ကျကျအားဖြင့် ယင်းတို့ကို အမှန်တကယ် လက်မခံကြပေ။ ၎င်းတို့သည် အတိုက်အခံလုပ်ခြင်းနှင့် စုံစမ်းသွေးဆောင်ခြင်းတို့ဖြင့် ချဉ်းကပ်ကြသည်၊ “သင်က သင်သည် ဘုရားဖြစ်သည်ဟု ဆိုသည်၊ သို့ဆိုလျှင် သင်သည် မည်သည့်နည်းလမ်းများဖြင့် ဘုရားနှင့်တူသည်ကို ကျွန်ုပ် မြင်တွေ့ရန် လိုအပ်သည်။ သင်က သင်သည် ဘုရား၏ စိတ်သဘောထားကို ပိုင်ဆိုင်ပြီး ဘုရားသဘောသဘာဝ ရှိသည်ဟု ဆိုလျှင် သင်၏ မည်သည့်နှုတ်ကပတ်တော်များက သင်သည် ဘုရားသဘောသဘာဝကို ပိုင်ဆိုင်ကြောင်းနှင့် သင်၌ ဘုရား၏ စိတ်သဘောထားရှိကြောင်း အတည်ပြုသည်ကိုလည်းကောင်း၊ သင်၏ မည်သည့်လုပ်ရပ်များက သင်၌ ဘုရား၏ ပင်ကိုလက္ခဏာနှင့် အနှစ်သာရရှိကြောင်း အတည်ပြုသည်ကိုလည်းကောင်း ကျွန်ုပ် တွေ့မြင်ဖို့ လိုအပ်သည်။ သင်သည် နိမိတ်လက္ခဏာများနှင့် အံ့ဖွယ်အမှုများကို ပြုခဲ့ပြီးပြီလော၊ သို့မဟုတ် ဖျားနာသူများကို အနာငြိမ်းစေပြီး မကောင်းဆိုးဝါးများကို နှင်ထုတ်ခဲ့ပြီးပြီလော။ သင်သည် တစ်စုံတစ်ဦးကို ကျိန်ဆဲပြီး သူတို့ ချက်ချင်း သေဆုံးသွားခဲ့ပြီလော။ သင်သည် တစ်စုံတစ်ဦးကို သေခြင်းမှ ထမြောက်စေခဲ့ပြီးပြီလော။ သင်သည် ဘုရား၏ စိတ်သဘောထား၊ ဘုရား၏ ပင်ကိုလက္ခဏာနှင့် အနှစ်သာရတို့ကို ပိုင်ဆိုင်ကြောင်း အတည်ပြုနိုင်သည့် မည်သည့်အရာကို အတိအကျ လုပ်ဆောင်ခဲ့ပြီးပြီနည်း” ဟူ၍ ဖြစ်သည်။ အန္တိခရစ်တို့သည် ဤအရာများကိုလည်းကောင်း၊ သမ္မာတရား၊ လမ်းခရီးနှင့် အသက်တို့အပြင်ဘက်ရှိ အရာများကိုလည်းကောင်း အစဉ်သဖြင့် မြင်လိုကြပြီး ဘုရားသခင်၏ ပင်ကိုလက္ခဏာကို အတည်ပြုရန်၊ ၎င်းတို့ လိုက်လျှောက်သည့် ပုဂ္ဂိုလ်သည် ဘုရားသခင်ဖြစ်ကြောင်း အတည်ပြုရန် ဤအရာများကို အသုံးပြုကြသည်။ ဤစမှတ် ကိုယ်၌က မှားယွင်းနေသည်။ ဘုရားသခင်၏ ပင်ကိုလက္ခဏာနှင့် အနှစ်သာရကို ကိုယ်စားပြုနိုင်သည့် အခြေခံအကျဆုံးအရာမှာ အဘယ်နည်း။ (ဘုရားသခင်သည် သမ္မာတရား၊ လမ်းခရီးနှင့် အသက် ဖြစ်ပါသည်။) ဤသည်မှာ အခြေခံအကျဆုံးအရာ ဖြစ်သည်။ အန္တိခရစ်တို့သည် ဤအခြေခံအကျဆုံးအရာကိုပင် အဘယ်ကြောင့် နားလည်ရန် ပျက်ကွက်ကြသနည်း။ ဤသည်မှာ ကျွန်ုပ်တို့ ဆွေးနွေးရန် လိုအပ်သည့် အကြောင်းအရာဖြစ်သည်။ အန္တိခရစ်တို့သည် သမ္မာတရားနှင့် အပြုသဘောဆောင်သော အရာများကို မထီမဲ့မြင်ပြုကြသည်၊ ၎င်းတို့သည် သမ္မာတရားနှင့် အပြုသဘောဆောင်သော အရာအားလုံးကို အလွန်အမင်း မနှစ်မြို့ကြ၊ ၎င်းတို့သည် သမ္မာတရားနှင့် အပြုသဘောဆောင်သော အရာများကို မုန်းတီးကြသည်။ ဘုရားသခင်၏ နှုတ်ကပတ်တော်များအားလုံးတွင် ၎င်းတို့သည် မည်သည့်နှုတ်ကပတ်တော်က သမ္မာတရားဖြစ်သည် သို့မဟုတ် အပြုသဘောဆောင်သော အရာများဖြစ်သည်ကို မမြင်ကြပေ။ ၎င်းတို့၏ မကောင်းဆိုးဝါးဆန်သော မျက်စိက ဤသည်ကို မြင်နိုင်မည်လော။ ယင်းကို မမြင်ဘဲ ၎င်းတို့ အသိအမှတ်ပြုနိုင်မည်လော။ ဤနှုတ်ကပတ်တော်များကို သမ္မာတရားအဖြစ် အသိအမှတ်ပြုရန် ၎င်းတို့၏ ပျက်ကွက်ခြင်းက ၎င်းတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်မပြုနိုင်ကြောင်း ဆိုလိုသည်။ ဤသည်မှာ သေချာသည်။ အန္တိခရစ်တို့သည် ဘုရားသခင်၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့နှင့်ဆိုင်သော သူ၏နှုတ်ကပတ်တော်များကို ချဉ်းကပ်ရာတွင် ဘုရားသခင်၏ အခြားနှုတ်ကပတ်တော်များကို ပြုသကဲ့သို့ ချဉ်းကပ်နည်းမျိုးကို အသုံးပြု၍ ၎င်းတို့၏ စိတ်ထဲ၌ တွက်ချက်ခြင်း၊ ကြံစည်ခြင်းနှင့် တွေးဆခြင်းတို့ကို ပြုကြသည်။ အကယ်၍ ဘုရားသခင်က ဘုရားသခင်အဖြစ် သူ၏ ပင်ကိုလက္ခဏာမှ တစ်စုံတစ်ခုကို ပြောဆိုပြီးနောက် ယင်းက ချက်ချင်း အမှန်တကယ် ဖြစ်လာခဲ့လျှင် ၎င်းတို့၏ သဘောထားသည် ချက်ချင်း ပြောင်းလဲသွားသည်။ အကယ်၍ ဘုရားသခင်က ဘုရားသခင်အဖြစ် တစ်စုံတစ်ခုကို ပြောဆိုခြင်း သို့မဟုတ် လုပ်ဆောင်ခြင်းက ၎င်းတို့အား နိုင်ကွက်တစ်ခု ပေးခဲ့လျှင် ၎င်းတို့၌ သက်ဆိုင်ရာ တန်ပြန်ဖြေရှင်းနည်းလည်း ရှိပြီး ၎င်းတို့၏ သဘောထားသည် ချက်ချင်းပင် နောက်တစ်ကြိမ် ပြောင်းလဲသွားပြန်သည်။ ဘုရားသခင်ကို ပြစ်တင်ရှုတ်ချသူမှာ ၎င်းတို့ဖြစ်ပြီး ဘုရားသခင်သည် ဘုရားသခင်နှင့်တူသည်ဟု ဆိုသူမှာလည်း ၎င်းတို့ပင် ဖြစ်သည်။ ၎င်းတို့၏ အမြင်တွင် ဘုရားသခင်သည် ဘုရား၏ စိတ်သဘောထား၊ ပင်ကိုလက္ခဏာနှင့် အနှစ်သာရတို့ကို ပိုင်ဆိုင်ခြင်း ရှိမရှိနှင့်ပတ်သက်၍ ၎င်းတို့သည် ဤအရာတစ်ခုလုံးနှင့်ပတ်သက်သည့် ကောက်ချက်များကို ၎င်းတို့၏ မျက်စိဖြင့် မြင်တွေ့သည့်အရာနှင့် ၎င်းတို့၏ စိတ်ပိုင်းဆိုင်ရာ ဆန်းစစ်မှုအပေါ် လုံးလုံး အခြေခံ၍ ချမှတ်ကြသည်။

လွန်ခဲ့သည့် တစ်နှစ် သို့မဟုတ် နှစ်နှစ်အတွင်းတွင် အသင်းတော်သည် အတွေ့အကြုံဆိုင်ရာ သက်သေခံချက် ဗီဒီယိုအချို့ကို ပြုလုပ်ခဲ့သည်။ လူမျိုးမျိုးတို့က အတွေ့အကြုံဆိုင်ရာ သက်သေခံချက်မျိုးစုံကို ပေးခဲ့ကြပြီး ယင်းက မခိုင်မြဲသော အခြေခံအုတ်မြစ်များရှိသည့် အချို့လူများနှင့် အနည်းငယ် သံသယရှိသူများကို အခြေခံအုတ်မြစ်အချို့ တည်ဆောက်ရန် ကူညီပေးခဲ့သည်။ အမှန်ပင် အန္တိခရစ်တို့အတွက်မူ ယင်းက ၎င်းတို့ကို တည်ငြိမ်စေရာ၌ အခန်းကဏ္ဍတစ်ခု၌ အတိုင်းအတာတစ်ခုအထိ ပါဝင်ခဲ့သည်။ ဤသက်သေခံသည့် ပုဂ္ဂိုလ်များသည် အသက်အရွယ်အုပ်စုအမျိုးမျိုး၊ လူမှုအလွှာအမျိုးမျိုးမှ လာကြပြီး အချို့မှာ နိုင်ငံအမျိုးမျိုးနှင့် လူမျိုးစုအမျိုးမျိုးမှပင် ဖြစ်ကြသည်။ ၎င်းတို့ မျှဝေခဲ့သည့် အတွေ့အကြုံဆိုင်ရာ သက်သေခံချက်များမှ ကြည့်လျှင် ၎င်းတို့သည် ဘုရားသခင်၏ နှုတ်ကပတ်တော်များအားဖြင့် အပြောင်းအလဲများကို ကြုံတွေ့ခဲ့ရပြီး သမ္မာတရားနှင့် အသက်ကို ရရှိခဲ့ကာ ဘုရားသခင်၏ နှုတ်ကပတ်တော်များကို လက်ခံခြင်းအားဖြင့်၊ ဘုရားသခင်၏ ဤအမှုအဆင့်ကို လက်ခံခြင်းအားဖြင့် သမ္မာတရားများစွာကို နားလည်ခဲ့ကြပြီး ဘုရားသခင် လူ့ဇာတိခံယူသည့် ဇာတိပကတိသည် ဘုရားသခင်၏ ပင်ကိုလက္ခဏာနှင့် အနှစ်သာရကို ပိုင်ဆိုင်ကြောင်း အတည်ပြုခဲ့သည်မှာ ထင်ရှားသည်။ အမှန်ပင် ဤအတွေ့အကြုံဆိုင်ရာ သက်သေခံချက်များကို နားထောင်ပြီးနောက် အန္တိခရစ်တို့သည်လည်း အတွင်းစိတ်နက်ရှိုင်းရာ၌ တိတ်တဆိတ် ပီတိအနည်းငယ် ဖြစ်ခဲ့ကြသည်၊ “ကံကောင်းထောက်မစွာပင် ငါသည် ဘုရားကို လူသိရှင်ကြား ဝေဖန်သုံးသပ်ခြင်း မပြုခဲ့ပေ။ ကံကောင်းထောက်မစွာပင် ငါသည် ဘုရားကို အလျင်စလို ငြင်းပယ်ခြင်းလည်း မပြုခဲ့ပါ။ များစွာသော လူတို့၏ သက်သေခံချက်များကို သုံးသပ်ရသော် ဤလမ်းခရီးသည် မှန်ကန်ဟန်ရှိပါသည်။ ဤခရစ်တော်၊ ဤသာမန်လူသားသည် အမှန်စင်စစ် ဘုရား ဖြစ်နေနိုင်ပေသည်။ ငါ၏ ခန့်မှန်းချက်က မှန်ကောင်းမှန်နေနိုင်၏။ အကယ်၍ ငါသည် ဤလမ်းကြောင်းအတိုင်း ဆက်လက် လျှောက်လှမ်းသွားလျှင်၊ ပို၍များပြားသော လူတို့က ဤပုဂ္ဂိုလ်နှင့်ပတ်သက်၍ သက်သေခံလာကြလျှင်၊ ပို၍များသော လူတို့က ဤပုဂ္ဂိုလ်၏ ရှေ့မှောက်သို့ ရောက်ရှိလာကြလျှင်၊ ပို၍များသော လူတို့က ဤပုဂ္ဂိုလ်၏ ပင်ကိုလက္ခဏာနှင့် အနှစ်သာရကို အတည်ပြုကြလျှင် ကောင်းချီးမင်္ဂလာများကို လက်ခံရရှိရန် ငါ၏ မျှော်လင့်ချက်နှင့် အခွင့်အလမ်းသည်လည်း ပို၍ ကြီးမားသည်ထက် ကြီးမားလာပေလိမ့်မည်” ဟူ၍ ဖြစ်လေသည်။ တွန့်ဆုတ်စွာဖြင့် စောင့်ကြည့်နေစဉ်တွင် အန္တိခရစ်တို့သည် မိမိတို့ကိုယ်ကို ဆက်လက်၍ အားပေးပြီး တိုက်တွန်းနေကြဆဲ ဖြစ်သည်၊ “အလျင်စလို မပြုနှင့်။ စိတ်ရှည်သည်းခံနေလော့။ သင်သည် ကြံ့ကြံ့ခံရမည်။ အဆုံးတိုင်အောင် ခံနိုင်သောသူသည် ကယ်တင်ခြင်းခံရလိမ့်မည်။ လက်ရှိ နိမိတ်လက္ခဏာအဖုံဖုံ၊ ယခု အသင်းတော်၏ ကျယ်ပြန့်မှုနှင့် အရှိန်အဟုန်တို့ကို သုံးသပ်သော် ပို၍များပြားသော လူတို့သည် ဤဘုရားနှင့်ပတ်သက်၍ ထကြွပြီး သက်သေခံနိုင်ကြကာ ဤလမ်းခရီးသည် မှန်ကန်ကြောင်း အတည်ပြုလျက်ရှိကြသည်။ သို့ဖြစ်လျှင် ငါသည် အဘယ်ကြောင့် အလွန်မိုက်မဲကာ ထင်ပေါ်အောင်ပြု၍ အလျင်စလို ငြင်းပယ်ရမည်နည်း။ ထိုသို့ မပြုနှင့်၊ မမိုက်မဲနှင့်။ နောက်ထပ် သုံးနှစ် သို့မဟုတ် ငါးနှစ်ခန့် စောင့်ဆိုင်းလော့။ ပို၍များသော လူများ၊ ပို၍ ဂုဏ်သတင်းကြီးပြီး အသိပညာနှံ့စပ်သူများ၊ လူမှုအဆင့်အတန်းရှိသောလူများက ဤသာမန်လူသားအား ခရစ်တော်အဖြစ် အတည်ပြုရန် ပို၍ခိုင်မာသော သက်သေအထောက်အထားများ ပေးလျှင် သို့မဟုတ် လောကီကျော်ကြားမှုနှင့် အဆင့်အတန်းရှိသူများ အသင်းတော်သို့ ပို၍ ပါဝင်ပူးပေါင်းလာကြပြီး အသင်းတော်၏ အတိုင်းအတာသည်လည်း တစ်ကမ္ဘာလုံးသို့ ပို၍ ကျယ်ပြန့်လာပါက ငါ့အတွက် အကျိုးအမြတ် တစ်စုံတစ်ရာ မရှိဘဲ နေမည်လော။ ထိုအခါ ငါသည် ကြီးမားသော အခွင့်သာမှုကို ရရှိပြီး ဖြစ်လိမ့်မည် မဟုတ်လော။ အသင်းတော်၌ တန်ခိုးအာဏာ ရှိလာပါက ငါ့မှာလည်း တန်ခိုးအာဏာ ရှိလာမည် မဟုတ်လော။ ငါသည် လုံးဝ စွန့်ခွာ၍ မဖြစ်ပါတကား။ ဤအရာအားလုံးသာ မှန်ကန်လျှင်၊ ဤပုဂ္ဂိုလ်သည် အမှန်တကယ် ဘုရားဖြစ်လျှင်၊ ယခုအချိန်တွင် ငါသည် သူ့အား ငြင်းပယ်ခြင်း သို့မဟုတ် ပစ်ပယ်ခြင်း ပြုလိုက်ပါက ဤကောင်းချီးမင်္ဂလာအလုံးစုံနှင့် ငါ လွဲချော်ရပေလိမ့်မည်။ ငါသည် ဤပုဂ္ဂိုလ်အပေါ်၌ အရာခပ်သိမ်းကို ပုံအောရပေမည်။ သူ၏ ပင်ကိုလက္ခဏာနှင့် အနှစ်သာရ၌ သူသည် မည်သူဖြစ်သည်၊ သူ၏ စိတ်သဘောထားသည် မည်သူ့ကို ကိုယ်စားပြုသည်ကို ငါ ဂရုမစိုက်။ ငါ စိတ်ဝင်စားသည်မှာ သူ့နောက်သို့ လိုက်သောသူ ပို၍ပို၍ များပြားလာခြင်း ရှိ မရှိ၊ အသင်းတော်၏ တန်ခိုးအာဏာနှင့် အတိုင်းအတာ တိုးပွားလာခြင်း ရှိ မရှိသာ ဖြစ်သည်။ အကယ်၍ ယင်းသည် ကောင်းသောဘက်သို့ ဦးတည်တိုးတက်နေပြီး သာမန်အခြေအနေများအောက်တွင်ပင် ပို၍ ကြီးထွားလာနိုင်ပါက ငါ၏ အလားအလာအတွက် စိုးရိမ်စရာမလိုပေ။ သူသည် သမ္မာကျမ်းစာ၌ ပရောဖက်ပြုထားသည့်အတိုင်း ဘုရား လူ့ဇာတိခံယူသော ဇာတိပကတိ အမှန်တကယ် ဖြစ်လျှင် ငါသည် ကြီးမားလှသော ကောင်းချီးမင်္ဂလာကို ခံစားရ၍ ကြီးစွာသော အခွင့်သာမှုကို ရရှိပေလိမ့်မည်” ဟူ၍တည်း။ ဤသို့ တွေးမိတိုင်း အန္တိခရစ်တို့သည် မိမိတို့၏ စိတ်နှလုံးထဲ၌ နှစ်သိမ့်မှုနှင့် ဝမ်းမြောက်မှုအချို့ကို တွေ့ရှိကြသည်။ “တော်လိုက်သည့်ငါ။ ဘုရားနှုတ်ကပတ်တော်များသည် သမ္မာတရား ဖြစ်သည်ဟု မယုံကြည်သော်လည်း ငါသည် ကောင်းချီးမင်္ဂလာများကို လက်ခံရရှိနိုင်သေးသည်။ ဘုရား၏ လုပ်ဆောင်ချက်မှန်သမျှသည် ဖြောင့်မတ်သည်ဟု မယုံကြည်သော်လည်း ငါသည် ခိုင်မာစွာ ရပ်တည်နိုင်သေးသည်။ ဘုရားသခင်သည် လူတို့ကို ကယ်တင်နိုင်သည်ဟု မယုံကြည်သော်လည်း ငါသည် အသက်ရှင်နိုင်သေးသည်။ ဘုရားသည် လူ၏ အတွင်းကျကျ စိတ်နှလုံးကို စောင့်ကြည့်လေ့လာသည်ဟု မယုံကြည်သော်လည်း ငါသည် အသင်းတော်၌ မိမိ၏တာဝန်များကို ပုံမှန်အတိုင်း ထမ်းဆောင်နိုင်သေးသည်။ ဘုရား၏ အနန္တတန်ခိုးနှင့် သြဇာအာဏာကို ငါမယုံကြည်၊ ဘုရား ပြုတော်မူသမျှသည် အဓိပ္ပာယ်ရှိသည်ကို ငါမယုံကြည်၊ ဘုရားသည် အရာခပ်သိမ်းနှင့် လူသားမျိုးနွယ်အားလုံး၏ ကံကြမ္မာအပေါ် အချုပ်အခြာအာဏာ ကိုင်စွဲတော်မူသည်ကို ငါမယုံကြည်၊ ဤအရာအားလုံးကို ငါမယုံကြည်ပါ၊ သို့ဖြစ်လျှင်ကော အဘယ်အရေးနည်း။ ဘုရား၏ ပင်ကိုလက္ခဏာနှင့် အနှစ်သာရကို ငါမယုံကြည်သည့်တိုင် အသင်းတော်၌ ငါ ကြုံရာကျပန်း နေသွားနိုင်သေးသည်။ ဘုရားသည် ဖြောင့်မတ်သည် မဟုတ်လော။ ငါသည် ကြုံရာကျပန်းသာ နေလိုက်မည်။ အသင်းတော်၌ ဤသို့ပင် လေလွင့်နေပြီး ကြံ့ကြံ့ခံရုံသာ ရှိနေမည်။ မည်သူက ငါ့ကို တစ်စုံတစ်ရာ ပြုနိုင်မည်နည်း။ ငါသည် အဆုံးတိုင်အောင် ကြံ့ကြံ့ခံနိုင်နေသေးပြီး ဧကန်မုချ ကယ်တင်ခံရနိုင်သည် မဟုတ်လော” ဟူ၍ဖြစ်သည်။ သင်တို့ မည်သို့တွေးထင်သနည်း၊ အန္တိခရစ်တို့၏ လိုရာဆွဲသော အတွေးအခေါ်သည် အောင်မြင်နိုင်မည်လော။ (မအောင်မြင်နိုင်ပါ။) ဘုရားသခင်၏ ဖြောင့်မတ်သော စိတ်သဘောထားကို အမှန်တကယ် မြင်တွေ့သည့်နေ့ ရောက်လာသောအခါ ၎င်းတို့သည် အဘယ်မှာ ရှိနေမည်နည်း။ ၎င်းတို့ကို ဘုရားသခင်၏ ပင်ကိုလက္ခဏာနှင့် အနှစ်သာရကို အမှန်တကယ် အသိအမှတ်ပြုခိုင်းသောအခါ၊ ဘုရားသခင်သည် ဖြောင့်မတ်ကြောင်း ဝန်ခံစေသောအခါ၊ ဘုရားသခင်သည် အမှန်တကယ် ဖြောင့်မတ်ကြောင်း ၎င်းတို့ကို ပြသသောအခါ ၎င်းတို့သည် အဘယ်မှာ ရှိသင့်သနည်း။ ၎င်းတို့ အမှန်တကယ် ကယ်တင်ခြင်း ခံရနိုင်မည်လော။ ၎င်းတို့၏ ခံနိုင်ရည်ရှိခြင်းသည် အမှန်တကယ် အကျိုးသက်ရောက်နိုင်မည်လော။ ၎င်းတို့ အမှန်တကယ် ကြုံရာကျပန်းနေနိုင်မည်လော။ ၎င်းတို့၏ ကြံ့ကြံ့ခံနိုင်ခြင်း၊ ၎င်းတို့၏ အလျှော့ပေးလိုက်လျောမှုများ၊ ဆင်းရဲဒုက္ခများကို ၎င်းတို့၏ စွဲစွဲမြဲမြဲ ကြံ့ကြံ့ခံခြင်း၊ ၎င်းတို့၏ လိမ္မာပါးနပ်သော ဉာဏ်ရည်တို့သည် ဘုရားသခင်၏ နှုတ်ကပတ်တော်များ အမှန်တကယ် ဖြစ်လာခြင်း ရှိမရှိကို စပ်စုသည့် ၎င်းတို့၏ ဒုစရိုက်အမှုကို အမှန်တကယ် ပယ်ဖျက်နိုင်မည်လော။ ၎င်းတို့၏ လိုရာဆွဲသော တွေးတောကြံဆမှု၊ တန်ပြန်ဖြေရှင်းနည်းများ၊ ပူးပေါင်းကြံစည်ခြင်း၊ ကျိတ်ကြံစည်မှုများနှင့် ၎င်းတို့၏ စိတ်နှလုံးထဲ၌ ကြံစည်ထားသည့် အရာအားလုံးအပြင် ဘုရားသခင်နှင့်သက်ဆိုင်သော အရာများကို ၎င်းတို့၏ စပ်စုခြင်းတို့သည် ၎င်းတို့၏ သမ္မာတရားလိုက်စားခြင်းကို အမှန်တကယ် အစားထိုးနိုင်မည်လော။ ဤအရာများက ၎င်းတို့ကို ကယ်တင်ခြင်းခံရစေနိုင်မည်လော။ (မခံရစေနိုင်ပါ။) သို့ဆိုလျှင် ဤသရုပ်သကန်များမှ ကြည့်သော် အလွန်လိမ္မာပါးနပ်ပြီး အရေးကိစ္စအားလုံးကို မည်သည့်ဟာကွက်မျှ မကျန်ရစ်စေဘဲ ကိုင်တွယ်ကာ အရာအားလုံးကို အလွန်တရာ လျှို့ဝှက်စွာဖြင့် လုပ်ဆောင်သည့် အန္တိခရစ်တို့သည် အဘယ်ကြောင့် နောက်ဆုံးတွင် ဤကဲ့သို့ အဆုံးသတ်ရသနည်း။ အကြောင်းရင်း တစ်ခုတည်းသာ ရှိသည်၊ ၎င်းတို့သည် ဘုရားသခင်၏ နှုတ်ကပတ်တော်များကို ရိုးရိုးသားသား ရင်မဆိုင်ကြ၊ ဘုရားသခင်၏ နှုတ်ကပတ်တော်များကို သမ္မာတရားအဖြစ် လက်မခံကြ၊ ဘုရားသခင်၏ နှုတ်ကပတ်တော်များကို ကျိုးနွံနာခံခြင်း မရှိကြဘဲ ထိုအစား ဘုရားသခင်၏ နှုတ်ကပတ်တော်များကို စပ်စုကြသည်။ ဤသည်မှာ အန္တိခရစ်တို့ နောက်ဆုံးတွင် ဤကဲ့သို့ အဆုံးသတ်ရသည့် အကြောင်းရင်းဖြစ်သည်။ သင်တို့အားလုံး ဤသည်ကို နားလည်ကြသည် မဟုတ်လော။ သင်တို့ကို မည်သို့ ပြုမူရမည် သို့မဟုတ် ဘုရားသခင်၏ နှုတ်ကပတ်တော်များကို မည်သို့ ဆက်ဆံရမည်ကို ငါ မပြောခဲ့သော်လည်း ဤအဖြစ်မှန်များကို ပြောဆိုခြင်းအားဖြင့်လည်းကောင်း၊ အန္တိခရစ်တို့၏ ရှုထောင့်အမြင်များနှင့် ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားကို စိစစ်ခြင်းအားဖြင့်လည်းကောင်း ဘုရားသခင်၏ နှုတ်ကပတ်တော်များအပေါ် ထားရှိသော မည်သည့်သဘောထားမျိုးနှင့် ဘုရားသခင်၏ နှုတ်ကပတ်တော်များကို နားလည်ရန်အတွက် မည်သည့်သဘောထားမျိုးသည် အမှန်ကန်ဆုံးဖြစ်ပြီး ဖန်ဆင်းခံတစ်ဦး၌ ရှိသင့်သည့် သဘောထားများဖြစ်ကြောင်းနှင့် ဤသဘောထားများ ရှိခြင်းသည် ဖန်ဆင်းခံတစ်ဦး လုပ်ဆောင်သင့်သည့်အရာဖြစ်ကြောင်း သင်တို့အားလုံး သိကြသည်။

၂၀၂၀ ခုနှစ်၊ သြဂုတ်လ ၂၂ ရက်


အချက် ၁၀- ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် (အပိုင်း ၇)

၃။ ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း

ယနေ့ ငါတို့သည် အန္တိခရစ်တို့၏ အမျိုးမျိုးသော သရုပ်သကန်များထဲမှ ဒသမအချက်ဖြစ်သော ၎င်းတို့သည် သမ္မာတရားကို မထီမဲ့မြင်ပြုသည်၊ စည်းမျဉ်းများကို မျက်နှာပြောင်တိုက်၍ ချိုးဖောက်ပြီး ဘုရားအိမ်တော်၏ စီစဉ်မှုများကို လျစ်လျူရှုကြသည် ဟူသောအချက်ကို ဆက်လက်၍ မိတ်သဟာယဖွဲ့ကြမည်။ ပြီးခဲ့သည့်အခေါက်က ငါတို့သည် ဤအဓိကခေါင်းစဉ်ကြီး၏ တတိယအပိုင်းဖြစ်သည့် အန္တိခရစ်တို့သည် ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်းအကြောင်းအထိ မိတ်သဟာယဖွဲ့ခဲ့ကြသည်။ ဤအပိုင်းနှင့်ပတ်သက်၍ ငါတို့၏ မိတ်သဟာယဖွဲ့ခြင်းနှင့် စိတ်ဖြာလေ့လာဆွေးနွေးခြင်းကို ခေါင်းစဉ်ငယ်သုံးခုအဖြစ် ခွဲခြားခဲ့သည်။ ထိုခေါင်းစဉ်ငယ်သုံးခုမှာ အဘယ်နည်း။ (ပထမအချက်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များကို မိမိတို့သဘောအတိုင်း ကလီကမာလုပ်ပြီး အနက်ဖွင့်ဆိုခြင်း ဖြစ်ပါသည်။ ဒုတိယအချက်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များ ၎င်းတို့၏ အယူအဆများနှင့် မကိုက်ညီသည့်အခါတွင် ငြင်းပယ်ခြင်း ဖြစ်ပါသည်။ တတိယအချက်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များ ပြည့်စုံလာခြင်း ရှိမရှိကို စပ်စုခြင်း ဖြစ်ပါသည်။) ဤသုံးချက်သည် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုသည်ဟု ဆိုလိုသည့်အရာ၏ အားလုံး ဟုတ်သလော။ (နောက်ထပ် ရှိသင့်ပါသည်။) အခြား မည်သည့်စကားများနှင့် သရုပ်သကန်များ ရှိသေးသနည်း။ (အန္တိခရစ်တို့သည် ဘုရားသခင်၏ နှုတ်ကပတ်တော်များကို မရိုမသေ သဘောထားခြင်း ဖြစ်ပါသည်။) ဘုရားသခင်၏ နှုတ်ကပတ်တော်များကို မရိုမသေ သဘောထားခြင်းသည် ၎င်းတို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ သရုပ်သကန်များထဲမှ တစ်ခု ဟုတ်သလော။ ဘုရားသခင်၏ နှုတ်ကပတ်တော်များကို မရိုမသေ သဘောထားခြင်းသည် ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ အနက်ဖွင့်ဆိုချက်တစ်ခု မဟုတ်လော။ ဤနေရာတွင် ငါတို့သည် အနက်ဖွင့်ဆိုချက်များကို မလိုအပ်ဘဲ သင်မြင်နိုင်ပြီး ထိတွေ့နိုင်သည့်အပြင် သင် ကြားဖူးသည့် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ အမျိုးမျိုးသော သရုပ်သကန်များနှင့် အလေ့အကျင့်များကိုသာ လိုအပ်သည်။ သင်တို့သည် အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုသည့် အမျိုးမျိုးသော သရုပ်သကန်များနှင့်ပတ်သက်၍ များစွာနားလည်မှုမရှိကြဟု ထင်ရသည်။ သင်တို့သည် ငါယခင်က မိတ်သဟာယဖွဲ့ခဲ့သည့် အချက်သုံးချက်ကို စာအားဖြင့် နားလည်မှုအချို့ ရှိကောင်းရှိနိုင်သော်လည်း အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုခြင်း၏ အခြားမည်သည့် သရုပ်သကန်များ ရှိနိုင်သည်ကို သင်တို့ တွေးမိကြမည်မဟုတ်ပေ၊ ဟုတ်သည် မဟုတ်လော။ ငါတို့ ယခင်က မိတ်သဟာယဖွဲ့ခဲ့သည့် သရုပ်သကန်သုံးခုလုံးကို သင်တို့ မှတ်မိသင့်သည်။ ဘုရားသခင်၏ နှုတ်ကပတ်တော်များကို မထီမဲ့မြင်ပြုသည့် အန္တိခရစ်တို့၏ အပြုအမူများနှင့် သရုပ်သကန်များသည် ဗြောင်ကျကျ ပွင့်လင်းမြင်သာမှု ရှိသလော။ ယင်းတို့သည် ဖြောင့်မှန်သောသူများ လုပ်ဆောင်သင့်သည့်အရာ ဟုတ်သလော။ (မဟုတ်ပါ။) ဤအရာများသည် ပုံမှန်လူ့သဘာဝတွင် ရှိသင့်သည့် သရုပ်သကန်များ မဟုတ်ပေ။ ယင်းတို့သည် အပြုသဘောဆောင်ခြင်းမရှိဘဲ အပျက်သဘောဆောင်လေသည်။ ဤအပြုအမူအနည်းငယ်၏ နောက်ကွယ်ရှိ အနှစ်သာရသည် စာတန်ကိုလည်းကောင်း၊ မကောင်းဆိုးဝါးများကိုလည်းကောင်း၊ ဘုရားသခင်၏ ရန်သူများကိုလည်းကောင်း ရည်ညွှန်းပေသည်။ ဘုရားသခင်၏ နှုတ်ကပတ်တော်များကို အန္တိခရစ်တို့ သဘောထားပြုမူခြင်းတွင် ကျိုးနွံနာခံခြင်းမရှိ၊ လက်ခံခြင်းမရှိ၊ တွေ့ကြုံခံစားခြင်းမရှိ၊ မိမိတို့၏ ကိုယ်ပိုင်အယူအဆများကို ဘေးဖယ်ထားပြီး ဘုရားသခင်၏ နှုတ်ကပတ်တော်များကို ရိုးစင်းစွာနှင့် ပွင့်လင်းစွာ လက်ခံခြင်းမရှိပေ။ ထိုအစား ၎င်းတို့သည် ဘုရားသခင်၏ နှုတ်ကပတ်တော်များအပေါ် အမျိုးမျိုးသော စာတန်ဆန်သည့် သဘောထားများကို ဖြစ်ပေါ်စေသည်။ အန္တိခရစ်တို့၏ ဤသရုပ်သကန်များနှင့် အပြုအမူများမှတစ်ဆင့် ထုတ်ဖော်သည့် စိတ်သဘောထားသည် ဝိညာဉ်ရေးရာနယ်ပယ်တွင် စာတန် ထုတ်ဖော်သည့်အရာ အတိအကျပင် ဖြစ်သည်။ ဤအပြုအမူများသည် မည်သည့်အခြေအနေတွင်မဆို၊ မည်သည့်ခေတ်တွင်မဆို၊ မည်သည့်လူအုပ်စုကြားတွင်မဆို အပြုသဘောဆောင်ခြင်း မရှိပေ။ ယင်းတို့သည် ကောက်ကျစ်ဆိုးယုတ်ပြီး အပျက်သဘောဆောင်ကာ ဖန်ဆင်းခံတစ်ဦး သို့မဟုတ် ပုံမှန်လူတစ်ဦး ရှိသင့်သည့် သရုပ်သကန်များ သို့မဟုတ် အပြုအမူများ မဟုတ်ချေ။ ထို့ကြောင့် ငါတို့သည် ယင်းတို့ကို အန္တိခရစ်တို့၏ သရုပ်သကန်များအဖြစ် သတ်မှတ်သည်။ ဤအချက်သုံးချက်ကို မိတ်သဟာယဖွဲ့ပြီးနောက် လူအများစုသည် ဤသရုပ်သကန်သုံးခုက ဘုရားသခင်၏ နှုတ်ကပတ်တော်များအပေါ် အန္တိခရစ်တို့၏ အခြေခံသဘောထားပြုမူခြင်းများအားလုံးကို လွှမ်းခြုံနိုင်ဖွယ်ရှိသည်ဟု တွေးထင်ကောင်း တွေးထင်နိုင်သည်။ သို့သော် သင်တို့ လျစ်လျူရှုခဲ့သည့် အချက်တစ်ချက် ရှိပေသည်။ အန္တိခရစ်တို့၏ ဘုရားသခင်နှုတ်ကပတ်တော်များအပေါ် သဘောထားပြုမူခြင်းသည် ဤချဉ်းကပ်နည်းသုံးခုတွင်သာ ကန့်သတ်ထားသည်မဟုတ်ဘဲ များစွာပို၍ ရှိသေးသည်။ အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုကြောင်းကို သရုပ်ဖော်သည့် နောက်ထပ်သရုပ်သကန်နှင့် အပြုအမူတစ်ခု ရှိသေးသည်။ ဤသရုပ်သကန်မှာ အဘယ်နည်း။ ယင်းမှာ အန္တိခရစ်တို့သည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူခြင်း ဖြစ်သည်။ ဤအရာ၏ စာသားအတိုင်း အဓိပ္ပာယ်ကို ငါတို့ ကြည့်မည်ဆိုလျှင် အချို့လူများ၏ စိတ်ထဲတွင် အချို့သော ပုဂ္ဂိုလ်များကို ညွှန်းဆိုသည့် ပုံရိပ်အချို့ ရှိကောင်းရှိနိုင်သော်လည်း ဤအရာ၏ တိကျပြီး စစ်မှန်သော သရုပ်သကန်များသည် အလွန်ရှင်းလင်းခြင်း မရှိသေးပေ။ ယင်းတို့သည် အလွန် မရေရာဘဲ ယေဘုယျကျလွန်းနေဆဲ ဖြစ်သည်။ သို့ဖြစ်၍ ယနေ့တွင် အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် မည်သို့ သဘောထားသည်ကို ငါတို့ မိတ်သဟာယဖွဲ့ကြမည်။

ဃ။ အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူကြသည်

အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူကြသည်၊ အန္တိခရစ်များသည် သမ္မာတရားကိုယ်၌ကိုပင် ကုန်ပစ္စည်းတစ်ခုအဖြစ် သဘောထားပြုမူကြသည်ဟုလည်း ဆိုနိုင်ပါသည်။ ယင်းတို့ကို ကုန်ပစ္စည်းများအဖြစ် သဘောထားသည်ဆိုသည်မှာ အဘယ်အရာကို ဆိုလိုသနည်း။ ယင်းမှာ ကျော်ကြားမှု၊ အကျိုးအမြတ်နှင့် အဆင့်အတန်းကို ရရှိရန်အလို့ငှာ ပါးစပ်ဖြင့် အချို့သော အခိုင်အမာပြောဆိုခြင်းများ၊ ကြွားဝါခြင်း၊ ထို့နောက် လူတို့၏ ယုံကြည်မှု၊ ပံ့ပိုးမှုနှင့် ထောက်ခံမှုတို့ကို လိမ်လည်လှည့်ဖြား၍ ရယူခြင်းကို ဆိုလိုသည်။ ဤသို့ဖြင့် ဘုရားသခင်၏ နှုတ်ကပတ်တော်များနှင့် သမ္မာတရားသည် ၎င်းတို့၏ နင်းတက်သည့်အရာများ ဖြစ်လာသည်။ ဤသည်မှာ သမ္မာတရားအပေါ် အန္တိခရစ်တို့၏ သဘောထား ဖြစ်သည်။ ၎င်းတို့သည် သမ္မာတရားကို အမြတ်ထုတ်သည်၊ ကပြက်ကချော်လုပ်သည်၊ နင်းခြေသည်၊ ယင်းကို အန္တိခရစ်တို့၏ သဘာဝအနှစ်သာရအားဖြင့် အဆုံးအဖြတ်ပေးသည်။ သို့ဆိုလျှင် ဘုရားသခင်၏ နှုတ်ကပတ်တော်များနှင့် သမ္မာတရားသည် အတိအကျအားဖြင့် အဘယ်အရာများ ဖြစ်သနည်း။ သမ္မာတရားကို ငါတို့ မည်သို့ တိကျစွာ အနက်အဓိပ္ပာယ်ဖွင့်ဆိုသင့်သနည်း။ ငါ့ကို ပြောလော့၊ သမ္မာတရားကား အဘယ်နည်း။ (သမ္မာတရားသည် လူ၏ ကျင့်ကြံပြုမူခြင်း၊ လုပ်ဆောင်မှုများနှင့် ဘုရားသခင်ကို ကိုးကွယ်ခြင်းတို့အတွက် စံသတ်မှတ်ချက် ဖြစ်သည်။) ဤသည်မှာ သမ္မာတရား၏ တိကျပြီး သတ်သတ်မှတ်မှတ်ဖြစ်သော အနက်အဓိပ္ပာယ်ဖွင့်ဆိုချက် ဖြစ်သည်။ ဤစကားကို သင်တို့အားလုံး မည်သို့ နားလည်သနည်း။ သင်၏ နေ့စဉ်အသက်တာနှင့် သင်၏ ဘဝတစ်လျှောက်လုံးတွင် ဤစကားကို သင်မည်သို့ အသုံးချသင့်သနည်း။ ဤစကားကို သင်မည်သို့ တွေ့ကြုံခံစားသင့်သနည်း။ စစ်ထုတ်ခြင်း သို့မဟုတ် ပြုပြင်မွမ်းမံခြင်းမရှိဘဲ သင်တို့ တွေးမိနိုင်ပြီး နားလည်နိုင်သည့်အရာကို ချက်ချင်း ပြောလော့။ သင်တို့၏ အတွေ့အကြုံဆိုင်ရာ ဘာသာစကားဖြင့်ဆိုလျှင် သမ္မာတရားကား အဘယ်နည်း။ ဘုရားသခင်၏ နှုတ်ကပတ်တော်များကား အဘယ်နည်း။ (သမ္မာတရားသည် လူတစ်ဦး၏ ဘဝအပေါ် ရှုမြင်ပုံနှင့် သူ၏ တန်ဖိုးများကို ပြောင်းလဲနိုင်ပြီး ပုံမှန်လူသားတစ်ဦး၏ ပုံသဏ္ဌာန်ကို အသက်ရှင်နေထိုင်စေရန် ထောက်ကူပေးနိုင်ပါသည်။) ပြည့်စုံခြင်းမရှိသော်လည်း သင်ပြောခဲ့သည့်အရာတိုင်းသည် သမ္မာတရား၏ အတွေ့အကြုံဆိုင်ရာ နားလည်သဘောပေါက်မှုကို ဖော်ပြပါသည်။ ယင်းတို့သည် နေ့စဉ်အသက်တာမှ သင်တို့ တွေ့ကြုံခံစားပြီး အနှစ်ချုပ်ထားသည့် ထိုးထွင်းအမြင်များနှင့် ခံစားနားလည်မှုများ ဖြစ်ကြသည်။ အခြားမည်သူ မျှဝေလိုသေးသနည်း။ (သမ္မာတရားသည် ကျွန်ုပ်တို့၏ ဖောက်ပြန်ပျက်စီးသော စိတ်သဘောထားများကို သန့်စင်နိုင်ပြီး ကျွန်ုပ်တို့ကို စည်းမျဉ်းများအတိုင်း ပြုမူလုပ်ဆောင်ရန်နှင့် ဘုရားသခင်၏ ရည်ရွယ်ချက်များနှင့်အညီ အမှုအရာများကို ဆောင်ရွက်ရန် ထောက်ကူပေးနိုင်ပါသည်။) ဤစကားသည် အတော်ကောင်းပြီး တိကျပြတ်သားလှသည်။ ဆက်ပြောလော့။ (သမ္မာတရားသည် အသက်ဖြစ်သည်၊ ထာဝရအသက်ရှင်ခြင်းသို့ လမ်းခရီး ဖြစ်သည်။ သမ္မာတရားကို လိုက်စားပြီး ယင်းအားဖြင့် အသက်ရှင်နေထိုင်ခြင်းအားဖြင့်သာ လူတစ်ဦးသည် အသက်ကို ရရှိနိုင်ပါသည်။) (သမ္မာတရားသည် လူတို့ကို ဘုရားသခင်ကို ကြောက်ရွံ့ပြီး မကောင်းမှုကို ရှောင်ရန်၊ စစ်မှန်သော လူသားတစ်ဦး ဖြစ်လာရန် ထောက်ကူပေးနိုင်ပါသည်။) ဤအချက်နှစ်ချက်လုံးသည် လူတို့၏ နေ့စဉ်အသက်ရှင်နေထိုင်မှုအတွက် လက်တွေ့လုပ်ဆောင်ခြင်း စည်းမျဉ်းများနှင့် သက်ဆိုင်သည်။ ရှင်းလင်းချက်များသည် အတော်အတန် နက်နဲပြီး မြင့်မားသော်လည်း အလွန်လက်တွေ့ကျသည်။ (သမ္မာတရားသည် ငါတို့အတွင်းရှိ ဖောက်ပြန်ပျက်စီးသော စိတ်သဘောထားများကို ဖော်ထုတ်နိုင်သည်၊ ကိစ္စရပ်များအပေါ် ငါတို့၏ မမှန်ကန်သော ရှုမြင်ပုံများကို ပြောင်းလဲနိုင်ပြီး စစ်မှန်သော လူသားတစ်ဦး၏ ပုံသဏ္ဌာန်ကို အသက်ရှင်နေထိုင်စေရန် ထောက်ကူပေးနိုင်ပါသည်။) ဤစကားများသည် လက်တွေ့ကျပြီး လူတို့အတွက် သမ္မာတရား၏ တန်ဖိုးနှင့် အရေးပါမှုအပြင် လူတို့အပေါ် သမ္မာတရား သက်ရောက်နိုင်သည့် အကျိုးများနှင့် သက်ဆိုင်သည်။ သင်တို့အားလုံး ထုတ်ပြောသွားသည့်အရာကို ငါတို့ ယခင်က မကြာခဏ ပြောခဲ့ပြီးဖြစ်သည်။ လူတစ်ဦးချင်းစီ၏ အလေးပေးမှု ကွဲပြားသော်လည်း ယင်းအားလုံးသည် သမ္မာတရားနှင့်ပတ်သက်၍ ယခင်က ရှင်းပြပြီး အနက်အဓိပ္ပာယ်ဖွင့်ဆိုခဲ့သည့် စကားဖြစ်သော သမ္မာတရားသည် အရာရာတိုင်းကို အကဲဖြတ်ခြင်းအတွက် စံသတ်မှတ်ချက်ဖြစ်သည်ဟူသည့်အချက်နှင့် သက်ဆိုင်သည်။ သမ္မာတရားကို ဘုရားသခင်၏ နှုတ်ကပတ်တော်များနှင့် တန်းတူညီမျှဖြစ်သည်ဟု သတ်မှတ်နိုင်သလော။ (သတ်မှတ်နိုင်ပါသည်။) ဘုရားသခင်၏ နှုတ်ကပတ်တော်များသည် သမ္မာတရား ဖြစ်သည်။ သင်တို့၏ မိတ်သဟာယတွင် မျှဝေခဲ့သည့် အတွေ့အကြုံဆိုင်ရာ နားလည်သဘောပေါက်မှုကို အခြေခံ၍ သမ္မာတရားသည် အပြုသဘောဆောင်သော အရာအားလုံး၏ လက်တွေ့ကျမှုဖြစ်သည်ဟု ငါတို့ ဆိုနိုင်သလော။ (ဆိုနိုင်ပါသည်။) သမ္မာတရားသည် အပြုသဘောဆောင်သော အရာအားလုံး၏ လက်တွေ့ကျမှု ဖြစ်သည်။ ယင်းသည် လူတစ်ဦး၏ အသက်နှင့် သူတို့ လျှောက်လှမ်းသည့် လမ်းညွှန်ချက် ဖြစ်နိုင်သည်၊ ယင်းသည် လူတစ်ဦးကို သူ၏ ဖောက်ပြန်ပျက်စီးသော စိတ်သဘောထားများကို ဖယ်ရှားစေနိုင်သည်၊ ဘုရားသခင်ကို ကြောက်ရွံ့လာပြီး မကောင်းမှုကို ရှောင်ကြဉ်လာစေနိုင်သည်၊ ဘုရားသခင်ကို ကျိုးနွံနာခံသူနှင့် ဖန်ဆင်းခံတစ်ဦးအနေဖြင့် စံနှုန်းပြည့်မီသောသူ၊ ဘုရားသခင် ချစ်ပြီး လက်ခံနိုင်ဖွယ် ဖြစ်သည်ဟု မြင်သည့်သူတစ်ဦး ဖြစ်လာစေနိုင်သည်။ သမ္မာတရား တန်ဖိုးကြီးမားသည်ကိုထောက်သော် လူတစ်ဦးသည် ဘုရားသခင်၏ နှုတ်ကပတ်တော်များ၊ သမ္မာတရားတို့နှင့်ပတ်သက်၍ မည်သို့သော သဘောထားနှင့် အမြင်ရှုထောင့် ရှိသင့်သနည်း။ ယင်းမှာ အတော်ပင် သိသာထင်ရှားပါသည်။ ဘုရားသခင်ကို အမှန်တကယ် ယုံကြည်ပြီး ဘုရားသခင်ကို ကြောက်ရွံ့သော စိတ်နှလုံး ရှိသည့်သူများအတွက် သူ၏ နှုတ်ကပတ်တော်များသည် ၎င်းတို့၏ အသက်သွေးကြော ဖြစ်သည်။ လူတို့သည် ဘုရားသခင်၏ နှုတ်ကပတ်တော်များကို တန်ဖိုးထားသင့်သည်၊ ယင်းတို့ကို စားသောက်သင့်သည်၊ မွေ့လျော်သင့်သည်၊ ပြီးလျှင် ၎င်းတို့၏ အသက်အဖြစ်၊ ၎င်းတို့ လျှောက်လှမ်းသည့် လမ်းညွှန်ချက်အဖြစ်၊ အသင့်ရှိသော အကူအညီနှင့် ထောက်ပံ့မှုအဖြစ် လက်ခံသင့်သည်။ လူတို့သည် သမ္မာတရား၏ စကားများနှင့် သတ်မှတ်ချက်များနှင့်အညီ လက်တွေ့လုပ်ဆောင်ပြီး တွေ့ကြုံခံစားသင့်ကာ သမ္မာတရားက ၎င်းတို့အား ပေးအပ်သည့် သတ်မှတ်ချက်များနှင့် စည်းမျဉ်းအမျိုးမျိုးကို ကျိုးနွံနာခံသင့်သည်။ ဤသို့အားဖြင့်သာ လူတစ်ဦးသည် အသက်ကို ရရှိနိုင်သည်။ သမ္မာတရားကို လိုက်စားခြင်းသည် အဓိကအားဖြင့် ဘုရားသခင်၏ နှုတ်ကပတ်တော်များကို စေ့စေ့စပ်စပ် ကြည့်ရှုစစ်ဆေးခြင်း၊ ဆန်းစစ်ခြင်း၊ မှန်းဆခြင်းနှင့် သံသယရှိခြင်းတို့အစား ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် တွေ့ကြုံခံစားခြင်း ဖြစ်သည်။ သမ္မာတရားသည် လူတို့၏ အသင့်ရှိသော အကူအညီနှင့် ထောက်ပံ့မှုဖြစ်ပြီး ၎င်းတို့၏ အသက်ဖြစ်နိုင်သဖြင့် ၎င်းတို့သည် သမ္မာတရားကို အဖိုးတန်ဆုံးအရာအဖြစ် သဘောထားပြုမူသင့်သည်။ အကြောင်းမှာ ၎င်းတို့သည် အသက်ရှင်နေထိုင်ရန်၊ ဘုရားသခင်၏ တောင်းဆိုချက်များကို ဖြည့်ဆည်းနိုင်လာရန်၊ သူ့ကို ကြောက်ရွံ့ပြီး မကောင်းမှုကို ရှောင်နိုင်လာရန်နှင့် ၎င်းတို့၏ နေ့စဉ်အသက်တာအတွင်း၌ လက်တွေ့လုပ်ဆောင်ခြင်း နည်းလမ်းကို ရှာဖွေရန်နှင့် လက်တွေ့လုပ်ဆောင်ခြင်း စည်းမျဉ်းများကို သဘောပေါက်ရန်၊ ဘုရားသခင်ကို ကျိုးနွံနာခံခြင်းကို စွမ်းဆောင်ရရှိရန် သမ္မာတရားအပေါ် မှီခိုရမည် ဖြစ်သောကြောင့် ဖြစ်သည်။ လူတို့သည်လည်း ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် သမ္မာတရားအပေါ် မှီခိုဖို့၊ ကယ်တင်ခြင်းခံရသူနှင့် စံနှုန်းပြည့်မီသော ဖန်ဆင်းခံတစ်ဦး ဖြစ်လာဖို့ ဖြစ်သည်။ မည်သည့်ရှုထောင့်မှဖြစ်စေ၊ မည်သို့သောနည်းလမ်းဖြင့် ဖော်ပြသည်ဖြစ်စေ သမ္မာတရားအပေါ် လူတို့ အလျဉ်းမထားသင့်ဆုံးသော သဘောထားမှာ ဘုရားသခင်၏ နှုတ်ကပတ်တော်များနှင့် သမ္မာတရားကို သာမန်ကာလျှံကာ ရောင်းဝယ်ဖောက်ကားနိုင်သည့် ထုတ်ကုန်တစ်ခုအဖြစ် သို့မဟုတ် ကုန်ပစ္စည်းတစ်ခုအဖြစ်ပင် သဘောထားပြုမူခြင်း ဖြစ်၏။ ဤသည်မှာ ဘုရားသခင် မမြင်လိုဆုံးသော အရာဖြစ်ပြီး စစ်မှန်သော ဖန်ဆင်းခံတစ်ဦးတွင် လုံးဝမရှိသင့်သော အပြုအမူနှင့် သရုပ်သကန်မျိုးလည်း ဖြစ်သည်။

အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားခြင်း၏ အကြောင်းရင်းနှင့် ရည်ရွယ်ချက်မှာ အဘယ်နည်း။ ၎င်းတို့သည် အမှန်တကယ် မည်သည့်အရာကိုလုပ်ရန် ရည်ရွယ်နေကြသနည်း၊ ပြီးလျှင် ၎င်းတို့၏ အလိုမှာ အဘယ်နည်း။ ကုန်သည်တစ်ဦးသည် ကုန်ပစ္စည်းတစ်ခုကို ရရှိသောအခါ ထိုကုန်ပစ္စည်းအတွက် သူ၏မျှော်လင့်ချက်မှာ ယင်းက သူ့အတွက် အကျိုးအမြတ်များနှင့် သူအလိုရှိသော များပြားသည့်ငွေပမာဏကို ဆောင်ကြဉ်းပေးရန် ဖြစ်သည်။ ထို့ကြောင့် အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူသောအခါ ၎င်းတို့သည် ဘုရားသခင်၏ နှုတ်ကပတ်တော်ကို အကျိုးအမြတ်များနှင့် ငွေကြေးအတွက် လဲလှယ်နိုင်သော ရုပ်ဝတ္ထုပစ္စည်းတစ်ခုအဖြစ် သဘောထားပြုမူနေခြင်း ဖြစ်သည်မှာ သံသယဖြစ်ဖွယ်မရှိပေ။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် တန်ဖိုးထားခြင်း၊ လက်ခံခြင်း၊ လက်တွေ့လုပ်ဆောင်ခြင်း သို့မဟုတ် တွေ့ကြုံခံစားခြင်း မရှိသကဲ့သို့ ဘုရားသခင်၏ နှုတ်ကပတ်တော်များကို ၎င်းတို့လိုက်နာစောင့်ထိန်းသင့်သည့် အသက်တာလမ်းခရီးအဖြစ် သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားရန် လက်တွေ့လုပ်ဆောင်ရမည့် သမ္မာတရားအဖြစ် သဘောထားပြုမူခြင်း မရှိကြပေ။ ထိုအစား ၎င်းတို့သည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူကြသည်။ ကုန်သည်တစ်ဦးအတွက် ကုန်ပစ္စည်းတစ်ခု၏ အကြီးမားဆုံးတန်ဖိုးမှာ ယင်းကို ငွေကြေးအတွက်၊ အလိုရှိသော အမြတ်အစွန်းအတွက် လဲလှယ်ရန် ဖြစ်သည်။ ထို့ကြောင့် အန္တိခရစ်များက ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူသောအခါ ၎င်းတို့၏ ရည်ရွယ်ချက်နှင့် ကြံရွယ်ချက်တို့သည် အနှစ်သာရအားဖြင့် အတူတူပင် ဖြစ်သည်။ အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူကြသည်၊ ဆိုလိုသည်မှာ ၎င်းတို့သည် ယင်းတို့ကို စားသောက်ရန်နှင့် မွေ့လျော်ရန်၊ သို့မဟုတ် ၎င်းတို့၏ တွေ့ကြုံခံစားမှု သို့မဟုတ် လက်တွေ့လုပ်ဆောင်မှုအတွက် အသုံးမပြုဘဲ ထိုအစား မိမိတို့ အကျိုးအမြတ်ရနိုင်သည့်သူများထံ အချိန်မရွေး နေရာမရွေး ကမ်းလှမ်းရန်၊ ဖလှယ်ရန်နှင့် ရောင်းချရန် ၎င်းတို့၏ လက်ထဲရှိ ကုန်စည်များအဖြစ်သာ အသုံးပြုခြင်း ဖြစ်သည်။ အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူသည်ကို စာသားအတိုင်း ယူဆလျှင် ယင်းမှာ ဘုရားသခင်၏ နှုတ်ကပတ်တော်များကို ငွေနှင့်လဲလှယ်ရန် အရောင်းအဝယ်အတွက် အသုံးပြုသည့် ကုန်ပစ္စည်းကဲ့သို့ သဘောထားပြုမူခြင်းကို ဆိုလိုသည်၊ ၎င်းတို့သည် ဘုရားသခင်၏ နှုတ်ကပတ်တော်များကို ဝယ်ခြင်းနှင့် ရောင်းခြင်းအား ၎င်းတို့၏ အသက်မွေးဝမ်းကျောင်းအဖြစ်သို့ ပြောင်းလဲလိုက်ကြသည်။ စာသားအတိုင်း ရှုထောင့်မှကြည့်သော် ဤသည်မှာ မြင်လျှင်မြင်ချင်း နားလည်နိုင်သည်။ အန္တိခရစ်တို့၏ ထိုသို့သော လုပ်ရပ်များနှင့် အပြုအမူများသည် ရှက်ဖွယ်ဖြစ်ပြီး လူတို့၏ ရွံရှာခြင်းနှင့် စက်ဆုပ်ခြင်းကို ခံရလေ၏။ သို့ဆိုလျှင် အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူခြင်း၏ တိကျသော သရုပ်သကန်များမှာ အဘယ်နည်း။ ဤသည်မှာ ငါတို့ မိတ်သဟာယဖွဲ့ကြမည့် အဓိကအချက် ဖြစ်သည်။ အန္တိခရစ်တို့တွင် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူခြင်း၏ အလွန်သိသာထင်ရှားသော သရုပ်သကန်အချို့ ရှိသည်။ သင်တို့အတွက် ပို၍ရှင်းလင်းပြီး ပို၍နားလည်လွယ်စေရန် ငါတို့သည် ယင်းတို့ကို တစ်ခုပြီးတစ်ခု ဆက်လက်ဆွေးနွေးကြမည်။ ငါသည် အဘယ်ကြောင့် ဤနည်းလမ်းကို သုံးရသနည်း။ ငါ၏ နှစ်ပေါင်းများစွာ အလုပ်လုပ်ခြင်းနှင့် စကားပြောခြင်း အတွေ့အကြုံကို အခြေခံ၍ လူအများစုသည် အတွေးအခေါ်များ မပြတ်သားဘဲ လွတ်လပ်စွာ တွေးခေါ်နိုင်စွမ်း မရှိကြပေ။ ဤအချက်ကို အခြေခံ၍ ငါသည် အရှင်းဆုံးနှင့် အထိရောက်ဆုံးသော နည်းလမ်းတစ်ခုကို စဉ်းစားခဲ့သည်၊ ယင်းမှာ မည်သည့်ကိစ္စဖြစ်စေ၊ မည်သည့်အကြောင်းအရာဖြစ်စေ၊ မည်သည့်အရာပင်ဖြစ်စေ ယင်းကို သင်တို့ သုံးသပ်ပြီး အချိန်ယူစဉ်းစားနိုင်ရန် ကူညီဖို့ တစ်ခုပြီးတစ်ခု ရှင်းပြပြီး ပို၍နားလည်စေရန် ဖြစ်သည်။ ဤသည်မှာ သင့်တော်သလော။ (သင့်တော်ပါသည်။) အချို့လူများက “ယင်းမှာ အဆင်အပြေဆုံးသာ ဖြစ်သည်၊ ယင်းက ကျွန်ုပ်တို့ ဦးနှောက်ခြောက်ခံ စဉ်းစားပြီး ကြိုးစားတွေးတောရသည့် ဒုက္ခမှ သက်သာစေသည်။ ကျွန်ုပ်တို့သည် အလွန် အလုပ်ရှုပ်ပြီး ယင်းအတွက် အချိန်မရှိ။ ကျွန်ုပ်တို့၏ စွမ်းအားနှင့် အတွေးအခေါ်များသည် ကိစ္စကြီးများအတွက် အသုံးပြုကာ ဤအသေးအဖွဲဖြစ်သော မဆိုစလောက် ပြဿနာများအတွက် မဟုတ်ပါ။ ဤကိစ္စလေးများကို ကျွန်ုပ်တို့အား တွေးဆစေခြင်းမှာ ကျွန်ုပ်တို့အား ကိုယ်တော်က လျှော့တွက်နေပြီး ကျွန်ုပ်တို့၏ ကြီးမားသော ပါရမီကို အပြည့်အဝ အသုံးမချသကဲ့သို့ ထင်ရသည်” ဟု ဆိုကြသည်။ ယင်းမှာ မှန်ကန်သလော။ (မမှန်ကန်ပါ။) သို့ဆိုလျှင် အဘယ်နည်း။ (ကျွန်ုပ်တို့၏ အစွမ်းအစက အလွန်နိမ့်ကျသောကြောင့် တစ်ခါတစ်ရံ သမ္မာတရားကို သဘောပေါက်နားလည်နိုင်ခြင်း မရှိပါ၊ ပြီးလျှင် ကျွန်ုပ်တို့ အနည်းငယ် နားလည်နိုင်ရန် ဘုရားသခင်က ကျွန်ုပ်တို့နှင့်အတူ အသေးစိတ်၊ တစ်လုံးချင်း၊ တစ်ကြောင်းချင်း မိတ်သဟာယဖွဲ့ပေးရန် လိုအပ်ပါသည်။) သင်တို့ မြင်သလော၊ ငါသည် တကယ့်အခြေအနေကို အမှုမဲ့အမှတ်မဲ့ ဖော်ပြမိပြီး သင်တို့အားလုံးတွင် အမှန်တကယ် ဖြစ်ပျက်နေသည့်အရာကို ထုတ်ဖော်လိုက်သော်လည်း ယင်းမှာ အဖြစ်မှန်များသာ ဖြစ်သည်။ ငါမဖော်ထုတ်ခဲ့လျှင်ပင် အခြေအနေက ထိုအတိုင်းပင် ဖြစ်နေဦးမည်။ ဤသို့လုပ်ဆောင်ခြင်းမှလွဲ၍ အခြားနည်းလမ်းမရှိပေ။ ငါသည် ကြီးမားသောအကြောင်းအရာများကို ရိုးရှင်းစွာနှင့် ယေဘုယျအားဖြင့်သာ ပြောဆိုမည်ဆိုလျှင် ငါသည် အချည်းနှီး ပြောဆိုနေခြင်းဖြစ်ပြီး ငါ၏ကြိုးစားမှုကို ဖြုန်းတီးနေခြင်းသာ ဖြစ်မည်။ ယင်းမှာ အချိန်ဖြုန်းခြင်းသာ ဖြစ်သည်မဟုတ်လော။ ပင်မအကြောင်းအရာကို ပြန်ဆွေးနွေးကြစို့။ အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူခြင်းနှင့်ပတ်သက်၍ အန္တိခရစ်တို့က ဤအရာအား မည်သို့လုပ်ဆောင်သည်ကိုလည်းကောင်း၊ အန္တိခရစ်တို့က ဘုရားသခင်၏ နှုတ်ကပတ်တော်များကို မထီမဲ့မြင်ပြုကြောင်းကို လုံလောက်စွာ သက်သေပြနိုင်ပြီး အန္တိခရစ်တို့တွင် ထိုသို့သော အနှစ်သာရ အမှန်တကယ် ရှိကြောင်းကိုလည်း အတည်ပြုပေးနိုင်သည့် တိကျသော ဥပမာများနှင့် သရုပ်သကန်များမှာ မည်သည့်အရာများ ဖြစ်သည်ကိုလည်းကောင်း တစ်ဆင့်ပြီးတစ်ဆင့် ရှင်းပြပြီး နားလည်အောင်လုပ်ပေးရန် ဤအချက်ကို ခေါင်းစဉ်ငယ်အချို့သို့ ခွဲခြားမည်။ ငါတို့သည် ဤအချက်ကို အဓိကအပိုင်းနှစ်ပိုင်းဖြင့် မိတ်သဟာယဖွဲ့ကြမည်။

၁။ ဘုရားသခင်၏ နှုတ်ကပတ်တော်များကို အဆင့်အတန်း၊ ဂုဏ်သတင်းနှင့် ဂုဏ်သိက္ခာတို့ကို ရရှိမှုအတွက် တန်ဆာပလာတစ်ခုအဖြစ် သဘောထားပြုမူခြင်း

ပထမဦးဆုံး အဓိကအသွင်အပြင်အနေဖြင့် အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းတစ်ခုအဖြစ် သဘောထားပြုမူခြင်း၏ အတွေ့ရအများဆုံး သရုပ်သကန်မှာ ၎င်းတို့သည် ယင်းတို့ကို မိမိတို့၏ ကိုယ်ပိုင်အဆင့်အတန်း၊ ဂုဏ်သတင်း၊ ဂုဏ်သိက္ခာကို ရရှိရန်အတွက်၊ ထို့ထက်ပင် ရုပ်ဝတ္ထုဆိုင်ရာ မွေ့လျော်မှုအတွက်၊ ထို့ထက်မက ငွေကြေးအတွက် တန်ဆာပလာတစ်ခုအဖြစ် အသုံးပြုခြင်း ဖြစ်သည်။ အန္တိခရစ်များသည် ဘုရားသခင်၏ နှုတ်ကပတ်တော်များနှင့် ထိတွေ့သောအခါ ၎င်းတို့က “ဘုရားသခင်၏ နှုတ်ကပတ်တော်များသည် ကောင်းမြတ်လှသည်။ ဝါကျတိုင်းသည် ဆင်ခြင်တုံတရားရှိပြီး မှန်ကန်သည်၊ ဤနှုတ်ကပတ်တော်များကို လူတို့ မပြောနိုင်ကြ၊ ပြီးလျှင် ယင်းတို့ကို သမ္မာကျမ်းစာထဲတွင် မတွေ့နိုင်ပါ” ဟု ခံစားကြရသည်။ လွန်ခဲ့သော ခေတ်နှစ်ခေတ်တွင် ဘုရားသခင်သည် ဤနှုတ်ကပတ်တော်များကို မပြောခဲ့ပေ။ ဓမ္မဟောင်းကျမ်းတွင်ဖြစ်စေ၊ ဓမ္မသစ်ကျမ်းတွင်ဖြစ်စေ ဤသို့သော အတိအလင်းနှင့် ပြတ်သားစွာ ပြောဆိုထားသည့် နှုတ်ကပတ်တော်များ မရှိပေ။ သမ္မာကျမ်းစာသည် ဘုရားသခင်၏ နှုတ်ကပတ်တော်များထဲမှ အလွန်ကန့်သတ်ထားသော အပိုင်းကိုသာ မှတ်တမ်းတင်ထားသည်။ ယခု ဘုရားသခင် ပြောနေသည့်အရာကို ကြည့်လျှင် အကြောင်းအရာသည် အလွန်ကြွယ်ဝလှသည်။ ထို့နောက် အန္တိခရစ်တို့သည် ၎င်းတို့၏ စိတ်နှလုံးထဲတွင် မနာလိုခြင်းနှင့် အားကျခြင်းကို ခံစားရပြီး ၎င်းတို့သည် စိတ်ထဲ၌ စတင်၍ ကျိတ်ကြံစည်ကြသည်။ “ဤသာမန်လူက များစွာပြောနိုင်သည်၊ ငါသည်လည်း ဤနှုတ်ကပတ်တော်များကို မည်သည့်အချိန်တွင် ပြောနိုင်မည်နည်း။ ငါသည် ဤလူကဲ့သို့ ဘုရားသခင်၏ နှုတ်ကပတ်တော်များကို အဆုံးမရှိ မည်သည့်အချိန်တွင် ပြောနိုင်မည်နည်း” ဟူ၍ ဖြစ်လေသည်။ ၎င်းတို့၏ စိတ်နှလုံးထဲတွင် ထိုသို့သော ထိန်းချုပ်မရသည့်ဆန္ဒနှင့် လိုအင်ဆန္ဒ ရှိကြသည်။ ဤထိန်းချုပ်မရသည့်ဆန္ဒနှင့် လိုအင်ဆန္ဒကို အကဲဖြတ်ကြည့်သော် ၎င်းတို့၏ စိတ်နှလုံးထဲ၌ အန္တိခရစ်တို့သည် ဘုရားသခင်ပြောဆိုသော ဤနှုတ်ကပတ်တော်များကို အားကျကာ ကိုးကွယ်ကြသည်။ ငါသည် “မနာလိုဖြစ်ခြင်း” နှင့် “ရိုသေလေးမြတ်ခြင်း” ဟူသော စကားလုံးများကို အသုံးပြုသည်၊ ဤဝေါဟာရနှစ်ခုအား ထားသိုမှုကို ထောက်ရှု၍ ငါဆိုလိုသည်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မမှတ်ယူကြဘဲ၊ ၎င်းတို့ကို လက်ခံရန်လည်း ရည်ရွယ်ခြင်းမရှိဘဲ ထိုအစား ဤနှုတ်ကပတ်တော်များ၏ ကြွယ်ဝသော အကြောင်းအရာကိုလည်းကောင်း၊ ကျယ်ပြန့်သော အပိုင်းများကိုလည်းကောင်း၊ လူသားများ အလှမ်းမမီနိုင်သော နက်နဲမှုကို ထင်ဟပ်စေသည့် ဤနှုတ်ကပတ်တော်များ၏ နက်နဲမှုကိုလည်းကောင်း မနာလိုဖြစ်ကြသည်။ ထို့ထက်မက ၎င်းတို့သည် ဤနှုတ်ကပတ်တော်များမှာ ၎င်းတို့ကိုယ်တိုင် မပြောနိုင်သည့် နှုတ်ကပတ်တော်များဖြစ်သဖြင့် မနာလိုဖြစ်ကြခြင်း ဖြစ်သည်။ “အားကျခြင်း” ၏ ဤအသွင်အပြင်များမှ ကြည့်လျှင် အန္တိခရစ်တို့သည် ဘုရားသခင်၏ ဤနှုတ်ကပတ်တော်များကို ဘုရားသဘောသဘာဝ၏ ဖော်ပြချက်များအဖြစ်၊ သမ္မာတရားအဖြစ်၊ သို့မဟုတ် ဘုရားသခင်က လူသားမျိုးနွယ်ကို ကယ်တင်ရန်နှင့် လူသားမျိုးနွယ်ကို ထောက်ပံ့ရန် ရည်ရွယ်သည့် အသက်နှင့် သမ္မာတရားအဖြစ် မမှတ်ယူကြသည်မှာ သိသာထင်ရှားသည်။ အန္တိခရစ်တို့က ဤနှုတ်ကပတ်တော်များကို မနာလိုဖြစ်နိုင်သည်ကို ထောက်ရှုသော် ၎င်းတို့၏ စိတ်နှလုံးထဲတွင် ထိုသို့သော နှုတ်ကပတ်တော်များကို ဖော်ပြသည့်သူများ ဖြစ်လာရန်လည်း ဆန္ဒရှိကြသည်မှာ သိသာထင်ရှားပေသည်။ ဤအချက်အရ အန္တိခရစ်များစွာတို့သည် နောက်ကွယ်တွင် အလွန်ကြီးမားသော ကြိုးစားအားထုတ်မှုများ ပြုလုပ်ခဲ့ကြပြီး နေ့စဉ် ဆုတောင်းခြင်း၊ ဤနှုတ်ကပတ်တော်များကို နေ့စဉ်ဖတ်ရှုခြင်း၊ မှတ်စုမှတ်သားခြင်း၊ အလွတ်ကျက်မှတ်ခြင်း၊ အကျဉ်းချုပ်ခြင်းနှင့် စုစည်းခြင်းတို့ကို ပြုလုပ်ခဲ့ကြသည်။ ၎င်းတို့သည် ဘုရားသခင်ပြောဆိုသော ဤနှုတ်ကပတ်တော်များနှင့်ပတ်သက်၍ များစွာအလုပ်လုပ်ခဲ့ကြပြီး မရေမတွက်နိုင်သော မှတ်စုများ ရေးချမှတ်သားကာ ၎င်းတို့၏ ဝိညာဉ်ရေးရာ ဆက်ကပ်ခြင်းများအတွင်း များပြားလှသော ထိုးထွင်းအမြင်များကို မှတ်သားထားသည့်အပြင် ဤနှုတ်ကပတ်တော်များကို မှတ်မိရန် မရေမတွက်နိုင်သော အကြိမ်များစွာ ဆုတောင်းခဲ့ကြသည်။ ဤအရာအားလုံးကို လုပ်ဆောင်ခြင်း၏ ရည်ရွယ်ချက်မှာ အဘယ်နည်း။ ယင်းမှာ တစ်နေ့တွင် ၎င်းတို့ ရုတ်တရက် ဉာဏ်ကွန့်မြူးမှုရရှိပြီး ဖွင့်လိုက်သော ရေတံခါးပေါက်မှ ရေများကဲ့သို့ ဘုရားသခင်ပြောမည့် နှုတ်ကပတ်တော်များကို အဆုံးမရှိ ပြောနိုင်ရန် ဖြစ်သည်၊ ၎င်းတို့သည် ဘုရားသခင်၏ နှုတ်ကပတ်တော်များကဲ့သို့ ၎င်းတို့၏ စကားများကလည်း လူတို့လိုအပ်သည့်အရာကို ထောက်ပံ့နိုင်ရန်၊ လူတို့အား အသက်ကို ထောက်ပံ့နိုင်ရန်၊ လူတို့စွမ်းဆောင်သင့်သည့်အရာကို ထောက်ပံ့နိုင်ရန်နှင့် လူတို့အပေါ် တောင်းဆိုချက်များ ပြုလုပ်နိုင်ရန် မျှော်လင့်ကြသည်။ ယင်းမှာ ၎င်းတို့ လိုအင်ဆန္ဒ ရှိသည့်အတိုင်း ဘုရားသခင် လူ့ဇာတိခံယူသော ဇာတိပကတိကဲ့သို့ ၎င်းတို့သည် ဘုရားသခင်၏ ရှုထောင့်နှင့် အဆင့်အတန်းတွင် ရပ်တည်နိုင်ပြီး ဘုရားသခင် ပြုသည့်အတိုင်း သူ၏လေသံနှင့် စကားပြောပုံဖြင့် အလားတူသောအရာများကို ပြောဆိုနိုင်ရန် ဖြစ်သည်။ အန္တိခရစ်တို့သည် ဤအရာအတွက် များစွာ ကြိုးစားအားထုတ်ခဲ့ကြပြီး ၎င်းတို့ထဲမှ အချို့သည် ၎င်းတို့ပြောလိုသည့် နှုတ်ကပတ်တော်များ၊ ဘုရားသခင်က ၎င်းတို့အား ပေးရန် စောင့်ဆိုင်းနေသည့် နှုတ်ကပတ်တော်များကို မှတ်တမ်းတင်ရန် နောက်ကွယ်တွင် မှတ်စုစာအုပ်များကို မကြာခဏ ထုတ်ယူကြသည်ဟု ဆိုလျှင် ချဲ့ကားပြောဆိုခြင်း မဟုတ်ပေ။ သို့သော် ၎င်းတို့ မည်သို့ပင်လုပ်ဆောင်စေကာမူ အန္တိခရစ်တို့၏ လိုအင်ဆန္ဒများသည် အစဉ်သဖြင့် မပြည့်စုံဘဲ ၎င်းတို့၏ လိုအင်ဆန္ဒများမှာ မည်သည့်အခါမျှ အကောင်အထည် မပေါ်ခဲ့ပေ။ ၎င်းတို့ မည်မျှပင် ကြိုးစားအားထုတ်စေကာမူ၊ မည်မျှပင် ဆုတောင်းစေကာမူ၊ ဘုရားသခင်၏ နှုတ်ကပတ်တော်များကို မည်မျှပင် မှတ်တမ်းတင်စေကာမူ၊ သို့မဟုတ် ယင်းတို့ကို မည်သို့ပင် အလွတ်ကျက်မှတ်ပြီး စုစည်းစေကာမူ အချည်းနှီးသာ ဖြစ်သည်။ ဘုရားသခင်သည် ၎င်းတို့မှတစ်ဆင့် ဝါကျတစ်ကြောင်းမျှ မပြောသကဲ့သို့ ဘုရားသခင်သည် ၎င်းတို့ကို သူ၏အသံကို တစ်ကြိမ်မျှပင် ကြားခွင့်မပေးခဲ့ပေ။ ၎င်းတို့ မည်မျှပင် တောင့်တစေကာမူ သို့မဟုတ် မည်မျှပင် စိုးရိမ်သောကရောက်စေကာမူ ၎င်းတို့သည် ဘုရားသခင်၏ နှုတ်ကပတ်တော် တစ်ကြောင်းမျှကို မပြောနိုင်ကြပေ။ ၎င်းတို့ ပို၍စိုးရိမ်ပူပန်ပြီး ပို၍မနာလိုဖြစ်လေ၊ ၎င်းတို့၏ ပန်းတိုင်ကို ပို၍မစွမ်းဆောင်နိုင်လေ၊ ထို့နောက် ၎င်းတို့သည် အတွင်း၌ ပို၍စိတ်တိုလာလေ ဖြစ်သည်။ ၎င်းတို့သည် အဘယ်အရာကို စိတ်တိုနေကြသနည်း၊ ပြီးလျှင် ၎င်းတို့သည် အဘယ်ကြောင့် ဤမျှ စိုးရိမ်ပူပန်နေကြသနည်း။ ၎င်းတို့ ဘုရားသခင်၏ နှုတ်ကပတ်တော်များက လူတို့ကို ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံရန်နှင့် သူ၏နှုတ်ကပတ်တော်ကို အသက်အဖြစ် လက်ခံရန် ဘုရားသခင်၏ ရှေ့မှောက်သို့ ပို၍ပို၍ ဆောင်ကြဉ်းနေသော်လည်း ၎င်းတို့၏ ခြေရင်း၌၊ ၎င်းတို့၏ မျက်မှောက်၌ ၎င်းတို့ကို ကြည်ညိုကိုးကွယ်သူ သို့မဟုတ် အထင်ကြီးလေးစားသူ တစ်ဦးတစ်ယောက်မျှ မရှိသည်ကို မြင်ကြရသည်။ ဤသည်မှာ ၎င်းတို့ကို စိုးရိမ်ပူပန်ပြီး စိတ်တိုစေသည့်အရာ ဖြစ်သည်။ ၎င်းတို့၏ စိတ်တိုခြင်းနှင့် စိုးရိမ်ပူပန်ခြင်းထဲတွင် အန္တိခရစ်တို့ စဉ်းစားဆင်ခြင်နိုင်သည့်အရာမှာ “ဤလူများသည် အဘယ်ကြောင့် ဘုရားအိမ်တော်၌ တာဝန်ထမ်းဆောင်ကြသနည်း။ ၎င်းတို့သည် မယုံကြည်သူများ၏ လောကနှင့်နှိုင်းယှဉ်လျှင် ဘုရားအိမ်တော်သို့ လာသောအခါ အဘယ်ကြောင့် ကွဲပြားနေသနည်း။ လူအများစုသည် ဘုရားအိမ်တော်သို့ ရောက်လာပြီးနောက် အဘယ်ကြောင့် ကောင်းမွန်စွာ ပြုမူလာပြီး တဖြည်းဖြည်း ပိုကောင်းလာကြသနည်း။ လူအများစုသည် အဘယ်ကြောင့် ဘုရားအိမ်တော်၌ လုပ်အားခ မယူဘဲ မိမိတို့ကိုယ်ကို အသုံးခံပြီး အဖိုးအခပေးဆပ်ကြသနည်း၊ ပြီးလျှင် ၎င်းတို့ ပြုပြင်ခြင်းခံရသည့်အခါတွင်ပင် အဘယ်ကြောင့် မထွက်ခွာကြသနည်း၊ ပြီးလျှင် အချို့မှာ ဖယ်ထုတ်ပစ်ခြင်း သို့မဟုတ် နှင်ထုတ်ခြင်းခံရပြီးနောက်တွင်ပင် မထွက်ခွာကြသနည်း။ အရင်းစစ်လျှင် တစ်ခုတည်းသော အကြောင်းရင်းမှာ ဘုရား၏ နှုတ်ကပတ်တော်များကြောင့်သာ ဖြစ်သည်၊ ယင်းမှာ နှုတ်ကပတ်တော်သည် လူ့ဇာတိ၌ ပေါ်လာ၏ အားဖြင့် ရရှိစေသည့် အကျိုးသက်ရောက်မှုနှင့် အခန်းကဏ္ဍကြောင့် ဖြစ်သည်” ဟူ၍သာ ဖြစ်သည်။ အန္တိခရစ်တို့သည် ဤအချက်ကို မြင်သောအခါ ၎င်းတို့သည် ဘုရားသခင်၏ နှုတ်ကပတ်တော်များကို သာ၍ပင် မနာလိုဖြစ်လာကြသည်။ ထို့ကြောင့် ကြီးမားသော ကြိုးစားအားထုတ်မှုများ ပြုလုပ်ပြီးနောက် ဘုရားသခင်၏ နှုတ်ကပတ်တော်များကို မပြောနိုင်သေးသည့်အခါ သို့မဟုတ် ဘုရားသခင်အတွက် စကားပြောဆိုပေးသူ မဖြစ်နိုင်သေးသည့်အခါ အန္တိခရစ်တို့သည် ၎င်းတို့၏ အာရုံစိုက်မှုကို ဘုရားသခင်၏ နှုတ်ကပတ်တော်များအပေါ်သို့ ပြောင်းလိုက်ကြသည်။ “ဘုရားပြောခဲ့သည့်အရာမှလွဲ၍ အခြားစကားများကို ငါမပြောနိုင်သော်လည်း ငါသည် ဘုရားနှုတ်ကပတ်တော်များနှင့် ကိုက်ညီသော နှုတ်ကပတ်တော်များကို ပြောနိုင်လျှင် ယင်းတို့သည် အယူဝါဒများသာ သို့မဟုတ် အနှစ်မဲ့သောအရာများသာ ဖြစ်နေလျှင်ပင် လူတို့အတွက် မှန်ကန်သည်ဟု ထင်နေရသမျှ၊ ယင်းတို့သည် ဘုရား၏ ဤနှုတ်ကပတ်တော်များနှင့် ကိုက်ညီပုံရသမျှ ငါသည် လူတို့ကြားတွင် နေရာတစ်ခု ရယူနိုင်မည် မဟုတ်လော။ ငါသည် ၎င်းတို့ကြားတွင် ခိုင်မာစွာ ရပ်တည်နိုင်မည် မဟုတ်လော။ သို့မဟုတ် ငါသည် နှုတ်ကပတ်တော်သည် လူ့ဇာတိ၌ ပေါ်လာ၏ ထဲရှိ နှုတ်ကပတ်တော်များကို မကြာခဏ တရားဟောပြီး ရှင်းပြလျှင်၊ လူတို့ကို ကူညီရန် ဤနှုတ်ကပတ်တော်များကို မကြာခဏ အသုံးပြုလျှင်၊ ပြီးလျှင် ငါပြောသမျှနှင့် တရားဟောသမျှအားလုံးသည် ဘုရားနှုတ်ကပတ်တော်များမှ လာပုံရပြီး မှန်ကန်နေလျှင် လူတို့ကြားရှိ ငါ၏အဆင့်အတန်းသည် ပို၍ပို၍ တည်ငြိမ်လာမည် မဟုတ်လော။ ငါသည် ၎င်းတို့ကြားတွင် ပို၍ ဂုဏ်ဒြပ် ရရှိမည် မဟုတ်လော” ဟူ၍ ဖြစ်သည်။ ဤသို့တွေးလျက် အန္တိခရစ်တို့သည် အဆင့်အတန်း၊ ပိုကြီးမားသော ဂုဏ်သတင်းနှင့် ချီးကျူးဂုဏ်ပြုမှုကို ရရှိရန် ၎င်းတို့၏ ဆန္ဒများကို အကောင်အထည်ဖော်ဖို့ နည်းလမ်းတစ်ခု တွေ့ရှိပြီဟု ခံစားရပြီး ဤသည်ကို စွမ်းဆောင်ရရှိရန် မျှော်လင့်ချက်ကို ၎င်းတို့ မြင်ကြသည်။ မျှော်လင့်ချက်ကို မြင်ပြီးနောက် အန္တိခရစ်တို့သည် ၎င်းတို့၏ စိတ်နှလုံးထဲတွင် တိတ်တဆိတ် ကျေနပ်ကြသည်။ “ငါသည် မည်မျှပါးနပ်လိုက်လေသနည်း။ ဤအရာကို မည်သူမျှ သတိမပြုမိကြ။ အခြားသူများသည် ဤနည်းလမ်းကို အဘယ်ကြောင့် မသိကြသနည်း။ ငါသည် အလွန်ပင် ထက်မြက်သည်။ သို့ရာတွင် ငါ မည်မျှပင်ထက်မြက်နေပါစေ ဤအရာနှင့်ပတ်သက်၍ မည်သူ့ကိုမျှ ပြောပြ၍မရပေ။ ယင်းကိုငါ၏ စိတ်နှလုံးထဲတွင် သိလျှင် လုံလောက်ပါသည်” ဟူ၍ ဖြစ်လေသည်။ ထိုသို့သော ပန်းတိုင်နှင့် အစီအစဉ်တစ်ခု စိတ်ထဲတွင် ရှိလျက် အန္တိခရစ်တို့သည် ဘုရားသခင်၏ နှုတ်ကပတ်တော်များအပေါ် စတင်၍ အလေးအနက် ကြိုးစားအားထုတ်လာကြသည်။ ၎င်းတို့က “ယခင်က ဘုရားနှုတ်ကပတ်တော်များကို ငါ တစ်ချက်မျှသာ ကြည့်ခဲ့သည်၊ သာမန်ကာလျှံကာ နားထောင်ပြီး စိတ်ထဲပေါ်လာသမျှအရာကို ပြောခဲ့သည်။ ယခုအခါတွင် ငါ၏ နည်းဗျူဟာကို ပြောင်းရန် လိုအပ်သည်။ ယင်းကို ငါ လုပ်၍မရနိုင်တော့ပါ၊ ယင်းမှာ အချိန်ဖြုန်းခြင်းသာ ဖြစ်သည်။ ယခင်က ထိုနည်းလမ်းဖြင့် လုပ်ဆောင်ခြင်းသည် ရလဒ်တစ်ခုမျှ မထွက်လာခဲ့ပါ၊ ယင်းကဲ့သို့ ဆက်လက်လုပ်ဆောင်ခြင်းသည် တကယ်ကို မိုက်မဲပေမည်” ဟု တွေးကြသည်။ သို့ဖြစ်၍ ၎င်းတို့သည် အားတင်းယူပြီး ဘုရားသခင်၏ နှုတ်ကပတ်တော်များအပေါ် ကြိုးစားအားထုတ်ရန်နှင့် ၎င်းတို့၏ အရည်အချင်းများကို အစွမ်းကုန် ပြသရန် ဆုံးဖြတ်ကြသည်။ ၎င်းတို့၏ အရည်အချင်းများကို အစွမ်းကုန် ပြသရန် အန္တိခရစ်တို့သည် မည်သည့်လုပ်ရပ်များကို လုပ်ဆောင်ကြသနည်း။ ၎င်းတို့သည် ဘုရားသခင်၏ စကားပြောပုံနှင့် သူ၏လေသံကို စေ့စေ့စပ်စပ် ကြည့်ရှုစစ်ဆေးပြီး အဆင့်တိုင်းနှင့် ကာလတိုင်းရှိ ဘုရားသခင်၏ နှုတ်ကပတ်တော်များ၏ တိကျသော အကြောင်းအရာကိုလည်း စေ့စေ့စပ်စပ် ကြည့်ရှုစစ်ဆေးကြသည်။ တစ်ချိန်တည်းမှာပင် ၎င်းတို့သည် ဘုရားသခင်၏ ဤနှုတ်ကပတ်တော်များကို မည်သို့ရှင်းပြရမည်ကို ပြင်ဆင်ကြပြီး ၎င်းတို့က ဘုရားသခင်၏ နှုတ်ကပတ်တော်များကို တရားဟောသောအခါ လူတို့ကို ၎င်းတို့အား အထင်ကြီးလေးစားပြီး ကိုးကွယ်စရာအဖြစ် ကိုးကွယ်စေမည့် နည်းလမ်းဖြင့် မည်သို့ပြောဆိုပြီး ရှင်းပြရမည်ကို ပြင်ဆင်ကြသည်။ ဤသို့ဖြင့် တဖြည်းဖြည်းနှင့် အန္တိခရစ်တို့သည် ဘုရားသခင်၏ နှုတ်ကပတ်တော်များအပေါ် များစွာကြိုးစားအားထုတ်ခဲ့ကြသည်မှာ အမှန်ပင်ဖြစ်သည်။ သို့သော် အချက်တစ်ချက်မှာ သေချာပါသည်။ ဤကြိုးစားအားထုတ်မှု နောက်ကွယ်ရှိ ၎င်းတို့၏ ကြံရွယ်ချက်များသည် မှားယွင်းပြီး ၎င်းတို့၏ ရည်ရွယ်ချက်များမှာ ဆိုးယုတ်သောကြောင့် ၎င်းတို့ပြောဆိုသော နှုတ်ကပတ်တော်များသည် အခြားသူများ မည်သို့ပင်နားထောင်စေကာမူ အယူဝါဒများသာဖြစ်ပြီး ဘုရားသခင်၏ မိန့်မြွက်ချက်မှ ကူးယူထားသော စကားလုံးများနှင့် စကားစုများသာ ဖြစ်သည်။ သို့ဖြစ်၍ အန္တိခရစ်တို့သည် ဘုရားသခင်၏ နှုတ်ကပတ်တော်များအပေါ် မည်မျှပင် ကြိုးစားအားထုတ်စေကာမူ ၎င်းတို့သည် မိမိတို့ကိုယ်တိုင်အတွက် တစ်ကိုယ်ရေ အကျိုးကျေးဇူး တစ်ခုမျှ မပြည့်မြောက်နိုင်ခဲ့ချေ။ အကျိုးအမြတ်မရှိဟု ဆိုသည်မှာ အဘယ်နည်း။ ယင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် သဘောထားပြုမူမှု မရှိခြင်းဖြစ်သည်။ ၎င်းတို့သည် လက်တွေ့မလုပ်ဆောင်ဘဲ တရားဟောရုံသာ ရှိသဖြင့် မည်သူမျှ ၎င်းတို့အထဲ၌ မည်သည့်ပြောင်းလဲမှုကိုမျှ မမြင်ရပေ။ ၎င်းတို့၏ မှားယွင်းသော အတွေးအခေါ်များနှင့် ရှုမြင်ပုံများ မပြောင်းလဲ၊ ဘဝအပေါ် ၎င်းတို့၏ မှားယွင်းသော ရှုမြင်ပုံ မပြောင်းလဲ၊ ၎င်းတို့သည် မိမိတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားများကို မည်သို့မျှ နားလည်ခြင်းမရှိဘဲ ဘုရားသခင်ဖော်ပြသည့် လူ၏ အမျိုးမျိုးသော အခြေအနေများနှင့် မိမိတို့ကိုယ်ကို လုံးဝ နှိုင်းယှဉ်ချိန်ဆရန် လုံးလုံး ပျက်ကွက်ကြသည်။ ထို့ကြောင့် အန္တိခရစ်တို့သည် ဘုရားသခင်၏ နှုတ်ကပတ်တော်များကို မည်မျှပင် စေ့စေ့စပ်စပ် ကြည့်ရှုစစ်ဆေးစေကာမူ ၎င်းတို့၌ ရလဒ်နှစ်ခုသာ မြင်နိုင်သည်။ ပထမဦးစွာ ၎င်းတို့ပြောဆိုသော ဘုရားသခင်၏ နှုတ်ကပတ်တော်များသည် မှန်ကန်ပြီး ဤနှုတ်ကပတ်တော်များ၏ ရှင်းလင်းချက်များပင် မမှားယွင်းသော်လည်း သင်သည် ၎င်းတို့အထဲ၌ မည်သည့်ပြောင်းလဲမှုကိုမျှ မမြင်နိုင်ပေ။ ဒုတိယအနေဖြင့် ၎င်းတို့သည် ဘုရားသခင်၏ နှုတ်ကပတ်တော်များကို မည်မျှပင် အားတက်သရော မြှင့်တင်ပြီး တရားဟောစေကာမူ ၎င်းတို့တွင် မိမိကိုယ်ကို သိမြင်မှု လုံးဝမရှိပေ။ ဤသည်မှာ ရှင်းလင်းစွာ သတိပြုမိနိုင်သောအရာ ဖြစ်သည်။ အန္တိခရစ်တို့က ထိုသို့သော အပြုအမူကို ပြသရသည့် အကြောင်းရင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို အခြားသူများထံ မကြာခဏ မြှင့်တင်ပြီး တရားဟောသော်လည်း ၎င်းတို့ကိုယ်တိုင်က ဘုရားသခင်၏ နှုတ်ကပတ်တော်များက သမ္မာတရား ဖြစ်သည်ကို လက်မခံသောကြောင့် ဖြစ်သည်။ ၎င်းတို့ကိုယ်တိုင်က ဤနှုတ်ကပတ်တော်များကို လက်မခံခဲ့ကြပေ၊ ၎င်းတို့သည် ယင်းတို့ကို မိမိတို့၏ ကွယ်ဝှက်ထားသော ရည်ရွယ်ချက်များကို စွမ်းဆောင်ရရှိရန်အတွက်သာ အသုံးပြုလိုကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို တရားဟောခြင်းဖြင့် မိမိတို့အလိုရှိသော အဆင့်အတန်းနှင့် အကျိုးအမြတ်များကို ရရှိရန်နှင့် လူတို့က ၎င်းတို့ကို ဘုရားကဲ့သို့ သဘောထားပြီး ဝတ်ပြုကိုးကွယ်လျှင် အကောင်းဆုံးပင် ဖြစ်ပေမည်ဟု မျှော်လင့်ကြသည်။ ၎င်းတို့သည် ဤရည်ရွယ်ချက် သို့မဟုတ် ရလဒ်ကို မစွမ်းဆောင်နိုင်သေးသော်လည်း ဤသည်မှာ အန္တိခရစ်တိုင်း၏ အန္တိမပန်းတိုင် ဖြစ်သည်။

အန္တိခရစ်များသည် ဘုရားနှုတ်ကပတ်တော်အပေါ်တွင် များစွာ အားစိုက်ထုတ်သည်။ လူအချို့က ဤအရာကိုကြားပြီး နားလည်မှုလွဲကောင်းလွဲနိုင်ကာ “ဤသည်မှာ ဘုရားနှုတ်ကပတ်တော်အပေါ် အားစိုက်ထုတ်သူတိုင်းသည် အန္တိခရစ်တစ်ဦး ဖြစ်သည်ဟု ဆိုလိုသလော” ဟု မေးကောင်းမေးနိုင်သည်။ သင်က ဤသို့ အနက်အဓိပ္ပာယ်ဖွင့်ဆိုလျှင် သင့်၌ ဝိညာဉ်ရေးရာ နားလည်သဘောပေါက်မှု ကင်းမဲ့သည်။ ဘုရားနှုတ်ကပတ်တော်အပေါ် အန္တိခရစ်များ၏ အားစိုက်ထုတ်မှုနှင့် သမ္မာတရားကို လိုက်စားသူတို့၏ အားစိုက်ထုတ်မှု ကြားတွင် ကွာဟချက်မှာ အဘယ်နည်း။ (ကြံရွယ်ချက်နှင့် ရည်ရွယ်ချက်က ကွဲပြားသည်။ အန္တိခရစ်များသည် ၎င်းတို့၏ ကိုယ်ပိုင်အကျိုးအမြတ်နှင့် အဆင့်အတန်းအတွက်လည်းကောင်း၊ ၎င်းတို့၏ တစ်ကိုယ်ရေ ရည်မှန်းချက်များကို ဖြည့်ဆည်းရန်အတွက်လည်းကောင်း ဘုရားနှုတ်ကပတ်တော်အပေါ် အားစိုက်ထုတ်သည်။) အန္တိခရစ်များက ဘုရားနှုတ်ကပတ်တော်အပေါ် မည်သည့် အားစိုက်ထုတ်မှုကို ပြုသနည်း။ ၎င်းတို့သည် ၎င်းတို့၏ အယူအဆများနှင့် ကိုက်ညီသည့် ဘုရားနှုတ်ကပတ်တော် အပိုင်းများကို ကျက်မှတ်သည်။ လူသား ဘာသာစကားကို အသုံးပြုပြီး ဘုရားနှုတ်ကပတ်တော်များကို ရှင်းပြတတ်ရန် သင်ယူသည်။ ပြီးလျှင် အချို့သော ဝိညာဉ်ရေးရာ မှတ်စုများနှင့် အသိအမြင်များကို ရေးသည်။ လူသားအယူအဆများနှင့် အတော်အတန် ကိုက်ညီသည်ဟု လူတို့ ယုံကြည်သည့်အရာများ၊ ဘုရားသခင်၏ စကားပြောသံ ရှိသည်ဟု အလွယ်တကူ မြင်သည့်အရာများ၊ နက်နဲမှုများနှင့်ပတ်သက်သော စကားအချို့၊ အသင်းတော်တွင် အချိန်ကာလတစ်ခုအထိ လူသိများပြီး မကြာခဏ တရားဟောသော ဘုရားနှုတ်ကပတ်တော်အချို့တို့ကဲ့သို့သောအရာများ ဖြစ်သည့် ဘုရားသခင်၏ အမျိုးမျိုးသော ပြောဆိုချက်များကိုလည်း အဆီအနှစ်ထုတ်သည်၊ အနှစ်ချုပ်သည်၊ စီစဉ်သည်။ ကျက်မှတ်ခြင်း၊ စီစဉ်ခြင်း၊ အနှစ်ချုပ်ခြင်း၊ အသိအမြင်များ ရေးခြင်းအပြင် တစ်မျိုးတစ်မည်ဖြစ်နေသော လှုပ်ရှားမှုအချို့အပါအဝင် နောက်ထပ်အရာများ ရှိသည်မှာ အမှန်ပင် ဖြစ်သည်။ အန္တိခရစ်တို့သည် ၎င်းတို့၏ အဆင့်အတန်း ရရှိဖို့၊ ၎င်းတို့၏ ရည်မှန်းချက်ကို ဖြည့်ဆည်းဖို့၊ အသင်းတော်ကို ထိန်းချုပ်ခြင်းနှင့် ဘုရားဖြစ်ခြင်းနှင့်ဆိုင်သည့် ၎င်းတို့၏ပန်းတိုင်ကို ဖြစ်မြောက်အောင်မြင်ဖို့အတွက် မည်သည့်အဖိုးအခကိုမဆို ပေးဆပ်မည်ဖြစ်သည်။ သူတို့သည် မြင့်မြတ်သော တရားဒေသနာများကို ဟောကြားနိုင်ရန် လိုအပ်သည့် အယူဝါဒများဖြင့် မိမိတို့ကိုယ်ကို ပြင်ဆင်ကြရန်အလို့ငှာ မကြာခဏ ညဉ့်နက်သည်အထိ အလုပ်လုပ်ကြပြီး အရုဏ်တက်ချိန်တွင် နိုးထကြလျက် မိုးမလင်းမီအချိန်များတွင် မိမိတို့၏ တရားဒေသနာများကို လေ့ကျင့်ကြသည့်အပြင် အခြားသူများ ပြောဆိုခဲ့သည့် ထူးမြတ်သော အရာများကိုလည်း မှတ်သားထားကြလေသည်။ ၎င်းတို့သည် မည်သည့် ဘုရားနှုတ်ကပတ်တော်က ရွေးချယ်ရန် အသုံးဝင်ဆုံးဖြစ်မည်ကို ချင့်ချိန်စဉ်းစားလျက် ဤအဆင့်မြင့်သော တရားဒေသနာများအား မည်သို့ဟောရမည်ကို နေ့စဉ် တွေးတောသည်။ ပြီးလျှင် ၎င်းတို့သည် ဘုရားသခင်ရွေးချယ်ထားသောလူများကြားတွင် လေးစားခြင်းနှင့် ချီးမွမ်းခြင်းကို လှုံ့ဆော်ပြီး ထို့နောက်တွင် ထိုနှုတ်ကပတ်တော်များကို ၎င်းတို့ အလွတ်ကျက်မှတ်ကြသည်။ ထို့နောက်တွင် ထိုနှုတ်ကပတ်တော်များကို ၎င်းတို့၏ ဉာဏ်အမြော်အမြင်ကြီးမှုနှင့် ဉာဏ်ထက်မြက်ခြင်းတို့ကို ထင်ရှားစေသည့် နည်းလမ်းဖြင့် မည်သို့အဓိပ္ပာယ် ဖွင့်ဆိုရမည်ကို ၎င်းတို့ ဆင်ခြင်စဉ်းစားကြသည်။ ၎င်းတို့စိတ်နှလုံးတွင် ဘုရားနှုတ်ကပတ်တော်ကို အလွန် စွဲမှတ်သွားရန်အတွက် ၎င်းတို့သည် ဘုရားနှုတ်ကပတ်တော်များကို အကြိမ်အတန်ငယ်ပို၍ နားထောင်ရန် ကြိုးပမ်းကြသည်။ ၎င်းတို့သည် ဤအရာအားလုံးကို ကောလိပ်၌ နေရာတစ်ခုအတွက် ယှဉ်ပြိုင်နေသည့် ကျောင်းသားများ၏ အားထုတ်မှုများကဲ့သို့ လုပ်ဆောင်ကြသည်။ တစ်စုံတစ်ဦးက ဒေသနာကောင်းတစ်ခု ဟောကြားသည့်အခါ သို့မဟုတ် အလင်းပေးခြင်းအချို့ သို့မဟုတ် သဘောတရားအချို့ပေးသည့် ဒေသနာတစ်ခု ဟောကြားသည့်အခါ၊ အန္တိခရစ်သည် ယင်းကို စုစည်းပြုစုကာ ၎င်းတို့၏ကိုယ်ပိုင် ဒေသနာအဖြစ် ပြုလုပ်ကြမည် ဖြစ်သည်။ မည်သည့်အားထုတ်မှု ပမာဏမျှ အန္တိခရစ်တစ်ဦးအတွက် ကြီးမားလွန်းခြင်း မရှိပေ။ သို့ဆိုလျှင် ၎င်းတို့၏ ဤအားထုတ်မှု နောက်ကွယ်မှ ကြံရွယ်ချက်နှင့် ရည်ရွယ်ချက်တို့မှာ အဘယ်နည်း။ အခြားသူများက အန္တိခရစ်သည် မိမိတို့ထက် ပိုဝိညာဉ်ရေးဆန်သည်၊ ဘုရားသခင်၏ နှုတ်ကပတ်တော်များကို ပိုတန်ဖိုးထားသည်၊ ဘုရားသခင်ကို ပိုချစ်သည်ဟု မြင်ကောင်းမြင်နိုင်စေဖို့အလို့ငှာ ယင်းက ဘုရားနှုတ်ကပတ်တော်များကို ဟောကြားနိုင်ဖို့၊ ရှင်းလင်းပြီး အလွယ်တကူ ပြောနိုင်ဖို့၊ ယင်းတို့ကို ကျွမ်းကျင်ပိုင်နိုင်စွာ ပြောနိုင်ဖို့ ဖြစ်ပေသည်။ ဤနည်းအားဖြင့် အန္တိခရစ်တစ်ဦးသည် ၎င်းတို့အနီးအနားရှိ လူအချို့၏ လေးစားအားကျမှုနှင့် ကြည်ညိုမှုကို ရရှိနိုင်သည်။ အန္တိခရစ်တစ်ဦးအနေဖြင့် ဤအရာမှာ လုပ်ဖို့ အကျိုးရှိသည့်အရာ၊ မည်သည့်ကြိုးစားအားထုတ်မှု၊ အဖိုးအခ၊ သို့မဟုတ် ဆင်းရဲဒုက္ခမဆို ထိုက်တန်သည်ဟု ခံစားရလေသည်။ ဤကြိုးစားအားထုတ်မှုများကို နှစ်နှစ်၊ သုံးနှစ်၊ ငါးနှစ်ကြာ ပြုလုပ်ပြီးနောက် အန္တိခရစ်တို့သည် ဘုရားသခင်၏ စကားပြောပုံနှင့် သူ၏နှုတ်ကပတ်တော်များ၏ အကြောင်းအရာနှင့် လေသံကို တဖြည်းဖြည်း ပို၍ပို၍ ရင်းနှီးလာကြသည်၊ အချို့အန္တိခရစ်တို့သည် ပါးစပ်ဟလိုက်တိုင်း ဘုရားသခင်၏ နှုတ်ကပတ်တော်များကို အတုပင်ခိုးနိုင်သည် သို့မဟုတ် ဝါကျအနည်းငယ်ကို ရွတ်ပင်ရွတ်ဆိုနိုင်သည်။ ဤသည်မှာ ၎င်းတို့အတွက် အရေးကြီးဆုံးအရာ မဟုတ်သည်မှာ အမှန်ပေ။ အရေးကြီးဆုံးအရာမှာ အဘယ်နည်း။ ၎င်းတို့သည် ဘုရားသခင်၏ နှုတ်ကပတ်တော်များကို မိမိတို့သဘောအတိုင်း အတုခိုးပြီး ရွတ်ဆိုနိုင်လာသည်နှင့်အမျှ ၎င်းတို့၏ စကားပြောပုံ၊ လေသံနှင့် အသံနေအသံထားပင်လျှင် ဘုရားနှင့် တဖြည်းဖြည်း ပိုတူလာပြီး ခရစ်တော်နှင့် ပို၍ပို၍ တူလာသည်။ အန္တိခရစ်တို့သည် ဤအတွက် ၎င်းတို့၏ စိတ်နှလုံးထဲတွင် ဝမ်းမြောက်ဝမ်းသာဖြစ်ကြသည်။ ၎င်းတို့သည် အဘယ်အရာအတွက် ဝမ်းမြောက်နေကြသနည်း။ ၎င်းတို့သည် လူများစွာက ၎င်းတို့ကို ကိုးကွယ်စရာအဖြစ် ကိုးကွယ်ပြီး ဝန်းရံလျက် ဘုရားဖြစ်ရခြင်းသည် မည်မျှကောင်းမြတ်လိုက်မည်ကို တိုး၍တိုး၍ ခံစားလာကြသည်၊ ယင်းမှာ ဘုန်းအသရေ ရှိလိုက်မည့်ဖြစ်ခြင်းပါတကား။ ၎င်းတို့သည် ဤပြီးမြောက်အောင်မြင်မှုအားလုံးကို ဘုရားသခင်၏ နှုတ်ကပတ်တော်များကြောင့်ဟု မှတ်ယူကြသည်။ ၎င်းတို့သည် ဘုရားသခင်၏ နှုတ်ကပတ်တော်များက ၎င်းတို့အား အခွင့်အရေးပေးခဲ့သည်ဟုလည်းကောင်း၊ ၎င်းတို့ကို ဉာဏ်အလင်းပွင့်စေခဲ့သည်ဟုလည်းကောင်း၊ ထို့ထက်မက ဘုရားသခင်၏ နှုတ်ကပတ်တော်များကြောင့် ၎င်းတို့သည် ဘုရားသခင်၏ စကားပြောပုံနှင့် ဘုရားသခင်၏ လေသံကို အတုခိုးတတ်လာခဲ့သည်ဟုလည်းကောင်း ယုံကြည်ကြသည်။ ဤသည်မှာ နောက်ဆုံးတွင် ၎င်းတို့ကို ဘုရားနှင့် ပို၍ပို၍ တူသည်ဟု ခံစားစေပြီး ဘုရား၏ ပင်ကိုလက္ခဏာနှင့် အဆင့်အတန်းသို့ တိုး၍တိုး၍ ချဉ်းကပ်လာစေသည်။ ထို့ထက်မက ဘုရားသခင်၏ စကားပြောပုံနှင့် လေသံကို အတုခိုးနိုင်ခြင်း၊ ဘုရားသခင်၏ စကားပြောပုံစံနှင့် အသံနေအသံထားဖြင့် ပြောဆိုအသက်ရှင်နိုင်ခြင်းသည် အလွန်အမင်း နှစ်လိုဖွယ်ကောင်းပြီး ၎င်းတို့၏ အပျော်ရွှင်ဆုံးအချိန်အခါများကို ဖြစ်ပေါ်စေသည်ဟု ၎င်းတို့ကို ခံစားရစေသည်။ အန္တိခရစ်တို့သည် ဤအဆင့်သို့ ရောက်ရှိသွားပြီ။ သင်တို့က ဤသည်မှာ အန္တရာယ်ရှိသည်ဟု ဆိုမည်လော။ (ရှိပါသည်။) အန္တရာယ်က မည်သည့်နေရာတွင် ရှိသနည်း။ (၎င်းတို့သည် ဘုရားဖြစ်ချင်ကြသည့် နေရာတွင် ရှိပါသည်။) ဘုရားဖြစ်ချင်ခြင်းသည် အန္တရာယ်ရှိသည်၊ အသက်ရှင်ခြင်းသည် ခရစ်တော်ဖြစ်သည်ဟု ဆိုခဲ့သော ပေါလုကဲ့သို့ပင် ဖြစ်သည်။ ထိုသို့သော နှုတ်ကပတ်တော်များကို ပြောဆိုပြီးသည်နှင့် လူတစ်ဦးသည် ကယ်တင်ခြင်း မခံရနိုင်တော့ပေ။ အန္တိခရစ်တို့သည် ဘုရားသခင်၏ နှုတ်ကပတ်တော်များကို ဘုရားဖြစ်လာရန် နည်းလမ်းတစ်ခုအဖြစ် သဘောထားကြသည်။ ဤဖြစ်စဉ်တွင် အန္တိခရစ်တို့သည် အဘယ်အရာကို လုပ်ဆောင်ခဲ့ကြသနည်း။ ၎င်းတို့သည် များစွာသော ကြိုးစားအားထုတ်မှု ပြုလုပ်ခဲ့ပြီး ဘုရားသခင်၏ နှုတ်ကပတ်တော်များအပေါ် များစွာသော စိတ်အင်အားနှင့် အချိန်ကို သုံးစွဲခဲ့ကြသည်။ ဤကာလအတွင်း ၎င်းတို့သည် ဘုရားသခင်၏ နှုတ်ကပတ်တော်များကို စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ကာ အကြိမ်ကြိမ် ဖတ်ရှုခြင်း၊ အလွတ်ကျက်မှတ်ခြင်းနှင့် စုစည်းခြင်းတို့ကို ပြုလုပ်ခဲ့ကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုနေစဉ် ဘုရားသခင်၏ စကားပြောပုံနှင့် လေသံကိုပင် အတုခိုးခဲ့ကြသည်၊ အထူးသဖြင့် ဘုရားသခင်၏ မိန့်မြွက်ချက်တွင် အသုံးများသော စကားစုများကို ဖြစ်သည်။ ဤလုပ်ရပ်အားလုံး၏ အနှစ်သာရမှာ အဘယ်နည်း။ ဤနေရာတွင် ငါသည် ယင်းကို ကုန်သည်တစ်ဦးက ကုန်စည်များကို လက်ကားဈေးနှုန်းများဖြင့် ဝယ်ယူခြင်း၏ အနှစ်သာရအဖြစ် ဖော်ပြသည်၊ ဆိုလိုသည်မှာ အန္တိခရစ်တို့သည် ဘုရားသခင်၏ နှုတ်ကပတ်တော်များကို ၎င်းတို့ပိုင်ဆိုင်သော ရုပ်ဝတ္ထုပစ္စည်းတစ်ခုအဖြစ်သို့ ပြောင်းလဲရန် အသက်သာဆုံးနည်းလမ်းကို အသုံးပြုခြင်း ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုသောအခါ ယင်းတို့ကို သမ္မာတရားအဖြစ် လက်မခံကြသကဲ့သို့ လူတို့ဝင်ရောက်သင့်သည့် လမ်းခရီးအဖြစ်လည်း လက်ခံပြီး မှတ်ယူခြင်း မရှိပေ။ ထိုအစား ၎င်းတို့သည် ဤနှုတ်ကပတ်တော်များ၊ စကားပြောပုံနှင့် လေသံကို အလွတ်ကျက်မှတ်ရန် နည်းမျိုးစုံဖြင့် ကြိုးစားပြီး မိမိတို့ကိုယ်ကို ထိုသို့သော နှုတ်ကပတ်တော်များကို ဖော်ပြသည့်သူများအဖြစ်သို့ ပြောင်းလဲရန် ကြိုးပမ်းကြသည်။ အန္တိခရစ်တို့သည် ဘုရားသခင်၏ လေသံနှင့် စကားပြောပုံကို အတုခိုးနိုင်ပြီး ဤစကားပြောပုံနှင့် လေသံကို ၎င်းတို့၏ ပြောဆိုမှုနှင့် လုပ်ရပ်များတွင် အပြည့်အဝ အသုံးချနိုင်ကာ လူတို့ကြားတွင် အသက်ရှင်နေထိုင်သောအခါ ၎င်းတို့ စွမ်းဆောင်ရရှိရန် ရည်မှန်းသည့်အရာမှာ မိမိတို့၏ တာဝန်ကို သစ္စာစောင့်သိစွာ ထမ်းဆောင်ရန်၊ အမှုအရာများကို စည်းမျဉ်းများဖြင့် လုပ်ဆောင်ရန် သို့မဟုတ် ဘုရားသခင်အပေါ် သစ္စာစောင့်သိရန် မဟုတ်ပေ။ ထိုအစား ဘုရားသခင်၏ စကားပြောလေသံနှင့် ပုံစံကို အတုခိုးခြင်းဖြင့်၊ ပြီးလျှင် ဘုရားသခင်၏ ဤနှုတ်ကပတ်တော်များကို တရားဟောခြင်းဖြင့် ၎င်းတို့သည် လူတို့၏ စိတ်နှလုံးထဲသို့ နက်ရှိုင်းစွာ ဝင်ရောက်ပြီး လူတို့၏ ကြည်ညိုကိုးကွယ်ရာ ဖြစ်လာသည်ကို လိုချင်ကြသည်။ ၎င်းတို့သည် လူတို့၏ စိတ်နှလုံးထဲရှိ ပလ္လင်ပေါ်သို့ တက်ရန်နှင့် ထိုနေရာတွင် ဘုရင်များအဖြစ် အုပ်စိုးရန်၊ ပြီးလျှင် လူတို့၏ အတွေးအခေါ်များနှင့် အပြုအမူများကို ကြိုးကိုင်ညွှန်ကြားရန် တောင့်တကြပြီး ထိုသို့ဖြင့် လူတို့ကို ထိန်းချုပ်ခြင်းဟူသော ပန်းတိုင်ကို စွမ်းဆောင်ရရှိရန် ဖြစ်သည်။

အန္တိခရစ်တို့က ဘုရားသခင်၏ နှုတ်ကပတ်တော်များအပေါ် ကြိုးစားအားထုတ်ခြင်းကို ကုန်သည်များက ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ် ဈေးပေါပေါဖြင့် ဝယ်ယူခြင်းဟု ငါတို့ သရုပ်ဖော်မည်ဆိုလျှင်၊ အန္တိခရစ်တို့သည် ဘုရားသခင်၏ စကားကို အတုယူခြင်း၊ သူ၏နှုတ်ကပတ်တော်များကို တရားဟောရန် သူ၏ ပြောဆိုပုံနည်းလမ်းနှင့် လေသံကို ၎င်းတို့ အသုံးပြုခြင်းသည် ဘုရားသခင်၏ နှုတ်ကပတ်တော်ကို ကုန်ပစ္စည်းတစ်ခုအဖြစ် ရောင်းချခြင်းနှင့် တူညီသည် မဟုတ်လော။ (တူညီပါသည်။) မည်သည့်ကုန်သည်မျှ နောက်ပိုင်းတွင် ပြန်ရောင်းချခြင်း မရှိဘဲ ကုန်ပစ္စည်းများကို ဝယ်ယူခြင်း မရှိချေ။ ဤကုန်ပစ္စည်းများကို ရယူခြင်းနှင့် ပိုင်ဆိုင်ခြင်းတို့တွင် ၎င်းတို့၏ ရည်ရွယ်ချက်မှာ ဤအရာများမှ ပိုမိုမြင့်မားသော အကျိုးအမြတ်များ ရရှိရန်၊ ယင်းတို့ကို ပိုများသော ငွေဖြင့် လဲလှယ်ရန် ဖြစ်သည်။ သို့ဖြစ်၍ အန္တိခရစ်တို့က ဘုရားသခင်၏ နှုတ်ကပတ်တော်များအပေါ် အလွန်အမင်း ကြိုးပမ်းအားထုတ်ခြင်းနှင့် ယင်းတို့အပေါ် ၎င်းတို့၏ သဘောထားသည် အန္တိခရစ်တို့က ယင်းတို့ကို ဈေးအပေါဆုံး၊ ကုန်ကျစရိတ်အနည်းဆုံးနှင့် အလွယ်ကူဆုံး နည်းလမ်းများကို အသုံးပြု၍ ရယူရန်၊ ယင်းတို့ကို မိမိတို့၏ ကိုယ်ပိုင်ဥစ္စာများအဖြစ်သို့ ပြောင်းလဲရန်၊ ထို့နောက် ၎င်းတို့လိုအင်ဆန္ဒရှိသော အကျိုးအမြတ်များကို ရရှိရန် ဈေးကြီးကြီးဖြင့် ရောင်းချရန် ကုန်သည်များကဲ့သို့ ပြုမူခြင်းထက် တစ်စက်မျှ မပိုပေ။ ပြီးလျှင် ဤအကျိုးအမြတ်များမှာ အဘယ်နည်း။ ယင်းတို့သည် လူတို့၏ အထင်ကြီးလေးစားမှု၊ ကိုးကွယ်ရာအဖြစ် ကိုးကွယ်ခြင်း၊ ကြည်ညိုလေးစားမှုနှင့် အထူးသဖြင့် ၎င်းတို့၏ နောက်လိုက်ခြင်းတို့ ဖြစ်ကြသည်။ ထို့ကြောင့် အသင်းတော်၌ အခြေခံအားဖြင့် ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်ဘဲ မိမိကိုယ်ကို မသိသောသူတစ်ဦးတွင် နောက်လိုက်များစွာ၊ မှီခိုပြီး ကိုးကွယ်ရာအဖြစ် ကိုးကွယ်သူများစွာ ရှိသည့် ဖြစ်ရပ်ဆန်းတစ်ခုကို တွေ့မြင်ရခြင်းမှာ အဆန်းမဟုတ်ပေ။ ဤအရာအတွက် အကြောင်းရင်းမှာ အဘယ်နည်း။ ဤပုဂ္ဂိုလ်သည် စကားအရာတွင် လိမ္မာကျွမ်းကျင်ပြီး ရှင်းလင်းစွာ ပြောဆိုနိုင်ကာ လူတို့ကို အလွယ်တကူ အထင်အမြင်မှားစေသောကြောင့် ဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်သကဲ့သို့ စည်းမျဉ်းများအတိုင်း အမှုအရာများကို မကိုင်တွယ်သည့်အပြင် အသင်းတော်၏ အလုပ်နှင့် အထက်၏ စီစဉ်မှုများကိုလည်း အကောင်အထည်ဖော်ရန် ပျက်ကွက်ကြသည်။ သို့သော် အဘယ်ကြောင့် လူအချို့က ၎င်းတို့အပေါ် အကောင်းမြင်အောင် ၎င်းတို့ လုပ်ဆောင်နိုင်သေးသနည်း။ ၎င်းတို့အပေါ် တစ်စုံတစ်ခု အမှန်တကယ် ဖြစ်ပျက်သည့်အခါ ၎င်းတို့အတွက် ဖုံးကွယ်ပေးပြီး ကာကွယ်ပေးသည့် လူများစွာ အဘယ်ကြောင့် ရှိနေရသနည်း။ ၎င်းတို့ ခေါင်းဆောင်တစ်ဦးဖြစ်သည့်အခါ အဘယ်ကြောင့် လူအချို့က ၎င်းတို့ကို ကာကွယ်ပေးကြသနည်း။ အဘယ်ကြောင့် လူအချို့က ၎င်းတို့ကို ဖြုတ်ချခြင်းကို ကန့်လန့်ကန့်လန့်နှင့် ဆန့်ကျင်ကြသနည်း။ အမှားများနှင့် ပြည့်နေသော၊ စာတန်၏ ဖောက်ပြန်ပျက်စီးသော စိတ်သဘောထားဖြင့် ပြည့်နေသော၊ သမ္မာတရားကို မည်သည့်အခါမျှ လက်တွေ့မလုပ်ဆောင်သော ပုဂ္ဂိုလ်တစ်ဦးသည် အသင်းတော်၌ ထိုသို့သော အထူးအခွင့်အရေးကို ရနိုင်ဆဲဖြစ်ခြင်း၏ အကြောင်းရင်းမှာ ဤပုဂ္ဂိုလ်သည် စကားပြောရာတွင် အလွန်ကျွမ်းကျင်လွန်းသောကြောင့်သာ၊ ဟန်ဆောင်ရာတွင် အလွန် ကောင်းလွန်းသောကြောင့်သာ၊ လူတို့ကို အထင်အမြင်မှားစေရာတွင် အလွန် ကျွမ်းကျင်လွန်းသောကြောင့်သာ ဖြစ်သည်။ အန္တိခရစ်တို့သည် ထိုသို့သော လူများ အတိအကျပင် ဖြစ်ကြသည်။ သို့ဆိုလျှင် ထိုသို့သော လူများသည် အန္တိခရစ်များဖြစ်သည်ဟု ငါတို့ ပြောနိုင်သလော။ ပြောနိုင်သည်၊ ထိုသို့သော လူများသည် သေချာပေါက် အန္တိခရစ်များ ဖြစ်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များကို မကြာခဏ ဖတ်ကြသည်၊ မကြာခဏ အလွတ်ကျက်မှတ်ပြီး တရားဟောကြသည်၊ အခြားသူများကို ဩဝါဒခြွေရန်နှင့် ပြုပြင်ရန် ဘုရားသခင်၏ နှုတ်ကပတ်တော်များကို မကြာခဏ အသုံးပြုကြပြီး လူတို့ကို ဩဝါဒခြွေရန် ဘုရားသခင်၏ ရှုထောင့်နှင့် ရပ်တည်ချက်များကို ခံယူကြကာ ၎င်းတို့ပြောသော ကြီးကျယ်သည့် အယူဝါဒများကို ကြားပြီးနောက် လူတို့ကို စကားမပြောနိုင်အောင် ဖြစ်စေလျက် ၎င်းတို့အပေါ် အပြည့်အဝ နာခံပြီး လိုက်နာစေကြသည်။ သို့တိုင်အောင် ထိုသို့သော လူများသည် မိမိတို့ကိုယ်ကို မည်သည့်အခါမျှ မသိကြဘဲ အခြေခံသဘောတရားများအတိုင်း အမှုအရာများကို မည်သည့်အခါမျှ မကိုင်တွယ်သောသူများ ဖြစ်ကြသည်။ ၎င်းတို့သည် ခေါင်းဆောင်တစ်ဦးဖြစ်လျှင် ၎င်းတို့၏ အထက်ခေါင်းဆောင်များသည် ဩဇာအာဏာ မဲ့သွားကြသည်။ ၎င်းတို့၏ ခေါင်းဆောင်ပိုင်းအောက်ရှိ အသင်းတော်၌ အခြေအနေကို နားလည်ရန် မဖြစ်နိုင်တော့ပေ။ ၎င်းတို့ ရှိနေလျှင် ဘုရားအိမ်တော်၏ အလုပ်စီစဉ်မှုများ၊ ဘုရားအိမ်တော်က ချမှတ်သော စည်းမျဉ်းများနှင့် သတ်မှတ်ချက်များကို အကောင်အထည် ဖော်၍မရနိုင်ပေ။ ထိုသို့သော လူများသည် အန္တိခရစ်များ မဟုတ်လော။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မှတ်ယူကြသလော။ (မဟုတ်ပါ၊ ၎င်းတို့ မယူမှတ်ကြပါ။) ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုရာ၌ ကြိုးစားအားထုတ်ခဲ့ပြီးဖြစ်ကာ အချို့ကို အလွတ်ရွတ်ဆိုနိုင်သည်။ စုဝေးပွဲများ၌ မိတ်သဟာယဖွဲ့စဉ်တွင် ၎င်းတို့သည် ဘုရားသခင်၏ နှုတ်ကပတ်တော်များကို မကြာခဏ ဖော်ပြကြပြီး အားလပ်ချိန်များတွင် ဘုရားသခင်၏ နှုတ်ကပတ်တော်များ ဖတ်ရွတ်သည့် အသံသွင်းခွေများကို နားထောင်ကြသည်။ ၎င်းတို့သည် အခြားသူများနှင့် စကားပြောသည့်အခါ ဘုရားသခင်၏ နှုတ်ကပတ်တော်များကို အတုယူရုံသာ ပြုပြီး အခြားမည်သည့်အရာမျှ မပြောပေ။ ၎င်းတို့ တရားဟောပြီး ပြောဆိုသမျှသည် အမှားကင်းသည်။ အပြင်ပန်းတွင် အလွန်ပြည့်စုံပုံရသော၊ “မှန်ကန်သော ပုဂ္ဂိုလ်” ဟုခေါ်သော ထိုသို့သော ပုဂ္ဂိုလ်တစ်ဦးသည် ဘုရားအိမ်တော်၏ အလုပ်စီစဉ်မှုများ၊ သတ်မှတ်ချက်များနှင့် စည်းမျဉ်းများ ၎င်းတို့ထံ ရောက်ရှိလာသည့်အခါ ရှေ့မဆက်နိုင် ဖြစ်သွားစေသည်။ ၎င်းတို့၏ လက်အောက်ရှိ လူများသည် ၎င်းတို့မှလွဲ၍ မည်သူ့ကိုမျှ အသိအမှတ်မပြုကြပေ။ ၎င်းတို့၏ လက်အောက်ရှိ ထိုသူတို့သည် ၎င်းတို့ကိုလည်းကောင်း၊ ကောင်းကင်ဘုံရှိ မရေရာသော ဘုရားကိုလည်းကောင်း ရိုသေလေးမြတ်ခြင်းမှလွဲ၍ အခြားမည်သူ့စကားကိုမျှ နားမထောင်ဘဲ လူတိုင်းကို လျစ်လျူရှုကြသည်။ ဤသည်မှာ အန္တိခရစ်တစ်ဦး မဟုတ်လော။ ဤအရာအားလုံးကို စွမ်းဆောင်ရရှိရန် ၎င်းတို့သည် မည်သည့်နည်းလမ်းများကို အသုံးပြုခဲ့သနည်း။ ၎င်းတို့သည် ဘုရားသခင်၏ နှုတ်ကပတ်တော်များကို အမြတ်ထုတ်ခဲ့သည်။ မိမိတို့၏ ယုံကြည်ခြင်းတွင် မရှင်းမလင်း ဖြစ်နေသောသူများ၊ ဝိညာဉ်ရေးရာ နားလည်သဘောပေါက်မှု ကင်းမဲ့သောသူများ၊ အသိဉာဏ်မဲ့သောသူများ၊ အတွေးအခေါ်တွင် မပြတ်သားသောသူများအပြင် သမ္မာတရားကို မလိုက်စားသောသူများ၊ မယုံကြည်သူများနှင့် လေယူရာတိမ်းတတ်သူများသည် အန္တိခရစ်ကို ဝိညာဉ်ရေးရာဆန်သော ပုဂ္ဂိုလ်တစ်ဦးအဖြစ် မှတ်ယူကြသည်။ ၎င်းတို့သည် အန္တိခရစ်က တရားဟောသော စကားလုံးများနှင့် အယူဝါဒများကို သမ္မာတရား လက်တွေ့ကျမှုအဖြစ် ယူမှတ်ကြပြီး အန္တိခရစ်ကို ၎င်းတို့၏ လိုက်လျှောက်ရာအဖြစ် မှတ်ယူကြသည်။ ၎င်းတို့သည် အန္တိခရစ်နောက်သို့ လိုက်လျှောက်သည့်အခါ ဘုရားသခင်နောက်သို့ လိုက်လျှောက်နေသည်ဟု ယုံကြည်ကြသည်။ ၎င်းတို့သည် ဘုရားသခင်နောက်လိုက်ခြင်းကို အန္တိခရစ်နောက် ၎င်းတို့၏ လိုက်လျှောက်ခြင်းဖြင့် အစားထိုးကြသည်။ လူအချို့ကပင် “ကျွန်ုပ်တို့၏ ခေါင်းဆောင်သည် စကားမပြောသေးပါ၊ မိတ်သဟာယ မဖွဲ့ရသေးပါ၊ ဘုရားသခင်၏ နှုတ်ကပတ်တော်များကို ကျွန်ုပ်တို့ ဖတ်လျှင်ပင် နားလည်နိုင်မည် မဟုတ်ပါ”၊ “ကျွန်ုပ်တို့၏ ခေါင်းဆောင်သည် ဤနေရာတွင် မရှိပါ၊ ကျွန်ုပ်တို့ တစ်စုံတစ်ခုအတွက် ဘုရားသခင်ကို ဆုတောင်းသော်လည်း အလင်း မရနိုင်ပါ၊ ဘုရားသခင်၏ နှုတ်ကပတ်တော်များကို ဖတ်သော်လည်း လမ်းခရီးကို နားမလည်နိုင်ပါ၊ ကျွန်ုပ်တို့၏ ခေါင်းဆောင် ပြန်လာသည်ကို စောင့်ရပါမည်”၊ “ကျွန်ုပ်တို့၏ ခေါင်းဆောင်သည် ဤရက်ပိုင်းများတွင် အလုပ်များနေပြီး ကျွန်ုပ်တို့၏ ကိစ္စများကို ဖြေရှင်းပေးရန် အချိန်မရှိပါ” ဟု ပြောကြလေသည်။ ၎င်းတို့၏ သခင်မရှိဘဲ ဤလူတို့သည် မည်သို့ဆုတောင်းရမည်ကို မသိကြ၊ သို့မဟုတ် ဘုရားသခင်၏ နှုတ်ကပတ်တော်များကို မည်သို့စားသောက်ရမည်ကို မသိကြ၊ ၎င်းတို့သည် ဘုရားသခင်ကို ရှာဖွေရန်နှင့် မှီခိုရန် သို့မဟုတ် ဘုရားသခင်၏ နှုတ်ကပတ်တော်များထဲတွင် လက်တွေ့လုပ်ဆောင်ခြင်း၏ လမ်းခရီးကို မိမိတို့ဘာသာ ရှာဖွေရန် မသင်ယူကြပေ။ ၎င်းတို့၏ သခင်မရှိဘဲ ၎င်းတို့သည် မျက်မမြင်များကဲ့သို့ ဖြစ်ကြသည်၊ ၎င်းတို့၏ စိတ်နှလုံးများ တူးထုတ်ခံလိုက်ရသည့်အလား ဖြစ်သည်။ ၎င်းတို့၏ သခင်သည် ၎င်းတို့၏ မျက်စိများဖြစ်သကဲ့သို့ ၎င်းတို့၏ အသည်းနှလုံးလည်း ဖြစ်သည်။ ၎င်းတို့၏ သခင်သည် ဘုရားသခင်၏ နှုတ်ကပတ်တော်များကို စားသောက်ရာ၌ အကောင်းဆုံးဖြစ်သည်ဟု ၎င်းတို့ ယုံကြည်ကြသည်။ ၎င်းတို့၏ သခင်မရှိလျှင် ၎င်းတို့ကိုယ်တိုင် ဘုရားသခင်၏ နှုတ်ကပတ်တော်များကို စားသောက်ရန် စိတ်ဝင်စားမှုမရှိဘဲ ၎င်းတို့ နားလည်နိုင်ရန်အလို့ငှာ ၎င်းတို့အတွက် ဘုရားသခင်၏ နှုတ်ကပတ်တော်များကို ဆုတောင်းရင်းဖြင့် ဖတ်ရှုပြီး အနက်ဖွင့်ဆိုပေးရန် ၎င်းတို့၏ သခင် ပြန်လာသည်ကို စောင့်ရပေမည်။ စိတ်ထဲတွင် ဤလူတို့သည် ၎င်းတို့၏ သခင်မှာ ဘုရားသခင်၏ ရှေ့မှောက်သို့ ရောက်ရှိရန် ၎င်းတို့ကို ကူညီနိုင်သည့် ၎င်းတို့၏ တမန်တစ်ဦးဖြစ်သည်ဟု ယုံကြည်ကြသည်။ ထိုသို့သော “အကျိုးသက်ရောက်မှု” ကို စွမ်းဆောင်ရရှိခြင်းသည် အန္တိခရစ်တို့က ၎င်းတို့၏ စိတ်နှလုံး နက်ရှိုင်းရာတွင် ပျော်ရွှင်ကြည်နူးရန် အထိုက်တန်ဆုံးဟု မြင်သော အရာတစ်ခု ဖြစ်သည်။ “ကျွန်ုပ်၏ နှစ်ပေါင်းများစွာ ကြိုးစားအားထုတ်မှုများသည် နောက်ဆုံးတွင် အရာထင်လာခဲ့ပြီ၊ နောက်ဆုံးတွင် ကျွန်ုပ်ကုန်ဆုံးခဲ့သော အချိန်သည် အချည်းနှီး မဖြစ်ခဲ့ပါ။ ဇွဲလုံ့လရှိသူတို့ကို ကြိုးစားအားထုတ်မှုက အမှန်တကယ် ဆုချပေသည်။ ဇွဲလုံ့လ လုံလောက်လျှင် သံချောင်းတစ်ချောင်းကိုပင် အပ်တစ်ချောင်းဖြစ်အောင် သွေးယူနိုင်ပေသည်။ ဤကြိုးစားအားထုတ်မှုသည် တန်ပါပေသည်တကား” ဟူ၍ဖြစ်သည်။ ၎င်းတို့၏ နောက်လိုက်များက ၎င်းတို့မရှိဘဲ အသက်မရှင်နိုင်ကြောင်း ကြားရသည့်အခါတွင် အန္တိခရစ်တို့သည် စိတ်ထဲ၌ အပြစ်ရှိသည့်စိတ် တစ်စက်မျှ ခံစားရခြင်း မရှိပေ။ ထိုအစား ၎င်းတို့က “ဘုရားသခင်၏ နှုတ်ကပတ်တော်များက အမှန်ပင် ကောင်းမြတ်ပါသည်။ ထိုအချိန်က ကျွန်ုပ်၏ ဆုံးဖြတ်ချက်က မှန်ခဲ့သည်၊ ဤနှစ်များတစ်လျှောက် ကျွန်ုပ်ကြိုးစားအားထုတ်ခဲ့သည်မှာ မှန်ကန်ခဲ့သည်၊ ပြီးလျှင် ဤနှစ်များတစ်လျှောက် ကျွန်ုပ်၏ချဉ်းကပ်ပုံက အတည်ပြုခြင်းခံခဲ့ရပြီး အသီးအပွင့်များ သီးခဲ့ပြီ” ဟု တွေးလျက် တိတ်တဆိတ် ပျော်ရွှင်ကြည်နူးကြသည်။ ၎င်းတို့သည် တိတ်တဆိတ် ကျေနပ်နေကြသည်။ ၎င်းတို့သည် မိမိတို့၏ ဆိုးယုတ်သော လုပ်ရပ်များအတွက် အပြစ်ရှိသည့်စိတ်၊ နောင်တရခြင်း သို့မဟုတ် အမုန်းတရား မရှိသည်သာမက ၎င်းတို့၏ ချဉ်းကပ်ပုံသည် မှန်ကန်ကြောင်း ပို၍ပင် ယုံကြည်ပြီး သေချာလာကြသည်။ ထို့ကြောင့် နောင်လာမည့်အချိန်တွင် ၎င်းတို့၏ အနာဂတ်အသက်တာ၌ ၎င်းတို့သည် ယခင်က ပြုလုပ်ခဲ့သည့်အတိုင်း ဘုရားသခင်၏ ပြောဆိုပုံနည်းလမ်းနှင့် လေသံကို လေ့လာရန်၊ ယခင်ကထက် ပိုမိုဇွဲရှိရှိဖြင့် ထိုသို့ပြုလုပ်ရန်နှင့် ဘုရားသခင်၏ ပြောဆိုပုံနည်းလမ်းနှင့် စကားလုံးရွေးချယ်မှုကို ပို၍ပင် ကျယ်ကျယ်ပြန့်ပြန့်နှင့် နက်နက်ရှိုင်းရှိုင်း အတုယူရန် စီစဉ်ကြသည်။

အန္တိခရစ်တို့သည် ဘုရားသခင်၏ နှုတ်ကပတ်တော်များကို ဖတ်သည့်အခါ ၎င်းတို့၏ အာရုံစိုက်မှုနှင့် ရည်ရွယ်ချက်များသည် သမ္မာတရားကို လိုက်စားသောသူများနှင့် လုံးဝ ဆန့်ကျင်ဘက်ဖြစ်သည်။ သမ္မာတရားကို လိုက်စားသောသူတို့သည် ဘုရားသခင်၏ ပြောဆိုပုံနည်းလမ်း မည်သို့ပင်ဖြစ်စေ၊ ဘုရားသခင်၏ ရည်ရွယ်ချက်များ၊ သမ္မာတရား စည်းမျဉ်းများနှင့် လူတို့ စောင့်ထိန်းပြီး လိုက်နာသင့်သည့်အရာတို့ကို နားလည်ရန်သာ စိတ်ဝင်စားကြသည်။ ဆန့်ကျင်ဘက်အားဖြင့် အန္တိခရစ်တို့သည် ဤအရာများကို ခေါင်းထဲမထည့်ဘဲ လျစ်လျူရှုကြသည်၊ ဤအရာများနှင့် သက်ဆိုင်သော စကားစုများကိုပင် အလွန်အမင်း မနှစ်မြို့ခြင်းဖြစ်ကြပြီး ဤအရာများနှင့် သက်ဆိုင်သော စကားစုများနှင့် ဝေါဟာရများကို တိတ်တဆိတ် ဆန့်ကျင်ကြသည်။ အချို့သော “ရလဒ်များ” ကို စွမ်းဆောင်ရရှိပြီးနောက် ၎င်းတို့သည် ယခင်က ချဉ်းကပ်ပုံမျိုးကို အသုံးပြုလျက် ဘုရားသခင်၏ ပြောဆိုပုံနည်းလမ်းနှင့် လေသံသည် မည်သို့ဖြစ်သည်၊ သူ၏ အသံနေအသံထား၏ ကွဲပြားမှုများသည် မည်သို့ရှိသည်၊ သူသည် မည်သည့်စကားလုံးများကို ရွေးချယ်သည်တို့ကို ဆက်လက်၍ ပို၍နက်ရှိုင်းစွာနှင့် ပို၍စေ့စေ့စပ်စပ် ကြည့်ရှုစစ်ဆေးကြသည်၊ သူ၏ သဒ္ဒါနှင့် ပုံမှန်သုံးလေ့ရှိသော ဝါကျဖွဲ့ထုံး၏ အသေးစိတ်အချက်များကိုပင် လျစ်လျူမရှုကြပေ။ ၎င်းတို့၏ ပန်းတိုင်နှင့် ပိုမိုနီးစပ်စေရန် အန္တိခရစ်တို့သည် ဘုရားသခင်၏ နှုတ်ကပတ်တော်များကို ပို၍ပင် ခဲယဉ်းစွာ၊ ပို၍ပြင်းထန်စွာနှင့် နက်ရှိုင်းစွာ စေ့စေ့စပ်စပ် ကြည့်ရှုစစ်ဆေးရန်၊ ဘုရားသခင်၏ စကားနောက်ကွယ်ရှိ ရည်ရွယ်ချက်များနှင့် ပန်းတိုင်များကို စေ့စေ့စပ်စပ် ကြည့်ရှုစစ်ဆေးရန်နှင့် လူသားမျိုးနွယ်နှင့် စကြဝဠာတစ်ခုလုံးကို ပြောဆိုသည့် ပြောဆိုသူဖြစ်သည့် ဘုရားသခင်က မိမိကိုယ်ကို ဖော်ပြသည့် နည်းလမ်းကိုပင် ကြည့်ရှုစစ်ဆေးရန် ၎င်းတို့၏ စိတ်နှလုံးထဲ၌ တိတ်တဆိတ် သန္နိဋ္ဌာန်ချကြသည်။ အန္တိခရစ်တို့သည် ဘုရားသခင်၏ စကားပြောဆိုခြင်း၏ ကဏ္ဍတိုင်းကို မမောမပန်းနိုင် စေ့စေ့စပ်စပ် ကြည့်ရှုစစ်ဆေးကြပြီး ဘုရားသခင်၏ စကားကို အတုယူရန် ကြိုးပမ်းလျက် ဘုရားသခင်၏ အနှစ်သာရကို ပိုင်ဆိုင်ထားသကဲ့သို့လည်းကောင်း၊ ဘုရားသခင်၏ အရာအားလုံးနှင့်ဖြစ်ခြင်းကို ပိုင်ဆိုင်ထားသကဲ့သို့လည်းကောင်း၊ ဘုရားသခင်၏ စိတ်သဘောထားကို ပိုင်ဆိုင်ထားသကဲ့သို့လည်းကောင်း မိမိတို့ကိုယ်ကို ဟန်ဆောင်ကြသည်။ ဤအရာအားလုံးသည် အလွန်သဘာဝကျကျနှင့် ချောချောမွေ့မွေ့ ဖြစ်ပျက်နေပုံရသည်၊ ၎င်းတို့သည် မိမိတို့၏ ပန်းတိုင်များဆီသို့ လုပ်ရိုးလုပ်စဉ်အတိုင်း အလုပ်လုပ်ပြီး ပြုမူကြသည်၊ ပြီးလျှင် လုပ်ရိုးလုပ်စဉ်အတိုင်း သတိမထားမိဘဲ မိမိတို့ကိုယ်ကို ဘုရားအဖြစ်၊ အခြားလူတို့အနေဖြင့် ကြည်ညိုလေးစားပြီး နောက်လိုက်ရသော ပုဂ္ဂိုလ်တစ်ဦးအဖြစ်သို့ ပြောင်းလဲကြသည်။ ၎င်းတို့သည် ဘုရားသခင်၏ နှုတ်ကပတ်တော်များက လူတို့၏ စိတ်နှလုံးကို မည်သို့တို့ထိသည်ကိုလည်းကောင်း၊ ထိုလူတို့၏ ဖောက်ပြန်ပျက်စီးသော စိတ်သဘောထားများကို မည်သို့ဖော်ထုတ်သည်ကိုလည်းကောင်း၊ ဘုရားသခင်၏ နှုတ်ကပတ်တော်များက လူတို့၏ အမျိုးမျိုးသော အခြေအနေများကို မည်သို့ဖော်ထုတ်သည်ကိုလည်းကောင်း၊ ထိုထက်မက ဘုရားသခင်၏ နှုတ်ကပတ်တော်များက လူတို့အပေါ်တွင် အကျိုးသက်ရောက်မှုများကို မည်သို့စွမ်းဆောင်ရရှိသည်ကိုလည်းကောင်း စေ့စေ့စပ်စပ် ကြည့်ရှုစစ်ဆေးကြသည်။ ဤအရာအားလုံးကို စေ့စေ့စပ်စပ် ကြည့်ရှုစစ်ဆေးရာတွင် ၎င်းတို့၏ ရည်ရွယ်ချက်မှာ အဘယ်နည်း။ ယင်းမှာ လူတို့၏ စိတ်နှလုံးထဲသို့ ဝင်ရောက်ရန်၊ ၎င်းတို့၏ အမှန်တကယ်ဖြစ်သော အခြေအနေများကို နားလည်သဘောပေါက်ရန်နှင့် ၎င်းတို့၏ အတွင်းစိတ်အတွေးများကို စေ့စေ့စပ်စပ် သိမြင်နေစဉ်တွင် ထိုလူတို့ကို အထင်အမြင်မှားစေပြီး ထိန်းချုပ်ရန် ဖြစ်သည်။ ဘုရားသခင်၏ နှုတ်ကပတ်တော်များက လူတို့၏ ဖောက်ပြန်ပျက်စီးသော စိတ်သဘောထားများကို ဖော်ထုတ်ပြီး ၎င်းတို့၏ အားနည်းချက်ကို ထိမှန်သည့်အခါ အန္တိခရစ်တို့က “ဤနှုတ်ကပတ်တော်များ၊ ဤပုံစံသည် အလွန်ကြီးမြတ်ပြီး အံ့ဩဖွယ်ကောင်းပါတကား။ ငါလည်း ဤကဲ့သို့ ပြောဆိုချင်သည်၊ ငါသည် ဤပြောဆိုပုံနည်းလမ်းကို အသုံးပြုပြီး လူတို့ကို ဤပုံစံဖြင့် ဆက်ဆံချင်သည်” ဟု တွေးကြသည်။ ဘုရားသခင်၏ နှုတ်ကပတ်တော်များကို ဖတ်ရှုပြီး ရင်းနှီးကျွမ်းဝင်ခဲ့သည့် နှစ်ပေါင်းများစွာတစ်လျှောက်တွင် အန္တိခရစ်တို့သည် ဘုရားဖြစ်ရန် ၎င်းတို့၏ ဆန္ဒနှင့် လိုအင်ဆန္ဒကို ဘုရားသခင်ကို ယုံကြည်ခြင်း၌ ၎င်းတို့၏ တစ်ခုတည်းသော ပန်းတိုင်အဖြစ် တိုး၍မှတ်ယူလာကြသည်။ ထို့ကြောင့် ဘုရားသခင်၏ နှုတ်ကပတ်တော်များက လူတို့ကို သမ္မာတရားလိုက်စားရန်နှင့် စည်းမျဉ်းများအတိုင်း အမှုအရာများကို ပြုလုပ်ရန် တောင်းဆိုခြင်းအကြောင်း မည်သို့ပင်ပြောဆိုပါစေ၊ အပြုသဘောဆောင်သော အရာများ၏ အခြားသော လက်တွေ့ကျမှုအားလုံးကို မည်သို့ပင်ပြောဆိုပါစေ အန္တိခရစ်တို့သည် ဤအရာကို နားမဝင်ဘဲ လျစ်လျူရှုကြသည်။ ၎င်းတို့သည် အခြားမည်သူမျှ အရေးမပါသည့်အလား မိမိတို့၏ ကိုယ်ပိုင်ပန်းတိုင်ကို စွဲစွဲမြဲမြဲ လိုက်စားကြကာ မိမိတို့၏ ကိုယ်ပိုင်ကြံရွယ်ချက်များနှင့်အညီ ပြုမူဆောင်ရွက်ကာ မိမိတို့လုပ်ချင်သည့်အရာကို လုပ်ဆောင်ကြသည်။ ဘုရားနှုတ်ကပတ်တော်၏ မည်သည့်စာကြောင်းမျှဖြစ်စေ၊ မည်သည့်တရားဒေသနာမျှဖြစ်စေ၊ ဘုရားသခင်ထံမှ မည်သည့်မိန့်မြွက်ချက်မျှဖြစ်စေ ၎င်းတို့ကို နောင်တရသော စိတ်နှလုံး ရှိစေရန် မဆိုထားနှင့်၊ ဘုရားနှုတ်ကပတ်တော် မည်သည့်စာကြောင်းမျှ ၎င်းတို့၏ စိတ်နှလုံးကို မတို့ထိနိုင်ပေ၊ သို့မဟုတ် ၎င်းတို့၏ ဘဝအပေါ် ရှုမြင်ပုံနှင့် လောကီဆိုင်ရာ ဆက်ဆံမှုများအတွက် ၎င်းတို့၏ အတွေးအခေါ်ကို မပြောင်းလဲစေပေ။ ဘုရားသခင်၏ နှုတ်ကပတ်တော်များက မည်သည့်အရာကို ဖော်ထုတ်သည်ဖြစ်စေ၊ လူ၏ မည်သည့်ဖောက်ပြန်ပျက်စီးသော စိတ်သဘောထားများကို ဖော်ထုတ်သည်ဖြစ်စေ အန္တိခရစ်တို့သည် ဘုရားသခင်၏ ပြောဆိုပုံနည်းလမ်း၊ သူ၏ လေသံ၊ ဘုရားသခင်၏ နှုတ်ကပတ်တော်များက လူတို့အပေါ်တွင် စွမ်းဆောင်ရရှိရန် ရည်ရွယ်သည့် အကျိုးသက်ရောက်မှုများနှင့် စသည်ဖြင့်၊ သမ္မာတရားနှင့် မသက်ဆိုင်သော အမှုအရာအားလုံးကိုသာ စေ့စေ့စပ်စပ် ကြည့်ရှုစစ်ဆေးကြသည်။ ထို့ကြောင့် အန္တိခရစ်တို့သည် ဘုရားသခင်၏ နှုတ်ကပတ်တော်များနှင့် ပို၍ထိတွေ့လေလေ၊ ဘုရားဖြစ်လိုသော ၎င်းတို့၏ အတွင်းကျကျ လိုအင်ဆန္ဒသည် ပို၍အားကောင်းလာလေလေ ဖြစ်သည်။ ဤလိုအင်ဆန္ဒသည် မည်မျှပြင်းထန်သနည်း။ ယင်းသည် ၎င်းတို့၏ အိပ်မက်များထဲတွင်ပင် ဘုရားသခင်၏ နှုတ်ကပတ်တော်များကို ရွတ်ဆိုသည့်အဆင့်သို့ ရောက်ရှိသည်၊ သူ၏ ပြောဆိုပုံနည်းလမ်းနှင့် လေသံကို အသုံးပြု၍ မိမိတို့ဘာသာ စကားပြောခြင်းနှင့် ဘုရားသခင်၏ နှုတ်ကပတ်တော်များကို တရားဟောခြင်းကို လေ့ကျင့်ခြင်းတို့ပင် ပြုကြသည်။ ၎င်းတို့၏ စိတ်နှလုံး နက်ရှိုင်းရာတွင် ၎င်းတို့သည် မကောင်းဆိုးဝါးပူးကပ်ခြင်း ခံရသည့်အလား ဘုရားသခင်၏ ပြောဆိုပုံနည်းလမ်းနှင့် လေသံကို အဆက်မပြတ် ထပ်ခါတလဲလဲ ပြောဆိုကြသည်။ ထိုသို့သောသူများသည် အန္တိခရစ်များ ဖြစ်ကြသည်။ ဘုရားသခင်၏ နှုတ်ကပတ်တော်များသည် မည်မျှပင် တိကျပါစေ၊ လေးနက်ပါစေ၊ သို့မဟုတ် စစ်မှန်ပါစေ၊ ၎င်းတို့သည် လူတို့အား မည်မျှပင် အကူအညီ သို့မဟုတ် ဉာဏ်ကွန့်မြူးမှုပေးပါစေ အန္တိခရစ်တို့သည် ဤအရာအားလုံးကို လျစ်လျူရှုလျက် ရှိနေကြသည်။ ၎င်းတို့သည် ဘုရားသခင်၏ ဤနှုတ်ကပတ်တော်များကို တန်ဖိုးမထားကြပေ။ ၎င်းတို့၏ စိတ်နှလုံးများသည် အဘယ်မှာနည်း။ ၎င်းတို့သည် လူတို့က ၎င်းတို့ကို ကိုးကွယ်စရာအဖြစ် ကိုးကွယ်စေမည့် နည်းလမ်းဖြင့် ဘုရားသခင်၏ နှုတ်ကပတ်တော်များကို မည်သို့အတုယူရမည်ကို အာရုံစိုက်နေကြသည်။ ၎င်းတို့၏ လိုအင်ဆန္ဒ ပို၍ပြင်းထန်လေလေ၊ ဘုရားသခင်၏ အသံကို ကြားရန် ပို၍မျှော်လင့်လေလေ၊ ဘုရားသခင်ပြောသော စကားတစ်ကြောင်းချင်းစီ၏ နောက်ကွယ်ရှိ ရည်ရွယ်ချက်၊ ဆန္ဒနှင့် အတွေးအခေါ်များကို၊ သူ၏ အတွင်းအကျဆုံးသော တွေးခေါ်မှုကိုပင် နားလည်နိုင်ရန် ပို၍မျှော်လင့်လေလေ ဖြစ်သည်။ အန္တိခရစ်တို့၏ လိုအင်ဆန္ဒများနှင့် ဆန္ဒများ ပို၍ပြင်းထန်လာလေလေ၊ ၎င်းတို့သည် ဘုရားသခင်၏ ပြောဆိုပုံနည်းလမ်းကို ပို၍အတုယူချင်လေလေ၊ အချိန်တိုအတွင်း ဘုရားနှင့်ပိုတူလာရန်၊ ဘုရား၏ ပြောဆိုပုံနည်းလမ်း၊ ဘုရား၏ ပြောဆိုပုံလေသံကို ပိုင်ဆိုင်ရန် မိမိတို့ကိုယ်ကို လျင်မြန်စွာ ပြောင်းလဲရန် ပို၍ဆန္ဒပြင်းပြလေလေ ဖြစ်သည်။ ထို့အပြင် အချို့က ၎င်းတို့၏ လုပ်ရပ်များတွင် ဘုရား၏ ပုံစံနှင့် အမူအရာကိုပင် ခံယူချင်ကြသည်။ အန္တိခရစ်တို့သည် ထိုသို့သော အခြေအနေတွင် ရှိနေကြပြီး ဤအတွေးအခေါ်များ၊ စိတ်ကူးများ၊ ရည်ရွယ်ချက်များနှင့် စေ့ဆော်မှုများအောက်တွင် နေ့စဉ် အသက်ရှင်နေထိုင်ကြသည်။ ၎င်းတို့သည် မည်သည့်အရာကို လုပ်ဆောင်နေကြသနည်း။ ၎င်းတို့သည် ဘုရားဖြစ်လာခြင်း၊ ခရစ်တော်ဖြစ်လာခြင်း၏ လမ်းကြောင်းပေါ်တွင် လျှောက်လှမ်းရန် မိမိတို့ကိုယ်ကို နေ့စဉ် တွန်းအားပေးနေကြသည်။ ၎င်းတို့သည် ဤလမ်းကြောင်းသည် တရားနည်းလမ်းကျပြီး တောက်ပသော လမ်းတစ်ခုဖြစ်သည်ဟု ယုံကြည်ကြသည်။ သို့ဖြစ်၍ စုဝေးပွဲများတွင်ဖြစ်စေ၊ တွေ့ဆုံပွဲများတွင်ဖြစ်စေ အခြားသူတို့သည် ဘုရားသခင်၏ နှုတ်ကပတ်တော်များအပေါ် မိမိတို့၏ နားလည်သဘောပေါက်မှုနှင့် ဘုရားသခင်၏ နှုတ်ကပတ်တော်များကို တွေ့ကြုံခံစားရခြင်းအပေါ် မိမိတို့၏ ခံစားချက်များကို မည်သို့ပင် မိတ်သဟာယဖွဲ့ပါစေ မည်သည့်အရာကမျှ ၎င်းတို့ကို မတို့ထိနိုင်သကဲ့သို့ ၎င်းတို့၏ ပန်းတိုင်များနှင့် ဆန္ဒများကို မပြောင်းလဲစေနိုင်ပေ။ ၎င်းတို့သည် မကောင်းဆိုးဝါး ဝင်ပူးခြင်းခံရသည့်အလား၊ မမြင်ရသော အရာတစ်ခု၏ ထိန်းချုပ်မှုကို ခံနေရသည့်အလား၊ မမြင်ရသော သံခြေကျင်းများကို ဝတ်ဆင်ထားရသည့်အလား ခရစ်တော်ဖြစ်လာခြင်းဆီသို့၊ ဘုရားဖြစ်လာခြင်းဆီသို့ လမ်းကြောင်းပေါ်တွင် ခြေလှမ်းကျဲများဖြင့် လှမ်းနေကြသည်။ ဤသည်မှာ မည်သို့သော စိတ်နေစိတ်ထားမျိုး ဖြစ်သနည်း။ ဤသည်မှာ ယုတ်မာသော စိတ်နေစိတ်ထားတစ်မျိုး မဟုတ်လော။ (ဟုတ်ပါသည်။)

ဘုရားသခင်၏ နှုတ်ကပတ်တော်များကို ဖတ်သည့်အခါ အန္တိခရစ်တို့သည် ယင်းတို့၏ ကဏ္ဍတိုင်းကို မိမိတို့၏ ကိုယ်ပိုင်ဥစ္စာများအဖြစ် မှတ်သားကြပြီး ၎င်းတို့ကို ပိုမိုမြင့်မားသော အကျိုးအမြတ်များနှင့် ပိုများသောငွေကြေးကို ရရှိစေနိုင်သည့် ကုန်ပစ္စည်းများအဖြစ် သဘောထားပြုမူကြသည်။ ဤကုန်ပစ္စည်းများ ရောင်းချလိုက်သည့်အခါ၊ ဤအရာများကို ကြွားဝါသည့်အခါ ၎င်းတို့အလိုရှိသော အကျိုးအမြတ်များကို ရရှိကြသည်။ ၎င်းတို့ ဤသို့ ပို၍လုပ်လေလေ၊ အတွင်းစိတ်၌ ပို၍ကျေနပ်သည်ဟု ခံစားရလေလေ ဖြစ်သည်၊ ၎င်းတို့ ဤသို့ ပို၍လုပ်လေလေ၊ ဘုရားဖြစ်လိုသော ၎င်းတို့၏ လိုအင်ဆန္ဒသည် ပို၍ကြီးမားပြီး ပို၍ပြင်းထန်လာလေလေ ဖြစ်သည်။ ဤသည်မှာ မည်သို့သော သဘောထား၊ မည်သို့သော အခြေအနေမျိုး ဖြစ်သနည်း။ အန္တိခရစ်တို့၏ ဘုရားဖြစ်လိုသော ဆန္ဒသည် အဘယ်ကြောင့် ဤမျှအားကောင်းရသနည်း။ ယင်းမှာ တစ်စုံတစ်ဦးက ၎င်းတို့ကို သွန်သင်ခဲ့သည့် အရာတစ်ခုလော။ မည်သူက ၎င်းတို့ကို လှုံ့ဆော်ခဲ့သနည်း သို့မဟုတ် လမ်းညွှန်ခဲ့သနည်း။ ဘုရားသခင်၏ နှုတ်ကပတ်တော်များက ဤသို့တောင်းဆိုသလော။ (မတောင်းဆိုပါ။) ဤသည်မှာ အန္တိခရစ်တို့ကိုယ်တိုင် ရွေးချယ်ခဲ့သော လမ်းကြောင်းဖြစ်သည်။ ၎င်းတို့တွင် ပြင်ပအကူအညီမရှိသော်လည်း ၎င်းတို့သည် အလွန်ပင် စေ့ဆော်ခြင်းခံရသည်။ ဤသည်မှာ အဘယ်ကြောင့်နည်း။ ယင်းကို ၎င်းတို့၏ သဘာဝ အနှစ်သာရအားဖြင့် အဆုံးအဖြတ်ပေးသည်။ အန္တိခရစ်တို့သည် မည်သည့်ပြင်ပအကူအညီမျှမပါဘဲ ဤလမ်းကြောင်းကို မမောမပန်းနိုင်၊ မဆုတ်မနစ်ဘဲ၊ နောင်တတစ်စက်မျှမရှိဘဲ လျှောက်လှမ်းကြသည်၊ သင်သည် ၎င်းတို့ကို မည်သို့ပင် ပြစ်တင်ရှုတ်ချပါစေ အကျိုးမရှိပေ၊ သင်သည် ၎င်းတို့ကို မည်သို့ပင် စိတ်ဖြာလေ့လာဆွေးနွေးပါစေ ၎င်းတို့သည် နားမဝင် သို့မဟုတ် နားမလည်ကြပေ၊ ယင်းမှာ ၎င်းတို့ မကောင်းဆိုးဝါး ဝင်ပူးခြင်း ခံထားရသကဲ့သို့ ဖြစ်သည်။ ဤအရာများကို ၎င်းတို့၏ သဘာဝအားဖြင့် အဆုံးအဖြတ်ပေးသည်။ ဘုရားသခင်၏ နှုတ်ကပတ်တော်များအပေါ် အန္တိခရစ်တို့၏ သဘောထားသည် အပေါ်ယံအားဖြင့် အတိုက်အခံလုပ်ခြင်း သို့မဟုတ် အသရေဖျက်ခြင်း မဟုတ်ဟု ထင်ရသည်။ ၎င်းတို့သည် ကြိုးစားအားထုတ်ကြသည်။ သာမန်လူတစ်ဦးထက်ပင် ပို၍ကြိုးစားကြသည်။ အကယ်၍ သင်သည် ၎င်းတို့ အတွင်းစိတ်၌ မည်သို့တွေးနေသည်ကို သို့မဟုတ် ၎င်းတို့လိုက်လျှောက်နေသော လမ်းကြောင်းသည် မည်သည့်အရာဖြစ်သည်ကို မသိလျှင်၊ အပြင်ပန်းအသွင်အပြင်များကို အခြေခံ၍ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားသည် တောင့်တခြင်းတစ်ခု ဖြစ်ပုံရသည်။ အနည်းဆုံးတော့ ဤဝေါဟာရကို သုံး၍ ယင်းကို စရိုက်လက္ခဏာ သရုပ်ဖော်နိုင်ပေမည်။ သို့သော် လူတစ်ဦး၏ အနှစ်သာရကို ၎င်း၏ အပြင်ပန်းအသွင်အပြင်မျှဖြင့် မြင်နိုင်သလော။ (မမြင်နိုင်ပါ။) သို့ဆိုလျှင် ယင်းကို အဘယ်မှာ မြင်နိုင်သနည်း။ ၎င်းတို့သည် ဘုရားသခင်၏ နှုတ်ကပတ်တော်များကို တောင့်တပုံရသော်လည်း၊ မကြာခဏ ဖတ်ရှုပြီး နားထောင်ကာ အလွတ်ပင် ကျက်မှတ်ကြသော်လည်း ဤအပြင်ပန်းလုပ်ရပ်များမှ အကဲဖြတ်လျှင် ၎င်းတို့ကို အန္တိခရစ်များအဖြစ် စရိုက်လက္ခဏာ သရုပ်ဖော်ခြင်း မပြုသင့်သော်လည်း အမှန်တကယ်ဖြစ်သော အခြေအနေများတွင် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်းနှင့် ပတ်သက်လာသည့်အခါ ၎င်းတို့ ထိုသို့ လုပ်ဆောင်ကြသလော။ (မလုပ်ဆောင်ပါ။) ဘုရားသခင်၏ နှုတ်ကပတ်တော်များကို ဖတ်ရှုပြီး အလွတ်ကျက်မှတ်ပြီးနောက် အမှန်တကယ်ဖြစ်သော အခြေအနေများနှင့် ရင်ဆိုင်ရသည့်အခါ ၎င်းတို့သည် တစ်ခါတစ်ရံ ဘုရားသခင်၏ နှုတ်ကပတ်တော်များမှ အပိုဒ်တစ်ပိုဒ်ကို ကိုးကားကောင်း ကိုးကားမည်ဖြစ်သည်မှာ သို့မဟုတ် စာကြောင်းအနည်းငယ်ကို ရွတ်ဆိုကောင်း ရွတ်ဆိုမည်ဖြစ်သည်မှာ တစ်ခါတစ်ရံတွင် တိတိကျကျပင် ဖြစ်လေသည်။ သို့သော် ၎င်းတို့ ဘုရားသခင်၏ နှုတ်ကပတ်တော်များကို ကိုးကားပြီးနောက် ၎င်းတို့ မည်သည့်အရာကို လုပ်ဆောင်သည်၊ မည်သည့်လမ်းကြောင်းကို လျှောက်လှမ်းသည်၊ အခြေအနေများနှင့် ရင်ဆိုင်ရသည့်အခါ မည်သည့်ရွေးချယ်မှုများကို ပြုလုပ်သည်တို့ကို စောင့်ကြည့်လေ့လာလော့။ အကယ်၍ ယင်းသည် ၎င်းတို့၏ အဆင့်အတန်းနှင့်ဖြစ်စေ၊ ၎င်းတို့၏ ဂုဏ်သတင်း သို့မဟုတ် ပုံရိပ်ကို ထိခိုက်နိုင်သည့် တစ်စုံတစ်ရာနှင့်ဖြစ်စေ သက်ဆိုင်လျှင် ၎င်းတို့သည် ဘုရားသခင်၏ နှုတ်ကပတ်တော်များအတိုင်း လုံးဝ ပြုမူမည်မဟုတ်ပေ။ ၎င်းတို့သည် မိမိတို့၏ ကိုယ်ပိုင်ပုံရိပ်နှင့် အဆင့်အတန်းကို ကာကွယ်ကြသည်။ အကယ်၍ ၎င်းတို့ တစ်စုံတစ်ခု မှားလုပ်မိလျှင် လုံးဝ ဝန်ခံမည်မဟုတ်ပေ။ ထိုအစား ၎င်းတို့သည် ယင်းကို ဖုံးကွယ်ရန် သို့မဟုတ် ထိုကိစ္စကို ရှောင်ရှားရန် နည်းလမ်းမျိုးစုံကို ရှာဖွေကြမည်၊ ယင်းအကြောင်းကို မပြောဘဲ မိမိတို့၏ ကိုယ်ပိုင်အမှားကို ဝန်ခံမည့်အစား အခြားသူတစ်ပါးအပေါ် အပြစ်ပင်ဖို့ပေလိမ့်မည်။ ၎င်းတို့သည် ဘုရားသခင်၏ နှုတ်ကပတ်တော်များကို ဖတ်ရှုရာ၌လည်းကောင်း၊ မိမိတို့၏ အဆင့်အတန်းကို ကာကွယ်ရာ၌လည်းကောင်း ကြိုးစားအားထုတ်ကြသည်၊ သို့သော် သမ္မာတရားကို လက်တွေ့လုပ်ဆောင်ရန်နှင့် သမ္မာတရား စည်းမျဉ်းများအတိုင်း ပြုမူရန်အလို့ငှာ မိမိတို့၏ ကိုယ်ပိုင်အကျိုးစီးပွားများကို ဘေးဖယ်ထားပြီး ရုပ်ခန္ဓာဆိုင်ရာ ဆင်းရဲဒုက္ခကို ကြံ့ကြံ့ခံခြင်းနှင့် ပတ်သက်လာသည့်အခါ ၎င်းတို့ မည်သို့ရွေးချယ်သည်ကို စောင့်ကြည့်လေ့လာလော့။ အကယ်၍ ၎င်းတို့သည် မည်သူ့ကို ထိခိုက်စေသည် သို့မဟုတ် စော်ကားမိသည်ဖြစ်စေ ဘုရားအိမ်တော်၏ အကျိုးစီးပွားများကို ကာကွယ်ရန် စည်းမျဉ်းများအတိုင်း ပြုမူရမည်ဆိုလျှင် ၎င်းတို့ လုပ်ဆောင်မည်လော။ လုံးဝ လုပ်ဆောင်မည်မဟုတ်ပေ။ ၎င်းတို့၏ ပထမဆုံးရွေးချယ်မှုမှာ အစဉ်သဖြင့် မိမိတို့ကိုယ်ကို ကာကွယ်ရန် ဖြစ်သည်။ မည်သူက အမှားလုပ်သည် သို့မဟုတ် မည်သူက မကောင်းမှုကျူးလွန်သည်ကို ၎င်းတို့ သိလျှင်ပင် ၎င်းတို့သည် ထိုသူတို့ကို ဖော်ထုတ်မည်မဟုတ်ပေ။ ၎င်းတို့သည် မိမိတို့၏ စိတ်နှလုံးထဲ၌ တိတ်တဆိတ် ဝမ်းမြောက်နေကောင်း ဝမ်းမြောက်နေမည်။ အကယ်၍ တစ်စုံတစ်ဦးက ဆိုးယုတ်သောလူများကို ဖော်ထုတ်လျှင် ၎င်းတို့သည် ဆိုးယုတ်သောသူများကိုပင် ကာကွယ်ပြီး ဆင်ခြေများ ပေးကြမည်။ အန္တိခရစ်တို့သည် သူတစ်ပါး ကံမကောင်းအကြောင်းမလှလျှင် ဝမ်းသာအားရဖြစ်တတ်သူများ ဖြစ်သည်မှာ သိသာထင်ရှားပေသည်။ ၎င်းတို့ ရင်ဆိုင်ရသော အခြေအနေ မည်သို့ပင်ဖြစ်စေ ၎င်းတို့ မည်သည့်အရာကို ရွေးချယ်သည်၊ မည်သည့်လမ်းကြောင်းကို လျှောက်လှမ်းသည်တို့ကို စောင့်ကြည့်လေ့လာလော့။ အကယ်၍ ၎င်းတို့သည် သမ္မာတရား စည်းမျဉ်းများအတိုင်း ပြုမူရန် ရွေးချယ်လျှင် ၎င်းတို့၏ ဘုရားသခင်၏ နှုတ်ကပတ်တော်များကို စားသောက်ခြင်းသည် အသီးအပွင့်များ သီးပွင့်ပြီဖြစ်သည်။ သို့မဟုတ်ပါက ၎င်းတို့သည် ဘုရားသခင်၏ နှုတ်ကပတ်တော်များကို မည်သို့ပင် စားသောက်ပါစေ သို့မဟုတ် မည်မျှပင် ကောင်းစွာ အလွတ်ကျက်မှတ်ထားပါစေ အကျိုးမရှိပေ။ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် သဘောထားပြုမူခြင်း မရှိသေးပေ။ ထို့အပြင် အန္တိခရစ်တို့သည် မိမိတို့ကိုယ်ကို သိကြသလော။ (မသိကြပါ။) လူအချို့က “သို့သော် အန္တိခရစ်တို့သည် မိမိတို့ မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကြောင်းပင် အသိအမှတ်ပြုကြသည်၊ မိမိတို့သည် နတ်ဆိုးများနှင့် စာတန်များဖြစ်သည်ဟု ပြောကြသည်” ဟု ဆိုကြသည်။ ၎င်းတို့သည် ဤအရာများကို ပြောရုံသာပြောသည်၊ သို့သော် တကယ့်အခြေအနေတစ်ခုနှင့် ရင်ဆိုင်ရသည့်အခါ ၎င်းတို့ စင်စစ်အားဖြင့် မည်သည့်အရာကို လုပ်ဆောင်ကြသနည်း။ တစ်စုံတစ်ဦးသည် အန္တိခရစ်တစ်ဦးနှင့် ပူးပေါင်းဆောင်ရွက်နေပြီး သူက အန္တိခရစ်ပြောဆိုသည့် မှားယွင်းသောအရာကို ဆန့်ကျင်ကာ သမ္မာတရား စည်းမျဉ်းများနှင့် ကိုက်ညီသော မှန်ကန်သည့်အရာတစ်ခုခုကို ပြောဆိုပါက၊ ထိုသူသည် အန္တိခရစ်ပြောသည့်အတိုင်း လိုက်လုပ်ရန် ငြင်းဆန်ပါက အန္တိခရစ်သည် မိမိ၏ ပုံရိပ်နှင့် အဆင့်အတန်း ထိခိုက်သည်ဟု ခံစားရမည်။ ထိုအခါ ၎င်းတို့ မည်သည့်အရာကို ရွေးချယ်သနည်း။ ၎င်းတို့သည် အခြားသူ၏စကားကို နားထောင်ရန်နှင့် သမ္မာတရား စည်းမျဉ်းများအတိုင်း ပြုမူရန် မိမိတို့ကိုယ်ကို ဘေးဖယ်ထားဖို့ ရွေးချယ်နိုင်မည်လော။ လုံးဝ မရွေးချယ်နိုင်ပေ။ သို့ဆိုလျှင် ၎င်းတို့ပြောသော ထိုမှန်ကန်သည့်စကားများသည် တစ်စုံတစ်ရာ အကျိုးရှိသလော။ ယင်းတို့သည် ၎င်းတို့၏ လက်တွေ့ကျမှု၊ ၎င်းတို့၏ အမှန်တကယ်ဖြစ်သော ဝိညာဉ်ရင့်ကျက်မှု၊ ၎င်းတို့၏ ရွေးချယ်မှုများ သို့မဟုတ် ၎င်းတို့လျှောက်လှမ်းသော လမ်းကြောင်းကို ထင်ဟပ်စေသလော။ မထင်ဟပ်စေပေ၊ ထိုစကားများသည် ၎င်းတို့၏ အတွေ့အကြုံမှ ပေါက်ဖွားလာသော စကားများမဟုတ်၊ ယင်းတို့သည် ၎င်းတို့ သင်ယူခဲ့သည့် စကားများမျှသာ ဖြစ်သည်။ ၎င်းတို့၏ ပါးစပ်မှ ထွက်လာသောအရာသည် အယူဝါဒများ၊ လှည့်ဖြားသော စကားများမျှသာ ဖြစ်သည်။ ၎င်းတို့၏ အဆင့်အတန်းနှင့် သို့မဟုတ် ကိုယ်ကျိုးစီးပွားနှင့် သက်ဆိုင်လာသည်နှင့်တစ်ပြိုင်နက် အန္တိခရစ်တို့၏ ပထမဆုံးရွေးချယ်မှုမှာ မိမိတို့ကိုယ်ကို ထိန်းသိမ်းပြီး ကာကွယ်ရန်၊ အခြားသူများကို ထုံထိုင်းစေပြီး အထင်အမြင်မှားစေရန်နှင့် မည်သည့်ဝန်တာကိုမျှ မယူရန်ဖြစ်စေ၊ ပြစ်မှားမှုများကို ဝန်မခံရန်ဖြစ်စေ အစဉ်သဖြင့် ဖြစ်လေသည်။ အန္တိခရစ်တို့၏ ဤအနှစ်သာရများကို သုံးသပ်ကြည့်လျှင် ၎င်းတို့သည် သမ္မာတရားကို လိုက်စားနေကြသလော။ ၎င်းတို့သည် သမ္မာတရားကို နားလည်ရန်နှင့် သမ္မာတရားကို လက်တွေ့လုပ်ဆောင်နိုင်သည့် အဆင့်သို့ရောက်ရှိရန် ဘုရားသခင်၏ နှုတ်ကပတ်တော်များကို ဖတ်ရှုနေကြခြင်းလော။ မဟုတ်ပေ။ ဘုရားသခင်၏ နှုတ်ကပတ်တော်များကို ဖတ်ရှုရာတွင် အန္တိခရစ်တို့၏ ရည်ရွယ်ချက်များနှင့် ပန်းတိုင်များကို ထောက်ရှုလျှင် ၎င်းတို့သည် ယင်းတို့ကို နားလည်သဘောပေါက်မှုကို မည်သည့်အခါမျှ စွမ်းဆောင်ရရှိမည် မဟုတ်ပေ။ အကြောင်းမှာ ၎င်းတို့သည် ဘုရားသခင်၏ နှုတ်ကပတ်တော်များကို သဘောပေါက်နားလည်ရန် သမ္မာတရားအဖြစ် ဖတ်ရှုခြင်းမဟုတ်ဘဲ မိမိတို့၏ ကိုယ်ပိုင်ပန်းတိုင်များကို စွမ်းဆောင်ရရှိရန် ပို့ဆောင်ပေးသည့် အရာတစ်ခုအဖြစ် ဖတ်ရှုသောကြောင့် ဖြစ်သည်။ အန္တိခရစ်တို့က “ငါသည် ဘုရားဖြစ်ချင်သည်၊ ငါသည် ခရစ်တော်ဖြစ်ချင်သည်” ဟု အတိအလင်း မပြောဆိုသော်လည်း ၎င်းတို့၏ လုပ်ရပ်များ၏ အနှစ်သာရနှင့် ဘုရားသခင်၏ နှုတ်ကပတ်တော်များအပေါ် ၎င်းတို့ သဘောထားပြုမူပုံ၏ အနှစ်သာရမှကြည့်သော် ခရစ်တော်ဖြစ်လာရန် ၎င်းတို့၏ ပန်းတိုင်သည် သိသာထင်ရှားသည်။ ဤအရာကို မည်သို့ စောင့်ကြည့်လေ့လာနိုင်သနည်း။ ၎င်းတို့သည် လူတို့ကို အထင်အမြင်မှားစေရန်၊ သမ္မာတရားကို နားမလည်သောသူများ၊ အသိဉာဏ်မဲ့သောသူများ၊ ဝိညာဉ်ရင့်ကျက်မှု အနည်းငယ်ရှိသောသူများ၊ သမ္မာတရားကို မလိုက်စားသောသူများ၊ မယုံကြည်သူများနှင့် ဆိုးယုတ်သောလူအချို့ကိုပင် အထင်အမြင်မှားစေရန် ဘုရားသခင်၏ နှုတ်ကပတ်တော်များနှင့် ဘုရားသခင်က ထုတ်ဖော်သည်ကို ၎င်းတို့မြင်ရသည့်အရာ၊ ဥပမာ သူ၏အရာအားလုံးနှင့်ဖြစ်ခြင်း စသည်တို့ကို အသုံးပြုကြသည်။ ၎င်းတို့သည် ဤလူတို့ကို မိမိတို့တွင် သမ္မာတရားရှိသည်၊ မိမိတို့သည် မှန်ကန်သောလူများဖြစ်သည်၊ မိမိတို့သည် ကြည်ညိုလေးစားခြင်းနှင့် မှီခိုခြင်းတို့နှင့် ထိုက်တန်သော ပုဂ္ဂိုလ်များဖြစ်သည်ဟု ယုံကြည်စေသည်။ အန္တိခရစ်တို့သည် ဤလူတို့ကို မိမိတို့အပေါ် မျှော်လင့်ချက်ထားရှိပြီး မိမိတို့ထံမှ ရှာဖွေစေရန် ရည်ရွယ်သည်၊ ပြီးလျှင် ဤသို့ဖြစ်ပျက်သည့်အခါ ၎င်းတို့သည် အတွင်းစိတ်၌ ကျေနပ်သည်ဟု ခံစားရသည်။

အန္တိခရစ်တို့သည် ဘုရားသခင်သည် အတုမရှိဖြစ်ကြောင်းကို ဘယ်သောအခါမျှ ဝန်မခံကြပေ။ ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို ဘယ်သောအခါမျှ ဝန်မခံကြပေ၊ သို့မဟုတ် ဘုရားသခင်တစ်ပါးတည်းသာလျှင် သမ္မာတရားကို ဖော်ပြနိုင်သည်ကိုလည်း ဘယ်သောအခါမျှ ဝန်မခံကြချေ။ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထား၊ ဘုရားသခင်၏ နှုတ်ကပတ်တော်များအပေါ် ၎င်းတို့ ကြိုးပမ်းအားထုတ်မှုနှင့် ဘုရားဖြစ်လိုသော၊ ခရစ်တော်ဖြစ်လိုသော ၎င်းတို့၏ လိုအင်ဆန္ဒတို့ကို အကဲဖြတ်ကြည့်လျှင် အန္တိခရစ်တို့သည် လူတစ်ဦးအနေဖြင့် ဘုရားဖြစ်လာရန်မှာ လွယ်ကူသောအရာဖြစ်ကြောင်း၊ ယင်းမှာ လူသားတို့ စွမ်းဆောင်နိုင်သည့်အရာတစ်ခုဖြစ်ကြောင်း ယုံကြည်ကြသည်။ ၎င်းတို့က “လူ့ဇာတိခံယူသော ဘုရားကို ခရစ်တော်ဟု ခေါ်ခြင်းမှာ သူက ဘုရားစကားအချို့ကို ပြောနိုင်သောကြောင့်သာ ဖြစ်သည်မဟုတ်လော။ သူသည် ဘုရားစကားများအတွက် သံတော်ဆင့်မျှသာ မဟုတ်လော။ လူများစွာတို့က သူ့နောက်လိုက်ခြင်းကြောင့်သာ မဟုတ်လော။ သို့ဖြစ်၍ လူတစ်ဦးသည်လည်း လူတို့အကြားတွင် တူညီသော အဆင့်အတန်းနှင့် ဂုဏ်သတင်းရှိလျှင်၊ ထိုသူ့ကိုလည်း လူများစွာတို့က ကိုးကွယ်စရာအဖြစ် ကိုးကွယ်ပြီး အားကိုးအားထားပြုကြလျှင် ထိုသူတို့သည် ခရစ်တော်ကဲ့သို့ ဆက်ဆံခံရခြင်းကို၊ ဘုရားအဖြစ် ဆက်ဆံခံရခြင်းကို မမွေ့လျော်နိုင်သလော။ ခရစ်တော်ကဲ့သို့ ဆက်ဆံခံရခြင်းကို မွေ့လျော်နိုင်ခြင်း၊ ဘုရား၏ ပင်ကိုလက္ခဏာနှင့် အနှစ်သာရရှိသောသူကဲ့သို့ ဆက်ဆံခံရခြင်းကို မွေ့လျော်နိုင်ခြင်းက လူတစ်ဦးကို ဘုရားဖြစ်စေသည် မဟုတ်လော။ ထိုအရာသည် အဘယ်မှာ ခက်ခဲသနည်း” ဟု ဆိုကြသည်။ ဤသို့ဖြင့် အန္တိခရစ်တို့၏ ဘုရားဖြစ်လိုသော လိုအင်ဆန္ဒသည် ရှိရင်းစွဲဖြစ်၏။ ၎င်းတို့သည် စာတန်ကဲ့သို့ ရည်မှန်းချက်နှင့် အနှစ်သာရမျိုး ရှိကြသည်။ ၎င်းတို့သည် အန္တိခရစ်များဖြစ်သောကြောင့်လည်းကောင်း၊ အန္တိခရစ်တို့၏ အနှစ်သာရကို ပိုင်ဆိုင်သောကြောင့်လည်းကောင်း ဘုရားသခင်၏ နှုတ်ကပတ်တော်များအပေါ် ဤသို့သော တုံ့ပြန်မှုများကို ပြသကြခြင်း အတိအကျပင် ဖြစ်သည်။ အန္တိခရစ်တို့အတွက် ၎င်းတို့အား ဝမ်းသာစေသည့်အရာမှာ ဘုရားသခင် လူ့ဇာတိခံယူခဲ့ခြင်း ဖြစ်သည်။ ဘုရားသခင်၏ နှုတ်ကပတ်တော်များကို လူတို့ ကြားနိုင်ကြပြီး တစ်ချိန်တည်းမှာပင် သူ့ကို ထိုလူတို့ မြင်နိုင်ကြသည်။ သူသည် ထိတွေ့နိုင်ပြီး မြင်နိုင်သော သာမန်လူတစ်ဦးဖြစ်ကာ ဤသာမန်ဖြစ်သော၊ မထင်ရှားသော၊ အရေးမပါသော ပုဂ္ဂိုလ်က များစွာသော စကားတို့ကို ပြောနိုင်ပြီး ဤသို့ဖြင့် ဘုရားသခင်ဟု ခေါ်ခံရသောကြောင့် အတိအကျပင် အန္တိခရစ်တို့သည် ဘုရားဖြစ်လာရန် ၎င်းတို့၏ အခွင့်အရေး နောက်ဆုံးတွင် ဆိုက်ရောက်လာပြီဖြစ်ကြောင်း မြင်ကြသည်။ ဤသာမန်လူသာ စကားမပြောခဲ့လျှင် အန္တိခရစ်တို့သည် ဘုရား သို့မဟုတ် ခရစ်တော်ဖြစ်လာရန် ၎င်းတို့၏ မျှော်လင့်ချက်မှာ အလွန်နည်းပါးသည်ဟု တွေးထင်ကြပေမည်။ သို့သော် ဤသာမန်လူက ဘုရားသခင်၏ နှုတ်ကပတ်တော်များကို ပြောကြားခဲ့ပြီး ဘုရားသခင်၏ အမှုကို လုပ်ဆောင်ခဲ့ကာ လူတို့အကြားတွင် လူများကို ကယ်တင်ရန် ဘုရားသခင်ကို ကိုယ်စားပြုခဲ့သောကြောင့် အတိအကျပင် အန္တိခရစ်တို့သည် ဤအရာကို ၎င်းတို့၏ အခွင့်အရေးအဖြစ်၊ အခွင့်ကောင်းယူစရာ အခွင့်အရေးတစ်ခုအဖြစ် မြင်ကြပြီး ၎င်းတို့အား ဘုရားသခင်၏ ပြောဆိုပုံ၊ သူ၏ လေသံနှင့် စကားပြောနည်းလမ်း၊ သူ၏ စိတ်သဘောထားကိုပင် အတုယူရန် သဲလွန်စများ ပိုမိုရရှိကာ တဖြည်းဖြည်း မိမိတို့ကိုယ်ကို ဘုရားနှင့် ပိုတူအောင်၊ ခရစ်တော်နှင့် ပိုတူအောင် ပြုလုပ်ကြလေသည်။ ဤသို့ဖြင့် ၎င်းတို့၏ စိတ်နှလုံး နက်ရှိုင်းရာတွင် အန္တိခရစ်တို့သည် ၎င်းတို့က ဘုရားနှင့် ပို၍ပို၍ တူလာနေကြောင်း၊ ၎င်းတို့သည် ဘုရားနှင့် တဖြည်းဖြည်း ပို၍ နီးစပ်လာနေကြောင်း ခံစားကြရသည်။ ၎င်းတို့သည် အမှုအရာအားလုံးတွင် ရိုသေလေးမြတ်ခြင်း၊ နောက်လိုက်ခြင်းနှင့် အားကိုးခြင်းခံရသော ဘုရားတစ်ပါးကို၊ အရာရာတိုင်းတွင် လူတို့က ရှာဖွေပြီး အားကိုးအားထားပြုကြသော ဘုရားတစ်ပါးကို အလွန်ပင် မနာလိုဖြစ်ကြသည်။ ၎င်းတို့သည် ခရစ်တော်၏ ပင်ကိုလက္ခဏာနှင့် ကိုယ်ပိုင်တန်ဖိုးကို မနာလိုဖြစ်ကြသည်။ အန္တိခရစ်တို့သည် ၎င်းတို့၏ စိတ်နှလုံးထဲတွင် မည်သည့်အရာများကို တွေးတောနေကြသနည်း။ ၎င်းတို့၏ စိတ်နှလုံး နက်ရှိုင်းရာသည် မှောင်မိုက်ပြီး ကောက်ကျစ်ဆိုးယုတ်သည် မဟုတ်လော။ ၎င်းတို့၏ စိတ်နှလုံး နက်ရှိုင်းရာသည် စက်ဆုပ်ဖွယ်ကောင်းသော၊ ညစ်ညမ်းသော၊ ရှက်ဖွယ်ဖြစ်သော အရာများ မဟုတ်လော။ (ဟုတ်ပါသည်။) ၎င်းတို့သည် အလွန်ပင် ရွံရှာဖွယ်ကောင်းလှပါတကား။

လူအချို့က “ကိုယ်တော် အန္တိခရစ်တို့အကြောင်း ဆက်တိုက်ပြောနေသည်ကို ကျွန်ုပ်တို့ နားထောင်ခဲ့ပြီးဖြစ်သော်လည်း ထိုသို့သောလူတစ်ဦးကို ကျွန်ုပ်တို့ အဘယ်ကြောင့် တစ်ခါမျှ မမြင်ဖူးရသနည်း။ ကိုယ်တော်က ပုံပြင်များ ပြောနေခြင်းလော။ လက်လှမ်းမမီသော အကြောင်းအရာများကို ပြောနေခြင်းလော” ဟု ဆိုကြသည်။ ထိုသို့သောလူများ တည်ရှိသည်ဟု သင်တို့ ထင်သလော။ (ထင်ပါသည်။) သင်တို့ မည်မျှ တွေ့ဖူးသနည်း။ သင်တို့သည် ၎င်းတို့ထဲမှ တစ်ဦးလော။ (ကျွန်ုပ်တို့သည်လည်း ဤအခြေအနေများကို ပြသပြီး ထိုသို့သော သွင်ပြင်လက္ခဏာများကို ထုတ်ဖော်ပါသည်။ ၎င်းတို့သည် အန္တိခရစ်များကဲ့သို့ မပြင်းထန်သော်လည်း သဘာဝ အနှစ်သာရမှာမူ အတူတူပင်ဖြစ်ပါသည်။) ဤအခြေအနေများရှိခြင်းသည် အန္တရာယ်ရှိသည်ဟု သင်တို့ ထင်သလော။ (ထင်ပါသည်။) အန္တရာယ်ရှိသည်ကို သင်သိလျှင် သင်ပြောင်းလဲရန် လိုအပ်သည်။ ပြောင်းလဲရန် လွယ်ကူသလော။ စင်စစ်အားဖြင့် လွယ်ကူသကဲ့သို့ ခက်လည်းခက်ခဲနိုင်သည်။ သင်သည် ဘုရားသခင်၏ နှုတ်ကပတ်တော်များကို လိုက်နာရန် သမ္မာတရားအဖြစ် သဘောထားမည်ဆိုလျှင် သခင်ယေရှု မိန့်တော်မူခဲ့သည့် “သင်၏စကားမှာ ဟုတ်သည်ကိုအဟုတ်၊ မဟုတ်သည်ကို မဟုတ်ဖြစ်စေလော့” ဟူသည့်အတိုင်း ရိုးရှင်းလှစွာပင် သင်သည် အမှန်တကယ် နောင်တရနိုင်သည်။ ဥပမာအားဖြင့် ဘုရားသခင်က သင့်အား တစ်စုံတစ်ခုကို ဖြစ်မြောက်စေရန် “စားပြီးလျှင် ဇလုံကို ဆေးထားသကဲ့သို့ သန့်စင်သွားအောင် လျက်ရမည်။ ဤသည်မှာ အစားအစာကို ချွေတာခြင်းဖြစ်ပြီး တစ်ကိုယ်ရေသန့်ရှင်းရေးကိုလည်း ဂရုစိုက်ခြင်း ဖြစ်သည်” ဟု ပြောလေသည်။ ဤညွှန်ကြားချက်များသည် ရိုးရှင်းသလော။ အကောင်အထည်ဖော်ရန် လွယ်ကူသလော။ (လွယ်ကူပါသည်။) အကယ်၍ ဘုရားသခင်က ထိုသို့သော တောင်းဆိုမှုကို ပြုလုပ်လျှင် ဤဝါကျအနည်းငယ်မျှသာဖြစ်ပြီး လူတို့၏ အခက်အခဲများ သို့မဟုတ် ၎င်းတို့၏ အခြေအနေများအကြောင်းကို စကားထဲထည့်မပြောဘဲ သို့မဟုတ် ဖောက်ပြန်ပျက်စီးသော စိတ်သဘောထားများအကြောင်း မပြောဘဲ၊ အမျိုးမျိုးသော အခြေအနေများကို မခွဲခြားဘဲ ဤအမှုအရာတစ်ခုတည်းကို သင်မည်သို့ အကောင်အထည်ဖော်ပြီး လက်တွေ့လုပ်ဆောင်မည်နည်း။ သင့်အတွက်မူ ဤဝါကျများသည် ဘုရားသခင်၏ နှုတ်ကပတ်တော်များဖြစ်သည်၊ ယင်းတို့သည် သမ္မာတရားဖြစ်သည်၊ ပြီးလျှင် ယင်းတို့သည် သင်လိုက်နာသင့်သည့်အရာတစ်ခု ဖြစ်သည်။ သင်လုပ်ဆောင်သင့်သည့်အရာမှာ နေ့စဉ်နေ့တိုင်း၊ စားပြီးတိုင်း ဘုရားသခင်၏ သတ်မှတ်ချက်အတိုင်း လိုက်နာရန်ဖြစ်သည်။ ထိုသို့ဆိုလျှင် သင်သည် ဘုရားသခင်၏ လမ်းခရီးကို လိုက်လျှောက်နေခြင်းဖြစ်ပြီး ဘုရားသခင်၏ နှုတ်ကပတ်တော်များကို သမ္မာတရားအဖြစ်၊ သင်နာခံသင့်သည့်အရာအဖြစ် သဘောထားနေခြင်း ဖြစ်သည်။ သင်သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်သောသူတစ်ဦး ဖြစ်လာပြီး ဤအရှင်းဆုံးသော အမှုအရာတွင် သင်သည် အန္တိခရစ်၏ စိတ်သဘောထားကို ဖယ်ရှားပြီးဖြစ်လေသည်။ သို့တည်းမဟုတ်ပါက ထိုအစား သင်သည် ဤစကားအနည်းငယ်ကို ကြားပြီးနောက်တွင် နှုတ်ဖြင့် သဘောတူပြီး မှတ်သားကောင်း မှတ်သားထားနိုင်သော်လည်း စားပြီးသည့်အခါ ဇလုံထဲတွင် ထမင်းစေ့အနည်းငယ် ကျန်နေသည်ကို မြင်သောအခါ “ငါက အခြားသောအရာများဖြင့် အလုပ်ရှုပ်နေသည်” ဟု တွေးကာ ဇလုံကို ထိုအတိုင်း ထားခဲ့လိုက်သည်။ နောက်တစ်နပ်တွင်လည်း ထိုအတိုင်းပင် သင်လုပ်သည်။ သင်သည် ဘုရားသခင်ထံမှ ဤညွှန်ကြားချက်အနည်းငယ်ကို စိတ်ထဲတွင် မှတ်ထားသော်လည်း ယင်းတို့ကို သင်အမှန်တကယ် လက်တွေ့လုပ်ဆောင်မည့် တိကျသောနေ့ရက် မရှိပေ။ အချိန်ကြာလာသည်နှင့်အမျှ သင်သည် ဤစကားများကို မေ့သွားသည်။ သို့ဖြစ်၍ သင်သည် ယင်းတို့ကို လက်တွေ့မလုပ်ဆောင်ရုံသာမက ဘုရားသခင်၏ နှုတ်ကပတ်တော်များကိုလည်း စွန့်ပစ်လိုက်ပြီးဖြစ်သည်။ ဤသည်က သင့်ကို မည်သို့သောလူစားမျိုး ဖြစ်စေသနည်း။ သင်သည် ဤစကားများကို အကောင်အထည်ဖော်ခြင်း မရှိလျှင် သင်သည် သူ၏နှုတ်ကပတ်တော်များကို ကြားရုံဖြင့် ဘုရားသခင်၏ လမ်းခရီးကို လိုက်လျှောက်နိုင်သောသူတစ်ဦး ဟုတ်သလော။ သင်သည် သမ္မာတရားကို လိုက်စားသောသူတစ်ဦး ဟုတ်သလော။ မဟုတ်သည်မှာ သိသာထင်ရှားပေသည်။ အကယ်၍ တစ်စုံတစ်ဦးသည် သမ္မာတရားကို မလိုက်စားလျှင် ၎င်းတို့ကို အန္တိခရစ်တစ်ဦးအဖြစ် သတ်မှတ်နိုင်သလော။ သမ္မာတရားကို လက်တွေ့လုပ်ဆောင်ရန် ပျက်ကွက်ခြင်းသည် အန္တိခရစ်တစ်ဦးဖြစ်ခြင်းနှင့် မလွဲမသွေ ညီမျှသလော။ (မဟုတ်ပါ။) ဤလူစားမျိုးသည် ဘုရားသခင်၏ နှုတ်ကပတ်တော်များကို အရေးမပါသောအရာတစ်ခုအဖြစ် တစ်ဖက်နားမှဝင်ပြီး တစ်ဖက်နားမှထွက်သကဲ့သို့ သဘောထားပြုမူသည်၊ ယင်းတို့ကို လက်တွေ့မလုပ်ဆောင်သကဲ့သို့ များများစားစားလည်း မစဉ်းစားပေ။ ၎င်းတို့သည် ရိုးရိုးလေး မေ့သွားခြင်းသာ ဖြစ်သည်။ ဤသည်မှာ အန္တိခရစ်တစ်ဦး မဟုတ်ပေ။ ဘုရားသခင်ထံမှ ဤညွှန်ကြားချက်များကို ကြားပြီးနောက်တွင် “စားပြီးလျှင် ဇလုံကို လျက်ရမည်လော။ အလွန်ရှက်စရာကောင်းပါတကား။ ကျွန်ုပ်သည် သူတောင်းစားတစ်ဦး မဟုတ်ပါ၊ ထို့အပြင် စားစရာမရှိသည့် အခြေအနေမျိုးလည်း မဟုတ်။ ကျွန်ုပ်သည် ထိုအရာကို လုံးဝ လုပ်ဆောင်မည် မဟုတ်။ ဇလုံကို သန့်စင်အောင် လျက်လိုသောသူများ လျက်ကြပါစေ” ဟု တွေးသော အခြားလူအမျိုးအစားတစ်မျိုးလည်း ရှိသည်။ တစ်စုံတစ်ဦးက “ဤသည်မှာ ဘုရားသခင်၏ တောင်းဆိုချက်ဖြစ်သည်” ဟု ပြောသောအခါ ၎င်းတို့က “ဤသည်မှာ ဘုရား၏ တောင်းဆိုချက်ဖြစ်လျှင်ပင် လက်မခံနိုင်စရာပင်။ ဘုရားက ထိုသို့သောအရာများကို မတောင်းဆိုသင့်ပါ။ ဤစကားများသည် သမ္မာတရား မဟုတ်။ ဘုရားသည် အရေးမပါသော၊ ယုတ္တိမတန်သော၊ ထိုမျှ မကောင်းသော အရာများကိုလည်း ပြောဆိုသည်။ လူတို့အပေါ် ဘုရား၏ တောင်းဆိုချက်အားလုံးသည် သမ္မာတရားဖြစ်ချင်မှ ဖြစ်ပေမည်။ ဤတောင်းဆိုချက်တစ်ခုမှာမူ ငါ့အဖို့ သမ္မာတရားနှင့် မတူပါ။ သခင်ယေရှုက ‘ကောင်းကင်ဘုံ၌ရှိသော ငါ၏ခမည်းတော် အလိုတော်အတိုင်း လိုက်လျှောက်သောသူ မည်သူမဆိုသည် ထိုသူသည် ငါ၏ညီအစ်ကို၊ ညီအစ်မနှင့် မိခင်ပင်တည်း။’ ဤကဲ့သို့သော စကားများသာ သမ္မာတရားဖြစ်သည်။ စားပြီးလျှင် ဇလုံကို သန့်စင်အောင် လျက်ခြင်းသည် တစ်ကိုယ်ရေ သန့်ရှင်းရေးကို ဂရုစိုက်ခြင်းဖြစ်သည်တဲ့လား။ ရိုးရိုးတန်းတန်း ဆေးလိုက်လျှင် ပြီးသွားမည်သာ။ အဘယ်ကြောင့် ငါတို့ကို ဇလုံများ လျက်ခိုင်းရသနည်း။ ဤတောင်းဆိုချက်သည် ငါ၏ အယူအဆများနှင့်ဖြစ်စေ၊ စိတ်ကူးများနှင့်ဖြစ်စေ မကိုက်ညီပေ။ မည်သည့်နေရာတွင်မဆို လက်မခံနိုင်စရာပင်။ ငါ့ကို ဇလုံလျက်ခိုင်းသည်မှာ လုံးဝမဖြစ်နိုင်သည့် ကိစ္စပင်။ တစ်ကိုယ်ရေသန့်ရှင်းရေးကို ထိုသို့ အဓိပ္ပာယ်ဖွင့်သလော။ ငါသည် ငါ၏ဇလုံကို ရေဖြင့်ဆေးသည်၊ ပိုးသတ်ဆေး သုံးသည်။ ယင်းကို ငါက တစ်ကိုယ်ရေသန့်ရှင်းရေးဟု ခေါ်သည်” ဟု တွေးကြသည်။ ဤလူစားမျိုးသည် ဤစကားများကို ကြားပြီးနောက်တွင် ၎င်းတို့၏ ကိုယ်ပိုင်အတွေးအခေါ်များနှင့် အတွင်းစိတ်မှ အတိုက်အခံလုပ်ခြင်းတို့ ရှိကြသည်၊ ၎င်းတို့သည် လှောင်ပြောင်ခြင်းနှင့် အသရေဖျက်ခြင်းတို့ကိုပင် ပြုလုပ်ကြသည်။ ဤစကားများသည် ဘုရားသခင်ထံမှ ဖြစ်သောကြောင့် ၎င်းတို့သည် လူအများရှေ့တွင် ယင်းတို့ကို ဝေဖန်ခြင်းမပြုရဲကြသော်လည်း ၎င်းတို့တွင် ထိုအရာများနှင့်ပတ်သက်၍ ထင်မြင်ချက်များ သို့မဟုတ် အယူအဆများ မရှိဟု မဆိုလိုပေ။ ၎င်းတို့၏ ထင်မြင်ချက်များနှင့် အယူအဆများက မည်သည့်နေရာတွင် ပေါ်လွင်ထင်ရှားသနည်း။ ၎င်းတို့သည် ဤစကားများကို လက်မခံပေ သို့မဟုတ် လက်တွေ့လုပ်ဆောင်ခြင်း မရှိပေ။ ၎င်းတို့တွင် ထိုအရာများနှင့်ပတ်သက်၍ ကိုယ်ပိုင်အတွေးအခေါ်များ ရှိကြပြီး ယင်းတို့ကို ဝေဖန်သုံးသပ်နိုင်စွမ်းနှင့် ယင်းတို့အပေါ် အယူအဆများ ထားရှိနိုင်စွမ်း ရှိကြသည်။ ထို့ကြောင့် ၎င်းတို့ စားသောက်ပြီး၍ လူအချို့က မိမိတို့၏ဇလုံများကို သန့်စင်အောင် လျက်နေသည်ကို မြင်သောအခါ ၎င်းတို့သည် ထိုသို့မလုပ်ဆောင်ဘဲ ရှောင်ကြဉ်ကြသည်၊ ဘုရားသခင်၏ နှုတ်ကပတ်တော်များအတိုင်း လက်တွေ့လုပ်ဆောင်သောသူတို့အပေါ် ၎င်းတို့၏ စိတ်နှလုံးထဲတွင် မထီမဲ့မြင်ပြုစိတ်ပင် ထားရှိကြသည်။ ၎င်းတို့၏ အပြင်ပန်းသည် မကြာခဏဆိုသလို လှောင်ပြောင်ခြင်းနှင့် ကဲ့ရဲ့ခြင်းကို ထုတ်ဖော်ပြပြီး အခြားသူများ၏ အပြုအမူကို ပြုပြင်လိုသော သဘောထားမျိုးကိုပင် ထုတ်ဖော်ပြတတ်သည်။ ၎င်းတို့သည် ဘုရားသခင်ပြောသည့်အရာအတိုင်း မလုပ်ဆောင်ရုံသာမက တစ်ချိန်တည်းမှာ ပြောင်းပြန်ပင် လုပ်ဆောင်လျက် ယင်းတို့နှင့် ဆန့်ကျင်သော လုပ်ရပ်များကို လုပ်ဆောင်ကြသည်။ ၎င်းတို့သည် ဘုရားသခင်၏ တောင်းဆိုချက်များကို ငြင်းပယ်ရန်၊ ဘုရားသခင်ပြောခဲ့သည့်အရာကို အတိုက်အခံလုပ်ရန် ၎င်းတို့၏ လုပ်ဆောင်ချက်များကို အသုံးပြုကြပြီး ဘုရားသခင်ပြောသည့်အရာက မမှန်ကန်ကြောင်းနှင့် ၎င်းတို့၏ နည်းလမ်းသာလျှင် မှန်ကန်ကြောင်း နောက်ထပ် ပို၍များသော လူတို့ကို ဖျောင်းဖျကာ ပို၍များသော လူတို့ကို ဘုရားသခင်၏ နှုတ်ကပတ်တော်များအား အတိုက်အခံလုပ်ပြီး ပြစ်တင်ရှုတ်ချရန် ဦးဆောင်လျက် ၎င်းတို့၏ လုပ်ဆောင်ချက်များမှတစ်ဆင့် ပိုမို၍များသော အာရုံစိုက်မှုကို ဆွဲဆောင်ရန်လည်း ကြိုးပမ်းကြသည်။ ၎င်းတို့သည် ဘုရားသခင် ညွှန်ကြားသည့်အတိုင်း လုံးဝကို မလုပ်ဆောင်ကြပေ။ စားပြီးတိုင်း ၎င်းတို့သည် မိမိတို့၏ ဇလုံကို ရေဖြင့် ဆေးရုံသာမက ပိုးသတ်ဆေးနှင့် ပန်းကန်ဆေးဆပ်ပြာတို့ဖြင့် အကြိမ်ကြိမ် ဆေးကြောပြီးနောက် ပိုးသတ်စက်ဖြင့် ပိုးသတ်ကြသည်။ ဤသို့လုပ်ဆောင်နေစဉ် ၎င်းတို့သည် စကားအချို့ကိုလည်း အမှုမဲ့အမှတ်မဲ့ ဖန်တီးပြောဆိုကာ လူတိုင်းကို “အမှန်စင်စစ် လျက်ခြင်းသည် ပိုးမွှားများကို မသေစေနိုင်သကဲ့သို့ ရေဖြင့် ဆေးကြောခြင်းကလည်း မသေစေနိုင်ပါ။ ပိုးသတ်ဆေးကို အပူချိန်မြင့်မားမှုနှင့် ပေါင်းစပ်အသုံးပြုမှသာလျှင် လုံးဝ ပိုးသန့်စင်နိုင်မည် ဖြစ်သည်။ ယင်းက တစ်ကိုယ်ရေသန့်ရှင်းမှု ဖြစ်သည်” ဟု ပြောကြသည်။ ၎င်းတို့သည် ဘုရားသခင် ပြောသည့်အရာကို လက်ခံရန် သို့မဟုတ် ဘုရားသခင်ညွှန်ကြားသည့်အတိုင်း လက်တွေ့လုပ်ဆောင်ရန် ငြင်းပယ်ရုံသာမက ဘုရားသခင်တောင်းဆိုသည့်အရာကို အတိုက်အခံလုပ်ရန်၊ ပြစ်တင်ရှုတ်ချရန်နှင့် ဝေဖန်သုံးသပ်ရန် ၎င်းတို့၏ ကိုယ်ပိုင်စကားများနှင့် လုပ်ရပ်များကိုပင် အသုံးပြုကြသည်။ ထို့ထက်ပင် ပို၍လွန်ကဲသည်မှာ ၎င်းတို့သည် ဘုရားသခင်၏ တောင်းဆိုချက်များကို ပြစ်တင်ရှုတ်ချရန်၊ အတိုက်အခံလုပ်ရန်နှင့် ဝေဖန်သုံးသပ်ရန် ၎င်းတို့နှင့်အတူ ပူးပေါင်းစေဖို့ ပို၍များသော လူတို့ကို လှုံ့ဆော်ရန်နှင့် အထင်အမြင်မှားစေရန် ၎င်းတို့မှန်ကန်သည်ဟု ယူဆသော ထင်မြင်ချက်အချို့ကို အသုံးပြုကြသည်။ ဤနေရာတွင် ၎င်းတို့သည် မည်သည့်ကဏ္ဍမှ ပါဝင်ဆောင်ရွက်နေသနည်း။ ယင်းမှာ လူများစွာတို့ကို ဘုရားသခင်၏ နှုတ်ကပတ်တော်များကို နားထောင်ရန်နှင့် ဘုရားသခင်ကို ခြွင်းချက်မရှိ ကျိုးနွံနာခံရန် ဦးဆောင်ဖို့မဟုတ်သကဲ့သို့ လူတို့တွင် အယူအဆများ ပေါ်ပေါက်လာသည့်အခါ ၎င်းတို့၏ အယူအဆများကို ဖြေရှင်းပေးရန်လည်း မဟုတ်၊ ထိုသို့သော ပဋိပက္ခများ ပေါ်ပေါက်လာသည့်အခါ လူနှင့်ဘုရားကြားရှိ ပဋိပက္ခကို ဖြေရှင်းပေးရန်ဖြစ်စေ၊ လူတို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းပေးရန်ဖြစ်စေ မဟုတ်ပေ။ ထိုအစား ၎င်းတို့သည် ဘုရားသခင်ကို ဝေဖန်ရန်၊ ဘုရားသခင်၏ နှုတ်ကပတ်တော်များ မှန်ကန်မှု ရှိမရှိကို ဆန်းစစ်ရာတွင်လည်းကောင်း၊ စေ့စေ့စပ်စပ် ကြည့်ရှုစစ်ဆေးရာတွင်လည်းကောင်း ၎င်းတို့နှင့်အတူ ပူးပေါင်းစေရန် လူများစွာတို့ကို သွေးထိုးလှုံ့ဆော်ပြီး အထင်အမြင်မှားစေသည်။ အပြင်ပန်းအားဖြင့် ၎င်းတို့သည် မှန်ကန်ပုံရသည့်အရာကို လုပ်ဆောင်လျက် တရားမျှတမှုကို စောင့်ထိန်းသူများ ဖြစ်ပုံပေါ်ကြသည်။ သို့သော် ဤမှန်ကန်သော အပြုအမူသည် ဘုရားသခင်နောက် လိုက်သောသူတစ်ဦးနှင့် သင့်တော်သလော။ ဤသည်မှာ လူ့တရားမျှတစိတ်လော။ (မဟုတ်ပါ။) သို့ဆိုလျှင် ဤလူစားမျိုး၏ အပြုအမူနောက်ကွယ်ရှိ ၎င်းတို့၏ အနှစ်သာရသည် အတိအကျအားဖြင့် မည်သည့်အရာဖြစ်သနည်း။ (၎င်းတို့တွင် အန္တိခရစ်များ၏၊ နတ်ဆိုးများ၏ အနှစ်သာရ ရှိပါသည်။) ဤပုဂ္ဂိုလ်တို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် သဘောထားဆက်ဆံရန် ပျက်ကွက်ကြရုံသာမက ပို၍ ရှက်ဖွယ်ကောင်းသည်မှာ ၎င်းတို့သည် သူတစ်ပါးကို ညွှန်ကြားရန် ဘုရားသခင်၏ နှုတ်ကပတ်တော်များကို မကြာခဏ အသုံးပြုကာ မိမိတို့ကိုယ်ကို အမွှမ်းတင်ပြီး လေးစားအားကျခြင်းကို ရယူခြင်းဖြင့် ဝိညာဉ်ရေးရာဆန်သော လူများအဖြစ် ဟန်ဆောင်နိုင်ကြခြင်းပင် ဖြစ်သည်။ ၎င်းတို့ကိုယ်တိုင်က ဘုရားသခင်၏ နှုတ်ကပတ်တော်များကို လက်တွေ့မလုပ်ဆောင်ကြသကဲ့သို့ ယင်းတို့ကို တွေ့ကြုံခံစားရန်နှင့် အကောင်အထည်ဖော်ရန် သမ္မာတရားအဖြစ်လည်း သဘောထားပြုမူခြင်း မရှိကြပေ။ သို့သော် ၎င်းတို့သည် အခြားသူများကို “ဘုရားက စားပြီးလျှင် ဇလုံကို သန့်စင်အောင် လျက်ရမည်၊ ဤသည်မှာ အကျင့်ကောင်းတစ်ခုဖြစ်ပြီး အစားအစာကို ချွေတာရာရောက်သည်ဟု မိန့်တော်မူခဲ့သည်” ဟု မျက်နှာထားတင်းတင်းဖြင့် တည်ကြည်လေးနက်စွာ မကြာခဏ ပြောကြသည်။ စကားလုံးတိုင်း၊ ဝါကျတိုင်းတွင် ၎င်းတို့သည် “ဘုရားက ပြောသည်”၊ “ဤသည်မှာ ဘုရား၏ နှုတ်ကပတ်တော်ဖြစ်သည်” သို့မဟုတ် “ဤသည်မှာ သမ္မာတရားဖြစ်သည်” ဟူသော အလံကို ဝှေ့ယမ်းကြသော်လည်း ၎င်းတို့ကိုယ်တိုင်ကမူ ယင်းကို လုံးဝ လက်မခံကြချေ၊ သို့မဟုတ် လက်တွေ့မလုပ်ဆောင်ပေ။ ထို့အပြင် ၎င်းတို့သည် ဘုရားသခင်၏ နှုတ်ကပတ်တော်များအပေါ် အမျိုးမျိုးသော ဝေဖန်သုံးသပ်မှုများနှင့် မှားယွင်းပြီး အဓိပ္ပာယ်မဲ့သော အနက်ဖွင့်ဆိုချက်များကို ဖန်တီးကြသည်။ ဤသည်မှာ အန္တိခရစ်တို့ လုပ်ဆောင်သည့်အရာ ဖြစ်သည်။

ဤလူအမျိုးအစားသုံးမျိုး၏ သရုပ်သကန်များကို ယခုပင် ဆန်းစစ်ပြီးသည့်နောက် မည်သည့်အမျိုးအစားက အပြင်းထန်ဆုံးဖြစ်သနည်း။ (နောက်ဆုံးအမျိုးအစား ဖြစ်ပါသည်။) ဤလူစားမျိုးသည် ဘုရားသခင်၏ နှုတ်ကပတ်တော်များကို ကိုယ်တိုင် လက်တွေ့မလုပ်ဆောင်ဘဲ ဘုရားသခင်၏ နှုတ်ကပတ်တော်များကို ဆန့်ကျင်သော အမျိုးမျိုးသော အတိုက်အခံလုပ်ခြင်းများနှင့် ဝေဖန်သုံးသပ်ခြင်းများဖြင့် ပြည့်နေသည်။ ထို့အပြင် ၎င်းတို့သည် အခြားသူများကို အထင်အမြင်မှားစေရန်နှင့် ၎င်းတို့၏ ကိုယ်ပိုင်ပန်းတိုင်များကို ဖြစ်မြောက်အောင်မြင်စေရန် ဘုရားသခင်၏ နှုတ်ကပတ်တော်များကို အသုံးပြုကြသည်။ ထိုသို့သောလူများသည် အန္တိခရစ်များ ဖြစ်ကြသည်။ ဘုရားသခင်၏ နှုတ်ကပတ်တော်များ၏ မည်သည့်သွင်ပြင်လက္ခဏာပင်ဖြစ်စေ ဤနှုတ်ကပတ်တော်များသည် ၎င်းတို့၏ အယူအဆများနှင့် ကိုက်ညီလျှင်ပင်၊ ၎င်းတို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မမှတ်ယူကြပေ။ ဤသည်မှာ လူ့အယူအဆများ၊ ရိုးရာယဉ်ကျေးမှုနှင့် အတွေးအခေါ်တို့နှင့် လုံးဝဆန့်ကျင်သော ဘုရားသခင်၏ ထိုနှုတ်ကပတ်တော်များအတွက် အထူးသဖြင့် မှန်ကန်ပေသည်။ အန္တိခရစ်တို့သည် ဤနှုတ်ကပတ်တော်များကို သာ၍ပင် အရေးမထားကြချေ။ ၎င်းတို့သည် ဘုရားသခင်၏ နှုတ်ကပတ်တော်များကို အရေးမကြီးဟု ရှုမြင်လျှင် အဘယ်ကြောင့် ယင်းတို့ကို တရားဟောကြမည်နည်း။ ၎င်းတို့သည် မိမိတို့၏ ရည်ရွယ်ချက်များကို ဖြည့်ဆည်းရန် ဘုရားသခင်၏ နှုတ်ကပတ်တော်များကို အသုံးပြုလိုကြသည်။ ဤလူအမျိုးအစားသုံးမျိုးတွင် အန္တရာယ်အရှိဆုံးမှာ နောက်ဆုံးတစ်မျိုးဖြစ်သည်။ ပထမအမျိုးအစားမှာ အဘယ်နည်း။ (၎င်းတို့သည် ဘုရားသခင်၏ နှုတ်ကပတ်တော်များကို နားထောင်ပြီး လက်တွေ့လုပ်ဆောင်ကြပါသည်။) ဘုရားသခင်၏ နှုတ်ကပတ်တော်များကို နားထောင်ပြီး လက်တွေ့လုပ်ဆောင်သောသူများသည် အားလုံး ဦးနှောက်မရှိသောသူများဖြစ်သည်ဟု သင်တို့ ထင်သလော။ အပေါ်ယံအားဖြင့် ဘုရားသခင်ပြောသမျှနှင့် လူတို့ကို လုပ်ဆောင်ခိုင်းသမျှကို တိကျစွာ နာခံခြင်းသည် အနည်းငယ် မိုက်မဲပုံရသလော။ (မဟုတ်ပါ။) ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်သောသူများသည် အထက်မြက်ဆုံးဖြစ်ကြသည်။ ဒုတိယလူအမျိုးအစားသည် လုပ်ဆောင်မှုကို အာရုံစိုက်သည်၊ ၎င်းတို့သည် သမ္မာတရားကို လက်တွေ့မလုပ်ဆောင်ဘဲ မိမိတို့၏ ကိုယ်ပိုင်အလိုဆန္ဒအတိုင်းသာ လုပ်ဆောင်ပြီး အလုပ်လုပ်ပေးခြင်းအချို့ကိုသာ ပြုလုပ်ကြသည်။ ၎င်းတို့သည် ဘုရားသခင်၏ နှုတ်ကပတ်တော်များ၏ အဓိပ္ပာယ် သို့မဟုတ် တောင်းဆိုချက်များနှင့် စံနှုန်းများကို အာရုံမစိုက်ကြပေ။ ၎င်းတို့သည် ဘုရားသခင်၏ ရည်ရွယ်ချက်များ သို့မဟုတ် သူ၏ အတွင်းပိုင်းသဘောထားကို သဘောပေါက်နားလည်ခြင်းမရှိဘဲ လုပ်ဆောင်ခြင်းကိုသာ အာရုံစိုက်ကြသည်။ ၎င်းတို့က “ကိုယ်တော်က ကျွန်ုပ်တို့အတွက် စေတနာကောင်း ရှိသည်ကို ကျွန်ုပ်သိပါသည်။ ကိုယ်တော်ပြောသမျှ မှန်ကန်ပါသည်။ ကိုယ်တော်ပြောသည့်အရာကို ကျွန်ုပ်တို့ ကျိုးနွံနာခံပြီး လက်တွေ့လုပ်ဆောင်သင့်သည်၊ ကိုယ်တော်က စကားပြောခြင်းကိုသာ အာရုံစိုက်ပါ၊ ကျွန်ုပ်တို့အားလုံး နားထောင်ပါမည်” ဟု စဉ်းစားကြသည်။ သို့သော် လက်တွေ့တွင် ၎င်းတို့သည် ဘုရားသခင်ပြောသည့်အရာ သို့မဟုတ် ဘုရားသခင်က လူတို့အတွက် ထားရှိသော အသေးစိတ် တောင်းဆိုချက်များကို အလေးအနက်မထားကြပေ။ ၎င်းတို့သည် မစဉ်းမစားဘဲ ပြုမူကြခြင်းသာ ဖြစ်သည်။ မစဉ်းမစားဘဲ ပြုမူခြင်းသည် တစ်ခါတစ်ရံတွင် အထိန်းအကွပ်မဲ့စွာနှင့် မဆင်မခြင် ရမ်းကားပြုမူခြင်းသို့၊ အဖျက်အမှောင့်လုပ်ခြင်းများနှင့် နှောင့်ယှက်ခြင်းများကို ဖြစ်စေခြင်းသို့ ဆိုက်ရောက်စေနိုင်သည်၊ ယင်းသည် ဘုရားသခင်ကို အတိုက်အခံလုပ်ခြင်းသို့ ဆိုက်ရောက်စေနိုင်သည်။ ဘုရားသခင်ကို ပြင်းထန်သောအတိုင်းအတာအထိ အတိုက်အခံလုပ်ခြင်းသည် တစ်ခါတစ်ရံတွင် ကြီးမားသော ဒုက္ခများစွာကို ဖြစ်စေပြီး ဤသည်က တစ်ဖန် ပျက်စီးခြင်းသို့ ဆိုက်ရောက်စေနိုင်သည်။ ဤသည်မှာ သမ္မာတရားကို မလိုက်စားသောသူများအတွက် အပြင်းထန်ဆုံးသော အကျိုးဆက်ဖြစ်ပြီး အချို့လူများသည် ဤအဆင့်သို့ ရောက်ရှိနိုင်သည်။ တတိယလူအမျိုးအစားဖြစ်သော အန္တိခရစ်တို့သည် စာတန်၏ အမာခံနောက်လိုက်များ ဖြစ်ကြသည်။ ၎င်းတို့သည် မည်သည့်အရာပင်ဖြစ်စေ သမ္မာတရားကို မည်သည့်အခါမျှ လက်တွေ့မလုပ်ဆောင်ကြပေ။ ၎င်းတို့တွင် ကိုယ်ပိုင်အယူအဆများ ရှိသည့်အချိန်ကို မဆိုထားနှင့်၊ သင်ပြောသည့်အရာ မှန်ကန်လျှင်ပင် ၎င်းတို့ နားထောင်မည်မဟုတ်ချေ။ ၎င်းတို့သည် ဘုရားသခင်၏ အသေအကြေတိုက်မည့် ရန်သူတော်များ၊ သမ္မာတရား၏ အသေအကြေတိုက်မည့် ရန်သူတော်များ ဖြစ်ကြသည်။ အပြင်ပန်းအားဖြင့် အစဉ်းလဲဆုံးနှင့် အပါးနပ်ဆုံးမှာ ဤလူများဖြစ်ပုံရသည်။ ၎င်းတို့သည် အရာရာတိုင်းကို ထိုးထွင်းသိမြင်ပြီး စေ့စေ့စပ်စပ် ကြည့်ရှုစစ်ဆေးကာ အမှုကိစ္စအားလုံးကို တွေးဆပြီး အဖြေရှာရန် ကြိုးစားကြသည်။ သို့သော်လည်း များစွာ စေ့စေ့စပ်စပ် ကြည့်ရှုစစ်ဆေးပြီးနောက်တွင် ၎င်းတို့သည် ဘုရားသခင်ကိုယ်တော်တိုင်ကို စေ့စေ့စပ်စပ် ကြည့်ရှုစစ်ဆေးခြင်းဖြင့် အဆုံးသတ်သွားပြီး ကိုယ်တော်နှင့်ပတ်သက်၍ အယူအဆများနှင့် ထင်မြင်ချက်များ ဖြစ်ပေါ်လာကြသည်။ ဘုရားသခင် မည်သို့ပင်လုပ်ဆောင်ပါစေ ယင်းသည် ၎င်းတို့၏ ကိုယ်ပိုင်ဝေဖန်သုံးသပ်မှုကို မကျော်လွှားနိုင်ပါက၊ ၎င်းတို့သည် ယင်းကို ခြွင်းချက်မရှိ ပြစ်တင်ရှုတ်ချကြသည်၊ ၎င်းတို့အတွက် အန္တရာယ်ဖြစ်မည်ကို စိုးရိမ်သဖြင့် ယင်းကို လက်တွေ့လုပ်ဆောင်ရန် ငြင်းပယ်ကြသည်။ အခြားတစ်ဖက်တွင် အပြင်ပန်းအားဖြင့် အသိဉာဏ်နည်းပြီး ရိုးအပုံရသောသူများသည် ဘုရားသခင်ပြောသည့်အတိုင်း တိတိကျကျ လုပ်ဆောင်ကြသည်။ ၎င်းတို့သည် အထူးတလည် ရိုးရှင်းပြီး ရိုးသားပုံရကာ မဖွင့်ဟသင့်သည့်အရာကိုပင် ပွင့်လင်းစွာ မျှဝေကြသည်၊ တိုင်ကြားရန် မလိုအပ်သည့်အရာကိုပင် တိုင်ကြားကြပြီး တစ်ခါတစ်ရံတွင် နုံအသော အပြုအမူအနည်းငယ်ကိုပင် ပြသကြသည်။ ဤသည်က မည်သည့်အရာကို ညွှန်ပြသနည်း။ ထိုသို့သောလူများ၏ စိတ်နှလုံးသည် ဘုရားသခင်ထံသို့ ပိတ်ထားခြင်း သို့မဟုတ် တားဆီးခံထားရခြင်းမရှိဘဲ ပွင့်လင်းနေကြောင်း ပြသသည်။ ဤရိုးရှင်းသော ဥပမာကို ဆွေးနွေးခြင်းအားဖြင့် ရည်ရွယ်ချက်မှာ အန္တိခရစ်ဆိုသည်မှာ မည်သည့်အရာပင် ဖြစ်သည်ကိုလည်းကောင်း၊ ဘုရားသခင်၏ နှုတ်ကပတ်တော်များအပေါ် ၎င်းတို့၏ သဘောထားသည် အမှန်တကယ် မည်သို့ရှိသည်ကိုလည်းကောင်း သင်တို့ကို နားလည်စေရန် ကူညီပေးဖို့ ဖြစ်သည်။ ယင်းမှာ မည်သည့်လူစားမျိုးက အန္တိခရစ်များဖြစ်ပြီး မည်သည့်အမျိုးအစားက သမ္မာတရားကို လက်တွေ့မလုပ်ဆောင်သော်လည်း အန္တိခရစ်များ မဟုတ်သည်ကို သင်တို့ ပိုင်းခြားသိမြင်စေရန် ဖြစ်သည်။ ယင်းမှာ ဤသို့သော ပိုင်းခြားသိမြင်နိုင်စွမ်းမျိုး ရှိစေရန် ဖြစ်သည်။ ငါသည် ယနေ့ ငါတို့ မိတ်သဟာယဖွဲ့နေသည့် အကြောင်းအရာကို သင်တို့ ပိုမိုကောင်းမွန်စွာ နားလည်ရန် လွယ်ကူစေဖို့ ဤဥပမာကို သာမန်ကာလျှံကာ ထုတ်ပြောလိုက်ခြင်းသာ ဖြစ်သည်။ သင်တို့ကို အမှန်တကယ် စားပြီးလျှင် ဇလုံများကို လျက်ခိုင်းနေခြင်း မဟုတ်ချေ။ ဇလုံလျက်ခြင်းသည် တစ်ကိုယ်ရေသန့်ရှင်းရေးနှင့် အဓိပ္ပာယ်တူသည် သို့မဟုတ် အစားအစာ မဖြုန်းတီးခြင်းနှင့် အဓိပ္ပာယ်တူသည်ဟုလည်း ငါ အဓိပ္ပာယ်မဖွင့်ဆိုခဲ့ပေ။ သင်တို့ ဤအရာကို လုပ်ဆောင်ရန် မလိုအပ်၊ သင်တို့ အထင်အမြင် မလွဲရ။

ယနေ့တွင် အန္တိခရစ်တို့သည် ဘုရားသခင်၏ နှုတ်ကပတ်တော်များကို မည်သို့ မထီမဲ့မြင်ပြုကြသည်နှင့်ပတ်သက်၍ နောက်ထပ်အချက်တစ်ခုကို မိတ်သဟာယဖွဲ့ခဲ့သည်။ အန္တိခရစ်များသည် ဘုရားသခင်၏ နှုတ်ကပတ်တော်များကို ကုန်ပစ္စည်းအဖြစ် သဘောထားပြုမူကြသည်။ ကုန်ပစ္စည်းများနှင့်ပတ်သက်လာလျှင် ရောင်းချခြင်း၊ ရောင်းဝယ်ခြင်း၊ အမြတ်နှင့် ငွေကြေးတို့ ပါဝင်သည်။ အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းအဖြစ် သဘောထားပြုမူခြင်းသည် လုံးဝ မလုပ်ဆောင်သင့်သည့်အရာဖြစ်ပြီး ယင်းမှာ အလွန် ဆိုးရွားပြီး အလွန်ကြီးမားသော အပြစ်ဖြစ်၏။ အဘယ်ကြောင့်နည်း။ ငါတို့ စုဝေးပွဲကို စတင်ခါစအချိန်က လူတိုင်းသည် ဘုရားသခင်၏ နှုတ်ကပတ်တော်များနှင့် သမ္မာတရားအပေါ် မိမိတို့၏ နားလည်သဘောပေါက်မှုကို မိမိတို့၏ ဘာသာစကားဖြင့် မိတ်သဟာယဖွဲ့ခဲ့ကြပြီး အရိုးရှင်းဆုံးသော စကားလုံးများဖြင့် အကျဉ်းချုပ်ခဲ့ကြသည်။ ခြုံငုံ၍ဆိုရလျှင် ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်။ လူသားမျိုးနွယ်အတွက် သမ္မာတရားသည် အလွန်အရေးကြီးသည်။ သမ္မာတရားသည် လူ၏အသက် ဖြစ်နိုင်သည်၊ ယင်းသည် လူများကို ကယ်တင်နိုင်ပြီး သေခြင်းမှ ပြန်လည်အသက်ရှင်စေနိုင်သည်၊ တစ်ဦးတစ်ယောက်ကို စံနှုန်းပြည့်မီသော ဖန်ဆင်းခံတစ်ဦး ဖြစ်လာစေနိုင်သည်။ လူသားမျိုးနွယ်အတွက် သမ္မာတရား၏ တန်ဖိုးကို စကားလုံးများ၊ ရုပ်ဝတ္ထုပစ္စည်းများ သို့မဟုတ် ငွေကြေးတို့ဖြင့် တိုင်းတာ၍မရနိုင်ပေ။ ယင်းသည် တန်ဖိုးထားပြီး မြတ်နိုးခံရရန် ထိုက်တန်သည်၊ ပြီးလျှင် လူတို့အနေဖြင့်မိမိတို့၏ လုပ်ဆောင်ချက်များ၊ ကျင့်ကြံပြုမူမှု၊ ဘဝနှင့် တစ်သက်တာလုံးတည်ရှိမှုတို့အတွက် လမ်းညွှန်၊ ဦးတည်ရာနှင့် ပန်းတိုင်အဖြစ် မှတ်ယူထိုက်သည်။ လူတို့သည် သမ္မာတရားမှ လက်တွေ့လုပ်ဆောင်ခြင်း၏ လမ်းကြောင်းကိုလည်းကောင်း၊ ဘုရားသခင်ကို ကြောက်ရွံ့ပြီး မကောင်းမှုကို ရှောင်ကြဉ်ခြင်း၏ လမ်းကြောင်းကိုလည်းကောင်း၊ ဤကဲ့သို့ အခြားအရာများကိုလည်းကောင်း ရရှိသင့်သည်။ လူတို့အတွက် သမ္မာတရားသည် အသက်နှင့်ပင် ညီမျှသည်။ မည်သည့်ရုပ်ဝတ္ထုပစ္စည်း သို့မဟုတ် ဥစ္စာဓနကိုမျှ သမ္မာတရားနှင့် တစ်တန်းတည်းထား၍ ပြောဆို၍မရနိုင်ပေ။ ဤရုပ်ဝတ္ထုလောကတွင်ဖြစ်စေ၊ စကြဝဠာလောကတစ်ခုလုံးတွင်ဖြစ်စေ သမ္မာတရားနှင့် နှိုင်းယှဉ်ရန် ထိုက်တန်သောအရာ တစ်ခုမျှမရှိသကဲ့သို့ ယင်းနှင့် ညီမျှနိုင်သောအရာလည်း တစ်ခုမျှမရှိပေ။ ဤအရာမှကြည့်လျှင် ကယ်တင်ခြင်းကို လိုအပ်နေသော လူသားမျိုးနွယ်အတွက်၊ သမ္မာတရားသည် အဖိုးတန်ဆုံးသော ရတနာဖြစ်ပြီး ယင်းမှာ အဖိုးမဖြတ်နိုင်ပေ။ သို့သော်လည်း အံ့ဩစရာကောင်းလောက်အောင်ပင် ထိုသို့သော အဖိုးမဖြတ်နိုင်သည့်အရာကို အမြတ်အတွက် ရောင်းချရန်နှင့် ရောင်းဝယ်ရန် ကုန်ပစ္စည်းအဖြစ် သဘောထားပြုမူသော ပုဂ္ဂိုလ်များ ရှိနေသည်။ ထိုသို့သော ပုဂ္ဂိုလ်များကို နတ်ဆိုးများအဖြစ်၊ စာတန်များအဖြစ် စရိုက်လက္ခဏာ သရုပ်ဖော်နိုင်သလော။ လုံးဝ သရုပ်ဖော်နိုင်သည်။ ဝိညာဉ်ရေးရာနယ်ပယ်တွင် ထိုသို့သော ပုဂ္ဂိုလ်များသည် နတ်ဆိုးများနှင့် စာတန်ဖြစ်သည်၊ လူတို့အကြားတွင်မူ ၎င်းတို့သည် အန္တိခရစ်များ ဖြစ်ကြသည်။

အန္တိခရစ်တို့သည် ကိုယ်ရေးကိုယ်တာ အကျိုးအမြတ်များရရှိရန် ဘုရားသခင်၏ နှုတ်ကပတ်တော်များကို ကုန်ပစ္စည်းအဖြစ် သဘောထားပြုမူပုံ၏ သရုပ်သကန်အချို့ကို ငါတို့ ယခုပင် မိတ်သဟာယဖွဲ့ခဲ့သည်။ ဤသည်မှာ တစ်နည်းအားဖြင့် ပြောဆိုခြင်းဖြစ်ပြီး စာသားအတိုင်း အဓိပ္ပာယ်နှင့် လုံးဝမကိုက်ညီသည်မှာ အမှန်ပင်။ ၎င်းတို့သည် ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ် သဘောထားပြုမူနေသည်မှာ သိသိသာသာ မြင်နိုင်သောအရာ မဟုတ်ပေ။ သို့သော်လည်း အမှန်တကယ်တွင် ၎င်းတို့၏ အပြုအမူ၊ ချဉ်းကပ်ပုံနှင့် ၎င်းတို့၏ အနှစ်သာရကိုပင် အကဲဖြတ်ကြည့်သော် ၎င်းတို့သည် ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ်၊ ပိုင်ဆိုင်ရန် ရုပ်ဝတ္ထုပစ္စည်းတစ်ခုအဖြစ် လုံးဝသေချာပေါက် သဘောထားပြုမူပြီးဖြစ်သည် သို့မဟုတ် သဘောထားနေကြသည်။ ၎င်းတို့၏ လက်ဝယ်သို့ ရောက်သည်နှင့်တစ်ပြိုင်နက် ၎င်းတို့သည် ဘုရားသခင်၏ နှုတ်ကပတ်တော်များကို ၎င်းတို့၏ ဆိုင်ငယ်လေးထဲမှ ပစ္စည်းတစ်ခုအဖြစ် သဘောထားကာ လိုအပ်နေသော မည်သူ့ကိုမဆို အခွင့်အခါသင့်သည့်အချိန်တွင် ရောင်းချပြီး ယင်းမှ အမြတ်ထုတ်ကြသည်။ အန္တိခရစ်တို့သည် ဤအရာမှ မည်သည့်အကျိုးအမြတ်များကို ရရှိကြသနည်း။ ဤအရာများတွင် ၎င်းတို့၏ ဂုဏ်သတင်း၊ အခြားသူများထံမှ အထင်ကြီးလေးစားမှုနှင့် ကိုးကွယ်စရာအဖြစ် ကိုးကွယ်မှု၊ ၎င်းတို့ကို ကြည့်သော အထင်ကြီးလေးစားသော အကြည့်များ၊ ၎င်းတို့၏ အဆင့်အတန်းနှင့် သိက္ခာကို ကာကွယ်ပေးခြင်းကဲ့သို့သော အခြားသူများ ပေးအပ်သည့် အကာအကွယ်တို့ ပါဝင်သည်။ ၎င်းတို့ ဖြုတ်ချခြင်းနှင့် ဖယ်ရှားရှင်းလင်းခြင်း ခံရသည့်အခါတွင်ပင် လူတို့သည် ၎င်းတို့အတွက် ပြောဆိုပေးပြီး ခုခံကာကွယ်ပေးကြလိမ့်မည်။ ဤသည်တို့မှာ အန္တိခရစ်တို့ ဘုရားသခင်၏ နှုတ်ကပတ်တော်များမှ ရရှိလာသည့် အကျိုးအမြတ်များ ဖြစ်ကြသည်။ ဤအကျိုးအမြတ်များသည် အန္တိခရစ်တို့ လိုချင်ပြီး လိုက်စားသည့်အရာ၊ ၎င်းတို့၏ စိတ်နှလုံးထဲတွင် အချိန်ကြာမြင့်စွာ ကြံစည်ခဲ့သည့်အရာ အတိအကျပင် ဖြစ်သည်။ ဤသည်မှာ အန္တိခရစ်တို့၏ အနှစ်သာရဖြစ်သည်။ ၎င်းတို့၏ လုပ်ဆောင်ချက်များနှင့် အပြုအမူတို့သည် ၎င်းတို့၏ သဘာဝအားဖြင့် တိုက်တွန်းအားပေးခြင်းနှင့် စိုးမိုးခြင်းကို ခံရပြီး ဤသရုပ်သကန်များမှ အန္တိခရစ်တို့၏ သဘာဝ အနှစ်သာရကို မြင်တွေ့နိုင်သည်။

၂။ ဘုရားသခင်၏ နှုတ်ကပတ်တော် စာအုပ်များကို တစ်ကိုယ်ရေ အကျိုးအမြတ်အတွက် ရောင်းချခြင်း

ဆက်လက်၍ အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ် သဘောထားပြုမူသည့် တကယ့်အပြုအမူနှင့် လုပ်နည်းကိုင်နည်းဖြစ်သည့် ဒုတိယသွင်ပြင်လက္ခဏာကို ငါတို့ မိတ်သဟာယပြုကြမည်။ ဤလုပ်နည်းကိုင်နည်းတွင် ဤအန္တိခရစ်အမျိုးအစားက ဘုရားသခင်၏ နှုတ်ကပတ်တော်များပါသည့် အမျိုးမျိုးသော စာအုပ်များကို ကုန်ပစ္စည်းများအဖြစ် သဘောထားပြုမူခြင်း ပါဝင်သည်။ ၎င်းတို့သည် ဤဘုရားသခင်၏ နှုတ်ကပတ်တော် စာအုပ်များကို ရရှိသောအခါ ငွေရှာရန် အရင်းအနှီးကို ရရှိပြီဖြစ်ကြောင်း၊ ထိုသို့လုပ်ဆောင်ရန် လိုအပ်သော ပိုင်ဆိုင်မှုများကို ပိုင်ဆိုင်ပြီဖြစ်ကြောင်း ၎င်းတို့က ယုံကြည်ကြသည်။ ဘုရားသခင်၏ နှုတ်ကပတ်တော်များဖြင့် ပုံနှိပ်ထားသည့် ဤစာအုပ်များသည် ၎င်းတို့၏ ပိုင်ဆိုင်မှုများ၊ ၎င်းတို့ ရောင်းချရန် ကြံရွယ်သည့် ကုန်ပစ္စည်းများနှင့် မတရားသောအမြတ်အစွန်းများရရန် ၎င်းတို့ အသုံးပြုသည့် အရာဝတ္ထုများ ဖြစ်လာသည်။ အန္တိခရစ်တို့သည် ဤစာအုပ်များကို ဘုရားအိမ်တော်က သတ်မှတ်သည့် စည်းမျဉ်းအတိုင်း ဖြန့်ဝေရမည့်အစား မိမိတို့၏ ကိုယ်ပိုင်ရည်ရွယ်ချက်များအရ မတော်မလျော် အမြတ်ထုတ်ရန် ကြိုးစားကာ ယင်းတို့ကို သိမ်းထားကြသည်။ ဘုရားအိမ်တော်တွင် စာအုပ်များ ဖြန့်ဝေခြင်း၏ စည်းမျဉ်းမှာ အဘယ်နည်း။ ယင်းမှာ ဘုရားသခင်၏ နှုတ်ကပတ်တော်များကို ဖတ်ရှုရန် နှစ်သက်ခုံမင်ပြီး သမ္မာတရားကို ဆာငတ်သော သူအားလုံးထံသို့ ဖြန့်ဝေရန်ဖြစ်ပြီး ထိုသို့ အခမဲ့ ဖြန့်ဝေရန် ဖြစ်သည်။ လူမည်မျှ ယင်းတို့ကို လက်ခံရရှိသည်ဖြစ်စေ၊ စာအုပ်မည်မျှ ဖြန့်ဝေသည်ဖြစ်စေ အစဉ်သဖြင့် အခမဲ့ဖြစ်သည်။ ခရစ်ယာန်ဘာသာတွင် ဘုရားသခင်ကို ယုံကြည်သည့်အခါ သမ္မာကျမ်းစာသည် အခမဲ့မဟုတ်ပေ။ ယင်းကို ငွေဖြင့် ဝယ်ယူရသည်။ သို့သော် ယခုအခါတွင် ဘုရားသခင်၏ ဤနှုတ်ကပတ်တော်များနှင့် ဤစာအုပ်များကို ဘုရားအိမ်တော်က အခမဲ့ ဖြန့်ဝေသည်၊ ဤသည်မှာ အဓိကအချက်ဖြစ်သည်။ သို့ရာတွင် အန္တိခရစ်တို့သည် ဤစာအုပ်များကို လက်ခံရရှိပြီး စည်းမျဉ်းအတိုင်း အခမဲ့ ဖြန့်ဝေရန် ပျက်ကွက်သည့်အခါ ပြဿနာ ပေါ်ပေါက်လာသည်။ ပုံမှန်အခြေအနေများအောက်တွင် ဘုရားသခင်ကို ကြောက်ရွံ့သော စိတ်နှလုံး အနည်းငယ်ရှိသူတို့သည် ဤစာအုပ်များကို စည်းမျဉ်းအတိုင်း အခမဲ့ ဖြန့်ဝေမည်ဖြစ်ပြီး ငွေတောင်းခံခြင်း သို့မဟုတ် လွန်ကဲသော အမြတ်အစွန်းကို မတော်မလျော် ရှာဖွေခြင်း မပြုပေ။ သို့သော် အန္တိခရစ်တို့သာလျှင် ဤစာအုပ်များကို ရရှိရာတွင် စီးပွားရေးအခွင့်အလမ်းတစ်ခု ရောက်ရှိလာပြီဟု တွေးထင်ကြသည်။ ထိုသို့ဖြင့် ၎င်းတို့၏ ရည်မှန်းချက်နှင့် လောဘတို့သည် ပေါ်ထွက်လာသည်၊ “ဤမျှထူထဲပြီး ကောင်းမွန်သော စာအုပ်များကို အခမဲ့ပေးပစ်ရသည်မှာ ဆုံးရှုံးခြင်း မဟုတ်လော။ ၎င်းတို့ထံမှ ငွေအနည်းငယ် မရှာပါက မိုက်မဲရာကျသည် မဟုတ်လော။ ထို့အပြင် ဤစာအုပ်များကို အခြားနေရာတွင် ဝယ်၍မရနိုင်ဘဲ ဘုရားသခင်ကို ယုံကြည်သူအများစုသည် မည်မျှပင် ကုန်ကျစေကာမူ ဤစာအုပ်ကို ဖတ်ရှုလိုကြပေမည်” ဟူ၍ ဖြစ်သည်။ လူတို့တွင် ဤစိတ်နေစိတ်ထားရှိသည်ကို ၎င်းတို့ သဘောပေါက်သည်နှင့်တစ်ပြိုင်နက် အန္တိခရစ်တို့သည် အတွေးအခေါ်အချို့ ပေါ်ပေါက်လာသည်၊ “ငွေရှာရန် ဤအခွင့်အရေးကို ငါ လက်လွှတ်၍မဖြစ်ပေ၊ ထိုသို့သော အခွင့်အရေးမျိုးသည် ရခဲလှသည်။ ထိုစာအုပ်များ ဖြန့်ဝေသည့်အခါ လူများကို အဆင့်အတန်းခွဲသင့်သည်၊ ချမ်းသာသူများထံမှ ပိုတောင်းသင့်သည်၊ သာမန်လူများထံမှ အလယ်အလတ်ဈေးနှုန်း တောင်းသင့်သည်၊ ဆင်းရဲသူများထံမှ အနည်းငယ်သာ တောင်းသင့်သည် သို့မဟုတ် လုံးဝမဖြန့်ဝေဘဲ ထားသင့်သည်၊ ငါ့ကို မြှောက်ပင့်သူများအား လျှော့ဈေးပေးသင့်ပြီး ငါနှင့် မသင့်မြတ်သူများထံမှ ပိုတောင်းသင့်သည်” ဟူ၍ ဖြစ်လေသည်။ ဤသည်မှာ စာအုပ်များ ဖြန့်ဝေခြင်းအတွက် ဘုရားအိမ်တော်၏ စည်းမျဉ်းများနှင့် ကိုက်ညီပါသလော။ (မကိုက်ညီပါ။) ဤသည်မှာ စီးပွားရေးလုပ်နေခြင်းဖြစ်သည်။ အန္တိခရစ်တို့သည် ဤသို့သော စိတ်ကူးများ ပေါ်ပေါက်လာကြသည်။ ၎င်းတို့သည် ဘုရားအိမ်တော်၏ စည်းမျဉ်းစည်းကမ်းများနှင့် စည်းမျဉ်းများအတိုင်း စာအုပ်များကို ဖြန့်ဝေသည်ဖြစ်စေ၊ မဖြန့်ဝေသည်ဖြစ်စေ ယင်းကို ဘေးဖယ်ထားလျက် ၎င်းတို့သည် ဘုရားသခင်၏ နှုတ်ကပတ်တော်များကို မည်သို့သဘောထားပြုမူသည်ကို ဦးစွာ ပြောကြစို့။ ဘုရားသခင်၏ နှုတ်ကပတ်တော် စာအုပ်များသည် ၎င်းတို့၏ လက်ထဲသို့ ရောက်သည်နှင့်တစ်ပြိုင်နက် ၎င်းတို့က တန်ဖိုးထားကြသလော။ (မထားပါ။) ၎င်းတို့သည် ဘုရားသခင်၏ နှုတ်ကပတ်တော်များထဲတွင် မိန့်မြွက်ထားသည့် အသက်လမ်းခရီးကိုဖြစ်စေ၊ သမ္မာတရားကိုဖြစ်စေ စိတ်မဝင်စားကြပေ။ ၎င်းတို့သည် ယင်းတို့ကို တန်ဖိုးမထားကြသကဲ့သို့ စိုးစဉ်းမျှပင် သိလိုစိတ်မရှိကြပေ။ ၎င်းတို့သည် စာအုပ်များကို အပေါ်ယံသာ ဖြစ်သလိုဖတ်ရှုပြီး စာမျက်နှာများကို သာမန်ကာလျှံကာ လှန်လှောကြည့်ရှုကြသည်၊ “ဤသည်မှာ ဘုရားက လူတို့ကို တရားစီရင်သည့် အလုပ်ကို မည်သို့လုပ်ဆောင်ကြောင်း၊ လူတစ်စုကို သူမည်သို့သိမ်းပိုက်ခဲ့ကြောင်းနှင့် လူတို့ကို ကောင်းသောပန်းတိုင်တစ်ခု သူမည်သို့ပေးကြောင်းကို ပြောဆိုနေခြင်းသာ ဖြစ်သည်။ လူသားမျိုးနွယ်၏ အနာဂတ်အတွက်မူ ဤအသေးစိတ်အချက်များ မပါရှိပေ၊ ထို့ကြောင့် ဤစာအုပ်သည် ထိုမျှ စိတ်ဝင်စားဖွယ် မကောင်းပေ။ စာအုပ်သည် အလွန်စိတ်ဝင်စားဖွယ် မကောင်းသော်လည်း လူများစွာတို့က ယင်းကို ဖတ်ရှုရန် ဆန္ဒရှိကြသည်။ ဤသည်မှာ ကောင်း၏၊ ကျွန်ုပ်သည် ယင်းမှ အမြတ်ထုတ်နိုင်သည်” ဟူ၍ ဖြစ်သည်။ ဘုရားသခင်၏ နှုတ်ကပတ်တော် စာအုပ်များသည် ၎င်းတို့၏ လက်ထဲသို့ ကျရောက်သောအခါ ကုန်ပစ္စည်းများ ဖြစ်သွားကြပြီး ယင်းက လူများစွာ၊ အနည်းဆုံး လူတစ်စုသည် ဤစာအုပ်များကို ဝယ်ရန် ငွေကုန်ကြေးကျခံရမည်ကို ရည်ညွှန်းခြင်း ဖြစ်သည်။ အန္တိခရစ်တို့သည် ဘုရားသခင်ကို ယုံကြည်ခြင်း၊ ဘုရားအိမ်တော်၏ အလုပ်ကို လုပ်ဆောင်ခြင်းနှင့် ဘုရားသခင်၏ နှုတ်ကပတ်တော် စာအုပ်များ ဖြန့်ဝေရေးကို တာဝန်ယူခြင်းဟူသည့် ဟန်ဆောင်မှုဖြင့် ဝင်ရောက်စွက်ဖက်ပြီး ဘုရားအိမ်တော်၏ ဤစာအုပ်များကို အခမဲ့ဖြန့်ဝေခြင်းအား လုပ်ငန်းတစ်ခုအဖြစ်၊ ဝယ်ခြင်းရောင်းခြင်းတစ်ခုအဖြစ်သို့ ပြောင်းလဲပစ်ကြသည်။ ဘုရားသခင်နှင့်ပတ်သက်လျှင် သူ၏ ပြောဆိုခဲ့သော နှုတ်ကပတ်တော်များကို သူ၏နှုတ်ကပတ်တော်များကို အလေးဂရုစိုက်၍ နားထောင်သူတိုင်းထံသို့ အခမဲ့ ထောက်ပံ့ပေးသည်၊ ယင်းတို့သည် အခမဲ့ဖြစ်ပြီး မည်သည့်အရာနှင့်မျှ လဲလှယ်ရန် မလိုအပ်ပေ။ လူတို့ထံမှ လိုအပ်သည့်အရာမှာ ဘုရားသခင်၏ နှုတ်ကပတ်တော်များကို ကျိုးနွံနာခံခြင်းကို စွမ်းဆောင်ရန်နှင့် ဘုရားသခင်ကို ကြောက်ရွံ့ပြီး မကောင်းမှုကို ရှောင်သောသူတစ်ဦး ဖြစ်လာရန်အလို့ငှာ ဘုရားသခင်၏ နှုတ်ကပတ်တော်များကို လက်ခံခြင်း၊ လက်တွေ့လုပ်ဆောင်ခြင်းနှင့် တွေ့ကြုံခြင်းတို့သာ ဖြစ်သည်။ ထိုအခါ ဘုရားသခင်သည် စိတ်ကျေနပ်မှု ရှိသည်၊ သူ၏ ပန်းတိုင်သည် ဖြစ်မြောက်အောင်မြင်ပြီးဖြစ်သည်၊ သူ၏ နှုတ်ကပတ်တော်များသည် အချည်းနှီး ပြောဆိုခဲ့ခြင်း မဟုတ်ပေ။ သူသည် ဤအရာ၌ နှစ်သိမ့်မှုကို တွေ့ကြုံခံစားရသည်။ ဤသည်မှာ ဘုရားသခင်၏ ဆန္ဒဖြစ်သကဲ့သို့ လူသားအပေါ် ဆောင်ရွက်ခဲ့သည့် သူ၏ အနှစ်ခြောက်ထောင် စီမံခန့်ခွဲမှုအလုပ်၏ ရည်ရွယ်ချက်လည်းဖြစ်ကာ ဖန်ဆင်းခံများအပေါ် ဖန်ဆင်းရှင်၏ အလှပဆုံးသော လိုအင်ဆန္ဒလည်း ဖြစ်သည်။ ဘုရားသခင်သည် သူ၏ နှုတ်ကပတ်တော်များ၊ သူ၏ အရာအားလုံးနှင့် ဖြစ်ခြင်း၊ သူ၏ ရည်ရွယ်ချက်များကို သူ့နောက်လိုက်သောသူများထံသို့ အခမဲ့ အဆက်မပြတ် ထောက်ပံ့ပေးသည်။ ဤသည်မှာ အလွန်ပင် စင်ကြယ်သော၊ သန့်ရှင်းသော လုပ်ရပ်၊ အလွန် ကြီးမြတ်သော လုပ်ဆောင်ချက် ဖြစ်သည်၊ ဤနေရာတွင် အရောင်းအဝယ် ပါဝင်ခြင်း မရှိပေ။ ဘုရားသခင်၏ နှုတ်ကပတ်တော်များကို အလေးဂရုပြု၍ နားထောင်ပြီး တမ်းတသော လူတိုင်းအတွက် ဘုရားသခင်ပြောသည့် စာကြောင်းတိုင်းသည် တန်ဖိုးမဖြတ်နိုင်ပေ။ လူတို့သည် ဘုရားသခင်ထံမှ သမ္မာတရားနှင့် သူ၏ နှုတ်ကပတ်တော်များကို အခမဲ့ ရရှိကြပြီး ၎င်းတို့၏ စိတ်နှလုံး နက်ရှိုင်းရာတွင် ဘုရားသခင်အတွက် ၎င်းတို့ လုပ်ဆောင်လိုသည့်အရာမှာ သူ့အား ကျေးဇူးဆပ်ရန်၊ သူ၏ ရည်ရွယ်ချက်များကို အထမြောက်အောင် ဆောင်ရွက်ရန်နှင့် သူ၏ ကြီးမြတ်သော အမှုတော် မကြာမီ ပြီးစီးအောင်မြင်စေရန် သူ့အား နှစ်သိမ့်မှု ခံစားရစေရန် ဖြစ်သည်။ ဤသည်မှာ ဖန်ဆင်းရှင်နှင့် ဖန်ဆင်းခံ လူသားမျိုးနွယ်တို့အကြား ရှိသင့်သော ဖွင့်ဟရန်မလိုသည့် အပြန်အလှန်နားလည်မှုတစ်မျိုး ဖြစ်သည်။ သို့သော် အန္တိခရစ်တို့သည် ဤကိစ္စကို အရောင်းအဝယ်တစ်ခုအဖြစ်သို့ ပြောင်းလဲပစ်ကြသည်။ ၎င်းတို့သည် ဘုရားသခင် စကားပြောခြင်းနှင့် အလုပ်လုပ်ခြင်း အခွင့်အရေးကိုလည်းကောင်း၊ ဘုရားသခင်၏ နှုတ်ကပတ်တော်များ ထောက်ပံ့မှုအတွက် လူတို့၏ လိုအပ်ချက်ကိုလည်းကောင်း အမြတ်ထုတ်၍ တစ်ကိုယ်ရေ အကျိုးအမြတ်ကို ရှာဖွေကာ ၎င်းတို့ မရသင့်သော ငွေနှင့် အကျိုးအမြတ်များကို ရယူကြသည်။ ထိုသို့သော အပြုအမူသည် ကျိန်စာတိုက်ခြင်းခံထိုက်သည် မဟုတ်လော။ ဘုရားသခင်သည် လူသားမျိုးနွယ်ကို စကားပြောဆိုခြင်းအတွက် အပြန်အလှန်အနေဖြင့် အဖိုးအခ တောင်းသည်ကို ဘုရားသခင်၏ မည်သည့်နှုတ်ကပတ်တော်များမှ သင် မြင်ဖူးခြင်း သို့မဟုတ် ကြားဖူးခြင်း ရှိလေသနည်း။ စာတစ်ကြောင်းအတွက် မည်မျှဖြစ်သနည်း၊ စာတစ်ပိုဒ်အတွက် မည်မျှဖြစ်သနည်း၊ တရားဒေသနာတစ်ခုအတွက် မည်မျှဖြစ်သနည်း၊ စာအုပ်တစ်အုပ်အတွက် မည်မျှဖြစ်သနည်း၊ သို့မဟုတ် ပြုပြင်ခြင်း တစ်ကြိမ်အတွက်၊ သို့မဟုတ် တရားစီရင်ခြင်းနှင့် ပြစ်တင်ဆုံးမခြင်း တစ်ကြိမ်အတွက်၊ သို့မဟုတ် စစ်ဆေးခြင်း တစ်ကြိမ်အတွက်၊ သို့မဟုတ် အသက်ထောက်ပံ့မှု တစ်ကြိမ်အတွက် မည်မျှဖြစ်သနည်း။ ဘုရားသခင်သည် ထိုသို့သော စကားများကို ပြောခဲ့ဖူးသလော။ (မပြောဖူးပါ။) ဘုရားသခင်သည် ထိုသို့သော အရာများကို မည်သည့်အခါမျှ မပြောခဲ့ပေ။ ဘုရားသခင် မိန့်မြွက်သည့် စာကြောင်းတိုင်း၊ စာပိုဒ်တိုင်းနှင့် အပိုင်းတိုင်း၊ လူတို့ ဘုရားသခင်ထံမှ လက်ခံရရှိသည့် ပြုပြင်ခြင်း၊ ပြစ်တင်ဆုံးမခြင်းနှင့် တရားစီရင်ခြင်း၊ စစ်ကြောခြင်းနှင့် စစ်ဆေးခြင်း အကြိမ်တိုင်းအပြင် ဘုရားသခင်၏ နှုတ်ကပတ်တော်များ၏ ထောက်ပံ့မှုနှင့် အာဟာရဖြည့်တင်းပေးမှု စသည်တို့အားလုံးထဲမှ မည်သည့်အရာကို ငွေဖြင့် တိုင်းတာနိုင်သနည်း။ မည်သည့်အရာကို လူသားတို့က ငွေ သို့မဟုတ် ပစ္စည်းဥစ္စာများနှင့် လဲလှယ်၍၊ သို့မဟုတ် ဇာတိပကတိဆိုင်ရာ အဖိုးအခကို ပေး၍ ရယူနိုင်သနည်း။ တစ်ခုမျှ မရှိပေ။ ဘုရားသခင် လုပ်ဆောင်သမျှ အရာအားလုံး၊ ဘုရားသခင် ဖော်ပြသည့် သမ္မာတရားများအားလုံးသည် တန်ဖိုးမဖြတ်နိုင်ပေ။ ယင်းတို့သည် တန်ဖိုးမဖြတ်နိုင်သောကြောင့်၊ လူတို့က ဘုရားသခင်၏အရာအားလုံးနှင့်ဖြစ်ခြင်းအတွက် အလဲအထပ်လုပ်ရန် ငွေကိုဖြစ်စေ၊ မည်သည့်ရုပ်ဝတ္ထုဆိုင်ရာပစ္စည်းကိုဖြစ်စေ အသုံးမပြုနိုင်သောကြောင့် အတိအကျပင် ဘုရားသခင်သည် သူ၏ နှုတ်ကပတ်တော်များကို လူတို့အား အခမဲ့ ထောက်ပံ့ပေးသည်ဟု မိန့်ဆိုခြင်းဖြစ်သည်။ သို့တိုင်အောင် အန္တိခရစ်တို့သည် ဘုရားသခင် ဖော်ပြသည့် သမ္မာတရားများ၊ ဘုရားသခင်၏အရာအားလုံးနှင့်ဖြစ်ခြင်းတို့၏ တန်ဖိုးမဖြတ်နိုင်သော၊ အဖိုးတန်သော သဘာဝကို မမြင်နိုင်ကြပေ။ ထိုအစား ၎င်းတို့သည် ယင်းတို့မှ လွန်ကဲသော အမြတ်အစွန်းများကို မတော်မလျော် ရယူရန် လိုက်စားကြသည်၊ ဤသည်မှာ လုံးလုံး ရှက်ဖွယ်ကောင်းသော အမှုဖြစ်ပေသည်။

အချို့သော အန္တိခရစ်တို့သည် လူတို့ကို ညှဉ်းပန်းရန်၊ မိမိတို့၏ ကိုယ်ပိုင်ဂုဏ်သတင်းနှင့် ဂုဏ်သိက္ခာကို တည်ဆောက်ရန်၊ အခြားသူများကို ၎င်းတို့၏ ကြောက်မက်ဖွယ်ဖြစ်ခြင်းနှင့် တန်ခိုးအာဏာကို ခံစားရအောင် လုပ်ရန်အလို့ငှာ ဘုရားသခင်၏ နှုတ်ကပတ်တော်များကို ၎င်းတို့၏ လက်အောက်ရှိ ညီအစ်ကိုမောင်နှမများထံ ဖြန့်ဝေခြင်းမပြုဘဲ သိမ်းထားကြသည်။ သို့ဖြစ်၍ ထိုသို့သော ဆိုးယုတ်သည့်လူများနှင့် အန္တိခရစ်တို့ အာဏာရသော အချို့သောအသင်းတော်များတွင် ညီအစ်ကိုမောင်နှမများသည် ဖတ်ရှုရန် ဘုရားသခင်၏ နှုတ်ကပတ်တော်များ သို့မဟုတ် နားထောင်ရန် ဘုရားသခင်၏ တရားဒေသနာများ မရှိကြသည်ကို တွေ့ရှိရသည်။ ထိုသို့သော လူများသည် ကျိန်စာတိုက်ခြင်း ခံထိုက်သည် မဟုတ်လော။ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အရာအဖြစ် သဘောထားပြုမူခဲ့ကြသနည်း။ ၎င်းတို့၏ ကိုယ်ပိုင်ပစ္စည်းအဖြစ် သဘောထားခဲ့ကြသည်။ ဘုရားသခင်၏ နှုတ်ကပတ်တော်များကို ဘုရားသခင်ကို ရိုးသားစစ်မှန်စွာ ယုံကြည်ပြီး နောက်လိုက်သောသူများထံ ဘုရားသခင်က ပေးအပ်ခြင်းဖြစ်သည်၊ ယင်းတို့သည် မည်သည့်လူတစ်ဦးတစ်ယောက်တည်းအတွက်မျှ သီးသန့်ပေးအပ်ထားခြင်းမဟုတ်သကဲ့သို့ မည်သည့်လူတစ်ဦးတစ်ယောက်၏ ကိုယ်ပိုင်ပစ္စည်းလည်း သေချာပေါက် မဟုတ်ပေ။ ဘုရားသခင်၏ နှုတ်ကပတ်တော်များကို လူသားမျိုးနွယ်အားလုံးထံ မိန့်မြွက်ခြင်းဖြစ်ပြီး မည်သူကမျှ မည်သည့်အကြောင်းပြချက်ဖြင့်ဖြစ်စေ၊ မည်သည့်ဆင်ခြေဖြင့်ဖြစ်စေ ဘုရားသခင်၏ မိန့်မြွက်ခြင်းကို သိမ်းထား၍မရပေ။ သို့တိုင်အောင် အန္တိခရစ်တို့သည် ဤအရာကိုလုပ်ဆောင်ရန် စံနှုန်းကိုဖောက်ဖျက်လျက် ထိုသို့သောအခန်းကဏ္ဍတွင် အတိအကျ ပါဝင်ဆောင်ရွက်နေကြသည်။ အချို့သော အန္တိခရစ်တို့သည် နောက်ဆုံးပေါ် တရားဒေသနာ အသံသွင်းခွေများကို လက်ခံရရှိပြီးနောက် ယင်းတို့ကို ဦးစွာနားထောင်ပြီး အလင်းသစ်အချို့ကို ရှာဖွေတွေ့ရှိကာ ၎င်းတို့မသိရှိခဲ့သော အကြောင်းအရာအချို့ရှိသည်ကို တွေ့ရှိသည့်အခါ ဤတရားဒေသနာအတွဲကို ၎င်းတို့၏ တာဝန်ခံရသူများထံ မဖြန့်ဝေရန် ဆုံးဖြတ်ကြသည်။ အခြားမည်သူမျှမသိဘဲ ၎င်းတို့သည် တရားဒေသနာ အသံသွင်းခွေများကို သိမ်းထားကြသည်။ သိမ်းထားခြင်း၏ ရည်ရွယ်ချက်မှာ အဘယ်နည်း။ ရည်ရွယ်ချက်မှာ စုဝေးပွဲများအတွင်း ကြွားဝါရန်ဖြစ်ပြီး ဤကြွားဝါခြင်းသည် ရောင်းချခြင်းပင်ဖြစ်သည်။ ဤသို့ ကြွားဝါသည့်လုပ်ရပ်မှတစ်ဆင့် ၎င်းတို့၏ လက်အောက်ရှိလူများသည် ယခင်က မကြားဖူးခဲ့သော အကြောင်းအရာများ၊ အသစ်ဖြစ်သော အရာအားလုံးကို ကြားရသည့်အခါ ၎င်းတို့သည် အန္တိခရစ်တို့ကို အထင်ကြီးလာကြပြီး ဤနည်းဖြင့် အန္တိခရစ်တို့၏ ပန်းတိုင်သည် ဖြစ်မြောက်အောင်မြင်လေသည်။ နေရာတိုင်းရှိ အသင်းတော်များတွင် မိတ်သဟာယ တရားဒေသနာများ သို့မဟုတ် အသံသွင်းခွေများကို အချိန်နှင့်တစ်ပြေးညီဖြစ်စေ၊ အပြည့်အစုံဖြစ်စေ မဖြန့်ဝေသော လူအချို့ အသေအချာရှိသည်မှာ ငြင်းမရနိုင်ပေ၊ ထိုသို့သော လူပုဂ္ဂိုလ်များသည် လုံးဝတည်ရှိပါသည်။ ထို့အပြင် အချို့သော အန္တိခရစ်တို့သည် ဘုရားသခင်၏ နှုတ်ကပတ်တော် စာအုပ်များကို ၎င်းတို့အပေါ်ထားသည့် လူတို့၏ သဘောထားကို အခြေခံ၍ ဖြန့်ဝေကြကာ ၎င်းတို့ထံ မြှောက်ပင့်သူများကိုသာဖြစ်စေ၊ ဖားယားသူများကိုသာဖြစ်စေ ပေးကြသည်။ စာအုပ်များသည် အခမဲ့ဖြစ်သော်လည်း လူတိုင်းက ယင်းတို့ကို အလွယ်တကူ မရရှိနိုင်ပေ၊ အခမဲ့၊ အချိန်နှင့်တစ်ပြေးညီ ဖြန့်ဝေခြင်းဟူသည့် စည်းမျဉ်းသည် အန္တိခရစ်တို့၏ လက်ထဲတွင် အခြေအနေအမျိုးမျိုးအရ ထိခိုက်သွားသည်။ ၎င်းတို့သည် ၎င်းတို့နှင့်အတူရှိသူများ သို့မဟုတ် ၎င်းတို့စကားကို နားထောင်သူများအား စာအုပ်များကို အင်တင်တင်ဖြင့် ပေးကောင်း ပေးနိုင်သော်လည်း အချိန်နှင့်တစ်ပြေးညီ ပေးအပ်ခြင်း ဖြစ်ချင်မှ ဖြစ်ပေမည်၊ ၎င်းတို့၏ အမြင်များနှင့် သဘောထားကွဲလွဲသူများ သို့မဟုတ် ဆန့်ပင် ဆန့်ကျင်သူများကိုမူ အန္တိခရစ်တို့က ရွေးချယ်၍ ပေးကောင်းပေးမည် သို့မဟုတ် လုံးဝမပေးဘဲပင် နေပေမည်။ အန္တိခရစ်တို့သည် ဘုရားသခင်၏ နှုတ်ကပတ်တော် စာအုပ်များ ဖြန့်ဝေခြင်း၌ မတော်မလျော်သော အမြတ်အစွန်းများကို ရှာဖွေရန် ကြိုးပမ်းသည်သာမက ယင်းကို လူတို့အား သိမ်းသွင်းရန်၊ လူတို့အား စည်းရုံးရန်အပြင် အခြားသူများကို နှိပ်ကွပ်ရန်နှင့် ညှဉ်းပန်းရန် နည်းလမ်းတစ်ခုအဖြစ်လည်း အသုံးပြုကြသည်၊ ၎င်းတို့သည် မည်သည့်မကောင်းမှုမျိုးကိုမဆို လုပ်ဆောင်နိုင်စွမ်း ရှိသည်။ တစ်စုံတစ်ဦးက ၎င်းတို့အကြောင်း မကောင်းပြောလျှင်၊ ၎င်းတို့ကို မရွေးကောက်လျှင်၊ သို့မဟုတ် ၎င်းတို့ကို ဆန့်ကျင်မဲပေးလျှင် ထိုသူကို ညှဉ်းပန်းရန် နည်းလမ်းတစ်ခုအဖြစ် ဘုရားသခင်၏ နှုတ်ကပတ်တော်များကို သိမ်းထားကောင်းသိမ်းထားမည်ဟု ဆိုကာ လူတို့ကို ခြိမ်းခြောက်ပင် ခြိမ်းခြောက်နိုင်သည်။ ထို့ကြောင့် အချို့သောလူများသည် ဘုရားသခင်၏ နှုတ်ကပတ်တော် စာအုပ်များ သို့မဟုတ် တရားဒေသနာ အသံသွင်းခွေများကို အချိန်နှင့်တစ်ပြေးညီ မရရှိနိုင်မည်ကို စိုးရွံ့ခြင်းကြောင့် ဤအန္တိခရစ်တို့ကို အလွန်ကြောက်ရွံ့ကြသည်။ အန္တိခရစ်တို့က မကောင်းမှုပြုပြီး ၎င်းတို့ကိုယ်တိုင် မတရားသောဆက်ဆံမှုကို ခံရလျှင်ပင် အန္တိခရစ်တို့၏ နှိပ်ကွပ်ခြင်းနှင့် ညှဉ်းပန်းခြင်းကို ခံရမည်ကိုလည်းကောင်း၊ အထက်နှင့် အဆက်အသွယ် ပြတ်သွားမည်ကိုလည်းကောင်း၊ အထက်မှ ရေလောင်းခြင်းနှင့် ထောက်ပံ့ခြင်းကို လက်လွတ်ဆုံးရှုံးမည်ကိုလည်းကောင်း စိုးရွံ့သဖြင့် ၎င်းတို့ကို တိုင်ကြားဝံ့ခြင်းမရှိပေ။ ထိုသို့သော လူများ ရှိသလော။ ရာနှုန်းပြည့် လုံးဝရှိပါသည်။ အန္တိခရစ်တို့သည် မကောင်းမှုအမျိုးမျိုးကို ကျူးလွန်ကြသည်၊ ၎င်းတို့သည် အာဏာနှင့် အကျိုးအမြတ်အတွက် တိုက်ခိုက်ခြင်း၊ အုပ်စုဖွဲ့ခြင်းနှင့် မိမိတို့၏ ကိုယ်ပိုင်လွတ်လပ်သော နိုင်ငံတော်များကို ဖန်တီးခြင်းတို့ကို လုပ်ဆောင်သည်သာမက ဘုရားသခင်၏ နှုတ်ကပတ်တော်များကို ဖြန့်ဝေသည့်အခါတွင်လည်း ခြွင်းချက်မထားပေ။ ၎င်းတို့အား အကျိုးအမြတ်များကို မတော်မလျော် ရရှိစေနိုင်ပြီး ၎င်းတို့၏ အဆင့်အတန်းနှင့် အာဏာကို ရရှိစေနိုင်သည့် မည်သည့်အရာကိုမဆို ၎င်းတို့က အမြတ်ထုတ်သည်၊ ၎င်းတို့သည် ဘုရားသခင်၏ နှုတ်ကပတ်တော်များအပါအဝင် မည်သည့်အရာကိုမျှ မချန်လှပ်ပေ။ ဤအမှုအရာများသည် သင်တို့၏ အသင်းတော်တွင်၊ သင်တို့၏ ပတ်ဝန်းကျင်တွင် ဖြစ်ပျက်ခဲ့ဖူးသလော။ အချို့သော အန္တိခရစ်တို့သည် ၎င်းတို့၏ လက်အောက်ရှိသူများကို ဤသို့ ခြိမ်းခြောက်ကြသည်၊ “ကျွန်ုပ်ကို သင် မရွေးကောက်လျှင်၊ အထက်ကို ကျွန်ုပ်အကြောင်း တိုင်ကြားလျှင်၊ သင်က ကျွန်ုပ်ကို မနှစ်သက်လျှင်၊ သင်က သတင်းပေးတိုင်တောသဖြင့် ကျွန်ုပ်သိသွားလျှင် နောက်နောင် တရားဒေသနာ အသံသွင်းခွေများကို သင်ရတော့မည်မဟုတ်။ ကျွန်ုပ်သည် သင့်အား ထောက်ပံ့မှုကို ဖြတ်တောက်မည်၊ သင့်ကို အာဟာရမရှိဘဲ ထားမည်၊ သင့်ကို သေသည်အထိ အစာငတ်၊ ရေငတ်ထားမည်” ဟု ပြောလေသည်။ အန္တိခရစ်တို့၏ စိတ်သဘောထားသည် ရက်စက်ကြမ်းကြုတ်သည် မဟုတ်လော။ အလွန်အမင်း ရက်စက်ကြမ်းကြုတ်လှသည်။ ၎င်းတို့သည် မကောင်းမှုအမျိုးမျိုးကို လုပ်ဆောင်နိုင်စွမ်းရှိသည်။

သင်တို့သည် ထိုသို့သော အန္တိခရစ်တို့ကို ကြုံတွေ့ရလျှင် ၎င်းတို့ကို သင်တို့ မည်သို့ ကိုင်တွယ်မည်နည်း။ ၎င်းတို့ကို အထက်သို့ တိုင်ကြားဝံ့သလော။ သင်တို့ စည်းလုံးပြီး ၎င်းတို့ကို ပစ်ပယ်ဝံ့သလော။ (ဟုတ်ပါသည်။) သင်တို့သည် ယခုအခါတွင် ဟုတ်ပါသည်ဟု ပြောသော်လည်း ၎င်းတို့နှင့် အမှန်တကယ် ရင်ဆိုင်ရသည့်အခါတွင် သင်သည် မလုပ်ဝံ့ဘဲ ဖြစ်ကောင်းဖြစ်ပေမည်၊ သင်က “ကျွန်ုပ်သည် ဝိညာဉ်ရင့်ကျက်မှု နည်းပါး၏၊ ကျွန်ုပ်သည် ငယ်ရွယ်၏၊ ကျွန်ုပ်သည် အားနည်းပြီး တစ်ယောက်တည်း ဖြစ်သည်။ အန္တိခရစ်တို့က အမှန်တကယ် အုပ်စုဖွဲ့၍ ကျွန်ုပ်ကို အနိုင်ကျင့်လျှင် ကျွန်ုပ် ဇာတ်သိမ်းမည် မဟုတ်လော။ ဘုရားသခင်သည် အဘယ်မှာနည်း။ မည်သူက ကျွန်ုပ်၏ နစ်နာချက်များကို နားထောင်မည်နည်း။ မည်သူက ကျွန်ုပ်၏ နစ်နာချက်များကို ဖြေရှင်းပေးပြီး လက်စားချေပေးမည်နည်း။ မည်သူက ကျွန်ုပ်ဘက်မှ ရပ်တည်ပေးမည်နည်း” ဟု တွေးတောလျက် တွန့်ဆုတ်သွားပေမည်။ သင်၏ ယုံကြည်ခြင်းသည် အဘယ်ကြောင့် ဤမျှ သေးငယ်ရသနည်း။ သင်သည် အန္တိခရစ်တစ်ဦးနှင့် ရင်ဆိုင်ရသည့်အခါ ကြောက်ရွံ့သွားသည်၊ သို့သော် စာတန်က သင့်ကို ကိုယ်တိုင်ကိုယ်ကျ ခြိမ်းခြောက်လျှင်ရော အဘယ်သို့နည်း၊ သင်သည် ဘုရားသခင်ကို ယုံကြည်ခြင်းကို ရပ်တန့်လိုက်မည်လော။ အန္တိခရစ်တစ်ဦးက သင့်ထံ ဘုရားသခင်၏ နှုတ်ကပတ်တော်များကို မဖြန့်ဝေလျှင် သင်သည် မည်သို့လုပ်ဆောင်မည်နည်း။ ၎င်းတို့က သင့်အား ဘုရားသခင်၏ နှုတ်ကပတ်တော် စာအုပ်များအတွက် ငွေပေးခိုင်းလျှင် သင်သည် မည်သို့လုပ်ဆောင်မည်နည်း။ အန္တိခရစ်က သင့်ထံ ဘုရားသခင်၏ နှုတ်ကပတ်တော် စာအုပ်များကို ဖြန့်ဝေသည့်အခါတိုင်း ၎င်းတို့က သင့်ကို အခက်တွေ့စေပြီး မကြားဝံ့မနာသာ စကားများ ပြောဆိုလျှင် သင်သည် မည်သို့လုပ်ဆောင်မည်နည်း။ ဤအခြေအနေသည် ကိုင်တွယ်ရန် လွယ်ကူပါသလော။ သင်တို့အား ပါးနပ်သောနည်းဗျူဟာတစ်ခုကို ငါပြောပြမည်။ စာအုပ်များ ဖြန့်ဝေရန် အချိန်နီးကပ်လာသည့်အခါတိုင်း သင်သည် အန္တိခရစ်နှင့်အတူ ရပ်တည်သင့်ပြီး ၎င်းတို့၏ ယုံကြည်မှုကို ရရှိရန်အလို့ငှာ ချိုသာသောစကားများကို အားသွန်ခွန်စိုက်ပြောဆိုကာ ၎င်းတို့ကို အားတက်သရော ချီးမွမ်းပြီး မြှောက်ပင့်သင့်သည်။ ၎င်းတို့က သင့်ထံ ဘုရားသခင်၏ နှုတ်ကပတ်တော် စာအုပ်များနှင့် တရားဒေသနာ အသံသွင်းခွေများကို ဖြန့်ဝေပြီးသည်နှင့်တစ်ပြိုင်နက် ၎င်းတို့ကို အထက်သို့ တိုင်ကြားရန် အခွင့်အရေးတစ်ခုကို ရှာဖွေလော့။ ၎င်းတို့ကို အထက်သို့ တိုင်ကြားရန် နည်းလမ်းမရှိလျှင် အန္တိခရစ်ကို ကန့်သတ်ပြီး ချည်နှောင်ထားရန် ပိုင်းခြားသိမြင်နိုင်စွမ်းရှိသော ညီအစ်ကိုမောင်နှမများနှင့် စည်းလုံးရန် အခွင့်အရေးကို ရှာဖွေလော့။ ဤသည်မှာ အသင်းတော်အတွက် အန္တရာယ်ကို အမှန်တကယ် ဖယ်ရှားခြင်းဖြစ်ပြီး ဘုရားသခင်၏ ရည်ရွယ်ချက်များနှင့် အကိုက်ညီဆုံးဖြစ်သည်။ အချို့က အန္တိခရစ်သည် ဤအစီအစဉ်ကို ရှာဖွေတွေ့ရှိလျှင် မည်သို့လုပ်မည်နည်းဟု မေးကောင်းမေးပေမည်။ သင်သည် ဤတစ်ကြိမ်တွင် ယုံကြည်မှုမရှိလျှင် နောက်အခွင့်အရေးကို စောင့်ဆိုင်းလော့။ သင်သည် သတ္တိရှိလာပြီး အခါအခွင့်သင့်သောအခါ ထိုအခါတွင် သင်သည် အရေးတယူဆောင်ရွက်လော့။ အတိုချုပ်ဆိုရလျှင် အန္တိခရစ်က သင်၏ အာဟာရဖြည့်တင်းအား ဖြတ်တောက်မည်ကို သင်ကြောက်ရွံ့လျှင် အစပိုင်းတွင် အာရုံစိုက်ခံရအောင် မလုပ်နှင့်။ သင့်ကိုယ်သင် မြင်သာအောင် မပြနှင့် သို့မဟုတ် အန္တိခရစ်က သင့်ကို ထိုးထွင်းသိမြင်ခွင့်မပြုနှင့်။ သင်သည် လုံလောက်သော ဝိညာဉ်ရင့်ကျက်မှုကို ရရှိသည့်အခါ သင့်တွင် သင့်တော်သောလူများ၊ မှန်ကန်သောလူများနှင့် အန္တိခရစ်ကို ဆန့်ကျင်ရာတွင် သင်နှင့်အတူ ရပ်တည်နိုင်သော၊ အန္တိခရစ်ကို ပိုင်းခြားသိမြင်ပြီး ပစ်ပယ်နိုင်သော လူများ ပိုမိုရှိလာသည့်အခါ ထိုအချိန်သည် သင်သည် အန္တိခရစ်နှင့် ပြတ်စဲနိုင်သည့်အချိန်ဖြစ်သည်။ ဤနည်းဗျူဟာသည် မည်သို့ရှိသနည်း။ (ကောင်းပါသည်။) အချို့က “ဤသည်မှာ အခြားသူများကို လှည့်ဖြားခြင်း မဟုတ်လော။ ဘုရားသခင်က ကျွန်ုပ်တို့ကို ရိုးသားသောလူများ ဖြစ်စေလိုသည် မဟုတ်လော။ ဤသည်မှာ ရိုးသားပုံမရပေ” ဟု ပြောကောင်းပြောပေမည်။ ဤသည်မှာ အခြားသူများကို လှည့်ဖြားခြင်းလော။ (မဟုတ်ပါ။) ဤသည်မှာ နတ်ဆိုးတစ်ကောင်ကို လှည့်ကွက်ဆင်ခြင်းဖြစ်သည်။ နတ်ဆိုးတစ်ကောင်ဖြစ်သည့် အန္တိခရစ်တစ်ဦးကို ကိုင်တွယ်သည့်အခါ မည်သည့်နည်းလမ်းမဆို လက်ခံနိုင်ဖွယ်ရှိသည်။

သင်တို့သည် အန္တိခရစ်တို့ကို ကြောက်ရွံ့ကြသလော။ သင်၏ ကိုယ်ပိုင်အသင်းတော်၌ သင်၏ ပတ်ဝန်းကျင်တွင် အန္တိခရစ်တစ်ဦး အမှန်တကယ် ရှိသည်ဟု ဆိုကြပါစို့။ သင်သည် ၎င်းတို့ကို သတိပြုမိပြီးဖြစ်သည်။ ၎င်းတို့တွင် အာဏာနှင့် အဆင့်အတန်းရှိပြီး လူများစွာက ၎င်းတို့ကို ထောက်ခံကြသည်။ ၎င်းတို့တွင် ဂိုဏ်းတစ်ခုနှင့် အမာခံနောက်လိုက် အနည်းငယ် ရှိသည်။ သင်သည် ၎င်းတို့ကို ကြောက်ရွံ့မည်လော။ အချို့က ကြောက်ရွံ့မည်ဟု ဆိုကြသည်။ ကြောက်ရွံ့ခြင်းသည် မှန်ကန်သလော။ ဤကြောက်ရွံ့ခြင်းတွင် အနည်းဆုံး ကောင်းမွန်ပြီး မှန်ကန်သော သွင်ပြင်လက္ခဏာတစ်ခု ရှိသည်။ ငါအဘယ်ကြောင့် ထိုသို့ပြောရသနည်း။ သင်သည် ၎င်းတို့ကို ကြောက်ရွံ့လျှင် ယင်းက သင်၏ စိတ်နှလုံးထဲ၌ ၎င်းတို့သည် ဆိုးယုတ်ကြောင်း၊ ၎င်းတို့သည် သင့်ကို ညှဉ်းပန်းနိုင်ပြီး သင့်ကို ဒုက္ခပေးနိုင်ကြောင်း၊ ၎င်းတို့သည် လူကောင်းတစ်ဦး သို့မဟုတ် သမ္မာတရားကို လိုက်စားသူတစ်ဦး မဟုတ်ကြောင်း သင် ယုံကြည်ကြောင်းကို အနည်းဆုံးတော့ ပြသနေသည်။ သင်သည် အနည်းဆုံးအနေဖြင့် သင်၏ စိတ်နှလုံးထဲ၌ ၎င်းတို့နှင့်ပတ်သက်၍ ဤနားလည်မှုနှင့် ပိုင်းခြားသိမြင်မှု ရှိသည်။ သင်သည် ၎င်းတို့ကို အန္တိခရစ်တစ်ဦးအဖြစ် စရိုက်လက္ခဏာ သရုပ်ဖော်နိုင်ခြင်း သို့မဟုတ် ၎င်းတို့သည် အန္တိခရစ်တစ်ဦးဖြစ်ကြောင်း ပိုင်းခြားသိမြင်နိုင်ခြင်း မရှိနိုင်သော်ငြားလည်း အနည်းဆုံးအနေဖြင့် သင်သည် ၎င်းတို့မှာ လူကောင်းတစ်ဦး၊ သမ္မာတရားကို လိုက်စားသူတစ်ဦး၊ ဖြောင့်မတ်သူ သို့မဟုတ် ကြင်နာတတ်သူတစ်ဦး၊ သို့မဟုတ် ရိုးသားသူတစ်ဦး မဟုတ်ကြောင်းကို သိရှိသောကြောင့် ၎င်းတို့ကို ကြောက်ရွံ့ခြင်းဖြစ်သည်။ သာမန်နှင့် သာမည သို့မဟုတ် ဟန်ဆောင်မှုကင်းသောလူများသည် နတ်ဆိုးများမှလွဲ၍ မည်သည့်လူစားမျိုးကို အများအားဖြင့် ကြောက်ရွံ့ကြသနည်း။ (ဆိုးယုတ်သောလူများ ဖြစ်ပါသည်။) လူတိုင်းသည် ဆိုးယုတ်သောလူများကို ကြောက်ရွံ့ကြသည်။ အနည်းဆုံးအနေဖြင့် သင်၏ စိတ်နှလုံးထဲ၌ ဤလူသည် ဆိုးယုတ်ကြောင်း သိသည်။ ဤအခြေခံအပေါ်၌ ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများအပေါ် ၎င်းတို့၏ သဘောထားကို စောင့်ကြည့်လေ့လာလော့။ ၎င်းတို့သည် သမ္မာတရားကို လက်တွေ့လုပ်ဆောင်ခြင်း ရှိမရှိကို ကြည့်ရှုလော့၊ ပြီးလျှင် ၎င်းတို့၏ အမျိုးမျိုးသော အပြုအမူများကို ပိုင်းခြားသိမြင်ကာ ၎င်းတို့၏ အပြုအမူများမှတစ်ဆင့် ၎င်းတို့၏ အနှစ်သာရကို နားလည်ပြီး ပိုင်းခြားသိမြင်လာလော့။ အဆုံးစွန်၌ သင်သည် ၎င်းတို့မှာ အန္တိခရစ်တစ်ဦးဖြစ်ကြောင်း သတ်မှတ်နိုင်လျှင် သင်၏ ကြောက်ရွံ့မှုတွင် နောက်ထပ် အစိတ်အပိုင်းတစ်ခု ပါဝင်လာလိမ့်မည်၊ ယင်းမှာ ၎င်းတို့အပေါ် ပိုင်းခြားသိမြင်နိုင်စွမ်း ဖြစ်သည်။ သင်သည် သင်၏ စိတ်နှလုံးထဲ၌ ၎င်းတို့ကို ကြောက်ရွံ့နိုင်သော်ငြားလည်း သင်သည် ၎င်းတို့ဘက်တွင် ရှိမည်မဟုတ်ဘဲ သင်၏ စိတ်နှလုံးထဲ၌ ၎င်းတို့ကို ငြင်းပယ်လိမ့်မည်၊ ဤသည်မှာ ကောင်းသောအရာလော သို့မဟုတ် ဆိုးသောအရာလော။ (ကောင်းသောအရာ ဖြစ်ပါသည်။) ၎င်းတို့က သင့်ကို ၎င်းတို့နှင့်အတူ မကောင်းမှုပြုရန် တောင်းဆိုလျှင် သင် သဘောတူမည်လော။ သင်၏ စိတ်နှလုံးထဲ၌ ဤအပေါ် ပိုင်းခြားသိမြင်နိုင်စွမ်း ရှိမည်လော။ ၎င်းတို့က သင့်ကို ၎င်းတို့နှင့်အတူ ဘုရားသခင်ကို သံကုန်အော်ဟစ် ဆဲဆိုရန် သို့မဟုတ် ဝေဖန်အပြစ်တင်ရန် တောင်းဆိုလျှင် သင်သဘောတူမည်လော။ ၎င်းတို့က သင့်ကို အခြားသူများကို ညှဉ်းပန်းနှိပ်စက်ရာ၌ ၎င်းတို့နှင့် ပူးပေါင်းဆောင်ရွက်ရန်နှင့် အချို့သော လူပုဂ္ဂိုလ်များထံ ဘုရားသခင်၏ နှုတ်ကပတ်တော်များ စာအုပ်များကို မဖြန့်ဝေရန် တောင်းဆိုလျှင် သင်သဘောတူမည်လော။ သင်သည် ဤအရာများကို လုပ်ဆောင်ရန် သဘောတူမည် မဟုတ်ကြောင်း ရာနှုန်းပြည့် မသေချာနိုင်သော်ငြားလည်း အနည်းဆုံးအနေဖြင့် သင်သည် သင်၏ စိတ်နှလုံးထဲ၌ ၎င်းတို့၏ လုပ်ရပ်များအပေါ် ပိုင်းခြားသိမြင်နိုင်စွမ်း ရှိပေလိမ့်မည်။ သင်သည် ၎င်းတို့နှင့်အတူ အချို့အရာများကို မလိုမလားနှင့် အတင်းအကျပ်ဖိအားပေးမှုအောက်တွင် လုပ်ဆောင်ကောင်း လုပ်ဆောင်နိုင်သော်လည်း ယင်းမှာ သင်သည် ထိုသို့လုပ်ဆောင်ရန် အတင်းအကျပ်စေခိုင်းခြင်း ခံခဲ့ရသောကြောင့်သာ ဖြစ်လိမ့်မည်ဖြစ်ပြီး ဆန္ဒအလျောက် ဖြစ်လိမ့်မည်မဟုတ်ပေ။ အနည်းဆုံးအနေဖြင့် သင်သည် အဓိကပြစ်မှုကျူးလွန်သူ ဖြစ်မည်မဟုတ်ဘဲ အများဆုံးအနေဖြင့် သင်သည် ၎င်းတို့၏ ပြစ်မှုများတွင် အပေါင်းအပါတစ်ဦး ဖြစ်လိမ့်မည်။ သင်သည် ၎င်းတို့ကို လူကိုယ်တိုင် ဖော်ထုတ်ခြင်း သို့မဟုတ် ဒေါသထွက်အောင်ဆွပေးခြင်း မပြုနိုင်သော်ငြားလည်း သင်သည် ၎င်းတို့၏ နောက်လိုက်အဖြစ်ဖြစ်စေ၊ ကြံရာပါအဖြစ်ဖြစ်စေ ပြုမူမည်မဟုတ်ပေ။ ဤသည်မှာ အတိုင်းအတာတစ်ခုအထိ အန္တိခရစ်ကို ငြင်းပယ်ခြင်းပင် ဖြစ်သည်။ လူအများစုသည် ဆိုးယုတ်သောလူများနှင့် အန္တိခရစ်တို့ကို ကြောက်ရွံ့ခြင်းကြောင့် မိမိတို့ကိုယ်ကို ကာကွယ်ရန် အလျှော့ပေးလိုက်လျောမှုများ ပြုလုပ်နိုင်ရုံသာ ပြုလုပ်နိုင်ကြသည်၊ ထို့ကြောင့် သင်သည် ယာယီ၊ အရေးပေါ်ဖြေရှင်းနည်းတစ်ခုအဖြစ် ဤအရာကို လုပ်ဆောင်နိုင်ခြင်းသည် မဆိုးလှဟု ဆိုနိုင်ပေသည်။ သို့သော် ဤအဆင့်သို့ ရောက်ရှိခြင်းသည် သင်၏ သက်သေခံချက်တွင် ခိုင်မာစွာ ရပ်တည်ခြင်းဟု မှတ်ယူနိုင်သလော။ ယင်းသည် သမ္မာတရား စည်းမျဉ်းများကို ထိန်းသိမ်းခြင်းဟု မှတ်ယူနိုင်သလော။ ယင်းသည် စာတန်ကို အောင်နိုင်ခြင်းဟု မှတ်ယူနိုင်သလော။ ဘုရားသခင်၏ အမြင်တွင်မူ မှတ်ယူ၍မရပေ။ သို့ဆိုလျှင် သင်၏ သက်သေခံချက်တွင် ခိုင်မာစွာ ရပ်တည်နိုင်ရန် သင်မည်သို့ လုပ်ဆောင်နိုင်မည်နည်း။ သင်တို့အားလုံးသည် လမ်းကြောင်းတစ်ခု ကင်းမဲ့နေကြပြီး မိမိတို့ကိုယ်ကို ကာကွယ်ရန် အလျှော့ပေးလိုက်လျောမှုများ ပြုလုပ်လိုက်ကြခြင်းသာ ဖြစ်၏။ “၎င်းတို့က မကောင်းမှုပြုသည်၊ သို့သော် ကျွန်ုပ်သည် ၎င်းတို့နှင့်အတူ မကောင်းမှုပြုရန် မဝံ့ရဲပါ၊ ကျွန်ုပ်သည် အပြစ်ပေးခံရမည်ကို ကြောက်ရွံ့ပါသည်။ ၎င်းတို့သည် ဆိုးယုတ်သောလူများ ဖြစ်ကြသည်၊ ၎င်းတို့သည် လူများကို ညှဉ်းပန်းနှိပ်စက်ရန် မကောင်းမှုများ ပြုကြသည်။ သို့သော် မည်သို့ပင်ဖြစ်စေ ကျွန်ုပ်ကိုယ်တိုင် မည်သူ့ကိုမျှ မညှဉ်းပန်းသရွေ့ အဆင်ပြေပါသည်။ ထိုမကောင်းမှုအတွက် ကျွန်ုပ် အပြစ်တင်ခြင်း ခံရမည်မဟုတ်ပါ” ဟူ၍ ဖြစ်သည်။ အများဆုံးအနေဖြင့် သင်တို့သည် ဤသို့လုပ်ဆောင်နိုင်လျှင် မဆိုးလှဟု ဆိုနိုင်ပေသည်၊ သင်သည် လူ့အကြိုက်လိုက်သူတစ်ဦး ဖြစ်နေပြီး အလယ်အလတ် လမ်းစဉ်ကို ပုံသေစောင့်ထိန်းနေခြင်းမျှသာ ဖြစ်ကာ သင်သည် သက်သေခံနိုင်စွမ်း မရှိပေ။ သို့ဆိုလျှင် သက်သေခံရန် မည်သည့်အရာကို လုပ်ဆောင်သင့်သနည်း။ အယူဝါဒအရဆိုလျှင် သင်သည် ဆိုးယုတ်သောလူများကို ငြင်းပယ်သင့်သည်၊ အန္တိခရစ်တို့ကို ငြင်းပယ်ပြီး ဖော်ထုတ်သင့်သည်၊ ပြီးလျှင် အန္တိခရစ်တို့အား ဘုရားအိမ်တော်၌ မကောင်းမှုများလုပ်ကာ သောင်းကျန်းခြင်းနှင့် ဘုရားအိမ်တော်သို့ ဆုံးရှုံးမှုများ ဖြစ်စေခြင်းတို့မှ တားဆီးသင့်သည်။ သို့သော် ဤအရာကို အတိအကျ မည်သို့လုပ်ဆောင်ရမည်ကို သင်သိသလော။ (အထက်သို့ တိုင်ကြားပြီး ပြောပြပါ။) ယင်းမှာ သင်တို့ ကောင်းမွန်စွာ ဖြည့်ဆည်းနိုင်သည့် တာဝန်များနှင့် ဝတ္တရားများ၏ အတိုင်းအတာပင်လော။ ယင်းမှာ သင်တို့ ခိုင်မာစွာ ရပ်တည်နိုင်သည့် သက်သေခံချက်အားလုံး၊ သင်၌ရှိသော ဝိညာဉ်ရင့်ကျက်မှုအားလုံးပင်လော။ အန္တိခရစ်တစ်ဦးကို တိုင်ကြားခြင်းမှလွဲ၍ သင်တို့ အခြားမည်သည့်အရာကို လုပ်ဆောင်နိုင်သေးသနည်း။ (ကျွန်ုပ်တို့သည် ရှေးဦးစွာ အန္တိခရစ်၏ တစ်သမတ်တည်းဖြစ်သော အပြုအမူနှင့် မကောင်းမှုပြုခြင်းဆိုင်ရာ အချက်အလက်များကို အတူတကွ စုစည်းနိုင်ပြီးနောက် ဤအချက်အလက်များအရ ညီအစ်ကိုမောင်နှမများနှင့်အတူ အန္တိခရစ်ကို ပိုင်းခြားသိမြင်ခြင်းအကြောင်း မိတ်သဟာယဖွဲ့နိုင်ပါသည်။ ညီအစ်ကိုမောင်နှမများသည် အန္တိခရစ်အပေါ် ပိုင်းခြားသိမြင်နိုင်စွမ်း တိုးပွားလာသည်နှင့်တစ်ပြိုင်နက် ၎င်းတို့အားလုံးသည် အန္တိခရစ်ကို ဖော်ထုတ်ရန်အတွက် ဆောင်ရွက်နိုင်ပြီး နောက်ပိုင်းတွင် ကျွန်ုပ်တို့သည် ၎င်းတို့ကို အသင်းတော်မှ နှင်ထုတ်နိုင်ပါသည်။) အဆင့်များနှင့် လုပ်ငန်းစဉ်များသည် မှန်ကန်သည်၊ သို့သော် အချို့သော အထူးအခြေအနေများအတွက်မူ အဘယ်သို့နည်း။ သင်သည် ခေါင်းဆောင်တစ်ဦး၏ ရာထူးနေရာမှ ပြောဆိုနေခြင်းဖြစ်သည်၊ သို့သော် သာမန်ယုံကြည်သူတစ်ဦးက အန္တိခရစ်တစ်ဦးနှင့် ကြုံတွေ့လျှင် မည်သို့ဖြစ်မည်နည်း။ ယင်းမှာ ကျောက်တုံးကို ကြက်ဥနှင့် ပေါက်ခြင်းနှင့် တူသည် မဟုတ်လော။ ထိုသို့သောအခြေအနေများတွင် သင်တို့ မည်သည့်အရာကို လုပ်ဆောင်မည်နည်း။ ဝင်ငွေနှင့် အသုံးစရိတ်များကို စာရင်းပြုစုခြင်းနှင့် အစီရင်ခံခြင်းတို့နှင့် သက်ဆိုင်သော ဇာတ်လမ်းတစ်ပုဒ်ကို သင်တို့ကို ငါပြောပြမည်။ စာရင်းများကို ထိန်းသိမ်းရန် တာဝန်ရှိသူတစ်ဦး ရှိခဲ့သည်၊ တစ်ခုမှာ အပြင်ပိုင်း အသုံးပြုရန်အတွက်ဖြစ်ပြီး တစ်ခုမှာ အတွင်းပိုင်း အသုံးပြုရန်အတွက် ဖြစ်သည်။ တစ်နေ့တွင် အတွင်းပိုင်းစာရင်း၌ ဒေါ်လာနှစ်ရာ ကွာဟချက်တစ်ခု ရှိနေခဲ့သည်။ နောက်ပိုင်းတွင် ကြီးကြပ်ရေးမှူးက စာရင်းများကို စစ်ဆေးရန် ရောက်လာပြီး ကွာဟချက်ကို မြင်သောအခါ သူက “အတွင်းပိုင်းစာရင်းကို ဆုတ်ဖြဲလိုက်ပါ။ အပြင်ပိုင်းစာရင်းတစ်ခုတည်းကိုသာ ထားလိုက်၊ သို့ဆိုလျှင် မည်သူ့တွင်မျှ သက်သေရှိမည် မဟုတ်ပါ” ဟု ဆိုသည်။ ထိုနေရာရှိ လူပုဂ္ဂိုလ်များထဲမှ တစ်ဦးက သဘောမတူဘဲ “ဤသည်မှာ ပူဇော်သက္ကာ ဖြစ်သည်။ ငွေမည်မျှပင်ဖြစ်စေ၊ ဤသည်မှာ ဘုရားသခင်၏ ငွေဖြစ်သည်၊ သင်ဤသို့ လုပ်၍မရနိုင်ပါ” ဟု ဆိုသည်။ ကြီးကြပ်ရေးမှူးက မည်သည့်အရာမျှ မပြောဆိုဘဲ အခြားလူတစ်ဦးကမူ “ဒေါ်လာနှစ်ရာသည် အဘယ်မှာ အရေးပါသနည်း။ အန္တိခရစ်တို့ အလွဲသုံးစားလုပ်သည့်အခါ တစ်ခါတည်းကို သောင်းချီနေခြင်း ဖြစ်သည်” ဟု မှတ်ချက်ပေးခဲ့သည်။ ဤသို့ဖြင့် ထိုလူတို့သည် ထိုကိစ္စကို ထိုနည်းအတိုင်း ဖြေရှင်းခဲ့ကြသည်။ သို့သော် နောက်ပိုင်းတွင် လူတစ်ဦးက ဤချဉ်းကပ်ပုံသည် မှားယွင်းသည်ဟု ခံစားရပြီး ဆုံးဖြတ်ချက်ချသည့်အဖွဲ့ထံ အထက်သို့ တိုင်ကြားခဲ့သည်။ ထိုအဖွဲ့က ဒေါ်လာနှစ်ရာသည် များပြားသော ပမာဏမဟုတ်ကြောင်းနှင့် ၎င်းတို့သည် ယင်းကို ကိုင်တွယ်ရန် အလွန်အလုပ်များနေကြောင်း ပြောဆိုခဲ့သည်။ အသင်းတော်ခေါင်းဆောင်များထံ တိုင်ကြားသည့်အခါတွင်လည်း ၎င်းတို့သည်လည်း ယင်းကို မဖြေရှင်းခဲ့ကြဘဲ အားလုံးက ထိုကိစ္စကို လျစ်လျူရှုခဲ့ကြသည်။ ထိုကိစ္စကို တိုင်ကြားခဲ့သူသည် “ဤသူတို့အားလုံး အဘယ်၍များ ဤသို့ဖြစ်နေကြသနည်း။ ဘုရားသခင်၏ ပူဇော်သက္ကာများအပေါ်တွင် ၎င်းတို့သည် မည်သို့ဖြစ်၍များ အလွန် တာဝန်မဲ့နိုင်ကြသနည်း။ သူတို့က အလွန် ဗြောင်ကျကျ လိမ်လည်လှည့်ဖြားဖို့ပင် ဝံ့ရဲကြသည်” ဟု ဆိုကာ စိတ်မချမ်းမသာ ဖြစ်ခဲ့သည်။ သူသည် ဤကိစ္စအတွက် စိတ်မချမ်းမသာ ဖြစ်ခဲ့သည်။ တစ်နေ့တွင် ငါသည် ထိုလူတို့ထံ အလည်အပတ်သွားသောအခါ ထိုသူသည် ဤကိစ္စကို ငါ့အား တိုင်ကြားခဲ့ပြီး စာရင်းကိုင်လုပ်သူသည် ပေါ့ဆကြောင်း၊ ၎င်းတို့သည် စာရင်းကို ကမောက်ကမဖြစ်အောင် လုပ်ခဲ့ကြောင်း၊ အဆုံး၌ ကွာဟချက်တစ်ခု ရှိခဲ့ကြောင်း ပြောဆိုခဲ့သည်။ ဤကိစ္စသည် အလွန်ကြီးမားခြင်း မရှိသော်လည်း ပါဝင်ပတ်သက်သူတစ်ဦးချင်းစီ၏ သဘောထားများမှာ မတူညီခဲ့ပေ။ ဤကြီးကြပ်ရေးမှူးများနှင့် ခေါင်းဆောင်များဟု ခေါ်သူတို့သည် ထိုကိစ္စကို မဖြေရှင်းခဲ့ကြပေ။ ၎င်းတို့သည် စာရင်းကိုင်လုပ်သူကို ထွက်သွားခိုင်းခြင်း မရှိသည်သာမက ထိုသူကို ကာကွယ်ရန် ဆင်ခြေတစ်ခုကိုပင် ရှာခဲ့ကြသည်။ ကိစ္စကို တိုင်ကြားခဲ့သူသည် ဆက်လက်တိုင်ကြားခဲ့သော်လည်း လူများစွာ၏ ကြဉ်ခြင်းကို ခံခဲ့ရသည်။ ငါ့ကို ပြောလော့၊ ဤသူသည် ထိုကိစ္စကို တိုင်ကြားသည့်အခါ မည်သို့သော စိတ်နေစိတ်ထားမျိုး ရှိခဲ့သနည်း။ အကယ်၍ ၎င်းတို့တွင် “ဒေါ်လာနှစ်ရာသည် အဘယ်မှာ အရေးပါသနည်း။ အန္တိခရစ်တို့ အလွဲသုံးစားလုပ်သည့်အခါ တစ်ခါတည်းကို သောင်းချီနေခြင်း ဖြစ်သည်” ဟု ဆိုခဲ့သော အခြားသူတစ်ဦးကဲ့သို့ တစ်ပုံစံတည်းသော သဘောထားမျိုး ရှိခဲ့မည်ဆိုလျှင် ၎င်းသည် ထိုကိစ္စကို တိုင်ကြားနေဦးမည်လော။ တိုင်ကြားမည် မဟုတ်ပေ။ အကယ်၍ ၎င်းက “ဤသည်မှာ ကျွန်ုပ်၏ပိုက်ဆံမဟုတ်ပေ၊ အလွဲသုံးစားလုပ်လိုသူ မည်သူမဆို လုပ်ပါစေ၊ ၎င်းတို့၌ တာဝန်ရှိပေလိမ့်မည်။ ကျွန်ုပ်သည် မည်သည့်အရာကိုမျှ အလွဲသုံးစား မလုပ်ခဲ့သည့်အတွက် ဤတာဝန်ကို ယူရန်မလိုပေ”၊ သို့မဟုတ် “ကျွန်ုပ်သည် ဆုံးဖြတ်ချက်ချသည့်အဖွဲ့နှင့် အသင်းတော်ခေါင်းဆောင်များကို တိုင်ကြားပြီးပြီဖြစ်ကာ ၎င်းတို့အားလုံးက ကျွန်ုပ်ကို လျစ်လျူရှုသည်၊ ထို့ကြောင့် ကျွန်ုပ်၏အပိုင်းကို ကျွန်ုပ်လုပ်ပြီးပြီ၊ နောက်ထပ် ဒုက္ခခံရန်မလိုပေ” ဟု ဆိုခဲ့မည်ဆိုလျှင်၊ သူ့ထံတွင် ဤသဘောထားရှိခဲ့လျှင် ၎င်းသည် တိုင်ကြားခြင်းကို မဆုတ်မနစ် ဆက်လက် လုပ်ဆောင်နိုင်ဦးမည်လော။ သေချာပေါက် မလုပ်ဆောင်နိုင်ပေ၊ လူအများစုသည် အများဆုံးအနေဖြင့် ဆုံးဖြတ်ချက်ချသည့်အဖွဲ့ထံ တိုင်ကြားပြီးနောက်တွင် ရပ်တန့်သွားကြလိမ့်မည်။ သို့သော် ဤသူသည် ဆုံးဖြတ်ချက်ချသည့်အဖွဲ့ထံ သူ၏တိုင်ကြားချက်ကို တင်ပြသည့်အချိန်၌ပင် နောဧနှင့် အာဗြဟံတို့၏ ဇာတ်လမ်းများအကြောင်း ငါ၏မိတ်သဟာယကို ကြားခဲ့ရသည်။ နားထောင်ပြီးနောက် သူသည် စိတ်ထိခိုက်သွားပြီး “ဘုရားသခင်၏ နှုတ်ကပတ်တော်များကို ကြားပြီးနောက် နောဧသည် နောက်မဆုတ်ဘဲ ယင်းတို့ကို နှစ်ပေါင်းများစွာ စွဲကိုင်ခဲ့သည်။ သို့တိုင်အောင် ကျွန်ုပ်မူကား ဤသေးငယ်သောအခက်အခဲကို ကြုံတွေ့ရုံမျှဖြင့် မရမနေလုပ်ဆောင်ခြင်း မပြုနိုင်ပေ။ ဤသည်မှာ လူတစ်ယောက်လုပ်သင့်သည့်အရာ မဟုတ်ပေ” ဟု တွေးတောခဲ့သည်။ ထို့ကြောင့် သူသည် အဆုံး၌ အထက်သို့ ရောက်သည်အထိ ဇွဲဖြင့် တိုင်ကြားခဲ့ပြီး အထက်က ထိုကိစ္စကို ဖြေရှင်းပေးခဲ့သည်။ သင်တို့အလယ်၌ ထိုသို့သောလူများစွာ ရှိသည်ဟု သင်တို့ထင်သလော။ သင်တို့သည် ထိုသို့သောအခြေအနေမျိုးနှင့် ကြုံတွေ့ခဲ့လျှင် သင်တို့ထဲမှ မည်မျှသည် ဤသူကဲ့သို့ ဇွဲရှိမည်နည်း။ သင်တို့သည်လည်း ဒေါ်လာနှစ်ရာသည် များပြားခြင်းမရှိ၊ ကြီးမားသောကိစ္စမဟုတ်ဟု ယုံကြည်ပြီး ထို့ကြောင့် စည်းမျဉ်းများကို အလွန်ပင် ခိုင်မာစွာ စွဲကိုင်ရန် သို့မဟုတ် အလွန် အလေးအနက်ထားရန် မလိုအပ်ကြောင်းနှင့် ကွာဟချက်ကြီးမားလာသည့်အချိန်အထိ စောင့်ပြီးမှ တိုင်ကြားနိုင်သည်ဟု တွေးထင်ကြမည်လော။ သင်တို့က “မည်သို့ပင်ဖြစ်စေ ကျွန်ုပ်၏တာဝန်ကို ကောင်းမွန်စွာ ကျွန်ုပ်ဖြည့်ဆည်းပြီးပြီဖြစ်သည်။ ဖြေရှင်းလိုက်သည်ဖြစ်စေ၊ မဖြေရှင်းလိုက်သည်ဖြစ်စေ ဤသည်မှာ ခေါင်းဆောင်တို့၏ကိစ္စပင်ဖြစ်သည်။ ကျွန်ုပ်သည် သာမန်ယုံကြည်သူတစ်ဦးသာ၊ ကျွန်ုပ်၌ ဤမျှလောက်သာ အစွမ်းအစရှိသည်၊ ဤမျှလောက်သာ လုပ်ဆောင်နိုင်၏။ ကျွန်ုပ်တိုင်ကြားပြီးပြီ၊ ကျွန်ုပ်၏ဝတ္တရားကို ကျွန်ုပ်ဖြည့်ဆည်းပြီးပြီ၊ ကျန်သောအရာသည် ကျွန်ုပ်နှင့်မဆိုင်တော့ပေ” ဟု တွေးထင်ကြမည်လော။ ဤသည်မှာ သင်တို့ တွေးထင်ကြမည့်ပုံစံဖြစ်သည် မဟုတ်လော။ ပြီးလျှင် တစ်စုံတစ်ယောက်က သင့်ကို ဖိနှိပ်ခဲ့လျှင် သင်သည် တိုင်ကြားဖို့ မဝံ့ရဲတော့မည် မဟုတ်လော။ ဤသူသည် ကိစ္စကို တိုင်ကြားသည့် ဖြစ်စဉ်အတွင်း ဖိနှိပ်မှုကို ရင်ဆိုင်ခဲ့ရပြီး အချို့လူများက လက်ညှိုးထိုးပြီး ၎င်းတို့ကို ပြစ်တင်ရှုတ်ချလျက် ၎င်းတို့ကို အမြဲတစေ ညှဉ်းပန်းရန် ကြည့်နေခဲ့ကြသည်။ ဤလူတို့သည် မည်မျှ မလိုမုန်းထားတတ်လိုက်ကြမည်နည်း။ ဤလူအနည်းငယ်ကို ငါအမှတ်ရနေသည်၊ အဘယ်ကြောင့် ငါအမှတ်ရနေသနည်း။ ၎င်းတို့သည် ဘုရားအိမ်တော်၏ အစာကို စားသုံးပြီး ဘုရားသခင်ကျွေးမွေးသော သမ္မာတရားအားလုံးကို မွေ့လျော်ခံစားခဲ့ကြသည့်တိုင် ဘုရားသခင်၏ ပူဇော်သက္ကာများအပေါ် ထိုသို့သော သဘောထားမျိုး ရှိခဲ့ကြသည်။ ၎င်းတို့ကို ဘုရားအိမ်တော်၏ လူများအဖြစ် မှတ်ယူနိုင်သလော။ ၎င်းတို့သည် မထိုက်တန်ပေ။ ၎င်းတို့သည် ဤကိုယ်ကျင့်စရိုက် မရှိသည့်အတွက် ၎င်းတို့၏ သက်သေခံချက်တွင် ခိုင်မာစွာ ရပ်တည်ရန် တောင်းဆိုခြင်း မခံခဲ့ရပေ။ သို့သော် ၎င်းတို့လုပ်ဆောင်သင့်သည့်အရာကိုပင် မလုပ်ဆောင်နိုင်ခဲ့သည့်အတွက် ၎င်းတို့သည် ဘုရားအိမ်တော်၌ နေထိုင်ရန် ထိုက်တန်သေးသလော။ ထိုသို့သောလူများကို အမှတ်ရသင့်သလော။ သင်တို့သည် ထိုသို့သောလူများကို နှစ်သက်ကြသလော။ (မနှစ်သက်ပါ။) သို့ဆိုလျှင် သင်တို့သည် မည်သို့သောလူစားမျိုးကို နှစ်သက်ကြသနည်း။ (စည်းမျဉ်းများကို စောင့်ထိန်းလိုက်နာသူများ၊ အဆုံးတိုင်အောင် ဘုရားအိမ်တော်၏ အကျိုးစီးပွားကို ကာကွယ်ရန် ဇွဲရှိသူများကို နှစ်သက်ပါသည်။) ငါသည် ရှိန်လောက်သောသူကို မြင်လျှင် ကြောက်ရွံ့သော်လည်း ဟန်ဆောင်မှုကင်းသော လူများရှေ့တွင်မူ ခေါင်းမော့ရင်ကော့တတ်သည့် ထိုအသုံးမကျသူတို့ကို စက်ဆုပ်ရွံရှာသည်။ ငါသည် ကျွေးသောလက်ကို ပြန်ကိုက်သူများ၊ သမ္မာတရားကို စိတ်ဝင်စားမှုမရှိသူများ၊ အထူးသဖြင့် နှစ်ပေါင်းများစွာ တရားဒေသနာများကို နားထောင်ခဲ့သော်လည်း သမ္မာတရားကို လုံးဝနားမလည်၊ စိုးစဉ်းမျှပင် မပြောင်းလဲဘဲ စိတ်နှလုံးထဲ၌ ဘုရားသခင်ကို အတိုက်အခံလုပ်ပြီး သတိထားရှောင်နေဆဲဖြစ်သူများကိုလည်း စက်ဆုပ်ရွံရှာသည်။ အကယ်၍ ထိုသို့သောလူများ သိသာထင်ရှားစွာ မကောင်းမှုပြုသည့် ကိစ္စများမရှိလျှင် ၎င်းတို့ကို အန္တိခရစ်များအဖြစ် စရိုက်လက္ခဏာ သရုပ်ဖော်ခြင်း မပြုနိုင်သော်လည်း ကျွန်ုပ်သည် ၎င်းတို့ကို စက်ဆုပ်ရွံရှာသည်။ မည်မျှ စက်ဆုပ်ရွံရှာသနည်း။ အန္တိခရစ်တို့နှင့် ထပ်တူထပ်မျှပင် ဖြစ်သည်။ အဘယ်ကြောင့်နည်း။ အန္တိခရစ်တို့သည် ဘုရားသခင်၏ နှုတ်ကပတ်တော်ကို ကုန်ပစ္စည်းတစ်ခုအဖြစ် သဘောထားပြုမူကာ ရောင်းချခြင်း၊ ကုန်သွယ်ခြင်း၊ ဖလှယ်ခြင်းတို့ပြုလုပ်ပြီး ယင်းမှ အကျိုးအမြတ်များ ရယူကြသည်။ ဤလူအမျိုးအစားသည် ဘုရားနှုတ်ကပတ်တော်များမှ အကျိုးအမြတ် မရနိုင်သော်လည်း ဘုရားနှုတ်ကပတ်တော်များကို ၎င်းတို့ သဘောထားပြုမူသည့် သဘောထားမှနေ၍ ၎င်းတို့သည် အန္တိခရစ်တို့ကဲ့သို့ပင်ဖြစ်ကြောင်း၊ ၎င်းတို့သည် ဘုရားသခင်၏ လမ်းခရီးကို မလိုက်လျှောက်ကြောင်း၊ သို့မဟုတ် ဘုရားသခင်၏ ပူဇော်သက္ကာများအပေါ် ၎င်းတို့ထားရှိသင့်သည့် ရိုးရှင်းပြီး အခြေခံအကျဆုံးသော သဘောထားကိုပင် မပိုင်ဆိုင်ကြောင်းနှင့် ၎င်းတို့သည် ကျွေးသောလက်ကို ပြန်ကိုက်ကြောင်း ကျွန်ုပ်တို့ တွက်ချက်ခန့်မှန်းနိုင်သည်။ ၎င်းတို့သည် မည်သို့သောအရာများ ဖြစ်ကြသနည်း။ ၎င်းတို့သည် သခင်နှင့် မိမိတို့၏မိတ်ဆွေများကို သစ္စာဖောက်သော ယုဒများ ဖြစ်ကြသည်။ ဤဇာတ်လမ်းကို ကြားပြီးနောက် သင်တို့၏ အတွေးအခေါ်များမှာ အဘယ်နည်း။ သင်တို့သည် ထိုသို့သောအခြေအနေများတွင် စည်းမျဉ်းများကို စောင့်ထိန်းလိုက်နာပြီး သင်၏ ရပ်တည်ချက်ကို ခိုင်မာစွာ ဖက်တွယ်နိုင်ကြသလော။ သင်သည် အသုံးမကျသူတစ်ဦးဖြစ်ပြီး အမြဲတစေ တွန့်ဆုတ်နေလျှင်၊ အန္တိခရစ်တို့၏ အင်အားကို အမြဲကြောက်ရွံ့နေလျှင်၊ ၎င်းတို့၏ ညှဉ်းပန်းခြင်း ခံရမည်ကို ကြောက်ရွံ့နေလျှင်၊ ၎င်းတို့၏ အင်အားက သင့်ကို ဒုက္ခပေးမည်ကို ကြောက်ရွံ့နေလျှင်၊ ပြီးလျှင် သင်၏ စိတ်နှလုံးထဲ၌ အမြဲကြောက်ရွံ့နေပြီး ဤအရာကို တုံ့ပြန်ရန် ဉာဏ်ပညာ ကင်းမဲ့နေလျှင်၊ အန္တိခရစ်တို့ကို အမြဲတစေ အလျှော့ပေးလိုက်လျောနေလျှင်၊ ၎င်းတို့ကို တိုင်ကြားရန် သို့မဟုတ် ဖော်ထုတ်ရန် မဝံ့ရဲလျှင်၊ သို့မဟုတ် ၎င်းတို့ကို ငြင်းပယ်ရန် သင်နှင့်အတူ ပေါင်းစည်းမည့် အခြားသူများကို မရှာဖွေဝံ့လျှင် သင်သည် ဘုရားသခင်အတွက် သင်၏သက်သေခံချက်တွင် ခိုင်မာစွာ ရပ်တည်နိုင်သူတစ်ဦး မဟုတ်ပေ၊ သင်သည် အသုံးမကျသူတစ်ဦး၊ ကျွေးသောလက်ကို ပြန်ကိုက်သည့်အရာတစ်ခု ဖြစ်သည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ် သဘောထားပြုမူကာ ၎င်းတို့ကို အသုံးပြု၍ မိမိတို့အတွက် မတရားသော အမြတ်အစွန်းများကို မတော်တရော် ရယူရန်၊ သင့်ကို ခြိမ်းခြောက်ရန်နှင့် သင်၏ အာဟာရဖြည့်တင်းပေးခြင်းကို ဖြတ်တောက်ရန် ပြုလုပ်သည့်အခါ ထိုသို့သောအခြေအနေများတွင် သင်သည် ၎င်းတို့ကို ငြင်းပယ်နိုင်ခြင်းမရှိသေးလျှင် သင်သည် အောင်နိုင်သူတစ်ဦး ဟုတ်သလော။ သင်သည် ခရစ်တော်၏ နောက်လိုက်တစ်ဦးဖြစ်ရန် ထိုက်တန်သလော။ ဘုရားသခင်က သင့်အား အခမဲ့ပေးသနားသော နှုတ်ကပတ်တော်များနှင့် ဝိညာဉ်ရေးရာ အာဟာရဖြည့်တင်းပေးခြင်းကို ရယူရန် စွမ်းရည်ပင် သင်၌ ကင်းမဲ့နေလျှင်၊ ဤအရာများကို စားသောက်ခြင်း သို့မဟုတ် ခံစားခြင်းပင် မပြုနိုင်လျှင် ယင်းက သင့်ကို မည်မျှ တန်ဖိုးမရှိဖြစ်စေသနည်း။

အထက်တွင် ငါ ယခုလေးတင် မိတ်သဟာယဖွဲ့ခဲ့သည့် အချက်အလက်များသည် အန္တိခရစ်တို့က ဘုရားသခင်၏ နှုတ်ကပတ်တော်များကို ကုန်ပစ္စည်းများအဖြစ် သဘောထားပြုမူခြင်း၏ သရုပ်သကန်အချို့ပင် ဖြစ်သည်။ အန္တိခရစ်တို့သည် ဘုရားသခင်၏ နှုတ်ကပတ်တော်များကို မစားမသောက်ကြဘဲ သမ္မာတရားကိုလည်း လက်မခံကြပေ၊ ၎င်းတို့သည် မိမိတို့ကိုယ်ကို အမွှမ်းတင်ရန်အလို့ငှာ ဘုရားသခင်၏ နှုတ်ကပတ်တော်များကို သဘောလောက်သာဖတ်ပြီး တစ်ချက်ကြည့်ရုံမျှသာဖြစ်သည်။ ၎င်းတို့သည် ဘုရားသခင်၏ နှုတ်ကပတ်တော်များကို ၎င်းတို့၏ ပိုင်ဆိုင်မှုများနှင့် ကိုယ်ပိုင်ပစ္စည်းအဖြစ် သဘောထားပြုမူကြသည်၊ သို့ဖြစ်၍ ၎င်းတို့လိုအင်ဆန္ဒရှိသော ငွေနှင့် အကျိုးအမြတ်များကို ရရှိရန် အရောင်းအဝယ်များ ပြုလုပ်နိုင်မည်ဖြစ်ပြီး ဘုရားသခင်၏ နှုတ်ကပတ်တော်များကို ဖတ်ရှုရန်၊ စားသောက်ရန် ဘုရားသခင်ရွေးချယ်ထားသော လူတို့၏ လွတ်လပ်ခွင့်ကို ထိန်းချုပ်နိုင်မည်ဖြစ်သည်။ ထိုသို့သော အန္တိခရစ်တို့သည် ဆိုးယုတ်သောလူများ၊ နတ်ဆိုးများ၊ မယုံကြည်သူများ ဖြစ်ကြသည်၊ ၎င်းတို့သည် ဘာသာတရားမရှိသူတို့၏ အမျိုးအနွယ်ပင်တည်း။ ဘုရားအိမ်တော်၌ ပေါ်လာသူ မည်သူမဆို နှင်ထုတ်ခြင်းခံသင့်သည်၊ ထာဝရ နှင်ထုတ်ခြင်းခံရသင့်လေ၏။ သင်တို့သည် ထိုသို့သောလူများနှင့် ကြုံတွေ့သည့်အခါ ၎င်းတို့ကို ငြင်းပယ်ဝံ့သလော။ သင်တို့သည် ပေါင်းစည်းပြီး ၎င်းတို့ကို ဖော်ထုတ်ဝံ့သလော။ ၎င်းတို့ကို ဖော်ထုတ်သင့်သည်၊ ၎င်းတို့ကို ငြင်းပယ်သင့်သည်။ ဘုရားအိမ်တော်သည် သမ္မာတရားက အုပ်စိုးသည်။ သင်သည် ထိုသို့သော ဝိညာဉ်ရင့်ကျက်မှုကို မပိုင်ဆိုင်လျှင် ဘုရားသခင်၏ နှုတ်ကပတ်တော်များနှင့် သမ္မာတရားသည် သင်၏အတွင်း၌ အသက်မဖြစ်သေးကြောင်း သက်သေပြနေသည်။ သင်သည် ကြောက်တတ်လျှင်၊ စာတန်များကို ကြောက်ရွံ့လျှင်၊ ဆိုးယုတ်သောလူများကို ကြောက်ရွံ့လျှင်၊ အန္တိခရစ်တို့ကို တိုက်ခိုက်မည့်အစား သင့်ကိုယ်သင် ကာကွယ်ရန် အလျှော့ပေးလိုက်လျောရခြင်းကို ပိုနှစ်သက်လျှင်၊ ယင်းက ဘုရားသခင်၏ နှုတ်ကပတ်တော်များကို မစားမသောက်ခြင်း သို့မဟုတ် မရရှိခြင်းကို ဆိုလိုလျှင်ပင် သင်သည် ငတ်သေထိုက်သည်၊ သင်သေသွားလျှင်ပင် မည်သူကမျှ သနားမည်မဟုတ်ပေ။ သင်တို့သည် ထိုသို့သောအခြေအနေများနှင့် ကြုံတွေ့လျှင် မည်သို့ရွေးချယ်ပြီး လက်တွေ့လုပ်ဆောင်သင့်သနည်း။ သင်တို့သည် ၎င်းတို့ကို ချက်ချင်း ဖော်ထုတ်သင့်သည်။ ဘုရားသခင်၏ နှုတ်ကပတ်တော်များသည် ကုန်ပစ္စည်းများမဟုတ်ပေ၊ ယင်းတို့သည် ဘုရားသခင်ရွေးချယ်ထားသော လူအားလုံးအတွက် ထောက်ပံ့ပေးခြင်းဖြစ်သည်၊ ယင်းတို့သည် မည်သည့်လူပုဂ္ဂိုလ်တစ်ဦးတစ်ယောက်၏ ကိုယ်ပိုင်ပစ္စည်းမျှ မဟုတ်ပေ။ မည်သူမျှ ဘုရားသခင်၏ နှုတ်ကပတ်တော်များကို မိမိတို့အတွက် ထိမ်ချန်ထားပိုင်ခွင့် သို့မဟုတ် ပိုင်ဆိုင်ခွင့် မရှိပေ။ ဘုရားသခင်၏ နှုတ်ကပတ်တော်များကို ဘုရားသခင်နောက်လိုက်သည့် ရွေးချယ်ထားသော လူအားလုံးထံ အခမဲ့နှင့် အဖိုးအခမယူဘဲ ဖြန့်ဝေသင့်သည်။ ယင်းတို့ကို ထိမ်ချန်ထားသူ၊ ယင်းတို့ထံမှ မတရားသော အမြတ်အစွန်းများကို မတော်တရော် ရယူရန် ကြိုးပမ်းသူ၊ သို့မဟုတ် ဘုရားသခင်၏ နှုတ်ကပတ်တော်များနှင့်ပတ်သက်၍ ကိုယ်ပိုင်အစီအစဉ်များ ရှိသူတိုင်းသည် ကျိန်ခြင်းခံရထိုက်သည်။ ၎င်းတို့သည် ဘုရားသခင်ရွေးချယ်ထားသော လူတို့က ထ၍ ဖော်ထုတ်ပြီး ငြင်းပယ်သင့်သည့် လူပုဂ္ဂိုလ်များဖြစ်ကြကာ ဖယ်ထုတ်ပစ်ခြင်းနှင့် ဖြတ်တောက်ဖယ်ရှားခြင်း ခံရသင့်သည့်သူများ ဖြစ်ကြသည်။

ယနေ့ ငါ မိတ်သဟာယဖွဲ့ခဲ့သည့် အချက်နှစ်ချက်သည် အန္တိခရစ်တို့က ဘုရားသခင်၏ နှုတ်ကပတ်တော်များကို မည်သို့မထီမဲ့မြင်ပြုကြောင်းကို လုံလောက်စွာ သရုပ်ဖော်ပြနိုင်သလော။ (ပြနိုင်ပါသည်။) အန္တိခရစ်တို့သည် ဘုရားသခင်၏ နှုတ်ကပတ်တော်များကို သမ္မာတရားအဖြစ် မည်သည့်အခါမျှ သဘောထားပြုမူခြင်း မရှိကြသကဲ့သို့ ယင်းတို့ကို ဖန်ဆင်းရှင်၏ နှုတ်ကပတ်တော်များကဲ့သို့ မြတ်နိုးခြင်း၊ တန်ဖိုးထားခြင်း၊ သို့မဟုတ် သဘောထားပြုမူခြင်းလည်း မရှိကြပေ။ ထိုအစား ၎င်းတို့သည် ၎င်းတို့၏ ပြောမထွက်နိုင်အောင် စက်ဆုပ်ဖွယ်ကောင်းပြီး ညစ်ညမ်းသော ရည်ရွယ်ချက်များကို အချိန်တိုင်း ထုတ်ဖော်ပြသကြသည်။ ၎င်းတို့သည် ၎င်းတို့၏ ပြောမထွက်နိုင်သော ပန်းတိုင်များကို ဖြစ်မြောက်အောင်မြင်ရန် ဘုရားသခင်၏ နှုတ်ကပတ်တော်များကို အသုံးပြုလိုကြခြင်းသာဖြစ်ပြီး ရုပ်ဝတ္ထုပိုင်းဆိုင်ရာဖြစ်စေ၊ ရုပ်ပိုင်းဝတ္ထုဆိုင်ရာ မဟုတ်သည့်အရာများဖြစ်စေ ၎င်းတို့သည် မိမိတို့အတွက် မတရားသော အကျိုးအမြတ်ကို မတော်တရော် ရယူရန်၊ ငွေနှင့် ရုပ်ဝတ္ထုပစ္စည်းများကို ရရှိရန်၊ သို့မဟုတ် လူတို့ကို ၎င်းတို့အား မျက်နှာလိုမျက်နှာရလုပ်စေခြင်း၊ အထင်ကြီးစေခြင်း၊ ကိုးကွယ်စရာကဲ့သို့ ကိုးကွယ်စေခြင်းနှင့် နောက်လိုက်စေခြင်းဟူသော ၎င်းတို့၏ပန်းတိုင်ကို ဖြစ်မြောက်အောင်မြင်ရန် ဘုရားသခင်၏ နှုတ်ကပတ်တော်များကို အသုံးပြုလိုကြသည်။ ဤအရာများသည် ဘုရားသခင်အတွက် စက်ဆုပ်ရွံရှာဖွယ်ဖြစ်ပြီး လူတို့က ငြင်းပယ်သင့်သည်။ တစ်ဦးတလေက ထိုသို့သော လူပုဂ္ဂိုလ်များ သို့မဟုတ် ထိုသို့သောအရာများ ဖြစ်ပျက်နေသည်ကို တွေ့ရှိသည့်အခါတိုင်း ၎င်းတို့သည် ထိုသို့သော လူပုဂ္ဂိုလ်များအား ဘုရားသခင်ရွေးချယ်ထားသော လူတို့အလယ်၌ ခိုင်မာစွာ ရပ်တည်ခြင်းမှ တားဆီးလျက် ၎င်းတို့ကို ထ၍ ဖော်ထုတ်ပြီး ငြင်းပယ်သင့်သည်။ အချို့က ၎င်းတို့သည် ဤအရာများကို ကြုံတွေ့လျှင် အထက်သို့ တိုင်ကြားမည်ဟု ဆိုကြသော်လည်း ယင်းမှာ ဘာသိဘာသာ ဖြစ်လွန်းပြီး နှောင့်နှေးလွန်းသည်။ သင်သည် ဤအရာများကို အထက်သို့ တိုင်ကြားရုံမျှသာဆိုလျှင် သင်သည် အလွန်အသုံးမကျပေ။ သင်သည် ဘုရားသခင်၏ နှုတ်ကပတ်တော်များစွာကို စားသောက်ခဲ့ပြီး တရားဒေသနာများစွာကို ကြားခဲ့သည့်တိုင် တိုင်ကြားရန်သာ သိသည်၊ ဤသည်မှာ သင်၏ ဝိညာဉ်ရင့်ကျက်မှုသည် အလွန်သေးငယ်လွန်းကြောင်း ဆိုလိုသည်။ သင်၌ အန္တိခရစ်တို့ကို ကိုင်တွယ်ရန် အခြားနည်းလမ်းများ ရှိလောက်သည် မဟုတ်လော။ အထက်သို့ တိုင်ကြားခြင်းသည် နောက်ဆုံးအားကိုးရာဖြစ်ပြီး လုံးဝလိုအပ်သည့်အခါမှသာ လုပ်ဆောင်ရသော အဆင့်တစ်ခုဖြစ်သည်။ သင်သည် အင်အားမမျှ၊ အစွမ်းအစမယှဉ်နိုင်ဘဲ ပိုင်းခြားသိမြင်နိုင်စွမ်း ကင်းမဲ့နေလျှင်၊ တစ်စုံတစ်ဦးသည် အန္တိခရစ်ဟုတ်မဟုတ် မသေချာလျှင် သင်သည် ၎င်းတို့၏ အမျိုးမျိုးသော သရုပ်သကန်များနှင့် လုပ်ရပ်များကို ဖော်ထုတ်ရန် မဝံ့ရဲဘဲ ဖြစ်ကောင်းဖြစ်နေနိုင်သည်။ သို့သော် သင်သည် ၎င်းတို့မှာ အန္တိခရစ်ဖြစ်ကြောင်း သေချာပြီးဖြစ်လျက်နှင့် ၎င်းတို့ကို တိုက်ခိုက်ရန်၊ ငြင်းပယ်ရန်နှင့် အနိုင်ယူရန် ထ၍မတိုက်ဝံ့သေးလျှင် သင်သည် အလွန်အသုံးမကျသည် မဟုတ်လော။ သင်နားလည်သော သမ္မာတရားအနည်းငယ်သည် အသုံးချခြင်းမခံရပေ။ သင်နားလည်ပြီး ကြားသိရသောအရာသည် သမ္မာတရားဖြစ်ကြောင်း သင်သေချာပါသလော။ အကယ်၍ သေချာပါက အဘယ်ကြောင့် သင်သည် အန္တိခရစ်တို့ကို မျက်နှာတင်းတင်းဖြင့် ဖြောင့်မတ်စွာ ထ၍ မတိုက်ခိုက်ဝံ့ရသနည်း။ အန္တိခရစ်တို့သည် အုပ်စိုးသူ အာဏာပိုင်များ မဟုတ်သည့်အတွက် သင်သည် ၎င်းတို့ကို အဘယ်အရာအတွက် ကြောက်ရွံ့နေရသနည်း။ သင်သည် ၎င်းတို့ကို မဆင်မခြင် ဖော်ထုတ်လိုက်လျှင် ၎င်းတို့က သင့်ကို အာဏာပိုင်များလက်သို့ အပ်နှံနိုင်သည့် အခြေအနေမျိုးမှလွဲ၍ ထိုသို့သောအခြေအနေများအောက်တွင် သင်သည် သတိထားသင့်သည်၊ ၎င်းတို့ကို ဒေါသထွက်အောင် မဆွပေးဘဲ အန္တိခရစ်တို့ကို တိတ်တဆိတ် ဝေဖန်သုံးသပ်ပြီး အသရေဖျက်ရန်၊ ၎င်းတို့ကို တဖြည်းဖြည်း ဖယ်ရှားရှင်းလင်းရန် ဉာဏ်ပညာရှိသော နည်းလမ်းများကို အသုံးပြုသင့်သည်။ ၎င်းတို့ကို တိတ်တဆိတ် ဖယ်ရှားရှင်းလင်းခြင်းသည် ပို၍ အထင်ကြီးလောက်စရာ ဖြစ်သည် မဟုတ်လော။ (ဟုတ်ပါသည်။) ကောင်းပြီ၊ ယနေ့အတွက် မိတ်သဟာယကို ဤမျှဖြင့် အဆုံးသတ်မည်။ နှုတ်ဆက်ပါသည်။

၂၀၂၀ ခုနှစ်၊ စက်တင်ဘာလ ၁၂ ရက်


အချက် ၁၁- ၎င်းတို့သည် အမှားတစ်စုံတစ်ခုကို ကျူးလွန်သည့်အခါ ပြုပြင်ခံရခြင်းကို လက်ခံပြီး နောင်တရသည့် သဘောထားတစ်ခု ရှိရမည့်အစား အယူအဆများကို ဖြန့်ဝေကာ ဘုရားသခင်ကို လူသိရှင်ကြား ဝေဖန်အကဲဖြတ်ကြလေသည်

ယနေ့တွင် ငါတို့သည် အန္တိခရစ်များ၏ အမျိုးမျိုးသော သရုပ်သကန်များထဲမှ အချက် ၁၁ ကို မိတ်သဟာယပြုကြမည်။ ၎င်းတို့သည် အမှားတစ်စုံတစ်ခုကို ကျူးလွန်သည့်အခါ ပြုပြင်ခံရခြင်းကို လက်ခံပြီး နောင်တရသည့် သဘောထားတစ်ခု ရှိရမည့်အစား အယူအဆများကို ဖြန့်ဝေကာ ဘုရားသခင်ကို လူသိရှင်ကြား ဝေဖန်အကဲဖြတ်ကြလေသည်ဟူ၍ ဖြစ်၏။ ဤအချက်၏ တိကျသော အကြောင်းအရာမှာ အန္တိခရစ်များက ပြုပြင်ခံရခြင်းကို သဘောထားပြုမူပုံအကြောင်းဖြစ်သည်။ တိတိကျကျဆိုရလျှင် ဤအရာနှင့် ရင်ဆိုင်ရသည့်အခါ ၎င်းတို့၏ သဘောထားနှင့် ဤသဘောထားကို ထားရှိစဉ် မည်သည့်အရာကို ၎င်းတို့ ဆက်လက်လုပ်ဆောင်သည်ဆိုသည်နှင့် မည်သည့် သရုပ်သကန်များ ရှိကြသည်ဟူသည်တို့ ဖြစ်သည်။ အန္တိခရစ်များက ပြုပြင်ခံရခြင်းအား သဘောထားပြုမူပုံနှင့်ပတ်သက်သော အကြောင်းအရာအပေါ် ငါတို့ မိတ်သဟာယပြုပြီးသား ဖြစ်သလော။ (ပြုပြီးသားဖြစ်သည်။ အန္တိခရစ်များက ၎င်းတို့၏ အလားအလာများနှင့် ကံကြမ္မာတို့အား သဘောထားပြုမူပုံနှင့်ပတ်သက်သည့် မိတ်သဟာယအတောအတွင်းတွင် ဤအရာကို ဆွေးနွေးခဲ့ပါသည်။) သို့ဆိုလျှင် ပြုပြင်ခံရခြင်းအပေါ် အန္တိခရစ်၏ သဘောထားမှာ အဘယ်နည်း။ အန္တိခရစ်များက ၎င်းတို့ ပြုပြင်ခံရသည့်အခါ မြွက်ဆိုသည့် လူသိများသော ဆိုရိုးများနှင့်ပတ်သက်၍ တစ်ချိန်က ငါတို့ မိတ်သဟာယပြုခဲ့သည် မဟုတ်လော။ (ဟုတ်ပါသည်။) ၎င်းတို့တွင် ဤအခြေအနေမျိုးအတွက် လူသိများသော ဆိုးရိုးစကားနှစ်ခုရှိသည်။ တစ်ခုမှာ “ဘုရားသခင်က ဖြောင့်မတ်သည်၊ ပြီးလျှင် ကျွန်ုပ်သည် လူတစ်ဦးဦးကို မဟုတ်ဘဲ ဘုရားကို ယုံကြည်သည်”ဟူ၍ ဖြစ်ပြီး အခြားတစ်ခုမှာ “သင်သည် ကျွန်ုပ်ကို ပြုပြင်ဖို့ ဝါနုလွန်းပါသေးသည်။ ဘုရားကို ကျွန်ုပ် မယုံကြည်ခဲ့လျှင် မည်သူ့ကိုမျှ ဂရုစိုက်မည် မဟုတ်ပါ” ဟူ၍ ဖြစ်သည်။ ပြီးလျှင် ၎င်းတို့သည် မိမိတို့ကို ပြုပြင်သူမည်သူကိုမဆို မုန်းသည်။ ထို့အပြင် ၎င်းတို့ ပြုပြင်ခံရသည်နှင့်တစ်ပြိုင်နက် ၎င်းတို့ ဖယ်ရှားရှင်းလင်းခံရတော့မည်ဟု သံသယဖြစ်ကြသည်။ အဆုံးတွင် ၎င်းတို့က ပြုပြင်ခံရခြင်းကို ငြင်းပယ်ရုံမက နေရာတိုင်းတွင် အယူအဆများကိုလည်း ဖြန့်ကြပုံနှင့်ပတ်သက်၍လည်း ငါတို့ မိတ်သဟာယပြုခဲ့ကြသည်။ ယင်းမှာ ငါတို့ ပြောဆိုဆွေးနွေးခဲ့သည့်အရာ ဖြစ်သည် မဟုတ်လော။ (ဟုတ်ပါသည်။)

၁။ အန္တိခရစ်များသည် ပြုပြင်ခြင်းကို ခံရခြင်းအကြောင်းအရင်း

၎င်းတို့၏ တစ်ကိုယ်ရေ အကျိုးစီးပွားများကို ထိပါးသည့်အခါ အန္တိခရစ်များက ပြုပြင်ခံရခြင်းအား သဘောထားပုံနှင့်ပတ်သက်၍ ငါတို့၏ ယခင် မိတ်သဟာယအပေါ် အမြန်ပြန်လည်သုံးသပ်မှုလေးတစ်ခု ငါ ယခုတင် ပြောခဲ့သည်။ ယနေ့တွင် ငါတို့သည် ဤအရာကို နောက်ထပ် ရှုထောင့်တစ်ခုမှ မိတ်သဟာယပြုပြီး စိစစ်မည်ဖြစ်ကာ အန္တိခရစ်များက ပြုပြင်ခံရသည့်အခါ မည်သည့် တိကျသော စိတ်သဘောထားကို ထုတ်ဖော်ပြသည်ဟူသည်နှင့် ၎င်းတို့တွင် မည်သည့်သဘောထားမျိုး ရှိကြသည်ဟူသည့်အရာအပြင် ၎င်းတို့၏ တိကျသည့် အမြင်များက မည်သည့်အရာများဖြစ်သည်ဟူသည်တို့ကို တစ်ချက်ကြည့်ကြမည်ဖြစ်ပြီး ဤအမြင်များကို အခြေခံ၍ ၎င်းတို့၏ စိတ်သဘောထားများကို ငါတို့ စိစစ်မည် ဖြစ်သည်။ ဤအရာတွင် ပြုပြင်ခြင်းနှင့်ဆိုင်သည့် အကြောင်းအရာ ပါဝင်သဖြင့် ပထမဆုံးအနေဖြင့် အန္တိခရစ်များ ပြုပြင်ခံရသည့် အကြောင်းရင်းများအကြောင်းကို မိတ်သဟာယပြုကြစို့။ ပြုပြင်ခြင်းသည် အခြေအမြစ်မရှိဘဲ လုပ်ဆောင်သည့် အရာတစ်ခု မဟုတ်ပေ။ ထို့ကြောင့် မည်သည့် ဆက်စပ်အကြောင်းအရာတွင်လည်းကောင်း၊ မည်သည့် အခြေအနေများအောက်တွင်လည်းကောင်း ဤအရာက အန္တိခရစ်တစ်ဦးထံ ဖြစ်ပျက်လိမ့်မည်နည်း။ ယင်းမှာ ထိုလူသည် အန္တိခရစ်တစ်ဦး ဖြစ်သောကြောင့် သက်သက် ဖြစ်မည်လော။ လူအချို့က “အဆင့်အတန်းရှိသည့် သူမည်သူမဆို၊ ထင်ရှားကျော်ကြားသည့်သူ မည်သူမဆို အဆုံးတွင် ပြုပြင်ခံရလိမ့်မည်”ဟူ၍ ပြောကြသည်။ ယင်းမှာ မှန်သလော။ (မမှန်ပါ။) သို့ဆိုလျှင် အန္တိခရစ်များသည် ၎င်းတို့ကို ပြုပြင်ခံရစေသည့် မည်သည့်အရာကို လုပ်ဆောင်ကြသနည်း။ သာမန်အမှားတစ်ခု ပြုလုပ်မိလျှင် ၎င်းတို့ ပြင်းထန်စွာ ပြုပြင်ခံရလိမ့်မည်လော။ ဤအရာသည် မိတ်သဟာယပြုသင့်သည် မဟုတ်လော။ (ဟုတ်ပါသည်။) အန္တိခရစ်များသည် အဘယ်ကြောင့် ပြုပြင်ခံရကြသနည်း။ ထိုအရာကို သဘောတရားအရ ကြည့်သည့်အခါ အန္တိခရစ်များတွင် မာနထောင်လွှားသော စိတ်သဘောထားများ ရှိကြသည်။ ၎င်းတို့သည် သမ္မာတရားကို ကျိုးနွံနာခံခြင်းမရှိကြ၊ ဘုရားနှုတ်ကပတ်တော်များ သို့မဟုတ် အပြုသဘောဆောင်သည့်အရာများကို မချစ်ကြ၊ သမ္မာတရားကို အလွန်အမင်း မနှစ်မြို့ကြကာ သမ္မာတရားကို မုန်းကြပြီး ဘုရားသခင်၏ ရန်သူများ ဖြစ်ကြသည်။ ထို့ကြောင့် ၎င်းတို့သည် ပြုပြင်ခံရသင့်သည် သို့မဟုတ် မညှာမတာပင် ဖော်ထုတ်ခံရသင့်ကြပေသည်။ ဤပြောဆိုချက်သည် မှန်ကန်သလော။ ၎င်းတို့၏ သရုပ်သကန်မျာနှင့် ထုတ်ဖော်ပြချက်များအရ ၎င်းတို့ကို အန္တိခရစ်များအဖြစ် ထူးခြားသည့်သွင်ပြင်လက္ခဏာကို ဖော်ပြကြသည်။ ထို့ကြောင့် ၎င်းတို့သည် ပြုပြင်ခံရသင့်ပြီး မညှာမတာပင် ဖော်ထုတ်ခံရသင့်သည်။ ၎င်းတို့မည်သို့ ပြုပြင်ခံရသည်ဖြစ်စေ ၎င်းတို့သည် မသနားထိုက်ပေ။ ၎င်းတို့သည် ငြင်းပယ်ခံရသင့်ပြီး မည်သူမဆိုသည် ၎င်းတို့ကို ပြုပြင်ရာတွင် လုံးဝ တရားပေသည်။ ယင်းမှာ အမှုအရာများ၏ ပကတိအခြေအနေ မဟုတ်လော။ (မဟုတ်ပါ။) သင် သေချာသလော။ အန္တိခရစ်တို့သည် အဘယ်ကြောင့် ပြုပြင်ခြင်း ခံရသနည်း။ ဤအတွက် အကြောင်းရင်းအချို့ကို ငါ ယခုတင် ဖော်ပြခဲ့သည်။ သင်တို့ထဲမှ အချို့က ထိုအကြောင်းရင်းများ မှန်ကန်ခြင်းမရှိဟု ခံစားကောင်း ခံစားရနိုင်သော်လည်း သင်သည် ထိုအရာနှင့်ပတ်သက်၍ သေချာခြင်းမရှိပေ။ ဤသည်မှာ အဘယ်ကြောင့်ဆိုသော် သင်တို့သည် အယူဝါဒများကိုသာ နားလည်ပြီး ဤအရာ၏ အနှစ်သာရကို မရိပ်စားမိသောကြောင့် ဖြစ်သည်။ ဤအရာကို သင်တို့ သတိမပြုမိသေးသည့် အချက်က သင်တို့သည် အန္တိခရစ်များ အဘယ်ကြောင့် ပြုပြင်ခံရသည်ဟူသည့် ကိစ္စကို ရှင်းရှင်းလင်းလင်း မသိမြင်သေးကြောင်းကို ပြပေသည်။ လူအများစုက ဤကိစ္စနှင့်စပ်လျဉ်း၍ အယူဝါဒများကိုသာ နားလည်ကြပြီး အန္တိခရစ်က ပြုပြင်ခံရသင့်ပြီး မညှာမတာ ဖော်ထုတ်ခံရသင့်သည်ဟု ၎င်းတို့၏ စိတ်နှလုံးများတွင် သိရှိကြသော်လည်း အန္တိခရစ်၏ တကယ့် အပြုအမူနှင့် စပ်လျဉ်း၍ ပိုင်းခြားသိမြင်မှု ကင်းမဲ့ကြလေသည်။ ဤအရာက ၎င်းတို့အနေဖြင့် ဤပြဿနာ၏ အနှစ်သာရ သို့မဟုတ် အန္တိခရစ်များ၏ အနှစ်သာရကို ရှင်ရှင်းလင်းလင်း မသိမြင်နိုင်ကြကြောင်းကို ညွှန်ပြသည်။ သမ္မာတရား လက်တွေ့ကျမှုကို မပိုင်ဆိုင်သည့် သူများသည် အယူဝါဒများကိုသာ နားလည်ကြသည်။ ၎င်းတို့သည် စည်းမျဉ်းစည်းကမ်းများကို ကြောင်းကျိုးမမြင်ဘဲ ပုံသေစောင့်ထိန်းကြလေသည်။ ထို့ကြောင့် တစ်စုံတစ်ခုကို အမှန်တကယ် လုပ်ဆောင်နေသည့် အန္တိခရစ်တစ်ဦး ရှိနေလျှင် ထိုအရာကို ၎င်းတို့က ရှင်းရှင်းလင်းလင်း သိမြင်နိုင်မည် မဟုတ်ပေ။

အန္တိခရစ်တစ်ဦးသည် အဘယ်ကြောင့် ပြုပြင်ခံရကောင်း ခံရနိုင်မည်နည်း။ အကြောင်းရင်းက အလွန် ရိုးရှင်းပေသည်။ ထိုအရာသည် ၎င်းတို့၏ အမျိုးမျိုးသော သရုပ်သကန်များ၊ ၎င်းတို့၏ အနှစ်သာရမှ ထုတ်ဖော်ပြသည့် မတူကွဲပြားသော အလေ့အထများနှင့် အပြုအမူများကြောင့် ဖြစ်သည်။ ပြီးလျှင် ဤအလေ့အထများ၊ အပြုအမူများနှင့် သရုပ်သကန်များသည် မည်သည့်အရာများ ဖြစ်သနည်း။ ပထမဆုံးအနေဖြင့် အန္တိခရစ်များသည် မိမိတို့ကိုယ်ပိုင် သီးခြားဖြစ်သော နိုင်ငံများကို ထူထောင်ကြသည်။ ၎င်းတို့၏ အန္တိခရစ် အနှစ်သာရကြောင့် ၎င်းတို့သည် ဘုရားသခင်ကို သူ၏ ရွေးချယ်ထားသော လူတို့အတွက် ပြိုင်ဆိုင်ကြပြီး ပိုင်နက်အတွက်လည်းကောင်း၊ လူတို့၏ စိတ်နှလုံးများအတွက်လည်းကောင်း ပြိုင်ကြလေသည်။ ဤအရာအားလုံးသည် ၎င်းတို့က ၎င်းတို့၏ကိုယ်ပိုင် သီးခြားဖြစ်သော နိုင်ငံများကို ထူထောင်ကြခြင်း ဖြစ်သည်။ တစ်စုံတစ်ဦးသည် ၎င်း၏ ကိုယ်ပိုင် သီးခြားဖြစ်သော နိုင်ငံကို ထူထောင်သည့်အခါ ၎င်းသည် မိမိ၏ တာဝန်ကို ထမ်းဆောင်နေခြင်းဖြစ်သလော။ (မဟုတ်ပါ။) ၎င်းသည် မိမိ၏ ကိုယ်ပိုင် ဩဇာလွှမ်းမိုးမှုနှင့် ဩဇာအာဏာ နယ်ပယ်ကို စီမံလျက် မိမိကိုယ်ပိုင် ပိုင်နက်ကို သီးသန့် ထိန်းချုပ်မှုရရှိရန်၊ မိမိကိုယ်ပိုင် အုပ်စုဖွဲ့ရန်၊ ဘုရားသခင်၏ ရွေးချယ်ထားသော လူတို့က ဘုရားသခင်ကို ငြင်းပယ်ပြီး ထိုအစား မိမိတို့နောက် လိုက်ရန်အလို့ငှာ ထိုသူတို့ကို အထင်အမြင်မှားစေဖို့ ကြိုးစားရင်း မိမိကိုယ်ပိုင် စီမံကိန်းကို ဆောင်ရွက်နေခြင်း ဖြစ်သည်။ ဤသည်မှာ ၎င်းတို့၏ တာဝန်ကို ထမ်းဆောင်ခြင်းမဟုတ်၊ ဘုရားသခင်နှင့် ထိပ်တိုက်တွေ့ခြင်း ဖြစ်သည်။ အန္တိခရစ်များက ဤသရုပ်သကန်များကို ဖော်ပြသည့်အခါ၊ ဤအရာများကို ၎င်းတို့ လုပ်ဆောင်သည့်အခါ ၎င်းတို့ ပြုပြင်ခံရသင့်ကြသလော။ (ပြုပြင်ခံရသင့်ပါသည်။) ဤသည်မှာ အန္တိခရစ်တစ်ဦးကို ပြုပြင်ခြင်းအတွက် အကြောင်းရင်းများထဲမှ တစ်ခု ဖြစ်သလော။ ဤသည်မှာ ၎င်းတို့၏ တိကျသည့် သရုပ်သကန်များထဲမှ တစ်ခု ဖြစ်သလော။ (ဟုတ်ပါသည်။) သို့ဆိုလျှင် သင်တို့သည် ယင်းကို ယခုလေးတင် အဘယ်ကြောင့် မပြောနိုင်ကြသနည်း။ ဤစကားများသည် သင်တို့၏ နှုတ်တွင်ရော၊ သင်တို့၏ စိတတွင်ပါ ရှိသည် မဟုတ်လော။ (ရှိပါသည်။) ဤသရုပ်သကန်သည် ငါ ယခုတင် ဖော်ပြခဲ့သည့် အယူအဆဆိုင်ရာ အကြောင်းရင်းများနှင့် ဆန့်ကျင်ကွဲလွဲသလော။ ယင်းတို့ကြားက ခြားနားချက်မှာ အဘယ်နည်း။ (ထိုအကြောင်းရင်းများက အမှန်တွင် ယေဘုယျဆန်သည်၊ ဘုရားသခင် ယခုတင် ဖော်ပြခဲ့သည့် သရုပ်သကန်မှာမူ အသေးစိတ်ကျပါသည်။ အန္တိခရစ်တစ်ဦး၏ လက်တွေကျသည့် သရုပ်သကန်တစ်ခု ဖြစ်သည်။) ယခင်က ဖော်ပြခဲ့သည့် အကြောင်းရင်းများသည် ယေဘုယျဆန်သည်။ ယင်းတို့သည် အယူဝါဒအချို့သာ ဖြစ်သည်။ အန္တိခရစ်များ အဘယ်ကြောင့် ပြုပြင်ခံရသည်ဟူသည့် တိကျသော အကြောင်းရင်းများ လုံးဝ မဟုတ်ခဲ့ပေ။ ဤသရုပ်သကန်သည် စစ်မှန်သည့် အကြောင်းရင်းများထဲမှ တစ်ခု ဖြစ်သည်။ ပထမဆုံးသော သရုပ်သကန်မှာ ၎င်းတို့သည် မိမိတို့ကိုယ်ပိုင် သီးခြားဖြစ်သော နိုင်ငံကို ထူးထောင်ရန် ကြိုးစားကြခြင်း ဖြစ်သည်။ ဒုတိယ သရုပ်သကန်မှာ ၎င်းတို့၏ လက်သီးပုန်းထိုးသော ကြိုးကိုင်ညွှန်ကြားခြင်း ဖြစ်သည်။ ဤသည်မှာ မိမိကိုယ်ပိုင် သီးခြားဖြစ်သော နိုင်ငံကို ထူထောင်ရန် ကြိုးစားခြင်းကဲ့သို့ပင် တူညီသည့် သဘာဝ ရှိသော်လည်း တိကျသည့် အလေ့အထများက ကွဲပြားသည်။ ထို့ကြောင့် လက်သီးပုန်းထိုးသော ကြိုးကိုင်ညွှန်ကြားခြင်း အားဖြင့် မည်သည့်အရာကို ဆိုလိုသနည်း။ ဤသည်မှာ အပြုသဘောဆောင်သည့် ဝေါဟာရလော သို့မဟုတ် အပျက်သဘောဆောင်သည့် ဝေါဟာရလော။ ထိုအရာတွင် ချီးကျူးသည့်သဘောဆောင်သော ဂယက်အနက်များ ရှိသလော သို့မဟုတ် အထင်သေးရှုတ်ချသောသဘောဆောင်သည့် ဂယက်အနက်များ ရှိသလော။ (အထင်သေးရှုတ်ချသော သဘောဆောင်သည့် ဂယက်အနက်များ ရှိပါသည်။) ပုံမှန်အားဖြင့် လက်သီးပုန်းထိုးသော ကြိုးကိုင်ညွှန်ကြားခြင်း မှုအားဖြင့် မည်သည့်အရာကို ဆိုလိုသနည်း။ ဤအရာတွင် မည်သည့်သရုပ်သကန်မျိုးတို့ ပါဝင်သနည်း။ (အန္တိခရစ်များသည် မိမိတို့၏ အဆင့်အတန်းကို ခိုင်မာစေဖို့ရန်အလို့ငှာ နောက်ကွယ်တွင် အမှုအရာများကို လုပ်ဆောင်ခြင်းဖြစ်သည်။ ဥပမာအနေဖြင့် အသင်းတော် ရွေးကောက်ပွဲများအတောအတွင်းတွင် သူတို့သည် နောက်ကွယ်တွင် မဲဆွယ်ကြသည်။) ဤသည်မှာ ပါဝင်သည့်အရာများထဲမှ တစ်ခုဖြစ်သည်။ တိုတိုပြောရလျှင် ဤသရုပ်သကန်မျိုးက အခြားသူတို့နှင့် မဆွေးနွေးဘဲ၊ ပွင့်လင်းမြင်သာမှုမရှိဘဲ၊ အမှုအရာအချို့ကို ခိုးကြောင်ခိုးဝှက် လုပ်ဆောင်ခြင်း၊ လူတိုင်းနောက်ကွယ်တွင် အခြေအနေများကို ကြိုးကိုင်ခြယ်လှယ်ခြင်း၊ အထူးသဖြင့် ထိုအကြောင်းကို အထက်ကို သို့မဟုတ် အထက်ခေါင်းဆောင်များကို သိခွင့်မပေးခြင်းတို့ကို ဆိုလိုသည်။ အန္တိခရစ်များသည် ထိုအရာများက စည်းမျဉ်းများကို ဆန့်ကျင်ပြီး သမ္မာတရားနှင့် မကိုက်ညီကြောင်း၊ ထိုအရာများက ဘုရားအိမ်တော်ကို ထိခိုက်နစ်နာစေကြောင်းနှင့် ဘုရားသခင်က ထိုအရာများကို စက်ဆုပ်ကြောင်း အပြည့်အဝ ကောင်းစွာ သိရှိလျက်ပင် အချို့သောအရာများကို တိတ်တဆိတ် လုပ်ဆောင်ကြသည်။ ၎င်းတို့သည် အခြေအနေကို ကြိုးကိုင်ညွှန်ကြားရန် စာတန်၏ လှည့်ကွက်များနှင့် လူသား နည်းစနစ်များကို အသုံးပြုရင်း ဤအရာများကို မရမက လုပ်ဆောင်ကြဆဲဖြစ်ပြီး ထို့နောက်တွင် တိတ်တဆိတ် ပြုမူဆောင်ရွက်ကြသည်။ အမှုအရာများကို တိတ်တဆိတ် လုပ်ဆောင်ခြင်း နောက်ကွယ်တွင် ၎င်းတို့၏ ရည်မှန်းချက်များမှာ အဘယ်နည်း။ ရည်မှန်းချက်တစ်ခုမှာ တန်ခိုးအာဏာကို အရယူဖို့ဖြစ်ပြီး နောက်တစ်ခုမှာ ၎င်းတို့ လိုချင်သည့် မည်သည့် အကျိုးစီးပွားကိုမဆို ရရှိရန် ဖြစ်သည်။ ဤရည်မှန်းချက်များအတွက် ၎င်းတို့သည် သမ္မာတရား စည်းမျဉ်းများ၊ အသင်းတော် စည်းမျဉ်းများ၊ ဘုရားသခင်၏ ရည်ရွယ်ချက်များနှင့် ထို့ထက်ပင်ပို၍ ၎င်းတို့၏ ကိုယ်ပိုင် အသိစိတ်ကို ချိုးဖောက်သည့် အမှုအရာများကို လုပ်ဆောင်ကြသည်။ ၎င်းတို့၏ လုပ်ရပ်များတွင် ပွင့်လင်းမြင်သာမှု မရှိပေ။ ၎င်းတို့သည် အမှုအရာများကို လူတိုင်းထံမှ ကွယ်ဝှက်ထားကြသည် သို့မဟုတ် အခြေအနေကို ထိန်းချုပ်ခြင်း သို့မဟုတ် အထက်ခေါင်းဆောင်များနှင့် ဘုရားသခင် ရွေးချယ်ထားသော လူတို့ကို နှစ်ပေါက်တစ်ပေါက်ရိုက်ခြင်းတည်းဟူသော ၎င်းတို့၏ ရည်မှန်းချက်ကို ဖြစ်မြောက်အောင်မြင်နိုင်ရန်အလို့ငှာ မိမိတို့၏ ဩဇာလွှမ်းမိုးမှု နယ်ပယ်အတွင်းရှိ ကြံရာပါ အရေအတွက် အနည်းငယ်ကိုသာ ပြောပြကြသည်။ လက်သီးပုန်းထိုးသော ကြိုးကိုင်ညွှန်ကြားခြင်း ဟူသည်မှာ လူအများစုက လုံးဝ သတိမမူမိစဉ်တွင် ၎င်းတို့က အချို့သော ဆုံးဖြတ်ချက်များချကာ အချို့သော အရာများကို စီစဉ်ညွှန်ကြားသည်ဟု ဆိုလိုပြီး ဤအရာများ ဖြစ်လာပြီးသည့်နောက်တွင် လူအများစုက ယင်းတို့၏ ရင်းမြစ်ကိုဖြစ်စေ၊ မည်သူက ထိုအရာများအား အစပြုခဲ့သည်ကိုဖြစ်စေ၊ အမှန်တကယ် မည်သည့်အရာ ဖြစ်ပျက်ခဲ့သည်ကိုဖြစ်စေ မသိကြချေ။ လူအများစုက ဘာမျှမသိဘဲဖြစ်ကြသည်မှာ အဘယ်ကြောင့်နည်း။ ဤသည်မှာ အန္တိခရစ်များ၏ ကောက်ကျစ်ဆိုးယုတ်မှု၊ ရက်စက်ကြမ်းကြုတ်ခြင်း ဖြစ်သည်။ ၎င်းတို့သည် ၎င်းတို့၏ လုပ်ရပ်များတွင် ညီအစ်ကို မောင်နှမများ၊ အထက်ခေါင်းဆောင်များနှင့် အထက်တို့ကို တမင်တကာ လိမ်လည်ကြသည်။ သင်သည် ဤအရာများကို စပ်စုရန် မည်သို့ ကြိုးစားသည်ဖြစ်စေ၊ မည်သူကို သင် မေးမြန်းသည်ဖြစ်စေ ယင်းတို့နောက်ကွယ်တွင် မည်သည့်အရာရှိသည်ကို မည်သူမျှ မသိကြသကဲ့သို့ အထူးသဖြင့် အချိန်ကြာမြင့်စွာက ဖြစ်ပျက်ခဲ့သည့် အရာများစွာအတွက် မည်သည့်အရာဖြစ်နေသည်ကို လူအများစုက မသိကြသေးပေ။ ဤသည်မှာ လက်သီးပုန်းထိုးသော ကြိုးကိုင်ခြယ်လှယ်ခြင်း ဖြစ်သည်။ ထိုအရာသည် အန္တိခရစ်များ အသုံးပြုသည့် မြင်နေကျ နည်းစနစ်တစ်ခု ဖြစ်သည်။ ၎င်းတို့က တစ်စုံတစ်ရာကို လုပ်ဆောင်လိုသည့်အခါ ထိုအရာကို အခြားမည်သူနှင့်မျှ ဆွေးနွေးခြင်းမရှိဘဲ သိုသိုသိပ်သိပ် ကြံစည်ကာ စီစဉ်ကြသည်။ ၎င်းတို့တွင် ယုံကြည်ကိုးစားရသည့် မည်သူမျှ မရှိလျှင် မိမိတို့ခေါင်းများထဲတွင် ၎င်းတို့၏ လျှို့ဝှက်ကြံစည်ခြင်းကို လုပ်ဆောင်ကြသည်။ ၎င်းတို့တွင် ကြံရာပါတစ်ဦးတလေ ရှိလျှင် ထိုသူတို့နှင့်အတူ တိတ်တဆိတ် လျှို့ဝှက်ကြံစည်ကာ စီစဉ်ကြလိမ့်မည်ဖြစ်ပြီး ၎င်းတို့၏ ဩဇာအာဏာ နယ်ပယ်အတွင်းရှိ မည်သူမဆို ၎င်းတို့၏ ကြိုးကိုင်ညွှန်ကြားခြင်း၊ ၎င်းတို့ အကြံများ၏ ပစ်မှတ်တစ်ခု ဖြစ်ကောင်းဖြစ်လာနိုင်သည်။ ဤလက်တွေ့လုပ်ဆောင်မှုမျိုး၏ အဓိက စရိုက်လက္ခဏာမှာ အဘယ်နည်း။ လူအများစုက စိတ်ရှုပ်ထွေးသည့် အခြေအနေတစ်ခုတွင် ရှိနေစဉ် မည်သည့်အရာဖြစ်နေသည်ကို သိပိုင်ခွင့် မရှိဘဲ အန္တိခရစ်များ၏ လှည့်စားခြင်း၊ ကြိုးကိုင်ညွှန်ကြားခြင်းနှင့် အထင်အမြင်မှားစေခြင်းတို့ကို ခံရလျက် ပွင့်လင်းမြင်သာမှု ကင်းမဲ့ခြင်း ဖြစ်သည်။ အန္တိခရစ်များက လက်သီးပုန်းထိုးသော ကြိုးကိုင်ညွှန်ကြားခြင်းကို ဆောင်ရွက်ကြပြီး ပွင့်လင်းသည့် သို့မဟုတ် ထင်သာမြင်သာရှိသည့် နည်းလမ်းတစ်ခုဖြင့် မပြုမူခြင်း သို့မဟုတ် မည်သည့်အရာဖြစ်နေသည်ကို လူတိုင်းအား သိခွင့်မပေးခြင်းသည် အဘယ်ကြောင့်နည်း။ အဘယ်ကြောင့်ဆိုသော် ၎င်းတို့ လုပ်ဆောင်နေသည့်အရာသည် စည်းမျဉ်းများ သို့မဟုတ် ဘုရားအိမ်တော်၏ စည်းမျဉ်းများနှင့် မကိုက်ညီကြောင်းနှင့် ၎င်းတို့က မကောင်းသည့်လုပ်ဆောင်ချက်များကို မဆင်မခြင် ကျူးလွန်နေမိကြကြောင်းတို့ကို လုံးဝ ကောင်းစွာ၊ ရှင်းလင်းစွာ သိကြသောကြောင့် ဖြစ်သည်။ ၎င်းတို့ လုပ်ဆောင်နေခဲ့သည့်အရာကို လူအများစုက သိခဲ့ကြမည်ဆိုလျှင် ထိုသူတို့ထဲမှ အချို့သည် ထကြွကာ ၎င်းတို့ကို ဆန့်ကျင်ကြမည်ဖြစ်ပြီး အထက်ခေါင်းဆောင်များက သိခဲ့လျှင် ၎င်းတို့ ပြုပြင်ခံရကာ ဖြုတ်ချခံရမည်ဖြစ်ပြီး ထို့နောက်တွင် ၎င်းတို့ အဆင့်အတန်းက အန္တရာယ်ရှိမည်ဖြစ်သည်။ ထို့ကြောင့် ၎င်းတို့သည် မိမိတို့လုပ်ဆောင်သည့် အချို့သော အရာများတွင် လက်သီးပုန်းထိုးသော ကြိုးကိုင်ညွှန်ကြားခြင်း နည်းစနစ်ကို ခံယူကျင့်သုံးကြပြီး ယင်းတို့နှင့်ပတ်သက်၍ အခြားလူတို့အား သိခွင့်မပေးကြပေ။ ၎င်းတို့၏ လက်သီးပုန်းထိုးသော ကြိုးကိုင်ညွှန်ကြားခြင်း၏ အကျိုးဆက်များသည် အသင်းတော်၏ အလုပ်နှင့် ဘုရားသခင်၏ ရွေးချယ်ထားသော လူတို့အတွက် အကျိုးရှိသလော။ လူတိုင်းအတွက် တည်ဆောက်စရာ ဖြစ်သလော။ မဖြစ်သည်မှာ အမှန်ဖြစ်၏။ လူအများစုက အထင်အမြင်မှားစေခြင်းခံရပြီး လိမ်လည်ခြင်းခံရကာ ယင်းမှ လုံးဝ အကျိုးဖြစ်ထွန်းမှု မရှိပေ။ အန္တိခရစ်များ အသုံးပြုသည့် ဤလက်သီးပုန်းထိုးသော ကြိုးကိုင်ညွှန်ကြားခြင်း နည်းစနစ်သည် သမ္မာတရား စည်းမျဉ်းများနှင့် ကိုက်ညီသလော။ ဤသည်မှာ ဘုရားသခင်၏ တောင်းဆိုချက်များအတိုင်း ပြုမူဆောင်ရွက်ခြင်း ဖြစ်သလော။ (မဟုတ်ပါ။) သို့ဆိုလျှင် အန္တိခရစ်များက လက်သီးပုန်းထိုးသော ကြိုးကိုင်ညွှန်ကြားခြင်းအား ဆောင်ရွက်ခြင်းနှင့်ဆိုင်သည့် ဤသရုပ်သကန်များကို သိရှိခံရသည့်အခါတွင် အန္တိခရစ်များသည် ပြုပြင်ခံရသင့်သလော။ ၎င်းတို့အနေဖြင့် ဖော်ထုတ်ကာ ငြင်းပယ်ခြင်းခံရသင့်သလော။ (ခံရသင့်ပါသည်။) လက်သီးပုန်းထိုးသော ကြိုးကိုင်ညွှန်ကြားခြင်းကို ဆောင်ရွက်ခြင်းသည် အန္တိခရစ်များ၏ ခိုင်မာသော သရုပ်သကန်တစ်ခု ဖြစ်သည်။

အန္တိခရစ်များ အလုပ်လုပ်သည့်အခါတွင် အခြား မည်သည့် သရုပ်သကန်များကို တွေ့ရလေ့ရှိသနည်း။ (အန္တိခရစ်များသည် မိမိတို့၏ကိုယ်ပိုင် အဆင့်အတန်းအတွက် လူတို့ကို ဖိနှိပ်ကာ ညှဉ်းဆဲကြသည်။) အန္တိခရစ်များအတွက် အခြားလူများကို ညှဉ်းဆဲခြင်းသည် အဖြစ်အများဆုံးသောအရာဖြစ်သည်။ ပြီးလျှင် ယင်းမှာ ၎င်းတို့၏ ခိုင်လုံသော သရုပ်သကန်များထဲမှ တစ်ခုဖြစ်လေသည်။ အန္တိခရစ်များသည် ၎င်းတို့၏အဆင့်အတန်းကို ထိန်းသိမ်းရန်အတွက် လူတိုင်းကို ၎င်းတို့အား နာခံပြီး အရေးစိုက်ရန် အစဉ်တောင်းဆိုကြသည်။ တစ်စုံတစ်ယောက်က ၎င်းတို့ကို အရေးမစိုက်သည်ကိုဖြစ်စေ၊ ၎င်းတို့အပေါ် ရွံမုန်းပြီး အတိုက်အခံပြုလုပ်သည်ကိုဖြစ်စေ တွေ့ရှိလျှင် ထိုသူကို နှိပ်ကွပ်ရန်အလို့ငှာ ဖိနှိပ်ခြင်းနှင့် ညှဉ်းပန်းနှိပ်စက်ခြင်း နည်းဗျူဟာများကို ကျင့်သုံးကြလိမ့်မည်။ အန္တိခရစ်များသည် ၎င်းတို့၏ ထင်မြင်ချက်များနှင့် ကွဲလွဲသူများကို မကြာခဏ ဖိနှိပ်သည်။ သမ္မာတရားကို လိုက်စားပြီး မိမိတို့တာဝန်များကို သစ္စာစောင့်သိစွာ ထမ်းဆောင်သူများကို ၎င်းတို့က မကြာခဏ ဖိနှိပ်သည်။ ၎င်းတို့ကို မြှောက်ပင့်ခြင်းမရှိသော အတော်အတန် ယဉ်ကျေးဖွယ်ရာရှိပြီး ဖြောင့်မတ်သည့်လူများကို ၎င်းတို့က မကြာခဏ ဖိနှိပ်သည်။ ၎င်းတို့နှင့် အဆင်မပြေသောသူ သို့မဟုတ် အလျှော့မပေးသောသူတို့ကို ဖိနှိပ်သည်။ အန္တိခရစ်များသည် အခြားလူများအား သမ္မာတရားစည်းမျဉ်းအရ မဆက်ဆံပေ။ လူတို့အား မျှမျှတတ မဆက်ဆံနိုင်ပေ။ ၎င်းတို့သည် တစ်စုံတစ်ယောက်ကို မနှစ်သက်သောအခါ၊ ၎င်းတို့အဖို့ တစ်စုံတစ်ယောက်က ပင်ကိုအားဖြင့် အလျှော့မပေးသည့် ပုံစံရှိသောအခါ ထိုလူကို တိုက်ခိုက်ပြီး ညှဉ်းပန်းရန် အခွင့်အရေးများ၊ ဆင်ခြေများကို ရှာဖွေကြပြီး မူမမှန်သောအကြောင်းပြချက်များကို အကြံထုတ်ကြလေသည်။ ၎င်းတို့ကို ဖိနှိပ်ရန်အတွက် အသင်းတော်၏ အလုပ်လုပ်နေသည်ဆိုသည့် ခေါင်းစဉ်ကိုပင် ယူသည်အထိဖြစ်သည်။ လူတို့က ဩဇာညောင်းလာပြီး ၎င်းတို့ကို မငြင်းရဲတော့သည့်အချိန်အထိ ၎င်းတို့က အလျှော့မပေးပေ။ လူများက ၎င်းတို့၏ အဆင့်အတန်းနှင့် အာဏာကို အသိအမှတ်မပြုမချင်း၊ ၎င်းတို့ကို အပြုံးနှင့် နှုတ်မဆက်မချင်း၊ ၎င်းတို့အပေါ် ထောက်ခံခြင်းနှင့် လိုက်လျောခြင်းကို မပြမချင်း၊ ၎င်းတို့နှင့်ပတ်သက်၍ မည်သည့်ထင်မြင်ချက်မျှ မရှိရဲသည်အထိ မဖြစ်မချင်း ၎င်းတို့သည် လက်မလျှော့ပေ။ မည်သည့်အခြေအနေတွင်မဆို၊ မည်သည့်အုပ်စုတွင်မဆို အခြားလူများအပေါ် အန္တိခရစ်တို့၏ ဆက်ဆံမှုတွင် “တရားမျှတခြင်း” ဟူသည့် စကားလုံးသည် မတည်ရှိပေ။ ပြီးလျှင် ဘုရားသခင်ကို အမှန်တကယ် ယုံကြည်သော ညီအစ်ကိုမောင်နှမများအပေါ် ၎င်းတို့၏ ဆက်ဆံရေးတွင် “ချစ်ခြင်း” ဟူသည့် စကားလုံးသည် မတည်ရှိပေ။၎င်းတို့၏ အဆင့်အတန်းကို ခြိမ်းခြောက်မှုရှိသော မည်သူကိုမဆို ၎င်းတို့၏ မျက်လုံးထဲမှ သံချောင်းတစ်ချောင်းအဖြစ်နှင့် နံဘေးတွင်ရှိသော ဆူးငြှောင့်တစ်ခုအဖြစ် မှတ်ယူပြီး ထိုသူကို ညှဉ်းပန်းရန်အတွက် အခွင့်အရေးများ၊ မူမမှန်သော အကြောင်းပြချက်များကို ရှာဖွေလိမ့်မည်။ ထိုလူက အလျှော့မပေးလျှင် ထိုလူကို ၎င်းတို့နှိပ်စက်ပြီး ထိုလူက နှိပ်ကွပ်မခံရမချင်း ၎င်းတို့ မရပ်ကြပေ။ အန္တိခရစ်တို့က ဤအရာကို လုပ်ဆောင်ခြင်းသည် သမ္မာတရားစည်းမျဉ်းများနှင့် လုံးဝ မကိုက်ညီဘဲ သမ္မာတရားနှင့် ရန်ဘက်ဖြစ်သောကြောင့် ၎င်းတို့သည် ကိုင်တွယ်ဖြေရှင်းခြင်း၊ ပြုပြင်ခြင်းကို ခံသင့်သလော။ ထိုမျှတင်မဟုတ်ဘဲ ၎င်းတို့ကို ဖော်ထုတ်ခြင်း၊ ပိုင်းခြားသိမြင်ခြင်းနှင့် စရိုက်လက္ခဏာ သတ်မှတ်ခြင်းသည်သာလျှင် အလုပ်ဖြစ်လိမ့်မည်။ အန္တိခရစ်သည် လူတိုင်းအား ၎င်းတို့၏ ကိုယ်ပိုင်နှစ်သက်မှုများ၊ ကိုယ်ပိုင် ကြံရွယ်ချက်များနှင့် ပန်းတိုင်များအရ ဆက်ဆံသည်။ ၎င်းတို့၏ ဩဇာအာဏာအောက်တွင် တရားမျှတစိတ်ရှိသူ၊ တရားမျှတစွာ ပြောဆိုနိုင်သူ မည်သူမဆို၊ တရားမမျှတမှုအတွက် တိုက်ခိုက်ရဲသူ မည်သူမဆို၊ သမ္မာတရားစည်းမျဉ်းများကို ထိန်းသိမ်းသူ မည်သူမဆို၊ အစစ်အမှန် ပါရမီရှိပြီး ပညာကြီးသူ မည်သူမဆို၊ ဘုရားသခင်အတွက် သက်သေခံချက်ပေးနိုင်သူ မည်သူမဆို၊ ဤသို့သောလူအားလုံးတို့သည် အန္တိခရစ်၏ မနာလိုမှုနှင့် ရင်ဆိုင်ရမည်။ ဖိနှိပ်ခံရမည်။ ဖယ်ကြဉ်ခံရမည်။ ပြီးလျှင် ၎င်းတို့ တစ်ဖန် ပြန်ထလာနိုင်ခြင်း မရှိသည်အထိ အန္တိခရစ်၏ ခြေထောက်အောက်တွင်ပင် နင်းချေခံရမည်။ ဤသည်မှာ အန္တိခရစ်က လူကောင်းများနှင့် သမ္မာတရားကို လိုက်စားသောသူများကို ဆက်ဆံသည့် မုန်းတီးမှုဖြစ်သည်။ အန္တိခရစ်က မနာလိုဖြစ်ပြီး ဖိနှိပ်သော လူအများစုနီးပါးသည် အပြုသဘောဆောင်သောပုဂ္ဂိုလ်များနှင့် လူကောင်းများ ဖြစ်ကြသည်ဟု ဆိုနိုင်သည်။ လူအများစုသည် ဘုရားသခင်က ကယ်တင်မည့်သူများ၊ ဘုရားသခင်က အသုံးပြုနိုင်သည့်သူများ၊ ဘုရားသခင်က စုံလင်စေမည့် သူများဖြစ်သည်။ ဘုရားသခင်က ကယ်တင်မည့်သူ၊ အသုံးပြုမည့်သူနှင့် စုံလင်စေမည့်သူများကို ဖိနှိပ်ခြင်း၊ ဖယ်ကြဉ်ခြင်းဖြစ်သည့် ဤသို့သော နည်းဗျူဟာများကို အသုံးချရာတွင် အန္တိခရစ်များသည် ဘုရားသခင်၏ ပြိုင်ဘက်များမဟုတ်သလော။ ၎င်းတို့သည် ဘုရားသခင်ကို အတိုက်အခံလုပ်သည့်သူများ မဟုတ်သလော။ ၎င်းတို့သည် သမ္မာတရားကို ဤကဲ့သို့ လိုက်စားကြသူများအား မနာလိုဖြစ်ကြ၊ တိုက်ခိုက်ကြပြီး ဖယ်ကြဉ်ကြသည်နှင့်အမျှ အသင်းတော်၏ အလုပ်နှင့် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုတို့ကို တိုက်ရိုက် အဖျက်အမှောင့်လုပ်နေကြခြင်း ဖြစ်သည်။ ဤအန္တိခရစ်မျိုးသည် လူ့ဇာတိခံ ဘုရားသခင်အပေါ်တွင်သာမက၊ ဘုရားသခင်နောက်လိုက်သူများနှင့် သမ္မာတရား လိုက်စားသူများအပေါ်တွင်လည်း ရန်မူလိုကြသည်။ ဤသည်မှာ စစ်မှန်သော အန္တိခရစ်တစ်ဦး ဖြစ်သည်။ ဘုရားသခင် ရွေးချယ်ထားသော လူတို့သည် အန္တိခရစ်များ၏ ဤသရုပ်သကန်မျိုးအပေါ် ပိုင်းခြားသိမြင်မှု ရှိသင့်သလော။ ၎င်းတို့သည် အန္တိခရစ်များကို ဖော်ထုတ်ကာ ငြင်းပယ်သင့်သလော။ အန္တိခရစ်များတွင်ရှိသည့် စိတ်သဘောထားမျိုးကို သမ္မာတရားအား မိတ်သဟာယပြုခြင်းအားဖြင့် ဖြေရှင်း၍ရနိုင်သလော။ ၎င်းတို့၏ စိတ်သဘောထားသည် သမ္မာတရားနှင့် ဘုရားသခင်ကို မုန်းသည့် စိတ်သဘောထားတစ်ခုဖြစ်ပြီး ၎င်းတို့က သမ္မာတရားကို လုံးဝ လက်ခံကြလိမ့်မည် မဟုတ် သို့မဟုတ် ကျိုးနွံနာခံကြလိမ့်မည် မဟုတ်ပေ။ ထို့ကြောင့် ထိုသို့သော စစ်မှန်သည့် အန္တိခရစ်များကို ကိုင်တွယ်ရန် တစ်ခုတည်းသော နည်းလမ်းမှာ ထိုသို့သောလူတို့ကို ဖော်ထုတ်ဖို့၊ ပိုင်းခြားသိမြင်ကာ ငြင်းပယ်ဖို့ ဖြစ်သည်။ ဤသည်မှာ သမ္မာတရား စည်းမျဉ်းများနှင့်လည်းကောင်း၊ ဘုရားသခင်၏ ရည်ရွယ်ချက်များနှင့်လည်းကောင်း အပြည့်အဝ ကိုက်ညီပေသည်။ အန္တိခရစ်များက ဘုရားသခင်၏ ရွေးချယ်ထားသော လူတို့ကို ဤသို့ ညှဉ်းဆဲခြင်းသည် သိသာရှင်းလင်းစွာပင် ၎င်းတို့ကိုယ်တိုင် ဘုရားသခင်နှင့် ထိပ်တိုက်တွေ့ခြင်းနှင့် သူ၏ ရွေးချယ်ထားသောလူတို့အတွက် ဘုရားသခင်နှင့် ပြိုင်ဆိုင်ခြင်းဖြစ်သည်။ ၎င်းတို့သည် ၎င်းတို့ အထင်အမြင်မမှားစေနိုင်သကဲ့သို့ ထိန်းချုပ်၍ မရနိုင်သည့်သူများကို မနာလိုဖြစ်ကာ မုန်းကြသည်။ ၎င်းတို့သည် ဤလူတို့ကို မရရှိနိုင်ကြဘဲ ဘုရားသခင်ကိုလည်း ထိုသူတို့ကို ရရှိခွင့်မပေးကြပေ။ ဤနည်းဖြင့် ၎င်းတို့သည် အသင်းတော်တွင် ဘုရားသခင်၏ ရွေးချယ်ထားသောလူတို့အတွက် ဘုရားသခင်နှင့် ပြိုင်ဆိုင်ပြီး ထိုလူများအပေါ် ထိခိုက်နစ်နာမှုနှင့် ပျက်စီးခြင်း ရောက်စေသည့် စာတန်၏ အခန်းကဏ္ဍကို ဆောင်ရွက်နေကြသည် မဟုတ်လော။ အန္တိခရစ်များသည် သမ္မာတရား လိုက်စားသည့် ဘုရားသခင်၏ ရွေးချယ်ထားသော လူတို့ကို ဘုရားသခင် မရရှိအောင် တားဆီးလျက် ထိုသူတို့ကို မိမိတို့ကြိုးဆွဲရာကစေလိုကြပြီး ဘုရားသခင်နောက် လိုက်သည့်သူများအားလုံးကိုလည်း အထင်အမြင်မှားစေလိုကြသည့်အပြင် ဤလူများ၏ ကယ်တင်ခြင်း ရရှိသည့် အခွင့်အရေးများကို ပျက်စီးစေလျက်၊ ၎င်းတို့နောက်သို့ လိုက်စေလိုကြသည်။ ထိုအခါတွင်မှ ၎င်းတို့သည် မိမိတို့၏ ရည်မှန်းချက်ကို စွမ်းဆောင်ရရှိကြလိမ့်မည် ဖြစ်သည်။ လူတို့ကို သေသည်ထိ ထိခိုက်နစ်နာစေကြသည့် အန္တိခရစ်များသည် ဘုရားသခင်၏ အဓိကရန်သူများ ဖြစ်ကြသည် မဟုတ်လော။ သင်တို့သည် ၎င်းတို့ကို ပိုင်းခြားသိမြင်နိုင်သင့်ပေသည်။

အန္တိခရစ်များတွင် အခြား မည်သည့် သရုပ်သကန်များရှိကြသနည်း။ (သူတို့သည် အလုပ်အစီအစဉ်များကို ဆန့်ကျင်ကြပြီး အမှုအရာများကို မိမိတို့သဘောအတိုင်းသာ လုပ်ဆောင်ကြသည်။) ဤအရာနှင့် မိမိတို့ကိုယ်ပိုင် သီးခြားဖြစ်သော နိုင်ငံကို ထူထောင်ခြင်းနှင့် လက်သီးပုန်းထိုးသော ကြိုးကိုင်ညွှန်ကြားခြင်းတို့ကြား ဆင်တူမှုအချို့ ရှိသော်လည်း ထိုအရာသည်လည်း နောက်ထပ် တိကျသော သရုပ်သကန်တစ်ခု ဖြစ်သည်။ အန္တိခရစ်များက အမှုအရာများကို မိမိတို့သဘောအတိုင်း မည်သို့ လုပ်ဆောင်ကြသနည်း။ (အထက်က ဘုရားသခင်၏ ရွေးချယ်ထားသော လူတို့အား အယောင်ဆောင် ခေါင်းဆောင်များနှင့် အန္တိခရစ်များကို ပိုင်းခြားသိမြင်ရန် တောင်းဆိုသည့် အလုပ် အစီအစဉ်များကို ထုတ်ပြန်သော်လည်း အချို့သော အန္တိခရစ်များသည် ဤအလုပ်အစီအစဉ်များကို အကောင်အထည် ဖော်ရမည့်အစား လူတိုင်းအား မိမိတို့ကိုယ်ကို သိရှိစေရန်အတွက် “သင့်ကိုယ်သင် ပိုင်းခြားသိမြင်နိုင်သည့်အခိုက်အတန့်တွင်သာ အခြားလူတို့ကို သင် ပိုင်းခြားသိမြင်နိုင်သည်”ဟူသည့် မူမမှန်သော အကြောင်းပြချက်ကို အသုံးပြုကြကာ ညီအစ်ကို မောင်နှမများအား အယောင်ဆောင် ခေါင်းဆောင်များနှင့် အန္တိခရစ်များကို ပိုင်းခြားသိမြင်ခြင်း မရှိအောင် တားဆီးလေသည်။) ဤသည်မှာ အထက် အလုပ်အစီအစဉ်များကို ဆန့်ကျင်ခြင်းအပြင် အမှုအရာများကို မိမိတို့သဘောအတိုင်း လုပ်ဆောင်ခြင်းဖြစ်သည်။ အခြားမည်သည့်အရာဖြစ်သနည်း။ (အန္တိခရစ်များတွင် အထက်၏ အလုပ်အစီအစဉ်များနှင့်ပတ်သက်၍ မိမိတို့ကိုယ်ပိုင် စိတ်ကူးများ ရှိကြသည်။ အပြင်ပန်းအားဖြင့် ဤအစီအစဉ်များကို ၎င်းတို့ အကောင်အထည်ဖော်နိုင်ပြီး ညီအစ်ကို မောင်နှမများနှင့် မိတ်သဟာယပြုနေကြသည်ဟု ထင်ရသော်လည်း နောက်ဆက်တွဲအလုပ် လုံးဝ လုပ်ဆောင်ခြင်းမရှိ သို့မဟုတ် ဤအရာများကို လိုက်မေးမြန်းခြင်း မရှိသကဲ့သို့ နောက်ပိုင်းတွင် အလေးမထားဘဲနေလိုက်ကြသည်။) အန္တိခရစ်များက အမှုအရာများကို မိမိတို့သဘောအတိုင်း လုပ်ဆောင်ခြင်းဟူသည်မှာ အထက်က မည်သည့်အလုပ်ကို စီစဉ်နေသည်ဖြစ်စေ၊ အောက်တွင်ရှိသူများကို မည်သည့်အလုပ်အား အကောင်အထည်ဖော်ရန် အထက်က တောင်းဆိုသည်ဖြစ်စေ အန္တိခရစ်များက ထိုအရာကို ဘေးဖယ်ထားကြလိမ့်မည်၊ လျစ်လျူရှုကြလိမ့်မည်၊ အသိပေးကြလိမ့်မည် မဟုတ်သကဲ့သို့ အကောင်အထည်ဖော်ကြလိမ့်မည် မဟုတ်ပေ။ ထို့နောက်တွင် ၎င်းတို့ အလိုရှိသည့်အရာ၊ လုပ်ဆောင်ရန် လိုလားနေကြသည့်အရာနှင့် ၎င်းတို့ကို အကျိုးပြုမည့်အရာတို့အား လုပ်ဆောင်ကြလိမ့်မည်။ ဥပမာအနေဖြင့် အသင်းတော်၏ စာအုပ်ဖြန့်ဝေခြင်း စည်းမျဉ်းများအရ ဘုရားနှုတ်ကပတ်တော် စာအုပ်များကို ထုတ်ပြန်ခြင်းတွင် ပုံမှန် အသင်းတော် အသက်တာကို အသက်ရှင်သည့်လူတိုင်းသည် စာအုပ်တစ်အုပ် ရှိရမည်ဖြစ်သည်။ သို့သော် အန္တိခရစ်တစ်ဦးက ဤအရာကို မြင်သည့်အခါ “လူတိုင်းအတွက် စာအုပ်တစ်အုပ်လော။ ယင်းသည် ငါ့အတွက် မကောင်းသည့် အခြေအနေတစ်ခု ဖြစ်မည်မဟုတ်လော။ လူတစ်ယောက်လျှင် စာအုပ်တစ်အုပ်က မဖြစ်နိုင်ပါ။ လူတစ်ဦးစီက ငါ့အပေါ် အတိအကျ တွေးသည့်အရာအပေါ် အခြေခံ၍ ဤအလုပ်ကို ငါ ဆောင်ရွက်ပြီး အကောင်အထည်ဖော်ရမည်။ ထိုအရာသည် ပုံမှန် အသင်းတော် အသက်တာကို အသက်ရှင်ခြင်းအကြောင်းသာ မဖြစ်သင့်ဘဲ အလှူငွေပေးရာတွင် ယေဘုယျအားဖြင့် မည်သူပိုမိုပေးသည်ဟူသည့်အကြောင်း ဖြစ်သင့်သည်။ ခြွင်းချက်မရှိဘဲ မည်သည့် အလှူငွေမျှ မပေးသည့်လူများ သို့မဟုတ် ဆင်းရဲသောလူများသည် စာအုပ်မရသင့်ပါ။ ၎င်းတို့က စာတစ်အုပ်အတွက် ငါ့ကို အနူးအညွတ််တောင်းပန်ပြီး ငွေသားအချို့ကို အင်တင်တင်ဖြင့် ပေးလျှင် ၎င်းတို့ ပြုမူဆောင်ရွက်ပုံကို အခြေခံ၍ ၎င်းတို့ကို စာအုပ်တစ်အုပ် ပေးမည်၊ မပေးမည်ကို ငါ ဆုံးဖြတ်မည်”ဟု တွေးလေသည်။ ဤသည်မှာ အမှုအရာများကို စည်းမျဉ်းများအတိုင်း လုပ်ဆောင်ခြင်း ဖြစ်သလော။ ၎င်းတို့သည် မည်သည့်အရာကို လုပ်ဆောင်နေကြသနည်း။ ၎င်းတို့သည် အမှုအရာများကို မိမိတို့သဘောအတိုင်း လုပ်ဆောင်နေကြခြင်း ဖြစ်သည်။ အမှုအရာများကို မိမိတို့သဘောအတိုင်း လုပ်ဆောင်ခြင်းသည် လက်ရှိ အလုပ် အစီအစဉ်များအပြင် မိမိတို့ကိုယ်ပိုင် မူဝါဒများကို ချမှတ်ခြင်း၊ ၎င်းတို့၏ ဒေသန္တာရ အသင်းတော်တွင် ထိုမူဝါဒများအတိုင်း ပြုမူဆောင်ရွက်ခြင်း၊ ဘုရားအိမ်တော်က တောင်းဆိုသည့် အလုပ်အစီအစဉ်များနှင့် စည်းမျဉ်းများကို လုံးဝ အကောင်အထည်မဖော်ခြင်းနှင့် ထိုအစား မိမိတို့ကိုယ်ပိုင် ရည်မှန်းချက်များနှင့် ပန်းတိုင်များအတိုင်း ပြုမူဆောင်ရွက်ခြင်းကို ဆိုလိုသည်။ ၎င်းတို့သည် အပြင်ပန်းအားဖြင့် စာအုပ်များကို ဖြန့်ဝေနေခဲ့ကြပြီး အလုပ်တာဝန်က ပြီးစီးသည့်ပုံပေါ်သည်။ သို့သော် ထိုအရာကို လုပ်ဆောင်ခြင်းအတွက် ၎င်းတို့အတွက် အခြေခံအကြောင်းရင်းမှာ မည်သည့်အရာဖြစ်ခဲ့သနည်း။ ထိုအရာသည် ဘုရားအိမ်တော်၏ အလုပ် အစီအစဉ်များ သို့မဟုတ် အသင်းတော် စည်းမျဉ်းများကို အခြေမခံခဲ့ပေ။ ၎င်းတို့၏ ကိုယ်ပိုင် မူဝါဒများ၊ ကိုယ်ပိုင် လုပ်နည်းကိုင်နည်းများကို အခြေခံခဲ့သည်။ ဤသည်မှာ အမှုအရာများကို မိမိတို့သဘောအတိုင်း လုပ်ဆောင်ခြင်း ဖြစ်သည်။ ၎င်းတို့သည် ဘုရားအိမ်တော်၏ အလုပ်အစီအစဉ်များကို မည်သည့်ကျိုးနွံနာခံမှုမျှ လုံးဝ မပြကြပေ။ ၎င်းတို့သည် ထိုအလုပ်အစီအစဉ်များကို တစ်သဝေမတိမ်း အကောင်အထည် ဖော်နိုင်ခြင်း သို့မဟုတ် စီမံဆောင်ရွက်နိုင်ခြင်း မရှိကြဘဲ ထိုအစား မိမိတို့၏ ဒေသန္တာရ အသင်းတော်အတွင်းတွင် ၎င်းတို့ လက်တွေ့လုပ်ဆောင်ပြီး အကောင်အထည်ဖော်သည့် မိမိတို့ကိုယ်ပိုင် စည်းမျဉ်းများနှင့် စည်းကမ်းများစွာကို တိတ်တဆိတ် ထူထောင်ကြလေသည်။ ဤသည်မှာ မိမိတို့ကိုယ်ပိုင် သီးခြားဖြစ်သော နိုင်ငံကို ထူထောင်ခြင်း ဖြစ်သည်သာမက အမှုအရာများကို မိမိတို့ သဘောအတိုင်း လုပ်ဆောင်ခြင်း ပို၍ပင် ဖြစ်လေသည်။ တစ်နည်းအားဖြင့် ၎င်းတို့သည် မိမိတို့၏ ဒေသန္တာရ အသင်းတော်တွင် အလုပ် အစီအစဉ်များကို အကောင်အထည်ဖော်ကြသည့်အခါ ဤသည်တို့မှာ ၎င်းတို့ကိုယ်ပိုင် အစီအစဉ်များ၊ အထက်က ထုတ်ပြန်ခဲ့ပြီး အခြား အသင်းတော်များတွင် အကောင်အထည်ဖော်ခဲ့သည့် အလုပ်အစီအစဉ်များနှင့် ကွဲပြားသည့် အရာတစ်ခု ဖြစ်သည်။ အပေါ်ယံတွင် ၎င်းတို့သည် ဟန်ဆောင်လုပ်ပြကြပြီးဖြစ်သည်၊ ၎င်းတို့က အလုပ်အစီအစဉ်များကို လက်ခံရရှိကြပြီး ဖတ်ရှုကြသော်လည်း ထိုအလုပ်အစီအစဉ်များ တိတိကျကျ အကောင်အထည်ဖော်ပုံအတွက် ၎င်းတို့ကိုယ်ပိုင် နည်းစနစ်များ ရှိကြသည်။ ၎င်းတို့သည် ဘုရားအိမ်တော်၏ အလုပ်အစီအစဉ်များကို တကယ်ပင် အလေးမထားကြသကဲ့သို့ ပွင့်ပွင့်လင်းလင်း ချိုးဖောက်ကြသည်။ ဤအရာကို အမှုအရာများအား မိမိတို့သဘောအတိုင်း လုပ်ဆောင်ခြင်း ဟုခေါ်သည်။ အန္တိခရစ်များသည် အမှုအရာများကို မိမိတို့သဘောအတိုင်း အဘယ်ကြောင့် လုပ်ဆောင်ကြသနည်း။ (သူတို့သည် အသင်းတော်တွင် အာဏာကို စွဲကိုင်ချင်ကြပြီး အရာရာနှင့်ပတ်သက်၍ ဆုံးဖြတ်ချက်ချလိုကြသည်။) မှန်၏။ ၎င်းတို့က အာဏာကို ကိုင်စွဲလိုကြခြင်းသာ ဖြစ်သည်။ ၎င်းတို့သည် အာဏာရကာ အခြားသူတို့ကို ထိန်းချုပ်ဖို့၊ အခြားသူတို့ကို ၎င်းတို့အား အလေးဂရုပြုစေဖို့၊ နာခံစေဖို့နှင့် ကြောက်ရွံ့စေဖို့အတွက် အခွင့်အရေးရှိသမျှကို ရှာဖွေကာ အရယူကြသည်။ ၎င်းတို့သည် အခြားသူတို့ကို ထိန်းချုပ်ဖို့၊ ၎င်းတို့သာ ဤနေရာတွင် အာဏာကိုင်စွဲပြီး အခြားမည်သူမျှ မကိုင်စွဲကြောင်း၊ အခြားသူတို့အနေဖြင့် ၎င်းတို့၏ အတည်ပြုချက်ကို မယူဖို့၊ ၎င်းတို့ကို ကျော်သွားဖို့ တကယ်ကို မဖြစ်နိုင်ကြောင်းနှင့် မည်သူမျှ ၎င်းတို့ကို မကျော်လွန်နိုင်ကြောင်း လူတိုင်းကို သိစေဖို့အတွက် ၎င်းတို့၏ မတူကွဲပြားသော အလေ့အထများကို အသုံးပြုရန် ဆန္ဒရှိကြလေသည်။ ၎င်းတို့သည် အဓိကအားဖြင့် ဘုရားသခင် ရွေးချယ်ထားသော လူတို့ကို ထိန်းချုပ်ကာ အာဏာကို အရယူလိုကြသည်။ အန္တိခရစ်များက ဤသို့ ပြုမူနေကြခြင်းသည် အမှုအရာများကို သမ္မာတရား စည်းမျဉ်းများ သို့မဟုတ် ဘုရားအိမ်တော်၏ တောင်းဆိုချက်များအတိုင်း ကိုင်တွယ်နေကြခြင်း မဟုတ်သည်မှာ သိသာထင်ရှားပေသည်။ ထိုအရာသည် ခေါင်းဆောင်တစ်ဦး သို့မဟုတ် မိမိတာဝန်ကို ထမ်းဆောင်နေသည့်သူတစ်ဦးတလေက ပုံမှန်အားဖြင့် လုပ်ဆောင်သင့်သည့်အရာတစ်ခု မဟုတ်ပေ။ ထို့ကြောင့် အန္တိခရစ်များက ဤသရုပ်သကန်ကို ထုတ်ဖော်ပြသသည့်အခါ ၎င်းတို့ ပြုပြင်ခံရသင့်သလော။ ၎င်းတို့အနေဖြင့် ဖော်ထုတ်ခံရပြီး ငြင်းပယ်ခံရသင့်သလော။ (ဖော်ထုတ်ခံရပြီး ငြင်းပယ်ခံရသင့်ပါသည်။)

အန္တိခရစ်များ၏ အခြားသော သရုပ်သကန်များထဲမှ အချို့မှာ အဘယ်နည်း။ (အန္တိခရစ်များသည် လှူဖွယ်ပစ္စည်းများကို ခိုးယူကြသည်၊ ဘုရားအိမ်တော်၏ ငွေကို မိမိတို့ကိုယ်ပိုင် ပျော်ရွှင်မှုအတွက် သုံးကြပြီး အထူးအခွင့်အရေးများကို အကြိုက်တွေ့ကြသည်။) အထူးအခွင့်အရေးများကို အကြိုက်တွေ့ခြင်းသည် တိကျသည့် သရုပ်သကန်တစ်ခု ဖြစ်သည်။ အန္တိခရစ်တစ်ဦးက အဆင့်အတန်းကို ရရှိသည်နှင့်တစ်ပြိုင်နက် ၎င်းတို့ကို ထိန်းထား၍ရတော့ပေ။ ၎င်းတို့သည် အခြားသူတို့ကို ခြေအောက်တွင် နင်းချေရမည့် အရာများအဖြစ် မြင်ကြပြီး ၎င်းတို့ လုပ်ဆောင်သည့် အရာရာတိုင်းတွင် ထင်ပေါ်ကျော်ကြားမှုကို ခိုးယူချင်ကြသည်၊ အခွင့်အရေး အပြည့်အဝ ယူချင်ကြသည်။ ၎င်းတို့ လုပ်ဆောင်သည့် အရာရာအပြင် ၎င်းတို့ စကားပြောဆိုသည့်အခါတွင် အသာစီးရဖို့ ကြိုးပမ်းကြသည်။ မည်သည့်ထိုင်ခုံတွင် ၎င်းတို့ ထိုင်သည်ဖြစ်စေ အထူးထိုင်ခုံ ဖြစ်စေချင်ကြသည်။ ဘုရားအိမ်တော်၌ မည်သည့် ဆက်ဆံရေးကို မွေ့လျော်ရသည်ဖြစ်စေ အခြားမည်သူမဆို ရရှိသည့်အရာထက် ပိုကောင်းစေချင်ကြသည်။ ၎င်းတို့သည် လူတိုင်းအား ၎င်းတို့အပေါ် ပိုမိုအထင်ကြီးစေချင်ကြပြီး အခြားမည်သူမဆိုထက် ပို၍ အကောင်းမြင်စေချင်ကြသည်။ ၎င်းတို့တွင် အဆင့်အတန်း မရှိသည့်အခါ အဆင့်အတန်းကို လုယူချင်ကြပြီး ၎င်းတို့တွင် အဆင့်အတန်းရှိသည်နှင့်တစ်ပြိုင်နက် အလွန့်အလွန် မာနထောင်လွှားလာကြလေသည်။ ၎င်းတို့ကို စကားပြောသည့် မည်သူမဆို ၎င်းတို့ကို မော့ကြည့်ရမည်၊ မည်သူမျှ ၎င်းတို့နှင့် ဘေးချင်းယှဉ် လမ်းလျှောက်၍မရဘဲ ထိုအစား နောက်တွင် ခြေတစ်လှမ်း သို့မဟုတ် နှစ်လှမ်းအကွာတွင် ရှိနေရမည်ဖြစ်သည်။ မည်သူကမျှ ၎င်းတို့ကို အလွန် ကျယ်လောင်စွာ သို့မဟုတ် အလွန်ကြမ်းတမ်းစွာ စကားပြော၍မရ၊ မမှန်သည့် စကားများကို အသုံးပြု၍မရ သို့မဟုတ် ၎င်းတို့ကို မမှန်သည့် နည်းလမ်းဖြင့် ကြည့်၍မရပေ။ ၎င်းတို့သည် အားလုံးကို ချစ်တီးခေါင်းသန်းရှာကြလိမ့်မည်ဖြစ်ပြီး ယင်းတို့နှင့်ပတ်သက်၍ ပြောမည့်အရာ တစ်စုံတစ်ခု ရှိလိမ့်မည်။ မည်သူကမျှ ၎င်းတို့ကို စိတ်အနှောင့်အယှက်ပေး၍မရ သို့မဟုတ် ဝေဖန်၍မရ။ ထိုအစား လူတိုင်းက ၎င်းတို့ကို ရိုသေးလေးစားရမည်၊ ၎င်းတို့ကို ကပ်ဖားရမည်ဖြစ်ပြီး မြှောက်ပင့်ရမည်ဖြစ်သည်။ အန္တိခရစ်က အဆင့်အတန်းကို ရရှိသည်နှင့်တစ်ပြိုင်နက် ၎င်းတို့ သွားသည့်နေရာတိုင်းတွင် ထင်ရာမြင်ရာနှင့် တစ်ဇွတ်ထိုး ပြုမူဆောင်ရွက်ကြလိမ့်မည်ဖြစ်ပြီး အခြားသူတို့က ၎င်းတို့ကို ရိုသေလေးစားကြရန်အလို့ငှာ ကြွားဝါကြလိမ့်မည်။ ၎င်းတို့သည် အဆင့်အတန်းကို အကြိုက်တွေ့ကြပြီး အခြားသူတို့၏ လေးစားမှုကို အမှန်တကယ် တန်ဖိုးထားကြသည်သာမက ရုပ်ဝတ္ထု ပျော်ရွှင်မှုများသည်လည်း ၎င်းတို့အတွက် အထူးအရေးကြီးလေသည်။ ၎င်းတို့သည် အကောင်းဆုံး ဆက်ဆံမှုပေးသည့် အိမ်ရှင်များနှင့်အတူ နေချင်ကြသည်။ ၎င်းတို့၏ အိမ်ရှင်က မည်သူဖြစ်သည်ဖြစ်စေ ၎င်းတို့ စားသည့်အရာနှင့်စပ်လျဉ်း၍ ၎င်းတို့တွင် သီးသန့် တောင်းဆိုမှုများ ရှိကြပြီး အစားအစာက အတော်အတန် မကောင်းလျှင် မိမိတို့၏ အိမ်ရှင်ကို ပြုပြင်ဖို့ အခွင့်အရေး ရှာကြလိမ့်မည်။ ၎င်းတို့သည် အဆင့်မမီသော မည်သည့် ပျော်ရွှင်မှုကိုမဆို လက်ခံရန် ငြင်းပယ်ကြသည်။ ၎င်းတို့၏ အစားအစာ၊ အဝတ်အစား၊ နေရာထိုင်ခင်းနှင့် သယ်ယူပို့ဆောင်ရေး အားလုံးတို့သည် သိသိသာသာ ပိုကောင်းရမည်ဖြစ်သည်၊ သာမန်က တကယ်ကို အဆင်ပြေလိမ့်မည် မဟုတ်ပေ။ ၎င်းတို့သည် သာမန် ညီအစ်ကို မောင်နှမများရရှိသည့် အရာနှင့် အတူတူပင်ဖြစ်သော အရာများကို လက်မခံနိုင်ကြပေ။ အခြားသူတို့က မနက် ၅ နာရီ သို့မဟုတ် ၆ နာရီ ထမည်ဆိုလျှင် ၎င်းတို့က မနက် ၇ နာရီ သို့မဟုတ် ၈ နာရီ ထကြလိမ့်မည်။ ၎င်းတို့အတွက် အကောင်းဆုံး အစားအစာနှင့် ပစ္စည်းများကို သီးသန့်ထားပေးရမည်ဖြစ်သည်။ လူတို့ ပေးသည့် လှူဖွယ်ပစ္စည်းများပင်လျှင် ပထမဦးစွာ ၎င်းတို့၏ ဆန်းစစ်ခြင်း ခံရမည်ဖြစ်ပြီး ကောင်းသည့်အရာ သို့မဟုတ် တန်ဖိုးရှိသည့်အရာ မည်သည့်အရာကိုမဆို သို့မဟုတ် ပျော်မွေ့သည့် မည်သည့်အရာကိုမဆို ၎င်းတို့ သိမ်းထားကြလိမ့်မည်ဖြစ်ကာ အသင်းတော်အတွက် အကြွင်းအကျန်များကို ချန်ထားကြလိမ့်မည်။ ပြီးလျှင် အန္တိခရစ်များ လုပ်ဆောင်သည့် စက်ဆုပ်ဖွယ် အကောင်းဆုံးသောအရာ အခြားတစ်ခု ရှိ၏။ ထိုအရာမှာ မည်သည့်အရာနည်း။ ၎င်းတို့တွင် အဆင့်အတန်း ရှိသည်နှင့် တစ်ပြိုင်နက် ၎င်းတို့၏ အာသာဆန္ဒက ကြီးထွားလာသည်၊ ၎င်းတို့၏ ရည်မှန်းချက်များက ကြီးမားလာပြီး အပျော်အပါး လိုက်စားတတ်လာကြသည်။ ထို့နောက်တွင် ၎င်းတို့သည် ငွေသုံးလိုစိတ်၊ စားသောက်လိုစိတ် ဖြစ်ပေါ်ကြပြီး သို့ဖြစ်၍ အသင်းတော်၏ အလုပ်အတွက် အသင်းတော်က အသုံးပြုသည့် ငွေများအားလုံးကို မိမိတို့အတွက် ပိုင်ဆိုင်ချင်ကြသည်၊ မိမိတို့ နှစ်သက်သည့် မည်သည့်ပုံစံဖြင့်မဆို ခွဲဝေလိုကြသည်၊ မိမိတို့ အလိုဆန္ဒများအတိုင်း ထိန်းချုပ်ချင်ကြလေသည်။ အန္တိခရစ်များသည် ဤအာဏာမျိုးနှင့် ဤဆက်ဆံမှုမျိုးကို အကြိုက်တွေ့ကြပြီး ၎င်းတို့တွင် အာဏာရှိသည်နှင့်တစ်ပြိုင်နက် ကြည့်ရှုစစ်ဆေးခြင်းများအားလုံးနှင့် အမျိုးမျိုးသော သဘောတူညီချက်များကဲ့သို့ အရာရာတိုင်းပေါ် မိမိတို့၏ နာမည်ကို လက်မှတ်ထိုးချင်ကြသည်။ ၎င်းတို့သည် ဘောပင်တစ်ချောင်းဖြင့် မိမိတို့၏ လက်မှတ်ကို မရပ်မနား ရေးရသည့် ခံစားချက်၊ ငွေကို ရေလို ဖြုန်းတီးရသည့် ခံစားချက်ကို မွေ့လျော်ခံစားချင်ကြသည်။ အန္တိခရစ်တစ်ဦးတွင် အဆင့်အတန်းမရှိသည့်အခါ ၎င်းတို့ထဲ၌ ဤသရုပ်သကန်များကိုဖြစ်စေ၊ ၎င်းတို့က ဤလူစားမျိုး ဖြစ်သည်ကိုဖြစ်စေ၊ ၎င်းတို့တွင် ဤစိတ်သဘောထားမျိုး ရှိသည်ကိုဖြစ်စေ၊ ၎င်းတို့က ထိုသို့သောအရာများ လုပ်ဆောင်ကြမည်ကိုဖြစ်စေ မည်သူမျှ မမြင်နိုင်ကြပေ။ သို့သော် ၎င်းတို့က အဆင့်အတန်း ရရှိသည်နှင့်တစ်ပြိုင်နက် ဤအရာအားလုံး ပေါ်လွင်သွားသည်။ ၎င်းတို့က နံနက်တွင် ရွေးကောက်ခံရလျှင် ထိုနေ့ နေ့လည်အရောက်၌ ၎င်းတို့ အလွန့်အလွန် မာနထောင်လွှားလာကြသည်၊ ၎င်းတို့က ခေါင်းမော့ရင်ကော့နေကြသည်၊ စိတ်ကြီးဝင်ကြပြီး သာမန်လူတို့ကို အရေးမထားကြပေ။ အပြောင်းအလဲက အလွန်မြန်ဆန်စွာ ဖြစ်သွားသည်။ သို့သော် အမှန်တွင် ၎င်းတို့ မပြောင်းလဲကြပေ။ ၎င်းတို့ ထုတ်ဖော်ခံရခြင်းသာ ဖြစ်သည်။ ၎င်းတို့သည် ဤမာနထောင်လွှားသည့် ဟိတ်ဟန်များကို ပြုလုပ်ကြပြီး မည်သည့်အရာကို လုပ်ဆောင်ကြမည်နည်း။ ၎င်းတို့သည် အသင်းတော်တွင် ကပ်ပါးရပ်ပါး လုပ်လိုကြသည်၊ အဆင့်အတန်း၏ အကျိုးကျေးဇူးများကို မွေ့လျော်ချင်ကြသည်။ တစ်စုံတစ်ဦးက အရသာရှိသော အစားအစာကို တည်ခင်းသည့်အခါတိုင်းတွင် ၎င်းတို့သည် မိမိတို့၏ အနံ့ထွက်နေသည့် ခန္ဓာကို ထိန်းသိမ်းဖို့ အားဆေးများကို တောင်းဆိုရင်း ထိုအစားအစာကို စတင်၍ ခေါင်းမဖော်တမ်း စားကြလေသည်။ အထူးအခွင့်အရေးများကို အန္တိခရစ်များ ပျော်မွေ့ခြင်းက မကြာခဏ ဖြစ်ပွားသည်။ ဆိုးရွားမှု အဆင့်အရသာ ကွာခြားချက်များ ရှိသည်။ သွေးသား ပျော်ရွှင်မှုများကို ဖက်တွယ်သည့် လူတစ်ဦးတလေက ခေါင်းဆောင်တစ်ဦး ဖြစ်လာသည့်အခါ ၎င်းသည် အထူးအခွင့်အရေးများကို အကြိုက်တွေ့ချင်ကြသည်။ ဤသည်မှာ အန္တိခရစ်များ၏ စိတ်သဘောထား ဖြစ်သည်။ ၎င်းတို့အနေဖြင့် အဆင့်အတန်းကို ရရှိသည်နှင့်တစ်ပြိုင်နက် လုံးဝ ကွဲပြားခြားနားလာကြသည်။ အဆင့်အတန်းနှင့်အတူ လာသည့် ပျော်ရွှင်မှုများနှင့် အထူးဆက်ဆံမှုအားလုံးကို ခိုင်မာစွာနှင့် သေသေချာချာ မျှော်မှန်းကြသည် ဖက်တွယ်ထားကြသည်၊ လက်လွှတ်ကြလိမ့်မည်မဟုတ်၊ မိမိတို့၏ ချုပ်ကိုင်မှုကို တစ်စက်လေးမျှ အလျှော့ပေးလိမ့်မည်မဟုတ်၊ အနည်းငယ်မျှ လက်လွှတ်ဆုံးရှုံးခွင့်ပေးကြလိမ့်မည် မဟုတ်ပေ။ အန္တိခရစ်များ၏ ဤသရုပ်သကန်များနှင့် အလေ့အထများထဲမှ မည်သည့်အရာသည် သမ္မာတရား စည်းမျဉ်းများအတိုင်း ပြုမူဆောင်ရွက်ခြင်း ဖြစ်သနည်း။ တစ်ခုမျှ မဟုတ်ပေ။ ထိုအရာတစ်ခုစီတိုင်းသည် မြင်ရသည်မှာ အော်ဂလီဆန်စရာဖြစ်ပြီး စက်ဆုပ်စရာဖြစ်သည်။ ၎င်းတို့၏ အလေ့အထများနှင့် သရုပ်သကန်များသည် သမ္မာတရား စည်းမျဉ်းများနှင့် မကိုက်ညီသည်သာမက ၎င်းတို့သည် အသိစိတ်၊ ဆင်ခြင်တုံတရား၊ သို့မဟုတ် ရှက်စိတ် အနည်းငယ်မျှပင် မပိုင်ဆိုင်ကြပေ။ အန္တိခရစ်များတွင် အဆင့်အတန်းရှိသည့်အခါ မကောင်းမှုများကို မဆင်မခြင် ကျူးလွန်ကာ မိမိတို့ကိုယ်ပိုင် အာဏာနှင့် အဆင့်အတန်းအတွက် ကြိုးစားခြင်းအပြင် ၎င်းတို့သည် အသင်းတော်၏ အလုပ် သို့မဟုတ် ညီအစ်ကို မောင်နှမများ၏ အသက်ဝင်ရောက်မှုကို အကျိုးပြုမည့် မည်သည့်အရာကိုမဆို လုပ်ဆောင်ရန် ပျက်ကွက်ကြသည်သာမက အဆင့်အတန်း၏ အကျိုးကျေးဇူးများ၊ သွေးသား ပျော်ရွှင်မှုများနှင့် လူတို့က ၎င်းတို့ကို အထင်ကြီးကာ အမွန်အမြတ်ထားခြင်းတို့ကိုလည်း ပျော်မွေ့ကြလေသည်။ အချို့သော အန္တိခရစ်များသည် ၎င်းတို့ကို အစေခံရန် လူများကိုပင် ရှာကြကာ ၎င်းတို့သောက်သည့် လက်ဖက်ရည်ကို အခြားသူတို့အား တည်ခင်းစေပြီး ၎င်းတို့ ဝတ်သည့် အဝတ်အစားများကို အခြားသူတို့အား လျော်ဖွတ်စေသည့်အပြင် ၎င်းတို့ ရေချိုးသည့်အခါတွင်ပင် မိမိတို့၏ ကျောကို ပွတ်တိုက်ပေးဖို့ သီးသန့် လူတစ်ဦး ထားကာ ၎င်းတို့ အစားစားသည့်အခါ လိုလေးသေးမရှိ ပြုစုပေးမည့်သူတစ်ဦး ထားကြသည်။ သာ၍ပင်ဆိုးသည်မှာ အချို့သည် တစ်နေ့သုံးနပ်စာ အသီးသီးအတွက် သတ်မှတ်ထားသည့် စားသောက်ဖွယ်စာရင်းတစ်ခုပင် ရှိကြပြီး ဤအရာတင်မက အားဆေးများ သုံးစွဲချင်ကြပြီး ၎င်းတို့အတွက် မတူညီသည့် ဟင်းချိုမျိုးစုံကို ပြုတ်စေချင်ကြလေသည်။ အန္တိခရစ်များတွင် အရှက်တရား ရှိကြသလော။ မရှိကြပေ။ ထိုလူစားမျိုးကို ရိုးရိုး ပြုပြင်ခြင်းက အတော်အတန် သက်ညှာခြင်းဖြစ်သည်ဟု သင်တို့ ပြောကြမည်လော။ ၎င်းတို့ကို ပြုပြင်ခြင်းသည် ၎င်းတို့အား ရှက်စေလိမ့်မည်လော။ (ရှက်စေမည်မဟုတ်ပါ။) သို့ဆိုလျှင် ဤပြဿနာကို မည်သို့ ဖြေရှင်းနိုင်သနည်း။ အတော်လေး ရိုးရှင်းပေသည်။ ပြုပြင်ပြီးနောက် ၎င်းတို့ကို ဖော်ထုတ်ပြီး ၎င်းတို့ အဘယ်အရာဖြစ်သည်ကို သိခွင့်ပေးလော့။ ဤအရာကို ၎င်းတို့ အလျှော့ပေးသည်ဖြစ်စေ၊ မပေးသည်ဖြစ်စေ ၎င်းတို့ ထုတ်ပယ်ခံရသင့်ပြီး လူတိုင်းက ၎င်းတို့ကို ငြင်းပယ်သင့်ပေသည်။ သင်တို့သည် အန္တိခရစ်တစ်ဦးကို ရှာဖွေတွေ့ရှိသည်နှင့်တစ်ပြိုင်နက် ငြင်းပယ်နိုင်ကြသလော။ ၎င်းတို့ကို တိုင်ကြားကာ ဖော်ထုတ်ဖို့ သင်သည် ထရပ်ဝံ့သလော။ (ရပ်နိုင်ပါသည်။) သင်တို့သည် အမှန်တကယ် ရဲဝံ့ကြသလော၊ သို့မဟုတ် မရဲဝံ့ကြသလော။ ယခုတွင် သင်သည် သင့်ကို ထောက်ပံ့ရန် အခြားသူများရှိသည့်အခါ ၎င်းတို့ကို သင် ထရပ်ကာ ဖော်ထုတ်ဝံ့လိမ့်မည်ဖြစ်သော်လည်း အားပေးထောက်ပံ့မှုမရှိဘဲနှင့် သင်သည် သတ္တိရှိလိမ့်ဦးမည်လော။ ယခု သင် ရှိသည့်နေရာသည် အဆင်းနီသော နဂါးကြီး အုပ်စိုးမှုမရှိဘဲ ဘေးကင်းလုံခြုံသည်၊ ထို့ကြောင့် သင်က “မည်သည့်အရာကို ငါ ကြောက်ရွံ့ရမည်နည်း။ သူတို့သည် အန္တိခရစ်သာ ဖြစ်သည် မဟုတ်လော။ ငါတို့၏ အထောက်အပံ့အဖြစ် ဘုရားသခင်ရှိသဖြင့် အန္တိခရစ်ကို ဖော်ထုတ်ရန် ငါ သတ္တိရှိပြီး ငါ မကြောက်ပါ”ဟု တွေးသည်။ သို့သော် အဆင်းနီသော နဂါးကြီး၏ နိုင်ငံတွင်မူ မတူပေ။ သင်သည် အန္တိခရစ်တစ်ဦးကို ဖော်ထုတ်ပြီး ၎င်း၏ အဆင့်အတန်းကို ဆုံးရှုံးလျှင် ၎င်းက သင့်ကို ညှဉ်းဆဲဝံ့လိမ့်မည်၊ သင့်ကို သစ္စာဖောက်ဝံ့လိမ့်မည်ဖြစ်ပြီး အာဏာပိုင်များ၏ လက်သို့ သင့်ကို အပ်နှံဝံ့လိမ့်မည်။ သင်သည် ၎င်းကို ဖော်ထုတ်ဝံ့ဦးမည်လော။ (ဖော်ထုတ်ကောင်းဖော်ထုတ်ဝံ့မည် မဟုတ်ပါ။) ဖော်ထုတ်ကောင်း ဖော်ထုတ်ဝံ့မည်မဟုတ်။ သင်၏ သဘောထားက ချက်ချင်း ပြောင်းလဲသွားလိမ့်မည်။ ထိုအခြေအနေတွင် သင်သည် ၎င်းတိုကို ဖော်ထုတ်ဝံ့မည်မဟုတ်။ သို့ဆိုလျှင် ၎င်းတို့ကို မဖော်ထုတ်ဝံ့ခြင်းသည် မှန်ကန်သလော။ မမှန်ကန်ပေ၊ သင့်တွင် သက်သေခံချက် မရှိသကဲ့သို့ သင်သည် အောင်မြင်သူတစ်ဦး မဟုတ်ကြောင်းကို ဆိုလိုပေသည်။ ထိုအရာသည် ဘုရားသခင်၏ နောက်လိုက်တစ်ဦး ပြောသင့်သည့်အရာတစ်ခု မဟုတ်ပေ။ သင်သည် နှုတ်ဆိတ်မြဲနှုတ်ဆိတ်နေသော်လည်း သင်၏ စိတ်နှလုံးက “အသင် အန္တိခရစ်၊ အသင် နတ်ဆိုးနှင့် စာတန်၊ သင့်ကို ငါ ဖော်ထုတ်မည်။ သင့်ကို ငြင်းပယ်ဖို့ ဉာဏ်ပညာကို ငါ အသုံးပြုမည်ဖြစ်ပြီး အသင်းတော်မှ သင့်ကို ဖယ်ရှားမည်။ သင်သည် ဘုရားအိမ်တော်တွင် နေဖို့ မထိုက်တန်ပါ။ သင်သည် နတ်ဆိုးတစ်ဦးဖြစ်သည်။ သင်သည် စာတန်တစ်ဦးဖြစ်သည်။ သင့်ကို ငါ့စကားများဖြင့် လူသိရှင်ကြား ငါ မဖော်ထုတ်သော်လည်း သင့်ကို ငါ့စိတ်နှလုံးအတွင်းမှ ငါ ငြင်းပယ်သည်။ သမ္မာတရားကို နားလည်သည့် နောက်ထပ် ညီအစ်ကို မောင်နှမများကို ငါ ရှာဖွေမည်ဖြစ်ပြီး အတူတကွ သင့်ကို ငါတို့ ငြင်းပယ်မည်။ သင်၏ ခေါင်းဆောင်မှု သို့မဟုတ် သင်၏ ကြိုးကိုင်ညွှန်ကြားမှုကို ငါတို့ လက်ခံမည်မဟုတ်ပါ”ဟု အကြိမ်ကြိမ် အော်ဟစ်နေသည်ဆိုပါစို့။ ဤသည်မှာ ပြုမူဆောင်ရွက်ရန် မှန်ကန်သည့် နည်းလမ်းဖြစ်သလော။ (ဟုတ်ပါသည်။) အခြေအနေက ကောင်းကျိုးမပြုဘဲရှိကောင်းရှိနိုင်ပြီး အန္တိခရစ်တစ်ဦးကို လူသိရှင်ကြား ဖော်ထုတ်ခြင်းက သင့်ကို အန္တရာယ်တွင် ရှိစေကောင်းရှိစေနိုင်သော်လည်း ဘုရားသခင်၏ စေခိုင်းချက်တာဝန်၊ သမ္မာတရား စည်းမျဉ်းများနှင့် သင်၏ တာဝန်တို့ကို စွန့်လွှတ်၍မရ သို့မဟုတ် စွန့်ပစ်၍မရနိုင်ပေ။ အထူးအခွင့်အရေးများကို အကြိုက်တွေ့သည့် အန္တိခရစ်များ၊ အဆင့်အတန်း၏ အကျိုးကျေးဇူးများကို မရှက်မကြောက် မွေ့လျော်ခံစားသည့် အန္တိခရစ်များကိုမူ ၎င်းတို့ကို ငါတို့ ငြင်းပယ်သင့်ပြီး ဘုရားအိမ်တော်တွင် ကပ်ပါးကောင်းများ ဖြစ်လာခွင့်မပေးသင့် သို့မဟုတ် နောက်ထပ် ညီအစ်ကို မောင်နှမများကို ထိခိုက်နစ်နာစေခွင့် သို့မဟုတ် အထင်အမြင်မှားစေခွင့် မပေးသင့်တော့ပေ။ ၎င်းတို့ကို ငါတို့ ဖယ်ရှားသင့်သည်။ ဘုရားအိမ်တော်၏ ရင်းမြစ်များသည် ဤကပ်ပါးကောင်များကို ထောက်ပံ့ခြင်းအတွက် မဟုတ်ပေ။ ၎င်းတို့သည် ဘုရားအိမ်တော်အတွင်းတွင် အစာမစားထိုက်သကဲ့သို့ ဘုရားအိမ်တော်တွင် အရာရာတိုင်းကို မွေ့လျော်ခံစားထိုက်ခြင်း မရှိပေ။ ဤသည်မှာ အဘယ်ကြောင့်နည်း။ အဘယ်ကြောင့်ဆိုသော် ၎င်းတို့သည် နတ်ဆိုးများဖြစ်ကြပြီး ငြင်းပယ်ခံထိုက်သင့်ကြသောကြောင့် ဖြစ်သည်။ ဤသည်မှာ အန္တိခရစ်များ၏ နောက်ထပ် သရုပ်သကန်ဖြစ်သည့် အထူးအခွင့်အရေးများကို အကြိုက်တွေ့ခြင်း၊ အထူးအခွင့်အရေးများကို အရှက်မဲ့သည့် အကြိုက်တွေ့ခြင်း ဖြစ်သည်။ မည်သည့်အရာကိုမျှ ပံ့ပိုးခြင်းမရှိဘဲ ၎င်းတို့သည် ခေါင်းဆောင်မှု ရာထူးတစ်ခုကို ရရှိသည်နှင့်တစ်ပြိုင်နက် ၎င်းတို့သည် အာဏာကို အမိအရ ရယူသည်၊ မိမိတို့ အဆင့်အတန်း၏ အကျိုးကျေးဇူးများကို မွေ့လျော်ပြီး မိမိတို့အတွက် အရသာရှိသည့် အစားအစာကို အတင်းအဓမ္မ ချက်ပြုစေကာ ဝယ်ယူစေသည့်အပြင် ညီအစ်ကို မောင်နှမများ ကြိုးစားရှာထားသည့် ဥစ္စာပစ္စည်းများကို လုယူကာ သူတို့၏ ငွေနှင့် ပစ္စည်းများကို ခြိမ်းခြောက်ညှစ်ယူလေသည်။ ၎င်းတို့အတွက် ထိုအရာသည် လုပ်ရိုးလုပ်စဉ်တစ်ခု ဖြစ်ကာ တန်ဖိုးမဖြတ်နိုင်သည့် အခွင့်အလမ်း၊ တစ်ဖန် ဖြစ်လာလိမ့်မည်မဟုတ်သည့် အခွင့်အရေးတစ်ခု ဖြစ်သည်။ ဤသည်မှာ နတ်ဆိုးတစ်ဦး တွေးထင်သည့်ပုံစံ မဟုတ်လော။ အရှက်မဲ့သည့် တွေးခေါ်မှုပါတကား။ ဤလူစားမျိုးသည် ပြုပြင်ခံရသင့်သည်၊ ဖော်ထုတ်ခံရသင့်ပြီး ညီအစ်ကို မောင်နှမများ၏ ငြင်းပယ်ခြင်းခံရသင့်ပေသည်။

အန္တိခရစ်များ၏ အခြားသော သရုပ်သကန်အချို့မှာ အဘယ်နည်း။ မိမိကိုယ်တိုင်၏ အထက်နှင့် အောက်တွင်ရှိသောသူများကို လှည့်ဖြားခြင်းသည် တိကျသည့် သရုပ်သကန်တစ်ခုဖြစ်သလော။ (ဟုတ်ပါသည်။) အန္တိခရစ်များသည် ပင်ကိုအားဖြင့် ကောက်ကျစ်ဆိုးယုတ်ကြသည်။ ၎င်းတို့သည် ရိုးသားသည့် စိတ်နှလုံး၊ သမ္မာတရားကို ချစ်သည့် စိတ်နှလုံး သို့မဟုတ် အပြုသဘောဆောင်သည့် အရာများအတွက် ချစ်ခြင်းစိတ်နှလုံး မပိုင်ဆိုင်ကြပေ။ ၎င်းတို့သည် မှောင်မိုက်သည့် ချောင်များတွင် မကြာခဏ အသက်ရှင်နေကြသည်။ ရိုးသားသည့် သဘောထားဖြင့် မပြုမူကြ၊ မှန်ကန်စွာ ပြောဆိုခြင်းမရှိကြသကဲ့သို့ အခြားသူများအပေါ်ကိုရော၊ ဘုရားသခင်အပေါ်ကိုပါ ကောက်ကျစ်ဆိုးယုတ်ပြီး လှည့်ဖြားတတ်သည့် စိတ်နှလုံးများ ထားရှိကြသည်။ ၎င်းတို့သည် အခြားသူတို့ကို လှည့်ဖြားချင်ကြပြီး ဘုရားသခင်ကိုလည်း လှည့်ဖြားချင်ကြသည်။ ဘုရားသခင်၏ စေ့စေ့ကြည့်ရှုစစ်ဆေးခြင်းကို မဆိုထားနှင့်၊ အခြားသူတို့၏ ကြီးကြပ်မှုကို ၎င်းတို့ လက်ခံကြလိမ့်မည် မဟုတ်။ ၎င်းတို့သည် အခြားသူတို့ထဲတွင် ရှိသည့်အခါ စိတ်ထဲတွင် ၎င်းတို့ မည်သည့်အရာ စဉ်းစားနေပြီး စီစဉ်နေသည်၊ ၎င်းတို့က မည်သည့်လူစားမျိုးဖြစ်ပြီး သမ္မာတရားအပေါ် မည်သည့် သဘောထား ထားရှိကြသည် စသည်တို့ကို မည်သူ့ကိုမျှ လုံးဝ မသိစေချင်ကြပေ။ ၎င်းတို့သည် အခြားသူတို့အား ဤအရာတစ်ခုတလေကိုမျှ မသိရှိစေချင်ကြသကဲ့သို့ ဘုရားသခင်ကိုလည်း နားပူနားဆာလုပ်ချင်ကြသည်၊ သူ့ကို ဘာမျှမသိဘဲနေစေချင်ကြသည်။ ထို့ကြောင့် အန္တိခရစ်တစ်ဦးက အဆင့်အတန်းမရှိသည့်အခါ၊ လူတစ်စုတွင် အခြေအနေကို ကြိုးကိုင်ညွှန်ကြားဖို့ အခွင့်အလမ်းများ ၎င်းတို့တွင် မရှိသည့်အခါ ၎င်းတို့၏ စကားများနှင့် လုပ်ရပ်များနောက်ကွယ်တွင် မည်သည့်အရာ တည်ရှိနေသည်ကို မည်သူမျှ အမှန်တကယ် နားလည်သဘောပေါက်နိုင်ခြင်း မရှိကြပေ။ လူတို့က “၎င်းတို့သည် နေ့စဉ် မည်သည့်အရာအကြောင်းကို စဉ်းစားနေကြသနည်း။ ၎င်းတို့၏ တာဝန်ထမ်းဆောင်မှု နောက်ကွယ်တွင် ကြံရွယ်ချက်တစ်ခုတလေ ရှိသလော။ ၎င်းတို့သည် ဖောက်ပြန်ပျက်စီးခြင်းကို ထုတ်ဖော်ပြနေကြသလော။ အခြားသူတို့အပေါ် မနာလိုမှု သို့မဟုတ် အမုန်းတရား တစ်ခုတလေကို ၎င်းတို့ ခံစားကြသလော။ ၎င်းတို့သည် အခြားသူတို့အပေါ် အမြင်စောင်းမှုများ တစ်ခုတလေ ရှိကြသလော။ အခြားသူတို့ ပြောသည့်အရာအပေါ် ၎င်းတို့၏ အမြင်များက မည်သည့်အရာများ ဖြစ်သနည်း။ အချို့သောအရာများကို ၎င်းတို့ ကြုံရသည့်အခါ မည်သည့်အရာကို ၎င်းတို့ စဉ်းစားကြသနည်း”ဟု တွေးကြလေသည်။ အန္တိခရစ်များသည် ၎င်းတို့နှင့်ပတ်သက်၍ မည်သည့်အရာဖြစ်နေသည်ကို အခြားသူတို့အား လုံးဝ သိခွင့်မပေးကြပေ။ ၎င်းတို့သည် တစ်စုံတစ်ရာနှင့်ပတ်သက်၍ ၎င်းတို့၏ အယူအဆအကြောင်းကို စကားအနည်းငယ်ဖြင့် အမှန်ဖော်ပြကြလျှင်ပင် ထိုစကားများက မရေမရာဖြစ်ပြီး မပြတ်မသားဖြစ်နေလိမ့်မည်။ ၎င်းတို့သည် အခြားသူတို့အား ပြင်းပြင်းထန်ထန် စဉ်းစားသွားစေလျက် ၎င်းတို့က မည်သည့်အရာ ပေးသိဖို့ ကြိုးစားနေကြသည်ကို မခွဲခြားနိုင်ရန်အလို့ငှာလည်းကောင်း၊ ၎င်းတို့ မည်သည့်အရာ ပြောချင်သည် သို့မဟုတ် မည်သည့်အရာ ဖော်ပြရန် ကြိုးစားနေကြသည်ကို မသိရှိရန်အလို့ငှာလည်းကောင်း လှည့်ပတ်ပြောဆိုကြလေသည်။ ထိုသို့သော တစ်စုံတစ်ဦးက အဆင့်အတန်းရရှိသွားသည့်နောက် အခြားလူတို့ အနီးဝန်းကျင်တွင် ၎င်းတို့၏ အပြုအမူမှာ သာ၍ပင် ခိုးကြောင်ခိုးဝှက်ဖြစ်လာကြသည်။ ၎င်းတို့သည် မိမိတို့၏ ရည်မှန်းချက်များ၊ မိမိတို့၏ ဂုဏ်သတင်း၊ မိမိတို့၏ ပုံရိပ်နှင့် မိမိတို့၏ နာမည်၊ မိမိတို့၏ အဆင့်အတန်းနှင့် ဂုဏ်သိက္ခာ စသည်တို့ကို ကာကွယ်ချင်ကြလေသည်။ ထို့ကြောင့် ၎င်းတို့သည် အမှုအရာများကို ၎င်းတို့ လုပ်ဆောင်ပုံ သို့မဟုတ် အမှုအရာများ လုပ်ဆောင်ခြင်းအတွက် ၎င်းတို့၏ ကြံရွယ်ချက်များနှင့်ပတ်သက်၍ ပွင့်ပွင့်လင်းလင်း မပြောချင်ကြပေ။ ၎င်းတို့အနေဖြင့် အမှားတစ်ခုကို ပြုလုပ်မိသည့်အခါတွင်ပင်၊ ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြမိသည့်အခါတွင်ပင် သို့မဟုတ် ၎င်းတို့ လုပ်ရပ်များနောက်ကွယ်ရှိ ရည်ရွယ်ချက်များနှင့် ကြံရွယ်ချက်များက မှားယွင်းသည့်အခါတွင်ပင် ၎င်းတို့သည် မဖွင့်ဟချင်ကြသကဲ့သို့ ထိုအကြောင်းကို အခြားသူတို့အား သိခွင့်မပေးချင်ကြသည့်အပြင် ညီအစ်ကို မောင်နှမများကို လှည့်စားဖို့အတွက် အပြစ်ကင်းပြီး စုံလင်သည့် အသွင်အပြင်ကို အမြဲထားရှိကြသည်။ အထက်နှင့်ပတ်သက်၍လည်းကောင်း၊ ဘုရားသခင်နှင့် ပတ်သက်၍လည်းကောင်း ၎င်းတို့သည် နားကြားကောင်းသည့် အရာများကိုသာ ပြောဆိုကြပြီး အထက်နှင့် ၎င်းတို့၏ ဆက်ဆံရေးကို ထိန်းသိမ်းရန်အတွက် လှည့်ဖြားတတ်သည့် နည်းစနစ်များနှင့် အလိမ်အညာများကို မကြာခဏ အသုံးပြုကြသည်။ ၎င်းတို့၏ အလုပ်နှင့်ပတ်သက်၍ အထက်ကို အစီရင်ခံပြီး အထက်ကို စကားပြောသည့်အခါ ၎င်းတို့၏ အားနည်းချက်တစ်ခုတလေကိုမျှ မည်သူမျှ မသိရှိနိုင်ရန်အလို့ငှာ မကောင်းသည့် မည်သည့်အရာကိုမျှ ၎င်းတို့ လုံးဝ မပြောကြပေ။ ၎င်းတို့သည် အောက်ပိုင်းအဆင့်များတွင် ၎င်းတို့ လုပ်ဆောင်ပြီးသည့်အရာကိုဖြစ်စေ၊ အသင်းတော်တွင် ဖြစ်ပေါ်သည့် ပြဿနာများ တစ်ခုတလေကိုမျှဖြစ်စေ၊ ၎င်းတို့အလုပ်တွင်ရှိသည့် ပြဿနာများ သို့မဟုတ် အပြစ်အနာအဆာများကိုဖြစ်စေ၊ ၎င်းတို့ နားမလည်နိုင် သို့မဟုတ် ရှင်းရှင်းလင်းလင်း မမြင်နိုင်သည့်အရာများကိုဖြစ်စေ လုံးဝ ထုတ်ပြောကြလိမ့်မည် မဟုတ်။ ၎င်းတို့သည် ဤကိစ္စများနှင့်ပတ်သက်၍ အထက်ကို မည်သည့်အခါမျှ မမေးမြန်းဘဲ သို့မဟုတ် မရှာဖွေဘဲ ထိုအစား ၎င်းတို့၏ အလုပ်တွင် စွမ်းဆောင်နိုင်သည့်၊ ၎င်းတို့၏ အလုပ်ကို လုံးလုံးလျားလျား တာဝန်ယူဆောင်ရွက်နိုင်စွမ်း ရှိသည့် ပုံရိပ်တစ်ခုနှင့် အသွင်အပြင်တစ်ခုကိုသာ ပြသလေသည်။ ၎င်းတို့သည် အသင်းတော်တွင် တည်ရှိသည့် မည်သည့်ပြဿနာများကိုမဆို အထက်သို့ အစီရင်မခံကြသကဲ့သို့ အသင်းတော်တွင် အမှုအရာများက မည်သို့ ပရမ်းပတာဖြစ်နေသည်ဖြစ်စေ၊ ၎င်းတို့အလုပ်တွင် ဖြစ်ပေါ်သည့် အပြစ်အနာအဆာများ၏ အတိုင်းအတာ မည်သို့ဖြစ်စေ၊ သို့မဟုတ် အောက်ပိုင်းအဆင့်များတွင် ၎င်းတို့ အတိအကျ မည်သည့်အရာ လုပ်ဆောင်ကြပြီးသည်ဖြစ်စေ ဤအရာအားလုံးနှင့်ပတ်သက်၍ အထက်အား မတော်တဆ ကြားခွင့်မပေးရန် သို့မဟုတ် မည်သည့်သတင်းကိုမျှ ကြားခွင့်မပေးရန် ကြိုးပမ်းရင်း၊ ပကတိအခြေအနေကို ဖုံးကွယ်ရန် အားထုတ်မှုတစ်ခုအနေဖြင့် ဤကိစ္စရပ်များနှင့် ဆက်စပ်သည့် လူများ သို့မဟုတ် ၎င်းတို့အကြောင်း အမှန်တရားကို သိရှိသည့်လူများအား ဝေးကွာသော နေရာများကို ပြောင်းရွှေ့သည်အထိပင် လုပ်ဆောင်ရင်း ထိုအရာအားလုံးကို ထပ်တလဲလဲ ဖုံးဖိကြလေသည်။ ဤသည်တို့မှာ မည်သည့် အလေ့အထများ ဖြစ်သနည်း။ ဤသည်မှာ မည်သည့် အပြုအမူမျိုး ဖြစ်သနည်း။ သမ္မာတရားကို လိုက်စားသည့် လူတစ်ဦး ရှိသင့်သည့် သရုပ်သကန်မျိုး ဖြစ်သလော။ အလွန် သိသာစွာပင် မဟုတ်ပေ။ ဤသည်မှာ မကောင်းဆိုးဝါးတစ်ကောင်၏ အပြုအမူ ဖြစ်သည်။ အန္တိခရစ်များသည် အခြားလူများနှင့် ဘုရားသခင်ထံမှ ဤအမှုအရာများကို ထိမ်ချန်ထားရင်း မိမိတို့၏ အဆင့်အတန်း သို့မဟုတ် နာမည်ဂုဏ်သတင်းအပေါ် သက်ရောက်မှုတစ်ခု ရှိနိုင်မည့် မည်သည့်အရာကိုမဆို ဖုံးကွယ်ရန်၊ ဖုံးဖိရန် အစွမ်းကုန် လုပ်ဆောင်ကြလိမ့်မည် ဖြစ်သည်။ ဤသည်မှာ ၎င်းတို့၏ အထက်နှင့် အောက်တွင်ရှိသူများကို လှည့်ဖြားခြင်း ဖြစ်သည်။ ၎င်းတို့သည် ၎င်းတို့အောက်တွင်ရှိသည့်သူများကို “အထက်က ကျွန်ုပ်ကို အလွန် အထင်ကြီးပြီး အလွန် တန်ဖိုးထားသည်။ အထက်က ကျွန်ုပ်ကို ထိုသို့သော အရေးကြီးသည့် အလုပ်ကို အပ်လျက်၊ ထိုထိုသော အလုပ်တာဝန်များကို တာဝန်ပေးလေပြီ။ သူတို့သည် ကျွန်ုပ်၏ အလုပ်အတွက် လမ်းညွှန်ချက်များပေးလျက် ကျွန်ုပ်အပေါ် တကယ်ကို ကောင်းစွာ ဂရုစိုက်ပြီး ကျွန်ုပ်၏ ဘဝအတွက်လည်း တာဝန် အမှန်တကယ် ယူကြပြီးဖြစ်သည်။ အထက်က ထိုထိုသော ကိစ္စရပ်များကြောင့် ကျွန်ုပ်ကို ပြုပြင်ခဲ့ပြီး ထိုထိုသော နည်းလမ်းဖြင့် ကျွန်ုပ် လက်ခံခဲ့ကာ ထိုအရာအပေါ် ကျွန်ုပ်၏ သိနားလည်မှုက ထိုကဲ့သို့ဖြစ်သည်။ ဘုရားက ကျွန်ုပ်အား ချစ်ပုံကို ကြည့်ပါလော့။ သူသည် ကျွန်ုပ်ကို ကိုယ်တိုင်ကိုယ်ကျ ပြုပြင်ခဲ့ပြီး ကျွန်ုပ်၏ အလုပ်တွင် ကိုယ်တိုင် လမ်းညွှန်မှုပေးလေပြီ”ဟု မကြာခဏ ပြောကြလိမ့်မည်။ ပြီးလျှင် အထက်ကိုလည်း ၎င်းတို့က မိမိတို့၏ အလုပ်အတွက် တာဝန်အလွန်ယူကြသည့် ပုံစံတစ်ခု၊ ညီအစ်ကို မောင်နှမများကို အလွန်အမင်း ဂရုစိုက်ကာ မိမိတို့၏ စိတ်နှလုံးနှင့် အစွမ်းခွန်အားကို အပြည့်အဝ ရည်စူးဆက်ကပ်သည့် ပုံစံတစ်ခု ပုံဖမ်းကြသော်လည်း ညီအစ်ကိုတစ်ဦး သို့မဟုတ် ညီအစ်မတစ်ဦးက ၎င်းတို့ထံ မတူကွဲပြားသည့် စိတ်ကူး သို့မဟုတ် အယူအဆတစ်ခု တင်ပြခြင်းအကြောင်း သို့မဟုတ် မိမိတို့အလုပ်တွင်ရှိသည့် အပြစ်အနာအဆာများ သို့မဟုတ် လမ်းလွဲခြင်းများ တစ်ခုတလေအကြောင်းကို စကားတစ်ခွန်းမျှ လုံးဝ ပြောကြလိမ့်မည် မဟုတ်။ ၎င်းတို့သည် ၎င်းတို့နှင့်ပတ်သက်သည့် ပကတိအခြေအနေကို အထက်က သိရှိသွားလျှင် ထုတ်ပယ်ခံရမည်ကို ကြောက်လန့်လျက် ၎င်းတို့နှင့်ပတ်သက်သည့် အမျိုးမျိုးသော အမှန်တရားများကို အထက်က မသိအောင် ဖုံးကွယ်ရန် အပြင်းအထန် ကြိုးစားနေစဉ် အောက်လူများနှင့် ကောင်းမွန်သော ဆက်ဆံရေးတစ်ခု ထိန်းသိမ်းရန် အစွမ်းကုန် လုပ်ဆောင်ကြလေသည်။ ဤသည်မှာ ၎င်းတို့၏ အထက်နှင့် အောက်တွင်ရှိသည့်သူများကို လှည့်ဖြားခြင်း ဖြစ်သည် မဟုတ်လော။ အန္တိခရစ်တစ်ဦးက အာဏာကို အရယူသည်နှင့်တစ်ပြိုင်နက် မည်သူကမျှ ၎င်းတို့၏ စစ်မှန်သော အခြေအနေ၊ ၎င်းတို့၏ စစ်မှန်သော အနေအထား၊ သို့မဟုတ် ၎င်းတို့၏ တကယ့် လူ့သဘာဝ သို့မဟုတ် အလုပ် စွမ်းဆောင်ရည်များကို မရိပ်စားမိနိုင်ရန်အလို့ငှာ ၎င်းတို့ကိုယ်တိုင်နှင့်ပတ်သက်သည့် အမှန်တရားကို ဆက်လက် ကွယ်ဝှက်ထားရန် တတ်နိုင်သမျှ လုံးဝ လုပ်ဆောင်ကြသည်။ ၎င်းတို့အနေဖြင့် ခိုင်မာသည့် ခြေကုပ်တစ်ခုရရှိပြီး မိမိတို့၏ အာဏာနှင့် အဆင့်အတန်း၏ အကျိုးကျေးဇူးများကို အစဉ်အမြဲ မွေ့လျော်ခံစားနိုင်ရန်အလို့ငှာ ဤအရာများကို ဖုံးကွယ်ရန် နည်းစနစ်မျိုးစုံနှင့် နည်းလမ်းမျိုးစုံကို သုံးကြလိမ့်မည်။ မိမိကိုယ်တိုင်၏ အထက်နှင့် အောက်တွင်ရှိသောသူများကို လှည့်ဖြားခြင်းသည် အန္တိခရစ်များသာ လုပ်ဆောင်သည့်အရာတစ်ခု ဖြစ်သည်။ ထိုအရာသည် သမ္မာတရား စည်းမျဉ်းများနှင့် ကိုက်ညီသလော။ ဤသည်မှာ ဘုရားသခင်ကို အစေခံသည့် တစ်စုံတစ်ဦး ပိုင်ဆိုင်သင့်သော သရုပ်သကန်တစ်ခု ဖြစ်သလော။ သမ္မာတရား လိုက်စားသည့် တစ်စုံတစ်ဦး ပိုင်ဆိုင်သင့်သော သရုပ်သကန်တစ်ခု ဖြစ်သလော။ (မဟုတ်ပေ။) သို့ဆိုလျှင် အန္တိခရစ်တစ်ဦးက ဤသရုပ်သကန်မျိုး၊ ဤစိတ်သဘောထားမျိုးကို ပိုင်ဆိုင်သည့်အခါ ပြုပြင်ခံရသင့်သလော။ (ပြုပြင်ခံရသင့်ပါသည်။)

အန္တိခရစ်များ ပြုပြင်ခံရသည့် အကြောင်းရင်း ခြောက်ခုအကြောင်းကို ငါတို့ ယခုတင် ပြောဆိုပြီးဖြစ်သည်။ ပထမမှာ မိမိတို့ကိုယ်ပိုင် သီးခြားဖြစ်သော နိုင်ငံများကို ထူထောင်ခြင်း ဖြစ်သည်။ ဒုတိယမှာ လက်သီးပုန်းထိုးသော ကြိုးကိုင်ညွှန်ကြားခြင်းဖြစ်သည်။ တတိယမှာ အခြားသူတို့ကို ညှဉ်းဆဲခြင်းဖြစ်သည်။ စတုတ္ထမှာ အမှုအရာများကို မိမိတို့သဘောအတိုင်း လုပ်ဆောင်ခြင်းဖြစ်သည်။ ပဉ္စမမြောက်မှာ အထူးအခွင့်အရေးများကို အကြိုက်တွေ့ခြင်းဖြစ်ပြီး ဆမမြောက်မှာ မိမိတို့၏ အထက်နှင့် အောက်တွင်ရှိသောသူများကို လှည့်ဖြားခြင်း ဖြစ်သည်။ အခြားတစ်ခုတလေ ရှိသလော။ (ညီအစ်ကို မောင်နှမများကို အထင်အမြင်မှားစေဖို့ အယူလွဲမှုများနှင့် မှားယွင်းပြီး အဓိပ္ပာယ်မဲ့သောအရာများကို ဖြန့်ခြင်းဖြစ်သည်။) (ဘုရားသခင်ကို လုံးဝ မချီးမြှောက်ခြင်း သို့မဟုတ် သက်သေမခံခြင်းနှင့် ထိုအစား မိမိတို့ကိုယ်ကို အမြဲ သက်သေခံခြင်း၊ လူတို့ကို အထင်အမြင်မှားစေဖို့ စကားလုံးများနှင့် အယူဝါဒများကို ရေရွတ်ပြောဆိုခြင်းတို့ဖြစ်သည်။) (သန့်ရှင်းသော ဝိညာဉ်တော်က အသုံးပြုသည့် လူကို ဝေဖန်ခြင်း၊ တိုက်ခိုက်ခြင်းနှင့် မုန်းခြင်းတို့ ဖြစ်သည်။) ဤအရာသုံးခုထဲတွင် မည်သည့်အရာသည် ယှဉ်ကြည့်လျှင် ငါတို့ ဆွေးနွေးပြီးသားဖြစ်သည့် အကြောင်းရင်းခြောက်ခုနှင့် အနှစ်သာရအနေဖြင့် နီးစပ်သနည်း။ (မိမိတို့ကိုယ်ကို အစဉ်သဖြင့် ချီးမြှောက်ခြင်းနှင့် သက်သေခံခြင်း၊ ပြီးလျှင် ဘုရားသခင်ကို လုံးဝ သက်သေမခံခြင်း ဖြစ်သည်။) ထိုတစ်ခုသည် သဘာဝအားဖြင့် အတော်လေး ဆိုးရွား၏။ နောက်ထပ်ဆိုးရွားသောအချက်မှာ သန့်ရှင်းသော ဝိညာဉ်တော် အသုံးပြုသည့် လူကို တိုက်ခိုက်ခြင်းနှင့် ဝေဖန်ခြင်း၊ ထို့နောက်တွင် လူများကို အထင်အမြင်မှားစေဖို့ မှားယွင်းပြီး အဓိပ္ပာယ်မဲ့သောအရာများကို ဖြန့်ခြင်းဖြစ်သည်။ အန္တိခရစ်များ၏ အခြားသော တိကျသည့် သရုပ်သကန်အချို့ ရှိသင့်သော်လည်း ဤအရာများက အရာရာကို အနည်းနှင့်အများ ကိုယ်စားပြုသည်။ ထို့ကြောင့် ယနေ့တွင် ထိုအရာတစ်ခုစီနှင့်ပတ်သက်၍ မလိုအပ်သည့် အသေးစိတ်အချက်များကို ပြောဆိုရန် ငါတို့ မလိုအပ်ပေ။ ယင်းသည် ယနေ့ မိတ်သဟာယ၏ အာရုံစိုက်ရာ မဟုတ်ပေ။ ထိုအစား ယနေ့၏ အာရုံစိုက်ရာမှာ အန္တိခရစ်တစ်ဦးက အမှားတစ်စုံတစ်ခုကို ကျူးလွန်သည့်အခါ ပြုပြင်ခံရခြင်းကို လက်ခံပြီး နောင်တရသည့် သဘောထားတစ်ခု ရှိရမည့်အစား အယူအဆများကို ဖြန့်ဝေကာ ဘုရားသခင်ကို လူသိရှင်ကြား ဝေဖန်အကဲဖြတ်ပုံနှင့် ပတ်သက်ပေသည်။ တစ်နည်းအားဖြင့် ပြုပြင်ခံရပြီးနောက် အန္တိခရစ်တစ်ဦး၏ သဘောထား၊ ဤသဘောထား၏ ရင်းမြစ်နှင့် ၎င်းတို့၏ စိတ်သဘောထား အနှစ်သာရ၏ ပကတိအခြေအနေ၊ ဤသည်မှာ ငါတို့ ဆက်လက်မိတ်သဟာယပြုသင့်သည့် အဓိကအာရုံစိုက်ရာ ဖြစ်သည်။ ငါတို့ ယခုတင် ‌ဆွေးနွေးသွားသည့် အခြားသောအရာများမှာ ဤအရာနှင့် အတော်အတန် ဆက်စပ်သော သာ၍ သေးငယ်သည့် အကြောင်းအရာများဖြစ်သည်။ ယင်းတို့ကို ယခင်က ငါတို့ လုံလောက်အောင် အသေးစိတ်ကျကျ ဆွေးနွေးပြီးဖြစ်သဖြင့် ယနေ့တွင် အန္တိခရစ်များ၏ အမျိုးမျိုးသော သရုပ်သကန်များနှင့်ပတ်သက်သည့် ယခင် ငါတို့၏ မိတ်သဟာယကို အကျဉ်းရုံးလျက်၊ အသေးစိတ်မဟုတ်သကဲ့သို့ ယေဘုယျသော နည်းလမ်းတစ်ခုဖြင့် ယင်းတို့ကို ငါတို့ ယခုတင် မိတ်သဟာယပြုခဲ့သည်။ အန္တိခရစ်များသည် ဤသရုပ်သကန်များ၊ ဤစိတ်သဘောထားများနှင့် အနှစ်သာရများကို ပိုင်ဆိုင်ကြပြီး ဤအမှုအရာမျိုးများကို လုပ်ဆောင်ကြပြီးဖြစ်သည်။ ထို့ကြောင့် ၎င်းတို့သည် ပြုပြင်ခံရကာ ငြင်းပယ်ခံရမည်ဖြစ်သည်။ သို့သော် စစ်မှန်သည့် အန္တိခရစ်တစ်ဦး၊ အန္တိခရစ်တစ်ဦး၏ အနှစ်သာရကို ပိုင်ဆိုင်သည့်သူတစ်ဦးသည် ၎င်း လုပ်ဆောင်ပြီးဖြစ်သည့် ဤအရာများ သို့မဟုတ် ၎င်းတို့၏ ဤသရုပ်သကန်များသည် အန္တိခရစ်တစ်ဦးနှင့်သက်ဆိုင်သည်ကို အသိအမှတ်ပြုမည်လော။ (အသိအမှတ်ပြုမည် မဟုတ်ပါ။) စာတန်နှင့် နတ်ဆိုးများက ဘုရားသခင်ကို ၎င်းတို့ ဆန့်ကျင်ကြောင်း အသိအမှတ်ပြုသည်ကို မည်သည့်အချိန်တွင် သင် မြင်ဖူးသနည်း။ ဘုရားသခင်ကို ၎င်းတို့ ဆန့်ကျင်မိကြောင်း ၎င်းတို့ လုံးဝ အသိအမှတ်ပြုကြလိမ့်မည် မဟုတ်သကဲ့သို့ မည်သည့် အမှားမျိုးများကို ၎င်းတို့ ပြုမိပြီးသည်ဖြစ်စေ ၎င်းတို့ မှားခဲ့ကြောင်းကို လုံးဝ ဝန်ခံကြလိမ့်မည် မဟုတ်ပေ။ ထို့ကြောင့် အန္တိခရစ်များ၏ ဤအနှစ်သာရနှင့်ဆိုင်သော ရှုထောင့်အမြင်မှနေ၍ ယနေ့၏ မိတ်သဟာယအတွက် အကြောင်းအရာကို အစပြုလိုက်ကြစို့။

၂။ အန္တိခရစ်များသည် ပြုပြင်ခြင်းကို လက်မခံသောအခါ မည်သို့ပြုမူပုံ

က။ ၎င်းတို့အမှားလုပ်ထားသည်ကို ဝန်ခံရန် ငြင်းဆိုခြင်း

အန္တိခရစ်တစ်ယောက်သည် မှားယွင်းသည့်အရာများကို မည်မျှလုပ်ဆောင်သည်ဖြစ်စေ၊ မည်သည့်မှားယွင်းသည့်အရာမျိုးကို လုပ်ဆောင်သည်ဖြစ်စေ၊ ဘုရားသခင်၏ လှူဖွယ်ပစ္စည်းများကို တလွဲအသုံးပြုခြင်းဖြစ်စေ၊ ဖြုန်းတီးခြင်းဖြစ်စေ၊ အလွဲသုံးစားလုပ်ခြင်းဖြစ်စေ၊ သို့မဟုတ် အသင်းတော်၏ အလုပ်ကို နှောင့်ယှက်နေပြီး အဖျက်အမှောင့်လုပ်နေကာ ကြီးမားသော အမှားကို ပြုလုပ်ပြီး ဘုရားသခင်၏ အမျက်ဒေါသကို ဆွလျှင်ဖြစ်စေ ၎င်းတို့သည် အစဉ်သဖြင့် စိတ်တည်ငြိမ်အေးဆေးပြီး လုံးဝ ပူပင်မှုမရှိပေ။ အန္တိခရစ်တစ်ယောက်သည် မည်သည့်မကောင်းမှုမျိုးကို လုပ်ဆောင်သည်ဖြစ်စေ၊ သို့မဟုတ် မည်သည့်အကျိုးဆက်များကို ဖြစ်ပေါ်စေသည်ဖြစ်စေ မိမိတို့၏ အပြစ်များကို ဝန်ချပြီး နောင်တရရန် ဘုရားသခင်ရှေ့သို့ မည်သည့်အခါမျှ ချက်ချင်း မလာပေ။ သို့မဟုတ် ၎င်းတို့သည် ၎င်းတို့၏ မှားယွင်းလုပ်ဆောင်မှုများကို ဝန်ခံရန်၊ ၎င်းတို့၏ ပြစ်မှားခြင်းများနှင့် ဖောက်ပြန်ပျက်စီးခြင်းတို့ကို သိရှိရန်နှင့် ၎င်းတို့၏ ၎င်းတို့၏ ဒုစရိုက်အမှုများကို နောင်တရရန်အတွက် မိမိတို့ကိုယ်ကို ဖွင့်ဟပြီး ဖွင့်ပြောသည့် သဘောထားတစ်ခုဖြင့် ညီအစ်ကိုမောင်နှမများရှေ့ကို မည်သည့်အခါမျှ မလာပေ။ ထိုအစား ၎င်းတို့၏ ကိုယ်ပိုင်သိက္ခာနှင့် အဆင့်အတန်းကို ပြန်လည်ရရှိရန်အတွက် တာဝန်ကိုရှောင်ပြီး အပြစ်ကို သူတစ်ပါးတို့အပေါ် ပုံချရန် အမျိုးမျိုးသော ဆင်ခြေများကို ရှာဖွေဖို့ ဦးနှောက်ခြောက်ခံ စဉ်းစားကြသည်။ ၎င်းတို့ ဂရုစိုက်သည့်အရာမှာ အသင်းတော်၏ အလုပ်မဟုတ်ဘဲ ၎င်းတို့၏ ဂုဏ်သတင်းနှင့် အဆင့်အတန်းတို့ကို မည်သည့်နည်းနှင့်မျှ ထိခိုက်ခြင်း၊ သို့မဟုတ် သက်ရောက်ခြင်းရှိမရှိပင်ဖြစ်သည်။ ၎င်းတို့သည် မိမိတို့၏ ပြစ်မှားမှုများကြောင့် ဘုရားအိမ်တော်တွင် ဖြစ်ပွားသော ဆုံးရှုံးမှုများအတွက် ဖာထေးရန် နည်းလမ်းများကို စဉ်းစားတွေးတောခြင်း မရှိသကဲ့သို့ ဘုရားသခင်အပေါ် တင်ရှိသည့် အကြွေးများကိုလည်း ပေးဆပ်ရန် မကြိုးစားပေ။ ဆိုလိုသည်မှာ ၎င်းတို့သည် မှားယွင်းသည့်အရာတစ်ခုခုကို လုပ်နိုင်စွမ်းရှိကြောင်း၊ သို့မဟုတ် အမှားတစ်ခုလုပ်ခဲ့ကြောင်း မည်သည့်အခါမျှ ဝန်မခံပေ။ အန္တိခရစ်များ၏ စိတ်နှလုံးတွင် အမှားများကို ကိုယ်ကစ၍ဝန်ခံခြင်းနှင့် ဖြစ်ရပ်မှန်ကို အမှန်အတိုင်း ဖြစ်ကြောင်းကုန်စင်ပြောခြင်းတို့သည် အရည်အချင်းမရှိခြင်းနှင့် မိုက်မဲခြင်းဖြစ်သည်။ ၎င်းတို့၏ မကောင်းမှုများကို လူသိသွားပြီး ဖော်ထုတ်ခံရလျှင် အန္တိခရစ်များသည် ခဏတာပေါ့ဆသည့် အမှားတစ်ခုကိုသာ ဝန်ခံမည်ဖြစ်ပြီး တာဝန်ဝတ္တရားများကို ၎င်းတို့ကိုယ်တိုင် တမင်ပျက်ကွက်သည်ကို မည်သည့်အခါမျှ ဝန်ခံမည်မဟုတ်ပေ။ ပြီးလျှင် ၎င်းတို့၏ မှတ်တမ်းမှ အစွန်းအထင်းကို ဖယ်ရှားရန်အတွက် အခြားတစ်ယောက်အပေါ်သို့ တာဝန်ကို ပုံချဖို့ ကြိုးစားလိမ့်မည်။ ဤသို့သောအချိန်မျိုးတွင် အန္တိခရစ်များသည် ဘုရားအိမ်တော်အပေါ် ဖြစ်ပွားသည့် ဆုံးရှုံးမှုအတွက် ထေမိစေဖို့နည်းလမ်း၊ ဖွင့်ပြောဖို့နည်းလမ်း၊ မိမိတို့၏ အမှားများကို ဝန်ခံရန်နည်းလမ်း သို့မဟုတ် ဘုရားသခင် ရွေးချယ်ထားသော လူများအား ဤအကြောင်းကို ဖြစ်ကြောင်းကုန်စင် ပြောပြဖို့ နည်းလမ်းတို့ကို အရေးမစိုက်ပေ။ ၎င်းတို့သည် ကြီးသည့်ပြဿနာကို ငယ်အောင်၊ ငယ်သည့်ပြဿနာကို ပပျောက်အောင် နည်းလမ်းများ ရှာခြင်းကို အရေးစိုက်ကြသည်။ သူတစ်ပါးတို့က ၎င်းတို့ကို နားလည်ပြီး ကြင်နာသနားလာအောင်ပြုလုပ်ရန် ဓမ္မဓိဋ္ဌာန်ကျသော အကြောင်းပြချက်များကို ပေးကြသည်။ အခြားလူများ၏ စိတ်ထဲတွင် မိမိတို့၏ ဂုဏ်သတင်းကို ပြန်လည်ထိန်းသိမ်းရန်၊ မိမိတို့၏ ပြစ်မှားမှုများနှင့်သက်ဆိုင်သော အလွန့်အလွန် အပျက်သဘောဆောင်သော လွှမ်းမိုးမှုကို နည်းနိုင်သမျှ နည်းစေရန်၊ အထက်က ၎င်းတို့အား အဆိုးမမြင်စေရန်အပြင် အထက်က ၎င်းတို့အား မည်သည့်အခါမျှ တာဝန်မယူခိုင်းစေရန်၊ မဖြုတ်ချစေရန်၊ အခြေအနေကို စုံစမ်းစစ်ဆေးခြင်း မပြုစေရန် သို့မဟုတ် ၎င်းတို့ကို မကိုင်တွယ်စေရန် သေချာစေဖို့ ၎င်းတို့ အစွမ်းကုန် ကြိုးစားကြ၏။ ၎င်းတို့၏ ကိုယ်ပိုင်အကျိုးစီးပွားများ မထိခိုက်စေဖို့အတွက် ၎င်းတို့၏ ဂုဏ်သတင်းနှင့် အဆင့်အတန်းကို ပြန်လည်ရရှိစေရန် အန္တိခရစ်များသည် မည်သည့်ဒုက္ခပမာဏကိုမဆို ခံရန် လိုလားကြသည်။ ပြီးလျှင် မည်သည့်အခက်အခဲကိုမဆို ဖြေရှင်းရန် ဖြစ်နိုင်သမျှ နည်းစနစ်တိုင်းကို တွေးတောကြလိမ့်မည်။ ၎င်းတို့၏ ပြစ်မှားမှု၊ သို့မဟုတ် အမှား၏ တကယ့်အစမှနေ၍ အန္တိခရစ်များသည် ၎င်းတို့လုပ်ဆောင်သည့် မှားယွင်းသောအရာများအတွက် မည်သည့်တာဝန်ခံယူမှုကိုမဆို ထားရှိရန် လုံးဝ မည်သည့်ရည်ရွယ်ချက်မျှ မရှိပေ။ ၎င်းတို့လုပ်ဆောင်သည့် မှားယွင်းသောအရာများ နောက်ကွယ်ရှိ အရင်းခံအကြောင်းများ၊ ရည်ရွယ်ချက်များ၊ ဖောက်ပြန်ပျက်စီးသော စိတ်သဘောထားများကို ဝန်ခံရန်၊ မိတ်သဟာယဖွဲ့ရန်၊ ဖော်ထုတ်ရန် သို့မဟုတ် စိစစ်ရန် ရည်ရွယ်ချက်လုံးဝ မရှိပေ။ အသင်းတော်အလုပ်အပေါ်သို့ ၎င်းတို့ ဖြစ်စေသည့် ဆုံးရှုံးမှုနှင့် ဘုရားသခင်ရွေးချယ်ထားသောလူတို့၏ အသက်ဝင်ရောက်မှုအပေါ် ဖြစ်စေသော နစ်နာမှုအတွက် ဖာထေးလုပ်ဆောင်ပေးရန် သေချာပေါက် မည်သည့်ရည်ရွယ်ချက်မျှ မရှိပေ။ ထို့ကြောင့် အကြောင်းအရာကို မည်သည့်ရှုထောင့်ဖြင့် ကြည့်ပါစေ အန္တိခရစ်များသည် မိမိတို့၏ မှားယွင်းလုပ်ဆောင်မှုများကို ဝန်ခံရန် ခေါင်းမာစွာ ငြင်းဆန်ပြီး နောင်တရဖို့ထက် သေသာသေလိုက်ချင်သော သူများ ဖြစ်လေသည်။ အန္တိခရစ်များသည် ရွေးနုတ်ကယ်တင်ရန် မျှော်လင့်ချက်လုံးဝမရှိတော့အောင် အရှက်မဲ့ပြီး အရေထူသည်။ ၎င်းတို့သည် အသက်ရှင်နေသော စာတန်များမှလွဲ၍ အခြားမဟုတ်ပေ။ အသင်းတော်အတွင်းတွင် မည်မျှကြီးမားသည့် အမှားများကို ၎င်းတို့ ပြုလုပ်မိသည်ဖြစ်စေ ၎င်းတို့သည် မိမိတို့ ရင်များကို ကော့ကာ ဂုဏ်ယူဝင့်ကြားကြသည်။ ၎င်းတို့အနေဖြင့် မှားယွင်းသည့်အရာ တစ်ခုမျှ လုပ်ဆောင်ခြင်းမရှိဟု ယုံကြည်ရင်းနှင့် နောင်တရရန် ရည်ရွယ်ချက် အနည်းငယ်မျှ မရှိဘဲလျက် ဤအရာကို ၎င်းတို့ လုံးဝ ဂရုမစိုက်ကြချေ။ ၎င်းတို့ ကျူးလွန်မိပြီးဖြစ်သည့် အမှားများနှင့်ပတ်သက်၍ ၎င်းတို့သည် မည်သည့်မျက်ရည်မျှ လုံးဝ မကျသကဲ့သို့ ဤအရာများကြောင့် မည်သည့် ဝမ်းနည်းခြင်း သို့မဟုတ် နောင်တမျှ မခံစားဖူးကြပေ။ ဆန့်ကျင်ဘက်အနေဖြင့် ၎င်းတို့သည် မိမိတို့ကိုယ်ကို အမှုမဲ့အမှတ်မဲ့ ဖော်ထုတ်မိပြီး ထိုသို့ဖြင့် လူအများစုအား မိမိတို့၏ စစ်မှန်သော သဘောသဘာဝများကို မြင်ခွင့်နှင့် ၎င်းတို့ကို ငြင်းပယ်ခွင့် ပေးမိလျှင် ၎င်းတို့ စိတ်ဆင်းရဲကြသည်၊ သို့မဟုတ် ဝမ်းနည်းကြလေသည်။ ၎င်းတို့သည် အမှားများ ပြုလုပ်မိပြီးဖြစ်ကာ ၎င်းတို့၏ လုပ်ရပ်များက ဘုရားသခင်၏ ရွေးချယ်ထားသောလူတို့အပေါ် ထိခိုက်နစ်နာမှု ဖြစ်စေကာ အသင်းတော်၏ အလုပ်ကို ပျက်စီးဆုံးရှုံးမှု ဖြစ်စေပြီးနောက်တွင် ၎င်းတို့ ပြောသည့် စကားတိုင်းနှင့် ၎င်းတို့ လုပ်ဆောင်သည့် အရာတိုင်းသည် ဤအမှားများကို ထေမိစေဖို့ သို့မဟုတ် ဆုံးရှုံးမှုများကို ပြန်ရဖို့အတွက် မဟုတ်ဘဲ ထိုအစား ၎င်းတို့သည် မိမိတို့၏ကိုယ်ပိုင် ကြံရွယ်ချက်များကို ထားရှိကာ မိမိတို့ကိုယ်ကို ခုခံကာကွယ်ရန်၊ ဟန်ဆောင်ပြကာ ပြစားမှုတစ်ခု ပြုလုပ်ရန် ဖြစ်နိုင်သည့် မည်သည့် နည်းလမ်းကိုမဆို ဖန်တီးနေကြလေသည်။ ၎င်းတို့၏ ရည်မှန်းချက်မှာ ၎င်းတို့ လုပ်ဆောင်ခဲ့သည့်အရာသည် မတော်တဆဖြစ်ကြောင်း၊ ၎င်းတို့အနေဖြင့် တစ်ခဏမျှ သတိမမူခဲ့ခြင်းသာဖြစ်ကြောင်း ပိုများသည့် လူတို့အား မြင်စေရန်ဖြစ်သည်။ ထိုသို့ဖြင့် ၎င်းတို့သည် ထိုသူတို့၏ ခွင့်လွှတ်မှုကို ရရှိနိုင်သည်၊ ထိုသူတို့အား ၎င်းတို့ကိုယ်စား စကားပြောစေနိုင်ပြီး ဘုရားသခင်၏ ရွေးချယ်ထားသောလူတို့၏ ယုံကြည်ကိုးစားမှုနှင့် မျက်နှာသာပေးခြင်းတို့ကို ရရှိနိုင်ကာ ထိုသို့ဖြင့် အပြည့်အဝ တစ်ကျော့ပြန်လာဖို့ဖြစ်သည့် ၎င်းတို့ ရည်မှန်းချက်ကို ရရှိနိုင်ကြပေသည်။

အချို့သော အန္တိခရစ်များသည် ပြုပြင်ခြင်းခံရပြီးနောက် ၎င်းတို့ အဘယ်ကြောင့် ပြုပြင်ခံရသည်ကို နားလည်ရန်၊ ဖော်ထုတ်ခံရသည့် ကိစ္စရပ်တွင် မိမိတို့၏ အမှားက မည်သည့်နေရာ၌ အမှန်တကယ် တည်ရှိနေသည်ဟူသည်နှင့် ရှေ့ဆက်၍ ထိုအရာအတွက် ၎င်းတို့ မည်သို့ ပြုပြင်သင့်ကြသည်ဟူသည်တို့ကို သိရှိရန် မိမိတို့ကိုယ်ကို ပြန်လည်သုံးသပ်ခြင်း မရှိကြချေ။ ထိုအစား ၎င်းတို့သည် ပြုပြင်ခံရခြင်းကို အသုံးချကြသည်။ ပြုပြင်ခံရခြင်းကို ၎င်းတို့ လက်ခံခဲ့ပုံ၊ ထိုအရာမှ သင်ခန်းစာယူခဲ့ကြပုံ၊ ၎င်းတို့ ကျိုးနွံနာခံနိုင်ခဲ့ပုံနှင့် အထက်နှင့် သာ၍ ရင်းနှီးသော ဆက်သွယ်မှုရှိခဲ့ပြီးနောက် အထက်၏ အသိအမှတ်ပြုခြင်းကို ၎င်းတို့ ရရှိခဲ့ပုံတို့အား အခြားသူတို့နှင့် မိတ်သဟာယပြုကြလေသည်။ တစ်ချိန်တည်းတွင် ဤအန္တိခရစ်များသည် လူတို့ကို ပြုပြင်ခြင်းအတွက် အထက်တွင် စည်းမျဉ်းများမရှိကြောင်း၊ အထက်က လူတို့ကို ကြုံရာကျပန်း ပြုပြင်ကာ လူတို့၏ ခံစားချက်များကို ကိုယ်ချင်းစာခြင်းမရှိ၊ ငဲ့ကွက်ခြင်းမရှိသကဲ့သို့ လူသား အားနည်းချက်များကို ငဲ့ကွက်ခြင်းမရှိကြောင်းနှင့် ဤအရာများအားလုံး ရှိလင့်ကစား ၎င်းတို့က လုံးဝ ကျိုးနွံနာခံနေကြဆဲဖြစ်ပြီး ၎င်းတို့ထံ ကျရောက်သည့် အလုပ်ကို အကြွင်းမဲ့ အကောင်းဆုံး လုပ်ဆောင်နိုင်ကြဆဲဖြစ်ကြောင်း၊ ၎င်းတို့အနေဖြင့် အပျက်သဘောဆောင်လာခြင်းမရှိ၊ အားနည်းလာခြင်း သို့မဟုတ် အတိုက်အခံဖြစ်လာခြင်း မရှိသကဲ့သို့ မိမိတို့၏ တာဝန်ကိုလည်း စွန့်ခြင်းမရှိကြောင်းကို လူတို့အား ထင်မြင်စေလျက် အထက်နှင့်ပတ်သက်သည့် ၎င်းတို့၏ကိုယ်ပိုင် စိတ်မကျေနပ်မှုများနှင့် အယူအဆများကို ဖြန့်ရန်အတွက် ၎င်းတို့က ပြုပြင်ခံရခြင်းကို လက်ခံခဲ့ပုံအကြောင်း မိတ်သဟာယပြုခြင်းအားဖြင့် ဟန်ဆောင်ဗန်းပြမှုတစ်ခုကိုလည်း ဖန်တီးကြလေသည်။ အန္တိခရစ်တစ်ဦးက ဤအရာအားလုံးကို ပြောဆိုသည့်အခါ ထိုအရာသည် လူတို့အား သမ္မာတရားကို ကျိုးနွံနာခံစေရန်နှင့် ပြုပြင်ခြင်းကို လိုလိုလားလား လက်ခံစေရန် ပျက်ကွက်ရုံသာမက ဆန့်ကျက်ဘက်အနေဖြင့် လူတို့အား အန္တိခရစ် ကိုယ်တိုင်အတွက် အားကျမှု၊ လေးစားမှုနှင့် ရိုသေမှုတို့ကို ဖြစ်ပေါ်စဉ်တွင် ဘုရားသခင်နှင့်ပတ်သက်သော အယူအဆများနှင့် ထင်မြင်ချက်များ ဖြစ်ပေါ်စေပြီး ဘုရားသခင်အပေါ် သတိထားရှောင်လာစေသည်။ ဤရလဒ်နှစ်ခုဖြစ်ပေါ်ပြီးသည်နှင့်တစ်ပြိုင်နက် လူတို့ ပြုလုပ်သည့် အကြီးမားဆုံးသော သတိမမူမိခြင်းများမှာ မည်သည့် ပြစ်မှားမှုများကို အန္တိခရစ်က ကျူးလွန်မိခဲ့သည်၊ မည်သည့်အရာကို ၎င်းတို့ အမှားလုပ်မိခဲ့သည်ဟူသည်နှင့် ၎င်းတို့အနေဖြင့် မိမိတို့ အလုပ်တွင် တတ်စွမ်းနိုင်ခြင်း မရှိခဲ့သည့်အပြင် မကောင်းသည့် လုပ်ဆောင်ချက်များကို မဆင်မခြင် ကျူးလွန်ခဲ့သောကြောင့် အသင်းတော်၏ အလုပ်အတွက်လည်းကောင်း၊ ဘုရားအိမ်တော်အတွက်လည်းကောင်း ၎င်းတို့က ဆုံးရှုံးမှုများ ်ဖြစ်ပေါ်စေသည်ဟူသည့် အချက်တို့ ဖြစ်သည်။ ဤသည်မှာ အန္တိခရစ်တစ်ဦး၏ နည်းစနစ်များထဲမှ တစ်ခု ဖြစ်သည်။ မှားယွင်းသည့် တန်ပြန်စွပ်စွဲမှုတစ်ခု ပြုလုပ်ခြင်းနှင့် ထိုသို့ဖြင့် အခြားသူတို့ကို အထင်အမြင်မှားစေခြင်း ဖြစ်သည်။ ၎င်းတို့သည် မိမိတို့၏ တာဝန်တွင် ပေါ့ဆခဲ့ကြသောကြောင့်၊ မိုက်မဲပြီး မသိနားမလည်ခဲ့ကြသောကြောင့်၊ မိမိတို့ကိုယ်ပိုင် သီးခြားဖြစ်သော နိုင်ငံကို ထူထောင်ရန် ကြိုးစားခဲ့ကြသောကြောင့် ဘုရားအိမ်တော်၏ အလုပ်အပေါ် ဒုက္ခပြဿနာများစွာ ဖြစ်စေခဲ့ပြီး ညီအစ်ကို မောင်နှမများ၏ ဘဝများကို အင်မတန် ကြီးမားသည့် ဆုံးရှုံးမှုများ ဖြစ်စေခဲ့သည်ဟူသည့်အချက်ကို ၎င်းတို့ မည်သည့်အခါမျှ ထုတ်မပြောကြပေ။ ဤအရာများကို ၎င်းတို့ လုံးဝ ဝန်ခံခြင်း သို့မဟုတ် စိစစ်ခြင်း မရှိကြ၊ ဤကိစ္စရပ်များ၏ အမှန်တရားကို ၎င်းတို့ လုံးဝ ဖော်ပြခြင်းမရှိ၊ ၎င်းတို့ ဖြုတ်ချခံရခြင်းအတွက် အကြောင်းပြချက် သို့မဟုတ် ၎င်းတို့အဘယ်ကြောင့် ပြုပြင်ခံခဲ့ကြရသည်ဟူသည်ကို ၎င်းတို့ မည်သည့်အခါမျှ ထုတ်မပြောကြ။ ၎င်းတို့ ပြောဆိုသမျှမှာ အထက်က ၎င်းတို့ကို ပြုပြင်ခဲ့ပုံ၊ အထက်၏ ပြုပြင်ခြင်းက မည်မျှ လူမဆန်ပုံ၊ ၎င်းတို့ကို အထက်က မည်မျှ ပြင်းထန်စွာ စကားပြောခဲ့ပုံ၊ ၎င်းတို့ မည်မျှ ငိုကြွေးခဲ့ပုံ၊ ၎င်းတို့က မြေစာပင်ဖြစ်ခဲ့ပုံနှင့် ၎င်းတို့ မည်မျှ ဆင်းရဲဒုက္ခခံစားခဲ့ရပုံ၊ သို့ဖြစ်စေကာမူ မိမိတို့တာဝန်ကို မပျက်မကွက် ဆက်လက် ထမ်းဆောင်ရင်း ခါတိုင်းကဲ့သို့ပင် ထိုနေရာတွင် နေမြဲနေခဲ့ပုံ ဟူသည်တို့ ဖြစ်သည်။ အစမှ အဆုံးထိ အန္တိခရစ်တစ်ဦးသည် မိမိ၏ ကိုယ်ပိုင်အမှားကို အသိအမှတ်ပြုသည့် သဘောထား အနည်းငယ်မျှ ရှိဖူးသလော။ မရှိဖူးပေ။ စစ်မှန်သည့် အခြေအနေကို မသိသော မိုက်မဲကာ မသိနားမလည်သည့် လူများ၊ သမ္မာတရားကို နားမလည်သည့်လူများက ဤအရာကို ကြားသည့်အခါ “အထက်သည် လူတို့ကို ပြုပြင်ပုံတွင် မည်သည့် စည်းမျဉ်းမျှ မရှိပါ။ တစ်စုံတစ်ဦးက မိမိ၏ အလုပ်တွင် မည်မျှ ကောင်းစွာ လုပ်ဆောင်သည်ဖြစ်စေ သို့မဟုတ် မည်သို့ အဖိုးအခပေးသည်ဖြစ်စေ သူတို့သည် အလားတူပင် ပြုပြင်ခံရလိမ့်မည်ဖြစ်ပြီး နောက်ပိုင်းတွင် သူတို့သည် မည်သည့် အားနည်းချက်မျှ ပြ၍မရပါ၊ ကျိုးနွံနာခံရုံနာခံရမည်ဖြစ်သည်”ဟု တွေးကြသည်။ အန္တိခရစ်၏ မိတ်သဟာယနှင့် အထင်အမြင်မှားစေခြင်း အဆင့် ပြီးသည့်နောက်တွင်လည်းကောင်း၊ အမှုအရာများကို လုပ်ဆောင်ရာတွင် ၎င်းတို့သည် အတော်အတန်များသည့် အားထုတ်မှုပြုပြီးနောက်တွင်လည်းကောင်း ၎င်းတို့ စွမ်းဆောင်ရရှိသည့် ရလဒ်မှာ လူတို့အနေဖြင့် ပြုပြင်ခံရသည့်အခါ ဘုရားသခင်၏ စိတ်နှလုံးကို ပိုမိုသိနားလည်နိုင်မည့်အစား သို့မဟုတ် ပြုပြင်ခြင်းကို ဝမ်းမြောက်ဝမ်းသာ ကျိုးနွံနာခံကာ လက်ခံနိုင်ပြီးနောက် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထား၊ မိမိတို့၏ မိုက်မဲမှုနှင့် မသိနားမလည်မှုတို့ကို သိရှိကာ ၎င်းတို့ အမှန်တကယ် မည်သူဖြစ်သည်ကို သိရှိမည့်အစား ရွံ့မုန်းမှုနှင့် အတိုက်အခံဖြစ်ခြင်းတို့ကို သာ၍ ခံစားကြရန်အလို့ငှာ လူတို့ စိတ်နှလုံးများတွင်ရှိသည့် ဘုရားသခင်အပေါ် အထင်လွဲမှုများနှင့် သတိထားမှုတို့ကို ပေါက်ဖွားစေခြင်း ဖြစ်သည်။ ဤအန္တိခရစ်၏ မိတ်သဟာယတစ်လျှောက်လုံးတွင် ၎င်းတို့ အမှားလုပ်ခဲ့သည့်အရာကို ၎င်းတို့ တစ်ကြိမ်တစ်ခါမျှ ဖော်ပြကြသလော။ မိမိတို့၏ အမှားကို ဝန်ခံသည့် သဘောထားအနည်းငယ်ကို ၎င်းတို့ တစ်ကြိမ်တစ်ခါမျှ ပြသကြသလော။ အနည်းငယ်မျှပင် မပြသကြပေ။ ဖြစ်စဉ်တစ်လျှောက်လုံးတွင် မိမိတို့ကိုယ်ပိုင် အမှားကို ၎င်းတို့ လုံးဝ အသိအမှတ်မပြုကြ။ အန္တိခရစ်တစ်ဦးက ထုတ်ပယ်ခံရပြီးနောက်တွင် ၎င်းတို့၏ အမှားက ဘုရားအိမ်တော်အတွက် ဆုံးရှုံးမှုတစ်ခု ဖြစ်စေခဲ့ပြီးဖြစ်ကြောင်း ဝန်ခံသည်ကို သင်တို့ ကြားဖူးကြသလော။ (မကြားဖူးပါ။) ထိုလူသည် အန္တိခရစ်တစ်ဦးဖြစ်ခဲ့မည်ဆိုလျှင် ထိုအရာကို ဝန်ခံမည်မဟုတ်။ ငါတို့သည် မိမိ၏ လုပ်ရပ်များက ဘုရားသခင်၏ လှူဖွယ်ပစ္စည်းများကို သောင်းချီ ဆုံးရှုံးမှုဖြစ်စေခဲ့သော်လည်း အဆုံးတွင် ၎င်း အမှားတစ်ခုတလေ လုပ်ဆောင်မိပြီးဖြစ်ကြောင်းကို မည်သည့်အခါမျှ အသိအမှတ်မပြုသည့် “အမျိုးသမီး ခေါင်းဆောင်” ကဲ့သို့သော အန္တိခရစ်အနည်းငယ်နှင့် အခြားလူသိများသော အန္တိခရစ်အနည်းငယ်အကြောင်းကို ပြောဆိုဆွေးနွေးကြပြီးဖြစ်သည်။ ၎င်းတို့သည် ၎င်းတို့ အမှားလုပ်ခဲ့သည့်အရာနှင့်ပတ်သက်၍ စကားတစ်ခွန်းမျှ ပြောဆိုခဲ့ခြင်းမရှိဘဲ၊ ထိုအစား အခြားသူတို့က ၎င်းတို့နှင့် အလုပ်မလုပ်ခဲ့ကြပုံအကြောင်းကိုသာ စောဒကတက်ကြသည်။ ၎င်းတို့သည် ကောင်းမွန်သည့်အရာ အားလုံးအတွက်လည်းကောင်း၊ မှန်ကန်စွာ လုပ်ဆောင်ထားသည့် မည်သည့်အရာမဆိုအတွက်လည်းကောင်း၊ မှန်ကန်သည့် ဆုံးဖြတ်ချက်အားလုံးအတွက်လည်းကောင်း နာမည်ကောင်း ရယူနေစဉ်တွင် တာဝန်၊ အမှား၊ ပြစ်တင်မှုရှိသမျှကို အခြားလူတို့၏ ပခုံးများပေါ် တွန်းပို့ခဲ့ကြသည်။ ဖြစ်ရပ်များတစ်လျှောက်လုံးတွင် ၎င်းတို့သည် ကြီးကြပ်သည့် အဓိကလူများ ဖြစ်ခဲ့ကြသော်လည် အမှားများအားလုံးကို အခြားလူတို့ ပြုလုပ်ခဲ့ကြခြင်းဖြစ်သည်ဟု ၎င်းတို့က အခိုင်အမာဆိုခဲ့ကြသည်။ ထိုသို့ဖြစ်လျှင် ၎င်းတို့က မည်သည့်အရာကို လုပ်ဆောင်နေခဲ့ကြသနည်း။ အန္တိခရစ်များသည် ဘုရားအိမ်တော်ကို ဆုံးရှုံးမှုများဖြစ်စေပြီး အခြားလူတို့က ဤအတွက် တာဝန်ယူရမည်ဖြစ်သည်။ သို့တိုင် အောင်မြင်မှု အနည်းငယ်မျှ ရှိသည့်အခါတိုင်းတွင် အန္တိခရစ်များက ထိုအရာကို လုပ်ဆောင်ခဲ့သူများမှာ ၎င်းတို့ဖြစ်ကြောင်း ပြောဆိုလျက် အသင်းတော်တွင်ရှိသည့်လူတိုင်း၊ ဘာသာတရားမရှိသောသူများကိုပင် ထိုအကြောင်းကို သိခွင့်ပေးဖို့ တရွရွဖြစ်လျက် ချက်ချင်း ပေါ်လာကြသည်။ အမှားအနည်းငယ်မျှ ၎င်းတို့ ပြုလုပ်မိသည့်အခါ ၎င်းတို့သည် ကြားခံပေးမည့်သူတစ်ဦးကို ရှာဖို့၊ တာဝန်ကို ပုံပေးဖို့အတွက် အပူတပြင်းလုပ်ဆောင်ကြသည်။ ၎င်းတို့သည် မည်သည့်ကိစ္စများကိုမဆို ချိုးနှိမ်ပစ်ရန် ကြိုးစားရင်း အကြီးစား ပြဿနာများကို သေးငယ်သည့် ပြဿနာများ ဖြစ်ပုံပေါက်အောင် လုပ်ပြီး သေးငယ်သည့် ပြဿနာများကို ပြဿနာမရှိပုံပေါက်စေသည်။ ဤသည်မှာ ၎င်းတို့အနေဖြင့် အခြားသူတို့၏ လေးစားမှုကို ချက်ချင်း ပြန်လည်ရရှိနိုင်ရန်နှင့် မိမိတို့၏ မူလ အဆင့်အတန်းနှင့် အာဏာတို့ကို အမြန်ပြန်လည်ရရှိနိုင်ရန်အလို့ငှာ မည်သူကမျှ ထိုအကြောင်းကို မသိရှိအတွက်ရန်လည်းကောင်း၊ လူတိုင်းက ထိုအကြောင်းကို အမြန်ဆုံး မေ့လျော့သွားကြရန်လည်းကောင်း၊ မည်သူကမျှ အမှန်တကယ် ဖြစ်ခဲ့သည့်အရာကို မသိရှိရန်အတွက်လည်းကောင်း ဖြစ်ပေသည်။ အန္တိခရစ်တစ်ဦးက တစ်စုံတစ်ရာကို အမှားလုပ်ဆောင်မိပြီးဖြစ်လျှင် ၎င်းတို့ကို လူတို့က မည်သို့ လက်တွေ့ကျကျ ပြုပြင်သည်ဖြစ်စေ၊ ထိထိမိမိ ပြောဆိုသည်ဖြစ်စေ ၎င်းတို့ အတိုက်အခံဖြစ်ကြလိမ့်မည်၊ ဆန့်ကျင်ကြလိမ့်မည်ဖြစ်ပြီး လုံးဝ လက်မခံဘဲနေကြလိမ့်မည်။ ပြီးလျှင် မျက်မြင်သက်သေများရှိလျှင်ပင် သို့မဟုတ် သက်သေအထောက်အထား ရှိလျှင်ပင် ၎င်းတို့သည် မိမိတို့၏ အမှားများကို ခေါင်းမာစွာ ဝန်ခံဖို့ ငြင်းပယ်ကြလိမ့်မည်ဖြစ်ပြီး မိမိတို့၏ စိတ်နှလုံးအတွင်းတွင် ပြုပြင်ခြင်း အသိအမှတ်ပြုကြလိမ့်မည်မဟုတ်၊ လက်ခံကြလိမ့်မည် မဟုတ်ပေ။ အန္တိခရစ်က “ဤအရာတွင် ကျွန်ုပ် မှားလျှင်ပင် အခြားလူများလည်း ပါဝင်ပတ်သက်ခဲ့သည်။ သူတို့ ပြုပြင်ခြင်းမခံရဘဲ ကျွန်ုပ်သာ အဘယ်ကြောင့် ပြုပြင်ခံရသနည်း။ တာဝန်ယူမှုတာဝန်ခံမှုအတွက် စစ်ဆေးခြင်းခံရသူမှာ ကျွန်ုပ်တစ်ဦးတည်းသာဖြစ်ပြီး အဘယ်ကြောင့် အခြားမည်သူမျှ မဟုတ်ရသနည်း”ဟု ပြောလိမ့်မည်။ ပြုပြင်ခြင်းက သမ္မာတရားနှင့်လည်းကောင်း၊ လက်တွေ့ကျမှုနှင့်လည်းကောင်း မည်မျှ ကိုက်ညီသည်ဖြစ်စေ၊ ၎င်းတို့ တလွဲ စွပ်စွဲခံရပြီးဖြစ်သည်၊ မတရားဆက်ဆံခံရခြင်းဖြစ်သည်၊ ၎င်းတို့အနေဖြင့် ဆင်းရဲဒုက္ခများစွာ ခံစားကာ အဖိုးအခများစွာ ပေးပြီးနောက်တွင် ထိုသို့ မဆက်ဆံသင့်သကဲ့သို့ သေးငယ်သော အမှားတစ်ခုအတွက် ထိုသို့ အတိုက်အခိုက် မခံရသင့်ဟု ခံစားကြလိမ့်မည်ဖြစ်သည်။ ထိုပြုပြင်မှုမျိုးကို ၎င်းတို့ လက်မခံရသင့်ကြောင်း ၎င်းတို့က ယုံကြည်ကြသည်။ သာမန် ညီအစ်ကို သို့မဟုတ် ညီအစ်မတစ်ဦးက ၎င်းတို့ကို ပြုပြင်လျှင် ၎င်းတို့က ဝုန်းဒိုင်းကြဲကာ မိမိတို့၏ တဇောက်ကန်းဖြစ်ခြင်းကို ပြလျက် သို့မဟုတ် ထိုသူတို့ကို လက်ဖြင့်ပင် ရွယ်ဝံ့လျက် ချက်ချင်း ပြန်တိုက်ခိုက်ကာ အတိုက်အခံလုပ်ကြလိမ့်မည်။ ၎င်းတို့ကို ပြုပြင်သူမှာ အထက်မှ ဖြစ်လျှင် အင်တင်တင်ဖြင့် နှုတ်ဆိတ်မြဲ နှုတ်ဆိတ်နေကြလိမ့်မည် ဖြစ်သော်လည်း စိတ်ထဲတွင် အလွန့်အလွန် မတရားဆက်ဆံခံရသည်ဟု ခံစားကြလိမ့်မည်။ ၎င်းတို့သည် သဘောမကျဖြစ်ကာ မလိုမလားဖြစ်ကြလိမ့်မည်ဖြစ်ပြီး “ဤအကြောင်းကို သင်တို့ သိသွားသည်မှာ ကျွန်ုပ်၏ ကံသာဖြစ်ဟု ထင်သည်။ အမှန်တွင် အဆင့်အားလုံးတွင်ရှိသည့် ခေါင်းဆောင်များစွာနှင့် ညီအစ်ကို မောင်နှမများက သင်တို့ မသိသည့် အင်မတန်ဆိုးရွားသော အရာများကို လုပ်ဆောင်ခဲ့ကြပြီး အမိခံလိုက်ရသူမှာ ကျွန်ုပ် ဖြစ်သည်။ ကျွန်ုပ်၏ကံက ထိုမျှဆိုးပေသည်တကား”ဟု ဆိုလျက် လွဲချော်သော အကြောင်းပြချက်များကို မကြာခဏ ရေရွတ်ကြလိမ့်မည်။ အထက် သို့မဟုတ် ညီအစ်ကို မောင်နှမများက ၎င်းတို့ကို မည်မျှပြုပြင်ပါစေ ထိုအရာကို အရှိအတိုင်းသာ လက်ခံရုံလက်မခံနိုင်ကြ၊ ကိစ္စရပ်၏ အမှန်တရားကို အသိအမှတ်မပြုနိုင်ကြသကဲ့သို့ တာဝန်မယူနိုင်ကြပေ။ တာဝန်နှင့် အမှန်တကယ် ဖြစ်ပျက်ခဲ့သည့်အရာကို ဝန်ခံခြင်းက ၎င်းတို့ကို သေစေမည့်အလားဖြစ်သည်။ ထိုအရာက ဘုရားအိမ်တော်ကို ကြီးမားသည့် ဆုံးရှုံးမှုတစ်ခု ဖြစ်စေခဲ့ကြောင်းကို မဆိုထားနှင့်၊ ၎င်းတို့က အမှားတစ်ခု ကျူးလွန်ပြီးဖြစ်ကြောင်း၊ ထိုကိစ္စအတွက် ၎င်းတို့တွင် တာဝန်ရှိကြောင်းကို လုံးဝ အသိအမှတ်ပြုကြလိမ့်မည် မဟုတ်ပေ။ ဤသည်မှာ အန္တိခရစ်တစ်ဦး၏ စိတ်သဘောထား ဖြစ်သည် မဟုတ်လော။ (ဟုတ်ပါသည်။) ဤသည်မှာ အန္တိခရစ်တစ်ဦး၏ စိတ်သဘောထား ဖြစ်၏။

အန္တိခရစ်တစ်ဦးသည် တစ်စုံတစ်ရာ အမှားလုပ်ခြင်းအတွက် ပြုပြင်ခံရပြီးနောက်တွင် ထိုပြုပြင်ခြင်းကို ၎င်းတို့က လက်မခံဘဲ မိမိတို့၏ စိတ်နှလုံးအတွင်းမှနေ၍ ကျိုးနွံနာခံခြင်း မရှိသည့်အပြင် ထိုအရာမှ ၎င်းတို့ လိုက်နာစောင့်ထိန်းသင့်သည့် သမ္မာတရားနှင့် သမ္မာတရား စည်းမျဉ်းများကို နားမလည်ကြသကဲ့သို့ ၎င်းတို့သည် တစ်စုံတစ်ရာကို အမှားလုပ်နိုင်စွမ်းရှိကြောင်းကိုလည်း ဝန်မခံကြချေ။ ၎င်းတို့၏ အခြေခံကျသော စရိုက်လက္ခဏာမှာ ယုံကြည်လက်ခံမှုမရှိခြင်း၊ လက်မခံခြင်းနှင့် အသိအမှတ်မပြုခြင်း ဖြစ်သည်။ အန္တိခရစ်များသည် ၎င်းတို့က စုံလင်သည့် လူများဖြစ်ကြောင်း၊ တစ်စုံတစ်ရာကို အမှားလုပ်ဆောင်နိုင်စွမ်း မရှိကြောင်း အဓိကအားဖြင့် ယုံကြည်ကြသောကြောင့် ဤနည်းလမ်းများဖြင့် ပြုမူကြသည်။ ၎င်းတို့အဖို့ အမှားပြုလုပ်ကြောင်း ၎င်းတို့ကို စွပ်စွဲသူ မည်သူမဆိုသည် မှားသည့်သူ ဖြစ်သည်။ မှားယွင်းသည့် အမြင်ရှုထောင့်ရှိသူ၊ ထိုကိစ္စရပ်နှင့်ပတ်သက်၍ မတူကွဲပြားသည့် အမြင်ရှုထောင့်အမြင်နှင့် ရပ်တည်ချက်ရှိသောသူမှာ ထိုသူဖြစ်သည်။ အန္တိခရစ်များက မိမိတို့ကို ပြုပြင်သူ မည်သူမဆိုသည် မိမိတို့၏ အားသာချက်များကို မမြင်သေးသောကြောင့် ထိုသို့လုပ်ဆောင်ခြင်းဖြစ်ကြောင်း၊ ထိုသူတို့က ၎င်းတို့အတွက် အမူအရာများကို ခက်ခဲအောင် ပြုလုပ်နေခြင်း ဖြစ်ကြောင်း၊ ၎င်းတို့၌ အပြစ်ရှာနေခြင်းဖြစ်ကြောင်းနှင့် ၎င်းတို့ကို တမင်တကာ ပစ်မှတ်ထားနေခြင်းဖြစ်ကြောင်း တွေးထင်ကြလေသည်။ ဤသည်မှာ အန္တိခရစ်တစ်ဦးတွင်ရှိသည့် စိတ်သဘောထားမျိုး ဖြစ်သည် မဟုတ်လော။ (ဟုတ်ပါသည်။) အန္တိခရစ်တစ်ဦးသည် အဓိကအားဖြင့် မိမိကိုယ်ကို အမှားများ ပြုလုပ်နိုင်သည့် တစ်စုံတစ်ဦးအဖြစ် မည်သည့်အခါမျှ မမြင်သောကြောင့် ဤအရာအတွက် ပြုပြင်ခံရခြင်းကို လက်ခံမည်မဟုတ်သကဲ့သို့ နောင်တတစ်ခုတလေမျှ ရှိလိမ့်မည် မဟုတ်ပေ။ ၎င်းတို့က မိမိတို့ စုံလင်သည်ဟုလည်းကောင်း၊ ၎င်းတို့ တစ်ဦးတည်းသည်သာ အမှားများ ပြုလုပ်နိုင်စွမ်းမရှိဟုလည်းကောင်း ယုံကြည်ကြလေသည်။ ဤအရာက ၎င်းတို့အနေဖြင့် မိမိတို့ ဖြောင့်မတ်ကြောင်း၊ သူတော်စင်တစ်ဦး ဖြစ်ကြောင်းကို ယုံကြည်ကြသည်ဟု သွယ်ဝိုက်ညွှန်းဆိုပေသည်။ ၎င်းတို့က ဖောက်ပြန်ပျက်စီးသော လူတစ်ဦးဖြစ်သည်ကို ၎င်းတို့ အမှန်တကယ် အသိအမှတ်ပြုမည်ဆိုလျှင် ၎င်းတို့က ဖောက်ပြန်ပျက်စီးမှု ပိုင်ဆိုင်ခြင်း၊ မှားယွင်းသည့်အရာများကို လုပ်ဆောင်နိုင်စွမ်းရှိကြောင်းနှင့် ၎င်းတို့အနေဖြင့် လူသားဖြစ်သည်နှင့်အမျှ အမှားများကို ပြုလုပ်ရန် သေချာကြောင်းကို အသိအမှတ်ပြုသင့်ကြပေသည်။ အချို့သောလူများသည် အတော်လေး မာယာကင်းပုံပေါ်ကြသော်လည်း လူတို့က မိမိတို့၏ အယူအဆများတွင် အားသာချက်တစ်ခုအဖြစ် ယူဆကြသည့် တစ်စုံတစ်ရာက ၎င်းတို့၏ လူ့သဘာဝအတွင်း၌ ရှိလေသည်။ ယင်းမှာ နိုင်လိုစိတ်ပြင်းပြခြင်းနှင့် အခြားသူတို့ထက် သာလွန်ဖို့ လွန်ကဲသော စိတ်ထက်သန်ခြင်း ဖြစ်သည်။ ဤလူများတွင် ထူးကဲသော စိတ်ထိန်းနိုင်ခြင်းရှိပြီး မိမိတို့ကိုယ်ကို အလွန်မြင့်မားသည့် တောင်းဆိုမှုများ ရှိကြသည်။ ၎င်းတို့သည် မိမိတို့ကိုယ်ကိုနှင့်ပတ်သက်၍ အလွန် တင်းကျပ်ကြသည်။ ၎င်းတို့ လုပ်ဆောင်သမျှတိုင်းတွင် ၎င်းတို့သည် အပြစ်အနာအဆာ သို့မဟုတ် သတိမမူမိခြင်း အနည်းငယ်ကိုမျှ ခွင့်မပြုဘဲ စုံလင်မှုနှင့် တကယ့်အကောင်းဆုံးကို တောင်းဆိုကြသည်။ တစ်ချိန်တည်းတွင် ၎င်းတို့သည် မိမိတို့လုပ်ဆောင်သည့် အရာရာတိုင်းတွင် အလွန့်အလွန် ဂရုစိုက်ကြသောကြောင့်၊ အမှုအရာများအပေါ် စဉ်းစားရာတွင် ၎င်းတို့ အလွန်တော်ကြပြီး အလွန့်အလွန် စေ့စပ်စွာ လုပ်ဆောင်ကြသောကြောင့် မည်သည့်အမှားကိုမျှ ၎င်းတို့ မလုပ်ဆောင်နိုင်ဟု မသိစိတ်၏ စေ့ဆော်မှုအရ ယုံကြည်ကြလေသည်။ ၎င်းတို့သည် ကိစ္စရပ်တိုင်းကို စေ့စပ်စွာနှင့် အပြည့်အဝ စဉ်းစားနေစဉ် အရာရာကို မည်သည့် အပြစ်အနာအဆာမျှမရှိဘဲ လုပ်ဆောင်ကြသည်။ ထို့ကြောင့် ၎င်းတို့အနေဖြင့် လုံးဝ မှားလိမ့်မည် မဟုတ်ဟု ယုံကြည်ကြသည်။ ၎င်းတို့ ပြုပြင်ခံရသည့်အခါ ၎င်းတို့အတွက် လက်ခံရန် အခက်ခဲဆုံးသောအရာမှာ အမှားတစ်ခုကို ၎င်းတို့ လုပ်နိုင်စွမ်း ရှိသည်ဟူသည့်အချက် ဖြစ်သည်။ ဤသည်မှာ ထိုသို့သောလူတို့က မိမိတို့ကိုယ်ကို မည်သို့ပြန်လည်သုံးသပ်ရမည်ကို မသိရသကဲ့သို့ ထိုသို့ တစ်ကြိမ်တစ်ခါမျှ လုပ်ဆောင်လိမ့်မည်မဟုတ်သည့် အကြောင်းရင်း ဖြစ်သည်။ ၎င်းတို့၏လူ့သဘာဝတွင်ရှိသည့် နိုင်လိုစိတ်ပြင်းပြခြင်းနှင့် အခြားသူတို့ထက် သာအောင်ပြုလုပ်ရန် စိတ်ထက်သန်မှုတို့ကို အပြုသဘောဆောင်သည့် အရာများအဖြစ် ၎င်းတို့က ရှုမြင်ကာ ယင်းတို့က သမ္မာတရား စည်းမျဉ်းများ ဖြစ်သည့်အလား လိုက်နာကြလေသည်။ ၎င်းတို့အနေဖြင့် ဤစည်းမျဉ်းများပေါ် အခြေခံ၍ အမှုအရာများကို လုပ်ဆောင်ပြီး မိမိတို့၏တာဝန်ကို ထမ်းဆောင်လျှင် လုံးဝ ချွတ်ချော်ကြလိမ့်မည် မဟုတ်သကဲ့သို့ အမှားဖြစ်လျှင်ပင် ထိုအရာကို ရှုထောင့်အမြင်နှင့်ဆိုင်သည့် ကိစ္စတစ်ခုအဖြစ်၊ လူတို့က မတူကွဲပြားသော အမြင်များရှိခြင်းအဖြစ် ၎င်းတို့က မြင်ကြပြီး ဤသည်မှာ ၎င်းတို့ လုပ်ဆောင်သည့်အရာက သေချာပေါက် မှားယွင်းသည့် သဘောမဟုတ်ဟု တွေးထင်ကြသည်။ ထို့ကြောင့် ၎င်းတို့ကို မည်သူက ပြုပြင်သည်ဖြစ်စေ ပြုပြင်ခြင်း သို့မဟုတ် ဖော်ထုတ်ခံရသည့်အရာက အမှန်တရားများနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ထိုအရာကို ၎င်းတို့က လက်ခံကြလိမ့်မည် မဟုတ်။ ၎င်းတို့က အမှန်တကယ် မှားယွင်းသည့် တစ်စုံတစ်ရာ လုပ်ဆောင်မိပြီးဖြစ်သည်ကို သိရှိလျှင် ထိုအရာကို ၎င်းတို့ အသိအမှတ်ပြုကြလိမ့်မည်လော။ (အသိအမှတ်ပြုမည် မဟုတ်ပါ။) ထိုအရာကို ၎င်းတို့ အသိအမှတ်ပြုကြမည်မဟုတ်၊ ၎င်းတို့ ချက်ချင်း နှုတ်ဆိတ်သွားလိမ့်မည်ဖြစ်ပြီး ၎င်းတို့က ထိုအရာကို နောက်ဆုံး ထုတ်ပြောသည့်သူ ဖြစ်လိမ့်မည်။ ၎င်းတို့သည် ထိုအရာကို လုံးဝ မည်သည့်အခါမျှ တင်ပြကြလိမ့်မည် မဟုတ်။ အန္တိခရစ်တစ်ဦးသည် မိမိတို့၏ အလုပ်တွင် အမှား သို့မဟုတ် အပြစ်အနာအဆာအချို့ ဖော်ထုတ်သည့် တစ်စုံတစ်ဦးနှင့် ကြုံရပြီး ဤအရာမှ ၎င်းတို့ ကွယ်ဝှက်၍မရသည်ကို မြင်လျှင် ၎င်းတို့သည် ထိုအမှားအား မည်သူ ပြုလုပ်ခဲ့သည်ကို ဆက်လက်ရှာဖွေဖော်ထုတ်နေသယောင် ဟန်ဆောင်ကြလိမ့်မည်ဖြစ်ပြီး ရှာဖွေရင်း ရှာဖွေပြီးနောက် တာဝန်ရှိသူမှာ ၎င်းတို့ဖြစ်ကြောင်းကို မမျှော်လင့်ဘဲ သိရှိလိုက်ရသည်။ တစ်စုံတစ်ဦးက “ထိုအရာကို လုပ်ဆောင်ခဲ့သူမှာ သင်ဖြစ်သည်။ အခြားတစ်စုံတစ်ဦး မဟုတ်ပါ။ သင်က ထိုအကြောင်း မေ့လျော့ခဲ့ခြင်းသာ ဖြစ်သည်”ဟု ပြောလျှင် ဤအရာကို အန္တိခရစ်တစ်ဦးက မည်သို့ တုံ့ပြန်မည်နည်း။ ဤအခြေအနေများတွင် ပုံမှန်လူတစ်ဦးသည် မည်သို့ လုပ်ဆောင်သင့်သနည်း။ အရှက်တရားရှိသည့် ပုံမှန်လူတစ်ဦးသည် မျက်နှာနီရဲသွားသင့်သည်၊ ရှက်သွားပြီး အနေခက်သင့်ကာ “ထိုအကြောင်းကို ကျွန်ုပ် မေ့သွားခဲ့သည်။ ထိုအရာကို ကျွန်ုပ် လုပ်ခဲ့ပါသည်၊ ကျွန်ုပ်၏ အမှားဖြစ်သည်။ အမှား ဆက်မဖြစ်ဖို့ရန်အလို့ငှာ ဤအတွက် မည်သို့ ပြုပြင်ရမည်ကို အမြန် အဖြေရှာကြစို့”ဟု ပြောလျက် ထိုအရာကို ချက်ချင်း ဝန်ခံသင့်သည်။ အရှက်တရား၊ အသိစိတ်နှင့် ဆင်ခြင်တုံတရားရှိသည့် တစ်စုံတစ်ဦးသည် မိမိတို့၏ အမှားကို ချက်ချင်း အသိအမှတ်ပြုကြလိမ့်မည်၊ ထို့နောက် ထိုအရာကို ဖြေရှင်းကာ ပြုပြင်မည်ဖြစ်သည်။ အခြားတစ်ဖက်တွင် အန္တိခရစ်တစ်ဦးသည် အရှက်မဲ့၏။ ၎င်းတို့က အမှားကျူးလွန်မိခဲ့သည့်သူဖြစ်ကြောင်းကို တစ်စုံတစ်ဦးက သိရှိသွားသည်နှင့်တစ်ပြိုင်နက် တစ်စုံတစ်ဦးက ဖော်ထုတ်သည်ကို ၎င်းတို့ ခံရပြီး တစ်စုံတစ်ဦးက ထိုအကြောင်းကို သိရှိသွားသည်နှင့်တစ်ပြိုင်နက် ၎င်းတို့၏ လေသံကို ချက်ချင်း ပြောင်းကြလိမ့်မည်ဖြစ်ပြီး မိမိတို့၏ အမှားကိုဝန်ခံခြင်းအား ရှောင်ရှားရန်၊ ထိုအမှားကို ပြုလုပ်ခဲ့သူက မိမိတို့ ဖြစ်ကြောင်းကို လက်ခံခြင်းအား ရှောင်ရှားရန် အမျိုးမျိုးသော နည်းလမ်းများကို စဉ်းစားကြလိမ့်မည်။ ၎င်းတို့သည် မျက်နှာပြောင်တိုက်၍ မုသားများကို ပြောကာ ကိုယ့်ကိုယ်ကိုယ် ကာကွယ်ရန် အကြောင်းပြချက်များ ပေးကြလိမ့်မည်။ ၎င်းတို့ အနီးအနာတွင်ရှိသူတိုင်းက ဤအရာကို ရှက်စရာနှင့် အနေခက်စရာအဖြစ် မြင်ကြလိမ့်မည် ဖြစ်သော်လည်း အန္တိခရစ်က မည်သည့်အရာကိုမျှ ခံစားရလိမ့်မည် မဟုတ်ပေ။ ၎င်းတို့သည် အကြီးစား ပြဿနာများကို သေးငယ်သည့် ပြဿနာများဟု ထင်ရအောင် ပြုလုပ်ကြလိမ့်မည်ဖြစ်ပြီး သေးငယ်သည့် ပြဿနာများကို ပြဿနာမဟုတ်သည့်အရာဟု ထင်ရအောင် ပြုလုပ်ကြလိမ့်မည်ဖြစ်ကာ ထို့နောက်တွင် ထိုကိစ္စကို မည်သည့်အခါမျှ ထပ်မံတင်ပြကြလိမ့်မည် မဟုတ်။ ဤကိစ္စရပ်တွင် ၎င်းတို့၏ မိုက်မဲမှုက ပေါ်လွင်သွားပြီးဖြစ်သည်။ ထို့ကြောင့် ၎င်းတို့သည် ရှက်စိတ်ဖြင့် မိမိတို့၏ မျက်နှာ နီရဲသွားခြင်းမရှိဘဲ၊ ပြီးလျှင် ၎င်းတို့၏ နှလုံးခုန်မြန်သွားခြင်းမရှိဘဲ တာဝန်ကို ခေါင်းရှောင်ဖို့ ကြိုးစားရင်း မိမိတို့၏ အမှားနှင့် အလိမ်အညာတို့ကို လူများစွာရှေ့တွင် ပွင့်ပွင့်လင်းလင်း ငြင်းကြလိမ့်မည်။ အန္တိခရစ်များတွင် ရှက်စိတ်တစ်ခုတလေ ရှိသလော။ (မရှိပါ။)

အချို့သော အန္တိခရစ်များသည် ယခုတင် ဖြုတ်ချခံရပြီးချိန်တွင် မကျေနပ်ချက်များဖြင့် ပြည့်နေကြသည်။ ၎င်းတို့သည် ဆုံးရှုံးသည့်စိတ် ခံစားရသည်၊ ၎င်းတို့တွင် အဆင့်အတန်း မရှိတော့၊ မည်သူကမျှ ၎င်းတို့ကို မလေးစားကြတော့ သို့မဟုတ် လိုလေသေးမရှိ ပြုစုပေးခြင်း မရှိကြတော့ဟူ၍လည်းကောင်း၊ အဆင့်အတန်း၏ အကျိုးကျေးဇူးများကို ၎င်းတို့ မွေ့လျော်ခံစား၍မရနိုင်တော့ဟူ၍လည်းကောင်း ခံစားကြလေသည်။ ၎င်းတို့ ပေးသည့် အဖိုးအခအားလုံးနှင့် ၎င်းတို့၏ အတိတ်က ဆင်းရဲဒုက္ခအားလုံးသည် ထိုအရာနှင့် ထိုက်တန်ခြင်း မရှိလေပြီဟု ခံစားကြပြီး ၎င်းတို့၏ စိတ်နှလုံးများက တရားမမျှတသည့် ခံစားချက်တစ်ခုနှင့် ပြည့်သွားသည်။ သို့သော် ၎င်းတို့ ပြုပြင်ခံရသည့်အခါ ၎င်းတို့ ပြသခဲ့သည့် သရုပ်သကန်များအတွက် သို့မဟုတ် ၎င်းတို့ အမှားလုပ်ခဲ့သည့် မည်သည့်အရာမဆိုအတွက် အပြစ်ရှိသည့်စိတ်အနည်းငယ်မျှ တွေ့ကြုံခံစားခြင်း မရှိကြပေ။ ထိုအရာက မျှတခြင်းမရှိဟု ၎င်းတို့ ခံစားရသည်။ ၎င်းတို့၏ စိတ်နှလုံးများက မကျေနပ်ချက်များ၊ စောဒကတက်မှုများအပြင်၊ ဘုရားသခင်အပေါ် အထင်လွဲမှုများနှင့် ပြည့်နေကြသည်။ ၎င်းတို့သည် မိမိတို့၏ အမှားကို အသိအမှတ်ပြုဖို့ ငြင်းကြပြီး မိမိတို့၏ အပြစ်ကို ပြုပြင်ဖို့ သို့မဟုတ် ပြုပြင်ခံရခြင်းကို လက်ခံဖို့၊ ဤဖြုတ်ချခြင်းကို လက်ခံဖို့ အစီအစဉ် မရှိကြသည်သာမက ဆန့်ကျင်ဘက်အနေဖြင့် ၎င်းတို့က “ဘုရားသခင်သည် မဖြောင့်မတ်ပါ။ တစ်စုံတစ်ဦးက မည်မျှ ဆင်းရဲဒုက္ခခံစားရပြီးဖြစ်စေ သို့မဟုတ် မည်မျှ ကြီးမားသည့် မတရားမှုကို ခံရပြီးသည်ဖြစ်စေ သူသည် ဤအရာကို အသေးစိတ်ပြန်ပြောပြပိုင်ခွင့် မရှိပါ။ ဤသည်မှာ အလွန် နာကျင်ဖွယ်ဖြစ်သည်။ ဘုရားသည်ပင်လျှင် မှီခိုအားကိုး၍မရပါ၊ ကျွန်ုပ်တွင် မှီခိုရမည့်သူ မည်သူမျှ မရှိပါ။ အနာဂတ်တွင် ဘုရားအိမ်တော်၌ တာဝန်တစ်ခုကို ကျွန်ုပ် ဆက်လုပ်လျှင်ပင် လွန်ကဲသော သတိထားမှုဖြင့် ကျွန်ုပ် ဆက်လုပ်ဆောင်ရလိမ့်မည်ဖြစ်ပြီး မည်သူ့ကိုမျှ ယုံကြည်၍မရပါ”ဟု တွေးကြလိမ့်မည်။ ၎င်းတို့သည် ဘုရားသခင်အပေါ် ခုခံမှုနှင့် အထင်လွဲမှုဖြင့် ပြည့်နေသည်။ ဤသည်မှာ မည်သည့် စိတ်သဘောထားမျိုး ဖြစ်သနည်း။ ၎င်းတို့သည် အမှုအရာမည်မျှကို အမှားလုပ်ဆောင်မိခဲ့သည်ဖြစ်စေ၊ အသင်းတော်၏ အလုပ်ကို မည်သို့ ကြီးမားသည့် ဆုံးရှုံးမှုများ ၎င်းတို့ ကျရောက်စေသည်ဖြစ်စေ၊ အသင်းတော်၏ အလုပ်ကို ၎င်းတို့ မည်မျှ အန္တရာယ်ဖြစ်စေခဲ့သည်ဖြစ်စေ ဤအရာများအား ယတိပြတ် လျစ်လျူရှု၍ရသည်ဟု ၎င်းတို့ တွေးထင်ကြပြီး မိမိတို့၏ ကဏ္ဍနှင့်ပတ်သက်၍ မည်သည့် တာဝန်မျှ ယူကြလိမ့်မည်မဟုတ်၊ သို့မဟုတ် မည်သည့် အမှားကိုမျှ အသိအမှတ်ပြုကြလိမ့်မည် မဟုတ်ပေ။ ထိုအစား ၎င်းတို့ကို စိတ်ပျက်စေသည်မှာ ဘုရားအိမ်တော်ဖြစ်ပြီး ဘုရားသခင်က ၎င်းတို့ကို တလွဲ စွပ်စွဲခဲ့သည်ဟု ယုံကြည်လျက်၊ ၎င်းတို့တွင် ရှိသည့် မကျေနပ်ချက်တစ်ခုတလေ၊ ၎င်းတို့ပေးခဲ့သည့် မဖြစ်စလောက်၊ သုံးမရသော မည်သည့်အဖိုးအခကိုမဆို ယူပြီး အလွန်ပင် တစ်ဆိတ်ကိုတစ်အိတ် လုပ်ကြလေသည်။ ၎င်းတို့၏ အမှားက ဘုရားအိမ်တော်ကို ဖြစ်စေခဲ့သည့် ဆုံးရှုံးမှုသည် ၎င်းတို့၏ စိတ်များတွင် လုံးဝ အရေးမပါပေ။ ၎င်းတို့က “ယင်းကို တွက်ချက်ရန် မလိုပါ သို့မဟုတ် ထိုအရာနှင့်ပတ်သက်၍ ဒုက္ခခံရန် မလိုပါ။ ယင်းကို မည်သူက ဆုံးရှုံးမှုတစ်ခုဟု ခေါ်မည်နည်း။ ထို့အပြင် မည်သည့် ခေါင်းဆောင်က အလှူငွေအချို့ကို မဖြုန်းတီးဘဲနေသနည်း။ အဘယ်သို့ဖြစ်ပြီး ကျွန်ုပ်တစ်ဦးတည်း ဖြစ်ရသနည်း။ မည်သည့်ခေါင်းဆောင်က ဘုရားအိမ်တော်ကို တစ်ကြိမ်တစ်ခါမျှ ဆုံးရှုံးမှုတစ်ခုတလေ မဖြစ်စေဘဲနေသနည်း။ ဘုရားသခင်၏ အလှူငွေများသည် မည်သည့်အရာဖြစ်သနည်း။ ထိုငွေသည် လူတိုင်းနှင့် သက်ဆိုင်သည်။ ထို့ကြောင့် အခြားသူတို့က ထိုအလှူငွေအား သုံးခွင့်ရလျှင် ကျွန်ုပ်က အဘယ်ကြောင့် သုံးခွင့်မရသနည်း။ အခြားသူတို့ကို ထိုအလှူငွေအား ဖြုန်းခွင့်ပေးသော်လည်း ကျွန်ုပ် ဖြုန်းခွင့်မရသလော။ ဘုရားအိမ်တော်ကို ဖြစ်စေခဲ့သည့် ဆုံးရှုံးမှုများအကြောင်းကို ကျွန်ုပ် ပြောဆိုလျှင်၊ အခြားလူတို့က ကျွန်ုပ်ထက် သာ၍များစွာ ဖြစ်စေခဲ့သည်။ ကျွန်ုပ်သည် အဘယ်ကြောင့် ပြင်းထန်စွာ ပြုပြင်ခံရပြီး ထုတ်ပယ်ခံရသည့် တစ်ဦးတည်းသောသူ ဖြစ်ရသနည်း။ စည်းမျဉ်းများနှင့်အညီ ပြုမူဆောင်ရွက်ခြင်းမရှိဘဲ မကောင်းသည့် လုပ်ဆောင်ချက်များကို မဆင်မခြင် ကျူးလွန်ခြင်းနှင့်ပတ်သက်၍မူ လူအချို့သည် ထိုအရာနှင့်စပ်လျဉ်း၍ ကျွန်ုပ်ထက်ပင် များစွာ ပိုဆိုးကြသည်။ ထို့ကြောင့် ထိုသူတို့ ပြုပြင်ခံရသည့်အခါ အဘယ်ကြောင့် ဖြုတ်ချခြင်း မခံရကြသနည်း။ အဖိုးအခပေးခြင်းအတွက်မူ ကျွန်ုပ်သည် လူအများစုထက် သာ၍ ကြီးမားသည့် အဖိုးအခ ပေးပြီးဖြစ်သည်။ ရိုးသားစစ်မှန်မှုအရ မည်သူက ကျွန်ုပ်နှင့် ယှဉ်နိုင်သနည်း။ တရားဒေသနာများနှင့် ပတ်သက်၍ကော အဘယ်သို့နည်း။ ကျွန်ုပ်သည် အခြားတစ်ဦးတလေထက် ထိုတရားဒေသနာများကို ပိုမိုဟောပြောပြီး ဖြစ်သည်။ ပြီးလျှင် သမ္မာတရားကို သိနားလည်ခြင်းနှင့် ပတ်သက်၍မူ ကျွန်ုပ်လောက် မည်သူ နားလည်သနည်း။ အထက်၏ပြုပြင်ခြင်းကို လက်ခံခြင်းနှင့် ပတ်သက်လာသည့်အခါ ထိုပြုပြင်ခြင်းကို ကျွန်ုပ်ထက် မည်သူ လက်ခံသနည်း။ စွန့်လွှတ်ခြင်းအရ မည်သူသည် ကျွန်ုပ်ထက် စွန့်လွှတ်ပြီးပြီနည်း။ ညီအစ်ကို မောင်နှမများကို ကူညီခြင်းနှင့် သူတို့၏ ပြဿနာများကို ဖြေရှင်းခြင်းအတွက်မူ မည်သူသည် ကျွန်ုပ်ထက် ယင်းကို ပိုမိုလုပ်ဆောင်သနည်း။ အသင်းတော်တွင် ဟိုသည်ပြေးလွှားပြီး အလုပ်လုပ်ခြင်းနှင့် ပတ်သက်လာသည့်အခါ မည်သူကမျှ ကျွန်ုပ်ကို လိုက်ဖမ်း၍မရနိုင်ပါ။ မည်သူ့ကို ညီအစ်ကို မောင်နှမများက မဲပေးသည်၊ ထောက်ခံပြီး အတည်ပြုပေးသည်ဟူသည်နှင့် ပတ်သက်လာသည့်အခါ မည်သူသည် ကျွန်ုပ်ထက် မဲပိုမိုရရှိသနည်း”ဟု စဉ်းစားကြလေသည်။ သင် မြင်သလော၊ ဤသည်တို့မှာ အန္တိခရစ်များ ပြုလုပ်သည့် နှိုင်းယှဉ်မှုများ ဖြစ်သည်။ ၎င်းတို့သည် ပြုပြင်ခြင်းသက်သက်နှင့် ရင်ဆိုင်ရသည့်အခါ အန္တိခရစ်များက ပါဝင်ပတ်သက်သည့် အရေးကိစ္စများအကြောင်းကိုသာ ပြောဆိုကြသည်။ သင် ပြုလုပ်ခဲ့သည့် အမှားများအားလုံးနှင့် သင် ချိုးဖောက်ခဲ့သည့် သမ္မာတရား စည်းမျဉ်းများအားလုံးကို သင် အသိအမှတ်ပြုလျှင်၊ ပြုပြင်ခြင်းကို သင် လက်ခံပြီး ကျိုးနွံနာခံနိုင်လျှင်၊ ထိုအချိန်မှစ၍ စည်းမျဉ်းများကို အခြေခံ၍ သင် ပြုမူဆောင်ရွက်ခဲ့ပြီး အသင်းတော်အလုပ်ကို သင် ဖြစ်စေခဲ့သည့် ဆုံးရှုံးမှုများအတွက် ထေမိစေဖို့ အစွမ်းကုန် သင် လုပ်ဆောင်ခဲ့လျှင် ဘုရားအိမ်တော်သည် သင်၏ ပြဿနာများကို ဆက်လက် စစ်ဆေနေမည် မဟုတ်လော။ ယင်းက သင့်ကို ရှုတ်ချမည်လော။ သင့်ကို ငရဲထဲသို့ ပစ်ချမည်လော။ သင့်ကိုယ်သင် ရှင်းပြခြင်းနှင့် ဆင်ခြေများ ဖန်တီးရာတွင် အလွန်များသော အားထုတ်မှုများစွာ ထားရှိဖို့ သင့်အတွက် လိုအပ်မှု တစ်ခုတလေ ရှိသလော။ သင်သည် သင်၏ မကျေနပ်မှုများနှင့်ပတ်သက်၍ ဤဝေ့ဝိုက်သောပုံစံဖြင့် ဆက်လက် စောဒကတက်ဖို့ သင့်အတွက် လိုအပ်မှုတစ်ခုတလေရှိသလော။ သင့်တွင် ဖောက်ပြန်ပျက်စီးသော စိတသဘောထားမရှိသကဲ့သို့ အမှားပြုလုပ်နိုင်စွမ်း မရှိသည်မှာ အမှန်တကယ်များ ဖြစ်နိုင်မည်လော။ တရားဒေသနာများစွာ ကြားပြီးနောက်တွင် သင် အမှန်တကယ် မည်သည့်အရာမျိုးဖြစ်သည်ကို မသိသေးသလော။ အနည်းငယ် ပြုပြင်ခံရပြီးနောက်တွင် မတရားဆက်ဆံခံရသည်ဟု သင် ခံစားသည်။ သင်သည် မည်သည့် မကောင်းမှုကိုမျှ မလုပ်ဆောင်လျှင် မည်သူသည် သင့်ကို ပြုပြင်ရန် လိုလားနေမည်နည်း သို့မဟုတ် ပြုပြင်ချင်မည်နည်း။ ထို့အပြင် သင်သည် တာဝန်ရှိသည့် ခေါင်းဆောင်တစ်ဦး မဖြစ်ခဲ့လျှင် မည်သူက သင့်ကို ပြုပြင်ရန် လိုလားနေမည်နည်း။ ဘုရားသခင်သည် လူတို့အား အသင်းတော် အသက်တာကို အသက်ရှင်ခွင့်ပေးလျက် လွတ်လပ်စွာ ရွေးချယ်ပိုင်ခွင့်ပေးပြီး လူတို့ လိုက်လျှောက်သည့် လမ်းကြောင်းနှင့် ၎င်းတို့ လိုက်စားသည့်အရာအတွက်မူ ယင်းမှာ ၎င်းတို့ကိုယ်ပိုင် အရေးကိစ္စ ဖြစ်သည်။ မည်သူကမျှ ဤအရာတွင် ဝင်ရောက်စွက်ဖက်မည်မဟုတ်။ သို့သော် ယခု ဘုရားအိမ်တော်တွင် ရှိသည့် ခေါင်းဆောင်တစ်ဦး၊ ကြီးကြပ်ရေးမှူးတစ်ဦးအနေဖြင့် သင်သည် အမှားတစ်ခု ပြုမိလျှင် ဘုရားအိမ်တော်ကို ဤအရာက ဖြစ်စေသည့် ဆုံးရှုံးမှုများသည် သေးငယ်သည့် ပြဿနာတစ်ခု ဖြစ်လိမ့်မည် မဟုတ်သကဲ့သို့ သင်သည် တစ်စုံတစ်ရာကို အမှားပြောမိလျှင် ဘုရားသခင်၏ ရွေးချယ်ထားသော လူတို့အပေါ်ရှိသည့် သက်ရောက်မှုကလည်း သေးငယ်သည့် ပြဿနာတစ်ခု ဖြစ်လိမ့်မည်မဟုတ်ပေ။ အဘယ်ကြောင့်ဆိုသော် သင် ယူထားသည့်တာဝန်သည် သာမန်လူတစ်ဦး၏ တာဝန်နှင့် ကွာခြားသောကြောင့် ဖြစ်သည်။ ထို့ကြောင့် အထက်က သင့်ကို ပြုပြင်ခြင်းသည် လုံးဝ ပုံမှန်ဖြစ်၏။ သင်သည် ဤအဆင့်အတန်း မရှိခဲ့လျှင် သို့မဟုတ် ဤတာဝန်ကို မယူခဲ့လျှင် အထက်က ထိုသို့ လုပ်ဆောင်မည်လော။ သာမန် ယုံကြည်သူမည်မျှသည် အထက်၏ ပြုပြင်ခြင်းခံရပြီနည်း။ သင်သည် ကြီးမားသည့် တာဝန်ကို ထမ်းဆောင်ပြီး သင်၏ အလုပ်နယ်ပယ်ကလည်း အလွန်ကြီးမားသောကြောင့် သင် အမှားတစ်ခု ပြုမိသည့်အခါတိုင်းတွင် သက်ရောက်မှုက အလွန်ကြီးမားသည်။ ထို့ကြောင့် သင်သည် ပြုပြင်ခံရဖို့ သေချာပေသည်။ ဤသည်မှာ အလွန်ပင် ပုံမှန်ဖြစ်ပေသည်။ ပြုပြင်ခံရခြင်းကိုပင် သင် လက်မခံနိုင်လျှင် သင်သည် ခေါင်းဆောင်ဖြစ်ဖို့ အရည်အချင်းပြည့်မီသလော။ သင်သည် ထိုအတွက် အရည်အချင်း မပြည့်မီပေ။ သင်သည် ညီအစ်ကို မောင်နှမများ၏ ရွေးကောက်ခြင်းခံရဖို့ အရည်အချင်းမပြည့်မီပေ။ သင်သည် ထိုအရာနှင့် မထိုက်တန်ပေ။ အမှားတစ်ခုကို သင် ပြုမိသည့်အခါ သင်သည် ထိုအတွက် တာဝန်ယူဖို့၊ ထိုအရာကို အသိအမှတ်ပြုဖို့ သတ္တိပင် မရှိပေ။ သင့်တွင် ထိုသို့သော ဆင်ခြင်တုံတရားပင် မရှိသောကြောင့် အဘယ်သို့ဖြစ်ပြီး ခေါင်းဆောင်တစ်ဦး ဖြစ်နိုင်ရသနည်း။ သင်သည် အရည်အချင်း မပြည့်မီသကဲ့သို့ ထိုက်တန်ခြင်းမရှိပေ။

အန္တိခရစ်များက အမှားတစ်ခု ကျူးလွန်မိပြီးဖြစ်သည်ကို အသိအမှတ်မပြုနိုင်ကြသည်မှာ အန္တိခရစ်များ၏ အနှစ်သာရကို ၎င်းတို့ ပိုင်ဆိုင်ကြသောကြောင့် အတိအကျ ဖြစ်ပေသည်။ ထို့ကြောင့် ၎င်းတို့ ပြုပြင်ခံရသည့်အခါ ၎င်းတို့သည် တာဝန်ယူရန် သို့မဟုတ် သမ္မာတရား စည်းမျဉ်းများကို ရှာဖွေရန် မလိုမလားဖြစ်နေကြသည်။ ဤအရာများကို လုပ်ဆောင်ဖို့ ၎င်းတို့ မလိုမလားဖြစ်ပြီး မိမိတို့၏ အမှားကို အသိအမှတ်ပြုဖို့ ငြင်းဆိုခြင်းကို ထောက်သော် ၎င်းတို့သည် သမ္မာတရားကို လက်တွေ့လုပ်ဆောင်နိုင်ကြသလော။ ဘုရားအိမ်တော်၏ အလုပ်အစီအစဉ်များကို ၎င်းတို့ ဆောင်ရွက်နိုင်ကြသလော။ လုံးဝ မဆောင်ရွက်နိုင်ကြပေ။ ထို့ကြောင့် အန္တိခရစ်တစ်ဦးက ခေါင်းဆောင်တစ်ဦး ဖြစ်သည့်အခါ မိမိတို့ကိုယ်ပိုင် စီမံကိန်းတွင် ပါဝင်ပတ်သက်ခြင်းမှလွဲ၍ ၎င်းတို့သည် ဘုရားအိမ်တော်၏ အလုပ်ကို အကျိုးပြုမည့် မည်သည့်အရာကိုမျှ တကယ့်ကို မလုပ်နိုင်ကြသည့်အပြင် အမှုအရာများကို သမ္မာတရား စည်းမျဉ်းများအတိုင်း မည်သည့်အခါမျှ လုပ်ဆောင်ကြလိမ့်မည် မဟုတ်သကဲ့သို့ ဘုရားအိမ်တော်၏ အလုပ်အစီအစဉ်များနှင့်အညီ အလုပ်ကို တစ်ကြိမ်တစ်ခါမျှလည်း ဆောင်ရွက်ကြလိမ့်မည် မဟုတ်ပေ။ အန္တိခရစ်တစ်ဦးက သေးငယ်သည့် အမှားတစ်ခုအတွက် ပြုပြင်ခံရသည်ဖြစ်စေ၊ အသင်းတော်အလုပ်ကို ကြီးမားသည့် ဆုံးရှုံးမှုများဖြစ်စေသည့် အကြီးစား ဆိုးဝါးသော အမှားတစ်ခုအတွက် ပြုပြင်ခံရသည်ဖြစ်စေ ၎င်းတို့သည် မိမိတို့အမှားကို အသိအမှတ်ပြုနိုင်စွမ်း မရှိကြသကဲ့သို့ ဤကိစ္စရပ်တွင် ပြစ်မှားမှုတစ်ခုကို ၎င်းတို့ ကျူးလွန်မိပြီးဖြစ်ကာ ဘုရားသခင်ကို အကြွေးတင်ရှိသည်ကို အသိအမှတ်မပြုနိုင်ကြပေ။ ဆန့်ကျင်ဘက်အနေဖြင့် မည်သည့်အချိန်တွင်ဖြစ်စေ ၎င်းတို့သည် ဤအရာက ဖြစ်စေခဲ့သည့် ဆုံးရှုံးမှုများနှင့် ပတ်သက်သက်မှုတစ်ခုတလေ ရှိခဲ့သည်ဟု ဝန်ခံဖို့ထက် သေသာသေလိုက်မည်ဖြစ်ပြီး ၎င်းတို့က အဓိက တာဝန်ရှိကြကြောင်း၊ ၎င်းတို့၏ လုပ်ရပ်များက မှားယွင်းခဲ့ကြောင်း၊ မှားယွင်းသည့် လမ်းကြောင်းကို ၎င်းတို့ ရွေးချယ်ခဲ့ကြောင်းကို အသိအမှတ်ပြုကြလိမ့်မည်မဟုတ်၊ သို့မဟုတ် ဤကိစ္စရပ်တွင် ၎င်းတို့အနေဖြင့် ခေါင်းရှောင်၍မရနိုင်သည့် တာဝန်ရှိကြောင်းကို ဝန်ခံဖို့ မဆိုထားနှင့်၊ အမှန်တရားကို ကောင်းစွာ သိရှိလင့်ကစား မကောင်းမှုကို တမင်သက်သက် ကျူးလွန်သည့် ၎င်းတို့၏အမှားကိုပင် ဝန်ခံကြလိမ့်မည် မဟုတ်ပေ။ ၎င်းတို့အနေဖြင့် ပြုမူဆောင်ရွက်သည့်အခါ မမှန်ကန်သည့် ရည်ရွယ်ချက်များ ရှိခဲ့ကြောင်း၊ မည်သူနှင့်မျှ ၎င်းတို့ ပူးပေါင်းဆောင်ရွက်နိုင်ခြင်း မရှိခဲ့ကြောင်း၊ ထင်ရာမြင်ရာနှင့် တစ်ဇွတ်ထိုး ပြုမူခဲ့ကြကြောင်း၊ အဆင့်အတန်း၏ အကျိုးကျေးဇူးများကို ၎င်းတို့ အရသာတွေ့ခဲ့ကြကြောင်း၊ မိမိတို့တာဝန်တွင် ပေါ့ဆခဲ့ပြီး ဘုရားအိမ်တော်၏ အလုပ်အတွက် ဆုံးရှုံးမှုများဖြစ်စေခဲ့ကြောင်းတို့ကို ဝန်ခံကြလိမ့်မည် မဟုတ်ပေ။ ထိုအစား ၎င်းတို့ အမှားတစ်ခု ပြုပြီးနောက်တွင် ၎င်းတို့ မည်မျှ ဆင်းရဲဒုက္ခ ခံစားရပြီးဖြစ်ကြောင်း၊ ထောင်ထဲသို့ ရောက်သွားခဲ့ရသော်လည်း ယုဒတစ်ဦး လုံးဝ မဖြစ်လာခဲ့ကြောင်း၊ အဖိုးအခမည်မျှ ၎င်းတို့ပေးခဲ့ပြီး ဘုရားအိမ်တော်၏ အလုပ်အတွက် မည်သည့် ကြီးမားသော ပံ့ပိုးမှုများ ၎င်းတို့ ပြုလုပ်ခဲ့ကြကြောင်းတို့ကို တစ်ချိန်လုံး ရှင်းပြကြလိမ့်မည်။ ၎င်းတို့သည် ဤအရာများကို နေရာတကာ ဖြန့်ဝေကာ ကြေညာကြလိမ့်မည်။ ၎င်းတို့၏ ပံ့ပိုးမှုများနှင့် ၎င်းတို့ပေးခဲ့သည့် အဖိုးအခကို လူသိရှင်ကြား သတင်းလွှင့်ခြင်းအပြင် ဘုရားအိမ်တော်က ၎င်းတို့ကို ပြုပြင်ရာတွင်လည်းကောင်း၊ ၎င်းတို့ကို ဆက်ဆံသည့် နည်းလမ်းတွင်လည်းကောင်း မှားယွင်းကာ မမျှတကြောင်းကိုလည်း ဖြန့်ဝေကြလိမ့်မည်ဖြစ်သည်။ နောင်တရသည့် သဘောထား ကင်းမဲ့ခြင်းအပြင်၊ ဘုရားသခင်အပေါ်တွင်လည်းကောင်း၊ ၎င်းတို့ကို ဘုရားအိမ်တော် ကိုင်တွယ်ဖြေရှင်းပုံအပေါ်တွင်လည်းကောင်း ၎င်းတို့က နေရာအနှံ့တွင် ဝေဖန်ကြလိမ့်မည်။ ၎င်းတို့ ပြောသည့်အရာကို ပိုများသည့်လူတို့က ယုံကြည်လျှင်၊ ၎င်းတို့ကို ပိုများသည့်လူတို့က ခုခံကာကွယ်ရန် ကြိုးစားလျှင်၊ ဘုရားအိမ်တော်အတွက် ၎င်းတို့ ပေးပြီးသည့် အဖိုးအခကို အသိအမှတ်ပြုပြီး လက်ခံကာ ဘုရားအိမ်တော်က အန္တိခရစ်ကို ဆက်ဆံရာတွင် မျှတမှုမရှိသကဲ့သို့ မတရားဆက်ဆံခဲ့သည်ဟု ယုံကြည်ကြလျှင် အန္တိခရစ်က ၎င်း၏ ရည်မှန်းချက်ကို ဖြစ်မြောက်အောင်မြင်ပြီး ဖြစ်လိမ့်မည်။ ၎င်းတို့သည် ဤအရာများကို လုပ်ဆောင်ရာတွင် မိမိတို့ကိုယ်ကို ချုပ်တည်းရန်မဆိုထားနှင့် မည်သည့်အခါတွင်မျှ ယိမ်းယိုင်ကြလိမ့်မည် မဟုတ်ပေ။ ၎င်းတို့သည် နောင်တရန် ရည်ရွယ်ချက်တစ်ခုတလေ ရှိဖို့မဆိုထားနှင့်၊ ဘုရားသခင်ကို ကြောက်ရွံ့သည့် စိတ်နှလုံးပင် မရှိကြပေ။ တစ်စုံတစ်ရာကို ၎င်းတို့ အမှားလုပ်မိပြီးနောက်တွင် ထိုအမှားကို အသိအမှတ်ပြုရန် ငြင်းဆိုကြသည်သာမက ဆန့်ကျင်ဘက်အနေဖြင့် တာဝန်ကို ခေါင်းရှောင်ရန် ကြိုးစားကြပြီး တစ်ချိန်တည်းတွင် မိမိတို့၏ အနာဂတ် ခရီးပန်းတိုင်အကြောင်းကို ပိုမို ပူပန်ကြလေသည်။ ၎င်းတို့၏ ခရီးပန်းတိုင်က ခြိမ်းခြောက်ခြင်း ခံရနေသည်ကို အန္တိခရစ်တစ်ဦးက မြင်သည့်အခါ သို့မဟုတ် ဘုရားအိမ်တော်က ၎င်းတို့ကဲ့သို့သော လူများအား ပျိုးထောင်တော့မည် မဟုတ်သည်ကို ကြားသည့်အခါ ၎င်းတို့ကို ပြုပြင်ကာ ဖော်ထုတ်ခဲ့သည့် လူများနှင့် ၎င်းတို့ကို သိက္ခာကျစေခဲ့သည့်လူများအပေါ် ၎င်းတို့၏ စိတ်နှလုံးနက်ရှိုင်းရာ၌ သာ၍ပင် အမုန်းတရား ခံစားကြလိမ့်မည်။ ၎င်းတို့ ပြုပြင်ခံရသည့် ဖြစ်စဉ်တစ်လျှောက်လုံးတွင် အန္တိခရစ်တစ်ဦးသည် လုံးဝ နောင်တရလိမ့်မည် မဟုတ်။ ၎င်းတို့၏ အဆင့်အတန်းနှင့် ခရီးပန်းတိုင်တို့က လုံခြုံစိတ်ချရမည်မဟုတ်ကြောင်း၊ ၎င်းတို့၏ လိုအင်ဆန္ဒများနှင့် ရည်မှန်းချက်တို့ လုံးဝ ပြီးမြောက်လိမ့်မည် မဟုတ်ကြောင်း ၎င်းတို့ အမှန်တကယ် သိရှိသွားလျှင် ရန်စောင်လာကြလိမ့်မည်ဖြစ်ပြီး ၎င်းတို့၏ အယူအဆများနှင့် အပျက်သဘောတို့ကို တိတ်တဆိတ် စတင်ဖြန့်ဝေကြလိမ့်မည်။ ၎င်းတို့ကို ပြုပြင်ခဲ့သည့် ညီအစ်ကို မောင်နှမများ သို့မဟုတ် အထက်အဆင့် ခေါင်းဆောင်များကို ၎င်းတို့ ဝေဖန်ကြလိမ့်မည်ဖြစ်ပြီး ၎င်းတို့ကို ပြုပြင်စရာ အကြောင်းရင်းမရှိကြောင်း၊ ၎င်းတို့ကို သိက္ခာဆယ်ခွင့် လုံးဝ မပေးခဲ့ကြောင်းကို ဆိုလျက် သန့်ရှင်းသော ဝိညာဉ်တော် အသုံးပြုသည့်လူကိုလည်း ဝေဖန်ပြီး တိုက်ခိုက်ကြလိမ့်မည်။ ၎င်းတို့သည် တကယ်ကို ဆင်ခြင်တုံတရား မရှိကြပေ။ ဤလူစားမျိုးသည် တရားဒေသနာ မည်မျှကြားရသည်ဖြစ်စေ သမ္မာတရားကို နားမလည်နိုင် သို့မဟုတ် ဘုရားသခင်ကို ကြောက်ရွံ့သည့် စိတ်နှလုံးအနည်းငယ်မျှ မရှိပေ။ ၎င်းတို့သည် ဘုရားသခင်ကို နှစ်ပေါင်းများစွာကြာ ယုံကြည်သည်ဖြစ်စေ ၎င်းတို့ ပိုင်ဆိုင်သင့်သည့် အသိစိတ် သို့မဟုတ် ဆင်ခြင်တုံတရားကိုပင် မပိုင်ဆိုင်နိုင်ကြပေ။ ၎င်းတို့သည် အမှန်တကယ် သနားစရာကောင်းလောက်အောင် အသုံးမကျသည့်အပြင် စက်ဆုပ်ဖွယ်ဖြစ်သည်။ အန္တိခရစ်တစ်ဦးသည် မကောင်းသည့် လုပ်ဆောင်ချက်များကို မဆင်မခြင် ကျူးလွန်ခြင်းအတွက် ပြင်းထန်စွာ ပြုပြင်ခံရသည်နှင့်တစ်ပြိုင်နက် ၎င်းအနေဖြင့် အမှားတစ်ခုတလေ လုပ်ဆောင်ခဲ့ကြောင်းကို လုံးဝ ဝန်မခံသကဲ့သို့ ၎င်းတို့အပေါ် မမျှတခြင်းအတွက် ဘုရားအိမ်တော်ကို ၎င်းတို့ စောဒကတက်ပြီး ဝေဖန်စဉ်တွင် တရားမျှတမှုမရှိဟူသည့် စိတ်ခံစားချက်နှင့်လည်း ပြည့်နေကြသည်။ ပြီးလျှင် နောက်ဆုံးတွင် ၎င်းတို့သည် ဘုရားအိမ်တော်ကို ရန်စောင်ကာ ကန့်ကွက်ပြောဆိုလျက် မိမိတို့၏ အယူအဆများကို ပွင့်ပွင့်လင်းလင်း စတင်ဖြန့်ဝေကြပြီး အဆုံးတွင် ၎င်းတို့ နှင်ထုတ်ခံရကြသည်။ ဤအဆင့်များထဲမှ တစ်ခုတလေတွင်ရှိသည့် အန္တိခရစ်၏ အပြုအမူအတွင်း၌ ပုံမှန်လူ့သဘာဝ အနည်းငယ်မျှ ရှိသလော။ အသိစိတ်နှင့် ဆင်ခြင်တုံတရားကကော အဘယ်သို့နည်း။ သမ္မာတရားနှင့် အပြုသဘောဆောင်သည့်အရာများကို ချစ်ခြင်းနှင့်ဆိုင်သည့် သရုပ်သကန်တစ်ခုလေ လုံးဝ ရှိသလော။ ဘုရားသခင်ကို ကြောက်ရွံ့သည့် စိတ်နှလုံး အနည်းငယ်မျှ ရှိသလော။ မရှိပေ၊ ဤအရာများတစ်ခုမျှ မပါရှိပေ။ အန္တိခရစ်တစ်ဦးသည် အစွန်းရောက်အောင် စက်ဆုပ်ဖွယ်ဖြစ်သည်၊ အရှက်တရားမဲ့ပြီး အလွန်အမင်း ကြောင်းကျိုးမသင့်ဖြစ်ပေသည်။ အဆင့်အတန်း၏ အကျိုးကျေးဇူးများကို ၎င်းတို့ မွေ့လျော်ခံစားနိုင်ခြင်း မရှိတော့သည့်အခါ ၎င်းတို့သည် မိမိတို့ကိုယ်ကို မျှော်လင့်ချက်မဲ့သောသူအဖြစ် သဘောထားလိုက်ကြပြီး မဆင်မခြင် စတင်ပြုမူကြသည်။ ၎င်းတို့သည် မိမိတို့အလုပ်တွင် မည်မျှမကျွမ်းကျင်သည်ဖြစ်စေ၊ အလုပ်စွမ်းဆောင်ရည်တွင် ၎င်းတို့ မည်မျှချို့တဲ့နေကြသည်ဖြစ်စေ အဆင့်အတန်း၏ အကျိုးကျေးဇူးများနှင့် အခြားသူတို့၏ လေးစားမှုကို မွေ့လျော်ခံစားချင်ကြဆဲဖြစ်သည်။ အဆင့်အတန်းနှင့် ဂုဏ်သတင်းတို့ကို မိမိတို့ဘဝထက် ပိုမိုအရေးကြီးသောအရာအဖြစ် ၎င်းတို့က မြင်ကြပြီး မည်မျှကြီးမားသည့် အမှားကို ၎င်းတို့ ပြုမိသည်ဖြစ်စေ၊ မည်သည့် အပြစ်ရှိသည့်စိတ်ကိုမျှ လုံးဝ မခံစားကြပေ။ ၎င်းတို့သည် လူသားပင် ဖြစ်ကြသလော။ ၎င်းတို့သည် သိုးရေခြုံထားသည့် ဝံပုလွေတစ်ကောင် ဖြစ်သည်။ အပြင်ပန်းအားဖြင့် လူအရေခြုံပြီး လူတစ်ဦးနှင့် တူကြသော်လည်း အတွင်းတွင် ၎င်းတို့က လူသားမဟုတ်ကြပေ။ ၎င်းတို့က အမှန်တကယ် စက်ဆုပ်ဖွယ်ဖြစ်ကြသည်။ အော်ဂလီဆန်စရာဖြစ်ပြီး ရွံစရာကောင်းကြပေသည်။

ခ။ ၎င်းတို့၌ ဖောက်ပြန်ပျက်စီးသော စိတ်သဘောထားရှိသည်ကို ဝန်ခံရန် ငြင်းဆိုခြင်း

အန္တိခရစ်တစ်ဦးက ပြုပြင်ခံရသည့်အခါ နောင်တမရရုံတင်မက အယူအဆများကိုလည်း ဖြန့်ကာ ပွင့်ပွင့်လင်းလင်း ဝေဖန်လေသည်။ ဤအတွက် ပထမဆုံးသော အဓိက အကြောင်းရင်းမှာ ၎င်းတို့သည် အမှားလုပ်မိပြီးဖြစ်သည်ကို အသိအမှတ်ပြုရန် ငြင်းဆန်ကြခြင်းဖြစ်သည်။ ဒုတိယအကြောင်းရင်းမှာ အဘယ်နည်း။ အန္တိခရစ်တစ်ဦးက ၎င်းတွင် ဖောက်ပြန်ပျက်စီးသော စိတ်သဘောထားရှိကြောင်းကို အသိအမှတ်မပြုခြင်း ဖြစ်သည်။ ဤသည်မှာ တစ်စုံတစ်ရာ အမှားလုပ်မိသည်ကို အသိအမှတ်ပြုရန် ငြင်းဆန်ခြင်းထက် သာ၍ ဆိုးရွားပြီး သာ၍ ခိုင်လုံသည် မဟုတ်လော။ ဘုရားသခင်၏ အမှုတော်ကို လက်ခံသူ၊ ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းတို့ကို လက်ခံသူ မည်သူမဆို ပိုင်ဆိုင်သင့်သည့် အနိမ့်ဆုံး အသိပညာမှာ လူသားများက ဖောက်ပြန်ပျက်စီးကြကြောင်း၊ ၎င်းတို့သည် စာတန်၏ ဖောက်ပြန်ပျက်စီးစေခြင်းခံကြရကြောင်း၊ ၎င်းတို့တွင် ဆင်ခြင်တုံတရားနှင့် လူ့သဘာဝ ကင်းမဲ့ကြောင်း၊ သမ္မာတရား မပိုင်ဆိုင် သို့မဟုတ် ဘုရားသခင်ကို မသိကြကြောင်းနှင့် ဘုရားသခင်ကို အတိုက်အခံလုပ်သည့်သူများ ဖြစ်ကြောင်းတို့ကို ပထမဆုံး အသိအမှတ်ပြုရန် ဖြစ်သည်။ အန္တိခရစ်များကသာ ၎င်းတို့ ကိုယ်တိုင်က နတ်ဆိုးများနှင့် စာတန်များဖြစ်ကြောင်းကို တစ်ကြိမ်တစ်ခါမျှ ဝန်ခံဖို့မဆိုထားနှင့်၊ ၎င်းတို့အနေဖြင့် အလွန်အမင်း ဖောက်ပြန်ပျက်စီးပြီးဖြစ်ကာ ဖောက်ပြန်ပျက်စီးသော လူသားများသည် စာတန်နှင့် အားလုံး သက်ဆိုင်ကြောင်းကို လုံးဝ ဝန်ခံကြမည် မဟုတ်ပေ။ အထူးသဖြင့် လူအများစုက မိမိတို့ကိုယ်ကို ပြန်လည်သုံးသပ်နိုင်၊ သိရှိနိုင်ပြီး ပြုပြင်ခြင်းကို လက်ခံနိုင်သည့်အချိန်တွင် အန္တိခရစ်များက ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည်ကိုပင် ဝန်မခံနိုင်ကြပေ။ ဤသည်မှာ ဆိုးရွားသော ပြဿနာတစ်ခု ဖြစ်သည်။ အဘယ်ကြောင့် ဆိုးရွားသည်ဟု ငါ ပြောသနည်း။ အန္တိခရစ်များက သမ္မာတရားကို အသိအမှတ်ပြုနိုင်စွမ်း မရှိသကဲ့သို့ ဘုရားနှုတ်ကပတ်တော်များက သမ္မာတရားဖြစ်သည်ကို လက်မခံကြသည့်အတွက် ဘုရားနှုတ်ကပတ်တော်များတွင် ပြောထားသည့် မည်သည့်အရာကိုမဆို မိမိတို့၏ စိတ်နှလုံးအတွင်းထဲမှ လက်ခံရန် ငြင်းဆန်ကြသည်။ လူအချို့က “ယင်းကို သူတို့ လက်ခံရန် ငြင်းဆန်သည်ဟု ကိုယ်တော် အဘယ်သို့ ပြောနိုင်သနည်း။ သူတို့က နတ်ဆိုးများနှင့် စာတန်များဖြစ်ကြောင်း၊ ဘုရားသခင်၏ ရန်သူများဖြစ်ကြောင်း ဝန်ခံခဲ့ကြသည်”ဟု ပြောကြသည်။ ယင်းကို ဝန်ခံခြင်းအဖြစ် အဘယ်သို့ ယူဆသနည်း။ ဘာသာတရား မရှိသူတစ်ဦးကပင်လျှင် ၎င်းက လူကောင်းတစ်ဦးမဟုတ်ကြောင်း ပြောကောင်းပြောနိုင်သော်လည်း ယင်းက ဖောက်ပြန်ပျက်စီးသော စိတ်သဘောထားတစ်ခုရှိခြင်းကို ဝန်ခံခြင်းအဖြစ် မှတ်ယူ၍ ရသလော။ မှတ်၍မရပေ။ ဖောက်ပြန်ပျက်စီးသော စိတ်သဘောထားတစ်ခုရှိကြောင်း စစ်မှန်သည့် ဝန်ခံခြင်းမှာ ပထမဆုံးအနေဖြင့် သင် မည်သည့်လူစားမျိုး ဖြစ်သည်ကို သိရှိခြင်း ဖြစ်သည်။ ထိုအရာက အမျိုးမျိုးသော အတိုင်းအတာထိ ဘုရားသခင် ဖော်ပြသည့် မတူကွဲပြားသော ဖောက်ပြန်ပျက်စီးသည့် စိတ်သဘောထားများနှင့် မိမိကိုယ်ကို ဆက်စပ်နိုင်စေခြင်းအပြင် မတူကွဲပြားသော အခြေအနေများတွင်ရှိနေစဉ် သင်ထုတ်ဖော်ပြသည့် မတူကွဲပြားသော ဖောက်ပြန်ပျက်စီးသည့် စိတ်သဘောထားများကို ဆက်လက်၍ အသိအမှတ်ပြုနိုင်ခြင်းကိုလည်း ဆိုလိုသည်။ ဤအရာများသည် တူညီသည့် ခိုင်လုံသော သရုပ်သကန်များဖြစ်သည် မဟုတ်လော။ (ဟုတ်ပါသည်။) သို့သော် အန္တိခရစ်တစ်ဦးသည် ဘုရားနှုတ်ကပတ်တော်များကို အသိအမှတ်မပြုဘဲ ထိုအစား စက်ဆုပ်ရွံရှာသောကြောင့် ဤအရာများကို မပိုင်ဆိုင်ကြပေ။ ထို့ကြောင့် ၎င်းတို့သည် လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများကို ဖော်ထုတ်သည့် ဘုရားနှုတ်ကပတ်တော်များကို နားထောင်ရုံနားထောင်ပြီး ထိုမျှသာဖြစ်သည်။ ၎င်းတို့သည် မိမိတို့ကိုယ်ကို လုံးဝ ပြန်လည်သုံးသပ်ခြင်းမရှိ၊ မိမိတို့ကိုယ်ကို စိစစ်ခြင်းမရှိ သို့မဟုတ် ၎င်းတို့၏ စိတ်နှလုံးအတွင်းထဲတွင် မိမိတို့ကိုယ်တိုင်နှင့် ဤစကားများကို ယှဉ်ကြည့်ခြင်း မရှိကြပေ။ တစ်နည်းအားဖြင့် ၎င်းတို့သည် မိမိတို့၏ အမျိုးမျိုးသော သရုပ်သကန်များ၊ ကြံရွယ်ချက်များ၊ အတွေးများနှင့် ရှုထောင့်အမြင်များကို ဘုရားသခင်၏ ဤနှုတ်ကပတ်တော်များအတိုင်း စိစစ်ကာ နှိုင်းယှဉ်ကြည့်ခြင်း မရှိကြပေ။ ၎င်းတို့က ဤအရာများကို လုံးဝ လုပ်ဆောင်ခြင်းမရှိကြ။ ၎င်းတို့က ဤအရာများကို မလုပ်ဆောင်ခြင်းသည် မည်သည့်အရာကို ညွှန်ပြသနည်း။ ၎င်းတို့အတွက်မှာမူ ဘုရားသခင် ပြောဆိုထားသည့် ဤစကားများသည် အမှုအရာများကို သရုပ်ဖော်သည့် နည်းလမ်းတစ်ခု၊ မတူကွဲပြားသော ရှုထောင့်အမြင်တစ်ခုသက်သက် ဖြစ်သည်။ ယင်းတို့သည် လူ၏ စိတ်သဘောထားများ၊ ပင်ကိုစရိုက်၊ လက်တွေ့လုပ်ဆောင်မှုများနှင့် အနှစ်သာရတို့ကို ဖော်ပြခြင်းနှင့်ဆိုင်သည့် မတူကွဲပြားသော နည်းလမ်းတစ်ခု သက်သက် ဖြစ်သည်။ ယင်းတို့သည် လူ၏ စိတ်သဘောထားများကို သတ်မှတ်ခြင်းအတွက် စံသတ်မှတ်ချက် လုံးဝ မဟုတ်ပေ ဟူ၍ဖြစ်လေသည်။ ဤသည်မှာ အန္တိခရစ်များက ဘုရားနှုတ်ကပတ်တော်များကို သမ္မာတရားအဖြစ် အလေးမထားပုံကို ဖော်ပြရန် တိကျမှန်ကန်သည့် နည်းလမ်းတစ်ခု ဖြစ်သည်။ အန္တိခရစ်များသည် လူသားမျိုးနွယ်၏ အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို ဘုရားသခင်၏ ဖော်ထုတ်ခြင်းအပေါ် မိမိတို့၏ စိတ်များတွင် ခန့်မှန်းခြေ သိနားလည်မှုတစ်ခုသာ ရှိကြသော်လည်း ထိုအရာကို မိမိတို့၏ စိတ်နှလုံးများထဲတွင် လုံးဝ လက်မခံကြပေ။ ထိုအရာကို ၎င်းတို့ လက်မခံကြသည့်အတွက် ၎င်းတို့အပေါ် တစ်စုံတစ်ရာ ကျရောက်သည့်အခါ မိမိတို့၏ စိတ်သဘာထားကို ချုပ်တည်းရန်၊ မိမိတို့၏ လက်တွေ့လုပ်ဆောင်မှုများကို ပြောင်းလဲပြီး မိမိတို့၏ မမှန်ကန်သည့် ရှုထောင့်အမြင်များကို ဖြေရှင်းရန် ဘုရားနှုတ်ကပတ်တော်များကို ၎င်းတို့ အသုံးပြုနိုင်ကြသလော။ လုံးဝ အသုံးမပြုနိုင်ကြပေ။ အန္တိခရစ်များက သမ္မာတရားကို လက်မခံကြပေ။ ယင်းက ၎င်းတို့အနေဖြင့် မိမိတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည်ကို ဝန်မခံကြဟု ဆိုလိုပေသည်။ ဥပမာအနေဖြင့် မာနထောင်လွှားခြင်းကို ကြည့်လော့။ ဤစိတ်သဘောထားကို ဖော်ထုတ်သည့် ဘုရားနှုတ်ကပတ်တော်များက လူတွင် ဤစိတ်သဘောထား ထင်ရှားကာ ပေါ်လွင်သည့် နည်းလမ်းအချို့အကြောင်းကို ပြောဆိုသည်။ သမ္မာတရားကို လိုက်စားပြီး ဘုရားနှုတ်ကပတ်တော်များက သမ္မာတရားဖြစ်ကြောင်း အသိအမှတ်ပြုသည့် လူတစ်ဦးသည် မိမိတို့၏ကိုယ်ပိုင် အပြုအမူကိုလည်းကောင်း၊ စိတ်သဘောထားကိုလည်းကောင်း ဤဘုရားနှုတ်ကပတ်တော်များနှင့် နှိုင်းယှဉ်ချိန်ဆလိမ့်မည်ဖြစ်သည်။ ၎င်းတို့သည် ဤအရာများကို အကြိမ်ကြိမ် နှိုင်းယှဉ်ချိန်ဆလိမ့်မည်ဖြစ်ပြီး ထို့နောက်တွင် “ကျွန်ုပ်၌ မာနထောင်လွှားသော စိတ်သဘောထားတစ်ခု ရှိပါသည်။ ဤအရာကို ကျွန်ုပ် လုပ်ဆောင်သည့်အချိန်တွင် ကျွန်ုပ် ထုတ်ဖော်ပြခဲ့သည့် စိတ်သဘောထားဖြစ်သည်။ ကျွန်ုပ်၏ ဤအတွေးများ၊ လုပ်ရပ်များနှင့် သဘောထားတို့သည် မာနထောင်လွှားကြပါသည်။ အခြားသူတို့ကို ကျွန်ုပ် ဆက်ဆံသည့်၊ ကျွန်ုပ်၏ အလုပ်ကို လုပ်ဆောင်ပြီး ကျွန်ုပ်၏ တာဝန်ကို ကိုင်တွယ်သည့် ဤနည်းလမ်းများက မာနထောင်လွှားသည်”ဟု ဝန်ခံကြလိမ့်မည်။ ယင်းမှာ ဘုရားနှုတ်ကပတ်တော်များက သမ္မာတရားဖြစ်သည်ကို အသိအမှတ်ပြုခြင်း ဖြစ်သည် မဟုတ်လော။ (ဟုတ်ပါသည်။) ၎င်းတို့သည် ဘုရားနှုတ်ကပတ်တော်များကို စံနှုန်းအဖြစ် ရှုမြင်ကြပြီး မိမိတို့ကိုယ်ပိုင် အပြုအမူကို နှိုင်းယှဉ်မှုများပြုလုပ်ဖို့ အသုံးပြုကြပြီး ဆက်စပ်မှုတစ်ခု ရှာတွေ့သည့်အခါ ၎င်းတို့က မိမိတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်း၊ ဘုရားသခင် ပြောဆိုသမျှတိုင်းသည် မှန်ကန်ပြီး လုံးဝ မမှားကြောင်းတို့ကို အမှုမဲ့အမှတ်မဲ့ အသိအမှတ်ပြုမိကြသည်။ ယခုတွင်မူ လူတို့က မိမိတို့တွင် ဖောက်ပြန်ပျက်စီးသော စိတ်သဘောထားတစ်ခုရှိသည်ဟု အသိအမှတ်ပြုပြီးနောက် မိမိတို့၏ ဖောက်ပြန်ပျက်စီးသော စိတ်သဘောထားကို ဖြေရှင်းဖို့ ဘုရားနှုတ်ကပတ်တော်များကို အသုံးပြုနိုင်ကြခြင်း ရှိမရှိဟူသည်ကို မပြောကြစို့နှင့်။ ပထမဆုံးအနေဖြင့် လူတို့က မိမိတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည်ကို အသိအမှတ်ပြုခြင်း ရှိမရှိဟူသည့်အကြောင်းကိုသာ ပြောဆိုကြစို့။ အသိအမှတ်ပြုခြင်းနှင့် ပတ်သက်လာသည့်အခါ ဆင်ခြင်တုံတရား၊ အသိစိတ်နှင့် ပုံမှန်တွေးခေါ်မှုတို့ကို ပိုင်ဆိုင်သည့် လူအများစုသည် ဘုရားနှုတ်ကပတ်တော်မှ ဉာဏ်အလင်းပေးခြင်းနှင့် အလင်းပြမှုတို့ကို ရရှိနိုင်ပြီး ထို့နောက်တွင် ဘုရားနှုတ်ကပတ်တော်များကို လက်ခံကာ “အာမင်”ဟု အမှုမဲ့အမှတ်မဲ့ ပြောဆိုမိကြသည်၊ ဘုရားနှုတ်ကပတ်တော်များက သမ္မာတရားဖြစ်ကြောင်း ဝန်ခံမိကြပြီး ထိုသို့ဖြင့် ၎င်းတို့သည် ဖောက်ပြန်ပျက်စီးသော စိတ်သဘောထားတစ်ခုရှိသည့် ဖောက်ပြန်ပျက်စီးသော လူသားတစ်ဦးဖြစ်ကြောင်း အသိအမှတ်ပြုကာ ဘုရားသခင် ရှေ့မှောက်တွင် ဦးညွှတ်ကြသည်။ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခုရှိကြောင်း ၎င်းတို့ အသိအမှတ်ပြုပြီးသည်နှင့်တစ်ပြိုင်နက် ၎င်းတို့သည် ဘုရားသခင်၊ သမ္မာတရားနှင့် အထူးသဖြင့် ပြုပြင်ခံရခြင်းအပေါ် မှန်ကန်သည့်၊ သင့်တော်သည့် သဘောထားတစ်ခု ရှိကြလိမ့်မည်။ ဆိုလိုသည်မှာ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်း အသိအမှတ်ပြုနေစဉ်တွင် ၎င်းတို့ ပြုပြင်ခံရသည့်အခါ ဤပြုပြင်ခြင်းကို စိတ်နှလုံးမှ အမှတ်တမဲ့နှင့် မသိစိတ်၏ စေ့ဆော်မှုအရ ကျိုးနွံနာခံနိုင်ကြလိမ့်မည်ဖြစ်ပြီး လက်ခံရန် လိုလားနေကြလိမ့်မည်။ ပြုပြင်ခြင်းမှတစ်ဆင့် ၎င်းတို့ကို ချုပ်ထိန်းကာ ဆုံးမပဲ့ပြင်ဖို့ အခြားသူများကို တောင့်တကြသည့် လူအချို့ပင် ရှိပြီး ၎င်းတို့သည် ပြုပြင်ခံရခြင်းအပေါ် အပြုသဘောဆောင်သည့် ခံစားချက်များ အလွန် အလွယ်တကူ ဖြစ်ပေါ်ကြသည်။ ၎င်းတို့သည် ထိုအရာအပေါ် အပြုသဘောဆောင်သည့်၊ တက်ကြွသည့် သဘောထားတစ်ခု ရှိကြသည်။ ဤသည်တို့မှာ ပုံမှန်လူများဖြစ်သည်။ တစ်ဦးတည်းသော မူမမှန်သည့်လူများမှာ အန္တိခရစ်များဖြစ်ကြသည်။ ထိုသို့သော လူများသည် ဘုရားနှုတ်ကပတ်တော်များကို လက်မခံကြ၊ ထိုနှုတ်ကပတ်တော်များကို အထင်သေးမှုဖြင့် မကြာခဏ ်ငေါ့ကြပြီး မိမိတို့၏ စိတ်နှလုံးများတွင် အတိုက်အခံဖြစ်ကြသည်၊ ဝေဖန်ကာ ရှုတ်ချကြလေသည်။ ထို့ကြောင့် ၎င်းတို့သည် လူ၏ ဖောက်ပြန်ပျက်စီးသော စိတ်သဘောထားများကို ဘုရားသခင်၏ ဖော်ထုတ်ခြင်းနှင့် သရုပ်ဖော်ခြင်းတို့အပေါ် တူညီသည့် သဘောထားရှိကြသည်။ ယင်းမှာ မည်သည့် သဘောထားဖြစ်သနည်း။ ဥပမာအနေဖြင့် ဘုရားသခင်က လူတို့တွင် ဖောက်ပြန်ပျက်စီးသော စိတ်သဘောထားတစ်ခုရှိကြောင်းကို ပြောဆိုပြီး ထိုဖောက်ပြန်ပျက်စီးသော စိတ်သဘောထား၏ တိကျသည့် သရုပ်သကန်များအကြောင်း ပြောဆိုဆွေးနွေးခြင်းကို ကြည့်လော့။ အန္တိခရစ်တစ်ဦးက ဤတိကျသည့် သရုပ်သကန်များအကြောင်းကို ကြားသည့်အခါ ဤအရာကို လက်ခံရန် ၎င်းတို့ ငြင်းဆန်ရုံမျှသာ မဟုတ်ဘဲ ထိုအစား ၎င်းတို့သည် ဘုရားသခင် ပြောဆိုသည့် ဤတိကျသော သရုပ်သကန်များအား တိုး၍ အထင်သေးကြသည်။ ၎င်းတို့သည် အဘယ်ကြောင့် ထိုသို့ လုပ်ဆောင်ကြမည်နည်း။ အဘယ်ကြောင့်ဆိုသော် ၎င်းတို့သည် သမ္မာတရားနှင့် အပြုသဘောဆောင်သော အရာများအပေါ် စာတန်၏ သဘောထားဖြစ်သည့် စာတန်၏ ဆင်ခြင်တွေးခေါ်မှုစနစ်နောက်ကို လိုက်ကြသောကြောင့်ဖြစ်သည်။ ၎င်းတို့က “သင်သည် ဤအရာကို မာနထောင်လွှားမှုဟု ခေါ်သော်လည်း တတ်စွမ်းနိုင်သူများထဲတွင် မည်သူသည် မဝင့်ကြွားဘဲနေသနည်း။ ခေါင်းဆောင်မှု ပါရမီရှိသည့်လူများထဲတွင် မည်သူသည် ခံ့ညားထည်ဝါသော နည်းလမ်းတစ်ခုဖြင့် စကားမပြောဘဲနေသနည်း။ အဆင့်အတန်း ရှိသည့်လူတို့ထဲတွင် မည်သူသည် အနည်းငယ် မဝင့်ကြွားဘဲနေသနည်း။ ဤအရာများထဲမှတစ်ခုမျှသည် အရေးမကြီးပေ။ ဤအရာများအားလုံးသည် ဘာသာတရားမရှိသည့် လောကတွင် လုံးဝ ပုံမှန်ဖြစ်သော်လည်း ဤနေရာတွင် သင်တို့အားလုံးက တစ်ဆိတ်ကိုတစ်အိတ် လုပ်နေကြသည်။ ထို့အပြင် အခြားသူတို့နှင့် ဆွေးနွေးခြင်းမရှိဘဲ တစ်စုံတစ်ခုကို လုပ်ဆောင်ခြင်းသည် မာနထောင်လွှားမှုအဖြစ် အမှန်တကယ် မှတ်ယူ၍ရသလော။ ယင်းမှာ အမှန်တကယ်ပင် ထင်ရာစိုင်းခြင်း ဖြစ်သလော။ တတ်စွမ်းနိုင်သည့်လူများက ထိန်းချုပ်သင့်ပြီး အာဏာကို လက်ဝါးကြီးအုပ်နိုင်ခြင်းကို အရည်အချင်းရှိခြင်းဟု ခေါ်သည်။ သာမန်လူများဖြစ်သည့် သင်တို့နှင့် အမှုအရာများကို ဆွေးနွေးခြင်းတွင် အဘယ်အသုံးဝင်မှု ရှိသနည်း။ သင်တို့ အဘယ်အရာကို သိရှိကြသနည်း။ ထို့ကြောင့် ကျွန်ုပ်သည် မာနထောင်လွှားနေခြင်း မဟုတ်ပါ။ အရည်အချင်းရှိကာ တတ်စွမ်းနိုင်ခြင်းသာ ဖြစ်သည်။ ထိုအရာကို ခေါင်းဆောင်မှု အရည်အသွေးရှိခြင်းဟု ခေါ်ပြီး ယင်းမှာ မွေးရာပါ ပါရမီတစ်ခု ဖြစ်သည်။ ကျွန်ုပ်တွင် ထိုသို့သော ကြီးမြတ်သည့် ပင်ကိုစွမ်းရည်ရှိသည်။ မည်သည့်အရာကိုမဆို ကျွန်ုပ် လုပ်ဆောင်နိုင်သည်။ အခြေအနေများက မည်သည့်အရာဖြစ်စေ၊ သို့မဟုတ် မည်သည့် အဖွဲ့တွင် ကျွန်ုပ် ရှိသည်ဖြစ်စေ ကြီးကြပ်နိုင်သည်။ ဤသည်မှာ ပါရမီရှိသော လူတစ်ဦးဖြစ်ခြင်း ဖြစ်သည်။ ပါရမီရှိသည့် လူများသည် နင်းချေခြင်းမခံရသင့်သကဲ့သို့ ဖော်ထုတ်ခြင်းခံရသင့်ပေ။ ထိုအစား မည်သည့်အဖွဲ့တွင် သူတို့ရှိသည်ဖြစ်စေ၊ သူတို့ ချီးကျူးခံရသင့်သည်၊ ချီးမြှောက်ခံရသင့်ပြီး အရေးပါသည့် အခန်းကဏ္ဍများကို အပေးခံရသင့်သည်။ သူတို့သည် ခေါင်းဆောင်မှု အရည်အသွေးများရှိသည့် တတ်စွမ်းနိုင်သော၊ ပါရမီရှိသောလူများ ဖြစ်သဖြင့် ခေါင်းဆောင်တစ်ဦး၊ အကြီးအကဲတစ်ဦး၏ ပြောဆိုပြုမူပုံ ရှိသင့်သည်။ ၎င်းတို့က ဤအရာများကို ဖုံးကွယ်နေလျှင် ယင်းမှာ ဟန်ဆောင်ဗန်းပြနေခြင်း မဟုတ်လော”ဟု ပြောကြသည်။ ၎င်းတို့သည် မာနထောင်လွှားသော စိတ်သဘောထားအပေါ် ဘုရားသခင်၏ ဖော်ထုတ်မှုကို ဝေဖန်ကာ ရှုတ်ချဖို့အတွက် ဤမူမမှန်သည့် အကြောင်းပြချက်နှင့် ဤအယူလွဲများကို အသုံးပြုကြသည်။ ထို့ကြောင့် မည်သည့်အရာကို သင် ပြောသည်ဖြစ်စေ၊ ဘုရားသခင် ဖော်ပြကာ သတ်မှတ်သည့် ဖောက်ပြန်ပျက်စီးသော စိတ်သဘောထား၏ အမျိုးမျိုးသော သရုပ်သကန်များကို ၎င်းတို့ လုံးဝ အသိအမှတ်ပြုကြလိမ့်မည် မဟုတ်ပေ။ ၎င်းတို့က “ဘုရားပြောသည့် အရာသည် အမှုအရာများကို သရုပ်ဖော်ခြင်းနှင့်ဆိုင်သည့် နည်းလမ်းတစ်ခုသာ ဖြစ်သည်။ ထိုအရာသည် အတော်အတန် အပြုသဘောဆောင်သည်၊ သမားရိုးကျဖြစ်ကာ အစဉ်အလာ ဖြစ်သော်လည်း သမ္မာတရားအဖြစ် သတ်မှတ်၍မရပေ။ ထိုအရာက လူအချို့နှင့်သာ သင့်တော်သည်။ ဥပမာအနေဖြင့် လူအချို့သည် အတော်လေး မာယာကင်းပြီး ၎င်းတို့တွင် မည်သည့်ပါရမီမျှ မရှိကြသကဲ့သို့ အလွန် တတ်စွမ်းခြင်း သို့မဟုတ် တော်ခြင်းလည်း မရှိကြသည့်အပြင် ၎င်းတို့တွင် ခေါင်းဆောင်မှု အရည်အသွေးများ မရှိကြပေ။ ၎င်းတို့တွင် သင့်တင့်လျောက်ပတ်သည့် တွဲဖက်မရှိလျှင် ပြုမူဆောင်ရွက်သည့်အခါ အခြားသူတို့နှင့် တိုင်ပင်ရမည်ဖြစ်ပြီး မတိုင်ပင်လျှင် မိမိတို့ အလုပ်ကို မထမ်းဆောင်နိုင်ကြပါ။ ဤသည်မှာ ဘုရားနှုတ်ကပတ်တော်များနှင့် ကိုက်ညီသည့် လူစားမျိုး ဖြစ်သည်”ဟု တွေးကြသည်။ ဤကဲ့သို့သော အကြောင်းပြချက်များသည် စာတန်ဆန်သော အယူလွဲများနှင့် မှားယွင်းပြီး အဓိပ္ပာယ်မဲ့သောအရာများချည်းသာ ဖြစ်သည်။

ဘုရားနှုတ်ကပတ်တော်များက သမ္မာတရားဖြစ်သည်ကို အန္တိခရစ်များက လုံးဝ မယုံကြည်ကြပေ။ ထို့ကြောင့် ယင်းတို့ကို ၎င်းတို့ ကြားသည့် မည်သည့်အချိန်တွင်မဆို ၎င်းတို့သည် ဟန်ဆောင်လုပ်ပြရုံ လုပ်ပြကြသည်။ ၎င်းတို့သည် အသွင်အပြင်များကို ထိန်းဖို့အတွက် ဘုရားနှုတ်ကပတ်တော်များကို အသုံးပြုသည့် ဖာရိရှဲများကဲ့သို့သာ ဖြစ်ကြသည်။ ၎င်းတို့သည် ထိုနှုတ်ကပတ်တော်များကို မိမိတို့၏ စိတ်နှလုံးအတွင်းထဲတွင် လက်မခံကြ သို့မဟုတ် ဘုရားနှုတ်ကပတ်တော်များကို မိမိတို့၏ အသက်နှင့် မိမိတို့၏ လက်တွေ့လုပ်ဆောင်မှုအတွက် ရည်မှန်းချက် မဖြစ်စေကြပေ။ ဤသည်မှာ အန္တိခရစ်တစ်ဦးက အမှားတစ်ခုကို ကျူးလွန်သည့်အချိန်တွင် ထိုကိစ္စရပ်တွင် ၎င်းတို့ ထုတ်ဖော်ပြသည့် စိတ်သဘောထား၊ အနှစ်သာရတို့နှင့် စပ်လျဉ်း၍ ၎င်းတို့ကို သင် ပြုပြင်သည့်အခါ လက်ခံမည့်အရေးကို မဆိုထားနှင့်၊ ထိုအတွက် ၎င်းတို့ကို သင် ပြုပြင်ပြီး ဖော်ထုတ်သည့်အခါ ၎င်းတို့ တစ်စုံတစ်ရာ အမှားလုပ်မိသည်ကို ဝန်မခံကြမည့် အကြောင်းရင်း ဖြစ်သည်။ ၎င်းတို့က တစ်စုံတစ်ရာ အမှားလုပ်မိပြီးဖြစ်သည်ကို အသိအမှတ်ပြုရန် ငြင်းဆန်ခြင်းကဲ့သို့ပင် အန္တိခရစ်တစ်ဦးက ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြသည့်အခါ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခုရှိကြောင်းကို ငြင်းဖို့အတွက် ၎င်းတို့တွင် အကြောင်းပြချက်တစ်ခုခု၊ ဆင်ခြေတစ်ခုခု၊ ရှင်းပြချက်တစ်ခုခု အမြဲ ရှိကြလိမ့်မည်။ ဥပမာအနေဖြင့် ကိစ္စရပ်တစ်ခုခုတွင် မာနထောင်လွှားသော စိတ်သဘောထားတစ်ခုကို ၎င်းတို့ ထုတ်ဖော်ပြသည့်အခါ ၎င်းတို့က အလောတကြီးဖြစ်နေခဲ့ကြောင်း၊ ထိုအရာက မကောင်းသည့် စကားလုံး ရွေးချယ်မှုတစ်ခုဖြစ်ကာ ၎င်းတို့၏ အသံကို အနည်းငယ် ကျယ်ကျယ်ပြောမိကြောင်း ပြောဆိုကြသည်။ ၎င်းတို့အနေဖြင့် အခြားသော ကိစ္စရပ်တွင် လှည့်ဖြားတတ်နေခဲ့ပြီး ပွင့်လင်းခြင်းမရှိခဲ့ဟု တစ်စုံတစ်ဦးက ပြောလျှင် ၎င်းတို့က လူအများစုတွင် ညံ့ဖျင်းသည့် အစွမ်းအစရှိသောကြောင့် ဖြစ်နေသည့်အရာကို ၎င်းတို့ပြောလျှင် အခြားသူတို့က နားလည်မည် မဟုတ်သကဲ့သို့ ၎င်းတို့ ပြောသည့်အရာကို အထင်လွဲကြမည်ဖြစ်ပြီး ဤသည်မှာ ၎င်းတို့ မပွင့်လင်းခဲ့ကြရသည့် အကြောင်းရင်းဖြစ်သည်ဟု ပြောကြသည်။ မည်သည့် ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်ပြသည်ဖြစ်စေ၊ ဆင်ခြေများနှင့် ရှင်းပြချက်များ အမြဲ ရှာတွေ့နိုင်ကြသည်။ ခြုံကြည့်သော် မည်သည့် ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်ပြသည်ဖြစ်စေ၊ ထိုအရာက မည်မျှသိသာသည်ဖြစ်စေ၊ ဆိုးရွားသည်ဖြစ်စေ ယင်းမှာ ဖောက်ပြန်ပျက်စီးသော စိတ်သဘောထားဖြစ်ကြောင်းကို ၎င်းတို့ လုံးဝ ဝန်ခံကြလိမ့်မည် မဟုတ်ပေ။ အန္တိခရစ်များသည် လူတို့ရှေ့တွင် တစ်ခုပြောကာ ၎င်းတို့နောက်ကွယ်တွင် အခြားတစ်ခု ပြောလျက် မကြာခဏ လိမ်ညာကြပြီး ၎င်းတို့က မည်သည့်အချိန်တွင် အမှန်တရား ပြောနေပြီး မည်သည့်အချိန်တွင် လိမ်ညာနေကြသည်ဟူသည်ကို မည်သူကမျှ မခွဲခြားနိုင်သည့်အပြင် မည်သူကမျှ မသိကြပေ။ သို့သော် ၎င်းတို့သည် မိမိတို့က ရိုးသားသောသူတစ်ဦးထက် လှည့်ဖြားတတ်သော လူတစ်ဦးဖြစ်သည်ကို လုံးဝ ဝန်ခံကြလိမ့်မည် မဟုတ်ပေ။ ဆန့်ကျင်ဘက်အနေဖြင့် ၎င်းတို့သည် မကြာခဏ မိမိတို့ကိုယ်ကို မှန်ကန်ကြောင်းပြကာ ၎င်းတို့ မည်သို့ အလွန်အမင်း မာယာကင်းမဲ့ကြသည်၊ အထူးသဖြင့် အခြားသူတို့နှင့်ရှိသည့်အခါ မည်သို့ ရိုးသားစစ်မှန်ကြသည်ဟူသည်နှင့် အခြားလူတစ်ဦးတွင် အခက်အခဲများ တစ်ခုတလေရှိသည့်အခါ မိမိတို့ စိတ်နှလုံးများ၏ ကြင်နာမှုဖြင့် ထိုလူကို ၎င်းတို့ မည်မျှ ကူညီချင်ကြသည်ဟူသည်တို့ကို ရှင်းပြကြသည်။ အန္တိခရစ်များက ၎င်းတို့တွင် ဖောက်ပြန်ပျက်စီးသော စိတ်သဘောထား ရှိသည်ကို ဝန်မခံရုံတင်မက ၎င်းတို့သည် မိမိတို့ကိုယ်ကို ဖုံးဖိဖာထေးရန် အမြဲ ကြိုးစားနေကြသည်၊ ၎င်းတို့အနေဖြင့် လူကောင်းတစ်ဦး၊ ကြင်နာသည့်လူတစ်ဦးဖြစ်ကြပုံနှင့်ပတ်သက်၍ ကြွားဝါနေကြလေသည်။ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည်ကို ဝန်မခံရုံတင်မက တစ်ချိန်တည်းတွင် လူတို့ကို ဖျောင်းဖျရာတွင် ၎င်းတို့ မည်မျှ တော်ကြောင်း၊ လူတို့၏ မျက်နှာသာကို ရရှိခြင်းနှင့် လူတို့ကို စည်းရုံးသိမ်းသွင်းခြင်းတွင် ၎င်းတို့ မည်မျှတော်ကြောင်းတို့ကိုလည်း ကြွားဝါကြသည်။ လူတို့ကြားတွင် ပြုမူဆောင်ရွက်ခြင်း၊ စကားပြောဆိုခြင်းတို့နှင့် ပတ်သက်လာသည့်အခါ ၎င်းတို့ မည်မျှ မဟာဗျူဟာမြောက်ပြီး တတ်စွမ်းနိုင်ကြသည်၊ မည်သူကမျှ မထူးချွန်နိုင်သကဲ့သို့ ၎င်းတို့ကို မကျော်လွန်နိုင်ပုံ၊ မည်သူကမျှ ၎င်းတို့၏ အလုပ်အတွက် သာ၍ အရည်အချင်းမရှိပုံတို့ကို ကြွားဝါကြသည်။ အန္တိခရစ်တစ်ဦးက အဖိုးအခအနည်းငယ် ပေးသည့်အခါ အဆင့်မြင့်သည့် အယူဝါဒနှင့် သဘောတရားအချို့ကို ဟောပြောနိုင်ပြီး လူတို့ကို အထင်အမြင်မှားစေကာ လူအများစုကို ၎င်းတို့အား လေးစားစေသည့် အရာတစ်စုံတစ်ခုကို တိုတောင်းသည့် အချိန်ကာလတစ်ခုကြာ လုပ်ဆောင်သည့်အခါ ၎င်းတို့အနေဖြင့် မိမိတို့၏ ဖောက်ပြန်ပျက်စီးသော စိတ်သဘောထားကို အောင်မြင်စွာ ဖုံးဖိထားပြီး ဖြစ်သည်ဟူ၍လည်းကောင်း၊ လူတို့အား မိမိတို့၏ ဖောက်ပြန်ပျက်စီးသော စိတ်သဘောထားကို လျစ်လျူရှုစေဖို့ လုပ်ဆောင်နိုင်ပြီး ဖြစ်သည်ဟူ၍လည်းကောင်း တွေးထင်ကြလိမ့်မည်။ ထို့ကြောင့် အန္တိခရစ်များ၏ ဤသရုပ်သကန်များနှင့် မိမိတို့၏ ဖောက်ပြန်ပျက်စီးသော စိတ်သဘောထားအပေါ် ၎င်းတို့ထားရှိသည့် ဤသိနားလည်မှုမျိုးနှင့် သဘောထားမျိုးအရ ၎င်းတို့ ပြုပြင်ခံရသည့်အခါ ၎င်းတို့၏ ပထမဆုံးသော တုံ့ပြန်မှုမှာ ထိုအရာကို ဆန့်ကျင်ကာ အတိုက်အခံလုပ်ရန်၊ မိမိတို့၏ ဂုဏ်သတင်းကို ယခင်အတိုင်းပြန်ဖြစ်စေဖို့ တတ်နိုင်သမျှအရာရာကို လုပ်ဆောင်ရန် ဖြစ်သည်။ အသင်းတော်၏ အလုပ်အပေါ် ၎င်းတို့ ဖြစ်စေခဲ့ကြသည့် ဆုံးရှုံးမှုများကို အသိအမှတ်ပြုရန် ငြင်းဆန်ခြင်းအပြင် ဤကိစ္စရပ်တွင် ၎င်းတို့ ထုတ်ဖော်ပြသည့် ဖောက်ပြန်ပျက်စီးသော စိတ်သဘောထားနှင့် မိမိတို့၏ ဖောက်ပြန်ပျက်စီးသော စိတ်သဘောထား၏ မလုပ်လုပ်အောင် စေ့ဆော်မှုအောက်တွင် ကျူးလွန်မိခဲ့ကြသည့် အမှားတို့ကိုလည်း အသိအမှတ်ပြုရန် ၎င်းတို့ ငြင်းဆန်ကြလိမ့်မည်ဖြစ်သည်။ အန္တိခရစ်များ၏ ဤသရုပ်သကန်နှင့် အနှစ်သာရကို ထောက်သော် စိတ်သဘောထားဆိုင်ရာ ပြောင်းလဲမှုကို စွမ်းဆောင်ရရှိရန် ၎င်းတို့အတွက် ဖြစ်နိုင်သလော။ (မဖြစ်နိုင်ပါ။)

မိမိတို့အလုပ်တွင် အမှားများပြုလုပ်မိသည့်၊ ပျင်းရိသည့်၊ မိမိတို့အလုပ်ကို မဆောင်ရွက်သကဲ့သို့ တိကျသည့် အလုပ်တာဝန်များကို လျစ်လျူရှုနေစဉ် လူတို့ကို ဩဇာပေးနေသေးသည့်၊ မကောင်းသည့် လုပ်ဆောင်ချက်များကို မဆင်မခြင်ကျူးလွန်ကာ အမှုအရာများအား မိမိတို့သဘောအတိုင်း လုပ်ဆောင်ကြသည့် အန္တိခရစ်အချို့ကို ငါ ကြုံရပြီးဖြစ်သည်။ ထိုသို့သော အန္တိခရစ်များသည် ဤအရာအတွက် ပြုပြင်ခံရသည့်အခါ အပေါ်ယံတွင် ၎င်းတို့အနေဖြင့် အလွန် လိုက်လျောလွန်းသည့်ပုံပေါ်သော်လည်း နောက်ကွယ်တွင် ၎င်းတို့ လုံးဝ နောင်တမရကြပေ။ ၎င်းတို့၏ နောင်တမရသော သဘောထားမှ အကဲဖြတ်သော် ၎င်းတို့သည် ပြုပြင်ခံရခြင်းကို အနည်းငယ်မျှ လက်ခံခြင်း မရှိကြသေးပေ။ ပြုပြင်ခံရခြင်းကို ၎င်းတို့ လက်မခံခြင်းမှ အကဲဖြတ်သော် မည်သည့် ဖောက်ပြန်ပျက်စီးသော စိတ်သဘောထားများ၏ ထုတ်ဖော်ပြမှုများအား ၎င်းတို့ ပိုင်ဆိုင်သည်ကို ၎င်းတို့ လုံးဝ မဆန်းစစ်ဖူးကြပေ။ ထိုအစား ပြုပြင်ခံရပြီးနောက်တွင် ၎င်းတို့သည် အမှုအရာများကို မိမိတို့သဘောအတိုင်း လုပ်ဆောင်လျက်၊ လက်သီးပုန်းထိုးသော ကြိုးကိုင်ညွှန်ကြားခြင်းကို လုပ်ဆောင်လျက်၊ ၎င်းတို့၏ အထက်နှင့်အောက်တွင် ရှိသောသူတို့ကို လှည့်ဖြားလျက် မိမိတို့ကိုယ်ပိုင် သီးခြားနိုင်ငံများကို ထူထောင်ကာ အထူးအခွင့်အရေးများကို အကြိုက်တွေ့ကြရင်း အနည်းငယ်မျှ ပြောင်းလဲခြင်းမရှိဘဲ ၎င်းတို့ နှစ်သက်သည့် မည်သည့်အရာကိုမဆို ၎င်းတို့ ဆက်လက် လုပ်ဆောင်ကြသည်။ ၎င်းတို့သည် အဘယ်ကြောင့် အနည်းငယ်မျှ မပြောင်းလဲကြသနည်း။ ထိုအရာမှာ အဘယ်ကြောင့်ဆိုသော် အန္တိခရစ်များက ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို နည်းနည်းမျှ အသိအမှတ်မပြုကြသကဲ့သို့ သမ္မာတရားကို လက်မခံကြသောကြောင့် အတိအကျ ဖြစ်ပေသည်။ ထို့ကြောင့် ၎င်းတို့သည် ကြီးမားသည့် အာဏာကို စွဲကိုင်မည့်အခွင့်အရေးအား အမြန်ရယူကာ ထိုအာဏာရှိခြင်းကို အပြည့်အဝ အသုံးချကြပြီးနောက် မိမိတို့ အလိုရှိသည့်အရာကို လုပ်ဆောင်ရန်၊ မကောင်းသည့်အရာများကို အစွမ်းကုန် လုပ်ဆောင်ရန်နှင့် ဘုရားအိမ်တော်၏ အလုပ်ကို အဖျက်အမှောင့်လုပ်ကာ ဘုရားအိမ်တော်၏ ပုံမှန်ဖွဲ့စည်းပုံစနစ်ကို ထိခိုက်စေရန် ထိုအချိန်ကာလကို အခွင့်ကောင်းယူကြလေသည်။ ဘုရားအိမ်တော်မှ ရုပ်ဝတ္ထုဆိုင်ရာ အထူးအခွင့်အရေးမျိုးစုံကို မွေ့လျော်ခံစားရသော်လည်း ကောင်းမြတ်သည့်အရာတစ်ခုကိုမျှ လုံးဝ မလုပ်ဆောင်ကြချေ။ အပေါ်ယံအလုပ်တစ်ခုခကို လုပ်ဆောင်ခြင်းအပြင် ၎င်းတို့သည် မည်သည့်အရာကို ကျိတ်၍ လုပ်ဆောင်ကြသနည်း။ ၎င်းတို့က စုဝေးပွဲများကို ဖြစ်မြောက်အောင် စီမံကြသည်၊ စကားလုံးများနှင့် အယူဝါဒများကို ဟောပြောကြပြီး မဆက်စပ်သည့် အရေးကိစ္စများတွင်ပင် စွက်ဖက်ကြလေသည်။ ထိုမှတစ်ပါး ၎င်းတို့သည် လူတို့ကို ဆရာသာလုပ်နေကြသည်။ အထက်က ၎င်းတို့ကို တာဝန်ပေးထားသည့် တိကျသော အလုပ်တစ်ခုကိုမျှ ၎င်းတို့ မဆောင်ရွက်ကြသကဲ့သို့ အသေးစိတ်ကျသည့် ညွှန်ကြားချက်များ၊ ကြီးကြပ်မှု သို့မဟုတ် လမ်းညွှန်မှုတို့ကို ပေးဖို့အတွက် လူကိုယ်တိုင် ပေါ်မလာကြပေ။ ၎င်းတို့သည် အနီးဝန်းကျင်ရှိလူများကို အထက်စီးမှ အမိန့်ပေးရုံသာပြုကြပြီး ရံဖန်ရံခါဆိုသလို ၎င်းတို့တွင် အမှန်တကယ် ရွေးချယ်စရာမရှိသည့်အခါ အချို့သောအရာများကို ပြီးစီးစေဖို့နှင့် လမ်းညွှန်ချက်အချို့ ပေးဖို့အတွက် အလုပ်နေရာသို့ ပေါ်လာကြလိမ့်မည် ဖြစ်သည်။ ဤသည်မှာ ယာယီ စိတ်ထက်သန်မှု ပြခြင်းသာဖြစ်ပြီး ထို့နောက် မကြာမီတွင် ၎င်းတို့ကို မည်သည့်နေရာတွင်မျှ မတွေ့ရတော့ပေ။ ၎င်းတို့သည် တစ်စုံတစ်ဦးကို ရာထူးတိုးပေးသည့်အခါ သို့မဟုတ် တစ်စုံတစ်ဦးကို ရာထူးတစ်ခုအတွက် ခန့်အပ်သည့်အခါ ထိုလူ မတော်ကြောင်း မည်သူမျှ ပြော၍မရ သို့မဟုတ် ထိုအရာကို မည်သူမျှ ဆန့်ကျင်၍ မရသကဲ့သို့ အန္တိခရစ်သည် ထိုလူ၏ အလုပ်ကို မည်သည့်အခါတွင်မျှ စစ်ဆေးလိမ့်မည်မဟုတ်၊ သို့မဟုတ် ကြီးကြပ်လိမ့်မည် မဟုတ်ပေ။ ၎င်းတို့ ရာထူးတိုးပေးသည့် သို့မဟုတ် ခန့်အပ်သည့် လူက မကောင်းသည့်အရာများကို မည်မျှလုပ်ဆောင်သည်ဖြစ်စေ အခြားမည်သူမျှ ထိုသူတို့ကို ဖော်ထုတ်ခွင့်မရှိပေ။ မည်သူကမျှ ၎င်းတို့ကို ထုတ်ပယ်၍မရသကဲ့သို့ မည်သူကမျှ ၎င်းတို့ကို တိုင်ကြားခွင့်မရှိပေ။ ထိုလူကို တိုင်ကြားသည့်သူ မည်သူမဆိုသည် ၎င်းတို့၏ ရန်ဘက်ဖြစ်လာလိမ့်မည်။ ၎င်းတို့ အသုံးပြုနေသည့်လူက အသင်းတော်၏ အလုပ်ကို မည်မျှ ကြီးမားသည့် ဆုံးရှုံးမှုများ ဖြစ်စေသည်ဖြစ်စေ၊ ထိုအသင်းတော်၏ အလုပ်ကို မည်မျှ ကြီးမားသည့် အဖျက်အမှောင့်များ ၎င်းတို့ ဖြစ်စေသည်ဖြစ်စေ အန္တိခရစ်များက ၎င်းတို့ကို ကာကွယ်ရန် အစွမ်းကုန် လုပ်ဆောင်ကြလိမ့်မည်ဖြစ်ပြီး ထိုသို့လုပ်ဆောင်ရန် ၎င်းတို့ ပျက်ကွက်လျှင် ထိုလူနှင့် မပတ်သက်ဘဲနေရန် အမြန်လုပ်ဆောင်ကြလိမ့်မည်ဖြစ်ကာ တာဝန်မှ အမြန်ရုန်းထွက်ကြလိမ့်မည်ဖြစ်သည်။ အန္တိခရစ်များက မည်သည့်အရာကို လုပ်ဆောင်သည်ဖြစ်စေ၊ ထိုအရာက အခြားလူတို့ရှေ့တွင်ဖြစ်စေ၊ နောက်ကွယ်တွင်ဖြစ်စေ ၎င်းတို့သည် ဘုရားသခင်ကို ကြောက်ရွံ့သည့် စိတ်နှလုံး လုံးလုံး ကင်းမဲ့ကြသည်။ ၎င်းတို့သည် မယုံကြည်သူများ၊ မကောင်းဆိုးဝါးများနှင့် အသက်ရှင်နေသော စာတန်များဖြစ်ပြီး ၎င်းတို့သည် အရှက်မဲ့စွာ ရာထူးတစ်ခုကို သိမ်းပိုက်ရန်နှင့် အဆင့်အတန်း၏ အကျိုးကျေးဇူးများကို မွေ့လျော်ခံစားရန် ဆန္ဒရှိကြဆဲဖြစ်သည်။ ၎င်းတို့သည် ဘုရားအိမ်တော်ကို ကပ်ပါးရပ်ပါးလုပ်နေကြသည့် ကပ်ပါးကောင်များဖြစ်သည်။ ၎င်းတို့သည် ပြုပြင်ခံရပြီး မိမိတို့၏ အဆင့်အတန်းကို ဆက်ထိန်းနိုင်မည် မဟုတ်သည်ကို မြင်သည့်အခါ စိတ်ဓာတ်ကျ၊ စိတ်ပျက်ပြီး ဝမ်းနည်းအားငယ်သောသူအချို့ပင် ရှိကြသည်။ ၎င်းတို့သည် အဘယ်ကြောင့် ဝမ်းနည်းအားငယ်ကြသနည်း။ အဘယ်ကြောင့် စိတ်ဓာတ်ကျကြသနည်း။ အဘယ်ကြောင့်ဆိုသော် မိမိတို့၏ အဆင့်အတန်းကို ဆက်မထိန်းနိုင်သောကြောင့်ဖြစ်သည်။ အထူးအခွင့်အရေးများနှင့် အထူးဆက်ဆံမှုကို မွေ့လျော်ခံစားဖို့ ၎င်းတို့၏ အခွင့်အရေး မရှိတော့သောကြောင့်ဖြစ်သည်၊ မည်သူကမျှ ၎င်းတို့ကို မလေးစားတော့သောကြောင့်ဖြစ်ပြီး အာဏာဖြင့် ကစားသော ၎င်းတို့၏ နေ့ရက်ကာလများ ကုန်လွန်ပြီဖြစ်သောကြောင့် ဖြစ်သည်။ ၎င်းတို့သည် အရာရာတိုင်းကို မိမိတို့ကိုယ်တိုင်အတွက် စတင်လုပ်ဆောင်ရလိမ့်မည်။ ၎င်းတို့အနေဖြင့် ထိုနေရာတွင် ရပ်ရုံရပ်ပြီး အမိန့်များကို ထုတ်ပြန်မည့် အခွင့်အရေး ရှိလိမ့်မည် မဟုတ်တော့။ ၎င်းတို့၏ ဖောက်ပြန်ပျက်စီးသော စိတ်သဘောထားက ဖြစ်စေခဲ့သည့် မကောင်းသည့် အကျိုးဆက်များနှင့်ပတ်သက်၍ ၎င်းတို့ နောင်တမရ သို့မဟုတ် စိတ်မကောင်းမဖြစ်ကြပေ။ ထိုအစား အဆင့်အတန်း၏ အကျိုးကျေးဇူးများကို မွေ့လျော်မခံစားနိုင်တော့ခြင်းနှင့်ပတ်သက်၍ စိတ်မကောင်းဖြစ်ကြသည်၊ မျက်ရည်ကျကာ ဆုံးရှုံးသည့်ခံစားချက်တစ်ခုကို ခံစားကြလေသည်။ ဖြုတ်ချခံရပြီးနောက် နောက်ထပ် အခွင့်အရေးကို အကြိမ်ကြိမ် အရှက်မရှိ တောင်းဆိုသည့်လူအချို့ပင် ရှိသည်။ ငါ့ကို ပြောလော့၊ ထိုသို့သော လူတို့သည် နောက်ထပ် အခွင့်အရေး အပေးခံရနိုင်သလော။ ထိုအခွင့်အရေးဖြင့် မည်သည့်အရာကို လုပ်ဆောင်ရန် ၎င်းတို့ ရည်ရွယ်ကြသနည်း။ အသင်းတော်အပေါ် မှီခိုနေထိုင်ရန်၊ ကပ်ပါးရပ်ပါးလုပ်သောသူများ ဖြစ်ရန်နှင့် မဆင်မခြင် ပြုမူဆောင်ရွက်ရန် ဖြစ်သည်။ ၎င်းတို့ကို နောက်ထပ် အခွင့်အရေးပေးခဲ့မည်ဆိုလျှင် ၎င်းတို့သည် မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထားကို သိရှိလာကြမည်လော။ ၎င်းတို့သည် မိမိတို့ကိုယ်ကို သိရှိနိုင်ကြမည်လော။ (သိရှိနိုင်မည် မဟုတ်ပါ။) ၎င်းတို့အနေဖြင့် နောက်ထပ် အခွင့်အရေးရမည်ဆိုလျှင် ရှက်စိတ်အနည်းငယ် ရရှိကြမည်လော။ ၎င်းတို့၏ အကျင့်စရိုက် ပြောင်းလဲမည်လော။ နောက်ထပ် အခွင့်အရေးဖြင့် ၎င်းတို့သည် အမှုအရာများကို သမ္မာတရား စည်းမျဉ်းများအတိုင်း စတင်လုပ်ဆောင်ပြီး မိမိတို့ကိုယ်ပိုင် သီးခြားနိုင်ငံများကို ထူထောင်ရန် မကြိုးစားဘဲနေတော့မည်လော။ (နေမည်မဟုတ်ပါ။) ဤအရာတစ်ခုကိုမျှ ၎င်းတို့ လုပ်ဆောင်ကြမည်မဟုတ်။ ၎င်းတို့ ဇာတ်သိမ်းပြီ မဟုတ်လော။ သင်တို့သည် ပြုပြင်ခံရပြီး ထိုအရာသည် သင်တို့ကို ဖြုတ်ချရန်မှလွဲ၍ အထက်တွင် ရွေးချယ်စရာမရှိသည့် ဆိုးရွားသော ကိစ္စရပ်တစ်ခု ဖြစ်မည်ဆိုလျှင် သင်တို့သည် မည်သည့်အရာကို စဉ်းစားနေကြမည်နည်း။ (ကျွန်ုပ် အမှန်တကယ် ်ဖြုတ်ချခံရသင့်ခြင်းဖြစ်သည်။ အဘယ်ကြောင့်ဆိုသော် ကျွန်ုပ်၏ သဘာဝက အလွန် ကောက်ကျစ်ဆိုးယုတ်၍ ဖြစ်သည်၊ စည်းမျဉ်းများကို ချိုးဖောက်ပြီး ဘုရားသခင်ကို အတိုက်အခံလုပ်သည့် အရာများစွာကို ကျွန်ုပ် လုပ်ဆောင်ပြီးဖြစ်သောကြောင့်ဖြစ်သည်၊ အလွန်များသည့် မကောင်းမှုကို ကျွန်ုပ် ကျူးလွန်ပြီးဖြစ်ကာ အသင်းတော်၏ အလုပ်ကို အလွန်များသည့် ဆုံးရှုံးမှုများ ဖြစ်စေပြီးဖြစ်သောကြောင့် ဖြစ်သည်။ ကျွန်ုပ် ဖြုတ်ချခံရသင့်ပါသည်။) ဆင်ခြင်တုံတရား ပိုင်ဆိုင်သည့် လူတစ်ဦးသည် ပထမဆုံးအနေဖြင့် “ဤအချိန်အတောအတွင်းတွင် ငါ မည်သည့်အရာကို အမှန်တကယ် လုပ်ဆောင်ခဲ့သနည်း။ ငါ အဘယ်ကြောင့် ပြုပြင်ခြင်းခံခဲ့ရသနည်း။ ထိုအရာများကို လုပ်ဆောင်ခြင်းအတွက် ငါ ပြုပြင်ခံရခြင်းဖြစ်သလော၊ ပြီးလျှင် ငါ့ကို ပြုပြင်ခဲ့ချိန် ထိုလူပြောဆိုခဲ့သည့် အရာများသည် အမှန်တကယ် မှန်ကန်သလော။ ယင်းတို့ကို ငါ အဘယ်သို့ လက်ခံသင့်သနည်း။ ဤပြုပြင်ခြင်းကို ငါ မည်သို့ ကိုင်တွယ်သင့်သနည်း”ဟူ၍ မိမိတို့ကိုယ်ကို ပြန်လည်သုံးသပ်မည်ဖြစ်သည်။ ထို့နောက် ၎င်းတို့ အမှန်တကယ် မည်သည့်အရာ လုပ်ဆောင်ခဲ့သည်၊ ၎င်းတို့၏ လုပ်ရပ်များတွင် လူသားအလိုဆန္ဒ၏ မသန့်စင်မှုများ တစ်ခုတလေ ရှိခဲ့သလော၊ ၎င်းတို့တွင် အသိစိတ်နှင့် ဆင်ခြင်တုံတရား ရှိခဲ့ခြင်း ရှိမရှိ၊ ၎င်းတို့ လုပ်ဆောင်ခဲ့သည့်အရာက သမ္မာတရား စည်းမျဉ်းများနှင့် ကိုက်ညီခြင်း ရှိမရှိ၊ ၎င်းတို့ လုပ်ဆောင်ခဲ့သည့်အရာ မည်မျှသည် ဘုရားသခင်၏ သတ်မှတ်ချက်များနှင့် ကိုက်ညီပြီး ၎င်းတို့၏ သဘောအတိုင်း အမှုအရာ မည်မျှ လုပ်ဆောင်ခဲ့သည်ဟူသည်တို့ကို ၎င်းတို့ ဆန်းစစ်ကြမည်ဖြစ်သည်။ ဆင်ခြင်တုံတရားရှိသည့် လူတစ်ဦးသည် ဤကဏ္ဍများကို ဆန်းစစ်သင့်သည်။ မိမိတို့ အဆင့်အတန်းကို ၎င်းတို့ ဆုံးရှုံးပြီးခြင်း ရှိမရှိကိုဖြစ်စေ၊ ဘုရားအိမ်တော်က ၎င်းတို့ကို မျှတစွာဆက်ဆံပြီးဖြစ်လျှင် ၎င်းတို့တွင် အဆင့်အတန်းမရှိပါက လူတို့က ၎င်းတို့အပေါ် မည်သည့်အရာ တွေးထင်ကြလိမ့်မည်ကိုဖြစ်စေ၊ မည်သည့် အလားအလားမျိုးနှင့် ခရီးပန်းတိုင်မျိုးကို ၎င်းတို့ ရှိကြလိမ့်မည်ဟူသည်ကိုဖြစ်စေ ရေးကြီးခွင့်ကျယ် မလုပ်သင့်ပေ။ ဆင်ခြင်တုံတရားရှိသည့် လူတစ်ဦးသည် ထိုသို့သောအရာများနှင့်ပတ်သက်၍ ရေးကြီးခွင့်ကျယ် လုပ်မည်မဟုတ်ပေ။

အချို့သော အန္တိခရစ်များသည် မည်မျှပင်အရှက်မဲ့ကြသနည်း။ ဤအန္တိခရစ်များသည် ်ဖြုတ်ချခံရပြီးနောက်တွင် ညီအစ်ကို မောင်နှမများက ၎င်းတို့ကို ယခင်ကဲ့သို့ မလေးစားတော့လျှင်၊ ထိုသူတို့သည် ယခင်ကဲ့သို့ နွေးထွေးခြင်း သို့မဟုတ် ကြင်နာခြင်း ရှိရမည့်အစား အေးစက်ပြီး ၎င်းတို့ကို လျစ်လျူရှုလျှင် ဤအန္တိခရစ်များသည် ဤအရာကို ခံနိုင်ကြမည် မဟုတ်ပေ။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားနှင့်ပတ်သက်၍ အလွန်သိတတ်ခြင်းမရှိစဉ်တွင် ဤအရာများနှင့်ပတ်သက်၍ ၎င်းတို့ အဘယ်ကြောင့် အလွန် အထိမခံဖြစ်ကြသနည်း။ ယင်းသည် ၎င်းတို့ သဘာဝ၏ တစ်စိတ်တစ်ပိုင်းဖြစ်သလော။ ၎င်းတို့တွင် ဂုဏ်သိက္ခာ ရှိသလော။ အရှက်တရားရှိကြသလော။ (မရှိပါ။) လူ့သဘာဝတွင် တန်ဖိုးအရှိဆုံးသောအရာနှစ်ခုမှာ အရှက်တရားနှင့် တည်ကြည်ဖြောင့်မတ်မှုဖြစ်သည်။ အန္တိခရစ်တစ်ဦးတွင် ဤအရာများထဲမှ တစ်ခုခု၏ အရိပ်အယောင် တစ်စက်မျှမရှိပေ။ အန္တိခရစ်များသည် အရှက်မဲ့ကြပြီး ဖောက်ပြန်ပျက်စီးသည့် စိတ်သဘောထားများကို ၎င်းတို့ မည်မျှထုတ်ဖော်ပြသည်ဖြစ်စေ သို့မဟုတ် မကောင်းမှု မည်မျှကျူးလွန်သည်ဖြစ်စေ ၎င်းတို့ မည်သည့်အရာကိုမျှ လုံးဝ မခံစားရပေ။ မည်သည့်အပြစ်ရှိသည့် စိတ်ကိုမျှ မခံစားရပေ။ သို့တိုင် ၎င်းတို့သည် မိမိတို့၏ နေထိုင်ခြင်းကို အချိန်ဆွဲချင်ကြသေးပြီး ဘုရားအိမ်တော်တွင် ကပ်စားချင်ကြသေးသည်။ ၎င်းတို့ ပြုပြင်ခံရကာ ဖော်ထုတ်ခံရပြီးနောက်၊ ၎င်းတို့ ဖြုတ်ချခံရပြီး အဆင့်အတန်းတစ်ခုမျှ မရှိတော့သည့်နောက်တွင် ညီအစ်ကိုမောင်နှမများအား လေးစားလိုက်နာစွာနှင့် ယဉ်ကျေးသမှုဖြင့် ၎င်းတို့ကို ကြည်ညိုလေးစားစေချင်ကြဆဲ ဖြစ်သည်။ ယင်းမှာ ဆင်ခြင်တုံတရား ကင်းမဲ့သည် မဟုတ်လော။ အန္တိခရစ်များ၏ ဤသရုပ်သကန်သည် သင်တို့အဖို့ ရွံစရာကောင်းသည်ဟု ထင်ရသလော။ (ထင်ရပါသည်။) ပြုပြင်ခံရသည့်အခါ အထူးဖြင့် ၎င်းတို့ ဖြုတ်ချခံရပြီး မိမိတို့၏ အဆင့်အတန်း ဆုံးရှုံးလျှင် ဆုံးရှုံးသည့်ခံစားချက်တစ်ခု လူတိုင်း ခံစားရသည်။ ၎င်းတို့အနေဖြင့် ကသိကအောက်ဖြစ်ရသည့် အခြေအနေတစ်ခုတွင် ထားရှိခံရပြီးဖြစ်သည်ဟု ခံစားရပြီး အခြားသူတို့ရှေ့တွင် အနည်းငယ် အရှက်ရကာ မည်သူကိုမဆို ရင်ဆိုင်ရန် အလွန်ရှက်မိလေသည်။ သို့သော် အရှက်တရားကို သိသည့် လူတစ်ဦးသည် လွဲချော်သော အကြောင်းပြချက်များကို ရေရွတ်မည် မဟုတ်ပေ။ လွဲချော်သော အကြောင်းပြချက်များကို မရေရွတ်ခြင်းသည် မည်သည့်အရာကို ဆိုလိုသနည်း။ ထိုအရာမှာ အမှုအရာတိုင်းကို လွဲချော်သောနည်းလမ်းတစ်ခုဖြင့် စဉ်းစားကာ ပြောဆိုမည့်အစား ၎င်းတို့ လုပ်ဆောင်ခဲ့သည့်အရာများက မှားယွင်းကြောင်း ရိုးသားစွာ အသိအမှတ်ပြုပြီး ထိုကိစ္စရပ်ကို မျှတစွာနှင့် ဆင်ခြင်တုံတရားရှိစွာ သဘောထားပြုမူရင်း အရာရာတိုင်းကို မှန်ကန်သည့် ပုံစံဖြင့် သဘောထားပြုမူနိုင်ခြင်းကို ဆိုလိုသည်။ မျှတကာ ဆင်ခြင်တုံတရား ရှိသည်ဟူသည်မှာ မည်သည့်အရာကို ဆိုလိုသနည်း။ သင်သည် တစ်စုံတစ်ခုအတွက် ပြုပြင်ခြင်းခံခဲ့ရသဖြင့် သင် လုပ်ဆောင်ခဲ့သည့် အရာနှင့်ပတ်သက်၍ ပြဿနာတစ်ခု ရှိရမည်ဟု ဆိုလိုပေသည်။ သင့်တွင် မည်သည့်ဖောက်ပြန်ပျက်စီးသော စိတ်သဘောထားရှိသည်ကို ဘေးဖယ်ထားလျက် သင်သည် ဤကိစ္စရပ်တွင် မှားမိခဲ့လျှင် ထိုအတွက် သင့်တွင် သေချာပေါက် တာဝန်တစ်ခုခုရှိသည်ဟုသာ ဆိုပါစို့။ ပြီးလျှင် သင့်တွင် တာဝန်ရှိသည့်အတွက် ထိုတာဝန်ကို သင် ထမ်းဆောင်သင့်ပြီး ထိုအရာကို လုပ်ခဲ့ကြောင်း အသိအမှတ်ပြုသင့်သည်။ ဤအရာကို သင် အသိအမှတ်ပြုပြီးသည်နှင့်တစ်ပြိုင်နက် သင့်ကိုယ်သင် ဆန်းစစ်သင့်ပြီး “ဤအရာတွင် မည်သည့် ဖောက်ပြန်ပျက်စီးသော စိတ်သဘောထားကို ငါ ထုတ်ဖော်ပြခဲ့သနည်း။ ဖောက်ပြန်ပျက်စီးသော စိတ်သဘောထား၏ စေ့ဆော်ခြင်းကို ငါ မခံခဲ့ရလျှင် ငါ၏ လုပ်ရပ်များသည် လူသားအလိုဆန္ဒနှင့် ရောနှောခဲ့သလော။ ဤအရာသည် မိုက်မဲမှုကြောင့် ဖြစ်ခဲ့ရခြင်း ဖြစ်သလော။ ယင်းသည် ငါ၏ လိုက်စားမှု၊ ငါ လျှောက်သည့် လမ်းကြောင်းနှင့် တစ်ခုတလေ ပတ်သက်မှုရှိသလော”ဟု မေးသင့်သည်။ မိမိကိုယ်ကို ဤကဲ့သို့ ဆန်းစစ်နိုင်ခြင်းကို ဆင်ခြင်တုံတရားရှိခြင်း၊ အရှက်တရားကို သိခြင်း၊ အမှုအရာများကို မျှတမှုဖြင့်၊ ဓမ္မဓိဋ္ဌာန်ကျသော နည်းလမ်း၊ အမှန်တရားများနှင့် ကိုက်ညီသော နည်းလမ်းတစ်ခုဖြင့် ရှုမြင်ခြင်းဟုခေါ်သည်။ ဤသည်မှာ အန္တိခရစ်များ ချို့တဲ့သည့်အရာ အတိအကျ ဖြစ်သည်။ ၎င်းတို့ ပြုပြင်ခံရသည့်အခါ ပထမဆုံးအနေဖြင့် “သင်သည် ငါ၏ ရှက်ဖွယ်ဖြစ်သော လျှို့ဝှက်ချက်ကိုပင် ဖော်ထုတ်လျက် အလွန်များသောလူတို့ရှေ့တွင် ငါကဲ့သို့သော ဂုဏ်သိက္ခာရှိသည့် ခေါင်းဆောင်တစ်ဦးကို အဘယ်သို့ဖြစ်ပြီး အလွန် မညှာမတာ ပြုပြင်နိုင်ရသနည်း။ ခေါင်းဆောင်တစ်ဦးအဖြစ် ငါ၏ ဂုဏ်သိက္ခာမှာ အဘယ်နည်း။ ငါ့ကို ပြုပြင်ရာတွင် ထိုအရာကို သင်ချေဖျက်လေပြီ မဟုတ်လော။ ယခုချိန်မှစ၍ မည်သူသည် ငါ့စကားကို နားထောင်လိမ့်မည်နည်း။ မည်သူကမျှ နားမထောင်လျှင် ခေါင်းဆောင်တစ်ဦးအဖြစ် အဆင့်အတန်းတစ်ခုတလေကို ငါ အဘယ်သို့ ရှိနိုင်မည်နည်း။ ယင်းက ငါ့ကို ပြယုဂ်တစ်ခုသာ ဖြစ်စေမည် မဟုတ်လော။ သို့ဆိုလျှင် အဆင့်အတန်း၏ အကျိုးကျေးဇူးများကို ငါ အဘယ်သို့ဖြစ်ပြီး မွေ့လျော်ခံစားရတော့မည်နည်း။ ငါသည် ညီအစ်ကို မောင်နှမများက ပေးသည့် ပစ္စည်းများကို မွေ့လျော်ခံစားနိုင်ခြင်းမရှိဘဲ နေတော့မည် မဟုတ်လော”ဟု တွေးကြသည်။ ဤအယူအဆက မှန်ကန်သလော။ သမ္မာတရားနှင့် ကိုက်ညီသလော။ ကျိုးကြောင်းခိုင်လုံသလော။ (မခိုင်လုံပါ။) ဤသည်မှာ ဆင်ခြင်တုံတရား ကင်းမဲ့ခြင်းနှင့် လွဲချော်သော အကြောင်းပြချက်များကို ရေရွတ်ခြင်းဖြစ်သည်။ ဂုဏ်သိက္ခာအားဖြင့် မည်သည့်အရာကို သင် ဆိုလိုသနည်း။ ခေါင်းဆောင်တစ်ဦးဟူသည်မှာ မည်သည့်အရာဖြစ်သနည်း။ ဧကန်မုချပင် သင်သည် ဖောက်ပြန်ပျက်စီးခြင်း မကင်းမဲ့သည်မှာ မဟုတ်သလော။ “သင်၏ ရှက်ဖွယ်သော လျှို့ဝှက်ချက်ကို ဖော်ထုတ်ခြင်း”ဟူသည့်အရာအားဖြင့် သင် မည်သည့်အရာကို ဆိုလိုသနည်း။ သင်၏ ရှက်ဖွယ်သော လျှို့ဝှက်ချက်မှာ အဘယ်နည်း။ သင်၏ ဖောက်ပြန်ပျက်စီးသော စိတ်သဘောထား ဖြစ်သည်။ သင်၏ ဖောက်ပြန်ပျက်စီးသော စိတ်သဘောထားသည် အခြားမည်သူမဆို၏ ဖောက်ပြန်ပျက်စီးသော စိတ်သဘောထားနှင့် အတူတူပင် ဖြစ်သည်။ ယင်းမှာ သင်၏ ရှက်ဖွယ်သော လျှို့ဝှက်ချက်ဖြစ်သည်။ သင်နှင့်ပတ်သက်၍ ထူးခြားသည့်အရာ ဘာမျှမရှိပေ။ သင်သည် အခြားသူတို့ထက် မသာလွန်ပေ။ သင့်တွင် အစွမ်းအစ အနည်းငယ်ရှိပြီး အလုပ်တစ်ခုခုကို လုပ်ဆောင်နိုင်ကြောင်းကိုသာ ဘုရားအိမ်တော်က မြင်သောကြောင့် သင့်ကို ရာထူးတိုးပေးကာ ပျိုးထောင်ပေးခဲ့ပြီး အထူးဝန်ထုပ်တစ်ခု ပေးခဲ့သည်၊ ထမ်းဆောင်ဖို့ အနည်းငယ် ပိုမိုပေးအပ်ခဲ့သည်။ သို့သော် ဤအရာက သင့်အနေဖြင့် အဆင့်အတန်းရှိသည်နှင့်တစ်ပြိုင်နက် ဖောက်ပြန်ပျက်စီးသော စိတ်သဘောထားတစ်ခု မရှိတော့ကြောင်းကို လုံးဝ မဆိုလိုပေ။ သို့တိုင် အန္တိခရစ်များက “ယခု ကျွန်ုပ်တွင် အဆင့်အတန်းရှိသဖြင့် ကျွန်ုပ်ကို သင် မပြုပြင်သင့်ပါ၊ အထူးသဖြင့် အလွန်များသော လူတို့ရှေ့တွင် မဖြစ်သင့်ပါ။ ယင်းက လူအများစုအား ကျွန်ုပ်၏ အခြေအနေမှန်ကို သိရှိသွားခွင့်ပေးမည်ဖြစ်သည်”ဟု ပြောလျက် ဤအရာကို တွယ်ကပ်နေသည်။ ဤသည်မှာ လွဲချော်သော အကြောင်းပြချက်ဖြစ်သည် မဟုတ်လော။ ဤလုပ်နည်းကိုင်နည်းကို မည်သည့်နေရာတွင် အသုံးပြု၍ရသနည်း။ အပြင်လူ့အဖွဲ့အစည်းတွင် တစ်စုံတစ်ဦးကို သင် ချီးကျူးအားပေးသည့်အခါ ၎င်းကို စုံလင်သောသူအဖြစ် သင် လွန်လွန်ကဲကဲ မြှောက်စားရမည်ဖြစ်ပြီး အပြစ်အနာအဆာ နည်းနည်းမျှမရှိသည့် စုံလင်ခြင်းနှင့်ဆိုင်သော ပုံရိပ်တစ်ခုကို ၎င်းတို့အတွက် ထူထောင်ပေးရမည်ဖြစ်သည်။ ယင်းမှာ လှည့်ဖြားတတ်သည် မဟုတ်လော။ ဘုရားအိမ်တော်က ဤအရာကို လုပ်ဆောင်မည်လော။ (လုပ်ဆောင်မည် မဟုတ်ပါ။) ယင်းမှာ စာတန်လုပ်ဆောင်သည့်အရာဖြစ်ပြီး အန္တိခရစ်များ တောင်းဆိုသည့်အရာ ဖြစ်သည်။ စာတန်သည် ဆင်ခြင်တုံတရား ကင်းမဲ့ပြီး အန္တိခရစ်များသည်လည်း ဤအရာနှင့်စပ်လျဉ်း၍ အလားတူ ဆင်ခြင်တုံတရား ကင်းမဲ့ပေသည်။ ထိုသို့သာမက ၎င်းတို့သည် လွဲချော်သော အကြောင်းပြချက်များကို ဖန်တီးကာ လွန်ကဲသော တောင်းဆိုချက်များကို တင်ပြကြသည်။ မိမိတို့၏ အဆင့်အတန်းကို ကာကွယ်ရန်အလို့ငှာ ၎င်းတို့ ပြုပြင်ခံရပုံနှင့် မည်သည့်အချိန်အခါများအတွင်းတွင် ၎င်းတို့ ပြုပြင်ခံခဲ့ရကာ မည်သည့်သဘောသွား အသုံးပြုထားသည်ဟူသည်တို့ကို အလေးထားရန် အထက်ကို ၎င်းတို့က တောင်းဆိုကြသည်။ ဤသည်မှာ လိုအပ်သလော။ သင်သည် ဖောက်ပြန်ပျက်စီးသော လူသားတစ်ဦးဖြစ်ပြီး စစ်မှန်ကာ မှန်ကန်သည့် အရာတစ်ခုအတွက် ပြုပြင်ခံရခြင်းဖြစ်သည်။ ထိုအရာကို သီးခြားနည်းလမ်းတစ်ခုဖြင့် လုပ်ဆောင်ရန် အဘယ်လိုအပ်မှုရှိသနည်း။ သင့်ကို ချီးကျူးအားပေးခြင်းသည် ညီအစ်ကို မောင်နှမများကို ထိခိုက်နစ်နာစေခြင်း ဖြစ်မည်မဟုတ်လော။ ဆိုးယုတ်သောလူတစ်ဦးဖြစ်သည့် သင်သည် အောက်တွင်ရှိသူများကြား မကောင်းသည့် လုပ်ဆောင်ချက်များကို မဆင်မခြင် ကျူးလွန်ကာ သင်၏ ကိုယ်ပိုင် သီးခြားနိုင်ငံကို ထူထောင်နိုင်ရန်အလို့ငှာ ချီးကျူးအားပေးခံရပြီး သင်၏ အဆင့်အတန်း ကာကွယ်ပေးခြင်းကို ခံရသင့်သလော။ ယင်းသည် ညီအစ်ကိုမောင်နှမများအတွက် မျှတမည်လော။ ယင်းသည် ၎င်းတို့အပေါ် တာဝန်ယူခြင်းကို ပြသခြင်းလော။ ယင်းမှာ ၎င်းတို့အပေါ် တာဝန်ယူခြင်းကို ပြသသည့် နည်းလမ်းတစ်ခု မဟုတ်ပေ။ ထို့ကြောင့် အန္တိခရစ်တစ်ဦးက ဤသို့ ပြုမူခြင်း၊ ဤသို့ စဉ်းစားခြင်းနှင့် ထိုတောင်းဆိုမှုမျိုးများကို ပြုခြင်းသည် ၎င်းတို့က လွဲချော်သော အကြောင်းပြချက်များကို ရေရွတ်ခြင်းနှင့် ပြဿနာရှာခြင်း၊ အရှက်တရား လုံးလုံး ကင်းမဲ့ခြင်းသက်သက် ဖြစ်ပေသည်။ ၎င်းတို့ အမှားလုပ်မိသည့် တစ်စုံတစ်ရာအတွက် ပြုပြင်ခံရချိန်တွင် အန္တိခရစ်တစ်ဦးသည် ၎င်းတို့၌ ဖောက်ပြန်ပျက်စီးသော စိတ်သဘောထားတစ်ခုရှိကြောင်းကို အသိအမှတ် မပြုသကဲ့သို့ မည်သည့်ဖောက်ပြန်ပျက်စီးသော စိတ်သဘောထားက ၎င်းတို့အား ထိုသို့သောအရာတစ်ခု လုပ်ဆောင်စေသည်ကိုလည်း မဆန်းစစ်ကြချေ။ လွဲချော်သော အကြောင်းပြချက် တစ်ပုံတစ်ခေါင်းကို ရေရွတ်ပြီးနောက် ၎င်းတို့သည် မိမိတို့ကိုယ်ကို ဆန်းစစ်ဖို့ ငြင်းဆိုသည်သာမက တန်ပြန်ရေးအစီအမံများကိုလည်း စဉ်းစားကြလေသည်။ “ဤအရာကို မည်သူ တိုင်ကြားသနည်း။ မည်သူက အထက်ထံသို့ ဤအရာကို ပေါက်ကြားစေခဲ့သနည်း။ ဤအရာ ငါ လုပ်ဆောင်ခဲ့သည်ကို မည်သူက ခေါင်းဆောင်များထံ တိုင်ကြားခဲ့သနည်း။ မည်သူဖြစ်သည်ကို ငါ သိရှိပြီး သင်ခန်းစာပေးရန် လိုအပ်သည်။ စုဝေးပွဲများအတောအတွင်းတွင် သူတို့ကို ငါ ပြစ်တင်မောင်းမဲပြီး ငါ အဘယ်မျှ ရှိန်လောက်သည်ကို သူတို့ကို ပြရန် လိုအပ်သည်”ဟူ၍ ဖြစ်သည်။ ၎င်းတို့ ပြုပြင်ခံရသည့်အခါ အန္တိခရစ်တစ်ဦးသည် “ဤအကြိမ်တွင် ငါ အမှုမဲ့အမှတ်မဲ့ဖြစ်ခဲ့ပြီး လျှို့ဝှက်ချက်ကို လွှတ်ခနဲပြောမိခဲ့သည်။ ထို့ကြောင့် နောက်တစ်ကြိမ်တွင် ဤအရာတစ်ဖန် မဖြစ်အောင် ထိန်းသိမ်းဖို့ ငါ အကောင်းဆုံး လုပ်ဆောင်ရမည်ဖြစ်ပြီး မည်သူမျှ သတိမပြုမိရန်အလို့ငှာ အောက်တွင်ရှိသည့် ညီအစ်ကို မောင်နှမများနှင့်အတူ အထက်ကို လိမ်လည်ဖို့ မတူကွဲပြားသည့် လုပ်နည်းကိုင်နည်းတစ်ခုကို ငါ ကြိုးစားရမည်။ မှန်ကန်သည့်အရာတစ်ခုကို ငါ လုပ်ဆောင်သည့်အခါ အမြန်ရှေ့ထွက်ပြီး ထိုအတွက် နာမည်ကောင်း ရယူသင့်သည်။ သို့သော် အမှားတစ်ခု ငါ လုပ်မိသည့်အခါ တာဝန်ကို အခြားတစ်စုံတစ်ဦးအပေါ် ငါ အမြန် လွှဲချရမည်”ဟု စဉ်းစားရင်း ထွက်ပေါက်ရှာရန် မိမိကိုယ်ကို ခုခံကာကွယ်ဖို့ တတ်နိုင်သမျှ လုပ်ဆောင်လိမ့်မည်ဖြစ်သည်။ ယင်းမှာ အရှက်မဲ့သည် မဟုတ်လော။ အဆုံးစွန်ထိ အရှက်မဲ့ပေသည်။ ပုံမှန်လူတစ်ဦး ပြုပြင်ခံရသည့်အခါ စိတ်ထဲတွင် ၎င်းတို့က “ငါ မကောင်းပါ။ ငါ့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည်။ နောက်ထပ် ပြောရမည့်အရာ ဘာမျှမရှိပါ။ ငါ ကိုယ့်ကိုယ်ကို ပြန်လည်သုံးသပ်ရမည်”ဟု မိမိကိုယ်ကို သိုသိုသိပ်သိပ် ဝန်ခံကြသည်။ ၎င်းတို့သည် ဤအခြေအနေမျိုးကို တစ်ဖန် ကြုံရသည့်အခါ ဘုရားသခင် တောင်းဆိုသည့်အရာအတိုင်း ပြုမူဆောင်ရွက်ရန် တိတ်တဆိတ် ဆုံးဖြတ်ကြသည်။ ဤအရာကို ၎င်းတို့ စွမ်းဆောင်နိုင်ခြင်း ရှိသည်ဖြစ်စေ၊ မရှိသည်ဖြစ်စေ၊ မည်သို့ပင်ဖြစ်စေ ၎င်းတို့ ပြုပြင်ခံရသည့်အခါ ထိုအရာကို ဆင်ခြင်တုံတရားရှိသော နည်းလမ်းတစ်ခုဖြင့် ၎င်းတို့၏ စိတ်နှလုံးအတွင်းတွင် လက်ခံကြပြီး ၎င်းတို့က မှားယွင်းသည့်အရာ တစ်စုံတစ်ခု ဧကန်အမှန် လုပ်ဆောင်မိခဲ့ကြောင်းနှင့် ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိသည့်အတွက် ထိုအရာကို အသိအမှတ်ပြုရမည်ဖြစ်ကြောင်း ၎င်းတို့၏ ဆင်ခြင်တုံတရားက ၎င်းတို့ကို ပြောပြလေသည်။ ၎င်းတို့သည် မိမိတို့၏ စိတ်နှလုံးတွင် မည်သည့် အတိုက်အခံမျှမရှိဘဲ ကျိုးနွံနာခံကြပြီး ၎င်းတို့ မတရားခံရသည်ဟု အနည်းငယ်ခံစားရလျှင်ပင် ၎င်းတို့၏ အဓိကသဘောထားမှာ အပြုသဘောဆောင်ခြင်းနှင့်ဆိုင်သော သဘောထားတစ်ခု ဖြစ်သည်။ ၎င်းတို့သည် မိမိတို့ကိုယ်ကို ပြန်လည်သုံးသပ်နိုင်ကြသည်၊ နောင်တရနိုင်ကြပြီး အနာဂတ်၌ ဤကိစ္စရပ်တွင် အလားတူ အမှား မပြုမိရန် ကြိုးပမ်းဖို့ စိတ်ပိုင်းဖြတ်ချက်ချနိုင်ကြလေသည်။ တစ်နည်းအားဖြင့် အန္တိခရစ်တစ်ဦး မည်သည့်နောင်တမျှ မခံစားရသည်သာမက မိမိတို့၏ စိတ်နှလုံးတွင် အတိုက်အခံဖြစ်ပြီး ၎င်းတို့ လုပ်ဆောင်နေသည့် မကောင်းမှုကို ၎င်းတို့ လက်မလွှတ်နိုင်ကြသည်သာမက မကောင်းသည့် လုပ်ဆောင်ချက်များကို ၎င်းတို့ မဆင်မခြင် ဆက်လက်ကျူးလွန်နိုင်ရန်အလို့ငှာ၊ ၎င်းတို့၏ မကောင်းသည့် အပြုအမူကို ဆက်လက်လုပ်ဆောင်နိုင်ရန်အလို့ငှာ နောက်ထပ် ရှေ့ဆက်ရမည့်နည်းလမ်းကို ရှာဖို့ပင် ကြိုးစားကြလေသည်။ ၎င်းတို့ ပြုပြင်ခံရသည့်အခါ မိမိတို့ကိုယ်ပိုင် ဖောက်ပြန်ပျက်စီးသော စိတ်သဘောထား၊ မိမိတို့ အပြစ်၏ ရင်းမြစ်၊ မိမိတို့၏ ကြံရွယ်ချက်များ သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားက ထုတ်ဖော်ပြခံရသည့်အခါ ၎င်းတို့အတွင်းတွင် ထွက်ပေါ်သည့် မတူကွဲပြားသော အခြေအနေများနှင့် ရှုထောင့်အမြင်များကို ၎င်းတို့ မဆန်းစစ်ကြချေ။ ၎င်းတို့သည် ဤအရာများကို လုံးဝ ဆန်းစစ်ခြင်းမရှိသကဲ့သို့ သို့မဟုတ် ချင့်ချိန်စဉ်းစားခြင်းမရှိသကဲ့သို့ အခြားတစ်ဦးတလေက ၎င်းတို့ကို အကြံပြုချက်များ၊ အကြံတို့ကို ပေးသည့်အခါ သို့မဟုတ် ၎င်းတို့ကို ဖော်ထုတ်သည့်အခါ လက်ခံခြင်းလည်း မရှိကြချေ။ ထိုအစား ၎င်းတို့၏ အဆင့်အတန်းကို ကာကွယ်နိုင်ရန်အလို့ငှာ ၎င်းတို့၏ အထက်နှင့် အောက်တွင်ရှိသည့်သူများကို လှည့်ဖြားဖို့အတွက် အမျိုးမျိုးသော နည်းလမ်းများ၊ နည်းစနစ်နှင့် နည်းဗျူဟာများကို လိုက်လံရှာဖွေဖို့ မိမိတို့၏ အားထုတ်မှုများကို တိုးကြလေသည်။ ၎င်းတို့သည် ဘုရားအိမ်တော်၌ အဖျက်အမှောင့်များဖြစ်စေရာတွင် မိမိတို့၏ အားထုတ်မှုများကို အရှိန်မြှင့်ကြပြီး မကောင်းမှုလုပ်ဆောင်ရန် မိမိတို့၏ အဆင့်အတန်းကို အသုံးပြုကြလေသည်။ ၎င်းတို့သည် အမှန်တကယ်ပင် မျှော်လင့်ချက်လုံးဝ မရှိကြပေ။

အန္တိခရစ်များ၏ အလုပ်၏ ကဏ္ဍတစ်ခုတလေကို တာဝန်ယူသည့်အခါ ၎င်းတို့သည် ဝတ်ကျေတမ်းကျေဖြစ်ကြပြီး ဆိုးယုတ်သောလူများနှင့် ဘုရားအိမ်တော်၏ အလုပ်ကို အဖျက်အမှောင့်လုပ်သောသူတို့ကို မသိကျိုးကျွံပြုကြသည် သို့မဟုတ် ထိုသူတို့တွက်ပင် ဖုံးဖိကောင်းဖုံးဖိပေးနိုင်သည်၊ အလိုလိုက်ကာ ကာကွယ်ပေးနိုင်ကြသည်။ ဖြုတ်ချခံရပြီးနောက်တွင် အန္တိခရစ်တစ်ဦးသည် မတူကွဲပြားသည့် တာဝန်တစ်ခုကို လုပ်ဆောင်သည့်အခါ ပြောင်းလဲလိမ့်မည်လော။ (ပြောင်းလဲလိမ့်မည် မဟုတ်ပါ။) ယင်းမှာ အဘယ်ကြောင့်နည်း။ (၎င်းတို့၏ သဘာဝ အနှစ်သာရနှင့်ပတ်သက်သည့် ပြဿနာတစ်ခုကြောင့်ဖြစ်သည်။) ထိုသို့သော ကြီးလေးသည့် အမှားတစ်ခုကို ကျူးလွန်ပြီးနောက်တွင် ၎င်းတို့သည် နောင်တမရကြသေးသကဲ့သို့ မိမိတို့၏ စိတ်နှလုံးတွင် အယူအဆများနှင့် မကျေမချမ်းမှုများကို ထားရှိကြဆဲဖြစ်သည်။ ထို့ကြောင့် ၎င်းတို့လုပ်ဆောင်သည့် မည်သည့်တာဝန်တွင်မဆို အနည်းငယ် ရိုးသားစစ်မှန်ဖို့ရန် ၎င်းတို့အတွက် ဖြစ်နိုင်သလော။ ၎င်းတို့တွင် အယူအဆများ သို့မဟုတ် မကျေမချမ်းမှုများ တစ်ခုတလေ မရှိမီတွင်ပင် မိမိတို့၏ တာဝန်၌ မကောင်းသည့် လုပ်ဆောင်ချက်များကို မဆင်မခြင် ကျူးလွန်းကြသည်။ ထို့ကြောင့် ဤအရာများကို ၎င်းတို့ စိတ်ထဲထားရှိနေချိန်တွင် ၎င်းတို့တာဝန်၌ ရိုးသားစစ်မှန်ရန် ၎င်းတို့အတွက် ဖြစ်နိုင်သလော။ (မဖြစ်နိုင်ပါ။) ရိုးသားစစ်မှန်မှုမရှိဘဲနှင့် ၎င်းတို့သည် ဝတ်ကျေတမ်းကျေ ဖြစ်ကြလိမ့်မည်လော။ မကောင်းသည့် လုပ်ဆောင်ချက်များကို ၎င်းတို့ မဆင်မခြင် ကျူးလွန်ကြလိမ့်မည်လော။ (ကျူးလွန်ကြပါလိမ့်မည်။) သင်တို့ထဲမှ အချို့သည် လက်ခံယုံကြည်ခြင်း ရှိကောင်းရှိနိုင်ကြမည် မဟုတ်ပေ။ ထို့ကြောင့် သင်တို့ကိုယ်တိုင် ကောင်းစွာ ကြည့်ရှုလော့။ ပြီးလျှင် သင် လက်ခံယုံကြည်သည့်နေရက် ရောက်ရှိလာလိမ့်မည်ဖြစ်သည်။ အန္တိခရစ်တစ်ဦးသည် မည်သည့်အခါတွင်မျှ မပြောင်းလဲနိုင်သကဲ့သို့ ၎င်းတို့ မည်သည့်နေရာတွင် အထားခံရသည်ဖြစ်စေ အမြဲ ကောင်းမြတ်ကြလိမ့်မည် မဟုတ်ပေ။ သမ္မာတရား လိုက်စားသည့် တစ်စုံတစ်ဦးသည် ဖောက်ပြန်ပျက်စီးသော စိတ်သဘောထားတစ်ခု ထုတ်ဖော်ပြခြင်းအတွက် ပြုပြင်ခံရပြီးနောက်တွင် အချို့သော ပြောင်းလဲမှုများကို ကြုံရသည်။ ၎င်းတို့၏ အခြေအနေက ကောင်းသည်ထက် ကောင်းလာသည်၊ ၎င်းတို့၏ သဘောထားက ပိုပိုပြီး တက်ကြွလာသည်၊ ၎င်းတို့၏ ရှုထောင့်အမြင်များက ပိုပိုပြီး အပြုသဘောဆောင်လာသည်၊ ၎င်းတို့ လိုက်စားမှု၏ ရည်မှန်းချက်များနှင့် ဦးတည်ချက်တို့သည် ပိုပိုပြီး မှန်ကန်လာသည်၊ ၎င်းတို့သည် ဘုရားသခင်ကို ကြောက်ရွံ့သည့် စိတ်နှလုံး တိုး၍ ဖြစ်ပေါ်ပြီး ၎င်းတို့၏ လူ့သဘာဝက ပိုပိုပြီး လေးစားမှုနှင့် ထိုက်တန်သည့်ပုံပေါ်လေသည်။ ဆန့်ကျင်ဘက်အနေဖြင့် အန္တိခရစ်တစ်ဦးက ပြုပြင်ခြင်းခံရလေ၊ ၎င်းတို့၏ စိတ်ထဲမှ မကျေမချမ်းမှုက ပိုမိုကြီးထွားလေဖြစ်ကာ ၎င်းတို့သည် ပို၍သတိထားရှောင်လာလေဖြစ်သည်၊ ၎င်းတို့ မတရားခံရသည်ဟု ၎င်းတို့၏ စိတ်နှလုံးတွင် ခံစားရလေဖြစ်ပြီး ဘုရားသခင်နှင့်ပတ်သက်၍ ၎င်းတို့၏ အယူအဆများ၊ အမုန်းတရားနှင့် စောဒကတက်ခြင်းများက သာ၍ ကြီးထွားလေဖြစ်သည်။ ၎င်းတို့ ပြုပြင်မခံရသေးသည့်အချိန်တွင် ၎င်းတို့၏ ဇာတိပကတိသည် အဖိုးအခ အနည်းငယ် ပေးနိုင်ကြသော်လည်း ၎င်းတို့ များစွာ ပြုပြင်ခံရသည့်အခါ ၎င်းတို့တွင် ရိုးသားစစ်မှန်မှု အနည်းငယ်မျှပင် မရှိကြပေ။ ၎င်းတို့သည် အမှန်တကယ်ပင် သေချာပေါက်ဖြစ်လမ်း မရှိသောကိစ္စတစ်ခု ဖြစ်သည်။ ဤအရာကို သင်ကိုယ်တိုင် စောင့်ကြည့်လေ့လာလော့။ ဤကဲ့သို့သောသူ မည်သူမဆိုသည် အခြားသူတို့ကို အားပေးဖို့အတွက် တရားဒေသနာများကို အမြဲ ဟောပြောကြသော်လည်း ၎င်းတို့ကိုယ်တိုင်က လုံးဝ လက်တွေ့လုပ်ဆောင်ခြင်းမရှိ သို့မဟုတ် မည်သည့် ဝင်ရောက်မှုမျှ မရှိကြပေ။ ဤသည်မှာ ထူးခြားသော လက္ခဏာတစ်ခု ဖြစ်သည်။ နောက်ထပ် ထူးခြားသော လက္ခဏာတစ်ခုမှာ မည်သည့်အလုပ်ကို ၎င်းတို့ လုပ်ဆောင်နေကြသည်ဖြစ်စေ ၎င်းတို့တွင် အဆင့်အတန်း ရှိသည်နှင့်တစ်ပြိုင်နက် ရှေ့ထွက်လာပြီး စိတ်ထက်သန်မှုအချို့ကို ပြနိုင်သော်လည်း မိမိတို့အလုပ်တွင် အမြဲ ဝတ်ကျေတမ်းကျေဖြစ်ကာ မကောင်းသော လုပ်ဆောင်ချက်များကို မဆင်မခြင် ကျူးလွန်ကြလေသည်။ အဆင့်အတန်းကို ၎င်းတို့ ဆုံးရှုံးသည့်အခါ ရန်စောင်လာကြသည်။ ၎င်းတို့သည် မိမိတို့၏ အခြေအနေကို မျှော်လင့်ချက်မဲ့သော အခြေအနေအဖြစ် သဘောထားလိုက်ကြပြီး ဘုရားသခင်ကို ကြောက်ရွံ့သော စိတ်နှလုံး လုံးဝ ကင်းမဲ့လျက် မထီလေးစားနှင့် မဆင်မခြင်ပြုသော နည်းလမ်းဖြင့်ပင် ပြုမူဆောင်ရွက်ကာ ဥပဒေမဲ့ ရိုင်းစိုင်းကြမ်းကြုတ်သောသူတစ်ဦးကဲ့သို့ ပြုမူကြလေသည်။ လူသားမျိုးနွယ်အားလုံးထဲတွင် ဤလူစားမျိုးသည် စံပြ အန္တိခရစ်တစ်ဦး ဖြစ်သည်။ ၎င်းတို့သည် အခြားလူတို့၏ အခြေအနေများကို နားလည်ရလွယ်ကူပြီး ၎င်းတို့တွင်လည်း မိမိတို့ကိုယ်ကိုနှင့်သက်ဆိုင်၍ ဤသိနားလည်မှုမျိုးရှိသည်ဟု ခံစားစေသည့် နည်းလမ်းတစ်ခုဖြင့် အလွန် ရှင်းလင်းစွာနှင့် အကျိုးသင့်အကြောင်းသင့် စိစစ်နိုင်ကြသည်။ သို့သော် အမှားတစ်မျိုးမျိုးကို ၎င်းတို့ ပြုမိသည့်အခါ ဖောက်ပြန်ပျက်စီးသော စိတ်သဘောထားတစ်ခုကို ၎င်းတို့ ထုတ်ဖော်ပြပြီးဖြစ်ကာ သင်က ၎င်းတို့ကို ဖော်ထုတ်ပြီး စိစစ်ဖို့ ကြိုးစားသည့်အခါ ၎င်းတို့တွင် မည်သည့် သဘောထားမျိုးရှိသည်ကို ကြည့်လော့။ ၎င်းတို့အနေဖြင့် ထိုအရာကို လုံးဝ လက်ခံရန် မလိုမလားဖြစ်နေကြလိမ့်မည်ဖြစ်ပြီး ထိုအရာကို ဝန်ခံခြင်းမရှိဘဲ ချေပရန်နှင့် မိမိတို့ကိုယ်ကို ခုခံကာကွယ်ရန် နည်းလမ်းအားလုံးကို စဉ်းစားကြလိမ့်မည်ဖြစ်သည်။ မည်သူကမျှ ၎င်းတို့ကို ထိပါးနိုင်ကြလိမ့်မည် မဟုတ်သကဲ့သို့ ၎င်းတို့ကို ဒေါသထွက်စေသည့် မည်သူမဆို သို့မဟုတ် ၎င်းတို့၏ ပြဿနာကို ဖော်ထုတ်သည့် မည်သူမဆိုသည် မိမိတို့ ဒုက္ခရောက်သည်ကို တွေ့ရှိကြလိမ့်မည်ဖြစ်ပြီး ၎င်းတို့၏ ရန်သူအဖြစ် ဆက်ဆံခံရလိမ့်မည် ဖြစ်သည်။

အန္တိခရစ်တစ်ဦးက အဆင့်အတန်းတစ်ခု ရှိသည့်အခါ ထိုအဆင့်အတန်းကို ကာကွယ်ရန် အခက်အခဲ အနည်းငယ်ကို ၎င်းတို့ ခါးစည်းခံနိုင်ကြပြီး အဖိုးအခအနည်းငယ် ပေးနိုင်ကြသည်။ ၎င်းတို့သည် နေအောက်တွင်ရှိသည့် လူတိုင်းကို ကရုဏာထားသည့်၊ လူတိုင်းကို ကယ်တင်ချင်သည့် ကြင်နာသော မျက်နှာတစ်ခု၊ သူတော်ကောင်း ယောင်ဆောင်သည့် မျက်နှာတစ်ခုကိုလည်း ဟန်ဆောင်ထားရှိနိုင်သည်။ သို့သော် ၎င်းတို့၏ အဆင့်အတန်းကို ၎င်းတို့ ဆုံးရှုံးသည်နှင့်တစ်ပြိုင်နက် ၎င်းတို့၏ စေတနာအားလုံး ပျောက်ကွယ်သွားသည်။ သို့တိုင် ၎င်းတို့သည် အတိတ်တွင် မွေ့လျော်ခံစားခဲ့ရသည့် အားပေးမှု၊ လေးစားမှုနှင့် အထူးအာရုံစိုက်ခြင်းတို့ကို ဖက်တွယ်ချင်ကြဆဲဖြစ်ပြီး မွေ့လျော်ခံစားချင်ကြဆဲဖြစ်သည်။ ၎င်းတို့သည် အဆုံးစွန်ထိ တကယ်ကို အရှက်မဲ့ကြပေသည်။ အန္တိခရစ်တစ်ဦးက မည်သည့်အဖွဲ့တွင်ရှိသည်ဖြစ်စေ ၎င်းသည် မည်သူကိုမျှ အကူအညီ သို့မဟုတ် တည်ဆောက်ပေးမှု အနည်းငယ်မျှ မပေးကြပေ။ သို့တိုင် ၎င်းတို့က လူတိုင်း၏ အားပေးမှုနှင့် လေးစားမှုတို့ကို မွေ့လျော်ခံစားချင်နေကြဆဲဖြစ်သည်။ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခုရှိသည်ကို အခြားမည်သူက အသိအမှတ်ပြုသည်ဖြစ်စေ အန္တိခရစ်တစ်ဦးသည် မိမိတွင်လည်း ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို ထုတ်ပြောဆိုလိမ့်မည် မဟုတ်ပေ သို့မဟုတ် အတိတ်တွင် မည်သည့် ဖောက်ပြန်ပျက်စီးသော စိတ်သဘောထားမျိုး ၎င်းတို့ ထုတ်ဖော်ပြခဲ့သည့်အကြောင်းကို ပြောဆိုကြလိမ့်မည် မဟုတ်ပေ။ ၎င်းတို့သည် မိမိတို့ကိုယ်ကို လုံးဝ မစိစစ်ကြသကဲ့သို့ အကျပ်အတည်း ဖြစ်သည့်အခြေအနေတွင် ရောက်ရှိသည့်အခါ ၎င်းတို့က “ဟုတ်ပါသည်၊ ကျွန်ုပ် မကောင်းဆိုးဝါးတစ်ဦး ဖြစ်သည်၊ ကျွန်ုပ် စာတန်တစ်ဦး ဖြစ်ပါသည်”ဟူသကဲ့သို့သော တစ်စုံတစ်ရာကိုသာ ပြောဆိုကြလိမ့်မည်ဖြစ်ပြီး ထိုမျှသာဖြစ်သည်။ ၎င်းတို့သည် အဆင့်မြင့်ပုံရသည့်၊ အနှစ်မဲ့သော ဤစကားမျိုး အနည်းငယ်ကိုသာ ပြောကြသည်။ သင်သည် ၎င်းတို့ကို “မကောင်းဆိုးဝါးတစ်ဦးနှင့် စာတန်တစ်ဦး ဖြစ်ခြင်းနှင့်ဆိုင်သည့် မည်သည့် တိကျသော သရုပ်သကန်များနှင့် ထုတ်ဖော်ပြချက်များကို သင် ပိုင်ဆိုင်သနည်း။ သင် ပြုမူဆောင်ရွက်သည့်အခါ မည်သည့် ရည်ရွယ်ချက်နှင့် ကြံရွယ်ချက်မျိုးများ သင့်တွင် ရှိသနည်း”ဟု မေးလျှင် ၎င်းတို့က မည်သည့်အရာကိုမျှ လုံးဝ ပြောကြမည်မဟုတ်ပေ။ ၎င်းတို့သည် စာတန်တစ်ဦး မဟုတ်သလော။ အဆင်းနီသော နဂါးကြီးသည် အာဏာရလာကတည်းက မရေမတွက်နိုင်သည့် မကောင်းမှုများကို ကျူးလွန်ပြီးဖြစ်ကာ သူ၏ အုပ်စိုးမှုတစ်လျှောက်လုံးတွင် ၎င်းသည် မိမိ၏ အပြစ်များကို စဉ်ဆက်မပြတ် ဝန်ခံကာ အမှန်ပြင်နေစဉ်တစ်လျှောက်လုံးတွင် မိမိလူတို့ကို မိမိ၏ စော်ကားမှုအား စဉ်ဆက်မပြတ် အရှိန်မြှင့်နေခဲ့သည်။ ၎င်းက မိမိ၏ အပြစ်များကို အသိအမှတ်ပြုနေသည်ကို သင် မြင်သည့်အခါ ၎င်းအနေဖြင့် နောင်တရပြီး ပိုကောင်းမွန်သည့်နည်းလမ်းဖြင့် စတင်ပြုမူလိမ့်မည်၊ ၎င်းတွင် ဝန်ခံသည့် သဘောထားတစ်ခုရှိပြီး ထိုသို့သော အမှားများကို သေချာပေါက် တစ်ဖန် ကျူးလွန်လိမ့်မည်မဟုတ်ဟု သင် တွေးကောင်းတွေးနိုင်သည်။ သို့သော် ဆက်လက်၍ ဖြစ်ပျက်သည့်အရာများနှင့် အမှုအရာများဖြစ်ပေါ်ပုံတို့မှ အကဲဖြတ်သည့်အခါ အဆင်းနီသော နဂါးကြီးက မိမိ၏ အပြစ်များကို ဝန်ခံခြင်းသည် မိမိ၏ ပုံရိပ်နှင့် အဆင့်အတန်းကို ကာကွယ်ခြင်း၊ မိမိလူတို့ကို နှိပ်စက်ညှဉ်းပန်းသည့် အာဏာကို ဆက်လက် စွဲကိုင်ကာ သာ၍ ဆိုးရွားသည့်အရာများကို လုပ်ဆောင်ရန် လမ်းခင်းနေခြင်းအတွက်မျှသာ ဖြစ်ပေသည်။ အန္တိခရစ်များက အတူတူပင်ဖြစ်သည်။ ၎င်းတို့သည် နတ်ဆိုးများ၊ စာတန်နှင့် အဆင်းနီသော နဂါးကြီးကဲ့သို့ အလားတူ သဘာဝ အနှစ်သာရကို ပိုင်ဆိုင်ကြသည်။ ၎င်းတို့သည် မိမိတို့ကိုယ်ကို ဟန်ဆောင်ရာတွင် တော်ကြပြီး အကျင့်ပါနေသော လူလိမ်လူညာများ ဖြစ်ကြသည်။ ၎င်းတို့သည် အရှက်တရားကို မသိကြ၊ သမ္မာတရားနှင့် အပြုသဘောဆောင်သည့် အရာများကို အလွန်အမင်း မနှစ်မြို့ကြသကဲ့သို့ သမ္မာတရားကို နည်းနည်းမျှ လက်မခံကြပေ။ ထို့အပြင် ၎င်းတို့သည် ကြားကောင်းသည့်အရာများကိုသာ ပြောဆိုကြပြီး မကောင်းသည့်အရာမျိုးစုံကိုသာ လုပ်ဆောင်ကြသည်။ ညီအစ်ကို မောင်နှမများအနီးဝန်းကျင်တွင် အန္တိခရစ်များသည် မှန်ကန်သည့်အရာများကို မကြာခဏ ပြောဆိုကြပြီး အပေါ်ယံတွင် မှန်ကန်ပုံရသည့် အရာများကို လုပ်ဆောင်ကြသော်လည်း ဘုရားနှုကပတ်တော်များ၊ သမ္မာတရား စည်းမျဉ်းများနှင့်အညီ တစ်သဝေမတိမ်း လက်တွေ့လုပ်ဆောင်ရန်၊ ဘုရားအိမ်တော်၏ အလုပ်အစီအစဉ်များကို အကောင်အထည်ဖော်ရန် စေခိုင်းခံရသည့်အခါ ထိုအရာမျိုးကို ၎င်းတို့ ဘာမျှလုပ်ဆောင်ကြလိမ့်မည်မဟုတ်ဘဲ ထိုအစား အရိပ်အယောင်မရှိဘဲ ပျောက်ကွယ်သွားကြလိမ့်မည်။ ကြီးကြပ်မှု သို့မဟုတ် တိုက်တွန်းမှုမရှိဘဲ ၎င်းတို့ကို သင် လွှတ်ထားလျှင် ၎င်းတို့သည် မကောင်းသည့် လုပ်ဆောင်ချက်များကို မဆင်မခြင် ကျူးလွန်းကြလိမ့်မည်ဖြစ်ပြီး မိမိတို့၏ကိုယ်ပိုင် သီးခြားဖြစ်သော နိုင်ငံကို ထူထောင်ကြလိမ့်မည်။ အာဏာစွဲကိုင်ခြင်းနှင့်ဆိုင်သည့် ၎င်းတို့၏ ရည်မှန်းချက်ကို ရရှိရန်အတွက် ၎င်းတို့သည် မည်သည့် အခက်အခဲကိုမဆို ခါးစည်းခံကာ မည်သည့်အဖိုးအခကိုမဆို ပေးလိမ့်မည်ဖြစ်သည်။ အန္တိခရစ်များတွင် အခြားသော သဘာဝ အနှစ်သာရမျိုးရှိသည်ကို ငါတို့ မြင်နိုင်ပေသည်။ ယင်းမှာ ၎င်းတို့သည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းခြင်း ဖြစ်သည်။ မိမိတို့ကိုယ်တိုင်အတွက် တစ်စုံတစ်ရာကို လုပ်ဆောင်နေချိန်တွင် အဖိုးအခ အနည်းငယ် ပေးခြင်းအပြင် အပြန်အလှန်အနေဖြင့် မည်သည့်အရာမျှ မရရှိဘဲ ညီအစ်ကို မောင်နှမများအတွက်၊ ဘုရားအိမ်တော်အတွက် တစ်စုံတစ်ရာကို လုပ်ဆောင်ရန် သို့မဟုတ် ပြောဆိုရန် စေခိုင်းခံရလျှင် ၎င်းတို့သည် အလွန်ကြင်နာတတ်သောစိတ်ထား ရှိကြလိမ့်မည်လော။ ထိုဝန်ထုပ်ကို ၎င်းတို့ တာဝန်ယူကြလိမ့်မည်လော။ (တာဝန်ယူကြလိမ့်မည် မဟုတ်ပေ။) သို့ဆိုလျှင် အထက်က ၎င်းတို့ကို အကောင်အထည်ဖော်ရန် စေခိုင်းသည့် အရာများနှင့် ပတ်သက်လာသည့်အခါ၊ ထိုအလုပ်ကို စစ်ဆေးဖို့ အချိန်ရောက်လာသည့်အခါ ၎င်းတို့သည် ထိုအလုပ်တစ်ခုတလေကိုမျှ အကောင်အထည်ဖော်ပြီး ဖြစ်လိမ့်မည် မဟုတ်ပေ။ ယင်းမှာ အဘယ်ကြောင့်နည်း။ အဘယ်ကြောင့်ဆိုသော် ထိုသို့ လုပ်ဆောင်ခြင်းသည် မိမိတို့ကိုယ်ကို ပင်ပန်းစေပြီး ဆင်းရဲဒုက္ခခံစားစေဖို့ လိုအပ်မည်ဖြစ်သောကြောင့်ဖြစ်သည်။ ၎င်းတို့အနေဖြင့် အဖိုးအခ ပေးရမည်ဖြစ်ပြီး ထိုအရာမှ အကျိုးကျေးဇူးများစွာ ရရှိနိုင်ဖွယ်အလားအလာ ရှိမည်မဟုတ်ပေ။ သို့ဖြစ်၍ ၎င်းတို့သည် ယင်းကို လုပ်ဆောင်မည်ကို မဟုတ်ချေ။ လူအများစုက ယင်းမှ အကျိုးအမြတ်ရမည်ဆိုလျှင်၊ လူအများစုက ထိုအရာမှ အကျိုးကျေးဇူး ရရှိမည်ဆိုလျှင် အန္တိခရစ်တစ်ဦးသည် ထိုအတွက် အဖိုးအခတစ်ခု ပေးရန် လိုလားနေမည်လော။ လိုလားမည် မဟုတ်ပေ။ ထိုအရာသည် လူအများစုက ၎င်းတို့ကို လေးစားပြီး အောက်မေ့သတိရမည့် အရာတစ်ခုဖြစ်မည်ဆိုလျှင်၊ ၎င်းတို့ကို ကိုးကွယ်ကာ ချီးမွမ်းကြမည့်အရာတစ်ခု ဖြစ်မည်ဆိုလျှင်၊ ၎င်းတို့ လုပ်ဆောင်ခဲ့သည့် ဤကောင်းသောအရာအတွက် ၎င်းတို့အနေဖြင့် မျိုးဆက်နှင့်ချီ အောက်မေ့သတိရခံရမည်ဆိုလျှင် ၎င်းတို့ မည်သို့ ပြုမူကြမည်နည်း။ ၎င်းတို့သည် ချက်ချင်း စတင်လှုပ်ရှားကြမည်ဖြစ်ပြီး အခြားမည်သူမဆိုထက် သာ၍ ဝမ်းသာအားရ လုပ်ဆောင်ကြမည်ဖြစ်သည်။ ဤသည်မှာ အရှက်မဲ့သည် မဟုတ်လော။ စာတန်၊ နတ်ဆိုးသည် အမှန်တကယ်ပင် အရှက်မဲ့ပေသည်။ ၎င်းသည် မရေမတွက်နိုင်သည့် မကောင်းမှုများကို ကျူးလွန်ပြီးဖြစ်သည့်တိုင် လူတိုင်းအား ၎င်းကို အလွန်အမင်း ကျေးဇူးတင်ရှိစေချင်ဆဲ၊ လူတို့အား နီးကပ်စွာ ၎င်းနောက်လိုက်စေချင်ပြီး ၎င်းကို လွန်လွန်ကဲကဲ မြှောက်စားစေချင်ဆဲဖြစ်သည်။ ၎င်းက လူတို့ကို အလွန်နှိပ်စက်ညှဉ်းပန်းသည့်တိုင် ၎င်းတို့၏ချီးမွမ်းခြင်းကို ခံချင်ဆဲဖြစ်သည်။ အန္တိခရစ်များက အတူတူပင် ဖြစ်သည်။ အန္တိခရစ်တစ်ဦးက တရားဒေသနာမည်မျှ ကြားပြီးသည်ဖြစ်စေ၊ အယူဝါဒများ မည်မျှ ၎င်းတို့ နားလည်သည်ဖြစ်စေ ၎င်းတို့အား ဝတ်ကျေတမ်းကျေဖြစ်ခြင်းမရှိဘဲ အလုပ်တစ်ခုခု သို့မဟုတ် တာဝန်တစ်ခုကို ထမ်းဆောင်ရန် သင် စေခိုင်းလျှင် ထိုအရာကို ၎င်းတို့ မလုပ်နိုင်ကြပေ။ ၎င်းတို့အား မိမိတို့ကိုယ်ပိုင် သီးခြားဖြစ်သော နိုင်ငံကို ထူထောင်ခြင်း သို့မဟုတ် မကောင်းသည့် လုပ်ဆောင်ချက်များကို မဆင်မခြင် ကျူးလွန်းခြင်းအား ရှောင်ကြဉ်ရန် သင် စေခိုင်းလျှင် ထိုအရာကို ၎င်းတို့ မလုပ်ဆောင်နိုင်ကြပေ။ အဆင့်အတန်း၏ အကျိုးကျေးဇူးများကို မွေ့လျော်ခြင်း၊ ကိုယ်စိတ်ချမ်းသာမှုကို အရသာတွေ့ခြင်း၊ အဆင့်အတန်းနှင့် အထူးအခွင့်အရေးများကို အကြိုက်တွေ့ခြင်းအား ရှောင်ကြဉ်ရန် ၎င်းတို့ကို သင် တောင်းဆိုလျှင် ထိုအရာကို ၎င်းတို့ မလုပ်နိုင်ကြပေ။ အခြားသူတို့ကို မညှဉ်းဆဲရန်၊ သို့မဟုတ် မလိမ်ညာရန် ၎င်းတို့ကို သင် တောင်းဆိုလျှင် ၎င်းတို့ မလုပ်နိုင်ကြပေ။ လှူဖွယ်ပစ္စည်းများကို မဖြုန်းတီးရန်နှင့် ဘုရားအိမ်တော်၏ အကျိုးစီးပွားများကို ကာကွယ်ရန် ၎င်းတို့ကို သင် တောင်းဆိုလျှင် ထိုအရာကို ၎င်းတို့ မလုပ်နိုင်ကြပေ။ မိမိတို့ကိုယ်ကို သက်သေမခံရန် ၎င်းတို့ကို သင် တောင်းဆိုလျှင် ယင်းကို ၎င်းတို့ လုံးဝ လုပ်ဆောင်နိုင်ကြလိမ့်မည် မဟုတ်။ အပြန်အလှန်အနေဖြင့် မည်သည့်အရာကိုမျှ မရရှိဘဲ ဘုရားသခင်၏ ရွေးချယ်ထားသော လူတို့အတွက် အဖိုးအခအနည်းငယ် ပေးရန် သို့မဟုတ် မထင်ပေါ်ဘဲ အလုပ်အနည်းငယ်ကို လုပ်ဆောင်ရန် ၎င်းတို့အား သင် စေခိုင်းလျှင် ထိုအရာကို ၎င်းတို့ လုပ်ဆောင်နိုင်ကြလိမ့်မည် မဟုတ်ပေ။ မည်သည့်အရာကို ၎င်းတို့ လုပ်ဆောင်နိုင်ကြသနည်း။ ၎င်းတို့သည် မကောင်းသည့် လုပ်ဆောင်ချက်များကို မဆင်မခြင် ကျူးလွန်နိုင်ကြသည်၊ မိမိတို့ကိုယ်ပိုင် သီးခြားဖြစ်သော နိုင်ငံကို ထူထောင်နိုင်ကြသည်၊ မိမိတို့ကိုယ်ကို သက်သေခံနိုင်ကြသည်၊ လှူဖွယ်ပစ္စည်းများကို ဖြုန်းတီးနိုင်ကြသည်၊ အသင်းတော်တွင် ခိုကပ်နေနိုင်ကြသည်၊ အခြားသူတို့ကို ညှဉ်းဆဲနိုင်ကြသည်၊ ဆောင်ပုဒ်များကို ဟစ်ကြွေးနိုင်ကြသည်၊ အယူဝါဒများကို ရေရွတ်နိုင်ကြသည်၊ လူတို့ကို အထင်အမြင်မှားစေရန် အယူလွဲများနှင့် မှားယွင်းပြီး အဓိပ္ပာယ် မရှိသောအရာများကို ဖြန့်နိုင်ကြကာ စသည်တို့ကို လုပ်ဆောင်နိုင်ကြလေသည်။ ၎င်းတို့အတွက် ဤအရာများကို လုပ်ဆောင်ရန်မှာ အားထုတ်ရန်မလိုပေ။ သင်တို့ အနီးဝန်းကျင်တွင် ထိုကဲ့သို့သောသူ တစ်ဦးတလေ ရှိသလော။ အာဏာကို ၎င်းတို့ စွဲကိုင်သည်နှင့်တစ်ပြိုင်နက်၊ ၎င်းတို့တွင် အာဏာ အနည်းငယ်မျှ ရှိသည်နှင့်တစ်ပြိုင်နက် ၎င်းတို့သည် ဘုရားအိမ်တော်၏ ဘဏ္ဍာရေးကို ထိန်းချုပ်ချင်ကြလေသည်။ မည်သည့်အရာကို ၎င်းတို့ ဝယ်ယူသည်ဖြစ်စေ အရည်အသွေးမြင့်သည့်၊ စျေးကြီးပြီး နာမည်ရတံဆိပ်ရှိသည့် ကုန်ပစ္စည်းများကို ရရှိလိုကြပြီး ဤအရာကို အခြားမည်သူနှင့်မျှ ၎င်းတို့ မဆွေးနွေးကြ သို့မဟုတ် အခြားတစ်ဦးတလေက ပြောရန်ရှိသည့်အရာကို ၎င်းတို့က နားမထောင်ကြပေ။ ၎င်းတို့ကို အာဏာ အနည်းငယ် ပေးလိုက်သည်နှင့် ထိုအာဏာကို အကြိုက်တွေ့ကြသည်။ ၎င်းတို့ကို အာဏာအနည်းငယ် ပေးလိုက်သည်နှင့် ၎င်းတို့သည် အုပ်စုများ ဖွဲ့ချင်ကြပြီး အမှုအရာများကို မိမိတို့ သဘောအတိုင်း လုပ်ဆောင်ချင်ကြကာ အထက်ကို သို့မဟုတ် အခြားတစ်ဦးတလေကို နားထောင်ရန် ငြင်းဆန်ကြလေသည်။ ၎င်းတို့ကို အာဏာအနည်းငယ် ပေးလိုက်သည်နှင့် ၎င်းတို့ ဘုရားဖြစ်လာသကဲ့သို့ ခံစားပြီး အခြားသူတို့က ၎င်းတို့ကို အားပေးထောက်ပံ့ရန် မိမိတို့ကိုယ်ကို သက်သေခံချင်ကြကာ အုပ်စုဖွဲ့ချင်ကြသည်၊ မိမိတို့ကိုယ်ပိုင် ဂိုဏ်းကို ဖွဲ့ချင်ကြလေသည်။ ၎င်းတို့ကို အာဏာအနည်းငယ် ပေးလိုက်သည့်အခါ ညီအစ်ကို မောင်နှမများကို မိမိတို့လက်ခုပ်အတွင်းတွင် တင်းကျပ်စွာ ထိန်းချုပ်ထားချင်ကြသည်။ တစ်စုံတစ်ဦးကို ၎င်းတို့ထံမှ ဝေးရာသို့ ပြောင်းရွှေ့တာဝန်ပေးရန် ဘုရားအိမ်တော်၏ အလုပ်က လိုအပ်သည့်အခါ အတော်ပင် ခက်ခဲလိမ့်မည် ဖြစ်သည်။ ၎င်းတို့က ထိုအရာကို အတည်ပြုပေးရမှဖြစ်မည်ဖြစ်ပြီး တစ်စုံတစ်ဦးက ၎င်းတို့နှင့်အတူ ထိုအရာကို ဆွေးနွေးရန် လိုအပ်သကဲ့သို့ ထိုလူထံမှ ၎င်းတို့ မကြိုက်သည့် သဘောထားကို လက်ခံကြမည် မဟုတ်ပေ။ ၎င်းတို့တွင် အာဏာနှင့် ဩဇာလွှမ်းမိုးမှု ရှိကြောင်းကို တစ်လောကလုံးအား ၎င်းတို့ သိစေချင်ကြပြီး လူတိုင်းက ၎င်းတို့ကို လေးစားကာ ရိုသေရမည်ဖြစ်သည်။ ဤသည်မှာ အများအားဖြင့် အသိအမှတ်ပြုထားသည့် အချက်တစ်ခု ဖြစ်သည်။ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို အန္တိခရစ်တစ်ဦးက လုံးဝ အသိအမှတ်ပြုလိမ့်မည် မဟုတ်ပေ။ ဤအရာကို သင်ကိုယ်တိုင် လေ့လာစောင့်ကြည့်လော့။ ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို ဝန်မခံသည့်သူများက တစ်စုံတစ်ရာ အမှားလုပ်ကာ ဖောက်ပြန်ပျက်စီးသော စိတ်သဘောထားတစ်ခုကို ထုတ်ဖော်ပြပြီးနောက်တွင် နောင်တရနိုင်ခြင်း ရှိမရှိဆိုသည်နှင့်၊ မည်သည့်ဦးတည်ချက်ကို ၎င်းတို့ ဖြစ်ပေါ်ပြီး အဆုံးတွင် မည်သည့်လမ်းကြောင်းကို လျှောက်ကြသည်၊ မိမိတို့ တာဝန်ကို ထမ်းဆောင်နေစဉ်တွင်လည်းကောင်း၊ အခြားသူတို့နှင့် ဆက်ဆံနေစဉ်တွင်လည်းကောင်း ၎င်းတို့ မည်သို့ ပြုမူကြသည်၊ အဆင့်အတန်းနှင့်စပ်လျဉ်း၍ ၎င်းတို့ မည်သို့ ပြုမူဆောင်ရွက်ကြပြီး အမှုအရာများကို လုပ်ဆောင်ခြင်းအတွက် ၎င်းတို့၏ နည်းလမ်းနှင့် နည်းစနစ်များက မည်သည့်အရာများဖြစ်သည်ဟူသည်တို့ကို ကြည့်လော့။ ဤအရာကို သင်တို့ ပိုင်းခြားသိမြင်နိုင်ကြလိမ့်မည်လော။ ဤအရာများနှင့်ပတ်သက်၍ ကောက်ချက်များ သင်တို့ ချလာနိုင်လျှင် သင်တို့တွင် ချင့်ချိန်နိုင်စွမ်းတစ်ခုခု ရှိပေသည်။

ဂ။ ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ငြင်းဆိုခြင်း

အန္တိခရစ်များက ပြုပြင်ခံရခြင်းကို ငြင်းပယ်ခြင်းနှင့် အမှားတစ်ခုတလေ ကျူးလွန်မိသည့်အခါ နောင်တရသည့် သဘောထားတစ်ခု ကင်းမဲ့ခြင်းအတွက် တတိယမြောက် အကြောင်းရင်းတစ်ခု ရှိသည်။ ယင်းမှာ ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ၎င်းတို့ ငြင်းဆိုခြင်း ဖြစ်သည်။ ယခင် အကြောင်းရင်းနှစ်ခုနှင့်ပတ်သက်၍ အတော်ပင် အသေးစိတ်ကျသည့် မိတ်သဟာယကို ငါ ပြုပေးခဲ့သည်။ ဤတစ်ခုသည် ၎င်း၏ တိုက်ရိုက်အဓိပ္ပာယ်အရ ပထမနှစ်ခုနှင့် အနည်းငယ် ကွဲပြားသော်လည်း အနှစ်သာရအားဖြင့် ယင်းတို့သည် ဘုရားနှုတ်ကပတ်တော်များက သမ္မာတရားဖြစ်သည်ကို အသိအမှတ်ပြုရန် အန္တိခရစ်များ ငြင်းပယ်ခြင်း ဟူသည့် ဤတစ်ခုနှင့် ဆက်စပ်ပေသည်။ ထို့ကြောင့် ငါတို့၏ မိတ်သဟာယကို ငါတို့ တိုတိုနှင့် အကျဉ်းချုပ် ပြု၍ရသည်။ အန္တိခရစ်တစ်ဦးက ပြုပြင်ခံရပြီး သမ္မာတရားနှင့်ပတ်သက်၍ သင်က ၎င်းနှင့် မိတ်သဟာယပြုသည့်အခါ၊ အမှုအရာများ လုပ်ဆောင်ခြင်းအတွက် သမ္မာတရား စည်းမျဉ်းများနှင့် စည်းမျဉ်းများအကြောင်းကို ပြောဆိုသည့်အခါ ၎င်းသည် ဤအရာကို ကြားပြီးနောက် လက်ခံနိုင်လိမ့်မည်လော။ (လက်ခံနိုင်လိမ့်မည် မဟုတ်ပါ။) အန္တိခရစ်တစ်ဦးက သမ္မာတရားကို မည်သည့်အချိန်တွင် ကြားသည်ဖြစ်စေ ထိုသမ္မာတရားအပေါ် တူညီသည့် သဘောထားဖြစ်သည့် ရှုတ်ချခြင်းနှင့် အတိုက်အခံလုပ်ခြင်း သဘောထား အမြဲ ရှိလိမ့်မည်ဖြစ်သည်။ သမ္မာတရား စည်းမျဉ်းများမှာ အဘယ်နည်း။ ယင်းတို့သည် တစ်စုံတစ်ရာအား မည်သို့ လုပ်ဆောင်ရမည်ကို အကဲဖြတ်ခြင်းအတွက် စံနှုန်းဖြစ်သည်။ ထိုအရာကို ဘုရားနှုတ်ကပတ်တော်၏ သမ္မာတရားနှင့် လုံးဝ အညီ လုပ်ဆောင်ထားသရွေ့ လူတစ်ဦး လုပ်ဆောင်သည့်အရာသည် စည်းမျဉ်းနှင့်အညီ ဖြစ်လိမ့်မည်။ ဤသည်မှာ အမှုအရာများကို စည်းမျဉ်းများအတိုင်း လုပ်ဆောင်ခြင်း ဖြစ်သည်။ သင်၏ မိတ်သဟာယသည် သမ္မာတရား စည်းမျဉ်းများနှင့်ကိုက်ညီလျှင် အန္တိခရစ်တစ်ဦးက လုံးဝ လက်ခံလိမ့်မည်မဟုတ်။ သင်၏ မိတ်သဟာယက အပြုသဘောဆောင်လေ၊ လက်တွေ့ကျလေ၊ တရားမျှတလေ၊ မှန်ကန်ပြီး အမှန်တရားအပေါ် အခြေခံလေ၊ အန္တိခရစ်တစ်ဦးအတွက် လက်မခံနိုင်ဖွယ် ဖြစ်လေဖြစ်လိမ့်မည်။ ၎င်းသည် သမ္မာတရား သို့မဟုတ် အမှန်တရားများကို လက်ခံရန် ငြင်းဆန်ရင်း လွဲချော်သော အကြောင်းပြချက်များဖြင့် တုံ့ပြန်လိမ့်မည်။ ထိုကိစ္စရပ်တွင် မိမိ၏ တာဝန်များကို ကောင်းမွန်စွာ ဖြည့်ဆည်းဖို့အတွက် မည်သို့ ပြုမူဆောင်ရွက်ရမည်ဟူသည်နှင့် ပတ်သက်၍ ၎င်းကို သင် ပြောဆိုလျှင် ၎င်းအနေဖြင့် ဆင်းရဲဒုက္ခခံပြီး အဖိုးအခ ပေးပြီးဖြစ်ပုံအကြောင်းကို သင့်အား ပြောပြကြလိမ့်မည်။ သင်သည် သမ္မာတရား စည်းမျဉ်းများနှင့်အညီ မည်သို့ ပြုမူဆောင်ရွက်ရမည် ဟူသည်နှင့်ပတ်သက်၍ ၎င်းကို ပြောဆိုလျှင် ၎င်းအနေဖြင့် လမ်းမည်မျှ ခရီးနှင်ပြီးဖြစ်ကြောင်း၊ ဆင်းရဲဒုက္ခ မည်မျှခံစားပြီဖြစ်ကြောင်းနှင့် မည်မျှပြောဆိုမှုကို လုပ်ဆောင်ပြီးဖြစ်ကြောင်း သင့်အား ပြောပြလိမ့်မည်။ ရိုးသားသောလူတစ်ဦး မည်သို့ဖြစ်ရမည်၊ ရိုးသားပြီး စစ်မှန်သော စိတ်နှလုံးဖြင့် မည်သို့ ပြုမူကာ တာဝန်တစ်ခု ထမ်းဆောင်ရမည်ကို ၎င်းအား သင် ပြောဆိုလျှင် ၎င်းတို့ စိတ်ဝင်စားလိမ့်မည် မဟုတ်သကဲ့သို့ သင့်ကို လျစ်လျူရှုလိမ့်မည်။ ၎င်းတို့ ပြုမူဆောင်ရွက်သည့်အခါ နည်းစနစ်များ၊ အကြံများနှင့် လှည့်ကွက်များကိုသာ အာရုံစိုက်လိမ့်မည်။ ခြုံကြည့်သော် အန္တိခရစ်တစ်ဦးတွင် မိမိ၏ လုပ်ရပ်များအတွက် ကိုယ်ပိုင် တစ်မူထူးခြားသော စည်းမျဉ်းအစုံရှိပြီး ထိုစည်းမျဉ်းများက အခြားသူတို့၏ အမြင် သို့မဟုတ် ဘုရားသခင်၏ အမြင်တွင် မည်မျှ မှားယွင်း၊ နိမ့်ကျ၊ ရယ်ဖွယ်ကောင်းပြီး အဓိပ္ပာယ်မဲ့သည်ဖြစ်စေ၊ ဤနည်းလမ်းများနှင့် စည်းမျဉ်းများအား ကိုင်စွဲခြင်းကို ၎င်းတို့ လုံးဝ ငြီးငွေ့ကြလိမ့်မည် မဟုတ်ပေ။ ၎င်းတို့သည် ဘုရားနှုတ်ကပတ်တော်များကို သမ္မာတရား စည်းမျဉ်းများအဖြစ် လက်ခံကြလိမ့်မည် မဟုတ်သကဲ့သို့ မိမိတို့ကိုယ်ပိုင် စည်းမျဉ်းများကိုလည်း စွန့်လွှတ်ကြလိမ့်မည်မဟုတ်ပေ။ ထို့ကြောင့် ၎င်းတို့ကို သင် မည်သို့ ပြုပြင်သည်ဖြစ်စေ၊ ဖော်ထုတ်သည်ဖြစ်စေ၊ ဖြုတ်ချသည်ဖြစ်စေ၊ အမှုအရာများကို တိုင်းတာခြင်းအတွက် ၎င်းတို့၏ စံသတ်မှတ်ချက်များ၊ ရှုထောင့်အမြင်များနှင့် သဘောထားတို့ကို လုံးဝ ပြောင်းလဲလိမ့်မည် မဟုတ်ပေ။ ဤစံသတ်မှတ်ချက်များထဲမှ အချို့သည် လူသား လောကဓာတ်ပညာနှင့်ဆိုင်သည်၊ အချို့မှာ အသိပညာနှင့်ဆိုင်သည်၊ အချို့မှာ ရိုးရာယဉ်ကျေးမှုနှင့်ဆိုင်ပြီး အချို့မှာ ဤလောက၏ ဆိုးယုတ်သော ရေပန်းစားမှုများနှင့် သက်ဆိုင်သည်။ သို့သော် ဤအရာများ မည်မျှ မှားယွင်းကောင်းမှားယွင်းနိုင်သည်ဖြစ်စေ အန္တိခရစ်တစ်ဦးက လက်မလွှတ်နိုင်ပေ။ ၎င်းတို့သည် လူ့အဖွဲ့အစည်း၌ မည်သည့် ဆိုးယုတ်သော ရေပန်းစားမှုများ၊ မည်သည့် ဆိုရိုးများနှင့် ရှုထောင့်အမြင်များ လူကြိုက်များသည်ဖြစ်စေ လက်ခံကြလိမ့်မည် ဖြစ်သော်လည်း ဘုရားနှုတ်ကပတ်တော်များ သို့မဟုတ် သမ္မာတရားက အရာခပ်သိမ်းနှင့် အဖြစ်အပျက်ခပ်သိမ်းကို တိုင်းတာခြင်းအတွက်၊ အရာရာကို တိုင်းတာခြင်းအတွက် ၎င်းတို့၏ စံသတ်မှတ်ချက် လုံးဝ မဟုတ်ပေ။ ၎င်းတို့သည် ဘုရားသခင်နောက်လိုက်ပြီး ဘုရားအိမ်တော်တွင် ကပ်ပါးရပ်ပါး နေကြသော်လည်း သမ္မာတရားကို ငြင်းပယ်ကာ ရှုတ်ချနေကြသည်။ သမ္မာတရားကို ငြင်းပယ်ကာ ရှုတ်ချနေကြသော်လည်း ၎င်းတို့သည် လောကထံမှလာသော အယူလွဲမှုများနှင့် မှားယွင်းပြီး အဓိပ္ပာယ်မရှိသောအရာမျိုးစုံကို ရိုသေလေးမြတ်ကာ အထင်ကြီးနေကြလေသည်။ ၎င်းတို့ လက်မခံနိုင်သည့် တစ်ခုတည်းသောအရာမှာ ဘုရားနှုတ်ကပတ်တော်များ၊ သမ္မာတရား ဖြစ်သည်။ အန္တိခရစ်များ၏ ဤအနှစ်သာရမှ အကဲဖြတ်သည့်အခါ ၎င်းတို့သည် စုဝေးပွဲများကို တက်နေကြသော်လည်း၊ ဘုရားနှုတ်ကပတ်တော်များကို ဖတ်ပြီး မိမိတို့၏ ယုံကြည်ခြင်း လမ်းကြောင်းတွင် တာဝန်တစ်ခုကို ထမ်းဆောင်ကြသော်လည်း အမှုအရာတစ်ခုက သေချာပေသည်။ ၎င်းတို့၏ စိတ်သဘောထားက လုံးဝ ပြောင်းလဲလိမ့်မည် မဟုတ်သကဲ့သို့ လောကီနှင့်လည်းကောင်း၊ ဆိုးယုတ်သော ရေပန်းစားမှုများနှင့်လည်းကောင်း သက်ဆိုင်သည့် ၎င်းတို့၏ ရှုထောင့်အမြင်များလည်း ပြောင်းလဲလိမ့်မည် မဟုတ်ပေ။ အန္တိခရစ်တစ်ဦးအား အသက်ဝင်ရောက်မှု သို့မဟုတ် စိတ်သဘောထားဆိုင်ရာ ပြောင်းလဲမှုအကြောင်းကို ပြောဆိုရန် သင် စေခိုင်းလျှင် ၎င်းတို့၏ စကားက အဘယ်ကြောင့် အလွန် သဘာဝယုတ္တိနှင့် မညီကြောင်း၊ စက်ဆုပ်ဖွယ်ဖြစ်ပြီး အချိုးမကျဖြစ်ကြောင်းတို့ကို သင် တွေးမိလိမ့်မည်။ ယင်းတို့သည် အပြင်လူတစ်ဦး၏ စကားများကဲ့သို့ ထင်ရလိမ့်မည်ဖြစ်ပြီး ၎င်းတို့သည် ဝိညာဉ်ရေးရာ သိနားလည်မှု ကင်းမဲ့သော်လည်း ဝိညာဉ်ရေးရာ ပြည့်ဝပြီး အသက်ပိုင်ဆိုင်သယောင် ဟန်ဆောင်နေသည့် နားဝေတိမ်တောင်ဖြစ်သော လူတစ်ဦးသက်သက် ဖြစ်သည်။ ထိုအရာသည် အဆုံးစွန်ထိ အမှန်တကယ် စက်ဆုပ်ဖွယ် ဖြစ်သည်တကား။ ဘုရားနှုတ်ကပတ်တော်များကို သမ္မာတရားအဖြစ် မည်သည့်အခါမျှ လက်မခံဖူးသည့် တစ်စုံတစ်ဦး သို့မဟုတ် ဘုရားနှုတ်ကပတ်တော်များကို မိမိတို့၏ အသက်အဖြစ် မည်သည့်အခါမျှ လက်မခံဖူးသည့် တစ်စုံတစ်ဦးသည် အသက်ကို ပိုင်ဆိုင်နိုင်သလော။ ယင်းမှာ ရယ်စရာတစ်ခု ဖြစ်သည် မဟုတ်လော။ သင်တို့ အနီးဝန်းကျင်ကို ကြည့်ကာ “ကျော်ကြားသည့် မည်သူမည်ဝါက ဤအရာကို ပြောခဲ့သည်။ ထိုစာအုပ်က ဤအရာ ပြောခဲ့သည်။ ထိုရုပ်သံဇာတ်လမ်းတွဲက ဤအရာ ပြောခဲ့သည်။ အပြောင်မြောက်ဆုံး ထိုလက်ရာက ဤအရာပြောဆိုသည်” သို့မဟုတ် “ကျွန်ုပ်တို့၏ ရိုးရာယဉ်ကျေးမှုက ဤအရာဖြစ်သည်။ ကျွန်ုပ်တို့၏ ဇာတိမြေတွင် ဤအရာကို ကျွန်ုပ်တို့ ပြောကြသည်။ ကျွန်ုပ်တို့ မိသားစုတွင် ဤစည်းမျဉ်း ရှိကြသည်” စသည်ဖြင့် ပြောမြဲပြောနေသည့်သူ တစ်ဦးတလေရှိမရှိ ဟူသည်ကို စစ်ဆေးလော့။ မည်သူ့တွင် ဤအရာများ ပြောစရာ တစ်ပုံတစ်ပင် အမြဲရှိနေကြောင်း၊ ဘုရားနှုတ်ကပတ်တော်များကို ကြားပြီးနောက်တွင် မည်သူသည် တို့ထိခြင်းမခံရဘဲ ရှိနေကြောင်း၊ ဘုရားနှုတ်ကပတ်တော်များအပေါ် ၎င်းတို့၏ သိနားလည်မှုနှင့်ပတ်သက်၍ အမှန်တကယ် မိတ်သဟာယပြုနိုင်သည့်အချိန်တွင် နားဝေတိမ်တောင်ဖြစ်သည့် စကားများ၊ အဓိပ္ပာယ်မဲ့သည့် စကားများနှင့် ဝိညာဉ်ရေးရာ နားလည်သဘောပေါက်မှု ကင်းမဲ့သည့် စကားများကိုသာ ပြောဆိုကြောင်းနှင့် ဘုရားနှုတ်ကပတ်တော်များအပေါ် သဘောပေါက်နားလည်နိုင်စွမ်း သို့မဟုတ် သိနားလည်မှု မရှိသော်လည်း မည်သူသည် ထိုနှုတ်ကပတ်တော်အချို့ကို အတင်းအကျပ် တစ်စချင်းဆက်စပ်ရန် ကြိုးစားပြီး ဝိညာဉ်ရေးရာ ပြည့်ဝသယောင်ဟန်ဆောင်ကြောင်းတို့ကို ကြည့်လော့။ ဤသည်မှာ အလွန်အမင်း အော်ဂလီဆန်စရာ ဖြစ်ပါတကား။ ဤလူများသည် ဘုရားသခင်ကို နှစ်ပေါင်းများစွာ ယုံကြည်ပြီးဖြစ်ကာ တရားဒေသနာများကို ကြားပြီး စုဝေးပွဲများကို နှစ်ပေါင်းများစွာ တက်ရောက်ပြီးဖြစ်သည့်တိုင် ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို မယုံကြည်နိုင်လောက်အောင် မသိကြသေးသကဲ့သို့ ၎င်းတို့တွင် မမှန်ကန်သည့် ရှုထောင့်အမြင်များရှိကြောင်း သို့မဟုတ် ၎င်းတို့၏ မှားယွင်းပြီး အဓိပ္ပာယ်မဲ့သော ရှုထောင့်အမြင်များက ဘုရားနှုတ်ကပတ်တော်များနှင့် လုံးဝ ဆန့်ကျင်ကာ ရှေ့နောက်မညီ ဖြစ်ကြောင်းကို ရှာဖွေတွေ့ရှိခြင်း မရှိသေးပေ။ ဤအတွက် အကြောင်းရင်းမှာ အဘယ်နည်း။ ထိုအရာမှာ ပြုပြင်ခြင်းကို လက်ခံရန် အန္တိခရစ်များ၏ ငြင်းပယ်ခြင်းနှင့် အမှားတစ်ခုတလေ ကျူးလွန်မိသည့်အခါ နောင်တရသည့် သဘောထားတစ်ခု ကင်းမဲ့ခြင်းတို့နောက်ကွယ်တွင်ရှိသည့် တတိယ အကြောင်းရင်းဖြစ်သည်။ ယင်းမှာ ၎င်းတို့က ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ငြင်းဆိုသည်ဟူ၍ ဖြစ်၏။ ဤသည်မှာ ပြဿနာ၏ ရင်းမြစ်ဖြစ်သည်။

အန္တိခရစ်များက ပြုပြင်ခံရခြင်းကို လက်ခံရန် ငြင်းဆန်ခြင်းသည် အဘယ်ကြောင့်ဖြစ်သနည်း။ တစ်စုံတစ်ရာနှင့် ၎င်းတို့ ရင်ဆိုင်ရသည့်အခါ ၎င်းတို့ နောင်တရရမည့်အစား အမျိုးမျိုးသော အယူအဆများကို ဖြန့်ကာ ဘုရားသခင်ကိုပင် ဝေဖန်ကြခြင်းသည် အဘယ်ကြောင့်နည်း။ အကြောင်းရင်းများမှာ အလွန် ရှင်းလင်းပေသည်။ ဦးစွာပထမ အန္တိခရစ်များက ၎င်းတို့ ဧကန်အမှန် အမှားလုပ်နိုင်ကြောင်းကို လုံးဝ အသိအမှတ်မပြုကြပေ။ ဒုတိယအနေဖြင့် ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို လုံးဝ အသိအမှတ်မပြုကြပေ။ တတိယအနေဖြင့် ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ၎င်းတို့ ငြင်းဆိုကြသည်။ ပြုပြင်ခံရခြင်းကို လက်မခံသောသူအားလုံး၊ အမှားများ ပြုမိသည့်အခါ ဖောက်ပြန်ပျက်စီးသော စိတ်သဘောထားတစ်ခုကို သိသာထင်ရှားစွာ ထုတ်ဖော်ပြသည့်သူအားလုံး၊ ဘုရားသခင် ရွေးချယ်ထားသော လူတို့အပေါ် မကြာခဏ ဒုက္ခပေးသူများအားလုံး၊ အရေအတွက်မသိရသည့် ဘုရားသခင် ရွေးချယ်ထားသော လူတို့၏ အသက်ဝင်ရောက်မှုကို နှောင့်နှေးစေပြီး ဘုရားအိမ်တော်၏ အလုပ်ကို ဆုံးရှုံးမှုများ ဖြစ်စေသည့်သူအားလုံးအတွက်၊ ဤလူများသည် ပြုပြင်ခံရသည့်အခါ နောင်တ သို့မဟုတ် နောင်တရသည့် သဘောထား မရှိလျှင် အမှုအရာတစ်ခုမှာ သေချာ၏။ ယင်းမှာ ၎င်းတို့သည် အန္တိခရစ်များ၏ ဤသရုပ်သကန်သုံးခုလုံးကို ပိုင်ဆိုင်ကြခြင်းဖြစ်သည်၊ မှန်သလော။ (မှန်ပါသည်။) ခြုံကြည့်လိုက်လျှင် အန္တိခရစ်များက ပြုပြင်ခံရခြင်းအား ငြင်းပယ်ရသည့် အကြောင်းရင်းသုံးခု ရှိပေသည်။ ယင်းတို့ကို တစ်ဖန် အစအဆုံး ဖတ်လော့။ (ဦးစွာပထမ အန္တိခရစ်များက ၎င်းတို့ ဧကန်အမှန် အမှားလုပ်နိုင်ကြောင်းကို လုံးဝ အသိအမှတ်မပြုကြပေ။ ဒုတိယအနေဖြင့် ၎င်းတို့တွင် ဖောက်ပြန်ပျက်စီးသော စိတ်သဘောထားတစ်ခု ရှိကြောင်းကို လုံးဝ အသိအမှတ်မပြုကြပေ။ တတိယအနေဖြင့် ဘုရားသခင်၏ နှုတ်ကပတ်တော်များသည် သမ္မာတရားဖြစ်ပြီး အရာခပ်သိမ်းကို နှိုင်းဆချင့်ချိန်သည့် စံသတ်မှတ်ချက်ဖြစ်ကြောင်း ဝန်ခံရန် ၎င်းတို့ ငြင်းဆိုကြသည်။) စုစုပေါင်း သုံးခုရှိသည်။ ပထမ အကြောင်းရင်း နှစ်ခုနှင့်ပတ်သက်၍ ငါတို့ အတော်ပင် အသေးစိတ်ကျကျ ဆွေးနွေးခဲ့ကြသည်။ နောက်ဆုံးတစ်ခုသည် တိုက်ရိုက် အဓိပ္ပာယ်အရ ပထမနှစ်ခုနှင့် အနည်းငယ် ကွာခြားသော်လည်း အနှစ်သာရအရ ပထမနှစ်ခုသည် ဘုရားနှုတ်ကပတ်တော်များက သမ္မာတရား ဖြစ်ကြောင်းကို အသိအမှတ်ပြုရန် အန္တိခရစ်များ ငြင်းဆိုခြင်းနှင့် ဆက်စပ်ပေသည်။ ထို့ကြောင့် ထိုအကြောင်းရင်းနှင့်ပတ်သက်၍ နောက်ထပ် အသေးစိတ်ကျကျ ငါတို့ မိတ်သဟာယပြုမည် မဟုတ်။ ကောင်းပေပြီ၊ ယနေ့အတွက် ငါတို့၏ မိတ်သဟာယကို ဤနေရာတွင် အဆုံးသတ်ကြစို့။ နှုတ်ဆက်ပါသည်။ (နှုတ်ဆက်ပါသည်၊ ဘုရားသခင်။)

၂၀၂၀ ခုနှစ်၊ စက်တင်ဘာလ ၁၉ ရက်


အချက် ၁၂- အဆင့်အတန်းနှင့် သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်

အန္တိခရစ်များ၏ အမျိုးမျိုးသော သရုပ်သကန်များနှင့်စပ်လျဉ်းသည့် ယနေ့၏ မိတ်သဟာယမှာ အချက်တစ်ဆယ့်နှစ်နှင့်ပတ်သက်၍ ဖြစ်ပေသည်။ ယင်းမှာ၊ ၎င်းတို့တွင် အဆင့်အတန်းမရှိသည့်အခါ သို့မဟုတ် ကောင်းချီးများရရှိရန် မျှော်လင့်ချက်မရှိသောအခါ ၎င်းတို့က နောက်ဆုတ်ချင်ကြသည်ဟူ၍ ဖြစ်သည်။ ဤအချက်သည် အန္တိခရစ်တို့၏ စိတ်သဘောထားများနှင့်လည်း သက်ဆိုင်ပြီး ၎င်းတို့၏ တိကျသော သရုပ်သကန်များထဲမှ တစ်ခုဖြစ်သည်။ အပေါ်ယံ ရှုထောင့်အမြင်မှကြည့်လျှင် အန္တိခရစ်တစ်ဦးသည် အဆင့်အတန်းကင်းမဲ့ပြီး ကောင်းချီးများရရှိရန် မျှော်လင့်ချက်မရှိပါက နောက်ဆုတ်ချင်ပေလိမ့်မည်။ ဤအရာနှစ်ခုကို ၎င်းတို့ ဆုံးရှုံးသည်နှင့်တစ်ပြိုင်နက် နောက်ဆုတ်ချင်ကြပေလိမ့်မည်။ အပေါ်ယံအဓိပ္ပာယ်သည် နားလည်ရန် အလွန်လွယ်ကူပုံရသည်၊ အလွန်ရှုပ်ထွေးခြင်းရှိပုံမရ သို့မဟုတ် စိတ်ကူးသက်သက်ဖြစ်ပုံမရပေ။ သို့သော် ဤနေရာတွင် တိကျသော သရုပ်သကန်များမှာ အဘယ်နည်း။ တစ်နည်းအားဖြင့်ဆိုသော် အန္တိခရစ်တစ်ဦးကို ၎င်း၏အဆင့်အတန်း သို့မဟုတ် ကောင်းချီးများရရှိရန် မျှော်လင့်ချက်အပေါ် သက်ရောက်မှုတစ်ခုကြောင့် နောက်ဆုတ်ချင်စိတ်ဖြစ်ပေါ်စေသည့် အခြေအနေအမျိုးအစားများမှာ အဘယ်နည်း။ ဤသည်မှာ ခြေခြေမြစ်မြစ် မိတ်သဟာယဖွဲ့ရန် ထိုက်တန်သည့်အရာတစ်ခု ဟုတ်သလော။ အကယ်၍ ဤအကြောင်းအရာအပေါ် မိတ်သဟာယဖွဲ့ရန် သင်တို့ကို တောင်းဆိုခဲ့မည်ဆိုလျှင် ယင်း၏ တိကျသောအသေးစိတ်အချက်များနှင့် သရုပ်သကန်များအကြောင်း အဘယ်အရာကို သင်တို့ ပြောဆိုကြမည်နည်း။ လူအချို့က “ဤအကြောင်းအရာကို အကြိမ်များစွာ ကျွန်ုပ်တို့ မိတ်သဟာယဖွဲ့ပြီး ဖြစ်ပါသည်။ အန္တိခရစ်တို့သည် အဆင့်အတန်းနှင့် အာဏာကို ချစ်မြတ်နိုးကြသည်၊ ၎င်းတို့သည် မြင့်မားသောဂုဏ်သိက္ခာကို နှစ်သက်ကြပြီး ယုံကြည်ခြင်းရှိရာတွင် ၎င်းတို့၏ပန်းတိုင်မှာ ကောင်းချီးခံစားရရန်၊ သရဖူဆောင်းရရန်နှင့် ဆုချီးမြှင့်ခံရရန် ဖြစ်သည်။ အကယ်၍ ဤမျှော်လင့်ချက်များ ပျက်စီးပြီး ဆုံးရှုံးသွားပါက ၎င်းတို့သည် ဘုရားသခင်ကို ယုံကြည်ခြင်း၌ စိတ်ဝင်စားမှု ပျောက်ဆုံးသွားမည်ဖြစ်ပြီး ယုံကြည်ခြင်း ဆက်ရှိချင်တော့မည် မဟုတ်ပါ” ဟု ဆိုကောင်းဆိုနိုင်ပါသည်။ ဤအကြောင်းအရာနှင့်ပတ်သက်၍ သင်တို့၏ မိတ်သဟာယဖွဲ့ခြင်းသည် ဤစကားအနည်းငယ်မျှလောက်ပင် ရိုးရှင်းမည်လော။ (ရိုးရှင်းမည်ဖြစ်သည်။) အကယ်၍ ထိုသို့သာဖြစ်မည်ဆိုလျှင်၊ ဤမိတ်သဟာယဖွဲ့ခြင်းကို ဤဖော်ပြချက်အနည်းငယ်ဖြင့် အပြီးသတ်နိုင်မည်ဆိုလျှင် အန္တိခရစ်တို့၏ သရုပ်သကန်များနှင့်ဆိုင်သည့် ဤသွင်ပြင်လက္ခဏာသည် အန္တိခရစ်တို့၏ သရုပ်သကန်များနှင့်ပတ်သက်သည့် မိတ်သဟာယဖွဲ့ တသီတတန်းများတွင် ၎င်း၏ကိုယ်ပိုင်အခန်းကဏ္ဍတစ်ခုအဖြစ် ထည့်သွင်းရန် မထိုက်တန်သည့်အပြင် မည်သည့် သီးခြားသဘာဝအနှစ်သာရမျှနှင့်လည်း ထိုအရာက ဆက်စပ်မှုရှိမည်မဟုတ်ပေ။ သို့ရာတွင် ဤအချက်သည် အန္တိခရစ်တို့၏ အနှစ်သာရနှင့် စိတ်သဘောထားအပြင် ၎င်းတို့၏ ပုဂ္ဂိုလ်ရေးရာ လိုက်စားမှုများနှင့် ဖြစ်တည်မှုအပေါ် ရှုထောင့်အမြင်များနှင့် သက်ဆိုင်သောကြောင့် ထိုအရာသည် ကဏ္ဍစုံသော အကြောင်းအရာတစ်ခုဖြစ်ရပေမည်။ သို့ဆိုလျှင် အတိအကျ မည်သည့်အရာ ပါဝင်ပတ်သက်သနည်း။ ဆိုလိုသည်မှာ အန္တိခရစ်တို့ ကြုံတွေ့ရသည့် မည်သည့်ကိစ္စရပ်များက ၎င်းတို့၏ အဆင့်အတန်းနှင့်လည်းကောင်း၊ ကောင်းချီးများရရှိရန် မျှော်လင့်ချက်တို့နှင့်လည်းကောင်း သက်ဆိုင်သနည်း။ ဤကိစ္စရပ်များအပေါ် ၎င်းတို့၏ ရှုထောင့်အမြင်များ၊ အတွေးအခေါ်များနှင့် သဘောထားများမှာ အဘယ်နည်း။ ဤကိစ္စရပ်များအပေါ် ငါတို့၏ မိတ်သဟာယဖွဲ့ခြင်းနှင့် အမျိုးမျိုးသော ကိစ္စရပ်များအပေါ် အန္တိခရစ်တို့၏ ရှုထောင့်အမြင်များဆိုင်ရာ ငါတို့၏ ယခင်မိတ်သဟာယဖွဲ့ခြင်းများအကြား ထပ်တူကျမှုအချို့ ရှိမည်မှာ အမှန်ပင်ဖြစ်သည်။ သို့သော် ယနေ့ မိတ်သဟာယဖွဲ့ခြင်း၏ အဓိကအချက်မှာ ကွဲပြားပြီး ယင်းက ပြဿနာကို မတူညီသော ရှုထောင့်တစ်ခုမှ ချဉ်းကပ်သည်။ ယနေ့ အန္တိခရစ်တို့က ၎င်းတို့၏ အဆင့်အတန်းနှင့် ကောင်းချီးများရရှိရန် မျှော်လင့်ချက်များကို ဆုံးရှုံးသောအခါ ပေါ်ပေါက်လာသည့် သရုပ်သကန်များအပေါ် ငါတို့ အတိအကျ မိတ်သဟာယဖွဲ့ကြမည်။ ဤမိတ်သဟာယဖွဲ့ခြင်းသည် အန္တိခရစ်တို့၏ လိုက်စားမှုနောက်ကွယ်တွင် မှားယွင်းသော ရှုထောင့်အမြင်တစ်ခု ရှိကြောင်းနှင့် ဘုရားသခင်အပေါ် ၎င်းတို့၏ ယုံကြည်ခြင်းက စစ်မှန်ခြင်းမရှိကြောင်း သက်သေပြနိုင်သည်။ ထို့အပြင် ဤလူတို့၌ အန္တိခရစ်တစ်ဦး၏ အနှစ်သာရကို အမှန်တကယ် ပိုင်ဆိုင်ကြောင်းကိုလည်း သက်သေပြနိုင်သည်။

၁။ ပြုပြင်ခံရခြင်းကို အန္တိခရစ်များ၏ ချဉ်းကပ်မှု

ပထမဦးစွာ၊ အန္တိခရစ်များက ပြုပြင်ခြင်းခံရသောအခါ ထင်ရှားစေသည့် အပြုအမူများ၊ ထိုသို့သောအခြေအနေများကို ၎င်းတို့ ကိုင်တွယ်ပုံ၊ ပြုပြင်ခြင်းအပေါ် ၎င်းတို့၏ သဘောထားများ၊ အတွေးအခေါ်များနှင့် ရှုထောင့်အမြင်များက အဘယ်အရာဖြစ်သည်၊ အတိအကျအားဖြင့် ၎င်းတို့ မည်သည့်အရာ ပြောဆိုပြုမူသည်ဟူသည်တို့ကို ငါတို့ တစ်ချက်ကြည့်ရှုသင့်သည်။ ဤကိစ္စရပ်များသည် ငါတို့ စိတ်ဖြာလေ့လာဆွေးနွေးပြီး ဆန်းစစ်ရန် ထိုက်တန်သည်။ ငါတို့သည် ပြုပြင်ခြင်းခံရခြင်းနှင့် သက်ဆိုင်သော အကြောင်းအရာများအပေါ် အတော်လေး မိတ်သဟာယဖွဲ့ပြီး ဖြစ်သည်၊ ဤသည်မှာ သင်တို့အားလုံး ရင်းနှီးပြီးဖြစ်သော သာမန်အကြောင်းအရာတစ်ခု ဖြစ်သည်။ လူအများစုသည် အကြိမ်ပေါင်းများစွာ ပြုပြင်ခြင်းခံရပြီးနောက်တွင်သာ ပြောင်းလဲမှုတစ်ခုခုကို တွေ့ကြုံခံစားရသည်။ ၎င်းတို့သည် မိမိတို့၏ တာဝန်ကိုထမ်းဆောင်သောအခါ သမ္မာတရားကို ရှာဖွေနိုင်ပြီး ကိစ္စရပ်များကို စည်းမျဉ်းအတိုင်း ကိုင်တွယ်နိုင်ကြသည်။ ထိုအခါမှသာ ၎င်းတို့၏ ယုံကြည်ခြင်းသည် အသစ်တစ်ဖန် ပြန်လည်စတင်ပြီး သာ၍ကောင်းမွန်ဖို့အတွက် အပြောင်းအလဲတစ်ခုခု ဖြစ်ပေါ်လာသည်။ ပြင်းထန်စွာ ပြုပြင်ခြင်းခံရသည့် အဖြစ်အပျက်တိုင်းသည် လူတိုင်း၏ စိတ်နှလုံးထဲတွင် တံဆိပ်ခတ်နှိပ်ခံရသည်၊ ယင်းက မေ့ဖျောက်၍မရသော အမှတ်တရတစ်ခုကို ချန်ထားခဲ့သည်ဟု ဆိုနိုင်သည်။ ပြင်းထန်စွာ ပြုပြင်ခြင်းခံရသည့် အဖြစ်အပျက်တိုင်းသည် အန္တိခရစ်များအတွက်လည်း မေ့ဖျောက်၍မရသော အမှတ်တရတစ်ခုကို ချန်ထားခဲ့သည်မှာ အမှန်ပင်ဖြစ်သည်။ သို့သော် ကွာခြားချက်များမှာ အဘယ်နေရာ၌ ရှိသနည်း။ ဤအရာနှင့်ပတ်သက်၍ အန္တိခရစ်တို့၏ သဘောထားနှင့် အမျိုးမျိုးသော သရုပ်သကန်များအပြင် ဤအခြေအနေမှ ထွက်ပေါ်လာသော ၎င်းတို့၏ အတွေးအခေါ်များ၊ ရှုထောင့်အမြင်များ၊ စိတ်ကူးများနှင့် ထိုသို့သောအရာများအားလုံးသည် သာမန်လူတစ်ဦး၏အရာများနှင့် ကွဲပြားပါသည်။ အန္တိခရစ်တစ်ဦးသည် ပြုပြင်ခံရသောအခါ သူလုပ်ဆောင်သည့် ပထမဆုံးသောအရာမှာ သူ၏ စိတ်နှလုံးအတွင်းထဲတွင် အတိုက်အခံဖြစ်ပြီး ငြင်းပယ်ခြင်းဖြစ်သည်။ သူသည် တွန်းလှန်တိုက်ခိုက်၏။ အဘယ်ကြောင့်နည်း။ ဤသည်မှာ အန္တိခရစ်များသည် ၎င်းတို့၏ တကယ့်သဘာဝအနှစ်သာရအရ သမ္မာတရားကို အလွန်အမင်း မနှစ်မြို့သကဲ့သို့ မုန်းတီးသောကြောင့်၊ သမ္မာတရားကို လုံးဝ လက်မခံသောကြောင့်ဖြစ်သည်။ အလိုအလျောက်ပင် အန္တိခရစ်၏ အနှစ်သာရနှင့် စိတ်သဘောထားက ၎င်းတို့ကိုယ်တိုင်၏ အမှားများကို ၎င်းတို့အသိအမှတ် မပြုအောင်၊ သို့မဟုတ် ၎င်းတို့ကိုယ်တိုင်၏ ဖောက်ပြန်ပျက်စီးသော စိတ်သဘောထားကို ၎င်းတို့အသိအမှတ် မပြုအောင် ပိတ်ပင်တားဆီးထားသည်။ ဤနှစ်ချက်ကို အခြေခံလျှင် ပြုပြင်ခံရခြင်းအပေါ် အန္တိခရစ်၏ သဘောထားသည် ယင်းကို အပြည့်အဝ၊ လုံးလုံး ငြင်းပယ်ခြင်းနှင့် အာခံခြင်းပင် ဖြစ်သည်။ ၎င်းတို့သည် ယင်းကို ၎င်းတို့၏ စိတ်နှလုံးအတွင်းထဲမှ မုန်းတီးပြီး အတိုက်အခံပြုသည်။ အမှန်တကယ် ဆင်ခြင်သုံးသပ်ခြင်း၊ သို့မဟုတ် နောင်တရခြင်းတို့ ရှိဖို့ မဆိုထားနှင့်၊ လက်ခံခြင်း၊ သို့မဟုတ် နာခံခြင်းအရိပ်အယောင် အနည်းငယ်မျှပင် မရှိပေ။ အန္တိခရစ်တစ်ဦးသည် ပြုပြင်ခံရသောအခါ ယင်းကို မည်သူကလုပ်ဆောင်သည်ဖြစ်စေ၊ မည်သည့်အရာနှင့် သက်ဆိုင်သည်ဖြစ်စေ၊ အမှုကိစ္စအတွက် ၎င်းတို့ကို အပြစ်တင်သည့် ပမာဏက မည်မျှရှိသည်ဖြစ်စေ၊ ၎င်းတို့၏ အမှားက မည်မျှ ပေါ်လွင်သည်ဖြစ်စေ၊ ဆိုးယုတ်မှု မည်မျှကို ၎င်းတို့ကျူးလွန်သည်ဖြစ်စေ၊ သို့မဟုတ် ၎င်းတို့၏ ဆိုးယုတ်မှုက အသင်းတော်၏ အလုပ်အတွက် မည်သည့်အကျိုးဆက်များကို ဖန်တီးသည်ဖြစ်စေ အန္တိခရစ်သည် ဤအရာတစ်ခုတလေကိုမျှ ထည့်မစဉ်းစားပေ။ အန္တိခရစ်တစ်ဦးအဖို့၊ သူ့ကို ပြုပြင်နေသူသည် သူတစ်ဦးတည်းကိုသာ ပြောဆိုနေခြင်း၊ သို့မဟုတ် သူ့ကို ညှဉ်းပန်းရန် အမှားများကို ရှာနေခြင်းဖြစ်သည်။ အန္တိခရစ်များက ၎င်းတို့သည် အနိုင်ကျင့်ခံရပြီး အရှက်ခွဲခံရသည်၊ လူသားတစ်ဦးအနေဖြင့် ဆက်ဆံခံရခြင်းမရှိသကဲ့သို့၊ သိမ်ငယ်အောင်ပြုလုပ်ခံရပြီး အထင်သေးခံရသည်ဟူ၍ပင် တွေးထင်နိုင်သည်။ အန္တိခရစ်များသည် ပြုပြင်ခံရပြီး နောက်တွင် ၎င်းတို့ အမှန်တကယ် မှားယွင်းစွာ လုပ်ဆောင်ခဲ့သည်မှာ မည်သည့်အရာ ဖြစ်သည်ကိုလည်းကောင်း၊ မည်သည့်ဖောက်ပြန်ပျက်စီးသော စိတ်သဘောထားကို ၎င်းတို့ ဖွင့်ပြခဲ့သည်ကိုလည်းကောင်း၊ ၎င်းတို့ လိုက်နာသင့်သည့် စည်းမျဉ်းများကို ၎င်းတို့ ရှာဖွေခဲ့ခြင်း ရှိမရှိကိုလည်းကောင်း၊ သို့မဟုတ် ၎င်းတို့ ပြုပြင်ခြင်းခံရသည့် ကိစ္စတွင် သမ္မာတရားစည်းမျဉ်းများနှင့်အညီ ဆောင်ရွက်ခဲ့ခြင်းရှိမရှိ၊ သို့မဟုတ် ၎င်းတို့တာဝန်ကို ဖြည့်ဆည်းခဲ့ခြင်း ရှိမရှိကိုလည်းကောင်း မည်သည့်အခါမျှ ဆင်ခြင်စဉ်းစားကြည့်ခြင်း မရှိပေ။ ၎င်းတို့သည် ဤအရာတစ်ခုတလေနှင့်ပတ်သက်ပြီး ဆန်းစစ်ခြင်း၊ ဆင်ခြင်သုံးသပ်ခြင်း မရှိသကဲ့သို့ ဤပြဿနာများကို အချိန်ယူတွေးတောခြင်းနှင့် ဆင်ခြင်တွေးဆခြင်းမရှိပေ။ ထိုအစား ၎င်းတို့သည် ပြုပြင်ခြင်းကို ၎င်းတို့၏ ကိုယ်ပိုင်စိတ်ဆန္ဒ၊ တဇောက်ကန်းဖြစ်ခြင်းတို့နှင့်အညီ သဘောထားသည်။ အန္တိခရစ်များသည် ပြုပြင်ခံရသည့်အချိန်တိုင်းတွင် ဒေါသ၊ မနာခံခြင်းနှင့် မကျေမနပ်ဖြစ်မှုတို့ဖြင့် ပြည့်နေပြီး မည်သူ့ဆီက အကြံဉာဏ်ကိုမျှ နားထောင်မည်မဟုတ်ပေ။ ၎င်းတို့ ပြုပြင်ခံရခြင်းကို လက်ခံရန် ငြင်းဆန်ကြပြီး၊ မိမိတို့ကိုယ်ကိုနှင့်ပတ်သက်၍ သိရှိပြီး ပြန်လည်သုံးသပ်ရန်၊ ဝတ်ကျေတမ်းကျေ လုပ်ဆောင်ခြင်း၊ သို့မဟုတ် တာဝန်တွင် ရမ်းကားခြင်းကဲ့သို့သော စည်းမျဉ်းများကို ချိုးဖောက်သည့် ၎င်းတို့ လုပ်ရပ်များကို ကိုင်တွယ်ရန်အတွက် ဘုရားရှေ့မှောက်သို့ ပြန်လာရန် မတတ်နိုင်ကြသကဲ့သို့ ၎င်းတို့၏ ကိုယ်ပိုင်ဖောက်ပြန်ပျက်စီးသော စိတ်သဘောထားကိုဖြေရှင်းရန် ဤအခွင့်အရေးကိုလည်း အသုံးမပြုကြပေ။ ထိုအစား မိမိတို့ကိုယ်ကို ခုခံရန်၊ မိမိတို့ကိုယ်ကို သက်သေထူရန် ဆင်ခြေများရှာကြပြီး သဘောထားကွဲလွဲမှုကို ဆွပေးကာ သူတစ်ပါးတို့ကို လှုံ့ဆော်သည့်အရာများကိုပင် ပြောကြလိမ့်မည်။ တိုတိုပြောရလျှင်၊ အန္တိခရစ်များသည် ပြုပြင်ခြင်းခံရသောအခါ ၎င်းတို့၏ တိကျသော သရုပ်သကန်များမှာ မနာခံခြင်း၊ မကျေနပ်ခြင်း၊ အတိုက်အခံပြုခြင်းနှင့် စောဒကတက်ခြင်းတို့ဖြစ်ပြီး ၎င်းတို့၏ စိတ်နှလုံးထဲတွင် စောဒကတက်မှုအချို့ ပေါ်ပေါက်လာသည်။ “ငါသည် ထိုမျှမြင့်မားသော အဖိုးအခကို ပေးဆပ်ခဲ့ပြီး အလွန်များပြားသော အလုပ်ကို လုပ်ဆောင်ခဲ့သည်။ အချို့အရာများတွင် ငါသည် စည်းမျဉ်းများကို မလိုက်နာခဲ့သော်လည်း သို့မဟုတ် သမ္မာတရားကို မရှာဖွေခဲ့သော်လည်း ဤအရာအားလုံးကို ငါ့အတွက် ငါလုပ်ဆောင်ခဲ့ခြင်း မဟုတ်ပါ။ အသင်းတော်၏အလုပ်အတွက် ပျက်စီးဆုံးရှုံးမှုအချို့ကို ငါဖြစ်စေခဲ့လျှင်ပင် ငါသည် တမင်တကာ ထိုသို့ပြုလုပ်ခဲ့ခြင်း မဟုတ်ပါ။ မည်သူသည် အမှားများကို မကျူးလွန်ဘဲ နေသနည်း။ သင်သည် ငါ၏အားနည်းချက်များကို ထည့်မစဉ်းစားဘဲ၊ ငါ၏စိတ်ခံစားချက် သို့မဟုတ် မိမိကိုယ်ကို လေးစားမှုအတွက် ဂရုမစိုက်ဘဲ ငါ၏အမှားများကို အမိအရအသုံးချကာ အတောမသတ်နိုင်အောင် ပြုပြင်နေ၍မရပါ။ ဘုရား၏အိမ်တော်သည် လူတို့အတွက် မေတ္တာမရှိသည့်အပြင် အလွန် တရားမမျှတပါ။ ထို့အပြင် သင်သည် ဤမျှသေးငယ်သော အမှားတစ်ခုပြုလုပ်ခြင်းအတွက် ငါ့ကို ပြုပြင်သည်၊ ဤသည်မှာ သင်က ငါ့ကို အမြင်မကြည်သော မျက်လုံးများဖြင့် ကြည့်ပြီး ငါ့ကို ဖယ်ရှားရှင်းလင်းလိုသည်ဟု ဆိုလိုခြင်း မဟုတ်လော” ဟူ၍ ဖြစ်သည်။ အန္တိခရစ်များသည် ပြုပြင်ခြင်းခံရသောအခါ ၎င်းတို့၏စိတ်ထဲတွင်ရှိသည့် ပထမဆုံးအရာမှာ ၎င်းတို့ မှားယွင်းစွာလုပ်ဆောင်ခဲ့သည့်အရာ သို့မဟုတ် ၎င်းတို့ထုတ်ဖော်ခဲ့သည့် ဖောက်ပြန်ပျက်စီးသော စိတ်သဘောထားကို ဆင်ခြင်သုံးသပ်ရန်မဟုတ်ဘဲ ထင်ကြေးပေးမှုများ ပြုလုပ်ရင်း မိမိတို့ကိုယ်ကိုအတွက် ငြင်းခံကာ ရှင်းပြပြီး မိမိတို့ မှန်ကန်ကြောင်း ရှင်းချက်ထုတ်ရန်ဖြစ်သည်။ အဘယ်ထင်ကြေးပေးမှုများ ဖြစ်သနည်း။ “ငါသည် ဘုရားသခင်၏ အိမ်တော်၌ ငါ၏တာဝန်ကိုထမ်းဆောင်ရာတွင် ဤမျှကြီးမားသော အဖိုးအခကို ပေးဆပ်ခဲ့ပြီး ပြုပြင်ခြင်းသာ ခံရသည်။ ငါ့အတွက် ကောင်းချီးများရရှိရန် မျှော်လင့်ချက် များများစားစား မရှိဟု ထင်ရသည်။ ဘုရားသည် လူတို့ကို ဆုချီးမြှင့်ရန် မလိုလားသဖြင့် လူတို့ကို ထုတ်ဖော်ရန်နှင့် ဖယ်ရှားရှင်းလင်းရန် ဤနည်းလမ်းကို သူအသုံးပြုခြင်းများ ဖြစ်နိုင်မည်လော။ အကယ်၍ ကောင်းချီးများရရှိရန် မျှော်လင့်ချက်မရှိပါက ငါသည် အဘယ်ကြောင့် ကြိုးစားအားထုတ်ရမည်နည်း။ အဘယ်ကြောင့် အခက်အခဲများကို ငါ ကြံ့ကြံ့ခံရမည်နည်း။ ကောင်းချီးများရရှိရန် မျှော်လင့်ချက်မရှိသောကြောင့် ငါသည် လုံးဝမယုံကြည်ဘဲ နေခြင်းက ပိုကောင်းမည်။ ဘုရားကိုယုံကြည်ခြင်း၏ ရည်ရွယ်ချက်မှာ ကောင်းချီးများရရှိရန် မဟုတ်လော။ ထိုအရာအတွက် မျှော်လင့်ချက်မရှိပါက ငါသည် အဘယ်ကြောင့် ငါ့ကိုယ်ငါ အသုံးခံသင့်သနည်း။ ငါသည် ယုံကြည်ခြင်းကို ရပ်တန့်ပြီး ဤအရာနှင့်ပတ်သက်၍ အဆုံးသတ်လိုက်လျှင် ကောင်းမည်။ အကယ်၍ ငါမယုံကြည်ပါက သင်သည် ငါ့ကို ပြုပြင်နိုင်သေးသလော။ အကယ်၍ ငါမယုံကြည်ပါက သင်သည် ငါ့ကို မပြုပြင်နိုင်ပါ”ဟူ၍ ဖြစ်သည်။ အန္တိခရစ်များသည် ဘုရားသခင်ထံမှ ပြုပြင်ခြင်းခံရခြင်းကို လုံးဝ လက်မခံနိုင်ကြပေ။ ၎င်းတို့သည် သင့်လျော်သော ရှုထောင့်နှင့် သဘောထားဖြင့် လက်ခံပြီး နာခံနိုင်ခြင်းမရှိပေ။ ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများ သန့်စင်ခြင်းခံရနိုင်ရန်အလို့ငှာ ဤအရာမှတစ်ဆင့် မိမိတို့ကိုယ်ကို ဆင်ခြင်သုံးသပ်ပြီး ၎င်းတို့၏ ဖောက်ပြန်ပျက်စီးသော စိတ်သဘောထားများကို နားလည်နိုင်ခြင်းမရှိပေ။ ထိုအစား ၎င်းတို့သည် ယုတ်ညံ့ပြီး ကျဉ်းမြောင်းသောစိတ်ဖြင့် ၎င်းတို့ပြုပြင်ခြင်းခံရခြင်း၏ ရည်ရွယ်ချက်ကို မှန်းဆပြီး လေ့လာကြသည်။ ၎င်းတို့သည် အခြေအနေ၏ တိုးတက်မှုကို သေချာစွာ စောင့်ကြည့်သည်၊ လူတို့စကားပြောသောအခါ ၎င်းတို့၏ လေသံများကို နားထောင်သည်၊ ၎င်းတို့ပတ်ဝန်းကျင်ရှိလူများ ၎င်းတို့ကို မည်သို့ကြည့်သည်၊ ၎င်းတို့အား မည်သို့စကားပြောသည်ဆိုသည်နှင့် ၎င်းတို့၏ သဘောထားကို စောင့်ကြည့်လေ့လာပြီး ၎င်းတို့၌ ကောင်းချီးခံစားရရန် မျှော်လင့်ချက်တစ်စုံတစ်ရာ ရှိမရှိ သို့မဟုတ် ၎င်းတို့အနေဖြင့် အမှန်တကယ် ထုတ်ဖော်ခံရပြီး ဖယ်ရှားရှင်းလင်းခြင်းခံရခြင်း ရှိမရှိဟူသည်တို့ကို အတည်ပြုရန် ဤအရာများကို အသုံးပြုသည်။ ၎င်းတို့ ပြုပြင်ခြင်းခံရသည့် ရိုးရှင်းသော အဖြစ်အပျက်တစ်ခုသည် အန္တိခရစ်တို့၏ စိတ်နှလုံးထဲတွင် ဤမျှကြီးမားသော ဂယက်ရိုက်မှုနှင့် ဤမျှများပြားသော ဆင်ခြင်တွေးတောမှုကို ဖြစ်ပေါ်စေသည်။ ပြုပြင်ခြင်းခံရသည့်အခါတိုင်း ၎င်းတို့၏ ပထမဆုံးတုံ့ပြန်မှုမှာ ရွံရှာစက်ဆုပ်ခြင်းဖြစ်ပြီး ၎င်းတို့၏ စိတ်နှလုံးထဲတွင် ယင်းကို အလွန်အမင်း မနှစ်မြို့ကြ၊ ယင်းကို ငြင်းပယ်ပြီး တွန်းလှန်တိုက်ခိုက်သည်။ ပြီးလျှင် လူတို့၏ စကားနှင့် မျက်နှာအမူအရာကို ဆန်းစစ်ကာ ထို့နောက် ထင်ကြေးပေးမှုကို လုပ်ဆောင်ကြသည်။ ၎င်းတို့သည် အခြေအနေ၏ တိုးတက်ဖြစ်ပေါ်မှုကို စောင့်ကြည့်ရန်၊ ၎င်းတို့ပတ်ဝန်းကျင်ရှိလူများ ၎င်းတို့ကို မည်သို့ကြည့်သည်ကို စောင့်ကြည့်လေ့လာရန်နှင့် ၎င်းတို့အပေါ် အထက်လူကြီးများ၏ သဘောထားကို စောင့်ကြည့်လေ့လာရန် မိမိတို့၏ ဦးနှောက်များ၊ အတွေးအခေါ်များနှင့် မဖြစ်စလောက်သော ပါးနပ်မှုကို အသုံးပြုကြသည်။ ဤအရာများမှနေ၍ ၎င်းတို့၌ ကောင်းချီးခံစားရမည့် မျှော်လင့်ချက် မည်မျှကျန်ရှိသေးသည်၊ ကောင်းချီးခံစားရရန် မျှော်လင့်ချက်တစ်စွန်းတစ်စ ရှိမရှိ၊ သို့မဟုတ် ၎င်းတို့အနေဖြင့် အမှန်တကယ် ထုတ်ဖော်ခံရပြီး ဖယ်ရှားရှင်းလင်းခြင်းခံရခြင်း ရှိမရှိဟူသည်တို့ကို ၎င်းတို့ တိုင်းတာဆုံးဖြတ်ကြသည်။ ၎င်းတို့ ထွက်ပေါက်မရှိသောအခါ အန္တိခရစ်များသည် တိကျသော အရင်းခံအကြောင်းတစ်ခု၊ မျှော်လင့်ချက်တစ်စွန်းတစ်စနှင့် အသက်ကယ်ကြိုးတစ်မျှင်ကို ရှာဖွေရန် ကြိုးစားလျက် ဘုရားသခင်၏ နှုတ်ကပတ်တော်များကို ထပ်မံ လေ့လာဆန်းစစ်ကြပြန်သည်။ အကယ်၍ ၎င်းတို့ ပြုပြင်ခြင်းခံရပြီးနောက် တစ်စုံတစ်ယောက်က ၎င်းတို့ကို နှစ်သိမ့်ပြီး ထောက်ပံ့ကာ ချစ်ခင်သော စိတ်နှလုံးဖြင့် ကူညီပါက ဤအရာများက ၎င်းတို့အနေဖြင့် ဘုရားအိမ်တော်၏ အဖွဲ့ဝင်တစ်ဦးအဖြစ် မှတ်ယူခံရဆဲဖြစ်သည်ဟု ခံစားရစေသည်။ ၎င်းတို့အတွက် ကောင်းချီးခံစားရမည့် မျှော်လင့်ချက် ဆက်လက်တည်ရှိနေဆဲဖြစ်သည်၊ ၎င်းတို့၏ မျှော်လင့်ချက်သည် ခိုင်မာနေဆဲဖြစ်သည်ဟု ၎င်းတို့ ယုံကြည်ပြီး နောက်ဆုတ်ဖို့ အတွေးတစ်ခုတလေကို ဖယ်ရှားပစ်လိမ့်မည်။ သို့ရာတွင် အခြေအနေသည် ပြောင်းပြန်ဖြစ်သွားပြီး ၎င်းတို့၏ ကောင်းချီးများရရှိရန် မျှော်လင့်ချက်များက ပါးလျလာကာ ပျောက်ကွယ်သွားသည်ကို ၎င်းတို့ မြင်တွေ့ရသည့်အခါ ၎င်းတို့၏ ပထမဆုံးတုံ့ပြန်မှုမှာ “အကယ်၍ ငါ ကောင်းချီးများ မရနိုင်ပါက ဘုရားကို နောက်ထပ် ယုံကြည်တော့မည်မဟုတ်ပေ။ ဘုရားကို ယုံကြည်ခြင်းအား ချစ်မြတ်နိုးသူ မည်သူမဆို သူ့ကို ယုံကြည်နိုင်သည်၊ သို့သော် မည်သို့ပင်ဖြစ်စေ ငါသည် သင်တို့၏ ပြုပြင်ခြင်းကို လက်ခံမည်မဟုတ်၊ ငါ့ကို သင်တို့ပြုပြင်သောအခါ သင်တို့ပြောသမျှအားလုံး မှားယွင်းသည်။ ယင်းကို ငါ မကြားချင်၊ နားထောင်လိုစိတ်မရှိ၊ ယင်းသည် လူတစ်ဦးအတွက် အကျိုးအရှိဆုံးအရာဖြစ်သည်ဟု သင်တို့ ဆိုသည့်အခါ၌ပင် ငါသည် ပြုပြင်ခြင်းကို လက်ခံမည်မဟုတ်”ဟူ၍ ဖြစ်သည်။ ၎င်းတို့၏ ကောင်းချီးများရရှိရန် မျှော်လင့်ချက်များ မီးခိုးကဲ့သို့ လွင့်ပြယ်သွားသည်ကို ၎င်းတို့ မြင်သောအခါ၊ ၎င်းတို့ နှစ်ရှည်လများ လိုက်စားခဲ့သော အဆင့်အတန်းနှင့် ကောင်းကင်နိုင်ငံတော်သို့ ဝင်ရောက်ရန် အိပ်မက်များ အချည်းနှီးဖြစ်ကာ ဆုံးရှုံးတော့မည်ကို ၎င်းတို့ မြင်သောအခါ မိမိတို့၏ လိုက်စားပုံနည်းလမ်းကို ပြောင်းလဲရန် သို့မဟုတ် မိမိတို့လိုက်စားသော ပန်းတိုင်များကို ပြောင်းလဲရန် မစဉ်းစားဘဲ ထွက်ခွာရန်နှင့် နောက်ဆုတ်ရန် စဉ်းစားကြလေသည်။ ၎င်းတို့သည် ဘုရားသခင်ကို နောက်ထပ် ယုံကြည်လိုစိတ်မရှိတော့ဘဲ ၎င်းတို့၏ ဘုရားသခင်ကို ယုံကြည်ခြင်း၌ ကောင်းချီးခံစားရရန် မျှော်လင့်ချက်တစ်စုံတစ်ရာ မရှိတော့ဟု တွေးထင်ကြသည်။ အန္တိခရစ်များအဖို့ ဘုရားသခင်ကို ၎င်းတို့ စတင်ယုံကြည်ခဲ့ချိန်တွင် ရရှိလိုခဲ့သော ဆုလာဘ်များ၊ ကောင်းချီးများနှင့် သရဖူများဆိုင်ရာ ၎င်းတို့၏ စိတ်ကူးယဉ်အိပ်မက်များနှင့် မျှော်လင့်ချက်များ ပျောက်ကွယ်သွားပါက ဘုရားသခင်ကို ယုံကြည်ခြင်းအတွက် ၎င်းတို့၏ စေ့ဆော်မှုသည် ပျောက်ကွယ်သွားသည့်အပြင် ဘုရားသခင်အတွက် မိမိတို့ကိုယ်ကို အသုံးခံရန်နှင့် မိမိတို့၏ တာဝန်ကိုထမ်းဆောင်ရန် ၎င်းတို့၏ စေ့ဆော်မှုသည်လည်း ပျောက်ကွယ်သွားသည်။ ၎င်းတို့၏ စေ့ဆော်မှု ပျောက်ကွယ်သွားသောအခါ ၎င်းတို့သည် အသင်းတော်၌ ဆက်လက်နေထိုင်လိုစိတ်မရှိတော့သကဲ့သို့ ဤနည်းအတိုင်း ဆက်လက်၍ ရှေ့မဆက်နိုင်တော့ဘဲ ၎င်းတို့၏ တာဝန်ကို စွန့်လွှတ်ပြီး အသင်းတော်မှ ထွက်ခွာလိုကြသည်။ ဤသည်မှာ အန္တိခရစ်များ ပြုပြင်ခြင်းခံရသောအခါ ၎င်းတို့ စဉ်းစားသမျှဖြစ်ပြီး ၎င်းတို့၏ သဘာဝအနှစ်သာရက လုံးဝ ဖော်ထုတ်ခြင်းခံရလေသည်။ ခြုံငုံကြည့်လျှင် ၎င်းတို့ပြောသည့်အရာနှင့် ၎င်းတို့လုပ်ဆောင်သည့်အရာနှစ်ခုစလုံးတွင် အန္တိခရစ်များသည် သမ္မာတရားကို မည်သည့်အခါမျှ လက်မခံပေ။ သမ္မာတရားကို လက်မခံခြင်း စိတ်သဘောထားသည် အဘယ်နည်း။ ယင်းသည် သမ္မာတရားကို အလွန်အမင်း မနှစ်မြို့ခြင်း မဟုတ်လော။ ထိုသို့ပင် အတိအကျဖြစ်သည်။ ပြုပြင်ခြင်းခံရသည့် ရိုးရှင်းသောလုပ်ရပ်သည် သူ့ဘာသာအားဖြင့် လက်ခံရန် အတော်အတန် လွယ်ကူသည်။ ပထမဦးစွာ၊ ၎င်းကို ပြုပြင်သောသူဘက်တွင် မကောင်းသောစိတ်ဆန္ဒ မရှိပေ။ ဒုတိယအနေဖြင့်၊ အန္တိခရစ်များ ပြုပြင်ခြင်းခံရသည့် ကိစ္စရပ်များအရ အကဲဖြတ်သည့်အခါ၊ ၎င်းတို့သည် ဘုရားအိမ်တော်၏ စီစဉ်မှုများနှင့် သမ္မာတရားစည်းမျဉ်းများကို ဆန့်ကျင်ခဲ့သည်မှာ သေချာသည်။ ၎င်းတို့၏ အလုပ်တွင် အမှား သို့မဟုတ် ပေါ့ဆမှုတစ်ခုရှိခဲ့ပြီး ယင်းက အသင်းတော်၏အလုပ်အတွက် နှောင့်ယှက်မှုနှင့် အဖျက်အမှောင့်လုပ်ခြင်းကို ဖြစ်စေခဲ့သည်။ ၎င်းတို့သည် မိမိတို့၏ လူ့စိတ်ဆန္ဒ ရောနှောခြင်းကြောင့်၊ မိမိတို့၏ ဖောက်ပြန်ပျက်စီးသော စိတ်သဘောထားကြောင့်၊ သမ္မာတရားစည်းမျဉ်းများကို နားလည်မှုကင်းမဲ့လျက် မဆင်မခြင် ပြုမူသောကြောင့် ပြုပြင်ခြင်းခံရသည်။ ဤသည်မှာ အလွန်သာမန်ဖြစ်သောအရာတစ်ခု ဖြစ်သည်။ ကမ္ဘာလောကတစ်ခုလုံးတွင် မည်သည့်ကြီးမားသော အဖွဲ့အစည်းမဆို၊ မည်သည့်အုပ်စု သို့မဟုတ် ကုမ္ပဏီမဆို စည်းမျဉ်းစည်းကမ်းများ ရှိပြီး ဤစည်းမျဉ်းစည်းကမ်းများကို ချိုးဖောက်သူ မည်သူမဆို အပြစ်ပေးခံရမည်ဖြစ်ပြီး ထိန်းကျောင်းခြင်း ခံရမည်ဖြစ်သည်။ ဤသည်မှာ လုံးဝ သာမန်ဖြစ်ပြီး လုံးဝ သင့်လျော်သည်။ သို့ရာတွင်၊ အန္တိခရစ်တစ်ဦးသည် စည်းမျဉ်းစည်းကမ်းများကို ချိုးဖောက်ခြင်း၏ အကျိုးဆက်အဖြစ် သင့်လျော်စွာ စည်းကမ်းထိန်းသိမ်းခြင်းခံရခြင်းကို အခြားသူများက သူ့အတွက် အခက်အခဲဖြစ်အောင် လုပ်ဆောင်နေခြင်းအဖြစ်၊ သူ့ကို ညှဉ်းပန်းနှိပ်စက်နေခြင်းအဖြစ်၊ သူ၏ အမှားကိုရှာနေခြင်းနှင့် သူ့အတွက် ဒုက္ခဖြစ်စေနေခြင်းအဖြစ် မှတ်ယူလေသည်။ ယင်းသည် သမ္မာတရားကို လက်ခံသည့် သဘောထား ဟုတ်သလော။ အလွန်သိသာရှင်းလင်းစွာပင် မဟုတ်ပေ။ သမ္မာတရားကို လက်ခံသည့် သဘောထားမရှိဘဲ ဤသို့သောလူတစ်ဦးအတွက် မိမိ၏တာဝန်ကို ထမ်းဆောင်ရာ၌ အမှားများကျူးလွန်ခြင်းနှင့် နှောင့်ယှက်မှုများ၊ အဖျက်အမှောင့်လုပ်ခြင်းများကို ဖြစ်စေခြင်းမှ ရှောင်ရှားရန် ဖြစ်နိုင်သလော။ သေချာပေါက် မဖြစ်နိုင်ပေ။ ဤသို့သောလူစားမျိုးသည် တာဝန်တစ်ခုကို ထမ်းဆောင်ရန် ကောင်းစွာ သင့်တော်သလော။ တိကျစွာပြောရလျှင် ၎င်းတို့ မသင့်တော်ပေ။ ဤသို့သောလူစားမျိုးသည် မည်သည့်အလုပ်တာဝန်တွင်မဆို အရည်အချင်းပြည့်မီရန် ခဲယဉ်းပေသည်။

တာဝန်တစ်ခုကို ထမ်းဆောင်ခြင်းသည် ဘုရားသခင်က သူ၏ ရွေးချယ်ထားသော လူများအား ၎င်းတို့ကိုယ်တိုင် လေ့ကျင့်နိုင်ရန်အလို့ငှာ ပံ့ပိုးပေးသည့် အခွင့်အရေးတစ်ခုဖြစ်သော်လည်း လူတို့သည် ဤအရာကို တန်ဖိုးထားရန် မသိကြပေ။ ထိုအစား ၎င်းတို့ ပြုပြင်ခြင်းခံရသောအခါ ဒေါသဖြင့် အော်ဟစ်သောင်းကျန်းကြသည်။ ၎င်းတို့သည် ယင်းကို တွန်းလှန်တိုက်ခိုက်ပြီး ဆန့်ကျင်၍ အော်ဟစ်ကြွေးကြော်ကြသည်။ ၎င်းတို့သည် မကျေမချမ်းဖြစ်ကာ အာခံကြသည်။ အမှားများ တစ်ခါမျှ မကျူးလွန်ဖူးသော သန့်ရှင်းသူများသဖွယ် ၎င်းတို့ ဖြစ်နေသည်။ ဖောက်ပြန်ပျက်စီးသော လူသားများအကြားတွင် မည်သူသည် အမှားများ မကျူးလွန်ဘဲ ရှိနေသနည်း။ အမှားများကျူးလွန်ခြင်းသည် အလွန်သာမန်ဖြစ်သောအရာတစ်ခု ဖြစ်သည်။ ဘုရားအိမ်တော်သည် သင့်ကို နှုတ်ဖြင့်သာ ပြုပြင်နေခြင်းဖြစ်သည်၊ ယင်းက သင့်ကို တာဝန်ယူစေခြင်းမဟုတ်၊ သို့မဟုတ် ဤအတွက် သင့်ကို ပြစ်တင်ရှုတ်ချနေခြင်းမဟုတ်၊ သင့်ကို ကျိန်ဆဲနေခြင်းမှာ သာ၍ပင် မဟုတ်ပေ။ တစ်ခါတစ်ရံ ဤပြုပြင်ခြင်းသည် အတော်အတန် ပြင်းထန်နိုင်သည်၊ စကားလုံးများသည် စူးရှခြင်း သို့မဟုတ် နားကြားမကောင်းခြင်း ရှိနိုင်ပြီး သင်၏ စိတ်ခံစားချက်များ ထိခိုက်ကောင်းထိခိုက်နိုင်သည်။ ဘုရားအိမ်တော်၏ ငွေကြေး သို့မဟုတ် ပစ္စည်းကိရိယာများကို ပျက်စီးစေခဲ့သောသူတို့သည် ဒဏ်ငွေများအသုံးပြုခြင်းဖြင့် သို့မဟုတ် လျော်ကြေးတောင်းဆိုခြင်းဖြင့် ဘုရားအိမ်တော်၏ ဆုံးမပဲ့ပြင်ခြင်းကို ခံရလိမ့်မည်၊ ယင်းမှာ ပြင်းထန်သည်ဟု သတ်မှတ်သလော။ သို့မဟုတ် ယင်းကို သင့်လျော်သည်ဟု မှတ်ယူနိုင်ပါသလော။ သင့်ကို နှစ်ဆလျော်ကြေးပေးရန် တောင်းဆိုခြင်းမရှိသကဲ့သို့ သင့်ကို ခြိမ်းခြောက်ငွေညှစ်နေခြင်းလည်း မဟုတ်ဘဲ သင်သည် တူညီသောပမာဏကိုသာ ပြန်လည်ပေးဆပ်ရန် လိုအပ်သည်။ ယင်းမှာ အလွန် သင့်လျော်သည် မဟုတ်လော။ ဤသည်မှာ ကမ္ဘာပေါ်ရှိ အချို့နိုင်ငံများတွင် ပေးဆောင်ရသော ဒဏ်ငွေများထက် များစွာ ပေါ့တန်သည်။ အချို့မြို့ကြီးများတွင် သင်သည် မြေကြီးပေါ် တံတွေးထွေးခြင်း သို့မဟုတ် စက္ကူစတစ်ရွက် လွှင့်ပစ်ခြင်းအတွက်ပင် ဒဏ်ငွေကြီးစွာ ရိုက်ခံရလိမ့်မည်။ သင်သည် ဤအရာကို အာခံနိုင်မည်လော၊ သို့မဟုတ် ဒဏ်ငွေပေးဆောင်ရန် ငြင်းဆန်နိုင်မည်လော။ အကယ်၍ သင်ငြင်းဆန်ပါက ထောင်ကျဖွယ်ရှိပြီး ပို၍ပင် ပြင်းထန်သော ဥပဒေရေးရာ ပြစ်ဒဏ်များ ရှိပေလိမ့်မည်။ ထိုသို့သော စနစ်ဖြစ်သည်။ လူအချို့သည် ဤအရာကို နားမလည်ကြဘဲ ဘုရားအိမ်တော်၏ ဤနည်းလမ်းဖြင့် ပြုပြင်ခြင်းသည် အလွန်ပြင်းထန်သည်၊ လူတို့ကို ဤသို့ စည်းကမ်းထိန်းသိမ်းခြင်းသည် အလွန်တင်းကျပ်လွန်းသည်ဟု ထင်ကြသည်။ အကယ်၍ ထိုသို့သောလူများသည် အနည်းငယ်ပို၍ ပြင်းထန်သောပုံစံဖြင့် ပြုပြင်ခြင်းခံရပြီး ၎င်းတို့၏မာန ထိခိုက်ကာ ၎င်းတို့၏စာတန်ဆန်သောသဘာဝ လှုံ့ဆော်ခံရပါက ၎င်းတို့သည် ဤအရာကို သည်းမခံနိုင်ဟူ၍လည်းကောင်း၊ ယင်းသည် ၎င်းတို့၏ အယူအဆများနှင့် မကိုက်ညီဟူ၍လည်းကောင်း ခံစားရလေသည်။ ဤသည်မှာ ဘုရားအိမ်တော်ဖြစ်သောကြောင့် လူတို့ကို ဤနည်းလမ်းဖြင့် မဆက်ဆံသင့်၊ ဘုရားအိမ်တော်သည် အကြိမ်တိုင်းတွင် သည်းခံခြင်းနှင့် စိတ်ရှည်ခြင်းကို ကျင့်သုံးသင့်ပြီး လူတို့ကို မဆင်မခြင်ပြုမူရန်နှင့် မိမိတို့သဘောအတိုင်း ပြုလုပ်ရန် ခွင့်ပြုသင့်သည်ဟု ၎င်းတို့က ယုံကြည်ကြသည်။ လူတို့ပြုလုပ်သမျှအားလုံးသည် ကောင်းသည်၊ ဘုရားသခင်က အမှတ်ရသင့်သည်ဟု ၎င်းတို့ ထင်ကြသည်။ ယင်းမှာ ကျိုးကြောင်းဆီလျော်သလော။ (မဆီလျော်ပါ။) လူတို့သည် အဘယ်သဘာဝအနှစ်သာရကို ပိုင်ဆိုင်ကြသနည်း။ ၎င်းတို့သည် အမှန်တကယ် လူသားများလော။ ပို၍ ယဉ်ကျေးစွာပြောရလျှင် ၎င်းတို့သည် စာတန်များနှင့် နတ်ဆိုးများ ဖြစ်ကြသည်။ ပို၍ ရိုင်းစိုင်းစွာပြောရလျှင် ၎င်းတို့သည် တိရစ္ဆာန်များ ဖြစ်ကြသည်။ လူတို့သည် မည်သို့ပြုမူကျင့်ကြံရမည်ဟူသော စည်းမျဉ်းများကို မသိကြ၊ အလွန် အောက်တန်းကျကြသည်၊ ထို့အပြင် ပျင်းရိသည်၊ အပန်းဖြေခြင်းကို နှစ်သက်ပြီး ပင်ပန်းစွာအလုပ်လုပ်ရခြင်းကို မုန်းတီးကာ မကောင်းမှုများပြုလုပ်လျက် သောင်းကျန်းလိုကြသည်။ အနှောင့်အယှက်အဖြစ်ဆုံးအပိုင်းမှာ ဘုရားအိမ်တော်၌ တာဝန်ထမ်းဆောင်သော လူများစွာတို့သည် လောကီဆိုင်ရာ ဆက်ဆံမှုများအတွက် အတွေးအခေါ်များ၊ နည်းလမ်းများနှင့် ဆိုးယုတ်သောရေစီးကြောင်းများကို မိမိတို့နှင့်အတူ အစဉ် ယူဆောင်လာလိုကြခြင်း ဖြစ်သည်။ ၎င်းတို့သည် ဤအရာများကို သုတေသနပြုလုပ်ခြင်း၊ သင်ယူခြင်းနှင့် အတုခိုးခြင်းတို့၌ပင် မိမိတို့၏အားအင်ကို အသုံးပြုကြပြီး အကျိုးဆက်အနေဖြင့် ဘုရားအိမ်တော်၏ အလုပ်အချို့တွင် ဖရိုဖရဲဖြစ်မှုနှင့် ကမောက်ကမဖြစ်မှုတို့ကို ဖန်တီးကြသည်။ ဤသည်မှာ လူတိုင်းအတွက် သည်းမခံနိုင်စရာဖြစ်ပြီး ယုံကြည်ခြင်း၌ အသစ်ဖြစ်သော ညီအစ်ကိုမောင်နှမအချို့ပင်လျှင် ဤလူတို့သည် ဘာသာတရားကိုင်းရှိုင်းခြင်းမရှိ၊ ၎င်းတို့၏ လုပ်ရပ်များသည် လောကီရေပန်းစားမှုများဖြစ်ပြီး ခရစ်ယာန်တစ်ဦး၏ လုပ်ရပ်များနှင့် လုံးဝမတူဟု ဆိုကြသည်။ ဤယုံကြည်သူအသစ်များပင်လျှင် ဤလူတို့၏ လုပ်ရပ်များကို လက်မခံနိုင်ကြပေ။ ဤလူတို့သည် အဖိုးအခအနည်းငယ် ပေးဆပ်သည်၊ စိတ်အားထက်သန်မှုအနည်းငယ် ရှိသည်၊ အလွန်သေးငယ်သော စေ့ဆော်မှုနှင့် စေတနာအနည်းငယ် ရှိပြီး ၎င်းတို့သင်ယူခဲ့သော မည်သည့်အဓိပ္ပာယ်မဲ့သည့်အရာကိုမဆို ဘုရားအိမ်တော်ထဲသို့ ယူဆောင်လာကာ ၎င်းတို့၏ တာဝန်နှင့်အလုပ်တွင် အသုံးချကြပြီး အကျိုးဆက်အနေဖြင့် ၎င်းတို့သည် အသင်းတော်၏အလုပ်အတွက် နှောင့်ယှက်မှုများနှင့် အဖျက်အမှောင့်များကို ဖြစ်စေကာ အဆုံးတွင် ပြုပြင်ခြင်းခံရသည်။ လူအချို့သည် ဤအရာကို နားမလည်ကြပေ၊ “ဘုရားသခင်က သူ့အနေဖြင့်လူတို့၏ ကောင်းမှုများကို အမှတ်ရမည်ဟု မိန့်တော်မူသည် မဟုတ်လော။ သို့ဆိုလျှင် အဘယ်ကြောင့် ကျွန်ုပ်သည် ကျွန်ုပ်၏တာဝန်ကို ထမ်းဆောင်ခြင်းအတွက် ပြုပြင်ခြင်းခံရသနည်း။ အဘယ်ကြောင့် ဤအရာကို ကျွန်ုပ် နားမလည်နိုင်ရသနည်း။ ဘုရားသခင်၏ နှုတ်ကပတ်တော်များသည် မည်သို့ ပြည့်စုံလျက်ရှိနေသနည်း။ ယင်းတို့အားလုံးသည် အနှစ်သာရမရှိသော၊ ကြွားဝါသော စကားများမျှသာ ဖြစ်နိုင်ပါသလော”ဟူ၍ ဖြစ်သည်။ သို့ဆိုလျှင် သင်၏လုပ်ရပ်များသည် အောက်မေ့ထိုက်သော ကောင်းမှုများ ဟုတ်မဟုတ်ကို သင် အဘယ်ကြောင့် မဆင်ခြင်သုံးသပ်သနည်း။ ဘုရားသခင်သည် သင့်ထံမှ အဘယ်အရာကို တောင်းဆိုခဲ့သနည်း။ သင် ထမ်းဆောင်ခဲ့သော တာဝန်၊ သင် လုပ်ဆောင်ခဲ့သော အလုပ်၊ သင် ပံ့ပိုးခဲ့သော စိတ်ကူးများနှင့် အကြံပြုချက်များသည် သန့်ရှင်းသူတို့၏ အမူအကျင့်နှင့် ကိုက်ညီသလော။ ယင်းတို့သည် ဘုရားအိမ်တော်၏ သတ်မှတ်ထားသော စံနှုန်းများနှင့် ကိုက်ညီသလော။ သင်သည် ဘုရားသခင်၏ သက်သေခံချက်နှင့် ဘုရားသခင်၏ နာမတော်အကြောင်း တွေးခဲ့သလော။ သင်သည် ဘုရားအိမ်တော်၏ ဂုဏ်သတင်းကို ထည့်သွင်းစဉ်းစားခဲ့သလော။ သင်သည် သန့်ရှင်းသူတို့၏ တင့်တယ်လျောက်ပတ်သော အမူအကျင့်ကို ထည့်သွင်းစဉ်းစားခဲ့သလော။ သင်သည် ခရစ်ယာန်တစ်ဦးဖြစ်ကြောင်း အသိအမှတ်ပြုသေးသလော။ သင်သည် ဤအရာတစ်ခုတလေကိုမျှ ထည့်သွင်းစဉ်းစားခြင်း မရှိခဲ့ပေ၊ သို့ဆိုလျှင် မည်သည့်အရာကို သင် အမှန်တကယ် လုပ်ဆောင်ခဲ့သနည်း။ သင်၏လုပ်ရပ်များသည် အောက်မေ့ထိုက်သလော။ သင်သည် အသင်းတော်၏အလုပ်ကို ကမောက်ကမဖြစ်အောင် ပြုလုပ်ခဲ့ပြီး ဘုရားအိမ်တော်သည် သင့်ကို တာဝန်ထမ်းဆောင်ရန် သင်၏ အရည်အချင်းပြည့်မီမှုကို ရုပ်သိမ်းခြင်းမရှိဘဲ ပြုပြင်ရုံသာ ပြုပြင်ခဲ့သည်။ ဤသည်မှာ အကြီးမားဆုံးသော မေတ္တာ၊ အစစ်မှန်ဆုံးသော မေတ္တာဖြစ်သည်။ သို့တိုင် သင်သည် ဒေါသထွက်နေသေးသည်။ သင်သည် စိတ်အနှောင့်အယှက်ဖြစ်ရန် အကြောင်းရင်းတစ်စုံတစ်ရာ ရှိသလော။ သင်သည် အလွန်အမင်း ကျိုးကြောင်းဆီလျော်မှုမရှိပါတကား။

ဘုရားသခင်ကို နှစ်နှစ် သို့မဟုတ် သုံးနှစ်သာ ယုံကြည်ခဲ့သော လူအချို့ရှိပြီး ၎င်းတို့၏ လုပ်ရပ်များ၊ ၎င်းတို့ စကားပြောပုံနှင့် ရယ်မောပုံ၊ ၎င်းတို့ ထုတ်ဖော်သည့် သဘောထားအမြင်များနှင့် အခြားသူများနှင့် စကားပြောသောအခါ ၎င်းတို့၏ မျက်နှာအမူအရာများ၊ လှုပ်ရှားမှုများပင်လျှင် မနှစ်မြို့ဖွယ်ဖြစ်ပြီး ၎င်းတို့သည် လုံးဝ မယုံကြည်သူများနှင့် ဘာသာတရားမရှိသူများဖြစ်ကြောင်း ပြသသည်။ ဤလူတို့ကို စည်းကမ်းထိန်းသိမ်းသင့်သည်၊ ပြုပြင်သင့်ပြီး ၎င်းတို့အတွက် စည်းမျဉ်းများ ချမှတ်သင့်သည်။ သို့မှသာ ၎င်းတို့သည် ပုံမှန်လူ့သဘာဝဟူသည်မှာ အဘယ်အရာဖြစ်သည်၊ သန့်ရှင်းသူတို့၏ သင့်တင့်လျောက်ပတ်သော အမူအကျင့်ဟူသည်မှာ အဘယ်အရာဖြစ်သည်၊ ခရစ်ယာန်တစ်ဦးသည် မည်သို့ဖြစ်သင့်သည်ကို သိရှိမည်ဖြစ်ပြီး သို့မှသာ ၎င်းတို့သည် မည်သို့ပြုမူကျင့်ကြံရမည်ကို သင်ယူပြီး လူသားပုံသဏ္ဌာန် ရှိနိုင်မည်ဖြစ်သည်။ ဘုရားသခင်ကို ရှစ်နှစ် သို့မဟုတ် ၁၀ နှစ် သို့မဟုတ် ထို့ထက်ပင် ကြာမြင့်စွာ ယုံကြည်ခဲ့သော သူအချို့ရှိသော်လည်း ၎င်းတို့၏ အတွေးအခေါ်များနှင့် ရှုထောင့်အမြင်များ၊ စကားလုံးများနှင့် လုပ်ရပ်များ၊ ကိစ္စရပ်များကို ကိုင်တွယ်ပုံနှင့် ၎င်းတို့အပေါ် ကိစ္စရပ်များ ကျရောက်သောအခါ ၎င်းတို့ ထွက်ပေါ်လာသော စိတ်ကူးများအရ အကဲဖြတ်သည့်အခါ၊ ၎င်းတို့သည် လုံးဝ ဘာသာတရားမရှိသူများနှင့် မယုံကြည်သူများဖြစ်ကြောင်း သိသာထင်ရှားသည်။ ဤလူတို့သည် တရားဒေသနာ အတော်များများကို နားထောင်ခဲ့ပြီးဖြစ်ကာ ၎င်းတို့၌ အတွေ့အကြုံနှင့် ထိုးထွင်းသိမြင်မှုအချို့ ရှိသည်၊ ၎င်းတို့သည် မိမိတို့၏ ညီအစ်ကိုမောင်နှမများနှင့် အတော်အတန် ထိတွေ့ဆက်ဆံခဲ့ပြီးဖြစ်ကာ ၎င်းတို့၏ ကိုယ်ပိုင် ပြောဆိုသုံးနှုန်းပုံ ရှိသင့်သော်လည်း ၎င်းတို့အများစုမှာ သက်သေခံချက်ကို မဝေငှနိုင်ကြပေ။ ပြီးလျှင် ၎င်းတို့ စကားပြောပြီး မိမိတို့၏ အမြင်များကို ဖော်ပြသောအခါ ၎င်းတို့၏ ဘာသာစကားသည် အလွန်အမင်း ရိုးရှင်းပြီး မည်သည့်အရာကိုမျှ ရှင်းလင်းစွာ မရှင်းပြနိုင်ပေ။ ၎င်းတို့သည် အမှန်ပင်ဆင်းရဲနွမ်းပါးကြသည်၊ သနားစရာကောင်းပြီး မျက်စိကန်းကြသည်၊ ၎င်းတို့သည် လုံးဝ သနားစရာကောင်းသော မျက်နှာထားရှိသည်မှာ သိသာထင်ရှားသည်။ ထိုသို့သောလူတစ်ဦးက တာဝန်တစ်ခုကို ထမ်းဆောင်ပြီး တာဝန်အနည်းငယ်ကို ယူသောအခါ အမြဲပြုပြင်ခြင်းခံရသည်။ ဤသည်မှာ ရှောင်လွှဲ၍မရပေ။ အဘယ်ကြောင့် ၎င်းတို့ ပြုပြင်ခြင်းခံရမည်နည်း။ အကြောင်းမှာ ၎င်းတို့၏ လုပ်ရပ်များသည် သမ္မာတရားစည်းမျဉ်းများကို အလွန်အမင်း ချိုးဖောက်သောကြောင့် ဖြစ်သည်၊ ၎င်းတို့သည် သာမန်လူတို့၏ အသိစိတ်နှင့် ဆင်ခြင်တုံတရားကိုပင် မရရှိနိုင်ဘဲ ဘာသာတရားမရှိသူများကဲ့သို့ စကားပြောပြီး ပြုမူကြသည်။ ယင်းမှာ ဘုရားအိမ်တော်၏ အလုပ်ကိုလုပ်ဆောင်ရန် ဘာသာတရားမရှိသူတစ်ဦးကို ငှားရမ်းထားသည့်အလား ဖြစ်သည်။ သို့ဆိုလျှင် ဤလူတို့၏ တာဝန်များကို ထမ်းဆောင်ရာတွင် ဖြစ်ပေါ်လာသော အလုပ်၏ အရည်အသွေးမှာ မည်သို့ရှိသနည်း။ ယင်း၏ တန်ဖိုးမှာ အဘယ်နည်း။ ၎င်းတို့၌ ကျိုးနွံနာခံခြင်း အနည်းငယ်မျှ ရှိသလော။ ၎င်းတို့၌ ပြဿနာများ အလွန်များပြားပြီး နှောင့်ယှက်မှုများနှင့် အဖျက်အမှောင့်လုပ်ခြင်းများကိုသာ ဖြစ်စေသည် မဟုတ်လော။ (ဟုတ်ပါသည်။) သို့ဆိုလျှင် ဤလူတို့ကို ပြုပြင်သင့်သည် မဟုတ်လော။ (ပြုပြင်သင့်ပါသည်။) လူအချို့သည် ခရစ်ယာန်တစ်ဦး၏ ဘဝအကြောင်း၊ အဓိကဇာတ်ကောင်က ညှဉ်းပန်းနှိပ်စက်ခြင်း၊ ဆင်းရဲဒုက္ခနှင့် အမျိုးမျိုးသောအခြေအနေများကို ဖြတ်သန်းရပုံနှင့် ဘုရားသခင်၏ နှုတ်ကပတ်တော်များကို မည်သို့တွေ့ကြုံခံစားပုံအကြောင်း ဇာတ်ညွှန်းများ ရေးကြသည်။ သို့ရာတွင် ဇာတ်လမ်းတစ်လျှောက်လုံး၌ အဓိကဇာတ်ကောင်သည် ဆုတောင်းလေ့မရှိသလောက်ဖြစ်ပြီး တစ်ခါတစ်ရံ တစ်စုံတစ်ခုနှင့် ရင်ဆိုင်ရသောအခါ ဆုတောင်းခြင်း၌ မည်သည့်အရာ ပြောရမည်ကိုပင် ၎င်းတို့ မသိကြပေ။ ယခင်က လူအချို့သည် ဆုတောင်းချက်တစ်ခုပြီးတစ်ခုအတွက် တူညီသော ထပ်တလဲလဲ အကြောင်းအရာကိုသာ ရေးလေ့ရှိသည်။ အဓိကဇာတ်ကောင်သည် တစ်စုံတစ်ခုကို ကြုံတွေ့သောအခါ “အို ဘုရားသခင်၊ ကျွန်ုပ် ယခု အလွန်စိတ်မကောင်း ဖြစ်နေပါသည်။ ကျွန်ုပ် အလွန်ဆင်းရဲဒုက္ခရောက်နေပါသည်။ လုံးဝ ဆင်းရဲဒုက္ခရောက်နေပါသည်၊ ကျေးဇူးပြု၍ ကျွန်ုပ်ကို လမ်းပြပြီး အသိဉာဏ်ပွင့်လင်းစေတော်မူပါ”ဟု ဆုတောင်းလိမ့်မည်။ ၎င်းတို့သည် ဤသို့သော ပေါ့တန်သော စကားများကိုသာ ရေးခဲ့ကြသော်လည်း မတူညီသော ဖြစ်ရပ်တစ်ခု၊ မတူညီသော အခြေအနေတစ်ခု၊ မတူညီသော စိတ်အခြေအနေတစ်ခုနှင့် ရင်ဆိုင်ရသောအခါ အဓိကဇာတ်ကောင်သည် မည်သို့ဆုတောင်းရမည်ကို မသိဘဲ ပြောစရာစကားမရှိ ဖြစ်နေခဲ့သည်။ ဤအရာက ငါ့ကို ဤသို့ တွေးမိစေသည်။ အကယ်၍ ဤလူတို့သည် ၎င်းတို့၏ အဓိကဇာတ်ကောင်များကို ပြဿနာများနှင့် ကြုံတွေ့သောအခါ ဆုမတောင်းသောသူအဖြစ် သရုပ်ဖော်ပါက ၎င်းတို့ကိုယ်တိုင် ဆုတောင်းသည့်အကျင့် ရှိကြသလော။ အကယ်၍ ၎င်းတို့သည် တစ်စုံတစ်ခုကို ကြုံတွေ့သောအခါ ဆုမတောင်းပါက ၎င်းတို့၏ နေ့စဉ်ဘဝများနှင့် တာဝန်ကို ထမ်းဆောင်ရာတွင် မည်သည့်အရာကို အားကိုးကြသနည်း။ ၎င်းတို့ အဘယ်အရာကို စဉ်းစားနေကြသနည်း။ ၎င်းတို့၏ စိတ်နှလုံးထဲတွင် ဘုရားသခင် ရှိသလော။ (၎င်းတို့၏ စိတ်နှလုံးထဲတွင် ဘုရားသခင် မရှိပေ။ ၎င်းတို့သည် မိမိတို့လုပ်ဆောင်သော အရာများတွင် မိမိတို့၏ ကိုယ်ပိုင်အတွေးအခေါ်နှင့် ဆုကျေးဇူးများကို အားကိုးကြပါသည်။) ဤအရာ၏ အကျိုးဆက်မှာ ၎င်းတို့ ပြုပြင်ခြင်းခံရခြင်း ဖြစ်သည်။ ဤကိစ္စရပ်ကို ငါ မည်သို့ အကဲဖြတ်မည်ဟု သင်တို့ ထင်သနည်း။ ဤသို့သောလူများကို ပြုပြင်သင့်သည်။ တိုးတက်မှုမရှိသော၊ ဦးနှောက်ရှိသော်လည်း စိတ်နှလုံးကင်းမဲ့သော ဤလူတို့သည် နှစ်ပေါင်းများစွာ ယုံကြည်သူများ ဖြစ်ခဲ့ကြသော်လည်း ပြဿနာတစ်ခု ကြုံတွေ့သောအခါ ဆုတောင်းခြင်း၌ မည်သည့်အရာ ပြောရမည်ကို မသိကြပေ။ ၎င်းတို့၌ ဘုရားသခင်ကို ပြောစရာစကားမရှိသကဲ့သို့ ဘုရားသခင်ထံ မည်သို့ ရင်ဖွင့်ပြောဆိုရမည်ကိုလည်း မသိကြဘဲ ဘုရားသခင်နှင့် ရင်းရင်းနှီးနှီး ပြောဆိုခြင်းများ မရှိကြပေ။ ဘုရားသခင်သည် သင်တို့နှင့် အနီးစပ်ဆုံးသောသူ၊ သင်တို့၏ ယုံကြည်ကိုးစားမှုနှင့် အားကိုးမှုတို့အတွက် အထိုက်တန်ဆုံးသောသူ ဖြစ်သော်လည်း သူ့ကို ပြောစရာ စကားတစ်ခွန်းမျှ သင်တို့၌ မရှိပေ။ သို့ဆိုလျှင် သင်တို့၏ အတွင်းကျကျ အတွေးအခေါ်များကို သင်တို့ မည်သူ့အတွက် ချန်ထားသနည်း။ မည်သူပင်ဖြစ်စေ အကယ်၍ သင်တို့၌ ဘုရားသခင်ကို ပြောစရာစကားတစ်ခွန်းမျှ မရှိပါက သင်တို့သည် မည်သည့် လူစားမျိုး ဖြစ်သနည်း။ လူ့သဘာဝ အကင်းမဲ့ဆုံးသော လူများဖြစ်သည် မဟုတ်လော။ အကယ်၍ ဇာတ်ညွှန်းထဲတွင် အဓိကဇာတ်ကောင်၏ လူ့သဘာဝ၊ ယုံကြည်သူတစ်ဦးအနေဖြင့် သူ၏ဘဝနှင့် ဘုရားသခင်၏ နှုတ်ကပတ်တော်များကို သူ တွေ့ကြုံခံစားပုံ စသည်တို့နှင့်ပတ်သက်၍ မည်သည့်အရာမျှမရှိပါက၊ ယင်းသည် အနှစ်သာရမရှိသော ဇာတ်ညွှန်းခွံတစ်ခုမျှသာ ဖြစ်ပါက ဤရုပ်ရှင်ကိုပြုလုပ်ခြင်းဖြင့် လူတို့အား အဘယ်အရာကို သင်တို့ ပြသလိုသနည်း။ သင်တို့ရေးနေသော ထိုဇာတ်ညွှန်း၌ အဘယ်အသုံးဝင်မှု ရှိသနည်း။ သင်တို့သည် ဘုရားသခင်ကို သက်သေခံနေခြင်းလော၊ သို့မဟုတ် သင်တို့၌ရှိသော အသိပညာနှင့် ပညာအနည်းငယ်ကို သက်သေခံနေခြင်းလော။ ဘုရားသခင်ကို သက်သေခံခြင်းအတွက် အကောင်းဆုံး ခိုင်မာသော သက်သေအထောက်အထားမှာ လူတစ်ဦးအပေါ် တစ်စုံတစ်ခု ကျရောက်သောအခါ သို့မဟုတ် အခက်အခဲများနှင့် ကြုံတွေ့သောအခါ သူမည်သို့ဆုတောင်းပြီး ရှာဖွေသည်ဟူသည်နှင့် သူ၏ စိတ်ကူးများ၊ သဘောထား၊ ရှုထောင့်များနှင့် ဘုရားသခင်အပေါ် သူ၏အတွေးအခေါ်များ မည်သို့ပြောင်းလဲသည်ဟူသည်တို့ ဖြစ်သည်။ ကံအကြောင်းမလှစွာဖြင့် လူအချို့သည် ဤအရာကို လုံးဝ နားလည်မှုမရှိကြပေ။ ၎င်းတို့သည် နှစ်ပေါင်းများစွာ ယုံကြည်ခြင်းရှိပြီးနောက်တွင်ပင် မည်သို့ဆုတောင်းရမည်ကို မသိကြသေးပေ။ ၎င်းတို့ တိုးတက်မှုမရှိသေးသည်မှာ အံ့ဩစရာမရှိပေ။ ၎င်းတို့၏ ကျွမ်းကျင်မှုဆိုင်ရာ အရည်အချင်းများ တိုးတက်ခြင်းမရှိသကဲ့သို့ ၎င်းတို့၏ အသက်ဝင်ရောက်မှု၌လည်း တိုးတက်မှုမရှိခဲ့ကြပေ။ ထိုသို့သောလူများကို ပြုပြင်သင့်သည် မဟုတ်လော။ သို့ဖြစ်၍ လူတို့ ပြုပြင်ခြင်းခံရခြင်းအတွက် ရှေ့ပြေးအကြောင်းအရင်းတစ်ခု ရှိပါသည်။ အကယ်၍ သင်တို့သည် ပြုပြင်ခြင်းကို လက်မခံပါက သို့မဟုတ် သင်တို့ ပြုပြင်ခြင်းမခံရပါက ဤအရာ၏ အကျိုးဆက်နှင့် သင်တို့၏ အဆုံးသတ်သည် အန္တရာယ်ရှိပေလိမ့်မည်။ သင်တို့ကို ယခု ပြုပြင်ရန်နှင့် ဆုံးမပဲ့ပြင်ရန် လူများရှိသည်မှာ သင်တို့ ကံကောင်းပေသည်။ ဤအံ့ဩဖွယ်ကောင်းပြီး အကျိုးရှိသောအရာသည် အန္တိခရစ်များ လက်မခံနိုင်သည့်အရာတစ်ခု ဖြစ်သည်။ ၎င်းတို့ ပြုပြင်ခြင်းခံရသောအခါ ယင်းမှာ ၎င်းတို့ ပြီးဆုံးပြီ၊ ၎င်းတို့တွင် မျှော်လင့်ချက်မရှိတော့၊ ၎င်းတို့၏ အဆုံးသတ် မည်သို့ဖြစ်မည်ကို ၎င်းတို့ မြင်နိုင်သည်ဟု ဆိုလိုကြောင်း ၎င်းတို့ ထင်ကြသည်။ ပြုပြင်ခြင်းခံရခြင်းသည် ၎င်းတို့ နောက်ထပ် တန်ဖိုးထားခြင်းမခံရတော့၊ အထက်၏ အနှစ်သက်ဆုံးသောသူ မဟုတ်တော့ဘဲ ၎င်းတို့ ဖယ်ရှားရှင်းလင်းခြင်းခံရဖွယ်ရှိကြောင်း ပြသသည်ဟု ၎င်းတို့ တွေးထင်ကြသည်။ ထို့နောက် ၎င်းတို့သည် မိမိတို့၏ ယုံကြည်ခြင်း၌ စေ့ဆော်မှုကို ဆုံးရှုံးပြီး လောကထဲသို့ထွက်၍ ငွေများစွာရှာရန်၊ ရေပန်းစားမှုများနောက် လိုက်ရန်၊ စားသောက်ပြီး ပျော်ပါးရန် အစီအစဉ်များ စတင်ပြုလုပ်ကြကာ ၎င်းတို့၏ အကြံအစည်များ ပေါ်လွင်လာကြသည်။ ဤအရာက ၎င်းတို့ကို အန္တရာယ်၌ ကျရောက်စေပြီး ၎င်းတို့၏ နောက်တစ်လှမ်းက ၎င်းတို့ကို ဘုရားအိမ်တော်မှ ထွက်ခွာရန် တံခါးခုံကို ကျော်ဖြတ်စေလိမ့်မည်။

အန္တိခရစ်တစ်ဦးသည် ဘုရားသခင်၏ အိမ်တော်၌ အဆင့်အတန်းနှင့် အာဏာရှိသောအခါ၊ နေရာတိုင်းတွင် အခွင့်ကောင်းယူပြီး သူ အမြတ်ထုတ်နိုင်သောအခါ၊ လူတို့က သူ့ကို ကြည်ညိုပြီး မြှောက်ပင့်သောအခါ၊ ကောင်းချီးများနှင့် ဆုလာဘ်များ၊ လှပသော ခရီးပန်းတိုင်တို့အားလုံးသည် လက်လှမ်းမီနိုင်ပုံရသည်ဟု သူ ထင်သောအခါ၊ ထိုအခါ အပေါ်ယံတွင် သူသည် ဘုရားသခင်၊ ဘုရားသခင်၏ နှုတ်ကပတ်တော်များနှင့် လူသားမျိုးနွယ်အပေါ် သူ၏ ကတိတော်များ၊ ဘုရားသခင်၏ အိမ်တော်၏ အလုပ်နှင့် အလားအလာများကို ယုံကြည်ခြင်းဖြင့် ပြည့်လျှံနေပုံရသည်။ သို့ရာတွင် သူသည် ပြုပြင်ခြင်းခံရသည်နှင့်တစ်ပြိုင်နက်၊ သူ၏ ကောင်းချီးများအတွက် လိုအင်ဆန္ဒက ခြိမ်းခြောက်ခံရသောအခါ၊ သူသည် ဘုရားသခင်အပေါ် သံသယများနှင့် အထင်လွဲမှားမှုများ ဖြစ်ပေါ်လာသည်။ မျက်စိတစ်မှိတ်အတွင်းတွင် သူ၏ အမြင်အားဖြင့် ပေါများသော ယုံကြည်ခြင်းသည် ပျောက်ကွယ်သွားပြီး မည်သည့်နေရာတွင်မျှ ရှာမတွေ့နိုင်တော့ပေ။ သူသည် လမ်းလျှောက်ရန် သို့မဟုတ် စကားပြောရန်အတွက်ပင် စွမ်းအင်မရှိသလောက် ဖြစ်သွားသည်။ သူသည် မိမိ၏ တာဝန်ကိုထမ်းဆောင်ရာ၌ စိတ်ဝင်စားမှု ပျောက်ဆုံးပြီး စိတ်အားထက်သန်မှု၊ ချစ်ခြင်းမေတ္တာနှင့် ယုံကြည်ခြင်းအားလုံးကို ဆုံးရှုံးသည်။ သူ၌ရှိသော စေတနာအနည်းငယ်ကို သူ ဆုံးရှုံးခဲ့ပြီးဖြစ်ကာ သူနှင့် စကားပြောသူ မည်သူ့ကိုမျှ ဂရုမစိုက်တော့ပေ။ သူသည် ချက်ချင်းပင် လုံးဝကွဲပြားသော လူတစ်ဦးအဖြစ်သို့ ပြောင်းလဲသွားသည်။ သူသည် ဖော်ထုတ်ခြင်းခံရသည် မဟုတ်လော။ ထိုသို့သောလူတစ်ဦးသည် ကောင်းချီးခံစားရရန် မိမိ၏ မျှော်လင့်ချက်များကို ဆက်လက်စွဲကိုင်ထားသောအခါ သူသည် အကန့်အသတ်မဲ့ အားအင်ရှိပုံရသည်၊ ဘုရားသခင်အပေါ် သစ္စာစောင့်သိပုံရလေသည်။ သူသည် စောစောထပြီး ညဉ့်နက်သည်အထိ အလုပ်လုပ်နိုင်ကာ ဆင်းရဲဒုက္ခခံနိုင်ပြီး အဖိုးအခကို ပေးဆပ်နိုင်စွမ်းရှိသည်။ သို့သော် သူ ကောင်းချီးခံစားရမည့် မျှော်လင့်ချက် ပျောက်ဆုံးသွားသောအခါ လေလျော့သွားသော ဘောလုံးကဲ့သို့ ဖြစ်နေသည်။ သူက မိမိ၏ အစီအစဉ်များကို ပြောင်းလဲလိုသည်၊ အခြားလမ်းကြောင်းတစ်ခုကို ရှာလိုပြီး ဘုရားသခင်အပေါ် မိမိ၏ ယုံကြည်ခြင်းကို စွန့်လွှတ်လိုသည်။ သူသည် ဘုရားသခင်အပေါ် စိတ်ဓာတ်ကျပြီး စိတ်ပျက်ကာ မကျေနပ်ချက်များဖြင့် ပြည့်နေသည်။ ဤသည်မှာ သမ္မာတရားကို လိုက်စားပြီး ချစ်မြတ်နိုးသောသူတစ်ဦး၊ လူ့သဘာဝနှင့် တည်ကြည်မှုရှိသောသူတစ်ဦးနှင့်ဆိုင်သည့် ထုတ်ဖော်ပြသခြင်းလော။ (မဟုတ်ပါ။) ၎င်းတို့သည် အန္တရာယ်၌ ရှိနေကြပေသည်။ သင်တို့သည် ဤသို့သောလူစားမျိုးနှင့် ကြုံတွေ့သောအခါ ၎င်းတို့က အစေခံနိုင်စွမ်းရှိပါက ၎င်းတို့ကို ပြုပြင်သောအခါ ညင်သာစွာဆက်ဆံလော့။ ၎င်းတို့ကို ချီးမွမ်းရန် နားကြားကောင်းသော စကားအချို့ကို ရှာဖွေလော့။ ၎င်းတို့ကို မြှောက်ပင့်ပြီး ဘောလုံးကဲ့သို့ ဖောင်းကားလာအောင်လုပ်လော့။ ထိုအခါ ၎င်းတို့သည် ခြေလှမ်းသွက်လက်ကာ တက်ကြွလာလိမ့်မည်။ သင်တို့က “သင်သည် အလွန်ကောင်းချီးခံစားရသည်၊ သင်၏မျက်လုံးများ၌ အရောင်အဝါတစ်ခု ရှိပြီး သင့်၌ အဆုံးမရှိသော အားအင်ရှိသည်ကို ငါမြင်နိုင်သည်၊ သင်သည် နောင်တွင် ဘုရားသခင်၏ အိမ်တော်၌ အဓိကကျသော အစိတ်အပိုင်း ဖြစ်မည်မှာ သေချာသည်။ ဘုရားသခင်၏ နိုင်ငံတော်သည် သင်မရှိလျှင် မည်သည့်အခါမျှ မဖြစ်နိုင်၊ သင်မရှိဘဲ ဘုရားအိမ်တော်၏ အလုပ်က ဆုံးရှုံးမှုကို ခံစားရလိမ့်မည်။ သို့သော် သင့်၌ အလွန်သေးငယ်သော ချို့ယွင်းချက်တစ်ခုသာ ရှိသည်။ သင်သည် ယင်းကို ကြိုးစားအားထုတ်မှု အနည်းငယ်ဖြင့် ကျော်လွှားနိုင်ပြီး ယင်းကို ပြင်ဆင်ပြီးသည်နှင့် အရာရာတိုင်း အဆင်ပြေသွားလိမ့်မည်၊ ထိုအခါ အကြီးမြတ်ဆုံးသော သရဖူသည် သင့်အတွက် ဖြစ်မည်မှာ သေချာသည်”ဟူသကဲ့သို့သော အရာများကို ပြောနိုင်သည်။ ဤသို့သောလူတစ်ဦးက မှားယွင်းသောအရာတစ်ခုခုကို လုပ်ဆောင်သောအခါ သင်သည် ၎င်းတို့ကို မျက်နှာချင်းဆိုင် ပြုပြင်နိုင်သည်။ သင်သည် ထိုသို့ မည်သို့ပြုလုပ်သင့်သနည်း။ “သင်က အလွန်တော်ပေသည်။ ထိုသို့သော အခြေခံကျသည့် အမှားတစ်ခုကို သင် အဘယ်သို့ဖြစ်ပြီး ပြုလုပ်နိုင်ရသနည်း။ ယင်းမှာ မဖြစ်သင့်ပါ။ သင့်တွင် အကောင်းဆုံး အစွမ်းအစရှိပြီး ကျွန်ုပ်တို့အဖွဲ့တွင် ပညာအတတ်ဆုံး ဖြစ်ကာ သြဇာအရှိဆုံးလည်း ဖြစ်သည်။ သင်သည် ဤကဲ့သို့သော အမှားတစ်ခုကို ပြုလုပ်သောသူတစ်ဦး မဖြစ်သင့်ပါ။ ရှက်ဖွယ်ကောင်းလေခြင်းပါတကား။ ဤကဲ့သို့သော အမှားတစ်ခုကို တစ်ဖန်မလုပ်မိဖို့ သေချာစေလော့။ သို့မဟုတ်လျှင် ဘုရားအတွက် မုချ နာကျင်စရာဖြစ်ပေမည်။ ထိုအမှားကို သင် တစ်ဖန် လုပ်လျှင်၊ သင်၏ ဂုဏ်သတင်းကို ဖျက်စီးလိမ့်မည်။ လူတိုင်းရှေ့တွင် ဤအရာကို သင့်အား ငါ ပြောမည် မဟုတ်။ ညီအစ်ကို မောင်နှမများက သင့်အကြောင်းကို မည်သည့်အရာမျှ သံသယမရှိကြရန်အလို့ငှာ ထိုအကြောင်းကို ကျွန်ုပ်က သင့်အား တိတ်တဆိတ် သိခွင့်ပေးနေခြင်းဖြစ်သည်။ သင် သိက္ခာမဆုံးရှုံးသည်ကို သေချာအောင် ကျွန်ုပ် ကြိုးစားနေခြင်းသာဖြစ်ပြီး၊ သင်၏ ခံစားချက်များကို ထောက်ထားပေးနေခြင်းဖြစ်သည်။ မှန်သလော။ မြင်သလော၊ ဘုရားအိမ်တော်သည် ချစ်ခင်ဖွယ်ကောင်းသည် မဟုတ်လော”ဟုသာ ပြောဆိုလော့။ ထိုအခါ ၎င်းတို့က “ဟုတ်ကဲ့” ဟု ပြောသည်။ “သို့ဆိုလျှင် ဆက်လက်၍ မည်သည့်အရာ လုပ်ဆောင်မည်နည်း။” ၎င်းတို့က “ဆက်ပြီး ကောင်းကောင်းလုပ်ဆောင်သွားပါ” ဟု တုံ့ပြန်လိမ့်မည်။ ၎င်းတို့ကို ထိုသို့ဆက်ဆံခြင်းနှင့်ပတ်သက်၍ သင်တို့ မည်သို့ထင်သနည်း။ ထိုသို့သောလူစားမျိုးသည် အလုပ်လုပ်ပေးခြင်းဖြင့် ကောင်းချီးများရရှိရန်သာ လိုလားသည်။ ၎င်းတို့သည် မိမိတို့၏ စကားများ သို့မဟုတ် လုပ်ရပ်များတွင် သမ္မာတရားစည်းမျဉ်းများအား မည်သည့်အခါမျှ မရှာဖွေဘဲ သမ္မာတရားကို လုံးဝ လက်မခံကြပေ။ မိမိတို့ပြောသင့်သည်ကို ပြောခြင်းဟုတ်မဟုတ် သို့မဟုတ် မိမိတို့လုပ်သင့်သည်ကို လုပ်ခြင်းဟုတ်မဟုတ်ကို မည်သည့်အခါမျှ ၎င်းတို့က မစဉ်းစားသကဲ့သို့ မိမိတို့လုပ်ဆောင်သည့်အရာ၏ အကျိုးဆက်များကိုလည်း ထည့်မစဉ်းစားဘဲ ဆုတောင်းခြင်း၊ ဆင်ခြင်တွေးတောခြင်း၊ ရှာဖွေခြင်း သို့မဟုတ် မိတ်သဟာယဖွဲ့ခြင်းလည်း မပြုကြပေ။ ၎င်းတို့သည် မိမိတို့၏ ကိုယ်ပိုင်စိတ်ကူးများအတိုင်း အမှုအရာများကို ပြုလုပ်ရုံပြုလုပ်ကြပြီး မိမိတို့အလိုရှိသမျှကို လုပ်ဆောင်ကြသည်။ တစ်စုံတစ်ယောက်က သူပြောသည့်အရာ သို့မဟုတ် လုပ်သည့်အရာတစ်ခုခုဖြင့် ၎င်းတို့၏မာန သို့မဟုတ် အကျိုးစီးပွားကို ထိခိုက်သောအခါ၊ ၎င်းတို့၏ ချို့ယွင်းချက်များ သို့မဟုတ် ပြဿနာများကို ဖော်ထုတ်သောအခါ၊ သို့မဟုတ် ၎င်းတို့အား ကျိုးကြောင်းဆီလျော်သော အကြံပြုချက်တစ်ခု ပေးသောအခါ၊ ၎င်းတို့သည် ဒေါသဖြင့်ပေါက်ကွဲကြသည်။ အငြိုးအတေးထားကြသည်။ လက်စားချေလိုပြီး ပို၍ပြင်းထန်သောအခြေအနေများတွင် ၎င်းတို့၏ ယုံကြည်ခြင်းကို စွန့်လွှတ်ကာ အသင်းတော်ကို အဆင်းနီသောနဂါးကြီးထံ သွားတိုင်ကြားလိုကြသည်။ ငါတို့၌ ဤသို့သောလူစားမျိုးကို ကိုင်တွယ်ရန် နည်းလမ်းတစ်ခုရှိသည်၊ တိတိကျကျဆိုရလျှင် ၎င်းတို့ကို ပြုပြင်ခြင်းမှ ရှောင်ကြဉ်ပြီး ယင်းအစား ၎င်းတို့ကို ချော့မြှူရန် ဖြစ်သည်။

အန္တိခရစ်များက ပြုပြင်ခံရသည့်အခါ ကောင်းချီးများ ရရှိမည့် မိမိတို့၏ မျှော်လင့်ချက်များနှင့် ဆက်စပ်၍ ယင်းကို အစဉ် ရှုမြင်ကြပုံကို ယခုတင် ငါတို့ မိတ်သဟာယပြုခဲ့ကြပြီးဖြစ်သည်။ ဤသဘောထားနှင့် အမြင်သည် မမှန်ကန်သကဲ့သို့ အန္တရာယ်များသည်။ အန္တိခရစ်များ၏ အပြစ်အနာအဆာများနှင့် ပြဿနာများကို တစ်စုံတစ်ဦးက ထောက်ပြသည့်အခါ ကောင်းချီးမင်္ဂလာများ ရရှိမည့် ၎င်းတို့၏ မျှော်လင့်ချက် ဆုံးရှုံးသွားပြီဟု ၎င်းတို့ ခံစားကြပြီး ၎င်းတို့ ပြုပြင်ခံရသည့်အခါ၊ ဆုံးမပဲ့ပြင်ခံရသည့်အခါ၊ သို့မဟုတ် အပြစ်တင်ခံရသည့်အခါ ကောင်းချီးခံစားရမည့် ၎င်းတို့၏ မျှော်လင့်ချက်များ ဆုံးရှုံးသွားပြီဟုလည်း ခံစားကြသည်။ တစ်စုံတစ်ခုက မိမိတို့သဘောအတိုင်း မဖြစ်သည်နှင့်တစ်ပြိုင်နက်၊ သို့မဟုတ် မိမိတို့၏ အယူအဆနှင့် မကိုက်ညီသည်နှင့်တစ်ပြိုင်နက် ၎င်းတို့၏ မိမိကိုယ်ကို တန်ဖိုးထားခြင်းက ထိုးနှက်ခြင်းခံရသည်ဟု ခံစားရင်း ၎င်းတို့ ဖော်ထုတ်ခံရပြီး ပြုပြင်ခံရသည်နှင့်တစ်ပြိုင်နက် ၎င်းတို့အနေဖြင့် ကောင်းချီးခံစားရမည့် မျှော်လင့်ချက် ရှိတော့မည်၊ မရှိတော့မည်ဆိုသည်ကို ချက်ချင်း တွေးမိကြသည်။ ဤသည်မှာ ၎င်းတို့ အလွန်အကျွံ ဆတ်ဆတ်ထိမခံခြင်း ဖြစ်သည် မဟုတ်လော။ ၎င်းတို့သည် ကောင်းချီးမင်္ဂလာများ ရရှိခြင်းကို အလွန်တောင့်တလွန်းကြသည် မဟုတ်လော။ ငါကိုပြောလော့၊ ထိုသို့သောလူများသည် သနားစဖွယ် ဖြစ်သည် မဟုတ်လော။ (ဟုတ်ပါသည်။) ဧကန်အမှန် သနားစဖွယ်ဖြစ်ကြ၏။ မည်သည့်နည်းဖြင့် ၎င်းတို့ သနားစဖွယ် ဖြစ်ကြသနည်း။ ကောင်းချီးများ ရရှိနိုင်ခြင်း ရှိမရှိသည် ပြုပြင်ခံရခြင်းနှင့် ဆက်နွှယ်သလော။ (မဆက်နွှယ်ပါ။) ထိုအရာများ မဆက်နွှယ်ကြပေ။ သို့ဆိုလျှင် အန္တိခရစ်များသည် ပြုပြင်ခံရသည့်အခါ ကောင်းချီးမင်္ဂလာများ ရရှိမည့် ၎င်းတို့၏ မျှော်လင့်ချက်များ ဆုံးရှုံးသွားပြီဟု အဘယ်ကြောင့် ခံစားကြသနည်း။ ဤသည်မှာ ၎င်းတို့၏ လိုက်စားမှုနှင့် တစ်စုံတစ်ရာ ပတ်သက်မှုရှိသည် မဟုတ်လော။ မည်သည့်အရာကို ၎င်းတို့ လိုက်စားကြသနည်း။ (ကောင်းချီးမင်္ဂလာများ ရရှိခြင်း ဖြစ်သည်။) ကောင်းချီးမင်္ဂလာများ ရရှိဖို့ဖြစ်သည့် မိမိတို့၏ လိုအင်ဆန္ဒများနှင့် ကြံရွယ်ချက်ကို ၎င်းတို့ လုံးဝ လက်မလွှတ်ကြချေ။ ဘုရားသခင်ကို ၎င်းတို့ စယုံကြည်ကတည်းက ကောင်းချီးမင်္ဂလာများ ရရှိဖို့ ၎င်းတို့ ရည်ရွယ်ကြပြီးဖြစ်သည်။ တရားဒေသနာများစွာ ၎င်းတို့ ကြားနာရပြီးဖြစ်သော်လည်း သမ္မာတရားကို လုံးဝ လက်မခံကြသေးချေ။ ကောင်းချီးမင်္ဂလာများ ရရှိဖို့ ဖြစ်သည့် မိမိတို့၏ လိုအင်ဆန္ဒနှင့် ကြံရွယ်ချက်ကို ၎င်းတို့ လုံးဝ လက်မလျှော့ကြသေးချေ။ ဘုရားသခင်၌ ယုံကြည်မှုအပေါ် မိမိတို့၏ အမြင်များကို ၎င်းတို့ မပြုပြင်ကြသေး၊ သို့မဟုတ် မပြောင်းလဲကြသေးသကဲ့သို့ မိမိတို့တာဝန်ကို ထမ်းဆောင်ရာတွင် ၎င်းတို့၏ ကြံရွယ်ချက်က သန့်စင်မခံရသေးချေ။ ကောင်းချီးမင်္ဂလာများ ရရှိဖို့ဖြစ်သည့် ၎င်းတို့၏ မျှော်လင့်ချက်နှင့် ကြံရွယ်ချက်ကို ဖမ်းဆုပ်ရင်း အရာရာကို အမြဲလုပ်ဆောင်ကြပြီး နောက်ဆုံးတွင် ကောင်းချီးများ ရရှိခြင်းနှင့်ဆိုင်သည့် ၎င်းတို့၏ မျှော်လင့်ချက်များ ပျောက်ပျက်သွားတော့မည့်အခါ ဒေါသပေါက်ကွဲကြကာ ခါးခါးသီးသီး စောဒကတက်ကြသည်၊ နောက်ဆုံးတွင် ဘုရားသခင်နှင့်ပတ်သက်သည့် ၎င်းတို့သံသယနှင့် သမ္မာတရားကို ၎င်းတို့ ငြင်းပယ်သည့် အကျည်းတန်သော အခြေအနေကို ဖွင့်ချပြကြသည်။ ၎င်းတို့သည် သေခြင်းကို ဖိတ်ခေါ်နေကြသည် မဟုတ်လော။ ယင်းမှာ သမ္မာတရားကို အန္တိခရစ်တို့၏ စိုးစဉ်းမျှ လက်မခံခြင်းနှင့် ပြုပြင်ခြင်းကို လက်မခံခြင်း၏ ရှောင်လွှဲမရသော အကျိုးဆက်ဖြစ်သည်။ ဘုရားသခင်၏ အမှုတော်အပေါ် ၎င်းတို့၏ တွေ့ကြုံမှုတွင် ဘုရားသခင်၏ တရားစီရင်ခြင်း၊ ပြစ်တင်ဆုံးမခြင်းနှင့် သူ၏ ပြုပြင်ခြင်းတို့သည် သူ၏ ချစ်ခြင်းမေတ္တာနှင့် ကောင်းချီးမင်္ဂလာများဖြစ်သည်ကို ဘုရားသခင် ရွေးချယ်ထားသူအားလုံးက သိနိုင်ကြသည်။ သို့တိုင် အန္တိခရစ်များက ဤသည်မှာ လူတို့ ပြောသည့်အရာတစ်ခုဖြစ်သည်ဟု ယုံကြည်ကြပြီး သမ္မာတရားဖြစ်သည်ဟု မယုံကြည်ကြချေ။ ထို့ကြောင့် ပြုပြင်ခြင်းကို သင်ယူရမည့် သင်ခန်းစာများအဖြစ် ၎င်းတို့ မမြင်ကြသကဲ့သို့ သမ္မာတရားကို မရှာဖွေကြချေ၊ သို့မဟုတ် မိမိတို့ကိုယ်ကို သုံးသပ်ခြင်း မရှိကြချေ။ ဆန့်ကျင်ဘက်အနေဖြင့် ၎င်းတို့က ပြုပြင်ခြင်းကို လူ၏အလိုဆန္ဒမှ ပေါက်ဖွားလာကြောင်း၊ တမင်တကာ ညှဉ်းပန်းခြင်းဖြစ်ကြောင်း၊ ယင်းသည် လူသားကြံရွယ်ချက်များဖြင့် ရောနှောပါဝင်နေကြောင်းနှင့် သေချာပေါက် ဘုရားသခင်ထံမှ မဟုတ်ဟု ယုံကြည်ကြသည်။ ဤအရာကို အတိုက်အခံလုပ်ပြီး အလေးမထားဖို့ရန် ရွေးချယ်ကြကာ တစ်စုံတစ်ဦးက အဘယ်ကြောင့် ၎င်းတို့အား ထိုသို့ဆက်ဆံရမည်ဆိုသည်ကိုပင် လေ့လာကြသည်။ ၎င်းတို့သည် လုံးဝ ကျိုးနွံနာခံခြင်း မရှိကြချေ။ မိမိတို့၏တာဝန်ကို ထမ်းဆောင်ရာတွင် ဖြစ်ပျက်သမျှတိုင်းကို ကောင်းချီးမင်္ဂလာများနှင့် ဆုလာဘ်များ ရရှိခြင်းနှင့် ၎င်းတို့ ဆက်စပ်လိုက်ကြပြီး ကောင်းချီးမင်္ဂလာများ ရရှိခြင်းကို ၎င်းတို့၏ဘဝတွင် အရေးအကြီးဆုံး လိုက်စားမှုအပြင် ဘုရားသခင်ကို ၎င်းတို့၏ ယုံကြည်မှုနှင့်ဆိုင်သည့် အဆုံးစွန်နှင့် အမြင့်ဆုံး ရည်မှန်းချက်ပန်းတိုင်အဖြစ် ၎င်းတို့ မှတ်ယူကြသည်။ ဘုရားသခင်၏ မိသားစုက သမ္မာတရားအကြောင်း မည်သို့ မိတ်သဟာယပြုသည်ဖြစ်စေ ကောင်းချီးမင်္ဂလာများ ရရှိဖို့ မိမိတို့၏ ကြံရွယ်ချက်ကို တစ်သက်တာ ဖက်တွယ်ကြပြီး ကောင်းကြီးများ ရရှိခြင်းအတွက် မဟုတ်သည့် ဘုရားသခင်ကို ယုံကြည်မှုမှာ မိုက်မဲမှုနှင့် မဆင်ခြင်မှုဖြစ်ကြောင်း၊ ကြီးမားသော ဆုံးရှုံးမှုဖြစ်ကြောင်း တွေးထင်လျက် ယင်းကို လက်မလွှတ်ကြချေ။ ကောင်းချီးမင်္ဂလာများ ရရှိဖို့ဖြစ်သည့် မိမိတို့၏ ကြံရွယ်ချက်ကို လက်လျှော့သည့်သူ မည်သူမဆိုသည် လှည့်စားခံရပြီးဖြစ်ကြောင်း၊ လူမိုက်တစ်ဦးကသာ ကောင်းချီးများ ရရှိခြင်းနှင့်ဆိုင်သည့် မျှော်လင့်ချက်အား လက်လျှော့မည်ဖြစ်ကြောင်း၊ ပြီးလျှင် ပြုပြင်ခြင်းကို လက်ခံခြင်းသည် မိုက်မဲမှုနှင့် ညံ့ဖျင်းခြင်းကို ပြသခြင်း၊ လူတော်တစ်ဦးက လုပ်မည်မဟုတ်သည့် အရာတစ်ခုဖြစ်သည်ဟု ၎င်းတို့ တွေးထင်ကြသည်။ ဤသည်မှာ အန္တိခရစ်၏ အတွေးအခေါ်နှင့် ဆင်ခြင်တွေးခေါ်မှုစနစ် ဖြစ်သည်။ ထို့ကြောင့် အန္တိခရစ်တစ်ဦးသည် ပြုပြင်ခံရသည့်အခါ စိတ်နှလုံးတွင် အလွန် အတိုက်အခံဖြစ်ကြပြီး တစ်ပတ်ရိုက်ခြင်းနှင့် ဟန်ဆောင်ခြင်းကို ကျွမ်းကျင်ကြသည်။ သမ္မာတရားကို အနည်းငယ်မျှ လက်မခံကြသကဲ့သို့ ကျိုးနွံနာခံခြင်း မရှိကြချေ။ ထိုအစား မနာခံမှုနှင့် အာခံမှုတို့ဖြင့် ပြည့်နေကြသည်။ ဤသည်မှာ ဘုရားသခင်ကို ဆန့်ကျင်ခြင်း၊ ဘုရားသခင်အပေါ် ဝေဖန်ခြင်းနှင့် တိုက်ခိုက်ခြင်းဆီသို့ ဆိုက်ရောက်စေတတ်ပြီး အဆုံးတွင် ထုတ်ဖော်ခံရကာ ဖယ်ရှားရှင်းလင်းခံရစေတတ်သည်။

၂။ မိမိတို့၏တာဝန်ခန့်အပ်မှုကို ပြုပြင်ခြင်းများအပေါ် အန္တိခရစ်များ၏ ချဉ်းကပ်မှု

ကောင်းချီးများရရှိခြင်းနှင့် ပတ်သက်လာသည့်အခါ အန္တိခရစ်များ၌ မယုံနိုင်လောက်အောင် ခေါင်းမာသော သဘောထားတစ်ခု ရှိကြသည်။ ၎င်းတို့သည် ကောင်းချီးများရရှိရန် မိမိတို့၏ ရည်ရွယ်ချက်ကို အသက်နှင့်လဲ၍ ဖက်တွယ်ထားကြပြီး ၎င်းတို့ ပြုပြင်ခြင်းခံရသောအခါ အတိုက်အခံဖြစ်ကြကာ ယင်းကို ငြင်းခုံရန်နှင့် မိမိတို့ကိုယ်ကို ကာကွယ်ရန် အစွမ်းကုန် ကြိုးစားကြသည်။ ဤအရာမှနေ၍ အန္တိခရစ်များသည် သမ္မာတရားကို လုံးဝလက်မခံကြောင်း ငါတို့ သတ်မှတ်နိုင်သည်။ ၎င်းတို့ ဖြုတ်ချခြင်းခံရသောအခါ သို့မဟုတ် ၎င်းတို့၏ တာဝန်ခန့်အပ်မှုများ ပြုပြင်ခြင်းခံရသောအခါ ကောင်းချီးများ ရရှိခြင်းကိစ္စနှင့်ပတ်သက်၍ ၎င်းတို့ အလွန်တရာ အထိမခံဖြစ်ကြသည်။ အဘယ်ကြောင့် ၎င်းတို့ ထိုသို့ အထိမခံဖြစ်ကြသနည်း။ အကြောင်းမှာ ထိုသို့သောလူတို့၏ စိတ်နှလုံးများသည် ကောင်းချီးများရရှိရန် လိုအင်ဆန္ဒနှင့် ရည်မှန်းချက်တို့ဖြင့် ပြည့်နေသောကြောင့် ဖြစ်သည်။ ၎င်းတို့ပြုလုပ်သမျှသည် အခြားမည်သည့်အရာအတွက်မျှမဟုတ်ဘဲ ကောင်းချီးများရရှိခြင်း အလို့ငှာသာ ဖြစ်သည်။ ၎င်းတို့၏ ဘဝ၌ အကြီးမားဆုံးသောဆန္ဒမှာ ကောင်းချီးများရရှိရန် ဖြစ်သည်။ ဤအကြောင်းကြောင့် ၎င်းတို့ ဖြုတ်ချခြင်းခံရသောအခါ သို့မဟုတ် ၎င်းတို့၏ တာဝန်ခန့်အပ်မှုများ ပြုပြင်ခြင်းခံရသောအခါ ကောင်းချီးများရရှိရန် ၎င်းတို့၏ မျှော်လင့်ချက် ပျောက်ဆုံးသွားပြီဟု ခံစားကြရပြီး ပင်ကိုအားဖြင့် ကျိုးနွံနာခံရန် ၎င်းတို့ ငြင်းပယ်သည့်အပြင် မိမိတို့ကိုယ်တိုင်ကိုယ်စား အဆက်မပြတ် ငြင်းခုံမှုပြုကြသည်။ ၎င်းတို့သည် မိမိတို့၏ ကိုယ်ပိုင်အကျိုးစီးပွားကိုသာ ထည့်သွင်းစဉ်းစားကြပြီး ဘုရားအိမ်တော်၏အလုပ်ကို ထည့်သွင်းစဉ်းစားခြင်း မရှိကြပေ။ ဥပမာအားဖြင့် လူအချို့က စာအရေးအသားတွင် ကျွမ်းကျင်မှုရှိသည်ဟု မိမိတို့ကိုယ်ကို ယုံကြည်သောကြောင့် ယင်းနှင့်ဆက်စပ်သည့် တာဝန်တစ်ခုကို ထမ်းဆောင်ဖို့ အင်တိုက်အားတိုက် တောင်းဆိုကြသည်။ ဘုရားအိမ်တော်သည် ၎င်းတို့အား စိတ်ပျက်စေလိမ့်မည် မဟုတ်သည်မှာ အမှန်ဖြစ်သည်၊ ဘုရားအိမ်တော်သည် ပါရမီရှိသော သီးခြားလူတစ်ဦးချင်းစီကို မြတ်နိုးပြီး လူများ၌ မည်သည့်ဆုကျေးဇူး၊ သို့မဟုတ် အားသာချက်များမဆို ရှိပါစေ၊ ဘုရားအိမ်တော်က ယင်းတို့ကို အသုံးပြုဖို့ ၎င်းတို့အား နေရာပေးလိမ့်မည် ဖြစ်သောကြောင့် ၎င်းတို့အား စာနှင့်ပတ်သက်သည့် အလုပ်ကို ထမ်းဆောင်ဖို့ အသင်းတော်က စီစဉ်ပေးသည်။ သို့ရာတွင် အချိန်အချို့ ကြာပြီးသည့်နောက်၊ ၎င်းတို့၌ ဤကျွမ်းကျင်မှု အမှန်တကယ် မရှိကြောင်းနှင့် ဤတာဝန်ကို ကောင်းမွန်စွာ ထမ်းဆောင်နိုင်စွမ်း မရှိကြောင်းကို သိရှိရသည်။ ၎င်းတို့သည် လုံးလုံး မထိရောက်ကြပေ။ ၎င်းတို့၏ ပါရမီနှင့် အစွမ်းအစက ၎င်းတို့အား ဤအလုပ်၌ လုံးလုံး အရည်အချင်းမပြည့်မီအောင် ဖြစ်စေသည်။ သို့ဖြစ်၍ ထိုသို့သော အခြေအနေများ၌ မည်သည့်အရာကို လုပ်ဆောင်သင့်သနည်း။ ၎င်းတို့ကို သည်းခံပြီး “သင်သည် စိတ်ပြင်းပြမှုရှိသည်။ သင်သည် ပါရမီများစွာ မပိုင်ဆိုင်သော်ငြားလည်း၊ သာမန်အစွမ်းအစရှိကာ၊ သင်လိုလားမှုရှိပြီး အလုပ်ကြိုးစားဖို့ကို မငြင်းပယ်သမျှ ကာလပတ်လုံး၊ ဘုရားအိမ်တော်က သင့်ကို သည်းခံမည်ဖြစ်ပြီး ဤတာဝန်ကို သင့်အား ဆက်လက် ထမ်းဆောင်စေမည်။ သင်ကောင်းစွာ မလုပ်ဆောင်လျှင်လည်း အရေးမကြီးပါ။ ဘုရားအိမ်တော်က မသိကျိုးကျွံပြုမည် ဖြစ်သည်။ သင့်ကို အစားထိုးဖို့ မလိုအပ်ပါ” ဟု ပြောဖို့ ဖြစ်နိုင်သလော။ ဤသည်မှာ ကိစ္စများကို ဘုရားအိမ်တော်က ကိုင်တွယ်သည့် စည်းမျဉ်းဖြစ်သလော။ မဟုတ်သည်မှာ သိသာသည်။ ထိုသို့သော အခြေအနေများ၌ ၎င်းတို့၏ အစွမ်းအစနှင့် အားသာချက်များကို အခြေပြု၍ သင့်တော်ရာ တာဝန်များကို ၎င်းတို့အတွက် ပုံမှန်အားဖြင့် စီစဉ်ပေးသည်။ ယင်းမှာ ရှုထောင့်တစ်ခုဖြစ်သည်။ သို့ရာတွင် ဤတစ်ခုတည်းကိုသာ အမှီပြုဖို့ မလုံလောက်ပေ၊ အကြောင်းမှာ အခြေအနေများစွာ၌ လူများသည် ၎င်းတို့ ထမ်းဆောင်ဖို့ သင့်တော်သည့်တာဝန်မှာ မည်သည့်အရာ ဖြစ်သည်ကို မိမိကိုယ်တိုင် မသိကြပေ၊ ၎င်းတို့က ထိုအရာကို ကျွမ်းကျင်မှုရှိသည်ဟု ထင်လျှင်ပင် ယင်းမှာ သေချာပေါက် မှန်ချင်မှမှန်ပေလိမ့်မည်။ ထို့ကြောင့် ၎င်းတို့က အချိန်ကာလတစ်ခုကြာအောင် ကြိုးစားကြည့်ပြီး လေ့ကျင့်ရမည် ဖြစ်သည်။ ၎င်းတို့ ထိရောက်မှုရှိမရှိပေါ်တွင် အခြေပြု၍ ဆုံးဖြတ်ခြင်းက လုပ်ဆောင်ဖို့ မှန်ကန်သောအရာဖြစ်သည်။ ၎င်းတို့အနေဖြင့် အချိန်ကာလတစ်ခုကြာ လေ့ကျင့်သင်ကြားပြီး မည်သည့် ရလဒ်မျှ မရရှိလျှင် သို့မဟုတ် မည်သည့်တိုးတက်မှုမျှ မဖြစ်စေသည့်အပြင် ၎င်းတို့ကို ပြုစုပျိုးထောင်ထိုက်ခြင်းမရှိကြောင်း သေချာလျှင် ၎င်းတို့၏ တာဝန်ခန့်အပ်မှုကို ပြုပြင်သင့်ပြီး ၎င်းတို့အတွက် သင့်တော်သည့်တာဝန်တစ်ခုကို ပြန်စီစဉ်ပေးသင့်သည်။ လူများ၏ တာဝန်ခန့်အပ်မှုများကို ဤနည်းလမ်းဖြင့် ပြုပြင်ပေးခြင်းနှင့် ပြင်ဆင်ညှိနှိုင်းပေးခြင်းသည် လုပ်ဆောင်ရန် ကောင်းမွန်သင့်တော်သည့်အရာဖြစ်ပြီး စည်းမျဉ်းနှင့်လည်း ကိုက်ညီပေသည်။ သို့သော် အချို့လူများသည် ဘုရားအိမ်တော်၏ စီစဉ်မှုများကို နာခံနိုင်ခြင်းမရှိ၊ ယင်းအစား မိမိတို့၏ တာဝန်များကို ထမ်းဆောင်ရာ၌ မိမိတို့၏ ဇာတိပကတိဆိုင်ရာ နှစ်သက်မှုများနောက် အမြဲ လိုက်လျှောက်ကြသည်။ ဥပမာအနေနှင့် တစ်စုံတစ်ဦးက “ကျွန်ုပ်၏ အကြီးမားဆုံးသောအိပ်မက်မှာ စာပေပညာရှင်တစ်ဦး သို့မဟုတ် သတင်းထောက်တစ်ဦး ဖြစ်ရန်ဖြစ်သည်၊ သို့သော် ကျွန်ုပ်၏ မိသားစုအခြေအနေများနှင့် အခြားအကြောင်းရင်းများကြောင့် ယင်းကို ကျွန်ုပ် မဖြည့်ဆည်းနိုင်ခဲ့ပါ။ သို့သော် ယခု ကျွန်ုပ်သည် ဘုရားအိမ်တော်၌ စာနှင့်ပတ်သက်သောအလုပ်ကို လုပ်ဆောင်နေရသည်။ ကျွန်ုပ်အလိုရှိခဲ့သည့်အရာကို နောက်ဆုံးတွင် ကျွန်ုပ် ရရှိခဲ့လေပြီ” ဟူ၍ ပြောသည်ဆိုပါစို့။ သို့ရာတွင် သူ၏ သမ္မာတရားကို သဘောပေါက်နားလည်နိုင်စွမ်းမှာ လုံလောက်အောင် မကောင်းမွန်ပေ။ သူ၌ ဝိညာဉ်ရေးရာ နားလည်သဘောပေါက်မှု များများစားစားမရှိသည့်အပြင် စာနှင့်ပတ်သက်သောအလုပ်ကို လုပ်ဆောင်ရန် စံမမီပေ။ သို့ဖြစ်၍ သူ၏တာဝန်ကို ခဏတာ ထမ်းဆောင်ပြီးနောက် သူ့ကို အခြားတာဝန်တစ်ခုသို့ ပြောင်းရွှေ့ပေးခဲ့သည်။ သူက “ကျွန်ုပ်လုပ်ချင်တဲ့အလုပ်ကို ကျွန်ုပ် အဘယ်ကြောင့် မလုပ်နိုင်ရသနည်း။ အခြား မည်သည့်အလုပ် အမျိုးအစားကိုမျှ ကျွန်ုပ် မကြိုက်ပါ”ဟု မကျေမနပ်ပြောသည်။ ဤနေရာတွင် ပြဿနာမှာ အဘယ်နည်း။ ဘုရားအိမ်တော်က သူ၏တာဝန်ခန့်အပ်မှုကို စည်းမျဉ်းများအတိုင်း ပြုပြင်ပေးခဲ့သည်၊ သို့ဆိုလျှင် သူသည် အပြောင်းအလဲကို အဘယ်ကြောင့် လက်မခံနိုင်ရသနည်း။ ဤသည်မှာ သူ၏ လူ့သဘာဝနှင့်ဆိုင်သော ပြဿနာတစ်ခု မဟုတ်လော။ သူသည် သမ္မာတရားကို လက်မခံနိုင်ဘဲ ဘုရားသခင်ကို ကျိုးနွံနာခံခြင်းမရှိပေ၊ ဤသည်မှာ ဆင်ခြင်တုံတရား ကင်းမဲ့ခြင်းမျှသာ ဖြစ်သည်။ သူသည် သူ၏ ပုဂ္ဂိုလ်ရေးရာ နှစ်သက်မှုများအပေါ် အခြေခံ၍ သူ၏ တာဝန်ကို အမြဲထမ်းဆောင်ပြီး သူ၏ ကိုယ်ပိုင်ရွေးချယ်မှုများကို ပြုလုပ်လိုစိတ် အမြဲရှိသည်။ ဤသည်မှာ ဖောက်ပြန်ပျက်စီးသော စိတ်သဘောထားတစ်ခု မဟုတ်လော။ သင်သည် တစ်စုံတစ်ခုကို လုပ်ဆောင်ရသည်ကို နှစ်သက်ရုံမျှဖြင့် ယင်းကို သင် ကောင်းစွာလုပ်ဆောင်နိုင်မည်ဟု အာမခံသလော။ သင်သည် တာဝန်တစ်ခုခုကို ထမ်းဆောင်ရသည်ကို နှစ်သက်ရုံမျှဖြင့် ယင်းကို စံနှုန်းပြည့်မီသောနည်းလမ်းဖြင့် သင်လုပ်ဆောင်နိုင်မည်ဟု ဆိုလိုသလော။ သင်သည် တစ်စုံတစ်ခုကို လုပ်ဆောင်ခြင်း၌ နှစ်သက်ရုံသက်သက်ဖြင့် သင်သည် ယင်းနှင့် သင့်တော်သည်ဟု မဆိုလိုပေ။ သင့်အနေဖြင့် သင်နှင့် သင့်တော်သည့်အရာကို ရိပ်စားမိကောင်းရိပ်စားမိနိုင်မည် မဟုတ်ပေ။ ထို့ကြောင့် သင်သည် ဆင်ခြင်တုံတရားကို ပိုင်ဆိုင်ပြီး နာခံတတ်ရန် သင်ယူဖို့ လိုအပ်သည်။ သို့ဆိုလျှင် သင်၏တာဝန်ခန့်အပ်မှုကို ပြုပြင်ပေးသောအခါ သင်သည် နာခံမှုကို မည်သို့ လက်တွေ့လုပ်ဆောင်သင့်သနည်း။ တစ်နည်းအားဖြင့်၊ သင်သည် ဘုရားအိမ်တော်က သင်၏တာဝန်ခန့်အပ်မှုကို သင်၏ နှစ်သက်မှုများ သို့မဟုတ် မည်သည့်ခေါင်းဆောင် သို့မဟုတ် အမှုဆောင်၏ ဘက်လိုက်မှုများအပေါ် အခြေခံ၍မဟုတ်ဘဲ သမ္မာတရားစည်းမျဉ်းများအပေါ် အခြေခံ၍ ပြုပြင်ပေးခဲ့ကြောင်း ယုံကြည်ရမည်။ သင်၏တာဝန်ခန့်အပ်မှုကို ပြုပြင်ပေးခြင်းသည် သင်၏ ဆုကျေးဇူးများ၊ အားသာချက်များနှင့် အခြားအမှန်တကယ်ဖြစ်သော အခြေအနေများအပေါ် အခြေခံ၍ ဆုံးဖြတ်ခဲ့ခြင်းဖြစ်ပြီး ယင်းမှာ လူတစ်ဦးတစ်ယောက်၏ စိတ်ကူးများမှ ပေါက်ဖွားလာခြင်းမဟုတ်ကြောင်းကို သင် ယုံကြည်ရမည်။ သင်၏တာဝန်ခန့်အပ်မှုက ပြုပြင်ခြင်း ခံရသည့်အခါတွင် နာခံဖို့ သင်ယူသင့်သည်။ သင်၏ တာဝန်အသစ်တွင် အတန်ကြာ လေ့ကျင့်ပြီးဖြစ်ကာ ထိုတာဝန် ထမ်းဆောင်ရာတွင် ရလဒ်များ စွမ်းဆောင်ရရှိပြီးသည့်နောက်တွင် သင်သည် ဤတာဝန် ထမ်းဆောင်ဖို့ ပို၍ သင့်တော်သည်ကို တွေ့ရလိမ့်မည်ဖြစ်ပြီး သင်၏ နှစ်သက်မှုများအရ တာဝန်များကို ရွေးချယ်ခြင်းသည် အမှားတစ်ခုဖြစ်ကြောင်း သဘောပေါက်လာလိမ့်မည်။ ဤသည်မှာ ပြဿနာကို မဖြေရှင်းပေးသလော။ အရေးအကြီးဆုံးမှာ ဘုရားအိမ်တော်သည် တာဝန်တစ်ခုခုကို လူတို့ ထမ်းဆောင်ဖို့ စီစဉ်ပေးရာတွင် လူများ၏ နှစ်သက်မှုများကို အခြေပြုခြင်း မဟုတ်ဘဲ အလုပ်၏ လိုအပ်ချက်များအပေါ်နှင့် ထိုတာဝန်ကို လူတစ်ဦး ထမ်းဆောင်ခြင်းက ရလဒ်များ စွမ်းဆောင်ရရှိနိုင်ခြင်း ရှိမရှိအပေါ်တွင် အခြေပြုခြင်း ဖြစ်သည်။ ဘုရားအိမ်တော်သည် လူတစ်ဦးချင်း၏ နှစ်သက်မှုများအရ တာဝန်များကို စီစဉ်ပေးသင့်သည်ဟု သင်တို့ဆိုမည်လော။ လူတို့၏ တစ်ကိုယ်ရေ နှစ်သက်မှုများကို ဖြည့်ဆည်းသည့် အခြေအနေပေါ် အခြေခံ၍ လူတို့ကို အသုံးပြုသင့်သလော။ (အသုံးမပြုသင့်ပါ။) ဤအရာများထဲမှ မည်သည့်အရာသည် လူများကို အသုံးပြုရာတွင် ဘုရားအိမ်တော်၏ စည်းမျဉ်းများနှင့် ကိုက်ညီသနည်း။ မည်သည့်အရာသည် သမ္မာတရားစည်းမျဉ်းများနှင့် ကိုက်ညီသနည်း။ ဘုရားအိမ်တော်အလုပ်၏ လိုအပ်ချက်များနှင့်အညီ၊ မိမိတို့၏ တာဝန်ကို လူတို့ ထမ်းဆောင်ခြင်း၏ ရလဒ်များနှင့်အညီ လူများကို ရွေးချယ်ခြင်းဖြစ်သည်။ သင်သည် အချို့သော ခုံမင်မှုများနှင့် စိတ်ပါဝင်စားမှုများ ရှိပြီး သင်၏တာဝန်များကို ထမ်းဆောင်ရန် ဆန္ဒအနည်းငယ်ရှိသည်။ သို့ရာတွင် သင်၏ဆန္ဒများ၊ စိတ်ပါဝင်စားမှုများနှင့် ခုံမင်မှုများကို ဘုရားအိမ်တော်၏ အလုပ်ထက် ပို၍ဦးစားပေးသင့်သလော။ “ဤအလုပ်ကို ကျွန်ုပ် လုပ်ရမှ ဖြစ်မည်။ လုပ်ခွင့်မပြုလျှင် ကျွန်ုပ် အသက်မရှင်လိုပါ။ ကျွန်ုပ်၏ တာဝန်ကို မထမ်းဆောင်လိုပါ။ ဤအလုပ်ကို လုပ်ခွင့်မပြုလျှင် ကျွန်ုပ်သည် အခြားမည်သည့်အရာကိုမျှ လုပ်ဆောင်ဖို့ စိတ်အားထက်သန်မှု ရှိမည် မဟုတ်သကဲ့သို့ အပြည့်အဝ အားစိုက်ထုတ်မည်လည်း မဟုတ်ပါ” ဟုဆိုလျက် ခေါင်းမာစွာဖြင့် မလျှော့တမ်း ပြောနေလျှင် ဤအရာက တာဝန်ထမ်းဆောင်ခြင်းအပေါ် သင်၏ သဘောထား၌ ပြဿနာရှိကြောင်း ပြသည် မဟုတ်လော။ ယင်းမှာ အသိစိတ်နှင့် ဆင်ခြင်တုံတရား လုံးလုံးလျားလျား ကင်းမဲ့ခြင်း မဟုတ်လော။ သင်၏ တစ်ကိုယ်ရေ ဆန္ဒများ၊ စိတ်ပါဝင်စားမှုများနှင့် ခုံမင်မှုများကို ဖြည့်ဆည်းရန်အတွက် အသင်းတော်အလုပ်ကို ထိခိုက်စေဖို့နှင့် နှောင့်နှေးစေဖို့ သင် ဝန်မလေးပေ။ ဤအရာက သမ္မာတရားနှင့် ကိုက်ညီသလော။ လူတစ်ဦးသည် သမ္မာတရားနှင့် မကိုက်ညီသော အရာများကို မည်သို့ သဘောထားသင့်သနည်း။ လူအချို့က “လူတစ်ဦးသည် အများအကျိုးအတွက် မိမိအကျိုးကို စတေးသင့်သည်” ဟု ပြောကြသည်။ ဤသည်မှာ မှန်ကန်သလော။ ဤသည်မှာ သမ္မာတရားဟုတ်သလော။ (မဟုတ်ပါ။) ဤပြောဆိုချက်သည် မည်သည့်စကားမျိုး ဖြစ်သနည်း။ (စာတန်ဆန်သော မှားယွင်းပြီး အဓိပ္ပာယ်မဲ့သော စကားမျိုးဖြစ်သည်။) ဤသည်မှာ မှားယွင်းပြီး အဓိပ္ပာယ်မဲ့သော စကား၊ အထင်အမြင်မှားစေပြီး အယောင်ဆောင်ထားသော စကားဖြစ်သည်။ “လူတစ်ဦးသည် အများအကျိုးအတွက် မိမိအကျိုးကို စတေးသင့်သည်” ဟူသည့် စကားရပ်ကို သင်၏တာဝန်များ ထမ်းဆောင်သည့် အခြေအနေတွင် အသုံးပြုပါက သင်သည် ဘုရားသခင်ကို ဆန့်ကျင်ပြီး ပြစ်မှားစော်ကားနေခြင်း ဖြစ်သည်။ ဤအရာသည် အဘယ်ကြောင့် ဘုရားသခင်ကို ပြစ်မှားစော်ကားသနည်း။ အကြောင်းမှာ သင်သည် မိမိ၏ကိုယ်ပိုင်ဆန္ဒကို ဘုရားသခင်အပေါ် ပြဋ္ဌာန်းနေသောကြောင့်ဖြစ်၏။ ယင်းသည် ပြစ်မှားစော်ကားခြင်းတည်း။ သင်သည် သင်၏ ကိုယ်ကျိုးကို စတေးခြင်းအား ဘုရားသခင်၏ စုံလင်အောင်ပြုခြင်းနှင့် ကောင်းချီးများဖြင့် အလဲအလှယ်လုပ်ရန် ကြိုးစားနေသည်။ သင်၏ရည်ရွယ်ချက်မှာ ဘုရားသခင်နှင့် အပေးအယူလုပ်ရန် ဖြစ်သည်။ သင်၏ မည်သည့်အရာကိုမျှ သင်စတေးပေးရန် ဘုရားသခင် မလိုအပ်ပေ။ ဘုရားသခင် တောင်းဆိုသည့်အရာမှာ လူများအနေဖြင့် သမ္မာတရားကို လက်တွေ့လုပ်ဆောင်ပြီး ဇာတိပကတိကို ပုန်ကန်ရန်ဖြစ်သည်။ သမ္မာတရားကို လက်တွေ့မလုပ်ဆောင်နိုင်ပါက သင်သည် ဘုရားသခင်ကို ပုန်ကန်ပြီး ဆန့်ကျင်နေခြင်းဖြစ်သည်။ သင်၏ ရည်ရွယ်ချက်များက မှားယွင်းနေကာ အမှုကိစ္စများအပေါ် သင်၏အမြင်များက မမှန်ကန်ဘဲ သင်၏ ပြောဆိုချက်များသည် သမ္မာတရားနှင့် လုံးလုံး ဆန့်ကျင်ကွဲလွဲသောကြောင့် သင်၏တာဝန်ကို သင်ညံ့ဖျင်းစွာ ထမ်းဆောင်ခြင်း ဖြစ်သည်။ သို့ရာတွင် ဘုရားအိမ်တော်သည် သင့်ထံမှ တာဝန် ထမ်းဆောင်ခွင့်ကို မဖယ်ရှားသေးပေ။ သင်သည် ပြီးခဲ့သည့်တာဝန်နှင့် သင့်တော်ခြင်း မရှိသောကြောင့် သင်၏တာဝန်ခန့်အပ်မှုကို ပြုပြင်ပေးပြီး သင့်အတွက် သင့်တော်သည့် တာဝန်တစ်ခုသို့ တာဝန်ပြောင်းပေးခြင်းသာ ဖြစ်သည်။ ဤသည်မှာ အလွန် ပုံမှန်ဖြစ်ပြီး နားလည်ရန်လည်း လွယ်ကူပေသည်။ သင်သည် ဤကိစ္စကို မှန်ကန်စွာ သဘောထားသင့်သည်။ ဤကိစ္စကို သဘောထားရန်မှန်ကန်သောနည်းလမ်းမှာ အဘယ်နည်း။ ဤအရာ ဖြစ်ပျက်သောအခါ သင်သည် ရှေးဦးစွာ သင့်အပေါ် ဘုရားအိမ်တော်၏ အကဲဖြတ်မှုကို လက်ခံရမည်။ နှလုံးသွင်းအရ သင်သည် သင်၏တာဝန်ကို နှစ်သက်နိုင်သော်လည်း သင်သည် အမှန်တကယ်တွင် ထိုတာဝန်အတွက် စံမမီသည့်အပြင် ယင်း၌ ကျွမ်းကျင်ခြင်းလည်းမရှိပေ။ သို့ဖြစ်၍ သင်သည် ထိုအလုပ်ကို မလုပ်ဆောင်နိုင်ပေ။ ဤသည်မှာ သင်၏တာဝန်ကို ပြောင်းလဲပေးရန် လိုအပ်သည်ဟု ဆိုလိုသည်။ သင်သည် သင်၏တာဝန်အသစ်ကို နာခံပြီး လက်ခံသင့်သည်။ ရှေးဦးစွာ ယင်း၌ အချိန်အတိုင်းအတာတစ်ခုအထိ လေ့ကျင့်လော့။ အကယ်၍ သင်သည် သင် လုံလောက်အောင် မတော်သေးဟူ၍လည်းကောင်း၊ သင်၏အစွမ်းအစမှာ ထိုအလုပ်ကို စံမမီဟူ၍လည်းကောင်း တွေးထင်နေဆဲဖြစ်ပါက သင်သည် အသင်းတော်ကို၊ “ကျွန်ုပ်သည် ဤတာဝန်အတွက် စံမမီပါ။ ဤအတိုင်း ဆက်ဖြစ်နေမည်ဆိုလျှင် အလုပ်ကို အဟန့်အတားဖြစ်စေပါလိမ့်မည်” ဟု ပြောသင့်သည်။ ယင်းမှာ အလွန် ဆင်ခြင်တုံတရားရှိသော ပြုမူပုံနည်းလမ်းပင်တည်း။ သင် မည်သည့်အရာကိုလုပ်ဆောင်သည်ဖြစ်စေ ထိုတာဝန်၌ ဆက်လက်လုပ်ဆောင်ရန် မကြိုးစားနှင့်။ ထိုသို့ပြုလုပ်ခြင်းသည် အလုပ်ကို အဟန့်အတားဖြစ်စေလိမ့်မည်။ အကယ်၍ သင်သည် ပြဿနာကို စောစီးစွာ ထုတ်ဖော်ပြောဆိုပါက အသင်းတော်သည် သင်၏အခြေအနေအပေါ် အခြေခံ၍ သင့်အတွက် သင့်တော်သောတာဝန်တစ်ခုကို စီစဉ်ပေးလိမ့်မည်။ ဘုရားအိမ်တော်သည် လူတို့ကို တာဝန်များထမ်းဆောင်ရန် အတင်းအကျပ်မပြုပေ။ သင်၏တာဝန်ခန့်အပ်မှု ပြုပြင်ပေးခံရခြင်းကို တွေ့ကြုံခြင်းသည် သင့်အတွက် ကောင်းသောအရာတစ်ခု မဟုတ်လော။ ပထမဦးစွာ ယင်းက သင့်အား သင်၏ ကိုယ်ပိုင်နှစ်သက်မှုများနှင့် ဆန္ဒများကို ဆင်ခြင်တုံတရားဖြင့် ချဉ်းကပ်နိုင်စေသည်။ သင်သည် အတိတ်က ထိုအရာကို ခုံမင်မှု ရှိကောင်းရှိခဲ့နိုင်ပြီး စာပေနှင့် အရေးအသားကို နှစ်သက်ကောင်းနှစ်သက်နိုင်သော်လည်း စာနှင့်ပတ်သက်သောအလုပ်သည် ဝိညာဉ်ရေးရာ နားလည်သဘောပေါက်မှုကိုလည်း လိုအပ်သည်။ အနည်းဆုံးအားဖြင့် သင်သည် ဝိညာဉ်ရေးရာ ဝေါဟာရများကို နားလည်ရန် လိုအပ်သည်။ အကယ်၍ သင်သည် သမ္မာတရားကို အနည်းငယ်မျှပင် နားလည်သဘောပေါက်မှု ကင်းမဲ့ပါက စာပေနှင့်ပတ်သက်၍ ကျွမ်းကျင်မှုအနည်းငယ် ရှိရုံမျှဖြင့် လုံလောက်မည်မဟုတ်ပေ။ သင်သည် အတွေ့အကြုံကာလတစ်ခုမှတစ်ဆင့် ဝိညာဉ်ရေးရာ နားလည်သဘောပေါက်မှုကို ရရှိရန်၊ ဝိညာဉ်ရေးရာ ဝေါဟာရကို နားလည်ရန်နှင့် ဝိညာဉ်ရေးရာ အသက်တာနှင့်ဆိုင်သည့် အသုံးအနှုန်းကို ပိုင်ဆိုင်လာရန် လိုအပ်လိမ့်မည်။ ထိုအခါမှသာ သင်သည် ဘုရားအိမ်တော်၌ စာနှင့်ပတ်သက်သောအလုပ်ကို ထမ်းဆောင်နိုင်ပေလိမ့်မည်။ အတွေ့အကြုံကာလတစ်ခုနှင့် အမှုအရာများကို ဖြတ်သန်းရခြင်းမှတစ်ဆင့် သင်သည် အသက်တာအတွေ့အကြုံနှင့်ဆိုင်သည့် အသုံးအနှုန်း ချို့တဲ့သည်ကို သင်တွေ့ရှိရလိမ့်မည်။ သင်၏ မယုံနိုင်လောက်သော မလုံလောက်မှုကို သင်မြင်တွေ့လိမ့်မည်၊ သင်၏ စစ်မှန်သော ဝိညာဉ်ရင့်ကျက်မှုကို သင်သိရှိလိမ့်မည်။ သင်သည် ဘုရားအိမ်တော်နှင့် သင်၏ ညီအစ်ကိုမောင်နှမများကို သင်၏အစွမ်းအစနှင့် ဝိညာဉ်ရင့်ကျက်မှုအား ရှင်းလင်းစွာ မြင်တွေ့စေလိမ့်မည်။ ဤသည်မှာ သင့်အတွက် ကောင်းသောအရာတစ်ခု ဖြစ်သည်။ အနည်းဆုံးအားဖြင့် ဤသည်မှာ သင်၏အစွမ်းအစ မည်မျှမြင့်မားသည် သို့မဟုတ် နိမ့်ကျသည်ကို သင့်အား ပြသလိမ့်မည်ဖြစ်ပြီး သင့်ကိုယ်သင် မှန်ကန်စွာ သဘောထားနိုင်စေလိမ့်မည်။ သင်သည် သင်၏ အစွမ်းအစ၊ ခုံမင်မှုများနှင့်ပတ်သက်၍ စိတ်ကူးစိတ်သန်းများသာ ရှိတော့မည် မဟုတ်။ သင်၏ စစ်မှန်သော ဝိညာဉ်ရင့်ကျက်မှုကို သင် သိရှိလိမ့်မည်။ သင်နှင့် သင့်တော်သည့်အရာ၊ မသင့်တော်သည့်အရာကို ပို၍ တိကျစွာနှင့် ရှင်းလင်းစွာ သင် မြင်တွေ့လိမ့်မည်။ သင်သည် သင်၏တာဝန်ကို ထမ်းဆောင်သည်နှင့်အမျှ သင်သည် ပို၍ တည်ကြည်ပြီး လက်တွေ့ကျလာလိမ့်မည်။ ဤသည်မှာ ယင်း၏ ရှုထောင့်တစ်ခု ဖြစ်သည်။ အရေးအကြီးဆုံးဖြစ်သည့် အခြားသွင်ပြင်လက္ခဏာတစ်ခုမှာ မည်သည့် သိနားလည်မှု အတိုင်းအတာကို သင် ရရှိသည်ဖြစ်စေ သို့မဟုတ် ဤအရာများကို သင် နားလည်နိုင်သည်ဖြစ်စေ ဘုရားအိမ်တော်က သင့်အတွက် စီစဉ်မှုများ ပြုလုပ်သောအခါ သင်သည် အနည်းဆုံးအနေဖြင့် ဇီဇာကြောင်ခြင်း သို့မဟုတ် သင့်ကိုယ်ပိုင် အစီအစဉ်များနှင့် ရွေးချယ်မှုများရှိခြင်းထက် ရှေးဦးစွာ နာခံခြင်းသဘောထားကို ခံယူရမည်ဖြစ်သည်။ ဤသည်မှာ သင် အဓိက ပိုင်ဆိုင်ရမည့် ဆင်ခြင်တုံတရား ဖြစ်သည်။ အကယ်၍ သင်သည် သင်၏တာဝန်ကို ထမ်းဆောင်ရာ၌ မည်သည့်ရောနှောပါဝင်မှုများ ရှိသည်ကို မသုံးသပ်မဆင်ခြင်နိုင်ပါက ကိစ္စမရှိပေ။ အရေးကြီးသမျှမှာ သင်၏စိတ်နှလုံးထဲ၌ ကျိုးနွံနာခံမှုရှိပြီး သမ္မာတရားကို လက်ခံနိုင်ခြင်းဖြစ်သည်။ သင်၏တာဝန်ကို အလေးအနက်ထားပြီး သင်၏သစ္စာစောင့်သိမှုကို ပြသနိုင်ခြင်းဖြစ်ကာ ပြဿနာများ ပေါ်ပေါက်လာသောအခါ သို့မဟုတ် ဖောက်ပြန်ပျက်စီးမှုကို သင်ထုတ်ဖော်သောအခါ သင့်ကိုယ်သင် ဆင်ခြင်သုံးသပ်နိုင်ခြင်း၊ သင်၏ ကိုယ်ပိုင်ချို့တဲ့မှုများနှင့် အားနည်းချက်များကို နားလည်နိုင်ခြင်းနှင့် သင်၏ပြဿနာများ သို့မဟုတ် ဖောက်ပြန်ပျက်စီးခြင်းနှင့်ဆိုင်သည့် ထုတ်ဖော်ချက်များကို ဖြေရှင်းရန် သမ္မာတရားကို ရှာဖွေနိုင်ခြင်းတို့ ဖြစ်သည်။ ဤနည်းအားဖြင့် သင်သည် သင်၏ တာဝန်ကို ထမ်းဆောင်သည်နှင့်အမျှ သတိမထားမိလိုက်ဘဲ သင်၏အသက်တာနှင့် ဝိညာဉ်ရင့်ကျက်မှုက တဖြည်းဖြည်း ကြီးထွားလာလိမ့်မည်ဖြစ်ပြီး သင်၏တာဝန်ကို စံနှုန်းပြည့်မီသောနည်းလမ်းဖြင့် သင် ထမ်းဆောင်လာလိမ့်မည်။ သင်သည် ဘုရားသခင်အတွက် စိတ်ရင်းမှန်ဖြင့် အသုံးခံပြီး သင်၏ပြဿနာများကို ဖြေရှင်းရန် သမ္မာတရားကို ရှာဖွေခြင်းအား လုံးဝ မရပ်တန့်သရွေ့ ဘုရား၏ ကောင်းချီးများကို သင်လက်ခံရရှိလိမ့်မည်ဖြစ်ပြီး သူသည် သင့်ကို မတရားဆက်ဆံလိမ့်မည် မဟုတ်ပေ။

လူတို့၏ တာဝန်ခန့်အပ်မှုကို ပြုပြင်ပြီးသည့်အခါတွင် အသင်းတော်က ဆုံးဖြတ်ချက်ချပြီးလျှင် ၎င်းတို့အနေဖြင့် လက်ခံပြီး နာခံသင့်သည်။ ၎င်းတို့သည် မိမိတို့ကိုယ်ကို ပြန်လည်သုံးသပ်ကာ ပြဿနာ၏ အနှစ်သာရကိုလည်းကောင်း၊ မိမိတို့ကိုယ်တိုင်၏ အားနည်းချက်များကိုလည်းကောင်း နားလည်သင့်သည်။ ဤသည်မှာ လူများအတွက် အလွန် အကျိုးရှိပြီး ယင်းမှာ လက်တွေ့လုပ်ဆောင်သင့်သည့် အရာတစ်ခုဖြစ်၏။ ဤကဲ့သို့ အလွန်ရိုးရှင်းသော ကိစ္စမျိုးကို သာမန်လူများသည် များစွာသော အခက်အခဲများမရှိဘဲ၊ မကျော်လွှားနိုင်သော အတားအဆီးများမရှိဘဲ နားလည်သဘောပေါက်နိုင်ပြီး မှန်ကန်စွာ သဘောထားနိုင်သည်။ ၎င်းတို့၏ တာဝန်ခန့်အပ်မှုကို ပြုပြင်ခြင်းများ ပြုသည့်အခါ အနည်းဆုံးအနေဖြင့် လူတို့သည် ကျိုးနွံနာခံသင့်သည်၊ မိမိတို့ကိုယ်ကို ပြန်လည်ဆင်ခြင်ကြည့်ခြင်းမှ အကျိုးဖြစ်ထွန်းသည့်အပြင် ၎င်းတို့တာဝန်ကို ထမ်းဆောင်မှုသည် စံနှုန်းပြည့်မီခြင်းရှိမရှိကို တိကျမှန်ကန်သော အကဲဖြတ်မှုတစ်ခု ရအပ်သည်။ သို့သော် အန္တိခရစ်တစ်ယောက်အတွက် ဤသို့မဟုတ်ပေ။ ၎င်းတို့ ထင်ရှားပြသည့်အရာသည် သာမန်လူနှင့် ကွာခြားသည်။ ဤကွာခြားချက်က မည်သည့်နေရာတွင် ရှိသနည်း။ ၎င်းတို့သည် ကျိုးနွံနာခံခြင်း မရှိပေ။ ၎င်းတို့သည် မိမိတို့အပိုင်းကို ကြိုတင်စီမံ၍ တက်ကြွစွာ လုပ်ဆောင်ခြင်းမရှိသည့်အပြင် သမ္မာတရားကို အနည်းငယ်မျှပင် မရှာဖွေကြပေ။ ယင်းအစား ၎င်းတို့သည် ညှိနှိုင်းပြင်ဆင်ပေးခြင်းကို မလိုလားမှု ခံစားရသည်။ ပြီးလျှင် ဤအရာကို ခုခံသည်။ စိစစ်လေ့လာသည်။ ချင့်ချိန်စဉ်းစားသည်။ ဦးနှောက်ခြောက်ခံ၍ မှန်းဆသည်။ “ဤတာဝန်ကို အဘယ်ကြောင့် ငါလုပ်ဆောင်ခွင့်မရှိသနည်း။ ငါသည် အဘယ်ကြောင့် အရေးမကြီးသောတာဝန်တစ်ခုသို့ တာဝန်ပြောင်းခြင်း ခံရသနည်း။ ဤသည်မှာ ငါ့အား ထုတ်ဖော်၍ ဖယ်ရှားရှင်းလင်းရန် နည်းလမ်းဖြစ်သလော။” ဟူ၍ ဖြစ်သည်။ ၎င်းတို့သည် မည်သည့်အရာဖြစ်ပျက်ခဲ့သည်ကို ၎င်းတို့စိတ်ထဲတွင် ပြန်ပြောင်းတွေးတောကြပြီး အဆုံးမရှိစွာ လေ့လာစိစစ်ကာ တွေးဆကြသည်။ မည်သည့်အရာမျှ မဖြစ်သည့်အခါ ၎င်းတို့သည် လုံးဝ အဆင်ပြေသည်။ သို့သော် တစ်စုံတစ်ခု ဖြစ်ပျက်သည့်အခါ မုန်တိုင်းကျသောရေပြင်ကဲ့သို့ ၎င်းတို့၏စိတ်နှလုံးတွင် အပြင်းအထန် စတင်လှုပ်ရှားလာသည်။ ၎င်းတို့၏ ခေါင်းထဲတွင် မေးခွန်းများနှင့် ပြည့်နေသည်။ ပြဿနာများကို တွေးဆရာတွင် ၎င်းတို့သည် အခြားသူများထက်သာသည်ဟု အပြင်ပန်းတွင် ထင်ရနိုင်သော်လည်း အမှန်တကယ်တွင် အန္တိခရစ်များသည် သာမန်လူတို့ထက် ပို၍ ကောက်ကျစ်ဆိုးယုတ်ခြင်းသာ ဖြစ်သည်။ ဤကောက်ကျစ်ဆိုးယုတ်မှုသည် မည်သို့ ထင်ရှားပြသသနည်း။ ၎င်းတို့၏ စဉ်းစားမှုများသည် အစွန်းရောက်သည်၊ ရှုပ်ထွေးပြီး လျှို့ဝှက်သည်။ သာမန်လူတစ်ယောက်၊ ဆင်ခြင်တုံတရားနှင့် အသိစိတ်ရှိသူတစ်ယောက်တွင် မဖြစ်ပေါ်သော အရာများသည် အန္တိခရစ်တစ်ယောက်အတွက် သာမန်သာဖြစ်သည်။ ၎င်းတို့၏တာဝန်ခန့်အပ်မှုအတွက် ရိုးရှင်းသော ပြုပြင်ခြင်းတစ်ခုကို ပြုပြီးသည့်အခါ၊ လူတို့သည် နာခံသည့် သဘောထားဖြင့် ဖြေကြားသင့်သည်။ ဘုရားသခင်၏ အိမ်တော်က ၎င်းတို့ကို ပြောသည့်အတိုင်း လုပ်ဆောင်သင့်သည်။ ၎င်းတို့တတ်နိုင်သည့်အရာကို လုပ်ဆောင်ကာ၊ မည်သည့်အရာကို လုပ်ပါစေ၊ ၎င်းတို့ တတ်စွမ်းသမျှ၊ စိတ်နှလုံးနှင့် ခွန်အားရှိသမျှဖြင့် လုပ်ဆောင်လော့။ ဘုရားသခင် ပြုပြီးသည့်အရာသည် အမှားမရှိပါ။ ဤသို့သော ရိုးရှင်းသည့် သမ္မာတရားကို လူများက အသိတရားနှင့် ဆင်ခြင်တုံတရား အနည်းငယ်ဖြင့် လက်တွေ့လုပ်ဆောင်နိုင်သည်။ သို့သော် ယင်းသည် အန္တိခရစ်များ၏ အရည်အချင်းများထက် ကျော်လွန်သည်။ တာဝန်ခန့်အပ်မှုများကို ပြုပြင်ခြင်းနှင့်ပတ်သက်လျှင် အန္တိခရစ်များသည် ချက်ချင်း အကြောင်းပြချက်များ၊ စကားပရိယာယ်၊ အာခံခြင်းများ ပြုမည်ဖြစ်ပြီး စိတ်အတွင်းတွင် ယင်းကို လက်ခံရန် ငြင်းဆန်ကြသည်။ ၎င်းတို့၏ စိတ်နှလုံးတွင် မည်သည့်အရာရှိသနည်း။ မသင်္ကာမှုနှင့် သံသယရှိသည်။ ထို့နောက် ၎င်းတို့သည် နည်းလမ်းပေါင်းစုံသုံးလျက် သူတစ်ပါးတို့ကို စုံစမ်းစစ်ဆေးကြသည်။ ၎င်းတို့သည် ၎င်းတို့၏ စကားများ၊ လုပ်ဆောင်ချက်များနှင့် စုံစမ်းသွေးဆောင်ကြသည်။ မသမာသောနည်းလမ်းများဖြင့် လူတို့ကို အမှန်အတိုင်းပြောပြီး ရိုးသားစွာပြောဆိုရန် အကျပ်ကိုင်ပြီး သွေးဆောင်မှုပင် ပြုလုပ်ကြသည်။ ၎င်းတို့ အဘယ်ကြောင့် တာဝန်ခန့်အပ်မှု ပြုပြင်ခြင်းခံရသည်၊ မိမိတို့၏တာဝန်ကို ထမ်းဆောင်ဖို့ ၎င်းတို့အား အဘယ်ကြောင့် ခွင့်မပြုသည်၊ မည်သူက ကြိုးကိုင်နေသည်၊ မည်သူက ၎င်းတို့အတွက် အမှုကိစ္စများကို ရှုပ်ထွေးအောင်လုပ်ရန် ကြိုးစားနေသည်တို့ကို နားလည်ဖို့ ၎င်းတို့ ကြိုးစားကြသည်။ ၎င်းတို့ ငြင်းခုံရမည့်လူ၊ သို့မဟုတ် စာရင်းရှင်းရမည့်သူကို ရှာတွေ့နိုင်ဖို့အလို့ငှာ၊ ၎င်းတို့၏ စိတ်နှလုံးထဲတွင် အကြောင်းအရင်းကို မပြတ်မေးမြန်းကြလျက်၊ မည်သည့်အရာ အမှန်တကယ် ဖြစ်ပျက်နေသည်ကို နားလည်ဖို့ မပြတ်ကြိုးစားနေကြသည်။ ၎င်းတို့သည် မိမိတို့ကိုယ်ကို ဆင်ခြင်သုံးသပ်ဖို့၊ ၎င်းတို့အတွင်း၌ မည်သည့်ပြဿနာရှိကြောင်းကို ကြည့်ရှုဖို့ ဘုရားသခင်ရှေ့မှောက်သို့ လာရမှန်း မသိကြပေ၊ မိမိတို့ကိုယ်၌က အကြောင်းအရင်း မရှာကြချေ၊ ပြီးလျှင် ၎င်းတို့သည် ဘုရားသခင်ထံ ဆုမတောင်းကြ၊ မိမိတို့ကိုယ်ကို မဆန်းစစ်သကဲ့သို့၊ “ကျွန်ုပ်၏တာဝန်ကို ကျွန်ုပ်ထမ်းဆောင်သည့် နည်းလမ်း၌ အဘယ်ပြဿနာ ရှိခဲ့သနည်း။ ကျွန်ုပ်သည် ဝတ်ကျေတမ်းကျေ ဖြစ်နေခြင်းများ ဖြစ်ခဲ့သလော။ ကျွန်ုပ်သည် စည်းမျဉ်းမရှိခဲ့သလော။ မည်သည့်အကျိုးတရားမျှ လုံးဝ မရှိခဲ့သလော” ဟုလည်း မပြောကြချေ။ မိမိတို့ကိုယ်ကို ဤမေးခွန်းများ တစ်ကြိမ်တခါမျှ မေးမြန်းရမည့်အစား ၎င်းတို့၏ စိတ်နှလုံးထဲတွင် ဘုရားသခင်ကို စဉ်ဆက်မပြတ် မေးခွန်းထုတ်ကြလေသည်။ “ကျွန်ုပ်၏တာဝန်ခန့်အပ်မှုသည် အဘယ်ကြောင့် ပြုပြင်ခြင်း ခံရသနည်း။ ကျွန်ုပ်သည် အဘယ်ကြောင့် ဤသို့ဆက်ဆံခြင်း ခံနေရသနည်း။ ၎င်းတို့သည် အဘယ်ကြောင့် အလွန် အလေးမထားကြသနည်း။ ၎င်းတို့သည် ကျွန်ုပ်ကို အဘယ်ကြောင့် မမျှမတဆက်ဆံရသနည်း။ ၎င်းတို့သည် ကျွန်ုပ်၏ သိက္ခာကို အဘယ်ကြောင့် မစဉ်းစားကြသနည်း။ ၎င်းတို့သည် ကျွန်ုပ်ကို အဘယ်ကြောင့် တိုက်ခိုက်ပြီး ဖယ်ကြဉ်ကြသနည်း။” ဤ “အဘယ်ကြောင့်များ” အားလုံးသည် အန္တိခရစ်တို့၏ ဖောက်ပြန်ပျက်စီးသော စိတ်သဘောထားနှင့် ကိုယ်ကျင့်စရိုက်တို့၏ ထင်ရှားသော ထုတ်ဖော်ပြချက် တစ်ခုဖြစ်လေသည်။ အန္တိခရစ်များသည် မိမိတို့တာဝန်ခန့်အပ်မှုများကို ပြုပြင်ခံရခြင်းကဲ့သို့သော အလွန်သေးငယ်သည့် ကိစ္စရပ်တစ်ခုအပေါ်တွင် ပြဿနာဖန်တီးရန် ဤသို့ ပုံကြီးချဲ့လိမ့်မည်၊ ဤသို့ ရုတ်ရုတ်သဲသဲ ဖြစ်အောင်လုပ်မည်၊ ထိုမျှကြီးမားသော ဂယက်ကိုဖြစ်စေရန် ဖန်တီးဖို့အတွက် ၎င်းတို့တွင် ရှိသမျှနည်းလမ်းတိုင်းကို သုံးမည်ဟု မည်သူကမျှ စိတ်မကူးမိနိုင်ပေ။ ၎င်းတို့သည် ရိုးရှင်းသောအရာကို အဘယ်ကြောင့် အလွန်ရှုပ်ထွေးစေကြသနည်း။ အကြောင်းပြချက်တစ်ခုသာရှိသည်။ အန္တိခရစ်များသည် ဘုရားအိမ်တော်၏ အစီအစဉ်များကို မည်သည့်အခါမျှ မနာခံကြပေ။ ၎င်းတို့သည် ၎င်းတို့၏ တာဝန်၊ ကျော်ကြားမှု၊ အကျိုးအမြတ်နှင့် ဂုဏ်အဆင့်အတန်းတို့ကို ၎င်းတို့၏ ကောင်းချီးရရှိရန် မျှော်လင့်ချက်နှင့် အနာဂတ် ပန်းတိုင်တို့ဖြင့် နီးကပ်စွာ ချိတ်ဆက်ထားကြသည်။ ၎င်းတို့၏ ဂုဏ်သတင်းနှင့် အဆင့်အတန်း ဆုံးရှုံးသွားသည်နှင့် ကောင်းချီးများ၊ ဆုလာဘ်များရရှိရန် မျှော်လင့်ချက်မရှိတော့သကဲ့သို့ပင်ဖြစ်သည်။ ဤအရာများက ၎င်းတို့၏ အသက်ကို ဆုံးရှုံးရသကဲ့သို့ ခံစားရသည်။ ၎င်းတို့က “ငါသည် ဂရုစိုက်ရမည်။ ပေါ့ဆ၍ မရပေ။ ဘုရားအိမ်တော်၊ ညီအစ်ကိုမောင်နှမများ၊ ခေါင်းဆောင်များ၊ အမှုဆောင်များနှင့် ဘုရားသခင်ကိုပင် အားကိုး၍မရပေ။ ၎င်းတို့ထဲမှ မည်သူ့ကိုမျှ ငါ ယုံကြည်၍မရပေ။ သင် အားအကိုးနိုင်ဆုံးသောသူနှင့် ယုံကြည်ရန် အထိုက်တန်ဆုံးသောသူမှာ သင်ကိုယ်တိုင်ဖြစ်သည်။ သင်သည် သင့်ကိုယ်သင်အတွက် အစီအစဉ်များ မပြုလုပ်နေလျှင် သင့်အား မည်သူက ဂရုစိုက်မည်နည်း။ သင်၏ အနာဂတ်ကို မည်သူက ထည့်စဉ်းစားမည်နည်း။ ကောင်းချီးများအား သင်လက်ခံရရှိခြင်းရှိမည်၊ မရှိမည်ကို မည်သူက ထည့်စဉ်းစားမည်နည်း။ ထို့ကြောင့် ငါသည် ငါ၏အကျိုးအတွက် အစီအစဉ်များနှင့် တွက်ချက်မှုများကို သေချာလုပ်ဆောင်ရမည်။ အမှားများပြုလုပ်၍မရ၊ သို့မဟုတ် အနည်းငယ်မျှပင် ပေါ့ဆ၍ မရပေ။ မဟုတ်လျှင် တစ်စုံတစ်ယောက်က ငါ့အပေါ် အခွင့်အရေးယူဖို့ ကြိုးစားလျှင် မည်သည့်အရာကို ငါလုပ်ဆောင်ရမည်နည်း” ဟု တွေးကြသည်။ ထို့ကြောင့် ၎င်းတို့သည် တစ်စုံတစ်ယောက်က ၎င်းတို့အား ပိုင်းခြားသိမြင်မည်၊ သို့မဟုတ် ရိပ်စားမိမည်ကိုလည်းကောင်း၊ ဤသို့ဖြင့် ၎င်းတို့သည် ထုတ်ပယ်ခံရပြီး ၎င်းတို့၏ ကောင်းချီးရရှိဖို့အိပ်မက်က ပျက်စီးသွားမည်ကိုလည်းကောင်း ကြောက်ရွံ့လျက် ဘုရားအိမ်တော်၏ ခေါင်းဆောင်များနှင့် အမှုဆောင်များကို သတိထားကာကွယ်ကြသည်။ ၎င်းတို့သည် ကောင်းချီးများ ရရှိရန် မျှော်လင့်ချက်ကို ထားရှိဖို့အလို့ငှာ မိမိတို့၏ ဂုဏ်သတင်းနှင့် အဆင့်အတန်းကို ထိန်းသိမ်းရမည်ဟု ထင်ကြသည်။ ကောင်းချီးခံစားရခြင်းသည် ကောင်းကင်ဘုံထက်ကြီးမြတ်သည်၊ အသက်ထက် ပိုကြီးမြတ်သည်၊ သမ္မာတရားကို လိုက်စားခြင်း၊ စိတ်သဘောထားဆိုင်ရာ ပြောင်းလဲခြင်း၊ သို့မဟုတ် တစ်ကိုယ်ရေ ကယ်တင်ခြင်းထက်ပို၍ အရေးကြီးသည်၊ မိမိတာဝန်ကို ကောင်းစွာလုပ်ဆောင်ခြင်း၊ စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်းထက် ပို၍အရေးကြီးသည်ဟု အန္တိခရစ်တစ်ယောက်က မြင်သည်။ ၎င်းတို့သည် စံနှုန်းနှင့် ကိုက်ညီသော ဖန်ဆင်းခံတစ်ယောက်ဖြစ်ခြင်း၊ မိမိတို့တာဝန်ကို ကောင်းစွာထမ်းဆောင်ပြီး ကယ်တင်ခံရခြင်းသည် ပြောဆိုဖို့ပင် သို့မဟုတ် မှတ်ချက်ပေးဖို့ပင် ထိုက်တန်မှုသိပ်မရှိသည့် သေးနုပ်သောအရာများဖြစ်သည်ဟု ထင်မြင်သော်လည်း၊ ကောင်းချီးရရှိခြင်းကမူ ၎င်းတို့၏ တစ်ဘဝလုံးတွင် မည်သည့်အခါမျှ မေ့၍မရနိုင်သော တစ်ခုတည်းသောအရာဖြစ်သည်။ မည်သည့်အရာကို ၎င်းတို့ ကြုံတွေ့ရသည်ဖြစ်စေ၊ ကြီးသည်ဖြစ်စေ၊ သေးငယ်သည်ဖြစ်စေ ၎င်းတို့သည် ယင်းကို ကောင်းချီးခံစားရခြင်းနှင့် ဆက်စပ်ပြီး အလွန်အမင်း သတိထားပြီး အာရုံစိုက်ကြသည်။ ပြီးလျှင် အစဉ်သဖြင့် မိမိတို့ကိုယ်တိုင်အတွက် ထွက်ပေါက်တစ်ခု ထားထားကြသည်။ ထို့ကြောင့် ၎င်းတို့တာဝန်ခန့်အပ်မှု ပြုပြင်ခြင်းခံရသောအခါ ယင်းသည် ရာထူးတိုးခြင်းဖြစ်လျှင် ကောင်းချီးရဖို့ မျှော်လင့်ချက်ရှိသည်ဟု အန္တိခရစ်က ထင်မြင်လိမ့်မည်။ အဖွဲ့ခေါင်းဆောင်မှ လက်ထောက်အဖွဲ့ခေါင်းဆောင်အဖြစ်သို့၊ သို့မဟုတ် လက်ထောက်အဖွဲ့ခေါင်းဆောင်မှ သာမန်အဖွဲ့ဝင်အဖြစ်သို့ ရာထူးချခြင်းဖြစ်လျှင် ဤသည်မှာ ပြဿနာအကြီးစား ဖြစ်သည်ဟု ကြိုတင်ခန့်မှန်းပြီး ကောင်းချီးများရရန် မျှော်လင့်ချက်က နည်းပါးသည်ဟု ထင်မြင်သည်။ ဤသည်မှာ မည်သည့် ရှုမြင်ပုံမျိုးနည်း။ မှန်ကန်သော ရှုမြင်ချက်ဖြစ်သလော။ လုံးဝ မဟုတ်ပေ။ ဤအမြင်သည် အဓိပ္ပာယ်မရှိပေ။ လူတစ်ယောက်က ဘုရားသခင်၏ အသိအမှတ်ပြုခြင်းကို ရမရဆိုသည်မှာ မည်သည့်တာဝန်ကို သူထမ်းဆောင်သည်ဆိုသည့်အပေါ်တွင် အခြေမခံဘဲ သမ္မာတရားကို ပိုင်ဆိုင်သလော၊ ဘုရားသခင်ကို အမှန်တကယ် ကျိုးနွံနာခံသလော၊ သစ္စာရှိသလောဆိုသည်တို့အပေါ်တွင် အခြေခံသည်။ ဤအရာများက အရေးကြီးဆုံးအရာများဖြစ်သည်။ လူများအတွက် ဘုရားသခင်၏ ကယ်တင်ခြင်း အချိန်ကာလအတောအတွင်းတွင် ၎င်းတို့သည် စမ်းသပ်မှုများစွာကို ခံရမည်။ အထူးသဖြင့် ၎င်းတို့၏ တာဝန်ထမ်းဆောင်မှုတွင် ကျရှုံးမှုနှင့် အလှည့်အပြောင်းများစွာကို ဖြတ်သန်းရမည်ဖြစ်သော်လည်း အဆုံးတွင် ၎င်းတို့သည် သမ္မာတရားကို နားလည်ပြီး ဘုရားသခင်အား အမှန်တကယ် ကျိုးနွံနာခံလျှင် ဘုရားသခင်၏ အသိအမှတ်ပြုခြင်းကို ရရှိသောသူဖြစ်လိမ့်မည်။ အန္တိခရစ်များသည် မိမိတို့၏တာဝန်ခန့်အပ်မှုကို ပြုပြင်ခံရခြင်း အမှုကိစ္စ၌ သမ္မာတရားကို နားမလည်၊ သမ္မာတရားကို သဘောပေါက်နားလည်နိုင်စွမ်း လုံးဝမရှိသည်ကို မြင်နိုင်သည်။

တာဝန်တစ်ခုကို ထမ်းဆောင်နေသောသူအားလုံးထဲတွင် မည်သည့်အရာကိုမျှ ကောင်းစွာ မလုပ်ဆောင်သောသူအချို့ အမြဲရှိလိမ့်မည်။ ၎င်းတို့သည် သမ္မာတရားကို နားမလည်သောကြောင့် ဆောင်းပါးများရေးသားရာ၌ မတော်ကြသည့်အပြင် ခရစ်ယာန်များ မကြာခဏအသုံးပြုသော အသုံးအနှုန်းနှင့်ဆိုင်သည့် ဝိညာဉ်ရေးရာ ဝေါဟာရကိုပင် သဘောပေါက်နားလည်ခြင်း မရှိကြပေ။ ၎င်းတို့၌ အရေးအသားကျွမ်းကျင်မှုနှင့် ပညာအရည်အချင်းအချို့ ရှိကောင်းရှိနိုင်သော်လည်း တာဝန်အတွက် စံမမီကြပေ။ အကယ်၍ သင်သည် ၎င်းတို့ကို စာရွက်စာတမ်းများ စာပြင်ခိုင်းပါက အတန်ငယ်ကြာပြီးနောက် ၎င်းတို့သည် ထိုအရာ၌လည်း မတော်ကြောင်း သိသာထင်ရှားလာသည်။ ၎င်းတို့၏အစွမ်းအစမှာ ချို့တဲ့နေပြီး အမှုအရာများကို အမြဲလွဲချော်နေတတ်သဖြင့် သင်သည် ၎င်းတို့ကို မိမိတို့၏ တာဝန်ခန့်အပ်မှု ပြုပြင်ခြင်းကို နောက်တစ်ဖန် ခံရပြန်သည်။ ၎င်းတို့၌ ကွန်ပျူတာကျွမ်းကျင်မှုများရှိသည်ဟု ၎င်းတို့ ဆိုကြသော်လည်း ထိုနယ်ပယ်၌ တာဝန်တစ်ခုကို ခဏတာ ထမ်းဆောင်ပြီးနောက် ထိုအရာ၌လည်း ၎င်းတို့ မတော်ကြပေ။ ၎င်းတို့သည် ထမင်းဟင်းချက်ကောင်းသူတစ်ဦး ဖြစ်ပုံရသဖြင့် သင်သည် ၎င်းတို့အား ညီအစ်ကိုမောင်နှမများအတွက် အစားအစာများ ပြုလုပ်စေသည်။ ၎င်းတို့ပြုလုပ်သော အစားအစာများသည် ငန်လွန်းသည် သို့မဟုတ် ပေါ့လွန်းသည့်အပြင် များလွန်းသည် သို့မဟုတ် နည်းလွန်းသည်ဟု လူတိုင်းက တိုင်ကြားလာကြသည်။ ၎င်းတို့သည် ချက်ပြုတ်ခြင်းကို လုပ်ဆောင်ရန် ၎င်းတို့ မသင့်တော်ကြောင်းကို မြင်တွေ့ရသဖြင့် သင်သည် ၎င်းတို့ကို ဧဝံဂေလိတရား ဟောကြားရန် စီစဉ်ပေးသည်။ သို့သော် ဧဝံဂေလိအဖွဲ့တွင် ပါဝင်ရမည်ကို ၎င်းတို့ ကြားသည်နှင့်တစ်ပြိုင်နက် စိတ်ဓာတ်ကျသွားကြပြီး၊ “ထိုသို့ဖြစ်ပေသည်။ ငါ ဘေးဖယ်ခံလိုက်ရပေပြီ။ ကောင်းချီးခံစားရဖို့ မျှော်လင့်ချက်မရှိတော့ပါ။ ငိုရုံကလွဲပြီး မည်သည့်အရာမျှ လုပ်စရာမရှိပါ”ဟု စဉ်းစားကြလေသည်။ ထို့နောက် အပျက်သဘောဆောင်ပြီး စိတ်ဓာတ်ကျသော စိတ်အခြေအနေဖြင့် ၎င်းတို့သည် ဆုတ်ယုတ်ပြီးအကျင့်ပျက်ကာ ဧဝံဂေလိတရား ဟောကြားခြင်းနှင့် ဘုရားသခင်၏ အမှုတော်သစ်ကို သက်သေခံခြင်းအပေါ် အာရုံမစိုက်နိုင်ကြတော့ပေ။ ထိုအစား ၎င်းတို့သည် “မည်သည့်အချိန်တွင် စာနှင့်ပတ်သက်သောအလုပ်ကို ငါ ပြန်လုပ်နိုင်မည်နည်း။ မည်သည့်အချိန်တွင် ငါ တစ်ဖန် ခေါင်းမော့နေနိုင်မည်နည်း။ မည်သည့်အချိန်တွင် အထက်ကို ငါ တစ်ဖန် စကားပြောခွင့်ရလိမ့်မည်နည်း သို့မဟုတ် ပိုမိုအဆင့်မြင့်သည့် ဆုံးဖြတ်ချက်ချခြင်းတွင် ပါဝင်ခွင့်ရလိမ့်မည်နည်း။ ငါ ခေါင်းဆောင်တစ်ဦးဖြစ်သည်ကို လူတိုင်းက မည်သည့်အချိန်တွင် တစ်ဖန် သတိပြုမိကြလိမ့်မည်နည်း”ဟု အဆက်မပြတ် တွေးတောနေကြသည်။ ၎င်းတို့သည် ပြန်လည်ရာထူးခန့်အပ်ခြင်း မခံရဘဲ နှစ်အနည်းငယ်ကြာ စောင့်ဆိုင်းပြီးနောက်၊ “ဘုရားကို ယုံကြည်ရခြင်းက မည်သည့် အဓိပ္ပာယ်မျှမရှိပါ။ ငါက လောကတွင် အရာရှိဖြစ်လာမည့် လမ်းကြောင်းပေါ်တွင် ဆုတ်ဆိုင်းမှုများစွာ ကြုံတွေ့ရသည့်လူများနှင့် အတူတူသာ ဖြစ်သည် မဟုတ်လော”ဟု စတင်တွေးဆမိလာကြသည်။ ထိုဆုတ်ဆိုင်းမှုများစွာကို တွေးမိသည့်အခါ ၎င်းတို့သည် ပို၍ပင် စိတ်ဓာတ်ကျလာပြီး လုံးဝ စိတ်ပျက်အားငယ်သွားကြသည်။ ၎င်းတို့က၊ “ယုံကြည်သူတစ်ဦးဖြစ်ရသည့် ဤနှစ်ကာလများအားလုံးနောက်တွင်၊ ငါသည် တစ်ခါမျှပင် အဓိက ခေါင်းဆောင်တစ်ယောက် မဖြစ်ခဲ့ဖူးပါ။ နောက်ဆုံးမှာ အဖွဲ့ခေါင်းဆောင်တစ်ယောက်အဖြစ် အစေခံဖို့ စီမံနိုင်ခဲ့ပြီးနောက်တွင် ငါ ထုတ်ပယ်ခံခဲ့ရပြီး အခြားတာဝန်များတွင်လည်း မတော်ခဲ့ပါ။ အမှန်ပင် ငါ ကံဆိုးပေသည်။ မည်သည့်အရာမျှ ငါ့စိတ်တိုင်းကျ မဖြစ်ဖူးပါ။ ထိုအရာသည် အရာရှိဖြစ်လာဖို့ လမ်းကြောင်းပေါ်တွင် ဆုတ်ဆိုင်းမှုများ တစ်ပုံတစ်ပင်နှင့် ရုန်းကန်နေရသကဲ့သို့ပင် ဖြစ်သည်။ ဘုရားအိမ်တော်က ငါ့ကို အဘယ်ကြောင့် ရာထူးမတိုးပေးသနည်း။ ငါ၏အဆင့်အတန်းနှင့် ဂုဏ်သတင်းက အမှန်ပင် အောက်ဆုံးအဆင့် ရောက်သွားပြီဖြစ်သည်။ ငါ အဘယ်သူဖြစ်သည်ကို မည်သူကမျှ မှတ်ပင်မမှတ်မိသကဲ့သို့၊ အထက်ကလည်း ငါ့ကို လုံးဝ မဖော်ပြဖူးပါ။ ငါ၏ ဂုဏ်ရှိခဲ့သော နေ့ရက်များ ကုန်ဆုံးသွားပေပြီ။ ငါ အောင်မြင်မှု ကင်းမဲ့ခြင်းနှင့်ပတ်သက်၍ မည်သည့်အရာကို ငါ လုပ်ဆောင်ရမည်နည်း။ ဘုရားကို အလွန်ချစ်သည်။ အသင်းတော်နှင့် ဘုရားအိမ်တော်ကို ငါတကယ်ချစ်သည်။ သို့ဆိုလျှင်အောင်မြင်ခြင်းကို ငါ အဘယ်ကြောင့် မွေ့လျော်ခံစားခြင်း မရှိသေးသနည်း။ ဘုရားကို ယုံကြည်ခြင်းက အဓိပ္ပာယ်မရှိပါ။ ဘုရားအိမ်တော်တွင် ငါ၏ကြီးကျယ်ခမ်းနားသော အစီအစဉ်များကို ငါ အမှန်တကယ် အကောင်အထည်ဖော်ချင်ခဲ့သည်၊ ငါ၏ အားအင်နှင့် အားသာချက်များကို အသုံးချချင်ခဲ့သည်။ သို့သော်ဘုရားက ငါ့ကို အရေးကြီးသည့် ရာထူးများတွင် မထားပါ သို့မဟုတ် ငါ့ကို မမြင်ပါ။ အဓိပ္ပာယ်မရှိပါ”ဟု ပြောကြလေသည်။ အဓိပ္ပာယ်မရှိခြင်းနှင့် ပတ်သက်၍ အဆက်မပြတ် တတွတ်တွတ်ပြောဆိုခြင်းအားဖြင့် ၎င်းတို့က မည်သည့်အရာကို ဆိုလိုသနည်း။ ၎င်းတို့က မိမိတို့၏တာဝန်ကို ထမ်းဆောင်ခြင်း၊ စိတ်သဘောထားဆိုင်ရာ ပြောင်းလဲမှုကို လိုက်စားခြင်း၊ သမ္မာတရားကို နားထောင်ခြင်းနှင့် တရားဒေသနာများကို နားထောင်ခြင်း၊ ဘုရားနှုတ်ကပတ်တော်များကို ဖတ်ရှုခြင်းနှင့် သမ္မာတရားစည်းမျဉ်းများကို ရှာဖွေခြင်းတို့၌ အဓိပ္ပာယ်မရှိဟု ဆိုလိုပေသည်။ သို့ဆိုလျှင် ၎င်းတို့အတွက် မည်သည့်အရာကို လုပ်ဆောင်ရာတွင် အဓိပ္ပာယ်ရှိသနည်း။ အရာရှိရာထူးရှိခြင်း၊ ကောင်းချီးများရရှိခြင်း၊ ကောင်းချီးများအတွက် ၎င်းတို့၏ လိုအင်ဆန္ဒနှင့် ရည်မှန်းချက် ပြည့်စုံခြင်း၊ အခွင့်အခါတိုင်း၌ မိမိကိုယ်ကို ကြွားဝါခြင်း၊ လေးစားကြည်ညိုခံရခြင်းနှင့် ဂုဏ်သတင်းရှိခြင်းတို့ ဖြစ်သည်။ ၎င်းတို့အတွက် အခြားမည်သည့်အရာ၌မျှ အဓိပ္ပာယ်မရှိပေ။ အဓိပ္ပာယ်မရှိဟု ၎င်းတို့ ခံစားရသောအခါ၊ ၎င်းတို့ စိတ်ဓာတ်ကျသောအခါ၊ ၎င်းတို့၏ ခြေထောက်များသည် အလိုအလျောက်ပင် အပြင်သို့ ထွက်သွားချင်နေတော့သည်။ ၎င်းတို့သည် ဘုရားအိမ်တော်ကို စွန့်ခွာချင်ကြသည်၊ ဆုတ်ခွာလိုကြသည်။ ဤသည်မှာ ၎င်းတို့ အန္တရာယ်ရှိနေသည်ဟု ဆိုလိုသည်။ တာဝန်တစ်ခုကို ထမ်းဆောင်သော လူအချို့ရှိသည်၊ အထူးသဖြင့် ဘာသာတရား မရှိသူများနှင့် မကြာခဏ ထိတွေ့ဆက်ဆံရစေသည့် မထင်မရှားသော တာဝန်တစ်ခုကို ထမ်းဆောင်သူများနှင့် ဤအုပ်စုမှ အဖွဲ့ဝင်အချို့သည် ခြေတစ်ဖက်က အထဲမှာ၊ ခြေတစ်ဖက်က အပြင်မှာ ရှိနေကြသည်။ ယင်းက မည်သည့်အရာကို ဆိုလိုသနည်း။ ဤလူတို့သည် မည်သည့်အချိန်မဆို နုတ်ထွက်နိုင်ပြီး အကယ်၍ ၎င်းတို့၏ နောက်ဆုံးခုခံကာကွယ်ရေးစည်း ပြိုကျသွားပါက ၎င်းတို့၏ အခြားခြေတစ်ဖက်သည် ပြတ်သားသော ခြေလှမ်းတစ်လှမ်းကို အပြင်သို့ လှမ်းမည်ဖြစ်ပြီး ဘုရားအိမ်တော်မှ လုံးဝကင်းကွာကာ အသင်းတော်ကို လုံးလုံးလျားလျား စွန့်ခွာသွားလိမ့်မည်ဟု ဆိုလိုသည်။ ၎င်းတို့၏ တာဝန်ခန့်အပ်မှုများကို ပြုပြင်ပေးခြင်းနှင့် ပတ်သက်လာသောအခါ၊ မည်သည့်နေရာသို့ ၎င်းတို့ ပြောင်းရွှေ့ခံရသည်၊ မည်သည့်တာဝန်ကို ထမ်းဆောင်ရသည်၊ ထိုတာဝန်က ၎င်းတို့၏ ပုဂ္ဂိုလ်ရေးရာ လိုအင်ဆန္ဒများကို ဖြည့်ဆည်းပေးခြင်းရှိမရှိ၊ ယင်းက ၎င်းတို့ကို လေးစားကြည်ညိုမှု ရရှိစေခြင်း ရှိမရှိ၊ ၎င်းတို့၏ တာဝန်အသစ်နှင့်ဆိုင်သည့် ရာထူးနှင့် အဆင့်အတန်းက မည်သို့ရှိသည်ဟူသော အရာများအားလုံးကို ဤလူတို့က ကောင်းချီးများရရှိရန်ဖြစ်သည့် ၎င်းတို့၏ ရည်ရွယ်ချက်နှင့်လည်းကောင်း၊ လိုအင်ဆန္ဒတို့နှင့်လည်းကောင်း ချိတ်ဆက်ထားကြသည်။ ၎င်းတို့၏ တာဝန်ခန့်အပ်မှုများကို ပြုပြင်ပေးခြင်းအပေါ် အန္တိခရစ်များက ထားရှိသော သဘောထားနှင့် ရှုမြင်ပုံကို အခြေခံ၍ ၎င်းတို့၏ ပြဿနာမှာ မည်သည့်နေရာ၌ ရှိသနည်း။ ဤသည်မှာ ကြီးမားသော ပြဿနာတစ်ခု ဖြစ်သည်မဟုတ်လော။ (ဟုတ်ပါသည်။) ပြဿနာမှာ အဘယ်နည်း။ (၎င်းတို့သည် မိမိတို့၏ တာဝန်ခန့်အပ်မှုများကို ပုံမှန်ပြုပြင်ပေးခြင်းအား အသင်းတော်၌ ၎င်းတို့၏ အဆင့်အတန်းနှင့် ၎င်းတို့ ကောင်းချီးများ ရရှိနိုင်ခြင်း ရှိမရှိဟူသည့်အချက်တို့နှင့် ချိတ်ဆက်ကြသည်။ ၎င်းတို့၏ တာဝန်ခန့်အပ်မှုများကို ပြုပြင်ပေးသောအခါ ၎င်းတို့သည် ဘုရားအိမ်တော်၏ စီစဉ်မှုများကို လက်ခံပြီး နာခံမည့်အစား မိမိတို့၏ အဆင့်အတန်းကို ဆုံးရှုံးနေသည်ဟု ထင်ကြပြီး ကောင်းချီးများ မရနိုင်တော့ဟု တွေးထင်ကြပြီးနောက် ဘုရားသခင်ကို ယုံကြည်ခြင်းက အဓိပ္ပာယ်မရှိဟု ခံစားရပြီး ဘုရားအိမ်တော်ကို စွန့်ခွာလိုကြသည်။) ဤနေရာတွင် ၎င်းတို့၏ အကြီးမားဆုံးသော အမှားမှာ မိမိတို့၏ တာဝန်ခန့်အပ်မှုများကို ပြုပြင်ပေးခြင်းအား ကောင်းချီးများရရှိခြင်းနှင့် ချိတ်ဆက်ထားကြခြင်း ဖြစ်သည်။ ဤသည်မှာ ၎င်းတို့ လုံးဝ မလုပ်ဆောင်သင့်ဆုံးသောအရာ ဖြစ်ခဲ့သည်။ အမှန်တကယ်တွင် ထိုအရာနှစ်ခုလုံးအကြား လုံးဝ ဆက်စပ်မှုမရှိပေ။ သို့သော် အန္တိခရစ်များ၏ စိတ်နှလုံးများသည် ကောင်းချီးများရရှိရန် လိုအင်ဆန္ဒဖြင့် ပြည့်နေသောကြောင့် မည်သည့်တာဝန်ကိုပင် ၎င်းတို့ ထမ်းဆောင်သည်ဖြစ်စေ ယင်းကို ကောင်းချီးများ ရရှိနိုင်ခြင်း ရှိမရှိဟူသည့်အချက်နှင့် ၎င်းတို့က ချိတ်ဆက်ကြလိမ့်မည်ဖြစ်ရာ ယင်းမှာ တာဝန်တစ်ခုကို ကောင်းစွာထမ်းဆောင်ရန် မဖြစ်နိုင်ဟု ဆိုလိုခြင်းဖြစ်ပြီး ၎င်းတို့အနေဖြင့် ဖော်ထုတ်ခြင်းနှင့် ဖယ်ရှားရှင်းလင်းခြင်းတို့ကိုသာ ခံရနိုင်သည်။ ဤသည်မှာ ကိုယ့်ဒုက္ခကို ကိုယ်ရှာခြင်းဖြစ်ပြီး၊ မိမိကိုယ်ကို ပျက်ဆီးခြင်းလမ်းကြောင်းပေါ်သို့ ရောက်စေခြင်းပင် ဖြစ်သည်။

သင်တို့၏တာဝန်ကို ထမ်းဆောင်ခြင်းကိစ္စရပ်ကို သင်တို့ မည်သို့ သဘောထားသင့်သနည်း။ သင်တို့သည် မှန်ကန်သော သဘောထား ရှိရမည်၊ ယင်းမှာ သင်တို့၏တာဝန်ကို ကောင်းစွာ ထမ်းဆောင်ခြင်းအတွက် မရှိမဖြစ်လိုအပ်ချက် ဖြစ်သည်။ သင့်အတွက် မည်သည့်တာဝန်က သင့်လျော်သည်ဆိုသည်ကို သင်၏ ကိုယ်ပိုင်အားသာချက်များအပေါ်တွင် အခြေခံသင့်သည်။ တစ်ခါတစ်ရံတွင် အသင်းတော်မှ သင့်အတွက် စီစဉ်သည့်တာဝန်သည် သင်ကျွမ်းကျင်သည့်အရာ၊ သို့မဟုတ် သင်လုပ်ဆောင်လိုသည့်အရာတစ်ခုမဟုတ်လျှင် သင်သည် ဤအရေးကိစ္စကို ထုတ်ဖော်ပြောဆိုနိုင်ပြီး ဆွေးနွေးပြောဆိုခြင်းမှတစ်ဆင့် ဖြေရှင်းနိုင်သည်။ သို့သော် သင်သည် တာဝန်ကို ထမ်းဆောင်နိုင်ပြီး ယင်းမှာ သင်ထမ်းဆောင်သင့်သည့် တာဝန်ဖြစ်သည့်တိုင်၊ သင်သည် ဒုက္ခခံရမည်ကို ကြောက်ရုံဖြင့် မလုပ်ဆောင်လိုလျှင် သင့်တွင် ပြဿနာတစ်ခုရှိသည်။ သင်သည် နာခံလိုစိတ်ရှိပြီး သင်၏ ဇာတိပကတိကို ပုန်ကန်နိုင်လျှင် သင်သည် အတော်အတန် ဆင်ခြင်တုံတရားရှိသည်ဟု ဆိုနိုင်သည်။ သို့ရာတွင် မည်သည့်တာဝန်များက ပို၍ သိက္ခာရှိသည်ဟု သင်က အစဉ်တွက်ချက်ဖို့ ကြိုးစားပြီး၊ တာဝန်အချို့က အခြားလူများ သင့်ကို အထင်သေးစေလိမ့်မည်ဟု ယူဆလျှင်၊ ဤသည်မှာ သင့်တွင် ဖောက်ပြန်ပျက်စီးသော စိတ်သဘောထားတစ်ခုရှိသည်ကို သက်သေပြသည်။ သင်သည် တာဝန်များအပေါ် သင်၏ နားလည်မှုတွင် အဘယ်ကြောင့် အလွန် အမြင်စောင်းနေရသနည်း။ သင်၏ ကိုယ်ပိုင်အယူအဆများပေါ် အခြေခံ၍ သင်ရွေးချယ်သော တာဝန်တစ်ခုဖြစ်မှသာ သင်သည် ကောင်းမွန်စွာ ထမ်းဆောင်နိုင်မည်လော။ ဤသည်မှာ သေချာပေါက် မမှန်ကန်ပေ။ ဤနေရာတွင် အရေးကြီးဆုံးမှာ သင်၏ ဖောက်ပြန်ပျက်စီးသောစိတ်သဘောထားကို ဖြေရှင်းခြင်းဖြစ်သည်။ မဖြေရှင်းလျှင် သင်နှစ်သက်သောတာဝန်ဖြစ်လျှင်ပင် ထိုတာဝန်ကို ကောင်းစွာထမ်းဆောင်နိုင်လိမ့်မည်မဟုတ်ပေ။ လူအချို့သည် စည်းမျဉ်းမရှိဘဲ ၎င်းတို့၏ တာဝန်များကို ထမ်းဆောင်ကြသည်။ ၎င်းတို့၏ တာဝန်ထမ်းဆောင်ခြင်းသည် ၎င်းတို့၏ ကိုယ်ပိုင်နှစ်သက်မှုများအပေါ်တွင် အစဉ် အခြေခံသည်။ ထို့ကြောင့် ၎င်းတို့သည် အခက်အခဲများကို မည်သည့်အခါမျှ မဖြေရှင်းနိုင်ကြပေ။ ၎င်းတို့ထမ်းဆောင်သည့်တာဝန်တိုင်းတွင် အစဉ်သဖြင့် ဖြစ်သလိုလုပ်ဆောင်သည်။ နောက်ဆုံးတွင် ၎င်းတို့သည် ဖယ်ရှားရှင်းလင်းခြင်းခံရသည်။ ဤသို့သောလူများသည် ကယ်တင်ခံရနိုင်သလော။ သင်တို့နှင့် သင့်တော်သော တာဝန်ကို သင်တို့ ရွေးချယ်ရမည်၊ ထိုတာဝန်ကို ကောင်းစွာ ထမ်းဆောင်ရမည်ဖြစ်ပြီး သင်တို့၏ ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို ရှာဖွေနိုင်ရမည်။ ထိုအခါမှသာ သင်တို့သည် သမ္မာတရား လက်တွေ့ကျမှုထဲသို့ ဝင်ရောက်နိုင်ကြပေလိမ့်မည်။ အကယ်၍ သင်တို့သည် သင်တို့၏တာဝန်၌ ဇာတိပကတိဆိုင်ရာ သက်သောင့်သက်သာရှိမှုကို အမြဲ လိုက်စားပြီး ကြည့်ကောင်းစေရန် ကြိုးစားပါက သင်တို့၏တာဝန်ကို ကောင်းစွာ ထမ်းဆောင်နိုင်လိမ့်မည် မဟုတ်ပေ။ အကယ်၍ သင်တို့သည် မည်သည့်တာဝန်ကိုမျှ ကောင်းစွာ မထမ်းဆောင်နိုင်ပါက ဖယ်ရှားရှင်းလင်းခြင်း ခံရလိမ့်မည်။ အချို့လူများသည် မည်သည့်တာဝန်ကိုပင် ထမ်းဆောင်နေသည်ဖြစ်စေ စိတ်ကျေနပ်ခြင်း မရှိကြ၊ မိမိတို့၏ တာဝန်များကို ယာယီအဖြစ် ၎င်းတို့ အမြဲ ရှုမြင်ကြသည်၊ ၎င်းတို့သည် ဝတ်ကျေတမ်းကျေ ဖြစ်ကြပြီး ၎င်းတို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို ဖြေရှင်းရန် သမ္မာတရားကို မရှာဖွေကြပေ။ အကျိုးဆက်အနေနှင့် ၎င်းတို့သည် မည်သည့်အသက်ဝင်ရောက်မှုကိုမျှ မရရှိဘဲ မိမိတို့၏ တာဝန်များကို နှစ်ပေါင်းများစွာ ထမ်းဆောင်ကြလေသည်။ ၎င်းတို့သည် အလုပ်လုပ်ပေးသူများ ဖြစ်လာပြီး ဖယ်ရှားရှင်းလင်းခြင်း ခံရသည်။ ဤအရာကို ၎င်းတို့ဘာသာ ဖြစ်စေကြသည် မဟုတ်လော။ ဆိုးယုတ်သောလူများနှင့် အန္တိခရစ်များသည် ၎င်းတို့၏တာဝန်များတွင် မည်သည့်အခါမျှ မှန်ကန်သောသဘောထားမရှိပေ။ ၎င်းတို့၏ တာဝန်ခန့်အပ်မှုများ ပြုပြင်ခြင်းခံရသောအခါ ၎င်းတို့ မည်သည့်အရာကို စဉ်းစားကြသနည်း။ “ငါသည် အစေခံသူသာဖြစ်သည်ဟု သင် ထင်သလော။ သင် ငါ့ကို သုံးသည့်အခါ၊ ငါ့ကို သင့်အတွက် အစေခံမှု ပေးစေပြီး ငါ့ကို မလိုအပ်တော့သောအခါ ငါ့ကို အဝေးသို့သာ စွန့်ပစ်လိုက်သည်။ ကောင်းပေပြီ၊ ငါသည် ထိုသို့ အစေခံမှုကို ပေးမည်မဟုတ်ပါ။ ငါသည် ခေါင်းဆောင်၊ သို့မဟုတ် အမှုဆောင်ဖြစ်ချင်သည်။ အကြောင်းမှာ ယင်းကသာ ဤနေရာတွင် လေးစားထိုက်သော အလုပ်ဖြစ်သောကြောင့်ဖြစ်သည်။ သင်သည် ငါ့ကို ခေါင်းဆောင်၊ သို့မဟုတ် အမှုဆောင်ဖြစ်ခွင့်မပြုဘဲ ငါ့အား အားသွန်ခွန်စိုက် လုပ်ဆောင်စေလိုသေးလျှင် သင်အိပ်မက်ထဲပင် ထည့်မမက်နှင့်” ဟူ၍ ဖြစ်သည်။ ဤသည်မှာ မည်သည့် သဘောထားမျိုးဖြစ်သနည်း။ ၎င်းတို့ ကျိုးနွံနာခံနေကြသလော။ ၎င်းတို့၏ တာဝန်ခန့်အပ်မှု ပြုပြင်ခံရခြင်းကို ၎င်းတို့က မည်သည့် အခြေခံအကြောင်းရင်းပေါ်တွင် ချဉ်းကပ်ကြသနည်း။ စိတ်မြန်လက်မြန်လုပ်ခြင်း၊ ၎င်းတို့၏ ကိုယ်ပိုင်အယူအဆများနှင့် ၎င်းတို့၏ ဖောက်ပြန်ပျက်စီးသောစိတ်သဘောထားတို့အရ ဖြစ်သလော။ ဤနည်းဖြင့် ချဉ်းကပ်ခြင်း၏ အကျိုးဆက်များမှာ အဘယ်နည်း။ ပထမဦးစွာ ၎င်းတို့သည် ၎င်းတို့၏ နောက်တာဝန်တွင် သစ္စာစောင့်သိပြီး ရိုးသားစစ်မှန်နိုင်မည်လော။ ၎င်းတို့ ဤသို့ ပြုလုပ်နိုင်မည်မဟုတ်ပေ။ ၎င်းတို့သည် အပြုသဘောဆောင်သော သဘောထားရှိလိမ့်မည်လော။ မည်သို့သော အခြေအနေမျိုးတွင် ၎င်းတို့ ရှိလိမ့်မည်နည်း။ (စိတ်မချမ်းမသာဖြစ်သည့် အခြေအနေတွင်ရှိလိမ့်မည်။) စိတ်မချမ်းမသာဖြစ်ခြင်း၏ အနှစ်သာရသည် အဘယ်နည်း။ ဆန့်ကျင်ခြင်းဖြစ်သည်။ ဆန့်ကျင်သော၊ စိတ်မချမ်းမသာဖြစ်သော စိတ်အခြေအနေ၏ အဆုံးစွန်ရလဒ်မှာ အဘယ်နည်း။ ဤသို့ခံစားရသောသူတစ်ယောက်သည် မိမိတာဝန်ကို ကောင်းစွာ ထမ်းဆောင်နိုင်သလော။ (မထမ်းဆောင်နိုင်ပါ။) လူတစ်ယောက်သည် အစဉ်သဖြင့် အပျက်သဘောဆောင်ပြီး ရန်လိုနေလျှင် ထိုသူသည် တာဝန်ထမ်းဆောင်ရန် သင့်တော်သလော။ မည်သည့်တာဝန်ကို ထမ်းဆောင်သည်ဖြစ်စေ ကောင်းမွန်စွာ မထမ်းဆောင်နိုင်ပေ။ ဤသည်မှာ ဆိုးသွမ်းသည့် သံသရာဖြစ်ပြီး ကောင်းမွန်စွာ အဆုံးသတ်လိမ့်မည်မဟုတ်ပေ။ ဤသည်မှာ အဘယ်ကြောင့်နည်း။ ဤသို့သောလူတို့သည် ကောင်းမွန်သော လမ်းကြောင်းပေါ်တွင် မရှိပေ။ ၎င်းတို့သည် သမ္မာတရားကို မရှာဖွေပေ။ ၎င်းတို့သည် ကျိုးနွံနာခံခြင်း မရှိပေ။ ၎င်းတို့သည် ၎င်းတို့အပေါ် ဘုရားအိမ်တော်၏ သဘောထားနှင့် ချဉ်းကပ်မှုကို မှန်မှန်ကန်ကန် နားမလည်နိုင်ပေ။ ဤသည်မှာ ပြဿနာဖြစ်သည်မဟုတ်လော။ ယင်းသည် ၎င်းတို့၏ တာဝန်ခန့်အပ်မှုနှင့်ပတ်သက်၍ လုံးဝ သင့်လျော်သော ပြုပြင်ခြင်းဖြစ်သည်။ သို့သော် အန္တိခရစ်များက ဤသည်မှာ ၎င်းတို့ကို ညှဉ်းပန်းရန် လုပ်ဆောင်ခြင်းဖြစ်ကြောင်း၊ ၎င်းတို့သည် လူသားကဲ့သို့ ဆက်ဆံခံရခြင်းမရှိကြောင်း၊ ဘုရားအိမ်တော်သည် ချစ်ခြင်းကင်းမဲ့ကြောင်း၊ ၎င်းတို့သည် စက်ယန္တရားကဲ့သို့ ဆက်ဆံခံရကြောင်း၊ လိုအပ်သည့်အခါတွင် ခေါ်ပြီး မလိုအပ်သည့်အခါတွင် ဘေးသို့အကန်ခံရကြောင်း ဆိုကြသည်။ ဤသည်မှာ မလိမ့်တပတ်လုပ်ထားသော အကြောင်းပြချက်တစ်ခု မဟုတ်လော။ ဤသို့သောအရာမျိုးကိုပြောဆိုသူသည် အသိစိတ်၊ သို့မဟုတ် ဆင်ခြင်တုံတရားရှိသလော။ ၎င်းတို့တွင် လူ့သဘာဝမရှိပေ။ ၎င်းတို့သည် လုံးဝ လျော်ကန်သောကိစ္စကို လွဲချော်စေသည်။ ၎င်းတို့သည် လုံးဝ သင့်လျော်သော လက်တွေ့လုပ်ဆောင်မှုကို အပျက်သဘောဆောင်သောအရာတစ်ခုအဖြစ် လှည့်ပြောင်းပစ်သည်။ ဤသည်မှာ အန္တိခရစ်တစ်ယောက်၏ ကောက်ကျစ်ဆိုးယုတ်မှု မဟုတ်သလော။ ဤမျှကောက်ကျစ်ဆိုးယုတ်သူ တစ်ယောက်သည် သမ္မာတရားကို နားလည်နိုင်သလော။ လုံးဝ နားမလည်နိုင်ပေ။ ဤသည်မှာ အန္တိခရစ်တစ်ယောက်၏ ပြဿနာဖြစ်သည်။ ၎င်းတို့ထံ မည်သည့်အရာ ဖြစ်ပျက်သည်ဖြစ်စေ ထိုအရာကို မလိမ့်တပတ်လုပ်သည့် နည်းလမ်းတစ်ခုဖြင့် ၎င်းတို့က စဉ်းစားကြလိမ့်မည်။ ၎င်းတို့သည် အဘယ်ကြောင့် လှည့်ပတ်သည့်နည်းလမ်းဖြင့် စဉ်းစားသနည်း။ အဘယ်ကြောင့်ဆိုသော် ၎င်းတို့၏သဘာဝ အနှစ်သာရသည် အလွန် ကောက်ကျစ်ဆိုးယုတ်သောကြောင့်ဖြစ်သည်။ အန္တိခရစ်တစ်ဦး၏ သဘာဝ အနှစ်သာရမှာ အဓိကအားဖြင့် ကောက်ကျစ်ဆိုးယုတ်ခြင်းဖြစ်ပြီး ထို့နောက်တွင် ရက်စက်ကြမ်းကြုတ်ခြင်းဖြစ်ကာ ယင်းတို့သည် သူတို့၏ အဓိက ကိုယ်ကျင့်စရိုက်များ ဖြစ်ကြသည်။ ယင်းတို့သည် ၎င်းတို့၏ အဓိက စရိုက်လက္ခဏာများဖြစ်သည်။ အန္တိခရစ်တို့၏ ကောက်ကျစ်ဆိုးယုတ်သော သဘာဝသည် ၎င်းတို့ကို မည်သည့်အရာကိုမဆို မှန်ကန်စွာ နားလည်သဘောပေါက်ခြင်းကို ပိတ်ပင်တားဆီးသည်။ ထိုအစား ၎င်းတို့သည် အရာရာကို လွဲချော်စေကြသည်။ ၎င်းတို့သည် အလွန်အကျွံပြုလုပ်သည်။ ချစ်တီးခေါင်းသန်းရှာသည်။ အမှုအရာများကို မှန်ကန်စွာ မကိုင်တွယ်နိုင်ပေ၊ သို့မဟုတ် သမ္မာတရားကို မရှာဖွေနိုင်ပေ။ ထို့အပြင် ၎င်းတို့သည် တက်ကြွစွာ ပြန်လည်တိုက်ခိုက်ပြီး လက်စားချေရန် ကြိုးစားကြသည်၊ အယူအဆများကို ဖြန့်ကာ အပျက်သဘောဆောင်ခြင်းကိုပင် ပွင့်အံချသည်၊ အသင်းတော်၏ အလုပ်ကို နှောင့်ယှက်ရန်အတွက် အခြားလူများကို လှုံ့ဆော်ပြီး သွေးဆောင်သည်။ ၎င်းတို့သည် စောဒကတက်ခြင်းအချို့ကို တိတ်တဆိတ်ဖြန့်ဝေသည်၊ ဘုရားအိမ်တော်က လူတို့ကို ဆက်ဆံပုံ၊ ဘုရားအိမ်တော်၏ စီမံခန့်ခွဲခြင်းဆိုင်ရာ စည်းကမ်းအချို့၊ အချို့ခေါင်းဆောင်များက အမှုအရာများကို လုပ်ဆောင်ပုံတို့ကို ဝေဖန်အပြစ်တင်ပြီး ထိုခေါင်းဆောင်များကို ပြစ်တင်ရှုတ်ချသည်။ ဤသည်မှာ မည်သည့်စိတ်သဘောထားမျိုးဖြစ်သနည်း။ ယင်းသည် ရက်စက်ကြမ်းတမ်းသည်။ အန္တိခရစ်များသည် အတိုက်အခံလုပ်ပြီး အာခံရုံသာမက ၎င်းတို့နှင့်အတူ အာခံရန်၊ ၎င်းတို့ဘက်မှ ရပ်တည်ပြီး ၎င်းတို့ကို အားပေးရန် လူများစွာကိုပင် စည်းရုံးသိမ်းသွင်းကြသည်။ ယင်းမှာ အန္တိခရစ်တစ်ဦး၏ သဘာဝအနှစ်သာရ ဖြစ်သည်။ ၎င်းတို့သည် မိမိတို့၏ တာဝန်ခန့်အပ်မှုအား ရိုးရှင်းစွာ ပြုပြင်ပေးခြင်းကိုပင် မှန်ကန်စွာ သဘောမထားနိုင်ကြ၊ သို့မဟုတ် ယင်းကို ဆင်ခြင်တုံတရားဖြင့် လက်ခံပြီး ကျိုးနွံနာခံနိုင်ခြင်း မရှိကြပေ။ ထိုအစား ၎င်းတို့သည် ရေးကြီးခွင့်ကျယ်လုပ်ပြီး မိမိတို့ကိုယ်တိုင်အတွက် ဆင်ခြေအမျိုးမျိုး ပေးကြရာ ထိုဆင်ခြေများထဲမှ အချို့မှာ မလျော်ကန်သကဲ့သို့ အခြားသူများ၌ စက်ဆုပ်ရွံရှာခြင်းနှင့် မုန်းတီးခြင်းတို့ကို ဖြစ်ပေါ်စေသည်။ မှားယွင်းပြီး အဓိပ္ပာယ်မဲ့သော အယူအဆများနှင့် မိစ္ဆာဒိဋ္ဌိအယူဝါဒအချို့ကို ထုတ်ဖော်ပြီးနောက် အန္တိခရစ်များသည် မိမိတို့ကိုယ်တိုင်အတွက် အခြေအနေကို အဖတ်ဆယ်ရန်နှင့် အခြားသူများအား ၎င်းတို့ကို ယုံကြည်လာစေရန် ကြိုးစားကြလိမ့်မည်။ အကယ်၍ ဤအစီအမံများ မအောင်မြင်ပါက အန္တိခရစ်များသည် နောက်ပြန်လှည့်နိုင်စွမ်း ရှိကြလိမ့်မည်လော။ အကယ်၍ ၎င်းတို့သည် ဤလမ်းကြောင်းအတိုင်း ရှေ့မဆက်နိုင်ပါက သမ္မာတရားကို ရှာဖွေနိုင်ကြလိမ့်မည်လော။ ၎င်းတို့၌ နောင်တရလိုစိတ် တစ်ခုတလေ ပိုင်ဆိုင်လိမ့်မည်လော။ လုံးဝ ပိုင်ဆိုင်လိမ့်မည် မဟုတ်။ ၎င်းတို့က “အကယ်၍ သင်သည် ကောင်းချီးများ မရစေရန် ငါ့ကို တားဆီးပါက၊ ငါကလည်း သင်တို့အားလုံးကို ကောင်းချီးများမရအောင် တားဆီးမည်။ ကောင်းချီးများကို ငါ မရနိုင်လျှင် ငါ ယုံကြည်တော့မည် မဟုတ်ပါ” ဟု ဆိုကြလိမ့်မည်။ အန္တိခရစ်များသည် လုံးဝ အကျိုးအကြောင်းဆီလျော်မှု မရှိကြပုံကို ယခင်က ငါ ပြောခဲ့ပြီးဖြစ်သည်။ ဤအကျိုးအကြောင်းမဆီလျော်မှု၏ နောက်ကွယ်ရှိ သဘာဝအနှစ်သာရမှာ ဤလူတို့သည် အလွန်အမင်း ကောက်ကျစ်ဆိုးယုတ်ပြီး ရက်စက်ကြမ်းကြုတ်ကြခြင်း ဖြစ်သည်။ ယခု ငါတို့ မိတ်သဟာယဖွဲ့နေသော အချက်မှာ ဤသဘာဝအနှစ်သာရကို အပြည့်အဝ ပြသသည့် သရုပ်သကန်များနှင့် ထုတ်ဖော်ချက်များဖြစ်ပြီး ယင်းမှာ ဤသဘာဝအနှစ်သာရ၏ အစစ်မှန်ဆုံးသော သက်သေပင် ဖြစ်သည်။ ဤလူအချို့သည် မိမိတို့၏ တာဝန်ခန့်အပ်မှုများကို တစ်ကြိမ်မျှပင် ပြုပြင်ပေးခြင်းခံရပါက ဒေါသထွက်လာကြပြီး ၎င်းတို့ထဲမှအချို့မှာ အကြိမ်ရေအချို့ ပြောင်းရွှေ့ခံရပြီး တာဝန်တစ်ခုမှတစ်ခုသို့ ရွှေ့ပြောင်းပြီးနောက်တွင် ထိုတာဝန်များထဲမှ တစ်ခုကိုမျှ ကောင်းစွာ မထမ်းဆောင်နိုင်ဘဲ နောက်ဆုံးတွင် ကောင်းချီးများရရှိရန် မျှော်လင့်ချက်မရှိဟု ထင်မြင်ကာ နုတ်ထွက်လိုကြသည်။ တိုတိုပြောရလျှင် ၎င်းတို့၏ တာဝန်ခန့်အပ်မှုများကို မည်သို့ပင် ပြုပြင်ပေးသည်ဖြစ်စေ ပြုပြင်မှုတစ်ခုတလေ ဖြစ်ပွားပါက၊ ဤလူတို့သည် ထိုအရာများကို မိမိတို့၏ စိတ်နှလုံးထဲ၌ ဆန်းစစ်ခြင်း၊ အကဲဖြတ်ခြင်းနှင့် အချိန်ယူ စဉ်းစားသုံးသပ်ခြင်းတို့ ပြုလုပ်ကြမည်ဖြစ်ပြီး ထိုပြုပြင်မှုများက ၎င်းတို့ ကောင်းချီးများရရှိခြင်းနှင့် မသက်ဆိုင်ကြောင်း တွေ့ရှိမှသာ စိတ်ချလက်ချ နေနိုင်ကြလိမ့်မည်။ ထိုပြုပြင်မှုများက ကောင်းချီးများရရှိခြင်းနှင့် အနည်းငယ်မျှပင် ဆက်စပ်မှုရှိကြောင်း သို့မဟုတ် ကောင်းချီးများရရှိရန် ၎င်းတို့၏ မျှော်လင့်ချက်ကို ထိခိုက်ကြောင်း တွေ့ရှိသည်နှင့်တစ်ပြိုင်နက် ၎င်းတို့သည် မိမိတို့၏ သဘာဝအနှစ်သာရကို ဖော်ထုတ်လျက် ချက်ချင်းပင် အာခံထကြွကြလိမ့်မည်။ အကယ်၍ ၎င်းတို့သည် ဤအာခံမှု၌ ကျရှုံးပြီး ဖော်ထုတ်ခြင်းခံရကာ ငြင်းပယ်ခြင်းခံရပါက ၎င်းတို့သည် မိမိတို့ကိုယ်တိုင်အတွက် အရေးပေါ် အစီအစဉ်များကို ပြင်ဆင်ကြလိမ့်မည်ဖြစ်ပြီး ဘုရားသခင်တစ်ပါး ရှိသည်ကို မယုံကြည်တော့ဘဲ၊ ပြီးလျှင် ဘုရားသခင်ကို ၎င်းတို့ ယုံကြည်ကြောင်းကိုလည်း အသိအမှတ်မပြုတော့ဘဲ ဘုရားအိမ်တော်ကို ပြတ်သားစွာနှင့် တုံ့ဆိုင်းခြင်းမရှိဘဲ စွန့်ခွာသွားကြလိမ့်မည်။ ၎င်းတို့၏ နေ့စဉ်ဘဝများသည် ချက်ချင်း ပြောင်းလဲသွားလိမ့်မည်ဖြစ်ပြီး ဘုရားသခင်ကို ယုံကြည်သူတစ်ဦး၏ ပုံသဏ္ဌာန်အားလုံးသည် ၎င်းတို့ထံမှ ပျောက်ကွယ်သွားသည်။ ၎င်းတို့သည် အရက်သောက်ခြင်း၊ ဆေးလိပ်သောက်ခြင်း၊ ထူးခြားသော အဝတ်အစားများ ဝတ်ဆင်ခြင်း၊ မိတ်ကပ်အထူကြီး လိမ်းခြယ်ခြင်းနှင့် တောက်တောက်ပြောင်ပြောင် ဝတ်စားဆင်ယင်ခြင်းတို့ကို ချက်ချင်း ပြန်လည်ပြုလုပ်ကြလိမ့်မည်။ ၎င်းတို့သည် ဘုရားသခင်ကို ယုံကြည်သူတစ်ဦးအနေဖြင့် ဤအရာများကို မွေ့လျော်ခံစားနိုင်ခြင်း မရှိခဲ့သောကြောင့် ဤဆုံးရှုံးခဲ့သော အချိန်အတွက် အလျင်အမြန် အစားပြန်ဖြည့်ကြလိမ့်မည်။ ၎င်းတို့ နုတ်ထွက်ရန် စဉ်းစားသောအခါ ၎င်းတို့၏ နောက်တစ်လှမ်းအကြောင်း၊ လောက၌ လူများ၏ထိပ်ဆုံးရောက်ရန် မည်သို့ ကြိုးစားလုပ်ဆောင်နိုင်မည်အကြောင်း၊ မိမိတို့အတွက် နေရာတစ်နေရာ ရှာဖွေရန်နှင့် ကောင်းမွန်သောဘဝကို နေထိုင်ရန် မည်သို့ ကြိုးစားလုပ်ဆောင်နိုင်မည်အကြောင်း၊ ၎င်းတို့၏ ထွက်ပေါက် မည်သည့်နေရာ၌ ရှိသည်ဟူသည်တို့ကို ချက်ချင်း တွေးတောကြလိမ့်မည်။ ၎င်းတို့သည် မိမိတို့ကိုယ်တိုင်အတွက် ထွက်ပေါက်တစ်ခုကို မကြာမီ ရှာဖွေတွေ့ရှိကြမည်၊ ဤဆိုးယုတ်သော ရေပန်းစားမှုများနှင့် ဤဆိုးယုတ်သော လောကအတွင်း၌ မိမိတို့အတွက် နေရာတစ်နေရာကို ရှာဖွေကြလိမ့်မည်ဖြစ်ပြီး ၎င်းတို့ မည်သည့်အရာ လုပ်ဆောင်ရမည်ကို ဆုံးဖြတ်ကြလိမ့်မည်၊ စီးပွားရေး၊ နိုင်ငံရေး သို့မဟုတ် အခြားသော ဆောင်ရွက်မှုတစ်ခုခု ဖြစ်သည်ဖြစ်စေ၊ ယင်းက ၎င်းတို့ကို အခြားသူများထက် ပိုမိုကောင်းမွန်သော ဘဝကို နေထိုင်ခွင့်ပြုလိမ့်မည်၊ ၎င်းတို့၏ ကျန်ရှိသောဘဝအတွက် ပျော်ရွှင်မှုနှင့် ဝမ်းမြောက်မှုကို ဆောင်ကြဉ်းပေးလိမ့်မည်၊ ၎င်းတို့၏ ဇာတိပကတိကို ပိုမို သက်သောင့်သက်သာရှိစေလိမ့်မည်၊ ၎င်းတို့အား ဘဝကို အပြည့်အဝ မွေ့လျော်ခံစားခွင့်ပြုလိမ့်မည်ဖြစ်ကာ၊ ဖျော်ဖြေမှုနှင့် ပျော်ပါးမှုတို့ကို ခံစားစေလိမ့်မည် ဖြစ်သည်။

အန္တိခရစ်တစ်ဦးသည် ပြုပြင်ခြင်းခံရသောအခါတွင် လည်းကောင်း၊ သူ၏တာဝန်ခန့်အပ်မှုက ပြုပြင်ပေးခြင်းခံရသောအခါတွင်လည်းကောင်း၊ သူ တွေးတောသည့်အရာမှာ သူနှင့် အလွန်နီးကပ်စွာ ဆက်စပ်နေသော ကောင်းချီးများကို လက်ခံရရှိခြင်း ဖြစ်သည်။ ထိုအရာအတွက် မျှော်လင့်ချက်မရှိတော့ဟု သူ တွေးထင်သောအခါ၊ သူသည် နုတ်ထွက်လိုလိမ့်မည်၊ ဘုရားအိမ်တော်မှ ထွက်သွားလိုလိမ့်မည်၊ ဘာသာတရား မရှိသူတစ်ဦး၏ ဘဝသို့ ပြန်လည်ရောက်ရှိသွားလိုလိမ့်မည်။ ဤအရာကို အခြေခံ၍ လူတစ်ဦး၏ သဘာဝအနှစ်သာရသည် အလွန့်အလွန် အရေးကြီးကြောင်း သိသာထင်ရှားသည်။ သို့ဆိုလျှင် ၎င်းတို့၏ လိုက်စားမှုနှင့် ရွေးချယ်မှုများသည်လည်း အလွန်အရေးကြီးသည် မဟုတ်လော။ ယင်းမှာ အတွေးတစ်ခု၏ ကွာခြားချက်မျှသာ ဖြစ်သည်။ မှန်ကန်သော ဆုံးဖြတ်ချက်တစ်ခုက သင့်ကို ဘုရားသခင်၏ ကယ်တင်ခြင်းအား ဆက်လက်လက်ခံသည့်အဖြစ် အဆုံးသတ်စေနိုင်စဉ်တွင် မှားယွင်းသော ရွေးချယ်မှုတစ်ခုကမူ သင့် မျက်စိတစ်မှိတ်အတွင်း ဘာသာတရား မရှိသူတစ်ဦးအဖြစ်၊ ဘုရားအိမ်တော်၊ ဘုရားသခင်၏အမှုတော် သို့မဟုတ် သင်၏တာဝန်နှင့် ဘာမျှမဆိုင်သော တစ်စုံတစ်ဦးအဖြစ်သို့ ပြောင်းလဲသွားစေနိုင်သည်။ အတွေးတစ်ခု၊ တစ်ခဏတာ သို့မဟုတ် သေးငယ်သော ကိစ္စတစ်ခုမျှသာက တစ်စုံတစ်ဦး၏ ကံကြမ္မာကို လုံးဝ ပြောင်းလဲသွားစေနိုင်သည်။ သာမန်ကာလျှံကာဖြစ်သော ရွေးချယ်မှုတစ်ခု၊ သာမန်ကာလျှံကာဖြစ်သော သေးငယ်သည့် အတွေးတစ်ခု သို့မဟုတ် ရိုးရှင်းသော ရှုထောင့်အမြင်တစ်ခုက လူတစ်ဦး၏ ကံကြမ္မာကို ပြောင်းလဲစေနိုင်ပြီး နောက်တစ်ခဏတွင် ၎င်းတို့ မည်သည့်နေရာ၌ အဆုံးသတ်မည်ကို ဆုံးဖြတ်ပေးနိုင်သည်။ လူတို့သည် မည်သည့်ပြဿနာမျိုးကိုမျှ မကြုံတွေ့ရသေးသောအခါ၊ မည်သည့်ဆုံးဖြတ်ချက်ကိုမျှ ရင်မဆိုင်ရသေးသောအခါ၊ ၎င်းတို့အနေဖြင့် သမ္မာတရားများစွာကို နားလည်သည်၊ ဝိညာဉ်ရင့်ကျက်မှုကို ပိုင်ဆိုင်သည်၊ ခိုင်မာစွာ ရပ်တည်နိုင်သည်ဟု ခံစားကြရသည်။ သို့သော် ဆုံးဖြတ်ချက်တစ်ခု၊ အဓိကကျသော စည်းမျဉ်းတစ်ခု သို့မဟုတ် ကြီးမားသော ပြဿနာတစ်ခုကို သင်တို့ ရင်ဆိုင်ရသောအခါ၊ သင်တို့ အမှန်တကယ် ရွေးချယ်သည့်အရာ၊ ဘုရားသခင်အပေါ် သင်တို့၏ သဘောထားဖြစ်သည့်အရာနှင့် ကိစ္စရပ်အပေါ် သင်တို့၏ ရှုထောင့်အမြင်နှင့် သဘောထားဖြစ်သည့်အရာတို့က သင်တို့၏ ကံကြမ္မာနှင့် သင်တို့ နေမည်ကိုဖြစ်စေ၊ သွားမည်ကိုဖြစ်စေ ဆုံးဖြတ်ပေးလိမ့်မည်။ အန္တိခရစ်များ ပြုလုပ်လေ့ရှိသော ရွေးချယ်မှုများနှင့် ၎င်းတို့၏ စိတ်နှလုံးအတွင်းရှိ အနက်ရှိုင်းဆုံးသော နှလုံးသွင်းအရဖြစ်သည့် ဆန္ဒများအားလုံးသည် သမ္မာတရားနှင့် ဆန့်ကျင်ဘက်ဖြစ်သည်၊ ဤအရာများအတွင်း၌ ကျိုးနွံနာခံမှုမရှိ၊ ရန်လိုတိုက်ခိုက်ခြင်းသာ ရှိသည်။ သမ္မာတရား သို့မဟုတ် လူ့သဘာဝ မရှိ၊ လူသား၏ ဖောက်ပြန်ပျက်စီးသော စိတ်သဘောထားများနှင့် လူသား၏ မှားယွင်းပြီး အဓိပ္ပာယ်မဲ့သော အယူအဆများ၊ မိစ္ဆာဒိဋ္ဌိအယူဝါဒများသာ ရှိသည်။ ဤအရာများသည် ဘုရားအိမ်တော်ကို စွန့်ခွာခြင်းနှင့် ဆိုးယုတ်သော ရေပန်းစားမှုများ၌ မိမိတို့ကိုယ်ကို နစ်မြှုပ်စေခြင်းကဲ့သို့သော အတွေးများကို မကြာခဏ ဖြစ်ပေါ်စေလိမ့်မည်ဖြစ်ပြီး မည်သည့်အချိန်၌မဆို ၎င်းတို့ကို၊ “ငါ ကောင်းချီးခံစားရဖို့ မျှော်လင့်ချက်မရှိလျှင် ဘုရားအိမ်တော်ကို အဘယ်ကြောင့် မစွန့်ခွာရမည်နည်း။ ထိုသို့ဖြစ်လျှင်၊ ငါ ဆက်ပြီး ယုံကြည်တော့မည်မဟုတ်၊ ငါ့တာဝန်ကို ထမ်းဆောင်တော့မည် မဟုတ်ပါ။ ဤသည်မှာ ဘုရားအိမ်တော်က ငါ့ကို ဆက်ဆံပုံဖြစ်လျှင်၊ ဘုရားတစ်ပါး ရှိကြောင်းကို ငါ အသိအမှတ်ပြုတော့မည် မဟုတ်ပါ”ဟု တွေးစေနိုင်သည်။ ဤသို့သော အလွန်အမင်း ပုန်ကန်တတ်သည့် အတွေးများ၊ ဤမိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပာယ်မဲ့သော အယူအဆများ၊ ဤကောက်ကျစ်ဆိုးယုတ်သော စိတ်ကူးများသည် အန္တိခရစ်တစ်ဦး၏ စိတ်နှလုံးထဲ၌ မကြာခဏ ရှိနေပြီး စွဲကျန်နေတတ်သည်။ ဤအကြောင်းကြောင့် ၎င်းတို့သည် ဘုရားသခင်နောက်လိုက်သည့် လမ်းကြောင်းတွင် လမ်းတစ်ဝက်၌ နုတ်မထွက်လျှင်ပင် လမ်းဆုံးတိုင်အောင် လျှောက်လှမ်းရန် အလွန်ခက်ခဲပြီး ၎င်းတို့အများစုသည် ၎င်းတို့ပြုလုပ်ခဲ့သော မကောင်းမှုများစွာနှင့် ၎င်းတို့ဖြစ်စေခဲ့သော နှောင့်ယှက်မှု၊ အဖျက်အမှောင့်လုပ်ခြင်းတို့ကြောင့် အသင်းတော်မှ ရှင်းလင်းခြင်းနှင့် နှင်ထုတ်ခြင်းကို ခံရကြလိမ့်မည်။ ၎င်းတို့သည် အဆုံးတိုင်အောင် ဆက်လက်ထိန်းသိမ်းရန် မိမိတို့ကိုယ်ကို အတင်းအကျပ် ပြုနိုင်လျှင်ပင် အမှန်တွင် ၎င်းတို့သည် အသင်းတော်မှ နုတ်ထွက်သွားလိမ့်မည်မှာ ရှောင်လွှဲ၍မရသောအရာဖြစ်သည်ကို အန္တိခရစ်များ၏ သဘာဝ အနှစ်သာရမှ ငါတို့ မြင်နိုင်သည်။ ၎င်းတို့က စိတ်ထဲတွင်၊ “ငါသည် ဘုရားအိမ်တော်ကို လုံးဝ စွန့်ခွာ၍ မဖြစ်ပါ။ ထိုသို့သော အတွေးများ ငါ့တွင် ရှိလျှင်ပင်၊ ငါ ထွက်ခွာ၍ မရပါ။ သေသည်ထိပင် ဤနေရာတွင် ငါ နေမည်။ ဘုရားအိမ်တော်ကို ငါ ဆက်တွယ်ကပ်နေမည်။ အဆုံးထိတိုင် ဘုရားနောက်သို့ ငါလိုက်မည်”ဟုပင် တွေးကောင်းတွေးနိုင်သည်။ ၎င်းတို့၏ နှလုံးသွင်းအရဖြစ်သော စိတ်ဆန္ဒက ၎င်းတို့ကို ဘုရားအိမ်တော်ကို မစွန့်ခွာရန် မည်သို့ပင် တွန်းအားပေးစေကာမူ၊ ၎င်းတို့၏ နှလုံးသွင်းအရဖြစ်သော စိတ်ဆန္ဒထဲ၌ နေမြဲနေရမည်ဟု မည်သို့ပင် ၎င်းတို့ အခိုင်အမာဆိုစေကာမူ ၎င်းတို့သည် သမ္မာတရားကို အလွန်အမင်း မနှစ်မြို့ကြသကဲ့သို့ အူထဲအသည်းထဲထိ ကောက်ကျစ်ဆိုးယုတ်ကြသောကြောင့် နောက်ဆုံးတွင် ဘုရားသခင်၏ ပစ်ပယ်ခြင်းကို ခံရရန်လည်းကောင်း၊ မိမိတို့ဆန္ဒအလျောက် ဘုရားအိမ်တော်ကို စွန့်ခွာသွားရန်လည်းကောင်းကံကြမ္မာပါလာကြပေသည်။

၃။ ဖြုတ်ချခံရခြင်းအပေါ် အန္တိခရစ်များ၏ ချဉ်းကပ်မှု

ငါတို့သည် အန္တိခရစ်တို့၏ သရုပ်သကန်နှစ်ခုကို ယခုတင် မိတ်သဟာယဖွဲ့ပြီးဖြစ်သည်၊ တစ်ခုမှာ ၎င်းတို့ ပြုပြင်ခြင်းခံရခြင်းနှင့် ထိပ်တိုက်ရင်ဆိုင်ရသည့်အခါဖြစ်ပြီး၊ နောက်တစ်ခုမှာ ၎င်းတို့၏ တာဝန်ခန့်အပ်မှုကို ပြုပြင်မှုများ ပြုလုပ်သည့်အခါ ဖြစ်သည်။ ငါတို့ မိတ်သဟာယ၏ အဓိကအချက်မှာ ထိုသို့သောအမှုအရာများ ၎င်းတို့အပေါ် ကျရောက်သည့်အခါ အန္တိခရစ်တို့၌ မည်သည့် သဘောထားရှိသည်၊ မည်သည့် ဆုံးဖြတ်ချက်များကို ၎င်းတို့ ချမှတ်ကြသည်ဟူသည့်အချက် ဖြစ်သည်။ အန္တိခရစ်တစ်ဦးသည် ပြုပြင်ခြင်းခံရသည့်အခါ သို့မဟုတ် ၎င်းတို့၏ တာဝန်ခန့်အပ်မှု ပြုပြင်ခံရသည့်အခါ မည်သည့် ရှုထောင့်အမြင်နှင့် သဘောထားမျိုး ရှိသည်ဖြစ်စေ၊ ၎င်းတို့သည် ဤအမှုအရာများကို ကောင်းချီးမင်္ဂလာများ ရရှိခြင်း ရှိမရှိဟူသည့်အချက်နှင့် အစဉ် ဆက်စပ်ကြသည်မှာ ဧကန်မုချပင်။ အကယ်၍ ၎င်းတို့အနေဖြင့် ကောင်းချီးပေးခြင်း ခံရမည်မဟုတ်ကြောင်း၊ ၎င်းတို့၌ မျှော်လင့်ချက် လုံးဝမရှိကြောင်း သေချာပါက၊ အလိုအလျောက် နုတ်ထွက်သွားကြလိမ့်မည်။ သာမန်လူတစ်ဦးအတွက်၊ မည်သည့်ရည်မှန်းချက်များ သို့မဟုတ် လိုအင်ဆန္ဒများမျှ မရှိသောသူတစ်ဦးအတွက် ပြုပြင်ခံရခြင်းဖြစ်စေ၊ မိမိ၏တာဝန်ခန့်အပ်မှုကို ပြုပြင်ခံရခြင်းဖြစ်စေ အမှန်တကယ်တွင် အရေးကြီးသည့်ကိစ္စတစ်ခု မဟုတ်ပေ။ နှစ်ခုလုံးသည် ၎င်းတို့အပေါ် ကြီးမားသော သက်ရောက်မှု ရှိမည်မဟုတ်ပေ။ ၎င်းတို့၏ တာဝန်တစ်ခု ထမ်းဆောင်ပိုင်ခွင့်သည် ဖယ်ရှားခြင်း မခံရသကဲ့သို့၊ ကယ်တင်ခြင်းခံရရန် ၎င်းတို့၏ မျှော်လင့်ချက်ကိုလည်း ရုပ်သိမ်းခြင်း မခံရပေ။ သို့ဖြစ်၍ သာမန်လူတစ်ဦးအတွက်၊ အလွန်အကျွံ တုံ့ပြန်ရန်၊ ထိတ်လန့်ကြောက်ရွံ့ရန် သို့မဟုတ် စိတ်ထိခိုက်ရန်၊ သို့မဟုတ် အရေးပေါ် အစီအစဉ်များ စတင်ပြုလုပ်ရန် မလိုအပ်ပေ။ သို့ရာတွင်၊ ဤသည်မှာ အန္တိခရစ်တစ်ဦးအတွက်မူ ထိုသို့မဟုတ်ပေ။ ၎င်းတို့သည် ဤအရာများကို အလွန်အရေးကြီးသော ကိစ္စရပ်များအဖြစ် ရှုမြင်ကြသည်။ အကြောင်းမှာ ၎င်းတို့သည် ထိုအရာများကို ကောင်းချီးပေးခြင်းခံရခြင်းနှင့် ဆက်စပ်စေကြသောကြောင့်ဖြစ်ပြီး၊ ဤသည်မှာ ၎င်းတို့အတွင်း၌ ပုန်ကန်သော အတွေးအခေါ်များနှင့် အပြုအမူအမျိုးမျိုးကို ဖြစ်ပေါ်သွားစေကာ၊ ယင်းက တစ်ဖန် နုတ်ထွက်သွားခြင်း၊ ဘုရားသခင်ကို စွန့်ခွာခြင်းဆိုင်ရာ စိတ်ကူးများနှင့် အစီအစဉ်များကို ဖြစ်ပေါ်စေသည်။ အန္တိခရစ်တို့သည် အလွန်သာမန်ဖြစ်သည့် ဤကဲ့သို့သော အမှုအရာများ ၎င်းတို့အပေါ် ကျရောက်သည့်အခါ နုတ်ထွက်မည့် စိတ်ကူးကိုပင် ဖြစ်ပေါ်စေနိုင်သည်။ သို့ဆိုလျှင်၊ ဘုရားအိမ်တော်၌ အဆင့်အတန်းရှိပြီး အရေးကြီးသောအလုပ်အတွက် တာဝန်ရှိသောသူတစ်ဦးအတွက်၊ ဖြုတ်ချခံရခြင်းနှင့် ၎င်းတို့ ရင်ဆိုင်ရသည့်အခါ မည်သည့်သဘောထားမျိုး ရှိမည်နည်း။ ထိုအရာကို ၎င်းတို့ မည်သို့ ကိုင်တွယ်မည်နည်း၊ ပြီးလျှင် ၎င်းတို့သည် မည်သည့် ရွေးချယ်မှုကို ပြုလုပ်မည်နည်း။ ထိုသို့သောအမှုအရာများသည် သာ၍ပင် သာဓကအဖြစ် ဖော်ပြနေပေသည်။ အန္တိခရစ်တစ်ဦးအတွက်၊ အဆင့်အတန်း၊ အာဏာနှင့် ဂုဏ်သိက္ခာတို့သည် အရေးအကြီးဆုံးသော အကျိုးစီးပွား အမျိုးအစားများဖြစ်ပြီး၊ မိမိတို့၏ ကိုယ်ပိုင်အသက်နှင့် ညီမျှသည်ဟု ၎င်းတို့ သတ်မှတ်သော အရာများ ဖြစ်ကြသည်။ ဤသည်မှာ အန္တိခရစ်တစ်ဦး ဖြုတ်ချခြင်းခံရသည့်အခါ၊ “ခေါင်းဆောင်” ဟူသော ဘွဲ့ထူးကို ၎င်းတို့ ဆုံးရှုံးပြီး အဆင့်အတန်း မရှိတော့သည့်အခါ၊ ယင်းက ၎င်းတို့၏ အာဏာနှင့် ဂုဏ်သိက္ခာကို ဆုံးရှုံးသွားပြီဖြစ်ကြောင်း၊ အလေးအမြတ်ပြုခြင်း၊ ထောက်ခံခြင်းနှင့် အထင်ကြီးလေးစားခြင်းခံရခြင်းဟူသော အထူးအခွင့်အရေးကို နောက်ထပ် လက်ခံရရှိတော့မည်မဟုတ်ကြောင်းတို့ကို ဆိုလိုသည့်အတွက်၊ အဆင့်အတန်းနှင့် အာဏာကို အသက်ကဲ့သို့ ရှုမြင်သော အန္တိခရစ်တစ်ဦးအနေဖြင့်၊ ၎င်းတို့သည် ဤအရာအား လုံးဝ လက်မခံနိုင်သည်ကို တွေ့ရှိရသည်။ အန္တိခရစ်တစ်ဦး ဖြုတ်ချခြင်းခံရသည့်အခါ၊ ၎င်းတို့၏ ပထမဆုံး တုံ့ပြန်မှုမှာ ၎င်းတို့ မိုးကြိုးပစ်ခံရသကဲ့သို့ ဖြစ်သည်။ ကောင်းကင် ပြိုကျလာပြီး ၎င်းတို့၏ လောကကြီး ပြိုလဲသွားသည့်အလား ဖြစ်သည်။ ၎င်းတို့ မျှော်လင့်ချက်ထားနိုင်ခဲ့သော အရာ၊ အဆင့်အတန်း၏ အကျိုးကျေးဇူးအားလုံးနှင့် အသက်ရှင်ရန် အခွင့်အရေးနှင့် ၎င်းတို့အား မကောင်းသည့်အရာများ လုပ်ဆောင်ရင်း သောင်းကျန်းစေသည့် စေ့ဆော်မှုတို့သည် ကွယ်ပျောက်သွားလေပြီ။ ဤသည်မှာ ၎င်းတို့ လက်မခံနိုင်ဆုံးသော အရာဖြစ်သည်။ ၎င်းတို့၏ ပထမဆုံး အတွေးမှာ၊ “ယခု ငါ့အဆင့်အတန်း မရှိတော့ပါ၊ လူတို့က ငါ့ကို မည်သို့မြင်ကြမည်နည်း။ ငါ၏ဇာတိမြို့က ညီအစ်ကိုမောင်နှမများသည် ငါ့ကို အဘယ်အရာ ထင်ကြမည်နည်း။ ငါ့ကိုသိသည့်လူတိုင်းက ငါ့ကို မည်သို့မြင်ကြမည်နည်း။ သူတို့သည် ငါ့ကို မျက်နှာလုပ်ကြဦးမည်လော။ ငါ့ကို သူတို့ အလွန် ဖော်ရွေကြဦးမည်လော။ အကြိမ်တိုင်းတွင် ငါ့ကို သူတို့ ထောက်ခံအားပေးကြဦးမည်လော။ ငါ့နောက်ကို သူတို့ လိုက်ကြဦးမည်လော။ ငါ့ဘဝတွင် လိုအပ်သည့်အရာအားလုံးကို သူတို့ ဆက်ပြီး တာဝန်ယူပေးကြဦးမည်လော။ သူတို့ကို ငါ စကားပြောသောအခါ၊ သူတို့သည် ယဉ်ကျေးပြီး အပြုံးနှင့် ငါ့ကို ကြိုဆိုကြဦးမည်လော။ ငါ၏ အဆင့်အတန်းမရှိဘဲ ငါ မည်သို့ အဆင်ပြေလိမ့်မည်နည်း။ နောက်ဆက်တွဲလမ်းကြောင်းကို ငါ မည်သို့ လျှောက်လှမ်းရမည်နည်း။ အခြားလူများထဲတွင် ငါကိုယ်တိုင်အတွက် ခြေကုပ်တစ်ခုကို ငါ မည်သို့ ရရှိနိုင်မည်နည်း။ ယခု ငါ၏ အဆင့်အတန်းကို ငါ ဆုံးရှုံးပြီးဖြစ်သဖြင့်၊ ကောင်းချီးခံစားရဖို့ မျှော်လင့်ချက်နည်းသွားပြီဟု ဆိုလိုသည် မဟုတ်လော။ ကြီးမားသည့် ကောင်းချီးများကို ငါ ရရှိနိုင်လိမ့်ဦးမည်လော။ အဓိက ဆုလာဘ်များတစ်ခုတလေ သို့မဟုတ် သရဖူကြီးတစ်ခု ငါ ရရှိလိမ့်ဦးမည်လော” ဟူ၍ ဖြစ်သည်။ ၎င်းတို့၏ ကောင်းချီးခံစားရရန် မျှော်လင့်ချက်များ ပျက်စီးသွားပြီဖြစ်ကြောင်း သို့မဟုတ် ပြင်းထန်စွာ လျော့ကျသွားပြီဖြစ်ကြောင်း ၎င်းတို့ တွေးထင်သည့်အခါ၊ ၎င်းတို့၏ ဦးခေါင်း ပေါက်ကွဲထွက်တော့မည့်အလား ဖြစ်လေသည်။ ၎င်းတို့၏ နှလုံးသားက တူဖြင့် ထုနှက်ခံနေရသကဲ့သို့ ဖြစ်ပြီး၊ ဓားဖြင့် လှီးဖြတ်ခံရသလောက်ပင် နာကျင်လှပေသည်။ ၎င်းတို့ နေ့ရောညပါ အလွန် တောင့်တခဲ့သော ကောင်းကင်နိုင်ငံတော်သို့ ဝင်ရောက်ခြင်း၏ ကောင်းချီးမင်္ဂလာကို ဆုံးရှုံးရတော့မည်ဖြစ်သည့်အခါ၊ ၎င်းတို့အတွက်မူ ယင်းမှာ ရုတ်တရက် ပေါ်ထွက်လာသော ဆိုးရွားသည့် သတင်းတစ်ခုကဲ့သို့ ထင်ရသည်။ မည်သည့်အဆင့်အတန်းမျှ မရှိခြင်းသည် အန္တိခရစ်တစ်ဦးအတွက် ကောင်းချီးခံစားရရန် မည်သည့်မျှော်လင့်ချက်မျှ မရှိခြင်းနှင့် တူညီပြီး၊ ၎င်းတို့သည် လမ်းလျှောက်နေသော အလောင်းကောင်တစ်ခုကဲ့သို့ ဖြစ်လာသည်။ ၎င်းတို့၏ ခန္ဓာကိုယ်သည် ဝိညာဉ်ကင်းမဲ့လျက် ၎င်းတို့၏ ဘဝကို လမ်းညွှန်ရန် မည်သည့်အရာမျှမရှိသော အနှစ်မဲ့သည့် အခွံတစ်ခုကဲ့သို့ ဖြစ်လာသည်။ ၎င်းတို့၌ မျှော်လင့်ချက်မရှိသကဲ့သို့ မျှော်လင့်စရာလည်း မည်သည့်အရာမျှ မရှိပေ။ အန္တိခရစ်တစ်ဦးသည် ဖော်ထုတ်ခြင်းနှင့် ဖြုတ်ချခြင်းခံရခြင်းနှင့် ရင်ဆိုင်ရသည့်အခါ၊ ၎င်းတို့ထံ ဖြစ်ပေါ်လာသော ပထမဆုံးအရာမှာ ၎င်းတို့ ကောင်းချီးခံစားရရန် မည်သည့်မျှော်လင့်ချက်ကိုမဆို ဆုံးရှုံးသွားပြီဟူသည့်အချက် ဖြစ်သည်။ သို့ဆိုလျှင် ဤအချိန်တွင်၊ ၎င်းတို့ လက်လျှော့လိုက်မည်လော။ ၎င်းတို့ ကျိုးနွံနာခံလိုစိတ် ရှိလိမ့်မည်လော။ ၎င်းတို့သည် ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒကို စွန့်လွှတ်ရန်၊ အဆင့်အတန်းကို လက်လွှတ်ရန်၊ သာမန်နောက်လိုက်တစ်ဦးအဖြစ် လိုလိုလားလား ရှိပြီး ဘုရားသခင်အတွက် ဝမ်းမြောက်စွာ အလုပ်လုပ်ကာ မိမိတို့၏ တာဝန်ကို ကောင်းစွာ ထမ်းဆောင်ရန် ဤအခွင့်အရေးကို အသုံးပြုလိမ့်မည်လော။ (အသုံးပြုလိမ့်မည် မဟုတ်ပါ။) ဤအရာသည် ၎င်းတို့အတွက် အလှည့်အပြောင်းတစ်ခု ဖြစ်နိုင်မည်လော။ ဤအလှည့်အပြောင်းသည် ၎င်းတို့ကို ကောင်းမွန်သော လားရာတစ်ခုနှင့် အပြုသဘောဆောင်သော နည်းလမ်းတစ်ခု၌ တိုးတက်စေမည်လော၊ သို့မဟုတ် ပိုဆိုးသည့် ဦးတည်ချက်နှင့် အပျက်သဘောဆောင်သည့် နည်းလမ်းတစ်ခုဖြင့် ၎င်းတို့ကို တိုးတက်ဖြစ်ပေါ်စေမည်လော။ အန္တိခရစ်တစ်ဦး၏ သဘာဝအနှစ်သာရအပေါ် အခြေခံ၍၊ ဖြုတ်ချခြင်းခံရခြင်းသည် ကောင်းချီးမင်္ဂလာများအတွက် ၎င်းတို့၏ လိုအင်ဆန္ဒကို ၎င်းတို့ လက်လွှတ်ခြင်း၏ အစ၊ သို့မဟုတ် သမ္မာတရားကို ၎င်းတို့ ချစ်မြတ်နိုးပြီး ရှာဖွေခြင်း၏ အစ လုံးဝမဟုတ်သည်မှာ စထင်ရှားသည်။ ယင်းအစား၊ ၎င်းတို့သည် ကောင်းချီးခံစားရမည့် အခွင့်အရေးနှင့် မျှော်လင့်ချက်အတွက် တိုက်ပွဲဝင်ရန် ပို၍ပင် ကြိုးစားလုပ်ဆောင်ကြလိမ့်မည်။ ၎င်းတို့အား ကောင်းချီးမင်္ဂလာများ ဆောင်ကြဉ်းပေးနိုင်သော၊ ၎င်းတို့အား တစ်ကျော့ပြန် အောင်မြင်မှုရရန် ကူညီပေးနိုင်ပြီး ၎င်းတို့၏ အဆင့်အတန်းကို ပြန်လည်ရရှိစေနိုင်သော မည်သည့်အခွင့်အရေးကိုမဆို ဖက်တွယ်ကြလိမ့်မည်။ ထို့ကြောင့်၊ ဖြုတ်ချခြင်းခံရခြင်းနှင့် ရင်ဆိုင်ရသည့်အခါ၊ စိတ်မချမ်းမသာဖြစ်ခြင်း၊ စိတ်ပျက်ခြင်းနှင့် ဆန့်ကျင်ဘက်ပြုခြင်းအပြင်၊ အန္တိခရစ်တစ်ဦးသည် ထုတ်ပယ်ခံရခြင်းအပေါ် အစွမ်းကုန် ဆန့်ကျင်တိုက်ခိုက်လိမ့်မည်ဖြစ်ကာ အခြေအနေကို ပြောင်းပြန်လှန်ရန်၊ ပြောင်းလဲရန် ကြိုးပမ်းကြလိမ့်မည်။ ၎င်းတို့သည် ကောင်းချီးခံစားရရန် မိမိတို့၏ မျှော်လင့်ချက်ကို ထိန်းသိမ်းထားရန်လည်းကောင်း၊ မိမိတို့၏ အဆင့်အတန်း၊ ဂုဏ်သိက္ခာနှင့် တန်ခိုးအာဏာတို့ကို မပြောင်းလဲသည့် အခြေအနေတွင်ရှိစေဖို့ ထိန်းသိမ်းရန်လည်းကောင်း မိမိတို့၏ အစွမ်းရှိသမျှဖြင့် ရုန်းကန်ကြိုးစားကြသည်။ ၎င်းတို့ မည်သို့ ရုန်းကန်ကြသနည်း။ မိမိတို့အပြစ်ကင်းကြောင်း သက်သေပြရန် ကြိုးစားခြင်းမှတစ်ဆင့်၊ ကျိုးကြောင်းပြချက်များ ပေးခြင်းအားဖြင့်၊ ဆင်ခြေများ ပေးခြင်းနှင့် ၎င်းတို့ ပြုလုပ်ခဲ့သည့်အရာကို မည်သို့ ပြုလုပ်ခဲ့သည်၊ ၎င်းတို့အား မည်သည့်အရာက မှားယွင်းစေခဲ့သည်၊ အခြားသူများကို ကူညီရန်နှင့် ၎င်းတို့နှင့် မိတ်သဟာယဖွဲ့ရန်အတွက် မည်သို့ ညလုံးပေါက် မအိပ်ဘဲ နေခဲ့သည်ကိုလည်းကောင်း၊ ဤကိစ္စရပ်တွင် ၎င်းတို့ကို မည်သည့်အရာက ပေါ့ဆစေခဲ့သည်ကိုလည်းကောင်း ပြောဆိုခြင်းမှတစ်ဆင့် ဖြစ်သည်။ ၎င်းတို့သည် အခြေအနေကို အဖတ်ဆယ်ပြီး ဖြုတ်ချခြင်းခံရခြင်းနှင့်ဆိုင်သည့် ကံအကြောင်းမလှသည့်ဖြစ်ရပ်ကို လွတ်မြောက်နိုင်ရန်အလို့ငှာ၊ ဤကိစ္စရပ်၏ အစိတ်အပိုင်းတိုင်းကို လုံးဝ ရှင်းလင်းစေပြီး ရှင်းပြကြလိမ့်မည်။

မည်သည့် ဆက်စပ်အခြေအနေများနှင့် ကိစ္စရပ်များတွင် အန္တိခရစ်တို့သည် ၎င်းတို့၏ စာတန်သဘာဝကို ဇာတိရုပ်ဖော်ပြီး ထုတ်ဖော်ရန် အလားအလာအရှိဆုံး ဖြစ်သနည်း။ ၎င်းတို့ ဖော်ထုတ်ခြင်းနှင့် ဖြုတ်ချခြင်းခံရသည့်အခါတွင်ဖြစ်သည်။ ဆိုလိုသည်မှာ အဆင့်အတန်းကို ၎င်းတို့ ဆုံးရှုံးသည့်အခါ ဖြစ်သည်။ အန္တိခရစ်တို့ ပြသသည့် အဓိကသရုပ်သကန်မှာ ၎င်းတို့သည် မိမိတို့ကိုယ်ကို ခုခံချေပရန်နှင့် တစ်ပတ်ရိုက်ခြင်းကို လုပ်ဆောင်ရန် အစွမ်းကုန် ကြိုးစားကြခြင်း ဖြစ်သည်။ သင်သည် ၎င်းတို့နှင့်အတူ သမ္မာတရားကို မည်သို့ပင် မိတ်သဟာယဖွဲ့သည်ဖြစ်စေ၊ ၎င်းတို့သည် အတိုက်အခံလုပ်ကြပြီး သင်ပြောသည့်အရာကို လက်ခံရန် ငြင်းပယ်ကြသည်။ ဘုရားသခင်၏ ရွေးချယ်ထားသောလူများက ၎င်းတို့၏ မကောင်းမှုပြုခြင်းဆိုင်ရာ အချက်အလက်အားလုံးကို ဖော်ထုတ်ခြင်းနှင့် ရင်ဆိုင်ရသည့်အခါ၊ ၎င်းတို့သည် ဤအရာများကို ဝန်ခံပါက စွဲချက်တင်ထားသည့်အတိုင်း အပြစ်ရှိကြောင်း တွေ့ရှိရမည်ဖြစ်ပြီး၊ ရှင်းလင်းဖယ်ရှားခြင်း သို့မဟုတ် နှင်ထုတ်ခြင်းခံရမည်ကို ကြောက်ရွံ့ကြသဖြင့် လုံးဝ ဝန်မခံကြပေ။ ၎င်းတို့အပေါ် စွဲချက်တင်ထားသည်များကို ဝန်ခံရန် ငြင်းပယ်သော်လည်း၊ မိမိတို့၏ အမှားများနှင့် တာဝန်များကို အခြားလူတို့၏ ပခုံးပေါ်သို့ပင် တွန်းပို့ကြလေသည်။ ဤအချက်က အန္တိခရစ်တို့သည် သမ္မာတရားကို မည်သည့်အခါမျှ လက်မခံကြောင်း၊ မိမိတို့၏ အမှားများကို အသိအမှတ်မပြုကြောင်း၊ သို့မဟုတ် မိမိတို့ကိုယ်ကို အမှန်တကယ် မသိရှိကြောင်းကို လုံလောက်စွာ ပြသပြီး၊ ဤသည်မှာ ၎င်းတို့၏ သဘာဝက မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကြောင်း၊ သမ္မာတရားကို အလွန်အမင်း မနှစ်မြို့ကြောင်း၊ သမ္မာတရားကို မုန်းတီးပြီး သမ္မာတရားကို လုံးဝ လက်မခံကြောင်းကို သာ၍ပင် သက်သေပြနေသည်။ သို့ဖြစ်၍ ၎င်းတို့ကို ကယ်တင်၍ မရနိုင်တော့ပေ။ လူ့သဘာဝ အနည်းငယ်နှင့် ဆင်ခြင်တုံတရားအချို့ရှိသောသူတို့သည် မိမိတို့၏ ကိုယ်ပိုင်အမှားများကို ဝန်ခံပြီး လက်ခံနိုင်သည်၊ အချက်အလက်များနှင့် ရင်ဆိုင်ရသည့်အခါ မိမိတို့၏ ဦးခေါင်းများကို ငုံ့ထားနိုင်ပြီး ၎င်းတို့ပြုလုပ်ခဲ့သော မကောင်းမှုများအတွက် နောင်တရကြောင်း ခံစားရသည်။ သို့ရာတွင် အန္တိခရစ်တို့မှာမူ ဤအရာများကို မစွမ်းဆောင်နိုင်ကြပေ။ ဤအရာက အန္တိခရစ်တို့သည် မည်သည့်သိစိတ် သို့မဟုတ် ဆင်ခြင်တုံတရားမျှ လုံးဝ မပိုင်ဆိုင်သကဲ့သို့၊ ၎င်းတို့သည် လူ့သဘာဝ လုံးဝကင်းမဲ့ကြောင်းကို ပြသသည်။ ၎င်းတို့၏ စိတ်နှလုံးများထဲ၌၊ အန္တိခရစ်တို့သည် ၎င်းတို့၏ အဆင့်အတန်း မြင့်ပုံ သို့မဟုတ် နိမ့်ပုံကို ၎င်းတို့၏ ကောင်းချီးမင်္ဂလာများ ကြီးမည့်ပုံ ငယ်မည့်ပုံနှင့် အစဉ် တတန်းတည်းထားကြသည်။ ဘုရားအိမ်တော်၌ဖြစ်စေ သို့မဟုတ် အခြားမည်သည့်အုပ်စု၌ဖြစ်စေ၊ ၎င်းတို့အတွက်မူ၊ လူတို့၏ နောက်ဆုံးရလဒ်များအပြင် လူတို့၏ အဆင့်အတန်းနှင့် လူတန်းစားကို ပိုင်းခြားသတ်မှတ်ထားပေသည်။ ဤဘဝ၌ ဘုရားအိမ်တော်တွင် တစ်စုံတစ်ဦး၏ အဆင့်အတန်း မည်မျှ မြင့်မားသည်ဆိုသည်နှင့် ၎င်းတို့ တန်ခိုးအာဏာမည်မျှ ကိုင်စွဲထားသည်ဆိုသည်တို့မှာ နောင်ဘဝတွင် ၎င်းတို့ လက်ခံရရှိမည့် ကောင်းချီးမင်္ဂလာများ၊ ဆုလာဘ်များနှင့် သရဖူတို့၏ ပမာဏနှင့် ညီမျှသည်၊ ဤအရာများက ဆက်စပ်နေသည်ဟူ၍ ဖြစ်သည်။ ထိုအမြင်သည် ခိုင်လုံသလော။ ဘုရားသခင်သည် ဤသို့ မည်သည့်အခါမျှ မပြောခဲ့သကဲ့သို့၊ သူသည် ထိုသို့သောအရာ တစ်ခုကိုမျှ တစ်ကြိမ်တစ်ခါမျှ ကတိမပြုခဲ့ပေ။ သို့သော် ဤသည်မှာ အန္တိခရစ်တစ်ဦးအတွင်း၌ ဖြစ်ပေါ်လာသော အတွေးအခေါ်မျိုး ဖြစ်သည်။ ယခုတွင်တော့၊ အန္တိခရစ်တို့၌ ထိုသို့သော အတွေးအခေါ်များ အဘယ်ကြောင့် ရှိသည်ဟူသော အကြောင်းရင်းများကို ငါတို့ စေ့စေ့စပ်စပ် လေ့လာမည်မဟုတ်။ သို့ရာတွင်၊ ၎င်းတို့၏ သဘာဝအနှစ်သာရအရ၊ ၎င်းတို့သည် အဆင့်အတန်းကို ချစ်မြတ်နိုးခြင်းဖြင့် မွေးဖွားလာကြပြီး၊ ၎င်းတို့သည် ဤဘဝ၌ ထင်ရှားကျော်ကြားသော အဆင့်အတန်းနှင့် မြင့်မားသော ဂုဏ်သိက္ခာရှိရန်၊ အာဏာကိုင်စွဲရန်လည်း မျှော်လင့်ကြပြီး၊ နောင်ဘဝတွင် ဤအရာအားလုံးကို ဆက်လက်၍ မွေ့လျော်ခံစားလိုကြသည်။ သို့ဆိုလျှင်၊ ၎င်းတို့သည် ဤအရာအားလုံးကို မည်သို့ စွမ်းဆောင်ရရှိလိမ့်မည်နည်း။ အန္တိခရစ်တို့၏ စိတ်ထဲတွင်၊ ၎င်းတို့သည် ဤဘဝ၌ အဆင့်အတန်း၊ အာဏာနှင့် ဂုဏ်သိက္ခာ ရှိနေစဉ်တွင် ၎င်းတို့ လုပ်ဆောင်နိုင်စွမ်းရှိသော အမှုအရာအချို့နှင့် ၎င်းတို့ လုပ်ဆောင်လိုပြီး ချစ်မြတ်နိုးသော အမှုအရာများကို လုပ်ဆောင်ခြင်းအားဖြင့်လည်းကောင်း၊ ထို့နောက်တွင် ဤအရာများကို အနာဂတ် ကောင်းချီးမင်္ဂလာများ၊ သရဖူများ၊ ဆုလာဘ်များနှင့် လဲလှယ်ခြင်းအားဖြင့်လည်းကောင်း ဤအရာကို ၎င်းတို့ စွမ်းဆောင်ရရှိလိမ့်မည် ဖြစ်သည်။ ဤသည်မှာ အန္တိခရစ်တို့၏ လောကီဆိုင်ရာ ဆက်ဆံမှုများအတွက် အတွေးအခေါ်ဖြစ်ပြီး၊ ဘုရားသခင်ကို ၎င်းတို့ ယုံကြည်သည့် နည်းလမ်းနှင့် ၎င်းတို့၏ ဘုရားသခင်ကို ယုံကြည်ခြင်း၌ စွဲကိုင်ထားသော ရှုထောင့်အမြင် ဖြစ်သည်။ ၎င်းတို့၏ အတွေးအခေါ်များ၊ ရှုထောင့်အမြင်များနှင့် ဘုရားသခင်ကို ၎င်းတို့ယုံကြည်သည့် နည်းလမ်းသည် ဘုရားသခင်၏ နှုတ်ကပတ်တော်များနှင့်လည်းကောင်း၊ ကတိတော်များနှင့်လည်းကောင်း လုံးဝ သက်ဆိုင်ခြင်းမရှိပေ။ ယင်းတို့သည် လုံးဝ ဆက်စပ်မှုမရှိပေ။ ငါ့ကို ပြောကြလော့၊ ဤအန္တိခရစ်တို့သည် အနည်းငယ် စိတ်မမှန်ကြလေသလော။ ၎င်းတို့သည် အဆုံးစွန်ထိကောက်ကျစ်ဆိုးယုတ်သည် မဟုတ်လော။ ဘုရားသခင်၏ နှုတ်ကပတ်တော်များက ပြောဆိုသည့် မည်သည့်အရာကိုမဆို ၎င်းတို့ လျစ်လျူရှုပြီး လက်ခံရန် ငြင်းပယ်ကြသည်။ ၎င်းတို့ တွေးထင်သည့် နည်းလမ်းနှင့် ဘုရားသခင်ကို ၎င်းတို့ ယုံကြည်သည့် နည်းလမ်းက မှန်ကန်သည်ဟု ၎င်းတို့ ယူဆကြပြီး၊ ဤအရာ၌ ပျော်မွေ့ကာ၊ မိမိတို့ကိုယ်ကို မွေ့လျော်ခံစားပြီး အထင်ကြီးလေးစားကြသည်။ ၎င်းတို့သည် သမ္မာတရားကို မရှာဖွေကြသကဲ့သို့၊ ဘုရားနှုတ်ကပတ်တော်များက ထိုသို့သော အရာများကို ပြောဆိုခြင်း ရှိမရှိ သို့မဟုတ် ဘုရားသခင်က ထိုသို့သော ကတိတော်များကို ပြုလုပ်ခဲ့ခြင်း ရှိမရှိကိုလည်း မစုံစမ်းမစစ်ဆေးကြပေ။ ၎င်းတို့က ပင်ကိုအားဖြင့် အခြားလူများထက် ပို၍ ပါးနပ်သည်၊ ပင်ကိုအားဖြင့် ပညာရှိသည်၊ အရည်အချင်းရှိပြီး အလွန် ဆုကျေးဇူးရှိသည်ကို အန္တိခရစ်များက ဖြစ်ရိုးဖြစ်စဉ်ဟု မှတ်ယူကြသည်။ ၎င်းတို့အနေဖြင့် အခြားလူများထဲတွင် ထင်ပေါ်သော ပုဂ္ဂိုလ် ဖြစ်သင့်သည်၊ ခေါင်းဆောင် ဖြစ်သင့်သည်၊ အခြားသူများ၏ အထင်ကြီးခြင်းကို ခံရသင့်သည်၊ အာဏာကိုင်စွဲသင့်သည်၊ အခြားသူများကို အုပ်စိုးသင့်သည်ဟု ခံစားကြရသည်။ ဘုရားသခင်ကို ယုံကြည်သူအားလုံးသည် ၎င်းတို့၏ အုပ်ချုပ်ခြင်းကို ခံရသင့်သကဲ့သို့၊ လူတိုင်းသည် ၎င်းတို့ ဦးဆောင်ရန်အတွက် ရှိနေသင့်သည့်အလား ဖြစ်သည်။ ဤအရာအားလုံးသည် ဤဘဝ၌ ၎င်းတို့ရရှိလိုသော အရာများ ဖြစ်ကြသည်။ ၎င်းတို့သည် နောင်ဘဝတွင် အခြားလူများ မရရှိနိုင်သော ကောင်းချီးမင်္ဂလာများကိုလည်း ရရှိလိုကြပြီး၊ ဤသည်ကို ၎င်းတို့က ဖြစ်ရိုးဖြစ်စဉ်ကိစ္စတစ်ခုအဖြစ် မှတ်ယူကြသည်။ အန္တိခရစ်တို့၌ ထိုသို့သော အတွေးအခေါ်များနှင့် ရှုထောင့်အမြင်များ ရှိခြင်းအတွက်၊ ဤသည်မှာ ၎င်းတို့ကို အတော်ပင် အရှက်ကင်းမဲ့စေသည် မဟုတ်လော။ ၎င်းတို့သည် ဆင်ခြင်တုံတရားကို အနည်းငယ် နားမဝင်ဘဲနေကြသည် မဟုတ်လော။ သင်သည် မည်သည့်အခြေခံအကြောင်းရင်းများဖြင့် ဤသို့ တွေးထင်ကြသနည်း။ သင်သည် မည်သည့်အခြေခံအကြောင်းရင်းများဖြင့် အခြားသူများ၏ အထင်ကြီးလေးစားမှုကို ရရှိလိုကြသနည်း။ သင်သည် မည်သည့်အခြေခံအကြောင်းရင်းများဖြင့် အခြားသူများကို အုပ်ချုပ်လိုကြသနည်း။ သင်သည် မည်သည့်အခြေခံအကြောင်းရင်းများဖြင့် အာဏာရှိရန်နှင့် လူတို့အကြား၌ မြင့်မားသော ရာထူးတွင်ရှိရန် လိုလားကြသနည်း။ ဘုရားသခင်သည် ဤအရာများကို ကြိုတင်သတ်မှတ်ခဲ့သလော၊ သို့မဟုတ် သင်သည် သမ္မာတရားနှင့် လူ့သဘာဝကို ပိုင်ဆိုင်သလော။ သင်သည် ပညာနှင့် အသိပညာအချို့ ရှိသောကြောင့်၊ အနည်းငယ် အရပ်ရှည်ပြီး ကြည့်ကောင်းသောကြောင့် မိမိ၏ အဆင့်အတန်းကို အခိုင်အမာ ဖော်ပြကာ အခြားသူများကို ဦးဆောင်ရန် အရည်အချင်းပြည့်မီသလော။ ထိုအရာက သင့်ကို အမိန့်များထုတ်ပြန်ရန် အရည်အချင်းပြည့်မီစေသလော။ ထိုအရာက သင့်ကို အခြားလူများအား ထိန်းချုပ်ရန် အရည်အချင်းပြည့်မီစေသလော။ ဘုရားသခင်၏ နှုတ်ကပတ်တော်များထဲတွင် သူက၊ “သင်သည် ဆွဲဆောင်မှုရှိသည်၊ သင်သည် အားသာချက်များနှင့် ဆုကျေးဇူးများကို ပိုင်ဆိုင်သည်၊ သို့ဖြစ်၍ သင်သည် အခြားလူများကို ဦးဆောင်သင့်ပြီး တည်မြဲသော အဆင့်အတန်း ရှိသင့်သည်”ဟု မည်သည့်နေရာ၌ ပြောသနည်း။ ဘုရားသခင်သည် သင့်အား ဤအာဏာကို ပေးအပ်ခဲ့သလော။ ဘုရားသခင်သည် ဤအရာကို ကြိုတင်သတ်မှတ်ခဲ့သလော။ မသတ်မှတ်ခဲ့ပေ။ ညီအစ်ကိုမောင်နှမများက သင့်ကို ခေါင်းဆောင်တစ်ဦး သို့မဟုတ် အမှုဆောင်တစ်ဦးအဖြစ် ရွေးချယ်သည့်အခါ၊ ၎င်းတို့သည် သင့်အား အဆင့်အတန်း ပေးနေခြင်းလော။ ယင်းသည် ဤဘဝ၌ သင်နှင့်ထိုက်တန်သော ကောင်းချီးမင်္ဂလာတစ်ခုလော။ အချို့လူများသည် ဤအရာများကို မွေ့လျော်ခံစားခြင်းအား ဤဘဝ၌ အဆတစ်ရာ လက်ခံရရှိခြင်းအဖြစ် အဓိပ္ပာယ်ဖွင့်ဆိုကြပြီး၊ ၎င်းတို့၌ အဆင့်အတန်းနှင့် အာဏာရှိသရွေ့၊ အမိန့်များထုတ်ပြန်နိုင်ပြီး လူများစွာကို အုပ်ချုပ်နိုင်သရွေ့၊ ၎င်းတို့အနေဖြင့် မည်သည့်နေရာသို့ သွားသည်ဖြစ်စေ နောက်လိုက် အခြွေအရံများဖြင့် ဝန်းရံခြင်းခံရမည်ဖြစ်ပြီး၊ လူများက ၎င်းတို့ကို အစဉ်အစေခံကာ ၎င်းတို့ကို ဗဟိုပြုနေရမည်ဟုတွေးထင်ကြသည်။ သင်သည် မည်သည့်အခြေခံအကြောင်းရင်းများအရ၊ ဤအရာများကို မွေ့လျော်ခံစားလိုသနည်း။ ညီအစ်ကိုမောင်နှမများက သင့်ကို ခေါင်းဆောင်အဖြစ် ရွေးချယ်ခြင်းမှာ ဤတာဝန်ကို သင်ထမ်းဆောင်နိုင်ရန် ဖြစ်သည်။ ယင်းမှာ အာဏာကိုင်စွဲပြီး အဆင့်အတန်း၏ အကျိုးခံစားမှုများကို ခံစားရန် မဆိုထားနှင့်၊ လူတို့ကို သင် အထင်အမြင်မှားစေရန်၊ ညီအစ်ကိုမောင်နှမများ၏ အထင်ကြီးလေးစားခြင်းနှင့် အားကျခြင်းခံရရန် မဟုတ်ဘဲ၊ ယင်းအစား သင့်အနေဖြင့် အလုပ်အစီအစဉ်များနှင့် သမ္မာတရားစည်းမျဉ်းများနှင့်အညီ သင်၏ တာဝန်ကို ထမ်းဆောင်နိုင်ရန်အလို့ငှာ ဖြစ်သည်။ ထို့အပြင်၊ ညီအစ်ကိုမောင်နှမများက ခေါင်းဆောင်အဖြစ် ရွေးချယ်ထားသော တစ်စုံတစ်ဦးကို ဖြုတ်ချ၍မရနိုင်ဟု ဘုရားသခင်က ကြိုတင်သတ်မှတ်ထားခြင်း မရှိပေ။ သင်သည် သန့်ရှင်းသော ဝိညာဉ်တော်၏ အသုံးပြုခြင်းကို ခံရသောသူတစ်ဦးဟု သင် ထင်သလော။ မည်သူမျှ သင့်ကို မဖြုတ်ချနိုင်ဟု သင် ထင်သလော။ သို့ဆိုလျှင် သင့်ကို ထုတ်ပယ်ခြင်းနှင့်ပတ်သက်၍ အဘယ်အရာ မှားယွင်းနေသနည်း။ အကယ်၍ သင့်ကို မနှင်ထုတ်ပါက၊ ယင်းမှာ သင် သနားခြင်းခံရပြီး နောင်တရရန် အခွင့်အရေးတစ်ခု ပေးအပ်ခြင်းခံရသောကြောင့်ဖြစ်သည်။ သို့သော် သင်သည် ကျေနပ်ခြင်း မရှိသေးပေ။ သင်သည် အဘယ်အရာကို အငြင်းပွားနေသနည်း။ အကယ်၍ သင်၏ ကောင်းချီးခံစားရရန် မျှော်လင့်ချက်များ ပျက်ပြားသွားသောကြောင့် သင်သည် နုတ်ထွက်ပြီး ဘုရားသခင်ကို မယုံကြည်ချင်တော့ပါက၊ ဆက်သာလုပ်ပြီး နုတ်ထွက်လော့။ ဘုရားအိမ်တော်သည် သင်မရှိဘဲ အဆင်မပြေနိုင်ဟု သင် ထင်သလော။ သင်မရှိဘဲ ကမ္ဘာကြီးသည် လည်ပတ်ခြင်း ရပ်တန့်သွားလိမ့်မည်လော။ သင်မရှိဘဲ ဘုရားအိမ်တော်၏ အလုပ်သည် ပြီးမြောက်အောင်မြင်နိုင်ခြင်း မရှိသလော။ ကောင်းပေပြီ၊ သင် အတွေးမှားပေသည်။ မည်သည့်လူတစ်ဦးကိုမဆို ဆုံးရှုံးခြင်းသည် ကမ္ဘာကြီးကို လည်ပတ်ခြင်းမှ ရပ်တန့်စေလိမ့်မည်မဟုတ်၊ သို့မဟုတ် နေထွက်ခြင်းကို ရပ်တန့်စေလိမ့်မည်မဟုတ်ပေ။ ဘုရားသခင်သာလျှင် မရှိမဖြစ် ဖြစ်သည်၊ မည်သည့်လူသားမျှ မရှိမဖြစ်မဟုတ်။ အသင်းတော်၏ အလုပ်သည် ပုံမှန်အတိုင်း ဆက်လက်လည်ပတ်နေလိမ့်မည် ဖြစ်သည်။ အကယ်၍ မည်သူမဆိုက ၎င်းတို့မရှိဘဲ အသင်းတော်က မလုပ်ဆောင်နိုင်ဟုလည်းကောင်း၊ ဘုရားအိမ်တော်က ၎င်းတို့မရှိဘဲ မလုပ်ဆောင်နိုင်ဟုလည်းကောင်း တွေးထင်ပါက၊ ၎င်းတို့သည် အန္တိခရစ်တစ်ဦး မဟုတ်လော။ သင်သည် အဆင့်အတန်း၏ အကျိုးခံစားမှုများကို ခံစားလေ့ရှိသည် မဟုတ်လော။ သင်သည် အခြားသူများ၏ လေးစားအားကျခြင်း၊ အထင်ကြီးလေးစားခြင်းနှင့် မျက်နှာလိုမျက်နှာရလုပ်ခြင်းကို ခံစားလေ့ရှိသည် မဟုတ်လော။ သင်သည် အခြားသူများ၏ အားကျခြင်းကို ခံစားရန် မည်သို့ အရည်အချင်းပြည့်မီသနည်း။ သင်သည် အခြားသူများ၏ ပြုံးပြခြင်းဖြင့် နှုတ်ဆက်ခြင်းကို ခံယူရန် မည်သို့ အရည်အချင်းပြည့်မီသနည်း။ သင်သည် လူတို့အား သင့်ကို ပျပ်ဝပ်ပြီး ကိုးကွယ်စေလိုသေးသလော။ ထိုသို့ဖြစ်လျှင်၊ ယင်းမှာ သင်သည် လုံးဝ အရှက်ကင်းမဲ့သည်ဟု ဆိုလိုသည် မဟုတ်လော။ လူအချို့သည် ၎င်းတို့၏ တာဝန်မှ ဖြုတ်ချခြင်းခံရသည့်အခါ၊ မိသားစုဝင်တစ်ဦး သေဆုံးသည်ထက်ပင် ပို၍ စိတ်မချမ်းမသာဖြစ်ပြီး ပို၍ ဆင်းရဲဒုက္ခခံစားကြရသည်။ ၎င်းတို့သည် အခြားမည်သူမျှ အသင်းတော်ကို ဦးဆောင်နိုင်ဖွယ်မရှိသည့်အလား၊ ယခုအချိန်အထိ အသင်းတော်အလုပ်ကို ထောက်ပံ့နေခဲ့သော တစ်ဦးတည်းသောသူမှာ ၎င်းတို့ဖြစ်သည့်အလား အရာအားလုံးကို ဖော်ထုတ်ပြီး ဘုရားအိမ်တော်နှင့် အငြင်းပွားကြသည်။ ဤသည်မှာ ကြီးမားသော အမှားတစ်ခု ဖြစ်သည်။ ဘုရားသခင်၏ ရွေးချယ်ထားသောလူများက ဘုရားသခင်ကို မစွန့်ခွာခြင်းသည် ဘုရားနှုတ်ကပတ်တော်များဖြင့် စွမ်းဆောင်ရရှိသော အကျိုးသက်ရောက်မှုတစ်ခုဖြစ်ပြီး၊ ၎င်းတို့သည် စုဝေးပွဲများ တက်ရောက်ပြီး အသင်းတော်အသက်တာဖြင့် အသက်ရှင်ခြင်းမှာ ၎င်းတို့သည် ဘုရားသခင်ကို ယုံကြည်ပြီး ဘုရားသခင်၌ စစ်မှန်သော ယုံကြည်ခြင်း ရှိသောကြောင့် ဖြစ်သည်။ ဘုရားသခင်၏ ရွေးချယ်ထားသောလူများသည် ခိုင်မာစွာ ရပ်တည်ပြီး စုဝေးပွဲများကို ပုံမှန် တက်ရောက်ခြင်းမှာ ဤလူတို့သည် သမ္မာတရားကို နားလည်ပြီး ကောင်းစွာ ရေလောင်းပေးခဲ့သောကြောင့် မဟုတ်ပေ။ အသင်းတော်ခေါင်းဆောင်များသည် အကြိမ်ကြိမ် အစားထိုးခြင်းခံရသည်၊ အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များစွာ ဖြုတ်ချခြင်းခံရပြီး၊ ဘုရားသခင်၏ ရွေးချယ်ထားသောလူများက စုဝေးပွဲများကို တက်ရောက်ကာ ဘုရားနှုတ်ကပတ်တော်များကို ပုံမှန်အတိုင်း စားသောက်ကြသည်။ ဤသည်မှာ ဤအယောင်ဆောင် ခေါင်းဆောင်များနှင့်လည်းကောင်း၊ အယောင်ဆောင်အမှုဆောင်များနှင့် လည်းကောင်း လုံးဝ သက်ဆိုင်ခြင်းမရှိပေ။ ထိုအငြင်းပွားမှုများကို ပြုလုပ်ရာတွင် အဓိပ္ပာယ်ကား အဘယ်နည်း။ သင်သည် အဓိပ္ပာယ်မဲ့ပြီး မရေရာသော အငြင်းပွားမှုများကို ပြုလုပ်နေခြင်းမျှသာ မဟုတ်လော။ အကယ်၍ သင်သည် သမ္မာတရား လက်တွေ့ကျမှုကို အမှန်တကယ် ပိုင်ဆိုင်ပြီး အသက်ဝင်ရောက်မှုနှင့်ပတ်သက်၍ ဘုရားသခင်၏ ရွေးချယ်ထားသောလူများစွာ၏ ပြဿနာများကို ဖြေရှင်းပေးပြီးဖြစ်ပါက၊ ဘုရားသခင်၏ ရွေးချယ်ထားသောလူများသည် ဤသည်ကို ၎င်းတို့၏ စိတ်နှလုံးထဲ၌ သိရှိကြလိမ့်မည်။ အကယ်၍ သင်သည် သမ္မာတရား လက်တွေ့ကျမှုကို မပိုင်ဆိုင်ဘဲ ပြဿနာများကို ဖြေရှင်းရန် သမ္မာတရားကို မိတ်သဟာယမဖွဲ့နိုင်ပါက၊ အသင်းတော်အလုပ်၏ ပုံမှန်တိုးတက်မှုသည် သင်နှင့် လုံးဝ သက်ဆိုင်ခြင်းမရှိပေ။ ဖြုတ်ချခြင်းခံရသည်နှင့်တစ်ပြိုင်နက်၊ ဆင်ခြေများ ဆက်ပေးနေသော အယောင်ဆောင် ခေါင်းဆောင်များနှင့် အယောင်ဆောင် အမှုဆောင်များ အလွန်များသည်။ ၎င်းတို့သည် အသင်းတော်အတွက် အလွန်အမင်း ပံ့ပိုးကူညီခဲ့သည့်အလား ဖြစ်သည်။ အမှန်တကယ်တွင် ၎င်းတို့သည် မည်သည့်လက်တွေ့ကျသောအလုပ်ကိုမျှ မလုပ်ဆောင်ခဲ့ဘဲ၊ အသင်းတော်အသက်တာ၏ ပုံမှန်အစီအစဉ်ကိုလည်း ၎င်းတို့၏ ထိန်းသိမ်းမှုအားဖြင့် ထိန်းသိမ်းထားခြင်း မဟုတ်ပေ။ ၎င်းတို့မရှိဘဲ၊ ဘုရားသခင်၏ ရွေးချယ်ထားသောလူများသည် စုဝေးပွဲများကို ပုံမှန်အတိုင်း ဆက်လက်တက်ရောက်ပြီး ၎င်းတို့၏ တာဝန်များကို ပုံမှန်အတိုင်း ထမ်းဆောင်ကြသည်။ အကယ်၍ သင်သည် သမ္မာတရား လက်တွေ့ကျမှုကို မပိုင်ဆိုင်ဘဲ မည်သည့်လက်တွေ့ကျသောအလုပ်ကိုမျှ မလုပ်ဆောင်နိုင်ပါက၊ အသင်းတော်အလုပ်နှင့် ဘုရားသခင်၏ ရွေးချယ်ထားသောလူများ၏ အသက်ဝင်ရောက်မှု နှစ်ခုလုံးကို ဆက်လက်၍ ထိခိုက်စေခြင်းနှင့် နှောင့်နှေးစေခြင်းမှ တားဆီးဖို့အတွက် သင် ဖြုတ်ချခြင်းခံရသင့်သည်။ ဘုရားအိမ်တော်သည် သင့်ကဲ့သို့ အယောင်ဆောင် ခေါင်းဆောင်တစ်ဦးနှင့် အယောင်ဆောင် အမှုဆောင်တစ်ဦးကို အသုံးပြုမည်မဟုတ်။ ဘုရားအိမ်တော်သည် သင့်ကို ဖြုတ်ချရန် အာဏာမရှိဟု သင် ထင်ခဲ့သလော။ သင်သည် သင်၏အလုပ်ကို ထိုသို့ ကမောက်ကမ ဖြစ်စေခဲ့သည်။ သင်သည် အသင်းတော်အလုပ်အတွက် ထိုသို့သော ဒုက္ခနှင့် ထိုသို့သော ကြီးမားသည့် ဆုံးရှုံးမှုများကို ဖြစ်စေခဲ့သည်။ သင်သည် အထက်ကို အလွန်အမင်း စိုးရိမ်ပူပန်စေပြီးဖြစ်သည်။ သင့်ကို အသုံးပြုခြင်းသည် အလွန် ဒုက္ခများပြီး၊ ယင်းက လူတို့အား ထိုသို့သော စက်ဆုပ်ရွံရှာမှု၊ မနှစ်မြို့မှုနှင့် ရွံမုန်းမှုကို ခံစားစေသည်။ သင်သည် အလွန် မိုက်မဲသည်၊ မသိနားမလည်သကဲ့သို့ ခေါင်းမာပြီး၊ ပြုပြင်ခြင်းခံရရန်ပင် မထိုက်တန်ပေ။ သို့ဖြစ်၍ ဘုရားအိမ်တော်သည် သင့်ကို မောင်းထုတ်ချင်သည်။ ချက်ချင်း ဖယ်ရှားရှင်းလင်းလိုပြီး၊ ကိစ္စပြီးမြောက်စေလိုသည်။ သို့တိုင် သင်သည် ခေါင်းဆောင်အဖြစ် ဆက်လက်ရှိနေရန် အထက်က သင့်အား နောက်ထပ် အခွင့်အရေးတစ်ခု ပေးစေလိုသေးသလော။ မေ့ထားလိုက်လော့။ အသိစိတ်နှင့် ဆင်ခြင်တုံတရားကင်းမဲ့ပြီး မကောင်းမှုကျူးလွန်ကာ အဖျက်အမှောင့်များဖြစ်စေသော အယောင်ဆောင် ခေါင်းဆောင်များ၊ အန္တိခရစ်တို့နှင့် ပတ်သက်လာလျှင်၊ ၎င်းတို့ ဖယ်ရှားရှင်းလင်းခြင်းခံရသည်နှင့်တစ်ပြိုင်နက်၊ ထာဝရ ဖယ်ရှားရှင်းလင်းခြင်းခံရသည်။ အကယ်၍ သင်သည် လက်တွေ့ကျသောအလုပ်ကို လုပ်ဆောင်နိုင်ပါက၊ အသုံးပြုခြင်းခံရလိမ့်မည်။ အကယ်၍ သင်သည် လက်တွေ့ကျသောအလုပ်ကို မလုပ်ဆောင်နိုင်ဘဲ မကောင်းမှုကျူးလွန်ကာ အဖျက်အမှောင့်များလည်း ဖြစ်စေပါက၊ ချက်ချင်း ဖယ်ရှားရှင်းလင်းခြင်းခံရလိမ့်မည်။ ဤသည်မှာ လူတို့ကို အသုံးပြုခြင်းအတွက် ဘုရားအိမ်တော်၏ စည်းမျဉ်း ဖြစ်သည်။ အချို့သော အန္တိခရစ်တို့သည် အလျှော့မပေးဘဲ၊ “သင်တို့က ကျွန်ုပ်ကို လက်တွေ့ကျသည့်အလုပ် မလုပ်သည့်အတွက် ဖြုတ်ချနေသည်၊ အဘယ်ကြောင့် နောင်တရဖို့ ကျွန်ုပ်ကို အခွင့်အရေး မပေးသနည်း” ဟု ဆိုကြသည်။ ဤသည်မှာ မလိမ့်တပတ်လုပ်သော အကြောင်းပြချက်တစ်ခု မဟုတ်လော။ သင်သည် မကောင်းမှုများစွာ ကျူးလွန်ခဲ့သောကြောင့် ဖြုတ်ချခြင်းခံရခြင်းဖြစ်ပြီး၊ အကြိမ်များစွာ ပြုပြင်ခြင်းခံရပြီးနောက်တွင်ပင် လုံးဝ နောင်တရရန် ငြင်းဆန်နေဆဲဖြစ်သောကြောင့်သာ ဖြုတ်ချခြင်းခံရခြင်း ဖြစ်သည်။ သို့ဖြစ်၍ သင်သည် အခြားမည်သည့် အကြောင်းပြချက်များကို ပြုလုပ်နိုင်ဦးမည်နည်း။ သင်သည် ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားပြီး လက်တွေ့ကျသောအလုပ်ကို မလုပ်ဆောင်ခဲ့ပေ။ သင်သည် အသင်းတော်အလုပ်ကို ရပ်တန့်သွားစေခဲ့ပြီး၊ ပြဿနာများစွာ ပုံနေပြီး ထိုပြဿနာများကို သင် မကိုင်တွယ်ခဲ့ပေ။ အထက်သည် သင့်ကြောင့် မည်မျှ စိုးရိမ်ပူပန်ခဲ့ရသနည်း။ အထက်က သင့်ကို ထောက်ပံ့ပြီး သင်၏အလုပ်နှင့်ပတ်သက်၍ သင့်ကို ကူညီသော်လည်း၊ သင်သည် နောက်ကွယ်၌ မသမာမှုများ ပြုလုပ်နေခဲ့သည်။ စည်းမျဉ်းများကို ချိုးဖောက်သော အမှုအရာများစွာ၊ မြင်တွေ့ရန် မသင့်တော်သော အမှုအရာများကို အထက်၏ နောက်ကွယ်၌ သင် လုပ်ဆောင်နေခဲ့သည်။ မဝယ်သင့်သော အရာများစွာကို ဝယ်ယူရန် ဘုရားသခင်၏ အလှူငွေများကို မိမိသဘောအတိုင်း သင် သုံးစွဲနေခဲ့သည်။ ဘုရားအိမ်တော်၏ အကျိုးစီးပွားကို များစွာ ပျက်စီးမှု ဖြစ်စေပြီး အသင်းတော်အလုပ်အပေါ် ကြီးမားသော ဘေးအန္တရာယ်ကို ဆောင်ကြဉ်းပေးနေခဲ့သည်။ အဘယ်ကြောင့် သင်သည် ဤမကောင်းမှုပြုခြင်းများအကြောင်းကို မည်သည့်အခါမျှ မပြောဆိုသနည်း။ ဘုရားအိမ်တော်က သင့်ကို ဖြုတ်ချလိုသည့်အခါ၊ သင်က လုံးဝ အရှက်မဲ့စွာဖြင့်၊ “ကျွန်ုပ်ကို နောက်ထပ် အခွင့်အရေးတစ်ခု ပေးနိုင်မည်လော”ဟု ဆိုသည်။ သင် ဆက်လက်၍ သောင်းကျန်းကာ မကောင်းမှုများ ပြုလုပ်နိုင်ရန် ဘုရားအိမ်တော်က သင့်အား နောက်ထပ် အခွင့်အရေးတစ်ခု ပေးသင့်သလော။ ဘုရားအိမ်တော်က သင့်အား နောက်ထပ် အခွင့်အရေးတစ်ခု ပေးရန် တောင်းဆိုခြင်းသည် သင်၌ ရှက်စိတ်တစ်ခုတလေ ကင်းမဲ့နေသည် မဟုတ်လော။ သင်၏ စိတ်နှလုံးထဲ၌ နောင်တတစ်ခုတလေ ရှိရန်မဆိုထားနှင့်၊ သင်၏ ကိုယ်ပိုင် သဘာဝကိုပင် သင် လုံးဝ မသိသည့်အချိန်တွင် သင့်အား နောက်ထပ် အခွင့်အရေးတစ်ခု ပေး၍ရနိုင်သလော။ ဤကဲ့သို့သော လူတို့၌ အရှက်တရားမရှိ၊ ၎င်းတို့သည် အရှက်တရားကို လုံးဝမသိကြသကဲ့သို့ ဆိုးယုတ်သောလူများနှင့် အန္တိခရစ်များ ဖြစ်ကြသည်တကား။

အချို့သော ခေါင်းဆောင်များနှင့် အမှုဆောင်များသည် မည်သည့်လက်တွေ့ကျသောအလုပ်ကိုမျှ လုံးဝ မလုပ်ဆောင်နိုင်ကြဘဲ အချိန်အတိုင်းအတာတစ်ခုအထိ အထက်၏ လမ်းညွှန်ခြင်းနှင့် ကူညီခြင်းကို ခံရပြီးနောက်တွင်ပင် ၎င်းတို့သည် မည်သည့်လက်တွေ့ကျသောအလုပ်ကိုမျှ မလုပ်ဆောင်နိုင်ကြသေးပေ။ ၎င်းတို့သည် အထွေထွေကိစ္စရပ်များနှင့်ဆိုင်သည့် အလုပ်ကိုပင် ကောင်းစွာ မကိုင်တွယ်နိုင်ကြ၊ ပြီးလျှင် ဤအရာက ၎င်းတို့သည် အစွမ်းအစ အလွန် ကင်းမဲ့ကြောင်းကို ပြသပေသည်။ အထက်သည်လည်း အလုပ်၏ ကဏ္ဍအားလုံးကို ပုံမှန် စုံစမ်းမေးမြန်းခြင်းများနှင့် စစ်ဆေးခြင်းများ ပြုလုပ်ရမည်ဖြစ်ပြီး ညီအစ်ကိုမောင်နှမများကို မည်သည့်ပြဿနာကိုမဆို ချက်ချင်း တိုင်ကြားရန် တောင်းဆိုရမည်။ အထက်က အလုပ်၏ ကဏ္ဍအားလုံးနှင့်စပ်လျဉ်း၍ စည်းမျဉ်းများကို စိစစ်ခြင်း၊ လမ်းညွှန်ခြင်းနှင့် မိတ်သဟာယဖွဲ့ခြင်းတို့ကိုလည်း ပြုလုပ်ရန် လိုအပ်သည်။ အထက်က စည်းမျဉ်းများအပေါ် မိတ်သဟာယဖွဲ့ခြင်း ပြီးစီးပြီးနောက် လူအချို့သည် အမှုအရာများကို မည်သို့လုပ်ဆောင်ရမည်ကို မသိကြသေးဘဲ ဆိုးရွားစွာ လုပ်ဆောင်ကြပြီး အချို့သည် မကောင်းမှုများပြုလုပ်လျက် သောင်းကျန်းပင် သောင်းကျန်းကြသည်။ မည်သည့်အလုပ်ကို ၎င်းတို့ လုပ်ဆောင်နေသည်ဖြစ်စေ ၎င်းတို့သည် အထက်နှင့် မည်သည့်အခါမျှ မရှာဖွေကြ။ မည်သည့်ပြဿနာကိုမျှ အထက်ကို လုံးဝမတိုင်ကြားကြဘဲ ယင်းအစား ၎င်းတို့သည် နောက်ကွယ်၌ မသမာမှုများ ပြုလုပ်ကြလေသည်။ ဤသည်မှာ အဘယ်ပြဿနာဖြစ်သနည်း။ ဤလူတို့၏ သဘာဝသည် အဘယ်နည်း။ ၎င်းတို့သည် သမ္မာတရားကို ချစ်မြတ်နိုးကြသလော။ ၎င်းတို့သည် ပျိုးထောင်ပေးခြင်းခံထိုက်သလော။ ၎င်းတို့သည် ခေါင်းဆောင်များနှင့် အမှုဆောင်များ ဖြစ်ရန် ထိုက်တန်နေဆဲလော။ ပထမဦးစွာ ၎င်းတို့သည် တစ်စုံတစ်ခုကို မလုပ်ဆောင်မီ မရှာဖွေကြပေ။ ဒုတိယအနေဖြင့် ထိုအရာကို လုပ်ဆောင်နေစဉ် မည်သည့်အစီရင်ခံစာကိုမျှ ၎င်းတို့ မပြုလုပ်ကြ။ ပြီးလျှင် တတိယအနေဖြင့် ထိုအရာကို လုပ်ဆောင်ပြီးနောက် မည်သည့်တုံ့ပြန်ချက်ကိုမျှ မပေးကြပေ။ ၎င်းတို့သည် အလွန် သိက္ခာမဲ့စွာ ပြုမူကြပြီး ဖြုတ်ချခြင်းခံရရန်ကို မလိုမလား ဖြစ်နေကြသေးသည့်အပြင် ဖြုတ်ချခြင်းခံရပြီးနောက်တွင်လည်း အလျှော့မပေးကြပေ။ ဤလူတို့သည် ကယ်တင်၍မရနိုင်တော့သည် မဟုတ်လော။ ငါ့ကို ပြောလော့၊ ကူညီ၍မရနိုင်တော့သော လူအများစုသည် လုံးဝ အရှက်ကင်းမဲ့ပြီး အသိခေါက်ခက်အဝင်နက်ကြသည် မဟုတ်လော။ ၎င်းတို့သည် မည်သည့်အရာကိုမျှ ကောင်းစွာ မလုပ်ဆောင်ကြဘဲ ပျင်းရိပြီး သက်သောင့်သက်သာရှိမှုကို အကြိုက်တွေ့ကြသည်၊ မည်သည့်အလုပ်ကိုမဆို လုပ်ဆောင်သည့်အခါ အမိန့်များထုတ်ပြန်ရန် မိမိတို့၏ ပါးစပ်ကိုသာ လှုပ်ရှားကြပြီး ပြောဆိုပြီးသည်နှင့်တစ်ပြိုင်နက် အခြားမည်သည့်အရာကိုမျှ ၎င်းတို့ မလုပ်ဆောင်ကြတော့ပေ။ ၎င်းတို့သည် အလုပ်ကို မည်သည့်အခါမျှ မကြီးကြပ်၊ မစစ်ဆေး၊ သို့မဟုတ် နောက်ဆက်တွဲအလုပ် မလုပ်ဆောင်ကြဘဲ ဤအရာများကို လုပ်ဆောင်သောသူ တစ်ဦးတလေအပေါ် မနှစ်မြို့မှုနှင့် မကျေနပ်မှုတို့အား ခံစားကြရပြီး ထိုသူကို ဒုက္ခခံစားရစေလိုကြသည်။ ဤသူတို့သည် အန္တိခရစ်စစ်စစ်များဖြစ်သည် မဟုတ်လော။ ဤသည်မှာ အန္တိခရစ်တို့၏ သိက္ခာမဲ့ခြင်း ဖြစ်သည်။ ၎င်းတို့သည် မိမိတို့၏ ပကတိအခြေအနေကို မသိကြ၊ အလွန် သိက္ခာမဲ့စွာ ပြုမူကြပြီး ကောင်းချီးခံစားလိုကြသေးသည်။ ဘုရားအိမ်တော်နှင့်လည်းကောင်း၊ အထက်နှင့်လည်းကောင်း သာလွန်မှုအတွက် ယှဉ်ပြိုင်လိုကြသေးပြီး ၎င်းတို့ အငြင်းပွားလိုကြဆဲဖြစ်သည်။ ဤသို့ပြုလုပ်ခြင်းဖြင့် ၎င်းတို့သည် သေခြင်းကို ဖိတ်ခေါ်နေခြင်း မဟုတ်လော။ ဤကဲ့သို့သော အမှိုက်စများသည် ဖြုတ်ချခြင်းခံရသည့်အခါ အလွန် မခံမရပ်နိုင်ဖြစ်ပြီး ဆိုဆုံးမရခက်ကြသည်။ ၎င်းတို့သည် အမှန်ပင် အရှက်ကင်းမဲ့ပြီး ဆင်ခြင်တုံတရား တစ်စက်မျှပင် မရှိကြချေ။ မိမိတို့၏ တာဝန်ကို ထမ်းဆောင်သည့်အခါ ၎င်းတို့သည် မကောင်းမှုများပြုလုပ်လျက် သောင်းကျန်းကြပြီး အသင်းတော်အလုပ်ကို နှောင့်ယှက်၍ အဖျက်အမှောင့်လုပ်ကာ ၎င်းတို့ ဖြုတ်ချခြင်းခံရသည့်အခါ ကိုယ့်အမှားကိုယ် ဝန်ခံရန် ငြင်းပယ်ရုံသာမက အခြားသူတို့၏ ပခုံးပေါ်သို့လည်း တာဝန်ကို တွန်းပို့ပြီး “ဤအရာကို သူတို့ လုပ်ဆောင်ခဲ့ခြင်းဖြစ်ပြီး အခြားအရာကို လုပ်ဆောင်ခြင်းအတွက် ကျွန်ုပ်သည် တစ်ဦးတည်းသော တာဝန်ရှိသူ မဟုတ်ပါ။ လူတိုင်းက ထိုကိစ္စကို အတူတကွ ဆွေးနွေးခဲ့ကြပြီး ဦးဆောင်သူက ကျွန်ုပ် မဟုတ်ခဲ့ပါ”ဟု ဆိုလျက် ၎င်းတို့အစား အပြစ်ကျခံရန် အခြားတစ်စုံတစ်ဦးကို ရှာဖွေကြသည်။ ၎င်းတို့သည် တာဝန်ယူခြင်းအားဖြင့် ပြစ်တင်ရှုတ်ချခြင်းနှင့် ဖယ်ရှားရှင်းလင်းခြင်း ခံရမည်ဖြစ်ပြီး ကောင်းချီးခံစားရရန် မျှော်လင့်ချက်အားလုံးကို လုံးဝ ဆုံးရှုံးသွားမည်ဖြစ်သည့်အလား တာဝန်လုံးဝ မယူကြပေ။ ထို့ကြောင့် ၎င်းတို့သည် မိမိတို့၏ အမှားများကို ဝန်ခံပြီး မိမိတို့က တိုက်ရိုက်တာဝန်ရှိကြောင်း ဝန်ခံခြင်းထက် သေခြင်းကိုပင် သာ၍ နှစ်သက်ကြပြီး ယင်းအစား တာဝန်ကို အခြားသူတို့၏ ပခုံးပေါ်သို့ မရမက တွန်းပို့ကြသည်။ ၎င်းတို့၏ စိတ်နေစိတ်ထားကို အကဲဖြတ်ရလျှင် ၎င်းတို့သည် ဘုရားသခင်ကို အဆုံးတိုင်အောင် တိုက်ခိုက်ကြလိမ့်မည်တည်း။ ဤလူတို့သည် သမ္မာတရားကို လက်ခံသောသူများဖြစ်သလော။ ဤလူတို့သည် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို လက်ခံသောသူများ ဖြစ်သလော။ ဘုရားအိမ်တော်ကို ဤနည်းဖြင့် တိုက်ခိုက်နိုင်ခြင်းက ၎င်းတို့၏ စိတ်သဘောထားနှင့်ပတ်သက်၍ တစ်စုံတစ်ရာက ဆိုးရွားစွာ မှားယွင်းနေသည်ကို ပြသသည်။ ၎င်းတို့၏ အမှားများကို ချဉ်းကပ်ပုံနှင့် ပတ်သက်လာသည့်အခါ ပထမဦးစွာ ၎င်းတို့သည် သမ္မာတရားကို မရှာဖွေကြ။ ပြီးလျှင် ဒုတိယအနေဖြင့် ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း မရှိကြ။ ၎င်းတို့က တာဝန်လွှဲချကြပြီး ဘုရားအိမ်တော်က ၎င်းတို့ကို ပုံစံတစ်ခုခုဖြင့် သတ်မှတ်၍ ၎င်းတို့၏ တာဝန်မှ ဖြုတ်ချသည့်အခါ ၎င်းတို့သည် ဘုရားအိမ်တော်ကို တိုက်ခိုက်ကြပြီး သွားလေရာရာ၌ မိမိတို့၏ မကျေမနပ်ပြောခြင်းများနှင့် အပျက်သဘောဆောင်ခြင်းကို ဖြန့်ဝေကြကာ ဘုရားသခင်၏ ရွေးချယ်ထားသောလူများ၏ သနားကြင်နာမှုကို ရရှိရန် ကြိုးစားကြသည်။ ၎င်းတို့သည် ဘုရားသခင်ကို ယုံကြည်သည့်တိုင် သူ့ကို ဆန့်ကျင်ရဲကြသည်၊ ၎င်းတို့သည် သေခြင်းကို ဖိတ်ခေါ်နေခြင်း မဟုတ်လော။ ဤလူတို့သည် အမှန်ပင် အသိခေါက်ခက် အဝင်နက်ကြသည်။ သို့ဆိုလျှင် ၎င်းတို့အနေဖြင့် မိမိတို့၏ တာဝန်မှ ဖြုတ်ချခြင်းခံရပြီး မိမိတို့၏ အဆင့်အတန်းကို ဆုံးရှုံးခဲ့လျှင်ကော အဘယ်သို့နည်း။ ၎င်းတို့ နှင်ထုတ်ခြင်း မခံရသေးသကဲ့သို့ ၎င်းတို့၏ အသက်ရှင်ပိုင်ခွင့်လည်း ဖယ်ရှားခြင်း မခံရသေးပေ။ ၎င်းတို့ နောင်တရနိုင်သည်၊ အသစ်တစ်ဖန် စတင်နိုင်ပြီး ၎င်းတို့ ကျရှုံးကာ လဲကျခဲ့သည့် မည်သည့်နေရာ၌မဆို ပြန်ထ၍ရနိုင်ကြသည်။ အန္တိခရစ်တို့သည် ထိုသို့သော ရိုးရှင်းသည့်အရာကိုပင် လက်မခံနိုင်ကြပေ။ ဤလူတို့သည် အမှန်ပင် ကယ်တင်၍ မရနိုင်တော့ပေ။ အချို့သော အန္တိခရစ်တို့သည် ဖြုတ်ချခြင်းခံရသည့်အခါ အပြင်ပန်းတွင် အင်တင်တင်ဖြင့် နာခံကြပြီး အလွန်အမင်း စိတ်မချမ်းမမြေ့မဖြစ်ကြ သို့မဟုတ် မည်သည့်ဆန့်ကျင်မှုကိုမျှ မပြသကြသည်မှာ အမှန်ဖြစ်၏၊ သို့သော် ဤသည်မှာ ၎င်းတို့က သမ္မာတရားကို လက်ခံပြီး ဘုရားသခင်ကို ကျိုးနွံနာခံနေသည်ဟု ဆိုလိုသလော။ မဆိုလိုပေ။ အန္တိခရစ်တစ်ယောက်တွင် အန္တိခရစ်တစ်ယောက်၏ စိတ်သဘောထားနှင့် အနှစ်သာရရှိပြီး ဤသည်မှာ သာမန်လူတစ်ယောက်နှင့် ၎င်းတို့ ကွာခြားသည့်အရာဖြစ်သည်။ ၎င်းတို့က ဖြုတ်ချခံရပြီးသောအခါတွင် အပြင်ပန်း၌ မည်သည့်အရာကိုမျှ မပြောသော်လည်း ၎င်းတို့၏ စိတ်နှလုံးတွင် ဆက်လက်၍ အာခံကြသည်။ ၎င်းတို့အမှားများကို ဝန်မခံကြပေ။ အချိန်မည်မျှ ကုန်လွန်သွားသည်ဖြစ်စေ ၎င်းတို့သည် ကိုယ့်ကိုယ်ကိုယ် အမှန်တကယ် သိမြင်နိုင်စွမ်း မည်သည့်အခါမျှ ရှိကြမည်မဟုတ်ပေ။ ဤသည်ကို သက်သေပြပြီးဖြစ်သည်မှာ ကြာပြီဖြစ်သည်။ အန္တိခရစ်နှင့် သက်ဆိုင်သော လုံးဝ မပြောင်းလဲသည့် အခြားအရာတစ်ခုလည်းရှိသည်။ ၎င်းတို့သည် အမှုအရာများကို မည်သည့်နေရာတွင် လုပ်ဆောင်နေသည်ဖြစ်စေ ၎င်းတို့က ကွဲပြားချင်ကြသည်။ သူတစ်ပါးတို့၏ လေးစားကြည်ညိုမှုကို ခံလိုသည်။ ၎င်းတို့သည် အသင်းတော်ခေါင်းဆောင်၊ သို့မဟုတ် အသင်းခေါင်းဆောင်အဖြစ် တရားဝင်ရာထူး၊ ဂုဏ်ပုဒ်မရှိလျှင်ပင် ၎င်းတို့၏ အဆင့်အတန်းနှင့် တန်ဖိုးအရ သူတစ်ပါးတို့ထက် သာလိုဆဲဖြစ်သည်။ ၎င်းတို့သည် အလုပ်လုပ်နိုင်သည်ဖြစ်စေ၊ မလုပ်နိုင်သည်ဖြစ်စေ၊ မည်သည့် လူ့သဘာဝမျိုး၊ သို့မဟုတ် ဘဝအတွေ့အကြုံမျိုး ရှိသည်ဖြစ်စေ လူတို့၏ လေးစားမှုကို ရရှိရန်အလို့ငှာ မိမိတို့ကိုယ်ကို ကြွားလုံးထုတ်ရန်၊ လူတို့၏ မျက်နှာသာကို ရရှိရန်၊ လူတို့၏ စိတ်နှလုံးကို သိမ်းသွင်းရန်နှင့် လူတို့အား သွေးဆောင်ပြီး အထင်အမြင်မှားစေရန် နည်းလမ်းမျိုးစုံကို ကြံဆကာ အခွင့်အရေးများရှာရန် အစွမ်းကုန် ကြိုးစားကြလိမ့်မည်။ အန္တိခရစ်တို့သည် လူတို့အား ၎င်းတို့နှင့်ပတ်သက်ပြီး မည်သည့်အရာကို လေးစားစေလိုသနည်း။ ၎င်းတို့ ဖြုတ်ချခံရလျှင်ပင် “ဆင်ပိန်လျှင် ကျွဲလောက်တော့ ရှိပေမည်”ဟူ၍လည်းကောင်း၊ ကြက်ကလေးများအပေါ်တွင် ပျံဝဲနေသည့် သိမ်းငှက်တစ်ကောင်ကဲ့သို့ ၎င်းတို့ ဆက်ရှိကြသည်ဟူ၍လည်းကောင်း ၎င်းတို့က ထင်မှတ်ကြသည်။ ဤသည်မှာ အန္တိခရစ်များ၏ မာနထောင်လွှားမှုနှင့် မိမိကိုယ်ကို မှန်သည်ဟု မှတ်ယူခြင်း ဖြစ်သည်မဟုတ်လော။ ၎င်းတို့၌ မည်သည့်အရာက ထူးခြားနေသနည်း။ ၎င်းတို့သည် မိမိတို့ကိုယ်ကို အဆင့်အတန်းမရှိခြင်း၊ သာမန်ယုံကြည်သူနှင့် သာမန်လူတစ်ဦးတစ်ယောက်ဖြစ်ခြင်း၊ အသိတရားရှိရှိနှင့် လက်တွေ့ကျသော စိတ်ဓာတ်ဖြင့် မိမိတို့၏တာဝန်ကို အမှန်တကယ် ကောင်းစွာ ထမ်းဆောင်ခြင်း၊ မိမိတို့၏နေရာတွင်နေခြင်း သို့မဟုတ် ၎င်းတို့ထံ ကျရောက်သည့် အလုပ်တွင် အလုပ်ကို ကောင်းစွာ လုပ်ဆောင်ခြင်း၊ မိမိတို့၏ သစ္စာစောင့်သိမှုကို ပြခြင်းနှင့် အကောင်းဆုံး လုပ်ဆောင်ခြင်းတို့အား လက်မခံနိုင်ကြပေ။ ဤအရာတို့သည် ၎င်းတို့ကို နည်းနည်းမျှ စိတ်မကျေနပ်စေနိုင်ပေ။ ၎င်းတို့ထိုသို့သော လူစားမျိုး မဖြစ်လိုကြပေ၊ သို့မဟုတ် ထိုသို့သော အရာမျိုးများကို မလုပ်ဆောင်လိုကြပေ။ ၎င်းတို့၏ “ကြီးကျယ်ခမ်းနားသည့် ရည်သန်မျှော်မှန်းချက်” မှာ အဘယ်နည်း။ ယင်းမှာ လေးစားကြည်ညိုခံရခြင်း၊ အထင်ကြီးခံရခြင်း၊ အာဏာကိုင်စွဲခြင်းတို့ဖြစ်သည်။ ထို့ကြောင့် အန္တိခရစ်တစ်ဦးသည် အမည်နာမအားဖြင့် သီးသန့်ရာထူးမရှိလျှင်ပင် လူတို့က ၎င်းတို့အား သတိမပြုမိမည်ကိုသော်လည်းကောင်း၊ မည်သူကမျှ ၎င်းတို့ကို အာရုံမစိုက်ကြမည်ကိုသော်လည်းကောင်း စိုးရွံ့လျက် မိမိကိုယ်ကို ပြသဖို့အတွက် ၎င်းတို့တတ်နိုင်သည့် အရာရာတိုင်းကို လုပ်ဆောင်လျက် ကိုယ့်အတွက် ကြိုးပမ်းလိမ့်မည်၊ မိမိကိုယ်တိုင်အတွက် ထုတ်ဖော်ပြောဆိုပြီး ကျိုးကြောင်းမှန်ကန်ကြောင်းပြလိမ့်မည်။ ၎င်းတို့သည် ပို၍ လူသိများရန်အတွက်၊ ၎င်းတို့၏ ဂုဏ်သိက္ခာကို မြှင့်တင်ရန်အတွက်၊ ၎င်းတို့၏ ဆုကျေးဇူးများ၊ အားသာချက်များကို လူတို့အား ပို၍ မြင်စေရန်အတွက်၊ ပြီးလျှင် ၎င်းတို့သည် သူတစ်ပါးတို့ထက် သာလွန်သည်ကို ပြသရန်အတွက် အခွင့်အလမ်းတိုင်းကို အမိအရဖမ်းလိမ့်မည်။ ဤအရာများကို လုပ်ဆောင်နေစဉ်တွင် အန္တိခရစ်တစ်ယောက်သည် မိမိတို့ကိုယ်ကို ကြွားလုံးထုတ်ပြီး ချီးကျူးရန်အတွက်၊ ၎င်းတို့သည် ခေါင်းဆောင်တစ်ယောက် မဟုတ်လျှင်ပင်၊ အဆင့်အတန်းမရှိလျှင်ပင် ၎င်းတို့သည် သာမန်လူတို့ထက် သာလွန်ဆဲဖြစ်သည်ဟု လူတိုင်းက ထင်မြင်စေရန်အတွက် မည်သည့်အဖိုးအခကိုမဆို ပေးဆပ်ရန် လိုလားသည်။ ထိုအခါ အန္တိခရစ်တစ်ယောက်သည် ၎င်း၏ ပန်းတိုင်ကို စွမ်းဆောင်ရရှိပြီးဖြစ်လိမ့်မည်။ ၎င်းတို့သည် ပုံမှန်လူတစ်ယောက်၊ သာမန်လူတစ်ယောက်ဖြစ်ရန် မလိုလားပေ။ ၎င်းတို့သည် အာဏာနှင့် ဂုဏ်သိက္ခာကို လိုချင်ပြီး အခြားသူများထက် ခေါင်းတစ်လုံးသာချင်ကြသည်။ လူအချို့က “ဤသည်မှာ မတွေးဝံ့စရာပင်။ အဆင့်အတန်း၊ ဂုဏ်သိက္ခာနှင့် အာဏာရှိခြင်းသည် အဘယ်အသုံးဝင်မှု ရှိသနည်း” ဟု ဆိုကြသည်။ ဆင်ခြင်တုံတရားရှိသော တစ်စုံတစ်ဦးအတွက် အာဏာနှင့် အဆင့်အတန်းသည် အသုံးမဝင်သကဲ့သို့ ၎င်းတို့ လိုက်စားသင့်သော အရာများ မဟုတ်ပေ။ သို့သော် ရည်မှန်းချက်ဖြင့် တောက်လောင်နေသော အန္တိခရစ်တို့အတွက်မူ အဆင့်အတန်း၊ အာဏာနှင့် ဂုဏ်သိက္ခာသည် အလွန်အရေးကြီးသည်။ မည်သူမျှ ၎င်းတို့၏ ရှုထောင့်အမြင်ကို မပြောင်းလဲနိုင်သကဲ့သို့ မည်သူမျှ ၎င်းတို့ အသက်ရှင်သည့် နည်းလမ်းနှင့် ၎င်းတို့၏ ဖြစ်တည်မှု ရည်မှန်းချက်များကို မပြောင်းလဲနိုင်ပေ။ ဤသည်မှာ အန္တိခရစ်တို့၏ သဘာဝအနှစ်သာရ ဖြစ်သည်။ ထို့ကြောင့် မိမိ၌ အဆင့်အတန်းရှိသည့်အခါ မိမိ၏ တာဝန်ကို တက်ကြွစွာ ထမ်းဆောင်ပြီး မိမိတို့၏ အဆင့်အတန်းကို ကာကွယ်သည့်အပြင် အဆင့်အတန်း ကင်းမဲ့သည့်အခါ မိမိ၏ ကိုယ်ပိုင်ဂုဏ်သတင်းကို ကာကွယ်ရန် မိမိတို့ လုပ်ဆောင်နိုင်သမျှ အရာအားလုံးကို လုပ်ဆောင်လိုသေးသည့် တစ်စုံတစ်ဦးကို သင် မြင်တွေ့ပါက ဤလူစားမျိုးသည် ကယ်တင်၍ မရနိုင်တော့သကဲ့သို့ အန္တိခရစ်စစ်စစ်တစ်ဦး ဖြစ်သည်။

အန္တိခရစ်တစ်ဦးသည် ဖြုတ်ချခြင်းမခံရမီနှင့် ခံရပြီးနောက်တွင် ကြိုးပမ်းမှုများ တသီတတန်းပြုလုပ်သော်လည်း ၎င်းတို့လိုချင်သော အဆင့်အတန်းအပြင် အာဏာနှင့် ဂုဏ်သိက္ခာကို မရရှိနိုင်သေးသည့်အခါ ၎င်းတို့သည် အဆင့်အတန်းနှင့် ကောင်းချီးမင်္ဂလာများအတွက် မိမိတို့၏ လိုအင်ဆန္ဒကို လက်လွှတ်မည်မဟုတ်ပေ။ ၎င်းတို့သည် ဤအရာများကို ဘေးဖယ်ထားပြီး သမ္မာတရားကို လိုက်စားရန် မိမိတို့ကိုယ်ကို ပြောင်းလဲမည်မဟုတ်၊ သို့မဟုတ် လက်တွေ့ကျပြီး အမူအကျင့်ကောင်းသောပုံစံဖြင့် မိမိတို့၏ တာဝန်ကို ကောင်းစွာ ထမ်းဆောင်မည်မဟုတ်ပေ။ ၎င်းတို့ အမှားပြုမိသည့်အရာ မည်သည့်အရာမဆိုအတွက် အမှန်တကယ် လုံးဝ နောင်တရမည်မဟုတ်ဘဲ ယင်းအစား “အနာဂတ်တွင် အဆင့်အတန်းရဖို့ မျှော်လင့်ချက်တစ်ခုခု ရှိဦးမည်လော။ အဆင့်အတန်းမရှိဘဲ ကောင်းချီးခံစားရမည့် မျှော်လင့်ချက်တစ်ခုခု ရှိလိမ့်မည်လော။ ကောင်းချီးမင်္ဂလာတွေအတွက် ကျွန်ုပ်၏ လိုအင်ဆန္ဒက ပြည့်ဝလိမ့်မည်လော။ ဘုရားအိမ်တော်၌၊ အသင်းတော်၌ ကျွန်ုပ်သည် မည်သည့်အဆင့်ရှိသနည်း။ ရာထူးအဆင့်ဆင့်တွင် ငါသည် မည်သည့်နေရာတွင်ရှိသနည်း”ဟူသကဲ့သို့သော ထပ်ခါတလဲလဲ အကဲဖြတ်မှုများကို ပြုလုပ်ကြလိမ့်မည်။ ၎င်းတို့သည် အသင်းတော်၌ ဂုဏ်သိက္ခာ ကြီးကြီးမားမား မရှိကြောင်း၊ လူအများစုက ၎င်းတို့ကို ထောက်ခံလျက်မရှုမြင်ကြောင်းနှင့် များစွာသောသူတို့က ၎င်းတို့ကို အပျက်သဘောဆောင်သော သင်ကြားခြင်းဆိုင်ရာ ဥပမာအဖြစ်ပင် အသုံးပြုကြောင်း ကောက်ချက်ချသည့်အခါ ၎င်းတို့သည် အသင်းတော်အတွင်းရှိ မိမိတို့၏ ဂုဏ်သိက္ခာက လုံးဝ ပျက်စီးသွားပြီဖြစ်ကြောင်း၊ ၎င်းတို့၌ လူအများစု၏ ထောက်ခံမှုမရှိကြောင်းနှင့် လူအများစု၏ အသိအမှတ်ပြုခြင်းကို နောက်တစ်ကြိမ် ရရှိရန် ဖြစ်နိုင်ဖွယ်မရှိတော့ကြောင်း၊ ပြီးလျှင် ၎င်းတို့၏ ကောင်းချီးခံစားရရန် မျှော်လင့်ချက်သည် အမှန်တကယ်တွင် မရှိသလောက်ပင်ဖြစ်ကြောင်း ၎င်းတို့ ခံစားကြရသည်။ ဤအရာအားလုံးကို ၎င်းတို့ မြင်တွေ့သည့်အခါ၊ ၎င်းတို့၏ အကဲဖြတ်မှု၌ ဤကောက်ချက်များကို ရရှိသည့်အခါ ၎င်းတို့၏ အတွေးအခေါ်နှင့် သဘောထားသည် မိမိတို့၏ ကိုယ်ပိုင်ရည်ရွယ်ချက်များနှင့် လိုအင်ဆန္ဒများကို ဘေးဖယ်ထားပြီး ဘုရားသခင်ထံ အမှန်တကယ် နောင်တရရန်၊ သို့မဟုတ် ဘုရားသခင်အတွက် အလုပ်လုပ်ဖို့ မိမိတို့ကိုယ်ကို အပြည့်အဝ ဆက်ကပ်ရန်နှင့် မိမိတို့၏ တာဝန်ကို သစ္စာစောင့်သိစွာ ထမ်းဆောင်ရန် မဟုတ်သေးပေ။ ဤသည်မှာ ၎င်းတို့၏ စိတ်ထဲ၌ ရှိသောအရာ မဟုတ်ပေ။ သို့ဆိုလျှင် အဘယ်အရာ ဖြစ်သနည်း။ “ငါသည် ဘုရားအိမ်တော်၊ အသင်းတော်၌ ငါ၏ ရည်သန်မျှော်မှန်းချက်များကို စွမ်းဆောင်ရရှိမည်မဟုတ်သည့်အတွက် သို့မဟုတ် အဆင့်အတန်းတစ်ခုတလေ ရှိမည်မဟုတ်သည့်အတွက် ဤတစ်ဖက်ပိတ်လမ်းကြောင်းကို ငါ အဘယ်ကြောင့် ဆက်လျှောက်ရမည်နည်း။ လူတို့သည် နေရာပြောင်းခြင်းမှ အကျိုးကျေးဇူး ခံစားနိုင်ကြသည်။ အခြားတစ်နေရာကို ငါ သွားလျှင် ငါ့အတွက် အမှန်တကယ် အခြေအနေကောင်းလာနိုင်သည်။ ငါ့ စိတ်နှလုံးကို ကြေကွဲစေသော ဤနေရာမှ ငါ အဘယ်ကြောင့် မထွက်သွားရမည်နည်း။ ငါ၏ ရည်သန်မျှော်မှန်းချက်များကို မဖြည့်ဆည်းနိုင်သည့် နေရာ၊ ငါ၏ ရည်သန်မျှော်မှန်းချက်များကို စွမ်းဆောင်ရရှိရန် ခက်ခဲသော ဤနေရာကို အဘယ်ကြောင့် နောက်ချန်မထားရစ်ရမည်နည်း”ဟူ၍ ဖြစ်သည်။ အန္တိခရစ်တစ်ဦးသည် ဤအရာများကို စဉ်းစားသည့်အခါ အသင်းတော်မှ ၎င်းတို့ ထွက်ခွာတော့မည်ဟု ဆိုလိုသည် မဟုတ်လော။ ထိုသို့သော လူတစ်ဦးကို သင်တို့ ထွက်သွားစေလိုသလော၊ သို့မဟုတ် နေစေလိုသလော။ ၎င်းတို့ကို နေရန် ဖျောင်းဖျသင့်သလော။ (မဖျောင်းဖျသင့်ပါ၊ လူတို့က ၎င်းတို့ကို ဖျောင်းဖျရန် ကြိုးစားလျှင်ပင် ၎င်းတို့ နေမည်မဟုတ်ပါ။) မည်သူကမျှ ၎င်းတို့ကို နေအောင် မပြုလုပ်နိုင်ပေ။ ဤသည်မှာ အမှန်ပင်ဖြစ်သည်။ ဤအရာ၏ အကြောင်းတရားကား အဘယ်နည်း။ အားလုံးအနှစ်ချုပ်လိုက်သည့်အခါတွင် အန္တိခရစ်တို့သည် သမ္မာတရားကို မချစ်မြတ်နိုးကြပေ။ သို့ဖြစ်၍ ဘုရားအိမ်တော်၌ နေထိုင်ခြင်းသည် ၎င်းတို့ကို နာကျင်မှုကိုသာ ဖြစ်စေလိမ့်မည်။ ယင်းမှာ ပြည့်တန်ဆာတစ်ဦး၊ အကျင့်တရားမဲ့သော အမျိုးသမီးတစ်ဦးကို သူမ၏ ခင်ပွန်းအား ကူညီရန်နှင့် သူမ၏ ကလေးများကို ပညာသင်ကြားပေးရန်၊ အကျင့်သီလကောင်းသော အမျိုးသမီးတစ်ဦး၊ ဇနီးကောင်းတစ်ဦးနှင့် ကြင်နာသော မိခင်တစ်ဦး ဖြစ်လာစေရန် ကြိုးစားခြင်းနှင့် တူပေလိမ့်မည်။ သူမသည် ထိုအရာများကို လုပ်ဆောင်နိုင်မည်လော။ (မလုပ်ဆောင်နိုင်ပါ။) ယင်းမှာ လူတစ်ဦး၏ သဘာဝနှင့်သက်ဆိုင်သော မေးခွန်းတစ်ခု ဖြစ်သည်။ သို့ဖြစ်၍ သင်သည် အန္တိခရစ်တစ်ဦး နုတ်ထွက်လိုသည်ကို မြင်ပါက ၎င်းတို့က “ကျွန်ုပ်သည် အန္တိခရစ်တစ်ဦး ဖြစ်သော်လည်း ဘုရားအိမ်တော်အတွက် အလုပ်လုပ်ပေးချင်သည်။ မည်သည့် မကောင်းမှုကိုမျှ မလုပ်ရန် ကျွန်ုပ် အားသွန်ခွန်စိုက် ကြိုးစားမည်ဖြစ်ပြီး စာတန်ကို ပုန်ကန်မည်ဖြစ်သည်”ဟု ၎င်းတို့ပြောသည့် သီးခြားအခြေအနေတစ်ခု မရှိမချင်း မည်သို့ပင်ဖြစ်စေ ၎င်းတို့ကို ဖျောင်းဖျရန် မကြိုးစားနှင့်။ ဤကဲ့သို့သော အခြေအနေတွင် ၎င်းတို့ကို ယင်ကောင်တစ်ကောင်ကဲ့သို့ ရိုက်ထုတ်ပစ်ရန် လိုအပ်သလော။ (မလိုအပ်ပါ။) ဤကဲ့သို့သော အခြေအနေတွင် ငါတို့သည် အမှုအရာများကို သူ့အလိုလို ဖြစ်ခွင့်ပေးနိုင်သည်။ သို့သော် လုပ်ထုံးလုပ်နည်းတစ်ခုကို ကျင့်သုံးရမည်။ လူများစွာတို့သည် ထိုအန္တိခရစ်ကို ကြီးကြပ်ပြီး စောင့်ကြည့်ရမည်။ ပြီးလျှင် ၎င်းတို့ မကောင်းမှုကျူးလွန်လိုခြင်းကဲ့သို့သော ပြဿနာ၏ ပထမဆုံး အရိပ်အယောင်တွေ့ရသည်နှင့် ၎င်းတို့ကို လျင်မြန်စွာ ရှင်းလင်းဖယ်ရှားပစ်ရမည်။ အကယ်၍ ၎င်းတို့သည် အခြားသူများ၏ ကြီးကြပ်ခြင်းနှင့် စောင့်ကြည့်ခြင်းကို မခံနိုင်ဘဲ ၎င်းတို့ မတရားဆက်ဆံခံရသည်ဟု ခံစားရပြီး အလုပ်လုပ်ပေးလိုစိတ်မရှိပါက ဤကဲ့သို့သော လူတစ်ဦးကို မည်သို့ ဆက်ဆံသင့်သနည်း။ သင်သည် ၎င်းတို့ကို ၎င်းတို့၏ လမ်းခရီး၌ ကူညီသင့်ပြီး “သင်သည် ပါရမီရှိပြီး ဘာသာတရားမရှိသော လောကထဲ သွားသင့်သည်။ ပြီးလျှင် သင်၏ ကြီးကျယ်ခမ်းနားသော အစီအစဉ်များကို အကောင်အထည်ဖော်သင့်သည်။ သင်သည် ဤကန်အတွက် အလွန်ကြီးမားသော ငါးတစ်ကောင်ဖြစ်သည်။ အသင်းတော်က သင်နှင့် မသင့်တော်ပါ။ သင့်အတောင်များကို ဤနေရာတွင် သင် မဖြန့်ကျက်နိုင်ပါ။ ဤအလုပ်သည် သင်၏ ပါရမီများနှင့် မတန်ပါ။ လောကသို့ သင် ပြန်သွားလျှင် သင် ရာထူးတိုးကောင်းတိုးနိုင်သည်၊ ငွေအမြောက်အမြား ရနိုင်ပြီး ချမ်းသာလာနိုင်သည်။ ကျော်ကြားသူတစ်ဦး ဖြစ်ကောင်းဖြစ်လာနိုင်သည်”ဟု ဆိုသင့်သည်။ ထွက်ခွာသွားရန် ၎င်းတို့ကို အမြန် အားပေးလော့။ အကယ်၍ ၎င်းတို့သည် ဥစ္စာဓနနှင့် အဆင့်အတန်းကို လိုက်စားပြီး အဆင့်အတန်း၏ အကျိုးခံစားမှုများကို တောင့်တပါက ၎င်းတို့ကို အလုပ်လုပ်ပြီး ငွေရှာရန် လောကသို့ ပြန်သွားခွင့်ပြုလော့။ ထို့နောက်တွင် အရာရှိတစ်ဦး ဖြစ်လာပြီး ၎င်းတို့၏ ဇာတိပကတိဘဝကို မွေ့လျော်ခံစားစေလော့။ အချို့က ၎င်းတို့ကို ဤနည်းဖြင့် ဆက်ဆံခြင်းသည် ချစ်ခင်သော စိတ်နှလုံးမရှိဘဲ ဆက်ဆံခြင်း ဟုတ်မဟုတ်ကို မေးကောင်းမေးနိုင်သည်။ အမှန်တွင် သင်သည် ၎င်းတို့အား ထိုသို့သော အမှုအရာများကို မပြောဆိုလျှင်ပင်၊ အန္တိခရစ်တို့သည် ၎င်းတို့၏ စိတ်နှလုံးထဲ၌ “ဟွန်း၊ တစ်နေ့ ရာထူးတိုးပြီး နောက်တစ်နေ့ ဖြုတ်ချခံရသည်။ ငါ့ကို အဆင့်အတန်း ပေးထားသည့်တိုင် စောင့်ကြည့်ကာ ကြီးကြပ်ပြီး ပြုပြင်ခြင်းကို ခံရသည်။ ဤသည်မှာ နာကျင်စရာကောင်းလှပါတကား။ ဤအဆင့်အတန်းမျိုးက ငါ့အတွက် ရှာရမခက်ပါ၊ ငါသာ ဘုရားကို မယုံကြည်ခဲ့လျှင် ယခုချိန်တွင် လောက၌ ချမ်းသာပြီး လူမှုအသိုင်းအဝိုင်းတွင် အမြင့်ကို တက်လှမ်းနေလောက်ပြီဖြစ်သည်။ အနည်းဆုံးအနေဖြင့် မြို့အဆင့် ကေဒါတစ်ယောက်တော့ ဖြစ်နေလောက်ပေပြီ။ ငါသည် အရာရှိဖြစ်ဖို့ မွေးဖွားလာခြင်း ဖြစ်သည်။ လောကတွင် မည်သည့်အရာကို လုပ်ဆောင်သည်ဖြစ်စေ ငါ ထင်ပေါ်သည်။ အရာရာတိုင်းကို ငါ ကောင်းစွာ လုပ်ဆောင်သည်။ မည်သည့်လုပ်ငန်းတွင်မဆို ငါ အောင်မြင်နိုင်ပြီး ငါက ကြံရည်ဖန်ရည်ရှိသူတစ်ယောက် ဖြစ်သည်”ဟု တွေးကြလိမ့်မည်။ သင်သည် ၎င်းတို့အား ထိုသို့သော အရာများကို မပြောဆိုလျှင်ပင် ၎င်းတို့သည် ဤကဲ့သို့သော အရာများကို ပြောဆိုကြလိမ့်မည်။ ပြီးလျှင် ထိုအကြောင်းကြောင့် သင်သည် ၎င်းတို့ ကြားလိုသော သာယာဖွယ်ကောင်းသည့် စကားအချို့ကို လျင်မြန်စွာ ပြောဆိုသင့်ပြီး ၎င်းတို့ကို အသင်းတော်မှ အမြန်ထွက်သွားရန် အားပေးသင့်သည်။ ဤအရာက လူတိုင်းကို အကျိုးပြုလိမ့်မည်။ အန္တိခရစ်တို့သည် အဆင့်အတန်း၊ အာဏာနှင့် ဂုဏ်သိက္ခာကို လိုက်စားကြသည်။ ၎င်းတို့သည် သာမန်လူများ ဖြစ်လိုစိတ်မရှိဘဲ ယင်းအစား အခြားသူများထက် အစဉ် ခေါင်းတစ်လုံး သာလိုကြသည်။ နောက်ဆုံးတွင် ၎င်းတို့သည် မိမိတို့၏ ဂုဏ်သတင်းနှင့် ရပ်တည်မှုကို ဖျက်ဆီးပြီး ဘုရားသခင်၏ ကျိန်ခြင်းကို ခံရသည်အထိ ဖြစ်သည်။ သို့ဆိုလျှင် သင်တို့သည် သာမန်လူများ ဖြစ်လိုစိတ် ရှိကြသလော။ (ရှိပါသည်။) သာမန်လူများဖြစ်ခြင်းသည် အမှန်တကယ်တွင် အဓိပ္ပာယ်ရှိသည်။ ကျော်ကြားမှုနှင့် အကျိုးအမြတ်ကို လိုက်စားမည့်အစား လက်တွေ့ဘဝတွင် ရောင့်ရဲတင်းတိမ်ကာ ငြိမ်သက်ခြင်းနှင့် ဝမ်းမြောက်ခြင်းဖြင့် အသက်ရှင်ပြီး စိတ်နှလုံး၌ တည်ငြိမ်ခြင်းသည် ဘဝ၌ မှန်ကန်သော လမ်းကြောင်း ဖြစ်သည်။ အကယ်၍ တစ်စုံတစ်ဦးသည် အစဉ် သာလွန်သူတစ်ဦးဖြစ်ရန်နှင့် အခြားသူများထက် ခေါင်းတစ်လုံး သာရန် အလိုရှိပါက ယင်းမှာ မိမိတို့ကိုယ်ကို မီးပုံပေါ်၌ ကင်ခြင်းနှင့်လည်းကောင်း၊ မိမိတို့ကိုယ်ကို အသားကြိတ်စက်ထဲသို့ ထည့်ခြင်းနှင့်လည်းကောင်း ညီမျှသည်။ ၎င်းတို့သည် ကိုယ့်ဒုက္ခကိုယ် ရှာနေကြခြင်း ဖြစ်သည်။ အဘယ်ကြောင့် ၎င်းတို့၌ ထိုသို့သော ခံစားမှုများ ရှိရသနည်း။ အခြားသူများထက် ဦးခေါင်းတစ်လုံး သာခြင်းသည် ကောင်းသောအရာ ဟုတ်သလော။ (မဟုတ်ပါ။) ယင်းမှာ ကောင်းသောအရာ မဟုတ်ပေ။ သို့တိုင် အန္တိခရစ်တို့သည် ဤလမ်းကြောင်းကို မလျှော့တမ်း ရွေးချယ်ကြသည်။ မည်သည့်အရာကို သင်တို့ လုပ်ဆောင်သည်ဖြစ်စေ၊ ဤလမ်းကြောင်းကို မလိုက်လျှောက်ကြနှင့်။

သာမန် ဖောက်ပြန်ပျက်စီးသောသူတစ်ဦးသည် ဘုရားသခင်ကို ယုံကြည်ခြင်း၌ အခြေခံအုတ်မြစ် မရှိသေးသည့်အခါ၊ ၎င်းတို့သည် ဘုရားသခင်၌ စစ်မှန်သော ယုံကြည်ခြင်း မဖြစ်ပေါ်သေးသည့်အခါ ၎င်းတို့၌ သေးငယ်သော ယုံကြည်ခြင်း သို့မဟုတ် ဝိညာဉ်ရင့်ကျက်မှု ရှိပေသည်။ ထိုသို့သော လူတစ်ဦးသည် အဆင်မပြေမှုတစ်ခုနှင့် ရင်ဆိုင်ရသည့်အခါ ၎င်းတို့သည် မိမိတို့ကိုယ်ကို ညံ့ဖျင်းသည်ဟု ထင်မြင်ကြလိမ့်မည်ဖြစ်ပြီး ဘုရားသခင်က ၎င်းတို့ကို မချစ်မြတ်နိုးဟုလည်းကောင်း၊ ကိုယ်တော်သည် ၎င်းတို့ကို ရွံရှာသည်ဟုလည်းကောင်း ထင်မြင်ကြလိမ့်မည်။ ၎င်းတို့သည် မိမိတို့ကိုယ်ကို အကြိမ်တိုင်း ရှေ့တိုးမရဖြစ်ပြီး ကျရှုံးသည်ကို မြင်သည့်အခါ၊ ဘုရားသခင်ကို ကျေနပ်စေနိုင်ခြင်းမရှိသည်ကို မြင်တွေ့ရသည့်အခါ ၎င်းတို့ စိတ်ဓာတ်ကျလိမ့်မည်။ အားနည်းခြင်းနှင့် အပျက်သဘောဆောင်မှုအချို့ကိုလည်း ၎င်းတို့ တွေ့ကြုံခံစားကြရလိမ့်မည်ဖြစ်ပြီး တစ်ခါတစ်ရံ အသင်းတော်ကို စွန့်ခွာဖို့ အတွေးအခေါ်များ ၎င်းတို့ ဖြစ်ပေါ်လာလိမ့်မည်။ သို့သော် ဤသည်မှာ အာခံခြင်းနှင့် မတူညီပေ။ ဤသည်မှာ တစ်စုံတစ်ဦးက စိတ်မချမ်းမမြေ့ဖြစ်ပြီး စိတ်ပျက်အားငယ်သည့်အခါ ရရှိသော အတွေးအခေါ်မျိုးဖြစ်ပြီး ယင်းမှာ အန္တိခရစ်တစ်ဦး၏ နုတ်ထွက်ခြင်းနှင့် လုံးဝ ကွဲပြားခြားနားသော အရာတစ်ခု ဖြစ်သည်။ အန္တိခရစ်တစ်ဦးသည် နုတ်ထွက်လိုသည့်အခါ နောင်တရခြင်းထက် သေခြင်းကိုပင် သာ၍ နှစ်သက်လိမ့်မည်။ သို့သော် သာမန် ဖောက်ပြန်ပျက်စီးသောသူတစ်ဦးသည် စိတ်ဓာတ်ကျပြီး အသင်းတော်ကို စွန့်ခွာရန် စဉ်းစားသည့်အခါ အခြားသူများ၏ အကူအညီနှင့် မိတ်သဟာယဖွဲ့ခြင်းတို့ဖြင့် ၎င်းတို့၏ ကိုယ်ပိုင် တက်ကြွသော ပူးပေါင်းဆောင်ရွက်မှု၊ ဆုတောင်းခြင်းနှင့် ရှာဖွေခြင်း၊ ဘုရားနှုတ်ကပတ်တော်များကို ဖတ်ရှုခြင်းတို့နှင့်အတူ၊ ဘုရားနှုတ်ကပတ်တော်များသည် ၎င်းတို့ကို တဖြည်းဖြည်း လွှမ်းမိုးနိုင်သည်၊ ၎င်းတို့ကို ပြောင်းလဲနိုင်ပြီး ၎င်းတို့ နေသည်ကိုဖြစ်စေ သွားသည်ကိုဖြစ်စေ ပြောင်းလဲနိုင်သည့်အပြင် ၎င်းတို့၏ ဆုံးဖြတ်ချက်နှင့် ၎င်းတို့၏ စိတ်ကိုလည်း ပြောင်းလဲနိုင်သည်။ တစ်ချိန်တည်းမှာပင် ဘုရားနှုတ်ကပတ်တော်များသည် ၎င်းတို့ကို တဖြည်းဖြည်း နောင်တ၊ အပြုသဘောဆောင်သော သဘောထားနှင့် ဇွဲနပဲရှိရန် စိတ်ပိုင်းဖြတ်ချက်တို့ကို တဖြည်းဖြည်း ဖြစ်ပေါ်ရန်လည်း ကူညီနိုင်သည်။ ထိုနှုတ်ကပတ်တော်များသည် ၎င်းတို့အား တဖြည်းဖြည်း အားကောင်းလာနိုင်စေသည်။ ဤသည်မှာ သာမန်လူတစ်ဦးအတွက် အသက်ဝင်ရောက်မှု ဖြစ်စဉ်နှင့်ဆိုင်သည့် သရုပ်သကန်တစ်ခု ဖြစ်သည်။ အခြားတစ်ဖက်တွင် အန္တိခရစ်တစ်ဦးသည် ခါးသီးသော အဆုံးထိတိုင်အောင် တိုက်ခိုက်လိမ့်မည်။ ၎င်းတို့သည် မည်သည့်အခါမျှ နောင်တရမည်မဟုတ်ဘဲ မိမိတို့ မှားယွင်းကြောင်း ဝန်ခံခြင်းထက်၊ မိမိတို့ကိုယ်ကို သိရှိအောင် လုပ်ဆောင်ခြင်းထက်၊ ကောင်းချီးမင်္ဂလာများအတွက် မိမိတို့၏ လိုအင်ဆန္ဒကို စွန့်လွှတ်ခြင်းထက် သေခြင်းကိုပင် သာ၍ နှစ်သက်ကြလိမ့်မည်။ ၎င်းတို့သည် အသက်ဝင်ရောက်မှု အနည်းငယ်မျှပင် မပိုင်ဆိုင်ကြပေ။ သို့ဖြစ်၍ အလုပ်လုပ်ပေးလိုစိတ်မရှိသော၊ သို့မဟုတ် ယင်းကို ကောင်းစွာ မလုပ်ဆောင်သော တစ်စုံတစ်ဦးအတွက် ၎င်းတို့ကို အသင်းတော်အား စွန့်ခွာရန်သာ အကြံပေးလော့။ ဤသည်မှာ အမြော်အမြင်ရှိသောဆုံးဖြတ်ချက်တစ်ခုဖြစ်ပြီး ထိုသို့သော ကိစ္စရပ်ကို ကိုင်တွယ်ရန် အမြော်အမြင်အရှိဆုံးသော နည်းလမ်း ဖြစ်သည်။ သင်သည် ၎င်းတို့ကို ထိုသို့ပြုလုပ်ရန် အကြံမပေးလျှင်ပင် ၎င်းတို့ကို နေစေရန် သင် ပြုလုပ်နိုင်လိမ့်မည်လော။ သင်သည် ၎င်းတို့၏ လိုက်စားမှုနည်းလမ်း သို့မဟုတ် ၎င်းတို့၏ ရှုထောင့်အမြင်ကို ပြောင်းလဲနိုင်ပါသလော။ ဤအရာများကို မည်သည့်အခါမျှ သင် ပြောင်းလဲနိုင်လိမ့်မည် မဟုတ်။ ဘုရားအိမ်တော်က ဆက်နေရန် တိုက်တွန်းခြင်း၊ ကူညီပေးခြင်းနှင့် ထောက်ပံ့ခြင်းခံရသော လူအချို့ ရှိသည်။ အကြောင်းမှာ ၎င်းတို့ထုတ်ဖော်ပြခဲ့သည့် ၎င်းတို့၏ အပျက်သဘောဆောင်မှု၊ အားနည်းမှုနှင့် ဖောက်ပြန်ပျက်စီးသည့် စိတ်သဘောထားများသည် သာမန် ဖောက်ပြန်ပျက်စီးသူတိုင်း၌ ဖြစ်လေ့ဖြစ်ထရှိပြီး ပုံမှန်နယ်ပယ်အတွင်း၌သာ ရှိသောကြောင့် ဖြစ်သည်။ ဘုရားနှုတ်ကပတ်တော်များကို မိတ်သဟာယဖွဲ့ခြင်းမှတစ်ဆင့်၊ အခြားသူများ၏ အကူအညီနှင့် ထောက်ပံ့မှုမှတစ်ဆင့် ၎င်းတို့သည် တဖြည်းဖြည်း အားကောင်းလာနိုင်သည်၊ ဝိညာဉ်ရင့်ကျက်မှုကို ရရှိနိုင်သည်၊ ဘုရားသခင်၌ ယုံကြည်ခြင်း ဖြစ်ပေါ်နိုင်ပြီး မိမိတို့၏ တာဝန်ကို ထမ်းဆောင်ရာ၌ ရိုးသားဖြောင့်မတ်နိုင်ကြသည်။ ဤသည်မှာ ဆက်လက်နေထိုင်ရန် ငါတို့ ကူညီပြီး တိုက်တွန်းသင့်သော လူစားမျိုး ဖြစ်သည်။ သို့ရာတွင် အလုပ်လုပ်လိုစိတ်မရှိသော သို့မဟုတ် ကောင်းစွာ အလုပ်လုပ်မပေးသော အန္တိခရစ်တို့အတွက်မူ ၎င်းတို့ကို ထွက်သွားရန် အားပေးလော့။ အကြောင်းမှာ သင်သည် ၎င်းတို့ကို ထွက်သွားရန် အကြံမပေးမီ အချိန်ကြာမြင့်စွာကတည်းက ၎င်းတို့သည် ထိုသို့ပြုလုပ်ရန် ဆန္ဒရှိပြီးဖြစ်သည်၊ သို့မဟုတ် အချိန်မရွေး ထွက်ခွာသွားလုနီးပါး အခြေအနေ၌ ၎င်းတို့ ရှိနေကြသောကြောင့် ဖြစ်သည်။ ဤအရာများသည် အန္တိခရစ်တို့က ဖြုတ်ချခြင်းခံရခြင်းနှင့် ရင်ဆိုင်ရပြီး နုတ်ထွက်လိုသည့်အခါတွင် ၎င်းတို့၌ ရှိသည့် အမျိုးမျိုးသော သရုပ်သကန်များနှင့် အတွေးများ ဖြစ်ကြသည်။

၄။ ရာထူးတိုးပေးခြင်း မခံရသောအခါ၊ အန္တိခရစ်များ၏ အပြုအမူ

သမ္မာတရားကို မလိုက်စားသော နောက်ထပ်လူစားတစ်မျိုး ရှိသေးသည်။ ဤသို့သော လူစားမျိုးသည် သမ္မာတရားကို မလိုက်စားသောကြောင့် အရေးကြီးသော တာဝန်များကို မထမ်းဆောင်ပေ၊ အကျိုးဆက်အားဖြင့် ဘုရားအိမ်တော်၌ ပြုပြင်ခြင်းကို ၎င်းတို့ တွေ့ကြုံရခဲသည်။ မိမိတို့၏ တာဝန်များမှ ဖြုတ်ချခံရခြင်းကို ၎င်းတို့ လုံးဝမတွေ့ကြုံဖူးသည့်အပြင်၊ ၎င်းတို့၏ တာဝန်ခန့်အပ်မှု ပြုပြင်ပေးခြင်းခံရသည်ကိုလည်း အလွန်ပင် တွေ့ကြုံရခဲသည်မှာ ပြောစရာမလိုပေ။ သို့ရာတွင် ဘုရားသခင်ကို နှစ်အချို့ကြာ ယုံကြည်ပြီးနောက် ၎င်းတို့ ရာထူးတိုးခြင်း မခံရသေးသောအခါ ကောင်းချီးခံစားရရန် မျှော်လင့်ချက် မည်မျှရှိသည်ကို ၎င်းတို့ မကြာခဏ အကဲဖြတ်လာကြသည်။ အထူးသဖြင့် “သမ္မာတရားကို မလိုက်စားသောသူတို့သည် ကယ်တင်ခြင်းကို မရရှိနိုင်”ဟု ဆိုသော ဘုရားနှုတ်ကပတ်တော်များကို ၎င်းတို့ တွေ့မြင်သောအခါ ကောင်းချီးခံစားရရန် မိမိတို့၏ မျှော်လင့်ချက်များ အလွန်နည်းပါးသည်ဟု ခံစားကြရပြီး နုတ်ထွက်ရန် စတင် တွေးတောကြသည်။ သမ္မာတရားကို မည်သည့်အခါမျှ မလိုက်စားသော ဤလူအချို့သည် အသိပညာနှင့် အားသာချက်အချို့ကို ပိုင်ဆိုင်ကြပြီး ၎င်းတို့ ရာထူးတိုးခြင်း မခံရသောကြောင့် မကျေမနပ်ဖြစ်ကာ စတင်၍ ညည်းညူကြသည်။ ၎င်းတို့သည် နုတ်ထွက်လိုသော်လည်း ကောင်းချီးခံစားရမည့် အခွင့်အရေးကို ဆုံးရှုံးမည်ကို ကြောက်ရွံ့ကြသည်။ သို့သော် ၎င်းတို့ နုတ်မထွက်လျှင် ရာထူးတိုးခြင်းကိုလည်း ခံရဦးမည် မဟုတ်ပေ။ ၎င်းတို့သည် ဆုတ်လည်းစူး၊ စားလည်းရူး အခြေအနေတွင် ပိတ်မိနေကြသည်။ ဤကိစ္စနှင့်ပတ်သက်၍ သင်တို့ မည်သို့ ထင်မြင်ကြသနည်း။ ဤလူတို့သည် သမ္မာတရားကို မလိုက်စားကြသော်လည်း ၎င်းတို့အထဲမှ အချို့သည် အတော်အတန် လေ့လာသင်ယူလိုစိတ်ရှိပြီး စိတ်ဓာတ်တွန်းအားရှိကြသည်။ မည်သည့်တာဝန်ကို ၎င်းတို့ ထမ်းဆောင်သည်ဖြစ်စေ ဆက်စပ်သော အတတ်ပညာဆိုင်ရာ အသိပညာကို ရယူရန် အစဉ်သဖြင့် လိုလိုလားလား ရှိကြသည်။ ဘုရားအိမ်တော်၏ ရာထူးတိုးပေးခြင်းကို ၎င်းတို့ အစဉ်သဖြင့် လိုလားကြပြီး မိမိတို့ကိုယ်ကို အသိအမှတ်ပြုခြင်းခံရအောင် လုပ်နိုင်ပြီး ထိုသို့ဖြင့် ၎င်းတို့အလိုရှိသော အဆင့်အတန်းနှင့် အမျိုးမျိုးသော အကျိုးအမြတ်များကို ရရှိနိုင်မည့် နေ့ရက်ကို တောင့်တကြသည်။ အပေါ်ယံအားဖြင့် ဤသို့သော လူစားမျိုးသည် အခြားသူများအနီး၌ ရှိသောအခါ နှုတ်ဆိတ်ကြသည်၊ သတိပြုမိခြင်းမခံရဘဲ လုံ့လဝီရိယရှိကာ တာဝန်သိတတ်သော်လည်း ၎င်းတို့၏ စိတ်နှလုံးများမှာမူ ရည်မှန်းချက်နှင့် လိုအင်ဆန္ဒတို့ဖြင့် ပြည့်နေကြပုံပေါ်လေသည်။ ၎င်းတို့၏ ဆောင်ပုဒ်မှာ အဘယ်နည်း။ အခွင့်အလမ်းသည် အသင့်ရှိသူအတွက်သာ ဖြစ်သည်ဟူ၍ ဖြစ်သည်။ အပေါ်ယံအားဖြင့် ၎င်းတို့သည် လုံးဝ သတိပြုမိခြင်းမခံရဘဲ မိမိတို့ကိုယ်ကို ထုတ်ဖော်ပြသခြင်း မပြုကြ၊ အမှုအရာများအတွက် ယှဉ်ပြိုင်ခြင်း သို့မဟုတ် လုယူခြင်း မပြုကြသော်လည်း ၎င်းတို့၏ စိတ်နှလုံးထဲ၌မူ “ကြီးကျယ်ခမ်းနားသော ရည်မှန်းချက်”တစ်ခု ရှိကြသည်။ ထိုအကြောင်းကြောင့် တစ်စုံတစ်ဦး ရာထူးတိုးခြင်းခံရပြီး အသင်းတော်၌ ခေါင်းဆောင် သို့မဟုတ် အမှုဆောင်တစ်ဦး ဖြစ်လာသည်ကို ၎င်းတို့ တွေ့မြင်သောအခါ အနည်းငယ် ပို၍ စိတ်မချမ်းမသာဖြစ်ကာ စိတ်ပျက်လက်ပျက်ဖြစ်ကြသည်။ မည်သူ ရာထူးတိုးခြင်းခံရသည်ဖြစ်စေ၊ ပျိုးထောင်ခြင်း သို့မဟုတ် အရေးပါသော အခန်းကဏ္ဍတစ်ခုခု ပေးအပ်ခြင်း ခံရသည်ဖြစ်စေ ၎င်းတို့အတွက်မူ ယင်းမှာ ထိုးနှက်ချက်တစ်ခုကဲ့သို့ အမြဲဖြစ်လာသည်။ တစ်စုံတစ်ဦးသည် ညီအစ်ကိုမောင်နှမများ၏ အလွန်လေးစားအထင်ကြီးခြင်း၊ ချီးမွမ်းခြင်းနှင့် ထောက်ခံခြင်းတို့ကို ခံရသည့်အခါ၌ပင် ၎င်းတို့သည် မိမိတို့၏ စိတ်နှလုံးထဲ၌ မနာလိုဖြစ်ကာ မပျော်မရွှင် ခံစားကြရပြီး ၎င်းတို့အထဲမှ အချို့က၊ “မည်သည့်အချိန်တွင် ငါ အထင်ကြီးလေးစားခံရပြီး စာရင်းသွင်းခံရလိမ့်မည်နည်း။ မည်သည့်အချိန်တွင် အထက်က ငါ့ကို သိလိမ့်မည်နည်း။ ငါ၏ အားသာချက်များ၊ ကောင်းကွက်များ၊ ငါ၏ ဆုကျေးဇူးများနှင့် ပါရမီများကို ခေါင်းဆောင်တစ်ဦးက မည်သည့်အချိန်တွင် မြင်လိမ့်မည်နည်း။ မည်သည့်အချိန်တွင် ငါ ရာထူးတိုးပြီး ပျိုးထောင်ပေးခြင်းခံရလိမ့်မည်နည်း”ဟု မိမိတို့ကိုယ်ကို မကြာခဏ မေးမြန်းလျက် တိတ်တဆိတ် မျက်ရည်များပင် ကျကြလိမ့်မည်။ ၎င်းတို့သည် စိတ်ဆင်းရဲပြီး အပျက်သဘောဆောင်ကြသော်လည်း ဤသို့ ဆက်မဖြစ်လိုကြပေ။ သို့ဖြစ်၍ ၎င်းတို့သည် အပျက်သဘောမဆောင်ရန်၊ မဆုတ်မနစ်လုံ့လထုတ်ဖို့ စိတ်စွမ်းအားရှိရန်၊ အဆင်မပြေမှုများကြောင့် စိတ်ဓာတ်မကျရန်နှင့် မည်သည့်အခါမျှ လက်မလျှော့ရန် မိမိတို့ကိုယ်ကို တိတ်တဆိတ် အားပေးကြသည်။ ၎င်းတို့သည် မိမိတို့ကိုယ်ကို၊ “ငါသည် ကြီးကျယ်ခမ်းနားသော ရည်မှန်းချက်ရှိသည့် လူတစ်ယောက်ဖြစ်သည်။ ငါသည် သာမန်၊ ပုံမှန်လူတစ်ယောက် ဖြစ်ဖို့ လိုလိုလားလား မရှိရ။ အလုပ်များပြီး သာမညောင်ည ဘဝဖြင့် အသက်ရှင်နေထိုင်ဖို့ မလိုလားရ။ ဘုရားကို ငါ၏ ယုံကြည်ခြင်းသည် ပြောင်မြောက်ပြီး ကြီးမားသည့် အောင်မြင်မှုများကို ဖြစ်စေရမည်ဖြစ်သည်။ အကယ်၍ ငါသည် တိတ်ဆိတ်ပြီး သာမန်ဖြစ်သော ဤဘဝမျိုးဖြင့် ဆက်လက်နေထိုင်သွားမည်ဆိုလျှင်၊ ယင်းမှာ အလွန် သူရဲဘောကြောင်ပြီး မွန်းကျပ်သောအရာဖြစ်သည်။ ထိုလူစားမျိုး ငါဖြစ်၍မရပါ။ ငါ နှစ်ဆ ကြိုးစားလုပ်ဆောင်မည်။ အချိန်တိုင်းကို ကောင်းစွာ အသုံးချမည်၊ ဘုရားနှုတ်ကပတ်တော်များကို ပိုပြီး ဖတ်ရှု၊ ရွတ်ဆိုမည်၊ အသိပညာများ ရယူပြီး ဤအသက်မွေးမှုအလုပ်ကို ပိုပြီး လေ့လာမည်။ အခြားသူများ လုပ်နိုင်သမျှကို ငါ လုပ်နိုင်ရမည်ဖြစ်ပြီး၊ အခြားသူများ မိတ်သဟာယဖွဲ့နိုင်သည့် အရာများကို ငါလည်း မိတ်သဟာယဖွဲ့နိုင်ရမည်” ဟု မကြာခဏ သတိပေးကြသည်။ အတန်ကြာ ကြိုးစားလုပ်ဆောင်ပြီးနောက် အသင်းတော် ရွေးကောက်ပွဲတစ်ခု ရောက်ရှိလာသော်လည်း ၎င်းတို့ ရွေးကောက်တင်မြှောက်ခြင်း မခံရသေးပေ။ အသင်းတော်က ပျိုးထောင်ရန်၊ ရာထူးတိုးပေးရန်နှင့် အရေးပါသော အခန်းကဏ္ဍတစ်ခု ပေးအပ်ရန် တစ်စုံတစ်ဦးကို ရှာဖွေသည့်အခါတိုင်း ၎င်းတို့ ရွေးချယ်ခြင်း မခံရပေ။ ၎င်းတို့ ရာထူးတိုးရန် မျှော်လင့်ချက်ရှိသည်ဟု ထင်သည့်အခါတိုင်း နောက်ဆုံးတွင် ၎င်းတို့ စိတ်ပျက်လက်ပျက်ဖြစ်ခဲ့ရပြီး စိတ်ပျက်မှုတိုင်းက ၎င်းတို့အား စိတ်ဓာတ်ကျခြင်းနှင့် အပျက်သဘောဆောင်ခြင်းတို့ကို ဖြစ်စေခဲ့သည်။ ၎င်းတို့သည် ဘုရားသခင်ကို ယုံကြည်ခြင်း၌ ကောင်းချီးခံစားရခြင်းသည် ၎င်းတို့နှင့် အလွန်အလှမ်းဝေးသည်ဟု ယုံကြည်ကြပြီး ထို့ကြောင့် နုတ်ထွက်မည့် စိတ်ကူးက ၎င်းတို့၏ စိတ်ထဲ၌ ပေါ်ပေါက်လာသည်။ သို့ရာတွင် ၎င်းတို့သည် နောက်ဆုတ်လိုစိတ် မရှိဘဲ ယင်းအစား နောက်တစ်ကြိမ် ကြိုးစားအားထုတ်ကာ ရုန်းကန်လိုကြသည်။ ဤသို့ ၎င်းတို့ ကြိုးစားအားထုတ်ကာ ရုန်းကန်လေ၊ တစ်စုံတစ်ဦး၏ ထောက်ခံမှုကို ခံရရန်၊ ရာထူးတိုးခြင်းကို ခံရရန် ပို၍ တောင့်တလေ ဖြစ်သည်။ ၎င်းတို့အနေဖြင့် ဤ တောင့်တမှုကို ပိုခံစားရသည်ထက် ခံစားရပြီး နောက်ဆုံးတွင် အပြန်အလှန်အနေဖြင့် ၎င်းတို့ ရရှိသည်မှာ စိတ်ပျက်မှုသာ ဖြစ်သည်။ ဤသည်မှာ ၎င်းတို့၏ ဝင့်ဝါမှုနှင့် ကောင်းချီးခံစားလိုသော လိုအင်ဆန္ဒက ၎င်းတို့ကို ညှဉ်းပန်းနှိပ်စက်သည့် ပုံစံဖြစ်သည်။ ၎င်းတို့အတွက် စိတ်ပျက်မှုတိုင်းသည် မီးထဲ၌ လောင်ကျွမ်းခံရခြင်းနှင့် စစ်ဆေးခြင်းကို ခံရသကဲ့သို့ ခံစားရသည်။ ၎င်းတို့သည် မိမိတို့အလိုရှိသည့်အရာကို မရရှိနိုင်ကြ။ ၎င်းတို့အနေဖြင့် နုတ်ထွက်လိုသော်လည်း မလုပ်နိုင်ဟု ခံစားရသည်။ မိမိတို့ ရယူချင်သည့်အရာကို မရယူနိုင်ကြသည့်အပြင် ၎င်းတို့အတွက် ၎င်းတို့တွင် ကျန်ရှိသမျှမှာ စိတ်ပျက်အားငယ်မှု၊ စိတ်ဓာတ်ကျခြင်းနှင့် အဆုံးမရှိသော စောင့်ဆိုင်းခြင်းတို့သာ ဖြစ်သည်။ ၎င်းတို့သည် နုတ်ထွက်လိုသော်လည်း ကြီးမားသော ကောင်းချီးများ ဆုံးရှုံးမည်ကို ကြောက်ရွံ့ကြပြီး ကောင်းချီးများကို အသည်းအသန် ဆုပ်ကိုင်ထားလိုလေလေ၊ ၎င်းတို့ကို ဆုပ်ကိုင်နိုင်စွမ်း နည်းပါးလေလေ ဖြစ်သည်။ ဤအရာ၏ အကျိုးဆက်မှာ ၎င်းတို့သည် ကောင်းချီးများအတွက် မိမိတို့၏ မျှော်လင့်ချက်နှင့် စိတ်ပျက်ခြင်းတို့၏ ညှဉ်းဆဲမှုအကြား အဆက်မပြတ် ရုန်းကန်နေရသည့် အခြေအနေသို့ ကျရောက်သွားပြီး ဤသည်မှာ ၎င်းတို့၏ စိတ်နှလုံးကို အလွန် နာကျင်စေသည်။ သို့သော် ၎င်းတို့သည် ဤကိစ္စနှင့်ပတ်သက်၍ ဘုရားသခင်ထံ ဆုတောင်းကြလိမ့်မည်လော။ ဆုတောင်းကြမည်မဟုတ်ပေ။ ၎င်းတို့က၊ “ဆုတောင်းခြင်းက အဘယ်ကောင်းကျိုး ရှိလိမ့်မည်နည်း။ ညီအစ်ကိုမောင်နှမများက ငါ့ကို မချီးမွမ်းကြပါ။ ခေါင်းဆောင်များကလည်း ငါ့ကို အထင်မကြီးပါ။ ထို့ကြောင့် ခြွင်းချက်အနေဖြင့် ဘုရားက ငါ့ကို အရေးပါသည့် အခန်းကဏ္ဍတစ်ခု ပေးနိုင်မည်လော” ဟု စဉ်းစားကြသည်။ ၎င်းတို့သည် အခြားသူများအပေါ် မိမိတို့၏ မျှော်လင့်ချက်များ ထားရှိခြင်းက စိတ်ပျက်မှုကို ဆောင်ကြဉ်းပေးလိမ့်မည်ဖြစ်ပြီး ကောင်းချီးခံစားရမည့် မိမိတို့၏ မျှော်လင့်ချက်များကို ဘုရားသခင်အပေါ် ထားရှိခြင်းသည်လည်း စိတ်မချရကြောင်း သိရှိကြသည်။ အကြောင်းမှာ “သမ္မာတရားကို မလိုက်စားသောသူတို့သည် ကယ်တင်ခြင်းကို မရရှိနိုင်”ဟု ဆိုသော ဘုရားနှုတ်ကပတ်တော်များကို ၎င်းတို့ တွေ့မြင်ပြီးဖြစ်သောကြောင့် စိတ်ဓာတ်ကျကာ စိတ်ပျက်ကြရသည်။ အသင်းတော်၌ မည်သူကမျှ ၎င်းတို့ကို အာရုံမစိုက်သည့်အပြင် ၎င်းတို့သည် မည်သည့်မျှော်လင့်ချက်ကိုမျှ မမြင်နိုင်ကြပေ။ ၎င်းတို့သည် မိမိတို့၏ မျက်နှာများကို ကြည့်သောအခါ ကောင်းချီးများ ရရှိမည့် မည်သည့်မျှော်လင့်ချက်ကိုမျှ ၎င်းတို့ မြင်တွေ့နိုင်ခြင်း မရှိသေးဘဲ၊ “ငါ နုတ်ထွက်သင့်သလော သို့မဟုတ် နေသင့်သလော။ ငါသည် ကောင်းချီးခံစားရမည့် မျှော်လင့်ချက် အမှန်တကယ် မရှိလေသလော”ဟု တွေးကြသည်။ ၎င်းတို့သည် တွန့်ဆုတ်ကာ ဤအရာများကို အကြိမ်ကြိမ်အခါခါ ဆင်ခြင်သုံးသပ်ရင်းဖြင့် နှစ်ကာလများ ကုန်လွန်သွားပြီး ၎င်းတို့ ရာထူးတိုးခြင်း သို့မဟုတ် အရေးပါသော ရာထူး၌ ထားရှိခြင်းကို မခံရသေးပေ။ ၎င်းတို့သည် အဆင့်အတန်းအတွက် ယှဉ်ပြိုင်လိုသော်လည်း ယင်းမှာ အလွန် ဆင်ခြင်တုံတရားရှိသောအရာ မဟုတ်၊ သို့မဟုတ် သင့်လျော်သော အရာတစ်ခု မဟုတ်ဟု ၎င်းတို့ ခံစားကြရသည်။ ယင်းကို ပြုလုပ်ရန် ၎င်းတို့ ရှက်ရွံ့ကြသည်၊ သို့သော် ၎င်းတို့သည် အဆင့်အတန်းအတွက် မယှဉ်ပြိုင်ပါက မည်သည့်အခါတွင် ၎င်းတို့ ရာထူးတိုးခံရပြီး အရေးပါသော အခန်းကဏ္ဍတစ်ခု ပေးအပ်ခြင်းကို ခံရမည်နည်း။ ၎င်းတို့နှင့်အတူ ဘုရားသခင်ကို ယုံကြည်သောသူများ၊ စုဝေးပွဲများ တက်ရောက်ပြီး တာဝန်များကို အတူတကွ ထမ်းဆောင်သောသူများကို ၎င်းတို့ စဉ်းစားမိကြသည်။ ၎င်းတို့အထဲမှ အလွန်များစွာသောသူတို့သည် ရာထူးတိုးခြင်းနှင့် အရေးပါသော အခန်းကဏ္ဍများ ပေးအပ်ခြင်းကို ခံခဲ့ကြရပြီးဖြစ်သော်လည်း ၎င်းတို့ကိုယ်တိုင်မှာမူ မည်မျှပင် ကြိုးစားအားထုတ်စေကာမူ အရေးပါသော အခန်းကဏ္ဍတစ်ခုကို မရရှိနိုင်သည့်အပြင်၊ ရှေ့ဆက်ရမည့် လမ်းကြောင်းတွင် စိတ်ရှုပ်ထွေးကာ ချို့တဲ့နေသည်ဟု ခံစားကြရသည်။ ၎င်းတို့သည် မိမိတို့၏ စိတ်ကူးများ၊ အခြေအနေများ၊ အတွေးများနှင့် အမြင်များ၊ သွေဖည်မှုများနှင့် ချို့ယွင်းချက်များအကြောင်းကို အခြားမည်သူ တစ်ဦးတစ်ယောက်နှင့်မျှ မည်သည့်အခါမျှ မိတ်သဟာယမဖွဲ့ သို့မဟုတ် ပွင့်လင်းစွာ မပြောကြပေ။ ၎င်းတို့သည် လုံးဝ ဘာသိဘာသာနေကြသည်။ ၎င်းတို့အနေဖြင့် အတော်အတန် အသိတရားရှိစွာ စကားပြောပုံပေါ်ပြီး အတော်အတန် ဆင်ခြင်တုံတရားရှိသော နည်းလမ်းဖြင့် ပြုမူပုံရသော်လည်း ၎င်းတို့၏ အတွင်းစိတ်မှ ရည်မှန်းချက်များနှင့် လိုအင်ဆန္ဒများမှာမူ အလွန် ပြင်းထန်လှသည်။ ၎င်းတို့သည် မိမိတို့၏ ရည်မှန်းချက်များနှင့် လိုအင်ဆန္ဒများကို စွမ်းဆောင်ရရှိရန်အလို့ငှာ ကြိုးစားအားထုတ်ကာ ရုန်းကန်ကြသည်။ ဆင်းရဲဒုက္ခကို ကြံ့ကြံ့ခံပြီး အဖိုးအခကို ပေးဆပ်ကြကာ ကောင်းချီးခံစားရမည့် မိမိတို့၏ မျှော်လင့်ချက်များအတွက် အရာရာကို အသုံးခံနိုင်သည်။ သို့ရာတွင် ၎င်းတို့ စွမ်းဆောင်ရရှိလိုသော ရလဒ်ကို မမြင်တွေ့ရသောအခါ ၎င်းတို့သည် ဘုရားသခင်၊ ဘုရားအိမ်တော်နှင့် အသင်းတော်တွင်ရှိသော လူတိုင်းအပေါ်၌ပင် ရန်လိုမှုနှင့် အမျက်ဒေါသတို့ဖြင့် ပြည့်လာကြသည်။ ၎င်းတို့ မည်မျှ ကြိုးစားအားထုတ်သည်ကို မမြင်ခြင်းအတွက်၊ ၎င်းတို့၏ အားသာချက်များနှင့် ကောင်းကွက်များကို မမြင်ခြင်းအတွက် လူတိုင်းကို မုန်းတီးကြပြီး အခွင့်အရေးများ မပေးခြင်းအတွက်၊ ၎င်းတို့ကို ရာထူးမတိုးပေးခြင်း သို့မဟုတ် အရေးပါသော အခန်းကဏ္ဍတစ်ခု မပေးခြင်းအတွက် ဘုရားသခင်ကိုလည်း မုန်းတီးကြသည်။ ၎င်းတို့၏ စိတ်နှလုံးထဲ၌ ထိုသို့သော အလွန်ကြီးမားသည့် မနာလိုမှုနှင့် အမုန်းတရားတို့ ဖြစ်ပေါ်လာသည်နှင့်အညီ ၎င်းတို့သည် မိမိတို့၏ ညီအစ်ကိုမောင်နှမများကို ချစ်နိုင်ကြမည်လော။ ဘုရားသခင်ကို ၎င်းတို့ ချီးမွမ်းနိုင်ကြမည်လော။ ၎င်းတို့အနေဖြင့် သမ္မာတရားကို လက်ခံရန်၊ အသိတရားရှိရှိ လက်တွေ့ကျသည့် သဘောထားဖြင့် မိမိတို့၏ တာဝန်ကို ကောင်းစွာ ထမ်းဆောင်ရန်နှင့် သာမန်လူတစ်ဦး ဖြစ်ရန်အလို့ငှာ မိမိတို့၏ ရည်မှန်းချက်များနှင့် လိုအင်ဆန္ဒများကို စွန့်လွှတ်နိုင်ကြမည်လော။ ဤသို့သော သန္နိဋ္ဌာန်မျိုးကို ၎င်းတို့ ချနိုင်ကြမည်လော။ (မချနိုင်ပါ။) ၎င်းတို့၌ ဤသန္နိဋ္ဌာန် မရှိသည်သာမက နောင်တရလိုသော ဆန္ဒပင် မရှိကြပေ။ ဤနည်းဖြင့် နှစ်ပေါင်းများစွာ မိမိတို့ကိုယ်ကို ဖုံးကွယ်ထားပြီးနောက် ဘုရားအိမ်တော်အပေါ်၊ ညီအစ်ကိုမောင်နှမများနှင့် ဘုရားသခင်အပေါ်၌ပင် ၎င်းတို့၏ အမုန်းတရားက ပို၍ပို၍ အားကောင်းလာသည်။ ၎င်းတို့၏ အမုန်းတရားသည် မည်မျှ အားကောင်းလာသနည်း။ ၎င်းတို့သည် ၎င်းတို့၏ ညီအစ်ကိုမောင်နှမများက မိမိတို့၏ တာဝန်များအား ကောင်းစွာ မထမ်းဆောင်နိုင်ကြရန် မျှော်လင့်ကြသည်။ ဘုရားအိမ်တော်၏ အလုပ် ရပ်တန့်သွားရန်နှင့် ဘုရားသခင်၏ စီမံခန့်ခွဲမှု အစီအစဉ် ပျက်စီးသွားရန် ၎င်းတို့က မျှော်လင့်ပြီး မိမိတို့၏ ညီအစ်ကိုမောင်နှမများက အဆင်းနီသော နဂါးကြီး၏ ဖမ်းဆီးခြင်းကို ခံရရန်ပင် မျှော်လင့်ကြသည်။ ၎င်းတို့သည် မိမိတို့၏ ညီအစ်ကိုမောင်နှမများကို မုန်းတီးကြပြီး ဘုရားသခင်ကိုလည်း မုန်းတီးကြသည်။ ဘုရားသခင်က ဖြောင့်မတ်ခြင်းမရှိဟု ၎င်းတို့ ညည်းညူကြသည်။ ကယ်တင်ရှင် ကင်းမဲ့သည့်အတွက် လောကကို ကျိန်ဆဲကြပြီး ၎င်းတို့၏ နတ်ဆိုးဆန်သော ပုံပန်းသဏ္ဌာန်သည် လုံးလုံးလျားလျား ပေါ်လွင်သွားသည်။ ဤသို့သော လူစားမျိုးသည် များသောအားဖြင့် နက်ရှိုင်းစွာ ဖုံးကွယ်ထားတတ်ပြီး အပေါ်ယံတွင် ဟန်ဆောင်မှုတစ်ခုကို ထိန်းသိမ်းထားရာ၌ အလွန် တော်ကြသည်။ နှိမ့်ချသောသူ၊ နူးညံ့သိမ်မွေ့ပြီး ချစ်ခင်တတ်သောသူ ဟန်ဆောင်ကြသော်လည်း အမှန်တကယ်တွင် ၎င်းတို့သည် သိုးရေခြုံထားသော ဝံပုလွေတစ်ကောင် ဖြစ်သည်။ ၎င်းတို့သည် မိမိတို့၏ လျှို့ဝှက်သော မလိုမုန်းထားသည့် ရည်ရွယ်ချက်ကို မည်သည့်အခါမျှ မထုတ်ဖော်ကြ။ မည်သူကမျှ ၎င်းတို့ကို မရိပ်စားမိနိုင်ဘဲ မည်သူကမျှ ၎င်းတို့ အမှန်တကယ် မည်သို့ရှိသည်ကို သို့မဟုတ် မည်သည့်အရာကို တွေးတောနေသည်ကို မသိရှိကြပေ။ ၎င်းတို့နှင့် အတန်ကြာ ပေါင်းသင်းဆက်ဆံသောသူတို့သည် ၎င်းတို့က အလွန် မနာလိုတတ်သောလူများ ဖြစ်ကြောင်း၊ အခြားသူများနှင့် အစဉ်သဖြင့် ယှဉ်ပြိုင်တတ်ပြီး မိမိတို့ကိုယ်ကို လူအများအာရုံစိုက်ခြင်းခံရဖို့ ကြိုးပမ်းတတ်ကြောင်း၊ ၎င်းတို့သည် အခြားသူများထက် သာလွန်ဖို့ လိုလားတောင့်တလျက်ရှိကြကြောင်းနှင့် ၎င်းတို့ ပြုလုပ်သမျှ အရာရာတိုင်း၌ ပထမနေရာကို အမှန်တကယ် ရယူလိုကြကြောင်းတို့ကို မြင်တွေ့နိုင်သည်။ ဤသည်မှာ အပြင်ပန်းမှနေ၍ ၎င်းတို့ ရှိသည့်ပုံစံ ဖြစ်သည်။ သို့သော် ဤသည်မှာ ၎င်းတို့ အမှန်တကယ် ဖြစ်သည့်ပုံစံ ဟုတ်သလော။ အမှန်တကယ်တွင် ကောင်းချီးများအတွက် ၎င်းတို့၏ လိုအင်ဆန္ဒက သာ၍ပင် အားကြီးပေသည်။ ၎င်းတို့သည် တိတ်တဆိတ် ကြိုးစားလုပ်ဆောင်ခြင်း၊ မိမိတို့ကိုယ်ကို အသုံးခံခြင်းနှင့် အဖိုးအခ ပေးဆပ်ခြင်းတို့ကို ပြုလုပ်နေစဉ် အခြားသူများက ၎င်းတို့၏ ကောင်းကွက်များနှင့် အလုပ်လုပ်နိုင်စွမ်းများကို မြင်တွေ့နိုင်ရန်လည်းကောင်း၊ ဤသို့ဖြင့် ဘုရားအိမ်တော်၌ အရေးပါသော အခန်းကဏ္ဍတစ်ခု ပေးအပ်ခြင်း ခံရနိုင်ရန်လည်းကောင်း မျှော်လင့်ကြသည်။ ပြီးလျှင် ၎င်းတို့အနေဖြင့် အရေးပါသော အခန်းကဏ္ဍတစ်ခု ပေးအပ်ခံရခြင်း၏ ရလဒ်မှာ အဘယ်နည်း။ ယင်းမှာ ၎င်းတို့သည် လူတိုင်း၏ အလွန်အထင်ကြီးခြင်းကို ခံရနိုင်ပြီး နောက်ဆုံးတွင် မိမိတို့၏ ကြီးကျယ်ခမ်းနားသော ရည်မှန်းချက်ကို အကောင်အထည်ဖော်နိုင်ခြင်း ဖြစ်သည်။ ၎င်းတို့သည် အခြားသူများထဲတွင် ထူးချွန်သော ပုဂ္ဂိုလ်တစ်ဦး၊ လူတိုင်း အလွန်အလေးထားပြီး ကြည်ညိုရသော တစ်စုံတစ်ဦး ဖြစ်လာနိုင်ပြီး ၎င်းတို့၏ နှစ်ပေါင်းများစွာ ကြိုးစားအားထုတ်မှု၊ အဖိုးအခပေးဆပ်မှုနှင့် ရုန်းကန်ကြိုးပမ်းမှုအားလုံးက တန်ဖိုးရှိလာမည် ဖြစ်သည်၊ ဤအရာများသည် ဤလူတို့က မိမိတို့၏ အတွင်းကျကျ စိတ်နှလုံးများထဲ၌ ထားရှိကြသည့် ရည်မှန်းချက်များနှင့် လိုအင်ဆန္ဒများ ဖြစ်ကြသည်။

ဤလူစားမျိုးများသည် သမ္မာတရားကို မလိုက်စားကြသော်လည်း ဘုရားအိမ်တော်၌ အမြဲ ရာထူးတိုးချင်ကြပြီး အရေးပါသော အခန်းကဏ္ဍတစ်ခု ပေးအပ်ခံရဖို့ လိုလားနေကြဆဲ ဖြစ်သည်။ ၎င်းတို့၏ စိတ်နှလုံးထဲ၌ လူတစ်ဦးသည် အလုပ်လုပ်နိုင်စွမ်း ပို၍ရှိလေလေ၊ အရေးပါသော ရာထူးများကို ပို၍ရရှိလေလေဖြစ်ကာ ဘုရားအိမ်တော်၌ ရာထူးတိုးပြီး အထင်ကြီးခြင်းကို ပို၍ခံရလေလေ၊ ကောင်းချီးများ၊ သရဖူနှင့် ဆုလာဘ်များ ရရှိရန် ၎င်းတို့၏ အခွင့်အလမ်းများ ပို၍ကြီးမားလေလေ ဖြစ်သည်ဟု ၎င်းတို့ ယုံကြည်ကြသည်။ တစ်စုံတစ်ဦးသည် အလုပ်လုပ်နိုင်စွမ်း ကင်းမဲ့ပါက သို့မဟုတ် သီးခြားအထူးကျွမ်းကျင်မှုတစ်ခု မရှိပါက ထိုသူသည် ကောင်းချီးခံစားရန် အရည်အချင်းမပြည့်မီဟု ၎င်းတို့ ယုံကြည်ကြသည်။ လူတစ်ဦး၏ ဆုကျေးဇူးများ၊ အထူးကျွမ်းကျင်မှုများ၊ စွမ်းရည်များ၊ ကျွမ်းကျင်မှုများ၊ ပညာအဆင့်အတန်း၊ အလုပ်လုပ်နိုင်စွမ်းနှင့် အခြားသူများကို ကျော်လွန်ရန် ၎င်းတို့၏ သန္နိဋ္ဌာန်နှင့် မဆုတ်မနစ်သော သဘောထားကဲ့သို့သော လောက၌ တန်ဖိုးထားသည့် ၎င်းတို့၏ လူ့သဘာဝအတွင်းရှိ အားသာချက်များနှင့် ကောင်းကွက်များဟု ခေါ်ဆိုသည့်အရာများပင်လျှင် ကောင်းချီးများနှင့် ဆုလာဘ်များ ရရှိရန်အတွက် အရင်းအနှီးအဖြစ် အသုံးပြု၍ရနိုင်သည်ဟု ၎င်းတို့က တွေးထင်ကြသည်။ ဤသည်မှာ မည်သည့် စံနှုန်းမျိုး ဖြစ်သနည်း။ သမ္မာတရားနှင့် ကိုက်ညီသော စံနှုန်းတစ်ခု ဟုတ်သလော။ (မဟုတ်ပါ။) ယင်းမှာ သမ္မာတရား၏ စံနှုန်းများနှင့် မကိုက်ညီပေ။ သို့ဆိုလျှင် ဤသည်မှာ စာတန်၏ ကျိုးကြောင်းဆင်ခြင်မှု မဟုတ်လော။ ဤသည်မှာ ကောက်ကျစ်ဆိုးယုတ်သော ခေတ်တစ်ခုနှင့် ကောက်ကျစ်ဆိုးယုတ်သော လောကီရေပန်းစားမှုများ၏ ကျိုးကြောင်းဆင်ခြင်မှု မဟုတ်လော။ (ဟုတ်ပါသည်။) ဤသို့သော လူတို့က အမှုအရာများကို အကဲဖြတ်ရန် အသုံးပြုသည့် ကျိုးကြောင်းဆင်ခြင်မှု၊ နည်းလမ်းများနှင့် စံနှုန်းများအပြင် ဤအရာများအပေါ် ၎င်းတို့၏ သဘောထားနှင့် ချဉ်းကပ်ပုံတို့မှ အကဲဖြတ်ရလျှင် ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါမျှ မကြားဖူး သို့မဟုတ် မဖတ်ဖူးသည့်ပုံရပြီး ထိုနှုတ်ကပတ်တော်များကို လုံးဝ မသိနားမလည်သည့်ပုံရပေသည်။ သို့သော် အမှန်တကယ်တွင် ၎င်းတို့သည် နေ့စဉ်နေ့တိုင်း ဘုရားသခင်၏ နှုတ်ကပတ်တော်များကို နားထောင်ခြင်း၊ ဖတ်ရှုခြင်းနှင့် ဆုတောင်းရင်းဖတ်ရှုခြင်းတို့ကို ပြုလုပ်နေကြသည်။ သို့ဆိုလျှင် ၎င်းတို့၏ အမြင်သည် အဘယ်ကြောင့် လုံးဝမပြောင်းလဲသနည်း။ အချက်တစ်ချက်မှာ သေချာ၏။ ၎င်းတို့သည် ဘုရားနှုတ်ကပတ်တော်များကို မည်မျှပင် နားထောင်သည် သို့မဟုတ် ဖတ်ရှုသည်ဖြစ်စေ ဘုရား နှုတ်ကပတ်တော်များက သမ္မာတရားဖြစ်ကြောင်းနှင့် အရာရာတိုင်းကို တိုင်းတာရန် စံနှုန်းဖြစ်ကြောင်းကို မိမိတို့၏ စိတ်နှလုံးထဲ၌ မည်သည့်အခါမျှ သေချာကြလိမ့်မည် မဟုတ်။ ၎င်းတို့သည် ဤအချက်ကို မိမိတို့၏ စိတ်နှလုံးထဲမှ နားလည် သို့မဟုတ် လက်ခံလိမ့်မည် မဟုတ်ပေ။ ထိုအကြောင်းကြောင့် ၎င်းတို့၏ အမြင်သည် မည်မျှပင် အဓိပ္ပာယ်မဲ့ပြီး လွဲချော်နေသည်ဖြစ်စေ ၎င်းတို့သည် ယင်းကို ထာဝစဉ် ဖက်တွယ်ထားကြလိမ့်မည်ဖြစ်ပြီး ဘုရားသခင်၏ နှုတ်ကပတ်တော်များ မည်မျှပင် မှန်ကန်သည်ဖြစ်စေ ထိုနှုတ်ကပတ်တော်များကို ၎င်းတို့ ငြင်းပယ်ပြီး ပြစ်တင်ရှုတ်ချကြလိမ့်မည်။ ဤသည်မှာ အန္တိခရစ်တို့၏ ရက်စက်ကြမ်းကြုတ်သော သဘာဝ ဖြစ်သည်။ အရေးပါသော အခန်းကဏ္ဍတစ်ခုကို ၎င်းတို့ မရရှိသည်နှင့်တစ်ပြိုင်နက်၊ ၎င်းတို့၏ လိုအင်ဆန္ဒများနှင့် ရည်မှန်းချက်များ မပြည့်စုံသည်နှင့်တစ်ပြိုင်နက် ၎င်းတို့၏ စရိုက်မှန် ပေါ်လာသည်။ ၎င်းတို့၏ ရက်စက်ကြမ်းကြုတ်သော သဘာဝက သူ့အလိုလို ပေါ်လာပြီး ဘုရားသခင်၏ တည်ရှိမှုကို ၎င်းတို့ ငြင်းပယ်လိုကြသည်။ အမှန်တကယ်တွင် ဘုရားသခင်၏ တည်ရှိမှုကို မငြင်းပယ်မီကပင် ၎င်းတို့သည် ဘုရားသခင်၏ နှုတ်ကပတ်တော်များက သမ္မာတရားဖြစ်သည်ကို ငြင်းပယ်ကြသည်။ ၎င်းတို့၏ သဘာဝအနှစ်သာရက သမ္မာတရားကို ငြင်းပယ်သောကြောင့်လည်းကောင်း၊ အရာရာတိုင်းကို တိုင်းတာသည့် စံနှုန်းမှာ ဘုရားသခင်၏ နှုတ်ကပတ်တော်များဖြစ်သည်ကို ငြင်းပယ်သောကြောင့်လည်းကောင်း၊ ၎င်းတို့သည် ဤနည်းဖြင့် ဘုရားသခင်ကို ရန်လိုနိုင်ကြခြင်း ဖြစ်သည်။ ထို့ပြင် ၎င်းတို့၏ တွက်ချက်မှု၊ ကြံစည်မှုနှင့် ကြိုးစားအားထုတ်မှုအားလုံးပြီးနောက် အရေးပါသော ရာထူး၌ မထားရှိခံရသေးသည့်အခါ ဘုရားသခင်ကို ငြင်းပယ်ရန်၊ သစ္စာဖောက်ရန်၊ ပစ်ပယ်ရန်နှင့် ဘုရားအိမ်တော်မှ ထွက်ခွာရန်တို့ကို တွေးတောကြခြင်း ဖြစ်သည်။ ၎င်းတို့သည် အခြားလူများနှင့်အတူ အာဏာနှင့် အကျိုးအမြတ်အတွက် တိုက်ခိုက်နေပုံ မပေါ်သော်လည်း၊ သို့မဟုတ် မိမိတို့၏ ကိုယ်ပိုင်လမ်းစဉ်အတိုင်း သွားနေပုံမပေါ်သော်လည်း၊ သို့မဟုတ် မိမိတို့၏ ကိုယ်ပိုင် သီးခြားနယ်ပယ်ကို ပွင့်လင်းစွာ တည်ထောင်နေပုံမရသော်လည်း သို့မဟုတ် မိမိတို့၏ ကိုယ်ပိုင် အဆင့်အတန်းကို စီမံခန့်ခွဲနေပုံ မပေါ်သော်လည်း ၎င်းတို့သည် အန္တိခရစ်စစ်စစ်များ ဖြစ်သည်ကို ၎င်းတို့၏ သဘာဝ အနှစ်သာရမှ ငါတို့ မြင်တွေ့နိုင်သည်။ ၎င်းတို့၏ မည်သည့်လိုက်စားမှုမဆို မှန်ကန်သည်ဟု ၎င်းတို့ တွေးထင်ကြပြီး ဘုရားသခင်၏ နှုတ်ကပတ်တော်များက မည်သည့်အရာကို ပြောဆိုသည်ဖြစ်စေ ၎င်းတို့အတွက်မူ ဤနှုတ်ကပတ်တော်များသည် ဖော်ပြရန် သို့မဟုတ် နားထောင်ရန် မထိုက်တန်သည့်အပြင် အသုံးပြုရန်လည်း သေချာပေါက် မထိုက်တန်ပေ။ ဤသို့သော လူစားမျိုးသည် မည်သို့သော သတ္တဝါမျိုး ဖြစ်သနည်း။ ဘုရားသခင်၏ နှုတ်ကပတ်တော်များသည် ၎င်းတို့အပေါ် လုံးဝ အကျိုးသက်ရောက်မှု မရှိပေ။ ထိုနှုတ်ကပတ်တော်များသည် ၎င်းတို့၏ စိတ်နှလုံးကို တို့ထိခြင်းမရှိ သို့မဟုတ် ၎င်းတို့ကို မဆွဲဆောင်နိုင်ပေ။ သို့ဆိုလျှင် ၎င်းတို့သည် အဘယ်အရာကို တန်ဖိုးထားကြသနည်း။ လူတို့၏ ဆုကျေးဇူးများ၊ ပါရမီများ၊ စွမ်းရည်များ၊ အသိပညာနှင့် နည်းဗျူဟာများအပြင် ၎င်းတို့၏ ရည်မှန်းချက်များနှင့် ကြီးကျယ်ခမ်းနားသော အစီအစဉ်များ၊ ဆောင်ရွက်ချက်များကို တန်ဖိုးထားကြသည်။ ဤအရာများသည် ၎င်းတို့ တန်ဖိုးထားသည့်အရာများ ဖြစ်ကြသည်။ ဤအရာအားလုံးသည် အဘယ်အရာများ ဖြစ်ကြသနည်း။ ဤအရာများသည် ဘုရားသခင် တန်ဖိုးထားသည့်အရာများ ဟုတ်သလော။ မဟုတ်ပေ။ ဤအရာများသည် ဖောက်ပြန်ပျက်စီးသော လူသားများက ရိုသေလေးစားပြီး အထင်ကြီးသည့်အရာများ ဖြစ်ကြသည့်အပြင် စာတန် အထင်ကြီးပြီး ကိုးကွယ်သည့်အရာများလည်း ဖြစ်ကြသည်။ ၎င်းတို့သည် ဘုရားသခင်၏ လမ်းခရီး၊ သူ၏ နှုတ်ကပတ်တော်များနှင့် သူ ကယ်တင်သောလူများထံမှ သူ တောင်းဆိုသည့်အရာတို့နှင့် တိတိကျကျ ဆန့်ကျင်နေကြသည်။ သို့သော် ဤသို့သော လူတို့သည် ဤအရာများမှာ စာတန်ထံမှ ဖြစ်သည်၊ ကောက်ကျစ်ဆိုးယုတ်ပြီး သမ္မာတရားနှင့် ဆန့်ကျင်သည်ဟု မည်သည့်အခါမျှ မတွေးထင်ခဲ့ကြပေ။ ယင်းအစား ၎င်းတို့သည် ဤအရာအားလုံးကို တန်ဖိုးထားမြတ်နိုးကြပြီး ခိုင်မြဲစွာနှင့် ပြတ်သားစွာ ဖက်တွယ်ထားကြကာ အရာအားလုံးအထက်၌ ရှိသည်ဟု ရှုမြင်ကြသည့်အပြင် သမ္မာတရားကို လိုက်စားခြင်းနှင့် လက်ခံခြင်းတို့၏ နေရာ၌ အစားထိုးရန် အသုံးပြုကြသည်။ ယင်းမှာ မတန်တဆ ပုန်ကန်ခြင်း မဟုတ်လော။ ပြီးလျှင် အဆုံး၌ ၎င်းတို့၏ မတန်တဆဖြစ်သော ပုန်ကန်ခြင်း၊ ၎င်းတို့ အလွန် ယုတ္တိမတန်ခြင်းတို့၏ တစ်ခုတည်းသော အကျိုးဆက်မှာ အဘယ်အရာ ဖြစ်လိမ့်မည်နည်း။ ဤလူတို့သည် ကယ်တင်၍ ရနိုင်လိမ့်မည်မဟုတ်တော့သည့်အပြင် မည်သူကမျှ ၎င်းတို့ကို ပြောင်းလဲနိုင်လိမ့်မည် မဟုတ်ပေ။ ၎င်းတို့သည် ဤအကျိုးဆက်မျိုးအတွက် ကံကြမ္မာပါလာကြသည်။ ငါ့ကို ပြောကြလော့၊ ဤလူတို့သည် အချိန်ကောင်းကိုစောင့်ပြီး အားမွေးနေကြသူများဖြစ်သည် မဟုတ်လော။ ၎င်းတို့ လိုက်နာစောင့်ထိန်းသော စည်းမျဉ်းမှာ ရွှေစင်သည် နောက်ဆုံးတွင် တောက်ပရန် ကံပါလာသည်ဟူ၍ ဖြစ်သည်။ ၎င်းတို့အနေဖြင့် မိမိတို့၏ အစွမ်းခွန်အားကို တိတ်တဆိတ် တည်ဆောက်ရန် သင်ယူရမည်၊ အချိန်အခါကို စောင့်ဆိုင်းရန်နှင့် မှန်ကန်သော အခွင့်အရေးကို စောင့်ဆိုင်းရန် သင်ယူရမည်ဖြစ်ပြီး ထိုအတောအတွင်း ပြင်ဆင်မှုများ ပြုလုပ်ကာ မိမိတို့၏ အနာဂတ်အတွက်လည်းကောင်း၊ မိမိတို့၏ ဆန္ဒများနှင့် အိပ်မက်များအတွက်လည်းကောင်း အစီအစဉ်ဆွဲရမည်ဟူ၍ ဖြစ်သည်။ ၎င်းတို့ လိုက်နာစောင့်ထိန်းသော စည်းမျဉ်းများ၊ ၎င်းတို့၏ ရှင်သန်မှု စည်းမျဉ်းများ၊ ၎င်းတို့ လိုက်စားသော ပန်းတိုင်များနှင့် ၎င်းတို့၏ အတွင်းအနှစ်သာရ၌ တောင့်တသည့်အရာတို့ကို အခြေခံ၍ အကဲဖြတ်ရလျှင် ဤလူတို့သည် အန္တိခရစ်စစ်စစ်များ ဖြစ်ကြသည်။ လူအချို့က “သို့သော် အန္တိခရစ်များက မိမိတို့ ကိုယ်ပိုင် သီးခြား နယ်ပယ်များ တည်ထောင်ပြီး အဆင့်အတန်းအတွက် တိုက်ခိုက်ကြသည် မဟုတ်လော” ဟု ဆိုကြသည်။ ကောင်းပေပြီ၊ ဤသို့သော လူတို့သည် အာဏာရရှိပြီးနောက် သီးခြားနယ်ပယ်တစ်ခုကို တည်ထောင်နိုင်စွမ်း ရှိကြသလော။ ၎င်းတို့သည် လူတို့ကို ညှဉ်းပန်းနိုင်စွမ်း ရှိကြသလော။ (ရှိပါသည်။) ၎င်းတို့ အာဏာရရှိသည်နှင့်တစ်ပြိုင်နက် သမ္မာတရား စည်းမျဉ်းများနှင့်အညီ အမှုအရာများကို လုပ်ဆောင်နိုင်စွမ်း ရှိကြမည်လော။ သမ္မာတရားကို ၎င်းတို့ လိုက်စားနိုင်စွမ်း ရှိကြမည်လော။ လူတို့ကို ဘုရားသခင်ရှေ့မှောက်သို့ ပို့ဆောင်ပေးနိုင်ကြမည်လော။ (ပို့ဆောင်နိုင်မည် မဟုတ်ပါ။) အကယ်၍ ဤသို့သော လူတို့ကို အရေးပါသော ရာထူးတစ်ခု ပေးအပ်ခဲ့ပါက အဘယ်အရာ ဖြစ်ပျက်မည်နည်း။ ၎င်းတို့သည် အလုပ်လုပ်နိုင်သည်ဖြစ်စေ မလုပ်နိုင်သည်ဖြစ်စေ ဆုကျေးဇူးရှိသော၊ စကားပြောကောင်းပြီး အသိပညာနှံ့စပ်သော လူတို့ကို ရာထူးတိုးပေးကြမည်ဖြစ်သည်။ ၎င်းတို့ကိုယ်တိုင်နှင့်တူသော လူတို့ကို ရာထူးတိုးပေးကြစဉ်တွင် ဝိညာဉ်ရေးရာ နားလည်သဘောပေါက်မှုရှိသော၊ သမ္မာတရားကို လိုက်စားပြီး ရိုးသားသော သင့်တော်သည့် လူအားလုံးကိုမူ ဖိနှိပ်ထားကြမည်ဖြစ်သည်။ ဤအခြေအနေမျိုး ဖြစ်ပျက်သောအခါ ဤသို့သော လူတို့၏ အန္တိခရစ် အနှစ်သာရသည် ဖော်ထုတ်ခြင်း ခံရသည် မဟုတ်လော။ ယင်းမှာ အလွန် သိသာထင်ရှားလာသည် မဟုတ်လော။ အရေးပါသော အခန်းကဏ္ဍတစ်ခု မရရှိသည့်အပြင် ကောင်းချီးခံစားရရန် မျှော်လင့်ချက်မရှိသောအခါ နုတ်ထွက်လိုသောသူအားလုံးသည် အန္တိခရစ်များဖြစ်သည်ဟု အစတွင် ငါ ပြောဆိုခဲ့ချိန်၌ အမှန်တကယ် နားမလည်ခဲ့သော လူအချို့ ရှိသည်။ သို့သော် ယခုတွင် ၎င်းတို့က အန္တိခရစ်များဖြစ်သည်ကို သင်တို့ မြင်နိုင်ကြပြီလော။ (မြင်နိုင်ပါပြီ။)

လူအချို့သည် ခေါင်းဆောင်ရာထူးမှ ဖြုတ်ချခြင်းခံရပြီး ၎င်းတို့အနေဖြင့် နောက်ထပ် ပျိုးထောင်ခြင်း သို့မဟုတ် အသုံးပြုခြင်း ခံရတော့မည်မဟုတ်ဟု အထက်က ပြောသည်ကို ၎င်းတို့ ကြားသောအခါ၊ ဖယ်ရှားရှင်းလင်းခြင်းခံရသည့်အလား အလွန့်အလွန် ဝမ်းနည်းကြပြီး ခါးသီးစွာ ငိုကြွေးကြသည်။ ဤသည်မှာ အဘယ်ပြဿနာ ဖြစ်သနည်း။ ၎င်းတို့ နောက်ထပ် ပျိုးထောင်မခံရခြင်း သို့မဟုတ် အသုံးပြုမခံရခြင်းသည် ၎င်းတို့အနေဖြင့် ဖယ်ရှားရှင်းလင်းခြင်းခံရသည်ဟု ဆိုလိုသလော။ ယင်းက ၎င်းတို့အနေဖြင့် ကယ်တင်ခြင်း မရရှိနိုင်ဟု ဆိုလိုသလော။ ကျော်ကြားမှု၊ အကျိုးအမြတ်နှင့် အဆင့်အတန်းတို့သည် ၎င်းတို့အတွက် အမှန်တကယ် အလွန် အရေးကြီးသလော။ အကယ်၍ ၎င်းတို့သည် သမ္မာတရားကို လိုက်စားသောသူတစ်ဦး ဖြစ်ပါက၊ မိမိတို့၏ ကျော်ကြားမှု၊ အကျိုးအမြတ်နှင့် အဆင့်အတန်းကို ဆုံးရှုံးသောအခါ မိမိတို့ကိုယ်ကို ဆင်ခြင်သုံးသပ်သင့်ပြီး စစ်မှန်သော နောင်တကို ခံစားသင့်သည်။ ၎င်းတို့သည် သမ္မာတရားကို လိုက်စားခြင်း လမ်းကြောင်းကို ရွေးချယ်သင့်သည်၊ ဘဝကို အသစ်ပြန်စသင့်ပြီး အလွန်ဝမ်းမနည်းသင့် သို့မဟုတ် အလွန်မငိုကြွေးသင့်ပေ။ ၎င်းတို့အနေဖြင့် တကယ့်အလုပ်ကို မလုပ်သကဲ့သို့ သမ္မာတရားကို မလိုက်စားခြင်းတို့ကြောင့် ဘုရားအိမ်တော်၏ ဖြုတ်ချခြင်းကို ခံခဲ့ရကြောင်း မိမိတို့၏ စိတ်နှလုံးထဲ၌ သိရှိပြီး ဘုရားအိမ်တော်က ၎င်းတို့ကို နောက်ထပ် ရာထူးတိုးပေးတော့မည်မဟုတ်ဟုဖြစ်စေ၊ တစ်ဖန် အသုံးပြုခြင်းခံရမည်မဟုတ်ဟုဖြစ်စေ ပြောသည်ကို ၎င်းတို့ ကြားရပါက၊ ၎င်းတို့ ရှက်ရွံ့သင့်သည်၊ ဘုရားသခင်ကို အကြွေးတင်ပြီး ဘုရားသခင်ကို စိတ်ပျက်စေခဲ့သည်ဟု ခံစားသင့်ပေသည်။ ၎င်းတို့အနေဖြင့် ဘုရားသခင်၏ အသုံးပြုခြင်းကို မခံထိုက်ကြောင်း သိရှိသင့်ပြီး ဤနည်းဖြင့် ၎င်းတို့ကို ဆင်ခြင်တုံတရား အနည်းငယ်ရှိသည်ဟု မှတ်ယူ၍ရနိုင်ပေသည်။ သို့ရာတွင် ဘုရားအိမ်တော်က ၎င်းတို့ကို နောက်ထပ် ပျိုးထောင်တော့မည်မဟုတ်၊ သို့မဟုတ် အသုံးပြုတော့မည်မဟုတ်သည်ကို ၎င်းတို့ ကြားသောအခါ ၎င်းတို့သည် အပျက်သဘောဆောင်ပြီး ဝမ်းနည်းကြကာ ဤအရာ ၎င်းတို့အနေဖြင့် ကျော်ကြားမှု၊ အကျိုးအမြတ်နှင့် အဆင့်အတန်းတို့ကို လိုက်စားနေပြီး သမ္မာတရားကို လိုက်စားသောသူတစ်ဦး မဟုတ်ကြောင်းကို ပြသသည်။ ကောင်းချီးများအတွက် ၎င်းတို့၏ လိုအင်ဆန္ဒသည် ဤမျှ အားကောင်းပြီး ၎င်းတို့သည် အဆင့်အတန်းကို ဤမျှ တန်ဖိုးထားကာ တကယ့်အလုပ်ကို မလုပ်ဆောင်ကြပေ။ သို့ဖြစ်၍ ၎င်းတို့သည် ဖြုတ်ချခံရသင့်ပြီး မိမိတို့၏ ကိုယ်ပိုင် ဖောက်ပြန်ပျက်စီးသော စိတ်သဘောထားများကို ဆင်ခြင်သုံးသပ်ကာ နားလည်လာသင့်သည်။ ၎င်းတို့ လိုက်လျှောက်နေသော လမ်းကြောင်းက မှားယွင်းကြောင်း၊ အဆင့်အတန်း၊ ကျော်ကြားမှုနှင့် အကျိုးအမြတ်တို့ကို လိုက်စားခြင်းအားဖြင့် ၎င်းတို့သည် အန္တိခရစ်တစ်ဦး၏ လမ်းကြောင်းကို လျှောက်လှမ်းနေကြောင်း၊ ဘုရားသခင်က ၎င်းတို့ကို အသိအမှတ်ပြုမည် မဟုတ်သည်သာမက သူ၏ စိတ်သဘောထားကိုလည်း ၎င်းတို့ ပုန်ကန်ပြစ်မှားမိမည်ဖြစ်ကြောင်းနှင့် အကယ်၍ ၎င်းတို့သည် မကောင်းမှုမျိုးစုံကို ကျူးလွန်ပါက ဘုရားသခင်၏ အပြစ်ပေးခြင်းကိုလည်း ခံကြရမည်ဖြစ်ကြောင်းတို့ကို ၎င်းတို့ သိရှိသင့်သည်။ သင်တို့၌လည်း ဤပြဿနာ ရှိသည် မဟုတ်လော။ အကယ်၍ သင်တို့၌ ဝိညာဉ်ရေးရာ နားလည်သဘောပေါက်မှု မရှိဟု ယခု ငါ ပြောပါက သင်တို့ ဝမ်းနည်းဖြစ်ကြမည် မဟုတ်လော။ (ဝမ်းနည်းကြပါမည်။) ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိဟု အထက်အဆင့် ခေါင်းဆောင်တစ်ဦးက ပြောသည်ကို လူအချို့က ကြားသောအခါ ၎င်းတို့အနေဖြင့် သမ္မာတရားကို နားလည်နိုင်စွမ်းမရှိကြောင်း၊ ဘုရားသခင်က ၎င်းတို့ကို သေချာပေါက် အလိုမရှိတော့ကြောင်း၊ ကောင်းချီးခံစားရရန် မျှော်လင့်ချက်မရှိတော့ကြောင်း ၎င်းတို့ ခံစားကြရသည်။ သို့သော် ၎င်းတို့ ဝမ်းနည်းသည်ဟူသော အချက်ရှိလင့်ကစား ၎င်းတို့သည် မိမိတို့၏ တာဝန်ကို ပုံမှန်အတိုင်း ထမ်းဆောင်နိုင်ကြဆဲဖြစ်သည်။ ထိုသို့သောလူတို့၌ ဆင်ခြင်တုံတရား အနည်းငယ် ရှိသည်။ လူအချို့သည် တစ်စုံတစ်ဦးက ၎င်းတို့၌ ဝိညာဉ်ရေးရာ နားလည်သဘောပေါက်မှု မရှိကြောင်း ပြောသည်ကို ကြားသောအခါ အပျက်သဘောဆောင်လာကြပြီး မိမိတို့၏ တာဝန်ကို မထမ်းဆောင်လိုကြတော့ပေ။ ၎င်းတို့က၊ “ဝိညာဉ်ရေးရာ နားလည်သဘောပေါက်မှု မရှိဟု သင် ငါ့ကို ပြောသည်။ ယင်းမှာ ငါ ကောင်းချီးခံစားရမည့် မျှော်လင့်ချက်မရှိဟု ဆိုလိုသည် မဟုတ်လော။ အနာဂတ်တွင် မည်သည့် ကောင်းချီးမျှ ငါ ရမည်မဟုတ်သည့်အတွက်၊ အဘယ်အရာအတွက် ငါ ယုံကြည်နေသေးသနည်း။ အစေခံမှုပေးစေခြင်းကို ငါ လက်ခံမည်မဟုတ်ပါ။ အပြန်အလှန်အနေဖြင့် မည်သည့်အရာမျှ မရပါက မည်သူက သင့်အတွက် အလုပ်လုပ်ပေးမည်နည်း။ ငါသည် ထိုမျှ စဉ်းစားဉာဏ်မကင်းမဲ့ပါ”ဟု တွေးကြသည်။ ထိုသို့သောလူတို့သည် အသိစိတ်နှင့် ဆင်ခြင်တုံတရား ပိုင်ဆိုင်ကြသလော။ ၎င်းတို့သည် ဘုရားသခင်ထံမှ အလွန်များပြားသော ကျေးဇူးတော်ကို မွေ့လျော်ခံစားသော်လည်း ယင်းကို ပြန်လည်ပေးဆပ်ရန် မသိကြသည့်အပြင် အစေခံမှုပေးရန်ပင် အလိုမရှိကြပေ။ ဤသို့သော လူတို့သည် အဆုံးသတ်ပြီဖြစ်သည်။ ၎င်းတို့သည် အဆုံးတိုင် အစေခံမှုကိုပင် မပေးနိုင်ကြသကဲ့သို့ ဘုရားသခင်ကို စစ်မှန်သော ယုံကြည်ခြင်း မရှိကြပေ။ ၎င်းတို့သည် မယုံကြည်သူများ ဖြစ်ကြသည်။ အကယ်၍ ၎င်းတို့သည် ဘုရားသခင်အတွက် ရိုးသားသော စိတ်နှလုံးနှင့် ဘုရားသခင်ကို စစ်မှန်သော ယုံကြည်ခြင်း ရှိပါက ၎င်းတို့အနေဖြင့် မည်သို့ပင် အကဲဖြတ်ခံရသည်ဖြစ်စေ၊ ဤအရာက ၎င်းတို့အား မိမိတို့ကိုယ်ကို ပို၍ စစ်မှန်စွာနှင့် တိကျစွာ သိရှိနိုင်စေလိမ့်မည် ဖြစ်သည်။ ၎င်းတို့သည် ဤကိစ္စရပ်ကို မှန်ကန်စွာ ချဉ်းကပ်သင့်ပြီး ဘုရားသခင်နောက် ၎င်းတို့လိုက်ခြင်း သို့မဟုတ် မိမိတို့၏ တာဝန်ကို ထမ်းဆောင်ခြင်းအပေါ် ထိုအရာက သက်ရောက်မှု မဖြစ်စေသင့်ပေ။ ၎င်းတို့အနေဖြင့် ကောင်းချီးများကို မရရှိနိုင်လျှင်ပင် ဘုရားသခင်အတွက် အဆုံးထိတိုင် အစေခံမှုပေးရန် လိုလားနေဆဲဖြစ်သင့်ပြီး ညည်းညူခြင်းများမရှိဘဲ ဘုရားစီစဉ်ညွှန်ကြားခြင်း၏ ပြုသမျှကို ၎င်းတို့ ခံသင့်သည်။ ထိုအခါမှသာ ၎င်းတို့သည် အသိစိတ်နှင့် ဆင်ခြင်တုံတရားရှိသောသူတစ်ဦး ဖြစ်ကြလိမ့်မည်။ လူတစ်ဦးသည် ကောင်းချီးများကို လက်ခံရရှိခြင်း ရှိမရှိ သို့မဟုတ် ကံအကြောင်းမလှသည့်ဖြစ်ရပ်များကို ခံစားရခြင်း ရှိမရှိဟူသည်မှာ ဘုရားသခင်၏ လက်ထဲ၌ ရှိသည်။ ဘုရားသခင်သည် ဤအရာအပေါ် အချုပ်အခြာအာဏာရှိပြီး ဤအရာကို စီစဉ်ပေးသည်။ ယင်းမှာ လူတို့ တောင်းဆိုနိုင်သော သို့မဟုတ် ကြိုးစားလုပ်ဆောင်နိုင်သော အရာတစ်ခု မဟုတ်ပေ။ ယင်းအစား ယင်းမှာ ထိုလူက ဘုရားသခင်၏ နှုတ်ကပတ်တော်များကို နာခံနိုင်ခြင်းရှိမရှိ၊ သမ္မာတရားကို လက်ခံနိုင်ခြင်းရှိမရှိဟူသည်နှင့် ဘုရားသခင်၏ သတ်မှတ်ချက်များအတိုင်း မိမိ၏တာဝန်ကို ကောင်းစွာ ထမ်းဆောင်နိုင်ခြင်း ရှိမရှိဟူသည်တို့အပေါ် မူတည်သည်။ ဘုရားသခင်သည် လူတစ်ဦးစီကို ၎င်းတို့၏ လုပ်ဆောင်ချက်များအတိုင်း ပြန်လည်ပေးဆပ်လိမ့်မည်။ တစ်စုံတစ်ဦး၌ ဤရိုးသားမှုအနည်းငယ် ရှိပြီး ၎င်းတို့ ထမ်းဆောင်သင့်သော တာဝန်အတွက် မိမိတို့ စုစည်းနိုင်သမျှ အစွမ်းခွန်အားအားလုံးကို ဆက်ကပ်ပါက ယင်းမှာလုံလောက်ပြီး ဘုရားသခင်၏ အသိအမှတ်ပြုခြင်းနှင့် ကောင်းချီးကို ၎င်းတို့ ရရှိကြလိမ့်မည်။ ပြောင်းပြန်အားဖြင့် တစ်စုံတစ်ဦးသည် မိမိ၏တာဝန်ကို စံချိန်မီသော နည်းလမ်းဖြင့် မထမ်းဆောင်ဘဲ မကောင်းမှုမျိုးစုံကိုပင် ကျူးလွန်သည့်တိုင် ဘုရားသခင်ထံမှ ကောင်းချီးများကို ရရှိရန် လိုလားနေသေးပါက ၎င်းတို့ ဤသို့ ပြုမူခြင်းသည် အလွန် ဆင်ခြင်တုံတရား ကင်းမဲ့နေသည် မဟုတ်လော။ အကယ်၍ သင်သည် လုံလောက်အောင် ကောင်းစွာ မလုပ်ဆောင်ခဲ့ဟု ခံစားရပါက၊ အားထုတ်မှုများစွာ ပြုပြီးဖြစ်သော်လည်း အမှုအရာများကို စည်းမျဉ်းများဖြင့် ကိုင်တွယ်နိုင်စွမ်း မရှိသေးဟု ခံစားရပြီး ဘုရားသခင်ကို အကြွေးတင်သည်ဟု သင် ခံစားရသော်လည်း သူက သင်တို့ကို ကောင်းချီးပေးပြီး ကျေးဇူးပြုပါက ယင်းမှာ ဘုရားသခင်က သင်တို့အား မျက်နှာသာပေးနေခြင်းဖြစ်သည်ဟု ဆိုလိုသည် မဟုတ်လော။ အကယ်၍ ဘုရားသခင်က သင်တို့ကို ကောင်းချီးပေးလိုပါက ယင်းမှာ မည်သူကမျှ ဖယ်ရှား၍မရသည့် အရာတစ်ခု ဖြစ်သည်။ သင်သည် အလွန်ကောင်းစွာ မလုပ်ဆောင်လေပြီဟု တွေးထင်ကောင်း တွေးထင်နိုင်သော်လည်း ဘုရားသခင်၏ အကဲဖြတ်မှုတွင်မူ သင်သည် စစ်မှန်ရိုးသားပြီး မိမိ၏ အစွမ်းရှိသမျှ ပေးဆပ်ခဲ့သည်ဟု သူဆိုကာ သင့်ကို ကျေးဇူးပြုပြီး ကောင်းချီးပေးလိုပေသည်။ ဘုရားသခင် ပြုလုပ်သမျှ မည်သည့်အရာမျှ မမှားယွင်းသည့်အပြင် သူ၏ ဖြောင့်မတ်ခြင်းကို သင်ချီးမွမ်းရမည်။ ဘုရားသခင်က မည်သည့်အရာကို လုပ်ဆောင်သည်ဖြစ်စေ၊ ယင်းမှာ အစဉ်သဖြင့် မှန်ကန်ပြီး သူ လုပ်ဆောင်သည့်အရာက လူသား ခံစားချက်များကို ထည့်တွက်ခြင်းမရှိကြောင်း၊ သင်၏ အကြိုက်မဟုတ်ကြောင်း ယုံကြည်လျက် ဘုရားသခင် ပြုလုပ်သည့်အရာနှင့်ပတ်သက်၍ သင်၌ အယူအဆများ ရှိနေလျှင်ပင်၊ သင်သည် ဘုရားသခင်ကို ချီးမွမ်းသင့်နေဆဲ ဖြစ်သည်။ သင်သည် ဤသို့ အဘယ်ကြောင့် ပြုလုပ်သင့်သနည်း။ အကြောင်းရင်းကို သင်တို့ မသိကြ၊ မှန်သလော။ ဤသည်မှာ အမှန်တကယ်တွင် ရှင်းပြရန် အလွန် လွယ်ကူသည်။ အကြောင်းမှာ ဘုရားသခင်သည် ဘုရားသခင်ဖြစ်ပြီး သင်သည် လူသားဖြစ်သောကြောင့် ဖြစ်သည်။ သူသည် ဖန်ဆင်းရှင်ဖြစ်ပြီး သင်သည် ဖန်ဆင်းခံတစ်ဦး ဖြစ်သည်။ သင်သည် ဘုရားသခင်အား နည်းလမ်းတစ်ခုခုဖြင့် ပြုမူရန် သို့မဟုတ် သင့်အား နည်းလမ်းတစ်ခုခုဖြင့် ဆက်ဆံရန် တောင်းဆိုပိုင်ခွင့်မရှိသော်လည်း ဘုရားသခင်သည် သင့်အပေါ် တောင်းဆိုချက်များ ပြုလုပ်ရန် အရည်အချင်းပြည့်မီပေသည်။ ကောင်းချီးများ၊ ကျေးဇူးတော်၊ ဆုလာဘ်များ၊ သရဖူများ၊ ဤအရာအားလုံးကို မည်သို့ ပေးအပ်သည်ဟူသည်နှင့် မည်သူ့ကို ပေးအပ်သည်ဟူသည်တို့မှာ ဘုရားသခင်၏ သဘောဖြစ်သည်။ အဘယ်ကြောင့် ဘုရားသခင်၏ သဘောဖြစ်သနည်း။ ဤအရာများသည် ဘုရားသခင်နှင့် သက်ဆိုင်သည်။ ယင်းတို့သည် လူနှင့် ဘုရားသခင်အကြား ညီတူညီမျှ ခွဲဝေနိုင်သည့် ပူးတွဲပိုင်ဆိုင်သော အဖိုးတန်ပိုင်ဆိုင်မှုများ မဟုတ်ပေ။ ထိုအရာများသည် ဘုရားသခင်နှင့် သက်ဆိုင်ပြီး ဘုရားသခင်သည် ထိုအရာများကို သူပေးသနားမည်ဟု ကတိပြုထားသော သူတို့အပေါ် ပေးအပ်သည်။ အကယ်၍ ဘုရားသခင်က ထိုအရာများကိုသင့်အား ပေးသနားမည်ဟု ကတိမပြုပါက သင်သည် သူ့ကို ကျိုးနွံနာခံသင့်နေဆဲ ဖြစ်သည်။ အကယ်၍ သင်သည် ဤအကြောင်းရင်းကြောင့် ဘုရားသခင်ကို ယုံကြည်ခြင်း ရပ်တန့်လိုက်ပါက ယင်းသည် အဘယ်ပြဿနာများကို ဖြေရှင်းပေးလိမ့်မည်နည်း။ သင်သည် ဖန်ဆင်းခံတစ်ဦး ဖြစ်ခြင်းမှ ရပ်တန့်သွားလိမ့်မည်လော။ ဘုရားသခင်၏ အချုပ်အခြာအာဏာကို သင် လွတ်မြောက်နိုင်သလော။ ဘုရားသခင်သည် အရာခပ်သိမ်းအပေါ် အချုပ်အခြာအာဏာကို ကိုင်စွဲထားဆဲဖြစ်ပြီး ဤသည်မှာ မပြောင်းလဲနိုင်သော အချက်တစ်ခု ဖြစ်သည်။ ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရသည် လူ၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့နှင့် မည်သည့်အခါမျှ တန်းတူညီမျှ မဖြစ်နိုင်သကဲ့သို့ ဤအရာများသည် မည်သည့်ပြောင်းလဲမှုကိုမျှ ကြုံတွေ့ရလိမ့်မည် မဟုတ်ပေ။ ဘုရားသခင်သည် ထာဝစဉ် ဘုရားသခင်ဖြစ်လိမ့်မည်ဖြစ်ပြီး လူသည် ထာဝစဉ် လူဖြစ်လိမ့်မည်။ အကယ်၍ လူတစ်ဦးသည် ဤအရာကို နားလည်နိုင်ပါက ၎င်းတို့ အဘယ်အရာ လုပ်ဆောင်သင့်သနည်း။ ၎င်းတို့သည် ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံသင့်သည်၊ ဤသည်မှာ အမှုအရာများနှင့်ပတ်သက်၍ လုပ်ဆောင်ရန် ဆင်ခြင်တုံတရားအရှိဆုံးသော နည်းလမ်းဖြစ်ပြီး ဤအရာမှလွဲ၍ ရွေးချယ်နိုင်သော အခြားလမ်းကြောင်း မရှိပေ။ အကယ်၍ သင်သည် ကျိုးနွံနာခံခြင်းမရှိပါက ပုန်ကန်သူဖြစ်ပြီး သင်သည် အာခံကာ ငြင်းခုံပါက မတန်တဆ ပုန်ကန်နေခြင်းဖြစ်ကာ ဖျက်ဆီးခြင်းကို ခံရသင့်ပေသည်။ ဘုရားသခင်၏ အချုပ်အခြာအာဏာနှင့် အစီအစဉ်များကို ကျိုးနွံနာခံနိုင်ခြင်းက သင့်အနေဖြင့် ဆင်ခြင်တုံတရားရှိကြောင်းကို ပြသသည်။ ဤသည်မှာ လူတို့ ရှိရမည့် သဘောထားဖြစ်ပြီး ဤအရာသည်သာ ဖန်ဆင်းခံများ ရှိသင့်သော သဘောထား ဖြစ်သည်။ ဥပမာအားဖြင့် သင်၌ ကြောင်ကလေးတစ်ကောင် သို့မဟုတ် ခွေးကလေးတစ်ကောင် ရှိသည် ဆိုပါစို့။ ထိုကြောင် သို့မဟုတ် ထိုခွေးသည် သင့်အား အရသာရှိသော အစားအစာအမျိုးမျိုး သို့မဟုတ် ပျော်စရာအရုပ်အမျိုးမျိုးကို ဝယ်ပေးရန် တောင်းဆိုဖို့အတွက် အရည်အချင်းပြည့်မီသလော။ မိမိတို့၏ သခင်များထံ တောင်းဆိုချက်များ ပြုလုပ်ရန် ထိုမျှ ဆင်ခြင်တုံတရားမဲ့သော ကြောင်များ သို့မဟုတ် ခွေးများ တစ်ကောင်တလေရှိသလော။ (မရှိပါ။) ပြီးလျှင် အခြားတစ်စုံတစ်ဦး၏ အိမ်တွင်ရှိသည့် ခွေးတစ်ကောင်သည် မိမိထက် ပိုမိုကောင်းမွန်သော ဘဝရှိသည်ကို တွေ့မြင်ပြီးနောက် မိမိ၏ သခင်နှင့်အတူ မနေရန် ရွေးချယ်မည့် ခွေးတစ်ကောင်တလေ ရှိသလော။ (မရှိပါ။) ၎င်းတို့၏ ပင်ကိုဗီဇမှာ၊ “ငါ့သခင်က ငါ့ကို အစားအစာနှင့် နေစရာနေရာ ပေးသည်။ ထို့ကြောင့် ငါ့သခင်အတွက် ငါအိမ်စောင့်ပေးရမည်။ ငါ့သခင်က ငါ့ကို အစားအစာ မပေးလျှင်ပင် သို့မဟုတ် သိပ်မကောင်းသည့် အစားအစာကို ပေးလျှင်ပင် ငါ သူတို့အိမ်ကို စောင့်ပေးရဦးမည်ဖြစ်သည်”ဟု တွေးရန်ဖြစ်သည်။ ထိုခွေး၌ မိမိ၏ အနေအထားကို ကျော်လွန်သွားရန် အခြား မလျော်ကန်သော အတွေးများ မရှိပေ။ ၎င်း၏ သခင်က ၎င်းအပေါ် ကောင်းသည်ဖြစ်စေ မကောင်းသည်ဖြစ်စေ ၎င်း၏ သခင် အိမ်ပြန်ရောက်လာသည့်အခါတိုင်း ထိုခွေးက အလွန် ပျော်ရွှင်သည်၊ ၎င်း၏ အမြီးသည် အဆက်မပြတ် လှုပ်ယမ်းနေပြီး တတ်နိုင်သမျှ ပျော်ရွှင်နေသည်။ ၎င်း၏ သခင်က ကြိုက်သည်ဖြစ်စေ မကြိုက်သည်ဖြစ်စေ၊ ၎င်း၏ သခင်က ၎င်းအား အရသာရှိသော အရာများကို ဝယ်ကျွေးသည်ဖြစ်စေ မကျွေးသည်ဖြစ်စေ ၎င်းက မိမိ၏ သခင်အပေါ် အမြဲ မပြောင်းမလဲ ပြုမူပြီး သူ၏ အိမ်ကို စောင့်ကြည့်ပေးနေဆဲ ဖြစ်သည်။ ဤအရာကို အခြေခံ၍ အကဲဖြတ်ရလျှင် လူတို့သည် ခွေးများထက် ပိုဆိုးသည် မဟုတ်လော။ (ပိုဆိုးသည်။) လူတို့သည် ဘုရားသခင်ထံ အမြဲ တောင်းဆိုချက်များ ပြုလုပ်နေကြပြီး သူ့ကိုအမြဲ ပုန်ကန်နေကြသည်။ ဤပြဿနာ၏ အရင်းအမြစ်မှာ အဘယ်နည်း။ လူတို့၌ ဖောက်ပြန်ပျက်စီးသော စိတ်သဘောထားများ ရှိကြသည်၊ ၎င်းတို့သည် ဖန်ဆင်းခံများ၏ နေရာ၌ မနေနိုင်ကြပေ။ သို့ဖြစ်၍ ၎င်းတို့သည် မိမိတို့၏ ပင်ကိုအသိစိတ်များ ဆုံးရှုံးပြီး စာတန်များ ဖြစ်လာကြသည်။ ၎င်းတို့၏ ပင်ကိုအသိစိတ်များသည် ဘုရားသခင်ကို ဆန့်ကျင်ရန်၊ သမ္မာတရားကို ငြင်းပယ်ရန်၊ မကောင်းမှုကို ပြုလုပ်ရန်နှင့် ဘုရားသခင်ကို ကျိုးနွံနာခံခြင်းမရှိရန် စာတန်ဆန်သော ပင်ကိုအသိစိတ်တစ်ခုအဖြစ်သို့ ပြောင်းလဲသွားသည်။ ၎င်းတို့၏ လူ့ပင်ကိုအသိစိတ်များကို မည်သို့ ပြန်လည်ရရှိနိုင်မည်နည်း။ ၎င်းတို့ကို အသိစိတ်နှင့် ဆင်ခြင်တုံတရား ရှိစေရမည်။ လူတစ်ဦး ပြုလုပ်သင့်သော အရာများကို ပြုလုပ်စေရမည်၊ ၎င်းတို့ ထမ်းဆောင်သင့်သော တာဝန်ကို ထမ်းဆောင်စေရမည်။ ယင်းမှာ ခွေးတစ်ကောင်က အိမ်ကို စောင့်ကြပ်ခြင်းနှင့် ကြောင်တစ်ကောင်က ကြွက်များကို ဖမ်းခြင်းကဲ့သို့ ဖြစ်သည်။ ၎င်းတို့၏ သခင်က ၎င်းတို့ကို မည်သို့ပင် ဆက်ဆံသည်ဖြစ်စေ ၎င်းတို့သည် ဤအရာများကို ပြုလုပ်ရန် မိမိတို့၌ ရှိသမျှ အစွမ်းခွန်အားကို အသုံးပြုကြသည်။ ၎င်းတို့သည် ဤတာဝန်များကို ခေါင်းမဖော်တမ်းလုပ်ဆောင်ကြပြီး မိမိတို့၏ နေရာ၌ နေကာ မိမိတို့၏ ပင်ကိုအသိစိတ်များကို အပြည့်အဝ အသုံးပြုကြသည်။ သို့ဖြစ်၍ ၎င်းတို့၏ သခင်က ၎င်းတို့ကို နှစ်သက်လေသည်။ အကယ်၍ လူတို့သည် ဤသို့ ပြုလုပ်ရန် စီမံနိုင်ခဲ့ပါက ဘုရားသခင်သည် ဤနှုတ်ကပတ်တော်အားလုံးကို ပြောဆိုရန် သို့မဟုတ် ဤသမ္မာတရားအားလုံးကို မြွက်ဆိုရန် လိုအပ်မည် မဟုတ်ပေ။ လူသားများသည် အလွန် နက်ရှိုင်းစွာ ဖောက်ပြန်ပျက်စီးကြသည်၊ ၎င်းတို့သည် ဆင်ခြင်တုံတရားနှင့် အသိစိတ်ကင်းမဲ့ကြပြီး ကိုယ်ကျင့်တရား ပျက်ပြားကြသည်။ ၎င်းတို့၏ ဖောက်ပြန်ပျက်စီးသော စိတ်သဘောထားများသည် အမြဲ ဒုက္ခပြဿနာဖြစ်စေသည်။ ၎င်းတို့၌ ပေါ်လွင်လျက်ရှိသည်။ ၎င်းတို့၏ ရွေးချယ်မှုများနှင့် တွေးခေါ်ပုံကို လွှမ်းမိုးပြီး ၎င်းတို့အား ဘုရားသခင်ကို ပုန်ကန်စေကာ သူ့ကို ကျိုးနွံနာခံနိုင်ခြင်းမရှိဖြစ်လျက် ၎င်းတို့၌ မိမိတို့၏ ကိုယ်ပိုင် ခံစားချက်အရဖြစ်သော ဆန္ဒများ၊ စိတ်ကူးများနှင့် နှစ်သက်မှုများ အမြဲ ရှိနေစေပြီး သမ္မာတရားသည် ၎င်းတို့အတွင်း၌ မည်သည့်အခါမျှ ထိန်းချုပ်ခြင်းမရှိနိုင်သကဲ့သို့ ၎င်းတို့၏ အသက် မဖြစ်လာနိုင်ပေ။ ဤအရာအားလုံးသည် ဘုရားသခင်က ၎င်းတို့ကို သူ၏ နှုတ်ကပတ်တော်များဖြင့် တရားစီရင်ရခြင်း၊ စစ်ကြောရခြင်းနှင့် စစ်ဆေးရခြင်း၏ အကြောင်းရင်း ဖြစ်သည်။ ဤသည်မှာ ၎င်းတို့အနေဖြင့် ကယ်တင်ခြင်းကို ခံရနိုင်ရန်အလို့ငှာ ဖြစ်သည်။ အခြားတစ်ဖက်တွင် အန္တိခရစ်များသည် လူများအကြား၌ အပျက်သဘောဆောင်သော အခန်းကဏ္ဍများကို အမြဲ ဆောင်ရွက်ကြသည်။ ၎င်းတို့သည် နတ်ဆိုးစစ်စစ်များနှင့် စာတန်စစ်စစ်များ ဖြစ်ကြသည်။ ၎င်းတို့သည် သမ္မာတရားကို လက်မခံသည်သာမက မိမိတို့၌ ဖောက်ပြန်ပျက်စီးသော စိတ်သဘောထားများ ရှိသည်ကိုလည်း အသိအမှတ်မပြုကြသည့်အပြင် ဘုရားသခင်ထံမှ ကောင်းချီးများ၊ သရဖူနှင့် ဆုလာဘ်များကို ရရှိလိုလျက် အတင်းအဓမ္မ လုယက်တတ်ကြလေသည်။ ၎င်းတို့သည် မိမိတို့၏ ရုန်းကန်မှု၌ မည်မျှအထိ လုပ်ဆောင်ကြသနည်း။ လုံးဝ အရှက်မရှိသကဲ့သို့ လုံးဝ ဆင်ခြင်တုံတရားမဲ့သည့် အဆင့်ထိတိုင်အောင် ဖြစ်သည်။ အကယ်၍ မကောင်းမှုမျိုးစုံကို လုပ်ဆောင်ပြီးနောက် ၎င်းတို့သည် ဖော်ထုတ်ခြင်းနှင့် ဖယ်ရှားရှင်းလင်းခြင်းကို ခံရပါက မိမိတို့၏ စိတ်နှလုံးထဲ၌ မလိုမုန်းတီးခြင်းကို ထားရှိကြလိမ့်မည်ဖြစ်သည်။ ၎င်းတို့သည် ဘုရားသခင်ကို ကျိန်ဆဲကြလိမ့်မည်၊ ခေါင်းဆောင်များနှင့် အမှုဆောင်များကို ကျိန်ဆဲကြလိမ့်မည်ဖြစ်ပြီး အသင်းတော်နှင့် စစ်မှန်သော ယုံကြည်သူအားလုံးကို မုန်းတီးကြလိမ့်မည်။ ဤသည်မှာ ဆိုးယုတ်သောလူအားလုံးနှင့် အန္တိခရစ်များ၏ ရုပ်ဆိုးသော မျက်နှာကို အပြည့်အဝ ဖော်ထုတ်လိုက်ခြင်း ဖြစ်သည်။

အန္တိခရစ်များ၏ အမျိုးမျိုးသော သရုပ်သကန်များနှင့်ဆိုင်သည့် ဒွါဒသမအချက်မှာ ၎င်းတို့၌ အဆင့်အတန်းမရှိသည့်အခါ သို့မဟုတ် ကောင်းချီးများရရှိရန် မျှော်လင့်ချက်မရှိသည့်အခါ နုတ်ထွက်လိုခြင်း ဖြစ်သည်။ နုတ်ထွက်ခြင်းက မည်သည့်အရာကို ဆိုလိုသည်နှင့်ပတ်သက်၍ ရိုးရှင်းသော ဝေါဟာရများဖြင့် ငါတို့ ပြောဆိုကြမည်။ နုတ်ထွက်ခြင်း၏ တိုက်ရိုက်အဓိပ္ပာယ်မှာ တစ်နေရာမှ အခြားတစ်နေရာသို့ ဆုတ်ခွာခြင်း ဖြစ်သည်၊ ဤသည်ကို “နုတ်ထွက်ခြင်း”ဟု သိရသည်။ စုဝေးပွဲများတက်ရောက်ခြင်းနှင့် တရားဒေသနာများ နားထောင်ခြင်းကို အလွန်အမင်း မနှစ်မြို့သောကြောင့်လည်းကောင်း၊ မိမိတို့၏တာဝန်ကို ထမ်းဆောင်လိုစိတ်မရှိသောကြောင့်လည်းကောင်း အသင်းတော်နှင့် ညီအစ်ကိုမောင်နှမများကို မိမိတို့ဆန္ဒအလျောက် စွန့်ခွာသော သမ္မာတရားကို မချစ်မြတ်နိုးသည့် လူအချို့ ဘုရားအိမ်တော်တွင် အမြဲ ရှိလေသည်။ ဤသည်ကို နုတ်ထွက်ခြင်းဟု ခေါ်သည်။ ဤသည်မှာ စကားလုံး၏ တိုက်ရိုက်အဓိပ္ပာယ်အရ နုတ်ထွက်ခြင်း ဖြစ်သည်။ သို့ရာတွင် တစ်စုံတစ်ဦးသည် ဘုရားသခင်၏ အမြင်တွင် နုတ်ထွက်သွားသည်ဟု အမှန်တကယ် သတ်မှတ်ခြင်း ခံရသည့်အခါတွင် ယင်းမှာ သူ၏အိမ်တော်မှ ထွက်သွားပြီးခြင်း၊ ၎င်းကို နောက်ထပ် မမြင်ရတော့ခြင်း သို့မဟုတ် ၎င်းကို အသင်းတော်၏ အမည်စာရင်းမှ ပယ်ဖျက်ပြီးခြင်း ကိစ္စမျှသာ မဟုတ်ချေ။ အမှန်မှာမူ လူတစ်ဦးသည် ၎င်း၏ ယုံကြည်မှု ပမာဏ မည်မျှရှိသည်ဖြစ်စေ၊ ၎င်းက မိမိကိုယ်ကို ဘုရားသခင်ကို ယုံကြည်သူတစ်ဦးအဖြစ် အသိအမှတ်ပြုသည်ဖြစ်စေ ၎င်းသည် ဘုရားနှုတ်ကပတ်တော်များကို မည်သည့်အခါမျှ မဖတ်ရှုလျှင် ၎င်း၏ စိတ်နှလုံးတွင် ဘုရားသခင် တည်ရှိကြောင်းကို အသိအမှတ်မပြုသကဲ့သို့ ဘုရားနှုတ်ကပတ်တော်များက သမ္မာတရားဖြစ်ကြောင်းကိုလည်း အသိအမှတ်မပြုကြောင်း သက်သေပြလေသည်။ ဘုရားသခင်အတွက် ထိုသူသည် နုတ်ထွက်နှင့်ပြီးဖြစ်ကာ ကိုယ်တော်၏ အိမ်တော်သားတစ်ဦးအဖြစ် ထည့်သွင်းစဉ်းစားခြင်းမရှိတော့ပေ။ ဘုရားနှုတ်ကပတ်တော်ကို မဖတ်သူများသည် နုတ်ထွက်ပြီးဖြစ်သော လူစားမျိုးဖြစ်သည်။ အခြားအမျိုးအစားမှာ ညီအစ်ကိုမောင်နှမများက ဓမ္မသီချင်းများ သီဆိုခြင်း၊ ဘုရားသခင်၏ နှုတ်ကပတ်တော်များကို ဆုတောင်းရင်းဖတ်ရှုခြင်းနှင့် မိမိတို့၏ ကိုယ်ပိုင်အတွေ့အကြုံဆိုင်ရာ နားလည်သဘောပေါက်မှုကို အတူတကွ မိတ်သဟာယဖွဲ့ခြင်းတို့ကဲ့သို့သော အသင်းတော်အသက်တာနှင့် လှုပ်ရှားမှုများ၌ မည်သည့်အခါမျှ မပါဝင်သောသူများ ဖြစ်သည်။ ဘုရားသခင်သည် ဤလူတို့ကို နုတ်ထွက်ပြီးဖြစ်သည်ဟု ရှုမြင်သည်။ အခြား တစ်မျိုးရှိသေးသည်။ တာဝန်များကို ထမ်းဆောင်ရန် ငြင်းဆန်သောသူများဖြစ်သည်။ ဘုရားအိမ်တော်က ၎င်းတို့ကို မည်သည့်တောင်းဆိုမှုကို ပြုလုပ်သည်ဖြစ်စေ၊ မည်သည့် အလုပ်မျိုး လုပ်ခိုင်းသည်ဖြစ်စေ၊ ၎င်းတို့ကို မည်သည့်တာဝန်ကို ထမ်းဆောင်စေသည်ဖြစ်စေ၊ ကြီးမားသော၊ သေးငယ်သောကိစ္စများဖြစ်စေ၊ ၎င်းတို့ကို ရံဖန်ရံခါတွင် သတင်းစကားပါးခိုင်းခြင်းကဲ့သို့သော အလွန်ရိုးရှင်းသောအရာတစ်ခုတွင်ပင် ၎င်းတို့က မလုပ်ဆောင်လိုကြပေ။ ဘုရားသခင်ကို ယုံကြည်သူများအဖြစ် မိမိဘာသာ ကြေညာထားကြသော ၎င်းတို့သည် ဘာသာတရားမရှိသူတစ်ဦးက ကူညီရန် ကြိုးစားနိုင်သည့် တာဝန်များကိုပင် မလုပ်ဆောင်နိုင်ကြချေ။ ဤသည်မှာ သမ္မာတရားကို လက်ခံရန် ငြင်းဆန်ခြင်းနှင့် တာဝန်တစ်ခုကို ထမ်းဆောင်ရန် ငြင်းဆန်ခြင်းတို့ဖြစ်သည်။ ညီအစ်ကိုမောင်နှမများက ၎င်းတို့ကို မည်မျှတိုက်တွန်းအားပေးသည်ဖြစ်စေ ၎င်းတို့က ယင်းကို ငြင်းဆန်ပြီး လက်မခံကြပေ။ အသင်းတော်က ၎င်းတို့ ထမ်းဆောင်ရန် တာဝန်အချို့ကို စီစဉ်ပေးသောအခါတွင် ၎င်းတို့က လျစ်လျူရှုပြီး ယင်းကို ငြင်းဆိုရန် ဆင်ခြေအမြောက်အမြားကို ပေးကြသည်။ ဤသည်တို့မှာ တာဝန်များကို ထမ်းဆောင်ရန် ငြင်းဆန်သော လူများဖြစ်၏။ ဘုရားသခင်အတွက် ဤသို့သောသူတို့သည် နုတ်ထွက်နှင့်ပြီးဖြစ်သည်။ ၎င်းတို့ နုတ်ထွက်ခြင်းမှာ ဘုရားအိမ်တော်က ၎င်းတို့ကို ရှင်းလင်းပစ်ခြင်း၊ သို့မဟုတ် ၎င်းတို့ကို အသင်းသားစာရင်းထဲမှ ပယ်ဖျက်ခြင်းနှင့် မသက်ဆိုင်ပေ။ ထိုထက် ၎င်းတို့ကိုယ်တိုင်က စစ်မှန်သော ယုံကြည်ခြင်း မရှိ၍ဖြစ်သည်။ ၎င်းတို့သည် ဘုရားသခင်အား ယုံကြည်သူများအဖြစ် မိမိတို့ကိုယ်ကို အသိအမှတ်မပြုပေ။ ဤအမျိုးအစားသုံးမျိုးထဲမှ တစ်မျိုးနှင့် ကိုက်ညီသောသူ မည်သူမဆိုသည် နုတ်ထွက်ပြီးဖြစ်သောသူတစ်ဦး ဖြစ်သည်။ ဤသည်မှာ တိကျသော အဓိပ္ပာယ်ဖွင့်ဆိုချက်တစ်ခု ဟုတ်သလော။ (ဟုတ်ပါသည်။) အကယ်၍ သင်သည် ဘုရားသခင်၏ နှုတ်ကပတ်တော်များကို မဖတ်ရှုပါက ဘုရားသခင်ကို ယုံကြည်သူတစ်ဦးအဖြစ် ထည့်သွင်းရေတွက်၍ရနိုင်သလော။ အကယ်၍ သင်သည် အသင်းတော်အသက်တာကို မရှင်သန်ပါက၊ သင်၏ ညီအစ်ကိုမောင်နှမများနှင့် အပြန်အလှန်ဆက်ဆံခြင်း သို့မဟုတ် ရောနှောခြင်း မရှိပါက ယုံကြည်သူတစ်ဦးအဖြစ် ထည့်သွင်းရေတွက်၍ရနိုင်သလော။ သာ၍ပင် ထည့်သွင်းရေတွက်၍မရနိုင်ပေ။ ထို့အပြင် အကယ်၍ သင်သည် သင်၏တာဝန်ကို ထမ်းဆောင်ရန် ငြင်းပယ်ပြီး ဖန်ဆင်းခံတစ်ဦးအနေဖြင့် သင်၏ တာဝန်ဝတ္တရားများကိုပင် မဖြည့်ဆည်းပါက ယင်းမှာ သာ၍ပင် ဆိုးရွားသည်။ ဤလူအမျိုးအစားသုံးမျိုးသည် ဘုရားသခင်က နုတ်ထွက်ပြီးဖြစ်သည်ဟု ရှုမြင်သောသူများ ဖြစ်ကြသည်။ ၎င်းတို့အနေဖြင့် ဘုရားအိမ်တော်မှ နှင်ထုတ်ခံရပြီးဖြစ်သည် မဟုတ်၊ သို့မဟုတ် ဖယ်ရှားရှင်းလင်းခြင်း ခံရပြီးဖြစ်သည်မဟုတ်ဘဲ ယင်းအစား ၎င်းတို့သည် မိမိတို့ဆန္ဒအလျောက် နုတ်ထွက်ပြီးဖြစ်ကာ ဆန္ဒအလျောက် လက်လျှော့ကြပြီးဖြစ်ပေသည်။ ၎င်းတို့၏ အပြုအမူက ၎င်းတို့အနေဖြင့် သမ္မာတရားကို ချစ်မြတ်နိုးခြင်း သို့မဟုတ် လက်ခံခြင်း မရှိကြောင်းနှင့် မုန့်ကို အဝစားရန်သာ ကြည့်ပြီး ကောင်းချီးများကို မျှော်လင့်နေသောသူများ၏ စံပြနမူနာများဖြစ်ကြောင်းကို လုံးလုံးလျားလျား ထုတ်ဖော်ပြပေသည်။

၂၀၂၀ ခုနှစ်၊ အောက်တိုဘာလ ၁၇ ရက်


အချက် ၁၃- ၎င်းတို့သည် အသင်းတော်ဘဏ္ဍာရေးအပြင် လူတို့၏စိတ်နှလုံးကိုလည်း ထိန်းချုပ်၏

၁။ အန္တိခရစ်များသည် လူတို့၏စိတ်နှလုံးများကို ထိန်းချုပ်၏

ယနေ့တွင် အန္တိခရစ်တို့၏ အမျိုးမျိုးသော သရုပ်သကန်များ၏ ဆယ့်သုံးခုမြောက်အချက်ဖြစ်သည့် ၎င်းတို့သည် လူတို့၏ စိတ်နှလုံးကို ထိန်းချုပ်သည့်အပြင် အသင်းတော်၏ ဘဏ္ဍာရေးကိုလည်း ထိန်းချုပ်သည်ဟူသည့်အချက်ကို ငါတို့ မိတ်သဟာယပြုကြစို့။ အန္တိခရစ်တို့၏ များစွာကွဲပြားသည့် သရုပ်သကန်များမှ အကဲဖြတ်ရလျှင် ဤအချက်များထဲမှ တစ်ခုစီတိုင်းသည် သမ္မာတရားကို အလွန်အမင်း မနှစ်မြို့သည့်၊ ရက်စက်ကြမ်းကြုတ်သည့်၊ ကောက်ကျစ်ဆိုးယုတ်သည့် ၎င်းတို့၏ စိတ်သဘောထားနှင့် အနှစ်သာရတို့ကို ဆက်စပ်နေသည်။ ဆယ့်သုံးခုမြောက်အချက်သည်လည်း ခြွင်းချက် မဟုတ်ပေ။ “၎င်းတို့သည် လူတို့၏ စိတ်နှလုံးကို ထိန်းချုပ်သည့်အပြင် အသင်းတော်၏ ဘဏ္ဍာရေးကိုလည်း ထိန်းချုပ်သည်” ဟူသည့် ဤသရုပ်သကန်အပေါ် အခြေခံ၍ အန္တိခရစ်တို့သည် ရည်မှန်းချက်ကြီးသည်သာမက လောဘလည်းကြီးကြောင်း သင်တွေ့မြင်နိုင်သည်။ ၎င်းတို့သည် မိမိတို့၏ စိတ်နှလုံးအတွင်း၌ လိုအပ်ချက်များစွာကို သိုဝှက်ထားကြသည်။ ဤလိုအပ်ချက်များသည် တရားနည်းလမ်းကျသလော။ (မကျပါ။) လူတို့၏ စိတ်နှလုံးကို ထိန်းချုပ်ခြင်းသည် အပြုသဘောဆောင်သည့်အရာတစ်ခု ဖြစ်သလော။ သိသာထင်ရှားစွာပင် ယင်းသည် အပြုသဘောဆောင်သော အရာတစ်ခု မဟုတ်သည်ကို “ထိန်းချုပ်သည်” ဟူသော စကားလုံးမှ မြင်နိုင်၏။ မည်သည့်ရှုထောင့်၌ ယင်းသည် အပြုသဘောမဆောင်သနည်း။ ထိန်းချုပ်ခြင်းကို ကျင့်သုံးသည်မှာ အဘယ်ကြောင့် မှားသနည်း။ သင်တို့သည် လူတို့၏ စိတ်နှလုံးကို ထိန်းချုပ်လိုသလော။ (အလိုမရှိပါ။) သင်တို့ ထိုသို့လုပ်ဆောင်လိုခြင်း မရှိသော်ငြားလည်း ထိုနည်းအတိုင်း မလုပ်ဆောင်ဘဲ မနေနိုင်သည့် အချိန်များ ရှိလိမ့်မည်။ ဤသည်ကို “စိတ်သဘောထား” ဟု ခေါ်သည်။ ဤသည်ကို “အနှစ်သာရ” ဟု ခေါ်သည်။ အန္တိခရစ်တို့က လူတို့၏ စိတ်နှလုံးကို ထိန်းချုပ်ခြင်းသည် တရားနည်းလမ်းကျသော လိုအပ်ချက်တစ်ခု မဟုတ်သကဲ့သို့ မျှတပြီး ကျိုးကြောင်းဆီလျော်ခြင်းလည်း မဟုတ်ပေ။ ယင်းမှာ အပျက်သဘောဆောင်သည့် အရာတစ်ခု ဖြစ်သည်။ “လူတို့၏ စိတ်နှလုံးကို ထိန်းချုပ်သည်” ဟူသည်မှာ မည်သည့်အရာကို ဆိုလိုသနည်း။ လူတို့၏ စိတ်နှလုံးကို ထိန်းချုပ်ခြင်းသည် စိတ်ကူးသက်သက် မဟုတ်ပေ။ ထိုအစား ယင်းမှာ သတ်သတ်မှတ်မှတ်ဖြစ်သော နည်းလမ်းများ၊ ကျင့်ကြံမှုနှင့် ဘာသာစကားတို့အပြင် သတ်သတ်မှတ်မှတ်ဖြစ်သော အတွေးအခေါ်များ၊ အမြင်ရှုထောင့်များ၊ ရည်ရွယ်ချက်များနှင့် စေ့ဆော်မှုများဖြင့် အတော်အတန် ခိုင်မာတိကျပြီး သတ်သတ်မှတ်မှတ်ဖြစ်သည့် အရာတစ်ခု ဖြစ်သည်။ ဤသို့ဖြစ်သဖြင့် အန္တိခရစ်တို့က လူတို့၏ စိတ်နှလုံးကို ထိန်းချုပ်ခြင်း၏ ခိုင်မာတိကျသော သရုပ်သကန်များမှာ အဘယ်နည်း။ ပြီးလျှင် ဤထိန်းချုပ်မှုကို အတိအကျ မည်သို့ အဓိပ္ပာယ်ဖွင့်ဆိုသနည်း။ (အခြားသူတို့၏ အသိအမှတ်ပြုခြင်းနှင့် အထင်ကြီးလေးစားမှုကို ရယူရန်နှင့် အခြားသူများကို အထင်အမြင် မှားစေခြင်းဟူသည့် ပန်းတိုင်ကို ဖြစ်မြောက်အောင်မြင်စေရန်အလို့ငှာ အပြင်ပန်း ဆင်းရဲဒုက္ခခံခြင်းနှင့် အဖိုးအခပေးခြင်းကဲ့သို့သော ပြသမှုများကို အသုံးပြုခြင်းအားဖြင့် ဖြစ်ပါသည်။) အန္တိခရစ်တို့သည် လူတို့၏ မျက်နှာသာပေးမှုကို ရရှိရန် သတ်သတ်မှတ်မှတ်ဖြစ်သော ကျင့်ကြံမှုနှင့် သရုပ်သကန် အမျိုးအစားများကို အသုံးပြုကြပြီး ထိုသို့ဖြင့် လူတို့၏ စိတ်နှလုံးထဲ၌ နေရာတစ်ခုကို ရယူကာ လူတို့ကို ၎င်းတို့အား အထင်ကြီးလေးစားစေသည်။ အန္တိခရစ်တို့က အခြားသူတို့၏ အထင်ကြီးလေးစားမှုကို ရရှိသည့်အခါ ဤရလဒ်သည် သဘာဝအားဖြင့် လူများကို အထင်အမြင်မှားစေခြင်းဟူသည့် ရလဒ်တစ်ခု ဖြစ်သည်။ သို့သော် ၎င်းတို့၏ စိတ်နှလုံးထဲတွင် အခြားသူများကို အထင်အမြင်မှားစေရန် ဤနည်းလမ်းများကို အသုံးပြုခြင်းသည် အန္တိခရစ်တို့၏ ခံစားချက်အရဖြစ်သော ဆန္ဒ အမှန်တကယ် မဟုတ်ပေ။ ၎င်းတို့ လိုချင်သည့်အရာမှာ အထင်ကြီးလေးစားခံရရန် ဖြစ်သည်။ ယင်းမှာ ၎င်းတို့၏ ရည်မှန်းချက် ဖြစ်သည်။ အခြားအရာ တစ်ခုခု ရှိသေးသလော။ (အန္တိခရစ်တို့သည် လူများကို အထင်အမြင်မှားစေရန်နှင့် မိမိတို့ဘက်ပါအောင် ဆွဲဆောင်သိမ်းသွင်းရန် အသေးအဖွဲ ကူညီမှုများကို အသုံးပြုကြပြီး အခြားသူတို့ကို ၎င်းတို့အား အထင်ကြီးလေးစားကာ အားကျစေရန်နှင့် ၎င်းတို့၏ အမိန့်များကို နာခံစေရန်၊ လူများကို မိမိတို့ဘက်ပါအောင် စည်းရုံးခြင်းနှင့် ၎င်းတို့အပေါ် ထိန်းချုပ်မှု ရယူခြင်းဟူသည့် ၎င်းတို့၏ ပန်းတိုင်သို့ ရောက်ရှိစေရန်အလို့ငှာ မိမိတို့၏ ကိုယ်ပိုင် လုပ်နိုင်စွမ်းများနှင့် ဆုကျေးဇူးများကို ကြွားဝါကြပါသည်။) ဤသည်မှာ ရှုထောင့်တစ်ခု ဖြစ်သည်။ (အန္တိခရစ်တို့သည် ဝိညာဉ်ရေးရာပြည့်ဝဟန် ဟန်ဆောင်ကြပါသည်။ ၎င်းတို့သည် ပြုပြင်ခြင်းခံရသည့်အခါ ယင်းကို နားလည်ရန် ပျက်ကွက်ကြသည့်တိုင် နားလည်ပြီးဖြစ်ဟန်နှင့် နာခံနိုင်ဟန် ဟန်ဆောင်ကြသည်။ ထိုသို့ဖြင့် အခြားသူတို့က ၎င်းတို့သည် သမ္မာတရားကို စိတ်အားထက်သန်စွာ လိုက်စားနေကြကြောင်းနှင့် ဝိညာဉ်ရေးရာ နားလည်သဘောပေါက်မှု အတော်အတန် များပြားကြောင်း ခံစားရလိမ့်မည်။ အခြားလူများကို ၎င်းတို့အား အထင်ကြီးလေးစားပြီး အားကျစေခြင်းဟူသည့် ရလဒ်ကို ဖြစ်မြောက်အောင်မြင်စေရန်အလို့ငှာ ၎င်းတို့သည် မိမိတို့ကိုယ်ကို သမ္မာတရားကို လိုက်စားပြီး နားလည်သော လူများအဖြစ် ဟန်ဆောင်ကြပါသည်။) ဤသည်မှာ နောက်ထပ် သွင်ပြင်လက္ခဏာတစ်ခု ဖြစ်သည်။ အန္တိခရစ်တို့သည် မိမိတို့ မည်မျှ ဝိညာဉ်ရေးရာပြည့်ဝကြောင်းနှင့် သမ္မာတရားကို လိုက်စားပြီး ကျိုးနွံနာခံနိုင်ကြောင်း အခြားသူများကို အစဉ်အမြဲ မြင်စေလိုကြသည်။ အမှန်တကယ်တွင် ၎င်းတို့သည် အနည်းငယ်မျှသော နားလည်သဘောပေါက်မှုကိုမျှ မပိုင်ဆိုင်ကြသော်လည်း အခြားသူတို့ကို ၎င်းတို့အား လေးစားပြီး အထင်ကြီးစေရန်အလို့ငှာ ဝိညာဉ်ရေးရာပြည့်ဝသော လူတစ်ဦး၏ အပေါ်ယံရုပ်သွင်ကို ဟန်ဆောင်နေဆဲ ဖြစ်သည်။ ၎င်းတို့သည် လူတို့၏ စိတ်နှလုံးကို ထိန်းချုပ်ရန် ထိုသို့သော နည်းလမ်းများကို အသုံးပြုကြသည်။ နောက်ထပ်ရှိသေးသလော။ (အန္တိခရစ်တို့သည် မိမိတို့ကိုယ်ကို ကြွားဝါရန်နှင့် ဂုဏ်တင်ရန် စကားလုံးများနှင့် အယူဝါဒများအကြောင်း ပြောဆိုကြသည်။ ထိုသို့ဖြင့် အခြားသူတို့က ၎င်းတို့သည် သမ္မာတရားကို နားလည်ပြီး ဝိညာဉ်ရင့်ကျက်မှုကို ပိုင်ဆိုင်သည်ဟု ထင်မှတ်ကာ ၎င်းတို့အား လေးစားပြီး ကိုးကွယ်၍ နာခံကြပါသည်။ ဤနည်းလမ်းများအားဖြင့် ၎င်းတို့သည် လူများကို ထိန်းချုပ်လာကြပါသည်။) ဤသည်မှာ ခိုင်မာတိကျသော သရုပ်သကန်တစ်ခု ဖြစ်သော်လည်း “၎င်းတို့သည် စကားလုံးများနှင့် အယူဝါဒများအကြောင်း ပြောဆိုကြသည်” ဟု ဆိုခြင်းမှာ လုံးလုံးလျားလျား သင့်လျော်ခြင်း မရှိပေ။ အန္တိခရစ်တို့သည် ၎င်းတို့က စကားလုံးများနှင့် အယူဝါဒများအကြောင်း ပြောဆိုနေကြကြောင်း သတိမပြုမိကြပေ။ ၎င်းတို့ ပြောဆိုသည့်အရာများသည် လက်တွေ့ကျမှုဖြစ်ကြောင်း၊ မြင့်မားသော သဘောတရားများနှင့် တရားဒေသနာများဖြစ်ကြောင်း ၎င်းတို့ ယုံကြည်ကြပြီး ဤအရာများကို လူများကို အထင်အမြင်မှားစေရန် ၎င်းတို့ အသုံးပြုကြသည်။ ၎င်းတို့ပြောဆိုနေသည်မှာ စကားလုံးများနှင့် အယူဝါဒများဖြစ်ကြောင်း အန္တိခရစ်တို့ သိရှိခဲ့လျှင် ၎င်းတို့သည် ယင်းတို့အကြောင်း ပြောဆိုခြင်းကို ရပ်တန့်လိုက်မည်ဖြစ်သည်။ အခြားအရာ တစ်ခုခု ရှိသေးသလော။ (အန္တိခရစ်တို့သည် စည်းမျဉ်းများကို မျက်နှာပြောင်တိုက်၍ ဆန့်ကျင်ကြပြီး ၎င်းတို့၌ရှိသော အာဏာနှင့် ဟုတ်မှန်သယောင်ရှိသော်လည်း စင်စစ်မှားယွင်းနေသော ဝိညာဉ်ရေးရာ သဘောတရားများကို အသုံးပြု၍ လူတိုင်း၏ ယုံကြည်ကိုးစားမှုကို လိမ်လည်လှည့်ဖြားကာ ရယူကြပြီး ထိုသို့ဖြင့် လူတို့အပေါ် ထိန်းချုပ်မှု ရယူခြင်းဟူသည့် ၎င်းတို့၏ ပန်းတိုင်သို့ ရောက်ရှိကြပါသည်။) (အန္တိခရစ်တို့သည် ဘုရားသခင် ရွေးချယ်ထားသော လူတို့၏ အထက်နှင့် ဆက်သွယ်မှုကို ဖြတ်တောက်ကြပါသည်။ ၎င်းတို့သည် အလုပ် အစီအစဉ်များကို မဆောင်ရွက်ကြဘဲ မိမိတို့၏ စီရင်ပိုင်ခွင့်အတွင်း၌ အကြွင်းမဲ့အာဏာကို ဆုပ်ကိုင်ထားကြကာ မိမိတို့၏ ကိုယ်ပိုင်နယ်မြေများကို တည်ထောင်ရန်နှင့် လူများကို ထိန်းချုပ်ရန် ကြိုးစားကြပါသည်။) ဤသည်မှာလည်း ခိုင်မာတိကျသော သရုပ်သကန်တစ်ခု ဖြစ်သည်။ ပို၍ သင့်လျော်စွာ ပြောရလျှင် ၎င်းတို့သည် အထက်ကို လှည့်ဖြားသည်၊ မိမိတို့၏ လက်အောက်ငယ်သားများထံမှ အမှုအရာများကို ဖုံးကွယ်သည်၊ ပြီးလျှင် လူတို့၏ မျက်နှာသာပေးမှုကို ရယူရန် ကြိုးစားကြသည်၊ အခြားသူတို့ကို စစ်မှန်သော အခြေအနေကို မြင်ခွင့်မပေးဘဲ ၎င်းတို့၏ ယုံကြည်မှုကို လိမ်လည်လှည့်ဖြားကာ ရယူကြသည်။ ထိုသို့ဖြင့် လူတို့၏ စိတ်နှလုံးကို ထိန်းချုပ်ခြင်းဟူသည့် ၎င်းတို့၏ ပန်းတိုင်သို့ ရောက်ရှိကြလေ၏။ အထက်ကို လှည့်စားပြီး မိမိတို့၏ အောက်မှလူများထံမှ အမှုအရာများကို ကွယ်ဝှက်ထားခြင်း၌ ၎င်းတို့၏ ရည်ရွယ်ချက်မှာ အထက်နှင့် ညီအစ်ကိုမောင်နှမများအား ၎င်းတို့နှင့်ပတ်သက်သည့် အမှန်တရားကို သိမြင်ခြင်းမှ ဟန့်တားရန်ဖြစ်သည်။ ဤသို့ဖြင့် အထက်နှင့် ညီအစ်ကိုမောင်နှမများသည် ၎င်းတို့အပေါ် ယုံကြည်ကိုးစားကာ အဆုံးတွင် ညီအစ်ကိုမောင်နှမများသည် ၎င်းတို့ကိုသာ ကိုးကွယ်ရန် လာရောက်ကြပြီး ထို့နောက်တွင် လူများ၏ စိတ်နှလုံးကို ထိန်းချုပ်ရန်ဖြစ်သည့် ၎င်းတို့၏ ပန်းတိုင်ကို ဆိုက်ရောက်မည်ဖြစ်သည်။ ရှိသေးသလော။ (အန္တိခရစ်တို့သည် မှန်သယောင်ထင်ရသော စည်းမျဉ်းစည်းကမ်းများကို လူတို့လိုက်နာစောင့်ထိန်းရန် ချမှတ်ပေးပြီး သမ္မာတရားကို အစားထိုးရန် ယင်းတို့ကို အသုံးပြုလေသည်။ ဤသို့ဖြင့် စည်းမျဉ်းစည်းကမ်းများကို ပုံသေစောင့်ထိန်းခြင်းသည် သမ္မာတရားကို လက်တွေ့လုပ်ဆောင်ခြင်းနှင့် တူညီသည်ဟု ယုံကြည်လာလေသည်။ ဤနည်းလမ်းများအားဖြင့် အန္တိခရစ်တို့သည် လူတို့၏ စိတ်နှလုံးကို ချုပ်ကိုင်ကာ လူတို့ကို ၎င်းတို့၏ ရှေ့မှောက်သို့ ဦးဆောင်လမ်းပြနိုင်ပေသည်။) လူတို့က သူတို့ကို နားထောင်စေရန်အလို့ငှာ မိမိတို့ကိုယ်ကို ဝိညာဉ်ရေးရာပြည့်ဝသူများအဖြစ်၊ သမ္မာတရားကို နားလည်သူများအဖြစ် ပုံမှားရိုက်လျက် သမ္မာတရား စည်းမျဉ်းများကို အစားထိုးရန်အတွက် အန္တိခရစ်တို့က စည်းကမ်းများနှင့် စည်းမျဉ်းစည်းကမ်းများ တစ်ပုံတစ်ခေါင်းကို ချမှတ်ခြင်းအဖြစ် ဤအရာကို သရုပ်ဖော်သင့်သည်။ ဤနည်းဖြင့် သူတို့သည် လူတို့၏စိတ်နှလုံးကို ထိန်းချုပ်ခြင်းဟူသည့် သူတို့၏ပန်းတိုင်သို့ ဆိုက်ရောက်သွားကြလေသည်။ သူတို့ ချမှတ်ထားသော စည်းကမ်းများက အသင်းတော်အသက်တာအတွက်နှင့် လူများအနေဖြင့် ၎င်းတို့၏ တာဝန်များကို ဖြည့်ဆည်းခြင်းအတွက် အကျိုးပြုပါက ယင်းတို့သည် သမ္မာတရား စည်းမျဉ်းများကို မဆန့်ကျင်သည့်အပြင် ဘုရားသခင့်အိမ်တော်၏ အကျိုးစီးပွားများကိုလည်း မထိခိုက်မနစ်နာစေပါက ယင်းနှင့်ပတ်သက်၍ အမှားမရှိပေ။ အသင်းတော်အတွင်းရှိ အမျိုးမျိုးသော လူအမျိုးအစားများကို ဆက်ဆံရာ၌ သမ္မာတရားကို မိတ်သဟာယပြုခြင်းအပြင် လူတို့ကို ထိန်းထားဖို့ စီမံအုပ်ချုပ်ရေးဆိုင်ရာ အမိန့်အချို့ကို ချမှတ်ထားရန် လိုအပ်သည်။ ဤစီမံအုပ်ချုပ်ရေးဆိုင်ရာ အမိန့်များက သမ္မာတရား စည်းမျဥ်းများကို မဆန့်ကျင်ဘဲ ထိုအစား လူတို့အတွက် အကျိုးဖြစ်ထွန်းစေပါက ယင်းတို့သည် အပြုသဘောဆောင်သော အရာများဖြစ်၏။ ပြီးလျှင် ဤသည်မှာ လူတို့၏ စိတ်နှလုံးကို ထိန်းချုပ်ခြင်း မဟုတ်ပေ။ ဤစည်းကမ်းများကို သမ္မာတရား စည်းမျဉ်းများအဖြစ် ပုံမှားရိုက်လျှင် ဤသည်မှာ ပြဿနာဖြစ်နေပေပြီ။ ထိုသို့ဆိုလျှင် အန္တိခရစ်များသည် လူတို့အတွက် အကျိုးဖြစ်ထွန်းစေပြီး သမ္မာတရား စည်းမျဉ်းများနှင့် ကိုက်ညီသည့် စည်းကမ်းများကို ဖန်တီးနိုင်ကြသလော။ (မဖန်တီးနိုင်ပါ။) ဤသည်ကို မည်သို့ ပြောဆိုသင့်ကြောင်း အကျဉ်းချုပ်ကြည့်ကြစို့။ (အန္တိခရစ်တို့သည် သမ္မာတရား စည်းမျဉ်းများနှင့် မကိုက်ညီသော စည်းကမ်းအချို့ကို ဖန်တီးကြပြီး လူတို့ကို ၎င်းတို့အား နာခံစေရန်နှင့် လူတို့၏ စိတ်နှလုံးကို ထိန်းချုပ်ခြင်းဟူသည့် ၎င်းတို့၏ ပန်းတိုင်ကို ရရှိစေရန် ဝိညာဉ်ရေးရာပြည့်ဝနှင့် သမ္မာတရားကို နားလည်ဟန် ဟန်ဆောင်ကြပါသည်။) ယင်းမှာ အတော်အတန် သင့်လျော်မှုရှိသည်။ နောက်ထပ်ရှိသေးသလော။ (အန္တိခရစ်တို့သည် မိမိတို့၏ လိမ္မာပါးနပ်မှုနှင့် ထိုးထွင်းသိမြင်မှုကို ပြသရန်နှင့် လူတို့ကို ၎င်းတို့အား လေးစားစေရန် အလွန်ပင် ကြားကောင်းသော စိတ်ကူးများကို တတွတ်တွတ် ပြောဆိုခြင်းကို နှစ်သက်ကြပါသည်။ ဥပမာအားဖြင့် လူတိုင်းသည် ကိစ္စရပ်တစ်ခုကို ဆွေးနွေးပြီးဖြစ်ကာ ယင်းနှင့်ပတ်သက်၍ မည်သို့လုပ်ဆောင်ရမည်ကို ဆုံးဖြတ်ပြီးသည့်နောက်တွင် အန္တိခရစ်တို့သည် အခြားသူတိုင်း၏ အကြံပြုချက်များကို ချေပရန် သဘောတရားတစ်စုံကို ထုတ်ပြောမည်ဖြစ်ပြီး လူတိုင်းကို ၎င်းတို့အား နားထောင်စေမည်ဖြစ်သည်။ အမှန်တကယ်တွင် ၎င်းတို့၏ အမြင်သည် အနည်းငယ်မျှပင် ပို၍ လိမ္မာပါးနပ်ခြင်း မရှိပေ။ ထို့နောက် အချိန်ကြာလာသည်နှင့်အမျှ ကိစ္စရပ်သည် မည်သည့်အရာပင် ဖြစ်ပါစေ မည်သူမျှ သမ္မာတရားကို မိတ်သဟာယဖွဲ့ဝံ့ခြင်း သို့မဟုတ် သမ္မာတရား စည်းမျဉ်းများကို ရှာဖွေဝံ့ခြင်း ရှိကြမည်မဟုတ်ဘဲ အန္တိခရစ်တို့ကို နောက်ဆုံး စီရင်ဆုံးဖြတ်ချက် ချမှတ်ခွင့်ပေးရမည်ဟု ခံစားရမည်ဖြစ်ကာ အဆုံးတွင် အန္တိခရစ်တို့သည် လူတို့ကို ထိန်းချုပ်ခြင်းဟူသည့် ၎င်းတို့၏ ပန်းတိုင်သို့ ရောက်ရှိကြမည်ဖြစ်ပါသည်။) အန္တိခရစ်တို့သည် အခြားသူတို့၏ အကြံပြုချက်များကို ချေပလျက်၊ မိမိတို့ကိုယ်ကို ကြွားဝါလျက်၊ အခြားသူတို့ကို ၎င်းတို့ အလွန် လိမ္မာပါးနပ်ကြောင်း ယုံကြည်စေလျက် အလွန် ကြားကောင်းသော စိတ်ကူးများကို အချိန်တိုင်း တတွတ်တွတ် ပြောဆိုကြပြီး ထိုသို့ဖြင့် အခြားလူများကို အထင်အမြင်မှားစေခြင်းနှင့် ထိန်းချုပ်ခြင်းဟူသည့် ၎င်းတို့၏ ပန်းတိုင်သို့ ရောက်ရှိကြပါသည်။ အန္တိခရစ်တို့က လူများကို ထိန်းချုပ်ခြင်းနှင့် အထင်အမြင်မှားစေခြင်းတို့၏ သရုပ်သကန်များအကြောင်းကို ငါတို့ ယခင်က များစွာ မိတ်သဟာယဖွဲ့ခဲ့ပြီးဖြစ်သည်။ အန္တိခရစ်တို့ ဤသည်ကို လုပ်ဆောင်သည့်အခါ များစွာကွဲပြားသော ပရိယာယ်များ၊ သရုပ်သကန်များနှင့် နည်းလမ်းများ ပါဝင်ပါသည်။ တစ်ခါတစ်ရံ ၎င်းတို့သည် လုပ်ရပ်များကို အသုံးပြုကြသည်၊ တစ်ခါတစ်ရံ ၎င်းတို့သည် စကားကို အသုံးပြုကြပြီး အခြားအချိန်များတွင်မူ ၎င်းတို့သည် လူများကို အထင်အမြင်မှားစေရန် ရှုထောင့်အမျိုးအစားတစ်ခုကို အသုံးပြုကြသည်။ အတိုချုပ်အားဖြင့် အန္တိခရစ်တို့ လုပ်ဆောင်သည့် ဤအရာများအားလုံး၏ နောက်ကွယ်တွင် ဖုံးကွယ်နေသော ပန်းတိုင်များ ရှိ၏။ ဤလုပ်ရပ်များထဲမှ တစ်ခုမျှသည် စင်ကြယ်ပြီး ပွင့်လင်းခြင်း မရှိသကဲ့သို့ တစ်ခုမျှသည် သမ္မာတရားနှင့် ကိုက်ညီခြင်း မရှိပေ။ ၎င်းတို့ လုပ်ဆောင်သမျှသည် လူများကို အထင်အမြင်မှားစေရန်နှင့် လူတို့ကို ၎င်းတို့အား အထင်ကြီးလေးစားပြီး ကိုးကွယ်စေရန်အလို့ငှာ ဖြစ်သည်။ အန္တိခရစ်တို့ အပြင်ပန်း ပြောဆိုပြီး လုပ်ဆောင်သမျှသည် အပေါ်ယံရုပ်သွင်များသာ ဖြစ်သည်။ ယင်းတို့အားလုံးသည် ကောင်းသော အမူအကျင့်ဖြစ်ပြီး လူတို့က ကောင်းသည်ဟု သတ်မှတ်သည့်အရာများ ဖြစ်သည်။ သို့သော် အမှန်တကယ်တွင် ဤအရာများ၏ အနှစ်သာရကို စုံစမ်းစစ်ဆေးခဲ့လျှင် အန္တိခရစ်တို့၏ လုပ်နည်းကိုင်နည်းများ နောက်ကွယ်ရှိ စေ့ဆော်မှုများနှင့် ရည်မှန်းချက်များသည် ပြောမထွက်နိုင်အောင် ဆိုးရွားကာ သမ္မာတရားနှင့် ဆန့်ကျင်ဘက်ဖြစ်သည်၊ ဘုရားသခင် စက်ဆုပ်ရွံရှာသောအရာများ ဖြစ်သည်ဟူသည်တို့မှာ ခြွင်းချက်မရှိပေ။

လူတို့၏ စိတ်နှလုံးကို ထိန်းချုပ်ခြင်းဖြစ်သည့် ၎င်းတို့၏ လုပ်နည်းကိုင်နည်းမှ အကဲဖြတ်ရလျှင် အန္တိခရစ်တို့၏ လူ့သဘာဝသည် စက်ဆုပ်ဖွယ်ကောင်းပြီး တစ်ကိုယ်ကောင်းဆန်ကာ ၎င်းတို့၏ စိတ်သဘောထားသည် သမ္မာတရားကို အလွန်အမင်း မနှစ်မြို့သည့်၊ ကောက်ကျစ်ဆိုးယုတ်သည့်၊ ရက်စက်ကြမ်းကြုတ်သည့် စိတ်သဘောထား ဖြစ်သည်။ အန္တိခရစ်တို့သည် မိမိတို့၏ ရည်မှန်းချက်များကို စွမ်းဆောင်ရရှိရန် အရှက်ကင်းမဲ့စွာဖြင့် စက်ဆုပ်ဖွယ်ကောင်းပြီး လက်သီးပုန်းထိုးသော လှည့်ကွက် အမျိုးမျိုးကို အသုံးပြုကြသည်။ ဤသည်မှာ ၎င်းတို့၏ ကောက်ကျစ်ဆိုးယုတ်သော သဘာဝ၏ လက္ခဏာတစ်ရပ် ဖြစ်သည်။ ထို့အပြင် လူတို့သည် လိုလားသည်ဖြစ်စေ၊ မလိုလားသည်ဖြစ်စေ တစ်စက်မျှ ဂရုမစိုက်ဘဲ၊ ၎င်းတို့ကို အသိပေးခြင်း သို့မဟုတ် ၎င်းတို့၏ သဘောတူညီချက်ကို ရယူခြင်း မရှိဘဲ ၎င်းတို့သည် လူတို့ကို အစဉ် ထိန်းချုပ်လိုကြသည်၊ ကြိုးကိုင်ညွှန်ကြားကာ လွှမ်းမိုးလိုကြသည်။ လူတို့က မိမိတို့၏ စိတ်နှလုံးထဲ၌ တွေးတောပြီး တောင့်တသည့် အရာအားလုံးကို ၎င်းတို့၏ ကြိုးကိုင်ညွှန်ကြားမှုများအောက် ရောက်စေလိုကြသည်၊ လူတို့အား ၎င်းတို့ကို မိမိတို့၏ စိတ်နှလုံးထဲတွင် နေရာတစ်ခု ထားရှိစေလိုကြသည်၊ ၎င်းတို့ကို ကိုးကွယ်စေလိုကြသည်၊ အမှုအရာအားလုံးတွင် ၎င်းတို့ကို အထင်ကြီးစေလိုကြသည်။ ၎င်းတို့သည် လူတို့ကို မိမိတို့၏ စကားများနှင့် အမြင်ရှုထောင့်များဖြင့် ဘောင်ခတ်ပြီး လွှမ်းမိုးလိုကြသည့်အပြင် မိမိတို့၏ ကိုယ်ပိုင် လိုအင်ဆန္ဒများအပေါ် အခြေခံ၍ ၎င်းတို့ကို ကြိုးကိုင်ညွှန်ကြားကာ ထိန်းချုပ်လိုကြသည်။ ဤသည်မှာ မည်သို့သော စိတ်သဘောထားမျိုး ဖြစ်သနည်း။ ယင်းမှာ ရက်စက်ကြမ်းကြုတ်ခြင်း မဟုတ်လော။ ယင်းမှာ သင်၏လည်ပင်းကို ပါးစပ်ထဲတွင် ခဲထားသော ကျားတစ်ကောင်ကဲ့သို့ပင် ဖြစ်သည်။ သင်သည် အသက်ရှူရန်နှင့် ရုန်းကန်လှုပ်ရှားရန် မည်မျှပင် ကြိုးစားရုန်းကန်စေကာမူ သင်အလိုရှိသည့်အတိုင်း မလုပ်ဆောင်နိုင်ဘဲ ထိုအစား သင်သည် ၎င်း၏ ကြောက်မက်ဖွယ် ပါးစပ်၏ ခိုင်မြဲသော၊ သေလောက်စေသော ချုပ်ကိုင်မှုအောက်တွင် ရှိနေသည်။ သင်သည် မည်မျှပင် ရုန်းကန်လွတ်မြောက်ရန် ကြိုးစားစေကာမူ မလွတ်မြောက်နိုင်ပေ ပြီးလျှင် ကျားအား ၎င်း၏ မေးရိုးကို ဖြေလျော့ပေးရန် သင်အသနားခံသော်လည်း ယင်းမှာ မဖြစ်နိုင်ပေ၊ ဆွေးနွေးညှိနှိုင်း၍ အကျိုးမရှိပေ။ အန္တိခရစ်တို့တွင် ထိုသို့သော စိတ်သဘောထားမျိုး ရှိလေသည်။ သင်သည် ၎င်းတို့နှင့် ဆွေးနွေးပြီး “လူတို့ကို ထိန်းချုပ်ရန် နည်းလမ်းများ ကြံဆခြင်းကို ကျေးဇူးပြု၍ ရပ်တန့်၍ မရနိုင်ပါသလော။ ကောင်းမွန်စွာ ပြုမူနေထိုင်ပြီး နောက်လိုက်တစ်ဦး ဖြစ်၍မရနိုင်ပါသလော။ ကောင်းမွန်စွာ ပြုမူနေထိုင်ပြီး မိမိ၏တာဝန်များကို ကောင်းမွန်စွာ ထမ်းဆောင်ကာ ကိုယ့်နေရာနှင့်ကိုယ် နေ၍ မရနိုင်ပါသလော” ဟု ပြောဆိုသည် ဆိုပါစို့။ ၎င်းတို့သည် ဤသည်ကို သဘောတူနိုင်မည်လော။ ကောင်းသော ကျင့်ကြံပြုမူခြင်းကို သုံး၍ဖြစ်စေ၊ သင်နားလည်သည့် သမ္မာတရားကို သုံး၍ဖြစ်စေ ၎င်းတို့၏ လမ်းစဉ်အတိုင်း ဆက်လက်လုပ်ဆောင်ခြင်းမှ ၎င်းတို့ကို သင်တားဆီးနိုင်မည်လော။ ၎င်းတို့၏ ရှုမြင်ပုံကို ပြောင်းလဲနိုင်မည့်သူ တစ်ဦးတစ်ယောက် ရှိသလော။ အန္တိခရစ်တို့၏ ရက်စက်ကြမ်းကြုတ်သော စိတ်သဘောထားမှ အကဲဖြတ်ရလျှင် မည်သူမျှ ၎င်းတို့၏ အတွေးအခေါ်များနှင့် ရှုထောင့်များကို ပြောင်းလဲနိုင်မည် မဟုတ်သကဲ့သို့ လူတို့၏ စိတ်နှလုံးကို ထိန်းချုပ်ရန် ၎င်းတို့၏ လိုအင်ဆန္ဒကို မည်သူမျှ ပြောင်းလဲနိုင်မည် မဟုတ်ပေ။ မည်သူမျှ ၎င်းတို့ကို မပြောင်းလဲနိုင်ပေ၊ ပြီးလျှင် ၎င်းတို့နှင့် ညှိနှိုင်းဆွေးနွေး၍ မရနိုင်ပေ။ ဤသည်ကို “ရက်စက်ကြမ်းကြုတ်ခြင်း” ဟု ခေါ်သည်။ လူတို့ကို ထိန်းချုပ်ရန် အန္တိခရစ်တို့၏ ရည်မှန်းချက်နှင့် လိုအင်ဆန္ဒသည် ၎င်းတို့၏ အနှစ်သာရ၏ သရုပ်သကန်တစ်ခု ဖြစ်သည်။ ကောင်းသော ကျင့်ကြံပြုမူခြင်းကို အသုံးပြု၍ ၎င်းတို့ကို ပြုပြင်ပြောင်းလဲလျှင် ယင်းမှာ အလုပ်ဖြစ်မည်လော။ ပြုပြင်ခြင်း၊ တရားစီရင်ခြင်းနှင့် ပြစ်တင်ဆုံးမခြင်းတို့ကို ခံယူခြင်းနှင့်ဆိုင်သော သင်၏ လက်တွေ့ကျသည့် အတွေ့အကြုံကို အသုံးပြု၍ ၎င်းတို့ကို ကူညီပြီး ထောက်ပံ့လျှင် ၎င်းတို့သည် ပြောင်းလဲနိုင်မည်လော။ ၎င်းတို့ လုပ်ဆောင်နေသည့်အရာကို ၎င်းတို့ ရပ်တန့်မည်လော။ (၎င်းတို့ ရပ်တန့်မည် မဟုတ်ပါ။) သင်တို့သည် ဤသို့သော လူအမျိုးအစားကို ယခင်က တွေ့ဖူးသလော။ (တွေ့ဖူးပါသည်။ ဤသို့သော လူအမျိုးအစားနှင့်ပတ်သက်လျှင် ၎င်းတို့ မည်သည့်နေရာ၌ မိမိတို့၏ တာဝန်များကို ထမ်းဆောင်သည်ဖြစ်စေ၊ ၎င်းတို့သည် အကြိမ်အနည်းငယ် ရှုံးနိမ့်ပြီး မှောက်မှားနိုင်သော်လည်း သို့မဟုတ် နာမကျန်းခြင်း၏ ဆုံးမပဲ့ပြင်မှုကိုပင် ကြုံတွေ့ရနိုင်သော်လည်း ရာထူးအဆင့်အတန်းကို လိုက်စားရန် ၎င်းတို့၏ လိုအင်ဆန္ဒသည် ပြောင်းလဲ၍မရနိုင်ပေ။ ၎င်းတို့ မည်သည့်နေရာသို့ သွားသည်ဖြစ်စေ ရာထူးအဆင့်အတန်းနှင့် အာဏာကို ရရှိရန် ဆန္ဒရှိပါသည်။) နေရာ သို့မဟုတ် အုပ်စုတစ်ခု ပြောင်းလဲခြင်းက ၎င်းတို့ကို ပြောင်းလဲစေမည် မဟုတ်လျှင် ၎င်းတို့ အသက်ကြီးလာသည်အထိ စောင့်ဆိုင်းခြင်းနှင့်ပတ်သက်၍ကော အဘယ်သို့နည်း။ ထိုအခါတွင် ၎င်းတို့ အနည်းငယ် ပြောင်းလဲမည်လော။ ၎င်းတို့သည် မိမိတို့၏ အာဏာနှင့် သြဇာအာဏာကို လိုက်စားခြင်းကို အနည်းငယ် စွန့်လွှတ်မည်လော၊ ယင်းသည် အနည်းငယ် အားနည်းသွားမည်လော။ (မဟုတ်ပါ။ ဤသည်မှာ အသက်အရွယ်နှင့် မည်သို့မျှ မသက်ဆိုင်ပါ၊ ၎င်းတို့၏ ဤစိတ်သဘောထားသည် ပြောင်းလဲ၍မရနိုင်ပါ။) ရက်စက်ကြမ်းကြုတ်သော စိတ်သဘောထားတစ်ခုသည် အန္တိခရစ်တို့ကို အုပ်စိုးပြီး ထိန်းချုပ်သောကြောင့် ၎င်းတို့သည် မပြောင်းလဲနိုင်ပေ။ အန္တိခရစ်တို့၏ ရက်စက်ကြမ်းကြုတ်သော စိတ်သဘောထားသည် လူအချို့ မြည်းစမ်းခဲ့ရပြီး ကိုယ်တိုင်တွေ့မြင်ခဲ့ရပြီးဖြစ်သည့် အရာတစ်ခု ဖြစ်ပုံရသည်။ အန္တိခရစ်တို့က လူတို့၏ စိတ်နှလုံးများကို ထိန်းချုပ်ခြင်းသည် လက်တွေ့အရှိတရားတစ်ခု ဖြစ်ပြီး ယင်းကို ဖြစ်ရပ်မှန်ဆိုင်ရာ သက်သေအထောက်အထားက ထောက်ခံသည်။ ယင်းမှာ အတော်အတန် ပြင်းထန်သော ကိစ္စရပ်တစ်ခု ဖြစ်သည်။ ဤကဲ့သို့သော လူများသည် လူတို့၏ စိတ်နှလုံးများကို ထိန်းချုပ်ခြင်း ကိစ္စရပ်ကို မေ့လျော့နိုင်ခြင်း သို့မဟုတ် ဘေးဖယ်ထားနိုင်ခြင်း မရှိကြပေ။ ယင်းမှာ အန္တိခရစ်တို့၏ သဘာဝအနှစ်သာရ ဖြစ်သည်။ ခံစားချက်အရဖြစ်သော ရှုထောင့်မှကြည့်လျှင် ၎င်းတို့သည် ယင်းကို ဘေးဖယ်ထားနိုင်ခြင်း မရှိကြပေ။ အရှိအတိုင်းဖြစ်သော ရှုထောင့်မှကြည့်လျှင် မည်သူမျှ ၎င်းတို့ကို ပြောင်းလဲစေနိုင်ခြင်း မရှိပေ။ ၎င်းတို့သည် အန္တိခရစ်စစ်စစ်များ ဖြစ်ကြသည်။ နှင်ထုတ်ခြင်းခံရပြီးသည့်နောက်တွင် ညီအစ်ကိုမောင်နှမများနှင့် အတူ မရှိကြတော့သည့်အခါ အခြားသူများ၏ စိတ်နှလုံးကို ထိန်းချုပ်လိုသည့် ဆန္ဒ ပျောက်ဆုံးသွားသော အန္တိခရစ် တစ်ဦးတစ်ယောက် ရှိမရှိကို ငါ့ကို ပြောလော့။ အန္တိခရစ်တို့သည် ၎င်းတို့၏ ပတ်ဝန်းကျင် သို့မဟုတ် ပထဝီဝင်ဆိုင်ရာ တည်နေရာတို့တွင် အပြောင်းအလဲများကို အခြေခံ၍ ပြောင်းလဲမည်လော။ (၎င်းတို့ ပြောင်းလဲမည် မဟုတ်ပါ။) ၎င်းတို့သည် အချိန်နှင့် နေရာ အပြောင်းအလဲများနှင့်အတူ ပြောင်းလဲမည် မဟုတ်ပေ။ ဤသည်ကို ၎င်းတို့၏ သဘာဝအနှစ်သာရအားဖြင့် အဆုံးအဖြတ်ပေး၏။ လူတို့၏ စိတ်နှလုံးများကို ထိန်းချုပ်ရာတွင် အန္တိခရစ်တို့သည် လူတို့အလယ်၌ အာဏာကို စွဲကိုင်ရန် အမှန်တကယ် ကြိုးစားနေကြခြင်း ဖြစ်သည်။ စီမံထိန်းချုပ်ရန်၊ ဆုံးဖြတ်ချက်များ ချမှတ်ရန်၊ လူတို့ကို ထိန်းချုပ်ပြီး လူတို့၏ စိတ်နှလုံးများကို ကြိုးကိုင်ညွှန်ကြားရန် အာဏာဖြစ်လေသည်။ ဤအာဏာသည် ၎င်းတို့ ရရှိရန် ဆန္ဒရှိသည့်အရာ ဖြစ်သည်။ လူတို့၏ စိတ်နှလုံးများကို ထိန်းချုပ်ရန် အန္တိခရစ်တို့သည် လူတို့ကို ၎င်းတို့အား လေးစားစေရန်၊ လူတို့ကို လှည့်စားပြီး အထင်အမြင်မှားစေရန်၊ လူတို့ကို မှားယွင်းသော အသွင်အပြင်များ ပြရန် နည်းလမ်းများနှင့် နည်းစနစ်များ အမျိုးမျိုးကို အသုံးပြုမည်ဖြစ်ကာ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် စရိုက်လက္ခဏာကို ဖုံးကွယ်ရန်နှင့် လူတို့က သမ္မာတရားကို အလွန်အမင်း မနှစ်မြို့သည့်၊ အန္တိခရစ်တို့နှင့်ဆိုင်သော ၎င်းတို့၏ အနှစ်သာရကို ပိုင်းခြားသိမြင်ခြင်းမှ သို့မဟုတ် ထိုးဖောက်မြင်ခြင်းမှ တားဆီးရန် အချို့သော နည်းလမ်းများနှင့် နည်းစနစ်များကိုပင် အသုံးပြုမည် ဖြစ်သည်။ ပြင်ပတွင် ၎င်းတို့သည် ဝိညာဉ်ရေးရာပြည့်ဝပြီး စုံလင်သော၊ ချို့ယွင်းချက်များ သို့မဟုတ် အပြစ်အနာအဆာများ ကင်းမဲ့သော သို့မဟုတ် ဖောက်ပြန်ပျက်စီးသော စိတ်သဘောထား တစ်စွန်းတစ်စမျှ မရှိသော လူများအဖြစ် မိမိတို့ကိုယ်ကို အယောင်ဆောင်ကြပြီး ဤနည်းအားဖြင့် ၎င်းတို့သည် အခြားသူတို့ကို လေးစားစေခြင်း၊ အထင်ကြီးစေခြင်း၊ အားကျစေခြင်း၊ ကိုးကွယ်စေခြင်း၊ ၎င်းတို့အပေါ် မှီပင် မှီခိုစေခြင်းဟူသည့် ၎င်းတို့၏ ပန်းတိုင်များသို့ ရောက်ရှိကြသည်။ ဤပန်းတိုင်များသို့ ရောက်ရှိခြင်းသည် အနှစ်သာရအားဖြင့် လူတို့၏ စိတ်နှလုံးကို ၎င်းတို့ ထိန်းချုပ်ခြင်း၏ အကျိုးဆက်တစ်ခု ဖြစ်သည်။ အန္တိခရစ်တို့၏ စိတ်သဘောထားများနှင့် သရုပ်သကန်များ အားလုံးအကြောင်း ငါတို့၏ မိတ်သဟာယအတွင်း၌ အန္တိခရစ်တို့က လူတို့၏ စိတ်နှလုံးကို ထိန်းချုပ်ခြင်းနှင့် အာဏာနှင့် အကျိုးအမြတ်အတွက် တလည်လည် ကြိုးစားခြင်းသည် ဆွေးနွေးမှု အများစုကို နေရာယူထားခဲ့ပြီး ဖြစ်သည်။ ငါတို့သည် ဤအကြောင်းအရာကို များစွာ မိတ်သဟာယပြုခဲ့ပြီး ဖြစ်သောကြောင့် ယနေ့အတွက် ဤမျှသာ ပြောကြစို့။

၂။ အန္တိခရစ်များသည် အသင်းတော်ဘဏ္ဍာရေးကို ထိန်းချုပ်၏

ယနေ့ ငါတို့ မိတ်သဟာယပြုမည့် အဓိကအချက်မှာ အန္တိခရစ်တို့သည် လူတို့၏စိတ်နှလုံးကို ထိန်းချုပ်ရန် ကြိုးစားခြင်းနှင့် အာဏာအတွက် သူတို့၏ရည်မှန်းချက်၊ လိုအင်ဆန္ဒတို့အပြင် အခြားသေစေနိုင်သော သရုပ်သကန်တစ်ခု ရှိသေးသည်ဟူသော အချက်ပင်ဖြစ်သည်။ ဆိုလိုသည်မှာ သူတို့သည် အသင်းတော်၏ ဘဏ္ဍာရေးအတွက်လည်း ကြီးမားသောလိုအင်ဆန္ဒကို ပြသကြသည်၊ ဤလိုအင်ဆန္ဒကို လောဘဟုလည်း ခေါ်ဆိုနိုင်သည်။ အဆင့်အတန်းကို ၎င်းတို့၏ နှစ်သက်ခုံမင်ခြင်းအပြင် အန္တိခရစ်တို့သည် ဘဏ္ဍာရေးကိုလည်း အထူးနှစ်သက်ခုံမင်ကြသည်။ ဘဏ္ဍာရေး၌ သူတို့ခံစားရသော စိတ်ဝင်စားမှုနှင့် ပျော်ရွှင်မှုမှာ များပြားပြီး အတိုင်းအဆမရှိပေ။ ဤသည်ကို အန္တိခရစ်တို့က အသင်းတော်၏ဘဏ္ဍာရေးကို ထိန်းချုပ်ခြင်းဖြစ်သည်ဟု ငါတို့ အဓိပ္ပာယ်ဖွင့်ဆိုသည်။ အန္တိခရစ်တို့က အသင်းတော်၏ဘဏ္ဍာရေးကို ထိန်းချုပ်ရန် ကြိုးစားခြင်းနှင့် လူတို့၏စိတ်နှလုံးကို ထိန်းချုပ်ရန် ကြိုးစားခြင်းတို့မှာ တူညီသည်။ နှစ်ခုလုံးသည် တန်းတူရည်တူ တရားနည်းလမ်းမကျသကဲ့သို့ ဆင်ခြင်တုံတရား မရှိသော ကြိုးပမ်းမှုများဖြစ်သည်။ သိသာထင်ရှားစွာပင် ဤအရာက ဂုဏ်သိက္ခာမဲ့သောအရာတစ်ခု ဖြစ်သည်။ လူတို့၏စိတ်နှလုံးကို ထိန်းချုပ်လိုသည့် ရည်မှန်းချက်နှင့် လိုအင်ဆန္ဒ ရှိခြင်းသည်ပင်လျှင် အလွန် ရွံရှာဖွယ်ကောင်းပြီးသားဖြစ်သည်၊ အလွန်ပင် ဂုဏ်သိက္ခာမဲ့ပြီးဖြစ်သည်၊ သို့တိုင် အန္တိခရစ်တို့က အသင်းတော်၏ ဘဏ္ဍာရေးကိုလည်း ထိန်းချုပ်လိုကြသေးသည်။ ယင်းမှာ သူတို့ထံတွင် ဖြစ်ပျက်သည့် ပို၍ပင် စက်ဆုပ်ဖွယ်ကောင်းသော အရာတစ်ခုဖြစ်သည်။ သို့ဆိုလျှင် အန္တိခရစ်တို့က အသင်းတော်၏ ဘဏ္ဍာရေးကို ထိန်းချုပ်ရန် ကြိုးစားသောအခါ ဤအရာ၏ ခိုင်မာတိကျသော သရုပ်သကန်များကား အဘယ်နည်း။ ဤသည်မှာ သူတို့က လူတို့၏စိတ်နှလုံးကို ထိန်းချုပ်ရန် ကြိုးစားသည့်အချိန်ထက် ပို၍ လွယ်ကူစွာ ပိုင်းခြားသိမြင်နိုင်မည်လော။ အန္တိခရစ်တို့က လူတို့၏ စိတ်နှလုံးကို ထိန်းချုပ်ရန် ကြိုးစားသည့်အခါ၊ သူတို့အသုံးပြုသည့် အချို့သော လုပ်နည်းကိုင်နည်းများနှင့် စိတ်သဘောထားများကို လူတို့က ပိုင်းခြားသိမြင်နိုင်သည်။ သို့သော် သူတို့သည် အလွန်လျှို့ဝှက်ပြီး စဉ်းလဲပါက သူတို့၏နောက်ကွယ်၌ အန္တိခရစ်တို့က အပေါ်ယံ ထုတ်မပြဘဲ မိမိတို့၏ ကိုယ်ပိုင်အတွေးများထဲ၌သာ စဉ်းစားသည့် အချို့သော ပြောဆိုချက်များ၊ နည်းစနစ်များ၊ သို့မဟုတ် စာတန်ဆန်သော လှည့်ဖြားမှုများ ရှိနေပါက ဤအရာများကို လွယ်ကူစွာ ပိုင်းခြားသိမြင်နိုင်မည် မဟုတ်ပေ။ သို့ရာတွင် အသင်းတော်၏ ဘဏ္ဍာရေးကို ထိန်းချုပ်ရန် ကြိုးစားခြင်း၌ အချို့သော ခိုင်မာတိကျသည့် သရုပ်သကန်များနှင့် လုပ်နည်းကိုင်နည်းများ ရှိသင့်သည်။ သင်တို့သည် ဤချဉ်းကပ်နည်းများကို ပိုင်းခြားသိမြင်ရန် လွယ်ကူသည်ဟု မြင်သလော။ သင်တို့သည် ဤအရာများကို သင်တို့၏မျက်စိဖြင့် ကိုယ်တိုင်မြင်တွေ့ပြီး သင်တို့၏နားဖြင့် ကိုယ်တိုင်ကြားသိရသောအခါ ဤသည်တို့မှာ အန္တိခရစ်တို့၏ လုပ်ရပ်များဖြစ်ကြောင်း သင်တို့ပိုင်းခြားသိမြင်နိုင်သလော။ (သိသာသောပြုမူမှုများ ဖြစ်လျှင် ပိုင်းခြားသိမြင်နိုင်ပါသည်။ ဥပမာအားဖြင့် အန္တိခရစ်တို့သည် လှူဖွယ်ပစ္စည်းများနှင့် အလားတူအရာများကို မည်သူက ထိန်းသိမ်းစောင့်ရှောက်ရန် တာဝန်ရှိသည်ကို စုံစမ်းမေးမြန်းကြလိမ့်မည်။) ဤအရာကို လွယ်ကူစွာ ပိုင်းခြားသိမြင်နိုင်မည်ဖြစ်သည်၊ အဘယ်ကြောင့်ဆိုသော် ဘဏ္ဍာရေးသည် အထိမခံသော ကိစ္စရပ်တစ်ခုဖြစ်ပြီး လူအများစုသည် ဘဏ္ဍာရေးကို ရယူရန် ကြံစည်မှုများဖြင့် ငမ်းငမ်းတက်နေသည့်သူများ မဟုတ်ပါက ယင်းနှင့်ပတ်သက်၍ စုံစမ်းမေးမြန်းကြမည် မဟုတ်ပေ၊ သူတို့သည် ထိုသို့သောသူ ဖြစ်ပါက ဤသို့သော သတင်းအချက်အလက်အမျိုးအစားကို စိတ်ဝင်စားပြီး စုံစမ်းမေးမြန်းကြလိမ့်မည်။ သို့ဖြစ်၍ အန္တိခရစ်တို့က အသင်းတော်၏ဘဏ္ဍာရေးကို ထိန်းချုပ်ရန် ကြိုးစားခြင်း၌ မည်သို့သော ခိုင်မာတိကျသည့် သရုပ်သကန်များ ရှိသည်ကို ငါတို့မိတ်သဟာယပြုကြစို့။

အန္တိခရစ်တို့က အသင်းတော်၏ဘဏ္ဍာရေးကို ထိန်းချုပ်သည့် အကြောင်းအရာနှင့်ပတ်သက်လာသည့်အခါ လူအများစုသည် ယခင်က သူတို့မြင်တွေ့ခဲ့ဖူးသည့် အသင်းတော်၏ ပစ္စည်းဥစ္စာကို လိမ်လည်ခြင်း သို့မဟုတ် အလွဲသုံးစားလုပ်ခြင်း၏ ဥပမာများနှင့် သူတို့၏စိတ်ထဲတွင် ဆက်စပ်မိကြမည် မဟုတ်လော။ သို့မဟုတ် အချို့သောလူများသည် ငယ်ရွယ်ခြင်းကြောင့်ဖြစ်စေ ဘုရားသခင်ကို အချိန်တိုအတွင်းသာ ယုံကြည်ခဲ့ခြင်းကြောင့်ဖြစ်စေ ဤအရာများကို သိပ်ပြီးအရေးမလုပ်သကဲ့သို့ လုံးဝ မစဉ်းစားကြသူများလည်း ရှိကောင်းရှိနိုင်သည်။ သို့ဖြစ်၍ ဤအကြောင်းကို ငါတို့ အသေးစိတ် မိတ်သဟာယပြုကြစို့၊ ဤသို့ဖြင့် သင်တို့သည် အသင်းတော်၏ ဘဏ္ဍာရေးနှင့်ပတ်သက်သည့် အချို့သောပြဿနာများ၊ စည်းမျဉ်းများနှင့် ရှောင်ကြဉ်ရမည့်အရာများကို နားလည်လာနိုင်မည်ဖြစ်သည်။ “ကျွန်ုပ်သည် အသင်းတော်၏ ဘဏ္ဍာရေးကိစ္စများကို ဘယ်သောအခါမျှ စိတ်မဝင်စားခဲ့သလို စုံစမ်းမေးမြန်းခြင်းလည်း မပြုခဲ့ပါ။ ကျွန်ုပ်၌ ထိုသို့သော လောဘမျိုးမရှိပါ။ ဤသည်မှာ ကျွန်ုပ်နှင့် ဘာမျှမဆိုင်ပါ၊ ပြီးလျှင် ဤသည်မှာ အသင်းတော်၌ အတော်ပင် အထိမခံသော အကြောင်းအရာတစ်ခုဖြစ်သည်၊ ထို့ကြောင့် ကျွန်ုပ်သည် ထိုအကြောင်းသိသည်ဖြစ်စေ မသိသည်ဖြစ်စေ အဆင်ပြေပါသည်” ဟု ပြောကြသည့်သူအချို့ ရှိလေသည်။ ဤအမြင်ရှုထောင့်သည် မှန်ကန်သလော။ (မဟုတ်ပါ၊ မှန်ကန်ခြင်းမရှိပါ။) အဘယ်သို့နည်း။ သင်တို့ မည်သို့ပင် ထင်မြင်နေစေကာမူ ယနေ့ ငါတို့ မိတ်သဟာယပြုနေသည့် အကြောင်းအရာသည် အန္တိခရစ်တို့၏ စိတ်သဘောထား ပါဝင်ပြီး အန္တိခရစ်တို့၏ စိတ်သဘောထားကို ခွဲခြမ်းစိတ်ဖြာပြီး စိစစ်သည့် ရှုထောင့်မှကြည့်လျှင် သင်တို့တစ်ဦးချင်းစီတိုင်းအတွက် ဤအရာအားလုံးကို နားလည်ပြီး ရှင်းလင်းစွာ နားလည်ခြင်းသည် အကျိုးရှိလိမ့်မည်။ ငါတို့သည် အန္တိခရစ်တို့၏ စိတ်သဘောထားကို စိစစ်ရန် ဤကိစ္စရပ်ကို အသုံးပြုမည်ဖြစ်သောကြောင့် အန္တိခရစ်တို့က အသင်းတော်၏ ပစ္စည်းဥစ္စာကို မည်သို့ဆက်ဆံသည်၊ သူတို့၏စိတ်ထဲ၌ အသင်းတော်၏ ပစ္စည်းဥစ္စာသည် အတိအကျ မည်သည့်အဓိပ္ပာယ်ရှိပြီး မည်သူနှင့်သက်ဆိုင်သည်၊ ထို့အပြင် အန္တိခရစ်တို့သည် ဤပစ္စည်းဥစ္စာကို မည်သို့သဘောထားပြီး သူတို့၏ကိုယ်ပိုင်အတွေးများထဲ၌ မည်သို့ခွဲဝေသည်ဟူသည်တို့ကို ဦးစွာမိတ်သဟာယပြုကြစို့။ ပထမဦးစွာ အန္တိခရစ်တို့သည် အသင်းတော်၏ ညီအစ်ကိုမောင်နှမများက ပူဇော်ဆက်ကပ်သည့် ငွေကြေးနှင့် အမျိုးမျိုးသောပစ္စည်းများကို မည်သို့အဓိပ္ပာယ် သတ်မှတ်ကြသနည်း။ သူတို့၏ အကျင့်စရိုက်မှ အကဲဖြတ်ရသော် အန္တိခရစ်တို့သည် လောဘကြီးကြပြီး သူတို့၏ လောဘသည် အလွန်ကြီးမားသည်၊ ထို့ကြောင့် သူတို့သည် ဤပစ္စည်းဥစ္စာကို လျစ်လျူရှုမည်မဟုတ်ပေ။ ထို့ထက်သူတို့သည် ယင်းကို အလွန်စိတ်ဝင်စားကြမည်ဖြစ်ပြီး အသင်းတော်ပစ္စည်းဥစ္စာ မည်မျှရှိသည်၊ မည်သူက ယင်းကို ထိန်းသိမ်းစောင့်ရှောက်ရန် တာဝန်ရှိသည်၊ မည်သည့်နေရာ၌ သိမ်းဆည်းထားသည်ဟူသည်နှင့် လူမည်မျှက ထိုအကြောင်းသိသည်ဟူသည်တို့ကို ဆန်းစစ်ပြီး သိရှိရန် အသေအချာ အာရုံစိုက်ကြလိမ့်မည်။ အသင်းတော် ဘဏ္ဍာရေးအကြောင်း အခြေခံအချက်အလက်များနှင့် ပတ်သက်လာလျှင် ဦးစွာ အန္တိခရစ်တို့သည် ဤအရာကို အဆုံးစွန် စိတ်ဝင်စားမှု ပြသမည်ဖြစ်ပြီး ၎င်းတို့၏ အထူးအာရုံစိုက်မှုကို ပေးကာ စုံစမ်းမေးမြန်းခြင်း၊ လိုက်လံမေးမြန်းခြင်းများ ပြုလုပ်၍ ဤသတင်းအချက်အလက်ကို ရရှိရန် သူတို့ အစွမ်းကုန် ကြိုးစားကြလိမ့်မည်။ သူတို့၌ လောဘမရှိခဲ့လျှင်၊ သူတို့၌မသမာသောကြံစည်မှုများ မထားရှိခဲ့လျှင် သူတို့သည် ဤအရာများကို စိတ်ဝင်စားကြမည်လော။ (လုံးဝ စိတ်ဝင်စားမည်မဟုတ်ပါ။) အန္တိခရစ်တို့သည် ပုံမှန်လူ့သဘာဝ ရှိသောလူများနှင့် မတူညီကြပေ၊ အဘယ်ကြောင့်ဆိုသော် သူတို့၏ စိတ်ဝင်စားမှု၌ ဖုံးကွယ်ထားသော ရည်ရွယ်ချက်တစ်ခု ရှိသောကြောင့်ဖြစ်သည်။ သူတို့၏ စိတ်၀င်စားမှုမှာ ဤပစ္စည်းဥစ္စာကို ထိန်းသိမ်းစောင့်ရှောက်ခြင်းအကြောင်း မဟုတ်ဘဲ ထိုအစား ယင်းကို ပိုင်ဆိုင်လိုကြသည်၊ သို့မဟုတ် သူတို့ အလိုရှိသလို အသုံးပြုနိုင်ရန် အလိုရှိကြသည်။ ထို့ကြောင့် အန္တိခရစ်တို့က အသင်းတော် ဘဏ္ဍာရေးကို ထိန်းချုပ်ခြင်း၏ ပထမဆုံးသရုပ်သကန်မှာ အသင်းတော်ပစ္စည်းဥစ္စာကို သူတို့ပိုင်ဆိုင်ခြင်းနှင့် အသုံးပြုခြင်းတို့အား ဦးစားပေးခြင်းပင်ဖြစ်သည်။

က။ အသင်းတော်ပစ္စည်းဥစ္စာကို မိမိတို့၏ ပိုင်ဆိုင်ခြင်းနှင့် အသုံးပြုခြင်းကို ဦးစားပေးမှု

အန္တိခရစ်တို့သည် အဆင့်အတန်းရရှိသည်နှင့်တစ်ပြိုင်နက် သူတို့၏စိတ်နှလုံးအတွင်းတွင် မှားယွင်းပြီး အရှက်ကင်းမဲ့သော စိတ်ကူးတစ်ခု ပေါ်ပေါက်လာသည်၊ ခေါင်းဆောင်တစ်ဦး ဖြစ်လာခြင်းသည် သူတို့ကို အသင်းတော် ဘဏ္ဍာရေးနှင့်ပတ်သက်၍ သိရှိပိုင်ခွင့်သာမက ယင်းတို့ကို ထိန်းချုပ်ရန် အကြွင်းမဲ့အာဏာကိုပါ ရရှိစေသင့်သည်ဟူ၍ဖြစ်သည်။ အသင်းတော်ဘဏ္ဍာရေးအပေါ် ထိန်းချုပ်မှုရှိခြင်း၌ သူတို့၏ရည်မှန်းချက်ကား အဘယ်နည်း။ အသင်းတော်ပစ္စည်းဥစ္စာကို သူတို့ပိုင်ဆိုင်ခြင်းနှင့် အသုံးပြုခြင်းကို ဦးစားပေးရန် အာဏာရဖို့ဖြစ်သည်။ အသင်းတော်ပစ္စည်းဥစ္စာကို သူတို့ပိုင်ဆိုင်ခြင်းနှင့် အသုံးပြုခြင်းကို ဦးစားပေးခြင်းဟူသည်မှာ မည်သည့်အရာကို ဆိုလိုသနည်း။ ထိုအရာက သူတို့သည် အသင်းတော်တစ်ခုကို တာဝန်ခံနေသမျှကာလပတ်လုံး သူတို့၏ ကြီးကြပ်မှုအောက်ရှိ ညီအစ်ကိုမောင်နှမများက ပူဇော်ဆက်ကပ်သည့် ငွေကြေးနှင့် ပစ္စည်းများအားလုံးသည် သူတို့၏စီမံခန့်ခွဲမှု၊ အသုံးပြုမှုနှင့် ပိုင်ဆိုင်မှုအောက်သို့ ရောက်ရှိလာသည်ဟု ဆိုလိုပေသည်။ ဤစိတ်ကူးသည် မှန်ကန်သလော သို့မဟုတ် မှားယွင်းသလော။ သိသာထင်ရှားစွာပင် ဤသည်မှာ မမှန်ကန်ပေ။ သို့သော် အန္တိခရစ်တို့သည် ထိုသို့ပင် စဉ်းစားကြသည်။ ခေါင်းဆောင်တစ်ဦး ဖြစ်လာပြီးနောက် သူတို့ပထမဆုံး ပြုလုပ်သည့်အရာမှာ ဘဏ္ဍာရေးနှင့်ပတ်သက်၍ ကြိုးပမ်းအားထုတ်ပြီး အကြံအစည်များ ဖန်တီးခြင်းဖြစ်သည်။ ပထမဦးစွာ သူတို့သည် ဘဏ္ဍာရေးကို မည်သူကစီမံခန့်ခွဲနေသည်၊ လူမည်မျှက စီမံခန့်ခွဲနေသည်၊ စာရင်းများတွင် ငွေမည်မျှ ရှိသည်ဟူသည်နှင့် ဤဘဏ္ဍာရေးကို စီမံခန့်ခွဲနေသူများသည် သူတို့၏အရည်အချင်းရှိသော ညာလက်ရုံးများ သို့မဟုတ် ယုံကြည်စိတ်ချရသော ကိုယ်စားလှယ်များ ဟုတ်မဟုတ်ဟူသည်တို့ကို ရှာဖွေစုံစမ်းကြသည်။ သို့မဟုတ်ပါက သူတို့သည် အကြောင်းပြချက်တစ်ခုခုဖြင့် ထိုသူတို့ကို အလျင်အမြန် ဖြုတ်ချပြီးနောက် သူတို့၏ကိုယ်ပိုင် ကိုယ်စားလှယ်များဖြင့် အစားထိုးကြသည်။ ဘဏ္ဍာရေးစီမံခန့်ခွဲမှုကို တာဝန်ယူသည့်လူများကို လဲလှယ်လိုက်ရုံမျှဖြင့် သူတို့ရပ်တန့်ကြသလော။ မရပ်တန့်ကြ၊ ထိုမျှမရိုးရှင်းပေ။ သူတို့၏ ရည်မှန်းချက်များသည် ဤထက်များစွာ ကျော်လွန်သည်၊ သူတို့သည် အသင်းတော်၏ ပစ္စည်းဥစ္စာနှင့် ပတ်သက်သည့် ကိန်းဂဏန်းများကို လုံးဝ ရှင်းလင်းစွာ နားလည်ရမည်ဖြစ်သည်။ လူများကို လှူဖွယ်ပစ္စည်းများ ပေးလှူရန် တောင်းဆိုခြင်းအပြင် အန္တိခရစ်တို့သည် ဤပစ္စည်းဥစ္စာကို မည်သို့ကိုင်တွယ်ကြသနည်း။ သူတို့ အဝတ်အစားတစ်ခုခုဝယ်ရန် လိုအပ်သည့်အခါ အသင်းတော်မှ ငွေကိုယူကြသည်၊ ပြီးလျှင် ဆရာဝန်ထံ သွားသည့်အခါ၌လည်း ထပ်မံယူကြသည်၊ သူတို့ အဝတ်အစား မရှိပါက ညီအစ်ကိုမောင်နှမများက လှူဒါန်းသည့်အထဲမှ ပိုကောင်းသောအဝတ်အချို့ကို ရွေးချယ်ကြသည်။ သူတို့ရွေးချယ်ပြီးသည့်နောက်၌ပင် မပြီးသေးပေ၊ သူတို့သည် အဝတ်အထည်တိုင်းကို ဝတ်ဆင်ကြည့်ရမည်ဖြစ်ပြီး အကောင်းဆုံးများကို မိမိတို့အတွက် သိမ်းထားကာ သူတို့ မလိုချင်တော့သည့် အညံ့ဆုံးများကိုသာ အသင်းတော်အတွက် ချန်ထားခဲ့သည်။ တိုတိုပြောရလျှင်၊ သူတို့သည် မိမိတို့၏ စားသောက်စရိတ်နှင့် ကုန်ကျစရိတ်များ၊ ယွမ်၂ပြား ကျသင့်သည့် ခရီးစရိတ်အထိပင် အသင်းတော်၏ငွေကို အသုံးပြုကြမည်ဖြစ်ပြီး သူတို့ထဲမှအချို့သည် အသင်းတော်၏ ငွေကိုအသုံးပြု၍ ဇိမ်ခံပစ္စည်းများ၊ ကျန်းမာရေးဖြည့်စွက်စာများ၊ အလှကုန်များနှင့် သူတို့၏ ကိုယ်ပိုင်သုံးပစ္စည်းအမျိုးမျိုးကိုပင် ဝယ်ယူကြလိမ့်မည်။ အန္တိခရစ်တို့သည် ခေါင်းဆောင်နေရာများသို့ ရောက်ရှိသည်နှင့်တစ်ပြိုင်နက် အလုပ်တစ်စက်မျှ မလုပ်မီတွင်ပင် အသင်းတော်၏ ပစ္စည်းဥစ္စာကို မွေ့လျော်ခံစားခြင်းနှင့် ပတ်သက်လာသည့်အခါ အလွန်တက်ကြွပြီး ဤသည်ကို ဦးစားပေး လုပ်ဆောင်ကြသည်။ အန္တိခရစ်တို့သည် ဤပစ္စည်းဥစ္စာကို မွေ့လျော်ခံစားပြီးနောက် သူတို့၏ အလုံးစုံအသွင်အပြင်၊ စိတ်ဓာတ်နှင့် အခြေအနေအပြင် ဘဝအရည်အသွေးတို့သည် ယခင်ကနှင့် လုံးဝကွဲပြားသွားပြီး အလုံးစုံပြောင်းလဲသွားသည်။ အခွင့်အရေးရတိုင်း သူတို့သည် ဆံပင်ပုံစံသွင်းခြင်း၊ ခန္ဓာကိုယ်ကို အနှိပ်ခံခြင်းများပြုလုပ်မည်၊ မိမိကိုယ်ကို ပိုးမွေးသလိုမွေးထားမည်၊ သူတို့၏ကျန်းမာရေးကို ဂရုစိုက်သည့်အရာများ ပြုလုပ်မည်ဖြစ်ပြီး အားဖြည့်ဟင်းရည်များ ချက်သောက်မည်ဖြစ်ကာ သူတို့အသုံးပြုသည့် အမျိုးမျိုးသော လျှပ်စစ်ပစ္စည်းများကိုပင်လျှင် အဆင့်မြှင့်တင်လိမ့်မည်။ ခေါင်းဆောင်များ ဖြစ်လာသည်နှင့်တစ်ပြိုင်နက် အန္တိခရစ်တို့သည် အသင်းတော်ရှိ ချမ်းသာသောလူများနှင့် လှူဖွယ်ပစ္စည်းများ ပေးနိုင်စွမ်းရှိသူများကို မှတ်သားထားကြသည်။ ထို့နောက် ဤချမ်းသာသော လူများသည် ငွေအမြောက်အမြား ဆုံးရှုံးကြရမည်ဖြစ်ပြီး မကြာခဏ လှူဖွယ်ပစ္စည်းများ ပေးသူများသည် အသင်းတော်၏ တန်ဖိုးထားရသော အဖွဲ့ဝင်များဖြစ်လာကာ အန္တိခရစ်တို့၏ မျက်စိထဲတွင် ပင့်ထားရသော အချစ်တော်များ ဖြစ်လာကြသည်။ အန္တိခရစ်တို့ အသင်းတော်သို့ ဝင်ရောက်သည့်အခါ မြေခွေးတစ်ကောင် စပျစ်ခြံထဲသို့ ဝင်ရောက်သည့်အခါနှင့် အတူတူပင်ဖြစ်သည်၊ ထို့ကြောင့် စပျစ်ခြံသည် ဘေးဒုက္ခ ကျရောက်တော့မည်။ မြေခွေးသည် ကောင်းသော စပျစ်သီးများကို စားသုံးရုံသာမက နေရာတစ်ခုလုံးကိုလည်း ရမ်းကားဖျက်ဆီးပစ်လိမ့်မည်။

အန္တိခရစ်တို့၏စိတ်ထဲတွင် ညီအစ်ကိုမောင်နှမများက ပူဇော်ဆက်ကပ်သည့် ငွေကြေးနှင့် ပစ္စည်းများအားလုံးကို စုပေါင်း၍ “ပူဇော်သက္ကာများ” ဟု သိကြသည့်အရာအားလုံးသည် အသင်းတော်၏ “ဘုံပိုင်” ပစ္စည်းဥစ္စာများဖြစ်သည်။ ဤပြည်သူပိုင် ပစ္စည်းဥစ္စာသည် လူတိုင်းအတူတကွ အသုံးပြုရန် ဖြစ်သည်ဟု မဆိုလိုပေ၊ ထိုအစား ယင်းမှာလူတိုင်းထံမှလာသော အများနှင့်ဆိုင်သော လှူဖွယ်ပစ္စည်းဖြစ်ကြောင်းကို ရည်ညွှန်းသော်လည်း ယင်း၏အသုံးပြုခွင့်မှာမူ လက်တွေ့အခြေအနေတွင် ခေါင်းဆောင်များထံသို့ ရောက်ရှိသွားသည်။ အန္တိခရစ်တို့၏ အမြင်ရှုထောင့်မှကြည့်လျှင် သူတို့သည် အသင်းတော်၏ ပစ္စည်းဥစ္စာကို ပိုင်ဆိုင်ရန်နှင့် အသုံးပြုရန်ကို ဦးစားပေးခြင်းသည် ရှောင်လွှဲ၍မရသောတာဝန်ဖြစ်သည်၊ အဘယ်ကြောင့်ဆိုသော် သူတို့သည်ခေါင်းဆောင်များ ဖြစ်ကြသည်၊ သူတို့သည် ဦးဆောင်သူများဖြစ်ကြပြီး အသင်းတော်ရှိအရာအားလုံး၊ အထူးသဖြင့် ကောင်းသောအရာများ အားလုံးသည် သူတို့နှင့် သက်ဆိုင်ရမည်ဖြစ်ပြီး သူတို့၏အာဏာအောက်သို့ ရောက်ရှိရမည်ဖြစ်သည်။ အန္တိခရစ်တို့က “ညီအစ်ကိုမောင်နှမများ ပူဇော်ဆက်ကပ်သည့် ငွေကြေးနှင့် ပစ္စည်းများသည် ဘုရားသခင်အား ပေးအပ်ခြင်းဖြစ်သည်ဟု ဆိုခြင်းမှာ အပေါ်ယံ အသုံးအနှုန်းမျှသာ ဖြစ်သည်။ ဤအရာများထဲမှ မည်မျှကို ဘုရားသခင် အသုံးပြုနိုင်မည်နည်း။ ဘုရားသခင်သည် ကောင်းကင်ဘုံမှ ဆင်းသက်လာပြီး ဤလှူဖွယ်ပစ္စည်းများကို လူတို့နှင့်အတူ မျှဝေသုံးစွဲနိုင်မည်လော။ သို့ဖြစ်လျှင် ဤလှူဖွယ်ပစ္စည်းများကို မည်သို့သုံးစွဲမည်၊ မည်သို့ခွဲဝေမည်၊ မည်သို့အသုံးပြုမည်ကို လူတို့က ဆုံးဖြတ်သင့်သည်မဟုတ်လော” ဟုယုံကြည်ကြသည်။ ယင်းမှာ အန္တိခရစ်တို့က အသင်းတော် ပစ္စည်းဥစ္စာနှင့်ပတ်သက်၍ သိုဝှက်ထားသည့် အရှက်ကင်းမဲ့သော စိတ်ကူးပင်ဖြစ်သည်။ ပို၍ပင် အရှက်ကင်းမဲ့သောအရာကား အဘယ်နည်း။ သူတို့က “ကောင်းကင်ဘုံရှိ ဘုရားသည် မြေကြီးပေါ်၌ လူတို့ ပူဇော်ဆက်ကပ်သည့် ငွေကြေးနှင့် ပစ္စည်းများကို မခံစားသုံးစွဲနိုင်ပါ၊ သို့ဖြစ်လျှင် ဤအရာများကို မည်သို့ခွဲဝေပြီး အသုံးပြုရမည်နည်း။ အသင်းတော်၏ ခေါင်းဆောင်များက ယင်းတို့ကို စားသုံးခြင်း၊ အသုံးပြုခြင်းနှင့် ပျော်မွေ့ခံစားခြင်းတို့၌ ကူညီသင့်သည် မဟုတ်လော။ ယင်းမှာ ကောင်းကင်ဘုံရှိ ဘုရားသခင်က ယင်းတို့ကို အသုံးပြုခြင်းနှင့် ညီမျှပေလိမ့်မည်” ဟုပြောကြသည်။ သို့ဖြစ်၍ အန္တိခရစ်တို့သည် ဖြစ်ရိုးဖြစ်စဉ်အတိုင်း ညီအစ်ကိုမောင်နှမများ၏ လှူဖွယ်ပစ္စည်းများကို သူတို့၏ ကိုယ်ပိုင်ပစ္စည်းအဖြစ် ပြုလုပ်ကြသည်။ မည်သူက မည်သည့်အရာကို မည်သည့်အချိန်၌ ပူဇော်သည်ကို သူတို့ လုံးဝ ရှင်းလင်းစွာ သိရှိကြသည်။ ဤအရာများကို သူတို့ထံ သတင်းပို့ရမည်ဖြစ်ပြီး သူတို့ သိရှိရမည်ဖြစ်သည်။ အခြားကိစ္စရပ်များကို သူတို့အရေးမလုပ်ကြပေ။ သူတို့၏ ကိုယ်ပိုင်အာဏာကို ခိုင်မြဲစွာ ဆုပ်ကိုင်ထားခြင်းအပြင် သူတို့အတွက် အလွန်အရေးကြီးသောအရာတစ်ခု ရှိသေးသည်။ ယင်းမှာ အသင်းတော်၏ ဘဏ္ဍာရေးကို ထိန်းချုပ်ခြင်းပင်ဖြစ်သည်။ ယင်းကြောင့် ခေါင်းဆောင်တစ်ဦး ဖြစ်ရခြင်းက သူတို့အတွက် တန်ဖိုးရှိခြင်းဖြစ်၏။ အန္တိခရစ်တို့က အသင်းတော်ပစ္စည်းဥစ္စာကို ရှုမြင်ပြီး ကိုင်တွယ်ပုံ၌ သမ္မာတရားနှင့် သို့မဟုတ် ဘုရားသခင်၏ တောင်းဆိုချက်များနှင့် ကိုက်ညီသည့် သွင်ပြင်လက္ခဏာ တစ်ခုတလေ ရှိသလော။ (မဟုတ်ပါ၊ မရှိပါ။) အစအဦးမှသည် မျက်မှောက်ခေတ်အထိ ညီအစ်ကိုမောင်နှမများက ကိုယ်တော်အား ပေးအပ်သည့် လှူဖွယ်ပစ္စည်းများကို မည်သည့်ပုဂ္ဂိုလ်က ပိုင်ဆိုင်သင့်သည် သို့မဟုတ် အသုံးပြုသင့်သည်ဟု ဘုရားသခင် မိန့်ကြားခဲ့ဖူးသလော။ အသင်းတော်ခေါင်းဆောင်များနှင့် အမှုဆောင်များ၊ တမန်တော်များနှင့် ပရောဖက်များသည် အသင်းတော်ပစ္စည်းဥစ္စာကို ပိုင်ဆိုင်ရန်နှင့် အသုံးပြုရန် ဦးစားပေးဖို့ ဩဇာအာဏာ ရှိသင့်သည်ဟု ဘုရားသခင် ပြောခဲ့ဖူးသလော။ မည်သူမဆိုခေါင်းဆောင် ဖြစ်လာလျှင် အသင်းတော်ပစ္စည်းဥစ္စာကို အသုံးပြုခြင်းနှင့် ပိုင်ဆိုင်ခြင်းသည် ထိုသူထံသို့ ကျရောက်သည်ဟု ဘုရားသခင် မိန့်ကြားခဲ့သလော။ (မဟုတ်ပါ၊ ကိုယ်တော် မိန့်ကြားခဲ့ခြင်းမရှိပါ။) သို့ဖြစ်လျှင် အန္တိခရစ်တို့၌ ဤသို့သောအထင်မှားမှု အဘယ်ကြောင့်ရှိသနည်း။ ဘုရားသခင်၏ နှုတ်ကပတ်တော်များ၌ အသင်းတော်၏ ပစ္စည်းဥစ္စာနှင့်ပတ်သက်၍ ဤသို့သော အကျိုးသက်ရောက်စေသည့် တိကျပြတ်သားသော ပြဋ္ဌာန်းချက်များ မပါရှိသည့်အတွက် အဘယ်ကြောင့် အန္တိခရစ်တို့သည် ယင်းအပေါ် ဤသို့သော အမြင်ရှိကြသနည်း။ (သူတို့၌ ဘုရားသခင်ကို ကြောက်ရွံ့သော စိတ်နှလုံး ကင်းမဲ့ပါသည်။) ဤမျှရိုးရှင်းသလော။ ဤအခြေအနေ၌ သူတို့၌ ဘုရားသခင်ကို ကြောက်ရွံ့သော စိတ်နှလုံးများ ကင်းမဲ့သည်ဟု ဆိုခြင်းမှာ အနှစ်မဲ့သော စကားများသာ ဖြစ်သည်။ ဤစကားများသည် အန္တိခရစ်တို့၏ စိတ်သဘောထားကို ထည့်သွင်းဆွေးနွေးရန် ပျက်ကွက်လေသည်။ အန္တိခရစ်တို့သည် ခေါင်းဆောင်နေရာများ၌ မရှိသည့်အခါ အသင်းတော်၏ ပစ္စည်းဥစ္စာကို လောဘတက်ကြသလော။ (လောဘတက်ကြပါသည်။) သို့ဖြစ်လျှင် သူတို့ခေါင်းဆောင်များ ဖြစ်လာပြီးနောက် သူတို့၏ ဘုရားသခင်ကို ကြောက်ရွံ့သော စိတ်နှလုံး ပျောက်ဆုံးသွားသည်ဟု သင်တို့ပြောနိုင်မည်လော။ ဧကန်မုချပင် သူတို့ခေါင်းဆောင်များ မဖြစ်မီက သူတို့၌ ဘုရားသခင်ကို ကြောက်ရွံ့သော စိတ်နှလုံး ရှိခဲ့ကြသည်ဟု ဆိုနိုင်မည်လော။ ဤသို့ပြောနိုင်မည်လော။ (မပြောနိုင်ပါ။) ထို့ကြောင့် ဤရှင်းလင်းချက်သည် ခိုင်လုံခြင်းမရှိပေ။ အန္တိခရစ်တို့သည် အသင်းတော်၏ ပစ္စည်းဥစ္စာကို လောဘတက်ကြသည်။ အဘယ်ကြောင့် ဤသို့ဖြစ်သနည်း။ (သူတို့၌ ကောက်ကျစ်ဆိုးယုတ်သော စိတ်သဘောထား ရှိသောကြောင့် ဖြစ်ပါသည်။) (သူတို့သည် သဘာဝအားဖြင့် လောဘကြီးကြသည်။) (သူတို့သည် သဘာဝအားဖြင့် အကျိုးအမြတ်ကိုသာ အဓိကထား ရှာဖွေကြသည်။) အန္တိခရစ်တို့၏ စိတ်သဘောထား အနှစ်သာရသည် အကျိုးအမြတ်ကိုသာ အဓိကထား ရှာဖွေခြင်းဖြစ်သလော။ (မဟုတ်ပါ။) ဤသည်မှာ သူတို့၏ကိုယ်ကျင့်စရိုက်၏ သရုပ်သကန်တစ်ခုမျှသာ ဖြစ်သည်။ သို့ဖြစ်လျှင် အန္တိခရစ်တို့၏ အတွင်းစိတ် သဘောထားကား အဘယ်အရာဖြစ်သည်ကို စိစစ်ကြည့်ကြစို့။ (ယင်းမှာ ကောက်ကျစ်ဆိုးယုတ်ပြီး ရက်စက်ကြမ်းကြုတ်သည်။) ပထမဦးစွာ ယင်းမှာ ရက်စက်ကြမ်းကြုတ်သည်၊ ထို့နောက် ကောက်ကျစ်ဆိုးယုတ်သည်။ ရက်စက်ကြမ်းကြုတ်သည်ဟူသည် မည်သည့်အရာကို ဆိုလိုသနည်း။ ဆိုလိုသည်မှာ အခြားလူများ သဘောတူသည်ဖြစ်စေ၊ ထိုသူတို့ မည်သို့ပင် ထင်မြင်သည်ဖြစ်စေ သူတို့နှင့်မသက်ဆိုင်သင့်သော သို့မဟုတ် သူတို့မပိုင်ဆိုင်သင့်သောအရာများကို အတင်းအဓမ္မ သိမ်းပိုက်ရန် စီစဉ်ခြင်းပင်ဖြစ်သည်။ ဤသည်မှာ ရက်စက်ကြမ်းကြုတ်သော စိတ်သဘောထားဖြစ်သည်။ ဤနတ်ဆိုးများနှင့် စာတန်များဖြစ်ကြသော အန္တိခရစ်တို့၏ ပင်ကိုသဘာဝအနှစ်သာရမှာ အရာခပ်သိမ်းအတွက် ဘုရားသခင်နှင့် ပြိုင်ဆိုင်ခြင်းပင်ဖြစ်သည်။ အသင်းတော်အတွင်း၌ ဘုရားသခင် ရွေးချယ်ထားသော လူများနှင့်ပတ်သက်၍ ဘုရားသခင်နှင့် ယှဉ်ပြိုင်တိုက်ခိုက်ခြင်းအပြင် အန္တိခရစ်တို့သည် လူတို့က ကိုယ်တော်အား ပေးလှူသည့် လှူဖွယ်ပစ္စည်းများကိုလည်း လုယူရန်ကြိုးစားကြသည်။ အပေါ်ယံအားဖြင့် အန္တိခရစ်တို့သည် ငမ်းငမ်းတက် ဖြစ်နေကြသည်ဟု ထင်ရသော်လည်း အမှန်တကယ်တွင်မူ သူတို့၌ အန္တိခရစ်တို့၏ စိတ်သဘောထားနှင့် အနှစ်သာရ ရှိသောကြောင့်ဖြစ်သည်။ လူတို့က ဘုရားသခင်အား ပူဇော်ဆက်ကပ်သည့် ငွေကြေးနှင့်ပစ္စည်းများကို သူတို့သိမ်းပိုက်ပြီး ဝါးမျိုလိုခြင်းဖြစ်သည့် ဤအရာသည် အနှစ်သာရအားဖြင့် ရက်စက်ကြမ်းကြုတ်ခြင်းပင် ဖြစ်သည်။ ဥပမာအားဖြင့် သင်သည် စတိုင်ကျပြီး အရည်အသွေးကောင်းသော ငှက်မွေးအပေါ်အင်္ကျီ အသစ်တစ်ထည် ဝယ်လိုက်သည်ဆိုပါစို့၊ ထို့နောက် တစ်စုံတစ်ယောက်က ယင်းကိုမြင်ပြီး “သင်၏ ဤ ငှက်မွေးအပေါ်အင်္ကျီသည် ငါ့အင်္ကျီထက် ပိုကောင်းပါတကား။ ငါဝတ်ဆင်နေသည့် စုတ်ပြတ်နေသောအင်္ကျီမှာ အပေါက်များပင်ရှိနေပြီး ခေတ်လည်းမမီတော့ပြီ။ သင်၏အင်္ကျီမှာ အဘယ်ကြောင့် ဤမျှကောင်းနေရသနည်း” ဟုပြောပြီး သူစကားဆုံးသည်နှင့် သင်၏ ငှက်မွေးအပေါ်အင်္ကျီကို သင့်ထံမှ အတင်းဆွဲချွတ်ကာ သူ၏ပျက်စီးနေသော အင်္ကျီကို သင့်အားပေးသည်။ သင် သူနှင့်လဲလှယ်ရန် ငြင်းဆန်၍မရနိုင်ပေ။ သူသည် သင့်ကိုဒုက္ခပေးမည်၊ ရိုက်နှက်မည်၊ သူ သင့်ကို သတ်ပင်သတ်နိုင်သည်၊ သင်သူ့ကိုခုခံဝံ့မည်လော။ သင်သူ့ကို ခုခံဝံ့မည်မဟုတ်ဘဲ သူသည် သင်၏ပစ္စည်းများကို သင်၏ဆန္ဒမပါဘဲ ယူသွားလိမ့်မည်။ သို့ဖြစ်လျှင် ဤပုဂ္ဂိုလ်၏ စိတ်သဘောထားကား အဘယ်နည်း။ ယင်းမှာ ရက်စက်ကြမ်းကြုတ်သော စိတ်သဘောထားဖြစ်သည်။ ဤအရာနှင့် အသင်းတော်ပစ္စည်းဥစ္စာကို သိမ်းပိုက်ခြင်း၊ အသုံးပြုခြင်း၌ အန္တိခရစ်တို့၏ စိတ်သဘောထားတို့အကြား ခြားနားချက် တစ်စုံတစ်ရာရှိသလော။ (မရှိပါ။) အန္တိခရစ်တို့၏ ပစ္စည်းဥစ္စာအပေါ် အမြင်ရှုထောင့်အရ သူတို့ခေါင်းဆောင်များနှင့် “အရာရှိများ” ဖြစ်လာသည်နှင့်တစ်ပြိုင်နက်၊ ပြီးလျှင် အသင်းတော်၏ ပစ္စည်းဥစ္စာသည် သူတို့လက်ဝယ်သို့ ရောက်ရှိသွားပြီးနောက် အသင်းတော်၏ ပစ္စည်းဥစ္စာသည် သူတို့နှင့်သက်ဆိုင်သွားသည်။ မည်သူက လှူဖွယ်ပစ္စည်း ပေးလှူသည်ဖြစ်စေ၊ ၎င်းတို့ မည်သည့်အရာကို လှူဖွယ်ပစ္စည်းအဖြစ် ပေးအပ်သည်ဖြစ်စေ အန္တိခရစ်တို့သည် ယင်းကို မိမိတို့အတွက် သိမ်းပိုက်ကြလိမ့်မည်။ တစ်စုံတစ်ခုကို သိမ်းပိုက်သည်ဟူသည်မှာ မည်သည့်အရာကို ဆိုလိုသနည်း။ ယင်းမှာ အသင်းတော် စည်းမျဉ်းများနှင့်အညီ သင့်လျော်စွာ အသုံးပြုပြီး ခွဲဝေသင့်သည့် အသင်းတော်၏ ပစ္စည်းဥစ္စာသည် အန္တိခရစ်တို့၏ ထိန်းချုပ်မှုအောက်သို့ ရောက်ရှိသွားပြီးနောက် သူတို့တစ်ဦးတည်းသာလျှင် ယင်းကိုအသုံးပြုရန် သီးသန့်အာဏာရှိသွားသည်ကို ဆိုလိုသည်။ ဤပစ္စည်းဥစ္စာကို အသင်းတော်၏ အလုပ်အတွက် သို့မဟုတ် အသင်းတော်ရှိ အမှုဆောင်များအတွက် လိုအပ်သည့်အခါ၌ပင် အန္တိခရစ်တို့သည် ယင်းကိုအသုံးပြုခွင့်မပြုပေ။ သူတို့တစ်ဦးတည်းသာလျှင် အသုံးပြုခွင့်ရှိသည်။ အသင်းတော်၏ ပစ္စည်းဥစ္စာကို မည်သို့အသုံးပြုပြီး ခွဲဝေသည်နှင့်ပတ်သက်၍ အန္တိခရစ်တို့သာလျှင် ဆုံးဖြတ်ပိုင်ခွင့်ရှိသည်၊ သူတို့က သင့်ကို အသုံးပြုခွင့်ပေးလိုပါက သင်အသုံးပြုနိုင်ပြီး မဟုတ်ပါက သင်အသုံးပြုနိုင်မည်မဟုတ်ပေ။ အသင်းတော်၏ လှူဖွယ်ပစ္စည်းရန်ပုံငွေများ မများပြားဘဲ အန္တိခရစ်တို့ သိမ်းပိုက်ပြီးနောက် သူတို့၏ကိုယ်ပိုင် အသုံးစရိတ်များအတွက် လုံးဝကုန်ဆုံးသွားပါက အသင်းတော်အလုပ်အတွက် ငွေမကျန်တော့သည်ကို သူတို့ဂရုမစိုက်ပေ။ သူတို့သည် အသင်းတော်၏ အလုပ်ကိုဖြစ်စေ၊ အသင်းတော်၏ ပုံမှန်အသုံးစရိတ်များကိုဖြစ်စေ ထည့်သွင်းစဉ်းစားခြင်း မရှိပေ။ သူတို့လိုချင်သမျှမှာ ဤရန်ပုံငွေများကိုယူပြီး မိမိတို့ကိုယ်တိုင်သုံးစွဲရန်၊ ယင်းတို့ကို မိမိတို့၏ ကိုယ်ပိုင်ဝင်ငွေအဖြစ် သဘောထားပြုမူရန်ဖြစ်သည်။ ဤသို့ပြုမူလုပ်ဆောင်ပုံမှာ ရှက်ဖွယ်မဟုတ်လော။ (ဟုတ်ကဲ့၊ ရှက်ဖွယ်ဖြစ်ပါသည်။) အတော်အတန် ကုံလုံကြွယ်ဝသော ဒေသများရှိ အချို့သောအသင်းတော်များ၌ အန္တိခရစ်တို့က “ဤနေရာသည် အတော်ပင် ကောင်းမွန်သည်။ အသုံးစရိတ်များနှင့်ပတ်သက်ပါက ကျွန်ုပ်သုံးဖြုန်းနိုင်ပြီး ကျွန်ုပ်အလိုရှိသလို ပြုလုပ်နိုင်သည်၊ အသင်းတော် စည်းမျဉ်းစည်းကမ်းများနှင့် စည်းမျဉ်းများကို လိုက်နာရန် မလိုအပ်ပေ။ ငွေကို ကျွန်ုပ် အလိုရှိသလိုသုံးစွဲနိုင်ပါသည်။ ကျွန်ုပ် အသင်းတော် ခေါင်းဆောင် ဖြစ်လာပြီးကတည်းက တွက်ချက်နေရန် မလိုအပ်ဘဲ ပိုက်ဆံသုံးရသော ဘဝတစ်ခုကို နောက်ဆုံးတွင် ပျော်မွေ့ခံစားနိုင်ပြီဖြစ်သည်။ ကျွန်ုပ်က တစ်စုံတစ်ခုအတွက် ငွေကြေးသုံးစွဲလိုလျှင် အမိန့်ပေးလိုက်ရုံသာ ဖြစ်သည်၊ ယင်းအတွက် ကျွန်ုပ် စိုးရိမ်ရန် မလိုအပ်သကဲ့သို့ မည်သူနှင့်မျှ ယင်းအကြောင်းဆွေးနွေးရန် ဧကန်မုချ မလိုအပ်ပါ” ဟု စဉ်းစားကြသည်။ အသင်းတော်၏ ပစ္စည်းဥစ္စာများကို သုံးခြင်းနှင့်ပတ်သက်လာပါက အန္တိခရစ်တို့သည် မိမိတို့ဘာသာ အာဏာစွဲကိုင်ထားကာ မဆင်မခြင် ပြုမူဆောင်ရွက်ပြီး ငွေကို ရေလို သုံးကြသည်။ အသင်းတော်၏ စည်းမျဉ်းများနှင့်အညီဖြစ်စေ၊ အလုပ်အစီအစဉ်များနှင့်အညီဖြစ်စေ အလုပ်တစ်စုံတစ်ရာကို မလုပ်ဆောင်ခြင်းအပြင် အန္တိခရစ်တို့သည် အသင်းတော် ပစ္စည်းဥစ္စာကို စည်းမျဉ်းတစ်ခုမျှမရှိဘဲ ထိုနည်းအတိုင်းပင် သဘောထားပြုမူသည်။ ၎င်းတို့သည် စည်းမျဉ်းများကို နားမလည်၍များ ဖြစ်နိုင်သလော။ မဟုတ်ပေ။ ၎င်းတို့သည် အသင်းတော်၏ ပစ္စည်းဥစ္စာကို ခွဲဝေခြင်းနှင့် သုံးစွဲခြင်းကို အုပ်စိုးထားသော စည်းမျဉ်းများကို လုံးလုံး ကောင်းမွန်စွာ သိကြသော်လည်း သူတို့ကိုယ်တိုင်၏ လောဘနှင့် လိုအင်ဆန္ဒများကို ၎င်းတို့ မထိန်းချုပ်နိုင်ကြချေ။ သူတို့သာမန်လူများဖြစ်ပြီး မည်သည့်အဆင့်အတန်းမျှ မရှိသည့်အခါ သူတို့သည် နှိမ့်ချပြီး ရိုးရှင်းသော နေ့စဉ်ဘဝများဖြင့် နေထိုင်ကြသော်လည်း ခေါင်းဆောင်များ ဖြစ်လာသည်နှင့်တစ်ပြိုင်နက် သူတို့သည် မိမိတို့ကိုယ်ကို အရေးပါသူများဟု ထင်မြင်ကြသည်။ သူတို့သည် ဝတ်စားပုံနှင့် စားသောက်ပုံကို ဇီဇာကြောင်လာကြသည်။ သူတို့သည် သာမန်အစားအစာများကို မစားသုံးတော့ဘဲ မိမိတို့ကိုယ်ကို အဝတ်အစား ဆင်မြန်းရာတွင် အရည်အသွေးကောင်းပြီး နာမည်ကြီးသောတံဆိပ်များကို ရှာဖွေတတ်လာကြသည်။ အရာအားလုံးသည် ဈေးအကြီးဆုံးဖြစ်ရမည်၊ ထိုအခါမှသာ သူတို့၏ဂုဏ်ပုဒ်၊ အဆင့်အတန်းတို့နှင့် လိုက်ဖက်သည်ဟု သူတို့ခံစားရသည်။ အန္တိခရစ်တို့ ခေါင်းဆောင်များ ဖြစ်လာသည်နှင့်တစ်ပြိုင်နက် ညီအစ်ကိုမောင်နှမများအားလုံးက သူတို့ကို အကြွေးတင်နေသကဲ့သို့ဖြစ်ပြီး သူတို့အား လက်ဆောင်များ ဆက်သရမည်ဖြစ်သည်။ ကောင်းသောအရာ တစ်စုံတစ်ရာ ပေါ်ပေါက်လာပါက သူတို့ကို ဦးစားပေးရမည်ဖြစ်ပြီး ညီအစ်ကိုမောင်နှမများအနေဖြင့် မိမိတို့၏ငွေကို သူတို့အတွက် သုံးစွဲရန် မျှော်လင့်ခြင်းခံရသည်။ ခေါင်းဆောင်ဖြစ်လာခြင်းဆိုသည်မှာ သူတို့သည် အသင်းတော်၏ ပစ္စည်းဥစ္စာကို ပိုင်ဆိုင်ရန်နှင့် အသုံးပြုရန် ဦးစားပေးဖို့ အာဏာရှိသင့်သည်ဟု အန္တိခရစ်တို့ ယုံကြည်ကြသည်။ သူတို့သည် ဤသို့စဉ်းစားရုံသာမက ဤသို့ပြုမူလုပ်ဆောင်ကြသည်။ ထို့အပြင် သူတို့သည် အခြားလူများက ရွံရှာမုန်းတီးသည်အထိ အလွန်အကျွံပြုလုပ်ကြသည်။ ဤရှုထောင့်မှကြည့်လျှင် အန္တိခရစ်တို့၏ အကျင့်စရိုက် မည်သို့ရှိသနည်း။ ခေါင်းဆောင်များဖြစ်လာပြီးနောက် အလုပ်တစ်စက်မျှ မလုပ်ဘဲ သူတို့သည် လှူဖွယ်ပစ္စည်းများကို သိမ်းပိုက်လိုပြီး ယင်းတို့ကို အသုံးပြုခြင်းအား ဦးစားပေးလိုကြသည်။ ဤသို့သောအရာများကို မည်သည့်လူစားမျိုးက လုပ်ဆောင်နိုင်စွမ်းရှိသနည်း။ ဓားပြ၊ အာဏာရှင်၊ သို့မဟုတ် ဒေသခံအနိုင်ကျင့်သူတစ်ဦးသာလျှင် ဤအရာများကို ပြုလုပ်လိမ့်မည်။

အောက်ပါအတိုင်း ပြုမူခဲ့သည့် ခေါင်းဆောင်တစ်ဦးရှိ၏။ သူပြုခဲ့သော ဤအမှုကို ပိုင်းခြားသိမြင်ပြီး စိစစ်ရန် ကြိုးစားလော့။ တစ်နေ့တွင် ငါသည် တရုတ်ဆေးဖက်ဝင် ဖြည့်စွက်စာထုပ် တစ်ထုပ်ကို လက်ခံရရှိခဲ့သည်။ ငါက “ဤအရာကို ငါ့အတွက်ဝယ်ပေးရန် ငါမည်သူ့ကိုမျှ မခိုင်းခဲ့ပါ၊ သို့ဖြစ်လျှင် ယင်းကို မည်သည့်နေရာမှ ပေးပို့ခဲ့သနည်း။ မည်သူဝယ်ခဲ့သနည်း။ ငါဘာမှမသိရခြင်းမှာ အဘယ်သို့နည်း” ဟု မိမိဘာသာ တွေးတောမိသည်။ နောက်ပိုင်းတွင် စုံစမ်းမေးမြန်းပြီးသည့်နောက်တွင် အထက်သို့ မမေးမြန်းဘဲ ယင်းကို ဝယ်ယူရန် တာဝန်ခံယူခဲ့သော ခေါင်းဆောင်တစ်ဦးဖြစ်ကြောင်း ငါသိရှိခဲ့ရသည်။ ဤပစ္စည်းကို အထက်မှ လိုအပ်သည်ဟု သူပြောခဲ့သည်။ ဤသည်ကိုကြားသောအခါ လက်အောက်ငယ်သား ညီအစ်ကိုမောင်နှမတို့က ဤသို့ပြောဆိုခဲ့ကြသည် “အထက်မှ ဝယ်ယူစေချင်သည်ဖြစ်၍ လွယ်ပါသည်။ ကျွန်ုပ်တို့ အသင်းတော်၏ငွေကို သုံး၍ ဝယ်ယူနိုင်သည်။ အထက်မှ ဝယ်ယူချင်သမျှသည် အဆင်ပြေသည်။ အထူးသဖြင့် ဘုရားသခင်အတွက်ဖြစ်သောကြောင့် ကျွန်ုပ်တို့ ကန့်ကွက်စရာမရှိပါ” ဟူ၍ ဖြစ်သည်။ သုံးစွဲခဲ့သောငွေမှာ မည်သူ့ငွေဖြစ်သနည်း။ (ဘုရားသခင်၏ ပူဇော်သက္ကာများ ဖြစ်ပါသည်။) ဘုရားသခင်၏ ပူဇော်သက္ကာများကို သုံးစွဲရာတွင် သူသည် အဘယ်ကြောင့် ဤမျှ လက်လွတ်စပယ်နိုင်ရသနည်း။ ဤဝယ်ယူမှုမှာ အထက်၏ ခွင့်ပြုချက်ရရှိပြီးဖြစ်သလော။ ငါ၏သဘောတူညီချက်ကို မတောင်းခံဘဲ သူသည် မိမိသဘောဖြင့် လျှို့ဝှက်ဆုံးဖြတ်ကာ ထိုဖြည့်စွက်စာကို ဝယ်ယူခဲ့သည်။ ဝယ်ယူသည့်အခါတွင်လည်း သူသည် “ဤသည်မှာ အထက်အတွက် အသုံးဝင်မည်လော။ ငါဝယ်ယူနေသောအရာမှာ သင့်လျော်ပါသလား။ မည်မျှဝယ်ယူသင့်သနည်း။ ဤငွေကို သုံးစွဲရန် အထက်မှ ငါ့ကို ခွင့်ပြုမည်လော” ဟု ခဏရပ်၍ မစဉ်းစားခဲ့ပေ။ ဤအရာများကို သူမေးမြန်းခဲ့သလော။ (မမေးမြန်းခဲ့ပါ။) မေးမြန်းခြင်းပင်မရှိဘဲ သူသည် ဤပစ္စည်းကို ချက်ချင်း ဝယ်ယူခဲ့သည်။ ဤလက်လွတ်စပယ်နိုင်မှုမှာ မည်သည့်နေရာမှ လာသနည်း။ ဤသည်မှာ မည်သို့သော ကိုယ်ရေးကိုယ်တာ သစ္စာစောင့်သိမှုမျိုး ဖြစ်သနည်း။ သူသည် ဘုရားသခင်၏ ငွေကိုသုံး၍ ဘုရားသခင်အတွက် တစ်စုံတစ်ခု ဝယ်ယူခဲ့သည်၊ ဤသည်ကို မိမိ၏ မဖြစ်မနေလုပ်ရမည့် တာဝန်အဖြစ် မှတ်ယူကာ ထိုအရာကိုဝယ်ယူပြီး ဘုရားသခင်ကို ကျေနပ်စေရန် မည်သည့်အရာကိုမဆို လုပ်ဆောင်ပြီး အခက်အခဲဟူသမျှကို ကျော်လွှားခဲ့သည်။ ဤနေရာတွင် ဘုရားသခင်ကို ကျေနပ်စေခြင်းဟူသည် အဘယ်အရာကို ဆိုလိုသနည်း။ ဆိုလိုသည်မှာ “သင်၏ ခွင့်ပြုချက်မပါဘဲ ကိုယ့်သဘောဖြင့်ကိုယ် ဆုံးဖြတ်လုပ်ဆောင်ပြီး ကျွန်ုပ်က သင့်ကို ကြည်နူးဖွယ် အံ့အားသင့်စေနိုင်ပါသည်။ ကြည့်ပါ၊ ကျွန်ုပ်တွင် ဤအရည်အချင်းရှိပါသည်။ ကျွန်ုပ် ဤသို့လုပ်နိုင်မှန်း သင်သိခဲ့ပါသလား။ ဘယ်လိုထင်ပါသနည်း။ ဤသည်မှာ ကောင်းမွန်သော အံ့အားသင့်စရာတစ်ခု မဟုတ်ပါသလား။ သင်မပျော်ရွှင်သလော။ သင်စိတ်သက်သာရာရပါသလား” ဟူ၍ဖြစ်သည်။ သင်သုံးစွဲခဲ့သောငွေမှာ မည်သူ့ငွေဖြစ်သနည်း။ ယင်းမှာ သင်၏ငွေဖြစ်သလော။ သင်သုံးစွဲခဲ့သောအရာမှာ ဘုရားသခင်၏ ငွေဖြစ်ပါက ဘုရားသခင်၏ သဘောတူညီချက်ကို သင်ရရှိခဲ့သလော။ သင်သည် ဘုရားသခင်ထံမှ ခိုးယူခဲ့သောငွေကို သုံးစွဲခဲ့ပြီး ထို့နောက် ဘုရားသခင်ကို ကောင်းမွန်သော အံ့အားသင့်ခြင်းတစ်ခု ပေးလိုသည်ဟု သင်ပြောဆိုခဲ့သည်၊ ဤသည်မှာ မည်သို့သောဆင်ခြင်တွေးခေါ်မှု စနစ်မျိုး ဖြစ်သနည်း။ ပြီးလျှင် မည်သူ့ငွေနှင့် သင် ဤမျှ လက်လွတ်စပယ်နိုင်ခဲ့ရသနည်း။ (ဘုရားအိမ်တော်နှင့် သက်ဆိုင်သောငွေ ဖြစ်ပါသည်။) ဘုရားအိမ်တော်နှင့် သက်ဆိုင်သောငွေဖြင့် လက်လွတ်စပယ်ပြုခြင်းသည် ဘုရားသခင်၏ ပူဇော်သက္ကာများကို လက်လွတ်စပယ်ပြုခြင်းပင်ဖြစ်သည်။ ဤသည်မှာ စက်ဆုပ်ဖွယ် မကောင်းသလော။ (စက်ဆုပ်ဖွယ်ကောင်းပါသည်။) ဤသည်ကိုကြားရ၍ သင်တို့ စက်ဆုပ်ရွံရှာမိနိုင်သည်၊ သို့သော် ပါဝင်ပတ်သက်သူမှာ စက်ဆုပ်ရွံရှာခြင်း လုံးဝ မရှိသည့်အပြင် မိမိကိုယ်ကို အလွန်ကျေနပ်နေခဲ့သည်။ ပစ္စည်းကို ပေးပို့ပြီးသည့်နောက် သူသည် မိမိဘာသာ ဤသို့တွေးတောနေခဲ့သည် “အကြောင်းပြန်ကြားချက် အဘယ်ကြောင့်မရှိရသနည်း။ ကျွန်ုပ်က သင့်အတွက် ဤမျှ ကောင်းမွန်သောအမှုတစ်ခုကို လုပ်ဆောင်ပေးခဲ့သည်၊ သို့ဖြစ်လျှင် အဘယ်ကြောင့် သင်က ကျွန်ုပ်ကို ကျေးဇူးမတင်ရသနည်း။ ပစ္စည်းနှင့်ပတ်သက်၍ သင်မည်သို့ထင်မြင်သနည်း။ ယင်းနှင့်ပတ်သက်၍ သင်ကျေနပ်ပါသလား။ နောင်တွင် ယင်းထဲမှအချို့ကို ကျွန်ုပ် ထပ်မံဝယ်ယူပေးစေချင်ပါသလား။ ကျွန်ုပ်ကို သင်မည်သို့သော အကဲဖြတ်ချက်မျိုး ပေးပါသနည်း။ ယခုမှစ၍ ကိုယ်တော်က ကျွန်ုပ်ကို အရေးကြီးသော ရာထူးတစ်ခုတွင် ထားရှိမည်လော။ ကျွန်ုပ်လုပ်ဆောင်ခဲ့သော အရာနှင့်ပတ်သက်၍ သင်ကျေနပ်ပါသလား။ ကျွန်ုပ်က သင့်ငွေကိုသုံး၍ သင့်အတွက် တစ်စုံတစ်ခု လုပ်ဆောင်ပေးခဲ့သည်၊ ကျွန်ုပ်၏ ကြင်နာမှုနှင့်ပတ်သက်၍ သင် မည်သို့ထင်မြင်ပါသနည်း။ သင်ပျော်ရွှင်ပါသလား။ အို၊ တစ်စုံတစ်ရာတော့ ပြောပါဦးလော့။ အဘယ်ကြောင့် အကြောင်းပြန်ကြားချက် မရှိရသနည်း” ဟူ၍ ဖြစ်၏။ သူ့ကို ငါအကြောင်းပြန်သင့်သလော။ (မပြန်သင့်ပါ။) အဘယ်ကြောင့် မပြန်သင့်သနည်း။ ဤအဖြစ်အပျက်မှာ အတန်ကြာသော အချိန်က ဖြစ်ပွားခဲ့သည်၊ သို့သော် ဤအချိန်တစ်လျှောက်လုံး ငါသည် ယင်းကို စက်ဆုပ်ရွံရှာခြင်းမှ မရပ်တန့်သေးပါ။ သူဝယ်ခဲ့သော ထိုအရာကို ငါကြည့်မိသည့်အခါတိုင်း ငါစက်ဆုပ်ရွံရှာမိသည်။ စက်ဆုပ်ရွံရှာခြင်းမှာ ကျိုးကြောင်းဆီလျော်သလောဟူသည်ကို သင်တို့ ငါ့ကို ပြောလော့။ ဤအဖြစ်အပျက်ကို စိစစ်ခြင်းက အကျိုးရှိမည်လော။ (ဟုတ်ပါသည်၊ အကျိုးရှိပါမည်။) ဤသည်မှာ မည်သို့သောကျင့်ကြံမှုမျိုး ဖြစ်သနည်း။ သစ္စာစောင့်သိမှု၏ ဖော်ပြချက်လော။ သို့မဟုတ် ကြင်နာမှုလော။ သို့မဟုတ် ဘုရားသခင်ကို ကြောက်ရွံ့သော စိတ်နှလုံးလော။ (ဤအရာများထဲမှ တစ်ခုမျှမဟုတ်ပါ။) ဤသည်ကို တစ်စုံတစ်ဦးအား မျက်နှာလုပ်ခြင်းနှင့် လှည့်ဖြားခြင်း ဟုခေါ်သည်၊ ဆိုလိုသည်မှာ “ကျွန်ုပ်ကို သင် ပို၍ မျက်နှာသာပေးသော အလင်းတွင် ရှုမြင်စေရန်အလို့ငှာ ကျွန်ုပ်က သင်၏ အလိုကို ဖြည့်ဆည်းရန်နှင့် ကျွန်ုပ်အပေါ် သင်အကောင်းမြင်စေရန် တစ်စုံတစ်ခုကို ဝယ်ပေးဖို့အတွက် သင်၏ငွေကို ကျွန်ုပ် သုံးသည်။” ဟူ၍ဖြစ်သည်။ ဤခေါင်းဆောင်သည် ငါ၏အလိုဆန္ဒကို ဖြည့်ဆည်းရန်၊ ငါ့ကို မြှောက်ပင့်ပြီး ဖားယားလုပ်ရန် ဆန္ဒရှိခဲ့သည်၊ သို့သော် အဆုံးတွင် သူရှုံးနိမ့်ခဲ့ပြီး ထိုးထွင်းသိမြင်ခြင်း ခံခဲ့ရသည်။ သူမည်သည့်အမှားများကို ကျူးလွန်ခဲ့သနည်း။ ပထမဦးစွာ ဤသည်မှာ ငါ့အတွက်လုပ်ဆောင်ရန် သူ့ကို ငါ တာဝန်ပေးစေခိုင်းခဲ့သော အရာတစ်ခုမဟုတ်ပေ၊ ဤသို့လုပ်ဆောင်ရန် သူ့ကို ငါမှာကြားခဲ့ခြင်းမရှိ။ ဒုတိယအချက်မှာ အကယ်၍ သူသည် သူ၏စိတ်နှလုံး ကြင်နာမှုကြောင့် ဤသို့လုပ်ဆောင်လိုခဲ့ပါက ဆက်လက်မဆောင်ရွက်မီ သူသည် ဦးစွာမေးမြန်းပြီး သဘောတူညီချက် ရယူသင့်သည်။ ပြီးလျှင် ဤသည်ကို သူဆောင်ရွက်နေစဉ် သူသိရှိရန်လိုအပ်သော ဆီလျော်သော ကိစ္စရပ်များကို သူ စုံစမ်းမေးမြန်းခဲ့သင့်သည် မဟုတ်လော။ ဥပမာအားဖြင့် မည်သည့်ပမာဏဝယ်ယူရမည်၊ ငွေမည်မျှတန်ဖိုးရှိသော ပစ္စည်းဝယ်ယူရမည်၊ မည်သည့်အဆင့်အတန်း ရှိသောကုန်ပစ္စည်းများ ဝယ်ယူရမည်၊ ငွေကိုမည်သို့သုံးစွဲရမည်ဟူသည့် ဤအရာများကို သူစုံစမ်းမေးမြန်းခဲ့သင့်သည် မဟုတ်လော။ ဤအရာများကို စုံစမ်းမေးမြန်းခြင်းသည် သမ္မာတရား စည်းမျဉ်းများနှင့်အညီ ပြုမူဆောင်ရွက်ခြင်းပင် ဖြစ်ခဲ့လိမ့်မည်။ သို့ဆိုလျှင် ဤစုံစမ်းမေးမြန်းမှုများကို သူပြုရန် ပျက်ကွက်ခြင်း၏သဘာဝမှာ အဘယ်နည်း။ အသေးစားအဆင့်တွင် သူသည် မိမိကိုယ်ကို အလွန်ထက်မြက်သည်ဟု ထင်မှတ်နေခဲ့သည်၊ ပိုကြီးမားသောအဆင့်တွင် ဤသည်ကို တစ်ဇွတ်ထိုး ပြုမူခြင်း၊ ဘုရားသခင်ကို အလေးမထားခြင်း၊ မဆင်မခြင် ပြုမူခြင်းဟုခေါ်သည်။ ငါသည် ထိုပစ္စည်းကိုဝယ်ရန် သူ့ကို ဘယ်သောအခါမျှ မတောင်းဆိုခဲ့ပါ၊ သို့ဖြစ်လျှင် သူသည် အဘယ်အတွက်များ ကောင်းမွန်သော ရည်ရွယ်ချက်များနှင့်ပတ်သက်သော ဤပြသမှုကို ပြုနေခဲ့သနည်း။ သူသည် ပြဿနာရှာနေခဲ့ခြင်း မဟုတ်လော။ ထို့အပြင် သူ၏အကြီးမားဆုံးပြဿနာမှာ အန္တိခရစ်တို့ ပစ္စည်းဥစ္စာအပေါ် ထားရှိသော အမြင်ဖြစ်သည်၊ ၎င်းမှာ ယနေ့ ကျွန်ုပ်တို့ မိတ်သဟာယဖွဲ့ပြီး စိစစ်နေသည့်အရာပင်တည်း။ ထိုအသင်းတော်၏ ခေါင်းဆောင်အနေဖြင့် အသင်းတော်ရှိ ဘုရားသခင် ရွေးချယ်ထားသောလူများက ဘုရားသခင်အတွက် ပေးလှူသော ပူဇော်သက္ကာများကို သူ့အနေဖြင့် ပျော်မွေ့ခံစားရန် အရည်အချင်း ပြည့်မီသည်ဟုလည်းကောင်း၊ ဘုရားသခင်အတွက်ဖြစ်သော ဤပူဇော်သက္ကာများကို အသုံးပြုရန်နှင့် ပိုင်ဆိုင်ရန် သူ့တွင် အာဏာရှိသည်ဟုလည်းကောင်း၊ ယင်းတို့နှင့်ပတ်သက်၍ သူ့တွင် ဆုံးဖြတ်ပိုင်ခွင့် ရှိသည်ဟုလည်းကောင်း သူယုံကြည်ခဲ့သည်။ ထိုအသင်းတော်တွင် သူသည် ဘုရင်၏ အာဏာကို ကိုင်စွဲကာ လုပ်အုပ်စိုးကာ ဒေသခံအာဏာရှင်တစ်ဦး ဖြစ်လာခဲ့သည်။ သူစဉ်းစားသည်မှာ “ကျွန်ုပ်ဝယ်ယူသော အရာများနှင့်ပတ်သက်၍ သင့်ကို အကြောင်းကြားရန် သို့မဟုတ် မေးမြန်းရန် မလိုအပ်ပါ၊ ကျွန်ုပ်က သင့်အတွက် ကိုင်တွယ်ဖြေရှင်း၍သာ ပေးပါမည်။ သင်သဘောတူသည်ဖြစ်စေ မတူသည်ဖြစ်စေ ဤသို့သောနည်းလမ်းဖြင့် လုပ်ဆောင်ခြင်းသည် ကောင်းမည်ဟု ကျွန်ုပ်ခံစားရသရွေ့၊ ပြီးလျှင် ဤသို့သောနည်းလမ်းဖြင့် လုပ်ဆောင်လိုသရွေ့ ထိုသို့ပင် ကျွန်ုပ်လုပ်ဆောင်မည်ဖြစ်သည်” ဟူ၍ဖြစ်သည်။ သူသည် မည်သို့သောအရာမျိုးဖြစ်သနည်း။ သူသည် အန္တိခရစ်တစ်ဦး မဟုတ်လော။ အန္တိခရစ်တို့သည် ထိုမျှလောက် အရှက်မဲ့ကြ၏။ ဤသူသည် အဆင့်အတန်းရရှိပြီး ခေါင်းဆောင်တစ်ဦး ဖြစ်လာသည့်အခါ သူသည် ဘုရင်တစ်ပါးဖြစ်လိုခဲ့သည်၊ အသင်းတော်၏ ပစ္စည်းဥစ္စာကို သိမ်းပိုက်လိုခဲ့သည်။ အသင်းတော်၏ ပစ္စည်းဥစ္စာနှင့်ပတ်သက်၍ သူတစ်ဦးတည်းသာ စီမံထိန်းချုပ်သည်ဟု ရှိသည်ဟုလည်းကောင်း၊ ၎င်းကို ပိုင်ဆိုင်ရန်နှင့် အသုံးပြုရန် သူ့တွင် အာဏာရှိသည်ဟုလည်းကောင်း သူထင်မှတ်ခဲ့သည်။ ငါ့အတွက်ပစ္စည်းများ ဝယ်ယူခြင်းနှင့် မည်သည့်ပစ္စည်းများ ဝယ်ယူရမည်ကိုပင် သူဆုံးဖြတ်ပိုင်ခွင့် ရှိသည်ဟု သူထင်မှတ်ခဲ့သည်။ သို့သော် ငါ့အတွက် ပစ္စည်းများဝယ်ပေးရန် သင့်ကို ငါလိုအပ်သလော။ ငါမည်သည့်အရာကိုမဆို အသုံးပြုသည်ဖြစ်စေ မည်သို့ပင် အသုံးပြုသည်ဖြစ်စေ သင်ပါဝင်ပတ်သက်ရန် ငါလိုအပ်သလော။ ဤသည်မှာ ဆင်ခြင်တုံတရား ကင်းမဲ့ခြင်း မဟုတ်သလော။ ဤသည်မှာ အရှက်မရှိခြင်း မဟုတ်သလော။ သင်မည်သူဖြစ်သည်ကို သင်မေ့နေပြီလော။ ဤသည်မှာ ရာထူးအဆင့်အတန်း ရရှိပြီးနောက် ဘုရားသခင်နှင့် တန်းတူရည်တူ ဖြစ်လိုခဲ့သော ကောင်းကင်တမန်မင်းကဲ့သို့ပင် မဟုတ်သလော။ ဤအရာ ပြုလုပ်ခဲ့သူသည် အမှားမည်မျှ ကျူးလွန်ခဲ့သနည်း။ ပထမအမှားမှာ သူသည် အသင်းတော်၏ပစ္စည်းဥစ္စာကို သူ၏ကိုယ်ပိုင်ပစ္စည်း ဖြစ်သည့်အလား ခွဲဝေခဲ့ခြင်းဖြစ်သည်၊ ဒုတိယအမှားမှာ သူသည် ငါ့အတွက်ပစ္စည်းများ ဝယ်ယူခြင်းနှင့်ပတ်သက်၍ ဆုံးဖြတ်ချက်များကို မိမိသဘောအတိုင်း ချမှတ်ခဲ့ခြင်း ဖြစ်သည်၊ တတိယအမှားမှာ ဤဆုံးဖြတ်ချက်ကို မိမိဘာသာ ချမှတ်ပြီးသည့်နောက် သူသည် ဤအကြောင်းကို အထက်သို့ အကြောင်းမကြားခဲ့ချေ၊ ၎င်းတို့ထံမှ တောင်းခံခြင်း သို့မဟုတ် ၎င်းတို့ထံ သတင်းပို့ခြင်း မပြုလုပ်ခဲ့ပေ။ ဤအမှားများထဲမှ တစ်ခုချင်းစီသည် ယင်းကိုယ်၌ကပင် အတော်အတန် ဆိုးရွားခဲ့လေသည်။ ဤအန္တိခရစ်သည် ထိုနေရာတွင် အတော်ပင် ချောမွေ့သော လုပ်ငန်းကို ဦးစီးနေပုံရသည်။ သူအမိန့်ပေးလိုက်သည်နှင့် သူ၏ လက်ပါးစေများက သူ၏အမိန့်များကို ကျိုးနွံနာခံသော ဟန်ပန်ဖြင့် ဆောင်ရွက်ကြလိမ့်မည်။ ၎င်းတို့သည် “ကျွန်ုပ်တို့က ဤပစ္စည်းကိုဝယ်ရန် ဤမျှများပြားသောငွေကို သုံးစွဲနေသည်၊ ဘုရားသခင်က ဤသို့အမိန့်ပေးခဲ့သလော။ ငွေကို ဤသို့သော နည်းလမ်းဖြင့် အသုံးပြုနိုင်သလော။ သင့်လျော်ပါမည်လော။ မည်သူက အမှန်တကယ် ဤသို့အမိန့်ပေးခဲ့သနည်း” ဟူ၍ မေးမြန်းရန်ပင် မရပ်တန့်ခဲ့ကြပေ။ ထိုလက်ပါးစေများသည် ဤအရာများကိုပင် မမေးမြန်းခဲ့ကြပေ။ ၎င်းတို့ တစ်စုံတစ်ရာ တာဝန်ယူခဲ့ကြသလော။ ၎င်းတို့၌ သစ္စာစောင့်သိမှု တစ်စုံတစ်ရာ ရှိခဲ့သလော။ မရှိပေ၊ ၎င်းတို့၌ သစ္စာစောင့်သိမှုမရှိခဲ့ပေ၊ ၎င်းတို့ကို ဖယ်ရှားရှင်းလင်းသင့်သည်။ ဤသည်မှာ တစ်စုံတစ်ယောက်က ပူဇော်သက္ကာများကို မိမိတို့၏ ကိုယ်ပိုင်ဆန္ဒအတိုင်းနှင့် မည်သည့်စည်းမျဉ်းမျှမရှိဘဲ အသုံးပြုခဲ့သည့် အတိတ်မှ ဥပမာတစ်ခုဖြစ်သည်။ ငါ၏ခွင့်ပြုချက်မရရှိဘဲ ဘုရားသခင်အတွက် ပစ္စည်းများဝယ်ယူရန် ဘုရားသခင်၏ ပူဇော်သက္ကာများကို သုံးခြင်း၊ ဤအရာကို ပြုလုပ်ခြင်းသည် ကြီးလေးသောအမှားတစ်ခုကို ကျူးလွန်ခြင်းပင်ဖြစ်သည်။

ဤတွင် နောက်ထပ်ဥပမာတစ်ခုရှိသည်၊ ဤလူတို့ ပြုလုပ်ခဲ့သည့်အရာကို သင်တို့နားထောင်ပြီး ယင်းကို သင်တို့ စိတ်ပျက်ဖွယ်ကောင်းသည်ဟု မြင်ခြင်း ရှိမရှိ ကြည့်စေလိုသည်။ အသင်းတော်စုဝေးပွဲများအတွင်း ငါထိုင်နေသော ကုလားထိုင်သည် အလွန်နူးညံ့ပျော့ပျောင်းပြီး ယင်းပေါ်၌ ငါထိုင်လိုက်သောအခါ အတော်ပင် နိမ့်ကျသွားသည်။ စားပွဲသည်လည်း အလွန်မြင့်မားသောကြောင့် ငါ့အနေဖြင့် ငါ၏ ခါးကို မတ်မတ်ထားရပြီး ဤသို့ အချိန်ကြာမြင့်စွာ ထိုင်နေခြင်းက ငါ့ကို ပင်ပန်းစေခဲ့သည်။ သို့ဖြစ်၍ အနည်းငယ်ပိုမြင့်ပြီး ထိုင်သည့်နေရာတွင် အနည်းငယ်ပိုမာသော ကုလားထိုင်တစ်လုံးဝယ်ရန် သူတို့ကို ငါတောင်းဆိုခဲ့သည်။ ဤသည်မှာ လွယ်ကူလောက်သည့် လုပ်ဆောင်မှုတစ်ခု မဟုတ်လော။ (ဟုတ်ပါသည်။) ဤသည်မှာ အမှန်တကယ်ပင် အလွန်ရိုးရှင်းသော ကိစ္စရပ်တစ်ခုဖြစ်သည်။ ပထမဦးစွာ သူတို့သည် ထိုအချိန်က ငါထိုင်နေသော ကုလားထိုင်၏ အမြင့်ကို တိုင်းတာရန်လိုအပ်ပြီး ထို့နောက် နှစ်လက်မ သို့မဟုတ် ထို့ထက်အနည်းငယ် ပိုမြင့်သောတစ်ခုကို ရှာဖွေရန် လိုအပ်ကာ ထို့နောက်တွင် ထိုင်သည့်နေရာသည် မည်မျှပျော့သည်ကို သူတို့စစ်ဆေးရန် လိုအပ်ပြီး အနည်းငယ် ပိုမာသော ထိုင်ခုံတစ်ခုကို ရှာဖွေရန်လိုအပ်သည်။ အစဦးဆုံးအနေဖြင့် သူတို့သည် ဆိုင်ထဲတွင် လျှောက်ပတ်ကြည့်ရှုနိုင်ပြီး သင့်လျော်သောအရာတစ်ခုခုကို သူတို့မတွေ့ရှိပါက အွန်လိုင်းတွင် ထပ်မံရှာဖွေနိုင်သည်။ ဤသည်မှာ အလွယ်တကူ ဆောင်ရွက်၍ ရနိုင်သည့်အရာတစ်ခု မဟုတ်လော။ ယင်းက အခက်အခဲတစ်စုံတစ်ရာ ရှိသလော။ တစ်စုံတစ်ခုဝယ်ရန် ငွေသုံးစွဲခြင်းကို စိန်ခေါ်မှုတစ်ခုဟု မခေါ်ဆိုနိုင်သည့်အပြင် ထို့ထက်ပို၍ လူအချို့သည် သူတို့၏စိတ်ကူးများကို စုပေါင်းလိုက်ပါက ယင်းမှာ စီမံခန့်ခွဲရန် လွယ်ကူသော တာဝန်တစ်ခု ဖြစ်သင့်သည်။ သို့ဖြစ်၍ အတန်ကြာပြီးနောက် ငါသည် ထိုအသင်းတော်ရှိ အခြားစုဝေးပွဲတစ်ခုသို့ သွားရောက်ခဲ့ပြီး ကုလားထိုင်အသစ်တစ်လုံး သွားဝယ်ပြီးခြင်း ရှိမရှိကို သူတို့ကို ငါမေးခဲ့သည်။ သူတို့က “ကျွန်ုပ်တို့ ကြည့်ရှုခဲ့ပါသည်၊ သို့သော် အမှန်တကယ် သင့်လျော်သော အရာတစ်ခုကိုမျှ ကျွန်ုပ်တို့မတွေ့ရှိခဲ့ပါ၊ ပြီးလျှင် သင်အလိုရှိသော ကုလားထိုင်အမျိုးအစားကိုလည်း ကျွန်ုပ်တို့မသိခဲ့ပါ” ဟု ပြောခဲ့သည်။ ဤသည်ကိုကြားရ၍ ငါ အံ့အားသင့်သွားခဲ့သည်။ ငါဤသို့တွေးထင်မိသည်၊ “ငါနားလည်သလောက်ဆိုလျှင် ဤနေရာတွင် အရည်အသွေးအမျိုးမျိုးဖြင့် အရာအမျိုးမျိုးကို ရောင်းချသော ဆိုင်အမျိုးအစား များစွာရှိသည်၊ သို့ဖြစ်၍ ကုလားထိုင်တစ်လုံးဝယ်ရန်မှာ ထိုမျှမခက်ခဲလောက်ပေ။ ငါလည်း အလွန်အကျွံ မျှော်လင့်နေခြင်းမဟုတ်ပေ” ဟူ၍ ဖြစ်သည်။ သို့သော် ဝယ်ယူမှုကို တာဝန်ယူသောသူက “ဝယ်ရန်မလွယ်ကူပါ၊ သင်အလိုရှိသော သတ်မှတ်ချက်များဖြင့် ရောင်းချရန် တစ်လုံးတလေမျှ မရှိပါ။ သင်သည် ဤနေရာ၌ ရှိပြီးသားတစ်ခုကို မှေးသုံးလိုက်၍ ရကောင်းရနိုင်သည်” ဟု ပြောခဲ့သည်။ ငါက “ကောင်းပြီ၊ အကယ်၍ မင်းတို့တစ်လုံး မဝယ်ခဲ့လျှင်လည်း ကိစ္စမရှိပါ၊ ယင်းက ငွေအနည်းငယ် ချွေတာရာရောက်သည်၊ သို့ဖြစ်၍ ယခုလောလောဆယ် ငါဤတစ်ခုကိုသာ ငါမှေးသုံးလိုက်မည်” ငါ့ဘာသာ တွေးလိုက်သည်။ အတန်ကြာပြီးနောက် ငါသည် အခြားနေရာတစ်ခုသို့ သွားရောက်ခဲ့ရာ ထိုနေရာ၌ ထိုင်ရန် သက်သောင့်သက်သာရှိသော အတော်အတန် ကောင်းမွန်သည့် ကုလားထိုင်အများအပြားရှိပြီး ယင်းတို့မှာ ခေတ်ဟောင်းပုံစံဖြစ်ကာ အရည်အသွေးကောင်းကြောင်း တစ်ချက်ကြည့်ရုံဖြင့် သင်ပြောနိုင်သည်။ သို့ဖြစ်၍ ငါသည် ဓာတ်ပုံတစ်ပုံရိုက်ပြီး သူတို့အား ကုလားထိုင်ဝယ်ရာတွင် ဤအရာကို လမ်းညွှန်အဖြစ် အသုံးပြုခိုင်းခဲ့ကာ ယင်း၏အရောင်နှင့်ပတ်သက်၍ မည်သည့်ဦးစားပေးမှုကိုမျှ မသတ်မှတ်ခဲ့သည့်အပြင် ဆိုင်များတွင် တစ်လုံးတလေမျှ မရှိပါက အွန်လိုင်းတွင် ကြည့်ရှုသင့်ကြောင်း သူတို့ကို ငါပြောခဲ့သည်။ ရုံးသုံးပစ္စည်းများ ရောင်းချသော နေရာများတွင် သွားရောက်ရှာဖွေသင့်ကြောင်းကိုပင် ငါ အသေးစိတ်ပြောခဲ့သည်။ ထို့နောက်တွင် သူတို့သည် အောက်ပါအတိုင်း ပြန်လည်ဖြေကြားခဲ့သည်၊ “ကျွန်ုပ်တို့ အွန်လိုင်းတွင် သွားရှာဖွေခဲ့ပါသည်၊ သို့သော် တစ်လုံးတလေမျှ မရှိခဲ့ပါ။ ထုတ်လုပ်သူများအားလုံးက ဤသည်မှာ ခေတ်နောက်ကျသော ပုံစံဖြစ်ပြီး ယနေ့ခေတ်တွင် ကုလားထိုင်များကို ထိုပုံစံဖြင့် မည်သူမျှ မထုတ်လုပ်တော့ကြောင်း ပြောခဲ့ကြသည်၊ သို့ဖြစ်၍ ကျွန်ုပ်တို့တစ်လုံးမျှ မဝယ်နိုင်ခဲ့ပါ” ဟူ၍ဖြစ်သည်။ ဤသည်ကိုကြားရ၍ ငါနောက်တစ်ကြိမ် အံ့အားသင့်သွားခဲ့ပြီး ငါ ဤသို့တွေးထင်မိသည်၊ “ဤလူတို့သည် အမှုအရာများကို ကိုင်တွယ်ရာ၌ အမှန်ပင် အလွန်ညံ့ဖျင်းကြပြီး သူတို့ကို အမှန်ပင် အားကိုး၍ မရနိုင်ပေ။ သူတို့ကို ဤသေးငယ်သော တာဝန်လေးတစ်ခုသာ ပေးအပ်ခဲ့သော်လည်း နှစ်ကြိမ်တိုင်တိုင် ငါအလိုရှိသောအရာကို သူတို့မဝယ်နိုင်ခဲ့ကြောင်း ပြောခဲ့ကြပြီး ငါ့ကို ငြင်းဆိုခဲ့ကြသည်” ငါသည် သူတို့ကို ဆက်လက် ရှာဖွေရန်နှင့် အခြားဝက်ဘ်ဆိုက်များတွင် တစ်လုံးတလေမျှ ရရှိနိုင်ခြင်းရှိမရှိ ကြည့်ရှုရန် တောင်းဆိုခဲ့သည်။ ဤအတောအတွင်း စောင့်ဆိုင်းနေစဉ်၊ အသင်းတော်၏ သိုလှောင်ခန်းတစ်ခုထဲ၌ ကုလားထိုင်တစ်လုံးကို ငါတွေ့ရှိခဲ့သည်။ ပန်းရောင်ပန်းပွင့်ပုံစံဖြင့် ဖုံးအုပ်ထားသော ဖော့ကူရှင်တပ်ဆင်ထားသည့် ထိုကုလားထိုင်မှာ အပြည့်အစုံ ပြီးစီးခြင်းမရှိသေးပေ။ ယင်း၌ လုံးဝမတ်သော ကျောမှီ၊ လုံးဝတည့်သော လက်တန်းများ၊ လုံးဝဖြောင့်တန်းသော ခြေထောက်များနှင့် လုံးဝမတ်နေသော ထိုင်ခုံတစ်ခု ရှိခဲ့သည်။ ကုလားထိုင်၏ အစိတ်အပိုင်းတိုင်းသည် ဖြောင့်တန်းနေခဲ့သည်၊ ယင်း၌ ထောင့်မှန်များနှင့် လေးထောင့်စွန်းများသာ ရှိခဲ့သည်။ ငါက “ဒီကုလားထိုင်ကို တစ်ယောက်ယောက်က ကိုယ်တိုင် လုပ်ထားတာလား” ဟု ပြောခဲ့သည်။ လူတစ်ဦးက အလျင်အမြန် ရှေ့သို့တိုးလာပြီး “သင် ကုလားထိုင်တစ်လုံး လိုအပ်နေသည် မဟုတ်လော။ ကျွန်ုပ်တို့ ဤတစ်လုံးကို သင့်အတွက် ပြုလုပ်ပေးခဲ့ပြီး ယင်းအကြောင်းကို သင့်အားပြောပြရန်နှင့် စမ်းထိုင်ကြည့်ရန် သင့်အားတောင်းဆိုဖို့ အခုလေးတင် အသင့်ပြင်နေခဲ့ကြသည်” ဟု ပြန်ဖြေခဲ့သည်။ သူတို့သည် အလွန်အမင်း ကြင်နာနေကြသောကြောင့် ငါ “ကောင်းပြီ၊ ငါစမ်းထိုင်ကြည့်မည်” ဟု တွေးမိသည်။ ငါသည် ကုလားထိုင်ပေါ်သို့ အပီအပြင် ထိုင်ချလိုက်ရာ ကူရှင်ထဲရှိဖော့မှာ အလွန်မာကျောသောကြောင့် ကျောက်တုံးပေါ်၌ ထိုင်နေရသကဲ့သို့ အလွန်ပင် သက်သောင့်သက်သာ မရှိမှုကို ခံစားခဲ့ရသည်။ ငါ့ဘေးတွင်ရပ်နေသောသူက “အဆင်ပြေပါသည်၊ ယင်းကို အနည်းငယ် ပိုပျော့အောင် ပြုလုပ်၍ရပါသည်။ ယင်းမှာ မပြီးသေးပါ။ ကျွန်ုပ်တို့ ယင်းကို ပိုကောင်းအောင် ပြုလုပ်ပေးမည်ဖြစ်ပြီး ထို့နောက် သင် နောက်တစ်ကြိမ် စမ်းထိုင်ကြည့်နိုင်ပါသည်” ဟု ပြောခဲ့သည်။ နောက်တစ်ခါတောင် စမ်းထိုင်ရဦးမည်။ ထိုကုလားထိုင်ထက်စာလျှင် သစ်သားခွေးခြေပုလေးပေါ်၌ ထိုင်ခြင်းကပင် သာ၍ကောင်းလိမ့်မည်၊ အနည်းဆုံးအနေဖြင့် ငါကျောက်တုံးပေါ်၌ ထိုင်နေရသကဲ့သို့ ခံစားရမည်မဟုတ်ပေ။ ငါက “မဟုတ်ဘူး၊ ဤသည်မှာ အဆင်မပြေပါ။ သင်တို့ရှာနိုင်လျှင် ဆက်ရှာကြည့်လော့။ တစ်ခုမျှ မတွေ့လျှင်လည်း ဤအတိုင်းသာ ထားလိုက်လော့” ဟု ပြောခဲ့သည်။ သို့ဖြစ်၍ သူတို့ကို ငါဆက်လက်ရှာဖွေခိုင်းခဲ့သည်။ ကုလားထိုင် ပြုလုပ်ခဲ့သောလူတို့သည် နားလည်ခြင်း မရှိခဲ့ကြဟန်တူသည်။ သူတို့ ဤသို့တွေးထင်ကောင်း တွေးထင်ခဲ့ကြခြင်း ဖြစ်ပေမည်၊ “ကျွန်ုပ်တို့သည် သင့်အပေါ် အလွန်ကြင်နာမှု ပြသခဲ့ပြီး ပစ္စည်း၊ ပုံစံနှင့် အရွယ်အစားကို ရွေးချယ်ကာ သင့်အတွက် ကုလားထိုင်တစ်လုံးကို အထူးပြုလုပ်ပေးခဲ့သည်။ အဘယ်ကြောင့် သင်သည် ဤကြင်နာသောလုပ်ရပ်ကို တန်ဖိုးမထားရသနည်း။ ထို့အပြင် သင်က ကျောက်တုံးပေါ်၌ ထိုင်နေရသကဲ့သို့ ခံစားရသည်၊ မာကျောသည်ဟု ဆိုသေးသည်။ အဘယ်ကြောင့် သင်သည် ဤမျှ ဇီဇာကြောင်ရသနည်း။ ကျွန်ုပ်တို့ သင့်အတွက် မည်သည့်အရာကိုမဆို ပြုလုပ်ပေးသည်ဖြစ်စေ သင်သည် ယင်းကို အသုံးပြုသင့်သည်၊ ဇာတ်လမ်းပြီးပြီ။ သို့သော် သင်ကမူ ယင်းအစား ကုလားထိုင်တစ်လုံး ဝယ်လိုနေသေးသည်။ သင်အလိုရှိသော ပုံစံမျိုးကို မည်သည့်နေရာ၌မျှ ရှာမတွေ့နိုင်ကြောင်း သင့်ကို ကျွန်ုပ်တို့ အကြိမ်ပေါင်းများစွာ ပြောခဲ့ပြီးဖြစ်သော်လည်း သင်ကမူ ထိုအရာများထဲမှ တစ်လုံးကိုဝယ်ရန် အတင်းအကျပ် တောင်းဆိုနေဆဲဖြစ်သည်။ ယင်းက ငွေကုန်မည်မဟုတ်လော။ ပိုက်ဆံနည်းနည်းပါးပါး ချွေတာခြင်းသည် ကောင်းသည်မဟုတ်လော။ ကုလားထိုင်တစ်လုံး လုပ်ခြင်းက ပိုပြီး ချွေတာရာရောက်သည်၊ ကုန်ကြမ်းများက သိပ်ဈေးမကြီးပါ။ ဝယ်ယူမည့်အစား ကိုယ်တိုင်လုပ်နိုင်သမျှ အရာအားလုံးကို ကိုယ်တိုင်လုပ်သင့်သည်။ သင်သည် အဘယ်သို့ဖြစ်၍ ချွေတာရကောင်းမှန်း မသိရသနည်း” ဟူ၍ ဖြစ်လေသည်။ သင်တို့ ငါ့ကိုပြောကြလော့၊ ငါသည် ထိုကုလားထိုင်ကို အသုံးပြုခြင်းက ပိုကောင်းမည်လော၊ သို့မဟုတ် မဟုတ်လော။ (ကိုယ်တော် မသုံးခြင်းက ပိုကောင်းပါလိမ့်မည်။) သူတို့ပြုလုပ်ခဲ့သော ကုလားထိုင်ကို ငါအသုံးပြုမည် မဟုတ်ကြောင်း သူတို့မြင်သောအခါ ယင်းကို ဘေးတစ်ဖက်သို့ ပစ်ထားလိုက်ကြပြီး သူတို့ထဲမှ တစ်ဦးတစ်ယောက်မျှလည်း ယင်းကို အသုံးမပြုခဲ့ကြပေ။ ငါ့ကိုပြောကြလော့၊ အကယ်၍ ငါယင်းကို အသုံးမပြုခဲ့ပါက လူတို့၏စိတ်ခံစားချက်များကို ငါထိခိုက်စေမည်လော။ (မဟုတ်ပါ၊ ကိုယ်တော် ထိခိုက်စေမည်မဟုတ်ပါ။) ငါ၏နှစ်များတစ်လျှောက်လုံး ဤမျှမာကျောသော ကူရှင်တပ်ကုလားထိုင်၌ ငါတစ်ခါမျှ မထိုင်ခဲ့ဖူးပေ၊ ယင်းမှာ အတော်ပင် ထူးခြားသော အတွေ့အကြုံတစ်ခု ဖြစ်ခဲ့သည်။ ဤလူတို့ ငါ့အပေါ်ပြသခဲ့သော ကြီးမားသည့် “ကြင်နာမှု” မှာ ဤသို့ပင်တည်း။ အတန်ကြာပြီးနောက် မည်သို့သော မမျှော်လင့်ထားသည့် အခြေအနေများ ပေါင်းစပ်မှုကြောင့်မှန်း မည်သူမျှမသိဘဲ ကုလားထိုင်တစ်လုံးကို ငါ့အတွက် အမှန်တကယ် ဝယ်ယူခဲ့ကြသည်၊ သို့ဖြစ်၍ ထိုလူတို့သည် နောက်ဆုံးတွင် ငါ့အပေါ် “ကြင်နာမှု” အချို့ကို ပြသခဲ့ကြသည်ပင်။ ယင်းမှာ သူတို့ကို ငါ့အတွက် တစ်စုံတစ်ခုဝယ်ပေးရန် ငါပထမဆုံးအကြိမ် တောင်းဆိုခဲ့ခြင်းဖြစ်ပြီး သူတို့သည် ငါ့ထံမှ တိုက်ရိုက်ကြားသိခဲ့ကာ ထိုတာဝန်ကို သူတို့ကိုင်တွယ်ခဲ့ပုံမှာ အလွန်စက်ဆုပ်ဖွယ်ကောင်းခဲ့သည်။ ငါ့အတွက် ကုလားထိုင်တစ်လုံး ဝယ်ယူခြင်းမှာ အလွန်အမင်း ခက်ခဲပြီး ကြိုးပမ်းအားထုတ်ခဲ့ရသည်၊ အရာရာတိုင်းသည် သူတို့၏ အတည်ပြုချက်ကို လိုအပ်သကဲ့သို့ သူတို့နှင့် ဆွေးနွေးတိုင်ပင်ခဲ့ရသည့်အပြင် သူတို့၏ စိတ်နေစိတ်ထားကိုလည်း ငါသတိပြုခဲ့ရသည်။ အကယ်၍ သူတို့စိတ်ကောင်းဝင်နေပါက သူတို့ငါ့အတွက် ဝယ်ပေးကောင်း ဝယ်ပေးမည်ဖြစ်ပြီး သို့မဟုတ်ပါက သူတို့ဝယ်ပေးမည် မဟုတ်သည့်အပြင် ထိုအခါ ငါတစ်လုံးမျှ အသုံးမပြုရဘဲ နေရပေမည်။ “သင် သက်သောင့်သက်သာရှိသော ကုလားထိုင်ကို အသုံးပြုလိုသည်၊ သို့သော် ကျွန်ုပ်တို့မူကား ထိုသို့အသုံးမပြုရသေး၊ သို့ဖြစ်၍ အိပ်မက်သာမက်နေလော့။ လက်သမားပြုလုပ်ခဲ့သော ဤတစ်လုံးကိုသာ အသုံးပြုလော့။ ကျွန်ုပ်တို့ သက်သောင့်သက်သာရှိသော ကုလားထိုင်များကို အသုံးပြုရသောအခါ သင်လည်း တစ်လုံးအသုံးပြုနိုင်မည်” ဟူ၍ ဖြစ်လေသည်။ ဤလူတို့သည် အတိအကျ ဤသို့သောအရာမျိုးများ မဟုတ်လော။ သူတို့သည် မည်သို့သောလူစားမျိုးများ ဖြစ်ကြသနည်း။ သူတို့သည် နိမ့်ကျသော အကျင့်စရိုက်ရှိသောလူများ မဟုတ်ကြလော။ ငါသည် ပူဇော်သက္ကာအချို့ကိုသုံးစွဲ၍ တစ်စုံတစ်ခုဝယ်ပေးရန် သူတို့ကို တောင်းဆိုနေခြင်းမျှသာဖြစ်သည်၊ သူတို့လိုအပ်သမျှမှာ သူတို့၏လက်များနှင့် မျက်စိများကို အနည်းငယ် လှုပ်ရှားရန်သာ ဖြစ်သော်လည်း ထိုတာဝန်ကို သူတို့ကိုကိုင်တွယ်ခိုင်းရန်မှာ ဤမျှခက်ခဲပြီး ဤမျှစိတ်အနှောင့်အယှက်ဖြစ်စရာ ဖြစ်ခဲ့သည်။ အကယ်၍ သူတို့ကို သူတို့၏ကိုယ်ပိုင်ငွေကို သုံးစွဲရန် တောင်းဆိုခဲ့ပါက အဘယ်သို့ဖြစ်မည်နည်း။ အစပိုင်းတွင် မည်သူ့ငွေကို သုံးစွဲမည်ကို ငါမပြောခဲ့ပေ၊ သူတို့က ငါသည် သူတို့ကို သူတို့၏ကိုယ်ပိုင်ငွေကို သုံးစွဲစေလိုသည်ဟု ထင်မှတ်ခဲ့ပြီး အကျိုးဆက်အားဖြင့် ဝယ်ယူရန် ငြင်းပယ်လောက်အောင် ထိုမျှ ထိတ်လန့်သွားခဲ့ခြင်း ဖြစ်နိုင်သလော။ ယင်းမှာ အကြောင်းရင်းတစ်ခု ဖြစ်နိုင်သလော။ သင့်ကို တစ်စုံတစ်ခု ဝယ်ခိုင်းသောအခါ သင့်ကိုယ်ပိုင်ငွေကို သုံးစွဲအောင် ငါအဘယ်သို့ လုပ်နိုင်မည်နည်း။ အကယ်၍ အသင်းတော်၌ ရန်ပုံငွေရှိပါက သွား၍ဝယ်ယူလော့၊ မရှိပါက မဝယ်နှင့်။ ငါသည် သင့်အား သင့်ကိုယ်ပိုင်ငွေကို သုံးစွဲအောင်လုပ်မည်ဟူသည်မှာ ဖြစ်နိုင်ချေ မရှိပေ။ သို့ဆိုလျှင် ဤသေးငယ်သော တာဝန်လေးတစ်ခုကို သူတို့အား ဆောင်ရွက်ခိုင်းရန် အဘယ်ကြောင့် ဤမျှအားထုတ်မှုများစွာ လိုအပ်ခဲ့ရသနည်း။ ဤလူတို့၌ လူ့သဘာဝမရှိပေ။ သူတို့ တစ်စုံတစ်ခုကို ပြီးမြောက်အောင် ကြိုးစားလုပ်ဆောင်နေခြင်း မရှိသည့်အခါနှင့် ငါသူတို့နှင့် အပြန်အလှန် ဆက်ဆံနေခြင်း မရှိသည့်အခါ သူတို့သည် ကြင်နာပြီး ဆင်ခြင်တုံတရား ရှိပုံပေါ်သော်လည်း သူတို့ တာဝန်တစ်ခုကို စတင်ဆောင်ရွက်ပြီးသည့်နောက် ဤကြင်နာမှုနှင့် ဆင်ခြင်တုံတရားမှာ ပျောက်ဆုံးသွားသည်။ ဤလူတို့သည် နားဝေတိမ်တောင်ဖြစ်ကြသည်။ သူတို့နှင့် ငါအဘယ်သို့ ပေါင်းသင်းဆက်ဆံနိုင်မည်နည်း။

ဤတွင် ပူဇော်သက္ကာများ၏ အကြောင်းအရာနှင့် သက်ဆိုင်သော နောက်ထပ်ဥပမာတစ်ခု ရှိသေးသည်။ သေးငယ်သောမီးဖိုချောင်တစ်ခုရှိသည့် နေရာတစ်ခုရှိပြီး ထိုနေရာ၌ ချက်ပြုတ်ရေးအသုံးအဆောင်များနှင့် စားပွဲတင် အသုံးအဆောင်များအားလုံးမှာ အများသုံးဖြစ်ကာ တစ်ခါတစ်ရံ ဆောင်းရာသီတွင် ထိုနေရာရှိလူတို့သည် တုပ်ကွေးမိခြင်းကို ရှောင်လွှဲ၍မရနိုင်ပေ။ ချက်ပြုတ်ရေး အသုံးအဆောင်များနှင့် အများသုံးစားပွဲတင် အသုံးအဆောင်များအားလုံးကို ပိုးသတ်ရန်အတွက် ပိုးသတ်ဗီရိုတစ်ခု သို့မဟုတ် အိုဇုန်းပိုးသတ်စက်တစ်ခု ဝယ်ယူရန် သူတို့ကို ငါပြောခဲ့သည်။ ဤသည်မှာ ဘေးကင်းပြီး တစ်ကိုယ်ရေသန့်ရှင်းမှု ရှိပေလိမ့်မည်။ ဤသည်မှာ တောင်းဆိုမှုကြီးတစ်ခု ဟုတ်သလော။ (မဟုတ်ပါ၊ မဟုတ်ခဲ့ပါ။) ငါသည် ဤတာဝန်ကို တစ်စုံတစ်ယောက်ထံ အပ်နှင်းခဲ့ပြီး အချိန်တိုအတွင်း အိုဇုန်းပိုးသတ်စက်တစ်လုံး ဝယ်ယူပြီးဖြစ်ကြောင်း ငါကြားသိခဲ့ရသည်။ ငါ၏စိုးရိမ်ပူပန်မှုများ ပြေပျောက်သွားခဲ့ပြီး ထို့နောက် ဤကိစ္စရပ်ကို ငါနောက်ထပ် မစုံစမ်းမေးမြန်းခဲ့တော့ပေ။ သို့သော် တစ်စုံတစ်ခု မှားယွင်းသွားခဲ့ကြောင်း ထွက်ပေါ်လာခဲ့သည်။ ဤသူဝယ်ယူခဲ့သောစက်မှာ နောက်ဆုံးတွင် ဖြစ်ချင်တော့ အိုဇုန်းပိုးသတ်စက် မဟုတ်ဘဲ လေမှုတ်အခြောက်ခံစက်တစ်လုံး ဖြစ်နေခဲ့သည်။ ယင်းမှာ မရိုးသားသော ဝယ်ယူမှုတစ်ခု ဖြစ်သည့်အပြင် အရည်အသွေးမှာ အလွန်ညံ့ဖျင်းကာ ပိုးသတ်သည့်အာနိသင် လုံးဝမရှိခဲ့ပေ။ ဤတာဝန်ကို ကိုင်တွယ်ခဲ့သောသူသည် ဤသည်ကို သိခဲ့သလော။ (သူသိခဲ့လောက်ပါသည်။) သို့သော် ဤလူယုတ်မာက မသိခဲ့သည်မှာ ဖြစ်ကောင်း ဖြစ်နိုင်သည်။ အဘယ်ကြောင့် ဤသို့ဖြစ်ရသနည်း။ ငါဤတာဝန်ကို အပ်နှင်းခဲ့သောသူသည် မိမိကိုယ်တိုင် သွားရောက်ဆောင်ရွက်ခဲ့ခြင်းမရှိဘဲ သူ့အတွက် ဆောင်ရွက်ပေးရန် ကြားခံလူတစ်ဦးကို ရှာဖွေခဲ့သည်၊ သို့ဖြစ်၍ မည်သည့်ပစ္စည်းကို အတိအကျဝယ်ယူခဲ့သည်ကိုဖြစ်စေ၊ ယင်းမှာ အရည်အသွေးကောင်းသည်၊ မကောင်းသည်ကိုဖြစ်စေ သူဘယ်သောအခါမျှ မသိခဲ့ပေ။ ဤကိစ္စရပ်ကို ကိုင်တွယ်ဖြေရှင်းခဲ့ပုံနှင့်ပတ်သက်၍ သင် မည်သည့်အရာ ထင်မြင်ပါသနည်း။ ယင်းကို အသိစိတ်ဖြင့် လုပ်ဆောင်ခဲ့ခြင်း ဖြစ်သလော၊ သို့မဟုတ် မဖြစ်သလော။ ဤသူ၌ အများယုံကြည်စိတ်ချမှု တစ်စုံတစ်ရာ ရှိခဲ့သလော။ သူသည် အားကိုးခံရထိုက်သလော။ (မဟုတ်ပါ၊ သူအားကိုးခံရထိုက်ခြင်း မရှိခဲ့ပါ။) ဤသူသည် မည်သို့သောလူစားမျိုး ဖြစ်ခဲ့သနည်း။ သူသည် တည်ကြည်သော သို့မဟုတ် လူ့သဘာဝရှိသော တစ်စုံတစ်ယောက် ဟုတ်သလော။ (မဟုတ်ပါ။) ဤသည်မှာ နားဝေတိမ်တောင်ဖြစ်သော လူတစ်ဦး၊ လူယုတ်မာစစ်စစ်တစ်ဦး ဖြစ်ခဲ့သည်။ ပြီးလျှင် ဤသည်မှာ အဖြစ်အပျက်၏ အဆုံးမဟုတ်သေးပေ။ ဤအရာပြီးနောက် မကြာမီတွင် ဤတာဝန်ကို တာဝန်ယူသောသူသည် ဤသို့တွေးတောဆင်ခြင်လာသည်၊ “အရာဝတ္ထုများကို ပိုးသတ်ရန် အိုဇုန်းပိုးသတ်စက်ကို အသုံးပြုခြင်းသည် ကောင်းမွန်လှသည်။ ကျွန်ုပ်တို့၏ စားသောက်ခန်းမများကို အသုံးပြုနေသောလူများစွာ ရှိသောကြောင့် ထိုနေရာများအတွက်လည်း အိုဇုန်းပိုးသတ်စက်များ ဝယ်ယူသင့်သည်ထင်သည်။ သင်တစ်လုံးဝယ်ခဲ့သည်၊ သို့ဖြစ်၍ ကျွန်ုပ်တို့လည်း အချို့ဝယ်ယူမည်။ သင်၏ သေးငယ်သော မီးဖိုချောင်အတွက် သင်သေးငယ်သောတစ်ခုကို ဝယ်ယူခဲ့သည်၊ သို့ဖြစ်၍ ကျွန်ုပ်တို့၏ ကြီးမားသော စားသောက်ခန်းမများအတွက် ကျွန်ုပ်တို့ကြီးမားသော စက်များကို ဝယ်ယူမည်” ဟူ၍ ဖြစ်သည်။ သူဤစိတ်ကူးကို စဉ်းစားလိုက်သည်နှင့်တစ်ပြိုင်နက် အခြားလူယုတ်မာ အနည်းငယ်နှင့်အတူ ယင်းကိုဆွေးနွေးခဲ့ပြီး ထို့နောက် ဆုံးဖြတ်ချက်ချခဲ့ကြသည်။ ထိုအိုဇုန်းပိုးသတ်စက်များ ဝယ်ယူပြီးသည့်နောက် လူတိုင်း မိမိတို့၏ကိုယ်ပိုင်စားပွဲတင် အသုံးအဆောင်များကို အသုံးပြုကြပြီး မည်သည့်အသုံးအဆောင်ကိုမျှ မျှဝေသုံးစွဲခြင်းမရှိသောကြောင့် ယင်းတို့ကိုပိုးသတ်ရန် မလိုအပ်ကြောင်းနှင့် ပိုးသတ်ခြင်းသည် မလိုအပ်ဘဲ ပိုလျှံနေမည်ဖြစ်ကြောင်း ညီအစ်ကိုမောင်နှမများက ပြောခဲ့ကြသည်ဟု ထွက်ပေါ်လာခဲ့သည်။ အဆုံးတွင် ထိုစက်များကို အသုံးမပြုဘဲ ပစ်ထားခဲ့ကြပြီး ယခုအချိန်အထိ အချို့မှာ ထုပ်ပိုးမှုမပျက်ဘဲ သိုလှောင်ခန်းထဲ၌ ရှိနေဆဲဖြစ်သည်။ ဤကိစ္စရပ်ကို ကိုင်တွယ်ဖြေရှင်းခဲ့ပုံနှင့်ပတ်သက်၍ သင်တို့အဘယ်သို့ ထင်မြင်သနည်း။ ယင်းကို ဆင်ခြင်တုံတရား ရှိသောပုံစံဖြင့် လုပ်ဆောင်ခဲ့သလော။ ဤသည်မှာ အချိန်များစွာရှိပြီး လုပ်စရာဘာမျှမရှိသော တစ်စုံတစ်ယောက်က ငွေသုံးစွဲရန် ကြုံရာကျပန်းနည်းလမ်းများ ရှာဖွေနေသည့်ကိစ္စရပ်တစ်ခု မဟုတ်လော။ ဤဝယ်ယူမှုများ ပြုလုပ်ရန် အမိန့်မှာ အထက်မှလာသည်ဟု ထင်မှတ်သော လူအချို့က “ညည်းညူခြင်းမပြုနှင့်။ ကျွန်ုပ်တို့ ဤသည်ကို ဘုရားသခင်ထံမှ ခံယူရမည်။ ဘုရားသခင်သည် လူတို့ကို အလွန်ချစ်တော်မူသောကြောင့် ကျွန်ုပ်တို့ အသုံးမပြုသည့် အရာများကိုပင် သူဝယ်ပေးတော်မူသည်။ သူသည် ကျွန်ုပ်တို့အပေါ် ငွေအမြောက်အမြား သုံးစွဲလိုစိတ် ရှိတော်မူသည်။ ဘုရားသခင်သည် ကျွန်ုပ်တို့အပေါ် အလွန်ကောင်းမြတ်တော်မူပါသည်တကား” ဟုပင် ပြောခဲ့ကြသည်။ သို့သော် ယခုအခါ ဤဝယ်ယူမှုများမှာ လူယုတ်မာတစ်သိုက်၏ လျှို့ဝှက်လုပ်ဆောင်ချက်များ၏ ရလဒ်ဖြစ်ကြောင်း သူတို့သိရှိကြလေပြီ။ သူတို့သည် ပူဇော်သက္ကာများကို ဤသို့ ဖြုန်းတီးခဲ့ကြသည်။ မည်သူမျှ တာဝန်မယူ၊ မည်သူမျှ အမှုအရာများကို မစစ်ဆေး၊ ဤဝယ်ယူမှုများ သင့်လျော်ခြင်း ရှိမရှိကို မည်သူမျှ မစစ်ဆေးသည့်အပြင် ဝယ်ယူမှုများ ပြုလုပ်ပြီးသည့်နောက်တွင်လည်း သတင်းမပို့ခဲ့ကြပေ။ ဤသူသည် မည်သည့်အခြေခံအကြောင်းပြချက်ဖြင့် ဤအရာများကို ဝယ်ယူခဲ့သနည်း။ သေးငယ်သော မီးဖိုချောင်အတွက် ပိုးသတ်ဗီရိုတစ်လုံး ဝယ်ယူရန် သူ့ကို ငါတောင်းဆိုခဲ့ခြင်းကြောင့် ဖြစ်သည်။ စားသောက်ခန်းမ အားလုံးအတွက် ဝယ်ယူရန် သူ့ကို ငါတောင်းဆိုခဲ့သလော။ ထိုသို့သောတာဝန်မျိုးကို သူ့အား ငါဘယ်သောအခါမျှ တာဝန်ပေးစေခိုင်းခဲ့ခြင်း မရှိချေ။ သို့ဆိုလျှင် စားသောက်ခန်းမအားလုံးအတွက် ဝယ်ယူရာ၌ သူ၏ရည်ရွယ်ချက်မှာ အဘယ်နည်း။ ဤသည်မှာ သူက ပူဇော်သက္ကာများကို သူ၏ကိုယ်ပိုင်ပစ္စည်းအဖြစ် မှတ်ယူပြီး သူခွဲဝေချထားလိုသည့်အတိုင်း ခွဲဝေချထားနေခြင်း မဟုတ်လော။ ယင်းတို့ကို ခွဲဝေချထားရန် သူ၌ အခွင့်အာဏာ ရှိခဲ့သလော။ (မရှိခဲ့ပါ။) ဤစက်များကို မဝယ်ယူမီ သူက ငါ့ကို “ကျွန်ုပ်တို့ သေးငယ်သောမီးဖိုချောင်အတွက် တစ်လုံးဝယ်ယူခဲ့သောကြောင့် ကြီးမားသော စားသောက်ခန်းမများအတွက်လည်း အချို့ကို ဝယ်ယူသင့်သလော” ဟု ဘယ်သောအခါမျှ မမေးမြန်းခဲ့ပေ။ ဝယ်ယူမှုပြုလုပ်ပြီးသည့်နောက်တွင်လည်း သူအိုဇုန်းပိုးသတ်စက် မည်မျှဝယ်ယူခဲ့သည်၊ အားလုံးပေါင်း မည်မျှကုန်ကျခဲ့သည်ကို သူသတင်းမပို့ခဲ့သည့်အပြင် ညီအစ်ကိုမောင်နှမများက ယင်းတို့အတွက် အသုံးမဝင်ဟု မြင်သည့်အချက်ကိုလည်း သူသတင်းမပို့ခဲ့ပေ။ ဤသည်မှာ ဤကိစ္စရပ်ကို ကိုင်တွယ်ဖြေရှင်းခဲ့သည့် စက်ဆုပ်ဖွယ်ကောင်းသောပုံစံ ဖြစ်သည်။ ဤသို့သော နားဝေတိမ်တောင် ဖြစ်သောသူတစ်ဦးသည် သူပြုပြင်ခံရသောအခါ၌ပင် ဆန့်ကျင်ဖီဆန်နေခဲ့သေးသည်။ ဤသို့သောလူစားမျိုးကို မည်သို့ဆက်ဆံသင့်သနည်း။ (သူ့ကို အသင်းတော်မှ နှင်ထုတ်သင့်ပါသည်။) ဤအဖြစ်အပျက်၏ သဘောသဘာဝကို ကြည့်ခြင်းအားဖြင့် သူ့ကို အသင်းတော်မှ နှင်ထုတ်ခြင်းသည် လွန်ကဲမည်မဟုတ်ပေ၊ အဘယ်ကြောင့်ဆိုသော် ဤသည်မှာ ပူဇော်သက္ကာများနှင့် သက်ဆိုင်သောကိစ္စရပ်တစ်ခုဖြစ်ပြီး ပူဇော်သက္ကာများနှင့် သက်ဆိုင်ရာ၌ ယင်းက စီမံအုပ်ချုပ်ရေးဆိုင်ရာ အမိန့်များကို ချိုးဖောက်ခဲ့သောကြောင့် ဖြစ်သည်။ ဤသည်မှာ မဆင်မခြင် ပြုမူခြင်းပင်တည်း။ ထိုငွေသည် သူ၏ငွေဖြစ်သည်ဟု သူထင်မှတ်ခဲ့သလော။ ယင်းကို အသုံးပြုရန်နှင့် ဖြုန်းတီးပစ်ရန် သူ၌ အခွင့်အာဏာ ရှိခဲ့သလော။ ငါ့အတွက် လူတို့ကို ငါအပ်နှင်း၍ ဝယ်ယူစေခဲ့သော ဝယ်ယူမှုနှင့်ပတ်သက်၍ သူတို့သည် အခက်အခဲအမျိုးမျိုးကို ဖန်တီးခဲ့ကြပြီး ထိုတာဝန်ကို ပြီးမြောက်အောင်ဆောင်ရွက်ရန်မှာ သူတို့အတွက် အလွန်ကြီးမားသော ရုန်းကန်မှုတစ်ခု ဖြစ်ခဲ့သည့်အပြင် ဤအပေါ်၌ အရာရာတိုင်းကို သူတို့နှင့် ငါဆွေးနွေးတိုင်ပင်ခဲ့ရသည်။ လူတို့ကို ငါမအပ်နှင်းခဲ့သော၊ မဝယ်ယူခိုင်းခဲ့သောအရာများနှင့် ပတ်သက်၍မူ သူတို့သည် မျက်တောင်တစ်ချက်မခတ်ဘဲ ထိုအရာများကို ဝယ်ယူခဲ့ကြပြီး ယင်းတို့ အသုံးဝင်သောပစ္စည်းများ ဖြစ်မည်၊ မဖြစ်မည်ကို အများစုနှင့် စီမံကိန်းရေးဆွဲခြင်း သို့မဟုတ် တိုင်ပင်ခြင်း ဘယ်သောအခါမျှ မပြုလုပ်ဘဲ သူတို့သဘောအတိုင်း ငွေကို ဖြုန်းတီးခဲ့ကြသည်။ တစ်ချိန်က စားစရာအလုံအလောက် မရှိမည်ကို စိုးရိမ်၍ ခြောက်လမှတစ်နှစ်စာအထိ အစားအသောက်ဝယ်ယူရန် အချို့သောလူတို့အား တောင်းဆိုခဲ့သည့် အထူးအခြေအနေအချို့ ရှိခဲ့သည်။ ကိစ္စရပ်ကို သူတို့အား ဤသို့ တိုတိုတုတ်တုတ်နှင့် ရိုးရိုးရှင်းရှင်း ရှင်းပြခဲ့ပြီး တစ်ပတ်အတွင်း သူတို့သည် အော်ဂဲနစ်ထုတ်ကုန်များနှင့် အော်ဂဲနစ်အဖြစ် အသိအမှတ်ပြုခံရလုနီးပါးဖြစ်သော ထုတ်ကုန်နှစ်မျိုးလုံးကို ဝယ်ယူပြီးသည့်နောက် သုံးရက်အတွင်း သူတို့၏ဝယ်ယူမှုများ ပြီးစီးကြောင်း ပြန်လည်သတင်းပို့ခဲ့ကြသည်။ သူတို့ မည်သို့လုပ်ဆောင်ခဲ့ကြသနည်း။ သူတို့ အလွန်ကောင်းမွန်စွာ မလုပ်ဆောင်ခဲ့ကြဘူးလော။ ငါ့အနေဖြင့် အခြားမည်သည့်အရာမျှ ပြောရန်မလိုအပ်ဘဲ ကိစ္စရပ်မှာ ကိုင်တွယ်ဖြေရှင်းပြီး ဖြစ်ခဲ့သည်။ သူတို့သည် ဤတာဝန်ကို မိမိတို့ဘာသာ ရွှင်လန်းတက်ကြွစွာဖြင့် ကိုင်တွယ်ဖြေရှင်းခဲ့ကြပြီး အထူးကျွမ်းကျင်သော၊ လျင်မြန်သော၊ ထက်မြက်သောနှင့် စဉ်းစားချင့်ချိန်တတ်သောသူများဖြစ် ပုံပေါက်ခဲ့ကြသည်။ သူတို့သည် မိမိတို့လိုအပ်သော အစားအသောက်ကိုသာမက နေ့စဉ်သုံးပစ္စည်းများကိုပါ ဝယ်ယူခဲ့ကြသည်။ ထိုနေ့စဉ်သုံးပစ္စည်းများတွင် သူတို့လိုအပ်သမျှ အရာအားလုံး ပါဝင်ခဲ့သည်၊ သင်တို့ စိတ်ကူးနိုင်သမျှ အရာအားလုံး၊ သကြားလုံးများ၊ ဖရဲစေ့များနှင့် အခြားသရေစာများကဲ့သို့သော အရာများကိုပင် သူတို့ဝယ်ယူနိုင်ခဲ့ကြသည်။ ဤလူတို့သည် အမှန်ပင် မည်သို့အသက်ရှင်ရမည်ကို သိကြသည်၊ သူတို့သည် ငွေမည်သို့သုံးစွဲရမည်ကို သိကြသည့်အပြင် ငွေကိုလည်း သုံးရဲကြသည်ဟု ငါ့ဘာသာငါ တွေးထင်မိခဲ့သည်။ သူတို့သည် တောရိုင်းတိရစ္ဆာန်များထက်ပင် ပို၍အားကောင်းသော အလွန်ခိုင်မာသည့် ရှင်သန်မှုစွမ်းရည်များဖြင့် အရည်အချင်း ရှိကြပြီး ငါမျှော်လင့်ထားသည်ထက်ပင် ပို၍လျင်မြန်စွာ လှုပ်ရှားခဲ့ကြသည်။ ရှင်သန်ရန်အတွက် သူတို့သည် မဖြစ်နိုင်ဟု ထင်ရသော အလုပ်များကို လုပ်ဆောင်နိုင်ခဲ့ကြသည်၊ သူတို့မလုပ်ဆောင်နိုင်သည့်အရာ ဘာမျှမရှိခဲ့ပေ။ ဤအဖြစ်အပျက်မှ ဤလူတို့သည် လုံးဝဦးနှောက်မရှိသူများ သို့မဟုတ် တာဝန်များကို လုံးဝမပြီးမြောက်နိုင်သူများ မဟုတ်ကြောင်း၊ သို့သော် ယင်းမှာ အဓိကအားဖြင့် သူတို့မည်သူ့အတွက် တာဝန်များကို ကိုင်တွယ်ဖြေရှင်းနေသည်အပေါ်၌ မူတည်ကြောင်း ငါတွေ့မြင်ခဲ့သည်။ အကယ်၍ သူတို့သည် မိမိတို့အတွက် တာဝန်များကို ကိုင်တွယ်ဖြေရှင်းနေပါက သူတို့သည် အထူးတလည် တက်ကြွသော၊ လိမ္မာပါးနပ်သော၊ သူတို့၏လုပ်ဆောင်ချက်များ၌ လျင်မြန်ကာ ထိရောက်သောသူများ ဖြစ်ပုံပေါ်သည်၊ သူတို့ကို တိုက်တွန်းရန် မလိုအပ်သည့်အပြင် သူတို့အတွက် ငါစိုးရိမ်ပူပန်ရန်လည်း မလိုအပ်ခဲ့ပေ။ သို့သော် သူတို့ ဘုရားအိမ်တော်၌ တာဝန်တစ်ခုကို ထမ်းဆောင်နေသည့်အခါ မည်သည့်တာဝန်ကိုမဆို ကိုင်တွယ်ရန် ခက်ခဲကြောင်း သူတို့တွေ့ရှိခဲ့ကြသည်၊ သူတို့သည် စည်းမျဉ်းများကို ဘယ်သောအခါမျှ ရှာမတွေ့နိုင်ခဲ့သည့်အပြင် အမြဲတမ်း အမှားလုပ်ခဲ့ကြသည်။ ဖြစ်ချင်တော့ ဤအရာအတွက် အကြောင်းရင်းတစ်ခု ရှိခဲ့ကြောင်းနှင့် သူတို့ မိမိတို့အတွက် အမှုအရာများ လုပ်ဆောင်ခြင်းနှင့် ဘုရားအိမ်တော်အတွက် အမှုအရာများ လုပ်ဆောင်ခြင်းအကြား ကြီးမားသော ကွာခြားချက်တစ်ခု ရှိခဲ့ကြောင်း ထွက်ပေါ်လာခဲ့သည်။ ယခုလောလောဆယ် ဤလူတို့ မည်သို့သောစိတ်သဘောထား သို့မဟုတ် အနှစ်သာရကို ပိုင်ဆိုင်ခဲ့သည်ကို မပြောကြစို့နှင့်။ ဤလူတို့ အမှုအရာများကို ကိုင်တွယ်ခြင်းအပေါ် ထားရှိသော လုံးဝကွဲပြားသည့် သဘောထားနှစ်မျိုးက သူတို့၌ အမှန်ပင် နိမ့်ကျသောအကျင့်စရိုက်ရှိကြောင်း ထုတ်ဖော်ပြသခဲ့သည်။ သူတို့၏အကျင့်စရိုက်မှာ မည်မျှပင် နိမ့်ကျခဲ့သနည်း။ သင်တို့အတွက် ဤသည်ကို ငါအဓိပ္ပာယ်ဖွင့်ဆိုပေးမည်၊ ဤလူတို့သည် လူသားများမဟုတ်ကြ၊ သူတို့သည် တိရစ္ဆာန်တစ်သိုက်မျှသာ ဖြစ်ကြသည်။ ဤအဓိပ္ပာယ်ဖွင့်ဆိုချက်သည် သူတို့နှင့် ကိုက်ညီသလော။ (ဟုတ်ပါသည်၊ ကိုက်ညီပါသည်။) ဤစကားများသည် နားခါးဖွယ်ဖြစ်နိုင်ပြီး ယင်းတို့ကိုကြားရ၍ စိတ်မချမ်းမသာ ဖြစ်နိုင်သော်လည်း ဤသည်မှာ ဤလူတို့ တာဝန်များကို ကိုင်တွယ်ဖြေရှင်းခဲ့သည့် ပုံစံအတိအကျဖြစ်ပြီး ဤသည်မှာ သူတို့ဖြစ်သည့်အရာမျိုး ဖြစ်သည်။ ငါပြောသည့်အရာသည် အချက်အလက်များအပေါ် အခြေခံပြီး အခြေအမြစ်မရှိသော အသရေဖျက်မှုမဟုတ်ပေ။ ဘုရားအိမ်တော်သည် အချို့သောလူတို့ကို အသုံးပြုနေသည့်အခါ သူတို့ငယ်ရွယ်သည့်၊ အစွမ်းအစ အနည်းငယ်ညံ့ဖျင်းသည့်၊ အခြေခံအုတ်မြစ်နှင့် ဝိညာဉ်ရင့်ကျက်မှု ကင်းမဲ့သည့်အချက်ကို ရှုမြင်၍ သူတို့ကို အဆက်မပြတ် ကူညီမည်ဖြစ်ပြီး သူတို့နှင့်အတူ သမ္မာတရားနှင့် စည်းမျဉ်းများအပေါ် မိတ်သဟာယဖွဲ့မည်ဖြစ်သည်။ သို့သော် အဆုံးတွင် ညံ့ဖျင်းသောအကျင့်စရိုက်သည် ညံ့ဖျင်းသော အကျင့်စရိုက်သာဖြစ်သည်၊ လူ့တိရစ္ဆာန်သည် လူ့တိရစ္ဆာန်သာဖြစ်ပြီး ဤလူတို့သည် ဘယ်သောအခါမျှ ပြောင်းလဲကြမည်မဟုတ်ပေ။ သူတို့သည် သမ္မာတရားကို လက်တွေ့လုပ်ဆောင်မည် မဟုတ်ရုံသာမက မျက်နှာသာပေးပါက ပို၍ကမ်းတက်တတ်လျက် ပို၍ဆိုးရွားသော အခြေအနေသို့ ရောက်ရှိသွားကြမည်ဖြစ်ပြီး ပုံမှန်လူ့သဘာဝ၏အစိတ်အပိုင်းတစ်ခုဖြစ်သော အရှက်တရား စိုးစဉ်းမျှပင် ပိုင်ဆိုင်ကြမည်မဟုတ်ပေ။ သူတို့ ဘုရားအိမ်တော်အတွက် တစ်စုံတစ်ခုဝယ်ယူသည့်အခါ သို့မဟုတ် တာဝန်တစ်ခုကို ဆောင်ရွက်သည့်အခါ ဤအရာများသည် ဈေးပေါပြီး လက်တွေ့ကျသကဲ့သို့ ငွေချွေတာရာလည်းရောက်သည့် နည်းလမ်းနှင့်ပတ်သက်၍ ဘယ်သောအခါမျှ အကြံဉာဏ် မတောင်းခံကြပေ။ သူတို့ ဤသို့ ဘယ်သောအခါမျှ မလုပ်ဆောင်ကြပေ။ သူတို့သည် ငွေကို မစဉ်းမစားသုံးစွဲကြသည်၊ ပစ္စည်းများကို ပေါ့ပေါ့ဆဆ ဝယ်ယူကြပြီး အသုံးမဝင်သော ထုတ်ကုန်အချို့ကိုသာ ဝယ်ယူကြသည်။ သို့သော် ငါ့အတွက် ကိုယ်ရေးကိုယ်တာ တာဝန်တစ်ခုကို ပြီးမြောက်အောင်ဆောင်ရွက်ရန် သို့မဟုတ် တစ်စုံတစ်ခုဝယ်ယူရန် အချိန်ကျရောက်သောအခါ သူတို့သည် ယင်းကို အလေးအနက်ထား စတင်ဆောင်ရွက်ကြပြီး ကုန်ကျစရိတ်များ လျှော့ချရန်နှင့် ပို၍ပြီးမြောက်အောင် ဆောင်ရွက်နိုင်စဉ် ပို၍သက်သက်သာသာ သုံးစွဲရန် မည်သို့လုပ်ဆောင်ရမည်ကို စဉ်းစားကြသည်။ ဤသို့သောနည်းလမ်းများဖြင့် အမှုအရာများ လုပ်ဆောင်ခြင်းသည် စည်းမျဉ်းများကို စွဲကိုင်ခြင်းနှင့် သမ္မာတရားကို လက်တွေ့လုပ်ဆောင်ခြင်း ဖြစ်သည်ဟု သူတို့ထင်မှတ်ကြသည်။ ဤလူတို့၌ ဆင်ခြင်တုံတရား တစ်စက်တလေမျှ ရှိသလော။ ဤငွေသည် မည်သူ့ငွေဖြစ်သည်၊ မည်သူ့အပေါ်၌ ယင်းကို သုံးစွဲသင့်သည်ဟူသော ဤအရာများသည် သူတို့အတွက် ရှင်းလင်းခြင်းပင်မရှိပေ။ ဤသည်မှာ လူယုတ်မာတစ်ဦးကဲ့သို့ အမှုအရာများကို ကိုင်တွယ်ဖြေရှင်းနေခြင်း မဟုတ်လော။ သင်တို့ပတ်ဝန်းကျင်၌ ဤသို့သောလူများ ရှိသလော။ အသင်းတော်အတွက် တန်ဖိုးရှိသော သို့မဟုတ် ဈေးကြီးသောပစ္စည်းများ ဝယ်ယူသည့်အခါ ဘဏ္ဍာရေးဝန်ထမ်းများ သို့မဟုတ် သူတို့အတူတကွ အလုပ်လုပ်သော ညီအစ်ကိုမောင်နှမများနှင့် ဆွေးနွေးတိုင်ပင်ခြင်း မပြုဘဲ ပူဇော်သက္ကာများကို မိမိတို့သဘောအတိုင်း ဖြုန်းတီးပစ်သူများ၊ မိမိတို့၏ ကိုယ်ပိုင်ငွေကို သုံးစွဲနေသည့်အခါ ငွေချွေတာပြီး မိမိတို့၏ အသုံးစရိတ်များကို ရသုံးငွေစာရင်း ထားရမည်ကို သိသော်လည်း ဘုရားသခင်၏ ပူဇော်သက္ကာများကို သုံးစွဲနေသည့်အခါ ငွေကို ထင်ရာမြင်ရာ ဖြုန်းတီးပစ်သူများ ဤသို့သောလူစားမျိုးတို့သည် အလွန်အမင်း စက်ဆုပ်ဖွယ်ကောင်းလှပေသည်။ သူတို့သည် အလွန်ရွံရှာဖွယ်ကောင်းလှပေသည်။ ဟုတ်သည် မဟုတ်လော။ (ဟုတ်ပါသည်။) ထိုသို့သောအရာများသည် ငါထိုအရာများအကြောင်း စဉ်းစားမိသည့်အခါတိုင်း ငါ့ကို စက်ဆုပ်ရွံရှာစေသည်။ ထိုလူ့တိရစ္ဆာန်များသည် အစောင့်ခွေးများထက်ပင် နိမ့်ကျသေးသည်။ သူတို့ ဘုရားအိမ်တော်၌ နေထိုင်ရန် ထိုက်တန်သလော။

တစ်ချိန်က နေရာအမျိုးမျိုးရှိ ညီအစ်ကိုမောင်နှမများ ဘုရားသခင်ထံ ပူဇော်ဆက်ကပ်သည့် တန်ဖိုးကြီးပစ္စည်းများ၊ သာမန်အဝတ်အစားများ၊ စားသုံးနိုင်သော ကျန်းမာရေးဖြည့်စွက်စာများ စသည်တို့အပါအဝင် ပစ္စည်းများအားလုံးကို သူ၏ “ဘေးကင်းသောထိန်းသိမ်းမှု” အောက်သို့ ယူဆောင်တတ်သော ခေါင်းဆောင်တစ်ဦး ရှိခဲ့သည်။ နာမည်ကြီး အမှတ်တံဆိပ်အိတ်များသည် သူ၏ကျောပေါ်သို့ ရောက်ရှိသွားသည်၊ သားရေဖိနပ်များသည် သူ၏ခြေထောက်အောက်သို့ ရောက်ရှိသွားသည်၊ လက်စွပ်များသည် သူ၏လက်ချောင်းများပေါ်သို့ ရောက်ရှိသွားသည်၊ လည်ဆွဲများကို သူ၏လည်ပင်း၌ ဆွဲထားသည် စသည်ဖြင့် သူအသုံးပြုနိုင်သမျှ အရာအားလုံးကို မည်သူတစ်ဦးတစ်ယောက်၏ သဘောတူညီချက်ကိုမျှ မရယူဘဲ သူ၏ပိုင်ဆိုင်မှုအဖြစ် ယူဆောင်ပြီး အသုံးပြုလေ့ရှိသည်။ တစ်နေ့တွင် အထက်မှညီအစ်ကိုက နေရာအမျိုးမျိုးရှိ ညီအစ်ကိုမောင်နှမများ ဘုရားသခင်ထံ ပူဇော်ဆက်ကပ်သည့် ပစ္စည်းများအားလုံး အဘယ်ကြောင့် လွှဲပြောင်းပေးအပ်ခြင်း မရှိသေးကြောင်းကို သူ့အား မေးခဲ့သည်။ သူက “ညီအစ်ကိုမောင်နှမများက ဤအရာများသည် အသင်းတော်သို့ ပေးအပ်ခြင်းဖြစ်သည်ဟု ပြောခဲ့ကြသည်၊ သူတို့က ဘုရားထံ ပူဇော်ဆက်ကပ်ခြင်းဖြစ်သည်ဟု မပြောခဲ့ကြပါ” ဟု ပြန်ဖြေခဲ့သည်။ သူသည် ဤအရာများကို အသင်းတော်သို့ ပေးအပ်ခဲ့ခြင်း ဖြစ်သည်ဟူသောအချက်ကိုပင် အထူးအလေးပေးပြောကြားခဲ့ပြီး သူ၏ ထုတ်မပြောသည့် သွယ်ဝိုက်ညွှန်းဆိုချက်မှာ သူကိုယ်တိုင်သည် အသင်းတော်၏ အာဏာကုန်လွှဲအပ်ခြင်းခံရသော ကိုယ်စားလှယ်ဖြစ်သောကြောင့် ဤအရာများကို ဘုရားသခင်၏လက်ဝယ်သို့ ရောက်ရှိရန် မျှော်လင့်ချက် ထားရှိခြင်းကို ဘုရားသခင်က ရပ်တန့်လိုက်လျှင်ပင် ကောင်းမည်၊ ဤအရာများသည် ဘုရားသခင်အတွက် မဟုတ်ဘဲ အသင်းတော် အသုံးပြုရန်အတွက်သာ ဖြစ်သည် ဟူ၍ဖြစ်သည်။ ဤသည်ကို ပို၍တိကျသောစကားလုံးများဖြင့် ပြောရမည်ဆိုလျှင် သူဆိုလိုသည်မှာ “ဤအရာများသည် ငါအသုံးပြုရန်အတွက်ဖြစ်သည်၊ ဘုရားအသုံးပြုရန် ပူဇော်ဆက်ကပ်ခဲ့ခြင်း မဟုတ်ပေ။ သင်အဘယ်အရာကို တောင်းဆိုနေသနည်း။ သင်ဤသို့မေးရန် အရည်အချင်းပြည့်မီသလော” ဟူ၍ဖြစ်သည်။ ဤသည်ကိုကြားရ၍ သင်တို့ဒေါသထွက်သလော။ (ထွက်ပါသည်။) ဤသည်ကိုကြားရလျှင် မည်သူမဆို ဒေါသထွက်ပေလိမ့်မည်။ ငါ့ကိုပြောကြလော့၊ ညီအစ်ကိုမောင်နှမများ အသင်းတော်သို့ ပေးအပ်သည့်အရာများသည် အသင်းတော် ခေါင်းဆောင်များထံ ပူဇော်ဆက်ကပ်ခြင်းဖြစ်သည်ဟု ယုံကြည်သောသူ တစ်စုံတစ်ယောက် ရှိသလော။ အသင်းတော်သို့ အရာဝတ္ထုများ ပူဇော်ဆက်ကပ်ရာ၌ အသင်းတော်ခေါင်းဆောင် မည်သူမည်ဝါထံ ပူဇော်ဆက်ကပ်ခြင်းဖြစ်သည်ဟု ဆိုသော တစ်စုံတစ်ယောက် ရှိသလော။ တစ်စုံတစ်ယောက်၌ ဤရည်ရွယ်ချက် ရှိသလော။ (မရှိပါ။) သူတို့ပူဇော်ဆက်ကပ်သည့်အခါ “ဤအရာကို မည်သူမည်ဝါထံသို့ ပေးပို့ပါ” ဟု သူတို့ရေးသားထားမှသာလျှင် ဤအရာဝတ္ထုသည် ဤခေါင်းဆောင်၏ ကိုယ်ပိုင်ပိုင်ဆိုင်မှုအဖြစ်သို့ ရောက်ရှိသွားသည်။ သို့မဟုတ်ပါက ပူဇော်ဆက်ကပ်သည့်အရာအားလုံး၊ ယင်းတို့ငွေကြေးဖြစ်စေ၊ ပစ္စည်းများဖြစ်စေ၊ ညီအစ်ကိုမောင်နှမများက ဘုရားသခင်ထံ ပေးအပ်ခြင်းဖြစ်သည်။ ဘုရားသခင်ထံ ပူဇော်ဆက်ကပ်သည့်အရာများကို စုပေါင်း၍ ပူဇော်သက္ကာများဟု ခေါ်သည်။ ယင်းတို့ကို ပူဇော်သက္ကာများအဖြစ် သတ်မှတ်ပြီးသည်နှင့်တစ်ပြိုင်နက် ယင်းတို့သည် ဘုရားသခင် အသုံးပြုရန်အတွက် ဖြစ်သည်။ ယင်းတို့ ဘုရားသခင် အသုံးပြုရန်အတွက် ဖြစ်သောအခါ ဘုရားသခင်သည် ယင်းတို့ကို မည်သို့အသုံးပြုတော်မူသနည်း။ ဘုရားသခင်သည် ဤအရာများကို မည်သို့ခွဲဝေချထားတော်မူသနည်း။ (ကိုယ်တော်သည် ယင်းတို့ကို အသင်းတော်က ယင်း၏အလုပ်၌အသုံးပြုရန် ပေးအပ်တော်မူသည်။) မှန်ပေသည်။ အသင်းတော်အလုပ်၌ ယင်းတို့အသုံးပြုရန်အတွက် စည်းမျဉ်းများနှင့် တိကျသော အသေးစိတ်အချက်များ ရှိသည်၊ အသင်းတော်၌ အချိန်ပြည့် မိမိတို့၏ တာဝန်များကို ထမ်းဆောင်သောသူတို့အတွက် စားဝတ်နေရေးစရိတ်များနှင့် အသင်းတော်အလုပ်၏ အသုံးစရိတ် အမျိုးမျိုးတို့ ပါဝင်သည်။ ဘုရားသခင်လူ့ဇာတိခံယူသည့်ကာလအတွင်း ဤအသုံးပြုမှုတွင် ဤအချက်နှစ်ချက်ပါဝင်သည်၊ ခရစ်တော်၏ နေ့စဉ်အသုံးစရိတ်များနှင့် အသင်းတော်အလုပ်၏ ကုန်ကျစရိတ် အားလုံးတို့ ဖြစ်သည်။ ယခု ဤအချက်နှစ်ချက်အတွင်း၌ ပူဇော်သက္ကာများကို ကိုယ်ပိုင်လစာများ၊ ဆုလာဘ်များ၊ အသုံးစရိတ်များနှင့် ပေးချေမှုများအဖြစ် ပြောင်းလဲနိုင်သည်ဟု ဆိုသောအရာ တစ်ခုခုရှိသလော။ (မရှိပါ။) ပူဇော်သက္ကာများသည် မည်သူတစ်ဦးတစ်ယောက်နှင့်မျှ မသက်ဆိုင်ပေ။ ပူဇော်သက္ကာများ၏ အသုံးပြုမှုနှင့် ခွဲဝေချထားမှုကို ဘုရားအိမ်တော်က စီစဉ်ရမည်ဖြစ်ပြီး ယင်းတို့ကို အဓိကအားဖြင့် အသင်းတော်အလုပ်၌ အသုံးပြုသည်၊ မည်သူမဆို အသင်းတော်ခေါင်းဆောင်ဖြစ်ပါက ပူဇော်သက္ကာများကို ပိုင်ဆိုင်ရန် သို့မဟုတ် အသုံးပြုရန် အခွင့်အာဏာရှိရမည်ဟု ဤနေရာ၌ မပါဝင်ပေ။ သို့ဆိုလျှင် ယင်းတို့ကို အတိအကျ မည်သို့အသုံးပြုရမည်နည်း။ ဤပူဇော်သက္ကာများကို အသင်းတော်ပိုင်ဆိုင်မှုအသုံးပြုခြင်းကို စိုးမိုးသော စည်းမျဉ်းများနှင့်အညီ ခွဲဝေချထားရမည်။ ဤရှုထောင့်မှကြည့်လျှင် အန္တိခရစ်တို့သည် ပူဇော်သက္ကာများကို သူတို့၏ပိုင်ဆိုင်ခြင်းနှင့် အသုံးပြုခြင်းကို အစဉ်ဦးစားပေးလိုခြင်းသည် ရှက်ဖွယ်ရာမဟုတ်လော။ အန္တိခရစ်တို့သည် ညီအစ်ကိုမောင်နှမများ ပူဇော်ဆက်ကပ်သည့် ငွေကြေးနှင့် ပစ္စည်းများသည် ခေါင်းဆောင်နေရာ၌ရှိသော မည်သူမဆိုနှင့် သက်ဆိုင်သည်ဟု အစဉ်ထင်မှတ်ကြသည်။ ဤသည်မှာ အရှက်ကင်းမဲ့သော တွေးခေါ်ပုံတစ်ရပ် မဟုတ်လော။ (ဟုတ်ပါသည်။) ယင်းမှာ အလွန်အမင်း အရှက်ကင်းမဲ့လှပါတကား။ အန္တိခရစ်တို့သည် သူတို့၏စိတ်သဘောထား၌ ကောက်ကျစ်ဆိုးယုတ်ပြီး ရက်စက်ကြမ်းကြုတ်ရုံသာမက သူတို့၏ အကျင့်စရိုက်သည်လည်း အရှက်တရားကင်းမဲ့စွာဖြင့် ယုတ်ညံ့ပြီး နိမ့်ကျလှပေသည်။

ဤအကြောင်းအရာများနှင့်ပတ်သက်၍ မိတ်သဟာယဖွဲ့ခြင်းနှင့် ဤကိစ္စရပ်များအကြောင်း ပြောဆိုခြင်းအားဖြင့် လူတို့နားလည်သင့်ပြီး လက်တွေ့လုပ်ဆောင်သင့်သော သမ္မာတရားများသည် ရှင်းလင်းလာမည်ဖြစ်သည်။ သို့ရာတွင် အကယ်၍ ငါတို့သည် ဤအရာများအပေါ် မိတ်သဟာယမဖွဲ့ပါက အချို့သော သမ္မာတရားများအပေါ် လူတို့၏နားလည်မှုသည် စာသားအတိုင်း အဓိပ္ပာယ်ကောက်မှုနှင့် အယူဝါဒပိုင်းဆိုင်ရာအဆင့်၌ အစဉ်သဖြင့် ရပ်တန့်သွားမည်ဖြစ်ပြီး အတော်ပင် ပေါ့တန်မြဲ ပေါ့တန်နေမည်ဖြစ်သည်။ အကယ်၍ ငါတို့သည် သမ္မာတရားအပေါ် ငါတို့၏မိတ်သဟာယဖွဲ့ခြင်းတွင် လက်တွေ့ကိစ္စရပ်အချို့ကို ပေါင်းစပ်ထည့်သွင်းပါက လူတို့အနေဖြင့် အမှုအရာများကို ရိပ်စားမိရန် များစွာ ပို၍လွယ်ကူမည်ဖြစ်ပြီး သမ္မာတရားအပေါ် သူတို့၏နားလည်မှုသည် ပို၍တိကျပြီး လက်တွေ့ကျလာမည်ဖြစ်သည်။ ထို့ကြောင့် ဤအရာများအပေါ် မိတ်သဟာယဖွဲ့ခြင်းသည် မည်သူတစ်ဦးတစ်ယောက်ကိုမျှ အသရေဖျက်ရန် သို့မဟုတ် သူတို့အတွက် အခက်အခဲဖြစ်စေရန် လုံးဝရည်ရွယ်ခြင်း မဟုတ်ပေ။ ဤသည်တို့မှာ အမှန်တကယ် ဖြစ်ပျက်ခဲ့ပြီးဖြစ်သော အမှုအရာများဖြစ်သည့်အပြင် ထို့ထက်ပို၍ ယင်းတို့သည် ငါတို့မိတ်သဟာယဖွဲ့နေသော အကြောင်းအရာနှင့် ဆက်စပ်နေသည်။ သို့ဖြစ်၍ အချို့သောလူတို့သည် အသက်ရှင်နေသော သင်ကြားရေး အထောက်အကူပစ္စည်းများ ဖြစ်လာခဲ့ကြပြီး ငါတို့မိတ်သဟာယဖွဲ့ကာ စိတ်ဖြာလေ့လာဆွေးနွေးနေသော စံပြုလောက်သည့် ဥပမာများထဲရှိ ပုဂ္ဂိုလ်များနှင့် ဇာတ်ကောင်များ ဖြစ်လာခဲ့ကြသည်။ ဤသည်မှာ အလွန်ပုံမှန်ပင်ဖြစ်သည်။ သမ္မာတရားသည် အဓိပ္ပာယ်ဖွင့်ဆိုချက်အရ လူ့အသက်တာ လမ်းစဉ်အတွင်း ထုတ်ဖော်ပြသည့် စကားလုံးများ၊ အတွေးအခေါ်များ၊ ရှုထောင့်အမြင်များ၊ လုပ်ဆောင်ချက်များ၊ စိတ်သဘောထားများနှင့် ဆက်စပ်နေသည်။ အကယ်၍ ငါတို့သည် သမ္မာတရား၏စာသားအတိုင်း အဓိပ္ပာယ်ကိုသာ မိတ်သဟာယဖွဲ့ပြီး ရှင်းလင်းတင်ပြကာ ယင်းကို လက်တွေ့ဘဝမှ ခွဲထုတ်ထားမည်ဆိုလျှင် လူတို့သည် သမ္မာတရားကို စစ်မှန်သောနားလည်မှု မည်သည့်အခါ၌ ရရှိနိုင်မည်နည်း။ ထိုသို့သောနည်းလမ်းများဖြင့် အမှုအရာများ လုပ်ဆောင်ခြင်းသည် လူတို့သမ္မာတရားကို နားလည်ရန် များစွာ ပို၍ခက်ခဲစေမည်ဖြစ်ပြီး လူတို့သည် သမ္မာတရားလက်တွေ့ကျမှုသို့ ဝင်ရောက်ရန် အခက်ကြုံရပေမည်။ မိတ်သဟာယဖွဲ့ရန်နှင့် စိစစ်ရန် စံပြုလောက်သည့်ဥပမာအနည်းငယ်ကို တင်ပြခြင်းသည် လူတို့အနေဖြင့် သမ္မာတရားကိုလည်းကောင်း၊ သူတို့လက်တွေ့လုပ်ဆောင်သင့်သော စည်းမျဉ်းများကိုလည်းကောင်း၊ ဘုရားသခင်၏ ရည်ရွယ်ချက်များကိုလည်းကောင်း၊ သူတို့လိုက်လျှောက်သင့်သော လမ်းခရီးကိုလည်းကောင်း နားလည်ရန် ပို၍ အထောက်အကူ ပြုပေလိမ့်မည်။ ဤအကြောင်းကြောင့် မည်သို့ပင်ဖြစ်စေ ဤနည်းလမ်းသည် လူတို့အတွက် သင့်လျော်ပြီး အကျိုးပြုသည်။ အကယ်၍ ဤကိစ္စရပ်များသည် သမ္မာတရားနှင့်ဖြစ်စေ၊ ငါတို့စိတ်ဖြာလေ့လာဆွေးနွေးနေသော အန္တိခရစ်တို့၏ စိတ်သဘောထားနှင့်ဖြစ်စေ မသက်ဆိုင်ပါက ယင်းတို့နှင့်ပတ်သက်၍ ငါပြောဆိုလိုစိတ်ရှိမည် မဟုတ်ပေ။ သို့သော် ဤအမှုအရာများကို ပြုလုပ်ခဲ့သောလူတို့၏ စိတ်သဘောထားများနှင့် အနှစ်သာရများသည် ငါတို့မိတ်သဟာယဖွဲ့နေသော အကြောင်းအရာနှင့် သက်ဆိုင်သောကြောင့် လိုအပ်သည့်အခါ၌ ယင်းတို့အပေါ် ငါတို့မိတ်သဟာယဖွဲ့ရမည်ဖြစ်သည်။ ဤအရာအပေါ် မိတ်သဟာယဖွဲ့ခြင်း၏ ရည်ရွယ်ချက်မှာ လူတို့ကို ဖိနှိပ်ရန် သို့မဟုတ် သူတို့ကို အခက်ကြုံစေရန် မဟုတ်သကဲ့သို့ သူတို့ကို လူအများရှေ့၌ အရှက်ခွဲရန်လည်းမဟုတ်ပေ၊ ထိုအစား ယင်းမှာ လူသားတို့၏ စိတ်သဘောထားနှင့် အနှစ်သာရကို စိတ်ဖြာလေ့လာဆွေးနွေးရန်ဖြစ်ပြီး ပို၍အရေးကြီးသည်မှာ လူသားတို့အတွင်းရှိ အန္တိခရစ်တို့၏ စိတ်သဘောထားကို စိတ်ဖြာလေ့လာဆွေးနွေးရန် ဖြစ်သည်။ အကယ်၍ ငါတို့၏ မိတ်သဟာယဖွဲ့ခြင်းသည် ဤအကြောင်းအရာများနှင့် ပတ်သက်သည့်အခါတိုင်း သင်တို့စိတ်ထဲသို့ ရောက်ရှိလာသမျှမှာ မည်သူမည်ဝါက ဤအရာထိုအရာကို ပြုလုပ်ခဲ့သည်ဟူ၍သာဖြစ်ပြီး ဤသည်မှာ သမ္မာတရားနှင့်လည်းကောင်း၊ လူတို့၏ ဖောက်ပြန်ပျက်စီးသော စိတ်သဘောထားများနှင့်လည်းကောင်း မည်သို့ဆက်စပ်နေသည်ကို သင်တို့စဉ်းစားရန် ပျက်ကွက်ပါက ဤသည်မှာ သင်တို့သမ္မာတရားကို နားလည်ပြီးဖြစ်ကြောင်း သက်သေပြသလော။ (မပြပါ။) အကယ်၍ သင်တို့သည် ကိစ္စရပ်တစ်ခု သို့မဟုတ် သီးခြားလူတစ်ဦးကိုသာ အမှတ်ရပြီး ထိုသူအပေါ် သင်တို့၌ ဘက်လိုက်မှုများ၊ ထင်မြင်ယူဆချက်များနှင့် အာဃာတများ ပေါ်ပေါက်လာပါက သင်သည် သမ္မာတရားကို နားလည်မှုတစ်ခုသို့ ရောက်ရှိပြီးဖြစ်သည်ဟု ဆိုနိုင်သလော။ ဤသည်မှာ သမ္မာတရားကို နားလည်ခြင်းမဟုတ်ပေ။ သို့ဆိုလျှင် မည်သည့်အခြေအနေများအောက်၌ သင်သည် သမ္မာတရားကို နားလည်မှုတစ်ခုသို့ ရောက်ရှိပြီးဖြစ်သည်ဟု မှတ်ယူနိုင်မည်နည်း။ အန္တိခရစ်တို့၏ အနှစ်သာရနှင့်ဆိုင်သော အမျိုးမျိုးသောသရုပ်သကန်များကို ငါတို့ မိတ်သဟာယဖွဲ့ပြီး စိတ်ဖြာလေ့လာဆွေးနွေးသည့်အခါတိုင်းနီးပါး ငါသည် စံပြုလောက်သည့် ဥပမာများအဖြစ် အသုံးပြုရန် ပုံဥပမာအများအပြားကို တင်ပြပြီး ဤပုံဥပမာများထဲတွင် မည်သည့်နေရာ၌ အမှားများ ရှိသည်ကိုလည်းကောင်း၊ လူတို့လိုက်လျှောက်သင့်သော လမ်းခရီးအကြောင်းကိုလည်းကောင်း သင်တို့နှင့်အတူ ငါမိတ်သဟာယဖွဲ့သည်။ အကယ်၍ ဤသို့သော မိတ်သဟာယဖွဲ့ခြင်းအပြီး၌ သင်တို့နားမလည်သေးပါက ဤသည်မှာ သင်တို့၏နားလည်နိုင်စွမ်း၌ ပြဿနာတစ်ခုရှိကြောင်း၊ သင်တို့၏ အစွမ်းအစမှာ အလွန်ညံ့ဖျင်းပြီး သင်တို့၌ ဝိညာဉ်ရေးရာ နားလည်သဘောပေါက်မှု ကင်းမဲ့ကြောင်း ဆိုလိုသည်။ သို့ဆိုလျှင် မည်သည့်အခြေအနေများအောက်၌ သင်သည် သဘောပေါက်နားလည်နိုင်စွမ်းရှိသည်၊ ဝိညာဉ်ရေးရာ နားလည်သဘောပေါက်မှု ပိုင်ဆိုင်သည်၊ ပြီးလျှင် ငါတို့မိတ်သဟာယဖွဲ့ခဲ့သော ဥပမာများအတွင်းရှိ သမ္မာတရားကို နားလည်ပြီးဖြစ်သည်ဟု မှတ်ယူနိုင်မည်နည်း။ ပထမဦးစွာ သင်သည် ငါတို့မိတ်သဟာယဖွဲ့နေသော ဥပမာများနှင့် မိမိကိုယ်ကိုနှိုင်းယှဉ်နိုင်ပြီး မိမိကိုယ်ကိုသိရှိလာနိုင်ရမည်၊ သင်၌လည်း ဤသို့သော စိတ်သဘောထားမျိုး ရှိမရှိ၊ အကယ်၍ သင်၌ အဆင့်အတန်းနှင့် ဩဇာအာဏာရှိပါက ထိုသို့သောအမှုအရာများကို သင်လုပ်ဆောင်နိုင်စွမ်း ရှိမရှိနှင့် သင်၌လည်း ထိုသို့သောအတွေးအခေါ်များနှင့် ထင်မြင်ယူဆချက်များ ပိုင်ဆိုင်ခြင်း ရှိမရှိ သို့မဟုတ် ဤသို့သော စိတ်သဘောထားမျိုးကို ထုတ်ဖော်ပြခြင်း ရှိမရှိ ကြည့်ရှုနိုင်ရမည် ဖြစ်သည်။ ဤသည်မှာ သွင်ပြင်လက္ခဏာတစ်ခုဖြစ်သည်။ ထို့အပြင် ငါတို့မိတ်သဟာယဖွဲ့နေသော ဥပမာများအကြား၌ သင်သည် အပြုသဘောဆောင်သောနည်းလမ်းဖြင့် သင်နားလည်သင့်ပြီး လိုက်နာစောင့်ထိန်းသင့်သော သမ္မာတရားစည်းမျဉ်းများကို ရှာဖွေရမည်။ ဤသည်မှာ သင်လက်တွေ့လုပ်ဆောင်သင့်သော လမ်းခရီးကို ရှာဖွေခြင်းနှင့် ဤအခြေအနေများ၌ သင်မည်သည့်နေရာ၌ ရပ်တည်သင့်သည်၊ မှန်ကန်ပြီး ဘုရားသခင်၏ရည်ရွယ်ချက်များနှင့် ကိုက်ညီသောနည်းလမ်းဖြင့် မည်သို့လက်တွေ့လုပ်ဆောင်ရမည်ကို သိရှိခြင်းကို ဆိုလိုသည်။ ထို့ထက်ပို၍ စိတ်ဖြာလေ့လာဆွေးနွေးခြင်းမှတစ်ဆင့် သင်၏စိတ်သဘောထားသည် အန္တိခရစ်တို့၏စိတ်သဘောထားနှင့် တူညီသည်ကို အသိအမှတ်ပြုမိကာ ထိုဆက်စပ်မှုကို ပြုလုပ်ပြီး ယင်းကို မည်သို့ဖြေရှင်းရမည်ကို သိရှိနိုင်ရမည်။ ဤနည်းအားဖြင့် သင်သည် သမ္မာတရားကို နားလည်မှုတစ်ခုသို့ ရောက်ရှိမည်ဖြစ်ပြီး သင်သည် ဝိညာဉ်ရေးရာ နားလည်သဘောပေါက်မှု ပိုင်ဆိုင်သောသူတစ်ဦး၊ သမ္မာတရားကို သဘောပေါက်နားလည်နိုင်စွမ်းရှိသော သူတစ်ဦး ဖြစ်လာမည်ဖြစ်သည်။ အကယ်၍ သင်ပုံဥပမာတစ်ပုဒ်ကို နားထောင်ပြီးသည့်နောက် အဖြစ်အပျက်အလုံးစုံ၊ အကြောင်းရင်းများနှင့် အကျိုးဆက်များအားလုံးကို သင်အမှတ်ရပြီး ယင်းတို့နှင့်ပတ်သက်၍ ရှင်းလင်းတင်ပြနိုင်သော်လည်း လူတို့လက်တွေ့လုပ်ဆောင်ပြီး ဝင်ရောက်သင့်သော သမ္မာတရား စည်းမျဉ်းများကို သင်နားမလည်ပါက၊ အခြေအနေတစ်ခုနှင့် ရင်ဆိုင်ရသည့်အခါ လူများနှင့် အမှုအရာများကို ထိုးထွင်းသိမြင်နိုင်ရန်နှင့် မိမိကိုယ်ကိုသိရှိနိုင်ရန် ဤသမ္မာတရားများကို မည်သို့အသုံးချရမည်ကို သင်မသိပါက ဤသည်မှာ သင်သဘောပေါက်နားလည်နိုင်စွမ်း ကင်းမဲ့ကြောင်း ဆိုလိုသည်။ သဘောပေါက်နားလည်နိုင်စွမ်း ကင်းမဲ့သောသူတစ်ဦးသည် ဝိညာဉ်ရေးရာ နားလည်သဘောပေါက်မှု ကင်းမဲ့သောသူတစ်ဦး ဖြစ်သည်။

နောက်ထပ်ဥပမာတစ်ခု သင့်ကို ငါပေးမည်။ ခေါင်းဆောင်တစ်ဦးအဖြစ် ခုလေးတင် ရွေးကောက်တင်မြှောက်ခံထားရသော ဤလူတစ်ဦးရှိခဲ့သည်။ သူသည် အလုပ်၏ကဏ္ဍအမျိုးမျိုး၏ အမှန်တကယ်ဖြစ်သော အခြေအနေကို တကယ် နားလည်ပြီး သဘောပေါက်ခြင်းမရှိမီ၊ တစ်နည်းအားဖြင့်ဆိုသော် သူသည် အလုပ်၏ကဏ္ဍအမျိုးမျိုး၏ တစ်ခုချင်းစီထဲတွင် ကောင်းမွန်စွာ စိတ်နှစ်ထားခြင်း မရှိမီ သူက “ကျွန်ုပ်တို့အသင်းတော်၌ ဘုရားထံ ပူဇော်ဆက်ကပ်သော ပူဇော်သက္ကာများကို ထိန်းသိမ်းစောင့်ရှောက်ခြင်းကို ကြီးကြပ်သောလူများမှာ မည်သူတို့ဖြစ်သနည်း။ သူတို့၏အမည်စာရင်းဖြင့် ကျွန်ုပ်ထံ သတင်းပို့ပါ။ ထို့အပြင် အကောင့်နံပါတ်များနှင့် စကားဝှက်များအားလုံးကို ကျွန်ုပ်အားပေးပါ။ ငွေမည်မျှရှိသည်ကို ကျွန်ုပ်သဘောပေါက်လိုသည်” ဟု ကိုယ်ပိုင်စုံစမ်းမေးမြန်းမှုများ စတင် ပြုလုပ်လာခဲ့သည်။ သူသည် မည်သည့်အလုပ်ကိုမျှ စိတ်ဝင်စားခြင်းမရှိခဲ့ပေ။ သူစိတ်အဝင်စားဆုံးဖြစ်ပြီး အာရုံအစိုက်ဆုံးဖြစ်သော တစ်ခုတည်းသောအရာမှာ ပူဇော်သက္ကာများကို ထိန်းသိမ်းစောင့်ရှောက်နေသော လူတို့၏အမည်များအပြင် အကောင့်နံပါတ်များနှင့် စကားဝှက်များ ဖြစ်ခဲ့သည်။ တစ်စုံတစ်ခု မှားယွင်းတော့မည်မဟုတ်လော။ သူသည် ပူဇော်သက္ကာများကို ရယူချုပ်ကိုင်လိုခဲ့သည် မဟုတ်လော။ သင်တို့ ဤသို့သော အခြေအနေမျိုးနှင့် ကြုံတွေ့ရသည့်အခါ မည်သည့်အရာကို ပြုလုပ်သင့်သနည်း။ သူခေါင်းဆောင်တစ်ဦး ဖြစ်လာခဲ့သောကြောင့် အသင်းတော်၏ပိုင်ဆိုင်မှုကို သူ့ထံလွှဲပြောင်းပေးအပ်သင့်ပြီး ယင်းအကြောင်းကို သူသိပိုင်ခွင့်နှင့် ယင်းကိုထိန်းချုပ်ရန်အာဏာ သူ၌ရှိသင့်သည်ဟု ဆိုလိုသလော။ (မဟုတ်ပါ၊ ဤအချက်အလက်ကို သူ့အားမပေးသင့်ပါ။) အဘယ်ကြောင့် မပေးသင့်သနည်း။ အကယ်၍ သင်သူ့ကို မပေးခဲ့ပါက သင်သည် အမိန့်မနာခံမှုအတွက် အပြစ်ရှိမည် မဟုတ်လော။ (သူ ဤသရုပ်သကန်များကို ပြသခဲ့ခြင်းအချက်မှာ သူ့၌တစ်စုံတစ်ခု မှားယွင်းနေကြောင်း သက်သေဖြစ်ပြီး သို့ဖြစ်၍ ဘုရားသခင်ထံသို့ ပူဇော်ဆက်ကပ်သော ပူဇော်သက္ကာများကို ကာကွယ်ရန် ဤအချက်အလက်ကို ကျွန်ုပ်တို့ သူ့အားမပေးနိုင်ပါ။) မှန်ပေသည်၊ သူသည် တစ်စုံတစ်ခု မှားယွင်းနေသောကြောင့် သင်သူ့ကို မပေးနိုင်ပေ။ သင်တို့၏ပြန်ကြားချက်က ငါ၏ ယခင်မိတ်သဟာယဖွဲ့ချက်သည် အချည်းနှီး မဖြစ်ခဲ့ကြောင်းနှင့် သင်တို့နားလည်ခဲ့ကြောင်း သက်သေပြသည်။ အဘယ်ကြောင့် သင်ဤအချက်အလက်ကို သူ့အားမပေးနိုင်သနည်း။ ခေါင်းဆောင်တစ်ဦး၏ တာဝန်ဝတ္တရားများနှင့် တာဝန်မှာ ပူဇော်သက္ကာများအပေါ် သူတို့၏အာရုံစိုက်မှုကို စူးစိုက်ထားခြင်း သို့မဟုတ် ပူဇော်သက္ကာများနှင့်သက်ဆိုင်သော မည်သည့်အချက်အလက်ကိုမဆို ရယူရန်ကြိုးစားခြင်းတို့၌ မပါဝင်ပေ။ ဤသည်တို့မှာ ခေါင်းဆောင်တစ်ဦး၏တာဝန် သို့မဟုတ် ဝတ္တရားများ မဟုတ်ပေ။ နေရာတိုင်းရှိ အသင်းတော်များ၌ ပူဇော်သက္ကာများကို စီမံခန့်ခွဲရန်နှင့် ဘေးကင်းစွာထိန်းသိမ်းရန် သတ်မှတ်ထားသောလူများ ရှိကြသည်။ ထို့အပြင် အသင်းတော်၌ ပူဇော်သက္ကာများအသုံးပြုခြင်းကို စီမံအုပ်ချုပ်ရန် တင်းကျပ်သောစည်းမျဉ်းများနှင့် စည်းကမ်းချက်များ ရှိသည်။ မည်သူမျှ ပူဇော်သက္ကာများ အသုံးပြုခြင်းကို ဦးစားပေးပိုင်ခွင့် အာဏာမရှိသည့်အပြင် ပူဇော်သက္ကာများပိုင်ဆိုင်ခြင်းကို ဦးစားပေးပိုင်ခွင့်အာဏာ သာ၍ပင်မရှိပေ။ ဤသည်မှာ ခြွင်းချက်မရှိ လူတိုင်းနှင့် သက်ဆိုင်သည်။ ဤသည်မှာ အဖြစ်မှန် မဟုတ်လော။ ဤသည်မှာ မှန်ကန်သည်မဟုတ်လော။ (မှန်ကန်ပါသည်။) အန္တိခရစ်တို့ ပူဇော်သက္ကာများကို သူတို့၏ပိုင်ဆိုင်ခြင်းနှင့် အသုံးပြုခြင်းကို ဦးစားပေးလိုသည့်အခါ ယင်းကိုယ်၌က မှားယွင်းသည်။ သူတို့သည် ခေါင်းဆောင်များအနေဖြင့် ပူဇော်သက္ကာများအသုံးပြုခြင်းကို လွတ်လပ်စွာ ပျော်မွေ့ခံစားနိုင်သင့်သည်ဟု ထင်မှတ်ကြသည်၊ ဤသည်မှာ သမ္မာတရား ဟုတ်သလော။ ဤငွေသည် ဘုရားသခင်နှင့် သက်ဆိုင်သည်၊ အဘယ်ကြောင့် သူတို့ယင်းကို အလွဲသုံးစားပြုကြသနည်း။ သူတို့သည် ယင်းကို သူတို့၏ သဘောရှိအတိုင်း အသုံးပြုခြင်းတွင် အဘယ်ကြောင့် ပျော်မွေ့ခံစားကြသနည်း။ သူတို့ဤသို့ပြုလုပ်ရန် အရည်အချင်း ပြည့်မီသလော။ ဘုရားသခင်က သူတို့ကို ဤသို့သောနည်းလမ်းဖြင့် ပူဇော်သက္ကာများ အသုံးပြုရန် သဘောတူသလော။ ဘုရားသခင် ရွေးချယ်ထားသောလူတို့က ယင်းကို အသိအမှတ်ပြုမည်လော။ အန္တိခရစ်တို့ ပူဇော်သက္ကာများကို သိမ်းပိုက်ပြီး ဖြုန်းတီးပစ်ခြင်းမှာ သူတို့၏ရက်စက်ကြမ်းကြုတ်သော စိတ်သဘောထားက အဆုံးအဖြတ်ပေးသည်၊ ယင်းမှာ သူတို့၏လောဘမှ ပေါ်ပေါက်လာသော အရာများကို ရှုမြင်ပုံတစ်ရပ်ဖြစ်ပြီး ဘုရားသခင်၏ နှုတ်ကပတ်တော်က သတ်မှတ်ပြဋ္ဌာန်းထားသည့်အရာတစ်ခု မဟုတ်ပေ။ ဤအန္တိခရစ်သည် ပူဇော်သက္ကာများအားလုံးအပြင် ယင်းတို့ကို ဘေးကင်းစွာထိန်းသိမ်းရန် ကြီးကြပ်သော လူများနှင့်ပတ်သက်သည့် အချက်အလက်အားလုံး၊ အကောင့်နံပါတ်များနှင့် စကားဝှက်များအားလုံးကိုပါ ထိန်းချုပ်နိုင်ရန် အစဉ်သဖြင့် အလိုရှိခဲ့သည်။ ဤသည်မှာ ကြီးလေးသောပြဿနာတစ်ခု ဖြစ်သည် မဟုတ်လော။ သူသည် ဘုရားသခင်၏ ပူဇော်သက္ကာများနှင့်ပတ်သက်သည့် ကွယ်ဝှက်နေသော အချက်အလက်များကို သိရှိလိုပြီး ယင်းတို့ကို ကောင်းမွန်စွာ လုံလုံခြုံခြုံ ထိန်းသိမ်းစောင့်ရှောက်ကာ ထို့နောက် မည်သူတစ်ဦးတစ်ယောက်ကိုမျှ လွတ်လပ်စွာနှင့် မဆင်မခြင် သုံးစွဲခွင့်မပြုဘဲ ဆင်ခြင်တုံတရားရှိပြီး ခြေရာလက်ရာမပျက် ထိန်းသိမ်းထားသည့်နည်းလမ်းဖြင့် ယင်းတို့ကို နေရာချထားပေးလိုစိတ် ရှိခဲ့သလော။ သူ၌ ဤသို့ပြုလုပ်ရန် စိတ်တစ်စုံတစ်ရာ ရှိခဲ့သလော။ သူ၏လုပ်ဆောင်ချက်များမှနေ၍ ကောင်းသောရည်ရွယ်ချက်များ၏ အရိပ်အယောင်တစ်ခုခုကို သတိပြုမိနိုင်သလော။ (သတိမပြုမိနိုင်ပါ။) သို့ဆိုလျှင် အကယ်၍ လူတစ်ဦးသည် ပူဇော်သက္ကာများကို အမှန်တကယ် မတပ်မက်ပါက ခေါင်းဆောင်အဖြစ် ရွေးကောက်တင်မြှောက်ခံရလျှင် သူတို့အဘယ်သို့ ပြုလုပ်ကြမည်နည်း။ (သူတို့သည် ရှေးဦးစွာ အသင်းတော်ရှိအလုပ်၏ ကဏ္ဍအသီးသီး၏ ထိရောက်မှုအပြင် ပူဇော်သက္ကာများကို မည်သို့ဘေးကင်းစွာ ထိန်းသိမ်းထားကြောင်းနှင့် ယင်းတို့ကို ထိန်းသိမ်းထားသည့်နေရာ ဘေးကင်းခြင်းရှိမရှိကိုပါ ရှာဖွေစုံစမ်းကြလိမ့်မည်။ သို့ရာတွင် သူတို့သည် အကောင့်နံပါတ်များ၊ စကားဝှက်များ သို့မဟုတ် ထိန်းသိမ်းထားသည့်ပမာဏများကို စုံစမ်းမေးမြန်းကြမည် မဟုတ်ပေ။) မှန်သည်၊ သို့သော် နောက်ထပ်အရာတစ်ခု ရှိသေးသည်။ ပူဇော်သက္ကာများကို အမှန်တကယ် မတပ်မက်သောလူတစ်ဦး ခေါင်းဆောင်အဖြစ် ရွေးကောက်တင်မြှောက်ခံရပြီးနောက် သူတို့သည် ပူဇော်သက္ကာများကို ထိန်းသိမ်းထားသည့်နေရာ ဘေးကင်းခြင်းရှိမရှိအပြင် ယင်းတို့ကို ဘေးကင်းစွာထိန်းသိမ်းရန် ကြီးကြပ်သောလူများ သင့်လျော်ပြီး ယုံကြည်စိတ်ချရခြင်း ရှိမရှိ၊ သူတို့ ပူဇော်သက္ကာများကို အလွဲသုံးစားပြုလုပ်မည်၊ မပြုလုပ်မည်နှင့် သူတို့ပူဇော်သက္ကာများကို စည်းမျဉ်းများနှင့်အညီ ဘေးကင်းစွာ ထိန်းသိမ်းခြင်းရှိမရှိကိုပါ စစ်ဆေးကြလိမ့်မည်။ သူတို့သည် ဤအရာများကို ရှေးဦးစွာ ထည့်သွင်းစဉ်းစားကြလိမ့်မည်။ ပူဇော်သက္ကာများ၏အရေအတွက်နှင့် စကားဝှက်များကဲ့သို့သော အထိခိုက်မခံသော အချက်အလက်များနှင့် ပတ်သက်၍မူ လောဘမရှိသောလူများ၊ သင့်တင့်လျောက်ပတ်ပြီး ဂုဏ်သရေရှိသောလူများသည် ဤအရာကို ရှောင်ရှားကြလိမ့်မည်။ သို့သော် လောဘကြီးသောလူတစ်ဦးမှာမူ ယင်းကို ရှောင်ရှားမည်မဟုတ်ဘဲ သူတို့က “ကျွန်ုပ်က ခေါင်းဆောင်တစ်ဦးဖြစ်သည်။ အလုပ်၏ ကဏ္ဍတိုင်းကို ကျွန်ုပ် လွှဲပြောင်းယူသင့်သည် မဟုတ်လော။ အခြားအရာအားလုံးကို ကျွန်ုပ်ထံ လွှဲပြောင်းပေးပြီးပြီဖြစ်သောကြောင့် ပူဇော်သက္ကာများကိုမူ လွှဲပြောင်း မပေးရသနည်း” ဟူသော အယောင်ဆောင်မှုကို အသုံးပြုကြလိမ့်မည်။ သူတို့၌ရှိသော အာဏာကိုအသုံးပြု၍ သူတို့သည် ဤအကြောင်းပြချက်ဖြင့် အသင်းတော်၏ဘဏ္ဍာရေးကို ထိန်းချုပ်မှုရယူလိုကြလိမ့်မည်။ ယင်းမှာ ပြဿနာတစ်ခုဖြစ်သည်။ သူတို့သည် သူတို့၏အလုပ်ကို လုပ်ဆောင်ခြင်း သို့မဟုတ် သူတို့၏တာဝန်ဝတ္တရားများကို ကောင်းမွန်စွာ ဖြည့်ဆည်းခြင်း ပြုလုပ်ကြမည်မဟုတ်သကဲ့သို့ အသင်းတော်၏ဘဏ္ဍာရေးကိုလည်း ပုံမှန်လုပ်ထုံးလုပ်နည်းများ၊ စည်းမျဉ်းများနှင့်အညီ စီမံခန့်ခွဲနေကြမည် မဟုတ်ပေ။ ထိုအစား သူတို့၌ ယင်းတို့အတွက် ကိုယ်ပိုင်အစီအစဉ်များ ရှိကြလိမ့်မည်။ ပုံမှန်လူသားတစ်ဦးကဲ့သို့ တွေးခေါ်နိုင်စွမ်းရှိသော မည်သူမဆို ဤသည်ကို သိမြင်နိုင်သည်။ ဤခေါင်းဆောင် ဤသို့စတင်ပြုလုပ်သည်နှင့်တစ်ပြိုင်နက် တစ်စုံတစ်ယောက်က သတင်းပို့ခဲ့ပြီး သူ့ကို တားဆီးခဲ့သည်။ ထို့နောက် ထိုသူက ဤသို့ပြုလုပ်ခြင်း မှန်ကန်ခြင်းရှိမရှိ မေးမြန်းလျက် ငါ့ထံသို့ သတင်းပို့ခဲ့ရာ ငါက မှန်ကန်ကြောင်း ပြောခဲ့သည်။ ဤသည်ကို ဘုရားအိမ်တော်၏ အကျိုးစီးပွားကို ကာကွယ်ခြင်းဟု ခေါ်သည်၊ ထိုအချက်အလက်ကို ထိုသို့သောလူတစ်ဦးအား ပေး၍မရပေ။ အလုပ်တစ်စက်မျှမလုပ်ရသေးဘဲ ဘုရားအိမ်တော်၏ငွေကို အလျင်ဦးဆုံး ထိန်းချုပ်လိုခြင်းဟူသည့် ဤသည်မှာ အဆင်းနီသောနဂါးကြီးနှင့် အနည်းငယ်တူသည်မဟုတ်လော။ အဆင်းနီသောနဂါးကြီး ညီအစ်ကိုမောင်နှမများကို ဖမ်းဆီးသည့်အခါ သူပထမဆုံးပြုလုပ်သည့်အရာမှာ သူတို့ကို ရိုက်နှက်ခြင်းမဟုတ်ပေ၊ အဘယ်ကြောင့်ဆိုသော် ရိုက်နှက်၍ သတိလစ်သွားပြီးနောက် သူတို့ရှင်းလင်းစွာ မပြောနိုင်မည်ကို စိုးရိမ်သောကြောင့်ဖြစ်သည်၊ သူသည် အသင်းတော်၏ငွေကို မည်သည့်နေရာ၌ ထိန်းသိမ်းထားသည်၊ မည်သူက ဘေးကင်းစွာထိန်းသိမ်းထားသည်၊ မည်မျှရှိသည်တို့ကို ရှေးဦးစွာ မေးမြန်းသည်။ ထို့နောက်မှသာ သူအသင်းတော်၏ခေါင်းဆောင်များ မည်သူဖြစ်သည်ကို မေးမြန်းလိမ့်မည်။ သူ၏ရည်ရွယ်ချက်မှာ ငွေကိုလုယူရန်မျှသာ ဖြစ်သည်။ ဤခေါင်းဆောင်ပြုလုပ်ခဲ့သည့်အရာနှင့် အဆင်းနီသောနဂါးကြီးပြုလုပ်သည့်အရာတို့မှာ သဘောသဘာဝချင်း တူညီသည်။ သူသည် မည်သည့်အလုပ်ကိုမျှ မစုံစမ်းမေးမြန်းခဲ့၊ သို့မဟုတ် မည်သည့်အရာတစ်ခုအတွက်မျှ ဝန်ထုပ်မခံယူခဲ့ဘဲ ဘဏ္ဍာရေးကိုသာ အာရုံစိုက်ခဲ့သည်၊ ဤသည်မှာ ယုတ်မာနေခြင်းမဟုတ်လော။ ဤယုတ်မာသောလူ၏ လုပ်ဆောင်ချက်များမှာ အလွန်သိသာထင်ရှားလှသည်။ သူ၏အဆင့်အတန်း ခိုင်မာခြင်း မရှိသေးမီကပင် သူငွေကိုလုယူလိုခဲ့သည်။ သူအလွန်အမင်း အလျင်လိုနေခဲ့သည် မဟုတ်လော။ အခြားသူများ သူ့ကိုပိုင်းခြားသိမြင်လာခဲ့သည်ကို သူအနည်းငယ်မျှမသိခဲ့ဘဲ မကြာမီ သူဖြုတ်ချခြင်းခံခဲ့ရသည်။ ဤသို့သော သိသာထင်ရှားသည့်ပုံစံဖြင့် ပြုမူသော ဤသို့သောလူစားမျိုးနှင့်ပတ်သက်လာလျှင် သင်တို့ဤသည်ကို အမှတ်ရရမည်၊ သူတို့ကို အလျင်အမြန်ဖြုတ်ချလော့။ ဤသို့သော လူစားမျိုးနှင့်ပတ်သက်၍ သူတို့၏စိတ်သဘောထားများ၊ လူ့သဘာဝ၊ ပညာရေး၊ မိသားစုနောက်ခံ၊ ဘုရားသခင်ကို ယုံကြည်ခဲ့သည့်အချိန်ကာလ၊ သူတို့အခြေခံအုတ်မြစ်ရှိမရှိ၊ သူတို့၏အသက်တာအတွေ့အကြုံများ မည်သည့်ပုံစံရှိသည် ဟူသကဲ့သို့သော အခြားမည်သည့်အရာကိုမျှ ပိုင်းခြားသိမြင်ရန်မလိုအပ်ပေ၊ ဤအရာများထဲမှ တစ်ခုကိုမျှ သင်ပိုင်းခြားသိမြင်ရန် မလိုအပ်ချေ၊ ဤအရာတစ်ခုတည်းကပင် ထိုသို့သောလူတစ်ဦး အန္တိခရစ်တစ်ဦးဖြစ်ကြောင်း ဆုံးဖြတ်ရန် လုံလောက်သည်။ သင်တို့အားလုံး ပူးပေါင်း၍ ဤသူကို ဖြုတ်ချပြီး ဖယ်ရှားသင့်သည်။ သင်တို့သူ့ကို ခေါင်းဆောင်အဖြစ် မလိုအပ်ပေ။ အဘယ်ကြောင့်နည်း။ အကယ်၍ သင်သူ့ကို သင်တို့ကိုဦးဆောင်ခွင့်ပြုပါက အသင်းတော်၌ ငွေမည်မျှပင်ရှိစေကာမူ သူဖြုန်းတီးပစ်မည်ဖြစ်ပြီး အားလုံးကို အလွဲသုံးစားပြုလုပ်မည်ဖြစ်ကာ ထိုအခါ အသင်းတော်၏ အလုပ်မှာ ရပ်တန့်သွားပြီး ဆောင်ရွက်ရန် မဖြစ်နိုင်တော့ပေ။ အကယ်၍ သင်သည် ငွေလုယူရန်စွဲလမ်းနေသော၊ ဥစ္စာဓနအပေါ် သူ၏အာရုံစိုက်မှု အမြဲတမ်း မယိမ်းမယိုင်စွဲမြဲနေသော၊ ငမ်းငမ်းတက်နေသော ဤသို့သောလူစားမျိုးနှင့် ကြုံတွေ့ရပြီး သူ၏စစ်မှန်သော သဘောသဘာဝ၏ အရိပ်အယောင်များ ထွက်ပေါ်လာခြင်း မရှိသေးဘဲ လူတိုင်းက သူတို့၌ ဆုကျေးဇူးအချို့ရှိသည်၊ သူတို့၌ အလုပ်လုပ်နိုင်စွမ်း အချို့ရှိသည်၊ သူတို့လူတိုင်းကို သမ္မာတရားလက်တွေ့ကျမှုသို့ ဝင်ရောက်ရန် ဦးဆောင်နိုင်စွမ်းရှိသည်ဟု ထင်မှတ်လျက် နားဝေတိမ်တောင် ဖြစ်သောပုံစံဖြင့် သူ့ကို ရွေးကောက်တင်မြှောက်ခဲ့ပြီး သူခေါင်းဆောင်ဖြစ်လာသည်နှင့်တစ်ပြိုင်နက် သူသည် ငွေကို ကိုယ့်အိတ်ထဲကိုယ် စတင်ထည့်သွင်းမည်ကို မမျှော်လင့်ခဲ့ပါက သင်သူ့ကို သူ၏ရာထူးမှ အလျင်အမြန် ဖယ်ရှားသင့်သည်။ ဤသည်မှာ လုံးဝမှန်ကန်သော လုပ်ရပ်ဖြစ်သည်။ ထို့နောက် သင်အခြားတစ်စုံတစ်ဦးကို ရွေးကောက်တင်မြှောက်နိုင်သည်။ အသင်းတော်သည် တစ်ရက်မျှ ခေါင်းဆောင်မရှိပါက ပြိုကွဲသွားမည် မဟုတ်ပေ။ ဘုရားသခင် ရွေးချယ်ထားသောလူတို့သည် မည်သည့်သီးခြားခေါင်းဆောင်ကိုမျှ မဟုတ်ဘဲ ဘုရားသခင်ကို ယုံကြည်ကြသည်။ ငါ့ကိုပြောကြလော့၊ ညီအစ်ကိုမောင်နှမများ ဆုံးဖြတ်ချက်ချရာ၌ ခဏတာ မှားယွင်းသည့်အချိန်များ ရှိသလော။ ဤသူခေါင်းဆောင်တစ်ဦးမဖြစ်မီ သူလောဘကြီးကြောင်း ပြောရန်နည်းလမ်း မရှိခဲ့ပေ။ အခြားသူများနှင့် သူ၏ဆက်ဆံရေးများတွင် သူအခွင့်အရေးယူရန် မကြိုးစားခဲ့၊ ပစ္စည်းများဝယ်ယူသည့်အခါ သူ၏ကိုယ်ပိုင်ငွေကို သုံးစွဲခဲ့ပြီး သူ အလှူအတန်းပင် ပြုလုပ်ခဲ့သည်။ သို့ရာတွင် ခေါင်းဆောင်တစ်ဦးဖြစ်လာသည်နှင့် သူပထမဆုံး ပြုလုပ်ခဲ့သည့်အရာမှာ အသင်းတော်ဘဏ္ဍာရေးနှင့်ပတ်သက်သည့် အချက်အလက်များကို အတင်းအကျပ်တောင်းဆိုခြင်း ဖြစ်ခဲ့သည်။ လူအများစုသည် ဤသို့သောကောက်ကျစ်ဆိုးယုတ်သည့် စိတ်ဆန္ဒကို မချုပ်တည်းနိုင်ကြပေ၊ ယင်းမှာ အလွန်မယုံနိုင်စရာပင်တည်း။ သူတစ်ညအတွင်း မည်သို့ပြောင်းလဲသွားနိုင်ခဲ့သနည်း။ သူတစ်ညအတွင်း ပြောင်းလဲသွားခဲ့ခြင်းမဟုတ်ဘဲ သူသည် အစကတည်းက ထိုသို့သော သတ္တဝါအမျိုးအစားသာဖြစ်ပြီး တစ်ခုတည်းသောကွာခြားချက်မှာ ယခင်က သူ့ကိုထုတ်ဖော်ပြမည့် အခြေအနေများ၌ သူရှိမနေခဲ့ဘဲ ယခုမူ ဤအခြေအနေက သူ့ကိုထုတ်ဖော်ပြသခဲ့ခြင်း ဖြစ်သည်။ ဤသူထုတ်ဖော်ပြသခြင်း ခံခဲ့ရပြီးဖြစ်သောကြောင့် အဘယ်ကြောင့် သင်သူ့အပေါ် သနားကြင်နာနေဦးမည်နည်း။ သူ့ကို ဤနေရာမှ ထွက်သွားစေရန် ကန်ထုတ်လော့၊ ဝေးလေကောင်းလေဖြစ်၏။ သင်တို့ ဤသို့ပြုလုပ်ဝံ့သလော။ (ပြုဝံ့ပါသည်။) အသင်းတော်ပိုင်ဆိုင်မှုနှင့် ပတ်သက်၍ အစဉ်သဖြင့် အကြံအစည်များ ဖန်တီးနေသော မည်သူနှင့်မဆိုပတ်သက်လာပါက သူတို့ကို အပြည့်အဝ နားမလည်သေးဘဲ ရွေးကောက်တင်မြှောက်ခြင်း မပြုနှင့်။ သင်သည် မသိနားမလည်သည့် အခိုက်အတန့်တစ်ခုတွင် ထိုသူတို့ကို အပြည့်အဝ နားလည်ခြင်းမရှိသေးဘဲ ရွေးကောက်တင်မြှောက်ခဲ့ပြီး ထို့နောက် သူတို့သည် ဝိသမလောဘသားတစ်ဦးနှင့် ယုဒတစ်ဦးဖြစ်ကြောင်း သင်တွေ့ရှိပါက သူတို့ကို အလျင်အမြန်ကန်ထုတ်ပြီး ရှင်းလင်းပစ်သင့်သည်။ သနားကရုဏာ ထားခြင်းမရှိနှင့်၊ တုံ့ဆိုင်းခြင်းမရှိနှင့်။ “ထိုသူ လောဘကြီးသော်လည်း အခြားအရာအားလုံး၌ သူကောင်းမွန်ပါသည်။ သူသည် လူတို့ကို ဘုရားသခင်၏နှုတ်ကပတ်တော်ကို နားလည်မှုတစ်ခုဆီသို့ လမ်းညွှန်နိုင်ပြီး သူတို့၏တာဝန်များကို ပုံမှန်အတိုင်းထမ်းဆောင်စေနိုင်သည်” ဟု ဆိုသောသူများ ရှိသည်။ သို့သော် သူတို့ဤသို့ဖြစ်နေခြင်းမှာ တစ်ခဏတာမျှသာ ဖြစ်သည်။ အချိန်ကြာလာသည်နှင့်အမျှ သူတို့ဤသို့ဆက်ဖြစ်နေမည်မဟုတ်တော့ပေ။ သူတို့၏နတ်ဆိုးမျက်နှာ ထင်ရှားလာရန် ရက်အနည်းငယ်မျှသာ လိုတော့သည်။ ငါတို့အတိတ်က မိတ်သဟာယဖွဲ့ခဲ့သော အန္တိခရစ်တို့၏ သရုပ်သကန်များနှင့် စိတ်သဘောထားများအားလုံးသည် သူတို့၌ တဖြည်းဖြည်း ထုတ်ဖော်ပြခြင်းခံရလိမ့်မည်။ ထိုအချိန်ကျမှ သူတို့ကို ဖြုတ်ချခြင်းသည် နောက်ကျသွားမည်မဟုတ်လော။ အသင်းတော်၏ အလုပ်မှာ ထိခိုက်ပြီးဖြစ်နေပေလိမ့်မည်။ အကယ်၍ သင်ငါပြောခဲ့သည့်အရာကို မယုံကြည်ဘဲ တုံ့ဆိုင်းနေပါက သင်နောင်တရသည့်အခါ ချူသံပါအောင် မညည်းနှင့်။ ရှေးဦးစွာ လူတစ်ဦးပူဇော်သက္ကာများကို မည်သို့ဆက်ဆံပြုမူသည်ကို ကြည့်လော့၊ ဤသည်မှာ လူတစ်ဦး၌အန္တိခရစ်တို့၏အနှစ်သာရ ရှိမရှိကို ထိုးထွင်းသိမြင်ရန် အရှင်းလင်းဆုံး နည်းဗျူဟာဖြစ်သည့်အပြင် တိုက်ရိုက် အဖြစ်ဆုံးနှင့် အပွင့်လင်းဆုံးနည်းဗျူဟာလည်း ဖြစ်သည်။ ငါတို့အတိတ်က မိတ်သဟာယဖွဲ့ခဲ့သော အကြောင်းအရာများနှင့်ပတ်သက်၍ ငါတို့သည် အချို့သောသရုပ်သကန်များ၊ ထုတ်ဖော်ချက်များ၊ ရှုထောင့်အမြင်များ၊ စကားလုံးများနှင့် လုပ်ဆောင်ချက်များမှတစ်ဆင့် အန္တိခရစ်တို့၏ စိတ်သဘောထားများကို ခွဲခြားသတ်မှတ်ခဲ့ရပြီး သူတို့၏ စိတ်သဘောထားများအပေါ် အခြေခံ၍ သူတို့၌အန္တိခရစ်တို့၏အနှစ်သာရ ရှိမရှိကို ကြည့်ရှုခဲ့ရသည်။ ဤကိစ္စရပ်တစ်ခုတည်း၌မူ ဤအရာများကို ပြုလုပ်ရန်မလိုအပ်ပေ၊ ယင်းမှာ တိုက်ရိုက်ဖြစ်ပြီး ပွင့်လင်းသည်၊ ရိုးရှင်းပြီး ပို၍နည်းပါးသော အချိန်အင်အား၊ လူအင်အားကိုသာ လိုအပ်သည်။ လူတစ်ဦး ဤသရုပ်သကန်ကို ပြသနေသရွေ့၊ ပူဇော်သက္ကာများကို သူတို့ ပိုင်ဆိုင်ခြင်းကိုဖြစ်စေ၊ ပူဇော်သက္ကာများကို အတင်းအဓမ္မ သိမ်းပိုက်ခြင်းဖြစ်စေ ဦးစားပေးရန် အစဉ်သဖြင့် ဆန္ဒရှိနေသရွေ့ သူတို့သည် တစ်ရာရာခိုင်နှုန်း အန္တိခရစ်ဖြစ်ကြောင်း သင်သေချာနိုင်သည်။ သူတို့ကို အန္တိခရစ်အဖြစ် သတ်မှတ်နိုင်ပြီး သူတို့ခေါင်းဆောင်အဖြစ် ထမ်းဆောင်၍မရနိုင်ဘဲ ညီအစ်ကိုမောင်နှမများ၏ ဖြုတ်ချခြင်းနှင့် ငြင်းပယ်ခြင်းတို့ကို ခံရမည်ဖြစ်သည်။

ငါတို့သည် အန္တိခရစ်များ ပူဇော်သက္ကာများကို သူတို့၏ပိုင်ဆိုင်ခြင်းနှင့် အသုံးပြုခြင်းကို ဦးစားပေးသည့် သရုပ်သကန်များအပေါ် ခုလေးတင် မိတ်သဟာယဖွဲ့ခဲ့ပြီးဖြစ်သည်။ ထို့အပြင် အသင်းတော်၏ဘဏ္ဍာရေးကို ထိန်းချုပ်ရန် သူတို့၏ကြိုးပမ်းမှု၌ အန္တိခရစ်များ ဖော်ပြသည့် စိတ်သဘောထားများနှင့် အနှစ်သာရများကို ရှင်းလင်းတင်ပြရန်နှင့် စိတ်ဖြာလေ့လာဆွေးနွေးရန် ဤအရာကို အသုံးပြုခဲ့သည်။ ဤသည်မှာ ပထမအချက် ဖြစ်သည်။ ပိုင်ဆိုင်ခြင်းနှင့် အသုံးပြုခြင်းဟူသည့် ဤသည်တို့မှာ အသင်းတော်၏ ပိုင်ဆိုင်မှုနှင့်ပတ်သက်လာလျှင် အန္တိခရစ်တို့၏ အစောဆုံးနှင့် အခြေခံအကျဆုံး ချဉ်းကပ်နည်းများ ဖြစ်ကြသည်။ ဤအချက်၌ အန္တိခရစ်တို့ အသင်းတော်၏ပိုင်ဆိုင်မှုကို မည်သို့ပိုင်ဆိုင်ပြီး အသုံးပြုသည်ကို တိကျသောပုံစံဖြင့် ငါတို့မိတ်သဟာယမဖွဲ့ခဲ့ပေ။ နောက်အချက်ဖြစ်သည့် အန္တိခရစ်များ ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားပေးခြင်း၊ လိမ်လည်လှည့်ဖြား၍ အသုံးပြုခြင်းနှင့် ခိုးယူခြင်း၌ ငါတို့ ပို၍တိကျသော အသေးစိတ်အချက်များကို ဆက်လက်၍ ဆွေးနွေးသွားမည်ဖြစ်သည်။

ခ။ ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားပေးခြင်း၊ လိမ်လည်လှည့်ဖြား၍ အသုံးပြုခြင်းနှင့် ခိုးယူခြင်း

၁။ ပူဇော်သက္ကာများကို ဖြုန်းတီးခြင်း

အဆင့်အတန်းနှင့် အာဏာရှိခြင်းသည် ပူဇော်သက္ကာများကို ၎င်းတို့၏ ပိုင်ဆိုင်ခြင်းနှင့် အသုံးပြုခြင်းအပေါ် ဦးစားပေးရန် အခွင့်အာဏာကို သူတို့အား ပေးခြင်းဖြစ်သည်ဟု အန္တိခရစ်များက ထင်ကြသည်။ သို့ဆိုလျှင် ထိုအာဏာကို သူတို့ရရှိပြီးသည်နှင့် ပူဇော်သက္ကာများကို သူတို့ မည်သို့ ခွဲဝေပြီး သုံးစွဲကြသနည်း။ သူတို့သည် ဤအရာကို အသင်းတော်၏ စည်းမျဉ်းများအတိုင်း သို့မဟုတ် အသင်းတော်အလုပ်၏ လိုအပ်ချက်များကို စိုးမိုးသော စည်းမျဉ်းများအတိုင်း လုပ်ဆောင်ကြသလော။ သူတို့ ဤအရာကို လုပ်ဆောင်နိုင်သလော။ (မဟုတ်ပါ၊ သူတို့ မလုပ်ဆောင်နိုင်ပါ။) သူတို့ မလုပ်နိုင်ခြင်းဟူသည့် အချက်သည် အမှုအရာများစွာနှင့် သက်ဆိုင်သည်။ အန္တိခရစ်များသည် အဆင့်အတန်း ရရှိပြီးသည်နှင့် အသင်းတော်အလုပ်နှင့် သက်ဆိုင်သော အမှုအရာအချို့ကို လုပ်ဆောင်ခြင်းမှ မရှောင်လွှဲနိုင်ကြဘဲ ဤအလုပ်၏ အစိတ်အပိုင်းတစ်ခုသည် အသင်းတော်ပိုင်ပစ္စည်းများကို သုံးစွဲခြင်းနှင့် ခွဲဝေမှုများ ပါဝင်သည်။ ထိုသို့ဖြစ်လျှင် အသင်းတော်ပိုင်ပစ္စည်းများ ခွဲဝေမှုကို သူတို့ ကိုင်တွယ်သည့် စည်းမျဉ်းများမှာ အဘယ်နည်း။ ခြိုးခြံချွေတာခြင်းလော။ အသုံးစရိတ်များကို စေ့စေ့စပ်စပ် စီစဉ်ခြင်း၊ ဖြစ်နိုင်သည့်နေရာတိုင်း၌ ချွေတာခြင်းလော။ အမှုအရာအားလုံး၌ ဘုရားအိမ်တော်ကို ထည့်သွင်းစဉ်းစားခြင်းလော။ မဟုတ်ပေ။ သူတို့သည် စက်ဘီးဖြင့် သွားနိုင်သည့်နေရာသို့ ဘတ်စ်ကားကို ငွေကုန်ခံကာ စီးနေဆဲဖြစ်သည်။ ထို့ပြင် ဘတ်စ်ကားဖြင့် သို့မဟုတ် ကားငှား၍ အမြဲတမ်းသွားလာခြင်းကို အဆင်မပြေဘဲ သက်သောင့်သက်သာမရှိဟု သူတို့မြင်သောအခါ ကားတစ်စီးဝယ်ဖို့ ဘုရားအိမ်တော်၏ငွေကို အသုံးပြုရန် စတင်စဉ်းစားကြသည်။ ကားဝယ်ရာ၌ ဈေးနှုန်းချိုသာပြီး သာမန်စွမ်းဆောင်ရည်ရှိသော ပုံစံအမျိုးအစားများကို သူတို့ နှာခေါင်းရှုံ့ကြပြီး အထူးသဖြင့် စွမ်းဆောင်ရည်မြင့်သော၊ ပြည်ပမှ တိုက်ရိုက်တင်သွင်းသည့် နာမည်ကြီးအမှတ်တံဆိပ်ဖြစ်ပြီး တန်ဖိုး ယွမ်တစ်သန်းကျော်သော ကားကို ရွေးချယ်ကြသည်။ သူတို့က “ဤသည်မှာ အရေးမကြီးပါ၊ မည်သို့ပင်ဖြစ်စေ ယင်းမှာ ဘုရားအိမ်တော်က ပေးချေခြင်းဖြစ်ပြီး ဘုရားအိမ်တော်၏ငွေသည် လူတိုင်း၏ငွေ ဖြစ်သည်။ လူတိုင်း အတူတကွ ကားတစ်စီး ဝယ်ခြင်း၌ အခက်အခဲမရှိပါ။ ဘုရားအိမ်တော်သည် အလွန်ကြီးမားသည်၊ စကြဝဠာကမ္ဘာ တစ်ခုလုံးသည် ဘုရားနှင့်သက်ဆိုင်သည်၊ သို့ဖြစ်၍ ဘုရားအိမ်တော်က ကားတစ်စီးဝယ်လျှင် ယင်းမှာ ထိုမျှအရေးကြီးသလော။ စာတန်၏ လောကတွင် လူတို့မောင်းနှင်သော ကားများအားလုံးသည် ယွမ်သန်းပေါင်းများစွာ တန်ကြေးရှိသည်၊ သို့ဖြစ်၍ ကျွန်ုပ်တို့ အသင်းတော်က ယွမ်တစ်သန်းသာ တန်သောကားတစ်စီး ဝယ်ခြင်းသည် အတော်ပင် ခြိုးခြံခြင်း ဖြစ်သည်။ ထို့အပြင် ဤကားသည် ကျွန်ုပ်တစ်ဦးတည်း သုံးရန်မဟုတ်၊ အသင်းတော်တစ်ခုလုံးက အတူတကွ သုံးစွဲကြမည်ဖြစ်သည်” ဟု တွေးကြသည်။ အန္တိခရစ်များ ပါးစပ်ဟလိုက်သည့်တစ်ပြိုင်နက် မျက်တောင်တစ်ချက် မခတ်ဘဲဖြစ်စေ၊ နှလုံးတစ်ချက် မခုန်ဘဲဖြစ်စေ အပြစ်ရှိစိတ် ရေးရေးမျှမရှိဘဲ ယွမ်တစ်သန်းကျော် ထွက်သွားလေသည်။ ကားဝယ်ပြီးနောက် သူတို့သည် ယင်းကို စတင်၍ အကျိုးခံစားကြသည်။ သူတို့သည် လမ်းလျှောက်သွားသင့်သော နေရာများသို့ နောက်ထပ် ခြေကျင်မသွားကြတော့ပေ၊ စက်ဘီးစီးသွားသင့်သော နေရာများသို့ သူတို့ နောက်ထပ် စက်ဘီးစီးမသွားကြတော့ပေ၊ ကားငှား၍ သွားနိုင်သော နေရာများသို့ သူတို့ နောက်ထပ် ကားငှား၍ မသွားကြတော့ပေ။ ထိုအစား သူတို့သည် မိမိတို့ကိုယ်ပိုင်ကားကို မရမက အသုံးပြုကြသည်။ သူတို့သည် ကြီးမားသောအလုပ်ကို လုပ်နိုင်စွမ်းရှိသည့်အလား အမှန်ပင် ဟန်များနေကြသည်။ အန္တိခရစ်များသည် ငွေကို အလွန်ဖြုန်းတီးစွာ သုံးစွဲကြသည်၊ သူတို့ဝယ်သမျှသည် ပစ္စည်းကောင်း၊ အဆင့်မြင့်ပစ္စည်းနှင့် နောက်ဆုံးပေါ်ပစ္စည်းများ ဖြစ်ရမည်။ ဥပမာအားဖြင့် အချို့သော စက်ပစ္စည်းနှင့် ကိရိယာအမျိုးအစားများ၏ အခြေခံနှင့် အဆင့်မြင့်ပုံစံအမျိုးအစားများကြား ဈေးနှုန်းကွာခြားချက်သည် ယွမ်သောင်းပေါင်းများစွာ ကွာခြားနိုင်သည်။ ဤအခြေအနေများတွင် အန္တိခရစ်များသည် အဆင့်မြင့်ပုံစံ အမျိုးအစားကို ဝယ်လိုကြမည်ဖြစ်ပြီး မိမိတို့ကိုယ်ပိုင်ငွေကို သုံးစွဲနေခြင်းမဟုတ်သရွေ့ ဤသို့ပြုလုပ်ခြင်းသည် သူတို့ကို လုံးဝ အနှောင့်အယှက်ပေးမည် မဟုတ်ပေ။ အကယ်၍ သူတို့ကိုယ်တိုင်ငွေဖြင့် ပေးချေရမည်ဆိုလျှင် အခြေခံ သို့မဟုတ် အညံ့စားပစ္စည်းတစ်ခုကိုပင် သူတို့ ဝယ်နိုင်မည်မဟုတ်ပေ၊ သို့သော် ဘုရားအိမ်တော်က ပေးချေမည်ဟု သင်ပြောသောအခါ သူတို့သည် ဈေးအကြီးဆုံးပစ္စည်းကို လိုချင်ကြလိမ့်မည်။ ဤသူတို့သည် လူ့တိရစ္ဆာန်များ မဟုတ်လော။ သူတို့သည် ဆင်ခြင်တုံတရားမဲ့သည် မဟုတ်လော။ ဤသည်မှာ ပူဇော်သက္ကာများကို ဖြုန်းတီးခြင်း မဟုတ်လော။ (ဟုတ်ပါသည်။) ပူဇော်သက္ကာများကို ဖြုန်းတီးသောသူတို့သည် လူ့သဘာဝ ညံ့ဖျင်းကြသည်၊ သူတို့သည် တစ်ကိုယ်ကောင်းဆန်ပြီး စက်ဆုပ်ဖွယ်ကောင်းကြသည်။ အန္တိခရစ်များသည် ပူဇော်သက္ကာများကို အသုံးပြုခွင့်အာဏာ ရရှိပြီးသည်နှင့် ပူဇော်သက္ကာများကို မိမိတို့အတွက် အပိုင်သိမ်းလိုကြပြီး စည်းမျဉ်းများကို လုံးဝဂရုမစိုက်ဘဲ အသုံးပြုကာ ဝယ်ယူမှုတိုင်းအတွက် ဈေးအကြီးဆုံးပစ္စည်းများကို ရရှိရန် အတင်းအကျပ် တောင်းဆိုကြသည်။ မျက်မှန်တစ်လက် ဝယ်သောအခါ အပြာရောင်အလင်းနှင့် ခရမ်းလွန်ရောင်ခြည်ကို ကာကွယ်ပေးသော၊ အကြည်လင်ဆုံး မှန်ဘီလူးများပါသည့် ဈေးအကြီးဆုံးအမျိုးအစားကို သူတို့ လိုချင်ကြပြီး ကွန်ပျူတာတစ်လုံး ဝယ်သောအခါ ဈေးအကြီးဆုံးသောနောက်ဆုံးပေါ် ပုံစံအမျိုးအစားကို သူတို့ လိုချင်ကြသည်။ မိမိတို့၏ တာဝန်များတွင် အမျိုးမျိုးသော ကိရိယာများနှင့် စက်ပစ္စည်းများကို အသုံးပြုရန် ရှိသည်ဖြစ်စေ၊ မရှိသည်ဖြစ်စေ ထိုသို့သောအရာများကို ဝယ်ယူခြင်းအကြောင်း ပေါ်လာသည်နှင့် သူတို့သည် ဈေးအကြီးဆုံးသောပစ္စည်းကို လိုချင်ကြသည်။ ဤသည်မှာ ပူဇော်သက္ကာများကို ဖြုန်းတီးခြင်း မဟုတ်လော။ မိမိတို့၏ ကိုယ်ပိုင်ငွေနှင့် ပတ်သက်လာလျှင် သူတို့သည် ခြိုးခြံချွေတာတတ်ကြပြီး ပစ္စည်းသည် လက်တွေ့ကျလျှင် လုံလောက်ပြီဖြစ်သည်၊ သို့သော် ဘုရားအိမ်တော်အတွက် တစ်စုံတစ်ခု ဝယ်ယူခြင်းနှင့် ပတ်သက်လာလျှင် လက်တွေ့ကျမှုနှင့် ငွေစုဆောင်းခြင်းဆိုင်ရာ ကိစ္စရပ်များသည် ထည့်သွင်းစဉ်းစားစရာ မဖြစ်တော့ပေ။ သူတို့စဉ်းစားသမျှမှာ နာမည်ကြီးအမှတ်တံဆိပ် ဖြစ်ရမည်၊ သူတို့၏ အဆင့်အတန်းကို ဖော်ပြရမည်ဖြစ်ပြီး တန်ဖိုးအကြီးဆုံးဖြစ်သည့် မည်သည့်အရာကိုမဆို ဝယ်ယူကြသည်။ ဤသည်မှာ မိမိတို့ကိုယ်တိုင်၏ ပျက်စီးခြင်းကို ရှာဖွေခြင်း မဟုတ်လော။ ပူဇော်သက္ကာများကို ရေလိုသုံးခြင်း၊ ဤသည်မှာ အန္တိခရစ်များ လုပ်ဆောင်သည့်အရာ မဟုတ်လော။ (ဟုတ်ပါသည်။)

ညီအစ်ကိုတစ်ဦးသည် အထက်လူကြီး ညီအစ်ကိုနှင့်အတူ သွားတိုက်တံများဝယ်ရန် အပြင်ထွက်ခဲ့သည်။ သူသည် အထက်လူကြီး ညီအစ်ကိုအတွက် တစ်ဒေါ်လာကျော် တန်ဖိုးရှိသော သွားတိုက်တံတစ်ချောင်းကို ဝယ်ခဲ့သော်လည်း သူ့အတွက်မူကား ဒေါ်လာ ၁၅ ထက်ပို၍ တန်ဖိုးရှိသော ပြည်ပမှတင်သွင်းသည့် သွားတိုက်တံတစ်ချောင်းကို ယူခဲ့သည်။ ယခု အထက်လူကြီး ညီအစ်ကိုနှင့် ဤသာမန်ညီအစ်ကိုကြားတွင် သူတို့၏ အဆင့်အတန်းအရ ခြားနားမှုအချို့၊ ကွာဟမှုအချို့ ရှိသည်ဟု သင်တို့ ဆိုမည်မဟုတ်လော။ (ဟုတ်ပါသည်။) ယုတ္တိဗေဒအရဆိုလျှင် အဆင့်အတန်း၊ ရပ်တည်ချက်၊ သို့မဟုတ် ဘုရားသခင် ခွဲဝေပေးသည့်နည်းလမ်း ကဲ့သို့သော အရာများကို ဖယ်ထားပြီး အထက်လူကြီး ညီအစ်ကိုသည် ဤနှစ်များတစ်လျှောက်လုံး အလုပ်ကြိုးစားလုပ်ဆောင်ခဲ့သည်ဟူသည့်အချက်ကိုသာ ဆွေးနွေးကြပါစို့။ သူသည် သာလွန်ကောင်းမွန်သော အရည်အသွေးရှိသည့်အရာတစ်ခုကို အသုံးပြုသင့်သည် မဟုတ်လော။ သို့သော် သူသည် ဤအရာနှင့်ပတ်သက်၍ အထူးတလည် စိစစ်ရွေးချယ်တတ်သူ မဟုတ်ခဲ့ပေ။ သူလိုက်နာကျင့်သုံးနေသည့် စည်းမျဉ်းများမှာ အဘယ်နည်း။ ဖြစ်နိုင်သည့်နေရာတိုင်း၌ ချွေတာရန် ဖြစ်သည်။ ဤပစ္စည်းအမျိုးအစားသည် မည်သည့် ခေတ်မီဆန်းပြားသည့်အရာမျှ မဟုတ်ပေ။ သို့ဖြစ်၍ ထိုမျှဈေးကြီးသောတစ်ခုကို အသုံးပြုရန် မတန်ပေ။ ပြီးလျှင် ယင်းအပေါ် ထိုမျှပိုက်ဆံများစွာ သုံးစွဲရန် မလိုအပ်ပေ။ အသုံးပြု၍ရသော တစ်ခုဆိုလျှင် လုံလောက်ပြီ။ ယခု ဤလူနှစ်ဦး၏ ပင်ကိုလက္ခဏာ၊ ရပ်တည်မှုနှင့် အဆင့်အတန်းတို့နှင့် ပတ်သက်လာသောအခါ သူတို့ကြားတွင် ကွာဟမှုတစ်ခုရှိသည်။ ပြီးလျှင် ကောင်းမွန်သောအမျိုးအစားကို အသုံးပြုသင့်သောသူအတွက် အလွန်သာမန်အရည်အသွေးရှိသော ပစ္စည်းတစ်ခုကို ဝယ်ခဲ့ပြီး သာမန်အမျိုးအစားကို အသုံးပြုသင့်သောသူအတွက် အကောင်းဆုံးအရည်အသွေးရှိသော ပစ္စည်းတစ်ခုကို ဝယ်ခဲ့သည်။ ဤနေရာတွင် ပြဿနာမှာ အဘယ်နည်း။ ဤလူနှစ်ဦးအနက် မည်သူ၌ ပြဿနာရှိခဲ့သနည်း။ ကောင်းသောပစ္စည်းကို အသုံးပြုသောသူ၌ ပြဿနာရှိခဲ့ခြင်း ဖြစ်သည်။ သူသည် မည်သူမည်ဝါဖြစ်ကြောင်း မသိခဲ့သကဲ့သို့ အရှက်တရားလည်း မရှိခဲ့ပေ။ ပြီးလျှင် ဘုရားအိမ်တော်က ပေးချေနေသရွေ့ အကောင်းဆုံးနှင့် ဈေးအကြီးဆုံး ပစ္စည်းကို ဝယ်မည်သာဖြစ်သည်။ ဤသူ၌ ဆင်ခြင်တုံတရား တစ်စက်တလေမျှ ရှိခဲ့သလော။ အထက်လူကြီး ညီအစ်ကိုနှင့် အတူ ဈေးဝယ်ထွက်စဉ် သူ၏ရှေ့မှောက်၌ ဤရွေးချယ်မှုများကို ပြုလုပ်လျက် သူ ဤသို့ပြုခဲ့လျှင် တစ်ယောက်တည်း ဈေးဝယ်ထွက်ပါက သူ မည်သို့ပြုလုပ်ခဲ့မည်နည်း။ သူသည် မည်မျှ ဖြုန်းတီးခဲ့မည်နည်း။ သူသည် ဤထက်မက များစွာသာ၍ပြုခဲ့ပေလိမ့်မည်။ ပြီးလျှင် ကွာခြားချက်မှာလည်း ဒေါ်လာဆယ်ဂဏန်းမျှသာ ဖြစ်လိမ့်မည်မဟုတ်ပေ။ မည်သည့်ဈေးနှုန်းရှိသော ပစ္စည်းကိုမဆို သူ ဝယ်ရဲပြီး မည်သည့်ငွေပမာဏကိုမဆို သူ သုံးရဲပေလိမ့်မည်။ သူသည် ပူဇော်သက္ကာများနှင့် ဘုရားအိမ်တော်၏ငွေကို ဤနည်းအတိုင်း သုံးစွဲခဲ့သည်။ သူသည် မိမိကိုယ်တိုင်၏ ပျက်စီးခြင်းကို ရှာဖွေနေခြင်း မဟုတ်လော။ “ငါသည် ဘုရားအိမ်တော်အတွက် ထိုမျှကြီးမားသော အလုပ်ကို လုပ်ဆောင်ခဲ့ပြီး အလွန်များပြားသော စွန့်စားမှုများကို လုပ်ဆောင်ကာ အလွန်များပြားသော အခက်အခဲများကို ကြံ့ကြံ့ခံခဲ့ပြီး အကြိမ်ပေါင်းများစွာ ထောင်ချခြင်းကို ခံခဲ့ရသည်။ ငါသည် အမှန်အားဖြင့် အထူးအခွင့်အရေးကို ခံစားသင့်သည်” ဟု ထင်သောသူများ ရှိသည်။ သင်၏ ဤ “အမှန်အားဖြင့်” ဟူသည်မှာ သမ္မာတရား ဟုတ်ပါသလော။ ဘုရားသခင်၏ မည်သည့်နှုတ်ကပတ်တော်ထဲ၌ ထောင်ကျခြင်းကို ခံခဲ့ရသော၊ သို့မဟုတ် အခက်အခဲများကို ကြံ့ကြံ့ခံခဲ့သော၊ သို့မဟုတ် သူ့အတွက် နှစ်ပေါင်းများစွာ ခရီးလှည့်လည်ခဲ့သော မည်သူမဆို အထူးအခွင့်အရေးကို အမှန်အားဖြင့် ခံစားသင့်သည်၊ ပူဇော်သက္ကာများကို အသုံးပြုခြင်းနှင့် သိမ်းပိုက်ခြင်း၌ ပထမဦးစားပေးမှုကို အမှန်အားဖြင့် ခံစားသင့်ပြီး ယင်းတို့ကို မိမိသဘောအတိုင်း ဖြုန်းတီးသင့်ကာ ဤသည်မှာ စီမံအုပ်ချုပ်ရေးဆိုင်ရာ အမိန့်တစ်ခုဖြစ်သည်ဟူသော ပြဋ္ဌာန်းချက်ကို သူ ပြုခဲ့သနည်း။ ဘုရားသခင်သည် ဤအကျိုးသက်ရောက်မှုရှိသော စကားတစ်ခွန်းကိုမျှ မြွက်ဆိုခဲ့ဖူးပါသလော။ (မဟုတ်ပါ၊ သူ မြွက်ဆိုခဲ့ခြင်း မရှိပါ။) သို့ဆိုလျှင် ဤသို့သောလူစားမျိုးသည် ခေါင်းဆောင်များ၊ အမှုဆောင်များ၊ ဘုရားအိမ်တော်၌ မိမိတို့၏ တာဝန်များကို ထမ်းဆောင်သောလူအားလုံးတို့နှင့်အတူ ပူဇော်သက္ကာများကို မည်သို့ အသုံးပြုရန် မျှော်လင့်ထားကြောင်းနှင့် ပတ်သက်၍ ဘုရားသခင် အဘယ်အရာ မိန့်တော်မူခဲ့သနည်း။ ၎င်းတို့သည် ပုံမှန်အသုံးစရိတ်များနှင့် ပုံမှန်ကုန်ကျစရိတ်များအတွက် ယင်းတို့ကို အသုံးပြုရန်ဖြစ်သည်၊ ပူဇော်သက္ကာများကို အသုံးပြုရန် သို့မဟုတ် ပိုင်ဆိုင်ရန်အတွက် မည်သူမျှ အထူးအခွင့်အာဏာ မရှိပေ။ ဘုရားသခင်သည် သူ၏ ပူဇော်သက္ကာများကို မည်သည့်တစ်ဦးတစ်ယောက်၏ ကိုယ်ပိုင်ပစ္စည်းအဖြစ်မျှ ပြုလုပ်မည်မဟုတ်ပေ။ တစ်ချိန်တည်းမှာပင် ပူဇော်သက္ကာများကို အသုံးပြုခြင်းနှင့် ခွဲဝေခြင်းအပေါ် လူတို့ ငွေဖြုန်းတီးသင့်သည်ဟု ဘုရားသခင် ပြဋ္ဌာန်းခဲ့ခြင်း မရှိပေ။ မည်သို့သော လူစားမျိုးက ငွေကို ဖြုန်းတီးသနည်း။ ငွေကို ဖြုန်းတီးသောသူ၌ မည်သို့သော စိတ်သဘောထားမျိုး ရှိသနည်း။ ဤသည်မှာ တိရစ္ဆာန်များ၊ အာဏာရှင်များ၊ လူမိုက်များ၊ လူဆိုးလူသွမ်းများနှင့် အရှက်တရားကင်းမဲ့သော စက်ဆုပ်ဖွယ်လူဆိုးများ ပြုလုပ်တတ်သည့်အရာဖြစ်ပြီး အန္တိခရစ်များ ပြုလုပ်တတ်သည့်အရာ ဖြစ်သည်။ လူ့သဘာဝအနည်းငယ်ရှိပြီး အရှက်တရားအချို့ကို သိသော မည်သူမဆို ဤအဆင့်အထိ နိမ့်ကျမည်မဟုတ်ပေ။ အသင်းတော်ခေါင်းဆောင် ဖြစ်လာပြီးနောက် ဤအရာက သူတို့ကို ပူဇော်သက္ကာများနှင့် အသင်းတော်၏ ပိုင်ဆိုင်မှုကို အသုံးပြုရန် အခွင့်အာဏာ ပေးသည်ဟု ယုံကြည်သော လူအချို့ ရှိသည်။ ၎င်းတို့သည် မည်သည့်အရာကိုမဆို၊ အရာရာတိုင်းကို ဝယ်လိုစိတ်ရှိပြီး ဝယ်ရဲသည့်အပြင် မည်သည့်အရာကိုမဆို၊ အရာရာတိုင်းကို တောင်းခံလိုကြသည်။ ၎င်းတို့ဝယ်သမျှ၊ ၎င်းတို့ခံစားသမျှသည် ၎င်းတို့ ကောင်းစွာ ထိုက်တန်သည်ဟု ခံစားကြရသည်၊ ထို့ထက်ပို၍ ဈေးနှုန်းကို စုံစမ်းမေးမြန်းရန် သူတို့ မည်သည့်အခါမျှ စိတ်မညစ်ခံကြပေ။ ပြီးလျှင် တစ်စုံတစ်ယောက်က သူတို့အတွက် ဈေးပေါပြီး သာမန်ပစ္စည်းတစ်ခုကို ဝယ်ပေးပါက သူတို့ စိတ်ဆိုးပြီး ထိုသူအပေါ် အငြိုးအတေးပင် ထားရှိကြလိမ့်မည်။ ဤသူတို့သည် အန္တိခရစ်များ ဖြစ်ကြသည်။

၂။ ပူဇော်သက္ကာများကို တလွဲအသုံးပြုခြင်း

အသင်းတော်၏ ဘဏ္ဍာရေးကို ထိန်းချုပ်ရန် ကြိုးစားသည့် အန္တိခရစ်များ၏ နောက်ထပ် သရုပ်သကန်တစ်ခုမှာ တလွဲအသုံးပြုခြင်း ဖြစ်သည်။ “တလွဲအသုံးပြုခြင်း” ဟူသော ဝေါဟာရကို နားလည်ရန် လွယ်ကူသင့်သည်။ တလွဲအသုံးပြုခြင်းဆိုသည်မှာ အသင်းတော်၏ပိုင်ဆိုင်မှုကို ယူ၍ ညီအစ်ကိုမောင်နှမများထံ ပေးခြင်း သို့မဟုတ် အသင်းတော်အလုပ်အတွက် ခွဲဝေပေးခြင်းဟူသော သင့်လျော်သည့်အသုံးပြုမှုမျိုးကို ဆိုလိုသလော။ (မဟုတ်ပါ၊ မဆိုလိုပါ။) သို့ဆိုလျှင် “တလွဲအသုံးပြုခြင်း” ဆိုသည်မှာ အဘယ်အရာကို ဆိုလိုသနည်း။ (ယင်းမှာ သင့်လျော်သောပုံစံဖြင့် သုံးစွဲခြင်းမဟုတ်ဘဲ မိမိသဘောအတိုင်း သို့မဟုတ် ခိုးကြောင်ခိုးဝှက် ပုံစံဖြင့် အသုံးပြုခြင်းကို ဆိုလိုပါသည်။) “ခိုးကြောင်ခိုးဝှက် ပုံစံဖြင့် အသုံးပြုခြင်း” ဟု ဆိုခြင်းသည် မှန်ကန်သော်လည်း အထူးတလည် တိကျခြင်း မရှိပေ။ အကယ်၍ လူတစ်ဦးသည် အချိန်ပြည့် တာဝန်ထမ်းဆောင်နေသူတို့၏ စားဝတ်နေရေးစရိတ်အတွက် အသင်းတော်၏ ပိုင်ဆိုင်မှုကို ခိုးကြောင်ခိုးဝှက် ပုံစံဖြင့် အသုံးပြုပါက ဤအရာ၌ မည်သည့်အမှားမျှ မရှိသည့်အပြင် ယင်းမှာ တလွဲအသုံးပြုခြင်းလည်း မဟုတ်ပေ။ တလွဲအသုံးပြုခြင်းကို ပြစ်တင်ရှုတ်ချပြီး ယင်းမှာ စည်းမျဉ်းများနှင့် မကိုက်ညီပေ။ ဥပမာအားဖြင့် အချို့သော အသင်းတော်ခေါင်းဆောင်များသည် အသင်းတော်၏ ငွေကို ထိန်းချုပ်ထားပြီး သူတို့၏ သားသမီးများက ကောလိပ်တက်ရန် ရန်ပုံငွေ လိုအပ်သောအခါ၊ အိမ်တွင်လည်း ထိုမျှပိုက်ဆံများများစားစား မရှိသောအခါ ဘုရားသခင်ထံတော်သို့ လာ၍ ဤသို့ ဆုတောင်းကြသည်၊ “အို ဘုရားသခင်၊ ကျွန်ုပ်၏အပြစ်ကို ဦးစွာဝန်ခံပြီး ကိုယ်တော့်ထံမှ ခွင့်လွှတ်မှုကို တောင်းခံပါရစေ။ အကယ်၍ ကိုယ်တော် အပြစ်ပေးရမည်ဆိုလျှင် ကျွန်ုပ်၏သားသမီးကို မဟုတ်ဘဲ ကျွန်ုပ်ကိုသာ အပြစ်ပေးတော်မူပါ။ ဤအရာသည် မမှန်ကန်ကြောင်း ကျွန်ုပ်သိပါသည်၊ သို့သော် ယခု ကျွန်ုပ်သည် အခက်အခဲကြုံတွေ့နေရသဖြင့် ဤသို့ပြုလုပ်ရပါမည်။ သင်၏ ကျေးဇူးတော်သည် အစဉ်သဖြင့် ကြွယ်ဝပြည့်စုံပါသည်၊ သို့ဖြစ်၍ ဤတစ်ကြိမ်တွင် ကျွန်ုပ်ကို သင် ခွင့်လွှတ်ပြီး ကောင်းချီးပေးတော်မူမည်ဟု ကျွန်ုပ် မျှော်လင့်မိပါသည်။ ကျွန်ုပ်၏ သားသမီး ကောလိပ်တက်ရန်အတွက် ယွမ် နှစ်သောင်း သို့မဟုတ် သုံးသောင်းခန့် လိုနေပြီး နေရာအနှံ့မှ စုဆောင်းချေးငှားပြီးသည့်တိုင် လုံလောက်ခြင်း မရှိသေးပါ။ ကျွန်ုပ်၏ သားသမီး ကျောင်းလခပေးရန်အတွက် သင့်ငွေကို ကျွန်ုပ် အသုံးပြု၍ ရနိုင်ပါမည်လော” ဟူ၍ ဖြစ်သည်။ ထို့နောက် သူတို့ ဆုတောင်းပြီးသောအခါ အလွန်ငြိမ်သက်မှုကို ခံစားရပြီး ဘုရားသခင်က ဤအရာကို သဘောတူညီပြီးဖြစ်သည်ဟု ထင်မှတ်ကာ ထိုငွေကို သူတို့၏ ကိုယ်ပိုင်အသုံးပြုမှုအတွက် ယူငင်ကြသည်။ ဤသည်မှာ တလွဲအသုံးပြုခြင်း ဖြစ်သည် မဟုတ်လော။ ငွေကို အသုံးပြုသင့်သည့်အရာအတွက် အသုံးမပြုဘဲ အခြားနေရာတွင် အသုံးပြုခြင်း၊ ဘုရားအိမ်တော်၌ ပူဇော်သက္ကာများ အသုံးပြုခြင်းကို စိုးမိုးသော စည်းမျဉ်းများကို ချိုးဖောက်ခြင်းကို “တလွဲအသုံးပြုခြင်း” ဟု ခေါ်သည်။ မိသားစုဝင်တစ်ဦး ဖျားနာပြီး ငွေလိုအပ်သောအခါ သို့မဟုတ် စီးပွားရေးလုပ်ငန်း ကိစ္စရပ်တစ်ခုတွင် ရန်ပုံငွေ ပြတ်တောက်သွားသောအခါ သူတို့သည် ပူဇော်သက္ကာများနှင့် ပတ်သက်၍ အကြံအစည်များ စတင်ဖန်တီးကြပြီး သူတို့၏ စိတ်နှလုံးထဲ၌ ဤသို့ ဆုတောင်းကြသည်၊ “အို ဘုရားသခင်၊ ကျွန်ုပ်ကို ခွင့်လွှတ်တော်မူပါ၊ ကျွန်ုပ် တမင်တကာ ပြုလုပ်ခဲ့ခြင်း မဟုတ်ပါ၊ ကျွန်ုပ်၏ မိသားစုသည် အမှန်တကယ် အခက်အခဲအချို့ ကြုံတွေ့နေရပါသည်။ သင်၏ ချစ်ခြင်းမေတ္တာသည် သမုဒ္ဒရာကဲ့သို့ ကျယ်ပြောပြီး ကောင်းကင်ဘုံကဲ့သို့ အဆုံးမရှိပါ၊ သင်သည် လူတို့၏ ပြစ်မှားခြင်းများကို အောက်မေ့တော်မူသည် မဟုတ်ပါ။ ဤငွေကို ကျွန်ုပ် အသုံးပြုပြီးသည့်နောက် မိသားစုစီးပွားရေးမှ ငွေကြေးရရှိသောအခါ သင့်ထံ နှစ်ဆပြန်လည် ပေးဆပ်ပါမည်၊ သို့ဖြစ်၍ ကျွန်ုပ်ကို ဤငွေကို အသုံးပြုခွင့် ပေးတော်မူပါ” ဟူ၍ ဖြစ်သည်။ ဤသည်မှာ သူတို့ ဘုရားသခင်ထံ ပူဇော်သက္ကာများကို အသုံးပြုသည့် ပုံစံဖြစ်သည်။ ထိုခေါင်းဆောင်များသည် သူတို့လက်ထဲတွင် ငွေရှိနေသမျှ ဤငွေများသည် ဘုရားသခင်ထံ ဆက်ကပ်ထားသော ပူဇော်သက္ကာများဖြစ်သည်ဟူသည့်အချက်ကို အနည်းငယ်မျှ ထည့်သွင်းစဉ်းစားရန်မဆိုထားနှင့်၊ စည်းမျဉ်းများနှင့်အညီ ကျင့်သုံးခြင်းမည့်အစား၊ အခြားသူများ၏ သဘောတူညီချက်ကို ရယူရမည့်အစား ငွေလိုအပ်နေသူသည် ဆွေမျိုးတစ်ဦးဖြစ်စေ၊ မိတ်ဆွေတစ်ဦးဖြစ်စေ ထိုသူတို့ကို ပေးမည်ဖြစ်သည့်အပြင် မိမိတို့သဘောအလျောက် ဆုံးဖြတ်ကာ အသင်းတော်မှ ငွေကိုထုတ်ပြီး အခြားသော ရည်ရွယ်ချက်များအတွက် အသုံးပြုကြလေသည်။ ဤသည်မှာ တလွဲအသုံးပြုခြင်း မဟုတ်လော။ (ဟုတ်ပါသည်။) ဤသည်မှာ တလွဲအသုံးပြုခြင်း ဖြစ်သည်။ ယခုတွင် အချို့သောလူတို့သည် ပူဇော်သက္ကာများကို ခိုးကြောင်ခိုးဝှက် တလွဲအသုံးပြုပြီးနောက် ငွေကို အပြည့်အဝ ပြန်ပေးကြသည်။ ဤသည်မှာ သူတို့သည် ပူဇော်သက္ကာများကို တလွဲအသုံးပြုခြင်းအပြစ်အတွက် နောက်ထပ် အပြစ်မရှိတော့ဟု ဆိုလိုပါသလော။ သူတို့ကို ခွင့်လွှတ်ခံရနိုင်သည်ဟု ဆိုလိုပါသလော။ သို့မဟုတ် တလွဲအသုံးပြုချိန်တွင် သူတို့၌ အကြောင်းရင်းများ၊ သီးခြားအခြေအနေတစ်ရပ် သို့မဟုတ် အခက်အခဲများ ရှိခဲ့ပြီး ငွေကို တလွဲအသုံးပြုရန်မှတစ်ပါး အခြားရွေးချယ်စရာ မရှိခဲ့လျှင် ဤတလွဲအသုံးပြုခြင်းကို ခွင့်လွှတ်ပြီး ပြစ်တင်ရှုတ်ချခြင်း မခံရနိုင်သလော။ (မဟုတ်ပါ၊ မခံရနိုင်ပါ။) ထိုသို့ဖြစ်လျှင် ပူဇော်သက္ကာများကို တလွဲအသုံးပြုခြင်း အပြစ်သည် အလွန်ကြီးလေးသော အပြစ်တစ်ခုပင်တည်း။ ယင်းသည် ယုဒပြုခဲ့သောအရာနှင့် တစ်စုံတစ်ရာ ကွာခြားပါသလော။ ပူဇော်သက္ကာများကို တလွဲအသုံးပြုသောသူတို့သည် ယုဒနှင့် အမျိုးအစားတူကြသည် မဟုတ်လော။ (ဟုတ်ပါသည်။) သူတို့၏ သားသမီးများ တက္ကသိုလ်တက်သောအခါ၊ သူတို့၏ မိသားစုဝင်တစ်ဦး စီးပွားရေးလုပ်သောအခါ၊ သို့မဟုတ် သက်ကြီးရွယ်အိုတစ်ဦး ဆေးကုသမှု လိုအပ်သောအခါ၊ သို့မဟုတ် လယ်ယာစိုက်ပျိုးရန် ဓာတ်မြေသြဇာ မရှိသောအခါ၊ ဤအခြေအနေအားလုံး၌ သူတို့သည် အသင်းတော်၏ ငွေကို သုံးစွဲလိုကြသည်။ အချို့သည် ညီအစ်ကိုမောင်နှမများ ပြုလုပ်သော ပူဇော်သက္ကာများအတွက် ပြေစာများကိုပင် ဖျက်ဆီးပြီးနောက် ထိုငွေကို မိမိတို့၏ ကိုယ်ပိုင်အိတ်ထဲသို့ ထည့်ကာ မျက်နှာတစ်ချက်မပျက်၊ နှလုံးတစ်ချက်မတုန်ဘဲ မိမိတို့သဘောအတိုင်း သုံးစွဲကြသည်။ အချို့သည် စုဝေးပွဲများ၌ ညီအစ်ကိုမောင်နှမများထံမှ ငွေလှူဒါန်းမှုများကိုပင် လက်ခံပြီးနောက် စုဝေးပွဲပြီးသည်နှင့်တစ်ပြိုင်နက် ထိုငွေဖြင့် ပစ္စည်းများ သွားဝယ်ကြသည်။ ထို့နောက် ဤလူတို့ ပူဇော်သက္ကာများကို တလွဲအသုံးပြုနေသည်ကို မိမိတို့မျက်စိဖြင့် တွေ့မြင်ခဲ့ပြီးဖြစ်သော ညီအစ်ကိုမောင်နှမအချို့ ရှိနေသေးပြီး သူတို့သည် ထိုငွေကို ဆက်လက်ထိန်းသိမ်းထားခွင့် ပြုကြကာ မည်သူမျှ တာဝန်မယူသည့်အပြင် မည်သူမျှ ထိုအရာကို ရပ်တန့်ရန် ထွက်ပေါ်လာခြင်း မရှိပေ။ သူတို့အားလုံးသည် ဤခေါင်းဆောင်များကို စိတ်အနှောင့်အယှက်ဖြစ်စေမည်ကို ကြောက်ရွံ့ကြသဖြင့် သူတို့ သုံးစွဲနေစဉ် ကြည့်နေကြရုံသာ ဖြစ်သည်။ သို့ဆိုလျှင် သင်သည် ဤငွေကို ဘုရားသခင်ထံ လှူဒါန်းခဲ့သလော၊ မလှူဒါန်းခဲ့သလော။ အကယ်၍ သင်သည် အခြားလူတို့ထံ ပရဟိတလုပ်ငန်း ပြုလုပ်နေပါက သင်သည် ဤငွေကို ဘုရားသခင်ထံ လှူဒါန်းနေခြင်း မဟုတ်ကြောင်း ရှင်းလင်းစွာ ပြောကြားသင့်ပြီး ထိုအခါ ဘုရားသခင်သည် ယင်းကို အောက်မေ့တော်မူမည် မဟုတ်ပေ။ ထို့နောက် ဤငွေသည် မည်သူပိုင်ဆိုင်သည်၊ မည်သူသုံးစွဲသည်၊ မည်သို့သုံးစွဲသည်ဟူသော ဤအရာများသည် ဘုရားအိမ်တော်နှင့် လုံးဝ သက်ဆိုင်တော့မည် မဟုတ်ပေ။ အခြားတစ်ဖက်တွင် အကယ်၍ သင်၏ ဤငွေသည် ဘုရားသခင်ထံ အမှန်တကယ် လှူဒါန်းပြီးဖြစ်သော်လည်း အသင်းတော်က ယင်းကို အသုံးပြုရန် အခွင့်အရေးမရသေးမီ လူတစ်ဦးက ထိုသို့ သုံးစွဲလိုက်သည်၊ ထိုသို့ ဖြုန်းတီးလိုက်ပြီး သင်သည် အနည်းငယ်မျှပင် စိုးရိမ်ပူပန်ခြင်းမရှိဘဲ ယင်းကို ရပ်တန့်ခြင်း သို့မဟုတ် တိုင်ကြားခြင်း မပြုပါက ထိုသို့ဖြစ်လျှင် သင်၌ ပြဿနာရှိနေပြီ၊ သင်သည် သူတို့၏ အပြစ်၌ ပါဝင်ပတ်သက်နေပြီ ဖြစ်ပြီး သူတို့ ပြစ်တင်ရှုတ်ချခြင်း ခံရသောအခါ သင်လည်း လွတ်မြောက်နိုင်မည် မဟုတ်ပေ။

၃။ ပူဇော်သက္ကာများကို ချေးငှားပေးခြင်း

ပူဇော်သက္ကာများကို မိမိသဘောအတိုင်း အသုံးပြုခြင်း၊ ပူဇော်သက္ကာများကို မသင့်လျော်စွာ စားသုံးခြင်းနှင့် သုံးစွဲခြင်းတို့ ပါဝင်သည့် အရာအားလုံးသည် စီမံအုပ်ချုပ်ရေးဆိုင်ရာ အမိန့်များနှင့် မလွဲမသွေ သက်ဆိုင်ပြီး ယင်းတို့ကို ချိုးဖောက်သည့် သဘောသဘာဝ ရှိသည်။ အသင်းတော်ပိုင်ဆိုင်မှုကို စီမံခန့်ခွဲရာ၌ “အသင်းတော်၏ ပိုင်ဆိုင်မှုသည် ထားသည့်အတိုင်းပင် ရှိနေသည်။ ယခုအခါ ဘဏ်များတွင် ငွေချေးစာချုပ်များနှင့် ရန်ပုံငွေများကဲ့သို့သော ရင်းနှီးမြှုပ်နှံမှု အစီအစဉ်အမျိုးမျိုး ရှိနေပြီး အားလုံးက အတိုးနှုန်းကောင်းများ ပေးကြသည်။ အကယ်၍ ကျွန်ုပ်တို့သည် အသင်းတော်မှ ငွေကိုယူ၍ ရင်းနှီးမြှုပ်နှံပြီး အတိုးအနည်းငယ် ရရှိပါက ဤအရာသည် ဘုရားအိမ်တော်အတွက် အကျိုးကျေးဇူး ဖြစ်စေမည် မဟုတ်လော” ဟု ဆိုကောင်းဆိုနိုင်သော သူအချို့ ရှိသည်။ ထို့နောက် သူတို့သည် ယင်းကို ဆွေးနွေးခြင်းမရှိဘဲ၊ အသင်းတော်ရှိ မည်သူတစ်ဦးတစ်ယောက်၏ သဘောတူညီချက်ကိုမျှ မရယူဘဲ ထိုငွေကို မိမိတို့ဘာသာ ချေးငှားပေးလိုက်ကြသည်။ ထိုသို့ပြုလုပ်ခြင်း၏ ရည်ရွယ်ချက်မှာ အဘယ်နည်း။ ကောင်းမွန်စွာ ပြောရမည်ဆိုလျှင် ဤသည်မှာ ဘုရားအိမ်တော်အတွက် အတိုးအချို့ ရရှိခြင်း၊ ဘုရားအိမ်တော်အတွက် စဉ်းစားပေးခြင်း ဖြစ်သည်၊ သို့သော် အမှန်တကယ်တွင် ဤလူတို့သည် တစ်ကိုယ်ကောင်းဆန်သော ရည်ရွယ်ချက်ကို ထားရှိကြသည်။ သူတို့သည် မည်သူမျှမသိဘဲ ငွေကို ချေးငှားပေးလိုပြီး နောက်ဆုံးတွင် အတိုးကို မိမိတို့အတွက် ထားရှိကာ ငွေရင်းပမာဏကို ဘုရားအိမ်တော်သို့ ပြန်ပေးလိုကြသည်။ ဤသည်မှာ သစ္စာမဲ့သော ရည်ရွယ်ချက်ထားရှိခြင်း မဟုတ်ပေဘူးလော။ ဤသည်ကို ပူဇော်သက္ကာများကို ချေးငှားပေးခြင်းဟု ခေါ်သည်။ ပူဇော်သက္ကာများကို ချေးငှားပေးခြင်းကို ယင်းတို့၏ သင့်လျော်သော အသုံးပြုမှုအဖြစ် မှတ်ယူနိုင်ပါသလော။ (မဟုတ်ပါ၊ မမှတ်ယူနိုင်ပါ။) “ဘုရားသခင်သည် လူသားမျိုးနွယ်ကို ချစ်တော်မူသည်၊ ဘုရားအိမ်တော်သည် နွေးထွေးမှုရှိသည်။ တစ်ခါတစ်ရံ ကျွန်ုပ်တို့၏ ညီအစ်ကိုမောင်နှမများ ငွေကြေးအခက်အခဲရှိသောအခါ ဘုရားသခင်၏ ပူဇော်သက္ကာများကို သူတို့အား ကျွန်ုပ်တို့ မချေးငှားပေးနိုင်သလော” ဟု ဆိုသော အခြားသူများလည်း ရှိသည်။ ထို့နောက် အချို့သောလူတို့သည် မိမိတို့ဘာသာ ဆုံးဖြတ်ချက်ချကြပြီး အချို့သော အန္တိခရစ်များသည် ညီအစ်ကိုမောင်နှမများကိုပင် ဤသို့ တိုက်တွန်းနှိုးဆော်ကာ လှုံ့ဆော်ကြသည်၊ “ဘုရားသခင်သည် လူသားမျိုးနွယ်ကို ချစ်တော်မူသည်၊ ဘုရားသခင်သည် အသက်ကို ပေးတော်မူသည်၊ လူကို အရာရာတိုင်း ပေးတော်မူသည်၊ သို့ဖြစ်၍ ငွေအနည်းငယ် ချေးငှားပေးခြင်းသည် အရေးမကြီးသည့်ကိစ္စလေးတစ်ခုသာ ဖြစ်သည်၊ ဟုတ်သည်မဟုတ်လော။ ကျွန်ုပ်တို့၏ ညီအစ်ကိုမောင်နှမများကို အရေးပေါ် လိုအပ်ချိန်များတွင် ကူညီရန်၊ သူတို့၏ ဘဝအခက်အခဲများကို ကူညီကျော်လွှားရန် ငွေချေးငှားပေးခြင်းသည် ဘုရားသခင်၏ ရည်ရွယ်ချက် မဟုတ်လော။ အကယ်၍ ဘုရားသခင်သည် လူသားမျိုးနွယ်ကို ချစ်တော်မူပါက လူတို့သည် အချင်းချင်း မည်သို့ မချစ်ဘဲ နေနိုင်မည်နည်း။ ချေးငှားပေးလိုက်ပါ” ဟူ၍ ဖြစ်သည်။ ဤသည်ကို ကြားသောအခါ အသိဉာဏ်မဲ့သော လူအများစုကြီးက “ဟုတ်ပါသည်၊ သင် ဆိုသည့်အတိုင်း ဖြစ်ပါစေ။ မည်သို့ပင်ဖြစ်စေ ဤငွေသည် လူတိုင်းပိုင်ဆိုင်သည်၊ သို့ဖြစ်၍ ဤအရာကို ကျွန်ုပ်တို့အားလုံး တစ်စုံတစ်ယောက်ကို ကူညီနေသည်ဟု မှတ်ယူကြပါစို့” ဟု ဆိုကြသည်။ ဤသို့ဖြင့် လူတစ်ဦးက ကြီးကျယ်ခမ်းနားသော စိတ်ကူးများကို ထုတ်ဖော်ပြောဆိုပြီး ဖော်လံဖားအုပ်စုက ထိုသူ့ကို မျက်နှာလုပ်ကြကာ နောက်ဆုံးတွင် ထိုငွေသည် ထွက်သွားလေတော့သည်။ သို့ဆိုလျှင် “ဤငွေသည် ဘုရားသခင်ထံ ဆက်ကပ်ပြီးဖြစ်သည်” ဟု သင် ဆိုခြင်းသည် အတည်ဖြစ်ပါသလော။ အကယ်၍ အတည်ဖြစ်ပါက ထိုငွေသည် ဘုရားသခင်နှင့် သက်ဆိုင်ပြီးဖြစ်ကာ ယခုအခါ သန့်ရှင်းစေပြီး ဖြစ်သောကြောင့် ဘုရားသခင် ချမှတ်ထားသော စည်းမျဉ်းများနှင့်အညီ ယင်းကို အသုံးပြုခြင်းသည်သာ သင့်လျော်မည် ဖြစ်သည်။ အကယ်၍ အတည်မဖြစ်ပါက၊ သင် လှူဒါန်းသောငွေသည် အတည်မဖြစ်ပါက သင်၏ ဤလှူဒါန်းခြင်းသည် မည်သို့သော လုပ်ရပ်မျိုး ဖြစ်သနည်း။ ယင်းမှာ ကစားပွဲတစ်ခုမျှသာလော။ သင်သည် ဘုရားသခင်ကို ပြက်ရယ်ပြုပြီး လှည့်ဖြားနေခြင်းလော။ သင် လှူဒါန်းလိုသော အရာများကို ယဇ်ပလ္လင်ပေါ်၌ တင်ထားပြီးနောက် ထိုအရာများကို ထိုနေရာ၌ ထားရှိပြီးဖြစ်သော်လည်း ဘုရားသခင်က ယင်းတို့ကို အသုံးမပြုသောကြောင့်၊ အမှန်စင်စစ် သူသည် ယင်းတို့ကို အသုံးပြုရန် မလိုဟု ထင်ရသောကြောင့် သင်သည် ထိုအရာများကို နှမြောလာသည်။ သို့ဖြစ်၍ သင်သည် ယင်းတို့ကို အသုံးပြုရန် လိုအပ်သောအခါ မိမိအတွက် ယူငင်ပြီး အသုံးပြုလိုက်သည်။ သို့မဟုတ် သင်သည် အလွန်များပြားစွာ လှူဒါန်းခဲ့ပြီး နောက်ပိုင်းတွင် နောင်တရကာ အချို့ကို ပြန်ယူလိုက်သည်။ သို့မဟုတ် သင်သည် လှူဒါန်းစဉ်က ရှင်းလင်းစွာ မစဉ်းစားမိဘဲ ယခုအခါ ယင်းအတွက် အသုံးဝင်မှုကို တွေ့ရှိသောကြောင့် သင်သည် ယင်းကို ပြန်ယူလိုက်သည်။ ဤအပြုအမူ၏ သဘောသဘာဝမှာ အဘယ်နည်း။ ဤငွေနှင့် ဤအရာများမှာ လူတစ်ဦးက ယင်းတို့ကို ဘုရားသခင်ထံ လှူဒါန်းပြီးသည်နှင့်တစ်ပြိုင်နက် ယဇ်ပလ္လင်ပေါ်၌ တင်လှူခြင်းနှင့် တူညီပြီး ယဇ်ပလ္လင်ပေါ်၌ တင်လှူထားသော အရာများမှာ အဘယ်နည်း။ ယင်းတို့သည် ပူဇော်သက္ကာများ ဖြစ်ကြသည်။ ယင်းမှာ ကျောက်တုံးတစ်တုံး၊ သဲတစ်ပွင့်၊ ပေါင်မုန့်တစ်လုံး သို့မဟုတ် ရေတစ်ခွက်မျှသာ ဖြစ်နေလျှင်ပင် သင်သည် ယင်းကို ယဇ်ပလ္လင်ပေါ်၌ တင်ထားပြီးဖြစ်သရွေ့ ဤအရာဝတ္ထုသည် လူနှင့်မသက်ဆိုင်ဘဲ ဘုရားသခင်နှင့်သာ သက်ဆိုင်ပြီး မည်သည့်လူသားမျှ ယင်းကို နောက်ထပ် မထိတွေ့ရတော့ပေ။ သင်သည် မိမိအတွက် ယင်းကို လိုချင်တပ်မက်သည်ဖြစ်စေ၊ ယင်းအတွက် သင့်လျော်သောအသုံးပြုမှုတစ်ခု ရှိသည်ဟု သင် ထင်သည်ဖြစ်စေ မည်သည့်လူသားမျှ ယင်းကို အသုံးပြုပိုင်ခွင့် မရှိတော့ပေ။ “ဘုရားသခင်သည် လူသားမျိုးနွယ်ကို ချစ်တော်မူသည် မဟုတ်လော။ သူသည် လူသားမျိုးနွယ်ကို ဝေမျှခွင့်ပြုလျှင် အဘယ်ဖြစ်သနည်း။ ယခု သင်သည် ရေမဆာသကဲ့သို့ ရေလည်းမလိုအပ်ပါ၊ သို့သော် ကျွန်ုပ် ရေဆာနေသည်၊ သို့ဖြစ်၍ ကျွန်ုပ် အဘယ်ကြောင့် မသောက်သုံးနိုင်ရမည်နည်း” ဟု ဆိုသော သူအချို့ ရှိသည်။ သို့သော် ထိုအခါ ဘုရားသခင် သဘောတူသည်၊ မတူသည်ကို သင် ကြည့်ရပေမည်။ အကယ်၍ ဘုရားသခင် သဘောတူပါက ဤသည်မှာ သူက သင့်အား အခွင့်အာဏာ ပေးအပ်ပြီးဖြစ်ကြောင်းနှင့် သင်၌ ယင်းကို အသုံးပြုပိုင်ခွင့် ရှိကြောင်း သက်သေပြသည်။ သို့သော် အကယ်၍ ဘုရားသခင် သဘောမတူပါက သင်၌ ယင်းကို အသုံးပြုပိုင်ခွင့် မရှိပေ။ သင့်၌ အခွင့်အာဏာမရှိသည့် အခြေအနေတွင်၊ ဘုရားသခင်က သင့်အား အခွင့်အာဏာ မပေးအပ်ထားသည့် အခြေအနေတွင် ဘုရားသခင်နှင့် သက်ဆိုင်သော အရာတစ်ခုခုကို အသုံးပြုခြင်းသည် ဘုရားသခင် အလွန်ရွံရှာစက်ဆုပ်ဆုံးဖြစ်သော ကြီးမားသည့် တားမြစ်ချက်တစ်ခုကို ချိုးဖောက်ခြင်း ဖြစ်ပေလိမ့်မည်။ ဘုရားသခင်သည် လူသား၏ ပြစ်မှားခြင်းများကို သည်းခံတော်မမူဟု လူတို့ အမြဲတမ်း ပြောဆိုနေကြသော်လည်း ဘုရားသခင်၏ စိတ်သဘောထားသည် အမှန်တကယ် မည်သို့ရှိသည်ကို၊ သို့မဟုတ် သူတို့ပြုလုပ်သော အရာများအနက် မည်သည့်အရာက သူ၏ စိတ်သဘောထားကို ပုန်ကန်ပြစ်မှားရန် အလားအလာအရှိဆုံးဖြစ်သည်ကို သူတို့ မည်သည့်အခါမျှ နားလည်ခြင်း မရှိခဲ့ကြပေ။ ဘုရားသခင်၏ ပူဇော်သက္ကာများ ကိစ္စတွင် လူများစွာတို့သည် ယင်းတို့ကို မိမိတို့သဘောအတိုင်း အသုံးပြုရန် သို့မဟုတ် ခွဲဝေရန်၊ မိမိတို့၏ ကိုယ်ပိုင်အလိုဆန္ဒအရ အသုံးပြုရန်၊ ပိုင်ဆိုင်ရန် သို့မဟုတ် ဖြုန်းတီးပစ်ရန်ပင် အစဉ်သဖြင့် စိတ်ထဲ၌ ထားရှိကြသည်။ သို့သော် သင်တို့ကို ငါပြောမည်၊ သင်တို့ ကိစ္စချောပြီ။ သင်တို့ သေထိုက်သည်တကား။ ဤသည်မှာ ဘုရားသခင်၏ စိတ်သဘောထား ဖြစ်သည်။ ဘုရားသခင်သည် မည်သူ့ကိုမျှ သူ၏ ပိုင်ဆိုင်မှုများကို ထိတွေ့ခွင့် မပြုပေ၊ ထိုသို့သော သူ၏ ဂုဏ်သိက္ခာ ဖြစ်သည်။ လူတို့အား ဘုရားသခင်က ယင်းတို့ကို အသုံးပြုရန် အခွင့်အာဏာ ပေးအပ်သည့် အခြေအနေတစ်ခုတည်းသာ ရှိပြီး ယင်းမှာ အသင်းတော် စည်းမျဉ်းများနှင့် ယင်းတို့၏ အသုံးပြုမှုကို စိုးမိုးသော စည်းမျဉ်းများအရ ၎င်းတို့၏ သင့်လျော်သော အသုံးပြုမှု ဖြစ်သည်။ ဤကန့်သတ်ချက်များအတွင်း၌ ရှိနေခြင်းသည် ဘုရားသခင် လက်ခံနိုင်ဖွယ်ဖြစ်သော်လည်း ဤကန့်သတ်ချက်များ အပြင်ဘက်သို့ ကျော်လွန်သွားခြင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်းနှင့် စီမံအုပ်ချုပ်ရေးဆိုင်ရာ အမိန့်များကို ချိုးဖောက်ခြင်း ဖြစ်ပေလိမ့်မည်။ ယင်းမှာ ထိုမျှ တင်းကျပ်ပြီး ညှိနှိုင်းစရာနေရာ မကျန်ရစ်သည့်အပြင် အခြားရွေးချယ်စရာ နည်းလမ်းလည်း မရှိပေ။ ထို့ကြောင့် ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း သို့မဟုတ် ချေးငှားပေးခြင်းကဲ့သို့သော အမှုအရာများကို ပြုလုပ်သောသူတို့သည် ဘုရားသခင်၏ အမြင်တွင် အန္တိခရစ်များအဖြစ် သတ်မှတ်ခြင်း ခံရသည်။ အဘယ်ကြောင့် သူတို့ကို အန္တိခရစ်များအဖြစ် သတ်မှတ်ခြင်းကဲ့သို့ ထိုမျှ ပြင်းထန်စွာ ဆက်ဆံရသနည်း။ အကယ်၍ ဘုရားသခင်ကို ယုံကြည်သောသူတစ်ဦးသည် ဘုရားသခင်နှင့် သက်ဆိုင်ပြီး သန့်ရှင်းစေပြီးဖြစ်သော အရာဝတ္ထုများကို ထိတွေ့ရန်၊ အသုံးပြုရန် သို့မဟုတ် မိမိသဘောအတိုင်း ဖြုန်းတီးပစ်ရန်အထိပင် ရဲတင်းဝံ့လျှင် သူသည် မည်သို့သော လူစားမျိုး ဖြစ်သနည်း။ ထိုသို့သော ပုဂ္ဂိုလ်သည် ဘုရားသခင်၏ ရန်သူဖြစ်သည်။ ဘုရားသခင်၏ ရန်သူများသာလျှင် သူ၏ ပိုင်ဆိုင်မှုများအပေါ် ထိုသို့သော သဘောထားမျိုး ထားရှိကြမည် ဖြစ်သည်၊ သာမန် ဖောက်ပြန်ပျက်စီးသော မည်သည့်လူကမျှ ဤသို့ ပြုလုပ်မည်မဟုတ်၊ တိရစ္ဆာန်တစ်ကောင်ပင် ဤသို့ ပြုလုပ်မည်မဟုတ်၊ ဘုရားသခင်၏ ရန်သူများ၊ စာတန်နှင့် အဆင်းနီသော နဂါးကြီးတို့သာ ထိုသို့သော အမှုအရာမျိုးကို ပြုလုပ်ကြလိမ့်မည်။ ဤသည်မှာ လွန်လွန်ကဲကဲ ပြောဆိုခြင်းလော။ မဟုတ်ပါ၊ ဤသည်မှာ အချက်အလက်ဖြစ်ပြီး လုံးဝ တိကျမှန်ကန်သည်။ စာတန်၏အမျိုးအစားသည် ဘုရားသခင်နှင့် သက်ဆိုင်သော အရာများကို မည်သို့ ထိတွေ့နိုင်မည်နည်း။ ထိုသို့သော ဘုရားသခင်၏ ဂုဏ်သိက္ခာပင်တည်း။

၄။ ပူဇော်သက္ကာများကို လိမ်လည်လှည့်ဖြား၍ အသုံးပြုခြင်း

“ကျွန်ုပ်တို့ အသင်းတော်တွင် ထိုင်ခုံတစ်လုံး လိုနေသောကြောင့် ကျွန်ုပ်တို့အတွက် တစ်လုံး ဝယ်ပေးပါ။ ကျွန်ုပ်တို့ အသင်းတော်ရှိ ညီအစ်ကိုမောင်နှမအချို့သည် သူတို့၏ တာဝန်များကို ထမ်းဆောင်ရန်အတွက် အသုံးပြုရန် ကွန်ပျူတာ မရှိကြသောကြောင့် ကျွန်ုပ်တို့အတွက် မက်ခ်ကွန်ပျူတာ တစ်လုံး ဝယ်ပေးပါ။ ကျွန်ုပ်တို့သည် ကျွန်ုပ်တို့၏ အလုပ်အတွင်း လူများနှင့် မကြာခဏ ဆက်သွယ်ရပြီး ကျွန်ုပ်တို့၌ ဖုန်းတစ်လုံး မရှိလျှင် အလုပ်မဖြစ်နိုင်သောကြောင့် ကျွန်ုပ်တို့အတွက် အိုင်ဖုန်းတစ်လုံး ဝယ်ပေးပါ။ သို့သော် တစ်လုံးတည်း ရှိရုံမျှဖြင့် မကောင်းပါ၊ ယင်းမှာ အလွန် အဆင်မပြေ ဖြစ်ပါလိမ့်မည်၊ အကြောင်းမှာ တစ်ခါတစ်ရံ ကျွန်ုပ်တို့သည် လူအမျိုးမျိုးနှင့် ဆက်သွယ်ရသောကြောင့် ဖြစ်သည်။ ပြီးလျှင် လိုင်းတစ်လိုင်းတည်းမှာလည်း စောင့်ကြည့်စစ်ဆေးခြင်း ခံရရန် အလွန် လွယ်ကူပါသည်၊ ထို့ကြောင့် ကျွန်ုပ်တို့ လိုင်းအချို့ ရရှိမှသာ အဆင်ပြေပါလိမ့်မည်” ဟု ဆိုလျက် အကြောင်းပြချက် အမျိုးစုံပေးကာ ဘုရားသခင်၏ မိသားစုထံမှ ငွေကြေးနှင့် ပစ္စည်းများတောင်းဆိုသော အခြားလူအချို့လည်း ရှိသည်။ ဤသို့ဖြင့် ဤလူအချို့သည် သူတို့ထံ၌ လက်ကိုင်ဖုန်း လေးငါးလုံး ရှိကြပြီး တစ်ချိန်တည်းတွင် လက်ပ်တော့ပ် နှစ်လုံး သို့မဟုတ် သုံးလုံးကို သယ်ဆောင်သွားလာကြသည်။ သူတို့၌ အလွန် အထင်ကြီးလောက်ဖွယ် အသွင်အပြင် ရှိသော်လည်း သူတို့၏ အလုပ်လုပ်ဆောင်မှုမှာမူ ညံ့ဖျင်းလှသည်။ သူတို့သည် ဤပစ္စည်းအားလုံးကို မည်သို့ ရရှိခဲ့ကြသနည်း။ သူတို့သည် ယင်းတို့အားလုံးကို လိမ်လည်လှည့်ဖြား၍ ရယူခဲ့ကြခြင်း ဖြစ်သည်။ ယခင်က ငါတို့သည် အန္တိခရစ်စစ်စစ်တစ်ဦးဖြစ်သော စဉ်းစားဉာဏ်မဲ့သည့် အမျိုးသမီးတစ်ဦးအကြောင်း ပြောဆိုခဲ့ဖူးသည်။ ဘုရားသခင်၏ အိမ်တော်က အသင်းတော် အဆောက်အအုံတစ်ခုကို ပြန်လည်ပြုပြင်နေစဉ် သူသည် အသင်းတော်၏ ငွေကို လိမ်လည်လှည့်ဖြား၍ အသုံးပြုရန် လူတစ်ယောက်နှင့် ပူးပေါင်းခဲ့ရာ ဘုရားသခင်၏ အိမ်တော်အတွက် အတော်ပင်များပြားသော ဆုံးရှုံးမှုများကို ဖြစ်ပေါ်စေခဲ့သည်။ ဤလူသည် ပြန်လည်ပြုပြင်မှုများကို လုပ်ဆောင်သောအခါ သူသည် ဘာသာတရားမရှိသော ကန်ထရိုက်တာတစ်ဦး ပြုလုပ်နိုင်သည့် နည်းလမ်းအတိုင်းပင် ကြားမှ အမြတ်ထုတ်ခဲ့ပြီး သူဝယ်ယူခဲ့သော အရာအားလုံးကို စျေးကြီးသောပစ္စည်းများကိုသာ ရွေးချယ်ဝယ်ယူကာ အပိုငွေ အမြောက်အမြားကို သုံးစွဲခဲ့သည်။ လူအချို့က ပြဿနာတစ်ခု ရှိနေသည်ကို သတိပြုမိသောအခါ ဤအသိဉာဏ်မဲ့သည့် အမျိုးသမီးသည် ဤအရာကို ဖုံးကွယ်ပြီး ဝှက်ထားရန် သူ့ကို ကူညီခဲ့ကာ ဘုရားသခင်၏ အိမ်တော်မှ ငွေများကို သူတို့နှစ်ဦး အတူတကွ လိမ်လည်ခဲ့ကြသည်။ အဆုံးတွင် သူတို့ အမှုပေါ်သွားပြီး သူတို့နှစ်ဦးလုံး နှင်ထုတ်ခြင်း ခံခဲ့ရသည်။ ဤအရာ၌ သူတို့သည် ကိုယ့်သေတွင်းကိုယ်တူးခဲ့ကြပြီး မိမိတို့၏ အသက်များကို ဖျက်ဆီးခဲ့ကြသည်။ ချူသံပါအောင် ညည်းညူခြင်းက သူတို့ကို အကျိုးတစ်စုံတစ်ရာ ပြုခဲ့သလော။ အဆုံးတွင် အမှုအရာများ ဤသို့ ဖြစ်လာခဲ့သည်ဖြစ်၍ အစကတည်းက သူတို့ အဘယ်ကြောင့် ထိုသို့ ပြုမူခဲ့ကြသနည်း။ ထိုအသိဉာဏ်မဲ့သည့် အမျိုးသမီးသည် ပူဇော်သက္ကာများကို လိမ်လည်လှည့်ဖြား၍ အသုံးပြုနေစဉ် အဘယ်ကြောင့် အမှုအရာများကို သေချာစွာ မစဉ်းစားခဲ့သနည်း။ ဘုရားသခင်၏ အိမ်တော်က သူ့ကို နှင်ထုတ်ပြီး ငွေပြန်ပေးခိုင်းခြင်းသည် လွန်ကဲခဲ့သလော။ (မဟုတ်ပါ၊ မလွန်ကဲခဲ့ပါ။) နည်းပင်နည်းသေးသည်။ ဤသို့သော လူစားမျိုးသည် သနားကြင်နာမှုနှင့် မထိုက်တန်ပေ။ သူတို့နှင့်ပတ်သက်၍ သနားကရုဏာ ထား၍မရပေ။ ထို့နောက် ကျွန်ုပ်တို့ ယခင်က ပြောဆိုခဲ့သော အမျိုးသမီးခေါင်းဆောင်တစ်ဦးလည်း ရှိသေးသည်။ သူသည် အသင်းတော်၏ ငွေအမြောက်အမြားကို လျှို့ဝှက်စွာ ယူငင်ပြီး ဘာသာတရားမရှိသူတစ်ဦးထံ ချေးငှားခဲ့သည်။ နောက်ပိုင်းတွင် သူလည်း ကိုင်တွယ်ဖြေရှင်းခြင်း ခံခဲ့ရသည်။ အချို့သူများ မိမိတို့ဘာသာ ဤသို့ တွေးထင်ကောင်း တွေးထင်နိုင်သည်၊ “သူက ငွေအနည်းငယ် ချေးငှားခဲ့ခြင်းသာ မဟုတ်လော။ သူ့ကို ပြန်ဆပ်ခိုင်းပြီး ဤနေရာတွင် ထားလိုက်ကြစို့။ အဘယ်ကြောင့် သူ့ကို ဖယ်ရှားပစ်ရသနည်း။ ယင်းမှာ အတော်အတန် ကောင်းမွန်သော လူတစ်ဦးသည် မျက်စိတစ်မှိတ်တွင် ဘာသာတရားမရှိခြင်း ဖြစ်သွားပြီး စားဝတ်နေရေးအတွက် အပြင်ထွက် အလုပ်ရှာဖို့ လိုအပ်သည့်သဘော ဖြစ်လေသည်။ သူသည် သနားစရာကောင်းပါတကား” ဟူ၍ဖြစ်သည်။ ဤသူသည် သနားစရာ ကောင်းသလော။ အဘယ်ကြောင့် သူသည် စက်ဆုပ်ရွံရှာဖွယ်ကောင်းသည်ဟု သင် မပြောသနည်း။ အဘယ်ကြောင့် သူပြုလုပ်ခဲ့သော အမှုအရာများကို သင် မကြည့်သနည်း။ သူပြုလုပ်ခဲ့သည့်အရာသည် သင်၏ တစ်သက်တာလုံးအတွက် သင့်ကို စက်ဆုပ်ရွံရှာစေရန် လုံလောက်ပြီး သင်ကမူ သူ့ကို သနားနေပါတကား။ သူ့ကို သနားသောသူများမှာ မည်သို့သော လူစားမျိုးများ ဖြစ်ကြသနည်း။ သူတို့အားလုံးသည် ငတုံးများနှင့် လူတိုင်းအပေါ် မဆင်မခြင် ကြင်နာမှုပြသောသူများ ဖြစ်ကြသည်။

၅။ ပူဇော်သက္ကာများကို ခိုးယူခြင်း

အသင်းတော်၏ ဘဏ္ဍာရေးကို ထိန်းချုပ်သည့် အန္တိခရစ်များ၏ နောက်ဆုံး သရုပ်သကန်တစ်ခု ရှိသေးပြီး ယင်းမှာ ပူဇော်သက္ကာများကို ခိုးယူခြင်း ဖြစ်သည်။ စဉ်းစားဉာဏ်မဲ့သော လူအချို့သည် ပူဇော်သက္ကာများ ပူဇော်ဆက်ကပ်သောအခါ “ညာလက်ပြုသောအမှုကို ဘယ်လက်မျှ မသိစေနှင့်” ဟူသော စည်းမျဉ်းကို စွဲကိုင်ကြပြီး ထို့နောက် သူတို့ ပူဇော်ဆက်ကပ်နေသော အလှူငွေများကို သူတို့ ယုံကြည်စိတ်ချနိုင်ခြင်း ရှိမရှိပင် မသေချာသော လူတစ်ဦး၏ လက်ထဲသို့ ထည့်လိုက်ကြသည်။ သူတို့က “ကျွန်ုပ် ဤတစ်ကြိမ် ပူဇော်ဆက်ကပ်သော ပူဇော်သက္ကာသည် တော်တော်လေး များပြားသော ပမာဏဖြစ်သည်၊ ထို့ကြောင့် အခြားမည်သူ့ကိုမျှ ဤအကြောင်းကို မသိစေနှင့်၊ စာရင်းစာအုပ်ထဲတွင်လည်း ယင်းကို မထည့်နှင့်။ ကျွန်ုပ်သည် ဤအရာကို အခြားလူများရှေ့မှောက်၌ မဟုတ်ဘဲ ဘုရားသခင်ရှေ့မှောက်၌ ပြုလုပ်နေခြင်း ဖြစ်သည်။ ဘုရားသခင် ဤအကြောင်းကို သိနေသရွေ့ အဆင်ပြေပါသည်။ အကယ်၍ ကျွန်ုပ်တို့ ညီအစ်ကိုမောင်နှမများကို သိစေမည်ဆိုလျှင် သူတို့သည် ကျွန်ုပ်ကို ကိုးကွယ်ကြဖွယ် ရှိသည်။ ထို့ကြောင့် သူတို့ ကျွန်ုပ်ကို အထင်ကြီးခြင်းမှ ရှောင်ရှားရန်အလို့ငှာ ကျွန်ုပ်သည် ဤအရာကို လျှို့ဝှက်စွာ ပြုလုပ်နေခြင်း ဖြစ်သည်” ဟု ဆိုကြသည်။ ဤသို့ ပြုလုပ်ပြီးနောက် သူတို့သည် မိမိတို့ကိုယ်ကို အလွန် ကျေနပ်နေကြပြီး “ငါသည် ငါ၏ ပူဇော်သက္ကာကို စည်းမျဉ်းကျသောနည်းလမ်း၊ ခပ်လျှိုလျှိုနှင့် အေးဆေးတည်ငြိမ်သော နည်းလမ်းဖြင့် ပူဇော်ဆက်ကပ်ခဲ့သည်၊ ယင်းကို မှတ်တမ်းမတင်ဘဲ ထားရှိခဲ့ပြီး ညီအစ်ကိုမောင်နှမများထဲမှ မည်သူတစ်ဦးတစ်ယောက်ကိုမျှ အသိမပေးဘဲ ပူဇော်ဆက်ကပ်ခဲ့သည်” ဟု တွေးထင်ကြသည်။ သို့သော် ဤစဉ်းစားဉာဏ်မဲ့သော ပြုလုပ်ပုံနည်းလမ်းသည် လောဘကြီးသောလူများ အမြတ်ထုတ်ရန်အတွက် အခွင့်အလမ်းတစ်ခုကို ဖန်တီးပေးခဲ့သည်။ ပူဇော်သက္ကာကို ပူဇော်ဆက်ကပ်ပြီးသည်နှင့်တစ်ပြိုင်နက် သူတို့ ပေးအပ်ခဲ့သော အန္တိခရစ်သည် ယင်းကို ဘဏ်ထဲ၌ သွား၍ အပ်နှံလိုက်ပြီး မိမိ၏ ကိုယ်ပိုင်အဖြစ် ယူငင်လိုက်သည်။ ပြီးလျှင် သူတို့သည် ပူဇော်သက္ကာကို ပူဇော်ဆက်ကပ်သောသူကိုပင် ဤသို့ ပြောကြလိမ့်မည်၊ “နောက်တစ်ကြိမ် သင် လှူဖွယ်ပစ္စည်း ပူဇော်ဆက်ကပ်သောအခါ သင်သည် ယင်းကို ထိုနည်းအတိုင်းပင် ပူဇော်ဆက်ကပ်ရမည်။ ဤနည်းအတိုင်း ပူဇော်ဆက်ကပ်ခြင်းသည် မှန်ကန်ပြီး စည်းမျဉ်းများနှင့် ကိုက်ညီသည်၊ ပူဇော်သက္ကာများ ပူဇော်ဆက်ကပ်စဉ် ခပ်လျှိုလျှို နေရမည်။ ဘုရားအိမ်တော်က လူတို့ကို ပူဇော်သက္ကာများ ပူဇော်ဆက်ကပ်ရန် မတောင်းဆိုဖို့ ပြောဆိုခဲ့ပြီးဖြစ်သည်။ ဤသည်မှာ လူတို့ကို ခပ်လျှိုလျှိုနေရန်၊ သူတို့၏ ပူဇော်သက္ကာများကို ပူဇော်ဆက်ကပ်ပြီးသည့်တိုင် ယင်းအကြောင်းကို မပြောဆိုရန်၊ သို့မဟုတ် ပေးအပ်ခဲ့သော ပမာဏကိုလည်း မထုတ်ဖော်ရန်၊ မည်သူ့ကို ပေးအပ်ခဲ့သည်ကို သာ၍ပင် မပြောဆိုရန် တောင်းဆိုနေခြင်း ဖြစ်သည်” ဟူ၍ ဖြစ်သည်။ ဤပူဇော်သက္ကာကို ပူဇော်ဆက်ကပ်ခဲ့သောသူသည် လူတို့ကို ထွင်းဖောက်မြင်နိုင်သလော။ အဘယ်ကြောင့် သူတို့ ထိုသို့ မိုက်မဲသော လှုပ်ရှားမှုမျိုးကို ပြုလုပ်ကြမည်နည်း။ လူ့စိတ်နှလုံး မည်မျှ ကောက်ကျစ်ဆိုးယုတ်ပြီး အန္တရာယ်ပြုတတ်သည်ကို လုံးဝ မသိမြင်ဘဲ သူတို့သည် ဤလူအပေါ် ထိုမျှ ယုံကြည်မှုအားလုံးကို ထားရှိခဲ့ကြပြီး အဆုံးတွင် သူတို့၏ ငွေများ အခိုးခံခဲ့ရသည်။ ဤသည်မှာ တစ်စုံတစ်ယောက်က အန္တိခရစ်တစ်ဦးကို အခွင့်အလမ်း ပေးအပ်ခဲ့ပြီး သူတို့ကို ငွေခိုးယူခွင့် ပြုခဲ့သည့် ကိစ္စရပ်တစ်ခု ဖြစ်သည်။ သို့သော် အခွင့်အလမ်း မပေးအပ်ဘဲ အန္တိခရစ်တစ်ဦး ငွေခိုးယူနိုင်ဆဲဖြစ်သော ကိစ္စရပ်တစ်ခု ရှိသလော။ လူတစ်ဦးသည် စာရင်းများ ထိန်းသိမ်းနေစဉ် မှားယွင်းသော ပမာဏကို တမင်တကာ မှတ်တမ်းတင်ပြီး သို့မဟုတ် ပိုနည်းသော ပမာဏကို မှတ်တမ်းတင်ပြီး လူများ အာရုံမစိုက်နေချိန်တွင် ငွေကို တစ်ကြိမ်လျှင် အနည်းငယ်စီ ခိုးကြောင်ခိုးဝှက် ထုတ်ယူသည့် ကိစ္စရပ်များ ရှိသလော။ ဤသို့သော လူစားမျိုး တော်တော်များများ ရှိကြသည်။ ထိုသို့သော လူများသည် ဥစ္စာဓနကို အလိုကြီးကြသည်၊ သူတို့၏ အကျင့်စရိုက်သည် နိမ့်ကျပြီး မလိုမုန်းထားတတ်ကြကာ အခွင့်အရေး ရရှိသရွေ့ မည်သည့်အရာကိုမဆို လုပ်ဆောင်နိုင်စွမ်း ရှိကြသည်။ “အခွင့်အလမ်းသည် ပြင်ဆင်ထားသူများကို မျက်နှာသာပေးသည်” ဟူသော ဆိုရိုးစကားတစ်ခု ရှိသည်။ လောဘမရှိသော လူများသည် ဤအရာများကို အာရုံမစိုက်ကြသော်လည်း လောဘကြီးသော လူများမှာမူ အမြဲတမ်း အာရုံစိုက်ကြသည်။ သူတို့၏ စိတ်များသည် ငွေနှင့်ပတ်သက်လာလျှင် အကြံအစည်များ ဖန်တီးရန်နှင့် အမြတ်ထုတ်ဖို့ အခွင့်အလမ်းများကို ရှာဖွေရန်၊ သူတို့ မည်သို့ အခွင့်ကောင်းယူနိုင်ပြီး ငွေကို ခိုးကြောင်ခိုးဝှက် သုံးစွဲနိုင်သည်ကို တွက်ချက်ရန် အစဉ်မပြတ် တွေးတောနေကြသည်။

ဤသို့သော လူနုံလူအ အမျိုးသမီးတစ်ဦး ရှိခဲ့သည်။ တစ်ကြိမ်တွင် ငါ သူနှင့် စကားပြောနေသည့်အချိန်တွင် အသင်းတော်က စာအုပ်အချို့ကို ပုံနှိပ်လိုသည့်အကြောင်းအရာကို ငါ ထုတ်ဖော်ပြောကြားခဲ့ပြီး ပုံနှိပ်ခြင်းနှင့်ပတ်သက်၍ သူ တစ်စုံတစ်ရာ သိရှိခြင်း ရှိမရှိကို မေးမြန်းခဲ့သည်။ သူသည် သဘောတရားများ တစ်ပုံတစ်ပင်ဖြင့် တုံ့ပြန်ခဲ့ပြီး ထို့နောက် ချက်ချင်းပင် ဤသို့ ဆက်လက်ပြောဆိုခဲ့သည်၊ “ပုံမှန်အားဖြင့် ပုံနှိပ်စက်များသည် စာအုပ်များ ပုံနှိပ်သည့်အခါ ကော်မရှင်ခ ပေးကြသည်။ အကယ်၍ ကျွန်ုပ်တို့သည် ဘာသာတရားမရှိသူတစ်ဦးကို ဤအလုပ်ကို လုပ်ဆောင်စေမည်ဆိုလျှင် မသမာသော လုပ်ရပ်အမြောက်အမြား အသေအချာ ရှိနေမည်ဖြစ်ပြီး သူတို့သည် မိမိတို့ကိုယ်တိုင်အတွက် တိတ်တိတ်ပုန်း အမြတ်အစွန်း အမြောက်အမြားကို အသေအချာ ရရှိကြလိမ့်မည်” ဟူ၍ ဖြစ်သည်။ သူ စကားပြောနေစဉ် သူသည် ဝမ်းမြောက်မှုဖြင့် ပြုံးရွှင်လာခဲ့သည်။ သူ၏ မျက်လုံးများ တောက်ပလာသည်၊ သူ၏ မျက်ခုံးများ နဖူးပေါ်၌ အလွန်ပင် ပင့်တက်လာသည်၊ သူ၏ ပါးပြင်များ နီမြန်းလာခဲ့ပြီး သူ ပျော်ရွှင်ကာ စိတ်လှုပ်ရှားလာခဲ့သည်။ ငါ့စိတ်ထဲ၌ ဤသို့ တွေးထင်မိသည်၊ “အကယ်၍ သင်သည် ဤပုံနှိပ်ခြင်းအလုပ်ကို ကိုင်တွယ်နိုင်ပါက ယင်းကို တာဝန်ယူလော့၊ ပြီးလျှင် သင် ဤအကြောင်း မည်မျှပင် သိရှိသည်ဖြစ်စေ၊ ထိုမျှလောက်သာ ငါ့ကို ပြောလော့။ သင် အဘယ်ကြောင့် ထိုမျှ စိတ်လှုပ်ရှားနေရသနည်း” ဟူ၍ ဖြစ်သည်။ သို့သော် ငါ ဤအရာကို ငါ့စိတ်ထဲ၌ စတင်၍ ပြန်လည်စဉ်းစားမိသည်နှင့်တစ်ပြိုင်နက် ငါ အဖြေရှာတွေ့ခဲ့သည်၊ ဤနေရာ၌ အမြတ်အစွန်း ရရှိနိုင်စရာ ရှိနေသည်။ ပုံနှိပ်ခြင်းကို မည်သို့ လုပ်ဆောင်ရမည်၊ မည်သည့်စာအုပ်များကို ပုံနှိပ်ရမည်၊ အရည်အသွေး မည်သို့ ဖြစ်မည်၊ သို့မဟုတ် ပုံနှိပ်တိုက်ကို မည်သို့ ရှာဖွေရမည်တို့ကို သူ လုံးဝ စိုးရိမ်ပူပန်ခြင်း မရှိခဲ့ပေ၊ သူ ဂရုစိုက်ခဲ့သည့်အရာအားလုံးမှာ အမြတ်ဝေစု ရယူရန်သာ ဖြစ်သည်။ မည်သည့်အရာမျှ လုပ်ဆောင်ပြီးခြင်း မရှိသေးဘဲ သူသည် ရာခိုင်နှုန်းခွဲတမ်း ရယူခြင်းအကြောင်းကို ပြောဆိုနေခဲ့ပြီးဖြစ်သည်။ ငါ တွေးထင်မိသည်မှာ “ဆင်းရဲမွဲတေမှုက သင့်ကို စိတ်ဖောက်ပြန်သွားစေခဲ့ပြီ ဖြစ်ရမည်။ ဘုရားသခင်၏ အိမ်တော်အတွက် စာအုပ်များ ပုံနှိပ်ရာ၌ ရာခိုင်နှုန်းခွဲတမ်း ရရှိရန် သင် မည်သို့ မျှော်လင့်နိုင်မည်နည်း။ စာအုပ်များ ဖြန့်ဝေသောအခါ ဘုရားသခင်၏ အိမ်တော်သည် တစ်ပြားတစ်ချပ်မျှ အမြတ်မယူပေ၊ အရာအားလုံးကို အခမဲ့ ပေးအပ်ပြီး သင်ကမူ အမြတ်ဝေစု ရယူလိုသည်လော” ဟူ၍ ဖြစ်သည်။ ဤအမျိုးသမီးသည် ကိုယ့်သေတွင်းကိုယ်တူးနေခြင်း မဟုတ်လော။ ဘုရားသခင်၏ အိမ်တော်က သူ့ကို ဤအလုပ်ကို တာဝန်ယူခွင့်ပြုရန် သဘောတူညီခြင်း မရှိသေးမီ ငါက စုံစမ်းမေးမြန်းရုံမျှ ပြုလုပ်နေစဉ်တွင်ပင် သူသည် အမြတ်ဝေစု ရယူခြင်းအကြောင်းကို ပြောဆိုနေခဲ့ပြီးဖြစ်သည်။ အကယ်၍ ဤအလုပ်ကို သူ၏လက်ထဲသို့ အမှန်တကယ် အပ်နှံခဲ့မည်ဆိုလျှင် သူသည် ရာခိုင်နှုန်းခွဲတမ်း ရယူရုံမျှဖြင့် ရပ်တန့်မည်မဟုတ်ဘဲ သူသည် ငွေအားလုံးကို ယူဆောင်ထွက်ပြေးသွားနိုင်ဖွယ် အလွန် ရှိသည်၊ သင် သူ့ကို မည်မျှပင် ပေးအပ်သည်ဖြစ်စေ ထိုမျှလောက် သူ သင့်ကို လိမ်လည်လှည့်ဖြားမည်ဖြစ်ပြီး ထိုမျှလောက် သူ ခိုးယူလိမ့်မည်။ ငါ လွန်လွန်ကဲကဲ ပြောဆိုနေသလော။ ဤစဉ်းစားဉာဏ်မဲ့သော အမျိုးသမီးသည် အမှန်ပင် အတော်ဆိုးသည့် လူစားမျိုးပင် မဟုတ်လော။ အကယ်၍ သင် ငါ့ကို မေးလျှင် သူသည် သူ ရယူနိုင်သော မည်သည့်ငွေကိုမဆို ရယူဝံ့သော ဓားပြတစ်ဦးနှင့် လူဆိုးလူသွမ်းတစ်ဦး ဖြစ်ခဲ့သည်။ ဘုရားသခင် ဤအရာကို သဘောတူညီခြင်း ရှိမရှိ မေးမြန်းခြင်းကို လောလောဆယ် ဘေးဖယ်ထားပြီး ညီအစ်ကိုမောင်နှမများကိုသာ သူ ဤအရာကို အသိစိတ်ဖြင့် ကိုင်တွယ်ခြင်း ရှိမရှိ၊ သူ ကိုင်တွယ်သည့်ပုံစံကို သူတို့ လက်ခံနိုင်ခြင်း ရှိမရှိ နှင့် ဘုရားသခင် ရွေးချယ်ထားသောလူများ သူ့ကို ခွင့်လွှတ်နိုင်ခြင်း ရှိမရှိ မေးမြန်းကြည့်ကြစို့။

ထို့နောက် စကားထဲထည့်ပြောရန်ပင် စက်ဆုပ်ရွံရှာဖွယ် ကောင်းသော လူအချို့ ရှိသေးသည်။ သူတို့သည် ဘုရားသခင်၏ အိမ်တော်အတွက် အလုပ်တစ်ခုကို တာဝန်ယူသောအခါ သူတို့သည် ဈေးနှုန်းမြှင့်တင်ရန် ဘာသာတရားမရှိသူများနှင့် ပူးပေါင်းကြပြီး ဘုရားသခင်၏ အိမ်တော်ကို မတန်တဆ ပမာဏကို ပေးချေစေကာ ဆုံးရှုံးမှုများ ဖြစ်ပေါ်စေသည်။ အကယ်၍ သင်က ယင်းကို လက်မခံကြောင်းဖြစ်စေ၊ သူတို့၏ အဆိုပြုချက်ကို သဘောတူမည် မဟုတ်ကြောင်းဖြစ်စေ ပြောဆိုပါက သူတို့သည် အလွန် စိတ်ဆိုးကြလိမ့်မည်ဖြစ်ပြီး သင့်ကို ဖျောင်းဖျရန် သို့မဟုတ် သင့်ကို တားဆီးရန် ဤအရာ၊ ထိုအရာနှင့် အခြားအရာများကို ကြိုးစားကာ အသင်းတော်မှ ငွေကို ရယူကြလိမ့်မည်။ ငွေကို ဘာသာတရား မရှိသူများထံ ပေးအပ်ပြီးသည့်အခါ သူတို့ အကျိုးအမြတ် ရရှိပြီး သူတို့၏ ဂုဏ်သတင်းလည်း တိုးတက်လာသည့်အချိန်တွင် သူတို့သည် ထီပေါက်ခဲ့သကဲ့သို့ ပျော်ရွှင်ကြသည်။ ဤသည်မှာ ကျွေးသောလက်ကို ပြန်ကိုက်ခြင်း၊ ပူဇော်သက္ကာများကို ဖြုန်းတီးခြင်းနှင့် ဘုရားသခင်၏ အိမ်တော်အတွက် အနည်းငယ်မျှသော အကျိုးကျေးဇူးကိုမျှ ရရှိရန် မည်သည့်အခါမျှ မကြိုးစားခြင်း ဖြစ်သည်။ စာအုပ်များ ပုံနှိပ်ခြင်းကို တာဝန်ယူခဲ့သော ထိုစဉ်းစားဉာဏ်မဲ့သော အမျိုးသမီးများကို အဘယ်ကြောင့် ဖြုတ်ချခဲ့သနည်း။ အကြောင်းမှာ သူတို့သည် ဘုရားသခင်၏ အိမ်တော်ကို ဆုံးရှုံးမှုများ ဖြစ်ပေါ်စေခဲ့ပြီး မဆင်မခြင် ပြုမူခဲ့သောကြောင့် ဖြစ်သည်။ သူတို့သည် ဘာသာတရားမရှိသူများနှင့် ညှိနှိုင်းသောအခါ ဈေးနှုန်းကို တတ်နိုင်သမျှ အပြင်းအထန် ဖိနှိပ်ခဲ့ကြသည်မှာ ဈေးနှုန်းက ထုတ်လုပ်မှု ကုန်ကျစရိတ်ထက်ပင် နိမ့်ကျသွားသည့်အထိ၊ စက်ဆုပ်ရွံရှာဖွယ်ကောင်းပြီး ဘာသာတရားမရှိသူများက သူတို့နှင့် စီးပွားရေး မလုပ်လိုတော့သည့်အထိ ဖြစ်ခဲ့သည်။ အဆုံးတွင် ဘာသာတရားမရှိသူများက အင်တင်တင်ဖြင့် သဘောတူခဲ့ကြသော်လည်း အရည်အသွေးမှာမူ အလွန်အမင်း ကျဆင်းသွားခဲ့သည်။ ငါ့ကို ပြောလော့၊ အရှုံးခံ၍ လိုလိုလားလား စီးပွားရေးလုပ်မည့်သူ လူတစ်ဦးတစ်ယောက်မျှ ရှိသလော။ ဤလောကရှိ လူတို့သည် အသက်ရှင်ရပ်တည်ရန် လိုအပ်ပြီး စီးပွားရေးလုပ်ငန်း လုပ်ဆောင်ရာ၌ သူတို့သည် ထုတ်လုပ်မှု ကုန်ကျစရိတ်အပြင် သူတို့၏ စားဝတ်နေရေးစရိတ်များနှင့် လုပ်အားခများကို ပေးချေရန် လုံလောက်သောငွေကို ရှာဖွေကြရမည်ဖြစ်သည်။ ဤအမျိုးသမီးများသည် ဤဘာသာတရား မရှိသူများကို ငွေတစ်စုံတစ်ရာမျှ အမြတ်မရရှိစေခဲ့ဘဲ ဈေးနှုန်းကို ဆင်ခြင်တုံတရားမရှိသော နည်းလမ်းဖြင့် ညှိနှိုင်းခဲ့ကြပြီး တတ်နိုင်သမျှ အပြင်းအထန် ဖိနှိပ်ခဲ့ကြကာ တစ်ချိန်လုံး သူတို့သည် ဘုရားသခင်၏ အိမ်တော်အတွက် ငွေသက်သာအောင် လုပ်ဆောင်နေသည်ဟု တွေးထင်နေခဲ့ကြသည်၊ ပြီးလျှင် အဆုံးတွင် မည်သို့ ဖြစ်ခဲ့သနည်း။ အခြားတစ်ဖက်ကမူ အလုပ်၏ အရည်အသွေးနှင့် ချုပ်လုပ်မှုအပေါ် လျှော့ပေါ့လုပ်ဆောင်ခဲ့ကြသည်။ အကယ်၍ သူတို့သည် ဤနေရာ၌ လိုငွေကို မဖြည့်ဆည်းခဲ့ပါက၊ သူတို့ အရှုံးခံရမည် မဟုတ်လော။ အကယ်၍ သူတို့ အရှုံးခံခဲ့ရမည်ဆိုလျှင် သူတို့ အလုပ်ကို လုပ်ဆောင်ခဲ့ကြမည်လော။ ထိုအမျိုးသမီးများကို အသာစီးရသွားသည်ကို သူတို့ ခံနိုင်စွမ်း ရှိကြမည်လော။ ယင်းမှာ မဖြစ်နိုင်ပေ။ အကယ်၍ သူတို့သည် ထိုအမျိုးသမီးများကို အသာစီးရစေရန် ခွင့်ပြုခဲ့လျှင် သူတို့သည် စီးပွားရေးလုပ်ငန်း လုပ်ဆောင်နေခြင်း မဟုတ်ဘဲ ပရဟိတလုပ်ငန်း လုပ်ဆောင်နေခြင်း ဖြစ်ပေလိမ့်မည်။ ထိုစဉ်းစားဉာဏ်မဲ့သော အမျိုးသမီးများသည် ဤအရာကို ထွင်းဖောက်မြင်နိုင်ခြင်း မရှိခဲ့ကြဘဲ သူတို့သည် ဘုရားသခင်၏ အိမ်တော်အတွက် တာဝန်ကို ဤနည်းအတိုင်း ကိုင်တွယ်ခဲ့ကြပြီး အရာအားလုံးကို လုံးဝ ရှုပ်ထွေးသွားစေခဲ့သည်။ အဆုံးတွင် သူတို့သည် ဆင်ခြေများဖြင့် ပြည့်နေဆဲဖြစ်ပြီး ဤသို့ ဆိုကြသည်၊ “ကျွန်မ ဘုရားသခင်၏ အိမ်တော်အတွက် စဉ်းစားနေခဲ့ခြင်းဖြစ်သည်။ ကျွန်မ ဘုရားသခင်ရဲ့ အိမ်တော်အတွက် ငွေအကုန်အကျ သက်သာစေရန် လုပ်ဆောင်နေခဲ့ခြင်း ဖြစ်သည်။ တစ်ပြားသက်သာလျှင် တစ်ပြားချွေတာပြီးဖြစ်ကာ နှစ်ပြားသက်သာလျှင် တစ်ပြားအမြတ်ရခြင်းဖြစ်သည်” ဟူ၍ ဖြစ်သည်။ သူတို့သည် အဓိပ္ပာယ်မဲ့သော စကားများကို လေပန်းနေခဲ့ကြသည်။ လုပ်ငန်းဆိုင်ရာ စည်းမျဉ်းများဟု ဆိုလိုသည့်အရာကို သူတို့ သိရှိခဲ့ကြသလော။ လက်ခံကျင့်သုံးနေသော ကျင့်ထုံးများနှင့် ဆင်ခြင်တုံတရားရှိခြင်းအားဖြင့် ဆိုလိုသည့်အရာကို သူတို့ သိရှိခဲ့ကြသလော။ သို့ဖြစ်၍ နောက်ဆုံးရလဒ်မှာ အဘယ်နည်း။ စာအုပ်အချို့မှာ အရည်အသွေး အလွန် ညံ့ဖျင်းခဲ့ပြီး အကြိမ်အနည်းငယ် လှန်လှောပြီးနောက် စာမျက်နှာများ စတင်၍ ပြုတ်ထွက်လာကာ စာအုပ်တစ်အုပ်လုံး တစ်စစီဖြစ်ကုန်ပြီး ဖတ်ရှုရန် မဖြစ်နိုင်တော့သဖြင့် အရာအားလုံးကို ပြန်လည်ပုံနှိပ်ရန်မှတစ်ပါး အခြားရွေးချယ်စရာ မရှိတော့ပေ။ ဤသည်မှာ ငွေချွေတာခြင်းလော၊ သို့မဟုတ် ပို၍ ကုန်ကျခြင်းလော။ (ပို၍ ကုန်ကျခြင်း ဖြစ်ပါသည်။) ဤသည်မှာ ထိုစဉ်းစားဉာဏ်မဲ့သော အမျိုးသမီးများ ဖြစ်ပေါ်စေခဲ့သော အရှုံးကြီးရှုံးခြင်း ဖြစ်ခဲ့သည်။

အန္တိခရစ်များ ပူဇော်သက္ကာများကို ကိုင်တွယ်ပုံ နည်းလမ်းသည် စည်းမျဉ်းနှင့် လူ့သဘာဝ လုံးဝကင်းမဲ့နေပြီး သူတို့၏ ကောက်ကျစ်ဆိုးယုတ်ပြီး ရက်စက်ကြမ်းကြုတ်သော စိတ်သဘောထား၏ ခိုင်လုံသော သက်သေသာဓက ဖြစ်သည်ဟူသော အချက်ပင်ဖြစ်သည်။ သူတို့ ပူဇော်သက္ကာများနှင့် ဘုရားသခင်နှင့် သက်ဆိုင်သမျှအရာအားလုံးကို ကိုင်တွယ်ပုံနည်းလမ်းမှ အကဲဖြတ်ရလျှင် အန္တိခရစ်တစ်ဦး၏ စိတ်သဘောထားသည် ဘုရားသခင်ကို အမှန်တကယ် ဆန့်ကျင်သည်။ သူတို့သည် ဘုရားသခင်နှင့် သက်ဆိုင်သော ပူဇော်သက္ကာများကို အဆုံးစွန် မထီမဲ့မြင်ပြုခြင်းဖြင့် မှတ်ယူကြပြီး သူတို့အလိုရှိသလို ကပြက်ကချော် လုပ်ကာ သဘောထားပြုမူကြလျက် လေးစားမှု တစ်စက်တစ်မျှ မပြဘဲ စည်းတစ်စက်မျှ မထားရှိကြချေ။ အကယ်၍ သူတို့သည် ဘုရားသခင်နှင့် သက်ဆိုင်သော အရာများကို သဘောထားပြုမူရာ၌ ဤသို့ဖြစ်နေပါက သူတို့သည် ဘုရားသခင်ကိုယ်တော်တိုင်ကို မည်သို့ ဆက်ဆံကြမည်နည်း။ သို့မဟုတ် ကိုယ်တော် မိန့်ကြားခဲ့သော နှုတ်ကပတ်တော်များကိုကော မည်သို့ ဆက်ဆံကြသနည်း။ အဖြေမှာ သိသာထင်ရှားပါသည်။ ဤသည်မှာ အန္တိခရစ်တစ်ဦး၏ သဘာဝအနှစ်သာရ၊ ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှုတို့ လွှမ်းမိုးနေသော အန္တိခရစ်တစ်ဦး၏ အနှစ်သာရ ဖြစ်သည်၊ ဤသည်မှာ အန္တိခရစ်တစ်ဦးသဖွယ် ဖြစ်သည်။ ဤအရာကို မှတ်သားထားလော့၊ ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားပေးခြင်း၊ လိမ်လည်လှည့်ဖြား၍ အသုံးပြုခြင်း၊ သို့မဟုတ် ခိုးယူခြင်းတို့ကို လုပ်ဆောင်နိုင်စွမ်းရှိသော တစ်စုံတစ်ယောက်နှင့် ပတ်သက်လာလျှင်၊ အခြား သရုပ်သကန်များကို စောင့်ကြည့်လေ့လာရန် မလိုအပ်ပေ။ ဤအမျိုးအစားများထဲမှ တစ်ခုခု ရှိနေသရွေ့ ဤသူကို အန္တိခရစ်တစ်ဦးအဖြစ် သတ်မှတ်ရန် လုံလောက်ပေလိမ့်မည်။ သူတို့သည် ဤသို့သော လူစားမျိုး ဟုတ်မဟုတ်၊ အနာဂတ်တွင် သူတို့ ဤသို့သော အမှုအရာမျိုးများကို လုပ်ဆောင်နိုင်စွမ်း ရှိနိုင်မည် ဟုတ်မဟုတ်ကို တွေ့မြင်ဖို့ သူတို့ကို ဆန်းစစ်ရန် မဆိုထားနှင့်၊ သင့်အနေဖြင့် သူတို့ကို စုံစမ်းမေးမြန်းရန် သို့မဟုတ် စုံစမ်းစစ်ဆေးရန် မလိုအပ်ချေ။ သူတို့သည် ဤအမျိုးအစားများထဲမှ တစ်ခုခုနှင့်ပင် ကိုက်ညီနေသရွေ့ ဤအရာက သူတို့ကို အန္တိခရစ်တစ်ဦး၊ ဘုရားသခင်၏ ရန်သူတစ်ဦး ဖြစ်စေရန် သေချာပေါက် ဖြစ်စေသည်။ သင်တို့အားလုံး ကြည့်ရှုကြလော့၊ သင်တို့ ရွေးကောက်တင်မြှောက်ပြီးဖြစ်သော ခေါင်းဆောင်တစ်ဦး ဖြစ်စေ၊ သင်တို့ ရွေးကောက်တင်မြှောက်ရန် ဆုံးဖြတ်ထားသော ခေါင်းဆောင်တစ်ဦး ဖြစ်စေ၊ သို့မဟုတ် သင်တို့ အလွန်ကောင်းသည်ဟု မှတ်ယူထားသော လူများထဲမှ တစ်ဦး ဖြစ်စေ၊ ဤသို့သော အပြုအမူမျိုး၊ သို့မဟုတ် ဤသို့သော အလားအလာမျိုးကို ပြသသူ မည်သူမဆိုသည် အန္တိခရစ်တစ်ဦး ဖြစ်ခြင်းမှ မလွတ်မြောက်နိုင်ပေ။

ယနေ့ ငါ မိတ်သဟာယဖွဲ့ခဲ့သော အရာများမှ သင်တို့ သင်ခန်းစာတစ်စုံတစ်ရာ ရရှိခဲ့ကြသလော။ သမ္မာတရားတစ်ခုကို သင်တို့ နားလည်သဘောပေါက်မှု ရရှိခဲ့ကြသလော။ သင်တို့ ဤအကြောင်းကို ရှင်းလင်းစွာ မပြောနိုင်ကြပေ၊ ထို့ကြောင့် သင်တို့ မည်သို့သော သင်ခန်းစာမျိုးကို သင်ယူသင့်သည်ကို ငါ သင်တို့ကို ပြောမည်။ လူတို့ ဘုရားသခင်ထံ ပူဇော်သော အရာများနှင့်ပတ်သက်၍ သင်သည် မည်သည့်အကြံအစည်မျှ မဖန်တီးရ။ ဤအရာများ မည်သို့ပင် ဖြစ်စေကာမူ ယင်းတို့ တန်ဖိုးရှိသည်ဖြစ်စေ မရှိသည်ဖြစ်စေ၊ သင် ယင်းတို့ကို အသုံးပြုရန် ရှိသည်ဖြစ်စေ မရှိသည်ဖြစ်စေ၊ ယင်းတို့ အဖိုးတန်သည်ဖြစ်စေ မတန်သည်ဖြစ်စေ သင်သည် ယင်းတို့နှင့်ပတ်သက်၍ မည်သည့်အကြံအစည်မျှ မဖန်တီးရ။ အကယ်၍ သင့်၌ အရည်အချင်းရှိပါက အပြင်ထွက်၍ ငွေရှာလော့၊ သင်အလိုရှိသလောက် ရှာဖွေလော့၊ မည်သူမျှ ဤအရာကို ဝင်ရောက်စွက်ဖက်မည်မဟုတ်၊ သို့သော် သင်သည် ဘုရားသခင်၏ ပူဇော်သက္ကာများနှင့်ပတ်သက်၍ လုံးဝ မည်သည့်အကြံအစည်မျှ မဖန်တီးရ။ ဤသတိဝီရိယသည် သင်တို့ ရှိသင့်သည့်အရာတစ်ခု ဖြစ်သည်၊ ဤဆင်ခြင်တုံတရားသည် သင်တို့ ရှိသင့်သည့်အရာတစ်ခု ဖြစ်သည်။ အထက်ပါအချက်မှာ သင်ခန်းစာတစ်ခု ဖြစ်သည်။ နောက်ထပ် သင်ခန်းစာတစ်ခုမှာ ပူဇော်သက္ကာများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားပေးခြင်း၊ လိမ်လည်လှည့်ဖြား၍ အသုံးပြုခြင်းနှင့် ခိုးယူခြင်းတို့၌ ပါဝင်ပတ်သက်သူ မည်သူကိုမဆို ယုဒ၏ အမျိုးအစားအဖြစ် မှတ်ယူရမည် ဖြစ်သည်။ ဤသို့သော လုပ်ရပ်များနှင့် ကျင့်ကြံပြုမူမှုများကို လုပ်ဆောင်ခဲ့သော လူများသည် ဘုရားသခင်၏ စိတ်သဘောထားကို ပုန်ကန်ပြစ်မှားပြီးဖြစ်၍ ဘုရားသခင်သည် သူတို့ကို ကယ်တင်တော်မူမည် မဟုတ်ပေ။ သင်သည် ဤကိစ္စနှင့်ပတ်သက်၍ မည်သည့် အချည်းနှီးသော အတွေးဆန္ဒကိုမျှ မထားရှိရ။ ငါ ဤသို့ မိန့်ကြားခဲ့ပြီးဖြစ်၍ ဘုရားသခင်သည် ဤအရာများကို ဖြစ်ပေါ်စေတော်မူလိမ့်မည်။ ဤသည်မှာ ဆုံးဖြတ်ပြီးဖြစ်၍ ညှိနှိုင်းစရာနေရာ မရှိပေ။ လူအချို့က ဤသို့ ဆိုကြလိမ့်မည်၊ “ကျွန်ုပ် တလွဲအသုံးပြုခဲ့စဉ်က အကြောင်းဆက်စပ်မှုတစ်ခု ရှိခဲ့ပါသည်၊ ကျွန်ုပ် ထိုငွေကို ပေါ့ပေါ့ဆဆ သုံးစွဲခဲ့စဉ်က ငယ်ရွယ်ပြီး မသိနားမလည်ခဲ့ပါ၊ သို့သော် ကျွန်ုပ်သည် ဘုရားအိမ်တော်မှ ငွေအများအပြားကို မလိမ်လည်ခဲ့ပါ၊ ကျွန်ုပ်သည် ယွမ် ၂၀ မှ ၃၀၊ သို့မဟုတ် ၃၀ သို့မဟုတ် ၅၀ ခန့်သာ ခိုးယူခဲ့ခြင်း ဖြစ်ပါသည်” ဟူ၍ ဖြစ်သည်။ သို့သော် ယင်းမှာ ပမာဏနှင့် မသက်ဆိုင်ပေ၊ ပြဿနာမှာ သင် ဤသို့ ပြုလုပ်သောအခါ သင်၏ လုပ်ဆောင်ချက်များ၏ ပစ်မှတ်သည် ဘုရားသခင် ဖြစ်နေခြင်းပင်။ သင်သည် ဘုရားသခင်၏ ပစ္စည်းဥစ္စာများကို တို့ထိခဲ့ပြီး ထိုသို့ ပြုလုပ်ခြင်းသည် လက်ခံနိုင်ဖွယ်မရှိပေ။ ဘုရားသခင်၏ ပစ္စည်းဥစ္စာများသည် အများပြည်သူပိုင် ပစ္စည်းမဟုတ်၊ ယင်းတို့သည် လူတိုင်းနှင့် မသက်ဆိုင်၊ ယင်းတို့သည် အသင်းတော်နှင့် မသက်ဆိုင်၊ ယင်းတို့သည် ဘုရားအိမ်တော်နှင့် မသက်ဆိုင်ပေ၊ ယင်းတို့သည် ဘုရားသခင်နှင့်သာ သက်ဆိုင်ပြီး သင်သည် ဤအယူအဆများကို မရောထွေးရ။ ဘုရားသခင် ထိုသို့ မတွေးထင်သကဲ့သို့ ကိုယ်တော်သည် သင့်အား “ငါ၏ ပစ္စည်းဥစ္စာများနှင့် ပူဇော်သက္ကာများသည် အသင်းတော်နှင့် သက်ဆိုင်ပြီး ယင်းတို့ကို အသင်းတော်က ခွဲဝေချထားရမည်” ဟု မိန့်တော်မူခဲ့ခြင်း မရှိသကဲ့သို့ “ငါ့ထံ ပူဇော်ဆက်ကပ်သော ပူဇော်သက္ကာအားလုံးသည် အသင်းတော်နှင့်လည်းကောင်း၊ ဘုရားအိမ်တော်နှင့်လည်းကောင်း သက်ဆိုင်ပြီး ညီအစ်ကိုမောင်နှမများ၏ ကြီးကြပ်မှုအောက်၌ ရှိကာ ယင်းတို့ကို အသုံးပြုလိုသူ မည်သူမဆို သတင်းပို့ရုံမျှဖြင့် လုံလောက်သည်” ဟု သာ၍ပင် မိန့်တော်မူခဲ့ခြင်း မရှိပေ။ ဘုရားသခင် ထိုသို့သော အရာကို မိန့်တော်မူခဲ့ခြင်း မရှိ၊ ကိုယ်တော် ဘယ်တော့မှ ဤသို့ မိန့်တော်မူခဲ့ခြင်း မရှိပေ။ သို့ဆိုလျှင် ဘုရားသခင် အဘယ်အရာ မိန့်တော်မူခဲ့သနည်း။ ဘုရားသခင်ထံ ပူဇော်ဆက်ကပ်သောအရာသည် ဘုရားသခင်နှင့် သက်ဆိုင်သည်၊ ဤအရာကို ယဇ်ပလ္လင်ပေါ်၌ ဆက်သပြီးသည်နှင့်တစ်ပြိုင်နက် ယင်းသည် ဘုရားသခင်နှင့် အပြီးပိုင် သက်ဆိုင်သွားပြီး မည်သည့်လူသားမျှ ယင်းကို ခွင့်ပြုချက်မရှိဘဲ အသုံးပြုပိုင်ခွင့် သို့မဟုတ် အာဏာ မရှိတော့ပေ။ ပူဇော်သက္ကာများနှင့်ပတ်သက်၍ အကြံအစည်များ ထုတ်ခြင်းနှင့် ယင်းတို့ကို တလွဲအသုံးပြုရန်၊ လိမ်လည်လှည့်ဖြား၍ အသုံးပြုရန်၊ ခိုးယူရန်၊ ချေးငှားပေးရန်နှင့် ဖြုန်းတီးပစ်ရန် ကျင့်သုံးခြင်းဟူသည့် ဤလုပ်ဆောင်ချက်အားလုံးသည် ဘုရားသခင်၏ စိတ်သဘောထားကို ပုန်ကန်ပြစ်မှားခြင်းအဖြစ်၊ အန္တိခရစ်တို့၏ လုပ်ဆောင်ချက်များအဖြစ် ပြစ်တင်ရှုတ်ချခြင်း ခံရပြီး သန့်ရှင်းသော ဝိညာဉ်တော်ကို ပြစ်မှားစော်ကားခြင်းအပြစ်နှင့် ညီမျှရာ ဘုရားသခင်သည် သင့်ကို မည်သည့်အခါမျှ ခွင့်လွှတ်တော်မူမည် မဟုတ်ပေ။ ယင်းမှာ ဘုရားသခင်၏ ဂုဏ်သိက္ခာ ဖြစ်သည်၊ လူတို့ ယင်းကို လျှော့မတွက်ရ။ သင်သည် အခြားလူများထံမှ လုယက်ခြင်း သို့မဟုတ် ခိုးယူခြင်း ပြုလုပ်သောအခါ သင့်ကို ဥပဒေအရ တစ်နှစ်မှ နှစ်နှစ်၊ သို့မဟုတ် သုံးနှစ်မှ ငါးနှစ်အထိ ထောင်ဒဏ်ချမှတ်ခြင်း ခံရနိုင်ပြီး သင် သုံးနှစ်မှ ငါးနှစ်အထိ ထောင်ကျပြီးသည့်အခါ သင်သည် မည်သည့်ပြစ်မှုမှ အပြစ်ရှိတော့မည် မဟုတ်ပေ။ သို့သော် သင်သည် ဘုရားသခင်၏ ပစ္စည်းဥစ္စာများ၊ ဘုရားသခင်၏ ပူဇော်သက္ကာများကို ယူငင်ပြီး အသုံးပြုသောအခါ ဤသည်မှာ ဘုရားသခင်၏ အမြင်၌ ထာဝရတည်မြဲသော အပြစ်၊ ခွင့်လွှတ်ခြင်း မခံရနိုင်သော အပြစ်တစ်ခု ဖြစ်သည်။ ငါသည် ဤစကားများကို သင့်အား မိန့်ကြားခဲ့ပြီးဖြစ်၍ ယင်းတို့ကို ဆန့်ကျင်သူ မည်သူမဆို အကျိုးဆက်များကို ခံယူရလိမ့်မည်။ အချိန်တန်သောအခါ သင်သည် ငါ သင့်ကို မပြောခဲ့ကြောင်း ညည်းညူခြင်း မပြုလျှင် ပိုကောင်းမည်။ ငါသည် ငါ၏ နှုတ်ကပတ်တော်များကို ယနေ့ ဤနေရာ၌ သင့်အား ရှင်းလင်းစွာ မိန့်ကြားခဲ့ပြီးဖြစ်သည်၊ ယင်းတို့ကို ပျဉ်ပြားထဲသို့ သံများ ရိုက်သွင်းသကဲ့သို့ ခိုင်မာစွာ စွဲမြဲစေခဲ့ပြီး ဤသည်မှာ ဖြစ်ပေါ်လာမည့်အရာ ဖြစ်သည်။ သင် ဤသည်ကို ယုံကြည်သည်ဖြစ်စေ၊ မယုံကြည်သည်ဖြစ်စေ သင့်သဘောပင်။ မိမိတို့ မကြောက်ရွံ့ဟု ဆိုသောသူများ ရှိကြသည်။ ကောင်းပြီ၊ အကယ်၍ သင် မကြောက်ရွံ့ပါက အမှုအရာများ မည်သို့ ဖြစ်လာမည်ကို စောင့်ကြည့်လော့။ သင် အပြစ်ပေးခံရသည့်အချိန်အထိ မစောင့်နှင့်၊ အကြောင်းမှာ ထိုအချိန်ရောက်လျှင် ငိုကြွေးခြင်း၊ အံသွားခဲကြိတ်ခြင်းနှင့် ရင်ဘတ်စည်တီးခြင်းတို့ ပြုလုပ်ရန် အလွန် နောက်ကျသွားပြီ ဖြစ်သောကြောင့်တည်း။

၂၀၂၀ ခုနှစ်၊ အောက်တိုဘာလ ၂၄ ရက်


အချက် ၁၄- ၎င်းတို့သည် ဘုရားသခင်၏အိမ်တော်ကို မိမိတို့၏ကိုယ်ပိုင် ပိုင်နက်အဖြစ် သဘောထားကြ၏

ယခင်စုဝေးခြင်းတွင် လူတို့၏စိတ်နှလုံးကို ထိန်းချုပ်ခြင်းအပြင် အန္တိခရစ်တို့သည် အသင်းတော် ဘဏ္ဍာရေးကိုလည်း ထိန်းချုပ်ကြသည့်အချက်ကို ငါတို့ မိတ်သဟာယဖွဲ့ခဲ့ကြသည်။ ငါတို့ မိတ်သဟာယဖွဲ့ခဲ့ကြသည့် အဓိကအချက်များမှာ အဘယ်အရာများ ဖြစ်သနည်း။ (ကျွန်ုပ်တို့သည် အဓိကအချက်နှစ်ချက်ကို မိတ်သဟာယဖွဲ့ခဲ့ကြပါသည်၊ ပထမအချက်မှာ အသင်းတော်ဆိုင်ရာ ဥစ္စာပစ္စည်းများကို ၎င်းတို့ ပိုင်ဆိုင်ခြင်းနှင့် အသုံးပြုခြင်းကို ဦးစားပေးခြင်းဖြစ်ပြီး ဒုတိယအချက်မှာ လှူဖွယ်ပစ္စည်းများကို ဖြုန်းတီးခြင်း၊ တလွဲအသုံးပြုခြင်း၊ ချေးငှားခြင်း၊ လိမ်လည်အသုံးပြုခြင်းနှင့် ခိုးယူခြင်းတို့ ဖြစ်ပါသည်။) ဤအဓိကအချက်နှစ်ချက်ကို ငါတို့ မိတ်သဟာယဖွဲ့ခဲ့ကြသည်။ ယနေ့ ငါတို့သည် အန္တိခရစ်တို့၏ အမျိုးမျိုးသော သရုပ်သကန်များထဲမှ ဆယ့်လေးခုမြောက်အချက်ဖြစ်သော “၎င်းတို့သည် ဘုရားသခင်၏အိမ်တော်ကို မိမိတို့၏ကိုယ်ပိုင် ပိုင်နက်အဖြစ် သဘောထားကြ၏” ဟူသည့်အချက်ကို မိတ်သဟာယဖွဲ့ကြမည် ဖြစ်သည်။ ဤအချက်တွင် အန္တိခရစ်တို့၌ အန္တိခရစ်တစ်ဦး၏ အနှစ်သာရရှိသည်ကို သက်သေပြသည့် မည်သည့်သရုပ်သကန်များ ရှိသည်ကို ကြည့်ကြစို့။ ၎င်းတို့သည် ဘုရားသခင်၏အိမ်တော်ကို မိမိတို့၏ကိုယ်ပိုင် ပိုင်နက်အဖြစ် သဘောထားကြ၏။ အပေါ်ယံအားဖြင့် “ဘုရားသခင်၏အိမ်တော်” နှင့် “ကိုယ်ပိုင် ပိုင်နက်” ဟူသော ဤအသုံးအနှုန်းနှစ်ခုသည် အန္တိခရစ်တို့ မည်သည့်ဆိုးသွမ်းမှုကို ပြုလုပ်နိုင်သည်ကို အရိပ်အမြွက်မျှ မပြချေ။ “အန္တိခရစ်တို့သည် ဘုရားသခင်၏အိမ်တော်ကို မိမိတို့၏ ကိုယ်ပိုင်အိမ်ကဲ့သို့ သဘောထားကြသည်” ဟု ဆိုခြင်းသည် ဤ “အိမ်” က အတိအကျ မည်သည့်အရာကို ရည်ညွှန်းနေသည်၊ ယင်းသည် အပြုသဘောဆောင်သည် သို့မဟုတ် အပျက်သဘောဆောင်သည်၊ ယင်းကို ချီးကျူးစကားအဖြစ် သုံးနှုန်းနေသည် သို့မဟုတ် မထီမဲ့မြင်ပြုသည့်သဘောဖြင့် သုံးနှုန်းနေသည်ကို အပြင်ပန်း အရိပ်အမြွက် မပြချေ။ သို့သော် “အိမ်” အစား “ကိုယ်ပိုင် ပိုင်နက်” ဟု ပြောင်းလဲသုံးနှုန်းလိုက်ခြင်းက အချို့သော ပြဿနာများ ရှိနေကြောင်း ဖော်ပြနေသလော။ ရှေးဦးစွာ “ကိုယ်ပိုင် ပိုင်နက်” ဆိုသည်က ငါတို့ကို အဘယ်အရာ ပြောပြနေသနည်း။ (အန္တိခရစ်တို့သည် မိမိတို့သာ အဆုံးအဖြတ်ပေးလိုကြသည်။) အခြား အဘယ်အရာ ရှိသေးသနည်း။ (၎င်းတို့သည် ဘုရားသခင်၏ အိမ်တော်ကို မိမိတို့၏ သြဇာအာဏာ သက်ရောက်သော နယ်ပယ်အဖြစ် သဘောထားကြသည်၊ မိမိတို့၏ အပေါင်းအသင်းရောင်းရင်းများနှင့် မိမိတို့အိမ်သားများကို ပျိုးထောင်ကြပြီး ထို့နောက် အသင်းတော်အပေါ် ထိန်းချုပ်မှုကို ရယူကြသည်။) ဤသည်မှာလည်း အန္တိခရစ်တို့၏ သရုပ်သကန်တစ်ခု ဖြစ်ပါသည်။ အခြား အဘယ်အရာ ရှိသေးသနည်း။ ဤစကားစု၏ အပေါ်ယံအဓိပ္ပာယ်က ၎င်းသည် အန္တိခရစ်တို့၏ သြဇာအာဏာသက်ရောက်သော နယ်ပယ်ဖြစ်ကြောင်း၊ ဤနေရာသည် အန္တိခရစ်တို့ အာဏာကို အသုံးပြုကာ ဩဇာလွှမ်းမိုးသည့်နေရာဖြစ်ကြောင်း၊ အရာအားလုံးကို အန္တိခရစ်တို့က တစ်ဦးတည်း ထိန်းချုပ်၊ ချုပ်ကိုင်ကာ ထိန်းသိမ်းထားသည့်နေရာ ဖြစ်ကြောင်း၊ အန္တိခရစ်တို့သာ အဆုံးအဖြတ်ပေးသည့်နေရာ ဖြစ်ကြောင်းကို ဖော်ပြနေသလော။ (ဟုတ်ပါသည်။) ကျွန်ုပ်တို့သည် ဤစကားစုထဲသို့ ထိုသို့သော အဓိပ္ပာယ်ကို ကောက်ယူနိုင်ပါသည်၊ အဘယ်ကြောင့်ဆိုသော် အန္တိခရစ်တို့၏ အမျိုးမျိုးသော သရုပ်သကန်များကို ယခင်က ဆွေးနွေးခဲ့ကြသည့်အခါ အန္တိခရစ်တို့၏ အနှစ်သာရကို စိတ်ဖြာလေ့လာဆွေးနွေးခြင်းနှင့် ဖော်ထုတ်ခြင်းအကြောင်း များစွာ မိတ်သဟာယဖွဲ့ခဲ့ကြသောကြောင့် ဖြစ်သည်။ ဤသရုပ်သကန်များထဲတွင် အဓိကကျသည်မှာ လူတို့ကို ထိန်းချုပ်ရန်နှင့် အာဏာကို အသုံးပြုရန် အန္တိခရစ်တို့၏ ကြိုးပမ်းမှုများ ဖြစ်သည်။ သို့ရာတွင် အခြားသော အမျိုးမျိုးသော သရုပ်သကန်များလည်း ရှိသည်မှာ အမှန်ပင် ဖြစ်သည်။

သို့ဖြစ်၍ ယခု အန္တိခရစ်တို့၏ “ကိုယ်ပိုင် ပိုင်နက်” ကို ကျင့်သုံးခြင်း၏ ယေဘုယျအဓိပ္ပာယ်ကို ငါတို့ မိတ်သဟာယဖွဲ့ခဲ့ပြီးဖြစ်သောကြောင့် “ဘုရားသခင်၏အိမ်တော်” အားဖြင့် အတိအကျ မည်သည့်အဓိပ္ပာယ်ဖြစ်သည်ကို မိတ်သဟာယဖွဲ့ကြစို့။ သင်တို့၌ ဘုရားသခင်၏အိမ်တော်သည် အဘယ်အရာ ဖြစ်သည်ဟူသော သဘောတရား ရှိသလော။ သင်တို့သည် ၎င်း၏ တိကျသော အဓိပ္ပာယ်ဖွင့်ဆိုချက်ကို ပေးနိုင်သလော။ ညီအစ်ကိုမောင်နှမများတစ်စု အတူတကွ စုဝေးခြင်းသည် ဘုရားသခင်၏အိမ်တော် ဖြစ်သလော။ ခရစ်တော်နှင့် ဘုရားသခင်နောက် လိုက်ကြသော လူတို့၏ စုဝေးမှု သို့မဟုတ် စည်းဝေးခြင်းကို ဘုရားသခင်၏အိမ်တော်အဖြစ် သတ်မှတ်သလော။ အသင်းတော် ခေါင်းဆောင်များ၊ သင်းထောက်များနှင့် အဖွဲ့ခေါင်းဆောင်အမျိုးမျိုး ပါဝင်သော စုဝေးမှုကို ဘုရားသခင်၏အိမ်တော်အဖြစ် သတ်မှတ်သလော။ (မသတ်မှတ်ပါ။) ဘုရားသခင်၏အိမ်တော်သည် အမှန်စင်စစ် အဘယ်အရာ ဖြစ်သနည်း။ (ခရစ်တော် အုပ်စိုးသည့် အသင်းတော်သာလျှင် ဘုရားသခင်၏အိမ်တော် ဖြစ်သည်။) (ဘုရားသခင်၏ နှုတ်ကပတ်တော်များကို မိမိတို့၏ လက်တွေ့လုပ်ဆောင်ခြင်း စည်းမျဉ်းများအဖြစ် မှတ်ယူသော လူတို့၏ စုဝေးမှုတစ်ခုကိုသာ ဘုရားသခင်၏အိမ်တော်အဖြစ် သတ်မှတ်နိုင်သည်။) ဤအဓိပ္ပာယ်ဖွင့်ဆိုချက်နှစ်ခုသည် တိကျသလော။ သင်တို့သည် ယင်းကို ရှင်းပြနိုင်ခြင်း မရှိ။ သင်တို့ ကြားခဲ့ပြီးသမျှ တရားဒေသနာအားလုံး ပြီးသည့်နောက်မှာပင် ဤမျှ ရိုးရှင်းသော အဓိပ္ပာယ်ဖွင့်ဆိုချက်တစ်ခုကို သင်တို့ မပေးနိုင်ကြချေ။ ထင်ရှားသည်မှာ သင်တို့သည် ဤဝိညာဉ်ရေးရာ အသုံးအနှုန်းများနှင့် ဝေါဟာရများကို အလေးအနက်ထားကာ ကောင်းစွာ ဆင်ခြင်သုံးသပ်လေ့ရှိသည့် အလေ့အထ မရှိကြခြင်းပင် ဖြစ်သည်။ သင်တို့သည် ပေါ့ဆလိုက်လေခြင်း။ သို့ဖြစ်၍ အသေအချာ စဉ်းစားကြလော့။ ဘုရားသခင်၏ အိမ်တော်ဆိုသည်မှာ မည်သည့်အရာ အတိအကျ ဖြစ်သနည်း။ ယင်းကို သဘောတရားအရ သတ်မှတ်ရပါက ဘုရားသခင်၏ အိမ်တော်ဆိုသည်မှာ သမ္မာတရား စိုးမိုးရာနေရာ၊ မိမိတို့၏ လက်တွေ့လုပ်ဆောင်မှု စည်းမျဉ်းများက ဘုရားသခင်၏နှုတ်ကပတ်တော်များ ဖြစ်သည့်သူများ၏ စုဝေးရာနေရာဖြစ်၏။ ထိုသို့ဖြစ်သည့်အတွက် အန္တိခရစ်တို့က ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက်အဖြစ် သဘောထားခြင်းသည် ပြဿနာတစ်ရပ် ဖြစ်သည်၊ ၎င်းတို့သည် ဘုရားသခင်နောက် လိုက်ကြသော ညီအစ်ကိုမောင်နှမများ၏ စုဝေးမှုကို မိမိတို့၏ သြဇာအာဏာသက်ရောက်သော ကိုယ်ပိုင်နယ်ပယ်အဖြစ်၊ မိမိတို့ အာဏာကို ကျင့်သုံးရာနေရာအဖြစ်နှင့် အာဏာကျင့်သုံးခြင်း ခံရသူများအဖြစ် သဘောထားနေကြခြင်း ဖြစ်သည်။ ဤသည်မှာ အန္တိခရစ်တို့က ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက်အဖြစ် သဘောထားခြင်းမှ ပိုင်းခြားသိမြင်နိုင်သည့် စာသားအတိုင်း တိုက်ရိုက်အဓိပ္ပာယ်ပင် ဖြစ်သည်။ သင်သည် မည်သည့်ရှုထောင့်မှ ရှင်းပြသည်ဖြစ်စေ၊ ကြည့်ရှုသည်ဖြစ်စေ အန္တိခရစ်တို့က ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက်အဖြစ် သဘောထားခြင်းသည် လူတို့ကို အထင်အမြင်မှားစေရန်၊ ထိန်းချုပ်ရန်နှင့် အကြွင်းမဲ့အာဏာ ကိုင်စွဲရန် ကြိုးစားခြင်းဖြစ်သည့် ၎င်းတို့၏ သဘာဝ အနှစ်သာရကို ဖော်ပြနေသည်။ ဘုရားသခင်၏အိမ်တော်ဆိုသည်မှာ ဘုရားသခင် အလုပ်လုပ်ပြီး စကားပြောကြားရာနေရာ၊ လူများကို ဘုရားသခင်ကယ်တင်သည့်နေရာ၊ ဘုရားသခင် ရွေးချယ်ထားသောလူများက ဘုရားသခင်၏ အမှုတော်ကို တွေ့ကြုံသည့်နေရာ၊ သန့်စင်ခြင်းခံရပြီး ကယ်တင်ခြင်း ရရှိသည့်နေရာ၊ ဘုရားသခင်၏ အလိုတော်နှင့် ရည်ရွယ်ချက်များကို ဟန့်တားနှောင့်ယှက်မှုမရှိဘဲ ဆောင်ရွက်နိုင်သည့် နေရာနှင့် ဘုရားသခင်၏ စီမံခန့်ခွဲမှုဆိုင်ရာ အစီအစဉ်ကို အကောင်အထည်ဖော်နိုင်ပြီး အထမြောက်စေနိုင်သည့်နေရာ ဖြစ်သည်။ အနှစ်ချုပ်လိုက်ပါက ဘုရားသခင်၏အိမ်တော်သည် ဘုရားသခင်က တန်ခိုးအာဏာ ကိုင်စွဲသည့်နေရာ ဖြစ်သည်၊ ဘုရားသခင်၏ နှုတ်ကပတ်တော်များနှင့် သမ္မာတရားတို့ စိုးမိုးရာနေရာ ဖြစ်သည်။ ယင်းမှာ လူပုဂ္ဂိုလ်တစ်ဦးဦးက အာဏာကို ကျင့်သုံးသည့်နေရာ၊ မိမိ၏လိုအင်ဆန္ဒများကိုဖြစ်စေ၊ မဟာအကြံအစည်များကိုဖြစ်စေ စွမ်းဆောင်ရရှိရန် ကိုယ်ပိုင်လုပ်ငန်းကို လုပ်ဆောင်သည့်နေရာလည်း မဟုတ်ပေ။ သို့သော်လည်း အန္တိခရစ်တို့ လုပ်ဆောင်သောအရာသည် ဘုရားသခင် အလိုရှိသည့်အရာနှင့် အတိအကျ ဆန့်ကျင်ဘက်ဖြစ်သည်၊ ဘုရားသခင် မည်သည့်အရာကို လုပ်ဆောင်လိုသည်ကို ၎င်းတို့ အာရုံမစိုက်၊ ဂရုမပြုကြပေ၊ ဘုရားသခင်၏ နှုတ်ကပတ်တော်များ လူတို့အလယ်တွင် အသီးသီးစေခြင်း ရှိမရှိကိုလည်းကောင်း၊ ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများကို လူတို့အလယ်တွင် နားလည်ကာ လက်တွေ့လုပ်ဆောင်ပြီး တွေ့ကြုံခံစားနိုင်ခြင်း ရှိမရှိကိုလည်းကောင်း ၎င်းတို့ ဂရုမစိုက်ကြပေ၊ ၎င်းတို့၌ အဆင့်အတန်း၊ အာဏာနှင့် ဆုံးဖြတ်ပိုင်ခွင့် ရှိမရှိ၊ ၎င်းတို့၏ ရည်ရွယ်ချက်များ၊ အတွေးအခေါ်များနှင့် လိုအင်ဆန္ဒများ လူတို့အလယ်တွင် အကောင်အထည် ဖော်နိုင်ခြင်း ရှိမရှိကိုသာ ၎င်းတို့ အလေးထားစဉ်းစားကြသည်။ ဆိုလိုသည်မှာ ၎င်းတို့၏ သြဇာအာဏာသက်ရောက်သော နယ်ပယ်အတွင်း၌ လူမည်မျှက ၎င်းတို့၏ စကားကို နားထောင်ပြီး ၎င်းတို့ကို နာခံကြသည်၊ ၎င်းတို့၌ မည်သို့သော ပုံရိပ်၊ ဂုဏ်သတင်းနှင့် သြဇာအာဏာ ရှိသည်ဟူသည့် ဤအရာများမှာ ၎င်းတို့ စီမံခန့်ခွဲရန် ကြိုးစားသည့် အဓိကကျသော အရာများ အတိအကျဖြစ်ကြပြီး ဤအရာများမှာ ၎င်းတို့၏ စိတ်နှလုံးထဲတွင် အလေးထားဆုံးသောအရာများ ဖြစ်ကြသည်။ ဘုရားသခင်သည် လူသားတို့အလယ်တွင် မိန့်မြွက်ပြီး အမှုပြုတော်မူသည်၊ ကိုယ်တော်သည် လူတို့ကို ကယ်တင်သည်၊ ဦးဆောင်သည်၊ ထောက်ပံ့သည်၊ ၎င်းတို့အား ဘုရားသခင့်ရှေ့မှောက်သို့ ရောက်လာရန်၊ ကိုယ်တော်၏ ရည်ရွယ်ချက်များကို နားလည်ရန်၊ သမ္မာတရား လက်တွေ့ကျမှုထဲသို့ တစ်ဆင့်ပြီးတစ်ဆင့် ဝင်ရောက်ရန်နှင့် ဘုရားသခင်ထံ တဖြည်းဖြည်း ကျိုးနွံနာခံမှုကို ရရှိရန် လမ်းပြတော်မူသည်။ အန္တိခရစ်တို့ လုပ်ဆောင်သမျှ အရာအားလုံးသည် ဤအရာနှင့် အတိအကျ ဆန့်ကျင်နေသည်။ ဘုရားသခင်သည် လူတို့အား ဘုရားသခင့်ရှေ့မှောက်သို့ ရောက်လာစေရန် ဦးဆောင်သည်၊ သို့တိုင်အောင် အန္တိခရစ်တို့သည် ဤလူတို့အတွက် ဘုရားသခင်နှင့် ပြိုင်ဆိုင်ကြပြီး ၎င်းတို့အား မိမိတို့ကိုယ်တိုင်၏ ရှေ့မှောက်သို့ ခေါ်ဆောင်ရန် ကြိုးပမ်းကြသည်။ ဘုရားသခင်သည် လူတို့အား သမ္မာတရား လက်တွေ့ကျမှုထဲသို့ ဝင်ရောက်ရန်၊ ဘုရားသခင်၏ ရည်ရွယ်ချက်များကို နားလည်ရန်နှင့် ဘုရားသခင်၏ အုပ်စိုးမှုအောက်သို့ ကျိုးနွံနာခံရန် တစ်ဆင့်ပြီးတစ်ဆင့် လမ်းပြတော်မူသည်၊ အန္တိခရစ်တို့သည် လူတို့ကို တစ်ဆင့်ပြီးတစ်ဆင့် ထိန်းချုပ်ရန်၊ ၎င်းတို့၏ သွားလာလှုပ်ရှားမှုများကို အမိအရ လွှမ်းမိုးချုပ်ကိုင်ရန်နှင့် ၎င်းတို့အား မိမိတို့၏ အာဏာအောက်သို့ ခိုင်မြဲစွာ ကျရောက်စေရန် ကြိုးပမ်းကြသည်။ အချုပ်အားဖြင့် အန္တိခရစ်တို့ လုပ်ဆောင်သမျှ အရာအားလုံးသည် ဘုရားသခင်နောက် လိုက်သူများကို မိမိတို့နောက် လိုက်သူများ ဖြစ်လာစေရန်အတွက် ဖြစ်သည်၊ သမ္မာတရားကို မလိုက်စားသော နားဝေတိမ်တောင်ဖြစ်သောသူ ထိုလူများကို မိမိတို့အာဏာအောက်သို့ စည်းရုံးသိမ်းသွင်းပြီးနောက် ၎င်းတို့သည် နောက်တစ်ဆင့်တက်ကာ ဘုရားသခင်နောက် လိုက်နိုင်ပြီး မိမိတို့၏ တာဝန်ကို သစ္စာရှိရှိ ထမ်းဆောင်နိုင်သောသူများကို မိမိတို့အာဏာအောက်သို့ စည်းရုံးသိမ်းသွင်းရန် နည်းလမ်းပေါင်းစုံဖြင့် ကြိုးပမ်းကြကာ အသင်းတော်ရှိ လူတိုင်းကို ၎င်းတို့ပြောသည့်စကား နားထောင်စေပြီး အန္တိခရစ်တို့၏ ဆန္ဒများအတိုင်း အရာခပ်သိမ်းကို အသက်ရှင်၊ ပြုမူ၊ ကျင့်ကြံပြီး လုပ်ဆောင်စေရန် ပြုလုပ်ကြသည်။ ဤသို့ဖြင့် နောက်ဆုံးတွင် ထိုလူများသည် အန္တိခရစ်တို့ ပြောသမျှစကားတိုင်းကို နာခံကာ ၎င်းတို့၏ ဆန္ဒများကို နာခံပြီး ၎င်းတို့၏ တောင်းဆိုချက်များကို နာခံကြလေသည်။ ဆိုလိုသည်မှာ ဘုရားသခင် မည်သည့်အရာကို လုပ်ဆောင်ရန် အလိုရှိသည်ဖြစ်စေ၊ ဘုရားသခင် မည်သည့် အကျိုးသက်ရောက်မှုကို ရရှိရန် အလိုရှိသည်ဖြစ်စေ ယင်းမှာ အန္တိခရစ်တို့လည်း ရရှိလိုသည့် ရလဒ်ပင်ဖြစ်၏။ ၎င်းတို့ ရရှိရန် ဆန္ဒရှိသည့် ရလဒ်မှာ လူတို့အား ဘုရားသခင့်ရှေ့မှောက်သို့ လာ၍ ဘုရားသခင်ကို ကိုးကွယ်ရန် မဟုတ်ဘဲ ၎င်းတို့၏ရှေ့မှောက်သို့ လာ၍ ၎င်းတို့ကို ကိုးကွယ်ရန် ဖြစ်သည်။ ခြုံငုံပြောရလျှင် အန္တိခရစ်တို့သည် အာဏာရရှိသည်နှင့်တစ်ပြိုင်နက် ၎င်းတို့၏ သြဇာအာဏာသက်ရောက်သော နယ်ပယ်အတွင်းရှိ လူတိုင်းနှင့် အရာတိုင်းကို ထိန်းချုပ်ရန် ကြိုးပမ်းကြသည်၊ ၎င်းတို့ ထိန်းချုပ်နိုင်သည့် နယ်ပယ်ကို ထိန်းချုပ်ရန် ကြိုးပမ်းကြသည်၊ ၎င်းတို့သည် အသင်းတော်၊ ဘုရားသခင်၏ အိမ်တော်နှင့် ဘုရားသခင်နောက် လိုက်သောသူများကို ၎င်းတို့၏ အာဏာကို ကျင့်သုံးပြီး စိုးစံနိုင်သည့် နယ်ပယ်ဖြစ်စေရန် ကြိုးပမ်းကြသည်။ ဆိုလိုသည်မှာ ဘုရားသခင်သည် လူတို့အား ကိုယ်တော့်ရှေ့မှောက်သို့ ဦးဆောင်တော်မူသည်၊ အန္တိခရစ်တို့မူကား လူတို့ကို အထင်အမြင်မှားစေပြီး ထိုလူတို့ကို မိမိတို့ရှေ့မှောက်သို့လည်း ဦးဆောင်လိုကြသည်။ ဤအရာအားလုံးကို လုပ်ဆောင်ရာတွင် အန္တိခရစ်တို့၏ ရည်ရွယ်ချက်မှာ ဘုရားသခင်နောက် လိုက်သူများကို ၎င်းတို့နောက် လိုက်သူများ ဖြစ်လာစေရန်၊ ဘုရားသခင်၏အိမ်တော်နှင့် အသင်းတော်ကို ၎င်းတို့၏ ကိုယ်ပိုင်အိမ် ဖြစ်လာစေရန် ဖြစ်သည်။ အန္တိခရစ်တို့၌ ဤသို့သော စေ့ဆော်မှုများနှင့် အနှစ်သာရ ရှိသောကြောင့် ဤအန္တိခရစ်များသည် အန္တိခရစ်များဖြစ်ကြောင်း၊ ၎င်းတို့သည် ဘုရားသခင်၏ ရန်သူများဖြစ်ကြောင်း၊ ၎င်းတို့သည် ဘုရားသခင်နှင့် သမ္မာတရားကို ရန်လိုသော မကောင်းဆိုးဝါးများနှင့် စာတန်များဖြစ်ကြောင်းကို ဖော်ပြသည့် မည်သည့် တိကျသော သရုပ်သကန်များနှင့် အပြုအမူများ ၎င်းတို့၌ ရှိသနည်း။ ဆက်လက်၍ အန္တိခရစ်တို့၌ ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက်အဖြစ် သဘောထားကြသည်ကို သက်သေပြသည့် မည်သည့် တိကျသော သရုပ်သကန်မျိုးနှင့် လုပ်နည်းကိုင်နည်းမျိုး ရှိသည်ကို ငါတို့ တိတိကျကျ စိတ်ဖြာလေ့လာဆွေးနွေးကြမည် ဖြစ်သည်။

၁။ အန္တိခရစ်များသည် အာဏာကို လက်ဝါးကြီး အုပ်ထားကြ၏

အန္တိခရစ်တို့က ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက်အဖြစ် သဘောထားပုံ၏ ပထမဆုံး သရုပ်သကန်မှာ ငါတို့ မကြာခဏ မိတ်သဟာယဖွဲ့ခဲ့ကြသည့် အချက်ဖြစ်ပြီး ယင်းသည် အန္တိခရစ်တို့၏ ထူးခြားသော အနှစ်သာရရှိသည့် သရုပ်သကန်တစ်ခု ဖြစ်သည်၊ အန္တိခရစ်တို့သည် အဆင့်အတန်းကို အခြားအရာအားလုံးထက် ပို၍မြတ်နိုးကြသည်။ အဘယ်ကြောင့် ၎င်းတို့သည် အဆင့်အတန်းကို အစုံမက်ဆုံး ဖြစ်ကြသနည်း။ အဆင့်အတန်းသည် အဘယ်အရာကို ကိုယ်စားပြုသနည်း။ (အာဏာကို ကိုယ်စားပြုပါသည်။) မှန်သည်၊ ဤသည်မှာ အဓိကအချက် ဖြစ်သည်။ အဆင့်အတန်းရှိမှသာ ၎င်းတို့သည် အာဏာရှိနိုင်ပြီး အာဏာရှိမှသာ ၎င်းတို့သည် အမှုကိစ္စများကို လွယ်ကူစွာ ပြီးမြောက်စေနိုင်သည်၊ အာဏာရှိမှသာ ၎င်းတို့၏ အမျိုးမျိုးသော လိုအင်ဆန္ဒများ၊ ရည်မှန်းချက်များနှင့် ရည်ရွယ်ချက်များကို အကောင်အထည်ဖော်ရန် မျှော်လင့်နိုင်ပြီး လက်တွေ့ဖြစ်လာနိုင်မည် ဖြစ်သည်။ သို့ဖြစ်၍ အန္တိခရစ်တို့သည် အလွန်စဉ်းလဲကြသည်၊ ၎င်းတို့သည် ထိုသို့သော ကိစ္စရပ်များတွင် အလွန်အမြင်ရှင်းကြသည်၊ အကယ်၍ ၎င်းတို့သည် ဘုရားသခင်၏အိမ်တော်ကို ၎င်းတို့၏ ကိုယ်ပိုင် ပိုင်နက် ဖြစ်စေလိုလျှင် ရှေးဦးစွာ အာဏာကို လက်ဝါးကြီး အုပ်ထားကြရမည်ဖြစ်သည်။ ဤသည်မှာ ထင်ရှားသော သရုပ်သကန်တစ်ခု ဖြစ်သည်။ သင်တို့ ကြုံတွေ့ခဲ့သော၊ ကြားသိခဲ့သော သို့မဟုတ် ကိုယ်တိုင်မျက်မြင်ကြုံတွေ့ခဲ့သော ထိုအန္တိခရစ်များထဲတွင် မည်သူသည် အာဏာကို လက်ဝါးကြီးအုပ်ရန် မကြိုးစားခဲ့သနည်း။ ၎င်းတို့ မည်သည့်နည်းလမ်းကို အသုံးပြုသည်ဖြစ်စေ၊ လှည့်စားခြင်းနှင့် ကောက်ကျစ်စဉ်းလဲခြင်းအားဖြင့် ဖြစ်စေ၊ အပြင်ပန်းအားဖြင့် တည်ငြိမ်ပြီး ဖော်ရွေသည့် ပုံစံအားဖြင့် ဖြစ်စေ၊ ပို၍ ရက်စက်ကြမ်းကြုတ်ပြီး အထူးသဖြင့် ယုတ်ညံ့သော နည်းလမ်းများဖြင့် ဖြစ်စေ၊ အကြမ်းဖက်မှုအားဖြင့် ဖြစ်စေ အန္တိခရစ်တို့၌ ရည်ရွယ်ချက် တစ်ခုတည်းသာ ရှိသည်၊ အဆင့်အတန်းကို ပိုင်ဆိုင်ရန်၊ ထို့နောက် အာဏာကို ကိုင်စွဲရန် ဖြစ်သည်။ သို့ဖြစ်ရာ ငါ ပထမဦးဆုံး မိတ်သဟာယဖွဲ့လိုသည်မှာ အန္တိခရစ်တို့သည် အခြားအရာခပ်သိမ်းတို့ထက် ဦးစွာပထမအနေဖြင့် အာဏာကို လက်ဝါးကြီးအုပ်ရန် ကြိုးပမ်းကြခြင်းပင် ဖြစ်ပေသည်။ အန္တိခရစ်တို့၏ အာဏာအတွက် လိုချင်စိတ်သည် သာမန်လူများ၏ လိုချင်စိတ်ထက် ကျော်လွန်သည်၊ ယင်းသည် ဖောက်ပြန်ပျက်စီးသော စိတ်သဘောထားရှိသည့် သာမန်လူများ၏ လိုချင်စိတ်ထက် သာလွန်သည်။ ဖောက်ပြန်ပျက်စီးသော စိတ်သဘောထားရှိသည့် သာမန်လူများသည် အခြားသူများက ၎င်းတို့အား အထင်ကြီးစေလိုခြင်း၊ ၎င်းတို့အပေါ် ကောင်းသောအမြင် ရှိစေလိုခြင်းမျှသာ ဖြစ်သည်၊ ၎င်းတို့သည် စကားပြောသည့်အခါ အပေါ်စီးရလိုကြသော်လည်း အကယ်၍ ၎င်းတို့၌ အာဏာနှင့် လူတို့၏ ကိုးကွယ်ခြင်း မရှိပါက ထိုမျှ နာကျင်ခံစားရခြင်း မရှိပေ၊ ၎င်းတို့သည် အာဏာ ရှိသည်ဖြစ်စေ၊ မရှိသည်ဖြစ်စေ ဖြစ်သလိုနေနိုင်ကြသည်၊ ၎င်းတို့၌ အာဏာကို အနည်းငယ် နှစ်သက်ခြင်းနှင့် တောင့်တခြင်း ရှိကြသော်လည်း အန္တိခရစ်တို့၏ အတိုင်းအတာအထိ မဟုတ်ပေ။ ထိုအတိုင်းအတာမှာ မည်သို့နည်း။ အာဏာမရှိလျှင် ၎င်းတို့သည် အစဉ် စိုးရိမ်ပူပန်သော အခြေအနေတွင် ရှိနေကြပြီး ငြိမ်သက်ခြင်းကို ရှာမတွေ့နိုင်ဘဲ စားမဝင် အိပ်မပျော်ခြင်းကို ခံစားကြရကာ နေ့ရက်တိုင်းသည် ငြီးငွေ့ခြင်းနှင့် ဂနာမငြိမ်ဖြစ်ခြင်းကိုသာ ယူဆောင်လာပုံရသည့်အပြင် ၎င်းတို့၏ စိတ်နှလုံးထဲတွင်မူ ၎င်းတို့ မအောင်မြင်နိုင်သည့် အရာတစ်ခုခု ရှိနေသကဲ့သို့လည်းကောင်း၊ ၎င်းတို့ ဆုံးရှုံးသွားသည့် အရာတစ်ခုခု ရှိနေသကဲ့သို့လည်းကောင်း ခံစားရသည်။ သာမန် ဖောက်ပြန်ပျက်စီးသော လူသားများသည် အာဏာရလျှင် ပျော်ရွှင်ကြသော်လည်း ထိုအရာ မရခြင်းကြောင့် အလွန်အမင်း စိတ်ပျက်ခြင်း မရှိကြပေ၊ ၎င်းတို့သည် အနည်းငယ် စိတ်ပျက်သည်ဟု ခံစားရနိုင်သော်လည်း သာမန်လူတစ်ဦး ဖြစ်ရသည်ကိုလည်း ကျေနပ်ကြသည်။ အကယ်၍ အန္တိခရစ်တို့ သာမန်လူဖြစ်ရမည်ဆိုလျှင် ၎င်းတို့ အသက်ဆက်ရှင်နိုင်မည် မဟုတ်ဘဲ ဆက်လက်အသက်ရှင်နိုင်ကြမည် မဟုတ်ပေ၊ ယင်းမှာ ၎င်းတို့ ဘဝ၏ ဦးတည်ချက်နှင့် ရည်ရွယ်ချက်ကို ပျောက်ဆုံးသွားသကဲ့သို့ ဖြစ်ပြီး ရှေ့ဆက်ရမည့် ဘဝခရီးဖြစ်သည့် လမ်းတစ်လျှောက်တွင် မည်သို့ ဆက်လက်လျှောက်လှမ်းရမည်ကို ၎င်းတို့ မသိကြတော့ပေ။ အဆင့်အတန်းရှိမှသာ ၎င်းတို့၏ဘဝသည် အလင်းနှင့် ပြည့်သည်ဟု ၎င်းတို့ ခံစားကြရသည်၊ အဆင့်အတန်းနှင့် အာဏာရှိမှသာ ဘဝသည် ဘုန်းကျက်သရေရှိ၊ ငြိမ်သက်ပြီး ပျော်ရွှင်ဖွယ်ဖြစ်သည်ဟု ၎င်းတို့ ခံစားကြရသည်။ ဤသည်မှာ သာမန်လူများနှင့် မတူဘူး မဟုတ်လော။ ၎င်းတို့ အဆင့်အတန်း ရရှိသည်နှင့်တစ်ပြိုင်နက် အန္တိခရစ်တို့သည် ပုံမှန်မဟုတ်စွာ စိတ်လှုပ်ရှားလာကြသည်။ အခြားသူများက ဤသည်ကို မြင်၍ ဤသို့ စဉ်းစားကြသည်၊ အဘယ်ကြောင့် ၎င်းတို့သည် ယခင်ကနှင့် မတူသနည်း။ အဘယ်ကြောင့် ၎င်းတို့သည် ထိုမျှ မျက်နှာဝင်းပြီး ပြုံးရွှင်နေသနည်း။ အဘယ်ကြောင့် ၎င်းတို့သည် ထိုမျှ ပျော်ရွှင်နေကြသနည်း။ မေးမြန်းကြည့်သောအခါ လက်စသတ်တော့ ဤသည်မှာ ၎င်းတို့ အဆင့်အတန်း ရရှိသောကြောင့် ဖြစ်သည်၊ ၎င်းတို့၌ အာဏာ ရှိသောကြောင့် ဖြစ်သည်၊ ၎င်းတို့၌ ဆုံးဖြတ်ပိုင်ခွင့် ရှိသောကြောင့် ဖြစ်သည်၊ ၎င်းတို့သည် လူများကို အမိန့်ပေး စေခိုင်းနိုင်သောကြောင့် ဖြစ်သည်၊ ၎င်းတို့သည် အာဏာကို ကျင့်သုံးနိုင်သောကြောင့် ဖြစ်သည်၊ ၎င်းတို့၌ ဂုဏ်သိက္ခာ ရှိသောကြောင့် ဖြစ်သည်၊ ၎င်းတို့၌ နောက်လိုက်များ ရှိသောကြောင့် ဖြစ်သည်။ ၎င်းတို့၌ အဆင့်အတန်းနှင့် အာဏာရှိသောအခါ အန္တိခရစ်တို့၏ စိတ်ပိုင်းဆိုင်ရာ အမြင်တွင် တစ်စုံတစ်ခု ပြောင်းလဲသွားသည်။

အန္တိခရစ်တို့၏ အာဏာအတွက် လိုအင်ဆန္ဒသည် ၎င်းတို့၏ အနှစ်သာရမှာ သာမန်မဟုတ်ကြောင်း ညွှန်ပြသည်၊ ယင်းသည် သာမန် ဖောက်ပြန်ပျက်စီးသော စိတ်သဘောထား မဟုတ်ပေ။ သို့ဖြစ်၍ ၎င်းတို့ မည်သူ့အလယ်တွင် ရှိနေသည်ဖြစ်စေ အန္တိခရစ်တို့သည် ပေါ်လွင်ရန်၊ မိမိကိုယ်ကို ကြွားဝါရန်၊ မိမိကိုယ်ကို ကြော်ငြာရန်၊ လူတိုင်း ၎င်းတို့၏ ကောင်းကွက်များနှင့် ကောင်းမြတ်ခြင်းများကို မြင်တွေ့ပြီး ၎င်းတို့အား အာရုံစိုက်လာစေရန်နှင့် အသင်းတော်၌ မိမိတို့အတွက် ရာထူးတစ်ခုခုကို ရယူနိုင်ရန် နည်းလမ်းရှာကြိုးပမ်းကြလိမ့်မည်။ အသင်းတော် ရွေးကောက်ပွဲများ ကျင်းပသောအခါ အန္တိခရစ်တို့သည် ၎င်းတို့၏ အခွင့်အရေး ရောက်ရှိလာပြီဟု ခံစားကြရသည်၊ မိမိကိုယ်ကို ကြော်ငြာရန် အခွင့်အရေး၊ မိမိတို့၏ ဆန္ဒများကို လက်တွေ့ဖြစ်လာစေရန် အခွင့်အရေး၊ မိမိတို့၏ လိုအင်ဆန္ဒများကို ဖြည့်ဆည်းရန် အခွင့်အရေး ရောက်ရှိလာပြီ ဖြစ်သည်။ ၎င်းတို့သည် ခေါင်းဆောင်အဖြစ် ရွေးကောက်တင်မြှောက်ခံရရန် တတ်နိုင်သမျှ အရာအားလုံးကို လုပ်ဆောင်ကြသည်၊ ၎င်းတို့သည် အာဏာရရှိရန် တတ်နိုင်သမျှ အရာအားလုံးကို လုပ်ဆောင်ကြပြီး အာဏာရရှိခြင်းက ၎င်းတို့အတွက် အမှုကိစ္စများကို ပိုမိုလွယ်ကူစွာ ပြီးမြောက်စေလိမ့်မည်ဟု ယုံကြည်ကြသည်။ အဘယ်ကြောင့် ပို၍ လွယ်ကူမည်နည်း။ အန္တိခရစ်တို့ အာဏာမရှိသောအခါ ၎င်းတို့သည် ဖုံးကွယ်ထားပြီး ဟန်ဆောင်သောကြောင့်၊ သင်သည် ၎င်းတို့၏ ရည်မှန်းချက်များ၊ လိုအင်ဆန္ဒများနှင့် အနှစ်သာရကို ၎င်းတို့၏ အပြင်ပန်းအသွင်အပြင်မှ ရှာဖွေတွေ့ရှိနိုင်မည် မဟုတ်ပေ၊ ဤသို့ဖြင့် သင်သည် ၎င်းတို့ကို ထွင်းဖောက်မြင်နိုင်မည် မဟုတ်ပေ။ သို့သော် ၎င်းတို့ အဆင့်အတန်းရရှိပြီး အာဏာရှိလာသည်နှင့်တစ်ပြိုင်နက် ၎င်းတို့ ပထမဆုံး လုပ်ဆောင်သောအရာမှာ အဘယ်နည်း။ ၎င်းတို့သည် မိမိတို့၏ အဆင့်အတန်းကို ခိုင်မာစေရန်၊ မိမိတို့လက်ထဲရှိ အာဏာကို ချဲ့ထွင်ပြီး ခိုင်မာစေရန် ကြိုးပမ်းကြသည်။ ၎င်းတို့၏ အာဏာကို ခိုင်မာစေရန်နှင့် အဆင့်အတန်းကို အားဖြည့်ပေးရန် မည်သည့်နည်းလမ်းများကို ၎င်းတို့ အသုံးပြုကြသနည်း။ အန္တိခရစ်တို့၌ နည်းလမ်းများစွာ ရှိသည်၊ ၎င်းတို့သည် ထိုသို့သော အခွင့်အရေးကို လက်လွှတ်ခံမည် မဟုတ်၊ ၎င်းတို့ အာဏာကို သိမ်းပိုက်ပြီးဖြစ်သည့်အခါ မည်သည့်အရာကိုမျှ မလုပ်ဘဲ နေကြမည် မဟုတ်ပေ။ ၎င်းတို့အတွက်မူ ထိုသို့သော အခွင့်အရေး ရောက်ရှိလာခြင်းသည် အလွန်ပျော်ရွှင်ဖွယ်အချိန်ဖြစ်သည်၊ ထို့ပြင် ၎င်းတို့၏ စဉ်းလဲမှုကို အသုံးချပြီး ၎င်းတို့၏ အရည်အချင်းများကို အစွမ်းကုန် ထုတ်သုံးချိန်လည်း ဖြစ်သည်။ အန္တိခရစ်တစ်ဦး ရွေးကောက်ခံရပြီးနောက် သူသည် ဦးစွာ သူ၏ တိုက်ရိုက် မိသားစုဝင်များနှင့် ဆွေမျိုးများကို စိစစ်သည်၊ မည်သူသည် သူနှင့် နီးနီးစပ်စပ် ဆွေမျိုးတော်စပ်သည်၊ မည်သူသည် သူ့ထံ ကပ်ဖားရပ်ဖား လုပ်သည်၊ မည်သူသည် သူနှင့် ရင်းနှီးသည်၊ ပြီးလျှင် မည်သူသည် သူနှင့် သင့်မြတ်ပြီး စိတ်တူကိုယ်တူဖြစ်သည်တို့ကို စစ်ဆေးသည်။ သူသည် မည်သူက ဖြောင့်မတ်သည်၊ မည်သူက သူ့ဘက်က မရပ်တည်မည့်သူ၊ အကယ်၍ သူသည် ဘုရားသခင်၏အိမ်တော်၏ စည်းကမ်းများနှင့် စည်းမျဉ်းများကို ဆန့်ကျင်သော အရာတစ်ခုခုကို လုပ်ဆောင်ပါက မည်သူက သူ့ကို တိုင်ကြားမည်တို့ကိုလည်း စစ်ဆေးသည်၊ ဤသူများမှာ သူ ရှင်းလင်းဖယ်ရှားပစ်မည့်သူများ ဖြစ်ကြသည်။ ၎င်းတို့ကို စိစစ်ပြီးနောက် သူ ဤသို့ တွေးသည်။ “ငါ၏ ဆွေမျိုးအများစုသည် ငါနှင့် ဆက်ဆံရေးကောင်းသည်၊ ငါတို့ သင့်မြတ်ကြသည်၊ ငါတို့ စိတ်တူကိုယ်တူ ရှိကြသည်။ အကယ်၍ သူတို့ ငါ့လက်အောက်ငယ်သားများ ဖြစ်လာပြီး ငါ သူတို့ကို အသုံးချနိုင်လျှင် ငါ၏ သြဇာလွှမ်းမိုးမှု တိုးပွားလာမည် မဟုတ်လော။ ပြီးလျှင် ဤသည်မှာ အသင်းတော်ထဲ၌ ငါ၏ အဆင့်အတန်းကို တည်ငြိမ်စေမည် မဟုတ်လော။ ‘အရည်အချင်းရှိသူကို မြှင့်တင်ရာတွင် ဆွေမျိုးများကို မရှောင်ကြနှင့်’ ဟု ဆိုရိုးစကားရှိသကဲ့သို့ပင် ဖြစ်သည်။ ဘာသာတရားမရှိသူ အရာရှိများအားလုံးသည် သူတို့ကို ကူညီရန် ရင်းနှီးသော မိတ်ဆွေများနှင့် အပေါင်းအသင်းများကို အားကိုးရသည်။ ယခု ငါသည် အရာရှိဖြစ်ပြီ ဖြစ်သဖြင့် ထိုနည်းတူ လုပ်ရမည်။ ယင်းမှာ စိတ်ကူးကောင်းတစ်ခု ဖြစ်သည်။ ပထမဆုံးအနေဖြင့် ငါ၏ဆွေမျိုးများကို ရာထူးတိုးပေးရမည်။ ငါ၏ မိန်းမနှင့် သားသမီးများမှာမူ ပြောစရာပင်မလိုပါ။ ငါပထမဆုံး လုပ်မည့်အရာသည် သူတို့အတွက် ရာထူးအချို့ကို စီစဉ်ပေးရန်ဖြစ်သည်။ ငါ့မိန်းမက မည်သည့်အရာကို လုပ်မည်နည်း။ အသင်းတော်တွင် လှူဖွယ်ပစ္စည်းများကို စောင့်ရှောက်ခြင်းသည် အရေးပါပြီး အခရာကျသည့် တာဝန်ဖြစ်သည်။ ဘဏ္ဍာရေးဆိုင်ရာ အာဏာက ငါတို့လက်ထဲတွင် ရှိရမည်။ ထိုအခါမှသာ ငါသည် ငွေကို လွတ်လွတ်လပ်လပ်နှင့် အလွယ်တကူ သုံးစွဲနိုင်မည်ဖြစ်သည်။ ဤငွေကို အပြင်လူလက်ထဲ ထည့်ထား၍ မဖြစ်ပါ။ အကယ်၍ ထည့်ထားလျှင် ဤသည်မှာ သူတို့၏ ငွေများ ဖြစ်သွားလိမ့်မည်။ ပြီးလျှင် အသုံးစရိတ်ကိုလည်း စောင့်ကြည့်ထိန်းချုပ်လိမ့်မည်။ ဤသည်မှာ အဆင်မပြေပါ။ လက်ရှိစာရင်းများကို စီမံခန့်ခွဲနေသည့်သူသည် ငါ့ဘက်တွင် ရှိသလား။ အပြင်ပန်းတွင် အဆင်ပြေပုံရသည်။ သို့သော် အတွင်းစိတ်ထဲတွင် သူတို့ မည်သို့တွေးနေသည်ကို မည်သူက သိနိုင်မည်နည်း။ မဖြစ်ပါ၊ သူတို့ကို အစားထိုးပြီး ငါ့မိန်းမကို စာရင်းများ စီမံခန့်ခွဲခိုင်းရန် နည်းလမ်းတစ်ခု စဉ်းစားရမည်” ဟူ၍ ဖြစ်လေသည်။ အန္တိခရစ်သည် သူ၏ ဇနီးနှင့် တိုင်ပင်ဆွေးနွေးရာ သူမက ဤသို့ပြောသည်၊ “ဤအရာသည် အလွန်ကောင်းပါသည်။ ယခုအခါတွင် သင်သည် အသင်းတော် ခေါင်းဆောင်ဖြစ်သဖြင့် အသင်းတော် လှူဖွယ်ပစ္စည်းများနှင့် ပတ်သက်လျှင် သင့်ထံတွင် ဆုံးဖြတ်ပိုင်ခွင့် ရှိသည်မဟုတ်လား။ ယင်းတို့ကို မည်သူကြီးကြပ်ရမည်ကို သင်ဆုံးဖြတ်ပါ” ဟူ၍ ဖြစ်သည်။ အန္တိခရစ်က “သို့ရာတွင် လောလောလတ်လတ်တွင် လက်ရှိစာရင်းများကို စီမံနေသည့်သူကို ထုတ်ပစ်ရန် နည်းလမ်းကောင်း မရှိပါ” ဟု ပြောသည်။ သူ၏ ဇနီးသည် အနည်းငယ် စဉ်းစားပြီးနောက် ဤသို့ ပြောလေသည်။ “ယင်းက လွယ်မည် မဟုတ်လော။ သူသည် ထိုအလုပ်ကို လုပ်နေသည်မှာ အချိန်အတော်ကြာခဲ့ပြီဖြစ်သည်။ ယင်းမှာ ဆိုးပေသည်။ မကောင်းသော အကြွေးများ၊ ရှုပ်ထွေးသော ငွေစာရင်းများ သို့မဟုတ် ငွေအလွဲသုံးစားလုပ်ခြင်း အခြေအနေများ ရှိနိုင်မည်ကို စိုးရိမ်၍ဖြစ်သည်ဟုသာ ပြောလိုက်ပါ။ လူတစ်ဦးကို အချိန်အတော်ကြာအောင် တစ်စုံတစ်ရာဖြင့် ယုံကြည်အပ်နှံထားခဲ့သည့်အခါတွင် အမှားများက အလွယ်တကူ ဖြစ်ပျက်သည်။ အချိန်ကြာလာသည်နှင့်အမျှ ၎င်းတို့တွင် အရင်းအနှီးရှိသည်ဟု ခံစားရပြီး အခြားလူများကို နားမထောင်တော့ပါ။ ထို့အပြင် စာရင်းများကို စီမံခန့်ခွဲနေသည့်သူသည် အတော်ပင် အိုမင်းနေသည်။ ၎င်းသည် အလွယ်တကူ နားဝေတိမ်တောင်ဖြစ်တတ်ပြီး မကြာခဏ အမှုအရာများကို မေ့လျော့တတ်သည်။ မျက်စိလျှမ်းခြင်းတစ်ခုတလေ ဖြစ်လျှင် ယင်းက ဆုံးရှုံးမှုဖြစ်စေသည်။ ယင်းမှာ အလွန်ပင် အရေးကြီးသည့်အခန်းကဏ္ဍဖြစ်သည်။ သူ့ကို အစားထိုးဖို့လိုသည်” ဟူ၍ ဖြစ်လေသည်။ ပြီးလျှင် မည်သူက ၎င်းတို့အား အစားထိုးရမည်ဟု ပြောသင့်သနည်း။ ဤသူကို အစားထိုးခြင်းနှင့် ပတ်သက်သည့် မည်သည့်စကားမျှ အသင်းတော်ခေါင်းဆောင်ဖြစ်သော သူ၏နှုတ်မှ ထွက်လာ၍ မရပေ။ ညီအစ်ကိုမောင်နှမများသည်သာ အန္တိခရစ်၏ ဇနီးကို အကြံပြုလာသည့် သူများ ဖြစ်ရမည်။ သူ၏ဇနီးက အဆိုပြုချက် ပြုလုပ်သည်နှင့် တစ်ပြိုင်နက် အသင်းတော် လှူဖွယ်ပစ္စည်းများကို သူမထံ တာဝန်ပေးအပ်လိုက်သည်။ သို့သော် အသင်းတော်၏ စည်းမျဉ်းအရ လှူဖွယ်ပစ္စည်းများကို လုံခြုံစွာထိန်းသိမ်းခြင်းသည် တစ်ဦးတည်းဖြင့် မလုပ်ဆောင်နိုင်ဘဲ နှစ်ဦး သို့မဟုတ် သုံးဦးဖြင့် ပူးတွဲလုပ်ဆောင်ရမည်ဖြစ်ပြီး ယင်းက လူတစ်ဦးတစ်ယောက်က လစ်ဟာမှုကို အပြည့်အဝ အသုံးချပြီး ဘုရားသခင်၏အိမ်တော်၏ ဘဏ္ဍာငွေကို အလွဲသုံးစားလုပ်ခြင်းမှ ရှောင်ရှားရန် အထောက်အကူပြု၏။ ထို့ကြောင့် အန္တိခရစ်သည် သူ၏ ဝမ်းကွဲကို ပူးတွဲထိန်းသိမ်းရန် အကြံပြုထောက်ခံချက်ပေးပြီး သူမသည် ဘုရားသခင်ကို ယုံကြည်သူသက်တမ်းကြာရှည်သူဖြစ်ကြောင်း၊ လှူဖွယ်ပစ္စည်းများစွာ ပေးခဲ့ကြောင်း၊ ဂုဏ်သတင်းကောင်း ရရှိကြောင်းနှင့် ယုံကြည်စိတ်ချရကြောင်း ပြောဆိုသည်။ လူတိုင်းက “ဤနှစ်ဦးလုံးသည် သင်၏ဆွေမျိုးများသာ ဖြစ်သည်။ သင့်မိသားစု၏ ပြင်ပမှ တစ်စုံတစ်ဦးကိုလည်း ထည့်ရမည်” ဟု ပြောကြသည်။ ထို့ကြောင့် အန္တိခရစ်သည် ဘဏ္ဍာငွေကို စီမံခန့်ခွဲပြီး ထိန်းချုပ်ရာတွင် ကူညီရန် နားဝေတိမ်တောင်ဖြစ်သော အသက်ကြီးသည့် ညီအစ်မတစ်ဦးကို အကြံပြုထောက်ခံလေသည်။ ဦးစွာ အန္တိခရစ်သည် ဘဏ္ဍာငွေကို သူ၏မိသားစု၏ ထိန်းချုပ်မှုအောက်သို့ ကျရောက်စေသည်၊ ထို့နောက်တွင် သူ၏မိသားစုက ဤငွေကို မည်သို့ သုံးစွဲသည်ကိုလည်းကောင်း၊ တိကျသော အကြောင်းစုံအားလုံးကိုလည်းကောင်း စီမံအုပ်ချုပ်သည်၊ ဤအရာအားလုံးအပေါ် ထိန်းချုပ်မှုသည် သူ၏ လက်ထဲတွင် ရှိနေသည်။

ဘဏ္ဍာရေးဆိုင်ရာ အာဏာကို လက်ဝါးကြီးအုပ်ကာ ဥစ္စာပစ္စည်းများကို ထိန်းချုပ်ပြီးနောက်တွင် အန္တိခရစ်သည် သူ၏ ပန်းတိုင်ကို အောင်မြင်ပြီးပြီလော။ မအောင်မြင်သေးပေ။ အရေးအကြီးဆုံးမှာ အသင်းတော်၏ အလုပ်အမျိုးမျိုးကို လုပ်ဆောင်သည့် ကြီးကြပ်ရေးမှူးများကို ထိန်းချုပ်ခြင်း၊ ၎င်းတို့ကို သူ၏ဘက်တော်သားများ ဖြစ်စေခြင်းနှင့် ဆုံးဖြတ်ပိုင်ခွင့် ရှိခြင်း ဖြစ်သည်။ ဤသည်မှာ အရေးအကြီးဆုံး ဖြစ်သည်ဟု အန္တိခရစ်က ခံစားရသည်၊ ယင်းမှာ အောက်ခြေရှိ အဖွဲ့တစ်ခုစီမှ လူများသည် သူပြောသည့်အတိုင်း လုပ်ဆောင်ခြင်း ရှိမရှိနှင့် သူ၏အာဏာသည် အနိမ့်ဆုံး အဆင့်များအထိ ထိုးဖောက်ဝင်ရောက်ခြင်း ရှိမရှိတို့နှင့် သက်ဆိုင်သည်။ သို့ဖြစ်လျှင် သူသည် ဤသည်ကို မည်သို့ လုပ်ဆောင်သနည်း။ သူသည် ကျယ်ပြန့်သော ပြုပြင်ပြောင်းလဲမှုများကို စတင်လုပ်ဆောင်သည်။ ဦးစွာ သူသည် မိတ်သဟာယဖွဲ့ပြီး အဖွဲ့တစ်ခုစီ၏ အလုပ်တွင် အမျိုးမျိုးသော အမှားအယွင်းများ ရှိခဲ့သည်ဟု ဆိုသည်။ ဥပမာအနေဖြင့် ဗီဒီယိုအဖွဲ့နှင့် ပတ်သက်၍ အချို့သော ပြဿနာများ ပေါ်ပေါက်ခဲ့ပြီး အန္တိခရစ်က ဤသို့ ဆိုသည်၊ “ဤပြဿနာများသည် ကြီးကြပ်ရေးမှူးကြောင့် ဖြစ်ရခြင်း ဖြစ်သည်။ ၎င်းတို့၏ အလုပ်တွင် ဤမျှ ကြီးမားသော မျက်စိလျှမ်းမှုများနှင့် ၎င်းတို့ ဖြစ်စေခဲ့သော ကြီးမားသည့် ပြဿနာများမှာ ကြီးကြပ်ရေးမှူးသည် စံနှုန်းပြည့်မီခြင်း မရှိကြောင်းနှင့် အစားထိုးသင့်ကြောင်း သက်သေပင် ဖြစ်သည်၊ အကယ်၍ သူတို့ကို အစားမထိုးလျှင် ဤအလုပ်ကို ကောင်းမွန်စွာ မလုပ်ဆောင်နိုင်။ သို့ဖြစ်လျှင် မည်သူက သူတို့ကို အစားထိုးမည်နည်း။ သင်တို့ စိတ်ထဲတွင် တစ်စုံတစ်ယောက် ရှိသလော။ သင့်တော်သည့်သူ တစ်ဦးတစ်ယောက် ရှိသလော။ အဖွဲ့ထဲတွင် မည်သူက သူတို့လုပ်သည့်အရာ၌ အတော်ဆုံးနည်း” ဟူ၍ ဖြစ်သည်။ လူတိုင်းက အသေအချာ စဉ်းစားပြီး တစ်စုံတစ်ယောက်က “အလွန်တော်သော ညီအစ်ကိုတစ်ယောက် ရှိသည်၊ သို့သော် သူ သင့်တော်ခြင်း ရှိမရှိ ကျွန်ုပ် မသိပါ” ဟု ပြောလေသည်။ အန္တိခရစ်က “သင် မသိလျှင် သူ့ကို မရွေးချယ်နိုင်။ ကျွန်ုပ် သင်တို့အတွက် တစ်ယောက်ကို အကြံပြုထောက်ခံမည်။ ကျွန်ုပ်၏သားသည် အသက် ၂၅ နှစ်ရှိပြီး ကွန်ပျူတာသိပ္ပံဘွဲ့ရ ဖြစ်သည်။ သူသည် အထူးပြုလုပ်ချက်များနှင့် ဗီဒီယို ထုတ်လုပ်ရေးကို အထူးပြုလေ့လာခဲ့သည်။ သူသည် ဘုရားကို ယုံကြည်သူအသစ်ဖြစ်ပြီး သမ္မာတရားကို များများစားစား မလိုက်စားပေ၊ သို့သော် သူ၏ ကျွမ်းကျင်မှုဆိုင်ရာ အရည်အချင်းများသည် သင်တို့အားလုံးထက် ပိုကောင်းသည်။ သင်တို့ထဲမှ တစ်ဦးတစ်ယောက်သည် ကျွမ်းကျင်ပညာရှင်များလော” ဟူ၍ ပြန်ပြောသည်။ လူတိုင်းက “ကျွန်ုပ်တို့သည် သင် ကျွမ်းကျင်ပညာရှင်များဟု ခေါ်ဆိုမည့်သူများ မဟုတ်ပေ၊ သို့သော် ကျွန်ုပ်တို့သည် ကျွန်ုပ်တို့၏ တာဝန်ကို အချိန်ကြာမြင့်စွာ ထမ်းဆောင်နေခဲ့ပြီးဖြစ်ကာ ဘုရားအိမ်တော်၏ ဤအလုပ်နှင့်ဆိုင်သော စည်းမျဉ်းများကို နားလည်ကြသည်။ သူ နားလည်သလော” ဟု ပြောလေသည်။ “သူ နားမလည်လျှင် အရေးမကြီးပါ၊ သူ သင်ယူနိုင်သည်” ဤသည်မှာ လူတိုင်းအတွက် သင့်တင့်လျောက်ပတ်ပုံရပြီး သူပြောသည့်အတိုင်း သူတို့ သဘောတူလိုက်လျောကြကာ သူနှစ်သက်သော မည်သူ့ကိုမဆို ရာထူးတိုးမြှင့်ပေးရန် အားလုံး သဘောတူကြသည်၊ ဤသို့ဖြင့် နောက်ထပ် အရေးကြီးသော တာဝန်တစ်ခုကို အန္တိခရစ်က ထိန်းချုပ်လိုက်သည်။ ထို့နောက် ဧဝံဂေလိအလုပ်သည် ဘုရားအိမ်တော်အတွက် အရေးကြီးကြောင်း၊ ယင်း၏ ကြီးကြပ်ရေးမှူးသည် သူ၏ ဘက်တော်သား တစ်စုံတစ်ယောက် မဟုတ်ကြောင်း အန္တိခရစ်၏ စိတ်ထဲတွင် ပေါ်လာသည်။ သူတို့ကို အစားထိုးရမည်။ သူတို့ကို မည်သို့ အစားထိုးမည်နည်း။ တူညီသော နည်းလမ်းဖြင့် ဖြစ်သည်။ အပြစ်ရှာခြင်းအားဖြင့် ဖြစ်သည်။ အန္တိခရစ်က “ပြီးခဲ့သည့်တစ်ခေါက်က ဧဝံဂေလိ လက်ခံရန် အလားအလာရှိသူနှင့် ပတ်သက်၍ မည်သို့ ဖြစ်သွားပြီနည်း” ဟု ပြောသည်။ တစ်စုံတစ်ယောက်က ဤသို့ ပြန်ဖြေသည်၊ “တစ်လကြာ ယုံကြည်ပြီးနောက် သူသည် အပျက်သဘောဆောင်သော ဝါဒဖြန့်မှုအချို့ကို ကြားသိပြီး ထိုအရာကို ယုံကြည်လက်ခံခဲ့ကြသည်၊ ထို့ကြောင့် သူတို့ ဆက်မယုံကြည်တော့ပါ” ဟူ၍ ဖြစ်လေသည်။ အန္တိခရစ်က “ထိုသူသည် အဘယ်သို့ဖြစ်၍များ ဆိုင်းမဆင့်ဗုံမဆင့် ဆက်လက်၍ မယုံကြည်တော့သနည်း။ သင်တို့က ရူပါရုံများ၏ သမ္မာတရားကို ရှင်းလင်းစွာ မိတ်သဟာယ မဖွဲ့ခဲ့သောကြောင့် ဖြစ်သလော။ သို့မဟုတ် သင်တို့ ပျင်းရိသောကြောင့်လော၊ သို့မဟုတ် သင်တို့သည် ဆိုးရွားသော ပတ်ဝန်းကျင်ကို ကြောက်ရွံ့ပြီး သင်တို့ကိုယ်တိုင် အန္တရာယ်ကျရောက်စေမည်ကို ကြောက်သောကြောင့်လော၊ ဤအကြောင်းကြောင့်များ သင်သည် အမှုအရာများကို ရှင်းလင်းစွာ မိတ်သဟာယ မဖွဲ့ခဲ့ခြင်းဖြစ်သလော။ သို့မဟုတ် သင်တို့သည် ၎င်းတို့ကို ချက်ချင်း ဂရုမစိုက်ခဲ့ခြင်းကြောင့်လော။ သို့မဟုတ် သင်တို့သည် သူတို့၏ အခက်အခဲများကို ဖြေရှင်းရာတွင် ကူညီရန် ပျက်ကွက်ခဲ့သလော” ဟု မေးသည်။ သူသည် မေးခွန်း တစ်ပုံတစ်ပင်ကို တစ်ခုပြီးတစ်ခု မေးသည်။ အခြားသူများ မည်သို့ပင် ပြန်ဖြေသည်ဖြစ်စေ၊ မည်သို့ပင် ရှင်းပြချက်ပေးသည်ဖြစ်စေ မထူးခြားချေ။ ဧဝံဂေလိအဖွဲ့၏ ကြီးကြပ်ရေးမှူး၌ ပြဿနာများ အလွန်များပြားကြောင်း၊ သူ၏ အပြစ်များမှာ အလွန်ဆိုးရွားကြောင်း၊ သူသည် တာဝန်မဲ့ပြီး အလုပ်အတွက် အရည်အချင်းမပြည့်မီကြောင်း အန္တိခရစ်က မလျှော့တမ်း ပြောဆိုကာ ဤသို့ဖြင့် ထိုသူကို မရမက ဖြုတ်ချလိုက်သည်။ ထိုသူ့ကို ဖြုတ်ချပြီးနောက် အန္တိခရစ်က ဤသို့ ဆိုသည်၊ “ညီအစ်မ မည်သူမည်ဝါသည် ယခင်က ဧဝံဂေလိတရားကို ဟောပြောခဲ့ဖူးပြီး အတွေ့အကြုံလည်း ရှိသည်။ သူ ကောင်းမည်ဟု ငါထင်သည်” ဤသည်ကို ကြားသောအခါ လူများက “သူက သင့်အစ်မဖြစ်သည်။ သူ စကားအပြောကောင်းနိုင်သော်လည်း သူ့လူ့သဘာဝ မကောင်းပါ။ သူ့မှာ တကယ့်ကို ဂုဏ်သတင်းဆိုး ရှိသည်၊ သူ့ကို အသုံးမပြုနိုင်ပါ” ဟူ၍ ပြောကြပြီး ညီအစ်ကိုမောင်နှမများက သဘောမတူကြပေ။ အန္တိခရစ်က ဤသို့ ဆိုသည်၊ “သင်တို့ သဘောမတူလျှင် ဧဝံဂေလိအဖွဲ့ကို ဖျက်သိမ်းလိမ့်မည်။ သင်တို့ နောက်ထပ် ဧဝံဂေလိတရားကို မဟောရ၊ သင်တို့သည် ဤတာဝန်ကို ကောင်းမွန်စွာ ထမ်းဆောင်နိုင်စွမ်း မရှိကြပေ။ ဤသို့မဟုတ်လျှင် သင့်တော်သော အဖွဲ့ခေါင်းဆောင်တစ်ဦးကို ရွေးချယ်ပါ၊ ငါ့အစ်မက လက်ထောက် အဖွဲ့ခေါင်းဆောင် လုပ်လိမ့်မည်” ဟူ၍ ဖြစ်လေသည်။ ညီအစ်ကိုမောင်နှမများက တစ်စုံတစ်ယောက်ကို ရွေးချယ်ပြီး သူ၏ အစ်မကို လက်ထောက် အဖွဲ့ခေါင်းဆောင် ဖြစ်ခွင့်ပြုရမည်ဟူသော သတ်မှတ်ချက်ဖြင့် အန္တိခရစ်က အင်တင်တင်ဖြင့် သဘောတူလေသည်။ ဤသို့ဖြင့် အများသဘောတူညီမှု ရရှိသဖြင့် ဧဝံဂေလိအဖွဲ့သည် ဆက်လက်တည်ရှိနိုင်ရုံသာ ရှိတော့သည်။

မည်သည့်နေရာတွင်ဖြစ်စေ၊ မည်သည့်အလုပ်နှင့် သက်ဆိုင်သည်ဖြစ်စေ အန္တိခရစ်တို့သည် မိမိတို့၏ အပေါင်းအသင်းရောင်းရင်းများ၊ မိမိတို့၏ ဘက်တော်သားများကို ထည့်ထားရမည်ဖြစ်သည်။ အန္တိခရစ်တို့သည် ခေါင်းဆောင်များဖြစ်လာပြီး အဆင့်အတန်း ရရှိသည်နှင့်တစ်ပြိုင်နက် ပထမဆုံး ဆောင်ရွက်သည့်အရာမှာ အဖွဲ့တစ်ခုစီ၏ အဖွဲ့ဝင်များသည် ၎င်းတို့၏ အသက် ဝင်ရောက်မှုတွင် မည်သို့ လုပ်ဆောင်နေသည်ကို စစ်ဆေးခြင်းဖြစ်စေ၊ ၎င်းတို့၏ အလုပ် မည်သို့ တိုးတက်နေသည်ကို၊ သို့မဟုတ် ၎င်းတို့၏ အလုပ်တွင် ကြုံတွေ့ခဲ့ရသော အခက်အခဲအမျိုးမျိုးအား မည်သို့ဖြေရှင်းနိုင်သည်ကို၊ မပြီးပြတ်သေးသော ပြဿနာများ သို့မဟုတ် စိန်ခေါ်မှုများ တစ်စုံတစ်ရာ ရှိမရှိကို ရှာဖွေစုံစမ်းခြင်းဖြစ်စေ မဟုတ်ပေ။ ထိုအစား ၎င်းတို့သည် လူအင်အား အခြေအနေကိုလည်းကောင်း၊ အဖွဲ့တစ်ခုစီ၏ ခေါင်းဆောင်မှာ မည်သူဖြစ်သည်ကိုလည်းကောင်း၊ အဖွဲ့တစ်ခုစီတွင် မည်သူက သူတို့ကို ဆန့်ကျင်သည်ကိုလည်းကောင်း၊ အနာဂတ်တွင် မည်သည့်လူများက သူတို့၏ အဆင့်အတန်းအတွက် ခြိမ်းခြောက်မှု ဖြစ်လာမည်ကိုလည်းကောင်း ကြည့်ရှုကြသည်။ ၎င်းတို့သည် ထိုသို့သော ကိစ္စရပ်များအကြောင်းကို အတော်အတန် ကောင်းစွာ သိရှိကြသည်၊ သို့သော် အသင်းတော်၏ အလုပ်နှင့်ပတ်သက်သည့် အခြေအနေကို မည်သည့်အခါမျှ မမေးမြန်းကြပေ။ ညီအစ်ကိုမောင်နှမများ၏ အခြေအနေ၊ ၎င်းတို့၏ အသက် ဝင်ရောက်မှု သို့မဟုတ် အသင်းတော် အသက်တာ မည်သို့ရှိသည်ကို ၎င်းတို့ မည်သည့်အခါမျှ မမေးမြန်းကြသည့်အပြင် ဂရုစိုက်လိုစိတ်ပင် ပို၍ နည်းပါးကြသည်။ သို့သော် အဖွဲ့တစ်ခုစီ၏ ကြီးကြပ်ရေးမှူးများနှင့် ပတ်သက်၍မူ ၎င်းတို့ ကောင်းစွာ သိရှိကြသည်။ ၎င်းတို့သည် မိမိတို့၏ အပေါင်းအသင်းရောင်းရင်းများ ဟုတ်မဟုတ်၊ ၎င်းတို့သည် မိမိတို့နှင့် သင့်မြတ်ခြင်း ရှိမရှိနှင့် ၎င်းတို့သည် မိမိတို့၏ အာဏာ သို့မဟုတ် အဆင့်အတန်းကို ခြိမ်းခြောက်မှု ဖြစ်စေခြင်း ရှိမရှိတို့ ဖြစ်သည်။ ဤအသေးစိတ်အချက်များအားလုံးကို ၎င်းတို့ သိရှိကြပြီး ယင်းတို့ကို အလွန် ရှင်းလင်းစွာ သိရှိနားလည်ထားကြသည်။ အဖွဲ့ထဲမှ အတော်အတန် ဖြောင့်မတ်ပြီး အမှန်အတိုင်း ပြောဆိုသော တစ်စုံတစ်ဦးနှင့်ပတ်သက်၍မူ ထိုသို့သော လူမျိုးကို သတိထား ရှောင်ရမည်ဖြစ်ပြီး မည်သည့်အဆင့်အတန်းမျှ မပေးသင့်ဟု ၎င်းတို့ ယုံကြည်ကြသည်။ သို့တိုင် ၎င်းတို့သည် မြှောက်ပင့်ပြောဆိုရာတွင် ကျွမ်းကျင်သောသူများ၊ ကပ်ဖားရပ်ဖား လုပ်တတ်သောသူများ၊ နှစ်သက်ဖွယ် စကားများ ပြောဆိုပြီး လူတို့၏ အလိုကိုလိုက်သောသူများ၊ အမှုအရာများ လုပ်ဆောင်သည့်အခါတွင် အရိပ်အခြည်ကြည့်၍ လုပ်ဆောင်နိုင်သောသူများကိုမူ မျက်နှာသာပေးကြသည်။ အန္တိခရစ်သည် ထိုသူတို့အပေါ် ထောက်ခံသည်ဟု ခံစားရပြီး ထိုသူတို့အား ရာထူးတိုးမြှင့်ပေးရန်နှင့် အရေးကြီးသော ရာထူးတွင် ထားရန် အစီအစဉ်ရှိသည်။ ၎င်းတို့ သွားလေရာရာသို့ ထိုသူတို့ကို ခေါ်ဆောင်သွားရန်ပင် စဉ်းစားကြကာ ထိုသူတို့ကို တရားဒေသနာများ ပို၍ နားထောင်စေရန် သေချာစေပြီး ထိုသူတို့ကို မိမိ၏ အပေါင်းအသင်းရောင်းရင်းများအဖြစ်သို့ ပျိုးထောင်ကြသည်။ အသင်းတော်ထဲမှ သမ္မာတရားကို လိုက်စားသောသူများ၊ တရားမျှတစိတ် ရှိပြီး အမှန်တရားကို ပြောဆိုဝံ့သောသူများ၊ ဘုရားသခင်ကို အစဉ်တစိုက် ချီးမြှောက်ပြီး ကိုယ်တော့်အတွက် သက်သေခံသောသူများ၊ ကောက်ကျစ်ဆိုးယုတ်သော အင်အားစုများ၊ အဆင့်အတန်း သို့မဟုတ် သြဇာအာဏာကို ဦးမညွှတ်သောသူတို့နှင့် ပတ်သက်၍မူ ၎င်းတို့သည် ထိုသူတို့ကို မိမိတို့၏ စိတ်နှလုံးထဲတွင် သတိထားရှောင်ကြသည်၊ စက်ဆုပ်ရွံရှာကြသည်၊ ခွဲခြားဆက်ဆံကြပြီး ဖယ်ကြဉ်ကြသည်။ သို့သော်လည်း ထိုသူတို့ကို မြှောက်ပင့်သောသူများ၊ အထူးသဖြင့် မိမိတို့၏ မိသားစုဝင်များ၊ အခြား မနီးစပ်ဆွေမျိုးများ၊ ၎င်းတို့ကို ဝန်းရံနိုင်သောသူများကို မိမိတို့၏ လူများအဖြစ် မှတ်ယူကြပြီး မိသားစုသဖွယ် ဆက်ဆံကြသည်။ အန္တိခရစ်၏ အာဏာအောက်တွင် ရှိပြီး ၎င်းတို့ကို ဝန်းရံနေနိုင်သော၊ ၎င်းတို့ အမှုအရာများ လုပ်ဆောင်သည့်အခါတွင် ၎င်းတို့၏ အရိပ်အခြည်ကို ကြည့်၍ လုပ်ဆောင်နိုင်ပြီး အမိန့်နာခံနိုင်သော၊ သူတို့၏ ဆန္ဒများအတိုင်း အကောင်အထည်ဖော်နိုင်သော ထိုသူအားလုံးသည် အသိစိတ် သို့မဟုတ် ဆင်ခြင်တုံတရား၊ လူ့သဘာဝ ကင်းမဲ့ကြပြီး ဘုရားသခင်ကို ကြောက်ရွံ့သော စိတ်နှလုံး စိုးစဉ်းမျှ မရှိကြချေ။ ၎င်းတို့သည် မယုံကြည်သူ တစ်သိုက် ဖြစ်ကြသည်။ မည်မျှဆိုးသောအမှုအရာများကို ၎င်းတို့ လုပ်ဆောင်သည်ဖြစ်စေ အန္တိခရစ်သည် ၎င်းတို့ကို ပျိုးထောင်ပြီး ကာကွယ်ကာ မိမိတို့၏ မိသားစုအဖြစ် မှတ်ယူပြီး မိမိတို့၏ အာဏာအောက်သို့ ကျရောက်စေသည်၊ ဤသို့ဖြင့် အန္တိခရစ်၏ ပိုင်နက်သည် ဖွဲ့စည်းဖြစ်ပေါ်လာသည်။

ပြီးလျှင် အန္တိခရစ်၏ ကိုယ်ပိုင် ပိုင်နက်ကို မည်သူတို့ဖြင့် ဖွဲ့စည်းထားသနည်း။ ရှေးဦးစွာ အန္တိခရစ်သည် ဦးသျှောင်၊ ခေါင်းဆောင်ဖြစ်ပြီး ဤပိုင်နက်အတွင်း သူ၏ စကားသည် မေးခွန်းထုတ်စရာ မရှိသော အကြွင်းမဲ့ သြဇာအာဏာရှိသည့် ဘုရင်ဖြစ်သည်။ သူတို့နှင့် သွေးသား တော်စပ်သော လူများ၊ သူတို့၏ မိသားစုဝင် အရင်းအချာများ၊ သူတို့၏ အပေါင်းအသင်းရောင်းရင်းများ၊ အရင်းနှီးဆုံး မိတ်ဆွေများ၊ အမာခံ ချစ်ခင်သူများ၊ သူတို့ကို ဝမ်းပန်းတသာ လိုက်နာပြီး သူတို့ထံမှ အမိန့်နာခံသော အခြားသူများ၊ သူတို့နှင့် ပျော်ရွှင်စွာ ပေါင်းသင်းဆက်ဆံပြီး သူတို့၏ ဒုစရိုက်အမှု လုပ်ဆောင်ခြင်းတွင် ပူးပေါင်းပါဝင်သော နောက်ထပ် အခြားသူများနှင့်၊ ဘုရားအိမ်တော်၏ စီစဉ်မှုများနှင့် စီမံအုပ်ချုပ်ရေးဆိုင်ရာ အမိန့်များကို မည်သို့ပင် စည်းမျဉ်းသတ်မှတ်ထားသည်ဖြစ်စေကာမူ၊ ဘုရားသခင်၏ နှုတ်ကပတ်တော်များနှင့် သမ္မာတရား စည်းမျဉ်းများက မည်သို့ ဆိုသည်ဖြစ်စေကာမူ သူတို့အတွက် ဝမ်းပန်းတသာ အလုပ်ကြိုးစားသူများ၊ မိမိကိုယ်ကို စွန့်စားသူများနှင့် အားသွန်ခွန်စိုက်အလုပ်လုပ်သူများ ဖြစ်ကြသည်။ ဤသူများသည် အန္တိခရစ်၏ ပိုင်နက်၏ အဖွဲ့ဝင်များ ဖြစ်ကြသည်။ အားလုံးကို စုပေါင်းလိုက်လျှင် ၎င်းတို့သည် အန္တိခရစ်၏ အမာခံ နောက်လိုက်များ ဖြစ်ကြသည်။ ပြီးလျှင် အန္တိခရစ်၏ ပိုင်နက်မှ ဤအဖွဲ့ဝင်အားလုံးသည် မည်သည့်အရာကို လုပ်ဆောင်ကြသနည်း။ ၎င်းတို့သည် ဘုရားအိမ်တော်၏ စည်းမျဉ်းစည်းကမ်းများနှင့် စည်းမျဉ်းများအတိုင်း မိမိတို့၏ တာဝန်ကို ထမ်းဆောင်ပြီး အလုပ်တိုင်းကို လုပ်ဆောင်ကြသလော။ ၎င်းတို့သည် ဘုရားသခင် လိုအပ်သည့်အတိုင်း လုပ်ဆောင်ပြီး ကိုယ်တော်၏ နှုတ်ကပတ်တော်များနှင့် သမ္မာတရားကို အမြင့်မြတ်ဆုံးသော စည်းမျဉ်းအဖြစ် သဘောထားကြသလော။ (မဟုတ်ပါ။) ထိုသို့သော လူများ အသင်းတော်တွင် ရှိနေသည့်အခါ သမ္မာတရားနှင့် ဘုရားသခင်၏ နှုတ်ကပတ်တော်များသည် အဟန့်အတားမရှိ ရှေ့ဆက်နိုင်သလော။ ရှေ့မဆက်နိုင်ရုံသာမက အန္တိခရစ်ဂိုဏ်း၏ အနှောင့်အယှက်ပေးခြင်း၊ အထင်အမြင်မှားစေခြင်းနှင့် ဖျက်လိုဖျက်ဆီးလုပ်ခြင်းတို့ကြောင့် ဘုရားသခင်၏ နှုတ်ကပတ်တော်များ၊ ကိုယ်တော် ဖော်ပြသည့် သမ္မာတရားနှင့် ကိုယ်တော် လူတို့အပေါ် ထားရှိသည့် တောင်းဆိုချက်များကို အသင်းတော်ထဲတွင် အကောင်အထည် မဖော်နိုင်ပေ၊ ယင်းတို့ကို အကောင်အထည် မဖော်နိုင်ပေ။ အန္တိခရစ်၏ ပိုင်နက် တည်ရှိသောအခါ ဘုရားသခင် ရွေးချယ်ထားသော သူများသည် သမ္မာတရား စည်းမျဉ်းများနှင့်အညီ အမှုအရာများကို လုပ်ဆောင်နိုင်ဖို့ ပို၍ပင် ဝေးစွ၊ ပုံမှန် အသင်းတော် အသက်တာ မရနိုင်ကြသကဲ့သို့ မိမိတို့၏ တာဝန်ကိုလည်း ပုံမှန် မထမ်းဆောင်နိုင်ကြပေ။ အသင်းတော်ရှိ အလုပ်တိုင်းကို အန္တိခရစ်က ထိန်းချုပ်ထားသည်။ ဤသည်မှာ အတိုင်းအတာ သိပ်မများသောနေရာတွင် အန္တိခရစ်၏ အဖျက်အမှောင့်လုပ်ခြင်းသည် ပရမ်းပတာ အခြေအနေကို ဖြစ်စေသည်၊ လူတို့သည် စိုးရိမ်ပူပန်သော အခြေအနေတွင် ရှိနေကြသည်၊ အလုပ်တွင် တိုးတက်မှု မရှိဘဲ လူတို့သည် မိမိတို့၏ အလုပ်ကို မည်သို့ ကောင်းစွာ လုပ်ဆောင်ရမည် သို့မဟုတ် မိမိတို့၏ တာဝန်ကို မည်သို့ ကောင်းစွာ ထမ်းဆောင်ရမည်ကို မသိကြပေ၊ အရာအားလုံးသည် ပရမ်းပတာ ဖြစ်သွားသည်။ ဆိုးရွားသော အခြေအနေများတွင် အလုပ်အားလုံး ရပ်တန့်သွားပြီး မည်သူမျှ စိုးရိမ်မှု သို့မဟုတ် ဂရုစိုက်မှု တစ်စုံတစ်ရာ မပြကြပေ။ လူအနည်းငယ်က ပြဿနာတစ်ခု ရှိနေသည်ကို ပြောနိုင်သော်ငြားလည်း ဤအခက်အခဲသည် အန္တိခရစ်ကြောင့် ဖြစ်ရသည်ဟု ၎င်းတို့ ပိုင်းခြားသိမြင်နိုင်ခြင်း မရှိပေ၊ ၎င်းတို့သည်လည်း အန္တိခရစ်ကြောင့် အနှောင့်အယှက်ပေးခံရပြီး လမ်းပျောက်နေကြကာ မည်သူ မှန်သည်၊ မည်သူ မှားသည်ကို မသိကြပေ၊ အချို့သော ပြဿနာများကို သတိပြုမိနိုင်ပြီး ထုတ်ဖော်ပြောဆိုလိုသော သို့မဟုတ် အလုပ်ကို တာဝန်ယူလိုသော အချို့သူများ ရှိလျှင်ပင် ၎င်းတို့သည် အလုပ်ကို တာဝန်မယူနိုင်ကြပေ။ အန္တိခရစ်သည် ၎င်းတို့ကို ဖော်ထုတ်ရန် ကြိုးစားသော မည်သူ့ကိုမဆို၊ သို့မဟုတ် တရားမျှတစိတ် ရှိပြီး အလုပ်ကို မိမိတို့ကိုယ်တိုင် တာဝန်ယူရန် ကြိုးစားသော မည်သူ့ကိုမဆို နှိပ်ကွပ်သည်။ ပြီးလျှင် ၎င်းတို့ကို နှိပ်ကွပ်ရာတွင် မည်သည့်အတိုင်းအတာအထိ ၎င်းတို့ လုပ်ဆောင်ကြသနည်း။ အကယ်၍ သင်သည် အသံမထွက်ဝံ့လျှင်၊ အကယ်၍ သင် အသနားခံလျှင်၊ အကယ်၍ သင်သည် သူတို့အကြောင်း သတင်းမပေးဝံ့လျှင်၊ အကယ်၍ သင်သည် သူတို့ကို အထက်လူကြီးများထံ မတိုင်ကြားဝံ့လျှင်၊ သို့မဟုတ် သူတို့၏ အလုပ်နှင့်ပတ်သက်သည့် ပြဿနာများကို ထုတ်ဖော်မပြောဆိုလျှင်၊ သို့မဟုတ် သမ္မာတရားကို မိတ်သဟာယမဖွဲ့လျှင်၊ သို့မဟုတ် “ဘုရားသခင်” ဟူသော စကားလုံးကို မပြောဆိုလျှင် အန္တိခရစ်သည် သင့်ကို ချမ်းသာပေးလိမ့်မည်။ အကယ်၍ သင်သည် စည်းမျဉ်းများကို ထိန်းသိမ်းစောင့်ရှောက်ပြီး သူတို့ကို ဖော်ထုတ်လျှင် ၎င်းတို့သည် သင့်ကို နှိပ်စက်ရန် ဖြစ်နိုင်သမျှ အရာအားလုံးကို လုပ်ဆောင်ကြလိမ့်မည်။ ၎င်းတို့သည် သင့်ကို ပြစ်တင်ရှုတ်ချပြီး နှိပ်ကွပ်ရန် နည်းလမ်းတိုင်းကို အသုံးပြုကြလိမ့်မည်ဖြစ်ပြီး ၎င်းတို့၏ ပိုင်နက်မှ အဖွဲ့ဝင်များကလည်းကောင်း၊ အခြား လှေနံနှစ်ဖက်နင်းသူများနှင့်တကွ အန္တိခရစ်၏ အင်အားစုများကို ကြောက်ရွံ့သော သတ္တိမရှိသည့်၊ သူရဲဘောကြောင်သည့် လူများကိုပင် သင့်ကို ပယ်ချပြီး နှိပ်ကွပ်စေရန် သွေးထိုးလှုံ့ဆော်လိမ့်မည်။ နောက်ဆုံးတွင် ယုံကြည်ခြင်းနှင့် ဝိညာဉ်ရင့်ကျက်မှု သေးငယ်သော အချို့သူများသည် အန္တိခရစ်ကြောင့် ဒူးထောက်ကျဆုံးသွားကြလိမ့်မည်။ ပြီးလျှင် ဤသည်က အန္တိခရစ်ကို ပျော်ရွှင်စေသည်၊ ၎င်းတို့သည် မိမိတို့၏ ရည်မှန်းချက်ကို အောင်မြင်ပြီးဖြစ်သည်။ ၎င်းတို့ အာဏာရရှိသည်နှင့်တစ်ပြိုင်နက် ဤအာဏာကို လက်ဝါးကြီးအုပ်ရန်နှင့် မိမိတို့၏ အဆင့်အတန်းကို ခိုင်မာစေရန်အလို့ငှာ ၎င်းတို့သည် အသင်းတော်ရှိ အရေးကြီးသော အလုပ်အားလုံးကို မိမိတို့၏ ဆွေမျိုးရင်းချာများနှင့် မိမိတို့နှင့် ဆက်ဆံရေးကောင်းသော သူများကို ပေးရုံသာမက တစ်ချိန်တည်းတွင် သူတို့နှင့် မည်သို့မျှ အဆက်အစပ်မရှိသော အခြားသူများကိုလည်း သူတို့အတွက် အစေခံမှုပေးရန်နှင့် ပြင်းပြင်းထန်ထန် အလုပ်ကြိုးစားလုပ်ရန် စည်းရုံးကြသည်၊ ရည်ရွယ်ချက်မှာ အနာဂတ်တွင် ၎င်းတို့၏ အဆင့်အတန်းကို လက်လွှတ်မခံရစေရန်၊ အစဉ်အမြဲ အာဏာကို မိမိတို့လက်ထဲတွင် ဆုပ်ကိုင်ထားနိုင်ရန် ဖြစ်သည်။ ၎င်းတို့၏ စိတ်ထဲတွင် ၎င်းတို့၏ ပိုင်နက်ထဲ၌ လူများလေ၊ ၎င်းတို့၏ အင်အားစုများ ပိုကြီးမားလေဖြစ်ပြီး ထို့ကြောင့် ၎င်းတို့၏ အာဏာသည် ပို၍ ကြီးမားလေ ဖြစ်သည်။ ပြီးလျှင် ၎င်းတို့၏ အာဏာ ပို၍ ကြီးမားလေ၊ သူတို့ကို အတိုက်အခံလုပ်နိုင်သောသူများ၊ ငြင်းဆိုနိုင်သောသူများနှင့် သူတို့ကို ဖော်ထုတ်ဝံ့သောသူများသည် ၎င်းတို့ကို ပို၍ ကြောက်ရွံ့ကြလေ ဖြစ်သည်။ ထိုသို့သော လူများသည်လည်း ယခင်ထက် ပို၍ ရှားပါးလာသည်။ လူတို့ ၎င်းတို့ကို ပို၍ ကြောက်ရွံ့လေ၊ ဘုရားအိမ်တော်နှင့် ဘုရားသခင်ကို ယှဉ်ပြိုင်တိုက်ခိုက်ရန် ၎င်းတို့၌ အရင်းအနှီး ပို၍ ရှိလေ ဖြစ်သည်၊ ၎င်းတို့သည် ဘုရားသခင်ကို မကြောက်ရွံ့တော့ဘဲ ဘုရားအိမ်တော်၏ ကိုင်တွယ်ဖြေရှင်းခြင်း ခံရမည်ကိုလည်း မကြောက်ရွံ့ကြတော့ပေ။ အန္တိခရစ်၏ အာဏာအတွက် လိုအင်ဆန္ဒ၊ အာဏာကို သူတို့ မည်သို့ အသုံးပြုပုံနှင့် သူတို့၏ အမျိုးမျိုးသော အပြုအမူများကို ကြည့်ခြင်းအားဖြင့်၊ အနှစ်သာရအားဖြင့် အန္တိခရစ်သည် ဘုရားသခင်၏ ရန်သူ ဖြစ်သည်၊ ၎င်းတို့သည် စာတန်နှင့် နတ်ဆိုးဖြစ်သည်။

ပြီးလျှင် အန္တိခရစ်သည် မိမိတို့၏ ကိုယ်ပိုင် ပိုင်နက်ကို တည်ထောင်ပြီးနောက် မည်သည့်အရာကို လုပ်ဆောင်သနည်း။ အသင်းတော်၏ ဧဝံဂေလိအလုပ် မည်သည့်အခြေအနေ ရှိနေသည်နှင့်ပတ်သက်၍ သူတို့ အလွန်အမင်း စိုးရိမ်ပူပန်ကြသလော။ သူတို့ ထိုအရာကို စိုးရိမ်ကြသလော၊ သို့မဟုတ် မေးမြန်းစုံစမ်းကြသလော။ သူတို့သည် စစ်ဆေးရေးခရီးကိုသာ လုပ်ဆောင်သည်၊ ဟန်ပြလုပ်ဆောင်သည်၊ စကားအနည်းငယ်မျှဖြင့် ဝတ်ကျေတမ်းကျေ ဖြစ်ရုံသာ လုပ်ဆောင်ပြီး ထိုမျှသာ ဖြစ်သည်။ သူတို့၏ စစ်ဆေးရေးခရီး၏ ရည်ရွယ်ချက်မှာ အဘယ်နည်း။ ညီအစ်ကိုမောင်နှမများ မည်သို့ လုပ်ဆောင်နေကြသည်ကို ကြည့်ရှုရန် ဤကျယ်ပြန့်သော ခရီးစဉ်များကို သူတို့ မည်သည့်ရည်ရွယ်ချက်ဖြင့် စတင်ကြသနည်း။ သူတို့၏ အသက် ဝင်ရောက်မှု မည်သည့်အခြေအနေရှိသည်ကို ဂရုစိုက်သောကြောင့် ဖြစ်သလော။ မဟုတ်ပေ။ သူတို့၏ သြဇာအာဏာ သက်ရောက်သော နယ်ပယ်အတွင်းမှ တစ်စုံတစ်ယောက်သည် သူတို့ကို အတိုက်အခံလုပ်ရန် ရည်ရွယ်ချက် ရှိမရှိ၊ သူတို့ကို သဘောမကျသည့်အနေဖြင့် ကြည့်သော တစ်စုံတစ်ယောက် ရှိမရှိ၊ သို့မဟုတ် သူတို့ကို “ငြင်း” ဆိုဝံ့သော တစ်စုံတစ်ယောက် ရှိမရှိ၊ သို့မဟုတ် အလျှော့မပေးဘဲ သူတို့ပြောသည့်အတိုင်း မလုပ်ဆောင်ဘဲ နေဝံ့သော တစ်စုံတစ်ယောက် ရှိမရှိကို သူတို့ ကြည့်ရှုနေခြင်း ဖြစ်သည်။ သူတို့သည် မိမိတို့ မျက်စိဖြင့် မြင်တွေ့ရမည်၊ သူတို့သည် အခြေအနေကို ကိုယ်တိုင် အကျွမ်းတဝင် ရှိရမည်။ ဤသည်မှာ ရှုထောင့်တစ်ခု ဖြစ်သည်။ ထို့အပြင် အန္တိခရစ်သည် သူတို့၏ ပိုင်နက်ကို တည်ထောင်ပြီးနောက် သူတို့သည် မိမိတို့ကိုယ်ကို တရားဝင် ဘုရင်အဖြစ် သတ်မှတ်ကြသည်။ သင်က သူတို့ကို အာဏာရှင်၊ ဒေသခံ အနိုင်ကျင့် ဗိုလ်ကျသူ၊ ဓားပြခေါင်းဆောင်ဟု ဆိုလျှင်လည်း သူတို့၌ အဆင့်အတန်းနှင့် အာဏာရှိနေသရွေ့ သူတို့ ဂရုမစိုက်ပေ။ သူတို့၏ သြဇာအာဏာသက်ရောက်သော နယ်ပယ်အတွင်း၊ သူတို့၏ ပိုင်နက်အတွင်း၌၊ အာဏာအားလုံးသည် သူတို့၏ လက်ထဲတွင် ရှိနေသည်၊ သူတို့ တစ်ဦးတည်းသာ ဆုံးဖြတ်ပိုင်ခွင့်ရှိသည်။ တစ်ချိန်တည်းတွင် သူတို့သည် သူတို့၏ ဂိုဏ်း၏ ကိုးကွယ်ခြင်း၊ အထင်ကြီးလေးစားခြင်းနှင့် တန်ဖိုးထားခြင်းတို့ကိုလည်း ခံစားကြသည့်အပြင် သူတို့၏ မြှောက်ပင့်ပြောဆိုခြင်း၊ အဓိပ္ပာယ်မဲ့သော မြှောက်ပင့်စကားနှင့် သူတို့အား ပေးသော သာလွန်သည်ဟု ခံစားရခြင်းများနှင့် အထူး ခံစားခွင့်များ အားလုံးကိုပင် ခံစားကြသည်။ အန္တိခရစ်သည် သူတို့၏ အာဏာကို လက်ဝါးကြီးအုပ်သည့်အခါ မြင့်သော ရာထူးနေရာမှ စကားပြောဆိုနိုင်ရန်အတွက်သာ ဖြစ်သည်ဟု သင် ထင်သလော။ ထိုသို့သော လိုအင်ဆန္ဒမျိုးကို ကျေနပ်စေရန်မျှသာ ဖြစ်သလော။ မဟုတ်ပေ။ သူတို့သည် ပို၍ မည်မည်ရရဖြစ်သော အရာတစ်ခုကို လိုချင်ကြသည်။ သူတို့၏ ပိုင်နက်ထဲတွင် သူတို့ ခံစားရသော အဆင့်အတန်းနှင့် အာဏာတို့နှင့်အတူ ပါလာသည့် အထူးခံစားခွင့်များ အားလုံးပင် ဖြစ်သည်။ အန္တိခရစ်သည် သူတို့၏ ပိုင်နက်ကို တည်ထောင်ပြီးသည်နှင့်၊ သူတို့၌ အမာခံ နောက်လိုက်များ ရှိသည်နှင့်တစ်ပြိုင်နက် သူတို့၏ နေ့ရက်များသည် ရှေးခေတ် ဧကရာဇ်များထက် ပို၍ ကြီးမားသော သက်သောင့်သက်သာမှုဖြင့် ကုန်လွန်ကြသည်။ သူတို့ မည်သည့်အရာမျှ လုပ်စရာမလိုပေ။ စကားတစ်ခွန်း ပြောလိုက်ရုံဖြင့် သူတို့၏ ဆန္ဒ ပြည့်ဝသွားပြီး စကားတစ်ခွန်းဖြင့် သူတို့ လိုချင်သောအရာများ သူတို့ထံ ရောက်ရှိလာသည်။ ဥပမာအနေဖြင့် အန္တိခရစ်က ဤသို့ ဆိုသည်။ “ယနေ့ ရာသီဥတု ကောင်းသည်။ ကျွန်ုပ်သည် အဘယ်ကြောင့်များ ကြက်သားများစွာ စားလိုစိတ် ဖြစ်ရသနည်း” ဟူ၍ ဖြစ်လေသည်။ မွန်းမတည့်မီပင် တစ်စုံတစ်ယောက်သည် ကြက်သားစွပ်ပြုတ်ကို ချက်ပြီးဖြစ်သည်။ နေ့လယ်စာ စားချိန်တွင် အန္တိခရစ်က ဤသို့ ဆိုသည်။ “ဘုရားကို ယုံကြည်သည့် ကျွန်ုပ်တို့သည် အရက်သောက်၍ မရပါ။ သို့သော် စားသောက်ဖွယ်အချို့ဆိုလျှင်ရော အဘယ်သို့နည်း” ဟူ၍ ဖြစ်လေသည်။ သူတို့၏ ခေါင်းဆောင်၏ စကားကို ကြားသောအခါ အန္တိခရစ်၏ နောက်လိုက်များသည် တစ်စုံတစ်ယောက်ကို စားသောက်ဖွယ်များ ဝယ်ယူရန် ကမန်းကတန်း စေလွှတ်လိုက်သည်။ သူ လိုချင်တာ မှန်သမျှ ရသည်မဟုတ်လော။ သူသည် သူ၏ လက်ဖြန့်လိုက်ရုံ၊ သူ၏ ပါးစပ်ဟလိုက်ရုံဖြင့် အရာများကို သူ၏ထံ ယူဆောင်လာပေးလိမ့်မည်ဖြစ်ပြီး သူ၏ ဆန္ဒများ ပြည့်ဝလိမ့်မည်။ သူ၏ နေ့ရက်များသည် အလွန် သက်သောင့်သက်သာရှိခြင်းဖြင့် ကုန်လွန်သည်။ ထို့နောက် အန္တိခရစ်က ဤသို့ ဆိုသည်။ “ယနေ့ အေးသည်။ မနှစ်က သိုးမွေးအင်္ကျီကို ပိုးဖလံများက စားလိုက်၍ အပေါက်ဖြစ်သွားသည်။ ယင်းကို ကျွန်ုပ် ဝတ်လိုက်လျှင် မသင့်တော်ပါ။ ယင်းသည် ကြည့်မကောင်းပါ။ ယခုနှစ်၏ သိုးမွေးအင်္ကျီ ဘယ်ရောက်နေသည်ကို ကျွန်ုပ် မသိ” ဟူ၍ ဖြစ်လေသည်။ တစ်စုံတစ်ယောက်က သူ့အတွက် သိုးမွေးအင်္ကျီအနည်းငယ် ဝယ်ပေးရန် ကမ်းလှမ်းသောအခါ သူက ယင်းတို့ကို ပေါ့ပေါ့ဆဆ မဝယ်သင့်ကြောင်း၊ သူသည် သန့်ရှင်းသူတို့၏ အမူအကျင့်နှင့် ကိုက်ညီရမည်ဖြစ်ကြောင်းနှင့် ငွေကို စည်းမျဉ်းအတိုင်း သုံးစွဲရမည်ဖြစ်ကြောင်း ပြောဆိုသည်။ ဤသို့ ပြောပြီး မကြာမီပင် တစ်စုံတစ်ယောက်သည် သူ့အတွက် သိုးမွေးအင်္ကျီ အနည်းငယ်ကို ဝယ်လာပေးသည်။ ယင်းတို့ ရောက်ရှိလာပြီးနောက် အကယ်၍ သူ ဘာမှမပြောလျှင် ဤအရာအားလုံးသည် တမင်တကာ လုပ်သကဲ့သို့ ထင်ရမည်ဟု အန္တိခရစ်က ခံစားရသဖြင့် သူ ဤသို့ ဆိုသည်၊ “ဤအရာများကို မည်သူဝယ်လာသနည်း။ ဤသည်မှာ စည်းမျဉ်းများကို ချိုးဖောက်ခြင်း မဟုတ်လော။ ဤအရာက ကျွန်ုပ်ကို အမှားဖြစ်စေမည် မဟုတ်လော။ မည်သူက ယင်းတို့ကို ဝယ်လိုက်သနည်း။ ထိုသူကို ကျွန်ုပ် ပိုက်ဆံပေးမည်” ဟူ၍ ဖြစ်သည်။ သူသည် သူ၏ ဇနီးအား အသင်းတော် လှူဖွယ်ပစ္စည်းများထဲမှ ငွေအချို့ကို ဦးစွာ ထုတ်ယူခိုင်းပြီး နောက်မှ သူ ပိုက်ဆံရသည့်အခါ ပြန်ဆပ်မည်ဟု ပြောဆိုသည်။ အမှန်တကယ်တွင် သူသည် ဤအရာကို ပေါ့ပေါ့ဆဆ ပြောလိုက်ခြင်းသာ ဖြစ်သည်၊ သူ ပြန်ဆပ်ရန် လုံးဝ အစီအစဉ်မရှိပေ။ အန္တိခရစ်သည် သူဆန္ဒရှိသည့်အရာ မှန်သမျှကို အမှန်တကယ်ပင် ရရှိပြီး အသင့်ပြင်ဆင်ပြီးသား အရာအားလုံးကို ခံစားနေသည်။ ပြီးလျှင် သူ၏ စိတ်နှလုံးထဲတွင် ဤအရာများကို ခံစားပြီးနောက် မိမိကိုယ်ကို အပြစ်တင်သော ခံစားချက် တစ်စုံတစ်ရာ ရှိသလော။ သူသည် လိပ်ပြာမလုံခြင်းကို ခံစားရသလော။ (မဟုတ်ပါ။) သူသည် မည်သို့လျှင် လိပ်ပြာမလုံခြင်းကို ခံစားနိုင်မည်နည်း။ ဤသည်မှာ သူ လိုက်စားနေသော အရာ အတိအကျ ဖြစ်သည်။ ၎င်းသည် သူ နေ့ရောညပါ တောင့်တခဲ့သောအရာ ဖြစ်သောကြောင့် သူ မည်သို့ ငြင်းပယ်နိုင်မည်နည်း။ ဤအခွင့်အရေးကို အလဟဿ မဖြစ်စေရ၊ အကယ်၍ သူ အခွင့်ကောင်းမယူလျှင် ယင်းသည် သက်တမ်းကုန်ဆုံးပြီး အချည်းနှီး ဖြစ်သွားလိမ့်မည်။ ယင်းကို အခွင့်ကောင်းယူပြီးသည်နှင့် သူသည် နားထောင်ကောင်းသော စကားတစ်ခုခုကို ပြောဆိုဦးမည်ဖြစ်ရာ ငွေသုံးစွဲသောသူသည် လိုလိုလားလားဖြင့် ထိုသို့ လုပ်ဆောင်ပြီး အခြားမည်သည့် အတွေးမျှ မတွေးဝံ့ပေ။

မိမိတို့၏ ကိုယ်ပိုင် ပိုင်နက်အတွင်းတွင် အန္တိခရစ်တို့သည် မိမိတို့ လက်အောက်ငယ်သားများ ပေးအပ်သော အထူးအခွင့်အရေးအမျိုးမျိုးနှင့် အစေခံမှုအမျိုးမျိုးကို လက်ခံရရှိရုံသာမက မိမိတို့၏ ပိုင်နက်အတွင်းရှိသူများကို မိမိတို့အား အကြွင်းမဲ့ နာခံရန်လည်း လေ့ကျင့်ပေးကြသည်။ ဥပမာအားဖြင့် အန္တိခရစ်တစ်ဦးက လူတိုင်းကို နံနက် ၅ နာရီတွင် အိပ်ရာထခိုင်းလျှင် လူတိုင်းသည် နံနက် ၅ နာရီမတိုင်မီ အိပ်ရာထပြီး ဖြစ်ရမည်။ အိပ်ရာထနောက်ကျသူများသည် ပြုပြင်ခြင်းကို ရင်ဆိုင်ရလိမ့်မည်။ ၎င်းတို့သည် အန္တိခရစ်၏ မျက်နှာရိပ်မျက်နှာကဲကို ကြည့်ရပေမည်။ အစာစားချိန်များတွင် အန္တိခရစ် မထိုင်မချင်း မည်သူမျှ စားပွဲတွင် မထိုင်ဝံ့ကြပေ၊ သူ တူမကိုင်မချင်း အခြားမည်သူမျှ စတင်စားသုံးရန် မဝံ့ပေ။ သူ လုပ်ဆောင်ရန် ဆုံးဖြတ်သည့် မည်သည့်အရာမဆို လုပ်ဆောင်ရမည်သာ ဖြစ်သည်၊ သူ တစ်စုံတစ်ရာကို မည်သို့ပင် လုပ်ဆောင်ရန် ဆုံးဖြတ်သည်ဖြစ်စေ အခြားသူများ လိုက်နာရမည်ဖြစ်ပြီး နာခံမှုမရှိခြင်းကို လက်ခံလိမ့်မည်မဟုတ်ပေ။ သူတို့၏ ပိုင်နက်အတွင်းတွင် သူတို့သည် ခေါင်းဆောင်၊ ဘုရင်ဖြစ်ပြီး သူတို့၏ စကားသည် အပြီးသတ်ဖြစ်သည်၊ လိုက်နာရန် ပျက်ကွက်သူတိုင်း ညှဉ်းပန်းနှိပ်စက်ခြင်း ခံရလိမ့်မည်။ သူတို့၏ လက်အောက်ငယ်သားများသည် သူတို့၏ အမိန့်များကို မေးခွန်းမထုတ်ဘဲ လိုက်နာရန်၊ သူတို့ကို စိုးစဉ်းမျှ ဆန့်ကျင်ရန် မဝံ့ဘဲ သူတို့ အမိန့်ပေးသည့် မည်သည့်အရာမဆို တရားမျှတပြီး တန်ဖိုးရှိကြောင်း၊ ယင်းမှာ သူတို့၏ တာဝန်နှင့် ဝတ္တရားဖြစ်ကြောင်း ယုံကြည်လာသည်အထိ လေ့ကျင့်ပေးခြင်းခံရသည်။ ဘုရားသခင်ကို ယုံကြည်ခြင်းနှင့် မိမိတို့၏ တာဝန်များကို ထမ်းဆောင်ခြင်းဟူသော အလံအောက်တွင် အန္တိခရစ်၏ လက်အောက်ငယ်သားများသည် သူတို့ကို မေးခွန်းမထုတ်ဘဲ နာခံကြပြီး အန္တိခရစ်ကို အလွန်အမင်း မြှောက်စားကာ သူတို့၏ ဘုရင်နှင့် အရှင်သခင်အဖြစ် သဘောထားကြသည်။ အကယ်၍ တစ်စုံတစ်ယောက်တွင် အန္တိခရစ်နှင့်ပတ်သက်၍ အတွေးအမြင်များ သို့မဟုတ် ထင်မြင်ယူဆချက်များ ရှိလျှင်၊ အန္တိခရစ်၏ အမြင်များနှင့် ကွဲပြားသော အမြင်များ ရှိလျှင် အန္တိခရစ်တို့သည် ထိုသူတို့ကို ချေပရန်၊ အထင်သေးရန်၊ စိစစ်ရန်၊ ဝေဖန်သုံးသပ်ရန်၊ ပြစ်တင်ရှုတ်ချရန်နှင့် နှိပ်ကွပ်ရန် အစွမ်းကုန်ကြိုးစားမည် ဖြစ်ပြီး ထိုသူသည် သူတို့ကို လုံးလုံးလျားလျား နာခံမှသာ ကျေနပ်ကြလေသည်။ အန္တိခရစ်သည် မိမိ၏ ပိုင်နက်တွင် အလွန် ကြီးပွားတိုးတက်ပြီး မိမိစိတ်ကြိုက် လွတ်လပ်စွာ ရှင်သန်ကြီးထွားကြသည်။ ညီအစ်ကိုမောင်နှမများ ဘုရားသခင်ထံ ပူဇော်ဆက်ကပ်သော အလှူငွေအားလုံးသည် အန္တိခရစ်၏လက်ထဲသို့ ရောက်ရှိသွားပြီး အန္တိခရစ် လိုအပ်သည့် မည်သည့်အရာကိုမဆို ၎င်းတို့က ပံ့ပိုးပေးရသည်။ အန္တိခရစ်ကို စိတ်ကျေနပ်စေရန်နှင့် ပျော်ရွှင်စေရန်အလို့ငှာ ညီအစ်ကိုမောင်နှမများသည် အန္တိခရစ်၏ လိုအပ်ချက်များကို ချက်ချင်း ဖြည့်ဆည်းပေးရသည်။ အန္တိခရစ်သည် ဤလူများကို ကျွန်များသဖွယ် ဖြစ်လာအောင် လေ့ကျင့်ပေးထားလေသည်။ သူတို့ အမြဲတမ်းလိုလို ဟောပြောလေ့ရှိသော တရားများမှာ သူတို့ မည်သို့ ဒုက္ခခံခဲ့ရပြီး သစ္စာစောင့်သိခဲ့သည်ဟူသည့်အချက်နှင့် သက်ဆိုင်ပြီး ဘုရားသခင်ကို စိတ်ကျေနပ်စေရန်၊ သမ္မာတရား စည်းမျဉ်းများနှင့် ကိုက်ညီစေရန်အလို့ငှာ လူတို့သည် သူတို့ကို မည်သို့ နားလည်ပြီး နာခံသင့်သည်ကို အလေးပေးပြောဆိုကြသည်။ အန္တိခရစ်သည် လူ့အယူအဆများနှင့် စိတ်ကူးစိတ်သန်းများနှင့် လုံးလုံးလျားလျား ကိုက်ညီသော မြင့်မားသည့် တရားဒေသနာများကို ဟောပြောသည်၊ ကြွေးကြော်သံများကို ဟစ်ကြွေးသည်၊ အယူဝါဒများကို တင်ပြပြီး အခြားသူများ၏ ကိုးကွယ်ခြင်းနှင့် အထင်ကြီးလေးစားခြင်းကို ရရှိသည်။ တစ်ချိန်တည်းမှာပင် သူတို့အပေါ် သံသယ၊ ယုံမှားသံသယ သို့မဟုတ် ပိုင်းခြားသိမြင်မှု တစ်စုံတစ်ရာ ပေါ်ပေါက်လာခြင်းမှ ထိရောက်စွာ တားဆီးနိုင်သည့်အပြင် လူတို့အား သူတို့ကို ဖော်ထုတ်ရန် သို့မဟုတ် ပိုင်းခြားသိမြင်ရန် အတွေးများ သို့မဟုတ် မိမိတို့ကိုယ်တိုင် သစ္စာဖောက်ရန် အတွေးများ မရှိစေရန်လည်း တားဆီးသည်။ ဤသည်မှာ သူတို့၏ အာဏာသည် ထာဝစဉ် တည်တံ့မည်ဖြစ်ပြီး အသင်းတော်အတွင်း၌ မည်သည့် ပြောင်းလဲနိုင်သော အချက်မျှမရှိဘဲ ခိုင်မာလာမည်ဖြစ်ကြောင်း သေချာစေသည်။ အန္တိခရစ်သည် အလွန် အမြော်အမြင်ကြီးစွာ စဉ်းစားနေသည် မဟုတ်လော။ သို့ဖြစ်လျှင် ဤလုပ်ဆောင်ချက် အားလုံး၏ နောက်ကွယ်မှ ရည်ရွယ်ချက်မှာ အဘယ်နည်း။ စကားတစ်လုံးတည်းဖြစ်သည်၊ အာဏာပင်တည်း။ သူတို့၏ ပိုင်နက်အတွင်းရှိသူများ ဖြစ်စေ၊ အပြင်ဘက်ရှိသူများ ဖြစ်စေ၊ သူတို့၏ အမာခံ နောက်လိုက်များ ဖြစ်စေ၊ သူတို့ကို ပိုင်းခြားသိမြင်သော ညီအစ်ကိုမောင်နှမများ ဖြစ်စေ အန္တိခရစ် အကြောက်ဆုံးနှင့် အစိုးရိမ်ဆုံးအရာမှာ အဘယ်နည်း။ ဤသူများသည် သမ္မာတရားကို နားလည်လာနိုင်ပြီး ဘုရားသခင် ရှေ့မှောက်သို့ ရောက်လာကာ သူတို့ကို ပိုင်းခြားသိမြင်ပြီး ငြင်းပယ်နိုင်မည်ကို ဖြစ်သည်။ ဤသည်မှာ သူတို့ အကြောက်ဆုံးအရာ ဖြစ်သည်။ လူတိုင်းက သူတို့ကို ငြင်းပယ်လိုက်သည်နှင့်တစ်ပြိုင်နက် သူတို့သည် စစ်တပ်မရှိသော တပ်မှူးတစ်ဦး ဖြစ်လာပြီး သူတို့၏ အဆင့်အတန်းနှင့် ဂုဏ်သိက္ခာကို ဆုံးရှုံးကာ သူတို့၏ အာဏာကိုလည်း ရုပ်သိမ်းခြင်းခံရသည်။ ထို့ကြောင့် သူတို့၏ ပိုင်နက်ကို လုံခြုံအောင်ပြုလုပ်ခြင်း၊ သူတို့၏ အမာခံ နောက်လိုက်များကို ချုပ်ကိုင်ထားခြင်း၊ သူတို့နောက်ကို လိုက်သောသူများကို လုံးလုံးလျားလျား အထင်အမြင်မှားစေပြီး ထိန်းချုပ်ခြင်း၊ သူတို့ကို မိမိတို့၏ လက်ခုပ်ထဲ၌ မြဲမြံစွာ ဆုပ်ကိုင်ထားခြင်းဖြင့်သာ သူတို့၏ အာဏာကို ခိုင်မာအောင် လုပ်ဆောင်နိုင်မည်ဟု သူတို့ ယုံကြည်ကြသည်။ ဤနည်းအားဖြင့် သူတို့ ခံစားလိုသော အထူးအခွင့်အရေး၊ သူတို့၏ အာဏာက ယူဆောင်လာပေးသော အထူးအခွင့်အရေးကို သူတို့ မြဲမြံစွာ ဆုပ်ကိုင်ထားနိုင်ကြသည်။ အချို့သော အန္တိခရစ်တို့သည် မိမိတို့၏ ကျင့်ကြံပြုမူမှုနှင့် ဆက်ဆံမှုများတွင် အထူး လိမ္မာပါးနပ်ကြပြီး လူတို့ကို မိမိတို့ဘက်ပါအောင် ဆွဲဆောင်စည်းရုံးရာ၌ ကျွမ်းကျင်ကြသည်။ သူတို့ စီမံခန့်ခွဲသော ပိုင်နက်အတွင်း၌ သူတို့အတွက် တောက်တိုမည်ရ လုပ်ပေးသူများ၊ သူတို့၏ ကုန်ပစ္စည်းဆိုင်ရာ လိုအပ်ချက်များကို ပံ့ပိုးပေးသူများနှင့် သူတို့အတွက် သတင်းအချက်အလက် စုဆောင်းပေးသူများ သို့မဟုတ် အမှုအရာများကို ညှိနှိုင်းပေးသူများ၊ အမျိုးမျိုးသော လူပုဂ္ဂိုလ်များ ရှိကြသည်။ အန္တိခရစ်၏ သြဇာအာဏာ သက်ရောက်သော နယ်ပယ်အတွင်း၌ အစွမ်းအစကောင်းမွန်သူ တစ်ဦးတစ်ယောက်မျှ မရှိလျှင်၊ သမ္မာတရားကို လိုက်စားသူ တစ်ဦးတစ်ယောက်မျှ မရှိလျှင်၊ သမ္မာတရား စည်းမျဉ်းများကို ထိန်းသိမ်းစောင့်ရှောက်သူ တစ်ဦးတစ်ယောက်မျှ မရှိလျှင် အန္တိခရစ်သည် အသင်းတော်ကို ရေရှည် ထိန်းချုပ်မှုကို ထိန်းထားနိုင်ပြီး ဤအသင်းတော်အတွင်းရှိ လူများသည် ပြုပြင်၍မရနိုင်သော အတိုင်းအတာအထိ လုံးလုံးလျားလျား ယိုယွင်းပျက်စီးကာ အထင်အမြင်မှားစေခြင်း ခံရလိမ့်မည်။ အထက်မှ တစ်စုံတစ်ယောက်ကို အလုပ်ကို စုံစမ်းစစ်ဆေးရန် စေလွှတ်လျှင်ပင် အချည်းနှီးသာ ဖြစ်လိမ့်မည်။ ဤအသင်းတော်သည် အပ်တစ်ချောင်းပင် စိုက်မဝင်၊ ရေတစ်စက်မျှ မစိမ့်ဝင်နိုင်သည့်အထိ အန္တိခရစ်၏ ထိန်းချုပ်ခြင်းကို ခံထားရပြီး ၎င်း၏ ခိုင်ခံ့သော ခံတပ်ကြီးတစ်ခု ဖြစ်လာ၍ဖြစ်၏။ အန္တိခရစ်ကို မည်သူက ဖော်ထုတ်၍ စိစစ်သည်ဖြစ်စေ၊ သမ္မာတရား စည်းမျဉ်းများကို မည်သူက မိတ်သဟာယဖွဲ့သည်ဖြစ်စေ အထင်အမြင်မှားစေခြင်း ခံထားရသူများသည် သူတို့ကို နားကိုထောင်ကြမည် မဟုတ်ပေ။ ထိုအစား သူတို့သည် အန္တိခရစ်၏ ဘက်တွင် ရပ်တည်ကြပြီး သမ္မာတရားကို ဆန့်ကျင်ကာ အန္တိခရစ်ကို ဖော်ထုတ်၍ စိစစ်ခြင်းကို ပြစ်တင်ရှုတ်ချကြလိမ့်မည်။

အန္တိခရစ်၊ သူတို့၏ အမာခံနောက်လိုက်များနှင့် သူတို့၏ ပိုင်နက်အတွင်းရှိ အဖွဲ့ဝင်များသည် ဘုရားအိမ်တော်၏ ကိစ္စရပ်များကို အမြဲတမ်း ဆွေးနွေးပြီး စစ်ဆေးနေကြသည်။ မည်သူက မည်သည့်နေရာသို့ ပြောင်းရွှေ့ခံရသနည်း။ မည်သူ ဖြုတ်ချခံရသနည်း။ အထက်က မည်သူမည်ဝါကို ဖော်ထုတ်ခြင်းနှင့်ပတ်သက်၍ နောက်ထပ် မိတ်သဟာယဖွဲ့ခြင်းနှင့် တရားဒေသနာတစ်ခုကို ထုတ်ပြန်ခဲ့သည်၊ ကျွန်ုပ်တို့ ထုတ်ပြန်သင့်သလော။ မည်သို့ ထုတ်ပြန်မည်နည်း။ မည်သူ့ကို ဦးစွာ ထုတ်ပြန်မည်နည်း၊ ထို့နောက် မည်သူ့ကိုနည်း။ ကျွန်ုပ်တို့ ကြားဝင်ပြီး အချို့သော တည်းဖြတ်ခြင်း သို့မဟုတ် စနစ်ကျအောင်စီစဉ်ခြင်း ပြုလုပ်ရန် လိုအပ်သလော။ မကြာသေးမီက မည်သူသည် အပြင်လူများနှင့် အဆက်အသွယ်ရှိခဲ့သနည်း။ အထက်မှ တစ်စုံတစ်ယောက်ကို စေလွှတ်ခြင်း ရှိသလော။ ထိုသူများထဲမှ တစ်စုံတစ်ယောက်သည် ကျွန်ုပ်တို့၏ အောက်ခြေလူများနှင့် အဆက်အသွယ်ရှိခဲ့သလော ဟူ၍ ဖြစ်သည်။ သူတို့သည် ထိုသို့သော အမှုအရာများကို မကြာခဏ အတူတကွ ဆွေးနွေးကြသည်၊ သူတို့သည် အထက်၏ အလုပ်အစီအစဉ်အားလုံးကို တုံ့ပြန်ရန် တန်ပြန်ဆောင်ရွက်ချက်များ၊ အကြံအစည်များနှင့် နည်းလမ်းများကို ဆွေးနွေးကာ မကြာခဏ လျှို့ဝှက်ကြံစည်ကာ ပူးပေါင်းကြသည်၊ ထိုနည်းတူစွာပင် သူတို့သည် မိမိတို့အောက်ရှိ ညီအစ်ကိုမောင်နှမများ၏ အခြေအနေများကိုလည်း မကြာခဏ ဆွေးနွေးစစ်ဆေးကြသည်။ အန္တိခရစ်နှင့် သူတို့၏ ပိုင်နက်အတွင်းရှိ အဖွဲ့ဝင်များသည် မကောင်းမှုကျူးလွန်ရန် တစ်နေ့လုံး အတူတကွ ပူးပေါင်းကြံစည်ကြ၏။ သူတို့ အတူရှိနေသည့်အခါ သူတို့သည် သမ္မာတရားကိုဖြစ်စေ၊ ဘုရားသခင်၏ ရည်ရွယ်ချက်များကိုဖြစ်စေ မိတ်သဟာယမဖွဲ့ကြပေ၊ အသင်းတော်၏ အလုပ်ကိုဖြစ်စေ၊ မိမိတို့၏တာဝန်ကို မည်သို့ဖြည့်ဆည်းရမည်ကိုဖြစ်စေ၊ အသင်းတော်အလုပ်ကို မည်သို့တိုးမြှင့်ရမည်ကိုဖြစ်စေ၊ ဘုရားနှုတ်ကပတ်တော်များ၏ လက်တွေ့ကျမှုထဲသို့ ညီအစ်ကိုမောင်နှမများ၏ ဝင်ရောက်မှုကို မည်သို့လမ်းညွှန်ရမည်ကိုဖြစ်စေ၊ ပြင်ပအခြေအနေများကို မည်သို့တုံ့ပြန်ရမည်ကိုဖြစ်စေ ပို၍ပင် မိတ်သဟာယမဖွဲ့ကြချေ။ သူတို့သည် ဤမှန်ကန်သော အမှုအရာများနှင့်ပတ်သက်၍ မည်သည့်အခါမျှ မိတ်သဟာယမဖွဲ့ဘဲ မည်သူက မည်သူနှင့် ပို၍ရင်းနှီးနေသည်၊ ဤလူများသည် အတူရှိနေသည့်အခါ မည်သူ့အကြောင်း ပြောဆိုကြသည်၊ ခေါင်းဆောင်များ၏ ကွယ်ရာတွင် သူတို့ ပြောဆိုခြင်းရှိမရှိကို ဆန်းစစ်ကြသည်၊ ပြီးလျှင် မည်သူ့မိသားစုက ချမ်းသာသည်၊ သူတို့ တစ်စုံတစ်ရာ အလှူများ ပြုလုပ်ခြင်း ရှိမရှိကို အကဲခတ်ကြသည်။ ဤသည်တို့မှာ သူတို့ သီးသန့်ပြောဆိုလေ့ရှိသော အမှုအရာများဖြစ်ပြီး သူတို့သည် ညီအစ်ကိုမောင်နှမများအပေါ်တွင်လည်းကောင်း၊ အထက်၏ အလုပ်အစီအစဉ်များအပေါ်တွင်လည်းကောင်း အမြဲတမ်း ဝေဖန်သုံးသပ်နေကြသည်၊ သူတို့သည် ညီအစ်ကိုမောင်နှမများနှင့် အထက်ကို ပါးနပ်စွာကိုင်တွယ်ရန် ဖြစ်နိုင်သမျှ အရာအားလုံးကို အမြဲတမ်း လုပ်ဆောင်နေကြသည်။ သူတို့ သီးသန့်လုပ်ဆောင်သောအရာမှာ သိက္ခာမဲ့လေသည်၊ ယင်းက အသင်းတော်ကို အန္တရာယ်မဖြစ်စေလျှင် ညီအစ်ကိုမောင်နှမများကို အန္တရာယ်ဖြစ်စေသည်၊ သူတို့သည် အစွမ်းအစ ကောင်းမွန်ပြီး သမ္မာတရားကို လိုက်စားသော ညီအစ်ကိုမောင်နှမများနှင့်ပတ်သက်၍ အမြဲတမ်း ပူးပေါင်းကြံစည်ခြင်း သို့မဟုတ် ပြဿနာရှာခြင်းများ ပြုလုပ်နေကြပြီး လူကောင်းများကို ချောက်ချရန် သို့မဟုတ် သူတို့ကို နာမည်ဖျက်ရန် အမြဲတမ်း ကြိုးစားနေကြသည်။ အန္တိခရစ်တို့ တစ်စုံတစ်ရာ လုပ်ဆောင်သည့်အခါတိုင်း သူတို့သည် မိမိတို့၏အုပ်စုဝင်လူများနှင့် အမြဲတမ်း ဆွေးနွေးကြသည်၊ ဤနေရာတွင် လျှို့ဝှက်ကြံစည်မှုများနှင့် အကောက်ကြံမှုများ ပါဝင်သည်။ အန္တိခရစ်၏အုပ်စုဝင်များ ပြောဆိုသော မည်သည့်စကားမျှ စိစစ်သုံးသပ်မှုကို မခံနိုင်ပေ၊ သေသေချာချာ စိစစ်သုံးသပ်ပါက ထိုအရာအားလုံးတွင် ပြဿနာများ တွေ့ရှိရသည်။ ပိုင်နက်အပြင်ဘက်မှ လူများနှင့်ပတ်သက်၍မူ သူတို့သည် ချုပ်တည်းထားပြီး သတိထားရှောင်ကြသည်၊ အန္တိခရစ်၏ ပိုင်နက်အတွင်း၌မူ မည်သည့်အရာမျှ ကန့်သတ်ချက်မရှိပေ၊ သူတို့သည် ညီအစ်ကိုမောင်နှမများ၊ ဘုရားအိမ်တော်၏အလုပ်၊ အထက်တန်း ခေါင်းဆောင်များ၊ ဘုရားသခင်ကိုပင် ဝေဖန်သုံးသပ်ကြသည်။ အရာရာသည် ဝေဖန်စရာချည်းသာ ဖြစ်သည်။ သို့သော် ပိုင်နက်အပြင်ဘက်မှ တစ်စုံတစ်ယောက် ရှိနေသည့်အခါ သူတို့သည် မိမိတို့၏စကားများကို ဖုံးကွယ်ထားပြီး၊ အထစ်ထစ်အငေါ့ငေါ့ ဖြစ်ကာ ထိမ်ချန်ထားပြီး အပြင်လူများ နားမလည်နိုင်သော လျှို့ဝှက်ဘာသာစကားဖြင့်ပင် ပြောဆိုကြသည်။ သူတို့၏ အကြည့်တစ်ချက်တွင် အဓိပ္ပာယ်တစ်ခုရှိသည်၊ ကောက်ကျစ်စဉ်းလဲသော အပြုံးတစ်ခုတွင် အဓိပ္ပာယ်တစ်ခုရှိသည်၊ နှာမှုတ်ခြင်းနှင့် ချောင်းဆိုးခြင်းတစ်ခုတွင်ပင် အဓိပ္ပာယ်တစ်ခုရှိသည်၊ ဤသည်တို့မှာ သူတို့၏ လျှို့ဝှက်သင်္ကေတများအားလုံး ဖြစ်သည်။ တစ်ခါတစ်ရံ သူတို့ ခေါင်းကုတ်ကြသည်၊ တစ်ခါတစ်ရံ နားရွက်ဆွဲကြသည်၊ တစ်ခါတစ်ရံ ခြေထောက်ဆောင့်ကြသည်၊ တစ်ခါတစ်ရံ လက်ပွတ်ကြသည်၊ ထိုအရာအားလုံးတွင် အဓိပ္ပာယ်တစ်ခုရှိသည်။ ဤသည်တို့မှာ အန္တိခရစ်၏ အုပ်စုဝင်များ၏ သာမန်သရုပ်သကန်များဖြစ်ပြီး အသင်းတော်တွင် အာဏာကို လက်ဝါးကြီးအုပ်ပြီးနောက် သူတို့ ပြသသော အမျိုးမျိုးသော အပြုအမူများ ဖြစ်သည်။ သူတို့၏ အမျိုးမျိုးသော အပြုအမူများနှင့် သရုပ်သကန်များကို အကဲဖြတ်သော်၊ သူတို့၏လူ့သဘာဝ ရှုထောင့်မှ စိစစ်သော် ဤလူများသည် မည်သို့သောလူစားမျိုးများ ဖြစ်ကြသနည်း။ သူတို့သည် လှည့်ဖြားတတ်ခြင်းနှင့် ကောက်ကျစ်ဆိုးယုတ်ခြင်း၏ နောက်လိုက်များ မဟုတ်ကြလော။ (ဟုတ်ပါသည်။) ပြီးလျှင် ဤလူများတွင် တရားမျှတစိတ် တစ်စုံတစ်ရာ ရှိသလော။ သူတို့တွင် အသိစိတ် သို့မဟုတ် ကိုယ်ကျင့်တရား တစ်စုံတစ်ရာ ရှိသလော။ သူတို့ ရိုးသားကြသလော။ မဟုတ်ပေ။ ဤလူများသည် အရှက်မရှိကြပေ။ သူတို့သည် ညီအစ်ကိုမောင်နှမများ ပူဇော်ဆက်ကပ်သောအရာကို စားသုံးကြပြီး ယင်းမှာ သူတို့ရသင့်ရထိုက်သောအရာဟု ထင်မှတ်ကြသည်၊ တစ်ချိန်တည်းမှာပင် သူတို့သည် ဘုရားအိမ်တော်တွင် လွတ်လပ်စွာပြုမူပြီး ရမ်းကားကြကာ ညီအစ်ကိုမောင်နှမများကို ဒုက္ခပေးကြသည်၊ သူတို့သည် အသင်းတော်ကို ယာယီမှီခိုစားသောက်ရုံသာမက နေ့စဉ်နေ့တိုင်း၊ မျိုးဆက်တစ်ဆက်ပြီးတစ်ဆက် ထိုသို့ပြုလုပ်ကြသည်။ ဤသူများသည် လူ့အသားကိုစားပြီး လူ့အသွေးကိုသောက်သော နတ်ဆိုးများ မဟုတ်လော။ သူတို့ အရှက်မရှိကြချေ။ အန္တိခရစ်နှင့် သူတို့၏အုပ်စုဝင်များသည် “နိုင်ငံရေးကိစ္စများ” ကို အတူတကွ အမြဲတမ်း ဆွေးနွေးနေကြသည်။ သို့သော် တံခါးပိတ်ဆွေးနွေးမှုများသည် သိက္ခာမဲ့သောအရာများ မဟုတ်ပါလော။ (ဟုတ်ပါသည်။) သူတို့ မည်သည့်အရာကို ပြောဆိုကြသနည်း။ သူတို့ အသင်းတော်၏အလုပ်ကို မိတ်သဟာယ ဖွဲ့ကြသလော။ သူတို့ အသင်းတော်၏အလုပ်ကြောင့် ဝန်ပိသည်ဟု ခံစားရကြသလော။ အချို့နေရာများတွင် အသင်းတော်သည် ကြီးကြပ်မှုအောက်တွင် ရှိနေပြီး ညီအစ်ကိုမောင်နှမများသည် အဆင်းနီသော နဂါးကြီးဖြစ်သော အစိုးရ၏ နောက်ယောင်ခံလိုက်ခြင်းနှင့် စောင့်ကြည့်ခြင်းကို ခံနေရသည်၊ ပြီးလျှင် ညီအစ်ကိုမောင်နှမ အများစုသည်ပင် အစိုးရ၏ ထိန်းချုပ်မှုအောက်သို့ ရောက်ရှိနေပြီး ဖမ်းဆီးထောင်ချခံရမည့် အန္တရာယ်များနှင့် ရင်ဆိုင်နေရသည်။ သူတို့ ဂရုစိုက်ကြသလော။ ညီအစ်ကိုမောင်နှမများကို သူတို့ ကာကွယ်ရန်၊ ၎င်းတို့ ညှဉ်းပန်းနှိပ်စက်မှုနှင့် ထောင်တွင်းဒုက္ခများမှ ရှောင်ရှားနိုင်ရန် ကူညီမည့် နည်းလမ်းတစ်ခုကို ကြံဆရန် ကြိုးစားကြသလော။ သီးသန့်အနေဖြင့် သူတို့သည် အသင်းတော်၏ စာအုပ်စာတမ်းများ၊ ပိုင်ဆိုင်မှုများ စသည်တို့ကို ကာကွယ်စောင့်ရှောက်ရန်၊ အသင်းတော် ဆုံးရှုံးမှုဖြစ်ပေါ်ခြင်းမှ ကာကွယ်ရန် မည်သို့လုပ်ဆောင်ရမည်ကို ဆွေးနွေးကြသလော။ အကယ်၍ ယုဒတစ်ဦး အသင်းတော်တွင် ပေါ်ပေါက်လာပါက သူတို့ ချက်ချင်း တုံ့ပြန်ပြီး ထိခိုက်သော ညီအစ်ကိုမောင်နှမများကို ကာကွယ်ရန်အလို့ငှာ ဘေးကင်းသောနေရာတစ်ခုသို့ လျင်မြန်စွာ စီစဉ်ပေးကြသလော။ သူတို့ ထိုသို့သောအမှုအရာများကို လုပ်ဆောင်ကြမည်လော။ (မဟုတ်ပါ။) လူတို့တွင် အာဏာရှိသည့်အခါ သူတို့ ကောင်းမှုများ လုပ်ဆောင်နိုင်သကဲ့သို့ မကောင်းမှုများကိုလည်း လုပ်ဆောင်နိုင်သည်။ သို့ဖြစ်လျှင် အန္တိခရစ်တွင် အာဏာရှိသည့်အခါ သူတို့ မည်သည့်အရာကို လုပ်ဆောင်သနည်း။ (မကောင်းမှုများဖြစ်ပါသည်။) သူတို့ မည်သို့သော မကောင်းမှုများကို လုပ်ဆောင်ကြသနည်း။ (သူတို့၏စကားကို နားမထောင်သော မည်သူ့ကိုမဆို ညှဉ်းပန်းနှိပ်စက်ရန် နည်းလမ်းများ ရှာကြသည်။ ဘုရားအိမ်တော်က အလုပ်အကြောင်း မေးမြန်းရန် ခေါင်းဆောင်အချို့နှင့် အမှုဆောင်အချို့ကို စေလွှတ်သည့်အခါ သူတို့သည် ထိုသူတို့ကို ရှောင်ရှားရန် နည်းလမ်းတစ်ခု၊ သို့မဟုတ် သူတို့အပေါ် နိုင်ကွက်ယူ၍ ဝေဖန်သုံးသပ်ရန်၊ ပြစ်တင်ရှုတ်ချရန်၊ နည်းလမ်းတစ်ခုကို ရှာဖွေပြီး သူတို့ကို မောင်းထုတ်ရန် အကြောင်းပြချက်များ ရှာဖွေကာ ထိုသူတို့ အလုပ်အကြောင်း မေးမြန်းခြင်းကိုလည်းကောင်း၊ ၎င်းတို့နှင့်ပတ်သက်သည့် ပြဿနာများ ရှာဖွေတွေ့ရှိခြင်းကိုလည်းကောင်း တားဆီးကြသည်။) အချို့သော အန္တိခရစ်တို့သည် လုံးဝဆန့်ကျင်ဘက်ကို လုပ်ဆောင်ကြသည်၊ ညီအစ်ကိုမောင်နှမများက သူတို့၏ပြဿနာများကို တိုင်ကြားမည်ကို ကြောက်ရွံ့သောကြောင့် သူတို့သည် အထက်မှ စေလွှတ်လိုက်သော ခေါင်းဆောင်များကို စောင့်ကြည့်ကြပြီး ကောင်းမွန်သောအစားအစာနှင့် သောက်စရာများဖြင့် ဧည့်ခံကာ အောက်ခြေရှိ ညီအစ်ကိုမောင်နှမများနှင့် ထိတွေ့ခွင့်မပေးဘဲ တားဆီးထားကြသည်။ ခေါင်းဆောင်များက ညီအစ်ကိုမောင်နှမများအကြောင်း မေးမြန်းသည့်အခါ သူတို့က “သူတို့အားလုံး ကောင်းမွန်ကြပါသည်။ ယခုအချိန်တွင် ကျွန်ုပ်တို့၏ ဧဝံဂေလိအလုပ်သည် ချောမွေ့စွာ တိုးတက်နေပါသည်။ ကျွန်ုပ်တို့သည် အကျိုးမပြုသော ပတ်ဝန်းကျင်မှ ပေါ်ပေါက်လာသော ပြဿနာအားလုံးကို ဖြေရှင်းပြီးဖြစ်သည်၊ ကျွန်ုပ်တို့ကို သစ္စာဖောက်သော ယုဒများကိုလည်း နှင်ထုတ်ပြီးဖြစ်သည်၊ ကျွန်ုပ်တို့သည် အသင်းတော်၏အလုပ်ကို အဖျက်အမှောင့်လုပ်ရန် ကြိုးစားသူများကို ကိုင်တွယ်ပြီးဖြစ်ပြီး သူတို့အားလုံးကို ဖယ်ထုတ်ပစ်ပြီးဖြစ်သည်။ ပြီးလျှင် နှုတ်ကပတ်တော် စာအုပ်များကိုလည်း ပုံမှန်အတိုင်း ဖြန့်ဝေပြီးဖြစ်သည်။ မည်သည့်ပြဿနာမျှ လုံးဝမရှိပါ” ဟု ပြန်ဖြေကြသည်။ ဤသို့ပြောဆိုရင်း သူတို့သည် အခြားသူများအကြောင်း အမှုအရာအနည်းငယ်ကိုလည်း တိုင်ကြားကြသည်။ အထက်က သူတို့ကို စုံစမ်းစစ်ဆေးရန် တစ်စုံတစ်ယောက်ကို စေလွှတ်သည့်အခါ အကယ်၍ တစ်စုံတစ်ယောက်က သူတို့ကို တိုင်ကြားသည်ဟု သူတို့ထင်လျှင် နောက်ဆုံးတွင် သူတို့ ဖြုတ်ချခြင်းမခံရဘဲ အန္တရာယ်မှ ကင်းဝေးကြရန်အလို့ငှာ သူတို့သည် အထက်တန်းခေါင်းဆောင်များကို လမ်းလွဲစေရန်နှင့် အန္တိခရစ်ကို တိုင်ကြားသူတွင် ပြဿနာများရှိသည်ဟု သူတို့ကို ထင်မြင်စေရန်အလို့ငှာ ထိုသူ၏ပြဿနာများကို တမင်တကာ တိုင်ကြားကြမည်ဖြစ်ပြီး ခေါင်းဆောင်များ အသင်းတော်အလုပ်၏ အမှန်တကယ် ဖြစ်ပျက်နေသောအရာကို သိရှိနိုင်ခြင်းနှင့် အန္တိခရစ်၏ပြဿနာများကို ရှာဖွေတွေ့ရှိခြင်းမှ တားဆီးကြမည်ဖြစ်သည်။ အန္တိခရစ်၏ ပိုင်နက်ကို ကာကွယ်ခြင်း၌ သူ၏ရည်ရွယ်ချက်မှာ သူ၏အာဏာကို ခိုင်မာစေပြီး ထိရောက်မှုရှိစေရန်ဖြစ်သည်၊ ထို့ကြောင့် သူသည် နောက်လိုက်များ၊ လက်ပါးစေများ၊ အမာခံနောက်လိုက်များနှင့် အပေါင်းအသင်း ရောင်းရင်းများစွာကို ပျိုးထောင်ကြသည်။ ထိုသို့သောလူများကို ပျိုးထောင်ခြင်း၌ သူတို့၏ရည်ရွယ်ချက်မှာ အာဏာကို လုံးလုံးလျားလျား လက်ဝါးကြီးအုပ်ရန်၊ အာဏာ အားနည်းသွားခြင်းကိုဖြစ်စေ၊ မိမိတို့ထံမှ ရုပ်သိမ်းခြင်းကိုဖြစ်စေ တားဆီးရန်ဖြစ်သည်။

အန္တိခရစ်တို့သည် ဘုရားအိမ်တော်ကို မိမိတို့၏ ကိုယ်ပိုင် ပိုင်နက်ကဲ့သို့ သဘောထားကြပြီး ခေါင်းဆောင်ရာထူးရယူပြီးနောက် သူတို့ ပထမဆုံး လုပ်ဆောင်သောအရာမှာ အာဏာကို လက်ဝါးကြီးအုပ်ရန် ဖြစ်သည်။ အန္တိခရစ်တို့ အာဏာကို လက်ဝါးကြီးအုပ်ခြင်းနှင့်ပတ်သက်၍ သင်တို့ တစ်စုံတစ်ရာသော ဖြစ်စဉ်များကို စဉ်းစားမိသလော။ (ယခင်က အန္တိခရစ်တစ်ဦးဖြစ်သော အသင်းတော်ခေါင်းဆောင်တစ်ဦး ရှိခဲ့သည်။ တစ်စုံတစ်ယောက်က သူ၏ပြဿနာများကို ထောက်ပြသည့်အခါတိုင်း သို့မဟုတ် သူ့ကို ဖော်ထုတ်သည့်အခါတိုင်း သူသည် ထိုသူကို နှိပ်ကွပ်ပြီး ထိုသူ၏ ဘုရားနှုတ်ကပတ်တော်စာအုပ်များကို သိမ်းယူလေ့ရှိသည်။ အခြေအနေကို ပိုမိုသိရှိနိုင်ရန် ကျွန်ုပ်သည် သူ၏အသင်းတော်များရှိ အစည်းအဝေးအုပ်စုအချို့သို့ သွားခဲ့သည်။ ထိုအန္တိခရစ်သည် သူ၏ဒုစရိုက်အမှုများ ပေါ်သွားမည်ကို ကြောက်ရွံ့သောကြောင့် ကျွန်ုပ်ကို မောင်းထုတ်ရန် ကြိုးစားခဲ့ပြီး သူ၏ခွင့်ပြုချက်မရှိဘဲ အစည်းအဝေးများကို တိတ်တဆိတ် တက်ရောက်သည်ဟု ကျွန်ုပ်ကို စွပ်စွဲရန် အခွင့်အရေးကို အမိအရအသုံးချခဲ့သည်။ နောက်ပိုင်းတွင် အထက်က စုံစမ်းစစ်ဆေးရန် တစ်စုံတစ်ယောက်ကို စေလွှတ်ခဲ့ပြီး အန္တိခရစ်သည် ကျွန်ုပ်ကို အသရေဖျက်ကာ ကျွန်ုပ်အကြောင်း မကောင်းပြောဆိုသည့်အပြင် ကျွန်ုပ်ကို အကျယ်ချုပ်ပင် ချထားကာ ညီအစ်ကိုမောင်နှမများကို ကျွန်ုပ်နှင့် မပေါင်းသင်းရန် ညွှန်ကြားခဲ့သည်။ ထိုအချိန်က ဤအန္တိခရစ်သည် ခေါင်းဆောင်တစ်ဦးနှင့် အမှုဆောင်တစ်ဦးတို့နှင့် ပူးပေါင်းကာ အသင်းတော်ရှစ်ခုကို ထိန်းချုပ်ခဲ့သည်။ လပေါင်းများစွာ မိတ်သဟာယဖွဲ့ခြင်းနှင့် ပိုင်းခြားသိမြင်ခြင်းတို့နောက်၌ ညီအစ်ကိုမောင်နှမများသည် နောက်ဆုံးတွင် ဤအန္တိခရစ်အုပ်စုကို နှင်ထုတ်ခဲ့ကြသည်။) ဤသည်မှာ အန္တိခရစ်တို့ လည်ပတ်လှုပ်ရှားသည့်ပုံဖြစ်သည်။ အသင်းတော်တွင် သူတို့ မည်သည့်အရာကိုပင် လုပ်ဆောင်သည်ဖြစ်စေ ယင်းမှာ အာဏာကို ဆုပ်ကိုင်ထားရန်နှင့် လူတို့ကို ထိန်းချုပ်ရန် ရည်ရွယ်သည်။ သူတို့သည် မိမိတို့၏ အဆင့်အတန်းနှင့် အာဏာကို ခြိမ်းခြောက်မှုဖြစ်စေသော မည်သူ့ကိုမဆို အထူး သတိထားတတ်ကြသည်။ ထိုသို့သော ကိစ္စရပ်များအတွက် သူတို့၏အာရုံခံစားနိုင်စွမ်းမှာ အလွန် ထက်မြက်ပြီး ဤကိစ္စရပ်များသည် သူတို့အတွက် အဆင်မပြေဖြစ်စေကာ သူတို့၏ရာထူးကို ခြိမ်းခြောက်ကြောင်း ချက်ချင်း သဘောပေါက်ကြသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ အဘယ်ကြောင့် အန္တိခရစ်တို့သည် ထိုသို့သော ကိစ္စရပ်များကို အလွန် သတိထားတတ်ကြသနည်း။ အဘယ်ကြောင့် အခြားသူများက ယင်းကို မခံစားမိကြသနည်း။ ဤသည်မှာ သူတို့၏ သဘာဝနှင့် သက်ဆိုင်သည်၊ အန္တိခရစ်တို့သာလျှင် ဤအမှုအရာများကို သိရှိနိုင်ကြသည်။ ဤသည်မှာ အချက်တစ်ချက်ကို အတည်ပြုသည်၊ အန္တိခရစ်တို့တွင် ဤသို့သော အနှစ်သာရမျိုး ရှိသည်။ သူတို့၏ အာဏာအတွက် လိုအင်ဆန္ဒမှာ သာမန်ထက်လွန်ကဲပြီး သူတို့တွင် ထူးခြားသော တောင့်တမှုတစ်ခု ရှိသည်။ တစ်စုံတစ်ယောက်သည် သူတို့ ကြီးကြပ်သော အသင်းတော်သို့ ရောက်လာသည့်အခါ သူတို့သည် ထိုသူကို လေ့လာပြီး “ဤသူသည် ငါ၏ အဆင့်အတန်းနှင့် ဂုဏ်သိက္ခာကို ခြိမ်းခြောက်မှု ဖြစ်စေသလော။ သူသည် ငါ့ကို ရာထူးတိုးမြှင့်ပေးရန် လာခြင်းလော သို့မဟုတ် ငါ့ကို ဖြုတ်ချရန် လာခြင်းလော။ သူသည် ငါ၏ပြဿနာများကို စုံစမ်းစစ်ဆေးရန် လာခြင်းလော သို့မဟုတ် အလုပ်အကြောင်း ပုံမှန် မိတ်သဟာယဖွဲ့ရန် လာခြင်းလော” ဟု စဉ်းစားကြလိမ့်မည်။ သူတို့သည် ဤအမှုအရာများကို ဦးစွာ သိရှိရန် ကြိုးစားကြသည်။ သူတို့သည် ထိုသို့သော ကိစ္စရပ်များကို အထူး သတိထားတတ်ကြသည်၊ အကြောင်းမှာ သူတို့တွင် အဆင့်အတန်းနှင့် အာဏာအတွက် အထူး ချစ်ခင်တွယ်တာမှုနှင့် လိုအင်ဆန္ဒရှိသောကြောင့် ဖြစ်သည်၊ သူတို့သည် အာဏာနှင့် အဆင့်အတန်းအတွက် အသက်ရှင်ကြသည်။ သူတို့ ထင်မှတ်ကြသည်မှာ အကယ်၍ သူတို့ အာဏာဆုံးရှုံးသွားလျှင်၊ နောက်လိုက်နည်းပါးသွားလျှင်၊ စစ်တပ်မရှိသော တပ်မှူးတစ်ဦး ဖြစ်သွားလျှင် အသက်ရှင်ခြင်းသည် အဓိပ္ပာယ်မဲ့သွားပြီ ဟူ၍ ဖြစ်သည်။ ထို့ကြောင့် သူတို့ ရရှိထားသော အဆင့်အတန်းနှင့် အာဏာနှင့်ပတ်သက်၍ သူတို့သည် အသင်းတော်သုံးခုကို တာဝန်ယူသည်ဖြစ်စေ၊ ငါးခုကို တာဝန်ယူသည်ဖြစ်စေ၊ ဆယ်ခုကို တာဝန်ယူသည်ဖြစ်စေ များလေ ကောင်းလေဟု အန္တိခရစ်တို့က ယုံကြည်ကြသည်။ သူတို့သည် မိမိတို့၏အာဏာကို အခြားသူများထံသို့ လုံးဝ အလျှော့ပေးမည် မဟုတ်ပေ။ ယင်းသည် သူတို့နှင့် ထိုက်တန်သောအရာ၊ သူတို့ တိုက်ပွဲဝင်ခဲ့ရသောအရာ၊ တော်လှန်ခြင်းနှင့် ဗျူဟာတို့မှတစ်ဆင့် သူတို့ ရရှိခဲ့သောအရာဟု သူတို့ ထင်မှတ်ကြသည်။ အကယ်၍ အခြားသူများက ယင်းကို ရယူလိုလျှင် ထိုလူတို့သည် မိမိတို့၏အသက်ကို အလဲအလှယ်ပြုလုပ်ရန် ပြင်ဆင်ထားရမည် ဖြစ်သည်။ ယင်းမှာ အဆင်းနီသော နဂါးကြီးနှင့် တူသည်၊ အကယ်၍ တစ်စုံတစ်ယောက်က သူ၏အာဏာရှင်စနစ်ကို အဆုံးသတ်ရန် ဒီမိုကရေစီ အပြောင်းအလဲကို အကြံပြုပြီး ကွန်မြူနစ်ပါတီကို တရားမျှတသော ရွေးကောက်ပွဲများ ကျင်းပရန် တိုက်တွန်းလျှင် အဆင်းနီသော နဂါးကြီးက မည်သို့ ပြောမည်နည်း။ “ဒီမိုကရေစီလော။ သင် လူဦးရေ သန်းနှစ်ဆယ်၏ ဦးခေါင်းများနှင့် အလဲအလှယ်လုပ်ရလိမ့်မည်။ ကွန်မြူနစ်ပါတီသည် သူ၏အာဏာကို မရေမတွက်နိုင်သော လူပုဂ္ဂိုလ်များ၏ သွေးဖြင့် ရရှိခဲ့သည်။ အကယ်၍ သင် အာဏာကို သိမ်းယူလိုလျှင် သင်သည် ထိုမျှသောလူများ၏ သွေးနှင့် အသက်များဖြင့် အလဲအလှယ်လုပ်ရလိမ့်မည်” ဟူ၍ ဖြစ်သည်။ အန္တိခရစ်တို့သည်လည်း ထိုနည်းတူပင် ဖြစ်သည်။ အကယ်၍ သင်က သူတို့ကို အာဏာ စွန့်လွှတ်စေလိုလျှင် သူတို့ အလျှော့ပေးရန်အတွက် သမ္မာတရားကို မိတ်သဟာယဖွဲ့ရုံမျှဖြင့် မလုံလောက်ပေ၊ သူတို့သည် သင်နှင့် ယှဉ်ပြိုင်တိုက်ခိုက်ကြလိမ့်မည်။ သူတို့၏နည်းလမ်းများ သို့မဟုတ် နည်းစနစ်များ မည်မျှပင် ယုတ်ညံ့သည်ဖြစ်စေ သူတို့သည် မိမိတို့၏အာဏာကို ကာကွယ်ရမည်သာ ဖြစ်သည်။ ဘုရားသခင် ရွေးချယ်ထားသော လူများအားလုံး နိုးထလာပြီး သူတို့ကို ဖော်ထုတ်ရန်နှင့် ဖယ်ရှားရန် စည်းလုံးကြသည်မှတစ်ပါး သူတို့ ထိုသို့လုပ်ဆောင်မည် မဟုတ်ပေ။ အန္တိခရစ်တို့သည် အလွန် ကောက်ကျစ်ဆိုးယုတ်လွန်းသည် မဟုတ်လော။ ဤသည်မှာ အန္တိခရစ်တို့၏ ကောက်ကျစ်ဆိုးယုတ်ပြီး ကြမ်းကြုတ်သော စိတ်သဘောထားကို အပြည့်အဝ အတည်ပြုပြီး ပုံဖော်ပြသနေသည်။ ထိန်းချုပ်ခံရသူများ ဆန္ဒရှိသည်ဖြစ်စေ မရှိသည်ဖြစ်စေ၊ သူတို့ စစ်မှန်စွာ အလျှော့ပေးသည်ဖြစ်စေ မပေးသည်ဖြစ်စေ၊ သူတို့ နာခံရန်နှင့် လိုက်လျှောက်ရန် ဆန္ဒရှိသည်ဖြစ်စေ မရှိသည်ဖြစ်စေ အန္တိခရစ်တို့က ဤသည်ကို ဂရုမစိုက်ပေ။ သူတို့သည် လူတို့ကို နှိပ်ကွပ်ရန်နှင့် ထိန်းချုပ်ရန် မိမိတို့၏အာဏာကို မရမက အသုံးပြုကြသည်။ မည်သူမျှ နာခံမှုမရှိဘဲ မနေရ၊ အလျှော့မပေးသော မည်သူမဆို အရေးယူခံရလိမ့်မည်။ ဤသည်တို့မှာ အန္တိခရစ်များ ဖြစ်ကြသည်။

ယခုလေးတင် အန္တိခရစ်တို့ အာဏာကို လက်ဝါးကြီး အုပ်ပုံနှင့်ပတ်သက်သည့် အချို့သော တိကျသည့် လုပ်နည်းလုပ်ဟန်များနှင့် သရုပ်သကန်များကို ငါတို့ မိတ်သဟာယဖွဲ့ခဲ့ကြသည်။ ဤလုပ်နည်းလုပ်ဟန်များနှင့် သရုပ်သကန်များမှတစ်ဆင့် အန္တိခရစ်တို့တွင် ရက်စက်ကြမ်းကြုတ်ပြီး ကောက်ကျစ်ဆိုးယုတ်သော စိတ်သဘောထားနှင့် အနှစ်သာရရှိသည်ကို ငါတို့ မမြင်နိုင်ကြသလော။ မည်သူက သူတို့ကို ပြောင်းလဲနိုင်မည်နည်း။ သူတို့နှင့် ကျိုးကြောင်းပြပြောဆိုခြင်းဖြင့်ဖြစ်စေ၊ သူတို့၏စိတ်ခံစားချက်များကို ဆွဲဆောင်ခြင်းဖြင့်ဖြစ်စေ၊ ဘုရားသခင်၏ နှုတ်ကပတ်တော်များထဲမှ သမ္မာတရားကို တင်ပြခြင်းဖြင့်ဖြစ်စေ၊ သူတို့ကို ပြုပြင်ခြင်းဖြင့်ဖြစ်စေ၊ စစ်မှန်သောစိတ်ခံစားချက်များမှတစ်ဆင့် သူတို့ကို ပြောင်းလဲရန် ကြိုးပမ်းခြင်းဖြင့်ဖြစ်စေ ဤနည်းလမ်းများထဲမှ တစ်ခုခုက သူတို့ကို အာဏာလက်ဝါးကြီးအုပ်သည့် အလေ့အထကို စွန့်လွှတ်စေနိုင်မည်လော။ (မဟုတ်ပါ။) အချို့လူများက ဤသို့ ဆိုကြသည်၊ “အန္တိခရစ်တို့သည် ဖောက်ပြန်ပျက်စီးသော စိတ်သဘောထားများရှိသည့် လူများမျှသာ ဖြစ်သည်။ လူတို့တွင် လူ့စိတ်ခံစားချက်များ ရှိသည်။ အကယ်၍ သင်က သူတို့ကို စိတ်ခံစားမှုဖြင့် ဆွဲဆောင်ပြီး အမှုအရာများကို ယုတ္တိရှိရှိ ရှင်းပြကာ အကျိုးအပြစ်တို့ကို ရှင်းလင်းပြတ်သားစေလျှင် သူတို့ အကြောင်းပြချက်ကို နားလည်သည့်အခါ သူတို့ ထိုသို့သောနည်းလမ်းဖြင့် မပြုမူကောင်း မပြုမူနိုင်ပေ။ သူတို့သည် မိမိတို့၏အမှားများကို ဝန်ခံပြီး နောင်တရကာ အန္တိခရစ်တို့၏လမ်းစဉ်အတိုင်း လျှောက်လှမ်းခြင်းကို ရပ်တန့်ကောင်း ရပ်တန့်လိမ့်မည်။ သူတို့သည် ဘုရားအိမ်တော်အတွင်း၌ မိမိတို့၏ကိုယ်ပိုင် ပိုင်နက်ကို တည်ထောင်ခြင်း၊ ဘုရားအိမ်တော်တွင် အာဏာကို လက်ဝါးကြီးအုပ်ရန် မိမိတို့၏ကိုယ်ပိုင် အမာခံနောက်လိုက်များကို ဆွဲဆောင်ခြင်းနှင့် လူ့သဘာဝနှင့်လည်းကောင်း၊ ကိုယ်ကျင့်တရားတို့နှင့်လည်းကောင်း မကိုက်ညီသော ဤလုပ်ဆောင်ချက်များကို လုပ်ကောင်းလုပ်မည် မဟုတ်ပါ” ဟူ၍ ဖြစ်သည်။ အန္တိခရစ်တို့ကို ဤနည်းလမ်းဖြင့် လွှမ်းမိုးနိုင်မည်လော။ (မဟုတ်ပါ။) မည်သူက အန္တိခရစ်တစ်ဦးကို ပြောင်းလဲခဲ့ဖူးသနည်း။ အချို့က ဤသို့ ဆိုကြသည်၊ “ဖြစ်နိုင်သည်မှာ သူတို့ ငယ်စဉ်က မိခင်၏ သင့်လျော်သော လေ့ကျင့်သင်ကြားပေးခြင်းကို မရရှိခဲ့ဘဲ သူတို့ အလိုလိုက်ခံခဲ့ရခြင်း ဖြစ်မည်။ ယခု အကယ်၍ သူတို့၏မိခင်က သူတို့နှင့် စကားပြောလျှင်ဖြစ်စေ၊ သူတို့မိသားစုထဲတွင် ဂုဏ်သိက္ခာအမြင့်ဆုံးသောသူ သို့မဟုတ် အချိန်အကြာဆုံး ယုံကြည်သူဖြစ်ခဲ့သောသူက သူတို့နှင့် ကျိုးကြောင်းပြပြောဆိုလျှင်ဖြစ်စေ သူတို့သည် အန္တိခရစ်တို့ လုပ်ဆောင်သော အမှုအရာများကို လုပ်ဆောင်ခြင်းမှ ရပ်တန့်ကောင်း ရပ်တန့်သွားနိုင်ပေမည်” ဟူ၍ ဖြစ်သည်။ ဤသည်မှာ မှန်သလော။ (မဟုတ်ပါ။) အဘယ်ကြောင့် မမှန်သနည်း။ (သူတို့နှင့် ကျိုးကြောင်းပြပြောဆိုခြင်းသည် အလုပ်မဖြစ်ပေ၊ သင် ပို၍ပြောလေ သူတို့ ပို၍နာကြည်းလေ ဖြစ်သည်။ အကယ်၍ သင်က ထို့နောက် သူတို့ကို ဖော်ထုတ်ပြီး ပြုပြင်လျှင် သူတို့သည် သင့်ကို မုန်းတီးကြလိမ့်မည်။) မှန်သည်။ သူတို့ ဘုရားသခင်၏ နှုတ်ကပတ်တော်များနှင့် သမ္မာတရားကို အနည်းငယ် မကြားဖူးကြပြီလော။ အချို့သော အန္တိခရစ်တို့သည် ဆယ်နှစ် သို့မဟုတ် အနှစ်နှစ်ဆယ် ယုံကြည်ခဲ့ပြီးနောက် မည်သည့်ပြောင်းလဲမှုမျှ မရှိပေ။ သူတို့သည် ဘုရားသခင်၏ နှုတ်ကပတ်တော်များကို အတော်များများ ဖတ်ရှုခဲ့ကြသော်လည်း အဘယ်ကြောင့် မည်သည့်ပြောင်းလဲမှုမျှ မရှိခဲ့သနည်း။ အကြောင်းမှာ သူတို့၏စိတ်နှလုံးများသည် ဆိုးညစ်မှုဖြင့် ပြည့်နှက်နေသောကြောင့် ဖြစ်သည်၊ ဘုရားသခင်ပင် သူတို့ကို မကယ်တင်ပေ၊ လူသားတို့သည် မိမိတို့တွင်ရှိသော အသိပညာနှင့် အယူဝါဒ အနည်းငယ်ဖြင့် သူတို့ကို ပြောင်းလဲနိုင်မည်လော။ လူ့အဖွဲ့အစည်းတွင် နိုင်ငံများတွင် ပညာရေးရှိသည်၊ ပြီးလျှင် လူ့အဖွဲ့အစည်းတွင် ဥပဒေများ ရှိသည်၊ ယင်းတို့အားလုံးသည် လူတို့ကို ကောင်းသောသူများဖြစ်ဖို့ သင်ယူရန်နှင့် ပြစ်မှုများကျူးလွန်ခြင်းမှ ရှောင်ရှားရန် အားပေးတိုက်တွန်းသည်။ သို့သော် အဘယ်ကြောင့် ယင်းက လူတို့ကို မပြောင်းလဲနိုင်သနည်း။ နိုင်ငံတော်ပညာရေးနှင့် စနစ်များသည် လူ့အဖွဲ့အစည်းအပေါ် အပြုသဘောဆောင်သော သက်ရောက်မှု တစ်စုံတစ်ရာ ရှိခဲ့သလော။ နိုင်ငံတော်က မြှင့်တင်သော ထိုအရာများတွင် လူသားမျိုးနွယ်အတွက် ပညာရေးဆိုင်ရာ အရေးပါမှု သို့မဟုတ် တန်ဖိုး တစ်စုံတစ်ရာ ရှိပါသလော။ ယင်းတို့ ထိရောက်မှုရှိခဲ့သလော။ (မဟုတ်ပါ။) လူတို့ကို ဆုံးမပဲ့ပြင်ခြင်းအတွက် အမြင့်ဆုံးနှင့် အတင်းကျပ်ဆုံးသော နေရာများဖြစ်သည့် အရွယ်မရောက်သေးသူ ပြုပြင်ထိန်းသိမ်းရေးစခန်းများနှင့် အကျဉ်းထောင်များကဲ့သို့သော နိုင်ငံတစ်နိုင်ငံစီ၏ တရားဥပဒေဌာနများပင်လျှင် ဤအရာများက လူတို့၏အနှစ်သာရကို ပြောင်းလဲစေခဲ့ပါသလော။ အချို့သော မုဒိမ်းကျင့်သူများ၊ သူခိုးများနှင့် လူမိုက်များအား ကြည့်လော့၊ သူတို့ အကြိမ်များစွာ ထောင်ထဲသို့ ဝင်လိုက်ထွက်လိုက် လုပ်နေသည်မှာ အကျင့်ပါနေသော ပြစ်မှုကျူးလွန်သူများ ဖြစ်လာကြသည်၊ သူတို့ နောက်ဆုံးတွင် ပြောင်းလဲသွားကြသလော။ မပြောင်းလဲပေ၊ မည်သူမျှ သူတို့ကို မပြောင်းလဲနိုင်ပေ။ လူတစ်ဦး၏အနှစ်သာရကို ပြောင်းလဲ၍ မရနိုင်ပေ။ ထိုနည်းတူစွာ အန္တိခရစ်တို့၏အနှစ်သာရကိုလည်း ပြောင်းလဲ၍ မရနိုင်ပေ။ အာဏာကို လက်ဝါးကြီးအုပ်သည့် လုပ်နည်းလုပ်ဟန်သည် အန္တိခရစ်တို့၏အနှစ်သာရကို ကိုယ်စားပြုပြီး ဤအနှစ်သာရကို ပြောင်းလဲ၍မရနိုင်ပေ။ ဤပြောင်းလဲ၍မရသော လူစားမျိုးအပေါ် ဘုရားသခင်၏ သဘောထားမှာ အဘယ်နည်း။ ယင်းမှာ သူတို့ကို ပြောင်းလဲရန်နှင့် ကယ်တင်ရန် မိမိ၏အစွမ်းကုန် လုပ်ဆောင်ပြီးနောက် သူတို့၏သဘာဝတွင် အသွင်ပြောင်းလဲမှုတစ်ခုကို ရရှိအောင်မြင်စေခြင်းလော။ ဘုရားသခင်သည် ဤအလုပ်ကို လုပ်ဆောင်တော်မူသလော။ (မလုပ်ပါ။) ဘုရားသခင်သည် ဤသို့သောအလုပ်မျိုးကို လုပ်ဆောင်တော်မမူကြောင်း သင်တို့ နားလည်ပြီးဖြစ်သောကြောင့် သင်တို့သည် အန္တိခရစ်တို့ကို မည်သို့ ကိုင်တွယ်သင့်သနည်း။ (သူတို့ကို ငြင်းပယ်သင့်ပါသည်။) ဦးစွာ ပိုင်းခြားသိမြင်၍ စိစစ်လော့၊ သူတို့ကို ထိုးထွင်းသိမြင်ပြီးသည်နှင့် သူတို့ကို ငြင်းပယ်လော့။ တစ်စုံတစ်ယောက်သည် မာနထောင်လွှားပြီး မိမိကိုယ်ကို မှန်ကန်သည်ဟု ယူမှတ်ကာ အန္တိခရစ်တစ်ဦးနှင့် တူသည်ဟု ထင်မြင်ခြင်းဖြင့် သင်တို့၏အယူအဆများနှင့် စိတ်ကူးစိတ်သန်းများပေါ်တွင်သာ အခြေခံ၍ ထိုသူကို မပယ်ချနှင့်။ ဤသည်မှာ အလုပ်မဖြစ်ပေ၊ သင်သည် ကြောင်းကျိုးမမြင်၍ မရပေ။ ထိတွေ့ဆက်ဆံခြင်း၊ စုံစမ်းစစ်ဆေးခြင်းနှင့် ပိုင်းခြားသိမြင်ခြင်းတို့မှတစ်ဆင့် တစ်စုံတစ်ယောက်သည် အန္တိခရစ်ဖြစ်ကြောင်း တဖြည်းဖြည်း အတည်ပြုပြီး အသိအမှတ်ပြုလော့။ ဦးစွာ လူတိုင်းထံ သူတို့ကို မိတ်သဟာယဖွဲ့၍ စိတ်ဖြာလေ့လာပြီး သူတို့ကို ပိုင်းခြားသိမြင်လော့၊ ထို့နောက် အသင်းတော်တွင် သမ္မာတရားကို လိုက်စားပြီး တရားမျှတစိတ်ရှိသောသူများနှင့် ပေါင်းစည်းကာ သူတို့ကို ငြင်းပယ်လော့။ ဦးစွာ သူတို့ကို ပိုင်းခြားသိမြင်၍ စိတ်ဖြာလေ့လာပြီးနောက် သူတို့ကို ငြင်းပယ်ခြင်းသည် အန္တိခရစ်တို့ကို ကိုင်တွယ်ရန် အကောင်းဆုံးသော ချဉ်းကပ်နည်း ဖြစ်သည်။ ကြောင်သူတော်ဆန်ပြီး အတော်အတန် ကောက်ကျစ်စဉ်းလဲသော အချို့သော အန္တိခရစ်တို့နှင့်ပတ်သက်၍ အကယ်၍ သင်သည် သူတို့နှင့် ထိတွေ့ဆက်ဆံခြင်းမှတစ်ဆင့် သူတို့ကို စုံစမ်းစစ်ဆေးပြီး ပိုင်းခြားသိမြင်ခဲ့ကာ သူတို့သည် အန္တိခရစ်များဖြစ်ကြောင်း အတည်ပြုပြီးဖြစ်သော်လည်း ညီအစ်ကိုမောင်နှမများက သူတို့ကို ကောင်းစွာမသိရှိဘဲ သူတို့တွင် စစ်မှန်သော ပိုင်းခြားသိမြင်မှု ကင်းမဲ့နေသေးလျှင်၊ ပြီးလျှင် သင်က ညီအစ်ကိုမောင်နှမများနှင့်အတူ သူတို့ကို မိတ်သဟာယဖွဲ့၍ စိစစ်သည့်အခါ သူတို့သည် သူတို့ အန္တိခရစ်များဖြစ်ကြောင်း မယုံကြည်ခြင်း သို့မဟုတ် အသိအမှတ်မပြုခြင်းတို့ ပြုရုံသာမက “သင်က သူတို့ကို အမြင်စောင်းနေသည်၊ ဤသည်မှာ သင်၏ ပုဂ္ဂိုလ်ရေးအမြင် ဖြစ်သည်” ဟုပင် ပြောဆိုလျှင် သင် ဘာလုပ်သင့်သနည်း။ အကယ်၍ သင်က “မည်သို့ပင်ဖြစ်စေ ကျွန်ုပ် သူတို့ကို ပိုင်းခြားသိမြင်ပြီးဖြစ်သည်။ ကျွန်ုပ် သူတို့ကြောင့် အထင်အမြင်မှားစေခြင်း သို့မဟုတ် ဘောင်ခတ်ခြင်း ခံရမည် မဟုတ်၊ ကျွန်ုပ် သူတို့ပြောသည်ကို နားထောင်မည်မဟုတ်၊ ကျွန်ုပ် သူတို့ကို လုံးဝ နာခံမည်လည်း မဟုတ်။ သင်တို့ သူတို့ကို ပိုင်းခြားသိမြင်သည်ဖြစ်စေ၊ မမြင်သည်ဖြစ်စေ ကျွန်ုပ်နှင့် မသက်ဆိုင်။ သူတို့၏ သရုပ်သကန်များနှင့် သူတို့လုပ်ဆောင်သော အမှုအရာများအကြောင်း ကျွန်ုပ် သင်တို့ကို ပြောပြီးပြီ၊ သင်တို့ ယုံကြည်သည်ဖြစ်စေ မယုံကြည်သည်ဖြစ်စေ၊ နားထောင်သည်ဖြစ်စေ နားမထောင်သည်ဖြစ်စေ၊ မည်သို့ဖြစ်စေ ကျွန်ုပ်၏တာဝန် ကျေပွန်ပြီ။ အကယ်၍ သင်တို့ သူတို့ကြောင့် အထင်အမြင်မှားစေခြင်းနှင့် ထိန်းချုပ်ခြင်းခံရလျှင်၊ အကယ်၍ သင်တို့ သူတို့ပြောသည်ကို နားထောင်ပြီး သူတို့ကို လိုက်လျှောက်လျှင် ထိုအခါ သင်တို့ အကျိုးဆက်များကို ခံထိုက်ပြီး ကံဆိုးထိုက်ခြင်းသာဖြစ်သည်” ဟု ဆိုလျှင် ဤချဉ်းကပ်နည်းသည် လက်ခံနိုင်ဖွယ်ရှိသလော။ ဤသည်မှာ သင်၏တာဝန်ကို ကောင်းမွန်စွာ ဖြည့်ဆည်းခြင်းဟု မှတ်ယူ၍ရသလော။ ဤသည်မှာ ဘုရားသခင်အပေါ် သစ္စာစောင့်သိခြင်းဟု မှတ်ယူ၍ရသလော။ (မရပါ။) သို့ဖြစ်လျှင် သင် ဘာလုပ်သင့်သနည်း။ ထိုသို့သောအမှုအရာများသည် ရှောင်လွှဲ၍မရနိုင်ပေ၊ ထိုသို့သောကိစ္စရပ်များသည် မုချ ပေါ်ပေါက်လာမည်သာ ဖြစ်သည်။ အချို့သောလူများသည် တရားဒေသနာမည်မျှ ကြားသည်ဖြစ်စေ သမ္မာတရားကို နားလည်နိုင်ခြင်းမရှိဘဲ အန္တိခရစ်တို့၏ သရုပ်သကန်များကို သူတို့ကြားဖူးသော တရားဒေသနာများနှင့် ဆက်စပ်နိုင်ခြင်း သို့မဟုတ် ၎င်းတို့ကို ပိုင်းခြားသိမြင်နိုင်ခြင်း မရှိကြပေ။ တစ်စုံတစ်ယောက်သည် အန္တိခရစ်ဖြစ်ကြောင်း အလွန်ပင် သိသာထင်ရှားနေသည့်အခါ၌ပင် သူတို့သည် ၎င်းတို့ကို ထိုးထွင်းသိမြင်နိုင်ခြင်းမရှိဘဲ အထင်အမြင်မှားစေခြင်း ခံနေရဆဲဖြစ်သည်။ အန္တိခရစ်တို့က သူတို့ကို ပုဂ္ဂိုလ်ရေးအရ အန္တရာယ်မပြုမချင်း၊ သူတို့ကို ၎င်းတို့ကိုယ်တိုင် နှိပ်ကွပ်ခြင်း၊ သူတို့ကို ဆူပူကြိမ်းမောင်းခြင်း၊ သူတို့ကို ပြုပြင်ခြင်း၊ သို့မဟုတ် သူတို့၏ရှေ့မှောက်၌ပင် ပင်ကိုသဘာဝကို ဖော်ထုတ်ခြင်းတို့ကို မလုပ်မချင်း သူတို့သည် ထိုသူ အန္တိခရစ်တစ်ဦးဖြစ်ကြောင်း အသိအမှတ်ပြုကြမည် မဟုတ်ပေ။ အခြားသူများက ဖြစ်ရပ်မှန်များကို ပြောဆိုလျှင် သို့မဟုတ် သက်သေအထောက်အထား တင်ပြလျှင်ပင် သူတို့ ယုံကြည်ကြမည် မဟုတ်ပေ။ သူတို့သည် အန္တိခရစ်တို့ လုပ်ဆောင်သောအရာကို မျက်စိဖြင့် တပ်အပ်မြင်တွေ့ရပြီး အန္တိခရစ်တို့၏ မတရားဖိနှိပ်ခြင်းကို ပုဂ္ဂိုလ်ရေးအရ ကြုံတွေ့ခံစားရပြီးမှသာ သူတို့ ဝန်ခံနိုင်ကြသည်။ ဤအခြေအနေနှင့်ပတ်သက်၍ ဘာလုပ်သင့်သနည်း။ (သူတို့ကို အန္တိခရစ်တို့နောက် လိုက်စေပြီး မတရားဖိနှိပ်မှုကို ကြုံတွေ့ခံစားစေလော့၊ မတရားဖိနှိပ်ခံရပြီးမှသာ သူတို့ နိုးထလာကြလိမ့်မည်။) ဤသည်မှာ အနည်းငယ် ကြမ်းတမ်းသည် မဟုတ်လော။ (ဤသည်မှာ သူတို့အပေါ် ကြမ်းတမ်းခြင်းမဟုတ်ပေ။ ထိုသို့သောလူများသည် မိတ်သဟာယဖွဲ့ခြင်းမှတစ်ဆင့် သမ္မာတရားကို နားလည်နိုင်ခြင်းမရှိဘဲ ကိုယ်တိုင်ကိုယ်ကျ မတရားဖိနှိပ်မှုကို ကြုံတွေ့ခံစားခြင်းဖြင့်သာ အသိတရားရရှိပြီး နိုးထလာနိုင်ကြသည်။ ထို့ကြောင့် ဤသည်မှာ ထိုသို့သောလူများကို ကိုင်တွယ်ရန် တစ်ခုတည်းသောနည်းလမ်း ဖြစ်သည်။) ဤသည်မှာ စည်းမျဉ်းတစ်ခု ဖြစ်သည်။ အချို့သောလူများသည် သင်က သူတို့ကို အပြုသဘောဆောင်သောနည်းလမ်းဖြင့် ပြောဆိုသည့်အခါ နားမလည်ကြပေ၊ သူတို့တွင် ယင်းကို သဘောပေါက်နားလည်နိုင်စွမ်း ကင်းမဲ့ကြသည်။ ဥပမာအားဖြင့် အကယ်၍ သင်က သူတို့ကို “ထိုနေရာသည် အန္တရာယ်ရှိသည်၊ အကယ်၍ သင် ညဘက် တစ်ယောက်တည်း လမ်းလျှောက်လျှင် သင် ဓားပြတိုက်သူများနှင့် ကြုံတွေ့နိုင်ပေသည်။ ဤသည်မှာ လူအများအပြားအပေါ် ဖြစ်ပွားခဲ့ပြီးပြီ။ ညဘက် လမ်းမလျှောက်နှင့်၊ စောစော ပြန်လာလော့” ဟု ပြောလျှင် သူတို့ မယုံကြည်ဘဲ အဖော်မပါဘဲ ညဘက် တစ်ယောက်တည်း မရမက လမ်းလျှောက်ကြသည်။ ထိုသို့သောအခြေအနေတွင် သင်သည် သူတို့ကို တစ်ယောက်တည်း လမ်းလျှောက်ခွင့်ပြုသော်လည်း သူတို့ အမှန်တကယ် ဒုက္ခမရောက်စေရန် သေချာစေလျက် သူတို့ကို တိတ်တဆိတ် ကာကွယ်ပေးသည်။ ဤသည်မှာ သင်၏တာဝန်ကို ကောင်းမွန်စွာ ဖြည့်ဆည်းခြင်း ဖြစ်သည်။ အမှန်တကယ် ဒုက္ခပေါ်ပေါက်လာသည့်အခါ သင်သည် သူတို့ကို ကာကွယ်နိုင်ပြီး မည်သည့်ဒုက္ခမျှ သူတို့ထံ မကျရောက်စေရန် တားဆီးနိုင်ကာ သူတို့ကို သင်ခန်းစာတစ်ခု သင်ယူစေပြီး မှတ်ဉာဏ်ထဲတွင် စွဲမှတ်စေရန် ကူညီနိုင်သည်။ နောက်ဆုံးတွင် သူတို့သည် သင် ပြောဆိုခဲ့သောအရာ မှန်ကန်ကြောင်း ယုံကြည်လာကြလိမ့်မည်။ ထို့ကြောင့် အန္တိခရစ်တို့ကြောင့် အထင်အမြင်မှားစေခြင်းခံရပြီး သမ္မာတရားကို မည်သို့ပင် မိတ်သဟာယဖွဲ့စေကာမူ သူတို့ကို ပိုင်းခြားသိမြင်နိုင်ခြင်း မရှိသောသူများအတွက်မူ သူတို့သည် ပိုင်းခြားသိမြင်နိုင်စွမ်း တိုးပွားစေရန်အလို့ငှာ ပြင်းထန်သော အန္တရာယ်ကို ခံစားရပြီး သင်ခန်းစာတစ်ခု သင်ယူကာ မှတ်ဉာဏ်ထဲတွင် စွဲမှတ်ထားရမည် ဖြစ်သည်။ နားဝေတိမ်တောင်ဖြစ်ပြီး အကြံပြုချက်ကို လျစ်လျူရှုသောသူများသည် အန္တိခရစ်တို့၏ ကောက်ကျစ်ဆိုးယုတ်မှုနှင့် ရက်စက်ကြမ်းကြုတ်မှုကို ထိုးထွင်းသိမြင်နိုင်ခြင်းမရှိဘဲ အန္တိခရစ်တို့ကို ညီအစ်ကိုမောင်နှမများအဖြစ်ပင် သဘောထားကာ သူတို့နှင့် ထိုသို့ပင် ပေါင်းသင်းဆက်ဆံကြပြီး မေတ္တာဖြင့် ကူညီကြကာ သူတို့ကို စိတ်ရင်းမှန်ဖြင့် ဆက်ဆံလျက်ပင် သူတို့နှင့် စိတ်ရင်းမှန်ဖြင့် စကားပြောဆိုကြသည်။ အကျိုးဆက်အနေဖြင့် ၎င်းတို့သည် အန္တိခရစ်တို့၏ သားကောင်များ ဖြစ်သွားကြသည်။ အချို့သောလူများသည် ပိုင်းခြားသိမြင်နိုင်စွမ်း တိုးပွားလာခြင်းမရှိမီ တစ်ကြိမ်သာမက အကြိမ်ပေါင်းများစွာ အန္တရာယ်ပြုခံကြရသည်။ ထို့နောက် သင်က သူတို့နှင့် မိတ်သဟာယဖွဲ့ပြီး သူတို့ကို ထောက်ပံ့သည့်အခါ သူတို့ သင့်ကို ယုံကြည်ကြသည်။ ယင်းမှာ ထိရောက်သော နည်းလမ်းတစ်ခုဖြစ်ပြီး အချို့သောလူများသည် ထိုသို့သောအမှုအရာများတွင် ဒုက္ခအနည်းငယ် ခံစားကြရသည်။ ယခင်က ပိုင်းခြားသိမြင်နိုင်စွမ်း ကင်းမဲ့သော နားဝေတိမ်တောင်သူတစ်ဦး ရှိခဲ့ပြီး ဘုရားအိမ်တော်က အန္တိခရစ်တစ်ဦးကို ဖြုတ်ချသည့်အခါ သူ ကောင်းကောင်းမွန်မွန် မတုံ့ပြန်ခဲ့ပေ။ အန္တိခရစ်၏ ဒုစရိုက်အမှုများသည် သိသာထင်ရှားပြီး ၎င်းသည် အန္တိခရစ်တစ်ဦးအဖြစ်ပင် သတ်မှတ်ခြင်းခံခဲ့ရသည်။ လူတိုင်းက ယင်းကို အသိအမှတ်ပြုခဲ့သော်လည်း သူက အသိအမှတ်မပြုခဲ့ဘဲ မည်သူမျှ သူနှင့် မိတ်သဟာယဖွဲ့၍ မရနိုင်ခဲ့ပေ။ နောက်ဆုံးတွင် သူသည် အန္တိခရစ်နောက်သို့ လိုက်သွားခဲ့သည်။ အချိန်ကာလတစ်ခု ကြာပြီးနောက် ပြင်းထန်သော အန္တရာယ်ကို ခံစားခဲ့ရပြီးနောက် သူ မျက်ရည်များဖြင့် ပြန်လာခဲ့ကာ ထိုအန္တိခရစ်သည် အမှန်တကယ် ဆိုးရွားလှကြောင်း အသိအမှတ်ပြုခဲ့သည်။ အမှန်မှာ ထိုအန္တိခရစ်သည် အမြဲတမ်း ထိုသို့ ဆိုးရွားခဲ့သော်လည်း သူက အန္တိခရစ်အပေါ် ကောင်းသောခံစားချက်ရှိပြီး မျက်နှာလိုမျက်နှာရ လုပ်လိုသောကြောင့် အန္တိခရစ် လုပ်ဆောင်သမျှ အရာအားလုံးကို သူ သည်းခံပြီး လိုက်လျောညီထွေပြုခဲ့သည်။ အန္တိခရစ် အဆင့်အတန်း ဆုံးရှုံးသွားသည့်အခါ သူသည် အန္တိခရစ်နှင့် တန်းတူရည်တူ ပေါင်းသင်းဆက်ဆံခဲ့ပြီး အန္တိခရစ် လုပ်ဆောင်ခဲ့သော အမှုအရာအချို့အပေါ် ထင်မြင်ယူဆချက်များ ရှိလာခဲ့သည်။ သူ၏ရှုထောင့် ပြောင်းလဲသွားပြီး သူသည် ပြဿနာများကို စတင် မြင်တွေ့လာခဲ့သည်။ အဆုံးတွင် အန္တိခရစ်နောက်သို့ ထပ်လိုက်ရန် တောင်းဆိုခံရလျှင်ပင် သူ အတိအလင်း ငြင်းပယ်ခဲ့သည်၊ သူသည် အန္တိခရစ်နောက်သို့ လိုက်မည့်အစား သေရန် ဆန္ဒရှိခဲ့သည်၊ အကြောင်းမှာ သူ ပြင်းထန်သော အန္တရာယ်ကို ခံစားခဲ့ရပြီး အန္တိခရစ်ကို ထိုးထွင်းသိမြင်ခဲ့သောကြောင့် ဖြစ်သည်။ အမှန်မှာ သူ ထိုးထွင်းသိမြင်ခဲ့သောအရာသည် သူ့ထံသို့ အစောပိုင်းက ပြောကြားခဲ့ပြီးဖြစ်သော်လည်း သူ သဘောတူရန် သို့မဟုတ် အသိအမှတ်ပြုရန် ငြင်းပယ်ခဲ့သည်။ ယင်းကို ရှောင်လွှဲ၍ မရနိုင်ခဲ့ပေ။ ထိုသို့သောလူများအတွက်မူ သူတို့သည် ကွေ့ကောက်သောလမ်းကို လျှောက်လှမ်းရပြီး ပိုမိုသော ဒုက္ခဆင်းရဲကို ခါးစည်းခံရမည်ဖြစ်သည်၊ သူတို့၏ဒုက္ခဆင်းရဲသည် ခံထိုက်သောအရာ ဖြစ်သည်။ အဘယ်ကြောင့် ယင်းသည် ခံထိုက်သောအရာဖြစ်သည်ဟု ငါ ပြောဆိုရသနည်း။ ငါ ဆိုလိုသည်မှာ သင် ကောင်းချီးမင်္ဂလာများ ရှိသော်လည်း ယင်းတို့ကို ခံစားရန် ငြင်းပယ်ပြီး သင် ဒုက္ခဆင်းရဲခံရန် မရမက လုပ်ဆောင်သည့်အခါ ယင်းကို ရှောင်လွှဲ၍ မရနိုင်ပေ၊ သင်သည် ရှေးဦးစွာ ဒုက္ခဆင်းရဲကို ခါးစည်းခံပြီး ဒုက္ခခံစားရမည် ဖြစ်သည်။ ဤသည်မှာ ခံထိုက်သော ဒုက္ခဆင်းရဲ ဖြစ်သည်။

အာဏာကို လက်ဝါးကြီးအုပ်သည့်အခါ အန္တိခရစ်တို့သည် သူတို့ကို မေးခွန်းမထုတ်ဘဲ ရှေးဦးစွာ အရေးကြီးသော တာဝန်များကို နာခံသောသူများထံ ယုံကြည်စွာ အပ်နှံကြသည်။ ထို့နောက် သူတို့သည် ဝေခွဲမရဆဲဖြစ်နေသော၊ ပုံသွင်း၍ရသော စိတ်များရှိသည့် ထိုလူပုဂ္ဂိုလ်များကို လေ့ကျင့်ပေးပြီး မိမိတို့ဘက်သို့ ဆွဲသွင်းကြသည်။ ဤလူပုဂ္ဂိုလ်များသည် လုံလောက်စွာ လေ့ကျင့်ပေးခံရပြီး အန္တိခရစ်၏ ပိုင်နက်အတွင်းရှိ အဖွဲ့ဝင်များ ဖြစ်လာသည်နှင့်တစ်ပြိုင်နက် အန္တိခရစ်သည် စိတ်ချလက်ချ နေနိုင်သည်။ သူတို့ အသုံးမပြုနိုင်သော ကျန်လူများအတွက်မူ အန္တိခရစ်သည် သူတို့ကို မိမိတို့၏ပိုင်နက်မှ ဖယ်ကြဉ်လျက် လုံးလုံးလျားလျား စွန့်ပစ်ကြသည်။ သူတို့ကို မေးခွန်းမထုတ်ဘဲ နာခံသောသူများအားလုံးသည် သူတို့၏ အမာခံနောက်လိုက်များ၊ သူတို့၏ ပိုင်နက်အတွင်းရှိ သစ္စာရှိသော အဖွဲ့ဝင်များအဖြစ် မှတ်ယူခြင်းခံရသည်။ သူတို့သည် ဤလူပုဂ္ဂိုလ်များကို မိမိတို့၏ နောက်လိုက်များ၊ ဘက်တော်သားများနှင့် အတွင်းလူများအဖြစ် မှတ်ယူကြသည်။ သူတို့၏အာဏာသည် ဤအုပ်စုအတွင်း၌ သြဇာသက်ရောက်သည်၊ ဆိုလိုသည်မှာ ယင်းသည် သူတို့မှတစ်ဆင့် ထိရောက်စွာ ကျင့်သုံးခြင်းခံရသည်။ ထို့ကြောင့် အန္တိခရစ်တို့သည် အာဏာကို လက်ဝါးကြီးအုပ်ပြီး ဘုရားအိမ်တော်ကို မိမိတို့၏ ကိုယ်ပိုင် ပိုင်နက်အဖြစ်သို့ ပြောင်းလဲသည့်အခါ သူတို့သည် များစွာသော အားထုတ်မှုကို မြှုပ်နှံကြသည်ဟု ဆိုနိုင်ပေသည်။ သူတို့သည် ဤအတွက် အမျိုးမျိုးသော လုပ်ဆောင်ချက်များကို ဆောင်ရွက်ပြီး သိသာထင်ရှားသော အဖိုးအခကို ပေးကြရသည်၊ သို့သော် ဤအဖိုးအခ၏ အကျိုးရလဒ်မှာ ဘုရားသခင်နှင့်၊ သမ္မာတရားနှင့်၊ သမ္မာတရားကို လိုက်စားသော ညီအစ်ကိုမောင်နှမအားလုံးနှင့် ရန်ဘက်ဖြစ်ခြင်းပင် ဖြစ်သည်။ ဤအာဏာ၏ တန်ဖိုးနှင့် အရေးပါမှုမှာ အဘယ်နည်း။ ယင်းမှာ အန္တိခရစ်တို့သည် ဘုရားသခင်နှင့် ကိုယ်တော်၏ အိမ်တော်ကို ယှဉ်ပြိုင်တိုက်ခိုက်ရန်၊ မိမိတို့၏ ကိုယ်ပိုင် ခံတပ်များကို တည်ထောင်ရန်၊ အမှီအခိုကင်းသော နိုင်ငံတော်များကို ဖွဲ့စည်းရန်နှင့် ကြီးမားသော အာဏာကို အမှီအခိုကင်းစွာ ကိုင်စွဲရန် အရင်းအနှီးကို ရရှိကြသည်ဟူသောအချက်၌ တည်ရှိသည်။

၂။ အန္တိခရစ်များသည် အခြေအနေများကို ကြိုးကိုင်ညွှန်ကြားကြ၏

ယခင်က အန္တိခရစ်တို့က ဘုရားအိမ်တော်ကို မိမိတို့၏ ကိုယ်ပိုင် ပိုင်နက်ကဲ့သို့ သဘောထားခြင်း၏ ပထမဆုံး သရုပ်သကန်ဖြစ်သည့် အာဏာကို လက်ဝါးကြီးအုပ်ခြင်းအကြောင်းကို ငါတို့ မိတ်သဟာယဖွဲ့ခဲ့ကြသည်။ အာဏာကို လက်ဝါးကြီးအုပ်ခြင်းနှင့်ပတ်သက်၍ အန္တိခရစ်တို့ အာဏာကို မည်သို့ရရှိပုံ၊ ယင်းကိုရရှိပြီးနောက် သူတို့၏ အဆင့်အတန်းကို မည်သို့တည်ငြိမ်အောင်လုပ်ပုံနှင့် ထိုအာဏာကို ဆက်လက်၍ ခိုင်မာအောင်လုပ်ပုံ၊ နောက်ဆုံးတွင် ထိုအာဏာကို သူတို့ မည်သို့အသုံးပြုပုံဟူသော တိကျသည့် အကြောင်းအရာများကို ငါတို့ အဓိကအားဖြင့် မိတ်သဟာယဖွဲ့ခဲ့ကြသည်။ အာဏာကို လက်ဝါးကြီးအုပ်ခြင်းအပြင် အန္တိခရစ်တို့ ဘုရားအိမ်တော်ကို မိမိတို့၏ ကိုယ်ပိုင်ပိုင်နက်ကဲ့သို့ သဘောထားခြင်း၏ ဒုတိယမြောက် တိကျခိုင်မာသော အလေ့အထမှာ အခြေအနေများကို ကြိုးကိုင်ညွှန်ကြားခြင်းပင် ဖြစ်သည်။ အခြေအနေများကို ကြိုးကိုင်ညွှန်ကြားခြင်း၏ တိုက်ရိုက်အဓိပ္ပာယ်သည် နားလည်ရန် လွယ်ကူသင့်သည်၊ သို့ဖြစ်လျှင် “အခြေအနေများ” ဆိုသည်မှာ အဘယ်အရာကို ရည်ညွှန်းသနည်း။ အန္တိခရစ်တစ်ဦးသည် အာဏာကို လက်ဝါးကြီးအုပ်ပြီး မိမိ၏ကိုယ်ပိုင်ပိုင်နက်ကို တည်ထောင်ကာ မိမိ၏အမာခံနောက်လိုက်များ၊ ဘက်တော်သားများနှင့် သြဇာသက်ရောက်မှုနယ်ပယ်တို့ကို စုစည်းပြီးနောက် သူသည် အခြားသူများကို သူ၏အလုပ်တွင် ဝင်ရောက်စွက်ဖက်ခွင့် ပြုနိုင်မည်လော။ သူ ကြီးကြပ်သော ကိစ္စရပ်များနှင့် သြဇာသက်ရောက်မှု နယ်ပယ်တွင် အခြားသူများကို ပါဝင်ပတ်သက်ရန် သို့မဟုတ် ဝင်ရောက်စွက်ဖက်ရန် သူခွင့်ပြုနိုင်မည်လော။ (သူသည် ဤသည်ကို ခွင့်မပြုပါ။) အန္တိခရစ်တစ်ဦးအတွက် အာဏာသည် သူ၏အသက် ဖြစ်သည်။ သူ၏ သြဇာသက်ရောက်မှုနယ်ပယ်အတွင်း အရာအားလုံးကို သူကသာ အမိန့်ပေးညွှန်ကြားရမည်။ သူ၏ သြဇာသက်ရောက်မှု နယ်ပယ်အတွင်း မည်သည့်အရာပင် ဖြစ်ပျက်စေကာမူ ပါဝင်ပတ်သက်သော လူများနှင့် ကိစ္စရပ်များ၊ ထိုကိစ္စရပ်များ၏ နောက်ဆုံးအကျိုးဆက်များပါ အားလုံးကို သူကပင် ကြံစည်ပြီး ထိန်းချုပ်ရမည်။ ယင်းသည် သူ၏ဆန္ဒများနှင့် ကိုက်ညီရမည်ဖြစ်ပြီး သူ၏လိုအပ်ချက်များကိုလည်း ဖြည့်ဆည်းပေးရမည်ဖြစ်ကာ သူ့ကို မည်သည့်ဆုံးရှုံးမှုမျှ မဖြစ်စေရပေ။ ဥပမာအားဖြင့် အကယ်၍ သူသည် အချို့သောကိစ္စရပ်တွင် ဝင်ရောက်စွက်ဖက်ခြင်းဖြစ်စေ၊ ပါဝင်ပတ်သက်ခြင်းဖြစ်စေ၊ ကြိုးကိုင်ညွှန်ကြားခြင်းဖြစ်စေ မပြုဘဲ ယင်းကို ပုံမှန်အတိုင်း သူ့အလိုလို ဖြစ်ပေါ်တိုးတက်ခွင့်ပြုလိုက်လျှင် သူသည် ဂုဏ်သတင်းဆိုး ထွက်လာနိုင်သည် သို့မဟုတ် တစ်စုံတစ်ယောက်၏ တိုင်ကြားခြင်းခံရပြီး ဖြုတ်ချခံရနိုင်သည်၊ ထိုသို့ဆိုလျှင် သူ၏အဆင့်အတန်းသည် ထိခိုက်နိုင်ပြီး သူ ပိုင်ဆိုင်သော အာဏာသည်လည်း ထိုအခါ ပျောက်ကွယ်သွားနိုင်သည်။ ထို့ကြောင့် အသင်းတော်အတွင်း ဖြစ်ပျက်သော ကိစ္စရပ်ကြီးငယ်မဆို အားလုံးအတွက် အန္တိခရစ်သည် ယင်းတို့ကို သူ့ဘာသာသူ ကိုင်တွယ်ရမှဖြစ်မည်။ ဤကိစ္စရပ်များတွင် သူ၏ဂုဏ်သတင်းနှင့် အဆင့်အတန်းအပြင် သူ၏အာဏာတို့ ပါဝင်သည်။ သူ၏အာဏာနှင့် မသက်ဆိုင်သော ကိစ္စရပ်များနှင့်ပတ်သက်လျှင်မူ သူသည် ယင်းတို့ကို မစုံစမ်းစစ်ဆေးရန် သို့မဟုတ် လျစ်လျူရှုထားရန် ရွေးချယ်ကောင်း ရွေးချယ်နိုင်ပေသည်။ အထူးသဖြင့် ဘုရားအိမ်တော်၏အလုပ်၊ ညီအစ်ကိုမောင်နှမများ၏ အသက်ဝင်ရောက်မှု၊ အသင်းတော်အသက်တာနှင့် ထိုကဲ့သို့သော အမျိုးမျိုးသော ကိစ္စရပ်များနှင့်ပတ်သက်၍ ဤအရာများက သူ၏အဆင့်အတန်းနှင့် အာဏာကို မထိခိုက်သရွေ့၊ ပြီးလျှင် ယင်းတို့က အထက်နှင့် သူ၏ အပြန်အလှန်ဆက်ဆံရေးများတွင် မပါဝင်သရွေ့ သူသည် ယင်းတို့ကို ဂရုမစိုက်၊ မစုံစမ်း၊ သို့မဟုတ် စိတ်ဝင်စားမည် မဟုတ်ပေ။ ဥပမာအားဖြင့် ဧဝံဂေလိအဖွဲ့မှ လစဉ်ရရှိသော လူဦးရေသည် သူ့အတွက် အလွန်အရေးကြီးသည်၊ အကြောင်းမှာ ယင်းက သူ၏အဆင့်အတန်းကို သက်ရောက်မှုရှိသောကြောင့် ဖြစ်သည်။ အကယ်၍ လစဉ် တင်ပြသောအရေအတွက်က သူ၏အဆင့်အတန်းကို အာမခံနိုင်လျှင် သူ၏အဆင့်အတန်းကို ကာကွယ်ရန်အလို့ငှာ သူသည် ထိုအရေအတွက်ကို ရရှိရန် အစွမ်းကုန် ကြိုးပမ်းလိမ့်မည်ဖြစ်လင့်ကစား အခြားကိစ္စရပ်များမှာမူ သူနှင့် မသက်ဆိုင်ဘဲ ရှိနေပေမည်။ ဥပမာအားဖြင့် သူ ကြီးကြပ်သောဧရိယာသည် ပုံမှန်အခြေအနေများအောက်တွင် တစ်လလျှင် လူတစ်ရာ ရသင့်သည်ဟု ဆိုကြပါစို့။ သို့ရာတွင် ပတ်ဝန်းကျင်က ခွင့်မပြုခြင်းကြောင့်ဖြစ်စေ၊ ထိုလတွင် အထူးအခြေအနေများ ဖြစ်ပေါ်ခြင်းကြောင့်ဖြစ်စေ၊ အချို့လူများက သူတို့၏ စုံစမ်းစစ်ဆေးဆဲကာလတွင် ရှိနေသေးခြင်းကြောင့်ဖြစ်စေ ရရှိသောလူဦးရေသည် တစ်ရာမပြည့်ခဲ့လျှင် အန္တိခရစ်သည် ဤကိစ္စတွင် အားစိုက်ထုတ်ပြီး စိုးရိမ်ပူပန်လာသည်။ သူသည် မည်သည့်အရာနှင့်ပတ်သက်၍ စိုးရိမ်ပူပန်နေသနည်း။ ဘုရားသခင်၏ ဧဝံဂေလိတရား ဖြန့်ဝေခြင်းသည် ချောမွေ့မှုမရှိသည်ကို သူ မြင်သောကြောင့် ဝန်ပိပြီး စိုးရိမ်ပူပန်နေခြင်းလော။ ဧဝံဂေလိတရားဟောပြောသူများသည် ဝန်တာထားသည့်စိတ် ကင်းမဲ့ပြီး ဝတ်ကျေတမ်းကျေလုပ်နေ၍ သူတို့ကို မည်သို့ရေလောင်းပေးပြီး ယင်းကို မည်သို့ဖြေရှင်းရမည်ကို သူ စိုးရိမ်နေခြင်းလော။ သို့တည်းမဟုတ် ဧဝံဂေလိတရားဟောပြောရန် လူအင်အား လုံလောက်မှုမရှိခြင်းနှင့် ယင်းကို သူ မည်သို့ ပြုပြင်ပြောင်းလဲပြီး တိုးမြှင့်သင့်သည်ကို စိုးရိမ်နေခြင်းလော။ မဟုတ်ပေ၊ သူသည် ဤအရာများအတွက် စိုးရိမ်ပူပန်နေခြင်း မဟုတ်ပေ။ အထက်က သူ၏ လက်သီးပုန်းထိုးသော နည်းလမ်းများကို မသိရှိစေဘဲ ထိုအရေအတွက်ကို တစ်ရာအထိ မည်သို့ရောက်အောင် လုပ်ရမည်ကို သူ စိုးရိမ်ပူပန်နေခြင်း ဖြစ်သည်။ အကယ်၍ တကယ့်ကိန်းဂဏန်းသည် တစ်ရာအစား ရှစ်ဆယ်သာရှိပြီး သူက အမှန်အတိုင်း တင်ပြလိုက်လျှင် အထက်က အခြေအနေကို စုံစမ်းစစ်ဆေးရန်နှင့် ပိုမိုသိရှိအောင်လုပ်ရန် တစ်စုံတစ်ယောက်ကို စေလွှတ်ကောင်း စေလွှတ်နိုင်သောကြောင့် အထက်က တစ်စုံတစ်ရာ မတုံ့ပြန်စေရန် သူသည် အရေအတွက်ကို မည်သို့ တင်ပြနိုင်မည်နည်း။ သူသည် လူ ကိုးဆယ့်ရှစ်ယောက်ဟု တင်ပြသည်။ တစ်စုံတစ်ယောက်က “သင် ဤကဲ့သို့ လိမ်လည်လှည့်ဖြား၍မရ၊ ဤသည်မှာ လှည့်စားခြင်းဖြစ်ပြီး လက်မခံနိုင်စရာဖြစ်သည်” ဟု ပြောသည်။ သူက “အဆင်ပြေပါသည်။ ငါက အဓိကဆုံးဖြတ်သူဖြစ်သည်၊ တစ်စုံတစ်ရာဖြစ်ခဲ့လျှင် ငါ တာဝန်ယူမည်” ဟု ပြန်ပြောသည်။ အဘယ်ကြောင့် သူသည် ဤတိကျသောအရေအတွက်ကို တင်ပြခဲ့သနည်း။ ယင်းနောက်ကွယ်တွင် ပိုမိုနက်ရှိုင်းသော အဓိပ္ပာယ်တစ်ခုခု ရှိသလော။ သူ သေသေချာချာ စဉ်းစားခဲ့သလော။ သူ စဉ်းစားခဲ့သည်။ အမှန်တကယ်အရေအတွက် ရှစ်ဆယ်သာ ရှိသောအခါ လူတစ်ရာဟု တင်ပြခြင်းသည် ကွာခြားချက် အလွန်ကြီးမားပြီး နောက်ပိုင်းတွင် လိမ်လည်မှုကို ဖာထေးရန် ခက်ခဲစေသည်။ သို့ရာတွင် အကယ်၍ သူ ကိုးဆယ့်ရှစ်ယောက်ဟု တင်ပြလျှင် အထက်က တစ်ရာအောက်နည်းသည်ကို မြင်တွေ့မည် ဖြစ်သော်လည်း ယင်းသည် တကယ့်လက်တွေ့ရှိသော အရေအတွက်ဟု ထင်ရပြီး အထက်မှ စစ်ဆေးရန် အစဖော်ပေးမည် မဟုတ်သဖြင့် သူ၏အဆင့်အတန်း လုံခြုံမှု ရှိနေမည်ဖြစ်သည်။ တစ်ခါတစ်ရံ အကယ်၍ သူ လူတစ်ရာရလျှင် သူသည် နှစ်ရာဟု တင်ပြဝံ့ပြီး အထက်က တစ်စုံတစ်ယောက်ကို စေလွှတ်၍ စုံစမ်းစစ်ဆေးပါက သူ၌ ကိုင်တွယ်ဖြေရှင်းရန် နည်းလမ်းများ ရှိသည်။ အပိုတစ်ရာသည် လက်ရှိတွင် စုံစမ်းဆဲဖြစ်ပြီး နောက်လတွင် ရရှိမည်ဟု သူ အခိုင်အမာဆိုသည်။ အကယ်၍ အထက်က ဤသည်ကို စစ်ဆေးရန် မည်သူ့ကိုမျှ မစေလွှတ်ပါက သူသည် သူ၏ စွမ်းဆောင်ရည်များကို ကြွားဝါရန် နည်းလမ်း ရှာဖွေတော့သည်။ တစ်ခါတစ်ရံ အကယ်၍ သူ တစ်လလုံး တစ်ယောက်မျှ မရခဲ့လျှင်ပင် သူသည် လူ သုံးဆယ် သို့မဟုတ် ငါးဆယ်ရသည်ဟု လိမ်လည်တင်ပြပြီး ထို့နောက် နောက်လတွင် ပြန်လည်ဖြည့်ဆည်းရန် နည်းလမ်းရှာဖွေသည်။ အတိုချုပ်ပြောရလျှင် ဧဝံဂေလိတရားဟောပြောခြင်းမှတစ်ဆင့် ရရှိသောလူဦးရေကို တင်ပြသည့်အခါ အန္တိခရစ်သည် ယင်းတို့ကို လှည့်ဖြားရန် ပြောင်းပစ်နိုင်သည်၊ ယင်းတို့နှင့်ပတ်သက်၍ လိမ်ညာနိုင်သည်၊ လှည့်စားနိုင်သည်၊ လက်သီးပုန်းထိုးသော နည်းလမ်းများကို အသုံးပြုနိုင်ပေသည်။ အရေအတွက်ကို မည်သို့တင်ပြပုံ၊ မည်သည့်အရေအတွက်ကို တင်ပြမည်ကို အန္တိခရစ်က တိုက်ရိုက်ညွှန်ကြားသည်။ ဤသည်မှာ အခြေအနေများကို ကြိုးကိုင်ညွှန်ကြားခြင်း မဟုတ်လော။

အန္တိခရစ်သည် သူ၏အဆင့်အတန်းနှင့် အာဏာကို အသုံးပြု၍ ဘုရားသခင် ရွေးချယ်ထားသောလူများ၏ တာဝန်ထမ်းဆောင်ခြင်းကို တစ်သမတ်တည်း ဝင်ရောက်စွက်ဖက်ပြီး အနှောင့်အယှက်ပေးသည်။ သူသည် စည်းမျဉ်းများပေါ်အခြေခံ၍ လုပ်ဆောင်ပြီး မိမိတို့၏တာဝန်ကို ထိရောက်စွာ ထမ်းဆောင်သော မည်သူ့ကိုမဆို ဖိနှိပ်ပြီး ဖယ်ကြဉ်သည်။ ဤသို့ပြုမူခြင်း၌ သူ၏ရည်ရွယ်ချက်မှာ အဘယ်နည်း။ အခြေအနေများကို ကြိုးကိုင်ညွှန်ကြားရန် ဖြစ်သည်၊ သူသည် အလုံးစုံထိန်းချုပ်မှုကို အခိုင်အမာပြုသည်၊ မိမိအောက်ရှိသူများကို နှိပ်ကွပ်ပြီး အထက်ကို လှည့်ဖြားသည်။ အခြေအနေများကို ကြိုးကိုင်ညွှန်ကြားခြင်း၌ သူ၏ရည်ရွယ်ချက်မှာ အဘယ်နည်း။ သမ္မာတရား ထုတ်ဖော်ခံရခြင်းမှ တားဆီးရန်၊ လူတို့ကို သမ္မာတရား မသိရှိစေရန်၊ အထက်ကို လှည့်စားရန်၊ မိမိအောက်တွင် သူ၏အလုပ်၏ အမှန်တကယ်အခြေအနေကို ဖုံးကွယ်ရန်၊ ပြီးလျှင် သူ တကယ့် အလုပ် တစ်စုံတစ်ရာ လုပ်ဆောင်ခဲ့ခြင်း ရှိမရှိနှင့် သူ မည်သို့ အလုပ်လုပ်ဆောင်ခဲ့သည်ကို ဖုံးကွယ်ရန် ဖြစ်သည်။ အခြေအနေများကို ကြိုးကိုင်ညွှန်ကြားခြင်း၌ သူ၏ရည်ရွယ်ချက်မှာ ဖြစ်ရပ်မှန်ကို ဖုံးအုပ်ရန်၊ သမ္မာတရားကို ဖုံးကွယ်ထားရန်၊ သူ၏ ဆိုးယုတ်သော ရည်ရွယ်ချက်များကို ဖုံးကွယ်ရန်၊ ပြီးလျှင် သူ၏ဒုစရိုက်အမှုများ၊ သူ၏အလွန်အမင်း ဆန့်ကျင်ပုန်ကန်သော လုပ်ရပ်များနှင့် သူ တကယ့်အလုပ် တစ်စုံတစ်ရာ မလုပ်ဆောင်သည့်အပြင် မလုပ်ဆောင်နိုင်သည့်အကြောင်း အမှန်တရား စသည်တို့ကို ဖုံးကွယ်ထားရန် ဖြစ်သည်။ ဥပမာအားဖြင့် ဘုရားအိမ်တော်က ငွေပမာဏတစ်ခု လိုအပ်ပြီး သူ၏အသင်းတော်တွင် အလှူငွေ မည်မျှရှိသည်ကို စုံစမ်းသည့်အခါ အန္တိခရစ်သည် ဘုရားအိမ်တော်က မည်မျှလိုအပ်သည်ကို ဦးစွာမေးသည်။ အကယ်၍ သင်က ထောင်ဂဏန်းအနည်းငယ် လိုအပ်သည်ဟု ပြောလျှင် သူ၌ ရာဂဏန်းအနည်းငယ်သာ ရှိသည်ဟု သူ အခိုင်အမာဆိုသည်၊ အကယ်၍ သင်က သောင်းဂဏန်းအနည်းငယ် လိုအပ်သည်ဟု ပြောလျှင် သူ၌ ထောင်ဂဏန်းအနည်းငယ်သာ ရှိသည်ဟု သူ ဆိုသည်။ အမှန်တကယ်တွင် သူသည် အသင်းတော်အလှူငွေ ယွမ်သောင်းပေါင်းများစွာကို ကိုင်ဆောင်ထားပြီး ယင်းကို လက်လွှတ်ရန် ဆန္ဒမရှိပေ။ သူ မကောင်းသောရည်ရွယ်ချက်များ ထားရှိနေခြင်း မဟုတ်လော။ သူ ဘာလုပ်ချင်သနည်း။ သူသည် ဤအလှူငွေများကို ကိုယ်ကျိုးအတွက် အသုံးပြုရန် သိမ်းပိုက်လိုသည်။ ဤသည်မှာ အခြေအနေများကို ကြိုးကိုင်ညွှန်ကြားခြင်းဟု မှတ်ယူနိုင်သလော။ (မှတ်ယူနိုင်ပါသည်။) အန္တိခရစ်သည် အလှူငွေများကိုပင် လက်မလွှတ်သည့်အထိ အခြေအနေများကို ကြိုးကိုင်ညွှန်ကြားသည်။ အကယ်၍ သင်က သူ၏အသင်းတော်တွင် စာရေးခြင်း၊ ဂီတ၊ သို့မဟုတ် ဗီဒီယိုထုတ်လုပ်ခြင်းတို့၌ ကျွမ်းကျင်သူ တစ်စုံတစ်ယောက် ရှိမရှိ မေးမြန်းလျှင် သူက “ကျွန်ုပ်တို့တွင် အသက် ခုနစ်ဆယ့်ရှစ်နှစ်အရွယ် စာရေးကျွမ်းကျင်သူ တစ်ဦး ရှိပါသည်၊ သူသည် ယခင်က သတင်းထောက်တစ်ဦးဖြစ်ပြီး ပြင်းထန်သော အစာအိမ်ရောဂါရှိသည်” ဟု ပြောကောင်းပြောပေမည်။ အမှန်တကယ်တွင် ဤသူသည် အသက်သုံးဆယ်ကျော် အရွယ်ကောင်းတစ်ဦးသာ ဖြစ်ပြီး မည်သည့်ပြင်းထန်သော အစာအိမ်ဝေဒနာမျှ ခံစားနေရခြင်း မရှိပေ။ အဘယ်ကြောင့် အန္တိခရစ်သည် သူ၏ချုပ်ကိုင်မှုကို မဖြေလျှော့သနည်း။ အဘယ်ကြောင့် သူ မှားယွင်းသော သတင်းအချက်အလက်များကို ပေးသနည်း။ သူသည် အခြေအနေများကို ကြိုးကိုင်ညွှန်ကြားလိုသည်။ ထိုသို့သော အရည်အချင်းရှိသူကို လက်လွှတ်လိုက်ပါက သူ၏အုပ်စိုးမှုကို ထိခိုက်စေမည်ဟု သူ ယုံကြည်သည်၊ သူသည် ဤအရည်အချင်းရှိသော လူပုဂ္ဂိုလ်များကိုလည်း ဆက်လက် ထိန်းသိမ်းထားလိုသည်။ ဤအရည်အချင်းရှိသောလူများသည် အမှန်တကယ် သူနှင့် သက်ဆိုင်သလော။ (မသက်ဆိုင်ပါ။) သို့ဖြစ်လျှင် အဘယ်ကြောင့် သူသည် သူတို့ကို လက်မလွှတ်သနည်း။ ဘုရားအိမ်တော်၏ အလုပ်က ဤကျွမ်းကျင်သူများကို လိုအပ်သည့်အခါ အဘယ်ကြောင့် သူ သူတို့ကို မပေးအပ်ဘဲ သတင်းအချက်အလက်များကိုပင် လိမ်လည်လှည့်ဖြားသည်အထိ ပြုလုပ်သနည်း။ သူသည် သူ၏အဆင့်အတန်းကို လုံခြုံအောင်ပြုလုပ်ရန်အလို့ငှာ လူတို့ကို အထင်အမြင်မှားစေလိုသည်။ သူသည် အမှန်တကယ်ပင် အခြေအနေများကို ကြိုးကိုင်ညွှန်ကြားနေခြင်း ဖြစ်သည်။ ပါဝင်ပတ်သက်သောသူများ ဤတာဝန်များကို ထမ်းဆောင်ရန် ဆန္ဒရှိမရှိ သူ မမေးမြန်းသကဲ့သို့ ဤသူများ၏အခြေအနေများကို ဘုရားအိမ်တော်သို့ အမှန်အတိုင်း တင်ပြခြင်းလည်း မရှိပေ။ ထိုအစား သူသည် သူတို့ကို မိမိကိုယ်ပိုင်အသုံးပြုရန် ထိန်းသိမ်းထားသည်၊ သို့မဟုတ် အကယ်၍ သူ သူတို့ကို အသုံးမပြုလျှင်ပင် ဘုရားအိမ်တော်သို့ သူတို့ကို မပေးအပ်ဘဲ ထားဆဲဖြစ်သည်။ ဥပမာအားဖြင့် အကယ်၍ ဘုရားအိမ်တော်က အသင်းတော်မှ ဗီဒီယိုထုတ်လုပ်သူတစ်ဦး လိုအပ်လျှင် အန္တိခရစ်သည် ဤသည်ကိုမြင်ပြီး “ဗီဒီယိုထုတ်လုပ်ခြင်း၌ ကျွမ်းကျင်သောသူတစ်ဦးကို ပေးခြင်းတွင် ကျွန်ုပ်သည် ထိုသို့သော အခွင့်အလမ်းကောင်းတစ်ခုကို လက်လွှတ်ခံနိုင်မည်လော။ ဖိတ်ချင်းဖိတ် ကိုယ့်အိတ်ထဲကိုသာ ဖိတ်စေရမည်။ ငါ၏ သမီး၊ သားနှင့် ဆွေမျိုးအနည်းငယ်တို့သည် ဗီဒီယိုထုတ်လုပ်ရေးအကြောင်း အနည်းငယ်ကို နားလည်ကြသည်၊ ထို့ကြောင့် ၎င်းတို့သည် ဘုရားအိမ်တော်၏ တောင်းဆိုချက်များနှင့် ကိုက်ညီသည်ဖြစ်စေ၊ မကိုက်ညီသည်ဖြစ်စေ ငါ သူတို့ကိုသာ ပေးလိုက်မည်” ဟု စဉ်းစားသည်။ လူများကို ပံ့ပိုးပေးခြင်းကဲ့သို့သော အခွင့်အရေးကောင်းနှင့် ကြုံတွေ့သည့်အခါ သူသည် သူ၏ဆွေမျိုးများနှင့် မိတ်ဆွေများကို ဦးစားပေးပြီး အပြင်လူများအတွက် မည်သည့်အရာမျှ ချန်ထားခြင်းမရှိပေ။ ဤသည်မှာ အခြေအနေများကို ကြိုးကိုင်ညွှန်ကြားခြင်း မဟုတ်လော။

အထက်တွင်ဖော်ပြခဲ့သော ဥပမာများပေါ်အခြေခံ၍ အန္တိခရစ်က အခြေအနေများကို ကြိုးကိုင်ညွှန်ကြားခြင်း ဆိုသည်မှာ အတိအကျ မည်သည့်အရာကို ရည်ညွှန်းသနည်း။ အန္တိခရစ်သည် လူတိုင်းနှင့် အရာအားလုံးကို ထိန်းချုပ်ပြီး ကြိုးကိုင်ညွှန်ကြားကာ အလုံးစုံ လွှမ်းမိုးချုပ်ကိုင်မှုကို အခိုင်အမာပြုသည်ဟု ဆိုလိုခြင်း မဟုတ်လော။ အရာအားလုံးသည် သူ၏လက်ထဲတွင်ရှိပြီး အရာအားလုံးတွင် သူကသာ အပြီးသတ် ဆုံးဖြတ်ပိုင်ခွင့်ရှိသည်၊ သူသည် အလုံးစုံကို ချုပ်ကိုင်သူ၊ နောက်ကွယ်မှ ညွှန်ကြားပြီး ကြိုးကိုင်ညွှန်ကြားသူ ဖြစ်သည်။ ဤသည်မှာ အခြေအနေများကို ကြိုးကိုင်ညွှန်ကြားခြင်း ဖြစ်သည်။ အထက်က အခြေအနေကို နားလည်ရန် တစ်စုံတစ်ယောက်ကို သူ၏အသင်းတော်သို့ စေလွှတ်ပြီး ဤသူသည် လူအနည်းငယ်နှင့် စကားပြောလိုပြီး ညီအစ်ကိုမောင်နှမများ သူတို့၏ အသက်ဝင်ရောက်မှုနှင့် သူတို့၏ တာဝန်ထမ်းဆောင်မှုတို့တွင် မည်သို့ရှိနေသည်ကို ကြည့်ရှုလိုသည့်အပြင် ဘုရားသခင်၏ နှုတ်ကပတ်တော် စာအုပ်များနှင့် တရားဒေသနာ မှတ်တမ်းများကဲ့သို့သော ပစ္စည်းများကို ဘုရားသခင် ရွေးချယ်ထားသော လူတစ်ဦးစီတိုင်းထံ ဖြန့်ဝေပြီးခြင်း ရှိမရှိ စစ်ဆေးလိုသည့်အခါ အန္တိခရစ်က “ပြဿနာမရှိပါ၊ ကျွန်ုပ် သင့်ကို ညီအစ်ကိုမောင်နှမအိမ်နှစ်အိမ်သို့ ခေါ်သွားပါမည်” ဟု ဆိုသည်။ ဤလူနှစ်ဦးမှာ မည်သူတို့နည်း။ သူတို့နှစ်ဦးလုံး အန္တိခရစ်၏ ပိုင်နက်အတွင်းမှ လူများ မဟုတ်ကြသလော။ (ဟုတ်ပါသည်။) ဤလူနှစ်ဦးမှာ သူ၏ ညီမနှင့် သူ၏ ယောက်ဖတို့ ဖြစ်ကြသည်။ အထက်မှ စေလွှတ်လိုက်သောသူကို ဤအိမ်နှစ်အိမ်သို့ ခေါ်ဆောင်သွားပြီးနောက် ဤလူနှစ်ဦးက “ကျွန်ုပ်တို့၏ အသင်းတော်အသက်တာသည် အလွန်ကောင်းမွန်ပြီး ကျွန်ုပ်တို့တွင် တရားဒေသနာအမျိုးမျိုး၊ မိတ်သဟာယဖွဲ့ခြင်းအမျိုးမျိုးနှင့် သက်သေခံချက်ဗီဒီယိုအမျိုးမျိုး ရှိပါသည်။ ကျွန်ုပ်တို့၏ အသင်းတော်ခေါင်းဆောင်သည် အသင်းတော်အလုပ်အတွက် ရက်အတော်ကြာ အဝေးရောက်နေခဲ့ပြီး အိမ်ပြန်မရောက်သေးဘဲ ရှိနေခဲ့သည်” ဟု ဆိုကြသည်။ မည်သူပင် သူ၏အသင်းတော်သို့ သွားသည်ဖြစ်စေ သူတို့သည် အခြေအနေအမှန်ကို စိုးစဉ်းမျှ သိရှိနားလည်နိုင်ခြင်းမရှိပေ။ အန္တိခရစ်သည် အသင်းတော်ရှိ စစ်မှန်သော အခြေအနေ၊ ပေါ်ပေါက်ခဲ့သော ပြဿနာများ၊ အနှောင့်အယှက်များနှင့် အဖျက်အမှောင့်လုပ်ခြင်းများ ဖြစ်စေသော ဆိုးယုတ်သည့်လူများ၊ မိမိတို့၏တာဝန်များကို ဝတ်ကျေတမ်းကျေ ပုံစံဖြင့် လုပ်ဆောင်နေသူများ၊ မည်သည့်အလုပ်တာဝန်များတွင် ချွတ်ချော်မှုများ ဖြစ်ပေါ်ခဲ့သည့် စသည်တို့နှင့်ပတ်သက်သည့် အရာအားလုံးကို ဖုံးကွယ်ထားသည်။ သင် ထိုနေရာသို့ သွားသည့်အခါ သင် မြင်တွေ့ရသည်မှာ နှစ်သက်ဖွယ်ကောင်းသော မြင်ကွင်းများသာဖြစ်ပြီး အားလုံးမှာ အတုအယောင် အသွင်အပြင်တစ်ခုသာ ဖြစ်သည်။ မှတ်သားဖွယ် အချက်တစ်ချက်သာ ရှိသည်၊ အကယ်၍ အထက်မှ စေလွှတ်လိုက်သောသူက အသင်းတော် လှူဖွယ်ပစ္စည်းများကို သိုလှောင်ရန် သင့်တော်သောနေရာ ရှိမရှိနှင့် လှူဖွယ်ပစ္စည်းအချို့ကို ယူသွားရန် လိုအပ်ခြင်း ရှိမရှိ စုံစမ်းမေးမြန်းပါက အန္တိခရစ်သည် အသင်းတော်လှူဖွယ်ပစ္စည်းများမှာ များများစားစား မရှိကြောင်း အလျင်အမြန် ပြောဆိုသည်။ အခြားအလုပ်အားလုံးနှင့်ပတ်သက်၍ သူသည် အပြုသဘောဆောင်စွာ ပြောဆိုသော်လည်း လှူဖွယ်ပစ္စည်းများနှင့်ပတ်သက်သည့် အခြေအနေနှင့်ပတ်သက်၍မူ ထိုသူ စကားမပြောနိုင်မီ သူက စကားစကို ဖြတ်လိုက်သည်။ အန္တိခရစ်သည် တာဝန်အမျိုးမျိုးကို ထမ်းဆောင်ရန် သင့်တော်သော အသင်းတော်ဝန်ထမ်းများကို ထိန်းချုပ်ထားပြီး တစ်ချိန်တည်းမှာပင် သူတို့ နှစ်သက်သောသူအချို့ကိုဖြစ်စေ၊ ဘုရားအိမ်တော်၌ တာဝန်ထမ်းဆောင်ရန် သတ်မှတ်ချက်များနှင့် မကိုက်ညီသောသူများကိုဖြစ်စေ၊ အထူးသဖြင့် လူ့သဘာဝမကောင်းဘဲ ဆိုးယုတ်သောဝိညာဉ်တစ်ခု အလုပ်လုပ်နေသော အချို့လူများကိုဖြစ်စေ၊ အခြေခံအားဖြင့် ဝိညာဉ်ရေးရာ နားလည်သဘောပေါက်မှုကို ကင်းမဲ့သော၊ လူ့သဘာဝသည် စက်ဆုပ်ရွံရှာဖွယ်ကောင်းသော၊ မိမိတို့၏တာဝန်များကို ဝတ်ကျေတမ်းကျေ ပုံစံဖြင့် လုပ်ဆောင်သော၊ ဘုရားသခင်ကို ယုံကြည်ခြင်း၌ အခြေခံအုတ်မြစ် ကင်းမဲ့သော၊ ဘာသာတရားမရှိသူများကဲ့သို့ပင် ဖြစ်သော အခြားသူများကိုဖြစ်စေ ပေးအပ်လေ့ရှိသည်။ မိမိတို့၏တာဝန်ကို ဝတ်ကျေတမ်းကျေ လုပ်ဆောင်ခြင်းအပြင် ဤလူများသည် အနှောင့်အယှက်များနှင့် အဖျက်အမှောင့်လုပ်ခြင်းများလည်း ဖြစ်စေပြီး စည်းကမ်းမဲ့သောအပြုအမူများကို လုပ်ဆောင်ကြကာ အချို့မှာ ဒုက္ခဆင်းရဲကို ခါးစည်းမခံနိုင်ဘဲ ဘုရားအိမ်တော်မှ ထွက်ခွာလိုကြသည်။ အချို့မှာ အခြေအမြစ်မရှိသော ကောလာဟလများကိုပင် ဖြန့်ဝေပြီး အယူအဆများကိုလည်း ဖြန့်ချိကြသည်၊ အခြားသူများမှာမူ မိမိတို့၏ တာဝန်များကို ကောင်းမွန်စွာ မထမ်းဆောင်ဘဲ ရုပ်မြင်သံကြားဇာတ်လမ်းများ သို့မဟုတ် အခြားအဓိပ္ပာယ်မဲ့သော ဗီဒီယိုအများအပြားကို ကြည့်ရှုလျက် နေ့ရက်များကို ကုန်ဆုံးကြသည်။ ပြီးလျှင် အဆုံးတွင် ဘာဖြစ်သွားသနည်း။ ဤလူများထဲမှ အချို့သည် အဝေးသို့ ပို့ခံရသည်။ အဝေးသို့ပို့ခံရသူများထဲတွင် ကိုးဆယ့်ငါးရာခိုင်နှုန်းကျော်မှာ လူ့သဘာဝမကောင်းကြပေ။ သူတို့၏လူ့သဘာဝ မည်မျှ ဆိုးရွားသနည်း။ အလွန်အမင်း ဆိုးရွားသည်။ သူတို့တွင် လူ့သဘာဝ ကင်းမဲ့ပြီး အချို့မှာ ဘုရားသခင်ကို လုံးဝ မယုံကြည်ကြပေ။ ဤလူများ အဘယ်က လာကြသနည်း။ သူတို့အားလုံးကို အသင်းတော်မှ ပံ့ပိုးပေးခဲ့ခြင်း မဟုတ်လော။ သူတို့ကို အသင်းတော်မှ ပံ့ပိုးပေးခဲ့သောကြောင့် သူတို့ကို ပံ့ပိုးပေးခဲ့သော လူများတွင် ပြဿနာရှိရမည်သာ ဖြစ်သည်။ ဤလူများထဲမှ အချို့သည် အန္တိခရစ်များ ဖြစ်နိုင်ပြီး ပံ့ပိုးပေးခြင်းခံရသော လူပုဂ္ဂိုလ်များသည် အန္တိခရစ်တို့၏ ဆွေမျိုးများ၊ ဘက်တော်သားများ သို့မဟုတ် အမာခံနောက်လိုက်များ ဖြစ်နိုင်ချေကို ပယ်ချ၍ မရနိုင်ပေ။ ဤသည်မှာ အမှန်ပင် မဟုတ်လော။ အမှန်တကယ် လူ့သဘာဝရှိပြီး အသိစိတ် အနည်းငယ် ရှိသော တစ်စုံတစ်ယောက်သည် ပါရမီရှိသော လူပုဂ္ဂိုလ်များကို ပံ့ပိုးပေးခြင်းဟူသော အရေးကြီးသည့်ကိစ္စကို ဂရုတစိုက် ကိုင်တွယ်နိုင်မည်လော။ သူတို့ အနည်းငယ်မျှ တာဝန်ယူနိုင်မည်လော။ သူတို့၏ တစ်ကိုယ်ကောင်းဆန်သော ရည်ရွယ်ချက်အချို့ကို သူတို့ ဖယ်ရှားရှင်းလင်းနိုင်မည်လော။ လူ့သဘာဝနှင့် အသိစိတ်ရှိသော တစ်စုံတစ်ယောက်သည် ဤသည်ကို လုံးဝ အောင်မြင်ဖြစ်မြောက်နိုင်ပြီး အောင်မြင်ဖြစ်မြောက်နိုင်ခြင်းမရှိသော လူစားတစ်မျိုးတည်းသာ ရှိသည်၊ ယင်းမှာ အန္တိခရစ်များ ဖြစ်ကြသည်။ သူတို့သည် ကောင်းသောအရာအားလုံးကို မိမိတို့အတွက်သာ သိုလှောင်ထားလိုပြီး သူတို့အတွက် အကျိုးမရှိသောအရာ မှန်သမျှကို ပြတ်ပြတ်သားသား ငြင်းပယ်ကာ ပူးပေါင်းဆောင်ရွက်ရန် ငြင်းဆန်ကြသည်။ ဤသို့သောသူများသည် အန္တိခရစ်များ ဖြစ်ကြသည်။

အန္တိခရစ်တို့သည် အသင်းတော်တွင် အလုံးစုံထိန်းချုပ်မှုကို အခိုင်အမာပြုပြီး ကိစ္စရပ်များကို အမိန့်ပေးညွှန်ကြားရန် အစဉ်သဖြင့် လိုလားခြင်းအပြင် အခြေအနေများကို သူတို့ ကြိုးကိုင်ညွှန်ကြားရာ၌ ပို၍ပင် စက်ဆုပ်ရွံရှာဖွယ်ကောင်းသော ရှုထောင့်တစ်ခု ရှိသေးသည်။ မိမိတို့၏ အမာခံနောက်လိုက်များနှင့်အတူ ပူးပေါင်းကြံစည်နေသော အန္တိခရစ်တို့သည် ဘုရားအိမ်တော်၏ စီစဉ်မှုများကို ကျိုးနွံနာခံနိုင်မည်လော၊ မိမိတို့၏တာဝန်များကို ကောင်းမွန်စွာ ထမ်းဆောင်နိုင်မည်လော၊ ဘုရားအိမ်တော်၏အလုပ်ကို ထိန်းသိမ်းစောင့်ရှောက်နိုင်မည်လော၊ ပြီးလျှင် သူတို့၏တာဝန်များနှင့် ဝတ္တရားများကို ကောင်းမွန်စွာ ဖြည့်ဆည်းနိုင်မည်လော။ (သူတို့ မဖြည့်ဆည်းနိုင်ပါ။) ထို့ကြောင့် သူတို့ အတူတကွ ပူးပေါင်းကြံစည်နေကြသည်ဟု ငါ ပြောခဲ့ခြင်း ဖြစ်သည်။ သူတို့ ပူးပေါင်းကြံစည်သည်ဟု ဆိုလိုက်သည်နှင့် သူတို့ အတူတကွ ပြောဆိုပြီး လုပ်ဆောင်သမျှ အရာအားလုံးတွင် လက်သီးပုန်းထိုးသော လျှို့ဝှက်လုပ်ဆောင်ချက်များ ပါဝင်ကြောင်း ထင်ရှားလာသည်။ အပေါ်ယံအားဖြင့် ဤလူများသည် ဖော်ရွေကြပုံ၊ လူကြီးသူမကို ရိုသေကြပုံ၊ တစ်ဦးနှင့်တစ်ဦး အလွန် ချစ်ခင်ကြင်နာကြပုံ၊ ရည်မွန်ပြီး လေးစားကြပုံ၊ ထို့ပြင် ယဉ်ကျေးပြီး အကျင့်စာရိတ္တကောင်းမွန်ကြပုံ ပေါ်သည်။ အမှန်တကယ်တွင် ယင်းတို့အားလုံးသည် အပေါ်ယံဆန်ကာ လိမ်လည်လှည့်ဖြားပြီး ကြောင်သူတော်ဆန်ခြင်းသာ ဖြစ်သည်။ အဘယ်ကြောင့် သူတို့သည် တစ်ဦးနှင့်တစ်ဦး ဤမျှ ရည်မွန်ပြီး အဆုံးစွန် လေးစားမှုနှင့် ယဉ်ကျေးမှုကို ပြသနိုင်ကြသနည်း။ ဤအရာအတွက် အကြောင်းရင်းတစ်ခု ရှိသည်။ သူတို့ အတူတကွ ပူးပေါင်းကြံစည်ခြင်း၏ ရည်ရွယ်ချက်မှာ ဘုရားသခင်၏ အလိုတော်ကို လိုက်နာပြီး အသင်းတော်အလုပ်ကို ကောင်းမွန်စွာ လုပ်ဆောင်ရန်အလို့ငှာ မိမိတို့၏အားနည်းချက်များကို ထေမိစေဖို့ တစ်ဦးထံမှတစ်ဦး သင်ယူရန် သို့မဟုတ် သမ္မာတရား လက်တွေ့ကျမှုထဲသို့ ဝင်ရောက်ရာတွင် တစ်ဦးကိုတစ်ဦး ထောက်ပံ့ရန် မဟုတ်ပေ။ ထိုအစား ယင်းမှာ အပြန်အလှန် အသုံးချမှု၊ မှီခိုမှုနှင့် ကူညီမှုတို့အတွက် ဖြစ်သည်။ သူတို့ ပူးပေါင်းကြံစည်ကြသည်၊ အကြောင်းမှာ လူများလေ အာဏာပိုရှိလေ ဖြစ်ပြီး အာဏာပိုရှိလေ အမှုအရာများကို ကိုင်တွယ်ဖြေရှင်းရန် ပိုမိုလွယ်ကူလေဖြစ်ကာ ကိုယ်ရေးကိုယ်တာကိစ္စများကို ကိုင်တွယ်ဖြေရှင်းရာတွင် လွယ်ကူစေသောကြောင့် ဖြစ်သည်။ သို့ဖြစ်၍ သူတို့ အတူရှိနေသည့်အခါ သူတို့သည် စည်းလုံးသောမိသားစုတစ်ခုကဲ့သို့ အလွန်သင့်မြတ်ကြပုံပေါ်သည်။ သူတို့သည် အသက်ကြီးသော လူပုဂ္ဂိုလ်များကို ယဉ်ကျေးစွာ ခေါ်ဝေါ်ကြပြီး အသက်အရွယ်တူသူများကို ချစ်ခင်တွယ်တာမှုဖြင့်လည်းကောင်း၊ လောကဝတ်အပြည့်ဖြင့်လည်းကောင်း “အစ်မ၊ ညီမ” သို့မဟုတ် “အစ်ကို၊ ညီ” ဟု ခေါ်ကြသည်။ အကယ်၍ တစ်စုံတစ်ယောက်သည် အခြေအနေမှန်ကို မသိရှိပါက သူတို့၏ ချစ်ခြင်းမေတ္တာ၊ အပြန်အလှန်ကူညီမှုနှင့် တစ်ဦးအပေါ်တစ်ဦး မှီခိုမှုတို့အတွက် သူတို့ကို ချီးကျူးကောင်းပင် ချီးကျူးပေမည်၊ သူတို့သည် အခက်အခဲကြုံတွေ့ချိန်တွင် ကူညီသောလက်တစ်စုံ ကမ်းရန် ဆန္ဒရှိပုံပေါ်ပြီး သူတို့က “ကျွန်ုပ်တို့အားလုံး မိသားစုဝင်များ ဖြစ်ကြသည်၊ ကျွန်ုပ်တို့ တူညီသောဘုရားတစ်ဆူကို ယုံကြည်ကြသည်” ဟု ဆိုလျက် အလွန် ပျော်ရွှင်ပြီး ကျေနပ်နေကြသည်။ သူတို့ စကားပြောဆိုနေစဉ် သူတို့သည် အဓိပ္ပာယ်ပါသော မျက်ရိပ်ပြခြင်းများမှတစ်ဆင့် မိမိတို့၏ ချစ်ခြင်းမေတ္တာကို မျှဝေကြပြီး သူတို့ အမှန်တကယ်ပင် မိသားစုတစ်စု ဖြစ်ကြောင်းနှင့် စည်းလုံးသော အုပ်စုတစ်စု ဖြစ်ကြောင်း ထပ်မံအတည်ပြုကြသည်။ သို့ဖြစ်လျှင် သူတို့ အတူတကွ ပူးပေါင်းကြံစည်သည့်အခါ အတိအကျ မည်သည့်အရာကို လုပ်ဆောင်ကြသနည်း။ ဥပမာအားဖြင့် အသက်ကြီးသော ညီအစ်မတစ်ဦးသည် ကုမ္ပဏီတစ်ခုတွင် အထွေထွေမန်နေဂျာဖြစ်ပြီး ကျယ်ပြန့်သော လူမှုရေးရာ ဆက်ဆံမှုများနှင့် အဆက်အသွယ်များ ရှိသည်။ သူသည် အန္တိခရစ်၏ ပိုင်နက်အတွင်းရှိ လူများအတွက် အမှုအရာများစွာကို လုပ်ဆောင်ပေးခဲ့ပြီး လူအများစုသည် သူမထံမှ အကူအညီများ ရရှိခဲ့သောကြောင့် သူတို့က သူမကို သူတို့၏ “အစ်မကြီး” ဟု ရည်ညွှန်းခေါ်ဝေါ်ကြသည်။ တစ်စုံတစ်ယောက်၏အိမ်တွင် တစ်စုံတစ်ရာ ဖြစ်ပျက်သည့်အခါတိုင်း ဥပမာ သားတစ်ယောက် တက္ကသိုလ်တက်ခြင်း သို့မဟုတ် သမီးတစ်ယောက် အလုပ်ရှာဖွေခြင်းကဲ့သို့သော ကိစ္စများတွင် သူတို့သည် သေချာပေါက် သူမနှင့် တိုင်ပင်ပြီး ကိစ္စရပ်များကို ဖြေရှင်းရာတွင် သူမ၏အကူအညီကို ရယူကြ၏။ အကယ်၍ တစ်စုံတစ်ယောက် ဆေးရုံတင်ရပြီး အသင်းတော်တွင် ဆေးရုံတွင် အလုပ်လုပ်သော လူတစ်ဦးရှိကာ သူတို့ကို တင်သွင်းလာသောဆေးဝါးများ ရရှိရန် ကူညီနိုင်လျှင် အန္တိခရစ်သည် ဤသူကို ရင်းနှီးသော အတွင်းလူတစ်ဦးအဖြစ်လည်းကောင်း၊ မိသားစုဝင်အဖြစ်လည်းကောင်း လျင်မြန်စွာ မှတ်ယူလိုက်သည်။ သူတို့သည် ထိုသို့သောတာဝန်များကို ကိုင်တွယ်ဖြေရှင်းရန်၊ တစ်ဦးနှင့်တစ်ဦး အပြန်အလှန် အကျိုးရှိစေရန်နှင့် နှစ်ဦးနှစ်ဖက် အကျိုးရှိသော အခြေအနေများကို ဖန်တီးရန် အတူတကွ ပူးပေါင်းကြံစည်ကြသည်။ ထို့ကြောင့် သူတို့ အတူရှိနေသည့်အခါ သူတို့သည် အလွန်အမင်း ဆက်ဆံရေးကောင်းမွန်ပြီး သဟဇာတဖြစ်နေပုံ၊ အလွန် ပျော်ရွှင်နေကြပြီး ဘယ်သောအခါမျှ ရန်မဖြစ်ကြပုံ ပေါ်သည်။ သို့ရာတွင် ဤသဟဇာတဖြစ်မှု၏ နောက်ကွယ်၌ လူတစ်ဦးစီတိုင်းသည် အခြားတစ်ဖက်ကို မည်သို့အသုံးချမည်၊ အခြားသူများကို မည်သို့အသုံးပြုမည်ကို စဉ်းစားသည့်အပြင် အပြန်အလှန်အကျိုးကျေးဇူးများ ဖန်တီးပြီး အခြားသူများ၏ ကျေးဇူးကို ပြန်ဆပ်ရင်း မိမိတို့က အခြားသူများကို မည်သို့ကူညီနိုင်မည်ကို စဉ်းစားလျက် လျှို့ဝှက်စွာ ဖုံးကွယ်ထားသည့် ရည်ရွယ်ချက်များကို သိုဝှက်ထားကြသည်။ အန္တိခရစ်သည် သူတို့၏ပိုင်နက်ကို တည်ထောင်ပြီး သူတို့၏ အမာခံနောက်လိုက်များ ရှိလာပြီးနောက် နေ့စဉ်အသက်တာရှိ အသေးအဖွဲကိစ္စအားလုံးတွင် ကူညီရန် သူတို့၏အဖွဲ့နှင့် သူတို့၏ “မိသားစု” ရှိနေလေသည်။ ဥပမာအားဖြင့် အလုပ်ရှာဖွေခြင်း၊ ကောလိပ်တက်ခြင်း၊ ရာထူးတိုးမြှင့်ခြင်း၊ ပြင်းထန်သောဖျားနာမှုကို ကိုင်တွယ်ဖြေရှင်းခြင်း၊ နေရာပြောင်းရွှေ့ခြင်း၊ သို့မဟုတ် ဖမ်းဆီးခံရပြီးနောက် ထောင်မှလွတ်မြောက်ရန် ကြားဝင်ဖျန်ဖြေသူတစ်ဦးကို ငွေပေး၍ရှာဖွေခြင်းပင်ဖြစ်စေ ဤအရေးကိစ္စအားလုံးကို ကိုင်တွယ်ဖြေရှင်းရန် တစ်စုံတစ်ယောက် ရှိနေသည်။ အန္တိခရစ်၏ရှုထောင့်မှကြည့်လျှင် ဤ “မိသားစုဝင်များ” သည် အသုံးဝင်သည် မဟုတ်လော။ သူတို့ကို အားကိုး၍မရနိုင်ဘူးလော။ သူတို့ တစ်ဦးနှင့်တစ်ဦး မှီခိုပြီး ကူညီ၍မရနိုင်ဘူးလော။ (ရပါသည်။) ထို့ကြောင့် ထိုသို့သောပိုင်နက်အတွင်း၌ မြင်တွေ့ရသည်မှာ ဘုရားသခင်၏ နှုတ်ကပတ်တော်များကို မိမိတို့၏ စည်းမျဉ်းများအဖြစ်ထား၍ အတူတကွ ပေါင်းသင်းဆက်ဆံသောလူများ သို့မဟုတ် မိမိတို့၏ အသိစိတ်အတိုင်း ပြုမူသောလူများ၊ ဘုရားသခင်၏ နှုတ်ကပတ်တော်များအတိုင်း အသက်ရှင်သောလူများ၊ ဘုရားသခင်ကို ကိုးကွယ်သောလူများ၊ တစ်ဦးနှင့်တစ်ဦး ပုံမှန်ပေါင်းသင်းဆက်ဆံသောလူများ၊ ရင်းရင်းနှီးနှီး ပွင့်ပွင့်လင်းလင်း မိတ်သဟာယ ဖွဲ့သောလူများ၊ မိမိတို့၏စိတ်နှလုံးကို ဖွင့်ဟပြီး မိမိတို့ကိုယ်ကို အရှိအတိုင်း ဖော်ပြသောလူများ၊ မိမိတို့၏ ဖောက်ပြန်ပျက်စီးသော စိတ်သဘောထားကို မိတ်သဟာယဖွဲ့၍ သိရှိသောလူများ၊ သို့မဟုတ် မိမိတို့၏အားနည်းချက်များကို ပြုပြင်ရန် တစ်ဦးထံမှတစ်ဦး သင်ယူသောလူများ မဟုတ်ပေ၊ ထိုသို့သောအရာမျိုး လုံးဝမရှိပေ။ ဤအုပ်စု၊ ဤပိုင်နက်သည် အန္တိခရစ်၏ဂိုဏ်း၏ ပိုင်နက်ဖြစ်သည်၊ ထိုနေရာတွင် သမ္မာတရားက အာဏာကိုင်စွဲခြင်း မရှိ၊ သန့်ရှင်းသောဝိညာဉ်တော် အလုပ်မလုပ်၊ ပြီးလျှင် ဘုရားသခင်၏ နှုတ်ကပတ်တော်များသည် လူတို့၏ စိတ်နှလုံးထဲတွင် မရှိပေ။ ထိုအစား အန္တိခရစ်၏ ဂိုဏ်းသည် ဤနေရာတွင် ကျေနပ်စွာ၊ သက်သောင့်သက်သာဖြစ်စွာနှင့် နှစ်ခြိုက်စွာ နေထိုင်ကြပြီး ယင်းကို မိမိတို့၏ကိုယ်ပိုင်အိမ်အဖြစ် သဘောထားကြသည်။ လက်တွေ့တွင် ဤသည်မှာ ဘုရားအိမ်တော်လည်းမဟုတ်၊ အသင်းတော်လည်းမဟုတ်ပေ၊ ယင်းမှာ လူ့အဖွဲ့အစည်း၊ အန္တိခရစ်၏ဂိုဏ်းသာ ဖြစ်သည်။

အန္တိခရစ်တို့သည် အသင်းတော်ကို မိမိတို့၏ ကိုယ်ပိုင် ပိုင်နက်အဖြစ်သို့ ပြောင်းလဲကာ ယင်းကို လူမှုရေးအုပ်စုတစ်ခုနှင့် မိမိတို့၏ ဂိုဏ်းတစ်ခုအဖြစ် အသွင်ပြောင်းကြသည်။ ၎င်းတို့သည် ဖျက်ဆီးတတ်သော၊ မုန်းတီးဖွယ်ဖြစ်သော လုပ်ဆောင်ချက်များတွင် ပါဝင်လုပ်ဆောင်ကြပြီး ဘာသာတရားမရှိသူတို့၏ နည်းဗျူဟာများ၊ နည်းလမ်းများဖြင့်သာ လုံးလုံး ပြောဆိုကြသည်၊ သို့မဟုတ် ပြုမူကြသည်။ တစ်ဦးစီတိုင်းသည် လျှာအရိုးမရှိ ပြောတတ်သည်၊ စကားပြောဆိုရာတွင် ပေါ့ပြက်ပြက်နိုင်သည်၊ လူမိုက်အကျင့်စရိုက်များနှင့် ပြည့်နှက်နေသည်၊ မသိမသာ ဒုက္ခပေးတတ်ပြီး ကောက်ကျစ်ဆိုးယုတ်ကာ သမ္မာတရားကို လက်ခံရန် ငြင်းပယ်ကြသည်။ အပြင်ပန်းတွင်မူ ၎င်းတို့သည် မိမိတို့ကိုယ်ကို ယဉ်ကျေးသူ၊ သိမ်မွေ့သူ၊ ဖော်ရွေသူ၊ စည်းကမ်းရှိသူများ၊ ကောင်းမွန်စွာ ပြုမူတတ်သူအဖြစ်လည်းကောင်း၊ အစွမ်းအစ၊ ကိုယ်ကျင့်တရားတို့နှင့် ပြည့်စုံသူများအဖြစ်လည်းကောင်း ဟန်ဆောင်ကြသည်။ သို့ရာတွင် ၎င်းတို့တစ်ဦးစီတိုင်းသည် စင်စစ်အားဖြင့် မသိမသာ ဒုက္ခပေးတတ်သည်၊ စဉ်းလဲကာ ယုတ်ညံ့ပြီး ကောက်ကျစ်ဆိုးယုတ်သော စရိုက် ရှိကြသည်။ ၎င်းတို့သည် အတူတကွ လျှို့ဝှက်ပူးပေါင်းကြံစည်ကြပြီး အဆက်အသွယ်များ ထူထောင်ကာ သြဇာလွှမ်းမိုးမှု ပြိုင်ဆိုင်၍ ခမ်းကြီးနားကြီး ပြုမူမှုများကို အာရုံစိုက်ပြီး လူ့အဖွဲ့အစည်းအတွင်း လူမှုအသိုင်းအဝိုင်းဆိုင်ရာနှင့် ဝန်ထမ်းရေးရာ ဆက်ဆံရေးများကို အလေးပေးကြသည်။ လူ့အဖွဲ့အစည်းအတွင်း မည်သူက ပို၍ကြီးမားသော သြဇာလွှမ်းမိုးမှုရှိသည်၊ ပို၍မြင့်မားသော အဆင့်အတန်းရှိပြီး ပို၍ ဂုဏ်သိက္ခာရှိသည်၊ ထို့အပြင် မည်သူက ဗျူဟာပိုင်းတွင် အတော်ဆုံးဖြစ်သည်ကို ၎င်းတို့ အာရုံစိုက်ကြသည်။ သူတို့၏ စကားနှင့် အပြုအမူတို့မှနေ၍ သင်တို့အနေဖြင့် စစ်မှန်သော ယုံကြည်လက်ခံခြင်း တစ်ခုတလေကိုမျှ ပိုင်းခြားသိမြင်နိုင်မည် မဟုတ်ပေ။ သူတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များနှင့် သမ္မာတရားအတွက် အသေးငယ်ဆုံးသော နေရာတစ်ခု ရှိသည်ကိုပင် သင်တို့ သာ၍ မြင်နိုင်ဖွယ်မရှိချေ။ သူတို့၏ ယုံကြည်လက်ခံခြင်းသည် ကစားပွဲတစ်ခုနှင့် လိမ်လည်လှည့်ဖြားမှုတစ်ခုမျှသာ ဖြစ်သည်။ ဤကောက်ကျစ်ဆိုးယုတ်သော စရိုက်ရှိသူများသည် အသင်းတော်ကို လူမှုရေးအုပ်စုတစ်ခုအဖြစ်သို့၊ ကောက်ကျစ်ဆိုးယုတ်သော စရိုက်ရှိသူတို့ အတူတကွ လျှို့ဝှက်ပူးပေါင်းကြံစည်ရန် ပိုင်နက်တစ်ခုအဖြစ်သို့ ပြောင်းလဲခဲ့ကြပြီး တစ်ချိန်လုံး စကားကြီးစကားကျယ်များကို အဆက်မပြတ် ပြောဆိုကြကာ ဤသို့ ဆိုကြသည်၊ “ကျွန်ုပ်တို့သည် ဘုရားကို ယုံကြည်သည်၊ ဘုရားအိမ်တော်၌ ကျွန်ုပ်တို့၏ တာဝန်များကို ထမ်းဆောင်သည်၊ ဘုရားနောက်သို့ ဤသို့ လိုက်လျှောက်သည်၊ ကျွန်ုပ်တို့၏ ညီအစ်ကိုမောင်နှမများ၏ ကောင်းကျိုးချမ်းသာအတွက် ထိုသို့သောနည်းလမ်းဖြင့် ထောက်ပံ့ဖြည့်ဆည်းသည်၊ သူတို့ကို ဤသို့ ကူညီပြီး ပံ့ပိုးပေးသည်၊ ပြီးလျှင် ဤသို့သောနည်းလမ်း၊ ထိုသို့သောနည်းလမ်းဖြင့် အချင်းချင်း ချစ်ကြသည်” ဟူ၍ ဖြစ်သည်။ လူတို့ကို အထင်အမြင်မှားစေပြီး အမိဖမ်းသော ကောက်ကျစ်ဆိုးယုတ်သည့် နည်းလမ်းများမှတစ်ဆင့် အမျိုးမျိုးသော ယုတ်ညံ့သည့် နည်းလမ်းများနှင့်အတူ၊ ၎င်းတို့သည် ညီအစ်ကိုမောင်နှမများကို အန္တရာယ်ပြုကြသည့်တိုင် ၎င်းတို့က မိမိတို့၏ တာဝန်ကို ထမ်းဆောင်နေသည်၊ ညီအစ်ကိုမောင်နှမများကို ကူညီနေသည်၊ ဘုရားသခင်ကို ဘုန်းတော်ထင်ရှားစေပြီး ကိုယ်တော့်အတွက် သက်သေခံနေသည်ဟု ယုံကြည်နေကြသည်။ ဤလုပ်ဆောင်ချက်များနှင့် အပြုအမူများ၏ နောက်ကွယ်၌ အခြေအနေများကို ကြိုးကိုင်ညွှန်ကြားနေသော အန္တိခရစ်တို့၏ အနှစ်သာရ တည်ရှိနေသည်ကို သူတို့ နားလည်သဘောပေါက်ခြင်း အနည်းငယ်မျှ မရှိပေ။ အန္တိခရစ်တို့သည် ဘုရားသခင်နောက် လိုက်သောသူတို့ကို မိမိတို့၏ အာဏာအောက်၌ အမိဖမ်းကြပြီး အသင်းတော်ကို မိမိတို့၏ ကိုယ်ပိုင် ပိုင်နက်အဖြစ်သို့၊ လူမှုရေးအုပ်စုတစ်ခုအဖြစ်သို့၊ စာတန်၏ အာဏာအောက်ရှိ လူတို့၏ အဖွဲ့အစည်းတစ်ခုအဖြစ်သို့ ပြောင်းလဲကြသည်။ ထိုသို့သော အဖွဲ့အစည်းသည် အသင်းတော်တစ်ခုအဖြစ် ဆက်လက် မှတ်ယူ၍ ရနိုင်ဦးမည်လော။ မရနိုင်သည်မှာ သိသာထင်ရှားသည်။ အန္တိခရစ်တို့၏ အပြုအမူသည် လုံးဝကို အော်ဂလီဆန်စေသည် မဟုတ်လော။ သင်တို့ ဤကဲ့သို့သော အန္တိခရစ်တစ်ဦး၏ ဂိုဏ်းကို တစ်ခါမျှ မြင်ဖူးသလော။ သူတို့အလယ်၌ သင် ရှိနေသည့်အခါ သင် မည်သို့ ခံစားရသနည်း။ အပြင်ပန်းတွင်မူ သူတို့သည် ရည်မွန်ပြီး ဖော်ရွေပုံရသည်၊ သို့သော် သူတို့အား သမ္မာတရားနှင့် ဘုရားသခင်၏ ရည်ရွယ်ချက်များကို သင် မိတ်သဟာယဖွဲ့သည့်အခါ သူတို့ ပြသသော သဘောထားမှာ သူတို့၏ အပြင်ပန်း ရည်မွန်ခြင်း၊ ဖော်ရွေခြင်းတို့နှင့် ဆန့်ကျင်လျက် အထူးသဖြင့် ရွံရှာစက်ဆုပ်ခြင်းနှင့် စိတ်ဝင်စားမှု ကင်းမဲ့ခြင်း ဖြစ်သည်။ သူတို့အား သမ္မာတရားကို သင် မိတ်သဟာယဖွဲ့သည့်အခါ သူတို့က သင့်ကို အပြင်လူတစ်ဦးကဲ့သို့ ခံစားရပြီး အသင်းတော်၏ အလုပ်ကို သင် မိတ်သဟာယဖွဲ့သည့်အခါ သူတို့ သာ၍ပင် ထိုသို့ ခံစားရသည်။ သင်တို့ တာဝန်တစ်ခုကို ထမ်းဆောင်ရာ၌ လက်တွေ့လုပ်ဆောင်သင့်သော သမ္မာတရား စည်းမျဉ်းများနှင့်ပတ်သက်၍ ဆက်လက် မိတ်သဟာယဖွဲ့သည့်အခါ သူတို့သည် မချင့်မရဲဖြစ်ကာ စိတ်မဝင်စားကြတော့ပေ၊ ထိုအချိန်မှာပင် သူတို့၏ နတ်ဆိုးဆန်သော ပုံသဏ္ဌာန်ကို ထုတ်ဖော်ပြကြသည်၊ သူတို့ ခေါင်းကုတ်ကြသည်၊ သမ်းဝေကြသည်၊ သူတို့၏ မျက်လုံးများ မျက်ရည်ဝဲလာကြသည်။ ဤသည်မှာ ပုံမှန်မဟုတ်သည် မဟုတ်လော။ သမ္မာတရားကို သင်မိတ်သဟာယ ပြုသည်နှင့်တစ်ပြိုင်နက် ၎င်းတို့၏ မကောင်းဆိုးဝါး ပုံသဏ္ဌာန်သည် အဘယ့်ကြောင့် ပေါ်ထွက်လာသနည်း။ ၎င်းတို့တစ်ဦးချင်းစီ၌ ၎င်းတို့၏ စိတ်နှလုံးများတွင် မေတ္တာများများစားစား မရှိသလော။ သမ္မာတရားအကြောင်းကို သင်စတင်မိတ်သဟာယပြုသည့်အခါ ၎င်းတို့က အဘယ်သို့များ စိတ်ပါဝင်စားခြင်း မရှိတော့သနည်း။ ထိုနည်းအားဖြင့် ၎င်းတို့သည် ထုတ်ဖော်ခြင်း မခံရသလော။ အပြင်ပန်း လုပ်ငန်းဆောင်တာများကို လုပ်ဆောင်ခြင်းအပေါ် ၎င်းတို့၌ ကြီးစွာသော စိတ်ထက်သန်မှုနှင့် သစ္စာစောင့်သိမှုတို့ မရှိသလော။ ၎င်းတို့သည် သစ္စာစောင့်သိပါက ၎င်းတို့သည် စစ်မှန်မှုကို မပိုင်ဆိုင်သလော။ ၎င်းတို့၌ စစ်မှန်မှုရှိပါက သမ္မာတရားကို လူတို့မိတ်သဟာယပြုသည်ကို ကြားသည့်အခါ ၎င်းတို့ပျော်သင့်သည်၊ ယင်းကို ၎င်းတို့ တမ်းတသင့်သည်။ ၎င်းတို့၏ အခြေအနေသည် ဆိုးယုတ်သော ဝိညာဉ်များ၏ ဝင်ပူးခြင်းပင် ဖြစ်ပေါ်ကာ အဘယ်ကြောင့် အစဉ်သဖြင့် ပုံမှန်မဟုတ်သနည်း။ ၎င်းတို့၏ ပုံမှန် သဟဇာတရှိသော ဆက်ဆံမှုများ၊ ၎င်းတို့၏ ယဉ်ကျေးခြင်းနှင့် ဖော်ရွေမှုတို့သည် လုံးဝ အတုအယောင်ဖြစ်ကြောင်း ယင်းက ပြသသည်။ ၎င်းတို့ကို လုံးလုံးလျားလျား ထုတ်ဖော်သည်မှာ ဘုရားသခင်၏ တရားစီရင်ခြင်း နှုတ်ကပတ်တော်များနှင့် သူဖော်ပြသည့် သမ္မာတရားများဖြစ်၏။ ထို့နောက် သူတို့၏ဒေါသသည် ပြည့်လျှံလာကာ သူတို့၏အခြေအနေသည် ခါတိုင်းနှင့် အတော်ကို မတူဘဲဖြစ်ကာ သူတို့သည် မကောင်းမှုပြုရန်နှင့် အဖျက်အမှောင့်လုပ်ခြင်းများ ဖြစ်စေရန် စတင်ကြသည်။ ထို့နောက် ဘုရားသခင်က သူတို့ကို စာတန်ထံသို့ ပေးအပ်ပြီး သူတို့နှင့်ပတ်သက်၍ စိတ်မဝင်စားတော့ပေ။ သူတို့၏ မရေမတွက်နိုင်သော ဆိုးယုတ်သောအပြုအမူများတွင် သူတို့၏ စရိုက်မှန်ကို ပြသခဲ့ပြီးဖြစ်သည်။

အန္တိခရစ်တို့က အခြေအနေများကို ကြိုးကိုင်ညွှန်ကြားခြင်းသည် အမှန်တကယ်ပင် လက်တွေ့အရှိတရားတစ်ခု ဖြစ်သည်။ ပို၍နူးညံ့သိမ်မွေ့သော ဖြစ်ရပ်များတွင် လူတစ်ဦးက လူအချို့ကို ကြိုးကိုင်ညွှန်ကြားပြီး ပြင်းထန်သော ဖြစ်ရပ်များတွင် ဂိုဏ်းတစ်ဂိုဏ်းက အရေအတွက်တစ်ခုမျှ ရှိသော လူများအပြင် အခြားကိစ္စရပ်တိုင်းကိုပါ ကြိုးကိုင်ညွှန်ကြားသည်။ လူတစ်ဦးက ကြိုးကိုင်ညွှန်ကြားနိုင်သည့် အမှုအရာများနှင့် အခြေအနေများ အရေအတွက်သည် အကန့်အသတ်ရှိသည်။ ထို့ကြောင့် မိမိတို့၏ အင်အားစုများကို ချဲ့ထွင်ရန်နှင့် မိမိတို့၏ အဆင့်အတန်းကို လုံခြုံစေရန်အလို့ငှာ အန္တိခရစ်တို့သည် လူတစ်သိုက်ကို လေ့ကျင့်ပေးရမည်ဖြစ်သည်။ ၎င်းတို့အနေဖြင့် မိမိတို့ကို ကူညီရန်၊ မိမိတို့၏ အဆင့်အတန်းနှင့် အာဏာကို လုံခြုံစေရန်နှင့် အခြေအနေများကို ကြိုးကိုင်ညွှန်ကြားရာတွင် မိမိတို့ကို ကူညီရန်အလို့ငှာ လူတစ်စုကို ဆွဲဆောင်ပြီး ထိန်းချုပ်ရန် လိုအပ်သည်။ အန္တိခရစ်တို့သည် မိမိတို့၏ ဂိုဏ်းကို တည်ထောင်ပြီးသည်နှင့်တစ်ပြိုင်နက် ၎င်းတို့၏ သြဇာလွှမ်းမိုးမှု နယ်ပယ်သည် ပို၍ ကြီးမားကျယ်ပြန့်လာပြီး အမှုအရာများကို ပိုမို ကြိုးကိုင်ညွှန်ကြားခွင့်ရကာ ၎င်းတို့၏ ပါဝင်ပတ်သက်မှုလည်း ကျယ်ပြန့်လာသည်။ အကျိုးဆက်အနေဖြင့် ထိခိုက်နစ်နာသူအရေအတွက် တိုးပွားလာသည်။ အခြေအနေများကို ကြိုးကိုင်ညွှန်ကြားနိုင်စွမ်းရှိသည့် အန္တိခရစ်တစ်ဦး၏ ဂိုဏ်းကို သင်တို့ ကြုံတွေ့ရပါက မည်သည့်အရာကို သင်တို့ လုပ်ဆောင်သင့်သနည်း။ ထိုသို့သော ဂိုဏ်းတစ်ခုကို သင်တို့ မြင်ဖူးသလော။ ဤအုပ်စု၏ အဓိက အဖွဲ့ဝင်များသည် ပုံမှန်အားဖြင့် လူလေးဦး သို့မဟုတ် ငါးဦး သို့မဟုတ် ဆယ်ဦးထက်ပို၍ ပါဝင်သည်။ တစ်ဦးစီတိုင်းသည် အမျိုးမျိုးသော လုပ်ငန်းဆောင်တာများအတွက် တာဝန်ရှိကြသည်။ ဥပမာအားဖြင့် ဝန်ထမ်းအပြောင်းအလဲများတွင် အထူးကျွမ်းကျင်သူများ၊ ဘဏ္ဍာရေးကိုင်တွယ်သူများ၊ အထက်နှင့်ဆက်ဆံသူများ၊ ပြီးလျှင် မည်သည့်အရာ ဖြစ်ပျက်သည်ဖြစ်စေ အန္တိခရစ်အတွက် အမှုအရာများကို ချက်ချင်းဖုံးကွယ်ပေးသူများ ရှိကြသည့်အပြင် နောက်ကွယ်မှ အကြံဉာဏ်ပေးသူများ၊ လူတို့ကို အန္တရာယ်ပြုရန် မကောင်းသည့်အရာများ ကြံစည်သူများ၊ ကောလာဟလများ ဖြန့်ဝေရာတွင် အထူးကျွမ်းကျင်သူများ၊ ရန်တိုက်ပေးသူများ၊ မကောင်းမှုပြုသူများကို မကောင်းမှုပြုရန် ကူညီသူများ၊ သတင်းအချက်အလက် စုဆောင်းသူများ၊ ပြီးလျှင် အကျိုးအမြတ်များကို ကြိုးစားရယူကာ ၎င်းတို့အား ဆေးကုသမှုပေးသူများပင် ရှိကြသည်။ အတိုချုပ်ဆိုရသော် ဤအုပ်စုတွင် အခန်းကဏ္ဍမျိုးစုံကို ပါဝင်ဆောင်ရွက်ရန် တစ်စုံတစ်ယောက် ရှိသည်။ အန္တိခရစ်တို့သည် သြဇာလွှမ်းမိုးမှုမရှိသော၊ မာယာကင်းပြီး ရိုးသားသော၊ လူ့အဖွဲ့အစည်းအတွင်း အမှုကိစ္စများကို ကိုင်တွယ်နိုင်စွမ်းမရှိသော လူပုဂ္ဂိုလ်များကို လျစ်လျူရှုကြသည်။ ထိုအစား အဆင့်အတန်း၊ ဂုဏ်သတင်း၊ သြဇာလွှမ်းမိုးမှုနှင့် အရာရှိတစ်ဦးအဖြစ်ဖြစ်စေ၊ လူ့အဖွဲ့အစည်းတွင် စီးပွားရေးကြီးကြီးမားမား လုပ်ဆောင်ရာ၌ဖြစ်စေ အတွေ့အကြုံရှိသည့် ယုံကြည်သူများ၊ လောကတွင် တွေ့ဖူးကြုံဖူးသူများ၊ အမှုအရာများကို ဖြစ်မြောက်အောင်မြင်အောင် လုပ်ဆောင်နိုင်စွမ်း ရှိသူများနှင့် ၎င်းတို့အတွက် ကောင်းမွန်သည့်အရာများကို ရယူပေးနိုင်သူများကို အထူးသဖြင့် ပစ်မှတ်ထားကြသည်။ သာဓကအနေဖြင့် ကားတစ်စီးက ယွမ် ၄၀၀၀၀၀ တန်လျှင် ဈေးကွက်ကို ကစားနိုင်သည့် အရည်အချင်းရှိသူတစ်ဦးသည် အန္တိခရစ်အတွက် ကားသစ်နှင့်ညီမျှသော တစ်ပတ်ရစ်ကားတစ်စီးကို ဈေးတစ်ဝက်ဖြင့် ရယူပေးနိုင်သည်။ အကယ်၍ အန္တိခရစ်သည် ထိုသို့သော လူပုဂ္ဂိုလ်တစ်ဦးနှင့် နီးစပ်သွားပါက သူ့ကို ခေါ်ဆောင်မည်လော။ (ဟုတ်ကဲ့။) အန္တိခရစ်တို့သည် ဤကဲ့သို့သော လူများကို ဆွဲဆောင်ခေါ်ယူကြသည်။ ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့သည် ဘုရားအိမ်တော်၊ ဘုရားသခင်၏ အမှုတော်နေရာကို လူမှုရေးအုပ်စုတစ်ခုအဖြစ်သို့ ပြောင်းလဲရန် ရည်ရွယ်ကြပြီး ဘုရားသခင်၏အမှုတော်နှင့် သမ္မာတရားတို့သည် လူတို့ကြားတွင် အကောင်အထည်ဖော်၍ မရနိုင်အောင် ပြုလုပ်ကြသည်၊ ၎င်းတို့သည် မိမိတို့၏ ကိုယ်ပိုင်ပန်းတိုင်များကို အောင်မြင်ဖြစ်မြောက်လိုကြသည်။ သာမန်ယုံကြည်သူတစ်ဦးသည် ဘုရားသခင်ကို စိတ်နှလုံးအကြွင်းမဲ့ ယုံကြည်ပြီး သူမ၏ မိသားစုနှင့် အသက်မွေးဝမ်းကျောင်းအလုပ်ကို စွန့်လွှတ်နိုင်ကာ မာယာကင်းပြီး ရိုးသားသည့်အပြင် အမှုအရာများကို ကိုင်တွယ်နိုင်စွမ်းမရှိလျှင် အန္တိခရစ်က သူမကို အလိုရှိမည်လော။ (အလိုရှိမည်မဟုတ်ပါ။) အကယ်၍ သူမ၏ ခင်ပွန်းနှင့် သား နှစ်ဦးလုံးတို့သည် စီးပွားရေးလုပ်ငန်းတွင် ငွေရှာနိုင်ကြလျှင်၊ လူ့အဖွဲ့အစည်းတွင် သြဇာလွှမ်းမိုးမှု ရှိကြပြီး မည်သူကမျှ သူတို့ကို အနိုင်မကျင့်ဝံ့လျှင် ဤကဲ့သို့သော သက်ကြီးရွယ်အိုအမျိုးသမီးတစ်ဦးသည် အန္တိခရစ်အတွက် တန်ဖိုးတစ်ခုခု ရှိသလော။ အန္တိခရစ်၏ အမြင်တွင် သူမ၌ ပင်ကိုတန်ဖိုး ကင်းမဲ့ကောင်း ကင်းမဲ့နိုင်သော်လည်း သူမ၏ မိသားစုကြောင့် သူမသည် အလွန်တန်ဖိုးရှိသည်။ သူမ၌ ငွေကြေးမရှားပါး၊ သူမ၏အိမ်သည် ညီအစ်ကိုမောင်နှမများကို လက်ခံဧည့်ခံနိုင်ပြီး တစ်စုံတစ်ခု ဖြစ်ပေါ်လာလျှင် ထိုကိစ္စကို ကိုင်တွယ်ဖြေရှင်းရန် သူမ၏ မိသားစုကို အကူအညီ တောင်းခံနိုင်သည်။ ထိုသို့သော ပုဂ္ဂိုလ်သည် အန္တိခရစ်အတွက် တန်ဖိုးရှိသည်။ အန္တိခရစ်သည် ထိုသို့သောလူကို မိမိတို့ဘက်တွင် ရပ်တည်စေရန်နှင့် မိမိတို့၏ အသုံးချခံဖြစ်စေရန်အလို့ငှာ ဆွဲဆောင်ပြီး အထင်အမြင်မှားစေဖို့ ဖြစ်နိုင်သမျှ အရာအားလုံးကို လုပ်ဆောင်သည်။ အန္တိခရစ်သည် မိမိတို့အတွက် အသုံးဝင်သော လူတို့ကို တိကျစွာ အကဲဖြတ်သည်။ ၎င်းတို့သည် စစ်မှန်သော ယုံကြည်ခြင်းရှိသူများ၊ ဘုရားသခင်ကို ရိုးသားစစ်မှန်စွာ ယုံကြည်သူများ သို့မဟုတ် ကောင်းမွန်သော စရိုက်လက္ခဏာရှိပြီး တာဝန်ထမ်းဆောင်ရာတွင် သစ္စာစောင့်သိသူများ၊ ထိန်းကျောင်းခြင်းနှင့် ရေလောင်းခြင်းခံရပြီးနောက် တိုးတက်နိုင်ကာ စစ်မှန်စွာ အဖိုးအခပေးနိုင်သူများကို ဂရုမစိုက် သို့မဟုတ် တန်ဖိုးမထားကြပေ။ သင်သည် သာ၍ ဖြောင့်မတ်နိုင်လေ၊ ပြီးလျှင် အသိစိတ်နှင့် ဆင်ခြင်တုံတရား သာ၍ ရှိနိုင်လေ၊ သင့်ကို ၎င်းတို့ သာ၍ ရွံမုန်းလေ ဖြစ်သည်။ သင်သည် အမှန်အတိုင်းနှင့် ပွင့်လင်းစွာ ပြောဆိုဆက်ဆံလျှင် ၎င်းတို့က သင့်ကို ရွံမုန်းကာ စက်ဆုပ်ကြသည်။ သင့်ကို ၎င်းတို့ မြင်သည့်အခါ သင်နှင့် ခပ်ဝေးဝေးတွင်နေကြသည်။ သင်သည် ၎င်းတို့နှင့် ပေါင်းသင်းဆက်ဆံလျှင် သင်သည် ၎င်းတို့အတွက် တန်ဖိုးမရှိပါက ၎င်းတို့သည် အပေါ်ယံ နှုတ်ခွန်းဆက်သကြသော်လည်း စိတ်ရင်းမှန်ဖြင့် စကားမပြောကြပေ။ ၎င်းတို့သည် မိမိတို့အတွက် တန်ဖိုးရှိသော၊ မိမိတို့၏ အာဏာနှင့် အဆင့်အတန်းအတွက် အကျိုးရှိသော လူတို့ကိုသာ ပို၍နှစ်သက်ကြသည်။ တစ်စုံတစ်ဦးကို ၎င်းတို့ အသုံးပြုနိုင်လျှင်၊ ထိုသူက ၎င်းတို့ကို အမှုအရာများ ဆောင်ရွက်ရာတွင် ကူညီနိုင်လျှင်၊ အမှန်တရားများကို ဖုံးကွယ်ပေးနိုင်လျှင်၊ ၎င်းတို့အတွက် သင့်တော်သော ဆင်ခြေများကို ရှာဖွေရင်း မကောင်းမှုများ လုပ်ဆောင်ပေးနိုင်လျှင်၊ ပြီးလျှင် မည်သူမျှ သတိမပြုမိဘဲ၊ မည်သူမျှ ဖော်ထုတ်နိုင်ခြင်း သို့မဟုတ် ထွင်းဖောက်သိမြင်နိုင်ခြင်း မရှိဘဲ ညီအစ်ကိုမောင်နှမများကို အထင်အမြင်မှားစေနိုင်လျှင် ထိုသူသည် ၎င်းတို့၏ အမြတ်ထုတ်ခြင်းနှင့် စုဆောင်းခြင်းခံရမည့်သူ ဖြစ်လာသည်။ တစ်စုံတစ်ဦးသည် မည်သူနှင့် စကားပြောသည်ဖြစ်စေ အမြဲတမ်း မြှောက်ပင့်သော စကားများပြောဆိုကာ အာဏာရှိသူများကို ချီးမွမ်းထောမနာပြုပြီး အဆင့်အတန်းရှိသူ မည်သူ့ကိုမဆို လိုက်လျှောက်ကာ မည်သူ့အပေါ်၌မဆို ပိုင်းခြားသိမြင်မှု မပြလျှင် အန္တိခရစ်က ထိုသူကို အသုံးပြုသလော။ ထိုသို့သော လူသည် အန္တိခရစ်အတွက် တန်ဖိုးရှိသော်လည်း ၎င်းတို့က ထိုသူကို သတိဖြင့်လည်း ဆက်ဆံကြသည်။ ၎င်းတို့ကို မြှောက်ပင့်သောသူတို့ကို အပြည့်အဝ မယုံကြည်ကြသကဲ့သို့ အချို့သော အမှုအရာများကိုလည်း သိခွင့်ပေးမည် မဟုတ်ပေ။ အစည်းအဝေးများကို အဆင့်အတန်းအလိုက် အဆင့်ခွဲခြားထားလျှင် ၎င်းတို့သည် ထိုသို့သော လူပုဂ္ဂိုလ်များကို ပို၍ အရေးကြီးသော စုဝေးပွဲများမှ ဖယ်ထုတ်ထားသည်။ နိမ့်ကျသော အရေးပါမှုရှိသည့် စုဝေးပွဲများ သို့မဟုတ် သာမန် စုဝေးပွဲများမှာ ထိုသို့သော စိတ်တွေဝေသူများ ပါဝင်နိုင်သည့် နေရာများ ဖြစ်သည်။ အဘယ်ကြောင့်ဆိုသော် အကယ်၍ အခြားခေါင်းဆောင်တစ်ဦး ပေါ်ထွက်လာလျှင် ဤစိတ်တွေဝေသူများသည် ၎င်းတို့ကို အချိန်မရွေး သစ္စာဖောက်ကောင်း ဖောက်နိုင်ကာ ဖော်ထုတ်ကောင်း ဖော်ထုတ်နိုင်သောကြောင့် ဖြစ်သည်။ အန္တိခရစ်သည် ထိုသို့သော လူများနှင့် ဆက်ဆံရာတွင် စဉ်းလဲပြီး အခြေအနေအပေါ်မူတည်၍ ၎င်းတို့ကို အသုံးချသည်။ ထို့ကြောင့် အခြေအနေများကို ကြိုးကိုင်ညွှန်ကြားခြင်းနှင့် ပတ်သက်လာလျှင် အန္တိခရစ်သည် အလွန်သတိထားသည်။ ၎င်းတို့သည် ထိုသို့သော ကိစ္စရပ်များကို စနစ်တကျရှိပြီး ချင့်ချိန်တွက်ဆသည့် နည်းလမ်းဖြင့် ကိုင်တွယ်ကာ မည်သို့ပြုမူဆောင်ရွက်ရမည်နှင့် မည်သည့်လူတို့ကို မိမိတို့အကျိုးအတွက် အသုံးချရမည်ကို သေချာစွာ စဉ်းစားသည်။ ၎င်းတို့၏ စိတ်ထဲတွင် ရင်းနှီးသော ဘက်တော်သားများနှင့် သာမန်နောက်လိုက်များကို ခွဲခြားထားသည်။

အန္တိခရစ်သည် အထက်အဆင့်ခေါင်းဆောင်တစ်ဦးဦး သို့မဟုတ် ၎င်းတို့နှင့် အသိအကျွမ်းမရှိသူတစ်ဦးဦးကဲ့သို့သော သူစိမ်းတစ်ဦးနှင့် ထိတွေ့ဆက်ဆံသည့်အခါ ထိုသူ၏အကျင့်စရိုက်၊ ထိုသူတွင် အချို့သော လိုက်စားမှုများ သို့မဟုတ် ဝါသနာများ ရှိမရှိ၊ ထိုသူတွင် စစ်မှန်သောယုံကြည်ခြင်း ရှိမရှိ၊ ဘုရားသခင်ကို ယုံကြည်သည့်သက်တမ်း၊ သမ္မာတရားလက်တွေ့ကျမှု သို့မဟုတ် မိမိတို့အပေါ် ပိုင်းခြားသိမြင်နိုင်စွမ်း ရှိမရှိနှင့် အသက်ဝင်ရောက်မှုအတွက် ဝန်တာတစ်ခုကို ထမ်းဆောင်ခြင်း ရှိမရှိတို့ကို ဦးစွာ စုံစမ်းသည်။ ၎င်းတို့သည် သွင်ပြင်လက္ခဏာတိုင်းကို အကဲဖြတ်ကာ စောင့်ကြည့်လေ့လာပြီးနောက် ထိုသူတို့ထံမှ စကားကို အစ်အောက်မေးမြန်းရန်နှင့် ထိုသူတို့ကို စမ်းသပ်ရန် နည်းလမ်းအမျိုးမျိုးကို အသုံးပြုသည်။ လူတစ်ဦးသည် နားဝေတိမ်တောင်ဖြစ်သည်ကို တွေ့ရှိလျှင် ၎င်းတို့သည် မိမိတို့၏ သတိထားမှုကို လျှော့ချပြီး ထိုသူကို လျစ်လျူရှုလိုက်သည်။ သို့ရာတွင် လူတစ်ဦးသည် လိမ္မာပါးနပ်ပြီး နားလည်ရခက်ပုံပေါ်လျှင် ၎င်းတို့သည် သတိထားရမည်ဟု ခံစားရသည်။ အန္တိခရစ်၏ အခြေအနေများကို ထိန်းချုပ်ခြင်းဆိုသည်မှာ လူအမျိုးအစားအားလုံးကို ၎င်းတို့၏ ထိန်းချုပ်မှုအောက်တွင် ထားရှိခြင်း အပါအဝင် အရာရာတိုင်းကို ထိန်းချုပ်ကာ အရာရာတိုင်းတွင် အဆုံးအဖြတ်ပေးပိုင်ခွင့်ရှိလိုခြင်း ဖြစ်သည်။ ဘုရားအိမ်တော်၏ စည်းမျဉ်းများသည် အသုံးမဝင်သော စက္ကူတစ်ရွက်ကဲ့သို့ ၎င်းတို့အတွက် အဓိပ္ပာယ်မဲ့သွားပြီး ဘုရားသခင်၏ စီမံအုပ်ချုပ်ရေးဆိုင်ရာ အမိန့်များနှင့် စိတ်သဘောထားတို့သည် လေထုဖြစ်သည့်အလား လုံးဝတည်ရှိခြင်း မရှိတော့ချေ။ ၎င်းတို့၏ ရည်မှန်းချက်နှင့် လိုအင်ဆန္ဒများသည် လူတို့ကို ထိန်းချုပ်ခြင်းနှင့် လူတို့ကို ၎င်းတို့စကား နားထောင်စေခြင်းထက် ကျော်လွန်သည်။ ၎င်းတို့သည် မိမိတို့၏ သြဇာလွှမ်းမိုးမှုနယ်ပယ်အတွင်း၌ဖြစ်စေ၊ အပြင်၌ပင်ဖြစ်စေ မိမိတို့မျက်စိအောက်တွင် ဖြစ်ပျက်သည့် ကိစ္စရပ်များအပြင် လူတိုင်းကြုံတွေ့ရသည့် အဖြစ်အပျက်တိုင်းကို ထိန်းချုပ်သည်အထိပင် ဖြစ်သည်။ ဤထိန်းချုပ်မှု၏ ရည်ရွယ်ချက်ကား အဘယ်နည်း။ မိမိတို့၏ အာဏာနှင့် အဆင့်အတန်းအပြင် မိမိတို့၏ ဂုဏ်သတင်းကိုပါ လုံခြုံစေရန် ဖြစ်သည်။ စကားတစ်ခွန်းက အန္တိခရစ်၏ အခြေအနေများကို ကြိုးကိုင်ညွှန်ကြားခြင်းကို အနှစ်ချုပ်ဖော်ပြသည်၊ ယင်းမှာ အရာအားလုံးသည် ၎င်းတို့၏ ထိန်းချုပ်မှုအောက်တွင် ရှိသည်ဟူ၍ ဖြစ်သည်။ ထို့ကြောင့် အန္တိခရစ်သည် မည်သည့်ကိစ္စကိုမဆို ကြီးသည်ဖြစ်စေ၊ ငယ်သည်ဖြစ်စေ လျစ်လျူမရှုဝံ့ပေ။ ၎င်းတို့သည် မည်သည့်အရာကိုမျှ လျစ်လျူမရှုဝံ့ဘဲ မိမိတို့၏ အဆင့်အတန်း သို့မဟုတ် မိမိတို့၏ သြဇာလွှမ်းမိုးမှု နယ်ပယ်နှင့်သက်ဆိုင်သည့် မည်သည့်အရာကိုမဆို ပါဝင်ပတ်သက်ကာ ဝင်ရောက်စွက်ဖက်လိုကြပြီး မည်သည့်အကျိုးကျေးဇူးကိုမျှ လက်လွှတ်မခံကြပေ။ ၎င်းတို့သည် အသင်းတော်အတွင်းရှိ ကိစ္စရပ်များစွာတွင် တက်ကြွစွာ ပါဝင်လိုပြီး အမှုအရာများ မည်သို့တိုးတက်နေသည်ဟူသည့် အခြေအနေကို ဆုပ်ကိုင်ထားလိုကြသည်။ ဥပမာအားဖြင့် အချို့လူများက ၎င်းတို့ကို အမှန်တကယ် နားမထောင်လျှင် သို့မဟုတ် ၎င်းတို့အပေါ် ကျိုးနွံနာခံမှုမရှိဘဲ ၎င်းတို့အပေါ် အစဉ်သဖြင့် ထင်မြင်ချက်များရှိနေလျှင် ထိုသူတို့ကို ညှဉ်းပန်းရန် နည်းလမ်းများရှာကြသည်။ သို့သော် ၎င်းတို့ကို ပြုပြင်ရန် မည်သည့်ဆင်ခြေမျှ ရှာမတွေ့လျှင် မည်သို့ပြုလုပ်ကြသနည်း။ ၎င်းတို့သည် ဘုရားအိမ်တော်မှ ပေးပို့လိုက်သော စာအုပ်များနှင့် တရားဒေသနာ မှတ်တမ်းများကို ထိန်းချုပ်ရန် နည်းလမ်းတစ်ခု ရှာကြသည်။ မည်သူက ၎င်းတို့ကို နာခံသည်ဆိုသည့်အပေါ်မူတည်၍ ဤပစ္စည်းများကို မည်သူက ချက်ချင်းလက်ခံရရှိမည်ကို ၎င်းတို့ ဆုံးဖြတ်ကြသည်။ အကယ်၍ သင်သည် ၎င်းတို့ကို နားမထောင်လျှင် သို့မဟုတ် ထိုအချိန်အတောအတွင်း မနှစ်မြို့ဖွယ်ရာ အပြုအမူကို ပြသလျှင် အရင်းအမြစ်များ နည်းပါးသည်ဟု အကြောင်းပြကာ သင့်ထံသို့ ပေးပို့တော့မည်မဟုတ်ပေ။ အန္တိခရစ်သည် သင်၏အပြုအမူကို စောင့်ကြည့်နေသည်။ အကယ်၍ သင်သည် ထိုအကြောင်းကို ရှင်းလင်းစွာ စဉ်းစားပြီး ထွင်းဖောက်သိမြင်ကာ အန္တိခရစ်၏ စိတ်သဘောကို သဘောပေါက်လျှင်၊ သင်၏အမှားများကို သင်ဆန္ဒအလျောက် ဝန်ခံပြီး အန္တိခရစ်နှင့် နီးစပ်အောင်နေလျှင် ၎င်းတို့က “ဤတစ်ကြိမ်တွင် ဘုရားအိမ်တော်က လူတိုင်းအတွက် လုံလောက်သော အရင်းအမြစ်များကို ပေးပို့လိုက်ပြီး သင်လည်း ပါဝင်သည်” ဟု ပြောရန် ဆင်ခြေတစ်ခုကို ရှာတွေ့လိမ့်မည်။ သို့ရာတွင် အချိန်အတန်ကြာပြီးနောက် သင်သည် တစ်ဖန် ခပ်ခွာခွာနေသည်ကို ၎င်းတို့တွေ့ရှိလျှင် သင့်ကို ဆက်၍ ညှဉ်းပန်းနေဦးမည်သာဖြစ်သည်။ အရင်းအမြစ်အသစ်များ ရောက်ရှိလာသည့်အခါ သင့်ကို အကြောင်းကြားခြင်းပင် ပြုတော့မည်မဟုတ်၊ သင့်ကို မည်သည့်အရာမျှ ပေးတော့မည်မဟုတ်ဘဲ သင်မူလက ပိုင်ဆိုင်ခဲ့သည့်အရာကို သိမ်းယူရန် ဆင်ခြေတစ်ခုကိုပင် ရှာကောင်းရှာပေမည်။ အထူးသဖြင့် အန္တိခရစ်သည် တစ်စုံတစ်ဦးက မိမိတို့၏ မကောင်းမှုများကို နောက်ကွယ်တွင် သိရှိကောင်း သိရှိနိုင်ပြီး မိမိတို့ကို တိုင်ကြားနိုင်သည်ကို သိရှိသွားသည့်အခါ ပထမဦးစွာ သိမ်မွေ့သောနည်းလမ်းကို အသုံးပြုလျက် အလျင်ဦးအောင် မိမိတို့၏အမှားများကို ဝန်ခံပြီး မိမိကိုယ်ကိုသိသောအသိကို မျှဝေကာ လက်ဦးမှုယူ၍ ဆောင်ရွက်ကြသည်။ သိမ်မွေ့သောနည်းလမ်းသည် အလုပ်မဖြစ်သည်ကို အန္တိခရစ် မြင်သည်နှင့်တစ်ပြိုင်နက် ဤသူသည် မိမိတို့ကို တိုင်ကြားကောင်း တိုင်ကြားနိုင်ဆဲဖြစ်သည်ဟု တွေးလျက် မိမိတို့စိတ်ထဲတွင် အနည်းငယ် မလုံမခြုံဖြစ်လာကာ ဤပုဂ္ဂိုလ်ကို ဝိုင်းဝန်းတိုက်ခိုက်ရန်နှင့် အတင်းအကျပ် ခြိမ်းခြောက်ရန် လူအများအပြားကို စုစည်းဖို့ အစွမ်းကုန်ကြိုးစားကြလိမ့်မည်။ ထိုသူသည် အလျှော့ပေးလိုက်လျောပြီး မိမိတို့ကို တိုင်ကြားမည်မဟုတ်ကြောင်း သူ၏ရပ်တည်ချက်ကို လူသိရှင်ကြား ကြေညာသည်အထိ ဤသို့ဆက်လက်လုပ်ဆောင်ပြီး ထိုအခါမှသာ အန္တိခရစ်သည် မိမိ၏လုပ်ဆောင်မှုကို ရပ်တန့်လိုက်သည်။ အချို့ကိစ္စများတွင် အန္တိခရစ်သည် အခြားသူတို့ကိုပင် ဦးစွာ ဖော်ထုတ်ကောင်းဖော်ထုတ်ပေမည်။ အခြားသူတို့က မိမိတို့ကို ဖော်ထုတ်ပြီး တိုင်ကြားမည်ကို စိုးရိမ်သဖြင့် အခြားသူတစ်ဦးကို မှားယွင်းသော စွပ်စွဲချက်များ ပြုလုပ်ပြီး ထိုသူ့အတွက် ထောင်ချောက်ဆင်ရန် တမင်တကာပင် နိုင်ကွက်ကို လက်မလွတ်တမ်း အသုံးချ၍ လက်ဦးမှုယူကာ ဆောင်ရွက်ကြသည်။ နောက်ပိုင်းတွင် ထိုသူကို အထက်နှင့်လည်းကောင်း၊ အသင်းတော်နှင့်လည်းကောင်း အဆက်အသွယ်ဖြတ်တောက်ကာ သီးခြားခွဲထုတ်ပြီး နှင်ထုတ်ရန် ဆင်ခြေတစ်ခုကို ၎င်းတို့ရှာကြသည်။ ယခုတွင် အန္တိခရစ်သည် လုံခြုံသည်ဟု ခံစားရပြီး စိုးရိမ်စရာမရှိတော့ပေ။ ဤသည်မှာ အခြေအနေများကို ကြိုးကိုင်ညွှန်ကြားခြင်း မဟုတ်လော။ (ဟုတ်ပါသည်။) ထိုသို့သော ကိစ္စရပ်များတွင် အန္တိခရစ်၏ လုပ်ဆောင်ချက်များသည် သီးခြားဖြစ်ရပ် တစ်ခု သို့မဟုတ် နှစ်ခုမျှသာ သို့မဟုတ် နည်းလမ်းတစ်ခု သို့မဟုတ် နှစ်ခုကိုသာ အသုံးပြုခြင်းထက် ပိုသည်ဟု ဆိုနိုင်သည်။ အခြေအနေများကို ကြိုးကိုင်ညွှန်ကြားရန်၊ မိမိတို့၏ အဆင့်အတန်းကို လုံခြုံစေရန်နှင့် မိမိတို့၏ဩဇာနယ်ပယ်ကို မယိမ်းယိုင်စေရန်အလို့ငှာ အန္တိခရစ်သည် မကောင်းမှုများစွာကို ပြုလုပ်သည်။ ဥပမာအားဖြင့် ၎င်းတို့သည် အသင်းတော်အတွင်းရှိ ဝန်ထမ်းစနစ်များနှင့် စီစဉ်ခန့်ခွဲမှုများကို ပြောင်းလဲပစ်သည်။ လူအများကို ပိုမိုထိန်းချုပ်နိုင်ရန် ညီအစ်ကိုမောင်နှမများကြားတွင် ရန်တိုက်ပေးပြီး ညီအစ်ကိုမောင်နှမများကို အချင်းချင်း တိုက်ခိုက်စေကာ ဝေဖန်သုံးသပ်စေသည်။ တရားမျှတစိတ်ပိုရှိသော ညီအစ်ကိုမောင်နှမအချို့ကို ဝိုင်းဝန်းတိုက်ခိုက်ရန် မိမိတို့၏ နောက်လိုက်များကိုပင် လှုံ့ဆော်သည်။ ၎င်းတို့သည် အထက်က မိမိတို့ကို မည်မျှအထင်ကြီးကြောင်းကိုလည်း ညီအစ်ကိုမောင်နှမများရှေ့တွင် အခိုင်အမာပြောဆိုကြသည်။ ထို့ထက်မက ၎င်းတို့သည် မိမိတို့၏ ထူးချွန်သောအလုပ်အကြောင်း ကြွားဝါပြီး မိမိကိုယ်ကိုသိသောအသိကို ရရှိခဲ့ကြောင်း၊ မိမိတို့၏ပြဿနာများကို ဆန္ဒအလျောက် ထုတ်ဖော်နိုင်ကြောင်း စသည်တို့ကို အခိုင်အမာဆိုလျက် အထက်သို့ စာများရေးသားကြသည်။ အထက်၏ မျက်နှာသာပေးမှုကို ရရှိရန် ကြိုးပမ်းမှုအားလုံးတွင် မိမိတို့၏ ကိုယ်ပိုင်ပြဿနာများအကြောင်း စာများရေးသားကာ အသိပေးကြသည်။ ၎င်းတို့သည် အခြေအနေများကို ကြိုးကိုင်ညွှန်ကြားရန်၊ မိမိတို့၏ အမာခံနောက်လိုက်များကို ထိန်းချုပ်ရန်၊ ညီအစ်ကိုမောင်နှမများကို လှည့်စားရန်နှင့် တစ်ပြိုင်နက်တည်းတွင် ဘုရားအိမ်တော်ကို လှည့်စားရန် နည်းလမ်းများနှင့် နည်းစနစ်အမျိုးမျိုးကို အသုံးပြုကြသည်။ ဤသည်တို့မှာ အသင်းတော်အတွင်း၌ အခြေအနေများကို ထိန်းချုပ်ရန် အန္တိခရစ်များ အသုံးပြုသည့် အမျိုးမျိုးသော အလေ့အကျင့်များ ဖြစ်ကြသည်။ သီးခြားကျင့်သုံးမှုများ များစွာရှိပါသေးသည်မှာ အမှန်ပင် ဖြစ်သော်လည်း ၎င်းတို့ကို ဤနေရာတွင် တစ်ခုချင်း ဖော်ပြမည်မဟုတ်ချေ။ အနှစ်ချုပ်အားဖြင့် အန္တိခရစ်များက အသင်းတော်ကို ထိန်းချုပ်ပုံနှင့်ပတ်သက်သော ဤကိစ္စရပ်များသည် ဖြစ်နေကျဖြစ်ပြီး ၎င်းတို့ပြသသည့် အမျိုးမျိုးသော အလေ့အကျင့်များသည်လည်း ဖြစ်နေကျဖြစ်ပေသည်။

၃။ အန္တိခရစ်များသည် လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ကြ၏

အာဏာကို လက်ဝါးကြီးအုပ်ခြင်းနှင့် အခြေအနေများကို ကြိုးကိုင်ညွှန်ကြားခြင်းအပြင် အန္တိခရစ်တို့က ဘုရားအိမ်တော်ကို မိမိတို့၏ ကိုယ်ပိုင်ပိုင်နက်ကဲ့သို့ သဘောထားပြုမူကြောင်း အခြားမည်သည့်လုပ်ရပ်များက အတည်ပြုနိုင်သနည်း။ အာဏာကို လက်ဝါးကြီးအုပ်ခြင်းနှင့်ပတ်သက်၍ ငါတို့သည် အဓိကအားဖြင့် လူ့ကိစ္စရပ်များ၏ ကဏ္ဍများကို မိတ်သဟာယဖွဲ့ခဲ့ကြပြီး အခြေအနေများကို ကြိုးကိုင်ညွှန်ကြားခြင်းမှာမူ အဓိကအားဖြင့် ဖြစ်ရပ်များ ဖြစ်ပေါ်တိုးတက်မှုကို ထိန်းချုပ်ခြင်း ဖြစ်သည်။ အန္တိခရစ်တို့၏ အာဏာကို လက်ဝါးကြီးအုပ်ခြင်းသည် အပြင်ပန်း လုပ်ရပ်တစ်ခုဖြစ်ပြီး အခြေအနေများကို ကြိုးကိုင်ညွှန်ကြားခြင်းသည်လည်း လူတို့မြင်နိုင်သော အပြင်ပန်းအရာတစ်ခုပင် ဖြစ်သည်။ ဤကဏ္ဍများသည် ထိန်းချုပ်ရန် လွယ်ကူသည်။ သို့ရာတွင် မည်သူမဆို ထိန်းချုပ်ရန် အလွန်ပင် ခက်ခဲသောအရာတစ်ခု ရှိသည်။ ထိုအရာတစ်ခုမှာ အဘယ်နည်း။ (လူတို့၏စိတ်နှလုံးနှင့် လူတို့၏အတွေးအခေါ်များကို ထိန်းချုပ်ခြင်း ဖြစ်ပါသည်။) ငါ့ကို ပြောလော့၊ ယင်းက မှန်သလော။ (ဟုတ်ပါသည်။) သမ္မာကျမ်းစာက “စိတ်နှလုံးသည် ခပ်သိမ်းသော အရာထက် စဉ်းလဲတတ်၏။” (ယေရမိ အနာဂတ္တိကျမ်း ၁၇:၉) ဟု ဆိုသည်၊ ဆိုလိုသည်မှာ လူ့စိတ်နှလုံးသည် ထိန်းချုပ်ရန် အခက်ခဲဆုံးအရာ ဖြစ်သည်။ အန္တိခရစ်တို့သည် အခက်ခဲဆုံးအရာကို ထိန်းချုပ်ရန် ကြိုးပမ်းမည်လော။ သူတို့က “လူ့စိတ်နှလုံးသည် အစဉ်းလဲဆုံးနှင့် ထိန်းချုပ်ရန် အခက်ခဲဆုံးဖြစ်သောကြောင့် ငါ ယင်းကို ထိန်းချုပ်မည်မဟုတ်။ သူတို့ ကြိုက်သလို တွေးကြပါစေ။ ငါ့၌ အာဏာရှိနေသရွေ့၊ လူတို့အပေါ် ငါ ထိန်းချုပ်မှု ရှိနေသရွေ့ လုံလောက်ပြီ။ ငါသည် သူတို့၏ လုပ်ဆောင်ချက်များနှင့် အပြုအမူကိုသာ ထိန်းချုပ်မည်၊ ပြီးလျှင် သူတို့၏ အတွေးအခေါ်များကို ဘုရားသခင် စီမံခန့်ခွဲရန် ချန်ထားရမည်။ ငါ့၌ ထိုစွမ်းရည်မရှိ၊ ထို့ကြောင့် ငါ ထိုအရာများနှင့်ပတ်သက်၍ စိတ်အနှောင့်အယှက် အဖြစ်ခံမည် မဟုတ်” ဟု ပြောနိုင်ကောင်း ပြောနိုင်မည်လော။ အန္တိခရစ်တို့သည် ဤသို့ အလျှော့ပေးမည်လော။ (သူတို့ အလျှော့ပေးမည် မဟုတ်ပါ။) အန္တိခရစ်တို့၏ အနှစ်သာရကို အကဲဖြတ်ကြည့်လျှင် သူတို့၏ ရည်မှန်းချက်မှာ လူတစ်ဦး၏ တစ်ကိုယ်လုံးတစ်စိတ်လုံးကို ထိန်းချုပ်ရန် ဖြစ်သည်။ သူတို့အတွက် ထိန်းချုပ်ရန် အခက်ခဲဆုံးအရာမှာ လူ့စိတ်နှလုံးဖြစ်သော်လည်း ယင်းသည် သူတို့ ထိန်းချုပ်ရန် လိုအင်ဆန္ဒအရှိဆုံးသော အရာလည်း ဖြစ်သည်။ သူတို့သည် လူတို့ကို သူတို့၏ အာဏာအောက်တွင် အမိဖမ်းကြပြီး အရာအားလုံးအပေါ် အလုံးစုံ ထိန်းချုပ်မှု ရယူကြသည်။ ဖြစ်ရပ်များ မည်သည့်ဘက်သို့ ဦးတည်ဖြစ်ပေါ်မည်၊ လူမည်မျှ ပါဝင်ပတ်သက်မည်၊ မည်သည့်ကိစ္စရပ်များကို အကျုံးဝင်စေမည်၊ ဤဖြစ်ရပ်များ ဖြစ်ပေါ်တိုးတက်မှု၏ တစ်လျှောက်လုံးနှင့် အကျိုးဆက်များက မည်သည့်အရာဖြစ်မည်ကို သူတို့ ထိန်းချုပ်ကြကာ အားလုံးသည် သူတို့ စတင်လှုပ်ရှားစေသည့်အရာနှင့် သူတို့၏ စိတ်နှလုံး လိုအင်ဆန္ဒအတိုင်း ဖြစ်ပေါ်တိုးတက်လာသည်။ သို့ရာတွင် အကြောင်းအရာတစ်ခု ရှိသည်၊ အတိအကျပြောရသော် လူတို့သည် မိမိတို့၏ စိတ်နှလုံးထဲတွင် မည်သည့်အရာကို တွေးတောနေကြသနည်း။ သူတို့သည် အန္တိခရစ်တို့နှင့်ပတ်သက်၍ မည်သည့်အရာကို တွေးတောနေကြသနည်း။ သူတို့အပေါ် ကောင်းသော ထင်မြင်ချက် ရှိသလော၊ မရှိသလော။ သူတို့ကို ကြိုက်နှစ်သက်သလော၊ မကြိုက်နှစ်သက်သလော။ သူတို့၏ စိတ်နှလုံးထဲတွင် သူတို့သည် အန္တိခရစ်များဖြစ်သည်ဟု ယုံကြည်ကြသလော။ သူတို့၏ လုပ်ရပ်များကို ပိုင်းခြားသိမြင်ခြင်း သို့မဟုတ် မကျေမချမ်းဖြစ်ခြင်း ရှိသလော။ လူတို့က အပြင်ပန်းအားဖြင့် သူတို့ကို လေးစားမှုပြပြီး မြှောက်ပင့်ပြောဆိုသောအခါ သူတို့၏ စိတ်နှလုံးထဲ၌ အမှန်တကယ် မည်သည့်အရာကို တွေးတောနေကြသနည်း။ သူတို့၏ စိတ်နှလုံးထဲရှိအရာသည် သူတို့၏ အပြင်ပန်းအသွင်အပြင်နှင့် အမှန်တကယ်ပင် ကိုက်ညီမှုရှိသလော။ သူတို့သည် အန္တိခရစ်တို့ကို အမှန်တကယ် နာခံမှုရှိသလော။ ဤသည်မှာ အန္တိခရစ်တို့ကို အလွန်ပင် စိတ်အနှောင့်အယှက်ဖြစ်စေသော ကိစ္စတစ်ရပ် ဖြစ်သည်။ သူတို့ ပို၍ စိတ်အနှောင့်အယှက်ဖြစ်လေ၊ အဖြေများကို ပို၍ ရှာဖွေလေ ဖြစ်သည်။ ဤသည်မှာ အန္တိခရစ်တို့က ဘုရားအိမ်တော်ကို မိမိတို့၏ ကိုယ်ပိုင်ပိုင်နက်ကဲ့သို့ သဘောထားပြုမူခြင်း၏ တတိယမြောက် သရုပ်သကန်ဖြစ်သည့် လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ခြင်းပင် ဖြစ်သည်။

လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ခြင်းသည် လွယ်ကူသလော။ စုံစမ်းစစ်ဆေးခြင်းနှင့် ထိန်းချုပ်ခြင်းသည် တစ်စုံတစ်ခုကို လုပ်ဆောင်သည့်အခါ လုပ်ရပ် သို့မဟုတ် အပြုအမူ၏ မတူညီသော အတိုင်းအတာနှစ်ခုကို ကိုယ်စားပြုသည်။ အန္တိခရစ်တစ်ဦးသည် အာဏာကိုင်စွဲပြီး ဖြစ်ရပ်တစ်ခု ဖြစ်ပေါ်တိုးတက်မှု၏ တစ်လျှောက်လုံးနှင့် ၎င်း၏အကျိုးဆက်ကို ထိန်းချုပ်သည့်အခါ၊ သူသည် ဤအရာများကို ထိန်းချုပ်သည့်အခါ သူ့လက်အောက်ရှိ သို့မဟုတ် သူ၏သြဇာသက်ရောက်မှု နယ်ပယ်အတွင်းရှိ လူများက မိမိတို့၏ စိတ်နှလုံးထဲ၌ အမှန်တကယ် မည်သည့်အရာကို တွေးတောနေကြသည်ကိုလည်းကောင်း၊ သူတို့က သူ့ကို ဘုရားသခင်ကဲ့သို့ သို့မဟုတ် စုံလင်သောသူတစ်ဦးကဲ့သို့ သဘောထားခြင်း ရှိမရှိ၊ သူ့အပေါ် အမုန်းတရား၊ ထင်မြင်ချက်များ၊ သို့မဟုတ် အယူအဆများ ထားရှိခြင်း ရှိမရှိ၊ သူ့ကို ပိုင်းခြားသိမြင်ခြင်း ရှိမရှိ ဟူ၍ လူများက ၎င်းတို့၏ စိတ်နှလုံးထဲတွင် အမှန်တကယ် မည်သည့်အရာကို တွေးတောနေသည်ကိုလည်းကောင်း ဤအရာများသည် တိုင်းတာရန် အတော်ပင် ခက်ခဲသည်။ သို့ဆိုလျှင် သူ ဘာလုပ်သနည်း။ သူသည် သူ့လက်အောက်ရှိသူများကို စောင့်ကြည့်လေ့လာပြီး ပိုင်းခြားသိမြင်မှု ကင်းမဲ့၍ အမြတ်ထုတ်ရန် လွယ်ကူသော မည်သူ့ကိုမဆို အကျိုးကျေးဇူးများ ပေးသည် သို့မဟုတ် နှစ်လိုဖွယ်ကောင်းသော စကားအနည်းငယ် ပြောဆိုသည်။ ဤလူများသည် ရာဘာဘောလုံးများကဲ့သို့ပင် ဖြစ်သည်။ သင် သူတို့ကို ရိုက်လိုက်တိုင်း သူတို့ ပို၍မြင့်တက်လာပြီး အားအင်ပိုမို စုစည်းမိလာသည်။ သူသည် ထိုသို့သော လူပုဂ္ဂိုလ်များကို အသုံးခံများအဖြစ် အသုံးပြုသည်။ သူ သူတို့ကို အသုံးပြု၍ မည်သည့်အရာလုပ်သနည်း။ သူသည် ဤအသုံးခံများကို သူ့အတွက် လူတို့၏စိတ်နှလုံးကို စုံစမ်းစစ်ဆေးစေသည်။ သူက အသုံးခံတစ်ဦးကို “ယခုရက်ပိုင်းတွင် ကျွန်ုပ်တို့၏ အသင်းတော်ရှိ ညီအစ်မလီနှင့် သူ၏သမီးတို့သည် အလှူငွေပေးသည်မှာ နည်းနေခဲ့သည်။ သူတို့သည် အတော်အတန် များပြားစွာ လှူနေကျဖြစ်သော်လည်း ယခုအခါတွင် သူတို့ သိပ်မလာကြတော့ပါ။ သူတို့ ယခုတလော မည်သည့်အရာများ လုပ်ဆောင်နေခဲ့ကြသနည်း။ သူတို့သည် အပြင်လူများနှင့် အဆက်အသွယ်တစ်ခုတလေ ရှိခဲ့ကြသလော။ နေအိမ်တွင် တစ်ခုခုဖြစ်ပျက်နေခြင်း ရှိသလော။ သွားကြည့်ပြီး အကူအညီအချို့ကို ပေးရန် ကမ်းလှမ်းလော့” ဟု ပြောကောင်းပြောနိုင်သည်။ ထိုသူသည် ညီအစ်မလီ၏အိမ်သို့ သွားရောက်ပြီး လှည့်ပတ်ကြည့်ရှုကာ ဤသို့တွေးသည် “ဤနေရာတွင် သူစိမ်းများလည်း မရှိပါ။ ထိုညီအစ်မနှစ်ဦးသည် အေးချမ်းသည့်ဘဝကို အသက်ရှင်နေထိုင်ကြပုံပေါက်သည်။ ၎င်းတို့အနေဖြင့် အခက်အခဲ တစ်ခုခုနှင့် ကြုံတွေ့ထားရပုံလည်း မရှိပါ။ ၎င်းတို့သည် အဘယ်ကြောင့် ကျွန်ုပ်တို့၏ စုဝေးပွဲများကို မတက်သနည်း။ ကျွန်ုပ် ထပ်၍ မေးမြန်းကြည့်ဦးမှ” ဟူ၍ ဖြစ်လေသည်။ ဤသူက “သင်တို့ နေအိမ်တွင် ယခုတလော အလင်းအသစ် တစ်ခုခု ရရှိခဲ့သလော။ ယခုရက်ပိုင်းတွင် ကျွန်ုပ် အားနည်းနေသဖြင့် ကျွန်ုပ်ကို ခဏမျှ မိတ်သဟာယပြုပေးပါ” ဟု တောင်းဆိုသည်။ ထိုသူသည် သမ္မာတရားကို ရှာဖွေရန်နှင့် အကူအညီတောင်းရန် လာရောက်သည်ကို မြင်သောအခါ ညီအစ်မတို့သည် သူနှင့် မိတ်သဟာယဖွဲ့ပြီး ဤသို့ပြောသည် “ယခုတလော ကျွန်ုပ်တို့သည် အလင်းအသစ်တစ်ခု ရရှိထားသည်၊ ယင်းမှာ ဘုရားသခင်ကို ယုံကြည်သူများသည် အခြားလူများနောက်ကို မလိုက်သင့်ပါ၊ သို့မဟုတ် အခြားသူများအပေါ် အစဉ်သဖြင့် မမှီခိုသင့်ပါဟူ၍ ဖြစ်သည်။ အခက်အခဲများဖြင့် ရင်ဆိုင်ရသောအခါတွင် ကျွန်ုပ်တို့သည် ဆုတောင်းခြင်းဖြင့် ဘုရားသခင်ထံ လာရောက်သင့်သည်။ ဤသည်မှာ အမြင့်မားဆုံးသော ဉာဏ်ပညာဖြစ်၏။ လူများကို ယုံကြည်အားထား၍ မရနိုင်ပါ၊ ဘုရားသခင်ကိုသာ ကိုးစား၍ရနိုင်ပါသည်။ သူသည် လူတို့အပေါ် သမ္မာတရား၊ အသက်နှင့် ၎င်းတို့ လျှောက်သင့်သော လမ်းကြောင်းတို့ကို ပေးအပ်နိုင်သည်။ လူတို့က ဤအရာကို မလုပ်ဆောင်နိုင်ကြ။ ကျွန်ုပ်သည် အခြားသူများအပေါ် အစဉ်သဖြင့် မှီခိုလေ့ရှိခဲ့ဖူးသော်လည်း နောက်ပိုင်းတွင် ညီအစ်မတစ်ဦးနှင့် မိတ်သဟာယပြုခြင်းမှတစ်ဆင့်...” ဟူ၍ ဖြစ်လေသည်။ “ညီအစ်မတစ်ဦးနှင့် မိတ်သဟာယပြုခြင်းမှတစ်ဆင့်လော။ ထိုညီအစ်မသည် အဘယ်မှာနည်း။ သူသည် အပြင်လူတစ်ဦးဖြစ်သလော” ဟု ထိုသူက ပြန်ပြောသည်။ ထိုညီအစ်မက “သူသည် အပြင်လူ အတိအကျ မဟုတ်ပါ။ သူသည် အဝေးတွင် သူ၏တာဝန်ကို နှစ်အတန်ကြာ ထမ်းဆောင်ပြီးသည့်နောက်တွင် ပြန်လာသည့် ကျွန်ုပ်တို့ အသင်းတော်မှ ညီအစ်မတစ်ဦးပင် ဖြစ်သည်” ဟုပြော၏။ ထိုသူက “ယင်းမှာ အပြင်လူတစ်ဦးကို ဆက်သွယ်နေခြင်း ဖြစ်ဆဲပင် မဟုတ်လော။ သင်သည် မဆင်မခြင်ဖြင့် အပြင်လူများနှင့် ပေါင်းသင်းဆက်ဆံသည်။ ထိုကိစ္စကို အသင်းတော်သို့ သင် အစီရင်ခံဖို့ လိုအပ်သည်” ဟု ပြန်ပြောလေသည်။ ဤသတင်းအချက်အလက်ကို စုဆောင်းပြီးသည့်အခါ ထိုသူသည် အရေးကြီးသော သတင်းအချက်အလက်နှစ်ခုကို ဖော်ထုတ်တွေ့ရှိသည်။ ပထမအချက်မှာ ညီအစ်မနှစ်ဦးသည် ခေါင်းဆောင်နှင့် နီးကပ်စွာ မနေလိုဘဲ သူ့အပေါ် ပိုင်းခြားသိမြင်နိုင်စွမ်းအချို့ ပြသခဲ့ကြသည်၊ ဒုတိယအချက်မှာ သူတို့သည် အပြင်လူတစ်ဦးနှင့် အဆက်အသွယ်ရှိခဲ့ပြီး ထိုအပြင်လူက သူတို့ကို တစ်စုံတစ်ခု ပြောခဲ့သည်၊ အသေးစိတ်အချက်အလက်များမှာ မရှင်းလင်း၊ ထိုညီအစ်မတို့က ထိုအကြောင်းကို တစ်စုံတစ်ရာ ပြောမည်မဟုတ်၊ သူတို့သည် ယင်းကို တမင်တကာ ဖုံးကွယ်ထားသည်၊ ဆိုလိုသည်မှာ ခေါင်းဆောင်အပေါ် သူတို့၏ သစ္စာစောင့်သိမှု ယိမ်းယိုင်နေပြီး သူ့ကို သတိထားရှောင်နေကြပြီ ဖြစ်သည်။ ဤသူ ပြန်လာပြီး အန္တိခရစ်ထံ သူ၏အစီရင်ခံစာကို တင်ပြသည့်အခါ အန္တိခရစ်သည် ယင်းကို ကြားပြီးနောက် ပျော်ရွှင်မည်လော။ သူက “ကောင်းပေသည်၊ ကျွန်ုပ်၏ လက်အောက်ငယ်သားများသည် နောက်ဆုံးတွင် ကျွန်ုပ်အပေါ် ပိုင်းခြားသိမြင်နိုင်စွမ်း အနည်းငယ် ပြကြလေပြီ” ဟု တွေးမည်လော။ (တွေးမည်မဟုတ်ပါ။) သူ မည်သို့ တွေးမည်နည်း။ “ဤသည်မှာ မကောင်းပါ။ ထိုညီအစ်မနှစ်ဦးသည် နာခံလေ့ရှိခဲ့ဖူးသည်၊ ၎င်းတို့သည် အသင်းတော်တွင် စစ်မှန်သော ယုံကြည်သူများဖြစ်ပြီး များစွာ လှူဒါန်းခဲ့ကြသည်။ ယခု မည်သူမည်ဝါမှန်း မသိရသော ဤလူက ၎င်းတို့နှင့် စတင်၍ ပေါင်းသင်းဆက်ဆံစဉ်ကတည်းက ထိုနှစ်ယောက်သည် အနည်းငယ် မနာခံဖြစ်လာသည်။ ၎င်းတို့သည် နောင်တွင် လှူဖွယ်ပစ္စည်းများ ဆက်လှူဦးမည်လော။ ဤသည်မှာ ဒုက္ခပေးပြီး အန္တရာယ်များပေသည်” ဟူ၍ ဖြစ်သည်။ အန္တိခရစ်သည် စိတ်မသက်မသာ ခံစားရသည်။ အဘယ်ကြောင့် သူ စိတ်မသက်မသာ ဖြစ်ရသနည်း။ (လူတို့က သူ့ကို ပိုင်းခြားသိမြင်ပြီး သူ့စကားကို နားမထောင်တော့သောကြောင့် ဖြစ်ပါသည်။) အတိအကျပင် လူတို့၏စိတ်နှလုံးသည် သူ၏ ကြိုးကိုင်ညွှန်ကြားမှုနှင့် ထိန်းချုပ်မှုအောက်တွင် မရှိတော့ဘဲ သူတို့ စိတ်ပြောင်းလဲမှု ဖြစ်ပေါ်နေသောကြောင့် သူ စိတ်မသက်မသာ ခံစားရခြင်း ဖြစ်သည်။ ယခင်က ဤနှစ်ဦးသည် ဟန်ဆောင်မှုကင်းပြီး ရိုးရှင်းကြသည်၊ သူတို့သည် အတော်အတန် နာခံမှုရှိပြီး သူ့အပေါ် ပိုင်းခြားသိမြင်နိုင်စွမ်း အနည်းငယ်သာ ပြသခဲ့ကြကာ သူပြောသမျှကို တစ်ခွန်းမကျန် လက်ခံခဲ့ကြသည်။ ယခုမူ သူတို့ စိတ်ပြောင်းလဲမှု ဖြစ်ပေါ်လာပြီး ပိုင်းခြားသိမြင်နိုင်စွမ်း တိုးပွားလာကာ ခပ်ခွာခွာ နေကြသည်၊ ဖြစ်နိုင်သည်မှာ သူ့ကို ငြင်းပယ်ကောင်း ငြင်းပယ်မည်၊ ပြီးလျှင် သူ့ကို တိုင်ကြားရန်ပင် ရည်ရွယ်ကောင်း ရည်ရွယ်နိုင်သည်။ ယင်းက ဒုက္ခရောက်စေမည်။ ဤသည်မှာ အန္တိခရစ်တို့က လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ပုံ၏ တိကျသော သရုပ်သကန်တစ်ခု မဟုတ်လော။

အန္တိခရစ်သည် တစ်စုံတစ်ခု ပုံမှန်မဟုတ်သည်ကို သတိပြုမိသည့်အခါ အခြေအနေကို သိရှိရန်နှင့် ၎င်း၏ အရင်းခံအကြောင်းရင်းများကို နားလည်ရန် သူ၏ ဘက်တော်သားများ သို့မဟုတ် လက်ကိုင်တုတ်များကို လျင်မြန်စွာ စေလွှတ်သည်။ အပြောင်းအလဲ တစ်စုံတစ်ရာ မရှိလျှင်၊ လူတို့သည် ယခင်အတိုင်းပင် ရှိနေပြီး စိတ်ပြောင်းလဲမှု မရှိခဲ့လျှင် သူ စိတ်သက်သာရာရသွားကာ စိတ်မသက်မသာဖြစ်ခြင်း သို့မဟုတ် တင်းမာခြင်း မရှိတော့ပေ။ သို့ရာတွင် တစ်စုံတစ်ခု ပုံမှန်မဟုတ်သည်ကို၊ သူ့အတွက် အမည်မသိအရာတစ်ခု၊ သူ၏ ကြိုးကိုင်ညွှန်ကြားမှုအောက်တွင် မရှိသော၊ သူ စိတ်ကူးထားသည့်အတိုင်း မဟုတ်သော အရာတစ်ခုကို သူတွေ့ရှိလျှင် ထိုအခါ ယင်းမှာ ပြဿနာရှိပြီ။ သူ စိုးရိမ်ကာ ပူပန်လာပြီး သူ အဆောတလျင် တစ်စုံတစ်ခုကို ဆောင်ရွက်လိမ့်မည်။ သူ၏ လုပ်ရပ်များ၏ ရည်ရွယ်ချက်မှာ အဘယ်နည်း။ သူသည် လူတို့ သူနှင့် တစ်စိတ်တစ်ဝမ်းတည်း ဖြစ်ရန်၊ စိတ်ပြောင်းလဲမှုများ မရှိစေရန် လိုလားသည်။ လူတို့သည် မိမိတို့၏ အတွေးအခေါ်များကို သူ့အား သိစေရမည်ဖြစ်ပြီး သစ္စာစောင့်သိမှု၊ စိတ်ပိုင်းဖြတ်မှုနှင့် ရိုးသားမှုကို ဖော်ပြလျက် သူ့ထံ အဆက်မပြတ် အစီရင်ခံရမည်။ သူသည် လူတို့၏စိတ်နှလုံးထဲမှ ပြောင်းလဲနေသော အတွေးအခေါ်များနှင့် အယူအဆများ၊ သူတို့၏ အတွေးအခေါ်များ၏ ဦးတည်ရာနှင့် စည်းမျဉ်းများကို အဆက်မပြတ် ထိန်းချုပ်ရမည်။ သဘောထားကွဲလွဲမှုကို သိုဝှက်ထားသော မည်သူ့ကိုမဆို သူထောက်လှမ်း သိရှိသည်နှင့်တစ်ပြိုင်နက် သူတို့ကို ပြောင်းလဲရန် သူကြိုးပမ်းရမည်။ ပြောင်းလဲ၍မရနိုင်လျှင်နှင့် မိတ်ဆွေတစ်ဦး မဖြစ်လာနိုင်လျှင် ထိုအစား ရန်သူတစ်ဦး ဖြစ်လာလိမ့်မည်။ သူ၏ရန်သူ ဖြစ်လာခြင်း၏ အကျိုးဆက်များမှာ အဘယ်နည်း။ သူတို့သည် ညှဉ်းပန်းနှိပ်စက်ခြင်းနှင့် ဖိနှိပ်ခြင်းတို့ကို ခံရလိမ့်မည်။ ဤသည်မှာ လုပ်နည်းကိုင်နည်းတစ်မျိုး ဖြစ်သည်။ နောက်တစ်မျိုးလည်း ရှိသေးသည်။ အန္တိခရစ်သည် သူ့အနီးအနား ရှိသူများနှင့်ပတ်သက်၍ အစဉ်သဖြင့် စိုးရိမ်ကြောင့်ကြတတ်ပြီး သူတို့ကို မည်သည့်အခါမျှ အပြည့်အဝ တိုင်းတာနိုင်ခြင်းမရှိဘဲ လူတို့က သူ့ကို ပိုင်းခြားသိမြင်ပြီး တိုင်ကြားမည်ကို ကြောက်ရွံ့ကာ သူ၏ စိတ်နှလုံးထဲ၌ ဤသို့ပြောနေသည်၊ “ငါ အလှူငွေများကို ခိုးယူလိုက်ပြီး ကိုယ့်စိတ်တိုင်းကျ အမှုအရာများကို လုပ်ဆောင်ခဲ့သည်ကို သင်တို့ မြင်လိုက်သလော။ သင်မြင်ခဲ့လျှင် သင် ပိုင်းခြားသိမြင်နိုင်ခြင်း မရှိသလော။ သင် ငါ့ကို တိုင်နိုင်သလော” ဟူ၍ ဖြစ်သည်။ အချို့ အန္တိခရစ်များသည် နောက်ကွယ်တွင် ကာမဂုဏ်ပင် လိုက်စားကြပြီး သူတို့ ဤသို့တွေးကြသည် “ဤအကြောင်းများကို မည်သူက သိသနည်း။ ယင်းကို သိသည့်သူများက မည်သည့်အရာများ တွေးနေကြသနည်း။ မည်သို့ပင် ဖြစ်စေ ငါသည် မှားယွင်းသော ထင်မြင်မှုတစ်ခုကို ဖန်တီးကာ ဤလူများကို စမ်းသပ်၍ ၎င်းတို့၏ အတွင်းအကျဆုံး အတွေးများကို အစ်ထုတ်ပြီး ၎င်းတို့ အမှန်တကယ်တွင် မည်သည့်အရာကို တွေးနေသည်ကို ကြည့်လျှင်ကောင်းမည်လော” ဟူ၍ ဖြစ်လေသည်။ အန္တိခရစ်တို့သည် ထိုသို့သော အမှုအရာများကို လုပ်ဆောင်မည်လော။ အန္တိခရစ်တို့ကဲ့သို့ ကောက်ကျစ်ဆိုးယုတ်သော လူများအတွက်မူ ထိုသို့သော အမှုအရာများကို လုပ်ဆောင်ခြင်းသည် ပင်ကိုစရိုက်သဖွယ် ဖြစ်နေသော အကျင့်ဖြစ်သည်၊ သူတို့သည် ထိုအရာ၌ ပင်ကိုပါရမီရှိသူများ ဖြစ်ကြသည်၊ သူတို့သည် ယင်းကို လက်ဖျားခါရလောက်အောင် လုပ်ဆောင်ကြသည်။ အန္တိခရစ်သည် လူများကို စုဝေးစေပြီး “ယနေ့ ကျွန်ုပ် လူတိုင်းကို ဤနေရာသို့ ခေါ်ခြင်းမှာ အခြားရည်ရွယ်ချက်ကြောင့် မဟုတ်ဘဲ၊ ယခုတလော အသင်းတော်၌ ကျွန်ုပ်လုပ်ဆောင်ခဲ့သော အလုပ်တွင် ကျွန်ုပ်၏ အားနည်းချက်များကို ဆန်းစစ်ရန်နှင့် ကျွန်ုပ် ထုတ်ဖော်ပြခဲ့သော ဖောက်ပြန်ပျက်စီးသည့် စိတ်သဘောထားများနှင့်ပတ်သက်၍ ကျွန်ုပ်၏ သိမြင်မှုကို ပြောပြရန်သာ ဖြစ်ပါသည်။ ပွင့်ပွင့်လင်းလင်း ပြောပါ၊ ချုပ်တည်းမထားနှင့်။ ကျွန်ုပ်က သင်တို့ကို ပြစ်တင်ရှုတ်ချမည် မဟုတ်ပါ။ ရင်းရင်းနှီးနှီး ပွင့်ပွင့်လင်းလင်းဖြင့် တေ့တေ့ဆိုင်ဆိုင် မိတ်သဟာယဖွဲ့ကြပါစို့။ ကျွန်ုပ် တစ်စုံတစ်ခု လုပ်ခဲ့လျှင် ပြောင်းလဲပါမည်။ မလုပ်ခဲ့လျှင်လည်း ယင်းကို မလုပ်ဆောင်ရန် သတိပေးချက်အဖြစ် မှတ်ယူပါမည်။ ဘုရားအိမ်တော်တွင် အရာအားလုံးသည် ပွင့်လင်းသည်၊ ဖုံးကွယ်ထားခြင်းမရှိ၊ အရှိအတိုင်း ထုတ်ဖော်ထားသည်။ ကျွန်ုပ်တို့သည် အရာအားလုံးကို ဘုရားသခင်ရှေ့မှောက်၌ လုပ်ဆောင်ကြသည်၊ ပြီးလျှင် မည်သူကမျှ အခြားမည်သူ့ကိုမဆို သတိထားရှောင်ရန် မလိုအပ်ပါ။ ညီအစ်ကိုမောင်နှမတို့ စိတ်ချလက်ချ နေကြပါ။ ကျွန်ုပ် ကိုယ့်ကိုယ်ကိုယ် ဆန်းစစ်ခြင်းဖြင့် စတင်ပါမည်။ ယခုတလောတွင် ကျွန်ုပ်၏ ပျင်းရိခြင်းနှင့် ဇာတိပကတိဆိုင်ရာ သက်သာခြင်းကို တပ်မက်ခြင်းတို့ကြောင့် ကျွန်ုပ်၏အလုပ်ကို ကောင်းမွန်စွာ မလုပ်ဆောင်ခဲ့ပါ။ ဧဝံဂေလိအလုပ်သည် ယခုရက်ပိုင်း အဆင်ပြေကောင်းမွန်ခြင်း မရှိခဲ့ဘဲ အသင်းတော်အသက်တာကိုလည်း ကျွန်ုပ် များစွာ အာရုံမစိုက်နိုင်ခဲ့ပါ။ ကျွန်ုပ်သည် ဧဝံဂေလိအလုပ်နှင့် အလုပ်များနေပြီး အခြားကိစ္စရပ်များအတွက် အချိန်မပေးနိုင်ခဲ့ပါ။ ကျွန်ုပ်၌ တာဝန်ရှိပါသည်မှာ အမှန်ပင်ဖြစ်သည်။ ကျွန်ုပ်၏ စိတ်ကူးစိတ်သန်းများကို အားကိုးလျက်၊ အသင်းတော်အသက်တာသည် ညီအစ်ကိုမောင်နှမတို့၏ မိမိတို့ကိုယ်ကို စည်းကမ်းဖြင့် ထိန်းသိမ်းခြင်းအားဖြင့် ဖြစ်လိမ့်မည်ဟုလည်းကောင်း၊ ကျွန်ုပ် သိပ်ပြီး စိုးရိမ်ပူပန်ရန် မလိုအပ်ဟုလည်းကောင်း ကျွန်ုပ် ယူဆခဲ့သည်။ သင်တို့အားလုံးသည် အရွယ်ရောက်ပြီးသူများ ဖြစ်ကြပြီး ဘုရားနှုတ်ကပတ်တော်များမှာလည်း အလွန်ရှင်းလင်းလှသောကြောင့် ကျွန်ုပ်သည် ဧဝံဂေလိအလုပ်ကို စိတ်ရောကိုယ်ပါ ဆက်ကပ်ခဲ့သည်။ သို့သော် ဧဝံဂေလိအလုပ်ကိုလည်း ကျွန်ုပ် ကောင်းမွန်စွာ မလုပ်ဆောင်ခဲ့ပါ။ ညီအစ်ကိုမောင်နှမတို့ရှေ့မှောက်၌ ကျွန်ုပ်၏အမှားများကို ဝန်ခံဖို့၊ သင်တို့၏ ခွင့်လွှတ်မှုကို တောင်းခံဖို့၊ ဘုရားသခင်၏ ခွင့်လွှတ်မှုကို တောင်းခံဖို့ လိုအပ်ပါသည်။ ဤနေရာတွင် သင်တို့အားလုံးကို ကျွန်ုပ် ဦးညွှတ်ပါရစေ” ဟု ပြော၏။ လူတိုင်း ဤသည်ကိုမြင်၍ မိမိတို့ဘာသာ ဤသို့တွေးကြသည်၊ “သူ ပြောင်းလဲသွားပြီ၊ သူသည် ယခင်ကကဲ့သို့ ပါးနပ်ပုံမပေါ်တော့။ ယနေ့တွင် သူသည် အဘယ်ကြောင့် အလွန် ရိုးသားစစ်မှန်နေသနည်း။ တစ်ခုခု လွဲနေပြီဖြစ်သည်။ ကျွန်ုပ်သည် အလျင်စလို ကောက်ချက်များမချသင့်။ သူနောက်ထပ် မည်သည့်အရာ ပြောသည်ကို ငါကြည့်မည်” ဟူ၍ဖြစ်သည်။ အန္တိခရစ်သည် သူက နတ်ဆိုးတစ်ကောင်၊ စာတန်တစ်ကောင်ဖြစ်ကြောင်း အသိအမှတ်ပြုကြောင်း၊ တကယ့်အလုပ် တစ်ခုမျှ မလုပ်ဆောင်ခဲ့ကြောင်း ဝန်ခံကြောင်း၊ အထက်၏ မည်သည့်စီရင်ချက်ကိုမဆို လက်ခံရန်နှင့် ညီအစ်ကိုမောင်နှမတို့၏ မည်သည့်ဝေဖန်မှုကိုဖြစ်စေ၊ မည်သည့်ပြစ်တင်ဆုံးမမှုကိုဖြစ်စေ လက်ခံရန် ဆန္ဒရှိကြောင်း ဆက်ပြောသည်။ သူက ထပ်လောင်း၍ ဤသို့ပြောသည်၊ “သူတို့ ကျွန်ုပ်ကို ဖြုတ်ချပြီး ခေါင်းဆောင် မလုပ်စေတော့လျှင်ပင် ကျွန်ုပ်သည် အငယ်ဆုံးသောသူတစ်ဦး ဖြစ်လိုပါသည်။ ကျွန်ုပ်တို့အသင်းတော်မှ ညီအစ်မလီနှင့် သူ့သမီးကို ကျွန်ုပ်၏အလုပ်ကို လွှဲပြောင်းယူရန် ကျွန်ုပ် အကြံပြုပါသည်” ဟု ဖြစ်သည်။ သူသည် သူ၏ဆက်ခံသူကို ရွေးချယ်ပြီးဖြစ်သည်။ သူ၏သဘောထားသည် အတော်အတန် ရိုးသားမှုရှိသည် မဟုတ်လော။ သံသယဖြစ်စရာပင် လိုသေးသလော။ ဤသို့ပြောနေစဉ် သူ စတင်၍ပင် ငိုကြွေးသည်။ ထို့နောက် သူသည် သူ၏ဇနီးကို ခေါ်လာပြီး ဤသို့ပြောသည်၊ “ဤအချိန်အတွင်းတွင် သင်သည်လည်း တကယ့်အလုပ်တစ်ခုမျှ မလုပ်ရသေးပါ။ အနှောင့်အယှက်များနှင့် အဖျက်အမှောင့်လုပ်ခြင်းတို့ကိုသာ ဖြစ်စေပြီး ညီအစ်ကိုမောင်နှမများကို မစဉ်းမစားဖြင့်ပင် ပြုပြင်နေသည်။ သင်သည်လည်း ဖြုတ်ချခြင်းခံရသင့်သည်” ဟု ဖြစ်သည်။ အန္တိခရစ်သည် မိမိကိုယ်ကို ဦးစွာ လက်ညှိုးထိုးပြီးနောက် သူ၏မိသားစုကို လက်ညှိုးထိုးကာ လူတို့က သူ ရိုးသားသည်ဟု ခံစားလာအောင် လုပ်ဆောင်သည်။ လူတိုင်း ဤသည်ကိုကြားသောအခါ တစ်စုံတစ်ယောက်က “အမှန်တော့၊ ကျွန်ုပ်တို့ သင်တို့ကို အချိန်အတော်ကြာကတည်းက ပိုင်းခြားသိမြင်နေခဲ့ကြသည်။ သင်တို့ ကိစ္စရပ်များနှင့်ပတ်သက်၍ ကျွန်ုပ်တို့နှင့် မတိုင်ပင်ဘဲ သင်တို့အနည်းငယ်သည် အမှုအရာများကို အတူတကွ သီးသန့် ဆွေးနွေးပြီး ဆုံးဖြတ်ချက်များချသည်။ ဤသည်မှာ ဘုရားအိမ်တော်၏ အလုပ်စည်းမျဉ်းများနှင့် မကိုက်ညီပါ။ ထို့အပြင် ကျွန်ုပ်တို့ မသိရဘဲ သင်တို့ထဲတွင် မည်သူကခေါင်းဆောင် ဖြစ်မည်ဆိုသည်ကို အပြီးသတ်ဆုံးဖြတ်ချက်ချကြသည်။ ကျွန်ုပ်တို့တွင် သိခွင့်ပင် မရှိကြ။ သင်တို့ ရွေးချယ်သည့်သူသည် တကယ့်အလုပ်ကို လုပ်ဆောင်ရန် ပျက်ကွက်သည်သာမက အဖျက်အမှောင့် လုပ်ခြင်းများကိုပါ ဖြစ်စေသည်၊ သို့သော်လည်း သင်တို့က ၎င်းတို့ကို မဖြုတ်ချပါ” ဟု ပြောလေသည်။ ညီအစ်ကိုမောင်နှမတို့သည် မိမိတို့၏ ထင်မြင်ယူဆချက်များကို တစ်ယောက်ပြီးတစ်ယောက် ပြောဆိုကြသည်။ အန္တိခရစ် ဤသည်ကိုကြားသောအခါ သူက “ဤသည်မှာ မကောင်းပါ။ သို့သော် ၎င်းတို့က ၎င်းတို့၏ စစ်မှန်သော အတွေးများအားလုံးကို တစ်ပြိုင်တည်း ပွင့်အန်သည်မှာ ကောင်းပါသည်။ ဤအရာက ငါ၏ နောင်အလုပ်တွင် အကျိုးပြုလိမ့်မည်။ ၎င်းတို့က ထုတ်ပြောမည့်အစား ငါ့နောက်ကျောကို ဓါးနှင့်ထိုးကာ ငါမသိဘဲ အထက်ကို တိုက်ရိုက်စာရေးတိုင်ကြားပါက ငါသည် ပွဲသိမ်းမည် မဟုတ်လော။ ကံကောင်းထောက်မ၍ ဤနည်းလမ်းကို ငါ အသုံးပြုခဲ့သည်၊ ငါသည် ထက်မြက်ပြီး လျင်မြန်သော အလိုအလျောက် တုံ့ပြန်မှုရှိသည့်အပြင် သူတို့၏ ထင်မြင်ချက်များကို အချိန်မီ သိလိုက်နိုင်သည်” ဟု တွေးလေသည်။ ထို့နောက် သူက ဟန်ဆောင်၍ “ညီအစ်ကိုမောင်နှမတို့၏ ယုံကြည်ကိုးစားမှုအတွက် ကျေးဇူးတင်ပါသည်၊ ယနေ့ ကျွန်ုပ်၏အမှားများကို စိတ်ရင်းအတိုင်း ဝေဖန်ပြစ်တင်သည့်အတွက် ကျေးဇူးတင်ပါသည်။ အနာဂတ်တွင် ကျွန်ုပ် သေချာပေါက် ပြုပြင်ပြောင်းလဲပါမည်။ မပြုပြင်ပြောင်းလဲခဲ့လျှင် ကျွန်ုပ်၏ဦးခေါင်းပေါ်သို့ အပြစ်ဒဏ်ပေးခြင်းနှင့် ကျိန်ခြင်းများ သက်ရောက်ပါစေ” ဟု ကြွေးကြော်သည်။ အန္တိခရစ်၏ လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ခြင်းသည် တံခါးများမှ ချောင်းနားထောင်ခြင်းနှင့် ချောင်းကြည့်ခြင်းတို့သာ မဟုတ်ချေ။ ဆိုးရွားသော အခြေအနေများတွင် သူ၌ လျှို့ဝှက်လက်နက်တစ်ခု ရှိသည်။ မည်သို့သော လျှို့ဝှက်လက်နက်မျိုးနည်း။ သူသည် ဒီမိုကရေစီနှင့် လွတ်လပ်မှုကို ကျင့်သုံးသည်၊ လူတို့အား လုံလောက်သော လွတ်လပ်စွာပြောဆိုခွင့် ပေးသည်၊ သူတို့၏ ထင်မြင်ယူဆချက်များနှင့် အတွင်းစိတ်ခံစားချက်များကို လွတ်လပ်စွာ ဖော်ပြခွင့်ပြုသည်၊ လူတို့၏ အတွင်းစိတ်ခံစားချက်များသည် တိုင်တန်းချက်များပင် ဖြစ်စေကာမူ ယင်းတို့ကို ထုတ်ဖော်ပြောဆိုရန် အားပေးသည်။ ထို့နောက် သူနှင့် သဘောထားကွဲလွဲသူများ သို့မဟုတ် သူ့အပေါ် ထင်မြင်ချက်များ ရှိသူများ၏ အားနည်းချက်များကို လက်မလွှတ်တမ်း အသုံးချပြီး သူတို့ကို တစ်မုဟုတ်ချင်း ရှင်းလင်းဖယ်ရှားပစ်သည်။ အန္တိခရစ်၏ လုပ်နည်းကိုင်နည်းသည် မည်သို့ထင်ရသနည်း။ ယင်းမှာ အလွန်ပင် ကောက်ကျစ်ဆိုးယုတ်သည်။ ယင်းသည် အဆင်းနီသော နဂါးကြီးနှင့် အနည်းငယ် တူသည်မဟုတ်လော။ သူတို့သည် အနှစ်သာရအားဖြင့် အတူတူပင်ဖြစ်ပြီး တူညီသော သဘာဝအနှစ်သာရကို ရှိကြသည်။ ယင်းမှာ အဆင်းနီသော နဂါးကြီးသည် လုပ်ဆောင်သည့်ပုံစံ မဟုတ်လော။ အန္တိခရစ် မည်သို့ လုပ်ဆောင်သည်ကို မြင်ရခြင်းသည် အဆင်းနီသော နဂါးကြီး၏ ရုပ်ဆိုးအကျည်းတန်သော မျက်နှာကို မြင်ရခြင်းနှင့် တူသည်။

အန္တိခရစ်တို့သည် လူတို့ကို ဆွဲဆောင်ဖြားယောင်းရန်နှင့် လူတို့ကို သူတို့အပေါ် ယုံကြည်စိတ်ချပြီး ရင်ဖွင့်စေရန် နှစ်လိုဖွယ်ကောင်းပြီး မှန်ကန်သော စကားများကို အသုံးပြုရာ၌ ကျွမ်းကျင်ကြသည်။ လူတို့၏ အခြေအနေမှန်များကို ထိုလူတို့ထံမှ စုံစမ်းစစ်ဆေးကာ အစ်အောက်မေးပြီးနောက် ရလဒ်မှာ အဘယ်နည်း။ လူတို့က ဤမှန်ကန်သောစကားများကို သူတို့အား ပြောခဲ့သောကြောင့် အန္တိခရစ်တို့ နောင်တရမည်လော။ သူတို့ လက်မြှောက်အရှုံးပေးမည်လော၊ မကောင်းမှုပြုခြင်းကို ရပ်တန့်မည်လော၊ သူတို့၏ အာဏာကို လက်လွှတ်မည်လော၊ အာဏာအတွက် သူတို့၏ လိုအင်ဆန္ဒကို စွန့်လွှတ်မည်လော၊ သူတို့၏ ပိုင်နက်ကို ဖျက်သိမ်းမည်လော။ မည်သည့်အခါမျှ မလုပ်ပါ။ ထိုအစား သူတို့၏ ကြိုးပမ်းအားထုတ်မှုများကို တိုးမြှင့်လုပ်ဆောင်ကြလိမ့်မည်။ လူတို့၏စိတ်နှလုံးကို ထိန်းချုပ်ရန် သူတို့ တတ်နိုင်သမျှ အရာအားလုံးကို လုပ်ဆောင်ပြီးနောက် သူတို့နှင့် သဘောထားတိုက်ဆိုင်သူများကို ဆက်လက်ထားရှိပြီး သဘောထားမတိုက်ဆိုင်သူများ အားလုံးကိုမူ ဖယ်ရှားပစ်သည်။ အသင်းတော်ရှိ ညီအစ်ကိုမောင်နှမအချို့သည် ထိုသို့သော အခြေအနေများအောက်တွင် ဖယ်ထုတ်ပစ်ခြင်းကိုဖြစ်စေ၊ နှင်ထုတ်ခြင်းကိုဖြစ်စေ၊ သူတို့၏ ဘုရားနှုတ်ကပတ်တော် စာအုပ်များ သိမ်းဆည်းခြင်းကို ဖြစ်စေ ခံခဲ့ရသည်ကိုမူ ငါတို့ မပယ်ချနိုင်ပေ။ ဤလူပုဂ္ဂိုလ်များသည် မတရားပြုခံခဲ့ရသည်။ မတရားပြုခံရသော ဤညီအစ်ကိုမောင်နှမများ မည်သို့လုပ်ဆောင်သင့်သနည်း။ ဘုရားအိမ်တော်၌ သူတို့ကို ဤသို့ ညှဉ်းပန်းနှိပ်စက်ခဲ့ကာ ယုံကြည်ရန် မဖြစ်နိုင်အောင် ပြုလုပ်ခဲ့သော အန္တိခရစ်တစ်ဦး ပေါ်လာသောကြောင့် သူတို့ ဘုရားသခင်ကို ယုံကြည်ခြင်းကို ရပ်တန့်သင့်သလော။ သူတို့ ထိုသို့ လုပ်ဆောင်နိုင်သလော။ (သူတို့ ထိုသို့ မလုပ်ဆောင်နိုင်ပါ။) အန္တိခရစ်များကိုဖြစ်စေ၊ အမှောင်စွမ်းအားများကိုဖြစ်စေ၊ ကောက်ကျစ်ဆိုးယုတ်သော စွမ်းအားများကိုဖြစ်စေ အလျှော့ပေးခြင်းသည် သို့မဟုတ် ဦးညွှတ်ခြင်းသည် သင့်လျော်သလော။ ယင်းသည် သင်တို့ ရွေးချယ်သင့်သော လမ်းကြောင်းဖြစ်သလော။ (မဟုတ်ပါ။) သို့ဆိုလျှင် သင်တို့ မည်သည့်လမ်းခရီးကို ရွေးချယ်သင့်သနည်း။ (အန္တိခရစ်များကို ဖော်ထုတ်ပြီး တိုင်ကြားရန် ဖြစ်ပါသည်။) တစ်စုံတစ်ဦးသည် အန္တိခရစ်ဖြစ်ကြောင်း သင် တွေ့ရှိသည့်အခါ ငါ သင့်ကို ပြောမည်၊ အကယ်၍ သူတို့၏ သြဇာလွှမ်းမိုးမှုမှာ ကြီးမားပြီး ခေါင်းဆောင်များနှင့် အမှုဆောင်များစွာတို့က သူတို့စကားကို နားထောင်ကာ သင်၏စကားကို နားမထောင်လျှင်၊ သူတို့ကို သင် ဖော်ထုတ်လိုက်ပါက သင်သည်လည်း မထူးတော့သည့်အတူတူ အကြဉ်ခံရကောင်းခံရနိုင်လျှင် သို့မဟုတ် ဖယ်ထုတ်ပစ်ခြင်း ခံရကောင်း ခံရနိုင်လျှင် သင်၏ နည်းဗျူဟာကို သေချာစဉ်းစားရမည်။ သူတို့ကို တစ်ဦးတည်း မရင်ဆိုင်နှင့်။ အနိုင်ရနိုင်ချေသည် သင့်ဘက်တွင် မရှိချေ။ သမ္မာတရားကို နားလည်ပြီး ပိုင်းခြားသိမြင်နိုင်စွမ်းရှိသော လူအနည်းငယ်ကို ဦးစွာ ဆက်သွယ်ပြီး သူတို့နှင့် မိတ်သဟာယဖွဲ့ရန် ရှာဖွေလော့။ သင်တို့ သဘောတူညီချက်တစ်ခု ရရှိလျှင် သမ္မာတရားကို လက်ခံနိုင်ပြီး သဘောတူညီမှုတစ်ခု ရယူနိုင်မည့် နောက်ထပ် ခေါင်းဆောင်နှစ်ဦး သို့မဟုတ် အမှုဆောင်နှစ်ဦးထံ ချဉ်းကပ်လော့။ လူအများ အတူတကွ ပူးပေါင်းဆောင်ရွက်ခြင်းဖြင့် အန္တိခရစ်ကို ပူးတွဲ ဖော်ထုတ်ပြီး ကိုင်တွယ်လော့။ ဤနည်းအားဖြင့် သင်တို့ အောင်မြင်နိုင်ချေ ရှိသည်။ အကယ်၍ အန္တိခရစ်၏ သြဇာလွှမ်းမိုးမှု အလွန်ကြီးမားလျှင် သင်တို့ အထက်သို့ တိုင်ကြားစာတစ်စောင် ရေးသား၍လည်း ပေးပို့နိုင်သည်။ ဤသည်မှာ အကောင်းဆုံး ချဉ်းကပ်နည်း ဖြစ်သည်။ ခေါင်းဆောင်အချို့နှင့် အမှုဆောင်အချို့က သင်တို့ကို ဖိနှိပ်ရန် အမှန်တကယ် ကြိုးစားလျှင် သင်တို့က သူတို့ကို “အကယ်၍ သင်တို့ ကျွန်ုပ်တို့၏ ဖော်ထုတ်မှုနှင့် တိုင်ကြားမှုကို လက်မခံလျှင် ကျွန်ုပ်တို့ ဤကိစ္စကို အထက်သို့ တင်ပြပြီး သူတို့အား သင်တို့ကို ကိုင်တွယ်စေမည်” ဟု ပြောနိုင်သည်။ ဤသည်က သင်တို့၏ အောင်မြင်နိုင်ချေကို တိုးစေသည်၊ အကြောင်းမှာ သူတို့ သင်တို့ကို ဆန့်ကျင်လှုပ်ရှားရန် မဝံ့ရဲတော့သောကြောင့် ဖြစ်သည်။ အန္တိခရစ်များနှင့် ဆက်ဆံရာတွင် သင်တို့သည် ဤယုံကြည်စိတ်ချရသော ချဉ်းကပ်နည်းကို ကျင့်သုံးရမည်။ တစ်ဦးတည်း ဘယ်တော့မှ မလုပ်ဆောင်နှင့်။ အကယ်၍ သင်တို့၌ ခေါင်းဆောင်အချို့နှင့် အမှုဆောင်အချို့၏ ထောက်ခံမှု မရှိလျှင် သင်တို့ အထက်သို့ တိုင်ကြားစာတစ်စောင် ရေးသား၍ ပေးပို့နိုင်သည်မှတစ်ပါး သင်တို့၏ ကြိုးပမ်းအားထုတ်မှုများသည် ကျရှုံးရန် ကံကြမ္မာပါလာသည်။ အန္တိခရစ်တို့သည် အလွန်ပင် မသိမသာဒုက္ခပေးပြီး စဉ်းလဲကြသည်။ အကယ်၍ သင်တို့၌ လုံလောက်သော သက်သေအထောက်အထား မရှိလျှင် သူတို့ကို ဆန့်ကျင်ရန် ရှောင်ကြဉ်လော့။ သူတို့ကို ကျိုးကြောင်းပြပြောဆိုခြင်းဖြစ်စေ၊ သူတို့နှင့် ငြင်းခုံခြင်းဖြစ်စေ အသုံးမဝင်၊ သူတို့ကို ပြောင်းလဲရန် ကြိုးစားဖို့ မေတ္တာပြခြင်းသည် အကျိုးမရှိဘဲ သူတို့နှင့် သမ္မာတရားအကြောင်း မိတ်သဟာယဖွဲ့ခြင်းသည် အလုပ်ဖြစ်မည်မဟုတ်။ သူတို့ကို သင် ပြောင်းလဲနိုင်လိမ့်မည် မဟုတ်ပေ။ သူတို့ကို သင် မပြောင်းလဲနိုင်သည့် အခြေအနေတွင် သင်၏ အကောင်းဆုံး လုပ်ဆောင်သင့်သည့် နည်းလမ်းမှာ သူတို့နှင့် ရင်းနှီးပွင့်လင်းစွာ ပြောဆိုဆွေးနွေးခြင်း၊ သူတို့နှင့် ကျိုးကြောင်းပြပြောဆိုခြင်းနှင့် သူတို့ နောင်တရသည်အထိ စောင့်ဆိုင်းခြင်းတို့ မဟုတ်ချေ။ ထိုအစား သူတို့ မသိစေဘဲ သူတို့ကို ဖော်ထုတ်ပြီး တိုင်ကြားလော့၊ အထက်က သူတို့ကို ကိုင်တွယ်စေလော့၊ လူအများကို သူတို့အား ပိုမို၍ ဖော်ထုတ်ရန်၊ တိုင်ကြားရန်၊ ငြင်းပယ်ရန် တိုက်တွန်းအားပေးလော့၊ နောက်ဆုံးတွင် သူတို့ကို အသင်းတော်မှ အမြစ်ပါမကျန် ဖယ်ရှားရှင်းလင်းသည်အထိ ဖြစ်စေလော့။ ဤသည်မှာ ကောင်းသော လုပ်နည်းကိုင်နည်း တစ်ခုမဟုတ်လော။ အကယ်၍ သူတို့က သင်တို့၏ အတွင်းစိတ်သဘောထားများကို အစ်အောက်မေးမြန်းရန်၊ သင်တို့ကို စုံစမ်းစစ်ဆေးရန်၊ သင်တို့ သူတို့အပေါ် ပိုင်းခြားသိမြင်နိုင်စွမ်း တစ်စုံတစ်ရာ ရှိမရှိ ကြည့်ရန် ရည်ရွယ်လျှင်၊ သူတို့ကို သင် အန္တိခရစ်အဖြစ် ခွဲခြားသိမြင်ပြီးဖြစ်ပါက သင် မည်သို့လုပ်ဆောင်သင့်သနည်း။ (ကျွန်ုပ် သူတို့နှင့် အမှန်အတိုင်း မပြောဆိုသင့်ဘဲ လောလောဆယ် သူတို့စကားအတိုင်း လိုက်ပြောသင့်ပြီး ကျွန်ုပ်၏ ပိုင်းခြားသိမြင်နိုင်စွမ်းကို သူတို့ မသိရှိစေဘဲ ထို့နောက် ကျွန်ုပ် သူတို့ကို တိတ်တဆိတ် ဖော်ထုတ်ပြီး တိုင်ကြားသင့်ပါသည်။) ဤလုပ်နည်းကိုင်နည်းသည် မည်သို့ရှိသနည်း။ (ကောင်းပါသည်။) သင်တို့သည် နတ်ဆိုးများနှင့် စာတန်များ၏ အကြံအစည်များကို ထိုးထွင်းသိမြင်ရမည်ဖြစ်ပြီး သူတို့၏ ထောင်ချောက်များကို မတော်တဆ မလှုံ့ဆော်မိစေရန် သို့မဟုတ် သူတို့၏ ချောက်များထဲသို့ မကျရောက်စေရန် ရှောင်ကြဉ်ရမည်။ စာတန်များနှင့် နတ်ဆိုးများနှင့် ဆက်ဆံသည့်အခါ သင်တို့ ဉာဏ်ပညာကို အသုံးပြုရမည်ဖြစ်ပြီး သူတို့နှင့် အမှန်အတိုင်း ပြောဆိုခြင်းမှ ရှောင်ကြဉ်ရမည်။ အကြောင်းမှာ သင်တို့ အမှန်အတိုင်း ပြောဆိုနိုင်သည့်သူများမှာ ဘုရားသခင်နှင့် စစ်မှန်သော ညီအစ်ကိုမောင်နှမများ ဖြစ်သောကြောင့် ဖြစ်သည်။ သင်တို့သည် စာတန်များ၊ နတ်ဆိုးများ၊ သို့မဟုတ် အန္တိခရစ်များနှင့် ဘယ်တော့မှ အမှန်အတိုင်း မပြောဆိုသင့်ချေ။ ဘုရားသခင်သာလျှင် သင်တို့၏ စိတ်နှလုံးထဲ၌ ရှိသည့်အရာကို နားလည်ရန်နှင့် သင်တို့၏ စိတ်နှလုံးအပေါ် အချုပ်အခြာအာဏာ ကိုင်စွဲကာ စေ့စေ့စပ်စပ် ကြည့်ရှုစစ်ဆေးရန် ထိုက်တန်သည်။ မည်သူမျှ၊ အထူးသဖြင့် နတ်ဆိုးများနှင့် စာတန်များသည် သင်တို့၏ စိတ်နှလုံးကို ထိန်းချုပ်ရန် သို့မဟုတ် စေ့စေ့စပ်စပ် ကြည့်ရှုစစ်ဆေးရန် အရည်အချင်း မပြည့်မီပေ။ ထို့ကြောင့် အကယ်၍ နတ်ဆိုးများနှင့် စာတန်များက သင်တို့ထံမှ အမှန်တရားကို အစ်အောက်မေးမြန်းရန် ကြိုးစားလျှင် သင်၌ “မဟုတ်ဘူး” ဟု ပြောပိုင်ခွင့်၊ ယင်းကို ဖြေကြားရန် ငြင်းပိုင်ခွင့်နှင့် သတင်းအချက်အလက်ကို ထိမ်ချန်ထားပိုင်ခွင့် ရှိသည်။ ဤသည်မှာ သင်၏ အခွင့်အရေး ဖြစ်သည်။ အကယ်၍ သင်က “သင် နတ်ဆိုး၊ သင် ကျွန်ုပ်၏စကားများကို အစ်အောက်မေးမြန်းလိုသည်၊ သို့သော် ကျွန်ုပ် သင်နှင့် အမှန်အတိုင်း မပြောဆို၊ ကျွန်ုပ် သင့်ကို ပြောမည်မဟုတ်။ ကျွန်ုပ် သင့်ကို တိုင်ကြားမည်။ သင် ကျွန်ုပ်ကို မည်သည့်အရာ လုပ်ဆောင်နိုင်သနည်း။ အကယ်၍ သင် ကျွန်ုပ်ကို ညှဉ်းပန်းနှိပ်စက်ဝံ့လျှင် ကျွန်ုပ် သင့်ကို တိုင်ကြားမည်၊ အကယ်၍ သင် ကျွန်ုပ်ကို ညှဉ်းပန်းနှိပ်စက်လျှင် ဘုရားသခင်က သင့်ကို ကျိန်ဆဲပြီး အပြစ်ဒဏ်ပေးလိမ့်မည်” ဟု ပြောလျှင် ထိုသို့ အလုပ်ဖြစ်မည်လော။ (ထိုသို့ အလုပ်မဖြစ်ပါ။) သမ္မာကျမ်းစာက ဤသို့ဆိုသည်၊ “ထို့ကြောင့် သင်တို့သည် မြွေကဲ့သို့ လိမ္မာလျက်၊ ချိုးငှက်ကဲ့သို့ အဆိပ်ကင်းလျက် ရှိကြလော့။” (ရှင်မဿဲခရစ်ဝင် ၁၀:၁၆)။ ထိုသို့သော အခြေအနေများတွင် သင်တို့ မြွေကဲ့သို့ လိမ္မာရမည်၊ သင်တို့ ဉာဏ်ပညာရှိသင့်သည်။ ငါတို့၏ စိတ်နှလုံးများသည် ဘုရားသခင် စေ့စေ့စပ်စပ် ကြည့်ရှုစစ်ဆေးရန်နှင့် ပိုင်ဆိုင်ရန်သာ သင့်လျော်သည်၊ ကိုယ်တော့်ကိုသာ ပေးအပ်သင့်သည်။ ဘုရားသခင်သာလျှင် ငါတို့၏ စိတ်နှလုံးကို ပိုင်ဆိုင်ရန် ထိုက်တန်သည်၊ စာတန်များနှင့် နတ်ဆိုးများသည် ထိုက်တန်ခြင်းမရှိပေ။ ထို့ကြောင့် အန္တိခရစ်တို့သည် ငါတို့၏ စိတ်နှလုံးထဲ၌ ရှိသည့်အရာ သို့မဟုတ် ငါတို့ တွေးတောနေသည့်အရာကို သိခွင့်ရှိသလော။ သူတို့၌ ထိုအခွင့်အရေး မရှိချေ။ သင်တို့ထံမှ အမှန်တရားကို အစ်အောက်မေးမြန်းရန်နှင့် သင်တို့ကို စုံစမ်းစစ်ဆေးရန် သူတို့ ကြိုးစားခြင်း၏ ရည်ရွယ်ချက်မှာ အဘယ်နည်း။ သူတို့သည် သင်တို့ကို ထိန်းချုပ်ရန် ရည်ရွယ်သည်၊ သင်တို့ ဤအရာကို ရှင်းလင်းစွာ သတိပြုမိရမည်။ သို့ဖြစ်၍ သူတို့နှင့် အမှန်အတိုင်း မပြောဆိုနှင့်။ သင်သည် ၎င်းတို့အား ဖော်ထုတ်ပြီး ငြင်းပယ်ရန်၊ ၎င်းတို့၏ ရာထူးမှ ဖြုတ်ချပြီး ၎င်းတို့အား မည်သည့်အခါမျှ အောင်မြင်ခွင့်မပေးရန် ပို၍များသော ညီအစ်ကိုမောင်နှမတို့ကို စည်းလုံးစေရန် နည်းလမ်းများ ရှာဖွေရမည်။ ဘုရားအိမ်တော်၌ နောက်တစ်ကြိမ် အဖျက်အမှောင့်လုပ်ရန်နှင့် အာဏာအသုံးပြုရန် သူတို့ကို မည်သည့်အခွင့်အရေးမျှ မပေးဘဲ အသင်းတော်မှ သူတို့ကို အမြစ်ပါမကျန် ဖယ်ရှားရှင်းလင်းပစ်လော့။

အန္တိခရစ်တို့က လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ခြင်းသည် သိသာထင်ရှားသော လက်တွေ့အရှိတရားတစ်ခု ဖြစ်သည်။ အန္တိခရစ်တို့၏ အနှစ်သာရကို အကဲဖြတ်ကြည့်လျှင် ထိုသို့သော လုပ်ဆောင်ချက်များကို ဆောင်ရွက်ခြင်းသည် သူတို့အတွက် သဘာဝအတိုင်း ဖြစ်ပေါ်လာပြီး အတော်ပင် သာမန်ဖြစ်ရိုးဖြစ်စဉ်တစ်ခု ဖြစ်ကြောင်း သိသာထင်ရှားသည်။ အသင်းတော်အမျိုးမျိုးတွင် အန္တိခရစ်တို့သည် ညီအစ်ကိုမောင်နှမများကြားထဲသို့ စိမ့်ဝင်ထိုးဖောက်ရန်၊ သတင်းအချက်အလက်များကို စုံစမ်းစစ်ဆေးရန်နှင့် အတွင်းသတင်းအချက်အလက်များကို စုဆောင်းရန် သူတို့၏ လူယုံများကို မကြာခဏ စေလွှတ်သည်။ တစ်ခါတစ်ရံ သူတို့ စုဆောင်းရရှိသော သတင်းအချက်အလက်များသည် အိမ်တွင်း အသေးအဖွဲကိစ္စများ သို့မဟုတ် လူအချင်းချင်းကြားမှ သာမန်စကားစမြည် ပြောဆိုခြင်းများနှင့် သက်ဆိုင်ပြီး ယင်းတို့မှာ လုံးဝ အရေးမကြီးချေ။ သို့ရာတွင် အန္တိခရစ်တို့သည် လူတို့၏ အတွေးအခေါ်များနှင့် ထင်မြင်ယူဆချက်များ၏ ပြောင်းလဲမှုများကို အချိန်မီ သိရှိနားလည်နိုင်ရန်အလို့ငှာ ဤကိစ္စရပ်များအပေါ် အမြဲတမ်း တစ်ဆိတ်ကိုတစ်အိတ်ဖြစ်အောင် လုပ်ကြပြီး ယင်းတို့ကို အတွေးအခေါ်များနှင့် ရှုမြင်ပုံအဆင့်အထိပင် မြှင့်တင်ကြသည်။ ဤသည်မှာ သူတို့ အခြေအနေများနှင့် လူတစ်ဦးချင်းစီ၏ အခြေအနေကို လွယ်ကူစွာ ထိန်းချုပ်နိုင်ရန်၊ တစ်ဦးချင်းစီကို အချိန်မီ တုံ့ပြန်နိုင်ရန် ဖြစ်သည်။ အန္တိခရစ်တို့သည် အာဏာနှင့် အဆင့်အတန်းတို့နှင့်ပတ်သက်သည့် သူတို့၏ လုပ်ရပ်များတွင် အထူးပင် တိကျကြသည်။ မည်သည့်အတိုင်းအတာအထိ တိကျသနည်း။ ကိစ္စရပ်များကို မည်သို့ကိုင်တွယ်ပုံနှင့် ပတ်သက်သည့် တစ်ဦးချင်းစီ၏ ရှုမြင်ပုံအပြင်၊ ရုပ်ဝတ္ထုပစ္စည်းများ၊ ငွေကြေး၊ အဆင့်အတန်း၊ ဘုရားသခင်ကို ယုံကြည်ခြင်း၊ တာဝန်များထမ်းဆောင်ခြင်းနှင့် အလုပ်မှ ထွက်ခြင်းတို့အပေါ်ထားသော သူတို့၏ ရှုမြင်ပုံတို့အားလုံးကို သူတို့က နောကျေအောင် သိလိုကြသည်။ သူတို့ ယင်းကို နောကျေအောင် သိရှိနားလည်ပြီးသည့်နောက်တွင် အန္တိခရစ်တို့သည် လူတို့အတွက် ထောက်ပံ့ရန်၊ လူတို့၏ လွဲမှားသော ရှုမြင်ပုံများကို ပြုပြင်ပြောင်းလဲရန်၊ သို့မဟုတ် ပြဿနာများကို ဖြေရှင်းရန် သမ္မာတရားကို အသုံးမပြုကြပေ။ ထိုအစား သူတို့သည် ယင်းကို သူတို့၏ ကိုယ်ပိုင်အဆင့်အတန်း၊ အာဏာနှင့် ပိုင်နက်အတွက် အသုံးချကြသည်။ ဤသည်မှာ အန္တိခရစ်တို့၏ လူတို့၏စိတ်နှလုံးကို စုံစမ်းစစ်ဆေးပြီး ထိန်းချုပ်ခြင်း၏ ရည်ရွယ်ချက် ဖြစ်သည်။ အန္တိခရစ်တို့အတွက်မူ သူတို့လုပ်ဆောင်သမျှ အရာအားလုံးသည် အဓိပ္ပာယ်ရှိပြီး တန်ဖိုးရှိသည်ဟု ထင်ရသော်လည်း အဓိပ္ပာယ်ရှိပြီး တန်ဖိုးရှိသည်ဟု ယူဆရသော ဤအရာအားလုံးသည် ဘုရားသခင်က အတိအကျ ပြစ်တင်ရှုတ်ချသော အရာများသာ ဖြစ်သည်။ သူတို့သည် ဘုရားသခင်ကို အတိအကျ သစ္စာဖောက်ကြပြီး ဘုရားသခင်နှင့် ရန်ဘက်ဖြစ်ကြသည်။

၂၀၂၀ ခုနှစ်၊ နိုဝင်ဘာလ ၇ ရက်


အချက် ၁၅- ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏ (အပိုင်း ၁)

၁။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြ

ယနေ့ ကျွန်ုပ်တို့သည် အန္တိခရစ်များ၏ အမျိုးမျိုးသော သရုပ်သကန်များဆိုင်ရာ အချက်တစ်ဆယ့်ငါးချက်မြောက်ဖြစ်သည့် ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့အပြင် ခရစ်တော်၏ အနှစ်သာရကို ငြင်းပယ်ကြ၏ ဟူသော အကြောင်းအရာကို မိတ်သဟာယဖွဲ့ကြမည်။ ဤအချက်သည် အန္တိခရစ်များက ဘုရားသခင်နှင့် ခရစ်တော်ကို ဆက်ဆံပုံနှင့်ပတ်သက်သည့် သရုပ်သကန်နှစ်မျိုးကို ဖော်ထုတ်ပြပြီး ဤသရုပ်သကန်နှစ်မျိုးသည် အန္တိခရစ်များ၏ အနှစ်သာရကို ကိုယ်စားပြုသည်။ ဤသရုပ်သကန်နှစ်မျိုးလုံးသည် ဘုရားသခင်ကိုယ်တော်တိုင်နှင့် သက်ဆိုင်ပြီး တစ်နည်းအားဖြင့် ဘုရားသခင်၏ ဝိညာဉ်တော်နှင့် သက်ဆိုင်ကာ နောက်တစ်နည်းအားဖြင့် ဘုရားသခင်၏ လူ့ဇာတိခံယူထားသော ဇာတိပကတိနှင့် သက်ဆိုင်သည်။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြသကဲ့သို့ ကိုယ်တော်၏ လူ့ဇာတိခံယူထားသော ဇာတိပကတိကိုလည်း အသိအမှတ်မပြုကြပေ။ ဤသည်တို့မှာ အန္တိခရစ်များက ဘုရားသခင်အပေါ် ထားရှိသော အမြင်များဖြစ်ပြီး ယင်းတို့သည် အန္တိခရစ်များက ဘုရားသခင်ကို ဆက်ဆံပုံ၏ အဓိကကျသော သရုပ်သကန်များလည်း ဖြစ်ကြသည်။ ယခုလောလောဆယ် ကျွန်ုပ်တို့သည် ဤအဓိကကျသော သရုပ်သကန်နှစ်မျိုး၏ အနှစ်သာရကို မိတ်သဟာယဖွဲ့မည့်အစား အန္တိခရစ်များ၏ ဘုရားသခင်တည်ရှိမှုကို မယုံကြည်ခြင်းသည် မည်သို့သရုပ်သကန်ပြသည်ကို ဦးစွာ ဆွေးနွေးကြစို့။ ဆိုလိုသည်မှာ အန္တိခရစ်များ၌ ဘုရားသခင်အပေါ် ထားရှိသည့် မည်သည့် အတွေးအခေါ်များ၊ အမြင်များ၊ သဘောထားများနှင့် တိကျသော အပြုအမူများ၊ သရုပ်သကန်များနှင့် ချဉ်းကပ်နည်းများက သူတို့ ကိုယ်တော်၏တည်ရှိမှုကို မယုံကြည်ကြောင်း သက်သေပြသည်ကို ဆွေးနွေးကြစို့။ ဤမယုံကြည်မှု၏ တိကျသော သရုပ်သကန်များ ရှိသလော။ အချို့က “အန္တိခရစ်များ၏ ဘုရားသခင်တည်ရှိမှုကို မယုံကြည်ခြင်းဆိုသည်မှာ ဤအချက်ကို အသိအမှတ်မပြုခြင်းနှင့် ဘုရားသခင်၏ တည်ရှိမှုကို ငြင်းပယ်ခြင်းဟု ရိုးရှင်းစွာ အဓိပ္ပာယ်ရပါသည်။ သူတို့၏စိတ်နှလုံးထဲ၌ ဘုရားသခင်မရှိဟု ယုံကြည်ကြပြီး ဘုရားသခင်၏ ဝိညာဉ်တော်၊ ဘုရားသခင် ကိုယ်တော်တိုင်နှင့် ဖန်ဆင်းရှင်တို့သည် မမြင်နိုင်သည့် အရာများဖြစ်ကာ မတည်ရှိကြဟု ယူဆကြပါသည်။ သူတို့အတွက်မူ ‘ဘုရားသခင်’ ဟူသော အမည်နာမသည် အချည်းနှီးဖြစ်ပြီး လူသားတို့၏ စိတ်ကူးယဉ်ဖန်တီးမှုတစ်ခု ဖြစ်သည်။ ဤသည်မှာ ရှင်းပြရန်နှင့် မိတ်သဟာယဖွဲ့ရန် လွယ်ကူသောအရာတစ်ခု မဟုတ်ပါလော။ ဤသည်က အန္တိခရစ်များ၏ အနှစ်သာရနှင့် မည်သို့ သက်ဆိုင်သနည်း။ ဤအရာ၏ တိကျသော သရုပ်သကန်များ မည်သို့ရှိသနည်း။ ဤသည်မှာ တစ်ဆိတ်ကိုတစ်အိတ်လုပ်ခြင်း မဟုတ်ပါလော။ ယင်းသည် အမှန်တကယ် ထိုမျှ ရှုပ်ထွေးသလော” ဟု ပြောကောင်းပြောနိုင်သည်။ ဤစဉ်းစားတွေးခေါ်ပုံသည် မှန်ကန်သလော။ အကယ်၍ သင်တို့ကို အန္တိခရစ်များ ဘုရားသခင်၏ တည်ရှိမှုကို မယုံကြည်ခြင်းဟူသော အကြောင်းအရာနှင့်ပတ်သက်၍ မိတ်သဟာယဖွဲ့ရန် တောင်းဆိုခဲ့ပါလျှင် သင်တို့သည် ယင်းနှင့်ပတ်သက်၍ မည်သို့မိတ်သဟာယဖွဲ့ပြီး မည်သို့စိစစ်ကြမည်နည်း။ ဥပမာအားဖြင့် အထူးတလည် လှည့်ဖြားတတ်သော လူတစ်ဦးကို စဉ်းစားကြည့်လော့။ သင်သည် သူ၏ လှည့်ဖြားတတ်ခြင်း၏ တိကျသော သရုပ်သကန်များကို ပြောပြနိုင်သလော။ အကယ်၍ သင်က “ဤသူသည် အလွန်လှည့်ဖြားတတ်ပြီး အမြဲတမ်း လိမ်ညာပြောဆိုကာ မှန်ကန်သောစကားတစ်ခွန်းမျှ မပြောပါ” ဟုသာ ဆိုလျှင် သင် မိတ်သဟာယဖွဲ့သည်မှာ ပြီးဆုံးပြီဖြစ်မည်လော။ လှည့်ဖြားတတ်ခြင်း၏ တိကျသော အခြေအနေများနှင့် သရုပ်သကန်များမှာ အဘယ်နည်း။ သင်သည် ထိုသူ၏ လှည့်ဖြားတတ်ခြင်းကို မည်သို့ စိစစ်နိုင်မည်နည်း။ သူတို့သည် မိမိတို့၏ နေ့စဉ်ဘဝတွင် ကျင့်ကြံပြုမူရန်နှင့် ကိစ္စရပ်များကို ကိုင်တွယ်ဖြေရှင်းရန် မည်သည့်လုပ်နည်းကိုင်နည်းများကို အသုံးပြုကြသနည်း။ သူတို့သည် လောကနှင့်ဆက်ဆံရန် မည်သည့်နည်းလမ်းများကို အသုံးပြုကြသနည်း။ သူတို့၏ ကိုယ်ကျင့်စရိုက်သည် အဘယ်နည်း။ လူများ၊ ဖြစ်ရပ်များနှင့် အမှုအရာများအပေါ် သူတို့၏ အမြင်ရှုထောင့်မှာ အဘယ်နည်း။ ဤသူသည် အလွန်လှည့်ဖြားတတ်ကြောင်းကို မည်သို့ သက်သေပြနိုင်မည်နည်း။ ဤနေရာတွင် အသေးစိတ်အချက်အလက်များ မရှိသလော။ အမှန်တကယ်ပင် အသေးစိတ်အချက်အလက်များ ရှိပေသည်။ ယင်းသည် လှည့်ဖြားတတ်ခြင်းဆိုသည်မှာ အဘယ်အရာဖြစ်သည် သို့မဟုတ် မည်သည့်လုပ်ရပ်များက လှည့်ဖြားတတ်သည်ကို ပြောဆိုရုံမျှသာမဟုတ်ဘဲ ဤဝေါဟာရကို ရှင်းပြရုံမျှသာလည်းမဟုတ်သည့်အပြင် ထိုအစား သူတို့၏ တိကျသော သရုပ်သကန်များ၊ အပြုအမူများ၊ အတွေးအခေါ်များ၊ အမြင်ရှုထောင့်များ၊ ကိစ္စရပ်များကို ကိုင်တွယ်ဖြေရှင်းသည့် သူတို့၏ နည်းလမ်းများ၊ သူတို့၏ အကျင့်စရိုက် အစရှိသည်တို့ကို သင် စိစစ်ရန် လိုအပ်သည်။ လှည့်ဖြားတတ်သောသူတစ်ဦး၏ အဓိကလက္ခဏာရပ်မှာ သူတို့သည် မည်သူတစ်ဦးတစ်ယောက်နှင့်မျှ မိမိတို့၏စိတ်နှလုံးကို ဖွင့်ဟ၍ မိတ်သဟာယမဖွဲ့ဘဲ၊ မိမိတို့၏ အခင်မင်ဆုံးသူငယ်ချင်းကိုပင် မိမိတို့၏ရင်တွင်းစကားကို မပြောကြားခြင်း ဖြစ်သည်။ သူတို့သည် သာမန်ထက်လွန်ကဲစွာ နားလည်ရခက်သောသူများ ဖြစ်ကြသည်။ အမှန်မှာမူ ထိုသို့သောသူသည် အသက်အရွယ်အားဖြင့် အလွန်ကြီးရင့်ချင်မှ ကြီးရင့်မည်၊ သို့မဟုတ် ကမ္ဘာကြီးနှင့်ပတ်သက်၍ များစွာ သိမြင်ဖူးခြင်း ရှိချင်မှ ရှိမည်၊ သို့မဟုတ် အတွေ့အကြုံပင် နည်းကောင်းနည်းနိုင်သည်၊ သို့တိုင်အောင် သာမန်ထက်လွန်ကဲစွာ နားလည်ရခက်သောသူများ ဖြစ်ကြသည်။ သူတို့သည် အသက်အရွယ်နှင့်မလိုက်အောင် စဉ်းလဲ၏။ ဤသည်မှာ သဘာဝအားဖြင့် လှည့်ဖြားတတ်သောသူတစ်ဦး မဟုတ်ပါလော။ သူတို့သည် မိမိတို့ကိုယ်ကို အလွန်နက်ရှိုင်းစွာ ဖုံးကွယ်ထားကြသဖြင့် မည်သူမျှ သူတို့ကို ထွင်းဖောက်၍ မမြင်နိုင်ပေ။ သူတို့ စကားမည်မျှပင် ပြောစေကာမူ၊ မည်သည့်စကားက မှန်ပြီး မည်သည့်စကားက မှားသည်ကို ခွဲခြားသိမြင်ရန် ခက်ခဲကာ၊ သူတို့ မည်သည့်အချိန်တွင် အမှန်အတိုင်းပြောပြီး မည်သည့်အချိန်တွင် လိမ်ညာပြောသည်ကို မည်သူမျှ ကြိုတင်မှန်းဆ၍ မသိနိုင်ပေ။ ထို့အပြင်၊ သူတို့သည် ဟန်ဆောင်ဖုံးကွယ်ခြင်း၌ အထူးကျွမ်းကျင်ကြသကဲ့သို့ ပရိယာယ်ကြွယ်ဝသော စကားအချေအတင်ပြောခြင်း၌လည်း အထူးကျွမ်းကျင်ကြသည်။ သူတို့သည် လူတို့အား မှားယွင်းသော အထင်အမြင်များပေးခြင်းဖြင့် အမှန်တရားကို ဖုံးကွယ်ထားတတ်ကြရာ၊ လူအားလုံး မြင်တွေ့ရသည်မှာ သူတို့၏ ဟန်ဆောင်ထားသော ပုံပန်းသဏ္ဌာန်အမှားသာ ဖြစ်သည်။ သူတို့သည် မိမိတို့ကိုယ်ကို မြင့်မြတ်သောသူ၊ ကောင်းသောသူ၊ သီလရှိသောသူ၊ ဟန်ဆောင်မှုကင်းသောသူ၊ လူတို့နှစ်သက်သဘောကျပြီး အသိအမှတ်ပြုသောသူအဖြစ် ဟန်ဆောင်ကြပြီး နောက်ဆုံးတွင် လူတိုင်းက သူတို့ကို ကြည်ညိုကာ အထင်ကြီးသည့်အဆင့်သို့ ရောက်ရှိကြသည်။ သင်သည် ထိုသို့သောသူတစ်ဦးနှင့် အချိန်မည်မျှကြာအောင် ပေါင်းသင်းဆက်ဆံသည်ဖြစ်စေ၊ သူတို့ ဘာတွေစဉ်းစားနေသည်ကို သင် ဘယ်တော့မျှ သိနိုင်မည်မဟုတ်ပေ။ အမျိုးမျိုးသော လူများ၊ ဖြစ်ရပ်များနှင့် အမှုအရာများအပေါ် သူတို့၏အမြင်များနှင့် သဘောထားများသည် သူတို့၏စိတ်နှလုံးထဲ၌ ဖုံးကွယ်ထားလျက်ရှိသည်။ ဤအရာများကို မည်သူ့ကိုမျှ သူတို့ ဘယ်တော့မျှ မပြောကြပေ။ သူတို့၏ အရင်းနှီးဆုံးသော အတွင်းလူကိုပင် ဤအရာများနှင့်ပတ်သက်၍ သူတို့ မည်သည့်အခါမျှ မိတ်သဟာယမဖွဲ့ကြပေ။ သူတို့ ဘုရားသခင်ထံ ဆုတောင်းသောအခါ၌ပင် မိမိတို့၏စိတ်နှလုံးထဲရှိသောအရာကိုဖြစ်စေ၊ ၎င်းတို့နှင့်ပတ်သက်သည့် အမှန်တရားကိုဖြစ်စေ စိတ်ချယုံကြည်စွာ ပြောဆိုချင်မှ ပြောဆိုပေမည်။ ထိုမျှမက သူတို့သည် မိမိတို့ကိုယ်ကို လူ့သဘာဝကောင်းရှိသူ၊ အလွန်ဝိညာဉ်ရေးရာပြည့်သူ၊ သမ္မာတရားကို လိုက်စားရန် ဆက်ကပ်ထားသူအဖြစ် ဟန်ဆောင်ရန် ကြိုးစားကြသည်။ သူတို့၌ မည်သို့သော စိတ်သဘောထားမျိုးရှိသည်ကိုနှင့် သူတို့ မည်သို့သောလူစားမျိုးဖြစ်သည်ကို မည်သူမျှ ထွင်းဖောက်၍ မမြင်နိုင်ပေ။ ဤသည်တို့မှာ လှည့်ဖြားတတ်ခြင်း၏ သရုပ်သကန်များ ဖြစ်ကြသည်။ ဥပမာအားဖြင့် ပျင်းရိသောလူတစ်ဦးကို စဉ်းစားကြည့်လော့။ ပျင်းရိခြင်း၏ တိကျသော သရုပ်သကန်များမှာ အဘယ်နည်း။ အချို့က “ပျင်းရိခြင်းဆိုသည်မှာ မည်သည့်အလုပ်ကိုမျှ လုံးဝမလုပ်ဘဲ၊ တစ်နေ့လုံး ထိုင်နေရုံသာထိုင်နေပြီး လှုပ်ရှားလိုစိတ်မရှိ၊ မည်သည့်အရာကိုမျှ စိုးရိမ်ပူပန်လိုစိတ်မရှိ၊ စကားပြောလိုစိတ်လည်းမရှိခြင်း ဖြစ်သည်” ဟု ဆိုကြပေမည်။ ဤသည်တို့မှာ ပျင်းရိခြင်း၏ တိကျပြီး အနှစ်သာရရှိသော သရုပ်သကန်များ ဟုတ်သလော။ (မဟုတ်ပါ၊ ဤသည်တို့မှာ အပေါ်ယံ သာမန်ဖြစ်စဉ်အချို့မျှသာ ဖြစ်ပါသည်။) သို့ဆိုလျှင် ပျင်းရိခြင်း၏ အနှစ်သာရကျသော သရုပ်သကန်များမှာ အဘယ်နည်း။ အဓိကအားဖြင့် အဓိကကျသော သရုပ်သကန်နှစ်မျိုး ရှိပါသည်။ ပထမတစ်ချက်မှာ မည်သည့်အခက်အခဲကိုမျှ ခါးစည်းခံလိုစိတ်မရှိခြင်း၊ မိမိတို့လုပ်ဆောင်သမျှအရာ၌ ဝန်တာထားသောစိတ် သို့မဟုတ် တာဝန်ယူစိတ်မရှိခြင်း၊ မိမိတို့၏ခန္ဓာကိုယ် အနည်းငယ် မသက်မသာဖြစ်သည့်အခါတိုင်း သို့မဟုတ် အနည်းငယ်မျှသော အခက်အခဲ သို့မဟုတ် အနည်းငယ် ပင်ပန်းနွမ်းနယ်မှုနှင့် ကြုံတွေ့သည့်အခါတိုင်း စောဒကတက်ခြင်း ဖြစ်သည်။ ဒုတိယတစ်ချက်မှာ မည်သည့်အလုပ်ကိုမျှ လုပ်လိုစိတ်မရှိခြင်း၊ သာယာပျော်ရွှင်သောဘဝကို လိုလားခြင်း၊ အနားယူမှုကို ပိုနှစ်သက်ပြီး အလုပ်လုပ်ရခြင်းကို မကြိုက်ခြင်း၊ မိမိတို့၏အချိန်ကို အချည်းနှီးဖြုန်းတီးပြီး နေ့ရက်များကို လေလွင့်စွာ ဖြတ်သန်းခြင်း၊ ထို့အပြင် အလုပ်လုပ်ရသည့်အခါတိုင်း အဆုံးမရှိ မြည်တွန်တောက်တီးပြီး မည်သူမျှ ရှာမတွေ့နိုင်သောနေရာ၌ ပုန်းကွယ်နေခြင်းတို့ ဖြစ်သည်။ ဤသည်တို့မှာ ပျင်းရိခြင်း၏ အဓိကကျသော သရုပ်သကန်နှစ်မျိုး ဖြစ်သည်။ တိကျသော သရုပ်သကန်များကို ဤနေရာတွင် ငါတို့ ဆွေးနွေးတော့မည်မဟုတ်ချေ။ ဥပမာအားဖြင့် အစားကြီးသောသူတစ်ဦးကို ကြည့်လော့။ အစားကြီးခြင်း၏ တိကျသော သရုပ်သကန်များမှာ အဘယ်နည်း။ ဤသည်မှာ လူ့သဘာဝအတွင်း၌ စိစစ်ရန်နှင့် ပိုင်းခြားသိမြင်ရန် လွယ်ကူသင့်သောအရာတစ်ခု ဖြစ်သင့်သည်၊ ဟုတ်သည် မဟုတ်လော။ (ရုပ်ပိုင်းဆိုင်ရာ သာယာမှုများကို အစဉ်မပြတ် လိုက်စားခြင်း၊ အရသာရှိသောအစားအစာများကို အမြဲစားလိုခြင်း၊ အစားကောင်းစားလိုသော မိမိ၏ အာသီသများကို ဖြည့်ဆည်းခြင်းတို့ ဖြစ်ပါသည်။) (အရသာရှိသော အစားအစာများနှင့် ကြုံတွေ့သည့်အခါ မည်မျှစားစား မတင်းတိမ်နိုင်ခြင်းတို့ ဖြစ်ပါသည်။) ဤသည်တို့မှာ အစားကြီးခြင်း၏ သရုပ်သကန်များ ဖြစ်ကြသည်။ တစ်နေရာတွင် အရသာရှိသောအစားအစာရှိသည်ဟု ကြားပြီးနောက် ယင်းကိုရှာဖွေရန် မည်သည့်အရာကိုမဆို လုပ်ဆောင်သည့်လူများ မရှိသလော။ ဥပမာအားဖြင့် တစ်နေရာတွင် စားသောက်ဆိုင်အသစ်တစ်ခု ဖွင့်လှစ်ပြီး ယင်းဆိုင်က အရသာရှိသော ဟင်းလျာမျိုးစုံကို ရောင်းချသော်လည်း ယင်းသည် အနည်းငယ် ဈေးကြီးပြီး အဝေးတွင်ရှိကာ ထိုနေရာသို့ရောက်ရန် ကားဖြင့် တစ်နာရီမောင်းရသည်ဟု ဆိုကြပါစို့။ လူအများစုက အစားအစာတစ်ခုအတွက် ထိုမျှအဝေးကြီး ခရီးသွားရသည်မှာ မတန်ဟု တွေးကြပေမည်။ သို့သော် အစားအသောက်ကို နှစ်သက်သောသူများမူကား ဤစားသောက်ဆိုင်အကြောင်း ကြားရာတွင် “ကားတစ်နာရီမောင်းရသည်မှာ အဝေးကြီးမဟုတ်ချေ။ ဘဝဆိုသည်မှာ စားခြင်း၊ သောက်ခြင်းနှင့် ပျော်ပါးခြင်းတို့အတွက်သာ မဟုတ်ပါလော။ သွားစားကြစို့” ဟု တွေးကြမည်။ သို့သော် ထိုသူကိုပင် သူ့၏ သင့်လျော်သောအလုပ်ကို ဆောင်ရွက်ရန် တစ်နာရီ ကားမောင်းခိုင်းပါက ထိုသူက “ထိုနေရာသို့သွားလျှင် ငါ ပင်ပန်းမည်မဟုတ်လော။ ထိုနေရာသို့သွား၍ အလုပ်လုပ်ရန် ဤမျှအချိန်များစွာ ကုန်ဆုံးခြင်းသည် ငါ့အတွက် အကျိုးရှိပါမည်လော။ လူဆိုးများနှင့်တွေ့လျှင်ကော။ ကားဆီကုန်သွားလျှင်ကော။ ထိုနေရာတွင် ငါ ဘာစားရမည်နည်း။ အသင့်ပြင်ဆင်ထားသော အစားအစာ ရှိပါမည်လော။ ဒေသခံပတ်ဝန်းကျင်နှင့် ငါ အသားမကျလျှင် မည်သို့လုပ်မည်နည်း။ ညဘက် ငါ အိပ်မပျော်လျှင်ကော” ဟု စတင်၍ ချင့်ချိန်စဉ်းစားလာမည်။ သူ၏ သင့်လျော်သောအလုပ်နှင့်ပတ်သက်လာလျှင် အလွန်အကျွံ စဉ်းစားပြီး နေရာတိုင်းတွင် အခက်အခဲများကိုသာ မြင်သည်။ သို့သော် အရသာရှိသော တစ်စုံတစ်ခုကို စားသုံးခြင်းနှင့် ပတ်သက်လာလျှင်မူကား သူသည် အတားအဆီးအားလုံးကို ကျော်လွှားရန် ဆန္ဒရှိသည်၊ အတားအဆီးတိုင်းသည် ပြဿနာမဟုတ်တော့ဘဲ သူသည် အလွန်အကျွံစဉ်းစားခြင်းကို ရပ်တန့်လိုက်သည်။ ဤသည်တို့မှာ အစားကြီးခြင်း၏ တိကျသော သရုပ်သကန်များ ဖြစ်သည်။ ဤနေရာတွင် ငါသည် ဤအကြောင်းကို အကျဉ်းချုံးဖော်ပြရုံသာ ဖြစ်သည်၊ ဤအကြောင်းကို ငါ ဆက်လက်၍ အကျယ်တဝင့် ပြောတော့မည်မဟုတ်ချေ။

ယနေ့ မိတ်သဟာယဖွဲ့ခြင်း၏ အဓိကအကြောင်းအရာသို့ ပြန်သွားကြစို့။ အန္တိခရစ်များ၏ ဘုရားသခင်တည်ရှိမှုကို မယုံကြည်ခြင်း၏ သရုပ်သကန်များမှာ အဘယ်နည်း။ သူတို့သည် မည်သည့် တိကျသော အတွေးအခေါ်များ၊ အမြင်ရှုထောင့်များနှင့် အခြေအနေများကို ထုတ်ဖော်ကြသနည်း။ အမှုအရာများ သူတို့အပေါ် ဖြစ်ပျက်သောအခါ ဘုရားသခင်၏ တည်ရှိမှုကို သူတို့ အမှန်တကယ် မယုံကြည်ကြောင်း သက်သေပြသည့် မည်သို့သော သဘောထားများ၊ အမြင်ရှုထောင့်များနှင့် အယူအဆများကို သူတို့ ပိုင်ဆိုင်ကြသနည်း။ ဤသည်မှာ မိတ်သဟာယဖွဲ့ရန် မထိုက်တန်သလော။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြပေ။ ဤမယုံကြည်မှု၏ အသေးစိတ်အချက်အလက်များနှင့် တိကျသော သရုပ်သကန်များမှာ အဘယ်နည်း။ (မည်သည့်အရာပင် ဖြစ်ပျက်စေကာမူ ယင်းသည် ဘုရားသခင်က စီစဉ်ညွှန်ကြားပြီး ကြိုတင်စီစဉ်ထားသည်ဟု သူတို့ မယုံကြည်ကြဘဲ သူတို့သည် ယင်းကို ဘုရားသခင်ထံမှ လက်မခံနိုင်ကြပေ။) (ဘုရားသခင်သည် ကောင်းမြတ်သောသူတို့ကို ဆုလာဘ်ပေးပြီး ဆိုးယုတ်သောသူတို့ကို အပြစ်ဒဏ်ပေးသည်ဟု သူတို့ မယုံကြည်ကြသောကြောင့် သူတို့သည် မကောင်းမှုကို မျက်နှာပြောင်တိုက်၍ ပြုလုပ်ကြသည်။) ဤသည်တို့မှာ တိကျသော သရုပ်သကန်အချို့ ဖြစ်ကြသည်။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြပေ။ ဘုရားသခင်၏ တည်ရှိမှုကို ဤသို့မယုံကြည်ခြင်းသည် ငြင်းပယ်ခြင်းတစ်ရပ် ဖြစ်သည်။ သူတို့ ဘုရားသခင်၏ တည်ရှိမှုကို ငြင်းပယ်ကြောင်း သက်သေပြသည့် မည်သည့်အရာကို သူတို့ ငြင်းပယ်ကြသနည်း။ (သူတို့သည် ဖန်ဆင်းရှင်အနေဖြင့် ဘုရားသခင်၏ ပင်ကိုလက္ခဏာကို ငြင်းပယ်ကြသည်။) (ဘုရားသခင်သည် အရာခပ်သိမ်းကို ထိန်းချုပ်ပြီး အရာခပ်သိမ်းအပေါ် အချုပ်အခြာအာဏာ ပိုင်စိုးသည်ကို သူတို့ ငြင်းပယ်ကြသည်။) (ဘုရားသခင်၏ နှုတ်ကပတ်တော်များသည် သမ္မာတရားဖြစ်သည်ကို သူတို့ ငြင်းပယ်ကြပြီး ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းအလုပ်သည် လူတို့၏ ဖောက်ပြန်ပျက်စီးမှုကို သန့်စင်စေနိုင်ကာ သူတို့ကို စာတန်ထံမှ ကယ်တင်နိုင်သည်ကိုလည်း ငြင်းပယ်ကြသည်။) ဤဖော်ပြချက်များအနက် မည်သည့်အချက်က ကိုယ်စားပြုနိုင်စွမ်းရှိပြီး ပို၍ အနှစ်သာရရှိသနည်း။ ဘုရားသခင်၏ ပင်ကိုလက္ခဏာကိုလည်းကောင်း၊ အရာခပ်သိမ်းအပေါ် ကိုယ်တော်၏ အချုပ်အခြာအာဏာ ကိုင်စွဲခြင်းကိုလည်းကောင်း ငြင်းပယ်ခြင်းဟူသည့် ဤအချက်နှစ်ချက်သည် ကိုယ်စားပြုသည် မဟုတ်သလော။ ယင်းတို့သည် အနှစ်သာရရှိသော ပြဿနာများ မဟုတ်သလော။ (ဟုတ်ပါသည်။) ဘုရားသခင်၏ တည်ရှိမှုကို ယုံကြည်ခြင်းသည် တစ်နည်းအားဖြင့် ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်ပြုခြင်း ဖြစ်သည်။ ထို့အပြင် ဘုရားသခင်၏ ပင်ကိုလက္ခဏာနှင့် အနှစ်သာရကို ယုံကြည်ခြင်းဟူသော ထိုအခြေခံအုတ်မြစ်အပေါ်၌ ဘုရားသခင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟူသောအချက်ကို လက်ခံခြင်းနှင့် အသိအမှတ်ပြုခြင်း ဖြစ်သည်။ ဤသည်မှာ ဘုရားသခင်၏ တည်ရှိမှုကို လုံးလုံးလျားလျား ယုံကြည်ခြင်း မဟုတ်သလော။ ဤအချက်နှစ်ချက်သည် အရေးမကြီးသလော။ (ဟုတ်ပါသည်။) ဤအချက်နှစ်ချက်သည် အနှစ်သာရအရှိဆုံးသော ပြဿနာများ ဖြစ်ကြသည်။ ထို့ကြောင့် အန္တိခရစ်များ၏ ဘုရားသခင်တည်ရှိမှုကို မယုံကြည်ခြင်းကို စိစစ်ရန် ကျွန်ုပ်တို့သည် ရှေးဦးစွာ အချက်နှစ်ချက်ကို စိစစ်ဖို့ လိုအပ်သည်။ ပထမအချက်မှာ အန္တိခရစ်များက ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်ပြုရန် ငြင်းဆိုခြင်း ဖြစ်သည်။ ဒုတိယအချက်မှာ အန္တိခရစ်များက ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းကို အသိအမှတ်ပြုရန် ငြင်းဆိုခြင်း ဖြစ်သည်။ အခြားသော ရှုထောင့်များသည် ဤအချက်နှစ်ချက်အတွင်း၌ ပါဝင်ပြီးဖြစ်သည်။ ယခင်က ဘုရားသခင်သည် သမ္မာတရားဖြစ်ကြောင်း၊ ဘုရားသခင်၏ နှုတ်ကပတ်တော်များသည် သမ္မာတရားဖြစ်ကြောင်း၊ သို့မဟုတ် ဘုရားသခင်သည် လူတို့ကို ကယ်တင်နိုင်ကြောင်းတို့ကို အန္တိခရစ်များက အသိအမှတ်မပြုပုံနှင့်ပတ်သက်၍ ငါတို့ မိတ်သဟာယဖွဲ့ခဲ့ကြသည်။ ဤသည်မှာလည်း အမှန်တရားတစ်ရပ် ဖြစ်သည်။ သို့သော် ဤနေရာတွင် ငါပြောနေသည်မှာ အန္တိခရစ်များသည် ဘုရားသခင်ရှိသည်ကို အခြေခံအားဖြင့် မယုံကြည်ကြဘဲ ဘုရားသခင်၏ တည်ရှိမှုကိုလည်း အခြေခံအားဖြင့် မယုံကြည်ကြခြင်း ဖြစ်သည်။ ဤအရာကို အန္တိခရစ်များက ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်မပြုခြင်း၊ ဘုရားသခင်၏ အရာခပ်သိမ်းအပေါ် အချုပ်အခြာအာဏာကိုင်စွဲခြင်းကို အသိအမှတ်ပြုရန် ငြင်းဆိုခြင်း ဟူသော ရှုထောင့်မှ စိစစ်ခြင်းသည် ပို၍ အစွမ်းထက်ပြီး ကိုယ်စားပြုပေလိမ့်မည်။

က။ ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်ပြုရန် ငြင်းဆိုခြင်း

အန္တိခရစ်များသည် ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်ပြုရန် ငြင်းဆိုခြင်း ဟူသည့် ပထမအချက်ကို မိတ်သဟာယဖွဲ့ခြင်းဖြင့် စတင်ကြစို့။ ဘုရားသခင်၏ ပင်ကိုလက္ခဏာကား အဘယ်နည်း။ ဖန်ဆင်းခံအားလုံးအဖို့ ဘုရားသခင်သည် ဖန်ဆင်းရှင် ဖြစ်သည်၊ သို့ဖြစ်လျှင် အရာခပ်သိမ်းအဖို့ ကိုယ်တော်၏ ပင်ကိုလက္ခဏာကား အဘယ်နည်း။ (အရာခပ်သိမ်း၏ အချုပ်အခြာအာဏာရှင် ဖြစ်ပါသည်။) ဤအမည်နာမသည်လည်း တိကျမှန်ကန်သည်၊ သို့တိုင်အောင် ဘုရားသခင်၏ စစ်မှန်သော ပင်ကိုလက္ခဏာကား အဘယ်နည်း။ ဘုရားသခင်ကို ခေါ်ဝေါ်သောအခါ သင်သည် ကိုယ်တော်အား “အရာခပ်သိမ်း၏ အချုပ်အခြာအာဏာရှင်” ဟု တိုက်ရိုက် ရည်ညွှန်းခေါ်ဆိုနိုင်ပါသလော။ ဥပမာအားဖြင့် သင့်အတွက် သင်၏မိခင်၏ ပင်ကိုလက္ခဏာသည် သင့်ကို မွေးဖွား၍ ပြုစုပျိုးထောင်ခဲ့သူ ဖြစ်သကဲ့သို့ပင်ဖြစ်သည်၊ သို့သော် သင်သည် သင်၏မိခင်ကို “ငါ့ကို မွေးဖွား၍ ပြုစုပျိုးထောင်ခဲ့သူ” ဟု ခေါ်ဆိုနိုင်သလော။ (မဟုတ်ပါ။) သင် သူမကို မည်သို့ ခေါ်ဝေါ်သနည်း။ (အမေဟု ခေါ်ပါသည်။) ယင်းသည် သင်၏မိခင်အတွက် သင်၏ ခေါ်ဝေါ်သုံးစွဲသည့်အသုံးအနှုန်း ဖြစ်သည်။ ထို့ကြောင့် ဖန်ဆင်းရှင်၊ အရာခပ်သိမ်း၏ အချုပ်အခြာအာဏာပိုင်ရှင်၏ အမည်နာမသည် ဘုရားသခင်ဖြစ်ပြီး ဘုရားသခင်ကိုယ်တော်တိုင်သာလျှင် ဘုရားသခင်ဟု ခေါ်ဝေါ်ခြင်းခံရနိုင်ပေသည်။ ဖန်ဆင်းခံအားလုံးနှင့် ဖန်ဆင်းခံ မဟုတ်သော အရာအားလုံးအတွက်၊ ဘုရားသခင်သည် ဘုရားသခင်ဖြစ်သည်၊ ကိုယ်တော်၏ ပင်ကိုလက္ခဏာသည် အရာခပ်သိမ်း၏ အချုပ်အခြာအာဏာရှင်ဖြစ်ပြီး ကိုယ်တော်၏ အမည်နာမသည် ဘုရားသခင် ဖြစ်သည်။ ဤအမည်နာမကို ပိုင်ဆိုင်သော ထိုတစ်ပါးတည်းသောသူသည် ဘုရားသခင်ကိုယ်တော်တိုင်ဖြစ်သည်၊ ကိုယ်တော်သည် ဘုရားသခင် ဖြစ်သည်။ ဘုရားသခင်ဟူသော အမည်နာမနှင့် ထိုက်တန်သော ကိုယ်တော်တစ်ပါးတည်းသာလျှင် ဘုရားသခင်၏ ပင်ကိုလက္ခဏာနှင့် အနှစ်သာရကို ပိုင်ဆိုင်သည်။ ယခုလောလောဆယ် “အနှစ်သာရ” ဟူသော စကားလုံးအကြောင်းကို ပြောမည့်အစား ပင်ကိုလက္ခဏာအကြောင်းကိုသာ ပြောကြစို့။ ဘုရားသခင်၏ ပင်ကိုလက္ခဏာကို ပိုင်ဆိုင်သော ဘုရားသခင်ကိုယ်တော်တိုင်သည် ဘုရားသခင်၏ အမှုအရာများကို ပြုတော်မူသည်၊ ဘုရားသခင်၏ စိတ်သဘောထားကို ဖော်ပြတော်မူသည်၊ ဘုရားသခင်၏ နည်းလမ်းများကို အသုံးပြု၍ လူသားမျိုးနွယ်အားလုံးကို ဦးဆောင်တော်မူပြီး ဘုရားသခင်၏ နည်းစနစ်များကို အသုံးပြုလျက် လူသားမျိုးနွယ်အားလုံးနှင့် အရာခပ်သိမ်းအပေါ် အချုပ်အခြာအာဏာ ကိုင်စွဲတော်မူသည်။ ဘုရားသခင်ကို ယုံကြည်ပြီး ဘုရားသခင်၏ ပင်ကိုလက္ခဏာကို အသိအမှတ်ပြုသောသူတို့အတွက်မူ ဘုရားသခင် ပြုတော်မူသမျှအပေါ် သူတို့၏အမြင်ရှုထောင့်သည် အန္တိခရစ်များ၏အမြင်ရှုထောင့်နှင့် လုံးဝကွဲပြားခြားနားသည်။ အရာခပ်သိမ်းအလယ်၌ ဘုရားသခင် ပြုတော်မူသမျှကို မှန်ကန်စွာ နားလည်နိုင်သောသူတို့သည် ဤအရာမှ ကိုယ်တော်၏ လုပ်ဆောင်ချက်နည်းလမ်းများကို မြင်တွေ့ကြလိမ့်မည်ဖြစ်ပြီး အရာခပ်သိမ်းအလယ်၌ ကိုယ်တော်၏ တည်ရှိမှုနှင့်ပတ်သက်၍ မိမိတို့ကိုယ်ကို ပို၍ အာမခံချက်ပေးကြလိမ့်မည်။ ဆန့်ကျင်ဘက်အားဖြင့် အန္တိခရစ်များက ဤအမှုအရာအားလုံးကို ရှုမြင်သည့် အမြင်၊ နည်းလမ်းနှင့် ရှုထောင့်တို့သည် ဘုရားသခင်၏ တည်ရှိမှုကို ယုံကြည်သောသူတို့နှင့် လုံးဝဆန့်ကျင်ဘက် ဖြစ်သည်။ ဤအကြောင်းကြောင့်ပင် အန္တိခရစ်များသည် ဘုရားသခင်၏ တည်ရှိမှုကို ယုံကြည်ရန်၊ သို့မဟုတ် ဤအမှုအရာအားလုံးကို လုပ်ဆောင်နိုင်စွမ်းရှိသော ထိုတစ်ပါးတည်းသောသူသည် ဘုရားသခင်၏ ပင်ကိုလက္ခဏာကို ပိုင်ဆိုင်သောသူဖြစ်သည်ဟု ယုံကြည်ခြင်းထက်၊ ကိုယ်တော်တစ်ပါးတည်းသာလျှင် ဘုရားသခင်ဟု ခေါ်ဝေါ်ခြင်းခံထိုက်ပြီး လူတို့က ဘုရားသခင်ဟု ခေါ်ဝေါ်ခြင်းခံထိုက်သည်ဟု ယုံကြည်ခြင်းထက် သေသာသေလိုက်ချင်ကြမည် ဖြစ်သည်။

အရာခပ်သိမ်းနှင့် လူသားမျိုးနွယ်အားလုံးအလယ်၌ တည်ရှိသော၊ သာမန်မျက်စိဖြင့် မြင်နိုင်သည်ဖြစ်စေ မမြင်နိုင်သည်ဖြစ်စေ အမှုအရာများစွာတို့အတွက် အကယ်၍ လူတို့သည် ယင်းတို့ကို ဘုရားသခင်၏ နှုတ်ကပတ်တော်များနှင့် ပုံမှန်လူ့သဘာဝ၏ ဆင်ခြင်တုံတရားအားဖြင့် ရှုမြင်ကာ နားလည်ကြလျှင် ဘုရားသခင်သည် အရာခပ်သိမ်းအလယ်၌ လူသားမျိုးနွယ်ကို ဦးဆောင်လျက်ရှိကြောင်းနှင့် ကိုယ်တော်သည် အမှန်တကယ် တည်ရှိတော်မူကြောင်းကို သူတို့ တွေ့ရှိကြလိမ့်မည်။ အရာခပ်သိမ်း၏ ဥပဒေသများနှင့် အရာခပ်သိမ်း၏ ဖြစ်ပေါ်တိုးတက်မှုများသည် မမြင်နိုင်သော၊ ဖော်ပြ၍မရနိုင်သော စည်းမျဉ်းတစ်စုံအတွင်း၌ စီစဉ်ညွှန်ကြားခြင်းနှင့် ကြိုတင်စီစဉ်ခြင်း ခံနေရသောကြောင့် ဤအရာအားလုံးကို စီစဉ်ညွှန်ကြားနိုင်စွမ်းနှင့် ကြိုတင်စီစဉ်နိုင်စွမ်း ရှိသူမှာ မည်သူနည်း။ မည်သည့်ကြီးမြတ်သော ပုဂ္ဂိုလ်တစ်ဦးတစ်ယောက်မျှ မဟုတ်၊ မည်သည့်သူရဲကောင်းတစ်ဦးတစ်ယောက်မျှလည်း မဟုတ်ဘဲ ဤသည်မှာ သဘာဝအလျောက် ဖြစ်ပေါ်လာခြင်းတစ်ခု မဟုတ်သည်မှာ သေချာသည်။ ထိုအစား မမြင်နိုင်သော်လည်း၊ ကိုင်တွယ်၍မရနိုင်သော်လည်း လူတို့က သိမြင်နိုင်သော၊ ဤအရာအားလုံးအပေါ် အချုပ်အခြာအာဏာ ကိုင်စွဲသော ထိုတစ်ပါးတည်းသောသူ ဖြစ်သည်။ ဤသူကား မည်သူနည်း။ ဘုရားသခင်ပင် ဖြစ်သည်။ ဘုရားသခင်၏ တည်ရှိမှုကို ယုံကြည်ခြင်းသည် လူတို့ ပိုင်ဆိုင်သင့်သော အနိမ့်ဆုံးသော ဆင်ခြင်တုံတရား မဟုတ်သလော။ ဤသည်မှာ လူတို့ အမှုအရာများကို ရှုမြင်သင့်သော အနိမ့်ဆုံးသော၊ အခြေခံအကျဆုံးသော အမြင်နှင့် ရှုထောင့်တစ်ခု မဟုတ်သလော။ သို့သော် အန္တိခရစ်များမူကား ဤဆင်ခြင်တုံတရား ကင်းမဲ့ကြသောကြောင့် သူတို့သည် အမှုအရာများကို ထိုသို့သော အမြင်နှင့် ရှုထောင့်မှ မရှုမြင်ကြပေ။ သို့ဖြစ်၍ ဘုရားသခင် စီစဉ်ညွှန်ကြားထားသော၊ လူသားမျိုးနွယ်က သိမြင်ရုံသာ သိမြင်နိုင်သော၊ ဘုရားသခင်က လူသားမျိုးနွယ်ကို ရှင်းလင်းသောစကားဖြင့် တိတိကျကျ မပြောကြားထားသော ဤအမှုအရာများနှင့်ပတ်သက်၍၊ အန္တိခရစ်များက ယင်းတို့ကို တိုက်ဆိုင်မှုများ၊ လူလုပ်အရာများ၊ သဘာဝအလျောက် ဖြစ်ပေါ်လာသောအရာများအဖြစ် ယူဆကြသည် သို့မဟုတ် လူတို့ စိတ်ကူးယဉ်ဖန်တီးပြီး ကြိုးကိုင်ညွန်ကြားထားသော အရာများအဖြစ်ပင် ယူဆကြသည်။ သင်သည် ဘုရားသခင်၏ တည်ရှိမှုကို မည်သို့ပင် သက်သေခံစေကာမူ၊ ဘုရားသခင်သည် အရာခပ်သိမ်းအလယ်၌ ရှိကြောင်း၊ ဘုရားသခင်သည် ဘုရားသခင်၏ ပင်ကိုလက္ခဏာကို ပိုင်ဆိုင်ကြောင်း၊ ဘုရားသခင်၏ ပင်ကိုလက္ခဏာကို ပိုင်ဆိုင်သောသူသာလျှင် ဤအမှုအရာများကို လုပ်ဆောင်နိုင်ပြီး အရာခပ်သိမ်းကို စနစ်တကျ စီမံခန့်ခွဲနိုင်ကြောင်း၊ ထိုသို့သော အချုပ်အခြာအာဏာပိုင်ရှင်သည် ဘုရားသခင်၏ ပင်ကိုလက္ခဏာကို ပိုင်ဆိုင်သောသူဖြစ်ကြောင်း သက်သေပြရန် သင် အချက်အလက်မည်မျှပင် အသုံးပြုစေကာမူ အန္တိခရစ်များက ဤသို့ ရှုမြင်ကြမည်လော။ အန္တိခရစ်များက ဤသို့ နားလည်ကြမည်လော။ (မဟုတ်ပါ။) သင် သက်သေပြရန် အချက်အလက်မည်မျှပင် တင်ပြစေကာမူ အန္တိခရစ်များက ယင်းကို ယုံကြည်မည်လည်းမဟုတ်၊ အသိအမှတ်ပြုမည်လည်း မဟုတ်ပေ။ သူတို့ အပေါ်ယံအားဖြင့် မည်သည့်အရာမျှ မပြောဆိုလျှင်ပင်၊ ယင်းကိုချေပရန် မည်သည့်သက်သေအထောက်အထားမျှ မတင်ပြနိုင်လျှင်ပင် အတွင်းစိတ်ထဲ၌မူ သူတို့သည် ဤအရာကို အကြိမ်တစ်ရာမက ကန့်ကွက်ပြီး အသိအမှတ်ပြုရန် ငြင်းဆိုနေကြပြီး ယင်း၏နောက်တွင် မေးခွန်းအမှတ်အသားများ ဆက်တိုက်ထားရှိနေကြသည်။ ဘုရားသခင်၏ ပင်ကိုလက္ခဏာကို ယုံကြည်သောသူများသည် လူမိုက်များဖြစ်သည်ဟုလည်းကောင်း၊ သူတို့သည် အထင်အမြင်မှားစေခြင်း ခံထားရသည်ဟုလည်းကောင်း၊ ဤသည်မှာ ရင့်ကျက်သောအတွေးအခေါ် ကင်းမဲ့သူများသာ လုပ်ဆောင်ပြီး တွေးတောမည့်အရာဖြစ်သည်ဟုလည်းကောင်း ထင်မြင်ကြသည်။ သူတို့၏အမြင်တွင် လူ၏ လွတ်လပ်သောဆန္ဒသည် လူကိုယ်တိုင်က ထိန်းချုပ်သင့်ပြီး လွတ်လပ်စွာ ဖော်ထုတ်သင့်သည်။ အရာခပ်သိမ်းအလယ်၌ ဖြစ်ပေါ်သော ဖြစ်ရပ်များအပေါ် လူတို့သည် မိမိတို့နှစ်သက်သလို ထင်မြင်ချက်များ ထားရှိသင့်သည်ဟုလည်းကောင်း၊ ဤဖြစ်ရပ်များကို သိပ္ပံနည်းကျနည်းလမ်းများနှင့် သိပ္ပံနည်းကျရှုထောင့်မှ ရှုမြင်သင့်သည်ဟုလည်းကောင်း၊ လူတို့သည် ထိုမျှ အယူမသီးသင့် သို့မဟုတ် အရာရာတိုင်းကို ရှင်းပြရန် ဘုရားသခင်၏ အချုပ်အခြာအာဏာကို အသုံးမပြုသင့် သို့မဟုတ် အရာရာတိုင်းကို ဘုရားသခင်၏ အချုပ်အခြာအာဏာကို အသုံးပြု၍ မကိုင်တွယ်သင့်ဟုလည်းကောင်း ထင်ကြသည်။ ဥပမာအားဖြင့် အသင်းတော်၌ ညီအစ်ကိုမောင်နှမများစွာတို့သည် ကိုယ်တော်၏ ကယ်တင်ခြင်းကို လက်ခံရရှိသည့်အချိန်မှစ၍ ဘုရားသခင်ပြုတော်မူသော များပြားလှသော နိမိတ်လက္ခဏာများနှင့် အံ့ဖွယ်အမှုများကို ကြုံတွေ့ခဲ့ကြသည်။ ထိုအချိန်က ဘုရားသခင် သူတို့ကို မည်သို့ဦးဆောင်ခဲ့သည်ကိုလည်းကောင်း၊ ဤအဖြစ်အပျက်များမှတစ်ဆင့် ဘုရားသခင်သည် ကိုယ်တော်အမှန်တကယ် တည်ရှိကြောင်း သူတို့ကို မည်သို့ပြသခဲ့သည်ကိုလည်းကောင်း၊ ယင်းတို့သည် ကိုယ်တော်က အမှန်တကယ် ဆောင်ရွက်ခဲ့ခြင်း ဖြစ်ကြောင်းကိုလည်းကောင်း၊ ဤအဖြစ်အပျက်များမှတစ်ဆင့် သူတို့ရရှိခဲ့သော ကြီးမားလှသော ကောင်းချီးမင်္ဂလာများနှင့် ကျေးဇူးတော်များကိုလည်းကောင်း သူတို့ သက်သေခံကြသည်။ သက်သေခံချက်များ၌ရော ရုပ်ပိုင်းဆိုင်ရာ သက်သေသာဓကများ၌ပါ သက်သေအထောက်အထားများ ရှိနေပါသည်။ ဘုရားသခင်၏ တည်ရှိမှုကို ယုံကြည်သောသူတို့၏ ယုံကြည်ခြင်းသည် ဤသက်သေခံချက်များနှင့် ရုပ်ပိုင်းဆိုင်ရာ သက်သေသာဓကများအားဖြင့် ပိုမိုခိုင်မာလာသော်လည်း ဘုရားသခင်၏ တည်ရှိမှုကို မယုံကြည်သော အန္တိခရစ်များ၏အမြင်သည် ယင်းတို့ကိုကြားပြီးနောက် ပြောင်းလဲသလော။ (မပြောင်းလဲပါ။) သင် မည်သို့ သိမြင်နိုင်သနည်း။ အဘယ်ကြောင့်ဆိုသော် သင် မည်မျှပင် မှန်ကန်စွာ ပြောဆိုစေကာမူ သို့မဟုတ် သင်၏သက်သေခံချက်ကို ကိုယ်တိုင်ကိုယ်ကျ အတည်ပြုရန် လူမည်မျှပင် ရှိစေကာမူ အန္တိခရစ်များက ယင်းကို ယုံကြည်မည်မဟုတ်ပေ။ သူတို့က “ငါကိုယ်တိုင် ကြုံတွေ့ခံစားရသည်မှတစ်ပါး ငါ မမြင်ဖူးလျှင် ထိုအရာသည် တည်ရှိမှုမရှိ။ သင်တို့ ကြုံတွေ့ခံစားခဲ့ရသည်မှာ တိုက်ဆိုင်မှုတစ်ခု၊ ကံအားလျော်စွာဖြစ်ခြင်းတစ်ခုသာ ဖြစ်သည်။ လူတိုင်း မိမိတို့ဘဝတွင် အန္တရာယ်ရှိသော သို့မဟုတ် တိုက်ဆိုင်သော အဖြစ်အပျက်များကို မကြုံတွေ့ရသလော။ ဤတိုက်ဆိုင်မှုများနှင့် ကံအားလျော်စွာဖြစ်ခြင်းများ ဖြစ်ပွားခြင်းက ယင်းတို့သည် ဘုရား၏ လုပ်ဆောင်ချက်ဖြစ်ကြောင်း သက်သေပြသလော။ ဤအမှုအရာများကို လုပ်ဆောင်သောသူသည် ဘုရားသခင်ဖြစ်ကြောင်း ယင်းက သက်သေပြသလော။ သင်၏ စိတ်ကူးယဉ်မှုမျှသာ ဖြစ်ကောင်းဖြစ်မည်၊ သင့်ကိုကူညီရန် အကျိုးပြုသူတစ်ဦးဦးရှိခဲ့၍ သင် ကံကောင်းခြင်းမျှသာ ဖြစ်ကောင်းဖြစ်မည်၊ သို့မဟုတ် သင်သေဆုံးရန်အချိန်မတန်သေး၍ ကံကောင်းစွာ လွတ်မြောက်ခဲ့ခြင်းမျှသာ ဖြစ်ကောင်းဖြစ်မည်” ဟု ဆိုကြလိမ့်မည်။ ကြည့်ပါ၊ ဤလူများအပေါ် ဘုရားသခင် ပြုခဲ့သော အမှုအရာများကို သူတို့ အသိအမှတ်ပြုကြသလော။ (သူတို့ အသိအမှတ်မပြုကြပါ။) ညီအစ်ကိုမောင်နှမများအပေါ် ဘုရားသခင် ပြုခဲ့သော ဤအမှုအရာများကို သူတို့ အသိအမှတ်မပြု၊ သို့မဟုတ် မယုံကြည်ကြပေ။ သို့တည်းမဟုတ် ဘုရားသခင်သည် ထိုသို့သောလုပ်ဆောင်ချက်များကို လုပ်ဆောင်နိုင်သည်ဟုလည်း သူတို့ မယုံကြည်ကြ သို့မဟုတ် ညီအစ်ကိုမောင်နှမများ ကြုံတွေ့ခဲ့ရသော အမှုအရာများသည် အမှန်တကယ် ဖြစ်ပျက်ခဲ့သည်ဟုလည်း မယုံကြည်ကြပေ။ သူတို့က “ဤလောက၌ ထိုသို့သောအမှုအရာများ မည်သို့ တည်ရှိနိုင်မည်နည်း။ အကယ်၍ တည်ရှိခဲ့လျှင်လည်း ယင်းတို့သည် လူသားတို့၏ စိတ်ကူးယဉ်ဖန်တီးမှုများသာ ဖြစ်သည်။ ‘နေ့ခင်းဘက် သင်တွေးတောသည့်အရာကို ညဘက်၌ သင် အိပ်မက်မက်လိမ့်မည်။’ ဟူသည့် ဆိုရိုးစကားအတိုင်းပင် ဖြစ်၏။ ဤအရာများအားလုံးသည် အမြင်မှားမှုများသာ ဖြစ်သည်” ဟု တွေးကြသည်။ ညီအစ်ကိုမောင်နှမများ အချို့သော နိမိတ်လက္ခဏာများနှင့် အံ့ဖွယ်အမှုများ၊ ဘုရားသခင်၏ အချို့သော အထူးကျေးဇူးတော်များနှင့် ကောင်းချီးမင်္ဂလာများ၊ သာမန်လူတို့ လက်လှမ်းမမီနိုင်သော အချို့အမှုအရာများကို ကြုံတွေ့ခဲ့ကြပုံကို အန္တိခရစ်များ ကြားသောအခါ သူတို့ ယင်းကို မယုံကြည်ကြပေ။ သို့ဖြစ်၍ ညီအစ်ကိုမောင်နှမများ ဘုရားသခင်၏ နှုတ်ကပတ်တော်များကို ကြုံတွေ့ခံစားနေစဉ် ရရှိသော ဉာဏ်အလင်းရခြင်းနှင့် လမ်းညွှန်မှုကို အန္တိခရစ်များ ယုံကြည်နိုင်မည်လော။ ထိုအရာကိုလည်း သူတို့ မယုံကြည်ကြပေ။ ဘုရားသခင်သည် လူတို့ကို အသိဉာဏ်ပွင့်စေသည်၊ အလင်းပေးသည်၊ ပြီးလျှင် လမ်းညွှန်သည်ဟု သူတို့ မယုံကြည်ကြပေ။ ဤအရာအားလုံးသည် လူ၏စိတ်မှ ထွက်ပေါ်လာသည်ဟုလည်းကောင်း၊ လူ၏ အသိပညာအခြေခံသော ပိုင်းခြားစိတ်ဖြာမှုနှင့် နားလည်မှုမှ ထွက်ပေါ်လာသည်ဟုလည်းကောင်း၊ ဤသည်ကပင် ဤအတွေ့အကြုံဆိုင်ရာ သက်သေခံချက်များကို ဖြစ်ပေါ်စေသည်ဟုလည်းကောင်း သူတို့ ထင်ကြသည်။ သူတို့က “အကယ်၍ လူတို့သည် ဤဦးတည်ရာသို့ ကြိုးစားစဉ်းစားပြီး ကြိုးစားအားထုတ်လျှင် သူတို့ အသိပညာအချို့ ရရှိမည်မဟုတ်လော။ အကယ်၍ ငါသည်လည်း ဤကိစ္စ၌ ကြိုးစားအားထုတ်ပြီး ကြိုးစားစဉ်းစားကာ အပြင်းအထန် ချင့်ချိန်စဉ်းစားလျှင် ဆောင်းပါးတစ်ပုဒ်ရေးသကဲ့သို့၊ ငါသည်လည်း အတွေ့အကြုံဆိုင်ရာ သက်သေခံချက်အချို့ကို အကြံထုတ်နိုင်ပေလိမ့်မည်” ဟု ယုံကြည်ကြသည်။ ထို့ကြောင့် ညီအစ်ကိုမောင်နှမများ၏ အတွေ့အကြုံဆိုင်ရာ သက်သေခံချက်များနှင့် ပတ်သက်လာသည့်အခါတွင်၊ ဘုရားသခင်က သူတို့ကို မည်သို့ဦးဆောင်ခဲ့သည်၊ မည်သို့ အသိဉာဏ်ပွင့်စေပြီး အလင်းပေးခဲ့သည်၊ မည်သို့ တရားစီရင်၍ ပြစ်တင်ဆုံးမခဲ့သည်၊ ပြုပြင်၍ ဆုံးမပဲ့ပြင်ခဲ့သည်၊ ဘုရားသခင်က သူတို့ကို စစ်ကြောရန်နှင့် စစ်ဆေးရန် အခြေအနေများကို မည်သို့စီစဉ်ဖွဲ့စည်းခဲ့သည်၊ ထို့အပြင် ဤအရာမှ သူတို့ ဘုရားသခင်၏ ရည်ရွယ်ချက်များကို မည်သို့နားလည်လာခဲ့သည် အစရှိသော အရာများတွင် ဘုရားသခင်၏ ဤလုပ်ဆောင်ချက်များ တစ်ခုတလေကို အန္တိခရစ်တို့က အသိအမှတ်ပြုခြင်းဖြစ်စေ၊ ယုံကြည်ခြင်းဖြစ်စေ မရှိကြချေ။ ဤအရာအားလုံးသည် မဖြစ်နိုင်ဟု သူတို့ ထင်ကြသည်။ ညီအစ်ကိုမောင်နှမများအကြား ဖြစ်ပျက်သော ဤအဖြစ်အပျက်များကို အန္တိခရစ်များက အသိအမှတ်မပြု သို့မဟုတ် မယုံကြည်ကြပေ။ ဤသည်က အန္တိခရစ်များ၏ ဘုရားသခင်၏ ပင်ကိုလက္ခဏာကို အသိအမှတ်ပြုရန် လုံးဝ ငြင်းဆိုခြင်းဟူသော အနှစ်သာရကို အတည်ပြုသလော။ အမှန်စင်စစ် ဤသည်မှာ အန္တိခရစ်များ၏ ဘုရားသခင်၏ ပင်ကိုလက္ခဏာကို အသိအမှတ်ပြုရန် ငြင်းဆိုခြင်းဟူသော အနှစ်သာရကို သက်သေပြရန် အစွမ်းအထက်ဆုံးသော သက်သေသာဓက မဟုတ်ပေ။

ငါတို့သည် အသင်းတော်နှင့် ညီအစ်ကိုမောင်နှမများဟူသော နယ်ပယ်ကို ခေတ္တမျှ ကျော်လွန်၍ လူအုပ်စုများကြားနှင့် လက်တွေ့ဘဝထဲရှိ အမျိုးမျိုးသော အမှုအရာများအပေါ် အန္တိခရစ်များ၏ အမြင်ရှုထောင့်များကို ဆန်းစစ်ကြည့်ကြပါစို့။ ဤအမှုအရာများမှာ အဘယ်နည်း။ (လူတို့၏ မွေးဖွားခြင်း၊ အိုခြင်း၊ နာခြင်းနှင့် သေခြင်းအပြင် လူမှုရေးဆိုင်ရာ ပြောင်းလဲမှုများ၊ နိုင်ငံရေး အပြောင်းအလဲများနှင့် ဘေးအန္တရာယ်များ ဖြစ်ပွားခြင်းတို့ ဖြစ်ပါသည်။ အန္တိခရစ်များသည် ဤအရာများထဲမှ မည်သည့်အရာ၌မျှ ဘုရားသခင်၏ အချုပ်အခြာအာဏာကို မသိရှိနိုင်ကြပါ။) (လူတို့၏ ကံကြမ္မာများသည် ဘုရားသခင်၏ လက်တော်ထဲ၌ ရှိသည်ကို အန္တိခရစ်များက မယုံကြည်ကြဘဲ ထိုအစား သူတို့သည် မိမိတို့၏ လက်နှစ်ဖက်ဖြင့် လှပသောဇာတိဒေသတစ်ခုကို ဖန်တီးလိုကြပါသည်။) ဤသည်တို့မှာ ကိစ္စရပ်၏ အနှစ်သာရပါဝင်သော တိကျသည့် သရုပ်သကန်များ ဖြစ်ကြသည်။ လူ့ကံကြမ္မာ၊ အသက်ရှင်ခြင်းနှင့် သေခြင်း၊ လူတစ်ဦးချင်းစီ ဘဝတစ်လျှောက်လုံး ဖြတ်သန်းရသည့် အတွေ့အကြုံအားလုံးသည် ဘုရားသခင်၏ အချုပ်အခြာအာဏာအောက်၌ ရှိသည်ကို အန္တိခရစ်များ မြင်နိုင်သလော။ သူတို့သည် ဤသည်ကို မမြင်နိုင်ကြပေ။ ဥပမာအားဖြင့် လူ့အဖွဲ့အစည်းအတွင်း၌ လူသိများသော ဆိုရိုးစကားတစ်ခု ရှိသည်၊ “တံတားဆောက်ပြီး လမ်းများကို ပြုပြင်သည့်သူများသည် အဆုံးသတ်၌ ကန်းသွားကြပြီး လူသတ်သမားများနှင့် မီးရှို့သူတို့၏ သားသမီးများကမူ တိုးပွားကြလေသည်” ဟူ၍ ဖြစ်သည်။ ဤဆိုရိုးစကားသည် တစ်စုံတစ်ခုအတွက် အခြေအမြစ်ရှိသော စည်းမျဉ်းတစ်ခု ဟုတ်သလော။ ယင်းသည် သမ္မာတရား ဟုတ်သလော။ ယင်းသည် အတွေးအခေါ်ဆိုင်ရာ သဘောတရားတစ်ခု ဟုတ်သလော။ (မဟုတ်ပါ။) သို့ဆိုလျှင် ဤဆိုရိုးစကားသည် အဘယ်မှ လာသနည်း။ ဘုရားသခင်ကို ယုံကြည်သောသူတို့ထံမှ မဟုတ်သည်မှာ သေချာပေသည်၊ ယင်းမှာ လူသားမျိုးနွယ် တိုးတက်မှုတစ်လျှောက်လုံးရှိ အမျိုးမျိုးသော လူတို့၏ လူနေမှုအခြေအနေများထဲမှ အပေါ်ယံဖြစ်စဉ်တစ်ခု ဖြစ်သည်။ လောကကြီးသည် တရားမျှတမှု ကင်းမဲ့သည်ဟုလည်းကောင်း၊ လူတစ်ဦး ကောင်းမှုများ ပိုမိုပြုလုပ်လေလေ ကြောင်းကျိုးမမြင်ဖြစ်နိုင်ချေ ပိုများလေဖြစ်ပြီး တုံ့ပြန်ဒဏ်ခတ်ခြင်းကို ပိုမိုရင်ဆိုင်ရလေဖြစ်ကာ လူတစ်ဦး မကောင်းမှု ပိုမိုပြုလုပ်လေလေ လောက၌ ပိုမိုကြီးပွားတိုးတက်ပြီး အောင်မြင်မှု ပိုမိုရရှိလေ ဖြစ်သည်ဟုလည်းကောင်း လူတို့က ယုံကြည်ကြသည်။ လူသားမျိုးနွယ်ကြားရှိ အမျိုးမျိုးသော အရာများ၏ ဖွံ့ဖြိုးတိုးတက်မှုဆိုင်ရာ ဥပဒေသများသည် ဤဆိုရိုးစကားနှင့် တစ်နည်းနည်းဖြင့် ကိုက်ညီသလော။ “လူကောင်းတို့ သက်တမ်းတိုပြီး ဆိုးယုတ်သောလူတို့သည် အသက်ရှည်ရှည် နေရသည်” ဟူသော ဆိုရိုးစကားလည်း ရှိသေးသည်။ ဤဆိုရိုးစကားကို မည်သို့သော လူစားမျိုးက ဖန်တီးခဲ့သနည်း။ ဤဆိုရိုးစကားအမျိုးအစားများကို လူတို့က ရှေးဆိုရိုးစကားများအဖြစ် သိကြသည်၊ ဤဆိုရိုးစကားများကို ပြောနိုင်စွမ်းရှိသောသူတို့မှာ မည်သို့သော လူစားမျိုး ဖြစ်သနည်း။ သူတို့သည် ဘုရားသခင်ကို ယုံကြည်သူများ ဟုတ်သလော။ သူတို့သည် ဘုရားသခင် တည်ရှိမှုကို ယုံကြည်သောသူများ ဟုတ်သလော။ (မဟုတ်ပါ။) လူ့အဖွဲ့အစည်းနှင့် လူတို့ကြားတွင် မအောင်မြင်သော၊ နေရာတိုင်း၌ အတားအဆီးများနှင့် ရင်ဆိုင်ရသော၊ ခက်ခဲကြမ်းတမ်းသော ကံကြမ္မာများနှင့် မပြည့်ဝသော ရည်သန်မျှော်မှန်းချက်များ ရှိကြပြီး မည်သည့်နေရာသို့ သွားသည်ဖြစ်စေ ကြီးပွားတိုးတက်ခြင်း မရှိသော အဆိုးမြင်ဝါဒီ အမျိုးအစားအချို့ ရှိကြသည်။ သူတို့သည် မိမိတို့ကိုယ်ကို အတော်အသင့် အရည်အချင်းရှိပြီး စွမ်းဆောင်နိုင်သည်ဟု ထင်ကြသည့်တိုင် မိမိတို့ကိုယ်တိုင် အောင်မြင်အောင် လုပ်နိုင်ခြင်း၊ ကြီးပွားတိုးတက်ခြင်း၊ အခြားသူများကို ကျော်လွန်ခြင်း သို့မဟုတ် မိမိတို့၏ ဘိုးဘေးများကို ဂုဏ်ဆောင်ပေးခြင်းတို့ မလုပ်နိုင်ခဲ့ကြပေ။ သူတို့ မည်သည့်နေရာသို့ သွားသည်ဖြစ်စေ ဖယ်ကြဉ်ခံရသည်၊ အနိုင်ကျင့်ခံရသည်၊ ဖိနှိပ်ခံရပြီး ဤအရာအားလုံးမှ လွတ်မြောက်နိုင်စွမ်း ကင်းမဲ့ကြသည်။ နောက်ဆုံးတွင် သူတို့က “လူ့အဖွဲ့အစည်း သို့မဟုတ် လူသားမျိုးနွယ်၌ တရားမျှတမှု မရှိပါ၊ ကောင်းသောသူကို ဆုချပြီး ဆိုးယုတ်သောသူကို အပြစ်ပေးခြင်း သို့မဟုတ် တုံ့ပြန်ဒဏ်ခတ်ခြင်းကဲ့သို့သော အရာမျိုး မရှိပါ၊ လူဆိုးတို့သည် မကောင်းမှုများ ပြုလုပ်သော်လည်း အပြစ်ပေးခြင်း မခံရဘဲ အလှူအတန်းများ ပေးခြင်းနှင့် ဆင်းရဲသားများကို ကူညီခြင်းကဲ့သို့ ကောင်းမှုများစွာ ပြုခဲ့သော လူကောင်းတို့မှာမူ နောက်ဆုံးတွင် ဆုလာဘ်များ မရရှိကြပေ။ သို့ဖြစ်၍ လူကောင်းမလုပ်နှင့်၊ အကျိုးမရှိချေ။ လူကောင်းတို့သည် နောက်ဆုံးတွင် မျက်စိကွယ်ကြရသည်၊ ထိုအစား ဆိုးယုတ်သော လူတစ်ဦးဖြစ်မှရမည်” ဟူ၍ ကောက်ချက်ချကြသည်။ သူတို့သည် လောက၌လည်းကောင်း၊ လူအုပ်စုများ ကြား၌လည်းကောင်း မအောင်မြင်သောကြောင့် လောက၌ တန်းတူညီမျှမှုနှင့် တရားမျှတမှု ကင်းမဲ့ခြင်းအကြောင်းနှင့် လောက၌ ကယ်တင်ရှင် မရှိခြင်းအကြောင်းတို့ကို မြည်တမ်းကြသည်။ မည်သူမျှ သူတို့၏ အားသာချက်များ သို့မဟုတ် ကျွမ်းကျင်မှုများကို မမြင်သည့်အပြင် မည်သူမျှ သူတို့ကို အရေးကြီးသော ရာထူးများ၌ မခန့်ထားသောကြောင့် လူတိုင်းက သူတို့ကို မတရားသဖြင့် ဆက်ဆံခဲ့သည်ဟု သူတို့ ထင်ကြသည်။ သို့ဖြစ်၍ သူတို့သည် လူသားမျိုးနွယ်နှင့် လောကကြီးအကြောင်း မကျေမနပ် ညည်းညူရန် ဤသို့သော မူမမှန်သော သဘောတရားမျိုးကို ဖန်တီးကြသည်။ အမှန်တကယ်တွင် ဤအမျိုးမျိုးသော အရာများ ဖြစ်ပွားခြင်း၏ နောက်ကွယ်၌ အကြောင်းရင်းများ ရှိသလော။ အကြောင်းနှင့်အကျိုး ဆက်နွှယ်မှုများ ရှိသလော။ လုံးဝရှိပေသည်တကား။ အန္တိခရစ်များသည် ဤလူများနှင့် တူညီသော အမြင်ရှိကြသည်၊ သူတို့သည် ဘုရားသခင်က အရာခပ်သိမ်းအပေါ် အချုပ်အခြာအာဏာ ကိုင်စွဲသည်ကို မယုံကြည်ကြသကဲ့သို့ ဘုရားသခင်၏ ပင်ကိုလက္ခဏာရှိသော ဘုရားသခင် အချုပ်အခြာအာဏာ ကိုင်စွဲထားသည့် အရာအားလုံးသည် ဖြောင့်မတ်သည်ကိုလည်း မယုံကြည်ကြပေ။ ထို့ကြောင့် အန္တိခရစ်များက ဘုရားသခင် ပြုတော်မူသမျှသည် ကိုယ်တော်၏ ပင်ကိုလက္ခဏာကို ကိုယ်စားပြုသည်ကို အသိအမှတ်မပြုနိုင်ကြရုံသာမက လူ့အဖွဲ့အစည်း၌ ပျံ့နှံ့နေသော မူမမှန်သည့် သဘောတရားများနှင့် မိစ္ဆာဒိဋ္ဌိအယူဝါဒများကိုလည်း ယုံကြည်ကြသည်။ ထိုမူမမှန်သည့် သီအိုရီများနှင့် မိစ္ဆာဒိဋ္ဌိအယူဝါဒများသည် မှန်ကန်သည်ဟု သူတို့ ယုံကြည်ကြပြီး ဤလောက၌ ကြီးပွားတိုးတက်နိုင်သော၊ ကိုးကွယ်ခြင်းနှင့် လိုက်လျှောက်ခြင်း ခံရသောသူတို့သာ သူတို့၏ စိတ်နှလုံးထဲမှ ဘုရားများဟု ခေါ်ဆိုခြင်းခံရနိုင်ပြီး သူတို့၏ စိတ်နှလုံးထဲ၌ ဘုရားများ၏ ပင်ကိုလက္ခဏာကို ပိုင်ဆိုင်သောသူများ ဖြစ်သည်ဟု ယုံကြည်ကြသည်။ ဥပမာအားဖြင့် တရုတ်ဒဏ္ဍာရီများတွင် အနောက်ဘက်မှ နတ်မိဖုရားကြီး၊ ကျောက်စိမ်းဧကရာဇ်၊ နတ်ရှစ်ပါး၊ ကွမ်ရင်မယ်တော်နှင့် ဗုဒ္ဓဘုရားရှင်ကဲ့သို့သော ထင်ရှားသောပုဂ္ဂိုလ်များ ရှိကြသည်၊ ဤသူတို့မှာ အန္တိခရစ်များက သူတို့၏ စိတ်နှလုံးထဲ၌ အမှန်တကယ် ကိုးကွယ်သောသူများ ဖြစ်ကြသည်။ ဤဒဏ္ဍာရီများတွင် ကျောက်စိမ်းဧကရာဇ်သည် အကြီးမြတ်ဆုံးဖြစ်သည်၊ သူ၌ ကောင်းကင်ဘုံရှိ အပြစ်သားများကို လူ့ဘုံသို့ ချပစ်ခြင်းဖြင့် အပြစ်ပေးနိုင်သော တန်ခိုးအာဏာ ရှိသည်။ အန္တိခရစ်များ ဤသည်ကို ကြားသောအခါ သူ့အပေါ် အလွန်တရာမှ လေးစားကြည်ညိုခြင်းကို ခံစားကြရကာ “ကျောက်စိမ်းဧကရာဇ်သည် အမှန်တကယ် ဘုရားတစ်ဆူပါတကား။ သူ၌ ဘုရားတစ်ဆူ၏ အမူအရာ၊ ဟန်ပန်နှင့် စွမ်းရည်များ ရှိပါပေသည်” ဟု တွေးကြသည်။ သာမန်ပြည်သူလူထုက လှူဖွယ်ပစ္စည်းများ ပူဇော်ဆက်ကပ်ကြသည့် နတ်ဟုခေါ်သောသူတို့နှင့်အတူ ဤဒဏ္ဍာရီများသည် လူတို့အပေါ် နက်နက်ရှိုင်းရှိုင်း စွဲမြဲသွားစေကြ၏။ သူတို့က “ဤနတ်ဟုခေါ်သောသူတို့၌ ကြီးမားသော ကျွမ်းကျင်မှုများနှင့် တန်ခိုးများ ရှိကြသည်။ သူတို့သည် ဘုရားများဟူသော ဘွဲ့ထူးနှင့် ထိုက်တန်ကြသည်။ လောက၌ ဖြစ်ပျက်နေသော မတရားမှုများနှင့် မကျေနပ်ဖွယ်ရာ အမှုအရာအားလုံးအပေါ် ကောင်းကင်ဘုံ၌ ဖြေရှင်းချက်တစ်ခု ပေးနိုင်ကြပြီး တစ်စုံတစ်ဦးက တရားမျှတမှုကို ရှာဖွေလျှင် သူတို့ထံမှ အဖြေတစ်ခု ရှာတွေ့နိုင်သည်။ ဥပမာအားဖြင့် ပေါင်ကွန်းနှင့် ကွမ်းကွန်းကဲ့သို့သော သမိုင်းဝင်ပုဂ္ဂိုလ်များသည် ဝိညာဉ်ရေးရာနယ်ပယ်၌ လူသားမျိုးနွယ်အတွက် တရားမျှတမှုကို ထိန်းသိမ်းစောင့်ရှောက်ကြသည်။ လူတစ်ဦး မတရားပြုခံရပြီး တရားရုံးများက မတရားသောအခါ သူတို့၏အမှုကို ပေါင်ကွန်း သို့မဟုတ် ကွမ်းကွန်း ရှေ့မှောက်သို့ ယူဆောင်လာပါက တရားမျှတမှု ရရှိရန် သူတို့က အာမခံသည်” ဟု ယုံကြည်ကြသည်။ ဤရှေးပုံပြင်များထဲမှ ဇာတ်ကောင်များသည် လူသားမျိုးနွယ်အတွက် တရားမျှတမှုကို စီရင်ပေးနိုင်သည်၊ ဆိုးယုတ်သောလူများကို အပြစ်ပေးနိုင်သည်၊ လောကရှိ မတရားမှုအားလုံးကို ပြုပြင်နိုင်ပြီး ဒုက္ခဆင်းရဲ ခံစားနေရကာ ရုန်းကန်နေရသူများကို မျက်ရည်ကျခြင်းမှ တားဆီးပေးနိုင်သည်ဟု လူတို့က ယုံကြည်ကြသည်။ လူ့အဖွဲ့အစည်း၏ အောက်ခြေမှ ဆင်းရဲသားများ၊ အရည်အချင်းမရှိသူများနှင့် အနိုင်ကျင့်ခံရသူများသည် သူတို့၏ ဒုက္ခဆင်းရဲအားလုံးမှ လွတ်မြောက်ရန်နှင့် သူတို့ရင်ဆိုင်နေရသော ညှဉ်းပန်းနှိပ်စက်မှုနှင့် ဖိနှိပ်မှုအားလုံးကို ဖြေရှင်းရန် ဤထင်ရှားသောပုဂ္ဂိုလ်များကို လှူဖွယ်ပစ္စည်းများ ပူဇော်ဆက်ကပ်ခြင်း၊ ယုံကြည်ခြင်းနှင့် လိုက်လျှောက်ခြင်းသာ လိုအပ်သည်ဟု သူတို့ ထင်ကြသည်။ အလားတူပင် အန္တိခရစ်များသည် သူတို့၏ နှလုံးသားနှင့် စိတ်ထဲတွင် ဘုရားများဆိုသည်မှာ ဗောဓိသတ္တနှင့် ဗုဒ္ဓဟုခေါ်သောသူတို့ကဲ့သို့ ဖြစ်သင့်ပြီး လူသားတို့၏ ဒုက္ခအားလုံးကို ဖြေရှင်းပေးကာ လူတို့ကို ဒုက္ခပင်လယ်မှ ကယ်တင်သင့်သည်ဟု ယုံကြည်ကြသည်။ ဥပမာအားဖြင့် ရောဂါကျွမ်းနေကာ ဆေးဝါးကုသ၍ မရနိုင်တော့သည့် မိခင်၏ သားဖြစ်သူ အမျိုးသားတစ်ဦးသည် အလွန်ပင် သားသမီးဝတ်ကျေပွန်သူ ဖြစ်ပြီး မိခင်သေဆုံးသွားမည်ကို မလိုလားသောကြောင့် ကွမ်ရင်ဗောဓိသတ္တ ရုပ်တုတစ်ခုကို နေ့စဉ် အမွှေးတိုင်သုံးတိုင် ထွန်းညှိကာ အရသာရှိသော အစားအသောက်များနှင့် ဖျော်ရည်များ ပူဇော်ဆက်ကပ်ခဲ့သည်။ ထို့နောက် သူက သူ့မိခင်၏ရောဂါ ပျောက်ကင်းနိုင်ပြီး နောက်ထပ် အနှစ် ၃၀ အသက်ရှင်နိုင်မည်ဆိုလျှင် မိမိအသက်၏ အနှစ်သုံးဆယ်ကို အလဲအလှယ်အနေဖြင့် လိုလိုလားလား စွန့်လွှတ်မည်ဖြစ်ကာ သူ၏ ကျန်ရှိသော ဘဝတစ်လျှောက်လုံး သက်သတ်လွတ်စားသူ ဖြစ်လာမည်ဖြစ်ပြီး သက်ရှိသတ္တဝါတစ်ကောင်၏ အသက်ကို တစ်ဖန် သတ်ဖြတ်ခြင်းမှ အစဉ်သဖြင့် ရှောင်ကြဉ်မည်ဟု သစ္စာပြုခဲ့သည်။ အမွှေးတိုင်ထွန်းညှိခြင်း၊ ဦးညွှတ်ခြင်း၊ ဤသစ္စာပြုခြင်း၊ သူ၏ ရိုးသားသောစိတ်နှလုံးကို ပူဇော်ဆက်ကပ်ခြင်းတို့ ပြီးနောက် သူ၏မိခင်၏ရောဂါ ပျောက်ကင်းသွားခဲ့သည်။ ဤသည်မှာ သူ၏သစ္စာစကားကို ဗောဓိသတ္တက ကြားသိခဲ့သည်ဟု ဆိုလိုသလော။ ယင်းမှာ သူ၏မိခင်သည် နောက်ထပ် အနှစ် ၃၀ အသက်ရှင်ပြီး သူသည် အနှစ် ၃၀ အသက်တိုသွားမည်ဟု ဆိုလိုသလော။ မဟုတ်ချေ။ သို့သော် သူ ယုံကြည်သောကြောင့် ယင်းမှာ မှန်ကန်သည်ဟု သူ ယုံကြည်လက်ခံခဲ့သည်။ ထို့နောက် သူသည် သက်သတ်လွတ်စားသူ ဖြစ်လာခြင်းဖြင့် သူ၏သစ္စာစကားကို စတင်ဖြည့်ဆည်းခဲ့သည်။ တစ်နေ့တွင် သူက “ကျွန်ုပ်၏မိခင် ပျောက်ကင်းသွားပြီ၊ သူမ၏အသက်ရှည်ခြင်းသည်လည်း ပြဿနာ မဟုတ်တော့ပါ၊ သို့ဖြစ်၍ အနာဂတ်တွင် ကျွန်ုပ်၏ သစ္စာစကားကို ဖောက်ဖျက်၍ ရနိုင်မည်လော။ ကြက်ပေါင်တစ်လုံး စား၍ ရနိုင်ပါမည်လော။ အကယ်၍ ကျွန်ုပ် စားချင်လျှင် စားနိုင်သည်” ဟု စဉ်းစားမိသည်။ ကြက်ပေါင်စားပြီးပြီးချင်း သူ နေလို့ကောင်းပြီး သူ၏စိတ်နှလုံးလည်း ငြိမ်သက်မှုကို ခံစားခဲ့ရသော်လည်း နောက်တစ်နေ့တွင် သူသည် အော့အန်ခြင်းနှင့် ဝမ်းလျှောခြင်းကို ခံစားခဲ့ရပြီး ရက်အနည်းငယ်ကြာ နေမကောင်းဖြစ်ကာ ရောဂါသက်သာခြင်း တစ်စက်မျှ မရှိခဲ့ပေ။ စတုတ္ထနေ့တွင် သူက “ဤသည်မှာ ဗောဓိသတ္တထံမှ အပြစ်ဒဏ်လော။ သူမက ကျွန်ုပ်ကို အသားစားခွင့် မပြုခြင်းလော။ ကျွန်ုပ် ယခင်က ပြောခဲ့သော စကားများသည် အမှန်တကယ် အတည်ဖြစ်ခဲ့ပုံရသည်၊ ကျွန်ုပ် အသားစား၍ မရပါတကား” ဟု စဉ်းစားမိသည်။ ဤသည်ကို သူ စဉ်းစားမိသောအခါ အမွှေးတိုင်သုံးတိုင် အမြန် ထွန်းညှိပြီး အရသာရှိသော အစားအစာများစွာကို ပူဇော်ဆက်ကပ်ကာ သူ၏အပြစ်ကို ဝန်ခံခဲ့သည်။ နောက်တစ်နေ့တွင် သူ၏ရောဂါ ပျောက်ကင်းသွားခဲ့သည်။ ဗောဓိသတ္တသည် အလွန် အစွမ်းထက်သည်ကို သူ မြင်သောအခါ “လူတို့ ပြုမူဆောင်ရွက်သောအခါ ဗောဓိသတ္တက ကြည့်ရှုနေသည်။ ကျွန်ုပ် သူမကို လှည့်ဖြားရန် ကြိုးစား၍မဖြစ်၊ ကျွန်ုပ်၏သစ္စာစကားကို စောင့်ထိန်းမှရမည်၊ သို့မဟုတ်ပါက သူမ၏ အပြစ်ဒဏ်ပေးခြင်းကို ရင်ဆိုင်ရလိမ့်မည်” ဟု ပို၍ပင် ခိုင်မာစွာ ယုံကြည်ခဲ့သည်။ ထိုအချိန်မှစ၍ “ဗောဓိသတ္တ” ဟူသော ဘွဲ့အမည်သည် အထွတ်အမြတ်ထားအပ်ပြီး မချိုးဖောက်အပ်ဟု သူ ပို၍ပင် ခံစားခဲ့ရသည်။ သူသည် နေ့စဉ် အမွှေးတိုင်သုံးတိုင် ထွန်းညှိပြီး ပွဲတော်ရက်များနှင့် အားလပ်ရက်များအတွင်း လှူဖွယ်ပစ္စည်းများကို ပူဇော်ဆက်ကပ်ခဲ့သည်။ အချိန်ကြာလာသည်နှင့်အမျှ ကျောက်စိမ်းဧကရာဇ်၊ ကွမ်ရင်ဗောဓိသတ္တ၊ ကွမ်းကွန်း အစရှိသည့် လူတို့ လှူဖွယ်ပစ္စည်းများ ပူဇော်ဆက်ကပ်သော ရုပ်တုများသည် ဘုရားများ ဖြစ်သည်ဟူသော ယုံကြည်လက်ခံမှုက ထိုသို့သော လူတစ်ဦး၌ ပိုမိုခိုင်မာလာခဲ့သည်။ သူတို့၏ စိတ်နှလုံးထဲမှ သူတို့၏အဆင့်အတန်းသည် မည်သည့်သံသယ သို့မဟုတ် မယုံသင်္ကာမှုမျှမရှိဘဲ ပို၍ပင် မတုန်လှုပ်နိုင်အောင် ဖြစ်လာခဲ့သည်။ အန္တိခရစ်များသည် ဤအရာများကို မကြုံတွေ့ဖူးလျှင်ပင်ဖြစ်စေ၊ အိမ်၌ ဤရုပ်တုများ သို့မဟုတ် ရွှံ့စေးရုပ်တုများကို လှူဖွယ်ပစ္စည်းများ ပူဇော်ဆက်ကပ်ခြင်း မပြုဖူးလျှင်ပင်ဖြစ်စေ သူတို့၏ လူမှုအသိုင်းအဝိုင်းများ၌ ထိုသို့သောအရာများကို ရံဖန်ရံခါ ကြားသိရဆဲ သို့မဟုတ် ကြုံတွေ့ရဆဲ ဖြစ်သည်။ ဥပမာအားဖြင့် ဗုဒ္ဓဘုရားရှင်က တစ်စုံတစ်ဦး၏ရောဂါကို မည်သို့ကုသပေးခဲ့ပုံကိုဖြစ်စေ၊ ဆိုးယုတ်သော လူများအပေါ် တုံ့ပြန်ဒဏ်ခတ်ခြင်းဖြင့် တရားမျှတမှုကို မည်သို့စီရင်ခဲ့ပုံကိုဖြစ်စေ၊ ဖန်းရွှေဆရာတစ်ဦးက သူတို့အိမ်၌ အချို့အရာများကို အစီအရင် လုပ်ပေးပြီးသည့်နောက် တစ်စုံတစ်ဦး မည်သို့ ချမ်းသာကြွယ်ဝလာခဲ့ပုံကိုဖြစ်စေ၊ အုတ်ဂူများနှင့် သင်္ချိုင်းမြေနေရာ ရွေးချယ်မှုနှင့်ပတ်သက်၍ ဖန်းရွှေဆရာ သို့မဟုတ် ယင်ယန်ဆရာတစ်ဦးနှင့် တိုင်ပင်ဆွေးနွေးခြင်းက သူတို့၏ သားစဉ်မြေးဆက်များ အရာရှိကြီးများ ဖြစ်လာစေရန် သို့မဟုတ် သူတို့၏ အသက်မွေးဝမ်းကျောင်းများ၌ ကြီးမားသော အောင်မြင်မှုများ ရရှိစေရန် မည်သို့ဦးတည်ခဲ့ပုံကိုဖြစ်စေ အစရှိသည်တို့ကို သူတို့ ကြားသိရသည်။ ဤအရာများသည် အန္တိခရစ်များ၏ စိတ်ထဲ၌ ဘုရားများဆိုသည်မှာ လူတို့ သူတို့၏နေ့စဉ်ဘဝများ၌ ကြုံတွေ့ရပြီး မြင်ရသော ဤဗုဒ္ဓများနှင့် ဧကရာဇ်များဟု ခေါ်သောသူတို့ကဲ့သို့ စွမ်းရည်များနှင့် တန်ခိုးများ ပိုင်ဆိုင်သင့်သည်ဟု စွဲမှတ်သွားစေခဲ့သည်။ ဘုရားများဆိုသည်မှာ လူတို့ လှူဖွယ်ပစ္စည်းများ ပူဇော်ဆက်ကပ်ကြသော ထိုရုပ်တုများကဲ့သို့ ဖြစ်သင့်ပြီး ထိတ်လန့်မှုနှင့် အံ့အားသင့်မှုကို ဖြစ်ပေါ်စေရန် လူတို့ကြား၌ နိမိတ်လက္ခဏာအချို့နှင့် အံ့ဖွယ်အမှုများကို ပြသသင့်သည်ဟုပင် သူတို့ ထင်ကြသည်။ အကယ်၍ ဘုရားတစ်ဆူက ဤသို့မပြုလုပ်ပါက ယင်းကို ဘုရားတစ်ဆူအဖြစ် မသတ်မှတ်သင့်ဟု သူတို့ ထင်ကြသည်။ ဘုရားများနှင့်ပတ်သက်၍ ထိုသို့သော အမြင်များနှင့် နားလည်မှုများ ရှိခြင်းကြောင့် အန္တိခရစ်များအတွက် ဘုရားတစ်ဆူ၏ အယူအဆသည် အဘယ်အရာ ဖြစ်လာသနည်း။ သူတို့၏စိတ်ထဲ၌ ကျောက်စိမ်းဧကရာဇ်ကဲ့သို့ ကောင်းကင်ဘုံ၏ ပညတ်များကို ချိုးဖောက်သောသူတို့ကို အချိန်မရွေး နေရာမရွေး လူ့ဘုံသို့ ချပစ်ရန် ကောင်းကင်ဘုံမှ စစ်သည်တော်များကို စေလွှတ်နိုင်သော ပုဂ္ဂိုလ်သည် အမှန်တကယ် ဘုရားတစ်ဆူဖြစ်ပြီး ဘုရားတစ်ဆူ၏ ပင်ကိုလက္ခဏာကို ပိုင်ဆိုင်သောသူ ဖြစ်သည်။ သို့တည်းမဟုတ် လူတို့ လှူဖွယ်ပစ္စည်းများ ပူဇော်ဆက်ကပ်ကြသော ရုပ်တုတစ်ခုသည် သူတို့ကို ချမ်းသာကြွယ်ဝလာစေပြီး အရာရှိကြီးများ ဖြစ်လာစေနိုင်သည်၊ အန္တိခရစ်များအတွက်မူ ထိုသို့သော ပုဂ္ဂိုလ်များသည်လည်း ဘုရားများ၏ ပင်ကိုလက္ခဏာကို ပိုင်ဆိုင်ရန် ထိုက်တန်သည်ဟု ယူဆခြင်းခံရသည်။ ဤသည်မှာ ဘုရားများ၏ ပင်ကိုလက္ခဏာနှင့်ပတ်သက်၍ အန္တိခရစ်များ၏ အတွင်းစိတ်မှ သိမြင်မှုနှင့် နားလည်မှု ဖြစ်သည်။ သို့ဖြစ်၍ ဘုရားသခင်သည် အဆင်းနီသော နဂါးကြီး တည်ရှိရာမြေ၌ အလုပ်လုပ်တော်မူသောအခါ၊ ညီအစ်ကိုမောင်နှမအချို့ ဖမ်းဆီးခံရသောအခါ၊ အသင်းတော် ပျက်စီးသောအခါ၊ ဘုရားသခင်၏ အလုပ် အတားအဆီးနှင့် နှောင့်ယှက်ခြင်း ခံရသောအခါ အန္တိခရစ်များက မည်သို့တွေးကြသနည်း။ “ဤသည်မှာ ဘုရားဖြစ်ပါက အဘယ်ကြောင့် အသင်းတော်၌ ထိုသို့သောအရာများ ဖြစ်ပျက်ရမည်နည်း။ ညီအစ်ကိုမောင်နှမများ ဖမ်းဆီးခံနေရသောအခါ ဘုရားသည် ကောင်းကင်၌ ရူပါရုံများကို ပြသသင့်သည်၊ မိုးကြိုးနှင့် အမျက်ဒေါသကို စေလွှတ်သင့်ပြီး ညီအစ်ကိုမောင်နှမများကို ဖမ်းဆီးနေသော ထိုဆိုးယုတ်သည့် ရဲများကို ကြောက်လန့်သော ကြွက်များကဲ့သို့ ထိတ်လန့်တကြား ထွက်ပြေးစေသင့်သည်။ အဘယ်ကြောင့် ထိုသို့သော ဖြစ်ရပ်များ ဖြစ်ပွားခဲ့သည်ကို ကျွန်ုပ် တစ်ခါမျှ မကြားဖူးရသနည်း။ ဤလူတို့သည် ဘုရားကို လိုက်လျှောက်ပြီး ဘုရား ရွေးချယ်ထားသောလူများ ဖြစ်သောကြောင့် အဘယ်ကြောင့် ဘုရားက သူတို့ကို မကယ်တင်ဘဲ ကာကွယ်စောင့်ရှောက်ခြင်း မရှိသနည်း။ အဆင်းနီသော နဂါးကြီးသည် ဘုရားကို လိုက်လျှောက်သောသူတို့ကို အလွန်ပင် ပြင်းပြင်းထန်ထန်နှင့် ရက်စက်စွာ ညှဉ်းပန်းနှိပ်စက်သည်။ အဘယ်ကြောင့် ဘုရားသည် လူသားမျိုးနွယ်အတွက် တရားမျှတမှုကို စီရင်ရန် မြေကြီးပေါ်သို့ မကြွလာသနည်း။ ဘုရားက အဆင်းနီသော နဂါးကြီးကို အဘယ်ကြောင့် မတားဆီးသနည်း။ သူက အဆင်းနီသော နဂါးကြီးကို အဘယ်ကြောင့် အပြစ်မပေးသနည်း။ ဘုရား၏ ပင်ကိုလက္ခဏာရှိသော ဘုရားသည် စကားပြောခြင်းနှင့် သမ္မာတရားကို ထောက်ပံ့ပေးခြင်းသာ လုပ်နိုင်သည်မှာ အသေအချာပင် မဖြစ်နိုင်ပါတကား။ ကျောက်စိမ်းဧကရာဇ်၊ ကွမ်ရင်ဗောဓိသတ္တနှင့် ဗုဒ္ဓတို့နှင့် နှိုင်းယှဉ်လျှင် ဘုရား၌ ကြီးမားသော စွမ်းရည်များနှင့် ကျွမ်းကျင်မှုများ မရှိပုံရသည်။ ဘုရား၌ တန်ခိုးနှင့် အာဏာရှိသည်ဟု သူတို့ ဆိုကြသော်လည်း ဤတန်ခိုးနှင့် အာဏာသည် အဘယ်မှာနည်း။ သမ္မာတရားကိုသာ ထောက်ပံ့ပေးနိုင်ပြီး ဘုရား၏ တန်ခိုးနှင့် အာဏာ ကင်းမဲ့သောသူသည် အမှန်တကယ် ဘုရား ဟုတ်သလော။ ညီအစ်ကိုမောင်နှမများ ဖမ်းဆီးခံရတော့မည်ဆိုလျှင် ဘုရားသည် ဆိုးယုတ်သော ရဲများရှေ့၌ တံတိုင်းတစ်ခု တည်ဆောက်သင့်သည်၊ သို့မဟုတ် သူတို့ကို မျက်စိကွယ်စေပြီး ခြေကျိုးစေသင့်သည်၊ သူတို့ကို ရူးသွပ်စေသင့်သည် သို့မဟုတ် ထုံထိုင်းသွားစေသင့်သည်။ အန္တရာယ် မကျရောက်မီ ဘုရားသည် လူတိုင်းကို ကျရောက်တော့မည့် အန္တရာယ်အကြောင်း ရှင်းလင်းစွာ သိစေသင့်သည်၊ သူတို့ အသံတစ်သံ ကြားသင့်သည်၊ ပြင်းထန်သော ခံစားမှုတစ်ခု ခံစားသင့်ပြီး ရှင်းလင်းသော အတွေးတစ်ခု ရှိသင့်သည်။ အဘယ်ကြောင့် ဘုရားက ထိုသို့သောအရာများကို မလုပ်ဆောင်သနည်း။ ဤသို့သော အခြေအနေမျိုး ချဉ်းကပ်လာသောအခါ အဘယ်ကြောင့် သူက မည်သည့် အရိပ်အမြွက်မျှ မပေးသနည်း။ လူတို့ ဖမ်းဆီးခြင်း၊ နှိပ်စက်ခြင်းနှင့် နှိပ်ကွပ်ခြင်းတို့ကို ခံစားရသောအခါ အဘယ်ကြောင့် ဘုရားက ဤနတ်ဆိုးများနှင့် ဆိုးယုတ်သော ရဲများကို မတားဆီးဘဲ သို့မဟုတ် အပြစ်ဒဏ်မပေးဘဲ နေသနည်း။ သူတို့ ညီအစ်ကိုမောင်နှမများကို လက်ထိတ်ခတ်သောအခါ၊ သူတို့၏ နံပါတ်တုတ်များက သူတို့ကို ရိုက်သောအခါ အဘယ်ကြောင့် ဘုရားက ဘာမျှမလုပ်ဘဲ နေသနည်း။ အကယ်၍ ကျောက်စိမ်းဧကရာဇ် သို့မဟုတ် ကွမ်ရင်ဗောဓိသတ္တသာ ဖြစ်ပါက သူတို့သည် သူတို့၏ နောက်လိုက်များကို ဤသို့ လုံးဝ ဒုက္ခဆင်းရဲခံစားစေမည် မဟုတ်ပေ။ သူတို့သည် ဆိုးယုတ်သော ရဲများကို မျက်စိကွယ်စေလျက်၊ သူတို့၏မျက်နှာများကို ပုံပျက်စေလျက်၊ သူတို့ကို ရူးသွပ်စေလျက်၊ သူတို့၏လက်များနှင့် ခြေထောက်များကို ပုပ်ရိစေလျက်၊ သူတို့ကို သေစေနိုင်သော ရောဂါများ ပေးလျက်၊ သူတို့ကို အချင်းချင်း သတ်ဖြတ်စေလျက် ဧကန်မုချ ကြားဝင်ပြီး ကူညီကြပေလိမ့်မည်။ အဘယ်ကြောင့် ဘုရားက ဤသို့ မလုပ်ဆောင်သနည်း။ ဘုရားသည် အတိအကျ အဘယ်မှာ ရှိသနည်း။ သူ အမှန်တကယ် တည်ရှိသလော။ ပြဿနာများ ဖြစ်လာသောအခါ လူတို့ သူ့ထံ ဆုတောင်းလျှင်ပင် ဘုရားက လူတို့ကို မကယ်တင်သကဲ့သို့ သူတို့ကို အန္တရာယ်မှ လွတ်မြောက်စေရန် အခြေအနေများကိုလည်း စီစဉ်ဖွဲ့စည်းပေးခြင်း မရှိပေ။ ဆိုးယုတ်သော ရဲများက ဤအကာအကွယ်မဲ့သော လူများကို ညှဉ်းပန်းနှိပ်စက်သောအခါ သာမန်အသိအရ ဘုရားတစ်ဆူသည် ကြားဝင်ကာ ကူညီသင့်ပြီး လက်ပိုက်၍သာ ကြည့်မနေသင့်ပေ၊ အကြောင်းမှာ ဘုရားများသည် လောက၌ မတရားမှုများကို မြင်တွေ့လိုခြင်း မရှိသည့်အပြင် ဘုရားများသည် လူတို့ကို ဒုက္ခဆင်းရဲမှ ကယ်တင်ရန်နှင့် သတ္တဝါအားလုံးကို ဆင်းရဲဒုက္ခမှ လွတ်မြောက်စေရန် ဖြစ်သောကြောင့် ဖြစ်သည်။ အဘယ်ကြောင့် ယခု ကျွန်ုပ် ယုံကြည်သော ဤဘုရားသည် ထိုသို့သောအရာများကို လုံးဝ မလုပ်ဆောင်သနည်း။ ကျွန်ုပ် ယုံကြည်သော ဘုရားသည် အမှန်တကယ် တည်ရှိပါသလော” ဟူ၍ ဖြစ်သည်။ အမှုအရာများစွာကို ကြုံတွေ့ပြီးနောက် အန္တိခရစ်များသည် အစဉ်သဖြင့် စိတ်ရှုပ်ထွေးပြီး သံသယဖြစ်နေကြသည်။ သူတို့သည် ဘုရားသခင်ကို ယုံကြည်နေစဉ်အတွင်း၌ပင် ဗေဒင်ဆရာများနှင့် ယင်ယန်ဆရာများထံ ဟောကြားချက်များအတွက် သွားရောက်ကြပြီး သူတို့၏အနာဂတ်၌ အဘယ်အရာ ရှိနေသည်ကို ကြည့်ရှုရန်၊ သူတို့ ထောင်ကျမည်၊ မကျမည်ကိုဖြစ်စေ၊ သူတို့၏အလုပ် အဆင်ပြေချောမွေ့မည်၊ မချောမွေ့မည်ကိုဖြစ်စေ၊ လူဆိုးတစ်ဦးက သူတို့ကို လက်စားချေရန် ကြိုးစားမည်၊ မကြိုးပမ်းမည်ကိုဖြစ်စေ၊ အကယ်၍ သူတို့၏ကံကြမ္မာ၌ ထောင်ကျကိန်းရှိပါက ထောင်ကျခြင်းမှ ရှောင်ရှားရန် နည်းလမ်းရှိမရှိကိုဖြစ်စေ စစ်ဆေးကြသည်။

ဘုရားသခင်ကို ယုံကြည်ပြီး လိုက်လျှောက်သည့် လုပ်ငန်းစဉ်တွင် အန္တိခရစ်များ၌ ဘုရားသခင်၏ ပင်ကိုလက္ခဏာနှင့် အနှစ်သာရနှင့်ပတ်သက်၍ အယူအဆများ အမြဲတမ်း ပေါ်ပေါက်လာပြီး ဘုရားသခင်သည် အဘယ်ကြောင့် စကားပြောရုံသာပြောပြီး မည်သည့် နိမိတ်လက္ခဏာနှင့် အံ့ဖွယ်အမှုများကိုမျှ မပြသသည်ကို သူတို့ အမြဲတမ်း မေးခွန်းထုတ်ကြသည်။ အန္တိခရစ်များသည်လည်း ဘုရားသခင်၏ နှုတ်ကပတ်တော်များကို ဖတ်ရှုကြသော်ငြား သူတို့၏ရည်ရွယ်ချက်မှာ သမ္မာတရားကို ရှာဖွေရန် သို့မဟုတ် လက်ခံရန် မဟုတ်ဘဲ ထိုအစား သူတို့သည် လေ့လာပြီး စေ့စေ့စပ်စပ် စဉ်းစားဆင်ခြင်သည့် စိတ်ဓာတ်ဖြင့် ဖတ်ရှုကြသည်။ ရလဒ်အနေဖြင့် သူတို့သည် စစ်မှန်သော ယုံကြည်ခြင်းကို မွေးမြူနိုင်ခြင်း မရှိရုံသာမက ထိုအစား ပို၍ သံသယဖြစ်လာကြပြီး သူတို့ ပိုမိုစေ့စေ့စပ်စပ် စစ်ဆေးလေလေ လူ့ဇာတိခံယူသော ဘုရားသခင်နှင့်ပတ်သက်၍ အယူအဆများ ပိုမိုထားရှိကြလေ ဖြစ်သည်။ သူတို့၏ အဓိကအယူအဆမှာ ခရစ်တော်သည် သဘာဝလွန် လူ့သဘာဝကို ပိုင်ဆိုင်သင့်သည်ဟု သူတို့ ယုံကြည်ကြသည်။ သူတို့က “အကယ်၍ ခရစ်တော်၌ ပုံမှန်လူ့သဘာဝရှိပြီး နိမိတ်လက္ခဏာ သို့မဟုတ် အံ့ဖွယ်အမှုများကို မပြသပါက သူသည် ဘုရားဖြစ်ကြောင်း မည်သို့ သက်သေပြနိုင်မည်နည်း” ဟု ထင်ကြသည်။ အန္တိခရစ်များ၏ စိတ်နှလုံးထဲ၌ ဘုရားသခင်၏ ဝိညာဉ်တော်သာ ဘုရားဖြစ်ပြီး နိမိတ်လက္ခဏာများနှင့် အံ့ဖွယ်အမှုများကို ပြသနိုင်သော ဇာတိပကတိသာ ဘုရားဖြစ်သည်။ အကယ်၍ ဇာတိပကတိတစ်ခုသည် ပုံမှန်လူ့သဘာဝကိုသာ ပိုင်ဆိုင်ပြီး နိမိတ်လက္ခဏာများနှင့် အံ့ဖွယ်အမှုများကို မပြသပါက သူသည် သမ္မာတရားကို ဖော်ပြနိုင်လျှင်ပင် ဘုရားအဖြစ် သတ်မှတ်ခြင်းမခံရပေ။ ထို့ကြောင့် အန္တိခရစ်များသည် လူ့ဇာတိခံယူသော ဘုရားသခင်၏ အနှစ်သာရကို အမြဲတမ်း သံသယဖြစ်ကြသည်မှာ အံ့ဩစရာမရှိချေ။ သူတို့အပေါ် မည်မျှပင် အမှုအရာများ ဖြစ်ပျက်သည်ဖြစ်စေ အန္တိခရစ်ဖြစ်သော လူစားမျိုးသည် ဘုရားသခင်၏ နှုတ်ကပတ်တော်များထဲ၌ သမ္မာတရားကို ရှာဖွေခြင်းဖြင့် ယင်းတို့ကို ဖြေရှင်းရန် မည်သည့်အခါမျှ မကြိုးစားကြသကဲ့သို့ ဘုရားသခင်၏ နှုတ်ကပတ်တော်များမှတစ်ဆင့် အမှုအရာများကို မြင်တွေ့ရန်မှာ သာ၍ပင် မကြိုးစားကြပေ၊ ဤသည်မှာ ဘုရားသခင်၏ နှုတ်ကပတ်တော်တိုင်းသည် သမ္မာတရားဖြစ်သည်ကို သူတို့ မယုံကြည်သောကြောင့် လုံးလုံးဖြစ်ပေသည်။ ဘုရားအိမ်တော်က သမ္မာတရားကို မည်သို့ပင် မိတ်သဟာယဖွဲ့သည်ဖြစ်စေ အန္တိခရစ်များသည် လက်မခံဘဲ နေကြပြီး အကျိုးဆက်အနေဖြင့် သူတို့ ရင်ဆိုင်ရသည့် မည်သည့်အခြေအနေ၌မဆို မှန်ကန်သော သဘောထား ကင်းမဲ့ကြသည်၊ အထူးသဖြင့် ဘုရားသခင်နှင့် သမ္မာတရားကို သူတို့ ချဉ်းကပ်ပုံနှင့် ပတ်သက်လာလျှင် အန္တိခရစ်များသည် သူတို့၏အယူအဆများကို ဘေးဖယ်ထားရန် ခေါင်းမာစွာ ငြင်းဆန်ကြသည်။ သူတို့ ယုံကြည်သော ဘုရားသည် နိမိတ်လက္ခဏာများနှင့် အံ့ဖွယ်အမှုများကို ပြုလုပ်သော ဘုရား၊ သဘာဝလွန် ဘုရားတစ်ဆူ ဖြစ်သည်။ နိမိတ်လက္ခဏာများနှင့် အံ့ဖွယ်အမှုများကို ပြုလုပ်နိုင်သော မည်သူမဆို၊ ကွမ်ရင်ဗောဓိသတ္တဖြစ်စေ၊ ဗုဒ္ဓဘုရားရှင်ဖြစ်စေ၊ မာဇူဖြစ်စေ၊ သူတို့က ဘုရားများဟု ခေါ်ကြသည်။ နိမိတ်လက္ခဏာများနှင့် အံ့ဖွယ်အမှုများကို ပြုလုပ်နိုင်သောသူတို့သာ ဘုရားများ၏ ပင်ကိုလက္ခဏာကို ပိုင်ဆိုင်သော ဘုရားများဖြစ်ပြီး မပြုလုပ်နိုင်သောသူတို့မှာမူ သူတို့ မည်မျှပင် သမ္မာတရားများစွာကို ဖော်ပြသည်ဖြစ်စေ မဖြစ်မနေ ဘုရားများ မဟုတ်ကြဟု သူတို့ ယုံကြည်ကြသည်။ သမ္မာတရားကို ဖော်ပြခြင်းသည် ဘုရားသခင်၏ ကြီးမြတ်သော တန်ခိုးနှင့် အနန္တတန်ခိုးဖြစ်သည်ကို သူတို့ နားမလည်ကြဘဲ ထိုအစား နိမိတ်လက္ခဏာများနှင့် အံ့ဖွယ်အမှုများကို ပြုလုပ်ခြင်းသာ ဘုရားများ၏ ကြီးမြတ်သော တန်ခိုးနှင့် အနန္တတန်ခိုးဖြစ်သည်ဟု သူတို့ ထင်ကြသည်။ ထို့ကြောင့် လူ့ဇာတိခံယူသော ဘုရားသခင်က လူတို့ကို သိမ်းပိုက်ပြီး ကယ်တင်ရန် သမ္မာတရားကို ဖော်ပြခြင်း၊ ဘုရားသခင် ရွေးချယ်ထားသောလူများကို ရေလောင်းပေးခြင်း၊ ထိန်းကျောင်းခြင်းနှင့် ဦးဆောင်ခြင်း၊ သူတို့ကို ဘုရားသခင်၏ တရားစီရင်မှု၊ ပြစ်တင်ဆုံးမခြင်း၊ စမ်းသပ်မှုများနှင့် စစ်ဆေးခြင်းတို့ကို လက်တွေ့ကျကျ ကြုံတွေ့စေပြီး သမ္မာတရားကို နားလည်လာစေရန်၊ သူတို့၏ ဖောက်ပြန်ပျက်စီးသော စိတ်သဘောထားများကို ဖယ်ရှားစေရန်နှင့် ဘုရားသခင်ကို ကျိုးနွံနာခံပြီး ဝတ်ပြုကိုးကွယ်သောသူများ ဖြစ်လာစေရန် အစရှိသည့် ဤလက်တွေ့ကျသောအလုပ်အားလုံးကို အန္တိခရစ်များသည် လူ၏အလုပ်ဖြစ်ပြီး ဘုရားသခင်၏အလုပ် မဟုတ်ဟု သတ်မှတ်ကြသည်။ အန္တိခရစ်များ၏ စိတ်ထဲ၌ ဘုရားများဆိုသည်မှာ ယဇ်ပလ္လင်တစ်ခု၏ နောက်ကွယ်၌ ပုန်းအောင်းပြီး သူတို့ထံ ပူဇော်သက္ကာများ ပြုစေသင့်သည်၊ လူတို့ ပူဇော်သော အစားအစာများကို စားသုံးလျက်၊ သူတို့ ထွန်းညှိသော အမွှေးတိုင်များ၏ မီးခိုးကို ရှူရှိုက်လျက်၊ သူတို့ အခက်အခဲကြုံတွေ့သောအခါ ကူညီလက်တစ်ဖက် ဆန့်တန်းပေးလျက်၊ လူတို့ အကူအညီတောင်းပြီး သူတို့၏တောင်းပန်မှုများ၌ ရိုးသားသောအခါ မိမိတို့ကိုယ်ကို အလွန်တန်ခိုးကြီးကြောင်း ပြသပြီး သူတို့ နားလည်နိုင်သော ဘောင်အတွင်း၌ ချက်ချင်းအကူအညီ ပေးကာ သူတို့၏လိုအပ်ချက်များကို ဖြည့်ဆည်းပေးသင့်သည်။ အန္တိခရစ်များအတွက်မူ ဤသို့သော ဘုရားတစ်ဆူသာ စစ်မှန်သော ဘုရားဖြစ်သည်။ ယနေ့ ဘုရားသခင် ပြုတော်မူသမျှမှာမူ အန္တိခရစ်များ၏ မထီမဲ့မြင်ပြုခြင်းကို ခံရသည်။ အဘယ်ကြောင့် ထိုသို့ဖြစ်ရသနည်း။ အန္တိခရစ်များ၏ သဘာဝအနှစ်သာရကို ကြည့်ခြင်းအားဖြင့် သူတို့ လိုအပ်သောအရာမှာ ဖန်ဆင်းရှင်က ဖန်ဆင်းခံများအပေါ် ပြုလုပ်သော ရေလောင်းပေးခြင်း၊ ထိန်းကျောင်းခြင်းနှင့် ကယ်တင်ခြင်းအလုပ် မဟုတ်ဘဲ အရာခပ်သိမ်း၌ ကြီးပွားတိုးတက်ခြင်းနှင့် သူတို့၏ဆန္ဒများ ပြည့်စုံခြင်း၊ ဤဘဝ၌ အပြစ်ပေးမခံရရန်နှင့် နောင်လာမည့်လောက၌ ကောင်းကင်ဘုံသို့ သွားရန် ဖြစ်သည်။ သူတို့၏အမြင်နှင့် လိုအပ်ချက်များသည် သမ္မာတရားကို မုန်းတီးသော သူတို့၏အနှစ်သာရကို အတည်ပြုသည်။ အန္တိခရစ်များသည် ကောက်ကျစ်ဆိုးယုတ်မှု၊ သဘာဝလွန်နှင့် အံ့ဖွယ်အမှုများကို နှစ်သက်ကြပြီး စာတန်နှင့် ဆိုးယုတ်သောဝိညာဉ်များ၏ လုပ်ဆောင်ချက်များနှင့် နတ်ဆိုးဆန်သော စကားများတည်းဟူသော အပျက်သဘောဆောင်ပြီး ကောက်ကျစ်ဆိုးယုတ်သည့်အရာများကိုပင် ဘုရားသဘောသဘာဝအဖြစ်လည်းကောင်း၊ သမ္မာတရားအဖြစ်လည်းကောင်း ကိုးကွယ်ကြသည်။ သူတို့သည် ဤအရာများကို သူတို့၏ တစ်သက်တာ ကိုးကွယ်မှုနှင့် လိုက်စားမှုဆိုင်ရာ အရာဝတ္ထုများအဖြစ်လည်းကောင်း၊ လောက၌ လေးစားတန်ဖိုးထားပြီး ဖြန့်ချိသင့်သော အရာများအဖြစ်လည်းကောင်း မှတ်ယူကြသည်။ အကျိုးဆက်အနေဖြင့် သူတို့ ဘုရားသခင်ကို လိုက်လျှောက်နေစဉ်အတွင်း ဘုရားသခင်၏ ပင်ကိုလက္ခဏာနှင့်ပတ်သက်သော သူတို့၏အယူအဆများနှင့် အမြင်များသည် မည်သည့်အခါမျှ ပြောင်းလဲမည်မဟုတ်ပေ။ အကယ်၍ ထိုသို့သောလူများသည် ဘုရားအိမ်တော်၌ သူတို့၏ရည်မှန်းချက်များကို အထမြောက်အောင်မြင်နိုင်ခြင်း မရှိပါက၊ သူတို့ ရာထူးတိုးမြှင့်ခြင်း သို့မဟုတ် အသုံးပြုခြင်း မခံရဘဲ လျင်မြန်ပြီး ကြီးမားသော အောင်မြင်မှုကို ရရှိရန် ပျက်ကွက်ပါက သူတို့သည် မည်သည့်အချိန်၊ မည်သည့်အခိုက်အတန့်၊ မည်သည့်နေရာ၌မဆို ဘုရားသခင်ကို သစ္စာဖောက်ရန် အသင့်ဖြစ်နေကြလိမ့်မည်။ ဤလူအချို့သည် ၁၀ နှစ်ကြာ ယုံကြည်ခဲ့ကြပြီး အချို့မှာ ၂၀ ကြာ ယုံကြည်ခဲ့ကြကာ သူတို့၌ အခြေခံအုတ်မြစ်ရှိပြီး ဘုရားသခင်ကို စွန့်ခွာမည်မဟုတ်ဟု သင် ထင်ကောင်းထင်လိမ့်မည်၊ သို့သော် အမှန်တကယ်တွင် သူတို့သည် ဘုရားသခင်ကို အချိန်မရွေး သစ္စာဖောက်ပြီး လောကီလောကသို့ ပြန်သွားရန် အသင့်ဖြစ်နေကြသည်။ သူတို့ အသင်းတော်ကို မစွန့်ခွာလျှင်ပင် သူတို့၏ စိတ်နှလုံးများသည် ဘုရားသခင်ထံမှ သွေဖည်ပြီး သစ္စာဖောက်ခဲ့ကြပြီး ဖြစ်သည်။ အခြေအနေပေးသည့်အခါ သို့မဟုတ် အခွင့်အလမ်းများ ပေါ်ပေါက်လာသည့်အခါတိုင်း သူတို့သည် ဘုရားအယောင်ဆောင်များနှင့် နတ်ဆိုးများကို သွားယုံကြည်ကြလိမ့်မည်။ အကယ်၍ သူတို့၌ တစ်ရှိန်ထိုး အောင်မြင်မှုရရှိရန်၊ အရာရှိကြီးတစ်ဦး ဖြစ်လာရန်၊ ကျော်ကြားလာရန်နှင့် ဘုန်းအသရေနှင့် ကြွယ်ဝချမ်းသာမှုကို ခံစားရန် အခွင့်အရေးရှိပါက သူတို့သည် အသင်းတော်ကို စွန့်ခွာပြီး လောကီ၏ ရေစီးကြောင်းများကို လိုက်လျှောက်ရန် တွန့်ဆုတ်မည်မဟုတ်ပေ။ အန္တိခရစ်အချို့က “အကယ်၍ သူသည် ဘုရားဖြစ်ပါက အဘယ်ကြောင့် သူသည် အဆင်းနီသော နဂါးကြီး၏ ညှဉ်းပန်းနှိပ်စက်မှုနှင့် လိုက်လံဖမ်းဆီးမှုကို ခံရသနည်း။ အကယ်၍ သူသည် ဘုရားဖြစ်ပါက အဘယ်ကြောင့် သူသည် အဆင်းနီသော နဂါးကြီးကို ချေမှုန်းသုတ်သင်ရန် နိမိတ်လက္ခဏာများနှင့် အံ့ဖွယ်အမှုများကို မပြသသနည်း။ ဘုရား ရွေးချယ်ထားသောလူများစွာတို့သည် အဆင်းနီသော နဂါးကြီး၏ ဖမ်းဆီးခြင်းနှင့် ညှဉ်းပန်းနှိပ်စက်ခြင်း ခံခဲ့ရသည်။ အဘယ်ကြောင့် ဘုရားက စာတန်၏ ညှဉ်းပန်းနှိပ်စက်မှုမှ သူတို့ကို ကာကွယ်စောင့်ရှောက်ပြီး ကယ်တင်ခြင်း မရှိသနည်း” ဟု မေးခွန်းထုတ်ကြသည်။ ယင်းမှာ ဂျူးဘာသာမှ ဖာရိရှဲများက “အကယ်၍ ယေရှုသည် ဘုရားဖြစ်ပါက အဘယ်ကြောင့် သူ ကားစင်တင်၍သတ်သည်ကို ခံရနိုင်သနည်း။ အဘယ်ကြောင့် သူသည် မိမိကိုယ်ကို မကယ်တင်နိုင်ခဲ့သနည်း” ဟု တွေးခဲ့ကြသကဲ့သို့ပင် ဖြစ်သည်။ အန္တိခရစ်များသည် ဤသည်ကို မည်သည့်အခါမျှ နားမလည်ကြပေ၊ အကြောင်းမှာ သူတို့သည် သမ္မာတရားကို လက်မခံသည့်အပြင် ဘုရားသခင်၏ နှုတ်ကပတ်တော်များသည် အရာခပ်သိမ်းကို ဖြစ်မြောက်စေလိမ့်မည်ဟုလည်း မယုံကြည်ကြသောကြောင့် ဖြစ်သည်။ သူတို့သည် သူတို့မြင်တွေ့သောအရာကိုသာ ယုံကြည်ကြပြီး ဘုရားသခင် ပြုတော်မူခဲ့သော အလုပ်အားလုံးမှ ပြသသည့် တန်ဖိုး သို့မဟုတ် အရေးပါမှုအပေါ် ယုံကြည်ခြင်း မရှိကြပေ။ ဘုရားသခင် ဖော်ပြတော်မူသော နှုတ်ကပတ်တော်တိုင်းသည် သမ္မာတရားဖြစ်ပြီး ကိုယ်တော်၏ နှုတ်ကပတ်တော်များ တစ်ခုချင်းစီသည် ပြည့်စုံပြီး ဖြစ်မြောက်လိမ့်မည်ဟု သူတို့ မယုံကြည်ကြပေ။ ဘုရားသခင်၏ ဉာဏ်ပညာသည် စာတန်၏ လျှို့ဝှက်သော အကြံအစည်များအပေါ် အခြေခံ၍ ကျင့်သုံးခြင်းဖြစ်သည်ကို သို့မဟုတ် ဘုရားသခင်သည် ကိုယ်တော်၏ အနန္တတန်ခိုးနှင့် ဉာဏ်ပညာကို ထုတ်ဖော်ပြသသော အဖြည့်ခံတစ်ခုအဖြစ် အစေခံရန် အဆင်းနီသော နဂါးကြီးကို အသုံးပြုတော်မူသည်ကို သူတို့ မယုံကြည်ကြပေ။ ဘုရားသခင်သည် အရာခပ်သိမ်းကို အချုပ်အခြာအာဏာ ကိုင်စွဲပြီး ဘုရားသခင်၏ နှုတ်ကပတ်တော်များသည် အရာခပ်သိမ်းကို ဖြစ်မြောက်စေသည်ကို သူတို့ မယုံကြည်ကြချေ၊ သို့ဖြစ်၍ အန္တိခရစ်များသည် ဘုရားသခင်ကို ယုံကြည်သူများ ဖြစ်နေသေးသလော။ သူတို့ ယုံကြည်သူများ မဟုတ်ကြချေ။ အန္တိခရစ်များသည် ဘုရားသခင်ကို ငြင်းပယ်ပြီး အတိုက်အခံလုပ်သောသူများ ဖြစ်ကြသည်၊ သူတို့သည် မယုံကြည်သူစစ်စစ်တို့ ဖြစ်ကြသည်။

အန္တိခရစ်များ ဘုရားသခင်၏ ပင်ကိုလက္ခဏာကို အသိအမှတ်ပြုရန် ငြင်းဆန်ခြင်း၏ နောက်ကွယ်ရှိ အဓိကအကြောင်းရင်းများမှာ အဘယ်နည်း။ တစ်ခုမှာ အန္တိခရစ်များ သူတို့၏ အယူအဆများထဲ၌ ဘုရားသခင် ပြုသင့်သည်ဟု ထင်မြင်ယူဆသည့်အတိုင်း လောကရှိ မတရားမှုအားလုံးကို ပြုပြင်တော်မူခြင်းဖြစ်စေ၊ လူသားမျိုးနွယ်အတွက် တရားမျှတမှုကို စီရင်တော်မူခြင်းဖြစ်စေ၊ မကောင်းမှု ပြုသောသူတို့ကို ချက်ချင်း အပြစ်ပေးတော်မူခြင်းဖြစ်စေ ဘုရားသခင်က မလုပ်ဆောင်ခြင်း ဖြစ်သည်။ ဘုရားသခင် အချုပ်အခြာအာဏာ ကိုင်စွဲသော အရာခပ်သိမ်းတို့တွင် မတရားသော ဖြစ်ရပ်များစွာ နေ့စဉ် ဖြစ်ပျက်နေသည့်တိုင် ဘုရားသခင်သည် ဤအရာကို စိတ်ပါဝင်စားပုံမရဘဲ တုံ့ပြန်သည့်အနေဖြင့် စကားတစ်ခွန်းမျှ မပြောချေ၊ သို့မဟုတ် မည်သည့်အရာတစ်ခုမျှ မလုပ်ဆောင်ချေ။ အန္တိခရစ်များ၏ အမြင်တွင် သူတို့ ကြုံတွေ့ရသော အရာများ၏ ဘောင်အတွင်း၌ လောကတွင် ဖြစ်ပျက်နေသည်ကို သူတို့ မြင်တွေ့ရသမျှသည် သူတို့၏အယူအဆများနှင့် မကိုက်ညီသည့်အပြင် ယင်းတို့သည် မဖြစ်ပျက်သင့်ပေ။ အဘယ်ကြောင့် ဤအရာများ မဖြစ်ပျက်သင့်ဟု သူတို့ ထင်ကြသနည်း။ သူတို့က “အကယ်၍ ဘုရား တည်ရှိပါက အဘယ်ကြောင့် သူ ဤအရာများကို ဂရုမစိုက်သနည်း။ အကယ်၍ ဘုရား တည်ရှိပါက အဘယ်ကြောင့် ဆိုးယုတ်သောလူများစွာ ကောင်းမွန်စွာ အသက်ရှင်နေဆဲ ဖြစ်သနည်း။ အဘယ်ကြောင့် ချမ်းသာသူများ ပို၍ချမ်းသာလာပြီး ဆင်းရဲသားများ ပို၍ဆင်းရဲလာရသနည်း။ အဘယ်ကြောင့် ချမ်းသာသူများ နေ့စဉ် စားကောင်းသောက်ဖွယ်များကို စားသုံးကြပြီး အလွန်ပျော်ရွှင်စွာ နေထိုင်ကြသော်လည်း လူများစွာမှာမူ အစားအစာ တောင်းရမ်းနေရဆဲ ဖြစ်သနည်း။ အဘယ်ကြောင့် ဟန်ဆောင်မှုကင်းသော လူများသည် အနိုင်ကျင့်ခံရခြင်း၊ ဖိနှိပ်ခံရခြင်းနှင့် ခေါင်းပုံဖြတ်ခံရခြင်းတို့ကို ခံရသနည်း။ အချို့လူများသည် အလွန်နည်းပါးသော လုပ်ခအတွက် ပင်ပန်းကြီးစွာ ချွေးသံတရွှဲရွှဲဖြင့် တစ်နေ့လျှင် ရှစ်နာရီကျော် အလုပ်လုပ်ကြရသော်လည်း အခြားသူများမှာမူ တစ်နာရီအတွင်း၌ လူတစ်ဦး တစ်သက်တာလုံး ရှာဖွေနိုင်သည်ထက် ပိုမိုရရှိကြသည်မှာ အဘယ်ကြောင့်နည်း။ ဘုရားက ဤလူမှုရေးဆိုင်ရာနှင့် လောကီဆိုင်ရာ မတရားမှုများကို အဘယ်ကြောင့် မဖြေရှင်းပေးသနည်း။ အချို့မှာ မွေးကတည်းက ချမ်းသာကြွယ်ဝသော မိသားစုမှ ပေါက်ဖွားလာကြသော်လည်း အခြားသူများမှာမူ ဆင်းရဲမွဲတေမှုနှင့် ပင်ပန်းနွမ်းနယ်မှုထဲသို့ မွေးဖွားလာရသည်မှာ အဘယ်ကြောင့်နည်း။ လူမှုပတ်ဝန်းကျင်တစ်ခုတည်း၌ မွေးဖွားလာကြလျက်နှင့် အချို့လူများသည် သူတို့၏ဘဝတစ်လျှောက်လုံး ဘုန်းအသရေနှင့် ကြွယ်ဝချမ်းသာမှု၊ သူတို့၏မိသားစုများ၏ အလွန်အမင်း ချစ်ခင်ကြင်နာမှုကို ခံစားနိုင်ကြပြီး အခြားသူများမှာမူ မခံစားနိုင်ကြသည်မှာ အဘယ်ကြောင့်နည်း” ဟု တွေးတောကြသည်။ ဤသည်တို့မှာ အန္တိခရစ်များ၏ စိတ်နှလုံးထဲမှ ထာဝရ ဖြေရှင်း၍မရနိုင်သော ပဟေဠိများ ဖြစ်ကြသည်။ သူတို့ ဘုရားသခင်ကို ယုံကြည်သောကြောင့် သူတို့ ထိုးထွင်းမမြင်နိုင်ဘဲ နားမလည်နိုင်သော အရာအားလုံးနှင့် သူတို့ မဖြေရှင်းနိုင်သော ဤပဟေဠိအားလုံးကို ဘုရားသခင်ထံ အပ်နှံပြီး ကိုယ်တော်က ဖြေရှင်းချက်များ ပေးလာအောင် လုပ်သင့်ကြောင်း၊ ဘုရားသခင်၏ နှုတ်ကပတ်တော်များထဲ၌ ယင်းတို့အတွက် အဖြေများကို ရှာဖွေသင့်ကြောင်း သူတို့ ထင်ကြသည်။ သို့သော် ဘုရားသခင်ကို သုံးနှစ်မှ ငါးနှစ်အထိ ယုံကြည်ပြီးနောက် သူတို့သည် ဤအဖြေများကို ရှာမတွေ့နိုင်ကြဘဲ ရှစ်နှစ်မှ ၁၀ နှစ်အထိ ယုံကြည်ပြီးနောက်တွင်လည်း သူတို့ ရှာမတွေ့နိုင်ကြသေးပေ။ အနှစ် ၂၀ ကြာ ယုံကြည်ပြီးနောက် သူတို့က “အဘယ်ကြောင့် ကျွန်ုပ် မည်သည့်အဖြေမျှ မရရှိသေးသနည်း။ အဘယ်ကြောင့် ဘုရားက ဤပြဿနာများကို မဖြေရှင်းသေးသနည်း။ အဘယ်ကြောင့် ဘုရားက ကွမ်ရင်ဗောဓိသတ္တ သို့မဟုတ် ကျောက်စိမ်းဧကရာဇ်ကဲ့သို့ မပြုမူသနည်း။ ဘုရား၌ ဩဇာအာဏာနှင့် တန်ခိုးရှိသည်၊ ဘုရား၏ ပင်ကိုလက္ခဏာ ရှိသည်၊ သို့ဖြစ်၍ သူ ဤအရာများကို လုပ်ဆောင်သင့်သည်တကား။ အထူးသဖြင့် အသင်းတော်၌ အဘယ်ကြောင့် ဆိုးယုတ်သောလူများ မကြာခဏ ပေါ်ပေါက်လာပြီး နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေကြသနည်း၊ အချို့မှာ လှူဖွယ်ပစ္စည်းများကိုပင် ခိုးယူကြကာ မည်သည့်အကျိုးဆက်မျှ မခံစားရပါတကား။ အချို့လူများ မကြာခဏ လိမ်ညာကြပြီး အချို့မှာ ဘုရား၏ ဆုံးမပဲ့ပြင်ခြင်း သို့မဟုတ် အပြစ်ဒဏ်ပေးခြင်းကို မခံစားရဘဲ အယူအဆများနှင့် အခြေအမြစ်မရှိသော ကောလာဟလများကို ဖြန့်ဝေကြသည်။ အခြားသူများမှာမူ ဘုရားကို ရုတ်တရက် မယုံကြည်တော့ဘဲ လူ့အဖွဲ့အစည်း၌ အလုပ်သွားလုပ်ကြပြီး နှစ်အနည်းငယ် ကြာပြီးနောက် သူတို့သည် မည်သည့်အခါမျှ အခက်အခဲမကြုံတွေ့ရဘဲ ချမ်းသာကြွယ်ဝလာကြသည်။ အချို့သော ယုံကြည်သူများသည် ဘုရားကို မယုံကြည်သောသူများထက် ပိုဆိုးသောဘဝများဖြင့် နေထိုင်ကြသည်။ အမှန်တကယ်တွင် ဘုရားကို ယုံကြည်သူများသည် ဒုက္ခဆင်းရဲခံစားနေရပြီး သူတို့ထဲမှ များစွာတို့သည် ညှဉ်းပန်းနှိပ်စက်ခံနေရကာ သူတို့၏နေအိမ်များသို့ မပြန်နိုင်ဘဲ ဆင်းရဲမွဲတေမှုနှင့် ဒုက္ခဆင်းရဲထဲ၌ နေထိုင်နေကြရသည်။ ဤသည်မှာ ဘုရားကို ယုံကြည်ခြင်း၏ အဓိပ္ပာယ် မဟုတ်လောက်ဘူး မဟုတ်လော။ ဤသည်မှာ ဘုရားကို လိုက်လျှောက်ခြင်း၏ တန်ဖိုး မဟုတ်လောက်ဘူး မဟုတ်လော။ ဤသည်မှာ ဘုရားက လူတို့ကို ပေးလိုသော နေ့စဉ်ဘဝ မဟုတ်လောက်ဘူး မဟုတ်လော။ လူတို့ သူတို့ မပြီးမြောက်နိုင်သော အရာများနှင့် ကြုံတွေ့ရသောအခါ အဘယ်ကြောင့် ဘုရားက သူတို့ကို ချက်ချင်းနားလည်ပြီး သဘောပေါက်စေရန် ထူးခြားဆန်းကြယ်သော အရာတစ်ခုခုကို မလုပ်ဆောင်သနည်း။ လူတို့ နားမလည်သော အရာများစွာ ရှိပြီး ဘုရားက သူပြုမူသည့်အတိုင်း အဘယ်ကြောင့် ပြုမူသည်ကို မသိကြပေ။ အဘယ်ကြောင့် ဘုရားက လူတို့၏စိတ်နှလုံးများကို လင်းထိန်စေရန် မီးအိမ်တစ်လုံးကို မထွန်းညှိသနည်း။ အဘယ်ကြောင့် သူ လူတို့ကို ဉာဏ်အလင်း မပေးသနည်း။ လူတို့ မကောင်းမှုပြုပြီး နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေသောအခါ ဘုရားသည် ထိုဆိုးယုတ်သောလူများကို ရင်ဆိုင်ပြီး တိုက်ရိုက်ကျိန်ဆဲခြင်းနှင့် သူတို့ကို တုံ့ပြန်ဒဏ်ခတ်ခြင်းကို ရင်ဆိုင်စေခြင်းတို့ မပြုပေ။ ဘုရားက ထိုသို့သောအရာများကို လုပ်ဆောင်သည့် ဖြစ်ရပ်များစွာကို ငါ မမြင်တွေ့ခဲ့ရချေ။ တစ်ခါတစ်ရံ လူတို့သည် ဘုရား၏ ဉာဏ်ပွင့်စေခြင်း၊ အလင်းပေးခြင်းနှင့် ထောက်ပံ့ပေးခြင်းတို့ကို လိုအပ်သည်၊ သို့ဖြစ်၍ အဘယ်ကြောင့် သူတို့ ဘုရားကို မခံစားနိုင် သို့မဟုတ် မမြင်နိုင်ကြသနည်း။ ဘုရားသည် အဘယ်မှာ ရှိသနည်း” ဟူ၍ တွေးတောကြလေသည်။ ဤသို့သော “အဘယ်ကြောင့်” ဟူသမျှသည် အန္တိခရစ်များ၏ စိတ်နှလုံးထဲ၌ အဖြေမရဘဲ ကျန်ရှိနေသည်။ ဤအရာများနှင့် ဖြစ်စဉ်များသည် တိုးတက်ဖို့ မဆိုထားနှင့်၊ မည်သည့်အခါမျှ မပြောင်းလဲဘဲ၊ ပြန်မလှည့်ဘဲ ရှိနေသည်မှာ အဘယ်ကြောင့်ဖြစ်သည်ကို သူတို့ နားမလည်ကြပေ။ ဘုရားသခင်ကို ယုံကြည်ခြင်းသည် လူတို့ကို လုံးလုံးလျားလျား ပြောင်းလဲစေသင့်ပြီး သူတို့၏ဘဝတစ်ခုလုံး၊ ဟန်ပန်အမူအရာ၊ အတွေးအခေါ်များ၊ အထူးသဖြင့် သူတို့၏ ဘဝအရည်အသွေးနှင့် သူတို့၏အရည်အချင်းများနှင့် ကျွမ်းကျင်မှုများအားလုံးသည် အပြုသဘောဆောင်သော ဦးတည်ချက်သို့ ဖွံ့ဖြိုးတိုးတက်သင့်သည်ဟု သူတို့ ထင်ကြသည်။ အနှစ် ၁၀ နှစ် သို့မဟုတ် ၂၀ ကြာ စောင့်ကြည့်လေ့လာပြီးနောက် သူတို့သည် ဤပြောင်းလဲမှုများကို အဘယ်ကြောင့် မမြင်နိုင်ကြသနည်း။ လူတို့ သူတို့၏အယူအဆများထဲ၌ စိတ်ကူးယဉ်ကြသော သို့မဟုတ် အိပ်မက်မက်ကြသော အရာများသည် သူတို့ ဘုရားသခင်ကို ယုံကြည်လာပြီးနောက် မည်သည့်အခါမျှ ဖြေရှင်းခြင်း သို့မဟုတ် အကောင်အထည်ဖော်ခြင်း မခံရပေ။ သို့ဖြစ်၍ ဘုရားသခင်ကို ယုံကြည်ခြင်း၏ အဓိပ္ပာယ်မှာ အဘယ်နည်း။ ဘုရားသခင်ကို ယုံကြည်ပြီး လိုက်လျှောက်ခြင်း၏ တန်ဖိုးမှာ အဘယ်နည်း။ ဤမေးခွန်းများသည် အန္တိခရစ်များ၏ စိတ်နှလုံးထဲ၌ ဖြေရှင်းမရဘဲ အဖြေမရဘဲ ကျန်ရှိနေပြီး အန္တိခရစ်များ သူတို့ ဖြစ်လာမည်ဟု ထင်မြင်ယူဆသကဲ့သို့ အကောင်အထည်ပေါ်ခြင်း သို့မဟုတ် ပြည့်စုံခြင်း မရှိသောကြောင့် အန္တိခရစ်များ စိတ်ထဲ၌ရှိသော ဘုရားသည် မည်သည့်အခါမျှ တည်ရှိသည်မဟုတ်။ ပြီးလျှင် သဘာဝအလျောက်ပင် ဘုရားသခင်၏ ပင်ကိုလက္ခဏာကို ပိုင်ဆိုင်တော်မူသောသူသည် အန္တိခရစ်များ၏ စိတ်ထဲ၌ ထာဝရ ငြင်းပယ်ခြင်းခံရသည်။

အန္တိခရစ်တို့၏ ဘုရားသခင်အပေါ် ယုံကြည်ခြင်းတွင် အလွန်အမင်း ရောနှောခြင်းများ ရှိသည်။ အမှန်တကယ်တွင် အန္တိခရစ်တို့သည် ဘုရားသခင်ကို အမှန်တကယ် မယုံကြည်ကြပေ၊ ယင်းမှာ ဟန်ဆောင်မှုချည်းသာ ဖြစ်သည်။ သူတို့သည် ဘာသာတရားမရှိသူများက နတ်ဆိုးများနှင့် ကိုးကွယ်သည့်အရာများကို ကိုးကွယ်ကြသကဲ့သို့ပင် ဘုရားသခင်ကို ယုံကြည်ကြသည်။ ဘုရားသခင် ပြုတော်မူသမျှကို လက်ခံရန် ခက်ခဲသည်ဟု သူတို့ မြင်ကြပြီး သူတို့သည် သံသယများနှင့် မေးခွန်းများကို အစဉ်သဖြင့် စိတ်ထဲ၌ ထားရှိကြသည်။ သူတို့သည် ဤသံသယများနှင့် မေးခွန်းများကို မိမိတို့၏ စိတ်နှလုံးထဲ၌ ဖုံးကွယ်ထားပြီး ယင်းတို့ကို ထုတ်ဖော်ပြောဆိုဝံ့ခြင်း မရှိကြသည့်အပြင် ဟန်ဆောင်ခြင်း၌လည်း ကျွမ်းကျင်ကြသည်၊ သို့ဖြစ်၍ သူတို့ ဘုရားသခင်ကို မည်မျှပင် နှစ်ပေါင်းများစွာ ယုံကြည်ကြသည်ဖြစ်စေ လုံးလုံးလျားလျား မယုံကြည်သူများအဖြစ် ကျန်ရှိနေဆဲ ဖြစ်သည်။ သူတို့သည် ဘုရားသခင်နှင့် သူ၏ လုပ်ဆောင်ချက်အားလုံးကို မိမိတို့၏ စိတ်ကူးယဉ်မှုများ၊ ဘုရားသခင်နှင့်ပတ်သက်သည့် မိမိတို့၏ အမျိုးမျိုးသော စိတ်ကူးစိတ်သန်းများနှင့် အယူအဆများအပြင် အချို့သော ရိုးရာလူ့အသိပညာနှင့် ကိုယ်ကျင့်တရားဆိုင်ရာ အယူအဆများဖြင့် အကဲဖြတ်ကြသည်။ သူတို့သည် ဤအရာများကို အသုံးပြု၍ ဘုရားသခင်၏ ပင်ကိုလက္ခဏာနှင့် ကိုယ်တော် တည်ရှိသည်၊ မရှိသည်ကို အကဲဖြတ်ကြသည်။ နောက်ဆုံးရလဒ်မှာ အဘယ်နည်း။ သူတို့သည် ဘုရားသခင်၏ တည်ရှိမှုကို ငြင်းပယ်ကြပြီး လူ့ဇာတိခံယူသော ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်မပြုကြပေ။ လူ့ဇာတိခံယူသော ဘုရားသခင်သည် ဘုရားသခင်၏ ပင်ကိုလက္ခဏာနှင့် အနှစ်သာရကို ပိုင်ဆိုင်ခြင်း ရှိမရှိကို အန္တိခရစ်တို့ တိုင်းတာသည့် စံနှုန်းသည် မှားယွင်းနေသည် မဟုတ်လော။ ပွင့်ပွင့်လင်းလင်း ပြောရလျှင် အန္တိခရစ်တို့သည် အသိပညာနှင့် ကျော်ကြားသော၊ ကြီးမြတ်သော ပုဂ္ဂိုလ်များကို ကြည်ညိုလေးစားကြသည်၊ သို့ဖြစ်၍ ဤကျော်ကြားသော၊ ကြီးမြတ်သော ပုဂ္ဂိုလ်များထံမှ လာသည့်အရာများအပေါ် သူတို့၌ ကန့်ကွက်ချက်များ သို့မဟုတ် မည်သည့်အလွန်အမင်း မနှစ်မြို့ခြင်းမျှ ဘယ်သောအခါမျှ မရှိကြပေ။ သို့ဆိုလျှင် ကိုယ်တော်သည် ပုံမှန်နှင့် ရိုးရိုးလူတစ်ဦးဖြစ်သည်ကို သူတို့ မြင်တွေ့ရသောအခါ ခရစ်တော်ကို အဘယ်ကြောင့် မထီမဲ့မြင်ပြုကြသနည်း၊ ပြီးလျှင် ခရစ်တော် သမ္မာတရားများစွာကို ဖော်ပြသည်ကို သူတို့ မြင်တွေ့ရသောအခါ အလွန်အမင်း မနှစ်မြို့ခြင်းနှင့် အမုန်းတရားတို့ကို အဘယ်ကြောင့် စတင်၍ ခံစားလာကြသနည်း။ အကြောင်းမှာ သူတို့ ကြည်ညိုလေးစားပြီး နှစ်သက်မြတ်နိုးသည့်အရာသည် လုံးဝ အပြုသဘောဆောင်ခြင်း မရှိသောကြောင့် ဖြစ်သည်၊ ယင်း၏ တစ်စက်တလေမျှပင် အပြုသဘောဆောင်ခြင်း မရှိပေ။ အန္တိခရစ်တို့သည် အဘယ်အရာကို နှစ်သက်ကြသနည်း။ သူတို့သည် ထူးဆန်းထွေလာမှု၊ ကောက်ကျစ်ဆိုးယုတ်မှု၊ ထူးဆန်းသောတန်ခိုးများနှင့် သဘာဝလွန်အရာများကို နှစ်သက်ကြသော်ငြားလည်း ဘုရားသခင်၏ ပုံမှန်ဖြစ်မှုနှင့် လက်တွေ့ကျမှု၊ လူသားအပေါ် ဘုရားသခင်၏ စစ်မှန်သော ချစ်ခြင်းမေတ္တာ၊ ဘုရားသခင်၏ ဉာဏ်ပညာ၊ သစ္စာစောင့်သိခြင်း၊ သန့်ရှင်းခြင်းနှင့် ဖြောင့်မတ်ခြင်းတို့မှာမူ အန္တိခရစ်တို့၏ အမြင်တွင် အားလုံး ပြစ်တင်ရှုတ်ချခြင်း ခံရလေသည်။ ဥပမာအနေဖြင့် ညီအစ်ကိုမောင်နှများ ပိုင်းခြားသိမြင်နိုင်စွမ်း ရရှိပြီး လက်တွေ့ကျကျ သင်ခန်းစာရရန်အတွက် ဘုရားသခင်သည် အခြေအနေတစ်ခုကို စီစဉ်ဖွဲ့စည်းလေသည်။ ယင်းမှာ မည်သည့်အခြေအနေဖြစ်သနည်း။ နတ်ဆိုးစွဲခြင်းခံနေခဲ့ရသော လူတစ်ဦးကို ၎င်းတို့ကြား၌ နေစေရန် သူ စီစဉ်ပေးခဲ့သည်။ အစတွင် ဤလူ၏ပြောဆိုပုံနှင့် လုပ်ကိုင်ပုံတို့သည် ပုံမှန်ဖြစ်ပြီး သူ၏ ဆင်ခြင်တုံတရားမှာလည်း ထို့အတူပင်ဖြစ်သည်။ ပြဿနာရှိပုံမပေါ်ခဲ့ပေ။ သို့သော် ထိတွေ့ဆက်ဆံသော အချိန်ကာလတစ်ခုအထိ ကြာပြီးနောက်တွင် သူပြောသမျှက အမြီးအမောက်မတည့်ဘဲ ကောင်းမွန်သော တည်ဆောက်မှုနှင့် စနစ်ကျမှု မရှိသည်ကို ညီအစ်ကိုမောင်နှမများက ရှာဖွေတွေ့ရှိလိုက်ရသည်။ သူပြောသမျှက တောင်မကျ မြောက်မကျ ဖြစ်နေခြင်း ဖြစ်သည်။ နောက်ပိုင်းတွင် သဘာဝလွန် အကြောင်းအရာအချို့ ဖြစ်ပေါ်လာသည်။ သူသည် ဤရူပါရုံ၊ ထိုရူပါရုံကို မြင်ခဲ့ရပြီး မည်သို့သောဗျာဒိတ်တော်မျိုး ရရှိခဲ့သည် ဟု ညီအစ်ကိုမောင်နှမများအား အစဉ်သဖြင့် ပြောပြသည်။ ဥပမာ တစ်ရက်တွင် ပေါက်စီလုပ်ရမည်ဟု သူ ဗျာဒိတ်တော်ရသည်၊ သူလုပ်ကို လုပ်ခဲ့ရသည်၊ ဤသို့ဖြင့် နောက်တစ်နေ့တွင် တိုက်တိုက်ဆိုင်ဆိုင်ပင် သူအပြင်သွားဖို့ လိုလာသည်၊ ထို့ကြောင့် ပေါက်စီများကို သူယူသွားခဲ့သည်။ နောက်ပိုင်းတွင် တောင်ဘက်သို့ သွားရမည်၊ ခြောက်မိုင်အကွာတွင် လူတစ်ယောက်က သူ့ကို စောင့်နေသည်ဟု သူ အိပ်မက်ထဲတွင် ဗျာဒိတ်တော်ရသည်။ သူ ထွက်ရှာခဲ့သည်။ ထိုနေရာတွင် လမ်းပျောက်နေခဲ့သောသူတစ်ယောက် ရှိနေလေသည်။ ထိုသူအား ဘုရားသခင်၏ နောက်ဆုံးသောကာလ အမှုတော်နှင့်ပတ်သက်၍ သူသက်သေခံပြီး ထိုသူကလည်း လက်ခံ၏။ သူသည် ဗျာဒိတ်တော် အစဉ်သဖြင့် ရရှိနေသည်။ အသံတစ်သံကို အမြဲကြားနေရသည်။ သဘာဝလွန်အရာများက သူ့ထံတွင် အစဉ်ဖြစ်ပျက်နေသည်။ နေ့စဉ် မည်သည့်အရာကို စားမည်၊ မည်သည့်နေရာကိုသွားမည်၊ မည်သည့်အရာကို လုပ်မည်၊ မည်သူနှင့် ဆက်ဆံမည်တို့နှင့် ပတ်သက်လျှင် ပုံမှန်လူ့သဘာဝ အသက်တာ၏ နိယာမများကို သူလိုက်မလျှောက်သကဲ့သို့ အခြေခံအဖြစ် သို့မဟုတ် စည်းမျဉ်းအဖြစ် ဘုရားသခင်၏ နှုတ်ကပတ်တော်ကို မရှာဖွေပေ၊ သို့မဟုတ် မိတ်သဟာယပြုရန်အတွက် လူတို့ကိုလည်း မရှာဖွေပေ။ သူ၏ ခံစားချက်များအပေါ်သာ အစဉ်သဖြင့် အားကိုးနေပြီး အသံတစ်ခု သို့မဟုတ် ဗျာဒိတ်တော် သို့မဟုတ် အိပ်မက်တစ်ခုကိုသာ အစဉ်စောင့်နေခဲ့သည်။ ဤလူပုဂ္ဂိုလ်မှာ ပုံမှန်ဟုတ်သလော။ (မဟုတ်ပါ။) သူ တစ်နေ့လျှင် စားသုံးသော အစားအစာသုံးနပ်နှင့် သူ၏နေ့စဉ်ပုံမှန်အလုပ်များတွင် ပုံမှန်ပုံစံများ ရှိပုံရသော်လည်း သူသည် အသံများကို အမြဲတမ်း ကြားနေခဲ့ရသည်။ လူအချို့က သူ့ကို ပိုင်းခြားသိမြင်ခဲ့ကြပြီး ဤသည်တို့မှာ နတ်ဆိုးစွဲခြင်း၏ သရုပ်သကန်များ ဖြစ်သည်ဟု ဆိုခဲ့ကြသည်။ ညီအစ်ကိုမောင်နှမများသည် သူ့ကို တဖြည်းဖြည်း ပိုင်းခြားသိမြင်လာခဲ့ကြရာ တစ်နေ့တွင် သူသည် စိတ်ရောဂါ ရုတ်တရက် ပြန်ထလာပြီး ရူးသွပ်သောစကားများ စတင်ပြောဆိုကာ ဝတ်လစ်စလစ်၊ ဆံပင်ဖရိုဖရဲဖြင့် စိတ်ဖောက်ပြန်၍ ထွက်ပြေးသွားခဲ့သည်။ ထိုသို့ဖြင့် ထိုကိစ္စမှာ နောက်ဆုံးတွင် အဆုံးသတ်ခဲ့လေသည်။ ညီအစ်ကိုမောင်နှမများသည် ယခုအခါ နတ်ဆိုးတစ်ကောင် အလုပ်လုပ်ခြင်းနှင့် နတ်ဆိုးစွဲခြင်း၏ တိကျသော သရုပ်သကန်များကို ထိုးထွင်းသိမြင်မှုနှင့် ပိုင်းခြားသိမြင်နိုင်စွမ်း ရှိကြသည် မဟုတ်လော။ အမှန်ပင် သူတို့ထဲမှ အချို့သည် ထိုသို့သောအမှုများကို ယခင်က ကြုံတွေ့ခဲ့ဖူးပြီး ၎င်းတို့အပေါ် ပိုင်းခြားသိမြင်နိုင်စွမ်း ရှိနှင့်ပြီးဖြစ်သော်လည်း အခြားသူများမှာမူ ဘုရားသခင်ကို ယုံကြည်သည်မှာ အချိန်မကြာသေးသဖြင့် ထိုသို့သောအမှုကိစ္စများကို မကြုံတွေ့ဖူးခဲ့ကြဘဲ အထင်အမြင်မှားစေခြင်း ခံရဖွယ်ရှိခဲ့သည်။ သို့သော် သူတို့ အထင်အမြင်မှားစေခြင်း ခံရသည်ဖြစ်စေ၊ ပိုင်းခြားသိမြင်နိုင်စွမ်း ရှိသည်ဖြစ်စေ အကယ်၍ ဘုရားသခင်က ဤပတ်ဝန်းကျင်ကို စီစဉ်ဖွဲ့စည်းခဲ့ခြင်း မရှိပါက သူတို့သည် နတ်ဆိုးတစ်ကောင်၏ အလုပ် သို့မဟုတ် ပူးကပ်ခြင်းကို အမှန်တကယ် ပိုင်းခြားသိမြင်နိုင်စွမ်း ရှိနိုင်ကြမည်လော။ (မရှိနိုင်ပါ။) သို့ဆိုလျှင် ဘုရားသခင် ဤပတ်ဝန်းကျင်ကို စီစဉ်ဖွဲ့စည်းပြီး ဤအမှုများကို ပြုလုပ်ခြင်း၏ ရည်ရွယ်ချက်နှင့် အရေးပါမှုမှာ အတိအကျ အဘယ်အရာ ဖြစ်ခဲ့သနည်း။ ယင်းမှာ သူတို့ကို လက်တွေ့ကျကျ ပိုင်းခြားသိမြင်မှု ရရှိစေရန်နှင့် သင်ခန်းစာတစ်ခု သင်ယူစေရန်၊ နတ်ဆိုးများ၏ အလုပ်ရှိသူများ သို့မဟုတ် နတ်ဆိုးစွဲခြင်းခံရသူများကို မည်သို့ ပိုင်းခြားသိမြင်ရမည်ကို သိရှိစေရန် ဖြစ်ခဲ့သည်။ အကယ်၍ လူတို့အား နတ်ဆိုးတစ်ကောင်၏ အလုပ်မှာ အဘယ်အရာ ဖြစ်သည်ကိုသာ ပြောပြခဲ့လျှင် ဥပမာအားဖြင့် ဆရာတစ်ဦးက သူ၏ကျောင်းသားများကို စာအုပ်တစ်အုပ်မှ သင်ကြားပြီး မည်သည့် လက်တွေ့လေ့ကျင့်ခန်း သို့မဟုတ် လေ့ကျင့်မှုမျှ မလုပ်ဆောင်ခိုင်းဘဲ ကျောင်းသုံးစာအုပ် သီအိုရီများအကြောင်းကိုသာ ပြောဆိုသကဲ့သို့ ဖြစ်နေမည်ဖြစ်ပြီး လူတို့သည် အယူဝါဒအချို့နှင့် စကားအချို့ကိုသာ နားလည်ကြပေလိမ့်မည်။ သင် ကိုယ်တိုင် မျက်မြင် ကြုံတွေ့ရကာ မျက်စိဖြင့် တပ်အပ်မြင်ခဲ့ပြီး နားနှင့် ဆတ်ဆတ်ကြားခဲ့ရသောအခါမှသာ ဝိညာဉ်ဆိုး၏ လုပ်ဆောင်မှုသည် အဘယ်သို့ဖြစ်သည်၊ အသေးစိတ်လက္ခဏာများက အဘယ်သို့ဖြစ်သည်ဆိုသည်ကို သင် ရှင်းရှင်းလင်းလင်း ရှင်းပြနိုင်သည်။ ထို့နောက်တွင် ထိုသို့သော လူတို့ကို ထပ်မံ ကြုံတွေ့သောအခါ ၎င်းတို့ကို သင် ပိုင်းခြားသိမြင်ပြီး ငြင်းပယ်နိုင်လိမ့်မည်။ ထိုကဲ့သို့သော ကိစ္စရပ်များကို သင် သင့်လျော်စွာ ကိုင်တွယ်နိုင်လိမ့်မည်။ သို့ဖြစ်၍ သင်သည် ထိုသို့သော ပတ်ဝန်းကျင်၌ ရရှိသည့်အရာသည် တစ်နေ့လုံး စုဝေးပွဲများ တက်ရောက်ခြင်းနှင့် တရားဒေသနာများ နားထောင်ခြင်းမှ သင် ရရှိသည့်အရာထက် များစွာ ပို၍ လက်တွေ့ကျသည် မဟုတ်လော။ ပုံမှန်တွေးခေါ်မှုနှင့် ဆင်ခြင်တုံတရား ရှိကြပြီး သမ္မာတရားကို လိုက်စားကြသောလူတို့သည် ဘုရားသခင် ဤအမှုအရာများကို ပြုလုပ်သည့် နည်းလမ်းများအပေါ် မှန်ကန်သော နားလည်မှု ရှိကြလိမ့်မည်။ သူတို့က “အဘယ်ကြောင့် ဘုရားသခင်သည် အသင်းတော်၌ နတ်ဆိုးများ ပေါ်ပေါက်လာရန် ခွင့်ပြုသနည်း။ အဘယ်ကြောင့် ဘုရားသခင်သည် ကျွန်ုပ်ကို ကြိုတင်၍ သတိမပေးခဲ့သနည်း။ အဘယ်ကြောင့် ကိုယ်တော်သည် နတ်ဆိုးများကို ဖယ်ရှားခြင်း မပြုသနည်း” ဟု ဆိုလျက် ညည်းညူကြမည် မဟုတ်ပေ။ သူတို့သည် ဤအမှုအရာများနှင့်ပတ်သက်၍ ညည်းညူကြမည် မဟုတ်ဘဲ ထိုအစား သူတို့သည် ကိုယ်တော်၏ ပြောင်မြောက်ပြီး ဉာဏ်ပညာရှိသော အလုပ်အတွက် ဘုရားသခင်ကို ချီးမွမ်းလျက်၊ ဘုရားသခင်သည် လူသားကို အလွန် ချစ်တော်မူသည်ဟု ဆိုလျက် ကျေးဇူးတင်ကြလိမ့်မည်။ သို့ရာတွင် အန္တိခရစ်တို့သည် သမ္မာတရားကို လက်မခံကြသည့်အပြင် တစ်ချိန်တည်းမှာပင် သူတို့၏ စိတ်နှလုံးများသည် ဘုရားသခင်နှင့်ပတ်သက်သော အယူအဆများ၊ စိတ်ကူးစိတ်သန်းများဖြင့် ပြည့်နှက်နေသည်၊ ထို့အပြင် သူတို့သည် မိမိတို့ စိတ်နှလုံးထဲ၌ နတ်ဆိုးများနှင့် ရုပ်တုများကို အမှန်တကယ် ကိုးကွယ်ကြပြီး သူတို့သည် စစ်မှန်သော ဘုရားသခင် ပြုတော်မူသမျှကို မိမိတို့ ကိုးကွယ်သည့်အရာများနှင့် နှိုင်းယှဉ်အကဲဖြတ်ကြသည်။ သို့ဖြစ်၍ ထိုသို့သော အခြေအနေများကို ကြုံတွေ့ရသည့်အခါ သူတို့သည် ဦးစွာ ဤသို့ တွေးတောကြသည်၊ “ဤသည်မှာ ဘုရား၏ အလုပ်လော။ သင်တို့သည် အဘယ်ကြောင့် ထိုမျှ မိုက်မဲရသနည်း။ ဘုရားသည် အသင်းတော်၌ နတ်ဆိုးများ ပေါ်ပေါက်လာရန် မည်သို့ ခွင့်ပြုနိုင်မည်နည်း” ဟူ၍ဖြစ်သည်။ ဤသည်မှာ မှားယွင်းသော နားလည်မှုတစ်ခု မဟုတ်လော။ ပထမဦးစွာ ဤသည်မှာ ဘုရားသခင်၏ အလုပ်ဖြစ်သည်ကို သူတို့ ငြင်းပယ်ကြပြီး ဤသို့လည်း တွေးထင်ကြသည်၊ “ဘုရားသည် ဤသို့ သေချာပေါက် ပြုလုပ်လိမ့်မည် မဟုတ်ပေ။ ဘုရားများသည် လူတို့ ဆင်းရဲဒုက္ခခံစားရရန် အလိုမရှိကြပေ။ ကွမ်ရင်မယ်တော် ဗောဓိသတ္တသည် လူတို့ ဆင်းရဲဒုက္ခ ခံစားနေရသည်ကို မြင်တွေ့ရသောအခါ သူ၏ ရုပ်ပွားတော်များ မျက်ရည်ကျကြသည်၊ သူသည် သတ္တဝါအားလုံးကို ဆင်းရဲဒုက္ခမှ ကယ်တင်လိုသည်၊ လူတိုင်းကို ဗုဒ္ဓ၏ နာမတော်အောက်သို့ ပို့ဆောင်လိုပြီး လူ့လောက၏ ဆင်းရဲဒုက္ခအားလုံးမှ သူတို့ကို သက်သာရာရစေလိုသည်။ ဘုရားများသည် သနားကရုဏာ ကြီးသင့်သည်၊ မိမိတို့ ရွေးချယ်ထားသောလူများကို ဂရုစိုက်သင့်ပြီး အသင်းတော်၌ နတ်ဆိုးများ ပေါ်ပေါက်လာရန် ခွင့်မပြုသင့်ပေ။ ဤသည်မှာ ဘုရား၏ လုပ်ဆောင်ချက် အသေအချာ မဖြစ်နိုင်ပေ” ဟူ၍ ဖြစ်သည်။ ထိုသို့သောအမှုများ ဖြစ်ပွားသည်နှင့်တစ်ပြိုင်နက် အန္တိခရစ်တို့၏ စိတ်နှလုံးထဲ၌ သူတို့သည် ပထမဦးစွာ ဘုရားသခင်၏ ပင်ကိုလက္ခဏာကို ပို၍ပင် သံသယဝင်လာကြပြီး တစ်ချိန်တည်းမှာပင် ဘုရားသခင်၏ လုပ်ဆောင်ချက်များကို အကြိမ်တစ်ရာ၊ တစ်ထောင်မက လက်ခံလိုစိတ်မရှိကြသည့်အပြင် ယင်းတို့ကို ဝေဖန်သုံးသပ်ပြီး ပြစ်တင်ရှုတ်ချကြသည်ပင်။ သူတို့သည် ဤအမှုကို ဘုရားသခင်ထံမှ ခံယူသော ညီအစ်ကိုမောင်နှမများကိုလည်း ဤသို့ ဆိုလျက် လှောင်ပြောင်ကြသည်၊ “စဉ်းစားဉာဏ်မရှိသော သင်တို့သည် အရာရာတိုင်း ဘုရား၏ လုပ်ဆောင်ချက်ဖြစ်သည်ဟု ယုံကြည်နေကြဆဲပင်။ ဘုရားတစ်ဆူသည် ဤသို့ ပြုမူလိမ့်မည် မဟုတ်ပေ။ ဘုရားတစ်ဆူသည် သူ၏ သိုးငယ်များကို ကာကွယ်စောင့်ရှောက်ပြီး ဂရုစိုက်သင့်သည်၊ သူ၏ လက်များဖြင့် သူတို့ကို ကွယ်ကာပေးသင့်သည်။ ဘုရားများသည် လူတို့အတွက် ခိုလှုံရာများ ဖြစ်ကြသည်၊ လူတို့သည် ဤဆင်းရဲဒုက္ခအားလုံးကို မခံစားသင့်ပေ။ အပျက်သဘောဆောင်သောအရာများနှင့် မကောင်းသောအရာများအားလုံး လူတို့အပေါ် မဖြစ်ပျက်သင့်ပေ၊ ဘုရားများသည် ထိုသို့ အလုပ်လုပ်ကြသည်” ဟူ၍ ဖြစ်လေသည်။ အန္တိခရစ်တို့၏ စိတ်နှလုံးများသည် ဘုရားသခင်အပေါ် သံသယများ၊ ငြင်းပယ်မှုများ၊ အယူအဆများနှင့် ပြစ်တင်ရှုတ်ချမှုများဖြင့် ပြည့်နှက်နေသည်။ အကျိုးဆက်အနေဖြင့် ဘုရားသခင် မည်သည့်အရာကိုပင် ပြုလုပ်သည်ဖြစ်စေ၊ သူတို့၏ အမြင်တွင် ယင်းက မှားယွင်းပြီး ဘုရားသခင် ပြုလုပ်သင့်သည့်အရာ မဟုတ်သည့်အပြင် ယင်းမှာ သူတို့ ဘုရားသခင်ကို ပြစ်တင်ရှုတ်ချပြီး ငြင်းပယ်ရန်အတွက် သက်သေအထောက်အထားနှင့် နိုင်ကွက်ဖြစ်နေသည်။ ဤအရာ၌ ဘုရားသခင်ကို အတိုက်အခံလုပ်သည့် အန္တိခရစ်တို့၏ သဘာဝအနှစ်သာရမှာ လုံးဝ ဖော်ထုတ်ခြင်း ခံရသည်။ ဥပမာအနေဖြင့် ညီအစ်ကိုမောင်နှမများ စီစီပီ၏ ညှဉ်းပန်းနှိပ်စက်မှုနှင့် ဖိနှိပ်မှုကို ခါးစည်းခံနေရသည့်အခါ ရဲများသည် တံဆိပ်ခတ်သော လျှပ်စစ် သံချောင်းများကို နီရဲလာသည်အထိ အပူပေးပြီး သူတို့၏ ခန္ဓာကိုယ်များပေါ်သို့ ဖိကပ်ကြရာ ယင်းက အလွန်နာကျင်စေသဖြင့် သူတို့ သတိလစ်သွားကြပြီး ရှိနေသူအားလုံး၏ သွေးများ အေးစက်သွားစေသည်။ ဤမြင်ကွင်းကို မြင်တွေ့ရသည့်အခါ အန္တိခရစ်တို့ မည်သို့ တွေးထင်ကြသနည်း။ “ဤစာတန်များနှင့် နတ်ဆိုးများသည် အလွန် ရက်စက်ကြသည်တကား။ သူတို့၌ လူ့သဘာဝမရှိ၊ သနားခြင်း သို့မဟုတ် ကရုဏာသက်ခြင်း မရှိပေ။ သူတို့၏ နည်းလမ်းများသည် အလွန် ရက်စက်ကြမ်းကြုတ်သည်၊ ငါ ကြည့်ပင် မကြည့်ရက်နိုင်ပါတကား။ အကယ်၍ ငါသာ ထိုနေရာ၌ ရှိနေလျှင် ငါသည် တံဆိပ်ခတ်သော လျှပ်စစ် သံချောင်းများကို အေးစေမည်၊ ယင်းတို့ကို ဝါဂွမ်းအဖြစ် ပြောင်းလဲစေပြီး လူတို့၏ ခန္ဓာကိုယ်များပေါ်သို့ ဘုရားတစ်ဆူ၏ လက်က သူ၏ သိုးငယ်များကို ပွတ်သပ်ပေးသကဲ့သို့ ညင်သာစွာ၊ နွေးထွေးစွာ၊ နူးညံ့စွာ ထိတွေ့စေမည်ဖြစ်ပြီး လူတို့ကို သူ၏ ကရုဏာသက်သော စိတ်နှလုံး၊ သူ၏ ချစ်ခြင်းမေတ္တာနှင့် နွေးထွေးမှုကို ခံစားစေသည့်အပြင် သူ့နောက်ကို လိုက်ရန် သူတို့၌ ယုံကြည်ခြင်းနှင့် သန္နိဋ္ဌာန်တို့ကို ပို၍ ဖြစ်ပေါ်စေမည်။ သို့သော် လူသားများသည် လူသားများသာ ဖြစ်ကြသည်၊ ကျွန်ုပ်တို့၏ ညီအစ်ကိုမောင်နှမများနှင့် လူသားများ ထိုမျှ ဆင်းရဲဒုက္ခကြီးစွာ ခံစားနေရသည်ကို ကြည့်နေရစဉ် ကျွန်ုပ်တို့ ဘာမျှမတတ်နိုင်ပေ။ ဘုရားသည် အဘယ်မှာ ရှိနေသနည်း။ ဤစာတန်များနှင့် နတ်ဆိုးများ၏ လက်များကို ဤအချိန်တွင် ဘုရားသည် အဘယ်ကြောင့် မတားဆီးသနည်း။ သူသည် နီရဲနေသည့် တံဆိပ်ခတ်သော လျှပ်စစ် သံချောင်းများကို အဘယ်ကြောင့် အေးမသွားစေသနည်း။ တံဆိပ်ခတ်သော လျှပ်စစ် သံချောင်းများ ညီအစ်ကိုမောင်နှမများအပေါ်သို့ ဖိကပ်သည့်အခါ ဘုရားသည် သူတို့ကို နာကျင်မှု မခံစားရအောင် အဘယ်ကြောင့် မပြုလုပ်သနည်း။ အကယ်၍ ကွမ်ရင်မယ်တော်ဗောဓိသတ္တသာ ဖြစ်ပါက သူသည် ဤသို့ အသေအချာ ပြုလုပ်လိမ့်မည်၊ သူသည် သက်ရှိသတ္တဝါများ အချင်းချင်း ညှဉ်းပန်းနှိပ်စက်ခြင်းနှင့် သတ်ဖြတ်ခြင်းကို မြင်တွေ့လိုမည်မဟုတ်၊ သူသည် ယင်းတို့ထဲမှ တစ်ဦးတစ်ယောက်မျှ အနိုင်ကျင့်မှု သို့မဟုတ် နာကျင်မှု အနည်းငယ်မျှပင် ခံစားရသည်ကို မြင်တွေ့လိုမည်မဟုတ်ပေ။ သူသည် သတ္တဝါအားလုံးကို စိတ်ထဲ၌ ထားရှိသည်၊ သူ၏ စိတ်နှလုံးသည် ကောင်းကင်ဘုံထက် ကျယ်ပြန့်ပြီး သူ၏ ချစ်ခြင်းမေတ္တာမှာ အဆုံးမရှိပေ။ ယင်းမှာ အမှန်တကယ် ဘုရားတစ်ဆူ ဖြစ်သည်။ ဘုရားသည် အဘယ်ကြောင့် ဤသို့ မပြုမူသနည်း။ ငါသည် ဘုရားတစ်ဆူ မဟုတ်၊ ငါ၌ ဤစွမ်းရည် မရှိပေ။ အကယ်၍ ငါသာ ဘုရားတစ်ဆူ ဖြစ်ခဲ့လျှင် ငါသည် ငါ၏ လူများကို ဤသို့ ဆင်းရဲဒုက္ခ မခံစားစေရ” ဟူ၍ဖြစ်သည်။ သူတို့အပေါ် မည်သည့်အရာပင် ကျရောက်သည်ဖြစ်စေ အန္တိခရစ်တို့၌ မိမိတို့၏ ကိုယ်ပိုင်အမြင်များ၊ အခိုင်အမာပြောဆိုချက်များ၊ ထင်မြင်ယူဆချက်များနှင့် “ထူးချွန်သော စိတ်ကူးများ” ပင် ရှိကြသည်။ သူတို့အပေါ် မည်သည့်အရာပင် ဖြစ်ပျက်သည်ဖြစ်စေ သူတို့သည် ယင်းကို ဘုရားသခင်၏ နှုတ်ကပတ်တော်များနှင့် ဘယ်သောအခါမျှ မဆက်စပ်ကြပေ၊ သူတို့သည် ဘုရားသခင်ကို နားလည်ရန်၊ ဘုရားသခင်ကို သက်သေခံရန်၊ ဘုရားသခင်၏ ပင်ကိုလက္ခဏာကို အတည်ပြုရန်၊ ဘုရားသခင်၏ ပင်ကိုလက္ခဏာကို ပိုင်ဆိုင်သော ဘုရားသခင်၏ အနှစ်သာရသည် မည်သည့်နေရာ၌၊ မည်သို့ ဖော်ပြသည်ကို အတည်ပြုရန် သမ္မာတရားကို ဘယ်သောအခါမျှ မလိုက်စားကြပေ၊ အန္တိခရစ်တို့သည် ဤနည်းအတိုင်း လက်တွေ့မကျင့်သုံးကြပေ။ ထိုအစား သူတို့သည် အလှည့်တိုင်း၌ စာတန်၊ အမျိုးမျိုးသော နတ်ဆိုးများ၊ သို့မဟုတ် ကွမ်ရင်မယ်တော်ဗောဓိသတ္တနှင့် ဗုဒ္ဓတို့၏ ရှုထောင့်အမြင်များကို အသုံးပြု၍ ဘုရားသခင်ကို အကဲဖြတ်ပြီး ယှဉ်ပြိုင်ကြသည်။ ဤအရာ၏ နောက်ဆုံးရလဒ်မှာ အဘယ်နည်း။ အန္တိခရစ်တို့သည် အချိန်တိုင်း၌ ဘုရားသခင်ကို ငြင်းပယ်ကြသည်၊ ကိုယ်တော်၏ လုပ်ဆောင်ချက်များနှင့် အနှစ်သာရ၊ ကိုယ်တော် ပြုတော်မူသမျှ၏ အဓိပ္ပာယ်နှင့် တန်ဖိုး၊ ယင်းက လူတို့ကို မည်သို့ တည်ဆောက်သည်တို့ကို ငြင်းပယ်ကြသည်။ သူတို့သည် ဤသို့ လုပ်ဆောင်ခြင်းအားဖြင့် ဘုရားသခင် လူတို့အပေါ် ရရှိစေရန် ရည်ရွယ်သည့် အကျိုးသက်ရောက်မှုနှင့် ဘုရားသခင်၏ ရည်ရွယ်ချက်များ တည်ရှိခြင်းကို ငြင်းပယ်ကြသည်။ ဘုရားသခင် ပြုတော်မူသမျှ၏ အရေးပါမှုနှင့် တန်ဖိုးကို ငြင်းပယ်ခြင်းအားဖြင့် အန္တိခရစ်တို့သည် ဘုရားသခင်၏ ပင်ကိုလက္ခဏာကို ငြင်းပယ်နေကြသည် မဟုတ်လော။ (ငြင်းပယ်နေကြပါသည်။) အန္တိခရစ်တို့၏ ဤသရုပ်သကန်များနှင့် အနှစ်သာရ၊ သူတို့ ထုတ်ဖော်သည့် အတွေးအခေါ်များ၊ အမှုအရာများ သူတို့အပေါ် ကျရောက်သည့်အခါ ဘုရားသခင်အပေါ် သူတို့၌ ရှိသော အမျက်ဒေါသ၊ တောင်းဆိုချက်များ၊ မကျေနပ်မှုနှင့် မေးခွန်းများ အစရှိသည်တို့အားလုံးသည် ဘုရားသခင်၏ ပင်ကိုလက္ခဏာကို အန္တိခရစ်တို့ အသိအမှတ်မပြုခြင်း၏ တိကျသော သရုပ်သကန်များ ဖြစ်ကြသည်။ ဤသည်တို့မှာ အမှန်တရား ဖြစ်လေသည်။

အန္တိခရစ်တို့ ဘုရားသခင်၏ ပင်ကိုလက္ခဏာကို ငြင်းပယ်ခြင်း၏ သရုပ်သကန်များနှင့် ရင်းမြစ်များအကြောင်း ငါတို့ ယခုတင် ပြုလုပ်ခဲ့သော မိတ်သဟာယဖွဲ့ခြင်းနှင့် စိတ်ဖြာလေ့လာဆွေးနွေးခြင်းမှတစ်ဆင့် အန္တိခရစ်တို့၏ မည်သည့်အနှစ်သာရကို သင်တို့ သတိပြုမိခဲ့ကြသနည်း။ အန္တိခရစ်တို့သည် ဤလောကအပေါ် အဆိုးမြင်စိတ်ရှိပြီး မျှတမှုနှင့် ဖြောင့်မတ်ခြင်းကို ချစ်မြတ်နိုးကြသည်ကို သင်တို့ သတိပြုမိနိုင်သလော။ အန္တိခရစ်တို့သည် ကြင်နာသော လူ့သဘာဝ၊ သနားကရုဏာ၊ စာနာမှု၊ ကြီးမြတ်သော ချစ်ခြင်းမေတ္တာနှင့် ကောက်ကျစ်ဆိုးယုတ်မှုကို မုန်းတီးခြင်းတို့ကို ပိုင်ဆိုင်သောလူများ ဖြစ်ကြသလော။ (မဟုတ်ပါ။) သို့ဆိုလျှင် အန္တိခရစ်တို့သည် မည်သို့သော လူစားမျိုး ဖြစ်ကြသနည်း။ (သူတို့သည် သမ္မာတရားကို မုန်းတီးပြီး အလွန်အမင်း မနှစ်မြို့သော၊ အချိန်တိုင်း ဘုရားသခင်ကို ရန်လုပ်သော ဆိုးယုတ်သည့်လူများ ဖြစ်ကြသည်။) ယင်းမှာ ရှုထောင့်တစ်ရပ် ဖြစ်သည်။ အခြား အဘယ်အရာ ရှိသေးသနည်း။ အန္တိခရစ်တို့သည် “တံတားဆောက်ပြီး လမ်းများကို ပြုပြင်သည့်သူများသည် အဆုံးသတ်၌ ကန်းသွားကြပြီး လူသတ်သမားများနှင့် မီးရှို့သူတို့၏ သားသမီးများကမူ တိုးပွားကြလေသည်”ဟူသော လူ့အဖွဲ့အစည်း၏ ဆိုရိုးစကားကို အတော်ပင် အသိအမှတ်ပြုကြသည် မဟုတ်လော။ ဤသည်မှာ သူတို့သည် လောက၏ အခြေအနေကို ဝမ်းနည်းကြေကွဲပြီး လူသားမျိုးနွယ်ကို သနားကြင်နာနေကြသည်ဟု ဆိုလိုခြင်း မဟုတ်လော။ ဤဆိုရိုးစကားကို သူတို့ သဘောတူခြင်း၏ သဘာဝမှာ အဘယ်နည်း။ ဤဆိုရိုးစကား၌ ကောင်းကင်ဘုံ၏ မတရားမှုအပေါ် ညည်းညူခြင်း တစ်စုံတစ်ရာ မပါဝင်ပေဘူးလော။ သူတို့ ဤအရာနှင့်ပတ်သက်၍ မည်သည့်အရာမျှ မလုပ်ဆောင်နိုင်ကြသော်လည်း အန္တိခရစ်တို့သည် ထိုသို့သော နာကြည်းမှုနှင့် စိတ်ခံစားမှုများကို စွဲကိုင်ထားပြီး ကောင်းကင်ဘုံသည် မတရားကြောင်း ညည်းညူကြသည်၊ “ကောင်းကင်ဘုံသည် မျှတပြီး ကောင်းကင်ဘုံ၌ မျက်စိများ ရှိသည်ဟု ဆိုကြသည် မဟုတ်လော။ သို့ဆိုလျှင် ဤလောက၌ ကောင်းမှုပြုသောသူတို့ အဘယ်ကြောင့် ဆုလာဘ်များ မရိတ်သိမ်းရဘဲ ဆိုးယုတ်သောလူများမူကား ကြီးပွားတိုးတက်နေကြသနည်း။ ဤလောက၌ မျှတမှုသည် အဘယ်မှာ ရှိသနည်း။ ဤလောကရှိ မတရားမှုဆိုင်ရာ ကိစ္စရပ်များသည် မည်သို့ ဖြစ်ပေါ်လာခဲ့သနည်း။ ယင်းမှာ ကောင်းကင်ဘုံသည် မျက်စိကန်းပြီး မတရားသောကြောင့် ဖြစ်သည်” ဟူ၍ ဖြစ်သည်။ ဤအရာ၌ သွယ်ဝိုက်သော ဆိုလိုရင်းမှာ ဘုရားသခင်နှင့် ပတ်သက်၍ မျှတမှု မရှိသည့်အပြင် ဗုဒ္ဓနှင့် ကွမ်ရင်မယ်တော်တို့သာ မျှတသည် ဟူ၍ ဖြစ်သည်။ ထို့ကြောင့် အန္တိခရစ်တို့၏ စိတ်နှလုံးများသည် စစ်မှန်သော ဘုရားသခင် ပြုတော်မူသည့်အရာများနှင့်ပတ်သက်၍ နာကြည်းမှု၊ ညည်းညူမှု၊ ငြင်းပယ်မှုနှင့် ပြစ်တင်ရှုတ်ချမှုတို့ဖြင့် ပြည့်နှက်နေသည်။ ဤအရာအားလုံးကို အဘယ်အရာက ဖြစ်ပေါ်စေသနည်း။ ယင်းအတွက် အကြောင်းရင်းမှာ အဘယ်နည်း။ ယင်းမှာ အန္တိခရစ်တို့၏ အနှစ်သာရကြောင့် ဖြစ်ပေါ်လာခြင်း ဖြစ်သည်။ ဤအနှစ်သာရမှာ အဘယ်နည်း။ တိတိကျကျ ပြောရလျှင် အန္တိခရစ်တို့၏ စိတ်နှလုံးများသည် ဘုရားတစ်ဆူ၏ အဓိပ္ပာယ်ဖွင့်ဆိုချက်နှင့် ပတ်သက်သော အယူအဆများနှင့် စိတ်ကူးစိတ်သန်းများဖြင့် ပြည့်နှက်နေသည်၊ စစ်မှန်သော ဘုရားသခင်သည် မည်သို့ အတိအကျ အလုပ်လုပ်ပြီး လူတို့ကို ကယ်တင်သည်ကို သူတို့ မသိကြချေ၊ သို့မဟုတ် နားလည်ခြင်း မရှိကြပေ။ ဘုရားသခင် ပြုတော်မူသမျှအပေါ် သူတို့၏ အကဲဖြတ်မှုသည် မိမိတို့၏ ကိုယ်ပိုင် အယူအဆများနှင့် စိတ်ကူးစိတ်သန်းများကို အခြေခံသည်။ ဤအရာများမှာ အဘယ်အရာကို အခြေခံသနည်း။ ယင်းတို့သည် စာတန်နှင့် နတ်ဆိုးဘုရင်များက လူသားမျိုးနွယ်ထဲသို့ ထည့်သွင်းပေးခဲ့သော အမျိုးမျိုးသော မိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပာယ်မဲ့သော အရာများကို လုံးလုံး အခြေခံသည်။ ဤမိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပါယ်မဲ့သောအယူအဆများ မည်မျှပင် ကောက်ကျစ်ဆိုးယုတ်သည်ဖြစ်စေ၊ တစ်ဖက်စောင်းနင်းနိုင်သည်ဖြစ်စေ ယင်းတို့သည် လူတို့၏ အယူအဆများ၊ စိတ်ပိုင်းဆိုင်ရာ လိုအပ်ချက်များ၊ စိတ်ခံစားမှုဆိုင်ရာ လိုအပ်ချက်များနှင့် ကိုက်ညီကြပြီး ဤအရာများပင်လျှင် အန္တိခရစ်တို့ ကျင့်ကြံပြုမူရန်နှင့် အမှုအရာအားလုံးကို အကဲဖြတ်ရန် စံနှုန်းများ ဖြစ်လာသည့်အပြင် ဘုရားသခင်ကို အကဲဖြတ်ရန် သူတို့၏ စံနှုန်းလည်း ဖြစ်လာသည်၊ အန္တိခရစ်တို့သည် သူတို့၏ ဇာစ်မြစ်၌ပင် မှားယွင်းနေကြသည်။ အခြား ပို၍ အရေးကြီးသော အကြောင်းရင်းတစ်ခုမှာ အန္တိခရစ်တို့သည် တန်ခိုးအာဏာနှင့် ကြီးကျယ်ခမ်းနားသော အရာများကို နှစ်သက်ကြခြင်း ဖြစ်သည်။ ဥပမာအနေဖြင့် လူတစ်ဦးသည် နန်းတော်တစ်ခု၌ မွေးဖွားပြီး နေ့စဉ် ထိပ်တန်း အထူးခံစားခွင့်ကို မွေ့လျော်ခံစားရကာ အကောင်းဆုံး အစားအစာကို စားသုံးပြီး အကောင်းဆုံး အဝတ်အထည်များကို ဝတ်ဆင်လျက် မည်သည့်အရာမျှ လုပ်ဆောင်ရန် မလိုအပ်ဘဲ မိမိအလိုရှိသမျှကို ရရှိသည်ဟု ဆိုကြပါစို့။ ဘုရားသခင်ကို ယုံကြည်သောသူတို့သည် ဤသို့သော ဘဝမျိုးကို လိုက်စားကြသလော။ သာမန်လူတစ်ဦးသည် အားကျခြင်း သို့မဟုတ် မနာလိုခြင်း အနည်းငယ်မျှ ခံစားရလိမ့်မည်ဖြစ်သော်လည်း ထို့နောက် သူတို့ ဤသို့ တွေးကြလိမ့်မည်၊ “ဤသည်မှာ ဘုရားသခင် စီရင်ခန့်ခွဲတော်မူခြင်းသာ ဖြစ်သည်။ ဘုရားသခင် ကျွန်ုပ်တို့ကို မည်သည့်နေရာ၌ ထားရှိသည်ဖြစ်စေ၊ ထိုနေရာ၌ ကျွန်ုပ်တို့ နေထိုင်ကြသည်။ ထိုသို့သော ဘဝမျိုးသည် ကျွန်ုပ်တို့နှင့် မဖြစ်မနေ ကိုက်ညီလိမ့်မည် မဟုတ်ပေ။ ထိုသို့သော ပတ်ဝန်းကျင်၌ ဘုရားသခင်ကို ယုံကြည်နိုင်မည်လော။ သမ္မာတရားကို နားလည်ပြီး ကယ်တင်ခြင်း ခံရနိုင်မည်လော။ ယင်းမှာ ခက်ခဲပေလိမ့်မည်။ ဘုရားသခင် ကျွန်ုပ်တို့အား ပေးသနားသည့်အရာသည် လုံလောက်ပါသည်၊ ကျွန်ုပ်တို့ ဘုရားသခင်ကို ယုံကြည်နိုင်ပြီး ဘုရားသခင်၏ နှုတ်ကပတ်တော်များကို ဖတ်ရှုရန်၊ ကျွန်ုပ်တို့၏ တာဝန်ကို ထမ်းဆောင်ရန်နှင့် နောက်ဆုံးတွင် ကယ်တင်ခြင်းကို ရရှိရန် သင့်လျော်သော အခြေအနေများ၌ ရှိနေသရွေ့ ယင်းမှာ အပျော်ရွှင်ဆုံးအရာ ဖြစ်သည်” ဟူ၍ ဖြစ်သည်။ သို့သော် အန္တိခရစ်တို့သည် ဤသို့ တွေးကြမည်လော။ (မတွေးကြပါ။) သူတို့ ဤသို့ တွေးကြလိမ့်မည်၊ “အဘယ်ကြောင့် ငါ၏ ဖခင်သည် ဧကရာဇ်တစ်ပါး မဟုတ်ခဲ့ရသနည်း။ အကယ်၍ ငါ၏ ဖခင်သည် သူဌေးကြီးတစ်ဦး သို့မဟုတ် ဧကရာဇ်တစ်ပါး ဖြစ်ခဲ့လျှင် ငါ၏ ဘဝသည် အမှန်တကယ် အသက်ရှင်ရကျိုးနပ်ပေလိမ့်မည်။ အဘယ်ကြောင့် သူ၏ ဖခင်သည် ဧကရာဇ်တစ်ပါး ဖြစ်နေရသနည်း။ အဘယ်ကြောင့် သူသည် အစားအသောက် သို့မဟုတ် အဝတ်အစားအတွက် စိုးရိမ်ပူပန်စရာမလိုဘဲ မိမိအလိုရှိသမျှကို ရရှိကာ ငွေကြေးနှင့် တန်ခိုးအာဏာတို့သည် သူအလိုရှိတိုင်း အစဉ်သဖြင့် အဆင်သင့်ရှိနေလျက် အပူအပင်ကင်းမဲ့သော ဘဝဖြင့် နေထိုင်နေရသနည်း။ ကောင်းကင်ဘုံသည် မတရားပါတကား။ သူသည် ထိုမျှ စွမ်းဆောင်ရည်မရှိသည့်အပြင် သူ၌ မည်သည့် အရည်အချင်း၊ ပညာရေး၊ သို့မဟုတ် ဉာဏ်ရည်ဉာဏ်သွေးမျှ မရှိပေ။ သူသည် ဤအရာအားလုံးကို မည်သည့်အကြောင်းရင်းဖြင့် ရရှိခဲ့သနည်း။ အဘယ်ကြောင့် ငါ မရရှိနိုင်ရသနည်း။ အကယ်၍ ငါသည် ထိုအရာများကို မရရှိနိုင်ဘဲ အခြားသူများ ရရှိနိုင်လျှင် ငါ သူတို့ကို မုန်းတီးမည်။ အကယ်၍ ငါ သူတို့ကို မမုန်းတီးနိုင်လျှင် မတရားသည့်အတွက်နှင့် ငါ့အတွက် ကံကြမ္မာဆိုးကို စီစဉ်ပေးသည့်အတွက် ကောင်းကင်ဘုံကို ငါ မုန်းတီးမည်၊ ပြီးလျှင် ငါ၏ ကံဆိုးမှုကို မုန်းတီးမည်၊ ငါ့ကိုတားဆီးနေသော ယုတ်မာသည့်လူကို မုန်းတီးမည်၊ ငါ၏ အိမ်၏ ဖုန်းရွှေမကောင်းခြင်းကို မုန်းတီးမည်” ဟူ၍ ဖြစ်လေသည်။ သူတို့၏ စိတ်ထဲ၌ အဘယ်အရာများ ဖြစ်ပေါ်နေသနည်း။ အန္တိခရစ်တို့၏ စိတ်နှလုံးထဲ၌ မုန်းတီးမှု ပေါ်ပေါက်သည်နှင့်တစ်ပြိုင်နက် မှားယွင်းပြီး အဓိပ္ပာယ်မဲ့သော အကြောင်းပြချက်အမျိုးမျိုး သူတို့၏ ပါးစပ်မှ ထွက်ပေါ်လာနိုင်သည်။

အပေါ်ယံအားဖြင့် အန္တိခရစ်တို့သည် အလွန် စေတနာရှိပုံရသော်လည်း အမှန်တကယ်မှာ သူတို့ ကိုးကွယ်ပြီး လိုက်စားသည့်အရာများထဲမှ တစ်ခုမျှ အပြုသဘောဆောင်ခြင်း မရှိပေ။ သူတို့ တရားဟောသည့် စကားပုံများနှင့် ဆိုရိုးစကားများသည် သူတို့ လောက၏ အခြေအနေကို ဝမ်းနည်းကြေကွဲပြီး လူသားမျိုးနွယ်ကို သနားနေကြသကဲ့သို့ သူတို့၏ စိတ်နှလုံးထဲ၌ စေတနာထားရှိကြသကဲ့သို့ ထင်ရစေနိုင်သော်လည်း အမှန်တကယ်တွင် သူတို့သည် လုံးလုံးလျားလျား နတ်ဆိုးများနှင့် စာတန်များ ဖြစ်ကြသည်။ အကယ်၍ သူတို့သည် ဤလောက၌ တန်ခိုးအာဏာရရှိပြီး ထကြွလာမည်ဆိုလျှင် သူတို့သည် မကောင်းမှုပြုလုပ်နိုင်စွမ်း ရှိကြသလော။ သူတို့သည် လူကောင်းများ ဖြစ်နိုင်စွမ်း ရှိကြသလော။ သူတို့သည် ဆိုးရွားလှသော အပြစ်များဖြင့် ပြည့်နှက်နေသည့် လူယုတ်မာများ ဖြစ်ကြသည်။ သူတို့သည် လောက၌ တန်ခိုးအာဏာ မရရှိနိုင်သည့်အပြင် များစွာ ကြီးပွားတိုးတက်ခြင်း မရှိသောကြောင့် သူတို့သည် အနည်းငယ် မတရားသဖြင့်ခံရသည်ဟု ခံစားရပြီးနောက် ဘုရားသခင်ကို ယုံကြည်ကာ နောက်တော်သို့ လိုက်ကြသည်။ သို့ရာတွင် အနှစ်သာရအားဖြင့် သူတို့သည် သမ္မာတရားကို လုံးဝ လိုက်စားလိုစိတ်မရှိသည့်အပြင် အပြုသဘောဆောင်သော အရာများကို အထူးသဖြင့် မချစ်မြတ်နိုးကြပေ၊ ထိုအစား သူတို့သည် အပြုသဘောဆောင်သော အရာများကို အလွန်အမင်း မနှစ်မြို့သကဲ့သို့ ဆိုးယုတ်သော အင်အားစုများ၊ တန်ခိုးအာဏာ၊ ဇိမ်ခံရသော အသက်ရှင်သန်မှုနှင့် လောက၏ ဆိုးယုတ်သော ခေတ်ရေစီးကြောင်းတို့ကို ခုံမင်ကြသည်။ ထို့ကြောင့် သူတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို ပိုင်ဆိုင်သော ဘုရားသခင် ဖော်ပြတော်မူပြီး ပြုတော်မူသမျှကို မထီမဲ့မြင်ပြုကြသည့်အပြင် ဤအရာများကို ပြစ်တင်ရှုတ်ချခြင်း၊ ဝေဖန်သုံးသပ်ခြင်းနှင့် အသရေဖျက်ခြင်းတို့ ပြုကြသည်။ ဘုရားသခင်၏ အလုပ်သည် လူတို့အတွက် မည်မျှပင် တန်ဖိုးရှိသည်ဖြစ်စေ၊ အဓိပ္ပာယ်ရှိသည်ဖြစ်စေ သူတို့သည် ယင်းကို အသိအမှတ်ပြုခြင်း သို့မဟုတ် လက်ခံခြင်း မရှိကြပေ။ သူတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို လက်မခံကြသည်သာမက သူတို့သည် သတ္တဝါအားလုံးကို ဆင်းရဲဒုက္ခမှ ကယ်တင်နိုင်သော ကယ်တင်ရှင်တစ်ဦးအဖြစ် ဟန်ဆောင်လျက် တံတားဆောက်ပြီး လမ်းများပြုပြင်သူတို့ မကန်းရန် သေချာစေနိုင်သော၊ လူသတ်သမားများနှင့် မီးရှို့သူများ အပြစ်ပေးခံရပြီး သားစဉ်မြေးဆက်များ တိုးပွားခြင်း မရှိနိုင်ရန် သေချာစေနိုင်သော၊ လူ့အဖွဲ့အစည်း၏ အောက်ခြေအဆင့်မှ လူများနှင့် ဆင်းရဲဒုက္ခခံစားနေရသူများ နောက်ထပ် ဆင်းရဲဒုက္ခ မခံစားရတော့ဘဲ သူတို့၏ နစ်နာမှုများကို ဖြေရှင်းရန် နေရာတစ်ခု ရှိစေနိုင်သော ဘုရားတစ်ဆူအဖြစ်လည်း မိမိတို့ကိုယ်ကို အယောင်ဆောင်လိုကြသည်။ သူတို့သည် လောကရှိ နာကျင်မှုအားလုံးကို ဖယ်ရှားပြီး လူတို့ကို ဆင်းရဲဒုက္ခမှ ကယ်တင်လိုကြသည်။ အန္တိခရစ်တို့သည် သူတို့၏ စိတ်နှလုံးအနက်ရှိုင်းဆုံး၌ “တစ်လောကလုံးဆိုင်ရာ ချစ်ခြင်းမေတ္တာ” နှင့် အဆုံးမရှိသော “ကြီးမြတ်သည့် ချစ်ခြင်းမေတ္တာ” ကို အမှန်တကယ် ထားရှိကြသည်တကား။ အားလုံးကိုအနှစ်ချုပ်လိုက်သော် အန္တိခရစ်တို့ ဘုရားသခင်၏ ပင်ကိုလက္ခဏာနှင့် အနှစ်သာရကို အသိအမှတ်မပြုခြင်း၏ နောက်ကွယ်မှ အကြောင်းရင်းမှာ အတိအကျ အဘယ်အရာ ဖြစ်သနည်း။ သူတို့က ဤသို့ ဆိုကြသည်၊ “ဘုရား မည်သည့်အရာကိုပင် ပြုလုပ်သည်ဖြစ်စေ၊ သူသည် ဘုရားတစ်ဆူနှင့် မတူပေ။ ငါသည် ဘုရားတစ်ဆူနှင့် အတူဆုံး ဖြစ်သည်၊ ငါသည် ဘုရားတစ်ဆူ ဖြစ်ရန် အရည်အချင်းအရှိဆုံး ဖြစ်သည်။ အကြောင်းမှာ ဘုရား ပြုလုပ်သည့်အရာသည် ငါ၏ နှစ်သက်မှုများနှင့် မကိုက်ညီသကဲ့သို့ လူထု၏ နှစ်သက်မှုများနှင့် လိုအပ်ချက်များနှင့်လည်း မကိုက်ညီသောကြောင့် ဖြစ်သည်၊ ငါသာလျှင် လူထု၏ လိုအပ်ချက်များနှင့် စိတ်သဘောထားများကို နားလည်နိုင်သည်၊ ငါသာလျှင် သတ္တဝါအားလုံးကို ဆင်းရဲဒုက္ခမှ ကယ်တင်နိုင်သည်၊ ငါသာလျှင် လူသားမျိုးနွယ်၏ ကယ်တင်ရှင် ဖြစ်နိုင်သည်” ဟူ၍ ဖြစ်သည်။ သူတို့၏ ရည်မှန်းချက်များနှင့် အနှစ်သာရမှာ ဖော်ထုတ်ခြင်း ခံရပြီ မဟုတ်လော။ ထိုသို့သော ရည်မှန်းချက်များနှင့် အနှစ်သာရကို ပိုင်ဆိုင်သော အန္တိခရစ်တို့၏ စစ်မှန်သော ပုံသဏ္ဌာန်မှာ အတိအကျ အဘယ်အရာ ဖြစ်သနည်း။ ယင်းမှာ ကောင်းကင်တမန်မင်း၊ နတ်ဆိုးစာတန် ဖြစ်သည်။ သူတို့သည် ဘုရားသခင်၏ ပင်ကိုလက္ခဏာကို ငြင်းပယ်ပြီး ဘုရားသခင်၏ တည်ရှိမှုကို မယုံကြည်ကြပေ၊ အကြောင်းမှာ သူတို့ကိုယ်တိုင် ဘုရားတစ်ဆူ ဖြစ်လိုသောကြောင့် ဖြစ်သည်။ သူတို့၏ အတွေးအခေါ်များသည် ဘုရားတစ်ဆူ တွေးသင့်သည့်အရာ ဖြစ်သည်ဟု သူတို့ ယုံကြည်ကြသည့်အပြင် သူတို့၏ သရုပ်သကန်များ၊ စိတ်သဘောထားနှင့် ကြီးမြတ်သော ချစ်ခြင်းမေတ္တာ၏ အနှစ်သာရသည် ဘုရားတစ်ဆူ ပိုင်ဆိုင်သင့်သည့်အရာဖြစ်သည်ဟု သူတို့ ယုံကြည်ကြသည်။ လောကရှိ မတရားမှုအားလုံးကို မြင်တွေ့ရသည့်အခါ လောက၏ အခြေအနေကို ဝမ်းနည်းကြေကွဲပြီး လူသားမျိုးနွယ်ကို သနားကြင်နာသော စိတ်သဘောထားကို ပိုင်ဆိုင်သူတစ်ဦးသာ ဘုရားတစ်ဆူဖြစ်သည်ဟု သူတို့ ထင်ကြသည်။ သူတို့ ယုံကြည်သော ဘုရားသခင်၌ ဤအရည်အသွေးများ မရှိဟု သူတို့ ထင်ကြသည်၊ သူတို့သာလျှင် ထိုသို့သော စိတ်သဘောထားနှင့် ထိုသို့သော ကြီးမားသည့် စိတ်နှလုံး ရှိကြပြီး ဤသို့သော သူတော်ကောင်းတရားနှင့် ကြီးမြတ်သော ချစ်ခြင်းမေတ္တာကို ပိုင်ဆိုင်ကြသည်ဟု သူတို့ ထင်ကြသည်။ ဤသည်မှာ အန္တိခရစ်တို့၏ အနှစ်သာရ ဖြစ်သည်၊ ဘုရားသခင်၏ ပင်ကိုလက္ခဏာကို သူတို့ ငြင်းပယ်ခြင်း၏ အမျိုးမျိုးသော သရုပ်သကန်များနှင့် အနှစ်သာရ ဖြစ်သည်။ ထို့ကြောင့် အကယ်၍ သင်သည် အန္တိခရစ်တို့ကို ဘုရားများအဖြစ် ကြည်ညိုလေးစားပြီး ကိုးကွယ်လျှင် သူတို့သည် သင့်အပေါ် နာကြည်းမှု ရှိတော့မည်မဟုတ်ပေ။ အကယ်၍ သင်သည် သူတို့ကို နောက်လိုက်ပြီး သူတို့၏ ပင်ကိုလက္ခဏာနှင့် အနှစ်သာရသည် ဘုရားများ၏ ပင်ကိုလက္ခဏာနှင့် အနှစ်သာရဖြစ်သည်ဟုလည်းကောင်း၊ သူတို့၌ ဗုဒ္ဓကဲ့သို့ တူညီသော စိတ်သဘောထားနှင့် ကြီးမြတ်သော ချစ်ခြင်းမေတ္တာ ရှိသည်ဟုလည်းကောင်း၊ သူတို့သည် ဘုရားများ ဖြစ်သည်ဟုလည်းကောင်း ဆိုလျှင် သူတို့သည် ပျော်ရွှင်ပြီး သင့်အပေါ် လုံးဝ ကျေနပ်ကြလိမ့်မည်။ ဤသည်မှာ အန္တိခရစ်တို့၏ အနှစ်သာရ ဖြစ်သည်။ အန္တိခရစ်တို့ ထုတ်ဖော်ပြသည့် ဤအနှစ်သာရသည် ကောက်ကျစ်ဆိုးယုတ်သည် မဟုတ်လော။ သင်သည် ဘုရားသခင်၏ နာမတော်နှင့် ကိုယ်တော်၏ အံ့ဖွယ်သော လုပ်ဆောင်ချက်များကို မည်သို့ပင် ချီးမွမ်းထောမနာပြုသည်ဖြစ်စေ၊ လူသားမျိုးနွယ်၏ ကယ်တင်ခြင်းအတွက် ဘုရားသခင် ပြုတော်မူခဲ့သမျှနှင့် ကိုယ်တော် ပေးဆပ်ခဲ့သည့် အဖိုးအခများအတွက် မည်မျှသက်သေခံသည်ဖြစ်စေ သူတို့သည် စိတ်နှလုံးထဲ၌ ဆန့်ကျင်ဖီဆန်ကြမည်ဖြစ်ပြီး ဤသို့ ဆိုကြလိမ့်မည်၊ “ငါ ဤအရာကို မချီးကျူးနိုင်ပေ။ ငါ ထိုသို့ မမြင်ပါ၊ ယင်းမှာ လူသား၏ အတွေးဆန္ဒနှင့် စိတ်ကူးစိတ်သန်းမျှသာ ဖြစ်သည်” ဟူ၍ဖြစ်သည်။ သင်သည် ဘုရားသခင်၊ ကိုယ်တော်၏ ဉာဏ်ပညာ၊ ကိုယ်တော်၏ အနန္တတန်ခိုး၊ လူသားမျိုးနွယ်ကို ကယ်တင်ရန် ကိုယ်တော်၏ အပင်ပန်းခံသော ရည်ရွယ်ချက်၊ ကိုယ်တော် ပေးဆပ်ခဲ့သည့် အဖိုးအခများအတွက် သက်သေခံသည့်အခါ၊ ပြီးလျှင် ကိုယ်တော်၏ အနှစ်သာရ၊ ကိုယ်တော်၏ ပင်ကိုလက္ခဏာ၊ ဖန်ဆင်းရှင် လူသားမျိုးနွယ်အပေါ် ပြုတော်မူခဲ့သမျှအတွက် သက်သေခံသည့်အခါ လူတစ်မျိုးတစ်စားတည်းသာ စိတ်မသက်မသာ ခံစားရပြီး ယင်းမှာ အန္တိခရစ်တို့ ဖြစ်ကြသည်။ သူတို့ အဘယ်သို့ တွေးထင်ကြသနည်း။ “အဘယ်ကြောင့် သင်သည် ဘုရားအကြောင်းကို အမြဲတမ်း ပြောဆိုနေသနည်း။ ငါသည်လည်း သင့်ကို များစွာ ရေလောင်းပေးပြီး ထောက်ပံ့ပေးခဲ့သည် မဟုတ်လော။ ငါသည် သင့်ကို ချစ်ခင်ခဲ့သည်၊ ကူညီခဲ့သည်၊ သင် ဖျားနာသည့်အခါ သင့်အတွက် ဆေးဝါးများ ဝယ်ပေးခဲ့သည်၊ အခြားသူများ သင့်ကို စွန့်ပစ်သည့်အခါ သင့်ကို ထောက်ပံ့ပေးခဲ့သည်၊ သင်နှင့်အတူ မိတ်သဟာယဖွဲ့ခဲ့သည်၊ သင်နှင့်အတူ အဖော်ပြုပေးခဲ့သည်။ အဘယ်ကြောင့် သင်သည် ငါ့ကို မချီးမွမ်းသနည်း” ဟူ၍ ဖြစ်သည်။ တစ်စုံတစ်ဦးက ဘုရားသခင်အတွက် သက်သေခံသည် သို့မဟုတ် ချီးမွမ်းသည်နှင့်တစ်ပြိုင်နက် အန္တိခရစ်တို့သည် စိတ်မချမ်းမသာ ဖြစ်ကြပြီး မနာလိုဝန်တိုမှုကြောင့် သူတို့ကို မုန်းတီးကြသည်။ ဘုရားသခင်ကို တစ်စုံတစ်ဦးက ချီးမွမ်းသည်ကို ကြားရသည့်အခါ ဘုရားသခင်ကို ပုံမှန်ယုံကြည်သူများ မည်သို့ ခံစားကြရသနည်း။ ပထမဦးစွာ သူတို့သည် ထိုသူ ပြောဆိုခဲ့သည့်အရာနှင့် သူတို့ မိတ်သဟာယဖွဲ့ခဲ့သော အတွေ့အကြုံဆိုင်ရာ သက်သေခံချက်ကို “အာမင်” ဟု ဆိုကြလိမ့်မည်။ ထို့အပြင် သူတို့သည် ဤသို့ တွေးထင်လျက် ဂရုတစိုက် နားထောင်ကြလိမ့်မည်၊ “ဘုရားသခင်သည် သူတို့အပေါ်၌ ထိုသို့ ပြုမူတော်မူခဲ့သည်၊ ဘုရားသခင်သည် အလွန် ကြီးမြတ်တော်မူသည်၊ ကိုယ်တော်သည် လူသားကို အမှန်တကယ် ချစ်တော်မူသည်တကား။ အနာဂတ်တွင် အလားတူ အခြေအနေများကို ကြုံတွေ့ရပါက ငါသည်လည်း သမ္မာတရားကို ရှာဖွေမည်။ သူတို့သည် ထိုသို့ ပြုမူခြင်းဖြင့် ဘုရားသခင်ကို နာကျင်စေခဲ့သည်၊ ငါသည်လည်း အတိတ်က ထိုသို့ ပြုမူခဲ့ဖူးသည်၊ ငါ သတိမထားမိခဲ့ခြင်းသာ ဖြစ်သည်။ ငါသည် ဘုရားသခင်အပေါ် အကြွေးတင်နေသည်တကား။ ဘုရားသခင် ဤသို့ ပြုမူခြင်းသည် လူတို့အတွက် အကျိုးရှိပြီး ငါ နားမလည်ခဲ့ပေ။ ငါ၏ ဝိညာဉ်ရင့်ကျက်မှုသည် ဤသူ၏ ဝိညာဉ်ရင့်ကျက်မှုထက် သေးငယ်ပုံရသည်၊ ငါ၏ နားလည်မှုသည် စင်ကြယ်ခြင်းမရှိ၊ ငါ၏ အရည်အချင်းမှာ ညံ့ဖျင်းလှသည်။ ငါကဲ့သို့သော ဝိညာဉ်ရင့်ကျက်မှု သေးငယ်သောသူကို အသိဉာဏ်ပွင့်စေပြီး လမ်းညွှန်ပေးတော်မူပါရန် ဘုရားသခင်ထံ ငါ ဆုတောင်း၏။ စမ်းသပ်မှုများကို ရင်ဆိုင်ရသည့်အခါ သူတို့သည် အဘယ်ကြောင့် အားမနည်းခဲ့ကြသနည်း။ သူတို့၌ ဘုရားသခင်၏ နှုတ်ကပတ်တော်များ၏ လမ်းညွှန်မှု ရှိခဲ့သည်။ အကယ်၍ ငါသာ ထိုသို့သော အခြေအနေများကို ရင်ဆိုင်နေရလျှင် ငါသည် အားနည်းသွားမည်ဖြစ်ပြီး လဲပြိုသွားနိုင်ဖွယ်ပင် ရှိသည်။ ဘုရားသခင်သည် ငါ၏ ဝိညာဉ်ရင့်ကျက်မှု သေးငယ်သည်ကို သတိပြုမိပြီး ထိုသို့သော အခြေအနေမျိုးကို ငါ ယခုတိုင် ရင်ဆိုင်ရခြင်း မရှိစေခြင်းဖြင့် ငါ့အပေါ် ကြင်နာမှု ပြတော်မူခဲ့သည်။ ဘုရားသခင် ပြုတော်မူသမျှ ကောင်းမြတ်တော်မူသည်တကား” ဟူ၍ ဖြစ်သည်။ သို့သော် အန္တိခရစ်တို့သည် ဤသည်ကို ကြားရသည့်အခါ မပျော်ရွှင်ကြပေ၊ “အဘယ်နည်း။ ဘုရား ပြုသမျှက ကောင်းသည်ဟု ဆိုသလော။ ဤကောင်းမြတ်ခြင်းက အဘယ်မှာနည်း။ အကယ်၍ ဘုရား ပြုလုပ်သမျှ အလွန်ကောင်းနေလျှင် လူများသည် အဘယ်ကြောင့် အပျက်သဘောဆောင်ပြီး အားနည်းနေကြသနည်း။ အကယ်၍ ဘုရား ပြုလုပ်သမျှ ကောင်းနေလျှင် လူအချို့ အဘယ်ကြောင့် နှင်ထုတ်ခံရသနည်း။ အကယ်၍ ဘုရား ပြုလုပ်သမျှ ကောင်းနေလျှင် ဧဝံဂေလိတရားဟောခြင်းနှင့် တာဝန်များကို ထမ်းဆောင်ခြင်းတွင် အဘယ်ကြောင့် အနှောင့်အယှက်များနှင့် အဖျက်အမှောင့်လုပ်ခြင်းများ အစဉ်သဖြင့် ရှိနေရသနည်း။ ငါသည် ကောင်းမှုများစွာ ပြုခဲ့သည်၊ ငါသည် ကိုယ်တိုင် အားထုတ်ခဲ့သည်၊ လှူဖွယ်ပစ္စည်းများ ပူဇော်ဆက်ကပ်ခဲ့ပြီး ဧဝံဂေလိတရားဟောသည့်အချိန်တွင် လူများကို ရရှိခဲ့သည်။ အဘယ်ကြောင့် တစ်ဦးတစ်ယောက်မျှ ငါ့ကို မချီးမွမ်းကြသနည်း။ ဘုရားသည် အဘယ်ကြောင့် ငါ့အား အပြန်အလှန်အနေဖြင့် တစ်စုံတစ်ခုကို မပေးခဲ့သနည်း၊ ဆုလာဘ်တစ်ခုခုကို မပေးခဲ့သနည်း။ လူများသည် ငါ့ရှေ့တည့်တည့်တွင် ငါ့ကို ချီးကျူးရခြင်းအား ရှက်နေပါက ငါ၏ကွယ်ရာတွင် ၎င်းတို့ ချီးကျူးလျှင်လည်း အဆင်ပြေပါသည်။ အဘယ့်ကြောင့် မည်သူမျှ ငါ့ကို ချီးမွမ်းခြင်း သို့မဟုတ် ချီးကျူးခြင်းများ မပြုကြသနည်း။ ငါ့ထံတွင် ချီးမွမ်းဂုဏ်ပြုဖွယ်တစ်ခုမျှ မရှိသလော” ဟူ၍ ဖြစ်သည်။ သူတို့ စိတ်မချမ်းမသာ ဖြစ်လာကြသည်။ အကယ်၍ တစ်စုံတစ်ဦးက သာမန်လူတစ်ဦးကို ချီးမွမ်းပါက အန္တိခရစ်တို့သည် များစွာ မခံစားရပေ။ သို့သော် တစ်စုံတစ်ဦးက ဘုရားသခင်၏ ကြီးမြတ်သော တန်ခိုး၊ ကြီးမြတ်သော ချစ်ခြင်းမေတ္တာနှင့် ဉာဏ်ပညာ၊ သို့မဟုတ် ဘုရားသခင်၏ ပင်ကိုလက္ခဏာအတွက် သက်သေခံသည်နှင့်တစ်ပြိုင်နက် အန္တိခရစ်တို့သည် အမုန်းတရားနှင့် မနာလိုဝန်တိုခြင်းကို ခံစားကြရသည်။ တစ်စုံတစ်ဦးက ဘုရားသခင်ကို ကျိုးနွံနာခံလိုစိတ်ရှိပြီး သင့်တော်လျောက်ပတ်သော ဖန်ဆင်းခံတစ်ဦး ဖြစ်ရန်နှင့် မိမိတို့၏ စည်းများကို မကျော်လွန်ဘဲ ဖန်ဆင်းရှင်၏ အုပ်စိုးမှုအောက်၌ ကျိုးနွံနာခံသောသူတစ်ဦး ဖြစ်ရန် လိုလားသည့်အခါတိုင်း အန္တိခရစ်တို့သည် ဤသည်ကို မနှစ်သက်ကြဘဲ “အဘယ်ကြောင့် သင်သည် ဘုရားကို ထိုမျှ လိုလိုလားလားနှင့် တက်ကြွစွာ ကျိုးနွံနာခံသနည်း။ အဘယ်ကြောင့် သင်သည် ငါ ပြောသည့် မည်သည့်အရာကိုမဆို နားထောင်ရန် ထိုမျှ ခက်ခဲနေရသနည်း။ ငါ ပြောသည့်အရာ မှားယွင်းနေခြင်း မဟုတ်ပေ” ဟု ဆိုကြသည်။ သူတို့သည် လူတို့ သူတို့၏ နောက်လိုက်များ ဖြစ်ကြရန်၊ အချိန်တိုင်း သူတို့ကို ချီးမွမ်းကြရန်၊ သူတို့၏ နာမည်များကို သူတို့၏ နှုတ်ဖျား၌ ထားရှိကြရန်၊ သူတို့ကို သူတို့၏ စိတ်နှလုံးထဲ၌ ထားရှိကြရန်၊ သူတို့၏ ကောင်းမြတ်ခြင်းနှင့် အားသာချက်များအကြောင်း အိပ်မက်ပင် မက်ကြရန်၊ ထိုသူတို့ တွေ့ဆုံသည့် လူတိုင်းကို သူတို့အကြောင်း ချီးမွမ်းကြရန် နှစ်သက်ကြသည်။ အကယ်၍ သူတို့ ဖျားနာပြီး လူတို့၏ ရှေ့မှောက်သို့ မထွက်ပေါ်လာပါက လူတို့က “သင်မရှိဘဲ ကျွန်ုပ်တို့ ဘာလုပ်ရမည်နည်း။ သင်မရှိဘဲ ကျွန်ုပ်တို့သည် တစ်ယောက်တစ်ပေါက် ဖြစ်နေကြသည်။ ကျွန်ုပ်တို့သည် ဆက်လက်၍ ယုံကြည်နိုင်ခြင်း သို့မဟုတ် အသက်ရှင်နေထိုင်နိုင်ခြင်း မရှိတော့ပေ” ဟု ပြောကြလိမ့်မည်။ အကယ်၍ အန္တိခရစ်တို့ ဤသည်ကို ကြားခဲ့လျှင် သူတို့သည် အလွန်အမင်း ဝမ်းမြောက်ကြမည်ဖြစ်ပြီး ယင်းကို ကြားရန် သူတို့သည် မည်သည့် ဆင်းရဲဒုက္ခကိုမဆို ခါးစည်းခံလိုစိတ် ရှိမည်ဖြစ်သည့်အပြင် ရက်ပေါင်းများစွာ အစာမစားဘဲ သို့မဟုတ် အိပ်စက်ခြင်းမရှိဘဲ နေရန် လိုလားလိမ့်မည်။ သို့သော် အကယ်၍ မည်သူမျှ သူတို့ကို မချီးမွမ်းပါက၊ သူတို့ကို စံပြပုဂ္ဂိုလ်အဖြစ် မမှတ်ယူပါက၊ သူတို့ကို မကိုးကွယ်ပါက၊ သို့မဟုတ် သူတို့ကို အလေးအနက် မထားပါက သူတို့သည် စိတ်မချမ်းမသာ ဖြစ်ကြပြီး သူတို့၏ စိတ်နှလုံးထဲ၌ အမုန်းတရားကို ထားရှိကြသည်၊ ဤသည်မှာ အန္တိခရစ်စစ်စစ်တစ်ဦး ဖြစ်သည်။ အတိုချုပ်အားဖြင့် အန္တိခရစ်တို့သည် ဘုရားသခင်၏ ပင်ကိုလက္ခဏာကို ဘယ်သောအခါမျှ အသိအမှတ်ပြုကြမည်မဟုတ်ပေ။ သူတို့သည် ဘုရားသခင်၏ ပင်ကိုလက္ခဏာနှင့် အနှစ်သာရကို လက်မခံကြ၊ ဘုရားသခင်၏ ပင်ကိုလက္ခဏာနှင့် အနှစ်သာရကို ပိုင်ဆိုင်သော ထိုတစ်ပါးတည်းသောသူက သူတို့အပေါ် ပြုလုပ်ခဲ့သော အလုပ်ကို သာ၍ပင် လက်မခံကြသကဲ့သို့ ဘုရားသခင် လူသားမျိုးနွယ်အကြား ပြုလုပ်ခဲ့သော အလုပ်အားလုံးကိုလည်း အသိအမှတ်ပြုခြင်း သို့မဟုတ် လက်ခံခြင်း မရှိကြပေ။

ခ။ အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းကို အသိအမှတ်ပြုရန် ငြင်းဆိုခြင်း

နောက်ဆက်တွဲအနေဖြင့် “၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏” ဟူသည့် ဒုတိယမြောက် သရုပ်သကန်ဖြစ်သော အန္တိခရစ်များက ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းကို အသိအမှတ်ပြုရန် ငြင်းဆိုခြင်း အကြောင်းကို ငါတို့ မိတ်သဟာယဖွဲ့ကြစို့။ အန္တိခရစ်တို့အတွက်မူ ဘုရားသခင်၏ ပင်ကိုလက္ခဏာကို ပိုင်ဆိုင်သော ဖန်ဆင်းရှင်သည် တကယ်ပင် မတည်ရှိပေ၊ ကိုယ်တော်သည် ဒဏ္ဍာရီတစ်ခုမျှသာ ဖြစ်သည်။ သို့ဆိုလျှင် ဖန်ဆင်းရှင်သည် အရာခပ်သိမ်းအပေါ် အချုပ်အခြာအာဏာ ကိုင်စွဲထားသည်ဟူသော အချက်ကို အန္တိခရစ်တို့ အသိအမှတ်ပြုနိုင်ကြမည်လော။ သူတို့သည် ဤအချက်ကို အသိအမှတ်မပြုကြသည်မှာ ပြောစရာမလိုအောင်ပင် ထင်ရှားပေသည်။ သူတို့သည် ယင်းကို အသိအမှတ် မပြုကြသည့်အပြင် ဤသည်မှာလည်း အဖြစ်မှန်များကို အခြေခံသည်။ အန္တိခရစ်တို့၏ ဘုရားသခင်အပေါ် ယုံကြည်လက်ခံခြင်း၊ အသိပညာနှင့် သဘောပေါက်နားလည်မှုသည် လူ့အယူအဆများနှင့် စိတ်ကူးစိတ်သန်းများအပေါ်တွင်လည်းကောင်း၊ ကိုးကွယ်သည့်အရာများအပေါ် အချို့သော လူ့အမြင်များနှင့် နားလည်မှုများအပေါ်လည်းကောင်း၊ ထို့အတူ ထိုကိုးကွယ်သည့်အရာများက လူတို့ကို အထင်အမြင်မှားစေရန် အသုံးပြုသည့် မိစ္ဆာဒိဋ္ဌိအယူဝါဒများနှင့် မှားယွင်းပြီး အဓိပ္ပာယ်မဲ့သော အရာများအပေါ်တွင်လည်းကောင်း အခြေခံသည်။ အန္တိခရစ်တို့၏ စိတ်နှလုံးထဲရှိ အယူအဆများ၊ စိတ်ကူးစိတ်သန်းများ၊ မိစ္ဆာဒိဋ္ဌိအယူဝါဒများ၊ မှားယွင်းပြီး အဓိပ္ပာယ်မဲ့သောအရာများနှင့် အခြားအရာများသည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟူသော အချက်နှင့် ကိုက်ညီသလော သို့မဟုတ် ဆန့်ကျင်နေသလော။ ယင်းတို့သည် ဤအချက်နှင့် ဆန့်ကျင်နေကြသည်မှာ ပြောစရာမလိုပေ။ လူတို့ လှူဖွယ်ပစ္စည်းများ ပူဇော်ဆက်ကပ်ကြသော ကိုးကွယ်သည့်အရာများသည် လူသားမျိုးနွယ်အကြား ခိုင်မာသောခြေကုပ်တစ်ခု ရရှိရန်အလို့ငှာ၊ လူ့အယူအဆများ၊ စိတ်ကူးစိတ်သန်းများ၊ နှစ်သက်မှုများနှင့် ကိုက်ညီသော မိစ္ဆာဒိဋ္ဌိအယူဝါဒအချို့နှင့် မှားယွင်းပြီး အဓိပ္ပာယ်မဲ့သော အရာအချို့ကို တင်ပြခြင်းဖြင့် သူတို့ကို အထင်အမြင်မှားစေသည်၊ “ဗုဒ္ဓသည် မေတ္တာကရုဏာကြီးမားသည်၊” “ကောင်းကင်ဘုံသည် သက်ရှိအရာများကို ချစ်ခင်မြတ်နိုးသည်၊” “အသက်တစ်ချောင်းကို ကယ်တင်ခြင်းသည် ခုနစ်ဆင့်ရှိသော စေတီတစ်ဆူ တည်ခြင်းထက် သာလွန်သည်၊” နှင့် “ကံပါလျှင် ဖြစ်ရမည်၊ ကံမပါလျှင် အတင်းအကျပ် မပြုလုပ်သင့်ပေ” တို့ကဲ့သို့ အရာများဖြစ်၏။ အခြား အဘယ်အရာ ရှိသေးသနည်း။ (သင့်အထက် သုံးပေအကွာတွင် ဘုရားတစ်ဆူ ရှိသည်။) သင့်အထက် သုံးပေအကွာသည် အဘယ်မှာနည်း။ ယင်းမှာ စာတန်နေထိုင်ရာ လေထဲတွင်ဖြစ်သည်။ ဤ “ဘုရား” မှာ အဘယ်အရာနည်း။ (ယင်းမှာ စာတန်ဖြစ်သည်။) ဗုဒ္ဓဘာသာဝင်များ မကြာခဏ အသုံးပြုလေ့ရှိသော ဆိုရိုးစကားမှာ အဘယ်နည်း။ (ကောင်းမှုပြုလျှင် ကောင်းကျိုးခံစားရမည်၊ မကောင်းမှုပြုလျှင် မကောင်းကျိုးခံစားရမည်၊ ဤအမှုအရာများသည် အကျိုးပေးလိမ့်မည်၊ အချိန်ကား မကျသေးခြင်းသာ ဖြစ်သည်။) လူတို့သည် လောက၌ မကြာခဏ ပြောဆိုလေ့ရှိသော ဤအတော်အတန် အပြုသဘောဆောင်သည့် ဆိုရိုးစကားများနှင့် အတွေးအခေါ်ဆိုင်ရာ သီအိုရီများကို သမ္မာတရားအဖြစ် မှတ်ယူကြသော်လည်း အမှန်တကယ်တွင် ဤစကားများသည် သမ္မာတရား ဟုတ်သလော။ ယင်းတို့နှင့် သမ္မာတရားအကြား တစ်စုံတစ်ရာ ဆက်စပ်မှု ရှိသလော။ (မရှိပါ။) “ကောင်းမှုပြုလျှင် ကောင်းကျိုးခံစားရမည်၊ မကောင်းမှုပြုလျှင် မကောင်းကျိုးခံစားရမည်၊ ဤအမှုအရာများသည် အကျိုးပေးလိမ့်မည်၊ အချိန်ကား မကျသေးခြင်းသာ ဖြစ်သည်” ကဲ့သို့ပင် “ကောင်းမှုပြုလျှင် ကောင်းကျိုးခံစားရမည်” ဆိုသည်မှာ အဘယ်အရာကို ဆိုလိုသနည်း။ “ကောင်းမှု” သည် အဘယ်အရာကို ရည်ညွှန်းသနည်း။ ယင်းမှာ တရားမျှတမှု၊ သမ္မာတရား၊ သို့မဟုတ် လူ၏ စေတနာအနည်းငယ်မျှလော။ (ယင်းမှာ လူ၏စေတနာ ဖြစ်သည်။) လူ၏ စေတနာအနည်းငယ်မျှသည် အမှန်တကယ် ကောင်းကျိုးဖြင့် အကျိုးပေးခြင်း ခံရသလော။ မလွဲမသွေ ဖြစ်ခြင်းမျိုး မဟုတ်ပေ။ “တံတားဆောက်ပြီး လမ်းများကို ပြုပြင်သည့်သူများသည် အဆုံးသတ်၌ ကန်းသွားကြသည်” ဟူ၍ဖြစ်သည်။ တံတားဆောက်ခြင်းနှင့် လမ်းများပြုပြင်ခြင်းသည် စေတနာထားသော လုပ်ရပ်များ ဖြစ်သည်၊ သို့ဆိုလျှင် အဘယ်ကြောင့် ယင်းတို့သည် ကြောင်းကျိုးမမြင်ဖြစ်ခြင်းသို့ ဦးတည်စေသနည်း။ ဤလုပ်ရပ်များအတွက် ဆုလာဘ် ရှိသလော။ (မရှိပါ။) “မကောင်းမှုအတွက် မကောင်းကျိုး”၊ လူသတ်ခြင်းနှင့် မီးရှို့ခြင်းသည် မကောင်းမှုဖြစ်သည်၊ သို့ဆိုလျှင် ယင်းတို့သည် မကောင်းကျိုးဖြင့် အကျိုးပေးခြင်း ခံရသလော။ (မခံရပါ။) အဘယ်ကြောင့် မခံရသနည်း။ “လူသတ်သမားများနှင့် မီးရှို့သူတို့၏ သားသမီးများကမူ တိုးပွားကြလေသည်”ဟူသည့် ဤစကားများသည် “မကောင်းမှုအတွက် မကောင်းကျိုး” ဟူသည်ကို ချေပသည်။ “ဤအမှုအရာများသည် အကျိုးပေးလိမ့်မည်၊ အချိန်ကား မကျသေးခြင်းသာ ဖြစ်သည်”ဟုဆိုရာတွင် “အချိန်ကား မကျသေးခြင်းသာ ဖြစ်သည်” ဆိုသည်မှာ အဘယ်အရာကို ဆိုလိုသနည်း။ အချိန်ကျလာခြင်းဟူသည်မှာ အဘယ်အရာကို ဆိုလိုသနည်း။ လူတို့ သမ္မာတရားကို နားမလည်သောအခါ သူတို့သည် ဤစကားများနှင့် ဆိုရိုးစကားများကို အပြုသဘောဆောင်သော အရာများနှင့် သမ္မာတရားများအဖြစ် မှတ်ယူကြသည်။ စိတ်နှလုံး ဟာလာဟင်းလင်း ဖြစ်သောသူများနှင့် ဝိညာဉ်ရေးရာ အထောက်အပံ့ မရှိသောသူတို့သည် “အဆင်ပြေပါသည်၊ ဘဝ၌ မျှော်လင့်ချက် ရှိသည်၊ ဤလောက၌ မျှတမှုနှင့် ဖြောင့်မတ်ခြင်း ရှိနေသေးသည်၊ တရားမျှတမှုကို ထိန်းသိမ်းမည့်သူတစ်ဦး ရှိနေသေးသည်။ မျှတသော အဆုံးသတ်တစ်ခု ရရှိရန် ဖြစ်နိုင်သေးသည်၊ ဤအရာအားလုံးအပေါ် အဆုံးအဖြတ် ပေးသည့် ဖော်ပြချက်တစ်ခု နောက်ဆုံးတွင် ချမှတ်ခြင်း ခံရလိမ့်မည်” ဟူ၍ မိမိတို့ကိုယ်ကို နှစ်သိမ့်ရန် ဤမှန်ကန်သည်ဟု ဆိုသော စကားများကို သူတို့၏ ဝိညာဉ်ရေးရာ အထောက်အပံ့အဖြစ်၊ ဝိညာဉ်ရေးရာ နှစ်သိမ့်မှုတစ်မျိုးအဖြစ် ယူမှတ်ကြလေသည်။ ထိုဆိုရိုးများသည် အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းအပေါ် စစ်မှန်သော နားလည်မှုများ ဟုတ်သလော။ ယင်းတို့သည် ဘုရားသခင် အရာခပ်သိမ်းအပေါ် အချုပ်အခြာအာဏာကိုင်စွဲသည်ဟူသော အချက်ကို လူတို့ အသိအမှတ်ပြုခြင်း၏ စစ်မှန်သော သရုပ်သကန်များ ဟုတ်သလော။ (မဟုတ်ပါ။) လူတို့ ဆိုကြသော ဆိုရိုးများ သို့မဟုတ် စကားပုံများသည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟူသော အချက်နှင့် ဆက်စပ်သလော။ (မဆက်စပ်ပါ။) အဘယ်ကြောင့် မဆက်စပ်သနည်း။ (ဤစကားများသည် သမ္မာတရား မဟုတ်ပါ။) သင်၏ အဖြေသည် ဤအရာကို သဘောတရားအဆင့်တွင် သက်သေပြသော်လည်း အရင်းခံအကြောင်းမှာ အဘယ်နည်း။ အရင်းခံအကြောင်းသည် ဤအယူဝါဒကဲ့သို့ ရိုးရှင်းခြင်း လုံးဝမရှိ၊ ယင်းကို ဤစကားတစ်ခွန်းဖြင့် ရှင်းပြရန် ဖြစ်နိုင်ချေ လုံးဝမရှိချေ။ ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲခြင်း ကိစ္စသည် ထိုမျှ မရိုးရှင်းသဖြင့် ယင်းကို မည်သို့ နားလည်သင့်သနည်း။ ငါတို့ ယခင်က မိတ်သဟာယ ဖွဲ့ခဲ့သည့်အတိုင်း အန္တိခရစ်တို့သည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ကို အသိအမှတ်မပြုကြပေ။ အန္တိခရစ်တို့ မည်သည့်အရာကိုပင် ကြည့်နေသည်ဖြစ်စေ၊ သူတို့သည် ယင်းကို အမြဲတမ်း ပွဲကြည့်ပရိတ်သတ်တစ်ဦး၏ ရှုထောင့်မှလည်းကောင်း၊ ငွေနှင့် တန်ခိုးအာဏာကို အသက်ကဲ့သို့ မှတ်ယူသော ရုပ်ဝါဒီတစ်ဦး၏ ရှုထောင့်မှလည်းကောင်း အစဉ်သဖြင့် စေ့စေ့စပ်စပ် ကြည့်ရှုစစ်ဆေးပြီး ဆန်းစစ်ကြသည်။ အကယ်၍ လူတစ်ဦးသည် မည်သည့်အရာကိုမဆို ထိုသို့သော ရှုထောင့်နှင့် ရပ်တည်ချက်မှ ကြည့်မည်ဆိုလျှင် ပြဿနာ၏ အနှစ်သာရသည် ပြောင်းလဲသွားမည် မဟုတ်လော။ ယင်းသည် ကွဲပြားသွားမည် မဟုတ်လော။ အကယ်၍ တစ်စုံတစ်ဦးသည် အရာခပ်သိမ်း၏ ဖွံ့ဖြိုးတိုးတက်မှုဆိုင်ရာ နိယာမများနှင့် စည်းမျဉ်းများကို ရုပ်ဝါဒီတစ်ဦး၏ ရှုထောင့်မှ ကြည့်မည်ဆိုလျှင် နောက်ဆုံးရလဒ်မှာ အဘယ်အရာ ဖြစ်မည်နည်း။ ရုပ်ဝါဒီတစ်ဦး၏ လောကအမြင်သည် လောကီရေးရာ ဆက်ဆံမှုများအတွက် လူ့အတွေးအခေါ်များ၊ နည်းဗျူဟာများ၊ နည်းလမ်းများနှင့် ချဉ်းကပ်နည်းများကို ဖြစ်ပေါ်စေမည် မဟုတ်လော။ ယင်းက ကစားပွဲစည်းမျဉ်းများကို ဖြစ်ပေါ်စေမည် မဟုတ်လော။ (ဟုတ်ပါသည်။) ဤသည်မှာ ရလဒ်ဖြစ်ပြီး ပြဿနာ၏ အနှစ်သာရမှာ ဤနေရာ၌ ရှိသည်။

ရုပ်ဝါဒီတစ်ဦးသည် တန်ခိုးအာဏာကို မည်သို့ ရှုမြင်သနည်း။ အကယ်၍ လူတစ်ဦးသည် တန်ခိုးအာဏာ ရရှိလိုပါက ပထမဦးစွာ ၎င်းတွင် နည်းဗျူဟာများ ရှိရန် လိုအပ်သည်၊ ဒုတိယအနေဖြင့် ၎င်းသည် လူအမျိုးမျိုးကို ကြိုးကိုင်နိုင်စွမ်း ရှိရန် လိုအပ်သည်၊ တတိယအနေဖြင့် ၎င်းသည် ရက်စက်ရန် လိုအပ်ပြီး စတုတ္ထအနေဖြင့် ပြောင်းလဲတတ်ရမည်ဟု သူတို့ ယုံကြည်ကြသည်။ ဤသည်မှာ ရုပ်ဝါဒီတစ်ဦး၏ ရှုထောင့်အမြင် မဟုတ်လော။ ဤအရာ၌ ဘုရားသခင်၏ အချုပ်အခြာအာဏာကို ကျိုးနွံနာခံခြင်း အရိပ်အယောင် တစ်စက်မျှ ရှိသလော။ (မရှိပါ။) ရုပ်ဝါဒီတို့သည် တန်ခိုးအာဏာနှင့်ပတ်သက်၍ ဤအမြင်များကို မည်သို့ ရရှိခဲ့ကြသနည်း။ ဤအမြင်များသည် အန္တိခရစ်တို့၏ အနှစ်သာရမှ ဖြစ်ပေါ်ခဲ့ခြင်း မဟုတ်လော။ (ဟုတ်ပါသည်။) အန္တိခရစ်တို့၏ မည်သည့်အနှစ်သာရနည်း။ အကယ်၍ အန္တိခရစ်တို့၌ ကောက်ကျစ်ဆိုးယုတ်သော အနှစ်သာရ မရှိခဲ့ပါက သူတို့သည် “လူတို့ကို ကြိုးကိုင်ညွှန်ကြားနိုင်စွမ်းရှိခြင်း” ဟူသော စကားလုံးများကို အကြံထုတ်ကြမည်လော ဟူသည်ကို ငါ့ကို ပြောလော့။ သူတို့သည် “နည်းဗျူဟာများ ရှိရန် လိုအပ်သည်” ဟူ၍ တွေးကြမည်လော။ သူတို့သည် “ပြောင်းလဲတတ်ရမည်” ဟု ဆိုကြမည်လော။ အကယ်၍ သူတို့၌ ရက်စက်ကြမ်းကြုတ်သော အနှစ်သာရ မရှိခဲ့ပါက သူတို့သည် “ရက်စက်ရန် လိုအပ်သည်” ဟု ဆိုကြမည်လော။ (ဆိုမည်မဟုတ်ပါ။) ဤသည်မှာ အန္တိခရစ်တို့၏ အနှစ်သာရက ဆုံးဖြတ်ခြင်း ဖြစ်သည်။ သူတို့၏ အနှစ်သာရမှ ဖြစ်ပေါ်သောအမျိုးမျိုးသော အတွေးအခေါ်များသည် သူတို့၏ စိတ်ထဲ၌သာ တည်ရှိသော စိတ်ကူးများမျှသာလော၊ သို့မဟုတ် လောကီရေးရာ ဆက်ဆံမှုများနှင့် နေ့စဉ်ဘဝ၌ သူတို့၏ ကျင့်ကြံပြုမူခြင်းအတွက် သူတို့၏ စည်းမျဉ်းများသည် အတူတူပင်လော။ (လောကီရေးရာ ဆက်ဆံမှုများအတွက် သူတို့၏ စည်းမျဉ်းများသည် အတူတူပင် ဖြစ်သည်။) သူတို့သည် မိမိတို့၏ နေ့စဉ်ဘဝများနှင့် လူအုပ်စုများအကြား၌ အစဉ်မပြတ် အနှစ်ချုပ်များ ပြုလုပ်နေကြသည်၊ သို့ဖြစ်၍ သူတို့၏ နည်းဗျူဟာများသည် ပို၍ပို၍ ရင့်ကျက်ပြီး သမ္ဘာရင့်လာကြကာ အဆုံးတွင် အလွန်ဆိုးယုတ်လာကြသည်။ အလွန်ဆိုးယုတ်ခြင်းဆိုသည်မှာ အဘယ်အရာကို ဆိုလိုသနည်း။ ယင်းမှာ အတော်အတန် ရက်စက်ခြင်း၊ အတော်အတန် အကြင်နာမဲ့ခြင်းနှင့် အတော်အတန် အန္တရာယ်ပြုတတ်ခြင်းတို့ကို ဆိုလိုသည်။ သူတို့၏ ရက်စက်မှု၊ အကြင်နာမဲ့မှုနှင့် အန္တရာယ်ပြုတတ်မှုတို့၏ သရုပ်သကန်များသည် သူတို့ကို ဘုရားသခင်၏ အချုပ်အခြာအာဏာနှင့် စီစဉ်ညွှန်ကြားမှုများကို ကျိုးနွံနာခံစေနိုင်မည်လော။ လုံးဝ မနာခံစေနိုင်ပေ။ သို့ဖြစ်၍ သူတို့သည် ငယ်ရွယ်သည်ဖြစ်စေ၊ အသက်ကြီးသည်ဖြစ်စေ အန္တိခရစ်တို့သည် အရာရာတိုင်းကို မိမိတို့၏ ကိုယ်ပိုင် အတွေးအခေါ်များ၊ နိယာမများ၊ ကစားပွဲစည်းမျဉ်းများ၊ နည်းဗျူဟာများနှင့် အတွေ့အကြုံများကို အခြေခံ၍ ပြုလုပ်ကြသည်။ ဤအရာအားလုံးသည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟူသော အချက်နှင့် ကိုက်ညီသလော သို့မဟုတ် ဆန့်ကျင်နေသလော။ (ဆန့်ကျင်နေပါသည်။) အန္တိခရစ်တို့သည် သူတို့၏ အနှစ်ချုပ်များမှတစ်ဆင့် သူတို့ ဖန်တီးခဲ့သော ဤဥပဒေအားလုံးကို အကောင်အထည်ဖော်သည့်အခါ သူတို့၏ စည်းမျဉ်းနှင့် ရည်မှန်းချက်မှာ အဘယ်နည်း။ သူတို့၏ ကြံရွယ်ချက်မှာ အဘယ်နည်း။ သူတို့က “အကယ်၍ သင်သည် သင်အလိုရှိသည့်အရာကို ရရှိလိုပါက လိုအပ်သည့်အရာမှန်သမျှ လုပ်ဆောင်ရန်၊ အစွမ်းကုန် ကြိုးစားရန်၊ အတော်အတန် ရက်စက်ရန်၊ အတော်အတန် အကြင်နာမဲ့ရန်နှင့် အတော်အတန် အန္တရာယ်ပြုတတ်ရန် သင်ယူရမည်၊ ‘သေးသိမ်သည့် စိတ်ဓာတ်ကြောင့် လူကြီးလူကောင်းတစ်ဦး မဖြစ်သကဲ့သို့ ယောက်ျားအစစ်အမှန်ဟူသည် ရက်စက်ရမည်။’ ဟူသော ဆိုရိုးစကားအတိုင်းပင် ဖြစ်သည်” ဟု ဆိုကြသည်။ ဤသည်မှာ အဘယ်အရာကို ဆိုလိုသနည်း။ ယင်းက ဤသို့ ဆိုလိုသည်၊ “ဘုရား၏ အချုပ်အခြာအာဏာဆိုသည်မှာ အဘယ်နည်း။ ကောင်းကင်ဘုံ၏ စီစဉ်ညွှန်ကြားမှုများကို စောင့်ဆိုင်းခြင်းဆိုသည်မှာ အဘယ်နည်း။ ထိုသို့သောအရာများ မရှိပေ။ မည်သည့်အရာရှိ သို့မဟုတ် ဧကရာဇ်မင်းသည် ရက်စက်ကြမ်းကြုတ်ပြီး လူမဆန်သော နည်းလမ်းများဖြင့် သူတို့ ရောက်ရှိရာနေရာသို့ မရောက်ရှိခဲ့ဘဲ ရှိသနည်း။ ဤရာထူးများသည် တိုက်ခိုက်ခြင်းနှင့် သတ်ဖြတ်ခြင်းတို့မှတစ်ဆင့် ရရှိခြင်း မဟုတ်လော” ဟူ၍ ဖြစ်သည်။ သူတို့၏ ဤရှုထောင့်အမြင်ကို ကြည့်ခြင်းအားဖြင့် အန္တိခရစ်တို့သည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟူသော အချက်ကို အသိအမှတ်ပြုကြသလော။ (မပြုကြပါ။) ဘာသာတရားမရှိသော လောက၌ အန္တိခရစ်တို့သည် ဤရှင်သန်မှုနိယာမအပေါ် ထိုသို့သော ရှုထောင့်အမြင် ရှိကြသည်။ သို့ဆိုလျှင် သူတို့ အသင်းတော်၌ ရှိနေစဉ် သူတို့ ပြုမူဆောင်ရွက်သည့်အခါ အလားတူ နည်းဗျူဟာများကို အသုံးပြုကြမည်လော။ သူတို့သည် အလားတူ ဘဝစည်းမျဉ်းများကို လိုက်နာကြမည်လော။ ဤသည်မှာ အနည်းငယ်မျှပင် ပြောင်းလဲလိမ့်မည်မဟုတ်ပေ။ အန္တိခရစ်တို့ အသင်းတော်သို့ ရောက်ရှိလာသည့်အခါ၌ပင် သူတို့သည် မိမိတို့ကိုယ်ကို ဘယ်သောအခါမျှ ညှာတာထောက်ထားခြင်း သို့မဟုတ် ပြုပြင်ပြောင်းလဲခြင်း ပြုလုပ်ကြမည်မဟုတ်ပေ၊ သူတို့သည် ဤသည်ကို လုံးဝ ပြုလုပ်ကြမည်မဟုတ်ပေ။ သူတို့က ဤသို့ ဆိုကြသည်၊ “အကယ်၍ သင်သည် အခြားသူများထက် ထူးချွန်လိုပါက နည်းဗျူဟာများ ပိုင်ဆိုင်ရန် သင်ယူရမည်။ လူတိုင်း ရှိနေသည့်အခါ၊ အထူးသဖြင့် အဆင့်အတန်းရှိသောလူများ ရှိနေသည့်အခါ သင်သည် မိမိကိုယ်ကို ထုတ်ဖော်ပြသရန် အစွမ်းကုန် ကြိုးစားရမည်ဖြစ်ပြီး ကြီးကြပ်သူများ၊ ခေါင်းဆောင်များနှင့် အထက်လူကြီးများ ဤသည်ကို မြင်တွေ့စေရမည်။ ထိုအခါ သင်သည် ရာထူးတိုးမြှင့်ခြင်းနှင့် အရေးကြီးသော ရာထူးများ၌ ခန့်အပ်ခြင်း ခံရရန် အခွင့်အလမ်း ရရှိမည်ဖြစ်ပြီး အခြားသူများထက် ထူးချွန်ရန် အခွင့်အလမ်း ရရှိမည်။ ထို့အပြင် သင်သည် လူရှေ့မှာတစ်မျိုး၊ ကွယ်ရာမှာတစ်မျိုး ကျင့်ကြံတတ်ရန် သင်ယူရမည်၊ သင်သည် လှည့်ဖြားမှု၌ ပါဝင်ပတ်သက်ရန် သင်ယူရမည်။ လူတို့၏ ရှေ့မှောက်၌ ကောင်းသောအရာများကို ပြုလုပ်ပြီး ဆိုးရွားသော၊ မကောင်းသော၊ မှောင်မိုက်သော အမှုများနှင့် လူတို့ မနှစ်သက်သည့်အရာများကို လျှို့ဝှက်စွာ ပြုလုပ်ရမည်။ မည်သူတစ်ဦးတစ်ယောက်ကိုမျှ သင့်ကို ထွင်းဖောက်မြင်ခွင့် မည်သည့်အခါမျှ မပေးနှင့်။ သင်သည် လူတို့အား သင်၏ အကောင်းဆုံးသောဘက်ကို ပြသရမည်ဖြစ်ပြီး သင်သည် မိမိကိုယ်ကို ကောင်းစွာ ဟန်ဆောင်ရမည်။ သင် အမှန်တကယ် မည်မျှပင် ဆိုးရွားနေစေကာမူ၊ သင်သည် ယင်းကို ကောင်းစွာ ဖုံးကွယ်ထားရမည်။ လူတို့၏ ထောက်ခံမှုကို မဆုံးရှုံးစေနှင့်။ သူတို့၏ ထောက်ခံမှုကို သင် ဆုံးရှုံးသည်နှင့်တစ်ပြိုင်နက် နောက်ကျသွားပြီ၊ ထိုအခါ သင့်၌ အခွင့်အလမ်း မရှိတော့ပေ” ဟူ၍ ဖြစ်လေသည်။ အန္တိခရစ်တို့သည် အသင်းတော်၌လည်း ထိုသို့သော နည်းဗျူဟာများနှင့် ရှင်သန်မှုနိယာမများအတိုင်း နေထိုင်ကြသည်။

အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းကို တွေ့ကြုံခံစားပြီး သိရှိလာခဲ့ကြသော ညီအစ်ကိုမောင်နှမအားလုံး၏ သက်သေခံချက်များကို အန္တိခရစ်တို့သည် မည်သို့ ရှုမြင်ကြသနည်း။ အန္တိခရစ်တို့က ဤသို့ ဆိုကြသည်၊ “လူတို့၌ ဦးနှောက်၊ အတွေးအခေါ်များနှင့် ပညာရေး ရှိကြပြီး တည်းဖြတ်ခြင်းနှင့် ရေးသားပြုစုခြင်းတို့မှတစ်ဆင့် သူတို့သည် ဤအတွေ့အကြုံဆိုင်ရာ သက်သေခံချက်များကို ဖန်တီးခဲ့ကြသည်။ အမှန်တကယ်တွင် ဤအတွေ့အကြုံဆိုင်ရာ သက်သေခံချက်များအားလုံးသည် လူတို့ စိတ်ကူးထားခြင်းသာ ဖြစ်သည်၊ ယင်းတို့အားလုံးသည် အတုအယောင်များသာ ဖြစ်ပြီး ယင်းတို့အားလုံးသည် မဖြစ်နိုင်ပေ။ အကယ်၍ ကျွန်ုပ်သာ လုပ်ကြံဖန်တီးမည်ဆိုလျှင် ကျွန်ုပ်သည်လည်း အတွေ့အကြုံဆိုင်ရာ သက်သေခံချက်ကို ဖန်တီးနိုင်ပေသည်။ ကျွန်ုပ်သည် အတွေ့အကြုံဆိုင်ရာ သက်သေခံချက် ဆောင်းပါး ၁၀ ပုဒ် သို့မဟုတ် အပုဒ် ၂၀ ကို ထုတ်လုပ်နိုင်ပေသည်။ ကျွန်ုပ် ထိုသို့ပြုလုပ်ရန် စိတ်မပါခြင်းသာ ဖြစ်သည်။ သင်တို့၏ သေးငယ်သော အကြံအစည်များကို ကျွန်ုပ် ထွင်းဖောက်မမြင်နိုင်ဟု သင်တို့ ထင်သလော။ သင်တို့သည် မိမိတို့ကိုယ်ကို ထုတ်ဖော်ပြသရန် ဤသို့ပြုလုပ်နေခြင်းသာ မဟုတ်လော။ သင်တို့သည် ယင်းကို ဘုရားကို သက်သေခံခြင်း၊ ဘုရား၏ နာမတော်ကို သက်သေခံခြင်း၊ ဘုရား၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်း သက်သေခံခြင်းဟူ၍ စကားအလှသုံးကြပြီး သင်တို့သည် ဘုရားအတွက် သက်သေခံနေသည်ဟု ဆိုကြသော်လည်း အမှန်တကယ်တွင် သင်တို့သည် မိမိတို့ကိုယ်ကို သက်သေခံရန်နှင့် အခြားသူများထက် ထူးချွန်ရန်အလို့ငှာသာ ယင်းကို ပြုလုပ်နေခြင်းသာ ဖြစ်သည်” ဟူ၍ ဖြစ်သည်။ ဘုရားသခင် လူတို့အပေါ် ပြုလုပ်ခဲ့သော အလုပ်နှင့်ပတ်သက်သည့် သက်သေခံချက်အားလုံး၏ မှန်ကန်မှုကို သူတို့ အသိအမှတ်မပြုကြပေ။ ပြင်ပလောကရှိ အမျိုးမျိုးသော ပတ်ဝန်းကျင်များနှင့် အခြေအနေများ၊ နိုင်ငံတစ်နိုင်ငံချင်းစီ၏ အခြေအနေများနှင့် ပတ်သက်လာလျှင် အန္တိခရစ်တို့သည် ဘုရားသခင် မည်သို့ အလုပ်လုပ်နေသည်ကို ထွင်းဖောက်မမြင်နိုင်ကြသည့်အပြင် ဘုရားသခင် ပြင်ပလောက၏ ပတ်ဝန်းကျင်များကို ထိန်းသိမ်းခြင်း၊ ပြောင်းလဲခြင်း၊ သို့မဟုတ် စီစဉ်ဖွဲ့စည်းခြင်းတို့နှင့် ပတ်သက်လာလျှင် ကိုယ်တော် ဤအရာအားလုံးကို ပြုလုပ်ခြင်း၏ အဓိပ္ပာယ်မှာ အဘယ်အရာဖြစ်သည်ကို သူတို့ ထွင်းဖောက်မမြင်နိုင်ကြပေ။ သူတို့က “‘ဘုရားသည် အရာခပ်သိမ်းအပေါ် အချုပ်အခြာအာဏာ ကိုင်စွဲ၏’ ဆိုသည်မှာ အနှစ်မဲ့ပြီး ကြီးကျယ်သော စကားတစ်ခွန်းမျှသာ ဖြစ်သည်။ အမှန်တကယ်တွင် သင်တို့ မည်သည့်နိုင်ငံသို့ပင် သွားရောက်သည်ဖြစ်စေ ထိုနိုင်ငံ၏ အစိုးရကို သင်တို့ နာခံရမည် မဟုတ်လော။ သင်တို့သည် ထိုနိုင်ငံ၏ အစိုးရနှင့် ဥပဒေများ၏ ဘောင်ခတ်မှုများကို လက်အောက်ခံနေရသည် မဟုတ်လော။ ဤသည်မှာ ဘုရား အရာခပ်သိမ်းအပေါ် အချုပ်အခြာအာဏာ ကိုင်စွဲ၏ ဟူသော စကားသည် အချည်းနှီးဖြစ်သွားသည်ဟု ဆိုလိုခြင်း မဟုတ်လော။ သူ၏ အချုပ်အခြာအာဏာကို သူ မည်သို့ပင် ကျင့်သုံးသည်ဖြစ်စေ ယင်းက မည်သည့်နိုင်ငံ၏ အစိုးရနှင့် ဥပဒေများကိုမဆို ကျော်လွန်နိုင်မည်လော” ဟု ယုံကြည်ကြသည်။ ထို့ကြောင့် ပြင်ပလောကရှိ ပတ်ဝန်းကျင်နှင့် အခြေအနေသည် အသင်းတော်နှင့် အသင်းတော်၏ အလုပ်အတွက် မသင့်လျော်သည်နှင့်တစ်ပြိုင်နက် အန္တိခရစ်တို့သည် လျှို့ဝှက်စွာ ပျော်ရွှင်ပြီး ထိုအကြောင်းကို ရယ်မောကြကာ၊ သူတို့၏ မကောင်းဆိုးဝါးမျက်နှာများကို ထုတ်ဖော်ပြကြသည်။ အသင်းတော်၏ အလုပ်သည် ချောမွေ့စွာ လည်ပတ်နေပြီး ဘုရားသခင်က ယင်းကို ကောင်းချီးပေးကာ ဦးဆောင်နေချိန်၊ အရာရာတိုင်း လမ်းကြောင်းမှန်ပေါ်၌ ရှိနေချိန်၊ ပြင်ပလောက၏ ပတ်ဝန်းကျင်မှ နှောင့်ယှက်မှု မရှိချိန်၊ ညီအစ်ကိုမောင်နှမများ၏ အခြေအနေများ ပို၍ပို၍ ကောင်းမွန်လာချိန်တွင် အန္တိခရစ်တို့၏ စိတ်နှလုံးများသည် ဂနာမငြိမ်ဖြစ်ပြီး စိတ်မရှည်ကြတော့ပေ၊ သူတို့သည် အလွန်အမင်း မနာလိုဝန်တိုဖြစ်ကြပြီး ကသိကအောက်ဖြစ်ကာ မုန်းတီးကြလေသည်။ အဘယ်ကြောင့် သူတို့ မုန်းတီးကြသနည်း။ သူတို့သည် ဘုရားသခင် ဤအရာအားလုံးအပေါ် အချုပ်အခြာအာဏာ ကိုင်စွဲနိုင်သည်ကို မယုံကြည်ကြပေ။ အသင်းတော်သည် ဘုရားသခင်၏ အိမ်တော်ဖြစ်သည်၊ ယင်းမှာ ဘုရားသခင် သူ၏ စီမံခန့်ခွဲမှုအလုပ်ကို ပြုလုပ်သည့်နေရာ၊ ဘုရားသခင် လူသားမျိုးနွယ်ကို ကယ်တင်သည့်နေရာ၊ ဘုရားသခင်၏ အလိုတော် အတားအဆီးမရှိ သွားရောက်သည့်နေရာ၊ ဘုရားသခင်၏ နှုတ်ကပတ်တော်များ လူတို့၌ အကောင်အထည်ပေါ်ပြီး အတည်ပြုခြင်း ခံရနိုင်သည့်နေရာ ဖြစ်သည်။ အသင်းတော် ကောင်းမွန်စွာ လည်ပတ်နေသည့်အခါ၊ ယင်းက ဘုရားသခင်၏ သြဇာအာဏာ၏ အစစ်အမှန်ဖြစ်ခြင်းကို ပြသသည့်အပြင် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသည့် အချက်သည် တည်ရှိပြီး မှန်ကန်ကြောင်းကိုလည်း အတည်ပြုသည်။ ဤအချက် တည်ရှိပြီး အတည်ပြုခြင်း ခံရသည်နှင့်တစ်ပြိုင်နက် ယင်းမှာ အန္တိခရစ်တို့အနေဖြင့် မျက်နှာကို အရိုက်ခံရခြင်း ဖြစ်သည်။ မျက်နှာကို အရိုက်ခံရပြီးနောက် အန္တိခရစ်တို့သည် သူတို့၏ စိတ်နှလုံးထဲ၌ ဝမ်းမြောက်ခြင်း၊ ငြိမ်သက်ခြင်းနှင့် နှစ်သိမ့်မှုကို ခံစားကြရသလော၊ သို့မဟုတ် သူတို့သည် အာခံမှုနှင့် ဒေါသထွက်မှုကို ခံစားကြရသလော။ (သူတို့သည် အာခံမှုနှင့် ဒေါသထွက်မှုကို ခံစားကြရပါသည်။) သူတို့၏ စိတ်နှလုံးထဲ၌ သူတို့ အဘယ်အရာကို တွေးတောနေကြသနည်း။ သူတို့သည် ဘုရားသခင်ကို မုန်းတီးပြီး ဘုရားသခင်ကို ငြင်းပယ်ကြသည်။ ဤလူများ နှိပ်ကွပ်ခံရခြင်း၊ ဖိနှိပ်ခံရခြင်းနှင့် ဖယ်ကြဉ်ခံရခြင်းအပြင် လူ့အဖွဲ့အစည်းတွင် အဆင့်အတန်းတစ်ခုမျှ မရှိခြင်းတို့ကြောင့် အပေါ်ယံတွင် အသင်းတော်နှင့် ညီအစ်ကိုမောင်နှမများ၏ အခြေအနေသည် သိပ်ကောင်းမွန်ခြင်းမရှိပုံပေါက်လျှင် အန္တိခရစ်တို့သည် မိမိတို့၏ စိတ်နှလုံးတွင် အတော်ပျော်ရွှင်ပြီး ကျေနပ်သော်လည်း ဘုရားသခင်၏ အလုပ်နှင့် အသင်းတော်အသက်တာ အလုံးစုံတို့ ရှင်သန်ပြီး အဆက်မပြတ် ဖွံ့ဖြိုးတိုးတက်နေသည့်အခါတွင် အန္တိခရစ်တို့ မပျော်ကြချေ။ အဘယ်ကြောင့် သူတို့ မပျော်ရွှင်ကြသနည်း။ အကြောင်းမှာ ဤသည်မှာ သူတို့၏ အယူအဆများနှင့် အလွန် ကွဲလွဲနေပြီး ယင်းမှာ သူတို့ မမျှော်လင့်ထားသည့်အရာ ဖြစ်သောကြောင့် ဖြစ်သည်။ ဘုရားသခင်၏ အချုပ်အခြာအာဏာနှင့် ဘုရားသခင်၏ နှုတ်ကပတ်တော်များသည် ပြည့်စုံပြီး အကောင်အထည်ပေါ်ခဲ့ရာ သူတို့၏ အမြင်များကို မှောက်လှန်ပစ်လိုက်သဖြင့် သူတို့ ဝမ်းနည်းကြသည်။ အန္တိခရစ်တို့ ပြသသည့် အတွေးအခေါ်များနှင့် အမြင်များအပြင် သူတို့၏ မကျေနပ်မှုဆိုင်ရာ စိတ်ခံစားမှုများအရဆိုလျှင် သူတို့သည် အဆင်းနီသော နဂါးကြီးနှင့် တူညီသော ရှုထောင့်အမြင်ကို စွဲကိုင်ထားကြသည် မဟုတ်လော။ သူတို့၏ သဘာဝအနှစ်သာရသည် အဆင်းနီသော နဂါးကြီး၏ သဘာဝအနှစ်သာရနှင့် တူညီသည် မဟုတ်လော။ ယင်းမှာ လုံးဝ တူညီပေသည်။

ကမ္ဘာလောကတစ်ခုလုံး၊ အရာခပ်သိမ်းနှင့် ဖန်ဆင်းခံအားလုံး လိုက်နာကြသော နိယာမများနှင့် စည်းမျဉ်းများနှင့်ပတ်သက်၍ အန္တိခရစ်တို့က ဤသို့ တွေးထင်ကြသည်၊ “သဘာဝတရားနှင့် ရာသီဥတုများသည် ရှေးယခင်ကတည်းက ဖြစ်ပေါ်ခဲ့သည်။ အကယ်၍ အချိန်ကြာမြင့်စွာ အေးခဲ့လျှင် ပူလာလိမ့်မည်၊ အကယ်၍ အချိန်ကြာမြင့်စွာ ပူခဲ့လျှင် အေးလာလိမ့်မည်။ သစ်ရွက်များ ကြွေကျရန် အချိန်တန်သည့်အခါ လေတိုက်လျှင် ၎င်းတို့ ကြွေကျလိမ့်မည်။ ဤအရာအားလုံးသည် အလွန် ပုံမှန်မဟုတ်လော။ ဤသည်မှာ ဘုရား၏ အချုပ်အခြာအာဏာ မည်သို့ ဖြစ်နိုင်မည်နည်း။ ဤသည်မှာ ဘုရား သတ်မှတ်ထားသော နိယာမတစ်ခု မည်သို့ ဖြစ်နိုင်မည်နည်း။ ဘုရား၏ နိယာမများက အဘယ်အရာကို ပြုလုပ်နိုင်သနည်း။ လူတို့သည် တိရစ္ဆာန်များစွာကို သတ်ဖြတ်ခဲ့ကြသော်လည်း များစွာသော အကျိုးဆက်မရှိခဲ့ပေ၊ လူသားမျိုးနွယ်သည် ယခင်ကအတိုင်းပင် ဆက်လက်၍ အသက်ရှင်နေဆဲ မဟုတ်လော။ သူတို့က ဘုရားသည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟု ဆိုကြသည်၊ သို့ဆိုလျှင် ဘုရားသည် ယင်းတို့အပေါ် မည်သို့ အချုပ်အခြာအာဏာ ကိုင်စွဲထားသည်ကို ငါ အဘယ်သို့ဖြစ်၍များ မမြင်ရသနည်း။ သူတို့က ဘုရားသည် အရာခပ်သိမ်းအပေါ် အချုပ်အခြာအာဏာ ကိုင်စွဲသည်ဟု ဆိုကြသော်လည်း အဘယ်ကြောင့် ဆိုးယုတ်သောလူများ အမြဲတမ်း ကြီးပွားတိုးတက်နေပြီး လူကောင်းများမူကား ဘယ်သောအခါမျှ အသာစီးမရကြသနည်း” ဟူ၍ ဖြစ်လေသည်။ အဆုံးတွင် သူတို့ ဤသို့ ကောက်ချက်ချကြသည်၊ “ဤလောက၌ ကယ်တင်ရှင် မရှိပေ၊ လောကကို ကြိုးကိုင်ညွှန်ကြားနေသည်မှာ လူသားမျိုးနွယ်သာ ဖြစ်သည်။ ဤကမ္ဘာလောကကို အုပ်စိုးနေသည်မှာ ကမ္ဘာ၏ နိုင်ငံများမှ ကြီးမြတ်သော ပုဂ္ဂိုလ်များနှင့် ခေါင်းဆောင်များသာ ဖြစ်ပြီး ဤကမ္ဘာလောက၏ မြင်ကွင်းကို ပြောင်းလဲသူများမှာ ထိုလူများသာ ဖြစ်သည်။ ထိုကြီးမြတ်ပြီး အရည်အချင်း ရှိသောလူများ မရှိပါက ကမ္ဘာလောကသည် ပျက်စီးသွားပေလိမ့်မည်။ ဘုရား အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းနှင့် ပတ်သက်၍မူကား ငါ ယင်းကို မမြင်နိုင်ပေ။ ဘုရားသည် ယင်းတို့အပေါ် မည်သို့ အချုပ်အခြာအာဏာ ကိုင်စွဲသနည်း။ အဘယ်ကြောင့် ငါ ဤသည်ကို မခံစားရသနည်း။ အဘယ်ကြောင့် ငါ ဤသည်ကို နားမလည်နိုင်ရသနည်း။ အဘယ်ကြောင့် ဘုရား၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်း၌ လူ့အယူအဆများနှင့် ဆန့်ကျင်သော အရာများစွာ ပါဝင်နေရသနည်း။” သူတို့သည် ယင်းကို အသိအမှတ်ပြုခြင်း သို့မဟုတ် လက်ခံခြင်း မပြုနိုင်ကြပေ။ အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်း၊ ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည့် နည်းလမ်း၊ သူ၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်း၌ ဘုရားသခင် ထုတ်ဖော်ပြသည့် စိတ်သဘောထား၊ ဘုရားသခင်၏ လုပ်ဆောင်မှုစည်းမျဉ်းများ၊ ဘုရားသခင်၏ အနှစ်သာရ အစရှိသည်တို့နှင့် ပတ်သက်လာလျှင် သမ္မာတရားကို လိုက်စားကြသောသူတို့သည် သူတို့၏ သက်တမ်းတစ်လျှောက်လုံး၌ ဤအရာ၏ အစိတ်အပိုင်း အနည်းငယ်မျှကိုသာ သဘောပေါက်နားလည်နိုင်ကြသည်။ သို့တိုင် ဤသည်မှာ သူတို့ကို ဖန်ဆင်းရှင်၏ အချုပ်အခြာအာဏာနှင့် စီစဉ်ညွှန်ကြားမှုများကို ကျိုးနွံနာခံစေရန်၊ ဖန်ဆင်းရှင် မိန့်ကြားခဲ့သော နှုတ်ကပတ်တော်အားလုံးကို ကျိုးနွံနာခံစေရန်၊ ဖန်ဆင်းရှင်ကို ဘုရားသခင်အဖြစ် အသိအမှတ်ပြုစေရန် လုံလောက်ပေသည်။ အချို့သောလူတို့က ဤအရာ၏ အစိတ်အပိုင်းအနည်းငယ်မျှကို နားလည်နိုင်ကြလျှင်ပင် သူတို့အနေဖြင့် ယင်းကို အပြည့်အဝ နားလည်ရန် မဖြစ်နိုင်ပေ၊ အကြောင်းမှာ ဘုရားသခင်၏ အလုပ်များစွာတို့သည် ကိုယ်တော်၏ အဆင့်အတန်းနှင့် ပင်ကိုလက္ခဏာမှ ဆောင်ရွက်ခြင်း ဖြစ်ပြီး ဤအလုပ်များနှင့် ဖန်ဆင်းခံလူသားများ၏ အတွေးအခေါ်၊ သိမြင်မှုအကြား ကွဲလွဲချက်တစ်ခု အမြဲတမ်း ရှိနေမည်ဖြစ်သောကြောင့် ဖြစ်သည်။ လူတို့ သူတို့၏ သက်တမ်းတစ်လျှောက်လုံး၌ ကြုံတွေ့ရသည့်အရာများမှတစ်ဆင့် နားလည်နိုင်သော အနည်းငယ်မျှသော အရာကိုပင် သမ္မာတရားကို လိုက်စားကြသောသူများ၊ ထိုးထွင်းသိမြင်မှုနှင့် သမ္မာတရားကို သဘောပေါက်နားလည်နိုင်စွမ်း ရှိကြသောသူများသာ သဘောပေါက်နားလည်နိုင်ကြသည်။ အရည်အချင်း ညံ့ဖျင်းသောသူများ၊ ထိုးထွင်းသိမြင်မှု ကင်းမဲ့ပြီး သမ္မာတရားကို လုံးဝ မချစ်မြတ်နိုးကြသောသူများအတွက်မူ ဤနားလည်မှု၏ အစိတ်အပိုင်းအနည်းငယ်မျှကိုပင် မရရှိနိုင်ပေ။ ဘုရားသခင်၏ အတွေးအခေါ်များသည် လူ၏ အတွေးအခေါ်များထက် မြင့်မားသည်ဟု မကြာခဏ ဆိုကြသည်။ ဤသည်မှာ လူသားများသည် ဖန်ဆင်းရှင်၏ အတွေးအခေါ်များကို အစဉ်သဖြင့် မမီနိုင်ကြသည့်အပြင် သူတို့ နားလည်မှု၏ အစိတ်အပိုင်းအနည်းငယ်မျှကို ရရှိခြင်းသည် ဘုရားသခင်၏ ကျေးဇူးတော်ဖြစ်သည်ဟု ဆိုလိုသည်။ သမ္မာတရားကို လိုက်စားကြသောသူများအတွက်မူ ဤသည်ကို ဘုရားသခင်၏ နောက်ဆုံးအဆင့် အလုပ်ကို လက်ခံသောသူများ၊ ဘုရားသခင်၏ နှုတ်ကပတ်တော်များစွာကို ကြားနာပြီးနောက် သမ္မာတရားများစွာကို နားလည်ပြီး တွေ့ကြုံခံစားပြီးနောက်မှသာ ရရှိနိုင်သည်၊ ယင်းအတွက် တစ်သက်တာ ကြိုးပမ်းအားထုတ်မှု လိုအပ်သည်။ ဘုရားသခင်၏ ပင်ကိုလက္ခဏာကို အခြေခံအားဖြင့် ငြင်းပယ်ကြသော အန္တိခရစ်တို့အတွက်မူ သူတို့၏ အနှစ်သာရအရ သူတို့သည် သမ္မာတရား သို့မဟုတ် အပြုသဘောဆောင်သော အရာများကို မချစ်မြတ်နိုးကြသည့်အပြင် ဘုရားသခင်၏ ပင်ကိုလက္ခဏာ၊ အနှစ်သာရတို့နှင့် သက်ဆိုင်သည့် အရာတစ်ခုကိုမျှ သာ၍ပင် မချစ်မြတ်နိုးကြသောကြောင့် သူတို့သည် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်ကို အသိအမှတ်ပြုသည့်အဆင့်သို့ ဘယ်သောအခါမျှ ရောက်ရှိကြမည် မဟုတ်ပေ။ ဤအချက်ကို အသိအမှတ်ပြုခြင်းသည် သမ္မာတရားကို နားလည်ခြင်းနှင့် လိုက်စားခြင်းဟူသော အခြေခံအုတ်မြစ်ပေါ်၌ တည်ဆောက်ထားသော်လည်း အန္တိခရစ်တို့သည် သမ္မာတရားကို ငြင်းပယ်ကြသည်၊ သမ္မာတရားကို အလွန်အမင်း မနှစ်မြို့ကြဘဲ ဘုရားသခင်ကို မုန်းတီးကြပြီး ဘုရားသခင်၏ ပင်ကိုလက္ခဏာနှင့် အနှစ်သာရကို သာ၍ပင် မုန်းတီးကြသည်။ သို့ဖြစ်၍ သူတို့အတွက် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်သည် အစဉ်အမြဲ တည်ရှိမည်မဟုတ်။ “အကယ်မတည်ရှိ” ဆိုသည်မှာ အဘယ်အရာကို ဆိုလိုသနည်း။ ယင်းမှာ ဤဉာဏ်မရှိသူများသည် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်ကို မည်သည့်အခါမျှ မြင်တွေ့ခြင်း သို့မဟုတ် နားလည်ခြင်း ရှိလိမ့်မည်မဟုတ်ဟု ဆိုလိုသည်။ ထို့ကြောင့် သူတို့သည် ယင်းကို သဘောမပေါက်နိုင်ကြပေ။ ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်၌ အမှုအရာများစွာ ပါဝင်ပြီး ယင်းက သမ္မာတရားများစွာအပြင် ဘုရားသခင်၏ ဉာဏ်ပညာနှင့် ဘုရားသခင်၏ ပင်ကိုလက္ခဏာနှင့် အနှစ်သာရတို့လည်း ပါဝင်ပေသည်။ ကိုယ်တော် အချုပ်အခြာအာဏာ ကိုင်စွဲသည့် အရာရာအလယ်၌ ဘုရားသခင်သည် အရာခပ်သိမ်းကို မည်သို့ စီစဉ်ညွှန်ကြားတော်မူသနည်း။ နည်းလမ်းများ၊ အချိန်ကာလနှင့် ဤအမှုအတွက် ဘုရားသခင်၏ ထည့်သွင်းစဉ်းစားမှုများအရ ကိုယ်တော်၏ စိတ်သဘောသည် ယင်းကို မည်သို့ အစီအစဉ်ချပြီး နေရာချထားသနည်း။ ဤရှုထောင့်များကို အခြေခံ၍ အကဲဖြတ်ရသော် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းသည် ရိုးရှင်းသော အမှုတစ်ခု မဟုတ်ပေ၊ အတော်အတန် ရှုပ်ထွေးသော ဆက်စပ်မှုများ ပါဝင်ပတ်သက်နေသည်။ ဝိညာဉ်ရေးရာ နားလည်သဘောပေါက်မှု လုံးဝမရှိဘဲ သမ္မာတရားကို လက်မခံကြသော အန္တိခရစ်တို့ကဲ့သို့သော စဉ်းစားဉာဏ်မဲ့သူများသည် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲသည့် နည်းလမ်းကို မည်သည့်အခါမျှ နားလည်ကြမည်မဟုတ်ပေ။ သူတို့သည် ယင်းကို ဘယ်သောအခါမျှ နားလည်ကြမည်မဟုတ်၊ သို့ဆိုလျှင် သူတို့သည် ယင်းကို အသိအမှတ်ပြုနိုင်ကြမည်လော။ (သူတို့ မပြုနိုင်ကြပါ။) အချို့က “သူတို့ နားမလည်နိုင်သောကြောင့် သူတို့ အသိအမှတ်မပြုကြခြင်း ဖြစ်သည်။ အကယ်၍ သူတို့ နားလည်နိုင်ခဲ့မည်ဆိုလျှင် သူတို့ အသိအမှတ်ပြုကြမည် မဟုတ်လော” ဟု ဆိုကြသည်။ ဤသည်မှာ ကောက်ချက်တစ်ခုမျှသာ ဖြစ်သည်၊ ကောက်ချက်များသည် ယုတ္တိဗေဒနှင့် ကိုက်ညီရုံမျှသာ ဖြစ်ပြီး ယင်းတို့သည် အချက်အလက်များနှင့် မလွဲမသွေ ကိုက်ညီခြင်းမျိုး မရှိပေ။ သို့ဆိုလျှင် အချက်အလက်များ၏ အမှန်တရားမှာ အဘယ်နည်း။ အန္တိခရစ်တို့သည် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်ကို မည်သည့်အခါမျှ အသိအမှတ်ပြုကြမည်မဟုတ်ပေ။ ယခုလောလောဆယ် အန္တိခရစ်တို့အကြောင်း မပြောဘဲ၊ ထိုအစား ကောင်းကင်တမန်မင်း၊ စာတန်၊ နတ်ဆိုး၊ အဆင်းနီသော နဂါးကြီးတို့အကြောင်းကို ပြောကြစို့။ ယင်းက ဘုရားသခင် ရွေးချယ်ထားသောလူများကို ညှဉ်းပန်းနှိပ်စက်သည်၊ အသင်းတော်ကို ပျက်စီးစေသည်၊ ဘုရားသခင်၏ အလုပ်ကို နှောင့်ယှက်သည်။ ဘုရားသခင် ယင်းအပေါ် ဘေးအန္တရာယ်များ ကျရောက်စေသည့်အခါ ယင်းကို ထိတ်လန့်တကြား ဖရိုဖရဲဖြစ်စေပြီး ဗျာများသွားပြီး အကြံအိုက်စေသည့်အခါ မဖြေရှင်းနိုင်တော့ဘဲ နောက်ဆုံးတွင် အသနားခံသည့် စကားတစ်ခွန်းကို ဟလာလေသည်။ “ကျွန်ုပ်သည် ကောင်းကင်ဘုံနှင့် နောက်တစ်ဖန် မည်သည့်အခါမျှ မတိုက်ခိုက်တော့ပါ” ဟူ၍ဖြစ်သည်။ ဤစကားမှ မည်သည့်သတင်းအချက်အလက်ကို ကောက်ယူနိုင်သနည်း။ အဆင်းနီသော နဂါးကြီးသည် ကောင်းကင်ဘုံ တည်ရှိခြင်းနှင့် ဘုရားသခင် တည်ရှိခြင်းကို အသိအမှတ်ပြုသော်လည်း သူ၏ သဘာဝသည် မပြောင်းလဲပေ၊ သူသည် ဘုရားသခင်၏ တည်ရှိမှုကို အသိအမှတ်ပြုသော်ငြားလည်း ဘုရားသခင်ကို ဆန့်ကျင်ပြီး ကန့်ကွက်နေဆဲ ဖြစ်သည်။ ဘုရားသခင်ကို နိုင်အောင်မတိုက်ခိုက်နိုင်သည့်အခါ သူသည် ကောင်းကင်ဘုံနှင့် နောက်ထပ် မတိုက်ခိုက်တော့ဟု ဆိုလျက် အသနားခံသော်လည်း သူသည် အမှန်တကယ် အရှုံးပေးအပ်နှံပြီး အသနားခံနေခြင်းလော။ မဟုတ်ပေ၊ သူ ပြန်လည်ကောင်းမွန်လာသည့်အခါ သူသည် ဆက်လက်၍ တိုက်ခိုက်လိမ့်မည်၊ ဤသည်မှာ သူ၏ သဘာဝဖြစ်ပြီး သူ၏ သဘာဝသည် မပြောင်းလဲပေ။ အန္တိခရစ်တို့၌ ဤတူညီသော သဘာဝ ရှိကြသည်။

အရာခပ်သိမ်းအပေါ် သူ၏ အချုပ်အခြာအာဏာ ကိုင်စွဲခြင်းအတွင်း လူသားမျိုးနွယ်၏ ကံကြမ္မာအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းကို အန္တိခရစ်တို့သည် မည်သို့ ရှုမြင်ကြသနည်း။ ဤသည်မှာ အလွန် အသေးစိတ်ကျသော ကိစ္စရပ်တစ်ခု ပါဝင်သည်။ အရာခပ်သိမ်းအပေါ် ဘုရားသခင်၏ အချုပ်အခြာအာဏာ ကိုင်စွဲခြင်းနှင့် ပတ်သက်လာလျှင် “အရာခပ်သိမ်း” ဟူသော အယူအဆသည် ကြီးမားပြီး ကျယ်ပြန့်လွန်းသည်၊ အန္တိခရစ်တို့သည် ယင်းကို လက်မခံနိုင်ကြပေ၊ သူတို့သည် ယင်းကို မမြင်နိုင်ကြဘဲ ယင်းကို ထွင်းဖောက်မမြင်နိုင်ကြပေ။ သို့ဆိုလျှင် ဘုရားသခင် သူတို့၏ ကိုယ်ပိုင်ကံကြမ္မာများအပေါ် အချုပ်အခြာအာဏာ ကိုင်စွဲထားပုံကို အန္တိခရစ်တို့ ကျိုးနွံနာခံကြသလော။ သူတို့ ဤသည်ကို သဘောပေါက်နားလည်ကြသလော။ သူတို့ ဤသည်ကို နားလည်ကြသလော။ သူတို့ ဤသည်ကို အသိအမှတ်ပြုနိုင်ကြမည်လော။ အသိအမှတ်ပြုနိုင်ခြင်း သာ၍ပင် နည်းလေသည်။ အန္တိခရစ်တို့သည် သူတို့၏ လက်တွေ့ဘဝများ၌ ကောင်းသောအရာအားလုံးကို မိမိတို့၏ ကိုယ်ပိုင်ကြိုးပမ်းမှုများမှတစ်ဆင့် ရရှိခဲ့သည်ဟု ယုံကြည်ကြသည်။ ဥပမာအနေဖြင့် အကယ်၍ သူတို့ တက္ကသိုလ်တစ်ခုသို့ ဝင်ခွင့်ရရှိပါက သူတို့သည် ဤသည်ကို သူတို့၏ စာပေလေ့လာမှု၌ ကောင်းမွန်စွာ လုပ်ဆောင်နိုင်ခြင်းကြောင့်ဟု မှတ်ယူကြပြီး သူတို့သည် ဂုဏ်သိက္ခာရှိသော တက္ကသိုလ်တစ်ခုသို့ တက်ရောက်ရန် မွေးဖွားလာခဲ့သည်ဟု ယုံကြည်ကြသည်။ အကယ်၍ သူတို့သည် ကောင်းမွန်သော ဘဝဖြင့် နေထိုင်နေပြီး ငွေရှာနိုင်ခဲ့ပါက သူတို့သည် မိမိတို့ကိုယ်ကို ချမ်းသာမည့်သူများအဖြစ် မှတ်ယူကြသည်၊ အကြောင်းမှာ ဗေဒင်ဆရာများက သူတို့၌ သာယာဝပြောသော ဘဝရှိမည်ဖြစ်ပြီး အရာရှိတစ်ဦး ဖြစ်လာလောက်အောင်ရော၊ ငွေကြေးအရ အလွန်အဆင်ပြေအောင်ပါ နှစ်မျိုးလုံး ကံကောင်းလိမ့်မည်ဟု သူတို့ကို ပြောကြားခဲ့သောကြောင့် ဖြစ်သည်။ အမှုအရာများ မှားယွင်းသွားသည့်အခါ၊ သို့မဟုတ် သူတို့ မျှော်လင့်ထားသည့်အတိုင်း မဖြစ်သည့်အခါ၊ သူတို့ ဆင်းရဲဒုက္ခခံစားရသည့်အခါ သူတို့ ဤသို့ စတင်၍ ညည်းညူလာကြသည်၊ “အဘယ်ကြောင့် ငါ့အတွက် အမှုအရာများ ထိုမျှ ဆိုးရွားစွာ ဖြစ်ပျက်နေရသနည်း။ အဘယ်ကြောင့် ငါ၏ ကံကြမ္မာ ထိုမျှ ဆိုးရွားနေရသနည်း။ ငါ၏ ကံကြမ္မာမှာ ဆိုးဝါးလှသည်တကား” ဟူ၍ ဖြစ်သည်။ သူတို့သည် ဤအမှုအရာများကို လူ့ရှုထောင့်အမြင်မှ အဓိပ္ပာယ်ဖွင့်ဆိုပြီး ရှုမြင်ကြသည်။ အကယ်၍ အရာရာတိုင်း ချောမွေ့နေပါက သူတို့သည် အလွန် အောက်ခြေလွတ်လာကြပြီး အချိန်ပြည့် မိမိတို့ကိုယ်ကို ကြွားဝါကြကာ ကြမ်းကြုတ်ပြီး ခြိမ်းခြောက်သော ဟန်ပန်ကို ပြုလုပ်လျက် ရိုင်းစိုင်းစွာ၊ မာနထောင်လွှားစွာ ပြုမူကြသည်၊ သို့သော် အမှုအရာများ သူတို့အလိုအတိုင်း မဖြစ်သည့်အခါ သူတို့သည် ဘုရားသခင်နှင့် အခြားလူများကို အပြစ်တင်ကြပြီး အမှုအရာများကို ပြောင်းပြန်လှန်ကာ အခြေအနေမှ လွတ်မြောက်ရန် နည်းလမ်းရှာဖွေရန် ကြိုးစားကြသည်။ ဘုရားသခင် စီရင်ခန့်ခွဲပြီး ပြုတော်မူသမျှ ကောင်းမြတ်သည်ဟု သူတို့ ဆိုကြသော်လည်း ဆိတ်ကွယ်ရာတွင် သူတို့သည် ဦးနှောက်ခြောက်အောင် စဉ်းစားကြပြီး အမှုအရာများကို ပြောင်းပြန်လှန်ရန်နှင့် အခြေအနေမှ လွတ်မြောက်ရန် သို့မဟုတ် ပြောင်းလဲရန် နည်းလမ်းအမျိုးမျိုးကို အသုံးပြုဖို့ ကြိုးစားလျက် ဤသို့ ဆိုကြသည်၊ “ကျွန်ုပ်၏ ကံကြမ္မာက ဤမျှဆိုးရွားသည်ကိုလည်းကောင်း၊ ကျွန်ုပ်၏ကံ ဤမျှဆိုးဝါးသည်ကိုလည်းကောင်း ကျွန်ုပ် ယုံကြည်ဖို့ ငြင်းဆန်သည်။ လောကကြီး ထိုမျှ မတရားသည်ကိုလည်းကောင်း၊ ကျွန်ုပ်ကဲ့သို့သော အရည်အချင်း ရှိသူတစ်ဦးသည် နောက်ဆုံးတွင် အသိအမှတ်ပြုခြင်း မခံရမည်ကိုလည်းကောင်း၊ ကျွန်ုပ် ထင်ပေါ်ရန်အချိန် မည်သည့်အခါမျှ ရောက်လာမည် မဟုတ်သည်ကိုလည်းကောင်း ကျွန်ုပ် လက်မခံနိုင်ပေ။ အမှန်တကယ်တွင် ကံကြမ္မာဆိုသည်မှာ အခွံ သက်သက်မျှသာ ဖြစ်သည်၊ ယင်းမှာ ဆိုရိုးတစ်ခုမျှသာ ဖြစ်သည်၊ ယင်းသည် လူတစ်ဦး၏ ကိုယ်ပိုင်ကြိုးပမ်းမှုများနှင့် ရုန်းကန်မှုများအပေါ်၌သာ မူတည်သည်။ ‘လူတို့တွင် အကြီးမြတ်ဆုံးသောသူ ဖြစ်လာရန်အတွက် အကြီးမြတ်ဆုံးသော ဆင်းရဲဒုက္ခများကို ခါးစည်းခံနိုင်ရမည်။’ ဟူသော ဆိုရိုးအတိုင်းပင် ဖြစ်သည်။ ဤသည်မှာ အမြင့်မြတ်ဆုံးသော အယူဖြစ်သည်၊ ကျွန်ုပ်သည် ဤသည်ကို မည်သည့်အခါမျှ မမေ့သင့်ပါ။ ကျွန်ုပ်သည် မိမိကိုယ်ကို လှုံ့ဆော်ရန် ယင်းကို အသုံးပြုရမည်” ဟူ၍ ဖြစ်သည်။ ဘုရားသခင် ပြုတော်မူသမျှ ကောင်းမြတ်သည်၊ ဘုရားသခင်သည် အရာရာတိုင်းအပေါ် အချုပ်အခြာအာဏာ ကိုင်စွဲပြီး သူတို့သည် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံသည်ဟု သူတို့ အကြိမ်ကြိမ် ဆိုကြသော်လည်း အဆုံးတွင်မူ သူတို့က “လူတို့တွင် အကြီးမြတ်ဆုံးသောသူ ဖြစ်လာရန်အတွက် အကြီးမြတ်ဆုံးသော ဆင်းရဲဒုက္ခများကို ခါးစည်းခံနိုင်ရမည်။” ဟု ဆိုကြသည်။ အပေါ်ယံတွင် သူတို့သည် ဝိညာဉ်ရေးရာ စကားများကို ပြောဆိုကြသော်လည်း ဆိတ်ကွယ်ရာတွင်မူကား သူတို့ အကောင်အထည်ဖော်သည့်၊ လက်တွေ့လုပ်ဆောင်သည့်၊ လိုက်နာသည့် စည်းမျဉ်းများသည် လောကီဆိုင်ရာ ဆက်ဆံမှုများအတွက် စာတန်၏ အတွေးအခေါ်များ၊ ၎င်း၏ ယုတ္တိဗေဒနှင့် အတွေးများသာ ဖြစ်သည်။ ဤအရာ၌ ကျိုးနွံနာခံခြင်း တစ်စုံတစ်ရာ ရှိသလော။ (မရှိပါ။) ဤသည်မှာ အန္တိခရစ်တို့ ဘုရားသခင်၏ အရာခပ်သိမ်းအပေါ် အချုပ်အခြာအာဏာကိုင်စွဲခြင်းဟူသော အချက်ကို ရှုမြင်ပုံ၊ နားလည်ပုံနှင့် ကိုင်တွယ်ပုံ ဖြစ်သည်။ ဤသရုပ်သကန်များနှင့် ဥပမာများအရ အန္တိခရစ်တို့သည် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်ကို အသိအမှတ်ပြုပြီး ယုံကြည်ကြသလော၊ သို့မဟုတ် သူတို့သည် ယင်းကို သံသယဝင်ပြီး ပြစ်တင်ရှုတ်ချကြသလော။ (သူတို့သည် ယင်းကို သံသယဝင်ပြီး ပြစ်တင်ရှုတ်ချကြပါသည်။) သူတို့ မည်သို့ပင် ဆိုစေကာမူ သူတို့၏ လက်တွေ့ သရုပ်သကန်များအရဆိုလျှင် အန္တိခရစ်တို့သည် ဘုရားသခင်၏ အရာခပ်သိမ်းအပေါ် အချုပ်အခြာအာဏာကိုင်စွဲခြင်းဟူသော အချက်ကို အခြေခံအားဖြင့် မထီမဲ့မြင်ပြုကြပြီး ယင်းကို မယုံကြည်ကြပေ။ အချို့သော အန္တိခရစ်တို့သည် အဓိပ္ပာယ်မဲ့သော စကားများကိုပင် ပြောကြသည်၊ “သင်သည် မည်သည့်အရာအတွက်မျှ မကြိုးစားဘဲ ဘုရား၏ အချုပ်အခြာအာဏာကို ဘာသိဘာသာ စောင့်ဆိုင်းနေ၍ မည်သို့ဖြစ်နိုင်မည်နည်း။ သင်တို့သည် ကိုယ့်အစားအစာကိုယ် ချက်ရန် မလိုအပ်ဘူးလော။ သင်တို့သည် ကောင်းကင်မှ ပိုင်မုန့်များ ကျလာမည်ကို ပါးစပ်ဖွင့်၍ စောင့်ဆိုင်းနေနိုင်မည်လော။ ဘုရား မည်သို့ပင် အချုပ်အခြာအာဏာ ကိုင်စွဲစေကာမူ လူတို့သည် ကြိုးစားအားထုတ်ပြီး လုပ်ဆောင်ရန် လိုအပ်နေဆဲ မဟုတ်လော” ဟူ၍ဖြစ်သည်။ အန္တိခရစ်တို့သည် ဘုရားသခင်၏ အရာခပ်သိမ်းအပေါ် အချုပ်အခြာအာဏာ ကိုင်စွဲခြင်းဟူသော အချက်ကို အသိအမှတ်ပြုရန် ငြင်းဆိုသည်သာမက သူတို့သည် ယင်းကို ငြင်းပယ်ပြီး အဓိပ္ပာယ်ကောက်လွဲကြသည်။ ယင်းကို မှားယွင်းစွာ အဓိပ္ပာယ်ကောက်လွဲရာ၌ သူတို့၏ ရည်ရွယ်ချက်မှာ အဘယ်နည်း။ သူတို့သည် မိမိတို့ အလိုရှိသော အကျိုးအမြတ်အားလုံးအတွက် စဉ်းလဲစွာ တိုက်ခိုက်ရန်အတွက် အခြေခံအကြောင်းပြချက်နှင့် ဆင်ခြေတစ်ခုကို ရှာဖွေနေကြခြင်း ဖြစ်သည်။ အန္တိခရစ်တို့၏ အမျိုးမျိုးသော သရုပ်သကန်များအရ ဘုရားသခင်၏ အရာခပ်သိမ်းအပေါ် အချုပ်အခြာအာဏာကိုင်စွဲခြင်းဟူသော အချက်အပေါ် သူတို့၏ စစ်မှန်သော ရှုထောင့်အမြင်မှာ အဘယ်နည်း။ မယုံကြည်မှု၊ ငြင်းပယ်မှုနှင့် ပြစ်တင်ရှုတ်ချမှုဟူသည့် သူတို့၏ စစ်မှန်သော ရှုထောင့်အမြင် ဖြစ်သည်။

ယနေ့ ငါတို့ မိတ်သဟာယဖွဲ့ခဲ့သော အချက်နှစ်ချက်တွင် ငါတို့သည် အဓိကအားဖြင့် အန္တိခရစ်တို့ ဘုရားသခင်၏ တည်ရှိမှုကို မယုံကြည်ခြင်း၏ သရုပ်သကန်ကို စိတ်ဖြာလေ့လာဆွေးနွေးခဲ့သည်။ ဤမိတ်သဟာယဖွဲ့ခြင်းကို နားထောင်ပြီးနောက် သင်တို့ နားလည်သဘောပေါက်မှု တစ်စုံတစ်ရာ ရရှိခဲ့ကြသလော။ မည်သည့်လူများ၌ ဤပြဿနာများ ရှိကြသနည်း။ အန္တိခရစ်တို့၏ စိတ်သဘောထားကို ပိုင်ဆိုင်သော်လည်း အန္တိခရစ်တို့၏ အနှစ်သာရကို မပိုင်ဆိုင်ဘဲ ပြောင်းလဲနိုင်သော လူစားမျိုးမှာ အဘယ်နည်း။ တစ်ပုံစံတည်းသော ပြဿနာများ ရှိကြသော်လည်း အန္တိခရစ်တို့၏ အနှစ်သာရကို ပိုင်ဆိုင်ကြပြီး မပြောင်းလဲနိုင်သော၊ ဘုရားသခင်၏ ထာဝရရန်သူများဖြစ်ကြပြီး ကယ်တင်ခြင်းကို ခံရမည့်သူများမဟုတ်ဘဲ ဖျက်ဆီးခြင်းခံရမည့်သူများ ဖြစ်ကြသော လူများမှာ အဘယ်နည်း။ သင်တို့သည်လည်း ဤသရုပ်သကန်များကို ထုတ်ဖော်ပြသကြသလော။ သင်တို့ ပြောင်းလဲနိုင်သည်ဟု သင်တို့ ခံစားကြသလော။ သင်တို့သည် သမ္မာတရားကို လက်ခံပြီး ဤအတွေးအခေါ်များကို ပြောင်းလဲရန်နှင့် အစားထိုးရန် ယင်းကို အသုံးပြုနိုင်ကြပါမည်လော။ (အသုံးပြုနိုင်ပါမည်။) မည်သည့်လူများ မပြောင်းလဲနိုင်ကြသနည်း။ ဇိမ်ခံဘဝများဖြင့် နေထိုင်ကြသော၊ နန်းတော်များကဲ့သို့ အလှဆင်ထားသော အိမ်ကြီးများ၌ နေထိုင်ကြပြီး ဇိမ်ခံကားအများအပြား ပိုင်ဆိုင်ကြသော ဘာသာတရားမရှိသူများကို မြင်တွေ့ရသည့်အခါ စုံစမ်းသွေးဆောင်ခြင်းခံရပြီး ဤသို့ မြည်တမ်းတတ်သော လူစားမျိုး ရှိသည်၊ “ချမ်းသာရသည်မှာ၊ အရာရှိဖြစ်ရသည်မှာ၊ အရည်အချင်းရှိရသည်မှာ ကောင်းလိုက်လေခြင်း။ သူသည် အဘယ်ကြောင့် အလွန်ပင် အရည်အချင်းရှိရသနည်း။ သူသည် အဘယ်ကြောင့် အလွန်ပင် ကံကောင်းရသနည်း။ သူသည် မည်သို့များ ငွေရှာခဲ့သနည်း” ဟူ၍ ဖြစ်၏။ တစ်စုံတစ်ဦး၌ လူမှုအဆင့်အတန်း ရှိသည်ကို သူတို့ မြင်တွေ့သည့်အခါတိုင်း သူတို့သည် အထူးသဖြင့် ထိုသူတို့ကို မြှောက်ပင့်ပြောဆိုခြင်း၊ မျက်နှာလုပ်ခြင်း၊ ဖော်လံဖားရန် ကြိုးစားခြင်းတို့ ပြုလုပ်ကြပြီး သူတို့အတွက် မည်သည့်အရာကိုမဆို လုပ်ဆောင်ရန်၊ မည်သည့်အတိုင်းအတာအထိမဆို ခယရန် လိုလိုလားလား ရှိကြသည်။ သူတို့သည် လူ့အဖွဲ့အစည်းရှိ ဆိုးယုတ်သော ခေတ်ရေစီးကြောင်းများကို အထူးသဖြင့် ချစ်မြတ်နိုးကြပြီး မကြာခဏ ယင်းတို့၏ အစိတ်အပိုင်းတစ်ခု ဖြစ်လိုကြကာ ဘုရားသခင်အပေါ် သူတို့၏ ယုံကြည်ခြင်းက ထိုသို့ပြုလုပ်ခြင်းမှ သူတို့ကို တားဆီးသည့်အခါ စိတ်သောကရောက်ကြရသည်။ ထိုထက်ပို၍ပင် သူတို့သည် လောကက သူတို့ကို နောက်ချန်ထားခဲ့သည်ဟု ခံစားကြရကြောင်း၊ သူတို့သည် အထီးကျန်ကြောင်း၊ သူတို့သည် ကူကယ်ရာမဲ့ကြောင်း၊ သူတို့ကို အားဖြည့်ပေးမည့်အရာ တစ်ခုမျှမရှိကြောင်း၊ နှစ်သိမ့်မှု မရှာဖွေနိုင်ကြောင်း ခံစားကြရပြီး သူတို့ မကြာခဏ စိတ်နှလုံးကြေကွဲကြရသည်။ ငွေကြေးနှင့် တန်ခိုးအာဏာရှိသူများ လူ့အဖွဲ့အစည်း၌ သူတို့၏ ကိစ္စရပ်များကို ကိုင်တွယ်ဖြေရှင်းရင်း အောင်မြင်မှုကို မွေ့လျော်ခံစားနေကြသည်ကို မြင်တွေ့ရသည့်အခါ အလွန်ပင် လေးစားကြည်ညိုပြီး ဤအရာကို မကြာခဏ ချီးကျူးထောမနာပြုကာ ဤသို့ ဆိုတတ်သော အခြားလူစားမျိုးလည်း ရှိသည်၊ “သူတို့ လူတစ်ဦးကို သတ်ခဲ့သော်လည်း သူတို့တွင် ငွေနှင့် အဆက်အသွယ်များ ရှိသောကြောင့် အဖြစ်အနေဖြင့် သုံးလေးရက်သာ အချုပ်ကျခံလိုက်ရပြီး ပြန်ထွက်လာသည်။ ယင်းမှာ တကယ့် စွမ်းဆောင်ရည်ဖြစ်၏” ဟူ၍ဖြစ်သည်။ သူတို့သည် လူ့အဖွဲ့အစည်းရှိ ထိုသို့သောလူများကို အလွန် လေးစားပြီး အထင်ကြီးကြသည်။ လူ့အဖွဲ့အစည်းရှိ ထိလွယ်ရှလွယ်သော နိုင်ငံရေးအကြောင်းအရာများကို အထူးအာရုံစိုက်ပြီး အလွန်အမင်း အရေးစိုက်သည့်၊ နိုင်ငံရေးနှင့် သက်ဆိုင်သော အချို့သော ကိစ္စရပ်များ၌ ပါဝင်ပတ်သက်ရန်နှင့် မိမိတို့ကိုယ်ကို စိတ်နှစ်ထားရန်ပင် အမှန်တကယ် လိုလားသော နောက်ထပ် လူစားတစ်မျိုးလည်း ရှိသေးသည်။ ဤသို့သော လူစားများနှင့် အခြားအလားတူ လူစားများသည် စိတ်ထဲ၌ ဘုရားသခင်အပေါ် အန္တိခရစ်တို့နှင့် တူညီသော သဘောထား ရှိကြသည်၊ သူတို့သည် ဘုရားသခင်၏ တည်ရှိမှုကို မယုံကြည်ကြပေ၊ သူတို့သည် ဘုရားသခင်၏ ပင်ကိုလက္ခဏာကို အသိအမှတ်မပြုကြ သို့မဟုတ် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲထားသည်ဟူသော အချက်ကို အသိအမှတ်မပြုကြပေ။ ဤလူများသည် အန္တိခရစ်တို့နှင့် တစ်သိုက်တည်း ဖြစ်ကြသည်။ သူတို့သည် အသင်းတော် သို့မဟုတ် ဘုရားသခင်၏ အိမ်တော်နှင့် မသက်ဆိုင်သည့်အပြင် နောက်ဆုံးတွင် ဖယ်ရှားခြင်း ခံကြရလိမ့်မည်။ သူတို့သည် ဘုရားသခင်ကို ယုံကြည်သောသူများနှင့် သင့်မြတ်အောင် မနေနိုင်ကြသည့်အပြင် သူတို့ လျှောက်လှမ်းသော လမ်းခရီးသည် ဘုရားသခင်၏ တောင်းဆိုချက်များနှင့် ဆန့်ကျင်နေသည်။ ဤလူများအားလုံးသည် အန္တရာယ်ရှိကြသည်၊ သူတို့သည် ယခုအချိန်အထိ မည်သည့်မကောင်းမှုမျှ မပြုလုပ်သေးသည့်တိုင်၊ ဘုရားသခင်ကို ပွင့်လင်းစွာ ငြင်းပယ်ခြင်း၊ ဝေဖန်သုံးသပ်ခြင်း သို့မဟုတ် ပြစ်တင်ရှုတ်ချခြင်း မပြုလုပ်သေးသည့်တိုင် သို့မဟုတ် အသင်းတော်၌ လူတို့ကို ပွင့်လင်းစွာ အထင်အမြင်မှားစေပြီး အဆင့်အတန်းအတွက် ယှဉ်ပြိုင်ခြင်း မပြုလုပ်သေးသည့်တိုင် သူတို့သည် အန္တိခရစ်တို့၏ အနှစ်သာရကို ပိုင်ဆိုင်ကြသည်၊ အကြောင်းမှာ သူတို့သည် ဘုရားသခင်၏ ပင်ကိုလက္ခဏာကို အခြေခံအားဖြင့် အသိအမှတ်မပြုကြသည့်အပြင် ဘုရားသခင် အရာခပ်သိမ်းအပေါ် အချုပ်အခြာအာဏာ ကိုင်စွဲထားသည်ဟူသော အချက်ကို သာ၍ပင် အသိအမှတ်မပြုကြသောကြောင့် ဖြစ်သည်။ သူတို့သည် ကောက်ကျစ်ဆိုးယုတ်သော အင်အားစုများတွင် ပါဝင်ပြီး စာတန်နှင့် တစ်သိုက်တည်း ဖြစ်ကြသည်။ သူတို့သည် ကောက်ကျစ်ဆိုးယုတ်မှုကို ကြည်ညိုလေးစားကြပြီး နတ်ဆိုးများနှင့် စာတန်က ထောက်ခံအားပေးသည့် မည်သည့် မိစ္ဆာဒိဋ္ဌိအယူဝါဒ သို့မဟုတ် မှားယွင်းပြီး အဓိပ္ပာယ်မဲ့သောအရာကိုမဆို၊ ထို့အပြင် လောက၌ ပေါ်ပေါက်လာသော၊ ရေပန်းစားသော၊ သို့မဟုတ် ပျံ့နှံ့နေသော မည်သည့်ဆိုးယုတ်သည့် ခေတ်ရေစီးကြောင်းကိုမဆို ကြည်ညိုလေးစားကြသည်။ သူတို့သည် ဘုရားအိမ်တော် သို့မဟုတ် အသင်းတော်နှင့် မသက်ဆိုင်သည့်အပြင် ဘုရားသခင်၏ ကယ်တင်ခြင်းကို ခံရမည့်သူများ မဟုတ်ကြပေ။ ဤလူများသည် ဘုရားသခင်၏ စစ်မှန်သော ရန်သူများ ဖြစ်ကြသည်၊ သူတို့သည် အန္တိခရစ်များ ဖြစ်ကြသည်။

၂၀၂၀ ခုနှစ်၊ နိုဝင်ဘာလ ၁၄ ရက်


အချက် ၁၅- ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြ၏ (အပိုင်း ၂)

ယနေ့တွင် ငါတို့သည် အန္တိခရစ်များ၏ အမျိုးမျိုးသော သရုပ်သကန်များထဲမှ ဆယ့်ငါးခုမြောက်အချက်ဖြစ်သည့် ၎င်းတို့သည် ဘုရားသခင်၏ တည်ရှိမှုကို မယုံကြည်ကြ၊ ထို့ပြင် ခရစ်တော်၏ အနှစ်သာရကို ငြင်းပယ်ကြခြင်းကို ဆက်လက်၍ မိတ်သဟာယဖွဲ့ကြမည်။ ငါတို့၏ ပြီးခဲ့သည့် မိတ်သဟာယဖွဲ့ခြင်းတွင် ငါတို့သည် ဤအကြောင်းအရာကို အပိုင်းနှစ်ပိုင်း ခွဲခဲ့သည်။ ပထမပိုင်းမှာ ဘုရားသခင်၏ တည်ရှိမှုကို အန္တိခရစ်များ မယုံကြည်ခြင်း၏ အမျိုးမျိုးသော သရုပ်သကန်များဖြစ်ပြီး ယင်းကို ငါတို့က အချက်နှစ်ချက် ထပ်မံခွဲခဲ့သည်၊ ပထမဦးစွာ အန္တိခရစ်များသည် ဘုရားသခင်၏ ပင်ကိုလက္ခဏာနှင့် အနှစ်သာရကို ငြင်းပယ်ခြင်း၊ ဒုတိယအနေဖြင့် အန္တိခရစ်များသည် အရာခပ်သိမ်းအပေါ် ဘုရားသခင်၏ အချုပ်အခြာအာဏာကို ငြင်းပယ်ခြင်းတို့ ဖြစ်သည်။ ပြီးခဲ့သည့်အခေါက်က ငါတို့သည် အန္တိခရစ်များက ဘုရားသခင်၏ အနှစ်သာရ သို့မဟုတ် သူ၏ စိတ်သဘောထားကို အသိအမှတ်မပြုပုံ၊ ဘုရားသခင် ပြုလေသမျှသည် သမ္မာတရားဖြစ်ပြီး သူ၏ ပင်ကိုလက္ခဏာကို ကိုယ်စားပြုသည်ကို အန္တိခရစ်များက အသိအမှတ်မပြုပုံနှင့် ဘုရားသခင် ပြုလေသမျှ၏ နောက်ကွယ်ရှိ အဓိပ္ပာယ်နှင့် သမ္မာတရားကို အန္တိခရစ်များက အသေအချာပင် လက်မခံပုံတို့ကို အဓိကအားဖြင့် မိတ်သဟာယဖွဲ့ခဲ့သည်။ အန္တိခရစ်များသည် စာတန်ကို ကိုးကွယ်ကြသည်၊ စာတန်ကို ဘုရားသခင်အဖြစ် မှတ်ယူကြပြီး ဘုရားသခင်၏ ပင်ကိုလက္ခဏာ၊ အနှစ်သာရနှင့် သူပြုလေသမျှကို တိုင်းတာသည့် အခြေခံနှင့် စံနှုန်းအဖြစ် စာတန်၏ စကားများနှင့် ရှုထောင့်အမြင်အားလုံးကို အသုံးပြုကြသည်။ သို့ဖြစ်၍ ၎င်းတို့၏ စိတ်နှလုံးထဲ၌ စာတန်ပြုလုပ်သည့်အရာကို အကြိမ်ကြိမ် ချီးမြှောက်ပြီး ကိုးကွယ်ကြသည်၊ ၎င်းတို့သည် စာတန်၏ လုပ်ဆောင်ချက်များကို ချီးကျူးထောမနာ ပြုကြပြီး ဘုရားသခင်၏ ပင်ကိုလက္ခဏာနှင့် အနှစ်သာရနေရာ၌ အစားထိုးရန် စာတန်ကို အသုံးပြုကြသည်။ သာ၍ဆိုးသည်မှာ စာတန်ပြုလေသမျှကို ၎င်းတို့ အသိအမှတ်ပြုခြင်းအပေါ် အခြေခံလျက် ၎င်းတို့သည် အချိန်တိုင်း ဘုရားသခင်၏ နှုတ်ကပတ်တော်များနှင့် အမှုတော်အပေါ် မေးခွန်းထုတ်ပြီး အယူအဆများနှင့် ဝေဖန်သုံးသပ်ချက်များကို ထားရှိကြကာ အဆုံးတွင် ကိုယ်တော်၏ နှုတ်ကပတ်တော်များနှင့် အမှုတော်ကို ပြစ်တင်ရှုတ်ချကြသည်။ ထို့ကြောင့် ဘုရားသခင်နောက် လိုက်လျှောက်သည့် ဖြစ်စဉ်တွင် အန္တိခရစ်များသည် ဘုရားသခင်၏ နှုတ်ကပတ်တော်များကို ၎င်းတို့၏ အသက်၊ ၎င်းတို့၏ သမ္မာတရား၊ သို့မဟုတ် ၎င်းတို့၏ ဘဝလမ်းညွှန်မှုနှင့် ပန်းတိုင်အဖြစ် လက်မခံကြပေ။ ထိုအစား ၎င်းတို့သည် အချိန်တိုင်း ဘုရားသခင်ကို ဆန့်ကျင်ကြပြီး ဘုရားသခင်၏ ပင်ကိုလက္ခဏာနှင့် အနှစ်သာရကို ၎င်းတို့၏ အယူအဆများနှင့် စိတ်ကူးစိတ်သန်းများ၊ စာတန်၏ ယုတ္တိဗေဒနှင့် အတွေးအခေါ်များ၊ စာတန်၏ စိတ်သဘောထားနှင့် နည်းလမ်းများကဲ့သို့သော အရာများဖြင့် တိုင်းတာကြသည်။ ဘုရားသခင်နောက် လိုက်လျှောက်သည့် ဖြစ်စဉ်တွင် ၎င်းတို့သည် ဘုရားသခင်ကို အဆက်မပြတ် သံသယဝင်ခြင်း၊ သင်္ကာမကင်းဖြစ်ခြင်း၊ စောင့်ကြည့်ခြင်း၊ အစဉ်မပြတ် ဝေဖန်သုံးသပ်ခြင်းတို့ကို ပြုကြပြီး ၎င်းတို့၏ စိတ်နှလုံးထဲ၌ ကိုယ်တော်ကို မထီမဲ့မြင်ပြုသည်၊ ပြစ်တင်ရှုတ်ချသည်၊ ပြီးလျှင် ငြင်းပယ်ကြသည်။ အန္တိခရစ်တို့ လုပ်ဆောင်သည့် ဤအရာအားလုံးနှင့် ၎င်းတို့၏ အမျိုးမျိုးသော သရုပ်သကန်များသည် ၎င်းတို့သည် ဘုရားသခင်၏ နောက်လိုက်များ၊ စစ်မှန်သော ယုံကြည်သူများ၊ သို့မဟုတ် သမ္မာတရားနှင့် အပြုသဘောဆောင်သော အရာများကို ချစ်မြတ်နိုးသူများ မဟုတ်ကြောင်း၊ ထိုအစား ၎င်းတို့သည် သမ္မာတရားနှင့် ဘုရားသခင်၏ ရန်သူများဖြစ်ကြောင်း အမှန်ပင် သက်သေပြသည်။ ဤလူတို့သည် ဘုရားအိမ်တော်သို့၊ အသင်းတော်သို့ လာသောအခါ ၎င်းတို့သည် ဘုရားသခင်၏ ကယ်တင်ခြင်းကို လက်ခံရန် သို့မဟုတ် ဘုရားသခင် ရှေ့မှောက်သို့လာပြီး သူ၏ နှုတ်ကပတ်တော်များကို အသက်အဖြစ် လက်ခံရန် ဤနေရာသို့ ရောက်လာကြခြင်း မဟုတ်ပေ။ သို့ဆိုလျှင် ၎င်းတို့သည် ဤနေရာသို့ အဘယ်အရာ လာလုပ်ကြသနည်း။ ဤလူတို့သည် ဘုရားအိမ်တော်သို့ လာသောအခါ ပထမဦးစွာ ၎င်းတို့သည် အနည်းဆုံးအားဖြင့် ၎င်းတို့၏ စူးစမ်းလိုစိတ်ကို ဖြည့်ဆည်းရန် ကြိုးစားနေကြခြင်း ဖြစ်သည်၊ ဒုတိယအနေဖြင့် ၎င်းတို့သည် ဤရေစီးကြောင်းနောက် လိုက်လိုကြသည်၊ တတိယအနေဖြင့် ၎င်းတို့သည် ကောင်းချီးမင်္ဂလာများကို လိုချင်ကြသည်။ ဤသည်တို့မှာ ၎င်းတို့၏ စိတ်ရင်းများနှင့် ရည်ရွယ်ချက်များဖြစ်ပြီး ထိုမျှသာ ဖြစ်သည်။ အန္တိခရစ်များ၏ သဘာဝအနှစ်သာရအပေါ် အခြေခံ၍ အကဲဖြတ်ရလျှင် ၎င်းတို့သည် ဘုရားသခင်၏ နှုတ်ကပတ်တော်များကို ၎င်းတို့၏ အသက်အဖြစ် လက်ခံရန် ဘယ်သောအခါမျှ ရည်ရွယ်ခြင်းမရှိ၊ ၎င်းတို့သည် ဘုရားသခင်၏ နှုတ်ကပတ်တော်များကို လက်တွေ့လုပ်ဆောင်ခြင်း၏ စည်းမျဉ်းများအဖြစ် သို့မဟုတ် ၎င်းတို့၏ ဘဝလမ်းညွှန်မှုနှင့် ပန်းတိုင်အဖြစ် မှတ်ယူရန် ဘယ်သောအခါမျှ အစီအစဉ်မရှိသည့်အပြင် ၎င်းတို့သည် မိမိတို့၏ ကိုယ်ပိုင်အမြင်များကို ပြောင်းလဲရန် သို့မဟုတ် စွန့်လွှတ်ရန်၊ သို့မဟုတ် မိမိတို့၏ ကိုယ်ပိုင်အယူအဆများကို ပြောင်းလဲရန် သို့မဟုတ် စွန့်လွှတ်ရန်၊ ဘုရားသခင်ရှေ့မှောက်သို့လာပြီး လုံးလုံးလျားလျား နောင်တရရန်၊ ကိုယ်တော်၏ ရှေ့မှောက်၌ မိမိတို့ကိုယ်ကို ပျပ်ဝပ်ပြီး ကိုယ်တော်ကို ၎င်းတို့၏ ကယ်တင်ရှင်အဖြစ် လက်ခံရန် မည်သည့်အခါမျှ အစီအစဉ်မရှိပေ။ ၎င်းတို့၌ ထိုသို့သော ရည်ရွယ်ချက်များ မရှိပေ။ ၎င်းတို့သည် မိမိတို့ မည်မျှ ကြီးမြတ်ကြောင်း၊ မည်မျှ လုပ်နိုင်စွမ်းရှိကြောင်း၊ မည်မျှ တန်ခိုးကြီးကြောင်း၊ ဆုကျေးဇူးနှင့် ပါရမီရှိကြောင်း၊ ဘုရားအိမ်တော်၏ ထောက်တိုင်နှင့် ကျောရိုးသဖွယ် မည်သို့ ဖြစ်လာနိုင်ကြောင်း စသည်တို့ကို ဘုရားသခင်ရှေ့မှောက်၌ ဆက်လက်၍သာ ကြွားဝါနေကြပြီး ထိုသို့ဖြင့် ဘုရားအိမ်တော်၌ အလွန်အမင်း အထင်ကြီးလေးစားခြင်း ခံရရန်၊ ဘုရားသခင်၏ အသိအမှတ်ပြုခြင်းကို ခံရရန်၊ ဘုရားအိမ်တော်၌ ရာထူးတိုးမြှင့်ခြင်း ခံရရန်ဟူသော ၎င်းတို့၏ ပန်းတိုင်ကို ဖြစ်မြောက်အောင်မြင်စေရန် ရည်ရွယ်ကြကာ ၎င်းတို့၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းရန် ဖြစ်သည်။ ထိုမျှသာမက ၎င်းတို့သည် “ဤဘဝတွင် အဆတစ်ရာနှင့် နောင်ဘဝတွင် ထာဝရအသက်” ဟူသော ၎င်းတို့၏ ရည်မှန်းချက်၊ လိုအင်ဆန္ဒနှင့် အစီအစဉ်ကိုလည်း ဖြည့်ဆည်းလိုကြသည်။ ၎င်းတို့သည် ဤရည်မှန်းချက်များ၊ လိုအင်ဆန္ဒများနှင့် အစီအစဉ်များကို တစ်ခါမျှ စွန့်လွှတ်ခဲ့ဖူးသလော။ ၎င်းတို့သည် ဤပြဿနာများကို မိမိတို့၏ဆန္ဒအလျောက် နားလည်၊ စွန့်လွှတ်ပြီး ဖြေရှင်းနိုင်သလော။ ၎င်းတို့ ဤသို့ပြုလုပ်ရန် မည်သည့်အခါမျှ အစီအစဉ်မရှိပေ။ ဘုရားသခင်၏ နှုတ်ကပတ်တော်များ မည်သို့ပင် ဆိုစေကာမူ မည်သို့ပင် ဖော်ထုတ်စေကာမူ ၎င်းတို့သည် ကိုယ်တော်၏ နှုတ်ကပတ်တော်များကို မိမိတို့ကိုယ်တိုင်နှင့် ဆက်စပ်နိုင်လျှင်ပင် ၎င်းတို့၏ အစီအစဉ်များ၊ အတွေးအခေါ်များနှင့် ရည်ရွယ်ချက်များသည် ဘုရားသခင်၏ နှုတ်ကပတ်တော်များနှင့် ဆန့်ကျင်ဘက်ဖြစ်ပြီး ကိုက်ညီမှုမရှိကြောင်း၊ သမ္မာတရား စည်းမျဉ်းများကို ဆန့်ကျင်ပြီး အန္တိခရစ်များ၏ စိတ်သဘောထား၏ သရုပ်သကန်များဖြစ်ကြောင်း ၎င်းတို့ သိရှိလျှင်ပင် ၎င်းတို့သည် မိမိတို့၏ ကိုယ်ပိုင်အမြင်များ၊ ရည်မှန်းချက်များနှင့် လိုအင်ဆန္ဒများကို ခိုင်မြဲစွာ စွဲကိုင်ထားဆဲဖြစ်ပြီး မိမိတို့ကိုယ်ကို ပြောင်းလဲရန်၊ မိမိတို့၏ အမြင်များကို ပြောင်းပြန်လှန်ရန်၊ မိမိတို့၏ ရည်မှန်းချက်များနှင့် လိုအင်ဆန္ဒများကို စွန့်လွှတ်ရန်၊ ဘုရားသခင်၏ ဖော်ထုတ်ခြင်း၊ တရားစီရင်ခြင်း၊ ပြစ်တင်ဆုံးမခြင်းနှင့် ပြုပြင်ခြင်းတို့ကို လက်ခံဖို့ ဘုရားသခင်ရှေ့မှောက်သို့ လာရန် မည်သည့်အစီအစဉ်မျှ မရှိကြပေ။ ဤလူတို့သည် ၎င်းတို့၏ စိတ်နှလုံးထဲ၌ မာကျောရုံမျှမက မာနထောင်လွှားပြီး စိတ်ကြီးဝင်ကြသည်၊ ၎င်းတို့သည် လုံးဝ အကျိုးအကြောင်း မဆီလျော်သည့်အဆင့်အထိ မာနထောင်လွှားကြသည်။ တစ်ချိန်တည်းမှာပင် ၎င်းတို့သည် ၎င်းတို့၏ စိတ်နှလုံး နက်ရှိုင်းရာ၌ ဘုရားသခင် မိန့်မြွက်သော နှုတ်ကပတ်တော်တိုင်းကို အလွန်အမင်း မနှစ်မြို့ပြီး မုန်းတီးကြသည်၊ ၎င်းတို့သည် ဖောက်ပြန်ပျက်စီးသော လူသားမျိုးနွယ်၏ သဘာဝအနှစ်သာရကို ဘုရားသခင် ဖော်ထုတ်ခြင်းနှင့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို သူ ဖော်ထုတ်ခြင်းကို မုန်းတီးကြသည်။ ၎င်းတို့သည် အကြောင်းပြချက်ကောင်း မရှိဘဲ ဘုရားသခင်နှင့် သမ္မာတရားကို မုန်းတီးကြပြီး သမ္မာတရားကို လိုက်စားသူများနှင့် ဘုရားသခင် ချစ်မြတ်နိုးတော်မူသောသူများကိုပင် မုန်းတီးကြသည်။ ဤသည်မှာ အန္တိခရစ်များဖြစ်သည့် ဤလူစားမျိုး၏ စိတ်သဘောထားသည် အမှန်ပင် ကောက်ကျစ်ဆိုးယုတ်ကြောင်းကို အပြည့်အဝ ပြသသည်။ ဘုရားသခင်နှင့် သမ္မာတရားအပေါ် ၎င်းတို့၏ အကြောင်းမဲ့ အမုန်းတရား၊ ရန်လိုမှု၊ အတိုက်အခံလုပ်ခြင်း၊ ဝေဖန်သုံးသပ်မှုနှင့် ငြင်းပယ်မှုတို့ကလည်း အန္တိခရစ်များဖြစ်သည့် ဤလူစားမျိုးသည် အမှန်ပင် ရက်စက်ကြမ်းကြုတ်သော စိတ်သဘောထား ရှိကြောင်းကို ငါတို့အား ပြသသည်။

အန္တိခရစ်များ၏ အမျိုးမျိုးသော စိတ်သဘောထားများသည် ဖောက်ပြန်ပျက်စီးသော လူသားမျိုးနွယ်က ပိုင်ဆိုင်သော စိတ်သဘောထားများ၏ စံပြုလောက်သော ဥပမာများဖြစ်ပြီး အန္တိခရစ်များ၏ အမျိုးမျိုးသော စိတ်သဘောထားများ၏ ပြင်းထန်မှုသည် မည်သည့်သာမန် ဖောက်ပြန်ပျက်စီးသော လူတစ်ဦးတစ်ယောက်၏ စိတ်သဘောထားများထက်မဆို သာလွန်သည်။ ဘုရားသခင်သည် လူသားမျိုးနွယ်၏ ဖောက်ပြန်ပျက်စီးသော စိတ်သဘောထားများကို မည်မျှပင် နက်ရှိုင်းစွာ သို့မဟုတ် တိကျခိုင်မာစွာ ဖော်ထုတ်စေကာမူ အန္တိခရစ်များသည် ဤအရာကို ငြင်းပယ်ပြီး ပယ်ချကြကာ ယင်းကို သမ္မာတရားအဖြစ်ဖြစ်စေ၊ ဘုရားသခင်၏ အမှုတော်အဖြစ်ဖြစ်စေ လက်မခံကြပေ။ ၎င်းတို့သည် လုံလောက်စွာ ဆိုးယုတ်ခြင်း၊ ရက်စက်ခြင်း၊ ကောက်ကျစ်ခြင်း၊ မကောင်းကြံတတ်ခြင်းနှင့် ရက်စက်ကြမ်းကြုတ်ခြင်းတို့သည်သာ နောက်ဆုံးတွင် ခိုင်မြဲစွာ ရပ်တည်ရန်၊ ဤလူ့အဖွဲ့အစည်းနှင့် ဆိုးယုတ်သော ရေစီးကြောင်းများအလယ်တွင် ထင်ရှားပေါ်လွင်ပြီး အဆုံးတိုင်အောင် မိမိတို့၏ နေရာကို ထိန်းသိမ်းထားရန် တစ်ခုတည်းသော နည်းလမ်းဖြစ်သည်ဟုသာ အသိအမှတ်ပြုပြီး ယုံကြည်ကြသည်။ ဤသည်မှာ အန္တိခရစ်များ၏ ယုတ္တိဗေဒ ဖြစ်သည်။ ထို့ကြောင့် အန္တိခရစ်များသည် ဘုရားသခင်၏ ဖြောင့်မတ်ပြီး သန့်ရှင်းသော အနှစ်သာရအပေါ်၊ ဘုရားသခင်၏ သစ္စာစောင့်သိခြင်းနှင့် အနန္တတန်ခိုးအပေါ်၊ ဤကဲ့သို့သော အခြားအပြုသဘောဆောင်သည့် အရာများအပေါ် ရန်လိုပြီး မုန်းတီးကြသည်။ လူတို့သည် ဘုရားသခင်၏ ပင်ကိုလက္ခဏာ၊ အနှစ်သာရနှင့် သူ၏ အမှုတော် အားလုံးအကြောင်း မည်သို့ပင် သက်သေခံစေကာမူ၊ သူတို့သည် မည်မျှပင် တိကျခိုင်မာစွာနှင့် စစ်မှန်စွာ ထိုသို့ပြုလုပ်စေကာမူ အန္တိခရစ်များသည် ယင်းကို လက်မခံကြ၊ ၎င်းတို့သည် ယင်းမှာ ဘုရားသခင်၏ အမှုတော်ဖြစ်ကြောင်း၊ ယင်းအတွင်း၌ ရှာဖွေရန် သမ္မာတရားရှိကြောင်း၊ သို့မဟုတ် ယင်းမှာ လူသားမျိုးနွယ်၏ ဘုရားသခင်အပေါ် သိကျွမ်းမှုအတွက် အကောင်းဆုံးသော ပညာပေးအကြောင်းအရာနှင့် သက်သေခံချက်ဖြစ်ကြောင်းကို အသိအမှတ်မပြုကြပေ။ ဆန့်ကျင်ဘက်အားဖြင့် စာတန်ပြုလုပ်သော မည်သည့်သေးငယ်သောအရာနှင့်မဆို၊ ယင်းမှာ သိလျက်ဖြစ်စေ၊ မသိဘဲဖြစ်စေ အန္တိခရစ်များသည် ယင်းကို လေးစားကြည်ညိုလျက် ပျပ်ဝပ်ကြသည်။ စာတန်ပြုလုပ်သော အမှုအရာများနှင့် ပတ်သက်လာလျှင် အန္တိခရစ်များသည် ဤအရာများကို လူသားမျိုးနွယ်အကြား၌ မြင့်မြတ်သည် သို့မဟုတ် နိမ့်ကျသည်ဟု မှတ်ယူသည်ဖြစ်စေ၊ တညီတညွတ်တည်း လက်ခံ၊ ယုံကြည်၊ ကိုးကွယ်ပြီး လိုက်လျှောက်ကြသည်။ သို့ရာတွင် အန္တိခရစ်များကို စိတ်မငြိမ်မသက်ဖြစ်စေသော အရာတစ်ခု ရှိသည်၊ ဗုဒ္ဓက သူသည် လူတို့ကို သုခဘုံသို့ ကူးမြောက်စေနိုင်သည်ဟု ဆိုခဲ့ပြီး အန္တိခရစ်များက ဤသို့ တွေးကြသည်၊ “ဤသုခဘုံသည် ဘုရား ပြောသော ကောင်းကင်နိုင်ငံတော်နှင့် ကောင်းကင်ဘုံထက် နိမ့်ကျပုံရသည်၊ ယင်းမှာ ထိုမျှ စံပြမဟုတ်ပေ။ စာတန်သည် တန်ခိုးကြီးပြီး လူတို့အား အဆုံးမရှိသော အကျိုးကျေးဇူးများကို ဆောင်ကြဉ်းပေးနိုင်ကာ သူတို့၏ ရည်မှန်းချက်များနှင့် လိုအင်ဆန္ဒအားလုံးကို ဖြည့်ဆည်းပေးနိုင်သော်လည်း သူ မလုပ်ဆောင်နိုင်သော အရာတစ်ခုမှာ လူတို့အား ကောင်းကင်နိုင်ငံတော်သို့ ဝင်ရောက်ပြီး ထာဝရအသက်ကို ရရှိစေလျက် လူကို ကတိတစ်ခုပေးခြင်း ဖြစ်သည်။ စာတန်သည် ထိုသို့သော အခိုင်အမာပြောဆိုမှုကို မပြုဝံ့သကဲ့သို့ ဤအရာကိုလည်း မပြီးမြောက်စေနိုင်ပေ” ဟူ၍ ဖြစ်သည်။ ၎င်းတို့၏ စိတ်နှလုံး နက်ရှိုင်းရာ၌ အန္တိခရစ်များသည် ဤသည်မှာ မတွေးဝံ့စရာဖြစ်ကြောင်း ခံစားရပြီး တစ်ချိန်တည်းမှာပင် ၎င်းတို့သည် ယင်းမှာ နောင်တအရဆုံးသောအရာ ဖြစ်သည်ဟု ခံစားရသည်။ သို့ဖြစ်၍ ဘုရားသခင်နောက်သို့ အင်တင်တင်ဖြင့် လိုက်လျှောက်နေစဉ် ၎င်းတို့သည် သာ၍ကြီးမြတ်သော ကောင်းချီးမင်္ဂလာများကို မည်သို့ ရရှိနိုင်မည်အကြောင်းနှင့် မည်သူက ၎င်းတို့၏ လိုအင်ဆန္ဒများနှင့် ရည်မှန်းချက်များကို ဖြည့်ဆည်းပေးနိုင်မည့်အကြောင်းကို ကျိတ်ကြံစည်နေကြဆဲ ဖြစ်သည်။ ၎င်းတို့သည် တွက်ချက်ပြီးရင်း တွက်ချက်ကြကာ နောက်ဆုံးတွင် ဘုရားအိမ်တော်၌ ဆက်လက်နေထိုင်ရန် အလျှော့ပေးလိုက်လျောမှု ပြုလုပ်ရန်မှတစ်ပါး အခြားရွေးချယ်စရာ မရှိပေ။ အန္တိခရစ်များ၏ ဤသရုပ်သကန်များကို အခြေခံ၍ ဘုရားသခင်အပေါ် ၎င်းတို့၏ သဘောထားနှင့် ရှုထောင့်အမြင်မှာ အဘယ်နည်း။ ၎င်းတို့၌ စစ်မှန်သော ယုံကြည်မှု တစ်စွန်းတစ်စ ရှိသလော။ ၎င်းတို့၌ ဘုရားသခင်ကို စစ်မှန်သော ယုံကြည်ခြင်း ရှိသလော။ ၎င်းတို့သည် ဘုရားသခင်၏ လုပ်ဆောင်ချက်များကို အနည်းငယ်မျှပင် အသိအမှတ်ပြုသလော။ ဘုရားသခင်၏ နှုတ်ကပတ်တော်များသည် သမ္မာတရား၊ အသက်နှင့် လမ်းခရီးဖြစ်သည်ဟူသော အချက်ကို ၎င်းတို့၏ စိတ်နှလုံး နက်ရှိုင်းရာမှ “အာမင်” ဟု ဆိုနိုင်သလော။ ဘုရားသခင်သည် လူသားမျိုးနွယ်အကြား၌ ထိုမျှ ကြီးမြတ်သော အမှုကို ပြုခဲ့သည်၊ အန္တိခရစ်များသည် ဘုရားသခင်၏ ကြီးမြတ်သော တန်ခိုးနှင့် ဖြောင့်မတ်သော စိတ်သဘောထားကို ၎င်းတို့၏ စိတ်နှလုံးအတွင်းနက်ရှိုင်းရာမှ ချီးမွမ်းနိုင်သလော။ (မချီးမွမ်းနိုင်ပါ။) အန္တိခရစ်များသည် ဘုရားသခင်၏ ပင်ကိုလက္ခဏာ၊ အနှစ်သာရနှင့် သူ၏ အမှုတော်အားလုံးကို ငြင်းပယ်သောကြောင့်သာလျှင် ၎င်းတို့သည် သူ့နောက် လိုက်လျှောက်သည့် ဖြစ်စဉ်အတွင်း မိမိတို့ကိုယ်ကို အစဉ်မပြတ် ချီးမြှောက်ပြီး သက်သေခံကြကာ လူတို့၏ မျက်နှာသာပေးခြင်းနှင့် စိတ်နှလုံးများကို ရရှိရန် ကြိုးစားကြပြီး လူတို့၏ စိတ်နှလုံးများကို ထိန်းချုပ်ပြီး လှောင်ထားရန်ပင် ကြိုးစားကြကာ သူရွေးချယ်ထားသော သူများအတွက် ဘုရားသခင်နှင့် ယှဉ်ပြိုင်ကြခြင်း ဖြစ်သည်။ ထိုသို့သော သရုပ်သကန်အားလုံးက အန္တိခရစ်များသည် ဘုရားသခင်၏ ပင်ကိုလက္ခဏာနှင့် အနှစ်သာရကို ဘယ်သောအခါမျှ အသိအမှတ်မပြုကြောင်း၊ သို့မဟုတ် လူသားမျိုးနွယ်နှင့် အရာခပ်သိမ်းသည် ဖန်ဆင်းရှင်၏ အချုပ်အခြာအာဏာအောက်တွင် ရှိသည်ကို ဝန်မခံကြောင်း သက်သေပြသည်။ ဤသည်မှာ ဘုရားသခင်၏ တည်ရှိမှုနှင့်ပတ်သက်၍ အန္တိခရစ်များ၌ ရှိသော အမြင်များ၊ သရုပ်သကန်များနှင့် ထုတ်ဖော်ချက်များအကြောင်း ငါတို့ ပြီးခဲ့သည့်အခေါက်က စိတ်ဖြာလေ့လာဆွေးနွေးခဲ့သည့်အရာ ဖြစ်သည်။ အန္တိခရစ်များသည် ဘုရားသခင်၏ တည်ရှိမှုနှင့်စပ်လျဉ်း၍ ဤအမြင်များနှင့် သရုပ်သကန်များ ရှိသောကြောင့် ဘုရားသခင်၏ လူ့ဇာတိခံ ဇာတိပကတိတည်းဟူသော ခရစ်တော်အပေါ် ၎င်းတို့၏သဘောထားသည် အဘယ်နည်း။ ၎င်းတို့သည် သူ့ကို အမှန်တကယ် ယုံကြည်၊ အသိအမှတ်ပြု၊ သူ့နောက်လိုက်ပြီး သူ့ကို ကျိုးနွံနာခံနိုင်သလော။ (မလုပ်နိုင်ပါ။) ဘုရားသခင်၏ တည်ရှိခြင်းအပေါ် အန္တိခရစ်တို့၏ သဘောထားပြုမူပုံအား အကဲဖြတ်ရသော် ၎င်းတို့သည် ဘုရားသခင်၏ ဝိညာဉ်တော်အပေါ် ဤသဘောထားမျိုး ထားရှိသောကြောင့် ဘုရားသခင်၏ လူ့ဇာတိခံ ဇာတိပကတိအပေါ် ၎င်းတို့၏ သဘောထားသည် ဘုရားသခင်၏ ဝိညာဉ်တော်အပေါ်ထားသည့် သဘောထားထက် သာ၍ပင် စက်ဆုပ်ဖွယ်ကောင်းပြီး ပို၍ထင်ရှားကာ ပို၍ပြင်းထန်သော သရုပ်သကန်များ ရှိရမည်မှာ ပြောစရာမလိုပေ။

၂။ အန္တိခရစ်များသည် ခရစ်တော်၏ အနှစ်သာရကို ငြင်းပယ်ကြ၏

ယနေ့တွင် ငါတို့သည် အန္တိခရစ်များက ဘုရားသခင်၏ တည်ရှိမှုကို ၎င်းတို့ မယုံကြည်ခြင်းအပေါ် အခြေခံလျက် ဘုရားသခင်၏ လူ့ဇာတိခံ ဇာတိပကတိဖြစ်သည့် ခရစ်တော်ကို မည်သို့ဆက်ဆံကြသည်ကို မိတ်သဟာယဖွဲ့ကြမည်။ အန္တိခရစ်များသည် ဘုရားသခင်၏ တည်ရှိမှုကို မယုံကြည်ကြသည်မှာ ကျယ်ကျယ်ပြန့်ပြန့် အသိအမှတ်ပြုထားသော အချက်တစ်ခု ဖြစ်သည်။ ဤမိတ်သဟာယဖွဲ့ခြင်း၊ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်း အားလုံးပြီးသည့်နောက် သင်တို့သည် အန္တိခရစ်များ၏ စိတ်သဘောထားများနှင့် သရုပ်သကန်များကို တိကျခိုင်မာသော နားလည်မှုအချို့ ရရှိခဲ့ပြီးပြီလော။ ၎င်းတို့သည် လူ့ဇာတိခံ ဘုရားသခင် ပြုခဲ့သော အမှုကို၊ သို့မဟုတ် ဘုရားသခင် လူ့ဇာတိခံယူခြင်းဟူသော အချက်ကို လက်ခံသည်ဖြစ်စေ၊ မခံသည်ဖြစ်စေ လက်တွေ့တွင် ၎င်းတို့သည် ဘုရားသခင်၏ တည်ရှိမှုကို ငြင်းပယ်ကြသည်။ သို့ဆိုလျှင် ၎င်းတို့သည် အတိအကျ မည်သို့သော လူစားမျိုး ဖြစ်ကြသနည်း။ တိတိကျကျ ပြောရလျှင် ၎င်းတို့သည် အခွင့်အရေးသမား မယုံကြည်သူများ ဖြစ်ကြသည်၊ ၎င်းတို့သည် ဖာရိရှဲများ ဖြစ်ကြသည်။ ၎င်းတို့ထဲမှ အချို့သည် ရှင်းလင်းစွာ ဆိုးယုတ်ပုံပေါ်ပြီး အခြားသူများမှာမူ နှိမ့်ချပုံပေါ်ကာ သိမ်မွေ့သော၊ ဂုဏ်သိက္ခာရှိသော၊ မြင့်မြတ်သော အပြုအမူ ရှိကြသည်၊ ၎င်းတို့သည် စံပြုလောက်သော ဖာရိရှဲများ ဖြစ်ကြသည်။ ဤလူအမျိုးအစားနှစ်မျိုးနှင့် ပတ်သက်လာလျှင် ဆိုးယုတ်ပုံပေါ်သောသူများနှင့် ဘာသာရေးကိုင်းရှိုင်းပြီး မဆိုးယုတ်ပုံပေါ်သောသူများ၊ အကယ်၍ ၎င်းတို့သည် အခြေခံအားဖြင့် ဘုရားသခင်၏ တည်ရှိမှုကို မယုံကြည်ကြပါက ၎င်းတို့သည် မယုံကြည်သူများဖြစ်သည်ဟု ငါတို့ ဆိုနိုင်သလော။ (ဆိုနိုင်ပါသည်။) ယနေ့ ငါတို့သည် မယုံကြည်သူများက ခရစ်တော်အပေါ် မည်သို့သော အမြင်များနှင့် သဘောထားများ ရှိကြသည်ကိုလည်းကောင်း၊ ခရစ်တော်၏ အမျိုးမျိုးသော ကဏ္ဍများအပေါ် ၎င်းတို့ မည်သို့သော သရုပ်သကန်များကို ပြသကြသည်ကိုလည်းကောင်း၊ ဤသရုပ်သကန်များအားဖြင့် အန္တိခရစ်များ၏ အနှစ်သာရကို ငါတို့ မည်သို့ နားလည်နိုင်သည်ကိုလည်းကောင်း မိတ်သဟာယဖွဲ့နေကြခြင်း ဖြစ်သည်။

က။ အန္တိခရစ်များသည် ခရစ်တော်၏ မူလဇာစ်မြစ်ကို မည်သို့သဘောထားပြုမူပုံ

အထူးပင်ကိုလက္ခဏာတစ်ခုရှိသော သာမန်လူတစ်ဦး ဖြစ်သည့် ခရစ်တော်နှင့် ပတ်သက်လာလျှင် လူတို့သည် အများအားဖြင့် မည်သည့်အရာများကို အလေးအထားဆုံး ဖြစ်ကြသနည်း။ ပထမဦးစွာ လူများစွာတို့သည် သူ၏ မူလအစကို စိတ်ဝင်စားကြသည် မဟုတ်လော။ ယင်းမှာ လူတို့၏ အာရုံစိုက်မှု၏ ဗဟိုချက်တစ်ခု ဖြစ်သည်။ သို့ဖြစ်၍ အန္တိခရစ်များသည် ခရစ်တော်၏ မူလဇာစ်မြစ်ကို မည်သို့သဘောထားပြုမူပုံကို ဦးစွာ မိတ်သဟာယဖွဲ့ကြပါစို့။ ဤအကြောင်းကို မိတ်သဟာယမဖွဲ့မီ ဘုရားသခင်သည် လူ့ဇာတိခံယူသောအခါ သူ၏ ဇာတိပကတိ၏ မူလအစ၏ အမျိုးမျိုးသော ကဏ္ဍများကို မည်သို့ စီစဉ်ခဲ့သည်ကို ပြောကြစို့။ လူသိများသည့်အတိုင်း ကျေးဇူးတော်ခေတ်အတွင်း ခရစ်တော်သည် သန့်ရှင်းသောဝိညာဉ်တော်အားဖြင့် ပဋိသန္ဓေစွဲယူခြင်း ခံခဲ့ရပြီး အပျိုစင်တစ်ဦးမှ မွေးဖွားခဲ့သည်။ သူသည် အလွန် သာမန်၊ ပုံမှန်ဖြစ်သော မိသားစုတစ်ခုတွင် မွေးဖွားခဲ့ပြီး ယင်းကို ယနေ့ခေတ်အခေါ်အဝေါ်များဖြင့်ဆိုလျှင် သာမန်ပြည်သူပြည်သားများ၏ အိမ်ထောင်စုဟု ခေါ်ဆိုမည် ဖြစ်သည်။ သူသည် ချမ်းသာသော၊ အရာရှိ၊ သို့မဟုတ် ဂုဏ်သရေရှိသော မိသားစုကြီးတစ်ခုတွင် မွေးဖွားခဲ့ခြင်း မဟုတ်ပေ၊ သူသည် နွားတင်းကုပ်တစ်ခုတွင်ပင် မွေးဖွားခဲ့ရာ ယင်းမှာ အလွန် မတွေးဝံ့စရာဖြစ်ပြီး လူတိုင်း၏ စိတ်ကူးစိတ်သန်းများထက် ကျော်လွန်ခဲ့သည်။ ဘုရားသခင်၏ ပထမဦးဆုံး လူ့ဇာတိခံ ဇာတိပကတိ၏ မူလအစ၏ ကဏ္ဍတိုင်းကို ကြည့်လျှင် ဘုရားသခင် လူ့ဇာတိခံယူ၍ မွေးဖွားခဲ့သော မိသားစုသည် အလွန် သာမန်ဖြစ်ခဲ့သည်။ သူ၏ မယ်တော် မာရိသည်လည်း သာမန်ဖြစ်ခဲ့ပြီး ထူးချွန်သောသူတစ်ဦး မဟုတ်ခဲ့သည့်အပြင် သူမသည် အထူးတန်ခိုးများ၊ သို့မဟုတ် ထူးကဲသော၊ တစ်မူထူးခြားသော ပါရမီများကို အသေအချာပင် မပိုင်ဆိုင်ခဲ့ပေ။ သို့ရာတွင် သူမသည် မယုံကြည်သူ သို့မဟုတ် ဘာသာတရားမရှိသူတစ်ဦး မဟုတ်ဘဲ ဘုရားသခင်၏ နောက်လိုက်တစ်ဦး ဖြစ်ခဲ့သည်မှာ မှတ်သားထိုက်သည်။ ဤသည်မှာ အလွန် အရေးကြီးသည်။ မာရိ၏ ခင်ပွန်း ယောသပ်သည် လက်သမားတစ်ဦး ဖြစ်ခဲ့သည်။ လက်သမားသည် လက်မှုပညာသည်တစ်မျိုးဖြစ်ပြီး သူ၌ သာမန်ဝင်ငွေတစ်ခု ရှိခဲ့သော်လည်း သူသည် ချမ်းသာကြွယ်ဝခြင်း မရှိသကဲ့သို့ စုမိဆောင်းမိ ပိုက်ဆံများစွာလည်း မရှိခဲ့ပေ။ သို့သော်လည်း သူသည် ဆင်းရဲမွဲတေခြင်းနှင့် အလွန်ကွာဝေးပြီး သူသည် သူ၏ မိသားစု၏ အခြေခံလိုအပ်ချက်အားလုံးကို ဖြည့်ဆည်းပေးနိုင်ခဲ့သည်။ သခင်ယေရှုသည် ဤသို့သော မိသားစုမျိုးတွင် မွေးဖွားခဲ့သည်၊ ယနေ့ခေတ် ဝင်ငွေနှင့် လူနေမှုအဆင့်အတန်း စံနှုန်းများဖြင့် အကဲဖြတ်ရလျှင် သူ၏ မိသားစုကို လူလတ်တန်းစားဟု မဆိုစလောက်သာ မှတ်ယူနိုင်မည် ဖြစ်သည်။ ထိုသို့သော မိသားစုကို လူသားမျိုးနွယ်အကြား၌ ဆွေကြီးမျိုးကြီးဖြစ်သည် သို့မဟုတ် နိမ့်ကျသည်ဟု မှတ်ယူမည်လော။ (နိမ့်ကျသည်ဟု မှတ်ယူပါမည်။) ထို့ကြောင့် သခင်ယေရှု မွေးဖွားခဲ့သော မိသားစုသည် ကျော်ကြားသော၊ ချမ်းသာသော၊ သို့မဟုတ် အထင်ကရဖြစ်သော မိသားစုနှင့် အလွန်ကွာဝေးပြီး ယနေ့ခေတ်အခါ၌ အထက်တန်းလွှာဟု မှတ်ယူသည့်အဆင့်အတန်းနှင့် သာ၍ပင် ကွာဝေးသည်။ ချမ်းသာသော သို့မဟုတ် အဆင့်အတန်းမြင့်သော မိသားစုများမှ ကလေးများ အပြင်ထွက်သည့်အခါ လူတို့သည် အများအားဖြင့် သူတို့ပတ်လည်၌ ဝိုင်းအုံပြီး သူတို့ပတ်လည်၌ စုရုံးနေကြသော်လည်း သခင်ယေရှု၏ မိသားစုမှာမူ ဆန့်ကျင်ဘက် ဖြစ်ခဲ့သည်။ သူသည် ဇိမ်ခံ လူနေမှုအခြေအနေများ သို့မဟုတ် အရေးပါသော အဆင့်အတန်းမရှိသော မိသားစုတစ်ခုတွင် မွေးဖွားခဲ့သည်။ ယင်းမှာ လူတို့ သတိမမူ၊ လျစ်လျူရှုထားသည့်၊ မည်သူကမျှ ချီးမွမ်းထောမနာ မပြု၊ သို့မဟုတ် ဝန်းရံခြင်းမရှိသည့် အလွန်သာမန် မိသားစုတစ်ခု ဖြစ်ခဲ့သည်။ ထိုအချိန်က ထိုသို့သော နောက်ခံအခြေအနေနှင့် လူမှုပတ်ဝန်းကျင်အောက်တွင် ခရစ်တော်သည် အဆင့်မြင့်ပညာရေးကို လက်ခံရန် သို့မဟုတ် အထက်တန်းစား လူ့အဖွဲ့အစည်း၏ အမျိုးမျိုးသော လူနေမှုပုံစံများ၊ အတွေးအခေါ်များ၊ အမြင်များနှင့် စသည်တို့ဖြင့် လွှမ်းမိုးခြင်းနှင့် ကူးစက်ခြင်းကို ခံရရန် အခြေအနေတွင် ရှိခဲ့သလော။ သူသည် ထိုအခြေအနေတွင် မရှိသည်မှာ သိသာထင်ရှား၏။ သူသည် သာမန်ပညာရေးကို လက်ခံရရှိခဲ့သည်၊ အိမ်၌ ကျမ်းစာများကို ဖတ်ရှုခဲ့သည်၊ သူ၏ မိဘများထံမှ ပုံပြင်များကို နားထောင်ခဲ့ပြီး သူတို့နှင့်အတူ ဘုရားကျောင်း၌ ဝတ်ပြုကိုးကွယ်ခြင်းများတွင် တက်ရောက်ခဲ့သည်။ အဘက်ဘက်မှ ကြည့်လျှင် သခင်ယေရှု၏ မူလအစနှင့် သူကြီးပြင်းခဲ့သော ပတ်ဝန်းကျင်သည် ဂုဏ်သတင်းကြီးခြင်းမရှိ၊ သို့မဟုတ် လူတို့ စိတ်ကူးကောင်း စိတ်ကူးနိုင်သကဲ့သို့ ဆွေကြီးမျိုးကြီး မဟုတ်ခဲ့ပေ။ သူကြီးပြင်းခဲ့သော ပတ်ဝန်းကျင်သည် သာမန်လူတစ်ဦး၏ ပတ်ဝန်းကျင်နှင့် တူညီခဲ့သည်။ သူ၏ နေ့စဉ်ဘဝသည် ရိုးရှင်းပြီး သာမန်ဖြစ်ခဲ့သည်၊ သူ၏ လူနေမှုအခြေအနေများသည် သာမန်လူနှင့် ဆင်တူခဲ့သည်၊ ယင်းတို့သည် အထူးအရာဘာမျှ မဟုတ်ခဲ့ဘဲ သူ၌ လူ့အဖွဲ့အစည်း၏ အထက်တန်းလွှာများ၏ အထူး၊ သာလွန်သော လူနေမှုအခြေအနေများ ကင်းမဲ့ခဲ့သည်။ ဤသည်မှာ ဘုရားသခင်၏ ပထမဦးဆုံး လူ့ဇာတိခံ ဇာတိပကတိ မွေးဖွားခဲ့သော နောက်ခံအခြေအနေနှင့် သူကြီးပြင်းခဲ့သော ပတ်ဝန်းကျင် ဖြစ်ခဲ့လေသည်။

ဤတစ်ကြိမ် ဘုရားသခင် လူ့ဇာတိခံယူခြင်း၏ လိင်အမျိုးအစားသည် ယခင်တစ်ကြိမ်နှင့် လုံးဝ ကွဲပြားသော်လည်း သူ၏ မိသားစုနောက်ခံသည် အလားတူ သာမန်ဖြစ်ပြီး အရေးပါသော အဆင့်အတန်းမရှိပေ။ အချို့က “မည်မျှ သာမန်ဖြစ်သနည်း” ဟု မေးကြသည်။ လက်ရှိခေတ်တွင် သာမန်ဆိုသည်မှာ ရိုးရိုး လူနေမှုပတ်ဝန်းကျင်တစ်ခုကို ဆိုလိုသည်။ ခရစ်တော်သည် အလုပ်သမားမိသားစုတစ်ခုတွင် မွေးဖွားခဲ့သည်၊ ဆိုလိုသည်မှာ စားဝတ်နေရေးအတွက် လုပ်အားခကို အားထားရသော၊ မိမိတို့၏ ကိုယ်ပိုင်အခြေခံ လိုအပ်ချက်များကို ဖြည့်ဆည်းနိုင်သော်လည်း ချမ်းသာသူများကဲ့သို့ ကြွယ်ဝခြင်းမရှိသော မိသားစုတစ်ခု ဖြစ်သည်။ ခရစ်တော်သည် သာမန်လူများနှင့် ထိတွေ့ဆက်ဆံခဲ့ပြီး သာမန်လူများ၏ ဘဝများနှင့် ထိတွေ့ခဲ့သည်၊ သူသည် ဤသို့သော ပတ်ဝန်းကျင်မျိုးတွင် နေထိုင်ခဲ့ပြီး၊ ထိုအကြောင်းနှင့်ပတ်သက်၍ ထူးခြားသောအရာ တစ်ခုမျှ မရှိခဲ့ပေ။ ယေဘုယျအားဖြင့် အလုပ်သမားမိသားစုများမှ ကလေးများသည် အနုပညာစွမ်းရည်များကို သင်ယူရန် အခြေအနေတွင် ရှိကြသလော။ ၎င်းတို့သည် အထက်တန်းစား လူ့အဖွဲ့အစည်းတွင် ပျံ့နှံ့နေသော အမျိုးမျိုးသော အမြင်များနှင့် ထိတွေ့ရန် အခွင့်အရေး ရရှိကြသလော။ (မရရှိပါ။) ၎င်းတို့သည် အမျိုးမျိုးသော စွမ်းရည်များကို သင်ယူရန် အခြေအနေ မရှိကြရုံသာမက ၎င်းတို့သည် အထက်တန်းစား လူ့အဖွဲ့အစည်းရှိ လူများ၊ ဖြစ်ရပ်များနှင့် အမှုအရာများနှင့် အပြန်အလှန်ဆက်ဆံရန် အခွင့်အရေးများ သာ၍ပင် မရှိကြပေ။ ဤရှုထောင့်မှကြည့်လျှင် ဤတစ်ကြိမ် ဘုရားသခင် လူ့ဇာတိခံယူ၍ မွေးဖွားခဲ့သော မိသားစုသည် အလွန် သာမန်ဖြစ်သည်။ သူ၏ မိဘများသည် သိက္ခာရှိသော ပုံစံဖြင့် နေ့ရက်များကို ကုန်ဆုံးစေသောသူများဖြစ်ပြီး သူတို့၏ စားဝတ်နေရေးသည် သူတို့၏ အလုပ်အကိုင်များနှင့် အလုပ်များအပေါ် မှီခိုကာ ၎င်းတို့သည် သာမန် လူနေမှုအခြေအနေများကို ပိုင်ဆိုင်ကြသည်။ ထိုသို့သော အခြေအနေများသည် ခေတ်သစ်လူ့အဖွဲ့အစည်းတွင် အတွေ့ရအများဆုံး ဖြစ်သည်။ ဘာသာတရားမရှိသူများ၏ ရှုထောင့်မှကြည့်သော် ခရစ်တော်၏ မွေးဖွားရာ ပတ်ဝန်းကျင်၌ သာလွန်သော အခြေအနေများ မရှိခဲ့ဘဲ သူ၏ မိသားစုနောက်ခံ သို့မဟုတ် လူနေမှုအရည်အသွေး၌ ကြွားဝါစရာ တစ်ခုမျှ မရှိခဲ့ပေ။ အချို့သော ကျော်ကြားသူများသည် စာပေပညာရှင်မျိုးရိုး မိသားစုများတွင် မွေးဖွားကြသည်၊ သူတို့၏ ဘိုးဘေးများသည် ပညာတတ်များနှင့် အဆင့်မြင့် ပညာရှင်များ ဖြစ်ခဲ့ကြသည်။ သူတို့သည် ဤပတ်ဝန်းကျင်တွင် ကြီးပြင်းခဲ့ကြပြီး ပညာတတ် မိသားစုတစ်ခုနှင့်အတူပါလာသော ဟန်ပန်နှင့် အမူအရာ ရှိကြသည်။ ဘုရားသခင်သည် သူ၏ လူ့ဇာတိခံ ဇာတိပကတိအတွက် အလားတူ မိသားစုနောက်ခံတစ်ခုကို ရွေးချယ်ခဲ့သလော။ မရွေးချယ်ခဲ့ပေ။ ဤတစ်ကြိမ်တွင်လည်း လူ့ဇာတိခံဘုရားသခင်သည် ဂုဏ်သရေရှိသော မိသားစုနောက်ခံနှင့် ထင်ရှားသော လူမှုအဆင့်အတန်း ကင်းမဲ့ပြီး သူ၌ သာလွန်သော လူနေမှုပတ်ဝန်းကျင်တစ်ခု ရှိခဲ့ခြင်း သာ၍ပင် မရှိချေ၊ သူ၏ မိသားစုမှာ လုံးဝ သာမန် မိသားစုတစ်ခု ဖြစ်သည်။ လူ့ဇာတိခံ ဘုရားသခင်သည် အဘယ်ကြောင့် ထိုသို့သော မိသားစု၊ လူနေမှုပတ်ဝန်းကျင်နှင့် ကြီးပြင်းရာနောက်ခံကို ရွေးချယ်ခဲ့သည်ကို ယခုလောလောဆယ် မဆွေးနွေးကြစို့၊ ငါတို့သည် ဤအရာ၏ အရေးပါမှုကို ယခု ပြောဆိုကြမည် မဟုတ်ပေ။ ငါ့ကို ပြောကြလော့၊ အချို့လူတို့သည် ခရစ်တော် တက္ကသိုလ်တက်ခဲ့သည်၊ မတက်ခဲ့သည်ကို စိတ်ဝင်စားခြင်း မရှိကြဘူးလော။ ငါ သင်တို့ကို အမှန်ကို အမှန်အတိုင်း ပြောမည်၊ ငါသည် ကောလိပ်ဝင်ခွင့်စာမေးပွဲ မဖြေဆိုမီ ကျောင်းမှထွက်ခဲ့ပြီး အသက် ၁၇ နှစ်တွင် အိမ်မှ ထွက်ခွာခဲ့သည်။ သို့ဆိုလျှင် ငါ တက္ကသိုလ်တက်ခဲ့သလော။ (မတက်ခဲ့ပါ။) ဤသည်မှာ သင်တို့အတွက် သတင်းဆိုးလော သို့မဟုတ် သတင်းကောင်းလော။ (ဤသည်ကို သိခြင်းသည် ခြားနားမှုတစ်စုံတစ်ရာ မဖြစ်စေဟု ကျွန်ုပ်ထင်သည်၊ ယင်းမှာ ဘုရားသခင်နောက် လိုက်လျှောက်ခြင်းနှင့် မသက်ဆိုင်ပါ။) ယင်းမှာ မှန်ကန်သော ရှုထောင့်အမြင် ဖြစ်သည်။ ငါ ဤအကြောင်းကို ယခင်က ဘယ်သောအခါမျှ မပြောခဲ့ဖူးပေ၊ ငါ တစ်စုံတစ်ခုကို ဖုံးကွယ်ရန် သို့မဟုတ် ဖုံးအုပ်ရန် ကြိုးစားလိုသောကြောင့် မဟုတ်ဘဲ ဤအရာများသည် ဘုရားသခင်ကို သိကျွမ်းခြင်းနှင့် နောက်လိုက်ခြင်းတို့နှင့် လုံးဝ မသက်ဆိုင်သောကြောင့်၊ ပြောရန် မလိုအပ်သောကြောင့် ဖြစ်သည်။ ဘုရားသခင် လူ့ဇာတိခံယူခြင်း၏ မွေးဖွားရာ နောက်ခံအခြေအနေ၊ သူ၏ မိသားစုပတ်ဝန်းကျင်နှင့် သူကြီးပြင်းခဲ့သော ပတ်ဝန်းကျင်တို့သည် ဘုရားသခင်ကိုဖြစ်စေ၊ လူ့ဇာတိခံ ဘုရားသခင်ကိုဖြစ်စေ သိကျွမ်းခြင်းအပေါ် သက်ရောက်မှု မရှိသော်လည်း၊ ဤအရာများနှင့် အမှန်တကယ် မသက်ဆိုင်သော်လည်း အဘယ်ကြောင့် ငါသည် ဤပြဿနာများကို ဤနေရာတွင် ပြောဆိုနေရသနည်း။ ဤသည်မှာ ငါတို့ ယနေ့ စိတ်ဖြာလေ့လာဆွေးနွေးနေသော ခရစ်တော်အပေါ် အန္တိခရစ်များ၏ အမြင်များထဲမှ တစ်ခုနှင့် သက်ဆိုင်နေသည်။ ဘုရားသခင်သည် သူ၏ လူ့ဇာတိခံ ဇာတိပကတိအတွက် ထင်ရှားသော အဆင့်အတန်း၊ မြင့်မြတ်သော ပင်ကိုလက္ခဏာ၊ သို့မဟုတ် ဂုဏ်သရေရှိသော မိသားစုနှင့် လူမှုနောက်ခံကို မရွေးချယ်ခဲ့ပေ၊ သူကြီးပြင်းရန်အတွက် သာလွန်သော၊ အပူအပင်ကင်းသော၊ ကြွယ်ဝသော၊ ဇိမ်ခံ ပတ်ဝန်းကျင်တစ်ခုကို သူ သာ၍ပင် မရွေးချယ်ခဲ့ချေ။ ဘုရားသခင်သည် သူ အဆင့်မြင့်ပညာရေးကို လက်ခံရရှိနိုင်သော သို့မဟုတ် အထက်တန်းစား လူ့အဖွဲ့အစည်းနှင့် ထိတွေ့နိုင်သော မိသားစုနောက်ခံတစ်ခုကိုလည်း မရွေးချယ်ခဲ့ပေ။ ဘုရားသခင် လူ့ဇာတိခံယူသောအခါ သူပြုလုပ်ခဲ့သော ရွေးချယ်မှု၏ ဤကဏ္ဍများကို သုံးသပ်ကြည့်သော် ဤအရာများသည် ခရစ်တော် လာ၍ပြုလုပ်မည့် အမှုကို သက်ရောက်မှု ရှိမည်လော။ (မရှိပါ။) သူ၏ နောက်ပိုင်းအမှု၏ ဖြစ်စဉ်၊ သဘာဝနှင့် ရလဒ်များကို ကြည့်သော် ဤကဏ္ဍများသည် ဘုရားသခင်၏ အမှုတော်အစီအစဉ်၊ အဆင့်များနှင့် ရလဒ်များကို မည်သည့်နည်းနှင့်မျှ သက်ရောက်မှုမရှိဘဲ ဆန့်ကျင်ဘက်အားဖြင့် သူ၏ ရွေးချယ်မှုနှင့်ဆိုင်သော ဤကဏ္ဍများ၌ အားသာချက်တစ်ခု ရှိသည်၊ ဆိုလိုသည်မှာ သူသည် ထိုသို့သော ပတ်ဝန်းကျင်တွင် မွေးဖွားရန် ရွေးချယ်ခြင်းသည် ဘုရားသခင် ရွေးချယ်ထားသောလူများ၏ ကယ်တင်ခြင်းအတွက် သာ၍ အကျိုးရှိသည်၊ အကြောင်းမှာ ၎င်းတို့ထဲမှ ၉၉ ရာခိုင်နှုန်းသည် အလားတူ နောက်ခံအခြေအနေများမှ လာကြသောကြောင့် ဖြစ်သည်။ ဤသည်မှာ လူတို့ နားလည်သင့်သော လူ့ဇာတိခံ ဘုရားသခင်၏ မူလအစ၏ အရေးပါမှု ကဏ္ဍတစ်ခု ဖြစ်သည်။

ယခုလေးတင် သင်တို့ ယင်းကို ယေဘုယျ နားလည်မှုတစ်ခု ရရှိစေရန် ခရစ်တော်၏ မွေးဖွားရာ နောက်ခံအခြေအနေနှင့် ပတ်ဝန်းကျင်အကြောင်းကို ရိုးရှင်းပြီး အကြမ်းဖျင်းဖြစ်သော အသုံးအနှုန်းများဖြင့် ငါ ပြောဆိုခဲ့သည်။ ဆက်လက်၍ အန္တိခရစ်များသည် လူ့ဇာတိခံ ဘုရားသခင်၏ မူလအစကို မည်သို့ သဘောထားပြုမူကြသည်ကို စိတ်ဖြာလေ့လာဆွေးနွေးကြစို့။ ပထမဦးစွာ အန္တိခရစ်များသည် ခရစ်တော်၏ မွေးဖွားရာ ပတ်ဝန်းကျင်နှင့် နောက်ခံအခြေအနေအပေါ် တိတ်တဆိတ် မထီမဲ့မြင်ပြုပြီး အာခံစိတ်ကို ခံစားရကြသည်။ အဘယ်ကြောင့် ၎င်းတို့သည် ယင်းကို မထီမဲ့မြင်ပြုပြီး ဆန့်ကျင်ဖီဆန်စိတ် ခံစားရကြသနည်း။ အကြောင်းမှာ ၎င်းတို့သည် မိမိတို့အတွင်း၌ အတွေးအခေါ်များနှင့် အယူအဆများကို စွဲကိုင်ထားသောကြောင့် ဖြစ်သည်။ ဤအရာအပေါ် သူတို့၏ ရှုထောင့်အမြင်မှာ အဘယ်နည်း။ “ဘုရားသည် ဖန်ဆင်းရှင်ဖြစ်သည်၊ သူသည် အရာခပ်သိမ်းအထက်တွင် အထွတ်အထိပ်ဖြစ်သည်၊ သူသည် ကောင်းကင်များအထက် လူသားမျိုးနွယ်နှင့် အခြား ဖန်ဆင်းခံအားလုံးအထက်တွင် ရှိသည်။ အကယ်၍ သူသည် ဘုရားဖြစ်ပါက သူသည် လူသားမျိုးနွယ်အကြား၌ အမြင့်ဆုံးနေရာသို့ တက်လှမ်းသင့်သည်” ဟူ၍ ဖြစ်လေသည်။ သူ အမြင့်ဆုံးနေရာသို့ တက်လှမ်းခြင်းအားဖြင့် သူတို့ အဘယ်အရာကို ဆိုလိုသနည်း။ သူသည် လူတိုင်းခေါင်းများပေါ် နင်းသင့်သည်၊ သူသည် ဂုဏ်သရေရှိပြီး မြင့်မြတ်သော မိသားစုကြီးတစ်ခုတွင် မွေးဖွားသင့်ပြီး မည်သည့်ပူပန်မှုမျှ မရှိသင့်၊ သူသည် ပါးစပ်ထဲ၌ ငွေဇွန်းကိုက်လျက် မွေးဖွားလာသင့်သည်၊ အကြွင်းမဲ့ တန်ခိုးအာဏာအပြင် သြဇာအာဏာနှင့် ဩဇာလွှမ်းမိုးမှုကို ပိုင်ဆိုင်သင့်ပြီး အထူးသဖြင့် ချမ်းသာကြွယ်ဝကာ ဘီလီယံနာတစ်ဦး ဖြစ်သင့်သည်ဟု သူတို့ ဆိုလိုသည်။ တစ်ချိန်တည်းမှာပင် သူသည် ဤလောက၌ လူသားများ သိသင့်သမျှ အရာအားလုံးကို သင်ယူလျက် အဆင့်မြင့် ပညာတတ်တစ်ဦး ဖြစ်သင့်သည်။ ဥပမာအားဖြင့် အိမ်ရှေ့စံမင်းသား တစ်ပါးကဲ့သို့ သူသည် တစ်ဦးချင်း သင်ကြားမှုကို လက်ခံရရှိသင့်သည်၊ အထက်တန်းလွှာကျောင်းများကို တက်ရောက်သင့်ပြီး အထက်တန်းစားဘဝကို ခံစားသင့်သည်။ သူသည် သာမန်မိသားစုတစ်ခုမှ ကလေးတစ်ဦး မဖြစ်သင့်ပေ။ ခရစ်တော်သည် လူ့ဇာတိခံ ဇာတိပကတိဖြစ်သောကြောင့် သူ၏ ပညာရေးသည် အခြားသူအားလုံးထက် သာလွန်သင့်ပြီး သူ၏ သင်ကြားရေးဆိုင်ရာ အကြောင်းအရာများသည်လည်း သာမန်လူများ၏ အကြောင်းအရာများနှင့် ကွဲပြားသင့်သည်ဟု သူတို့ တွေးထင်ကြသည်။ ခရစ်တော်သည် ဘုရင်အဖြစ် စိုးစံရန် လာသောကြောင့် သူသည် အုပ်ချုပ်ခြင်းအနုပညာကို သင်ယူသင့်သည့်အပြင် လူသားမျိုးနွယ်ကို အုပ်ချုပ်ပြီး ထိန်းချုပ်ပုံကို သင်ယူသင့်ကာ အသာစီးရယူနည်း သုံးဆယ့်ခြောက်နည်းများကို လေ့လာသင့်ပြီး ဘာသာစကားမျိုးစုံနှင့် အနုပညာစွမ်းရည်အချို့ကို သင်ယူသင့်သည်၊ ဤသို့ဖြင့် ဤအရာများကို သူ၏ အနာဂတ်အမှု၌ အသုံးချနိုင်မည်ဖြစ်ပြီး၊ ဤသို့ဖြင့် သူသည် အနာဂတ်တွင် လူအမျိုးအစားအားလုံးကို အုပ်ချုပ်နိုင်မည် ဖြစ်သည်။ သူတို့အတွက် ထိုသို့သော ခရစ်တော်တစ်ပါးသာလျှင် မြင့်မြတ်ပြီး ကြီးမြတ်ကာ လူတို့ကို ကယ်တင်နိုင်စွမ်း ရှိလိမ့်မည်၊ အကြောင်းမှာ သူသည် လုံလောက်သော အသိပညာနှင့် ပါရမီများကို ပိုင်ဆိုင်မည်ဖြစ်ပြီး ၎င်းတို့ကို ထိန်းချုပ်နိုင်ရန်အလို့ငှာ လူတို့၏ စိတ်ကိုဖတ်နိုင်သည့် လုံလောက်သော စွမ်းရည်တစ်ခုကို ပိုင်ဆိုင်မည် ဖြစ်သောကြောင့်တည်း။ အန္တိခရစ်များသည် ဘုရားသခင်၏ လူ့ဇာတိခံ ဇာတိပကတိ၏ မူလအစနှင့်ပတ်သက်၍ ထိုသို့သော အယူအဆများကို စွဲကိုင်ထားကြပြီး သူတို့သည် ဘုရားသခင် လူ့ဇာတိခံယူခြင်းကို လက်ခံနေစဉ် ဤအယူအဆများကို ဆုပ်ကိုင်ထားကြသည်။ ပထမဦးစွာ သူတို့သည် မိမိတို့၏ အယူအဆများကို ဘေးဖယ်မထားဘဲ သူတို့၏ စိတ်နှလုံး နက်ရှိုင်းရာမှ ဘုရားသခင် ပြုသောအရာကို အသစ်တစ်ဖန် သိနားလည်ရန် သို့မဟုတ် သဘောပေါက်နားလည်ရန် မရှိကြပေ။ သူတို့သည် မိမိတို့၏ ကိုယ်ပိုင်အယူအဆများနှင့် အမြင်များကို မငြင်းပယ်ကြ၊ သို့မဟုတ် သူတို့ စွဲကိုင်ထားသော မှားယွင်းပြီး အဓိပ္ပာယ်မဲ့သော အယူအဆများကို နားလည်ရန် မရှိကြဘဲ သူတို့သည် ခရစ်တော်နှင့် ဘုရားသခင်၏ လူ့ဇာတိခံသော ဇာတိပကတိကို သိကျွမ်းရန်နှင့် ခရစ်တော် မိန့်မြွက်ပြီး ပြုလုပ်သမျှအရာအားလုံးကို သမ္မာတရားကို ကျိုးနွံနာခံခြင်းဟူသော သဘောထားနှင့် စည်းမျဉ်းဖြင့် လက်ခံရန် မရှိကြပေ။ ထိုအစား သူတို့သည် ခရစ်တော် ပြောသမျှအရာတိုင်းကို မိမိတို့၏ ကိုယ်ပိုင်အယူအဆများနှင့် အမြင်များဖြင့် တိုင်းတာကြသည်။ “ခရစ်တော်၏ ဤပြောဆိုချက်သည် ယုတ္တိမတန်ပေ၊ ထိုစကားတစ်ခွန်းသည် စကားအသုံးအနှုန်း ညံ့ဖျင်းသည်၊ ဤအထဲ၌ သဒ္ဒါအမှားတစ်ခု ရှိသည်၊ ခရစ်တော်သည် အဆင့်မြင့် ပညာတတ်တစ်ဦးမဟုတ်ကြောင်း သိသာလှသည်။ သူသည် သာမန်လူတစ်ဦးကဲ့သို့ ပြောဆိုနေသည် မဟုတ်လော။ ခရစ်တော်သည် ထိုသို့ မည်သို့ ပြောဆိုနိုင်သနည်း။ ယင်းမှာ သူ၏ အမှားမဟုတ်ပေ။ သူသည် အမှန်တကယ်တွင်လည်း ထင်ရှားပေါ်လွင်လိုသည်၊ အခြားသူများ၏ လေးစားခြင်းကို ခံရလိုသည်၊ သို့သော် ယင်းမှာ မဖြစ်နိုင်ပေ၊ သူသည် ဆွေကြီးမျိုးကြီး မိသားစုမှ မလာပေ။ သူ၏ မိဘများသည် သာမန်လူများသာဖြစ်ပြီး သူတို့၏ ပုံစံသည် သူ့ကို အလားတူ လူစားမျိုးဖြစ်ရန် လွှမ်းမိုးခဲ့သည်။ ဘုရားသည် ဤသို့ မည်သို့ ပြုလုပ်နိုင်သနည်း။ ခရစ်တော်၏ စကားအပြောအဆိုနှင့် အမူအရာသည် အဘယ်ကြောင့် အလွန် ကျက်သရေရှိပြီး မြင့်မြတ်ပုံမပေါ်သနည်း။ အဘယ်ကြောင့် သူ၌ လူ့အဖွဲ့အစည်းရှိ ပညာရှင်များနှင့် သိမ်မွေ့သော ပညာတတ်များ၊ လူ့အဖွဲ့အစည်း၏ အထက်တန်းလွှာများမှ မင်းသမီးများနှင့် မင်းသားများ၏ ပြောဆိုပုံနှင့် အမူအရာ မရှိသနည်း။ ခရစ်တော်၏ စကားများနှင့် လုပ်ရပ်များသည် သူ၏ ပင်ကိုလက္ခဏာနှင့် အဘယ်ကြောင့် ထိုမျှ ကိုက်ညီမှု မရှိပုံပေါ်သနည်း” ဟူ၍ ဖြစ်လေသည်။ အန္တိခရစ်များသည် ခရစ်တော်ကို၊ သူ၏ နှုတ်ကပတ်တော်များနှင့် အမှုတော်အားလုံးကို၊ သူ လူတို့ကို ဆက်ဆံပုံနှင့် သူ၏ စကားနှင့် အမူအရာတို့ကို ရှုမြင်ပုံ၌ ဤသို့သော ရှုထောင့်အမြင်မျိုးနှင့် ဤသို့သော စောင့်ကြည့်သည့်အမြင်မျိုးကို စွဲကိုင်ထားကြပြီး သူတို့၏ စိတ်နှလုံးထဲ၌ အယူအဆများ မလွဲမသွေ ပေါ်ပေါက်လာကြသည်။ သူတို့သည် ခရစ်တော်ကို ကျိုးနွံနာခံခြင်းမရှိရုံသာမက သူ၏ နှုတ်ကပတ်တော်များကို မှန်ကန်စွာ သဘောထားပြုမူရန်လည်း ပျက်ကွက်ကြသည်။ သူတို့က “ထိုသို့သော သာမန်လူတစ်ဦး၊ ထိုသို့သော အရပ်သားတစ်ဦးသည် ငါ၏ ကယ်တင်ရှင် ဖြစ်နိုင်ပါမည်လော။ သူ ငါ့ကို ကောင်းချီးပေးနိုင်ပါမည်လော။ ငါ သူ့ထံမှ အကျိုးကျေးဇူးတစ်ခုခု ရရှိနိုင်ပါမည်လော။ ငါ၏ ဆန္ဒများနှင့် ရည်မှန်းချက်များ ပြည့်စုံနိုင်ပါမည်လော။ ဤသူသည် အထင်သေးခြင်း ခံရလောက်အောင်ပင် သာမန်ဖြစ်လွန်းသည်” ဟု ပြောကြသည်။ အန္တိခရစ်များသည် ခရစ်တော်ကို ရိုးရိုးဖြစ်ပြီး သာမန်အဖြစ် ပို၍ သိမြင်လေ၊ ခရစ်တော်သည် အလွန် ပုံမှန်ဖြစ်သည်ဟု တွေးလေ၊ သူတို့သည် မိမိတို့ကိုယ်ကို မြင့်မြတ်ပြီး မွန်မြတ်သည်ဟု ပို၍ ခံစားရလေ ဖြစ်သည်။ တစ်ချိန်တည်းမှာပင် အချို့သော အန္တိခရစ်များသည် နှိုင်းယှဉ်မှုများကိုပင် ပြုလုပ်ကြသည်၊ “သင်သည် ငယ်ရွယ်ပြီး မည်သို့ဝတ်စားဆင်ယင်ရမည်ကိုဖြစ်စေ၊ လူအများနှင့် မည်သို့ဆက်ဆံပြောဆိုရမည်ကိုဖြစ်စေ မသိပေ။ လူများထံမှ အကြောင်းအရာများကို လိမ္မာပါးနပ်စွာ အစ်အောက်ယူရပုံကို သင်မသိပေ။ အဘယ်ကြောင့် ဤမျှ တဲ့တိုးဆန်ရသနည်း။ သင်ပြောဆိုသမျှသည် ဘုရားသခင်နှင့် မည်သို့လျှင် တူညီနိုင်မည်နည်း။ သင်ပြောဆိုသမျှသည် သင်သည် ဘုရားသခင်ဖြစ်ကြောင်းကို မည်သို့များ ကိုယ်စားပြုနိုင်မည်နည်း။ သင်၏ လုပ်ဆောင်ချက်များ၊ စကား၊ အပြုအမူ၊ ဟန်ပန်အမူအရာနှင့် ဝတ်စားဆင်ယင်မှုတို့သည် ဘုရားသခင်နှင့် မည်သို့များ တူညီနိုင်မည်နည်း။ ဤအချက်များအနက် တစ်ခုတလေ၌မျှ သင်သည် ဘုရားသခင်နှင့် တူညီသည်ဟု ကျွန်ုပ်မထင်ပေ။ ခရစ်တော်သည် အဆင့်မြင့်ပညာတတ်တစ်ဦး ဖြစ်အပ်သည်၊ ကျမ်းစာကို နှံ့စပ်စွာ သိရှိသင့်ပြီး စကားကိုလည်း ထိမိပိုင်နိုင်စွာ ပြောဆိုအပ်သည်။ သို့သော် သင်မူကား စကားကို ထပ်ကာထပ်ကာ ပြောဆိုတတ်ပြီး တစ်ခါတစ်ရံတွင်လည်း မသင့်တော်သော စကားလုံးများကိုပင် အသုံးပြုတတ်သည်” ဟူ၍ ဖြစ်လေသည်။ ခရစ်တော်နောက် နှစ်ပေါင်းများစွာ လိုက်လျှောက်ပြီးနောက် အန္တိခရစ်များသည် သူတို့၏ စိတ်နှလုံးထဲ၌ ဘုရားသခင်၏ နှုတ်ကပတ်တော်များနှင့် သမ္မာတရားကို လက်မခံခဲ့ရုံသာမက ခရစ်တော်သည် ဘုရားသခင်၏ လူ့ဇာတိခံ ဇာတိပကတိဖြစ်သည်ဟူသော အချက်ကိုလည်း လက်မခံခဲ့ကြပေ။ ဤသည်မှာ ၎င်းတို့ ခရစ်တော်ကို ၎င်းတို့၏ ကယ်တင်ရှင်အဖြစ် လက်မခံခြင်းနှင့် ညီမျှသည်။ ထိုအစား သူတို့သည် ဘုရားသခင်၏ လူ့ဇာတိခံ ဇာတိပကတိ၊ ဤသာမန်လူကို သူတို့၏ စိတ်နှလုံးထဲ၌ သာ၍ပင် မထီမဲ့မြင်ပြုကြသည်။ အကြောင်းမှာ သူတို့သည် ခရစ်တော်၌ ထူးခြားသည့်အရာ တစ်ခုမျှ မမြင်သောကြောင့်၊ သူ၏ မူလအစသည် အလွန် သာမန်ပြီး ပုံမှန်ဖြစ်သောကြောင့်၊ သူသည် လူ့အဖွဲ့အစည်း သို့မဟုတ် လူသားမျိုးနွယ်အကြား၌ သူတို့အား အကျိုးကျေးဇူးတစ်စုံတစ်ရာ ဆောင်ကြဉ်းပေးနိုင်ပုံ မပေါ်သောကြောင့်၊ သို့မဟုတ် သူတို့ကို အားသာချက်တစ်ခုခုကို ခံစားခွင့်ပေးနိုင်ပုံမပေါ်သောကြောင့် သူတို့သည် ကိုယ်တော်အပေါ် လက်လွတ်စပယ်နှင့် ပွင့်လင်းစွာ ဝေဖန်သုံးသပ်ရန် စတင်ကြသည်၊ “သင်သည် မည်သူမည်ဝါ၏ မိသားစုမှ ကလေးတစ်ဦးမျှသာ မဟုတ်လော။ သို့ဖြစ်လျှင် သင့်ကို ကျွန်ုပ် ဝေဖန်သုံးသပ်ခြင်းသည် အဘယ်မှာ မှားယွင်းသနည်း။ သင်သည် ကျွန်ုပ်ကို မည်သို့ ပြုနိုင်မည်နည်း။ သင့်တွင် အထင်ကရ မိသားစု သို့မဟုတ် အရာရှိအရာခံဖြစ်သော မိဘများ ရှိခဲ့ပါမူ သင့်ကို ကျွန်ုပ် ကြောက်ကောင်းကြောက်မိပေမည်။ သင်၏ ဤအခြေအနေနှင့် သင့်ကို အဘယ်ကြောင့် ကျွန်ုပ် ကြောက်ရမည်နည်း။ သို့ဖြစ်၍ သင်သည် ဘုရား သက်သေခံထားသော လူ့ဇာတိခံ ဇာတိပကတိဖြစ်သည့် ခရစ်တော်ပင် ဖြစ်နေပါစေ သင့်ကို ကျွန်ုပ် မကြောက်ပေ။ သင့်ကွယ်ရာ၌ပင် သင့်ကို ကျွန်ုပ် ဆက်၍ ဝေဖန်သုံးသပ်မည်ဖြစ်ကာ သင့်အကြောင်းကိုလည်း လွတ်လပ်စွာ ဝေဖန်သုံးသပ်နေမည်ဖြစ်သည်။ အခွင့်အခါရတိုင်း သင်၏ မိသားစုနှင့် မွေးရပ်မြေကို ကျွန်ုပ် စုံစမ်းလေ့လာမည်ဖြစ်သည်” ဟူ၍ ဖြစ်သည်။ ဤသည်တို့မှာ အန္တိခရစ်များ တစ်ဆိတ်ကိုတစ်အိတ်လုပ်ရန် အနှစ်သက်ဆုံးသောအရာများ ဖြစ်ကြသည်။ သူတို့သည် သမ္မာတရားကို မည်သည့်အခါမျှ မရှာဖွေကြဘဲ သူတို့၏ အယူအဆများနှင့် စိတ်ကူးစိတ်သန်းများနှင့် မကိုက်ညီသော မည်သည့်အရာကိုမဆို အကြိမ်ကြိမ် ဝေဖန်သုံးသပ်ပြီး ဆန့်ကျင်ကြသည်။ ဤလူတို့သည် ခရစ်တော် ဖော်ပြသောအရာသည် သမ္မာတရားဖြစ်ကြောင်း ကောင်းစွာ သိကြသည်၊ သို့ဆိုလျှင် အဘယ်ကြောင့် သူတို့သည် သမ္မာတရားကို မလိုက်စားကြသနည်း။ သူတို့သည် အမှန်ပင် ဆင်ခြင်တုံတရားမဲ့ကြလေသည်။

အန္တိခရစ်များသည် အထူးသဖြင့် တန်ခိုးအာဏာနှင့် အဆင့်အတန်းကို ကိုးကွယ်ကြသည်။ အကယ်၍ ခရစ်တော်သည် ချမ်းသာပြီး တန်ခိုးကြီးသော မိသားစုမှ လာခဲ့ပါက ၎င်းတို့သည် မည်သည့်အရာကိုမျှ ပြောဝံ့မည် မဟုတ်ပေ။ သို့သော် ကိုယ်တော်သည် တန်ခိုးအာဏာမရှိသော သာမန်မိသားစုမှ လာခဲ့လျှင် ၎င်းတို့သည် ကိုယ်တော့်ကို လုံးဝ ကြောက်ရွံ့ကြမည်မဟုတ်ဘဲ ဘုရားသခင်ဖြစ်သည့် ခရစ်တော်ကို ပေါ့ပေါ့ဆဆ လေ့လာပြီး ဝေဖန်သုံးသပ်နိုင်သည်ဟု ၎င်းတို့ ခံစားရမည်ဖြစ်ကာ ဤအရာနှင့်ပတ်သက်၍ လုံးဝ ပေါ့ပေါ့တန်တန် ဖြစ်ကြပေမည်။ အကယ်၍ ၎င်းတို့သည် ဤပုဂ္ဂိုလ်မှာ ဘုရားသခင်၏ လူ့ဇာတိခံသော ဇာတိပကတိဖြစ်သည်ကို အမှန်တကယ် အသိအမှတ်ပြုပြီး ယုံကြည်ခဲ့ပါက ၎င်းတို့ ဤသို့ ပြုမူနိုင်မည်လော။ ဘုရားသခင်ကို ကြောက်ရွံ့သောစိတ် အနည်းငယ်ရှိသော မည်သူမဆို ဤသို့ ပြုလုပ်မည်လော။ ၎င်းတို့ မိမိတို့ကိုယ်ကို ချုပ်တည်းမည် မဟုတ်လော။ (ဟုတ်ကဲ့။) မည်သို့သော လူစားမျိုးက ဤသို့ ပြုမူနိုင်သနည်း။ ဤသည်မှာ အန္တိခရစ်များ၏ အပြုအမူ မဟုတ်လော။ (ဟုတ်ပါသည်။) အကယ်၍ သင်တို့သည် ခရစ်တော်၏ အနှစ်သာရမှာ ဘုရားသခင် ကိုယ်တော်တိုင်ဖြစ်ပြီး သင်တို့ လိုက်လျှောက်သော ပုဂ္ဂိုလ်မှာ ဘုရားသခင်ဖြစ်သည်ကို အသိအမှတ်ပြုပါက ခရစ်တော်နှင့် သက်ဆိုင်သမျှအရာအားလုံးကို သင်တို့ မည်သို့ သဘောထားပြုမူသင့်သနည်း။ လူတို့၌ စည်းမျဉ်းများ ရှိသင့်သည် မဟုတ်လော။ (ဟုတ်ပါသည်။) သို့ဆိုလျှင် ၎င်းတို့သည် အနည်းငယ်မျှသော စဉ်းစားတွန့်ဆုတ်ခြင်းမရှိဘဲ ဤစည်းမျဉ်းများကို အဘယ်ကြောင့် ချိုးဖောက်ဝံ့ကြသနည်း။ ဤသည်မှာ ခရစ်တော်အပေါ် ရန်လိုခြင်း၏ သရုပ်သကန်တစ်ခု မဟုတ်လော။ ခရစ်တော်သည် သာမန်မိသားစုတစ်ခုတွင် မွေးဖွားခဲ့သောကြောင့် တစ်ချိန်တည်းမှာပင် ကိုယ်တော်အပေါ် မကျေမနပ်ဖြစ်သည့် အန္တိခရစ်များသည် သူ၏ မိသားစုနှင့် ထိုမိသားစုဝင်များအပေါ်တွင်လည်း ရန်လိုစိတ်ကို ထားရှိကြသည်။ ဤရန်လိုစိတ်သည် ၎င်းတို့၌ ပေါ်ပေါက်နေစဉ် ၎င်းတို့သည် မရပ်တန့် သို့မဟုတ် အနားမယူကြဘဲ ထိုအစား ၎င်းတို့သည် တရားဝင် အလုပ်အကိုင်တစ်ခု၌ ဆောင်ရွက်နေသည့်အလား အခွင့်အရေးရတိုင်း ခရစ်တော်၏ အိမ်ပတ်လည်၌ လျှောက်ပတ်ပြီး စုံစမ်းမေးမြန်းမှုများ ပြုလုပ်ကြသည်၊ “ခရစ်တော် ပြန်လာပြီလော။ ခရစ်တော် ပေါ်ထွန်းခဲ့သည့် အချိန်မှစ၍ မိသားစု၏ အသက်တာတွင် တစ်စုံတစ်ရာ ပြောင်းလဲမှု ရှိခဲ့ပြီလော” ဟူ၍ဖြစ်သည်။ ၎င်းတို့သည် အခွင့်သာတိုင်း ဤကိစ္စများတွင် စပ်စုကြသည်။ ထိုသို့သောလူများသည် မုန်းတီးဖွယ် မကောင်းလော။ ၎င်းတို့သည် ရွံရှာဖွယ် မကောင်းလော။ ၎င်းတို့သည် စက်ဆုပ်ဖွယ် မကောင်းသလော။ ၎င်းတို့သည် အလွန်အမင်း စက်ဆုပ်ဖွယ်ကောင်းပြီး ယုတ်ညံ့လှသည်။ ယခုလောလောဆယ် ဘုရားသခင်အပေါ် ၎င်းတို့၏ ယုံကြည်ခြင်း မည်သည့်ပုံစံရှိသည်ကို ဘေးဖယ်ထားပြီး ဤအရာကိုသာ သုံးသပ်ကြည့်ကြစို့၊ ထိုသို့သော အမှုအရာများကို ပြုလုပ်နိုင်ပြီး ထိုသို့သော ယုတ်ညံ့သည့် အတွေးအခေါ်များကို ထားရှိနိုင်သော လူတို့သည် မည်သို့သော ကိုယ်ကျင့်စရိုက်ကို ပိုင်ဆိုင်ရမည်နည်း။ ၎င်းတို့သည် အလွန်အမင်း နိမ့်ကျသော ကိုယ်ကျင့်စရိုက် ရှိရမည်။ ၎င်းတို့အားလုံးသည် အောက်တန်းစားများဖြစ်ပြီး အလွန်အမင်း စက်ဆုပ်ဖွယ်ကောင်းကာ ယုတ်ညံ့လှသည်။ အကယ်၍ သင်သည် ခရစ်တော်ကို မယုံကြည်ပါက သင်သည် ငါ့ကို ရှင်းလင်းစွာ ပြောနိုင်သည်၊ “သင်သည် ဘုရားနှင့်မတူ၊ သင်သည် လူတစ်ဦးသာ ဖြစ်သည်။ ကျွန်ုပ်သည် သင်၏ နောက်ကွယ်တွင် သင့်အပေါ် ဝေဖန်သုံးသပ်ပြီးပြီ၊ ထိုအကြောင်းနှင့်ပတ်သက်၍ သင် မည်သည့်အရာကို လုပ်နိုင်သနည်း။ ကျွန်ုပ်သည် သင့်ကို ငြင်းပယ်ပြီးပြီ၊ ထိုအကြောင်းနှင့်ပတ်သက်၍ သင် မည်သည့်အရာကို လုပ်နိုင်သနည်း” ဟူ၍ ဖြစ်သည်။ အကယ်၍ သင် မယုံကြည်ပါက ငါသည် သင့်ကို အတင်းအကျပ် ပြုမည်မဟုတ်၊ မည်သူကမျှလည်း သင့်ကို မရမက တိုက်တွန်းမည် မဟုတ်ပေ။ သို့သော် သင်သည် ဤသေးသိမ်သော လုပ်ရပ်များကို တိတ်တဆိတ် လုပ်ဆောင်ရန် မလိုအပ်ပေ။ ယင်းတို့သည် မည်သည့်ရည်ရွယ်ချက်ကို ဆောင်ရွက်သနည်း။ ယင်းတို့သည် သင်၏ ယုံကြည်ခြင်းကို တိုးပွားစေရန် ကူညီနိုင်သလော။ ယင်းတို့သည် သင်၏ အသက်တာ တိုးတက်ရန်၊ သို့မဟုတ် ဘုရားသခင်ကို ပို၍ နားလည်ရန် ကူညီနိုင်သလော။ ယင်းတို့သည် ဤရည်ရွယ်ချက်များထဲမှ တစ်ခုကိုမျှ မဆောင်ရွက်ပေ၊ သို့ဖြစ်၍ အဘယ်ကြောင့် ယင်းတို့၌ ပါဝင်ရသနည်း။ အနည်းဆုံးအနေဖြင့် ထိုသို့သော လုပ်ရပ်များကို လုပ်ဆောင်သူတို့သည် အလွန်အမင်း စက်ဆုပ်ဖွယ်ဖြစ်သော လူ့သဘာဝ ရှိကြသည်၊ သူတို့သည် ခရစ်တော်၏ အနှစ်သာရကို မယုံကြည်ကြ သို့မဟုတ် သူ၏ ပင်ကိုလက္ခဏာကို အသိအမှတ်မပြုကြပေ။ အကယ်၍ သင် မယုံကြည်လျှင် မယုံကြည်နှင့်။ ထွက်သွားလော့။ အဘယ်ကြောင့် ဘုရားအိမ်တော်၌ တွယ်ကပ်နေနေရသနည်း။ ဘုရားသခင်ကို မယုံကြည်သည့်တိုင် ကောင်းချီးမင်္ဂလာများကို လိုချင်နေဆဲဖြစ်ကာ ရည်မှန်းချက်များနှင့် လိုအင်ဆန္ဒများကို စွဲကိုင်ထားခြင်းဖြစ်သည့် ဤသည်မှာ အန္တိခရစ်များ၏ စက်ဆုပ်ဖွယ်ကောင်းခြင်း ဖြစ်သည်။ ထိုသို့သောလူများသည် အလွန်အမင်း စက်ဆုပ်ဖွယ် ကောင်းသောကြောင့် ထိုသို့သော “ထူးကဲသော” လုပ်ရပ်များကို လုပ်ဆောင်နိုင်စွမ်း ရှိကြသည်။ ငါသည် အိမ်နှင့် အဝေးတွင် ရောက်နေသည်မှာ အနှစ် ၂၀ ကြာ ခဲ့ပြီဖြစ်ပြီး ဤလူတို့သည် ထိုအိမ်ကို အနှစ် ၂၀ ကြာ “ကောင်းစွာ စောင့်ရှောက်” ခဲ့ကြသည်၊ ငါသည် အနှစ် ၃၀ ကြာ အဝေးရောက်နေခဲ့ပြီး သူတို့သည် ယင်းကို အနှစ် ၃၀ ကြာ “စောင့်ရှောက်” ခဲ့ကြသည်။ အဘယ်ကြောင့် သူတို့သည် ထိုမျှ “ကြင်နာ” ပြီး အလဟဿနေကြသည်ကို ငါ အံ့ဩမိသည်။ ငါသည် ဤမေးခွန်း၏ အဖြေကို ရှာတွေ့ခဲ့ပြီး ယင်းမှာ သူတို့သည် ဘုရားသခင်ကို အဆုံးတိုင်အောင် ဆန့်ကျင်လိုကြခြင်း ဖြစ်သည်။ သူတို့သည် ဘုရားသခင်၏ အနှစ်သာရကိုဖြစ်စေ၊ သူပြုခဲ့သမျှ အရာအားလုံးကိုဖြစ်စေ မယုံကြည်ကြပေ။ အပေါ်ယံအားဖြင့် သူတို့သည် စူးစမ်းလိုပြီး စိုးရိမ်ပူပန်ပုံပေါ်သော်လည်း အနှစ်သာရအားဖြင့် သူတို့သည် စောင့်ကြည့်နေပြီး နိုင်ကွက်ကို ရှာဖွေနေကြသည်၊ စိတ်ထဲ၌ သူတို့သည် ရန်လိုသည်၊ ငြင်းပယ်သည်၊ ပြီးလျှင် ပြစ်တင်ရှုတ်ချသည်။ အဘယ်ကြောင့် ဤလူတို့သည် ယုံကြည်နေကြဆဲ ဖြစ်သနည်း။ သူတို့ ဘုရားသခင်ကို ယုံကြည်ခြင်း၏ အဓိပ္ပာယ်ကား အဘယ်နည်း။ သူတို့သည် ယုံကြည်ခြင်းကို ရပ်တန့်ပြီး ဤနေရာမှ အမြန် ထွက်သွားသင့်သည်။ ဘုရားအိမ်တော်သည် ထိုသို့သောလူများကို မလိုအပ်ပေ။ သူတို့သည် မိမိတို့ကိုယ်ကို အရှက်မရစေသင့်ပေ။ အလားတူ ပတ်ဝန်းကျင်များနှင့် အခြေအနေများအောက်တွင် သင်တို့သည် ထိုအမှုအရာမျိုးကို ပြုလုပ်ကြမည်လော။ အကယ်၍ သင်တို့ ပြုလုပ်နိုင်ခဲ့ပါက သင်တို့သည် သူတို့ကဲ့သို့ပင် ဖြစ်ပြီး ဘုရားသခင်ကို အဆုံးတိုင်အောင် ဆန့်ကျင်ရန် စိတ်ပိုင်းဖြတ်ထားသော၊ သေသည်အထိ မရပ်မနားသော၊ ကိုယ်တော့်ကိုလည်းကောင်း၊ သူ၏ အနှစ်သာရကိုလည်းကောင်း၊ သူ၏ ပင်ကိုလက္ခဏာကိုလည်းကောင်း ငြင်းပယ်ရန် ဘုရားသခင်အပေါ် နိုင်ကွက်နှင့် သက်သေအထောက်အထားတို့ ရှာဖွေရန် ကြိုးစားနေသော အန္တိခရစ်အုပ်စုတစ်စု ဖြစ်သည်။

ဘုရားသခင် မည်သည့်အရာကိုပင် ပြုလုပ်စေကာမူ ကိုယ်တော်သည် မည်သည့်အခါမျှ မမှားပေ။ ကိုယ်တော်သည် သာမန်၊ ပုံမှန် ပတ်ဝန်းကျင်နှင့် နောက်ခံအခြေအနေတစ်ခုတွင် သို့မဟုတ် ဂုဏ်သရေရှိသော ပတ်ဝန်းကျင်နှင့် နောက်ခံအခြေအနေတစ်ခုတွင် မွေးဖွားခဲ့သည်ဖြစ်စေ ဤအရာ၌ အပြစ်တစ်စုံတစ်ရာ ရှိမည်မဟုတ်ဘဲ လူတို့အား ကိုယ်တော်အပေါ် နိုင်ကွက်ကို ရှာတွေ့စေမည့်အကြောင်း တစ်ခုမျှ ရှိမည်မဟုတ်ပေ။ အကယ်၍ သင်သည် ကိုယ်တော်က ခရစ်တော် မဟုတ်ကြောင်း သို့မဟုတ် ကိုယ်တော်၌ ဘုရားသခင်၏ အနှစ်သာရ ကင်းမဲ့ကြောင်း သက်သေပြရန် ဘုရားသခင်၏ လူ့ဇာတိခံ ဇာတိပကတိ၌ အပြစ် သို့မဟုတ် သက်သေအထောက်အထား တစ်စုံတစ်ရာကို ရှာဖွေရန် ကြိုးစားပါက သင့်အနေဖြင့် ဒုက္ခခံ ကြိုးစားနေရန် မလိုအပ်ကြောင်း၊ ဒုက္ခခံ ယုံကြည်နေရန် မလိုအပ်ကြောင်း သင့်ကို ငါပြောမည်။ ထွက်သာသွားလော့။ ထိုသို့ဆိုလျှင် သင်သည် ဒုက္ခမှ ကင်းလွတ်မည် မဟုတ်လော။ အဘယ်ကြောင့် ကိုယ့်ဘဝကိုယ် ထိုမျှ ခက်ခဲအောင် ပြုလုပ်ရသနည်း။ ခရစ်တော်ကို စွပ်စွဲရန်၊ ငြင်းပယ်ရန်၊ သို့မဟုတ် ပြစ်တင်ရှုတ်ချရန် ကိုယ်တော်၌ အပြစ် သို့မဟုတ် သက်သေအထောက်အထားကို ရှာဖွေဖို့ ကြိုးစားခြင်းသည် သင်၏ မှန်ကန်သော အလုပ်အကိုင်၊ တာဝန်၊ သို့မဟုတ် ဝတ္တရား မဟုတ်ပေ။ ခရစ်တော် မွေးဖွားခဲ့သော မိသားစု၊ သူကြီးပြင်းခဲ့သော ပတ်ဝန်းကျင်၊ သို့မဟုတ် သူပိုင်ဆိုင်သော လူ့သဘာဝ မည်သို့ပင်ဖြစ်စေ ဤသည်မှာ ဖန်ဆင်းရှင်ဖြစ်သော ဘုရားသခင် ကိုယ်တော်တိုင်၏ ရွေးချယ်မှုဖြစ်ပြီး မည်သူနှင့်မျှ သက်ဆိုင်ခြင်းမရှိပေ။ ဘုရားသခင် ပြုလေသမျှသည် မှန်ကန်သည်၊ ယင်းသည် သမ္မာတရားဖြစ်ပြီး ယင်းကို လူသားမျိုးနွယ်အတွက် ပြုလုပ်ခြင်း ဖြစ်သည်။ ဘုရားသခင်သည် သာမန်မိသားစုတစ်ခုတွင် မဟုတ်ဘဲ နန်းတော်တစ်ခု၌ မွေးဖွားခဲ့ပါက သာမန်ပြည်သူတစ်ဦး၊ နိမ့်ကျသော လူမှုအဆင့်အတန်းမှလာသော သူတစ်ဦးဖြစ်သည့် သင်သည် ဘုရားသခင်နှင့် ထိတွေ့ဆက်ဆံရန် အခွင့်အရေး တစ်စုံတစ်ရာ ရှိဦးမည်လော။ သင်၌ အခွင့်အရေး ရှိမည်မဟုတ်ပေ။ သို့ဆိုလျှင် ဘုရားသခင် မွေးဖွားပြီး ကြီးပြင်းရန် ထိုသို့သော နည်းလမ်းကို ရွေးချယ်ခြင်း၌ အမှားတစ်စုံတစ်ရာ ရှိသလော။ ဤသည်မှာ လောက၌ တုနှိုင်းမရသော ချစ်ခြင်းမေတ္တာဖြစ်သည်၊ ယင်းသည် အပြုသဘောအဆောင်ဆုံးသောအရာ ဖြစ်သည်။ သို့ရာတွင် အန္တိခရစ်များသည် ဘုရားသခင် ပြုခဲ့သော အပြုသဘောအဆောင်ဆုံးသောအရာကို ကိုယ်တော်သည် အနိုင်ကျင့်ရန်နှင့် ကစားစရာသဖွယ်သဘောထားရန် လွယ်ကူသည်ဟူသော လက္ခဏာတစ်ခုအဖြစ် ရှုမြင်ကြပြီး ကိုယ်တော့်ကို အစဉ်မပြတ် စောင့်ကြည့်ကာ ကိုယ်တော့်ကို တိုက်ခိုက်ရာတွင် အသုံးချဖို့ နိုင်ကွက်ကို ရှာဖွေလိုကြသည်။ သင်သည် အဘယ်အရာကို စောင့်ကြည့်နေသနည်း။ အကယ်၍ သင်သည် ခရစ်တော်၏ ကိုယ်ကျင့်စရိုက်နှင့် လူ့သဘာဝကိုပင် မယုံကြည်နိုင်ဘဲ သင်သည် ကိုယ်တော့်ကို ဘုရားသခင်အဖြစ် လိုက်လျှောက်ပါက သင်သည် ပြောတော့တစ်မျိုး၊ လုပ်တော့တစ်မျိုး ဖြစ်နေသည် မဟုတ်လော။ သင်သည် ကိုယ့်ဒုက္ခကိုယ် ရှာနေခြင်း မဟုတ်လော။ အဘယ်ကြောင့် ဤကစားပွဲကို ကစားရသနည်း။ ယင်းမှာ ပျော်စရာကောင်းသလော။ နောက်ပိုင်းတွင် အနန္တတန်ခိုးရှင် ဘုရားသခင်ကို လက်ခံခဲ့သော လူအများစုသည် ဤကိစ္စကို မှန်ကန်စွာ သဘောထားပြုမူနိုင်သည်ကို ငါ သတိပြုမိခဲ့သည်။ အနည်းငယ်မှာ သူတို့ ငါနှင့် ထိတွေ့ဆက်ဆံသောအခါ စူးစမ်းလိုစိတ် ရှိခဲ့ကြသော်လည်း ငါသည် ထိုသို့သောလူများကို ရှောင်ရှားပြီး လျစ်လျူရှုခဲ့သည်။ အကယ်၍ သင်သည် သမ္မာတရားကို လက်ခံနိုင်ပါက ကျွန်ုပ်တို့သည် မိသားစုတစ်စုတည်း ဖြစ်သည်။ အကယ်၍ သင် သမ္မာတရားကို လက်မခံနိုင်ဘဲ ငါ၏ ကိုယ်ရေးကိုယ်တာ အချက်အလက်များကို စုံစမ်းမေးမြန်းရန် အမြဲတမ်း ကြိုးစားနေပါက ထွက်သွားလော့။ ငါသည် သင့်ကို အသိအမှတ်မပြု၊ ငါတို့သည် မိသားစုမဟုတ်၊ ရန်သူများသာ ဖြစ်သည်။ အကယ်၍ ဘုရားသခင်၏ နှုတ်ကပတ်တော်များစွာကို ကြားပြီးနောက်၊ သူ၏ အမှုတော်နှင့် ထိန်းကျောင်းမှုကို နှစ်ပေါင်းများစွာ လက်ခံရရှိပြီးနောက် လူတို့သည် ဘုရားသခင်၏ လူ့ဇာတိခံ ဇာတိပကတိအပေါ် ထိုသို့သော အတွေးအခေါ်များကို ထားရှိဆဲဖြစ်ပြီး ယင်းတို့အတိုင်းပင် ပြုမူကြမည်ဆိုလျှင် ထိုသို့သောလူများ၌ ဘုရားသခင်ကို ရန်မူလိုသော စိတ်သဘောထားတစ်ခု ရှိသည်ဟု ဆိုရမည်ဖြစ်သည်။ သူတို့သည် ဘုရားသခင်၏ မွေးရာပါ ရန်သူများဖြစ်ပြီး အပြုသဘောဆောင်သော အရာများကို လက်မခံနိုင်ကြပေ။

လွန်ခဲ့သော နှစ်ပေါင်းနှစ်ထောင်က ပေါလုသည် သခင်ယေရှုကို ဆန့်ကျင်ရန် အစွမ်းကုန် ကြိုးစားခဲ့ပြီး ကိုယ်တော့်ကို အရူးအမူး ညှဉ်းပန်းနှိပ်စက်ခြင်း၊ ဝေဖန်သုံးသပ်ခြင်းနှင့် ပြစ်တင်ရှုတ်ချခြင်းတို့ကို ပြုလုပ်ခဲ့သည်။ အဘယ်ကြောင့်နည်း။ အကြောင်းမှာ သခင်ယေရှုသည် သာမန်မိသားစုတစ်ခုတွင် မွေးဖွားခဲ့သောကြောင့်၊ ကိုယ်တော်သည် သာမန်အရပ်သားတစ်ဦးဖြစ်ပြီး ကျမ်းပြုဆရာများနှင့် ဖာရိရှဲများ၏ ပညာရေး၊ သက်ရောက်မှု၊ သို့မဟုတ် ဩဇာလွှမ်းမိုးမှုဟုခေါ်သော အရာကို လက်ခံရရှိခဲ့ခြင်း မရှိသောကြောင့် ဖြစ်သည်။ ပေါလု၏ အမြင်တွင် ထိုသို့သော ပုဂ္ဂိုလ်သည် ခရစ်တော်ဟု ခေါ်ဆိုခြင်း မခံရထိုက်ပေ။ အဘယ်ကြောင့် မထိုက်တန်သနည်း။ အကြောင်းမှာ ကိုယ်တော်၌ နှိမ့်ချသော ပင်ကိုလက္ခဏာရှိပြီး လူမှုအဆင့်အတန်း များစွာမရှိဘဲ ကိုယ်တော်သည် လူ့အဖွဲ့အစည်းရှိ အောက်ခြေလူတန်းစားထဲမှ တစ်ဦးဖြစ်သောကြောင့်၊ သို့ဖြစ်၍ ခရစ်တော် သို့မဟုတ် ထာဝရ အသက်ရှင်တော်မူသော ဘုရားသခင်၏ သားတော်ဟု ခေါ်ဆိုခြင်း မခံထိုက်သောကြောင့် ဖြစ်သည်။ ဤအကြောင်းကြောင့် ပေါလုသည် ကိုယ်တော့်ကို ပြစ်တင်ရှုတ်ချပြီး အတိုက်အခံလုပ်ရန်၊ ကိုယ်တော်၏ အမှုကို ဖြိုဖျက်ရန်နှင့် ကိုယ်တော်၏ နောက်လိုက်များကို ဖမ်းဆီးရန် သူ၏ ဩဇာလွှမ်းမိုးမှု၊ ဩဇာတိက္ကမနှင့် အစိုးရကို အသုံးပြုကာ သခင်ယေရှုကို ဆန့်ကျင်ဖို့ ကြိုးပမ်းမှုတိုင်းကို ပြုလုပ်ဝံ့ခဲ့သည်။ သူသည် သခင်ယေရှုကို ဆန့်ကျင်နေစဉ် ပေါလုသည် သူ ဘုရားသခင်၏ အမှုကို ကာကွယ်နေသည်ဟုလည်းကောင်း၊ သူ၏ လုပ်ရပ်များသည် တရားမျှတသည်ဟုလည်းကောင်း၊ သူသည် တရားမျှတသော အင်အားစုတစ်ခုကို ကိုယ်စားပြုသည်ဟုလည်းကောင်း ယုံကြည်ခဲ့သည်။ သူသည် ဘုရားသခင်ကို မဟုတ်ဘဲ သာမန်လူတစ်ဦးကို အတိုက်အခံလုပ်နေသည်ဟု သူ တွေးထင်ခဲ့သည်။ ခရစ်တော်၏ မူလအစကို နိမ့်ကျပြီး မကြီးကျယ်ဟု သူယူဆခဲ့သောကြောင့် အတိအကျပင်လျှင် သူသည် ခရစ်တော်ကို ထင်ရာစိုင်းကာ မဆင်မခြင် ဝေဖန်သုံးသပ်ပြီး ပြစ်တင်ရှုတ်ချဝံ့ခဲ့ခြင်းဖြစ်ပြီး သူ၏ လုပ်ရပ်များနှင့်ပတ်သက်၍ သူ၏ စိတ်နှလုံးထဲ၌ အထူးသဖြင့် ငြိမ်သက်ပြီး တည်ငြိမ်သည်ဟု ခံစားခဲ့ရသည်။ သူသည် မည်သို့သော သတ္တဝါမျိုး ဖြစ်သနည်း။ အကယ်၍ သူသည် သခင်ယေရှုမှာ ဘုရားသခင်၏ လူ့ဇာတိခံ ဇာတိပကတိဖြစ်သည်ကို မသိရှိခဲ့လျှင်ပင် သို့မဟုတ် သူ၏ တရားဒေသနာများနှင့် နှုတ်ကပတ်တော်များမှာ ဘုရားသခင်ထံမှ လာသည်ကို မသိခဲ့လျှင်ပင် ထိုသို့သော သာမန်လူတစ်ဦးသည် သူ၏ အလုံးစုံ တိုက်ခိုက်မှုကို ခံထိုက်သလော။ ကိုယ်တော်သည် ဤသို့သော မလိုမုန်းထားသည့် တိုက်ခိုက်မှုကို ခံထိုက်သလော။ ကိုယ်တော်သည် အခြားသူများကို လှည့်ဖြားရန်နှင့် လူများအတွက် ကိုယ်တော်နှင့် ယှဉ်ပြိုင်ရန် ပေါလုက ကောလာဟလများနှင့် မုသားများကို လုပ်ကြံဖန်တီးခြင်းကို ခံထိုက်သလော။ ပေါလု၏ မုသားများသည် အခြေအမြစ်ကင်းမဲ့သည် မဟုတ်လော။ သခင်ယေရှု၏ လုပ်ရပ်များထဲမှ တစ်ခုခုသည် ပေါလု၏ အကျိုးစီးပွား သို့မဟုတ် အဆင့်အတန်းကို သက်ရောက်မှု ရှိခဲ့သလော။ မရှိခဲ့ချေ။ သခင်ယေရှုသည် လူမှုအဆင့်အတန်း နိမ့်ကျသောသူများအကြား၌ တရားဟောကြားပြီး တရားဒေသနာများကို ပေးခဲ့ကာ တစ်ချိန်တည်းမှာပင် လူအတော်များများက ကိုယ်တော်နောက် လိုက်ခဲ့ကြသည်။ ဤသည်မှာ ပေါလုကဲ့သို့သော လူတစ်ဦး၏ လူနေမှုပတ်ဝန်းကျင်နှင့် လုံးဝ ကွဲပြားသော လောကတစ်ခု ဖြစ်ခဲ့သည်၊ သို့ဆိုလျှင် အဘယ်ကြောင့် ပေါလုသည် သခင်ယေရှုကို ညှဉ်းပန်းနှိပ်စက်ခဲ့သနည်း။ ဤသည်မှာ သူ၏ အန္တိခရစ် အနှစ်သာရက အလုပ်လုပ်နေခြင်း ဖြစ်သည်။ သူက ဤသို့ တွေးထင်ခဲ့သည်၊ “သင်၏ တရားဒေသနာများ မည်မျှပင် ကြီးကျယ်စေကာမူ၊ မှန်ကန်စေကာမူ၊ သို့မဟုတ် လက်ခံခြင်းခံရစေကာမူ ငါက သင်သည် ခရစ်တော်မဟုတ်ဟု ဆိုလျှင် သင်သည် ခရစ်တော်မဟုတ်ပေ။ အကယ်၍ ငါ သင့်ကို ကြည့်မရပါက ငါသည် သင့်ကို ညှဉ်းပန်းနှိပ်စက်မည်၊ သင့်ကို ထင်ရာမြင်ရာ စွပ်စွဲမည်၊ သင့်ကို တန်ရာတန်ကြေးပြန်ပေးဆပ်စေမည်” ဟူ၍ ဖြစ်သည်။ ခရစ်တော်အနေဖြင့် သူ၏ သာမန်လူ့သဘာဝအတွင်း၌ ပိုင်ဆိုင်ခဲ့သော ဤအရာများသည် ပေါလု၏ တောင်းဆိုချက်များကို မဖြည့်ဆည်းပေးခဲ့သောကြောင့် ပေါလု၏ အယူအဆများနှင့် စိတ်ကူးစိတ်သန်းများနှင့်အညီ ပြုလုပ်ခြင်း သို့မဟုတ် ပိုင်ဆိုင်ခြင်း မရှိခဲ့သောကြောင့် ပေါလုကဲ့သို့သော အန္တိခရစ်များသည် ကိုယ်တော့်ကို ထင်ရာစိုင်းကာ ဝေဖန်သုံးသပ်ခြင်း၊ ငြင်းပယ်ခြင်းနှင့် ပြစ်တင်ရှုတ်ချခြင်းတို့ကို လုပ်ဆောင်နိုင်စွမ်း ရှိခဲ့ကြသည်။ အဆုံးတွင် အဘယ်အရာ ဖြစ်ခဲ့သနည်း။ သခင်ယေရှု၏ ဒဏ်ခတ်ခြင်းကို ခံရပြီးနောက် ပေါလုသည် နောက်ဆုံးတွင် “သခင်၊ ကိုယ်တော်သည် အဘယ်သူနည်း” ဟု အသိအမှတ်ပြုခဲ့သည်။ ထို့နောက် သခင်ယေရှုက “ငါကား၊ သင် အတိုက်အခံလုပ်သော ယေရှုဖြစ်သတည်း” ဟု မိန့်တော်မူခဲ့သည်။ ထိုအချိန်မှစ၍ ပေါလုသည် ယေရှုကို ကိုယ်တော်၏ နှိမ့်ချသော ဇာစ်မြစ်ကြောင့် သာမန်လူတစ်ဦးအဖြစ်ဖြစ်စေ၊ ခရစ်တော်နှင့် မတူသောသူတစ်ဦးအဖြစ်ဖြစ်စေ မယုံကြည်တော့ပေ။ အဘယ်ကြောင့်နည်း။ အကြောင်းမှာ သခင်ယေရှု၏ အလင်းသည် လူတို့ကို မျက်စိကွယ်စေနိုင်သောကြောင့်၊ ကိုယ်တော်၌ သြဇာအာဏာ ရှိပြီး ကိုယ်တော်၏ စကားများသည် လူတို့ကို ဒဏ်ခတ်နိုင်ကာ သူတို့၏ စိတ်ဝိညာဉ်များကို ဒဏ်ခတ်နိုင်သောကြောင့် ဖြစ်သည်။ ပေါလုသည် မိမိဘာသာ ဤသို့ တွေးထင်ခဲ့သည်၊ “ယေရှုဟုခေါ်သော ဤပုဂ္ဂိုလ်သည် အမှန်တကယ် ဘုရားဖြစ်နိုင်မည်လော။ သူသည် ထာဝရ အသက်ရှင်တော်မူသော ဘုရား၏ သားတော်တစ်ပါး ဖြစ်နိုင်မည်လော။ သူ လူတို့ကို ဒဏ်ခတ်နိုင်သည်၊ သို့ဖြစ်၍ သူသည် ဘုရားဖြစ်ရမည်။ သို့သော် အချက်တစ်ချက်သာ ရှိသည်၊ လူတို့ကို ဒဏ်ခတ်သောသူမှာ ခရစ်တော်ဟုခေါ်သော ဤသာမန်လူမဟုတ်၊ ဘုရား၏ ဝိညာဉ်တော်သာ ဖြစ်သည်။ သို့ဖြစ်၍ မည်သို့ပင်ဖြစ်စေ သင်သည် ယေရှုဟု ခေါ်ဆိုခြင်းခံရသရွေ့ ငါသည် သင့်ကို ပျပ်ဝပ်လျက် ကိုးကွယ်မည်မဟုတ်။ ငါသည် ကောင်းကင်ဘုံရှိ ဘုရား၊ ဘုရား၏ ဝိညာဉ်တော်ကိုသာ ကိုးကွယ်သည်” ဟူ၍ ဖြစ်သည်။ ဒဏ်ခတ်ခြင်းခံရပြီးနောက်၊ ပေါလု၌ အတွေးတစ်ခု ရှိခဲ့သည်။ သူ ဒဏ်ခတ်ခြင်းခံရခြင်းသည် မကောင်းသောအရာ ဖြစ်သော်လည်း ယင်းက ခရစ်တော်ဟုခေါ်သော လူတစ်ဦး၌ အထူးပင်ကိုလက္ခဏာတစ်ခု ရှိသည်ကိုလည်းကောင်း၊ ခရစ်တော်ဖြစ်လာခြင်းသည် ကြီးမားသော ဂုဏ်တစ်ခု ဖြစ်သည်ကိုလည်းကောင်း၊ ခရစ်တော်ဖြစ်လာသူ မည်သူမဆိုသည် ထာဝရ အသက်ရှင်တော်မူသော ဘုရား၏ သားတော်တစ်ပါး ဖြစ်လာနိုင်သည်ကိုလည်းကောင်း၊ ဘုရားထံသို့ တိုးဝင် ချဉ်းကပ်နိုင်သည်ကိုလည်းကောင်း၊ သူတို့၏ ဘုရားနှင့် ဆက်ဆံရေးကို ပြောင်းလဲနိုင်သည်ကိုလည်းကောင်း၊ ထိုသာမန်လူကို ထူးခြားစေနိုင်သည်ကိုလည်းကောင်း၊ ထိုသာမန်လူ၏ ပင်ကိုလက္ခဏာကို ဘုရား၏ သားတော်တစ်ပါး၏ ပင်ကိုလက္ခဏာအဖြစ်သို့ ပြောင်းလဲနိုင်သည်ကိုလည်းကောင်း သူ့အား သဘောပေါက်စေခဲ့သည်။ သူက ဤသို့ တွေးထင်ခဲ့သည်၊ “သင်၊ ယေရှုသည် ထာဝရ အသက်ရှင်တော်မူသော ဘုရား၏ သားတော်တစ်ပါးဖြစ်သော်လည်း ထိုအကြောင်းနှင့်ပတ်သက်၍ အဘယ်အရာက ထိုမျှ အထင်ကြီးစရာကောင်းသနည်း။ သင်၏ ဖခင်သည် ဆင်းရဲသော လက်သမားတစ်ဦးဖြစ်ပြီး သင်၏ မိခင်မှာ သာမန် အိမ်ရှင်မတစ်ဦး ဖြစ်သည်။ သင်သည် သာမန်လူများအကြား၌ ကြီးပြင်းခဲ့ပြီး သင်၏ မိသားစု၌ လူမှုအဆင့်အတန်း နိမ့်ကျကာ သင်ကိုယ်တိုင်၌လည်း အထူးစွမ်းရည်များ မရှိပေ။ သင်သည် ဗိမာန်တော်တစ်ခု၌ တရားဟောခဲ့ဖူးသလော။ ကျမ်းပြုဆရာများနှင့် ဖာရိရှဲများသည် သင့်ကို အသိအမှတ်ပြုသလော။ သင်သည် မည်သည့်ပညာရေးကို လက်ခံရရှိခဲ့သနည်း။ သင်၏ မိဘများသည် အဆင့်မြင့်သော အသိပညာကို ပိုင်ဆိုင်သလော။ သင့်၌ ဤအရာများထဲမှ တစ်ခုမျှ မရှိသည့်တိုင် သင်သည် ထာဝရ အသက်ရှင်တော်မူသော ဘုရား၏ သားတော်တစ်ပါး ဖြစ်နေဆဲ ဖြစ်သည်။ သို့ဆိုလျှင် ငါ၌ ထိုမျှ အဆင့်မြင့်သော အသိပညာ ရှိပြီး ငါသည် အထက်တန်းစား လူ့အဖွဲ့အစည်းရှိ လူများနှင့် ထိတွေ့ဆက်ဆံကာ ငါ၏ မိဘများသည် အလွန် ပညာတတ်၊ အသိပညာကြွယ်ဝပြီး သူတို့သည် နောက်ခံကောင်းတစ်ခုမှ လာကြသည်ဖြစ်သောကြောင့် ငါ့အတွက် ခရစ်တော်ဖြစ်လာရန် လွယ်ကူမည် မဟုတ်လော” ဟူ၍ ဖြစ်လေသည်။ သူ အဘယ်အရာကို သွယ်ဝိုက်ပြောဆိုနေခဲ့သနည်း။ “အကယ်၍ ယေရှုကဲ့သို့သော လူတစ်ဦးသည် ခရစ်တော်ဖြစ်နိုင်ပါက ငါ၊ ပေါလုသည် အလွန် ထူးကဲသော၊ ဆွဲဆောင်မှုရှိသော၊ နှံ့စပ်သော၊ မြင့်မားသော လူမှုအဆင့်အတန်းကို ပိုင်ဆိုင်သောကြောင့် ထာဝရ အသက်ရှင်တော်မူသော ဘုရား၏ သားတော်တစ်ပါးဖြစ်သည့် ခရစ်တော်ဖြစ်ရန် သာ၍ပင် လုပ်နိုင်စွမ်းရှိသည် မဟုတ်လော။ ယေရှု အသက်ရှင်စဉ်အခါက သူသည် တရားဟောသည်၊ ကျမ်းစာများကို ဖတ်သည်၊ နောင်တရခြင်း၏ လမ်းခရီးကို ဖြန့်ဝေသည်၊ နေရာတိုင်းသို့ လမ်းလျှောက်သည်၊ လူတို့၏ အနာများကိုငြိမ်းစေသည်၊ မကောင်းဆိုးဝါးများကို နှင်ထုတ်သည်၊ နိမိတ်လက္ခဏာများနှင့် အံ့ဖွယ်အမှုများစွာကို ပြုလုပ်ခဲ့သည်။ ထိုမျှသာဖြစ်သည် မဟုတ်လော။ ထို့နောက် သူသည် ထာဝရ အသက်ရှင်တော်မူသော ဘုရား၏ သားတော်တစ်ပါး ဖြစ်လာပြီး ကောင်းကင်ဘုံသို့ တက်ကြွသွားခဲ့သည်။ ယင်းမှာ မည်မျှ ခက်ခဲနိုင်မည်နည်း။ ငါ၊ ပေါလုသည် အသိပညာကြွယ်ဝပြီး မြင့်မြတ်သော လူမှုအဆင့်အတန်းနှင့် ပင်ကိုလက္ခဏာကို ပိုင်ဆိုင်သည်။ အကယ်၍ ငါသည် ယေရှုပြုခဲ့သကဲ့သို့ လူများအကြား၌ ပို၍ လမ်းလျှောက်မည်ဆိုလျှင်၊ ငါ၏ ကျော်ကြားမှုကို တိုးမြှင့်မည်ဆိုလျှင်၊ နောက်လိုက်များ ပိုမိုရရှိအောင်လုပ်ပြီး လူများကို ပိုမိုအကျိုးပြုမည်ဆိုလျှင်၊ ငါသည် အခက်အခဲများကို ခါးစည်းခံနိုင်၍ အဖိုးအခကို ပေးဆပ်နိုင်ကာ ငါ၏ လူမှုအဆင့်အတန်းကို နှိမ့်ချပြီး တရားဒေသနာများ ပိုမိုဟောကြားကာ အမှုတော်များ ပိုမိုထမ်းဆောင်ပြီး လူများကို ပိုမိုရရှိမည်ဆိုလျှင် ငါ၏ ပင်ကိုလက္ခဏာသည် ပြောင်းလဲသွားမည် မဟုတ်လော။ ငါသည် လူ၏သားမှ ဘုရား၏ သားတော်အဖြစ်သို့ ပြောင်းလဲသွားမည် မဟုတ်လော။ ဘုရား၏ သားတော်သည် ခရစ်တော်မဟုတ်လော။ ခရစ်တော်ဖြစ်ရန် အဘယ်အရာက ထိုမျှ ခက်ခဲသနည်း။ ခရစ်တော်သည် လူမှမွေးဖွားသော လူသားတစ်ဦး မဟုတ်လော။ ယေရှုသည် ခရစ်တော် ဖြစ်လာနိုင်သောကြောင့် အဘယ်ကြောင့် ငါ၊ ပေါလုသည် မဖြစ်နိုင်ရမည်နည်း။ ယင်းမှာ အလွန် လွယ်ကူလှသည်။ ယေရှု ပြုလုပ်ခဲ့သမျှကို ငါ ပြုလုပ်မည်၊ သူပြောခဲ့သမျှကို ငါ ပြောမည်၊ သူ လူများအကြား၌ မည်သို့လမ်းလျှောက်ခဲ့ပါစေ ငါလည်း ထိုအတိုင်း လမ်းလျှောက်မည်။ ထိုအခါ ငါသည် ယေရှုနှင့် တူညီသော ပင်ကိုလက္ခဏာနှင့် ရပ်တည်မှုကို ပိုင်ဆိုင်မည် မဟုတ်လော။ ငါသည် ယေရှုပြုခံခဲ့ရသကဲ့သို့ ဘုရား၏ အသိအမှတ်ပြုခြင်းကို ခံရရန် အခြေအနေများနှင့် ကိုက်ညီမည် မဟုတ်လော” ဟူ၍ ဖြစ်လေသည်။ ထို့ကြောင့် ယေရှု၏ ပင်ကိုလက္ခဏာအပေါ် ပေါလု၏ နားလည်မှုနှင့် သိမြင်မှုကို သူ၏ ဩဝါဒစာများမှ မြင်တွေ့ရန် မခက်ခဲပေ။ သူသည် သခင်ယေရှုမှာ အမှုတော်အားဖြင့်လည်းကောင်း၊ အဖိုးအခကို ပေးဆပ်ခြင်းအားဖြင့်လည်းကောင်း၊ အထူးသဖြင့် ကားတိုင်တင်ခြင်းခံရပြီးနောက် ကောင်းကင်ဘုံရှိ ခမည်းတော်၏ အသိအမှတ်ပြုခြင်းကို ရရှိခဲ့ခြင်းဖြင့်လည်းကောင်း ထာဝရ အသက်ရှင်တော်မူသော ဘုရားသခင်၏ သားတော်ဖြစ်လာခဲ့သော သာမန်လူတစ်ဦးဖြစ်သည်၊ သူ၏ ပင်ကိုလက္ခဏာသည် နောက်ပိုင်းတွင် ပြောင်းလဲသွားခဲ့သည်ဟု ယုံကြည်ခဲ့သည်။ ထို့ကြောင့် ပေါလုကဲ့သို့သော လူတို့၏ စိတ်ထဲ၌ သူတို့သည် ယေရှုကို ကမ္ဘာမြေပေါ်၌ ဘုရားသခင် ယူတင်ဝတ်ဆင်သော ဇာတိပကတိအဖြစ်၊ လူသားမျိုးနွယ်အကြား၌ ဘုရားသခင်၏ လူ့ဇာတိခံ ဇာတိပကတိအဖြစ် မည်သည့်အခါမျှ အသိအမှတ်မပြုကြပေ။ သူတို့သည် ခရစ်တော်၏ အနှစ်သာရကို မည်သည့်အခါမျှ အသိအမှတ်မပြုကြပေ။

ယနေ့ခေတ်၏ အန္တိခရစ်များသည် ပေါလုနှင့် တူကြသည်။ ပထမဦးစွာ ၎င်းတို့၌ တူညီသော အတွေးအခေါ်များ၊ ရည်မှန်းချက်များနှင့် နည်းလမ်းများ ရှိကြသည့်အပြင် နောက်ထပ်အရာတစ်ခုဖြစ်သည့် မိုက်မဲခြင်းဟူသော တူညီသည့်လက္ခဏာရပ်လည်း ရှိကြသည်။ ၎င်းတို့၏ မိုက်မဲခြင်းသည် အဘယ်မှ အရင်းခံသနည်း။ ယင်းမှာ ၎င်းတို့၏ ရည်မှန်းချက်များနှင့် လိုအင်ဆန္ဒများမှ အရင်းခံသည်။ အန္တိခရစ်များသည် ဘုရားသခင်၏ လူ့ဇာတိခံ ဇာတိပကတိကို ကြည့်သောအခါ မည်သည့်ရှုထောင့်မှဖြစ်စေ ၎င်းတို့သည် ခရစ်တော်၌ ဘုရားသခင်၏ အနှစ်သာရကို မမြင်နိုင်ကြပေ။ ၎င်းတို့ မည်သို့ပင် ကြည့်စေကာမူ ၎င်းတို့သည် ဤအရာမှ သမ္မာတရားကို မရရှိနိုင် သို့မဟုတ် ဘုရားသခင်၏ စိတ်နေသဘောထားကို နားမလည်နိုင်ကြပေ။ ၎င်းတို့ မည်သို့ပင် ကြည့်စေကာမူ ၎င်းတို့သည် ခရစ်တော်မှာ သာမန်လူတစ်ဦးဖြစ်သည်ဟု အမြဲတမ်း ယုံကြည်ကြသည်။ အကယ်၍ ခရစ်တော်သည် အားလုံးမြင်တွေ့ရန် ကောင်းကင်မှ တိုက်ရိုက် ဆင်းသက်ခဲ့ပါက သူသည် သာမန်ဖြစ်မည်မဟုတ်ဟု ၎င်းတို့ တွေးထင်ကြသည်၊ အကယ်၍ ခရစ်တော်၌ မူလအစ သို့မဟုတ် နောက်ခံအခြေအနေ လုံးဝမရှိဘဲ လူများအကြား၌ ရုတ်တရက်ကြီး ပေါ်ထွက်လာခဲ့ပါက ယင်းမှာ အလွန် ထူးကဲပြီး ထူးခြားဆန်းကြယ်လိမ့်မည်ဟု ၎င်းတို့ တွေးထင်ကြသည်။ လူတို့ နားမလည်နိုင်သော၊ ထူးခြားဆန်းကြယ်သော အရာများသည် အန္တိခရစ်များ၏ ရည်မှန်းချက်များ၊ လိုအင်ဆန္ဒများနှင့် စူးစမ်းလိုစိတ်တို့ကို အတိအကျ ဖြည့်ဆည်းပေးသည့်အရာများ ဖြစ်ကြသည်။ ၎င်းတို့သည် သမ္မာတရားကို ဖော်ပြနိုင်ပြီး ၎င်းတို့အား အသက်ကို ပေးသနားနိုင်သော သာမန်လူတစ်ဦးထက် ထိုသို့သော ခရစ်တော်တစ်ပါးနောက်သို့ လိုက်လိုကြသည်။ ခရစ်တော်သည် လူမှမွေးဖွားခဲ့ပြီး အမှန်ပင် သာမန်လူတစ်ဦး၊ လုံလောက်သော အာရုံစိုက်မှုကို မဆွဲဆောင်နိုင်သော သို့မဟုတ် ကောင်းကင်နှင့် မြေကြီးကို တုန်လှုပ်စေသော နည်းလမ်းဖြင့် စကားမပြောသော ပုံမှန်၊ လက်တွေ့ကျသော လူတစ်ဦးဖြစ်သောကြောင့်သာလျှင် အန္တိခရစ်များသည် ကိုယ်တော့်ကို အတန်ကြာ စောင့်ကြည့်ပြီးသောအခါ ခရစ်တော် ပြုလေသမျှ၌ ထို့ထက်ပို၍ ဘာမျှမရှိဟု ၎င်းတို့ ယုံကြည်ကြခြင်း ဖြစ်သည်။ ပုံစံခွက်တစ်ခုကို အနှစ်ချုပ်ကာ ကောက်ချက်ချပြီးနောက် ၎င်းတို့သည် ခရစ်တော်ကို အတုခိုးရန် စတင်ကြသည်။ ၎င်းတို့သည် သူ၏ လေသံ၊ သူ၏ ပြောဆိုပုံနှင့် သူ၏ အသံနေအသံထားကို အတုခိုးကြသည်။ အချို့သည် သူ၏ အသက်ရှူသံများနှင့် ချောင်းဆိုးသံများကိုပင် တုပလျက် သူအသုံးပြုသော စကားလုံးများ အတိအကျကိုပင် အတုခိုးကြသည်။ လူအချို့က “ဤအတုခိုးခြင်းသည် မသိနားမလည်မှုကြောင့်လော” ဟု မေးကြသည်။ မဟုတ်ပေ။ အဘယ်အရာက ယင်းကို ဖြစ်စေသနည်း။ အန္တိခရစ်များသည် ခရစ်တော်ကဲ့သို့သော သာမန်လူတစ်ဦးက သာမန်စကားအချို့ကို ပြောဆိုရုံမျှဖြင့် နောက်လိုက်များစွာနှင့် သူ့အား ကျိုးနွံနာခံသူများစွာ ရှိနေသည်ကို မြင်သောအခါ ဤကိစ္စနှင့်ပတ်သက်၍ ၎င်းတို့၏ စိတ်နှလုံး နက်ရှိုင်းရာ၌ အတွေးအခေါ်အချို့ ပေါ်ပေါက်လာသည် မဟုတ်လော။ ၎င်းတို့သည် ဘုရားသခင်အတွက် ဝမ်းမြောက်ခြင်း၊ ကိုယ်တော့်အတွက် ပျော်ရွှင်ခြင်းကို ခံစားရပြီး ကိုယ်တော့်ကို ချီးမွမ်းကြသလော၊ သို့မဟုတ် ၎င်းတို့သည် ခံပြင်းဒေါသထွက်ခြင်း၊ မကျေမချမ်းဖြစ်ခြင်း၊ ရန်လိုခြင်း၊ မနာလိုခြင်းနှင့် ငြူစူခြင်းတို့ကို ခံစားရသလော။ (မနာလိုခြင်းနှင့် ငြူစူခြင်းတို့ ခံစားရပါသည်။) ၎င်းတို့က ဤသို့ တွေးထင်ကြသည်၊ “သင်သည် အဘယ်သို့ ဘုရားဖြစ်လာခဲ့သနည်း။ အဘယ်ကြောင့် ငါသည် ဘုရားမဖြစ်ရသနည်း။ သင်သည် ဘာသာစကား မည်မျှ ပြောဆိုနိုင်သနည်း။ သင်သည် နိမိတ်လက္ခဏာများနှင့် အံ့ဖွယ်အမှုများကို ပြုလုပ်နိုင်သလော။ သင်သည် လူတို့အား အဘယ်အရာကို ယူဆောင်လာပေးနိုင်သနည်း။ သင့်၌ အဘယ်သို့သော ဆုကျေးဇူးများနှင့် ပါရမီများ ရှိသနည်း။ သင့်၌ အဘယ်သို့သော အရည်အချင်းများ ရှိသနည်း။ များစွာသော လူတို့အား သင့်နောက်သို့ လိုက်လာစေရန် သင်သည် အဘယ်သို့ ပြုလုပ်ခဲ့သနည်း။ ထိုမျှလောက်များစွာသော လူတို့ သင့်နောက်သို့ လိုက်ခြင်းသည် သင်၏ အရည်အချင်းများကြောင့်သာ ဖြစ်ခဲ့လျှင် ငါ၏ အရည်အချင်းများဖြင့်မူ ငါ့နောက်သို့ ထို့ထက်မက လိုက်လာကြပေလိမ့်မည်” ဟူ၍ ဖြစ်သည်။ သို့ဖြစ်၍ အန္တိခရစ်များသည် ဤအရာအပေါ် သူတို့၏ ကြိုးပမ်းအားထုတ်မှုများကို အာရုံစိုက်လိုကြသည်။ ထို့ကြောင့် ၎င်းတို့အဖို့ ခရစ်တော်ဖြစ်လာခြင်းသည် အောင်မြင်နိုင်သော အိပ်မက်တစ်ခုဖြစ်သည်ဟူသော ပေါလု၏ အမြင်ကို ၎င်းတို့ လုံးလုံးလျားလျား သဘောတူကြသည်။

ဘုရားသခင်က လူတို့ကို ကိုယ့်နေရာကိုယ်နေ၍ မိမိ၏ ဝတ္တရားကို ကျေပွန်သော လူသားများနှင့် ဖန်ဆင်းခံများ ဖြစ်ရန် ပြောသောအခါ အန္တိခရစ်များသည် ဤစကားများကို အထူးသဖြင့် မထီမဲ့မြင်ပြုကြပြီး ဤသို့ ဆိုကြသည်၊ “ဘုရား ပြောသမျှအရာအားလုံးသည် ကောင်းပြီး မှန်ကန်သည်၊ သို့သော် ကျွန်ုပ်တို့ကို ခရစ်တော်ဖြစ်ခွင့် မပေးခြင်းမှာ မှားယွင်းသည်။ အဘယ်ကြောင့် လူတို့သည် ခရစ်တော် မဖြစ်နိုင်ရမည်နည်း။ ခရစ်တော်သည် ဘုရား၏ အသက်ရှိသော တစ်စုံတစ်ဦးမျှသာ မဟုတ်လော။ သို့ဖြစ်၍ အကယ်၍ ကျွန်ုပ်တို့သည် ဘုရား၏ နှုတ်ကပတ်တော်များကို လက်ခံပြီး သူ၏ ရေလောင်းခြင်းနှင့် ထိန်းကျောင်းမှုကို လက်ခံကာ ဘုရား၏ အသက်ကို ပိုင်ဆိုင်ပါက ကျွန်ုပ်တို့သည်လည်း ခရစ်တော် ဖြစ်လာနိုင်သည် မဟုတ်လော။ သင်သည် လူသားများမှ မွေးဖွားသော သာမန်လူတစ်ဦးဖြစ်ပြီး ငါတို့လည်း ထိုအတိုင်းပင် ဖြစ်သည်။ မည်သည့်အခြေခံဖြင့် သင်က ခရစ်တော်ဖြစ်နိုင်ပြီး ကျွန်ုပ်တို့က မဖြစ်နိုင်ရမည်နည်း။ သင်သည် ဘဝနှောင်းပိုင်းတွင် ခရစ်တော် ဖြစ်လာခဲ့သည် မဟုတ်လော။ အကယ်၍ ကျွန်ုပ်တို့သည် ဆင်းရဲဒုက္ခခံပြီး အဖိုးအခကို ပေးဆပ်ကာ ဘုရားနှုတ်ကပတ်တော်များကို ပိုမိုဖတ်ရှုပြီး ဘုရား၏ အသက်ကို ပိုင်ဆိုင်ကာ ဘုရားပြောသကဲ့သို့ တူညီသော စကားများကို ပြောဆိုပြီး ဘုရားပြုလုပ်လိုသော အရာကို ပြုလုပ်ကာ ဘုရားကို အတုယူပါက ကျွန်ုပ်တို့သည်လည်း ခရစ်တော် ဖြစ်လာနိုင်သည် မဟုတ်လော။ ယင်းနှင့်ပတ်သက်၍ အဘယ်အရာက ထိုမျှ ခက်ခဲသနည်း” ဟူ၍ ဖြစ်လေသည်။ အန္တိခရစ်များသည် ခရစ်တော်နောက်သို့ လိုက်ပြီး ခရစ်တော်၏ သာမန်နောက်လိုက်များ ဖြစ်လာခြင်း သို့မဟုတ် ဖန်ဆင်းရှင်၏ အုပ်စိုးမှုအောက်ရှိ ဖန်ဆင်းခံများ ဖြစ်ခြင်းကို လိုလိုလားလား မရှိကြပေ။ သူတို့၏ လိုအင်ဆန္ဒများနှင့် ရည်မှန်းချက်များက သူတို့ကို ဤသို့ တိုက်တွန်းသည်၊ “သာမန်လူတစ်ဦး မဖြစ်နှင့်။ ခရစ်တော်ကို အချိန်တိုင်း လိုက်လျှောက်ခြင်းနှင့် နာခံခြင်းသည် အသုံးမကျခြင်း၏ သရုပ်သကန်တစ်ခု ဖြစ်သည်။ ခရစ်တော်၏ နှုတ်ကပတ်တော်များနှင့် ဘုရား၏ ကတိတော်များအပြင် သင်သည် ဘုရား၏ သားတော်တစ်ပါး၊ သားဦး၊ ခရစ်တော်ကိုယ်တိုင် ဖြစ်လာရန်၊ ဘုရား၏ ကြီးစွာသော အသုံးပြုခြင်းကို ခံရရန် သို့မဟုတ် ဘုရား၏ နိုင်ငံတော်၌ ထောက်တိုင်တစ်တိုင် ဖြစ်ရန် ကြိုးစားခြင်းကဲ့သို့သော ပိုမိုမြင့်မားသော လိုက်စားမှုများ သင့်ထံတွင် ရှိသင့်သည်။ ထိုပန်းတိုင်များသည် အဘယ်မျှ ကြီးမြတ်ပြီး စိတ်အားထက်သန်ဖွယ် ကောင်းပါသနည်း” ဟူ၍ဖြစ်သည်။ ဤအတွေးအခေါ်များနှင့်ပတ်သက်၍ သင်တို့ မည်သို့ ထင်သနည်း။ ၎င်းတို့သည် မြှင့်တင်ထိုက်သလော။ ၎င်းတို့သည် သာမန်လူတို့ ပိုင်ဆိုင်သင့်သော အရာတစ်ခုလော။ (မဟုတ်ပါ။) အန္တိခရစ်များ၌ ခရစ်တော်၏ ပင်ကိုလက္ခဏာနှင့် အနှစ်သာရအပေါ် ဤသို့သော နားလည်မှုမျိုး ရှိသောကြောင့် အတိအကျပင် ၎င်းတို့သည် ခရစ်တော်ကို ဆန့်ကျင်ခြင်း၊ ဝေဖန်သုံးသပ်ခြင်း၊ စမ်းသပ်ခြင်း၊ ငြင်းပယ်ခြင်းနှင့် ပြစ်တင်ရှုတ်ချခြင်းဟူသော ၎င်းတို့၏ စကားများနှင့် လုပ်ရပ်များကို အလေးအနက်မထားကြခြင်း ဖြစ်သည်။ ၎င်းတို့က ဤသို့ တွေးထင်ကြသည်၊ “လူတစ်ဦးကို ဝေဖန်သုံးသပ်ခြင်းနှင့်ပတ်သက်၍ အဘယ်အရာက ထိုမျှ ကြောက်စရာကောင်းသနည်း။ သင်သည် လူတစ်ဦးမျှသာဖြစ်သည် မဟုတ်လော။ သင်သည် လူတစ်ဦးဖြစ်ကြောင်း သင် ဝန်ခံသည်၊ သို့ဖြစ်၍ သင့်ကို ငါ ဝေဖန်သုံးသပ်ခြင်း၊ အကဲဖြတ်ခြင်း၊ သို့မဟုတ် ပြစ်တင်ရှုတ်ချခြင်း၌ အဘယ်အရာ မှားယွင်းသနည်း။ သင့်ကို ငါ စောင့်ကြည့်ခြင်း သို့မဟုတ် လေ့လာခြင်း၌ အဘယ်အရာ မှားယွင်းသနည်း။ ဤအရာများကို ပြုလုပ်ရန်မှာ ငါ၏ လွတ်လပ်ခွင့် ဖြစ်သည်” ဟူ၍ဖြစ်သည်။ ၎င်းတို့သည် ဤသည်ကို ဘုရားသခင်ကို အတိုက်အခံလုပ်ခြင်း သို့မဟုတ် ကိုယ်တော့်ကို ဆန့်ကျင်ဘက်ပြုခြင်းအဖြစ် မမြင်ကြပေ၊ ယင်းမှာ အလွန် အန္တရာယ်ရှိသော ရှုထောင့်အမြင်တစ်ခု ဖြစ်သည်။ ထို့ကြောင့် အန္တိခရစ်များစွာတို့သည် ဤနည်းလမ်းဖြင့် ခရစ်တော်ကို အနှစ် ၂၀ သို့မဟုတ် ၃၀ ကြာ ဆန့်ကျင်ခဲ့ကြပြီး ၎င်းတို့၏ စိတ်နှလုံးထဲ၌ ကိုယ်တော်နှင့် အမြဲတမ်း ယှဉ်ပြိုင်နေကြသည်။ ငါသည် သင့်ကို အမှန်တရားကို ပြောမည်၊ သင် ပြုလုပ်သောအရာမှာ သင်၏ လွတ်လပ်ခွင့်ဖြစ်သည်၊ သို့သော် အကယ်၍ ဘုရားသခင်၏ နောက်လိုက်တစ်ဦးအနေဖြင့် သင်သည် ဘုရားသခင်၏ လူ့ဇာတိခံ ဇာတိပကတိကို ထိုမျှ ထင်ရာစိုင်းကာ ဆက်ဆံပါက၊ အချက်တစ်ချက်မှာ သေချာသည်၊ သင်သည် လူတစ်ဦးကို အခက်ကြုံအောင် လုပ်နေခြင်းမဟုတ်၊ သင်သည် ဘုရားသခင်ကို ပွင့်ပွင့်လင်းလင်း ပွက်လောညံအောင် ကန့်ကွက်ပြီး ဘုရားသခင်ကို ဆန့်ကျင်ဘက်ပြုနေခြင်း ဖြစ်သည်၊ သင်သည် ဘုရားသခင်ကို ဆန့်ကျင်ရပ်တည်နေခြင်း ဖြစ်သည်။ ဘုရားသခင်၏ အနှစ်သာရ၊ စိတ်နေသဘောထား၊ လုပ်ဆောင်ချက်များ၊ အထူးသဖြင့် ဘုရားသခင်၏ လူ့ဇာတိခံ ဇာတိပကတိတို့နှင့် သက်ဆိုင်သော မည်သည့်အရာမဆိုသည် စီမံအုပ်ချုပ်ရေးဆိုင်ရာ အမိန့်များနှင့် သက်ဆိုင်သည်။ အကယ်၍ သင်သည် ခရစ်တော်ကို ထိုမျှ ထင်ရာစိုင်းကာ ဆက်ဆံပြီး ကိုယ်တော့်ကို ထိုမျှ ဝေဖန်သုံးသပ်ကာ ပြစ်တင်ရှုတ်ချပါက ငါ သင့်ကို ပြောမည်၊ သင်၏ အဆုံးသတ်သည် အဆုံးအဖြတ်ပေးပြီး ဖြစ်သည်။ ဘုရားသခင်က သင့်ကို ကယ်တင်လိမ့်မည်ဟု မမျှော်လင့်နှင့်။ ဘုရားသခင်သည် ကိုယ်တော့်ကို ပွင့်လင်းစွာ ပွက်ပွက်ညံအောင် ကန့်ကွက်ပြီး ကိုယ်တော့်ကို ထင်ရာစိုင်းကာ ဆန့်ကျင်ဘက်ပြုသော တစ်စုံတစ်ဦးကို မကယ်တင်နိုင်ပေ။ ထိုသို့သော ပုဂ္ဂိုလ်သည် ဘုရားသခင်၏ ရန်သူဖြစ်သည်၊ သူသည် စာတန်နှင့် နတ်ဆိုးတစ်ကောင်ဖြစ်ပြီး ဘုရားသခင်သည် ထိုသူကို ကယ်တင်မည်မဟုတ်ပေ။ သင့်ကို ကယ်တင်နိုင်သည်ဟု သင်ထင်သော မည်သူ့ထံသို့မဆို အမြန်သွားလော့။ ဘုရားအိမ်တော်သည် သင့်ကို ချုပ်တည်းမည်မဟုတ်၊ ယင်း၏ တံခါးများသည် ဖွင့်ဟထားသည်။ အကယ်၍ ပေါလုက သင့်ကို ကယ်တင်နိုင်သည်ဟု သင်ထင်ပါက သူ့ထံသို့ သွားလော့၊ အကယ်၍ သင်းအုပ်ဆရာတစ်ဦးက သင့်ကို ကယ်တင်နိုင်သည်ဟု သင်ထင်ပါက သူ့ထံသို့ သွားလော့။ သို့သော် အချက်တစ်ချက်မှာ သေချာသည်၊ ဘုရားသခင်သည် သင့်ကို ကယ်တင်မည်မဟုတ်ပေ။ သင် ပြုလုပ်သောအရာမှာ သင်၏ လွတ်လပ်ခွင့် ဖြစ်သော်လည်း ဘုရားသခင် သင့်ကို ကယ်တင်သည်၊ မကယ်တင်သည်မှာ သူ၏ လွတ်လပ်ခွင့်ဖြစ်ပြီး သူ၌ ဆုံးဖြတ်ပိုင်ခွင့် ရှိသည်။ ဘုရားသခင်၌ ဤတန်ခိုးအာဏာ ရှိသလော။ ကိုယ်တော်၌ ဤဂုဏ်သိက္ခာ ရှိသလော။ (ရှိပါသည်။) ဘုရားသခင်သည် လူ့ဇာတိခံယူပြီး လူသားများကြား၌ နေထိုင်သည်၊ ကိုယ်တော်သည် ခရစ်တော်ဖြစ်ကြောင်း၊ နောက်ဆုံးသော ကာလ၏ အမှုကို ပြုရန် လာကြောင်း သက်သေခံသည်။ အချို့လူတို့သည် ဘုရားသခင်၏ အနှစ်သာရကို အသိအမှတ်ပြုပြီး ကိုယ်တော်နောက်သို့ စိတ်နှလုံးအကြွင်းမဲ့ လိုက်လျှောက်ကြကာ ၎င်းတို့သည် ကိုယ်တော့်ကို ဘုရားသခင်အဖြစ် ဆက်ဆံပြီး ကျိုးနွံနာခံကြသည်။ အခြားသူများမှာမူ ကိုယ်တော့်ကို အဆုံးတိုင်အောင် ခေါင်းမာစွာ အတိုက်အခံ လုပ်လိုကြသည်၊ “သင်သည် ခရစ်တော်ဖြစ်ကြောင်း လူမည်မျှပင် ယုံကြည်စေကာမူ၊ ငါ ယင်းကို ယုံကြည်မည်မဟုတ်။ သင် မည်သို့ပင် ဆိုစေကာမူ ငါသည် သင့်ကို ဘုရားအဖြစ် စိတ်နှလုံးအကြွင်းမဲ့ မှတ်ယူမည်မဟုတ်။ ဘုရားက အမှန်တကယ် စကားပြောပြီး သင်နှင့်ပတ်သက်၍ သက်သေခံသည်ကို ငါ မြင်တွေ့သည့်အခါမှသာ ကောင်းကင်ဘုံရှိ ဘုရားက မိုးခြိမ်းသံကဲ့သို့သော အသံဖြင့် ငါ့အား ‘ဤသည်မှာ ငါ၏ လူ့ဇာတိခံ ဇာတိပကတိ၊ ငါ၏ ချစ်သား၊ ငါ၏ နှစ်သက်မြတ်နိုးရာ သားဖြစ်သည်’ ဟု ကိုယ်တိုင် ပြောသည့်အခါ၌ ငါသည် သင့်ကို ဘုရားအဖြစ် အသိအမှတ်ပြုပြီး လက်ခံမည်။ ကောင်းကင်ဘုံရှိ ဘုရား စကားပြောပြီး သင့်အကြောင်း သက်သေခံသည်ကို ငါ ကိုယ်တိုင် ကြားပြီး မြင်တွေ့သည့်အခါမှသာ သင့်ကို ငါ လက်ခံမည်၊ သို့တည်းမဟုတ်ပါက မဖြစ်နိုင်ပေ” ဟူ၍ ဖြစ်လေသည်။ ထိုသို့သောလူများသည် အန္တိခရစ်များ မဟုတ်လော။ ထိုနေ့ အမှန်တကယ် ရောက်လာသောအခါ သူတို့သည် ခရစ်တော်ကို ဘုရားသခင်အဖြစ် အသိအမှတ်ပြုလျှင်ပင် ယင်းသည် သူတို့၏ အပြစ်ဒဏ်ပေးခြင်းခံရမည့်နေ့ ဖြစ်လိမ့်မည်။ ၎င်းတို့သည် ဘုရားသခင်ကို အတိုက်အခံ လုပ်ခဲ့ကြသည်၊ ကိုယ်တော့်ကို ပွက်ပွက်ညံအောင် ကန့်ကွက်ခဲ့ကြပြီး ၎င်းတို့သည် အချိန်တိုင်း ကိုယ်တော့်ကို ရန်လိုခဲ့ကြသည်၊ ဤလုပ်ရပ်များကို တစ်ချက်တည်းဖြင့် ပယ်ဖျက်နိုင်ပါမည်လော။ (မပယ်ဖျက်နိုင်ပါ။) သို့ဖြစ်၍ ဤနေရာ၌ မှန်ကန်သော စကားတစ်ခွန်း ရှိသည်၊ ယင်းမှာ ဘုရားသခင်သည် လူတစ်ဦးစီတိုင်းကို သူတို့၏ လုပ်ရပ်များနှင့်အညီ ပြန်လည်ပေးဆပ်မည် ဟူ၍ ဖြစ်သည်။ ဤလူတို့သည် လက်တုံ့ပြန်ခြင်းကို ရင်ဆိုင်ရရုံသာမက ဘုရားသခင် ၎င်းတို့အား ကိုယ်တိုင် စကားပြောသည်ကိုလည်း မည်သည့်အခါမျှ ကြားရမည်မဟုတ်ပေ။ ၎င်းတို့ ထိုက်တန်သလော။ ဘုရားသခင်သည် လူသားများအား မိမိကိုယ်ကို သက်သေခံရန်၊ လူသားများနှင့် စစ်မှန်သော ဖန်ဆင်းခံများထံ ပေါ်ထွန်းရန်၊ သူ၏ စစ်မှန်သော ဇာတိအဖြစ်တော်ကို ထုတ်ဖော်ရန်၊ စကားပြောပြီး စကားလုံးများကို မြွက်ဆိုရန် ဆန္ဒရှိတော်မူသည်။ ကိုယ်တော်သည် နတ်ဆိုးများထံ မပေါ်ထွန်း သို့မဟုတ် နတ်ဆိုးများအား စကားပြောပြီး စကားလုံးများကို မမြွက်ဆိုပေ။ သို့ဖြစ်၍ အန္တိခရစ်များသည် ဘုရားသခင်၏ စစ်မှန်သော ဇာတိအဖြစ်တော်ကို မြင်တွေ့ရန် သို့မဟုတ် သူ၏ နှုတ်ကပတ်တော်များနှင့် မြွက်ဆိုချက်များကို သူတို့၏ နားဖြင့်ဆတ်ဆတ် ကြားရန် အခွင့်အရေး ဘယ်သောအခါမျှ ရရှိမည်မဟုတ်ပေ။ သူတို့သည် ဤအခွင့်အရေးကို မည်သည့်အခါမျှ ရရှိမည်မဟုတ်ပေ။ သို့ဆိုလျှင် သူတို့သည် အနာဂတ်တွင် ခက်ခဲသောအချိန်ကို ကြုံတွေ့ရမည်လော။ (ကြုံတွေ့ရမည်။) အဘယ်ကြောင့်နည်း။ အန္တိခရစ်များ၊ ဤအရှက်မရှိသော သတ္တဝါများသည် ဘုရားသခင်ကို နေရာတိုင်း၌ ဆန့်ကျင်ပြီး ကိုယ်တော့်ကို ပွက်ပွက်ညံအောင် ကန့်ကွက်ကြကာ သူတို့သည် ကိုယ်တော် ပြုလေသမျှအရာအားလုံးကို မထီမဲ့မြင်ပြုသည်၊ ပြစ်တင်ရှုတ်ချသည်၊ ပြီးလျှင် လှောင်ပြောင်သည်။ သို့ဆိုလျှင် ဘုရားသခင်သည် သူတို့ကို မည်သို့ ဆက်ဆံမည်နည်း။ ကိုယ်တော်သည် သူတို့ကို ကြင်နာစွာ ဆက်ဆံပြီး ခွင့်လွှတ်မည်လော။ ကိုယ်တော်သည် သူတို့ကို ကောင်းချီးပေးမည်လော။ ကိုယ်တော်သည် သူတို့ကို သူ၏ ကတိတော်ကို ပေးမည်လော။ ကိုယ်တော်သည် သူတို့ကို ကယ်တင်မည်လော။ လက်တွေ့ကျကျ ပြောရလျှင် ထိုသို့သောလူများသည် ဘုရားသခင်၏ ဉာဏ်အလင်းပေးခြင်းနှင့် လမ်းညွှန်မှုကို လက်ခံရရှိနိုင်သလော။ ဤဘဝတွင် သူတို့သည် ဘုရားသခင်၏ အသိဉာဏ်ပွင့်စေခြင်းနှင့် အလင်းပြခြင်းကိုဖြစ်စေ၊ သူ၏ ရိုက်နှက်ခြင်းနှင့် ဆုံးမပဲ့ပြင်ခြင်းကိုဖြစ်စေ၊ သူတို့၏ အသက်အတွက် သူ၏ ထောက်ပံ့မှုကိုဖြစ်စေ လက်ခံရရှိမည်မဟုတ်ပေ။ သူတို့သည် ကယ်တင်ခြင်းခံရမည်မဟုတ်ဘဲ နောင်ဘဝတွင် သူတို့သည် သူတို့၏ ဒုစရိုက်အမှုများအတွက် ကြီးလေးသော အဖိုးအခကို ထာဝရကာလပတ်လုံး ပေးဆပ်ရလိမ့်မည်။ ဤသည်မှာ သူတို့၏ အဆုံးသတ် ဖြစ်သည်။ အန္တိခရစ်များ၏ အဆုံးသတ်သည် ပေါလု၏ အဆုံးသတ်ကဲ့သို့ပင် တစ်ပုံစံတည်း ဖြစ်လိမ့်မည်။

ခ။ အန္တိခရစ်များသည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကို မည်သို့သဘောထားပြုမူပုံ

ယခုလေးတင် ငါတို့သည် အန္တိခရစ်တို့က ခရစ်တော်၏အနှစ်သာရကို ငြင်းပယ်ခြင်း၏ ပထမဆုံးသရုပ်သကန်ဖြစ်သည့် အန္တိခရစ်တို့က ခရစ်တော်၏ ဇာစ်မြစ်ကို မည်သို့သဘောထားပြုမူသည်၊ ၎င်းတို့က မည်သို့သော အမြင်များနှင့် နားလည်သဘောပေါက်မှုများကို စွဲကိုင်ထားသည်၊ မည်သို့သောလုပ်ရပ်များကို လုပ်ဆောင်သည်တို့ကို မိတ်သဟာယဖွဲ့ကာ စိတ်ဖြာလေ့လာဆွေးနွေးခဲ့ပြီး ဖြစ်သည်။ ငါတို့သည် ထိုသို့သောလူတို့၏ အနှစ်သာရကို တိတိကျကျခွဲခြားသိမြင်ရန်အလို့ငှာ အန္တိခရစ်တို့၏ အမျိုးမျိုးသော သရုပ်သကန်များကို စိတ်ဖြာလေ့လာဆွေးနွေးခဲ့သည်။ ခရစ်တော်၏ နောက်ထပ် သွင်ပြင်လက္ခဏာတစ်ခုဖြစ်သည့် သူ၏ ပုံမှန်ဖြစ်မှုနှင့် လက်တွေ့ကျမှုနှင့်ပတ်သက်၍ အန္တိခရစ်တို့သည် မည်သို့သော အမြင်များကို စွဲကိုင်ထားကြသနည်း၊ မည်သို့သော လုပ်ရပ်များကို လုပ်ဆောင်ကြသနည်း၊ မည်သို့သော စိတ်သဘောထားများနှင့် အနှစ်သာရများကို ပြသကြသနည်း။ ဆက်လက်၍ ငါတို့သည် အန္တိခရစ်တို့က ခရစ်တော်၏အနှစ်သာရကို ငြင်းပယ်ခြင်း၏ ဒုတိယသရုပ်သကန်ဖြစ်သည့် အန္တိခရစ်တို့က ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကို မည်သို့သဘောထားပြုမူသည်ကို စိတ်ဖြာလေ့လာဆွေးနွေးကြမည်။ ပုံမှန်ဖြစ်မှုနှင့် လက်တွေ့ကျမှုနှင့်ပတ်သက်လာလျှင် လူအများစု၌ သီးခြားစိတ်ကူးများနှင့် နားလည်သဘောပေါက်မှုများ ရှိလောက်သည်။ ဥပမာအားဖြင့် သုံးရက်ကြာ ရေမသောက်ခြင်း သို့မဟုတ် အစာမစားခြင်း၊ သို့သော် ဆာလောင်ခြင်း သို့မဟုတ် ရေငတ်ခြင်းကို မခံစားရဘဲ အမှန်တကယ်တွင် ယခင်ကထက် ကိုယ်ကာယပိုင်းဆိုင်ရာ ပို၍သန်မာပြီး ပို၍လန်းဆန်းတက်ကြွသည်ဟု ခံစားရခြင်းသည် ပုံမှန်ဖြစ်မှုနှင့် လက်တွေ့ကျမှုအဖြစ် မှတ်ယူသလော။ သာမန်လူတို့သည် လေးကီလိုမီတာ သို့မဟုတ် ငါးကီလိုမီတာ လမ်းလျှောက်ပြီးနောက် ပင်ပန်းသည်ဟု ခံစားကြရသည်၊ အကယ်၍ ခရစ်တော်သည် ကီလိုမီတာ ၄၀ လမ်းလျှောက်ပြီးသည့်တိုင် ပင်ပန်းသည်ဟု မခံစားရဘဲ၊ သူ၏ခြေထောက်များ မနာကျင်ဘဲ သူသည် လေထက်ပင် ပေါ့ပါးကာ ပို၍လန်းဆန်းတက်ကြွသည်ဟု ခံစားရပါက ဤသည်ကို ပုံမှန်ဖြစ်ပြီး လက်တွေ့ကျသည်ဟု မှတ်ယူနိုင်သလော။ အကယ်၍ ခရစ်တော်သည် အအေးဒဏ်ခံရသည့်အခါ အအေးမမိဘဲ မည်သည့်အခြေအနေအောက်တွင်မျှ မည်သည့်အခါမျှ မဖျားနာပါက၊ အကယ်၍ သူ၏မျက်လုံးများသည် မည်သည့်ပြင်းထန်သောအလင်းရောင်များနှင့် ထိတွေ့သည်ဖြစ်စေ ထိုအလင်းရောင်များထက် အဆ ဒါဇင်ပေါင်းများစွာ ပို၍ပြင်းထန်သောအလင်းကို ထုတ်လွှတ်နိုင်ပါက၊ သူသည် ကွန်ပျူတာကို မည်မျှကြာအောင် ကြည့်သည်ဖြစ်စေ သူ၏မျက်လုံးများ မပင်ပန်းခြင်း သို့မဟုတ် အဝေးမှုန်ခြင်း မဖြစ်ပါက၊ သူသည် နေ၏အလင်းရောင်ကို မည်မျှကြာအောင် ကြည့်သည်ဖြစ်စေ စူးရှသည်ဟု မခံစားရပါက အခြားသူများ ညဘက်လမ်းလျှောက်သည့်အခါ ဓာတ်မီးလိုအပ်သော်လည်း ခရစ်တော် မလိုအပ်ဘဲ ညဘက်ရောက်လာလေလေ သူ၏မျက်လုံးများ ပို၍တောက်ပလာလေဖြစ်ပါက ဤအရာများကို ပုံမှန်ဖြစ်မှုနှင့် လက်တွေ့ကျမှုအဖြစ် မှတ်ယူသလော။ ဤအရာများထဲမှ တစ်ခုမျှ မဟုတ်ပေ၊ ဤသည်မှာ လူတို့ မကြာခဏ ထိတွေ့ဆက်ဆံရသော သာမန်အသိ ဖြစ်သည်။ ပုံမှန်ဖြစ်မှုနှင့် လက်တွေ့ကျမှုဆိုသည်မှာ အချိန်ကြာမြင့်စွာ ရေမသောက်ဘဲနေပြီးနောက် ရေငတ်သည်ဟု ခံစားရခြင်း၊ များစွာ စကားပြောပြီးနောက် ပင်ပန်းသည်ဟု ခံစားရခြင်း၊ များစွာ လမ်းလျှောက်ပြီးနောက် ခြေထောက်နာသည်ဟု ခံစားရခြင်း၊ ဝမ်းနည်းဖွယ်နှင့် စိတ်နှလုံးကြေကွဲဖွယ် သတင်းကြားရသည့်အခါ ဝမ်းနည်းခြင်းကို ခံစားရပြီး မျက်ရည်ကျခြင်းကို ဆိုလိုသည်၊ ဤသည်မှာ ပုံမှန်ဖြစ်မှုနှင့် လက်တွေ့ကျမှု ဖြစ်သည်။ သို့ဆိုလျှင် ပုံမှန်ဖြစ်မှုနှင့် လက်တွေ့ကျမှု၏ တိကျသော အဓိပ္ပာယ်ဖွင့်ဆိုချက်မှာ အတိအကျ အဘယ်နည်း။ ဇာတိပကတိ၏ သာမန်လိုအပ်ချက်များနှင့် ပင်ကိုစိတ်များနှင့် ကိုက်ညီပြီး ဤအတိုင်းအတာကို မကျော်လွန်သောအရာသည် ပုံမှန်ဖြစ်မှုနှင့် လက်တွေ့ကျမှု၏ အဓိပ္ပာယ်ဖွင့်ဆိုချက် ဖြစ်သည်။ သာမန်လူ့သဘာဝ၏ စွမ်းဆောင်နိုင်မှုများနှင့် အတိုင်းအတာ၊ သာမန်လူ့သဘာဝ၏ ဆင်ခြင်တုံတရား၊ ပျော်ရွှင်ခြင်း၊ အမျက်ထွက်ခြင်း၊ ဝမ်းနည်းခြင်းနှင့် ဝမ်းမြောက်ခြင်းကဲ့သို့သော ပုံမှန်လူ့သဘာဝ၏ စိတ်ခံစားမှုများနှင့် ကိုက်ညီသောအရာသည် ပုံမှန်ဖြစ်မှုနှင့် လက်တွေ့ကျမှု၏ အတိုင်းအတာအတွင်း၌ ကျရောက်သည်။ ခရစ်တော်သည် မြေကြီးပေါ်၌ ဘုရားသခင် ယူတင်ဝတ်ဆင်သော ဇာတိပကတိ ဖြစ်သည်၊ သူသည် မည်သည့်သာမန်လူကဲ့သို့မဆို သာမန်စကားပြောဆိုမှုနှင့် အပြုအမူ၊ သာမန် ဘဝ၏ လုပ်ရိုးလုပ်စဉ်နှင့် အချိန်ဇယားတို့ ရှိသည်။ အကယ်၍ သူသည် သုံးရက်သုံးည မအိပ်စက်ပါက သူသည် အိပ်ငိုက်သည်ဟု ခံစားရမည်ဖြစ်ပြီး မတ်တတ်ရပ်နေစဉ်မှာပင် အိပ်စက်လိုစိတ် ရှိပေလိမ့်မည်၊ အကယ်၍ သူသည် တစ်နေ့လုံး အစာမစားပါက၊ သူသည် ဆာလောင်သည်ဟု ခံစားရမည်ဖြစ်ပြီး အကယ်၍ သူသည် အချိန်ကြာမြင့်စွာ လမ်းလျှောက်ပါက သူသည် ပင်ပန်းနွမ်းနယ်မည်ဖြစ်ကာ အမြန်ဆုံး အနားယူလိုက်ချင်တော့သည်။ ဥပမာအားဖြင့် ငါသည် သင်တို့နှင့်အတူ သုံးနာရီ သို့မဟုတ် လေးနာရီကြာ စုဝေးပြီး မိတ်သဟာယဖွဲ့ပြီးနောက် ပင်ပန်းသည်ဟု ခံစားရပြီး ငါလည်း အနားယူရန် လိုအပ်သည်။ ဤသည်မှာ ဇာတိပကတိ၏ ပုံမှန်ဖြစ်မှုနှင့် လက်တွေ့ကျမှု ဖြစ်သည်၊ ယင်းသည် ဇာတိပကတိ၏ လက္ခဏာရပ်များနှင့်လည်းကောင်း၊ သာမန်လူ့သဘာဝ၏ အမျိုးမျိုးသော သရုပ်သကန်များ၊ ပင်ကိုအသိစိတ်များနှင့်လည်းကောင်း လုံးဝ ကိုက်ညီသည်၊ ယင်းသည် သဘာဝလွန်ခြင်း လုံးဝ မဟုတ်ပေ။ ထို့ကြောင့် ထိုသို့သော ဇာတိပကတိ၌ လူ့သဘာဝ၏ သရုပ်သကန်များနှင့် ထုတ်ဖော်ချက်များစွာ ရှိပြီး ဤဇာတိပကတိ၏ လူ့သဘာဝ၏ ပြင်ပလူနေမှုပုံစံနှင့် ဘဝလုပ်ရိုးလုပ်စဉ်သည် သာမန်ဖြစ်သော၊ ရိုးရိုးလူတိုင်း ထုတ်ဖော်ပြသသည့်အရာနှင့် ခြားနားခြင်းမရှိ၊ ယင်းတို့သည် တစ်ထပ်တည်းတူညီကြသည်။ ဘုရားသခင်သည် လူသားမျိုးနွယ်ကို ဖန်ဆင်းခဲ့ပြီး ဘုရားသခင်၏ လူ့ဇာတိခံယူသော ဇာတိပကတိသည် လူသားမျိုးနွယ်ကဲ့သို့ တူညီသော လက္ခဏာရပ်များနှင့် ပုံမှန်၊ လက်တွေ့ကျသော ဘဝပင်ကိုအသိစိတ်များကို ပိုင်ဆိုင်သည်၊ သူသည် လုံးဝ သဘာဝလွန်ခြင်း မဟုတ်ပေ။ လူသားများသည် နံရံများ သို့မဟုတ် ပိတ်ထားသောတံခါးများကို ဖြတ်၍ မသွားနိုင်သကဲ့သို့ လူ့ဇာတိခံ ဘုရားသခင်သည်လည်း ထိုနည်းလည်းကောင်းပင် ဖြစ်သည်။ လူအချို့က “သင်သည် လူ့ဇာတိခံ ဘုရား မဟုတ်လော။ သင်သည် ခရစ်တော် မဟုတ်လော။ သင်သည် ဘုရား၏အနှစ်သာရကို ပိုင်ဆိုင်သည် မဟုတ်လော။ သော့ခတ်ထားသော တံခါးတစ်ချပ်ဖြင့် သင့်ကို အမှန်တကယ် ပိတ်လှောင်ထားနိုင်သလော။ သင်သည် ပိတ်ထားသောတံခါးများကို ဖြတ်၍ သွားနိုင်သင့်သည်။ လူတို့သည် ငါးကီလိုမီတာ လမ်းလျှောက်ပြီးနောက် ပင်ပန်းသည်ဟု ခံစားကြရသော်လည်း သင်သည် ကီလိုမီတာ ၄၀ လမ်းလျှောက်ပြီးသည့်တိုင် ပင်ပန်းသည်ဟု မခံစားရသင့်ပေ၊ လူတို့သည် တစ်နေ့လျှင် သုံးနပ်စားကြသော်လည်း သင်သည် ရက် ၃၀ ကြာ အစာမစားဘဲ နေနိုင်သင့်သည်၊ သင် စားချင်သည့်အခါမှသာ အစာတစ်နပ်စားပြီး မစားချင်သည့်အခါ မစားဘဲနေကာ စုဝေးပွဲများ၌ တရားဟောနိုင်ဆဲဖြစ်ပြီး အခြားသူများထက် ပို၍လန်းဆန်းတက်ကြွစွာ နေထိုင်နိုင်ဆဲ ဖြစ်သင့်သည်။ နာမကျန်းဖြစ်ခြင်းသည် လူ့ဘဝ၏ တစ်စိတ်တစ်ပိုင်း ဖြစ်သော်လည်း သင်က နာမကျန်း မဖြစ်သင့်ချေ။ အကြောင်းမှာ သင်သည် ခရစ်တော်ဖြစ်သောကြောင့် သင်၌ သာမန်လူများနှင့် ကွဲပြားသော ဘက်ခြမ်းတစ်ခု ရှိသင့်သည်၊ သို့မှသာ သင်သည် ခရစ်တော်ဟု ခေါ်ဆိုခြင်းခံရရန် ထိုက်တန်မည်ဖြစ်ပြီး ဤသည်ကသာ သင်သည် ဘုရား၏အနှစ်သာရကို ပိုင်ဆိုင်ကြောင်း သက်သေပြလိမ့်မည်” ဟု ဆိုကြသည်။ ဤသည်မှာ မှန်ကန်သလော။ (မဟုတ်ပါ။) ယင်းမှာ မည်သို့ မှားယွင်းသနည်း။ ဤအရာများသည် လူ့အယူအဆများနှင့် စိတ်ကူးများသာဖြစ်ပြီး သမ္မာတရား မဟုတ်ပေ။

ဘုရားသခင်၏ လူ့ဇာတိခံယူသော ဇာတိပကတိသည် ပုံမှန်ဖြစ်ပြီး လက်တွေ့ကျသည်၊ သူ၏သာမန်လူ့သဘာဝက ဆောင်ရွက်သော လုပ်ဆောင်ချက်အားလုံးနှင့် သူ၏နေ့စဉ်ဘဝ၊ စကားပြောဆိုမှု၊ အမူအရာအားလုံးတို့သည် အပြုသဘောဆောင်သော အရာများ၏ လက်တွေ့ကျမှုများ ဖြစ်ကြသည်။ အစအဦး၌ ဘုရားသခင်သည် လူသားများကို ဖန်ဆင်းသောအခါ ကိုယ်တော်သည် ဤပုံမှန်၊ လက်တွေ့ကျသော ပင်ကိုစိတ်များကို သူတို့အား ပေးသနားခဲ့သည်၊ သို့ဖြစ်၍ ဘုရားသခင်၏ လူ့ဇာတိခံယူသော ဇာတိပကတိသည်လည်း ဤနိယာမများကို မည်သည့်အခါမျှ ချိုးဖောက်မည်မဟုတ်ပေ။ ဤသည်မှာ ခရစ်တော်၏ ပုံမှန်ဖြစ်မှုနှင့် လက်တွေ့ကျမှုသည် အပြုသဘောဆောင်သော အရာများဖြစ်ရသည့် အကြောင်းရင်းနှင့် အခြေခံအုတ်မြစ် ဖြစ်သည်။ ဘုရားသခင်သည် လူသားမျိုးနွယ်ကို ဖန်ဆင်းခဲ့ပြီး သူတို့၏ သရုပ်သကန်များနှင့် ပင်ကိုစိတ်များအားလုံးကို သူ၏အလိုတော်အတိုင်း အတိအကျ ဖြစ်စေခဲ့သည်။ ဘုရားသခင်သည် လူကို ဤပင်ကိုစိတ်များကို ပေးခဲ့ပြီး ဤအရာများသည် လူ၏နေ့စဉ်ဘဝ၏ နိယာမများ ဖြစ်သည်၊ ဘုရားသခင်သည် သူ၏လူ့ဇာတိခံယူသော ဇာတိပကတိကို ဤပုံမှန်ဖြစ်မှုနှင့် လက်တွေ့ကျမှု၏ နိယာမများကို ဆန့်ကျင်စေမည်လော။ ဘုရားသခင်သည် ထိုသို့ ပြုလုပ်မည်မဟုတ်သည်မှာ သိသာထင်ရှားပေသည်။ ဘုရားသခင်သည် လူသားမျိုးနွယ်ကို ဖန်ဆင်းခဲ့ပြီး လူ့ဇာတိခံယူသော ဇာတိပကတိ၏အနှစ်သာရသည်လည်း ဘုရားသခင်ပင် ဖြစ်သည်၊ သူတို့သည် တူညီသောရင်းမြစ်မှ လာကြသောကြောင့် သူတို့၏လုပ်ရပ်များ၏ စည်းမျဉ်းများနှင့် ရည်ရွယ်ချက်များသည်လည်း တူညီကြသည်။ ခရစ်တော်၏ ပုံမှန်ဖြစ်မှုနှင့် လက်တွေ့ကျမှု၏ သရုပ်သကန်များကြောင့် သူသည် ပင်ကိုအားဖြင့် လူအများ၏အမြင်တွင် အလွန်သာမန်ဖြစ်သော လူတစ်ဦး ဖြစ်ပုံပေါက်လေသည်။ အမှုအရာများစွာ၌ သူသည် လူတို့က သူပိုင်ဆိုင်သည်ဟု စိတ်ကူးသည့် ကြိုတင်သိမြင်နိုင်စွမ်းနှင့် အနာဂတ်ကို ကြိုမြင်နိုင်စွမ်းတို့ကို ကင်းမဲ့ပြီး လူတို့ စိတ်ကူးသကဲ့သို့ အရာများကို ပျောက်ကွယ်သွားအောင် သို့မဟုတ် ပေါ်ထွက်လာအောင် မလုပ်ဆောင်နိုင်သည့်အပြင် သာမန်လူများကို ကျော်လွန်ရန်၊ ဇာတိပကတိ၏ စွမ်းဆောင်နိုင်မှုများနှင့် ပင်ကိုစိတ်များကို ကျော်လွန်ရန်၊ သို့မဟုတ် လူတို့ စိတ်ကူးသကဲ့သို့ မည်သည့်လူမျှ မလုပ်ဆောင်နိုင်သော အမှုအရာအချို့ကို ပြုလုပ်ရန် လူသားတို့၏ သာမန်တွေးခေါ်မှုကို ကျော်လွန်ဖို့ သာ၍ပင် တတ်နိုင်စွမ်း မရှိပေ။ ဤစိတ်ကူးများနှင့် ဆန့်ကျင်လျက် လူ၏ ပကတိမျက်စိဖြင့် ကြည့်သော် ဤသာမန်လူသည် သူ၏အလုပ်အစမှ ယခုပစ္စုပ္ပန်အထိ ဘုရားသခင်၏ အငွေ့အသက်တစ်ခုတလေကိုမျှ ထုတ်ဖော်ပြသခြင်း သို့မဟုတ် ပေါ်လွင်ထင်ရှားစေခြင်း မရှိခဲ့ပေ။ လူ၏မျက်စိဖြင့်ကြည့်သော် သူ၏စကားပြောဆိုမှုနှင့် အလုပ်မှလွဲ၍ သူ၏သာမန်လူ့လုပ်ဆောင်ချက်တစ်ခုခု၌ ဘုရားသခင်၏ အရိပ်အယောင်များ သို့မဟုတ် ဘုရားသခင်၏ ပင်ကိုလက္ခဏာနှင့် အနှစ်သာရ၏ ထုတ်ဖော်ချက်များကို မတွေ့မြင်နိုင်ပေ။ လူတို့သည် သူ့ကို မည်သို့ပင် ကြည့်ရှုပါစေ သူသည် သူတို့အတွက် အမြဲတမ်း သာမန်လူတစ်ဦးဖြစ်ပုံပေါက်သည်။ အဘယ်ကြောင့်နည်း။ အကြောင်းရင်းမှာ တစ်ခုတည်းသာဖြစ်သည်၊ လူမြင်သောအရာသည် မှန်ကန်သည်၊ ဘုရားသခင်၏ လူ့ဇာတိခံယူသော ဇာတိပကတိသည် အမှန်စင်စစ် ပုံမှန်၊ လက်တွေ့ကျသော လူတစ်ဦး၊ ပုံမှန်၊ လက်တွေ့ကျသော ဇာတိပကတိတစ်ခု ဖြစ်သည်။ ထိုသို့သော အပြင်ပန်းအားဖြင့် ပုံမှန်ဖြစ်ပြီး လက်တွေ့ကျသော ဇာတိပကတိသည် အခြားလူများကဲ့သို့ပင် အဆင်းနီသော နဂါးကြီး၏ ညှဉ်းပန်းနှိပ်စက်မှုနှင့် လိုက်လံဖမ်းဆီးမှုကို တွေ့ကြုံခံစားရပြီး ခေါင်းချစရာနေရာမရှိ၊ သို့မဟုတ် အနားယူစရာနေရာမရှိပေ။ ဤအရာ၌ သူသည် အခြားမည်သည့်လူသားနှင့်မျှ ခြားနားခြင်းမရှိဘဲ သူသည် ခြွင်းချက်မဟုတ်ပေ။ ထိုသို့သော ညှဉ်းပန်းနှိပ်စက်မှုကို တွေ့ကြုံခံစားနေစဉ် သူသည် တတ်နိုင်သည့်နေရာတိုင်း၌ မိမိကိုယ်ကို ကွယ်ဝှက်နေခဲ့သည်၊ သူသည် မိမိကိုယ်ကို ကိုယ်ပျောက်အောင် မလုပ်နိုင်သကဲ့သို့ မြေလျှိုးမိုးပျံ မသွားနိုင်ပေ၊ သူသည် ဤအန္တရာယ်များကို ရှောင်ရှားရန် သဘာဝလွန်တန်ခိုးများကို မပိုင်ဆိုင်ပေ။ သူ လုပ်ဆောင်နိုင်သည့် တစ်ခုတည်းသောအရာမှာ ၎င်းတို့အကြောင်း သတင်းအချက်အလက်ကို ကြိုတင်ရယူပြီးနောက် အမြန်ဆုံး ထွက်ပြေးရန် ဖြစ်သည်။ အန္တရာယ်ရှိသော အခြေအနေများနှင့် ရင်ဆိုင်ရသည့်အခါ လူတို့သည် စိတ်လှုပ်ရှားပြီး ကြောက်ရွံ့သည်ဟု ခံစားကြရသည်၊ ခရစ်တော်သည် ကြောက်စိတ် ခံစားရမည်ဟု သင်တို့ ထင်သလော။ သူသည် စိတ်လှုပ်ရှားမှုကို ခံစားရမည်ဟု သင်တို့ ထင်သလော။ (ဟုတ်ပါသည်။) သင်တို့ မှန်သည်၊ သင်တို့ မည်သို့ သိကြသနည်း။ (မည်သည့်သာမန်လူမဆို ထိုအခြေအနေတွင် စိတ်လှုပ်ရှားလိမ့်မည်။) မှန်သည်။ သင်တို့ ပြောသွားသည်မှာ အလွန်ကောင်းပေသည်။ သင်တို့သည် ပုံမှန်ဖြစ်မှုနှင့် လက်တွေ့ကျမှုကို အမှန်တကယ် နားလည်ကြသည်၊ သင်တို့ ဤသည်ကို အပြည့်အဝ နားလည်ခဲ့ပြီးဖြစ်သည်။ ခရစ်တော်သည်လည်း ဤအခြေအနေများတွင် စိတ်လှုပ်ရှားပြီး ကြောက်ရွံ့သည်ဟု ခံစားရမည် ဖြစ်သော်လည်း သူသည် သူရဲဘောကြောင်မှုကို ပြသမည်လော။ သူသည် အာဏာရပါတီကို ထိတ်လန့်ကြောက်ရွံ့မည်လော။ သူသည် ယင်းနှင့် အလျှော့ပေးလိုက်လျောမည်လော။ မဟုတ်ပေ။ သူသည် စိတ်လှုပ်ရှားပြီး ကြောက်ရွံ့သည်ဟုသာ ခံစားရမည်ဖြစ်ပြီး ဤမကောင်းဆိုးဝါးများ၏တွင်းမှ အမြန်ဆုံး လွတ်မြောက်ရန် ဆန္ဒရှိပေလိမ့်မည်။ ဤအရာအားလုံးသည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှု၏ သရုပ်သကန်များ ဖြစ်ကြသည်။ တစ်ခါတစ်ရံ မေ့တတ်ခြင်း၊ လူတို့အား မတွေ့သည်မှာ အချိန်ကြာပြီးနောက် ၎င်းတို့၏ နာမည်များအား မေ့သွားခြင်း စသည်ဖြင့် ခရစ်တော်၏ ပုံမှန်ဖြစ်မှုနှင့် လက်တွေ့ကျမှု၏ သရုပ်သကန်များ အတော်များများ ရှိနေသေးသည်မှာ ပြောစရာမလိုပေ။ ပုံမှန်ဖြစ်မှုနှင့် လက်တွေ့ကျမှုသည် ပုံမှန်၊ သာမန်လူတစ်ဦး၏ လက္ခဏာရပ်များ၊ ပင်ကိုစိတ်များ၊ သင်္ကေတများနှင့် အမှတ်အသားများမျှသာ ဖြစ်သည်။ ခရစ်တော်သည် ပုံမှန်၊ လက်တွေ့ကျသော လူ့သဘာဝ၊ ရှင်သန်မှုပင်ကိုစိတ်များနှင့် ဇာတိပကတိ၏ လက္ခဏာရပ်များ အားလုံးကို ပိုင်ဆိုင်သောကြောင့်သာ သူသည် ပုံမှန် စကားပြောပြီး အလုပ်လုပ်နိုင်သည်၊ လူတို့နှင့် ပုံမှန် အပြန်အလှန် ဆက်ဆံနိုင်သည်၊ လူတို့ကို သာမန်နှင့် လက်တွေ့ကျသော နည်းလမ်းဖြင့် ဦးဆောင်နိုင်ပြီး လူတို့အား သူတို့၏တာဝန်များကို ထမ်းဆောင်ရာတွင် အလုပ်မှာ သာမန်နှင့် လက်တွေ့ကျသောပုံစံဖြင့် လမ်းညွှန်ပြီး ကူညီပေးနိုင်သည်။ ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကြောင့်သာ ဖန်ဆင်းခံလူသားအားလုံးသည် ဘုရားသခင်၏ အလုပ်၏ လက်တွေ့ကျမှုကို ပို၍ခံစားရပြီး ဤအလုပ်မှ အကျိုးခံစားရကာ ယင်းမှ ပို၍မြင်သာပြီး အကျိုးရှိသော အကျိုးအမြတ်များကို လက်ခံရရှိကြခြင်း ဖြစ်သည်။ ခရစ်တော်၏ ပုံမှန်ဖြစ်မှုနှင့် လက်တွေ့ကျမှုသည် သာမန်လူ့သဘာဝ၏ အမှတ်အသားများဖြစ်သည်၊ ယင်းတို့သည် သူ၏လူ့ဇာတိခံယူသော ဇာတိပကတိက သာမန်အလုပ်၊ လုပ်ဆောင်ချက်များနှင့် လူ့ဘဝအားလုံး၌ ပါဝင်ဆောင်ရွက်ရန်အတွက် မရှိမဖြစ်လိုအပ်ပြီး ဘုရားသခင်နောက် လိုက်သောသူအားလုံး လိုအပ်သည့်အရာ သာ၍ပင် ဖြစ်သည်။ သို့ရာတွင် အန္တိခရစ်တို့သည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကို ဤနည်းအတိုင်း နားမလည်ကြပေ။ အန္တိခရစ်တို့သည် ခရစ်တော်ကို သာမန်လူတစ်ဦးမျှသာ ဖြစ်သည်ဟု ယုံကြည်ကြသည်၊ အကြောင်းမှာ သူသည် ပုံမှန်ဖြစ်ပြီး လက်တွေ့ကျကာ လူနှင့် အလွန်တူသောကြောင့် ဖြစ်သည်၊ ယင်းက သူသည် ဘုရား၏သား၊ လူတို့အကြားရှိ ဘုရားသခင်၏ ပြယုဂ် သို့မဟုတ် ခရစ်တော်ဟု ခေါ်ဆိုခြင်းခံရရန် မထိုက်တန်ဟု ဆိုလိုသည်၊ အကြောင်းမှာ သူသည် အလွန် ပုံမှန်ဖြစ်ပြီး လက်တွေ့ကျကာ လူတို့က သူ့၌ ဘုရား၏ အငွေ့အသက် သို့မဟုတ် အနှစ်သာရကို မမြင်နိုင်သည့်အထိ လက်တွေ့ကျသောကြောင့် ဖြစ်သည်။ အန္တိခရစ်တို့က “ထိုသို့သော ဘုရားတစ်ပါးက လူတို့ကို ကယ်တင်နိုင်သလော။ ထိုသို့သော ဘုရားတစ်ပါးသည် ခရစ်တော်ဟု ခေါ်ဆိုခြင်းခံရရန် ထိုက်တန်သလော။ ဤဘုရားသည် ဘုရားနှင့် အလွန်မတူပေ။ ပထမဦးစွာ သဘာဝလွန်ခြင်း၊ ထူးခြားခြင်းနှင့် ဆန်းကြယ်ခြင်း၊ ဒုတိယအနေဖြင့် အစွမ်းတန်ခိုးများရှိခြင်းနှင့် တန်ခိုးကြီးသောစွမ်းအားကို ပြသနိုင်စွမ်းရှိခြင်း၊ တတိယအနေဖြင့် ဘုရားနှင့်တူသော အသွင်အပြင်၊ ဘုရား၏ ပင်ကိုလက္ခဏာ၊ ဂုဏ်သိက္ခာနှင့် အနှစ်သာရကို ပိုင်ဆိုင်ခြင်း စသည်တို့ ဖြစ်သည့် လူ၏အယူအဆများထဲမှ ဘုရား၏ လက္ခဏာရပ်များစွာ သူ၌ ကင်းမဲ့နေသည်။ အကယ်၍ ဤအချက်များထဲမှ တစ်ခုမျှ သူ့၌ မမြင်နိုင်ပါက သူသည် မည်သို့ ဘုရားဖြစ်နိုင်မည်နည်း။ သူ ထိုစကားအနည်းငယ်ကို ပြောဆိုပြီး ထိုအလုပ်အနည်းငယ်ကို လုပ်ဆောင်ခြင်းက သူသည် ဘုရားဖြစ်သည်ဟု ဆိုလိုသလော။ သို့ဆိုလျှင် ဘုရားဖြစ်လာခြင်းသည် အလွန်လွယ်ကူသည် မဟုတ်လော။ သာမန်၊ ပုံမှန် ဇာတိပကတိတစ်ခုသည် မည်သို့ ဘုရားဖြစ်နိုင်မည်နည်း” ဟု ဆိုကြသည်။ ဤသည်မှာ အန္တိခရစ်တို့ မည်သည့်အခါမျှ လက်မခံနိုင်သည့်အရာ ဖြစ်သည်။

တရုတ်ပြည်မကြီး၌ အဆင်းနီသောနဂါးကြီး၏ ညှဉ်းပန်းနှိပ်စက်မှုကို တွေ့ကြုံခံစားနေစဉ် ငါသည် ညီအစ်ကိုမောင်နှမအချို့နှင့်အတူ မည်သည့်ကိုယ်ပိုင်လွတ်လပ်ခွင့်မျှ မရှိဘဲ ငါတို့သွားလေရာရာ၌ မကြာခဏ ပုန်းအောင်းခဲ့ရသည်။ တစ်ခါတစ်ရံ အန္တရာယ်သတင်းကြားရသည့်အခါ ငါတို့သည် အမြန် ထွက်ပြေးခဲ့ရသည်။ ဤအခြေအနေများအောက်တွင် ငါနှင့်အတူရှိသော လူများထဲမှ တစ်ဦးတစ်ယောက်မျှ အားနည်းသွားခြင်း မရှိခဲ့ပေ။ ဤအရာအတွက် အကြောင်းရင်းမှာ အဘယ်နည်း။ သူတို့သည် မိုက်မဲသောကြောင့်လော။ သူတို့သည် အသိဉာဏ်တိမ်သောကြောင့်လော။ မဟုတ်ပေ၊ အကြောင်းမှာ သူတို့သည် လူ့ဇာတိခံယူသော ဘုရားသခင်၏အနှစ်သာရကို ခိုင်မြဲစွာ အသိအမှတ်ပြုခဲ့သောကြောင့် ဖြစ်သည်။ သူတို့သည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုအပေါ် အယူအဆများ သို့မဟုတ် ပြစ်တင်ရှုတ်ချမှုများ မရှိရုံသာမက ဤသွင်ပြင်လက္ခဏာများအပေါ် စာနာထောက်ထားမှုနှင့် နားလည်မှုကိုလည်း ပြသခဲ့ပြီး ယင်းတို့ကို မှန်ကန်သောနည်းလမ်းဖြင့် ခံယူခဲ့ကြသည်။ ခရစ်တော် မည်သို့သောဆင်းရဲဒုက္ခကို ခါးစည်းခံရသည်ဖြစ်စေ သူတို့သည် ကိုယ်တော်နှင့်အတူ ယင်းကို ခါးစည်းခံခဲ့ကြပြီး ခရစ်တော် မည်သို့သော ညှဉ်းပန်းနှိပ်စက်မှုနှင့် လိုက်လံဖမ်းဆီးမှုကို တွေ့ကြုံရသည်ဖြစ်စေ၊ သူတို့သည် မည်သည့်ညည်းညူမှုမျှ မရှိဘဲ ကိုယ်တော်နောက်သို့ လိုက်ခဲ့ကြဆဲဖြစ်ကာ ဤအခြေအနေများကြောင့် မည်သည့်အခါမျှ အားနည်းသွားခြင်း မရှိခဲ့ပေ။ ငါသည် အချို့သောနေရာများသို့ သွားရောက်သည့်အခါမှသာ အန္တရာယ်ရှိသောပတ်ဝန်းကျင်များကို ရှောင်ရှားရန် ငါ အလျင်အမြန် ထွက်ပြေးခဲ့ရကြောင်း၊ နေစရာ အခြားမည်သည့်နေရာမျှ ရှိနိုင်မည်မဟုတ်ကြောင်းနှင့် အနားယူရန် အခြားမည်သည့်နေရာကိုမျှ ရှာမတွေ့နိုင်ကြောင်းကို သိရှိသော လူပုဂ္ဂိုလ်အချို့ ရှိခဲ့သည်၊ သူတို့သည် မိမိတို့ဘာသာ ဤသို့ တွေးထင်ခဲ့ကြသည်၊ “ဟွန်း။ သင်က ခရစ်တော်၊ ဘုရား၏လူ့ဇာတိခံယူသော ဇာတိပကတိဟု အခိုင်အမာဆိုသည်၊ သို့တိုင်အောင် သင်ရောက်နေသည့် သနားစရာအခြေအနေကို ကြည့်ပါဦး။ သင်သည် မည်သို့များ ခရစ်တော်ဖြစ်ထိုက်သနည်း။ သင်သည် မည်သည့်နည်းဖြင့် ဘုရားနှင့်တူသနည်း။ သင်သည် အခြားသူများကို ကယ်တင်နိုင်သည်ဟု သင်ထင်သလော။ သင်သည် ဦးစွာ သင့်ကိုယ်သင် အမြန်ဆုံး ကယ်တင်သင့်သည်။ သင့်နောက်သို့လိုက်ခြင်းက ကောင်းချီးများကို ဆောင်ကြဉ်းပေးနိုင်သလော။ ယင်းမှာ မဖြစ်နိုင်ဟု ထင်ရသည်။ အကယ်၍ သင်၏နှုတ်ကပတ်တော်များက အခြားသူများကို ကယ်တင်နိုင်လျှင်၊ ယင်းတို့က သင့်ကို အဘယ်ကြောင့် မကယ်တင်နိုင်ရသနည်း။ ယခု သင့်ကိုယ်သင် ကြည့်ပါဦး၊ သင့်၌ ခေါင်းချစရာနေရာပင် မရှိဘဲ သင်သည် ငါတို့လူသားများ၊ တန်ခိုးကြီးသော လူများထံမှ အကူအညီကို ရှာဖွေရသည်။ အကယ်၍ သင်သည် ဘုရားဖြစ်ပါက သင်သည် ထိုမျှ သနားစရာ မဖြစ်သင့်ပေ။ အကယ်၍ သင်သည် ဘုရား၏ လူ့ဇာတိခံယူသော ဇာတိပကတိဖြစ်ပါက သင်သည် ပြန်စရာအိမ်မရှိဘဲ မဖြစ်သင့်ပေ” ဟူ၍ ဖြစ်လေသည်။ သို့ဖြစ်၍ ထိုသို့သောလူတို့သည် ဤကိစ္စကို မည်သည့်အခါမျှ နားလည်နိုင်ကြမည် မဟုတ်ပေ။ အကယ်၍ တစ်နေ့တွင် သူတို့သည် နိုင်ငံတော်၏ ဧဝံဂေလိတရားကို နိုင်ငံရပ်ခြား၌ ဖြန့်ဝေနေသည်ကိုလည်းကောင်း၊ နိုင်ငံအသီးသီးရှိ လူများစွာက ယင်းကို လက်ခံနေသည်ကိုလည်းကောင်း၊ အဆင်းနီသောနဂါးကြီး ကျဆုံးသွားသည်ကိုလည်းကောင်း၊ ဘုရားသခင်၏ နောက်လိုက်များက ဂုဏ်ယူဝင့်ကြွားနိုင်ကြပြီး နောက်ထပ် ညှဉ်းပန်းနှိပ်စက်ခြင်း မခံရတော့သည်ကိုလည်းကောင်း၊ သူတို့သည် အုပ်စိုးပြီး တန်ခိုးအာဏာကိုင်စွဲနေကာ မည်သူမျှ သူတို့ကို အနိုင်ကျင့်ဝံ့ခြင်းမရှိသည်ကိုလည်းကောင်း မြင်တွေ့ပါက သူတို့သည် သူတို့၏ပုံမှန်သဘောထားကို အသေအချာပင် လုံးဝ ပြောင်းလဲလိမ့်မည်ဖြစ်ပြီး ဘုရားသခင် ဇာတိပကတိ၌ စိုးစံခြင်းအပေါ် အယူအဆများ ထားရှိတော့မည်မဟုတ်ပေ။ အဘယ်ကြောင့် ထိုသို့သော ရုတ်တရက်ပြောင်းလဲမှုမျိုး ရှိရမည်နည်း။ ဤလူပုဂ္ဂိုလ်များသည် သူတို့၏မျက်စိဖြင့် မြင်သောအရာကိုသာ အားကိုးကြသည်၊ သူတို့သည် ဘုရားသခင်၏နှုတ်ကပတ်တော်များက သမ္မာတရား ဖြစ်ကြောင်း၊ ကိုယ်တော်သည် အနန္တတန်ခိုးရှင် ဖြစ်ကြောင်း၊ သို့မဟုတ် ကိုယ်တော်မိန့်တော်မူသမျှ ပြည့်စုံလာမည်ဖြစ်ကြောင်းကို မယုံကြည်ကြပေ။ ထိုသို့သောလူတို့သည် ဘုရားသခင်ကို ယုံကြည်ကြသလော။ သူတို့သည် အဘယ်အရာကို ယုံကြည်ကြသနည်း။ (တန်ခိုးအာဏာကို ယုံကြည်ကြသည်။) ခရစ်တော်၌ တန်ခိုးအာဏာ ရှိသလော။ ဖောက်ပြန်ပျက်စီးသော လူသားမျိုးနွယ်အကြား၌ ခရစ်တော်၌ တန်ခိုးအာဏာ မရှိပေ။ လူအချို့က “ဘုရား၌ သြဇာအာဏာ မရှိဘူးလား။ အကယ်၍ ခရစ်တော်၏အနှစ်သာရက ဘုရားဖြစ်လျှင် အဘယ်ကြောင့် သူက ဘုရား၏သြဇာအာဏာကို မပိုင်ဆိုင်ရသနည်း။ သြဇာအာဏာက တန်ခိုးအာဏာထက် များစွာ ပို၍ကြီးမြတ်သည်၊ သို့ဖြစ်၍ သူ၌လည်း တန်ခိုးအာဏာ ရှိသင့်သည် မဟုတ်လော” ဟု ဆိုကြသည်။ လူ့ဇာတိခံယူသော ဘုရားသခင်၏အလုပ်၏ ရည်ရွယ်ချက်မှာ အဘယ်နည်း။ လူ့ဇာတိခံယူသော ဘုရားသခင်၏ တာဝန်မှာ အဘယ်နည်း။ အာဏာကို ဝင့်ကြွားရန်လော။ (မဟုတ်ပါ။) ထို့ကြောင့် မည်သည့်သာမန်လူကဲ့သို့မဆို ကိုယ်တော်သည် ဤလောက၏ ငြင်းပယ်ခြင်း၊ စော်ကားခြင်း၊ အသရေဖျက်ခြင်းနှင့် ရန်လိုမုန်းတီးခြင်းတို့ကို ခံရသည်၊ ခရစ်တော်သည် ဤအရာအားလုံးကို ခါးစည်းခံရမည်ဖြစ်ပြီး ကိုယ်တော်သည် ယင်းတို့မှ ကင်းလွတ်ခွင့်မရှိပေ။

သမ္မာတရားကို အမှန်တကယ် လိုက်စားသော သူတို့သည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုအပေါ် အယူအဆများ မရှိရုံသာမက ဆန့်ကျင်ဘက်အနေဖြင့် ၎င်းတို့သည် ဤသဘောသဘာဝများ၌ ဘုရားသခင်၏ ချစ်ခင်နှစ်လိုဖွယ်ကောင်းခြင်းကို ပို၍မြင်တွေ့ရပြီး ယင်းတို့မှတစ်ဆင့် ဘုရားသခင်၏ စစ်မှန်သော အနှစ်သာရနှင့် ဖန်ဆင်းရှင်၏ စစ်မှန်သော အနှစ်သာရကို ပိုမိုကောင်းမွန်စွာ နားလည်သဘောပေါက်လာကြသည်။ ဘုရားသခင်အပေါ် သူတို့၏ နားလည်သဘောပေါက်မှုသည် ပို၍နက်ရှိုင်းလာသည်၊ ပို၍လက်တွေ့ကျလာသည်၊ ပို၍စစ်မှန်လာသည်၊ ပို၍တိကျမှန်ကန်လာသည်။ ဆန့်ကျင်ဘက်အနေဖြင့် အန္တိခရစ်တို့သည် သူ၏ပုံမှန်ဖြစ်မှုနှင့် လက်တွေ့ကျမှု အားလုံးကြောင့် ဤသို့သော ခရစ်တော်နောက်သို့ လိုက်ရန် မလိုလားစိတ်ကို မကြာခဏ ခံစားကြရသည်၊ သူ၌ သဘာဝလွန်စွမ်းရည်များ ကင်းမဲ့ပြီး သာမန်လူများထက် ထူးခြားပေါ်လွင်နေခြင်း မရှိသည့်အပြင် လူသားမျိုးနွယ်ကဲ့သို့ လူနေမှုပတ်ဝန်းကျင်မျိုးကို တွေ့ကြုံခံစားရသည်ဟု တွေးထင်ကြသည်။ အန္တိခရစ်တို့သည် ဤအရာအားလုံးကို ပျော်ရွှင်စွာ လက်ခံရန်နှင့် ယင်းမှ ဘုရားသခင်၏ စိတ်သဘောထားကို နားလည်ရန် မတတ်နိုင်ရုံသာမက ၎င်းတို့သည် ယင်းကို ပြစ်တင်ရှုတ်ချပြီး ယင်းကို သတိထားရှောင်ကြသည့်အပြင် ယင်းနှင့်ပတ်သက်၍ စွပ်စွဲချက်များ သာ၍ပင် ပြုလုပ်ကြသည်။ ဥပမာအားဖြင့် တစ်စုံတစ်ယောက်က စည်းမျဉ်းများကို ဆန့်ကျင်သည့်အရာတစ်ခုခုကို ပြုလုပ်သည့်အခါ အကယ်၍ ငါက ထိုအကြောင်းကို မမေးမြန်းဘဲ မည်သူကမျှ ငါ့ကို ထိုအကြောင်း မပြောပါက ငါသည် ထိုအကြောင်းကို သိရှိမည်မဟုတ်ပေ ဤသည်မှာ ပုံမှန်ဖြစ်မှုနှင့် လက်တွေ့ကျမှု၏ အတိုင်းအတာအတွင်း၌ ကျရောက်သော သရုပ်သကန်တစ်ခု မဟုတ်လော။ (ဟုတ်ပါသည်။) မှန်ကန်သော နားလည်သဘောပေါက်မှုနှင့် သာမန်လူ့သဘာဝကို ပိုင်ဆိုင်သောသူတို့သည် ထိုကိစ္စကို ငါ့အား အသေအချာ စေ့စေ့စပ်စပ် ရှင်းပြမည်ဖြစ်ပြီး ထို့နောက် ငါ သင့်တော်သည်ဟု မြင်သည့်အတိုင်း သူတို့ကို ကိုင်တွယ်ဖြေရှင်းရန် ငါ့ကို ခွင့်ပြုပေလိမ့်မည်။ အန္တိခရစ်တို့သည် လုံးဝ ဆန့်ကျင်ဘက်ကို ပြုလုပ်ကြသည်၊ ၎င်းတို့သည် ငါ့ကို သူတို့၏မျက်စိများဖြင့် စောင့်ကြည့်ကြပြီး ငါ့ထံမှ အရာများကို လှည့်ပတ်မေးမြန်းခြင်းနည်းလမ်းဖြင့် ငါ့ကို စမ်းသပ်ကြသည်။ ထို့နောက် ၎င်းတို့သည် မိမိတို့ဘာသာ ဤသို့ တွေးထင်ကြသည်၊ “သင်က ဤကိစ္စအကြောင်း မသိသည့်အတွက် ယင်းကို ကိုင်တွယ်ရန် လွယ်ကူစေသည်၊ သင်သာ ထိုအကြောင်းကို အမှန်တကယ် သိခဲ့ပါက သင့်ကို ကိုင်တွယ်ရန် အကြံအစည်တစ်ခု ငါ့မှာ ရှိခဲ့ပြီး သင်သာ မသိခဲ့ပါက သင့်ကို ကိုင်တွယ်ရန် နောက်ထပ် အကြံအစည်တစ်ခု ငါ့မှာ ရှိခဲ့သည်၊ အဓိက ပြဿနာတစ်ခုအတွက် ငါက ယင်းကို ပြဿနာငယ်တစ်ခုကဲ့သို့ ဖြစ်အောင် ပြောဆိုမည်ဖြစ်ပြီး ထို့နောက် ယင်းကို ဘာမျှမဟုတ်သည့်အရာအဖြစ်သို့ လျှော့ချကာ သင့်ကို လုံးဝ မသိအောင်ထားပြီး ဤကိစ္စကို ပြီးပျောက်သွားစေမည်၊ သင်က ဤပြဿနာကို မသိသည့်အတွက် သင်သည် ရှေ့ဆက်၍ ထိုအကြောင်းကို သိရန်မလိုအပ် သို့မဟုတ် သိရှိရမည်မဟုတ်ပေ။ ငါက ယင်းကို တာဝန်ယူမည်။ တစ်နေ့တွင် သင် ထိုအကြောင်းကို သိရှိသည့်အခါ ယင်းမှာ ငါ ရည်ရွယ်သည့်အတိုင်း ဖြစ်ပျက်ပြီး ဖြစ်လိမ့်မည်၊ ထိုအခါ သင်က ငါ့ကို ဘာလုပ်နိုင်ဦးမည်နည်း” ဟူ၍ဖြစ်လေသည်။ ခရစ်တော်ကို ဤပုံစံဖြင့် မည်သည့်လူများက ဆက်ဆံကြသနည်း။ ၎င်းတို့သည် လူကောင်းများလော။ ၎င်းတို့သည် သမ္မာတရားကို လိုက်စားသော လူများလော။ ၎င်းတို့၌ လူ့သဘာဝနှင့် တည်ကြည်မှု ရှိသလော။ (မရှိပါ။) အချို့သောအမှုအရာများကို ပြုလုပ်ခဲ့သော ခေါင်းဆောင်အချို့ ရှိခဲ့သည်၊ ၎င်းတို့သည် အသင်းတော်၌ လူပုဂ္ဂိုလ်များကို ထင်ရာမြင်ရာ ရာထူးတိုးပေးခဲ့သည်၊ ၎င်းတို့သည် လှူဖွယ်ပစ္စည်းများကို ဖြုန်းတီးခဲ့ပြီး အလွန်အကျွံပင် မဆင်ခြင်သော ဝယ်ယူမှုများ ပြုလုပ်ခဲ့ကာ ငွေမည်မျှ သုံးစွဲသည်ဖြစ်စေ၊ မည်မျှအရေးကြီးသော ပြဿနာများ ပေါ်ပေါက်သည်ဖြစ်စေ ၎င်းတို့သည် ထိုအကြောင်းကို စကားတစ်ခွန်းမျှ မပြောခဲ့ပေ။ ငါ ထိုနေရာသို့ အကြိမ်များစွာ သွားခဲ့ပြီး ၎င်းတို့သည် ဤအရာများနှင့်ပတ်သက်၍ ငါ့ကို ဘယ်တော့မှ မတိုင်ပင်ခဲ့သကဲ့သို့ မမေးမြန်းခဲ့ပေ၊ ၎င်းတို့သည် မိမိတို့ဘာသာ ဆုံးဖြတ်ချက်များ ချခဲ့ကြသည်၊ ၎င်းတို့သည် ငါ့ကို မည်သည့်စိစစ်မှုကိုမျှ လုပ်ဆောင်ခွင့် မပေးခဲ့သည့်အပြင် ငါက သူတို့ထံမှ သတင်းအချက်အလက်ကို မရမက မေးမြန်းခဲ့ရသည်။ ၎င်းတို့သည် ငါ့ကို ပြင်ပလူတစ်ဦးကဲ့သို့ ဆက်ဆံခဲ့သည်၊ “သင်ရောက်ရှိလာပြီ ဖြစ်သောကြောင့် သင်၏မျက်မှောက်၌ မြင်နိုင်သည့်အရာများကိုသာ သင့်ထံ အစီရင်ခံပါမည်။ သင်၏ကွယ်ရာတွင် ကျွန်ုပ်တို့လုပ်ဆောင်ခဲ့သည့် အမှုအရာများနှင့် ပတ်သက်၍မူ ယင်းတို့အနက် တစ်ခုတလေကိုမျှ သိရှိရန် ကြိုးပမ်းဖို့ စိတ်ကူးပင်မယဉ်လေနှင့်။ သင့်အနေဖြင့် ဝင်ရောက်စွက်ဖက်ရန် သို့မဟုတ် စုံစမ်းမေးမြန်းရန်ကို ကျွန်ုပ်တို့ ခွင့်ပြုမည်မဟုတ်ပေ” ငါ မည်မျှအကြိမ်များစွာ သွားရောက်လည်ပတ်သည်ဖြစ်စေ ၎င်းတို့သည် ငါ့ကို မည်သည့်စုံစမ်းမေးမြန်းမှုကိုမျှ မည်သည့်အခါကမျှ ခွင့်မပြုခဲ့ပေ။ ငါက မေးခွန်းများ စတင်မေးမြန်းလာမည်ကို ကြောက်ရွံ့သဖြင့် ၎င်းတို့သည် လှည့်ဖြားမှု၌ ပါဝင်ဆောင်ရွက်ကာ မမှန်သော၊ နားထောင်၍ကောင်းသော စကားများဖြင့် အမှန်တရားကို တမင်တကာ ဖုံးကွယ်ခဲ့ကြသည်။ ၎င်းတို့သည် အတူတကွ ပူးပေါင်းကြံစည်ခဲ့ကြသည်၊ အများသဘောတူညီမှုတစ်ခု ရရှိခဲ့ကြပြီး အချင်းချင်း မျက်ရိပ်မျက်ကဲပြခဲ့ကြသည်၊ ၎င်းတို့သည် တစ်သဘောတည်း ညီညွတ်စွာ ရပ်တည်ခဲ့ကြပြီး အချင်းချင်း ကာကွယ်ပေးလျက် တစ်ဦး၏ ပြဿနာများကို တစ်ဦးက သတင်းမပို့ခဲ့ကြပေ။ ငါ့ကွယ်ရာတွင် ၎င်းတို့လုပ်ဆောင်နေသည့်အရာများကို ငါ သိရှိသွားပြီး ၎င်းတို့ကို တာဝန်ခံစေလိုသည့်အခါ ၎င်းတို့သည် မည်သူ့မှာ တာဝန်ရှိသည်ကို မပြောဘဲ နားမလည်ဟန်ဆောင်ကာ ငါ့ကို စကားပရိယာယ်သုံးလျက် အချင်းချင်း ဆက်လက်၍ ကာကွယ်ပေးနေခဲ့ကြသည်။ ၎င်းတို့သည် မည်သည့်အမှားကို ကျူးလွန်ခဲ့သနည်း။ ၎င်းတို့က ဤသို့ တွေးထင်ခဲ့သည်၊ “သူ၏သာမန်၊ ရိုးရှင်းသော တွေးခေါ်မှုနှင့် သာမန်၊ ပုံမှန်လူ့သဘာဝမှလွဲ၍ ခရစ်တော်ဖြစ်သည့် ဤသာမန်လူ၌ ဝါကြွားစရာ တစ်ခုမျှမရှိ၊ သဘာဝလွန်တန်ခိုးများလည်း မရှိပေ။ ထိုသို့ဖြစ်သည့်အတွက် ငါတို့သည် သင့်ကွယ်ရာတွင် လှုပ်ရှားမှုငယ်အချို့ကို ပြုလုပ်နိုင်ပြီး ငါတို့၏ကိုယ်ပိုင်လုပ်ငန်းများ၌ ပါဝင်ဆောင်ရွက်ရာတွင် စိတ်အေးလက်အေး နေနိုင်သည်။ ငါတို့သည် အသင်းတော်၏ငွေကို ထိန်းချုပ်ထားသည်၊ သို့ဖြစ်၍ ငါတို့ လိုချင်သမျှကို ဝယ်မည်သာဖြစ်သည်။ လက်မှတ်တစ်စောင် လိုအပ်သည့်အခါ ငါတို့ လုံးဝ ရှာဖွေရန်မလိုအပ်၊ ငါတို့သည် ဝယ်ယူမှုများကို စိစစ်ရန်မလိုအပ်ဘဲ မိမိတို့သဘောအတိုင်း ထင်ရာမြင်ရာ လက်မှတ်ထိုးလိုက်ရုံသာဖြစ်ပြီး ပေါ့ပေါ့ဆဆပုံစံဖြင့် ငွေကို သုံးစွဲနိုင်သည်။ ခရစ်တော်က ဘုရား မဟုတ်လော။ သင်က ဤအမှုအရာများကို ကိုင်တွယ်ထိန်းသိမ်းထားနိုင်သလော။ ငါတို့သည် ငါတို့သဘောအတိုင်း ပြုလုပ်မည်၊ သင်ရှိနေသည့်အချိန်မှလွဲ၍ ကျန်အချိန်များ အားလုံးသည် ငါတို့၏ ကြီးစိုးရာနယ် ဖြစ်သည်” ဟူ၍ဖြစ်လေသည်။ ၎င်းတို့သည် ခရစ်တော်၏ ပုံမှန်ဖြစ်မှုနှင့် လက်တွေ့ကျမှုကို မည်သို့ သဘောထားပြုမူခဲ့ကြသနည်း။ ၎င်းတို့သည် ကိုယ်တော်အား အနိုင်ကျင့်ရန် လွယ်ကူသော သူတစ်ဦးအဖြစ် မှတ်ယူခဲ့ကြသည် မဟုတ်လော။ ၎င်းတို့က ဤသို့ တွေးထင်ခဲ့သည်၊ “သင်၌ ပုံမှန်လူ့သဘာဝ ရှိနေသရွေ့ ငါတို့သည် သင့်အား အနိုင်ကျင့်ရမည်ကို မကြောက်ပေ။ အကယ်၍ သင်၌ သဘာဝလွန် လူ့သဘာဝ မရှိပါက ငါတို့သည် သင့်ကို မကြောက်ပေ” ဟူ၍ ဖြစ်လေသည်။ ၎င်းတို့သည် မည်သို့သော လူစားမျိုးများ ဖြစ်ခဲ့ကြသနည်း။ အကယ်၍ သူတို့၏လူ့သဘာဝအရ အကဲဖြတ်မည်ဆိုလျှင် ၎င်းတို့ကို လူကောင်းများအဖြစ် မှတ်ယူမည်လော။ ၎င်းတို့ကို ကိုယ်ကျင့်တရားနှင့် လူ့သဘာဝကို ပိုင်ဆိုင်သောလူများအဖြစ် မှတ်ယူမည်လော။ ၎င်းတို့ကို မြင့်မြတ်သော တည်ကြည်မှုကို ပိုင်ဆိုင်သောလူများအဖြစ် မှတ်ယူမည်လော။ ၎င်းတို့သည် အမှန်တကယ်တွင် အဘယ်အရာများ ဖြစ်ခဲ့ကြသနည်း။ ၎င်းတို့သည် လူမိုက်အုပ်စုတစ်စု မဟုတ်ခဲ့သလော။ ဤလူတို့သည် ဘုရားအိမ်တော်၌ အလုပ်လုပ်သည့်အခါ မည်သူ့ကို ကိုယ်စားပြုခဲ့ကြသနည်း။ ၎င်းတို့သည် လူကိုပင် ကိုယ်စားမပြုဘဲ စာတန်ကို ကိုယ်စားပြုခဲ့ကြသည်။ ၎င်းတို့သည် စာတန်အတွက် အမှုအရာများကို ပြုလုပ်ခဲ့ကြသည်၊ ၎င်းတို့သည် သူ၏အစေခံများနှင့် ကြံရာပါများ ဖြစ်ခဲ့ကြသည်၊ ၎င်းတို့သည် ဘုရားအိမ်တော်၏အလုပ်ကို အနှောင့်အယှက်ပေးရန်နှင့် ဖျက်ဆီးရန် ဤနေရာ၌ လာခဲ့ကြခြင်းဖြစ်သည်၊ ၎င်းတို့သည် မိမိတို့၏တာဝန်များကို ထမ်းဆောင်နေခြင်းမဟုတ်ဘဲ မကောင်းမှုကို ကျူးလွန်နေခြင်း ဖြစ်လေသည်။ စာတန်၏ ဤကြံရာပါအုပ်စုသည် ဘုရားသခင်၏ ရွေးချယ်ထားသောလူများကို ဖမ်းဆီး၊ ညှဉ်းပန်းနှိပ်စက်ပြီး ညှဉ်းဆဲသော အဆင်းနီသောနဂါးကြီးနှင့် မည်သို့ ကွာခြားခဲ့သနည်း။ အဆင်းနီသောနဂါးကြီးသည် ဘုရားသခင်၏ လူ့ဇာတိခံယူသော ဇာတိပကတိသည် သာမန်လူတစ်ဦးမျှသာ ဖြစ်ကြောင်း၊ ကိုယ်တော်သည် လုံးဝ ကြောက်စရာမကောင်းကြောင်း မြင်သောကြောင့် သူသည် ကိုယ်တော်အား ဖမ်းဆီးရန် ထင်ရာမြင်ရာ ကြိုးစားပြီး ကိုယ်တော်အား ဖမ်းမိသည်နှင့် တစ်ပြိုင်နက် သူသည် ကိုယ်တော်အား သတ်ရန် ကြိုးစားပေလိမ့်မည်။ စာတန်၏ ဤကြံရာပါများ၊ ဤအန္တိခရစ်တို့သည် ခရစ်တော်ကို ထိုနည်း၎င်းပင် ဆက်ဆံခဲ့ကြသည် မဟုတ်လော။ သူတို့၏ အနှစ်သာရသည် တူညီသည် မဟုတ်လော။ (ဟုတ်ပါသည်။) သူတို့၏ယုံကြည်ခြင်း၌ သူတို့သည် ခရစ်တော်ကို အဘယ်အရာအဖြစ် မှတ်ယူခဲ့ကြသနည်း။ ၎င်းတို့သည် ကိုယ်တော်အား ဘုရားသခင်အဖြစ် ယုံကြည်ခဲ့ကြသလော သို့မဟုတ် လူသားတစ်ဦးအဖြစ် ယုံကြည်ခဲ့ကြသလော။ အကယ်၍ ၎င်းတို့သည် ခရစ်တော်ကို ဘုရားသခင်အဖြစ် မှတ်ယူခဲ့ပါက ၎င်းတို့သည် ကိုယ်တော်အား ဤသို့ ဆက်ဆံမည်လော။ (မဟုတ်ပါ။) ရှင်းပြချက်တစ်ခုတည်းသာ ရှိသည်၊ ၎င်းတို့သည် ခရစ်တော်ကို လူသားတစ်ဦးအဖြစ်၊ သူတို့သဘောအတိုင်း ပေါ့ပေါ့ဆဆ တရားစီရင်နိုင်၊ လှည့်စားနိုင်၊ ကစားနိုင်၊ မထီမဲ့မြင်ပြုနိုင်ပြီး ဆက်ဆံနိုင်သောသူတစ်ဦးအဖြစ် မြင်ခဲ့ကြသည်၊ ယင်းက ၎င်းတို့သည် အလွန်ရဲတင်းခဲ့ကြောင်း ဆိုလိုသည်။ အကယ်၍ ငါတို့သည် ထိုသို့သော ရဲတင်းသည့်လူများကို အမျိုးအစားခွဲခြားမည်ဆိုလျှင် ၎င်းတို့ကို ဖန်ဆင်းခံများ၊ ဘုရားသခင် ရွေးချယ်ထားသောလူများ၊ ကိုယ်တော်၏ နောက်လိုက်များ၊ ကိုယ်တော်က စုံလင်အောင် ပြုနိုင်သော လူများနှင့် ကိုယ်တော်က ကယ်တင်နိုင်သော လူများဟူသည့် အမျိုးအစားနှင့် အုပ်စုထဲတွင် ထည့်နိုင်သလော။ (မထည့်နိုင်ပါ။) ထိုသို့သော အမှိုက်သရိုက်ကို အဘယ်နေရာတွင် ထားသင့်သနည်း။ စာတန်၏စခန်းထဲ၌ ဖြစ်သည်။ ဤအုပ်စုထဲမှ လူများကို အန္တိခရစ်များအဖြစ် သတ်မှတ်သည်။ ၎င်းတို့သည် ခရစ်တော်ကို သာမန်လူတစ်ဦးကဲ့သို့ ဆက်ဆံခဲ့ပြီး သူတို့၏ သြဇာအာဏာသက်ရောက်မှု နယ်ပယ်အတွင်း၌ တစ်ဇွတ်ထိုးနှင့် မဆင်မခြင် ပြုမူကာ အကြွင်းမဲ့ တန်ခိုးအာဏာကို ကိုင်စွဲခဲ့ပြီး ဤသို့ တွေးထင်ခဲ့သည်၊ “မည်သည့်ပြဿနာပင်ဖြစ်စေ၊ ငါက သင့်ထံမှ မရှာဖွေ သို့မဟုတ် သင့်ကို ထိုအကြောင်း အကြောင်းမကြားသရွေ့ သင်က ဝင်ရောက်စွက်ဖက် ပိုင်ခွင့်မရှိဘဲ သင်က ထိုအကြောင်းကို မည်သည့်အခါမျှ သိရှိမည်မဟုတ်ပေ” ဟူ၍ ဖြစ်သည်။ ငါ့ကို ပြောကြလော့၊ ခရစ်တော်၌ ၎င်းတို့ကို ကိုင်တွယ်ဖြေရှင်းပိုင်ခွင့် ရှိသလော။ (ရှိပါသည်။) ဤသို့ပြုလုပ်ရန် သင့်လျော်သောနည်းလမ်းမှာ အဘယ်နည်း။ (သူတို့ကို အသင်းတော်မှ နှင်ထုတ်ခြင်း ဖြစ်ပါသည်။) ဤသည်မှာ အန္တိခရစ်များနှင့် စာတန်များကို ကိုင်တွယ်ဖြေရှင်းရမည့်ပုံစံ ဖြစ်သည်၊ ၎င်းတို့အား သက်ညှာမှု မပြရပေ။ ဤကဲ့သို့သော လူတို့သည် ဘုရားသခင်ကို ယုံကြည်သည့်အခါ ဘုရားသခင် မည်သည့်အရာပြုလုပ်သည်ဖြစ်စေ၊ ကိုယ်တော်သည် လူတို့အား သမ္မာတရားကို မည်သို့ထောက်ပံ့သည်ဖြစ်စေ၊ ကိုယ်တော်သည် မည်သည့်အလုပ်ကိုပင် လုပ်ဆောင်သည်ဖြစ်စေ ၎င်းတို့သည် ဤအရာကို ဂရုမစိုက်ကြပေ။ အကယ်၍ ၎င်းတို့၌ တန်ခိုးအာဏာ ကင်းမဲ့ပါက ၎င်းတို့သည် ယင်းကို ရရှိရန် နည်းလမ်းများကို စဉ်းစားကြပြီး ၎င်းတို့ အာဏာရသည်နှင့်တစ်ပြိုင်နက် ၎င်းတို့သည် ခရစ်တော်နှင့် တန်းတူရပ်တည်ရန်၊ လောကကို ကိုယ်တော်နှင့်အတူ ခွဲဝေရန်၊ မည်သူက သာလွန်သည်ကို ကြည့်ဖို့ ယှဉ်ပြိုင်ရန်နှင့် ကိုယ်တော်နှင့်အတူ အဆင့်အတန်းအတွက် ပြိုင်ဆိုင်ရန် ကြိုးပမ်းကြသည်။ သူတို့၏ သြဇာအာဏာသက်ရောက်မှု အတိုင်းအတာအတွင်း၌၊ ၎င်းတို့သည် ခရစ်တော်ကို စိန်ခေါ်လိုကြပြီး ဤသို့ ဆိုကြသည်၊ “သင်၏စကားနှင့် ငါ၏စကား၊ မည်သည့်စကားက ပို၍ဩဇာ ရှိသည်ကို ငါမြင်လိုသည်။ ဤအသင်းတော်သည် ငါ၏နယ်မြေဖြစ်၏။ အသင်းတော်၏ငွေကို ငါအလိုရှိသလို သုံးစွဲမည်၊ ငါကြိုက်နှစ်သက်ရာကို ဝယ်ယူမည်၊ ကိစ္စအရပ်ရပ်ကိုလည်း ငါ့သဘောအတိုင်း စီမံခန့်ခွဲမည်။ ငါက မကောင်းဟု သတ်မှတ်လိုက်သောသူသည် မကောင်းသောသူသာ ဖြစ်သည်။ ငါအသုံးပြုလိုသူကို အသုံးပြုမည်ဖြစ်ပြီး ငါ အသုံးပြုရန် ရွေးချယ်ထားသူများကို မည်သူမျှ ထိပါးခွင့်မရှိချေ။ အကယ်၍ တစ်စုံတစ်ဦးက ထိပါးခဲ့လျှင် ထိုကိစ္စကို ငါ မည်သည့်အခါမျှ ငြိမ်ခံနေမည်မဟုတ်။ ဘုရား ကိုယ်တိုင်ကပင် ထိုသို့ပြုလုပ်စေလိုသည်ဟု ဆိုစေကာမူ ငါသည် ခွင့်ပြုမည်မဟုတ်” ဟူ၍ ဖြစ်သည်။ ဤသည်မှာ ကိုယ့်သေတွင်းကိုယ်တူးနေခြင်း မဟုတ်လော။

အကယ်၍ လူတို့သည် ဘုရားသခင်၏ လူ့ဇာတိခံယူသော ပုံမှန်နှင့် လက်တွေ့ကျသော လူ့သဘာဝမှတစ်ဆင့် ဘုရားသခင်၏ ချစ်ခင်နှစ်လိုဖွယ် ကောင်းခြင်းကို ပို၍နားလည်လာပြီး ဘုရားသခင်၏ လက်တွေ့ကျမှုနှင့် အနှစ်သာရကို ပို၍ရှင်းလင်းပြီး တိကျသော နားလည်သဘောပေါက်မှု ရရှိလာပါက ၎င်းတို့သည် သမ္မာတရားကို လိုက်စားသောလူများနှင့် လူ့သဘာဝကို ပိုင်ဆိုင်သောသူများ ဖြစ်ကြသည်။ သို့ရာတွင် လူအချို့သည် သူ၏ပုံမှန်၊ လက်တွေ့ကျသော ဘက်ခြမ်းကြောင့် ခရစ်တော်ကို ဘုရားသခင်အဖြစ် မမှတ်ယူကြပေ။ ၎င်းတို့သည် ကိုယ်တော်၏ ရှေ့မှောက်၌ ပို၍ရိုင်းစိုင်းပြီး ရဲတင်းစွာ ပြုမူကြသည်၊ ၎င်းတို့သည် လွတ်လပ်စွာ ပြုမူရန် ပို၍ရဲဆေးတင်လိုက်ကြပြီး ခရစ်တော်ကို သာလွန်ရန်နှင့် ဘုရားသခင် ရွေးချယ်ထားသော လူများကို ထိန်းချုပ်ရန်ဟူသော အတွေးအခေါ်များကို ပို၍ပိုင်ဆိုင်လာကြသည်။ ၎င်းတို့သည် ခရစ်တော်ကို မထီမဲ့မြင်ပြုရန်နှင့် ယှဉ်ပြိုင်ရန်အတွက် အရင်းအနှီးနှင့် ခရစ်တော်ကို လူသားတစ်ဦးအဖြစ် မှတ်ယူရန်အတွက် သက်သေအထောက်အထား ရှိသည်ဟု ခံစားကြရသည်။ ၎င်းတို့သည် ဤသက်သေအထောက်အထားကို ရရှိပြီးနောက် ခရစ်တော်ကို ကြောက်ရွံ့ရန် မလိုအပ်တော့ကြောင်း၊ ကိုယ်တော်အား လွတ်လပ်စွာ ဝေဖန်နိုင်ကြောင်း၊ ကိုယ်တော်နှင့် ပေါ့ပေါ့ပါးပါး စကားစမြည်ပြောပြီး ရယ်မောနိုင်ကာ ကိုယ်တော်နှင့် တန်းတူရပ်တည်နိုင်ကြောင်း၊ သူတို့၏ အိမ်တွင်းရေးရာများနှင့် ကိုယ်ရေးကိုယ်တာ စိုးရိမ်မှုများကို ကိုယ်တော်နှင့် ဆွေးနွေးနိုင်ကြောင်း တွေးထင်ကြသည်။ အချို့က ဤသို့ပင် ဆိုကြသည်၊ “ကျွန်ုပ်၏ အတွင်းစိတ်အတွေးများ၊ အားနည်းချက်များနှင့် ဖောက်ပြန်ပျက်စီးသော စိတ်သဘောထားများကို သင့်အား ကျွန်ုပ် မျှဝေခဲ့ပြီးဖြစ်သည်၊ သို့ဖြစ်၍ သင်၏ အခြေအနေအကြောင်း ကျွန်ုပ်ကို ပြောပြပါ။ ဘုရားကို မယုံကြည်မီနှင့် ယုံကြည်ပြီးနောက် ကျွန်ုပ်၏ အတွေ့အကြုံများအကြောင်း သင့်အား ကျွန်ုပ် ပြောပြခဲ့ပြီးဖြစ်သည်၊ ဘုရား၏အလုပ်ကို ကျွန်ုပ် မည်သို့လက်ခံခဲ့ကြောင်း သင့်အား ကျွန်ုပ် ပြောပြခဲ့ပြီးဖြစ်သည်၊ သို့ဖြစ်၍ သင်၏အတွေ့အကြုံများကို ကျွန်ုပ်အား မျှဝေပါ” ဟူ၍ ဖြစ်လေသည်။ ၎င်းတို့သည် အဘယ်အရာကို လုပ်ဆောင်ရန် ကြိုးပမ်းနေကြသနည်း။ ၎င်းတို့သည် လူ့ဇာတိခံယူသော ဘုရားသခင်ကို အလွန်သာမန်ပြီး ပုံမှန်အဖြစ် မြင်ကာ ကိုယ်တော့်အား မိသားစုဝင်တစ်ဦး၊ ပေါင်းဖော်တစ်ဦး၊ မိတ်ဆွေတစ်ဦး၊ သို့မဟုတ် အိမ်နီးချင်းတစ်ဦးအဖြစ်သို့ ပြောင်းလဲရန် ဆန္ဒရှိနေကြသည် မဟုတ်လော။ ခရစ်တော်သည် မည်မျှပင်ပုံမှန်ဖြစ်ပြီး လက်တွေ့ကျပါစေ သူ၏အနှစ်သာရသည် မည်သည့်အခါမျှ ပြောင်းလဲမည် မဟုတ်ပေ။ သူ၏အသက် မည်မျှပင်ဖြစ်စေ၊ သူသည် အဘယ်နေရာ၌ မွေးဖွားခဲ့သည်ဖြစ်စေ၊ သူ၏ အရည်အချင်းများနှင့် အတွေ့အကြုံသည် သင်နှင့် နှိုင်းယှဉ်လျှင် မည်သို့ပင်ဖြစ်စေ၊ သူသည် သင့်အတွက် မြင့်မြတ်သည် သို့မဟုတ် မထင်မရှား ပေါ်ထွန်းသည်ဖြစ်စေ သူသည် သင်နှင့် အမြဲတမ်း ကွဲပြားလိမ့်မည်ဖြစ်ကြောင်း မည်သည့်အခါမျှ မမေ့လေနှင့်။ ဤသည်မှာ အဘယ်ကြောင့် ထိုသို့ ဖြစ်ရသနည်း။ သူသည် အပြင်ပန်းအားဖြင့် ပုံမှန်နှင့် လက်တွေ့ကျသော ဇာတိပကတိ၌ အသက်ရှင်တော်မူသော ဘုရားသခင် ဖြစ်သည်၊ သူ၏ အနှစ်သာရသည် သင်နှင့် ထာဝရ ကွဲပြားသည်၊ သူ၏ အနှစ်သာရသည် လူသားမျိုးနွယ် အားလုံးအထက်၌ ထာဝရကာလပတ်လုံး အစဉ်အမြဲ ရှိတော်မူသော အထွတ်အထိပ်ဖြစ်သော ဘုရားသခင်၏အနှစ်သာရ ဖြစ်သည်။ ဤသည်ကို မမေ့လေနှင့်။ အပေါ်ယံအားဖြင့် သူသည် သာမန်နှင့် ပုံမှန်လူတစ်ဦးဖြစ်ပုံပေါက်သည်၊ သူသည် ခရစ်တော်ဟု ခေါ်ဆိုခြင်းခံရပြီး သူ၌ ခရစ်တော်၏ ပင်ကိုလက္ခဏာ ရှိသည်၊ သို့သော် အကယ်၍ သင်သည် သင်၏ယုံကြည်ခြင်း၌ ကိုယ်တော်အား လူသားတစ်ဦးအဖြစ် မှတ်ယူပြီး ကိုယ်တော်အား သာမန်လူတစ်ဦးအဖြစ်၊ ဖောက်ပြန်ပျက်စီးသော လူသားမျိုးနွယ်ဝင်တစ်ဦးအဖြစ် ရှုမြင်ပါက သင်သည် အန္တရာယ် ရှိနေပြီဖြစ်သည်။ ခရစ်တော်၏ ပင်ကိုလက္ခဏာနှင့် အနှစ်သာရတို့သည် မည်သည့်အခါမျှ မပြောင်းလဲပေ၊ သူ၏အနှစ်သာရသည် ဘုရားသခင်၏အနှစ်သာရ ဖြစ်ပြီး သူ၏ ပင်ကိုလက္ခဏာသည် အစဉ်သဖြင့် ဘုရားသခင်၏ ပင်ကိုလက္ခဏာ ဖြစ်သည်။ သူသည် ပုံမှန်၊ လက်တွေ့ကျသော ဇာတိပကတိ၏အခွံအတွင်း၌ အသက်ရှင်တော်မူသည်ဟူသောအချက်က သူသည် ဖောက်ပြန်ပျက်စီးသော လူသားမျိုးနွယ်ဝင်တစ်ဦး ဖြစ်သည်ဟု မဆိုလိုသကဲ့သို့ လူသားများသည် သူ့ကို ကြိုးကိုင်ညွှန်ကြားနိုင်သည် သို့မဟုတ် ထိန်းချုပ်နိုင်သည်ဟု မဆိုလိုပေ၊ သို့မဟုတ် ၎င်းတို့သည် ကိုယ်တော်နှင့် တန်းတူဖြစ်နိုင်သည် သို့မဟုတ် တန်ခိုးအာဏာအတွက် ကိုယ်တော်နှင့် ယှဉ်ပြိုင်နိုင်သည်ဟု မဆိုလိုပေ။ လူတို့သည် သူ့ကို လူသားအဖြစ် မြင်နေသရွေ့၊ လူ့နည်းလမ်းများနှင့် လူ့အမြင်ရှုထောင့်များကို အသုံးပြု၍ သူ့ကို တိုင်းတာနေသရွေ့၊ သူ့ကို မိတ်ဆွေတစ်ဦး၊ တန်းတူတစ်ဦး၊ လုပ်ဖော်ကိုင်ဖက်တစ်ဦး၊ သို့မဟုတ် အထက်အရာရှိတစ်ဦးအဖြစ်သို့ ပြောင်းလဲရန် ကြိုးစားနေသရွေ့ ၎င်းတို့သည် မိမိတို့ကိုယ်ကို အန္တရာယ်ရှိသော အခြေအနေတစ်ခု၌ ထားရှိနေကြခြင်း ဖြစ်ပေသည်။ အဘယ်ကြောင့် အန္တရာယ်ရှိသနည်း။ အကယ်၍ သင်သည် ခရစ်တော်ကို သာမန်နှင့် ပုံမှန်လူသားတစ်ဦးအဖြစ် ရှုမြင်ပါက သင်၏ ဖောက်ပြန်ပျက်စီးသော စိတ်သဘောထားများသည် စတင်၍ ပေါ်ထွက်လာလိမ့်မည်။ သင် ခရစ်တော်ကို လူသားအဖြစ် မှတ်ယူသည့်အချိန်မှစ၍ သင်၏ ဒုစရိုက်အမှုများသည် စတင်၍ ပေါ်ထွက်လာတော့မည်။ ဤသည်မှာ အန္တရာယ်ရှိသောအပိုင်း မဟုတ်လော။ လူတို့သည် ခရစ်တော်ကို လူသားအဖြစ် မြင်နေသရွေ့၊ သူသည် ပုံမှန်ဖြစ်ပြီး လက်တွေ့ကျသည်၊ သူသည် လှည့်စားရန် လွယ်ကူသည်၊ သူသည် လူသားမျိုးနွယ်ကဲ့သို့ပင် ဖြစ်သည်ဟု တွေးထင်နေသရွေ့ ၎င်းတို့သည် ဘုရားသခင်ကို မကြောက်ရွံ့ကြဘဲ ဤအချိန်တွင် ဘုရားသခင်နှင့် သူတို့၏ဆက်ဆံရေးသည် ပြောင်းလဲသွားသည်။ ဤဆက်ဆံရေးသည် အဘယ်အရာအဖြစ်သို့ ပြောင်းလဲသွားသနည်း။ သူတို့၏ဆက်ဆံရေးသည် ဖန်ဆင်းခံလူသားတစ်ဦးနှင့် ဖန်ဆင်းရှင်၏ဆက်ဆံရေး မဟုတ်တော့ပေ၊ ယင်းသည် နောက်လိုက်တစ်ဦးနှင့် ခရစ်တော်၏ဆက်ဆံရေး မဟုတ်တော့ပေ၊ ယင်းသည် ကယ်တင်ခြင်းခံရသောသူတစ်ဦးနှင့် ဘုရားသခင်၏ ဆက်ဆံရေး မဟုတ်တော့ဘဲ ယင်းအစား စာတန်နှင့် အရာခပ်သိမ်း၏ အချုပ်အခြာအာဏာရှင်တို့၏ ဆက်ဆံရေး ဖြစ်လာသည်။ လူတို့သည် ဘုရားသခင်ကို ဆန့်ကျင်ရပ်တည်ကြပြီး ကိုယ်တော်၏ရန်သူများ ဖြစ်လာကြသည်။ သင်သည် ခရစ်တော်ကို လူသားအဖြစ် ရှုမြင်သည့်အခါ သင်သည် ဘုရားသခင်ရှေ့မှောက်၌ သင်၏ကိုယ်ပိုင် ပင်ကိုလက္ခဏာကိုလည်း ပြောင်းလဲလိုက်ပြီး ကိုယ်တော်၏အမြင်တွင် သင်၏တန်ဖိုးကိုလည်း ပြောင်းလဲလိုက်သည်၊ သင်သည် သင်၏ အလားအလာများနှင့် ကံကြမ္မာကို သင်၏ မိမိကိုယ်ကိုအလိုလိုက်ခြင်း၊ ပုန်ကန်ခြင်း၊ ကောက်ကျစ်ဆိုးယုတ်ခြင်းနှင့် မာနထောင်လွှားခြင်းတို့ဖြင့် လုံးဝ ဖျက်ဆီးလိုက်သည်။ ဘုရားသခင်သည် သင်က ဖန်ဆင်းခံတစ်ဦး၊ ခရစ်တော်၏ နောက်လိုက်တစ်ဦး၊ ဘုရားသခင်၏ ကယ်တင်ခြင်းကို လက်ခံခဲ့သောလူတစ်ဦး ဖြစ်သည်ဟူသော အခြေခံပေါ်၌သာ သင့်ကို အသိအမှတ်ပြုမည်၊ လမ်းညွှန်မည်၊ အသက်နှင့် ကယ်တင်ခြင်းရရှိရန် အခွင့်အရေးကို ပေးသနားမည် ဖြစ်သည်။ သို့တည်းမဟုတ်ပါက ဘုရားသခင်နှင့် သင်၏ဆက်ဆံရေးသည် ပြောင်းလဲသွားလိမ့်မည်။ လူတို့သည် ဘုရားသခင်၊ ခရစ်တော်ကို လူတစ်ဦးအဖြစ် မှတ်ယူသည့်အခါ ၎င်းတို့သည် ပြက်လုံးလုပ်နေကြသည် မဟုတ်လော။ လူတို့သည် ပုံမှန်အားဖြင့် ဤသည်ကို ပြဿနာတစ်ခုအဖြစ် မမြင်ကြဘဲ ၎င်းတို့က “ခရစ်တော်က သူသည် သာမန်နှင့် ပုံမှန်လူတစ်ဦး ဖြစ်သည်ဟု ပြောခဲ့သဖြင့် သူ့ကို လူတစ်ယောက်ကဲ့သို့ ဆက်ဆံခြင်းဖြင့် မည်သည့်အရာ မှားယွင်းနေသနည်း” ဟု တွေးထင်ကြသည်။ အမှန်တကယ်တွင် ဤအရာ၌ မည်သည့်အမှားမျှမရှိသော်လည်း ယင်း၌ ဆိုးရွားသော အကျိုးဆက်များ ရှိသည်။ ခရစ်တော်ကို လူတစ်ဦးကဲ့သို့ ဆက်ဆံခြင်းသည် သင့်အတွက် အကျိုးကျေးဇူးများစွာ ရှိသည်။ တစ်ဖက်တွင် ယင်းက သင်၏ရပ်တည်မှုကို မြှင့်တင်ပေးသည်၊ အခြားတစ်ဖက်တွင် ယင်းက သင်နှင့် ဘုရားသခင်အကြား အကွာအဝေးကို ကျဉ်းမြောင်းစေသည်၊ ထို့အပြင် သင်သည် ဘုရားသခင်၏ ရှေ့မှောက်၌ ထိုမျှ ချုပ်တည်းနေမည် မဟုတ်ဘဲ ပေါ့ပါးလွတ်လပ်သည်ဟု ခံစားရလိမ့်မည်။ သင်သည် သင်၏လူ့အခွင့်အရေးများ၊ လွတ်လပ်ခွင့်နှင့် သင်၏တည်ရှိမှု၏ တန်ဖိုးကို ပိုင်ဆိုင်မည်ဖြစ်ပြီး သင်၏ကိုယ်ပိုင်တည်ရှိမှုကို ခံစားရလိမ့်မည်၊ ယင်းမှာ ကောင်းသည် မဟုတ်လော။ အမှန်တကယ် လူတစ်ဦးကို ဤနည်းလမ်းဖြင့် ဆက်ဆံခြင်း၌ မည်သည့်အမှားမျှမရှိပေ၊ ယင်းက သင်၌ ဂုဏ်သိက္ခာနှင့် တည်ကြည်မှုရှိကြောင်း ပြသသည်။ လူတစ်ဦးသည် လွယ်လွယ်ကူကူ ဦးမညွှတ်သင့်ပေ၊ လူတို့သည် မည်သည့်လူကိုမျှ ပေါ့ပေါ့တန်တန် ဒူးထောက်ခြင်း၊ အလျှော့ပေးခြင်း၊ သို့မဟုတ် မိမိတို့၏နိမ့်ကျမှုကို ဝန်ခံခြင်း မပြုသင့်ပေ၊ ဤအရာများသည် လူသားရှင်သန်မှု၏ နိယာမများနှင့် လူ၏ ကစားပွဲစည်းမျဉ်းများ မဟုတ်လော။ လူများစွာသည် ဤနိယာမများနှင့် ကစားပွဲစည်းမျဉ်းများကို ခရစ်တော်နှင့် သူတို့၏ အပြန်အလှန်ဆက်ဆံမှုများတွင် အသုံးချကြသည်။ ဤသည်မှာ ဒုက္ခကို ဆိုလိုပြီး ဘုရားသခင်၏စိတ်သဘောထားကို ပုန်ကန်ပြစ်မှားရန် အလွန်အလားအလာရှိသည်။ ဤသည်မှာ လူမျိုးမရွေး၊ လူသားမျိုးနွယ်ဝင်အားလုံး၏ သဘာဝအနှစ်သာရသည် တူညီသောကြောင့် ဖြစ်သည်။ ခရစ်တော်တစ်ဦးတည်းသာ လူသားမျိုးနွယ်နှင့် ကွဲပြားသည်။ ခရစ်တော်၌ ပုံမှန်ဖြစ်မှုနှင့် လက်တွေ့ကျမှု၏ ရုပ်သွင်ရှိပြီး ပုံမှန်၊ လက်တွေ့ကျသော လူ့သဘာဝ၏ လူနေမှုပုံစံများနှင့် လုပ်ရိုးလုပ်စဉ်များကို ပိုင်ဆိုင်သော်လည်း သူ၏အနှစ်သာရသည် မည်သည့်ဖောက်ပြန်ပျက်စီးသော လူသားနှင့်မျှ မတူပေ။ ဤအကြောင်းကြောင့်သာ သူသည် သူ၏ နောက်လိုက်များက သူတောင်းဆိုသောနည်းလမ်းဖြင့် သူ့ကို ဆက်ဆံရန် အရည်အချင်းပြည့်မီသည်။ ခရစ်တော်မှလွဲ၍ အခြားမည်သည့်လူကမျှ လူတို့ထံမှ တောင်းဆိုချက်များ ပြုလုပ်ရန် ဤနည်းလမ်းများနှင့် စံနှုန်းများကို အသုံးပြုဖို့ အရည်အချင်းပြည့်မီခြင်း မရှိပေ။ အဘယ်ကြောင့်နည်း။ အကြောင်းမှာ ခရစ်တော်၏ အနှစ်သာရသည် ဘုရားသခင် ကိုယ်တော်တိုင် ဖြစ်သောကြောင့်လည်းကောင်း၊ အကြောင်းမှာ ခရစ်တော်၊ ဤသာမန်၊ ပုံမှန်လူသည် ဘုရားသခင် ယူတင်ဝတ်ဆင်ထားသော သာမန်ဇာတိပကတိတစ်ခုနှင့် လူသားများအကြားရှိ ဘုရားသခင်၏ လူ့ဇာတိခံယူခြင်း ဖြစ်သောကြောင့်လည်းကောင်း ဖြစ်သည်။ ဤအချက်တစ်ခုတည်းကို အခြေခံ၍ပင် ခရစ်တော်ကို လူတစ်ဦးအဖြစ် မြင်ခြင်းသည် မမှန်ကန်ပေ၊ သူ့ကို လူတစ်ဦးကဲ့သို့ ဆက်ဆံခြင်းသည် သာ၍ပင် မမှန်ကန်ပေ၊ သူ့ကို လူတစ်ဦးဖြစ်သည့်အလား လှည့်စားခြင်း၊ ကစားခြင်းနှင့် ဆန့်ကျင်တိုက်ခိုက်ခြင်းသည် သာ၍ပင် ဆိုးရွားသည်။ အန္တိခရစ်များ၊ သမ္မာတရားကို စက်ဆုပ်ရွံရှာသော ဤကောက်ကျစ်ဆိုးယုတ်သည့် လူပုဂ္ဂိုလ်တစ်စုသည် ဤအရေးကြီးသော ပြဿနာနှင့် ရှင်းလင်းသော အမှားကို ထာဝရ သတိမမူမိဘဲ နေကြသည်။ အဘယ်ကြောင့် ဤသို့ဖြစ်ရသနည်း။ အကြောင်းမှာ သူတို့၏သဘာဝအနှစ်သာရသည် အန္တိခရစ်၏ အနှစ်သာရ ဖြစ်သောကြောင့် ဖြစ်သည်။ ၎င်းတို့သည် ဝိညာဉ်ရေးရာနယ်ပယ်၌ ဘုရားသခင်နှင့် တိုက်ခိုက်ကြသည်၊ ကိုယ်တော်နှင့် အဆင့်အတန်းအတွက် ယှဉ်ပြိုင်ကြသည်၊ ကိုယ်တော်အား ဘုရားသခင်အဖြစ် မည်သည့်အခါမျှ မခေါ်ဝေါ်ကြ၊ သို့မဟုတ် ကိုယ်တော်အား ထိုသို့ မဆက်ဆံကြပေ။ ဘုရားအိမ်တော်၌ ၎င်းတို့သည် ဤအပြုအမူကို ထပ်မံပြုလုပ်ကြပြီး ခရစ်တော်ကို ထိုပုံစံမျိုးဖြင့် ဆက်ဆံကြသည်။ သူတို့၏ဘိုးဘေးသည် ဘုရားသခင်ကို ဤနည်းလမ်းဖြင့် ဆက်ဆံခဲ့သည်၊ သို့ဖြစ်၍ ၎င်းတို့သည် ဤနည်းလမ်းဖြင့် မပြုမူဘဲ မနေနိုင်ခြင်းမှာ အံ့ဩစရာမဟုတ်ပေ။ ၎င်းတို့သည် ဤနည်းလမ်းဖြင့် မပြုမူဘဲ မနေနိုင်သည့်အတွက်၊ သူတို့၏သဘာဝအနှစ်သာရကို သေချာစွာသိရှိပြီး ဖြစ်သည့်အတွက် ထိုသို့သောလူတို့သည် ဘုရားသခင်၏ ကယ်တင်ခြင်းကို ခံရနိုင်သေးသလော။ ၎င်းတို့သည် ဘုရားအိမ်တော်မှ ရှင်းလင်းပြီး နှင်ထုတ်ခြင်း ခံရမည့်သူများ မဟုတ်လော။ ၎င်းတို့သည် ဘုရားသခင် ရွေးချယ်ထားသော လူများအားလုံးက ငြင်းပယ်ခြင်း ခံရမည့်သူများ မဟုတ်လော။ (ဟုတ်ပါသည်။) ဘုရားအိမ်တော်က ထိုသို့သောလူပုဂ္ဂိုလ်များကို ပြစ်တင်ရှုတ်ချခြင်း၊ ဖယ်ထုတ်ပစ်ခြင်းနှင့် ဖယ်ရှားရှင်းလင်းခြင်းအပေါ် သင်တို့၌ အယူအဆများ ရှိနေသေးသလော။ (မရှိပါ။) ၎င်းတို့သည် သနားစရာကောင်းသလော။ (မကောင်းပါ။) ၎င်းတို့သည် အဘယ်ကြောင့် သနားစရာ မကောင်းသနည်း။ ၎င်းတို့သည် မုန်းတီးဖွယ်ကောင်းပြီး စက်ဆုပ်ဖွယ် ကောင်းသောကြောင့် ၎င်းတို့သည် သနားစရာ မကောင်းခြင်း ဖြစ်ပေသည်။

ဂ။ အန္တိခရစ်များက ခရစ်တော်၏ နှိမ့်ချမှုနှင့် ပုန်းကွယ်မှုကို မည်သို့သဘောထားပြုမူပုံ

အန္တိခရစ်တို့က ခရစ်တော်၏ သာမန်ဖြစ်မှုနှင့် လက်တွေ့ကျမှုကို မည်သို့သဘောထားပြုမူသည်ကို နည်းလမ်းများစွာဖြင့် ပေါ်လွင်ထင်ရှားပြီး ငါတို့သည် ခုလေးတင် တိကျသောဥပမာအချို့ကို ဖော်ထုတ်ခဲ့ပြီး ဖြစ်သည်။ ငါတို့သည် ဤကဏ္ဍနှင့်ပတ်သက်၍ ငါတို့၏ မိတ်သဟာယကို ဤနေရာ၌ အဆုံးသတ်မည်။ ခရစ်တော်၏ နောက်ထပ်သွင်ပြင်တစ်ခုဖြစ်သည့် သူ၏နှိမ့်ချမှုနှင့် ပုန်းကွယ်မှုနှင့်ပတ်သက်၍ အန္တိခရစ်တို့သည် သူတို့၏ ထူးခြားသော စိတ်သဘောထားအနှစ်သာရကို ပြသနေဆဲဖြစ်ပြီး ၎င်းတို့သည် ခရစ်တော်၏သာမန်ဖြစ်မှုနှင့် လက်တွေ့ကျမှုကို သူတို့ဆက်ဆံရာ၌ ပြုမူသကဲ့သို့ တူညီသော အနှစ်သာရပိုင်းဆိုင်ရာ သရုပ်သကန်များနှင့် ချဉ်းကပ်မှုများကို ပိုင်ဆိုင်ကြသည်။ ၎င်းတို့သည် ဤအရာများကို ဘုရားသခင်ထံမှ မခံယူနိုင်သေးသကဲ့သို့ ယင်းတို့ကို အပြုသဘောဆောင်သော အရာများအဖြစ် လက်မခံနိုင်သေးဘဲ ယင်းအစား ၎င်းတို့သည် ယင်းတို့ကို မထီမဲ့မြင်ပြုကြသည်၊ ၎င်းတို့သည် ယင်းတို့ကို လှောင်ပင် လှောင်ပြောင်ပြီး ပြစ်တင်ရှုတ်ချကာ ထို့နောက်တွင် ၎င်းတို့သည် ယင်းတို့ကို ငြင်းပယ်ကြသည်။ ယင်းမှာ အဆင့်သုံးဆင့် ဖြစ်သည်၊ ပထမဦးစွာ ၎င်းတို့သည် စောင့်ကြည့်သည်၊ ထို့နောက် ၎င်းတို့သည် ပြစ်တင်ရှုတ်ချသည်၊ နောက်ဆုံးတွင် ၎င်းတို့သည် ငြင်းပယ်သည်။ ဤအရာအားလုံးသည် အန္တိခရစ်တို့၏ လုပ်နေကျလုပ်ရပ်များ ဖြစ်သည်၊ ဤသည်ကို အန္တိခရစ်တို့၏အနှစ်သာရက အဆုံးအဖြတ်ပေးသည်။ နှိမ့်ချမှုနှင့် ပုန်းကွယ်မှုဆိုသည်မှာ အဘယ်နည်း။ စာသားအရှိအတိုင်းဆိုလျှင် နားလည်ရန် မခက်ခဲသင့်ပေ၊ ယင်းမှာ မိမိကိုယ်ကို ကြွားဝါရန် မကြိုက်ခြင်း၊ မိမိကိုယ်ကို ကိုယ်ရည်မသွေးခြင်း၊ ခပ်လျှိုလျှိုနေခြင်းနှင့် မထင်မရှား နေခြင်းကို ဆိုလိုသည်။ ဤသည်မှာ လူ့ဇာတိခံယူသော ဘုရားသခင်၏စိတ်သဘောထားနှင့် ဘုရားသခင် နဂိုမူလ ပင်ကိုစရိုက်နှင့် သက်ဆိုင်သည်။ အသွင်အပြင်အရဆိုလျှင် လူတို့အတွက် သတိပြုမိရန် မခက်ခဲလောက်ပေ၊ ခရစ်တော်၌ ရည်မှန်းချက်မရှိ၊ ကိုယ်တော်သည် အာဏာကို သိမ်းပိုက်ရန် မကြိုးစား၊ ကိုယ်တော်၌ အာဏာအတွက် လိုအင်ဆန္ဒမရှိ၊ ကိုယ်တော်သည် လူတို့၏စိတ်နှလုံးကို လှောင်ပိတ်ခြင်း မရှိသကဲ့သို့ သူတစ်ပါး၏စိတ်ကို ဖတ်ခြင်းကိုလည်း မလေ့လာပေ၊ ခရစ်တော်သည် ရိုးရှင်းစွာ၊ ပွင့်လင်းစွာ၊ ရှင်းလင်းစွာ စကားပြောသည်၊ လူတို့၏စစ်မှန်သော အတွေးများကို ချော့မော့မေးမြန်းရန် စူးစမ်းသောစကားများ သို့မဟုတ် လှည့်ကွက်များကို မည်သည့်အခါမျှ အသုံးမပြုပေ။ အကယ်၍ လူတို့သည် တစ်စုံတစ်ခုကို ပြောလိုပါက သူတို့ ပြောနိုင်သည်၊ မပြောလိုပါက ကိုယ်တော်သည် သူတို့ကို အတင်းအကျပ်မပြုပေ။ ခရစ်တော်သည် လူတို့၏ ဖောက်ပြန်ပျက်စီးသော စိတ်သဘောထားများနှင့် အမျိုးမျိုးသော အခြေအနေများကို ဖော်ထုတ်သည့်အခါ ကိုယ်တော်သည် တိုက်ရိုက်စကားပြောပြီး ယင်းတို့ကို ရှင်းရှင်းလင်းလင်း ထောက်ပြသည်၊ ထို့အပြင် ခရစ်တော်၏ အမှုအရာများကို ကိုင်တွယ်ပုံနည်းလမ်းသည် အလွန်ရိုးရှင်းသည်။ ငါနှင့် အပြန်အလှန် ဆက်ဆံဖူးသောသူတို့၌ ဤသို့သော အထင်အမြင် ရှိလောက်သည်၊ “ကိုယ်တော်သည် လောကီဆိုင်ရာ ဆက်ဆံမှုများအတွက် ပရိယာယ် တစ်စုံတစ်ရာမျှ မရှိဘဲ အတော်အတန် ရိုးဖြောင့်တော်မူ၏။ အဆင့်အတန်း ရှိသော်ငြားလည်း မည်သည့်အုပ်စုတွင်မဆို သာလွန်သည်ဟူသော စိတ်ရှိဟန် မတူပေ” ဟု ပြောကြသည်။ ဤပြောဆိုချက်သည် အမှန်တကယ် မှန်ကန်သည်၊ ငါသည် အခြားသူများရှေ့တွင် ထင်ပေါ်ခြင်း သို့မဟုတ် ငါ့ကျော်ကြားမှုကို တိုးပွားစေခြင်းကို မနှစ်သက်ပေ။ အကယ်၍ ငါ၌ ဤအဆင့်အတန်း အမှန်တကယ် ကင်းမဲ့ပြီး ဘုရားသခင်က ငါ့ကို သက်သေမခံခဲ့ပါက ငါ၏ ရှိရင်းစွဲ ပင်ကိုစရိုက်မှာ လူအများ၏ နောက်၌ နေလိုခြင်းဖြစ်သည်၊ ငါ့ကိုယ်ငါ မြင်သာအောင် မလုပ်လို၊ ငါ၌ အချို့သော အထူးကျွမ်းကျင်မှုများ ရှိလျှင်ပင် အခြားသူများကို မသိစေလိုပေ၊ အကြောင်းမှာ အကယ်၍ လူတို့ သိရှိပါက ၎င်းတို့သည် ငါ့နောက်သို့ တကောက်ကောက် လျှောက်လိုက်နေမည်ဖြစ်ကာ ယင်းမှာ စိတ်အနှောင့်အယှက်ပေးကာ ကိုင်တွယ်ရန် ခက်ခဲသောကြောင့် ဖြစ်သည်။ သို့ဖြစ်၍ ငါ မည်သည့်နေရာသို့ပင် သွားပါစေ လူတို့သည် စတင်၍ ငါ့နောက် တကောက်ကောက် လျှောက်လိုက်သည်နှင့် တစ်ပြိုင်နက် ငါသည် သူတို့ကို ပထုတ်ရန် နည်းလမ်းများကို ရှာဖွေသည်၊ လိုအပ်သည့်အခါ ကိစ္စရပ်များကို ဆွေးနွေးပြီး မလိုအပ်သည့်အခါ သူတို့ လုပ်သင့်သည့်အရာကို လုပ်ဆောင်ရန် သူတို့ကို သူတို့၏ သင့်လျော်သောနေရာများသို့ အမြန်ဆုံး ပြန်ပို့ပေးသည်။ ဖောက်ပြန်ပျက်စီးသော လူတို့အတွက် ဤသည်မှာ မတွေးဝံ့စရာပင် ဖြစ်သည်၊ “ကျွန်ုပ်တို့ လူသားများသည် ကိုယ်တော့်ကို အလွန်အမင်း ချစ်၍ ထောက်ခံကြပါ၏။ ကျွန်ုပ်တို့သည် ကိုယ်တော့်အပေါ်၌ အလွန် ချစ်ခင်စွဲလမ်းကြပါ၏။ အဘယ်ကြောင့် ကိုယ်တော်သည် ကျွန်ုပ်တို့၏ ဤချစ်ခင်တွယ်တာမှုကို လက်မခံသနည်း” ဟူ၍ ဖြစ်သည်။ ဤသည်မှာ အဘယ်စကားနည်း။ ငါသည် သင်တို့အား ငါပြောသင့်သည့်အရာကို ပြောခဲ့ပြီး ငါညွှန်ကြားရမည့်အရာကို ညွှန်ကြားခဲ့ပြီးဖြစ်သည်၊ သို့ဖြစ်၍ သင်တို့ လုပ်သင့်သည့်အရာကို သွားလုပ်ကြလော့၊ ငါ့နားတွင် ဝိုင်းအုံမနေကြနှင့်၊ ငါ မမက်မောပေ။ လူတို့၏အမြင်တွင် ၎င်းတို့က ဤသို့ တွေးထင်ကြသည်၊ “ဘုရားသခင်၊ ထိုမျှကြီးမားသောအလုပ်ကို လုပ်ဆောင်ပြီးဖြစ်၍ သင်သည်လည်း မကြာခဏ မိမိကိုယ်ကို ကျေနပ်သည်ဟု မခံစားရဘူးလား။ နောက်လိုက်များစွာရှိသည့်အတွက် သင်လည်း အမြဲတမ်း သာလွန်သည်ဟု မခံစားရဘူးလား။ သင်က အမြဲတမ်း အထူးအခွင့်အရေးများကို ခံစားလိုစိတ် မရှိဘူးလား” ဟူ၍ ဖြစ်လေသည်။ ငါက ငါ မည်သည့်အခါမျှ ထိုသို့ မခံစားခဲ့ရဟု ဆိုသည်၊ ငါ့၌ နောက်လိုက်များစွာ ရှိသည်ကို ငါ မည်သည့်အခါမျှ သတိမထားမိပေ၊ ငါသည် သာလွန်သည်ဟု မခံစားရ၊ ငါ့ရပ်တည်မှု မည်မျှမြင့်မားသည်ကို ငါ ခံစားသိမြင်ခြင်းမရှိပေ။ ငါ့ကို ပြောကြလော့၊ အကယ်၍ သာမန်လူတစ်ဦးသည် ထိုသို့သောအခြေအနေ၌ ရှိနေပါက သူသည် နေ့စဉ်နေ့တိုင်း မည်မျှဘဝင်ခိုက်နေမည်နည်း။ သူတို့သည် ဘာစားရမည်၊ ဘာဝတ်ရမည်ကို မသိတော့မည် မဟုတ်လော။ သူတို့သည် တစ်နေ့လုံး ကောင်းကင်၌ ပျံဝဲနေမည် မဟုတ်လော။ သူတို့သည် သူတို့ပတ်လည်၌ လူများ ဝိုင်းအုံနေရန် အမြဲတမ်း မျှော်လင့်နေမည် မဟုတ်လော။ (ဟုတ်ပါသည်။) အထူးသဖြင့် စွမ်းရည်အချို့ကို ပိုင်ဆိုင်သောသူတို့သည် အစည်းအဝေးများ ကျင်းပရန် နည်းလမ်းများကို အစဉ်သဖြင့် ရှာဖွေကြကာ မိန့်ခွန်းပြောချိန်အတွင်းတွင် အာရုံစိုက်မှုနှင့် လက်ခုပ်ဩဘာပေးခြင်း ခံစားချက်ကို နှစ်သက်၍ ယင်းက အသားစားခြင်းနှင့် ဝိုင်သောက်ခြင်း၏ ပျော်ရွှင်မှုထက် သာလွန်သည်ဟု တွေးထင်ကြသည်။ ငါတွေးမိသည်၊ ငါသည် အဘယ်ကြောင့် ထိုသို့ မခံစားရသနည်း။ အဘယ်ကြောင့် ယင်းကို ကောင်းသည်ဟု မခံစားရသနည်း။ ထိုခံစားချက်ကို ငါ အဘယ်ကြောင့် မမက်မောရသနည်း။ လောကီ ဂီတလောကတွင် စွမ်းရည်အနည်းငယ် ရှိသောသူများ၊ အထူးသဖြင့် သီဆိုကခုန်နိုင်သောသူများကို နတ်ဘုရားမများ၊ နတ်ဘုရားများ၊ ဂီတဘုရင်များ၊ ဂီတဘုရင်မများ၊ ဖခင်များ၊ မိခင်များနှင့် အဘိုးများဟုပင် ခေါ်ကြသည်။ ဤအရာများသည် ကောင်းသော ဘွဲ့အမည်များ မဟုတ်ပေ။ ထို့အပြင် အချို့လူတို့သည် သူတို့ကို “ရှောင်ကဝမ်” သို့မဟုတ် “ရှောင်လီ” ဟု ခေါ်သည့်အခါ မကျေမနပ်ဖြစ်ကြသည်၊ ယင်းက သူတို့၏ ဝါရင့်မှုကို နိမ့်ကျစေသည်ဟု တွေးထင်ကြပြီး သူတို့၏ ဝါရင့်မှုကို ပြောင်းလဲရန် နည်းလမ်းများကို ရှာဖွေကြကာ အနာဂတ်တွင် လူတို့က သူတို့ကို ဘုရင် သို့မဟုတ် ဘုရင်မဟု ခေါ်ဆိုစေရန် ဖြစ်သည်။ ဤသည်မှာ ဖောက်ပြန်ပျက်စီးသော လူသားမျိုးနွယ် ဖြစ်သည်။ ဘုရားသခင်ကို ယုံကြည်ပြီးနောက် ယုံကြည်သူများသည် ဘာသာတရားမရှိသူများကဲ့သို့ မမိုက်ရိုင်းသင့်ကြောင်း၊ သူတို့ကို ဘုရား၊ ဘုရင် သို့မဟုတ် ဘုရင်မဟု မခေါ်သင့်ကြောင်း၊ သူတို့သည် အနေအထိုင်အေးဆေးပြီး နှိမ့်ချရမည်ဖြစ်ကြောင်း လူအချို့က ဆိုကြသည်။ သူတို့သည် မိမိတို့ကိုယ်ကို နှိမ့်ချသူဟု တိုက်ရိုက်ခေါ်ဆိုခြင်းသည် အနည်းငယ် အောက်တန်းကျသည်၊ ယင်းမှာ အတော်ပင် မသေးငယ် သို့မဟုတ် မနိမ့်ကျဟု ယူဆကြသောကြောင့် သူတို့သည် မိမိတို့ကိုယ်ကို သေးငယ်သော၊ အလွန်သေးငယ်သော၊ ဖုန်မှုန့်၊ အငယ်လေးဟု ခေါ်ဆိုကြပြီး အချို့က သဲပွင့်နှင့် နာနိုမီတာဟုပင် ခေါ်ဆိုကြသည်။ ၎င်းတို့သည် သမ္မာတရားကို အာရုံမစိုက်ဘဲ အောက်တန်းကျမှုအပေါ်၌သာ စဉ်းစားကြံဆကြသည်၊ မြက်ပင်ငယ်၊ အညှောက်ဟူသော အမည်များနှင့်၊ မြေကြီး၊ ရွှံ့၊ မစင် စသည်တို့ကိုပင် ခေါ်ဆိုကြသည်။ ဤအမည်များသည် တစ်ခုထက်တစ်ခု ပို၍မနှစ်မြို့ဖွယ်ကောင်းပြီး နိမ့်ကျသော်လည်း ၎င်းတို့သည် တစ်စုံတစ်ခုကို ပြောင်းလဲနိုင်သလော။ ဤအမည်များ ရှိသောလူတို့သည်လည်း အလွန်မာနထောင်လွှားပြီး ဆိုးသွမ်းကာ အချို့မှာ ဆိုးယုတ်သောလူများပင် ဖြစ်သည်ကို ငါ မြင်တွေ့ရသည်။ ထိုသို့အမည်ပေးခံရသောသူတို့သည် သေးငယ်သွားခြင်း သို့မဟုတ် နှိမ့်ချသွားခြင်း မရှိရုံသာမက မောက်မာလျက်၊ ကောက်ကျစ်ဆိုးယုတ်လျက်၊ မလိုမုန်းထားလျက် ရှိနေဆဲ ဖြစ်သည်။

ဘုရားသခင်သည် မြေကြီးပေါ်၌ အလုပ်လုပ်ရန် ပထမဆုံးအကြိမ် လူ့ဇာတိခံယူသောအခါ ကိုယ်တော်၏ အလုပ်သည် ရိုးရှင်းပြီး တိုတောင်းခဲ့သော်လည်း ယင်းသည် လူသားမျိုးနွယ်၏ကယ်တင်ခြင်းအတွက် မရှိမဖြစ်လိုအပ်ပြီး အရေးကြီးသော အလုပ်အဆင့်တစ်ခု ဖြစ်ခဲ့သည်။ သို့ရာတွင် သခင်ယေရှုသည် လက်ဝါးကပ်တိုင်၌ ကားစင်တင်ခံရပြီးနောက် ကိုယ်တော်သည် အသက်ပြန်ရှင်လာပြီး ကောင်းကင်ဘုံသို့ တက်ကြွသွားခဲ့ကာ လူသားမျိုးနွယ်ထံ နောက်တစ်ဖန် ပေါ်ထွန်းတော်မမူခဲ့ပေ။ အဘယ်ကြောင့် ကိုယ်တော်သည် လူသားမျိုးနွယ်ထံ နောက်တစ်ဖန် ပေါ်မထွန်းခဲ့သနည်း။ ဤသည်မှာ ဘုရားသခင်၏ နှိမ့်ချမှုနှင့် ပုန်းကွယ်မှု ဖြစ်သည်။ သာမန်လူ့ကျိုးကြောင်းဆင်ခြင်မှုအရ၊ ဘုရားသခင်သည် လူ့ဇာတိခံယူပြီး သုံးဆယ့်သုံးနှစ်ခွဲကြာ ဆင်းရဲဒုက္ခခံခဲ့သည်၊ လူသားမျိုးနွယ်၏ငြင်းပယ်ခြင်း၊ အသရေဖျက်ခြင်း၊ ပြစ်တင်ရှုတ်ချခြင်း၊ စော်ကားခြင်း စသည်တို့ကို ခါးစည်းခံခဲ့ပြီး ကိုယ်တော်သည် လက်ဝါးကပ်တိုင်၌ ကားစင်တင်ခံရ၍ အသက်ပြန်ရှင်လာပြီးနောက် သူ၏အောင်ပွဲနှင့် ဘုန်းအသရေ၏အသီးအပွင့်များကို ခံစားရန် လူတို့အကြားသို့ ပြန်လာသင့်ခဲ့သည်။ ကိုယ်တော်သည် နောက်ထပ် သုံးဆယ့်သုံးနှစ်ခွဲ သို့မဟုတ် ထို့ထက်ပို၍ပင် အသက်ရှင်သင့်ခဲ့ပြီး လူသားမျိုးနွယ်က ကိုယ်တော်အား ဝတ်ပြုကိုးကွယ်ခြင်းနှင့် ကြည်ညိုခြင်း၊ ကိုယ်တော်နှင့်ထိုက်တန်သော အဆင့်အတန်းနှင့် အထူးခံစားခွင့်တို့ကို ခံစားသင့်ခဲ့သည်။ သို့ရာတွင် ဘုရားသခင်သည် ဤသို့ မလုပ်ဆောင်ခဲ့ပေ။ ဤအလုပ်အဆင့်တွင် ဘုရားသခင်သည် မည်သည့်အခမ်းအနားမျှမရှိဘဲ သိုသိုသိပ်သိပ်ဖြင့် တိတ်ဆိတ်စွာ ကြွလာခဲ့ပြီး စွမ်းရည်အနည်းငယ် ရှိရုံမျှဖြင့် မိမိတို့ကိုယ်ကို ထင်ရှားပေါ်လွင်အောင် လုပ်တတ်သော လူသားများနှင့်မတူဘဲ ဘုရားသခင်သည် လောကကြီးအား “ငါ ရောက်လာပြီ၊ ငါသည် ဘုရားသခင်ကိုယ်တော်တိုင် ဖြစ်သည်” ဟု ကြွေးကြော်လိုမည်မဟုတ်ပေ။ ဘုရားသခင်သည် မိမိအတွက် ဤကဲ့သို့သော စကားတစ်ခွန်းကိုမျှ မမြွက်ဆိုခဲ့ဘဲ မြင်းဇောင်းတစ်ခု၌ တိတ်ဆိတ်စွာ မွေးဖွားခဲ့သည်။ ဘုရားသခင်ကို ဝတ်ပြုကိုးကွယ်ရန် လာခဲ့သော ပညာရှိသုံးဦးမှလွဲ၍ သခင်ယေရှုခရစ်တော်၏ ကျန်ရှိသောဘဝသည် ဆင်းရဲဒုက္ခများနှင့် ပြည့်နှက်နေခဲ့ပြီး ယင်းမှာ သူ၏လက်ဝါးကပ်တိုင်၌ ကားစင်တင်ခံရခြင်းဖြင့်သာ အဆုံးသတ်ခဲ့သည်။ ဘုရားသခင်သည် ဘုန်းအသရေကို ရရှိခဲ့ပြီး လူ၏အပြစ်များကို ခွင့်လွှတ်ခဲ့သည်၊ ယင်းက ကိုယ်တော်သည် လူသားမျိုးနွယ်အတွက် ကြီးမြတ်သောလုပ်ရပ်တစ်ခုကို ဆောင်ရွက်ခဲ့ကြောင်း ဆိုလိုသည်၊ အကြောင်းမှာ ကိုယ်တော်သည် လူတို့ကို အပြစ်နှင့် ဒုက္ခပင်လယ်မှ လွတ်မြောက်ရန် ကူညီခဲ့သောကြောင့်ဖြစ်ပြီး ကိုယ်တော်သည် လူသားမျိုးနွယ်၏ ရွေးနုတ်ရှင် ဖြစ်သည်။ သို့ဖြစ်၍ ဘုရားသခင်သည် လူသားမျိုးနွယ်၏ဝတ်ပြုကိုးကွယ်ခြင်း၊ လေးစားကြည်ညိုခြင်းနှင့် ပျပ်ဝပ်ခြင်းတို့ကို ခံစားသင့်သည်မှာ ကျိုးကြောင်းဆီလျော်သည်။ သို့ရာတွင် ဘုရားသခင်သည် အသံတစ်စုံတစ်ရာမပြုဘဲ သိုသိုသိပ်သိပ်နှင့် တိတ်ဆိတ်စွာ ထွက်ခွာသွားခဲ့သည်။ လွန်ခဲ့သော အနှစ်နှစ်ထောင်အတွင်း ဘုရားသခင်၏ အလုပ်သည် အစဉ် ဖြန့်ဝေနေခဲ့သည်။ ဤဖြန့်ဝေခြင်း၏ ဖြစ်စဉ်သည် ဆင်းရဲဒုက္ခ၊ သွေးထွက်သံယိုမှု၊ လူသားမျိုးနွယ်အားလုံး၏ ပြစ်တင်ရှုတ်ချခြင်း၊ အသရေဖျက်ခြင်းတို့နှင့် ပြည့်နှက်နေခဲ့သည်။ သို့သော် ဘုရားသခင်အပေါ် လူသားမျိုးနွယ်၏သဘောထား မည်သို့ပင်ဖြစ်စေ ကိုယ်တော်သည် သမ္မာတရားကို ဆက်လက်ဖော်ပြခဲ့ပြီး လူကို ကယ်တင်ခြင်းဆိုင်ရာ သူ၏အလုပ်ကို မည်သည့်အခါကမျှ စွန့်လွှတ်ခဲ့ခြင်းမရှိပေ။ ထို့အပြင် ဤအနှစ်နှစ်ထောင်အတွင်း ဘုရားသခင်သည် မိမိကိုယ်ကို ကြေညာရန်၊ သခင်ယေရှုသည် သူ၏လူ့ဇာတိခံယူသော ဇာတိပကတိဖြစ်ကြောင်းနှင့်၊ လူသားမျိုးနွယ်သည် ကိုယ်တော်အား ဝတ်ပြုကိုးကွယ်ပြီး လက်ခံသင့်ကြောင်း ဆိုရန် ရှင်းလင်းသောစကားများကို မည်သည့်အခါကမျှ အသုံးမပြုခဲ့ပေ။ ဘုရားသခင်သည် လူအများ နောင်တရစေရန်၊ ဘုရားသခင်ရှေ့မှောက်သို့ လာရောက်စေရန်၊ ကိုယ်တော်၏ကယ်တင်ခြင်းကို လက်ခံစေရန်နှင့် ထိုသို့ဖြင့် သူတို့၏အပြစ်များ ခွင့်လွှတ်ခြင်းကို ရရှိစေရန်အလို့ငှာ ကောင်းကင်နိုင်ငံတော် ဧဝံဂေလိတရားကို တိုင်းနိုင်ငံအားလုံးနှင့် နေရာအားလုံးသို့ ဟောကြားရန် သူ၏အစေခံများကို စေလွှတ်ခြင်းတည်းဟူသော အရှင်းဆုံးနည်းလမ်းကိုသာ အသုံးပြုသည်။ ဘုရားသခင်သည် ကိုယ်တော်က ကြွလာမည့် မေရှိယဖြစ်ကြောင်း ဆိုရန် မည်သည့်အပိုစကားကိုမျှ မည်သည့်အခါမျှ အသုံးမပြုခဲ့ပေ၊ ယင်းအစား ကိုယ်တော်ပြုခဲ့သမျှသည် ဘုရားသခင် ကိုယ်တော်တိုင်၏ အလုပ်ဖြစ်ကြောင်း၊ သခင်ယေရှု၏ ကယ်တင်ခြင်းသည် ဘုရားသခင်၏ ကိုယ်ပိုင်ကယ်တင်ခြင်းဖြစ်ကြောင်း၊ သခင်ယေရှုသည် လူသားမျိုးနွယ်အားလုံးကို ရွေးနုတ်ခဲ့ကြောင်းနှင့်၊ ကိုယ်တော်သည် ဘုရားသခင် ကိုယ်တော်တိုင် ဖြစ်ကြောင်းကို အချက်အလက်များမှတစ်ဆင့် သက်သေပြခဲ့သည်။ ပစ္စုပ္ပန် လူ့ဇာတိခံယူခြင်းတွင် ဘုရားသခင်သည် တူညီသောပုံစံနှင့် ပုံသဏ္ဌာန်ဖြင့် လူတို့အကြားသို့ ကြွလာခဲ့သည်။ ဇာတိပကတိ၌ ဘုရားသခင်၏ကြွလာခြင်းသည် လူသားမျိုးနွယ်အတွက် ကြီးမားသောကောင်းချီးတစ်ခု၊ မယုံနိုင်လောက်အောင် ရှားပါးသောအခွင့်အရေးတစ်ခုဖြစ်ပြီး သာ၍ပင် ယင်းသည် လူသားမျိုးနွယ်၏ ကံကောင်းခြင်း ဖြစ်သည်။ သို့သော် ဘုရားသခင်ကိုယ်တော်တိုင်အတွက် ယင်းက အဘယ်အရာကို ဆိုလိုသနည်း။ ယင်းသည် အနာကျင်ဆုံးအရာ ဖြစ်သည်။ သင်တို့ ဤသည်ကို နားလည်နိုင်သလော။ ဘုရားသခင်၏အနှစ်သာရသည် ဘုရားသခင် ဖြစ်သည်။ ဘုရားသခင်၏ ပင်ကိုလက္ခဏာကို ပိုင်ဆိုင်သော ဘုရားသခင်သည် ပင်ကိုအားဖြင့် မာနထောင်လွှားမှုကို ကင်းမဲ့ပြီး ယင်းအစား ကိုယ်တော်သည် သစ္စာရှိသည်၊ သန့်ရှင်းသည်၊ ဖြောင့်မတ်သည်။ လူသားမျိုးနွယ်အကြားသို့ ကြွလာခြင်းအားဖြင့် ကိုယ်တော်သည် လူ၏အမျိုးမျိုးသော ဖောက်ပြန်ပျက်စီးသော စိတ်သဘောထားများကို ရင်ဆိုင်ရမည်ဖြစ်ပြီး ယင်းက ကိုယ်တော်ကယ်တင်လိုသော ထိုလူအားလုံးသည် ကိုယ်တော်မုန်းတီးပြီး စက်ဆုပ်ဖွယ်ဟု မြင်သောသူများဖြစ်သည်ဟု ဆိုလိုသည်။ ဘုရားသခင်၌ မာနထောင်လွှားသော စိတ်သဘောထား၊ ကောက်ကျစ်ဆိုးယုတ်ခြင်းနှင့် လှည့်ဖြားတတ်ခြင်းတို့ ကင်းမဲ့သည်၊ ကိုယ်တော်သည် အပြုသဘောဆောင်သော အရာများကို ချစ်မြတ်နိုးသည်၊ ကိုယ်တော်သည် ဖြောင့်မတ်ပြီး သန့်ရှင်းသည်၊ သို့သော် ကိုယ်တော်ရင်ဆိုင်ရသောအရာမှာ ကိုယ်တော်၏ အနှစ်သာရနှင့် ဆန့်ကျင်ဘက်ဖြစ်ပြီး ရန်လိုသော လူသားတစ်စု အတိအကျပင် ဖြစ်သည်။ ဘုရားသခင်သည် အဘယ်အရာကို အများဆုံး ပေးသနည်း။ သူ၏ချစ်ခြင်းမေတ္တာ၊ စိတ်ရှည်ခြင်း၊ သနားကရုဏာနှင့် သည်းခံခြင်းတို့ ဖြစ်သည်။ ဘုရားသခင်၏ချစ်ခြင်းမေတ္တာ၊ သနားကရုဏာနှင့် သည်းခံခြင်းတို့သည် သူ၏နှိမ့်ချမှုနှင့် ပုန်းကွယ်မှုတို့ ဖြစ်ကြသည်။ ဖောက်ပြန်ပျက်စီးသော လူသားမျိုးနွယ်က “ဘုရားသခင်သည် ဤမျှကြီးမြတ်သော အမှုတော်ကို ဆောင်ရွက်တော်မူ၍ ကြီးမြတ်လှသော ဘုန်းအသရေကို ရရှိတော်မူကာ များစွာသော အရာများအပေါ်၌ အချုပ်အခြာအာဏာ ကိုင်စွဲတော်မူပါလျက် အဘယ်ကြောင့် မိမိကိုယ်ကို ထုတ်ဖော်တော်မမူသနည်း သို့မဟုတ် ကြေညာတော်မမူသနည်း” ဟု တွေးထင်သည်။ လူသားများအတွက် ဤသည်မှာ လက်ဖျောက်တစ်ချက် တီးလိုက်သကဲ့သို့ လွယ်ကူပုံရသည်၊ သူတို့သည် ကောင်းမှုတစ်ခုပြုလုပ်သည့်အခါ ယင်းကို ဆယ်ဆ ချဲ့ကားသည်၊ သူတို့သည် ကောင်းမှုအနည်းငယ် ပြုလုပ်သည့်အခါ ယင်းကို နှစ်ဆ သို့မဟုတ် သုံးဆ ဖောင်းပွစေသည်၊ ယင်းကို အဆုံးမရှိ ချဲ့ကားပြီး သူတို့ ထိုသို့ ပြုလုပ်ရာ၌ အသေးစိတ်လေလေ၊ ပို၍ ကောင်းလေလေဟု ထင်မှတ်ကြ၏။ သို့သော် ဤအရာများသည် ဘုရားသခင်၏အနှစ်သာရ၌ မရှိပေ။ ဘုရားသခင် မည်သို့ပင်ပြုလုပ်ပါစေ ယင်း၌ လူ၏ “အရောင်းအဝယ်များ” ဟုခေါ်သောအရာ တစ်ခုမျှမရှိပေ၊ ဘုရားသခင်သည် တစ်စုံတစ်ခုကို တောင်းခံလိုခြင်းမရှိ၊ ကိုယ်တော်သည် လူသားများခေါ်ဆိုသကဲ့သို့ “လျော်ကြေးကို မရှာဖွေ” ပေ။ ဘုရားသခင်၌ ဖောက်ပြန်ပျက်စီးသော လူသားမျိုးနွယ်တွင် ရှိသကဲ့သို့ အဆင့်အတန်းအတွက် လိုအင်ဆန္ဒမရှိ၊ ကိုယ်တော်က “ငါသည် ဘုရားသခင်ဖြစ်သည်၊ ငါအလိုရှိသလို ငါလုပ်ဆောင်သည်၊ ငါမည်သို့ပင် လုပ်ဆောင်ပါစေ၊ သင်တို့သည် ငါ၏ကောင်းမြတ်ခြင်းကို အမှတ်ရရမည်၊ သင်တို့သည် ငါလုပ်ဆောင်သောအရာများကို နှလုံးသွင်းပြီး ငါ့ကို အမြဲတမ်း အမှတ်ရရမည်” ဟု မပြောပေ။ ဘုရားသခင်၌ ဤသို့သောအနှစ်သာရမျိုး အတိအကျ ကင်းမဲ့သည်၊ ကိုယ်တော်၌ ရည်မှန်းချက်မရှိ၊ ကိုယ်တော်၌ ဖောက်ပြန်ပျက်စီးသော လူသားမျိုးနွယ်၏ မာနထောင်လွှားသော စိတ်သဘောထား မရှိဘဲ ကိုယ်တော်သည် မိမိကိုယ်ကို မကြေညာပေ။ အချို့က “ကိုယ်တော်သည် မိမိကိုယ်ကို မကြေညာလျှင် လူတို့သည် ကိုယ်တော်သည် ဘုရားသခင် ဖြစ်တော်မူကြောင်းကို အဘယ်သို့ သိနိုင်ကြမည်နည်း။ ကိုယ်တော်၌ ဘုရားသခင်၏ အဆင့်အတန်း ရှိတော်မူသည်ကို သူတို့သည် အဘယ်သို့ မြင်နိုင်ကြမည်နည်း” ဟု ဆိုကြသည်။ ယင်းမှာ မလိုအပ်ပေ၊ ဤသည်မှာ ဘုရားသခင်၏အနှစ်သာရက စွမ်းဆောင်နိုင်သည့်အရာ ဖြစ်သည်။ ဘုရားသခင်သည် ဘုရားသခင်၏အနှစ်သာရကို ပိုင်ဆိုင်သည်၊ ကိုယ်တော်သည် မည်မျှပင်နှိမ့်ချပြီး ပုန်းကွယ်နေပါစေ၊ ကိုယ်တော်သည် မည်မျှလျှို့ဝှက်စွာ အလုပ်လုပ်ပါစေ၊ ကိုယ်တော်သည် လူသားမျိုးနွယ်အပေါ် သနားကရုဏာနှင့် သည်းခံခြင်းကို မည်သို့ပင် ပြသပါစေ လူတို့အပေါ် သူ၏နှုတ်ကပတ်တော်များ၊ အလုပ်၊ လုပ်ရပ်များ စသည်တို့၏ အဆုံးစွန်သော အကျိုးသက်ရောက်မှုသည် ဖန်ဆင်းခံလူသားများက ဖန်ဆင်းရှင်၏ အချုပ်အခြာအာဏာကို လက်ခံခြင်း၊ ဖန်ဆင်းရှင်ကို ပျပ်ဝပ်၍ ကိုးကွယ်ခြင်း၊ ဖန်ဆင်းရှင်၏ အချုပ်အခြာအာဏာနှင့် အစီအစဉ်များကို လိုလိုလားလား ကျိုးနွံနာခံခြင်းတို့ ဖြစ်ရန် သေချာသည်။ ဤသည်ကို ဘုရားသခင်၏အနှစ်သာရက အဆုံးအဖြတ်ပေးသည်။ ပြီးလျှင် အန္တိခရစ်တို့ မစွမ်းဆောင်နိုင်သောအရာမှာ ဤအရာ အတိအကျပင် ဖြစ်သည်။ ၎င်းတို့၌ ရည်မှန်းချက်များနှင့် လိုအင်ဆန္ဒများရှိသည့်အပြင် မာနထောင်လွှားသော၊ ရက်စက်ကြမ်းကြုတ်သော၊ ကောက်ကျစ်ဆိုးယုတ်သော စိတ်သဘောထားများလည်း ရှိသည်၊ ၎င်းတို့၌ သမ္မာတရား ကင်းမဲ့သော်လည်း ၎င်းတို့သည် လူတို့ကို ပိုင်ဆိုင်ပြီး ထိန်းချုပ်လိုနေဆဲဖြစ်ကာ လူတို့ကို သူတို့အား ကျိုးနွံနာခံပြီး ဝတ်ပြုကိုးကွယ်စေလိုနေဆဲ ဖြစ်သည်။ အန္တိခရစ်တို့၏ အနှစ်သာရကို အခြေခံ၍ အကဲဖြတ်ရသော် ၎င်းတို့သည် ကောက်ကျစ်ဆိုးယုတ်ကြသည် မဟုတ်လော။ အန္တိခရစ်တို့သည် ဘုရားသခင် ရွေးချယ်ထားသော လူများအတွက် ကိုယ်တော်နှင့် ယှဉ်ပြိုင်ကြသည်၊ ဘုရားသခင်သည် သူတို့နှင့် ယှဉ်ပြိုင်မည်လော။ ဘုရားသခင်၌ ဤအနှစ်သာရ ရှိသလော။ ဘုရားသခင်သည် ဖန်ဆင်းခံလူသားများ၏ ဝတ်ပြုကိုးကွယ်ခြင်းနှင့် ကျိုးနွံနာခံခြင်းကို ယင်းအတွက် ယှဉ်ပြိုင်ခြင်းဖြင့် ရရှိပါသလော။ (မရရှိပါ။) ကိုယ်တော်သည် ယင်းကို မည်သို့ ရရှိသနည်း။ ဖန်ဆင်းခံများကို ဘုရားသခင်က ဖန်ဆင်းထားသည်၊ လူသားမျိုးနွယ် အဘယ်အရာ လိုအပ်သည်၊ အဘယ်အရာပိုင်ဆိုင်သင့်သည်၊ လူသားမျိုးနွယ် မည်သို့အသက်ရှင်သင့်သည်ကို ဖန်ဆင်းရှင်သာလျှင် သိသည်။ ဥပမာအားဖြင့် လူတစ်ဦးက စက်တစ်ခုကို ဖန်တီးခဲ့သည်ဆိုပါစို့။ ယင်း၏ချို့ယွင်းချက်များနှင့် အပြစ်အနာအဆာများ၊ ယင်းကို မည်သို့ပြုပြင်ရမည် ဟူသည်တို့ကို ယင်းကို တီထွင်သူသာလျှင် သိသည်၊ စက်၏အတုကို ပြုလုပ်ရန် ကြိုးပမ်းသူမည်သူမျှ မသိပေ။ အလားတူပင် လူသားမျိုးနွယ်ကို ဘုရားသခင်က ဖန်ဆင်းခဲ့သည်၊ လူတို့ အဘယ်အရာလိုအပ်သည်ကို ဘုရားသခင်သာလျှင် သိသည်၊ ဘုရားသခင်သာလျှင် လူသားမျိုးနွယ်ကို ကယ်တင်နိုင်သည်၊ ဘုရားသခင်သာလျှင် ဖောက်ပြန်ပျက်စီးသောလူသားများကို စစ်မှန်သော လူသားများအဖြစ်သို့ ပြောင်းလဲပေးနိုင်သည်။ ဘုရားသခင်သည် ဤအရာအားလုံးကို ကိုယ်တော်၏ ဩဇာအာဏာဖြင့်ဖြစ်စေ၊ မိမိကိုယ်ကို ကြေညာခြင်းများ၊ မိမိအတွက် ရှင်းချက်ထုတ်ခြင်းများဖြင့်ဖြစ်စေ၊ လူတို့ကို ဖိနှိပ်ခြင်း၊ အထင်အမြင်မှားစေခြင်း၊ သို့မဟုတ် ထိန်းချုပ်ခြင်းတို့ဖြင့်ဖြစ်စေ မပြုလုပ်ပေ၊ ဘုရားသခင်သည် ဤနည်းလမ်းများနှင့် နည်းစနစ်များကို အသုံးမပြုပေ၊ စာတန်နှင့် အန္တိခရစ်တို့သာ ထိုသို့ ပြုလုပ်ကြသည်။

များစွာသော မိတ်သဟာယဖွဲ့ပြီးနောက် ဘုရားသခင်၏ နှိမ့်ချမှုနှင့် ပုန်းကွယ်မှုအပေါ် သင်တို့၏ နားလည်သဘောပေါက်မှုမှာ အဘယ်နည်း။ ဘုရားသခင်၏ နှိမ့်ချမှုနှင့် ပုန်းကွယ်မှုဆိုသည်မှာ အဘယ်နည်း။ ပုန်းကွယ်မှုဆိုသည်မှာ ကိုယ်တော်၏ ပင်ကိုလက္ခဏာကို တမင်တကာ ဖုံးကွယ်ခြင်း၊ ကိုယ်တော်၏အနှစ်သာရနှင့် စစ်မှန်သောအခြေအနေများကို တမင်တကာ ဖုံးကွယ်ခြင်းလော။ (မဟုတ်ပါ။) နှိမ့်ချခြင်းဟူသည် တမင်တကာ ဟန်ဆောင်ဖန်တီးရသည့် အရာတစ်ခုလော။ ယင်းမှာ မိမိကိုယ်ကို ချုပ်တည်းခြင်းလော။ ယင်းမှာ ဟန်ဆောင်ခြင်းလော။ (မဟုတ်ပါ။) လူအချို့က “ကိုယ်တော်သည် လူ့ဇာတိခံယူထားသော ဘုရားသခင် ဖြစ်တော်မူပါလျက် ဤမျှ မြင့်မြတ်သော အဆင့်အတန်းရှိသူတစ်ဦးက ဤသို့ သာမန်သောအဝတ်အစားကို အဘယ်သို့ ဝတ်ဆင်နိုင်မည်နည်း” ဟု ဆိုကြသည်။ ငါက ငါသည် သာမန်လူတစ်ဦးသာဖြစ်ပြီး သာမန်ဘဝဖြင့် အသက်ရှင်နေသည်၊ ငါနှင့်ပတ်သက်သမျှသည် သာမန်ဖြစ်သည်၊ သို့ဖြစ်၍ ငါက သာမန်အဝတ်အစားများကို အဘယ်ကြောင့် မဝတ်နိုင်ရမည်နည်းဟု ဆိုသည်။ အချို့က “ကိုယ်တော်သည် လူ့ဇာတိခံယူထားသော ဘုရားသခင်၊ ခရစ်တော် ဖြစ်တော်မူ၏။ ကိုယ်တော်၏ အဆင့်အတန်းသည် မြင့်မြတ်တော်မူသည်၊ မိမိကိုယ်ကို သေးသိမ်အောင် မလုပ်ပါနှင့်” ဟု ဆိုကြသည်။ ငါက မည်သည့်သေးသိမ်အောင်လုပ်ခြင်းနည်းဟု ဆိုသည်။ ငါ့ကိုယ်ငါ အထင်ကြီးလွန်းခြင်း သို့မဟုတ် သေးသိမ်အောင် လုပ်ခြင်း မရှိပေ၊ ငါသည် ငါ၏ဖြစ်ခြင်းသာဖြစ်သည်၊ ငါလုပ်သင့်သည့်အရာကို ငါလုပ်ဆောင်ပြီး ငါပြောသင့်သည့်အရာကို ငါပြောသည်၊ ယင်း၌ မည်သည့်အမှားရှိသနည်း။ အထင်ကြီးလွန်းခြင်း သို့မဟုတ် သေးသိမ်အောင်လုပ်ခြင်း နှစ်ခုစလုံး မမှန်ကန်ပေ၊ အထင်ကြီးလွန်းခြင်းသည် မာနထောင်လွှားခြင်းဖြစ်ပြီး သေးသိမ်အောင်လုပ်ခြင်းသည် ဟန်ဆောင်ခြင်းနှင့် လှည့်ဖြားခြင်း ဖြစ်သည်။ အချို့က “လူ့ဇာတိခံယူသော ဘုရားသခင်သည် နာမည်ကြီးတစ်ဦး၏အမူအရာ ရှိသင့်ပြီး သင်၏စကားပြောဆိုမှုနှင့် အပြုအမူတို့သည် ကျက်သရေရှိသင့်သည်။ လူ့အဖွဲ့အစည်းအတွင်းရှိ တန်ခိုးသြဇာရှိသော အမျိုးသမီးများ၏ ဆံပင်ပုံစံများ၊ ဝတ်စားဆင်ယင်မှုများနှင့် မိတ်ကပ်လိမ်းခြယ်မှုများကို ကြည့်ပါဦး။ ထိုသူများမှာ အဆင့်အတန်းရှိသောလူများ၊ လူတို့ အထင်ကြီးလေးစားကြရသူများ ဖြစ်ကြသည်” ဟု ဆိုကြသည်။ ငါက အဆင့်အတန်းဟူသည်မှာ မည်သည့်အရာဖြစ်သနည်းဟု ဆိုသည်။ လူများက ငါ့ကို အထင်ကြီးလျှင် အဘယ်အရေးကြီးသနည်း။ ယင်းကို ငါမမက်မောပေ။ ငါ့ကို သင် အထင်ကြီးလျှင် ယင်းကို ငါက ရွံရှာဖွယ်ရာနှင့် အော်ဂလီဆန်ဖွယ်ရာဟု မြင်သည်။ ငါ့ကို သင် လုံးဝ အထင်မကြီးရပေ။ အခြားသူများက “လူ့အဖွဲ့အစည်းအတွင်းရှိ ထိုအမျိုးသမီး စီးပွားရေး လုပ်ငန်းရှင်များကို ကြည့်ပါဦး။ သူတို့သည် အလွန်ဂုဏ်သရေရှိ၍ တင့်တယ်စွာ ဝတ်စားဆင်ယင်ကြသည်။ တစ်ချက်ကြည့်လိုက်ရုံဖြင့် သူတို့သည် တန်ခိုးသြဇာရှိသော အထက်တန်းလွှာ ပုဂ္ဂိုလ်များဖြစ်ကြောင်း သိနိုင်၏။ ကိုယ်တော်သည် အဘယ်ကြောင့် သူတို့ထံမှ အတုမယူသနည်း” ဟု ဆိုကြသည်။ ငါမနှစ်သက်သည့်အရာတစ်ခုကို ငါ အဘယ်ကြောင့် အတုယူရမည်နည်း။ ငါသည် မိမိ၏အသက်အရွယ်နှင့် လိုက်ဖက်သော အဝတ်အစားကို ဝတ်သည်၊ ငါသည် အဘယ့်ကြောင့် ဟန်ဆောင်ရမည်နည်း။ ငါသည် အခြားသူများထံမှ အဘယ်ကြောင့် သင်ယူရမည်နည်း။ ငါသည် ငါသာလျှင်ဖြစ်ပြီး မည်သူ့အတွက်များ ဟန်ဆောင်နေရမည်နည်း။ ယင်းက လှည့်ဖြားခြင်း မဟုတ်လော။ ငါ့ကို ပြောကြလော့၊ လူ့ဇာတိခံယူသော ဘုရားသခင်သည် သူ၏ ပင်ကိုလက္ခဏာနှင့်ကိုက်ညီရန် မည်သို့သောပုံသဏ္ဌာန်၊ ရုပ်သွင်၊ စကားပြောဆိုမှုနှင့် အပြုအမူမျိုး ရှိသင့်သနည်း။ သင်တို့၌ ဤအတွက် စံနှုန်းများ ရှိသလော။ သင်တို့၌ ရှိရမည်၊ သို့တည်းမဟုတ်ပါက သင်တို့သည် ခရစ်တော်ကို ထိုသို့သောနည်းလမ်းဖြင့် ရှုမြင်မည်မဟုတ်ပေ။ ငါ၌ ကိုယ့်စံနှုန်းနှင့်ကိုယ် ရှိသည်၊ ငါ့စံနှုန်းများသည် သမ္မာတရားစည်းမျဉ်းများ၏ အတိုင်းအတာကို ကျော်လွန်သလော။ (မကျော်လွန်ပါ။) အဘယ်ကြောင့် လူအချို့သည် ငါဝတ်ဆင်သမျှ သို့မဟုတ် စားသုံးသမျှအပေါ် အစဉ် အယူအဆများရှိကြပြီး ငါ့အပေါ် အဆက်မပြတ် အကျဉ်းချုပ်သုံးသပ်ကာ အဆုံးအဖြတ်များ ချမှတ်နေကြသနည်း၊ ယင်းမှာ စက်ဆုပ်ဖွယ် မကောင်းသလော။ အဘယ်ကြောင့် ၎င်းတို့သည် ငါ့ကို ဤနည်းလမ်းဖြင့် မြင်ကြသနည်း။ သူတို့၏အမြင်တွင် ခရစ်တော်ပြုလုပ်သမျှသည် မှားယွင်းသည်၊ ယင်းသည် အားလုံး အပျက်သဘောဆောင်သည်၊ ယင်းနှင့်ပတ်သက်၍ အမြဲတမ်း မသင်္ကာစရာတစ်ခုခု ရှိနေသည်။ ၎င်းတို့သည် အလွန်ပင် ကောက်ကျစ်ဆိုးယုတ်လိုက်မည့် ဖြစ်ခြင်းပါတကား။ ဘုရားသခင်၏ဝိညာဉ်တော်မှ၊ ဘုရားသခင် ကိုယ်တော်တိုင်၏အနှစ်သာရမှ၊ လူ့ဇာတိခံယူသော ဘုရားသခင်၏လူ့သဘာဝအထိ ဘုရားသခင်၏ ဤအမျိုးမျိုးသော ပင်ကိုလက္ခဏာများ၊ အမျိုးမျိုးသော အမြင်ရှုထောင့်များ တသီတတန်းမှ အကဲဖြတ်ရသော် ဘုရားသခင်၏အနှစ်သာရအတွင်း၌ မာနထောင်လွှားခြင်း သို့မဟုတ် စာတန်၏ ရည်မှန်းချက်များနှင့် လိုအင်ဆန္ဒများ တစ်ခုမျှမရှိဘဲ လူ၏အဆင့်အတန်းအတွက် တွန်းအားဟုခေါ်သောအရာ သာ၍ပင် မရှိပေ။ ဘုရားသခင် ကိုယ်တော်တိုင်၏ အနှစ်သာရမှလွဲ၍၊ ဘုရားသခင်၏ ဝိညာဉ်တော်မှစ၍ လူ့ဇာတိခံယူသော ကိုယ်တော်၏ ဇာတိပကတိအထိ ဘုရားသခင် ပိုင်ဆိုင်သောအရာများတွင် အထင်ရှားဆုံးသော လက္ခဏာမှာ ကိုယ်တော်၏ နှိမ့်ချခြင်းနှင့် ပုန်းကွယ်နေခြင်းတို့ ဖြစ်၏။ ဤနှိမ့်ချမှုသည် ဟန်ဆောင်ထားခြင်း မဟုတ်၊ ဤပုန်းကွယ်မှုသည် တမင်တကာ ရှောင်တိမ်းခြင်း မဟုတ်၊ ဤသည်မှာ ဘုရားသခင်၏အနှစ်သာရ၊ ဤသည်မှာ ဘုရားသခင်ကိုယ်တော်တိုင် ဖြစ်သည်။ ဘုရားသခင်သည် ဝိညာဉ်ရေးရာနယ်ပယ်၌ဖြစ်စေ၊ လူသားတစ်ဦးအဖြစ် လူ့ဇာတိခံယူသည်ဖြစ်စေ သူ၏အနှစ်သာရသည် မပြောင်းလဲပေ။ အကယ်၍ တစ်စုံတစ်ယောက်သည် ဤအချက်ကိုအခြေခံ၍ လူ့ဇာတိခံယူသော ခရစ်တော်၌ ဘုရားသခင်၏အနှစ်သာရ ရှိသည်ကို မမြင်နိုင်ပါက သူတို့သည် မည်သို့သောလူစားမျိုး ဖြစ်သနည်း။ ၎င်းသည် ဝိညာဉ်ရေးရာနားလည်သဘောပေါက်မှု ကင်းမဲ့သည်၊ ၎င်းတို့သည် မယုံကြည်သူတစ်ဦး ဖြစ်သည်။ အကယ်၍ ၎င်းတို့သည် နှိမ့်ချမှုနှင့် ပုန်းကွယ်မှုဖြစ်သော ဘုရားသခင်၏ အနှစ်သာရကို ကြည့်ရှုပါက လူတို့က ဤသို့ တွေးထင်သည်၊ “ဘုရားသခင်သည် ဤမျှကြီးမားသော သြဇာအာဏာ ရှိပုံမပေါ်ပေ။ ဘုရားသခင်သည် အနန္တတန်ခိုးရှင်ဖြစ်သည်ဟု ဆိုခြင်းသည် သိပ်ယုံကြည်ဖွယ်ရာ မရှိလှဘဲ ကိုယ်တော်သည် တန်ခိုးကြီးသည်ဟု ဆိုခြင်းက ပို၍ စိတ်ချရပေမည်။ ကိုယ်တော်၌ ဤမျှကြီးမားသော သြဇာအာဏာ မရှိသောကြောင့် လူသားမျိုးနွယ်အပေါ် အချုပ်အခြာအာဏာ မည်သို့ကိုင်စွဲထားနိုင်မည်နည်း။ ကိုယ်တော်သည် ဘုရားသခင်၏ အဆင့်အတန်းနှင့် ပင်ကိုလက္ခဏာကို ဘယ်သောအခါမျှ မပြသသောကြောင့် စာတန်ကို အောင်နိုင်နိုင်မည်လော။ ဘုရားသခင်၌ ဉာဏ်ပညာရှိသည်ဟု ဆိုကြ၏။ ဉာဏ်ပညာသည် အရာခပ်သိမ်းကို ဆုံးဖြတ်နိုင်သလော။ ဉာဏ်ပညာနှင့် အနန္တတန်ခိုးတို့တွင် အဘယ်အရာက ပို၍ ကြီးမြတ်သနည်း။ ဉာဏ်ပညာသည် အနန္တတန်ခိုးကို လွှမ်းမိုးနိုင်သလော။ ဉာဏ်ပညာသည် အနန္တတန်ခိုးအပေါ် သြဇာသက်ရောက်စေနိုင်သလော” ဟူ၍ ဖြစ်လေသည်။ လူတို့သည် ဤအရာကို စဉ်းစားကြံဆကြသော်လည်း ယင်းကို ထိုးထွင်းမမြင်နိုင် သို့မဟုတ် နားမလည်နိုင်ကြပေ။ လူအချို့သည် သူတို့၏စိတ်နှလုံးထဲ၌ သံသယအချို့ကို စွဲကိုင်ထားပြီး ထို့နောက် ယင်းတို့ကို တဖြည်းဖြည်း စဉ်းစားဆင်ခြင်ကြသည်၊ သူတို့၏ အတွေ့အကြုံများမှတစ်ဆင့် ဤကိစ္စကို အဆက်မပြတ် ရှာဖွေပြီး နားလည်ရန် ကြိုးစားကြကာ သူတို့သည် အတွေ့အကြုံအရ သိမြင်နားလည်မှုအချို့ကို အမှုမဲ့အမှတ်မဲ့ဆိုသလို ရရှိကြသည်။ အန္တိခရစ်တို့သာလျှင် ဘုရားသခင်၏အနှစ်သာရ၏ ဤသွင်ပြင်အားလုံး၊ ဤသရုပ်သကန်အားလုံးနှင့် ကိုယ်တော်၏လုပ်ရပ်အားလုံးကို သံသယဝင်ပြီးနောက် ဤသည်မှာ ဘုရားသခင်၏ နှိမ့်ချမှုနှင့် ပုန်းကွယ်မှုဖြစ်ကြောင်း၊ ဤသည်မှာ ဘုရားသခင်နှင့်ပတ်သက်၍ ချစ်ခင်နှစ်လိုဖွယ် ကောင်းသောအရာ ဖြစ်ကြောင်းကို နားလည်ရန် ပျက်ကွက်ရုံသာမက ဆန့်ကျင်ဘက်အနေဖြင့် ဘုရားသခင်အပေါ် သံသယများပိုမိုရရှိပြီး ဘုရားသခင်ကို ပိုမိုဆိုးရွားစွာ ပြစ်တင်ရှုတ်ချကြသည်။ ၎င်းတို့သည် အရာခပ်သိမ်းအပေါ် ဘုရားသခင်၏အချုပ်အခြာအာဏာကို သံသယဝင်သည်၊ ဘုရားသခင်က စာတန်ကို အနိုင်ယူနိုင်သည်ကို သံသယဝင်သည်၊ ဘုရားသခင်က လူသားမျိုးနွယ်ကို ကယ်တင်နိုင်သည်ကို သံသယဝင်သည်၊ ဘုရားသခင်၏ အနှစ်ခြောက်ထောင် စီမံခန့်ခွဲမှုအစီအစဉ်ကို အောင်မြင်စွာ ပြီးမြောက်နိုင်သည်ကို သံသယဝင်သည်၊ ဘုရားသခင်က သူ၏ဘုန်းအသရေဖြင့် မြောက်မြားစွာသော လူတို့ထံ မိမိကိုယ်ကို ထုတ်ဖော်ပြမည်ဟူသောအချက်ကို သာ၍ပင် သံသယဝင်ကြသည်။ ဤအရာများကို သံသယဝင်ပြီးနောက် ၎င်းတို့သည် အဘယ်အရာကို ပြုလုပ်ကြသနည်း။ ၎င်းတို့သည် ဤအရာများကို ငြင်းပယ်ကြသည်။ သို့ဖြစ်၍ အန္တိခရစ်တို့က “ခရစ်တော်၏ နှိမ့်ချခြင်းနှင့် ပုန်းကွယ်နေခြင်းသည် အဓိပ္ပာယ်မရှိပေ။ ယင်းတို့သည် ချီးမွမ်းခြင်းနှင့်ဖြစ်စေ၊ ထောမနာပြုခြင်းနှင့်ဖြစ်စေ မထိုက်တန်သည့်အပြင် ဘုရားသခင်၏ အနှစ်သာရ မဟုတ်ပေ။ ထိုသို့သော နှိမ့်ချခြင်းနှင့် ပုန်းကွယ်နေခြင်းသည် ဘုရားသခင် ပိုင်ဆိုင်သည့်အရာ မဟုတ်ပေ။ ခရစ်တော်၏ နှိမ့်ချခြင်းနှင့် ပုန်းကွယ်ခြင်းသည် သူ မစွမ်းဆောင်နိုင်ခြင်း၏ သရုပ်သကန်များ ဖြစ်၏။ လောက၌ လူတစ်ဦးတစ်ယောက်တွင် အဆင့်အတန်း အနည်းငယ်ရှိသရွေ့ ထိုသူသည် ဘုရင်၊ မှူးမတ်၊ သို့မဟုတ် ဧကရာဇ်အဖြစ် သရဖူဆောင်းကြ၏။ ခရစ်တော်သည် သူ၏နိုင်ငံတော်ကို တည်ထောင်ခဲ့ပြီး နောက်လိုက်များစွာလည်း ရှိနေပြီဖြစ်ကာ တစ်ချိန်တည်းတွင် ဧဝံဂေလိအလုပ်သည်လည်း အရှိန်အဟုန်ဖြင့် ပျံ့နှံ့နေသည်။ ယင်းက ခရစ်တော်၏ တန်ခိုးအာဏာ တိုးပွားလာနေသည်ဟု အဓိပ္ပာယ် မသက်ရောက်သလော။ သို့သော် သူ၏အပြုအမူများအရ အကဲဖြတ်ရသော် သူသည် မိမိ၏တန်ခိုးအာဏာကို တိုးပွားစေရန် သို့မဟုတ် ထိုသို့သော တန်ခိုးအာဏာကို ပိုင်ဆိုင်ရန် ရည်ရွယ်ချက်မရှိပေ။ သူသည် ဤတန်ခိုးအာဏာနှင့် ခရစ်တော်၏ နိုင်ငံတော်ကို ပိုင်ဆိုင်ရန် စွမ်းဆောင်နိုင်ခြင်း မရှိသကဲ့သို့ပင် ဖြစ်နေ၏။ သို့ဆိုလျှင် သူ့နောက်သို့လိုက်ခြင်းဖြင့် ကျွန်ုပ်သည် ကောင်းချီးမင်္ဂလာများကို ရရှိနိုင်မည်လော။ ကျွန်ုပ်သည် နောင်လာမည့်ခေတ်၏ အရှင်သခင် ဖြစ်လာနိုင်မည်လော။ ကျွန်ုပ်သည် မြောက်မြားစွာသော နိုင်ငံများနှင့် လူမျိုးများအပေါ် အုပ်စိုးနိုင်မည်လော။ သူသည် ဤလောကဟောင်း၊ ဤဖောက်ပြန်ပျက်စီးနေသော လူသားမျိုးနွယ်ကို ဖျက်ဆီးနိုင်မည်လော။ ခရစ်တော်၏ သာမန်ရုပ်သွင်ကို ကြည့်ရသော် သူသည် ကြီးမားသော အမှုအရာများကို မည်သို့ပြီးမြောက်အောင်မြင်နိုင်မည်နည်း” ဟု ပြောလေသည်။ ထိုသို့သောသံသယများသည် အန္တိခရစ်တို့၏ စိတ်နှလုံးထဲ၌ အမြဲတမ်း ပေါ်ပေါက်နေသည်။ ခရစ်တော်၏ နှိမ့်ချမှုနှင့် ပုန်းကွယ်မှုသည် ဖောက်ပြန်ပျက်စီးသော လူသားအားလုံး၊ အထူးသဖြင့် အန္တိခရစ်တို့ လက်မခံနိုင်၊ အသိအမှတ်မပြုနိုင် သို့မဟုတ် မမြင်နိုင်သောအရာများ ဖြစ်သည်၊ အန္တိခရစ်တို့သည် ဘုရားသခင်၏ နှိမ့်ချမှုနှင့် ပုန်းကွယ်မှုကို ဘုရားသခင်၏ ပင်ကိုလက္ခဏာနှင့် အနှစ်သာရအပေါ် သူတို့၏ သံသယများအတွက် သက်သေအထောက်အထားအဖြစ်လည်းကောင်း၊ ဘုရားသခင်၏သြဇာအာဏာကို ငြင်းပယ်ရန်အတွက် သက်သေအထောက်အထားနှင့် နိုင်ကွက်အဖြစ်လည်းကောင်း မှတ်ယူကြပြီး ထိုသို့ဖြင့် ဘုရားသခင်၏ ပင်ကိုလက္ခဏာနှင့် အနှစ်သာရ၊ ခရစ်တော်၏ အနှစ်သာရကို ငြင်းပယ်ကြသည်။ ခရစ်တော်၏ အနှစ်သာရကို ငြင်းပယ်ပြီးနောက် အန္တိခရစ်တို့သည် သူတို့၏စီရင်ပိုင်ခွင့်အတွင်းရှိ ဘုရားသခင် ရွေးချယ်ထားသောလူများကို ကရုဏာမထားဘဲ၊ သက်ညှာမှုမရှိဘဲ၊ ကြောက်ရွံ့ခြင်းမရှိဘဲ ဆန့်ကျင်ပြုမူလာကြ၏။ တစ်ချိန်တည်းမှာပင် ၎င်းတို့သည် မိမိတို့၏ကိုယ်ပိုင်စွမ်းရည်များ၊ ကျွမ်းကျင်မှုများ၊ သို့မဟုတ် ရည်မှန်းချက်များကို အနည်းငယ်မျှပင် ငြင်းပယ်ခြင်း သို့မဟုတ် သံသယဝင်ခြင်း မရှိကြပေ။ သူတို့၏ သြဇာလွှမ်းမိုးမှုနယ်ပယ်အတွင်း၊ သူတို့လုပ်ဆောင်နိုင်သည့် နယ်ပယ်အတွင်း၌ အန္တိခရစ်တို့သည် သူတို့၏ နတ်ဆိုးဆန်သော လက်သည်းများကို ဆန့်ထုတ်ကြသည်၊ သူတို့ထိန်းချုပ်နိုင်သောသူတို့ကို ထိန်းချုပ်ပြီး သူတို့အထင်အမြင်မှားစေနိုင်သောသူတို့ကို အထင်အမြင်မှားစေသည်၊ ၎င်းတို့သည် ခရစ်တော်နှင့် ဘုရားသခင်ကို လုံးဝ ပစ်ပယ်ထားကာ ဘုရားသခင်၊ ခရစ်တော်နှင့် ဘုရားအိမ်တော်တို့နှင့် လုံးဝ ပြတ်စဲကြသည်။

အန္တိခရစ်တို့က ခရစ်တော်၏နှိမ့်ချမှုနှင့် ပုန်းကွယ်မှုကို မည်သို့သဘောထားပြုမူကြောင်းဟူသည့် ဤအချက်နှင့်ပတ်သက်လာလျှင် ငါတို့သည် အဓိကအားဖြင့် အဘယ်အရာကို မိတ်သဟာယဖွဲ့နေကြသနည်း။ လူတို့နားလည်သင့်သော ဘုရားသခင်၏နှိမ့်ချမှုနှင့် ပုန်းကွယ်မှုသည် အန္တိခရစ်တို့၏အမြင်တွင် သူတို့အလိုရှိသမျှကို လုပ်ဆောင်ရန်နှင့် ဘုရားအိမ်တော်၌ လွတ်လပ်သောနိုင်ငံတော်တစ်ခုကို တည်ထောင်ရန်အတွက် အကျိုးအရှိဆုံး အခြေအနေများ ဖြစ်ကြသည်။ ဘုရားသခင်သည် ဇာတိပကတိ၌ ပုန်းကွယ်နေပြီး နောက်ဆုံးသောကာလ၌ ဤအလုပ်အဆင့်သည် ကျေးဇူးတော်ခေတ်၏အလုပ်အဆင့်နှင့် ပုံစံအားဖြင့် ကွဲပြားသည်။ ဘုရားသခင်သည် ဤအဆင့်တွင် အံ့ဖွယ်အမှုများနှင့် နိမိတ်လက္ခဏာများကို မပြုလုပ်သော်လည်း ကိုယ်တော်သည် များစွာပိုသော၊ မရေမတွက်နိုင်သော နှုတ်ကပတ်တော်များကို မိန့်မြွက်ခဲ့ပြီးဖြစ်သည်။ ဘုရားသခင် မည်သို့ပင်အလုပ်လုပ်ပါစေ၊ ကိုယ်တော်သည် လူ့ဇာတိခံယူနေသရွေ့ ကိုယ်တော်၏အလုပ်ကို ဆောင်ရွက်ခြင်းနှင့်အတူ ကြီးမားသော အရှက်ခွဲခံရခြင်းသည် ပါလာသည်။ ဘုရား၏သဘောသဘာဝ အနှစ်သာရကို ပိုင်ဆိုင်သော ဤသို့သောဘုရားသခင်တစ်ပါးတည်းသာလျှင် သူ၏အလုပ်ကို လုပ်ဆောင်ရန် သာမန်လူတစ်ဦးဖြစ်လာဖို့ အမှန်တကယ် နှိမ့်ချပြီး မိမိကိုယ်ကို ပုန်းကွယ်နိုင်သည်၊ အကြောင်းမှာ ကိုယ်တော်သည် နှိမ့်ချမှုနှင့် ပုန်းကွယ်မှု၏အနှစ်သာရကို ပိုင်ဆိုင်သောကြောင့် ဖြစ်သည်။ ဆန့်ကျင်ဘက်အနေဖြင့် စာတန်သည် ဤသည်ကို လုံးဝ မတတ်နိုင်ပေ။ စာတန်သည် လူသားများအကြား၌ အလုပ်လုပ်ရန် မည်သို့သောဇာတိပကတိမျိုးကို ယူတင်ဝတ်ဆင်မည်နည်း။ ပထမဦးစွာ ၎င်းသည် ခန့်ညားထည်ဝါသောရုပ်သွင် ရှိမည်ဖြစ်ပြီး ရက်စက်ကြမ်းကြုတ်မည်၊ လှည့်ဖြားတတ်မည်၊ ကောက်ကျစ်ဆိုးယုတ်မည်၊ ထို့နောက် လူတို့ကို ကစားရန်နှင့် ကြိုးကိုင်ညွှန်ကြားရန် အမျိုးမျိုးသော ပရိယာယ်များနှင့် နည်းစနစ်များကို ကျွမ်းကျင်ရမည်ဖြစ်ပြီး အမျိုးမျိုးသော လှည့်ဖြားသည့် လှည့်ကွက်များနှင့်အတူ ၎င်းသည် အတော်အတန်ပင် သနားညှာတာမှုကင်းမဲ့ပြီး မလိုမုန်းထားစိတ်ရှိရမည်။ ၎င်းသည် လူတို့အကြား၌ မိမိကိုယ်ကို အဆက်မပြတ် မြင်သာအောင်လုပ်ရမည်ဖြစ်ပြီး တစ်စုံတစ်ယောက်က ၎င်းကို မသိမည်ကို ကြောက်ရွံ့သဖြင့် နေရာတိုင်း၌ လူအများအာရုံစိုက်ခံရအောင် လုပ်ရမည်ဖြစ်ပြီး ၎င်းသည် သူ၏ကျော်ကြားမှုကို တိုးမြှင့်ရန်နှင့် မိမိကိုယ်ကို ကြေညာရန် အမြဲတမ်း ကြိုးစားရမည်။ လူတို့က နောက်ဆုံးတွင် ၎င်းကို ဘုရင် သို့မဟုတ် ဧကရာဇ်ဟု ခေါ်သည့်အခါ ၎င်းသည် ကျေနပ်လိမ့်မည်။ ဘုရားသခင်ပြုလုပ်သောအရာသည် စာတန်ပြုလုပ်သောအရာနှင့် အတိအကျ ဆန့်ကျင်ဘက် ဖြစ်သည်။ ဘုရားသခင်သည် စိတ်ရှည်ခြင်းကို ကျင့်သုံးပြီး ပုန်းကွယ်နေဆဲဖြစ်ကာ ကိုယ်တော် ဤသို့ပြုလုပ်နေစဉ် လူတို့က သမ္မာတရားကို နားလည်နိုင်ရန်၊ ကယ်တင်ခြင်း ခံရနိုင်ရန်၊ ပုံမှန်လူ့သဘာဝနှင့် ပုံမှန်လူ့အသက်တာရှိသော စစ်မှန်သောဖန်ဆင်းခံများ ဖြစ်လာရန်အလို့ငှာ ဖန်ဆင်းရှင်၏သနားကရုဏာနှင့် မေတ္တာကျေးဇူးတော်ကို အသုံးပြု၍ သူ၏နှုတ်ကပတ်တော်များနှင့် သူ၏အသက်ကို လူတို့အတွင်း၌ အလုပ်လုပ်ပေးသည်။ ဘုရားသခင် ပြုလုပ်သောအရာသည် လူသားမျိုးနွယ်အတွက် အဖိုးမဖြတ်နိုင်သော်လည်း ဘုရားသခင်သည် ယင်းကို သူ၏ကိုယ်ပိုင်တာဝန်အဖြစ် မှတ်ယူသည်။ သို့ဖြစ်၍ ကိုယ်တော်သည် ကိုယ်တိုင်လူ့ဇာတိခံယူပြီး မိခင် သို့မဟုတ် ဖခင်ကဲ့သို့ လူတို့ကို မမောမပန်း ထောက်ပံ့သည်၊ ကူညီသည်၊ ပံ့ပိုးသည်၊ ဉာဏ်ပွင့်စေသည်၊ အလင်းပေးသည်။ ကိုယ်တော်သည် လူတို့ကို ပြစ်တင်ဆုံးမခြင်း၊ တရားစီရင်ခြင်း၊ ရိုက်နှက်ခြင်း၊ ဆုံးမပဲ့ပြင်ခြင်းတို့ကိုလည်း လုပ်ဆောင်သည့်အပြင် သူတို့ တစ်နေ့ပြီးတစ်နေ့ ပြောင်းလဲလာသည်ကိုလည်းကောင်း၊ တစ်နေ့ပြီးတစ်နေ့ ပုံမှန်အသင်းတော်အသက်တာဖြင့် အသက်ရှင်သည်ကိုလည်းကောင်း၊ တစ်နေ့ပြီးတစ်နေ့ အသက်တာ၌ ကြီးထွားလာသည်ကိုလည်းကောင်း စောင့်ကြည့်သည်မှာ မှန်ပေသည်။ ထို့ကြောင့် ဘုရားသခင်ပြုလုပ်သမျှသည် အပြုသဘောဆောင်သော အရာများ၏ လက်တွေ့အရှိတရား ဖြစ်သည်။ လူသားမျိုးနွယ်အကြား၌ လူသားများသည် ဘုရားသခင်ပေးဆပ်ခဲ့သော အဖိုးအခများ၊ သူ၏တန်ခိုးကြီးမှုနှင့် သူ၏ဘုန်းအသရေကို ချီးမွမ်းကြသော်လည်း ဘုရားသခင်၏ နှုတ်ကပတ်တော်များထဲ၌ ကိုယ်တော်က လူတို့အား “ငါသည် လူသားမျိုးနွယ်အတွက် ဤအရာ၊ ထိုအရာကို ပြုလုပ်ခဲ့ပြီး ငါသည် များစွာ အနစ်နာခံခဲ့သည်၊ လူတို့သည် ငါ့ကို ချီးမွမ်းပြီးထောမနာပြုရမည်” ဟု မည်သည့်အချိန်က ပြောခဲ့ဖူးသနည်း။ ဘုရားသခင်၌ လူသားမျိုးနွယ်အတွက် ထိုသို့သောတောင်းဆိုချက်များ ရှိသလော။ မရှိပါ။ ဤသည်မှာ ဘုရားသခင်ကိုယ်တော်တိုင် ဖြစ်သည်။ ဘုရားသခင်သည် လူတို့နှင့် အလဲအလှယ်လုပ်ရန် အခြေအနေများကို မည်သည့်အခါမျှ အသုံးမပြုခဲ့ဘဲ “ငါသည် ခရစ်တော်ကို သင်တို့အကြား၌ ထားရှိခဲ့ပြီး သင်တို့သည် သူ့အား ကောင်းမွန်စွာ ဆက်ဆံရမည်၊ သူ၏နှုတ်ကပတ်တော်များကို နားထောင်ရမည်၊ သူ့ကို ကျိုးနွံနာခံပြီး သူနောက်သို့ လိုက်ရမည်။ အဖျက်အမှောင့်လုပ်ခြင်းများ သို့မဟုတ် နှောင့်ယှက်မှုများကို မဖြစ်စေနှင့်၊ သူက သင်တို့ကို လုပ်ဆောင်ရန် ပြောသမျှကို လုပ်ဆောင်လော့၊ သူက သင်တို့ကို မည်သို့လုပ်ဆောင်ရန် ပြောသည်ကို လုပ်ဆောင်လော့၊ အရာအားလုံး ပြီးမြောက်သည့်အခါ သင်တို့အားလုံး ဂုဏ်ပြုခြင်း ခံရလိမ့်မည်” ဟု ဆိုခဲ့ခြင်း မရှိပေ။ ဘုရားသခင်သည် ထိုသို့သောအရာကို တစ်ခါမျှ ပြောခဲ့ဖူးသလော။ ဤသည်မှာ ဘုရားသခင်၏ ရည်ရွယ်ချက်လော။ မဟုတ်ပေ။ ဆန့်ကျင်ဘက်အနေဖြင့် လူတို့ကို သွေးဆောင်ရန်၊ ဘောင်ခတ်ရန်၊ ထိန်းချုပ်ရန်နှင့် လူတို့နှင့်ပတ်သက်သော အရာအားလုံးကို ချုပ်ကိုင်ရန်၊ လူတို့ကို ဘုရားသခင်ထံမှ ထွက်ခွာပြီး မိမိတို့ရှေ့မှောက်သို့ လာရောက်စေရန် အမျိုးမျိုးသော နည်းလမ်းများကို အသုံးပြုဖို့ အစဉ်သဖြင့် ကြိုးစားနေကြသူများမှာ အန္တိခရစ်များ ဖြစ်ကြသည်။ သေးငယ်သောအမှုတစ်ခုခုကို ပြုလုပ်သည့်အခါတိုင်း နေရာတိုင်း၌ ကြွေးကြော်ပြီး ကြေညာကြသူများမှာ အန္တိခရစ်များ ဖြစ်ကြသည်။ အန္တိခရစ်တို့သည် ဘုရားသခင်၏နှိမ့်ချမှုနှင့် ပုန်းကွယ်မှုကို နားလည်ခြင်း၊ လက်ခံခြင်း၊ ချီးမွမ်းခြင်း သို့မဟုတ် ထောမနာပြုခြင်းတို့ကို မတတ်နိုင်ရုံသာမက ယင်းအစား ၎င်းတို့သည် ဤအရာများကို မထီမဲ့မြင်ပြုပြီး ပြစ်မှားစော်ကားကြသည်။ ဤသည်ကို အန္တိခရစ်တို့၏ စိတ်သဘောထားအနှစ်သာရက အဆုံးအဖြတ်ပေးသည်။

ယနေ့ ငါတို့သည် အန္တိခရစ်တို့က ခရစ်တော်၏ အနှစ်သာရကို ငြင်းပယ်ပုံ၏ သရုပ်သကန်သုံးမျိုးကို မိတ်သဟာယဖွဲ့ခဲ့ပြီးဖြစ်သည်။ ဤအရာနှင့်ပတ်သက်၍ ငါတို့၏မိတ်သဟာယကို ဤနေရာ၌ အဆုံးသတ်ကြစို့။ သင်တို့၌ မေးခွန်းတစ်ခုတလေ ရှိပါသေးသလော။ (မရှိပါ။) ကောင်းပြီ၊ နှုတ်ဆက်ပါသည်။

၂၀၂၀ ခုနှစ်၊ နိုဝင်ဘာလ ၂၁ ရက်

အောက်ခြေမှတ်စု(များ)-

က။ တရုတ်စကားပြောသူများသည် မိမိတို့ထက် ငယ်ရွယ်သူများ၏ မျိုးရိုးအမည် အရှေ့၌ “ရှောင်” ကို ထည့်သုံးကြသည်။


နောက်ဆက်တွဲ ၄- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၁)

ပြီးခဲ့သည့် စုဝေးပွဲတွင် အန္တိခရစ်များ၏ အမျိုးမျိုးသော သရုပ်သကန်များနှင့်စပ်လျဉ်း၍ ဆယ့်ငါးခုမြောက်အချက်နှင့်ဆိုင်သည့် ငါတို့၏ မိတ်သဟာယကို ငါတို့ အဆုံးသတ်ခဲ့ကြသည်။ ဤဆယ့်ငါးချက်နှင့်ပတ်သက်၍ မိတ်သဟာယဖွဲ့ပြီးနောက်၊ အန္တိခရစ်များ၏ အမျိုးမျိုးသော သရုပ်သကန်များနှင့် အနှစ်သာရများအကြောင်းကို သင်တို့ အကျဉ်းချုပ် သုံးသပ်ပြီးပြီလော။ ယင်းတို့နှင့်ပတ်သက်၍ သင်တို့သည် အခြေခံကျသော အယူအဆနှင့် နားလည်သဘောပေါက်မှု ရှိကြသလော။ အန္တိခရစ်များ၏ အနှစ်သာရကို ပိုင်ဆိုင်သော တစ်ဦးချင်းစီကို သင်တို့ ပိုင်းခြားသိမြင်နိုင်သလော။ (သိသာ ထင်ရှားသော ကိစ္စရပ်များကို ကျွန်ုပ် ပိုင်းခြားသိမြင်နိုင်ပါသည်၊ သို့သော် အတော်အတန် လိမ္မာပါးနပ်ပြီး တိတ်တဆိတ် အန္တရာယ်ပြုတတ်သော ကိစ္စရပ်များကိုမူ ပိုင်းခြားသိမြင်ရန် ကျွန်ုပ် ရုန်းကန်နေရဆဲ ဖြစ်ပါသည်။) ယနေ့တွင် အန္တိခရစ်များ၏ အမျိုးမျိုးသော သရုပ်သကန်များကို ရှုထောင့်နှစ်ခုမှ အကျဉ်းချုပ် သုံးသပ်ကြပါစို့။ ပထမရှုထောင့်မှာ အန္တိခရစ်များ၏ ကိုယ်ကျင့်စရိုက်ဖြစ်ပြီး၊ ဒုတိယရှုထောင့်မှာ ၎င်းတို့၏ စိတ်သဘောထား အနှစ်သာရ ဖြစ်သည်။ အန္တိခရစ်များကို ဤရှုထောင့်နှစ်ခုမှ ပိုင်းခြားသိမြင်ရန် ပို၍ လွယ်ကူသလော။ (လွယ်ကူပါသည်။) အကယ်၍ ငါတို့သည် အနည်းငယ်သာ မိတ်သဟာယဖွဲ့ပြီး ဥပမာများစွာ မပေးပါက၊ ၎င်းတို့ကို သင်တို့ ပိုင်းခြားသိမြင်နိုင်မည် မဟုတ်ပေ။ အကယ်၍ ငါတို့ ပိုမို မိတ်သဟာယဖွဲ့ပါက၊ သင်တို့ နားလည်ကောင်း နားလည်နိုင်သော်လည်း၊ အန္တိခရစ်များက မကောင်းမှုပြုလုပ်သည်ကို သင်တို့ မြင်သောအခါ ဤအရာများကို ထိုအန္တိခရစ်များနှင့် တိုက်ဆိုင်စစ်ဆေးဖို့ သင်တို့ ရုန်းကန်ကောင်းရုန်းကန်ရနိုင်သေးသည်။ အန္တိခရစ်များ၏ သဘာဝအနှစ်သာရကို အကျဉ်းချုပ် သုံးသပ်ပြီး ဤရှုထောင့်နှစ်ခုမှ ၎င်းတို့ကို ပိုင်းခြားသိမြင်ခြင်းက ဤအရာကို သင်တို့အတွက် ပို၍ ရှင်းလင်းစေနိုင်သည်။

၁။ အန္တိခရစ်များ၏ ကိုယ်ကျင့်စရိုက်

ပထမရှုထောင့်မှာ အန္တိခရစ်များ၏ ကိုယ်ကျင့်စရိုက် ဖြစ်သည်။ တိတိကျကျဆိုရလျှင် ဤရှုထောင့်သည် အန္တိခရစ်များက မည်သည့် လူ့သဘာဝမျိုး ပိုင်ဆိုင်သည်ဆိုသည့်အရာနှင့် သက်ဆိုင်သည်။ လူ့သဘာဝတွင် အဘယ်အရာ ပါဝင်သနည်း။ အသိစိတ်၊ ဆင်ခြင်တုံတရား၊ တည်ကြည်မှု၊ ဂုဏ်သိက္ခာအပြင် လူ့သဘာဝ၏ ကောင်းမြတ်ခြင်းနှင့် ဆိုးယုတ်ခြင်းတို့ ပါဝင်သည်။ အန္တိခရစ်များ၏ ကိုယ်ကျင့်စရိုက်ကို ပိုင်းခြားသိမြင်ခြင်းတွင် ၎င်းတို့၏ လူ့သဘာဝနှင့်ဆိုင်သည့် သွင်ပြင်လက္ခဏာအမျိုးမျိုး ပါဝင်သည်။ ပုံမှန်လူ့သဘာဝတွင် ရှိနေသော ပုံမှန်သရုပ်သကန်များ သို့မဟုတ် ပုံမှန်လူ့သဘာဝက ပိုင်ဆိုင်သင့်သော လက္ခဏာရပ်များကို ပထမဆုံး ဆွေးနွေးကြစို့။ ငါ့ကို ပြောကြလော့၊ ဤအမျိုးအစားတွင် မည်သည့် တိကျသောအကြောင်းအရာများ အကျုံးဝင်သနည်း။ (ရိုးသားခြင်းနှင့် ကြင်နာခြင်းတို့ဖြစ်သည်။) အခြား အဘယ်အရာ ရှိသေးသနည်း။ (ဟိရိဩတ္တပ ဖြစ်သည်။) တည်ကြည်ဖြောင့်မတ်ခြင်းနှင့် ဂုဏ်ယူထိုက်သော အသိစိတ် နှစ်ခုလုံးသည် မရှိမဖြစ် လိုအပ်သည်။ (အခြားသူများကို ချစ်ခြင်း၊ သည်းခံခြင်း၊ စာနာထောက်ထားမှုနှင့် ခွင့်လွှတ်ခြင်းတို့ကို ပြသခြင်းလည်း ပါဝင်ပါသည်။) ယင်းလည်း ဟုတ်ပေသည်။ အားလုံးကို အကျဉ်းချုပ်ကြစို့။ ဦးစွာပထမ၊ ပုံမှန်လူ့သဘာဝသည် ရိုးသားခြင်းလက္ခဏာရပ်ကို ပိုင်ဆိုင်သည်၊ ဤသည်မှာ အပြုသဘောဆောင်သလော။ (ဆောင်ပါသည်။) ထို့အပြင်၊ ယင်းသည် ကြင်နာခြင်းနှင့် စိတ်ရင်းမှန်ခြင်းကို ပိုင်ဆိုင်ပြီး၊ စိတ်ရင်းမှန်ခြင်းနှင့် ရိုးသားခြင်းအကြားတွင် အတိုင်းအတာအရ ကွာခြားချက်တစ်ခု ရှိသည်။ ကရုဏာတရားသည် လူတစ်ဦး၏ ကိုယ်ကျင့်စရိုက်တွင် ပါဝင်သင့်သော အရာတစ်ခုဖြစ်သည်ဟု သင်တို့ ထင်သလော။ (ထင်ပါသည်။) ကရုဏာတရားကို ကြင်နာခြင်းအောက်တွင် အမျိုးအစားခွဲခြား၍ရနိုင်သလော။ (ရပါသည်။) ကြင်နာသောစိတ်နှလုံးရှိသည့် လူတစ်ဦးသည် သေချာပေါက် ကရုဏာတရား ရှိပေလိမ့်မည်။ ထို့နောက် ရိုးစင်းခြင်းနှင့် ဟိရိဩတ္တပတို့ ရှိသည်။ ဟိရိဩတ္တပတွင် ဂုဏ်သိက္ခာ၊ မိမိကိုယ်ကိုသိခြင်းနှင့် ဆင်ခြင်တုံတရားတို့ ပါဝင်သည်။ နောက်တစ်ခုမှာ တည်ကြည်ဖြောင့်မတ်ခြင်း ဖြစ်သည်။ တည်ကြည်ဖြောင့်မတ်ခြင်း၏ သရုပ်သကန်များမှာ အဘယ်နည်း။ ဤအရာများတွင် တရားမျှတစိတ်၊ မကောင်းမှုကို ရွံရှာစက်ဆုပ်ခြင်း၊ ကောက်ကျစ်ဆိုးယုတ်မှုကို မုန်းတီးခြင်းနှင့် အပြုသဘောဆောင်သော အရာများကို နှစ်သက်ခြင်းတို့ ပါဝင်သည်။ အကယ်၍ လူတစ်ဦးသည် တည်ကြည်ဖြောင့်မတ်ခြင်းသာ ရှိပါက ယင်းမှာ မလုံလောက်ပေ။ အကယ်၍ ၎င်းတို့သည် လူတို့၏ အခြေအနေများ သို့မဟုတ် အခြေအနေအရပ်ရပ်ကို ထည့်သွင်းစဉ်းစားခြင်းမရှိဘဲ တဲ့တိုး ပြောဆိုလျက် သည်းခံခြင်းနှင့် စိတ်ရှည်ခြင်း ကင်းမဲ့ပါက၊ ယင်းမှာ အဆင်မပြေသည့်အပြင် အမှုအရာအနည်းငယ်တွင် ၎င်းတို့၏ ကိုယ်ကျင့်စရိုက်က ချို့တဲ့နေပေသည်။ သည်းခံခြင်းနှင့် စိတ်ရှည်ခြင်းလည်း ရှိသေးပြီး၊ နှစ်ခုလုံးက ကြင်နာခြင်း၏ တိကျသော သရုပ်သကန်များဖြစ်ကာ တစ်ခုတည်းသော လက္ခဏာရပ်အဖြစ် ယူဆ၍ရနိုင်သည်မှာ အမှန်ဖြစ်သည်။ ဤအရာများသည် ပုံမှန်လူ့သဘာဝက ပိုင်ဆိုင်သင့်သော လက္ခဏာရပ်များ ဖြစ်သည်။ ရိုးသားခြင်း၊ ကြင်နာခြင်း၊ စိတ်ရင်းမှန်ခြင်း၊ ရိုးစင်းခြင်း၊ ဟိရိဩတ္တပ၊ တည်ကြည်ဖြောင့်မတ်ခြင်း၊ သည်းခံခြင်းနှင့် စိတ်ရှည်ခြင်းတို့ စုစုပေါင်း ခုနစ်ခု ဖြစ်သည်။ ပုံမှန်လူ့သဘာဝက ပိုင်ဆိုင်သော ဤလက္ခဏာရပ်များကို လူတစ်ဦး၌ ပုံမှန်လူ့သဘာဝ ရှိမရှိ တိုင်းတာရန် အသုံးပြုနိုင်သည်။ သို့ရာတွင် ယနေ့ မိတ်သဟာယ၏ အကြောင်းအရာမှာ ပုံမှန်လူ့သဘာဝက ရှိသင့်သော လက္ခဏာရပ်များ၏ တိကျသော သရုပ်သကန်များအကြောင်း သို့မဟုတ် မည်သည့်ပုဂ္ဂိုလ်များက ဤလက္ခဏာရပ်များအား ပိုင်ဆိုင်သည်ဟူသည့်အကြောင်း မဟုတ်ပေ။ ထိုအစား၊ ငါတို့သည် “အန္တိခရစ်များ၏ ကိုယ်ကျင့်စရိုက်က မည်သည့်အရာ အတိအကျဖြစ်သနည်း”ဟူသော အကြောင်းအရာကို ငါတို့ မိတ်သဟာယဖွဲ့ကြမည် ဖြစ်သည်။ ယခုတင် ဖော်ပြခဲ့သော ပုံမှန်ကိုယ်ကျင့်စရိုက်၏ သွင်ပြင်လက္ခဏာအမျိုးမျိုးနှင့် နှိုင်းယှဉ်လျှင်၊ အန္တိခရစ်များသည် ဤလက္ခဏာရပ်များထဲမှ တစ်ခုခုကို ပိုင်ဆိုင်ကြသလော၊ သို့မဟုတ် မည်သည့်အရာများကို ၎င်းတို့ ပိုင်ဆိုင်ကြသနည်း။ (မည်သည့်အရာကိုမျှ မပိုင်ဆိုင်ကြပါ။) သင်သည် အန္တိခရစ်များနှင့်ပတ်သက်၍ ထိုသို့သော ထင်မြင်ချက်ရှိသောကြောင့်၊ အန္တိခရစ်များ၏ ကိုယ်ကျင့်စရိုက်ထဲရှိ အဘယ်အချက်များက လူတို့ကို ၎င်းတို့အား အန္တိခရစ်များအဖြစ် သတ်မှတ်စေသည်ကိုလည်းကောင်း၊ ဤပုဂ္ဂိုလ်များတွင် မကောင်းသော လူ့သဘာဝရှိကြောင်း၊ ၎င်းတို့၌ ပုံမှန်လူ့သဘာဝ ကင်းမဲ့ကြောင်းနှင့် အန္တိခရစ်များ၏ လူ့သဘာဝကို ပိုင်ဆိုင်ကြောင်း ပြသသည်ကိုလည်းကောင်း အကျဉ်းချုပ် သုံးသပ်ကြစို့။ အကယ်၍ တစ်စုံတစ်ဦးသည် အစောပိုင်းက အကျဉ်းချုပ် သုံးသပ်ခဲ့သော ပုံမှန်လူ့သဘာဝ၏ သရုပ်သကန်အချို့မှ တစ်ခု သို့မဟုတ် နှစ်ခုကို ပိုင်ဆိုင်ပါက၊ ၎င်းတို့၌ ပုံမှန်လူ့သဘာဝ အချို့ ရှိကောင်းရှိနိုင်သည်။ အကယ်၍ အားလုံးကို ၎င်းတို့ ပိုင်ဆိုင်ပါက၊ ၎င်းတို့သည် ပုံမှန်အဖြစ်ဆုံးသော လူ့သဘာဝ ရှိကြပေသည်။ သို့သော် အန္တိခရစ်များသည် ဤလက္ခဏာရပ်များထဲမှ မည်သည့်အရာကိုမျှ မပိုင်ဆိုင်ကြပေ။ သို့ဆိုလျှင် ၎င်းတို့၏ လူ့သဘာဝတွင် အတိအကျ အဘယ်အရာ ပါဝင်သနည်း။ ဤရှုထောင့်ကို ပထမဆုံး မိတ်သဟာယဖွဲ့ကြစို့။

က။ အကျင့်ဖြစ်နေသော လိမ်ညာခြင်း

ပုံမှန်ကိုယ်ကျင့်စရိုက်တွင် ပါဝင်သော ပထမဆုံးလက္ခဏာရပ်မှာ ရိုးသားခြင်း ဖြစ်သည်။ အန္တိခရစ်များ၏ ကိုယ်ကျင့်စရိုက်တွင် ရိုးသားခြင်း ပါဝင်သလော။ သိသာထင်ရှားစွာပင်၊ အန္တိခရစ်များ၌ ရိုးသားသော လူ့သဘာဝ ကင်းမဲ့ပေသည်။ ၎င်းတို့၏ လူ့သဘာဝသည် သေချာပေါက် ရိုးသားခြင်းနှင့် ဆန့်ကျင်ဘက် ဖြစ်သည်။ သို့ဆိုလျှင်၊ ရိုးသားခြင်းနှင့် ဆန့်ကျင်ဘက်ဖြစ်သော ပုံမှန်မဟုတ်သည့် လူ့သဘာဝ၏ အဘယ်လက္ခဏာများကို အန္တိခရစ်များက ၎င်းတို့၏ လူ့သဘာဝ၌ ပိုင်ဆိုင်ကြသနည်း။ (၎င်းတို့သည် မကြာခဏ လိမ်ညာပြီး လူတို့ကို လှည့်ဖြားကြသည်။) အလိမ်အညာများကို မကြာခဏ ပြောခြင်းသည် အကျင့်ဖြစ်နေသော လိမ်ညာခြင်းနှင့် တူညီသည်ဟု ငါတို့ ဆိုနိုင်သလော။ ဤအကျဉ်းချုပ်သုံးသပ်ချက်သည် ပို၍ တိကျသည် မဟုတ်လော။ အကယ်၍ ဤလူသည် အမြဲ လိမ်ညာသည် သို့မဟုတ် သိပ်ရိုးသားဖြောင့်မတ်ခြင်းမရှိဟု ငါတို့ ဆိုပါက၊ ယင်းမှာ အတိုင်းအတာအရ ချို့တဲ့နေသည်။ အကယ်၍ ငါတို့သည် ၎င်းတို့၏ ကိုယ်ကျင့်စရိုက်ကို ဖော်ပြရန် “လိမ်ညာမှုများနှင့် ပြည့်နှက်နေသည်” ဟူသကဲ့သို့သော အသုံးအနှုန်းများကို အသုံးပြုပါက၊ ယင်းမှာ လုံလောက်အောင် နည်းလမ်းတကျမရှိပေ။ သို့ဖြစ်၍၊ ၎င်းတို့ကို ဖော်ပြရန်နှင့် အန္တိခရစ်များ၏ လူ့သဘာဝက ရိုးသားခြင်းမရှိကြောင်းကို ဖော်ပြရန် “အကျင့်ဖြစ်နေသော လိမ်ညာခြင်း”ကို အသုံးပြုခြင်းက ပို၍ သင့်လျော်သည်။ “အကျင့်ဖြစ်နေသော လိမ်ညာခြင်း”သည် ပထမဆုံး လက္ခဏာရပ်ဖြစ်ပြီး အန္တိခရစ်များ၏ လူ့သဘာဝမှ မကြာခဏ ထင်ရှားပေါ်လွင်ကာ ထုတ်ဖော်ခံရသော အရာတစ်ခု ဖြစ်သည်။ ယင်းမှာ လူတို့ ကြုံတွေ့ရနိုင်သည့် အတွေ့ရအများဆုံး၊ အလွယ်တကူ သတိပြုမိနိုင်သည့်အရာဖြစ်ပြီး အလွယ်တကူ ပိုင်းခြားသိမြင်နိုင်ဆုံးသော လက္ခဏာရပ် ဖြစ်သင့်ပေသည်။ ယခုတွင်၊ အကျင့်ဖြစ်နေသော လိမ်ညာခြင်း၏ တိကျသော သရုပ်သကန်များအကြောင်းကို မိတ်သဟာယပြုထိုက်သလော။ (မိတ်သဟာယပြုထိုက်ပါသည်။)

အန္တိခရစ်၏ လူ့သဘာဝသည် မရိုးသားပေ။ ယင်းမှာ ၎င်းတို့သည် အနည်းငယ်မျှပင် ရိုးသားဖြောင့်မတ်ခြင်းမရှိဟု ဆိုလိုသည်။ ၎င်းတို့ပြောဆိုသမျှ၊ လုပ်ဆောင်သမျှတိုင်းသည် မသန့်စင်ဘဲ ၎င်းတို့၏ ကိုယ်ပိုင်ရည်ရွယ်ချက်များ၊ ပန်းတိုင်များ ပါဝင်ပြီး ယင်း၌ ဖုံးကွယ်ထားသမျှမှာ ပြောမကောင်းသော၊ ပြောမထွက်နိုင်အောင် ဆိုးရွားသော လှည့်ကွက်များနှင့် အကြံအစည်များတို့ ဖြစ်လေသည်။ ထို့ကြောင့် အန္တိခရစ်တို့၏ စကားများနှင့် လုပ်ရပ်များသည် ညစ်ညမ်းနေပြီး လိမ်ညာမှုများဖြင့် ပြည့်လွန်းနေသည်။ ၎င်းတို့ မည်မျှစကားပြောပါစေ ၎င်းတို့၏ မည်သည့်စကားက မှန်ပြီး မည်သည့်စကားကမှားသည်၊ မည်သည့်အရာက ဟုတ်သည်၊ မဟုတ်သည်ကိုသိရန် မဖြစ်နိုင်ပေ။ ဤသည်မှာ အဘယ့်ကြောင့်ဆိုသော် ၎င်းတို့သည် မရိုးသားသည့်အပြင် ၎င်းတို့စိတ်များက အလွန်အမင်း ရှုပ်ထွေးသောကြောင့်ဖြစ်သည်။ သစ္စာဖောက်သော အကြံအစည်များ၊ လှည့်ကွက်များဖြင့် ပြည့်နှက်နေသည်။ ၎င်းတို့ပြောသည့် မည်သည့်အရာကမျှ တည်ကြည်ခြင်း မရှိပေ။ ၎င်းတို့က တစ်သည် တစ်ဖြစ်သည်၊ နှစ်သည် နှစ်ဖြစ်သည်၊ ဟုတ်လျှင်ဟုတ်သည်။ မဟုတ်လျှင်မဟုတ်ဟု မပြောပေ။ ယင်းအစား အမှုကိစ္စအားလုံးတွင် အကျိုးဆက်တို့ကို တွက်ချက်လျက်၊ ရှုထောင့်တိုင်းမှနေ၍ ကောင်းသည့်အချက်များနှင့် ချွတ်ယွင်းချက်များကို ချိန်ဆလျက် ၎င်းတို့သည် ဝေ့ဝိုက်နေပြီး ၎င်းတို့စိတ်ထဲတွင် အမှုကိစ္စများကို အကြိမ်ရေအနည်းငယ် စဥ်းစားသည်။ ထို့နောက်တွင် ၎င်းတို့သည် အသုံးအနှုန်းများကို ပြုပြင်ပြောဆိုသဖြင့် ပြောသည့်အရာတိုင်းက အတော်လေး ကိုးရိုးကားယားဖြစ်ပုံပေါ်စေသည်။ ရိုးသားသောသူတို့သည် ၎င်းတို့ပြောသည့်အရာကို မည်သည့်အခါမျှ နားမလည်သကဲ့သို့၊ ၎င်းတို့ လိမ်လည်လှည့်စားသည်ကို အလွယ်တကူခံရသည်။ ပြီးလျှင် ဤသို့သောလူများနှင့်စကားပြောဆက်ဆံသော မည်သူမဆိုသည် အလွန်ပင် ပင်ပန်းမောပန်းသည့် အတွေ့အကြုံကိုရကြသည်။ ၎င်းတို့က တစ်သည် တစ်ဖြစ်သည်။ နှစ်သည် နှစ်ဖြစ်သည်ဟု မည်သည့်အခါမျှ မပြောဆိုကြပေ။ ၎င်းတို့စဉ်းစားနေသည့်အရာကို မည်သည့်အခါမျှမပြောပေ။ အမှုအရာများကို မည်သည့်အခါမျှ အရှိအတိုင်း မဖော်ပြပေ။ ၎င်းတို့ပြောသမျှတိုင်းသည် နားလည်၍မရနိုင်သကဲ့သို့၊ ၎င်းတို့လုပ်ရပ်များ၏ ပန်းတိုင်နှင့် ရည်ရွယ်ချက်များသည် အလွန်ပင် ရှုပ်ထွေးသည်။ အမှန်တရားက ပေါက်ကြားသွားလျှင်၊ အခြားလူတို့က ၎င်းတို့ကို ရိပ်စားမိပြီး နားလည်လျှင် ဖြေရှင်းဖို့ရန်အတွက် အခြားမုသားတစ်ခုကို အမြန် လုပ်ကြံဖန်တီးကြသည်။ ဤသို့သောသူမျိုးသည် မကြာခဏ လိမ်ညာကြသည်။ လိမ်ညာပြီးနောက်တွင် ထိုလိမ်ညာမှုကို တည်တံ့စေရန်အတွက် ထပ်၍ လိမ်ညာပြောဆိုရသည်။ ၎င်းတို့၏ ရည်ရွယ်ချက်များကို ဖုံးကွယ်ရန်အတွက် သူတစ်ပါးတို့ကို လှည့်စားပြီး ၎င်းတို့၏ မုသားများကို ပံ့ပိုးရန် မူမမှန်သောအကြောင်းပြချက်နှင့် ဆင်ခြေမျိုးစုံကို လုပ်ကြံပြောဆိုကြသည်။ ဤသို့ဖြင့် မည်သည့်အရာက မှန်သည်၊ မှားသည်ကို ပြောရန် လူတို့အတွက် အလွန်ခက်ခဲသွားသည်။ ၎င်းတို့က မည်သည့်အချိန်တွင် မုသားပြောနေသည်ကို သိဖို့မဆိုထားနှင့်။ မည်သည့်အချိန်တွင် မှန်ကန်နေသည်ကိုပင် လူတို့ မသိကြပေ။ ၎င်းတို့ လိမ်ညာသောအခါ ၎င်းတို့သည် မျက်နှာနီသွားခြင်း၊ သို့မဟုတ် တွန့်ဆုတ်ခြင်းမရှိပေ။ အမှန်ကိုပြောနေသကဲ့သို့ပင်ဖြစ်သည်။ ဤသည်မှာ ၎င်းတို့ လိမ်ညာနေကျဖြစ်သည်ဟု ဆိုလိုသည် မဟုတ်လော။ ဥပမာ တစ်ခါတစ်ရံတွင် အန္တိခရစ်တို့သည် အပြင်ပန်းတွင် သူတစ်ပါးတို့အပေါ် ကောင်းသည်၊ ထောက်ထားသည်၊ ကြင်နာမှုရှိပြီး စိတ်တို့ထိဖွယ်ရာဖြစ်ပုံရသော စာနာတတ်သော နည်းလမ်းဖြင့် စကားပြောသည်ဟု ထင်ရသည်။ သို့သော် ဤကဲ့သို့ ၎င်းတို့ ပြောဆိုသည့်အခါတွင်ပင် ၎င်းတို့သည် ရိုးသားစစ်မှန်ခြင်းရှိမရှိကို မည်သူကမျှ မပြောနိုင်ပေ။ ပြီးလျှင် ၎င်းတို့သည် စစ်မှန်ခြင်းရှိမရှိကို ထုတ်ဖော်ဖို့ နောက်သုံးလေးရက်ကြာပြီးနောက် အမှုကိစ္စများ ဖြစ်ပျက်သည်အထိ စောင့်ဆိုင်းရန် အစဉ်လိုအပ်လေသည်။ အန္တိခရစ်တို့သည် အချို့သော ရည်ရွယ်ချက်များနှင့် ရည်မှန်းချက်များဖြင့် အစဉ်စကားပြောပြီး ၎င်းတို့ မည်သည့်အရာနောက် အတိအကျ လိုက်နေသည်ကို မည်သူကမျှ မတွက်ချက်နိုင်ပေ။ ဤသို့သောလူတို့သည် လိမ်ညာနေကျဖြစ်ပြီး ၎င်းတို့ မုသားများ၏ မည်သည့်အကျိုးဆက်ကိုမျှ မစဉ်းစားပေ။ ၎င်းတို့၏ မုသားသည် ၎င်းတို့ကို အကျိုးဖြစ်စေပြီး သူတစ်ပါးတို့ကို တစ်ပတ်ရိုက်နိုင်နေသရွေ့၊ ၎င်းတို့ပန်းတိုင်ကို ရရှိနိုင်သရွေ့၊ အကျိုးဆက်များက မည်သို့ဖြစ်သည်ကို ဂရုမစိုက်ကြပေ။ ၎င်းတို့သည် ဖော်ထုတ်ခံရသည်နှင့် တစ်ပြိုင်နက် ၎င်းတို့သည် ဆက်လက်၍ ဖုံးကွယ်ကြလိမ့်မည်။ လိမ်ညာပြီး လှည့်စားလိမ့်မည်။ ကျင့်ကြံပြုမူပြီး လောကနှင့် ဆက်ဆံရာတွင် ဤလူများ အသုံးပြုသည့် စည်းမျဉ်းနှင့် နည်းလမ်းမှာ လူတို့အား မုသားများဖြင့် လှည့်စားခြင်းဖြစ်သည်။ ၎င်းတို့သည် မျက်နှာများပြီး မိမိတို့၏ ပရိသတ်နှင့် သင့်တော်သည့်အတိုင်း ပြောဆိုသည်။ အခြေအနေက တောင်းဆိုလာသည့် မည်သည့်ကဏ္ဍကိုမဆို ဆောင်ရွက်ကြသည်။ ၎င်းတို့သည် ချောမွေ့ပြီး လှည့်စားသောအရာ ဖြစ်သည်။ ၎င်းတို့နှုတ်သည် လိမ်ညာမှုများနှင့် ပြည့်နေပြီး ယုံကြည်စိတ်ချ၍မရပေ။ ၎င်းတို့နှင့် အချိန်ခဏကြာ အဆက်အသွယ်ရှိသည့် မည်သူမဆိုသည် အထင်အမြင်မှားစေခြင်းခံရပြီး သို့မဟုတ် နှောင့်ယှက်ခံရပြီး ပံ့ပိုးမှု၊ ကူညီမှု၊ သို့မဟုတ် တည်ဆောက်ပေးမှုကို လက်မခံနိုင်ပေ။ ဤကဲ့သို့သောလူများ၏ နှုတ်မှ စကားများသည် မနှစ်မြို့ဖွယ်ဖြစ်သည်ဖြစ်စေ၊ ကောင်းမွန်သည်ဖြစ်စေ၊ သို့မဟုတ် အကျိုးအကြောင်းသင့်သည်ဖြစ်စေ၊ အဓိပ္ပာယ်မရှိသည်ဖြစ်စေ၊ သို့မဟုတ် လူ့သဘာဝနှင့် ညီသည်ဖြစ်စေ၊ မညီသည်ဖြစ်စေ၊ သို့မဟုတ် ကြမ်းတမ်းသည်ဖြစ်စေ၊ ယဉ်ကျေးသည်ဖြစ်စေ အခြေခံအားဖြင့် အားလုံးမှာ မုသားများ၊ ရောနှောနေသော စကားများနှင့် အလိမ်အညာများဖြစ်သည်။

အန္တိခရစ်များဖြစ်ကြသော ထိုလူအတန်းအစားများထဲတွင်၊ အကျင့်ဖြစ်နေသော လိမ်ညာခြင်းသည် ၎င်းတို့၏ အဓိက လက္ခဏာရပ်များထဲမှ တစ်ခုဖြစ်သည်။ ၎င်းတို့၏ အသုံးအနှုန်းမှတစ်ဆင့်၊ ၎င်းတို့ စကားပြောဆိုပုံ၊ ၎င်းတို့၏ ဖော်ပြပုံနည်းလမ်း၊ ၎င်းတို့၏ စကားများထဲရှိ အဓိပ္ပာယ်နှင့် ထိုစကားများ နောက်ကွယ်ရှိ ရည်ရွယ်ချက်တို့မှတစ်ဆင့်၊ ဤလူတို့၌ ပုံမှန်လူ့သဘာဝ ကင်းမဲ့ကြောင်း၊ ၎င်းတို့သည် ရိုးသားသောလူများ၏ လူ့သဘာဝအတွက် စံနှုန်းများကို မပိုင်ဆိုင်ကြောင်း မြင်တွေ့ရသည်။ အန္တိခရစ်များသည် အလေ့အကျင့်ဖြစ်နေအောင် လိမ်ညာကြသည်။ ၎င်းတို့၏ လိမ်ညာမှုများနှင့် လှည့်ဖြားမှုသည် လူအများစုထက် များစွာ ပို၍ ဆိုးရွားသည်။ ဤသည်မှာ ရိုးရိုးသာမန် ဖောက်ပြန်ပျက်စီးသော စိတ်သဘောထားတစ်ခု မဟုတ်ဘဲ၊ အသိစိတ်နှင့် ဆင်ခြင်တုံတရား ဆုံးရှုံးခြင်းနှင့် လူ့သဘာဝ လုံးဝမရှိခြင်း ဖြစ်လာနှင့်ပြီးဖြစ်သည်။ အနှစ်သာရအားဖြင့်၊ ဤလူတို့သည် နတ်ဆိုးများ ဖြစ်ကြသည်၊ နတ်ဆိုးများသည် ဤနည်းအတိုင်း လူတို့ကို မကြာခဏ လိမ်ညာပြီး လှည့်ဖြားကြသည်။ ၎င်းတို့ပြောသည့် မည်သည့်အရာမျှ မမှန်ပေ။ လူအများစုက လိမ်ညာသောအခါ၊ မုသားကို လုပ်ကြံဖန်တီးရသည်။ ၎င်းတို့သည် ယင်းကို သေချာစဉ်းစားရသည်။ သို့သော် အန္တိခရစ်တစ်ဦးမှာမူ မည်သည့်အရာကိုမျှ လုပ်ကြံဖန်တီးရန် မလိုအပ်သကဲ့သို့၊ မည်သည့်အရာကိုမျှ စဉ်းစားရန်လည်း မလိုအပ်ပေ။ ၎င်းတို့ ပါးစပ်ဟလိုက်သည်နှင့် ထိုမုသားက ထွက်လာသည်။ ပြီးလျှင် သင် မသိလိုက်ခင်မှာပင် အယုံသွင်းခံလိုက်ရပြီဖြစ်သည်။ ၎င်းတို့၏ လိမ်ညာမှုများနှင့် လှည့်ဖြားမှုက ထိုသို့ဖြစ်သဖြင့် တုံ့ပြန်ရန် နှေးကွေးသောလူများသည် အမှုအရာများကို သဘောပေါက်ရန် နှစ်ရက် သို့မဟုတ် သုံးရက် အချိန်ယူရနိုင်သည်။ ထိုအခါမှသာ ဤသူ ဆိုလိုခဲ့သည့်အရာကို ၎င်းတို့ နားလည်သဘောပေါက်ကြသည်။ သမ္မာတရားကို နားမလည်သောလူများသည် ပိုင်းခြားသိမြင်နိုင်စွမ်း မရှိကြပေ။ အန္တိခရစ်များသည် အလေ့အကျင့်ဖြစ်နေအောင် လိမ်ညာကြသည်။ ၎င်းတို့၏ ဤကိုယ်ကျင့်စရိုက်ကို သင်တို့ မည်သို့ ထင်ကြသနည်း။ သိသာရှင်းလင်းစွာပင်၊ ယင်းသည် ပုံမှန်လူ့သဘာဝနှင့် သက်ဆိုင်သော အရာတစ်ခု မဟုတ်ပေ။ ဤအရာ၌ မကောင်းဆိုးဝါးဆန်သောအရာအချို့ ပါဝင်သည်မဟုတ်လော။ တိတိကျကျ ပြောရလျှင်၊ ယင်းသည် မကောင်းဆိုးဝါးဆန်သော သဘာဝ ဖြစ်သည်။ အလေ့အကျင့်ဖြစ်နေအောင် လိမ်ညာခြင်း၊ မုသားများ ပြောဆိုခြင်းနှင့် လူတို့ကို လှည့်ဖြားခြင်း၊ အမှုအရာများကို ဤသို့ပြုလုပ်ပုံနည်းလမ်းများသည် ကျောင်းတွင် သင်ယူခဲ့ခြင်းလော၊ သို့မဟုတ် ၎င်းတို့ မိသားစု၏ လွှမ်းမိုးမှု ရလဒ်ဖြစ်သလော။ မည်သည့်အရာမျှ မဟုတ်ပေ။ ဤအရာများသည် ၎င်းတို့၏ ပင်ကိုသဘာဝ ဖြစ်သည်၊ ၎င်းတို့သည် ဤအရာများနှင့်အတူ မွေးဖွားလာခဲ့ကြခြင်း ဖြစ်သည်။ မိဘများက မိမိတို့၏ ကလေးများကို လေ့ကျင့်သင်ကြားပေးသောအခါ၊ မည်သူကမျှ မိမိတို့၏ ကလေးကို ငယ်စဉ်ကတည်းက လိမ်ညာရန်နှင့် လှည့်ဖြားရန် မသင်ပေးသကဲ့သို့၊ ၎င်းတို့ကို လိမ်ညာရန် သို့မဟုတ် လှည့်ဖြားရန် မည်သူကမျှ အတင်းအကျပ်မပြုပေ။ သို့တိုင် ကြီးပြင်းလာသောအခါ လိမ်ညာမှုများကိုသာ ပြောသော ကလေးများ ရှိနေဆဲဖြစ်ပြီး၊ မည်သည့် လိမ်ညာမှုများကို ၎င်းတို့ ပြောသည်ဖြစ်စေ မျက်နှာထား မပျက်ကြသည့်အပြင်၊ ၎င်းတို့ပြောခဲ့သော လိမ်ညာမှုများအတွက် နောင်တရခြင်း၊ စိတ်ဆင်းရဲခြင်း သို့မဟုတ် ၎င်းတို့၏ အသိစိတ်၌ မလုံမလဲဖြစ်ခြင်းကို မည်သည့်အခါမျှ မခံစားရသော ကလေးများရှိသည်။ ထိုအစား၊ ဤကလေးများသည် မိမိတို့ကိုယ်ကို အလွန် လိမ္မာပါးနပ်သည်၊ အလွန် ဉာဏ်ရည်ထက်မြက်သည်ဟု တွေးထင်ကြသည်။ ၎င်းတို့အနေဖြင့် အခြားသူများကို လိမ်ညာမှုများနှင့် အခြားနည်းဗျူဟာများအား အသုံးပြု၍ အရူးလုပ်ပြီး လှည့်ဖြားနိုင်ခြင်းကို ဝမ်းသာကြသည်၊ ဂုဏ်ယူပြီး တိတ်တဆိတ် ပျော်ရွှင်ကြလေသည်။ ဤသည်မှာ ၎င်းတို့၏ ပင်ကိုသဘာဝ ဖြစ်သည်။ ဤသည်မှာ ပင်ကိုအားဖြင့် အန္တိခရစ်များ ဖြစ်သည့်ပုံစံ ဖြစ်သည်။ အလေ့အကျင့်ဖြစ်နေအောင် လိမ်ညာခြင်းသည် ၎င်းတို့၏ သဘာဝအနှစ်သာရ ဖြစ်သည်။ စုဝေးပွဲများ၌ မကြာခဏ ပါဝင်ကြပြီး၊ တရားဒေသနာများနှင့် မိတ်သဟာယဖွဲ့ခြင်းများကို နားထောင်ကြသော်လည်း၊ အန္တိခရစ်များသည် ဖြေရှင်းချက်တစ်ခုအတွက် သမ္မာတရားကို တက်ကြွစွာ ရှာဖွေရန် ကြိုးစားခြင်းမှာ မဆိုထားနှင့်၊ မိမိတို့ကိုယ်ကို မည်သည့်အခါမျှ ဆင်ခြင်သုံးသပ်ခြင်း သို့မဟုတ် သိရှိရန် ကြိုးစားခြင်း မရှိကြသည့်အပြင်၊ အခြားသူများကို လှည့်စားရန် ၎င်းတို့ မည်မျှသော လိမ်ညာမှုများကို ပြောခဲ့သည်ဖြစ်စေ၊ ၎င်းတို့သည် မိမိတို့၏ အသိစိတ်မှ အပြစ်တင်ခြင်းကို မခံစားရပေ။ ယင်းက အနှစ်သာရအားဖြင့် အန္တိခရစ်များသည် မယုံကြည်သူများဖြစ်ကြောင်း သက်သေပြသည်။ ၎င်းတို့သည် လူတို့ကို အယူဝါဒမည်မျှဖြင့် ဩဝါဒပေးနိုင်သည်ဖြစ်စေ၊ မိမိတို့ကိုယ်၌က ဤအယူဝါဒများကို မည်သည့်အခါမျှ မကျင့်သုံးကြပေ။ ၎င်းတို့သည် မိမိတို့ကိုယ်ကို မည်သည့်အခါမျှ စိတ်ဖြာလေ့လာဆွေးနွေးခြင်း မရှိသည့်အပြင်၊ ၎င်းတို့ လိမ်ညာမှုများ မည်မျှ ပြောသည်ဖြစ်စေ သို့မဟုတ် လူမည်မျှကို လှည့်စားသည်ဖြစ်စေ၊ ထိုအကြောင်းကို ၎င်းတို့က မည်သည့်အခါမျှ မဖွင့်ဟကြဘဲ၊ ယင်းအစား ဟန်ဆောင်ကြပြီး၊ မျက်နှာဖုံးစွပ်ကြကာ၊ ၎င်းတို့သည် စဉ်းလဲသောသူများဖြစ်ကြောင်း အခြားသူများရှေ့တွင် ဝန်ခံရန်သတ္တိ မည်သည့်အခါမျှ မရှိကြပေ။ ဤအရာအပြင်၊ ၎င်းတို့သည် လိုအပ်သည်ဟု ခံစားရသည့်အခါ လူတို့ကို လိမ်မြဲလိမ်ပြီး လှည့်ဖြားမြဲလှည့်ဖြားနေသည်။ ဤသည်မှာ ၎င်းတို့၏ သဘာဝ မဟုတ်လော။ ဟုတ်ပေသည်။ ပြီးလျှင် ယင်းကို ပြောင်းလဲရန် နည်းလမ်းမရှိပေ။ ဤသဘာဝသည် ပုံမှန်လူ့သဘာဝနှင့်ဆိုင်သည့် ဖော်ပြချက်မဟုတ်ပေ။ သင့်တင့်လျောက်ပတ်စွာ ပြောရလျှင်၊ ယင်းမှာ မကောင်းဆိုးဝါးဆန်သော သဘာဝ ဖြစ်သည်။ စာတန်၏ စိတ်သဘောထား ဖြစ်သည်။ ထိုသို့သောလူများသည် နတ်ဆိုးများ ဖြစ်ကြသည်၊ ၎င်းတို့သည် လူ့ဇာတိခံသော နတ်ဆိုးများ ဖြစ်ကြသည်။

အန္တိခရစ်များ၏ ကိုယ်ကျင့်စရိုက်နှင့်ဆိုင်သည့် ပထမဆုံးသရုပ်သကန်မှာ အကျင့်ဖြစ်နေသော လိမ်ညာခြင်းဖြစ်ပြီး၊ ယင်းကို ငါတို့က မကောင်းဆိုးဝါးဆန်သော သဘာဝတစ်ခုအဖြစ် သတ်မှတ်မည်။ ဤမကောင်းဆိုးဝါးဆန်သော သဘာဝ၏ သရုပ်သကန်မှာ မည်သည့်အချိန်၊ မည်သည့်နေရာ၊ မည်သည့်အခြေအနေတွင်ဖြစ်စေ သို့မဟုတ် မည်သူနှင့် ဆက်ဆံသည်ဖြစ်စေ၊ ထိုသို့သောလူများ ပြောဆိုသောစကားများသည် မြွေနှင့် နတ်ဆိုးများ ပြောဆိုသည့်အရာနှင့် တူညီသည်။ မယုံကြည်ထိုက်ပေ။ လူတစ်ဦးသည် ထိုသို့သောလူများနှင့်ပတ်သက်၍ အထူးသတိထားပြီး ပိုင်းခြားသိမြင်ရမည်ဖြစ်ပြီး၊ နတ်ဆိုးများ၏ စကားများကို အလျင်စလို မယုံကြည်ရပေ။ ၎င်းတို့၏ အကျင့်ဖြစ်နေသော လိမ်ညာခြင်းနှင့်ဆိုင်သည့် တိကျသောသရုပ်သကန်မှာ လိမ်ညာမှုများသည် ၎င်းတို့၏ လျှာဖျားမှ လွယ်လင့်တကူ ထွက်လာခြင်း ဖြစ်သည်။ ၎င်းတို့ပြောဆိုသော စကားများသည် စဉ်းစားဆင်ခြင်မှု၊ ဆန်းစစ်လေ့လာမှု သို့မဟုတ် ပိုင်းခြားသိမြင်မှုကို မခံနိုင်ပေ။ ၎င်းတို့သည် အချိန်မရွေး လိမ်ညာနိုင်ပြီး၊ အမှုကိစ္စအားလုံး၌ ၎င်းတို့သည် မှန်ကန်သောအရာ မည်သည့်အရာကိုမျှ မပြောနိုင်ကြောင်း၊ ၎င်းတို့ပြောသမျှက လိမ်ညာမှုတစ်ခု ဖြစ်ရမည်ဖြစ်ကြောင်း ၎င်းတို့က ယုံကြည်ကြသည်။ သင်သည် ၎င်းတို့အား ၎င်းတို့၏ အသက်အရွယ်နှင့်ပတ်သက်၍ မေးလျှင်ပင်၊ ၎င်းတို့က၊ “ငါ့အသက်အရွယ်အကြောင်း မေးခြင်းသည် မည်သည့်အရာကို ဆိုလိုသနည်း။ ငါ အသက်ကြီးသည်ဟု ပြောလျှင်၊ ငါ့ကို သူတို့ အထင်သေးပြီး မပျိုးထောင်ဘဲ နေကြမည်လော။ ငါ အသက်ငယ်သည်ဟု ပြောလျှင်၊ ငါ့မှာ အတွေ့အကြုံကင်းမဲ့သည်ဟု ပြောပြီး သူတို့ ငါ့ကို အထင်သေးကြမည်လော။ ငါ မည်သို့ တုံ့ပြန်သင့်သနည်း”ဟု တွေးလျက် ဤအရာကို စဉ်းစားကြလေသည်။ ထိုသို့သော ရိုးရှင်းသည့်ကိစ္စနှင့်ပတ်သက်၍ပင်၊ ၎င်းတို့သည် လိမ်ညာနိုင်သေးပြီး သင့်အား အမှန်တရားကို ပြောရန် ငြင်းဆန်နိုင်သေးသည်။ မေးခွန်းကို သင့်ထံသို့ပင် ပြန်လှည့်ပြီး၊ “သင် မည်သို့ထင်သနည်း”ဟု မေးနိုင်သေးသည်။ သင်က “အသက် ငါးဆယ်လော” ဟု ဆိုသည်။ “နီးစပ်သည်။” “လေးဆယ့်ငါးနှစ်လော။” “နီးစပ်နေပြီ။” ၎င်းတို့သည် သင့်အား တိကျသောအဖြေတစ်ခု ပေးကြသလော။ ၎င်းတို့၏ တုံ့ပြန်မှုများမှတစ်ဆင့်၊ ၎င်းတို့ အသက်မည်မျှရှိသည်ကို သင်သိသလော။ (မသိပါ။) ယင်းမှာ အကျင့်ဖြစ်နေသော လိမ်ညာခြင်း ဖြစ်သည်။

အန္တိခရစ်များ အလေ့အကျင့်ဖြစ်နေအောင် လိမ်ညာခြင်း၏ နောက်ထပ်သရုပ်သကန်တစ်ခု ရှိသေးသည်။ ယင်းမှာ ၎င်းတို့သည် သက်သေခံနေစဉ်တွင်ပင် လိမ်ညာခြင်း ဖြစ်သည်။ မမှန်သော သက်သေကိုခံခြင်းသည် ဘုရားသခင်၏ စိတ်သဘောထားကို ပုန်ကန်ပြစ်မှားသော ကျိန်ခြင်းခံရသည့် လုပ်ရပ်တစ်ခု ဖြစ်သည်။ သက်သေခံခြင်းကိစ္စ၌ပင်၊ ၎င်းတို့သည် လုပ်ကြံဖန်တီးမှု၊ လိမ်ညာမှုများနှင့် လှည့်ဖြားမှုများကို လုပ်ဆောင်ဝံ့ကြသည်။ ယင်းက အကျိုးဆက်များအတွက် ၎င်းတို့၏ မဆင်မခြင် ဂရုမစိုက်မှုနှင့် ၎င်းတို့၏ မပြောင်းလဲသောသဘာဝကို အမှန်တကယ် ပြသနေသည်တကား။ ၎င်းတို့က မလုပ်ဆောင်နိုင်စဉ်တွင် အခြားသူများက အတွေ့အကြုံနှင့် နားလည်မှုအပေါ် အခြေခံ၍ သက်သေခံသည်ကို ၎င်းတို့ မြင်သောအခါ၊ ၎င်းတို့သည် အခြားလူများ ပြောဆိုသမျှကို ပြောဆိုပြီး အခြားသူများ ရရှိခဲ့သော တူညီသည့်အတွေ့အကြုံများကို လုပ်ကြံဖန်တီးလျက် ၎င်းတို့ကို အတုခိုးကြသည်။ အကယ်၍ ၎င်းတို့သည် တစ်စုံတစ်ခုကို အခြားသူများ နားလည်သကဲ့သို့ နားမလည်ပါက၊ ၎င်းတို့ နားလည်သည်ဟု အခိုင်အမာ ဆိုကြသည်။ ထိုသို့သော အတွေ့အကြုံဆိုင်ရာ နားလည်မှုနှင့် ဉာဏ်အလင်းရခြင်းများ ၎င်းတို့ ကင်းမဲ့ပါက၊ ထိုအရာများကို ၎င်းတို့ ပိုင်ဆိုင်သည်ဟု အခိုင်အမာ ဆိုကြသည်။ ဘုရားသခင်က ၎င်းတို့ကို ဆုံးမပဲ့ပြင်ခြင်းမရှိခဲ့လျှင်ပင်၊ ဆုံးမပဲ့ပြင်ခဲ့သည်ဟု အခိုင်အမာ ဆိုကြသည်။ ဤကိစ္စ၌ပင် ၎င်းတို့သည် လိမ်ညာပြီး ဟန်ဆောင်နိုင်ကြသည်။ အကျိုးဆက်များ မည်မျှပင် ဆိုးရွားနိုင်စေကာမူ စိုးရိမ်ပူပန်မှု သို့မဟုတ် စိတ်ဝင်စားမှု မပြကြပေ။ ဤသည်မှာ အကျင့်ဖြစ်နေသော လိမ်ညာခြင်း မဟုတ်လော။ ထို့အပြင်၊ ဤကဲ့သို့သောလူများသည် မည်သူ့ကိုမဆို လှည့်စားကြလိမ့်မည်။ အချို့က “မည်သို့ပင်ဖြစ်စေ၊ အန္တိခရစ်များသည် လူများဖြစ်နေဆဲပင်၊ ၎င်းတို့သည် ၎င်းတို့နှင့် အနီးစပ်ဆုံးသောသူများ၊ ၎င်းတို့ကို ကူညီခဲ့သောသူများ သို့မဟုတ် ၎င်းတို့နှင့်အတူ ဆင်းရဲဒုက္ခများကို မျှဝေခံစားခဲ့သောသူများကို လှည့်စားခြင်းအား ရှောင်ကြဉ်မည် မဟုတ်လော။ ၎င်းတို့သည် မိသားစုဝင်များကို လှည့်စားခြင်းအား ရှောင်ကြဉ်မည် မဟုတ်လော”ဟု တွေးကောင်းတွေးနိုင်သည်။ ၎င်းတို့က အလေ့အကျင့်ဖြစ်နေအောင် လိမ်ညာသည်ဟု ဆိုခြင်းက ၎င်းတို့အနေဖြင့် မည်သူကိုမဆို၊ မိဘများ၊ သားသမီးများနှင့် ညီအစ်ကိုမောင်နှမများကိုပင် လှည့်စားနိုင်သည်ဟု သွယ်ဝိုက်ညွှန်းဆိုပေသည်။ ကိစ္စကြီးငယ် နှစ်မျိုးလုံး၌ ၎င်းတို့သည် လူတို့ကို လှည့်စားနိုင်သည်။ ၎င်းတို့ မှန်ကန်စွာ ပြောဆိုသင့်သည့်ကိစ္စများ၊ ထိုသို့ပြုလုပ်ခြင်းက မည်သည့်အကျိုးဆက်မျှ သို့မဟုတ် ၎င်းတို့ကို မည်သည့်နည်းနှင့်မျှ သက်ရောက်မှု မရှိစေမည့်ကိစ္စများနှင့် ဉာဏ်ပညာကို အသုံးချရန် မလိုအပ်သည့်ကိစ္စများ၌ပင် လှည့်စားနိုင်သည်။ အပြင်လူများအတွက် လိမ်ညာရန် အကြောင်းခိုင်လုံမှုမရှိဟု မြင်သည့်၊ ရိုးရှင်းစွာ ပြောလိုက်လျှင် လွယ်ကူပြီး ပြဿနာမရှိသည့် သေးငယ်သော ကိစ္စရပ်များကိုပင် ဖြေရှင်းရန်အတွက် ၎င်းတို့သည် လူတို့ကို လှည့်စားပြီး လိမ်ညာမှုများကို အသုံးပြုကြသည်။ ဤသည်မှာ အကျင့်ဖြစ်နေသော လိမ်ညာခြင်း မဟုတ်လော။ အကျင့်ဖြစ်နေသော လိမ်ညာခြင်းကို နတ်ဆိုးများနှင့် စာတန်၏ အဓိကသရုပ်သကန်များထဲမှ တစ်ခုဟု ဆိုနိုင်သည်။ ဤရှုထောင့်အမြင်မှကြည့်လျှင်၊ အန္တိခရစ်များ၏ လူ့သဘာဝသည် မရိုးသားရုံသာမက၊ စိတ်ချမရဖြစ်စေလျက် အကျင့်ဖြစ်နေသော လိမ်ညာခြင်းဖြင့်လည်း အမှတ်အသားပြုခံရသည်ဟု ငါတို့ ဆိုနိုင်သည် မဟုတ်လော။ (ဆိုနိုင်ပါသည်။) အကယ်၍ ထိုသို့သော ပုဂ္ဂိုလ်များသည် မကောင်းမှုတစ်ခုကို ကျူးလွန်ပြီး၊ ထို့နောက်တွင် ညီအစ်ကိုမောင်နှမများ၏ ပြုပြင်ခြင်းနှင့် ပြစ်တင်ပြောဆိုခြင်းကို ခံရပြီးနောက် မျက်ရည်များကျကာ၊ အပေါ်ယံအားဖြင့် ဘုရားသခင်ကို အကြွေးတင်ကြောင်း အခိုင်အမာဆိုပြီး၊ အနာဂတ်တွင် နောင်တရမည်ဟု ကတိပေးပါက၊ ၎င်းတို့ကို သင် ယုံကြည်ဝံ့သလော။ (မယုံကြည်ဝံ့ပါ။) အဘယ်ကြောင့် မယုံကြည်ဝံ့သနည်း။ အခိုင်လုံဆုံးသော သက်သေအထောက်အထားမှာ ၎င်းတို့သည် အလေ့အကျင့်ဖြစ်နေအောင် လိမ်ညာခြင်း ဖြစ်သည်။ ၎င်းတို့သည် အပြင်ပန်းအားဖြင့် နောင်တရလျှင်ပင်၊ အသည်းအသန် ငိုကြွေးလျှင်ပင်၊ ရင်ဘတ်ကိုထုပြီး ကျိန်ဆိုလျှင်ပင်၊ ၎င်းတို့ကို မယုံကြည်နှင့်။ အကြောင်းမှာ ၎င်းတို့သည် ဟန်ဆောင်မျက်ရည်များ၊ လူတို့ကို လှည့်စားရန် မျက်ရည်များကို ကျနေခြင်း ဖြစ်သောကြောင့် ဖြစ်သည်။ ၎င်းတို့ မြွက်ဆိုသော ဝမ်းနည်းမှုနှင့် နောင်တရသည့် စကားများသည် စိတ်ရင်းမှန်မှလာခြင်း မဟုတ်ပေ။ ယင်းတို့သည် အခြေအနေအရ အသုံးချသော ပရိယာယ်များ ဖြစ်ပြီး၊ လိမ်လည်သောနည်းလမ်းများဖြင့် လူတို့၏ ယုံကြည်မှုကို ရရှိရန် ပြင်ဆင်ထားခြင်းဖြစ်သည်။ လူများရှေ့တွင်၊ ၎င်းတို့သည် အသည်းအသန် ငိုကြွေးသည်၊ အပြစ်ကို ဝန်ခံသည်၊ ကျိန်ဆိုသည်၊ ၎င်းတို့၏ ရပ်တည်ချက်ကို လူသိရှင်ကြား ဖြစ်စေသည်။ သို့ရာတွင်၊ သီးသန့်အားဖြင့် ၎င်းတို့နှင့် ကောင်းမွန်သော ဆက်ဆံရေးရှိသူများ၊ ၎င်းတို့ အတော်အတန် ယုံကြည်စိတ်ချသူများထံမှ ပြန်ကြားရသည့်အခြေအနေမှာမူ ထိုသို့မဟုတ်ပေ။ လူသိရှင်ကြား အပြစ်ကို ဝန်ခံပြီး မိမိတို့၏ နည်းလမ်းများအား ပြောင်းလဲမည်ဟု ကျိန်ဆိုခြင်းသည် အပေါ်ယံအားဖြင့် စစ်မှန်ပုံရကောင်းရနိုင်သော်လည်း၊ ထိုအရာများ၏ နောက်ကွယ်တွင် ပြောဆိုသည့်အရာက ၎င်းတို့ အရင်က ပြောခဲ့သည့်အရာသည် မှန်ကန်ခြင်းမရှိဘဲ မှားယွင်းကြောင်း၊ လူအများ၏ မျက်စိကို လှည့်စားရန် ပြင်ဆင်ထားခြင်းဖြစ်ကြောင်း သက်သေပြသည်။ ၎င်းတို့ နောက်ကွယ်တွင် အဘယ်အရာကို ပြောဆိုကြမည်နည်း။ ၎င်းတို့ အရင်က ပြောခဲ့သည့်အရာသည် မှားယွင်းကြောင်း ၎င်းတို့ ဝန်ခံကြမည်လော။ ဝန်ခံမည်မဟုတ်။ အပျက်သဘောဆောင်မှုကို ၎င်းတို့ ဖြန့်ဝေလိမ့်မည်၊ အကြောင်းပြချက်ပေးပြီး ဆင်ခြေပေးကာကွယ်ကြလိမ့်မည်။ ၎င်းတို့၏ ဝန်ခံမှုများ၊ နောင်တရမှုများနှင့် သစ္စာဆိုမှုများအားလုံးက လူတို့ကို လှည့်စားရန် ရည်ရွယ်သည့် အလိမ်အညာများသာဖြစ်ကြောင်း ဤသို့ အကြောင်းပြချက်ပေးပြီး ဆင်ခြေပေးကာကွယ်ခြင်းက အတည်ပြုသည်။ ထိုသို့သော ပုဂ္ဂိုလ်များကို ယုံကြည်စိတ်ချနိုင်သလော။ ဤသည်မှာ အကျင့်ဖြစ်နေသော လိမ်ညာခြင်း မဟုတ်လော။ ၎င်းတို့သည် ဝန်ခံခြင်းများကိုပင် လုပ်ကြံဖန်တီးနိုင်သည်။ မျက်ရည်တုများကို ကျနိုင်ပြီး မိမိတို့၏ နည်းလမ်းများကို ပြောင်းလဲမည်ဟု ကတိပြုနိုင်သည်၊ ၎င်းတို့၏ ကျိန်ဆိုခြင်းပင်လျှင် လိမ်ညာမှုတစ်ခု ဖြစ်သည်။ ဤသည်မှာ မကောင်းဆိုးဝါးဆန်သော သဘာဝတစ်ခု မဟုတ်လော။ “ကျွန်ုပ် ဤမျှသာ နားလည်ပါသည်၊ ကျန်တာကို ကျွန်ုပ် မသိပါ။ ကျွန်ုပ်သည် ဘုရားသခင်၏ ဉာဏ်အလင်းပေးခြင်းကို ရှာဖွေပြီး တဖြည်းဖြည်း နားလည်မှု ရရှိရန်အတွက် ညီအစ်ကိုမောင်နှမများ၏ အကူအညီကို မျှော်လင့်ပါသည်”ဟု ၎င်းတို့ ဆိုလျှင်ပင်၊ ဤသည်မှာ ရိုးသားသော သဘောထားနှင့် ဖော်ပြချက် ဖြစ်ပေလိမ့်မည်။ သို့ရာတွင်၊ အန္တိခရစ်များသည် ထိုသို့သော မှန်ကန်သည့်စကားများကို လုံးဝ မပြောဆိုနိုင်ပေ။ ၎င်းတို့က “ရိုးသားစွာ ပြောဆိုခြင်းက လူများအား ကျွန်ုပ်ကို အထင်သေးစေလိမ့်မည်။ ကျွန်ုပ် မျက်နှာပျက်ပြီး နိမ့်ကျသည်ဟု ခံစားရလိမ့်မည်။ ကျွန်ုပ်၏ဂုဏ်သိက္ခာ လုံးဝ ပျက်စီးသွားမည် မဟုတ်လော။ ကျွန်ုပ် အဘယ်သူနည်း။ ကျွန်ုပ် ရှုံးနိမ့်ကြောင်း ဝန်ခံနိုင်မည်လော။ ကျွန်ုပ် နားမလည်လျှင်ပင်၊ ကျွန်ုပ် အလွန်ကောင်းစွာ နားလည်သကဲ့သို့ ဟန်ဆောင်ရမည်။ လူများကို ကျွန်ုပ်လှည့်စားပြီး သူတို့၏ စိတ်နှလုံးထဲတွင် ကျွန်ုပ်၏ ရပ်တည်ချက်ကို အရင်ဆုံး ခိုင်မာအောင် လုပ်ရမည်”ဟု ခံစားကြရသည်။ ဤသည်မှာ အန္တိခရစ်များ၏ သရုပ်သကန်တစ်ခု မဟုတ်လော။ အန္တိခရစ်များ စကားပြောဆိုသည့် ရင်းမြစ်နှင့် နည်းလမ်းအပြင်၊ ၎င်းတို့ မြွက်ဆိုသော စကားများမှကြည့်သည့်အခါ၊ ထိုသို့သောလူများသည် မည်သည့်အခါမျှ ရိုးသားမည်မဟုတ်ကြောင်း သိသာထင်ရှားသည်။ ယင်းမှာ ၎င်းတို့အတွက် မဖြစ်နိုင်ပေ။ အဘယ်ကြောင့်ဆိုသော် အကျင့်ဖြစ်နေသော လိမ်ညာခြင်းသည် ၎င်းတို့၏ ကိုယ်ကျင့်စရိုက်၌ ပင်ကိုဖြစ်နေသောကြောင့်၊ ၎င်းတို့သည် အရာရာတိုင်း၌ လူတို့ကို လှည့်စားပြီး ကိစ္စရပ်များကို ဖုံးကွယ်လိုသည်။ မည်သူ့ကိုမျှ စစ်မှန်သော အချက်အလက်များ သို့မဟုတ် တကယ့် အခြေအနေကို သိရှိရန် သို့မဟုတ် မြင်တွေ့ရန် မလိုလားသောကြောင့် ဖြစ်သည်။ ၎င်းတို့၏ အတွင်းကျကျ ဖြစ်တည်မှုက အလွန်အမင်း မှောင်မိုက်နေသည်။ အန္တိခရစ်များ၏ ကိုယ်ကျင့်စရိုက်နှင့်ဆိုင်သည့် ဤသွင်ပြင်လက္ခဏာကို လူ့သဘာဝ ကင်းမဲ့ပြီး မကောင်းဆိုးဝါးဆန်သော သဘာဝတစ်ခု ပိုင်ဆိုင်သည်ဟု ယုံကြည်စိတ်ချစွာ သတ်မှတ်နိုင်သည်။ လိမ်ညာမှုများသည် စဉ်းစားခြင်းမရှိဘဲ ၎င်းတို့၏ လျှာဖျားမှ အလွယ်တကူ ထွက်လာသည်။ ၎င်းတို့ အိပ်မက်ထဲတွင် စကားပြောသည့်အခါ၌ပင် မှန်ကန်သည့်အရာ တစ်စုံတစ်ရာကိုမျှ မပြောဆိုသည့်အထိ ဖြစ်သည်။ ထိုအရာသည် လှည့်ဖြားခြင်း၊ လိမ်ညာမှုများချည်းသာ ဖြစ်သည်။ ဤသည်မှာ အကျင့်ဖြစ်နေသော လိမ်ညာခြင်း ဖြစ်သည်။

အန္တိခရစ်များ၏ ကိုယ်ကျင့်စရိုက်သည် ရိုးသားခြင်း ကင်းမဲ့သည်။ ၎င်းတို့ စကားပြောဆိုမနေသည့်အခါ၌ပင်၊ ၎င်းတို့၏ စိတ်နှလုံးထဲ၌ လူတို့ကို မည်သို့ လှည့်စားရမည်၊ မည်သို့လိမ်လည်လုပ်ရမည်၊ အထင်အမြင်မှားစေရမည်ဟူသည်တို့ကို စဉ်းစားဆင်ခြင်နေကြသည်။ မည်သူ့ကို အထင်အမြင်မှားစေရမည်၊ ၎င်းတို့ကို အထင်အမြင်မှားစေလိုသည့်အခါ အဘယ်အရာကို ပြောဆိုရမည်၊ စကားစမြည်ပြောဆိုခြင်းကို စတင်ရန် အဘယ်နည်းလမ်းများ အသုံးပြုရမည်ဆိုသည်နှင့် လူတို့အား ယုံကြည်လာစေရန် အဘယ်ဥပမာများကို အသုံးပြုရမည် ဟူသည်တို့ ဖြစ်သည်။ ၎င်းတို့ အဘယ်အရာကို ပြောဆိုသည်ဖြစ်စေ သို့မဟုတ် စဉ်းစားသည်ဖြစ်စေ၊ ၎င်းတို့သည် မိမိတို့၏ စိတ်နှလုံးများထဲ၌ ရိုးသားသောသဘောထား၊ ရိုးသားသော အယူအဆများ၊ သို့မဟုတ် ရိုးသားသော အတွေးအခေါ်များကို ထားရှိခြင်းမရှိပေ။ လူတို့အား လှည့်စားပြီး လှည့်စားကစားလိုသည့် အခြေအနေတစ်ခု၌ ၎င်းတို့ ဘဝ၏ အခိုက်အတန့်တိုင်း၊ စက္ကန့်တိုင်းကို ကုန်ဆုံးစေသည်။ စက္ကန့်တိုင်းနှင့် အခိုက်အတန့်တိုင်းတွင် ၎င်းတို့သည် အခြားသူများကို မည်သို့ လှည့်စားရမည်၊ မည်သို့ အထင်အမြင်မှားစေရမည်၊ မည်သို့ လိမ်လည်လှည့်ဖြားရမည်ကို စဉ်းစားနေကြပြီး၊ ဤအတွေးအခေါ်များက ၎င်းတို့၏ စိတ်နှင့် အတွင်းကျကျ စိတ်နှလုံးအားလုံးကို နေရာယူထားသည်။ ဤသည်မှာ ၎င်းတို့၏ သဘာဝ မဟုတ်လော။ ဤကဲ့သို့သောလူများသည် တရားဒေသနာများကို ကြားသည့်အခါ သို့မဟုတ် ဘုရားသခင်၏ နှုတ်ကပတ်တော်များကို ဖတ်သည့်အခါ သမ္မာတရားကို နားလည်နိုင်သလော။ ၎င်းတို့ နားလည်လျှင်ပင်၊ ယင်းကို လက်တွေ့ကျင့်သုံးနိုင်သလော။ (မကျင့်သုံးနိုင်ပါ။) ၎င်းတို့၏ အတွင်းကျကျ စိတ်နှလုံးများနှင့် ကိုယ်ကျင့်စရိုက်မှ အကဲဖြတ်ရလျှင်၊ ထိုသို့သော ပုဂ္ဂိုလ်များသည် ကယ်တင်ခြင်းကို လက်ခံရရှိသူများ သေချာပေါက် မဟုတ်ကြပေ။ အကြောင်းမှာ ၎င်းတို့၏ စိတ်နှင့် အတွင်းနယ်ပယ်ထဲတွင် ၎င်းတို့ ချစ်မြတ်နိုးပြီး တွေးထင်သမျှသည် မကောင်းဆိုးဝါးဆန်သော သဘာဝတစ်ခုဖြင့် စိမ့်ဝင်နေပြီး၊ သမ္မာတရားနှင့် အပြုသဘောဆောင်သော အရာများကို ဆန့်ကျင်ကာ၊ ချီးကျူးထိုက်သော အစိတ်အပိုင်း တစ်ခုမျှ မရှိသောကြောင့် ဖြစ်သည်။ သို့ဆိုလျှင်၊ အန္တိခရစ်များ၏ လူ့သဘာဝ၌ အကျင့်ဖြစ်နေသော လိမ်ညာခြင်း၏ လက္ခဏာရပ်သည် ကျိန်းသေသွားပြီလော။ (ကျိန်းသေဖြစ်သွားပြီဖြစ်သည်။) အလေ့အကျင့်ဖြစ်နေအောင် လိမ်ညာသောလူများသည် မည်သည့်သမ္မာတရားကိုမျှ လက်တွေ့မကျင့်သုံးကြပေ။ ဤအရာ၏ အကျိုးဆက်များမှာ အဘယ်နည်း။ မည်သည့်သမ္မာတရားကိုမျှ လက်တွေ့မကျင့်သုံးသော တစ်စုံတစ်ဦး၏ တိကျသော သရုပ်သကန်များမှာ အဘယ်နည်း။ ၎င်းတို့သည် မဆင်မခြင် ပြုမူနိုင်သလော။ ၎င်းတို့သည် ထင်တိုင်းကြဲပြီး ထင်ရာစိုင်းနိုင်ကြသလော။ ၎င်းတို့သည် သီးခြား နယ်ပယ်များကို တည်ထောင်နိုင်သလော။ ၎င်းတို့သည် လှူဖွယ်ပစ္စည်းများကို ဖြုန်းတီးနိုင်သလော။ လူတို့ကို အထင်အမြင်မှားစေနိုင်ပါသလော။ လူတို့၏ စိတ်နှလုံးများကို စည်းရုံးသိမ်းသွင်းနိုင်သလော။ ဤအရာအားလုံးကို ၎င်းတို့ လုပ်ဆောင်နိုင်သည်။ ဤသည်မှာ စံပြုလောက်သော အန္တိခရစ်တစ်ဦး ဖြစ်သည်။ ၎င်းတို့သည် အလေ့အကျင့်ဖြစ်နေအောင် လိမ်ညာကြသည်။ အချက်အလက်များ ဖော်ထုတ်ခံရသောအခါ၊ မျက်လုံးမည်မျှက ၎င်းတို့ကို စောင့်ကြည့်နေသည်ဖြစ်စေ၊ လူမည်မျှက စုပေါင်း၍ သက်သေခံပြီး ၎င်းတို့ကို ဖော်ထုတ်သည်ဖြစ်စေ၊ ဝန်ခံရန် ၎င်းတို့ ငြင်းဆန်ကြသည်။ အဆုံးတွင်၊ ၎င်းတို့ မေ့သွားပြီဟု အခိုင်အမာဆိုကာ မသိချင်ယောင်ဆောင်လျက် သင့်ကို ကိုင်တွယ်ဖြေရှင်းရန် နည်းဗျူဟာတစ်ခုကို အသုံးပြုလေသည်။ ဤအချိန်၊ ဤအခြေအနေ၌၊ ၎င်းတို့သည် မှန်ကန်သောစကားတစ်ခွန်းကိုမျှ မပြောနိုင်သည့်အပြင်၊ “ယင်းမှာ ကျွန်ုပ်ဖြစ်သည်။ ကျွန်ုပ် မှားခဲ့ပါသည်။ နောက်တစ်ခါ ကျွန်ုပ် ပြောင်းလဲပါမည်။ တူညီသည့်အမှားကိုပင် ကျွန်ုပ် မုချ ထပ်မံကျူးလွန်တော့မည်မဟုတ်ပါ”ဟု ဆိုလျက် ခေါင်းညိတ်ပြီး ဝန်ခံနိုင်ခြင်းလည်း မရှိပေ။ ဤသည်မှာ မည်သည့်အခါမျှ အပြစ်ကို ဝန်မခံ၊ မည်သည့်အခါမျှ မှန်ကန်သောစကားတစ်ခွန်းကိုမျှ မပြောဆိုသည့် အန္တိခရစ်တစ်ဦးဖြစ်သည်။ ထိုသို့သော လူ့သဘာဝဖြင့် ၎င်းတို့ ကယ်တင်ခံရနိုင်သလော။ ၎င်းတို့သည် သမ္မာတရားကို ရရှိနိုင်သလော။ လုံးဝ မရရှိနိုင်ပေ။ သမ္မာတရားကို ၎င်းတို့ နားလည်လျှင်ပင်၊ ယင်းကို မရရှိနိုင်ပေ။ အကြောင်းမှာ ၎င်းတို့သည် သမ္မာတရားကို ငြင်းပယ်၊ ခုခံပြီး ဆန့်ကျင်သောကြောင့် ဖြစ်သည်။ ရိုးသားစွာ စကားပြောခြင်းနှင့် မိမိ၏ အမှားများကို ဝန်ခံခြင်း၏ အခြေခံအကျဆုံး အဆင့်တွင်၊ ၎င်းတို့သည် ဤအရိုးရှင်းဆုံး သမ္မာတရားကိုပင် လက်တွေ့မလုပ်နိုင် သို့မဟုတ် မဆောင်ရွက်နိုင်ကြပေ။ ၎င်းတို့အနေဖြင့် မိမိတို့၏ အဆင့်အတန်းကို လက်လွတ်ရန်၊ မိမိတို့၏ အလားအလာများနှင့် ကံကြမ္မာတို့ကို လက်လွတ်ရန်နှင့် မိမိတို့ကိုယ်ပိုင် ရည်ရွယ်ချက်များကို လက်လွတ်ရန် အဘယ်သို့ မျှော်လင့်၍ရနိုင်မည်နည်း။ ယင်းတို့ကို ၎င်းတို့ လက်လွတ်ပြီး ဆန့်ကျင်ပုန်ကန်နိုင်ကြသလော။ ၎င်းတို့အနေဖြင့် ထိုသို့ သာ၍ပင် မလုပ်ဆောင်နိုင်ကြပေ။ မှန်ကန်သောအရာတစ်ခုကိုပင် ၎င်းတို့ မပြောနိုင်လျှင်၊ ဤအရာထက် ပို၍ခက်ခဲသောအရာတစ်ခုကို ၎င်းတို့ ပြုလုပ်ရန် မျှော်လင့်ခြင်းသည် သာ၍ပင် လက်တွေ့မကျပေ။

သင်တို့၏ အနီးဝန်းကျင်၌ အလေ့အကျင့်ဖြစ်နေအောင် လိမ်ညာသောလူများ ရှိသလော။ အချို့က “အလေ့အကျင့်ဖြစ်နေအောင် လိမ်ညာသောလူတစ်ယောက်ကို ကျွန်ုပ် မကြုံရသေးပါ။ သို့သော် ကျွန်ုပ်ကိုယ်တိုင် တစ်ယောက်ဖြစ်နိုင်သည်ဟု ခံစားရပါသည်”ဟု ဆိုကောင်းဆိုနိုင်သည်။ သင်တို့ကို ငါ အမှန်တရား ပြောမည်။ သင်တို့သည် အန္တရာယ်ရှိသော အခြေအနေတစ်ခု၌ ရှိနေကြပေသည်။ အလေ့အကျင့်ဖြစ်နေအောင် လိမ်ညာသောလူများသည် လူ့သဘာဝ၏ အရိပ်အယောင်တစ်ခုတလေကိုမျှ ထိန်းသိမ်းထားသလော။ ၎င်းတို့သည် နတ်ဆိုးများနှင့် တစ်ခုတလေ ကွာခြားသလော။ သင်တို့ထဲမှ မည်သူမဆို အလေ့အကျင့်ဖြစ်နေအောင် လိမ်ညာသလော။ ပတ်ဝန်းကျင် သို့မဟုတ် နောက်ခံအကြောင်းအရာ မည်သို့ပင်ဖြစ်စေ၊ မည်သည့်အရာပင် ဖြစ်ပျက်ပါစေ၊ ၎င်းတို့၏ မျက်နှာ မနီရဲဘဲ သို့မဟုတ် ၎င်းတို့၏ နှလုံးခုန်မြန်ခြင်း မရှိဘဲ လိမ်ညာမှုများသည် လူတစ်ဦးထံသို့ အလွန်သဘာဝကျကျ ထွက်ပေါ်လာပြီး၊ ၎င်းတို့သည် အမှုအရာအားလုံးကို လိမ်ညာမှုများဖြင့် ကိုင်တွယ်ဖြေရှင်းကြသည်ဟု ဆိုကြပါစို့။ ၎င်းတို့အနေဖြင့် မိမိတို့ကိုယ်ကို ကျင့်ကြံပြုမူပြီး လောကနှင့် ဆက်ဆံရာတွင်၊ ဘဝ၏ ကဏ္ဍတိုင်း၌၊ စကားပြောရန် အခွင့်အရေးရှိသရွေ့၊ ၎င်းတို့ပြောသမျှသည် လိမ်ညာမှုတစ်ခုဖြစ်ပြီး၊ မှန်ကန်သောဝါကျ တစ်ကြောင်းမျှ မရှိပေ။ ယင်းအားလုံးသည် ရည်ရွယ်ချက်များနှင့် ရည်မှန်းချက်များကို ဆောင်ကြဉ်းပြီး စာတန်၏ အကြံအစည်များက အတူပါရှိနေသည်။ ဤသည်မှာ ရိုးသားသောသူတစ်ဦး မဟုတ်ပေ။ မည်သည့်အခြေအနေ၌မဆို လိမ်ညာနိုင်ခြင်း၊ လည်စင်းပေးရသည့်တိုင်၊ ဤသည်မှာ မျှော်လင့်ချက်မရှိသော တစ်စုံတစ်ဦး မဟုတ်လော။ အန္တိခရစ်များ၌ရှိသော အကျင့်ဖြစ်နေသော လိမ်ညာခြင်း၏ အမျိုးမျိုးသော သရုပ်သကန်များမှ အကဲဖြတ်ရလျှင်၊ ၎င်းတို့၏ လိမ်ညာမှုများသည် အလွန်များပြားလွန်းသည်။ ၎င်းတို့ ပြောဆိုခြင်း၏ ရည်ရွယ်ချက်မှာ လူတို့ကို လှည့်စားရန်၊ အထင်အမြင်မှားစေရန်၊ လိမ်လည်လှည့်ဖြားရန် ဖြစ်သည်။ ၎င်းတို့၏ စကားလုံးရှိသမျှသည် စာတန်၏ အကြံအစည်များနှင့် ရည်ရွယ်ချက်များဖြင့် ပြည့်နှက်နေပြီး၊ ပုံမှန်လူ့သဘာဝနှင့် သက်ဆိုင်သော ရိုးသားခြင်း၏ သရုပ်သကန်တစ်ခုတလေမျှ မရှိပေ။ အန္တိခရစ်များသည် ပုံမှန်လူ့သဘာဝ၏ အစိတ်အပိုင်းတစ်ခုဖြစ်သည့် ရိုးသားခြင်း လက္ခဏာ လုံးဝကင်းမဲ့သည်ဟု ဆိုနိုင်သည်။ ရိုးသားခြင်း ကင်းမဲ့ပြီး အလေ့အကျင့်ဖြစ်နေအောင် လိမ်ညာနိုင်စွမ်းရှိသောလူများကို မကောင်းဆိုးဝါးဆန်သော သဘာဝရှိသည်ဟု သတ်မှတ်သည်။ ၎င်းတို့သည် နတ်ဆိုးများ ဖြစ်ကြသည်။ ထိုသို့သောလူများသည် အလွယ်တကူ ကယ်တင်ခြင်း မခံရကြပေ။ အကြောင်းမှာ ၎င်းတို့သည် သမ္မာတရားကို လက်မခံသည့်အပြင် ယင်းကို လက်ခံရန် အလွန်ခက်ခဲသည်ဟု မြင်ကြသောကြောင့် ဖြစ်သည်။

ခ။ မသိမသာ ဒုက္ခပေးပြီး ရက်စက်သည်

အကျင့်ဖြစ်နေသော လိမ်ညာခြင်းအပြင် အန္တိခရစ်များ၌ အခြားမည်သည့် သရုပ်သကန်များ ရှိသေးသနည်း။ ပုံမှန် လူ့သဘာဝရှိ ကြင်နာခြင်းနှင့် ရိုးသားစစ်မှန်ခြင်း၏ မရှိမဖြစ် အရည်အသွေးများအကြောင်းကို ငါတို့ ယခုတင် မိတ်သဟာယဖွဲ့ခဲ့ပြီး အန္တိခရစ်များက ဤအရည်အသွေးများ လုံးဝကင်းမဲ့နေသည်မှာ အတော်ပင် သိသာထင်ရှားသည်။ ပုံမှန် လူ့သဘာဝ၌ ပင်ကိုဖြစ်နေသော မည်သည့်အရာမဆိုသည် အန္တိခရစ်များ၌ မုချ မရှိပေ။ ၎င်းတို့ ပိုင်ဆိုင်သမျှသည် ပုံမှန် လူ့သဘာဝနှင့် ဆန့်ကျင်ဘက်ဖြစ်သော အရာများ၊ အပျက်သဘောဆောင်သော အရာများ ဖြစ်သည်။ သို့ဆိုလျှင် ကြင်နာခြင်း၊ ရိုးသားစစ်မှန်ခြင်းတို့နှင့် ဆန့်ကျင်သောအရာကား အဘယ်နည်း။ (မသိမသာ ဒုက္ခပေးခြင်းနှင့် ရက်စက်ခြင်းဖြစ်သည်။) ကွက်တိပင်၊ သင်သည် အလွန်ပင် တိကျမှန်ကန်စွာ ပြောဆိုသွားလေသည်။ ယင်းမှာ မသိမသာ ဒုက္ခပေးခြင်းနှင့် ရက်စက်ခြင်း ဖြစ်သည်။ အန္တိခရစ်များ၌ ကြင်နာခြင်းနှင့် ရိုးသားစစ်မှန်ခြင်းကဲ့သို့သော လက္ခဏာရပ်များ ကင်းမဲ့ပြီး ယင်းအစား ကြင်နာခြင်း၊ ရိုးသားစစ်မှန်ခြင်းတို့နှင့် ဆန့်ကျင်ဘက်ဖြစ်သော မသိမသာ ဒုက္ခပေးပြီး ရက်စက်သည့် သဘာဝတို့ကို ပိုင်ဆိုင်ကြသည်။ ငါတို့ အစောပိုင်းက ဆွေးနွေးခဲ့သော မသိမသာ ဒုက္ခပေးခြင်း၊ ရက်စက်ခြင်းနှင့် အကျင့်ဖြစ်နေသော လိမ်ညာခြင်းတို့အကြား ဆက်စပ်မှုတစ်ခု ရှိသလော။ (ရှိပါသည်။) တိကျသော ဆက်စပ်မှုတစ်ခု ရှိသည်။ အန္တိခရစ်များသည် ၎င်းတို့၏ မသိမသာ ဒုက္ခပေးခြင်းနှင့် ရက်စက်ခြင်းကို မည်သို့ ထင်ရှားပေါ်လွင်စေသနည်း။ (လိမ်ညာမှုများကို လုပ်ကြံဖန်တီးပြီး အခြားသူများကို အမှုဆင်နိုင်သည့် ၎င်းတို့၏ စွမ်းရည်၌ ဖြစ်ပါသည်။) လိမ်ညာမှုများကို လုပ်ကြံဖန်တီးခြင်းနှင့် အခြားသူများကို အမှုဆင်ခြင်းတွင် အကျင့်ဖြစ်နေသော လိမ်ညာခြင်းသည်လည်းကောင်း၊ မသိမသာ ဒုက္ခပေးခြင်းနှင့် ရက်စက်ခြင်းသည်လည်းကောင်း နှစ်မျိုးလုံး ပါဝင်သည်။ ဤလက္ခဏာရပ်နှစ်ခုသည် အနီးကပ် ဆက်စပ်နေသည်။ ဥပမာအနေနှင့် အကယ်၍ ၎င်းတို့သည် မကောင်းမှုတစ်ခုကို ကျူးလွန်ပြီး တာဝန်မယူလိုပါက အထင်အမြင်မှားစေသော အသွင်အပြင်တစ်ခုကို ဖန်တီးသည်၊ လိမ်ညာစကားများ ပြောဆိုသည်၊ ယင်းက မိမိတို့၏ လုပ်ဆောင်မှုမဟုတ်ဘဲ အခြားတစ်စုံတစ်ဦး၏ လုပ်ဆောင်မှုဖြစ်သည်ဟု လူတို့ကို ယုံကြည်စေသည်။ ၎င်းတို့သည် အပြစ်ကို အခြားတစ်စုံတစ်ဦးအပေါ်သို့ ပုံချပြီး ထိုသူတို့အား အကျိုးဆက်များကို ခံစားစေသည်။ ဤသည်မှာ ကောက်ကျစ်ဆိုးယုတ်ပြီး ယုတ်ညံ့သည်သာမက သာ၍ပင် မသိမသာ ဒုက္ခပေးပြီး ရက်စက်ပေသည်။ အန္တိခရစ်များ၏ မသိမသာ ဒုက္ခပေးခြင်းနှင့် ရက်စက်ခြင်း၏ အခြားသော သရုပ်သကန်အချို့မှာ အဘယ်နည်း။ (၎င်းတို့သည် လူတို့ကို ညှဉ်းပန်းနိုင်သည်၊ တိုက်ခိုက်နိုင်သည်၊ လက်စားချေနိုင်ပါသည်။) လူတို့ကို ညှဉ်းပန်းနိုင်ခြင်းသည် ရက်စက်ပေသည်။ ၎င်းတို့၏ အဆင့်အတန်း၊ ဂုဏ်သတင်း သို့မဟုတ် ဩဇာအရှိန်အဝါကို ခြိမ်းခြောက်မှုပြုသော မည်သူမဆို၊ သို့မဟုတ် ၎င်းတို့ အကြိုက်မတွေ့သောသူ မည်သူမဆိုကို ၎င်းတို့က တိုက်ခိုက်ရန်နှင့် လက်စားချေရန် မဖြစ်မနေ ကြိုးပမ်းကြလိမ့်မည်။ တစ်ခါတစ်ရံ ၎င်းတို့သည် လူတို့ကို ထိခိုက်နစ်နာစေရန် အခြားသူများကိုပင် အသုံးပြုကောင်း အသုံးပြုနိုင်သည်။ ဤသည်မှာ မသိမသာ ဒုက္ခပေးခြင်းနှင့် ရက်စက်ခြင်း ဖြစ်သည်။ တိုတိုပြောရလျှင် “မသိမသာ ဒုက္ခပေးပြီး ရက်စက်သော” ဟူသည့် စကားစုက အန္တိခရစ်များသည် အထူးသဖြင့် မလိုမုန်းထားတတ်ကြောင်း ညွှန်ပြသည်။ ၎င်းတို့အနေဖြင့် လူတို့ကို ဆက်ဆံပြီး အပြန်အလှန် ထိတွေ့ပေါင်းသင်းသည့် နည်းလမ်းသည် အသိစိတ်အပေါ် အခြေမခံသည့်အပြင် ၎င်းတို့သည် ထိုသူတို့နှင့် တန်းတူရည်တူ အဆင့်အတန်းဖြင့် သဟဇာတဖြစ်စွာ အသက်မရှင်ကြပေ။ ယင်းအစား ၎င်းတို့သည် မိမိတို့၏ ကိုယ်ပိုင်အသုံးပြုမှုအတွက် အခြားသူများကို အမြတ်ထုတ်ရန်၊ ထိန်းချုပ်ရန်နှင့် ကြိုးကိုင်ညွှန်ကြားရန် အချိန်တိုင်း ကြိုးပမ်းကြသည်။ အခြားသူများနှင့် အပြန်အလှန်ဆက်ဆံရာ၌ ၎င်းတို့၏ ချဉ်းကပ်ပုံသည် ပုံမှန် သို့မဟုတ် ဖြောင့်မတ်ရိုးသားခြင်း မရှိပေ။ ယင်းအစား လူတို့ သတိမမူမိစေဘဲ ၎င်းတို့သည် လူတို့ကို အထင်အမြင်မှားစေရန်၊ အမြတ်ထုတ်ရန်နှင့် လက်နက်အဖြစ် သိမ်မွေ့စွာ အသုံးချရန် အချို့သော နည်းလမ်းများနှင့် နည်းစနစ်များကို အသုံးပြုကြသည်။ မည်သူ့ကိုမဆိုကို ၎င်းတို့ ဆက်ဆံရာတွင် အပေါ်ယံ၌ ကောင်းပုံပေါ်သည်ဖြစ်စေ၊ ဆိုးပုံပေါ်သည်ဖြစ်စေ ရိုးသားစစ်မှန်ခြင်း ဘာဆိုဘာမျှ မရှိပေ။ ၎င်းတို့ အသုံးဝင်သည်ဟု မြင်သောသူများထံသို့ ၎င်းတို့ ချဉ်းကပ်ပြီး အသုံးမဝင်ဟု ယူဆသူများကို မည်သို့မျှ အာရုံမစိုက်ဘဲ ခပ်ကင်းကင်းနေကြသည်။ အတော်အတန် ဟန်ဆောင်မှုကင်းမဲ့သော ပုဂ္ဂိုလ်များ သို့မဟုတ် အားနည်းသော ပုဂ္ဂိုလ်များအပေါ်၌ပင်လျှင် ၎င်းတို့သည် အမျိုးမျိုးသော နည်းလမ်းများနှင့် နည်းစနစ်များကို ကြံဆအသုံးပြုကြ၍ ထိုသူတို့ကို အထင်အမြင်မှားစေပြီး ထောင်ချောက်ဆင်ကာ မိမိတို့အတွက် အသုံးချနိုင်အောင် လုပ်ဆောင်ကြ၏။ သို့သော် လူတို့ အားနည်းသောအခါ၊ အခက်အခဲ ရှိသောအခါ သို့မဟုတ် အကူအညီ လိုအပ်သောအခါ အန္တိခရစ်များသည် မမြင်ချင်ယောင်ဆောင်ပြီး လျစ်လျူရှုကြသည်။ ၎င်းတို့သည် ထိုသို့သောလူများအား ချစ်ခြင်းမေတ္တာကို မည်သည့်အခါမျှ မပြသကြပေ သို့မဟုတ် အကူအညီ မပေးကြပေ။ ဆန့်ကျင်ဘက်အားဖြင့် ၎င်းတို့သည် ထိုသူတို့ကို ပို၍ပင် အနိုင်ကျင့်ရန်၊ အထင်အမြင်မှားစေရန်နှင့် အမြတ်ထုတ်ရန် နည်းလမ်းများကိုပင် ကြံဆတတ်ကြသည်။ အကယ်၍ ၎င်းတို့သည် ထိုသူတို့ကို အမြတ်မထုတ်နိုင်ပါက ဘေးဖယ်ထားပြီး ထိုသူတို့အပေါ် ချစ်ခြင်းမေတ္တာ သို့မဟုတ် သနားကြင်နာမှု မပြပေ။ ဤအရာ၌ ကြင်နာခြင်းနှင့်ဆိုင်သည့် အရိပ်အယောင်တစ်ခုတလေ ရှိသလော။ ဤသည်မှာ မလိုမုန်းထားခြင်း၏ သရုပ်သကန်တစ်ခု မဟုတ်လော။ အန္တိခရစ်များက လူတို့နှင့် အပြန်အလှန်ဆက်ဆံသည့် နည်းလမ်းနှင့် အတွေးအခေါ်မှာ ၎င်းတို့အား ထိုးထွင်းသိမြင်နိုင်ခြင်း မရှိဘဲ ၎င်းတို့အတွက် ကျွန်ခံရန်နှင့် အစဉ်သဖြင့် ၎င်းတို့၏ ထားရာနေစေရာသွား ဖြစ်စေလျက် လူတို့ကို အမြတ်ထုတ်ရန်နှင့် လှည့်စားရန် အကြံအစည်များနှင့် နည်းဗျူဟာများကို အသုံးပြုခြင်းဖြစ်သည်။ ၎င်းတို့သည် မိမိတို့ကို ပိုင်းခြားသိမြင်သွားပြီး နောက်ထပ် အမြတ်ထုတ်၍ မရနိုင်တော့သောသူများကို အနိုင်ကျင့်ပြီး ညှဉ်းပန်းနှိပ်စက်နိုင်သည်။ ၎င်းတို့သည် ထိုလူများကို သာမန်ကာလျှံကာပင် အပြစ်တင်နိုင်ကြပြီး ထိုညီအစ်ကိုမောင်နှမများအား ထိုလူများကို စွန့်ပစ်စေရန် ဖန်တီးကြကာ ထို့နောက်တွင် ထိုသူများကို နှင်ထုတ်ခြင်း သို့မဟုတ် ရှင်းလင်းပစ်ခြင်းပြုကြလေသည်။ တိုတိုပြောရလျှင် အန္တိခရစ်များသည် မသိမသာ ဒုက္ခပေးပြီး ရက်စက်ကြသည်၊ ကြင်နာခြင်းနှင့် ရိုးသားစစ်မှန်ခြင်း လုံးဝကင်းမဲ့ကြသည်။ အခြားသူများ အခက်အခဲများနှင့် ရင်ဆိုင်ရသောအခါ စာနာမှု သို့မဟုတ် ချစ်ခြင်းမေတ္တာ မပြသကြဘဲ အခြားသူများကို မည်သည့်အခါမျှ စစ်မှန်စွာ မကူညီကြပေ။ ၎င်းတို့၏ အပြန်အလှန်ဆက်ဆံမှုများတွင် ၎င်းတို့သည် မိမိတို့၏ ကိုယ်ပိုင်အကျိုးစီးပွားနှင့် အကျိုးအမြတ်အတွက် ကြံစည်ကြသည်။ မည်သူက ၎င်းတို့ထံ ချဉ်းကပ်သည်ဖြစ်စေ၊ အခက်အခဲရှိသဖြင့် အကူအညီ တောင်းသည်ဖြစ်စေ ၎င်းတို့သည် ထိုသူနှင့်ပတ်သက်၍ အစဉ်သဖြင့် တွက်ချက်မှုများ ပြုလုပ်နေကြပြီး မိမိတို့၏ စိတ်နှလုံးထဲ၌ “အကယ်၍ ဤသူကို ငါကူညီလျှင်၊ အနာဂတ်တွင် ၎င်းတို့ထံမှ ငါ အဘယ်အသုံးဝင်မှုကို ရရှိနိုင်မည်နည်း။ သူတို့ ငါ့ကို ကူညီနိုင်ပါမည်လော။ သူတို့သည် ငါ့အတွက် အသုံးဝင်နိုင်ပါမည်လော။ ၎င်းတို့ထံမှ ငါ အဘယ်အရာ ရရှိနိုင်မည်နည်း” ဟူ၍ စဉ်းစားကြလေသည်။ ဤကိစ္စရပ်များနှင့်ပတ်သက်၍ အမြဲ စဉ်းစားခြင်းသည် ၎င်းတို့အတွက် တစ်ကိုယ်ကောင်းဆန်ပြီး ယုတ်ညံ့သည် မဟုတ်လော။ (ဟုတ်ပါသည်။) အသင်းတော် ရွေးကောက်ပွဲများတွင် အန္တိခရစ်များသည် အဘယ်နည်းလမ်းများကို အသုံးပြုကြမည်နည်း။ (၎င်းတို့သည် မိမိတို့ထက် ပိုတော်သူများကို နှိမ့်ချလျက် အခြားသူများကို မတရားသဖြင့် ချိုးနှိမ်ပြီး မိမိတို့ကိုယ်ကို ချီးမြှောက်ကြမည်ဖြစ်သည်။) အခြားသူများကို မတရားသဖြင့် ချိုးနှိမ်ပြီး မိမိတို့ကိုယ်ကို ချီးမြှောက်ခြင်းသည်လည်း မသိမသာ ဒုက္ခပေးပြီး ရက်စက်ပေသည်။ အန္တိခရစ်များသည် လေးစားမှုရရှိပြီး မဲများရရှိရန်အတွက် လူတို့ကို ဆွဲဆောင်ရန်နှင့် မိမိတို့၏ ပံ့ပိုးကူညီမှုများအကြောင်း ကြွားဝါရန် သေးငယ်သော မျက်နှာသာပေးမှုများကိုလည်း အသုံးပြုကောင်း အသုံးပြုနိုင်သည်။ အခြား အဘယ်အရာ ရှိသေးသနည်း။ (၎င်းတို့သည် ကိုယ်စားလှယ်လောင်းများကို သမာသမတ်ကျစွာနှင့် အရှိအရှိအတိုင်း အကဲမဖြတ်နိုင်ကြပါ။ မိမိတို့ကိုယ်တိုင်၏ ဘက်လိုက်မှုနှင့် အာဃာတတို့ကို ၎င်းတို့က ထည့်၍ အကဲဖြတ်ကြလိမ့်မည်။) ဤသည်မှာ အခြားသူများကို အသရေဖျက်ရန် လိမ်ညာမှုများကို လုပ်ကြံဖန်တီးခြင်း ပါဝင်သည်။ အန္တိခရစ်များ မသိမသာ ဒုက္ခပေးပြီး ရက်စက်ခြင်းနှင့်ဆိုင်သည့် တိကျသော သရုပ်သကန်အတော်များများကို ယခင်က မိတ်သဟာယဖွဲ့ခဲ့ပြီးဖြစ်သည်။ မသိမသာ ဒုက္ခပေးခြင်းဆိုသည်မှာ အကြံအစည်များစွာ ရှိခြင်းကို ဆိုလိုပြီး ကျင့်ကြံပြုမူခြင်း၊ လောကနှင့် ဆက်ဆံခြင်းအပြင် မည်သည့်အရာကိုမဆို လုပ်ဆောင်ခြင်းအတွက် ၎င်းတို့၏ စည်းမျဉ်းမှာ ရိုးသားစစ်မှန်မှု ကင်းမဲ့ကာ အယောင်ဆောင်ခြင်းနှင့် လှည့်ဖြားမှုတို့ဖြင့် ပြည့်နေသည့် နည်းဗျူဟာအပေါ် မှီခိုခြင်းဖြစ်သည်။ ရက်စက်ခြင်းသည် အဓိကအားဖြင့် ၎င်းတို့၏ လုပ်ဆောင်ပုံနည်းလမ်းများရှိ ရက်စက်မှု၊ ကြမ်းကြုတ်မှုတို့နှင့် သက်ဆိုင်သည်။ ကရုဏာမပြခြင်း၊ လူ့ခံစားချက် ကင်းမဲ့ခြင်း၊ အခြားသူများကို ထိခိုက်နစ်နာစေခြင်းတို့ ဖြစ်ပြီး ၎င်းတို့သည် မည်သူ့ကိုမဆို ထိခိုက်နစ်နာစေခြင်းဖြင့် မိမိတို့၏ ရည်မှန်းချက်များကို စွမ်းဆောင်ရရှိရန် လိုလိုလားလား ရှိကြသည်။ ဤသည်မှာ ရက်စက်ခြင်းဖြစ်ပြီး လူ့ကြင်နာခြင်းနှင့် တိုက်ရိုက်ဆန့်ကျင်ဘက် ဖြစ်သည်။ အကယ်၍ လူတစ်ဦးသည် မိမိ၏ လူ့သဘာဝ၌ ကြင်နာခြင်းကို ပိုင်ဆိုင်ပါက သာမန်ကိစ္စရပ်များနှင့် ရင်ဆိုင်ရသောအခါ ၎င်းသည် မိမိတတ်နိုင်သည့် မည်သည့်နေရာတွင်မဆို အခြားသူများအပေါ် သက်ညှာပေးမည်ဖြစ်ပြီး လူတို့ကို ခွင့်လွှတ်ကြလိမ့်မည်။ ဤကဲ့သို့သောလူတစ်ဦးသည် အခြားလူတို့၏ ပြဿနာများနှင့် အပြစ်များကို သည်းခံတတ်သည်၊ အပြစ်မရှိအပြစ်ရှာခြင်းမရှိဘဲ လွှတ်ပေးနိုင်လျှင် လွှတ်ပေးလိုက်ကြသည်။ ထို့အပြင် ၎င်းတို့သည် ကရုဏာထားရှိတတ်ပြီး အခြားသူများက အခက်အခဲများ ကြုံတွေ့နေရသည်ကို ၎င်းတို့ မြင်သည့်အခါတိုင်း ကူညီလိုစိတ်ရှိကြကာ အခြားသူများကို ကူညီရာ၌ ပျော်ရွှင်ကာ အခြားသူများကို တည်ဆောက်ပေးခြင်းအား မိမိတို့၏ ကိုယ်ပိုင်တာဝန်အဖြစ် မှတ်ယူကြသည်။ ဤသည်မှာ ကြင်နာခြင်း ဖြစ်သည်။ အန္တိခရစ်များသည် ဤလက္ခဏာရပ်ကို ပိုင်ဆိုင်သလော။ (မပိုင်ဆိုင်ပါ။) ၎င်းတို့က “အကယ်၍ သင် အခက်အခဲ၌ ရှိပြီး ငါ သင့်ကို ကူညီလျှင် ပေးဆပ်ရမည့် အဖိုးအခတစ်ခု ရှိသည်။ အကယ်၍ ငါသည် သင့်ကို အကျိုးပြုလျှင် ငါ့အတွက် အဘယ်အရာ ရှိသနည်း။ အကယ်၍ ငါသည် သင့်ကို စာနာလျှင် မည်သူက ငါ့ကို စာနာမည်နည်း။ အကယ်၍ သင့်ကို ငါ ကူညီလျှင် သင်သည် ငါ၏ ကောင်းမြတ်ခြင်းကို အမှတ်ရမည်လော။ သင့်ကို ကူညီရန်အတွက် ငါ့ကိုယ်ငါ စတေးဖို့ သင် တောင်းဆိုနေပါက သင် အိပ်မက်မက်နေခြင်း ဖြစ်ရပေမည်။ ငါတို့ကြားတွင် အဘယ်ဆက်ဆံရေး ရှိသနည်း။ သင်သည် ငါ့ကို အဘယ်အကျိုးပြုနိုင်မည်နည်း။ သင်သည် ငါ့ကို ယခင်က ကူညီခဲ့ဖူးသလော။ သင်သည် အဘယ်သူနည်း။ သင်သည် ကူညီထိုက်သလော။ အကယ်၍ သင်သည် ဘုရင်၏ သမီးတော် သို့မဟုတ် သူဌေးတစ်ဦး၏ သားဖြစ်ပါက သင့်ကို ကူညီခြင်းက ငါ့ကို ဂုဏ်အချို့ သို့မဟုတ် အမြတ်အစွန်းအချို့ ဆောင်ကြဉ်းမည်မှာ ဖြစ်ကောင်းဖြစ်နိုင်သည်။ သို့သော် သင်သည် ထိုအရာများထဲမှ တစ်ခုမျှ မဟုတ်ပေ။ အဘယ်ကြောင့် ငါ သင့်ကို ကူညီသင့်သနည်း။ သင့်ကို ကူညီခြင်းမှ ငါ အဘယ်အကျိုးကျေးဇူးများ ရရှိမည်နည်း”ဟု ယုံကြည်ကြသည်။ ဤသည်မှာ တစ်စုံတစ်ဦး အခက်အခဲ၌ ရှိကြောင်း၊ တစ်စုံတစ်ဦး အားနည်းကြောင်း၊ သို့မဟုတ် တစ်စုံတစ်ဦး အကူအညီ လိုအပ်ကြောင်းကို ၎င်းတို့ မြင်သောအခါ ၎င်းတို့ တွေးထင်ပုံ ဖြစ်သည်။ ဤသည်မှာ ကြင်နာခြင်းလော။ ဤလူတို့သည် တစ်စုံတစ်ဦးက အားနည်းသော အခြေအနေ၌ ရှိသည်ကို မြင်သောအခါ ထိုလူကို လှောင်ပြောင်ပြီး ပြက်ရယ်ပြုရုံသာမက ၎င်းတို့၏ စိတ်နှလုံးထဲ၌ တွက်ချက်မှုများလည်း ပြုလုပ်ကြသည်။ အချို့သည် ဤအရာကို မိမိတို့ကိုယ်ကို ပြစားရန် သို့မဟုတ် ထိုသူ၏ စိတ်နှလုံးကို စည်းရုံးသိမ်းသွင်းရန် အခွင့်အရေးတစ်ခုအဖြစ်ပင် ရှုမြင်ကြသည်။ ဤအရာများထဲမှ တစ်ခုမျှ ကြင်နာခြင်း မဟုတ်ပေ။ အန္တိခရစ်များသည် မိမိတို့ကိုယ်ကို ဂုဏ်တင်ရန် ထိုသို့သော အခွင့်အရေးများကို မကြာခဏ အခွင့်ကောင်းယူတတ်ကြသည်။ အကျိုးအမြတ် ပါဝင်ပတ်သက်ခြင်း မရှိလျှင် ၎င်းတို့၌ ရည်မှန်းချက်နှင့် ရည်ရွယ်ချက်တစ်ခု မရှိလျှင် ၎င်းတို့သည် ပြုမူဆောင်ရွက်မည် မဟုတ်ပေ။ အကယ်၍ ၎င်းတို့သည် တစ်စုံတစ်ဦးကို ကူညီလျှင် ၎င်းတို့သည် ထိုသူကို မဟာမိတ်တစ်ဦးအဖြစ် ရရှိလိုကြသည်။ အကယ်၍ ၎င်းတို့သည် လူနှစ်ဦးကို ကူညီပြီး သနားကြင်နာလျှင် မဟာမိတ်တစ်စုံကို ရရှိလိုကြသည်၊ ညာလက်ရုံးနှစ်ဦးကို ရရှိလိုကြသည်။ သို့တည်းမဟုတ်ပါက ၎င်းတို့သည် မည်သည့်အရာမျှ အားစိုက်ထုတ်ကြမည် မဟုတ်သည့်အပြင် အကူအညီ လိုအပ်နေသူများအား သေချာပေါက် မေတ္တာပြမည် မဟုတ်ပေ။

အန္တိခရစ်တို့၏ မသိမသာ ဒုက္ခပေးခြင်းနှင့် ရက်စက်ခြင်းတို့၏ အဓိကသရုပ်သကန်မှာ ၎င်းတို့လုပ်သမျှတိုင်းတွင် အထူးသဖြင့် သိသာထင်ရှားသော ရည်မှန်းချက်တစ်ခုရှိခြင်းဖြစ်သည်။ ၎င်းတို့စဉ်းစားသည့် ပထမဆုံးသောအရာမှာ ၎င်းတို့၏ ကိုယ်ပိုင်အကျိုးစီးပွားများဖြစ်သည်။ ၎င်းတို့၏ နည်းလမ်းများသည် စက်ဆုပ်ဖွယ်ဖြစ်သည်၊ ရိုင်းစိုင်းသည်၊ ရွံစရာကောင်းသည်၊ ယုတ်ညံ့ပြီး ကလိမ်ကကျစ်ကျသည်။ အမှုအရာများကို ၎င်းတို့လုပ်ဆောင်သည့်နည်းတွင်၊ လူများကို ၎င်းတို့ဆက်ဆံသည့်နည်းလမ်းတွင်၊ ၎င်းတို့ဆက်ဆံသည့် စည်းမျဉ်းများတွင် ရိုးသားစစ်မှန်မှုမရှိပေ။ လူတို့ကို ၎င်းတို့ဆက်ဆံသည့်နည်းသည် လူတို့အပေါ် အခွင့်အရေးယူရန်၊ လှည့်စားရန်ဖြစ်သည်။ လူတို့သည် ၎င်းတို့အတွက် အသုံးဝင်သောတန်ဖိုးမရှိတော့လျှင် လူတို့ကို စွန့်ပစ်လိုက်သည်။ သင်သည် ၎င်းတို့အတွက် အသုံးဝင်သောတန်ဖိုးရှိလျှင် ၎င်းတို့က သင့်အား ဂရုစိုက်သည့်ဟန်ဆောင်သည်။ “သင် မည်သို့ အခြေအနေရှိသနည်း။ အခက်အခဲတစ်စုံတစ်ရာရှိသလော။ သင်၏အခက်အခဲများကို ကျွန်ုပ် ကူညီဖြေရှင်းပေးနိုင်သည်။ ပြဿနာတစ်စုံတစ်ခုရှိလျှင် ပြောပါ။ သင့်အတွက် ကျွန်ုပ်ရှိသည်။ ကျွန်ုပ်တို့သည် အလွန်ကောင်းသည့် ဆက်ဆံရေးရှိသည်မှာ ကံကောင်းလိုက်လေခြင်း” ဟူ၍ ဖြစ်သည်။ ၎င်းတို့သည် အလွန် အာရုံစိုက်သည့်ပုံစံရှိသည်။ သို့တိုင်အောင် သင်သည် ၎င်းတို့အတွက် အသုံးဝင်သောတန်ဖိုးတစ်ခုခုမရှိတော့သည့် နေ့ရက်အချိန် ရောက်လာလျှင် ၎င်းတို့က သင့်ကို စွန့်ပစ်လိမ့်မည်။ သင်ကို ဘေးဖယ်လိမ့်မည်ဖြစ်ပြီး သင်နှင့် ယခင်က မည်သည့်အခါကမျှ တွေ့ပင်မတွေ့ဖူးသည့်အလား လျစ်လျူရှုကြလိမ့်မည်။ သင်သည် အမှန်တကယ်ပင် ပြဿနာတစ်ခုရှိပြီး အကူအညီတောင်းရန်အတွက် ၎င်းတို့ကို သွားရောက်ရှာဖွေလျှင် ၎င်းတို့၏ သဘောထားသည် ရုတ်တရက် ပြောင်းလဲသွားသည်။ ၎င်းတို့၏ စကားများသည် အစက သင့်ကိုကူညီရန် ၎င်းတို့ကတိပေးခဲ့သောအချိန်ကကဲ့သို့ မချိုသာတော့ပေ။ ဤသည်မှာ အဘယ်ကြောင့်နည်း။ သင်သည် ၎င်းတို့အတွက် အသုံးဝင်သောတန်ဖိုး မရှိတော့သောကြောင့်ဖြစ်သည်။ အကျိုးဆက်အနေဖြင့် ၎င်းတို့သည် သင့်အပေါ် အာရုံစိုက်ခြင်း တစ်စုံတစ်ရာကို ရပ်တန့်လိုက်သည်။ ဤမျှနှင့် မပြီးသေးပေ။ သင်သည် တစ်စုံတစ်ခုကို မှားယွင်းလုပ်ဆောင်ခဲ့သည်ကို ၎င်းတို့ သိရှိလျှင်၊ သို့မဟုတ် ခုတုံးအဖြစ် ၎င်းတို့အသုံးပြုနိုင်သော အရာတစ်ခုကို တွေ့ရှိလျှင် သင့်အပေါ်သို့ အေးစက်စွာ အဆိုးမြင်လာသည်။ သင့်ကို ရှုတ်ချခြင်းပင်ပြုလုပ်နိုင်သည်။ ဤနည်းစနစ်ကို သင် မည်သို့ တွေးထင်သနည်း။ ဤသည်မှာ ကြင်နာခြင်း၊ ရိုးသားခြင်းကို ဖော်ပြခြင်းဖြစ်သလော။ အန္တိခရစ်များသည် သူတစ်ပါးတို့အပေါ် ၎င်းတို့၏ အပြုအမူများတွင် ဤမသိမသာ ဒုက္ခပေးခြင်းနှင့် ရက်စက်ခြင်းတို့ကို ထင်ရှားပြသသောအခါ လူ့သဘာဝတစ်စွန်းတစ်စပါဝင်သလော။ ၎င်းတို့သည် လူတို့အပေါ် အနည်းငယ်မျှပင် ရိုးသားစစ်မှန်မှုရှိသလော။ လုံးဝ မရှိပေ။ ၎င်းတို့လုပ်သမျှတိုင်းသည် ၎င်းတို့၏ ကိုယ်ပိုင်အကျိုးအမြတ်၊ မာနနှင့် ဂုဏ်သတင်းအတွက်၊ သူတစ်ပါးတို့ကြားတွင် မိမိတို့ ဂုဏ်အဆင့်အတန်းနှင့် ကျော်ကြားမှုရရန်အတွက်ဖြစ်သည်။ ၎င်းတို့ တွေ့ဆုံသည့်လူတိုင်းတွင် ၎င်းတို့သည် ထိုသူတို့အပေါ် အခွင့်အရေးယူနိုင်လျှင် ယူမည်ဖြစ်သည်။ ၎င်းတို့ အခွင့်အရေးမယူနိုင်သည့်သူများအပေါ်တွင် ၎င်းတို့သည် အထင်သေးပြီး အရေးမစိုက်ပေ။ သင်သည် သင့်ဘာသာ ၎င်းတို့ကို ချဉ်းကပ်လျှင်ပင် ၎င်းတို့က သင့်ကို လျစ်လျူရှုပြီး သင့်ကို ကြည့်ပင်မကြည့်ကြပေ။ သို့သော် ၎င်းတို့က သင့်ကိုလိုအပ်သောနေ့ကိုရောက်လာလျှင် သင့်အပေါ် ၎င်းတို့၏ သဘောထားသည် ရုတ်တရက် ပြောင်းလဲသွားသည်။ ၎င်းတို့သည် အလွန်အာရုံစိုက်ပြီး ဖော်ရွေတတ်လာသည်။ ယင်းက သင့်ကို ခေါင်းခြောက်စေသည်။ သင့်အပေါ် ၎င်းတို့၏ သဘောထားသည် အဘယ်ကြောင့် ပြောင်းလဲသွားသနည်း။ (အကြောင်းမှာ ယခုအခါ သင်၌ ၎င်းတို့အတွက် အသုံးဝင်သောတန်ဖိုး ရှိသောကြောင့်ဖြစ်သည်။) မှန်သည်။ သင် အသုံးဝင်သော တန်ဖိုးရှိသည်ကို ၎င်းတို့ မြင်သောအခါ ၎င်းတို့၏ သဘောထားက ပြောင်းလဲသည်။ သင်တို့၏ အနီးဝန်းကျင်တွင် ထိုသို့သောလူများ ရှိသလော။ ဤလူတို့သည် အခြားသူများနှင့် ထိတွေ့ဆက်ဆံသောအခါ သိသာထင်ရှားစွာ ဆိုးရွားသည့်အရာတစ်ခုတလေကို ၎င်းတို့ လုပ်ဆောင်နေသည်မှာ အလွယ်တကူ ပေါ်လွင်ခြင်းမရှိပေ။ ၎င်းတို့၏ နေ့စဉ်အမူအရာများ၊ စကားပြောဆိုမှုနှင့် အပြုအမူတို့တွင်လည်း မည်သည့်သိသာထင်ရှားသော ပြဿနာမျှ ရှိပုံမပေါ်ပေ။ သို့ရာတွင် လူတို့နှင့် ၎င်းတို့က မည်သို့ ထိတွေ့ဆက်ဆံကြသည်ကိုလည်းကောင်း၊ အထူးသဖြင့် ၎င်းတို့နှင့် အနီးစပ်ဆုံးသောသူများ၊ အချစ်ဆုံးသောသူများနှင့် မည်သို့ ထိတွေ့ဆက်ဆံသည်ကိုလည်းကောင်း သေချာစွာ စောင့်ကြည့်လေ့လာမည်ဆိုလျှင် ၎င်းတို့က အခြားသူများကို မည်သို့ အမြတ်ထုတ်သည်ကိုလည်းကောင်း၊ နောက်ပိုင်းတွင် ၎င်းတို့ကို မည်သို့ ဆက်ဆံသည်ကိုလည်းကောင်း မြင်တွေ့ပါက ဤအရာမှတစ်ဆင့် အခြားသူများနှင့် ၎င်းတို့၏ ထိတွေ့ဆက်ဆံမှုများတွင် အန္တိခရစ်တို့၏ ရည်ရွယ်ချက်များ၊ သဘောထားများနှင့် နည်းလမ်းများကို သင် သတိပြုမိနိုင်ပေသည်။ ၎င်းတို့အားလုံးသည် ကိုယ်ပိုင်အကျိုးအမြတ်ကိုသာ ရှာဖွေနေကြပြီး စာတန်၏ အတွေးအခေါ်ဖြင့် အသက်ရှင်ကာ ပုံမှန် လူ့သဘာဝ တစ်ခုတလေ ကင်းမဲ့ကြပေသည်။

အန္တိခရစ်များသည် ၎င်းတို့၏ လူ့သဘာဝ၌ မသိမသာ ဒုက္ခပေးခြင်းနှင့် ရက်စက်ခြင်းကဲ့သို့သော လက္ခဏာရပ်များကို ပိုင်ဆိုင်ကြသည်။ ၎င်းတို့သည် လူများနှင့် အမှုအရာများကို ဆက်ဆံရာ၌ ရိုးသားသော၊ ကြင်နာသော၊ ရိုးသားစစ်မှန်သောသူများနှင့် သင့်မြတ်အောင် ပေါင်းသင်းနိုင်သလော။ ထိုသို့သောလူများနှင့် ရင်းနှီးရန် လိုလားကြသလော။ (မလိုလားကြပါ။) ၎င်းတို့သည် ဤလူတို့ကို မည်သို့ ရှုမြင်ကြသနည်း။ ၎င်းတို့က “ဤလူများအားလုံးသည် လူတုံးလူအကြီးများချည်းသာ ဖြစ်သည်။ ၎င်းတို့သည် အလွန်ပင် တဲ့တိုးပြောကြသည်။ စကားမပြောမီ သင် သေချာစွာ စဉ်းစားသင့်သည်။ အဘယ်ကြောင့် အလွန်ဖြောင့်မှန်စွာ စကားပြောရသနည်း။ သင်၏ စကားက အမြဲ အလွန်ရိုးရှင်းသည်မှာ အဘယ်ကြောင့်နည်း”ဟု ပြောကြသည်။ အန္တိခရစ်များအတွက် ဤလူတို့သည် သနားစရာကောင်းလောက်အောင် မိုက်မဲကြပြီး အန္တိခရစ်များသည် ၎င်းတို့ကို အထင်သေးကြသည်။ ဤလူတို့သည် ကြင်နာသောသူနှင့် လူတို့ကို ရိုးသားစစ်မှန်စွာဖြင့် ဆက်ဆံသောသူတစ်ဦးကို မြင်သောအခါ ဤလူတို့သည် ထိုသူ အခက်အခဲများ ကြုံတွေ့ပြီး အကူအညီ လိုအပ်သောအခါ ထိုသူကို စစ်မှန်စွာ ကူညီကြသည်။ ပြီးလျှင် ထိုသူ၏ ကောင်းကျိုးချမ်းသာအတွက် မျှော်လင့်ကာ ထိုသူအား အကျိုးကျေးဇူးများ၊ အကူအညီနှင့် တည်ဆောက်မှုတို့ကို ပေးလိုကြသည်။ အန္တိခရစ်များသည် ဤလူတို့ကို မိုက်မဲပြီး ဉာဏ်နည်းသည်ဟု မှတ်ယူကြသည်။ လူ့သဘာဝ၏ ဤအပြုသဘောဆောင်သော အချက်များသည် လူတို့ ပိုင်ဆိုင်သင့်သော ကောင်းမြတ်သော သို့မဟုတ် လှပသော အရာများဖြစ်သည်ဟု အန္တိခရစ်တို့က မယုံကြည်ကြပေ။ ယင်းအစား ၎င်းတို့၏ စိတ်နှလုံးထဲ၌ ပုံမှန် လူ့သဘာဝအတွက် မရှိမဖြစ်လိုအပ်သော ဤလက္ခဏာရပ်များအပေါ် မုန်းတီးခြင်း၊ ပစ်ပစ်ခါခါငြင်းခြင်းနှင့် အထင်အမြင်သေးခြင်းတို့ကို ၎င်းတို့ ခံစားကြရသည်။ ၎င်းတို့က ရိုးသားသောလူများကို မိုက်မဲသည်ဟု ခေါ်သည်၊ ကြင်နာသောလူများကိုလည်း ထိုနည်းတူ ပြောဆိုပြီး ရိုးသားစစ်မှန်သောလူများကို သာ၍ပင် ထိုသို့ပြောဆိုကြသည်။ ဘုရားသခင်ကို အတော်အတန် ရိုးသားစွာ ယုံကြည်သူများ၊ မိမိတို့၏ တာဝန်များကို အတော်အတန် ရိုးသားစွာ ထမ်းဆောင်သူများ၊ ကြင်နာသောစိတ်နှလုံးရှိပြီး အခြားလူတို့ကို မည်သည့်အခါမျှ မထိခိုက်စေသူများ သို့မဟုတ် အန္တရာယ်မပြုသူများ၊ အခြားသူများကို ချစ်ခင်ပြီး စာနာတတ်သူများ၊ အခြားသူများကို ကူညီရန် မိမိတို့၏ ကိုယ်ပိုင်အကျိုးအမြတ်များကို စွန့်လွှတ်နိုင်ပြီး မိမိတို့၏ ကိုယ်ပိုင်အခက်အခဲများကို ကျော်လွှားနိုင်သူများ၊ အားနည်းပြီး အကူအညီ လိုအပ်နေသူများကို မြင်သောအခါ ဝန်ထုပ်ဝန်ပိုးနှင့် တာဝန်ရှိသည်ဟု ခံစားရသူများကို အန္တိခရစ်များက စိတ်ထဲတွင် သာ၍ပင် အထင်အမြင်သေးစိတ် ထားရှိကြသည်။ ဘုရားသခင်အပေါ် မိမိတို့၏ ယုံကြည်ခြင်း၌ အတော်အတန် ရိုးသားစစ်မှန်သူများ၊ ဘုရားသခင်ကို ကြောက်ရွံ့သောစိတ်နှလုံး ရှိသူများ၊ အရာခပ်သိမ်း၌ ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းကို လက်ခံသူများ၊ မိမိတို့၏ တာဝန်များကို ရိုးသားစစ်မှန်ခြင်း၊ သစ္စာစောင့်သိခြင်းနှင့် တာဝန်သိစိတ်တို့ဖြင့် ထမ်းဆောင်နိုင်စွမ်း ရှိသူများနှင့် မိမိတို့၏ တာဝန်များကို ရိုးသားစစ်မှန်သော သဘောထားဖြင့် ချဉ်းကပ်သူများနှင့်ပတ်သက်၍ အန္တိခရစ်များသည် ထိုသို့သော ပုဂ္ဂိုလ်များကို စိတ်ထဲ၌ အထင်အမြင်သေးပြီး မုန်းတီးကြကာ အပြင်ပန်း၌ ၎င်းတို့ကို သိသိသာသာ ရှောင်ရှားပြီး ခပ်ကင်းကင်းနေကြသည်။ အန္တိခရစ်များ၏ အမြင်တွင်၊ ပုံမှန် လူ့သဘာဝအတွက် မရှိမဖြစ်လိုအပ်သော ဤအပြုသဘောဆောင်သည့် အချက်အားလုံးသည် အပြုသဘောဆောင်သော အရာတစ်ခုမျှ မဟုတ်ပေ။ ထိုအရာများသည် ချီးမွမ်းထိုက်ခြင်းမရှိ သို့မဟုတ် မြှင့်တင်ထိုက်ခြင်းမရှိပေ။ ယင်းအစား အန္တိခရစ်များသည် လူတို့ကို ဆက်ဆံခြင်းနှင့်ဆိုင်သည့် မိမိတို့၏ ကိုယ်ပိုင်အကြံအစည်များ၊ နည်းဗျူဟာများ၊ အတွင်းနည်းလမ်းများနှင့် ရက်စက်မှုတို့သည် ချီးကျူးထိုက်သည်ဟု ယုံကြည်ကြသည်။ အချိန်တိုင်းတွင် ၎င်းတို့ မည်သည့်အရာကို လုပ်ဆောင်သည်ဖြစ်စေ၊ မိမိတို့၏ စိတ်ထဲ၌ မိမိတို့၏ နည်းလမ်းများနှင့် အကြံအစည်များကို စဉ်းစားဆင်ခြင်ပြီး ပြုပြင်မွမ်းမံနေကြသည်။ ကိစ္စရပ်၏ အတိုင်းအတာ မည်သို့ပင်ဖြစ်စေ ၎င်းတို့သည် ဤနည်းအတိုင်း ပြုမူရကျိုးနပ်ပြီး လိုအပ်သည်ဟု ယုံကြည်ကြသည်။ သို့တည်းမဟုတ်ပါက ယင်းမှာ ဆုံးရှုံးမှုများနှင့် ၎င်းတို့၏ ဂုဏ်သတင်း ထိခိုက်ပျက်စီးစေမှုတို့ဖြင့် အဆုံးသတ်လိမ့်မည်။ ဤအချက်များက အန္တိခရစ်များ၏ လူ့သဘာဝ၌ တည်ရှိနေသည်ကို ထောက်ရှုသော် ၎င်းတို့သည် သမ္မာတရားကို လက်ခံနိုင်သလော။ သမ္မာတရားကို ၎င်းတို့ လက်တွေ့လုပ်ဆောင်နိုင်သလော။ လုံးဝ မလုပ်ဆောင်နိုင်ပေ။ သင်သည် ရိုးသားခြင်း၊ ကြင်နာခြင်းနှင့် အခြားအပြုသဘောဆောင်သော အရာများကို မည်သို့ပင် အလေးပေးသည်ဖြစ်စေ၊ လူတို့အား ဤသွင်ပြင်လက္ခဏာများကို ပိုင်ဆိုင်ရန်နှင့် ဤအပြုသဘောဆောင်သော လူ့သဘာဝနှင့်အညီ လူတို့ကို ဆက်ဆံရန်၊ ၎င်းတို့၏ တာဝန်များကို သဘောထားပြုမူရန်နှင့် ကိစ္စရပ်အမျိုးမျိုးကို ကိုင်တွယ်ဖြေရှင်းရန် မည်မျှတောင်းဆိုသည်ဖြစ်စေ အန္တိခရစ်များ၏ စိတ်နှလုံးများ နက်ရှိုင်းရာအတွင်း၌ ဤအရာများအပေါ် ငြင်းပယ်ခြင်း၊ အထင်အမြင်သေးခြင်းနှင့် ရန်လိုခြင်းတို့ ရှိနေသည်။ အဘယ်ကြောင့်နည်း။ အဘယ်ကြောင့်ဆိုသော် အန္တိခရစ်များသည် ဤအပြုသဘောဆောင်သော အရာများ လုံးဝကင်းမဲ့နေသောကြောင့် ဖြစ်သည်။ ၎င်းတို့၏ အနှစ်သာရ၌ ၎င်းတို့ ပိုင်ဆိုင်သည့်အရာမှာ မကောင်းဆိုးဝါးဆန်သော သဘာဝဖြစ်သည့် မသိမသာ ဒုက္ခပေးခြင်း၊ ရက်စက်ခြင်းတို့နှင့်ဆိုင်သော ကိုယ်ကျင့်စရိုက်တစ်ခု ဖြစ်သည်။ ဤကိုယ်ကျင့်စရိုက်နှင့် ဘုရားသခင် တောင်းဆိုသည့်အတိုင်း ရိုးသားခြင်း၊ ကြင်နာခြင်းနှင့် ရိုးသားစစ်မှန်ခြင်းတို့အကြား ကွာဟမှုရှိသလော။ နှစ်ခုအကြား ကွာဟမှု ရှိရုံသာမက ယင်းတို့သည် တစ်ခုနှင့်တစ်ခု အတိအကျ ဆန့်ကျင်ဘက်ဖြစ်ကြသည်။ သဘာဝအားဖြင့် ကွဲပြားသော ကိုယ်ကျင့်စရိုက်နှစ်ခု ဖြစ်သည်။ အန္တိခရစ်များ၏ မသိမသာ ဒုက္ခပေးခြင်းနှင့် ရက်စက်ခြင်း၏ သရုပ်သကန်များနှင့် ထုတ်ဖော်ချက်များထဲမှ တစ်ခုခုသည် ပုံမှန် လူ့သဘာဝနှင့် ကိုက်ညီသလော။ ယင်းသည် သမ္မာတရားနှင့် ကိုက်ညီသလော။ သေချာပေါက် မကိုက်ညီပေ။ ယင်းအားလုံးမှာ စာတန်၏ ပရိယာယ်များနှင့် ကျိတ်ကြံစည်မှုများ ဖြစ်သည်။ စာတန်၏ ပရိယာယ်များနှင့် ကျိတ်ကြံစည်မှုများအားဖြင့် ထင်ရှားပေါ်လွင်သော သဘာဝသည် ဘုရားသခင်တောင်းဆိုသည့် ပုံမှန် လူ့သဘာဝတွင် မတည်ရှိသင့်သော မသိမသာဒုက္ခပေးခြင်းနှင့် ရက်စက်ခြင်းဟူသော အရာများ အတိအကျပင် ဖြစ်လေသည်။ မိတ်သဟာယဖွဲ့ခဲ့ပြီးသော မသိမသာ ဒုက္ခပေးခြင်းနှင့် ရက်စက်ခြင်း၏ သရုပ်သကန်အမျိုးမျိုးကို အခြေခံ၍ သင်တို့၏ အနီးဝန်းကျင်၌ ထိုသို့သော လူ့သဘာဝကို ပိုင်ဆိုင်သောလူများ ရှိမရှိဟူသည်ကို စဉ်းစားသုံးသပ်ကြည့်လော့။ ဤမသိမသာ ဒုက္ခပေးပြီး ရက်စက်သော ကိုယ်ကျင့်စရိုက်ရှိသော အန္တိခရစ်များက ဧကန်မုချ လုပ်ဆောင်နိုင်လိမ့်မည်။ ၎င်းတို့၏ လုပ်ရပ်များသည် အခြားသူများအတွက် မြင်နိုင်မည်၊ ကြားနိုင်မည်၊ နားလည်ရလွယ်မည် ဖြစ်သည်။ ၎င်းတို့သည် နားလည်ရလွယ်ပါက လူတို့သည် ၎င်းတို့အကြောင်း ခံစားမိနိုင်ပြီး ထိုသို့သော ပုဂ္ဂိုလ်များကို အသိအမှတ်ပြုပြီး ပိုင်းခြားသိမြင်နိုင်ကြပေမည်။ မသိမသာ ဒုက္ခပေးပြီး ရက်စက်သော အန္တိခရစ်များ၏ ကိုယ်ကျင့်စရိုက်သည် အတော်ပင် အဖြစ်များပြီး သိသာထင်ရှားသော သရုပ်သကန်တစ်ခု ဖြစ်သင့်သည်။ ယင်းမှာ ဖုံးကွယ်ထားသော စိတ်ကူး၊ အတွေး သို့မဟုတ် ရည်ရွယ်ချက်တစ်ခု မဟုတ်ဘဲ ၎င်းတို့၏ ထုတ်ဖော်ခံရသော လူ့သဘာဝနှင့် ၎င်းတို့ လုပ်ဆောင်ချက်များ၏ နည်းလမ်းများ၊ နည်းစနစ်များနှင့် နည်းဗျူဟာများ ဖြစ်သည်။ လူတို့သည် ဤရှုထောင့်ကို သိမြင်နိုင်သင့်သည်။

ဂ။ ဟိရိဩတ္တပ မရှိသည့်အပြင် အရှက်မဲ့သည်

ပုံမှန် လူ့သဘာဝ၌ ရိုးစင်းခြင်း ရှိသော်လည်း အန္တိခရစ်များသည် ရိုးစင်းသောသူများ ဖြစ်ကြသလော။ သိသာထင်ရှားစွာပင် မဟုတ်ကြပေ။ ငါတို့ ယခုတင် မိတ်သဟာယဖွဲ့ခဲ့သော စဉ်းလဲကောက်ကျစ်ခြင်း၊ ရက်စက်ခြင်းနှင့် အလေ့အကျင့်ဖြစ်နေသော လိမ်ညာခြင်းတို့သည် ရိုးစင်းခြင်းနှင့် ဆန့်ကျင်ဘက် ဖြစ်သည်။ ရိုးစင်းခြင်းသည် နားလည်ရန် လွယ်ကူသောကြောင့် ယင်းအပေါ် ငါတို့ မိတ်သဟာယဖွဲ့မည် မဟုတ်ပေ။ ဟိရိဩတ္တပ ရှိခြင်းအကြောင်းကို မိတ်သဟာယဖွဲ့ကြပါစို့။ ဟိရိဩတ္တပ ရှိခြင်းသည် ပုံမှန်လူ့သဘာဝ၌ ရှိသင့်သည့်အရာတစ်ခု ဖြစ်သည်။ ယင်းမှာ ဆင်ခြင်တုံတရားရှိခြင်းကို ဆိုလိုသည်။ ဟိရိဩတ္တပ ရှိခြင်းနှင့် ဆန့်ကျင်ဘက် ဝေါဟာရမှာ အဘယ်နည်း။ (အရှက်တရားကို အလေးမထားခြင်းဖြစ်သည်။) အရှက်တရားကို အလေးမထားခြင်း၏ အဓိပ္ပာယ်မှာ မျက်နှာပြောင်တိုက်ခြင်း ဖြစ်သည်။ တစ်နည်းအားဖြင့်ဆိုသော် ယင်းကို ဟိရိဩတ္တပကင်းမဲ့ခြင်းအဖြစ် အကျဉ်းချုပ်နိုင်သည်။ အန္တိခရစ်များသည် မည်သည့်လုပ်ရပ်များကို လုပ်ဆောင်ကြသနည်း၊ ပြီးလျှင် မည်သည့် တိကျသော သရုပ်သကန်များ သို့မဟုတ် ကျင့်ကြံပြုမူမှုများက ၎င်းတို့အနေဖြင့် ဟိရိဩတ္တပကင်းမဲ့ပြီး အရှက်တရားကို အလေးမထားကြောင်း ပြသသနည်း။ အန္တိခရစ်များသည် အဆင့်အတန်းအတွက် ဘုရားသခင်နှင့် ပွင့်လင်းစွာ ယှဉ်ပြိုင်ကြသည်။ ယင်းမှာ ဟိရိဩတ္တပကင်းမဲ့ပြီး အရှက်တရားကို အရေးမထားခြင်း ဖြစ်သည်။ အန္တိခရစ်များသာလျှင် အဆင့်အတန်းနှင့် ဘုရားသခင်၏ ရွေးချယ်ထားသောလူများအတွက် သူနှင့် ပွင့်လင်းစွာ ပြိုင်ဆိုင်နိုင်သည်။ လူတို့ လိုလားလျက် ရှိသည်ဖြစ်စေ မရှိသည်ဖြစ်စေ အန္တိခရစ်များသည် ၎င်းတို့ကို ထိန်းချုပ်လိုကြသည်။ ၎င်းတို့၌ တတ်နိုင်စွမ်း ရှိသည်ဖြစ်စေ မရှိသည်ဖြစ်စေ အန္တိခရစ်များသည် အဆင့်အတန်းအတွက် ကြိုးပမ်းလိုကြပြီး ထိုအဆင့်အတန်းကို ရရှိပြီးနောက် အသင်းတော်ကို ခိုကပ်ကြကာ၊ ဘုရားသခင်၏ ရွေးချယ်ထားသောလူများထံမှ စားသောက်ကြပြီး၊ မိမိတို့ကိုယ်တိုင် မည်သည့်အရာမျှ မလုပ်ဆောင်ဘဲ ဘုရားသခင်၏ ရွေးချယ်ထားသောလူများကို ၎င်းတို့အား ထောက်ပံ့ကျွေးမွေးစေကြလေသည်။ ၎င်းတို့သည် ဘုရားသခင်၏ ရွေးချယ်ထားသောလူများအတွက် အသက်ကို လုံးဝ မပေးကမ်းသည့်အပြင်၊ ၎င်းတို့ကို နားထောင်စေခြင်း၊ အစေခံစေခြင်းနှင့် မိမိတို့အတွက် ကျွန်ခံစေခြင်းတို့ကို ပြုလုပ်စေလျက် မိမိတို့၏ အာဏာအောက်သို့ ခေါ်ဆောင်ချင်ကြပြီး လူတို့၏ စိတ်နှလုံးထဲ၌ မိမိတို့၏ ကိုယ်ပိုင်နေရာကို တည်ထောင်လိုကြသည်။ အကယ်၍ သင်သည် အခြားသူများ၏ ကောင်းကြောင်းကို ပြောဆိုပါက၊ အကယ်၍ သင်သည် ဘုရားသခင်၏ ကြီးမြတ်လှသော ကြင်နာမှု၊ ကျေးဇူးတော်၊ ကောင်းချီးများနှင့် အနန္တတန်ခိုးကို ချီးမွမ်းပါက ၎င်းတို့ မပျော်မရွှင်ဖြစ်ပြီး မကျေမနပ် ဖြစ်ကြသည်။ ၎င်းတို့က သင့်အား မိမိတို့ကို အမြဲတမ်း အမွှမ်းတင်စေလိုသည်၊ သင့်စိတ်နှလုံးထဲ၌ ၎င်းတို့အတွက် နေရာတစ်ခု ရှိစေလိုသည်၊ ၎င်းတို့ကို ရိုသေပြီး အားကိုးစေလိုကာ၊ ယင်းမှာ အနည်းငယ်မျှ ရောနှောပါဝင်ခြင်းမရှိရပေ။ သင်ပြုလုပ်သမျှ အရာတိုင်းသည် ၎င်းတို့အတွက်ဖြစ်ရမည်ဖြစ်ပြီး ၎င်းတို့ကို ထည့်သွင်းစဉ်းစားပေးရမည်ဖြစ်သည်။ အကြိမ်တိုင်း၊ သင်ပြောဆိုကာ လုပ်ဆောင်သမျှတိုင်းတွင် ၎င်းတို့၏ အတွေးအခေါ်များနှင့် ခံစားချက်များကို ထည့်သွင်းစဉ်းစားလျက် ၎င်းတို့ကို ရှေ့တန်းတင်ရမည်။ ဤသည်မှာ ဟိရိဩတ္တပကင်းမဲ့ပြီး အရှက်တရားကို အရေးမထားခြင်း မဟုတ်လော။ အန္တိခရစ်များသည် ဤသို့ ပြုမူကြသည် မဟုတ်လော။ (ပြုမူကြပါသည်။) အခြားမည်သည့် သရုပ်သကန်များ ရှိသေးသနည်း။ ၎င်းတို့သည် လှူဖွယ်ပစ္စည်းများကို ခိုးယူပြီး ဖြုန်းတီးကာ၊ ဘုရားသခင်၏ လှူဖွယ်ပစ္စည်းများကို မိမိတို့အတွက် သိမ်းပိုက်ကြသည်။ ဤသည်မှာလည်း ဟိရိဩတ္တပနှင့် အရှက်တရားကို အရေးမထားခြင်း ဖြစ်သည်။ ယင်းမှာ အလွန် သိသာထင်ရှားလှပေသည်။

လှူဖွယ်ပစ္စည်းများကို ခိုးယူခြင်းအကြောင်း ပြောရလျှင်၊ သီးခြားအဖြစ်အပျက်တစ်ခု ဖြစ်ပွားခဲ့သည်။ ညီအစ်ကိုမောင်နှမအချို့က ပစ္စည်းများကို လှူဒါန်းခဲ့ရာ ယင်းတို့ကို အသင်းတော်တစ်ခုသို့ လွှဲပြောင်းပေးခဲ့ပြီး၊ လှူဖွယ်ပစ္စည်းများကို ထိန်းသိမ်းစောင့်ရှောက်ရန် တာဝန်ရှိသူက အထက်အတွက် ရည်ရွယ်သည်ဟုဆိုသော အညွှန်းများမပါသည့်အပြင် တိကျသော ညွှန်ကြားချက်များလည်း မရှိခဲ့သည့် ပုလင်းနှစ်လုံးရှိနေသည်ကို သတိပြုမိခဲ့သည်။ ထိုပုလင်းများကအဘယ်အရာဖြစ်သည်ကို မသိဘဲ၊ ဤသူသည် ထိုပုလင်းများကို ခွင့်ပြုချက်မရှိဘဲ သိမ်းထားခဲ့ပြီး အထက်ထံသို့ မလွှဲပြောင်းပေးခဲ့ပေ။ နောက်ပိုင်းတွင်၊ သူ၌ ထိုပစ္စည်းများ ရှိမရှိကို ငါ မေးသောအခါ၊ သူ၌ ပုလင်းနှစ်လုံး ရှိသည်ဟု ပြောခဲ့သည်။ အဘယ်သို့ဖြစ်ပြီး သူ၌ ထိုပုလင်းများ အသင့်ရှိနေရသည်ကို ငါ မေးခဲ့ရာ၊ သူက “အကြောင်းမှာ ဤပုလင်းနှစ်လုံးသည် အဘယ်အရာဖြစ်သည် သို့မဟုတ် အထက်အတွက်ဖြစ်သည်ဟူ၍ ညွှန်ပြသော အညွှန်းများမပါဘဲ ရောက်လာသောကြောင့်၊ ကျွန်ုပ်တို့ ဤနေရာ၌ သိမ်းထားခဲ့ပါသည်။ အကယ်၍ ၎င်းတို့ကို ကျွန်ုပ်တို့ အသုံးပြုရန် လိုအပ်သည့်အရာတစ်ခုခုအဖြစ် အညွှန်းတပ်ထားပါက၊ ကျွန်ုပ်တို့ သိမ်းထားပြီး အသုံးပြုမည် ဖြစ်သည်။ ယင်းတို့ကို ရောင်း၍ရလျှင်၊ ရောင်းမည် ဖြစ်သည်”ဟူ၍ ဖြစ်သည်။ ဤနေရာတွင် ပြဿနာမှာ အဘယ်အရာဖြစ်သည်ဟု သင်တို့ ထင်သနည်း။ အချို့သော တန်ဖိုးကြီးကုန်ပစ္စည်းများကို နေရာအမျိုးမျိုးမှ ဤနေရာသို့ လွှဲပြောင်းပေးကြရာ၊ အချို့တွင် ညွှန်ကြားချက်များပါပြီး အများစုမှာ ညွှန်ကြားချက်များ သို့မဟုတ် အညွှန်းများ မပါပေ။ ပုံမှန်အခြေအနေများအောက်တွင်၊ အကယ်၍ သင်တို့သည် ဆင်ခြင်တုံတရားရှိသော ဆန်းစစ်မှုကို အသုံးပြုပါက၊ ဤပစ္စည်းများကို မည်သူ့ထံ ပေးသင့်သနည်း။ (ဘုရားသခင်ထံ လှူဖွယ်ပစ္စည်းများအဖြစ် ပေးသင့်ပါသည်။) ပုံမှန်ဆင်ခြင်တုံတရားရှိသောသူများသည် ဤသို့ တွေးသင့်ပေသည်။ သို့ရာတွင်၊ တစ်စုံတစ်ဦးက “ဤအရာများကို အထက်အတွက်ဖြစ်သည်ဟု အညွှန်းတပ်ထားခြင်း မရှိပါ”ဟု ဆိုခဲ့သည်။ ထိုသူက “ယင်းတို့သည် သင့်အတွက် မဟုတ်ပါ။ ယင်းတို့သည် သင်နှင့် အဘယ်သို့ သက်ဆိုင်သနည်း။ ယင်းတို့ကို သင့်အတွက်ဟု အညွှန်းမတပ်ထားသည့်အတွက်၊ ကျွန်ုပ်၌ ကိုင်တွယ်ပိုင်ခွင့် ရှိသည်။ ယင်းတို့ကို သင့်အား ကျွန်ုပ် ပေးမည်မဟုတ်။ အကယ်၍ ထိုအရာများကို ကျွန်ုပ်ရောင်းလိုပါက၊ ရောင်းမည်။ အသုံးပြုလိုပါက၊ အသုံးပြုမည်။ ထိုအရာများကို ကျွန်ုပ် အသုံးမပြုလို သို့မဟုတ် မရောင်းလိုပါက၊ ထိုနေရာ၌ ထားပြီး ဖြုန်းတီးပစ်မည်” ဟူ၍ ပြောဆိုရန် အကြွင်းမဲ့ ရည်ရွယ်ပေသည်။ ဤသည်မှာ ထိုထိန်းသိမ်းစောင့်ရှောက်သူ၏ သဘောထားအမြင် ဖြစ်ခဲ့သည်။ ဤသဘောထားအမြင်နှင့်ပတ်သက်၍ သင်တို့သည် အဘယ်သို့ ထင်ကြသနည်း။ အသင်းတော်သို့ ဤတန်ဖိုးကြီးပစ္စည်းများကို အဝေးမှ ယူဆောင်လာသော သို့မဟုတ် မည်သူအတွက်ဟု သတ်မှတ်ထားခြင်းမရှိဘဲ တစ်ဦးချင်းစီထံ ပေးသောသူများ ရှိသလော။ (မရှိပါ။) မည်သူသည် အသင်းတော်သို့၊ ဘုရားအိမ်တော်သို့ သို့မဟုတ် ညီအစ်ကိုမောင်နှမများထံသို့ တန်ဖိုးကြီးပစ္စည်းများ ပေးရန်အတွက် ထိုမျှကြီးမားသော ချစ်ခြင်းမေတ္တာကို ပြသမည်နည်း။ ယနေ့အထိ၊ ငါသည် ထိုမျှ ကြီးမားသော ချစ်ခြင်းမေတ္တာရှိသူ တစ်ဦးတစ်ယောက်ကိုမျှ မတွေ့ဖူးသေးသကဲ့သို့၊ ထိုသို့သော လှူဖွယ်ပစ္စည်း သို့မဟုတ် ပေးကမ်းစွန့်ကြဲသော ငွေကြေးအထောက်အပံ့ကို ပေးသော တစ်ဦးတစ်ယောက်ကိုမျှလည်း မတွေ့ဖူးသေးပေ။ သာမန်နှင့် ဈေးမကြီးသော ပစ္စည်းများအတွက်ပင်၊ သင်တို့သည် ပေးချေရသည်။ သို့ဆိုလျှင်၊ ဤတန်ဖိုးကြီး ကုန်ပစ္စည်းများနှင့်စပ်လျဉ်း၍၊ သာမန်ကာလျှံကာ အခမဲ့ ပေးသောသူ တစ်ဦးတစ်ယောက် ရှိသလော။ (မရှိပါ။) ဤပစ္စည်းများကို ပေးပို့သောသူများသည် မည်သူ့အတွက်ဖြစ်သည်ကို မသတ်မှတ်ခဲ့သော်လည်း၊ မည်သူ လက်ခံရမည်ကို လူတို့ သိသင့်သည်၊ ဤသည်မှာ လူ့သဘာဝ၌ ရှိသင့်သည့် ဆင်ခြင်တုံတရားတစ်ခု ဖြစ်သည်။ ထိန်းသိမ်းစောင့်ရှောက်သူသည် ဤကိစ္စကို မည်သို့ ကိုင်တွယ်သင့်သနည်း။ သူသည် ဤပစ္စည်းများကို မည်သို့ ကိုင်တွယ်ဖြေရှင်းသင့်သနည်း။ အနည်းဆုံးအားဖြင့်၊ သူသည် အထက်ကို၊ “ဤပစ္စည်းများကို သင် အလိုရှိပါသလော။ အလိုမရှိပါက၊ ကျွန်ုပ်တို့ မည်သို့ ကိုင်တွယ်သင့်ပါသနည်း” ဟူ၍ မေးသင့်ပေသည်။ ဤမေးခွန်းနှစ်ခုမျှဖြင့် ပြဿနာကို ဖြေရှင်းပြီး ဖြစ်နိုင်သည်။ ဤမေးခွန်းနှစ်ခုက လူတစ်ဦး၏ ကိုယ်ကျင့်စရိုက်က ပုံမှန်ဆင်ခြင်တုံတရားကို ပိုင်ဆိုင်ကြောင်း ညွှန်ပြမည် ဖြစ်သည်။ သို့သော် လှူဖွယ်ပစ္စည်းများကို ထိန်းသိမ်းစောင့်ရှောက်ရန် ကြီးကြပ်သူသည် ဤရိုးရှင်းသော မေးခွန်းနှစ်ခုကိုပင် မမေးနိုင်ခဲ့သည့်အပြင်၊ လူတစ်ဦး၌ ရှိသင့်သည့် အခြေခံအကျဆုံးသော ဆင်ခြင်တုံတရားကိုလည်း သူ မပိုင်ဆိုင်ခဲ့ပေ။ ဤအရာများသည် အသင်းတော်အတွက်ဖြစ်သည်ဟု သူ အဘယ်သို့ဖြစ်ပြီး ယုံကြည်ခဲ့သနည်း။ သူက “၎င်းတို့ကို အထက်အတွက်ဟု အညွှန်းတပ်ထားခြင်း မရှိပါ” ဟူ၍ နောက်ထပ် ပြောဆိုချက်တစ်ခုကိုပင် ဖြည့်စွက်ခဲ့သည်။ ဤသည်မှာ ပြဿနာတစ်ခု မဟုတ်လော။ “၎င်းတို့ကို အထက်အတွက်ဟု အညွှန်းတပ်ထားခြင်း မရှိပါ” ဟူသည်မှာ အဘယ်အရာကို သွယ်ဝိုက်ညွှန်းဆိုသနည်း။ သူသည် ဤစကားကို အဘယ်ကြောင့် ဖြည့်စွက်ခဲ့သနည်း။ (ဘုရားသခင်၏ လှူဖွယ်ပစ္စည်းများကို သာမန်ကာလျှံကာ သူ၏ဖြုန်းတီးခြင်းအတွက် အကြောင်းပြချက်တစ်ခု ရှာရန် ဖြစ်ပါသည်။) အတိအကျပင် ဖြစ်သည်။ ထိုသို့သော အမှုအရာများကို လုပ်ဆောင်သောသူတစ်ဦးသည် သူ၏ လူ့သဘာဝ၌ ဟိရိဩတ္တပကင်းမဲ့ခြင်းကို အမှန်တကယ် ပိုင်ဆိုင်နိုင်သလော။ သိသာရှင်းလင်းစွာပင် မပိုင်ဆိုင်နိုင်ပေ။ ဤအကျင့်စရိုက် ကင်းမဲ့သောသူတစ်ဦး၌ မည်သည့် လူ့သဘာဝမျိုး ရှိသနည်း။ ဤသည်မှာ ဟိရိဩတ္တပကင်းမဲ့ခြင်း မဟုတ်လော။ ဤအရာများသည် လှူဖွယ်ပစ္စည်းများဖြစ်သည်ကို သူ အမှန်တကယ် မသိခဲ့သလော။ ဤအရာများက လှူဖွယ်ပစ္စည်းများဖြစ်သည်ကို သူ သိခဲ့ပေသည်။ သို့သော် သူ၏ လူ့သဘာဝ၌ ဟိရိဩတ္တပကင်းမဲ့သောကြောင့်၊ သူသည် ထိုသို့သော စကားများကို အရှက်တရားကို အရေးမထားဘဲ ပြောဆိုနိုင်ခဲ့ခြင်းဖြစ်ပြီး၊ နောက်ပိုင်းတွင်၊ သူသည် လှူဖွယ်ပစ္စည်းများကို မိမိ၏ ကိုယ်ပိုင်အဖြစ် အခိုင်အမာဆိုလျက်၊ အလိုအလျောက်၊ သာမန်ကာလျှံကာ မွေ့လျော်ခံစားနိုင်ခဲ့သည်၊ သိမ်းပိုက်နိုင်ခဲ့ပြီး ဖြုန်းတီးပစ်နိုင်ခဲ့သည်။ အန္တိခရစ်များ၏ လူ့သဘာဝရှိသောသူများသာလျှင် ထိုသို့သော သရုပ်သကန်များကို ပြသကြသည်။

အန္တိခရစ်များသည် အသိစိတ်နှင့် ဆင်ခြင်တုံတရား ကင်းမဲ့ကြသည်။ ၎င်းတို့အနေဖြင့် ဟိရိဩတ္တပကင်းမဲ့ပြီး အရှက်တရားကို အရေးမထားကြောင်းကို အခြားမည်သို့ ထင်ရှားပေါ်လွင်စေသေးသနည်း။ ၎င်းတို့က တစ်စုံတစ်ခုကို မှားယွင်းစွာ လုပ်ဆောင်မိသောအခါ နောင်တရရန် မသိကြသည့်အပြင်၊ မိမိတို့၏ စိတ်နှလုံးထဲ၌ အပြစ်ရှိစိတ်ကို မထားရှိကြပေ။ မည်သို့ ပြန်လည် ပြုပြင်မှုများ ပြုလုပ်ရမည် သို့မဟုတ် နောင်တရရမည်ကို ၎င်းတို့ မဆင်ခြင်ကြသည့်အပြင်၊ ၎င်းတို့၏ လုပ်ရပ်များက မျှတသည်ဟုပင် ယုံကြည်ကြသည်။ ၎င်းတို့အနေဖြင့် ပြုပြင်ခြင်း သို့မဟုတ် ထုတ်ပယ်ခြင်းနှင့် ရင်ဆိုင်ရသောအခါ မတရားဆက်ဆံခံရသည်ဟု ခံစားကြရသည်။ ၎င်းတို့သည် အဆက်မပြတ် ငြင်းခုံပြီး တစ်ပတ်ရိုက်မှုကို လုပ်ဆောင်ကြသည်။ ဤသည်မှာ ဟိရိဩတ္တပကင်းမဲ့ခြင်း ဖြစ်သည်။ ၎င်းတို့သည် မည်သည့်လက်တွေ့ကျသောအလုပ်ကိုမျှ မလုပ်ဆောင်ကြပေ။ အကြိမ်တိုင်းတွင် ၎င်းတို့သည် အခြားသူများကို ဟောပြောကြပြီး၊ အခြားသူများကို ၎င်းတို့ ဝိညာဉ်ရေးရာပြည့်ဝကြောင်းနှင့် သမ္မာတရားကို နားလည်ကြောင်း ထင်မြင်စေလျက်၊ အနှစ်မဲ့သော သီအိုရီများဖြင့် လူတို့ကို အထင်အမြင်မှားစေကြသည်။ ၎င်းတို့သည် မိမိတို့ မည်မျှ အလုပ်လုပ်ခဲ့ပြီး ဆင်းရဲဒုက္ခခံခဲ့ရသည်ကိုလည်း မကြာခဏ ကြွားဝါကြကာ၊ ဘုရားသခင်၏ ကျေးဇူးတော်နှင့် ညီအစ်ကိုမောင်နှမများ၏ ဧည့်ခံခြင်းနှင့် ဂရုစိုက်မှုကို ခံစားထိုက်သည်ဟု ဆိုကြပြီး၊ ထိုသို့ဖြင့် အသင်းတော်ကို ပုံမှန်ကိစ္စတစ်ခုအဖြစ် မှီခိုကပ်ရပ်ကြသည့်အပြင်၊ အရသာရှိသော အရာများကိုလည်း စားသောက်လိုပြီး အထူးအခွင့်အရေးကို ခံစားလိုကြသည်။ ဤသည်မှာ ဟိရိဩတ္တပကင်းမဲ့ခြင်းနှင့် အရှက်တရားကို ဂရုမစိုက်ခြင်း ဖြစ်သည်။ ထို့ပြင်၊ အရည်အချင်း ညံ့ဖျင်းကြောင်း၊ သမ္မာတရားကို နားမလည်ကြောင်းနှင့် လက်တွေ့ကျင့်သုံးခြင်း၏ စည်းမျဉ်းများကို ရှာမတွေ့နိုင်ကြောင်း ရှင်းလင်းစွာ သိသာနေသည့်အပြင်၊ မည်သည့်အလုပ်ကိုမျှ လုပ်ဆောင်နိုင်စွမ်း မရှိသော်လည်း၊ ၎င်းတို့သည် အရာရာတိုင်း၌ လုပ်နိုင်စွမ်းရှိပြီး ကောင်းမွန်သည်ဟု ကြွားဝါကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ရှင်းလင်းစွာပင် ဘာမျှမဟုတ်သော်လည်း၊ လူတို့ ၎င်းတို့ကို လေးစားပြီး အားကိုးစေရန်အလို့ငှာ အရာရာတိုင်းကို သိသကဲ့သို့ ဟန်ဆောင်ကြသည်။ အကယ်၍ မည်သူမဆို ပြဿနာများရှိသော်လည်း ၎င်းတို့၏ အကြံဉာဏ်ကို မတောင်းခံဘဲ၊ အခြားလူများကို ယင်းအစား မေးမြန်းပါက၊ ၎င်းတို့သည် ဒေါသထွက်ခြင်း၊ မနာလိုခြင်းနှင့် မကျေမနပ်ဖြစ်ခြင်းတို့ ဖြစ်လာကြပြီး၊ ထိုသူကို နည်းမျိုးစုံဖြင့် ညှဉ်းပန်းနှိပ်စက်ရန် နည်းလမ်းရှာကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ၎င်းတို့သည် မကြာခဏ လိမ်ညာတတ်ကြောင်း၊ အမျိုးမျိုးသော ဖောက်ပြန်ပျက်စီးသည့် စိတ်သဘောထားများ ရှိကြောင်း သိသာထင်ရှားသော်လည်း၊ ၎င်းတို့၌ ဖောက်ပြန်ပျက်စီးသော စိတ်သဘောထားများ မရှိသကဲ့သို့၊ ဘုရားသခင်က ၎င်းတို့ကို မျက်နှာသာပေးပြီး ချစ်မြတ်နိုးတော်မူသကဲ့သို့ ဟန်ဆောင်ကြသည်၊ အခွင့်အရေးတိုင်း၌ ၎င်းတို့သည် ဆင်းရဲဒုက္ခကို အလွန် ခံနိုင်ရည်ရှိသကဲ့သို့၊ ကျိုးနွံနာခံနိုင်သကဲ့သို့၊ သမ္မာတရားနှင့် ပြုပြင်ခြင်းကို လက်ခံနိုင်သကဲ့သို့၊ ပင်ပန်းသောအလုပ် သို့မဟုတ် ဝေဖန်မှုကို မကြောက်ရွံ့သကဲ့သို့၊ မည်သည့်အခါမျှ မညည်းညူသကဲ့သို့ ဟန်ဆောင်ကြသည်၊ သို့သော် လက်တွေ့တွင်မူ ၎င်းတို့သည် မကျေမနပ်မှုဖြင့် ပြည့်နေကြသည်။ မည်သည့်နားလည်မှုကိုမျှ မိတ်သဟာယမဖွဲ့နိုင်ခြင်း၊ သို့မဟုတ် မည်သည့်သမ္မာတရားကိုမျှ ရှင်းလင်းစွာ မပြောဆိုနိုင်ခြင်းနှင့် ၎င်းတို့၏ အတွေ့အကြုံဆိုင်ရာ သက်သေခံချက် ကင်းမဲ့နေသော်လည်း၊ ၎င်းတို့သည် လူတို့ကို ၎င်းတို့ အလွန် ဝိညာဉ်ရေးရာကျပြီး နားလည်မှုများစွာ ရှိသည်ဟု ရှုမြင်စေရန်အလို့ငှာ မိမိတို့၏ ကိုယ်ပိုင်အသိပညာနှင့်ပတ်သက်၍ အနှစ်မဲ့သောနည်းလမ်းဖြင့် ပြောဆိုလျက်၊ ဟန်ဆောင်ခြင်းနှင့် အယောင်ဆောင်ခြင်းတို့၌ ပါဝင်ပတ်သက်ကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ၎င်းတို့၌ များပြားသော ပြဿနာများနှင့် မကောင်းသော လူ့သဘာဝ ရှိကြောင်း ရှင်းလင်းစွာ သိသာနေသော်လည်း၊ ၎င်းတို့သည် မည်သည့်သစ္စာစောင့်သိမှုမျှမရှိဘဲ မိမိတို့၏ တာဝန်ကို ထမ်းဆောင်ကြောင်းနှင့် ၎င်းတို့ လုပ်ဆောင်သမျှ မည်သည့်အလုပ်၌မဆို မိမိတို့၏ ကိုယ်ပိုင်အသိဉာဏ်နှင့် ပါးနပ်မှုအပေါ်သာ မှီခိုကြောင်း၊ သမ္မာတရားကို လုံးဝ မရှာဖွေကြောင်း၊ သို့တိုင် ၎င်းတို့သည် ဝန်ထုပ်ဝန်ပိုး ထမ်းဆောင်ကြောင်း၊ အလွန် ဝိညာဉ်ရေးရာကျပြီး အစွမ်းအစရှိကြောင်းနှင့် လူအများစုထက် သာလွန်ကြောင်းကိုမူ ယုံကြည်နေဆဲ ဖြစ်သည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ဤအရာများသည် အန္တိခရစ်များ၏ လူ့သဘာဝ ကင်းမဲ့ခြင်း၏ သရုပ်သကန်များ မဟုတ်လော။ ၎င်းတို့သည် ထိုသို့သောအရာများကို မကြာခဏ ထုတ်ဖော်ပြသကြသည် မဟုတ်လော။ ရှင်းလင်းစွာပင်၊ ၎င်းတို့သည် သမ္မာတရား စည်းမျဉ်းများကို နားလည်မှု ကင်းမဲ့ကြပြီး၊ မည်သည့်အလုပ်ကို လုပ်ဆောင်သည်ဖြစ်စေ၊ လက်တွေ့ကျင့်သုံးခြင်း၏ မည်သည့်စည်းမျဉ်းကိုမျှ မတွေ့ရှိနိုင်သော်လည်း၊ ရှာဖွေရန် သို့မဟုတ် မိတ်သဟာယဖွဲ့ရန် ငြင်းပယ်ကြသည်၊ ၎င်းတို့သည် အလုပ်ပြီးမြောက်ရန် မိမိတို့၏ ကိုယ်ပိုင်ပါးနပ်မှု၊ အတွေ့အကြုံနှင့် အသိဉာဏ်အပေါ် မှီခိုကြသည်။ ၎င်းတို့သည် ခေါင်းဆောင်တစ်ဦး ဖြစ်လိုခြင်း၊ အခြားသူများကို ညွှန်ကြားလိုခြင်းနှင့် လူတိုင်းကို ၎င်းတို့အား နားထောင်စေလိုခြင်းတို့ကိုပင် ဆန္ဒရှိကြပြီး၊ မည်သူမဆို နားမထောင်ပါက ဒေါသထွက်ကာ စိတ်ဆိုးကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ၎င်းတို့၌ ရည်မှန်းချက်များ၊ ဆုကျေးဇူးများနှင့် ပါးနပ်မှုအနည်းငယ် ရှိသောကြောင့်၊ ၎င်းတို့သည် ဘုရားအိမ်တော်၌ အမြဲတမ်း လူအများကြားတွင် ထင်ပေါ်လိုကြပြီး၊ ဘုရားအိမ်တော်က ၎င်းတို့ကို အရေးကြီးသော ရာထူးများ၌ ထားရှိပြီး ပျိုးထောင်ပေးစေလိုကြသည်။ အကယ်၍ ၎င်းတို့ ပျိုးထောင်ခြင်း မခံရပါက၊ ၎င်းတို့သည် စိတ်မချမ်းမသာဖြစ်ပြီး မကျေမနပ်ဖြစ်ကာ၊ ဘုရားအိမ်တော်သည် မမျှတကြောင်း၊ အရည်အချင်းရှိသောလူများကို အသိအမှတ်မပြုနိုင်ကြောင်းနှင့် ၎င်းတို့၏ ထူးကဲသော စွမ်းရည်များကို ရှာဖွေတွေ့ရှိရန် ဘုရားအိမ်တော်၌ အရည်အချင်းကို အကဲဖြတ်နိုင်သူမရှိကြောင်း ညည်းညူကြသည်။ အကယ်၍ ၎င်းတို့ ပျိုးထောင်ခြင်း မခံရပါက၊ ၎င်းတို့သည် မိမိတို့၏ တာဝန်များကို ထမ်းဆောင်ရန် ကြိုးစားလုပ်ဆောင်လိုခြင်း၊ ဆင်းရဲဒုက္ခများကို ကြံ့ကြံ့ခံလိုခြင်း သို့မဟုတ် အဖိုးအခကို ပေးဆပ်လိုခြင်းတို့ မရှိတော့ပေ၊ ယင်းအစား၊ ၎င်းတို့သည် အလုပ်မှ ရှောင်ထွက်ရန် မိမိတို့၏ ပါးနပ်မှုကို အသုံးချလိုကြရုံသာ ဖြစ်သည်။ ၎င်းတို့၏ စိတ်နှလုံးထဲ၌၊ ဘုရားအိမ်တော်ရှိ တစ်စုံတစ်ယောက်က ၎င်းတို့ကို လေးစားပြီး ချီးမြှောက်ကာ၊ ၎င်းတို့ကို အခြားသူများထက် သာလွန်စေပြီး ဤနေရာ၌ ၎င်းတို့၏ ကြီးကျယ်သော အစီအစဉ်များကို အကောင်အထည်ဖော်ခွင့်ပြုမည်ဟု မျှော်လင့်ကြသည်။ ဤအရာများသည် ရည်မှန်းချက်များနှင့် လိုအင်ဆန္ဒများ မဟုတ်လော။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ဤသည်မှာ အန္တိခရစ်များ၏ အဖြစ်အများဆုံးသော သရုပ်သကန် မဟုတ်လော။ အကယ်၍ သင်သည် အမှန်တကယ် စွမ်းရည်များ ရှိပါက၊ သင်သည် သမ္မာတရားကို လိုက်စားသင့်သည်၊ သင်၏ တာဝန်များကို ကောင်းမွန်စွာ ထမ်းဆောင်ခြင်းအပေါ် အာရုံစိုက်သင့်ပြီး၊ ဘုရားသခင်၏ ရွေးချယ်ထားသောလူများသည် သင့်ကို သဘာဝကျကျ လေးစားကြလိမ့်မည်။ အကယ်၍ သင်သည် သမ္မာတရား တစ်စုံတစ်ရာကိုမျှ မပိုင်ဆိုင်ဘဲ ထင်ပေါ်ကျော်ကြားလိုစိတ် အမြဲ ရှိနေသေးပါက၊ ယင်းမှာ အလွန်တရာ ဆင်ခြင်တုံတရား ကင်းမဲ့လှပေသည်တကား။ အကယ်၍ သင်၌ ရည်မှန်းချက်များနှင့် လိုအင်ဆန္ဒများလည်း ရှိပြီး၊ ကြီးကြီးကျယ်ကျယ် လုပ်ဆောင်ရန် အမြဲ လိုလားနေပါက၊ သင်သည် ကျရှုံးရန် သေချာပေသည်။ လူ့အဖွဲ့အစည်း၌ တစ်ချိန်က အဆင့်အတန်းနှင့် ဂုဏ်သိက္ခာအချို့ကို ပိုင်ဆိုင်ခဲ့ပြီးနောက်၊ လူအချို့သည် ဘုရားသခင်ကို ယုံကြည်ပြီး သူ၏ အိမ်တော်သို့ ဝင်ရောက်ပြီးနောက်တွင် ဩဇာအာဏာပြလိုကြသည်၊ အဆုံးအဖြတ်စကား ပြောဆိုလိုကြပြီး လူတိုင်းကို ၎င်းတို့၏ အမိန့်များကို နာခံစေလိုကြသည်။ ၎င်းတို့သည် မိမိတို့၏ အရည်အချင်းများနှင့် အလုပ်အတွေ့အကြုံများကို ချပြလိုကြသည်၊ ၎င်းတို့သည် လူတိုင်းကို မိမိတို့အောက် နိမ့်ကျသည်ဟု မှတ်ယူပြီး လူတိုင်း မိမိတို့၏ အာဏာကို လက်အောက်ခံသင့်သည်ဟု ထင်ကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ ဟုတ်ပေသည်။ လူအချို့သည် ဘုရားအိမ်တော်၌ မိမိတို့၏ တာဝန်များကို ထမ်းဆောင်စဉ် အကျိုးရလဒ်အချို့ ရရှိပြီး ပံ့ပိုးကူညီမှုအချို့ ပြုလုပ်သောအခါ၊ ညီအစ်ကိုမောင်နှမများက ၎င်းတို့ကို အကြီးအကဲများ၊ အဆင့်မြင့်ပုဂ္ဂိုလ်များနှင့် အထူးပုဂ္ဂိုလ်များအဖြစ် ကြီးစွာသော လေးစားမှုဖြင့် ဆက်ဆံစေလိုကြသည်။ ၎င်းတို့သည် လူတို့ ၎င်းတို့ကို အားကိုးစေလိုခြင်း၊ နောက်လိုက်စေလိုခြင်းနှင့် နားထောင်စေလိုခြင်းတို့ကိုပင် လိုလားကြသည်။ ၎င်းတို့သည် အသင်းတော်၏ ခေါင်တိုင် ဖြစ်လာရန် ရည်မှန်းကြသည်၊ ၎င်းတို့သည် အရာရာတိုင်းကို ဆုံးဖြတ်လိုကြသည်၊ တရားစီရင်လိုကြပြီး ကိစ္စရပ်အားလုံး၌ အဆုံးအဖြတ်စကား ပြောဆိုလိုကြသည်။ အကယ်၍ မည်သူမျှ ၎င်းတို့ ပြောဆိုသည့်အရာကို နားမထောင် သို့မဟုတ် လက်မခံပါက၊ ၎င်းတို့သည် မိမိတို့၏ အလုပ်ကို စွန့်လွှတ်လိုကြပြီး၊ အလုပ်ကို ဖြိုဖျက်ကာ အခြားလူတိုင်းကို လှောင်ပြောင်လိုကြသည်။ ဤသည်မှာ အရှက်တရားကို ဂရုမစိုက်ခြင်း မဟုတ်လော။ အရှက်တရားကို ဂရုမစိုက်ခြင်းအပြင်၊ ၎င်းတို့သည် အထူးသဖြင့် မလိုမုန်းထားတတ်ကြသည်၊ ဤသူတို့သည် အန္တိခရစ်များ ဖြစ်ကြသည်။

အန္တိခရစ်များ၏ ကိုယ်ကျင့်စရိုက်၌ အရှက်တရားကို အလေးမထားခြင်းနှင့်ဆိုင်သည့် ဤသရုပ်သကန်သည် အလွန် ပျံ့နှံ့နေသည်။ လူအများစုသည် ယင်းကို အတိုင်းအတာတစ်ခုအထိ ပြသကြသော်လည်း၊ အန္တိခရစ်များ၌ ဤသရုပ်သကန် ရှိရုံသာမက၊ သဘာဝအားဖြင့် ယင်းက မည်မျှ ပြင်းထန်သည်ကို မည်သည့်အခါမျှ ၎င်းတို့ အသိအမှတ်မပြုကြသည့်အပြင်၊ နောင်တရခြင်း၊ ယင်းကို သိရန် ကြိုးစားခြင်းမရှိ သို့မဟုတ် ယင်းကို ဆန့်ကျင်ပုန်ကန်ခြင်းတို့လည်း မပြုကြပေ။ ယင်းအစား၊ ၎င်းတို့သည် ယင်းကို သဘာဝကျသည်ဟု မှတ်ယူကြသည်။ ယင်းမှာ သမ္မာတရားကို လက်ခံရန် ၎င်းတို့ ငြင်းပယ်နေခြင်း ဖြစ်သည်။ ၎င်းတို့၏ အပြုအမူသည် မည်မျှ အရှက်တရားကို အရေးမထားသည်ဖြစ်စေ၊ ဆင်ခြင်တုံတရား ကင်းမဲ့သည်ဖြစ်စေ၊ စက်ဆုပ်ဖွယ်ဖြစ်သည်ဖြစ်စေ၊ ရွံရှာဖွယ်ဖြစ်သည်ဖြစ်စေ၊ ၎င်းတို့သည် ယင်းက သဘာဝကျပြီး ဖြစ်သင့်ဖြစ်ထိုက်သည်ဟု ယုံကြည်နေဆဲ ဖြစ်သည်။ ထိုအရာက ကျိုးကြောင်းဆီလျော်သည်ဟူ၍လည်းကောင်း၊ ၎င်းတို့၏ ဆုကျေးဇူးများနှင့် စွမ်းရည်များကြောင့် ၎င်းတို့ ဦးဆောင်ထိုက်သည်ဟူ၍လည်းကောင်း၊ ၎င်းတို့၏ ပံ့ပိုးမှုများကြောင့် ၎င်းတို့အနေဖြင့် မိမိတို့၏ ဝါရင့်မှုကို အခွင့်ကောင်းယူ၍ အခြားသူများက ၎င်းတို့ကို နားထောင်သင့်သည်ဟူ၍လည်းကောင်း ထင်ကြကာ၊ ဤအရာကို အရှက်တရားအား အလေးမထားသည့် အရာတစ်ခုအဖြစ် မမြင်ကြပေ။ ၎င်းတို့သည် မျှော်လင့်ချက် ကင်းမဲ့နေကြသည် မဟုတ်လော။ ဤသည်မှာ ပုံမှန်လူ့သဘာဝ မဟုတ်ပေ။ ဤသည်မှာ အန္တိခရစ်များ၏ ကိုယ်ကျင့်စရိုက် ဖြစ်သည်။ သာမန် ဖောက်ပြန်ပျက်စီးသောသူများသည် ဤသရုပ်သကန်များနှင့် အတွေးအခေါ်များကို အတိုင်းအတာ အနည်းနှင့်အများသော်လည်းကောင်း၊ ပြင်းထန်မှု အတိုင်းအတာအမျိုးမျိုးဖြင့်သော်လည်းကောင်း ပိုင်ဆိုင်ကောင်းပိုင်ဆိုင်နိုင်သော်လည်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်းမှတစ်ဆင့်၊ သမ္မာတရားကို လက်ခံပြီး နားလည်ခြင်းမှတစ်ဆင့်၊ ၎င်းတို့သည် ထိုသို့သောအရာများက ပုံမှန်လူ့သဘာဝ ပိုင်ဆိုင်သင့်သည့်အရာများ မဟုတ်ကြောင်း အသိအမှတ်ပြုကြလေသည်။ ထိုသို့သော စိတ်ကူးများ၊ အတွေးအခေါ်များ၊ အစီအစဉ်များ သို့မဟုတ် ယုတ္တိမရှိသော တောင်းဆိုချက်များ ပေါ်ပေါက်လာသောအခါ၊ ယင်းတို့ကို ပုန်ကန်သင့်ကြောင်း၊ စွန့်လွှတ်သင့်ကြောင်း၊ ပြုပြင်ပြောင်းလဲသင့်ကြောင်း၊ နောင်တရရန် သင်ယူသင့်ကြောင်း၊ သမ္မာတရားကို လက်ခံပြီး သမ္မာတရားနှင့်အညီ လက်တွေ့ကျင့်သုံးသင့်ကြောင်းကိုလည်း အသိအမှတ်ပြုကြသည်။ အန္တိခရစ်များနှင့် သာမန် ဖောက်ပြန်ပျက်စီးသော လူတစ်ဦးချင်းစီအကြား ကွာခြားချက်မှာ အဘယ်နည်း။ ယင်းမှာ အန္တိခရစ်များသည် မိမိတို့၏ စိတ်ကူးများ၊ အတွေးအခေါ်များနှင့် လိုအင်ဆန္ဒများသည် မှားယွင်းကြောင်း၊ ဘုရားသခင်၏ ပြစ်တင်ရှုတ်ချခြင်းခံရကာ သူရွံရှာစက်ဆုပ်သောအရာများဖြစ်ကြောင်း၊ သို့မဟုတ် ယင်းတို့သည် စာတန်နှင့်ဆိုင်သော အပျက်သဘောဆောင်သည့်အရာများ ဖြစ်ကြောင်းကို မည်သည့်အခါမျှ ယုံကြည်မည်မဟုတ်ဟူသော အချက်၌ တည်ရှိသည်။ အကျိုးဆက်အားဖြင့်၊ ၎င်းတို့သည် ဤအတွေးအခေါ်များ သို့မဟုတ် ယုံကြည်မှုများကို မည်သည့်အခါမျှ မစွန့်လွှတ်ကြပေ။ ယင်းအစား၊ ၎င်းတို့သည် ထိုအရာများကို မလျှော့တမ်းခံယူကြသည်။ ထိုအရာများကို မပုန်ကန်ကြသည့်အပြင်၊ မှန်ကန်ပြီး အပြုသဘောဆောင်သည့်အရာကို မုချ လက်မခံကြဘဲ၊ ဤအရာအား ၎င်းတို့ ရှိသင့်သည့် လက်တွေ့လုပ်ဆောင်မှုနှင့် ၎င်းတို့ လိုက်နာသင့်သည့် စည်းမျဉ်းများအဖြစ် ဖြစ်လာခွင့်မပေးကြပေ။ ဤသည်မှာ အန္တိခရစ်များနှင့် သာမန် ဖောက်ပြန်ပျက်စီးသော လူတစ်ဦးချင်းစီအကြား ကွဲပြားခြားနားချက် ဖြစ်သည်။ အနီးဝန်းကျင်ကို ကြည့်လော့။ ဤမျှ အရှက်တရားကို အလေးမထားဘဲ ထိုအရှက်တရားကို မည်သည့်အခါမျှ အသိအမှတ်မပြု သို့မဟုတ် မည်သည့် အသိမျှပင်မရှိသည့်သူ မည်သူမဆိုသည် အန္တိခရစ်စစ်စစ်တစ်ဦး ဖြစ်သည်။

အန္တိခရစ်များ၌ လူတို့ ပိုင်းခြားသိမြင်ရန် အလွန်လွယ်ကူသော နောက်ထပ် လက္ခဏာရပ်စစ်စစ်တစ်ခု ရှိသည်။ ၎င်းတို့သည် ရှက်စိတ်ကင်းမဲ့ကြသည်။ သမ္မာကျမ်းစာ၌ “မတရားသောသူသည် မိမိမျက်နှာကို ခိုင်မာ စေတတ်၏။” (သုတ္တံကျမ်း ၂၁:၂၉)ဟု ရေးထားသည့်အတိုင်းပင်၊ အန္တိခရစ်များသာလျှင် စစ်မှန်သော ဆိုးယုတ်သည့်လူများ ဖြစ်ကြသည်။ အန္တိခရစ်များက အရှက်မဲ့ကြသည်။ ၎င်းတို့သည် အရှက်တရားကို အလေးမထားသည့် အရာများ၊ လူတို့၏ ခံစားချက်များကို စာနာစိတ်ကင်းမဲ့ပြီး သမ္မာတရားနှင့် ဆန့်ကျင်သည့်အရာများကို မည်မျှပင် ပြုလုပ်သည်ဖြစ်စေ၊ ၎င်းတို့သည် ဤအရာကို သတိမထားမိသကဲ့သို့၊ အသိအမှတ်လည်း မပြုကြပေ။ ၎င်းတို့သည် မှန်ကန်သောအရာ သို့မဟုတ် အပြုသဘောဆောင်သည့်အရာကို လက်မခံကြသည့်အပြင်၊ မိမိတို့၏ မှားယွင်းသော သဘောထားအမြင်များနှင့် ကျင့်ကြံပြုမူမှုများကိုလည်း မစွန့်လွှတ်ကြပေ။ ယင်းအစား၊ ၎င်းတို့သည် ထိုအရာများကို အဆုံးတိုင်အောင် မလျှော့တမ်း စွဲမြဲနေကြသည်။ ဤသည်မှာ အန္တိခရစ်များ ဖြစ်သည့်ပုံစံဖြစ်သည်။ သင်တို့သည် မည်သည့်အခြေအနေ၌ ရှိနေကြသနည်း။ သင်တို့၌ ဤကျိုးကြောင်းမဆီလျော်သော တောင်းဆိုချက်များ၊ အရှက်ကင်းမဲ့သော အတွေးများနှင့် ဘုရားသခင် ရွံရှာစက်ဆုပ်သော ရည်ရွယ်ချက်များနှင့် စိတ်ကူးများ ရှိသောအခါ၊ ဤအရာများကို ဘုရားသခင် စက်ဆုပ်ရွံရှာကြောင်း သင်တို့ သတိပြုမိပြီး ထို့ကြောင့် ယင်းတို့ကို ပုန်ကန်ကာ စွန့်လွှတ်နိုင်ကြသလော။ သို့မဟုတ်၊ သမ္မာတရားကို ကြားပြီးနောက်တွင်၊ သင်တို့သည် ယင်းတို့ကို စွန့်လွှတ်ရန် ငြင်းပယ်သလော၊ ထိုအရာများကို မလျှော့တမ်းစွဲမြဲနေကာ၊ သင်တို့ မှန်ကန်သည်ဟု တွေးထင်ကြသလော။ (ကျွန်ုပ်သည် ထိုအရာများကို သတိပြုမိသောအခါ ဘုရားသခင်၏ နှုတ်ကပတ်တော်များနှင့် ချိတ်ဆက်နိုင်ပြီး၊ ဤအတွေးအခေါ်များသည် အတော်ပင် စက်ဆုပ်ဖွယ်ကောင်းကာ အရှက်တရားကို အလေးမထားကြောင်း ခံစားရသည်။ ပြီးလျှင်၊ ကျွန်ုပ် ဆုတောင်းပြီး ထိုအရာများကိုပုန်ကန်နိုင်စွမ်း ရှိပါသည်။) သတိရှိရှိ ဆုတောင်းပြီး ထိုအရာများကို ပုန်ကန်နိုင်သောသူများသည် အန္တိခရစ်များ မဟုတ်ကြပေ။ မည်သည့်အခါမျှ ဆုတောင်းခြင်းမရှိ သို့မဟုတ် ထိုအရာများကို ပုန်ကန်ခြင်းမရှိဘဲ မိမိတို့၏ ကိုယ်ပိုင်အတွေးများကို လိုက်လျှောက်သည့်သူများ၊ မိမိတို့၏ စိတ်နှလုံးများထဲ၌ ဘုရားသခင်ကို ဆန့်ကျင်ပြီး၊ သမ္မာတရားကို လက်ခံရန် ငြင်းပယ်သောသူများသည် အန္တိခရစ်စစ်စစ်များ ဖြစ်ကြသည်။ ၎င်းတို့ ပြုလုပ်ခဲ့သည့်အရာများက မည်မျှ အရှက်မဲ့သည်ဖြစ်စေ၊ ၎င်းတို့က ဝန်ခံရန် သို့မဟုတ် အသိအမှတ်ပြုရန် ငြင်းပယ်ကြသည်။ ဤလူများသည် အပြုသဘောဆောင်သည့်အရာများကို လက်မခံဘဲ အပျက်သဘောဆောင်ပြီး ကောက်ကျစ်ဆိုးယုတ်သည့်အရာများကို ချစ်မြတ်နိုးသောသူများ ဖြစ်သည်မှာ သိသာထင်ရှားသည် မဟုတ်လော။ သင်တို့သည် မည်သည့်အမျိုးအစားထဲသို့ ကျရောက်သည်ကို ခွဲခြားနိုင်ခြင်း မရှိကြသလော သို့မဟုတ် သင်တို့၌ ဤအရှက်ကင်းမဲ့သော အတွေးအခေါ်များ မည်သည့်အခါမျှ မရှိဖူးလေသလော။ (ကျွန်ုပ်၌ ဤအတွေးအခေါ်များ ရှိခဲ့ပြီး၊ ယင်းတို့ကို သတိပြုမိပြီးနောက်၊ ကျွန်ုပ်သည် ဘုရားသခင်ထံ ဆုတောင်းပြီး ပုန်ကန်နိုင်ခဲ့ပါသည်။ တစ်ခါတစ်ရံ ထိုအရာများကို ကျွန်ုပ် သတိမထားမိခဲ့ပါ။ ယင်းတို့သည် အရှက်တရားကို အလေးမထားကြောင်း မခံစားမိဘဲ ပြုမူခဲ့ သို့မဟုတ် ပြောဆိုခဲ့ပြီး၊ ကျွန်ုပ် ဖော်ထုတ်ခြင်းခံရသည့်အခါ နောက်ပိုင်းမှသာ ထိုအရာကို သိရှိခဲ့ပြီးနောက် ဆုတောင်းပြီး ပုန်ကန်နိုင်ခဲ့ပါသည်။) အကယ်၍ သင်သည် ဤအရာများက အရှက်ကင်းမဲ့ကြောင်းကို သတိမထားမိပါက၊ ယင်းမှာ ပြဿနာတစ်ခု မဟုတ်ပေ။ အကယ်၍ သင် သတိထားမိသော်လည်း သမ္မာတရားကို လက်ခံခြင်းမရှိ သို့မဟုတ် သင့်ကိုယ်သင် ပုန်ကန်ခြင်းမရှိက၊ ဤသည်မှာ ဆိုးရွားသော ပြဿနာတစ်ခု ဖြစ်သည်။ အချိန်အများစုတွင်၊ သင်တို့သည် ထုံထိုင်းနေကြသည်။ ဤအရာနှင့် ဘုရားသခင်၏ နှုတ်ကပတ်တော်အကြား ဆက်စပ်မှုများကို မပြုလုပ်နိုင်ဘဲ၊ သင်တို့၏ ပြဿနာက အဘယ်အရာဖြစ်သည်ကို သတိမထားမိကြပေ။ သို့သော် ယင်းကို သင် သတိပြုမိသောအခါ သင့်စိတ်နှလုံးထဲ၌ ချက်ချင်း အပြစ်ရှိသည်ဟု ခံစားရပြီး ပြစ်တင်မောင်းမဲခြင်း ခံရကာ၊ တစ်ဦးတစ်ယောက်ကို တွေ့ရန် အလွန်အရှက်ရပြီး၊ သင့်ကိုယ်သင် စက်ဆုပ်ဖွယ်ကောင်းသည်၊ နိမ့်ကျပြီး ဂုဏ်သိက္ခာ အားနည်းသည်ဟု ထင်မှတ်ကာ၊ သင့်ကိုယ်သင် မုန်းတီးပြီး စက်ဆုပ်ရွံရှာပါက၊ ထို့နောက် ဤအရာများအား မည်သို့ ပြောင်းလဲပြီး စွန့်လွှတ်ရမည်ကို ဆင်ခြင်သုံးသပ်ပါက၊ ဤသည်မှာ ပုံမှန်အခြေအနေတစ်ခု ဖြစ်သည်။ အကယ်၍ သင်သည် သတိပြုမိသည်နှင့်တစ်ပြိုင်နက် သင့်ကိုယ်သင် ပုန်ကန်နိုင်ပါက၊ သင်၌ ကယ်တင်ခြင်း မျှော်လင့်ချက် ရှိသည်။ သင် သတိပြုမိသော်လည်း သင့်ကိုယ်သင် မပုန်ကန်သေးပါက၊ သင်၌ ကယ်တင်ခြင်း မျှော်လင့်ချက် မရှိပေ။ လူတစ်ဦးက ကယ်တင်ခံရနိုင်ခြင်း ရှိမရှိဟူသည်မှာ သမ္မာတရားကို ၎င်းတို့ လက်ခံနိုင်ခြင်း ရှိမရှိဟူသည့်အပေါ် မူတည်သည်။ အချို့က “ကျွန်ုပ်သည် ထုံထိုင်းပြီး ဉာဏ်ထိုင်းကာ ညံ့ဖျင်းသည့် အစွမ်းအစရှိသော်လည်း၊ ကျွန်ုပ် ကြားသည့်အရာ အနည်းငယ်ကို နားလည်သရွေ့၊ ဘုရားသခင်၏ နှုတ်ကပတ်တော်များအတိုင်း ကျွန်ုပ် လက်တွေ့လုပ်ဆောင်နိုင်ပြီး မိမိကိုယ်ကို ပုန်ကန်နိုင်သည်”ဟု ဆိုကောင်းဆိုနိုင်သည်။ ထိုသို့သောလူများသည် ကယ်တင်ခြင်း ခံရနိုင်ပေသည်။ လူတစ်ဦး၏ အစွမ်းအစက မည်မျှ ကောင်းမွန်သည်ဖြစ်စေ သို့မဟုတ် သမ္မာတရားကို မည်မျှ နားလည်သည်ဖြစ်စေ၊ ၎င်းတို့သည် မိမိတို့ကိုယ်ကို မပုန်ကန်ပါက၊ အကယ်၍ ၎င်းတို့သည် သမ္မာတရားကို လက်တွေ့မလုပ်ဆောင်ခြင်း သို့မဟုတ် လက်မခံခြင်းအား မလျှော့တမ်း ပေလုပ်နေပြီး မိမိတို့၏ စိတ်နှလုံးထဲ၌ ထိုသမ္မာတရားကို အတိုက်အခံလုပ်ကာ ဆန့်ကျင်ပါက၊ သွားလေပြီဖြစ်သည်။ ၎င်းတို့အနေဖြင့် မျှော်လင့်ချက် ကင်းမဲ့နေပြီ ဖြစ်သည်။ အရှက်တရားကို အလေးမထားခြင်းသည်လည်း အန္တိခရစ်များ၏ ကိုယ်ကျင့်စရိုက်နှင့်ဆိုင်သည့် အင်္ဂါရပ်စစ်စစ်တစ်ခု ဖြစ်သည်။ သင်တို့၏ အနီးဝန်းကျင်၌ ထိုသို့သောလူများ ရှိသလောဟူသည်ကို ကြည့်ရှုလော့၊ ထို့နောက်တွင် သင်သည် ဤအမျိုးအစားထဲသို့ ကျရောက်ခြင်း ရှိသလော၊ သင့်ကိုယ်သင် စုံလင်ပြီး ကြီးမြတ်သည်ဟု စဉ်ဆက်မပြတ် ခံစားနေရသလော၊ သင့်ကိုယ်သင် ကယ်တင်ရှင်တစ်ဦးအဖြစ် အမြဲ မှတ်ယူနေသလော၊ အခြားလူတိုင်းအထက်၌ မြင့်မားစွာ ထားရှိခြင်းခံရရန် အမြဲ သင် ရည်မှန်းနေသလော၊ မည်သည့်အုပ်စု၌မဆို သင် မည်မျှ မြင့်မားစွာ ရပ်တည်သည်ကို သိမြင်ရန် အခြားသူများနှင့် သင့်ကိုယ်သင် နှိုင်းယှဉ်လိုစိတ် ပြင်းပြနေသလော၊ နောက်ဆုံးတွင် အခြားလူများထက် သာလွန်နိုင်သည်ဖြစ်စေ မသာလွန်နိုင်သည်ဖြစ်စေ၊ သင်သည် ထူးချွန်ရန်၊ အခြားသူများ၏ အလွန်လေးစားခြင်းကို ခံရရန်၊ လူအုပ်ထဲမှ ထင်ပေါ်ကျော်ကြားရန်နှင့် အုပ်စု၏ အထူးအဖွဲ့ဝင်တစ်ဦး ဖြစ်လာရန် တောင့်တနေသလောဟူသည်တို့ကို ဆုံးဖြတ်ရန် သင့်ကိုယ်သင် ဆန်းစစ်လော့။ သင့်ကို အဘယ်အရာက ထူးခြားစေသနည်း။ သင့်ခေါင်းပေါ်၌ ဦးချိုများ ပေါက်နေသလော၊ သို့မဟုတ် မျက်လုံးသုံးလုံး ရှိနေသလော၊ သို့မဟုတ် ခေါင်းသုံးလုံးနှင့် လက်ခြောက်ဖက် ရှိနေသလော။ သင့်၌ ထူးခြားသည့်အရာဘာမျှမရှိပေ။ သို့ဆိုလျှင် အဘယ်ကြောင့် သင်သည် လူအများကြားတွင် ထင်ပေါ်ပြီး သင် တစ်မူထူးခြားသည်ဟု အမြဲ ခံစားနေရသနည်း။ ဤသည်မှာ အရှက်တရားကို အလေးမထားခြင်း ဖြစ်သည်။ တစ်နည်းအားဖြင့်၊ သင်၏ ရုပ်ပိုင်းဆိုင်ရာ ပင်ကိုစွမ်းရည်များနှင့်ပတ်သက်၍ အထူးသဖြင့် ထူးခြားသည့်အရာ ဘာမျှမရှိသည့်အပြင်၊ နောက်တစ်နည်းအားဖြင့်၊ သင်၏ အစွမ်းအစနှင့်ပတ်သက်၍ အထူးသဖြင့် ထူးခြားသည့်အရာ ဘာမျှမရှိပေ။ ပို၍အရေးကြီးသည်မှာ၊ အခြားလူတိုင်းကဲ့သို့ပင်၊ သင်သည် ဖောက်ပြန်ပျက်စီးသော စိတ်သဘောထားများဖြင့် ပြည့်နေသည်၊ သမ္မာတရားကို သိနားလည်မှု ကင်းမဲ့ပြီး၊ ဘုရားသခင်ကို အတိုက်အခံလုပ်သော စာတန်၏ အမျိုးအစား ဖြစ်သည်။ သင် ကြွားဝါရန် အဘယ်အရာ ရှိသနည်း။ သိသာရှင်းလင်းစွာပင် ကြွားဝါရန် ဘာမျှမရှိပေ။ သင် ပိုင်ဆိုင်သော ကျွမ်းကျင်မှု၊ စွမ်းရည်၊ ဆုကျေးဇူးနှင့် ပါရမီ အနည်းငယ်သည် ဖော်ပြရန် မထိုက်တန်ပေ။ အကြောင်းမှာ ယင်းတို့သည် ပုံမှန်လူ့သဘာဝကို ကိုယ်စားမပြုသည့်အပြင် အပြုသဘောဆောင်သည့်အရာများနှင့်လည်း မဆက်စပ်သောကြောင့် ဖြစ်သည်။ သို့တိုင်အောင် သင်သည် ဖော်ပြရန်မထိုက်တန်သော အရာများကို သင်၏ကိုယ်ပိုင် ဂုဏ်ထူးဆောင်တံဆိပ်များအဖြစ် သဘောထားပြုမူကာ ယင်းတို့ကို သင်၏ ဘုန်းအသရေနှင့် အရင်းအနှီးအဖြစ် နေရာတိုင်း၌ ကြွားဝါလျက် လူများ လေးစားမြတ်နိုးပြီး ကိုးကွယ်လာအောင် လုပ်ရန်အလို့ငှာ အခြားသူများကို သင့်အတွက် ထောက်ပံ့စေရန် အရင်းအနှီးအဖြစ် အသုံးပြု၍ပင် အခြားသူတို့၏ လေးစားမှုနှင့် မျက်နှာသာပေးဆက်ဆံမှုကို ပျော်မွေ့ခံစားရန် ရှေ့တန်းတင်လျက်ရှိသည်။ ဤသည်မှာ အရှက်တရားကို အရေးမစိုက်ခြင်း မဟုတ်လော။ မူမမှန်သော လူ့သဘာဝနှင့် ဆင်ခြင်တုံတရားတို့မှ ဖြစ်ပေါ်လာသော ဤယုတ္တိမရှိသည့် တောင်းဆိုချက်များ၊ အတွေးများ၊ ရည်ရွယ်ချက်များ၊ စိတ်ကူးများနှင့် အခြားထိုသို့သောအရာများသည် အရှက်တရားကို အလေးမထားခြင်းနှင့်ဆိုင်သည့် သရုပ်သကန်များချည်းသာ ဖြစ်သည်။ အကယ်၍ အရှက်တရားကို အလေးမထားခြင်းနှင့်ဆိုင်သည့် ဤသရုပ်သကန်များသည် တစ်စုံတစ်ဦး၏ လူ့သဘာဝကို လွှမ်းမိုးပြီး၊ ၎င်းတို့ကို သမ္မာတရားအား လက်မခံစေဖို့နှင့် ထိုသမ္မာတရားကို နားမလည်စေဖို့ တားဆီးသည့် ၎င်းတို့၏ အဓိက လက္ခဏာရပ်တစ်ခု ဖြစ်လာပါက၊ ဤသည်မှာ အန္တိခရစ်များ၏ လက္ခဏာရပ်စစ်စစ်တစ်ခု ဖြစ်ပေသည်။

လူအချို့သည် ညီအစ်ကိုမောင်နှမများအတွက် အရသာရှိသောအရာများ၊ အရည်အသွေးမြင့်သောအရာများ၊ ခေတ်မီသော အရာများကို ဝယ်ရန် အလှူငွေများကို သုံးစွဲကြပြီး၊ ၎င်းတို့အနေဖြင့် ဘုရားအိမ်တော်၌ ပျော်ရွှင်စွာနှင့် ပူပန်ခြင်းကင်းစွာ အသက်ရှင်ပြီး ထို့နောက်တွင် ဘုရားသခင်၏ ချစ်ခြင်းမေတ္တာအတွက် ကျေးဇူးတင်နိုင်ရန်အလို့ငှာ ညီအစ်ကို မောင်နှမများအတွက် ထည့်သွင်းစဉ်းစားခြင်းဖြင့် ဤအရာကို လုပ်ဆောင်ခြင်းဖြစ်သည်ဟု အခိုင်အမာဆိုကြသည်။ ဤစိတ်ကူးနှင့်ပတ်သက်၍ သင်တို့ အဘယ်သို့ ထင်ကြသနည်း။ ယင်းမှာ အတော်ပင် လူသားဆန်သလော။ (မဆန်ပါ။ ၎င်းတို့သည် အလှူငွေများကို ဘုရားအိမ်တော်၏ စည်းမျဉ်းများအတိုင်း ပုံမှန်အတိုင်းနှင့် ကျိုးကြောင်းဆီလျော်စွာ အသုံးပြုခြင်းထက်၊ မိမိတို့၏ ကိုယ်ပိုင်ငွေအဖြစ် သဘောထားကာ၊ မိမိတို့အလိုရှိသည့်အတိုင်း သုံးစွဲကြသည်။) ဤသည်မှာ လူ့သဘာဝ၏ မည်သည့်ပြဿနာ ဖြစ်သနည်း။ (အရှက်တရားကို အလေးမထားခြင်းဖြစ်သည်။) ထိုသို့သော ပုဂ္ဂိုလ်များသည် အဆင့်အတန်း ရရှိသည်နှင့်တစ်ပြိုင်နက် အန္တိခရစ်စစ်စစ်များ ဖြစ်လာကြသည်။ ၎င်းတို့က “ညီအစ်ကိုမောင်နှမများမှာ အဝတ်အစား မလုံလောက်သည့်အပြင် ခက်ခဲသောဘဝများကို အသက်ရှင်ကြရသည်။ သူတို့၌ အခက်အခဲများစွာ ရှိပြီး၊ ဤအရာကို မည်သူမျှ ဂရုမစိုက်ပါ။ ထိုအရာကို ကျွန်ုပ် သတိပြုမိခဲ့ပြီး၊ ထိုအတွက် ကျွန်ုပ် တာဝန်ယူမည်။ ညီအစ်ကိုမောင်နှမများအတွက် အဆင်ပြေစေရန်၊ ဘုရားအိမ်တော်၌ နေထိုင်စဉ် ဘုရား၏ နွေးထွေးမှု၊ ဘုရား၏ ကြီးမြတ်သော ချစ်ခြင်းမေတ္တာနှင့် ဘုရား၏ ကျေးဇူးတော်ကို တွေ့ကြုံခံစားနိုင်စေရန်၊ ဘုရားအိမ်တော်သည် ၎င်းတို့၏ ဘဝကဏ္ဍတိုင်းကို ဖြည့်ဆည်းပေးရန် ငွေအချို့ သုံးစွဲဖို့ လိုအပ်သည်။ ထို့ကြောင့်၊ ကျွန်ုပ်သည် ထိုအရာကို ပို၍ စဉ်းစားရန် လိုအပ်ပြီး၊ ညီအစ်ကိုမောင်နှမများက အဘယ်အရာ ကင်းမဲ့သည် သို့မဟုတ် လိုအပ်သည်ကို သေချာစွာ ထည့်သွင်းစဉ်းစားရန် လိုအပ်သည်။ ညီအစ်ကိုမောင်နှမများ ရေသောက်ရန်နှင့် အပြင်ထွက်သည့်အခါ သယ်ဆောင်ရန် အဆင်ပြေစေဖို့အတွက် အပူခံခွက်များကို ဝယ်ယူရန် လိုအပ်သည်။ ညီအစ်ကိုမောင်နှမများအတွက် ထိုင်ခုံများကို ဝယ်ယူသင့်သည်၊ ထိုင်ခုံများ၌ နူးညံ့သော နောက်မှီများ ရှိရန် လိုအပ်သည်၊ သို့မှသာ အချိန်ကြာမြင့်စွာ ထိုင်ခြင်းက ၎င်းတို့၏ နောက်ကျောများကို ထိခိုက်စေမည်မဟုတ်ပါ။ ဤထိုင်ခုံများ၌ ထိုင်ခြင်းသည် အဆင်ပြေသင့်ပြီး၊ ၎င်းတို့သည် သင့်လျော်သော အမြင့်၊ ထောင့်နှင့် နူးညံ့မှု ရှိသင့်သည်။ ကုန်ကျစရိတ် မည်သို့ပင်ဖြစ်စေ၊ ကျွန်ုပ်တို့သည် ညီအစ်ကိုမောင်နှမများအတွက် မည်သည့်စရိတ်ကိုမျှ မနှမြောသင့်ပါ။ အကြောင်းမှာ ၎င်းတို့သည် ဘုရားအိမ်တော်၏ တိုင်များဖြစ်ပြီး ဘုရားအိမ်တော်၏ အလုပ် ပျံ့နှံ့ခြင်းအတွက် အရင်းအနှီးနှင့် အဓိကကျောရိုး ဖြစ်သောကြောင့် ဖြစ်သည်။ ထို့ကြောင့်၊ ညီအစ်ကိုမောင်နှမများကို ကောင်းစွာ ဂရုစိုက်ခြင်းသည် ဘုရားအိမ်တော်၏ အလုပ်ကို တိုးတက်စေသည်”ဟု ဆိုလျက် အခြားသူများကို မျက်နှာချိုသွေးရန် အလှူငွေများကို အသုံးပြုကြလေသည်။ ဤအရာကို ကြားသောအခါ၊ ညီအစ်ကိုမောင်နှမအများစုသည် မျက်ရည်များ ကျလာကြပြီး၊ ကျေးဇူးတင်ခြင်းဖြင့် လွှမ်းမိုးခံရကာ ဤသည်မှာ ဘုရားသခင်၏ ကြီးမြတ်သော ချစ်ခြင်းမေတ္တာဖြစ်ကြောင်း ဆက်လက်၍ အော်ဟစ်ကြသည်။ ဤကိစ္စကို ကိုင်တွယ်ခဲ့သောသူများသည် ဤအရာကို ကြားသောအခါ စိတ်ထဲတွင် နွေးထွေးမှုကို ခံစားကြရပြီး၊ “နောက်ဆုံးတွင်၊ ငါ့စိတ်နှလုံးကို နားလည်သောလူများ ရှိပေပြီ”ဟု တွေးထင်ကြသည်။ ဤသည်မှာ အဘယ်အရာ ဖြစ်သနည်း။ (အရှက်တရားကို အလေးမထားခြင်းဖြစ်သည်။) ညီအစ်ကိုမောင်နှမများအား ထိုသို့သော ကြီးမားသည့် အကျိုးကျေးဇူးများ ပေးခြင်းကို အရှက်တရားအား အလေးမထားခြင်းအဖြစ် မည်သို့ မှတ်ယူနိုင်မည်နည်း။ ဤသည်မှာ အသရေဖျက်ခြင်းလော။ (မဟုတ်ပါ။) ၎င်းတို့သည် လူတို့၏ စိတ်နှလုံးများကို စည်းရုံးသိမ်းသွင်းရန်အလို့ငှာ ဤရက်ရောမှုကို ပြသရန် ဘုရားအိမ်တော်၏ ငွေကို အသုံးပြုနေကြပြီး၊ ညီအစ်ကိုမောင်နှမများအတွက် ထည့်သွင်းစဉ်းစားပေးခြင်းနှင့် ချစ်ခင်သော ဂရုစိုက်မှုကို ပြသသကဲ့သို့ ဟန်ဆောင်နေကြခြင်း ဖြစ်သည်။ ၎င်းတို့၏ စစ်မှန်သော ရည်မှန်းချက်မှာ အဘယ်နည်း။ ပေါ့ပေါ့တန်တန် ပြောရလျှင်၊ ညီအစ်ကိုမောင်နှမများနှင့်အတူ ဤအကျိုးကျေးဇူးများကို မွေ့လျော်ခံစားရန် ဖြစ်သည်။ ပြင်းပြင်းထန်ထန် ပြောရလျှင်၊ လူတို့က ၎င်းတို့အား အမြဲတမ်း အမှတ်ရအောင် သေချာစေလျက် လူတို့ကို မျက်နှာချိုသွေးရန်၊ ၎င်းတို့၏ စိတ်နှလုံးများထဲ၌ ၎င်းတို့အတွက် နေရာတစ်ခု ရှိစေရန်နှင့် ၎င်းတို့ မည်မျှ ကောင်းမြတ်ခဲ့သည်ကို ပြန်လည်အမှတ်ရစေရန် ဖြစ်သည်။ အကယ်၍ ၎င်းတို့သည် မိမိတို့၏ ကိုယ်ပိုင်ငွေကို သုံးစွဲနေပါက၊ ညီအစ်ကိုမောင်နှမများကို ထိုနည်းအတိုင်း ဆက်ဆံမည်လော။ (သေချာပေါက် ဆက်ဆံမည်မဟုတ်ပါ။) ၎င်းတို့၏ စရိုက်အမှန်များ ထုတ်ဖော်ခြင်း ခံရမည်ဖြစ်ပြီး၊ ၎င်းတို့သည် လူတို့ကို ဤနည်းအတိုင်း ဆက်ဆံမည် မဟုတ်ပေ။ ၎င်းတို့အနေဖြင့် မိမိတို့၏ ကိုယ်ပိုင်အလိုဆန္ဒများအတိုင်း ဘုရားသခင်၏ အလှူငွေများကို မဆင်မခြင် အသုံးပြုခြင်းကို အကဲဖြတ်ရလျှင်၊ ၎င်းတို့သည် ဖြောင့်မတ်တည်ကြည်မှုနှင့် ကိုယ်ကျင့်တရားစံနှုန်းများ ကင်းမဲ့သောသူများ ဖြစ်ကြသည်။ ၎င်းတို့သည် ယုတ်ညံ့ပြီး အရှက်မဲ့သောသူများ ဖြစ်ကြသည်။ ၎င်းတို့သည် အခြားလူတို့ကို ကြင်နာခြင်းဖြင့် စစ်မှန်စွာ ဆက်ဆံနိုင်ကြမည်လော။ ၎င်းတို့သည် မည်သည့် လူစားမျိုး ဖြစ်သနည်း။ (၎င်းတို့သည် အရှက်တရားကို အလေးမထားသော အန္တိခရစ်များ ဖြစ်ကြသည်။) အန္တိခရစ်များ ပိုင်ဆိုင်ပြီး ၎င်းတို့၏ လူ့သဘာဝ၌ ထင်ရှားပေါ်လွင်စေသော ဤအရှက်တရားကို အလေးမထားခြင်း၌ စဉ်းလဲကောက်ကျစ်ပြီး ရက်စက်သည့်အရာတစ်ခုလည်း ရှိသည်။ ၎င်းတို့သည် မိမိတို့၏ ကိုယ်ပိုင်ရည်မှန်းချက်များကို စွမ်းဆောင်ရရှိရန် လိမ်ညာမှုများကို အသုံးချကြသည်။ ၎င်းတို့၏ ပါးစပ်မှ ထွက်လာသော စကားများထဲမှ မည်သည့်စကားများက မှန်ကန်သနည်း။ ၎င်းတို့သည် လူတို့ကို အလွန် ထည့်သွင်းစဉ်းစားတတ်ပြီး ၎င်းတို့ကို အမှန်တကယ် ချစ်ခင်ပုံရကာ ၎င်းတို့အတွက် အတော်ပင် စဉ်းစားပေးပုံ ပေါ်သော်လည်း၊ နောက်ကွယ်၌မူ အမှန်တကယ်တွင် မလိုမုန်းထားသော ရည်ရွယ်ချက်များကို ထားရှိကြသည်။ ၎င်းတို့သည် မိမိတို့ကိုယ်တိုင် မည်သည့်အဖိုးအခကိုမျှ မပေးဆပ်ကြပေ။ ၎င်းတို့သည် အလှူငွေများကို သုံးစွဲကြပြီး၊ အဆုံး၌၊ ဆုံးရှုံးမှုများကို ခံစားရသည်မှာ ဘုရားအိမ်တော်ဖြစ်ပြီး ၎င်းတို့ကိုယ်တိုင်မှာမူ အကျိုးကျေးဇူး ခံစားကြရသည်။ ဤသည်မှာ အန္တိခရစ်များ လုပ်ဆောင်သည့်အရာ ဖြစ်သည်။ ၎င်းတို့သည် အရှက်တရားကို အလေးမထားရုံသာမက၊ စဉ်းလဲကောက်ကျစ်ပြီး ရက်စက်လည်း ရက်စက်ကြပေသည်။ ၎င်းတို့သည် အလေ့အကျင့်ဖြစ်နေသော လိမ်ညာသူများ ဖြစ်ကြသည်၊ မှန်ကန်သော စကားတစ်ခွန်းကိုမျှ မပြောကြဘဲ သွားလေရာရာ၌ လူတို့ကို လိမ်ညာပြီး လှည့်စားကြသည်။ ဤအရာတစ်ခုတည်းကပင် စက်ဆုပ်ဖွယ်ကောင်းနေပြီ ဖြစ်သော်လည်း၊ ၎င်းတို့သည် မိမိတို့က မာယာကင်းကြောင်း၊ ကြင်နာတတ်ကြောင်း၊ အခြားသူများအပေါ် ကောင်းမြတ်ကြောင်း၊ ချစ်ခင်တတ်ကြောင်း၊ သနားကြင်နာတတ်ကြောင်း၊ မည်သူ့အပေါ်၌မျှ စိတ်နှလုံးခိုင်မာနိုင်စွမ်းမရှိကြောင်း သို့မဟုတ် မိမိတို့ကို အနိုင်ကျင့်သောသူများအပေါ် လက်စားချေရန် စိတ်ကူးနိုင်စွမ်းမရှိကြောင်းတို့ကို ထပ်မံ၍ ကြွားဝါကြသေးသည်။ ၎င်းတို့သည် မိမိတို့ကိုယ်ကို စုံလင်ပြီး ရည်မွန်သောပုဂ္ဂိုလ်များဖြစ်ကြောင်းပင် ကြွားဝါကြကာ၊ မိမိတို့ကိုယ်တိုင်အတွက် ပုံရိပ်တစ်ခု ဖန်တီးပြီး လူတို့၏ စိတ်နှလုံးထဲ၌ နေရာတစ်ခု ရယူလိုကြသည်။ ဤသည်မှာ အရှက်တရားကို အလေးမထားခြင်း မဟုတ်လော။ ဤသည်မှာ အန္တိခရစ်များ၏ သဘာဝ ဖြစ်သည်။ ၎င်းတို့၏ လူ့သဘာဝသည် ထိုသို့သောအရာများဖြင့် ပြည့်နေသည်။

မကောင်းမှုများကို လုပ်ဆောင်ရင်း သောင်းကျန်းနေပြီး အရှက်တရားကို အလေးမထားသူများနှင့်ပတ်သက်၍၊ လူတို့သည် ၎င်းတို့ကို အတော်အတန် ပိုင်းခြားသိမြင်နိုင်သော်လည်း၊ အန္တိခရစ်များက အရှက်တရား အလေးမထားကြောင်းကိုမူ ပိုင်းခြားသိမြင်ရန်မှာ မလွယ်ကူပေ။ အန္တိခရစ်တစ်ဦး အရှက်တရားကို အလေးမထားခြင်းနှင့်ဆိုင်သည့် အထူးသရုပ်သကန်တစ်ခုကို ငါတွေ့မြင်ခဲ့ဖူးသည်။ သူသည် မကြာခဏ ထင်ရာစိုင်းပြီး စိတ်ကြီးဝင်ခဲ့သည်။ သူသည် အလေ့အကျင့်ဖြစ်နေအောင် လိမ်ညာခဲ့ပြီး၊ စနစ်တကျ စီစဉ်ထားပြီး ကောင်းစွာစာစီထားသည့် စနစ်ကျသော စကားပြောဆိုပုံရှိလေသည်။ သို့ရာတွင်၊ တာဝန်များကို ကိုင်တွယ်ဖြေရှင်းခြင်းနှင့် ပတ်သက်လာသောအခါ၊ သူ အစပြုခဲ့သည့်အရာကို သူ မပြီးမြောက်နိုင်ခဲ့ပေ။ သူသည် မကောင်းမှုများကို လုပ်ဆောင်ရင်းသောင်းကျန်းခဲ့ပြီး၊ စည်းမျဉ်းနှင့်ပတ်သက်၍ လုံးဝ ချွတ်ခြုံကျနေခဲ့သည်။ ဘုရားအိမ်တော်၌ အချိန်အတိုင်းအတာတစ်ခုအထိ သူ၏ တာဝန်များကို ထမ်းဆောင်ပြီးနောက်၊ သူပြုလုပ်ခဲ့သမျှ အရာတိုင်း မှားယွင်းခဲ့ပြီး၊ သူပြုလုပ်ခဲ့သမျှ မည်သည့်အရာမျှ မကောင်းမွန်ခဲ့ပေ။ အရေးအကြီးဆုံးသော ပြဿနာမှာ သူသည် လူတို့ကို အထင်အမြင်မှားစေလိုဆဲဖြစ်သည်။ ၎င်းတို့၏ စိတ်နှလုံးထဲ၌ ကောင်းသော အထင်အမြင်တစ်ခု ရှိစေလိုဆဲဖြစ်ပြီး အခွင့်အရေးတိုင်း၌ အခြားသူများ သူ့အပေါ် မည်သို့ ထင်မြင်သည်ဟူသည်နှင့် သူ အလွန်လေးစားခြင်း ခံရခြင်း ရှိမရှိဟူသည်တို့ကို စုံစမ်းမေးမြန်းခဲ့ခြင်း ဖြစ်သည်။ အဆုံးတွင်၊ သူသည် မိမိ၏ တာဝန်များ၌ အမှားများကို တစ်စိုက်မတ်မတ် ပြုလုပ်နေခဲ့ပြီး မည်သည့်အရာကိုမျှ ကောင်းစွာ မလုပ်ဆောင်နိုင်ကြောင်း သိသာရှင်းလင်းလာသောအခါ၊ ဘုရားအိမ်တော်က သူ့ကို နှင်ထုတ်ခဲ့သည်။ သူသည် ဤသိသာထင်ရှားသော သရုပ်သကန်များကို သတိပြုရန် ပျက်ကွက်ခဲ့ရုံသာမက၊ သူ နှင်ထုတ်ခံရသည့်အခါ အထူးသဖြင့် အပြစ်ကင်းစင်သော ဟန်ပန်ကိုလည်း ဆောင်ခဲ့သည်။ ဤအပြစ်ကင်းစင်သော ဟန်ပန်မှာ အဘယ်အရာကို ဆိုလိုသနည်း။ ယင်းမှာ သူ၏ အတိတ်က ဆိုးယုတ်သော လုပ်ရပ်များဖြစ်သည့် သူ၏ လိမ်ညာမှုများ၊ ပရိယာယ်များနှင့် အခြားလူတို့ကို အထင်အမြင်မှားစေခြင်းတို့အပြင် သူသည် သီးခြား နယ်ပယ်တစ်ခုကို ဖန်တီးခြင်း၊ အသင်းတော်ကို သူ၏ ကိုယ်ပိုင်မိသားစု၏ ထိန်းချုပ်မှုအောက်သို့ ရောက်စေခြင်း၊ မကောင်းမှုများကို ပြုလုပ်ရင်း သောင်းကျန်းခြင်း၊ စည်းမျဉ်းများမရှိဘဲ ပြုမူခြင်း၊ သမ္မာတရားကို မည်သည့်အခါမျှ မရှာဖွေခြင်း၊ မိမိသဘောအတိုင်း ပြုလုပ်ခြင်းစသည့် အခြားဆိုးယုတ်သော လုပ်ရပ်များကိုလည်း ကျူးလွန်ခဲ့ခြင်းကိုအသိအမှတ်မပြုခဲ့ကြောင်းကို ဆိုလိုသည်။ သူသည် ဤဆိုးယုတ်သော လုပ်ရပ်များကို လုံးဝ သတိမပြုမိနိုင်ခဲ့ပေ။ ဆန့်ကျင်ဘက်အားဖြင့်၊ သူသည် ဘုရားအိမ်တော်၌ နှစ်ပေါင်းများစွာ သူ၏ တာဝန်ကို ထမ်းဆောင်ခဲ့ကြောင်း၊ ဆင်းရဲဒုက္ခများစွာ သူခံခဲ့ရကြောင်း၊ ထိုသို့သော မြင့်မားသည့် အဖိုးအခကို သူပေးဆပ်ခဲ့ကြောင်း၊ ထိုသို့သော ကြာမြင့်သည့် အချိန်ကာလကို ကုန်ဆုံးခဲ့ကြောင်းနှင့် သူ၏ အားအင်များစွာကို ပေးအပ်ခဲ့ကြောင်း၊ သို့တိုင် အဆုံးတွင်၊ သူ၌ မကောင်းသည့် ဂုဏ်သတင်းရှိပြီး လူတိုင်းက သူ့ကို အထင်သေးသည့်အဆင့်၊ မည်သူမျှ သူ့ကို မသနား သို့မဟုတ် မစာနာသည့်အပြင် မည်သူမျှ သူ့အတွက် ထောက်ခံပြောဆိုပေးမည် မဟုတ်သည့်အဆင့်သို့ ရောက်ရှိခဲ့ကြောင်း သူ ယုံကြည်ခဲ့သည်။ ဤသည်မှာ အပြစ်ကင်းစင်သော ဟန်ပန်မဟုတ်လော။ ဤအပြစ်ကင်းစင်သော ဟန်ပန်သည် မည်သည့် လူ့သဘာဝ၏ သရုပ်သကန်တစ်ခု ဖြစ်သနည်း။ (ဆင်ခြင်တုံတရား ကင်းမဲ့ပြီး အရှက်တရားကို အလေးမထားခြင်းဖြစ်သည်။) အတိအကျပင် ဖြစ်၏။ သူသည် သူပြုလုပ်ခဲ့သော အရာများနှင့် သူ ထမ်းဆောင်သင့်သော တာဝန်များကို သူ၏ ကိုယ်ပိုင် ကောင်းကျိုးအဖြစ် မှတ်ယူခဲ့သည်။ သမ္မာတရား စည်းမျဉ်းများနှင့် မကိုက်ညီသည့် သူ လုပ်ဆောင်ခဲ့သော မည်သည့်အရာကိုမဆို သို့မဟုတ် အဖျက်အမှောင့်ဖြစ်စေသည့် သို့မဟုတ် နှောင့်ယှက်တတ်သည့် မည်သည့်အရာကိုမဆို သူ လုံးဝ ငြင်းပယ်ခဲ့ပြီး၊ အဆုံး၌၊ သူသည် အပြစ်ကင်းစင်သော ဟန်ပန်ကို ဆောင်ခဲ့သည်။ ဤသည်မှာ အရှက်တရားကို အလေးမထားခြင်းဖြစ်ပြီး၊ သူသည် အန္တိခရစ်စစ်စစ်တစ်ဦး ဖြစ်သည်။ သင်တို့သည် ထိုသို့သော ပုဂ္ဂိုလ်များကို ကြုံတွေ့ဖူးသလော။ သင်တို့က ၎င်းတို့ကို မည်သည့်အရာအား တာဝန်ခံခိုင်းသည်ဖြစ်စေ သို့မဟုတ် မည်သည့်တာဝန်များကို ပေးသည်ဖြစ်စေ၊ ၎င်းတို့သည် လူစုရန်၊ သီးခြားနယ်ပယ်တစ်ခု တည်ထောင်ရန်နှင့် ၎င်းတို့ အာရုံအစိုက်ခံရနိုင်ဖို့အလို့ငှာ အခြားသူများကို အာရုံစိုက်မခံရအောင် တားဆီးကြလေသည်။ ၎င်းတို့သည် လူတိုင်းထက် သာလွန်လိုကြသည်။ တစ်ဦးတလေကို ၎င်းတို့ ပြောဆိုသည့်အရာ တစ်ခုမျှ မှန်ကန်ခြင်းမရှိ။ ၎င်းတို့သည် မိမိတို့စကားကို နားထောင်နေသူများအား မိမိတို့၏ မည်သည့်ပြောဆိုချက်များက မှန်ကန်ပြီး မည်သည့်အရာများက မှားယွင်းသည်ကို မသေမချာဖြစ်စေသည်။ ၎င်းတို့ အဆုံး၌ နှင်ထုတ်ခြင်းခံရသောအခါ၊ ၎င်းတို့သည် မိမိတို့ကိုယ်ကို အထူးသဖြင့် အပြစ်ကင်းစင်သည်ဟုပင် ရှုမြင်ကြပြီး တစ်စုံတစ်ယောက်က ၎င်းတို့ကို ကာကွယ်ပေးမည်ဟု မျှော်လင့်ကြသည်။ တစ်ဦးတလေက ၎င်းတို့ကို ကာကွယ်ပေးမည်ဟု သင်တို့ ထင်သလော။ (ကာကွယ်ပေးမည် မဟုတ်ပါ။) အကယ်၍ တစ်စုံတစ်ယောက်က ကာကွယ်ပေးပါက၊ ၎င်းတို့သည် စစ်မှန်သော အချက်အလက်များကို မသိနားမလည်သူများ၊ လူတုံးလူအတစ်ဦး၊ ထိုသူတို့၏ အထင်အမြင်မှားစေခြင်းကို ခံရသူတစ်ဦး သို့မဟုတ် ထိုသူတို့နှင့် အမျိုးအစားတူ ပုဂ္ဂိုလ်တစ်ဦး ဖြစ်ရပေမည်။

ဃ။ တစ်ကိုယ်ကောင်းဆန်ပြီး ယုတ်မာသည်

အန္တိခရစ်များသည် အသိစိတ်၊ ဆင်ခြင်တုံတရား၊ သို့မဟုတ် လူ့သဘာဝမရှိပေ။ ၎င်းတို့သည် အရှက်တရားကင်းမဲ့ရုံမျှ မကဘဲ အခြားလက္ခဏာတစ်ခုလည်းရှိသည်။ ၎င်းတို့သည် သာမန်ထက်ပို၍ တစ်ကိုယ်ကောင်းဆန်ပြီး ယုတ်မာသည်။ ၎င်းတို့၏ “တစ်ကိုယ်ကောင်းဆန်ခြင်းနှင့် ယုတ်မာခြင်း”၏ တိုက်ရိုက်အဓိပ္ပာယ်သည် နားလည်သဘောပေါက်ရန် မခက်ပေ။ ၎င်းတို့သည် ၎င်းတို့ကိုယ်တိုင်၏ အကျိုးစီးပွားများမှလွဲ၍ မည်သည့်အရာကိုမျှ မမြင်ပေ။ ၎င်းတို့၏အကျိုးစီးပွားနှင့် သက်ဆိုင်သည့် မည်သည့်အရာမဆို ၎င်းတို့၏အာရုံစိုက်ခြင်းကို အပြည့်အဝ ရလေသည်။ ၎င်းတို့သည် ယင်းအတွက် ဒုက္ခခံလိမ့်မည်၊ အဖိုးအခပေးဆပ်လိမ့်မည်၊ ယင်း၌ အာရုံနစ်မွန်းနေလိမ့်မည်၊ ပြီးလျှင် ယင်း၌ မိမိတို့ကိုယ်ကို ဆက်ကပ်အပ်နှံထားလိမ့်မည်။ ၎င်းတို့၏ ကိုယ်ပိုင် အကျိုးစီးပွားတို့နှင့်မသက်ဆိုင်သည့် မည်သည့်အရာကိုမဆို ၎င်းတို့က လျစ်လျူရှုပြီး အရေးလုပ်မည် မဟုတ်ချေ။ အခြားသူများက မိမိတို့သဘောရှိ လုပ်ဆောင်နိုင်သည်။ တစ်စုံတစ်ဦးက အနှောင့်အယှက်လုပ်ခြင်း သို့မဟုတ် အဖျက်အမှောင့်လုပ်ခြင်း ဖြစ်စေခြင်းကို အန္တိခရစ်တို့က ဂရုမစိုက်ကြဘဲ ၎င်းတို့အဖို့မူ ဤအရာသည် ၎င်းတို့နှင့် မည်သို့မျှ မသက်ဆိုင်ပေ။ ပါးနပ်စွာဆိုရလျှင်၊ ၎င်းတို့သည် မိမိတို့၏ကိုယ်ပိုင် ကိစ္စကိုသာ စိတ်ဝင်စားသည်။ သို့ရာတွင် ဤလူစားမျိုးသည် ယုတ်မာသည်၊ ယုတ်ညံ့ပြီး ရွံစရာကောင်းသည်ဟုဆိုလျှင် သာ၍ မှန်ကန်တိကျပေသည်။ ၎င်းတို့ကို “တစ်ကိုယ်ကောင်းဆန်ပြီး ယုတ်မာသည်”ဟု ငါတို့ သတ်မှတ်ကြသည်။ အန္တိခရစ်တို့၏ တစ်ကိုယ်ကောင်းဆန်ခြင်းနှင့် ယုတ်မာခြင်းတို့က မည်သို့ သူ့ဘာသာ ပေါ်လွင်သနည်း။ ၎င်းတို့၏ အဆင့်အတန်း၊ သို့မဟုတ် ဂုဏ်သတင်းကို အကျိုးပြုသည့် အရာမှန်သမျှတွင် ၎င်းတို့သည် လိုအပ်သည့်အရာတိုင်းကို လုပ်ဆောင်ရန်၊ ပြောဆိုရန် အားထုတ်ကြသည်။ မည်သည့်ဆင်းရဲဒုက္ခကိုမဆို လိုလိုလားလား သည်းခံကြသည်။ သို့သော် ဘုရားသခင်၏ အိမ်တော်က စီစဉ်သော အလုပ်နှင့်ပတ်သက်သည့်နေရာတွင်၊ သို့မဟုတ် ဘုရားသခင် ရွေးချယ်ထားသောလူတို့၏ အသက်တာကြီးထွားမှုကို အကျိုးဖြစ်စေသည့် အလုပ်နှင့် ပတ်သက်သည့်နေရာတွင် ၎င်းတို့က လုံးလုံး လျစ်လျူရှုကြသည်။ မကောင်းမှုပြုသူများက ဖျက်လိုဖျက်ဆီးပြုလုပ်သည့်အခါ၊ နှောင့်ယှက်သည့်အခါ မကောင်းမှုမျိုးစုံကို ကျူးလွန်ပြီး ထိုသို့ဖြင့် အသင်းတော်အလုပ်ကို အလွန်အမင်းထိခိုက်သည့်အခါတွင်ပင် ၎င်းတို့သည် ၎င်းတို့နှင့် မည်သို့မျှ မသက်ဆိုင်သကဲ့သို့ မထုံတက်သေးဖြင့်၊ အရေးမစိုက်စွာဖြင့် နေသည်။ ပြီးလျှင် တစ်စုံတစ်ဦးက ဆိုးယုတ်သောသူတစ်ဦး၏ ဒုစရိုက်အမှုများကို သိရှိသွားပြီး ယင်းကို တိုင်ကြားပါက မည်သည့်အရာကိုမျှ မမြင်ခဲ့မိကြောင်း ၎င်းတို့ပြောဆိုကာ မသိနားမလည်ယောင် ဆောင်လေသည်။ သို့ရာတွင် ၎င်းတို့သည် စစ်မှန်သော အလုပ်မလုပ်ဘဲ ကျော်ကြားမှု၊ အကျိုးအမြတ်နှင့် အဆင့်အတန်းတို့ကိုသာ လိုက်စားကြောင်းကို တစ်စုံတစ်ဦးက ၎င်းတို့ကို တိုင်ကြားပြီး ဖော်ထုတ်သည့်အခါ ၎င်းတို့က ထောင်းခနဲ ဒေါသထွက်ကြသည်။ တုံ့ပြန်ဖို့ နည်းလမ်းကို ဆွေးနွေးရန် အစည်းအဝေးများကို ကမန်းကတန်း ပြုလုပ်ကျင်းပသည်၊ ၎င်းတို့၏ နောက်ကွယ်တွင် မည်သူက လျှို့ဝှက်ကြံစည်ကြောင်း၊ ဂိုဏ်းခေါင်းဆောင်မှာ မည်သူဖြစ်ကြောင်းနှင့် ပါဝင်ပတ်သက်သည့်သူမှာ မည်သူဖြစ်ကြောင်း သိရှိအောင် လုပ်ဆောင်ရန် စုံစမ်းစစ်ဆေးခြင်းများ ပြုလုပ်သည်။ ၎င်းတို့သည် ယင်း၏ အကြောင်းရင်းကို မသိရမချင်း၊ ထိုကိစ္စကို လုံးလုံးလျားလျား မဖြေရှင်းပြီးမချင်း အိပ်မည် မဟုတ်ချေ၊ သို့မဟုတ် စားမည် မဟုတ်ချေ။ ၎င်းတို့ကို တိုင်ကြားရာတွင် ပါဝင်နေခဲ့သည့်လူတိုင်းကို ၎င်းတို့ ဖြိုဖျက်ပြီးသည့်အခါမှသာ ၎င်းတို့ ဝမ်းမြောက်မှုကိုပင် ခံစားနိုင်လေသည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန်ဖြစ်သည် မဟုတ်လော။ ၎င်းတို့သည် အသင်းတော် အလုပ်ကို လုပ်ဆောင်နေခြင်း ဖြစ်သလော။ ၎င်းတို့သည် မိမိတို့၏အာဏာနှင့် ဂုဏ်အဆင့်အတန်းတို့အတွက် ပြုမူနေခြင်းသက်သက်သာ ဖြစ်သည်။ ၎င်းတို့သည် မိမိတို့၏ကိုယ်ပိုင် လုပ်ငန်းတွင် ဆောင်ရွက်နေကြခြင်း ဖြစ်သည်။ ၎င်းတို့မည်သည့်အလုပ်ကို တာဝန်ယူဆောင်ရွက်ပါစေ၊ အန္တိခရစ်များသည် ဘုရားအိမ်တော်၏ အကျိုးစီးပွားကို မည်သည့်အခါမျှ ထည့်တွက်စဉ်းစားခြင်း မရှိပေ။ ၎င်းတို့၏ကိုယ်ပိုင် အကျိုးစီးပွားများ ထိခိုက်ခြင်း ရှိမည် မရှိမည်ကိုသာ ၎င်းတို့ ဆင်ခြင်တွေးတောသည်၊ ၎င်းတို့ကို အကျိုးပြုသည့် ၎င်းတို့ရှေ့တွင်ရှိသော အလုပ်အနည်းငယ်ကိုသာ စဉ်းစားသည်။ ၎င်းတို့အတွက် အသင်းတော်၏ အဓိကအလုပ်သည် ၎င်းတို့အချိန်ပိုတွင် လုပ်သောအရာတစ်ခုဖြစ်သည်။ ၎င်းတို့သည် လုံးဝ အလေးအနက်မထားပေ။ ၎င်းတို့သည် လုပ်ဆောင်ရန် တိုက်တွန်းခြင်း ခံရသောအခါမှသာ လှုပ်ရှားသည်။ ၎င်းတို့ လုပ်လိုသည့်အရာကိုသာ လုပ်ဆောင်ကြသည်။ ၎င်းတို့၏ ကိုယ်ပိုင်အဆင့်အတန်းနှင့် အာဏာကို ထိန်းသိမ်းဖို့အတွက် ဖြစ်သည့်အလုပ်ကိုသာ လုပ်ကြသည်။ ၎င်းတို့၏ အမြင်တွင်၊ ဘုရားအိမ်တော်မှ စီစဉ်သည့် မည်သည့်အလုပ်မဆို၊ ဧဝံဂေလိဖြန့်ဝေသည့် အလုပ်နှင့် ဘုရားသခင်ရွေးချယ်သော လူတို့၏ အသက်ဝင်ရောက်မှုတို့သည် အရေးမကြီးပေ။ အခြားလူများသည် မိမိတို့၏အလုပ်၌ မည်သည့်အခက်အခဲများ ရှိပါစေ၊ ၎င်းတို့ မည်သည့်ပြဿနာများကို ဖော်ထုတ်ပြီးဖြစ်ကာ ယင်းတို့ကို တိုင်ကြားပြီးဖြစ်ပါစေ၊ ၎င်းတို့၏စကားများ မည်မျှ ရိုးသားစစ်မှန်ပါစေ အန္တိခရစ်တို့သည် အရေးမထားကြပေ၊ ၎င်းတို့ ပါဝင်ပတ်သက်ခြင်း မရှိပေ၊ ဤအရာက ၎င်းတို့နှင့် မည်သို့မျှ မသက်ဆိုင်သည့်အလားပင် ဖြစ်သည်။ အသင်းတော်အလုပ်တွင် ဖြစ်ပေါ်သော ပြဿနာများက မည်မျှကြီးမားပါစေ ၎င်းတို့သည် လုံးလုံး စိတ်မဝင်စားပေ။ ပြဿနာတစ်ခုက ၎င်းတို့၏ ရှေ့တည့်တည့်တွင် ရှိလျှင်ပင် ၎င်းတို့က ယင်းကို ဝတ်ကျေတမ်းကျေသာ ကိုင်တွယ်လေသည်။ အထက်က တိုက်ရိုက်ပြုပြင်ခြင်းကို ခံရပြီး ပြဿနာကို ဖြေရှင်းဖို့ အမိန့်ပေးခံရသည့်အခါမှသာလျှင် ၎င်းတို့က တကယ့်အလုပ်အနည်းငယ်ကို ဆောင့်ကြီးအောင့်ကြီးလုပ်မည် ဖြစ်ပြီး အထက်ကမြင်ဖို့အတွက် တစ်ခုခုကို ပေးလိမ့်မည်။ မကြာမီတွင် ၎င်းတို့က မိမိတို့၏ကိုယ်ပိုင် လုပ်ငန်းကို ဆက်လက် လုပ်ကိုင်ကြလိမ့်မည်။ အသင်းတော်၏အလုပ်နှင့် ပတ်သက်လာပါက၊ ပို၍ကျယ်ပြန့်သော အခြေအနေ၏ အရေးပါသော အရာများနှင့်ပတ်သက်လာပါက ၎င်းတို့သည် ဤအရာများကို စိတ်မဝင်စားဘဲ လျစ်လျူရှုကြသည်။ ၎င်းတို့ ရှာဖွေတွေ့ရှိသည့် ပြဿနာများကိုပင် လျစ်လျူရှုကြသည်။ ပြီးလျှင် ပြဿနာများအကြောင်းကို မေးသောအခါတွင် ဝတ်ကျေတမ်းကျေ အဖြေများကိုပေးကြသည်၊ သို့မဟုတ် တောင်စဉ်ရေမရ ပြောကြသည်။ အလွန်အမင်း တွန့်ဆုတ်စွာဖြင့်သာ ထိုပြဿနာများကို ကိုင်တွယ်ကြသည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ထို့အပြင် အန္တိခရစ်တို့သည် မည်သည့်တာဝန်ကို ထမ်းဆောင်နေပါစေ၊ ၎င်းတို့တွေးနိုင်သည့်အရာမှာ ထိုတာဝန်က ၎င်းတို့အား ထင်ပေါ်စေမည် ဟုတ်မဟုတ်ကိုသာ ဖြစ်သည်။ ယင်းက ၎င်းတို့၏ နာမည်ဂုဏ်သတင်းကို မြှင့်တင်ပေးနိုင်သရွေ့ ၎င်းတို့က ယင်းကို လုပ်ဆောင်သည့်နည်းအား သင်ယူဖို့၊ ယင်းကို ဆောင်ရွက်ဖို့ နည်းလမ်းကို အကြံထုတ်ရာတွင် ဦးနှောက်ခြောက်ခံ စဉ်းစားကြသည်။ ယင်းက ၎င်းတို့အား ထင်ပေါ်စေမည် ဟုတ်မဟုတ်ကိုသာ ၎င်းတို့ ဂရုစိုက်သည်။ ၎င်းတို့ မည်သည့်အရာကို လုပ်ဆောင်ပါစေ၊ သို့မဟုတ် တွေးတောပါစေ၊ ၎င်းတို့သည် ၎င်းတို့၏ ကိုယ်ပိုင်ကျော်ကြားမှု၊ အကျိုးအမြတ်နှင့် အဆင့်အတန်းကိုသာ အရေးစိုက်ကြသည်။ ၎င်းတို့က မည်သည့်တာဝန်ကို ထမ်းဆောင်နေပါစေ၊ မည်သူက မြင့်မားသည်၊ သို့မဟုတ် နိမ့်ကျသည်၊ မည်သူကနိုင်ပြီး၊ မည်သူက ရှုံးသည်၊ မည်သူ၌ ပို၍ ကြီးမားသော နာမည်ဂုဏ်သတင်း ရှိသည်တို့နှင့်ပတ်သက်၍သာ ယှဉ်ပြိုင်ကြသည်။ လူမည်မျှက ၎င်းတို့ကို ကိုးကွယ်ပြီး အထင်ကြီးသည်၊ လူမည်မျှက ၎င်းတို့ကို နာခံသည်၊ ပြီးလျှင် ၎င်းတို့၌ နောက်လိုက်မည်မျှရှိသည်တို့ကိုသာ ၎င်းတို့ ဂရုစိုက်ကြသည်။ ၎င်းတို့သည် သမ္မာတရားကို မည်သည့်အခါမျှ မိတ်သဟာယမပြုပေ၊ သို့မဟုတ် တကယ့်ပြဿနာများကို မည်သည့်အခါမျှ မဖြေရှင်းပေ။ ၎င်းတို့သည် မိမိတို့၏ တာဝန်ကို ထမ်းဆောင်သည့်အခါတွင် အမှုကိစ္စများကို စည်းမျဉ်းနှင့်အညီ မည်သို့လုပ်ဆောင်ရမည်ကို မည်သည့်အခါမျှ ဆင်ခြင်စဉ်းစားခြင်းမရှိသကဲ့သို့ ဘုရားသခင် တောင်းဆိုသည့်အရာနှင့် ဘုရားသခင်၏ ရည်ရွယ်ချက်များကို ဆင်ခြင်စဉ်းစားရန် မဆိုထားနှင့်၊ ၎င်းတို့ သစ္စာစောင့်သိနေခဲ့ခြင်း ရှိမရှိ၊ မိမိတို့၏ တာဝန်များကို ကောင်းမွန်စွာ ဖြည့်ဆည်းပြီးခြင်း ရှိမရှိ၊ ၎င်းတို့၏ အလုပ်တွင် လမ်းလွဲနေခဲ့ခြင်းများ သို့မဟုတ် သတိမမူမိနေခဲ့ခြင်းများ ရှိမရှိ သို့မဟုတ် ပြဿနာတစ်ခုတလေ တည်ရှိခြင်း ရှိမရှိဟူသည်ကို ပြန်လည်သုံးသပ်ခြင်း မရှိကြ။ ဤအရာများအားလုံးကို ၎င်းတို့ တစ်စက်မျှ အာရုံမစိုက်ပေ။ ကျော်ကြားမှု၊ အကျိုးအမြတ်နှင့် အဆင့်အတန်း၊ ၎င်းတို့၏ကိုယ်ပိုင် ရည်မှန်းချက်များနှင့် လိုအင်ဆန္ဒများကို ဖြည့်ဆည်းဖို့တို့အတွက်သာ ၎င်းတို့သည် ကြိုးစားအားထုတ်ပြီး အမှုကိစ္စများကို လုပ်ဆောင်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန် ဖြစ်သည် မဟုတ်လော။ ဤသည်မှာ ၎င်းတို့၏ စိတ်နှလုံးများသည် ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများဖြင့် ပြည့်လျှံနေပုံကို အပြည့်အဝ ဖော်ထုတ်လေသည်။ ၎င်းတို့ လုပ်ဆောင်သမျှကို ၎င်းတို့၏ ရည်မှန်းချက်များနှင့် လိုအင်ဆန္ဒများဖြင့် အုပ်စိုးထားသည်။ ၎င်းတို့ မည်သည့်အရာကို လုပ်ဆောင်ပါစေ၊ အရင်းခံအကြောင်းနှင့် အရင်းအမြစ်တို့မှာ ၎င်းတို့၏ကိုယ်ပိုင် ရည်မှန်းချက်များ၊ လိုအင်ဆန္ဒများနှင့် ယုတ္တိမရှိသော တောင်းဆိုမှုများသာ ဖြစ်သည်။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ စံပြုလောက်သော သရုပ်သကန်ဖြစ်သည်။

ခေါင်းဆောင်အချို့သည် စစ်မှန်သည့် မည်သည့်အလုပ်ကိုမျှ မလုပ်ဆောင်ကြပေ။ အထက်ထံသို့ အစီရင်ခံရန်၊ ပြုပြင်ခြင်းနှင့် ထုတ်ပယ်ခြင်းကို ရှောင်ရှားရန်နှင့် မိမိတို့၏ ကိုယ်ပိုင်အဆင့်အတန်းကို လုံခြုံစေရန်အလို့ငှာ ၎င်းတို့သည် ညီအစ်ကိုမောင်နှမများနှင့်ပတ်သက်၍ အလွန် အားထုတ်ကြိုးပမ်းကာ သူတို့အား မိမိတို့အတွက် အစေခံစေကြသည်။ ၎င်းတို့၏ အလုပ်တွင် ၎င်းတို့သည် စကားလုံးများနှင့် အယူဝါဒများကိုသာ ပြောဆိုကြပြီး သမ္မာတရား စည်းမျဉ်းများအပေါ် မိတ်သဟာယဖွဲ့ခြင်း၊ တကယ့်ပြဿနာများကို ဖြေရှင်းခြင်း၊ ချစ်ခင်သောစိတ်နှလုံးဖြင့် အခြားသူများကို ကူညီခြင်း သို့မဟုတ် အခြားလူတို့၏ အခက်အခဲများကို ထည့်သွင်းစဉ်းစားပေးခြင်းတို့ မရှိသည့်အပြင် လူတို့ မိမိတို့၏ တာဝန်များကို ထမ်းဆောင်စဉ်နှင့် မိမိတို့၏ အသက်ဝင်ရောက်မှု၌ ရင်ဆိုင်ရသော တကယ့်အခက်အခဲများကို မည်သည့်အခါမျှ မဖြေရှင်းကြပေ။ ၎င်းတို့သည် အပျက်သဘောဆောင်သော မည်သူ့ကိုမျှ အားပေးခြင်း မရှိကြပေ။ ဖိနှိပ်ခြင်းနှင့် ပြစ်တင်မောင်းမဲခြင်းအပြင် ၎င်းတို့သည် အယူဝါဒများကိုသာ ပြောဆိုပြီး မိမိတို့၏ ဆောင်ပုဒ်များကို ဟစ်ကြွေးကြသည်။ ၎င်းတို့၏ ရည်မှန်းချက်မှာ အဘယ်နည်း။ ၎င်းတို့သည် ဘုရားသခင်၏ ဝန်ထုပ်ကို ထောက်ထားခြင်း မရှိဘဲ ယင်းအစား မိမိတို့ကိုယ်ကို အမွှမ်းတင်ရန်နှင့် မိမိတို့၏ အဆင့်အတန်းကို လုံခြုံစေရန်အလို့ငှာ ညီအစ်ကိုမောင်နှမများ ထမ်းဆောင်သော တာဝန်များ၏ ရလဒ်ကို အမြတ်ထုတ်လိုကြသည်။ အကယ်၍ ညီအစ်ကိုမောင်နှမများသည် တာဝန်ထမ်းဆောင်ရာ၌ ကောင်းသောရလဒ်များကို ပြသပါက ၎င်းတို့သည် အားရကျေနပ်ကြသည်။ ၎င်းတို့သည် အထက်၏ ရှေ့မှောက်၌ နာမည်ကောင်းယူကြပြီး စိတ်ထဲတွင် မိမိတို့၏ ကိုယ်ပိုင်သီလကို ချီးမွမ်းကာ မိမိတို့၏ တာဝန်များကို အတော်ပင် ကောင်းမွန်စွာ ထမ်းဆောင်ခဲ့သည်ဟု တွေးထင်ကြသည်။ ထို့အပြင် ၎င်းတို့သည် မိမိတို့၏ အလုပ်ကို လုပ်နေစဉ် ကြုံခဲ့ရသော အခက်အခဲများစွာ၊ ဘုရားသခင်က ၎င်းတို့အတွက် ထွက်ပေါက် ဖွင့်ပေးခဲ့ပုံ၊ ညီအစ်ကို မောင်နှမများအား အတူတကွ ကြိုးစားကာ ဤအခက်အခဲများကို အောင်မြင်ကျော်လွှားရန် ၎င်းတို့ ဦးဆောင်ခဲ့ပုံ၊ ထိုညီအစ်ကို မောင်နှမတို့အား ဤအလုပ်ပြီးစီးဖို့ ၎င်းတို့ ကူညီခဲ့ပုံ၊ စည်းမျဉ်းများကို ၎င်းတို့ လိုက်နာစောင့်ထိန်းပုံနှင့် ဆိုးယုတ်သောလူများကို ၎င်းတို့ ဖယ်ရှားရှင်းလင်းခဲ့ပုံတို့အား အထက်ကို သတင်းပို့ကြလေသည်။ ၎င်းတို့၏ အလုပ်တွင် ပေးဆပ်ခဲ့သော အဖိုးအခနှင့် ပြုလုပ်ခဲ့သော ပံ့ပိုးမှုများကိုလည်း အထူးတလည် အသားပေးဖော်ပြကြပြီး အလုပ် ကောင်းမွန်စွာ ပြီးမြောက်ခဲ့သည်မှာ မိမိတို့၏ ကိုယ်ပိုင်ကြိုးပမ်းအားထုတ်မှုများကြောင့် ဖြစ်ကြောင်း အထက်ကို သိစေကြသည်။ သွယ်ဝိုက်သောအားဖြင့် ၎င်းတို့က “ကျွန်ုပ်၏ ခေါင်းဆောင်မှုသည် ယင်း၏နာမည်နှင့် လျော်ညီပြီး ခေါင်းဆောင်အဖြစ် ကျွန်ုပ်ကို ရွေးချယ်ရာ၌ သင်တို့ မှန်ကန်သော ရွေးချယ်မှု ပြုလုပ်ခဲ့သည်” ဟူ၍ အထက်ကို ပြောနေကြခြင်း ဖြစ်သည်။ ဤသည်မှာ တစ်ကိုယ်ကောင်းဆန်ပြီး ယုတ်မာခြင်း၏ သရုပ်သကန်တစ်ခု မဟုတ်လော။ တစ်ကိုယ်ကောင်းဆန်ပြီး ယုတ်မာသော လူ့သဘာဝကို ထင်ရှားပေါ်လွင်စေသောသူများ၌ လက်သုံးစကားအချို့ မကြာခဏ ပြောတတ်သည်။ ဥပမာအနေနှင့် ၎င်းတို့ကို အသင်းတော်တစ်ပါးအား ဦးဆောင်ရန်အတွက် စီစဉ်ပြီးနောက် ၎င်းတို့က “ကျွန်ုပ်၏ အသင်းတော်၌ ကျွန်ုပ်တို့၏ အသင်းတော်အသက်တာသည် အလွန်ကောင်းမွန်သည်၊ အလွန် ထူးမြတ်လှသည်။ ကျွန်ုပ်၏ ညီအစ်ကိုမောင်နှမများသည် ထူးမြတ်ပြီး နက်ရှိုင်းသော အသက်ဝင်ရောက်မှု ရှိခဲ့ကြကာ အားလုံး အသက်တာ အတွေ့အကြုံများ ရှိကြသည်။ ၎င်းတို့အနေဖြင့် ဘုရားကို မည်မျှချစ်သည်ကိုလည်းကောင်း၊ ကျွန်ုပ်တို့၏ အလုပ် မည်မျှ ကောင်းမွန်စွာ ပြီးမြောက်သည်ကိုလည်းကောင်း ကြည့်ပါ” ဟူ၍ အမြဲပြောကြသည်။ ဤအရာများသည် အန္တိခရစ်များ၏ လက်သုံးစကားများ ဖြစ်ကြသည်။ ၎င်းတို့၏ လက်သုံးစကားများကို အကဲဖြတ်ရသော် ၎င်းတို့ တာဝန်ယူသော အသင်းတော်ရှိ ညီအစ်ကိုမောင်နှမများကို မိမိတို့၏ ကိုယ်ပိုင်သိုးများအဖြစ် ဆက်ဆံကြောင်း၊ ၎င်းတို့ ထိန်းချုပ်သော အသင်းတော်ရှိ အရာရာတိုင်းကို မိမိတို့၏ ကိုယ်ပိုင်ပစ္စည်းအဖြစ် မှတ်ယူကြောင်းမှာ သိသာထင်ရှားပေသည်။ ဤသည်မှာ အရှက်တရားကင်းမဲ့ခြင်း မဟုတ်လော။ အဘယ်ကြောင့် ယင်းမှာ အရှက်တရားကင်းမဲ့ခြင်း ဖြစ်သနည်း။ တစ်ကိုယ်ကောင်းဆန်ခြင်းနှင့် ယုတ်မာခြင်း၏ မည်သည့်သရုပ်သကန်မဆိုသည် အရှက်တရားကင်းမဲ့ခြင်းမှ ပေါ်ပေါက်လာသည်။ ထို့ကြောင့် တစ်ကိုယ်ကောင်းဆန်ပြီး ယုတ်မာခြင်းသည် အရှက်တရားကင်းမဲ့ခြင်း ဖြစ်သည်။ တစ်ကိုယ်ကောင်းဆန်ခြင်းနှင့် ယုတ်မာခြင်း၏ သရုပ်သကန်များကို ပြသသော ဤလူများသည် မုချ အရှက်တရားကင်းမဲ့သူများ ဖြစ်ကြသည်။ ခေါင်းဆောင်မှုဖြင့် အပ်နှင်းခံရပြီး အသင်းတော်တစ်ခုအပေါ် တာဝန်ရှိလာသည့်အခါတွင် ဘုရားသခင် ရွေးချယ်ထားသောလူများအား မိမိတို့၏တာဝန်များ ထမ်းဆောင်ရန် ဦးဆောင်ခြင်းနှင့် တိကျသော အလုပ်ကို လုပ်ဆောင်ခြင်းတို့ကို ၎င်းတို့သည် မိမိတို့၏ ကိုယ်ပိုင်ပစ္စည်းအဖြစ် သဘောထားပြုမူကြသည်။ မည်သူမျှ ဝင်ရောက်စွက်ဖက်နိုင်ခြင်း မရှိပေ။ ၎င်းတို့သည် အရာရာတိုင်း၌ ဆုံးဖြတ်ပိုင်ခွင့်ရှိကြသည်။ အန္တိခရစ်များသည် ဘုရားသခင် ရွေးချယ်ထားသောလူများ၊ အသင်းတော်၏ အလုပ်နှင့် အသင်းတော်၏ အသုံးဆောင်များနှင့် ပစ္စည်းဥစ္စာများကို မိမိတို့၏ကိုယ်ပိုင်ပစ္စည်းအဖြစ် မှတ်ယူကြသည်။ ဤအရာသည် ယင်းကိုယ်၌က ပြဿနာဖြစ်စေသည်။ ၎င်းတို့သည် ဘုရားအိမ်တော်၏ ပိုင်ဆိုင်မှုများကို သိမ်းပိုက်ရန်နှင့် ဘုရားသခင် ရွေးချယ်ထားသော လူများကို လွှမ်းမိုးရန် ရည်မှန်းကြသည်။ ထို့အပြင် ၎င်းတို့သည် ဤအရာများကို အခြားသူများနှင့် ယှဉ်ပြိုင်ရန် အရင်းအနှီးအဖြစ် ရှုမြင်ပြီး ဘုရားအိမ်တော်၏ အကျိုးစီးပွားကို သစ္စာဖောက်ရန်နှင့် ဘုရားသခင် ရွေးချယ်ထားသော လူများကို ဒုက္ခပေးရန်ပင် ဝန်မလေးကြပေ။ အန္တိခရစ်များက အသိစိတ်နှင့် ဆင်ခြင်တုံတရားရှိသည်ဟု သင်တို့ ထင်ကြသလော။ ၎င်းတို့၏ စိတ်နှလုံးများထဲတွင် ဘုရားသခင်အတွက် နေရာတစ်ခု ရှိကြသလော။ ၎င်းတို့သည် ဘုရားသခင်ကို ကြောက်ရွံ့ခြင်းနှင့် ကျိုးနွံနာခံခြင်း စိတ်နှလုံးရှိကြသလော။ လုံးဝမရှိပေ။ ထို့ကြောင့် အန္တိခရစ်များကို ကမ္ဘာပေါ်ရှိ စာတန်၏ အစေခံများအဖြစ် သို့မဟုတ် ဆိုးယုတ်သော မကောင်းဆိုးဝါးများအဖြစ် ခေါ်ဆိုခြင်းမှာ လုံးဝ လွန်ကဲခြင်းမရှိပေ။ အန္တိခရစ်၏ စိတ်နှလုံးထဲတွင် ဘုရား သို့မဟုတ် အသင်းတော်မရှိပေ။ ဘုရားသခင် ရွေးချယ်ထားသောသူများကို အလေးထားခြင်း သေချာပေါက် မရှိပေ။ ငါ့ကို ပြောလော့။ ညီအစ်ကိုမောင်နှမများရှိသည့် နေရာနှင့် ဘုရားသခင် အလုပ်လုပ်သည့် နေရာကဲ့သို့သော နေရာများကို ဘုရားသခင်၏ အိမ်တော်ဟု အဘယ်သို့ ခေါ်၍မရနိုင်မည်နည်း။ မည်သည့်ပုံစံဖြင့် ၎င်းတို့က အသင်းတော်များ မဟုတ်သနည်း။ သို့သော် အန္တိခရစ်များသည် ၎င်းတို့၏ ကိုယ်ပိုင်လွှမ်းမိုးမှုစက်ဝန်းအတွင်း၌ ရှိသော အမှုကိစ္စများကိုသာ စဉ်းစား၏။ အခြားနေရာများကို ဂရုမစိုက် သို့မဟုတ် စိတ်မဝင်စားကြပေ။ ပြဿနာတစ်ခုကို ၎င်းတို့ရှာဖွေတွေ့ရှိလျှင်ပင် အာရုံမစိုက်ကြ။ ပို၍ဆိုးသည်မှာ နေရာတစ်ခုခုတွင် တစ်စုံတစ်ခုက မှားယွင်းပြီး အသင်းတော်အလုပ်ကို ဆုံးရှုံးမှုများ ဖြစ်ပေါ်စေသည့်အခါ ၎င်းတို့က အလေးမထားချေ။ အဘယ်ကြောင့် လျစ်လျူရှုရသနည်းဟု ၎င်းတို့ကို မေးမြန်းသောအခါ “သင့်ကိစ္စမဟုတ်သည့်အရာကို မှတ်ချက်မပေးနှင့်” ဟူ၍ ပြောလျက် မှားယွင်းပြီး အဓိပ္ပာယ်မဲ့သော စဉ်းစားတွေးခေါ်မှုများကို တင်ပြကြသည်။ ၎င်းတို့၏ စကားများသည် ကျိုးကြောင်းသင့်သည့်ပုံစံ ရှိသည်။ ၎င်းတို့လုပ်ဆောင်သည့် အရာတွင် စည်းဘောင်များကို ၎င်းတို့နားလည်သည့်ပုံစံ ရှိသည်။ ၎င်းတို့၌ အပြင်ပန်းပြဿနာများ မရှိသည့်ပုံပေါ်သည်။ သို့သော် အနှစ်သာရက အဘယ်နည်း။ ယင်းသည် ၎င်းတို့၏ တစ်ကိုယ်ကောင်းဆန်ပြီး ယုတ်မာခြင်းက ပေါ်လွင်ခြင်းဖြစ်သည်။ ၎င်းတို့သည် အမှုကိစ္စများကို မိမိတို့ကိုယ်ကိုအတွက်သာ လုပ်ဆောင်၏။ ၎င်းတို့ကိုယ်တိုင်၏ ကျော်ကြားမှု၊ အကျိုးအမြတ်နှင့် အဆင့်အတန်းအတွက်သာ လုပ်ဆောင်သည်။ ၎င်းတို့တာဝန်များကို လုံးဝ မထမ်းဆောင်ကြပေ။ ဤသည်မှာ အန္တိခရစ်တို့၏ စရိုက်လက္ခဏာစင်စစ် နောက်တစ်ခုဖြစ်သည်။ ၎င်းတို့သည် တစ်ကိုယ်ကောင်းဆန်ပြီး ယုတ်မာ၏။

အန္တိခရစ်များ၏ တစ်ကိုယ်ကောင်းဆန်မှုနှင့် ယုတ်မာမှု၏ အနှစ်သာရသည် သိသာသည်။ ဤအမျိုးအစားကို ၎င်းတို့ ဖော်ပြခြင်းသည် အထူးပင် ထင်ရှားသည်။ အသင်းတော်က ၎င်းတို့ကို အလုပ်တစ်ခု အပ်နှံသည်။ ဤအလုပ်က ကျော်ကြားမှုရှိပြီး အကျိုးအမြတ်ရစေလျှင်၊ ၎င်းတို့၏ မျက်နှာကို ပြခွင့်ပေးလျှင် ၎င်းတို့က အလွန်စိတ်ဝင်စားကြပြီး လက်ခံလိုစိတ်ရှိကြသည်။ ဤအလုပ်သည် ကျေးဇူးတင်ခံရခြင်း မရှိသော၊ သို့မဟုတ် လူများကို စိတ်ဆိုးစေရန် ပြုလုပ်ခြင်းပါဝင်သော သို့မဟုတ် ၎င်းတို့၏ မျက်နှာကို ပြခွင့်မပေးသော သို့မဟုတ် ၎င်းတို့၏ ကျော်ကြားမှု၊ အကျိုးအမြတ် သို့မဟုတ် အဆင့်အတန်းကို အကျိုးမဖြစ်စေသော အလုပ်ဖြစ်လျှင် ၎င်းတို့က စိတ်ဝင်စားခြင်းမရှိဘဲ လက်ခံမည်မဟုတ်ပေ။ ဤအလုပ်က ၎င်းတို့နှင့် လုံးဝ မသက်ဆိုင်သကဲ့သို့၊ ၎င်းတို့လုပ်ဆောင်သင့်သည့်အလုပ် မဟုတ်သကဲ့သို့ပင်ဖြစ်သည်။ ၎င်းတို့က အခက်အခဲများကို ရင်ဆိုင်ရသောအခါ အဘက်ဘက်မှ ခြုံငုံကြည့်ဖို့ ကြိုးစားပြီး အသင်းတော်အလုပ်ကို ထည့်သွင်းစဉ်းစားမှု တစ်ခုခုရှိရန်မဆိုထားနှင့်၊ ထိုအရာများကို ဖြေရှင်းရန် သမ္မာတရားကို ရှာဖွေနိုင်ချေပင် မရှိပေ။ ဥပမာ ဘုရားအိမ်တော်၏ အလုပ်နယ်ပယ် အတွင်းတွင် အလုပ်အားလုံး၏ လိုအပ်ချက်များကို အခြေခံပြီး အမှုထမ်းအချို့ကို ပြောင်းရွှေ့မှုများ ရှိနိုင်သည်။ လူအချို့ကို အသင်းတော်မှ ပြောင်းရွှေ့လျှင် ဤကိစ္စကို ကိုင်တွယ်ရန် အသင်းတော်ခေါင်းဆောင်များအတွက် သင့်တင့်လျောက်ပတ်သော နည်းလမ်းမှာ မည်သည့်အရာ ဖြစ်မည်နည်း။ အဘက်ဘက်မှ အကျိုးစီးပွားများအားလုံးထက် ၎င်းတို့၏ ကိုယ်ပိုင်အသင်းတော်အကျိုးစီးပွားကိုသာ အရေးစိုက်လျှင်၊ ၎င်းတို့သည် ထိုလူများအား ပြောင်းရွှေ့ဖို့ လုံးဝ မလိုလားလျှင် ပြဿနာက အဘယ်နည်း။ ၎င်းတို့သည် အသင်းတော်ခေါင်းဆောင်အနေဖြင့် အဘယ်ကြောင့် ဘုရားအိမ်တော်၏ ဗဟိုမှချုပ်ကိုင်သော အစီအစဉ်များအားလုံးကို မကျိုးနွံမနာခံနိုင်ကြသနည်း။ ဤသို့သောသူသည် ဘုရားရည်ရွယ်ချက်များကို အလေးထားသလော။ အလုပ်အပေါ် အဘက်ဘက်မှ ခြုံငုံကြည့်ခြင်းကို အာရုံစိုက်သလော။ ၎င်းတို့က ဘုရားအိမ်တော်၏ အလုပ်အားလုံးကို မစဉ်းစားဘဲ ၎င်းတို့၏ ကိုယ်ပိုင်အသင်းတော်၏ အကျိုးစီးပွားများကိုသာ စဉ်းစားလျှင် ၎င်းတို့သည် အလွန် တစ်ကိုယ်ကောင်းဆန်ပြီး ယုတ်မာသည် မဟုတ်လော။ အသင်းတော်ခေါင်းဆောင်များသည် ဘုရားသခင်၏ အချုပ်အခြာအာဏာနှင့် အစီအစဉ်များ၊ ဘုရားအိမ်တော်၏ ဗဟိုချုပ်ကိုင်ထားသော အစီအစဉ်များနှင့် ညှိနှိုင်းဆောင်ရွက်မှုများတို့ကို အကြွင်းမဲ့ နာခံသင့်သည်။ ဤသည်မှာ သမ္မာတရားစည်းမျဉ်းများနှင့် ညီသောအရာဖြစ်သည်။ ဘုရားအိမ်တော်၏ အလုပ်က လိုအပ်သောအခါတွင် ၎င်းတို့သည် မည်သူဖြစ်စေ လူတိုင်းက ဘုရားအိမ်တော်၏ ညှိနှိုင်းဆောင်ရွက်မှုနှင့် အစီအစဉ်များကို နာခံသင့်သည်။ ခေါင်းဆောင်၊ သို့မဟုတ် အမှုဆောင်တစ်ဦးက ၎င်းတို့သည် သူ၏ပိုင်ဆိုင်မှုဖြစ်သည့်အလား သို့မဟုတ် သူ၏ ဆုံးဖြတ်ချက်ကို ခံရမည့်အလား ထိန်းချုပ်ခြင်းကို လုံးဝ မခံသင့်ပေ။ ဘုရားအိမ်တော်၏ ဗဟိုချုပ်ကိုင်ထားသော အစီအစဉ်များအပေါ် ဘုရားသခင် ရွေးချယ်ထားသောလူများက နာခံခြင်းသည် လုံးဝ သဘာဝကျပြီး ကျိုးကြောင်းခိုင်လုံမျှတသည်၊ ပြီးလျှင် ဤအစီအစဉ်များကို မည်သူမျှ အာခံ၍မရနိုင်ပေ။ ခေါင်းဆောင်၊ သို့မဟုတ် အမှုဆောင် တစ်ယောက်ယောက်က စည်းမျဉ်းနှင့်မညီသည့် ထင်ရာမြင်ရာလုပ်သော ရွှေ့ပြောင်းမှုတစ်ခုကို လုပ်ဆောင်မှသာ ဤအခြေအနေတွင် ဤအစီအစဉ်ကို မနာခံခြင်း ပြုလုပ်နိုင်သည်။ စည်းမျဉ်းများနှင့်အညီ ပုံမှန်ရွှေ့ပြောင်းမှုကို ပြုလုပ်လျှင် ဘုရားသခင် ရွေးချယ်ထားသောလူများ အားလုံးက နာခံသင့်သည်။ မည်သည့်ခေါင်းဆောင်၊ သို့မဟုတ် အမှုဆောင်ကမျှ မည်သူကိုမဆို ထိန်းချုပ်ခွင့်၊ သို့မဟုတ် ထိန်းချုပ်စရာအကြောင်းတစ်ခုမျှ မရှိပေ။ ဘုရားအိမ်တော်၏ အလုပ်မဟုတ်သည့် အလုပ်တစ်ခုတလေ ရှိသည်ဟု သင်တို့ပြောမည်လော။ ဘုရားသခင်၏ နိုင်ငံတော် ဧဝံဂေလိကို ဖြန့်ဝေခြင်း မပါဝင်သည့် အလုပ်တစ်ခုတလေ ရှိသလော။ ယင်းသည် ဘုရားအိမ်တော်၏ အလုပ်ချည်းသာ ဖြစ်သည်၊ အလုပ်အသီးသီးသည် တန်းတူဖြစ်ပြီး “သင်၏အလုပ်” နှင့် “ကျွန်ုပ်၏အလုပ်” ဟူ၍ မရှိချေ။ ရွှေ့ပြောင်းခြင်းသည် စည်းမျဉ်းနှင့်ကိုက်ညီပြီး အသင်းတော်အလုပ်၏ လိုအပ်ချက်များကို အခြေခံလျှင် ဤလူများသည် ၎င်းတို့ကို အလိုအပ်ဆုံးနေရာသို့ သွားသင့်သည်။ သို့တိုင် ဤအခြေအနေမျိုးကို ရင်ဆိုင်ရသည့်အခါ အန္တိခရစ်တို့၏ တုံ့ပြန်မှုမှာ အဘယ်နည်း။ ၎င်းတို့သည် ဤသင့်တော်သည့်လူများကို ၎င်းတို့အနီးတွင် ထားရှိရန် မမှန်ကန်သော အကြောင်းပြချက်များနှင့် ဆင်ခြေများကို ရှာဖွေကြသည်။ ၎င်းတို့က သာမန်လူနှစ်ဦးကိုသာ ပေးပြီး၊ ထို့နောက်တွင် အလုပ်က မည်မျှ အလွန်ရှုပ်ကြောင်းကိုဖြစ်စေ၊ ၎င်းတို့ လူမလောက်ကြောင်း၊ လူများ ရှာရခက်ကြောင်းနှင့် ဤလူနှစ်ဦးကို ပြောင်းရွှေ့ပါက အလုပ် ဆိုးရွားစွာ ထိခိုက်မည်ဖြစ်ကြောင်းကိုဖြစ်စေ ပြောကြလျက် သင့်အား အကျပ်ရိုက်စေဖို့ မူမမှန်သော အကြောင်းပြချက်အချို့ကို ရှာကြလေသည်။ ပြီးလျှင် ၎င်းတို့မည်သည့်အရာကို လုပ်သင့်သည်ကို သင့်အား မေးပြီး လူတို့အား ပြောင်းရွှေ့ခြင်းအားဖြင့် သင်သည် ၎င်းတို့အပေါ် အကြွေးတင်သည်ဟု ခံစားရအောင် ပြုလုပ်သည်။ ဤသည်မှာ နတ်ဆိုးများ အလုပ်လုပ်သည့် နည်းလမ်းမဟုတ်လော။ ဤသည်မှာ ဘာသာတရားမရှိသူများက အမှုကိစ္စများကို လုပ်ဆောင်သည့်ပုံစံ ဖြစ်သည်။ အသင်းတော်တွင် မိမိတို့၏ ကိုယ်ပိုင်အကျိုးစီးပွားများကို အစဉ် ကြိုးစားပြီး ကာကွယ်နေသည့် လူများသည် လူကောင်းများ ဖြစ်သလော။ ၎င်းတို့သည် စည်းမျဉ်းအတိုင်း ပြုမူသည့်သူများ ဖြစ်သလော။ သေချာပေါက် မဟုတ်ပေ။ ၎င်းတို့သည် ဘာသာတရားမရှိသူများနှင့် မယုံကြည်သူများ ဖြစ်သည်။ ပြီးလျှင် ဤအရာသည် တစ်ကိုယ်ကောင်းဆန်ပြီး ယုတ်မာသည်မဟုတ်လော။ အစွမ်းအစကောင်း ရှိသူတစ်ယောက်သည် အခြားတာဝန်တစ်ခုကို ထမ်းဆောင်ရန် အန္တိခရစ်လက်အောက်မှ ရွှေ့ပြောင်းရလျှင် အန္တိခရစ်၏ စိတ်နှလုံးတွင် ယင်းကို အလျှော့မပေးဘဲ အာခံပြီး ငြင်းဆန်သည်။ နုတ်ထွက်ချင်ပြီး ခေါင်းဆောင်ဖြစ်ရန်၊ သို့မဟုတ် အသင်းအဖွဲ့အကြီးအကဲဖြစ်ရန် စိတ်ထက်သန်မှုမရှိပေ။ ဤသည်မှာ မည်သည့်ပြဿနာဖြစ်သနည်း။ ၎င်းတို့သည် အသင်းတော်၏ အစီအစဉ်များအပေါ် အဘယ်ကြောင့် နာခံခြင်းမရှိသနည်း။ ၎င်းတို့၏ “ညာလက်ရုံး” ကို ရွှေ့ပြောင်းခြင်းသည် ၎င်းတို့အလုပ်၏ ရလဒ်များနှင့် တိုးတက်မှုကို ထိခိုက်မည်၊ အကျိုးဆက်အနေဖြင့် ၎င်းတို့၏ အဆင့်အတန်းနှင့် ဂုဏ်သတင်းကို ထိခိုက်မည်၊ ဤအတွက်ကြောင့် ၎င်းတို့သည် ရလဒ်များကို သေချာစေရန် မဖြစ်မနေ ပို၍ အလုပ်လုပ်ရကာ ပို၍ ဒုက္ခခံရသည်ဟု ထင်မြင်ကြသည်။ ဤသည်မှာ ၎င်းတို့ လုံးဝ မလုပ်ဆောင်လိုသည့်အရာဖြစ်သည်။ ၎င်းတို့သည် သက်သာခြင်းကို အကျင့်ဖြစ်လာကြသည်။ ပို၍ အလုပ်ကြိုးစားခြင်း၊ သို့မဟုတ် ဒုက္ခခံခြင်း မပြုလုပ်လိုပေ။ ထို့ကြောင့် ထိုလူကို လွှတ်မပေးလိုပေ။ ဘုရားအိမ်တော်က ရွှေ့ပြောင်းမှုကို မရမက ပြုလုပ်လျှင် ၎င်းတို့က များစွာ စောဒကတက်ပြီး ၎င်းတို့၏ ကိုယ်ပိုင်အလုပ်ကိုပင် စွန့်လွှတ်လိုက်ချင်ကြသည်။ ဤသည်မှာ တစ်ကိုယ်ကောင်းဆန်ပြီး မယုတ်မာသလော။ ဘုရားသခင်ရွေးချယ်ထားသောလူများကို အဓိကအားဖြင့် ဘုရားအိမ်တော်က ဗဟိုမှ စီမံခန့်ခွဲသင့်သည်။ ဤအရာက မည်သည့်ခေါင်းဆောင်၊ အဖွဲ့အကြီးအကဲ၊ သို့မဟုတ် သီးခြားလူတစ်ဦးချင်းစီနှင့်မျှ မသက်ဆိုင်ပေ။ လူတိုင်းက အခြေခံသဘောတရားအတိုင်း ပြုမူဆောင်ရွက်ရမည်။ ဤသည်မှာ ဘုရားအိမ်တော်၏ စည်းမျဉ်းဖြစ်သည်။ အန္တိခရစ်များသည် ဘုရားအိမ်တော်၏ စည်းမျဉ်းများနှင့်အညီ မဆောင်ရွက်ကြပေ၊ ၎င်းတို့၏ ကိုယ်ပိုင်အဆင့်အတန်းနှင့် အကျိုးစီးပွားများအတွက် အစဉ်ကြံစည်ကာ ၎င်းတို့၏ အာဏာနှင့် အဆင့်အတန်းကို ခိုင်မာစေရန် အစွမ်းအစကောင်းရှိသော ညီအစ်ကိုမောင်နှမများကို ၎င်းတို့အား အစေခံစေကြသည်။ ဤသည်မှာ တစ်ကိုယ်ကောင်းဆန်ပြီး ယုတ်မာခြင်းမဖြစ်သလော။ အပြင်ပန်းတွင် အစွမ်းအစကောင်းရှိသူများကို ၎င်းတို့အနားတွင် ထားပြီး ဘုရားအိမ်တော်က ထိုသူတို့အား ရွှေ့ပြောင်းသည်ကို ခွင့်မပြုခြင်းသည် ၎င်းတို့က အသင်းတော်အလုပ်အတွက် စဉ်းစားပေးသကဲ့သို့ မြင်ရသည်။ သို့သော် အမှန်တကယ်တွင် ၎င်းတို့က ၎င်းတို့၏ ကိုယ်ပိုင်အာဏာနှင့် အဆင့်အတန်းကိုသာ စဉ်းစားနေကြခြင်းဖြစ်သည်။ အသင်းတော်အလုပ်အတွက် လုံးဝ မစဉ်းစားပေ။ ၎င်းတို့က အသင်းတော်အလုပ်ကို ညံ့ဖျင်းစွာလုပ်ဆောင်ပြီး ဖြုတ်ချခံရမည်ကိုလည်းကောင်း၊ ၎င်းတို့၏ အဆင့်အတန်း ဆုံးရှုံးရမည်ကိုလည်းကောင်း ကြောက်ကြသည်။ အန္တိခရစ်များက ဘုရားအိမ်တော်၏ ပိုမိုကျယ်ပြန့်သောအလုပ်အတွက် မစဉ်းစားကြပေ။ ၎င်းတို့၏ ကိုယ်ပိုင် ဂုဏ်အဆင့်အတန်းအတွက်သာ စဉ်းစားသောအခါ ဘုရားအိမ်တော်၏ အကျိုးစီးပွားများ ဆုံးရှုံးနစ်နာခြင်းအတွက် လိပ်ပြာမလုံခြင်း မရှိဘဲ ၎င်းတို့၏ကိုယ်ပိုင် အဆင့်အတန်းကိုသာ ကာကွယ်ပြီး အသင်းတော်၏အလုပ် ထိခိုက်နစ်နာသည်အထိ မိမိတို့၏ အဆင့်အတန်းနှင့် အကျိုးစီးပွားတို့ကို ကာကွယ်ကြသည်။ ဤသည်မှာ တစ်ကိုယ်ကောင်းဆန်ပြီး ယုတ်မာပေသည်။ ထိုသို့သော အခြေအနေတစ်ခုဖြင့် ရင်ဆိုင်ရသည့်အခါ ယုတ်စွအဆုံး အကြင်သူသည် မိမိ၏အသိစိတ်ဖြင့် “ဤလူများအားလုံးသည် ဘုရားသခင်၏ အိမ်တော်နှင့်သက်ဆိုင်သည်၊ ၎င်းတို့သည် ငါ၏ကိုယ်ပိုင် ပိုင်ဆိုင်မှု မဟုတ်။ ငါသည်လည်း ဘုရားသခင်၏အိမ်တော်သား တစ်ဦးဖြစ်ပေသည်။ ဘုရားအိမ်တော်က လူများ ပြောင်းရွှေ့ခြင်းကို တားဆီးဖို့ ငါ၌ အဘယ်အခွင့်ရှိသနည်း။ ငါ့ကိုယ်ပိုင် တာဝန်နယ်ပယ်အတွင်းရှိ အလုပ်ကိုသာ အာရုံစိုက်နေမည့်အစား ဘုရားအိမ်တော်၏ အကျိုးစီးပွားအလုံးစုံကို ငါဆင်ခြင်တွေးတောသင့်သည်” ဟု သင်တွေးရမည်။ ယင်းတို့မှာ အသိစိတ်နှင့် ဆင်ခြင်တုံတရားတို့ ပိုင်ဆိုင်သည့် လူများ၌ တွေးသင့်သည့် အတွေးများဖြစ်ပြီး ဘုရားသခင်ကို ယုံကြည်သည့်သူများ ပိုင်ဆိုင်သင့်သည့် ဆင်ခြင်တုံတရား ဖြစ်သည်။ ဘုရားအိမ်တော်သည် အလုံးစုံသောအလုပ်ကို ပါဝင်လုပ်ဆောင်ပြီး အသင်းတော်များက အလုပ်၏ အပိုင်းကဏ္ဍများကို ပါဝင်လုပ်ဆောင်သည်။ ထို့ကြောင့် ဘုရားအိမ်တော်တွင် အသင်းတော်ထံမှ အထူးလိုအပ်ချက် ရှိသည့်အခါ ခေါင်းဆောင်များ၊ အမှုဆောင်များအတွက် အရေးအကြီးဆုံးမှာ ဘုရားအိမ်တော်၏ အစီအစဉ်များကို နာခံခြင်းဖြစ်သည်။ အယောင်ဆောင်ခေါင်းဆောင်များနှင့် အန္တိခရစ်တို့သည် ထိုသို့သော အသိစိတ်နှင့် ဆင်ခြင်တုံတရားတို့ကို မပိုင်ဆိုင်ကြပေ။ ၎င်းတို့အားလုံးသည် အတော်လေး တစ်ကိုယ်ကောင်းဆန်ကြသည်၊ ကိုယ့်အတွက်သာ တွေးကြပြီး အသင်းတော်၏ အလုပ်နှင့်ပတ်သက်၍ မစဉ်းစားကြပေ။ ၎င်းတို့မျက်စိရှေ့တည့်တည့်မှ အကျိုးအမြတ်များကိုသာ ၎င်းတို့ ထည့်တွက်စဉ်းစားကြသည်။ ဘုရားအိမ်တော်၏ ပိုမိုကျယ်ပြန့်သောအလုပ်ကို ၎င်းတို့ မစဉ်းစားကြပေ။ ထို့ကြောင့် ၎င်းတို့သည် ဘုရားအိမ်တော်၏ အစီအစဉ်များကို လုံးဝ နာခံနိုင်စွမ်းမရှိပေ။ ၎င်းတို့သည် အလွန်အမင်း တစ်ကိုယ်ကောင်းဆန်ပြီး ဆိုးယုတ်လေသည်။ ဘုရားသခင်၏ အိမ်တော်၌ ၎င်းတို့သည် အဟန့်အတားဖြစ်စေဖို့ပင် လုံလုံလောက်လောက် ရဲတင်းပြီး တစ်စုံတစ်ခု လုပ်ဆောင်ဖို့ပင် ငြင်းဆန်ရဲကြသည်။ ဤလူများသည် လူ့သဘာဝ မရှိဆုံးသော လူများဖြစ်သည်၊ ၎င်းတို့သည် ဆိုးယုတ်သော လူများဖြစ်ကြ၏။ အန္တိခရစ်များက ထိုလူစားမျိုးများဖြစ်ပေသည်။ ၎င်းတို့က အသင်းတော်၏ အလုပ်ကိုလည်းကောင်း၊ ညီအစ်ကိုမောင်နှမများကိုလည်းကောင်း၊ ပြီးလျှင်၎င်းတို့၏ တာဝန်နယ်ပယ်အတွင်းရှိသော ပိုင်ဆိုင်မှုအားလုံးကိုပင် မိမိတို့၏ ကိုယ်ပိုင် ပုဂ္ဂလိက ပိုင်ဆိုင်မှုအဖြစ် အစဉ်သဖြင့် သဘောထားပြုမူကြသည်။ ဤအရာများ မည်သို့ ဖြန့်ဝေသည်၊ ပြောင်းရွှေ့သည်၊ အသုံးချသည်တို့မှာ ၎င်းတို့ သဘောဖြစ်ပြီး ဘုရားအိမ်တော်က ဝင်စွက်ဖက်ခွင့် မရှိဟု ၎င်းတို့ ယုံကြည်ကြသည်။ ယင်းတို့က ၎င်းတို့၏လက်ထဲသို့ ရောက်သည်နှင့်၊ ယင်းတို့ကို စာတန် ပိုင်ဆိုင်ထားသည့်အလား ဖြစ်သည်။ မည်သူ တစ်ဦးတစ်ယောက်ကမျှ ထိခွင့်မရှိပေ။ ၎င်းတို့သည် ဩဇာအာဏာကြီးသောသူများ၊ အာဏာရှင်ဆန်ဆန် ထင်တိုင်းကြဲများဖြစ်ပြီး ၎င်းတို့၏ပိုင်နက်ထဲသို့သွားသည့်သူ မည်သူမဆိုသည် ၎င်းတို့၏ အမိန့်များနှင့် စီစဉ်မှုများကို အလွန်လိမ္မာပြီး ပျော့ပြောင်းသော ပုံစံဖြင့် နာခံရမည် ဖြစ်ကာ ၎င်းတို့၏ အသုံးအနှုန်းများကို အရိပ်အကဲကြည့်ရမည် ဖြစ်သည်။ ဤသည်မှာ အန္တိခရစ်တို့၏ ကိုယ်ကျင့်စရိုက်အတွင်းရှိ တစ်ကိုယ်ကောင်းဆန်ခြင်းနှင့် ယုတ်မာခြင်းတို့၏ သရုပ်သကန်ဖြစ်လေသည်။ ၎င်းတို့သည် ဘုရားအိမ်တော်၏အလုပ်ကို ထည့်တွက်စဉ်းစားခြင်း မရှိကြပေ။ စည်းမျဉ်းကို အနည်းငယ်မျှ မလိုက်လျှောက်ကြသည့်အပြင် မိမိတို့၏ကိုယ်ပိုင် အကျိုးစီးပွားများနှင့် ဂုဏ်အဆင့်အတန်းတို့ကိုသာ တွေးလေသည်၊ ယင်းတို့သည် အန္တိခရစ်များ၏ တစ်ကိုယ်ကောင်းဆန်ခြင်းနှင့် ဆိုးယုတ်မှု ဝိသေသလက္ခဏာများသာ ဖြစ်သည်။

နောက်ထပ် အခြေအနေတစ်ခု ရှိသည်။ ယင်းမှာ ညီအစ်ကိုမောင်နှမများက ပူဇော်ဆက်ကပ်သော ငွေဖြစ်စေ၊ ပစ္စည်းဖြစ်စေ ပုံမှန်အခြေအနေများတွင် ပမာဏ မည်မျှပင်ဖြစ်စေ အားလုံးကို ဘုရားအိမ်တော်သို့ လွှဲပြောင်းပေးသင့်သည်။ သို့ရာတွင် အန္တိခရစ်အချို့က “ကျွန်ုပ်တို့ အသင်းတော်ရှိ ညီအစ်ကိုမောင်နှမများက ပူဇော်ဆက်ကပ်သောငွေသည် ကျွန်ုပ်တို့၏ အသင်းတော်နှင့် သက်ဆိုင်ပြီး ယင်းမှာ ကျွန်ုပ်တို့၏ အသင်းတော်က သိမ်းဆည်းကာ အသုံးပြုရန်အတွက် ဖြစ်သည်။ ကျွန်ုပ်တို့အနေဖြင့် ယင်းကို မည်သို့အသုံးပြုသည် သို့မဟုတ် မည်သို့ဖြန့်ဝေသည်ကို မည်သူမျှ ဝင်ရောက်စွက်ဖက်ပိုင်ခွင့် မရှိသည့်အပြင် ယင်းကို ယူဆောင်သွားရန် ၎င်းတို့တွင် အရည်အချင်းများ သေချာပေါက် မရှိပါ” ဟု မှားယွင်းစွာ ယုံကြည်ကြသည်။ သို့ဖြစ်၍ အကယ်၍ သင်သည် အသင်းတော်က အလှူငွေများ မည်မျှ လက်ခံရရှိသည်ကို ၎င်းတို့အား မေးမြန်းပါက သင်က ယင်းအား ယူဆောင်သွားမည်ကို ၎င်းတို့ ကြောက်ရွံ့ကြမည်ဖြစ်ပြီး တကယ့်ပမာဏကို သင့်အား ပြောပြကြမည် မဟုတ်ပေ။ လူအချို့က “၎င်းတို့ ယူဆောင်သွားမည်ကို ကြောက်ရွံ့ကြသည်မှာ အဘယ်အရာကို ဆိုလိုသနည်း။ ၎င်းတို့သည် ယင်းကို ကိုယ့်ဘာသာကိုယ် သုံးစွဲလိုကြသလော”ဟု တွေးကောင်းတွေးနိုင်သည်။ သေချာပေါက် မဟုတ်ပေ။ ၎င်းတို့က “ကျွန်ုပ်တို့၏ အသင်းတော်သည်လည်း ငွေလိုအပ်သည်။ အကယ်၍ ထိုငွေကို ယူဆောင်သွားပါက ကျွန်ုပ်တို့၏ အလုပ်ကို မည်သို့ လုပ်ဆောင်နိုင်မည်နည်း” ဟု တွေးကြသည်။ အထက်၌ ဤကိစ္စရပ်များအတွက် စည်းမျဉ်းများ ရှိသည်၊ သို့ဖြစ်၍ သင်သည် ထိုအရာများကို ကိုင်တွယ်ဖြေရှင်းသောအခါ စည်းမျဉ်းများကို အဘယ်ကြောင့် မလိုက်လျှောက်ကြသနည်း။ သင်၏ အလုပ်အတွက် အသုံးပြုရန် လုံလုံလောက်လောက် ဘေးဖယ်ထားပြီး ကျန်ရှိသည့်အရာကို ဘုရားအိမ်တော်က တစ်ပြေးညီ စီစဉ်သည်။ ဤအရင်းအမြစ်များသည် အသင်းတော်ခေါင်းဆောင်ပိုင်း၏ ကိုယ်ပိုင်ပစ္စည်း မဟုတ်ပေ။ ဘုရားအိမ်တော်နှင့် သက်ဆိုင်ပေသည်။ သို့ရာတွင် မိမိတို့၏ ရည်မှန်းချက်များနှင့် လိုအင်ဆန္ဒများကို ဖြည့်ဆည်းရန်လည်းကောင်း၊ မိမိတို့၏ ကိုယ်ပိုင်အလုပ်အတွက်လည်းကောင်း၊ မိမိတို့၏ ဩဇာလွှမ်းမိုးမှုနယ်ပယ်အတွင်းရှိ အရင်းအမြစ်များကို အာမခံရန်အလို့ငှာလည်းကောင်း အန္တိခရစ်အချို့သည် ဤအရာများကို ထုတ်မပေးဘဲ ဆက်လက်ထိန်းသိမ်းထားပြီး မိမိတို့၏ ကိုယ်ပိုင်အဖြစ် အပိုင်စီးကာ အခြားမည်သူ့ကိုမျှ ယင်းတို့ကို အသုံးပြုခွင့် မပြုကြပေ။ ဤသည်မှာ တစ်ကိုယ်ကောင်းဆန်ခြင်းနှင့် ယုတ်မာခြင်း၏ သရုပ်သကန်တစ်ခု မဟုတ်လော။ ဤသည်မှာလည်း အန္တိခရစ်များ၏ အကျင့်စရိုက်နှင့်ဆိုင်သော သမားရိုးကျဖြစ်ပြီး တိကျသည့် သရုပ်သကန်တစ်ခု ဖြစ်သည်။

ဤအန္တိခရစ်များသည် မကောင်းသည့်အပြင် ဆိုးယုတ်သည်၊ အကျည်းတန်သည်၊ ကောက်ကျစ်ဆိုးယုတ်သည်၊ အောက်တန်းကျပြီး ယုတ်မာသည်။ ၎င်းတို့အကြောင်း ပြောဆိုခြင်းမျှသည် စက်ဆုပ်ဖွယ်ကောင်းပြီး ဒေါသထွက်ဖွယ် ကောင်းသည်။ ၎င်းတို့သည် အပြင်ပန်း၌ လူသားများ ဖြစ်ပုံပေါ်ပြီး နှစ်လိုဖွယ်ပြောဆိုနိုင်ကာ အယူဝါဒအမျိုးမျိုးကို နားလည်၍ ကျွမ်းကျင်သည့်ပုံစံ ရှိနိုင်သော်လည်း ၎င်းတို့ ပြုမူသည်နှင့်တစ်ပြိုင်နက် ၎င်းတို့၏ အကျည်းတန်ပြီး ဆိုးယုတ်သော လူ့သဘာဝက အမြင်မတော်သည်မှာ ပေါ်လွင်သွားသည်။ အန္တိခရစ်တစ်ဦးစီတိုင်းသည် ၎င်းတို့၏ ကိုယ်ကျင့်စရိုက်၌ ဤအကျည်းတန်ပြီး ဆိုးယုတ်သော အရည်အသွေးများကို ပိုင်ဆိုင်သောကြောင့် ထိုသို့သော ဒုစရိုက်အမှုများကို ကျူးလွန်နိုင်စွမ်းရှိကြသည်။ ထို့ကြောင့် ၎င်းတို့ကို အန္တိခရစ်များဟု ခေါ်ဆိုခြင်း ဖြစ်သည်။ ဤတွေးခေါ်ဆင်ခြင်မှုစနစ်သည် အဓိပ္ပာယ်ရှိသလော။ (ရှိပါသည်။) တစ်နည်းအားဖြင့် ၎င်းတို့ကို အန္တိခရစ်များ၏ ဒုစရိုက်အမှုများ ကျူးလွန်ခွင့်ပေးသည်မှာ ၎င်းတို့၏ ကိုယ်ကျင့်စရိုက်တွင်ရှိသည့် ရက်စက်ကြမ်းကြုတ်ပြီး ကောက်ကျစ်ဆိုးယုတ်သော စိတ်သဘောထားများ ပါရှိ၍ဖြစ်ပြီး ထိုသို့ဖြင့် ၎င်းတို့ကို ထိုသို့ သတ်မှတ်ခံရစေခြင်း ဖြစ်သည်။ ယင်းမှာ ပကတိအခြေအနေ ဖြစ်သည်။ အကယ်၍ လူတစ်ဦးသည် အန္တိခရစ်တစ်ဦး ဖြစ်ပါက ၎င်းတို့၏ လူ့သဘာဝကို ကြင်နာသည်၊ တည်ကြည်သည်၊ ရိုးသားသည်၊ စိတ်ရင်းမှန်သည်ဟု ဖော်ပြခြင်းက တိကျမှန်ကန်မည်လော။ သေချာပေါက် မှန်ကန်မည်မဟုတ်။ အကယ်၍ လူတစ်ဦးသည် လိမ်ညာနေကျ ဖြစ်ပါက ၎င်းတို့၌ အန္တိခရစ်တစ်ဦး၏ စရိုက် ရှိသည်။ အကယ်၍ တစ်စုံတစ်ဦးသည် မသိမသာဒုက္ခပေးပြီး ရက်စက်ပါက ၎င်းတို့၌လည်း အန္တိခရစ်တစ်ဦး၏ စရိုက် ရှိပေသည်။ အကယ်၍ လူတစ်ဦးတစ်ယောက်သည် တစ်ကိုယ်ကောင်းဆန်၊ ယုတ်မာပြီး၊ ကိုယ်ပိုင်အကျိုးအမြတ်တစ်ခုတည်း၏ လှုံ့ဆော်ခြင်းခံရကာ မကောင်းသောအရာများကို လုပ်ဆောင်လျက် သောင်းကျန်းပြီး အရှက်တရားကင်းမဲ့ပါက ၎င်းတို့သည် ဆိုးယုတ်သောသူတစ်ဦး ဖြစ်သည်။ ထိုသို့သော ဆိုးယုတ်သည့်လူတစ်ဦး အာဏာရလာလျှင် အန္တိခရစ်တစ်ဦး ဖြစ်လာလေသည်။

င။ အာဏာကြီးသူများကို တွယ်ကပ်ခြင်းနှင့် အားနည်းသူများကို ဖိနှိပ်ခြင်း

အန္တိခရစ်တို့၏ လူ့သဘာဝက စက်ဆုပ်ဖွယ်ကောင်းပြီး ရွံလည်းရွံရှာဖွယ်ဖြစ်သော အရာတစ်ခုကိုလည်း ပိုင်ဆိုင်သည်။ ယင်းမှာ ၎င်းတို့သည် အာဏာရှိသူတို့ထံ တွယ်ကပ်နေပြီး အားနည်းသူကို ဖိနှိပ်ခြင်း ဖြစ်သည်။ အသင်းတော်၌ဖြစ်စေ၊ လောက၌ဖြစ်စေ အချို့သော နာမည်ကြီးပုဂ္ဂိုလ်များ သို့မဟုတ် အာဏာ သို့မဟုတ် အဆင့်အတန်းရှိသော လူများ ရှိပါက ထိုသူတို့က မည်သူပင်ဖြစ်စေ အန္တိခရစ်တို့က ထိုလူတို့နှင့်ပတ်သက်၍ မိမိတို့၏ စိတ်နှလုံးထဲ၌ အဆုံးမရှိသော အားကျမှုနှင့် လေးစားကြည်ညိုမှုကို ထားရှိကြပြီး ထိုလူတို့ကို မျက်နှာလိုအားရပင် လုပ်ကြသည်။ ခရစ်ယာန်ဘာသာကို ၎င်းတို့ ယုံကြည်ကြသည့်အခါ နိုင်ငံရေး အကြီးအကဲအချို့မှာ ယုံကြည်သူများဖြစ်ကြောင်း ၎င်းတို့က အခိုင်အမာဆိုကြပြီး ဘုရားသခင်၏ ဤနောက်ဆုံးသော ကာလ အမှုတော် အဆင့်ကို ၎င်းတို့ လက်ခံကြချိန်တွင် ထင်ရှားသော ဂိုဏ်းဂဏများမှ သင်းအုပ်ဆရာအချို့လည်း ထိုအမှုတော်အဆင့်ကို လက်ခံကြပြီးဖြစ်ကြောင်း အခိုင်အမာဆိုကြသည်။ ၎င်းတို့ မည်သည့်အရာကိုပင် လုပ်ဆောင်သည်ဖြစ်စေ၊ ယင်းကို အထင်ကြီးဖွယ်ရာ ခေါင်းစဉ်တစ်ခု အမြဲတမ်း ပေးကြသည်။ နာမည်ကြီးပုဂ္ဂိုလ်များကို ၎င်းတို့က အမြဲ ရိုသေလေးစားပြီး အတုယူကြကာ နာမည်ကြီးပုဂ္ဂိုလ်တစ်ဦး သို့မဟုတ် အဆင့်အတန်းရှိသော တစ်စုံတစ်ဦးကို အနည်းဆုံးအနေဖြင့် တွယ်ကပ်နိုင်သည့်အခါတွင်သာ ၎င်းတို့ ကျေနပ်မှု ခံစားရသည်။ အဆင့်အတန်းရှိသော လူများနှင့် ပတ်သက်လာသည့်အခါ ထိုသူတို့က လူကောင်းများဖြစ်စေ၊ လူဆိုးများဖြစ်စေ အန္တိခရစ်တို့သည် မမောနိုင်မပန်းနိုင် ကပ်ပါးရပ်ပါးလုပ်ကြပြီး မြှောက်ပင့်ကာ ဖော်လံဖားကြသည်။ ၎င်းတို့အတွက် လက်ဖက်ရည် ကမ်းခြင်းနှင့် ဆီးအိုး သွန်ပေးခြင်းကိုပင် ၎င်းတို့ လိုလိုလားလား ရှိကြသည်။ အခြားတစ်ဖက်တွင်မူ အဆင့်အတန်းမရှိသူများနှင့် ဆက်ဆံသောအခါ ဤပုဂ္ဂိုလ်များ မည်မျှပင် တည်ကြည်ဖြောင့်မတ်၊ ရိုးသားပြီး ကြင်နာသည်ဖြစ်စေ အန္တိခရစ်တို့က အခွင့်အရေးရတိုင်း ၎င်းတို့ကို အနိုင်ကျင့်ပြီး နင်းခြေကြသည်။ မည်သူမည်ဝါသည် လူ့အဖွဲ့အစည်း၌ စီးပွားရေးလုပ်ငန်းရှင်ကြီးဖြစ်ပုံ၊ မည်သူမည်ဝါ၏ ဖခင်သည် မည်မျှ ချမ်းသာသည်၊ မည်သူမည်ဝါ၌ ငွေမည်မျှ ရှိသည်ဟူသည်နှင့် မည်သူမည်ဝါ၏ မိသားစု သို့မဟုတ် ကုမ္ပဏီက မည်မျှ ကြီးမားသည်ဟူသည်တို့ကို ၎င်းတို့ မကြာခဏ ကြွားဝါကြပြီး လူ့အဖွဲ့အစည်း၌ ၎င်းတို့၏ ထင်ပေါ်ကျော်ကြားမှုကို အလေးထားကြသည်။ အသင်းတော်၌ရှိသော အယောင်ဆောင် ခေါင်းဆောင်များ၊ အန္တိခရစ်များနှင့် စပ်လျဉ်း၍ ၎င်းတို့က မည်သည့်ဒုစရိုက်အမှုများကို ကျူးလွန်သည်ဖြစ်စေ အန္တိခရစ်တို့သည် ၎င်းတို့ကို ဘယ်သောအခါမျှ တိုင်ကြားခြင်း၊ ဖော်ထုတ်ခြင်း သို့မဟုတ် ပိုင်းခြားသိမြင်ခြင်း မပြုကြပေ။ ထိုအစား ၎င်းတို့သည် မိမိတို့အား ပြောသမျှကို လုပ်ဆောင်လျက် ထိုသူတို့နောက်သို့ နီးကပ်စွာ လိုက်ကြသည်။ ၎င်းတို့သည် မိမိတို့လိုက်သော မည်သည့်အဆင့်ရှိ ခေါင်းဆောင်မဆို၏ နောက်လိုက်များ၊ လက်ပါးစေများနှင့် ကျွန်များ ဖြစ်လာကြသည်။ အာဏာ၊ သြဇာလွှမ်းမိုးမှု၊ ဓနဥစ္စာနှင့် အဆင့်အတန်းရှိသောသူများနှင့် ဆက်ဆံသောအခါ ၎င်းတို့သည် ထူးကဲစွာပင် ခယဝပ်တွားပုံပေါ်သည်၊ နှိမ့်ချပြီး အသုံးမကျသည့်ပုံ ပေါ်ကြသည်။ ၎င်းတို့သည် အလွန် နာခံတတ်ပြီး ကျိုးနွံတတ်ကြကာ ထိုလူများ ပြောသမျှ အရာရာတိုင်းကို ခေါင်းညိတ်ပြီး လိုက်နာကြသည်။ သို့ရာတွင် အဆင့်အတန်းမရှိသော သာမန်လူများနှင့် ဆက်ဆံသောအခါ၌မူ ၎င်းတို့သည် အခြားဟန်ပန်တစ်မျိုး ပြောင်းသွားကြသည်၊ ၎င်းတို့သည် မိမိတို့မှာ မရှုံးနိမ့်နိုင်ဘဲ မည်သူ့ထက်မဆို ပို၍ အင်အားကြီးကာ မြင့်မြတ်နေသည့်အလား အထက်စီးရလိုစိတ်ဖြင့် လူတို့ကို လွှမ်းမိုးရန် ဩဇာကြီးမားသော ဟန်ပန်ကို အသုံးပြုကာ စကားပြောကြသည်၊ ယင်းက ၎င်းတို့၌ရှိသည့် ပြဿနာတစ်ခုတလေကိုဖြစ်စေ၊ ချို့ယွင်းချက်တစ်ခုတလေကိုဖြစ်စေ၊ အားနည်းချက်တစ်ခုတလေကိုဖြစ်စေ ပိုင်းခြားသိမြင်ရန် ခက်ခဲစေလေသည်။ ဤသည်မှာ မည်သည့် ကိုယ်ကျင့်စရိုက်မျိုး ဖြစ်သနည်း။ ဤအရာနှင့် မသိမသာ ဒုက္ခပေးခြင်း၊ ရက်စက်ခြင်းနှင့် အရှက်တရားကင်းမဲ့ခြင်းတို့ကြား ဆက်စပ်မှုတစ်ခုတလေ ရှိသလော။ (ရှိပါသည်။) အာဏာရှိသူကို တွယ်ကပ်ပြီး အားနည်းသူကို ဖိနှိပ်ခြင်း၊ ဤသည်မှာ အန္တိခရစ်တို့၏ လူ့သဘာဝနှင့်ဆိုင်သည့် အကျည်းတန်ပြီး ဆိုးယုတ်သောဘက်ခြမ်း မဟုတ်လော။ ထိုသို့သော လူ့သဘာဝရှိသည့် လူများသည် တည်ကြည်ဖြောင့်မတ်သည်ဟု သင်တို့ ထင်သလော။ (မထင်ပါ။) အဆင့်အတန်းရှိသူများနှင့် အာဏာရှိသူများကို ၎င်းတို့ ပြောသောစကားများသည် မှန်ကန်သလော။ အားနည်းသူများကို ၎င်းတို့ ပြောသောစကားများသည် မှန်ကန်သလော။ (မည်သည့်အရာမျှ မမှန်ကန်ပါ။) ထို့ကြောင့် ဤအချက်သည် လိမ်နေကျဖြစ်ခြင်းနှင့် ဆက်စပ်မှုအချို့ ရှိပေသည်။ ဤအချက်အားဖြင့် အကဲဖြတ်ရသော် အန္တိခရစ်တို့၏ ကိုယ်ကျင့်စရိုက်သည် အလွန်အမင်း စက်ဆုပ်ဖွယ်ကောင်းပြီး ၎င်းတို့သည် လုံးဝကွဲပြားသော သဘောသဘာဝနှစ်ခုကို ပိုင်ဆိုင်ကြသည်။ ဤလူစားမျိုး၌ “ပုတ်သင်ညို” ဟူသော အမည်ပြောင်တစ်ခု ရှိသည်။ ၎င်းတို့သည် လူတို့ကို သမ္မာတရား စည်းမျဉ်းများ၊ လူ့သဘာဝ သို့မဟုတ် ထိုလူများက ဘုရားအိမ်တော်အတွင်း၌ သမ္မာတရားကို လိုက်စားသူများ ဟုတ်မဟုတ်ဟူသည်ကို အခြေခံ၍ ဘယ်သောအခါမျှ မဆက်ဆံကြပေ။ ထိုအစား ၎င်းတို့သည် လူတို့ကို ၎င်းတို့၏ အဆင့်အတန်းနှင့် သြဇာလွှမ်းမိုးမှုကိုသာ အခြေခံ၍ ကွဲပြားစွာ ဆက်ဆံကြသည်။ အဆင့်အတန်းနှင့် စွမ်းရည်များ ရှိသူများနှင့် ဆက်ဆံသောအခါ ၎င်းတို့သည် မျက်နှာလုပ်ရန်၊ ထိုသူတို့ကို မြှောက်ပင့်ရန်နှင့် ထိုသူတို့ထံ တိုးဝင်ချဉ်းကပ်ရန် အစွမ်းကုန် ကြိုးစားအားထုတ်ကြသည်။ ဤလူများက ၎င်းတို့ကို ရိုက်နှက်သည်ဖြစ်စေ၊ ဆူပူကြိမ်းမောင်းသည်ဖြစ်စေ ၎င်းတို့သည် မည်သည့်စောဒကတက်ခြင်းမျှမရှိဘဲ ထိုအရာကို လိုလိုလားလား ခါးစည်းခံကြသည်။ ၎င်းတို့၏ အတွင်းစိတ်ထဲ၌ အမှန်တကယ် စဉ်းစားသည့်အရာက ၎င်းတို့၏ အပြင်ပန်း အပြုအမူနှင့် လုံးဝ ကွဲပြားခြားနားသော်လည်း ကိုယ့်အသုံးမကျမှုကိုယ် အဆက်မပြတ်ပင် ဝန်ခံပြီး ဖော်လံဖားလာကြသည်။ အဆင့်အတန်းနှင့် ဂုဏ်သိက္ခာရှိသော တစ်စုံတစ်ယောက်က စကားပြောပါက ယင်းမှာ သမ္မာတရားနှင့် လုံးဝ ဆက်စပ်မှုမရှိသည့် စာတန်၏ မှားယွင်းပြီး အဓိပ္ပာယ်မဲ့သော အတွေးနှင့် မိစ္ဆာဒိဋ္ဌိဝါဒဖြစ်နေလျှင်ပင် ၎င်းတို့သည် ယင်းကို နားထောင်မည်။ သဘောတူညီကြောင်း ခေါင်းညိတ်လိမ့်မည်ဖြစ်ပြီး အပေါ်ယံအားဖြင့် လက်ခံလိမ့်မည် ဖြစ်သည်။ အခြားတစ်ဖက်တွင်မူ တစ်စုံတစ်ယောက်၌ စွမ်းဆောင်နိုင်စွမ်း သို့မဟုတ် အဆင့်အတန်း ကင်းမဲ့ပါက ၎င်းတို့၏ စကားများက မည်မျှပင် မှန်ကန်စေကာမူ အန္တိခရစ်တို့သည် ၎င်းတို့ကို လျစ်လျူရှုပြီး အထင်သေးကြလိမ့်မည်။ ၎င်းတို့ ပြောဆိုသည့်အရာသည် စည်းမျဉ်းများနှင့်လည်းကောင်း၊ သမ္မာတရားနှင့်လည်းကောင်း ကိုက်ညီနေလျှင်ပင် ၎င်းတို့ နားထောင်မည် မဟုတ်ဘဲ ထိုအစား ယင်းကို ချေပခြင်း၊ လှောင်ပြောင်ခြင်းနှင့် သရော်ခြင်းတို့ ပြုကြလိမ့်မည်။ ဤသည်မှာ အန္တိခရစ်တို့၏ ကိုယ်ကျင့်စရိုက်တွင် တွေ့ရှိရသော နောက်ထပ် အင်္ဂါရပ်တစ်ခုဖြစ်သည်။ ကျင့်ကြံပြုမူခြင်းအပြင် လောကနှင့် ဆက်ဆံခြင်းဆိုင်ရာ ၎င်းတို့၏ နည်းလမ်းများနှင့် စည်းမျဉ်းများကို အကဲဖြတ်သော် ဤပုဂ္ဂိုလ်များကို အကြွင်းမဲ့ မယုံကြည်သူများအဖြစ် အခိုင်အမာ သတ်မှတ်နိုင်သည်။ ၎င်းတို့ ကိုယ်ကျင့်စရိုက်၏ သရုပ်သကန်များမှာ နိမ့်ကျမှု၊ ယုတ်ညံ့ခြင်းနှင့် သိမ်ဖျင်းမှုတို့ ဖြစ်ကြသည်။

အာဏာရှိသူကို တွယ်ကပ်ပြီး အားနည်းသူကို ဖိနှိပ်ခြင်းသည် အန္တိခရစ်ကဲ့သို့သော လူများအတွက် ပုံမှန် လူမှုဆက်ဆံရေး နည်းလမ်းတစ်ခု ဖြစ်သည်။ ၎င်းတို့သည် ဘာသာတရားမရှိသူများနှင့် တက်တက်ကြွကြွ စကားစမြည်ပြောကြပြီး ရင်းနှီးစွာ ဆက်ဆံကြသော်လည်း ၎င်းတို့ ညီအစ်ကိုမောင်နှမများကို မြင်လိုက်သောအခါ ၎င်းတို့၌ ပြောစရာစကားမရှိသည့်အပြင် စိတ်တူကိုယ်တူမဖြစ်ကြပေ။ ဤသူတို့သည် အန္တိခရစ်များ ဖြစ်ကြသည်။ ဘုရားသခင်ကို ယုံကြည်ခြင်း၊ တာဝန်များ ထမ်းဆောင်ခြင်း၊ အသက်ဝင်ရောက်မှု သို့မဟုတ် စိတ်သဘောထား အပြောင်းအလဲများနှင့် သက်ဆိုင်သော ကိစ္စရပ်များကို ဆွေးနွေးသောအခါ ၎င်းတို့၌ ပြောစရာစကားမရှိသည့်အပြင် စိတ်ဝင်စားမှုလည်း မရှိပေ။ သို့ရာတွင် ဘာသာတရားမရှိသူများ၊ အထူးသဖြင့် ဓနဥစ္စာနှင့် သြဇာအာဏာရှိသူများ၊ နိုင်ငံရေးသမားများ၊ လူမှုရေး အထက်တန်းလွှာများ၊ ဂီတနှင့် ရုပ်ရှင်လောကမှ နာမည်ကြီးပုဂ္ဂိုလ်များ၊ လူမှုရေး ခေတ်ရေစီးကြောင်းများနှင့် စားသောက်ခြင်း၊ ဖျော်ဖြေရေးတို့နှင့် သက်ဆိုင်သော ကိစ္စရပ်များအကြောင်း ပြောဆိုသောအခါ ၎င်းတို့သည် အလွန်အမင်း စကားများလာပြီး ရပ်တန့်၍မရနိုင်တော့ပေ။ ၎င်းတို့သည် ထိုသို့သော ဘဝနှင့် လူမှုရေးအဆင့်အတန်းကို အထူးတလည် တောင့်တကြသည်ဟု ထင်ရသည်။ ထိုသို့သော ပုဂ္ဂိုလ်များသည် ဘုရားသခင်ကို ယုံကြည်ကြသော်လည်း ယင်းမှာ ၎င်းတို့၏ ကိုယ်ပိုင် အခက်အခဲများကြောင့် ကွယ်ဝှက်ထားသော ရည်ရွယ်ချက်များနှင့် ပန်းတိုင်များကြောင့်သာ ဖြစ်သည်။ ၎င်းတို့သည် ကောင်းချီးများအတွက်သာလျှင် ဘုရားသခင်ကို ယုံကြည်ကြပြီး ဘုရားသခင်ကို ယုံကြည်ပြီးသည့်နောက်၌ပင် ထိုသို့သောအရာများကို မစွန့်လွှတ်နိုင်ကြပေ။ ထို့ကြောင့် စားသောက်ခြင်းနှင့် ဖျော်ဖြေရေး ကိစ္စရပ်များကို ဆွေးနွေးသောအခါ ၎င်းတို့ စိတ်အားထက်သန်လာကြသည်။ ညီအစ်ကိုမောင်နှမများကို စကားပြောသောအခါမူ ယင်းမှာ ကွဲပြားသော အကြောင်းအရာတစ်ခု ဖြစ်သည်။ ၎င်းတို့ စိတ်နှလုံးနှင့် စိတ်ဝိညာဉ်များ၏ အတွင်းနက်နက်နေရာများမှ ဘုရားသခင်ကို ယုံကြည်သူများ၊ သမ္မာတရားကို လိုက်စားသူများနှင့် ရိုးသားဖြောင့်မတ်သူများကို ၎င်းတို့ အထင်သေးကြသည်။ ထိုသို့သော ပုဂ္ဂိုလ်များကို ၎င်းတို့က ခွဲခြားဆက်ဆံပြီး အထင်အမြင်သေးကြသည်။ အန္တိခရစ်တို့သည် အသင်းတော်ရှိ ခေါင်းဆောင်များကို မြင်သောအခါ “သူတို့သည် ခေါင်းဆောင်များနှင့် မတူပါ။ သူတို့သည် အရာရှိများနှင့် လုံးဝ မတူပါ။ လောကီအရာရှိများနှင့် နှိုင်းယှဉ်လျှင် သူတို့သည် ဟန်ပန်အမူအရာနှင့် ပုံစံ ကင်းမဲ့လျက် များစွာ နိမ့်ကျသည်”ဟု တွေးထင်ကြသည်။ အချို့သော ခေါင်းဆောင်များသည် ထိုမျှပညာမတတ်ကြောင်း ၎င်းတို့ သိရှိပါက မိမိတို့၏ စိတ်နှလုံးထဲ၌ ထိုခေါင်းဆောင်များကို ခွဲခြားဆက်ဆံကြသည်။ ၎င်းတို့က ငါ့ကို မြင်သောအခါ မည်သည့်အရာ ခံစားရမည်ဟု သင်တို့ ထင်သနည်း။ တစ်ချက်ကြည့်လိုက်သည်နှင့် ၎င်းတို့က “လူ့ဇာတိခံယူသော ဘုရားဖြစ်သည့် ခရစ်တော်သည်၊ ထိုမျှပညာမတတ်သော၊ အရပ်မရှည်သော၊ ရုပ်ရည်မခန့်ညားသော၊ ခံ့ညားသော အမူအရာ ကင်းမဲ့ပြီး ဝတ်စားဆင်ယင်မှုမှာ အညတရတစ်ဦး ဖြစ်သည်။ လူတိုင်းက သူ၌ သမ္မာတရားရှိသည်ဟု ဆိုကြသည်။ ဤသည်မှာ အာရုံစိုက်ထိုက်သည့် တစ်ခုတည်းသောအရာဖြစ်ပြီး သူနှင့်ပတ်သက်၍အထင်ကြီးစရာ အခြားမည်သည့်အရာမျှ မရှိပေ။ လူ့အဖွဲ့အစည်း၌ ထိုအာဏာရှိသောလူများက မည်သည့်အရာ ဝတ်ဆင်သည်ကို ကြည့်လော့။ သင်၏ အဝတ်အစားများနှင့် ဖိနပ်များမှာ မည်သည့်တံဆိပ်များ ဖြစ်သနည်း။ သင်၏ ဆံပင်ပုံစံမှာ အဘယ်နည်း။ သင်သည် နာမည်ကြီး ဆံပင်ညှပ်ဆိုင်၌ ဆံပင်ညှပ်ခဲ့ပါသလော။ တစ်ကြိမ် ဆံပင်ညှပ်လျှင် မည်မျှ ကုန်ကျခဲ့သနည်း”ဟု စဉ်းစားကြသည်။ ငါက “ငါ ဆံပင်ညှပ်ရန် တစ်ပြားတစ်ချပ်မျှ မသုံးစွဲဘဲ အိမ်၌ ငါ့ဘာသာငါ ညှပ်သည်”ဟု ဆိုသည်။ ၎င်းတို့က “သင် အလှအပဆိုင်ရာ ပြုပြင်မွမ်းမံမှုများအတွက်သွားပါသလော။ သင် ဟိုတယ်များ၌ တည်းခိုပါသလော။ မည်သည့် ကြယ်အဆင့် ဖြစ်သနည်း။ သင် ဇိမ်ခံသင်္ဘောကြီးကို စီးဖူးပါသလော” ဟု ဆိုကြသည်။ ငါက “ဤအရာများအကြောင်းကို ငါမသိပါ”ဟု ဆိုသည်။ ၎င်းတို့က “သို့ဆိုလျှင် သင်သည် အမှန်ပင် အတော်လေး မသိနားမလည်ဖြစ်ပေသည်။ သင်၏ မြင့်မြတ်သော ပင်ကိုလက္ခဏာနှင့် အဆင့်အတန်းဖြင့် လောကရှိ ဤဇိမ်ခံပစ္စည်းများနှင့် ဈေးကြီးသောပစ္စည်းများအကြောင်း အသိပညာ သို့မဟုတ် နားလည်မှု အဘယ်ကြောင့် မရှိရသနည်း။ သင်၏ အခြေအနေများအရ သင်ကိုယ်တိုင် အနည်းငယ် သွားရောက် တွေ့ကြုံခံစားသင့်သည်။ အနည်းဆုံးအနေဖြင့် သင်သည် စျေးကြီးသော အလှပြင်ဆိုင်သို့ သွားရမည်၊ ကြယ်ငါးပွင့် ဟိုတယ်၌ တည်းခိုရမည်ဖြစ်ပြီး ဇိမ်ခံသင်္ဘောကြီး စီးရမည်။ အနည်းဆုံးအနေဖြင့် သင် လေယာဉ်စီးသည့်အခါ ပထမတန်း၌ ထိုင်သင့်သည်”ဟု ဆိုကြသည်။ ၎င်းတို့ ငါ့ကို မြင်သောအခါ အထင်သေးကြသော်လည်း ၎င်းတို့ အသိအမှတ်ပြုရမည့် အချက်တစ်ချက်ရှိသည်။ ယင်းမှာ “စုဝေးပွဲများအတွင်း သင်ပြောခဲ့သောအရာ မည်သည့်အရာကိုမျှ ကျွန်ုပ် ယခင်က တစ်ခါမျှ မကြားဖူးပါ။ သင်ပြောသည့်အရာကို ကျွန်ုပ် နားထောင်ရမည်” ဟူ၍ ဖြစ်သည်။ သို့သော် စုဝေးပွဲများ ပြီးသည့်နောက် ၎င်းတို့သည် ငါ့ကို နောက်ထပ် အသိအမှတ်မပြုကြတော့ပေ။ ဝံပုလွေတစ်ကောင်ကဲ့သို့ပင် ဖြစ်သည်။ ၎င်းကို သင် အစာကျွေးပြီးနောက် ၎င်းသည် သင့်ကို ပြန်ကိုက်သည်။ ယင်းမှာ ဝံပုလွေ၏ သဘာဝ ဖြစ်သည်။ အန္တိခရစ်တို့သည် ငွေနှင့် သြဇာအာဏာမရှိသော၊ သမ္မာတရားကို ရိုးရှင်းစွာ ချစ်မြတ်နိုးပြီး လိုက်စားနိုင်ကာ မိမိတို့၏ တာဝန်များကို လိုလိုလားလား ထမ်းဆောင်သော သာမန်ညီအစ်ကိုမောင်နှမများကို မြင်သောအခါ မထီမဲ့မြင်ပြုပြီး ဖယ်ကြဉ်ကြသည်။ ၎င်းတို့သည် ခရစ်တော်ကို ကြည့်ပြီး သာမန်လူတစ်ဦး၊ ရုပ်ရည်၊ အသွင်အပြင်နှင့် အမူအရာ အဘက်ဘက်တွင် ရိုးရှင်းပြီး သာမန်ဖြစ်သော လူတစ်ဦးကို မြင်သောအခါ မိမိတို့၏ အတွင်းစိတ်သဘောထားနှင့် ရှုထောင့်အမြင်ကို ချက်ချင်း ပြောင်းလဲနိုင်သလော။ (မပြောင်းလဲနိုင်ပါ။) အမှုအရာများအပေါ် ၎င်းတို့၏ သဘောထားသည် ၎င်းတို့၏ ကိုယ်ကျင့်စရိုက်ကို အခြေခံသည်။ ပုံမှန်လူ့သဘာဝ ကင်းမဲ့လျက် ခရစ်တော်အပေါ် ၎င်းတို့၏ သဘောထားသည် သာမန်လူတစ်ဦးအပေါ် ၎င်းတို့၏ သဘောထားနှင့် တူညီသည်မှာ သံသယဖြစ်ဖွယ်မရှိပေ။ ရိုသေလေးစားမှု အနည်းငယ်မျှပင် မရှိပေ။ ဤသည်မှာ ၎င်းတို့၏ အနှစ်သာရနှင့် ကိုယ်ကျင့်စရိုက်က ဆုံးဖြတ်ခြင်း ဖြစ်သည်။ အန္တိခရစ်၏ လူ့သဘာဝနှင့်ဆိုင်သည့် ဤသွင်ပြင်လက္ခဏာ၏ သရုပ်သကန်သည် အခြားသော သွင်ပြင်လက္ခဏာများကဲ့သို့ပင် စက်ဆုပ်ဖွယ်ကောင်းပြီး ရွံရှာဖွယ်ဖြစ်သည်။

ငါတို့ ယခုတင် မိတ်သဟာယဖွဲ့ခဲ့သော အန္တိခရစ်တို့၏ ကိုယ်ကျင့်စရိုက်တွင်ရှိသည့် အမျိုးမျိုးသော အင်္ဂါရပ်များသည် ၎င်းတို့ ကိုယ်ကျင့်စရိုက်၏ ကောင်းခြင်း သို့မဟုတ် ဆိုးခြင်း၊ သာလွန်ခြင်း သို့မဟုတ် နိမ့်ကျခြင်းကို တစ်ခုချင်း ထုတ်ဖော်ပြနိုင်သည်။ လိမ်နေကျဖြစ်သောသူတစ်ဦး၏ ကိုယ်ကျင့်စရိုက်သည် သာလွန်သလော သို့မဟုတ် နိမ့်ကျသလော။ (နိမ့်ကျပါသည်။) တစ်ကိုယ်ကောင်းဆန်ပြီး ယုတ်မာသောသူတစ်ဦး၏ လူ့သဘာဝသည် ကောင်းသလော သို့မဟုတ် ဆိုးသလော။ (ဆိုးပါသည်။) အရှက်တရားကင်းမဲ့သောသူတစ်ဦး၏ လူ့သဘာဝသည် ကောင်းသလော သို့မဟုတ် ဆိုးသလော။ (ဆိုးပါသည်။) မသိမသာ ဒုက္ခပေးတတ်ပြီး ရက်စက်သောသူတစ်ဦး၏ ကိုယ်ကျင့်စရိုက်သည် သာလွန်သလော သို့မဟုတ် နိမ့်ကျသလော။ (နိမ့်ကျပါသည်။) အာဏာရှိသူကို တွယ်ကပ်ပြီး အားနည်းသူကို ဖိနှိပ်ရန်သာ သိသောသူ၊ ထိုသို့သော စည်းမျဉ်းများကိုသာ လိုက်နာစောင့်ထိန်းသောသူတစ်ဦး၏ ကိုယ်ကျင့်စရိုက်သည် မည်သို့ ရှိပါသနည်း။ (စက်ဆုပ်ဖွယ်ကောင်းပါသည်။) ထိုသို့သော ပုဂ္ဂိုလ်များသည် အလွန်အမင်း စက်ဆုပ်ဖွယ်ကောင်းကြသည်၊ ပုံမှန်လူ့သဘာဝ ကင်းမဲ့ရုံသာမက ၎င်းတို့သည် လူသားများမဟုတ်၊ လူဖျင်းများ၊ နတ်ဆိုးများဖြစ်သည်ဟု တိကျစွာ ဆိုနိုင်ပေသည်။ အနည်းငယ်မျှသော အသိစိတ်နှင့် ဆင်ခြင်တုံတရား ကင်းမဲ့သူ မည်သူမဆိုသည် လူသားတစ်ဦးမဟုတ်ဘဲ နတ်ဆိုးတစ်ကောင် ဖြစ်သည်။

စ။ ရုပ်ဝတ္ထုပစ္စည်းများကို သာမန်လူများထက် ပို၍လိုချင်တောင့်တသည်

အန္တိခရစ်တို့၏ လူ့သဘာဝတွင် နောက်ထပ် သရုပ်သကန်တစ်ခု ရှိသည်။ ၎င်းတို့သည် ရုပ်ဝတ္ထုပစ္စည်းများကို သာမန်လူများထက် ပို၍ လိုချင်တောင့်တကြသည်။ ဆိုလိုသည်မှာ ရုပ်ဝတ္ထုပစ္စည်းများအတွက် ၎င်းတို့၏ လိုအင်ဆန္ဒနှင့် တောင်းဆိုမှုသည် အထူးသဖြင့် ကြီးမားသည်။ ယင်းမှာ အကန့်အသတ်မဲ့ ဖြစ်သည်။ ၎င်းတို့သည် လွန်ကဲသော ဘဝနေထိုင်မှုပုံစံတစ်ခုအတွက် ရည်သန်မျှော်မှန်းချက်များဖြင့် ပြည့်နှက်နေပြီး မတင်းတိမ်နိုင်လောက်အောင် လောဘကြီးကြသည်။ အချို့က “အန္တိခရစ်အများစုသည် ဤသရုပ်သကန်ကို မပိုင်ဆိုင်ကြပါ” ဟု ဆိုကောင်းဆိုနိုင်သည်။ ထိုအရာကို မပိုင်ဆိုင်ခြင်းက ၎င်းတို့၏ လူ့သဘာဝ၌ ထိုအရာမရှိဟု မဆိုလိုပေ။ ထိုသို့သောလူများသည် အဆင့်အတန်းကို ရရှိသည်နှင့်တစ်ပြိုင်နက် ၎င်းတို့ စားသည့်အရာ၊ ဝတ်စားဆင်ယင်ပုံနှင့် အပြင်အဆင်တို့အတွက် ၎င်းတို့၏ စည်းမျဉ်းများမှာ အဘယ်နည်း။ ၎င်းတို့ အဆင့်အတန်း ရှိသည်နှင့်တစ်ပြိုင်နက် မိမိတို့သဘောအတိုင်း လုပ်ဆောင်ရမည် ဖြစ်သည်၊ အခွင့်အရေးများကို ၎င်းတို့ ရသွားကြသည်၊ ၎င်းတို့၌ သီးခြားအခြေအနေများ ရှိကြပြီး ၎င်းတို့၏ ဘဝက ကွဲပြားခြားနားသွားသည်။ ၎င်းတို့သည် မိမိတို့ စားသည့်အရာနှင့် ပတ်သက်၍ ဇီဇာကြောင်လာကာ ပကာသနနှင့် ဇိမ်ခံခြင်းတို့ကို အလေးထားလာကြသည်။ ၎င်းတို့သည် နာမည်ကြီး တံဆိပ်ပါ ပစ္စည်းများကို မရမက ဝတ်ဆင်ကာ အသုံးပြုကြပြီး ၎င်းတို့ နေထိုင်သော အိမ်များနှင့် မောင်းနှင်သော ကားများသည် အဆင့်မြင့်ကာ ဇိမ်ခံပစ္စည်းများ ဖြစ်ရမည်ဖြစ်သည်။ ၎င်းတို့သည် လုပ်ငန်းသုံးယာဉ်တစ်စီးကို ဝယ်ယူသည့်အခါ၌ပင် ယင်းမှာ ဇိမ်ခံပစ္စည်းများဖြင့် တပ်ဆင်ထားရမည်ဖြစ်သည်။ အချို့က “အကယ်၍ သူတို့၌ ငွေမရှိပါက ဤအရာများကို အဘယ်ကြောင့် ၎င်းတို့ ထိုမျှ အလေးပေးကြသနည်း”ဟု မေးကောင်းမေးနိုင်သည်။ ၎င်းတို့၌ ငွေမရှိရုံကြောင့် ထိုသို့သောအရာများကို ၎င်းတို့ မလိုက်စား သို့မဟုတ် ဤလိုအင်ဆန္ဒက ၎င်းတို့၏ လူ့သဘာဝ၌ မရှိဟု မဆိုလိုပေ။ ထို့ကြောင့် အန္တိခရစ်တို့သည် ဘုရားအိမ်တော်ရှိ ပူဇော်သက္ကာများကို လက်ဝယ်ရရှိသည်နှင့်တစ်ပြိုင်နက် ယင်းတို့ကို မဆင်မခြင် ဖြုန်းတီးကြသည်။ ၎င်းတို့အနေဖြင့် အရှက်ကင်းမဲ့သည့် အဆင့်နှင့် ထိန်းချုပ်ရန် ခက်ခဲသည့် အတိုင်းအတာအထိ အရာရာကို ဝယ်ယူပြီး မွေ့လျော်ခံစားလိုကြသည်။ ၎င်းတို့သည် ရွှေချထားသော ခွက်များဖြင့် တည်ခင်းသော အရည်အသွေးမြင့် လက်ဖက်ရည်ကို သောက်သုံးရမည်၊ ၎င်းတို့၏ အစားအစာများသည် ခမ်းနားထည်ဝါသော စားပွဲတော်များ ဖြစ်ရမည်၊ ၎င်းတို့သည် ထိပ်တန်းဂျင်ဆင်းကို စားသုံးရန် မလျှော့တမ်း တောင်းဆိုကြပြီး အမြဲ နောက်ဆုံးပေါ် မော်ဒယ်များဖြစ်သော ကမ္ဘာ့အဆင့်မီ နာမည်ကြီးတံဆိပ်များမှ ကွန်ပျူတာများနှင့် ဖုန်းများကိုသာ အသုံးပြုကြသည်။ ၎င်းတို့သည် ယွမ်ထောင်ချီ ကုန်ကျသော မျက်မှန်များကို တပ်ဆင်ကြသည်၊ ဆံပင်ပုံစံအတွက် ရာနှင့်ချီ သုံးစွဲကြပြီး နှိပ်နယ်ခြင်းနှင့် ချွေးထုတ်ခန်းများအတွက် တစ်ထောင် သို့မဟုတ် ထို့ထက်ပို၍ ပေးချေကြသည်။ တိုတိုပြောရလျှင် ၎င်းတို့သည် အရာရာကို အကောင်းဆုံးနှင့် တံဆိပ်ပါသည့်အရာဖြစ်ရန် တောင်းဆိုကြပြီး နာမည်ကြီးပုဂ္ဂိုလ်များနှင့် အာဏာရှိသူများ မွေ့လျော်ခံစားသမျှကို ခံစားလိုကြသည်။ အန္တိခရစ်တို့ အဆင့်အတန်း ရှိသည်နှင့်တစ်ပြိုင်နက် ဤအကျည်းတန်သော အရာအားလုံးက ထင်ရှားလာသည်။ စုဝေးပွဲများအတောအတွင်းတွင် လူ သုံးဦးမှ ငါးဦးသာ ၎င်းတို့၏ တရားဒေသနာကို နားထောင်ပါက ၎င်းတို့သည် ယင်းကို မလုံလောက်ဟု ယူဆပြီး လူ သုံးရာမှ ငါးရာအထိရှိရန် မလျှော့တမ်း တောင်းဆိုကြသည်။ အခြားသူများက ဆိုးရွားသော ပြင်ပအခြေအနေများ ရှိနေသဖြင့် လူ သုံးဦးမှ ငါးဦးအထိ စုဝေးခြင်းသည် အတော်ပင် ကောင်းမွန်နေပြီဖြစ်ကြောင်း ပြောသောအခါ ၎င်းတို့က “ဤသည်မှာ အလုပ်ဖြစ်မည်မဟုတ်ပါ။ အဘယ်ကြောင့် ကျွန်ုပ်၏ တရားဒေသနာကို နားထောင်သူ ထိုမျှ နည်းပါးရသနည်း။ ဤသည်မှာ ကျွန်ုပ်၏အချိန်နှင့် မတန်ပါ။ ကျွန်ုပ်တို့သည် ပိုမိုသိက္ခာရှိသော တရားဒေသနာတစ်ခုအတွက် လူသောင်းချီ ဆံ့သော ကြီးမားသည့် အသင်းတော် အဆောက်အအုံတစ်ခုကို ဝယ်ယူသင့်သည်” ဟု ပြန်လည်ချေပကြသည်။ ၎င်းတို့သည် ကိုယ့်သေတွင်းကိုယ်တူးနေခြင်း မဟုတ်လော။ ဤသည်မှာ အန္တိခရစ်တို့ ပြုလုပ်တတ်သည့် အရာမျိုး ဖြစ်သည်။ ၎င်းတို့က အရှက်တရားကင်းမဲ့ခြင်း ဖြစ်သည် မဟုတ်လော။ ၎င်းတို့သည် ဇိမ်ခံဘဝနှင့် ရုပ်ဝတ္ထုပစ္စည်းများအတွက် အလွန်အမင်း မထိန်းချုပ်နိုင်သော လိုအင်ဆန္ဒနှင့် စိတ်ဝင်စားမှု ရှိသည်။ ယင်းမှာ အန္တိခရစ်တို့၏ ကိုယ်ကျင့်စရိုက်တွင်ရှိသော နောက်ထပ် အင်္ဂါရပ်တစ်ခုဖြစ်သည်။ တစ်စုံတစ်ယောက်က အရသာထူးကဲသော အစားအစာ၊ ဇိမ်ခံကားများ၊ နာမည်ကြီး တံဆိပ်ပါအဝတ်အစားများနှင့် အဆင့်မြင့်ပြီး ဈေးကြီးသော ပစ္စည်းများအကြောင်း ထုတ်ပြောသည်နှင့်တစ်ပြိုင်နက် ၎င်းတို့၏ မျက်လုံးများက တောက်ပလာပြီး လောဘဇော တက်လာကာ ၎င်းတို့၏ လိုအင်ဆန္ဒများက ပေါ်ထွက်လာသည်။ ဤလိုအင်ဆန္ဒသည် မည်သို့ ဖြစ်ပေါ်လာသနည်း။ ယင်းမှာ သိသိသာသာပင် ၎င်းတို့၏ မကောင်းဆိုးဝါး သဘာဝနှင့်ဆိုင်သည့် ထုတ်ဖော်ချက်တစ်ခုဖြစ်သည်။ အချို့သော အန္တိခရစ်တို့သည် ငွေကြေး အခက်အခဲ ရှိနိုင်ပြီး တစ်စုံတစ်ယောက်က အဆင့်မြင့် လက်ဝတ်ရတနာ သို့မဟုတ် နှစ်ကာရက် သို့မဟုတ် သုံးကာရက် စိန်လက်စွပ်အား ဝတ်ဆင်ထားသည်ကို မြင်သောအခါ ၎င်းတို့၏ မျက်လုံးများက တောက်ပလာပြီး ၎င်းတို့က “အကယ်၍ ဘုရားကို ငါ မယုံကြည်ခဲ့လျှင် ငါးကာရက် စိန်လက်စွပ်တစ်ကွင်းကို ဝတ်ဆင်နိုင်မည်ဖြစ်သည်”ဟု စဉ်းစားကြသည်။ ၎င်းတို့၌ တစ်ကာရက် လက်စွပ်တစ်ကွင်းပင် မပိုင်ဆိုင်ဟူသော အချက်ကို ၎င်းတို့ ဆင်ခြင်မိပြီး စိတ်မကောင်းဖြစ်ကာ ဘုရားသခင်ကို ယုံကြည်ခြင်းက မတန်ဟု စတင်စဉ်းစားလာကြသည်။ သို့သော် ပို၍ စဉ်းစားကြည့်သောအခါ ၎င်းတို့က “ဘုရားကို ငါ၏ ယုံကြည်ခြင်းကြောင့် အနာဂတ်တွင် ငါသည် ကြီးမြတ်သော ကောင်းချီးများကို ရရှိလိမ့်မည်။ ငါသည် ကာရက်ငါးရာရှိသော စိန်တစ်လုံးကို ပိုင်ဆိုင်နိုင်ပြီး ယင်းကို ငါ့ခေါင်းပေါ်၌ ဝတ်ဆင်နိုင်မည်” ဟု တွေးကြသည်။ ၎င်းတို့၌ လိုအင်ဆန္ဒများ ရှိသည် မဟုတ်လော။ တီဗီပေါ်တွင် ချမ်းသာသော ပုဂ္ဂိုလ်များက ဒီဇိုင်နာ အဝတ်အစားများကို ဝတ်ဆင်ပြီး ပင်လယ်၌ ဇိမ်ခံသင်္ဘောကြီးများပေါ်တွင် ပျော်ပါးနေသည်ကို မြင်သောအခါ ၎င်းတို့သည် ယင်းက မယုံနိုင်လောက်အောင် ပျော်ရွှင်ဖွယ်ကောင်းသည်၊ စိတ်ကူးယဉ်ဆန်သည်၊ မြင့်မြတ်ပြီး အားကျဖွယ်ကောင်းသည်ဟု ခံစားရသည်။ ၎င်းတို့က “ငါ မည်သည့်အခါမှများ ထိုသို့သော လူစားမျိုး၊ လူတို့ထဲမှ အထင်ကရလူတစ်ဦး ဖြစ်လာနိုင်မည်နည်း။ ငါ မည်သည့်အခါမှများ ထိုသို့သော ဘဝကို ခံစားနိုင်မည်နည်း”ဟု ဆိုလျက် ထိုအရာနှင့်ပတ်သက်၍ သွားရည်ယိုကြသည်။ ၎င်းတို့သည် ဘုရားသခင်ကို ယုံကြည်ခြင်းက အမှန်တကယ် စိတ်ဝင်စားဖွယ်မကောင်းဟု တွေးထင်လာသည်အထိ ထိုအရာကို အကြိမ်ကြိမ်အခါခါ ကြည့်ရှုကြသည်။ သို့သော်ငြားလည်း ၎င်းတို့က “ငါ ဤသို့ တွေး၍မရပါ။ ဘုရားကို ငါ အဘယ်ကြောင့် ယုံကြည်သနည်း။ ‘လူတို့ထဲမှ အကြီးမြတ်ဆုံးသောသူ ဖြစ်လာရန်အတွက် အကြီးမားဆုံးသော အခက်အခဲများကို ခါးစည်းခံရမည်’ ဟူ၍ဖြစ်သည်။ အနာဂတ်တွင် ငါ့ဘဝသည် သူတို့ထက် များစွာ ပိုကောင်းလိမ့်မည်။ သူတို့က ဇိမ်ခံသင်္ဘောကြီး စီးကြသည်၊ သို့သော် ငါက ဇိမ်ခံလေယာဉ် သို့မဟုတ် ဇိမ်ခံ ပန်းကန်ပြားပျံ စီးမည်၊ ငါ လကမ္ဘာသို့ သွားမည်”ဟု တွေးလျက် ထပ်မံ၍ ဆင်ခြင်သုံးသပ်ကြသည်။ ဤအတွေးများသည် အနည်းငယ်မျှပင် သင့်တင့်လျောက်ပတ်သလော။ ယင်းတို့သည် ပုံမှန်လူ့သဘာဝနှင့် ကိုက်ညီသလော။ (မကိုက်ညီပါ။) ဤသည်မှာ အန္တိခရစ်တို့၏ လူ့သဘာဝ၌ရှိသော နောက်ထပ် လက္ခဏာတစ်ခုဖြစ်သည်။ ရုပ်ဝတ္ထုပစ္စည်းများနှင့် ဇိမ်ခံသော ဘဝနေထိုင်မှုပုံစံအတွက် အလွန်အမင်း ထိန်းချုပ်၍မရသော လိုအင်ဆန္ဒဖြစ်သည်။ ထိုအရာများကို ၎င်းတို့ ရရှိသည်နှင့်တစ်ပြိုင်နက် သူတို့သည် တင်းတိမ်ခြင်းမရှိ လောဘတက်လာကြကာ အငမ်းမရဖြစ်သော အကြည့်နှင့် သဘာဝတို့ဖြင့် ထိုအရာများကို ထာဝရ ပိုင်ဆိုင်ထားရန် လိုလားကြလေသည်။ အန္တိခရစ်တို့၏ လူ့သဘာဝတွင် အာဏာရှိသူကို အားကျဖြစ်ခြင်းမျှသာ မဟုတ်ပေ။ ၎င်းတို့သည် ရုပ်ဝတ္ထုပစ္စည်းများနှင့် အဆင့်မြင့် ဘဝတစ်ခုကိုလည်း လိုချင်တပ်မက်ကြသည်။ ပုံမှန်လူ့သဘာဝ၌ ဘဝနှင့် ရုပ်ဝတ္ထုပစ္စည်းများအတွက် ကျိုးကြောင်းဆီလျော်သော လိုအပ်ချက် အမျိုးစုံ ရှိသည်။ ၎င်းတို့၌ နေ့စဉ် လိုအပ်သောအရာများ၊ အလုပ်နှင့် နေထိုင်မှု ပတ်ဝန်းကျင်၏ လိုအပ်ချက်များနှင့် ၎င်းတို့၏ ရုပ်ပိုင်းဆိုင်ရာ လိုအပ်ချက်များလည်း ရှိသည်။ ဤလိုအပ်ချက်များ ပြည့်မီလျှင် လုံလောက်ပြီး မိမိ၏ စွမ်းဆောင်နိုင်မှုနှင့် စီးပွားရေး အခြေအနေများအပေါ်အခြေခံ၍ ၎င်းတို့ကို ချင့်ချိန်ထိန်းညှိခြင်းသည် အတော်အတန် ပုံမှန်ဖြစ်သည်ဟု မှတ်ယူကြသည်။ သို့ရာတွင် အန္တိခရစ်တို့၏ ရုပ်ဝတ္ထုပစ္စည်းများအတွက် လိုအပ်ချက်နှင့် ထိုရုပ်ဝတ္ထုပစ္စည်းများကို အကြိုက်တွေ့ခြင်းတို့က ပုံမှန်မဟုတ်ဘဲ မတင်းတိမ်နိုင်လောက်အောင် ဖြစ်သည်။ အချို့သော အန္တိခရစ်တို့သည် အထူးသဖြင့် အဆင့်မြင့် ဘဝကို လိုက်စားကြသည်၊ ၎င်းတို့သည် ရိုးရှင်းသော အစားအစာများသာ ကျွေးမွေးသည့် ဧည့်ခံမိသားစု၌ နေထိုင်သောအခါ အနည်းငယ် စိတ်တိုကြသည်။ ထို့ပြင် အကယ်၍ ဤမိသားစုရှိ လူများသည် သမ္မာတရားကို လိုက်စားနေကြလျှင် အတော်အတန် ရိုးသားကြပြီး ၎င်းတို့ကို မြှောက်ပင့်ခြင်း၊ ဖော်လံဖားခြင်း သို့မဟုတ် ၎င်းတို့ ကြားလိုသည့်အရာကို ပြောဆိုခြင်း မပြုပါက ၎င်းတို့က “ငါ မည်သည့်နေရာတွင် အစားအသောက်ကောင်းအနည်းငယ် ရနိုင်ပြီး အိမ်ကြီးတစ်လုံးတွင် နေနိုင်မည်နည်း။ မည်သူက ကောင်းမွန်သည့် အသက်ရှင်နေထိုင်မှု အခြေအနေများ ရှိသနည်း။ မည်သူက ကားတစ်စီးပိုင်ပြီး ငါ လမ်းလျှောက်ဖို့ မလိုအောင် နေရာများသို့ ကားမောင်း၍ အကြိုအပို့ လုပ်ပေးနိုင်မည်နည်း”ဟု စဉ်းစားလျက် ပို၍ပင် စက်ဆုပ်ရွံရှာလာကြသည်။ ၎င်းတို့သည် ထိုသို့သော ကိစ္စရပ်များကို အစဉ်သဖြင့်စွဲလမ်းနေကြသည်။ သင်တို့၏ အနီးဝန်းကျင်တွင် ဤလူစားမျိုးများ ရှိသလော။ သင်တို့သည် ဤလူစားမျိုး ဖြစ်သလော။ (ဤအရာများသည် ကျွန်ုပ်တို့၏ လူ့သဘာဝ၌လည်း ရှိနေပါသည်။) သို့ဆိုလျှင် သင်တို့သည် ထိုအရာများကို ထိန်းချုပ်နိုင်သလော။ သက်သောင့်သက်သာရှိမှုကို ခံစားခြင်းသည် မတင်းတိမ်နိုင်သော လောဘနှင့် မတူညီပေ။ မိမိ၏ တာဝန်ကို ထမ်းဆောင်ခြင်းအား မနှောင့်နှေးစေဘဲ ယင်းကို ချင့်ချိန်ထိန်းညှိသင့်သည်။ ဤသည်မှာ ပုံမှန် ဖောက်ပြန်ပျက်စီးသော လူများ ပိုင်ဆိုင်သည့် လူ့သဘာဝ ဖြစ်သည်။ သို့ရာတွင် အန္တိခရစ်တို့သည် ချင့်ချိန်ထိန်းညှိခြင်းကို မကျင့်သုံးကြပေ။ ၎င်းတို့သည် မတင်းတိမ်နိုင်လောက်အောင် ဖြစ်ပြီး ငမ်းငမ်းတက်ဖြစ်နေကျ ဖြစ်သည်။ ဤသရုပ်သကန်နှင့် ပတ်သက်၍ သင်တို့၌ ထပ်မံဖြည့်စွက်စရာ တစ်စုံတစ်ရာ ရှိသေးသလော။ (ဘုရားသခင်၊ ယခင်က အန္တိခရစ်တစ်ဦးကို ကျွန်ုပ် တွေ့ဖူးပါသည်။ ထိုအချိန်က ညီအစ်မတစ်ဦးသည် သူမအတွက် နာမည်ကြီး တံဆိပ်များသာဖြစ်သော အနွေးထည်ဆယ်ထည်ကျော် ဝယ်ပေးခဲ့ပြီး ဤအန္တိခရစ်သည် ထိုအနွေးထည်များကို တစ်ထည်ပြီးတစ်ထည် ဝတ်ဆင်ကာ အပြင်ထွက်သည့်အခါတိုင်း အသစ်တစ်ထည် ပြောင်းလဲဝတ်ဆင်ခဲ့သည်။ နောက်ပိုင်းတွင် သူမသည် ခေါင်းဆောင်တစ်ဦး ဖြစ်လာပြီး ဘုရားသခင်၏ အလှူငွေများကို အသုံးပြု၍ ကားတစ်စီး ဝယ်ခဲ့သည်။ တစ်စုံတစ်ယောက်က သူမကို အထူးသဖြင့် ဧည့်ခံရန်အတွက် ကောင်းမွန်သော အိမ်တစ်လုံးကိုပင် ဝယ်ပေးခဲ့ပြီး၊ သူမ ဈေးဝယ်ထွက်သောအခါ ဤဧည့်ခံညီအစ်မသည် အနီးကပ် နောက်မှ လိုက်ခဲ့သည်။ အကယ်၍ သူမက အဝတ်အစားတစ်စုံကို နှစ်သက်ပါက ယင်းကို ညွှန်ပြလိုက်ရုံသာဖြစ်ပြီး သူမ၏ ဧည့်ခံညီအစ်မက သူမအတွက် အလျင်အမြန် သွားဝယ်ပေးသည်။ သူမ အိမ်ပြန်သောအခါ ဖက်ထုပ်စားလိုကြောင်း ဧည့်ခံမိသားစုထံ ကြိုတင်၍ ဖုန်းဆက်ပြောသည်။ ဖက်ထုပ်ပြုတ်ရမည့် အချိန်ကို တိကျစွာ တွက်ချက်ရမည်ဖြစ်သည်။ အလွန်စော၍ မရ၊ သို့မဟုတ် ၎င်းတို့ အေးစက်သွားမည်၊ ပြီးလျှင် အလွန်နောက်ကျ၍လည်း မရပေ။ သို့မဟုတ်လျှင် သူမ အိမ်ပြန်ရောက်သည့်အခါ ဆာလောင်စွာ စောင့်ဆိုင်းရပေမည်။ သူမသည် ဧကရီဘုရင်မတစ်ပါးကဲ့သို့ပင် ဖြစ်သည်၊ သူမ၏ ဘဝနေထိုင်မှုပုံစံက အလွန့်အလွန် ဇိမ်ကျခဲ့သည်။ နောက်ပိုင်းတွင် ဤအန္တိခရစ်က နှင်ထုတ်ခြင်း ခံခဲ့ရသည်။) ဤလူတို့သည် အန္တိခရစ်တစ်ဦးအတွက် အိမ်နှင့် ကားတစ်စီး ဝယ်ပေးလျက် မည်မျှ မသိနားမလည်ဖြစ်ပြီး မိုက်မဲခဲ့သည်ကို ကြည့်လော။ လူတို့က ပစ္စည်းဥစ္စာများကို မွေ့လျော်ခံစားဖို့ ဤလောကသို့ ရောက်လာကြသည်၊ အကယ်၍ တစ်စုံတစ်ဦးက ဤအရာများကို မခံစားပါက ၎င်းတို့၏ ဘဝသည် အချည်းနှီး အသက်ရှင်ခြင်း ဖြစ်သည်ဟု အန္တိခရစ်များက ယုံကြည်ကြသည်။ ဤသည်မှာ ၎င်းတို့၏ စည်းမျဉ်းနှင့် သဘောတရား ဖြစ်သည်။ ဤသဘောတရားသည် မှန်ကန်သလော။ ယင်းမှာ ဘာသာတရားမဲ့သူများ၊ သားရဲတိရစ္ဆာန်များနှင့် ဝိညာဉ်မရှိသော လူသေများ၏ အမြင်သက်သက်သာ ဖြစ်သည်။ ဘုရားသခင်ကို ယုံကြည်ပြီး ထိုသို့သော သဘောထားအမြင်များ ရှိနေဆဲဖြစ်သော လူများသည် စင်စစ် မယုံကြည်သူများနှင့် ဘာသာတရားမဲ့သူများ ဖြစ်ကြသည်။ ဤလူစားမျိုးများသည် အဆင့်အတန်း ရရှိသည်နှင့်တစ်ပြိုင်နက် အန္တိခရစ်များ လုံးလုံးလျားလျား ဖြစ်လာကြပြီး အဆင့်အတန်းမရှိပါက ဆိုးယုတ်သောလူများ ဖြစ်ကြသည်။

အကျင့်ဖြစ်နေသော လိမ်ညာခြင်း၊ မသိမသာဒုက္ခပေးတတ်ခြင်းနှင့် ရက်စက်ခြင်း၊ ဟိရိဩတ္တပ မရှိခြင်းနှင့် အရှက်တရားကင်းမဲ့ခြင်း၊ တစ်ကိုယ်ကောင်းဆန်ပြီး ယုတ်မာခြင်း၊ အာဏာရှိသူကို တွယ်ကပ်ပြီး အားနည်းသူကို ဖိနှိပ်ခြင်းနှင့် ရုပ်ဝတ္ထုပစ္စည်းများကို သာမန်လူများထက် ပို၍ လိုချင်တောင့်တခြင်းတည်းဟူသော ဤအန္တိခရစ်တို့၏ ကိုယ်ကျင့်စရိုက်နှင့်ဆိုင်သည့် အင်္ဂါရပ်များသည် စံပြုလောက်ပြီး အလွန် ကိုယ်စားပြုနိုင်စွမ်းရှိကာ ထင်ရှားသော အင်္ဂါရပ်များ ဖြစ်ကြသည်။ ဤသရုပ်သကန်အချို့သည် သာမန်လူများ၌ အတိုင်းအတာတစ်ခုအထိ ဖြစ်ပေါ်နိုင်သော်လည်း ၎င်းတို့၏ သရုပ်သကန်များသည် စာတန်၏ ဖောက်ပြန်ပျက်စီးစေခြင်းမှ ဖြစ်ပေါ်လာသော ဖောက်ပြန်ပျက်စီးသည့် စိတ်သဘောထား သို့မဟုတ် မူမမှန်သော လူ့သဘာဝ၏ သရုပ်သကန်များ သို့မဟုတ် လူ့သဘာဝ ကင်းမဲ့ခြင်းမျှသာ ဖြစ်သည်။ ဘုရားသခင်၏ နှုတ်ကပတ်တော်များကို ဖတ်ရှုခြင်းမှတစ်ဆင့် ဤလူများသည် အသိစိတ် နိုးကြားလာကာ ဤအရာများကို စွန့်လွှတ်ပြီး ပုန်ကန်နိုင်သည့် စွမ်းရည်ကို ရရှိလာပြီး နောင်တရကြလေသည်။ ဤထူခြားသောလက္ခဏာများသည် ၎င်းတို့၌ အဓိကမကျသည့်အပြင် ၎င်းတို့၏ သမ္မာတရား လိုက်စားခြင်းကိုဖြစ်စေ၊ ၎င်းတို့၏ တာဝန်များကို ထမ်းဆောင်ခြင်းကိုဖြစ်စေ ထိခိုက်စေမည် မဟုတ်ပေ။ အန္တိခရစ်တို့သာလျှင် တရားဒေသနာများကို မည်မျှကြားရသည်ဖြစ်စေ သမ္မာတရားကို လက်ခံရန် ငြင်းပယ်ကြပေသည်။ ၎င်းတို့၏ လူ့သဘာဝ၌ ပင်ကိုပါသော လက္ခဏာများနှင့် အင်္ဂါရပ်များသည် ပြောင်းလဲလိမ့်မည်မဟုတ်ပေ။ ထို့ကြောင့် ထိုသို့သောလူများသည် ဘုရားအိမ်တော်၌ ပြစ်တင်ရှုတ်ချခြင်းခံရပြီး ဘယ်သောအခါမျှ ကယ်တင်ခြင်း မခံရနိုင်ပေ။ အဘယ်ကြောင့် ၎င်းတို့ ကယ်တင်ခြင်း မခံရနိုင်သနည်း။ ထိုသို့သော ကိုယ်ကျင့်စရိုက်ရှိသည့် လူများသည် သမ္မာတရားကို လက်ခံရန် ငြင်းပယ်သောကြောင့်လည်းကောင်း၊ သမ္မာတရား၊ ဘုရားသခင်နှင့် အပြုသဘောဆောင်သော အရာအားလုံးကို ရန်လိုသောကြောင့်လည်းကောင်း ကယ်တင်ခြင်း မခံရနိုင်ပေ။ ၎င်းတို့သည် ကယ်တင်ခြင်းအတွက် အခြေအနေများနှင့် လူ့သဘာဝ ကင်းမဲ့ကြသည်။ ထို့ကြောင့် ဤပုဂ္ဂိုလ်များသည် ဖယ်ရှားရှင်းလင်းခြင်း ခံရပြီး ငရဲသို့ ပစ်ချခြင်းခံရရန် ကံပါလာကြပေသည်။

၂၀၂၀ ခုနှစ်၊ ဒီဇင်ဘာလ ၁၂ ရက်


နောက်ဆက်တွဲ ၅- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၂)

၂။ ကိုယ်ကျင့်စရိုက်နှင့် စိတ်သဘောထား အနှစ်သာရတို့အကြား ကွာခြားချက်

ပြီးခဲ့သည့်အခေါက်က အန္တိခရစ်များ၏ ကိုယ်ကျင့်စရိုက်ကို ငါတို့ အကျဉ်းချုပ်ဖော်ပြခဲ့ကြသည်။ ယင်း၌ အဘယ်အရာများ ပါဝင်သည်ကို သင်တို့ မျှဝေနိုင်သလော။ (ပထမအချက်မှာ အကျင့်ဖြစ်နေသော လိမ်ညာခြင်း၊ ဒုတိယအချက်မှာ မသိမသာ ဒုက္ခပေးပြီး ရက်စက်ခြင်း၊ တတိယအချက်မှာ ဟီရိဩတ္တပ္ပ မရှိသည့်အပြင် အရှက်မဲ့ခြင်း၊ စတုတ္ထအချက်မှာ တစ်ကိုယ်ကောင်းဆန်ပြီး ယုတ်မာခြင်း၊ ပဉ္စမအချက်မှာ အာဏာကြီးသူများကို တွယ်ကပ်ခြင်းနှင့် အားနည်းသူများကို ဖိနှိပ်ခြင်း၊ ဆဋ္ဌမအချက်မှာ သာမန်လူများထက် ရုပ်ဝတ္ထုပစ္စည်းများကို ပို၍တောင့်တခြင်းတို့ ဖြစ်ပါသည်။) စုစုပေါင်း အချက်ခြောက်ချက် ရှိသည်။ ဤအချက်ခြောက်ချက်ကို ကြည့်ခြင်းအားဖြင့် အန္တိခရစ်များ၏ ကိုယ်ကျင့်စရိုက်သည် လူ့သဘာဝ၊ အသိစိတ်နှင့် ဆင်ခြင်တုံတရား ကင်းမဲ့နေသည်။ ၎င်းတို့၌ တည်ကြည်မှု နည်းပါးပြီး ၎င်းတို့၏ ကိုယ်ကျင့်စရိုက်က စက်ဆုပ်ရွံရှာဖွယ်ကောင်းသည်။ သင်သည် လူတစ်ဦး၏ စိတ်သဘောထားကို မသိ သို့မဟုတ် နားမလည်နိုင်၊ သို့မဟုတ် ကောင်းသည်၊ ဆိုးသည်ကို မသိသော်လည်း၊ သူ၏ ကိုယ်ကျင့်စရိုက်အကြောင်း လေ့လာခြင်းမှတစ်ဆင့်၊ ဥပမာ၊ သူ့အနေဖြင့်အလေ့အကျင့်ဖြစ်နေအောင် လိမ်လည်ခြင်း၊ ဟီရိဩတ္တပ္ပ မရှိခြင်း သို့မဟုတ် တိတ်တဆိတ်အန္တရာယ်ပြုတတ်ပြီး ရက်စက်ခြင်းကဲ့သို့သော စက်ဆုပ်ရွံရှာဖွယ် ကိုယ်ကျင့်စရိုက်တစ်ခု ရှိသည်ကို သင် ရှာဖွေတွေ့ရှိသည်ဆိုပါစို့။ ထို့နောက် သင်သည် ထိုသူကို အသိစိတ်မရှိသူ၊ ကြင်နာသောစိတ်နှလုံးမရှိသူ သို့မဟုတ် မြင့်မြတ်သော ကိုယ်ကျင့်စရိုက်မရှိသူတစ်ဦးအဖြစ်၊ ယင်းအစား ဆိုးသော၊ အလွန့်အလွန် ညံ့ဖျင်းသော၊ ဆိုးယုတ်သော လူ့သဘာဝရှိသူတစ်ဦးအဖြစ် ကနဦး သတ်မှတ်နိုင်သည်။ အကယ်၍ ထိုသို့သောလူများ၌ အဆင့်အတန်းမရှိပါက ၎င်းတို့ကို ဆိုးယုတ်သောလူများအဖြစ် ယာယီသတ်မှတ်နိုင်သည်။ ၎င်းတို့၏ ကိုယ်ကျင့်စရိုက်ကို အကဲဖြတ်ခြင်းအားဖြင့် ၎င်းတို့ကို အန္တိခရစ်များအဖြစ် လုံးလုံးလျားလျားနှင့် အပြည့်အဝ သတ်မှတ်၍ရနိုင်သလော။ အကယ်၍ ၎င်းတို့၏ လူ့သဘာဝဆိုင်ရာ ဤသရုပ်သကန်များကိုသာ ထည့်သွင်းစဉ်းစားပါက ထိုသို့သောလူများကို ရာခိုင်နှုန်း ၈၀ သေချာမှုဖြင့် အန္တိခရစ်များအဖြစ် သတ်မှတ်၍ရနိုင်ပေသည်။ ၎င်းတို့၌ အန္တိခရစ်၏စိတ်သဘောထား ရှိရုံမျှသာမဟုတ်သည့်အပြင်၊ ၎င်းတို့၏လူ့သဘာဝသည် ဆိုးယုတ်ခြင်း၊ မကောင်းခြင်းနှင့် ညံ့ဖျင်းခြင်းမျှသာ ဖြစ်သည် မဟုတ်ပေ။ ထို့ကြောင့် ငါတို့သည် ၎င်းတို့ကို အန္တိခရစ်များအဖြစ် ကနဦး သတ်မှတ်နိုင်သည်။ အဘယ်ကြောင့်ဆိုသော် အန္တိခရစ်အဖြစ် သတ်မှတ်ခြင်းခံရသော မည်သူတစ်ဦးတစ်ယောက်မျှ ကောင်းသောလူ့သဘာဝ၊ ရိုးသားခြင်း၊ ကြင်နာခြင်း၊ ရိုးရှင်းခြင်း၊ ဖြောင့်မတ်တည်ကြည်ခြင်း၊ အခြားသူများအပေါ် ရိုးသားဖြူစင်ခြင်း သို့မဟုတ် ဟီရိဩတ္တပ္ပတို့အား မပိုင်ဆိုင်သောကြောင့် ဖြစ်သည်။ ကိုယ်ကျင့်စရိုက်၏ ဤသွင်ပြင်လက္ခဏာများကို ပိုင်ဆိုင်သော မည်သူတစ်ဦးတစ်ယောက်မျှ အန္တိခရစ်မဟုတ်ပေ။ အန္တိခရစ်များ၏ လူ့သဘာဝသည် ပထမဦးစွာ အတော်ပင် ညံ့ဖျင်းသည်။ ၎င်းတို့သည် အသိစိတ်နှင့် ဆင်ခြင်တုံတရား ကင်းမဲ့ပြီး လူ့သဘာဝနှင့် မြင့်မြတ်သော တည်ကြည်မှုရှိသည့်လူများ၌ ရှိသည့် ကိုယ်ကျင့်စရိုက်ကို သေချာပေါက် မပိုင်ဆိုင်ကြပေ။ ထို့ကြောင့် အန္တိခရစ်များ၏ ကိုယ်ကျင့်စရိုက်ကို အကဲဖြတ်ခြင်းအားဖြင့် ၎င်းတို့အနေဖြင့် အဆင့်အတန်းမရှိသည့်အပြင် သာမန်နောက်လိုက်တစ်ဦး သို့မဟုတ် မိမိတို့၏တာဝန်ကို ထမ်းဆောင်နေသော အဖွဲ့တစ်ဖွဲ့၏ သာမန်အဖွဲ့ဝင်တစ်ဦးမျှသာ ဖြစ်သော်လည်း ၎င်းတို့၏ ကိုယ်ကျင့်စရိုက်မှာ အတော်ပင် ညံ့ဖျင်းပြီး အန္တိခရစ်တစ်ဦး၏ ကိုယ်ကျင့်စရိုက်ဆိုင်ရာ လက္ခဏာများကို ပိုင်ဆိုင်ပါက ဤလူတို့ကို အန္တိခရစ်များအဖြစ် ကနဦး ငါတို့ သတ်မှတ်နိုင်သည်။ ရိပ်စားမိနိုင်ခြင်းမရှိသော သူတို့နှင့်ပတ်သက်၍ အဘယ်အရာ လုပ်ဆောင်သင့်သနည်း။ ၎င်းတို့ကို ရာထူးတိုးပေးခြင်း သို့မဟုတ် အဆင့်အတန်းပေးခြင်း မပြုသင့်ပေ။ အချို့က “အကယ်၍ ကျွန်ုပ်တို့က သူတို့ကို အဆင့်အတန်းပေးပါက သူတို့ အန္တိခရစ်များ ဟုတ်မဟုတ်ဟူသည်ကို ထိုအရာက ဆုံးဖြတ်ပေးမည် မဟုတ်လော”ဟု ဆိုကောင်းဆိုနိုင်သည်။ ထိုပြောဆိုချက်သည် မှန်ကန်သလော။ (မမှန်ကန်ပါ။) အကယ်၍ ထိုသို့သောလူများကို ငါတို့ အဆင့်အတန်းပေးပါက ၎င်းတို့သည် အန္တိခရစ်များ ပြုလုပ်သည့်အရာများကို ပြုလုပ်ကြလိမ့်မည်ဖြစ်ပြီး အန္တိခရစ်တစ်ဦး လုပ်ဆောင်နိုင်စွမ်းရှိသမျှကို လုပ်ဆောင်ကြလိမ့်မည်။ ပထမဦးစွာ ၎င်းတို့သည် သီးခြား နယ်ပယ်များကိုတည်ထောင်ကြလိမ့်မည်ဖြစ်ပြီး ထို့အပြင် လူတို့ကို ထိန်းချုပ်ကြလိမ့်မည်။ ဤလူစားမျိုးသည် ဘုရားအိမ်တော်ကို အကျိုးပြုသည့်အရာများကို လုပ်ဆောင်လိမ့်မည်လော။ (လုပ်ဆောင်မည်မဟုတ်ပါ။) ထိုသို့သောလူများက အဆင့်အတန်းရရှိသည်နှင့်တစ်ပြိုင်နက် သီးခြားနယ်ပယ်များကို တည်ထောင်နိုင်သည်၊ လက်လွတ်စပယ် ပြုမူနိုင်သည်၊ အဖျက်အမှောင့်များနှင့် အနှောင့်အယှက်များကို ဖြစ်စေနိုင်သည်၊ အုပ်စုဖွဲ့နိုင်ပြီး ဆိုးယုတ်သောလူများ၏ လုပ်ဆောင်ချက်အားလုံးကို လုပ်ဆောင်နိုင်သည်။ ယင်းမှာ စပျစ်ခြံထဲသို့ မြေခွေးတစ်ကောင်ကို ဝင်ခွင့်ပြုခြင်း၊ ဘုရားသခင်၏ ရွေးချယ်ထားသောလူများကို ဆိုးယုတ်သောလူများ၏ လက်ထဲသို့ ထားရှိခြင်း၊ ၎င်းတို့ကို နတ်ဆိုးများနှင့် စာတန်များထံသို့ လွှဲအပ်ခြင်းတို့နှင့် တူညီသည်။ ဤလူတို့က အာဏာရသည်နှင့်တစ်ပြိုင်နက်၊ အန္တိခရစ်များဖြစ်သည်မှာ မလွဲဧကန်ပင် ဖြစ်သည်။ အကယ်၍ လူတစ်ဦးက အန္တိခရစ်ဟုတ်မဟုတ်ဟူသည်ကို သူ၏ ကိုယ်ကျင့်စရိုက်အပေါ်၌သာ အခြေခံ၍ ဆုံးဖြတ်ပါက စစ်မှန်သော အချက်အလက်များကို မသိရှိသောသူများ၊ အန္တိခရစ်များ၏ စိတ်သဘောထား အနှစ်သာရကို နားမလည်သောသူများ သို့မဟုတ် မပိုင်းခြားနိုင်သော သူများစွာတို့အတွက် ထိုအရာက အနည်းငယ် လွန်ကဲသည်ဟု ထင်ရနိုင်သည်။ ၎င်းတို့က “အဘယ်ကြောင့် တစ်စုံတစ်ဦးကို ဤအရာတစ်ခုတည်းအပေါ် အခြေခံ၍ လုံးဝ ပယ်ချ သို့မဟုတ် ပြစ်တင်ရှုတ်ချရသနည်း။ မည်သည့်အရာမျှ သူတို့ မပြုလုပ်မီ အန္တိခရစ်အဖြစ် သူတို့ကို အမည်တပ်ခြင်းသည် မတရားဟု ထင်ရသည်”ဟု တွေးကောင်း တွေးနိုင်သည်။ သို့ရာတွင် အန္တိခရစ်များ၏ စိတ်သဘောထား အနှစ်သာရကို အကဲဖြတ်ခြင်းအားဖြင့် ၎င်းတို့က ကောင်းသော လူ့သဘာဝတစ်ခု ကင်းမဲ့သည်မှာ မေးခွန်းထုတ်စရာမရှိပေ။ ပထမဦးစွာ ၎င်းတို့သည် သမ္မာတရားကို လိုက်စားသူများ မုချ မဟုတ်ကြပေ။ ဒုတိယအနေဖြင့် ၎င်းတို့သည် သမ္မာတရားကို မချစ်မြတ်နိုးကြသည်မှာ မေးခွန်းထုတ်စရာမရှိပေ။ ထို့အပြင် ၎င်းတို့သည် ဘုရားသခင်၏ နှုတ်ကပတ်တော်များကို ကျိုးနွံနာခံပြီး ဘုရားသခင်ကို ကြောက်ရွံ့ကာ မကောင်းမှုကို ရှောင်ကြဉ်သော လူစားမျိုး လုံးဝမဟုတ်ကြပေ။ ထိုသို့သော အရည်အသွေးများကို မပိုင်ဆိုင်သောသူတို့အတွက် ၎င်းတို့၏ ကိုယ်ကျင့်စရိုက်က မြင့်မြတ်ခြင်း သို့မဟုတ် ယုတ်ညံ့ခြင်း ရှိမရှိ၊ ကောင်းခြင်း သို့မဟုတ် ဆိုးခြင်း ရှိမရှိဟူသည်မှာ အတော်ပင် သိသာထင်ရှားပေသည်။

ပြီးခဲ့သည့် စုဝေးပွဲ၌ ငါတို့သည် အန္တိခရစ်များ၏ ကိုယ်ကျင့်စရိုက်မှတစ်ဆင့် ထင်ရှားသော အပြုအမူအမျိုးမျိုး၊ စကားပြောပုံနှင့် ကိစ္စရပ်များကို ကိုင်တွယ်ပုံနည်းလမ်းများ စသည်တို့ကို မိတ်သဟာယဖွဲ့ခဲ့ကြသည်။ အကယ်၍ လူတစ်ဦးက အန္တိခရစ် ဟုတ်မဟုတ်ဟူသည်ကို သူ၏ ကိုယ်ကျင့်စရိုက်အပေါ် အခြေခံ၍ လုံးဝ မဆုံးဖြတ်နိုင်ပါက အန္တိခရစ်များ၏ စိတ်သဘောထား အနှစ်သာရအပေါ် ထပ်မံ၍ မိတ်သဟာယဖွဲ့ရန် ငါတို့ လိုအပ်ပေသည်။ အန္တိခရစ်များ၏ ကိုယ်ကျင့်စရိုက်ကို တစ်ဖက်မှ ဆန်းစစ်ပိုင်းခြားခြင်းနှင့် ၎င်းတို့၏ စိတ်သဘောထားအနှစ်သာရကို အခြားတစ်ဖက်မှ ဆန်းစစ်ပိုင်းခြားခြင်းတို့အားဖြင့်၊ ဤနှစ်ခုကို ပေါင်းစပ်ခြင်းမှတစ်ဆင့် လူတစ်ဦး၌ အန္တိခရစ်တစ်ဦး၏ စိတ်သဘောထားမျှသာ ပိုင်ဆိုင်ခြင်း သို့မဟုတ် အမှန်တကယ်ပင် အန္တိခရစ်တစ်ဦး ဟုတ်မဟုတ်ဟူသည်ကို ငါတို့ ဆုံးဖြတ်နိုင်သည်။ ယနေ့တွင် အန္တိခရစ်များ၌ မည်သည့်စိတ်သဘောထား အနှစ်သာရများ ရှိသည်ကို အကျဉ်းချုပ်ဖော်ပြကြစို့။ ဤသည်မှာ လူတစ်ဦးက အန္တိခရစ် ဟုတ်မဟုတ်ဟူသည်ကို ငါတို့အားပိုမို ရှင်းလင်းစွာ သိမြင်ခွင့်၊ ပိုင်းခြားသိမြင်ခွင့်ပေးသည့် သို့မဟုတ် ဆုံးဖြတ်ခွင့်ပေးသည့် ပို၍အရေးပါသော လက္ခဏာတစ်ခု ဖြစ်သည်။

စိတ်သဘောထားနှင့်စပ်လျဉ်း၍ ထိုအရာအပေါ် ခိုင်လုံသည့် အကျဉ်းချုပ်တစ်ခုကို ယခင်က ငါတို့ ပြုလုပ်ခဲ့သည်။ လူတို့၏ ဖောက်ပြန်ပျက်စီးသော စိတ်သဘောထားများမှာ အဘယ်နည်း။ (စိတ်နှလုံးမာကျောခြင်း၊ မာနထောင်လွှားခြင်း၊ လှည့်ဖြားတတ်ခြင်း၊ သမ္မာတရားကို အလွန်အမင်း မနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်ပါသည်။) ထိုအရာများသည် ဤခြောက်မျိုး အနည်းနှင့်အများ ဖြစ်ကြပြီး တစ်ကိုယ်ကောင်းဆန်ခြင်းနှင့် ယုတ်မာခြင်းကဲ့သို့သော စိတ်သဘောထားများနှင့်ဆိုင်သည့် အခြား ဖော်ပြချက်များသည် ဤခြောက်မျိုးထဲမှ တစ်မျိုးနှင့် အတော်အတန် ဆက်စပ်နေသည် သို့မဟုတ် ဆင်တူပေသည်။ ငါ့ကို ပြောကြလော့၊ တစ်စုံတစ်ဦး၏ ကိုယ်ကျင့်စရိုက်နှင့် သူ၏ စိတ်သဘောထား အနှစ်သာရအကြား ကွာခြားချက် ရှိသလော။ ကွာခြားချက်မှာ အဘယ်နည်း။ ကိုယ်ကျင့်စရိုက်ကို အဓိကအားဖြင့် အသိစိတ်နှင့် ဆင်ခြင်တုံတရားဖြင့် တိုင်းတာသည်။ ယင်း၌ လူတစ်ဦးက တည်ကြည်မှုရှိမရှိ၊ သူ၏ တည်ကြည်မှုက မြင့်မြတ်ခြင်းရှိမရှိ၊ သူ၌ ဂုဏ်သိက္ခာရှိမရှိ၊ သူ၌ လူ့ကိုယ်ကျင့်တရား ပိုင်ဆိုင်ခြင်းရှိမရှိ၊ သူ၏ ကိုယ်ကျင့်တရားအဆင့် မည်သို့ရှိသည်၊ သူ၌ ကျင့်ကြံပြုမူပုံတွင် အနိမ့်ဆုံးစံနှုန်းနှင့် စည်းမျဉ်းများ ရှိမရှိ၊ သူ၏ လူ့သဘာဝက ကောင်းခြင်းဖြစ်စေ၊ ဆိုးယုတ်ခြင်းဖြစ်စေ ရှိမရှိ၊ သူသည် ရိုးရှင်းကာ ရိုးသားသူ ဟုတ်မဟုတ် ဟူသည်တို့မှာ လူတစ်ဦး၏ ကိုယ်ကျင့်စရိုက် အရည်အသွေးနှင့် သက်ဆိုင်သော အချက်များပင် ဖြစ်ပေသည်။ အခြေခံအားဖြင့် ကိုယ်ကျင့်စရိုက်သည် လူတို့က မိမိတို့၏ နေ့စဉ်ဘဝများတွင် ထင်ရှားပေါ်လွင်စေသော အကောင်းနှင့်အဆိုး၊ အပြုသဘောဆောင်သောအရာများနှင့် အပျက်သဘောဆောင်သောအရာများ၊ အမှားနှင့်အမှန်တို့အပေါ် ရွေးချယ်မှုများနှင့် စိတ်ညွှတ်မှုများဖြင့် ဖွဲ့စည်းထားသည်။ ဤအရာများမှာ ယင်းနှင့်သက်ဆိုင်သည့်အရာများ ဖြစ်သည်။ ဤသည်မှာ အခြေခံအားဖြင့် သမ္မာတရား မပါဝင်ပေ။ ယင်းကို ကောင်းသောလူ့သဘာဝ၊ ဆိုးယုတ်သော လူ့သဘာဝတို့နှင့်အတူ အသိစိတ်၏ စံနှုန်းဖြင့်သာ တိုင်းတာပြီး သမ္မာတရားအဆင့်သို့ အမှန်တကယ် မရောက်ရှိပေ။ အကယ်၍ စိတ်သဘောထား ပါဝင်ပတ်သက်ပါက ယင်းကို လူတစ်ဦး၏ အနှစ်သာရအား အသုံးပြု၍ တိုင်းတာရမည်ဖြစ်သည်။ သူက ကောင်းမြတ်မှုကို နှစ်သက်သည်ဖြစ်စေ၊ ဆိုးယုတ်မှုကို နှစ်သက်သည်ဖြစ်စေ၊ တရားမျှတမှုနှင့် ကောက်ကျစ်ဆိုးယုတ်မှုအပြင်၊ အပြုသဘောဆောင်သော အရာများ၊ အပျက်သဘောဆောင်သော အရာများနှင့် ပတ်သက်လာသောအခါ သူ ထင်ရှားပေါ်လွင်စေသည့်အရာ၊ သူ၏ ရွေးချယ်မှုများနှင့် သူ အမှန်တကယ် ထုတ်ဖော်သည့် စိတ်သဘောထား၊ သူ၏ တုံ့ပြန်မှုများ ဖြစ်နိုင်သည့်အရာ၊ ဤအရာများကို သမ္မာတရားအား အသုံးပြု၍ တိုင်းတာရမည်ဖြစ်သည်။ အကယ်၍ လူတစ်ဦး၏ ကိုယ်ကျင့်စရိုက်သည် အတော်အသင့် ကြင်နာတတ်လျှင်၊ သူသည် အသိစိတ်နှင့် ဆင်ခြင်တုံတရားရှိလျှင်၊ ထိုသူသည် ဖောက်ပြန်ပျက်စီးသော စိတ်သဘောထားမရှိဟု ဆို၍ရနိုင်သလော။ (မရနိုင်ပါ။) အကယ်၍ လူတစ်ဦးသည် အလွန်ကြင်နာတတ်ပါက ထိုသူသည် မာနထောင်လွှားခြင်း ရှိသလော။ (ရှိပါသည်။) အကယ်၍ လူတစ်ဦးသည် အလွန်ရိုးသားပါက သူသည် စိတ်နှလုံးမာကျောသော စိတ်သဘောထား ရှိသလော။ (ရှိပါသည်။) လူတစ်ဦး၏ ကိုယ်ကျင့်စရိုက်က မည်မျှပင် ကောင်းမွန်စေကာမူ၊ သူ၏ တည်ကြည်မှုက မည်မျှပင် မြင့်မြတ်စေကာမူ၊ ဤအရာတစ်ခုကမျှ သူ၌ ဖောက်ပြန်ပျက်စီးသော စိတ်သဘောထား ကင်းမဲ့သည်ဟု မဆိုလိုပေ။ အကယ်၍ လူတစ်ဦးသည် အသိစိတ်နှင့် ဆင်ခြင်တုံတရားရှိပါက ဤသည်မှာ ဘုရားသခင်ကို သူ မည်သည့်အခါမျှ ဆန့်ကျင်ခြင်းမရှိ သို့မဟုတ် ပုန်ကန်ခြင်းမရှိဟု ဆိုလိုသလော။ (မဆိုလိုပါ။) သို့ဆိုလျှင် ဤပုန်ကန်မှုသည် မည်သို့ ဖြစ်ပေါ်လာသနည်း။ ယင်းမှာ အဘယ့်ကြောင့်ဆိုသော် လူတို့၌ ဖောက်ပြန်ပျက်စီးသော စိတ်သဘောထား ရှိသောကြောင့်ဖြစ်ပြီး သူတို့၏ စိတ်သဘောထား အနှစ်သာရထဲ၌ စိတ်နှလုံးမာကျောခြင်း၊ မာနထောင်လွှားခြင်း၊ ကောက်ကျစ်ဆိုးယုတ်ခြင်းစသည်တို့ ရှိနေသောကြောင့် ဖြစ်သည်။ ထို့ကြောင့် လူတစ်ဦး၏ ကိုယ်ကျင့်စရိုက်က မည်မျှပင် ကောင်းမွန်စေကာမူ ယင်းမှာ သူ၌ သမ္မာတရားရှိသည်၊ သူ၌ ဖောက်ပြန်ပျက်စီးသော စိတ်သဘောထား ကင်းမဲ့သည်၊ သို့မဟုတ် သမ္မာတရားကို လိုက်စားခြင်းမရှိဘဲ ဘုရားသခင်ကို ဆန့်ကျင်ခြင်း၊ သစ္စာဖောက်ခြင်းနှင့် ပုန်ကန်ခြင်းတို့အား ရှောင်ရှားနိုင်ပြီး ဘုရားသခင်ကို ကျိုးနွံနာခံနိုင်သည်ဟု မဆိုလိုပေ။ အကယ်၍ သူသည် ကောင်းသော ကိုယ်ကျင့်စရိုက်ရှိပြီး အတော်အသင့် ရိုးရှင်းပါက၊ ရိုးသားပါက၊ ဖြောင့်မှန်ပါက၊ ကြင်နာသောစိတ်နှလုံးရှိပြီး ဟီရိဩတ္တပ္ပ ရှိပါက ဤသည်မှာ သူသည် သမ္မာတရားကို လက်ခံနိုင်သည်၊ သမ္မာတရားကို ချစ်မြတ်နိုးနိုင်သည်၊ ဘုရားသခင် လုပ်ဆောင်သည့်အရာကို ကျိုးနွံနာခံနိုင်သည်ဟုသာ ဆိုလိုပေသည်။ အဘယ်ကြောင့်ဆိုသော် သူသည် သမ္မာတရားကို လက်ခံနိုင်သော ကိုယ်ကျင့်စရိုက်တစ်ခုကို ပိုင်ဆိုင်သောကြောင့် ဖြစ်သည်။

ကောင်းသောကိုယ်ကျင့်စရိုက်ကိုဖြစ်စေ၊ ဆိုးသော ကိုယ်ကျင့်စရိုက်ကိုဖြစ်စေ အသိစိတ်၊ ကိုယ်ကျင့်တရားနှင့် တည်ကြည်မှုကဲ့သို့သော အခြေခံစံသတ်မှတ်ချက်များကို အသုံးပြု၍ တိုင်းတာသည်။ သို့ရာတွင် တစ်စုံတစ်ဦး၏ စိတ်သဘောထား အနှစ်သာရကိုမူ အစောပိုင်းက ဖော်ပြခဲ့သော ဖောက်ပြန်ပျက်စီးသည့် စိတ်သဘောထားခြောက်မျိုးကို အသုံးပြု၍ တိုင်းတာရမည်ဖြစ်သည်။ အကယ်၍ လူတစ်ဦး၌ မြင့်မားသော ကိုယ်ကျင့်တရားစံနှုန်း၊ တည်ကြည်မှု၊ အသိစိတ်၊ ဆင်ခြင်တုံတရားနှင့် ကြင်နာသောစိတ်နှလုံးတို့ရှိပါက သူ၏ ကိုယ်ကျင့်စရိုက်သည် အတော်အသင့် ကောင်းမွန်သည်ဟုသာ ဆိုနိုင်သည်။ သို့ရာတွင် ယင်းက ဤသူသည် သမ္မာတရားကို နားလည်သည်၊ သမ္မာတရားကို ပိုင်ဆိုင်သည် သို့မဟုတ် သမ္မာတရားစည်းမျဉ်းများအတိုင်း ကိစ္စရပ်များကို ကိုင်တွယ်နိုင်သည်ဟု မဆိုလိုပေ။ ဤအရာက အဘယ်အရာကို အတည်ပြုသနည်း။ သူ၌ ကောင်းသော ကိုယ်ကျင့်စရိုက်၊ အတော်အသင့် မြင့်မြတ်သော တည်ကြည်မှုနှင့် မိမိကိုယ်ကို ကျင့်ကြံပြုမူပုံနှင့် ပြုမူဆောင်ရွက်ပုံအတွက် ပိုမိုမြင့်မားသော ကိုယ်ကျင့်တရားစံနှုန်း ရှိသော်လည်း၊ ယင်းမှာ သူသည် ဖောက်ပြန်ပျက်စီးသော စိတ်သဘောထား ကင်းမဲ့ကြောင်း၊ သမ္မာတရားကို ပိုင်ဆိုင်ကြောင်း သို့မဟုတ် သူ၏ စိတ်သဘောထားက ဘုရားသခင်၏ တောင်းဆိုချက်များနှင့် အပြည့်အဝ ကိုက်ညီကြောင်းကို မဆိုလိုပေ။ အကယ်၍ လူတစ်ဦး၏ ဖောက်ပြန်ပျက်စီးသော စိတ်သဘောထား၌ ပြောင်းလဲမှုမရှိဘဲ သမ္မာတရားကို သူ နားမလည်ပါက၊ သူ၏ ကိုယ်ကျင့်စရိုက် မည်မျှပင် ကောင်းမွန်စေကာမူ၊ သူသည် အမှန်တကယ် လူကောင်းတစ်ဦး မဟုတ်ပေ။ လူတစ်ဦးသည် စိတ်သဘောထား၌ အတော်အသင့် ပြောင်းလဲမှုကို တွေ့ကြုံခံစားရသည် ဆိုကြပါစို့၊ ဆိုလိုသည်မှာ သူသည် မိမိ၏ လုပ်ဆောင်ချက်များ၌ သမ္မာတရားကို ရှာဖွေသည်၊ ကိစ္စရပ်များကို ကိုင်တွယ်ပုံ၌ သမ္မာတရားစည်းမျဉ်းများကို တက်ကြွစွာ လိုက်နာပြီးသမ္မာတရားနှင့် ဘုရားသခင်ကို ကျိုးနွံနာခံကာ သူ၏ ဖောက်ပြန်ပျက်စီးသော စိတ်သဘောထားသည် တစ်ခါတစ်ရံ ပေါ်ထွက်နေဆဲဖြစ်ပြီး မာနထောင်လွှားခြင်းနှင့် လှည့်ဖြားတတ်ခြင်းကို ထုတ်ဖော်ကာ ပြင်းထန်သော အခြေအနေများ၌ ရက်စက်ကြမ်းကြုတ်သော စိတ်သဘောထားကို ထုတ်ဖော်သော်လည်း အလုံးစုံကြည့်လျှင် သူ၏ လုပ်ဆောင်ချက်များ၏ ရင်းမြစ်၊ လားရာနှင့် ရည်မှန်းချက်တို့က သမ္မာတရားစည်းမျဉ်းများနှင့် အညီ ဖြစ်ပြီး သူ ပြုမူသောအခါ ရှာဖွေခြင်းနှင့် ကျိုးနွံနာခံခြင်းတို့ဖြင့် ပြုမူသည် ဆိုကြပါစို့။ သို့ဆိုလျှင် သူ၏ ကိုယ်ကျင့်စရိုက်သည် စိတ်သဘောထား၌ ပြောင်းလဲမှု မရှိသောသူတို့ထက် ပို၍မြင့်မြတ်သည်ဟု ဆိုနိုင်သလော။ (ဆိုနိုင်ပါသည်။) အကယ်၍ လူတစ်ဦး၏ ကိုယ်ကျင့်စရိုက်သည် ပင်ကိုအားဖြင့်သာ ကောင်းမွန်ပြီး အခြားသူများ၏ အမြင်တွင် သူ၏ လူ့သဘာဝက ကောင်းမွန်သော်လည်း သမ္မာတရားကို လုံးဝ နားမလည်လျှင်၊ ဘုရားသခင်အပေါ် အယူအဆများနှင့် စိတ်ကူးစိတ်သန်းများဖြင့် ပြည့်နေကာ ဘုရားသခင်၏ နှုတ်ကပတ်တော်များကို မည်သို့ တွေ့ကြုံခံစားရမည်ကို မသိသည့်အပြင်၊ ဘုရားသခင် ပြုလေသမျှကို မည်သို့ကျိုးနွံနာခံရမည်ဟူသည်ကို မဆိုထားနှင့်၊ ဘုရားသခင်၏ စီစဉ်ညွှန်ကြားမှုများနှင့် အစီအစဉ်များအား မည်သို့ လက်ခံရမည်ကို မသိလျှင်၊ ဤသည်မှာ အမှန်တကယ် ကောင်းမြတ်သောလူတစ်ဦး ဟုတ်သလော။ တိကျစွာဆိုရလျှင် သူသည် စစ်မှန်စွာကောင်းမြတ်သော လူတစ်ဦး မဟုတ်သော်လည်း သူ၏ ကိုယ်ကျင့်စရိုက်က အတော်ပင် ကောင်းမွန်သည်ဟု တိကျစွာ ဆိုနိုင်သည်။ အတော်ပင် ကောင်းမွန်သော ကိုယ်ကျင့်စရိုက်ရှိခြင်းဟူသည်မှာ အဘယ်အရာကို ဆိုလိုသနည်း။ ယင်းမှာ အတော်အသင့် တည်ကြည်မှုရှိခြင်း၊ မိမိ၏ လုပ်ဆောင်ချက်များတွင်လည်းကောင်း၊ အခြားသူများနှင့် အပြန်အလှန်ဆက်ဆံရာတွင် အတော်အသင့် မျှတပြီး တရားခြင်း၊ အခြားသူများကို အခွင့်အရေးမယူခြင်း၊ အတော်အသင့် ရိုးသားခြင်း၊ အခြားသူများကို မထိခိုက်စေခြင်း သို့မဟုတ် အန္တရာယ်မပြုခြင်း၊ အသိစိတ်ဖြင့်ပြုမူခြင်းနှင့် ကိုယ်ကျင့်တရားစံနှုန်းတစ်ခုခုကို ပိုင်ဆိုင်ခြင်းဖြစ်ပြီး၊ ယင်းသည် ဥပဒေကို ချိုးဖောက်ခြင်းနှင့် ကိုယ်ကျင့်တရားဆိုင်ရာ ဆက်ဆံရေးများကို ချိုးဖောက်ခြင်းတို့အား ရှောင်ကြဉ်ခြင်းမျှထက် ကျော်လွန်ပေသည်။ ထိုအရာသည် ဤစံနှုန်းနှစ်ခုထက် အနည်းငယ် ပိုမြင့်သော အရာတစ်ခု ဖြစ်သည်။ လူတို့သည် ထိုသို့သောလူတစ်ဦးနှင့် အပြန်အလှန်ဆက်ဆံသောအခါ ထိုသူသည် အတော်အသင့် သမာဓိရှိသည်ဟု ခံစားရပြီး သူတို့ အတူရှိနေစဉ် ထိုသူ့ကို သတိထားရန် မလိုအပ်ပေ။ အကြောင်းမှာ ထိုသူသည် အခြားသူများကို အန္တရာယ်မပြု သို့မဟုတ် မထိခိုက်စေသည့်အပြင် လူတို့က သူနှင့် အပြန်အလှန် ဆက်ဆံသည့်အခါတိုင်း စိတ်အေးချမ်းကြသောကြောင့် ဖြစ်သည်။ ဤအရည်အသွေးများကို ပိုင်ဆိုင်ခြင်းသည် အတော်ပင် ကောင်းသောလူတစ်ဦးဖြစ်ကြောင်း ညွှန်ပြသည်။ သို့ရာတွင် သမ္မာတရားကို နားလည်ပြီး သမ္မာတရားကို လက်တွေ့လုပ်ဆောင်နိုင်ကာ ကျိုးနွံနာခံနိုင်သောသူတို့နှင့် နှိုင်းယှဉ်လျှင်၊ ထိုသို့သော လူ့သဘာဝသည် မည်သည့်မြင့်မြတ်မှုမျှ မရှိပေ။ တစ်နည်းအားဖြင့်ဆိုသော် လူတစ်ဦး၏ လူ့သဘာဝက မည်မျှပင် ကောင်းမွန်စေကာမူ ယင်းသည် သမ္မာတရားကို နားလည်ခြင်း သို့မဟုတ် သမ္မာတရားကို လက်တွေ့လုပ်ဆောင်ခြင်းအား အစားမထိုးနိုင်သည့်အပြင် စိတ်သဘောထားပြောင်းလဲခြင်းကိုလည်း သေချာပေါက် အစားမထိုးနိုင်ပေ။

ကိုယ်ကျင့်စရိုက်သည် လူတို့၏ အသိစိတ်၊ ကိုယ်ကျင့်တရားနှင့် တည်ကြည်မှုတို့ကို ရည်ညွှန်းသည်။ လူတစ်ဦး၏ ကိုယ်ကျင့်စရိုက်ကို တိုင်းတာရန်အတွက် သူ၏ အသိစိတ်၊ ကိုယ်ကျင့်တရားနှင့် တည်ကြည်မှုတို့ကို အကဲဖြတ်ရန် လိုအပ်သည်။ သို့သော် စိတ်သဘောထားသည် အဘယ်အရာကို ရည်ညွှန်းသနည်း၊ ယင်းကို မည်သို့ တိုင်းတာသနည်း။ ယင်းကို သမ္မာတရားဖြင့်၊ ဘုရားသခင်၏ နှုတ်ကပတ်တော်များဖြင့် တိုင်းတာသည်။ လူတစ်ဦး၏ ကိုယ်ကျင့်စရိုက်က အဘက်ဘက်မှ အလွန်ကောင်းမွန်သည်၊ သူသည် လူကောင်းတစ်ဦးဖြစ်သည်ဟု လူတိုင်းက ယုံကြည်ပြီး ဖောက်ပြန်ပျက်စီးသော လူသားမျိုးနွယ်၏ အမြင်တွင် သူသည် အပြစ်အနာအဆာ သို့မဟုတ် ချို့ယွင်းချက်မရှိဟု ထင်ရလျက် စုံလင်ပြီး ပြည့်စုံသည်ဟု ဆိုနိုင်သည် ဆိုကြပါစို့။ သို့သော် သမ္မာတရားဖြင့် တိုင်းတာသောအခါ သူ၏ ကောင်းမြတ်ခြင်းဟုခေါ်သော အရာအနည်းငယ်မှာ ဖော်ပြရန်ပင် မထိုက်တန်သလောက် ဖြစ်သည်။ သူ၏ စိတ်သဘောထားကို ဆန်းစစ်သောအခါ မာနထောင်လွှားခြင်း၊ စိတ်နှလုံးမာကျောခြင်း၊ လှည့်ဖြားတတ်ခြင်း၊ ကောက်ကျစ်ဆိုးယုတ်ခြင်း၊ သမ္မာတရားကို အလွန်အမင်းမနှစ်မြို့ခြင်းအပြင်၊ ထို့ထက်ပင်ပို၍ ရက်စက်ကြမ်းကြုတ်သော စိတ်သဘောထား၏ သရုပ်သကန်ကို တွေ့ရှိရနိုင်သည်။ ဤသည်မှာ အဖြစ်မှန်တစ်ခု မဟုတ်လော။ (ဟုတ်ပါသည်။) လူတစ်ဦး၏ စိတ်သဘောထား အနှစ်သာရကို မည်သို့ တိုင်းတာသနည်း။ ယင်းကို သမ္မာတရားဖြင့်၊ သမ္မာတရားနှင့် ဘုရားသခင်အပေါ် လူတစ်ဦး၏ သဘောထားကို အကဲဖြတ်ခြင်းဖြင့် တိုင်းတာပေသည်။ ဤနည်းအားဖြင့် ထိုသူ၏ ဖောက်ပြန်ပျက်စီးသော စိတ်သဘောထားသည် လုံးလုံးလျားလျားနှင့် အပြည့်အဝ ဖော်ထုတ်ခြင်း ခံရသည်။ လူတို့က သူ့ကို အသိစိတ်၊ တည်ကြည်မှုနှင့် မြင့်မားသော ကိုယ်ကျင့်တရားစံနှုန်းရှိသူအဖြစ် ရှုမြင်နိုင်ပြီး သူသည် သူတော်စင်တစ်ဦး သို့မဟုတ် အခြားသူများအကြား စုံလင်သောလူတစ်ဦးအဖြစ် ချီးမြှောက်ခြင်းခံရသော်လည်း၊ သမ္မာတရားနှင့် ဘုရားသခင်ရှေ့မှောက်သို့ ရောက်လာသောအခါ သူ၏ ဖောက်ပြန်ပျက်စီးသော စိတ်သဘောထားသည် အကုန်အစင် ဖော်ထုတ်ခြင်းခံရပြီး၊ သူ၌ မည်သည့်ကောင်းမြတ်ခြင်းမျှ မရှိသည့်အပြင်ဖောက်ပြန်ပျက်စီးသော လူသားမျိုးနွယ်အားလုံး၌ ရှိသည့် ဖောက်ပြန်ပျက်စီးသော စိတ်သဘောထားများကို သူသည် တစ်ခုမကျန် ပိုင်ဆိုင်ထားကြောင်း ပေါ်လွင်လေသည်။ ဘုရားသခင်က သမ္မာတရားကို ဖော်ပြသောအခါ၊ လူတို့ထံ ပေါ်ထွန်းသောအခါ၊ အမှုပြုသောအခါ သူသည် အခြားလူများကဲ့သို့ပင် စိတ်နှလုံးမာကျောခြင်း၊ မာနထောင်လွှားခြင်း၊ လှည့်ဖြားတတ်ခြင်း၊ သမ္မာတရားကို အလွန်အမင်းမနှစ်မြို့ခြင်း၊ ကောက်ကျစ်ဆိုးယုတ်ခြင်းနှင့် ရက်စက်ကြမ်းကြုတ်ခြင်းတို့နှင့်ဆိုင်သည့် တူညီသော ဖောက်ပြန်ပျက်စီးသည့် စိတ်သဘောထားများထဲမှ တစ်ခုစီတိုင်းကို ထင်ရှားပေါ်လွင်စေသည်။ ထိုသို့သောလူများသည် စုံလင်သည် မဟုတ်လော။ ၎င်းတို့သည် သူတော်စင်များဖြစ်သည် မဟုတ်လော။ ၎င်းတို့သည် လူကောင်းများဖြစ်သည် မဟုတ်လော။ ၎င်းတို့သည် အခြားလူများ၏ အမြင်၌သာ ကောင်းမြတ်ကြခြင်း ဖြစ်သည်။ အကြောင်းမှာ လူတို့၌ သမ္မာတရားကင်းမဲ့ပြီး တူညီသော ဖောက်ပြန်ပျက်စီးသည့် စိတ်သဘောထားများကို ပိုင်ဆိုင်သောကြောင့် ၎င်းတို့ အချင်းချင်း တိုင်းတာသည့် စံနှုန်းသည် သမ္မာတရားအပေါ်၌ မဟုတ်ဘဲ အသိစိတ်၊ တည်ကြည်မှုနှင့် ကိုယ်ကျင့်တရားအပေါ်၌သာ အခြေခံသောကြောင့် ဖြစ်သည်။ လူတစ်ဦး၏ ကိုယ်ကျင့်စရိုက်သည် သမ္မာတရားဖြင့် တိုင်းတာခြင်းမခံရသောအခါ မည်သို့ ပေါ်ထွက်လာသနည်း။ သူသည် စစ်မှန်သည့် ကောင်းမြတ်သောလူတစ်ဦး ဟုတ်သလော။ သိသာထင်ရှားစွာပင် မဟုတ်ပေ၊ အကြောင်းမှာ အခြားလူများက ကောင်းမြတ်သည်ဟု သတ်မှတ်ပြီး အကဲဖြတ်ခြင်းခံရသည့် လူတစ်ဦး၌ ဖောက်ပြန်ပျက်စီးသော စိတ်သဘောထားများတစ်ခုမျှ ကင်းမဲ့ခြင်း မရှိသောကြောင့် ဖြစ်သည်။ သို့ဆိုလျှင် လူတို့၏ ဖောက်ပြန်ပျက်စီးသော စိတ်သဘောထားများသည် မည်သို့ ဖြစ်ပေါ်ပြီး ဖော်ထုတ်ခြင်းခံရသနည်း။ ဘုရားသခင်သည် သမ္မာတရားကို မဖော်ပြသောအခါ သို့မဟုတ် လူသားမျိုးနွယ်ထံ မပေါ်ထွန်းသောအခါ လူတို့၏ ဖောက်ပြန်ပျက်စီးသော စိတ်သဘောထားများသည် တည်ရှိခြင်းမရှိဟု ထင်ရသည်။ သို့ရာတွင် ဘုရားသခင်က သမ္မာတရားကို ဖော်ပြပြီး လူသားများထံ ပေါ်ထွန်းသောအခါ အခြားသူများ၏ အမြင်တွင် သူတော်စင်များ သို့မဟုတ် စုံလင်သောလူများဟုခေါ်သော သူတို့၏ ဖောက်ပြန်ပျက်စီးသော စိတ်သဘောထားများသည် အပြည့်အဝ ဖော်ထုတ်ခြင်းခံရလေသည်။ ဤရှုထောင့်အမြင်မှကြည့်လျှင် လူတို့၏ ဖောက်ပြန်ပျက်စီးသော စိတ်သဘောထားများသည် ၎င်းတို့၏ ကိုယ်ကျင့်စရိုက်နှင့်အတူ တည်ရှိပေသည်။ ဘုရားသခင် ပေါ်ထွန်းသောအခါမှသာ လူတို့၌ ဖောက်ပြန်ပျက်စီးသော စိတ်သဘောထား ရှိသည်မဟုတ်။ ထို့ထက် ဘုရားသခင်က သမ္မာတရားကို ဖော်ပြပြီး လူသားမျိုးနွယ်အကြား ပေါ်ထွန်းကာ အမှုပြုသောအခါ ၎င်းတို့၏ ဖောက်ပြန်ပျက်စီးသော စိတ်သဘောထားနှင့် အကျည်းတန်မှုတို့က ဖော်ထုတ်ခံရခြင်းဖြစ်သည်။ ဤအချိန်တွင် ကောင်းသော ကိုယ်ကျင့်စရိုက်တစ်ခု၏ နောက်ကွယ်၌ ဖောက်ပြန်ပျက်စီးသော စိတ်သဘောထားတစ်ခုလည်း ရှိသည်ကို လူတို့ သဘောပေါက်နားလည်ကာ သိရှိလာကြသည်။ အခြားသူများ၏ အမြင်တွင် လူကောင်းများ၊ စုံလင်သောလူများ သို့မဟုတ် သူတော်စင်များသည် အခြားလူတိုင်းကဲ့သို့ပင် ဖောက်ပြန်ပျက်စီးသော စိတ်သဘောထားတစ်ခုကို ပိုင်ဆိုင်ကြပြီး အခြားမည်သူထက်မျှ မလျော့နည်းပေ။ ဤလူတို့၏ ဖောက်ပြန်ပျက်စီးသော စိတ်သဘောထားများသည် အခြားလူများထက်ပင် ပို၍ ကွယ်ဝှက်ထားပြီး အထင်အမြင်မှားစေနိုင်သည့်အစွမ်း ပိုရှိသည်။ သို့ဆိုလျှင် ဖောက်ပြန်ပျက်စီးသော စိတ်သဘောထားဆိုသည်မှာ အတိအကျ အဘယ်အရာဖြစ်သနည်း၊ ပြီးလျှင် စိတ်သဘောထား အနှစ်သာရဆိုသည်မှာ အဘယ်နည်း။ လူတစ်ဦး၏ ဖောက်ပြန်ပျက်စီးသော စိတ်သဘောထားသည် ထိုသူ၏ အနှစ်သာရ ဖြစ်သည်။ လူတစ်ဦး၏ ကိုယ်ကျင့်စရိုက်သည် မိမိကိုယ်ကို ကျင့်ကြံပြုမူခြင်း၏ အပေါ်ယံ စည်းကမ်းအချို့ကိုသာ ကိုယ်စားပြုပြီး လူတစ်ဦး၏ လူ့သဘာဝအနှစ်သာရကို ထင်ဟပ်ခြင်း မရှိပေ။ လူတစ်ဦး၏ လူ့သဘာဝ အနှစ်သာရအကြောင်းကို ငါတို့ ပြောသောအခါ၊ သူ၏ စိတ်သဘောထားကို ငါတို့ ရည်ညွှန်းနေခြင်း ဖြစ်သည်။ လူတစ်ဦး၏ ကိုယ်ကျင့်စရိုက်ကို ငါတို့ ဆွေးနွေးသောအခါ ၎င်းတို့၌ ကောင်းသော ရည်ရွယ်ချက်များ ရှိမရှိ၊ ကြင်နာစိတ်ရှိမရှိ၊ ၎င်းတို့၏ တည်ကြည်မှုက မည်သို့ရှိသည်၊ ၎င်းတို့၌ ကိုယ်ကျင့်တရားစံနှုန်းများ ရှိမရှိဟူသကဲ့သို့သော ထင်ရှားသည့် သွင်ပြင်လက္ခဏာများကို ရည်ညွှန်းနေခြင်း ဖြစ်သည်။ ယခုတွင် သင်တို့သည် ကိုယ်ကျင့်စရိုက်ဟု ဆိုလိုသည့်အရာနှင့် စိတ်သဘောထား အနှစ်သာရဟု ဆိုလိုသည့်အရာတို့ကို နားလည်ကြပြီလော။ ဤကိစ္စကို လူတစ်ဦး၏ စိတ်နှလုံးထဲ၌သာ အကြွင်းမဲ့ ခံစားနားလည်နိုင်သည်။ ယင်းကို စကားလုံးတစ်လုံး သို့မဟုတ် စကားစုတစ်ခုဖြင့် အဓိပ္ပာယ်ဖွင့်ဆို၍ မရနိုင်ပေ။ ယင်းမှာ အလွန် ရှုပ်ထွေးသော ကိစ္စရပ်တစ်ခု ဖြစ်သည်။ အကယ်၍ ယင်းကို အလွန်ကျဉ်းမြောင်းစွာ အဓိပ္ပာယ်ဖွင့်ဆိုပြီး ရှင်းပြပါက ယင်းမှာ စံသတ်မှတ်ထားသည်ဟု ထင်ရနိုင်သော်လည်း အမှန်တွင် ရှင်းလင်းမှုမရှိပေ။ ငါသည် ယင်းကို အဓိပ္ပာယ်ဖွင့်ဆိုချက်တစ်ခု ပေးမည်မဟုတ်။ ထိုအရာကို ဤနည်းလမ်းဖြင့် ငါ ရှင်းပြခဲ့ပြီးဖြစ်ကာ၊ အကယ်၍ သင်တို့သည် ထိုအရာကို သင်တို့၏ စိတ်နှလုံးထဲ၌ အကြွင်းမဲ့ သဘောပေါက်ပါက သင်တို့ နားလည်သဘောပေါက်ကြလိမ့်မည်။

လူ၏ ဖောက်ပြန်ပျက်စီးသော စိတ်သဘောထား စုစုပေါင်း ခြောက်ခု ရှိသည်။ ယင်းတို့မှာ စိတ်နှလုံးမာကျောခြင်း၊ မာနထောင်လွှားခြင်း၊ လှည့်ဖြားတတ်ခြင်း၊ သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်သည်။ ဤခြောက်မျိုးအနက် မည်သည့်အရာများက အတော်အသင့် ပြင်းထန်ပြီး မည်သည့်အရာများက ပို၍သာမန် သို့မဟုတ် မြင်နေကျဖြစ်ကာ အတိုင်းအတာအရ ပို၍ပျော့ပျောင်းပြီး အခြေအနေများအရ ပြင်းထန်မှု နည်းပါးသနည်း။ (စိတ်နှလုံးမာကျောခြင်း၊ မာနထောင်လွှားခြင်းနှင့် လှည့်ဖြားတတ်ခြင်းတို့မှာ အနည်းငယ် ပို၍ပျော့ပျောင်းပါသည်။) မှန်ပေသည်။ သင်တို့သည် လူ၏ ဖောက်ပြန်ပျက်စီးသော စိတ်သဘောထားများ၏ အမျိုးမျိုးသော သရုပ်သကန်များကို အနည်းငယ် သိမြင်နားလည်မှု ရှိကြပုံရသည်။ ဤအချက်သုံးချက်သည် စာတန်၏ ဖောက်ပြန်ပျက်စီးစေခြင်းကို ခံရသော လူသားမျိုးနွယ်၌ရှိသည့် ဖောက်ပြန်ပျက်စီးသော စိတ်သဘောထားများတွင် အကျုံးဝင်ပြီး အနှစ်သာရအားဖြင့် ဘုရားသခင် စက်ဆုပ်ရွံရှာသောအရာ၊ သမ္မာတရားနှင့် မကိုက်ညီသောအရာ၊ ဘုရားသခင်ကို အတိုက်အခံလုပ်သောအရာ ဖြစ်သော်လည်း ဤအချက်အနည်းငယ်သည် ဆိုးရွားမှု အတော်အတန် လျော့နည်းပြီး ပို၍ပေါ့တန်ကာ အနည်းငယ် ပို၍ တွေ့နေကျဖြစ်သည်၊ ထို့ပြင် ဖောက်ပြန်ပျက်စီးသော လူသားမျိုးနွယ်ဝင်တိုင်းသည် ဤအချက်သုံးချက်ကို အတိုင်းအတာအမျိုးမျိုးဖြင့် ပိုင်ဆိုင်ကြပေသည်။ ဤသုံးချက်အပြင် သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့မှာ အတိုင်းအတာအရ နှိုင်းယှဉ်လျှင် များစွာ ပို၍ပြင်းထန်သည်။ အကယ်၍ ပထမသုံးခုကို သာမန် ဖောက်ပြန်ပျက်စီးသော စိတ်သဘောထားများဟု ဆိုပါက နောက်သုံးခုမှာ သာမန်ထက်လွန်ကဲသော ဖောက်ပြန်ပျက်စီးသည့် စိတ်သဘောထားများဖြစ်ပြီး အတိုင်းအတာအရ ပို၍ပြင်းထန်ပေသည်။ ပို၍ပြင်းထန်သည်ဟု ဆိုသည်မှာ မည်သည့်အရာကို ဆိုလိုသနည်း။ အခြေအနေများ၊ အနှစ်သာရနှင့် လူတစ်ဦးချင်းစီက ဘုရားသခင်ကို အတိုက်အခံပြုခြင်း၊ ပုန်ကန်ခြင်းနှင့် ဆန့်ကျင်ခြင်းတို့အရ၊ ဤသုံးခုက ပို၍ပြင်းထန်သည်ဟု ဆိုလိုပေသည်။ ဤသုံးခုသည် လူတို့က သမ္မာတရားကို တိုက်ရိုက်ငြင်းပယ်ခြင်း၊ ဘုရားသခင်ကို ငြင်းပယ်ခြင်း၊ ဘုရားသခင်ကို ကန့်ကွက်ပြောဆိုခြင်း၊ ဘုရားသခင်ကို တိုက်ခိုက်ခြင်း၊ ဘုရားသခင်ကို စမ်းသပ်ခြင်း၊ ဘုရားသခင်အပေါ် ဝေဖန်မှုပြုခြင်း စသည်တို့ကို လူတို့က ထင်ရှားပေါ်လွင်စေသော ပို၍ပြင်းထန်သည့် စိတ်သဘောထားများ ဖြစ်သည်။ လူ၏ ဤဖောက်ပြန်ပျက်စီးသော စိတ်သဘောထားသုံးခုသည် ပထမသုံးခုနှင့် မည်သို့ ကွာခြားသနည်း။ ပထမသုံးခုမှာ ပို၍မြင်နေကျဖြစ်သောအရာဖြစ်ပြီး ဖောက်ပြန်ပျက်စီးသော လူသားအားလုံးတွင် ရှိကြသည့် ဖောက်ပြန်ပျက်စီးသော စိတ်သဘောထားများ၏ လက္ခဏာများ ဖြစ်သည်။ ဆိုလိုသည်မှာ အသက်အရွယ်၊ ကျား၊ မ၊ မွေးရပ်မြေ၊ လူမျိုး သို့မဟုတ် လူမျိုးနွယ် မခွဲခြားဘဲ တစ်ဦးချင်းစီတိုင်းက ဤစိတ်သဘောထားသုံးခုကို ပိုင်ဆိုင်ကြသည်။ နောက်သုံးမျိုးက လူတစ်ဦးစီတိုင်းတွင် သူ၏ အနှစ်သာရအပေါ် မူတည်၍ အတိုင်းအတာအမျိုးမျိုးဖြင့် ပါရှိနေသော်လည်း ဖောက်ပြန်ပျက်စီးသော လူသားမျိုးနွယ်အတွင်း၌ အန္တိခရစ်များသာလျှင် ဤစိတ်သဘောထားသုံးမျိုးဖြစ်သည့် ကောက်ကျစ်ဆိုးယုတ်ခြင်း၊ သမ္မာတရားကို အလွန်အမင်း မနှစ်မြို့ခြင်းနှင့် ရက်စက်ကြမ်းကြုတ်ခြင်းတို့ကို အပြင်းထန်ဆုံး အတိုင်းအတာအထိ ပိုင်ဆိုင်ကြသည်။ အန္တိခရစ်များမှလွဲ၍၊ သာမန် ဖောက်ပြန်ပျက်စီးသော လူသားများသည် ကောက်ကျစ်ဆိုးယုတ်ခြင်း၊ သမ္မာတရားကို အလွန်အမင်း မနှစ်မြို့ခြင်း၊ ရက်စက်ကြမ်းကြုတ်ခြင်းတို့နှင့်ဆိုင်သည့် စိတ်သဘောထားများကို အတိုင်းအတာတစ်ခုခုအထိသာ ထုတ်ဖော်ကြသည်၊ သို့မဟုတ် အချို့သော ပတ်ဝန်းကျင်များ၊ အထူးအခြေအနေများ၌သာ ထုတ်ဖော်ကြသည်။ ၎င်းတို့၌ ဤစိတ်သဘောထားများ ရှိသော်လည်း ၎င်းတို့သည် အန္တိခရစ်များ မဟုတ်ကြပေ။ ၎င်းတို့၏ အနှစ်သာရသည် ကောက်ကျစ်ဆိုးယုတ်ခြင်းမရှိ သို့မဟုတ် ရက်စက်ကြမ်းကြုတ်ခြင်း မရှိသည့်အပြင် သမ္မာတရားကို အလွန်အမင်း မနှစ်မြို့ခြင်းလည်း သေချာပေါက် မရှိပေ။ ဤသည်မှာ ၎င်းတို့၏ ကိုယ်ကျင့်စရိုက်နှင့် သက်ဆိုင်သည်။ ဤလူတို့သည် အတော်အသင့် ကြင်နာသောစိတ်ရှိကြသည်။ ၎င်းတို့၌ တည်ကြည်မှုရှိသည်၊ ဖြောင့်မှန်သည်၊ ဟီရိဩတ္တပ္ပ စသည်တို့ရှိသည်။ ၎င်းတို့၏ ကိုယ်ကျင့်စရိုက်သည် အတော်အသင့် ကောင်းမွန်သည်။ ထို့ကြောင့် ၎င်းတို့သည် နောက်ပိုင်း ပြင်းထန်သော ဖောက်ပြန်ပျက်စီးသည့် စိတ်သဘောထားသုံးမျိုးကို ရံဖန်ရံခါသာ သို့မဟုတ် အချို့သော ပတ်ဝန်းကျင်များနှင့် အခြေအနေများ၌သာ ထုတ်ဖော်ကြသည်။ သို့ရာတွင် ဤစိတ်သဘောထားများသည် ၎င်းတို့၏ အနှစ်သာရကို လွှမ်းမိုးထားခြင်း မရှိပေ။ ဥပမာအားဖြင့် သာမန် ဖောက်ပြန်ပျက်စီးသော စိတ်သဘောထားများရှိသည့် ပုဂ္ဂိုလ်များက မိမိတို့၏ တာဝန်များကို ထမ်းဆောင်ရာ၌ ဝတ်ကျေတမ်းကျေ ပြုမူပြီး ဘုရားသခင်၏ ဆုံးမပဲ့ပြင်ခြင်းနှင့် ရင်ဆိုင်ရသောအခါ၊ ၎င်းတို့က၊ “အခြားသူများလည်း ဝတ်ကျေတမ်းကျေ လုပ်ကြသည်၊ အဘယ်ကြောင့် သူတို့ ဆုံးမပဲ့ပြင်ခြင်း မခံရသနည်း။ အဘယ်ကြောင့် ကျွန်ုပ်သည် ဤသို့သော ဆုံးမပဲ့ပြင်ခြင်းနှင့် ရိုက်နှက်ဆုံးမခြင်းကို ခံရသည့်သူ ဖြစ်ရသနည်း” ဟု တွေးလျက် ယင်းကို လက်ခံရန် ငြင်းကောင်းငြင်းဆန်နိုင်သည်။ ဤလက်ခံရန် ငြင်းဆန်ခြင်းသည် မည်သည့် စိတ်သဘောထားမျိုး ဖြစ်သနည်း။ ယင်းမှာ သိသာထင်ရှားစွာပင် ရက်စက်ကြမ်းကြုတ်သော စိတ်သဘောထားတစ်ခု ဖြစ်သည်။ ၎င်းတို့သည် ဘုရားသခင်၏ မမျှတခြင်းနှင့် ဘက်လိုက်သော ဆက်ဆံမှုအကြောင်းကို စောဒကတက်ကြသည်။ ယင်းသည် ဘုရားသခင်ကို ဆန့်ကျင်ဘက်ပြုခြင်းနှင့် ပွက်ပွက်ညံအောင် ကန့်ကွက်ပြောဆိုခြင်းဆိုင်ရာ ကြန်အင်လက္ခဏာ အနည်းငယ် ရှိသည်။ ဤသည်မှာ ရက်စက်ကြမ်းကြုတ်သော စိတ်သဘောထားတစ်ခု ဖြစ်သည်။ ထိုသို့သောလူများ၏ ရက်စက်ကြမ်းကြုတ်သော စိတ်သဘောထားသည် ဤအခြေအနေများ၌ သူ့ဘာသာသူ ထုတ်ဖော်သော်လည်း ကွာခြားချက်မှာ ဤလူတို့၌ ကြင်နာသောစိတ်နှလုံး၊ အသိစိတ်၏ ခံစားသိရှိမှု၊ တည်ကြည်မှုနှင့် အတော်အသင့် ဖြောင့်မှန်ခြင်းတို့ ရှိခြင်းပင် ဖြစ်သည်။ ၎င်းတို့သည် ဘုရားသခင်ကို စောဒကတက်ပြီး ရက်စက်ကြမ်းကြုတ်သော စိတ်သဘောထားကို ထုတ်ဖော်သောအခါ ၎င်းတို့၏ အသိစိတ်က အကျိုးသက်ရောက်မှုရှိသည်။ ၎င်းတို့၏ အသိစိတ်က အကျိုးသက်ရောက်မှုရှိသောအခါ ယင်းသည် ၎င်းတို့၏ ရက်စက်ကြမ်းကြုတ်သော စိတ်သဘောထားနှင့် ပဋိပက္ခဖြစ်ပြီး ၎င်းတို့၏ စိတ်ထဲ၌ အတွေးအခေါ်အချို့ စတင်ဖြစ်ပေါ်လာသည်။ “ငါ ဤသို့ မတွေးသင့်ပေ။ ဘုရားသခင်သည် ငါ့ကို များစွာ ကောင်းချီးပေးခဲ့ပြီး ငါ့ကို ကျေးဇူးပြုခဲ့သည်။ ဤသို့ တွေးခြင်းသည် ငါ့အတွက် အသိစိတ်ကင်းမဲ့ခြင်း မဟုတ်လော။ ဤသည်မှာ ဘုရားသခင်ကို အတိုက်အခံလုပ်ပြီး ၎င်းတို့၏ စိတ်နှလုံးကို ကြေကွဲစေခြင်း မဟုတ်လော”ဟူ၍ဖြစ်သည်။ ဤသည်မှာ ၎င်းတို့၏ အသိစိတ် အလုပ်လုပ်နေခြင်း မဟုတ်လော။ ဤအချိန်တွင် ၎င်းတို့၏ ကောင်းသော ကိုယ်ကျင့်စရိုက်က အကျိုးသက်ရောက်မှုရှိလေသည်။ ၎င်းတို့၏ အသိစိတ်က အလုပ်စလုပ်သည်နှင့်တစ်ပြိုင်နက် ၎င်းတို့၏ အမျက်ဒေါသ၊ စောဒကတက်မှုများနှင့် လက်ခံရန် ငြင်းဆန်ခြင်းတို့သည် တဖြည်းဖြည်း မှေးမှိန်သွားပြီး ဘေးဖယ်ခြင်းခံရကာ ဖယ်ရှားရှင်းလင်းခြင်း ခံရလေသည်။ ဤသည်မှာ ၎င်းတို့ အသိစိတ်၏ အကျိုးသက်ရောက်မှု မဟုတ်လော။ (ဟုတ်ပါသည်။) သို့ဆိုလျှင် ၎င်းတို့သည် ရက်စက်ကြမ်းကြုတ်သော စိတ်သဘောထားကို ထုတ်ဖော်နေခြင်းလော။ (ဟုတ်ပါသည်။) ၎င်းတို့က ရက်စက်ကြမ်းကြုတ်သော စိတ်သဘောထားကို ထုတ်ဖော်နေခြင်း ဖြစ်သော်လည်း ထိုသို့သော ပုဂ္ဂိုလ်များတွင် အသိစိတ်နှင့် လူ့သဘာဝရှိသောကြောင့် ၎င်းတို့၏ အသိစိတ်သည် ၎င်းတို့၏ ရက်စက်ကြမ်းကြုတ်သော စိတ်သဘောထားကို ထိန်းချုပ်နိုင်ပြီး ၎င်းတို့ကို ဆင်ခြင်တုံတရားရှိလာစေသည်။ ၎င်းတို့ ဆင်ခြင်တုံတရားရှိလာပြီး စိတ်တည်ငြိမ်သွားသောအခါ ၎င်းတို့သည်လည်း ဘုရားသခင်ကို အတိုက်အခံလုပ်နိုင်စွမ်းရှိကြောင်း ဆင်ခြင်သုံးသပ်ပြီး သိရှိလာကြလိမ့်မည်။ ဤအချိန်တွင် ၎င်းတို့ မသိလိုက်ဘဲ ၎င်းတို့ထဲတွင် အကြွေးတင်ရှိခြင်းနှင့် နောင်တရခြင်းဆိုင်ရာ ခံစားချက်တစ်ခု ဖြစ်ပေါ်လာလိမ့်မည်။ “ယခုတင် ငါသည် ဘုရားသခင်ကို အတိုက်အခံလုပ်ကာ ပုန်ကန်ရင်း အလွန် စိတ်လိုက်မာန်ပါ ဖြစ်သွားခဲ့သည်။ ဘုရားသခင်က ငါ့ကို ဆုံးမပဲ့ပြင်ခြင်းသည် သူ၏ ချစ်ခြင်းမေတ္တာ မဟုတ်လော။ ဤသည်မှာ သူ၏ မျက်နှာသာပေးခြင်း မဟုတ်လော။ အဘယ်ကြောင့် အလွန် အကျိုးအကြောင်းမဆီလျော်စွာ ငါ ပြုမူခဲ့သနည်း။ ဘုရားသခင်ကို ငါ အမျက်ထွက်စေခဲ့သည် မဟုတ်လော။ ငါ ဤသို့ ဆက်မလုပ်နိုင်တော့ပါ။ ဘုရားသခင်ထံ ငါ ဆုတောင်းရန်၊ နောင်တရရန်၊ ငါလုပ်ဆောင်နေသော မကောင်းမှုကို လက်လွှတ်ရန်နှင့် ငါ၏ ပုန်ကန်မှုကို အဆုံးသတ်ရန် လိုအပ်သည်။ ဝတ်ကျေတမ်းကျေ ငါ ပြုမူခဲ့ကြောင်း ဝန်ခံသည့်အတွက် ဝတ်ကျေတမ်းကျေ ဖြစ်ခြင်းကို ငါ ရပ်တန့်ရမည်၊ အမှုအရာများကို လေးနက်သောပုံစံဖြင့် လုပ်ဆောင်ရမည်ဖြစ်ပြီး ငါ၏ လုပ်ဆောင်ချက်များမှတစ်ဆင့် ငါ၏ သစ္စာစောင့်သိမှုအား မည်သို့ ပေးအပ်ပူဇော်ရမည်ကိုလည်းကောင်း၊ ငါ၏ တာဝန်ကို ထမ်းဆောင်ခြင်းအတွက် စည်းမျဉ်းများက အဘယ်အရာဖြစ်သည်ကိုလည်းကောင်း ရှာဖွေရမည်”ဟူ၍ ဖြစ်သည်။ ဤသည်မှာ ၎င်းတို့၏ ကောင်းသော ကိုယ်ကျင့်စရိုက်၏ အကျိုးသက်ရောက်မှု မဟုတ်လော။ ဤလူတို့၌လည်း ရက်စက်ကြမ်းကြုတ်သော စိတ်သဘောထား ရှိသည်မှာ သံသယဖြစ်ဖွယ်မရှိသော်လည်း ၎င်းတို့၏ အသိစိတ် အကျိုးသက်ရောက်မှုနှင့် ၎င်းတို့၏ ဆင်ခြင်တုံတရားကို အသုံးပြု၍ အမှုအရာများကို ချိန်ဆခြင်းမှတစ်ဆင့် ၎င်းတို့၏ ကောင်းမြတ်သော၊ သမ္မာတရားကိုချစ်မြတ်နိုးသော ကိုယ်ကျင့်စရိုက်က နောက်ဆုံးတွင် အောင်နိုင်လေသည်။ ဤပုဂ္ဂိုလ်များသည် ၎င်းတို့၏ ဖောက်ပြန်ပျက်စီးသော စိတ်သဘောထားများထဲတွင် ရက်စက်ကြမ်းကြုတ်ခြင်း ရှိသည်။ ထို့ကြောင့် ၎င်းတို့အနေဖြင့် ရက်စက်ကြမ်းကြုတ်သော အနှစ်သာရကို ပိုင်ဆိုင်သည်ဟု ဆို၍ရနိုင်သလော။ ၎င်းတို့၏ အနှစ်သာရက ရက်စက်ကြမ်းကြုတ်သည်ဟု ဆိုနိုင်သလော။ ဆို၍မရနိုင်ပေ။ ဓမ္မဓိဋ္ဌာန်ကျကျဆိုရလျှင် ၎င်းတို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားများ၌ ရက်စက်ကြမ်းကြုတ်ခြင်း ပါဝင်သော်လည်း ၎င်းတို့၌ အသိစိတ်၊ ဆင်ခြင်တုံတရားနှင့် သမ္မာတရားကို အတော်အသင့်ဖြစ်သော ချစ်ခြင်းရှိသောကြောင့် ၎င်းတို့၏ ရက်စက်ကြမ်းကြုတ်ခြင်းသည် ဖောက်ပြန်ပျက်စီးသော စိတ်သဘောထားတစ်မျိုးမျှသာဖြစ်ပြီး ၎င်းတို့၏ အနှစ်သာရ မဟုတ်ပေ။ အဘယ်ကြောင့် ၎င်းတို့၏ အနှစ်သာရ မဟုတ်သနည်း။ အဘယ်ကြောင့်ဆိုသော် ၎င်းတို့၏ ဤဖောက်ပြန်ပျက်စီးသော စိတ်သဘောထားက ပြောင်းလဲနိုင်သောကြောင့် ဖြစ်သည်။ ၎င်းတို့သည် ဤဖောက်ပြန်ပျက်စီးသည့် စိတ်သဘောထားမျိုးကို ထုတ်ဖော်ပြီး ဘုရားသခင်ကို အတိုက်အခံလုပ်ကာ ဆန့်ကျင်ပုန်ကန်နိုင်သော်လည်း၊ ယင်းမှာ အချိန်ကာလ တိုသည်ဖြစ်စေ၊ ရှည်သည်ဖြစ်စေ၊ ၎င်းတို့၏ ကိုယ်ကျင့်စရိုက်ထဲတွင်ရှိသည့် ၎င်းတို့၏ အသိစိတ်၊ တည်ကြည်မှု၊ ဆင်ခြင်တုံတရား အစရှိသည်တို့၏ အကျိုးသက်ရောက်မှုက ၎င်းတို့၏ ရက်စက်ကြမ်းကြုတ်သော စိတ်သဘောထားအား ၎င်းတို့၏ အပြုအမူ သို့မဟုတ် သမ္မာတရားအပေါ် ၎င်းတို့၏ သဘောထားကို မလွှမ်းမိုးအောင် တားဆီးပေးလေသည်။ နောက်ဆုံးရလဒ်မှာ အဘယ်နည်း။ ၎င်းတို့က မိမိတို့၏ အပြစ်များကို ဝန်ခံနိုင်သည်၊ နောင်တရနိုင်သည်၊ သမ္မာတရား စည်းမျဉ်းများအတိုင်း ပြုမူနိုင်သည်၊ သမ္မာတရားကို ကျိုးနွံနာခံနိုင်သည်၊ စောဒကတက်ခြင်းမရှိဘဲ ဘုရားသခင်၏ စီစဉ်ညွှန်ကြားမှုကို လက်ခံနိုင်သည်။ ရက်စက်ကြမ်းကြုတ်သော စိတ်သဘောထားကို ထုတ်ဖော်လင့်ကစား၊ နောက်ဆုံးရလဒ်မှာ ၎င်းတို့က ဘုရားသခင်ကို ပုန်ကန်ခြင်းမရှိ၊ ဘုရားသခင်၏ အချုပ်အခြာအာဏာကို မဆန့်ကျင်ဘဲ ကျိုးနွံနာခံခြင်းပင် ဖြစ်သည်။ ဤသည်မှာ သာမန် ဖောက်ပြန်ပျက်စီးသော လူတစ်ဦး၏ သရုပ်သကန်တစ်ခု ဖြစ်သည်။ ထိုသို့သောလူများသည် ဖောက်ပြန်ပျက်စီးသော စိတ်သဘောထားများကို ရှိရုံမျှသာ ရှိကြပေသည်။ ၎င်းတို့၌ အန္တိခရစ်များ၏ စိတ်သဘောထားအနှစ်သာရ မရှိပေ။ ဤသည်မှာ တိကျမှန်ကန်ပေသည်။

ဥပမာအနေနှင့် ကောက်ကျစ်ဆိုးယုတ်သော စိတ်သဘောထားများကို ကြည့်လော့။ လူတို့သည် ဘုရားသခင်ရှေ့မှောက်၌ ထုတ်ဖော်သည့် အကောက်ကျစ်အဆိုးယုတ်ဆုံးသော စိတ်သဘောထားမှာ အဘယ်နည်း။ ယင်းမှာ ဘုရားသခင်ကို စမ်းသပ်ခြင်း ဖြစ်သည်။ အချို့သောလူတို့သည် ဘုရားသခင်ကို ယုံကြည်ပြီးနောက် လမ်းလွဲခဲ့ခြင်း၊ မကောင်းမှုအချို့ ပြုလုပ်ခဲ့ခြင်းနှင့် ပြစ်မှားမှုများစွာ ကျူးလွန်ခဲ့ခြင်းတို့ကြောင့် မိမိတို့၌ ကောင်းသောပန်းတိုင်တစ်ခု ရှိကောင်းရှိမည်မဟုတ်သည်ကိုလည်းကောင်း၊ မိမိတို့၏အဆုံးသတ်က အာမခံချက်ရှိကောင်းမရှိနိုင်သည်ကိုလည်းကောင်း စိုးရိမ်ကြသည်။ ၎င်းတို့ ငရဲသွားရလိမ့်မည်ကို စိုးရိမ်ကြပြီး မိမိတို့၏အဆုံးသတ်၊ ပန်းတိုင်နှင့်ပတ်သက်၍ အစဉ်မပြတ် ကြောက်ရွံ့ကြသည်။ ၎င်းတို့သည် စဉ်ဆက်မပြတ် စိုးရိမ်ပူပန်နေကြပြီး “ငါ၏အနာဂတ်အဆုံးသတ်နှင့် ပန်းတိုင်သည် ကောင်းလိမ့်မည်လော သို့မဟုတ် ဆိုးလိမ့်မည်လော။ ငါသည် ငရဲသို့ ဆင်းသွားရလိမ့်မည်လော သို့မဟုတ် ကောင်းကင်ဘုံသို့ တက်သွားရလိမ့်မည်လော။ ငါသည် ဘုရား၏လူတို့ထဲမှ တစ်ဦးလော သို့မဟုတ် အစေခံသူတစ်ဦးလော။ ငါသည် ပျက်စီးဆုံးရှုံးခြင်းသို့ရောက်မည်လော သို့မဟုတ် ကယ်တင်ခြင်းခံရလိမ့်မည်လော။ ဘုရားနှုတ်ကပတ်တော်များထဲမှ မည်သည့်အရာများက ဤအကြောင်းကို ပြောဆိုသည်ဟူသည်တို့ကို ငါ ရှာဖွေရန် လိုအပ်သည်”ဟု အစဉ်မပြတ် စဉ်းစားကြသည်။ ဘုရားနှုတ်ကပတ်တော်များအားလုံးသည် သမ္မာတရားဖြစ်ပြီး လူတို့၏ ဖောက်ပြန်ပျက်စီးသော စိတ်သဘောထားများအား ဖော်ထုတ်သည်ကို မြင်တွေ့ရသော်လည်း၊ မိမိတို့ရှာဖွေနေသော အဖြေများကိုမူ မတွေ့ရှိကြပေ။ သို့ဖြစ်၍ အခြားမည်သည့်နေရာ၌ စုံစမ်းမေးမြန်းရမည်ကို ၎င်းတို့ အဆက်မပြတ် စဉ်းစားကြသည်။ နောက်ပိုင်းတွင် ၎င်းတို့ ရာထူးတိုးပြီး အရေးပါသောအခန်းကဏ္ဍတစ်ခု၌ ထားရှိခံရမည့် အခွင့်အရေးတစ်ခုကို တွေ့ရှိသောအခါ “ငါနှင့်စပ်လျဉ်း၍ အထက်၏သဘောထားမှာ အဘယ်နည်း။ အကယ်၍ ၎င်းတို့၏သဘောထားသည် နှစ်လိုဖွယ်ဖြစ်ပါက၊ ယင်းမှာ အတိတ်က ငါပြုခဲ့သောမကောင်းမှုနှင့် ငါကျူးလွန်ခဲ့သော ပြစ်မှားခြင်းများကို ဘုရားက အောက်မေ့တော်မမူကြောင်း သက်သေပြသည်။ ယင်းမှာ ငါ့ကို ဘုရားက ကယ်တင်ဦးမည်ဖြစ်ကြောင်း၊ ငါ၌ မျှော်လင့်ချက် ရှိနေသေးကြောင်း သက်သေပြသည်”ဟု တွေးထင်လျက် အထက်၏သဘောထားကို အကဲခတ်လိုကြသည်။ ထို့နောက် မိမိတို့၏စိတ်ကူးများအတိုင်း ဆက်လက်ဆောင်ရွက်လျက် ၎င်းတို့က “ကျွန်ုပ်တို့ရှိသောနေရာ၌ ညီအစ်ကိုမောင်နှမအများစုသည် မိမိတို့၏ အလုပ်အကိုင်များတွင် အလွန်ကျွမ်းကျင်ခြင်းမရှိကြဘဲ တိုတောင်းသော အချိန်တစ်ခုမျှသာ ဘုရားကို ယုံကြည်ခဲ့ကြသည်။ ကျွန်ုပ်သည် ဘုရားကို အချိန်အကြာဆုံး ယုံကြည်ခဲ့သည်။ ကျွန်ုပ် လဲကျပြီး ရှုံးနိမ့်ခဲ့ဖူးသည်၊ ကျွန်ုပ်၌ အတွေ့အကြုံအချို့ရှိခဲ့ပြီး သင်ခန်းစာအချို့ကို သင်ယူခဲ့ပြီးဖြစ်သည်။ အခွင့်အရေးရလျှင်၊ ကျွန်ုပ်သည် ဝန်ထုပ်ကြီးတစ်ခုကို ထမ်းလိုပြီး ဘုရား၏ရည်ရွယ်ချက်များကို အလေးထားလိုပါသည်”ဟု တိုက်ရိုက်ပြောဆိုကြသည်။ အထက်က ၎င်းတို့အား ရာထူးတိုးပေးရန် ရည်ရွယ်ချက်တစ်ခုခု ရှိမရှိ သို့မဟုတ် အထက်က ၎င်းတို့ကို စွန့်ပစ်ပြီးခြင်း ရှိမရှိဟူသည်တို့ကို သိရှိရန် စမ်းသပ်မှုတစ်ခုအဖြစ် ဤစကားများကို ၎င်းတို့က အသုံးပြုကြသည်။ လက်တွေ့တွင် ၎င်းတို့သည် ဤတာဝန် သို့မဟုတ် ဝန်ထုပ်ကို အမှန်တကယ် ထမ်းဆောင်လိုခြင်း မရှိကြပေ။ ဤစကားများကို ပြောဆိုရာ၌ ၎င်းတို့၏ တစ်ခုတည်းသော ရည်ရွယ်ချက်မှာ ကယ်တင်ခြင်းခံရရန် ၎င်းတို့ မျှော်လင့်ချက် ရှိနေသေးခြင်း ရှိမရှိဟူသည်ကို သွေးတိုးစမ်းပြီး ကြည့်ရှုရန် ဖြစ်သည်။ ဤသည်မှာ စမ်းသပ်ခြင်း ဖြစ်သည်။ ဤစမ်းသပ်ခြင်းနည်းလမ်း၏ နောက်ကွယ်ရှိ စိတ်သဘောထားမှာ အဘယ်နည်း။ ယင်းမှာ ကောက်ကျစ်ဆိုးယုတ်သော စိတ်သဘောထားတစ်ခု ဖြစ်သည်။ ဤပြုမူလုပ်ဆောင်ပုံကို အချိန်မည်မျှကြာအောင် ထုတ်ဖော်သည်ဖြစ်စေ၊ ၎င်းတို့ မည်သို့ပြုလုပ်သည်ဖြစ်စေ သို့မဟုတ် ထိုအရာကို မည်မျှ အကောင်အထည်ဖော်သည်ဖြစ်စေ၊ မည်သို့ပင်ဖြစ်စေ ၎င်းတို့ထုတ်ဖော်သော စိတ်သဘောထားသည် မုချ ကောက်ကျစ်ဆိုးယုတ်ပေသည်။ အကြောင်းမှာ ၎င်းတို့သည် ထိုအရာကို ပြုလုပ်နေစဉ်အတွင်း အတွေးများ၊ စိုးရိမ်ကြောင့်ကြမှုများနှင့် စိုးရိမ်ပူပန်မှုများစွာရှိသောကြောင့် ဖြစ်သည်။ ၎င်းတို့သည် ဤကောက်ကျစ်ဆိုးယုတ်သော စိတ်သဘောထားကို ထုတ်ဖော်သောအခါ၊ မိမိတို့က လူ့သဘာဝရှိပြီး သမ္မာတရားကို လက်တွေ့လုပ်ဆောင်နိုင်သူများဖြစ်ကြောင်းကို ပြသပြီး ၎င်းတို့၌ ကောက်ကျစ်ဆိုးယုတ်သော အနှစ်သာရမရှိဘဲ ဤဖောက်ပြန်ပျက်စီးသော စိတ်သဘောထားကိုသာ ပိုင်ဆိုင်ကြောင်းကို အတည်ပြုပေးသည့် မည်သည့်အရာကို ၎င်းတို့ လုပ်ဆောင်ကြသနည်း။ ထိုသို့သောအရာများကို လုပ်ဆောင်ကာ ပြောဆိုပြီးနောက် အသိစိတ်၊ ဆင်ခြင်တုံတရား၊ တည်ကြည်မှုနှင့် ဂုဏ်သိက္ခာရှိသောသူတို့သည် မိမိတို့၏စိတ်နှလုံးထဲ၌ မသက်မသာဖြစ်ပြီး နာကျင်ခံစားကြရသည်။ ၎င်းတို့က၊ “ငါသည် ဘုရားသခင်ကို နှစ်ပေါင်းများစွာ ယုံကြည်ခဲ့ပြီးဖြစ်သည်။ ဘုရားသခင်ကို ငါ အဘယ်သို့ဖြစ်ပြီး စမ်းသပ်နိုင်မည်နည်း။ ငါသည် မိမိ၏ကိုယ်ပိုင်ပန်းတိုင်ကို အဘယ်သို့ဖြစ်ပြီး အာရုံစိုက်နေနိုင်သေးသနည်း။ ပြီးလျှင် ဘုရားသခင်ထံမှ တစ်စုံတစ်ခုကို ရယူရန်နှင့် ဘုရားသခင်အား ခိုင်မာသော အဖြေတစ်ခု ပေးစေရန် ထိုသို့သော နည်းလမ်းတစ်ခုကို အဘယ်သို့ဖြစ်ပြီး အသုံးပြုနိုင်သေးသနည်း။ ဤသည်မှာ အလွန်ယုတ်မာလှသည်တကား” ဟု စဉ်းစားရင်း စိတ်ဒုက္ခရောက်ကြရသည်။ ၎င်းတို့သည် မိမိတို့၏စိတ်နှလုံးထဲ၌ မသက်မသာ ခံစားကြရသော်လည်း လုပ်ဆောင်ချက်ကို လုပ်ဆောင်ထားပြီးဖြစ်ကာ စကားများမှာလည်း ပြောပြီးဖြစ်သည်။ ၎င်းတို့ကို ပြန်လည်ရုပ်သိမ်း၍ မရနိုင်ပေ။ ထို့နောက် ၎င်းတို့က “ငါ၌ ကောင်းမွန်သော အလိုဆန္ဒ အနည်းငယ်နှင့် တရားမျှတစိတ် ရှိနိုင်သော်လည်း ဤသို့သော ယုတ်မာသည့်အရာများကို ငါ ပြုလုပ်နိုင်စွမ်း ရှိနေဆဲဖြစ်သည်၊ ဤအရာများသည် ယုတ်မာသောလူတစ်ဦး၏ အပြုအမူများ ဖြစ်သည်။ ဤသည်မှာ ဘုရားသခင်ကို စမ်းသပ်ရန် ကြိုးပမ်းမှုတစ်ခု မဟုတ်လော။ ဤသည်မှာ ဘုရားသခင်ကို ခြိမ်းခြောက်တောင်းဆိုနေခြင်း မဟုတ်လော။ ဤသည်မှာ အမှန်တကယ် ယုတ်မာပြီး အရှက်မရှိခြင်းဖြစ်သည်တကား”ဟု နားလည်သွားကြသည်။ ထိုသို့သောအခြေအနေတွင် ကျိုးကြောင်းဆီလျော်သော ဆောင်ရွက်ပုံနည်းလမ်းမှာ အဘယ်နည်း။ မိမိတို့၏အပြစ်များကို ဝန်ခံလျက် ဆုတောင်းခြင်းဖြင့် ဘုရားသခင်ရှေ့မှောက်သို့ လာရောက်ခြင်းလော သို့မဟုတ် မိမိတို့၏ကိုယ်ပိုင် လုပ်နည်းကိုင်နည်းများကို ခေါင်းမာစွာ ဖက်တွယ်ထားခြင်းလော။ (ဆုတောင်းခြင်းနှင့် ဝန်ခံခြင်းဖြစ်ပါသည်။) သို့ဆိုလျှင် စိတ်ကူးရခြင်းမှ လုပ်ဆောင်သည့်အဆင့် ဆက်လက်၍ ၎င်းတို့၏ဆုတောင်းခြင်းနှင့် ဝန်ခံခြင်းအထိ လုပ်ငန်းစဉ်တစ်ခုလုံးတွင် မည်သည့်အဆင့်သည် ဖောက်ပြန်ပျက်စီးသော စိတ်သဘောထားကို ပုံမှန်ထုတ်ဖော်ခြင်းဖြစ်သနည်း၊ မည်သည့်အဆင့်သည် အသိစိတ် အကျိုးသက်ရောက်ခြင်းဖြစ်သနည်း၊ မည်သည့်အဆင့်သည် သမ္မာတရားကို လက်တွေ့လုပ်ဆောင်ခြင်း ဖြစ်သနည်း။ စိတ်ကူးရလာခြင်းမှ လုပ်ဆောင်ခြင်းအထိ အဆင့်သည် ကောက်ကျစ်ဆိုးယုတ်သော စိတ်သဘောထား၏ စိုးမိုးခြင်းကို ခံရသည်။ သို့ဆိုလျှင် မိမိကိုယ်ကို ဆန်းစစ်ခြင်းအဆင့်သည် ၎င်းတို့၏အသိစိတ် အကျိုးသက်ရောက်မှု၏ စိုးမိုးခြင်းကို ခံရသည် မဟုတ်လော။ ၎င်းတို့သည် မိမိတို့ပြုလုပ်ခဲ့သည့်အရာမှာ မှားယွင်းသည်ဟု ခံစားလျက် မိမိတို့ကိုယ်ကို စတင်ဆန်းစစ်ကြသည်။ ဤအရာကို ၎င်းတို့အသိစိတ်၏ အကျိုးသက်ရောက်မှုက စိုးမိုးထားပေသည်။ ဤအရာနောက်တွင် ဆုတောင်းခြင်းနှင့် ဝန်ခံခြင်းတို့က လိုက်လာသည်။ ယင်းတို့ကိုလည်း ၎င်းတို့၏တည်ကြည်မှု၊ အသိစိတ်နှင့် ကိုယ်ကျင့်စရိုက်တို့၏ အကျိုးသက်ရောက်မှုက စိုးမိုးခြင်းထားပေသည်။ ၎င်းတို့သည် ဝမ်းနည်းနိုင်သည်၊ နောင်တရနိုင်သည်၊ ဘုရားသခင်အပေါ် အကြွေးတင်သောစိတ် ခံစားနိုင်ပြီး မိမိတို့၏ကိုယ်ပိုင်လူ့သဘာဝနှင့် ဖောက်ပြန်ပျက်စီးသော စိတ်သဘောထားကို ဆင်ခြင်သုံးသပ်ပြီး နားလည်နိုင်ကာ သမ္မာတရားကို လက်တွေ့လုပ်ဆောင်နိုင်သည့်အဆင့်သို့ ရောက်ရှိနိုင်သည်။ ဤအရာအတွက် အဆင့်သုံးဆင့် ရှိသည် မဟုတ်လော။ ဖောက်ပြန်ပျက်စီးသော စိတ်သဘောထားကို ထုတ်ဖော်ခြင်းမှ ၎င်းတို့အသိစိတ်၏ အကျိုးသက်ရောက်မှုအထိ၊ ထို့နောက် ၎င်းတို့ပြုလုပ်နေသော မကောင်းမှုကို လက်လွှတ်နိုင်စွမ်း၊ နောင်တရနိုင်စွမ်း၊ မိမိတို့၏ကိုယ်ပိုင်ဇာတိပကတိဆိုင်ရာ လိုအင်ဆန္ဒများနှင့် အတွေးအခေါ်များကို လက်လွှတ်နိုင်စွမ်း၊ မိမိတို့၏ဖောက်ပြန်ပျက်စီးသော စိတ်သဘောထားကို ပုန်ကန်နိုင်စွမ်းနှင့် သမ္မာတရားကို လက်တွေ့လုပ်ဆောင်နိုင်စွမ်းအထိ၊ ဤအဆင့်သုံးဆင့်သည် လူ့သဘာဝနှင့် ဖောက်ပြန်ပျက်စီးသော စိတ်သဘောထားများလည်းရှိသည့် သာမန်လူတို့ လုပ်ဆောင်နိုင်သင့်သည့်အရာ ဖြစ်သည်။ ၎င်းတို့ အသိစိတ်၏ ခံစားသိရှိမှုနှင့် ၎င်းတို့၏ အတော်အသင့် ကောင်းမွန်သော လူ့သဘာဝကြောင့် ဤလူတို့သည် သမ္မာတရားကို လက်တွေ့လုပ်ဆောင်နိုင်ကြသည်။ သမ္မာတရားကို လက်တွေ့လုပ်ဆောင်နိုင်ခြင်းက ဤကဲ့သို့သောလူများ၌ ကယ်တင်ခြင်းအတွက် မျှော်လင့်ချက်ရှိကြောင်း သွယ်ဝိုက်ညွှန်းဆိုသည်။ တစ်နည်းအားဖြင့်ဆိုသော် ကယ်တင်ခြင်းနှင့်ဆိုင်သည့် ဖြစ်နိုင်ခြေသည် ကောင်းမွန်သော လူ့သဘာဝရှိသောသူတို့အတွက် အတော်အသင့် မြင့်မားလေသည်။

အန္တိခရစ်များကို အန္တိခရစ် စိတ်သဘောထားရှိသူများနှင့် မည်သည့်အရာက ခြားနားစေသနည်း။ ပထမအဆင့်တွင် အန္တိခရစ်များ ထုတ်ဖော်သည့်အရာသည် အပြင်ပန်းအားဖြင့် မည်သည့်ဖောက်ပြန်ပျက်စီးသော လူသားမဆို၏ ထုတ်ဖော်ချက်များနှင့် အခြေခံအားဖြင့် တူညီသော်လည်း နောက်ဆက်တွဲ အဆင့်နှစ်ဆင့်မှာမူ ကွဲပြားသည်။ ဥပမာအားဖြင့် လူတစ်ဦးသည် ပြုပြင်ခြင်းခံရစဉ် ရက်စက်ကြမ်းကြုတ်သော ဖောက်ပြန်ပျက်စီးသည့် စိတ်သဘောထားကို ထုတ်ဖော်သောအခါ နောက်တစ်ဆင့်တွင် သူ၏အသိစိတ်က သက်ရောက်မှုရှိရန် လိုအပ်သည်။ သို့ရာတွင် အန္တိခရစ်များ၌ အသိစိတ်မရှိသဖြင့် ၎င်းတို့ မည်သည့်အရာကို တွေးထင်ကြလိမ့်မည်နည်း။ ၎င်းတို့၌ မည်သည့်သရုပ်သကန်များ ရှိလိမ့်မည်နည်း။ ၎င်းတို့သည် ဘုရားသခင်က ၎င်းတို့ကို အပြစ်ရှာရန် ကြိုးစားနေကြောင်းနှင့် အကြိမ်တိုင်းတွင် ၎င်းတို့အတွက် အခက်အခဲများနှင့် ပြဿနာများကို ဖန်တီးနေကြောင်း စွပ်စွဲရင်း ဘုရားသခင်ကို မမျှတကြောင်း စောဒကတက်ကြလိမ့်မည်။ ဤအရာ၏နောက်တွင် ၎င်းတို့သည် မိမိတို့၏ အသိသာအထင်ရှားဆုံးသော အမှားများ သို့မဟုတ် ဖောက်ပြန်ပျက်စီးသော စိတ်သဘောထားများကိုပင် လက်ခံရန် ငြင်းပယ်လျက်၊ မိမိတို့၏ကိုယ်ပိုင်အမှားများကို မည်သည့်အခါမျှ အသိအမှတ်မပြုဘဲ၊ ပို၍ပင် ဆိုးရွားအောင်လုပ်ကာ မိမိတို့၏လုပ်ဆောင်ချက်များကို လျှို့ဝှက်စွာ ဆက်လက်လုပ်ဆောင်ရန် နည်းလမ်းရှိသမျှဖြင့် ကြိုးစားလျက် ခေါင်းမာစွာ နောင်တမရဘဲ ရှိနေကြလိမ့်မည်။ အန္တိခရစ်များ ထုတ်ဖော်သည့် ဖောက်ပြန်ပျက်စီးသော စိတ်သဘောထားများကို အကဲဖြတ်ခြင်းအားဖြင့် ၎င်းတို့၏ကိုယ်ကျင့်စရိုက်သည် မည်သည့်အရာနှင့်တူသနည်း။ ၎င်းတို့၌ အသိစိတ်မရှိ၊ မိမိတို့ကိုယ်ကို ဆန်းစစ်ရန် မသိကြသည့်အပြင် ရက်စက်ကြမ်းကြုတ်ခြင်း၊ မလိုမုန်းထားခြင်း၊ တိုက်ခိုက်ခြင်းများနှင့် လက်စားချေခြင်းတို့ကို ထုတ်ဖော်ကြသည်။ ၎င်းတို့သည် တာဝန်ကို အခြားသူများအပေါ်သို့ လွှဲချကြလျက် အဖြစ်မှန်များကို ဖုံးကွယ်ရန် မုသားများကို လုပ်ကြံဖန်တီးကြသည်။ ညီအစ်ကိုမောင်နှမများထံမှ စစ်မှန်သော အဖြစ်မှန်များကို ဖုံးကွယ်ထားလျက် အခြားသူများကို ထောင်ချောက်ဆင်ရန် အကြံအစည်များကို ထွင်ကြသည်။ ၎င်းတို့သည် မိမိတို့ကိုယ်ကို အားသွန်ခွန်စိုက် ကာကွယ်ပြီး မိမိတို့၏ အကြောင်းပြချက်များကို နေရာတကာ ဖြန့်ဝေလျက် ကျိုးကြောင်းပြချက်များကို ပေးကြသည်။ ဤသည်မှာ ၎င်းတို့၏ရက်စက်ကြမ်းကြုတ်သော စိတ်သဘောထား ဆက်လက်ဖြစ်ပေါ်ခြင်း ဖြစ်သည်။ ၎င်းတို့၌ အသိစိတ် ခံစားသိရှိမှု ကင်းမဲ့ပြီး မိမိတို့ကိုယ်ကို ဆန်းစစ်ရန်၊ ဆင်ခြင်သုံးသပ်ရန်နှင့် သိမြင်ရန် ပျက်ကွက်ရုံသာမက ၎င်းတို့သည် အခြေအနေများကို ပိုမိုဆိုးရွားစေပြီး ဘုရားအိမ်တော်ကို ပွက်လောရိုက်ကန့်ကွက်ရင်း၊ ညီအစ်ကိုမောင်နှမများကို ပွက်လောရိုက်ကန့်ကွက်ကာ ဆန့်ကျင်ပြီး ထို့ထက်ပင် ပို၍ပြင်းထန်စွာ ဘုရားသခင်ကို ဆန့်ကျင်ရင်း မိမိတို့၏ ရက်စက်ကြမ်းကြုတ်သော စိတ်သဘောထားကို ဆက်လက်ထုတ်ဖော်ကြလေသည်။ အခြေအနေ တည်ငြိမ်သွားသည့် အချိန်အနည်းငယ်ကြာပြီးနောက်တွင် ၎င်းတို့သည် မိမိတို့၏ အပြစ်များကို နောင်တရကာ ဝန်ခံကြလိမ့်မည်လော။ အဖြစ်အပျက်မှာ ပြီးဆုံးနှင့်ပြီးဖြစ်သော်လည်း၊ စစ်မှန်သော အချက်အလက်များလည်း ဖော်ထုတ်ခြင်းခံခဲ့ရပြီးဖြစ်သော်လည်း၊ ၎င်းတို့၌ တာဝန်ရှိကြောင်း ကျယ်ကျယ်ပြန့်ပြန့် သိရှိကြပြီးဖြစ်ကာ ဤတာဝန်ကို ၎င်းတို့ ထမ်းဆောင်သင့်သော်လည်း ထိုအရာကို ၎င်းတို့က အသိအမှတ်ပြုနိုင်ကြသလော။ ၎င်းတို့သည် နောင်တရခြင်း သို့မဟုတ် အကြွေးတင်သောစိတ် ခံစားနိုင်ကြသလော။ (မခံစားနိုင်ကြပါ။) ၎င်းတို့က၊ “မည်သို့ပင်ဖြစ်စေ ကျွန်ုပ် လုံးဝ မမှားခဲ့သော်လည်း အမှားလုပ်ခဲ့လျှင်ပင် ကျွန်ုပ်၏ရည်ရွယ်ချက်များ ကောင်းမွန်ခဲ့သည်။ ကျွန်ုပ် အမှားလုပ်ခဲ့လျှင်ပင်၊ ထိုအတွက် ကျွန်ုပ်တစ်ယောက်တည်းကို အပြစ်တင်၍မရပါ။ အခြားသူများကို သင် အဘယ်ကြောင့် အပြစ်မတင်သနည်း။ အဘယ်ကြောင့် ကျွန်ုပ်ကို ပစ်မှတ်ထားသနည်း။ မည်သည့်နေရာတွင် ကျွန်ုပ် မှားသွားသနည်း။ ကျွန်ုပ်သည် မည်သည့်အရာကိုမျှ တမင်တကာ အမှားမလုပ်ခဲ့ပါ။ သင်တို့အားလုံး အမှားများ ပြုလုပ်ခဲ့ကြသဖြင့် အဘယ်ကြောင့် မိမိကိုယ်ကို တာဝန်မခံကြသနည်း။ ထို့အပြင် မည်သူသည်အမှားအချို့ မပြုလုပ်မိဘဲ ဘဝကို ဖြတ်သန်းနိုင်သနည်း”ဟု တွေးလျက်၊ မိမိတို့၏ ဆန့်ကျင်ခြင်းတွင် မလျှော့တမ်း လုပ်ဆောင်ကြသည်။ ၎င်းတို့ နောင်တရကြသလော။ ၎င်းတို့ အကြွေးတင်သောစိတ် ခံစားကြရသလော။ ၎င်းတို့သည် အကြွေးတင်သောစိတ် မခံစားရသကဲ့သို့ နောင်တလည်းမရကြပေ။ အချို့က “ထိုသို့သော မြင့်မားသည့် အဖိုးအခကို ကျွန်ုပ် ပေးဆပ်ခဲ့သည်။ သင်တို့ထဲမှ ဘယ်သူကမျှ အဘယ်ကြောင့် သတိမထားမိကြသနည်း။ အဘယ်ကြောင့် တစ်ဦးတလေက ကျွန်ုပ်ကို မချီးကျူးကြသနည်း။ အဘယ်ကြောင့် ဆုလာဘ်တစ်ခုကို ကျွန်ုပ် အပေးမခံရသနည်း။ တစ်စုံတစ်ရာဖြစ်ပျက်သည့်အခါ၊ သင်တို့က ကျွန်ုပ်ကို အမြဲအပြစ်တင်ပြီး အပြစ်ရှာကြသည်။ ကျွန်ုပ်၏အားနည်းချက်ကို သင်တို့ ရှာဖွေပြီး တိုက်ခိုက်ရန် ကြံနေကြသည် မဟုတ်လော” ဟုပင် ဆိုကြသည်။ ဤသည်မှာ ၎င်းတို့၏စိတ်နေစိတ်ထားနှင့် အခြေအနေဖြစ်သည်။ သိသာထင်ရှားစွာပင်၊ ဤသည်မှာ ရက်စက်ကြမ်းကြုတ်သော စိတ်သဘောထားတစ်ခုဖြစ်သည်။ ၎င်းတို့သည် စွဲမြဲခိုင်မာစွာ နောင်တမရကြ၊ အချက်အလက်များက ၎င်းတို့ရှေ့မှောက်၌ ဖွင့်ချခြင်းခံရသောအခါ ၎င်းတို့က အသိအမှတ်ပြုရန် ငြင်းပယ်ကြပြီး တစ်စိုက်မတ်မတ် ဆန့်ကျင်ကြသည်။ ၎င်းတို့သည် မည်သူ့ကိုမျှ အသံကျယ်ကျယ်ဖြင့် ကျိန်ဆဲခြင်း မပြုသော်လည်း၊ စိတ်ထဲ၌မူ အကြိမ်ရေ မရေမတွက်နိုင်အောင် ထိုသို့ပြုလုပ်ပြီး ဖြစ်နိုင်သည်။ ၎င်းတို့သည် ခေါင်းဆောင်များကို ကြောင်းကျိုးမမြင်ခြင်းအတွက် ကျိန်ဆဲကြပြီး၊ ညီအစ်ကိုမောင်နှမများကိုလည်း လူကောင်းများ မဟုတ်ခြင်းအတွက်လည်းကောင်း၊ ၎င်းတို့ အဆင့်အတန်းရှိစဉ်တွင် ၎င်းတို့ကို ဖော်လံဖားခဲ့ကြသော်လည်း၊ ယခု အဆင့်အတန်းမရှိတော့သည့်အခါတွင်မူ ၎င်းတို့ကို အာရုံစိုက်ခြင်းမရှိ၊ ၎င်းတို့နှင့် မိတ်သဟာယဖွဲ့ခြင်းမရှိ၊ ပြုံးပင်မပြုံးပြတော့ခြင်းအတွက်လည်းကောင်း ကျိန်ဆဲကြလေသည်။ ၎င်းတို့သည် ဘုရားသခင်ကိုပင် မိမိတို့၏စိတ်နှလုံးထဲ၌ ကျိန်ဆဲကြပြီး သူသည် ဖြောင့်မတ်ခြင်းမရှိဟု ဆိုလျက် ဘုရားသခင်ကို ဝေဖန်ကြသည်။ အစမှအဆုံးတိုင် ၎င်းတို့ထုတ်ဖော်သည့် စိတ်သဘောထားသည် အသိစိတ်၏အကျိုးသက်ရောက်မှု အနည်းငယ်မျှမရှိသည့်အပြင် ဝမ်းနည်းခြင်း သို့မဟုတ် နောင်တရခြင်း အရိပ်အယောင်တစ်ခုမျှ မရှိဘဲ ရက်စက်ကြမ်းကြုတ်လေသည်။ ၎င်းတို့၌ နောက်ကြောင်းပြန်လှည့်ရန်၊ သမ္မာတရားစည်းမျဉ်းများကို ရှာဖွေရန်၊ အပြစ်များကို ဝန်ခံပြီး နောင်တရရန် ဘုရားသခင်ရှေ့မှောက်သို့ လာရောက်ရန် သို့မဟုတ် ဘုရားသခင်၏ စီစဉ်ညွှန်ကြားမှုများနှင့် အစီအစဉ်များကို ကျိုးနွံနာခံရန် ရည်ရွယ်ချက် သေချာပေါက် မရှိပေ။ ထိုအစား ၎င်းတို့သည် တစ်ချိန်လုံး အကြောင်းပြချက်များပေးသည်၊ ဆန့်ကျင်သည်၊ ညည်းညူကြသည်။ အန္တိခရစ်များနှင့် နောင်တရနိုင်စွမ်းရှိသောသူများ နှစ်ဦးလုံးသည် တူညီသော ဖောက်ပြန်ပျက်စီးသည့် စိတ်သဘောထားများကို ထုတ်ဖော်ကြသော်လည်း ဤထုတ်ဖော်ချက်များ၏ သဘောသဘာဝ၌ ကွာခြားချက်တစ်ခု ရှိသည်မဟုတ်လော။ ဤအုပ်စုများထဲမှ မည်သည့်အုပ်စုက အန္တိခရစ်စိတ်သဘောထားကို ပိုင်ဆိုင်ပြီး မည်သည့်အုပ်စုက အန္တိခရစ်တစ်ဦး၏ အနှစ်သာရကို ပိုင်ဆိုင်သနည်း။ (နောင်တမရသောသူတို့သည် အန္တိခရစ်တစ်ဦး၏ အနှစ်သာရကို ပိုင်ဆိုင်ပါသည်။) နောင်တရနိုင်စွမ်းရှိသောသူများမှာ မည်သူတို့နည်း။ ၎င်းတို့သည် အန္တိခရစ်စိတ်သဘောထားရှိသော ဖောက်ပြန်ပျက်စီးသည့် လူသားများဖြစ်သော်လည်း အန္တိခရစ်များ မဟုတ်ကြပေ။ အန္တိခရစ်တစ်ဦး၏ အနှစ်သာရရှိသောသူတို့သည် အန္တိခရစ်များဖြစ်ကြစဉ်တွင် အန္တိခရစ် စိတ်သဘောထားရှိသော သူတို့မှာမူ သာမန် ဖောက်ပြန်ပျက်စီးသည့် လူသားများ ဖြစ်ကြသည်။ ဤနှစ်မျိုးအကြားတွင် မည်သည့်အုပ်စုက ဆိုးယုတ်သောလူများဖြင့် ဖွဲ့စည်းထားသနည်း။ (အန္တိခရစ်တစ်ဦး၏ အနှစ်သာရရှိသောသူများ ဖြစ်ပါသည်။) သင်သည် ဤအရာကို ပိုင်းခြားသိမြင်နိုင်စွမ်း ရှိပေသည်၊ မှန်ပါ၏လော။ ထိုအရာသည် မည်သည့်အုပ်စုက မိမိတို့၏အသိစိတ်က မိမိတို့ကို စွပ်စွဲသည့် အရိပ်အယောင်တစ်စုံတစ်ရာမျှ မပြသခြင်း၊ နောက်ပြန်မလှည့်ဘဲ သို့မဟုတ် ဆင်ခြင်သုံးသပ်ခြင်းမရှိဘဲ ဆက်လက် ငြင်းခုံနေခြင်း၊ ၎င်းတို့က အမှားတစ်ခုခုပြုလုပ်မိပြီး ပြုပြင်ခြင်းခံရခြင်း၊ ထုတ်ပယ်ခြင်းခံရခြင်း သို့မဟုတ် ဆုံးမပဲ့ပြင်ခြင်းခံရခြင်းစသည်တို့ကဲ့သို့သော အခြေအနေများနှင့် ရင်ဆိုင်ရသောအခါ မဆင်မခြင် ဝေဖန်ပြီး မိမိတို့၏ အကြောင်းပြချက်များကို ဖြန့်ဝေခြင်းတို့အပေါ် မူတည်သည်။ အကယ်၍ ၎င်းတို့ကို ချုပ်တည်းရန် မည်သူမျှမရှိပါက ၎င်းတို့သည် မိမိတို့၏လုပ်ဆောင်ချက်များကို ရပ်တန့်ကြမည်လော။ ရပ်တန့်ကြမည်မဟုတ်ပေ။ ၎င်းတို့၏ စိတ်နှလုံးများသည် အပျက်သဘောဆောင်မှုနှင့် ဆန့်ကျင်ဘက်ပြုခြင်းတို့ဖြင့် ပြည့်နေမည်ဖြစ်ပြီး ၎င်းတို့က “လူတို့က ကျွန်ုပ်ကို မမျှမတ ဆက်ဆံသည့်အပြင်၊ ဘုရားကလည်း ကျွန်ုပ်ကို ကျေးဇူးမပြဘဲ ကျွန်ုပ်ကိုယ်စား မဆောင်ရွက်သည့်အတွက်၊ အနာဂတ်တွင် ကျွန်ုပ်၏တာဝန်ကို ထမ်းဆောင်သည့်အခါ၊ ဝတ်ကျေတမ်းကျေပင် ထမ်းဆောင်တော့မည်။ ကျွန်ုပ်၏တာဝန်ကို ကျွန်ုပ် ကောင်းစွာ ထမ်းဆောင်လျှင်ပင်၊ မည်သည့်ဆုလာဘ်ကိုမျှ ကျွန်ုပ် ရမည်မဟုတ်ပါ။ မည်သူကမျှ ကျွန်ုပ်ကို ချီးကျူးမည် မဟုတ်သည့်အပြင် ကျွန်ုပ် ပြုပြင်ခံရလိမ့်ဦးမည်ဖြစ်သည်။ ထို့ကြောင့် ကျွန်ုပ် ထိုတာဝန်ကို ဝတ်ကျေတမ်းကျေသာ လုပ်တော့မည်။ ကိစ္စရပ်များကို စည်းမျဉ်းများအတိုင်း ကိုင်တွယ်ဖို့၊ သို့မဟုတ် ကျွန်ုပ်၏အလုပ်တွင် တခြားသူများနှင့် ဆွေးနွေးပြီး ပူးပေါင်းဆောင်ရွက်ဖို့၊ သို့မဟုတ် သမ္မာတရားကို ရှာဖွေဖို့ ကျွန်ုပ်ကို တောင်းဆိုရန် စဉ်းပင်မစဉ်းစားနှင့်။ ကျွန်ုပ်သည် မာနလည်းမရှိသည့်အပြင် နှိမ့်ချလည်းမနှိမ့်ချဘဲ အေးတိအေးစက်နေမြဲနေမည်။ ကျွန်ုပ်ကို သင်တို့ တစ်စုံတစ်ရာလုပ်ဆောင်ရန် စေခိုင်းလျှင်၊ ကျွန်ုပ်လုပ်မည်။ သင်တို့က ကျွန်ုပ်ကို တစ်စုံတစ်ရာ လုပ်ဆောင်ဖို့ မစေခိုင်းလျှင် ကျွန်ုပ် ထွက်သာသွားလိုက်မည်။ သင်တို့ နှစ်သက်သည့်ပုံစံအတိုင်း ပြုမူဆောင်ရွက်ကြလော့။ ကျွန်ုပ် အရှိကိုအရှိအတိုင်း နေမည်။ ကျွန်ုပ်ကို အလွန်များစွာ မတောင်းဆိုနှင့်၊ သင်တို့၏ တောင်းဆိုချက်များ မြင့်မားလျှင် ကျွန်ုပ် လျစ်လျူမည်ဖြစ်သည်”ဟု ဆိုကြလိမ့်မည်။ ဤသည်မှာ ရက်စက်ကြမ်းကြုတ်သော စိတ်သဘောထား ဆက်လက်ဖြစ်ပေါ်ခြင်း မဟုတ်လော။ ထိုသို့သောလူများသည် နောင်တရနိုင်ကြသလော။ (မရနိုင်ပါ။) ဤသည်မှာ အန္တိခရစ်တစ်ဦး၏ အနှစ်သာရရှိသော သူတို့၏ သရုပ်သကန်တစ်ခု ဖြစ်သည်။ အန္တိခရစ်တစ်ဦးသည် ကောက်ကျစ်ဆိုးယုတ်သော စိတ်သဘောထားကို ထုတ်ဖော်သောအခါ၌လည်း ထိုအတိုင်းပင်ဖြစ်သည်။ ၎င်းတို့၌ အသိစိတ် ကင်းမဲ့သောကြောင့် မည်သည့်အခါမျှ ဆင်ခြင်သုံးသပ်ခြင်း မရှိကြပေ။ တစ်ခုတလေက ၎င်းတို့အပေါ် ကျရောက်သည့်အခါ မည်သည့်ဖောက်ပြန်ပျက်စီးသော စိတ်သဘောထားကို ၎င်းတို့ ထုတ်ဖော်သည်ဖြစ်စေ သို့မဟုတ် မည်သည့်ကြံရွယ်ချက်များ၊ လိုအင်ဆန္ဒများနှင့် ရည်မှန်းချက်များ ရှိသည်ဖြစ်စေ ၎င်းတို့သည် မိမိတို့ အသိစိတ်၏ ချုပ်ထိန်းခြင်းကို မည်သည့်အခါမျှ မခံကြရပေ။ ထို့ကြောင့် အချိန်အခါ သင့်တော်ပြီး ၎င်းတို့အတွက် အခွင့်သာသောအခါ ၎င်းတို့ အလိုရှိသည့်အတိုင်း လုပ်ဆောင်ကြသည်။ ၎င်းတို့ လုပ်ရပ်များ၏ ရလဒ်က မည်သို့ပင်ဖြစ်စေ ၎င်းတို့ နောက်ပြန်မလှည့်ကြသည့်အပြင် မိမိတို့၏ သဘောထားအမြင်များကို ဖက်တွယ်ထားကြဆဲဖြစ်ပြီး မိမိတို့၏ရည်မှန်းချက်များ၊ လိုအင်ဆန္ဒများနှင့် ကြံရွယ်ချက်များအပြင် အမှုအရာများကို အမြဲ လုပ်ဆောင်သည့် နည်းလမ်းများနှင့် နည်းစနစ်များကို မိမိကိုယ်ကို အပြစ်တင်ခြင်း တစ်ခုတလေမျှမရှိဘဲ ထိန်းသိမ်းထားကြသည်။ ၎င်းတို့သည် အဘယ်ကြောင့် မိမိကိုယ်ကို အပြစ်တင်ခြင်း မခံစားရသနည်း။ အဘယ်ကြောင့်ဆိုသော် ထိုသို့သောလူများ၌ အသိစိတ် ကင်းမဲ့သည်၊ ၎င်းတို့၌ ဟီရိဩတ္တပ္ပ မရှိသည့်အပြင်၊ အရှက်လုံးဝ ကင်းမဲ့ကြသောကြောင့် ဖြစ်သည်။ ၎င်းတို့၏ လူ့သဘာဝတစ်ခုလုံးအတွင်း၌ ၎င်းတို့၏ဖောက်ပြန်ပျက်စီးသော စိတ်သဘောထားများကို ချုပ်တည်းနိုင်သည့်အရာ တစ်စုံတစ်ရာမရှိသည့်အပြင် ၎င်းတို့ထုတ်ဖော်သည့် ဖောက်ပြန်ပျက်စီးသော စိတ်သဘောထားများသည် မှန်သည်လော သို့မဟုတ် မှားသည်လောဟူသည်ကို အကဲဖြတ်ရန် အသုံးပြုနိုင်သည့်အရာ တစ်စုံတစ်ရာမရှိပေ။ ထို့ကြောင့် ဤလူတို့သည် ကောက်ကျစ်ဆိုးယုတ်သော စိတ်သဘောထားကို ထုတ်ဖော်သောအခါ အခြားသူများ မည်သို့ရှုမြင်သည်ဖြစ်စေ သို့မဟုတ် ဖြစ်စဉ်နှင့် ရလဒ်က မည်သည့်အရာ ဖြစ်ကောင်းဖြစ်နိုင်သည်ဖြစ်စေ၊ အစမှအဆုံးတိုင် ၎င်းတို့သည် မိမိကိုယ်ကို အပြစ်တင်ခြင်း၊ ဝမ်းနည်းခြင်း၊ နောင်တရခြင်း၊ အကြွေးတင်သောစိတ်တစ်ခုမျှ မခံစားရသည့်အပြင် မိမိတို့၏စိတ်နှလုံးထဲ၌ သေချာပေါက် နောက်ပြန်မလှည့်ကြပေ။ ဤသူတို့သည် အန္တိခရစ်များ ဖြစ်ကြသည်။ ဤဥပမာနှစ်ခုမှ အကဲဖြတ်ရလျှင် အန္တိခရစ်များ၏ အသိသာအထင်ရှားဆုံးသော အင်္ဂါရပ်မှာ အဘယ်နည်း။ (၎င်းတို့၏ အသိစိတ်နှင့် ဆင်ခြင်တုံတရား ကင်းမဲ့ခြင်း ဖြစ်ပါသည်။) ဤအသိစိတ်နှင့် ဆင်ခြင်တုံတရား ကင်းမဲ့ခြင်းသည် မည်သို့သော သရုပ်သကန်မျိုးကို ဖြစ်စေသနည်း။ ၎င်းတို့ ထုတ်ဖော်သည့် စိတ်သဘောထားများ၏ ရလဒ်မှာ အဘယ်နည်း။ (၎င်းတို့သည် ဆင်ခြင်သုံးသပ်ခြင်း သို့မဟုတ် နောင်တရခြင်း မရှိနိုင်ကြပါ။) ဆင်ခြင်သုံးသပ်ခြင်း သို့မဟုတ် နောင်တရခြင်း မရှိနိုင်သောသူတို့သည် သမ္မာတရားကို လက်တွေ့လုပ်ဆောင်နိုင်ကြသလော။ လုံးဝမလုပ်ဆောင်နိုင်ကြပေ။

အန္တိခရစ်တစ်ဦး၏ စိတ်သဘောထားမျှသာ ရှိသောသူကို အနှစ်သာရအားဖြင့် အန္တိခရစ်တစ်ဦးအဖြစ် သတ်မှတ်၍မရနိုင်ပေ။ အန္တိခရစ်များ၏ သဘာဝ အနှစ်သာရ ရှိသောသူများသာ အန္တိခရစ်အစစ်များဖြစ်သည်။ ဤလူနှစ်မျိုး၏ လူ့သဘာဝသည် ဧကန်အမှန် ကွဲပြားမှုများရှိပြီး မတူညီသော လူ့သဘာဝ အမျိုးအစားများ၏ အုပ်စိုးမှုအောက်တွင် သမ္မာတရားအပေါ် ထိုလူများထားရှိသော သဘောထားများသည်လည်း မတူညီပေ။ သမ္မာတရားအပေါ် လူတို့ထားရှိသော သဘောထားများ မတူညီသောအခါ ၎င်းတို့ရွေးချယ်သောလမ်းများက မတူညီကြပေ။ လူတို့ရွေးချယ်သောလမ်းများက မတူညီသောအခါ ၎င်းတို့၏ လုပ်ရပ်များမှ ထွက်လာသော စည်းမျဉ်းများနှင့် အကျိုးဆက်များကလည်း မတူညီကြပေ။ အန္တိခရစ် စိတ်သဘောထားသာ ရှိသောသူတစ်ဦးသည် အသိစိတ်၏ အလုပ်လုပ်ခြင်း၊ ဆင်ခြင်တုံတရားနှင့် ဟီရိဩတ္တပ္ပ ရှိသောကြောင့် သမ္မာတရားကိုလည်း အတော်အသင့် နှစ်သက်ပေရာ သူ၏ ဖောက်ပြန်ပျက်စီးသော စိတ်သဘောထား ပေါ်ထွက်လာသည့်အခါ သူ၏စိတ်နှလုံးအတွင်း၌ အပြစ်တင်ခြင်းကို ခံစားရနိုင်ပေသည်။ ထိုသို့သော အချိန်များတွင် သူသည် သူ့ကိုယ်သူ ဆင်ခြင်သုံးသပ်နိုင်ပြီး သူ့ကိုယ်သူ သိမြင်နိုင်သည်။ သူ၏ ဖောက်ပြန်ပျက်စီးသော စိတ်သဘောထားနှင့် သူ၏ ဖောက်ပြန်ပျက်စီးမှုအား ထုတ်ဖော်ပြခြင်းကို ဝန်ခံနိုင်သည်။ ဤနည်းအားဖြင့် သူသည် ဇာတိပကတိနှင့် သူ၏ ဖောက်ပြန်ပျက်စီးသော စိတ်သဘောထားကို ပုန်ကန်နိုင်ပြီး သမ္မာတရားကို လက်တွေ့လုပ်ဆောင်ကာ ဘုရားသခင်ကို နာခံနိုင်လာသည်။ သို့ရာတွင် အန္တိခရစ်တစ်ယောက်အတွက်မူ ဤသို့ မဟုတ်ပေ။ သူ၌ ဟီရိဩတ္တပ္ပ ရှိရန် မဆိုထားနှင့်၊ အသိစိတ်၏ အလုပ်လုပ်ခြင်းသော်လည်းကောင်း၊ အသိစိတ်၏ သိရှိခံစားမှုသော်လည်းကောင်း မရှိသောကြောင့် ၎င်းတို့၏ ဖောက်ပြန်ပျက်စီးသော စိတ်သဘောထားကို ၎င်းတို့ထုတ်ဖော်ပြသောအခါ ၎င်းတို့၏ ထုတ်ဖော်ပြချက်သည် မှန်ကန်သလော၊ မှားယွင်းသလော၊ သို့မဟုတ် ၎င်းတို့တွင် ရှိသည့်အရာသည် ဖောက်ပြန်ပျက်စီးသော စိတ်သဘောထား ဖြစ်သလော၊ သာမန်လူ့သဘာဝ ဖြစ်သလော၊ သို့မဟုတ် သမ္မာတရားနှင့် ကိုက်ညီသလောဆိုသည်တို့ကို ဘုရားနှုတ်ကပတ်တော်နှင့်အညီ မတိုင်းတာပေ။ ဤအရာများကို ၎င်းတို့ မည်သည့်အခါမျှ ဆင်ခြင်သုံးသပ်ခြင်း မရှိပေ။ ဤသို့ဆိုလျှင် ၎င်းတို့သည် မည်သို့ပြုမူကြသနည်း။ ၎င်းတို့ဖွင့်ပြသည့် ဖောက်ပြန်ပျက်စီးသော စိတ်သဘောထားနှင့် ၎င်းတို့ရွေးချယ်သည့် လမ်းသည် မှန်ကန်သော အရာများဖြစ်သည်ဟု အမြဲ ခံယူထားကြသည်။ ၎င်းတို့လုပ်သမျှသည် မှန်ကန်ကြောင်း၊ ၎င်းတို့ပြောသမျှသည် မှန်ကန်ကြောင်း ထင်ကြသည်။ ၎င်းတို့သည် မိမိတို့ကိုယ်ပိုင် အမြင်များကို ထိန်းသိမ်းရန် စိတ်ပိုင်းဖြတ်ထားကြ၏။ ထို့ကြောင့် ၎င်းတို့လုပ်မိနိုင်သည့် အမှားတစ်ခုသည် မည်မျှကြီးပါစေ၊ ၎င်းတို့ဖွင့်ပြနိုင်သည့် ဖောက်ပြန်ပျက်စီးသော စိတ်သဘောထားက မည်မျှပြင်းထန်ပါစေ ၎င်းတို့သည် အကြောင်းအရာ၏ လေးနက်မှုကို သိမြင်လိမ့်မည် မဟုတ်ပေ။ ပြီးလျှင် ၎င်းတို့ ထုတ်ဖော်သည့် ဖောက်ပြန်ပျက်စီးသော စိတ်သဘောထားကို သေချာပေါက် နားလည်ကြလိမ့်မည် မဟုတ်ပေ။ ၎င်းတို့သည် ဘုရားသခင်နှင့် သမ္မာတရားအား ကျိုးနွံနာခံခြင်း လမ်းကြောင်းကို ရွေးချယ်ရန်အတွက် ၎င်းတို့၏ ဆန္ဒများကို ဘေးဖယ်ထားခြင်း၊ ၎င်းတို့၏ ရည်မှန်းချက် သို့မဟုတ် ၎င်းတို့၏ ဖောက်ပြန်ပျက်စီးသော စိတ်သဘောထားကို ပုန်ကန်ခြင်း ပြုလိမ့်မည် မဟုတ်သည်မှာ အမှန်ပင် ဖြစ်သည်။ အန္တိခရစ်တစ်ယောက်၏ စိတ်သဘောထား ရှိသောသူသည် သမ္မာတရားကို မိမိတို့ စိတ်နှလုံးတွင်ချစ်လျှင် ထိုသမ္မာတရားကို နားလည်မှုအား ရရှိပြီး လက်တွေ့လုပ်ဆောင်ရန်၊ ကယ်တင်ခြင်းရရန် အခွင့်အလမ်းရှိသော်လည်း အန္တိခရစ်တစ်ယောက်၏ အနှစ်သာရရှိသော လူစားမျိုးကမူ သမ္မာတရားကို နားမလည်နိုင်၊ သို့မဟုတ် လက်တွေ့မလုပ်ဆောင်နိုင်သကဲ့သို့ ကယ်တင်ခြင်းလည်း မရရှိနိုင်ကြောင်းကို ဤမတူညီသော ရလဒ်နှစ်မျိုးမှတစ်ဆင့် မြင်နိုင်သည်။ ဤသည်မှာ ဤနှစ်ခုကြားရှိ ကွာခြားချက်ဖြစ်သည်။

၃။ အန္တိခရစ်များ၏ စိတ်သဘောထား အနှစ်သာရ

ယနေ့ မိတ်သဟာယဖွဲ့ခြင်း၏ အလေးပေးချက်မှာ အန္တိခရစ်များ၏ စိတ်သဘောထား အနှစ်သာရက အတိအကျအားဖြင့် အဘယ်အရာဖြစ်သည်ဟူသည်ကို အကျဉ်းချုပ်ဖော်ပြရန် အဓိကဖြစ်နေဆဲဖြစ်သည်။ ငါတို့ ယခုပင် ဆွေးနွေးခဲ့သော လူသားတို့၏ ဖောက်ပြန်ပျက်စီးသည့် စိတ်သဘောထားခြောက်မျိုးအနက် အန္တိခရစ်များ၏ စိတ်သဘောထား အနှစ်သာရရှိသူတို့ကို သတ်မှတ်ရန် မည်သည့်သုံးမျိုးကို ပို၍တိကျစွာ အသုံးပြုထားသနည်း။ (သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်ပါသည်။) နယ်ပယ်ကို ဤသုံးမျိုးအထိ ငါတို့ လျှော့ချပြီးဖြစ်သည့်အတွက် ပထမသုံးမျိုးသည် ဤမိတ်သဟာယဖွဲ့ခြင်း၏ အစိတ်အပိုင်းတစ်ခု ဖြစ်မည်မဟုတ်ပေ။ သို့ဆိုလျှင် အန္တိခရစ်များ၏ စိတ်သဘောထားအနှစ်သာရ ရှိသူတို့၌ စိတ်နှလုံးမာကျောခြင်း၊ မာနထောင်လွှားမှုနှင့် လှည့်ဖြားတတ်ခြင်းတည်းဟူသော ဖောက်ပြန်ပျက်စီးသည့် စိတ်သဘောထားများ ကင်းမဲ့သလော။ (မကင်းမဲ့ပါ။) သို့ဆိုလျှင် အန္တိခရစ်များ၏ စိတ်သဘောထားအနှစ်သာရကို သတ်မှတ်ရန် ပထမသုံးမျိုးကို အဘယ်ကြောင့် အသုံးမပြုသနည်း။ (အကြောင်းမှာ သာမန် ဖောက်ပြန်ပျက်စီးသော လူသားများသည်လည်း ပထမသုံးမျိုးကို ပိုင်ဆိုင်ကြပြီး ယင်းတို့က လူတစ်ဦး၏ အနှစ်သာရကို ကိုယ်စားမပြုသောကြောင့် ဖြစ်ပါသည်။) ဤသည်မှာ အလွန်တိကျသော အကျဉ်းချုပ်ဖော်ပြချက်တစ်ခု ဖြစ်သည်။ စိတ်သဘောထား အနှစ်သာရတည်းဟူသော အကြောင်းအရာနှင့်စပ်လျဉ်း၍ ပထမ ဖောက်ပြန်ပျက်စီးသည့် စိတ်သဘောထားသုံးမျိုးသည် အတိုင်းအတာအားဖြင့် အတော်အသင့် ပိုမပြင်းထန်သည့်အပြင်၊ အန္တိခရစ်များ၏ စိတ်သဘောထား အနှစ်သာရကို အမှန်တကယ် အကျဉ်းချုပ်ဖော်ပြနိုင်သည့်အရာများမှာ နောက်သုံးမျိုးဖြစ်သည့် သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်သည်။ ဤဖောက်ပြန်ပျက်စီးသည့် စိတ်သဘောထားသုံးမျိုးသည် အန္တိခရစ်များ၏ စိတ်သဘောထားအနှစ်သာရကို ပို၍တိကျစွာ သတ်မှတ်နိုင်သည်။ ပထမသုံးမျိုးကို အန္တိခရစ်များ၏ အနှစ်သာရအား သတ်မှတ်ရန် အသုံးမပြုသော်လည်း ထိုဖောက်ပြန်ပျက်စီးသည့် စိတ်သဘောထားသုံးမျိုးထဲမှ တစ်ခုစီတိုင်းသည် အန္တိခရစ်တစ်ဦး၌ ရှိနေပြီး သာမန်လူများ၌ရှိသည်ထက် ပို၍ပြင်းထန်သည်။ သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့အားလုံးကို ၎င်းတို့၏ စိတ်နှလုံးမာကျောခြင်းအား အကျဉ်းချုပ်ဖော်ပြရန်နှင့် သတ်မှတ်ရန်လည်းကောင်း၊ ၎င်းတို့၏ စိတ်နှလုံးမာကျောခြင်း အတိုင်းအတာကို ဖော်ပြရန်လည်းကောင်း အသုံးပြုနိုင်သည်။ ထို့အပြင် အထက်တွင်ဖော်ပြထားသော စိတ်သဘောထားသုံးမျိုးကို ၎င်းတို့၏ မာနထောင်လွှားမှုနှင့် လှည့်ဖြားတတ်ခြင်းတို့အား အကျဉ်းချုပ်ဖော်ပြရန်နှင့် သတ်မှတ်ရန် အလားတူ အသုံးပြုနိုင်သည်။ အန္တိခရစ်များ၏ စိတ်သဘောထား အနှစ်သာရနှင့်ဆိုင်သည့် အဓိကလက္ခဏာများမှာ သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်သည်မှာ သိသာထင်ရှားပေသည်။

က။ ကောက်ကျစ်ဆိုးယုတ်ခြင်း

ဤဖောက်ပြန်ပျက်စီးသော စိတ်သဘောထားသုံးမျိုးဖြစ်သည့် သမ္မာတရားကို အလွန်အမင်းမနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့အနက် ကောက်ကျစ်ဆိုးယုတ်ခြင်းသည် အန္တိခရစ်၏ စိတ်သဘောထား အနှစ်သာရကို အပြည့်စုံဆုံး အကျဉ်းချုပ်ဖော်ပြသည့် စိတ်သဘောထားဖြစ်ပြီး၊ ယင်းမှာ အန္တိခရစ်တစ်ဦး၏ စိတ်သဘောထား အနှစ်သာရထဲတွင် အတွေ့ရအများဆုံးပင် ဖြစ်သည်။ အန္တိခရစ်တစ်ဦး၏ စိတ်သဘောထား အနှစ်သာရကို ဖော်ပြရန် ကောက်ကျစ်ဆိုးယုတ်မှုကို အဘယ်ကြောင့် အသုံးပြုသနည်း။ အန္တိခရစ်များသည် အတော်အတန် ကောက်ကျစ်ဆိုးယုတ်သည်ဟု ဆိုပါက၊ ၎င်းတို့၏ အတွေးများဖြင့် အကဲဖြတ်သည့်အခါ၊ ၎င်းတို့က ကောက်ကျစ်ဆိုးယုတ်သော အနှစ်သာရရှိသည့် လူများဖြစ်သည်ကို သက်သေပြသည့် မည်သည့်အရာကို ၎င်းတို့ နေ့တိုင်း စဉ်းစား၊ ပြောဆိုကာ လုပ်ဆောင်ကြသနည်း။ ဤသည်မှာ စဉ်းစားဆင်ခြင်သင့်သော မေးခွန်းတစ်ခု မဟုတ်လော။ (ဟုတ်ပါသည်။) သို့ဆိုလျှင် ဤလူတို့၌ ကောက်ကျစ်ဆိုးယုတ်သော အနှစ်သာရတစ်ခု အမှန်တကယ် တည်ရှိခြင်း ရှိမရှိဟူသည်ကို အကဲဖြတ်ရန်အလို့ငှာ ၎င်းတို့ တွေးတောသည့်အရာ၊ ၎င်းတို့၏ စကားနှင့် ပြုမူပြောဆိုပုံ၊ ပြီးလျှင် ၎င်းတို့ မိမိတို့ကိုယ်ကို ကျင့်ကြံပြုမူပုံနှင့် လူအများနှင့် ပေါင်းသင်းဆက်ဆံပုံတို့မှနေ၍ ငါတို့၏ စိစစ်ခြင်းနှင့် လေ့လာမှုတို့ကို စတင်သင့်သည်။ ပထမဆုံးအနေဖြင့် အန္တိခရစ်များက နေ့စဉ် မည်သည့်အရာ စဉ်းစားကြသည်ကို ကြည့်ကြစို့။ အချို့လူတို့သည် မိမိတို့၏ စိတ်နှလုံးထဲ၌၊ “ဤလူအုပ်စုထဲတွင် ငါသည် အစွမ်းဆောင်နိုင်ဆုံးဟု မှတ်ယူခြင်းမခံရသကဲ့သို့ အမြင့်မားဆုံးသော ဆုကျေးဇူးများလည်း မရှိပါ။ သို့ဖြစ်၍ ငါသည် ပို၍ကျော်ကြားမှုကို မည်သို့ ရရှိနိုင်မည်နည်း၊ လူတိုင်း၏ လေးစားမှုကို မည်သို့ ရယူနိုင်မည်နည်း၊ ငါ၏ ဘိုးဘေးများကို ဂုဏ်ဆောင်ပြီး ဂုဏ်သတင်းကျော်စောမှုကို မည်သို့ရရှိနိုင်မည်နည်း။ အခြားသူများအား မည်သို့ ဖျောင်းဖျပြီး သူတို့ကို ငါ့စကားနားထောင်စေကာ ငါ့ကို အားကျစေနိုင်မည်နည်း။ အဆင့်အတန်းရှိခြင်းသည် ကောင်းသောအရာဖြစ်သည်ဟု ထင်ရသည်။ အချို့လူတို့သည် အမှန်ပင် ဂုဏ်သိက္ခာဖြင့် စကားပြောကြပြီး အခြားလူတို့၌ ပြဿနာများရှိသောအခါ သူတို့ထံ သွားကြသည်၊ အဘယ်ကြောင့် မည်သူမျှ ကျွန်ုပ်ထံ မလာသနည်း။ အဘယ်ကြောင့် မည်သူကမျှ ငါ့ကို သတိမထားမိသနည်း။ ငါ၌ ဉာဏ်၊ စိတ်ကူးများ၊ ငါ၏ လုပ်ဆောင်ချက်များအတွက် စနစ်ကျသော လုပ်နည်းကိုင်နည်းတစ်ခု ရှိပြီး ကိစ္စရပ်များ၌ ဝေဖန်ပိုင်းခြားနိုင်စွမ်းကို အသုံးပြုနိုင်စွမ်း ရှိသည်။ အဘယ်ကြောင့် မည်သူကမျှ ငါ့ကို အာရုံမစိုက်သနည်း သို့မဟုတ် အထင်မကြီးသနည်း။ မည်သည့်အချိန်တွင် ငါသည် အခြားသူများထက် ထင်ပေါ်လိမ့်မည်နည်း။ မည်သည့်အချိန်တွင် လူတိုင်းသည် အကူအညီအတွက် ကျွန်ုပ်ထံ လာပြီး ငါ့ကို ထောက်ခံကြမည်နည်း”ဟု စဉ်းစားကြလေသည်။ ဤလူတို့သည် အဘယ်အရာကို စဉ်းစားနေကြသနည်း။ အပြုသဘောဆောင်သောအရာများကို စဉ်းစားနေကြသလော သို့မဟုတ် အပျက်သဘောဆောင်သော အရာများကို စဉ်းစားနေကြသလော။ (အပျက်သဘောဆောင်သော အရာများ ဖြစ်ပါသည်။) အချို့လူတို့သည် အခြားသူများက အချင်းချင်း ကောင်းသောဆက်ဆံရေးရှိသည်ကို မြင်သောအခါ၊ “သူတို့၏ ဆက်ဆံရေးသည် အဘယ်ကြောင့် ထိုမျှ ကောင်းမွန်ရသနည်း။ ငါသည် သွေးခွဲရန် နည်းလမ်းတစ်ခုကို ရှာဖွေပြီး သူတို့၏ ဆက်ဆံရေးကို ပျက်ပြားအောင် လုပ်ရန် လိုအပ်သည်။ ဤနည်းအားဖြင့် ငါသည် အထီးကျန်မည်မဟုတ်ဘဲ အဖော်တစ်ဦး ရရှိလိမ့်မည်”ဟု စဉ်းစားကြသည်။ ဤလူတို့သည် အဘယ်အရာကို ပြုလုပ်နေကြသနည်း။ မည်သည့်နည်းလမ်းကို ၎င်းတို့ အသုံးပြုသည်ဖြစ်စေ ယင်းအားလုံးသည် သွေးခွဲခြင်းသဘော သက်ရောက်သည်ပင်ဖြစ်သည်။ တစ်စုံတစ်ယောက်သည် မိမိ၏တာဝန်ကို စိတ်အားထက်သန်စွာနှင့် စိတ်ဓာတ်တက်ကြွစွာ ထမ်းဆောင်နေကာ မိမိ၏တာဝန်ကို ထမ်းဆောင်စဉ် မည်သည့်အရာကို ပြုလုပ်သည်ဖြစ်စေ ဉာဏ်အလင်း ရရှိနေသည်ကို ၎င်းတို့ မြင်သောအခါ မနာလိုဖြစ်လာပြီး ထိုသူကို မည်သို့ ထိခိုက်နစ်နာစေရမည်၊ ၎င်းတို့အား မည်သို့ အားလျော့စေပြီး အပျက်သဘောဆောင်အောင်လုပ်ရမည်ဟူသည်တို့ကို စဉ်းစားဆင်ခြင်ကြသည်။ ဤအတွေးများသည် လက်တွေ့လုပ်ဆောင်သည်ဖြစ်စေ၊ မလုပ်ဆောင်သည်ဖြစ်စေ အပျက်သဘောဆောင်သော အတွေးအခေါ်များ ဖြစ်ကြသည်။ “အသစ်ရွေးကောက်ခံရသော ခေါင်းဆောင်သည် ငါ့ကို မည်သို့ ရှုမြင်သနည်း။ ငါသည် ဤခေါင်းဆောင်နှင့် ရင်းနှီးရန် လိုအပ်သည်။ ငါတို့၏ ဆက်ဆံရေးသည် မကောင်းမွန်သကဲ့သို့ ငါတို့ သိပ်မရင်းနှီးကြပါ။ သို့ဖြစ်၍ ငါသည် သူ့ကို မည်သို့ မျက်နှာလုပ်နိုင်မည်နည်း။ ငါ့ လက်ထဲ၌ ငွေအချို့ ရှိသည်၊ သို့ဖြစ်၍ သူလိုအပ်သည့်အရာကို ငါ သိအောင်လုပ်ပြီးနောက် သူ့အတွက် ဝယ်ပေးမည်။ သို့သော် သူက ကွန်ပျူတာတစ်လုံး လိုအပ်ပါက ထိုသို့သောငွေမျိုးကို ငါ သုံးစွဲလိုစိတ် မရှိပါ။ အကယ်၍ သူသည် အနာဂတ်တွင် ခေါင်းဆောင်တစ်ဦးအဖြစ်မှ ရပ်စဲသွားပါက ထိုငွေသည် အလဟဿ ဖြစ်သွားမည် မဟုတ်လော။ အကယ်၍ သူသည်လက်အိတ်များ သို့မဟုတ် အဝတ်အစားများကဲ့သို့သော အရာတစ်ခုခု လိုအပ်ပါက ထိုအရာကို ငါ တတ်နိုင်ပြီး ကုန်ကျစရိတ်နှင့် တန်သည်။ ငွေကို မှန်ကန်သောအရာများအတွက် သုံးစွဲသင့်သည်၊ မဖြုန်းတီးသင့်ပါ။ ထို့အပြင်၊ ခေါင်းဆောင်ကို အနှစ်မဲ့သော စကားများဖြင့်သာမက လက်တွေ့လုပ်ဆောင်မှုများဖြင့်လည်း ဖားယားမြှောက်ပင့်ပြီး စိတ်ကျေနပ်အောင် လုပ်ရမည်။ ဤခေါင်းဆောင် ကြိုက်နှစ်သက်သည့်အရာကို ငါ အကဲခတ်နေရန် လိုအပ်သည်။ ထို့အပြင် နေ့စဉ် အစာစားချိန်ရောက်သောအခါ ခေါင်းဆောင်၏ အစားအစာကို ပြင်ဆင်ပေးပြီး သူစားသောက်ပြီးသောအခါ သူ၏ ပန်းကန်များကို ငါ ဆေးကြောပေးမည်။ အကယ်၍ ခေါင်းဆောင်သည် တစ်စုံတစ်ဦးကို ဝေဖန်ပါက ငါ လိုက်ဝေဖန်ပြီး သံယောင်လိုက်မည်။ အကယ်၍ ခေါင်းဆောင်သည် တစ်စုံတစ်ဦးကို ချီးကျူးပါက ထိုသူကို ငါ အမြန် ထောက်ခံပြီး သူ၏ ကောင်းမြတ်မှုများကို ချီးကျူးမည်”ဟုပင် စဉ်းစားသောသူများလည်း ရှိသည်။ ဤလူတို့သည် အဘယ်အရာကို တွေးတောနေကြသနည်း။ (ခေါင်းဆောင်ကို ကျေနပ်စေခြင်းနှင့် ၎င်းတို့အပေါ် မျက်နှာလုပ်ခြင်းတို့ကို တွေးတောနေကြပါသည်။) ဘုရားအိမ်တော်၌ အလုပ်လုပ်နေစဉ်၊ “အခြားသူများသည် ကြိုးစားပြီး စိတ်ပါလက်ပါ အလုပ်လုပ်ကြသည်။ ငါ လိမ္မာပါးနပ်ရမည်။ မိုက်မဲ၍မဖြစ်သည့်အပြင် ငါကိုယ်တိုင် အလွန် ပင်ပန်း၍မဖြစ်ပါ။ အကယ်၍ ဘုရားအိမ်တော်က အနာဂတ်တွင် ငါ့ကို မလိုအပ်လျှင်၊ ဤကြိုးစားအားထုတ်မှုသည် အချည်းနှီး ဖြစ်သွားမည် မဟုတ်လော။ ငါ့အနေဖြင့် အချည်းနှီး ကြိုးစားအလုပ်လုပ်နေခြင်းဖြစ်မည် မဟုတ်လော။ သို့သော် အကယ်၍ ငါလုံးဝ အလုပ်မလုပ်ပါက ဘုရားအိမ်တော်က ငါ့ကို အိမ်ပြန်လွှတ်လိမ့်မည်။ ငါ အဘယ်အရာ လုပ်ဆောင်သင့်သနည်း။ ခေါင်းဆောင် ရှိနေသောအခါ အစွမ်းကုန် ငါ ကြိုးစားအလုပ်လုပ်မည်၊ ချွေးထွက်အောင် လုပ်ဆောင်ပြီး ခေါင်းဆောင်ကို မြင်စေမည်။ သူတို့ မရှိသောအခါ အိမ်သာသို့ ငါ သွားမည်၊ ရေသောက်မည်၊ လမ်းလျှောက်ထွက်မည် သို့မဟုတ် အနားယူရန် ထောင့်တစ်နေရာကို ရှာဖွေမည်။ အကယ်၍ အခြားသူများ မြေကြီးကို ဂေါ်ပြားသုံးချက် တူးပါက ဂေါ်ပြားတစ်ဝက်မျှသာ ငါ တူးမည်၊ အကယ်၍ အခြားသူများက အရာဝတ္ထုများကို သယ်ဆောင်လျက် သုံးကြိမ် သို့မဟုတ် ငါးကြိမ် အပြန်ပြန်အလှန်လှန် သွားပါက တစ်ကြိမ်မျှသာ ငါ သွားမည်။ ငါ တတ်နိုင်သည့်အခါတိုင်း အနားယူပြီး ပျင်းရိမည်။ ငါသည် အလွန် စိတ်ပါလက်ပါ မရှိသင့်ပါ။ ငါ အလွန်တရာ ကြိုးစားလုပ်ဆောင်ခြင်းကြောင့် ဖျားနာသွားပါက သို့မဟုတ် ပင်ပန်းနွမ်းနယ်သွားပါက မည်သူသည် ငါ့အတွက် စိတ်မကောင်း ဖြစ်မည်နည်း။ မည်သူသည် ငါ၏ ဖျားနာမှုကို ကုသပေးမည်နည်း။ ခေါင်းဆောင်က ယင်းကို ဂရုစိုက်မည်လော။ ဘုရားက ယင်းကို ဂရုစိုက်မည်လော။ ဘုရားက ဤအရာများအတွက် တာဝန်ယူမည်လော။ ထို့ကြောင့် အလုပ်လုပ်နေစဉ် မည်သည့်နေရာ၌ အထင်ရှားဆုံး အလုပ်လုပ်နိုင်မည်ကို ငါ စဉ်းစားရမည်။ ငါ ပျင်းရိလိုသောအခါ အတွေ့ခံရဖို့ အလားအလာအနည်းဆုံးနေရာ၊ အာရုံစိုက်ခံရရန် အလားအလာအနည်းဆုံးနေရာကို ရှာဖွေရမည်”ဟု စဉ်းစားသည့်သူများလည်း ရှိသည်။ ဤလူတို့သည် အဘယ်အရာကို တွေးတောနေကြသနည်း။ (ပျင်းရိခြင်းနှင့် ကောက်ကျစ်စဉ်းလဲစွာ ပြုမူခြင်းတို့ ဖြစ်ပါသည်။)

၁။ လူတို့အပေါ် အန္တိခရစ်များ လုပ်ဆောင်သည့်အရာ

တစ်နေ့လုံး ကောက်ကျစ်ဆိုးယုတ်သော အတွေးများရှိသောလူတို့၏ ကိုယ်ကျင့်စရိုက်မှာ အဘယ်နည်း။ ယင်းမှာ တည်ကြည်မှုနိမ့်ကျပြီး မသိမသာ အန္တရာယ်ပေးသည့် ကိုယ်ကျင့်စရိုက်တစ်ခု ဖြစ်သည်။ ၎င်းတို့၏ စိတ်သဘောထားကို အကဲဖြတ်ခြင်းအားဖြင့် ဤသည်မှာ အဘယ်နည်း။ (ကောက်ကျစ်ဆိုးယုတ်ခြင်း ဖြစ်ပါသည်။) ၎င်းတို့ တွေးတောသည့် ဤအရာများ၏ သဘောသဘာဝ၌ တည်ကြည်ဖြောင့်မှန်သောအရာ တစ်ခုတလေ ရှိသလော။ မြင့်မြတ်သောအရာ၊ ပွင့်လင်းပြီး တရားမျှတပုံရသည့်အရာ တစ်ခုတလေ ရှိသလော။ ကောင်းသောအရာ တစ်ခုတလေ ရှိသလော။ (တစ်ခုမျှ မရှိပါ။) သို့ဖြစ်၍ အကျဉ်းချုပ်အားဖြင့် အန္တိခရစ်များ၏ အနှစ်သာရကို ပိုင်ဆိုင်သောသူတို့၏ ကောက်ကျစ်ဆိုးယုတ်သော စိတ်သဘောထား၌ ထင်ရှားပေါ်လွင်သည့် ပထမဆုံးအရာမှာ ၎င်းတို့ တစ်နေ့လုံး တွေးတောသမျှသည် ဆိုးယုတ်မှုဖြစ်သည်ဟူ၍ ဖြစ်သည်။ ၎င်းတို့သည် ကြီးမားသော ပြဿနာတစ်ခုနှင့် ရင်ဆိုင်ရသည်ဖြစ်စေ၊ သေးငယ်သော ပြဿနာတစ်ခုနှင့် ရင်ဆိုင်ရသည်ဖြစ်စေ ၎င်းတို့၏ အတွေးများက မကောင်းမှုဖြင့် ပြည့်နေသည်။ တိကျစွာဆိုရလျှင် ၎င်းတို့သည် လူတို့အပေါ် အချို့အရာများကို လုပ်ဆောင်ပြီး ဘုရားသခင်အပေါ်၌လည်း မတူညီသော သရုပ်သကန်များနှင့် လက်တွေ့လုပ်ဆောင်မှုများ ရှိကြသည်။ သို့ဆိုလျှင် ၎င်းတို့သည် လူတို့အပေါ် အဘယ်အရာများကို လုပ်ဆောင်ကြသနည်း။ ၎င်းတို့သည် မိမိတို့၏ အတွေး၌ မည်သို့သော လက်တွေ့လုပ်ဆောင်မှုမျိုးများကို ဖြစ်ပေါ်စေသနည်း။ ယခုတင် ဖော်ပြခဲ့သော ဥပမာအနည်းငယ်တွင် ဤသို့သောလူစားမျိုးသည် အခြားသူများအပေါ် စဉ်ဆက်မပြတ် ကြံစည်နေပုံကို သင်တို့ မြင်နိုင်သလော။ ၎င်းတို့သည် မရပ်မနား ကြံစည်နေကြပြီး ၎င်းတို့နှင့် ဆက်ဆံရေး သို့မဟုတ် ထိတွေ့မှုရှိသော မည်သူမဆိုသည် ၎င်းတို့အကြံအစည်များ၏ ပစ်မှတ် ဖြစ်လာသည်။ ဒုတိယအနေဖြင့် တစ်ခါတစ်ရံ ၎င်းတို့သည် အမှုအရာများကို လုပ်ဆောင်သောအခါ စကားမပြောကြသော်လည်း ၎င်းတို့ လုပ်ဆောင်ချက်များ၏ နည်းလမ်းများ၊ နည်းစနစ်များနှင့် ရင်းမြစ်များသည် စစ်မှန်ခြင်းမရှိသည့်အပြင် ၎င်းတို့က သမ္မာတရားကို လက်တွေ့လုပ်ဆောင်နေခြင်း မဟုတ်ပေ။ ယင်းမှာ အရိပ်ပမာဖြစ်သော အသွင်အပြင်တစ်ခုမျှသာ ဖြစ်သည်။ ဤအရာ၏ သဘောသဘာဝမှာ အဘယ်နည်း။ ဤလက်တွေ့လုပ်ဆောင်ခြင်းမှာ အဘယ်နည်း။ ယင်းမှာ လှည့်စားခြင်းနှင့် ဟန်ဆောင်ခြင်းဖြစ်ပြီး ၎င်းတို့သည် အခြားသူများကိုလည်း သွေးဆောင်နေကြသည်။ ၎င်းတို့သည် ဟန်ဆောင်နိုင်ပြီး လူတို့ကို လှည့်စားနိုင်သည့်အတွက် လူတို့ကို ဆွဲဆောင်ပြီး အထင်အမြင်လည်းမှားစေနိုင်ကြသလော။ (မှားစေနိုင်ပါသည်။) ထို့အပြင် ဤသို့သောလူစားမျိုးသည် အဆင့်အတန်း၊ ဂုဏ်သတင်း၊ သိက္ခာနှင့် မိမိတို့၏ ကိုယ်ပိုင်အကျိုးစီးပွားတို့အတွက် အခြားသူများနှင့် အဆက်မပြတ် ယှဉ်ပြိုင်တိုက်ခိုက်နေကြသည်။ ၎င်းတို့သည် ကျော်ကြားမှုအတွက်၊ ဆုံးဖြတ်ပိုင်ခွင့်ရှိသူဖြစ်ခြင်းအတွက်၊ မည်သူ၌ အကြံဉာဏ်များ ပိုမိုရှိသည်ဟူသည်အတွက်၊ မည်သူ၏ ထင်မြင်ယူဆချက်များက ပို၍အမြော်အမြင်ရှိပြီး ပို၍ကျိုးကြောင်းဆီလျော်သည်ဟူသည်အတွက်၊ မည်သူက လူတိုင်း၏ ထောက်ခံမှုကို ပိုမိုရရှိသည်ဟူသည်အတွက်လည်းကောင်း၊ မည်သူက အကျိုးအမြတ်များ ပိုမိုရရှိနိုင်သည်ဟူသည်အတွက်လည်းကောင်း ပြိုင်ဆိုင်ကြသည်။ ဤသည်မှာ ၎င်းတို့ ယှဉ်ပြိုင်သည့်အရာ ဖြစ်သည်။ အဆင့်အတန်းမရှိဘဲနှင့်ပင် ၎င်းတို့သည် လူတို့ကို ဤသို့ ကြံစည်နေဆဲဖြစ်သည်။ သို့ဆိုလျှင် ၎င်းတို့၌ အဆင့်အတန်းရှိသောအခါ အဘယ်သို့နည်း။ ထိုအခါ ၎င်းတို့၏ အုပ်စိုးမှုအောက်ရှိလူတို့သည် အဆက်မပြတ် ညှဉ်းပန်းခြင်း ခံနေရသည်။ ၎င်းတို့သည် လူတိုင်းကို မိမိတို့စကားနားထောင်စေပြီး မိမိတို့ကို နာခံစေမည့် ရည်မှန်းချက်ဖြင့် သမ္မာတရားကို မချစ်မြတ်နိုးသောသူတို့ကို ဆွဲဆောင်ပြီး စည်းရုံးသိမ်းသွင်းကာ သမ္မာတရားကို လက်ခံနိုင်သောသူတို့ကို တိုက်ခိုက်ပြီး ဖယ်ကြဉ်ကြသည်။ ၎င်းတို့သည် အုပ်စုများအတွင်း၌ ဂိုဏ်းများဖွဲ့ပြီး သွေးခွဲခြင်းတို့ကို အမြဲ ပြုလုပ်ကြကာ အဆုံးတွင် လူတိုင်းကို ၎င်းတို့နှင့်သက်ဆိုင်စေကြသည်။ ဤအရာအားလုံးသည် ၎င်းတို့၏ ညှဉ်းပန်းခြင်း နယ်ပယ်အတွင်း၌ ကျရောက်သည်။ အန္တိခရစ်များသည် တစ်နေ့လုံး မကောင်းမှုကို တွေးတောနေကြပြီး ၎င်းတို့ ထုတ်ဖော်သည့် စိတ်သဘောထားတိုင်းက မကောင်းမှုဖြစ်သည်။ သို့ဆိုလျှင် ထိုသို့သောလူများ၏ စိတ်သဘောထားက ကောက်ကျစ်ဆိုးယုတ်သည်ဟု ဆိုခြင်းသည် မှန်ကန်တိကျသလော။ (မှန်ကန်တိကျပါသည်။) လူတိုင်းက မိမိတို့၏ နေရာကို သိရှိပြီး မိမိတို့၏ ကိုယ်ပိုင်အလုပ်ကို စွဲမြဲကာ မိမိတို့ လုပ်ဆောင်သင့်သည့်အရာကို လုပ်ဆောင်သည့် အဖွဲ့တစ်ခုတွင် အန္တိခရစ်တစ်ဦး ပေါ်လာသည်နှင့်တစ်ပြိုင်နက် ၎င်းတို့သည် အချင်းချင်း မသင့်မြတ်အောင်လုပ်ဆောင်လျက် လူ (ခ) ၏ရှေ့တွင် လူ (က) အကြောင်း မကောင်းပြောကာ အပြန်အလှန် မကောင်းပြောရင်း အတွင်းမှ သွေးခွဲလေသည်။ ဤသည်မှာ သွေးခွဲခြင်း၏ အကျိုးဆက် မဟုတ်လော။ သို့ဆိုလျှင် အန္တိခရစ်တစ်ဦး၏ ကြံစည်ခြင်းနှင့်ဆိုင်သည့် သရုပ်သကန်အချို့မှာ အဘယ်နည်း။ ဥပမာအားဖြင့် အသင်းတော်၌ ရွေးကောက်ပွဲတစ်ခု ရှိသောအခါ ရည်မှန်းချက်မရှိသော သာမန်လူတို့က “မည်သူ ရွေးကောက်ခံရသည်ဖြစ်စေ ငါ ကျိုးနွံနာခံမည်၊ ဘုရားသခင် ခေါင်းဆောင်ဖြစ်ခွင့်ပြုသော မည်သူ့ကိုမဆို ငါထောက်ခံမည်ဖြစ်ပြီး ငါသည် အနှောင့်အယှက်ပေးသူ သို့မဟုတ် ပြဿနာရှာသူ ဖြစ်မည်မဟုတ်” ဟု တွေးထင်ကောင်း တွေးထင်နိုင်သည်။ သို့သော် မကောင်းသော ရည်ရွယ်ချက်ရှိသော သူတို့သည် ဤသို့ မတွေးတောကြပေ။ အကယ်၍ ၎င်းတို့သည် ဤရွေးကောက်ပွဲ၌ မိမိတို့ အနိုင်ရရန် မျှော်လင့်ချက်မရှိကြောင်း မြင်ပါက မိမိတို့၏ စိတ်နှလုံးထဲ၌ “ငါသည် လူတိုင်းအတွက် ပစ္စည်းကောင်းအချို့ကို ဝယ်ပေးရန် လိုအပ်သည်။ ဤနေ့ရက်များတွင် အသင်းတော်၌ အဘယ်အရာ လိုအပ်နေသနည်း။ လေသန့်စင်စက်တစ်လုံးကို ငါ ဝယ်ပြီး စုဝေးသည့်နေရာ၌ ထားမည်။ သို့မှသာ လူတိုင်းက လတ်ဆတ်သောလေကို ရှူရှိုက်သောအခါ ငါ့ကို တွေးမိကြလိမ့်မည်။ ဤနည်းအားဖြင့် ရွေးကောက်ပွဲအချိန်ကျသောအခါ သူတို့ တွေးမိသည့် ပထမဆုံးကိုယ်စားလှယ်လောင်းမှာ ငါ ဖြစ်မည်မဟုတ်လော။ ထို့ကြောင့် ငါသည် အချည်းနှီး ပြုမူနေခြင်း သို့မဟုတ် ငွေသုံးနေခြင်း ဖြစ်မည်မဟုတ်ပါ”ဟု စတင်တွက်ချက်နေကြလေသည်။ ဤသို့ တွေးတောပြီးနောက် ၎င်းတို့သည် အသက်သာဆုံးနှင့် အမြင်အားဖြင့် အဆွဲဆောင်နိုင်ဆုံးသော လေသန့်စင်စက်တစ်လုံးကို အမြန်ဝယ်ယူကြသည်။ ထို့အပြင် ၎င်းတို့က၊ “ဤအချိန်အတောအတွင်းတွင် ငါ ဂရုစိုက်ဖို့လိုအပ်သည်။ မှားယွင်းသောအရာများကို ငါ မပြောရပါ၊ ပြီးလျှင် အပျက်သဘောဆောင်ပြီး လူကိုတည်ဆောက်မှုမပေးသော အရာများကို မပြောရပါ။ ငါသည် လူများနှင့် တွေ့ဆုံသည့်အခါတိုင်း မြှောက်ပင့်သောစကားများကို ပြောဆိုရမည်ဖြစ်ပြီး အခြားသူများကို ‘သင်သည် တကယ်ကို ကြည့်ကောင်းပါသည်။ သင်သည် သမ္မာတရားကို အမှန်တကယ် လိုက်စားနေပါသည်။ သင်သည် ကျွန်ုပ်လောက် ဘုရားသခင်ကို အချိန်ကြာမြင့်စွာ မယုံကြည်သေးသော်လည်း ကျွန်ုပ်ထက် သမ္မာတရားကို ပိုလိုက်စားခဲ့ပါသည်။ သင်၏ လူ့သဘာဝသည် ကောင်းမွန်ပြီး သင်ကဲ့သို့ ကောင်းသောလူ့သဘာဝရှိသော လူများသည် ကယ်တင်ခြင်းခံရနိုင်သည်။ ကျွန်ုပ်က စံမမီပါ’ ဟူသကဲ့သို့သော အရာများဖြင့် မကြာခဏ ချီးကျူးရမည်။ ငါသည် နှိမ့်ချသည့်ပုံပေါ်သင့်ပြီး အခြားသူများကို အဘက်ဘက်တွင် ငါကိုယ်တိုင်ထက် ပိုတော်သည်ဟု ချီးကျူးသင့်ကာ အခြားသူများကို လုံလောက်သော လေးစားမှုအား ၎င်းတို့ ရရှိသည်ဟု ခံစားစေသင့်သည်”ဟု စဉ်းစားကြလေသည်။ ဤသည်မှာ အကွက်ဆင်ခြင်း မဟုတ်လော။ အန္တိခရစ်များသည် ထိုသို့သောအရာများကို အားစိုက်ထုတ်စရာမလိုဘဲ ပြုလုပ်ကြသည်။ သာမန်လူတို့သည် ၎င်းတို့ကို အကွက်ဆင်ရာ၌ မယှဉ်နိုင်ပေ။ မယုံကြည်သူများအကြား ဆိုရိုးစကားမှာ အဘယ်နည်း။ (သင်သည် တစ်စုံတစ်ဦး၏ ရောင်းစားခြင်းကို ခံရပြီးဖြစ်သော်လည်း ၎င်းတို့အား ငွေရေတွက်ရာ၌ ကူညီနေဆဲ ဖြစ်သည်။) အန္တိခရစ်များသည် ထိုသို့သောအရာများကို ကျူးလွန်ကြပြီး လူအများစုမှာ ၎င်းတို့၏ သစ္စာဖောက်ခြင်းနှင့် အကွက်ဆင်ခြင်းတို့၏ ပစ်မှတ်များ ဖြစ်ကြသည်။

ငါ့ကို ပြောကြလော့၊ အန္တိခရစ်များသည် ပြုပြင်ခြင်းကို လက်ခံကြသလော။ ၎င်းတို့၌ ဖောက်ပြန်ပျက်စီးသော စိတ်သဘောထားတစ်ခုရှိကြောင်း ၎င်းတို့ ဝန်ခံကြသလော။ (ဝန်မခံကြပါ။) ၎င်းတို့သည် ဖောက်ပြန်ပျက်စီးသော စိတ်သဘောထားတစ်ခုရှိကြောင်း ဝန်မခံကြသော်လည်း ပြုပြင်ခြင်းခံရပြီးနောက် မိမိတို့ကိုယ်ကို သိရှိသကဲ့သို့ ဟန်ဆောင်နေကြဆဲ ဖြစ်သည်။ ၎င်းတို့သည် နတ်ဆိုးတစ်ကောင်နှင့် စာတန်တစ်ကောင်ဖြစ်ကြောင်း၊ လူ့သဘာဝကင်းမဲ့ပြီး အစွမ်းအစညံ့ဖျင်းကြောင်း၊ အမှုအရာများကို စေ့စေ့စပ်စပ် မစဉ်းစားနိုင်ကြောင်း၊ အသင်းတော်က စီစဉ်ပေးသော တာဝန်များနှင့် မသင့်တော်ကြောင်း၊ မိမိတို့၏ တာဝန်များကို ကောင်းစွာ မထမ်းဆောင်ခဲ့ကြောင်း ပြောဆိုကြသည်။ ထို့နောက် လူအများစု၏ရှေ့တွင် ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားကို ဝန်ခံကြသည်။ မိမိတို့က နတ်ဆိုးတစ်ကောင်ဖြစ်ကြောင်း ဝန်ခံကြပြီး နောက်ဆုံးတွင် ဤသည်မှာ ဘုရားသခင်က ၎င်းတို့ကို စစ်ဆေးပြီး ကယ်တင်နေခြင်းဖြစ်သည်ဟုလည်း ဆိုကြကာ၊ ပြုပြင်ခြင်းကို မည်မျှ ၎င်းတို့ လက်ခံနိုင်စွမ်းရှိကြောင်းနှင့် သမ္မာတရားကို မည်မျှ ကျိုးနွံနာခံကြောင်း လူတို့ကို ပြသကြသည်။ ၎င်းတို့သည် အဘယ်ကြောင့် ၎င်းတို့ ပြုပြင်ခြင်းခံနေရသည်ကို မဖော်ပြကြ သို့မဟုတ် ၎င်းတို့၏ လုပ်ဆောင်ချက်များက အသင်းတော်အလုပ်အပေါ် ဖြစ်ပေါ်စေခဲ့သော ထိခိုက်နစ်နာမှုနှင့် ဆုံးရှုံးမှုများကို ဖော်ပြခြင်းမရှိကြပေ။ ၎င်းတို့သည် ထိုစကားများကို ရှောင်လွှဲ၍ မပြောဘဲ၊ အနှစ်မရှိသော စကားများ၊ အယူဝါဒ စကားများ၊ လျှောက်လဲချက်စကားများနှင့် မိမိကိုယ်ကို ဖြောင့်မတ်ရာရောက်စေသော စကားများကိုသာ ပြောဆိုလေသည်။ ဤသို့ဖြင့် ဘုရားသခင်၏ အိမ်တော်က ၎င်းတို့အား ပြုပြင်ခြင်းသည် မသင့်လျော်ကြောင်းနှင့် တရားမမျှတကြောင်း၊ ၎င်းတို့သည် ကြီးစွာသော မတရားမှုကို ခံစားခဲ့ရသကဲ့သို့ဖြစ်ကြောင်း လူတို့ကို အထင်အမြင် လွဲမှားစေ၏။ ပြုပြင်ခြင်းခံရပြီးနောက် ၎င်းတို့သည် မိမိတို့၏ စိတ်နှလုံးထဲ၌ မကျိုးနွံဘဲ ခေါင်းမာနေဆဲဖြစ်ပြီး မိမိတို့၏ အမျိုးမျိုးသော ဒုစရိုက်အမှုများထဲမှ တစ်ခုကိုမျှ အနည်းငယ်မျှပင် အသိအမှတ်မပြုကြပေ။ သို့ဆိုလျှင် မိမိတို့၏ ဖောက်ပြန်ပျက်စီးသော စိတ်သဘောထားကို ဝန်ခံခြင်း၊ သမ္မာတရားကို လက်ခံလိုစိတ်ရှိခြင်းနှင့် ပြုပြင်ခြင်းအား ကျိုးနွံနာခံနိုင်ခြင်းတို့နှင့်ပတ်သက်၍ မိတ်သဟာယဖွဲ့ခဲ့သော ဤစကားအားလုံးမှာ အဘယ်အရာများ ဖြစ်သနည်း။ ဤအရာများသည် ၎င်းတို့၏ စစ်မှန်သော စိတ်ခံစားချက်များလော။ လုံးဝမဟုတ်ပေ။ ၎င်းတို့အားလုံးသည် လူတို့ကို အထင်အမြင်မှားစေရန်နှင့် သွေးဆောင်ဖြားယောင်းရန် ရည်ရွယ်သည့် မုသားများ၊ ဟန်ဆောင်မှုနှင့် နတ်ဆိုးဆန်သော စကားများ ဖြစ်ကြသည်။ လူတို့ကို ၎င်းတို့ အထင်အမြင်မှားစေခြင်း၏ ရည်မှန်းချက်မှာ အဘယ်နည်း။ (လူတို့အား ၎င်းတို့ကို ကိုးကွယ်ပြီး နောက်လိုက်စေရန် ဖြစ်ပါသည်။) အတိအကျပင်၊ ယင်းမှာ လူတိုင်းကို ၎င်းတို့ မှန်ကန်ပြီး ကောင်းမွန်သည်ဟု ထင်မြင်စေလျက် လူတို့ကို ၎င်းတို့နောက်လိုက်စေပြီး ၎င်းတို့စကားနားထောင်စေရန်အတွက် အထင်အမြင်မှားစေရန်နှင့် သွေးဆောင်ဖြားယောင်းရန် ဖြစ်သည်။ ဤနည်းအားဖြင့် မည်သူမျှ ၎င်းတို့ကို ရိပ်စားမိခြင်း သို့မဟုတ် ဆန့်ကျင်ခြင်း ပြုမည်မဟုတ်ပေ။ ဆန့်ကျင်ဘက်အားဖြင့် လူတို့သည် ၎င်းတို့အား သမ္မာတရားကို လက်ခံသူတစ်ဦး၊ ပြုပြင်ခြင်းကို လက်ခံသူတစ်ဦးနှင့် နောင်တရသူတစ်ဦးဖြစ်သည်ဟု ယုံကြည်ကြသည်။ သို့ဆိုလျှင် ၎င်းတို့သည် အဘယ်ကြောင့် မိမိတို့၏ ဒုစရိုက်အမှုများကို ဝန်မခံကြသနည်း သို့မဟုတ် ဘုရားအိမ်တော်၏ အလုပ်အပေါ် ၎င်းတို့ ဖြစ်ပေါ်စေခဲ့သော ဆုံးရှုံးမှုများကို အသိအမှတ်မပြုကြသနည်း။ အဘယ်ကြောင့် ၎င်းတို့သည် ဤကိစ္စရပ်များကို မိတ်သဟာယဖွဲ့ရန်အတွက် လူသိရှင်ကြား မထုတ်ဖော်ကြသနည်း။ (အကယ်၍ ၎င်းတို့သည် ဤအရာများကို ပြောဆိုမည်ဆိုလျှင် လူတို့က ၎င်းတို့ကို ပိုင်းခြားသိမြင်ကြလိမ့်မည်ဖြစ်သည်။) အကယ်၍ လူတို့သည် ၎င်းတို့ကို ပိုင်းခြားသိမြင်ပြီး ရိပ်စားမိကာ ၎င်းတို့၏ လူ့သဘာဝနှင့် စိတ်သဘောထားအနှစ်သာရကို ရိပ်စားမိမည်ဆိုလျှင် ၎င်းတို့ကို စွန့်ပစ်ကြလိမ့်မည်။ ထိုလူတို့သည် ၎င်းတို့၏ လှည့်စားမှုများကို ခံကြဦးမည်လော။ ၎င်းတို့၏ အထင်အမြင်မှားစေခြင်းကို ခံကြဦးမည်လော။ ၎င်းတို့ကို အထင်ကြီးလေးစားနေကြဦးမည်လော။ ၎င်းတို့ကို မြှောက်စားနေကြဦးမည်လော။ ၎င်းတို့ကို ကိုးကွယ်နေကြဦးမည်လော။ ၎င်းတို့သည် ဤအရာများထဲမှ တစ်ခုကိုမျှ ပြုလုပ်ကြမည်မဟုတ်ပေ။ အန္တိခရစ်များသည် မိမိတို့ကိုယ်ကို သိရှိသကဲ့သို့ ဟန်ဆောင်ကြသော်လည်း လက်တွေ့တွင် ထိုအရာသည် လူတို့ကို အထင်အမြင်မှားစေရန်နှင့် လူတို့ကို ၎င်းတို့အတွက် ရပ်တည်ပေးစေရန်အတွက် တစ်ပတ်ရိုက်သောစကားများနှင့် မိမိကိုယ်ကို ရှင်းလင်းချက်များမျှသာဖြစ်ပြီး ယင်းမှာ ၎င်းတို့၏ ကွယ်ဝှက်ထားသော ရည်ရွယ်ချက် ဖြစ်သည်။ ၎င်းတို့သည် လူတို့ကို အထင်အမြင်မှားစေကာ သွေးဆောင်ဖြားယောင်းရန်၊ လူတို့အား ၎င်းတို့ကို လေးစားပြီး ကိုးကွယ်စေရန် အရေးကြီးသော ကိစ္စရပ်များကို ရှောင်လွှဲပြီး မိမိတို့ကိုယ်ကို သိရှိခြင်းနှင့် ပြုပြင်ခြင်းကို လက်ခံခြင်းအကြောင်းကို ပေါ့ပေါ့တန်တန် ပြောဆိုကြသည်။ ဤနည်းလမ်းသည် အတော်အတန် ကောက်ကျစ်ဆိုးယုတ်သည် မဟုတ်လော။ အချို့လူတို့သည် အမှန်တကယ်ပင် ထိုအရာ၏ လှည့်စားခြင်းခံရကာအန္တိခရစ်များ၏ အထင်အမြင်မှားစေခြင်းကို ခံရပြီးနောက် ၎င်းတို့က “ထိုသူသည် အလွန်အပြောကောင်းပေသည်။ ကျွန်ုပ် အလွန် စိတ်အားတက်ကြွမိသည်။ ကျွန်ုပ် အကြိမ်ပေါင်းများစွာ ငိုခဲ့ရသည်” ဟု ဆိုကြသည်။ ထိုအချိန်တွင် ဤလူတို့သည် ၎င်းတို့ကို အလွန် ကိုးကွယ်ပြီး အထင်ကြီးကြသော်လည်း အဆုံးတွင် ဖြစ်ချင်တော့ ၎င်းတို့မှာ အန္တိခရစ်များ ဖြစ်နေသည်။ ဤသည်မှာ အန္တိခရစ်များက အခြားသူများကို အထင်အမြင်မှားစေပြီး သွေးဆောင်ဖြားယောင်းခြင်း၏ အကျိုးဆက် ဖြစ်သည်။ အန္တိခရစ်များသည် လူတို့ကို ဤသို့ အထင်အမြင်မှားစေနိုင်ပြီး ယင်း၌ အလိမ်ခံရကာ လှည့်စားခြင်းခံရသောသူများမှာ အသေအချာပင် မနည်းလှပေ။ အကယ်၍ တစ်စုံတစ်ဦးသည် ဤကိစ္စ၌ အန္တိခရစ်များကို ပိုင်းခြားသိမြင်နိုင်ပါက ထိုသူသည် သမ္မာတရားကို နားလည်ပြီး ပိုင်းခြားသိမြင်မှုရှိသောသူတစ်ဦး ဖြစ်သည်။

အန္တိခရစ်များသည် လူတို့ကို မကြာခဏ ညှဉ်းပန်းကြသည်။ ၎င်းတို့၌ ထင်ရှားသော ဆိုရိုးစကားတစ်ခု ရှိသည်၊ ယင်းမှာ “သေနာလေးများ၊ သင် ငါ့ကို အလျှော့မပေးသည့်အတွက်၊ လှုပ်ရှားမှု အနည်းငယ်မျှဖြင့် ငါ့ကို ဒူးထောက်ပြီး ရှိခိုးလာအောင် ငါလုပ်ပြမည်။ အလျှော့မပေးလျှင် သင့်ကို အသေသတ်ပစ်မည်”ဟူ၍ ဖြစ်သည်။ အန္တိခရစ်များသည် အဘယ်အရာကို လုပ်ဆောင်လိုကြသနည်း။ ၎င်းတို့သည် လူတို့ကို ညှဉ်းပန်းလိုကြသည်။ မည်သည့် လူစားမျိုးကို ၎င်းတို့ ညှဉ်းပန်းလိုကြသနည်း။ အကယ်၍ သင်သည် ၎င်းတို့ကို နာခံလျှင်၊ မြှောက်ပင့်ဖားယားပြီး ကိုးကွယ်လျှင်၊ ၎င်းတို့သည် သင့်ကို ညှဉ်းပန်းလိမ့်မည်လော။ အကယ်၍ သင်သည် ၎င်းတို့ကို နာခံပြီး ကျိုးနွံ ပါက၊ အကယ်၍ ၎င်းတို့သည် သင့်ကို ခြိမ်းခြောက်မှုမရှိသူအဖြစ် မြင်လျှင်၊ သင်သည် အနိုင်ကျင့်ရန် လွယ်ကူသူ သို့မဟုတ် ကျွန်တစ်ဦးမျှသာဖြစ်သည်ဟု မြင်လျှင် ၎င်းတို့သည် သင့်ကို ညှဉ်းပန်းရန် ဒုက္ခခံမည်မဟုတ်။ အကယ်၍ ၎င်းတို့သည် မကောင်းသည့်အရာတစ်ခုခုကို ပြုလုပ်သည် သို့မဟုတ် ဒုစရိုက်အမှုများကို ကျူးလွန်လျှင်၊ အကယ်၍ ၎င်းတို့သည် ၎င်းတို့ကို ပိုင်းခြားသိမြင်သောသူ၊ ၎င်းတို့ကို ဖော်ထုတ်ပြီး ဖွင့်ပြမည့်သူ၊ ၎င်းတို့ကို ၎င်းတို့၏ ရာထူးမှ ဆွဲချမည့်သူ၊ ၎င်းတို့၏ ဂုဏ်သတင်းကို ဖျက်ဆီးပြီး ၎င်းတို့၏ လုပ်ဆောင်ချက်များကို ထိခိုက်နစ်နာစေမည့်သူ တစ်စုံတစ်ဦးကို တွေ့ရှိပါက ထိုသူအား မည်သို့ ညှဉ်းပန်းရမည်ကို ၎င်းတို့ တွေးတောကြလိမ့်မည်။ အန္တိခရစ်များသည် လူတို့ကို စိတ်လိုက်မာန်ပါ ညှဉ်းပန်းခြင်း မပြုကြပေ။ ယင်းအစား ၎င်းတို့သည် လူတို့ကို အဆက်မပြတ် စူးစမ်းလေ့လာပြီး စမ်းသပ်ကာ၊ မည်သူက ၎င်းတို့၏ နောက်ကွယ်တွင် ၎င်းတို့အကြောင်း မကောင်းပြောနေသည်၊ မည်သူက ၎င်းတို့ကို လက်မခံဘဲရှိနေသည်၊ မည်သူက ၎င်းတို့၏ လုပ်ဆောင်ချက်များကို ပိုင်းခြားသိမြင်သည်၊ မည်သူက ၎င်းတို့ကို အာရုံစိုက်ခြင်းမရှိသည်၊ မည်သူက ၎င်းတို့နှင့် ရင်းနှီးရန် ငြင်းဆန်သည်ဟူသည်တို့ကို ကြည့်ရှုနေကြသည်။ အတန်ကြာ စူးစမ်းလေ့လာပြီး ထိုသို့သော လူနှစ်ဦး သို့မဟုတ် သုံးဦးကို တွေ့ရှိပြီးနောက်တွင် ၎င်းတို့သည် စုဝေးပွဲများအတွင်း ဤလူတို့၏ ပြဿနာများအကြောင်းကို စတင်မိတ်သဟာယဖွဲ့ကြသည်။ ၎င်းတို့ ပြောဆိုသည့်အရာသည် အပေါ်ယံအားဖြင့် မှန်ကန်သည်ဟု ထင်ရသော်လည်း လက်တွေ့တွင် အကြောင်းရင်းနှင့် ရည်ရွယ်ချက်တစ်ခုဖြင့် ပစ်မှတ်ထားခြင်း ဖြစ်သည်။ အကြောင်းရင်းမှာ အဘယ်နည်း။ ၎င်းတို့သည် စေ့စေ့စပ်စပ် စုံစမ်းစစ်ဆေးပြီးသား ဖြစ်သည်။ ဤပုဂ္ဂိုလ်များသည် ၎င်းတို့ကို ဖော်ထုတ်ရန်နှင့် ရာထူးမှ ထုတ်ပယ်ရန် အစဉ် ကြိုးစားလျက်၊ ၎င်းတို့ကို လက်မခံကြသည့်အပြင် ၎င်းတို့ကို ပိုင်းခြားသိမြင်ကြလေသည်။ ၎င်းတို့သည် ဤအရာများကို ထိုပုဂ္ဂိုလ်များအတွက် သတိပေးချက်ပေးဖို့အလို့ငှာ၊ ၎င်းတို့ကို သတိပေးနှိုးဆော်ရန်အလို့ငှာ ပြောဆိုကြသည်။ အကယ်၍ ဤလူတို့သည် နောက်ဆုတ်ပြီး ဆက်လက်မလုပ်ဆောင်ဝံ့တော့ဘဲ အရာရာတိုင်းက အန္တိခရစ်များ၏ ဆန္ဒအတိုင်း ဖြစ်သွားပါက အန္တိခရစ်များသည် ၎င်းတို့ကို လျစ်လျူရှုကြလေသည်။ သို့သော် အကယ်၍ ဤလူများသည် ယခင်အတိုင်း ဆက်လက်ပြုမူပြီး ၎င်းတို့နှင့် ရင်းနှီးရန် ငြင်းဆန်ကာ ၎င်းတို့ကို ဖော်ထုတ်ရန်၊ အထက်သို့ တိုင်ကြားရန်နှင့် ရာထူးမှ ထုတ်ပယ်ရန် ရည်ရွယ်နေဆဲဖြစ်ပါက ၎င်းတို့သည် နောက်ထပ် အန္တိခရစ်များ၏ ညှဉ်းပန်းခြင်းခံရမည့် ပစ်မှတ်များ ဖြစ်လာကြသည်။ ၎င်းတို့သည် အခြားသော လုပ်နည်းကိုင်နည်းများကို တွေးတောကြပြီး ပို၍အင်အားသုံးသော၊ ပို၍ပြင်းထန်သော နည်းလမ်းများကို သုံးစွဲကာ ၎င်းတို့နှင့်ပတ်သက်သည့် အားနည်းချက်အား အမိအရအသုံးချရန် နည်းလမ်းများကို ကြိုးစားရှာဖွေပြီး ၎င်းတို့ကို ညှဉ်းပန်းဖို့ အခွင့်အလမ်းများကို ရှာဖွေကာ အသင်းတော်မှ နှင်ထုတ်မခံရမချင်း မရပ်တန့်ကြပေ။ အန္တိခရစ်များသည် သဘောထားကွဲလွဲသူများကို ဤသို့သော ညှဉ်းပန်းမှုမျိုးဖြင့် ဆက်ဆံကြပြီး မိမိတို့၏ ရည်မှန်းချက်ကို မအောင်မြင်မချင်း အနားယူကြလိမ့်မည်မဟုတ်ပေ။ အန္တိခရစ်များက လူတို့ကို ညှဉ်းပန်းရန် အသုံးပြုသည့် နည်းလမ်းများသည် ရက်စက်ကြမ်းကြုတ်သည်။ ၎င်းတို့သည် အကြောင်းပြချက်တစ်ခုကို ရှာဖွေပြီး လူတို့ကို တံဆိပ်ကပ်ခြင်းဖြင့် စတင်ကာ ထို့နောက် လူတို့က ၎င်းတို့ကို လုံးဝ နာခံပြီး အညံ့ခံသည်အထိ မရပ်တန့်ဘဲ စတင်ညှဉ်းပန်းကြသည်၊ သို့မဟုတ်ပါက မပြီးဆုံးပေ။ အသင်းတော်၌ အန္တိခရစ်များသည် ဂိုဏ်းကို ဖန်တီးကာ အသင်းတော်ကို ထိန်းချုပ်ရန် ရည်မှန်းလျက်၊ ဂိုဏ်းဖွဲ့ခြင်းနှင့် သွေးခွဲခြင်းတို့ကို အစဉ်တစိုက် ပြုလုပ်ကြသည်။ ဤသည်မှာ အဖြစ်များသော ဖြစ်စဉ်တစ်ခု မဟုတ်လော။ အန္တိခရစ်များသည် ဂိုဏ်းများဖွဲ့သည်၊ သွေးခွဲသည်၊ အင်အားစုများကို ဆွဲဆောင်သည်၊ ၎င်းတို့အတွက် အကျိုးအမြတ်ရှိသောသူများ၊ အရေးကြီးသောအချိန်များ၌ ၎င်းတို့အတွက် ထောက်ခံပြောဆိုပေးနိုင်သူများ၊ ၎င်းတို့၏ ဒုစရိုက်အမှုများကို ဖုံးကွယ်ပေးပြီး ၎င်းတို့ကို ကာကွယ်ပေးနိုင်သူများနှင့် ပူးပေါင်းကြံစည်ကြသည်။ ၎င်းတို့သည် ဤလူတို့ကို ၎င်းတို့အတွက် အမှုအရာများအား လုပ်ဆောင်စေပြီး အခြားသူများအကြောင်း တိုင်ကြားရန်နှင့် ၎င်းတို့၏ သတင်းစကားပေးပို့သူများအဖြစ်ပင် ဆောင်ရွက်စေကြသည်။ အကယ်၍ ၎င်းတို့၌ အဆင့်အတန်းရှိပါက ဤအုပ်စုသည် ၎င်းတို့၏ သီးခြားနယ်ပယ် ဖြစ်လာသည်။ ၎င်းတို့၌ အဆင့်အတန်း ကင်းမဲ့ပါက ၎င်းတို့နှင့် ၎င်းတို့၏ အုပ်စုသည် အသင်းတော်၏ ပုံမှန်အစီအစဉ်ကို နှောင့်ယှက်ကာ ဝင်စွက်ဖက်ပြီး ပုံမှန်အသင်းတော်အသက်တာနှင့် အလုပ်ကို နှောင့်ယှက်လျက် အသင်းတော်အတွင်းတွင် အင်အားစုတစ်ခုကို ဖွဲ့စည်းကြလေသည်။

အန္တိခရစ်များ၏ ကောက်ကျစ်ဆိုးယုတ်သော အနှစ်သာရနှင့်ဆိုင်သည့် အတွေ့ရအများဆုံး သရုပ်သကန်မှာ ၎င်းတို့သည် ဟန်ဆောင်ခြင်းနှင့် သူတော်ကောင်းယောင်ဆောင်ခြင်းတို့၌ အထူးကျွမ်းကျင်ကြခြင်း ဖြစ်သည်။ ၎င်းတို့အနေဖြင့် အထူးသဖြင့် ရက်စက်ကြမ်းကြုတ်သော၊ မသိမသာ အန္တရာယ်ပေးတတ်သော၊ ရက်စက်ပြီး မာနထောင်လွှားသော စိတ်သဘောထားရှိသော်လည်း မိမိတို့ကိုယ်ကို အပြင်ပန်းအားဖြင့် အထူးနှိမ့်ချပြီး ကြင်နာသကဲ့သို့ ပြသကြသည်။ ဤသည်မှာ ဟန်ဆောင်ခြင်း မဟုတ်လော။ ဤလူတို့သည် မိမိတို့၏ စိတ်နှလုံးထဲ၌၊ “ငါသည် ပို၍ခရစ်ယာန်ဖြစ်ပုံပေါ်ရန်၊ ပို၍တည်ကြည်ပုံပေါ်ရန်၊ ပို၍ဝိညာဉ်ရေးရာဆန်ရန်၊ ပို၍ဝန်ထုပ်ထမ်းပုံပေါ်ရန်၊ ပို၍ခေါင်းဆောင်တစ်ဦးနှင့်တူရန် မည်သည့် အဝတ်အစားမျိုးကို ဝတ်ဆင်သင့်သနည်း။ ငါသိမ်မွေ့သည်၊ ကျက်သရေရှိသည်၊ ဂုဏ်သိက္ခာရှိသည်၊ လုံလောက်စွာ မြင့်မြတ်သည်ဟု လူတို့ကို ခံစားစေရန်အလို့ငှာ ငါ မည်သို့ စားသောက်သင့်သနည်း။ ခေါင်းဆောင်မှုနှင့် စွဲဆောင်မှုရှိသော ဟန်ပန်ကို ပေးဖို့ သာမန်လူတစ်ဦးမဟုတ်ဘဲ ထူးခြားသော လူတစ်ဦးဖြစ်သည့်ပုံပေါ်ရန် မည်သို့သော လမ်းလျှောက်သည့်ဟန်ပန်ကို ငါ ခံယူသုံးစွဲသင့်သနည်း။ အခြားသူများနှင့် ငါ၏ စကားစမြည်ပြောဆိုမှုများတွင် မည်သည့်အသံနေအသံထား၊ ဝေါဟာရ၊ အကြည့်များနှင့် မျက်နှာအမူအရာတို့က ငါသည် လူမှုအထက်တန်းလွှာ သို့မဟုတ် အဆင့်မြင့်ပညာတတ်တစ်ဦးကဲ့သို့ အဆင့်အတန်းမြင့်သည်ဟု လူတို့အား ခံစားစေနိုင်မည်နည်း။ ငါ၏ ဝတ်စားဆင်ယင်မှု၊ ဟန်ပန်အမူအရာ၊ စကားနှင့် အပြုအမူတို့က လူတို့အားငါ့ကို အထင်ကြီးစေရန်၊ ၎င်းတို့အပေါ် မေ့မရနိုင်သော စွဲမှတ်မှုတစ်ခုကို ချန်ထားရန်၊ ၎င်းတို့၏ စိတ်နှလုံးထဲ၌ ထာဝစဉ် ကျန်ရှိနေဖို့ သေချာစေရန် မည်သို့ ပြုလုပ်နိုင်မည်နည်း။ လူတို့၏ စိတ်နှလုံးများကို စည်းရုံးသိမ်းသွင်းပြီး နွေးထွေးစေရန်၊ တည်မြဲသော ထင်မြင်ချက်တစ်ခုကို ဖြစ်စေရန် အဘယ်အရာကို ငါ ပြောဆိုသင့်သနည်း။ ငါ့အနေဖြင့် အခြားသူများကို ပိုမိုကူညီပြီး ၎င်းတို့အကြောင်း အကောင်းပြောရမည်။ လူတို့ရှေ့တွင် ဘုရား၏နှုတ်ကပတ်တော်များအကြောင်း မကြာခဏ ပြောဆိုပြီး ဝိညာဉ်ရေးရာ ဝေါဟာရအချို့ကို အသုံးပြုရမည်။ အခြားသူများထံ ဘုရားနှုတ်ကပတ်တော်များကို ပိုမိုဖတ်ရှုပေးရမည်၊ ၎င်းတို့အတွက် ပိုမိုဆုတောင်းပေးရမည်၊ လူတို့ကို ၎င်းတို့၏ နားများကို စွင့်စေပြီး ငါ့စကားနားထောင်စေရန် အသံကို နှိမ့်ပြောရမည်။ ငါ နူးညံ့သည်၊ ဂရုစိုက်တတ်သည်၊ ချစ်ခင်တတ်သည်၊ စိတ်သဘောထားကြီးသည်၊ ခွင့်လွှတ်တတ်သည်ဟု ၎င်းတို့အား ခံစားစေရမည်”ဟု တွေးလျက် နေ့စဉ် စဉ်းစားဆင်ခြင်ကြလေသည်။ ဤသည်မှာ ဟန်ဆောင်ခြင်း မဟုတ်လော။ ဤအရာများသည် အန္တိခရစ်များ၏ စိတ်နှလုံးကို နေရာယူထားသော အတွေးများ ဖြစ်သည်။ ၎င်းတို့၏ အတွေးများတွင် ပြည့်နေသည့်အရာမှာ ဘာသာတရားမရှိသောလောက၏ ခေတ်ရေစီးကြောင်းများမှလွဲ၍ အခြားမဟုတ်ပေ။ ၎င်းတို့၏ အတွေးအခေါ်များနှင့် ရှုထောင့်အမြင်များက လောကနှင့်လည်းကောင်း၊ စာတန်နှင့်လည်းကောင်း သက်ဆိုင်ကြောင်းကို လုံးလုံးလျားလျား ညွှန်ပြနေသည်။ အချို့လူတို့သည် ပြည့်တန်ဆာတစ်ဦး သို့မဟုတ် အကျင့်ပျက်သော အမျိုးသမီးတစ်ဦးကဲ့သို့ပင် တိတ်တဆိတ် ဝတ်စားဆင်ယင်ကောင်း ဝတ်စားဆင်ယင်နိုင်သည်။ ၎င်းတို့၏ အဝတ်အစားသည် ဆိုးယုတ်သော ခေတ်ရေစီးကြောင်းများနှင့် အထူးသဖြင့် လိုက်လျောညီထွေဖြစ်စေပြီး အထူးဖက်ရှင်ကျသည်။ သို့ရာတွင် ၎င်းတို့သည် အသင်းတော်၊ ညီအစ်ကိုမောင်နှမများထဲသို့ ရောက်လာသောအခါ လုံးဝကွဲပြားသော ဝတ်စုံနှင့် အမူအကျင့်ကို ဆင်ယင်ထားကြသည်။ ၎င်းတို့သည် ဟန်ဆောင်ခြင်း၌ အလွန့်အလွန် ကျွမ်းကျင်ကြသည် မဟုတ်လော။ (ကျွမ်းကျင်ကြပါသည်။) အန္တိခရစ်များက မိမိတို့၏ စိတ်နှလုံးထဲ၌ စဉ်းစားဆင်ခြင်သည့်အရာ၊ ၎င်းတို့ လုပ်ဆောင်သည့်အရာ၊ ၎င်းတို့၏ အမျိုးမျိုးသော သရုပ်သကန်များနှင့် ၎င်းတို့ ထုတ်ဖော်သည့် စိတ်သဘောထားများအားလုံးသည် ၎င်းတို့၏ စိတ်သဘောထားအနှစ်သာရက ကောက်ကျစ်ဆိုးယုတ်ကြောင်းကို သရုပ်ဖော်သည်။ အန္တိခရစ်များသည် သမ္မာတရား၊ အပြုသဘောဆောင်သောအရာများ၊ မှန်ကန်သောလမ်းခရီး သို့မဟုတ် ဘုရားသခင်၏ သတ်မှတ်ချက်များကို မစဉ်းစားမဆင်ခြင်ကြပေ။ ၎င်းတို့၏ အတွေးအခေါ်များနှင့် ၎င်းတို့ ရွေးချယ်သည့် လုပ်နည်းကိုင်နည်းများ၊ နည်းလမ်းများနှင့် ပန်းတိုင်များအားလုံး ကောက်ကျစ်ဆိုးယုတ်သည်။ ထိုအရာအားလုံးသည် မှန်ကန်သောလမ်းကြောင်းမှ သွေဖည်ပြီး သမ္မာတရားနှင့် သဟဇာတမဖြစ်ပေ။ သမ္မာတရားကိုပင် ဆန့်ကျင်ပြီး၊ ယေဘုယျအားဖြင့် ယင်းတို့ကို မကောင်းမှုအဖြစ် အကျဉ်းချုပ်ဖော်ပြနိုင်သည်။ ဤမကောင်းမှု၏ သဘောသဘာဝသည် ကောက်ကျစ်ဆိုးယုတ်ခြင်းမျှသာဖြစ်သည်။ ထို့ကြောင့် ယင်းကို စုပေါင်း၍ ကောက်ကျစ်ဆိုးယုတ်ခြင်းဟု ရည်ညွှန်းသည်။ ၎င်းတို့သည် ရိုးသားသောလူတစ်ဦးဖြစ်ခြင်း၊ ဖြူစင်ပြီး ပွင့်လင်းခြင်း သို့မဟုတ် ရိုးသားစစ်မှန်ပြီး သစ္စာစောင့်သိခြင်းတို့ကို မစဉ်းစားဆင်ခြင်ကြပေ။ ယင်းအစား ၎င်းတို့သည် ကောက်ကျစ်ဆိုးယုတ်သော နည်းလမ်းများကို တွေးတောကြသည်။ ဥပမာအနေဖြင့် ဖြူစင်သောပုံစံဖြင့် မိမိတို့ကိုယ်ကို ပွင့်လင်းစွာ ထုတ်ဖော်နိုင်သောလူတစ်ဦးကို ကြည့်လော့။ ယင်းမှာ အပြုသဘောဆောင်သောအရာဖြစ်ပြီး သမ္မာတရားကို လက်တွေ့လုပ်ဆောင်နေခြင်း ဖြစ်သည်။ အန္တိခရစ်များက ဤအရာကို လုပ်ဆောင်ကြသလော။ (မလုပ်ဆောင်ကြပါ။) အဘယ်အရာကို လုပ်ဆောင်ကြသနည်း။ ၎င်းတို့သည် စဉ်ဆက်မပြတ် ဟန်ဆောင်နေကြပြီး မကောင်းသည့်အရာတစ်ခုကို လုပ်ဆောင်ကာ အမှတ်တမဲ့ဖြင့် မိမိကိုယ်ကို အစဖော်မိသည်နှင့်တစ်ပြိုင်နက် ယင်းကို ဒေါသတကြီး ဖုံးကွယ်သည်၊ မိမိတို့ကိုယ်ကို မှန်ကြောင်းပြပြောဆိုကာ ကာကွယ်ပြီး အချက်အလက်များကို ဖုံးကွယ်လေသည်။ ထို့နောက်တွင် ၎င်းတို့သည် နောက်ဆုံး၌ မိမိတို့၏ အကြောင်းပြချက်များကို ပေးကြလေသည်။ ဤလက်တွေ့လုပ်ဆောင်မှုများထဲမှ တစ်ခုတလေသည် သမ္မာတရားကို လက်တွေ့လုပ်ဆောင်ခြင်းနှင့် ကိုက်ညီသလော။ (မကိုက်ညီပါ။) ထိုအရာများထဲမှ တစ်ခုတလေသည် သမ္မာတရားစည်းမျဉ်းများနှင့် ကိုက်ညီသလော။ သာ၍ပင် မကိုက်ညီပေ။

ယခုတင် အန္တိခရစ်များ၏ စိတ်သဘောထားအနှစ်သာရနှင့်ဆိုင်သည့် ပထမဆုံး သွင်ပြင်လက္ခဏာဖြစ်သည့် ကောက်ကျစ်ဆိုးယုတ်ခြင်းကို ငါတို့ မိတ်သဟာယဖွဲ့ပြီး စိတ်ဖြာလေ့လာဆွေးနွေးခဲ့ကြသည်။ ငါတို့သည် အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားကို စိတ်ဖြာလေ့လာဆွေးနွေးရန် ၎င်းတို့၏ အတွေးများ၊ သဘောထားအမြင်များနှင့် အမျိုးမျိုးသော ကိစ္စရပ်များကို ၎င်းတို့ တုံ့ပြန်သည့် နည်းလမ်းများနှင့် နည်းစနစ်များအား အသုံးပြုလျက် အန္တိခရစ်များ တစ်နေ့လုံး တွေးတောသည့်အရာကို စိတ်ဖြာလေ့လာဆွေးနွေးခြင်းဖြင့် အစပြုခဲ့ကြသည်။ ငါတို့သည် ၎င်းတို့၏ အတွေးများထဲ၌ တည်ရှိသည့်အရာကို အခြေခံ၍ အန္တိခရစ်များ ပြုလုပ်သည့် အမျိုးမျိုးသောအရာများ၏ သဘောသဘာဝကိုလည်း စိတ်ဖြာလေ့လာဆွေးနွေးခဲ့သည်။ ဤသာဓကများမှတစ်ဆင့် ထုတ်ဖော်သည့် ၎င်းတို့၏ စိတ်သဘောထားအနှစ်သာရကို စိတ်ဖြာလေ့လာဆွေးနွေးရန် ဥပမာအချို့ကိုလည်း ငါတို့ ပေးခဲ့ကြသည်။ ဤဥပမာများနှင့်စပ်လျဉ်း၍၊ သင်တို့အနေဖြင့်ဤအပြုအမူများကို ပြသပြီး ဤစိတ်သဘောထားများကို ထုတ်ဖော်သောသူတို့ထဲတွင် အတော်အသင့် ကောင်းမွန်သော လူ့သဘာဝရှိသည့်သူ တစ်ဦးတလေကို သင်တို့ မြင်တွေ့ပြီးကြပြီလော။ ထိုသို့သော ထုတ်ဖော်ချက်များနှင့် သရုပ်သကန်များရှိသော လူတစ်ဦးနှင့် ပတ်သက်လာသည့်အခါ၊ ၎င်းတို့၏ ကိုယ်ကျင့်စရိုက်သည် ရိုးသားခြင်း၊ ကြင်နာခြင်း၊ ရိုးရှင်းခြင်း၊ ရိုးသားစစ်မှန်ခြင်း၊ တည်ကြည်ဖြောင့်မတ်ခြင်း အစရှိသည်တို့ကို ပိုင်ဆိုင်သလော။ (မပိုင်ဆိုင်ပါ။) သိသာရှင်းလင်းစွာပင် ၎င်းတို့၌ ဤအရည်အသွေးများ ကင်းမဲ့ပေသည်။ ဆန့်ကျင်ဘက်အားဖြင့် ၎င်းတို့၏ ကိုယ်ကျင့်စရိုက်သည် မသိမသာ အန္တရာယ်ပေးတတ်သည်၊ ရက်စက်သည်၊ အကျင့်ဖြစ်နေအောင် လိမ်ညာတတ်သည်၊ တစ်ကိုယ်ကောင်းဆန်သည်၊ ယုတ်မာပြီး အရှက်တရား ကင်းမဲ့လေသည်။ ၎င်းတို့ ကိုယ်ကျင့်စရိုက်၏ ဤအင်္ဂါရပ်များသည် အတော်ပင် သိသာထင်ရှားသည်။ တစ်နေ့လုံး ကောက်ကျစ်ဆိုးယုတ်သော အတွေးများရှိပြီး အမျိုးမျိုးသော ကောက်ကျစ်ဆိုးယုတ်သည့်အရာများကို ပြုလုပ်နိုင်သော သူအားလုံးသည် အလွန်ညံ့ဖျင်းသော ကိုယ်ကျင့်စရိုက်ရှိသည်ဟု တိကျစွာ ပြောဆိုနိုင်သည်။ ယင်းမှာ မည်သည့်အတိုင်းအတာအထိ ညံ့ဖျင်းသနည်း။ ယင်း၌ အသိစိတ်၊ တည်ကြည်မှုနှင့် အထူးသဖြင့် ပုံမှန်ဆင်ခြင်တုံတရားတို့ ကင်းမဲ့သည်။ ဤအရာများ ကင်းမဲ့သောလူတို့ကို လူသားများအဖြစ် မှတ်ယူနိုင်သလော။ ဤအရာများကို ကင်းမဲ့သောလူတို့သည် လူသားများမဟုတ်၊ လူသားတစ်ဦး၏ အပြင်ပန်းအခွံကို ဝတ်ဆင်ထားခြင်းမျှသာဖြစ်သည်ဟု ခိုင်မာစွာ ပြောနိုင်သည်။ အချို့က “ယင်းမှာ သိုးရေခြုံထားသော ဝံပုလွေတစ်ကောင်နှင့် တူသည် မဟုတ်လော” ဟု မေးကောင်းမေးနိုင်သည်။ ယင်းမှာ ဥပစာတစ်ခုမျှသာ ဖြစ်သည်။ သိုးရေခြုံထားသော ဝံပုလွေများမှာ အဘယ်အရာများ ဖြစ်သနည်း။ ၎င်းတို့သည် အနှစ်သာရအားဖြင့် ဝံပုလွေများ ဖြစ်ကြသည်။ ဝံပုလွေများနှင့် နတ်ဆိုးများ သို့မဟုတ် အန္တိခရစ်များအကြား အနှစ်သာရပိုင်းဆိုင်ရာ ကွဲပြားမှုတစ်ခု ရှိသလော။ ဝံပုလွေများသည် ကျွဲနွားများနှင့် သိုးများကို လောဘကြောင့်မဟုတ်ဘဲ ဘုရားသခင်သတ်မှတ်ထားသည့် ၎င်းတို့၏ သဘာဝနှင့်ဆိုင်သည့် အစိတ်အပိုင်းတစ်ခုအဖြစ် အမဲလိုက်ပြီး စားသုံးကြသည်။ သို့ရာတွင် အန္တိခရစ်များ မပိုင်ဆိုင်သည့် ဝံပုလွေများ ပိုင်ဆိုင်သော အရာတစ်ခု ရှိသည်။ အကယ်၍ တစ်စုံတစ်ဦးသည် ဝံပုလွေတစ်ကောင်ကို မွေးစားပြီး မွေးမြူပါက သို့မဟုတ် ၎င်း၏ အသက်ကို ကယ်တင်ခဲ့ပါက ဝံပုလွေသည် ထိုသူကို မည်သည့်အခါမျှ အန္တရာယ်ပြုမည်မဟုတ်ဘဲ ကျေးဇူးသိတတ်မှုကို ပြသလိမ့်မည်ဖြစ်သည်။ ဆန့်ကျင်ဘက်အားဖြင့် အန္တိခရစ်များသည် ဘုရားသခင်၏ ကျေးဇူးတော်၊ ဦးဆောင်မှုနှင့် ဘုရား နှုတ်ကပတ်တော်များ၏ ထောက်ပံ့မှုတို့ကို ခံစားကြရသော်လည်း အရာရာ၌ ဘုရားသခင်ကို ကြံစည်ကြပြီး သူနှင့် အစဉ် ဆန့်ကျင်ဘက်ပြုကာ ရန်ဘက်ပြုကြသည်။ ၎င်းတို့သည် ဘုရားသခင် လုပ်ဆောင်သည့် မည်သည့်အရာကိုမျှ ကျိုးနွံနာခံနိုင်ခြင်း မရှိကြပေ။ ယင်းကို ၎င်းတို့က အာမင်ဟု မဆိုနိုင်ပေ။ ၎င်းတို့က ဆန့်ကျင်ရပ်တည်လိုကြသည်။ အန္တိခရစ်များသည် သိုးရေခြုံထားသော ဝံပုလွေများဖြစ်သည်ဟု ဆိုခြင်းသည် သင့်လျော်သလော။ ဤဥပစာသည် တိကျမှန်ကန်သလော။ (မတိကျပါ။) အတိတ်တွင် ဘာသာတရား၌ အန္တိခရစ် သို့မဟုတ် ဆိုးယုတ်သောလူဟု တံဆိပ်ကပ်ခြင်းခံရသော မည်သူမဆိုသည် သိုးရေခြုံထားသော ဝံပုလွေတစ်ကောင်အဖြစ် မှတ်ယူခြင်းခံခဲ့ရသည်။ ဤသည်မှာ လူတို့က သမ္မာတရားကိုလည်းကောင်း၊ အမျိုးမျိုးသော လူပုဂ္ဂိုလ်တို့၏ လူ့သဘာဝအနှစ်သာရနှင့် စိတ်သဘောထားတို့ကိုလည်းကောင်း နားမလည်သောအခါ အသုံးပြုသည့် ဥပစာတစ်ခုမျှသာ ဖြစ်သည်။ သို့ရာတွင် သမ္မာတရားကို ဤအဆင့်၌ မိတ်သဟာယဖွဲ့သောအခါ ဤဥပစာကို အသုံးပြုခြင်းသည် သိပ်မသင့်တော်ဘဲဖြစ်လာသည်။ နတ်ဆိုးများသည် နတ်ဆိုးများသာဖြစ်ပြီး အန္တိခရစ်များသည် နတ်ဆိုးများနှင့် ညီမျှကာ ၎င်းတို့သည် ဘုရားသခင် ဖန်ဆင်းခဲ့သော သက်ရှိအရာအားလုံးနှင့် နှိုင်းယှဉ်ရန် မထိုက်တန်ပေ။ ဘုရားသခင် ဖန်ဆင်းခဲ့သော အရာများဖြစ်သည့် ဝံပုလွေများ သို့မဟုတ် အခြားသော အသားစားသတ္တဝါများထဲမှ တစ်ကောင်တလေသည် ဘုရားသခင်ကို တစ်ကြိမ်တစ်ခါမျှ ဆန့်ကျင်ခြင်း သို့မဟုတ် ပုန်ကန်ခြင်း ပြုခဲ့ဖူးသလော။ ၎င်းတို့သည် ဘုရားသခင်ကို ကန့်ကွက်ပြောဆိုခြင်း သို့မဟုတ် ဆန့်ကျင်ဘက်ပြုခြင်း ပြုမည်လော။ ၎င်းတို့သည် ဘုရားသခင် ပြောဆိုသည့် မည်သည့်အရာကိုမဆို ဝေဖန်ခြင်း၊ ပြစ်တင်ရှုတ်ချခြင်း သို့မဟုတ် တိုက်ခိုက်ခြင်း ပြုမည်လော။ ထိုသို့သောအရာများကို ၎င်းတို့ မပြုလုပ်ကြပေ၊ ၎င်းတို့အား ဘုရားသခင် သတ်မှတ်ထားသည့် ဗီဇများနှင့် ရှင်သန်ရာပတ်ဝန်းကျင်တို့နှင့်အညီသာ ၎င်းတို့ ရှင်သန်ကြသည်။ ဘုရားသခင်က ၎င်းတို့ကို မည်သည့်အရာအဖြစ် ဖန်ဆင်းခဲ့သည်ဖြစ်စေ ယင်းမှာ ၎င်းတို့ ဖြစ်သည့်အရာပင်ဖြစ်သည်၊ မည်သည့်ဟန်ဆောင်မှုမျှ မရှိပေ။ သို့သော် အန္တိခရစ်များမှာ ကွဲပြားသည်၊ ၎င်းတို့၌ စာတန်၏သဘာဝ ရှိပြီး ၎င်းတို့သည် အပြုသဘောဆောင်သောအရာများနှင့် သမ္မာတရားကို ဆန့်ကျင်ပြုမူရာ၌ အထူးပြုကြသည်။ ၎င်းတို့သည် အဆင်းနီသော နဂါးကြီးကဲ့သို့ပင် ဖြစ်သည်။ ဘုရားသခင်ကို ဆန့်ကျင်သော လုပ်ရပ်များကို ကျူးလွန်ရာ၌ အထူးပြုကြပေသည်။

၂။ ဘုရားသခင်အပေါ် အန္တိခရစ်များ လုပ်ဆောင်သည့်အရာ

အန္တိခရစ်များက လူတို့အပေါ် ပြသသည့် အမျိုးမျိုးသော ကောက်ကျစ်ဆိုးယုတ်သည့် သရုပ်သကန်များအကြောင်း မိတ်သဟာယဖွဲ့ပြီးနောက်၊ အန္တိခရစ်များက တစ်နေ့လုံး ကောက်ကျစ်ဆိုးယုတ်သည့်အရာများကိုသာ တွေးတောခြင်းအရ ဘုရားသခင်အပေါ် မည်သည့်သရုပ်သကန်များ ပြသကြသည်ဟူသည့်အကြောင်းကို ငါတို့မိတ်သဟာယဖွဲ့ကြစို့။ ငါတို့သည် ဤအကြောင်းအရာနှင့်ပတ်သက်၍ ယခင်က များစွာ ခြုံငုံပြီးဖြစ်သဖြင့် အကျဉ်းချုပ်ဖော်ပြကြစို့။ ပို၍ညင်သာသော ကိစ္စရပ်များဖြင့် ငါတို့ စတင်မည်ဖြစ်ပြီး ထို့နောက် ပို၍ပြင်းထန်သော ကိစ္စရပ်များဆီသို့ တဖြည်းဖြည်း ကူးပြောင်းသွားမည်ဖြစ်သည်။ ပထမဆုံးအနေဖြင့် သံသယဖြစ်ခြင်း၊ ထို့နောက်တွင် ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းနှင့် သင်္ကာမကင်းဖြစ်ခြင်း၊ သတိထားကာကွယ်ခြင်း၊ တောင်းဆိုမှုများပြုလုပ်ခြင်းနှင့် အပေးအယူလုပ်ခြင်းတို့လည်း ရှိသည်။ အခြားမည်သည့်အရာ ရှိသေးသနည်း။ (ဘုရားသခင်ကို စမ်းသပ်ခြင်းရှိပါသည်။) ဤအပြုအမူ၏ သဘောသဘာဝမှာ အတော်အတန် ပြင်းထန်သည်။ ငါတို့ ရှေ့ဆက်သည်နှင့်အမျှ အပြုအမူတစ်ခုစီ၏ သဘောသဘာဝသည် ငြင်းပယ်ခြင်း၊ ပြစ်တင်ရှုတ်ချခြင်း၊ ဝေဖန်ခြင်း၊ ပြစ်မှားစော်ကားခြင်း၊ ဆဲရေးတိုင်းထွာခြင်း၊ တိုက်ခိုက်ခြင်း၊ ကန့်ကွက်ပြောဆိုခြင်းနှင့် ဆန့်ကျင်ခြင်းတို့အဖြစ် တိုး၍တိုး၍ ပိုပြင်းထန်လာသည်။ ဤဝေါဟာရအချို့သည် အပေါ်ယံအားဖြင့် အတော်အတန် တူညီသော အဓိပ္ပာယ်များရှိသည်ဟု ထင်ရသော်လည်း ပိုမိုနီးကပ်စွာ ဆန်းစစ်ကြည့်သောအခါ ထိုဝေါဟာရများ၏ အနက် သို့မဟုတ် အလေးပေးမှုမှာ ကွဲပြားသည်။ အမျိုးမျိုးသော ရှုထောင့်အမြင်များကို သုံးစွဲခြင်းဖြင့် သို့မဟုတ် အန္တိခရစ်များ၏ ကွဲပြားသော လုပ်နည်းကိုင်နည်းများကို ထည့်သွင်းစဉ်းစားခြင်းဖြင့် ဤဝေါဟာရများ၏ သဘောသဘာဝ၌ ကွဲပြားမှုများကို ငါတို့ ခွဲခြားသိမြင်နိုင်သည်။

(က) သံသယ

သံသယဖြစ်ခြင်း၊ စေ့စေ့စပ်စပ် ကြည့်ရှုစစ်ဆေးခြင်းနှင့် သင်္ကာမကင်းဖြစ်ခြင်းတို့သည် အတော်အသင့် ပဏာမ သရုပ်သကန်များ ဖြစ်ကြသည်။ အချို့လူတို့သည် မိမိတို့၏ စိတ်နှလုံးထဲ၌ “လူ့ဇာတိခံယူသော ဇာတိပကတိသည် အမှန်တကယ် ဘုရားသခင်လော။ သူသည် ငါ့အတွက် လူတစ်ဦးနှင့် တူသည်။ သူ၏ နှုတ်ကပတ်တော်အားလုံးသည် သမ္မာတရားလော။ ယင်းတို့ထဲမှ မည်သည့်အရာက သမ္မာတရားကဲ့သို့ ထင်ရသနည်း။ သူပြောဆိုသည့်အရာအချို့သည် လူသား စကားနှင့် အသိပညာကို ကျော်လွန်ကောင်း ကျော်လွန်နိုင်သည်။ လူတို့သည် နက်နဲသောအရာများနှင့် ပရောဖက်ပြုချက်များကို ရှင်းလင်းစွာ ရှင်းပြကောင်းမရှင်းပြနိုင်သော်လည်း ပရောဖက်များကလည်း ထိုသို့သောအရာများကို မပြောဆိုနိုင်သလော။ ဘုရားသခင်သည် ဖြောင့်မတ်သည်ဟု ဆိုကြသော်လည်း ဘုရားသခင်သည် မည်သို့ ဖြောင့်မတ်သနည်း။ ဘုရားသခင်သည် အရာရာတိုင်းအပေါ် အချုပ်အခြာအာဏာရှိသည်ဟု ဆိုကြသော်လည်း သို့ဆိုလျှင် စာတန်သည် အဘယ်ကြောင့် မကောင်းမှုများကို အမြဲ ပြုလုပ်နေသနည်း။ စာတန်က ငါတို့ကို ဖမ်းဆီးပြီး ဖိနှိပ်သောအခါ၊ ၎င်းက ငါတို့ကို ညှဉ်းပန်းနှိပ်စက်သောအခါ ဘုရားသခင်သည် အဘယ်ကြောင့် ကြားဝင်မစွက်ဖက်သနည်း။ ဘုရားသခင် အဘယ်မှာနည်း။ ဘုရားသခင် အမှန်တကယ် တည်ရှိပါသလော” ဟု တွေးတောလျက် သံသယကို ထားရှိရုံသာ ထားရှိကြသည်။ လူတို့၌ စစ်မှန်သော ယုံကြည်ခြင်း ကင်းမဲ့သောအခါ၊ ဘုရားသခင်၏ အချုပ်အခြာအာဏာကို အသိအမှတ်မပြုသောအခါ၊ ဘုရားသခင်၏ စိတ်သဘောထား သို့မဟုတ် ဘုရားသခင်၏ အနှစ်သာရကို မသိရှိသောအခါ၊ ပြီးလျှင် သမ္မာတရားကို နားမလည်သောအခါ ထိုသို့သော သံသယများသည် ၎င်းတို့၏ စိတ်နှလုံးထဲ၌ ပေါ်ပေါက်လာလိမ့်မည်။ သို့ရာတွင် လူတို့သည် ဘုရားသခင်၏ အမှုတော်ကို တဖြည်းဖြည်း တွေ့ကြုံခံစားလာသည်နှင့်အမျှ၊ သမ္မာတရားကို သဘောပေါက်နားလည်ပြီး ဘုရားသခင်၏ အချုပ်အခြာအာဏာကို အသိအမှတ်ပြုလာသည်နှင့်အမျှ ဤသံသယများသည် တရွေ့ရွေ့ ပြေလည်သွားပြီး စစ်မှန်သော ယုံကြည်ခြင်းအဖြစ်သို့ ပြောင်းလဲသွားလိမ့်မည်။ ဤသည်မှာ ဘုရားသခင်နောက်လိုက်သော လူတိုင်းအတွက် မလွဲမသွေ လျှောက်လှမ်းရမည့် လမ်းကြောင်း ဖြစ်သည်။ သို့သော် ကောက်ကျစ်ဆိုးယုတ်သော အနှစ်သာရကို ပိုင်ဆိုင်သည့် အန္တိခရစ်များအတွက်မူ ၎င်းတို့၏ သံသယများက ပြောင်းလဲနိုင်သလော။ (ပြောင်းလဲ၍မရနိုင်ပါ။) အဘယ်ကြောင့် ၎င်းတို့ကို ပြောင်းလဲ၍မရနိုင်သနည်း။ (အန္တိခရစ်များသည် မယုံကြည်သူများ ဖြစ်ကြသည်၊ ၎င်းတို့က ဘုရားသခင်ကို အသိအမှတ်မပြုကြပါ။) သဘောတရားအရ၊ ၎င်းတို့သည် မယုံကြည်သူများ ဖြစ်ကြသဖြင့် ဘုရားသခင်ကို တစိုက်မတ်မတ် သံသယဖြစ်ကြသည်။ ဓမ္မဓိဋ္ဌာန်ကျသော အကြောင်းရင်းမှာ ဤသို့သောလူများသည် ပင်ကိုအားဖြင့် သမ္မာတရားနှင့် အပြုသဘောဆောင်သောအရာများကို လက်ခံရန် ငြင်းပယ်ကြပေသည်။ သို့ရာတွင် ဘုရားသခင် ပြုလုပ်သည့်အရာတိုင်းသည် အပြုသဘောဆောင်ပြီး သမ္မာတရား ဖြစ်သည်။ အန္တိခရစ်များသည် သမ္မာတရားကို အလွန်အမင်းမနှစ်မြို့သည့်အပြင် ရန်လိုကြသောကြောင့် ဘုရားသခင် လုပ်ဆောင်သည့် အရာတစ်ခုစီတိုင်းသည် အမှန်တရားတစ်ခုဖြစ်ကြောင်း၊ ယင်းအားလုံးသည် ဘုရားသခင်၏ အချုပ်အခြာအာဏာအောက်၌ ရှိကြောင်းနှင့် ဘုရားသခင်ကဲ့သို့ပင် ဘုရားသခင်၏ အချုပ်အခြာအာဏာသည် မုချ တည်ရှိကြောင်းတို့ကို လူတိုင်းက အသိအမှတ်ပြုလျှင်ပင် ဤအရာများက အမှန်တရားများဖြစ်သည်ကို အန္တိခရစ်များက အသိအမှတ်မပြု သို့မဟုတ် လက်မခံကြပေ။ ၎င်းတို့၏ စိတ်နှလုံးထဲ၌ ဘုရားသခင်နှင့်ပတ်သက်သည့် သံသယများက အစဉ်ထာဝရ တည်ရှိနေသည်။ သိသာရှင်းလင်းစွာပင် ဤအရာများသည် အမှန်တရားများဖြစ်ပြီး လူတိုင်း၏ မျက်မြင်ပင်ဖြစ်သည်။ ပုံမှန်အားဖြင့် အသေးငယ်ဆုံးသော ယုံကြည်ခြင်းရှိသောသူတို့ပင်လျှင် နှစ်ပေါင်းများစွာ ဘုရားသခင်၏ အမှုတော်ကို တွေ့ကြုံခံစားပြီးနောက် ဘုရားသခင်အပေါ် ၎င်းတို့၏ သံသယများ ပပျောက်သွားခဲ့ပြီး ၎င်းတို့သည် ဘုရားသခင်၌ စစ်မှန်သော ယုံကြည်ခြင်း ဖြစ်ပေါ်ခဲ့ကြသည်။ အန္တိခရစ်များ တစ်ဦးတည်းသာ ဘုရားသခင်အပေါ် ၎င်းတို့၏ သံသယများကို မပြောင်းလဲနိုင်ပေ။ ဓမ္မဓိဋ္ဌာန်ကျကျ ပြောရလျှင် သဘောတရားအရ ဤလူပုဂ္ဂိုလ်များသည် သမ္မာတရားကို လက်မခံသော မယုံကြည်သူများ ဖြစ်ကြသော်လည်း အမှန်တကယ်တွင်မူ ယင်းမှာ အန္တိခရစ်များသည် သမ္မာတရားကို အလွန်အမင်းမနှစ်မြို့သည့်အပြင် ကောက်ကျစ်ဆိုးယုတ်သော အနှစ်သာရကို ပိုင်ဆိုင်ကြသောကြောင့် ဖြစ်သည်။ ဤသည်မှာ အခြေခံအကြောင်းရင်း ဖြစ်သည်။ ဘုရားသခင် လုပ်ဆောင်ခဲ့သည့်အရာကို လူမည်မျှက အတည်ပြုသည်ဖြစ်စေ သို့မဟုတ် သက်သေခံသည်ဖြစ်စေ၊ သို့မဟုတ် အန္တိခရစ်များ၏ မျက်စိရှေ့တွင် မည်မျှခိုင်လုံသော သက်သေအထောက်အထားတစ်ခုကို ချပြသည်ဖြစ်စေ ၎င်းတို့သည် ဘုရားသခင်၏ အနှစ်သာရကို ယုံကြည်ရန် သို့မဟုတ် ဘုရားသခင်က အရာခပ်သိမ်းအပေါ် အချုပ်အခြာအာဏာစွဲကိုင်သည်ကို ယုံကြည်ရန် ငြင်းဆန်နေဆဲဖြစ်သည်၊ ဤသည်မှာ အလွန်အမင်း ကောက်ကျစ်ဆိုးယုတ်ခြင်း ဖြစ်သည်။ ဤအရာကို အချက်တစ်ချက်ဖြင့် သရုပ်ဖော်နိုင်သည်။ အန္တိခရစ်များသည် အရာခပ်သိမ်းအပေါ် ဘုရားသခင်၏ အချုပ်အခြာအာဏာရှိခြင်းတည်းဟူသော ခိုင်လုံပြီး သိသာထင်ရှားသော အချက်အလက်ကို မြင်သောအခါ ယင်းကို မယုံကြည်သည့်အပြင် အသိအမှတ်လည်းမပြုဘဲ ဘုရားသခင်ကိုပင် သံသယဖြစ်ကြသည်။ သို့ရာတွင် ဘာသာတရား မရှိသူများ၊ နတ်ဆိုးများနှင့် ဝိညာဉ်ဆိုးများ ပြောဆိုသည့် ဗုဒ္ဓ သို့မဟုတ် နတ်ဒေဝါများဟုခေါ်သော သူတို့၏ လုပ်ဆောင်ချက်များနှင့် ပတ်သက်လာသောအခါ၊ အန္တိခရစ်များ မျက်မြင်မတွေ့ခဲ့ဖူးသည့်အပြင် လက်ဆုပ်လက်ကိုင်ပြနိုင်သော သက်သေအထောက်အထား တစ်ခုမျှ ကင်းမဲ့သည့် လုပ်ဆောင်ချက်များ ဖြစ်သော်လည်း ၎င်းတို့သည် အလွယ်တကူ ယုံကြည်ကြသည်။ ဤသည်မှာ ကောက်ကျစ်ဆိုးယုတ်ခြင်း၏ အစွန်းရောက်သော ထင်ရှားပေါ်လွင်မှုတစ်ခု ဖြစ်သည်။ ဘုရားသခင်၏ လုပ်ဆောင်ချက်များ မည်မျှပင် ကြီးမြတ်သည်ဖြစ်စေ သို့မဟုတ် ကမ္ဘာကိုတုန်လှုပ်စေသည်ဖြစ်စေ အန္တိခရစ်များသည် မိမိတို့၏ စိတ်နှလုံးထဲ၌ သံသယများကို အစဉ်မပြတ် ထားရှိလျက် သံသယဖြစ်နေဆဲဖြစ်ပြီး မထီမဲ့မြင်ပြုကြဆဲဖြစ်သည်။ သို့တိုင် နတ်ဆိုးများ သို့မဟုတ် စာတန်က ထူးဆန်းသော တစ်စုံတစ်ရာကို လုပ်ဆောင်သောအခါ ၎င်းတို့သည် သိမ်းသွင်းခြင်း ခံကြရပြီး လေးစားကြည်ညိုစွာဖြင့် ဦးညွှတ်ကြသည်။ ၎င်းတို့သည် ဘုရားသခင် လုပ်ဆောင်သည့်အရာများ မည်မျှပင် ကြီးမြတ်စေကာမူ ဘုရားသခင်၌ ကြောက်ရွံ့ခြင်း သို့မဟုတ် စစ်မှန်သော ယုံကြည်ခြင်း မဖြစ်ပေါ်နိုင်ကြပေ။ ဆန့်ကျင်ဘက်အားဖြင့် ၎င်းတို့သည် စာတန်၏ လုပ်ကြံဖန်တီးမှုအားလုံးကို အလွယ်တကူ ယုံကြည်ကြပြီး ဤအရာများကို စိတ်နှလုံးအကြွင်းမဲ့ ကြည်ညိုကြသည်။ ဤသည်မှာ ကောက်ကျစ်ဆိုးယုတ်ခြင်း၏ ထင်ရှားပေါ်လွင်မှုတစ်ခု ဖြစ်သည်။ အန္တိခရစ်များ ဘုရားသခင်ကို သံသယဖြစ်သည်ဟူသော အမှန်တရားက အမြဲ တည်ရှိနေသည်။ ဘုရားသခင်က အရာခပ်သိမ်းအပေါ် အချုပ်အခြာအာဏာရှိသည်ဟူသည်ကို ၎င်းတို့က မည်သည့်အခါမျှ မယုံကြည်သည့်အပြင်၊ ဘုရားသခင်က သမ္မာတရားဖြစ်သည်ကိုလည်း မည်သည့်အခါမျှ အသိအမှတ်မပြုကြပေ။ မည်မျှများပြားသော လူတို့က သက်သေခံသည်ဖြစ်စေ သို့မဟုတ် ဤအရာများအတွက် မည်မျှများပြားသော သက်သေအထောက်အထားကို တင်ပြသည်ဖြစ်စေ ၎င်းတို့သည် ထိုအရာများကို ဝန်လည်းမခံနိုင်၊ ယုံလည်းမယုံကြည်နိုင်ပေ။ တစ်နည်းအားဖြင့်၊ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော စိတ်သဘောထား အနှစ်သာရကြောင့် ဖြစ်ပြီး နောက်တစ်နည်းအားဖြင့်၊ ယင်းမှာ ထိုသို့သော ပုဂ္ဂိုလ်များက အမှန်စင်စစ် လူသားမဟုတ်ကြောင်း ညွှန်ပြသည်။ အကြောင်းမှာ ၎င်းတို့၌ ပုံမှန်လူ့သဘာဝ၏ ကြံဆတွေးခေါ်နိုင်စွမ်းကင်းမဲ့သောကြောင့် ဖြစ်သည်။ ၎င်းတို့၌ ပုံမှန်လူ့သဘာဝ၏ ကြံဆတွေးခေါ်နိုင်စွမ်း မပိုင်ဆိုင်ဟု ဆိုခြင်းမှာ အဘယ်အရာကို ဆိုလိုသနည်း။ ယင်းမှာ ၎င်းတို့သည် အပြုသဘောဆောင်သောအရာများ၊ သမ္မာတရားနှင့် အရာခပ်သိမ်းနောက်ကွယ်ရှိ အနှစ်သာရနှင့် ဇာစ်မြစ်တို့အား မှန်ကန်စွာ ဝေဖန်ပိုင်းခြားနိုင်စွမ်းနှင့် သိနားလည်မှု ကင်းမဲ့သည်ကို ဆိုလိုသည်။ ဘုရားနှုတ်ကပတ်တော်များကို ဖတ်ရှုခြင်း၊ တရားဒေသနာများကို နားထောင်ခြင်းနှင့် ဘုရား နှုတ်ကပတ်တော်များကို တွေ့ကြုံခံစားခြင်းမှတစ်ဆင့်ပင်၊ ၎င်းတို့သည် အတည်မပြုနိုင် သို့မဟုတ် မယုံကြည်နိုင်ဘဲ သံသယ၌ ရှိနေဆဲ ဖြစ်သည်။ သိသာထင်ရှားစွာပင်၊ ဤပုဂ္ဂိုလ်တို့သည် ပုံမှန်လူ့သဘာဝ၏ ကြံဆတွေးခေါ်နိုင်စွမ်း ကင်းမဲ့ကြလေသည်။ ပုံမှန်ကြံဆတွေးခေါ်နိုင်စွမ်း ကင်းမဲ့သောလူများ၊ သမ္မာတရား၊ ဘုရားသခင်၏ နှုတ်ကပတ်တော်များအပြင် အပြုသဘောဆောင်သောအရာများနှင့် အမှန်တရားများကို သဘောပေါက်နားလည်နိုင်ခြင်းမရှိသော လူတို့သည် လူသားများ ဖြစ်သေးသလော။ (လူသားများ မဟုတ်ကြပါ။) ၎င်းတို့သည် လူသားများ မဟုတ်ကြသော်လည်း တိရစ္ဆာန်များတွင် ကောက်ကျစ်ဆိုးယုတ်သော စိတ်သဘောထား ကင်းမဲ့သောကြောင့် တိရစ္ဆာန်များဖြစ်သည်ဟုလည်း မဆိုနိုင်ပေ။ ဤပုဂ္ဂိုလ်များတွင် ကောက်ကျစ်ဆိုးယုတ်သော စိတ်သဘောထား ရှိသောကြောင့် ထိုပြောဆိုချက်က မှန်ကန်နေဆဲဖြစ်သည်။ ဤပုဂ္ဂိုလ်တို့သည် အမှန်စင်စစ် နတ်ဆိုးသဘာဝကို ပိုင်ဆိုင်သည့် အန္တိခရစ်စစ်စစ်များဖြစ်ကြသည်။ သံသယဖြစ်ခြင်းသည် ဘုရားသခင်အပေါ် အန္တိခရစ်များက ထုတ်ဖော်ပြသသည့် အတွေးအခေါ်များထဲရှိ အခြေအနေတစ်ခုဖြစ်ပြီး ယင်းမှာ ၎င်းတို့၏ အပြုအမူ၌ ထုတ်ဖော်သည့် စိတ်သဘောထား အနှစ်သာရတစ်မျိုးလည်းဖြစ်သည်။ ယင်းသည် အပေါ်ယံအကျဆုံး၊ အခြေခံအကျဆုံး၊ အပြင်ပန်းအကျဆုံးနှင့် အတွေ့ရအများဆုံး သရုပ်သကန် ဖြစ်သည်။

(ခ) စေ့စေ့စပ်စပ် ကြည့်ရှုစစ်ဆေးခြင်း

အန္တိခရစ်တို့၏ စိတ်နှလုံးထဲ၌ ဘုရားသခင်နှင့်စပ်လျဉ်း၍ သံသယဖြင့် ပြည့်နေကြသည်။ သို့ဆိုလျှင် ၎င်းတို့သည် ဘုရားသခင်၏ နှုတ်ကပတ်တော်များ၊ သူ၏ စိတ်သဘောထားနှင့် သူ၏ အမှုတော်တို့ကို စစ်မှန်စွာ လက်ခံကြသလော။ ၎င်းတို့သည် ဤအရာအားလုံးကို အမှန်တကယ် ကျိုးနွံနာခံကြသလော။ ၎င်းတို့သည် ဘုရားသခင်နောက်ကို စစ်မှန်စွာ လိုက်ကြသလော။ သိသာထင်ရှားစွာပင် အဖြေမှာ မဟုတ်ပါဟူ၍ ဖြစ်သည်။ ဤအရာမှ အဘယ်အရာ ဆက်ဖြစ်သနည်း။ ဤပုဂ္ဂိုလ်များကဘုရားအိမ်တော်သို့ ရောက်လာသောအခါ၊ “ဘုရားက အဘယ်မှာနည်း။ ငါသူ့ကို မမြင်နိုင်ပါ၊ သူ၏ အသံကိုသာ ကြားနိုင်သည်။ အသံကို အကဲဖြတ်ရလျှင် အမျိုးသမီးတစ်ဦး ဖြစ်ပုံရသည်။ စကားများကို အကဲဖြတ်ကြည့်လျှင် သူမသည် စာမတတ်သူမဟုတ်ဘဲ ပညာတတ်တစ်ဦး ဖြစ်ပုံရသည်။ သို့သော် ပြောဆိုပုံဟန်နှင့် သူမ စကားများ၏ အကြောင်းအရာကို အကဲဖြတ်ကြည့်လျှင် သူမ အဘယ်အရာကို ပြောနေသနည်း။ အဘယ်ကြောင့် ရှုပ်ထွေးနေပုံရသနည်း။ နားထောင်ပြီးနောက် လူများစွာတို့က ယင်းမှာ သမ္မာတရားဖြစ်သည်ဟု ဆိုကြသော်လည်း ငါ့အတွက် ထိုအရာက အဘယ်ကြောင့် သမ္မာတရားဖြစ်ပုံမရသနည်း။ ယင်းမှာ လူ့သဘာဝနှင့်ဆိုင်သည့် ကိစ္စများ၊ လူ့စိတ်သဘောထားကိစ္စများ၊ လူတို့က မိမိတို့၏ လုပ်ဆောင်ချက်များ၌ ထုတ်ဖော်သည့် အမျိုးမျိုးသော အခြေအနေများနှင့်ဆိုင်သည့် ကိစ္စများအကြောင်းသာ ဖြစ်သည်။ ဤအရာ၌ အသက်နှင့် လမ်းခရီး ရှိသလော။ ငါ အမှန်တကယ် နားမလည်ပါ။ လူတိုင်းက နားထောင်ပြီးနောက် မိမိတို့၏ တာဝန်များကို သစ္စာရှိစွာ ဖြည့်ဆည်းသင့်သည်၊ ဘုရားကို စိတ်ကျေနပ်စေသင့်ပြီး ကယ်တင်ခြင်းကို လိုက်စားသင့်သည်ဟု ဆိုကြသည်။ လူများစွာတို့သည် အတွေ့အကြုံဆိုင်ရာ သက်သေခံချက် ဆောင်းပါးများကိုပင် ရေးသားပြီး သက်သေခံကြသည်။ ဤလူသည် ဘုရားဖြစ်သလော။ သူမသည် ဘုရားနှင့် တူပါသလော။ သူမ၏ မျက်နှာကို ငါ မမြင်ဖူးပါ။ အကယ်၍ မြင်ဖူးပါက သူမ၏ ရုပ်ကြန်အင်လက္ခဏာများကို ငါ ဖတ်ရှုပြီး တိကျသော အဖြေတစ်ခု ရရှိနိုင်ကောင်း ရရှိနိုင်သည်။ ယခုတွင် သူမ၏ အသံကို ကြားရုံနှင့် သူမပြောဆိုသည့်အရာကို နားထောင်ရုံမျှဖြင့် ငါအနည်းငယ် မသေမချာ ဖြစ်နေဆဲဖြစ်သည်ဟု ခံစားရသည်”ဟု စဉ်းစားကြသည်။ ၎င်းတို့သည် အဘယ်အရာကို လုပ်ဆောင်နေကြသနည်း။ ၎င်းတို့သည် တကယ့် အခြေအနေကို သိရှိရန်၊ ဤသူက အမှန်တကယ် ဘုရားသခင် ဟုတ်သလောဟူသည်ကို သိမြင်ရန်နှင့် ထို့နောက်တွင် သူ့နောက်သို့ လိုက်မည်၊ မလိုက်မည်၊ သူ့နောက် မည်သို့ လိုက်ရမည်ဟူသည်တို့ကို ဆုံးဖြတ်ရန်၊ ပြီးလျှင် ၎င်းတို့ ရရှိလိုသော ကောင်းချီးများနှင့် ပန်းတိုင်အပြင် မိမိတို့၏ လိုအင်ဆန္ဒများအတွက် ဤလူ၌ အဖြေရှာတွေ့နိုင်မည်လောဟူသည်ကိုလည်းကောင်း၊ ကောင်းကင်ဘုံရှိ ဘုရားသခင်သည် မည်သို့ဖြစ်သည်၊ သူ အမှန်တကယ် တည်ရှိခြင်း ရှိ၊ မရှိ၊ သူ၏ စိတ်သဘောထားက မည်သည့်အရာဖြစ်သည်၊ လူသားများအပေါ် သူ၏ ချဉ်းကပ်ပုံနှင့် သဘောထားက မည်သည့်အရာဖြစ်နိုင်သည်ဟူသည်နှင့် သူ့တွင် မည်သည့် အရည်အချင်း၊ ကျွမ်းကျင်မှုနှင့် သြဇာအာဏာမျိုးများရှိသည်ဟူသည်တို့ကို ဤလူမှတစ်ဆင့် တိကျစွာ သိရှိနိုင်မည်လောဟူသည်ကိုလည်းကောင်း သေချာစေရန်အတွက် စေ့စေ့စပ်စပ်ကြည့်ရှုစစ်ဆေးနေခြင်း၊ စမ်းသပ်နေခြင်း၊ ကြိုးစားနေခြင်း ဖြစ်သည်။ ဤသည်မှာ ဘုရားသခင်ကို စေ့စေ့စပ်စပ် ကြည့်ရှုစစ်ဆေးနေခြင်း မဟုတ်လော။ သိသာထင်ရှားစွာပင်၊ ထိုသို့ဖြစ်ပေသည်။

ဘုရားသခင်ကို စေ့စေ့စပ်စပ် ကြည့်ရှုစစ်ဆေးနေသော်လည်း၊ အန္တိခရစ်များသည် ဘုရားသခင်၏ နှုတ်ကပတ်တော်များကို မိမိတို့၏ အသက်အဖြစ် လက်ခံပြီး မိမိတို့၏ နေ့စဉ်ဘဝများနှင့် အပြုအမူအတွက် လမ်းညွှန်နှင့် ပန်းတိုင်အဖြစ် သဘောထားနိုင်သလော။ (မထားနိုင်ပါ။) သာမန် ဖောက်ပြန်ပျက်စီးသောလူတစ်ဦးသည် ဘုရားသခင်ကို အတန်ကြာ စေ့စေ့စပ်စပ် ကြည့်ရှုစစ်ဆေးပြီးနောက် “ဤလမ်းကြောင်းက မှားယွင်းသည်၊ စိတ်နှလုံးထဲ၌ ငါ မသက်မသာ ခံစားရသည်။ ဤနည်းဖြင့် ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းမှတစ်ဆင့် အဖြေများကို ငါ ရှာမတွေ့နိုင်ပါ။ ဘုရားသခင်ကို ယုံကြည်သူတစ်ဦးက သူ့ကို မည်သို့ဖြစ်ပြီး စေ့စေ့စပ်စပ် ကြည့်ရှုစစ်ဆေးနိုင်ရသနည်း။ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းမှ အဘယ်အရာကို ရရှိနိုင်သနည်း။ ယုံကြည်သူများက ဘုရားသခင်ကို စေ့စေ့စပ်စပ် ကြည့်ရှုစစ်ဆေးသောအခါ ဘုရားသခင်သည် ၎င်းတို့ထံမှ သူ၏ မျက်နှာကို ကွယ်ဝှက်ထားပြီး ၎င်းတို့သည် သမ္မာတရားကို မရရှိနိုင်ကြပေ။ ဘုရားသခင်၏ နှုတ်ကပတ်တော်များက သမ္မာတရားဖြစ်ပြီး သူ၏ နှုတ်ကပတ်တော်အတွင်းတွင် လူတို့က လမ်းခရီးကို ရှာတွေ့နိုင်ကာ အသက်ကို ရရှိနိုင်သည်ဟု ဆိုထားသည်။ ငါ ဤနည်းဖြင့် ပြုမူခြင်းက မကောင်းပါ။ သူ့ကို ငါဆက်လက်၍ စေ့စေ့စပ်စပ် ကြည့်ရှုစစ်ဆေး၍မဖြစ်ပါ”ဟု တွေးတောပေမည်။ ၎င်းတို့သည် တရားဒေသနာများကို နားထောင်ပြီး ဘုရားသခင်၏ နှုတ်ကပတ်တော်များကို ဖတ်ရှုသည်နှင့်အမျှ လူတို့၌ ဖောက်ပြန်ပျက်စီးသော စိတ်သဘောထားများ ရှိကြောင်းကို တဖြည်းဖြည်း သိရှိကြပြီး ဤဖောက်ပြန်ပျက်စီးသော စိတ်သဘောထားများကို မဖြေရှင်းပါက ၎င်းတို့အနေဖြင့် ဘုရားသခင်နှင့် သဟဇာတမဖြစ်နိုင်၊ မိမိတို့၏ တာဝန်များကို ကောင်းစွာ မဖြည့်ဆည်းနိုင် သို့မဟုတ် မည်သည့်အရာကိုမျှ ကောင်းစွာ မလုပ်ဆောင်နိုင်ကြောင်းကို တဖြည်းဖြည်းပို၍ သိရှိနားလည်လာကြသည်။ လူတို့သည် မိမိတို့၏ တာဝန်များကို ကောင်းစွာ မဖြည့်ဆည်းနိုင်သည့်အကြောင်းရင်းမှာ ၎င်းတို့၏ ဖောက်ပြန်ပျက်စီးသော စိတ်သဘောထားများနှင့် ပုန်ကန်မှုတို့က ၎င်းတို့ကို တားဆီးနေသောကြောင့်ဖြစ်ပြီး ၎င်းတို့သည် မိမိတို့၏ ဖောက်ပြန်ပျက်စီးသော စိတ်သဘောထားများအတိုင်း ပြုမူနေကြကာ သမ္မာတရားစည်းမျဉ်းများအတိုင်း ကိစ္စရပ်များကို မကိုင်တွယ်နိုင်ကြသောကြောင့်ဖြစ်သည်ကို ၎င်းတို့ တဖြည်းဖြည်း သိရှိကြလေသည်။ ထို့နောက် ၎င်းတို့က၊ “ငါသည် သမ္မာတရားစည်းမျဉ်းများနှင့်အညီ မည်သို့ ပြုမူနိုင်မည်နည်း။ ငါ၏ ဖောက်ပြန်ပျက်စီးသော စိတ်သဘောထားများ ထုတ်ဖော်ပြသသောအခါ ငါမည်သို့ ဖြေရှင်းနိုင်မည်နည်း”ဟု တွေးတောလာကြသည်။ လူတို့၏ ဖောက်ပြန်ပျက်စီးသော စိတ်သဘောထားများအတွက် အကောင်းဆုံးဖြေရှင်းနည်းမှာ သမ္မာတရားနှင့် ဘုရားသခင်၏ နှုတ်ကပတ်တော်များ ဖြစ်သည်။ သမ္မာတရားထဲသို့ လူတို့ဝင်ရောက်ရန် တိုက်ရိုက်အကျဆုံးနည်းလမ်းမှာ ၎င်းတို့အတွက် သမ္မာတရားစည်းမျဉ်းများကို ရှာဖွေရန်နှင့် ၎င်းတို့ လုပ်ဆောင်သည့်အရာတိုင်းအတွက် စည်းမျဉ်းများကို ရှာတွေ့ရန် ဖြစ်သည်။ ဤသို့ပြုလုပ်ခြင်းဖြင့် ပန်းတိုင်များ၊ ဦးတည်ချက်၊ လမ်းကြောင်းများနှင့် လက်တွေ့လုပ်ဆောင်ခြင်း နည်းလမ်းများကို ထူထောင်ပေးသည်။ ဤအရာများကို ထူထောင်ပြီးသည်နှင့်တစ်ပြိုင်နက် လူတို့၌ လိုက်လျှောက်ရန် လမ်းကြောင်းတစ်ခု ရှိလာပြီး ၎င်းတို့ ပြုမူဆောင်ရွက်သောအခါ စီမံအုပ်ချုပ်ရေးဆိုင်ရာ အမိန့်များကို ချိုးဖောက်ရန်၊ မိမိတို့၏ ဖောက်ပြန်ပျက်စီးသော စိတ်သဘောထားများကို ထုတ်ဖော်ပြသရန် သို့မဟုတ် အဖျက်အမှောင့်များနှင့် နှောင့်ယှက်ခြင်းများကို ဖြစ်စေရန် အလားအလာမရှိတော့ဘဲ ဘုရားသခင်ကို ဆန့်ကျင်ရန် သာ၍ပင် အလားအလာ နည်းပါးသွားသည်။ ထိုသို့သော အတွေ့အကြုံကို ဖြတ်သန်းပြီးနောက် ၎င်းတို့သည် မိမိတို့၏ ဘုရားသခင်ကို ယုံကြည်ခြင်းအတွက် သင့်လျော်သော လမ်းကြောင်းတစ်ခုကို ရှာဖွေတွေ့ရှိခဲ့ပြီးဖြစ်ကြောင်း၊ ယင်းမှာ ၎င်းတို့ လိုအပ်သော လမ်းကြောင်း၊ ၎င်းတို့ ဝင်ရောက်သင့်သော လမ်းကြောင်း၊ ဘုရားသခင်ကို ယုံကြည်ခြင်းနှင့် အသက်တာအတွက် မှန်ကန်သော လမ်းကြောင်းဖြစ်ကြောင်းနှင့် ယင်းမှာ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းနှင့် သူ့အပေါ် စောင့်ကြည့်သည့် လုပ်နည်းကိုင်နည်းကို အမြဲတမ်း ခံယူကျင့်သုံးခြင်းထက် များစွာ ပို၍ကောင်းမွန်ကြောင်းကို ၎င်းတို့ ခံစားကြရသည်။ ၎င်းတို့က ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းမှာ အချည်းနှီးဖြစ်ကြောင်းနှင့် တစ်စုံတစ်ဦးသည် သူ့ကို မည်မျှပင် စေ့စေ့စပ်စပ် ကြည့်ရှုစစ်ဆေးသည်ဖြစ်စေ ယင်းမှာ ၎င်းတို့ ထုတ်ဖော်ပြသသည့် အမျိုးမျိုးသော ဖောက်ပြန်ပျက်စီးသည့် စိတ်သဘောထားများကိုဖြစ်စေ၊ ၎င်းတို့ မိမိတို့၏ တာဝန်များကို ထမ်းဆောင်သောအခါ ပေါ်ပေါက်သည့် ပြဿနာများကိုဖြစ်စေ ဖြေရှင်းပေးမည်မဟုတ်ကြောင်းကို သိရှိနားလည်ကြသည်။ ထို့ကြောင့် ၎င်းတို့သည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းမှ သမ္မာတရားစည်းမျဉ်းများကို ရှာဖွေခြင်းလမ်းကြောင်းသို့ တဖြည်းဖြည်း ကူးပြောင်းကြသည်။ ဤသည်မှာ သာမန် ဖောက်ပြန်ပျက်စီးသော လူသားများအတွက် ပုံမှန်ဝင်ရောက်မှုနည်းလမ်းနှင့် အတွေ့အကြုံဆိုင်ရာ ဖြစ်စဉ် ဖြစ်သည်။ သို့ရာတွင် အန္တိခရစ်များအတွက်မူ ကွဲပြားသည်။ ၎င်းတို့အနေဖြင့် ဘုရားအိမ်တော်သို့ ဝင်ရောက်ပြီး ယင်း၏ တံခါးခုံကို ကျော်ဖြတ်သည့် ပထမဆုံးနေ့မှစ၍ ၎င်းတို့က၊ “ဘုရားအိမ်တော်ရှိ အရာရာတိုင်းက အလွန်စိတ်ဝင်စားစရာကောင်းသည်။ အရာရာတိုင်းက အလွန်ဆန်းသစ်သည်။ ယင်းမှာ ဘာသာတရားမရှိသူများ၏ လောကနှင့် ကွဲပြားသည်။ ဘုရားအိမ်တော်၌ လူတိုင်း ရိုးသားရမည်။ ယင်းမှာ မိသားစုကြီးတစ်ခုနှင့်တူပြီး အလွန်သက်ဝင်လှုပ်ရှားမှုရှိသည်”ဟု စဉ်းစားကြလေသည်။ ၎င်းတို့၏ ညီအစ်ကိုမောင်နှမများကို စေ့စေ့စပ်စပ် ကြည့်ရှုစစ်ဆေးပြီးနောက်၊ ရင်းနှီးကျွမ်းဝင်ကာ စေ့စေ့စပ်စပ် နားလည်ပြီးနောက်တွင် ၎င်းတို့အတွက် ဘုရားသခင်ကို စေ့စေ့စပ်စပ် ကြည့်ရှုစစ်ဆေးရန် အချိန်ကျရောက်ပြီ ဖြစ်သည်။ ၎င်းတို့က၊ “ဘုရားက အဘယ်မှာနည်း။ ဘုရားက အဘယ်အရာကို လုပ်ဆောင်နေသနည်း။ သူ မည်သို့ လုပ်ဆောင်နေသနည်း။ ကောင်းကင်ဘုံရှိ ဘုရားကို စေ့စေ့စပ်စပ် ကြည့်ရှုစစ်ဆေးခြင်းသည် ခက်ခဲသည်၊ သူသည် နားလည်ရန်ခက်ခဲပြီး ငါတို့က ဤအရာကို စံမမီကြပါ။ သို့သော် ယခုတွင် အဆင်ပြေသော ဖြတ်လမ်းတစ်ခု ရှိသည်။ ဘုရားသည် မြေကြီးပေါ်သို့ ရောက်လာပြီးဖြစ်၍ သူ့ကို စေ့စေ့စပ်စပ် ကြည့်ရှုစစ်ဆေးရန် လွယ်ကူစေသည်”ဟု မိမိတို့ဘာသာ စဉ်းစားကြသည်။ ၎င်းတို့ထဲမှ အချို့သည် ကမ္ဘာမြေပေါ်ရှိ ဘုရားသခင်နှင့် ထိတွေ့ခွင့်ရရန် ကံကောင်းကြပြီး ဤသူကို မိမိတို့၏ ကိုယ်ပိုင်မျက်စိဖြင့် မြင်တွေ့ရကာ ယင်းက သူ့ကို ၎င်းတို့ စေ့စေ့စပ်စပ် ကြည့်ရှုစစ်ဆေးရန်အတွက် ပို၍ပင် အဆင်ပြေစေသည်။ ၎င်းတို့သည် ဤအရာကို မည်သို့ လုပ်ဆောင်ကြသနည်း။ ၎င်းတို့သည် မြေကြီးပေါ်ရှိ ဘုရားသခင်၏ ရွှင်ပျသော စကားစမြည်ပြောဆိုမှုများ၊ မည်သည့်ကိစ္စရပ်များ၌ သူက ပြောဆိုပုံဟန်တစ်မျိုးအား အသုံးပြုသည်ဟူသည်နှင့် မည်သည့်ကိစ္စရပ်များ၌ အခြားတစ်မျိုးကို အသုံးပြုသည်၊ သူ ရယ်မောပြီး ပျော်ရွှင်သော အခြေအနေ၊ ထိုအချိန်များ၌ သူ ပြောဆိုနေသည့်အရာအပြင်၊ သူ မပျော်ရွှင်သောအခါ သို့မဟုတ် ဒေါသထွက်သောအခါ သူ ပြောဆိုသည့်အရာတို့ကို စေ့စေ့စပ်စပ် ကြည့်ရှုစစ်ဆေးကြသည်။ ၎င်းတို့သည် မည်သည့်အခြေအနေများ၌ သူက လူတို့ကို လျစ်လျူရှုသည် သို့မဟုတ် ၎င်းတို့ကို အတော်အတန်ဖော်ရွေသည်၊ သူက လူတို့ကို မည်သည့်အချိန်၌ ပြုပြင်ပြီး မည်သည့်အချိန်၌ မပြုပြင်သည်၊ သူက မည်သည့်ကိစ္စရပ်များကို အာရုံစိုက်ပြီး မည်သည့်အရာကို ဂရုမစိုက်သည်ဟူသည်ကိုလည်းကောင်း၊ လူတို့က သူ့ကို စေ့စေ့စပ်စပ် ကြည့်ရှုစစ်ဆေးသောအခါ၊ သူ့ကို လှည့်ဖြားသောအခါ သို့မဟုတ် သူ့နောက်ကွယ်၌ သူ့ကို ထိခိုက်နာကျင်စေသောအခါ သူ သိရှိခြင်း ရှိမရှိဟူသည်ကိုလည်းကောင်း စေ့စေ့စပ်စပ် ကြည့်ရှုစစ်ဆေးကြသည်။ ပိုမိုကျယ်ပြန့်သော သွင်ပြင်လက္ခဏာများကို စေ့စေ့စပ်စပ် ကြည့်ရှုစစ်ဆေးပြီးနောက် အန္တိခရစ်များသည် မြေကြီးပေါ်ရှိ ဘုရားသခင်က အဘယ်အရာကို သုံးဆောင်သည်၊ အဘယ်အရာကို ဝတ်ဆင်သည်ဟူသည်နှင့် သူ၏ နေ့စဉ် လုပ်ရိုးလုပ်စဉ်ကဲ့သို့သော တိကျသည့်အရာများကို နှိုက်နှိုက်ချွတ်ချွတ် ကြိုးစားရှာဖွေကြသည်။ ၎င်းတို့သည် သူ ကြိုက်နှစ်သက်သည့်အရာ၊ သူ သွားလိုသည့်နေရာ၊ သူ ကြိုက်နှစ်သက်သောအရောင်များ သို့မဟုတ် မကြိုက်နှစ်သက်သော အရောင်များ၊ သူက နေသာသော ရာသီဥတု သို့မဟုတ် တိမ်ထူသော ရာသီဥတုကို ပို၍နှစ်သက်ခြင်း ရှိမရှိဟူသည်နှင့် ရာသီဥတုဆိုးသောအခါ သူ အပြင်ထွက်ခြင်း ရှိမရှိဟူသည့် ဤတိကျသော အသေးစိတ်အချက်အလက်အားလုံးကို စေ့စေ့စပ်စပ် ကြည့်ရှုစစ်ဆေးကြသည်။ ဘုရားသခင်၏ ပင်ကိုလက္ခဏာကို ဆောင်ထားသော ဤသူသည် အဘယ်အရာကို လုပ်ဆောင်ရန် ရောက်လာသည်ကို လျစ်လျူရှုလျက် အန္တိခရစ်များက အစမှအဆုံးထိ အမြဲ စေ့စေ့စပ်စပ် ကြည့်ရှုစစ်ဆေးနေကြသည်။ ၎င်းတို့က “သင့်အနေဖြင့် ဤနေရာ၌ အဘယ်အရာ လုပ်ဆောင်ရန် ရောက်လာသည်ကို ကျွန်ုပ် ဂရုမစိုက်ပါ။ ကျွန်ုပ် သင့်ကို မြင်သည့်အခါတိုင်း သင်သည် ကျွန်ုပ်၏ စေ့စေ့စပ်စပ် ကြည့်ရှုစစ်ဆေးခြင်း ခံရမည့်သူ ဖြစ်လာလိမ့်မည်” ဟု ဆိုကြသည်။ ၎င်းတို့၏ စေ့စေ့စပ်စပ် ကြည့်ရှုစစ်ဆေးခြင်းနှင့်ဆိုင်သည့် ရည်ရွယ်ချက်မှာ အဘယ်နည်း။ ၎င်းတို့က၊ “အကယ်၍ သင်သည် အမှန်တကယ် ဘုရားဖြစ်ကြောင်းကို ငါအတည်ပြုနိုင်ပါက ငါသည် သင့်နောက်သို့ လိုက်ရန် အရာရာတိုင်းကို မြဲမြံစွာနှင့် စိတ်နှလုံးအကြွင်းမဲ့ စွန့်လွှတ်နိုင်သည်။ အကြောင်းမှာ ဘုရားကို ယုံကြည်ခြင်းသည် လောင်းကြေးထပ်ခြင်းနှင့်တူပြီး သင်သည် ဘုရားဖြစ်ကြောင်းနှင့် ဘုရား၏ လူ့ဇာတိခံယူသော ဇာတိပကတိဖြစ်ကြောင်း အခိုင်အမာဆိုသည့်အတွက် သင့်ကို ယုံကြည်ခြင်းသည် သင့်အပေါ် လောင်းကြေးထပ်ခြင်းနှင့် ညီမျှသည်။ ကျွန်ုပ်သည် သင့်ကို မည်သို့ စေ့စေ့စပ်စပ် ကြည့်ရှုစစ်ဆေးခြင်းမရှိဘဲ နေနိုင်မည်နည်း။ အကယ်၍ သင့်ကို ကျွန်ုပ် စေ့စေ့စပ်စပ် ကြည့်ရှုစစ်ဆေးခြင်း မရှိခဲ့ပါက ယင်းမှာ ကျွန်ုပ်အဖို့ မမျှတရာကျမည်ဖြစ်သည်။ အကယ်၍ သင့်ကို ကျွန်ုပ် စေ့စေ့စပ်စပ် မကြည့်ရှုမစစ်ဆေးခဲ့ပါက ကျွန်ုပ်သည် ကျွန်ုပ်၏ ကိုယ်ပိုင်ပန်းတိုင်၊ အလားအလာများနှင့် ကံကြမ္မာအတွက် တာဝန်ယူနေခြင်း ဖြစ်မည်မဟုတ်ပေ။ ကျွန်ုပ်သည် သင့်ကို အဆုံးတိုင်အောင် စေ့စေ့စပ်စပ် ကြည့်ရှုစစ်ဆေးရမည်”ဟု ပြောကြသည်။ ယနေ့တွင်ပင်၊ ၎င်းတို့၏ စေ့စေ့စပ်စပ် ကြည့်ရှုစစ်ဆေးမှု အားလုံးပြီးသည့်နောက်တွင်၊ ၎င်းတို့သည် မသေမချာ ဖြစ်နေဆဲဖြစ်သည်။ “ဤသူသည် အမှန်တကယ် ခရစ်တော်လော။ သူသည် အမှန်တကယ် လူ့ဇာတိခံ ဘုရားဖြစ်သလော။ အလွန် ရှင်းလင်းခြင်းမရှိပေ။ မည်သို့ပင်ဖြစ်စေ လူများစွာတို့သည် သူ့နောက်သို့ လိုက်နေကြပြီး ဧဝံဂေလိတရား ဖြန့်ဝေခြင်းနှင့်ပတ်သက်သော အခြေအနေမှာ အတော်အသင့် အလားအလာကောင်းနေသည်။ ယင်းမှာ ပို၍ ဖြန့်ဝေ၍ရနိုင်ဖွယ်ရှိပုံရသဖြင့် ကျွန်ုပ်သည် မိမိကိုယ်ကို နောက်ကျကျန်ရစ်ခွင့် မပြုသင့်ပေ။ သို့သော် ကျွန်ုပ် သူ့ကို ဆက်လက်၍ စေ့စေ့စပ်စပ် ကြည့်ရှုစစ်ဆေးရန် လိုအပ်နေဆဲ ဖြစ်သည်”ဟူ၍ ဖြစ်၏။ ၎င်းတို့သည် ပြုပြင်၍မရနိုင်ပေ။

အန္တိခရစ်များ၌ ကောက်ကျစ်ဆိုးယုတ်သော စိတ်သဘောထား အနှစ်သာရတစ်ခုရှိသောကြောင့် ၎င်းတို့သည် မိမိတို့၏ စေ့စေ့စပ်စပ် ကြည့်ရှုစစ်ဆေးခြင်းကို မည်သည့်အခါမျှ မရပ်တန့်ကြပေ။ ဘာသာတရား မရှိသူများ၏ အဖွဲ့အစည်း သို့မဟုတ် အသိုင်းအဝိုင်းတစ်ခုတွင် ၎င်းတို့သည် မိမိတို့၏ အထက်လူကြီးများ ကြိုက်နှစ်သက်သည့်အရာကို ရှာဖွေရင်း၊ ၎င်းတို့၏ အားနည်းချက်များကို ဖော်ထုတ်ရင်းနှင့် ထို့နောက်တွင် ၎င်းတို့ အထက်လူကြီးများကို မျက်နှာလိုမျက်နှာရလုပ်ရန်အတွက် မိမိတို့၏ လုပ်ရပ်များကို အံဝင်ခွင်ကျဖြစ်စေပြီး ထိုအထက်လူကြီးများ၏ အကြိုက်ကို ဖြည့်ဆည်းပေးရင်း၊ လူမျိုးစုံကို စေ့စေ့စပ်စပ် ကြည့်ရှုစစ်ဆေးကာ အသုံးချကြသည်။ ဘုရားအိမ်တော်သို့ ဝင်ရောက်ပြီးနောက် ၎င်းတို့၏ သဘာဝက မပြောင်းလဲဘဲ ရှိနေသည်။ ၎င်းတို့သည် မိမိတို့၏ စေ့စေ့စပ်စပ် ကြည့်ရှုစစ်ဆေးခြင်းကို ဆက်လက်လုပ်ဆောင်ကြသည်။ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းသည် ယုံကြည်သူများ လိုက်လျှောက်သင့်သော လမ်းကြောင်းမဟုတ်သည်ကို ၎င်းတို့ နားလည်ရန် ပျက်ကွက်ကြသည်။ ဘုရားသခင်ကို စေ့စေ့စပ်စပ် ကြည့်ရှုစစ်ဆေးရာ၌ ၎င်းတို့သည် ဘုရားသခင်၏ လုပ်ဆောင်ချက်များကို မည်သည့်အခါမျှ သဘောပေါက်နားလည်လိမ့်မည်မဟုတ်၊ သို့မဟုတ် ဘုရားသခင် ဖော်ပြသည့်အရာတိုင်းသည် သမ္မာတရားဖြစ်သည်ကို မြင်နိုင်လိမ့်မည် မဟုတ်၊ သို့မဟုတ် ဘုရားသခင်၏ ဤသမ္မာတရားများနှင့် လုပ်ဆောင်ချက်များအားလုံးသည် လူသားမျိုးနွယ်၏ ကယ်တင်ခြင်းအတွက်ဖြစ်သည်ကို နားလည်လိမ့်မည်မဟုတ်ပေ။ အန္တိခရစ်များသည် ဤအချက်ကို မည်သည့်အခါမျှ နားလည်ကြလိမ့်မည်မဟုတ်ပေ။ ၎င်းတို့ မြင်တွေ့သမျှမှာ ဘုရားသခင်၏ ရွေးချယ်ထားသောလူများက စာတန်၏ နှိပ်စက်ညှဉ်းပန်းခြင်းနှင့် လိုက်လံဖမ်းဆီးခြင်းကို အဆက်မပြတ် ခံစားနေရခြင်းဖြစ်သည်။ ဆိုးယုတ်သောလူတို့က အသင်းတော်အတွင်း၌ ဒုစရိုက်အမှုများကို ကျူးလွန်ပြီး အနှောင့်အယှက်များ ဖြစ်စေခြင်းနှင့် ဘာသာရေးလောကရှိ အန္တိခရစ်များ၏ အင်အားစုများက ဘုရားသခင်ကို အဆက်မပြတ် အသရေဖျက်ပြီး ပြစ်တင်ရှုတ်ချနေစဉ် ဘုရားသခင်က ဤအရာများထဲမှ မည်သည့်အရာကိုမျှ လုံးဝ မဖြေရှင်းခြင်းတို့ကိုသာ ၎င်းတို့က သတိပြုမိကြသည်။ ထို့ကြောင့် အန္တိခရစ်များသည် ဘုရားသခင် ဖော်ပြသည့် မည်သည့်သမ္မာတရားကိုမဆို လက်ခံရန် အကျောက်အကန် ငြင်းပယ်လျက် မိမိတို့၏ ကိုယ်ပိုင်အယူအဆများနှင့် စိတ်ကူးများကို ဆက်လက်ဖက်တွယ်ထားကြသည်။ အကျိုးဆက်မှာ အဘယ်နည်း။ ၎င်းတို့၏ အယူအဆများနှင့် စိတ်ကူးများသည် ဘုရားသခင်ကို ဆန့်ကျင်ရန်အတွက် ၎င်းတို့၏ သက်သေအထောက်အထားများ ဖြစ်လာကြသည်။ အန္တိခရစ်များ၏ အမြင်တွင် ဤသက်သေအထောက်အထားဟုခေါ်သော အရာများသည် ၎င်းတို့က ဘုရားသခင်၏ ပင်ကိုလက္ခဏာနှင့် အနှစ်သာရကို မယုံကြည်ခြင်း သို့မဟုတ် အသိအမှတ်မပြုခြင်း၏ အကြောင်းရင်းများ ဖြစ်သည်။ ၎င်းတို့သည် သမ္မာတရားကို လက်ခံရန် ငြင်းပယ်သောကြောင့်သာလျှင် ဤအချက်အလက်များအောက်၌ ပါရှိသော သမ္မာတရားများ၊ လူတို့ နားလည်သဘောပေါက်သင့်သော သမ္မာတရားများနှင့် ဘုရားသခင်၏ ရည်ရွယ်ချက်များကို မည်သည့်အခါမျှ၊ ဘယ်သောအခါမျှ ၎င်းတို့ မြင်တွေ့ကြမည်မဟုတ်ခြင်း ဖြစ်သည်။ ဤသည်မှာ ၎င်းတို့ စေ့စေ့စပ်စပ် ကြည့်ရှုစစ်ဆေးခြင်း၏ အကျိုးဆက် ဖြစ်သည်။ ဤအမှန်တရားများနှင့် ရင်ဆိုင်ရသောအခါ သမ္မာတရားကို လိုက်စားသော၊ သမ္မာတရားကို ချစ်မြတ်နိုးသော၊ ဘုရားသခင်၌ စစ်မှန်သော ယုံကြည်ခြင်းရှိသောသူတို့သည် ဘုရားအိမ်တော်၌ မည်သည့်အရာ ဖြစ်ပေါ်သည်ဖြစ်စေ ဘုရားသခင်ထံမှ အမှုအရာများကို လက်ခံနိုင်ပြီး မှန်ကန်စွာ တုံ့ပြန်နိုင်ကာ ဘုရားသခင်ကို စောင့်ဆိုင်းနိုင်ကြသည်။ ဘုရားသခင်ရှေ့မှောက်၌ မိမိတို့ကိုယ်ကို ငြိမ်သက်စေကာ သူ့ထံ ဆုတောင်းနိုင်သည်၊ ဘုရားသခင်၏ ရည်ရွယ်ချက်များကို သဘောပေါက်နားလည်ရန် ရှာဖွေနိုင်ပြီး ဤအရာအားလုံး ဖြစ်ပေါ်ခြင်းနောက်ကွယ်၌ ဘုရားသခင်၏ ကောင်းမြတ်သော ရည်ရွယ်ချက်များ ရှိသည်ကိုလည်း နားလည်သဘောပေါက်နိုင်သည်။ ဆိုးယုတ်သည့်လူများကို ဖော်ထုတ်ရန်နှင့် ပယ်ရှင်းရန်အလို့ငှာ ဘုရားသခင်သည် လူတို့ တွေးတောမည်မဟုတ်သော အမှုအရာများစွာကို လုပ်ဆောင်သည်။ တစ်ချိန်တည်းမှာပင် ဘုရားသခင်၏ ရွေးချယ်ထားသောလူများကို စုံလင်စေရန်အလို့ငှာနှင့် ၎င်းတို့ကို ပိုင်းခြားသိမြင်မှု ရရှိနိုင်စေပြီး သင်ခန်းစာများ သင်ယူနိုင်စေရန်အလို့ငှာ သူသည် အစေခံမှုပေးရန်အတွက် ဆိုးယုတ်သည့်လူများနှင့် ၎င်းတို့၏ ဒုစရိုက်အမှုများကို အသုံးပြုလေသည်။ တစ်နည်းအားဖြင့်၊ ဘုရားသခင်သည် ၎င်းတို့ကို ဖော်ထုတ်ပြီး ပယ်ရှင်းသည်။ နောက်တစ်နည်းအားဖြင့်၊ သူသည် အဘယ်အရာများက အပြုသဘောဆောင်ပြီး အဘယ်အရာများက အပျက်သဘောဆောင်သည်၊ ဘုရားသခင်က မည်သူ့ကို အသိအမှတ်ပြုသည်၊ ဘုရားသခင်က မည်သူ့ကို စက်ဆုပ်ရွံရှာသည်၊ ဘုရားသခင်က မည်သူ့ကို ဖယ်ရှားရှင်းလင်းပြီး မည်သူ့ကို ကောင်းချီးပေးသည်ဟူသည်တို့ကို သူရွေးချယ်ထားသောလူတို့အား မြင်တွေ့စေသည်။ ဤအရာအားလုံးသည် ဘုရားသခင်၏ ရွေးချယ်ထားသောလူများ သင်ယူရန် လိုအပ်သော သင်ခန်းစာများ၊ သမ္မာတရားကို လိုက်စားသောသူတို့ ရရှိသင့်သော အပြုသဘောဆောင်သည့် အကျိုးရလဒ်များနှင့် လူတို့ နားလည်သင့်သော သမ္မာတရားများ ဖြစ်ကြသည်။ သို့ရာတွင် ၎င်းတို့၏ ကောက်ကျစ်ဆိုးယုတ်သော စိတ်သဘောထားအနှစ်သာရကြောင့် အန္တိခရစ်များသည် ဤတန်ဖိုးအရှိဆုံးသော အရာများကို မည်သည့်အခါမျှ ရရှိကြလိမ့်မည်မဟုတ်ပေ။ ထို့ကြောင့် ၎င်းတို့၌ အခြေအနေတစ်ခုတည်းသာ ရှိသည်။ ၎င်းတို့သည် ဘုရားသခင်၏ မျက်မှောက်၌ ရှိနေစဉ်၊ သူ့ကို သံသယဖြစ်ခြင်းအပြင် သူ့ကို အစဉ်မပြတ် စေ့စေ့စပ်စပ် ကြည့်ရှုစစ်ဆေးနေကြလေသည်။ ၎င်းတို့သည် ဤအရာ၏ အခြေခံအကြောင်းရင်းကို နားမလည်လျှင်ပင်၊ သူ့ကို ဆက်လက်၍ စေ့စေ့စပ်စပ် ကြည့်ရှုစစ်ဆေးနေကြသည်။ အကယ်၍ သင်သည် ၎င်းတို့ကို ပင်ပန်းခြင်း ရှိမရှိ မေးမြန်းပါက ၎င်းတို့က “လုံးဝမပင်ပန်းပါ။ ဘုရားကို စေ့စေ့စပ်စပ် ကြည့်ရှုစစ်ဆေးခြင်းသည် ပျော်စရာကောင်းသည်၊ စိတ်ဝင်စားစရာကောင်းသည်၊ စိတ်လှုပ်ရှားစရာကောင်းပြီး လုပ်ဆောင်ရန် ဆွဲဆောင်မှုရှိသော အရာတစ်ခု ဖြစ်သည်”ဟု ဆိုကြလိမ့်မည်။ ဤအရာများသည် နတ်ဆိုးဆန်သော စကားများ ဖြစ်သည် မဟုတ်လော။ ၎င်းတို့သည် စာတန်၏ ရုပ်သွင်ကို ပိုင်ဆိုင်ကြသည်၊ ၎င်းတို့၌ အန္တိခရစ်များ၏ သဘာဝအနှစ်သာရ ရှိသည်။ ၎င်းတို့သည် သမ္မာတရား သို့မဟုတ် ဘုရားသခင်၏ ကယ်တင်ခြင်းကို လက်ခံရန် ရည်ရွယ်ချက် မရှိပေ။ ၎င်းတို့သည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးရန်တစ်ခုတည်းအတွက်သာ ဤနေရာ၌ ရှိနေကြခြင်း ဖြစ်သည်။

(ဂ) မသင်္ကာမှု

ဆက်လက်၍ ငါတို့သည် ဘုရားသခင်အပေါ် အန္တိခရစ်များ၏ သင်္ကာမကင်းဖြစ်ခြင်းအကြောင်းကို မိတ်သဟာယဖွဲ့ကြမည်။ သင်္ကာမကင်းဖြစ်ခြင်းဟူသည် တိုက်ရိုက် မည်သို့ အဓိပ္ပာယ်ရသနည်း။ ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းအတွက် တိကျသော သရုပ်သကန်များ၊ အတွေးအခေါ်များနှင့် အပြုအမူအချို့ ရှိသကဲ့သို့ သင်္ကာမကင်းဖြစ်ခြင်းများ၌လည်း အလားတူပင်ဖြစ်သည်ဟု ပြောဆိုခြင်းက လုံးဝ မှန်ကန်ပေသည်။ ဘုရားသခင်ကို စေ့စေ့စပ်စပ် ကြည့်ရှုစစ်ဆေးပြီးနောက် အချို့လူတို့သည် ဘုရားသခင်၏ စိတ်သဘောထားက အမှန်တကယ် မည်သည့်အရာဖြစ်သည် သို့မဟုတ် ဘုရားသခင်၌ မည်သည့် စိတ်ခံစားမှုမျိုး ရှိသည်ကို မသိရှိကြသေးသည့်အပြင် ဘုရားသခင် အမှန်တကယ် တည်ရှိခြင်း ရှိမရှိဟူသည်ကို မသေချာကြပေ။ ဤသာမန်လူသည် ခရစ်တော် ဟုတ်မဟုတ် သို့မဟုတ် ဘုရားသခင်၏ အနှစ်သာရကို သူ ပိုင်ဆိုင်ခြင်း ရှိ၊ မရှိဟူသည်ကို ၎င်းတို့က သာ၍ပင် မဆုံးဖြတ်နိုင်ကြပေ။ ၎င်းတို့သည် ဤအရာများကို နားမလည်သည့်အပြင် မရှင်းမလင်း ဖြစ်နေကြသည်။ နောက်ပိုင်းတွင် ဘုရားသခင်နှင့် ထိတွေ့ဆက်ဆံရန် ၎င်းတို့ အခွင့်အရေး ရရှိသောအခါ ၎င်းတို့က၊ “တာဝန်များကို လူတို့ ဝတ်ကျေတမ်းကျေ ထမ်းဆောင်ခြင်းအကြောင်းကို ခရစ်တော်က ငါနှင့် မိတ်သဟာယဖွဲ့ခဲ့သည်။ တစ်စုံတစ်ယောက်က တာဝန်များကို ငါ ဝတ်ကျေတမ်းကျေ ထမ်းဆောင်ခြင်းအကြောင်းကို ပြောဆိုခဲ့ပြီး ခရစ်တော်က ထိုအကြောင်းကို သိရှိသွားခြင်းများ ဖြစ်နိုင်မည်လော။ ထို့ကြောင့် ငါနှင့် တွေ့ဆုံသောအခါ သူက ထိုအကြောင်းကို ထည့်ပြောခဲ့ခြင်းဖြစ်သလော။ ဤသည်မှာ တစ်စုံတစ်ယောက်က ငါနှင့်ပတ်သက်၍ တိုင်တန်းခဲ့သောကြောင့် မုချဖြစ်ပြီး ခရစ်တော်က သိရှိသွားပြီးနောက် ဖော်ထုတ်ရန် ငါ့ကို သူ ပစ်မှတ်ထားခဲ့ခြင်း ဖြစ်သည်။ ငါ မည်သည့် လူစားမျိုးဖြစ်သည်ကို သိရှိလျက်နှင့် ခရစ်တော်က ငါ့ကို နှစ်သက်နေဆဲဖြစ်သလော။ သူက ငါ့အပေါ် အလွန်အမင်းမနှစ်မြို့ခြင်းကို ခံစားရသလော၊ သို့မဟုတ် သူက ငါ့ကို အထင်သေးသလော။ ငါ့ကို ထုတ်ပယ်ရန် သူ ပြင်ဆင်နေပါသလော”ဟု စဉ်းစားကြလေသည်။ အတန်ကြာ စောင့်ဆိုင်းပြီး ၎င်းတို့ ဖြုတ်ချခြင်း မခံရသည်ကို မြင်သည့်နောက်တွင်၊ ၎င်းတို့က၊ “ဟူး၊ ငါ အလွန် ကြောက်လန့်မိခဲ့သည်။ ခရစ်တော်က စိတ်သဘောထား သေးသိမ်နိုင်သည်ဟု ငါ တွေးနေခဲ့မိသည်၊ သို့သော် သူက ထိုသို့ မလုပ်ခဲ့ပါ။ ယခုတော့ ငါစိတ်အေးလက်အေးနေနိုင်ပြီ”ဟု တွေးကြလေသည်။ အချို့က၊ “ခရစ်တော်နှင့် ကျွန်ုပ်၏ ပြီးခဲ့သည့် တွေ့ဆုံမှုအတောအတွင်းတွင် ကျွန်ုပ်သည် ပညာမတတ်သူတစ်ဦးကဲ့သို့ ရှေ့နောက်မညီ စကားပြောခဲ့ပြီး ကျွန်ုပ်၏ စကားက အနည်းငယ် လွဲနေခဲ့သည်။ ကျွန်ုပ်၏ သရုပ်မှန်ကို ဖော်ထုတ်မိခဲ့သည်။ ခရစ်တော်က ကျွန်ုပ်အပေါ် မကောင်းသော ထင်မြင်ချက် ရှိသွားလိမ့်မည်လော။ သူက ကျွန်ုပ်ကို နောက်ပိုင်းတွင် ဖယ်ရှားရှင်းလင်းလိမ့်မည်လော။ သူ့ကို ကျွန်ုပ် မတွေ့ရသောအခါ အရာရာ အဆင်ပြေပါသည်။ ကျွန်ုပ်၏ ပြဿနာများမှာ သူနှင့် တွေ့ဆုံသောအခါမှသာ ပေါ်ပေါက်လာသည်။ ကျွန်ုပ် သူ့ကို နောက်တစ်ကြိမ် တွေ့ဆုံရမည်မဟုတ်ပါ။ သူ့ကို မြင်သောအခါ ကျွန်ုပ် ရှောင်ရှားရမည်ဖြစ်ပြီး တတ်နိုင်သမျှ သူနှင့် ဝေးဝေးနေရမည်ဖြစ်ပြီး ကျွန်ုပ်သည် ခရစ်တော်နှင့် ဆက်ဆံခြင်း၊ ထိတွေ့ဆက်ဆံခြင်း သို့မဟုတ် ရင်းနှီးအကျွမ်းဝင်ခြင်း လုံးဝ မရှိရပါ။ သို့မဟုတ်ပါက သူက ကျွန်ုပ်ကို အထင်သေးကောင်း အထင်သေးနိုင်သည်”ဟု ပြောကောင်းပြောနိုင်သည်။ ဤအရာများသည် မည်သည့် အတွေးများနှင့် လုပ်နည်းကိုင်နည်းများ ဖြစ်သနည်း။ (သင်္ကာမကင်းဖြစ်ခြင်းများဖြစ်သည်။) ဤအရာများသည် သင်္ကာမကင်းဖြစ်ခြင်းများ ဖြစ်ကြသည်။ “နောက်ဆုံး စုဝေးပွဲ၌ ဘုရားက ရိုးရှင်းသော မေးခွန်းတစ်ခု မေးခဲ့သော်လည်း ကျွန်ုပ် ကောင်းစွာ မဖြေဆိုခဲ့ပါ။ ယင်းက ကျွန်ုပ်၏ အပြစ်အနာအဆာများကို ထုတ်ဖော်ပြသခဲ့သည်။ ကျွန်ုပ်၌ အစွမ်းအစကောင်းမရှိဟု ဘုရားက ထင်မြင်သွားပြီး အနာဂတ်တွင် ကျွန်ုပ်ကို ပျိုးထောင်မပေးဘဲ နေလိမ့်မည်လော။ ပြီးခဲ့သည့်တစ်ကြိမ်က တစ်စုံတစ်ယောက်က ကျွန်ုပ်သည် မိုက်မဲကာ မဆင်မခြင် ပြုမူခဲ့သည်ဟု ဆိုလျက် ကျွန်ုပ်ပြုလုပ်ခဲ့သည့်အရာတစ်ခုကို ဖော်ထုတ်ခဲ့သည်။ အကယ်၍ ဘုရားက ဤအကြောင်းကို သိရှိသွားပါက ကျွန်ုပ်ကို အနာဂတ်တွင် စုံလင်စေလိမ့်ဦးမည်လော။ ဘုရား၏ စိတ်ထဲ၌ ကျွန်ုပ်၏ အဆင့်အတန်းမှာ အဘယ်နည်း။ မြင့်သလော သို့မဟုတ် နိမ့်သလော၊ သာလွန်သလော သို့မဟုတ် နိမ့်ကျသလော။ ကျွန်ုပ်သည် မည်သည့်အုပ်စု၌ ပါဝင်သနည်း။ အနာဂတ်တွင် ဘုရားနှင့် ကျွန်ုပ် စကားပြောသည့်အခါတိုင်း ကျွန်ုပ်၏ စကားလုံးများကို အကြမ်းရေးရန် လိုအပ်သည်။ ကျွန်ုပ်သည် ပေါ့ပေါ့ဆဆ စကားပြော၍မရ သို့မဟုတ် စိတ်ထဲရှိသမျှကို ပြော၍မရပါ။ ကျွန်ုပ် ပို၍ စဉ်းစားဆင်ခြင်ရမည်၊ အမှုအရာများကို ပို၍ အချိန်ယူစဉ်းစားရမည်၊ ပို၍ ထည့်သွင်းစဉ်းစားရမည်၊ ကျွန်ုပ်၏ အသုံးအနှုန်းကို ကောင်းစွာ စီစဉ်ဖွဲ့စည်းရမည်ဖြစ်ပြီး ကျွန်ုပ်၏ အထူးချွန်ဆုံးနှင့် အကျွမ်းကျင်ဆုံးသော ဘက်ခြမ်းကို ခရစ်တော်အား တင်ပြရမည်။ ယင်းမှာ အဘယ်မျှ အံ့သြဖွယ်ကောင်းပြီး စုံလင်လိုက်မည်နည်း”ဟု ဆိုသောသူများလည်း ရှိသည်။ ဤသည်မှာလည်း သင်္ကာမကင်းဖြစ်ခြင်းပင် ဖြစ်သည်။

သင်္ကာမကင်းဖြစ်ခြင်းသည် အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားနှင့်ဆိုင်သည့် နောက်ထပ် လက္ခဏာတစ်ရပ် ဖြစ်သည်။ သံသယဖြစ်ခြင်းနှင့် စေ့စေ့စပ်စပ် ကြည့်ရှုစစ်ဆေးခြင်းအပြင် အန္တိခရစ်များသည် သင်္ကာမကင်းဖြစ်ခြင်းများကိုလည်း ထားရှိကြသည်။ တိုတိုပြောရလျှင်၊ ၎င်းတို့၏ အတွေးအခေါ်များကို မည်သည့်သွင်ပြင်လက္ခဏာက စိုးမိုးနေသည်ဖြစ်စေ ထိုအရာများထဲမှ တစ်ခုမျှ သမ္မာတရားကို လက်တွေ့လုပ်ဆောင်ခြင်း၊ ရှာဖွေခြင်းတို့နှင့် မည်သည့်ပတ်သက်မှုမျှ မရှိပေ။ သို့ဆိုလျှင် ဤလုပ်နည်းကိုင်နည်းများ၊ အတွေးများ သို့မဟုတ် နည်းလမ်းများသည် အန္တိခရစ်များ၏ စိတ်သဘောထားအနှစ်သာရက ကောက်ကျစ်ဆိုးယုတ်ကြောင်းကို အတည်ပြုနိုင်သလော။ (အတည်ပြုနိုင်ပါသည်။) အန္တိခရစ်များသည် ဘုရားသခင်ကို သံသယဖြစ်နေသည်ဖြစ်စေ၊ ဘုရားသခင်ကို စေ့စေ့စပ်စပ် ကြည့်ရှုစစ်ဆေးနေသည်ဖြစ်စေ သို့မဟုတ် ဘုရားသခင်အပေါ် သင်္ကာမကင်းဖြစ်ခြင်းများကို ထားရှိနေသည်ဖြစ်စေ မည်သို့ပင်ဖြစ်စေ ၎င်းတို့သည် သမ္မာတရားအပေါ် အာရုံစိုက်ရန် အမြဲ ပျက်ကွက်ကြသည်။ ၎င်းတို့သည် မည်သည့်အခါမျှ နောက်ကြောင်းပြန်မလှည့်သည့်အပြင်၊ သမ္မာတရားကို လုံးဝမရှာဖွေဘဲ ဘုရားသခင်နှင့်သက်ဆိုင်သော ကိစ္စရပ်များကို ဆင်ခြင်သုံးသပ်ရန်နှင့် ဘုရားသခင်ကို ဆက်ဆံရန် ဤနည်းလမ်းများကို တစိုက်မတ်မတ် အသုံးပြုကြသည်။ ဤလုပ်ဆောင်ချက်များက မည်မျှပင် ပင်ပန်းစရာဖြစ်ပြီး ခက်ခဲစေကာမူ ၎င်းတို့သည် ထိုအရာများကို မမောနိုင်မပန်းနိုင် ဆက်လက်လုပ်ဆောင်ပြီး ထပ်ခါထပ်ခါ ပြုလုပ်ကြသည်။ ၎င်းတို့သည် ဘုရားသခင်ကို မည်မျှကြာအောင် စေ့စေ့စပ်စပ် ကြည့်ရှုစစ်ဆေးခဲ့သည်ဖြစ်စေ သို့မဟုတ် သင်္ကာမကင်းဖြစ်ခဲ့သည်ဖြစ်စေ၊ သို့မဟုတ် ၎င်းတို့အနေဖြင့် ရလဒ်တစ်ခုတလေကို ရရှိသည်ဖြစ်စေ၊ မရရှိသည်ဖြစ်စေ ၎င်းတို့သည် ဤနည်းလမ်းအတိုင်း ဆက်လက်ပြုမူကာ ၎င်းတို့၏ လုပ်ဆောင်ချက်များကို ထပ်ခါထပ်ခါ ပြုလုပ်လျက် ယခင်ကဲ့သို့ပင် ဤလမ်းကြောင်းကို ဆက်လျှောက်ကြသည်။ ၎င်းတို့က “ဤသည်မှာ ဖန်ဆင်းခံတစ်ဦးက ဘုရားသခင်ကို ဆက်ဆံသင့်သော နည်းလမ်းနှင့် သဘောထားလော။ ဘုရားသခင်ကို ငါ ဆက်ဆံပုံ၏ သဘောသဘာဝမှာ အဘယ်နည်း။ ငါသည် မည်သည့် စိတ်သဘောထားမျိုးကို ထုတ်ဖော်ပြသနေသနည်း။ သူ့ကိုဤသို့ဆက်ဆံခြင်းသည် သမ္မာတရားနှင့် ကိုက်ညီပါသလော။ ဘုရားသခင်သည် ယင်းကို စက်ဆုပ်ရွံရှာတော်မူပါသလော။ အကယ်၍ ဘုရားသခင် စက်ဆုပ်ရွံရှာသော အမှုအရာများကို ငါ ဆက်လက်ပြုလုပ်နေပါက နောက်ဆုံး ရလဒ်မှာ အဘယ်အရာ ဖြစ်လိမ့်မည်နည်း။ ငါသည် ဘုရားသခင်၏ စွန့်ပစ်ခြင်းနှင့် ဖယ်ရှားရှင်းလင်းခြင်းကို ခံရလိမ့်မည်လော။ အပျက်သဘောဆောင်သော အကျိုးဆက်များ ရှိလိမ့်မည်ဖြစ်သည့်အတွက်၊ ဘုရားသခင်၏ နှုတ်ကပတ်တော်များနှင့် သတ်မှတ်ချက်များအတိုင်း အဘယ်ကြောင့် ငါ မပြုမူနိုင်၊ လက်တွေ့မလုပ်ဆောင်နိုင်ရသနည်း”ဟု တွေးတောလျက် မိမိတို့ကိုယ်ကို မည်သည့်အခါမျှ မဆန်းစစ်ကြပေ။ ၎င်းတို့သည် ဤကိစ္စရပ်များကို ဆင်ခြင်သုံးသပ်ကြပါသလော။ (မသုံးသပ်ပါ။) အဘယ်ကြောင့် ၎င်းတို့က မဆင်ခြင်မသုံးသပ်ကြသနည်း။ အကြောင်းမှာ ၎င်းတို့၏ အကျင့်စရိုက်၌ အသိစိတ်နှင့် ဆင်ခြင်တုံတရား ကင်းမဲ့သောကြောင့် ဖြစ်သည်။ ၎င်းတို့၌ အသိစိတ်မရှိသောကြောင့် ထိုသို့သော အကျိုးအကြောင်းမဆီလျော်သည့်အပြင် အဓိပ္ပာယ်မဲ့သော လုပ်ရပ်များကို ၎င်းတို့က သတိမထားမိဘဲ ဆောင်ရွက်မိကြသည်။ ဆင်ခြင်တုံတရား ကင်းမဲ့ခြင်းက ၎င်းတို့အား မိမိတို့ မည်သူဖြစ်သည် သို့မဟုတ် မိမိတို့ ခံယူသင့်သော နေရာ၊ ရှုထောင့်အမြင်နှင့် အဆင့်အတန်းက အဘယ်အရာဖြစ်သည်ကို မည်သည့်အခါမျှ နားမလည်စေပေ။ ၎င်းတို့က မိမိတို့မှာ သာမန်လူတစ်ဦး၊ ဖောက်ပြန်ပျက်စီးသော လူသားတစ်ဦး သို့မဟုတ် ဘုရားသခင် စက်ဆုပ်ရွံရှာသော စာတန်၏ အပေါင်းအပါနှင့် သားစဉ်မြေးဆက်ဖြစ်သည်ဟု မည်သည့်အခါမျှ မခံစားရကြပေ။ လူတို့ လက်ခံသင့်သော အရာများမှာ ဘုရားသခင်၏ နှုတ်ကပတ်တော်များ၊ ဘုရားသခင်၏ သတ်မှတ်ချက်များနှင့် ဘုရားသခင်က ၎င်းတို့အား ထောက်ပံ့ပေးသော သမ္မာတရားတို့ ဖြစ်သည်။ ၎င်းတို့သည် ဘုရားသခင်နှင့် တန်းတူရည်တူသဖွယ် သူ့ကို စေ့စေ့စပ်စပ် ကြည့်ရှုစစ်ဆေးခြင်း မပြုသင့်သကဲ့သို့ အခြားလူတစ်ဦးနှင့် ထိတွေ့ဆက်ဆံသည့်အလား ဘုရားသခင်နှင့် ရယ်မောပြောဆိုခြင်းလည်း မပြုသင့်ပေ။ ဤအရာများသည် လူမဟုတ်သည့်သူတစ်ဦးက လုပ်ဆောင်မည့် အရာများဖြစ်သည် မဟုတ်လော။ ဤအချိန်တွင် အန္တိခရစ်များ၏ အကျင့်စရိုက်က ထုတ်ဖော်ခြင်းခံရပြီး အန္တိခရစ်များ၏ ကောက်ကျစ်ဆိုးယုတ်သော စိတ်သဘောထားအနှစ်သာရက အခြားသူများကို ထိခိုက်စေပြီး မိမိတို့ကိုယ်တိုင်အတွက် အကျိုးကျေးဇူးတစ်စုံတစ်ရာ မပေးသော ဤတန်ဖိုးမဲ့ပြီး အဓိပ္ပာယ်မဲ့သည့် လုပ်ရပ်များ၌ မမောမပန်း ပါဝင်စေလျက် ၎င်းတို့ကို စိုးမိုးလေသည်။ သို့တိုင် ၎င်းတို့သည် လက်မလွှတ်နိုင်ကြပေ။ ဤလမ်းခရီး၏ အမှားကိုလည်းကောင်း၊ ဤလုပ်ရပ်များနောက်ကွယ်ရှိ သဘောသဘာဝကိုလည်းကောင်း သတိမမူဘဲ ရှိနေကြသည်။ ဤကိစ္စ၌ ပါဝင်သော ကြိုးပမ်းအားထုတ်မှု၊ ဆင်းရဲဒုက္ခနှင့် ကျရှုံးမှု ပမာဏ မည်သို့ပင်ဖြစ်စေ ၎င်းတို့သည် မိမိကိုယ်ကို အပြစ်တင်ခြင်း၊ စွပ်စွဲခြင်းနှင့် အကြွေးတင်ရှိခြင်းတို့ကို မခံစားရပေ။ ၎င်းတို့သည် အထက်စီးမှနေ၍ ဘုရားသခင်ကိုပင် စေ့စေ့စပ်စပ် ကြည့်ရှုစစ်ဆေးကာ မထီမဲ့မြင်ပြုလျက်၊ သူ့ကို ထပ်ခါတလဲလဲ သံသယဖြစ်ပြီး သင်္ကာမကင်း ဖြစ်နေရင်း ဘုရားသခင်နှင့် တန်းတူရည်တူဖြစ်ဖို့ မရမက လုပ်ဆောင်ကြသည်။ ၎င်းတို့က ဘုရားသခင်ကို နှစ်ပေါင်းမည်မျှ ယုံကြည်ပြီးသည်ဖြစ်စေ၊ ဘုရားသခင်အပေါ် ၎င်းတို့၏ သဘောထားနှင့် သူ့ကို ဆက်ဆံပုံတို့မှာ မည်သည့်အခါမျှ မပြောင်းလဲခဲ့ပေ။ အကယ်၍ ၎င်းတို့က သူ့ကို သံသယဖြစ်မနေပါက သူ့ကို စေ့စေ့စပ်စပ် ကြည့်ရှုစစ်ဆေးနေကြသည်။ အကယ်၍ သူ့ကို ၎င်းတို့က စေ့စေ့စပ်စပ် ကြည့်ရှုစစ်ဆေးနေခြင်း မရှိပါက သူ့ကို သင်္ကာမကင်း ဖြစ်နေကြသည်။ ယင်းမှာ ၎င်းတို့က နတ်ဆိုးပူးခံရသကဲ့သို့ သို့မဟုတ် စုန်းပြုစားခံရသကဲ့သို့ ဖြစ်သည်။ ဤအရာများသည် အန္တိခရစ်များ၏ ကောက်ကျစ်ဆိုးယုတ်သော အနှစ်သာရနှင့်ဆိုင်သည့် သရုပ်သကန်များစွာ ဖြစ်ကြသည်။ အန္တိခရစ်များသည် ပင်ကိုအားဖြင့် ကောက်ကျစ်ဆိုးယုတ်ကြသည်။ အန္တိခရစ်များ၏ အနှစ်သာရကို မရိပ်မိနိုင်သော အချို့လူတို့က၊ “ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းအား သင် ရှောင်ကြဉ်၍ မရနိုင်သလော။ သူ့ကို သံသယဖြစ်ခြင်းအား သင် မရပ်တန့်နိုင်သလော။ သူ့အပေါ် သင်္ကာမကင်းဖြစ်ခြင်းအား သင် မရပ်တန့်နိုင်သလော။ အကယ်၍ သင်သည် ဤအရာများကို ပြုလုပ်ခြင်းမှ ရပ်တန့်လိုက်ပါက သမ္မာတရားကို နားလည်နိုင်မည်ဖြစ်ပြီး ဘုရားသခင်ကို ဘုရားသခင်အဖြစ် ဆက်ဆံနိုင်ကာ ဘုရားသခင်၌ စစ်မှန်သော ယုံကြည်ခြင်း ဖြစ်ပေါ်စေနိုင်ပြီး တရားဝင် ဘုရားသခင်၏ လူမျိုးထဲမှ တစ်ဦး ဖြစ်လာနိုင်လိမ့်မည်။ သင်သည် စံချိန်မီသော ဖန်ဆင်းခံတစ်ဦး ဖြစ်လာရန် အခွင့်အရေး ရရှိလိမ့်မည်ဖြစ်ပြီး ထိုအခါ သင်သည် ဘုရားသခင်၏ ရွေးချယ်ထားသောလူများထဲမှ တစ်ဦး၏ အမည်နှင့် ထိုက်တန်မည် မဟုတ်လော။ ယင်းမှာ အဘယ်မျှ အံ့သြဖွယ်ကောင်းလိုက်မည်နည်း”ဟု ဆိုကောင်းဆိုနိုင်သည်။ သို့ရာတွင် အန္တိခရစ်များက၊ “ကျွန်ုပ်သည် ထိုမျှလောက် မမိုက်မဲပါ။ စံချိန်မီသော ဖန်ဆင်းခံတစ်ဦးဖြစ်ခြင်း၏ အကျိုးကျေးဇူးကား အဘယ်နည်း။ ထိုအရာသည် ပျင်းစရာကောင်းသည်။ ဘုရားကို ကျွန်ုပ် သံသယဖြစ်သည့်အခါ၊ စေ့စေ့စပ်စပ် ကြည့်ရှုစစ်ဆေးသည့်အခါ၊ သင်္ကာမကင်းဖြစ်သည့်အခါမှသာ စိတ်ဝင်စားစရာကောင်းသည်”ဟု ပြန်ချေပကြသည်။ အန္တိခရစ်များ၏ ဤသရုပ်သကန်မှာ၊ “အခြားလူများကိုလည်းကောင်း၊ ကောင်းကင်ဘုံကိုလည်းကောင်း တိုက်ခိုက်ခြင်းသည် အဆုံးမရှိသော ပျော်ရွှင်မှု၏ ရင်းမြစ်တစ်ခု ဖြစ်သည်”ဟု အဆင်းနီသော နဂါးကြီးက ပြောသကဲ့သို့ပင် ဖြစ်သည်။ ဤသည်မှာ အန္တိခရစ်များ၏ ကောက်ကျစ်ဆိုးယုတ်သော သဘာဝအနှစ်သာရနှင့်ဆိုင်သည့် တိကျသော အဓိပ္ပာယ်ဖွင့်ဆိုချက်နှင့် စစ်မှန်သော ထင်ဟပ်မှုတစ်ခု ဖြစ်သည်။ အချုပ်အားဖြင့်ဆိုသော် အန္တိခရစ်များသည် အလွန်အမင်း ကောက်ကျစ်ဆိုးယုတ်ကြသည်၊ အဆုံးစွန် ကောက်ကျစ်ဆိုးယုတ်ကြသည်။ ဘုရားသခင်ကို ယုံကြည်သော်လည်း သမ္မာတရားကို လက်ခံရန် လုံးလုံးလျားလျား ငြင်းပယ်သောသူတို့သည် ကောက်ကျစ်ဆိုးယုတ်သောလူများ ဖြစ်ကြသည်။ လူများစွာတို့သည် အန္တိခရစ်များကို တစ်နေ့တွင် နောင်တရလိမ့်မည်ဟု တွေးထင်လျက် နောင်တရရန် အခွင့်အရေးတစ်ခု အမြဲပေးလိုကြသည်။ ဤပြောဆိုချက်သည် မှန်ကန်သလော။ “ခွေးမြီးကောက် ကျည်တောက်စွပ်” နှင့် “ကျားသစ်သည် သူ၏ အစက်အပြောက်များကို မပြောင်းလဲနိုင်” ဟူသော ဆိုရိုးစကားများအတိုင်းပင် ဖြစ်သည်။ ထို့ကြောင့် သင်သည် အန္တိခရစ်များကို ကိုင်တွယ်ရန် သို့မဟုတ် တောင်းဆိုမှုများ ပြုလုပ်ရန် လူသားများကို ကိုင်တွယ်ခြင်းအတွက် စံနှုန်းများနှင့် နည်းလမ်းများကို အသုံးပြု၍မရနိုင်ပေ။ ၎င်းတို့သည် ၎င်းတို့ဖြစ်သည့်အတိုင်းပင် ဖြစ်သည်။ အကယ်၍ ၎င်းတို့သည် ဘုရားသခင်ကို စေ့စေ့စပ်စပ် ကြည့်ရှုစစ်ဆေးခြင်းမရှိပါက သို့မဟုတ် သံသယမဖြစ်ပါက၊ သို့မဟုတ် သူ့ကို သင်္ကာမကင်း မဖြစ်ပါက ၎င်းတို့သည် ကသိကအောက်နိုင်သည်ဟု ခံစားရသည်။ အကြောင်းမှာ ၎င်းတို့သည် မိမိတို့၏ ကောက်ကျစ်ဆိုးယုတ်သော သဘာဝ၏ စိုးမိုးခြင်းကို ခံရသောကြောင့် ဖြစ်သည်။

(ဃ) သတိထားကာကွယ်ခြင်း

ဆက်လက်၍ သတိထားကာကွယ်ခြင်းအကြောင်းကို ငါတို့ မိတ်သဟာယဖွဲ့ကြမည်။ အန္တိခရစ်များ၌ အဓိကအကျဆုံးနှင့် အရှင်းလင်းဆုံးသော အတွေးနှင့် ရှုထောင့်အမြင်တစ်ခု ရှိသည်။ ၎င်းတို့က၊ “လူတို့သည် မိမိတို့၏ ကံကြမ္မာများကို ဘုရားက ထိန်းချုပ်ကြောင်း သို့မဟုတ် အချုပ်အခြာအာဏာစွဲကိုင်ကြောင်းကို ခွင့်မပြုရ။ အကယ်၍ ဘုရားက လူတစ်ဦး၏ ကံကြမ္မာကို ထိန်းချုပ်နေပါက ထိုသူအတွက် အဆုံးသတ်ပြီဖြစ်သည်။ လူတို့သည် ပျော်ရွှင်မှုကို ရရှိရန်အလို့ငှာလည်းကောင်း၊ စိုးရိမ်ပူပန်ခြင်းမရှိဘဲ စားသောက်ပြီး ပျော်ရွှင်နိုင်ရန်အလို့ငှာလည်းကောင်း၊ မိမိတို့ကိုယ်ကို ထိန်းချုပ်သူများ ဖြစ်ရမည်။ ဘုရားက လူတို့ကို စားသောက်ပြီး ပျော်ရွှင်ခွင့်မပြုပါ။ သူက ၎င်းတို့ကို ကောင်းမွန်စွာ နေထိုင်ခွင့်မပြုပါ။ သူက အခက်အခဲကိုသာ ခံစားစေသည်။ ထို့ကြောင့် ကျွန်ုပ်တို့သည် မိမိတို့၏ ကိုယ်ပိုင်ပျော်ရွှင်မှုကို တာဝန်ယူရမည်။ ကျွန်ုပ်တို့သည် မိမိတို့၏ ကံကြမ္မာများကို ဘုရားထံ အပ်နှံ၍မရသကဲ့သို့၊ အရာရာတိုင်းအတွက် လက်ပိုက်စောင့်ဆိုင်း၍လည်း မရပါ။ ဘုရားက ပြင်ဆင်မှုများပြုလုပ်ပြီး ကျွန်ုပ်တို့ကို ဉာဏ်ပွင့်စေကာ ဦးဆောင်သည်ကိုလည်း ခွင့်ပြု၍မရပါ။ ကျွန်ုပ်တို့အနေဖြင့် ထိုသို့သောလူစားမျိုး ဖြစ်၍မရပါ။ ကျွန်ုပ်တို့၌ လူ့အခွင့်အရေးများ၊ ကိုယ်ပိုင်အုပ်ချုပ်ခွင့်နှင့် လွတ်လပ်စွာ ရွေးချယ်ပိုင်ခွင့်တို့ ရှိသည်။ ကျွန်ုပ်တို့သည် အရာရာတိုင်းကို ဘုရားထံ သတင်းပို့ရန်လည်းကောင်း၊ အရာရာတိုင်းအပေါ် ဘုရားထံမှ ရှာဖွေရန်လည်းကောင်း မလိုအပ်ပေ။ ယင်းက ကျွန်ုပ်တို့ကို အလွန် အရည်အချင်းမရှိသူများကဲ့သို့ ဖြစ်စေမည်။ လူမိုက်များသာ ထိုသို့ ပြုလုပ်ကြသည်”ဟု ပြောကြသည်။ ၎င်းတို့သည် အဘယ်အရာကို လုပ်ဆောင်နေကြသနည်း။ (ဘုရားသခင်ကို သတိထားကာကွယ်နေခြင်းဖြစ်သည်။) အချို့လူတို့က၊ “ဘုရားရှေ့မှောက်၌ သင် သစ္စာဆိုသောအခါ သတိထားပါ။ သင်၏ စကားလုံးများကို ဂရုတစိုက် စဉ်းစားပါ။ လူ ပြုမူဆောင်ရွက်သောအခါ ကောင်းကင်ဘုံက ကြည့်ရှုနေသည်” ဟု ပြောကြသည်။ အချို့က၊ “အို ဘုရား၊ ကျွန်ုပ်၏ တစ်ဘဝလုံးနှင့် လူငယ်ဘဝကို သင့်ထံ ဆက်ကပ်အပ်နှံပါသည်၊ ကျွန်ုပ်သည် အိမ်ထောင်ဖက် ရှာဖွေတော့မည်မဟုတ် သို့မဟုတ် လက်ထပ်တော့မည်မဟုတ်ပါ” ဟု ဆုတောင်းကြသည်။ သို့သော် ဤသို့ပြောပြီးနောက် ၎င်းတို့ နောင်တရကြပြီး၊ “ဘုရားက ငါ့စကားများကို အထမြောက်စေမည်လော။ အကယ်၍ ငါ အမှန်တကယ် အိမ်ထောင်ဖက် လိုအပ်လာလျှင် သို့မဟုတ် လက်ထပ်လိုလျှင် အဘယ်သို့နည်း။ ဘုရားက ကျွန်ုပ်ကို အပြစ်ပေးမည်လော။ ဤသည်မှာ ဆိုးပေသည်”ဟု စဉ်းစားကြသည်။ ထိုအချိန်မှစ၍ ၎င်းတို့သည် ဆန့်ကျင်ဘက်လိင်ကို ရှောင်ကြဉ်ပြီး အပြစ်ပေးခံရမည်ကို ကြောက်ရွံ့လျက် စိတ်ဓာတ်ကျပြီး ဝမ်းမြောက်ခြင်းကင်းမဲ့လာကြသည်။ ၎င်းတို့ အဘယ်အရာကို လုပ်ဆောင်နေကြသနည်း။ (ဘုရားသခင်ကို သတိထားကာကွယ်နေခြင်းဖြစ်သည်။) အခြားလူစားမျိုးတစ်မျိုးက၊ “ဘုရားအတွက် မိမိကိုယ်ကို အသုံးခံခြင်းသည် လွယ်ကူခြင်း မရှိသည့်အပြင်၊ ရိုးရှင်းခြင်းလည်းမရှိပါ။ သင့်၌ အရန်အစီအစဉ်တစ်ခု ရှိရန် လိုအပ်သည်။ ဘုရားအတွက် အသုံးမခံမီ သင့်ကိုယ်သင်အတွက် ထွက်ပေါက်တစ်ခု ပြင်ဆင်ထားရန် လိုအပ်သည်။ သို့မဟုတ်ပါက သင်၏ အရင်းအမြစ်များ ကုန်ဆုံးသွားသောအခါ ဘုရားက သင့်ကို ဂရုစိုက်မည်မဟုတ်ပေ။ ဘုရားအတွက် သင့်ကိုယ်သင် အသုံးခံခြင်းသည် သင်၏ ကိစ္စဖြစ်သည်။ ဘုရားက အရာခပ်သိမ်းအပေါ် အချုပ်အခြာအာဏာရှိခြင်းက အခြားကိစ္စ ဖြစ်သည်။ ဘုရားသည် အရာခပ်သိမ်းအပေါ် အချုပ်အခြာအာဏာရှိသည်။ သူက သင်ကဲ့သို့သော သေးငယ်သည့်လူတစ်ဦးကို တာဝန်ယူလိမ့်မည်လော။ ဘုရားသည် အဓိက ကိစ္စရပ်များကိုသာ တာဝန်ယူသည်။ သူသည် ဤသေးငယ်သော အရာများနှင့်ပတ်သက်၍ ဒုက္ခမခံပေ။ ထို့ကြောင့် သင်သည် သင်၏ ထွက်ပေါက်ကို စီစဉ်ပြီး ပြင်ဆင်ထားရမည်။ အကယ်၍ ဘုရားက သင့်ကို နောက်ပိုင်းတွင် မလိုချင်တော့ဘဲ သင့်ကို မောင်းထုတ်လိုက်ပါက သူသည် သင့်ကို မည်သည့်သနားကရုဏာမျှ ပြသမည်မဟုတ်ပါ”ဟု ဆိုသည်။ ဤသည်မှာ မည်သည့် တွေးခေါ်မှုမျိုး ဖြစ်သနည်း။ (ဘုရားသခင်အပေါ် သတိထားကာကွယ်ခြင်း ဖြစ်သည်။) လူတို့သည် အလွန် တွက်ချက်တတ်ကြသည်။ အချို့သည် ခေါင်းဆောင်များ ဖြစ်လာပြီးနောက် အဖိုးအခအနည်းငယ် ပေးဆပ်ကြပြီး မိမိတို့ကိုယ်ကို အနည်းငယ် စစ်မှန်စွာ အသုံးခံကြသော်လည်း ၎င်းတို့၏ မကောင်းသော လူ့သဘာဝ၊ စက်ဆုပ်ဖွယ်ကောင်းသော စိတ်သဘောထားနှင့် ၎င်းတို့ ပိုင်ဆိုင်သော အန္တိခရစ်များ၏ စိတ်သဘောထားတို့ကြောင့် ဘုရားအိမ်တော်သို့ များစွာသော ဆုံးရှုံးမှုများကို ဖြစ်စေကြသည်။ အကျိုးဆက်အနေဖြင့် ၎င်းတို့ နှင်ထုတ်ခြင်းခံရလေသည်။ နောက်ပိုင်းတွင် ၎င်းတို့သည် မည်သူ့ကိုမျှ ရင်ဖွင့်ပြောဆိုခြင်းမရှိဘဲ “ကျွန်ုပ်သည် လူတို့ကို အမြဲတမ်း ရင်ဖွင့်ပြောဆိုလေ့ရှိခဲ့သဖြင့် လူတိုင်းက ကျွန်ုပ်နှင့်ပတ်သက်၍ အမှန်တကယ် ဖြစ်ပျက်နေသည့်အရာကို သိရှိခဲ့ကြသည်။ သို့သော် ထို့နောက်တွင် တစ်စုံတစ်ယောက်က ကျွန်ုပ်အကြောင်းကို ဘုရားအိမ်တော်သို့ တိုင်ကြားခဲ့ပြီး ကျွန်ုပ် နှင်ထုတ်ခြင်းခံခဲ့ရသည်။ သို့ဖြစ်၍ ယခု ကျွန်ုပ်သည် မိမိကိုယ်ကို ပိတ်ဆို့ရန်၊ ဖုံးကွယ်ရန်နှင့် ခုခံပြီး ကာကွယ်ရန် သင်ယူရမည်။ ကျွန်ုပ်သည် လူတို့ကို အတွင်းရေး အသိပေးခြင်းနှင့်ပတ်သက်၍ သတိထားရမည်ဖြစ်ပြီး ဘုရားကိုပင် အတွင်းရေး အသိမပေးသင့်ပါ။ ဘုရားက သမ္မာတရားဖြစ်ကြောင်း၊ သူက သစ္စာရှိကြောင်းကို နောက်ထပ် ကျွန်ုပ် မယုံကြည်တော့ပါ။ ကျွန်ုပ်သည် ညီအစ်ကိုမောင်နှမများကို သာ၍ပင် ယုံကြည်မှုနည်းပါးသည်။ မည်သူမျှ ကျွန်ုပ်၏ ယုံကြည်မှုနှင့် မထိုက်တန်ပေ။ သမ္မာတရား လိုက်စားသောသူတို့ကို မဆိုထားနှင့်၊ ကျွန်ုပ်၏ မိသားစုဝင်များ၊ ဆွေမျိုးများပင်လျှင် မထိုက်တန်ပါ”ဟုဆိုလျက် မိမိတို့ကိုယ်ကို ကောင်းစွာပြုမူနေထိုင်ရန်နှင့် သိုသိုသိပ်သိပ် နေရန် သင်ယူကြလေသည်။ ၎င်းတို့ အဘယ်အရာကို လုပ်ဆောင်နေကြသနည်း။ (၎င်းတို့သည် သတိထားကာကွယ်နေကြခြင်း ဖြစ်သည်။) အန္တိခရစ်များသည် ပြုပြင်ခြင်း၊ ကျရှုံးခြင်း၊ လဲကျခြင်းနှင့် ထုတ်ဖော်ခံရခြင်းတို့ကို တွေ့ကြုံခံစားရသောအခါ ဤအရာကို သုံးသပ်ပြီး “သူတစ်ပါးကို ထိခိုက်နစ်နာစေလိုသည့်စိတ် မရှိအပ်၊ သို့သော် မိမိကိုယ်ကို ကာကွယ်လိုသည့်စိတ်မူ ရှိရမည်” ဟူသော ဆိုရိုးစကားတစ်ခုကို ထုတ်ဖော်ပြောဆိုကြသည်။ အမှန်တွင် ၎င်းတို့သည် အခြားသူများကို အတော်အတန် ထိခိုက်နစ်နာစေပြီးဖြစ်ကာ အဆုံးတွင် ၎င်းတို့သည် မိမိတို့ကိုယ်ကို အယောင်ဆောင်ကာ ဤမှားယွင်းသော အယူအဆကို စိတ်ကူးရကြလေသည်။ ဘုရားသခင်ကို နှစ်ပေါင်းများစွာ ယုံကြည်ပြီး ပုံမှန်အခြေအနေများအောက်တွင် မရေမတွက်နိုင်သော ကျရှုံးမှုများနှင့် ဆုတ်ယုတ်မှုများအပြင် ဘုရားသခင်၏ ထုတ်ဖော်ခြင်းနှင့် သူ၏ ပြုပြင်ခြင်းတို့ကို တွေ့ကြုံခံစားပြီးနောက်တွင် လူတို့သည် ပြဿနာများကို ဖြေရှင်းရန် သမ္မာတရားကို ရှာဖွေရင်း၊ ပြီးလျှင် မိမိတို့၏ ကျရှုံးမှုများနှင့် ပြိုလဲမှုများ၏ အကြောင်းရင်းများအပြင် မိမိတို့ လိုက်လျှောက်သင့်သော လက်တွေ့လုပ်ဆောင်ခြင်းလမ်းကြောင်းကို ဘုရားနှုတ်ကပတ်တော်များတွင် ရှာဖွေရင်း ဤကျရှုံးမှုများ၏ သင်ခန်းစာများမှတစ်ဆင့် မိမိတို့ကိုယ်ကို ဆင်ခြင်သုံးသပ်ကာ သိရှိသင့်ပေသည်။ သို့ရာတွင် အန္တိခရစ်များက ဤသို့ မပြုလုပ်ကြပေ။ အကြိမ်များစွာ လဲကျပြီး ကျရှုံးပြီးနောက် ၎င်းတို့သည် မိမိတို့၏ အပြုအမူကို ပိုမိုဆိုးရွားစေကြသည်။ ဘုရားသခင်နှင့်ပတ်သက်၍ ၎င်းတို့၏ သံသယများက အရေအတွက်အားဖြင့် တိုးပွားလာပြီး ပိုမိုပြင်းထန်လာသည်။ ဘုရားသခင်အပေါ် ၎င်းတို့၏ စေ့စေ့စပ်စပ် ကြည့်ရှုစစ်ဆေးခြင်းသည် ပိုမိုပြင်းထန်လာသည်။ ဘုရားသခင်အပေါ် ၎င်းတို့၏ သင်္ကာမကင်းဖြစ်ခြင်းသည် ပိုမိုနက်ရှိုင်းလာပြီး ထိုနည်းတူစွာ ၎င်းတို့၏ စိတ်နှလုံးများသည် ဘုရားသခင်အပေါ် သတိထားကာကွယ်ခြင်းဖြင့် ပြည့်နှက်လာသည်။ ၎င်းတို့၏ သတိထားကာကွယ်ခြင်းသည် စောဒကတက်မှုများ၊ အမျက်ဒေါသ၊ အာခံဖီဆန်မှုနှင့် မခံမရပ်နိုင်ဖြစ်ခြင်းတို့ဖြင့် ပြည့်နှက်နေပြီး ၎င်းတို့သည် ဘုရားသခင်အပေါ် ငြင်းပယ်ခြင်း၊ တရားစီရင်ခြင်းနှင့် ပြစ်တင်ရှုတ်ချခြင်းတို့ကိုပင် တဖြည်းဖြည်း ဖြစ်ပေါ်ကြသည်။ ၎င်းတို့က အန္တရာယ်တိုးလာနေသည် မဟုတ်လော။ (ဟုတ်ပါသည်။)

ဘုရားသခင်အပေါ်တွင်လည်းကောင်း၊ ဘုရားသခင် စီစဉ်ဖွဲ့စည်းထားသော ပတ်ဝန်းကျင်များ၊ လူများ၊ ဖြစ်ရပ်များနှင့် အမှုအရာများအပေါ်တွင်လည်းကောင်း၊ အန္တိခရစ်တို့အား ဘုရားသခင်၏ ထုတ်ဖော်ခြင်းနှင့် ဆုံးမပဲ့ပြင်ခြင်းတို့အပေါ်တွင်လည်းကောင်း စသည်တို့အပေါ် အန္တိခရစ်တို့၏ သဘောထားကို အကဲဖြတ်ရလျှင် ၎င်းတို့၌ သမ္မာတရားကို ရှာဖွေရန် ရည်ရွယ်ချက် စိုးစဉ်းမျှ ရှိသလော။ ၎င်းတို့တွင် ဘုရားသခင်ကို ကျိုးနွံနာခံရန် ရည်ရွယ်ချက် စိုးစဉ်းမျှ ရှိသလော။ ၎င်းတို့၌ ဤအရာအားလုံးသည် မတော်တဆ မဟုတ်ဘဲ ထိုထက် ဘုရားသခင်၏ အချုပ်အခြာအာဏာအောက်တွင် ရှိကြောင်း စိုးစဉ်းမျှ ယုံကြည်ခြင်း ရှိသလော။ ၎င်းတို့တွင် ဤနားလည်မှုနှင့် သိမြင်မှု ရှိကြသလော။ မရှိသည်မှာ သိသာထင်ရှားပေသည်။ ၎င်းတို့၏ သတိထားကာကွယ်မှု၏ အရင်းအမြစ်သည် ဘုရားသခင်အပေါ် ၎င်းတို့၏ သံသယများမှ လာသည်ဟု ပြော၍ရနိုင်ပေသည်။ ဘုရားသခင်အပေါ် ၎င်းတို့၏ သင်္ကာမကင်းဖြစ်ခြင်း အရင်းအမြစ်သည် ဘုရားသခင်နှင့်ပတ်သက်သော ၎င်းတို့၏ သံသယများမှ လာသည်ဟုလည်း ပြော၍ရနိုင်၏။ ဘုရားသခင်အပေါ် ၎င်းတို့၏ စိစစ်ခြင်းအားဖြင့် ဖြစ်ပေါ်လာသော ရလဒ်များက ၎င်းတို့အား ဘုရားသခင်အပေါ် ပို၍ သင်္ကာမကင်းဖြစ်စေသကဲ့သို့ တစ်ချိန်တည်းတွင်ပင် ဘုရားသခင်ကို ပို၍ သတိထားကာကွယ်စေလေသည်။ အန္တိခရစ်တို့၏ တွေးခေါ်မှုမှ ဖြစ်ပေါ်လာသော အတွေးအခေါ်အမျိုးမျိုးနှင့် အမြင်ရှုထောင့်အမျိုးမျိုးအပြင် ဤအတွေးအခေါ်များနှင့် အမြင်ရှုထောင့်တို့၏ စိုးမိုးခြင်းအောက်မှ ဖြစ်ပေါ်လာသော လုပ်နည်းကိုင်နည်းအမျိုးမျိုးနှင့် အပြုအမူအမျိုးမျိုးတို့ကို အကဲဖြတ်ရသော် ဤလူများသည် အလွန်ပင် ဆင်ခြင်တုံတရား မရှိကြချေ။ ၎င်းတို့သည် သမ္မာတရားကို နားလည်နိုင်ခြင်းမရှိ၊ ဘုရားသခင်၌ စစ်မှန်သော ယုံကြည်ခြင်းကို မထားရှိနိုင်၊ ဘုရားသခင် တည်ရှိခြင်းကို ၎င်းတို့ လုံးလုံးလျားလျား ယုံကြည်ပြီး အသိအမှတ်ပြုနိုင်ခြင်း မရှိသကဲ့သို့ ဘုရားသခင်သည် ဖန်ဆင်းခြင်းအားလုံးအပေါ် အချုပ်အခြာအာဏာ ကိုင်စွဲထားကြောင်း၊ သူသည် အရာခပ်သိမ်းအပေါ် အချုပ်အခြာအာဏာ ကိုင်စွဲထားကြောင်း မယုံကြည်နိုင်ဘဲ အသိအမှတ်လည်း မပြုနိုင်ပေ။ ဤအရာအားလုံးသည် ၎င်းတို့၏ ကောက်ကျစ်ဆိုးယုတ်သော စိတ်သဘောထား အနှစ်သာရကြောင့် ဖြစ်လေသည်။

၂၀၂၀ ခုနှစ်၊ ဒီဇင်ဘာလ ၁၉ ရက်


နောက်ဆက်တွဲ ၆- အန္တိခရစ်များ၏ ကိုယ်ကျင့်စရိုက်နှင့် ၎င်းတို့၏ စိတ်သဘောထား အနှစ်သာရတို့ကို အနှစ်ချုပ်ခြင်း (အပိုင်း ၃)

၃။ အန္တိခရစ်များ၏ စိတ်သဘောထား အနှစ်သာရ

က။ ကောက်ကျစ်ဆိုးယုတ်ခြင်း

၂) ဘုရားသခင်အပေါ် အန္တိခရစ်များ လုပ်သည့်အရာ

ပြီးခဲ့သည့်အကြိမ် စုဝေးပွဲအတောအတွင်းတွင် ငါတို့သည် ဖောက်ပြန်ပျက်စီးသော လူသားမျိုးနွယ်၏ စိတ်သဘောထား ခြောက်မျိုးထဲမှ သွင်ပြင်လက္ခဏာ သုံးခုကို စိတ်ဖြာလေ့လာဆွေးနွေးရန် ရွေးချယ်လျက် အန္တိခရစ်တစ်ဦး၏ စိတ်သဘောထား အနှစ်သာရကို အဓိကအားဖြင့် မိတ်သဟာယဖွဲ့ပြီး အနှစ်ချုပ်ခဲ့ကြသည်။ ဤသွင်ပြင်လက္ခဏာ သုံးခုမှာ သမ္မာတရားကို အလွန်အမင်း မနှစ်မြို့ခြင်း၊ ရက်စက်ကြမ်းကြုတ်ခြင်းနှင့် ကောက်ကျစ်ဆိုးယုတ်ခြင်းတို့ ဖြစ်ကြသည်။ ပြီးခဲ့သည့်အကြိမ်က ငါတို့သည် ကောက်ကျစ်ဆိုးယုတ်ခြင်းအကြောင်း မိတ်သဟာယဖွဲ့ခဲ့ကြပြီး၊ အန္တိခရစ်တို့၏ ကောက်ကျစ်ဆိုးယုတ်သော သရုပ်သကန်များ၊ အတိအကျဆိုရလျှင်၊ ၎င်းတို့၏ အတွေးများက တစ်နေ့လုံး မကောင်းမှုဖြင့် ပြည့်နှက်နေသည်ဟူသည့်အချက်ကို စိတ်ဖြာလေ့လာဆွေးနွေးခြင်းမှတစ်ဆင့်၊ ဤသရုပ်သကန်များမှတစ်ဆင့် အန္တိခရစ်များကို ပိုင်းခြားသိမြင်ကာ ၎င်းတို့၏ ကောက်ကျစ်ဆိုးယုတ်သော စိတ်သဘောထား အနှစ်သာရကို အတည်ပြုခဲ့ကြသည်။ ၎င်းတို့၏ အတွေးများသည် တစ်နေ့လုံး မကောင်းမှုဖြင့် ပြည့်နှက်နေသည်ဟူသည့်အချက်ကို ရှုထောင့်နှစ်မျိုးမှ ငါတို့ စိတ်ဖြာလေ့လာဆွေးနွေးနေခဲ့ကြသည်။ ပထမတစ်မျိုးမှာ၊ ၎င်းတို့သည် အခြားသူများကို ဆက်ဆံသည့်အခါ ၎င်းတို့၏ အတွေးများထဲတွင် မည်သည့်အရာ ရှိသည်၊ ၎င်းတို့၏ ဖောက်ပြန်ပျက်စီးသော အနှစ်သာရထဲတွင် မည်သည့် လုပ်နည်းကိုင်နည်းများနှင့် သရုပ်သကန်များကို ၎င်းတို့ ထုတ်ဖော်ကြသည်ဟူသည်တို့ ဖြစ်သည်၊ ဒုတိယတစ်မျိုးမှာ၊ ဘုရားသခင်နှင့်ပတ်သက်၍ ၎င်းတို့၏ အတွေးများတွင် မည်သည့်အရာ ရှိသည်ဟူ၍ ဖြစ်သည်။ ၎င်းတို့က လူများကို မည်သို့ဆက်ဆံသည်နှင့်ပတ်သက်၍ မိတ်သဟာယဖွဲ့ခြင်းကို ငါတို့ ပြီးစီးပြီးဖြစ်သည်။ ဘုရားသခင်အပေါ် အန္တိခရစ်များက မည်သည့် စိတ်ကူးများ၊ အယူအဆများ၊ သဘောထားအမြင်များနှင့် စေ့ဆော်ချက်များရှိသည်ဟူသည်နှင့် ၎င်းတို့၏ စိတ်ထဲတွင် ကြိုတင်သတ်မှတ်ထားသော လုပ်ဆောင်ချက်များကိုပင် ပြီးခဲ့သည့်အကြိမ်က ငါတို့ တစ်စိတ်တစ်ပိုင်း မိတ်သဟာယဖွဲ့ခဲ့ကြသည်။ ဥပမာအားဖြင့်၊ သံသယ၊ စိစစ်ခြင်းနှင့် အခြားမည်သည့်အရာ ရှိသေးသနည်း။ (မသင်္ကာမှုနှင့် သတိထားရှောင်ခြင်းတို့ ဖြစ်သည်။) သံသယ၊ စေ့စေ့ကြည့်ရှုစစ်ဆေးခြင်း၊ မသင်္ကာမှုနှင့် သတိထားရှောင်ခြင်းတို့ဖြစ်သည်။ ယခုမူ၊ အန္တိခရစ်များက ဘုရားသခင်ကို စမ်းသပ်ခြင်းအကြောင်း မိတ်သဟာယဖွဲ့ကြစို့။

(င) စမ်းသပ်ခြင်း

စမ်းသပ်ခြင်း၏ သရုပ်သကန်များမှာ အဘယ်နည်း။ မည်သည့် လုပ်နည်းကိုင်နည်းများ သို့မဟုတ် အတွေးများက စမ်းသပ်ခြင်း၏ အခြေအနေ သို့မဟုတ် အနှစ်သာရကို ပေါ်လွင်ထင်ရှားစေသနည်း။ (ကျွန်ုပ်သည် ပြစ်မှားခြင်းတစ်ခုကို ကျူးလွန်မိလျှင် သို့မဟုတ် မကောင်းသည့်အရာတစ်ခုကို လုပ်မိလျှင်၊ ဘုရားသခင်ကို အမြဲ စုံစမ်းစစ်ဆေးချင်သည်၊ တိကျသော အဖြေစကားတစ်ခုကို တောင်းဆိုချင်ပြီး ကျွန်ုပ်၌ ကောင်းမွန်သော အဆုံးသတ် သို့မဟုတ် ပန်းတိုင်တစ်ခု ရှိမရှိဟူသည်ကို သိချင်ပါသည်။) ဤသည်မှာ အတွေးများနှင့် သက်ဆိုင်သည်။ သို့ဖြစ်၍ ယေဘုယျအားဖြင့်၊ လူတစ်ဦးသည် စကားပြောသည့်အခါ သို့မဟုတ် ပြုမူသည့်အခါ၊ သို့မဟုတ် တစ်စုံတစ်ခုကို ရင်ဆိုင်ရသည့်အခါ၊ ၎င်းတို့၏ မည်သည့်သရုပ်သကန်က စမ်းသပ်ခြင်း ဖြစ်သနည်း။ အကယ်၍ တစ်စုံတစ်ဦးသည် ပြစ်မှားခြင်းတစ်ခုကို ကျူးလွန်မိပြီး သူ၏ပြစ်မှားခြင်းကို ဘုရားသခင်က အမှတ်ရကောင်းအမှတ်ရမည် သို့မဟုတ် ပြစ်တင်ရှုတ်ချကောင်း ပြစ်တင်ရှုတ်ချမည်ဟု ခံစားရလျှင်၊ ပြီးလျှင် ဘုရားသခင်က သူ့ကို အမှန်တကယ် ပြစ်တင်ရှုတ်ချမည်ဟုတ်မဟုတ်ကို မသိဘဲ သူကိုယ်တိုင်လည်း မသေမချာဖြစ်နေလျှင်၊ ဘုရားသခင်၏ သဘောထားက အမှန်တကယ် မည်သည့်အရာဖြစ်သည်ကို သိမြင်ရန်၊ ယင်းကို စမ်းသပ်ဖို့ နည်းလမ်းတစ်ခုကို သူက စိတ်ကူးမိသည်။ ၎င်းတို့သည် ဆုတောင်းခြင်းဖြင့် စတင်ပြီး၊ အလင်းပေးခြင်း သို့မဟုတ် ဉာဏ်အလင်းပွင့်ခြင်း မရှိလျှင်၊ ၎င်းတို့၏ ယခင်လိုက်စားမှု နည်းလမ်းများကို လုံးဝ ဖြတ်ပစ်ရန် စဉ်းစားကြသည်။ ယခင်က ၎င်းတို့သည် ၅၀ ရာခိုင်နှုန်း အားထုတ်နိုင်သည့်နေရာတွင် ၃၀ ရာခိုင်နှုန်းသာ အားထုတ်လျက်၊ သို့မဟုတ် ၃၀ ရာခိုင်နှုန်း အားထုတ်၍ရနိုင်သည့်နေရာတွင် ၁၀ ရာခိုင်နှုန်းသာ အားထုတ်လျက် အမှုအရာများကို အစဉ်သဖြင့် ဝတ်ကျေတမ်းကျေ ပုံစံဖြင့် လုပ်ဆောင်ခဲ့ကြသည်။ ယခုမူ၊ ၎င်းတို့သည် ၅၀ ရာခိုင်နှုန်း အားထုတ်နိုင်လျှင် ထိုသို့ အားထုတ်ကြလိမ့်မည်။ ၎င်းတို့သည် အခြားသူများ ရှောင်ကြဉ်သည့် ညစ်ပတ်သော သို့မဟုတ် ပင်ပန်းသော အလုပ်ကို တာဝန်ယူသည်။ ၎င်းတို့သည် အလုပ်လုပ်ရာတွင် အစဉ်သဖြင့် သူများထက်ဦးအောင် လု၍ လုပ်ဆောင်တတ်ကာ ညီအစ်ကိုမောင်နှမအများစု ထိုအရာကို မြင်တွေ့ကြောင်း သေချာစေကြသည်။ ပို၍အရေးကြီးသည်မှာ၊ ဤကိစ္စကို ဘုရားသခင်က မည်သို့ရှုမြင်သည်ကိုလည်းကောင်း၊ ၎င်းတို့၏ ပြစ်မှားခြင်းကို အဖတ်ဆယ်နိုင်မည်ဟုတ်မဟုတ်ကိုလည်းကောင်း ၎င်းတို့ သိမြင်လိုကြသည်။ လူအများစု မကျော်လွှားနိုင်သော အခက်အခဲများ သို့မဟုတ် အမှုအရာများနှင့် ရင်ဆိုင်ရသည့်အခါ၊ ဘုရားသခင်က မည်သည့်အရာ လုပ်ဆောင်လိမ့်မည်၊ သူက ၎င်းတို့ကို ဉာဏ်အလင်းပေးပြီး လမ်းညွှန်လိမ့်မည်ဟုတ်မဟုတ်ဟူသည်ကို ၎င်းတို့ သိမြင်လိုကြသည်။ အကယ်၍ ၎င်းတို့သည် ဘုရားမျက်မှောက်တော်နှင့် သူ၏ အထူးမျက်နှာသာကို ခံစားနိုင်လျှင်၊ ၎င်းတို့၏ ပြစ်မှားခြင်းက ခွင့်လွှတ်၍ရနိုင်ကြောင်း သက်သေဖြစ်လျက် ဘုရားသခင်က ထိုပြစ်မှားခြင်းကို အောက်မေ့ခြင်းမရှိ သို့မဟုတ် ပြစ်တင်ရှုတ်ချခြင်းမပြုခဲ့ဟု ၎င်းတို့ ယုံကြည်ကြသည်။ အကယ်၍ ၎င်းတို့သည် ဤသို့ မိမိတို့ကိုယ်ကို အသုံးခံပြီး ထိုသို့သော အဖိုးအခကို ပေးဆပ်လျှင်၊ ၎င်းတို့၏ သဘောထား သိသိသာသာ ပြောင်းလဲသွားသော်လည်း ဘုရားမျက်မှောက်တော်ကို မခံစားရသေးလျှင်၊ ပြီးလျှင် ယခင်နှင့် မည်သည့်သိသာမြင်သာသော ခြားနားမှုကိုမျှ သေချာပေါက် မခံစားရလျှင်၊ ၎င်းတို့၏ ယခင်ပြစ်မှားခြင်းကို ဘုရားသခင်က ပြစ်တင်ရှုတ်ချခဲ့ပြီး ၎င်းတို့ကို နောက်ထပ် အလိုမရှိတော့ခြင်း ဖြစ်နိုင်သည်။ ဘုရားသခင်က ၎င်းတို့ကို အလိုမရှိတော့သည့်အတွက်၊ အနာဂတ်တွင် ၎င်းတို့၏ တာဝန်ကို ထမ်းဆောင်သည့်အခါ ထိုမျှလောက် ၎င်းတို့ အားထုတ်တော့မည် မဟုတ်ပေ။ အကယ်၍ ဘုရားသခင်က ၎င်းတို့ကို အလိုရှိသေးလျှင်၊ ပြစ်တင်ရှုတ်ချခြင်းမပြုလျှင်၊ ပြီးလျှင် ၎င်းတို့အတွက် ကောင်းချီးမင်္ဂလာများ ရရှိရန် မျှော်လင့်ချက် ရှိသေးလျှင်၊ ၎င်းတို့၏ တာဝန်ကို ထမ်းဆောင်ရာတွင် ရိုးသားစစ်မှန်မှုအချို့ကို ၎င်းတို့ ထားရှိကြလိမ့်မည်။ ဤသရုပ်သကန်များနှင့် စိတ်ကူးများသည် စမ်းသပ်ခြင်း၏ ပုံစံတစ်ခု ဟုတ်သလော။ ဤသည်မှာ တိကျသော လုပ်နည်းကိုင်နည်းတစ်ခု ဟုတ်သလော။ (ဟုတ်ပါသည်။) ယခုတင်၊ သင်တို့သည် သဘောတရားပိုင်းဆိုင်ရာ ရှုထောင့်တစ်ခုကိုသာ ဖော်ပြခဲ့သည်။ သို့သော် ဘုရားသခင်ကို စမ်းသပ်ခြင်း၏ အသေးစိတ်ကျသော သရုပ်သကန်နှင့် ဤကိစ္စအပေါ် ၎င်းတို့၏ စိတ်နှလုံးထဲတွင် ရှိသော တိကျသော လုပ်နည်းကိုင်နည်းများနှင့် အစီအစဉ်များကား အဘယ်နည်းဟူသည်ကို အသေးစိတ် သင်တို့ မပြောခဲ့ပေ သို့မဟုတ် အန္တိခရစ်များက ဤလုပ်ဆောင်မှုတွင် ပါဝင်သည့်အခါ ၎င်းတို့၏ သဘောထားအမြင်များနှင့် အခြေအနေများကား အဘယ်နည်းဟူသည်ကို ဖော်ထုတ်ခြင်းမပြုခဲ့ပေ။

အချို့သောလူတို့သည် ဘုရားသခင်၏ အနန္တတန်ခိုးနှင့် လူ့စိတ်နှလုံး၏ အတွင်းဆုံးနေရာများကို သူ၏ စေ့စေ့စပ်စပ် ကြည့်ရှုစစ်ဆေးခြင်းတို့နှင့်ပတ်သက်၍ မည်သည့်အသိကိုမဆို သို့မဟုတ် မည်သည့် အတွေ့အကြုံကိုမဆို အစဉ်သဖြင့် ကင်းမဲ့ကြသည်။ ၎င်းတို့သည် လူ့စိတ်နှလုံးကို ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းနှင့်ပတ်သက်၍ စစ်မှန်သော သိမြင်နားလည်မှုလည်း ကင်းမဲ့ကြသည်။ သို့ဖြစ်၍ အလိုလိုဖြင့်၊ ၎င်းတို့သည် ဤကိစ္စနှင့်ပတ်သက်၍ သံသယဖြင့် ပြည့်နှက်နေကြသည်။ ၎င်းတို့၏ ပုဂ္ဂလဓိဋ္ဌာန်ကျသော ဆန္ဒများထဲတွင် ဘုရားသခင်သည် လူ့စိတ်နှလုံး၏ အတွင်းအကျဆုံးနေရာများကို စေ့စေ့စပ်စပ် ကြည့်ရှုစစ်ဆေးသည်ဟု ယုံကြည်လိုကြသော်လည်း၊ ၎င်းတို့တွင် ပြည့်စုံခိုင်လုံသော သက်သေအထောက်အထား ကင်းမဲ့နေသည်။ အကျိုးဆက်အနေဖြင့်၊ ၎င်းတို့သည် မိမိတို့၏ စိတ်နှလုံးထဲတွင် အချို့အရာများကို ကြံစည်ပြီး တစ်ချိန်တည်းတွင် ယင်းတို့ကို စတင်လုပ်ဆောင်ကာ အကောင်အထည်ဖော်ကြသည်။ ၎င်းတို့ အကောင်အထည်ဖော်သည်နှင့်အမျှ၊ ဤအရာများကို ဘုရားသခင် အမှန်တကယ် သိရှိခြင်း ရှိမရှိ၊ ကိစ္စရပ်များ ဖော်ထုတ်ခြင်းခံရခြင်း ရှိမရှိ၊ ပြီးလျှင် ၎င်းတို့ တိတ်ဆိတ်နေလျှင် မည်သူမဆို ယင်းကို သိရှိနိုင်ခြင်း ရှိမရှိ၊ သို့မဟုတ် ဘုရားသခင်က ယင်းကို ပတ်ဝန်းကျင်တစ်ခုမှတစ်ဆင့် ထုတ်ဖော်နိုင်ခြင်း ရှိမရှိဟူသည်တို့ကို ၎င်းတို့ အဆက်မပြတ် စောင့်ကြည့်လေ့လာကြသည်။ အမှန်စင်စစ်၊ သာမန်လူတို့သည် ဘုရားသခင်၏ အနန္တတန်ခိုးနှင့် လူ့စိတ်နှလုံး နက်ရှိုင်းရာကို ကိုယ်တော်၏ စေ့စေ့စပ်စပ် ကြည့်ရှုစစ်ဆေးခြင်းတို့နှင့်ပတ်သက်၍ မသေမချာဖြစ်မှုများ အနည်းနှင့်အများ ရှိကောင်းရှိနိုင်သည်၊ သို့သော် အန္တိခရစ်တို့သည် မသေမချာဖြစ်ရုံမျှမက ၎င်းတို့သည် သံသယဖြင့် ပြည့်နေပြီး တစ်ချိန်တည်းတွင် ဘုရားသခင်ကို အပြည့်အဝ သတိထားကာကွယ်နေကြသည်။ ထို့ကြောင့်၊ ဘုရားသခင်ကို စမ်းသပ်ရန် လုပ်နည်းကိုင်နည်းများစွာကို ၎င်းတို့ ဖြစ်ပေါ်စေကြသည်။ အကြောင်းမှာ ၎င်းတို့သည် လူ့စိတ်နှလုံးကို ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းအား သံသယရှိပြီး၊ ထို့ထက်ပင်ပို၍ ဘုရားသခင်က ယင်းကို စေ့စေ့စပ်စပ် ကြည့်ရှုစစ်ဆေးသည်ဟူသောအချက်ကို ငြင်းပယ်သောကြောင့်၊ ၎င်းတို့သည် အချို့သောကိစ္စရပ်များကို မကြာခဏ စဉ်းစားကြသည်။ ထို့နောက်၊ အနည်းငယ် ကြောက်ရွံ့ခြင်း သို့မဟုတ် ရှင်းပြ၍မရနိုင်သော ထိတ်လန့်တုန်လှုပ်သည့် ခံစားချက်အချို့ဖြင့် ဤအတွေးအခေါ်များကို တိတ်တဆိတ် ပျံ့နှံ့စေကာ အချို့သောလူတို့ကို အထင်အမြင်မှားစေသည်။ ထိုစဉ်အတောအတွင်းတွင်၊ ၎င်းတို့သည် မိမိတို့၏ အဆိုများနှင့် စိတ်ကူးများကို တစ်စတစ်စ အဆက်မပြတ် ထုတ်ဖော်ကြသည်။ ယင်းတို့ကို ၎င်းတို့ ထုတ်ဖော်သည်နှင့်အမျှ၊ ဘုရားသခင်က ၎င်းတို့၏ ဤအပြုအမူကို ဟန့်တားမည်ဟုတ်မဟုတ် သို့မဟုတ် ဖော်ထုတ်မည်ဟုတ်မဟုတ်ကို ၎င်းတို့ စောင့်ကြည့်ကြသည်။ အကယ်၍ ဘုရားက ယင်းကို ဖော်ထုတ်လျှင် သို့မဟုတ် စရိုက်လက္ခဏာကို သရုပ်ဖော်လျှင်၊ ၎င်းတို့သည် အခြားလုပ်နည်းကိုင်နည်းတစ်ခုကို ပြောင်းလဲလျက် အမြန် နောက်ဆုတ်သွားကြသည်။ အကယ်၍ မည်သူမျှ ထိုအကြောင်းကို မသိဟုထင်ရပြီး မည်သူမျှ ၎င်းတို့ကို ရိပ်စားမိနိုင်ခြင်းမရှိ သို့မဟုတ် အတွင်းကျကျ မြင်နိုင်ခြင်းမရှိဟု ထင်ရလျှင်၊ ၎င်းတို့၏ စိတ်နှလုံးထဲတွင် ၎င်းတို့၏ အလိုလိုသိစိတ်သည် မှန်ကန်ကြောင်းနှင့် ဘုရားသခင်အပေါ် ၎င်းတို့၏ အသိက မှန်ကန်ကြောင်း သာ၍ပင် လုံးဝ ယုံကြည်စိတ်ချသွားကြသည်။ ၎င်းတို့၏ အမြင်တွင်၊ လူ့စိတ်နှလုံးကို ဘုရားသခင်၏ စေ့စေ့စပ်စပ် ကြည့်ရှုစစ်ဆေးခြင်းက အခြေခံအားဖြင့် မတည်ရှိပေ။ ဤသည်မှာ မည်သည့် ချဉ်းကပ်နည်းမျိုး ဖြစ်သနည်း။ ဤသည်မှာ စမ်းသပ်ခြင်းနှင့်ဆိုင်သည့် ချဉ်းကပ်နည်း ဖြစ်သည်။

ပင်ကိုအားဖြင့် ၎င်းတို့၏ ကောက်ကျစ်ဆိုးယုတ်သော စိတ်သဘောထားကြောင့် အန္တိခရစ်များသည် မည်သည့်အခါမျှ ရိုးရိုးတန်းတန်း စကားမပြော သို့မဟုတ် မပြုမူကြပေ။ ၎င်းတို့သည် အမှုအရာများကို ရိုးသားသော သဘောထားနှင့် စိတ်ရင်းအမှန်ဖြင့် မကိုင်တွယ်ကြ၊ သို့မဟုတ် ရိုးသားသော စကားလုံးများကို အသုံးပြု၍ မပြောဆိုသည့်အပြင် စိတ်ရင်းမှန်ဖြင့် ပြုမူခြင်းမရှိကြပေ။ ၎င်းတို့ ပြောဆိုသည့် သို့မဟုတ် လုပ်ဆောင်သည့် မည်သည့်အရာမျှ ပွင့်လင်းရိုးဖြောင့်ခြင်းမရှိဘဲ ကွေ့ပတ်ပြောဆိုပြီး ပုန်းလျှိုးကွယ်လျှိုး လုပ်ခြင်းသာဖြစ်ကာ၊ ၎င်းတို့၏ အတွေးများ သို့မဟုတ် စေ့ဆော်ချက်များကို တိုက်ရိုက် ထုတ်ဖော်ပြောဆိုခြင်း ဘယ်သောအခါမျှ မရှိပေ။ အကြောင်းမှာ အကယ်၍ ထိုအရာများကို ၎င်းတို့ ဖော်ပြလျှင်၊ ၎င်းတို့ကို အပြည့်အဝ နားလည်ပြီး ရိပ်စားမိကြမည်ဖြစ်ကြောင်း၊ ၎င်းတို့၏ ရည်မှန်းချက်များနှင့် လိုအင်ဆန္ဒများက လူသိရှင်ကြား ဖော်ထုတ်ခြင်းခံရမည်ဖြစ်ကြောင်း၊ ပြီးလျှင် ၎င်းတို့သည် အခြားလူများကြားတွင် မြင့်မြတ်သော သို့မဟုတ် မွန်မြတ်သောသူအဖြစ် ရှုမြင်ခံရတော့မည် မဟုတ်ကြောင်း၊ သို့မဟုတ် အခြားသူများ၏ အထင်ကြီးလေးစားခြင်းနှင့် ကိုးကွယ်ခြင်းကို ခံရတော့မည် မဟုတ်ကြောင်းတို့ကို ၎င်းတို့ ယုံကြည်သောကြောင့် ဖြစ်သည်။ ထို့ကြောင့်၊ ၎င်းတို့သည် မိမိတို့၏ မကောင်းသော စေ့ဆော်ချက်များနှင့် လိုအင်ဆန္ဒများကို အမြဲတမ်း ဖုံးကွယ်ပြီး ဝှက်ထားရန် ကြိုးစားကြသည်။ သို့ဆိုလျှင်၊ ၎င်းတို့သည် မည်သို့ စကားပြောပြီး ပြုမူကြသနည်း။ ၎င်းတို့သည် နည်းလမ်းအမျိုးမျိုးကို အသုံးပြုကြသည်။ ဘာသာတရားမရှိသူများကြားတွင် “အခြေအနေကို စမ်းစစ်ခြင်း”ဟူသည့် ဆိုစကားတစ်ခု ရှိသကဲ့သို့ပင်၊ အန္တိခရစ်တို့သည် အလားတူ ချဉ်းကပ်နည်းတစ်ခုကို ကျင့်သုံးကြသည်။ ၎င်းတို့သည် တစ်စုံတစ်ခုကို လုပ်ဆောင်လိုပြီး တိကျသော သဘောအမြင် သို့မဟုတ် သဘောထားတစ်ခုကို ကိုင်စွဲထားသည့်အခါ၊ ၎င်းတို့သည် ယင်းကို တိုက်ရိုက် ထုတ်ဖော်ပြောဆိုခြင်း ဘယ်သောအခါမျှ မရှိပေ။ ထိုအစား ၎င်းတို့သည် မိမိတို့ရှာဖွေသော သတင်းအချက်အလက်ကို စုဆောင်းရန် သွယ်ဝိုက်သော သို့မဟုတ် စုံစမ်းမေးမြန်းသော နည်းလမ်းများ သို့မဟုတ် လူများထံမှ သွယ်ဝိုက်သောနည်းဖြင့် မေးမြန်းစုံစမ်းခြင်းကဲ့သို့သော နည်းလမ်းအချို့ကို အသုံးပြုကြသည်။ ၎င်းတို့၏ ကောက်ကျစ်ဆိုးယုတ်သော စိတ်သဘောထားကြောင့်၊ အန္တိခရစ်တို့သည် သမ္မာတရားကို ဘယ်သောအခါမျှ မရှာဖွေကြသည့်အပြင်၊ ယင်းကို နားလည်လိုခြင်းလည်း မရှိကြပေ။ ၎င်းတို့၏ တစ်ခုတည်းသော အလေးထားမှုမှာ ၎င်းတို့၏ ကိုယ်ပိုင် ကျော်ကြားမှု၊ အကျိုးအမြတ်နှင့် အဆင့်အတန်းတို့ ဖြစ်သည်။ ၎င်းတို့သည် မိမိတို့ကို ကျော်ကြားမှု၊ အကျိုးအမြတ်နှင့် အဆင့်အတန်း မပေးနိုင်သော လှုပ်ရှားမှုများကို ရှောင်ရှားလျက် ထိုသို့သောအရာများကို ပေးနိုင်သောလှုပ်ရှားမှုများတွင် ပါဝင်ကြသည်။ ၎င်းတို့သည် ဂုဏ်သတင်း၊ အဆင့်အတန်း၊ ထင်ပေါ်ခြင်း၊ ဘုန်းအသရေတို့နှင့် ဆက်စပ်သော လုပ်ဆောင်မှုများကို စိတ်အားထက်သန်စွာ လုပ်ဆောင်ကြပြီး၊ အသင်းတော်၏အလုပ်ကို ကာကွယ်သည့် သို့မဟုတ် အခြားသူများကို ပြစ်မှားမိနိုင်သည့် အမှုအရာများကို ရှောင်ကြဉ်ကြသည်။ ထို့ကြောင့်၊ အန္တိခရစ်တို့သည် ရှာဖွေသည့် သဘောထားဖြင့် မည်သည့်အရာကိုမျှ မချဉ်းကပ်ကြပေ။ ထို့ထက် ၎င်းတို့သည် အခြေအနေများကို ဆန်းစစ်ရန် စမ်းသပ်ခြင်း နည်းလမ်းကို အသုံးပြုပြီး၊ ထို့နောက် ဆက်လက်လုပ်ဆောင်မည်လောဟူသည်ကို ဆုံးဖြတ်ကြသည်။ အန္တိခရစ်တို့သည် ဤမျှ ဉာဏ်များပြီး ကောက်ကျစ်ဆိုးယုတ်ကြသည်။ ဥပမာအားဖြင့်၊ ၎င်းတို့သည် ဘုရားသခင်၏ အမြင်တွင် မိမိတို့က မည်သို့သောလူစားမျိုးဖြစ်သည်ကို သိလိုသည့်အခါ၊ မိမိတို့ကိုယ်ကို သိရှိလာခြင်းအားဖြင့် ဘုရားသခင်၏ နှုတ်ကပတ်တော်များမှတစ်ဆင့် မိမိတို့ကိုယ်ကို နှိုင်းယှဉ်ချိန်ဆခြင်း မရှိကြပေ။ ထိုအစား၊ ၎င်းတို့သည် သွယ်ဝိုက်ရည်ညွှန်းသော စကားအတွက် နေရာအနှံ့ စုံစမ်းမေးမြန်းပြီး သူတစ်ပါး၏ လေသံကို နားစွင့်ကာ၊ ခေါင်းဆောင်များနှင့် အထက်၏ လေသံနှင့် သဘောထားကို စောင့်ကြည့်လေ့လာပြီး၊ မိမိတို့ကဲ့သို့သော လူများ၏ အဆုံးသတ်များကို ဘုရားသခင်က မည်သို့ အဆုံးအဖြတ်ပေးသည်ကို သိမြင်ရန် ဘုရားသခင်၏ နှုတ်ကပတ်တော်များထဲတွင် ရှာဖွေကြသည်။ ၎င်းတို့သည် ဘုရားအိမ်တော်အတွင်း၌ မိမိတို့ မည်သည့်အမျိုးအစားတွင် ပါဝင်သည်ကို သိမြင်ရန်နှင့် မိမိတို့၏ အနာဂတ်အဆုံးသတ်က မည်သည့်အရာ ဖြစ်လိမ့်မည်ကို သိရှိရန်ဤလမ်းကြောင်းများနှင့် နည်းလမ်းများကို အသုံးပြုကြသည်။ ဤသည်မှာ စမ်းသပ်ခြင်း၏ သဘောသဘာဝအချို့ ပါဝင်သည်မဟုတ်လော။ ဥပမာအားဖြင့်၊ အချို့သောလူတို့သည် ပြုပြင်ခြင်းခံရပြီးနောက်၊ အဘယ်ကြောင့် ၎င်းတို့ ပြုပြင်ခြင်းခံရသည်ကို မိမိတို့ကိုယ်ကို ဆန်းစစ်မည့်အစား၊ မိမိတို့၏ ဆောင်ရွက်ပုံနည်းလမ်းတွင် ထုတ်ဖော်ခဲ့သော ဖောက်ပြန်ပျက်စီးသည့် စိတ်သဘောထားများနှင့် အမှားများကား အဘယ်အရာဖြစ်သည်ကိုလည်းကောင်း၊ မိမိတို့ကိုယ်ကို သိရှိရန်နှင့် ယခင်က ကျူးလွန်ခဲ့သော အမှားများကို ပြင်ရန် သမ္မာတရား၏ မည်သည့်သွင်ပြင်လက္ခဏာများအား ရှာဖွေသင့်သည်ကိုလည်းကောင်း ဆန်းစစ်ရမည့်အစား၊ ၎င်းတို့သည် အခြားသူများကို အထင်အမြင်မှားစေပြီး၊ မိမိတို့အပေါ် အထက်၏ စစ်မှန်သော သဘောထားကို သိရှိရန်သွယ်ဝိုက်သော နည်းလမ်းများကို အသုံးပြုကြသည်။ ဥပမာအားဖြင့် ပြုပြင်ခြင်းခံရပြီးနောက်တွင် ၎င်းတို့သည် အရေးမပါသော ပြဿနာတစ်ခုခုကို အလျင်အမြန်ရှာဖွေကာ အထက်ကို ရှာဖွေပြီး အထက်က ၎င်းတို့အား ပြောဆိုသည့်လေသံသည် မည်သို့ရှိသည်၊ စိတ်ရှည်သည်းခံမှု ရှိမရှိ၊ သူ မေးမြန်းသောမေးခွန်းကို အလေးအနက်ထား၍ ဖြေကြားခြင်း ရှိမရှိ၊ ၎င်းတို့အပေါ်ထားသော သဘောထား ပျော့ပျောင်းလာခြင်း ရှိမရှိ၊ ၎င်းတို့ကို တာဝန်များ ဆက်လက်ပေးအပ်ဦးမည် ဟုတ်မဟုတ်၊ ၎င်းတို့ကို အထင်ကြီးဦးမည် ဟုတ်မဟုတ်နှင့် ၎င်းတို့ ယခင်က ကျူးလွန်ခဲ့သောအမှားနှင့်ပတ်သက်၍ အထက်က အမှန်တကယ် မည်သို့ထင်မြင်နေသည်တို့ကို စူးစမ်းလေ့ရှိသည်။ ဤချဉ်းကပ်နည်းများ အားလုံးသည် စမ်းသပ်ခြင်းတစ်မျိုး ဖြစ်သည်။ တိုတိုပြောရလျှင်၊ ၎င်းတို့သည် ထိုသို့သော အခြေအနေများကို ရင်ဆိုင်ရပြီး ဤသရုပ်သကန်များကို ပြသသည့်အခါ၊ လူတို့သည် မိမိတို့၏ စိတ်နှလုံးများတွင် သိကြသလော။ (သိပါသည်။) သို့ဆိုလျှင်၊ ဤအရာများကို သင်တို့ သိရှိပြီး လုပ်ဆောင်လိုသည့်အခါ၊ သင်တို့ မည်သို့ ကိုင်တွယ်သနည်း။ ပထမဦးစွာ၊ အရိုးရှင်းဆုံးအဆင့်တွင်၊ သင်သည် မိမိကိုယ်ကို ဆန့်ကျင်ပုန်ကန်နိုင်သလော။ အချို့သောလူတို့သည် အချိန်ရောက်လာသည့်အခါ မိမိတို့ကိုယ်ကို ဆန့်ကျင်ပုန်ကန်ရန် အခက်တွေ့ကြသည်။ ၎င်းတို့က “ထားလိုက်ပါ၊ ဤအကြိမ်သည် ကျွန်ုပ်၏ ကောင်းချီးမင်္ဂလာများ၊ အဆုံးသတ်နှင့် သက်ဆိုင်သည်။ ကျွန်ုပ် ကိုယ့်ကိုယ်ကိုယ် မဆန့်ကျင်မပုန်ကန်နိုင်ပါ။ နောက်တစ်ကြိမ်မှ လုပ်မည်”ဟု စဉ်းစားကြသည်။ နောက်တစ်ကြိမ် ရောက်လာပြီး ၎င်းတို့၏ ကောင်းချီးမင်္ဂလာများနှင့် အဆုံးသတ်တို့နှင့် ပတ်သက်သော ပြဿနာတစ်ခုကို ထပ်မံတွေ့ကြုံသည့်အခါ၊ ၎င်းတို့သည် မိမိတို့ကိုယ်ကို ဆန့်ကျင်ပုန်ကန်နိုင်ခြင်း မရှိကြောင်း ထပ်မံတွေ့ရှိကြသည်။ ထိုသို့သော ပုဂ္ဂိုလ်များတွင် အသိစိတ်၏ ခံစားသိရှိမှု ရှိပြီး ၎င်းတို့သည် အန္တိခရစ်တစ်ဦး၏ စိတ်သဘောထား အနှစ်သာရကို မပိုင်ဆိုင်သော်လည်း ၎င်းတို့အတွက် အတော်ပင် ပြဿနာများပြီး အန္တရာယ်များလှပေသည်။ အခြားတစ်ဖက်တွင်မူ၊ အန္တိခရစ်တို့သည် ဤအတွေးများကို မကြာခဏ ခံယူကြပြီး ထိုသို့သောအခြေအနေတွင် အသက်ရှင်ကြသော်လည်း၊ ၎င်းတို့သည် မိမိတို့ကိုယ်ကို ဘယ်သောအခါမျှ ဆန့်ကျင်ပုန်ကန်ခြင်းမရှိကြပေ။ အကြောင်းမှာ ၎င်းတို့သည် အသိစိတ်၏ ခံစားသိရှိမှု ကင်းမဲ့သောကြောင့် ဖြစ်သည်။ တစ်စုံတစ်ဦးက ၎င်းတို့၏ အခြေအနေကို ထောက်ပြလျက် ၎င်းတို့ကို ဖော်ထုတ်ပြီး ပြုပြင်လျှင်ပင်၊ ၎င်းတို့သည် ဇွဲမလျှော့ဘဲ မိမိတို့ကိုယ်ကို လုံးဝ ဆန့်ကျင်ပုန်ကန်မည်မဟုတ်သည့်အပြင်၊ ထိုအကြောင်းကြောင့် မိမိတို့ကိုယ်ကို မုန်းတီးခြင်း သို့မဟုတ် ဤအခြေအနေကို လက်လွှတ်ပြီး ဖြေရှင်းခြင်းတို့လည်း ရှိလိမ့်မည်မဟုတ်ပေ။ အချို့သော အန္တိခရစ်တို့သည် ဖြုတ်ချခြင်းခံရပြီးနောက်၊ ၎င်းတို့က “ဖြုတ်ချခြင်းခံရခြင်းသည် ပုံမှန်အရာတစ်ခုနှင့်တူသော်လည်း အနည်းငယ် မျက်နှာပန်းမလှဖြစ်သည်ဟု ခံစားရသည်။ ယင်းသည် အရေးပါသော ကိစ္စရပ်တစ်ခု မဟုတ်သော်လည်း၊ ကျွန်ုပ် မစွန့်လွှတ်နိုင်သည့် အလွန်အရေးကြီးသော အရာတစ်ခု ရှိသည်။ အကယ်၍ ကျွန်ုပ် ဖြုတ်ချခြင်းခံရလျှင်၊ ဘုရားအိမ်တော်က ကျွန်ုပ်ကို နောက်ထပ် ပျိုးထောင်တော့မည် မဟုတ်ဟု ဆိုလိုသလော။ သို့ဆိုလျှင် ဘုရား၏အမြင်တွင် ကျွန်ုပ်သည် မည်သည့်လူစားမျိုး ဖြစ်လိမ့်မည်နည်း။ ကျွန်ုပ်၌ မျှော်လင့်ချက် ရှိလိမ့်ဦးမည်လော။ ဘုရားအိမ်တော်တွင် ကျွန်ုပ် အသုံးရောဝင်ပါဦးမည်လော” ဟု စဉ်းစားကြသည်။ ၎င်းတို့သည် ဤသည်ကို ဆင်ခြင်သုံးသပ်ပြီး အစီအစဉ်တစ်ခုကို စိတ်ကူးမိကြသည်၊ “ကျွန်ုပ်လက်ထဲတွင် ယွမ်တစ်သောင်း ရှိသည်။ ယခုအချိန်သည် ယင်းကို အသုံးပြုရမည့်အချိန် ဖြစ်သည်။ ကျွန်ုပ်သည် ဤယွမ်တစ်သောင်းကို အလှူငွေအဖြစ် ပေးလှူပြီး၊ ကျွန်ုပ်အပေါ် အထက်၏သဘောထား အနည်းငယ် ပြောင်းလဲနိုင်သလောဟူသည်ကိုလည်းကောင်း၊ ၎င်းတို့က ကျွန်ုပ်အပေါ် မျက်နှာသာအချို့ ပြနိုင်သလောဟူသည်ကိုလည်းကောင်း ကြည့်ရှုမည်။ ဘုရားအိမ်တော်က ထိုငွေကို လက်ခံလျှင်၊ ကျွန်ုပ်တွင် မျှော်လင့်ချက်ရှိနေသေးသည့် သဘောဖြစ်သည်။ အကယ်၍ ဘုရားအိမ်တော်က ထိုငွေကို မယူလျှင်၊ ကျွန်ုပ်၌ မျှော်လင့်ချက် မရှိကြောင်း သက်သေပြပြီး၊ ကျွန်ုပ် အခြားအစီအစဉ်များ ပြုလုပ်မည်”ဟူ၍ ဖြစ်သည်။ ဤသည်မှာ မည်သည့် ချဉ်းကပ်နည်းမျိုး ဖြစ်သနည်း။ ဤသည်မှာ စမ်းသပ်ခြင်း ဖြစ်သည်။ တိုတိုပြောရလျှင်၊ စမ်းသပ်ခြင်းသည် ကောက်ကျစ်ဆိုးယုတ်သော စိတ်သဘောထား အနှစ်သာရ၏ အတော်အတန် သိသာသောသရုပ်သကန်တစ်ခု ဖြစ်သည်။ လူတို့သည် မိမိတို့အလိုရှိသော သတင်းအချက်အလက်ကို ရရှိရန်၊ တိကျသောအဖြေကို ရရှိရန်၊ ထို့နောက် စိတ်အေးချမ်းမှုကို ရရှိရန် နည်းလမ်းအမျိုးမျိုးကို အသုံးပြုကြသည်။ ဘုရားသခင်ထံမှ သွယ်ဝိုက်သောနည်းဖြင့် မေးမြန်းစုံစမ်းရန် စကားလုံးများကို အသုံးပြုခြင်း၊ သူ့ကို စမ်းသပ်ရန် ပစ္စည်းများကို အသုံးပြုခြင်း၊ မိမိတို့၏ စိတ်ထဲတွင် အမှုအရာများကို ကြံစည်တွေးတောပုံဖော်ခြင်းကဲ့သို့သော စမ်းသပ်ရန် နည်းလမ်းများစွာ ရှိသည်။ ဘုရားသခင်ကို စမ်းသပ်သည့် သင်တို့ အသုံးအများဆုံးနည်းလမ်းမှာ အဘယ်နည်း။ (တစ်ခါတစ်ရံ၊ ဘုရားသခင်ထံ ဆုတောင်းသည့်အခါ၊ ကျွန်ုပ်သည် ဘုရားသခင်၏ ကျွန်ုပ်အပေါ်ထားသော သဘောထားကို စစ်ဆေးပြီး ကျွန်ုပ်၏ စိတ်နှလုံးထဲတွင် ငြိမ်သက်ခြင်း ရှိမရှိကို ကြည့်ရှုပါသည်။ ကျွန်ုပ်သည် ဘုရားသခင်ကို စမ်းသပ်ရန် ဤနည်းလမ်းကို အသုံးပြုပါသည်။) ဤနည်းလမ်းကို အတော်အတန် အသုံးများသည်။ အခြားနည်းလမ်းတစ်ခုမှာ စုဝေးပွဲ၌ မိတ်သဟာယဖွဲ့ချိန်အတောအတွင်းတွင် လူတစ်ဦး၌ ပြောစရာတစ်ခုခု ရှိမရှိ၊ ဘုရားသခင်က ဉာဏ်အလင်း သို့မဟုတ် အလင်းပေးခြင်းကို ပေးသလောဟူသည်ကို ကြည့်ရှုခြင်း၊ ပြီးလျှင် ဘုရားသခင်သည် ၎င်းတို့နှင့်အတူ ရှိနေဆဲဟုတ်မဟုတ်၊ သူက ၎င်းတို့ကို ချစ်နေဆဲဟုတ်မဟုတ်ဟူသည်တို့ကို စမ်းသပ်ရန် ယင်းကို အသုံးပြုခြင်း ဖြစ်သည်။ ထို့ပြင် ၎င်းတို့သည် တာဝန်ထမ်းဆောင်နေစဉ်တွင် ဘုရားသခင်က ၎င်းတို့အား ဉာဏ်ပွင့်စေခြင်း သို့မဟုတ် လမ်းညွှန်ခြင်း ရှိမရှိ၊ ၎င်းတို့တွင် ထူးခြားသော အတွေးအခေါ်များ၊ အကြံဉာဏ်များနှင့် အတွေးအမြင်သစ်များ ရှိမရှိကို ကြည့်ကာ ထိုအရာများကို အသုံးပြု၍ ဘုရားသခင်က ၎င်းတို့အပေါ် အမှန်တကယ် မည်သို့ သဘောထားသည်ကို စမ်းသပ်လေ့ရှိသည်။ ဤနည်းလမ်းများအားလုံးသည် အတော်အတန် အသုံးများသည်။ အခြား တစ်ခုတလေ ရှိသေးသလော။ (အကယ်၍ ကျွန်ုပ်သည် ဆုတောင်းခြင်းတွင် ဘုရားသခင်ထံ သန္နိဋ္ဌာန်တစ်ခု ချမှတ်ခဲ့သော်လည်း ယင်းကို မဖြည့်ဆည်းနိုင်ခဲ့လျှင်၊ ကျွန်ုပ်ပြုခဲ့သော သစ္စာကတိအတိုင်း ဘုရားသခင်က ကျွန်ုပ်ကို ဆက်ဆံမည်ဟုတ်မဟုတ်ဟူသည်ကို ကျွန်ုပ် စောင့်ကြည့်လေ့လာပါသည်။) ဤသည်မှာလည်း အမျိုးအစားတစ်ခု ဖြစ်သည်။ လူတို့သည် ဘုရားသခင်ကို ဆက်ဆံရန် မည်သည့်နည်းလမ်းကို အသုံးပြုသည်ဖြစ်စေ၊ ၎င်းတို့သည် ထိုအရာနှင့်ပတ်သက်၍ လိပ်ပြာမသန့်ဘဲ ထို့နောက် ဤလုပ်ဆောင်ချက်များနှင့် စိတ်သဘောထားများအကြောင်း သိရှိနားလည်ကာ ယင်းတို့ကို ချက်ချင်း ပြောင်းလဲနိုင်လျှင် ပြဿနာသည် ထိုမျှ မကြီးမားပေ။ ဤသည်မှာ ပုံမှန် ဖောက်ပြန်ပျက်စီးသော စိတ်သဘောထားတစ်ခု ဖြစ်သည်။ သို့သော်လည်း၊ အကယ်၍ တစ်စုံတစ်ဦးသည် ဤသည်ကို တစ်သမတ်တည်းနှင့် ခေါင်းမာစွာ လုပ်ဆောင်နိုင်လျှင်၊ ထိုအရာက မှားယွင်းပြီး ဘုရားသခင်က စက်ဆုပ်ရွံရှာကြောင်းကို သိသော်လည်း ယင်းကို ဘယ်သောအခါမျှ မပုန်ကန်ဘဲ သို့မဟုတ် မစွန့်လွှတ်ဘဲ ဆက်လက်လုပ်ဆောင်နေလျှင်၊ ဤသည်မှာ အန္တိခရစ်တစ်ဦး၏ အနှစ်သာရ ဖြစ်သည်။ အန္တိခရစ်တစ်ဦး၏ စိတ်သဘောထား အနှစ်သာရသည် သာမန်လူတို့နှင့် ကွဲပြားသည်မှာ၊ ၎င်းတို့သည် မိမိတို့ကိုယ်ကို ဆင်ခြင်သုံးသပ်ခြင်း သို့မဟုတ် သမ္မာတရားကို ရှာဖွေခြင်း လုံးဝမရှိဘဲ၊ ဘုရားသခင်၊ လူတို့အပေါ်ထားသော သူ၏ သဘောထား၊ လူတစ်ဦးချင်းနှင့်ပတ်သက်သော သူ၏ သတ်မှတ်ချက်နှင့် လူတစ်ဦး၏ အတိတ်၊ ပစ္စုပ္ပန်နှင့် အနာဂတ်အကြောင်း သူ၏ အတွေးများနှင့် စိတ်ကူးများကား အဘယ်နည်းဟူသည်တို့ကို စမ်းသပ်ရန် နည်းလမ်းအမျိုးမျိုးအား တစ်သမတ်တည်းနှင့် ခေါင်းမာစွာ အသုံးပြုခြင်း ဖြစ်သည်။ ၎င်းတို့သည် ဘုရားသခင်၏ ရည်ရွယ်ချက်များကိုလည်းကောင်း၊ သမ္မာတရားကိုလည်းကောင်း မည်သည့်အခါမျှ မရှာဖွေဘဲ ၎င်းတို့၏စိတ်သဘောထားများ ပြောင်းလဲလာစေရန် သမ္မာတရားကို မည်သို့ ကျိုးနွံနာခံရမည်ကိုမူကား သာ၍ပင် မရှာဖွေချေ။ ၎င်းတို့၏ လုပ်ဆောင်ချက်များအားလုံး၏ နောက်ကွယ်ရှိ ရည်ရွယ်ချက်မှာ ဘုရားသခင်၏ အတွေးများနှင့် စိတ်ကူးများကို စူးစမ်းရန် ဖြစ်သည်။ ဤသည်မှာ အန္တိခရစ်တစ်ဦး ဖြစ်သည်။ အန္တိခရစ်တို့၏ ဤစိတ်သဘောထားသည် သိသာထင်ရှားစွာပင် ကောက်ကျစ်ဆိုးယုတ်သည်။ ၎င်းတို့သည် ဤလုပ်ဆောင်ချက်များတွင် ပါဝင်ပြီး ဤသရုပ်သကန်များကို ပြသသည့်အခါ၊ လိပ်ပြာမလုံခြင်း သို့မဟုတ် အပြစ်ရှိသည်ဟုခံစားရခြင်း အရိပ်အယောင်တစ်ခုမျှ မရှိပေ။ ၎င်းတို့သည် မိမိတို့ကိုယ်ကို ဤအရာများနှင့် ဆက်စပ်ကြည့်လျှင်ပင်၊ နောင်တရခြင်း သို့မဟုတ် ရပ်တန့်ရန် ရည်ရွယ်ချက် မပြဘဲ၊ မိမိတို့၏ နည်းလမ်းများကို မရမကလုပ်ဆောင်နေဆဲ ဖြစ်သည်။ ဘုရားသခင်ကို ၎င်းတို့၏ ဆက်ဆံမှုတွင်၊ ၎င်းတို့၏ သဘောထားနှင့် ချဉ်းကပ်နည်းတွင်၊ ၎င်းတို့သည် ဘုရားသခင်ကို မိမိတို့၏ ရန်ဘက်အဖြစ် မှတ်ယူကြောင်း သိသာထင်ရှားသည်။ ၎င်းတို့၏ အတွေးများနှင့် သဘောထားအမြင်များတွင်၊ ဘုရားသခင်ကို သိကျွမ်းခြင်း၊ ဘုရားသခင်ကို ချစ်ခြင်း၊ ဘုရားသခင်ကို ကျိုးနွံနာခံခြင်း သို့မဟုတ် ဘုရားသခင်ကို ကြောက်ရွံ့ခြင်းတို့နှင့်ဆိုင်သည့် စိတ်ကူး သို့မဟုတ် သဘောထား မရှိပေ။ ၎င်းတို့သည် ဘုရားသခင်ထံမှ မိမိတို့အလိုရှိသော သတင်းအချက်အလက်ကိုသာ ရယူလိုပြီး မိမိတို့အပေါ်ထားသော ဘုရားသခင်၏ တိကျသည့် သဘောထားနှင့် မိမိတို့နှင့်ဆိုင်သည့် သတ်မှတ်ချက်တို့ကို တိတိကျကျ သိရှိရန် မိမိတို့၏ ကိုယ်ပိုင်နည်းလမ်းများနှင့် နည်းစနစ်များကို အသုံးပြုလိုခြင်းသာ ဖြစ်သည်။ သာ၍ပင် ဆိုးရွားသည်မှာ၊ ၎င်းတို့သည် မိမိတို့၏ ကိုယ်ပိုင်ချဉ်းကပ်နည်းများကို ဘုရားသခင်၏ ဖော်ထုတ်သည့် နှုတ်ကပတ်တော်များနှင့် ချိန်ညှိကြည့်လျှင်ပင် ဤအပြုအမူကို ဘုရားသခင်က စက်ဆုပ်ရွံရှာပြီး လူတစ်ဦး မလုပ်ဆောင်သင့်သောအရာဖြစ်ကြောင်း အနည်းငယ်မျှသော အသိစိတ် ရှိလျှင်ပင်၊ ၎င်းတို့သည် ယင်းကို ဘယ်သောအခါမျှ စွန့်လွှတ်လိမ့်မည် မဟုတ်ပေ။

အတိတ်တွင်၊ ဘုရားအိမ်တော်၌ စည်းမျဉ်းစည်းကမ်းတစ်ခု ရှိခဲ့သည်။ နှင်ထုတ်ခြင်း သို့မဟုတ် ရှင်းလင်းပစ်ခြင်း ခံခဲ့ရသောသူများနှင့်စပ်လျဉ်း၍၊ အကယ်၍ ၎င်းတို့သည် နောက်ပိုင်းတွင် စစ်မှန်သော နောင်တကို ပြသပြီး၊ အမှန်တကယ် နောင်တရလျက် ဘုရားသခင်၏ နှုတ်ကပတ်တော်များကို ဖတ်ရှုခြင်း၊ ဧဝံဂေလိတရားကို ဟောပြောခြင်းနှင့် ဘုရားသခင်အတွက် သက်သေခံခြင်းတို့တွင် မဆုတ်မနစ်ကြိုးပမ်းလျှင်၎င်းတို့ကို အသင်းတော်ထဲသို့ ပြန်လည်လက်ခံနိုင်သည်ဟူ၍ ဖြစ်သည်။ ရှင်းလင်းပစ်ခြင်းခံရပြီးနောက် ဤစံနှုန်းများနှင့် ကိုက်ညီသော တစ်စုံတစ်ဦး ရှိခဲ့ပြီး၊ အသင်းတော်က သူ့ကိုရှာဖွေရန်၊ သူနှင့် မိတ်သဟာယဖွဲ့ရန်၊ ပြီးလျှင် သူသည် အသင်းတော်သို့ ပြန်လည်ဝင်ခွင့်ရပြီဖြစ်ကြောင်း သူ့ကိုပြောရန် တစ်စုံတစ်ဦးကို စေလွှတ်ခဲ့သည်။ ဤသည်ကို ကြားသည့်အခါ၊ သူသည် အတော်အတန် ဝမ်းမြောက်သွားသော်လည်း၊ သူက “လက်ခံခြင်းသည် စစ်မှန်ပါသလော၊ သို့မဟုတ် ယင်း၏နောက်ကွယ်တွင် စိတ်ကူးတစ်ခုခု ရှိနေပါသလော။ ဘုရားက ကျွန်ုပ်၏ နောင်တကို အမှန်တကယ် မြင်ပြီလော။ ကျွန်ုပ်ကို သူက အမှန်တကယ် သနားကရုဏာပြပြီး ခွင့်လွှတ်ပြီလော။ ကျွန်ုပ်၏ ယခင်လုပ်ဆောင်ချက်များကို အမှန်တကယ် အမှတ်မထားသလော” ဟု ဆင်ခြင်သုံးသပ်ခဲ့သည်။ သူသည် ယင်းကို မယုံကြည်ဘဲ၊ “သူတို့က ကျွန်ုပ်ကို ပြန်လိုချင်သော်လည်း၊ ကျွန်ုပ်သည် ချုပ်တည်းနေသင့်ပြီး ချက်ချင်း သဘောမတူသင့်ပေ၊ နှင်ထုတ်ခြင်းခံရပြီးနောက် ဤနှစ်များအတွင်း ကျွန်ုပ်သည် အလွန်ဒုက္ခခံခဲ့ရပြီး အလွန်သနားဖွယ်ဖြစ်ခဲ့ရသလိုမျိုး မဖြစ်သင့်ပေ။ ကျွန်ုပ်သည် အနည်းငယ် ထိန်းထိန်းသိမ်းသိမ်း ပြုမူရန် လိုအပ်ပြီး အသင်းတော်အသက်တာတွင် မည်သည့်နေရာ၌ ပါဝင်နိုင်သည် သို့မဟုတ် မည်သည့်တာဝန်များကို ထမ်းဆောင်နိုင်သည်ကို ပြန်လည်ဝင်ခွင့်ရပြီးပြီးချင်း ချက်ချင်း မစုံစမ်းမေးမြန်းသင့်ပေ။ ကျွန်ုပ်သည် အလွန်စိတ်အားထက်သန်ပုံ ပေါ်၍မရပါ။ ကျွန်ုပ်သည် စိတ်ထဲတွင် အထူးသဖြင့် ပျော်ရွှင်သည်ဟု ခံစားရသော်လည်း၊ စိတ်တည်ငြိမ်ရန် လိုအပ်ပြီး ဘုရားအိမ်တော်က ကျွန်ုပ်ကို စစ်မှန်စွာ ပြန်လိုချင်သလော သို့မဟုတ် တိကျသော တာဝန်များအတွက် ကျွန်ုပ်ကို အသုံးချရန်အလို့ငှာ ရိုးသားမှုမရှိခြင်းမျှသာလောဟူသည်ကို ကြည့်ရှုရန် လိုအပ်သည်” ဟု စဉ်းစားခဲ့သည်။ ဤစိတ်ကူးဖြင့် သူက “ကျွန်ုပ် နှင်ထုတ်ခြင်းခံရပြီးနောက် ထိုအချိန်အတောအတွင်း၊ ကျွန်ုပ်သည် မိမိကိုယ်ကို ဆင်ခြင်သုံးသပ်ခဲ့ပြီး ကျွန်ုပ်ပြုလုပ်ခဲ့သော အမှားများသည် အလွန်ဆိုးရွားကြောင်း သဘောပေါက်နားလည်ခဲ့သည်။ ဘုရားအိမ်တော်၏ အကျိုးစီးပွားများအပေါ် ကျွန်ုပ်ဖြစ်စေခဲ့သော ဆုံးရှုံးမှုများသည် ကြီးမားလှပြီး၊ ကျွန်ုပ်သည် ယင်းတို့ကို ဘယ်သောအခါမျှ မဖြည့်ဆည်းနိုင်ပါ။ ကျွန်ုပ်သည် အမှန်စင်စစ် ဘုရားသခင် ကျိန်ဆဲသော နတ်ဆိုးနှင့် စာတန်တစ်ကောင်ပင် ဖြစ်သည်။ သို့သော်လည်း၊ ကျွန်ုပ်၏ ကိုယ်ပိုင်ဆင်ခြင်သုံးသပ်မှုသည် မပြည့်စုံသေးပါ။ ဘုရားအိမ်တော်က ကျွန်ုပ်ကို ပြန်ခေါ်လိုသည့်အတွက်၊ ကျွန်ုပ်သည် ဘုရားနှုတ်ကပတ်တော်များကို သာ၍ပင် စားသောက်ရန် လိုအပ်ပြီး မိမိကိုယ်ကို သာ၍ ဆင်ခြင်သုံးသပ်ကာ သိရှိရန် လိုအပ်သည်။ လက်ရှိတွင်၊ ကျွန်ုပ်သည် ဘုရားအိမ်တော်သို့ ပြန်လာရန် မထိုက်တန်ပါ။ ဘုရားအိမ်တော်တွင် ကျွန်ုပ်၏တာဝန်ကို ထမ်းဆောင်ရန် မထိုက်တန်ပါ။ ကျွန်ုပ်၏ ညီအစ်ကိုမောင်နှမများနှင့် တွေ့ဆုံရန် မထိုက်တန်သည့်အပြင် ဘုရားကို ရင်ဆိုင်ရန် ဧကန် အလွန်ရှက်မိပါသည်။ လူတိုင်းက စိတ်ထဲမှာရော အပြင်မှာပါ လက်ခံနိုင်စေရန်အလို့ငှာ၊ ကျွန်ုပ်၏ ကိုယ်ပိုင်သိကျွမ်းခြင်းနှင့် ဆင်ခြင်သုံးသပ်မှုတို့ လုံလောက်သည်ဟု ကျွန်ုပ်ခံစားရသည့်အခါမှသာ အသင်းတော်သို့ ကျွန်ုပ် ပြန်လာမည်” ဟု ပြောခဲ့သည်။ ဤသို့ပြောနေသော်လည်း၊ သူက “ငါက ဤအရာကို ဟန်ဆောင်ပြောနေခဲ့ခြင်း ဖြစ်သည်။ ခေါင်းဆောင်များက ငါ့ကို အသင်းတော်သို့ ပြန်မဝင်ဖို့ သဘောတူလိုက်လျှင် အဘယ်သို့ဖြစ်မည်နည်း။ ငါ အဆုံးသတ်မည် မဟုတ်လော” ဟု တွေးတောလျက် နေမထိထိုင်မထိ ဖြစ်နေခဲ့သည်။ လက်တွေ့တွင်၊ သူသည် အတော်အတန် စိုးရိမ်ပူပန်နေခဲ့သော်လည်း၊ သူသည် ဤနည်းအတိုင်း စကားပြောရဦးမည်ဖြစ်ပြီး အသင်းတော်သို့ ပြန်လာရန် အလွန်စိတ်အားထက်သန်ခြင်းမရှိသလိုမျိုး ဟန်ဆောင်ခဲ့ရသည်။ ဤအရာများကို ပြောဆိုခြင်းဖြင့် သူသည် မည်သည့်အရာကို ဆိုလိုခဲ့သနည်း။ (အသင်းတော်က သူ့ကို အမှန်တကယ် ပြန်လက်ခံမည်ဟုတ်မဟုတ်ဟူသည်ကို သူ စမ်းသပ်နေခြင်း ဖြစ်ပါသည်။) ဤသည်မှာ လိုအပ်သလော။ ဤသည်မှာ စာတန်များနှင့် နတ်ဆိုးများ လုပ်ဆောင်မည့်အရာတစ်ခု မဟုတ်လော။ ပုံမှန်လူတစ်ဦးသည် ဤနည်းဖြင့် ပြုမူမည်လော။ (ပြုမူမည်မဟုတ်ပါ။) ပုံမှန်လူတစ်ဦးက ထိုသို့ပြုမူမည်မဟုတ်ပေ။ ထိုသို့သော အံ့ဩဖွယ်ကောင်းသည့် အခွင့်အရေးတစ်ခုကို ရရှိလျက်၊ သူသည် ထိုသို့သောခြေလှမ်းတစ်လှမ်းကို လှမ်းနိုင်ခြင်းမှာ ကောက်ကျစ်ဆိုးယုတ်ပေသည်။ အသင်းတော်သို့ ပြန်လည်ဝင်ခွင့်ရခြင်းသည် ဘုရားသခင်၏ ချစ်ခြင်းနှင့် သနားကရုဏာတော်၏ ဖော်ပြချက်တစ်ခုဖြစ်ပြီး၊ သူသည် မိမိ၏ကိုယ်ပိုင် ဖောက်ပြန်ပျက်စီးခြင်းနှင့် ချို့တဲ့မှုများကို ဆင်ခြင်သုံးသပ်ကာသိရှိသင့်သည့်အပြင်၊ ယခင်အကြွေးများကို ထေမိစေရန် နည်းလမ်းများကို ရှာဖွေသင့်သည်။ အကယ်၍ တစ်စုံတစ်ဦးသည် ဘုရားသခင်ကို ဤနည်းအတိုင်း စမ်းသပ်နိုင်သေးပြီး ဘုရားသခင်၏ သနားကရုဏာတော်ကို ဤပုံစံဖြင့် သဘောထားပြုမူနိုင်သေးလျှင်၊ ထိုသူတို့သည် သူ၏ သနားကြင်နာခြင်းကို အမှန်တကယ် တန်ဖိုးထားဖို့ ပျက်ကွက်ပေသည်။ လူတို့တွင် ထိုသို့သော စိတ်ကူးများနှင့် ချဉ်းကပ်နည်းများ ဖြစ်ပေါ်ခြင်းမှာ ၎င်းတို့၏ ကောက်ကျစ်ဆိုးယုတ်သော အနှစ်သာရကြောင့် ဖြစ်ပေါ်လာခြင်း ဖြစ်သည်။ အနှစ်သာရအားဖြင့်၊ လူတို့သည် ဘုရားသခင်ကို စမ်းသပ်သည့်အခါ၊ ၎င်းတို့ ထင်ရှားစေပြီး ထုတ်ဖော်သည့်အရာသည် သဘောတရားအရ အခြားအရာများထဲမှ ဘုရားသခင်၏ အတွေးများအပြင် လူတို့အပေါ်ထားသော သူ၏ အမြင်များနှင့် အဓိပ္ပာယ်ဖွင့်ဆိုချက်များကို စမ်းသပ်ခြင်းနှင့် အစဉ်သဖြင့် သက်ဆိုင်သည်။ အကယ်၍ လူတို့သည် သမ္မာတရားကို ရှာဖွေလျှင်၊ ထိုသို့သော ကျင့်သုံးမှုများကို ဆန့်ကျင်ပုန်ကန်ပြီး စွန့်လွှတ်ကာ၊ သမ္မာတရား စည်းမျဉ်းများအတိုင်း ပြုမူပြီး ကျင့်ကြံကြလိမ့်မည်။ သို့သော်လည်း၊ အန္တိခရစ်တစ်ဦး၏ စိတ်သဘောထား အနှစ်သာရရှိသော ပုဂ္ဂိုလ်များမှာမူကား ထိုသို့သော လက်တွေ့လုပ်ဆောင်မှုများကို မစွန့်လွှတ်နိုင်ရုံသာမက ယင်းတို့ကို မုန်းတီးသည်ဟု မမြင်ဘဲ၊ ထိုသို့သော နည်းလမ်းများနှင့် နည်းစနစ်များကို ပိုင်ဆိုင်သည့်အတွက် မိမိတို့ကိုယ်ကို မကြာခဏ အသိအမှတ်ပြုကြသည်။ ၎င်းတို့က “ငါ မည်မျှ လိမ္မာပါးနပ်သည်ကို ကြည့်ပါ။ ဘုရားနှင့်သမ္မာတရားကို ကျိုးနွံနာခံတတ်ပြီး နားထောင်ရန်သာ သိသည့် သင်တို့လို လူမိုက်များကဲ့သို့ မဟုတ်ပါ။ ငါသည် သင်တို့ကဲ့သို့ လုံးဝ မဟုတ်ပါ။ ဤအရာများကို သိရှိဖို့ နည်းလမ်းများနှင့် နည်းစနစ်များကို အသုံးပြုရန် ငါ ကြိုးစားသည်။ ငါသည် ကျိုးနွံနာခံပြီး နားထောင်ရမည်ဆိုလျှင်ပင်၊ အမှုအရာများ၏ အကြောင်းရင်းကို သိအောင် ငါ လုပ်ဦးမည်ဖြစ်သည်။ ငါ့ထံမှ တစ်ခုတလေကို ဖုံးကွယ်နိုင်မည် သို့မဟုတ် ငါ့ကို လှည့်ဖြားကာ အရူးလုပ်နိုင်မည်ဟု မထင်လေနှင့်”ဟု တွေးကောင်းတွေးပေမည်။ ဤသည်မှာ ၎င်းတို့၏ အတွေးနှင့် သဘောထားအမြင်ဖြစ်သည်။ အန္တိခရစ်တို့သည် လူ့ဇာတိခံ ဘုရားသခင်ကို ဆက်ဆံရာတွင် ကျိုးနွံနာခံခြင်း၊ ကြောက်ရွံ့ခြင်း သို့မဟုတ် စိတ်ရင်းမှန်တို့ကို ဘယ်သောအခါမျှ မပြသသည့်အပြင် သစ္စာစောင့်သိမှုမှာ သာ၍ပင် နည်းပါးလှသည်။ ဤတွင် စမ်းသပ်ခြင်းနှင့် သက်ဆိုင်သော သရုပ်သကန်များအပေါ် ငါတို့၏ ဆွေးနွေးမှု အဆုံးသတ်သည်။

(စ) တောင်းဆိုမှုများ ပြုလုပ်ခြင်း

နောက်တစ်ချက်မှာ အန္တိခရစ်တို့သည် ဘုရားသခင်ကို တောင်းဆိုမှုများ ပြုလုပ်ခြင်းဖြစ်ပြီး ဤအရာနှင့်သက်ဆိုင်၍ ပိုမို တိကျသော သရုပ်သကန်များ ရှိသည်။ အန္တိခရစ်တို့ကို ဘာသာတရား မရှိသူများက “ဆုလာဘ်မရှိဘဲ လုံးဝ မလုပ်နှင့်”ဟု ခေါ်ဆိုသောအရာဖြင့် ဖော်ပြနိုင်သည်။ အခြား မည်သည့်အရာ ရှိသေးသနည်း။ (၎င်းတို့သည် “ယုန်ကိုမမြင်မချင်း သိမ်းငှက်ကို မလွှတ်ကြပါ။”) ၎င်းတို့သည် ယုန်ကိုမမြင်မချင်း သိမ်းငှက်ကို မလွှတ်ကြပေ။ အကျိုးအမြတ်ရှိလျှင် ၎င်းတို့က လုပ်ဆောင်မည်ဖြစ်သော်လည်း အကျိုးအမြတ်မရှိလျှင်မူ လုပ်ဆောင်မည်မဟုတ်ပေ။ အခြေအနေ မည်သို့ပင်ဖြစ်စေ ၎င်းတို့က “ဤအရာကို လုပ်ဆောင်ခြင်းမှ ကျွန်ုပ် မည်မျှကြီးမားသော အကျိုးကျေးဇူးကို ရရှိနိုင်မည်နည်း။ အကျိုးအမြတ် မည်မျှ ကျွန်ုပ် ရရှိနိုင်မည်နည်း။ ဤအတွက် ဤမျှမြင့်မားသော အဖိုးအခကို ပေးရသည်မှာ တန်ပါသလော။ အကယ်၍ ကျွန်ုပ်က ကြီးမားသော အဖိုးအခကို ပေးဆပ်သော်လည်း အခြားသူများက အဆုံးတွင် အကျိုးကျေးဇူးကို ရရှိသွားပြီး ကျွန်ုပ်က မိမိကိုယ်ကို ထင်ပေါ်အောင် လုပ်ခွင့်မရလျှင်မူ ကျွန်ုပ် လုံးဝ လုပ်ဆောင်မည်မဟုတ်ပါ”ဟု တွေးလျက် မိမိတို့စိတ်ထဲတွင် ချိန်ဆကြသည်။ ဤသည်မှာ ဘုရားသခင်၏ တာဝန်ပေးစေခိုင်းချက်နှင့် သတ်မှတ်ချက်များအပေါ် အန္တိခရစ်တို့၏ သဘောထားပင် မဟုတ်လော။ ၎င်းတို့သည် မိမိတို့၏ တာဝန်များကို ထမ်းဆောင်ရာတွင် အနည်းငယ်မျှ အားထုတ်သော်လည်း မည်သည့်အကျိုးကျေးဇူးကိုမျှ မရရှိသည့်အပြင် ကျေးဇူးတော်ကို ရရှိခြင်းမရှိဘဲ အချို့သော ဆင်းရဲဒုက္ခကို ခံရလျှင် ၎င်းတို့က၊ “ကျွန်ုပ် ဤမျှလောက် အားထုတ်ခဲ့သည်၊ အဘယ်ကြောင့် မည်သည့်အကျိုးကျေးဇူးမျှ မရရှိခဲ့သနည်း။ ကျွန်ုပ်၏ မိသားစုစီးပွားရေးက အကျိုးအမြတ်ရှိသလော၊ မရှိသလော”ဟု ဆိုလျက်၊ စိတ်ထဲတွင် ချက်ချင်း တုံ့ပြန်ကြသည်။ ၎င်းတို့ တွက်ချက်ပြီး မိမိတို့၏ ဝင်ငွေသည် ယခင်လထက် ပိုများကြောင်း တွေ့ရှိလျှင် အန္တရာယ်များ ပါဝင်သော်လည်း မကြောက်မရွံ့ဘဲ ဧဝံဂေလိတရားကို ဆက်လက်၍ ထွက်ဟောကြသည်။ သို့သော် မိသားစုစီးပွားရေးနှင့်ပတ်သက်၍ ပြဿနာတစ်ခု ဖြစ်သည်နှင့်တစ်ပြိုင်နက်၊ ၎င်းတို့၏ အကျိုးအမြတ်များသည် ယခင်လထက် သိသိသာသာ နည်းပါးသွားသည်နှင့်တစ်ပြိုင်နက် ၎င်းတို့သည် စိတ်ထဲတွင် ဘုရားသခင်ကို ချက်ချင်းပင် စောဒကတက်ပြီး သံသယဝင်ကြကာ “ဘုရားသခင်၊ ကျွန်ုပ်သည် တာဝန်ထမ်းဆောင်ရာတွင် ပျင်းရိခြင်း သို့မဟုတ် ဉာဏ်များခြင်းမရှိဘဲ ဝတ်ကျေတမ်းကျေ ပုံစံဖြင့်လည်း ကျွန်ုပ် မထမ်းဆောင်ခဲ့ပါ။ ဤလတွင် ကျွန်ုပ်သည် ယခင်လထက် ပို၍ ခရီးသွားခဲ့ပြီး ပို၍ အလုပ်လုပ်ခဲ့သည်။ အဘယ်ကြောင့် ကိုယ်တော်သည် ကျွန်ုပ်၏ မိသားစုကို ကောင်းချီးမပေးသနည်း။ အဘယ်ကြောင့် ကျွန်ုပ်၏ မိသားစုစီးပွားရေးက အဆင်မပြေရသနည်း” ဟု တွေးကြသည်။ ဘုရားသခင်နှင့် ဘုရားသခင်၏ တာဝန်ပေးစေခိုင်းချက်အပေါ် ၎င်းတို့၏ သဘောထားသည် ချက်ချင်းပင် ပြောင်းလဲသွားပြီး ၎င်းတို့က “ကိုယ်တော်သည် ကျွန်ုပ်၏ မိသားစုကို ကောင်းချီးမပေးလျှင် ကျွန်ုပ်၏ တာဝန်ကို ဝတ်ကျေတမ်းကျေ ပုံစံဖြင့် ထမ်းဆောင်သည့်အတွက် ကျွန်ုပ်ကို အပြစ်မတင်ပါနှင့်။ နောက်လတွင် ကျွန်ုပ်သည် ဤမျှလောက် အားထုတ်တော့မည် မဟုတ်ပါ။ ငါးနာရီတွင် ထရမည်ဆိုလျှင် ခြောက်နာရီမှ ထမည်။ ရှစ်နာရီတွင် ထွက်ရမည်ဆိုလျှင် ဆယ်နာရီမှ ထွက်မည်။ ယခင်က တစ်လလျှင် ဧဝံဂေလိ လက်ခံမည့်သူ ငါးဦးကို ကျွန်ုပ် တရားဟောနိုင်ခဲ့သည်၊ ဤတစ်ကြိမ်တွင်မူ နှစ်ဦးကိုသာ တရားဟောမည်။ ယင်းမှာ တော်လောက်ပြီဖြစ်၏” ဟု တွေးကြသည်။ ၎င်းတို့သည် မည်သည့်အရာကို တွက်ချက်နေကြသနည်း။ ယင်းမှာ ၎င်းတို့ ရင်းနှီးမြှုပ်နှံပြီး ပံ့ပိုးသည့်အရာသည် ဘုရားသခင်က ၎င်းတို့အား ပေးသည့်အရာနှင့် ညီမျှခြင်း ရှိမရှိဟူ၍ ဖြစ်သည်။ ထို့အပြင်၊ ဘုရားသခင်က ၎င်းတို့အား ပေးသည့်အရာသည် ၎င်းတို့ တောင်းဆိုပြီး လိုလားသည့်အရာထက် အဆများစွာ ဖြစ်မှသာလျှင် ၎င်းတို့က ယင်းကို တွက်ခြေကိုက်ပြီး ဒုက္ခခံရကျိုးနပ်သည်၊ အဖိုးအခပေးရကျိုးနပ်သည်ဟု မြင်ကြသည်။ မဟုတ်လျှင်မူ၊ ဘုရားအိမ်တော်က ၎င်းတို့အား ပေးအပ်သည့် တာဝန် သို့မဟုတ် အလုပ်က မည်သည့်အရာပင်ဖြစ်စေ ၎င်းတို့က ယင်းတို့အားလုံးကို ပုံစံတစ်မျိုးတည်းဖြင့် သဘောထားပြုမူကြသည်။ ယင်းမှာ ဝတ်ကျေတမ်းကျေ ပြုမူခြင်း၊ ဖြစ်နိုင်သည့်အခါ ဖြစ်သလိုနေခြင်း၊ ဖြစ်နိုင်သည့်အခါ ဟန်ဆောင်လုပ်ပြခြင်းဖြစ်ပြီး ရိုးသားစစ်မှန်မှုကို အနည်းငယ်မျှ လုံးဝ မပူဇော်ခြင်းပင် ဖြစ်သည်။ ဤသရုပ်သကန်သည် တောင်းဆိုမှုများ ပြုလုပ်ခြင်းနှင့် အပေးအယူလုပ်ခြင်း နှစ်ခုလုံး ဖြစ်သည်။ လူတို့သည် အပေးအယူလုပ်စရာ ရှိမှသာ တောင်းဆိုမှုများ ပြုလုပ်ကြပြီး အပေးအယူမရှိဘဲနှင့်မူ ၎င်းတို့တွင် တောင်းဆိုမှုများ မရှိပေ။

အန္တိခရစ်တို့သည် ဘုရားသခင်၏ တာဝန်ပေးစေခိုင်းချက်၊ ဘုရားအိမ်တော်၏ အလုပ် သို့မဟုတ် မိမိတို့၏ တာဝန်များအပေါ် ၎င်းတို့၏ စိတ်နှလုံးထဲတွင် ရိုးသားစစ်မှန်မှု သို့မဟုတ် သစ္စာစောင့်သိခြင်း အနည်းငယ်မျှကိုပင် လုံးဝထားရှိခြင်းမရှိပေ။ ၎င်းတို့သည် ကောင်းချီးမင်္ဂလာများအတွက် မိမိတို့၏ လိုအင်ဆန္ဒများကို ဖြည့်ဆည်းရန်အလို့ငှာလည်းကောင်း၊ မိမိတို့ ရရှိလိုသော ဆုလာဘ်များအတွက်လည်းကောင်း၊ ဤဘဝ၌ ဇာတိပကတိ၏ ငြိမ်သက်ခြင်းနှင့် ပျော်ရွှင်မှု၊ အတွင်းပိုင်း တည်ငြိမ်မှု၊ မိသားစု ပျော်ရွှင်မှု၊ ထို့အပြင် အခြားသူများ၏ အထင်ကြီးလေးစားမှု၊ ကြည်ညိုလေးစားမှုနှင့် အပြုသဘောဆောင်သော သုံးသပ်ချက်တို့နှင့်အတူ ၎င်းတို့၏ ပတ်ဝန်းကျင်၌ အဆင်ပြေချောမွေ့မှုအတွက်ပင်လျှင်လည်းကောင်းအလဲအလှယ်အဖြစ် မိမိတို့၏ အသိဉာဏ်၊ အားအင်၊ အချိန်အပြင် ၎င်းတို့ ပေးဆပ်သည့် ရုပ်ပိုင်းဆိုင်ရာ ဆင်းရဲဒုက္ခနှင့် အဖိုးအခတို့ကို အသုံးချရုံသက်သက်သာ ဖြစ်သည်။ တိုတိုပြောရလျှင်၊ အန္တိခရစ်တို့သည် ဘုရားအိမ်တော်၌ မိမိတို့၏ တာဝန်များကို စိတ်ရင်းအမှန်ဖြင့် မည်သည့်အခါမျှ မထမ်းဆောင်ကြသကဲ့သို့ သစ္စာစောင့်သိခြင်း အနည်းငယ်မျှ လုံးဝ ဆက်ကပ်မည်မဟုတ်ပေ။ ဆင်းရဲဒုက္ခများ သည်းညည်းခံခြင်းနှင့် အဖိုးအခ ပေးဆပ်ခြင်းဖြစ်စေ၊ ဝတ်ကျေတမ်းကျေ လုပ်ဆောင်ခြင်းဖြစ်စေ၊ ၎င်းတို့၏ အဆုံးစွန်ပန်းတိုင်မှာ မိမိတို့၏ လိုအင်ဆန္ဒများကို ဖြည့်ဆည်းရန်အလို့ငှာ မိမိတို့အလိုရှိသည့်အရာကို ဘုရားသခင်ထံမှ တောင်းဆိုရန်သာ ဖြစ်သည်။ ထို့ကြောင့် ၎င်းတို့သည် အခက်အခဲ၊ ပြုပြင်ခြင်း သို့မဟုတ် မနှစ်မြို့ဖွယ်ဖြစ်သည်ဟု ၎င်းတို့ မြင်သော လူများ၊ ဖြစ်ရပ်များနှင့် အမှုအရာများကို ကြုံတွေ့သည့်အခါတိုင်း ၎င်းတို့သည် ချက်ချင်းပင် “ဤအမှုအရာများ ဆိုက်ရောက်လာခြင်းက ကျွန်ုပ်၏ အကျိုးစီးပွားများကို ထိခိုက်နေသလော။ ထိုအရာများက ငါ၏ ဂုဏ်သတင်းကို သက်ရောက်မှုရှိလိမ့်မည်လော။ ငါ၏ အလားအလာများနှင့် အနာဂတ် တိုးတက်မှုကို ထိုအရာများက လွှမ်းမိုးလိမ့်မည်လော”ဟု တွေးကြသည်။ မိမိတို့၏ တာဝန်များကို ထမ်းဆောင်စဉ် ၎င်းတို့၏ သရုပ်သကန်များက အပြုသဘောဆောင်သည်ဖြစ်စေ၊ အပျက်သဘောဆောင်သည်ဖြစ်စေ မည်သို့ပင်ဖြစ်စေကာမူ ၎င်းတို့သည် သမ္မာတရား စည်းမျဉ်းများအတိုင်း မည်သည့်အခါမျှ မလုပ်ဆောင်ကြပေ။ ၎င်းတို့၏ စိတ်များသည် မိမိတို့ ပေးဆပ်ပြီး ဆက်ကပ်သည့်အရာ၏ တန်ဖိုးကို စီးပွားရေးသမားတစ်ဦးကဲ့သို့ အကဲဖြတ်လျက်၊ မိမိတို့၏ ကုန်ကျစရိတ်များက မည်မျှကြီးမားသော အကျိုးအမြတ်ကို ဖြစ်ထွန်းစေနိုင်သည်ကို အကဲဖြတ်လျက် အပေးအယူများနှင့် ပြည့်နှက်နေသည်။ အချို့က “ကျွန်ုပ်တို့သည် ကယ်တင်ခြင်းကို ရရှိရန်အလို့ငှာ သမ္မာတရားနှင့် အသက်ကို ရရှိရန် ဘုရားသခင်ကို ယုံကြည်ကြသည်”ဟု ပြောကောင်းပြောနိုင်ပါသည်။ သို့သော်လည်း အန္တိခရစ်တို့ကမူ “ကယ်တင်ခြင်းသည် မည်မျှ တန်ဖိုးရှိသနည်း။ သမ္မာတရားကို နားလည်ခြင်းကကော မည်မျှတန်ဖိုးရှိသနည်း။ ဤအရာများသည် ဘာမျှမတန်ပါ။ အမှန်တကယ် တန်ဖိုးရှိသည်မှာ ဤဘဝတွင် အဆတစ်ရာ လက်ခံရရှိပြီး နောင်ဘဝတွင် ထာဝရအသက်ကို ရရှိခြင်းဖြစ်သည်။ ဤဘဝတွင် တခြားသူများ၏ ချီးမြှောက်ခြင်းနှင့် အထင်ကြီးလေးစားခြင်းကို ခံရခြင်း၊ ဘုရားအိမ်တော်တွင် ကြီးမြတ်သူအဖြစ် ဂုဏ်ပြုခံရပြီး၊ နောင်ဘဝတွင် နိုင်ငံအမြောက်အမြားအပေါ်ဩဇာအာဏာရှိခြင်းဟူသည့် ဤအရာသည်သာ အမှန်တကယ် များပြားသည့် အကျိုးအမြတ် စစ်စစ်ဖြစ်သည်”ဟု တွေးထင်ကြသည်။ ဤသည်မှာ အန္တိခရစ်တို့၏ ရည်မှန်းချက်၊ တာဝန်ထမ်းဆောင်ခြင်း၏ နောက်ကွယ်၌ ၎င်းတို့၏ စိတ်နှလုံး အတွင်းနက်နက်တွင် ၎င်းတို့ ပြုလုပ်သော တွက်ချက်မှုတစ်ခု ဖြစ်သည်။ ဤတွက်ချက်မှုသည် အပေးအယူများနှင့် တောင်းဆိုမှုများဖြင့် ပြည့်နှက်နေသည်။ ၎င်းတို့၏ တာဝန်နှင့် ဘုရားသခင်အပေါ် ထားရှိသော ၎င်းတို့၏ မပြောပလောက်သည့် “ရိုးသားစစ်မှန်မှု”မှာ ဘုရားသခင်က ၎င်းတို့အား ထာဝရအသက်ကို ပေးကြောင်း၊ ဘေးအန္တရာယ်မှ ၎င်းတို့ကို ကာကွယ်စောင့်ရှောက်ကြောင်း၊ ၎င်းတို့အား ကောင်းချီးမင်္ဂလာများနှင့် ကျေးဇူးတော်ကို ပေးရန်နှင့် ၎င်းတို့၏ လိုအင်ဆန္ဒအားလုံးကို ဖြည့်ဆည်းပေးရန်အတွက်သာ ဖြစ်သည်။ ထို့ကြောင့် အန္တိခရစ်တို့၏ စိတ်နှလုံးများသည် ဘုရားသခင်အပေါ် အမျိုးမျိုးသော တောင်းဆိုမှုများဖြင့် ပြည့်နှက်နေပြီး ယင်းကို စုပေါင်း၍ တောင်းဆိုမှုများ ပြုလုပ်ခြင်းဟု အမည်ပေးထားသည်။ သမ္မာတရားကို အလိုမရှိခြင်းမှလွဲ၍ အန္တိခရစ်တို့သည် ရုပ်ပိုင်းဆိုင်ရာနှင့် ရုပ်ပိုင်းဆိုင်ရာမဟုတ်သော အရာများဖြစ်သည့် အခြားအရာအားလုံးကို လိုချင်ကြသည်။

တစ်ချိန်က ညီအစ်ကိုမောင်နှမများ သို့မဟုတ် အသင်းတော်အတွက် အနည်းငယ်သော ပံ့ပိုးကူညီမှု ပြုလုပ်ခဲ့သည့် အန္တိခရစ်အချို့ ရှိသည်။ ဥပမာအားဖြင့်၊ ၎င်းတို့သည် အသင်းတော်တွင် အချို့သော စွန့်စားရသည့် အလုပ်များကို တာဝန်ယူခဲ့ခြင်း သို့မဟုတ် အိမ်မပြန်နိုင်သော ညီအစ်ကိုမောင်နှမများကို ဧည့်ခံဝတ်ပြုခဲ့ခြင်းတို့ ဖြစ်ကောင်းဖြစ်နိုင်သည်။ ဘုရားသခင်ကို ၎င်းတို့၏ ယုံကြည်ခြင်း သက်တမ်းက အတော်အတန် ကြာမြင့်သည်ကိုပါ ဖြည့်စွက်လိုက်လျှင် လူအများစုက ၎င်းတို့ကို ဂုဏ်ပြုထိုက်ပြီး အရည်အချင်းရှိသော ပုဂ္ဂိုလ်များအဖြစ် မှတ်ယူကြသည်။ တစ်ချိန်တည်းမှာပင်၊ ၎င်းတို့ကိုယ်တိုင်က သာလွန်သည်ဟူသော ခံစားချက်နှင့် အားသာချက်တစ်ခုကို ခံစားကြရသည်။ ၎င်းတို့က “ကျွန်ုပ်သည် ဘုရားကို နှစ်ပေါင်းများစွာ ယုံကြည်ခဲ့ပြီး ဘုရားအိမ်တော်အတွက် ပံ့ပိုးကူညီမှုအချို့ ပြုလုပ်ခဲ့ပြီးပြီ။ ဘုရားက ကျွန်ုပ်ကို အထူးဆက်ဆံမှု ပေးသင့်သည် မဟုတ်လော။ ဥပမာအားဖြင့်၊ ပြည်ပကိုသွားခြင်းသည် လူတို့ မွေ့လျော်ခံစားရသော ကောင်းချီးတစ်ခု ဖြစ်သည်။ လူတို့၏ ဝါရင့်မှုကို ထည့်သွင်းစဉ်းစားလျှင် ကျွန်ုပ် ဦးစားပေး ခံသင့်သည် မဟုတ်လော။ အကြောင်းမှာ ကျွန်ုပ်သည် ဘုရားအိမ်တော်အတွက် ပံ့ပိုးကူညီမှုတစ်ခု ပြုလုပ်ခဲ့ပြီးဖြစ်သောကြောင့် ကျွန်ုပ်သည် ဦးစားပေးခံရသင့်ပြီး အထူးဂရုစိုက်မှု ခံရသင့်သည်၊ စည်းမျဉ်းများကို အခြေခံ၍ ကျွန်ုပ်ကို အကဲဖြတ်ခြင်း မပြုသင့်ပါ” ဟု ဆိုလျက် ၎င်းတို့၏ ဝါရင့်မှုကို အားကိုးပြီး ယင်းနှင့်ပတ်သက်၍ ကြွားဝါကြသည်။ အချို့လူများသည် ထောင်ပင်ကျခဲ့ပြီး၊ လွတ်မြောက်လာပြီးနောက် အိမ်ခြေရာမဲ့ဖြစ်သွားသည့်အခါ ဘုရားအိမ်တော်က ၎င်းတို့အား အထူးဂရုစိုက်မှု ပေးသင့်သည်ဟု ခံစားကြရသည်။ ဥပမာအားဖြင့်၊ ၎င်းတို့အား အိမ်တစ်လုံးဝယ်ရန် ကူညီဖို့ ငွေအချို့ကို ခွဲဝေပေးသင့်သည်၊ ၎င်းတို့၏ နောက်ဘဝတစ်ဝက်တာတွင် အသက်မွေးဝမ်းကျောင်းကို တာဝန်ယူပေးသင့်သည်၊ သို့မဟုတ် ၎င်းတို့ တင်ပြလာသော ရုပ်ဝတ္ထု လိုအပ်ချက်အားလုံးကို ဖြည့်ဆည်းပေးသင့်သည်ဟူ၍ ဖြစ်သည်။ ၎င်းတို့ လိုအပ်ချက်ရှိလျှင် ဘုရားအိမ်တော်က ၎င်းတို့အား ကားတစ်စီး ထောက်ပံ့ပေးသင့်သည်။ ၎င်းတို့တွင် ကျန်းမာရေးပြဿနာအချို့ရှိလျှင် ဘုရားအိမ်တော်က ၎င်းတို့အား ကျန်းမာရေး ဖြည့်စွက်စာများ ဝယ်ပေးသင့်သည်။ ၎င်းတို့သည် မိမိတို့၏ ဝါရင့်မှုကို အခွင့်ကောင်းယူပြီး မိမိတို့၏ အရည်အချင်းများကို ထုတ်ကြွားနေကြသည် မဟုတ်လော။ ဤပုဂ္ဂိုလ်များသည် မိမိတို့က ပံ့ပိုးကူညီမှုများ ပြုလုပ်ခဲ့သည်ဟု ယုံကြည်ကြသောကြောင့် ၎င်းတို့သည် အရှက်ကင်းမဲ့စွာနှင့် ပွင့်လင်းစွာ ဘုရားသခင်ထံမှ တောင်းဆိုမှုများ ပြုလုပ်ကြသည်။ ၎င်းတို့သည် ကားများ၊ အိမ်များနှင့် ဇိမ်ခံဘဝနေထိုင်မှုပုံစံတစ်ခုကို တောင်းဆိုကြသည်။ ၎င်းတို့သည် ညီအစ်ကို မောင်နှမများကို မိမိတို့၏ အစေခံများ သို့မဟုတ် ကျွန်များ ဖြစ်လာလျက် ၎င်းတို့အတွက် အမှုအရာများကို ကိုင်တွယ်ပေးရန်နှင့် လက်တိုလက်တောင်းများ လုပ်ပေးရန် အခမဲ့ပင် တောင်းဆိုကြသည်။ ၎င်းတို့သည် အသင်းတော်ကို မှီခိုကပ်ရပ်သည့်သူတစ်ဦး ဖြစ်လာပြီ မဟုတ်လော။ သင်၏ ဘုရားသခင်ကို ယုံကြည်ခြင်းသည် အမှန်စင်စစ် သင်၏ ကိုယ်ပိုင်အတွက်သာဖြစ်ပြီး သင်သည် သင်၏ ကိုယ်ပိုင်အတွက်သာ ထောင်ကျခြင်းဖြစ်သည်။ သင် မည်သည့်တာဝန်ကို ထမ်းဆောင်သည်ဖြစ်စေ ယင်းမှာ သင်၏ တာဝန်သာဖြစ်သည်။ သင်သည် သင်၏ တာဝန်ကို ထမ်းဆောင်ပြီး သမ္မာတရားကို ရရှိသည့်အခါ ယင်းမှာ သင်၏ ကိုယ်ပိုင်အတွက်သာ ဖြစ်သည်။ သင်၏ ဘုရားသခင်ကို ယုံကြည်ခြင်းသည် မိမိသဘောဆန္ဒအလျောက်ဖြစ်ပြီး မည်သူကမျှ သင့်ကို အတင်းအကျပ် မပြုပါ။ အသက်ကို ရရှိခြင်းသည် သင်၏ ကိုယ်ပိုင်အတွက်သာဖြစ်ပြီး အခြားသူများအတွက် မဟုတ်ပေ။ သင်သည် ဘုရားအိမ်တော် သို့မဟုတ် အသင်းတော်အတွက် အချို့သော စွန့်စားရသည့် အလုပ်များကို တာဝန်ယူခဲ့လျှင်ပင် ယင်းကို ဂုဏ်ပြုထိုက်သောအမှုဟု သတ်မှတ်နိုင်သလော။ ယင်းမှာ ဂုဏ်ပြုထိုက်သောအမှု မဟုတ်ပေ၊ ယင်းမှာ သင်လုပ်ဆောင်သင့်သည့်အရာ ဖြစ်သည်။ ယင်းမှာ ဘုရားသခင်က သင့်ကို ချီးမြှောက်ပြီး သင့်အား ထိုသို့သော အခွင့်အရေးတစ်ခုကို ပေးသနားခြင်းဖြစ်သည်။ ယင်းမှာ ဘုရားသခင်ထံမှ ကောင်းချီးတစ်ခု ဖြစ်သည်။ ယင်းမှာ သင်ကအသင်းတော်ကို မှီခိုကပ်ရပ်ရန်အတွက် အရင်းအနှီးအဖြစ် အသုံးပြုရန် မဟုတ်ပေ။ သို့ဆိုလျှင် ဤလူများသည် အန္တိခရစ်များ ဖြစ်ကြသလော။ အထူးသဖြင့်၊ ဤလူများသည် မည်သည့် သမ္မာတရား လက်တွေ့ကျမှုကိုမျှ မိတ်သဟာယမဖွဲ့နိုင်သည့်အပြင်၊ ယုံကြည်သည့်အချိန် ပိုနည်းကာ ပိုငယ်သော ညီအစ်ကိုမောင်နှမများနှင့် အတူရှိသည့်အခါ ၎င်းတို့သည် ၎င်းတို့၏ အတွေ့အကြုံဟောင်းများအကြောင်းကိုသာ မိတ်သဟာယဖွဲ့ပြီး ၎င်းတို့၏ အရည်အချင်းများကို ထုတ်ကြွားကြသည်။ ၎င်းတို့သည် တန်ဖိုးရှိသော အသက်တာဆိုင်ရာ အတွေ့အကြုံများနှင့်ပတ်သက်သည့် မိတ်သဟာယဖွဲ့ခြင်း သို့မဟုတ် အသိပညာ တစ်ခုတလေ ကင်းမဲ့နေသည်။ ၎င်းတို့သည် အခြားသူများကို တည်ဆောက်မှုမပေးဘဲ ထိုအစား ဟန်ပန်ထုတ်ပြီး မာနထောင်လွှားစွာ ပြုမူကြသည်။ ၎င်းတို့သည် ဘုရားအိမ်တော်၌ မည်သည့်အနှစ်သာရပိုင်းဆိုင်ရာ အလုပ်ကိုမျှ တာဝန်မယူနိုင်သကဲ့သို့ မည်သည့် စစ်မှန်သော တာဝန်များကိုမျှ ကောင်းစွာ မထမ်းဆောင်နိုင်ကြပေ။ သို့တိုင်အောင် ၎င်းတို့သည် အသင်းတော်ကို မှီခိုကပ်ရပ်နေဆဲဖြစ်ပြီး ဘုရားသခင်ထံမှ တောင်းဆိုမှုများ ပြုလုပ်ရန် ၎င်းတို့၏ လက်များကို ဆန့်တန်းနေကြဆဲ ဖြစ်သည်။ ဤသည်မှာ အရှက်မဲ့သည် မဟုတ်လော။ အရည်အချင်းများအကြောင်းကို ငါတို့ ပြောမည်ဆိုလျှင် ငါသည် သင်တို့ထက် ပို၍ အရည်အချင်းမရှိသလော။ ငါသည် သင်တို့နှင့်ပတ်သက်၍ ဟန်ပန်ထုတ်ခဲ့ဖူးသလော။ ငါသည် သင်တို့ထံမှ တစ်ခုတလေကို တောင်းဆိုခဲ့ဖူးသလော။ (မတောင်းခဲ့ဖူးပါ။) သို့ဆိုလျှင် အန္တိခရစ်တို့သည် အဘယ်ကြောင့် ထိုသို့သောအရာများကို လုပ်ဆောင်နိုင်ကြသနည်း။ အကြောင်းမှာ ၎င်းတို့သည် အရှက်မဲ့သောကြောင့် ဖြစ်သည်။ ၎င်းတို့သည် မိမိတို့၏ တာဝန်များကို လက်ခံသည့်အခါ ၎င်းတို့၏ စိတ်များသည် အပေးအယူများဖြင့် ပြည့်နှက်နေသည်။ ၎င်းတို့သည် မိမိတို့၏ တာဝန်များကို ထမ်းဆောင်သည့်အခါ မှန်ကန်သော သဘောထားအမြင် ကင်းမဲ့ပြီး ယင်းကို မိမိတို့၏ တာဝန် သို့မဟုတ် ဝတ္တရား၊ ဖန်ဆင်းခံတစ်ဦး လုပ်ဆောင်သင့်သည့်အရာဟု မမှတ်ယူကြပေ။ ၎င်းတို့သည် အချို့သော တာဝန်ကို ထမ်းဆောင်နိုင်သော်လည်း၊ အချို့သော ဆင်းရဲဒုက္ခကို ခံနိုင်ကာ အဖိုးအခကို ပေးဆပ်နိုင်သော်လည်း ၎င်းတို့၏ စိတ်နှလုံးထဲတွင် မည်သည့်အရာကို တွေးနေကြသနည်း။ “ဤအလုပ်သည် အခြားမည်သူမျှ မလုပ်ဆောင်နိုင်သည့်အရာတစ်ခု ဖြစ်သည်။ ထိုအရာကို ငါ လုပ်ဆောင်လျှင်၊ ဘုရားအိမ်တော်မှာ ကျော်ကြားလာလိမ့်မည်။ ငါ သွားနေရာတိုင်းတွင် အထင်ကြီးလေးစားခံရမည်၊ နေရာတိုင်းတွင် အကောင်းဆုံးကို မွေ့လျော်ခံစားဖို့ အရည်အချင်းရှိမည်ဖြစ်သည်။ ငါသည် ဘုရားအိမ်တော်တွင် လူကောင်ကြီးတစ်ယောက် ဖြစ်လာမည်ဖြစ်ပြီး၊ ငါလိုချင်တာမှန်သမျှ ရနိုင်မည်ဖြစ်ကာ ငါ့တွင် အရည်အချင်းများရှိသောကြောင့် မည်သူကမျှ မည်သည့်အရာမျှ ပြောဝံ့မည်မဟုတ်ပါ” ဟူ၍ ဖြစ်သည်။ ၎င်းတို့၏ ကိုယ်ကျင့်စရိုက်ကို အခြေခံ၍၊ အန္တိခရစ်တို့သည် ဘုရားသခင်၊ သူ၏ တာဝန်ပေးစေခိုင်းချက် သို့မဟုတ် ဘုရားအိမ်တော်၏ အလုပ်ကို ရိုးသားစစ်မှန်မှု သို့မဟုတ် လိုလားမှုတို့ဖြင့် အနည်းငယ်မျှဖြင့်ပင် သဘောထားပြုမူရန် မဖြစ်နိုင်ပေ။ ၎င်းတို့သည် အပြင်ပန်းတွင် လိုလိုလားလားရှိပြီး ဆင်းရဲဒုက္ခကို သည်းညည်းခံနိုင်ကာ အဖိုးအခကို ပေးဆပ်နိုင်စွမ်းရှိပုံ ပေါ်လျှင်ပင်၊ ဤနောက်တွင် ချက်ချင်းပင် ၎င်းတို့သည် ဘုရားသခင်ထံမှ တောင်းဆိုမှုများ ပြုလုပ်ရန်နှင့် ဆုလာဘ်များ တောင်းရန်၊ အသင်းတော်ကို မှီခိုကပ်ရပ်ရန်နှင့် နေရာတိုင်းတွင် အခွင့်အရေးယူရန် ကြိုးစားဖို့ အသင့်ဖြစ်နေကြသည်။ ထို့ကြောင့်၊ ၎င်းတို့၏ လုပ်နည်းကိုင်နည်းများကို အကဲဖြတ်သည့်အခါ၊ ၎င်းတို့၏ အန္တိခရစ် စိတ်သဘောထား အနှစ်သာရကို ကောက်ကျစ်ဆိုးယုတ်သော အရာအဖြစ် သတ်မှတ်ခြင်းသည် အသင့်တော်ဆုံးပင် ဖြစ်သည်။ ၎င်းတို့၏ တာဝန်များ၊ ဘုရားသခင်၏ တာဝန်ပေးစေခိုင်းချက်နှင့်စပ်လျဉ်း၍ ၎င်းတို့ ထားရှိသော အတွေးအခေါ်များနှင့် သဘောထားအမြင်များကကောက်ကျစ်ဆိုးယုတ်သည်၊ သမ္မာတရားနှင့် မကိုက်ညီသည့်အပြင် အသိစိတ်၏ စံနှုန်းနှင့်လည်း သေချာပေါက် မကိုက်ညီပေ။

၎င်းတို့ ထမ်းဆောင်သည့် မည်သည့်တာဝန်တွင်မဆို အန္တိခရစ်တို့သည် မိမိတို့၏ ကိုယ်ပိုင်ကျော်ကြားမှုနှင့် အဆင့်အတန်းအတွက် ကျိတ်ကြံစည်လျက် မိမိတို့၏ ကိုယ်ပိုင်ဆန္ဒများအတိုင်း လိုက်လုပ်ကြသည်။ ၎င်းတို့သည် သမ္မာတရားကို မည်သည့်အခါမျှ မရှာဖွေကြ သို့မဟုတ် မိမိတို့ကိုယ်ကိုလည်း ဆင်ခြင်သုံးသပ်ခြင်း မရှိကြပေ။ ၎င်းတို့၏ အလုပ်တွင်ရှိသည့် လမ်းလွဲခြင်း သို့မဟုတ် ပြဿနာများ တစ်ခုတလေကို ရင်ဆိုင်ရာတွင် ၎င်းတို့၏ သဘောထားမှာ သမ္မာတရားကို ရှာဖွေခြင်းလည်းမဟုတ်သည့်အပြင် လက်ခံခြင်းလည်း မဟုတ်ပေ။ ထိုအစား ၎င်းတို့သည် လူတို့၏ အထင်ကြီးလေးစားမှုကို ရယူလျက် အဖြစ်မှန်များကို ဖုံးကွယ်ရန်၊ မိမိတို့၏ သိက္ခာနှင့် အချည်းနှီးဖြစ်သော ဂုဏ်ပကာသနကို ထိန်းသိမ်းရန်လည်းကောင်း၊ ကဏ္ဍတိုင်းတွင် မိမိတို့ကိုယ်ကို ဗန်းပြရန် အစဉ် ကြိုးပမ်းကြသည်။ တိုတိုပြောရလျှင်၊ ၎င်းတို့၏ စိတ်နှလုံးများသည် သမ္မာတရားနှင့် ကိုက်ညီသည့်အရာ တစ်ခုမျှမရှိဘဲ ကောက်ကျစ်ဆိုးယုတ်ခြင်းဖြင့်လည်းကောင်း၊ စာတန်၏ အတွေးအခေါ်ဖြင့်လည်းကောင်း၊ လူ၏ အယူအဆများနှင့် စိတ်ကူးများဖြင့်လည်းကောင်း ပြည့်နှက်နေသည်။ အန္တိခရစ်တို့သည် ၎င်းတို့ ထမ်းဆောင်သည့် မည်သည့်တာဝန်တွင်မဆို သမ္မာတရားကို မည်သည့်အခါမျှ မရှာဖွေကြသည့်အပြင်၊ ဘုရားအိမ်တော်၏ အလုပ် အစီအစဉ်များကို ကျိုးနွံနာခံရန်လည်း မည်သည့်အခါမျှ ရည်ရွယ်ခြင်းမရှိပေ။ ၎င်းတို့သည် မိမိတို့၏ ကိုယ်ပိုင်လုပ်ဆောင်နည်းကိုသာ အစဉ် စွဲကိုင်ကြပြီး မိမိတို့၏ ကိုယ်ပိုင်နှစ်သက်မှုများအတိုင်း ပြုမူဆောင်ရွက်ကြသည်။ လက်တစ်ကမ်းမှာရှိသည့် တာဝန်က မည်သို့ပင်ဖြစ်စေ၊ ၎င်းတို့သည် မိမိတို့ကိုယ်တိုင် မည်သို့ အကျိုးရှိနိုင်မည်ကို စိတ်ထဲတွင် တွက်ချက်ကြသည်။ ၎င်းတို့သည် မိမိတို့အား ကျော်ကြားမှု၊ အကျိုးအမြတ်နှင့် အဆင့်အတန်း၊ အခြားသူများ၏ အထင်ကြီးလေးစားမှုနှင့် ဂုဏ်အသရေ အနည်းငယ်ကို ရရှိစေမည့် မည်သည့်တာဝန်များအား ထမ်းဆောင်ရမည်ကိုသာ အကဲဖြတ်ကြသည်။ ၎င်းတို့သည် မိမိတို့၏ တာဝန်များကို ထမ်းဆောင်သည်နှင့်တစ်ပြိုင်နက်၊ ၎င်းတို့၏ စွမ်းဆောင်ချက်များကို ဘုရားသခင်၏ မှတ်တမ်းစာအုပ်တွင် မှတ်တမ်းတင်ခြင်းခံရရန် မျှော်လင့်ကြပြီး၊ ပံ့ပိုးကူညီမှုတိုင်းက ကောင်းစွာ မှတ်တမ်းတင်ခံရပြီး မည်သည့်အရာမျှ လျစ်လျူရှုမခံရသည်ကို သေချာစေလျက် ယင်းတို့ကို စိတ်ထဲတွင် စာရင်းတစ်ခု ထားရှိကြသည်။ ၎င်းတို့သည် မိမိတို့ အလုပ်ပိုလုပ်ပြီး ပံ့ပိုးကူညီမှုများ ပိုကြီးမားလေ၊ နိုင်ငံတော်သို့ ဝင်ရောက်ရန်နှင့် ဆုလာဘ်များနှင့် သရဖူများ ရရှိရန် မျှော်လင့်ချက် ပိုများလေဖြစ်သည်ဟု ယုံကြည်ကြသည်။ အန္တိခရစ်တို့သည် မိမိတို့၏ တာဝန်များအပေါ် ထားရှိသည့် သဘောထားများနှင့် သဘောထားအမြင်များသည် ဤကဲ့သို့ပင် ဖြစ်သည်။ ၎င်းတို့၏ စိတ်များသည် အပေးအယူများနှင့် တောင်းဆိုမှုများဖြင့် ပြည့်နှက်နေသည်။ ဤသည်မှာ ၎င်းတို့၏ သဘာဝ အနှစ်သာရကို ထုတ်ဖော်နေခြင်း မဟုတ်လော။ အဘယ်ကြောင့် ၎င်းတို့၏ စိတ်များက ဘုရားသခင်နှင့် အပေးအယူလုပ်ခြင်းများနှင့် တောင်းဆိုမှုများဖြင့် ပြည့်နှက်နေရသနည်း။ အကြောင်းရင်းမှာ ၎င်းတို့၏ စိတ်သဘောထား အနှစ်သာရက ကောက်ကျစ်ဆိုးယုတ်သောကြောင့် ဖြစ်သည်။ ဤသည်မှာ လုံးဝမှန်ကန်ပေသည်။ အန္တိခရစ်တို့သည် မိမိတို့၏ တာဝန်များနှင့်စပ်လျဉ်း၍ ထားရှိသောစိတ်ကူးများနှင့် သဘောထားအမြင်များမှတစ်ဆင့် ယင်းကို တွေ့မြင်နိုင်သည်။ ဤအရာများက ၎င်းတို့၏ စိတ်သဘောထား အနှစ်သာရသည် ကောက်ကျစ်ဆိုးယုတ်ကြောင်းကို အပြည့်အဝ အတည်ပြုလေသည်။ သမ္မာတရားကို မည်မျှပင် မိတ်သဟာယဖွဲ့သည်ဖြစ်စေ၊ သို့မဟုတ် လူတို့၏ ဖောက်ပြန်ပျက်စီးသော စိတ်သဘောထားများက မည်သို့ပင် ဖော်ထုတ်ခံရပြီး စိတ်ဖြာလေ့လာဆွေးနွေးခံရသည်ဖြစ်စေ၊ အန္တိခရစ်တို့သည် ၎င်းတို့၏ စိတ်သဘောထား အနှစ်သာရအပေါ် သိသည့်အသိကို စိုးစဉ်းမျှ ပြသခြင်း မရှိပေ။ ၎င်းတို့သည် သမ္မာတရားကို လက်ခံရန် ငြင်းပယ်သည်သာမက ၎င်းတို့၏ စိတ်နှလုံးထဲတွင် မကျေမချမ်းဖြစ်မှုလည်း ဖြစ်ပေါ်ကြသည်။ ကောင်းချီးမင်္ဂလာများနှင့် ဆုလာဘ်များ ရရှိမည့် ၎င်းတို့၏ မျှော်လင့်ချက်များ အစိတ်စိတ် အမြွှာမြွှာကွဲသွားသည်ဟု ခံစားရသည့်အခါ၊ ဘုရားသခင်၏ ဖော်ထုတ်ခြင်းနှင့် စိတ်ဖြာလေ့လာဆွေးနွေးခြင်းသည် ဆုလာဘ်များကို တမင်တကာ တားဆီးရန် ကြိုးပမ်းမှုတစ်ခုဖြစ်ပြီး၊ လူတို့အား အဆုံးတွင် မည်သည့်အရာမျှမရစေဘဲ ဘုရားသခင်အတွက် အချည်းနှီး အသုံးခံစေသည်ဟု တွေးထင်လျက် ဘုရားသခင်က လှည့်စားနေသည်ဟု ၎င်းတို့ ယုံကြည်ကြသည်။ ၎င်းတို့၏ စိတ်နှလုံးများသည် ဘုရားသခင်၏ အလုပ်နှင့် သမ္မာတရားကို အပြုသဘောဆောင်သော နားလည်သဘောပေါက်မှု ကင်းမဲ့သည်သာမက ဘုရားသခင်အပေါ် ၎င်းတို့၏ အတိုက်အခံလုပ်မှုကို ပိုမိုပြင်းထန်စေလျက် အယူအဆများနှင့် နားလည်မှုလွဲမှားခြင်းများကိုပင် ဖြစ်ပေါ်ကြသည်။ ထို့ကြောင့်၊ ဖောက်ပြန်ပျက်စီးသော လူသားမျိုးနွယ်၏ စာတန်ဆန်သော စိတ်သဘောထားနှင့် အနှစ်သာရကို ပို၍ စိတ်ဖြာလေ့လာဆွေးနွေးလေ၊ စာတန်၏ အကြံအစည်များ၊ လှုံ့ဆော်မှုများနှင့် ရည်ရွယ်ချက်များက ပို၍ ဖော်ထုတ်ခံရလေလေ၊ အန္တိခရစ်တို့သည် သမ္မာတရားကို ပို၍ အလွန်အမင်း မနှစ်မြို့ကာ ယင်းအပေါ် မုန်းတီးမှုကို ထားရှိလေလေ ဖြစ်သည်။ ဤသည်မှာ အဘယ်ကြောင့် ဖြစ်ပျက်ရသနည်း။ သမ္မာတရားကို ပို၍ မိတ်သဟာယဖွဲ့လေလေ၊ ကောင်းချီးမင်္ဂလာများ ရရှိခြင်းနှင့်ဆိုင်သည့် ၎င်းတို့၏ မျှော်လင့်ချက်သည် ပို၍ မှေးမှိန်လာလေလေဖြစ်သည်ဟု ၎င်းတို့ ယုံကြည်ကြသည်။ သမ္မာတရားကို ပို၍ မိတ်သဟာယဖွဲ့လေလေ၊ ဆင်းရဲဒုက္ခခံခြင်းနှင့် အဖိုးအခပေးဆပ်ခြင်းကို ဆုလာဘ်များနှင့် သရဖူများအတွက် လဲလှယ်သည့်လမ်းကြောင်းသည် အလားအလာမရှိတော့ကြောင်း ပို၍ ခံစားရလေလေဖြစ်ပြီး၊ ကောင်းချီးမင်္ဂလာများ ရရှိရန် မျှော်လင့်ချက်မရှိဟု ၎င်းတို့အား ယုံကြည်စေသည်။ ဤပုံစံဖြင့် သမ္မာတရားကို ပို၍ မိတ်သဟာယဖွဲ့ပြီး ဤသို့သော ဖော်ထုတ်မှုမျိုး ပို၍ ဖြစ်ပွားလေလေ၊ အန္တိခရစ်တို့သည် ဘုရားသခင်ကို ၎င်းတို့၏ ယုံကြည်ခြင်းအား စိတ်ဝင်စားမှု ပိုနည်းလာလေလေ ဖြစ်သည်။ ဘုရားသခင် ပြောဆိုသည့်အရာထဲတွင် ဆင်းရဲဒုက္ခနှင့် အဖိုးအခပေးခြင်း မည်မျှက လူတို့အား ညီမျှသော ဆုလာဘ်တစ်ခုကို ရရှိစေမည်ကို မဖော်ပြထားသည်ကိုလည်းကောင်း၊ ကြိုးစားအလုပ်လုပ်ခြင်းသက်သက်ဖြင့် ကောင်းကင်နိုင်ငံတော်သို့ ဝင်ရောက်ခြင်းအကြောင်းကို သူက ဘာမျှမပြောဆိုခဲ့သည်ကိုလည်းကောင်း မြင်တွေ့ရသဖြင့်၊ ၎င်းတို့သည် ဘုရားသခင်နှင့် အပေးအယူလုပ်သည့် ၎င်းတို့၏ လမ်းကြောင်းက အဆုံးသို့ ရောက်သွားသည့်အလား ခံစားရသည်။ ၎င်းတို့သည် မိမိတို့၏ နေ့ရက်များ ကုန်ဆုံးတော့မည်ဟု ခံစားရလျက်၊ နောက်ဆုံးသောနေ့ရက်သည် ၎င်းတို့အပေါ် ဆိုက်ရောက်လာသကဲ့သို့ နေမထိထိုင်မထိဖြစ်သော ကြောက်ရွံ့မှုကို တွေ့ကြုံခံစားလျက်၊ မိမိတို့သည် ဘုရားသခင် အပြစ်ဒဏ်ပေးမည့်သူများ သေချာပေါက် ဖြစ်ကြောင်း စိတ်ထဲတွင် ခံစားကြရသည်။ အန္တိခရစ်တို့ကို ဖော်ထုတ်သည့် တရားဒေသနာတစ်ခုပြီးတစ်ခုကို နားထောင်ပြီးနောက် သင်တို့သည် မည်သို့ ခံစားရသနည်း။ သင်တို့အားလုံး ခေါင်းငိုက်စိုက်ကျနေကြသည်ကို ငါ မြင်သည်၊ သင်တို့တွင် အနည်းငယ် စိတ်ပျက်အားငယ်သော ခံစားချက် ရှိနေသလော။ သင်တို့သည် အန္တိခရစ်တို့၏ လမ်းကြောင်းအတိုင်း လျှောက်လှမ်းနေကြသည်ကို သင်တို့ သဘောပေါက်ပြီးပြီလော။ သင်တို့၏ အတွေးများသည်လည်း ဘုရားသခင်နှင့် အပေးအယူလုပ်ခြင်းဆိုင်ရာ ဤကောက်ကျစ်ဆိုးယုတ်သော စိတ်ကူးများဖြင့် ပြည့်နှက်နေသလော။ သင်တို့တွင် ယခု သိမြင်မှုတစ်ခုတလေ ရှိသလော။ သင်တို့သည် အမှုအရာများကို အမြန် ပြောင်းလဲနိုင်သလော။ (ကျွန်ုပ်လည်း အမှုအရာများကို အမြန် ပြောင်းလဲရန် လိုအပ်သည်ဟု တွေးနေပါသည်။ ဤအန္တိခရစ် စိတ်သဘောထားများဖြင့် ဆက်လက်အသက်မရှင်နိုင်တော့ပါ။) သင်တို့အားလုံးတွင် အန္တိခရစ်တို့၏ စိတ်သဘောထားများရှိပြီး ဘုရားသခင်နှင့် အပေးအယူလုပ်ရန်နှင့် ကောင်းချီးမင်္ဂလာများ ရရှိရန် ရည်ရွယ်ချက်ရှိသော်လည်း၊ သင်တို့သည် အန္တိခရစ်များ မဟုတ်ကြသေးပေ။ ထို့ကြောင့်၊ သင်တို့သည် ဖြေရှင်းချက်အတွက် သမ္မာတရားကို ချက်ချင်း ရှာဖွေသင့်သည်။ ချောက်ကမ်းပါးအစွန်းမှ မိမိတို့ကိုယ်ကို ပြန်ဆွဲထုတ်သင့်ပြီး သမ္မာတရားကို လိုက်စားသည့် လမ်းကြောင်းပေါ်သို့ စတင်လျှောက်လှမ်းသင့်သည်။ သို့ဆိုလျှင် ပြဿနာက ပြေလည်သွားသည် မဟုတ်လော။ အန္တိခရစ်တို့၏ စိတ်သဘောထားရှိပြီး ၎င်းတို့၏ လမ်းကြောင်းအတိုင်း လျှောက်လှမ်းခြင်းသည် အလွယ်တကူ ဖြေရှင်း၍ရသည့် ပြဿနာတစ်ခု ဖြစ်သည်။ သင်သည် သမ္မာတရားကို လက်ခံနိုင်သရွေ့၊ မိမိကိုယ်ကို ဆင်ခြင်သုံးသပ်နိုင်သရွေ့၊ မိမိအတွင်းရှိ ဖောက်ပြန်ပျက်စီးသော စိတ်သဘောထားကို သိရှိနိုင်သရွေ့၊ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်း ပြဿနာ၏ အနှစ်သာရကို နားလည်နိုင်သရွေ့၊ ထို့နောက် ဤမှားယွင်းသော လိုက်စားမှုနည်းလမ်းကို စွန့်လွှတ်နိုင်သရွေ့၊ ဘုရားသခင်ကို ယုံကြည်ခြင်းဆိုင်ရာ မှားယွင်းသော သဘောထားအမြင်ကို စွန့်လွှတ်နိုင်သရွေ့၊ ကောင်းချီးမင်္ဂလာများ ရရှိရန် ရည်ရွယ်ချက်ကို စွန့်ပယ်နိုင်ပြီး သမ္မာတရားကို လိုက်စားရန်အတွက်သာ ဘုရားသခင်ကို ယုံကြည်ပြီး လူသစ်တစ်ဦး ဖြစ်လာမည့် ရည်ရွယ်ချက်အတွက်သာ ဘုရားသခင်ကို ယုံကြည်ကာ ဘုရားသခင်ကို ကျိုးနွံနာခံသောသူတစ်ဦး ဖြစ်လာခြင်းကိုသာ လိုက်စားပြီး၊ လူသားများကို ပုဂ္ဂိုလ်ရေးကိုးကွယ်ခြင်းမရှိဘဲ၊ လူသားများနောက်မလိုက်ဘဲ ဘုရားသခင်ကိုသာ ဝတ်ပြုကိုးကွယ်လျှင်၊ သင်၏ အခြေအနေသည် တဖြည်းဖြည်း ပုံမှန်ဖြစ်လာလိမ့်မည်။ သင်သည် သမ္မာတရားကို လိုက်စားသည့် လမ်းကြောင်းပေါ်သို့ တက်လှမ်းလိမ့်မည်။ ထိုအရာနှင့်ပတ်သက်၍ သံသယဖြစ်ဖွယ်ရာ မရှိပေ။ ကြောက်ရွံ့သင့်သည်မှာ သင်သည် သမ္မာတရားကို လက်မခံလျှင်၊ သင်သည် သမ္မာတရားကို အလွန်အမင်း မနှစ်မြို့လျှင်၊ ဘုရားသခင်နှင့် အပေးအယူလုပ်ခြင်းက မှားကြောင်းနှင့် ထို့အတူ ကျော်ကြားမှု၊ အကျိုးအမြတ်နှင့် အဆင့်အတန်းကို လိုက်စားခြင်းက မှားကြောင်း သိလျက်နှင့် သင်သည် ခေါင်းမာပြီး မည်သည့်အခါမျှ နောင်တမရဘဲ နေလျှင် ဖြစ်သည်။ ထိုသို့သောအခြေအနေတွင်၊ သင်သည် အန္တိခရစ်တစ်ဦး၏ သဘာဝ အနှစ်သာရ ရှိနေပြီး ဖယ်ရှားရှင်းလင်းခြင်းကို ခံရမည်ဖြစ်သည်။ သင်သည် မကောင်းမှုများစွာကို ပြုလုပ်လျှင် အပြစ်ဒဏ်ပေးခြင်းကို ရင်ဆိုင်ရလိမ့်မည် ဖြစ်သည်။

အန္တိခရစ်များနှင့် သာမန် ဖောက်ပြန်ပျက်စီးသော လူသားများကြား ခြားနားချက်မှာ ကျော်ကြားမှု၊ အကျိုးအမြတ်၊ အဆင့်အတန်းနှင့် ကောင်းချီးမင်္ဂလာများကို လိုက်စားခြင်းသည်လည်းကောင်း၊ ဘုရားသခင်နှင့် အပေးအယူလုပ်ခြင်းသည်လည်းကောင်း အန္တိခရစ်များအတွက် ယာယီ သို့မဟုတ် ရံဖန်ရံခါဖြစ်သော သရုပ်သကန်တစ်ခုမျှသာ မဟုတ်ဘဲ၊ ၎င်းတို့သည် ဤအရာများဖြင့် အသက်ရှင်ကြသည်ဟူသည့် အချက်တွင် တည်ရှိသည်။ ၎င်းတို့သည် အန္တိခရစ်တို့၏ သဘာဝနှင့် စာတန်ဆန်သော အတွေးအခေါ်များအတိုင်း အသက်ရှင်လျက် အန္တိခရစ်တို့၏ လမ်းကြောင်းဖြစ်သည့် လမ်းကြောင်းတစ်ခုတည်းကိုသာ ရွေးချယ်ကြသည်။ သာမန် ဖောက်ပြန်ပျက်စီးသော လူသားများသည် ဒုတိယ ရွေးချယ်မှုတစ်ခုကို ရောက်ရှိနိုင်ပြီး သမ္မာတရားကို လိုက်စားခြင်းလမ်းအား လျှောက်လှမ်းနိုင်သော်လည်း၊ အန္တိခရစ်တို့သည် သမ္မာတရားကို မနှစ်သက်ကြသကဲ့သို့ ဤလိုအပ်ချက်လည်း မရှိကြပေ။ ၎င်းတို့၏ သဘာဝသည် စာတန်ဆန်သော အတွေးအခေါ်များနှင့် ပြည့်နှက်နေပြီး မှန်ကန်သော ရွေးချယ်မှုကို ပြုလုပ်ကြလိမ့်မည် မဟုတ်ပေ။ အန္တိခရစ်တို့သည် သမ္မာတရားကို မည်သည့်အခါမျှ လက်ခံကြလိမ့်မည် မဟုတ်ပေ။ ၎င်းတို့သည် လမ်းကြောင်းကို လုံးဝ ပြောင်းလဲခြင်း သို့မဟုတ် နောင်တရခြင်း မရှိဘဲ မိမိတို့၏ မှားယွင်းမှုများတွင် အဆုံးတိုင် မလျှော့တမ်းရှိနေမည်ဖြစ်သည်။ ၎င်းတို့သည် ဘုရားသခင်နှင့် အပေးအယူလုပ်လိုသည့်စိတ်များနှင့် ပြည့်နှက်နေပြီး အချိန်တိုင်း သူ့ကို စမ်းသပ်ကာ ရန်ဘက်ပြုနေကြောင်း ၎င်းတို့က သိကြသည်။ သို့သော်လည်း ၎င်းတို့တွင် ၎င်းတို့၏ အကြောင်းပြချက်များ ရှိကြပြီး “ယင်း၌ အဘယ်အရာ မှားယွင်းသနည်း။ ရုပ်ဝတ္ထုပိုင်းဆိုင်ရာ ကောင်းချီးအချို့အတွက် ဘုရားထံ တောင်းခံခြင်းနှင့် အဆင့်အတန်း၏ အကျိုးကျေးဇူးအချို့တွင် မွေ့လျော်ခံစားခြင်းသည် ရှက်ဖွယ်ရာ လုပ်ရပ်များ မဟုတ်ပါ။ ကျွန်ုပ်သည် လူသတ်ခြင်းနှင့် မီးရှို့ခြင်းတို့ကို မကျူးလွန်ခဲ့သည့်အပြင်၊ ဘုရားကို လူသိရှင်ကြား အတိုက်အခံလုပ်ခြင်းလည်း မရှိခဲ့ပါ။ ကျွန်ုပ်သည် သီးခြား နယ်မြေတစ်ခုကို တည်ထောင်ရန် လုပ်ဆောင်နေခဲ့ပြီး အနည်းငယ် ထင်ရာမြင်ရာ ပြုမူခဲ့သည်မှာ သေချာသည်။ သို့သော် မည်သူ့ကိုမျှ ထိခိုက်နစ်နာစေခြင်း သို့မဟုတ် နာကျင်စေခြင်း မရှိခဲ့ပါ။ ဘုရားအိမ်တော်၏ အလုပ်ကို ထိခိုက်စေခြင်း သို့မဟုတ် ဆုံးရှုံးမှုများ ဖြစ်စေခြင်းလည်း မရှိခဲ့ပါ”ဟူ၍ တွေးထင်ကြသည်။ ဤသည်မှာ အဖတ်ဆယ်မရနိုင်သောအရာ မဟုတ်လော။ ဘုရားအိမ်တော်က သမ္မာတရားအကြောင်း မည်သို့ပင် မိတ်သဟာယဖွဲ့သည်ဖြစ်စေ သို့မဟုတ် ၎င်းတို့ကို ဖော်ထုတ်ပြီး ပြုပြင်သည်ဖြစ်စေ၊ ၎င်းတို့သည် မိမိတို့၏ အမှားများကို ဝန်ခံရန် ငြင်းပယ်ကြသည်။ ယင်းမှာ အဖတ်ဆယ်မရနိုင်သောအရာ ဖြစ်သည်။ ဤသည်မှာ အန္တိခရစ်တို့၏ အနှစ်သာရ ဖြစ်သည်။ သင်က ၎င်းတို့ကို ဆိုးယုတ်သည် သို့မဟုတ် ကောက်ကျစ်ဆိုးယုတ်သည်ဟု ပြောဆိုလျှင် ၎င်းတို့က ဂရုမစိုက်ကြသည့်အပြင်၊ ၎င်းတို့၏ ဆိုးယုတ်မှုနှင့် ကောက်ကျစ်ဆိုးယုတ်မှုကို မလျှော့တမ်းလုပ်ဆောင်ကြလိမ့်မည် ဖြစ်သည်။ အန္တိခရစ်တို့က စွဲမြဲခိုင်မာစွာဖြင့် နောင်တမရသော ပုဂ္ဂိုလ်များ ဖြစ်ကြောင်းကို ဤအရာက ပြသသည်။ သင်သည် ထိုသို့သော လူများနှင့် သမ္မာတရားအကြောင်းကို မိတ်သဟာယဖွဲ့နေဦးမည်လော။ ၎င်းတို့သည် မည်သည့်အရာများက အပြုသဘောဆောင်ပြီး မည်သည့်အရာများက အပျက်သဘောဆောင်သည်ကိုပင် မသိကြပေ။ သင်က ၎င်းတို့ကို အဘယ်အရာ ပြောနိုင်သနည်း။ ပြောစရာ ဘာမျှမရှိပေ။ အန္တိခရစ်တို့သည် ကောက်ကျစ်ဆိုးယုတ်သော စိတ်သဘောထား အနှစ်သာရနှင့် ပြည့်နှက်နေပြီး ဤစိတ်သဘောထားအတွင်း၌ အသက်ရှင်ကြသည်။ ဘုရားသခင်ကို စမ်းသပ်ခြင်းနှင့် သူနှင့် အပေးအယူလုပ်ခြင်းသည် ၎င်းတို့၏ ပင်ကိုသဘာဝဖြစ်ပြီး မည်သူမျှ ၎င်းတို့ကို မပြောင်းလဲနိုင်ပေ။ ၎င်းတို့သည် အခြေအနေတိုင်းတွင် မပြောင်းမလဲ ရှိနေကြသည်။ အဘယ်ကြောင့် ၎င်းတို့ မပြောင်းလဲကြသနည်း။ ၎င်းတို့ မပြောင်းလဲကြခြင်းမှာ ၎င်းတို့ထံ သမ္မာတရားမည်မျှ မိတ်သဟာယဖွဲ့သည်ဖြစ်စေ၊ နှုတ်ကပတ်တော်များက မည်မျှ နားလည်နိုင်ဖွယ်ဖြစ်ပြီး စေ့စေ့စပ်စပ် ဖော်ထုတ်သောအရာ ဖြစ်သည်ဖြစ်စေ၊ တကယ့်ပြဿနာကို ၎င်းတို့က သတိမမူကြသောကြောင့် ဖြစ်သည်။ ၎င်းတို့သည် သမ္မာတရားကို နားမလည်နိုင်သကဲ့သို့ သမ္မာတရားဟူသည်မှာ အဘယ်အရာဖြစ်သည်ဆိုသည်နှင့် အပျက်သဘောဆောင်သော အရာများဟူသည်မှာ အဘယ်အရာဖြစ်သည်ဆိုသည်ကိုလည်း မသိကြပေ။ ယင်းမှာ အကြောင်းရင်းဖြစ်ပေသည်။

အန္တိခရစ်တို့သည် အမျိုးမျိုးသော ကိစ္စရပ်များတွင် ဘုရားသခင်နှင့် အပေးအယူလုပ်ပြီး သူ့ကို တောင်းဆိုမှုများ ပြုလုပ်ကြသည်။ ၎င်းတို့သည် ထိတွေ့နိုင်သောအရာနှင့် မထိတွေ့နိုင်သောအရာ၊ ရုပ်ပိုင်းဆိုင်ရာနှင့် ရုပ်ပိုင်းဆိုင်ရာမဟုတ်သောအရာ၊ ပစ္စုပ္ပန်နှင့် အနာဂတ်ဖြစ်သည့် များစွာသောအရာများကို တောင်းဆိုကြသည်မှာ အမှန်ပင်ဖြစ်၏။ ၎င်းတို့ စိတ်ကူးနိုင်သရွေ့၊ ၎င်းတို့ ထိုက်တန်သည်ဟု ယုံကြည်သရွေ့၊ ပြီးလျှင် ၎င်းတို့ တောင့်တသောအရာတစ်ခု ဖြစ်နေသရွေ့၊ သူသည် ၎င်းတို့အား ယင်းကို ချီးမြှင့်မည်ဟု မျှော်လင့်လျက် ဘုရားသခင်ထံ ရှက်ကြောက်ခြင်းမရှိဘဲ တောင်းဆိုကြသည်။ ဥပမာအနေဖြင့်၊ ၎င်းတို့သည် တာဝန်တစ်ခုကို ထမ်းဆောင်နေသည့်အခါ၊ ထင်ပေါ်ကျော်ကြားပြီး ထူးခြားသော ပုဂ္ဂိုလ်တစ်ဦး ဖြစ်လာရန်၊ လူအများ၏ ကြည်ညိုလေးစားမှုနှင့်အတူ ၎င်းတို့ တောင့်တသော အဆင့်အတန်းကို ရရှိရန်နှင့် အများအာရုံစိုက်ခံရရန် အခွင့်အရေးတစ်ခု ရရှိရန်အလို့ငှာ၊ ဘုရားသခင်က ၎င်းတို့အား အထူးစွမ်းရည်အချို့ ပေးလိမ့်မည်ဟု မျှော်လင့်ကြသည်။ ၎င်းတို့က၊ “အို ဘုရားသခင်၊ ကျွန်ုပ်သည် ကျွန်ုပ်၏တာဝန်ကို သစ္စာစောင့်သိစွာ ထမ်းဆောင်လိုပါသည်။ ကိုယ်တော့်ထံမှ ဤတာဝန်ကို လက်ခံပြီးသည့်နောက်၊ ယင်းကို ကောင်းမွန်စွာ မည်သို့ထမ်းဆောင်ရမည်ကို နေ့စဉ် ကျွန်ုပ် စဉ်းစားပါသည်။ ဤအရာအတွက် တစ်သက်တာ အားအင်ကို ဆက်ကပ်အပ်နှံလိုပါသည်။ ကိုယ်တော့်ထံ ကျွန်ုပ်၏ ငယ်ရွယ်မှုကို ဆက်သလိုပြီး ကျွန်ုပ်၌ရှိသမျှ အရာရာကို ဆက်သလိုပါသည်။ ဤအရာအတွက် ဒုက္ခဆင်းရဲကို သည်းညည်းခံလိုပါသည်။ ကျေးဇူးပြု၍ ပြောဆိုရမည့် စကားများကို ကျွန်ုပ်အား ပေးပါ။ အသိဉာဏ်နှင့် ဉာဏ်ပညာကို ပေးပါ၊ ပြီးလျှင် ဤတာဝန်ကို ထမ်းဆောင်စဉ်အတွင်း ကျွန်ုပ်၏ အတတ်ပညာပိုင်းဆိုင်ရာ ကျွမ်းကျင်မှုများနှင့် စွမ်းရည်များကို တိုးတက်စေတော်မူပါ”ဟု ပြောလျက် သူ့ထံ ဆုတောင်းကြသည်။ မိမိတို့၏ သစ္စာစောင့်သိမှုကို ဖော်ပြပြီး မိမိတို့၏ သဘောထားအမြင်ကို ပြောဆိုပြီးသည့်နောက်တွင်၊ အန္တိခရစ်တို့သည် ဤအရာများကို ဘုရားသခင်ထံ ချက်ချင်းပင် တောင်းဆိုကြတော့သည်။ ဤအရာများသည် မထိတွေ့နိုင်သောအရာများ ဖြစ်ပြီး၊ လူတို့က ယင်းတို့ကို ဘုရားသခင်ထံ တောင်းဆိုခြင်းသည် ကျိုးကြောင်းဆီလျော်သည်ဟု ယုံကြည်ကြသော်လည်း၊ ဤသည်မှာ အပေးအယူလုပ်ခြင်းနှင့် တောင်းဆိုခြင်း ပုံစံတစ်မျိုး မဟုတ်လော။ (ဟုတ်ပါသည်။) ဤအပေးအယူ၏ အဓိကအချက်မှာ အဘယ်နည်း။ ငါတို့ စိတ်ဖြာလေ့လာဆွေးနွေးနေသည့် အနှစ်သာရမှာ အဘယ်နည်း။ အန္တိခရစ်တို့သည် ဘုရားသခင်က ၎င်းတို့အား အပ်နှင်းထားသော တာဝန်များအတွက် မည်သည့် ရိုးသားစစ်မှန်မှုမျှ လုံးဝမရှိသည့်အပြင်၊ ဤကိစ္စတွင် သစ္စာစောင့်သိရန်လည်း ရည်ရွယ်ခြင်းမရှိပေ။ ယင်းကို မလုပ်ဆောင်မီ၊ ၎င်းတို့၏ အတွေးများသည် မိမိတို့၏ တာဝန်ကို ကောင်းမွန်စွာ ထမ်းဆောင်ရန်နှင့် ယင်းကို ထမ်းဆောင်ရာတွင် ၎င်းတို့ နားလည်သင့်သော သမ္မာတရားများနှင့် ရှာဖွေသင့်သော စည်းမျဉ်းများကို ရှာဖွေရန် ဤအခွင့်အရေးကို အသုံးပြုခြင်းထက်၊ လူတို့ကြားတွင် မိမိတို့၏ အရည်အချင်းများကို ပြသကာ ကျော်ကြားမှုအား ရရှိရန် ဤအခွင့်အရေးအား မည်သို့ အမိအရ အသုံးချရမည်ဟူသည်ကိုသာ ၎င်းတို့၏ အတွေးများက အဓိကထားသည်။ သို့ဖြစ်၍ အန္တိခရစ်တို့သည် ဆုတောင်းရန် ဘုရားသခင်ရှေ့မှောက်သို့ လာသည့်အခါ၊ ၎င်းတို့သည် အသိဉာဏ်၊ အမြော်အမြင်၊ ထူးခြားသော ထိုးထွင်းသိမြင်မှုများ၊ ထူးကဲသော ကျွမ်းကျင်မှုများ၊ ၎င်းတို့၏ ဝိညာဉ်မျက်စိများ ပွင့်စေခြင်း အစရှိသည်တို့ကဲ့သို့ ၎င်းတို့၏ ဂုဏ်သတင်းနှင့် အဆင့်အတန်းကို အကျိုးပြုမည့်အရာများအား ဦးစွာ လက်လှမ်းကာ တောင်းလျှောက်ကြသည်။ ၎င်းတို့သည် ဤအရာများကို သမ္မာတရားအား နားလည်ရန် သို့မဟုတ် မိမိတို့၏ ရိုးသားစစ်မှန်မှုကို ပူဇော်ဆက်ကပ်ပြီး မိမိတို့၏ တာဝန်များကို ကောင်းမွန်စွာ ထမ်းဆောင်ရန်အတွက် လိုချင်ကြခြင်း မဟုတ်ပေ။ ဤတောင်းဆိုချက်များသည် အပေးအယူလုပ်ခြင်းနှင့် တောင်းဆိုခြင်းများဖြင့် ပြည့်နှက်နေသည်မှာ သိသာထင်ရှားသော်လည်း၊ ၎င်းတို့သည် မိမိတို့ကိုယ်ကို ဖြောင့်မတ်သည်ဟု ခံစားရနေဆဲ ဖြစ်သည်။ လူတို့ပြုလုပ်သော ဤဆုတောင်းခြင်းမျိုး၊ ဤအပေးအယူမျိုးများနှင့် ပတ်သက်လာသည့်အခါ၊ လူတို့သည် မိမိတို့၏ တာဝန်ကို ထမ်းဆောင်ရာတွင် ဒုက္ခခံပြီး အဖိုးအခပေးခဲ့လျှင်ပင်၊ အချိန်နှင့် အားအင်ပမာဏအချို့ကို အသုံးပြုခဲ့လျှင်ပင်၊ ဘုရားသခင်က ယင်းကို လက်ခံလိမ့်မည်လော။ ဘုရားသခင်၏ ရှုထောင့်အမြင်မှကြည့်သည့်အခါ၊ သူသည် ထိုသို့သော တာဝန်ထမ်းဆောင်ခြင်းကို လုံးဝ လက်ခံလိမ့်မည် မဟုတ်ပေ။ အကြောင်းမှာ ထိုသို့သော လူများအတွင်း၌ ရိုးသားစစ်မှန်မှု မရှိ၊ သစ္စာစောင့်သိမှု မရှိဘဲ၊ စစ်မှန်သော ကျိုးနွံနာခံခြင်းလည်း သေချာပေါက် မရှိသောကြောင့် ဖြစ်သည်။ ဤသွင်ပြင်လက္ခဏာကို အခြေခံ၍၊ ပုဂ္ဂိုလ်ရေးဆန်သော ဆန္ဒအရ ၎င်းတို့ လိုက်စားလိုသည့်အရာမှာ အဆင့်အတန်းနှင့် ကျော်ကြားမှု၊ အခြားသူများ၏ အထင်ကြီးခြင်းနှင့် ကြည်ညိုလေးစားမှုတို့ ဖြစ်သော်လည်း၊ မိမိတို့၏ တာဝန်များကို ထမ်းဆောင်သည့် ကာလတစ်လျှောက်တွင် ၎င်းတို့၏ အသက်ဝင်ရောက်မှု သို့မဟုတ် ၎င်းတို့၏ စိတ်သဘောထား ပြောင်းလဲခြင်းတွင် မည်သည့် တိုးတက်မှုကိုမျှ မရှိခဲ့ပေ။

ကိစ္စရပ်များ ၎င်းတို့အပေါ် ကျရောက်သည့်အခါ၊ အန္တိခရစ်တို့သည် ၎င်းတို့၏ စိတ်နှလုံးထဲတွင် ချက်ချင်းပင် ကြံစည်ခြင်း၊ တွက်ချက်ခြင်းနှင့် စီစဉ်ခြင်းတို့ကို စတင်ပြုလုပ်ကြသည်။ ၎င်းတို့သည် အရာရာတွင် ဘုရားသခင်နှင့် အပေးအယူလုပ်လျက်၊ အမှုအရာများစွာကို လိုချင်ပြီး ဘုရားသခင်ထံ တောင်းဆိုမှုများစွာ ပြုလုပ်လျက်၊ စာရင်းကိုင်များကဲ့သို့ ဖြစ်သည်။ တိုတိုပြောရလျှင်၊ ဤတောင်းဆိုချက်အားလုံးသည် ဘုရားသခင်၏ အမြင်တွင် ကျိုးကြောင်းဆီလျော်မှုမရှိပေ။ ယင်းတို့သည် ဘုရားသခင်က လူတို့ကို ပေးရန် ရည်ရွယ်သည့်အရာများ မဟုတ်သကဲ့သို့ လူတို့ ရရှိသင့်သည့်အရာများလည်း မဟုတ်ပေ။ အကြောင်းမှာ ဤအရာများသည် လူတို့၏ စိတ်သဘောထား ပြောင်းလဲခြင်းကို လိုက်စားခြင်းအတွက် သို့မဟုတ် ကယ်တင်ခြင်း ရရှိရေးကို လိုက်စားခြင်းအတွက် အကျိုးကျေးဇူး အနည်းငယ်မျှ မဆောင်ကြဉ်းပေးသောကြောင့် ဖြစ်သည်။ သင်၏ တာဝန်များကို ထမ်းဆောင်စဉ်အတွင်း၊ ဘုရားသခင်က သင့်အား သင်၏ အလုပ်အကိုင်နှင့်စပ်လျဉ်း၍ ဉာဏ်အလင်းအချို့ သို့မဟုတ် စိတ်ကူးသစ်အချို့ ပေးလျှင်ပင်၊ ယင်းမှာ သင်၏ ကျော်ကြားမှုကို သို့မဟုတ် လူတို့ကြားတွင် သင်၌ရှိသော ဂုဏ်သတင်းကို မြှင့်တင်ပေးရန်ဖြစ်ဖို့ မဆိုထားနှင့်၊ ဘုရားသခင်ထံ တောင်းဆိုမှုများ ပြုလုပ်လိုသည့် သင်၏ ဆန္ဒကို ဖြည့်ဆည်းပေးရန်ပင် မဟုတ်ပေ။ ဘုရားသခင်ထံမှ ထိုသို့သော အလင်းနှင့် ဉာဏ်အလင်းပေးခြင်းကို လက်ခံရရှိပြီးနောက်၊ ပုံမှန်လူတစ်ဦးသည် မိမိ၏ တာဝန်ကို ပိုမိုကောင်းမွန်စွာ ထမ်းဆောင်ရင်း၊ စည်းမျဉ်းများကို မိမိတို့ဘာသာ တိကျမှန်ကန်စွာ သဘောပေါက်နားလည်စေလျက်၊ ပြီးလျှင် မိမိတို့တာဝန်များကို ထမ်းဆောင်သည့် အတောအတွင်း ဘုရားသခင်ထံမှ ဉာဏ်အလင်းပေးခြင်း၊ အလင်းပြခြင်းနှင့် ကျေးဇူးတော်များစွာ ရရှိသည်ကို တဖြည်းဖြည်း ကိုယ်တွေ့ တွေ့ကြုံရင်း ယင်းတို့ကို မိမိ၏ တာဝန်တွင် အသုံးပြုလေသည်။ ဤအရာအားလုံးကို ဘုရားသခင်က လုပ်ဆောင်ခြင်း ဖြစ်သည်။ ၎င်းတို့သည် ပို၍တွေ့ကြုံခံစားရလေ၊ ဘုရားသခင်ပြုသည့်အရာသည် ကြီးမြတ်သည်ဟု ပို၍ခံစားရလေ ဖြစ်ပြီး၊ ၎င်းတို့၌ ဝါကြွားစရာ ဘာမျှမရှိကြောင်း၊ အားလုံးသည် ဘုရားသခင်၏ ကျေးဇူးတော်နှင့် လမ်းပြမှုသာ ဖြစ်ကြောင်း ပို၍နားလည်သဘောပေါက်လေ ဖြစ်သည်။ ဤသည်မှာ ပုံမှန်လူတစ်ဦး ခံစားနိုင်ပြီး သတိပြုမိနိုင်သည့်အရာ ဖြစ်သည်။ သို့သော်လည်း အန္တိခရစ်တို့သည် ကွဲပြားကြပြီး၊ ဘုရားသခင်က ၎င်းတို့အား ဉာဏ်အလင်းပေးခြင်းနှင့် အလင်းပြခြင်းတို့ကို မည်မျှပင် ပေးသည်ဖြစ်စေ၊ ၎င်းတို့သည် ယင်းအားလုံးကို မိမိတို့ကိုယ်တိုင်ကြောင့်သာ ဖြစ်သည်ဟု မှတ်ယူကြသည်။ တစ်နေ့တွင်၊ ၎င်းတို့သည် မိမိတို့၏ ပံ့ပိုးမှုများကို စာရင်းပြုစုပြီး ဆုလာဘ်များ တောင်းဆိုရန် ဘုရားသခင်ထံ လက်ကမ်းသည့်အခါ၊ ဘုရားသခင်နှင့် စာရင်းရှင်းသည့်အခါ၊ သူသည် သူ၏ ဉာဏ်အလင်းပေးခြင်းနှင့် အလင်းပြခြင်းတို့ကို ရုပ်သိမ်းလိုက်ပြီး၊ အန္တိခရစ်တို့သည် ဖော်ထုတ်ခြင်းခံကြရသည်။ ယခင်က၊ ၎င်းတို့ လုပ်ဆောင်နိုင်ခဲ့သည့် အရာအားလုံးသည် သန့်ရှင်းသောဝိညာဉ်တော်၏ အလုပ်နှင့် ဘုရားသခင်၏ လမ်းညွှန်မှုကြောင့် ဖြစ်သည်။ ၎င်းတို့သည် အခြားလူများနှင့် ဘာမျှမခြားနားကြပေ။ ဘုရားသခင်၏ ဉာဏ်အလင်းပေးခြင်းနှင့် အလင်းပြခြင်းမရှိဘဲ၊ ၎င်းတို့သည် မိမိတို့၏ ဆုကျေးဇူးများ၊ အသိဉာဏ်၊ ဉာဏ်ပညာ၊ စိတ်ကူးကောင်းများနှင့် အတွေးကောင်းများကို ဆုံးရှုံးကြရသည်။ ၎င်းတို့သည် အသုံးမကျသောသူများနှင့် မိုက်မဲသောသူများ ဖြစ်လာကြသည်။ အန္တိခရစ်တို့သည် ထိုသို့သောအရာများကို ကြုံတွေ့ပြီး ဤမျှအထိ လုပ်ဆောင်ကြသည့်အခါ၊ ၎င်းတို့၏ လမ်းကြောင်းက မှားယွင်းနေသည်ဟူသောအချက်ကို ၎င်းတို့ သတိလက်လွတ်ဖြစ်ကြသေးသည့်အပြင်၊ ၎င်းတို့သည် ဘုရားသခင်နှင့် အပေးအယူလုပ်နေခဲ့ပြီး သူ့အပေါ် ကျိုးကြောင်းဆီလျော်မှုမရှိစွာ တောင်းဆိုမှုများ ပြုလုပ်နေခဲ့သည်ကိုလည်း သတိမမူမိကြပေ။ ၎င်းတို့သည် အရည်အချင်းရှိပြီး မည်သည့်အရာကိုမဆို တတ်စွမ်းနိုင်သည်၊ အခြားသူများ၏ အထင်ကြီးလေးစားခြင်း၊ ကြည်ညိုခြင်း၊ ရိုသေခြင်း၊ ထောက်ခံခြင်းနှင့် ချီးမြှောက်ခြင်းတို့ကို ခံထိုက်သည်ဟု ထင်နေကြဆဲဖြစ်သည်။ အကယ်၍ ၎င်းတို့သည် ဤအရာများကို မရရှိလျှင်၊ ၎င်းတို့သည် ဘုရားသခင်အပေါ်နှင့် ညီအစ်ကို မောင်နှမများအပေါ်တွင်ပါ မကျေမချမ်းမှုနှင့် ပြည့်လာလျက်၊ အခြေအနေကို မျှော်လင့်ချက်မဲ့သည်အရာအဖြစ် မြင်ကာ မဆင်မခြင် ပို၍ပင် ပြုမူကြသည်။ ဘုရားသခင်က မဖြောင့်မတ်ဟု ဆိုလျက်၊ ညီအစ်ကို မောင်နှမများအား အသိစိတ်ကင်းမဲ့ခြင်းအတွက်လည်းကောင်း၊ ဖြတ်ပြီးသည်နှင့် တံတားများကို ဖြိုဖျက်ခြင်းအတွက်လည်းကောင်း ကျိန်ဆဲလျက်၊ ပြီးလျှင် ၎င်းတို့ကို အသုံးပြုပြီးနောက် ဖယ်ရှားရန် ကြိုးစားခြင်းအပေါ် ဘုရားအိမ်တော်ကိုပင် စွပ်စွဲလျက် ၎င်းတို့သည် မိမိတို့၏ စိတ်နှလုံးထဲတွင် ဘုရားသခင်ကို ကျိန်ဆဲပြီး မကျေမနပ်ပြောဆိုကြလေသည်။ ဤသည်မှာ အဘယ်အရာနည်း။ အရှက်မဲ့သောလူတစ်ဦးပါတကား။ အန္တိခရစ်အားလုံးသည် ဤကဲ့သို့ဖြစ်သည် မဟုတ်လော။ ၎င်းတို့သည် ထိုသို့သောအရာများကို မကြာခဏ ပြောဆိုကြသည် မဟုတ်လော။ ၎င်းတို့က၊ “ကျွန်ုပ် အသုံးဝင်ပြီး အရေးပါသောနေရာတွင် ထားရှိခြင်းခံရသည့်အခါ၊ လူတိုင်းက ကျွန်ုပ်ပတ်လည်တွင် ဝိုင်းဝိုင်းလည်နေကြသည်။ ယခု အရေးပါသောနေရာတွင် ကျွန်ုပ် မရှိတော့သည့်အခါ၊ မည်သူမျှ ကျွန်ုပ်ကို အာရုံမစိုက်ကြပါ၊ လူတိုင်းက ကျွန်ုပ်ကို အထင်သေးပြီး၊ သင်တို့အားလုံးက ကျွန်ုပ်ကို စကားပြောသည့်အခါ မရိုမသေလုပ်နေကြသည်”ဟု ဆိုကြသည်။ ဤစကားများသည် အဘယ်မှ လာသနည်း။ ယင်းတို့သည် အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားတွင် အမြစ်တွယ်နေခြင်း မဟုတ်လော။ ၎င်းတို့၏ ကောက်ကျစ်ဆိုးယုတ်သော စိတ်သဘောထားသည် လူများနှင့်လည်းကောင်း၊ ဘုရားသခင်နှင့်လည်းကောင်း အပေးအယူလုပ်ခြင်းများနှင့် ပြည့်နှက်နေပြီး၊ ဘုရားသခင်အပေါ်နှင့် လူများအပေါ် တောင်းဆိုမှုများ ပြုလုပ်ကာ၊ “ငါက သင်တို့အတွက် ကိစ္စရပ်များကို ဆောင်ရွက်ပေးသည်၊ သင်တို့ကိုယ်စား ငါ့ကိုယ်ငါ အသုံးခံသည်။ အဖိုးအခပေးသည်။ စိုးရိမ်ပူပန်ပေးသည်။ ထို့ကြောင့် သင်တို့သည် ငါ့ထံ ရိုသေစွာ ချဉ်းကပ်ရမည်ဖြစ်ပြီး ငါ့ကို ယဉ်ကျေးစွာ စကားပြောရမည်။ ငါ့တွင် အဆင့်အတန်း ရှိသည်ဖြစ်စေ၊ မရှိသည်ဖြစ်စေ၊ သင်တို့သည် ငါလုပ်ဆောင်ခဲ့သမျှအားလုံးကို အမြဲအမှတ်ရရမည်။ ငါ့ကို သင်တို့၏ စိတ်ထဲတွင် ထာဝစဉ် ထားရှိရမည်ဖြစ်ပြီး ငါ့ကို လုံးဝ မမေ့ရပါ။ ငါ့ကို မေ့ခြင်းဟူသည်မှာ သင်တို့တွင် အသိစိတ်မဲ့ခြင်းကို ဆိုလိုသည်။ သင်တို့အနေဖြင့် ကောင်းမွန်သောအရာများကို စားသုံးသည့်အခါတိုင်း သို့မဟုတ် အသုံးပြုသည့်အခါတိုင်းတွင်၊ ငါ့ကို တွေးရမည်ဖြစ်ပြီး ငါသည် အစဉ်သဖြင့် ဦးစားပေးခံရမည်”ဟု ပြောနေသည့်အလားဖြစ်သည်။ အန္တိခရစ်တို့သည် ထိုသို့သော တောင်းဆိုချက်များကို မကြာခဏ ပြုလုပ်ကြသည် မဟုတ်လော။ (ပြုလုပ်ပါသည်။) ၎င်းတို့က၊ “သင်တို့ဖတ်ရှုသော ဘုရားနှုတ်ကပတ်တော် စာအုပ်များကို မည်သူက ပုံနှိပ်ပေးခဲ့သနည်း။ မည်သူက သင်တို့၏ လက်ထဲသို့ အရောက်ပို့ပေးခဲ့သနည်း။ အကယ်၍ ကျွန်ုပ်က ဘေးအန္တရာယ်များကို မစွန့်စားဘဲ အဖမ်းခံရခြင်း၊ ထောင်ကျခြင်း သို့မဟုတ် သေဒဏ်ပေးခံရခြင်းနှင့်ဆိုင်သည့် အန္တရာယ်များကို ရင်မဆိုင်ခဲ့လျှင်၊ သင်တို့သည် ဤစာအုပ်များကို ဖတ်ရှုနိုင်မည်လော။ အကယ်၍ ကျွန်ုပ်က သင်တို့ကို ရေလောင်းဖို့အတွက် ဒုက္ခဆင်းရဲကို ခါးစည်းမခံဘဲ အဖိုးအခမပေးခဲ့လျှင်၊ သင်တို့သည် အသင်းတော်အသက်တာကို ရရှိနိုင်မည်လော။ အကယ်၍ ကျွန်ုပ်က ဒုက္ခဆင်းရဲကို ခါးစည်းမခံသည့်အပြင် ဧဝံဂေလိတရားကို ဟောပြောရန် အဖိုးအခမပေးခဲ့လျှင်၊ အသင်းတော်သည် လူများစွာကို ရရှိနိုင်မည်လော။ အကယ်၍ ကျွန်ုပ်က တစ်နေ့လုံး သင်တို့အား ဘုရားနှုတ်ကပတ်တော်များကို မိတ်သဟာယမဖွဲ့ခဲ့လျှင်၊ သင်တို့သည် ထိုသို့သော ကြီးမားသည့် ယုံကြည်ခြင်းကို ရရှိမည်လော။ အကယ်၍ ကျွန်ုပ်က သင်တို့အတွက် ထောက်ပံ့ပို့ဆောင်ရေး အကူအညီကို ပေးရန် နေရာအနှံ့ မသွားခဲ့လျှင်၊ သင်တို့သည် ယခုအခါ သင်တို့၏ တာဝန်များကို အေးချမ်းစွာ ထမ်းဆောင်နိုင်မည်လော။ ကျွန်ုပ်က ဦးဆောင်ပြီး ကြိုးစားအားထုတ်ခြင်းမရှိခဲ့လျှင် အသင်းတော်၏ အလုပ်သည် ယခုရှိနေသည့် အတိုင်းအတာအထိ ဖွံ့ဖြိုးတိုးတက်ပြီးဖြစ်နိုင်မည်လော”ဟု ဆိုကြသည်။ ဤကဲ့သို့သော လူတို့ကို သင်တို့ ကြုံရပြီးဖြစ်သလော။ ၎င်းတို့၏ စကားများကို နားထောင်ရလျှင်၊ ၎င်းတို့မရှိဘဲ ဘုရားအိမ်တော်၏ အလုပ်သည် တိုးတက်နိုင်မည် မဟုတ်သည့်အပြင်၊ ကမ္ဘာကြီးသည်လည်း လည်ပတ်ခြင်း ရပ်တန့်သွားမည်ဟု ထင်ရသည်။ ဤသည်မှာ အန္တိခရစ်တို့၏ စိတ်နေစိတ်ထား မဟုတ်လော။ ဤစကားများကို ဟစ်ကြွေးရာတွင် ၎င်းတို့၏ ရည်ရွယ်ချက်မှာ အဘယ်နည်း။ ၎င်းတို့သည် အမှုအရာများအတွက် မိမိကိုယ်ကို ဂုဏ်တင်နေခြင်းလော သို့မဟုတ် မြည်တမ်းပြီး မကျေမနပ်ပြောနေခြင်းလော။ ၎င်းတို့သည် ဘုရားအိမ်တော်က ယခုအခါ ၎င်းတို့ကို မလိုအပ်တော့ကြောင်း၊ ညီအစ်ကိုမောင်နှမများက ၎င်းတို့ကို လျစ်လျူရှုပြီးဖြစ်ကြောင်း၊ ဘုရားအိမ်တော်သည် လူတို့အပေါ် မျှတမှုမရှိကြောင်း၊ ဘုရားအိမ်တော်သည် ၎င်းတို့ကို ထောက်ပံ့ခြင်း၊ ရိုသေလေးစားခြင်း မရှိ သို့မဟုတ် ၎င်းတို့အား သက်ကြီးရွယ်အိုဘဝတွင် ထောက်ပံ့လုပ်ကျွေးခြင်း မရှိကြောင်းတို့ကို ယုံကြည်ကြသည်။ ၎င်းတို့၏ ဟစ်ကြွေးခြင်းတွင် ကျိန်ဆဲခြင်း၏ အရိပ်လက္ခဏာတစ်ခုလည်း ပါဝင်သည် မဟုတ်လော။ ၎င်းတို့သည် အခြားသူများကို အသိစိတ်ကင်းမဲ့သည်ဟု ဆိုလျက်၊ ကျိန်ဆဲနေကြခြင်း ဖြစ်သည်။ အန္တိခရစ်တို့သည် အမှန်တကယ်တွင် မည်သည့် အစေခံမှုကို လုပ်ဆောင်ကြသနည်း။ ၎င်းတို့လုပ်ဆောင်သမျှသည် အဖျက်အမှောင့်လုပ်ပြီး နှောင့်ယှက်တတ်သော အရာများဖြစ်ကာ၊ ၎င်းတို့ပြောဆိုသမျှသည် အထင်အမြင်မှားစေသော အရာများဖြစ်သည်။ ၎င်းတို့တွင် လူ့သဘာဝ ကင်းမဲ့ကြသည်။ ၎င်းတို့သည် နတ်ဆိုးများ ဖြစ်ကြသည်။ အဘယ်ကြောင့် တစ်ဦးတလေက ၎င်းတို့အပေါ် အသိစိတ် ကျင့်သုံးသင့်သနည်း။ ဤသည်မှာ အသုံးဝင်သလော။ (မဝင်ပါ။) အဘယ်ကြောင့် အသုံးမဝင်သနည်း။ ၎င်းတို့နောက်လိုက်ခြင်းအားဖြင့် သမ္မာတရားကို နားလည်နိုင်သလော။ (မနားလည်နိုင်ပါ။) အန္တိခရစ်တို့ကို ကိုးကွယ်ပြီး နောက်လိုက်သော လူတိုင်းသည် အဘယ်အရာကို ရရှိကြသနည်း။ ၎င်းတို့အားလုံးသည် ဤအန္တိခရစ်တို့နှင့်အတူ ဘုရားသခင်ကို သစ္စာဖောက်ကြပြီး ၎င်းတို့၏ ဦးဆောင်မှုဖြင့် ငရဲသို့ ရောက်ကြရသည်။ အန္တိခရစ်တို့သည် မိမိတို့ကိုယ်ကို အဘယ်အရာအဖြစ် မြင်ကြသနည်း။ (၎င်းတို့သည် မိမိတို့ကိုယ်ကို ဘုရားသခင်အဖြစ် မြင်ကြပါသည်။) ဤသည်မှာ အရှက်မဲ့သော အတွေးတစ်ခု ဖြစ်သည်။ လူတို့သည် ဘုရားသခင်အပေါ် အသိစိတ်ရှိသင့်သော်လည်း၊ ဘုရားသခင်သည် လူတို့အား ထိုသို့လုပ်ဆောင်ရန် လုံးဝ မတောင်းဆိုပေ။ သူသည် လူတို့အား သမ္မာတရားကို နားလည်ရန်၊ သမ္မာတရားကို လက်တွေ့လုပ်ဆောင်နိုင်ပြီး ကယ်တင်ခြင်းကို ရရှိရန်နှင့် စံချိန်မီသော ဖန်ဆင်းခံများ ဖြစ်လာရန်သာ တောင်းဆိုသည်။ သင်တို့ ကောင်းမွန်သော အစာကို စားသုံးနေသည့်အခါ ငါ့ကို အမှတ်ရပြီး ငါ့အတွက် အချို့ကို ချန်ထားရန်၊ သို့မဟုတ် ကောင်းမွန်သော နေရာတွင် သင်တို့ နေထိုင်သည့်အခါ ငါ့ကို အမှတ်ရရန် ငါသည် သင်တို့ကို မည်သည့်အချိန်တွင် တောင်းဆိုခဲ့ဖူးသနည်း။ သင်တို့ ကောင်းကောင်းစား၊ ကောင်းကောင်းနေပြီး ပျော်ရွှင်နေသည့်အခါ၊ ငါသည် မည်သည့်အခါက မနာလိုဝန်တိုဖြစ်ခဲ့ဖူးသနည်း။ သင်တို့ အသိစိတ်မရှိဟု ငါသည် မည်သည့်အခါက ပြောဆိုခဲ့ဖူးသနည်း။ သို့တိုင် အန္တိခရစ်တို့သည် ထိုသို့သောအရာများကို ပြောဆိုနိုင်စွမ်းရှိပြီး လူများကို အသိစိတ်မရှိခြင်းအတွက် ကျိန်ဆဲနိုင်စွမ်းရှိကြသည်။ ဤသည်မှာ အရှက်မဲ့သည် မဟုတ်လော။ ဘုရားအိမ်တော်က ၎င်းတို့ကို ဖြုတ်ချသည့်အခါ၊ ညီအစ်ကိုမောင်နှမများက ၎င်းတို့အပေါ် ယခင်လောက် စိတ်အားထက်သန်ခြင်း မရှိတော့သည့်အခါ၊ ၎င်းတို့သည် မိမိတို့၏ မကျေနပ်ချက်များကို ငိုယိုကာ၊ လူများနှင့် ဘုရားသခင်ကို ကျိန်ဆဲလျက် ထိုသို့သောအရာများကို ပြောဆိုနိုင်စွမ်းရှိကြသည်။ ၎င်းတို့၏ ပါးစပ်မှ စကားမျိုးစုံ ထွက်လာနိုင်ပြီး ၎င်းတို့၏ နတ်ဆိုးဆန်သော သဘာဝက လုံးဝ ဖော်ထုတ်ခြင်းခံရသည်။ ဤသည်တို့မှာ အန္တိခရစ်တို့၏ ကောက်ကျစ်ဆိုးယုတ်သော စိတ်သဘောထားက ထုတ်ဖော်ပြသသည့် အမျိုးမျိုးသော သရုပ်သကန်များ ဖြစ်ကြသည်။ အကြောင်းမှာ ၎င်းတို့၏ စိတ်နှလုံးများသည် ဘုရားသခင်နှင့် ပြုလုပ်မည့် အပေးအယူများနှင့် ပြည့်နှက်နေသောကြောင့်၊ ဤအရာက သူ့အပေါ် အမျိုးမျိုးသော တောင်းဆိုချက်များနှင့် တောင်းဆိုမှုများကို ပြုလုပ်စေခြင်းသို့ ဦးတည်စေသည်။ အန္တိခရစ်တို့သည် ရာထူးတိုးမြှင့်ခြင်းခံရသည့်အခါတွင်ဖြစ်စေ ဖြုတ်ချခြင်းခံရသည့်အခါတွင်ဖြစ်စေ၊ ဘုရားအိမ်တော်က ၎င်းတို့ကို အရေးပါသောနေရာတွင် ထားသည့်အခါတွင်ဖြစ်စေ မထားသည့်အခါတွင်ဖြစ်စေ၊ ၎င်းတို့ထံမှ ထွက်ပေါ်လာသော အမျိုးမျိုးသော သရုပ်သကန်များအားလုံးသည် ၎င်းတို့၏ ကောက်ကျစ်ဆိုးယုတ်သော အနှစ်သာရနှင့် သက်ဆိုင်ပေသည်။ ဤသည်မှာ လုံးဝမှန်ကန်ပေသည်။

(ဆ) ငြင်းဆိုခြင်း၊ ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်း

ဆက်လက်၍ ငြင်းဆိုခြင်း၊ ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်းဟူသော ဝေါဟာရများအကြောင်းကို ငါတို့ မိတ်သဟာယပြုကြစို့။ ဘုရားသခင်အပေါ် သံသယများနှင့် ပြည့်နေသောကြောင့် အန္တိခရစ်တို့သည် ဘုရားသခင် ဖော်ပြသည့် မည်သည့်သမ္မာတရားကိုမျှ စိတ်မဝင်စားကြပေ။ ၎င်းတို့၏ စိတ်နှလုံးများသည် အလွန်အမင်း မနှစ်မြို့ခြင်းနှင့် မုန်းတီးခြင်းတို့ဖြင့် ပြည့်နေကြပြီး၊ ကျိုးနွံနာခံမှုတစ်ခုတလေကို ပြသရန် မဆိုထားနှင့်၊ ခရစ်တော်သည် သမ္မာတရားဖြစ်ကြောင်းကိုပင် ၎င်းတို့ မည်သည့်အခါမျှ အသိအမှတ်မပြုကြပေ။ အကြောင်းမှာ ၎င်းတို့သည် ဘုရားသခင်နှင့်ပတ်သက်၍ အယူအဆများနှင့် အမျိုးမျိုးသော စိတ်ကူးများကို မကြာခဏဆိုသလို ဖြစ်ပေါ်လျက် မိမိတို့၏ စိတ်နှလုံးထဲ၌ ဘုရားသခင်ကို မကြာခဏ သံသယရှိပြီး သင်္ကာမကင်းဖြစ်ကြသောကြောင့်၊ “ဘုရားသည် အမှန်တကယ် တည်ရှိပါသလော။ သူပြောသည့်အရာအားဖြင့် သူသည် မည်သည့်အရာကို ဆိုလိုသနည်း။ အသိပညာနှင့် အယူဝါဒတို့၏ ရှုထောင့်များမှ အကဲဖြတ်မည်ဆိုလျှင် ဤနှုတ်ကပတ်တော်များကို မည်သို့ နားလည်သင့်သနည်း။ ဘုရားက ဤအရာများကို ပြောဆိုခြင်းအားဖြင့် မည်သည့်အရာကို ဆိုလိုသနည်း။ သူက ဤဝေါဟာရကို အသုံးပြုခြင်းအားဖြင့် မည်သည့်အရာကို ဆိုလိုသနည်း။ သူသည် မည်သူ့ကို ရည်ညွှန်းနေသနည်း” ဟု တွေးတောလျက် အကဲဖြတ်မှုများကို စဉ်ဆက်မပြတ်၊ အလိုအလျောက် ပြုလုပ်မိကြသည်။ ၎င်းတို့သည် သုတေသနလုပ်ပြီးရင်း လုပ်ကြကာ၊ ထိုသို့သော စုံစမ်းစစ်ဆေးမှုကို နှစ်ချီလုပ်ဆောင်ပြီးနောက် ဘုရားသခင် ဖော်ပြသည့် နှုတ်ကပတ်တော်များနှင့် သူပြုသည့် အမှုထဲတွင်၊ ဘုရားသခင်သည် သမ္မာတရား၊ အသက်နှင့် လမ်းခရီးဖြစ်သည်ဟူသည့် အရေးအကြီးဆုံးသော သမ္မာတရားကို မမြင်နိုင်ကြသေးပေ။ ၎င်းတို့သည် ဤအရာကို နားမလည်နိုင်၊ မမြင်နိုင်ကြသေးပေ။ ဘုရားသခင်၏ နှုတ်ကပတ်တော်အားလုံးသည် သမ္မာတရားဖြစ်သည်ဟု လူတို့ ပြောသောအခါ၊ အန္တိခရစ်တို့က စဉ်းစားပြီး “သူ့နှုတ်ကပတ်တော်အားလုံးက သမ္မာတရား ဟုတ်သလော။ ယင်းတို့သည် သာမန်စကားလုံးအချို့သာဖြစ်သည် မဟုတ်လော။ သမားရိုးကျ ဖော်ပြချက်အချို့သာဖြစ်သည် မဟုတ်လော။ ယင်းတို့နှင့်ပတ်သက်၍ နက်နဲသည့်အရာ တစ်ခုမျှ မရှိပါ” ဟု တွေးထင်ကြသည်။ ဘုရားသခင်၏ အမှုကို ကြည့်လျက် ၎င်းတို့က “အသင်းတော်၌ဖြစ်စေ၊ သူရွေးချယ်ထားသောသူတို့တွင်ဖြစ်စေ သူပြုသောအမှုမှ ဘုရားသခင်၏အရှိန်အဝါကို ငါ မမြင်ရပါ။ ဘုရားသခင်သည် အရာခပ်သိမ်းအပေါ် အချုပ်အခြာအာဏာရှိသည်ဟု သူတို့ပြောကြသော်လည်း ငါ မမြင်ရပါ။ မှန်ဘီလူးဖြင့် ကြည့်သည်ဖြစ်စေ၊ နက္ခတ်တာရာကြည့် မှန်ပြောင်းဖြင့် ကြည့်သည်ဖြစ်စေ၊ ဘုရား၏ ပုံသဏ္ဌာန်ကို ငါမမြင်ရပါ။ ပြီးလျှင် မည်သို့ပင် ငါ ကြည့်သည်ဖြစ်စေ၊ သူ၏ လုပ်ဆောင်ချက်များကို ငါ ရှာမတွေ့နိုင်ပါ။ ထို့ကြောင့် လက်ရှိတွင် ဘုရားသခင် အမှန်တကယ် တည်ရှိခြင်း ရှိမရှိဟူသည်ကို ငါ ၁၀၀% အတည်မပြုနိုင်သေးပါ။ သို့သော် ဘုရား မရှိဟု ငါပြောလျှင်လည်း၊ လောကကြီးတွင် ထူးဆန်းပြီး သိပ္ပံနည်းဖြင့် အဖြေမထုတ်နိုင်သောအရာအချို့ တည်ရှိနေသည်ဟု ငါ ကြားရလေပြီ။ ထိုသို့ဆိုလျှင် ဘုရား တည်ရှိသင့်ပေသည်။ သို့သော် ဘုရားသည် အမှန်တွင် မည်သည့်အရာနှင့်တူသနည်း။ ဘုရားသည် မည်သို့ ပြုမူဆောင်ရွက်သနည်း။ ငါ မသိပါ။ အရိုးရှင်းဆုံးသော နည်းလမ်းမှာမူ သူ၏နောက်သို့လိုက်သောသူတို့၌ ဘုရားက မည်သည့်အရာများကို လုပ်ဆောင်ပြီး မည်သည့်အရာများ ပြောသည်ကို ကြည့်ရှုရန်သာ ဖြစ်သည်” ဟု စဉ်းစားကြသည်။ စောင့်ကြည့်လေ့လာခြင်းမှတစ်ဆင့်၊ ဘုရားအိမ်တော်က လူတို့ကို မကြာခဏ ပြုပြင်ကြောင်း၊ လူတို့ကို မကြာခဏ ရာထူးတိုးပေးပြီး ဖြုတ်ချကြောင်းနှင့် အမျိုးမျိုးသော တာဝန်များ၊ အမျိုးမျိုးသော အလုပ်အကိုင်များနှင့်ဆက်စပ်သည့် အလုပ်များနှင့်ပတ်သက်၍ လူတို့နှင့် မကြာခဏ မိတ်သဟာယဖွဲ့ခြင်း၊ ဆွေးနွေးခြင်း၊ ဖလှယ်ခြင်းနှင့် နောက်ထပ်အမှုအရာများကို လုပ်ဆောင်ကြောင်း ၎င်းတို့ မြင်တွေ့ကြသည်။ ၎င်းတို့က “ဤအရာများအားလုံးသည် လူတို့လုပ်ဆောင်သော အမှုအရာများ မဟုတ်ပါလော။ ယင်းတို့တစ်ခုမျှ သဘာဝလွန်သောအရာမရှိပါ။ အားလုံးသည် အလွန်ပင် သာမန်ဖြစ်ပြီး၊ ဘုရား၏ဝိညာဉ်တော်သည် မည်သို့အလုပ်လုပ်နေသည်ကို ငါ မမြင်ရ၊ မခံစားရပါ။ ငါ မခံစားရလျှင်၊ သန့်ရှင်းသောဝိညာဉ်တော်၏ အလုပ် မတည်ရှိဟု ပြော၍မရနိုင်သလော။ ထိုအရာသည် လူတို့၏ အသိစိတ်ထဲ၌လည်းကောင်း၊ ၎င်းတို့၏စိတ်ထဲ၌လည်းကောင်း စိတ်ကူးထားသောအရာချည်းသာ မဟုတ်ပါလော။ သန့်ရှင်းသောဝိညာဉ်တော်၏အလုပ်က မတည်ရှိလျှင်၊ ဘုရား၏ဝိညာဉ်တော်သည် အမှန်တကယ် တည်ရှိပါသလော။ ယင်းသည်လည်း မေးခွန်းထုတ်စရာဖြစ်ပုံရသည်။ ဘုရား၏ဝိညာဉ်တော်သည် မတည်ရှိလျှင်၊ ဘုရားသည် အမှန်တကယ် တည်ရှိပါသလော။ ပြောရခက်ပေသည်”ဟု စဉ်းစားကြသည်။ အတွေ့အကြုံ ငါးနှစ်ရှိပြီးနောက်တွင်၊ ၎င်းတို့သည် အတည်ပြုချက်တစ်ခုကို မရနိုင်ဘဲ၊ အတွေ့အကြုံ ဆယ်နှစ် သို့မဟုတ် ဆယ့်ငါးနှစ်ကြာပြီးသည့်နောက်တွင်ပင် ၎င်းတို့ မရနိုင်သေးပေ။ ဤသူတို့သည် မည်သည့် လူစားမျိုးများ ဖြစ်ကြသနည်း။ ၎င်းတို့ ပေါ်လွင်သွားပြီဖြစ်သည်။ ၎င်းတို့သည် မယုံကြည်သူများ ဖြစ်ကြပေသည်။ ဤမယုံကြည်သူတို့သည် ဘုရားအိမ်တော်၌ အလိုက်သင့်သာလုပ်နေရင်း၊ ဤသို့ပင် လတ်လျားလတ်လျားနေကြသည်။ အခြားသူများက ဧဝံဂေလိတရားကို ဟောပြောနေလျှင် ၎င်းတို့လည်း ဟောပြောကြသည်။ အခြားသူများက မိမိတို့၏ တာဝန်များကို ထမ်းဆောင်နေလျှင် ၎င်းတို့လည်း ထမ်းဆောင်ကြသည်။ ရာထူးတိုးရန် အခွင့်အရေးတစ်ခု ကြုံလာလျှင် ၎င်းတို့သည် ဘုရားအိမ်တော်၌ “ရာထူး”ကို ကိုင်စွဲနိုင်သည်ဟု တွေးထင်ကြပြီး အဆင့်အတန်းအတွက် အားထုတ်မှုအချို့ကို ပြုလုပ်နိုင်စွမ်း ရှိကြသည်။ တစ်ချိန်တည်းမှာပင် ၎င်းတို့သည် နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်စေလျက်၊ မကောင်းမှုများကိုလည်း မဆင်မခြင် ကျူးလွန်နိုင်ကြသည်။ ၎င်းတို့သည် မည်သည့်အဆင့်အတန်းမျှမရှိသော သာမန်အသင်းသားများဖြစ်ပါက ပြစားဖို့အတွက် အလုပ်တစ်ခုခုကို လုပ်ဆောင်ရင်း ဖြတ်လမ်းလိုက်ဖို့ နည်းလမ်းများကို ရှာနိုင်ကြလေသည်။ ဤသည်မှာ လတ်လျားလတ်လျားနေခြင်းဟု ဆိုလိုသည့်အရာ ဖြစ်သည်။ အဘယ်ကြောင့် ငါက “လတ်လျားလတ်လျားနေသည်”ဟု ဆိုရသနည်း။ ၎င်းတို့၏ စိတ်နှလုံးထဲ၌ ဘုရားသခင်၏ တည်ရှိခြင်းနှင့် အနှစ်သာရကို ငြင်းဆိုသော သဘောထားအား ထိန်းသိမ်းလျက် ဘုရားသခင်အပေါ် သံသယများနှင့် ငြင်းဆိုခြင်းကို ထားရှိကြလေသည်။ ယင်းက ၎င်းတို့ကို ဘုရားအိမ်တော်၌ မိမိတို့၏ တာဝန်များကို အင်တင်တင်ဖြင့် ထမ်းဆောင်စေသည်။ ၎င်းတို့သည် သဘောမပေါက်ကြသည့်အပြင်၊ “ငါ၏တာဝန်ကို ဤသို့ထမ်းဆောင်ပြီး ဘုရားသခင်၏နောက်သို့ လိုက်နေခြင်းသည် အဘယ်အဓိပ္ပာယ်ရှိသနည်း။ ငါသည် အလုပ်လုပ်ပြီး ငွေရှာနေခြင်းလည်း မဟုတ်၊ ပုံမှန်ဘဝတစ်ခုကို နေထိုင်နေခြင်းလည်း မဟုတ်ပါ။ အချို့သောလူငယ်များသည် ဘုရားသခင်အတွက် မိမိတို့ကိုယ်ကို အသုံးခံရန် မိမိတို့၏တစ်ဘဝလုံးကိုပင် ဆက်ကပ်ကြသော်လည်း အဘယ်အရာ သူတို့ ရရှိလိမ့်မည်နည်း။ ထို့ကြောင့် ငါသည် ဦးစွာ စောင့်ကြည့်လေ့လာမည်။ ငါသည် အဖြစ်မှန်ကို အမှန်တကယ် သိနိုင်ပြီး ကောင်းချီးမင်္ဂလာများရရှိမည့် မျှော်လင့်ချက်ကို မြင်နိုင်လျှင်၊ အားထုတ်ခြင်းနှင့် ကိုယ့်ကိုယ်ကိုယ် အသုံးခံခြင်းက အချည်းနှီးဖြစ်မည်မဟုတ်ပါ။ ငါသည် ဘုရားသခင်၏ တိကျသော နှုတ်ကပတ်တော်များကို မရနိုင်လျှင်၊ သို့မဟုတ် အကြောင်းရင်းမှန်ကို မသိနိုင်လျှင် လတ်လျားလတ်လျားနေခြင်းသည် အရှုံးမဟုတ်ပါ။ မည်သို့ပင်ဖြစ်စေ၊ ငါသည် ပင်ပန်းနွမ်းနယ်မည်မဟုတ်သည့်အပြင်၊ အလွန်အကျွံ ပေးဆပ်ထားခြင်းလည်း ရှိမည်မဟုတ်ပါ”ဟူ၍ ဖြစ်သည်။ ဤသည်မှာ လတ်လျားလတ်လျားနေခြင်းသာ ဖြစ်သည် မဟုတ်လော။ ၎င်းတို့သည် မိမိတို့လုပ်ဆောင်သည့် မည်သည့်အရာတွင်မျှ ရိုးသားစစ်မှန်မှုမရှိကြပေ။ မည်သည့်အရာကိုမျှ ခံနိုင်စွမ်းမရှိ၊ မထူးချွန်နိုင်ကြသည့်အပြင်၊ အဖိုးအခကို စစ်မှန်စွာ မပေးဆပ်နိုင်ကြပေ။ ဤသည်မှာ လတ်လျားလတ်လျားနေခြင်းဟု ဆိုလိုသည့်အရာ ဖြစ်သည်။ ၎င်းတို့သည် လတ်လျားလတ်လျားနေကြသော်လည်း ၎င်းတို့၏ အတွေးများသည် တန့်နေခြင်းမရှိ၊ အလွန်ပင် အလုပ်များနေကြသည်။ ၎င်းတို့သည် ဘုရားသခင်ပြုသည့် အမှုအရာများစွာနှင့်ပတ်သက်၍ အယူအဆများနှင့် စိတ်ကူးများဖြင့် ပြည့်နေကြပြီး၊ မိမိတို့၏ ကိုယ်ပိုင်အယူအဆများနှင့် မကိုက်ညီသော အမှုအရာများစွာအတွက်၊ ၎င်းတို့သည် မိမိတို့၏ စိတ်နှလုံးထဲ၌ အသိပညာ၊ ဥပဒေသများ၊ လူမှုရေးဆိုင်ရာ ကိုယ်ကျင့်တရားများ၊ ရိုးရာယဉ်ကျေးမှု၊ အစရှိသည်တို့ကို အသုံးပြု၍ အကဲဖြတ်ကြသည်။ ၎င်းတို့၏ အကဲဖြတ်မှုအားလုံးရှိလင့်ကစား၊ ၎င်းတို့သည် အကဲဖြတ်ခြင်းမှတစ်ဆင့် သမ္မာတရားကို ရိပ်စားမိနိုင်ခြင်း သို့မဟုတ် သမ္မာတရားကို လက်တွေ့လုပ်ဆောင်ခြင်း၏ စည်းမျဉ်းများအား ရှာတွေ့နိုင်ခြင်းမရှိသည်သာမက၊ နောက်ဆုံးတွင် ဘုရားသခင်နှင့် သူ၏အမှုတော်အပေါ် အမျိုးမျိုးသော ပြစ်တင်ရှုတ်ချခြင်းများ၊ ဝေဖန်ခြင်းများနှင့် ပြစ်မှားစော်ကားခြင်းများကိုပင် ဖြစ်ပေါ်လာကြရသည်။ အန္တိခရစ်တို့သည် ပထမဆုံးအနေဖြင့် မည်သည့်အရာကို ဝေဖန်ကြသနည်း။ ၎င်းတို့က၊ “ဘုရားအိမ်တော်၏အလုပ်သည် လူတို့က ဆုံးဖြတ်သည်ချည်းသာဖြစ်သည်။ အားလုံးကို လူသားများက လုပ်ဆောင်နေခြင်းဖြစ်သည်။ ဘုရားသခင် အလုပ်လုပ်ခြင်း၊ သန့်ရှင်းသောဝိညာဉ်တော် ဦးဆောင်ခြင်းနှင့် လမ်းပြခြင်းတို့ကို ကျွန်ုပ် လုံးဝမမြင်ရပါ”ဟု ဆိုကြသည်။ ဤသည်မှာ မယုံကြည်သူများ၏ ပြောဆိုချက် မဟုတ်လော။ အရာရာတိုင်းကို လူတို့က လုပ်ဆောင်သည်ဟု အခိုင်အမာဆိုခြင်းသည် ပြဿနာများစွာကို ဖော်ပြသည်။ ဥပမာအားဖြင့်၊ ဘုရားအိမ်တော်သည် ၎င်းတို့၏ အကြိုက်မဟုတ်သောသူတစ်ဦးကို ရွေးကောက်ပြီး ပျိုးထောင်ပေးလျှင်၊ ၎င်းတို့၏ စိတ်နှလုံးများသည် လက်မခံဖြစ်လာကြသည်။ အန္တိခရစ်တို့သည် အမှန်တကယ် ကျိုးနွံနာခံနိုင်သလော။ (မနာခံနိုင်ကြပါ။) သို့ဆိုလျှင် ၎င်းတို့သည် မည်သည့်အရာကို လုပ်ဆောင်ကြလိမ့်မည်နည်း။ ၎င်းတို့သည် ထိုအရာကို ရန်မူဖို့ကြိုးစားကြလိမ့်မည်။ ရန်မူခြင်းက မအောင်မြင်လျှင်၊ ညီအစ်ကိုမောင်နှမများထဲမှ မည်သူမျှ ၎င်းတို့ကို နားမထောင်လျှင် သို့မဟုတ် မထောက်ခံလျှင်၊ ၎င်းတို့က “ဘုရားအိမ်တော်သည် မမျှတသည့်အပြင်၊ လူတို့ကို ဆက်ဆံပုံတွင်စည်းမျဉ်းများ ကင်းမဲ့သည်။ လောက၌ အရည်အချင်းရှိသောသူများစွာ ရှိသော်လည်း၊ ၎င်းတို့ကို အသိအမှတ်ပြုနိုင်သူ တစ်ဦးမျှ မရှိပါ”ဟု ဆိုလျက် ပြစ်တင်ရှုတ်ချခြင်းကို စတင်ကြလိမ့်မည်။ ဤသည်မှာ မည်သည့်အရာကို ဆိုလိုသနည်း။ ၎င်းတို့သည် အရည်အချင်းရှိသော သူများဖြစ်သော်လည်း၊ ကံအကြောင်းမလှစွာ ဘုရားအိမ်တော်၌ ၎င်းတို့ကို အသိအမှတ်ပြုနိုင်သောသူ မရှိခြင်းကို ဆိုလိုသည်။ ၎င်းတို့၏ အယူအဆများနှင့် မကိုက်ညီသည့် ဘုရားအိမ်တော်မှ လုပ်ဆောင်သော ဤကိစ္စကို ပြစ်တင်ရှုတ်ချပြီးနောက်၊ ၎င်းတို့သည် အခြေအမြစ်မရှိသော ကောလာဟလများ၊ အယူအဆများနှင့် အပျက်သဘောဆောင်ခြင်းတို့ကဲ့သို့သော အရာများကို စတင်ဖြန့်ဝေကြလိမ့်မည်။ ၎င်းတို့၏ စကားလုံးအားလုံးသည် ကြမ်းတမ်းလိမ့်မည်မှာ အမှန်ပင်ဖြစ်သည်။ အချို့က၊ “ဤလူတို့သည် ပညာတတ်ကြသည်၊ ရုပ်ရည်ကြည့်ကောင်းကြသည်၊ စမတ်ကျစွာ ဝတ်စားဆင်ယင်ကြပြီး၊ မြို့ပေါ်ကလူများ ဖြစ်ကြသည်။ ငါတို့သည် ကျေးလက်မှ လူများဖြစ်ကြသည်။ ငါတို့၌ ပါရမီအချို့ရှိသော်လည်း မိမိတို့ကိုယ်ကို မဖော်ပြနိုင်ကြပါ။ သို့မဟုတ် အထက်နှင့် ဆက်သွယ်ပြောဆိုနိုင်ခြင်း မရှိပါ။ ငါတို့အတွက် ရာထူးတိုးရန် မလွယ်ကူပါ။ ဘုရားအိမ်တော်၌ ရာထူးတိုးခံရသော သူတို့အားလုံးသည် စကားပြောကောင်းကြသည်၊ မြှောက်ပင့်ရာတွင် တော်ကြပြီး နည်းဗျူဟာများရှိကြသည်။ အခြားတစ်ဖက်တွင်၊ ငါမူကား၊ ရှင်းလင်းစွာ ပြောဆိုနိုင်ခြင်းမရှိ၊ အပြောမကောင်းသည့်အပြင် အတွင်းပိုင်း အရည်အချင်းများရှိရုံမျှက အသုံးမဝင်ပါ။ သို့ဖြစ်၍ ဘုရားအိမ်တော်၌ ‘လောက၌ အရည်အချင်းရှိသောသူများစွာ ရှိသော်လည်း၊ ၎င်းတို့ကို အသိအမှတ်ပြုနိုင်သူ နည်းပါးလှသည်’ ဟူသောစကားသည် လောက၌ကဲ့သို့ပင် အတူတူ အကျုံးဝင်သည်” ဟုပင် ဆိုကောင်းဆိုပေမည်။ ဤပြောဆိုချက်သည် မည်သည့်အရာကို ဆိုလိုသနည်း။ ဤသည်မှာ ဝေဖန်ခြင်း မဟုတ်လော။ ၎င်းတို့သည် ဘုရားအိမ်တော်၏ အလုပ်ကို ဝေဖန်ပြီး၊ ၎င်းတို့၏ ဝေဖန်ချက်များကို နောက်ကွယ်၌ ဖြန့်ဝေကြသည်။ ဘုရားသခင်၊ သူ၏ အမှုတော်၊ သူ၏ဖော်ပြချက်များ၊ သူ၏နှုတ်ကပတ်တော်များ၊ သူ၏စိတ်သဘောထားနှင့် သူ၏အမျိုးမျိုးသော အမှုပြုသည့် နည်းလမ်းများအပေါ် ၎င်းတို့၏ ချဉ်းကပ်ပုံတွင်၊ အန္တိခရစ်တို့သည် ယင်းတို့ကို အကဲဖြတ်ရန်၊ သုတေသနလုပ်ရန်နှင့် ကျိုးကြောင်းဆင်ခြင်ရန် အသိပညာနှင့် အတွေးအခေါ်ကို အသုံးပြုကြသည်။ နောက်ဆုံးတွင် ၎င်းတို့သည် မှားယွင်းသော ကောက်ချက်တစ်ခုကို ချမိကြသည်။ ထို့ကြောင့်၊ ၎င်းတို့သည် မိမိတို့၏ စိတ်နှလုံးထဲ၌ ဘုရားသခင်ပြောဆိုသော မည်သည့်နှုတ်ကပတ်တော်ကိုမျှ အလေးအနက် လက်ခံခြင်း၊ သဘောပေါက်ခြင်း သို့မဟုတ် တွေးဆခြင်း လုံးဝ မရှိကြပေ။ ထိုအစား၊ ၎င်းတို့သည် ဘုရားသခင်၏ နှုတ်ကပတ်တော်များကို သဘောတရားတစ်မျိုး သို့မဟုတ် ကြားကောင်းသည့် စကားတစ်မျိုးအဖြစ်သာ သဘောထားကြသည်။ ကိစ္စရပ်များ ပေါ်ပေါက်လာသောအခါ၊ ၎င်းတို့သည် ကိစ္စရပ်တစ်ခုစီကို ရှုမြင်ရန်၊ သတ်မှတ်ရန်နှင့် တိုင်းတာရန်အတွက် ဘုရားသခင်၏ နှုတ်ကပတ်တော်များကို အခြေခံအုတ်မြစ်နှင့် စည်းမျဉ်းအဖြစ် သဘောမထားကြပေ။ ထိုအစား၊ ၎င်းတို့သည် ဤကိစ္စရပ်များကို ဝေဖန်သုံးသပ်ရန် လူ့အမြင်များ၊ စာတန်၏ အတွေးအခေါ်နှင့် သဘောတရားများကို အသုံးပြုကြသည်။ ၎င်းတို့ ရရှိသော ကောက်ချက်များမှာ မည်သည့်အရာမျှ မိမိတို့၏ ကိုယ်ပိုင်အယူအဆများနှင့် မကိုက်ညီပါဟူ၍လည်းကောင်း၊ ဘုရားသခင် ဖော်ပြသည့် နှုတ်ကပတ်တော်တိုင်းနှင့် သူလုပ်ဆောင်သည့် လုပ်ဆောင်ချက်တိုင်းသည် ၎င်းတို့၏ နှစ်သက်မှုနှင့် မကိုက်ညီပါဟူ၍လည်းကောင်း ဖြစ်သည်။ အဆုံးတွင်၊ အန္တိခရစ်တို့၏ ရှုထောင့်အမြင်မှကြည့်လျှင်၊ ဘုရားသခင်ပြုသည့် အရာအားလုံးက ပြစ်တင်ရှုတ်ချခြင်းခံရလေသည်။

အချို့သော အန္တိခရစ်တို့သည် ဘုရားအိမ်တော်၌ အာဏာကိုင်စွဲရန် အမြဲဆန္ဒရှိကြသော်လည်း၊ ၎င်းတို့တွင် အစွမ်းအစနှင့် အထူးကျွမ်းကျင်မှုများ ကင်းမဲ့သောကြောင့်၊ ဘုရားအိမ်တော်၌ သန့်ရှင်းရေးလုပ်ခြင်း၊ ပစ္စည်းများဖြန့်ဝေခြင်းနှင့် အခြား ရိုးရှင်းသည့်၊ သာမန်အလုပ်များကဲ့သို့သော အရေးမပါသည့်အလုပ်အချို့ကို မလွှဲမရှောင်သာ လုပ်ဆောင်ရလေသည်။ တိုတိုပြောရလျှင်၊ ဤသို့သော လူစားမျိုးများသည် အသင်းတော်ခေါင်းဆောင်များ၊ တရားဟောသူများ သို့မဟုတ် ထိုကဲ့သို့သောသူများ လုံးဝမဖြစ်နိုင်ပေ။ သို့သော်လည်း၊ ၎င်းတို့သည် ရည်မှန်းချက်ဖြင့် ပြည့်နေသောကြောင့်၊ သာမန်နောက်လိုက်များဖြစ်ခြင်း သို့မဟုတ် ၎င်းတို့က သာမညောင်ညဟု ယူဆသောအလုပ်ကို လုပ်ဆောင်ခြင်းဖြင့် မရောင့်ရဲကြပေ။ ရည်မှန်းချက်ဖြင့် ပြည့်နေခြင်းသည် မည်သို့ထင်ရှားသနည်း။ ၎င်းတို့သည် ဘုရားအိမ်တော်ထဲက ကိစ္စ ကြီး၊ ငယ်တိုင်းတွင် စုံစမ်းရန်၊ မေးမြန်းရန်၊ သိရှိရန်နှင့် အထူးသဖြင့် ဝင်ရောက်စွက်ဖက်ရန် လိုလားကြသည်။ ၎င်းတို့ အားစိုက်ထုတ်ရမည့်အလုပ်အချို့ ရှိပါက၊ ၎င်းတို့က “ကျွန်ုပ်တို့၏ ဘုရားအိမ်တော်အတွက် စာအုပ်များပုံနှိပ်ခြင်းသည် မည်သို့ရှိသနည်း။ ကျွန်ုပ်တို့အသင်းတော်၏ ရုပ်ရှင်ဒါရိုက်တာ ရွေးချယ်မှုမှာ မည်သို့ရှိသနည်း။ လက်ရှိဒါရိုက်တာသည် မည်သူနည်း။ ဇာတ်ညွှန်းများကို မည်သူရေးနေသနည်း။ ဤနေရာတွင် အသိုင်းအဝိုင်းခေါင်းဆောင်က မည်သူနည်း၊ သူတို့သည် မည်သည့်အရာကဲ့သို့ ဖြစ်သနည်း” ဟု အမြဲ စုံစမ်းမေးမြန်းနေကြသည်။ ဤအရာများကို မေးမြန်းခြင်းအားဖြင့် ၎င်းတို့သည် မည်သည့်အရာကို ဆိုလိုသနည်း။ ဤကိစ္စရပ်များတွင် ၎င်းတို့ စုံစမ်းမေးမြန်းသင့်သလော သို့မဟုတ် ပါဝင်ပတ်သက်သင့်သလော။ (မပါဝင်သင့်ပါ။) ဤအရာများအားလုံးသည် သမ္မာတရားနှင့်မသက်ဆိုင်သော အထွေထွေကိစ္စရပ်များသာ ဖြစ်သည်။ ဤ“စေတနာကောင်းသူများ”သည် အဘယ်ကြောင့် အမြဲတမ်း မေးမြန်းနေကြသနည်း။ စစ်မှန်သော စိုးရိမ်မှုဖြင့်လော၊ သို့မဟုတ် ၎င်းတို့၌ လုပ်စရာပိုကောင်းသည့်အရာ မရှိသောကြောင့်လော။ နှစ်ခုလုံးမဟုတ်ပေ။ ၎င်းတို့တွင် ရည်မှန်းချက်များရှိပြီး ရာထူးတိုးပြီး အာဏာရယူချင်ကြသောကြောင့် ဖြစ်သည်။ ဤသည်မှာ အာဏာရယူမည့် ရည်မှန်းချက်နှင့် ဆန္ဒဖြစ်သည်ကို ၎င်းတို့ သဘောပေါက်နိုင်ကြသလော။ သဘောမပေါက်နိုင်ကြပေ။ ၎င်းတို့တွင် ထိုဆင်ခြင်တုံတရား ကင်းမဲ့သည်။ ၎င်းတို့၏ စက်ဆုပ်ဖွယ်ကောင်းသော လူ့သဘာဝနှင့် ညံ့ဖျင်းသော အစွမ်းအစတို့ကြောင့်၊ ၎င်းတို့သည် မည်သည့်အရာကိုမျှ မပြီးမြောက်နိုင် သို့မဟုတ် အရှင်းဆုံးသော တာဝန်ကိုပင် ကောင်းစွာမထမ်းဆောင်နိုင်ပေ။ ၎င်းတို့၏ တာဝန်များကို ထမ်းဆောင်စဉ်တစ်လျှောက်လုံးတွင်၊ ၎င်းတို့သည် အမြဲတစေ ဆိုးရွားစွာပြုမူကြသည်။ ပျင်းရိကြသည်။ နားနားနေနေနေတတ်ကြပြီး၊ အမျိုးမျိုးသောကိစ္စရပ်များကိုပင် မေးမြန်းကြသည်။ အဆုံးတွင်၊ ဤသရုပ်သကန်များကြောင့် ၎င်းတို့ ရှင်းလင်းပစ်ခြင်းခံရသည်။ ဘုရားအိမ်တော်က ၎င်းတို့ကို ရှင်းလင်းပစ်ခြင်းသည် မှန်သလော။ (မှန်ပါသည်။) ၎င်းတို့သည် အလွန်အမင်း စိုးရိမ်ပူပန်ပြီး စပ်စုသောကြောင့် ရှင်းလင်းပစ်ခြင်းခံရခြင်း ဖြစ်သလော။ (မဟုတ်ပါ။) ၎င်းတို့သည် သင့်တင့်လျောက်ပတ်သော ကိစ္စရပ်များကို အာရုံမစိုက်သည့်အပြင် ဘုရားအိမ်တော်၌ အဆက်မပြတ် ကပ်ရပ်နေလိုသောကြောင့် ၎င်းတို့ကို နှင်ထုတ်ပြီး လတ်လျားလတ်လျားလုပ်ခွင့် မပြုတော့ခြင်း ဖြစ်သည်။ ၎င်းတို့သည် မည်သည့်အရာကိုမျှ ကောင်းစွာ မလုပ်ဆောင်နိုင်သောကြောင့် ၎င်းတို့ကို ဆက်လက်ထားရှိခြင်းသည် အကျိုးမရှိပေ။ ၎င်းတို့သည် မယုံကြည်သူများ မဟုတ်လော။ ၎င်းတို့ကို ဖယ်ရှားရှင်းလင်းခြင်း မပြုသင့်သလော။ ၎င်းတို့ကို ဖယ်ရှားရှင်းလင်းရမည့်အချိန် ရောက်သောအခါ၊ ၎င်းတို့သည် စိုးရိမ်သောကဖြစ်လာကြပြီး ထိုအခါမှသာ ၎င်းတို့က၊ “ဘုရားအိမ်တော်သည် လူတွေကို ဖယ်ရှားရှင်းလင်းပြီး နှင်ထုတ်ဖို့အတွက် စည်းမျဉ်းများက အမှန်တကယ် မည်သည့်အရာများဖြစ်သည်ကို ကျွန်ုပ် ရှာဖွေရမည်။ ကျွန်ုပ်ကို ဘယ်အခြေခံအကြောင်းရင်းဖြင့် ဖယ်ရှားရှင်းလင်းသနည်း”ဟု မေးလျက် သမ္မာတရား စည်းမျဉ်းများကို ရှာဖွေကြလေသည်။ သင်က၊ “သင်တို့ကဲ့သို့ အနေအစားချောင်ခြင်းကို နှစ်သက်ပြီး အလုပ်ကို မုန်းသည့်၊ မိမိတို့လုပ်ဆောင်သမျှအရာရာ၌ အဖျက်အမှောင့်များနှင့် ပျက်စီးခြင်းများကို ဖြစ်စေသည့်သူတစ်ဦးသည် ရှင်းလင်းပစ်ခြင်းအတွက် စည်းမျဉ်းများနှင့် လုံးဝကိုက်ညီသည်”ဟု ၎င်းတို့ကို တုံ့ပြန်သင့်သည်။ မိမိတို့က မည်သည့်လူစားမျိုးဖြစ်သည်ကို နားမလည်ဘဲ မကောင်းမှုများစွာကို လုပ်ဆောင်ပြီးနောက်တွင် လူများကို ဖယ်ရှားရှင်းလင်းခြင်းနှင့်ဆိုင်သည့် စည်းမျဉ်းများအား ရှာဖွေခြင်းသည် အတော်ပင် ရယ်ဖွယ်ကောင်းပုံရသည် မဟုတ်လော။ (ရယ်ဖွယ်ကောင်းပါသည်။) ဤကဲ့သို့သော လူအချို့သည် ဖယ်ရှားရှင်းလင်းခြင်းခံခဲ့ရစဉ်တွင် အချို့မှာမူ သာမန်အသင်းတော်များသို့ ပို့ခြင်းခံခဲ့ရသည်။ ၎င်းတို့သည် ဘုရားအိမ်တော်၌ တာဝန်များထမ်းဆောင်ရန် မသင့်တော်သည့်အပြင်၊ မိမိတို့တာဝန်များကို ထမ်းဆောင်ရန်အတွက် သတ်မှတ်ချက်များ ကင်းမဲ့ကြသည်။ ဤ လူစားမျိုးများသည် ဘုရားသခင်ပြုခဲ့သောအရာက သမ္မာတရားနှင့်ကိုက်ညီကြောင်း သိရှိနိုင်သလော။ အန္တိခရစ်တို့သည် မည်သည့်အခါမျှ သဘောပေါက်လိမ့်မည်မဟုတ်ဟု ငါပြောဝံ့သည်။ အကြောင်းမှာ ၎င်းတို့သည် မယုံကြည်သူများဖြစ်ကြပြီး၊ သမ္မာတရားနှင့်ကိုက်ညီသော မည်သည့် အပြုသဘောဆောင်သည့်အရာကိုမဆို ၎င်းတို့က ပြစ်တင်ရှုတ်ချပြီး ဝေဖန်သုံးသပ်ကြသောကြောင့် ဖြစ်သည်။ အမြဲ စပ်စုရန် စိတ်အားထက်သန်ပြီး၊ ရည်မှန်းချက်အပြည့်ရှိကာ အမြဲ အထက်သို့တက်ရန် ကြိုးစားနေစဉ်၊ မိမိ၏ကိုယ်ပိုင်တာဝန်များကို ထမ်းဆောင်ရာ၌ မည်သည့်ရိုးသားမှုနှင့် သစ္စာစောင့်သိမှုမျှ မရှိသော အန္တိခရစ်သည်၊ နှင်ထုတ်ခံရသောအခါ မြေပေါ်တွင်ထိုင်ကာ အကျယ်လောင်ဆုံး ငိုကြွေးမြည်တမ်းသည်။ ၎င်းတို့က၊ “ကျွန်ုပ်၏ စေတနာကောင်းရှိသော စိတ်နှလုံး၊ ကျွန်ုပ်၏ ရိုးသားစစ်မှန်မှုနှင့် သစ္စာစောင့်သိမှုတို့ကို မည်သူမျှ နားမလည်ကြပါ။ အဘယ်ကြောင့် ကျွန်ုပ် နှင်ထုတ်ခံရသနည်း။ ကျွန်ုပ် မတရားခံရခြင်းဖြစ်သဖြင့် မလိုလားပါ။ မည်သူမျှ ဘုရားအတွက် ဤသို့စိုးရိမ်ခြင်းမရှိသည့်အပြင် မည်သူမျှ ဘုရားအိမ်တော်၌ ဤသို့သစ္စာရှိခြင်းမရှိပါ။ ကျွန်ုပ်၏ ကြီးမားသော စိတ်အားထက်သန်မှုနှင့် ကြီးမားသော ကြင်နာမှုတို့ကို မကောင်းသောရည်ရွယ်ချက်အဖြစ် သဘောထားခံရသည်။ ဘုရားသည် အလွန်မမျှတပါ”ဟု ဆိုကြလေသည်။ ဤသည်မှာ အပြစ်ကင်းစင်ကြောင်း အသနားခံခြင်းမဟုတ်လော။ ၎င်းတို့၏ စကားများထဲမှ တစ်ခုတလေသည် လူတို့ပြောသင့်သည့်အရာ ဖြစ်သလော။ တစ်ခုတလေသည် အမှန်တရားများနှင့် ကိုက်ညီသလော။ (မကိုက်ညီပါ။) ယင်းတို့အားလုံးသည် ကျိုးကြောင်းမဆီလျော်သော၊ အဓိပ္ပာယ်မဲ့သော၊ မယုံကြည်သူတို့၏ စကားများဖြစ်ပြီး၊ မကျေနပ်မှုများ၊ နာကြည်းချက်များနှင့် ပြစ်တင်ရှုတ်ချခြင်းတို့ဖြင့် ပြည့်နေသည်။ ဤသည်မှာ ၎င်းတို့ ဖော်ထုတ်ခြင်းခံရခြင်း ဖြစ်သည်။ ၎င်းတို့ကို မနှင်ထုတ်ခဲ့လျှင်၊ ၎င်းတို့သည် ဆက်လက် ဟန်ဆောင်ပြီး ဘုရားအိမ်တော်၏ သခင်ဖြစ်ရန် ဆန္ဒပြင်းပြနေကြဦးမည်ဖြစ်သည်။ သခင်တစ်ဦးသည် ဤသို့ပြုမူမည်လော။ သခင်တစ်ဦးသည် မြေမှာလူးလှိမ့်ကာ ဒေါသတကြီး အော်ဟစ်မည်လော။ သခင်တစ်ဦးသည် ဘုရားအိမ်တော်ကို ဤသို့ စီမံခန့်ခွဲမည်လော။ ၎င်းတို့ကို သန့်ရှင်းရေးလုပ်ခိုင်းသော်လည်း၊ ၎င်းတို့သည် နေရာအနှံ့ လျှောက်သွားပြီး မည်သည့်အလုပ်မျှ မလုပ်ခဲ့ကြပေ။ ၎င်းတို့ကို အစားအစာများ ချက်ပြုတ်ခိုင်းသော်လည်း၊ လူနှစ်ယောက်အတွက်ပင် အစားအစာများ ချက်ပြုတ်ရန် မလိုလားခဲ့ကြပေ။ ၎င်းတို့သည် ပင်ပန်းမည်ကိုကြောက်ပြီး၊ ယင်းကို အဆင့်အတန်းနိမ့်သည်ဟု ထင်ခဲ့ကြသည်။ သို့ဆိုလျှင် ၎င်းတို့သည် အခြားမည်သည့်အရာကို လုပ်နိုင်သေးသနည်း။ ၎င်းတို့သည် ခေါင်းဆောင်များဖြစ်ခြင်းနှင့် အမိန့်များထုတ်ပြန်ခြင်းမှလွဲ၍ အခြားအရာတစ်ခုတလေကို လုပ်နိုင်စွမ်းရှိသလော။ ဘုရားအိမ်တော်က ၎င်းတို့ကို ဖယ်ရှားရှင်းလင်းခြင်းသည် ကျိုးကြောင်းဆီလျော်သည် မဟုတ်လော။ (ကျိုးကြောင်းဆီလျော်ပါသည်။) လုံးဝ ကျိုးကြောင်းဆီလျော်သည်။ သို့သော် ၎င်းတို့သည် မြေမှာလူးလှိမ့်ကာ ဒေါသတကြီး အော်ဟစ်လျက်၊ အရှက်မရှိသော မိန်းမများကဲ့သို့ ပြုမူလျက်၊ နောက်ကွယ်၌ ဆက်လက်ကျိန်ဆဲကြလေသည်။ ဤသူတို့သည် အန္တိခရစ်များ မဟုတ်လော။ ဤသည်မှာ အန္တိခရစ်တစ်ဦး၏ စိတ်သဘောထား အနှစ်သာရနှင့်ဆိုင်သည့် သရုပ်သကန် ဖြစ်သည်။ မိမိတို့၏ အကျိုးစီးပွား သို့မဟုတ် နှစ်သက်မှုများနှင့် မကိုက်ညီသော ကိစ္စရပ်များနှင့် ရင်ဆိုင်ရသောအခါ၊ မိမိတို့၏ တောင့်တမှုများ သို့မဟုတ် လိုအင်ဆန္ဒများကို မဖြည့်ဆည်းပေးသည့်အရာများနှင့် ရင်ဆိုင်ရသောအခါ၊ အနည်းငယ်မျှပင် ၎င်းတို့ ကျိုးနွံနာခံကြသလော။ ၎င်းတို့သည် သမ္မာတရားကို ရှာဖွေနိုင်သလော။ စိတ်ငြိမ်အောင်ထားနိုင်သလော၊ မိမိတို့၏အပြစ်များကို ဝန်ချပြီး၊ နောင်တရနိုင်သလော။ မရနိုင်ပေ။ ၎င်းတို့၏ ချက်ချင်းတုံ့ပြန်မှုမှာ ပြစ်တင်ရှုတ်ချခြင်း၊ ဝေဖန်ခြင်း၊ ပြစ်မှားစော်ကားခြင်းနှင့် ကျိန်ဆဲခြင်းစကားများဖြင့် ပြည့်လျက် ထကြွပြီး ဘုရားသခင်ကို ပွက်ပွက်ညံအောင် ကန့်ကွက်ပြောဆိုရန် ဖြစ်သည်။ ၎င်းတို့က၊ “ဘုရားအိမ်တော်က ငါ့ကိုမလိုချင်လျှင်၊ ကိစ္စမရှိပါ။ သင်တို့က သနားညှာတာမှုမပြပါ။ ထို့ကြောင့် ငါ့ကို အကြင်နာတရားမရှိဟု အပြစ်မတင်နှင့်။ မညှာမတာပွဲကြမ်းပြီး မည်သူက ပိုရက်စက်သည်ကို ကြည့်ကြစို့” ဟု စဉ်းစားကြသည်။ ဤသည်မှာ သမ္မာတရားကို ရှာဖွေခြင်းနှင့်ဆိုင်သည့် သရုပ်သကန်ဖြစ်သလော။ ဤသည်မှာ ပုံမှန်ဖန်ဆင်းခံတစ်ဦး ပိုင်ဆိုင်သင့်သည့် သရုပ်သကန်ဖြစ်သလော။ (မဟုတ်ပါ။) သို့ဆိုလျှင် ဤသည်မှာ မည်သည့် သရုပ်သကန်မျိုး ဖြစ်သနည်း။ ဘုရားသခင်ကို စစ်မှန်စွာ ယုံကြည်ပြီး နောက်သို့လိုက်သောသူတို့သည် သူ့ကို မည်သို့ သဘောထားသင့်သနည်း။ ၎င်းတို့သည် ဘုရားသခင်ကို အမှန်တကယ်၊ အကြွင်းမဲ့ ကျိုးနွံနာခံရမည်ဖြစ်သည်။ ဘုရားသခင်၏ ရန်သူများဖြစ်သော စာတန်နှင့် နတ်ဆိုးများသာလျှင် ဘုရားသခင်ကို ငြင်းဆိုခြင်း၊ ပြစ်တင်ရှုတ်ချခြင်း၊ ဝေဖန်ခြင်း၊ ပြစ်မှားစော်ကားခြင်းနှင့် ကျိန်ဆဲခြင်းတို့ကို ပြုလုပ်ပြီး၊ သူ့ကို ကန့်ကွက်ပြောဆိုကာဆန့်ကျင်သည်အထိ လုပ်ဆောင်ကြပေမည်။ သင်သည် ဤအမှန်တရား ယခု လက်မခံနိုင်ဘဲ ဘုရားအိမ်တော်က သင့်ကို မမျှမတ ဆက်ဆံခဲ့သည်ဟု အခိုင်အမာဆိုရန် အကြောင်းပြချက် ရာချီကို စိတ်ကူးမိနိုင်လျှင်ပင်၊ သင်၌ ဆင်ခြင်တုံတရား၊ လူ့သဘာဝနှင့် ဘုရားသခင်ကို ကြောက်ရွံ့ခြင်း အနည်းငယ်မျှရှိပါက၊ သင်သည် ဘုရားသခင်ကို ဤသို့ဆက်ဆံနိုင်သလော။ လုံးဝ မဆက်ဆံနိုင်ပေ။ တစ်စုံတစ်ဦးက ထိုသို့ပြုလုပ်နိုင်လျှင်၊ ၎င်းတို့၌ အသိစိတ်တစ်စက်မျှပင် ရှိသလော။ ၎င်းတို့သည် လူ့သဘာဝတစ်ခုတလေကို ပိုင်ဆိုင်သလော။ ၎င်းတို့၌ ဘုရားသခင်ကို ကြောက်ရွံ့ခြင်းတစ်ခုတလေ ရှိသလော။ (မရှိပါ။) သိသာထင်ရှားစွာပင်၊ ၎င်းတို့သည် ဘုရားသခင်၏ သိုးများထဲမှတစ်ကောင် မဟုတ်ပေ။ ၎င်းတို့သည် ဘုရားသခင်ကို မိမိတို့၏ သခင်အဖြစ် မည်သည့်အခါမျှ သဘောမထားခဲ့ကြပေ။ ဘုရားသခင်ကို မိမိတို့၏ ဘုရားအဖြစ် မည်သည့်အခါမျှ မမှတ်ယူခဲ့ကြပေ။ ၎င်းတို့၏ စိတ်နှလုံးထဲ၌၊ ဘုရားသခင်သည် ၎င်းတို့၏ ဘုရားမဟုတ်ဘဲ၊ ၎င်းတို့၏ ရန်သူဖြစ်သည်။ ဘုရားသခင်၏ ရန်သူများသည် အန္တိခရစ်များနှင့် စာတန်ဖြစ်သည်။ ပြောင်းပြန်အားဖြင့်၊ အန္တိခရစ်တို့သည် ဘုရားသခင်၏ ရန်သူများဖြစ်ကြသည်။ ၎င်းတို့သည် စာတန်များနှင့် နတ်ဆိုးများ ဖြစ်ကြသည်။ အန္တိခရစ်တို့သည် ဘုရားသခင်ပြုသည့် မည်သည့်အရာကိုမျှ လုံးဝ လက်ခံကြလိမ့်မည် မဟုတ်သည့်အပြင်၊ ဘုရားသခင်ပြောဆိုသော မည်သည့်နှုတ်ကပတ်တော်ကိုမျှ အာမင်ဟု လုံးဝ ဆိုလိမ့်မည်မဟုတ်ပေ။ ဤသည်မှာ ဘုရားသခင်၏ ရန်သူဖြစ်သော စာတန်၏အနှစ်သာရဖြစ်ပြီး၊ ဤသည်မှာ အန္တိခရစ်တို့၏ ပင်ကိုအနှစ်သာရ ဖြစ်သည်။ အကြောင်းပြချက်မရှိဘဲ၊ ၎င်းတို့သည် ဘုရားသခင်ကို ရန်လိုကြပြီး၊ အကြောင်းပြချက်မရှိဘဲ၊ ဘုရားသခင်ကို ပြစ်တင်ရှုတ်ချနိုင်စွမ်းရှိကြသည်။ ဤသည်မှာ ကောက်ကျစ်ဆိုးယုတ်ခြင်း မဟုတ်လော။ ဤသည်မှာ လုံးလုံးလျားလျား ကောက်ကျစ်ဆိုးယုတ်ခြင်း ဖြစ်သည်။

အန္တိခရစ်၏ ဤစိတ်သဘောထားများသည် လူတိုင်း၌ အတိုင်းအတာအမျိုးမျိုးဖြင့် ရှိနေသော်လည်း ဤစိတ်သဘောထားများ၏ ထုတ်ဖော်ခြင်းနှင့် လူတို့ ယုံကြည်သည့်အခါ ရွေးချယ်သော လမ်းခရီးတို့မှတစ်ဆင့် မည်သူက အန္တိခရစ်ဖြစ်ကြောင်း၊ မည်သူက အစေခံသူဖြစ်ကြောင်းနှင့် မည်သူက ကယ်တင်ခြင်းခံရနိုင်သည့် ဘုရားသခင် ရွေးချယ်ထားသော လူများထဲမှ တစ်ဦးဖြစ်ကြောင်းကို သင်တို့ အကဲဖြတ်နိုင်သလော။ (သူတို့အားလုံးက အန္တိခရစ်၏ စိတ်သဘောထားကို ထုတ်ဖော်ကြသော်လည်း အချို့သောလူတို့သည် မိမိတို့၏ ဖောက်ပြန်ပျက်စီးသော စိတ်သဘောထားကို ထုတ်ဖော်ပြီးနောက်တွင် အသိစိတ်ခံစားချက်တစ်ခု ရှိကြသည်။ ၎င်းတို့သည် အပြစ်ရှိသလို ခံစားရသည်၊ နောင်တရနိုင်ပြီး သမ္မာတရားကို လက်တွေ့လုပ်ဆောင်နိုင်သည်။ ဤသူတို့သည် ကယ်တင်ခြင်းခံရနိုင်သောသူများ ဖြစ်ကြသည်။ သို့သော်လည်း အသိစိတ် ခံစားချက်မရှိသူများ၊ အမှားများလုပ်ပြီးသည့်နောက်တွင်ပင် မိမိတို့ကိုယ်ကို မှန်သည်ဟု ထင်သူများ၊ ခေါင်းမာစွာဖြင့် နောင်တရရန် ငြင်းပယ်သူများနှင့် သမ္မာတရားကို လုံးလုံးလျားလျား ငြင်းပယ်သူများမှာမူ အန္တိခရစ်များဖြစ်ကြပြီး ကယ်တင်ခြင်းရဖို့ အခွင့်အရေး မရှိပါ။) ဤပြောဆိုချက်နှစ်ခုသည် မှန်ကန်သလော။ (မှန်ကန်ပါသည်။) ယခုလေးတင် ပြောခဲ့သည့်အရာသည် အခြေခံအားဖြင့် မှန်သော်လည်း လုံလောက်အောင် တိကျခြင်း မရှိသေးပေ။ အချို့သောလူတို့သည် အန္တိခရစ်တစ်ဦး၏ စိတ်သဘောထားကို ပိုင်ဆိုင်ကြသော်လည်း အခြေအနေများနှင့် ရင်ဆိုင်ရသည့်အခါ သမ္မာတရားကို ရှာဖွေနိုင်စွမ်းရှိကြသည်၊ ဇာတိပကတိကို ဆန့်ကျင်ပုန်ကန်နိုင်စွမ်းရှိကြသည်၊ မိမိတို့၏ ဖောက်ပြန်ပျက်စီးသော စိတ်သဘောထားကို အသိအမှတ်ပြုပြီးနောက် နောင်တရနိုင်စွမ်းရှိသည်၊ အကြွေးတင်သည့်စိတ် ခံစားနိုင်စွမ်းရှိသည်၊ ပြန်လှည့်နိုင်စွမ်းရှိသည်၊ သမ္မာတရား၏ စည်းမျဉ်းများနှင့်အညီ လက်တွေ့လုပ်ဆောင်နိုင်စွမ်းရှိသည်၊ မှန်ကန်သောလမ်းကြောင်းကို ရွေးချယ်နိုင်စွမ်းရှိသည်၊ သမ္မာတရားကို လက်တွေ့လုပ်ဆောင်ရန် ရွေးချယ်နိုင်စွမ်းရှိပြီး နောက်ဆုံးတွင် ဘုရားသခင်ကို ကျိုးနွံနာခံမှု စွမ်းဆောင်ရရှိလျက် သမ္မာတရားကို နားလည်သဘောပေါက်မှုကို ရရှိကာ သမ္မာတရား လက်တွေ့ကျမှုထဲသို့ ဝင်ရောက်နိုင်စွမ်းရှိကြလေသည်။ ထိုသို့သောလူများသည် ကယ်တင်ခြင်းခံရနိုင်ပြီး ဘုရားသခင် ရွေးချယ်ထားသော လူများ ဖြစ်ကြသည်။ မိမိတို့၌ အန္တိခရစ်တစ်ဦး၏ စိတ်သဘောထားရှိကြောင်း သိကြသော်လည်း အခြေအနေများနှင့် ရင်ဆိုင်ရသည့်အခါ မိမိတို့ကိုယ်ကို မဆန်းစစ်ကြသည့် အခြားလူစားတစ်မျိုးလည်း ရှိသည်။ ၎င်းတို့က အမှားတစ်ခုခု လုပ်မိခဲ့ကြောင်း တွေ့ရှိသည့်အခါတွင်၊ ၎င်းတို့၌ စစ်မှန်သော သိနားလည်မှု တစ်ခုတလေမျှ မရှိ။ မိမိတို့အတွင်း၌ ပြင်းထန်သော ဘုရားသခင်ကို အကြွေးတင်စိတ်တစ်ခု မဖြစ်ပေါ်စေနိုင်ကြပေ။ မည်သည့်နောင်တမျှ ရနိုင်စွမ်းမရှိ သို့မဟုတ် ပြန်လှည့်နိုင်စွမ်းမရှိသည့်အပြင် သမ္မာတရားနှင့် ကယ်တင်ခြင်းတို့နှင့်ပတ်သက်၍ ရောထွေးနေကြသည်။ ဘုရားအိမ်တော်၌ ၎င်းတို့သည် အလုပ်လုပ်ပေးရန် အသင့်ရှိပြီး လိုလားနေကြသည်။ ၎င်းတို့ကို ခိုင်းသမျှ မည်သည့်အရာကိုမဆို လုပ်ဆောင်နိုင်ကြသော်လည်း ယင်းကို အလေးအနက်မထားကြပေ။ တစ်ခါတစ်ရံတွင် ၎င်းတို့သည် နှောင့်ယှက်ခြင်းများနှင့် အဖျက်အမှောင့်လုပ်ခြင်းများကို ဖြစ်ပေါ်စေနိုင်သော်လည်း ဆိုးယုတ်သောလူများ မဟုတ်ကြချေ။ ပြုပြင်ခြင်းကို ၎င်းတို့ လက်ခံနိုင်သော်လည်း အမှုအရာများကို လုပ်ဆောင်သည့်အခါ သမ္မာတရားကို ဘယ်သောအခါမျှ တက်ကြွစွာ မရှာဖွေကြ၊ သို့မဟုတ် ကိစ္စရပ်များကို ကိုင်တွယ်သည့်အခါ သမ္မာတရား၏ စည်းမျဉ်းများကို မလိုက်နာကြပေ။ ၎င်းတို့သည် ဘုရားသခင်၏ နှုတ်ကပတ်တော်များကို စားသောက်ခြင်းနှင့် သမ္မာတရားတို့၌ စိတ်ဝင်စားမှု မပြကြပေ။ ၎င်းတို့သည် မိမိတို့၏ တာဝန်များတွင် အတန်အသင့်အားထုတ်နိုင်သော်လည်း သမ္မာတရားကို လိုက်စားခြင်းနှင့်ပတ်သက်လာသည့်အခါ စိတ်အားထက်သန်မှု ကင်းမဲ့ကြပြီး ဤအရာကို လုပ်ဆောင်ရန် စိတ်ဝင်စားမှု မရှိကြပေ။ ၎င်းတို့သည် မိမိတို့၏ တာဝန်ကို ထမ်းဆောင်ရာတွင် မည်သည့်သစ္စာစောင့်သိမှုကိုမျှ မပြကြပေ။ နှိုင်းယှဉ်ကြည့်လျှင် အသင့်အတင့် လိုလားမှုနှင့် ရိုးသားမှုကို ပြကြသည်။ ၎င်းတို့သည် အမျိုးမျိုးသော ဖောက်ပြန်ပျက်စီးသည့် စိတ်သဘောထားများကို သိနိုင်ကြသော်လည်း အခြေအနေများနှင့် ရင်ဆိုင်ရသည့်အခါ မိမိတို့ကိုယ်ကို ဘယ်သောအခါမျှ ဆင်ခြင်သုံးသပ်ခြင်းမရှိသည့်အပြင်၊ သမ္မာတရားကို နားလည်ပြီး လက်တွေ့လုပ်ဆောင်နိုင်သော သူတစ်ဦးဖြစ်လာရန် မလိုက်စားကြပေ။ ဤသူတို့သည် အလုပ်လုပ်ပေးသူများ ဖြစ်ကြသည်။ နောက်ဆုံးအမျိုးအစားတွင် အန္တိခရစ်များ ပါဝင်သည်။ ၎င်းတို့သည် ဘုရားသခင်၊ သမ္မာတရားနှင့် အပြုသဘောဆောင်သော အရာများ၏ ရန်သူများ ဖြစ်ကြသည်။ ၎င်းတို့၏ စိတ်နှလုံးများသည် ကောက်ကျစ်ဆိုးယုတ်ခြင်း၊ ဘုရားသခင်ကို ပွက်ပွက်ညံအောင် ကန့်ကွက်ခြင်း၊ ဘုရားသခင်ကို ဆန့်ကျင်ခြင်းတို့အပြင် တရားမျှတမှု၊ အပြုသဘောဆောင်သော အရာများနှင့် သမ္မာတရားတို့ကို ဆန့်ကျင်၍ ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်းတို့ဖြင့် ပြည့်နေသည်။ ၎င်းတို့သည် ဘုရားသခင်၏ တည်ရှိမှုကိုလည်းကောင်း၊ အရာခပ်သိမ်းအပေါ် သူ၏ အချုပ်အခြာအာဏာကိုလည်းကောင်း မယုံကြည်ကြသည့်အပြင် လူသားမျိုးနွယ်၏ ကံကြမ္မာအပေါ် ဘုရားသခင်ကို အချုပ်အခြာအာဏာရှိခွင့်ပေးရန် သာ၍ပင် မလိုလားကြပေ။ ၎င်းတို့သည် မိမိတို့ကိုယ်ကို ဘယ်သောအခါမျှ နားမလည်ကြသည့်အပြင်၊ မည်မျှများသော အမှားများ သို့မဟုတ် ပြစ်မှားခြင်းများကို ကျူးလွန်သည်ဖြစ်စေ ယင်းတို့ကို ဘယ်သောအခါမျှ ဝန်ခံခြင်းမရှိ၊ နောင်တရခြင်းမရှိ၊ သို့မဟုတ် ပြန်လှည့်ခြင်း မရှိကြပေ။ ၎င်းတို့၏ စိတ်နှလုံးထဲတွင် နောင်တရခြင်း တစ်ခုတလေ ကင်းမဲ့ကြပြီး သမ္မာတရားကို လုံးလုံးလျားလျား ငြင်းပယ်ကြသည်။ ဤသူတို့သည် အန္တိခရစ်များ ဖြစ်ကြသည်။ တစ်စုံတစ်ဦးသည် သမ္မာတရားကို လက်ခံသော သဘောထားရှိမရှိဟူသည်ကို အကဲဖြတ်ခြင်းသည် ၎င်းတို့က မည်သည့်လူအမျိုးအစားဖြစ်သည်ဟူသည်ကို ဆုံးဖြတ်ရာတွင် ယေဘုယျအားဖြင့် တိကျမှန်ကန်သည်။ သင်တို့သည် မည်သည့်အမျိုးအစားတွင် ပါဝင်သနည်း။ သင်တို့သည် ကယ်တင်ခြင်းခံရနိုင်သည့် ဘုရားသခင် ရွေးချယ်ထားသော လူများထဲတွင် ပါဝင်သလော၊ သို့မဟုတ် အန္တိခရစ်တစ်ဦးလော၊ သို့မဟုတ် အလုပ်လုပ်ပေးသူတစ်ဦးလော။ သင်တို့သည် ပထမအမျိုးအစားဘက်သို့ ကူးပြောင်းနေသလော၊ သို့မဟုတ် ဤအမျိုးအစားများထဲမှ တစ်ခုတွင်မျှ မပါဝင်ကြသလော။ ဤအမျိုးအစားများထဲမှ တစ်ခုတွင်မျှ မပါဝင်သူ တစ်ဦးမျှမရှိပေ။ လူတိုင်းက ဤသုံးမျိုးထဲမှ တစ်မျိုးတွင် ပါဝင်သည်။ လူ့သဘာဝကင်းမဲ့သော ဆိုးယုတ်သည့်လူများသည် အန္တိခရစ်တို့၏ အနှစ်သာရရှိသူများ ဖြစ်ကြသည်။ လူ့သဘာဝအချို့ရှိသူများ၊ အသိစိတ်နှင့် ဆင်ခြင်တုံတရားရှိသူများအပြင် အတန်အသင့် ကောင်းမွန်သော ကိုယ်ကျင့်စရိုက်ရှိသူများ၊ သမ္မာတရားကို လိုက်စားနိုင်သူများ၊ အပြုသဘောဆောင်သော အရာများကို ချစ်ပြီး သမ္မာတရားကို ချစ်မြတ်နိုးသူများ၊ ဘုရားသခင်ကို ကြောက်ရွံ့ပြီး သူ့ကို ကျိုးနွံနာခံနိုင်သူများသည် ကယ်တင်ခြင်းခံရနိုင်၏။ ၎င်းတို့သည် ဘုရားသခင် ရွေးချယ်ထားသော လူများ ဖြစ်ကြသည်။ အထူးတလည် မကောင်းသည့်အပြင်၊ အထူးတလည် ဆိုးခြင်းလည်းမရှိသည့် သာမန်မျှသာဖြစ်သော စရိုက်တစ်ခုရှိသူများ၊ သမ္မာတရားကို စိတ်ဝင်စားမှု တစ်ခုတလေ ကင်းမဲ့ပြီး ယင်းကို လိုက်စားရန် လုံးဝမလိုလားသော်လည်း မိမိတို့၏ တာဝန်များကို ရိုးသားစစ်မှန်မှုတစ်ခုခုဖြင့် ထမ်းဆောင်သူများသည် အလုပ်လုပ်ပေးသူများ ဖြစ်ကြသည်။ ဤသည်မှာ အကဲဖြတ်ခြင်းအတွက် စံနှုန်းဖြစ်သည်။ အန္တိခရစ်တစ်ဦးသည် အစေခံသူတစ်ဦး ဖြစ်လာနိုင်သလော။ (မဖြစ်နိုင်ပါ။) သို့ဆိုလျှင် အလုပ်လုပ်ပေးသူများထဲတွင် ဘုရားသခင် ရွေးချယ်ထားသော လူများ ဖြစ်လာနိုင်သည့် လူအမျိုးအစားတစ်မျိုး ရှိသလော။ (ရှိပါသည်။) ဤနေရာတွင် ပြောင်းလဲခြင်းအတွက် အခွင့်အလမ်းကား အဘယ်နည်း။ (၎င်းတို့သည် သမ္မာတရားကို လိုက်စားရန် လိုအပ်ပါသည်။) ဖြစ်နိုင်သည်မှာ၊ ယုံကြည်သည့် နှစ်ကာလပိုများလာခြင်းဖြင့်၊ အတွေ့အကြုံများနှင့် ကြုံတွေ့မှုများ ပိုများလာခြင်းနှင့် ပိုများသည့် သမ္မာတရားများကို သိနားလည်လာခြင်းတို့ဖြင့်၊ ၎င်းတို့သည် အလုပ်လုပ်ပေးသူအဆင့်မှ ဘုရားသခင် ရွေးချယ်ထားသော လူများဖြစ်သည့်အဆင့်သို့ တဖြည်းဖြည်း ရွေ့ပြောင်းသွားကြသည်။ အကြောင်းမှာ ယခုအချိန်တွင် ၎င်းတို့၏ သမ္မာတရားကို နားလည်မှုသည် နည်းပါးပြီး ဘုရားသခင်ကို ၎င်းတို့၏ ယုံကြည်ခြင်းက အလွန်သေးငယ်သောကြောင့် ၎င်းတို့သည် မိမိတို့၏ တာဝန်များကို ထမ်းဆောင်ခြင်းနှင့် သမ္မာတရားကို လက်တွေ့လုပ်ဆောင်ခြင်းတို့၌ စိတ်ဝင်စားမှု နည်းပါးကြသည်။ ၎င်းတို့သည် သမ္မာတရားကို လိုက်စားရန် ဝိညာဉ်ရင့်ကျက်မှု ကင်းမဲ့ပြီး ဇာတိပကတိ၏ အခြားအမျိုးမျိုးသော လိုအပ်ချက်များထဲမှ ၎င်းတို့၏ ရည်မှန်းချက်များနှင့် လိုအင်ဆန္ဒများကို မစွန့်လွှတ်နိုင်ကြပေ။ ထို့ကြောင့် ၎င်းတို့သည် ယခုလောလောဆယ်တွင် အစေခံသူအဆင့်၌သာ နေနိုင်ကြသည်။ သို့သော်လည်း နှိုင်းယှဉ်ပြောရလျှင် ဤလူတို့သည် အသိစိတ်ရှိပြီး အပြုသဘောဆောင်သော အရာများကို ချစ်မြတ်နိုးကြသည်။ ၎င်းတို့သည် သမ္မာတရားကို တဖြည်းဖြည်း နားလည်လာသည်နှင့်အမျှ၊ ၎င်းတို့၏ ပတ်ဝန်းကျင် ပြောင်းလဲလာသည်။ ၎င်းတို့သည် ဘုရားသခင်ကို အချိန်ပိုကြာကြာ ယုံကြည်လာသည်၊ ပိုမိုနက်ရှိုင်းသော အတွေ့အကြုံများ ရှိလာသည်၊ ဘုရားသခင်ကို စစ်မှန်သော ယုံကြည်ခြင်း ဖြစ်ပေါ်လာပြီး သမ္မာတရားနှင့် အပြုသဘောဆောင်သော အရာများကိုလည်း တဖြည်းဖြည်း ပို၍ ရှင်းလင်းစွာ မြင်လာကြသည်။ ၎င်းတို့ လိုက်စားသင့်သော လမ်းကြောင်းက ပို၍ ရှင်းလင်းလာသည်၊ ၎င်းတို့သည် သမ္မာတရားကို စိတ်ဝင်စားမှု ဖြစ်ပေါ်လာပြီး သမ္မာတရားကို ပို၍ပို၍ ချစ်မြတ်နိုးလာကြသည်။ ထိုသို့သောလူများသည် ကယ်တင်ခြင်း၏ လမ်းကြောင်းပေါ်သို့ တဖြည်းဖြည်း စတင်လျှောက်လှမ်းနိုင်ပြီး ဘုရားသခင် ရွေးချယ်ထားသော လူများ ဖြစ်လာနိုင်သည်။ ၎င်းတို့တွင် တိုးတက်ခြင်းနှင့် ပြောင်းလဲခြင်းအတွက် အခွင့်အလမ်း ရှိသည်။ တစ်ဖက်တွင်မူ အန္တိခရစ်တို့၏ အနှစ်သာရရှိသူများသည် ဘုရားသခင် ရွေးချယ်ထားသော လူများ ဖြစ်လာနိုင်ပြီး ကယ်တင်ခြင်းခံရနိုင်သည်ဟု ဆိုခြင်းမှာ မခိုင်လုံပေ။ အကြောင်းမှာ အန္တိခရစ်တို့၏ အနှစ်သာရသည် နတ်ဆိုးနှင့် ဘုရားသခင်၏ ရန်သူများနှင့်ဆိုင်သည့် အနှစ်သာရဖြစ်သောကြောင့်ဖြစ်သည်။ အန္တိခရစ်တို့သည် မည်သည့်အခါမျှ မပြောင်းလဲနိုင်ပေ။

ငါတို့သည် ဘုရားသခင်နှင့် သူ၏အမှုအပေါ် ၎င်းတို့ သဘောထားပုံ၌ ထုတ်ဖော်သည့် ၎င်းတို့၏ ကောက်ကျစ်ဆိုးယုတ်သော စိတ်သဘောထား အနှစ်သာရမှလာသည့် ငြင်းပယ်ခြင်း၊ ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်းတို့အကြောင်းကို ယခုလေးတင် မိတ်သဟာယဖွဲ့ခဲ့ပြီးဖြစ်သည်။ တစ်စုံတစ်ခုက ၎င်းတို့၏ အယူအဆများနှင့် ဆန့်ကျင်ဘက်ဖြစ်သည့်အခါတိုင်း သို့မဟုတ် ၎င်းတို့၏ အကျိုးစီးပွားများကို ထိခိုက်သည့်အခါတိုင်း၊ အန္တိခရစ်တို့၏ ချက်ခြင်းတုံ့ပြန်မှုမှာ၊ ထ၍ အတိုက်အခံလုပ်ရန်နှင့် “ဤသည်မှာ မှားသည်၊ ဤသည်မှာ လူတို့က လုပ်ဆောင်ခြင်းဖြစ်ပြီး ယင်းကို ကျွန်ုပ် အလျှော့ပေးမည်မဟုတ်။ ကျွန်ုပ် တိုင်ကြားချက်တစ်ခု တင်ပြီး ဤကိစ္စကို ရှင်းလင်းရန် သက်သေအထောက်အထား ရှာမည်။ ကျွန်ုပ်၏ ရပ်တည်ချက်ကို ကြေညာမည်၊ ကျွန်ုပ်ကိုယ်ကျွန်ုပ် ကာကွယ်မည်၊ ဤကိစ္စ၏ အကြောင်းစုံကို ဖော်ထုတ်ပြီး မည်သူက ကြားထဲမှ ပြဿနာရှာသူဖြစ်သည်၊ ကျွန်ုပ်၏ ကောင်းမွန်သော ဂုဏ်သတင်းနှင့် ကျွန်ုပ်၏ အဆင်ပြေနေသော အခြေအနေများအား ဖျက်ဆီးသူဖြစ်သည်ကို ကြည့်မည်”ဟု ဆိုလျက် ပြစ်တင်ရှုတ်ချရန် ဖြစ်သည်။ “အမှုအရာအားလုံး၌ ဘုရားသခင်၏ ရည်ရွယ်ချက်ကောင်းများ ရှိသည်” ဟူသော စကားစုသည် အန္တိခရစ်တို့၏ စိတ်နှလုံးထဲတွင် ၎င်းတို့၏ ပြုမူလုပ်ဆောင်ပုံ၊ နည်းစနစ်များနှင့် စည်းမျဉ်းများကို လမ်းညွှန်နိုင်ခြင်း သို့မဟုတ် ပြောင်းလဲနိုင်ခြင်းမရှိသည့် အနှစ်မဲ့သော ပြောဆိုချက်တစ်ခု ဖြစ်လာသည်။ ဆန့်ကျင်ဘက်အနေဖြင့် ၎င်းတို့သည် မည်သည့်အခြေအနေကိုမဆို ကြုံတွေ့ရသည့်အခါ နည်းလမ်းတိုင်းကို စဉ်းစားပြီး ပြုမူဆောင်ရွက်ရန် ၎င်းတို့၏ စွမ်းရည်များနှင့် နည်းဗျူဟာများအားလုံးကို အသုံးပြုလျက် မိမိတို့အတွက် ဗီဇအရဖြစ်သည့်အရာအပေါ် မှီခိုကြသည်။ ၎င်းတို့ လုပ်ဆောင်သည့်အရာသည် ဘုရားသခင်အပေါ် ပြစ်တင်ရှုတ်ချခြင်း၊ ဝေဖန်ခြင်းနှင့် ပြစ်မှားစော်ကားခြင်းဖြစ်သည်မှာ သံသယဖြစ်ဖွယ်မရှိပေ။ လူတို့၏ အတွေးများသည် ပြောစရာ သမ္မာတရား တစ်ခုတလေမျှမရှိဘဲ စာတန်၏ တွေးခေါ်မှုစနစ်နှင့် အတွေးအခေါ်များဖြင့် ပြည့်နှက်နေသည်။ ထို့ကြောင့် ထိုသို့သော ကိစ္စရပ်များနှင့် ရင်ဆိုင်ရသည့်အခါ အန္တိခရစ်တို့၏ သရုပ်သကန်များသည် စာတန်၏ သရုပ်သကန်များကို ထင်ဟပ်စေသည်။ စာတန်သည် ဘုရားသခင်ကို မည်သို့ သဘောထားသည်ဖြစ်စေ၊ အန္တိခရစ်တို့သည် သူ့ကို ထိုနည်းအတိုင်း သဘောထားကြပြီး စာတန်က ဘုရားသခင်အပေါ် မည်သည့်နည်းလမ်း သို့မဟုတ် စကားလုံးများကို အသုံးပြုသည်ဖြစ်စေ၊ အန္တိခရစ်တို့က အလားတူ အသုံးပြုကြသည်။ ဤနည်းအားဖြင့် အန္တိခရစ်တို့က ဘုရားသခင်၏ ရန်သူများဖြစ်ခြင်းတည်းဟူသော ကောက်ကျစ်ဆိုးယုတ်သည့် အနှစ်သာရက ပြောစရာမလိုပေ။ တစ်စုံတစ်ဦးသည် ဘုရားသခင်ကို တစ်ရက် သို့မဟုတ် နှစ်ရက်သာ ယုံကြည်ခဲ့ပြီးသူဖြစ်လျှင်ပင် ၎င်းတို့သည် မိမိတို့၏ ပုံမှန် လူသား တွေးခေါ်မှုနှင့် ဆင်ခြင်တုံတရားဖြင့် လူနှင့် ဘုရားသခင်ကြား ခြားနားချက်ကို နားလည်ကြသလော။ (နားလည်ပါသည်။) ပုံမှန်လူ့သဘာဝရှိသော အရွယ်ရောက်ပြီးသူတစ်ဦးအနေဖြင့် ဘုရားသခင်အား မည်သို့ သဘောထားရမည်ကို မိမိတို့၏ စိတ်နှလုံးထဲတွင် ၎င်းတို့ သိကြသလော။ (သိပါသည်။) လူတစ်ဦး၏ ဆင်ခြင်တုံတရား၌ ကိုးကွယ်ခြင်းခံရသောသူတစ်ဦးကို သဘောထားရန် အသင့်တော်ဆုံးနှင့် အကောင်းဆုံးနည်းလမ်းအတွက် စံတစ်ခု ရှိသလော။ (ရှိပါသည်။) လူတို့သည် ခါးကိုင်း ဦးညွှတ်ခြင်း၊ နားဝင်ချိုအောင် ပြောဆိုခြင်းနှင့် မျက်နှာချိုသွေးခြင်းတို့ကို လုပ်လေ့ရှိကြသည်။ ထိုသူက ၎င်းတို့ကို ရိုက်နှက်လျှင်ပင် သို့မဟုတ် ကျိန်ဆဲလျှင်ပင် ၎င်းတို့သည် အနွံတာခံပြီး နာခံတတ်ရန် နည်းလမ်းတစ်ခုကို ရှာကြသည်။ သို့ဆိုလျှင် မိမိတို့၏ မိဘများနှင့်ပတ်သက်လာလျှင် လူတို့သည် လေးစားမှုနှင့် ချစ်ခြင်းမေတ္တာကို မည်သို့ပြရမည်ကိုလည်းကောင်း၊ မည်သည့်အပြုအမူသည် ထိခိုက်နစ်နာစေခြင်းနှင့် မုန်းတီးခြင်းဖြစ်သည်ကိုလည်းကောင်း သိကြသလော။ ဤအရာကို အကဲဖြတ်ခြင်းအတွက် စံတစ်ခု ရှိသလော။ (ရှိပါသည်။) ဤအရာက လူ့အရေခွံခြုံထားသော သက်ရှိသတ္တဝါများဖြစ်သည့် လူသားများအနေဖြင့် တိရစ္ဆာန်များနှင့် ကွဲပြားပြီး ၎င်းတို့ထက် မြင့်မားကြောင်း သက်သေပြသည်။ သင်သည် သင်၏မိဘများကို မည်သို့ လေးစားပြီး ချစ်ရမည်ကို သိသည်၊ သို့ဖြစ်လျှင် သင်သည် ဘုရားသခင်ကို မေတ္တာနှင့် လေးစားမှုဖြင့် မည်သို့ ဆက်ဆံရမည်ကို အဘယ်ကြောင့် မသိရသနည်း။ သင်သည် ဘုရားသခင်ကို အဘယ်သို့ဖြစ်ပြီး ဤသို့ ဆက်ဆံနိုင်ရသနည်း။ သာမန်ကာလျှံကာ ပြစ်တင်ရှုတ်ချပြီး ဝေဖန်ခြင်း၊ သာမန်ကာလျှံကာ ပြစ်မှားစော်ကားပြီး ကျိန်ဆဲဝံ့ခြင်း၊ ဤသည်မှာ ပုံမှန်လူများ လုပ်ဆောင်သည့်အရာလော။ (မဟုတ်ပါ။) တိရစ္ဆာန်များပင်လျှင် ဤနည်းအတိုင်း မပြုမူကြပေ။ လူတစ်ဦးသည် တိရစ္ဆာန်တစ်ကောင်၊ တောရိုင်းတိရစ္ဆာန်တစ်ကောင်ကိုပင် မွေးမြူပြီး ယင်းနှင့် အချိန်အနည်းငယ်ကုန်ဆုံးလျှင်၊ ထိုတိရစ္ဆာန်က သူ၏ပိုင်ရှင် မည်သူဖြစ်သည်ကို အသိအမှတ်ပြုနေသရွေ့၊ သူသည် ထိုပိုင်ရှင်ကို ဆွေမျိုးတစ်ဦးအဖြစ်၊ မိသားစုဝင်အဖြစ် သဘောထားလျက်၊ အမြဲတစေ ရိုသေလေးစားမည်ဖြစ်ပြီး အခြားတိရစ္ဆာန်များ သို့မဟုတ် လူများကို သဘောထားပုံနှင့် ကွဲပြားစွာ သဘောထားမည်ဖြစ်သည်။ သင်သည် ထိုတိရစ္ဆာန်၏ပိုင်ရှင် ဖြစ်ဖူးသည် ဆိုပါစို့။ အခြားအိမ်ထောင်စု နှစ်စု သို့မဟုတ် သုံးစုကို ဖြတ်သန်းပြီးနောက်၊ သင်သည် ထိုတိရစ္ဆာန်နှင့် ပြန်တွေ့သည့်အခါ၊ သူသည် သင်၏ရနံ့ကို အနံ့ခံလိုက်ရုံမျှဖြင့် သင့်ကို ချက်ချင်းပင် ချစ်ခင်တွယ်တာလာလိမ့်မည်။ သူသည် ကြမ်းတမ်းသော တိရစ္ဆာန်တစ်ကောင်ဖြစ်လျှင်ပင် သင့်ကို စားမည်မဟုတ်ပေ။ သူ၏ ကြမ်းတမ်းမှုသည် ဘုရားသခင်၏ ဖန်ဆင်းခြင်းနှင့် ကြိုတင်သတ်မှတ်ခြင်းတို့မှ အရင်းခံသည့် မွေးရာပါဖြစ်သည်။ ထိုအရာသည် ဘုရားသခင်က သူ့ကို ပေးထားသော ရှင်သန်မှုဆိုင်ရာ ဗီဇတစ်ခုဖြစ်ပြီး ရက်စက်ကြမ်းကြုတ်သော သို့မဟုတ် ကောက်ကျစ်ဆိုးယုတ်သော စိတ်သဘောထားမဟုတ်ပေ။ ယင်းသည် အန္တိခရစ်တို့၏ ဆိုးယုတ်မှုနှင့် ကွဲပြားသည်။ လူနှစ်ဦးသည် ခြင်္သေ့ငယ်လေးတစ်ကောင်ကို မွေးစားခဲ့သည်။ ခြင်္သေ့ကြီးပြင်းလာသည်နှင့်အမျှ ယင်း၏ အသားအခြေပြု အစာကို ကျွေးမွေးရန် ခက်ခဲလာသောကြောင့် တစ်နှစ်သားအရွယ်တွင် ၎င်းတို့က ယင်းကို ၎င်း၏ သဘာဝပတ်ဝန်းကျင်သို့ ပြန်လွှတ်ပေးခဲ့ကြသည်။ သုံးနှစ်ကြာပြီးနောက် ၎င်းတို့သည် ထိုခြင်္သေ့နှင့် ပြန်လည်ကြုံတွေ့ခဲ့သည်။ ခြင်္သေ့သည် ၎င်းတို့ကို အဝေးမှ မြင်ပြီး စိတ်အားထက်သန်စွာ ပြေးလာခဲ့သည်။ ၎င်းတို့သည် အစပိုင်းတွင် “သူ ငါတို့ကို စားတော့မည်လော။ ခြင်္သေ့တစ်ကောင်ပင်ဖြစ်သည်”ဟု တွေးလျက် စိုးရိမ်ခဲ့ကြသည်။ အဖြစ်မှန်မှာမူ ခြင်္သေ့သည် ချဉ်းကပ်လာပြီး ၎င်းတို့ကို သူငယ်ချင်းများကဲ့သို့ ပွေ့ဖက်ကာ ၎င်းတို့ကလည်း ခြင်္သေ့ကို ပြန်လည်ပွေ့ဖက်ပြီး အသာအယာ ပွတ်သပ်ပေးခဲ့ကြသည်။ ထို့နောက် ခြင်္သေ့သည် သူ၏ မိသားစုဝင်များကို ၎င်းတို့နှင့် မိတ်ဆက်ပေးခဲ့ပြီး ၎င်းတို့ ထွက်ခွာရမည့်အခါတွင် လမ်းခွဲရန် ဝန်လေးနေခဲ့သည်။ တောရိုင်းတိရစ္ဆာန်များထဲတွင် အကြမ်းတမ်းဆုံးဖြစ်သော ဤတိရစ္ဆာန်၊ အသားစားသတ္တဝါတစ်ကောင်သည် လူသားများနှင့် အပြန်အလှန်ဆက်ဆံသည့်အခါ ဤမြင်ကွင်းမျိုးကို သင်တို့ တွေ့မြင်နိုင်သည်။ ယင်းမှာ အတော်ပင် စိတ်တို့ထိစရာဖြစ်သည် မဟုတ်လော။ (ဟုတ်ပါသည်။) ကြမ်းတမ်းသော တိရစ္ဆာန်များ၌ပင် လူတို့သည် ၎င်းတို့၏ ဖော်ရွေသောဘက်ခြမ်းကို မြင်နိုင်သော်လည်း ဤအရာသည် အန္တိခရစ်များ၌ မရှိပေ။ အကြောင်းမှာ အန္တိခရစ်တို့သည် စာတန်၏ စိတ်သဘောထားကို ပိုင်ဆိုင်ပြီး စာတန်ဆန်သော စိတ်သဘောထား အနှစ်သာရရှိသော လူများဖြစ်သောကြောင့် အကျိုးဆက်အနေဖြင့် ၎င်းတို့သည် ဘုရားသခင်အပေါ် ဝေဖန်နိုင်သည်၊ ပြစ်တင်ရှုတ်ချနိုင်သည်၊ ပြစ်မှားစော်ကားနိုင်သည်။ ထိုသို့သော သဘောထားများသည် လိုက်လျော်ညီထွေဖြစ်သော သရုပ်သကန်များနှင့် အထူးသဖြင့် လုပ်နည်းကိုင်နည်းများကို ဖြစ်ပေါ်စေသည်။ အန္တိခရစ်တို့သည် တိရစ္ဆာန်များထက် ပိုဆိုးကြသည် မဟုတ်လော။ လူတို့သည် မိမိတို့ ကိုးကွယ်သောသူများကိုလည်းကောင်း၊ မိမိတို့၏ အရင်းနှီးဆုံးသော ဆွေမျိုးများနှင့် မိဘများကိုလည်းကောင်း မည်သို့ လေးစားပြီး ချစ်ခင်စောင့်ရှောက်ရမည်ကို သိကြပြီး မိမိတို့၏ မည်သည့်လုပ်ရပ်များက ၎င်းတို့အား နာကျင်စေပြီး ထိခိုက်နစ်နာစေနိုင်သည်ကို သိကြသည်။ ၎င်းတို့သည် ဤအရာများကို အကဲဖြတ်နိုင်သည်။ သို့သော်လည်း အန္တိခရစ်တို့သည် ဘုရားသခင်အပေါ် ထိုသို့သော အပြုအမူများကို ပြသနိုင်စွမ်းမရှိကြပေ။ ယင်းမှာ အမှန်ပင် ဒေါသထွက်စရာကောင်းပေသည်။ ယင်းက ထိုသို့သော ပုဂ္ဂိုလ်များ၏ ပင်ကိုသဘာဝသည် အန္တိခရစ်တို့၏ အနှစ်သာရဖြစ်ကြောင်း ညွှန်ပြနေသည်။ တိတိကျကျဆိုရလျှင် ဤလူပုဂ္ဂိုလ်များသည် စာတန်၏ ပြယုဂ်များဖြစ်ကြသည်။ ၎င်းတို့သည် အသက်ရှင်နေသော စာတန်များဖြစ်ကြသည်။ ၎င်းတို့သည် နတ်ဆိုးများဖြစ်ကြသည်၊ ဘုရားသခင်၏ သိုးများ မဟုတ်ကြပေ။ ဘုရားသခင်၏ သိုးများသည် သူ့ကို ကျိန်ဆဲမည်လော။ ဘုရားသခင်၏ သိုးများသည် သူ့ကို ပြစ်တင်ရှုတ်ချမည်လော။ (ရှုတ်ချမည်မဟုတ်ပါ။) အဘယ်ကြောင့်နည်း။ (အဘယ်ကြောင့်ဆိုသော် ၎င်းတို့သည် ဘုရားသခင်၏စကားကို နားထောင်ပြီး သူ့ကို ကျိုးနွံနာခံကြသောကြောင့် ဖြစ်ပါသည်။) ၎င်းတို့သည် နားထောင်ပြီး ကျိုးနွံနာခံကြသည်။ ဤသည်မှာ သွင်ပြင်လက္ခဏာတစ်ခုဖြစ်သည်။ အဓိကအချက်မှာ ဘုရားသခင်၌ ၎င်းတို့၏ စစ်မှန်သော ယုံကြည်ခြင်းဖြစ်သည်။ သင်သည် ဘုရားသခင်၏ ပင်ကိုလက္ခဏာ၊ အဆင့်အတန်းနှင့် အနှစ်သာရတို့ကို အမှန်တကယ် ယုံကြည်လျှင် ဘုရားသခင် မည်သည့်အရာကို လုပ်ဆောင်သည်ဖြစ်စေ၊ မည်သို့ လုပ်ဆောင်သည်ဖြစ်စေ၊ ယင်းက ထိခိုက်နစ်နာစေလျှင်ပင်၊ သင်သည် သူ့ကို ပြစ်တင်ရှုတ်ချမည်မဟုတ်ပေ။ ဘုရားသခင်ကို စစ်မှန်စွာ ယုံကြည်သောသူများ၊ သူ့အပေါ် စစ်မှန်သော ယုံကြည်ခြင်းရှိသောသူများသာလျှင် မိမိတို့ကိုယ်ကို ဖန်ဆင်းခံတစ်ဦး၏ အနေအထားတွင် ထားရှိပြီး ဘုရားသခင်ကို ဘုရားအဖြစ် အမြဲတစေ သဘောထားကြသည်။ ဤသည်မှာ အမှန်တရားတစ်ခု ဖြစ်သည်။

အန္တိခရစ်တို့က ဘုရားသခင်ကို ကျိန်ဆဲခြင်း၊ ဆန့်ကျင်ခြင်းနှင့် ပွက်ပွက်ညံအောင် ကန့်ကွက်ခြင်းတို့အကြောင်းကို ငါတို့ မိတ်သဟာယဖွဲ့နှင့်ပြီးသား ဖြစ်သည်။ အချို့သည် သူ့ကို ပွင့်ပွင့်လင်းလင်း ဆန့်ကျင်သည်၊ အုပ်စုများ တည်ထောင်သည်၊ မဟာမိတ်များ ဖွဲ့ပြီး သီးခြားနယ်ပယ်များ ဖန်တီးကြသည်။ အခြားသူများမှာမူ လူမသိအောင် သူ့ကို တိတ်တဆိတ် ကျိန်ဆဲသည်၊ အချို့မှာမူ မိမိတို့၏ စိတ်နှလုံးထဲ၌ သူ့ကို ကျိန်ဆဲပြီး မိမိတို့၏ စိတ်နှလုံးထဲ၌ သူ့ကို ဆန့်ကျင်ကာ ပွက်ပွက်ညံအောင် ကန့်ကွက်ကြသည်။ ၎င်းတို့သည် သူ့ကို ပွင့်ပွင့်လင်းလင်း ကျိန်ဆဲသည်ဖြစ်စေ၊ တိတ်တဆိတ် ကျိန်ဆဲသည်ဖြစ်စေ၊ ၎င်းတို့အားလုံးက အန္တိခရစ်များဖြစ်ကြသည်။ ၎င်းတို့သည် ဘုရားသခင်၏ သိုးများ မဟုတ်ကြပေ။ စာတန်၏ အမျိုးအစားဖြစ်ကြပြီး ပုံမှန်လူများ သို့မဟုတ် စံနှုန်းပြည့် ဖန်ဆင်းခံများ မဟုတ်ကြသည်မှာ သံသယဖြစ်ဖွယ်မရှိပေ။ လူအများစုသည် မိမိတို့၏ ကိုယ်ပိုင်အယူအဆများနှင့် မကိုက်ညီသော အခြေအနေများနှင့် ရင်ဆိုင်ရသည့်အခါ သို့မဟုတ် ဘုရားသခင်၏ တရားစီရင်ခြင်းနှင့် ပြစ်တင်ဆုံးမခြင်းကို ကြုံတွေ့ရသည့်အခါ၊ ၎င်းတို့သည် စိတ်မချမ်းမသာ ဖြစ်ရုံမျှဖြစ်ကြသည်၊ စိတ်ရှုပ်ထွေးပြီး ယင်းကို လက်မခံနိုင်ကြပေ။ ၎င်းတို့သည် မကျေနပ်ချက်များကို ဖော်ပြကြသည်၊ သို့မဟုတ် စိတ်နှလုံးမာကျောခြင်းကို ပြသကြသည်။ ၎င်းတို့အနေဖြင့် အပျက်သဘောပင်ဆောင်လာနိုင်သည် သို့မဟုတ် ခိုကပ်လာနိုင်သည်။ သို့သော် ဆန့်ကျင်ခြင်းနှင့် ပွက်ပွက်ညံအောင် ကန့်ကွက်ခြင်းအဆင့်သို့ မြင့်တက်မသွားပေ။ အချိန်ကြာလာသည်နှင့်အမျှ ဆုတောင်းခြင်း၊ ဘုရားသခင်၏ နှုတ်ကပတ်တော်များကို ဖတ်ရှုခြင်း၊ ညီအစ်ကိုမောင်နှမများ၏ အကူအညီနှင့် သန့်ရှင်းသောဝိညာဉ်တော်၏ ဉာဏ်ပွင့်စေခြင်း၊ လမ်းညွှန်ခြင်းနှင့် ဆုံးမပဲ့ပြင်ခြင်းတို့မှတစ်ဆင့် ၎င်းတို့သည် တဖြည်းဖြည်း ပြောင်းလဲလာနိုင်ကြသည်။ ဤသည်မှာ သာမန် ဖောက်ပြန်ပျက်စီးသော လူသားများအပေါ် အမှုအရာများ ကျရောက်သည့်အခါ ၎င်းတို့၏ သရုပ်သကန်ဖြစ်သည်။ အခြားတစ်ဖက်တွင်မူ အန္တိခရစ်တို့သည် ဤအပြုသဘောဆောင်သော သရုပ်သကန်များ ကင်းမဲ့ကြပြီး ၎င်းတို့သည် မိမိတို့၏ လမ်းကြောင်းကို ပြောင်းလဲမည်မဟုတ်ပေ။ အခြေအနေတစ်ခုသည် ၎င်းတို့၏ လိုအင်ဆန္ဒများနှင့် မကိုက်ညီလျှင် ၎င်းတို့က ကျိန်ဆဲကြသည်။ နောက်ထပ်အခြေအနေတစ်ခုက ၎င်းတို့၏ လိုအင်ဆန္ဒများနှင့် မကိုက်ညီသေးလျှင်လည်း ၎င်းတို့က ကျိန်ဆဲကြပြန်သည်။ ကျိန်ဆဲခြင်းသည် ဆန့်ကျင်ခြင်း၊ ပွက်ပွက်ညံအောင် ကန့်ကွက်ခြင်းတို့နှင့် ဒွန်တွဲနေသည်။ အချို့သော အန္တိခရစ်တို့က “ကျွန်ုပ်ကဲ့သို့သော လူများက ကယ်တင်ခြင်းမခံရနိုင်လျှင် မည်သူက ကယ်တင်ခြင်းခံရနိုင်မည်နည်း”ဟုပင် ဆိုကြသည်။ ဤသည်မှာ ပွက်ပွက်ညံအောင် ကန့်ကွက်ခြင်း မဟုတ်လော။ ဤသည်မှာ ဆန့်ကျင်ခြင်း မဟုတ်လော။ (ဟုတ်ပါသည်။) ဤသည်မှာ ဆန့်ကျင်ခြင်းဖြစ်သည်။ ၎င်းတို့တွင် ကျိုးနွံနာခံခြင်း အရိပ်အယောင်တစ်ခုမျှမရှိသည့်အပြင်၊ ဘုရားသခင်ကို ပွက်ပွက်ညံအောင် ကန့်ကွက်ဝံ့ပြီး ဆန့်ကျင်ဝံ့ကြသည်။ ဤသူတို့သည် စာတန်များ ဖြစ်ကြသည်။ ကောက်ကျစ်ဆိုးယုတ်သော စိတ်သဘောထား၏ အမျိုးမျိုးသော သရုပ်သကန်များအကြောင်း ငါတို့၏ မိတ်သဟာယကို ဤနေရာတွင် အဆုံးသတ်ကြစို့။

ခ။ သမ္မာတရားကို အလွန်အမင်း မနှစ်မြို့ခြင်း

ဆက်လက်ပြီး အန္တိခရစ်တို့၏ စိတ်သဘောထား အနှစ်သာရနှင့်ဆိုင်သော ဒုတိယအချက်ဖြစ်သည့် သမ္မာတရားကို အလွန်အမင်း မနှစ်မြို့ခြင်းအကြောင်း ငါတို့ မိတ်သဟာယပြုကြမည်။ သမ္မာတရားကို အလွန်အမင်း မနှစ်မြို့ခြင်းဟူသည့် ဤအချက်နှင့်ပတ်သက်၍ အတော်အတန် များသော အသေးစိတ်အချက်များကို ယခင်က ငါတို့ မိတ်သဟာယပြုခဲ့ပြီးဖြစ်သော်လည်း၊ ဤနေရာတွင်မူ သမ္မာတရားကို အလွန်အမင်း မနှစ်မြို့သည့် ၎င်းတို့၏ စိတ်သဘောထား အနှစ်သာရကို စိတ်ဖြာလေ့လာဆွေးနွေးခြင်းအားဖြင့် အန္တိခရစ်တို့ကို အဓိကအားဖြင့် ငါတို့ စရိုက်လက္ခဏာ သရုပ်ဖော်ကြမည်ဖြစ်သည်။ အန္တိခရစ်တို့က သမ္မာတရားကို ချဉ်းကပ်ပုံ၏ အဓိက စိတ်သဘောထားဆိုင်ရာ လက္ခဏာမှာ စိတ်မဝင်စားခြင်းထက် အလွန်အမင်း မနှစ်မြို့ခြင်း ဖြစ်သည်။ စိတ်မဝင်စားခြင်းသည် ရန်လိုမှု၊ ပြစ်တင်ရှုတ်ချခြင်း သို့မဟုတ် ဆန့်ကျင်ခြင်းအဆင့်သို့ မမြင့်တက်သေးသည့် သမ္မာတရားအပေါ် အတော်အတန် နူးညံ့သော သဘောထားတစ်ခုမျှသာ ဖြစ်သည်။ ထိုအရာသည် သမ္မာတရားကို စိတ်ဝင်စားမှု ကင်းမဲ့ခြင်း၊ ယင်းကို အာရုံမစိုက်လိုခြင်းမျှသာဖြစ်ပြီး “အပြုသဘောဆောင်သော အရာများက မည်သည့်အရာနည်း၊ သမ္မာတရားက မည်သည့်အရာနည်း။ ဤအရာများကို ကျွန်ုပ်ရရှိလျှင်ပင် ဘာဖြစ်နိုင်မည်နည်း။ ယင်းတို့က ကျွန်ုပ်၏ဘဝကို တိုးတက်စေမည်လော သို့မဟုတ် ကျွန်ုပ်၏ စွမ်းရည်များကို မြှင့်တင်ပေးမည်လော”ဟု ပြောဆိုခြင်း ဖြစ်သည်။ ၎င်းတို့သည် ဤအရာများကို စိတ်မဝင်စားကြသဖြင့် ယင်းတို့နှင့်ပတ်သက်၍ ဒုက္ခမခံကြပေ။ သို့သော် ဤသည်မှာ အလွန်အမင်း မနှစ်မြို့ခြင်းအဆင့်သို့ မရောက်သေးပေ။ အလွန်အမင်း မနှစ်မြို့ခြင်းသည် သဘောထားတစ်ခုခုကို ညွှန်ပြသည်။ မည်သည့် သဘောထားမျိုးဖြစ်သနည်း။ အပြုသဘောဆောင်သော အရာတစ်ခုတလေနှင့် သမ္မာတရားနှင့်ဆက်စပ်သည့်အရာ တစ်ခုတလေကို ကြားသည်နှင့်တစ်ပြိုင်နက် ၎င်းတို့သည် စိတ်ထဲ၌ မုန်းတီးခြင်း၊ မနှစ်မြို့ခြင်း၊ အတိုက်အခံလုပ်ခြင်းနှင့် နားမထောင်လိုခြင်းတို့ကို ခံစားရသည်။ ၎င်းတို့သည် သမ္မာတရားကို ပြစ်တင်ရှုတ်ချရန်နှင့် အသရေဖျက်ရန် သက်သေအထောက်အထားကိုပင် ရှာဖွေနိုင်သည်။ ဤသည်မှာ သမ္မာတရားကို အလွန်အမင်း မနှစ်မြို့သည့် ၎င်းတို့၏ စိတ်သဘောထား အနှစ်သာရ ဖြစ်ပေသည်။

အခြားလူများကဲ့သို့ပင် အန္တိခရစ်တို့သည် ဘုရားသခင်၏ နှုတ်ကပတ်တော်များကို ဖတ်နိုင်သည်၊ ဘုရားသခင် ပြောဆိုသည့်အရာကို ကြားနိုင်သည်၊ ဘုရားသခင်၏ အမှုတော်ကိုလည်း တွေ့ကြုံခံစားနိုင်သည်။ အပေါ်ယံအားဖြင့်၊ ၎င်းတို့သည် ဘုရားသခင်၏ နှုတ်ကပတ်တော်များ၏ တိုက်ရိုက်အဓိပ္ပာယ်ကို နားလည်နိုင်သည်။ ဘုရားသခင် ပြောဆိုခဲ့သည့်အရာကို သိရှိနိုင်ပြီး ဤနှုတ်ကပတ်တော်များက လူတို့အား လမ်းမှန်ကို လျှောက်လှမ်းစေနိုင်ပြီး လူကောင်းများ ဖြစ်စေနိုင်သည်ကိုလည်း သိရှိပုံရကြသည်။ သို့သော် ဤအရာများသည် ၎င်းတို့အတွက် သဘောတရားမျှသာ ဖြစ်နေသည်။ ယင်းတို့က သဘောတရားမျှသာ ဖြစ်နေသည်ဆိုသည်မှာ အဘယ်အရာကို ဆိုလိုသနည်း။ ထိုအရာမှာ အချို့သောလူတို့က စာအုပ်တစ်အုပ်ထဲရှိ သဘောတရားတစ်ခုက ကောင်းသည်ဟု ယုံကြည်ကောင်း ယုံကြည်နိုင်သော်လည်း၊ လက်တွေ့ဘဝနှင့် နှိုင်းယှဉ်ပြီး ဆိုးယုတ်သော ခေတ်ရေစီးကြောင်းများ၊ လူသား၏ ဖောက်ပြန်ပျက်စီးခြင်းနှင့် လူသားမျိုးနွယ်အားလုံး၏ အမျိုးမျိုးသော လိုအပ်ချက်များအကြောင်း စဉ်းစားသောအခါ၊ ထိုသဘောတရားသည် လက်တွေ့မကျဘဲ လက်တွေ့ဘဝနှင့် အဆက်ပြတ်နေသည်ဟု ၎င်းတို့က မြင်ပြီးဤဆိုးယုတ်သော ခေတ်ရေစီးကြောင်းများနှင့် ဤဆိုးယုတ်သော လူ့အဖွဲ့အစည်းနှင့် အသားကျအောင် သို့မဟုတ် နောက်သို့လိုက်ရန် လူတို့ကို မကူညီနိုင်သည်ကို ၎င်းတို့ သဘောပေါက်သည့်ပုံစံနှင့် ဆင်တူပေသည်။ ထို့ကြောင့် ဤသဘောတရားသည် ကောင်းသည်ဟု ၎င်းတို့ ခံစားရသော်လည်း၊ ယင်းမှာ နှစ်သက်ဖွယ်သောအရာများအတွက် လူသားမျိုးနွယ်၏ ဆန္ဒများနှင့် စိတ်ကူးယဉ်မှုများကို ဖြည့်ဆည်းပေးရန်၊ ပြောဆိုရန်အတွက်သာဖြစ်သော အရာတစ်ခုဖြစ်သည်ဟု ခံစားကြသည်။ ဥပမာအားဖြင့်၊ တစ်စုံတစ်ဦးသည် အဆင့်အတန်းကို နှစ်သက်ပြီး အရာရှိတစ်ဦးဖြစ်လိုကာ၊ လူတို့အလယ်တွင် ချီးမြှောက်ခြင်းနှင့် ကိုးကွယ်ခြင်းကို ခံရရန် ဆန္ဒရှိပါက၊ ဤပန်းတိုင်ကို စွမ်းဆောင်ရရှိဖို့အတွက် လိမ်လည်ခြင်း၊ မိမိကိုယ်ကို ထုတ်ဖော်ပြသခြင်း၊ အခြားသူများကို နင်းခြေခြင်း စသည်တို့ကဲ့သို့သော ပုံမှန်မဟုတ်သည့် နည်းလမ်းများကို အားကိုးရမည်ဖြစ်သည်။ သို့သော်လည်း ဤအရာများသည် သမ္မာတရားက ပြစ်တင်ရှုတ်ချသည့်အရာများ အတိအကျပင် ဖြစ်သည်။ ထိုသမ္မာတရားက လူသားတို့၏ ဤလိုအင်ဆန္ဒများနှင့် ရည်မှန်းချက်များကို ပြစ်တင်ရှုတ်ချပြီး ငြင်းပယ်သည်။ လက်တွေ့ဘဝတွင် လူတို့သည် မိမိတို့ကိုယ်ကို ထူးချွန်အောင်လုပ်ခြင်းသည် တရားနည်းလမ်းကျသောအရာတစ်ခုဖြစ်သည်ဟု ထင်ကြသော်လည်း၊ ထိုသို့သော တောင်းဆိုချက်များသည် ဘုရားသခင်နှင့် သမ္မာတရား၏ ပြစ်တင်ရှုတ်ချခြင်းကို ခံရသည်။ ထို့ကြောင့် ဤတောင်းဆိုချက်များသည် ဘုရားအိမ်တော်တွင် လက်ခံခြင်းမခံရပေ။ ယင်းတို့ကို အသုံးချရန် နေရာမရှိသကဲ့သို့ အကောင်အထည်ဖော်ရန်လည်း နေရာမရှိချေ။ သို့သော် အန္တိခရစ်တို့သည် ယင်းတို့ကို လက်လွှတ်မည်လော။ (လက်လွှတ်မည်မဟုတ်ပါ။) မှန်ပေသည်၊ ၎င်းတို့သည် ယင်းတို့ကို လက်လွှတ်မည်မဟုတ်ချေ။ အန္တိခရစ်တို့သည် ဤအရာကို မြင်သည်နှင့်တစ်ပြိုင်နက်၊ “ယခု ငါနားလည်ပြီ။ သို့ဆိုလျှင် သမ္မာတရားက လူတို့အား တစ်ကိုယ်ကောင်းမဆန်ရန်၊ မိမိကိုယ်ကို စွန့်လွှတ်ရန်၊ သည်းခံပြီး ရက်ရောရန်၊ မိမိတို့၏ အတ္တကို ဖယ်ရှားပြီး အခြားသူများအတွက် အသက်ရှင်ရန် တောင်းဆိုသည်။ ဤသည်မှာ သမ္မာတရားပင်တည်း”ဟု တွေးထင်ကြသည်။ ဤနည်းလမ်းဖြင့် သမ္မာတရားကို ၎င်းတို့ အဓိပ္ပာယ်ဖွင့်ဆိုပြီးသည်နှင့်တစ်ပြိုင်နက်၊ သမ္မာတရားကို ၎င်းတို့ စိတ်ဝင်စားလာသလော သို့မဟုတ် သမ္မာတရားအပေါ် စက်ဆုပ်သွားသလော။ ၎င်းတို့သည် သမ္မာတရားကို စက်ဆုပ်သွားပြီး ဘုရားသခင်ကိုလည်း စက်ဆုပ်သွားကာ၊ “ဘုရားသခင်က သမ္မာတရားကို အမြဲပြောသည်၊ သူက လူ့လိုအင်ဆန္ဒများနှင့် ရည်မှန်းချက်များကဲ့သို့သော မစင်ကြယ်သည့်အရာများကို အမြဲဖော်ထုတ်သည်၊ လူ့စိတ်ဝိညာဉ်များ၏ အနက်ရှိုင်းဆုံးတွင် တည်ရှိသည့်အရာကိုလည်း သူအမြဲဖော်ထုတ်သည်။ ဘုရားသခင်သည် လူတို့၏ အဆင့်အတန်း၊ လိုအင်ဆန္ဒများနှင့် ရည်မှန်းချက်များအား လိုက်စားခြင်းကို နုတ်ယူဖို့ ရည်ရွယ်ချက်ဖြင့် သမ္မာတရားအကြောင်း မိတ်သဟာယဖွဲ့ပုံရသည်။ အစပိုင်းတွင် ဘုရားသခင်သည် လူတို့၏ လိုအင်ဆန္ဒများကို ဖြည့်ဆည်းပေးနိုင်သည်၊ ၎င်းတို့၏ ဆန္ဒများနှင့် အိပ်မက်များကို ဖြည့်ဆည်းပေးနိုင်သည်။ လူတို့ကို ၎င်းတို့အလိုရှိသည့်အရာကို ပေးနိုင်သည်ဟု ကျွန်ုပ်ထင်ခဲ့သည်။ ဘုရားသခင်သည် ဤသို့သော ဘုရားမျိုးဖြစ်သည်ဟု ကျွန်ုပ်မမျှော်လင့်ခဲ့ပါ။ သူက ထိုမျှကြီးမြတ်သည်ဟု မထင်ရပါ။ ကျွန်ုပ်သည် ရည်မှန်းချက်များနှင့် လိုအင်ဆန္ဒများဖြင့် ပြည့်နေသည်။ ဘုရားသခင်သည် ကျွန်ုပ်ကဲ့သို့သော လူတစ်ယောက်ကို နှစ်သက်နိုင်မည်လော။ ဘုရားသခင် အမြဲပြောဆိုခဲ့သည့်အရာကို အကဲဖြတ်ကြည့်ပြီး သူ၏နှုတ်ကပတ်တော်များ၏ အတိအလင်း မဖော်ပြထားသော ဆိုလိုချက်ကို သုံးသပ်ဖော်ထုတ်ရလျှင်၊ ဘုရားသခင်သည် ကျွန်ုပ်ကဲ့သို့သော လူများကို မနှစ်သက်ပုံရသည့်အပြင်၊ ကျွန်ုပ်ကဲ့သို့သော လူတစ်ယောက်နှင့်လည်း သူ အဆင်မပြေနိုင်ပေ။ ကျွန်ုပ်သည် ဤသို့သော လက်တွေ့ကျသည့် ဘုရားသခင်နှင့် အဆင်မပြေနိုင်ဟု ထင်ရသည်။ သူပြောဆိုသော နှုတ်ကပတ်တော်များ၊ သူလုပ်ဆောင်သော အလုပ်၊ သူ၏ လုပ်ဆောင်ချက်များအတွက် စည်းမျဉ်းများနှင့် သူ၏ စိတ်သဘောထားတို့ကို အဘယ်ကြောင့် ကျွန်ုပ် အလွန်မနှစ်သက်ဖွယ်အဖြစ် မြင်ရသနည်း။ ဘုရားသခင်က လူတို့ကို ရိုးသားရန်၊ အသိစိတ်ရှိရန်၊ အမှုအရာများ ၎င်းတို့အပေါ် ကျရောက်သည့်အခါ ဘုရားသခင်ကို ရှာဖွေရန်၊ နာခံရန်နှင့် ကြောက်ရွံ့ရန်၊ ၎င်းတို့၏ ရည်မှန်းချက်များနှင့် လိုအင်ဆန္ဒများကို လက်လွှတ်ရန် တောင်းဆိုသည်။ ဤအရာများသည် ကျွန်ုပ်မလုပ်ဆောင်နိုင်သည့်အရာများ ဖြစ်သည်။ ဘုရားသခင် တောင်းဆိုသည့်အရာသည် လူ့အယူအဆများနှင့် သဟဇာတမဖြစ်သည်သာမက၊ လူ့ခံစားချက်များကိုလည်း ထောက်ထားခြင်းမရှိပေ။ သူ့ကို ကျွန်ုပ် မည်သို့ယုံကြည်နိုင်မည်နည်း” ဟု ပြောဆိုကြသည်။ ဤသို့ ၎င်းတို့၏စိတ်ထဲတွင် အပြန်ပြန်အလှန်လှန် စဉ်းစားပြီးနောက်၊ ၎င်းတို့သည် ဘုရားသခင်အပေါ် ကောင်းသောခံစားချက်တစ်ခု ဖြစ်ပေါ်လာသလော သို့မဟုတ် သူနှင့် တဖြည်းဖြည်း အလှမ်းဝေးသွားကြသလော။ (တဖြည်းဖြည်း အလှမ်းဝေးသွားကြပါသည်။) အတွေ့အကြုံကာလတစ်ခုပြီးနောက်၊ အန္တိခရစ်တို့သည် ရည်မှန်းချက်များနှင့် လိုအင်ဆန္ဒများရှိပြီး၊ ဆန္ဒပြင်းပြမှုများဖြင့် ပြည့်နေသည့် ၎င်းတို့ကဲ့သို့သော လူများသည် ဘုရားအိမ်တော်တွင် ကြိုဆိုလက်ခံခြင်းခံရမည်မဟုတ်ကြောင်း၊ ဤနေရာတွင် ၎င်းတို့၏ ကျွမ်းကျင်မှုများကို အသုံးပြုရန် နေရာမရှိကြောင်း၊ ဤနေရာတွင် ၎င်းတို့၏ ပြင်းပြသောဆန္ဒများကို ဖော်ထုတ်ခွင့်မရနိုင်ကြောင်းကို တိုး၍ပင် ခံစားလာကြသည်။ ၎င်းတို့က၊ “ဘုရားအိမ်တော်တွင် ကျွန်ုပ်၏ ထူးခြားသော အရည်အချင်းကို ကျွန်ုပ် ဖော်ထုတ်၍မရပါ။ ထူးချွန်ရန် အခွင့်အရေးကို ကျွန်ုပ် ဘယ်တော့မှ ရမည်မဟုတ်ပါ။ ၎င်းတို့က ကျွန်ုပ်သည် ဝိညာဉ်ရေးရာ နားလည်မှုမရှိ၊ သမ္မာတရားကို နားမလည်၊ အန္တိခရစ်၏ စိတ်သဘောထားရှိသည်ဟု ပြောကြသည်။ ကျွန်ုပ်သည် ရာထူးတိုးခြင်း သို့မဟုတ် အရေးပါသောနေရာတွင် ထားရှိခြင်း မခံရသည်သာမက၊ ပြစ်တင်ရှုတ်ချခြင်းကိုပင် ခံခဲ့ရသည်။ ကျွန်ုပ်၏ ကိုယ်ပိုင် သီးခြားနယ်ပယ်ကိုတည်ထောင်ခြင်းနှင့်ပတ်သက်၍ အဘယ်အရာ မှားယွင်းသနည်း။ အခြားသူများကို ကျွန်ုပ် ညှဉ်းဆဲခြင်းသည် အဘယ်မှာ မှားယွင်းသနည်း။ ကျွန်ုပ်တွင် အာဏာရှိသောကြောင့် ဤသို့ပြုမူသင့်သည်။ အာဏာရှိလျှင် မည်သူက ဤသို့မပြုမူဘဲ နေမည်နည်း။ သို့ဆိုလျှင် ရွေးကောက်ပွဲများအတွင်း မသမာသောနည်းလမ်းတစ်ခုခုကို လုပ်ဆောင်ပြီး လိမ်လည်ခြင်းသည် အဘယ်အရာ မှားယွင်းသနည်း။ ဘာသာတရားမရှိသူအားလုံးလည်း ထိုသို့ပင် ပြုလုပ်ကြသည် မဟုတ်လော။ ဘုရားအိမ်တော်တွင် အဘယ်ကြောင့် ခွင့်မပြုရသနည်း။ ဤသည်မှာ အရှက်မရှိခြင်းဖြစ်သည်ဟုပင် ၎င်းတို့က ပြောကြသည်။ ယင်းကို အရှက်မရှိခြင်းဟု မည်သို့ မှတ်ယူ၍ရနိုင်သနည်း။ လူသားသည် အထက်သို့ ရုန်းကန်ဆန်တက်သည်၊ ရေသည်နိမ့်ရာသို့ စီးဆင်း၏။ ဤသည်မှာ သင့်လျော်သည်တကား။ ဘုရားအိမ်တော်သည် ပျော်စရာမကောင်းပါ။ သို့သော် ဤလောကရှိ လူတို့သည် အတော်ပင် ရက်စက်ကြမ်းကြုတ်ပြီး၊ ပေါင်းသင်းရန် မလွယ်ကူချေ။ နှိုင်းယှဉ်ကြည့်လျှင် ဘုရားအိမ်တော်ရှိလူတို့သည် အနည်းငယ် ပို၍ လိမ္မာကြသည်။ ဤနေရာတွင် ဘုရားသခင်သာမရှိလျှင် လတ်လျားလတ်လျား နေထိုင်ခြင်းက အလွန်နှစ်သက်ဖွယ်ဖြစ်ပေမည်။ ဘုရားသခင်မရှိလျှင်၊ လူတို့ကို အုပ်ချုပ်သည့် ဘုရားသခင်နှင့် သမ္မာတရားမရှိလျှင်၊ ကျွန်ုပ်သည် ဘုရားအိမ်တော်တွင် အကြီးအကဲ၊ သခင်နှင့် ဘုရင်ဖြစ်ပေမည်”ဟု တွေးထင်ကြသည်။ ၎င်းတို့သည် ဘုရားအိမ်တော်တွင် မိမိတို့၏ တာဝန်များကို ထမ်းဆောင်သည့်အခါ၊ အမျိုးမျိုးသော အမှုအရာများကို စဉ်ဆက်မပြတ် တွေ့ကြုံခံစားရသည်။ ၎င်းတို့သည် အဆက်မပြတ် ပြုပြင်ခြင်းခံရသည်၊ အမျိုးမျိုးသော တာဝန်အမျိုးမျိုးသို့ ပြောင်းရွှေ့ခြင်းခံရပြီး၊ နောက်ဆုံးတွင် တစ်စုံတစ်ခုကို ၎င်းတို့ သဘောပေါက်ကာ၊ “ဘုရားအိမ်တော်တွင် ဖြစ်ပျက်သည့် မည်သည့်အရာကိုမဆို သမ္မာတရားကို အသုံးပြု၍ တိုင်းတာပြီး ဖြေရှင်းသည်။ သမ္မာတရားကို အမြဲအလေးပေးပြီး၊ ဘုရားကလည်း ယင်းအကြောင်းကို အမြဲပြောဆိုနေသည်။ ကျွန်ုပ်၏ ပြင်းပြသောဆန္ဒများကို ဤနေရာတွင် ဖော်ထုတ်ခွင့်မရနိုင်ပါတကား”ဟု ပြောဆိုကြလေသည်။ ၎င်းတို့၏ အတွေ့အကြုံများတွင် ဤအဆင့်သို့ ရောက်ရှိပြီးသည့်အခါ၊ ၎င်းတို့သည် သမ္မာတရားအပေါ်၊ သမ္မာတရား စိုးမိုးခြင်းအပေါ်၊ ဘုရားသခင် လုပ်ဆောင်သမျှက သမ္မာတရားဖြစ်ခြင်းအပေါ်နှင့် သမ္မာတရားကို ရှာဖွေခြင်းအပေါ် တိုး၍ပင် အလွန်အမင်း မနှစ်မြို့ခြင်း ဖြစ်လာကြသည်။ ဤအရာများအပေါ် ၎င်းတို့ မည်သည့်အတိုင်းအတာအထိ အလွန်အမင်း မနှစ်မြို့သနည်း။ တကယ့်အစတွင် ၎င်းတို့ကိုယ်တိုင် အသိအမှတ်ပြုခဲ့သော သမ္မာတရားများ၏ အယူဝါဒများကိုပင် အသိအမှတ်ပြုရန် သို့မဟုတ် လက်ခံရန် မလိုလားကြတော့သည့်အပြင်၊ ၎င်းတို့၏ စိတ်နှလုံးထဲတွင် အလွန်အမင်း ရွံရှာခြင်းကို ခံစားရသည်။ ထို့ကြောင့် စုဝေးပွဲအချိန်ရောက်သည်နှင့်တစ်ပြိုင်နက် ၎င်းတို့သည် ငိုက်မျဉ်းလာပြီး စိုးရိမ်ပူပန်လာကြသည်။ အဘယ်ကြောင့် ၎င်းတို့ စိုးရိမ်ပူပန်ကြသနည်း။ ၎င်းတို့က၊ “ဤစုဝေးပွဲများသည် တစ်ကြိမ်လျှင် သုံးလေးနာရီကြာသည်၊ ဤအရာက မည်သည့်အချိန်တွင် ပြီးလိမ့်မည်နည်း။ ကျွန်ုပ် ဆက်နားမထောင်ချင်တော့ပါ”ဟု စဉ်းစားကြသည်။ ၎င်းတို့၏ စိတ်အခြေအနေကို ဖော်ပြနိုင်သည့် စကားစုတစ်ခုရှိသည်။ ယင်းမှာ “ဆူးပုံပေါ်ထိုင်ရခြင်း”သကဲ့သို့ ဖြစ်သည်။ ဘုရားအိမ်တော်တွင် သမ္မာတရား စိုးမိုးနေသရွေ့ ၎င်းတို့သည် ထူးချွန်ရန် အခွင့်အရေး မည်သည့်အခါတွင်မျှ ရမည်မဟုတ်ဘဲ၊ လူတိုင်း၏ ကန့်သတ်ခြင်း၊ ပြစ်တင်ရှုတ်ချခြင်းနှင့် ငြင်းပယ်ခြင်းကို အမြဲခံရမည်ဖြစ်ပြီး၊ ၎င်းတို့ မည်မျှပင် တတ်စွမ်းနိုင်သည်ဖြစ်စေ အရေးပါသော အခန်းကဏ္ဍများတွင် တာဝန်ပေးခြင်းခံရမည် မဟုတ်သည်ကို ၎င်းတို့ သဘောပေါက်ကြသည်။ ထို့ကြောင့် သမ္မာတရားနှင့် ဘုရားသခင်အပေါ် ၎င်းတို့၏ စက်ဆုပ်ရွံရှာခြင်းသည် ပို၍ ပြင်းထန်လာသည်။ တစ်စုံတစ်ဦးက၊ “အဘယ်ကြောင့် ၎င်းတို့သည် အစကတည်းက စက်ဆုပ်ရွံရှာခြင်းကို မခံစားခဲ့ရသနည်း”ဟု မေးကောင်းမေးနိုင်သည်။ အမှန်စင်စစ် ၎င်းတို့သည် အစကတည်းက စက်ဆုပ်ရွံရှာခြင်းကို ခံစားခဲ့ရသော်လည်း၊ ထိုအချိန်က ဘုရားအိမ်တော်ရှိ အရာရာတိုင်းသည် ၎င်းတို့အတွက် မရင်းနှီးသေးပေ။ ၎င်းတို့တွင် ထိုအရာနှင့်သက်ဆိုင်၍ အယူအဆမရှိခဲ့သော်လည်း၊ ယင်းမှာ ၎င်းတို့သည် စက်ဆုပ်ရွံရှာခြင်း သို့မဟုတ် အလွန်အမင်း မနှစ်မြို့ခြင်းကို မခံစားခဲ့ရဟု မဆိုလိုပေ။ လက်တွေ့တွင် ၎င်းတို့သည် မိမိတို့၏ သဘာဝ အနှစ်သာရထဲ၌ သမ္မာတရားကို အလွန်အမင်း မနှစ်မြို့ခဲ့ကြသည်၊ ၎င်းတို့ကိုယ်တိုင်ကသာ ယင်းကို သဘောမပေါက်ခဲ့ခြင်း ဖြစ်သည်။ ဤလူတို့၏ သဘာဝ အနှစ်သာရသည် ဧကန်ပင် သမ္မာတရားကို အလွန်အမင်း မနှစ်မြို့ပေ။ အဘယ်ကြောင့် ငါဤသို့ ပြောဆိုရသနည်း။ ၎င်းတို့သည် မတရားမှု၊ ဆိုးယုတ်မှု၊ အာဏာ၊ ဆိုးယုတ်သော ခေတ်ရေစီးကြောင်းများ၊ အကြီးအကဲလုပ်ခြင်း၊ လူတို့ကို ထိန်းချုပ်ခြင်းနှင့် ဤကဲ့သို့သော မကောင်းသည့်အရာအားလုံးကို ပင်ကိုအားဖြင့် နှစ်သက်ကြသည်။ ၎င်းတို့နှစ်သက်သည့် ဤအရာများကို အကဲဖြတ်ကြည့်လျှင်၊ အန္တိခရစ်တို့သည် သမ္မာတရားကို အလွန်အမင်း မနှစ်မြို့သည်မှာ သေချာလှပေသည်။ ထို့အပြင် ၎င်းတို့ ကြိုးပမ်းသည့်အရာအရ၊ ၎င်းတို့သည် အဆင့်အတန်းအတွက် ကြိုးပမ်းသည်၊ မိမိတို့ကိုယ်ကို ဂုဏ်တင်ဖို့ ကြိုးပမ်းသည်၊ ဂုဏ်ရောင်ဂုဏ်ဝါတစ်ခု ရှိရန် ကြိုးပမ်းသည်၊ လူတို့ကို ထိန်းချုပ်နိုင်စွမ်းနှင့်အတူ လူတို့အလယ်တွင် ခေါင်းဆောင်တစ်ဦးဖြစ်ရန်၊ ဩဇာတိက္ကမရှိပြီး တန်ခိုးကြီးရန်၊ ၎င်းတို့ ပြောဆိုလုပ်ဆောင်သည့် နေရာတိုင်းတွင် ဂုဏ်သိက္ခာနှင့် သြဇာအာဏာရှိရန် ကြိုးပမ်းကြသည်။ ၎င်းတို့သည် ဤအရာများအတွက် ကြိုးပမ်းကြသည်။ ဤသည်မှာလည်း သမ္မာတရားကို အလွန်အမင်း မနှစ်မြို့ခြင်း၏ သရုပ်သကန်တစ်ခု ဖြစ်သည်။ ထို့အပြင် သမ္မာတရားအပေါ် ၎င်းတို့၏ သဘောထားကို အကဲဖြတ်ကြည့်လျှင်၊ ဤပုဂ္ဂိုလ်များသည် သမ္မာတရားကို မည်မျှပင်ကြားပါစေ၊ အရာရောက်လိမ့်မည် မဟုတ်။ အချို့က၊ “၎င်းတို့ မှတ်ဉာဏ်မကောင်းသောကြောင့်လော”ဟု မေးကောင်းမေးနိုင်သည်။ မဟုတ်ပေ။ အချို့အန္တိခရစ်တို့တွင် အလွန်ကောင်းသော မှတ်ဉာဏ်များရှိသည်၊ ၎င်းတို့သည် အထူးသဖြင့် စကားပြောကောင်းကြပြီး၊ ၎င်းတို့သင်ယူသည့်အရာကို ချက်ချင်း အသုံးပြုကာ ကြွားဝါနိုင်သည်။ ပိုင်းခြားသိမြင်မှုမရှိသူတို့သည် အကျိုးဆက်အနေဖြင့် ဤပုဂ္ဂိုလ်များက အစွမ်းအစကောင်း ပိုင်ဆိုင်ပြီး ၎င်းတို့၌ သန့်ရှင်းသောဝိညာဉ်တော် အလုပ်လုပ်သည်ဟု ထင်ကြသည်။ သို့သော်လည်း ပိုင်းခြားသိမြင်တတ်သူတို့သည် ၎င်းတို့ပြောဆိုသည့်အရာသည် အယူဝါဒများနှင့် အနှစ်မဲ့သော စကားများသာဖြစ်ကြောင်း၊ သမ္မာတရား လက်တွေ့ကျမှုတစ်ခုတလေ ကင်းမဲ့ကြောင်းနှင့် လူတို့ကို အထင်အမြင်မှားစေရန် ရည်ရွယ်ကြောင်းကို ချက်ချင်း သဘောပေါက်နိုင်သည်။ အန္တိခရစ်တို့သည် ဤကဲ့သို့သော လူများဖြစ်သည်။ ၎င်းတို့သည် အဆင့်မြင့်သော ဒေသနာများကို ဟောပြောခြင်း၊ ဝိညာဉ်ရေးရာ သဘောတရားများကို အနှစ်မဲ့သောနည်းဖြင့် ဆွေးနွေးခြင်းနှင့် စကားကို ကရားရေလွှတ် တတွတ်တွတ်ပြောခြင်းတို့ကို အထူးသဖြင့် နှစ်သက်ကြသည်။ ယင်းမှာ စတင်သည်နှင့်တစ်ပြိုင်နက်၊ အကြောင်းအရာနှင့်မဆိုင်ဘဲ တောင်စဉ်ရေမရ ဖြစ်သွားသည်။ လူများစွာတို့သည် ၎င်းတို့ကို နားမလည်နိုင်ကြသည့်အပြင်၊ အန္တိခရစ်တို့က၊ “ဤသည်မှာ တတိယကောင်းကင်၏ ဘာသာစကားဖြစ်သည်။ သင်တို့ မည်သို့နားလည်နိုင်မည်နည်း” ဟု ပြောဆိုကြသည်။ သမ္မာတရားကို အန္တိခရစ်တို့ အလွန်အမင်း မနှစ်မြို့ခြင်း၏ အဓိက သရုပ်သကန်ကို ယင်းအပေါ် ၎င်းတို့၏ သဘောထားတွင် တွေ့မြင်ရပြီး၊ ၎င်းတို့၏ သာမန်နေ့စဉ်ဘဝများနှင့် လုပ်ဆောင်မှုများတွင်၊ အထူးသဖြင့် ၎င်းတို့၏ တာဝန်များကို ထမ်းဆောင်ပုံတွင်လည်း ပေါ်လွင်ထင်ရှားသည်မှာ အမှန်ဖြစ်၏။ ၎င်းတို့သည် သရုပ်သကန်အချို့ကို ပြသကြသည်။ ပထမဦးစွာ ၎င်းတို့သည် သမ္မာတရားကို လုံးဝ မရှာဖွေကြပေ။ ၎င်းတို့ ရှာဖွေသင့်သည်ကို ရှင်းရှင်းလင်းလင်း သိသည့်အခါတွင်ပင် ဖြစ်သည်။ ဒုတိယအနေဖြင့် ၎င်းတို့သည် သမ္မာတရားကို မည်သည့်အခါတွင်မျှ လက်တွေ့မလုပ်ဆောင်ကြပေ။ ၎င်းတို့သည် သမ္မာတရားကို မရှာဖွေသည့်အတွက်၊ မည်သို့ လက်တွေ့လုပ်ဆောင်နိုင်မည်နည်း။ ရှာဖွေခြင်းမှတစ်ဆင့်သာ နားလည်မှုရှိနိုင်ပြီး၊ နားလည်မှုကသာ လက်တွေ့လုပ်ဆောင်ခြင်းသို့ ဦးတည်စေနိုင်သည်။ ၎င်းတို့သည် သမ္မာတရား စည်းမျဉ်းများကို မရှာဖွေကြသည့်အပြင် လုံးဝ နှလုံးမသွင်းကြပေ။ ၎င်းတို့သည် ထိုစည်းမျဉ်းများကို အထင်ပင်သေးကြသည်၊ အလွန်အမင်း မနှစ်မြို့ကြသည့်အပြင် ရန်လိုမှုဖြင့် ရှုမြင်သည်။ အကျိုးဆက်အနေဖြင့် ၎င်းတို့သည် သမ္မာတရားကို လက်တွေ့လုပ်ဆောင်ခြင်းနှင့် လုံးဝ မပတ်သက်ကြသည့်အပြင် တစ်ခါတစ်ရံ သမ္မာတရားကို နားလည်လျှင်ပင်၊ လက်တွေ့မလုပ်ဆောင်ကြပေ။ ဥပမာအားဖြင့်၊ ၎င်းတို့အပေါ် တစ်စုံတစ်ခု ကျရောက်သည့်အခါ၊ အခြားသူများက ကောင်းသော ဆောင်ရွက်ပုံနည်းလမ်းတစ်ခုကို အကြံပြုလျှင်၊ ၎င်းတို့က၊ “ထိုအရာက ဘာကောင်းသနည်း။ ထိုသို့ ကျွန်ုပ်လုပ်ဆောင်လျှင်၊ ကျွန်ုပ်၏ ကိုယ်ပိုင်စိတ်ကူးများ အလဟဿဖြစ်သွားမည် မဟုတ်လော”ဟု ပြန်ပြောကောင်းပြောပေမည်။ အချို့က၊ “သင်၏နည်းလမ်းအတိုင်း ကျွန်ုပ်တို့ လုပ်ဆောင်ပါက ဘုရားအိမ်တော်သည် ဆုံးရှုံးမှုများကို ခံစားရလိမ့်မည်။ ကျွန်ုပ်တို့သည် စည်းမျဉ်းများအတိုင်း ပြုမူဆောင်ရွက်ရမည်”ဟု ပြောကောင်းပြောနိုင်သည်။ ၎င်းတို့က၊ “မည်သည့် စည်းမျဉ်းများနည်း။ ကျွန်ုပ်၏နည်းလမ်းသည် စည်းမျဉ်းပင်၊ ကျွန်ုပ် မည်သို့ပင် တွေးသည်ဖြစ်စေ ထိုအရာသည် စည်းမျဉ်းပင်ဖြစ်သည်”ဟု တုံ့ပြန်ကြသည်။ ဤသည်မှာ သမ္မာတရားကို လက်တွေ့မလုပ်ဆောင်ခြင်း မဟုတ်လော။ (ဟုတ်ပါသည်။) ၎င်းတို့၏ အခြားအဓိက သရုပ်သကန်တစ်ခုမှာ ၎င်းတို့သည် ဘုရားသခင်၏ နှုတ်ကပတ်တော်များကို မည်သည့်အခါတွင်မျှ မဖတ်ရှုသကဲ့သို့ ဝိညာဉ်ရေးရာ ဝတ်ပြုခြင်းများတွင်လည်း မပါဝင်ခြင်း ဖြစ်သည်။ အချို့လူတို့သည် အလုပ်များသည့်အခါ ဘုရားသခင်၏ နှုတ်ကပတ်တော်များကို ဖတ်ရန် အချိန်ရှာမတွေ့နိုင်သည့်အခါ၊ ၎င်းတို့သည် တိတ်တဆိတ် ဆင်ခြင်သုံးသပ်ခြင်းပြုကြပြီး သို့မဟုတ် ဓမ္မသီချင်းအနည်းငယ်ကို သီဆိုကြပြီး၊ ဘုရားသခင်၏ နှုတ်ကပတ်တော်များကို ရက်ပေါင်းများစွာ မဖတ်ဘဲနေပါက၊ လစ်ဟာနေသည့် ခံစားချက်ကို ခံစားရသည်။ ၎င်းတို့၏ အလုပ်များမှုအလယ်တွင်၊ ကျမ်းပိုဒ်တစ်ပိုဒ်ကို ဖတ်ပြီး မိမိတို့ကိုယ်ကို အားဖြည့်ရန်၊ ဘုရားသခင်၏ မျက်မှောက်တော်ကို ခံစားရသည်အထိ ဆင်ခြင်သုံးသပ်ရန် အချိန်အခိုက်အတန့်တစ်ခုကို ခိုးယူကြပြီး၊ ၎င်းတို့၏ စိတ်နှလုံးများက တည်ငြိမ်လာသည်။ ထိုသို့သောလူတို့သည် ဘုရားသခင်နှင့် အလွန်အမင်း အလှမ်းမဝေးကြပေ။ အခြားတစ်ဖက်တွင်မူ၊ အန္တိခရစ်တို့သည် ဘုရားနှုတ်ကပတ်တော်များကို တစ်ရက်မဖတ်ဘဲနေလျှင် စိတ်မကောင်းမဖြစ်ကြပေ။ ဘုရားနှုတ်ကပတ်တော်များကို ၁၀ ရက် မဖတ်လျှင်ပင်၊ ၎င်းတို့သည် မည်သည့်အရာကိုမျှ မခံစားရပေ။ ၎င်းတို့သည် ဘုရားနှုတ်ကပတ်တော်များကို တစ်နှစ်မဖတ်ဘဲ အတော်ပင် ကောင်းမွန်စွာ နေထိုင်နိုင်သေးသည်။ ပြီးလျှင် ဘုရားနှုတ်ကပတ်တော်များကို သုံးနှစ်မဖတ်ဘဲပင် နေနိုင်ပြီး မည်သည့်အရာကိုမျှ မခံစားရပေ။ ၎င်းတို့သည် စိတ်နှလုံးထဲ၌ ကြောက်ရွံ့ခြင်း သို့မဟုတ် လစ်ဟာနေခြင်းကို မခံစားရသည့်အပြင်၊ သက်သောင့်သက်သာ ဆက်လက်နေထိုင်ကြသည်။ ၎င်းတို့သည် ဘုရား နှုတ်ကပတ်တော်များအပေါ် အလွန်ပြင်းထန်သော အလွန်အမင်း မနှစ်မြို့ခြင်းကို ခံစားရပေမည်။ လူတစ်ဦးသည် အလုပ်များသောကြောင့် ဘုရား နှုတ်ကပတ်တော်များကို မဖတ်ဘဲ တစ်ရက်နေနိုင်သည်၊ သို့မဟုတ် ထိုအကြောင်းပြချက်ဖြင့်ပင် ၁၀ ရက်ကြာ နေကောင်းနေနိုင်သည်။ သို့သော်လည်း၊ တစ်စုံတစ်ဦးသည် ဘုရားနှုတ်ကပတ်တော်များကို တစ်လလုံးမဖတ်ဘဲ မည်သည့်အရာကိုမျှ မခံစားရသေးပါက၊ ပြဿနာတစ်ခုရှိနေပြီဖြစ်သည်။ လူတစ်ဦးသည် ဘုရားနှုတ်ကပတ်တော်များကို မဖတ်ဘဲ တစ်နှစ်ကုန်လွန်သွားပါက၊ ၎င်းတို့သည် ဘုရားနှုတ်ကပတ်တော်များကို တမ်းတခြင်းကင်းမဲ့သည်သာမက၊ သမ္မာတရားအပေါ် အလွန်အမင်း မနှစ်မြို့ခြင်း ရှိကြလေသည်။

သမ္မာတရားကို အန္တိခရစ်တို့ အလွန်အမင်း မနှစ်မြို့ခြင်း၏ အခြားသရုပ်သကန်တစ်ခုမှာ ခရစ်တော်ကို ၎င်းတို့ မထီမဲ့မြင်ပြုခြင်း ဖြစ်သည်။ ခရစ်တော်ကို ၎င်းတို့ မထီမဲ့မြင်ပြုခြင်းအကြောင်းကို ယခင်က ငါတို့ မိတ်သဟာယပြုခဲ့ပြီးဖြစ်သည်။ သို့ဆိုလျှင် သူ့ကို ၎င်းတို့ မထီမဲ့မြင်ပြုရန်အလို့ငှာ ခရစ်တော်သည် အဘယ်အရာကို လုပ်ဆောင်ခဲ့သနည်း။ သူသည် ၎င်းတို့ကို နာကျင်စေခဲ့သလော သို့မဟုတ် ထိခိုက်စေခဲ့သလော၊ သို့မဟုတ် ၎င်းတို့၏ ဆန္ဒများနှင့် ဆန့်ကျင်သည့်အရာ တစ်ခုတလေကို လုပ်ဆောင်ခဲ့သလော။ သူသည် ၎င်းတို့၏ အကျိုးစီးပွားတစ်ခုတလေကို ထိခိုက်စေခဲ့သလော။ မထိခိုက်စေခဲ့ပေ။ ခရစ်တော်သည် ၎င်းတို့အပေါ် မည်သည့် ပုဂ္ဂိုလ်ရေးဆိုင်ရာ အာဃာတမျှ မထားရှိသည့်အပြင်၊ ၎င်းတို့သည် သူနှင့် ဆုံပင်မဆုံဖူးကြပေ။ သို့ဆိုလျှင် ၎င်းတို့သည် သူ့ကို မည်သို့ မထီမဲ့မြင်ပြုနိုင်မည်နည်း။ အကြောင်းရင်းခံမှာ သမ္မာတရားအပေါ် အလွန်အမင်း မနှစ်မြို့ခြင်းဖြစ်သည့် အန္တိခရစ်တို့၏ အနှစ်သာရ၌ တည်ရှိသည်။ သမ္မာတရားကို အန္တိခရစ်တို့ အလွန်အမင်း မနှစ်မြို့ခြင်း၏ အခြားသရုပ်သကန်တစ်ခုမှာ အပြုသဘောဆောင်သော အရာအားလုံး၏ လက်တွေ့ကျမှုကို ၎င်းတို့ မထီမဲ့မြင်ပြုခြင်း ဖြစ်သည်။ အပြုသဘောဆောင်သော အရာအားလုံး၏ လက်တွေ့ကျမှုသည် ဘုရားသခင် ဖန်ဆင်းခဲ့သော အရာအားလုံးနှင့် ၎င်းတို့၏ နိယာမများ၊ အမျိုးမျိုးသော သက်ရှိအရာများနှင့် ၎င်းတို့၏ဘဝများကို အုပ်စိုးသော နိယာမများ၊ ပြီးလျှင် အဓိကအားဖြင့်၊ လူသားများဟုခေါ်သော ဤသက်ရှိသတ္တဝါများ၏ ဘဝများကို အုပ်စိုးသည့် အမျိုးမျိုးသော နိယာမများကဲ့သို့သော အမှုအရာမျိုးစုံကို ခြုံငုံသည်။ ဥပမာအားဖြင့်၊ လူ့ဘဝနှင့် အနီးစပ်ဆုံးဖြစ်သော မွေးဖွားခြင်း၊ အသက်အရွယ်ကြီးရင့်ခြင်း၊ နာမကျန်းဖြစ်ခြင်းနှင့် သေဆုံးခြင်းဆိုင်ရာ ကိစ္စရပ်များ၊ ပုံမှန်လူတို့၏ ခြေထောက်များသည် အသက်အရွယ်ကြီးရင့်လာသည်နှင့်အမျှ အားနည်းလာသည်၊ ၎င်းတို့၏ ကျန်းမာရေး ကျဆင်းလာသည်၊ ၎င်းတို့၏ မျက်စိများ မှုန်လာသည်၊ ၎င်းတို့ နားထိုင်းလာသည်၊ ၎င်းတို့၏ သွားများ ယိုင်နဲ့လာပြီး၊ ၎င်းတို့သည် အသက်အရွယ်ကြီးရင့်လာမှုကို လက်ခံရမည်ဟု စဉ်းစားမိကြသည်။ ဘုရားသခင်သည် ဤအရာအားလုံးအပေါ် အချုပ်အခြာအာဏာရှိပြီး၊ မည်သူမျှ ဤသဘာဝနိယာမကို ဆန့်ကျင်၍မရနိုင်ပေ။ ပုံမှန်လူတို့သည် ဤအရာအားလုံးကို အသိအမှတ်ပြုပြီး လက်ခံနိုင်သည်။ သို့သော်လည်း လူတစ်ဦးသည် အချိန်မည်မျှကြာ အသက်ရှင်သည်ဖြစ်စေ သို့မဟုတ် ၎င်းတို့၏ ကိုယ်ခန္ဓာကျန်းမာရေး အခြေအနေ မည်မျှတာရှည်ခံသည်ဖြစ်စေ၊ ၎င်းတို့၏ တာဝန်ကို ထမ်းဆောင်သင့်သည့် နည်းလမ်း၊ ၎င်းတို့ ယူသင့်သည့်နေရာနှင့် ၎င်းတို့၏ တာဝန်ကို ထမ်းဆောင်သင့်သည့် သဘောထားကဲ့သို့သော အချို့အရာများမှာ မပြောင်းလဲပေ။ အခြားတစ်ဖက်တွင်မူ အန္တိခရစ်တို့က အလျှော့အတင်းလုပ်ရန် ငြင်းဆန်ကြသည်။ ၎င်းတို့က၊ “ကျွန်ုပ်က မည်သူနည်း။ ကျွန်ုပ် အသက်မကြီးနိုင်ပါ။ ကျွန်ုပ်သည် အချိန်တိုင်းတွင် သာမန်လူများနှင့် ကွဲပြားရမည်။ သင့်အတွက် ကျွန်ုပ် အသက်ကြီးသည့်ပုံပေါက်သလော။ သင်တို့ ဤအသက်အရွယ်တွင် အချို့အရာများကို မလုပ်နိုင်ကြတော့ပါ။ သို့သော် ကျွန်ုပ်လုပ်နိုင်သည်။ အသက်ငါးဆယ်ကျော်တွင် သင်တို့၏ ခြေထောက်များက အားနည်းကောင်း အားနည်းသွားနိုင်သော်လည်း၊ ကျွန်ုပ်၏ ခြေထောက်များမှာတော့ သွက်လက်နေဆဲဖြစ်သည်။ ကျွန်ုပ်သည် အိမ်ခေါင်မိုးတစ်ခုမှတစ်ခုသို့ ခုန်ကူးခြင်းကိုပင် အလေ့အကျင့်ရှိသည်” ဟု ပြောဆိုကြသည်။ ၎င်းတို့သည် ဘုရားသခင် စီမံထားသော ဤပုံမှန်နိယာမများကို အမြဲစိန်ခေါ်လိုကြသည်။ ထိုနိယာမများကို စဉ်ဆက်မပြတ် ချိုးဖောက်ရန် ကြိုးစားပြီး သာမန်လူများအဖို့ ၎င်းတို့က ကွဲပြားကြောင်း၊ ထူးခြားကြောင်းနှင့် သာလွန်မြင့်မြတ်ကြောင်း အခြားသူများကို ပြသကြသည်။ အဘယ်ကြောင့် ၎င်းတို့သည် ဤသို့ပြုလုပ်ကြသနည်း။ ၎င်းတို့သည် ဘုရားသခင်၏ နှုတ်ကပတ်တော်များကို စိန်ခေါ်လိုပြီး သူ၏ နှုတ်ကပတ်တော်များက သမ္မာတရားဖြစ်သည်ကို ငြင်းပယ်လိုကြသည်။ ဤသည်မှာ သမ္မာတရားကို အလွန်အမင်း မနှစ်မြို့ခြင်းဖြစ်သည့် အန္တိခရစ်တို့၏ အနှစ်သာရနှင့်ဆိုင်သည့် သရုပ်သကန်တစ်ခု မဟုတ်လော။ (ဟုတ်ပါသည်။) အခြားရှုထောင့်တစ်ခုရှိသေးသည်။ ယင်းမှာ အန္တိခရစ်တို့သည် ဆိုးယုတ်သော ခေတ်ရေစီးကြောင်းများနှင့် အမှောင် စွမ်းအားများကို ကြည်ညိုကြခြင်း ဖြစ်သည်။ ၎င်းတို့သည် သမ္မာတရား၏ ရန်သူများဖြစ်ကြောင်းကို ဤအရာက ပို၍ပင် အတည်ပြုသည်။ အန္တိခရစ်တို့သည် စာတန်၏ အစိုးရစနစ်နှင့် ဒဏ္ဍာရီများတွင် ပြောဆိုကြသည့် နတ်ဆိုးများ၏ အမျိုးမျိုးသော စွမ်းရည်များ၊ ကျွမ်းကျင်မှုများနှင့် လုပ်ဆောင်ချက်များအပြင် ဆိုးယုတ်သော ခေတ်ရေစီးကြောင်းများနှင့် အမှောင် စွမ်းအားများကို အလွန်အမင်း အထင်ကြီးလေးစားပြီး ကြည်ညိုကြသည်။ ဤအရာများအပေါ် ၎င်းတို့၏ ယုံကြည်မှုသည် ယိမ်းယိုင်နိုင်ခြင်းမရှိသည့်အပြင်၊ ၎င်းတို့သည် ထိုအရာများကို မည်သည့်အခါတွင်မျှ သံသယမဝင်ကြပေ။ ၎င်းတို့၏ စိတ်နှလုံးများသည် အလွန်အမင်း မနှစ်မြို့ခြင်း ကင်းမဲ့သည်သာမက၊ ထိုအရာများအတွက် လေးစားမှု၊ ကြည်ညိုမှုနှင့် အားကျမှုတို့ဖြင့် ပြည့်နေသည်။ ၎င်းတို့၏ စိတ်နှလုံးအတွင်းနက်နက်ထဲတွင်၊ ၎င်းတို့သည် ဤအရာများနောက် နီးကပ်စွာ လိုက်ကြသည်။ အန္တိခရစ်တို့သည် ဤကောက်ကျစ်ဆိုးယုတ်ပြီး အမှောင်မိုက်သော အရာများနှင့်ပတ်သက်၍ ၎င်းတို့၏ စိတ်နှလုံးအတွင်းနက်နက်တွင် ဤသို့သော သဘောထားမျိုးရှိသည်။ ဤသည်မှာ ၎င်းတို့အနေဖြင့် သမ္မာတရားကို အလွန်အမင်း နှစ်မြို့ခြင်းမရှိဟု ဆိုလိုသည်မဟုတ်လော။ လုံးဝ ဟုတ်ပေသည်။ ဤကောက်ကျစ်ဆိုးယုတ်ပြီး အမှောင်မိုက်သော အရာများကို ချစ်သော မည်သူတစ်ဦးတလေက သမ္မာတရားကို မည်သို့ ချစ်နိုင်မည်နည်း။ ဤသူများသည် ဆိုးယုတ်သော အင်အားစုများနှင့် စာတန်၏ဂိုဏ်းဝင်များ ဖြစ်ကြသည်။ ၎င်းတို့သည် စာတန်နှင့်ဆိုင်သောအရာများကို မယိမ်းမယိုင် ယုံကြည်ကြစဉ်တွင်၊ ၎င်းတို့၏ စိတ်နှလုံးများသည် သမ္မာတရားနှင့် အပြုသဘောဆောင်သော အရာများအတွက် စက်ဆုပ်ခြင်းနှင့် မထီမဲ့မြင်ပြုခြင်းတို့ဖြင့် ပြည့်နေသည်။ သမ္မာတရားအပေါ် အလွန်အမင်း မနှစ်မြို့ခြင်းဟူသည့် အချက်အပေါ် ငါတို့၏ အကျဉ်းချုပ်ကို ဤနေရာတွင် အနည်းနှင့်အများ အဆုံးသတ်ကြမည်။

ဂ။ ရက်စက်ကြမ်းကြုတ်ခြင်း

အန္တိခရစ်တို့၏ စိတ်သဘောထား အနှစ်သာရနှင့်ဆိုင်သည့် နောက်ထပ် အစိတ်အပိုင်းတစ်ခုမှာ ရက်စက်ကြမ်းကြုတ်ခြင်း ဖြစ်သည်။ အန္တိခရစ်တို့ကို စကားစုတစ်ခုဖြင့် အကျဉ်းချုပ်နိုင်သည်။ အန္တိခရစ်တို့သည် ဆိုးယုတ်သောလူများ ဖြစ်ကြသည်။ ၎င်းတို့တွင် အဆင့်အတန်းရှိသည့်အခါ၊ အန္တိခရစ်များဖြစ်သည်မှာ သိသာထင်ရှားသည်။ ၎င်းတို့တွင် အဆင့်အတန်းမရှိသည့်အခါ၊ ၎င်းတို့ အန္တိခရစ်များ ဟုတ်မဟုတ်ဟူသည်ကို သင်မည်သို့ အကဲဖြတ်နိုင်မည်နည်း။ ၎င်းတို့၏ လူ့သဘာဝကို သင် ကြည့်ရမည်။ ၎င်းတို့၏ လူ့သဘာဝသည် မလိုမုန်းထားတတ်လျှင်၊ မသိမသာ အန္တရာယ်ပေးတတ်ပြီး လူမဆန်အောင် ရက်စက်လျှင်၊ ၎င်းတို့သည် ရာနှုန်းပြည့် အန္တိခရစ်များ ဖြစ်ကြသည်။ တစ်စုံတစ်ဦးသည် အဆင့်အတန်းမရှိခဲ့ဖူးပါက၊ ခေါင်းဆောင်တစ်ဦး မဖြစ်ဖူးသည့်အပြင် ၎င်းတို့၏ လူ့သဘာဝက မကောင်းပါက၊ ၎င်းတို့သည် အန္တိခရစ်တစ်ဦးလောဟူသည်ကို သင်မည်သို့ ဆုံးဖြတ်နိုင်မည်နည်း။ သင်သည် ၎င်းတို့၏ လူ့သဘာဝသည် လူမဆန်အောင် ရက်စက်ခြင်း ရှိမရှိဟူသည်နှင့် ၎င်းတို့သည် ဆိုးယုတ်သောလူတစ်ဦး ဟုတ်မဟုတ်ဟူသည်တို့ကို သင် ကြည့်ရမည်။ ၎င်းသည် ဆိုးယုတ်သောလူတစ်ဦးဖြစ်ပါက၊ အဆင့်အတန်းမရှိလျှင်ပင်၊ ရာနှုန်းပြည့် အန္တိခရစ်တစ်ဦး ဖြစ်သည်။ ထို့ကြောင့် အန္တိခရစ်တို့၏ စိတ်သဘောထား အနှစ်သာရနှင့်ဆိုင်သည့် နောက်ထပ် စံပြုလောက်သော သွင်ပြင်လက္ခဏာတစ်ခုမှာ ရက်စက်ကြမ်းကြုတ်ခြင်း ဖြစ်သည်။ အန္တိခရစ်တို့၏ ရက်စက်ကြမ်းကြုတ်သော စိတ်သဘောထားသည် ခြင်္သေ့များ သို့မဟုတ် ကျားများက သားကောင်ကို အမဲလိုက်သည့် ရက်စက်ကြမ်းကြုတ်ခြင်းနှင့် တူညီသလော။ (မတူညီပါ။) အသားစားသတ္တဝါများသည် ဆာလောင်သောကြောင့် အမဲလိုက်ခြင်းဖြစ်သည်၊ ယင်းမှာ ကိုယ်ခန္ဓာဆိုင်ရာ လိုအပ်ချက်တစ်ခုနှင့် ဗီဇတစ်ခု ဖြစ်သည်။ သို့သော် ၎င်းတို့ မဆာလောင်သည့်အခါ၊ အမဲလိုက်မည်မဟုတ်ပေ။ ဤသည်မှာ အန္တိခရစ်တို့၏ ရက်စက်ကြမ်းကြုတ်ခြင်းနှင့် မည်သို့ကွာခြားသနည်း။ သင်က ၎င်းတို့ကို မဆွပါက အန္တိခရစ်တို့က ကြမ်းတမ်းလာခြင်းမရှိဘဲ၊ ၎င်းတို့ ဆွခြင်းခံရသည့်အခါမှသာ ကြမ်းတမ်းလာခြင်းမျိုးဖြစ်သလော။ သို့မဟုတ် သင်က ၎င်းတို့စကားကို နားမထောင်ပါက ၎င်းတို့က သင့်ကို ထိန်းချုပ်မည်မဟုတ်ဘဲ၊ သင်က နားထောင်မှသာ သင့်ကို ထိန်းချုပ်မည်ဟူ၍ ဖြစ်သလော။ သို့မဟုတ် သင်က ၎င်းတို့ကို နားထောင်နေသရွေ့ ၎င်းတို့က သင့်ကို ညှဉ်းဆဲမည်မဟုတ်ဘဲ၊ သင်က နားမထောင်သည့်အခါမှသာ သင့်ကို ညှဉ်းဆဲမည်ဟူ၍ ဖြစ်သလော။ (မဟုတ်ပါ။) အန္တိခရစ်တို့၏ ရက်စက်ကြမ်းကြုတ်ခြင်းသည် စိတ်သဘောထားတစ်ခု၊ အနှစ်သာရတစ်ခုဖြစ်သည်။ ယင်းမှာ စစ်မှန်သော စာတန်ဆန်သည့် အနှစ်သာရတစ်ခု ဖြစ်သည်။ ယင်းမှာ ဗီဇတစ်ခုမဟုတ်သည့်အပြင်၊ ဇာတိပကတိ၏ လိုအပ်ချက်တစ်ခုလည်း မဟုတ်ဘဲ၊ ထို့ထက် အန္တိခရစ်တို့၏ စိတ်သဘောထားနှင့်ဆိုင်သည့် သရုပ်သကန်တစ်ခုနှင့် ထူးခြားသော လက္ခဏာတစ်ရပ်သာ ဖြစ်သည်။ သို့ဆိုလျှင် အန္တိခရစ်တို့၏ ရက်စက်ကြမ်းကြုတ်သော စိတ်သဘောထားနှင့်ဆိုင်သည့် သရုပ်သကန်များ၊ ထုတ်ဖော်ခြင်းများနှင့် လုပ်နည်းကိုင်နည်းများမှာ အဘယ်နည်း။ ၎င်းတို့၏ လုပ်ရပ်များထဲမှ မည်သည့်အရာက ၎င်းတို့၏ စိတ်သဘောထားသည် ရက်စက်ကြမ်းကြုတ်ကြောင်း၊ ၎င်းတို့တွင် ဆိုးယုတ်သောလူများ၏ အနှစ်သာရရှိကြောင်းကို ကိုယ်စားပြုသနည်း။ သင်တို့၏ အတွေးများကို မျှဝေကြလော့။ (၎င်းတို့သည် အခြားသူများကို ညှဉ်းဆဲကြသည်။) (၎င်းတို့သည် မိမိတို့နှင့်မတူသူများကို နှိပ်ကွပ်ပြီး ဖယ်ကြဉ်ကြသည်။) (၎င်းတို့သည် အခြားသူများကို အမှုဆင်ပြီး ထောင်ချောက်ဆင်ကြသည်။) (၎င်းတို့သည် လူတို့ကို ထိန်းချုပ်ပြီး ကြိုးကိုင်ခြယ်လှယ်ကြသည်။) (၎င်းတို့သည် ဂိုဏ်းများဖွဲ့ပြီး သွေးခွဲကြသည်။) ဂိုဏ်းများဖွဲ့ပြီး သွေးခွဲခြင်းသည် အနည်းငယ် မသိမသာ အန္တရာယ်ပေးတတ်သည်။ ဤအရာများသည် ကောက်ကျစ်ဆိုးယုတ်သော စိတ်သဘောထား၏ သရုပ်သကန်များဖြစ်သော်လည်း၊ ရက်စက်ကြမ်းကြုတ်ခြင်းကို စံမမီပေ။ အယူအဆများကို ဖြန့်ဝေခြင်း၊ သီးခြား နယ်ပယ်များကို တည်ထောင်ခြင်းဟူသည့် ဤအရာများသည် ရက်စက်ကြမ်းကြုတ်သလော။ (ရက်စက်ကြမ်းကြုတ်ပါသည်။) အလုပ်အစီအစဉ်များကို ဆန့်ကျင်ခြင်း၊ ဘုရားအိမ်တော်၏ အလုပ်ကို အဖျက်အမှောင့်လုပ်ခြင်း၊ ဘုရားသခင်၏ ပူဇော်သက္ကာများကို သိမ်းပိုက်ခြင်းနှင့် ဘုရားသခင်ကို တိုက်ရိုက်ဆန့်ကျင်ခြင်းဟူသည့် ဤအရာများသည် ရက်စက်ကြမ်းကြုတ်သလော။ (ရက်စက်ကြမ်းကြုတ်ပါသည်။) ပူဇော်သက္ကာများကို သိမ်းပိုက်ခြင်းသည် လောဘကြီးခြင်းမျှသာမဟုတ်၊ ယင်းမှာ ရက်စက်ကြမ်းကြုတ်သော စိတ်သဘောထား၏ သရုပ်သကန်တစ်ခုလည်း ဖြစ်သည်။ အန္တိခရစ်တို့က ပူဇော်သက္ကာများကို သိမ်းပိုက်နိုင်ခြင်းသည် ဓားပြများနှင့် တန်းတူဖြစ်သော အလွန်ရက်စက်ကြမ်းကြုတ်သည့် စိတ်သဘောထားကို ညွှန်ပြသည်။ ငါတို့ ယခုတင်အကျဉ်းချုပ်ခဲ့သော အချက်များကို ပြန်ပြောကြလော့။ (၎င်းတို့သည် အခြားသူများကို ညှဉ်းဆဲကြသည်၊ မိမိတို့နှင့်မတူသူများကို နှိပ်ကွပ်ပြီး ဖယ်ကြဉ်သည်။ ၎င်းတို့ကို အမှုဆင်ပြီး ထောင်ချောက်ဆင်သည်၊ လူတို့ကို ထိန်းချုပ်ပြီး ကြိုးကိုင်ခြယ်လှယ်သည်။ အယူအဆများကို ဖြန့်ဝေသည်၊ သီးခြားနယ်ပယ်များကို တည်ထောင်သည်၊ အလုပ်အစီအစဉ်များကို ဆန့်ကျင်သည်၊ ဘုရားသခင်ကို တိုက်ခိုက်ပြီး၊ ပူဇော်သက္ကာများကို သိမ်းပိုက်သည်။) စုစုပေါင်း ကိုးချက်ရှိပေသည်။ ဤအရာများသည် အန္တိခရစ်တို့၏ ရက်စက်ကြမ်းကြုတ်သော စိတ်သဘောထားနှင့်ဆိုင်သည့် သရုပ်သကန်များ အနည်းနှင့်အများ ဖြစ်ကြသည်။ အမှန်တွင်၊ တိကျသော သရုပ်သကန်အချို့ ရှိနေသေးသော်လည်း၊ ၎င်းတို့သည် ဤအရာများနှင့် တစ်ထပ်တည်းဖြစ်လုနီးပါးဖြစ်သောကြောင့်၊ ယင်းတို့ကို ငါ အသေးစိတ် စာရင်းပြုစုလိမ့်မည်မဟုတ်။ တိုတိုပြောရလျှင်၊ ဤလုပ်နည်းကိုင်နည်းများနှင့် နည်းဗျူဟာများကို အသုံးပြုသူတို့သည် ဆိုးယုတ်သောလူများ ဖြစ်ကြသည်။ တစ်ဖက်တွင်၊ ၎င်းတို့၏ လုပ်နည်းကိုင်နည်းများသည် မသိမသာအန္တရာယ်ပေးတတ်သည်။ ဥပမာအားဖြင့်၊ အမှုဆင်ခြင်း၊ ထောင်ချောက်ဆင်ခြင်းနှင့် အယူအဆများကို ဖြန့်ဝေခြင်းတို့သည် အတော်ပင် မသိမသာ အန္တရာယ်ပေးတတ်သည်ချည်းသာ ဖြစ်သည်။ အခြားတစ်ဖက်တွင်၊ ၎င်းတို့၏ နည်းဗျူဟာများသည် အတော်ပင် လူမဆန်အောင် ရက်စက်ပြီး ကြမ်းတမ်းသည်။ ယင်းက ၎င်းတို့အား ရက်စက်ကြမ်းကြုတ်သော စိတ်သဘောထားရှိသူများအဖြစ် အရည်အချင်းပြည့်မီစေသည်။

အန္တိခရစ်တို့၏ စိတ်သဘောထား အနှစ်သာရနှင့်ဆိုင်သည့် ဤသွင်ပြင်လက္ခဏာသုံးခုမှ အကဲဖြတ်သည့်အခါ၊ ၎င်းတို့သည် ကယ်တင်ခြင်းခံရနိုင်သလော။ (မခံရနိုင်ပါ။) ၎င်းတို့သည် ဘုရားအိမ်တော်တွင် အလုပ်လုပ်ပေးရန် ဆန္ဒရှိကြသလော။ (မရှိကြပါ။) ၎င်းတို့သည် သမ္မာတရားကို မလိုက်စားကြ၊ သမ္မာတရားကို မနှစ်သက်ကြသည့်အပြင်၊ ၎င်းတို့၏ စိတ်နှလုံးများသည် ဘုရားသခင်နှင့် အပြုသဘောဆောင်သော အရာများအပေါ် ရန်လိုမှုဖြင့် ပြည့်နေသည်။ ၎င်းတို့သည် အခြေခံအကျဆုံး အရာများဖြစ်သည့် ဘုရားအိမ်တော်အတွက် အလုပ်လုပ်ပေးခြင်းနှင့် မိမိတို့၏ တာဝန်ကို ဖြည့်ဆည်းခြင်းကိုပင် လုပ်ဆောင်ရန် လိုလားခြင်းမရှိကြပေ။ ဆိုလိုသည်မှာ၊ လူတစ်ဦးက ပုံမှန်လုပ်ဆောင်သင့်သည့်အရာကိုပင် ၎င်းတို့ မလုပ်ဆောင်နိုင်ကြပေ။ ထိုအရာကို ၎င်းတို့ မလုပ်ဆောင်နိုင်သည်သာမက၊ ဆန့်ကျင်ဘက်အနေဖြင့် ညီအစ်ကိုမောင်နှမများက မိမိတို့၏ တာဝန်များကို ထမ်းဆောင်သည့် ပုံမှန်အစီအစဉ်နှင့် ပုံမှန်အသင်းတော်အသက်တာကို အဖျက်အမှောင့်လုပ်သည်၊ နှောင့်ယှက်ပြီး ပျက်စီးစေသည်။ တစ်ချိန်တည်းမှာပင်၊ ၎င်းတို့သည် ဘုရားအိမ်တော်၏ အလုပ်၊ လူတို့၏ ပုံမှန်အသက်ဝင်ရောက်မှု၊ လူတို့အထဲ၌ ဘုရားသခင်၏ ပုံမှန်အမှုတို့ကို အဖျက်အမှောင့်လုပ်ကြသည်။ ထိုမျှသာမက၊ ၎င်းတို့သည် ဘုရားအိမ်တော်တွင် အုပ်စိုးပြီး အာဏာကိုင်စွဲလိုကြသည်။ ၎င်းတို့သည် လူတို့ကို အထင်အမြင်မှားစေချင်ကြသည်၊ ဆွဲဆောင်ကာ ထိန်းချုပ်ချင်ကြသည်။ ဘုရားအိမ်တော်တွင် ၎င်းတို့၏ ကိုယ်ပိုင် သီးခြားနယ်ပယ်များနှင့် အုပ်စုများကို တည်ထောင်ချင်ကြပြီး၊ ဘုရားသခင်နောက်လိုက်သောသူတို့ကို ၎င်းတို့၏ နောက်လိုက်များအဖြစ် လုံးဝ ပြောင်းလဲပစ်ရန် ဆန္ဒရှိကြလေသည်။ သို့မှသာ ၎င်းတို့သည် အာဏာနှင့် သြဇာအာဏာကို ကိုင်စွဲခြင်း၊ ဘုရားသခင် ရွေးချယ်ထားသော လူများကို ထိန်းချုပ်ခြင်းနှင့် ဘုရားသခင်နှင့် ရင်ဘောင်တန်းပြိုင်ဆိုင်ခြင်းတို့ဖြစ်သည့် ၎င်းတို့၏ ရည်မှန်းချက်နှင့် လိုအင်ဆန္ဒကို စွမ်းဆောင်ရရှိနိုင်မည်ဖြစ်သည်။ သို့ဆိုလျှင် ဘုရားအိမ်တော်တွင် အန္တိခရစ်တို့ကို အသုံးပြုခြင်း၌ တန်ဖိုးတစ်ခုတလေ လုံးဝ ရှိသေးသလော။ ၎င်းတို့သည် ဘုရားအိမ်တော်တွင် ကောင်းသောလုပ်ငန်းဆောင်တာ တစ်ခုတလေကို လုံးဝ ဆောင်ရွက်ပေးနိုင်သေးသလော။ (မပေးနိုင်ပါ။) ၎င်းတို့၏ လူ့သဘာဝမှသည် ၎င်းတို့၏ လိုက်စားမှုများအထိ၊ ၎င်းတို့၏ ရည်မှန်းချက်များနှင့် လိုအင်ဆန္ဒများမှသည် ၎င်းတို့ လျှောက်လှမ်းသည့် လမ်းကြောင်းများအထိ၊ သမ္မာတရားနှင့် ဘုရားသခင်အပေါ် ၎င်းတို့၏ သဘောထားကို အကဲဖြတ်ကြည့်လျှင်၊ ဘုရားအိမ်တော်တွင် ထိုသို့သောလူတို့သည် ဘုရားသခင်၏ အလုပ်ကို နှောင့်ယှက်ခြင်း၊ အဖျက်အမှောင့်လုပ်ခြင်းနှင့် ပျက်စီးစေခြင်းဟူသော လုပ်ငန်းဆောင်တာကိုသာ ဆောင်ရွက်နိုင်ကြသည်။ ၎င်းတို့သည် အနည်းငယ်မျှသော အပြုသဘောဆောင်သည့် လုပ်ငန်းဆောင်တာကိုပင် မဆောင်ရွက်နိုင်ကြပေ။ အကြောင်းမှာ ၎င်းတို့သည် သမ္မာတရားကို မည်သည့်အခါတွင်မျှ မလိုက်စားကြသကဲ့သို့၊ ၎င်းတို့၏ သဘာဝ အနှစ်သာရထဲ၌ ၎င်းတို့သည် သမ္မာတရားကို အလွန်အမင်း မနှစ်မြို့ကြသည့်အပြင် သမ္မာတရားနှင့် ဘုရားသခင်အပေါ် ရန်လိုမှုဖြင့် ပြည့်နေသောကြောင့် ဖြစ်သည်။ ဤသည်မှာ အန္တိခရစ်တို့၏ အနှစ်သာရ ဖြစ်သည်။

ယခုတွင်မူ၊ ငါတို့သည် အန္တိခရစ်တို့၏ အမျိုးမျိုးသော သရုပ်သကန်များအပေါ် မိတ်သဟာယဖွဲ့ခြင်းအား လုံးဝ ပြီးစီးပြီဖြစ်သည်။ ယနေ့တွင် ငါတို့ မိတ်သဟာယဖွဲ့ခဲ့သည့်အရာမှတစ်ဆင့်၊ သင်တို့သည် အန္တိခရစ်တို့ကို ယခု ပိုင်းခြားသိမြင်နိုင်ကြပြီလော။ ယင်းကို အရှင်းဆုံးစကားစုဖြင့် အကျဉ်းချုပ်ရလျှင်၊ ဆိုးယုတ်သောလူတို့သည် အန္တိခရစ်များဖြစ်ကြပြီး၊ အန္တိခရစ်များသည် ဆိုးယုတ်သောလူများချည်းသာ ဖြစ်ကြသည်။ ဤသို့ပြောဆိုခြင်းအားဖြင့်၊ အမှုအရာများသည် သင်တို့အတွက် များစွာ ပို၍ရှင်းလင်းသွားသည် မဟုတ်လော။ ယခုအခါ ၎င်းတို့သည် ပို၍နားလည်ရန် လွယ်ကူသည်မဟုတ်လော။ လွန်ခဲ့သောနှစ်နှစ်တာအတွင်းတွင်၊ ငါတို့သည် အန္တိခရစ်တို့၏ သဘာဝ အနှစ်သာရကို စဉ်ဆက်မပြတ် စိတ်ဖြာလေ့လာဆွေးနွေးခဲ့ကြပြီး၊ သင်တို့သည် သင်တို့ကိုယ်တိုင် အန္တိခရစ်တစ်ဦး ဖြစ်ကောင်းဖြစ်မည်ကို စိုးရိမ်လျက်၊ များစွာသော စစ်ဆေးခြင်းကို ကြုံခဲ့ရသည်။ ယခု၊ ရလဒ်က နောက်ဆုံးတွင် ထွက်ပေါ်လာပြီဖြစ်သည်။ ဖြစ်စဉ်သည် အတော်ပင် ခက်ခဲခဲ့သော်လည်း၊ နောက်ဆုံးရလဒ်က ကောင်းမွန်သည်။ သင်တို့တွင် အန္တိခရစ်တစ်ဦး၏ စိတ်သဘောထားရှိသော်လည်း၊ အန္တိခရစ်တစ်ဦး မဟုတ်ကြပေ။ သင်တို့သည် ဤသိနားလည်မှုကို မည်သို့ ရရှိခဲ့သနည်း။ ငါ့မိတ်သဟာယ၏ မည်သည့် စာကြောင်းတစ်ကြောင်းက သင်တို့ကို ဤအရာအား သဘောပေါက်စေခဲ့သနည်း။ (ပြီးခဲ့သည့်တစ်ခေါက်၊ အန္တိခရစ်တို့၏ ကိုယ်ကျင့်စရိုက်၊ စိတ်သဘောထား အနှစ်သာရနှင့် အခြားလူတို့၏ ကိုယ်ကျင့်စရိုက်၊ စိတ်သဘောထား အနှစ်သာရတို့ကြား ခြားနားချက်အပေါ် ဘုရားသခင်၏ မိတ်သဟာယမှတစ်ဆင့်၊ ကျွန်ုပ်တို့ အနည်းငယ် နားလည်လာခဲ့ပါသည်။ အသိစိတ်နှင့် ဆင်ခြင်တုံတရားရှိသော လူတို့သည် မကောင်းမှုပြုပြီးနောက် နောင်တရပြီး ပြောင်းလဲနိုင်စဉ်တွင်၊ အန္တိခရစ်တို့၏ စိတ်သဘောထား အနှစ်သာရကို ပိုင်ဆိုင်သူတို့မှာမူ စွဲမြဲခိုင်မာစွာဖြင့် နောင်တမရကြသည့်အပြင်၊ ၎င်းတို့ မကောင်းမှု မည်မျှပင် ကျူးလွန်သည်ဖြစ်စေ မည်သည့်အရာကိုမျှ မခံစားရပါ။) လူတို့တွင် အန္တိခရစ်တို့၏ စိတ်သဘောထားဆိုင်ရာ ထုတ်ဖော်ခြင်းအချို့ ရှိကြသော်လည်း၊ ဤအရာများသည် တမင်တကာမဟုတ်သည့်အပြင် ၎င်းတို့၏ တက်ကြွသောဆန္ဒမှ လာခြင်းမဟုတ်ပေ။ ဤထုတ်ဖော်ခြင်းများက ပေါ်လွင်သွားသည့်အခါ၊ လူတို့သည် မသက်မသာဖြစ်ခြင်း၊ နာကျင်ခြင်း၊ နောင်တရခြင်းနှင့် ဘုရားသခင်ကို အကြွေးတင်သည့်စိတ်တို့ကို ခံစားရပြီး၊ ထို့နောက်တွင် ၎င်းတို့သည် ၎င်းတို့၏ လမ်းကြောင်းကို တဖြည်းဖြည်း ပြောင်းပြန်လှန်နိုင်ကြသည်။ လူတို့သည် ဤအချက်ကို နားလည်သည့်အခါ၊ ၎င်းတို့သည် များစွာပို၍ စိတ်သက်သာရာရပြီး၊ ၎င်းတို့အတွက် ကယ်တင်ခြင်းခံရရန် အခွင့်အလမ်းရှိနေသေးကြောင်းနှင့် ၎င်းတို့က အန္တိခရစ်များ မဟုတ်ကြောင်းကို တွေ့ရှိကြသည်။ ၎င်းတို့သည် အန္တိခရစ်တို့၏ စိတ်သဘောထားနှင့် အနည်းငယ် ဆက်စပ်မှုရှိသော်လည်း၊ ကံကောင်းထောက်မစွာပင်၊ ၎င်းတို့သည် အန္တိခရစ်တို့၏ စိတ်သဘောထား အနှစ်သာရနှင့် ဆက်စပ်မှုမရှိပေ။ သင်သည် ဆိုးယုတ်သောလူတစ်ဦး မဟုတ်သရွေ့၊ အန္တိခရစ်တစ်ဦး မဟုတ်ပေ။ သို့သော် ယင်းက သင်သည် အန္တိခရစ်တို့၏ စိတ်သဘောထားမရှိဟု ဆိုလိုသလော။ (မဟုတ်ပါ။) ယခု လူတိုင်းတွင် အန္တိခရစ်တို့၏ စိတ်သဘောထားရှိသည်ဟု ငါပြောသည့်အခါ၊ သင်တို့၏ စိတ်နှလုံးထဲ၌ အတိုက်အခံလုပ်ခြင်းကို ခံစားရသေးသလော။ (မခံစားရပါ။) အတိုက်အခံလုပ်ခြင်းကို သင်တို့ မခံစားရပေ။ သင်တို့သည် ဤအမှန်တရားကို ယခု လက်ခံနိုင်ကြပေသည်။ အန္တိခရစ်တို့၏ စိတ်သဘောထား အနှစ်သာရနှင့်ဆိုင်သည့် သရုပ်သကန်များကို အကျဉ်းချုပ်ပြလော့။ (အန္တိခရစ်တို့သည် သမ္မာတရားကို အလွန်အမင်း မနှစ်မြို့ကြ၊ ၎င်းတို့သည် သမ္မာတရားကို မုန်းတီးကြပြီး၊ သမ္မာတရားကို မည်သည့်အခါတွင်မျှ လက်ခံမည်မဟုတ်ပါ။) ဤသည်မှာ အနှစ်သာရနှင့် သက်ဆိုင်သည်။ အန္တိခရစ်တို့သည် သမ္မာတရားကို မည်သည့်အခါတွင်မျှ လက်ခံမည်မဟုတ်ပေ။ ၎င်းတို့သည် သမ္မာတရားကို အလွန်အမင်း မနှစ်မြို့ကြသည့်အပြင် ရန်လိုကြသည်။ အချို့လူတို့သည် သမ္မာတရားကို မလိုက်စားကြသော်လည်း၊ ရန်မလိုကြဘဲ၊ ဘုရားသခင်ပြောသမျှအားလုံးက မှန်ကန်ပြီး ကောင်းမွန်သည်ဟုလည်း တွေးထင်ကြကာ၊ ယင်းကို လေးစားပြီး လိုက်စားလိုကြသည်။ သို့သော် ၎င်းတို့တွင် ညံ့ဖျင်းသော အစွမ်းအစရှိကာ လမ်းကြောင်းကင်းမဲ့ကြသည်။ အခြားသူတို့မှာမူ သမ္မာတရားကို စိတ်မဝင်စားကြသော်လည်း၊ ထိုသမ္မာတရားကို ရန်မလိုကြပေ။ ၎င်းတို့သည် မပူမအေး အမျိုးအစား ဖြစ်ကြသည်။ သို့သော်လည်း အန္တိခရစ်တို့မှာမူ ကွဲပြားသည်။ ၎င်းတို့သည် သမ္မာတရားကို အလွန်အမင်း မနှစ်မြို့သည့်အပြင် ရန်လိုကြသည်။ သမ္မာတရား သို့မဟုတ် ဘုရားသခင်ကို ဖော်ပြသည့်အခိုက်အတန့်တွင်၊ ၎င်းတို့သည် မုန်းတီးခြင်းကို ခံစားရပြီး၊ ၎င်းတို့ကို သမ္မာတရား လက်ခံစေရန် ကြိုးစားခြင်းက ၎င်းတို့ကို မူမမှန်ဖြစ်သွားစေသည်။ ၎င်းတို့သည် စိတ်နှလုံးထဲ၌ မနှစ်မြို့ခြင်းကို ခံစားရပြီး၊ ထိုသမ္မာတရားကို လုံးဝ လက်မခံကြပေ။ ဤသည်မှာ အန္တိခရစ်တို့၏ အနှစ်သာရ ဖြစ်သည်။ အခြားအဘယ်အရာ ရှိသေးသနည်း။ (အန္တိခရစ်တို့သည် မည်သည့်အမှားကိုပင် လုပ်သည်ဖြစ်စေ စွဲမြဲခိုင်မာစွာဖြင့် နောင်တမရကြသည့်အပြင်၊ သမ္မာတရားကို လုံးဝလက်တွေ့လုပ်ဆောင်မည်မဟုတ်ပါ။) ၎င်းတို့သည် မိမိတို့၏ အမှားများကို အသိအမှတ်ပြုမည်မဟုတ်၊ လုံးဝ နောင်တမရကြသည့်အပြင်၊ နှစ်ပေါင်းများစွာ ကြာသည့်တိုင် ပြောင်းလဲမည်မဟုတ်ပေ။ ဘုရားသခင်က သမ္မာတရားဖြစ်ကြောင်း၊ ဘုရားသခင်၏ နှုတ်ကပတ်တော်များက သမ္မာတရားဖြစ်ကြောင်းကို ၎င်းတို့ အသိအမှတ်မပြုကြပေ။ ထို့ကြောင့် သမ္မာတရားကို မည်သို့ ၎င်းတို့ လက်တွေ့လုပ်ဆောင်နိုင်ကြမည်နည်း။ ၎င်းတို့တွင် လူ့သဘာဝကင်းမဲ့သည်။ ၎င်းတို့သည် လူသားမဟုတ်၊ နတ်ဆိုးများ၊ စာတန်များ၊ ဘုရားသခင်၏ ရန်သူများဖြစ်ကြသောကြောင့်၊ သမ္မာတရားကို လုံးဝ လက်တွေ့လုပ်ဆောင်ကြမည် မဟုတ်ပေ။

၂၀၂၀ ခုနှစ်၊ ဒီဇင်ဘာလ ၂၆ ရက်

YouTube: https:/l.kingdomsalvation.org/my/video
Facebook: https://l.kingdomsalvation.org/my/facebook

